
Génesis 
Génesis 1 

Ektémakxa axta élánamáxche ekyókxoho aqsok 

1Apkelanak axta sekxók amonye' Dios néten tén han náxop. 

2Méko axta han ektémakxa enxoho sekxók ma'a xapop; wátsam ekwányam 

ekmattawóneg agko' axta aqsa, sawheykekxók axta ekyáqtessóxma, keñe 
axta Dios espíritu apagkok apkelteykencha'a néten yegmen. 

3Keñe axta Dios aptéma s'e: “¡Katyep élseyéxma!” Yetlókok axta han 

ekteyapma élseyéxma. 

4Xama axta apwet'a Dios ektaqmela élseyéxma, apyetnakhássek axta 

neyseksa ekyaqtessóxma. 

5Apteméssessek axta han ekwesey élseyéxma “ekhem” keñe axta 

ekyaqtessóxma apteméssesa ekwesey “axta'a”. Cháxa eyeynamókxa axta 
ekpenchásamáxche xama ekhem. 

6Aptáhak axta makham Dios se'e: “Katyep xama ekméyak neyseksa yegmen, 

yaqwayam keytek ánet ekyetnamakxa yegmen.” Temék axta han xa. 

7Apkelanak axta Dios xama ekméyak yegmen, yenyókassek axta han mók 

ekyetnamakxa m'a yegmen; nekha yegmen axta yetnákxak kóneg 
ekmeykegkaxa nak yegmen, keñe axta mók ekyetnákxo néten. 

8Apteméssessek axta ekméyak yegmen ekwesey “néten”. Cháxa 

eyeynamókxa axta ekpenchásamáxche ánet ekhem xa. 

9Aptáhak axta makham Dios se'e: “Kaqnekxa ekyetnamakxa agko' yegmen, 

ekyetnama nak kóneg yaphope, yaqwayam sa' kaxek ekyamakakxa exma.” 
Temék axta han xa. 

10Apteméssessek axta ekwesey Dios ekyamakakxa exma “xapop”, keñe m'a 

eyaqnákxexa axta yegmen apteméssesa ekwesey “wátsam ekwányam”. 
Apwet'ak axta Dios éltaqmela ekyókxoho xa, 

11tén axta aptáha s'e: “Kalántép néten xapop ekyókxoho mók ektémakxa nak 

yenta'a; cham'a pa'at ekteyapmo nak aktek, tén han ma'a yámet ekha nak 
ekyexna.” Temék axta han xa. 

12Kelántekkek axta ekyókxoho mók ektémakxa yenta'a, cham'a pa'at 

ekteyapmo nak aktek, tén han ma'a yámet ekha nak ekyexna. Apwet'ak axta 
Dios ektaqmela ekyókxoho xa. 

13Cháxa eyeynamókxa axta ekpenchásamáxche ántánxo ekhem xa. 

14-15Keñe axta natámen aptáha makham Dios se'e: “Kalántép élápogwate 

m'a néten, yaqwayam kalsaksexma keso náxop, yaqwayam keytnakhaksek 
ekhem tén han axta'a, yaqwayam sa' han chá'a kólya'asagkohok ekhem, tén 
han apyeyam nak, tén han ekpekkenamaxchexa nak chá'a ekhem 
megkólwagqayam.” Temék axta han xa. 

16Apkelanak axta Dios ánet élápogwate: cham'a ekyawe nak yaqwayam 

kalsaksexma ekhem, keñe m'a ketse nak yaqwayam kalsaksexma axta'a; 
apkelanak axta han yaw'a. 

17Apnegkenchek axta Dios élápogwate m'a néten, yaqwayam kalsaksexma 

keso náxop, 

18ekhem tén han axta'a, yaqwayam keytnakhaksek élseyéxma m'a 

ekyaqtessóxma nak. Apwet'ak axta éltaqmela xa ekyókxoho nak. 

19Cháxa eyeynamókxa axta ekpenchásamáxche cuatro ekhem xa. 

20Aptáhak axta makham Dios se'e: “Kaxámekxa neygmen ekyókxoho mók 

ektémakxa nak aqsok élleykha nak neygmen, kalántép nahan náta 
élchampeykha nak néten xapop.” Temék axta han xa. 

21Apkelanak axta Dios élyawe yegmen askok élleykha nak wátsam 

ekwányam, tén han ma'a ekyókxoho askok éleñama nak neygmen, tén han 
élleykha nak ma'a, keñe han ekyókxoho náta. Apwet'ak axta Dios ektaqmela 
agko' xa, 

22keñe axta aptáha appeywa apkeltamho kataqmelhok élleykha m'a aqsok 

apkelane nak: “Kaxámekxak sa' kélketkók, kallanagkohok sa' wátsam 
élyawe, kaxámekxak sa' nahan náta ekyókxoho yókxexma keso náxop.” 

23Cháxa eyeynamókxa axta ekpenchásamáxche cinco ekhem xa. 

24Keñe axta Dios aptáha makham se'e: “Kaxámekxa ekyókxoho mók 

ektémakxa nak aqsok nawha'ák keso náxop, cham'a aqsok 
megkameymentakcha'a nak, tén han ma'a ekmeymentakcha'a nak, tén han 
ma'a élpexyaweykegkoho nak xapop.” Temék axta han xa. 

25Apkelanak axta Dios xa aqsok nawha'ák nak, apwet'ak axta éltaqmela 

ekyókxoho. 

26Tén axta aptáha s'e: “Anlának sa' kaxwo' énxet neghawo nak negko'o. 

Apwanchek sa' nahan chá'a etnéssesek apmakókxa enxoho etnéssesek 
ma'a kelasma, tén han náta, tén han ma'a ekyókxoho aqsok nawha'ák 
megkameymentakcha'a nak, tén han ma'a aqsok nawha'ák 
ekmeymentakcha'a nak, tén han ma'a élpexyaweykegkoho nak xapop.” 

27Xama axta apkelana Dios énxet, apkelanak axta m'a aphawo nak 

aptémakxa; apkelanak axta apkenna' tén han kelán'a. 

28Keñe axta aptáha appeywa apkeltamho kataqmelhok ekheykha s'e: 

“Exámekxak sa' kélketchek; elánhok sa' ekyókxoho yókxexma keso náxop, 
apagkok sa' nahan etnahagkok; etnéssesek sa' nahan apmakókxa enxoho 
etnéssesek ma'a kelasma, tén han ma'a náta, tén han ma'a ekyókxoho aqsok 
nawha'ák élpexyaweykegkoho nak xapop.” 

29Keñe axta natámen aptáha apkeláneya s'e: “Ekméssek ko'o kéxegke 

ekyókxoho yenta'a ekteyapmo nak aktek, ekheykegko nak keso náxop, tén 
han ma'a ekyókxoho yámet ekha nak ekyexna. Cháxa yaqwayam sa' 
kóltéhek kéltéyak kéxegke xa. 

30Keñe m'a aqsok nawha'ák ekmeymentakcha'a nak, tén han ma'a 

ekpexyaweykegkoho nak xapop, tén han ma'a náta, sekmésa yaqwayam 
katnehek ektéyak pa'at áwa'.” Temék axta han xa. 

31Apwet'ak axta Dios éltaqmela ekyókxoho aqsok apkelane. Cháxa ekwokmo 

axta ekpenchásamáxche seis ekhem xa. 

 

Génesis 2 

1Penchásexcheyk axta élánamáxche néten, tén han náxop, keñe han ma'a 

ekyókxoho aqsok ekhéyak 

2Appenchessek axta apkelane aqsok Dios ekwokmo siete ekhem, 

apkellókassek axta apyampé. 

3Apxénchek axta han ektaqmalma xa ekhem siete nak, apteméssessek axta 

ekpagkanamaxche', hakte apkellókassek axta apyampé xa ekhem nak, 
cham'a ekyókxoho aptamheykha apkelane nak aqsok. 

4Cháxa ektémakxa axta sekxók élánamáxko néten tén han náxop. 

Énxet apha yókxexma Edén 

Xama axta apkelana Dios Wesse' egegkok néten tén han náxop, 

5méko axta sekxók makham yenta'a tén han pa'at, hakte axta yáphassók 

makham Dios Wesse' egegkok ekmámeye keso náxop. Méko axta han xama 
énxet enxoho aptamheykha. 

6Katyapok axta aqsa chá'a yegmen eñama kañe' xapop, ekyássásseyak axta 

chá'a ekyókxoho xapop. 

7Keñe axta Dios Wesse' egegkok apkelana énxet ma'a xapop ánek, 

apwátekhakkassek axta apwéhek apmésa apyennaqte. Cháxa aptamhákxo 
axta énxet ekha apkennama. 

8Tén axta natámen Dios Wesse' egegkok apkelana yókxexma ektaqmela 

Edén, ekpayho nak ekteyapmakxa ekhem, keñe aphésa m'a énxet ektáha 
axta apkelane. 

9Apkelántekkessek axta nahan ekyókxoho mók ektémakxa yenta'a 

éltaqmalma, ekha nak ekyexna ektaqmalma nak antók. Apkeneykekxeyk 
axta han yámet ekyennaqtéssamo nak egnények neysekso nak aqsok 
apkeneykekxa', tén han ma'a yámet segyekpelchássesseyam nak aqsok 
ektaqmela, tén han aqsok ekmaso. 

10Edén axta han keñamak ekteyapma m'a wátsam, élyásseseykegko axta 

chá'a aqsok yókxexma ektaqmela, kexpánchesamaxcheyk axta han cuatro 
aktegák. 

11Pisón axta ekwesey émha amonye', haxnencheykmek axta ekyókxoho 

yókxexma nak Havilá, ekyetnamakxa nak sawo ekyátekto ekmomnáwa. 

12Keltásek han sawo' élyátekto élmomnáwa ekheykegko xa yókxexma nak, 

yetneyk han yámet agye' ektaqmalma nak, tén han meteymog élmomnáwa 
nak. 

13Guihón axta han ekwesey m'a mók wátsam, ekhaxnegcheykmo nak 

ekyókxoho yókxexma Cus. 

14Tén axta Tigris ma'a ektáhakxa axta ántánxo wátsam, 

ekmallahanweykmoho nak ekteyapmakxa ekhem nak Asiria, keñe Éufrates 
ma'a ektáhakxa nak cuatro wátsam. 

15Xama axta aphéssama Dios Wesse' egegkok énxet ma'a yókxexma 

ektaqmalma Edén, yaqwayam enxoho eknekxak aqsok, tén han 
eltaqmelchesek, 

16aptáhak axta apmésa appeywa s'e: “Apwanchek etwok yámet ekyexna 

ekyókxoho élámha nak se'e yókxexma ektaqmalma nak, 

17eyke mopwanchek etwok ekyexna m'a yámet segyekpelchássesseyam nak 

aqsok ektaqmela, tén han aqsok ekmaso. Aptókek sa' agkok xa, yetsapok 
sa'.” 

18Tén axta Dios Wesse' egegkok aptáha han se'e: “Megkataqmelak exek 

apxakkók énxet, alanaksek sa' ko'o xama yaqwayam chá'a kapasmok.” 

19-20Tén axta Dios Wesse' egegkok apkelana xapop ánek ekyókxoho aqsok 

nawha'ák, ekyókxoho náta, keñe axta apnaqlákxésa énxet yaqwayam 
etegyesagkok chá'a élwesey. Aptegyásegkek axta élwesey ekyókxoho aqsok 
nawha'ák megkalmeymentakcha'a m'a énxet, tén han ekyókxoho náta, tén 
han ma'a ekyókxoho aqsok nawha'ák élmeymentakcha'a nak, tamheykegkek 
axta han élwesey m'a apteméssessamakxa axta élwesey. Axta eyke ét'ak 
makham xama ekmowána enxoho chá'a kapasmok. 

21Keñe axta natámen Dios Wesse' egegkok aptenchesa ekyentaxno agko' 

énxet, aplekkessek axta xama apakhák neyseksa apteyenma, tén axta 
apcháhakkásekxo makham. 

22Apkelanak axta Dios Wesse' egegkok xama kelán'a xa apakhák nak, tén 

axta apyentegkásekxo énxet. 

23Axta aptáhak apwet'a s'e: “¡Cháxa ektáha ko'o ehápetek ahagko' xa, tén 

han ektáha exchakkok ahagko'! Atnéssesek sa' ekwesey kelán'a, hakte Dios 
axta keñamak aplekkesso énxet xa.” 

24Cháxa keñamak apyamasma nak chá'a apyáp énxet, tén han egken, 

yaqwayam épetchak ma'a aptáwa', xama han katnekxak xa ánet nak. 

25Meyke apáw'ák axta xa ánet nak, énxet tén han kelán'a, axta eyke 

kalmegqaktók ektéma xa. 

 

Génesis 3 
Adán tén han Eva megkalyaheykekxa Dios 

1Yéwa axta aqsa ekteme ekmowána ekpeywa kalyexanchesha mók, 

neyseksa m'a aqsok nawha'ák ektáha axta Dios apkelane. Entáhak axta 
elmaxneyeyncha'a kelán'a s'e: —¿Naqsóya Dios meltémo kóltók xama 
enxoho yámet ekyexna élámha nak se'e yókxexma ektaqmalma nak? 

2Entáhak axta kelán'a eyátegmowágko s'e: —Egwanchek antók yámet 

ekyexna negmakókxa enxoho antók, 

3eyke mogwanchek antók ekyexna m'a yámet émha nak neyseksók 

yókxexma ektaqmalma. Ẽltennássek axta negko'o Dios mogwanchek antók, 
tén han ampaknegwomhok ekyexna xa yámet nak, ótsapok héxta nentawa 
enxoho. 

4Tén axta yéwa ektáha eyáneya kelán'a s'e: —Wanchek amya'a, 

megkóletsepe'. 

5Apya'ásegkok Dios kéltawa enxoho kéxegke xa yámet ekyexna nak, 

kólya'ásegwók sa' aqsok ektaqmela, tén han aqsok ekmaso, keñe sa' 
kólhágwakxohok ma'a Dios. 

6Wet'ak axta ektaqmela agko' kelán'a m'a yámet ekyexna, makawók axta 

katwok, makawók axta han kaxek ekyekpelchágwayam. Nakxeyk axta xama 
ekyexna tén axta ektawa, keñe axta han ekmésa m'a atáwa', aptókek axta 
han ma'a. 

7Yetlókok axta han élyekpelchágwayam, kelya'ásegwokmek axta ekháncha'a 

meyke apáwa. Keñe axta élánegko éláhakkasamáxche higo áwa'. 

8Apleg'ak axta énxet, tén han aptáwa' apweynchámeyncha'a Dios Wesse' 

egegkok yókxexma ektaqmalma, cham'a ekweykenxal'a kaxchahámha 
taxnám, tén axta ényahágko élyexánegkessekmo neyseksa yámet 
élaqnéyak axta m'a yókxexma ektaqmalma. 

9Apwóneyha axta eyke Dios Wesse' egegkok ma'a énxet. Aptáhak axta 

apkelmaxneyeyncha'a s'e: —¿Háxko apmahágkaxa? 

10Aptáhak axta énxet apchátegmowágko s'e: —Ekleg'ak xeyk 

apweynchámeyncha'a yókxexma ektaqmalma, eyekak xeyke, hakte méko 
ko'o apáwa, cháxa keñamak sekyexanma nak. 

11Keñe axta Dios aptáha apkelmaxneyeyncha'a s'e: —¿Yaqsa éltennasa 

exchep aptáha meyke apáwa? ¿Aptókek enxél'a yámet ekyexna sekmasma 
axta etwok? 

12Aptáhak axta énxet apchátegmowágko s'e: —Kelán'a segkésso axta 

exchep yaqwayam atnehek sekxegexma, exchek segkésso ko'o m'a yámet 
ekyexna keñe sektawa. 

13Keñe axta Dios Wesse' egegkok aptáha apkelmaxneyeyncha'a kelán'a s'e: 

—¿Yaqsa ektáha ektáha nak xa ektáha nak? Entáhak axta kelán'a 
eyátegmowágko s'e: —Yéwa exchek ko'o élyexancháseyha, sektawa m'a 
yámet ekyexna nak. 

14Aptáhak axta Dios Wesse' egegkok apcháneya yéwa s'e: Ektaqnómaxche 

sa' katnehek xeye', megkaxók sa' ma'a ekyókxoho aqsok nawha'ák nak, 
eñama élane xa. Katekxeyagkok sa' kaxwók awokmo' xapop kaxog, xapop 
sa' nahan chá'a katwok. 

15Énmexma sa' kaxwók xeye' atnéssesek kelán'a, kawakxohok sa' han ma'a 

étkok nak xeye', kalenmexek sa' ma'a atawán'ák nak kelán'a, katchágkasek 
sa' chá'a akqátek, tén sa' xeye' kateyxchesek chá'a apáhak. 

16Keñe axta kelán'a aptáha apcháneya s'e: Kañegkohok sa' chá'a exche' 

neyseksa ekteme lóso', tén han ma'a ektáha enxoho chá'a naqláwa. 
Kámenyéhok sa' chá'a atáwa', yának sa' eyke kalyahakxohok chá'a exche' 
m'a. 

17Keñe axta énxet aptáha apcháneya s'e: Ekmaso sa' kaxwók katnehek keso 

náxop, eñama apsexnánémap xép, apkelyahákxoho ekpeywa aptáwa', 
aptawa m'a yámet ekyexna sekmasma axta etwok, yetlo aptamheykha 
ekyentaxno sa' chá'a kaxwók xép etekkesek apto, neyseksa apha makham. 

18Katyapok sa' kaxwók am'ák xapop, tén han pegke, etwok sa' nahan chá'a 

m'a eñama nak naxma. 

19Katyapok sa' chá'a apyemes ekpayhakxa nápat étak apto, ekwokmoho 

aptamhákxo makham xapop, apkeñamakxa axta apkelánamap, hakte xapop 
xeyep, xapop sa' han etnekxa'. 

20Apteméssessek axta han ekwesey Eva aptáwa' m'a énxet, hakte cháxa 

ektáha egken apyókxoho énxet'ák xa. 

21Apkelánessek axta Dios Wesse' egegkok aqsok nawha'ák émpe'ék énxet, 

tén han aptáwa' yaqwayam kalántaxnekxa', 

22keñe axta aptáha s'e: “Eghágweykxók kaxwók negko'o énxet, 

apya'ásegkok kaxwók aqsok ektaqmela, tén han aqsok ekmaso, móghók sa' 
etwok ma'a yámet ekyexna ekyennaqtéssamo nak egnények, hakte aptókek 
agkok ma'a, megyetsepek chá'a.” 

23Axta keñamak aptekkessama Dios Wesse' egegkok énxet ma'a yókxexma 

ektaqmalma nak Edén, apkeltamho etneykha xapop, apkeñamakxa axta 
apkelánamap. 

24Apkelhéssekmek axta han apkelásenneykha ekha nak apxempenák ma'a 

ekpayho nak ekteyapmakxa ekhem ma'a yókxexma ektaqmalma, natámen 
axta aptekkesso énxet, appekkenwokmek axta han xama sókwenaqte 
élyenma, ekweynchámeykencha'a axta chá'a m'a ekyókxoho kañe', 
yaqwayam enxoho chá'a méko kammok ma'a émhakxa nak yámet 
ekyennaqtéssamo nak egnények. 

 

Génesis 4 
Caín tén han Abel 

1Apyepetcheyak axta aptáwa' énxet, cham'a Eva. Lósók axta han entemék, 

tegkessek axta étche apkenna', cham'a Caín, keñe axta ektáha s'e: “Yetneyk 
ko'o kaxwók hatte apkenna', Wesse' egegkok segkésso.” 

2Tén axta ekwetákxo makham pók étche, cham'a Abel, apyáxeg nak ma'a 

Caín. Apkeláneykha nepkések axta han aptemék ma'a Abel, keñe axta Caín 
aptéma aptamheykha namyep. 

3Kelyeykheykegkek axta ekhem. Xama ekhem axta apsákxésa Wesse' 

egegkok aqsok apmésso naqsa eñama nak apkelchekha m'a Caín. 

4Apnaqlákxéssek axta han Abel Wesse' egegkok ma'a apmonye' appalleyam 

nak nepkések apnaqtósso apnaqmele nak. Taqmeláha axta apwáxok Wesse' 
egegkok apkelano Abel, tén han ma'a aqsok apmésso naqsa nak. 

5Keñe axta Caín megkatnaha apkelano xa ektáha nak, tén han ma'a aqsok 

apmésso naqsa nak, axta kalchak apwáxok apkelano. Axta keñamak aplawa 
apagko' ma'a Caín, lókek axta nápat. 

6Keñe axta Wesse' egegkok aptáha apcháneya s'e: “¿Yaqsa ektáha aplawa 

nak? ¿Yaqsa ektáha eklawa nak nápat? 

7Tásek xeyk agkok xép aptáhakxa, kátsaha exchek nápat, mólya'assáxma 

kelhaxnak apmonye' exchep yaqwayam kamok, eñama apteme xa ektáha 
nak. Apwanchek eyke exchep elenmaxakpohok ma'a.” 

8Aptáhak axta Caín apcháneya apyáxeg Abel se'e: Olweynchamha 

yókxexma. Xama axta apkelwokmo yókxexma xa apqánet nak, aptahanchek 
axta Caín apyáxeg Abel, apchaqhak axta han. 

9Keñe axta Wesse' egegkok aptáha apkelmaxneyeyncha'a Caín se'e: —

¿Háxko m'a Abel, apyáxeg nak xép? Aptáhak axta Caín apchátegmowágko 
s'e: —May'ásegkok. ¿Ko'oya séláneykha chá'a m'a? 

10Keñe axta Wesse' egegkok aptáha apcháneya s'e: —¿Yaqsa ektáha 

aptáha nak xa? Ewóneyha ko'o éltamho ayaqmagkassásekxak mók apyáxeg 
éma apagkok apyegkenchesa nak xép keso náxop. 

11Etaqnaweykpok sa' xép kaxwo', kóltekkesek sa' se'e xapop nak, 

ekyássesakxa nak éma apagkok apyáxeg, cham'a apchaqha exchek xép. 

12Eknekxak sa' eykhe chá'a aqsok aktek xapop, megkeyxek sa' eyke chá'a. 

Eweynchamha sa' aqsa chá'a ekyókxoho yókxexma keso náxop, meyke 
apkellókasseyam apyampé. 

13Keñe axta Caín aptáha apchátegmowágko Wesse' egegkok se'e: —

Mowanchek ko'o alenmaxaxkohok sellegassáseykegkoho ekyawe peya nak 
xép hegkések. 

14Sakhem setekkesa ko'o exchep se'e xapop nak, aweynchamha sa' 

ekyókxoho yókxexma keso náxop, meykexa nak xép, meyke séllókasseyam 
sekyampe xama enxoho. Keñe sa' heyaqhek ma'a ektáha enxoho sete. 

15Aptáhak axta Wesse' egegkok apchátegmowágkokxo s'e: —Apmatñeyk sa' 

agkok xép, añássesagkohok sa' ko'o ekweykmo siete m'a ektáha enxoho 
apchaqhe exchep. Keñe axta Wesse' egegkok apkelqahasa m'a Caín, 
yaqwayam enxoho megyaqhehek chá'a m'a ektáha enxoho chá'a apwete. 

16Aptekkek axta Caín xa yókxexma nak, appaqhetchesakxa axta Wesse' 

egegkok, aphakmek axta m'a yókxexma Nod, ekpayho nak ekteyapmakxa 
ekhem teyp Edén. 

Caín aptawán'ák neptámen 

17Apyepetcheyak axta aptáwa' Caín, lósók axta nahan entemék, wet'ak axta 

étche, cham'a Henoc. Keñe axta Caín apxátekhasa xama tegma apwányam 
ma'a, Henoc axta han apteméssessók apwesey, ekhawo nak apwesey m'a 
apketche. 

18Henoc axta apketche m'a Irad, keñe axta Irad apketche m'a Mehujael, keñe 

axta Mehujael apketche m'a Metusael, keñe axta Metusael apketche m'a 
Lámec. 

19Ánet axta apnaqteyegka'a m'a Lámec, Adá axta ekwesey xama, keñe mók 

ekwesey Silá. 

20Wet'ak axta étche Adá, cham'a Jabal, cham'a aptawán'ák neptámen ma'a 

apkelpakxenéyak nak chá'a, tén han apxámaseykekxa nak chá'a aqsok 
kélnaqtósso. 

21Yetneyk axta han apyáxeg Jabal, apwesey axta Jubal, cham'a aptawán'ák 

neptámen ma'a apyókxoho apkelpáwasso nak arpa, tén han ma'a 
apkelpáwasso nak yámámok. 

22Keñe axta Silá ekwet'a étche Tubal-cain, cham'a aptéma axta aptamheykha 

sawo', apkeláneyo axta chá'a aqsok kélmeykegkaxa m'a sawo' ekyexwase, 
tén han ma'a sawo nak. Yetneyk axta han apyáxeg kelwána m'a Tubal-caín 
ekwesey axta Naamá. 

23Aptáhak axta apkeláneya apnaqteyegka'a Lámec se'e, cham'a Adá, tén 

han Silá: “Kóleyxho hana s'e sekmako nak altennaksek ko'o: Eyaqhak axta 
ko'o xama énxet Ñókxa seyensasa axta. Eyaqhak axta han xama wokma'ák 
Ñókxa setekpaga axta. 

24Apmatñeyk agkok Caín siete énxet etekyók apyaqmageykekxa m'a, keñe 

sekmatñá enxoho ko'o, setenta y siete énxet etekyók seyaqmageykekxa 
ko'o.” 

Ektáhakxa apqántánxo apwete apketche Adán tén han Eva 

25Apwetásekxeyk axta makham pók étche aptáwa' m'a Adán, teméssessek 

axta han apwesey Set, tén axta ektáha s'e: “Dios egkeyásekxak makham pók 
hatte apyaqmagkasso m'a Abel, cham'a apchaqhama nak Caín.” 

26Apweteyak axta han xama apketche apkenna' Set, apteméssessek axta 

apwesey Enós. Cháxa eyeynókxa axta kélwóneykha apwesey m'a Wesse' 
egegkok. 

 

Génesis 5 
Adán aptawán'ák neptámen 

(1 Cr 1.1-4) 

1Keso apkelwesey axta Adán aptawán'ák neptámen se'e: Xama axta 

apkeláneya énxet ma'a Dios, apkeláneyak axta m'a aphawo aptémakxa nak; 

2apkenna' tén han kelán'a, keñe axta apkeltamho kataqmelhok ekheykha. 

Apteméssessek axta apwesey énxet Dios ma'a sekxók axta apkeláneya. 

3Ciento treinta apyeyam apagkok axta temék Adán, apteyeykmo m'a 

apketche, apteméssessama axta apwesey Set, aphawók apagko' axta han 
ma'a. 

4Aphegkek axta makham Adán ochocientos apyeyam natámen xa, keñe axta 

apkelweteykekxo makham mók apketchek apkelennay'a, tén han kelwán'ák. 

5Novecientos treinta apyeyam axta han weykmok apha, keñe apketsapa. 

6Ciento cinco apyeyam apagkok axta temék Set, apteyeykmo m'a apketche 

Enós. 

7Aphegkek axta makham ochocientos siete apyeyam Set natámen xa, tén 

axta apkelweteykekxo makham mók apketchek apkelennay'a, tén han 
kelwán'ák. 

8Novecientos doce apyeyam axta han weykmok apha, keñe apketsapa. 

9Noventa apyeyam apagkok axta temék Enós, apteyeykmo m'a apketche 

Cainán. 

10Aphegkek axta makham ochocientos quince apyeyam Enós natámen xa, 

tén axta apkelweteykekxo makham mók apketchek apkelennay'a, tén han 
kelwán'ák. 

11Novecientos cinco apyeyam axta han weykmok apha, keñe apketsapa. 

12Setenta apyeyam apagkok axta temék Cainán, apteyeykmo m'a apketche 

Mahalalel. 

13Aphegkek axta makham ochocientos cuarenta apyeyam Cainán natámen 

xa, tén axta apkelweteykekxo makham mók apketchek apkelennay'a, tén han 
kelwán'ák. 

14Novecientos diez apyeyam axta han weykmok apha, keñe apketsapa. 

15Sesenta y cinco apyeyam apagkok axta temék Mahalalel, apteyeykmo m'a 

apketche Jéred. 

16Aphegkek axta makham ochocientos treinta apyeyam Mahalalel natámen 

xa, tén axta apkelweteykekxo makham mók apketchek, apkelennay'a tén han 
kelwán'ák. 

17Ochocientos noventa y cinco apyeyam axta weykmok apha, keñe 

apketsapa. 

18Ciento sesenta y dos apyeyam apagkok axta temék Jéred, apteyeykmo m'a 

apketche Henoc. 

19Aphegkek axta makham ochocientos apyeyam Jéred natámen xa, tén axta 

apkelweteykekxo makham mók apketchek, apkelennay'a tén han kelwán'ák. 

20Novecientos sesenta y dos apyeyam axta weykmok apha, keñe apketsapa. 

21Sesenta y cinco apyeyam axta temék Henoc, apteyeykmo m'a apketche 

Matusalén. 

22Aptemegkek axta chá'a Henoc neyseksa apha m'a ektémakxa axta chá'a 

apmopmenyého m'a Dios. Aphegkek axta makham trescientos apyeyam 
Henoc, natámen axta aptéyam ma'a Matusalén, tén axta apkelweteykekxo 
makham mók apketchek apkelennay'a, tén han kelwán'ák; 

23trescientos sesenta y cinco apyeyam axta weykmok apha. 

24Xama ekhem axta apxeganakmo Henoc, hakte Dios axta apyentamákxa', 

eñama apteme chá'a m'a ektémakxa axta apmopmenyého Dios. 

25Ciento ochenta y siete apyeyam axta weykmok Matusalén, apteyeykmo m'a 

apketche Lámec. 

26Aphegkek axta makham setecientos ochenta y dos apyeyam Matusalén 

natámen xa, tén axta apkelweteykekxo makham mók apketchek 
apkelennay'a tén han kelwán'ák. 

27Novecientos sesenta y nueve apyeyam axta weykmok apha, keñe 

apketsapa. 

28Ciento ochenta y dos apyeyam axta weykmok Lámec, apteyeykmo m'a 

apketche apagko' nak. 

29Apteméssessek axta apwesey Noé, tén axta aptáha s'e: 

“Aptaqnagkamchek axta Wesse' egegkok xapop, kéméxcheyk antemeykha 
ekyentaxno agko' yaqwayam agkenekxak aqsok, sa' eyke héllókassesek 
negyampe s'e sakcha'a nak.” 

30Aphegkek axta makham quinientos noventa y cinco apyeyam Lámec, 

natámen axta aptéyam ma'a Noé, tén axta apkelweteykekxo makham mók 
apketchek apkelennay'a, tén han kelwán'ák. 

31Setecientos setenta y siete apyeyam axta weykmok apha, keñe apketsapa. 

32Quinientos apyeyam apagkok axta temék Noé, appalleykmo m'a apketchek 

apqántánxo; Sem Cam tén han Jafet. 

 

Génesis 6 
Énxet'ák élmasagcha'a apkeltémakxa 

1Xama axta apxámeykekxo énxet keso náxop, apkelwet'ak axta apketchek 

kelwán'ák, 

2apwet'ak axta Dios apketchek éltaqmela xa kelán'a nak. Yetlókok axta han 

apkelyéseykha chá'a xama neyseksa m'a ekyókxoho nak, apmeyk axta han 
chá'a m'a apkepmenyéxa enxoho chá'a. 

3Keñe axta Wesse' egegkok aptáha s'e: “Magwohok sa' kaxwók kawegqohok 

apha énxet, hakte megkatnehek chá'a megyetsapma m'a. Ciento veinte 
apyeyam sa' aqsa chá'a néxa apha.” 

4Apkelánteyepmeyk axta énxet apkelwenaqte keso náxop, cham'a 

apkelyepetcheya axta Dios apketchek ma'a apketchek nak énxet'ák, 
yaqwayam enxoho elwetaksek étchek ma'a, tén han natámen axta xa. Cháxa 
énxet'ák apkelyennaqte apkelxénamap axta chá'a ekyókxoho yókxexma m'a 
nano' axta. 

5Apwet'ak axta Wesse' egegkok ekyawa agko' ekmaso apkeltémakxa 

énxet'ák keso náxop, élxéneykencha'a aqsa apkelwáxok wánxa elanagkok 
ma'a aqsok ekmaso nak. 

6Chaqhak axta apwáxok apkeláneya énxet, yetlo élapwayam apwáxok axta 

7aptáhak se'e: “Amasseksek sa' ko'o énxet keso náxop, ektáha axta sélane, 

tén han ma'a ekyókxoho aqsok nawha'ák megkalmeymentakcha'a nak, tén 
han ma'a élpexyaweykegkoho nak náxop, tén han ma'a náta. ¡Chaqhak 
ewáxok ko'o séláneya!” 

8Taqmeleykha axta eyke apwáxok Wesse' egegkok apkelányo m'a Noé. 

Noé yántakpayhe ekyawe apagkok 

9Keso ektémakxa axta ekxénamaxche apha Noé s'e: énxet ekpéwomo 

aptémakxa axta Noé, elyahakxohok axta chá'a m'a Dios, wánxa axta aqsa 
han apxakko' chá'a apkeláneya ektémakxa apmopmenyého Dios, 
nepyeseksa m'a énxet'ák aphamakxa axta. 

10Apqántánxo axta apketchek ma'a Noé, cham'a Sem, Cam, tén han Jafet. 

11Apwet'ak axta Dios ekyágwokmoho agko' ekmaso nentémakxa keso 

náxop, tén han magésso agyennaqtésha egyempehek. 

12Apyókxoho énxet'ák axta apnaqtawásamákpok. Xama axta apwet'a Dios 

ekyágwokmoho ekmaso nentémakxa keso náxop, 

13aptáhak axta apcháneya Noé s'e: “Peyk ko'o amasséssók apyókxoho 

énxet, cha'a keñamak ekxámokma nak negyennaqteyáseykha egyempehek 
keso náxop, amasséssók sa' ko'o xa, tén han ma'a ekyókxoho yókxexma nak 
keso náxop.” 

14Elána sa' xama yántakpayhe ekyawe, yántéseksek ekha nak agye', elanák 

sa' han awáxok ma'a kañe' nak, eláhapmakha sa' han meteymog égmenek 

ma'a ekyókxoho élyagqáxeykha nak yántakpayhe, kañe' awáxok tén han 
yókxexma, yaqwayam megkatxehek yegmen. 

15Elána sa' yántakpayhe s'e ekwánxa nak ekwenaqte: ciento treinta y cinco 

metros sa' etnehek ekwegqakxa, keñe sa' veinte y dos metros náxet mók 
ma'a ekpayhakxa nak, keñe sa' trece metros náxet mók ma'a ekmahéyak nak 
néten. 

16Ántánxo awáxok sa' elána', xama átog étkok náxet metros yaqwayam 

kammok ma'a eyapma nak átog, yetlo xama átog ma'a nekha nak. 

17Wáphaksek sa' ko'o ekmámeye ekyawe agko' keso náxop, yaqwayam sa' 

kápok yegmen xapop, kamasséssók sa' ekyókxoho aqsok ekha nak 
élennama ekyókxoho yókxexma keso náxop, kaletsapok sa' ekyókxoho 
aqsok ekhéyak nak néten xapop. 

18Alának sa' eyke ko'o ekhémo mók sélpaqhetchásamáxkoho exchep, 

elántexek sa' apketchek ma'a yántakpayhe, tén han aptáwa', tén han 
aptánegken'ák nak, tén han xép. 

19Exatmok sa' han kañe' yántakpayhe m'a ekyókxoho aqsok nawha'ák 

élleykha nak keso náxop, xama kennawók sa' chá'a, tén han xama kelwána, 
yaqwayam sa' kalwomok teyp, ekhawo nak xép. 

20Kalántexek sa' chá'a exchep xamók yántakpayhe ánet aqsok nawha'ák, 

cham'a ekyókxoho ektémakxa nak chá'a, cham'a náta, tén han ma'a aqsok 
nawha'ák megkalmeymentakcha'a nak, tén han ma'a élpexyaweykegkoho 
nak xapop, yaqwayam sa' kalweynchamha chá'a makham. 

21Yánchásekxa sa' nahan mók ektémakxa nento, eltaqmelches sa' nahan, 

yaqwayam sa' xép kaxek apto, tén han ma'a aqsok nawha'ák nak. 

22Apkelanak axta Noé m'a ekyókxoho apkeltamhókxa axta etnehek Dios. 

 

Génesis 7 
Ekmámeye ekwányam 

1Aptáhak axta Wesse' egegkok apcháneya Noé s'e: “Xép apwánxa apagkok 

apxakko' apkeláneya chá'a m'a sekmámenyého nak ko'o, nepyeseksa s'e 
apyókxoho énxet'ák, apheykencha'a nak se'e negwánxa nak. Etex sa' kañe' 
yántakpayhe yetlo apketchek. 

2Elántaxnés sa' siete kelennay'ák, tén han siete kelwán'ák ma'a aqsok 

nawha'ák megkatnaha nak élmanyása, xama kennawo', tén han xama 
kelwána sa' eyke chá'a m'a aqsok nawha'ák élmanyása nak. 

3Elántaxnés sa' nahan siete kelennay'a, tén han siete kelwán'ák ma'a náta 

mók ektémakxa nak chá'a, yaqwayam enxoho megkamassegwomek 
ektémakxa nak chá'a náta keso náxop. 

4Hakte wokmek sa' agkok siete ekhem, wáphaksek sa' ko'o ekmámeye 

ekweykmoho cuarenta ekhem, tén han cuarenta axta'a. ¡Amasséssók sa' 
ko'o náxop ma'a ekyókxoho aqsok ekha nak élennama sélane axta ko'o!” 

5Apkelanak axta Noé m'a ekyókxoho apkeltamhókxa axta etnehek Wesse' 

egegkok. 

6Seiscientos apyeyam apagkok axta temék Noé, cham'a eyapma axta 

yegmen ekyawe keso náxop. 

7Aptaxneyk axta Noé kañe' yántakpayhe ekyawe awáxok, yetlo apketchek, 

tén han aptáwa', tén han ma'a aptánegken'ák nak, yaqwayam enxoho 
kalwomok teyp neyseksa ekwe yegmen ekyawe. 

8-9Apkelántaxneyk axta xamók yántakpayhe Noé m'a aqsok nawha'ák 

megkalmanyása nak, tén han ma'a élmanyása nak, tén han ma'a 
élchampayól'a, tén han ma'a aqsok élpexyaweykegkoho nak náxop, ánet 
axta chá'a, xama kennawo tén han xama kelwána, ekhawo apkeltamhókxa 
axta etnehek Dios. 

10Wokmek axta siete ekhem, keynawók axta eyapa yegmen xapop. 

11Chaqhawók axta m'a diecisiete ekhem ektáhakxa nak apqánet pelten, 

seiscientos apyeyam apagkok axta temék ma'a Noé. Cháxa ekhem 
élmayhékxexa axta m'a éleñamakxa nak chá'a yegmen kóneg ma'a wátsam 
ekwányam, kelmayhekxeyk axta han atña'ák ma'a néten élmeykegkaxa nak 
chá'a yegmen. 

12Cuarenta ekhem, tén han cuarenta axta'a axta weykmok ekmámeye meyke 

néxa keso náxop. 

13Aptaxneyk axta Noé yántakpayhe xa ekhem nak, yetlo aptáwa' tén han 

apketchek Sem, Cam, tén han ma'a Jafet, tén han ma'a ántánxo 
aptánegken'ák nak. 

14Kelántaxnawók axta han xamók ma'a ekyókxoho ektémakxa nak chá'a 

aqsok nawha'ák élmeymentakcha'a, tén han megkalmeymentakcha'a nak, 
tén han ma'a ekyókxoho ektémakxa nak chá'a aqsok nawha'ák 
élpexyaweykegkoho nak náxop, tén han ma'a náta. 

15Kelántaxneyk axta xamók yántakpayhe Noé m'a ekyókxoho aqsok 

nawha'ák nak, ánet ánet axta chá'a. 

16Kelántaxneyk axta chá'a xama kennawo', tén han xama kelwána, cham'a 

ektémakxa nak chá'a aqsok nawha'ák, ekhawo apkeltamhókxa axta etnehek 
Dios ma'a Noé. Keñe axta Wesse' egegkok apchápeykxo átog ma'a 
yántakpayhe. 

17Cuarenta ekhem axta wokmok ekmámeye ekyawe. Xama axta eyántágko 

yegmen, meyákxeyk axta néten yántakpayhe, máha axta néten yegmen. 

18Chántágkek axta yegmen, yágwokmók axta aqsa han ekmeykha yegmen 

ma'a yántakpayhe ekyawe. 

19Chántágkók agko' axta m'a yegmen, wokmók axta eyápeykekxa m'a 

meteymog élwenaqte agko' nak keso náxop. 

20Xama axta eyapa ekyókxoho m'a meteymog élwenaqte nak, chántágkek 

axta aqsa makham siete metros ma'a néten. 

21Tén axta apkeletsapa apyókxoho énxet'ák apheykha axta keso náxop, 

ekhawo han ma'a náta, tén han ma'a aqsok nawha'ák 
megkalmeymentakcha'a nak, tén han ma'a élmeymentakcha'a nak, tén han 
ma'a élpexyaweykegkoho nak náxop. 

22Keletsekkek axta ekyókxoho aqsok ekhéyak nak keso náxop, ekha nak 

élennama, tén han ma'a ekmowána nak katekkesek énnama. 

23Wánxa axta aqsa Noé megyetsapa, tén han ma'a ekyókxoho aqsok 

élántaxnamo xamók kañe' yántakpayhe, keñe m'a nekha nak, sawhéxkók 
axta ekmassegwokmo, cham'a énxet, aqsok nawha'ák 
megkalmeymentakcha'a nak, tén han ma'a náta élchampeykegko nak néten, 
tén han ma'a aqsok nawha'ák élpexyaweykegkoho nak náxop, 

24hakte ciento cincuenta ekhem axta weykmok eyapma yegmen keso náxop. 

 

Génesis 8 
Néxa ekmámeye ekyawe 

1Xénwákxok axta apwáxok Dios Noé, tén han ekyókxoho aqsok nawha'ák 

élántaxnamo xamók axta yántakpayhe, apcháphássek axta éxchahayam 
keso náxop, tén axta ekwéweynto yegmen. 

2Kelápegkokxeyk axta han éleñamakxa nak chá'a yegmen kóneg wátsam 

ekwányam ekmattawóneg, tén han ma'a atña'ák nak néten. Massék axta 
ekmámeka, 

3taqmelchásegkók axta han ekwéweynto yegmen, ekweykmo ciento 

cincuenta ekhem, 

4tén axta ekhem diecisietel'a pelten siete nak, ekyetna'akto yántakpayhe m'a 

néten nak egkexe Ararat. 

5Wéweykenteyk axta aqsa han yegmen, keñe axta ekwokmo émha amonye' 

ekhem, ektáhakxa nak diez pelten, negwet'awo kaxwók ma'a naw'ék egkexe 
élwenaqte agko' nak. 

6Wokmek axta cuarenta ekhem, apmeykessek axta Noé átog étkok 

yántakpayhe apkelane axta, 

7tén axta apyenyékxo kágqag; champeykha axta eyke aqsa néten xa kágqag 

nak, élhaxanma keymek xapop. 

8Tén axta apyenyékxo makham Noé xama wáx'ay, apkeltamho ey'asagkohok 

yamakak kexaha xapop; 

9aptaqháwok axta eyke aqsa makham wáx'ay ma'a ekyetnakxa axta 

yántakpayhe ekyawe, hakte axta éteyágwokmok xama yaqwánxa enxoho 
eyáqwók, hakte axta kamassak makham eyapma yegmen keso náxop. 
Aptekkessek axta apmek Noé apmákxo wáx'ay, apchaqxegkáseykxo 
makham kañe' yántakpayhe awáxok. 

10Apkelhaxneyk axta makham Noé siete ekhem, keñe apyenyékxo makham 

wáx'ay. 

11Peyk axta kayáqtések apwákxo makham wáx'ay, apsákxeyk axta xama 

olivo yámet aktog. Cháxa apya'ásegkoho axta han Noé ekyaménto yegmen 
náxop. 

12Apkelhaxnékxeyk axta makham siete ekhem, keñe axta apyenyékxo 

makham wáx'ay, massék axta eyke apwákxo. 

13Yamakak axta xapop ektáha axta seiscientos un apyeyam apagkok Noé. 

Aplekkek axta Noé yántakpayhe ekpakxanma, ektáhakxa axta émha 
amonye' ekhem, apkemha apmonye' pelten, apwet'ak axta ekyamaka xapop. 

14Yamakawók agko' axta xapop, ekwokmo axta ekhem veintisiete, aptáhakxa 

axta apqánet pelten. 

15Keñe axta Dios aptáha apcháneya Noé s'e: 

16“Etyep kaxwo' yántakpayhe, yetlo aptáwa', apketchek, tén han ma'a 

aptánegken'ák nak, 

17Elántekkes nahan ekyókxoho aqsok nawha'ák apxata axta kañe', cham'a 

náta, tén han ma'a aqsok nawha'ák megkalmeymentakcha'a nak, tén han 
ma'a élpexyaweykegkoho nak xapop, yaqwayam sa' kaxpaqnek 
kalmahagkok ekyókxoho yókxexma keso náxop, kaxámekxak sa' étkók, 
kasawhekxohok sa' keso náxop.” 

18Aptekkek axta kañe' yántakpayhe Noé yetlo aptáwa', apketchek, tén han 

ma'a aptánegken'ák. 

19Kelántekkek axta han ma'a ekyókxoho aqsok nawha'ák 

megkalmeymentakcha'a nak, tén han ma'a élmeymentakcha'a nak, tén han 
ma'a aqsok nawha'ák élpexyaweykegkoho nak xapop, tén han ma'a 
élchampayo nak. 

20Apkelanak axta han Noé xama ekwatnamáxchexa aqsok, apkelánesa 

Wesse' egegkok, apkelyésáha axta aqsok nawha'ák, tén han náta 

megkalmanyása, xama axta chá'a m'a ektémakxa nak chá'a, 
apchaqhássessek axta yaqwayam ewatnések Wesse' egegkok. 

21Xama axta aptekhana Wesse' egegkok xa ekmátsa nak ekpaqneyam, 

aptáhak axta s'e: “Wánxa kaxwók sektaqnagko keso náxop, eñama 
apkeltémakxa énxet'ák, hakte apketkok apkeynmókxa énxet wánxa 
kaxénmakha apwáxok elának aqsok ekmaso. Mamasséssemek han chá'a 
kaxwók ma'a ekyókxoho aqsok nawha'ák, sektáhakxa nak se'e kaxwo' nak.” 

22“Kaxek sa' chá'a aqsok kélcheneykekxa tén han eknakxamáxche', 

megkamassegwánxa nak makham keso nélwanmeygkaxa', áthek sa' chá'a 
katnehek, samágek sa' han chá'a katnehek, keytek sa' ekmexanmakxal'a 
exma, tén han apmopsamágexal'a, ekhem tén han axta'a.” 

 

Génesis 9 
Dios tén han Noé ekhémo mók apkelpaqhetchásamákpoho 

1Keso aptáhakxa axta appeywa Dios apkeltamho kataqmelhok apha Noé, tén 

han apketchek se'e: “Kólxámásekxa sa' kélketchek, kólsawheyásekxoho sa' 
ekyókxoho yókxexma keso náxop. 

2Káwhok agko' sa' chá'a kéxegke ekwet'a enxoho ekyókxoho aqsok 

nawha'ák élleykha nak keso náxop, kóltemésses sa' chá'a kélmakókxa 
enxoho chá'a kólteméssesek ma'a ekyókxoho aqsok nawha'ák, cham'a náta, 
tén han ma'a élleykha nak náxop, keñe han neygmen. 

3Kélwanchek kóltók ekyókxoho aqsok nawha'ák, tén han ma'a ekyókxoho 

aqsok kélcheneykekxa namyep. Ekméssek ko'o xa. 

4Eyke megkólwanchek kóltók ma'a ápetek ekyetlómo nak éma, hakte cha'a 

ekyetnamakxa ekyennaqte m'a. 

5Añássesagkohok sa' ko'óxa m'a énxet apchaqhe nak chá'a pók, tén han 

aqsok nawhak eyaqhe nak chá'a énxet. Wának sa' chá'a emátog ma'a énxet 
apchaqhe nak chá'a pók. 

6“Apchaqhak sa' agkok pók énxet, énxet sa' nahan yaqhek ma'a, hakte 

apkelánamákpek axta énxet aphawo aptémakxa nak Dios. 

7¡Kéxegke eyke kólxámásekxa kélketchek, kólsawheyásekxoho sa' 

ekyókxoho yókxexma keso náxop!” 

8Aptáhak axta makham Dios apcháneya Noé s'e, tén han ma'a apketchek 

nak: 

9“Apekkenchesek sa' ko'o kéxegke ekhémo mók nélpaqhetchásamáxkoho 

ahagkok, tén han ma'a kéltawán'ák nak kéxegke, 

10tén han ma'a ekyókxoho aqsok nawha'ák élyáqtama nak xamók kéxegke, 

cham'a élánteyapma axta yántakpayhe: náta, tén han ma'a aqsok 

megkalmeymentakcha'a nak, tén han ma'a élmeymentakcha'a nak, tén han 
ekyókxoho aqsok nawha'ák élleykha nak keso náxop. 

11Mayaqmagkassemek sa' mók sekpekkenchesa nak ekhémo mók 

nélpaqhetchásamáxkoho kéxegke: mamasséssemek sa' kaxwók énxet'ák 
tén han aqsok nawha'ák, magwaheyk sa' kaxwók yegmen ekyawe. 
Megkateypekxók sa' chá'a kaxwók yegmen ekyawe, yaqwayam 
kamasséssók keso náxop. 

12Keso ektáha magkenatchesso ekhémo mók nélpaqhetchásamáxkoho, 

sélánésso meyke néxa kéxegke, tén han ma'a ekyókxoho aqsok nawha'ák 
nak. 

13Ekpekkenchek ko'o pemhet ahagkok ma'a neyseksa nak yaphope, cháxa 

yaqwayam sa' katnehek magkenatchesso ekhémo mók 
nélpaqhetchásamáxkoho ahagkok sélánésso ko'o keso náxop. 

14Ektekkessek sa' agkok chá'a ko'o yaphope néten, etyapok sa' chá'a pemhet 

ahagkok. 

15Keñe sa' kaxénwakxohok chá'a ko'o ewáxok ekhémo mók 

nélpaqhetchásamáxkoho sélánésso axta ko'o kéxegke, tén han ma'a 
ekyókxoho aqsok nawha'ák nak, megkawátamók sa' chá'a kaxwók xama 
enxoho yegmen ekyawe yaqwayam kamasséssók. 

16Aptekkek sa' agkok chá'a pemhet ma'a neyseksa yaphope nak, keñe sa' 

ko'o sekwet'a enxoho, kaxénwakxohok chá'a ewáxok ekyetna ekhémo mók 
nélpaqhetchásamáxkoho sélánésso axta ko'o meyke néxa apyókxoho énxet, 
tén han ma'a ekyókxoho aqsok nawha'ák élleykha nak keso náxop. 

17Cháxa magkenatchesso ekhémo mók nélpaqhetchásamáxkoho 

sekpekkenchesso ko'o apyókxoho énxet'ák, tén han aqsok nawha'ák keso 
náxop.” Cháxa aptémakxa axta Dios appaqhetchessama m'a Noé. 

Noé tén han apketchek 

18Keso Noé apketchek apkelánteyapma axta kañe' yántakpayhe s'e: Sem, 

Cam, apyáp nak Canaán, tén han Jafet. 

19Cháxa apqántánxo apketchek axta m'a Noé, apxámaseykekxo axta 

aptawán'ák neptámen apheykha keso náxop. 

20Apcheynawók axta apkelcheya m'a Noé, apkenákxeyk axta anmen yámet. 

21Xama ekhem axta apyena Noé anmen yámet égmenek, chaqhak axta han, 

apyetnákxeyk axta meyke apáwa m'a kañe' appakxanma. 

22Xama axta apwet'a apyáp Cam apyetna meyke apáwa, cham'a Canaán 

apyáp nak, apkeltennássekxeyk axta m'a Sem tén han Jafet. 

23Tén axta Sem tén han Jafet apma xama yát'apáwa, apkelaqxegágkokxeyk 

axta neptámen apsawa keñe apchaqlasa m'a apyáp, apkelaqxegágkokxeyk 
axta aqsa apkelenmexo mók nekha yaqwayam enxoho melanók meyke 
apáwa. 

24Xama axta apxatakha'a Noé éllágwokmo eyaqhe, apya'ásegkók axta 

ektáha apteméssesso m'a apketche apsexyo nak. 

25Keñe axta aptáha s'e: “¡Aptaqnómap sa' xép etnehek Canaán! 

¡Kélásenneykha mékoho apagko' sa' etnehek nepyeseksa m'a apqánet 
apkelpepma nak!” 

26Tén axta aptáha han se'e: “Apcheymákpoho sa' kólteméssesek Wesse' 

egegkok Sem nak Dios apagkok, apchásenneykha naqsa sa' etnehek ma'a 
Canaán. 

27Dios sa' egkések Jafet apketchek apmopwána esawhekxohok yókxexma, 

exek sa' han ma'a apxagkok nak Sem, apchásenneykha naqsa sa' etnehek 
ma'a Canaán.” 

28Aphákxeyk axta makham Noé trescientos cincuenta apyeyam, natámen 

axta m'a yegmen ekyawe. 

29Novecientos cincuenta apyeyam apagkok axta weykmok apketsapa. 

 

Génesis 10 
Noé aptawán'ák neptámen 

(1 Cr 1.5-23) 

1Keso Sem, Cam tén han Jafet axta aptawán'ák neptámen, Noé axta 

apketchek. Apkelweteyak axta apketchek apancha'awók natámen axta 
yegmen ekyawe. 

2Keso Jafet axta apketchek se'e: Gómer, Magor, Madai, Javán, Tubal, 

Mésec, tén han Tirás. 

3Keso Gómer axta apketchek se'e: Asquenaz, Rifat, tén han Togarmá. 

4Keso Javán axta apketchek se'e: Elisá, Tarsis, Quitim, tén han Rodanim. 

5Cháxa Jafet axta aptawán'ák neptámen xa, apheykencha'a axta neyáwa 

wátsam ekwányam. Apagkok apagko' axta han chá'a xapop, ektáhakxa nak 
chá'a apnámakkok apancha'awo', apkelpeywa apancha'awo' axta han chá'a 
xama apheykegkaxa'. 

6Keso Cam axta apketchek se'e: Cus, Misraim, Fut, tén han ma'a Canaán. 

7Keso Cus axta apketchek se'e: Sebá, Havilá, Sabtá, Raamá, tén han ma'a 

Sabtecá, keñe axta Raamá apketchek se'e: Sebá, tén han Dedán. 

8Cus axta apyáp ma'a Nimrod, apteme axta apteyapma apmonye' énxet ekha 

apyennaqte keso náxop, 

9Nimrod axta apteme apmopwána enempaqwók, hakte Wesse' egegkok axta 

apmopmenyého etnehek xa ektáha nak. Cháxa ekteyapmakxa axta s'e 
ektéma nak amya'a: “Exho Nimrod, apteme axta apmopwána enempaqwók 
eñama apmopmenyého etnehek ma'a Wesse' egegkok.” 

10Axta sekxók tegma apkelyawe aptémakxa wesse' apwányam ma'a Babel, 

Érec, Acad, tén han ma'a Calné, cham'a yókxexma nak Sinar. 

11Cháxa yókxexma apkeñamakxa axta han apmaheykegko m'a Asur, 

apkelánegweykmo axta han ma'a tegma apkelyawe nak Nínive, Rehobot-ir, 
Quélah, 

12tén han ma'a tegma apwányam nak Resen, apyetnama nak neyseksa halep 

Nínive tén han teyp Quélah. 

13Misraim axta apkeleñamak apkelánteyapma m'a ludeos, anameos, 

lehabitas, naftuhítas, 

14patruseos, casluhítas, tén han caftoritas, cháxa apkeleñama axta m'a 

filisteos. 

15Canaán axta apyáp ma'a Sidón, apmonye' apwete apketche axta, tén han 

ma'a Het. 

16Canaán axta apkeleñamak apkelánteyapma m'a jebuseos, amorreos, 

gergeseos, 

17heveos, araceos, sineos, 

18arvadeos, semareos, tén han hamateos. Tén axta apkexpánma apyókxoho 

m'a Canaán axta apnámakkok. 

19Weykmok axta xapop apagkok énxet'ák Canaán ma'a yókxexma nak 

Guerar, eyeynamo m'a tegma apwányam nak Sidón, ekweykekxoho m'a 
tegma apwányam nak Gaza, ekmeyeykekxa nak ma'a tegma apkelyawe 
Sodoma tén han Gomorra, Admá, tén han Seboím, ekweykekxoho m'a tegma 
apwányam nak Lesa. 

20Keso ektáha axta chá'a Cam aptawán'ák apagko' se'e, apagkok apagko' 

axta han chá'a xapop, ektáhakxa nak chá'a apnámakkok apancha'awo', 
apkelpeywa apancha'awo' axta han chá'a xama apheykegkaxa'. 

21Apweteyak axta han apketchek ma'a Sem, apepma axta m'a Jafet, Sem 

aptawán'ák neptámen axta m'a apyókxoho nak Éber apketchek. 

22Keso Sem apketchek axta s'e: Elam, Asur, Arfaxad, Lud, tén han Aram. 

23Keso Aram apketchek axta s'e: Us, Hul, Guéter, tén han Mas. 

24Arfaxad axta apyáp ma'a Sélah, keñe Éber apyáp ma'a Sélah. 

25Keñe axta apweteya apqánet apketchek ma'a Éber, xama apwesey axta 

Péleg, hakte apkexpánchesamakpek axta apheykha énxet'ák ma'a 
aphamakxa axta; Joctán axta han apwesey m'a Péleg nak apyáxeg. 

26Joctán axta apyáp ma'a Almodad, Sélef, Hasar-mávet, Jérah, 

27Hadoram, Uzal, Diclá, 

28Obal, Abimael, Sebá, 

29Ofir, Havilá, tén han Jobab. Cháxa Joctán apketchek axta xa apyókxoho 

nak. 

30Axta apheykha m'a xapop eyeynamókxa nak yókxexma Mesá, 

ekweykekxoho m'a Sefar, cham'a yókxexma élámhakxa nak meteymog 
ekpayho nak ekteyapmakxa ekhem. 

31Cháxa ektáha axta Sem aptawán'ák neptámen xa. Apagkok apagko' axta 

han chá'a xapop, ektáhakxa nak chá'a apnámakkok apancha'awo', 
apkelpeywa apancha'awo' axta han chá'a xama apheykegkaxa'. 

32Cháxa ektáha axta Noé apketchek apnámakkok apancha'awo' xa, 

ektáhakxa axta chá'a apnámakkok apancha'awo tén han aptawán'ák 
neptámen, keñe han xapop apagkok apagko'. Apkexpánmeyk axta 
ekyókxoho yókxexma keso náxop, natámen axta yegmen ekyawe, 
apxámáseykekxeyk axta pók aptémakxa énxet'ák keso náxop. 

 

Génesis 11 
Tegma néten apwenaqte Babel 

1Hawók axta mók apkelpeywa énxet'ák keso náxop. 

2Xama axta apkelánteyapma m'a yókxexma ekpayho nak ekteyapmakxa 

ekhem, apkelwetágweykmek axta xapop ekpayhéyak ma'a yókxexma nak 
Sinar, keñe axta apkelheykmo m'a. 

3Xama ekhem axta aptáha chá'a apcháneya pók se'e: “Anlának sa' 

yátaphémekcha'ák, ólwatnek sa'.” Apkelmáha axta m'a yátaphémekcha'ák, 
axta elmáha m'a meteymog, apkelmáha axta meteymog égmenek, axta 
elmáha m'a meteymog ánek. 

4Keñe axta aptáha apkelpaqmeta s'e: “Kólchempoho, anlának xama tegma 

apwányam, tén han xama tegma néten apwenaqte apweykmoho néten. Keñe 
sa' ólxénaxchek chá'a negko'o negmowána aqsok, móxpaqnehek sa' chá'a 
ekyókxoho keso náxop.” 

5Apweywenteyk axta Wesse' egegkok apkelano tegma apwányam, tén han 

tegma néten apwenaqte, apkeláneygko axta m'a énxet'ák nak. 

6Keñe axta aptáha s'e: “Méko apkelpaxqamap xa énxet'ák nak, hawók nahan 

mók apkelpeywa, cháxa keñamak apkeláneykegko nak xa apkeltamheykha 
nak, melwátesagkek han apkeláneyak. 

7Tásek sa' ólweywenták ólxegánegkessesek mók apkelpeywa, yaqwayam 

sa' mey'asagkehek chá'a aptáhakxa apcháneya pók.” 

8Cháxa aptáhakxa axta Wesse' egegkok apkexpánchesa ekyókxoho keso 

náxop, apkelwáteságkek axta han apkeláneyak tegma apwányam. 

9Cháxa yókxexma apkelxegánegkessesakxa axta apkelpeywa Wesse' 

egegkok apyókxoho énxet'ák apheykha keso náxop. Cháxa 
apkexpánchesakxa axta han ekyókxoho yókxexma keso náxop. Ekeso 
éñamakxa kélteméssesa axta apwesey Babel xa tegma apwányam nak. 

Sem aptawán'ák neptámen 

(1 Cr 1.24-27) 

10Keso Sem aptawán'ák neptámen se'e: Apteyekmek axta apketche Sem, 

apweykmo axta cien apyeyam apagkok, cham'a Arfaxad, aptéma axta 
apqánet apyeyam natámen axta yegmen ekyawe. 

11Aphegkek axta makham Sem quinientos apyeyam natámen xa, 

apkelweteykekxeyk axta makham mók apketchek apkelennay'a, tén han 
kelwán'ák. 

12Treinta y cinco apyeyam apagkok axta weykmok Arfaxad apteyekmo m'a 

apketche Sélah. 

13Aphegkek axta makham Arfaxad cuatrocientos tres apyeyam natámen xa, 

apkelweteykekxeyk axta makham mók apketchek apkelennay'a, tén han 
kelwán'ák. 

14Treinta apyeyam apagkok axta weykmok Sélah apteyekmo m'a apketche 

Éber. 

15Aphegkek axta makham Sélah cuatrocientos tres apyeyam natámen xa, 

apkelweteykekxeyk axta makham mók apketchek apkelennay'a, tén han 
kelwán'ák. 

16Treinta y cuatro apyeyam apagkok axta weykmok Éber apteyekmo m'a 

apketche Péleg. 

17Aphegkek axta makham Éber cuatrocientos treinta apyeyam natámen xa, 

apkelweteykekxeyk axta makham mók apketchek apkelennay'a, tén han 
kelwán'ák. 

18Treinta apyeyam apagkok axta weykmok Péleg apteyekmo m'a apketche 

Reú. 

19Aphegkek axta makham Péleg doscientos nueve apyeyam natámen xa, 

apkelweteykekxeyk axta makham mók apketchek apkelennay'a, tén han 
kelwán'ák. 

20Treinta y dos apyeyam apagkok axta weykmok Reú apteyekmo m'a 

apketche Serug. 

21Aphegkek axta makham Reú doscientos siete apyeyam natámen xa, 

apkelweteykekxeyk axta makham mók apketchek apkelennay'a, tén han 
kelwán'ák. 

22Treinta apyeyam apagkok axta weykmok Serug apteyekmo m'a apketche 

Nahor. 

23Aphegkek axta makham Serug doscientos apyeyam natámen xa, 

apkelweteykekxeyk axta makham mók apketchek apkelennay'a, tén han 
kelwán'ák. 

24Veintinueve apyeyam apagkok axta weykmok Nahor apteyekmo m'a 

apketche Térah. 

25Aphegkek axta makham Nahor ciento diecinueve apyeyam natámen xa, 

apkelweteykekxeyk axta makham mók apketchek apkelennay'a, tén han 
kelwán'ák. 

26Setenta apyeyam apagkok axta weykmok Térah apkelweteya m'a 

apketchek, Abram, Nahor, tén han Harán. 

Térah aptawán'ák neptámen 

27Keso Térah axta aptawán'ák neptámen se'e: apyáp axta m'a Abram, Nahor 

tén han Harán. Harán apyáp axta Lot, 

28apketsepmeyk axta m'a Ur yókxexma nak Caldea, megyetsapmakxa axta 

makham ma'a apyáp Térah. Axta apketsaphok ma'a yókxexma 
apteyeykemxa axta. 

29Kelyamhopmeyk axta Abram, Sarai axta apmák, keñe Nahor apmoma m'a 

Milcá, Harán axta apketche, Iscá axta apyáxeg. 

30Yawanchek axta kótak étche Sarai, hakte katétche axta. 

31Apteyepmeyk axta Térah ma'a Ur apchókxa nak caldeos, apmaheykegko 

m'a yókxexma Canaán yetlo apketche Abram, apyentamomchek axta m'a 
aptáwen Lot, yetlo m'a aptánegken Sarai. Xama axta apkelweykmo m'a 
tegma apwányam Harán, apkelheykmek axta m'a. 

32Doscientos cinco apyeyam apagkok axta weykmok Teráh apketsapma m'a 

Harán. 

 

Génesis 12 
Dios apwóneykha Abram 

1Aptáhak axta Wesse' egegkok apcháneya Abram se'e: “Etyep sa' apchókxa', 

ekxa sa' apnámakkok, etyep sa' han apyáp apxagkok, emhók sa' ma'a xapop 
yaqwánxa nak ko'o axekmósek. 

2Axámassásekxak sa' ko'o aptawán'ák neptámen, énxet apxámokma sa' 

etnekxa'; apasmok sa' xép, apeykessásekxak sa' apwesey ekyókxoho 
yókxexma, xép sa' nahan kañenták apasmok ma'a pók énxet'ák nak. 

3Apasmok sa' ko'o m'a appasmo nak chá'a exchep, ataqnók sa' nahan chá'a 

ko'o m'a aptaqnagko nak chá'a exchep; xép sa' kañenták apasmok m'a 
apyókxoho énxet'ák apheykha nak keso náxop.” 

4Aptekkek axta Abram yókxexma Harán, ekhawo apkeltamhókxa axta 

etnehek Wesse' egegkok. Setenta y cinco apyeyam apagkok axta temék 
apteyapma m'a, apmaheykegko m'a xapop Canaán. 

5Apyentegkek axta han aptáwa' Sarai, tén han ma'a apephénem Lot, yetlo 

axta han ma'a ekyókxoho aqsok apagkok ekyetnakxa nak, tén han énxet'ák 
apkelmá axta m'a yókxexma Harán. Xama axta apkelwokmo Canaán, 

6apyeykhágwokmek axta Abram xa yókxexma nak, ekweykmoho m'a 

yókxexma Siquem, émhakxa nak axta m'a yámet ekpagkanamaxche 
yókxexma nak Moré. Apheykha axta énxet'ák Canaán xa yókxexma nak. 

7Axta apxekmósakpohok han Wesse' egegkok ma'a. Aptáhak axta 

apcháneya s'e: “Keso xapop peya nak ko'o agkések aptawán'ák neptámen 
se'e.” Apkelánessek axta han Abram ekwatnamáxchexa aqsok ma'a Wesse' 
egegkok, hakte axta apxekmósakpohok ma'a. 

8Keñe axta apmahágko m'a yókxexma élámhakxa nak meteymog élwenaqte, 

ekyetnama nak ma'a ekteyapmakxa ekhem teyp nak tegma apwányam Betel, 
axta appakxenak han ma'a, taxnegwánxa ekhem axta han peheweykekxak 
Betel ma'a appakxenwánxa axta, keñe m'a tegma apwányam nak Ai 
ekpehewákxo ekteyapmakxa ekhem. Apkelánekxeyk axta makham mók 
ekwatnamáxchexa aqsok Abram xa yókxexma nak. Apwóneyha axta Wesse' 
egegkok. 

9Keñe axta apxegákxo makham, aptaqmelcháseykegkók axta 

apchágketchesseykmo m'a yókxexma Négueb. 

Abram apmahéyak Egipto 

10Teyepmeyk axta meyke nento ekyókxoho xa yókxexma nak, tén axta 

apheykmo yaqwatakxoho Abram ma'a Egipto, hakte méko axta temék nento 
m'a aphakxa axta. 

11Xama axta peya kalwomok ma'a Egipto, aptáhak axta Abram apcháneya 

aptáwa' Sarai se'e: “Ekya'ásegkók ko'o exche' ekteme kelán'a ektaqmalma 
kóllano'. 

12Apwet'ak sa' agkok énxet Egipto, sa' etnehek exének se'e: Cháxa kelán'a 

nak, aptáwa' xa énxet nak, tén sa' ko'o heyaqhek, keñe sa' xeye' 
megkamatñehe'. 

13Cháxa keñamak séltamho nak ko'o hexének ektáha exche' eyáxeg, 

yaqwayam sa' ko'o kataqmelek setnéssesakxa', tén han meheyaqhek eñama 
sesexnenagko exche'.” 

14Xama axta apwokmo Abram ma'a Egipto, apwet'ak axta énxet Egipto m'a 

Sarai ekteme ektaqmalma agko'. 

15Apkelwet'ak axta han ma'a apkeláneykha nak faraón, wesse' apwányam 

nak Egipto, keñe axta apkeltennássekxo apwet'a kelán'a ektaqmalma agko', 
tén axta kélyentamákxo m'a faraón apxagkok apyawe. 

16Sarai axta keñamak apchápéncha'a faraón ma'a Abram. Apkelméssek axta 

apkelmésso naqsa m'a nepkések, weyke, kélásenneykha naqsa 
apkelennay'a tén han kelán'ák, yámelyeheykok, tén han ma'a yányátnáxeg. 

17Sarai axta han keñamak aplegassásegkoho Wesse' egegkok apcha'a 

negmasse ekmaso m'a faraón, tén han ma'a apketchek nak. 

18Apkeltamhók axta kólyentawakxak Abram ma'a faraón. Aptáhak axta 

apcháneya s'e: “¿Yaqsa ektáha setnéssesa nak se'e ektáha nak? ¿Yaqsa 
ektáha mehéltennasa nak ektáha aptáwa' exchep se'e kelán'a nak? 

19Apxénchek axta exchep ektáha apyáxeg, la'a sekma nak ko'o. ¡Halep! 

¡Emekxa'! ¡Kólxeg!” 

20Keñe axta faraón apkeltamho etekkesek apkeláneykha Egipto m'a Abram 

yetlo aptáwa', yetlo han ma'a ekyókxoho aqsok apagkok ekyetnakxa nak. 

 

Génesis 13 
Abram tén han Lot apkexpánchásamap 

1Aptekkek axta Abram ma'a Egipto, yetlo aptáwa' tén han ma'a ekyókxoho 

aqsok apagkok ekyetnakxa nak, apmeyákxeyk axta makham ma'a Négueb, 
apyetlákxeyk axta han ma'a apephénem Lot. 

2Xámok agko' axta aqsok apagkok ma'a Abram, yetneyk axta m'a sawo 

élyátekto élmomnáwa nak, tén han ma'a sawo élmope élmomnáwa nak, 
xámok axta han apnaqtósso. 

3Aptaqmelcháseykegkók axta han apxegama apkeñama Négueb, 

ekwokmoho apwokmo m'a Betel. Cha'a apkeñamakxa axta apxega 
apmeyákxo m'a appakxenweykenxa axta sekxók, neyseksa nak ma'a teyp 
Betel, halep nak Ai. 

4Cháxa yókxexma apkelánegweykenxa axta han sekxók ma'a 

ekwatnamáxchexa nak aqsok, apwóneykegkaxa axta han Wesse' egegkok. 

5Xámok agko' axta han aqsok apagkok ma'a Lot, aphawók axta m'a apyaha' 

Abram, apxámok axta nepkések apnaqtósso, tén han weyke, tén han 
énxet'ák ektáha axta apkelxegexma'a, 

6Ketsék agko' axta eyke han ma'a yókxexma apheykegkaxa axta, 

megkaweykekxohok chá'a ektéyak ma'a aqsok apnaqtósso, massegkek axta 
apmopwána apha xamo' pók, 

7hakte apkelenmexamakpek axta chá'a pók ma'a Abram apkeláneseykha 

apnaqtósso, tén han ma'a Lot axta apkeláneseykha apnaqtósso. Apheykha 
axta eyke makham cananeos, tén han ferezeos ma'a. 

8Aptáhak axta Abram apcháneya Lot se'e: “Émók ahagko' ko'o exchep, 

megkapayhawok ólenmexaxche', megkapayhawok han elenmexakpok ma'a 
apkeláneseykha nak xép apnaqtósso, tén han séláneseykha nak ko'óxa 
seknaqtósso. 

9Chéhe xapop xa yaqwayam elyésha. Óxpánchesaxchek sa'. Apmahágkek 

sa' agkok xép ma'a nexcheyha, keñe sa' ko'o amhagkok nepyeyam, 
apmahágkek sa' agkok han ma'a ekpayho nak nepyeyam, keñe sa' ko'o 
amhagkok ma'a nexcheyha.” 

10Apkenmexawók axta Lot ekyókxoho ekyapwate nak wátsam Jordán, 

apwet'ak axta han ekyawa yegmen ekweykekxoho m'a yókxexma étkok nak 
Sóar, máxa axta m'a yókxexma ektaqmalmal'a. Hawók axta m'a ektémakxa 
axta Egipto. (Cháxa ektémakxa axta xa, amonye' axta apmassésseyam 
Wesse' egegkok ma'a tegma apkelyawe Sodoma tén han Gomorra.) 

11Keñe axta Lot apkelyeysáncha'a apmako emok ma'a ekyókxoho ekyapwate 

nak Jordán. Apmahágkek axta m'a ekteyapmakxa ekhem, apkeñama m'a 
aphamakxa axta. Cháxa ektémakxa axta apkexpánchesamakpo m'a Abram 
tén han Lot. 

12Apheykekxeyk axta Abram ma'a Canaán, keñe axta Lot apmaheykegko 

apheykmo m'a tegma apkelyawe apheykegko axta m'a xapop ekyapwate, 
ketók axta m'a tegma apwányam Sodoma, 

13apheykegkaxa axta apyókxoho énxet'ák élmasagcha'a apkeltémakxa, 

apkeláneykegkaxa axta ekmaso agko' apkeltémakxa melya'assáxma, 
énmexma nak Wesse' egegkok. 

14Aptáhak axta apcháneya Wesse' egegkok Abram se'e, natámen axta 

apxega m'a Lot: “Yenmexho sa' nexcheyha, nepyeyam, ekteyapmakxa 
ekhem, tén han ektaxnegwánxa nak ekhem, cháxa yókxexma aphakxa nak. 

15Agkések sa' ko'o exchep ekyókxoho xapop apwet'a nak kaxwo', apagkok 

sa' etnehek megkatnégwayam néxa, tén han ma'a aptawán'ák neptámen 
nak. 

16Apxámokma apagko' sa' ko'o atnéssesek ma'a, exhok sa' ma'a xapop ánek 

nak keso náxop, cham'a ektémakxal'a magmowána ólyetsetek xóp ánek, 
mogwanchek sa' han ólyetsetek apwánxa m'a aptawán'ák neptámen. 

17¡Yempekxa néten, eweynchamha ekyókxoho nak ekwegqakxa xapop, tén 

han ekpayhakxa, agkések sa' ko'o exchep xa!” 

18Aplekkek axta appakxanma Abram apmahágko aphakmo m'a élámhakxa 

nak yámet naxma apagkok axta m'a énxet apwesey axta Mamré, ketók axta 
m'a tegma apwányam nak Hebrón. Axta apkelánéssekmok han xama aqsok 
ekwatnamáxchexa Wesse' egegkok ma'a. 

 

Génesis 14 
Abram apwagkasso teyp Lot 

1Cuatro apkelwesse'e apkelwányam, cham'a Amrafel, wesse' apwányam 

axta m'a Sinar, Arioc, wesse' apwányam axta m'a Elasar, Quedorlaómer, 
wesse' apwányam axta m'a Elam, Tidal, wesse' apwányam axta m'a Goím. 

2Cháxa apkempakhaya axta m'a Bera wesse' apwányam axta Sodoma, 

Birsá, wesse' apwányam axta m'a Gomorra, Sinab, wesse' apwányam axta 
m'a Admá, Seméber, wesse' apwányam axta m'a Seboím, tén han ma'a 
wesse' apwányam axta m'a Bela, ekwesey nak han Sóar. 

3Apcháncheseykekxeyk axta sẽlpextétamo apagkok ekyapwate nak Sidim xa 

cinco apkelwesse'e nak, cham'a ekpayho nak Wátsam Étsapma. 

4Doce apyeyam axta han weykmok apyennaqteyásamákpoho Quedorlaómer 

nepyeseksa xa apkelwesse'e nak, keñe axta ekwokmo trece apyeyam 
ekxéna apkelwáxok elnapakpok xa cinco kelwesse'e nak. 

5Keñe axta pók apyeyam apmaheykegko Quedorlaómer ma'a yókxexma 

Astarot Carnaim, yetlo apkelwesse'e apkelwányam ektáha axta 
apkelxegexma'a, apmenxenwánxa axta refaítas; keñe axta apmenxenákxo 
makham zuzitas ma'a yókxexma Ham, tén axta apmenxenákxo makham 
emitas ma'a yókxexma nak Savé-quiriataim, 

6apmenxenwokmek axta han horeos ma'a egkexe nak Seír, apkelyetlókek 

axta ekweykmoho m'a El-parán, keto' nak ma'a yókxexma meykexa énxet. 

7Xama axta apkexyekmo makham ma'a Quedorlaómer, yetlo m'a ektáha axta 

apkelxegexma'a, apkelwa'akteyk axta m'a En-mispat, ekwesey nak han 
Cadés, apnaqtawáseyha axta han ekyókxoho aqsok apwet'akxa enxoho 
chá'a apmonye'e m'a yókxexma apagkok nak amalecitas, hawók axta han 
apteméssesakxa m'a amorreos, apheykencha'a axta m'a yókxexma 
Hasesón-tamar. 

8-9Keñe axta m'a apkelwesse'e apkelwányam nak Sodoma, Gomorra, Admá, 

Seboím, tén han Bela, apkelmahágko m'a ekyapwate nak Sidim, cháxa 
apkelnápékpexa axta han Quedorlaómer, Tidal, Amrafet, tén han Arioc xa 
cinco apkelwesse'e nak, cuatro apkelwesse'e axta m'a Elam, Goím, Sinar, 
tén han Elasar. 

10Xámok axta máxek ekheykegkaxa nak meteymog égmenek ma'a 

ekyapwate nak Sidim, xama axta apkenyahágko peya elxeganmok neyseksa 
kempakhakma m'a apkelwesse'e apkelwányam nak Sodoma, tén han 
Gomorra, yetlókok axta appallegwayam kañe' máxek, keñe axta nápakha 
apkelwesse'e apkelwányam apkelyexánegwokmo m'a egkexe nak. 

11Keñe axta m'a cuatro apkelwesse'e ektáha axta apkelmallane 

kempakhakma, apkelmágko nento, tén han aqsok élmomnáwa ekhéyak axta 
m'a Sodoma tén han Gomorra, tén axta apkelántepa m'a. 

12Apmákpek axta han Lot, apephénem axta m'a Abram, yetlo m'a ekyókxoho 

aqsok apagkok ekyetnakxa nak, hakte aphegkek axta m'a Sodoma. 

13Tén axta xama énxet apxegányam axta apkeltennássa'akto Abram, apteme 

nak hebreo, aphama axta m'a élámhakxa nak yámet naxma apagkok ma'a 
Mamré, apteme axta amorreo, Mamré axta apyáxeg ma'a Escol tén han Aner. 
Abram axta han appasmeykekxa xa. 

14Xama axta apleg'a amya'a Abram apmákpo apephénem, 

apchánchesákxeyk axta apkeláneykha, ektáha axta chá'a meyenyaweykha, 
apkektega axta m'a apxagkok nak, trescientos dieciocho énxet axta han 
apyókxoho, apkelántekkek axta apkelamhágko m'a apkelwesse'e 
apkelwányam, ekweykmoho m'a tegma apwányam nak Dan. 

15Axta'a axta han appelakkasa apketámeyak Abram ma'a apkelwesse'e 

apkelwányam, yetlo apkelxegexma'a, apmenxenchek axta ekweykmoho 
Hobá, ekyetnama nak nexcheyha m'a tegma apwányam nak Damasco. 

16Apkelyementamákxeyk axta m'a ekyókxoho aqsok apkelseykekxa axta. 

Cháxa ektáhakxa axta Abram apwagkasa teyp apephénem Lot. 
Apkelmákxeyk axta makham ekyókxoho aqsok ektáha axta apagkok ma'a 

apephénem, apkelmákxeyk axta han ma'a kelán'ák, tén han ma'a pók 
énxet'ák nak. 

Melquisedec apkelmaxnéssesso aqsok éltaqmela Abram 

17Xama axta apkexyekmo makham Abram, natámen axta apyaqmasso m'a 

Quedorlaómer, yetlo apkelwesse'e apkelwányam ektáha axta appasmo, 
aptekkek axta wesse' apwányam Sodoma apkelanyexágko m'a ekyapwate 
nak Savé, éltamhomaxchexa nak Wesse' Apwányam Xóp Ekyapwate 
Apagkok. 

18Apsókassek axta pán tén han vino m'a Melquisedec apteme axta wesse' 

apwányam Salem, apteme axta han Dios meyke ekhémo apkelmaxnéssesso 
énxet'ák apagkok. 

19Axta aptáhak appeywa apkelmaxnéssesa aqsok éltaqmela Abram se'e: 

“Dios meyke ekhémo sa' epasmok xép, apkelane nak néten tén han keso 
náxop; 

20apcheymákpoho sa' kólteméssesek Dios meyke nak ekhémo, 

apmallahanchesa nak nepyeseksa apkelenmexma.” Keñe axta Abram 
apkelmésa Melquisedec xama ektáhakxa nak chá'a diez ekyókxoho aqsok 
apkelmeykekxa'. 

21Keñe axta wesse' apwányam nak Sodoma, aptáha apcháneya Abram se'e: 

—Hélmés aqsa énxet, keñe sa' xép elmekxak xa aqsok nak. 

22Aptáhak axta apchátegmowágkokxo Abram se'e: —Naqsók ko'o 

ektemessásak Wesse' egegkok, Dios meyke nak ekhémo, ektáha nak 
apkelane néten tén han keso náxop, 

23mamekxeyk ko'o xama aqsok enxoho ektáha nak xép apagkok, xama 

yátépépe eykhe katnehek, essenhan xama táma enxoho yaqwayam atnehek 
séltéto emagkok axát'ák, yaqwayam enxoho mehexének ko'o exchep 
sexámássesso aqsok ahagkok. 

24Mómenyeyk ko'o xama aqsok enxoho yaqwayam atnehek ahagkok, wánxa 

aqsa émenyeyk ma'a apteykegko nak séláneykha. Elmagkok sa' eyke 
ekpayhawo nak elmagkok ma'a énxet'ák ektáha nak sélxegexma'a, cham'a 
Aner, Escol, tén han Mamré. 

 

Génesis 15 
Dios apkelane ekhémo mók apkelpaqhetchásamákpoho Abram 

1Appaqhetchessek axta Wesse' egegkok Abram natámen xa, apwanmagko 

axta eyke, aptáhak axta apcháneya s'e: —Abram, nágyé aqsa, ko'o sekteme 
sekmasma exchep, awanhek sa' katnehek ekyaqmageykekxa aqsok 
yaqwayam exkak xép. 

2-3Aptáhak axta apchátegmowágko Abram se'e: —Dios Wesse' ahagkok 

¡Kaqhók eyke ko'o hegkések ma'a aqsok peya nak hegkések, hakte méko 
ko'o étchek! Séláneykha Eliézer, apkeñama nak Damasco, sa' elxewekxak 
ma'a ekyókxoho aqsok ahagkok nak, hakte mehegkéssók ko'o exchep xama 
hatte. 

4Aptáhak axta Wesse' egegkok apchátegmowágko s'e: —Apketche apagko' 

sa' elmekxak ma'a aqsok apagkok nak xép, háwe sa' pók énxet. 

5Keñe axta Wesse' egegkok aptekkesa yókxexma Abram. Aptáhak axta 

apcháneya s'e: —Yenmexho sa' néten, elyetset sa' yaw'a, apkepwagko 
enxoho elyetsetek. Sa' exhok apxámokma exchep aptawán'ák neptámen xa. 

6Axta ey'ássekmok Abram Wesse' egegkok, axta keñamak apma takha' 

Wesse' egegkok apxéna aptáha appéwomo xa. 

7Keñe axta aptáha apcháneya s'e: —Ko'o sekteme Wesse' apagkok, ko'o 

axta sektekkesso exchep ma'a Ur yókxexma apagkok nak caldeos, 
yaqwayam agkések se'e xapop nak, yaqwayam etnehek apagkok. 

8Keñe axta aptáha apchátegmowágko s'e, —Dios Wesse' ahagkok ¿háxko 

atnehek ko'o ay'asagkohok peya atnehek ahagkok se'e xapop nak? —axta 
aptáhak apchátegmowágko Abram. 

9Aptáhak axta Dios apchátegmowágko s'e: —Héntegkásenta ko'o xama 

weyke étkok kelwána, tén han xama yát'ay, tén han xama nepkések 
apkennawo' ekweykmoho nak chá'a apqántánxo apyeyam apagkok, tén han 
xama sapop, tén han xama wáx'ay apketkok. 

10Apnaqlántegkessek axta Abram Dios xa ekyókxoho aqsok kélnaqtósso 

nak, apyepteyk axta chá'a neyseksa apkenmexcháseykxo mók ma'a 
appáxqatma nak, keñe axta náta mepáxqata chá'a neyseksa. 

11Appallénteyk axta chá'a máma ekhágkaxa apák ma'a aqsok kélnaqtósso, 

apmenxenchek axta eyke chá'a Abram. 

12Xama axta peya kayaqtések, aptenchek axta Abram ekyentaxno agko', 

yetlókok axta nahan eyáhapwe ekyaqtessóxma ekyentaxno agko', 
apchekawók apagko' axta nahan. 

13Tén axta Wesse' egegkok aptáha apcháneya s'e: —Kéméxcheyk 

ey'asagkohok xép peya exmakha aptawán'ák neptámen ma'a 
megkatnahakxa nak apchókxa, sa' etnahagkok kélásenneykha naqsa m'a, 
cuatrocientos apyeyam sa' kammok kélnaqtawáseykegkoho. 

14Allegássesagkohok sa' eyke ko'óxa m'a énxet'ák peya nak etnehek 

apkelásenneykha naqsa, keñe sa' kólchexeykxak ma'a aptawán'ák 
neptámen nak, elántépok sa' yetlo ekxámokma aqsok apagkok. 

15Yetsapok sa' eyke exchep meyke ektemegweykmoho exma, aptáha 

enxoho apwányamo', epáxaqwakxak sa' ma'a apyapmeyk nano' axta. 

16Apkelántépeykxeyk sa' agkok ma'a aptawán'ák neptámen ekwokmo 

enxoho cuatro apkelántépeykekxa, elmeyenták sa' makham se'e xapop nak, 
megkayagwánxa nak makham élmasagcha'a apkeltémakxa amorreos. 

17Xama axta ektaxna ekhem, yáqtéssek axta, tekkek axta xama táxa 

axagkok, pánchessek axta, weynchámeyha axta han neyseksa m'a yámet 
eyáléwe ekhágkaxa axta m'a aqsok kélnaqtósso ápetek kélpáxqatma 
neyseksa. 

18Cháxa ekhem apkelanakxa axta han ekhémo mók 

apkelpaqhetchásamákpoho Wesse' egegkok ma'a Abram. Aptáhak axta 
apcháneya s'e: —Agkések sa' ko'o aptawán'ák neptámen se'e xapop nak, 
eyeynamo m'a wátsam nak Egipto, ekweykekxoho m'a wátsam ekyawe nak 
Éufrates, 

19xapop apagkok nak ma'a quenitas, tén han quenizitas, tén han ma'a 

cadmoneos, 

20tén han hititas, tén han ferezeos, tén han ma'a refaítas, 

21tén han amorreos, tén han cananeos, tén han gergeseos, tén han ma'a 

jebuseos. 

 

Génesis 16 
Agar tén han étche Ismael 

1Yawanchek axta ekmáheyo kataksek apketche Abram ma'a Sarai, yetneyk 

axta eyke xama eyásenneykha ekwesey axta Agar, Egipto kelán'a axta. 

2Keñe axta ektáha eyáneya Abram se'e: —Elano, Wesse' egegkok ko'o 

meltémók ótak étchek, éltamhók ko'o exchep epathetagkok ma'a Agar, 
seyásenneykha nak, sa' kexa ótak étchek eñama m'a. —Apkelyahákxók axta 
han Abram ma'a ektáhakxa axta eyáneya Sarai, 

3tén axta ekyentegkásekxo m'a Agar, kelán'a Egipto nak, méssek axta 

yaqwayam etnehek aptáwa' Abram, ekweykmo axta diez apyeyam apha m'a 
Canaán. 

4Apyepetcheyak axta han Abram ma'a Agar, lósók axta han temék; xama 

axta ekwet'a ektáha lóso', wañeyha axta chá'a m'a wesse' agkok. 

5Tén axta Sarai ektáha eyáneya Abram se'e: —¡Xeyep keñamak 

sewañeyncha'a ko'o m'a Agar! Ko'o ahagko' axta nahan sekmésso 
yaqwayam etnehek aptáwa', keñe kaxwók peya kótak xama étche, 
sewañeyncha'a ko'o. Wesse' egegkok sa' exének, yaqsa eksexnánémaxche', 
xeyep, essenhan ko'o. 

6Aptáhak axta apchátegmowágko Abram se'e: —Kalano, eyásenneykha 

exche' m'a, katnésses sa' ekmakókxa enxoho katnéssesek. Yetlókok axta 
han ekmaso chá'a ekteméssesakxa m'a Sarai, tén axta ekxeganakmo m'a 
Agar. 

7Apwetágwokmek axta eyke xama Wesse' egegkok apchásenneykha m'a 

yókxexma meykexa nak énxet, nekha axta m'a ekteyapmakxa yegmen, 
ekyetnama axta m'a ámay ekmahéyak nak yókxexma Sur. 

8Aptáhak axta apkelmaxneyáncha'a s'e: —Agar, Sarai nak eyásenneykha, 

¿háxko éñamakxa? ¿Háxko ekmahágkaxa? —Wesse' ahagkok Sarai ko'o 
ekyexánegkásak —axta entáhak eyátegmowágko. 

9Tén axta Wesse' egegkok apchásenneykha aptáha apcháneya s'e: —

Kay'ókxa makham wesse' agkok, kalyahakxoho sa' chá'a ektáhakxa enxoho 
eyáneya. 

10Aptáhak axta makham apcháneya Wesse' egegkok apchásenneykha s'e: 

“Axamássesagkohok ahagko' sa' ko'o exche' m'a atawán'ák natámen, méko 
sa' kawának kalyetsetek apwánxa'. 

11Lósók han entáhak kaxwo', kótak sa' nahan xama étche, Ismael sa' 

katnéssesek apwesey. Hakte apleg'ak Wesse' egegkok ma'a 
eklegeykegkoho awáxok. 

12Exhok sa' ma'a xama yátnáxeg apmopyementél'a, elnapakpok sa' han 

chá'a apyókxoho énxet'ák, yenmexakpok sa' han chá'a. Yenmexmakha sa' 
eykhe chá'a m'a apkelyáxeg'a nak, exek sa' eyke aqsa chá'a m'a apxagkok.” 

13Teméssessegkek axta apwesey Agar, “Dios segwetayo”, hakte 

appaqhetchessegkek axta Wesse' egegkok. Axta temék awáxok se'e: 
“Éteyak ko'o Dios, makke watsapak makham.” 

14Cháxa keñamak kélteméssesa nak ekwesey m'a yámelchet nak: 

“Yámelchet apagkok ekha nak apyennaqte, setayo nak chá'a ko'o.” Cháxa 
yámelchet nak, yetnegkek ma'a neyseksa nak teyp Cadés, halep nak Béred. 

15Wetássek axta apketche Agar ma'a Abram, apteméssessek axta apwesey 

Ismael, 

16Ochenta y seis apyeyam apagkok axta temék Abram apteyekmo m'a 

apketche Ismael. 

 

Génesis 17 
Abram apteme kaxwók apwesey Abraham 

1Apxekmowáseykpók axta Wesse' egegkok Abram, ektéma axta noventa y 

nueve apyeyam apagkok. Aptáhak axta apcháneya s'e: —Ko'o sekteme Dios 
ekha sekyennaqte, etne ekpéwomo aptémakxa nahaqtók ko'o. 

2Keñe sa' ko'o alanaksek ekhémo mók nélpaqhetchásamáxkoho. Wának sa' 

exámekxak aptawán'ák neptámen. 

3Keñe axta Abram apháxahánto ekwokmoho aptekxeya ekpayhakxa nápat 

xapop, axta aptáhak Dios appaqhetchesa s'e: 

4—Keso ekhémo mók nélpaqhetchásamáxkoho sélánésso ko'o exchep se'e. 

Xép sa' etnehek apyapmeyk ma'a énxet'ák apxámokma nak, 

5kamaskok sa' etnehek xép apwesey Abram, Abraham sa' kaxwók etnehek 

apwesey, hakte atnéssesek sa' ko'o exchep apyapmeyk ma'a apxámokma 
apagko' énxet'ák. 

6Wának sa' exámekxohok apagko' xép ma'a aptawán'ák neptámen, xép sa' 

kañék etepagkok apkelwesse'e apkelwányam, tén han pók aptémakxa 
énxet'ák. 

7Cháxa ekhémo mók nélpaqhetchásamáxkoho sélánésa nak xép, tén han 

peya nak alanaksek ma'a apyókxoho aptawán'ák neptámen egmonye' sa', 
ko'o sa' chá'a atnehek Dios apagkok, tén han Dios apagkok ma'a aptawán'ák 
neptámen nak xép, meyke néxa'. 

8Agkések sa' ko'o exchep ma'a ekyókxoho xapop nak Canaán, tén han ma'a 

aptawán'ák neptámen nak, apheykegkaxa nak se'e kaxwo' nak, etnehek sa' 
apagkok megkatnégwayam néxa, ko'o sa' han atnehek Dios apagkok ma'a. 

9Aptáhak axta makham Dios apcháneya Abraham se'e: —Xép akke, 

elyahakxoho sa' ma'a ekhémo mók nélpaqhetchásamáxkoho ahagkok, 
ekweykekxoho m'a apyókxoho aptawán'ák neptámen nak. 

10Keso ekhémo mók nélpaqhetchásamáxkoho sélánésa nak ko'o kéxegke, 

elanagkok sa' han ma'a apyókxoho aptawán'ák neptámen nak: 
kólyenyekhássesagkok sa' chá'a nekha apyempe'ék apyókxoho 
apkellennay'a apheykha nak kélnepyeseksa kéxegke. 

11Kólyenyekhássesek sa' chá'a nekha émpehek kélmeykha kélyókxoho 

kéxegke, sa' katnehek magkenatchesso ekhémo mók 
nélpaqhetchásamáxkoho ekyetna kéxegke, tén han ko'o. 

12Kólyenyekhássesagkok sa' chá'a apyempe'ék apyókxoho apkelennay'a 

kélnepyeseksa kéxegke, ekwokmo enxoho chá'a ocho ekhem aptéyam, 
ekweykekxoho m'a sakcha'a aptéyam nak kélxagkok essenhan 
kélásenneykha naqsa nak apmomap kélyánmagkasso selyaqye, 
apyenyeykekxa m'a pók énxet apkeñama nak mók nekha. 

13Kólyenyekhássesagkok sa' chá'a nekha kélyempe'ék kéxegke kélyókxoho. 

Cháxa peya sa' keytek kélqahásamáxche kélyempe'ék kéxegke, xama 
ekhémo mók nélpaqhetchásamáxkoho meyke néxa. 

14Kóltekkesek sa' eyke chá'a kélnepyeseksa kéxegke m'a 

megkólyenyekhássesso nak chá'a apyempehek, eñama melyaheykekxa m'a 
ekhémo mók nélpaqhetchásamáxkoho ahagkok. 

15Aptáhak axta han Dios apcháneya Abraham se'e: —Kamaskok sa' kaxwók 

kaltamhaxchek Sarai ma'a aptáwa' nak xép, Sara sa' kaxwók katnehek 
ekwesey. 

16Tásek sa' yaqwánxa atnéssesek, agkések sa' xama apketche eñama m'a. 

Tásek sa' yaqwánxa atnéssesek. Sa' etnehek egken énxet'ák apxámokma 
xa, sa' kañe' aptépéyak apkelwesse'e apkelwányam xa. 

17Apháxahánteyk axta Abraham ekwokmoho aptekxeya ekpayhakxa nápat 

xapop, apkektegmáha axta, axta entáhak apwáxok se'e: “¿Éthoya chá'a 
apketche xama énxet ekwokmo enxoho cien apyeyam apagkok? ¿Kótaya 
étche Sara ekwokmo nak noventa apyeyam agkok?” 

18Keñe axta aptáha apcháneya Dios se'e: —¡Tásek eyke aqsa epasmok ma'a 

Ismael! 

19Aptáhak axta Dios apchátegmowágko s'e: —Éltennásse neykhe ko'o 

exchep peya kagkések xama apketche m'a aptáwa' Sara, keñe sa' xép 
etnéssesek apwesey Isaac. Sa' alanaksek ko'o ekhémo mók 
nélpaqhetchásamáxkoho m'a, yetlo m'a aptawán'ák neptámen, 
mamasséssemek sa' chá'a. 

20Tén han ma'a Ismael, seklegaya nak chá'a apxeyenma exchep, 

ataqmelchesek sa' han ko'o sekteméssesakxa m'a, wának sa' exámak 
apketchek, tén han exámagkok ma'a aptawán'ák neptámen. Ismael sa' 
etnehek apyapmeyk ma'a doce apkelámha apmonye'e apkelwesse'e, énxet 
apxámokma sa' atnéssesek. 

21Mamasséssemek sa' eyke ko'o ekhémo mók nélpaqhetchásamáxkoho m'a 

Isaac, cham'a apketche peya nak kataksek Sara pók apyeyam sa', keso 
negwánxa nak. 

22Xama axta appenchesa appaqhetchesso Dios ma'a Abraham, yetlókok 

axta apyenyeykekxa'. 

23Apyenyekhássessek axta han apyempehek Abraham apketche Ismael xa 

ekhem nak, tén han ma'a apyókxoho apkelásenneykha appalleyam nak 
apxagkok, keñe han ma'a apkelma axta apyánmagkasso selyaqye apagkok. 
Kélyenyekhassásegkek axta apyempe'ék ma'a apyókxoho apkelennay'a 
apheykha nak apxagkok, apkelánesso axta chá'a aqsok, ekhawo 
apkeltamhókxa axta etnehek ma'a Dios. 

24-25Noventa y nueve apyeyam apagkok axta weykmok Abraham, 

kélyenyekhássessama axta nekha apmeykha, keñe Ismael trece. 

26Kélyenyekhassásegkek axta nekha apyempe'ék Abraham tén han 

apketchek Ismael xa ekhem nak, 

27yetlo m'a apyókxoho énxet'ák apheykha nak apxagkok, tén han ma'a 

apkelásenneykha appalleyam nak ma'a apxagkok, tén han ma'a apkelma 
axta apyánmagkasso selyaqye apkexeykekxa m'a pók énxet'ák. 

 

Génesis 18 
Dios apkeltennasso egkések xama apketche Abraham 

1Apxekmowáseykpók axta Wesse' egegkok Abraham, élámhakxa nak yámet 

naxma apagkok ma'a Mamré. Apheyk axta Abraham ma'a átog nak 
appakxanma, chaqhawók axta m'a ekweykenxal'a kamexnek exma'. 

2Apkelyaháha axta Abraham, apwet'ak axta apchaqnáncha'a apqántánxo 

énxet ma'a ekpayhókxa aphakxa'. Xama axta apwet'a, yetlókok axta 
apchampeykekxa néten apkelma takha', apháxahánteyk axta ekwokmoho 
aptekxeya ekpayhakxa nápat xapop, 

3aptáhak axta apkeláneya s'e: —Énxet'ák, nágkólpekhaksoho aqsa 

sélyeykhagwe. 

4Leyawók sa' agkok kélwáxok, wának sa' sekxók kólsantagkasek yegmen 

yaqwayam kólyenyesagkok kélmagkok, tén sa' kóllókasek kélyampe 
yaqwatakxoho s'e kóneg yámet pessesse agkok nak. 

5Asantagkasek sa' sekxók kéltéyak yaqwayam sa' kólyennákxohok makham 

amonye' kélxegeykekxa', hakte kélwa'ak se'e sekhakxa nak ko'o, sektáha 
nak kéxegke kélláneykha. —Hoy táse', axta aptáhak apkelátegmowágko. 

6Aptaxnegwákxeyk axta ekpekhe agko' Abraham ma'a kañe' appakxanma, 

aptáhak axta apcháneya Sara s'e: —¡Kapekhésa! ¡Kalekwakxa sa' veinte 
kilos hótáhap aptaqmalma apagko' nak, kalána sa' kelpasmaga! 

7Tén axta apketchágkokxo Abraham ma'a élyagqakxa axta apnaqtósso 

weyke, apkelyésáha axta weyke étkok ektaqmalma ekmelé, apméssek axta 
han xama apkeláneykha, yetlókok axta han apkelane ekmanyehe agko' 
yaqwayam etawagkok. 

8Apsakxéssek axta Abraham ma'a ápetek, weyke nagkeygmenek 

ekyennaqte, tén han weyke nagkeygmenek, apkenmáha axta han ma'a 
aptókagkaxa axta aptéyak kóneg yámet pessesse agkok, yaqwayam enxoho 
enegkenchásekxak chá'a aptéyak. 

9Xama axta appenchásegko aptéyak, aptáhak axta meyk'a 

apkelmaxneyáncha'a Abraham se'e: —¿Kenhan ma'a aptáwa' Sara? —Heyk 
ma'a kañe' nempakxanma nak —axta aptáhak apchátegmowágko. 



38 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

10Tén axta xama aptáha apcháneya s'e: —Pók apyeyam sa' makham awaták 

atnehek meyk'a, kótak sa' xama étche apkenna m'a aptáwa' Sara. Haxnawók 
axta han Sara ektáhakxa apkelpaqmeyesma m'a teyp átog appakxanma nak, 
apkenmágkaxa axta teyp ma'a Abraham. 

11Élwányamók axta tamheykegkok Abraham tén han Sara. Massegkek axta 

han ekyenyaweykekxa ekto m'a Sara. 

12Axta keñamak éktegmeyncha'a awáxok ma'a Sara, axta táhak awáxok se'e: 

¡Mogwanchek enxa'agkok negko'o óltemégwomhok exma kaxwo', 
nélwányamók nentamhágkok! 

13Aptáhak axta apcháneya Wesse' egegkok Abraham se'e: —¿Yaqsa ektáha 

éktegmeyncha'a nak Sara? ¿Ya'ássekmeya eyewagko kótak xama étche, 
neyseksa ekteme ekwányamo'? 

14¿Yetnéya aqsok megkamopwána elának ma'a Wesse' egegkok? Pók 

apyeyam sa' makham atnehek meyk'a, kótak sa' étche apkenna Sara 
ekwokmo enxoho xa. 

15Chekak axta han Sara ekleg'a xa, peyk axta eykhe keyxaxkoho'. Axta 

keñamak ektáha s'e: —Neykhe ko'o waktegmáha. Keñe axta Wesse' 
egegkok aptáha apchátegmowágko s'e: —Kektegmáha neykhe. 

Abraham apkelmaxnéssesso Dios ma'a Sodoma 

16Apkelchampákxeyk axta néten ma'a meyk'a, apkelxegákxeyk axta 

apkelpéwomo m'a ekpayho nak tegma apwányam Sodoma. Apkelyetlákxók 
axta han Abraham apkelpeykásekxoho m'a énxet'ák nak. 

17Keñe axta Wesse' egegkok ektáha apwáxok se'e: “Altennaksek sa' ko'o 

Abraham yaqwánxa atnehek, 

18hakte sa' etnehek apyáp énxet'ák apxámokma m'a, tén han apkelyennaqte. 

Éltennássek ko'o peya apasmok apyókxoho énxet'ák keso náxop, eñama 
m'a. 

19Élyesáha ko'o yaqwayam yának elyahakxohok nélxekmowasamáxche 

ahagkok ma'a apketchek, tén han aptawán'ák neptámen, tén han elanagkok 
ekyókxoho m'a aqsok ektaqmalma nak, tén han ma'a ekpéwomo nak, 
yaqwayam sa' ko'o alának ekyókxoho m'a séltennassama nak alanaksek.” 

20Keñe axta Wesse' egegkok aptáha s'e: —Legamaxcheyk apkelwesey 

ekmaso agko' ma'a énxet'ák Sodoma tén han Gomorra, asagko' agko' han 
ma'a melya'assáxma, 

21ekmahágkek ko'o kaxwók ma'a, yaqwayam alano', naqsók kexa ekyawe 

agko' apkeltémakxa ekmaso, séltennassama nak chá'a ko'o. Tén sa' 
ay'asagkoho'. 

22Apkelxegákxeyk axta m'a apqánet meyk'a nak, apkelmahágko m'a 

Sodoma, keñe axta Abraham apkenmeyncha'a makham ma'a 
apkenmágkaxa axta Wesse' egegkok, 

23apyepetchegwokmók axta m'a. Aptáhak axta apkelmaxneyáncha'a s'e: —

¿Emasséssóya sa' meyke nak apkeltémakxa, yetlo m'a élmasagcha'a nak 
apkeltémakxa? 

24Yetneyk sa' agkok cincuenta énxet meyke apkeltémakxa m'a tegma 

apwányam nak, ¿megyéxeya sa' emasséssók tegma apwányam? 
¿megyásekhekxóya sa' eñama xa cincuenta énxet nak? 

25Mopwanchek xép elának xa, elnápok ma'a meyke nak apkeltémakxa yetlo 

m'a élmasagcha'a nak apkeltémakxa, hakte máxa katnehek ekhawo enxoho 
mók apkeláneyak melya'assáxma xa. ¡Ná elána aqsa xa! Xép apteme 
segyekpelchémo apsawheykekxoho ekyókxoho yókxexma keso náxop. 
¿Metnésseseya m'a ekpayhawo nak etnéssesek? 

26Keñe axta Wesse' egegkok aptáha apchátegmowágko s'e: —Ekwet'ak sa' 

agkok ko'o cincuenta énxet meyke apkeltémakxa m'a tegma apwányam nak 
Sodoma, alásekhekxohok sa' ko'o apyókxoho apheykha m'a, eñama xa. 

27Tén axta Abraham aptáha makham apcháneya s'e: —Heyásekhekxoho sa' 

sektáha ko'o sekpaqhetchesa exchep yetlo meyke sélnawagko xa ektáha 
nak, hakte xép apteme Dios, keñe ko'o xóp ánek aqsa. 

28Kenhan ma'a apkeymékpo enxoho cinco yaqwayam emmok cincuenta, 

¿megyéxeya sa' emasséssók tegma apwányam eñama apkeymomap 
makham xa cinco nak? Aptáhak axta Wesse' egegkok apchátegmowágko 
s'e: —Ekwet'ak sa' agkok cuarenta y cinco meyke nak apkeltémakxa, 
mamasséssemek sa'. 

29Kenhan ma'a apyetna enxoho cuarenta aqsa meyke nak apkeltémakxa —

axta aptáhak makham Abraham. —Apwokmek sa' agkok cuarenta, 
mamasséssemek sa' tegma apwányam eñama sélásekhayo ko'o xa cuarenta 
nak —axta aptáhak Wesse' egegkok. 

30Keñe axta aptáha makham Abraham se'e: —Náhetaqnow aqsa, eñama 

sélenxanmeykegkoho sélmaxneyeykekxoho chá'a. ¿Kenhan ma'a apyetna 
enxoho wánxa treinta? Tén axta Wesse' egegkok aptáha apcháneya s'e: —
Mamasséssemek sa' ko'o tegma apwányam sekwet'a enxoho xa treinta nak. 

31Aptáhak axta makham Abraham se'e: —Wesse' ahagkok, 

mehélnawágweykxak ko'o sektáha sekpaqhetchesa xa ektáha nak. ¿Háxko 
sa' katnehek ma'a apwet'a enxoho wánxa veinte énxet meyke nak 
apkeltémakxa? Apchátegmowágkek axta makham ma'a Wesse' egegkok: —
Mamasséssemek sa' ko'o tegma apwányam, sekwet'a enxoho xa veinte 
énxet meyke apkeltémakxa, eñama sélásekhayo ko'o xa veinte nak. 

32Axta aptáhak makham Abraham se'e: —Wesse' ahagkok, náhetaqnow 

aqsa, wánxa sa' eyke atnehek sekpaqhetchesso s'e peya nak makham 
apaqhetchásekxa': ¿háxko sa' eyke etnehek apwet'a enxoho wánxa diez? 
Apchátegmowágkek axta makham Wesse' egegkok: —Mamasséssemek sa' 
ko'o tegma apwányam, sekwet'a enxoho diez. 

33Xama axta appenchesa appaqhetchesso Wesse' egegkok ma'a Abraham, 

apxegákxeyk axta makham; keñe axta Abraham apmeyákxo makham ma'a 
appakxanmakxa nak. 

 

Génesis 19 
Dios apmassésseyam Sodoma tén han Gomorra 

1Peyk axta kayáqtések apkelwokmo apqánet Dios apkelásenneykha m'a 

Sodoma. Apheyk axta Lot ma'a átog nak nentaxnamakxa m'a tegma 
apwányam, apchaqneykekxexa axta chá'a énxet'ák. Xama axta apkelwet'a, 
apkempákxeyk axta néten apkelma takha', apháxahánteyk axta ekwokmoho 
aptekxeya ekpayhakxa nápat xóp. 

2Aptáhak axta apkeláneya s'e: —Énxet'ák, kólnaqtén sa' exagkok axta'a, ko'o 

sektáha nak kélláneykha. Sa' kólyenyesagkok kélmagkok ma'a, tén sa' 
axto'ók agko' kólxegekxak makham. Aptáhak axta apkelátegmowágko s'e: —
Ma', táse', yókxexma sa' aqsa annaqtének. 

3Apkelenxanakmek axta eyke m'a Lot, tén axta apkelyahákxoho aqsa 

apmako enaqlakxak ma'a apxagkok. Xama axta apkelwokmo m'a, 
apkelánessek axta aptéyak ma'a Lot, apkelánessek axta kelpasmaga meyke 
kempáseyak, aptókagkek axta m'a meyk'a. 

4Axta han exnágkok makham apwakhegwa'a tegma m'a apyókxoho énxet 

apheykha nak tegma apwányam Sodoma, apketkók tén han apkelwányam. 

5Aptáhak axta chá'a apwóneyncha'a Lot se'e: —¿Háxko aphágkaxa énxet'ák 

apkelwa'a exchek apxagkok se'e axta'a nak? ¡Elántekkes! ¡Máxa kelán'a sa' 
anteméssesek negko'o ólpathetagkok! 

6Keñe axta Lot aptepa apkelpaqhetchesa, aptaqmelchásawók axta han 

apchápeykxo átog neptámen. 

7Aptáhak axta apkeláneya s'e: —Énámakkok sélásekhayo, nágkóllána aqsa 

xa aqsok ekmaso agko' nak. 

8Yetneyk ko'o ánet hatte kelwán'ák, megkalpatheteykegko nak makham 

énxet. Alántekkesek sa' ko'o yaqwayam sa' kéxegke kólteméssesek 
kélmakókxa enxoho kólteméssesek. Eyke nágkólteméssesha s'e énxet'ák 
nak, hakte meyk'a ahagkok ko'o xa. 

9Aptáhak axta apkelátegmowágko s'e: —¡Yáwho exchep xa! Mopwanchek 

xép hẽltennaksek yaqwánxa chá'a antéhek, mók nekha exchep apkeñamak. 
¡Anyeykhássamhok sa' kaxwók xép nenteméssesakxa ekmaso, megkaxók 
sa' nenteméssesakxa xa énxet'ák nak! Yetlókok axta han apyégeykha Lot xa 
énxet'ák nak, apwakhegwokmek axta átog apmako eyaqnegkesek, 

10keñe axta m'a meyk'a apagkok axta Lot apma apmek, aptaxneyásekxo 

makham ma'a kañe' apxagkok, tén axta apchápeykxo átog. 

11Meyke apaqta'ák axta han aptemessásegkok ma'a apyókxoho énxet'ák 

apchaqneykha axta yókxexma, apyókxoho axta aptamhágkok meyke 
apaqta'ák, apketkók, tén han apkelwányam, massék axta apkelya'ásegko 
ekpayhókxa m'a átog. 

12Tén axta meyk'a aptáha apcháneya Lot se'e: —¿Yetnéya makham pók 

apnámakkok se'e? Elántekkes sa' apketchek apkelennay'a, tén han 
kelwán'ák, keñe han apkelpepháyem, tén han ma'a ekyókxoho aqsok 
apagkok ekyetnakxa nak se'e tegma apwányam nak. Elye'és sa' makhawo', 

13hakte agmasséssók sa' negko'o s'e yókxexma nak. Xámokmeyk 

apxénamap ekmaso s'e énxet'ák apheykha nak tegma apwányam, weykmek 
ma'a aphakxa nak Wesse' egegkok, cháxa keñamak sẽláphasa nak 
apkeltamho agmasséssók. 

14Keñe axta Lot apya'aweykxo m'a yaqwayam axta etnehek apkelpepháyem, 

élpagkanma axta m'a apketchek. Aptáhak axta apkeláneya s'e: —
¡Kólnaqxétekhák, kólántép sa' se'e, hakte peyk emasséssók Wesse' egegkok 
se'e tegma apwányam nak! Apkelya'ássekmek axta eyke aptáhakxa 
apcháneya Lot ma'a yaqwayam axta etnehek apkelpepháyem. 

15Kelsakak axta, aptáhak axta apcháneya Dios apkelásenneykha Lot se'e: —

¡Epekhésa! Yempekxa néten, éntem aptáwa' tén han ánet apketchek nak, 
memako enxoho yetsapok kélmasséssekmo enxoho s'e tegma apwányam 
nak. 

16Apmeyk axta apmek Dios apkelásenneykha m'a Lot, axta ñókxa 

mepekheyáséncha'a, hakte apyósek axta apkelano m'a Wesse' egegkok. 
Apmeyk axta han ámek ma'a aptáwa', yetlo apketchek, apkelántekkessek 
axta tegma apwányam, yaqwayam kalwagkasaxchek teyp. 

17Xama axta apkelántekkesa m'a tegma apwányam, aptáhak axta xama Dios 

apchásenneykha s'e: —¡Yenye, ewagkasáp teyp! Nágyenmexekxoho aqsa 
neptámen, ná etnegwom han xama enxoho m'a ekyapwate nak, emhók sa' 
ma'a élámhakxa nak meteymog, apkeltamho enxoho ewagkasakpok teyp. 

18Keñe axta Lot aptáha s'e: —¡Ma', énxet'ák! ¡Nágkólana aqsa atnehek xa 

ektáha nak! 

19Awanhek ko'o sélpasmo kéxegke, tásek han sélteméssesakxa sélwagkasa 

teyp, mowanchek ko'o amhagkok ma'a élámhakxa nak meteymog, tayépe', 
náxet ámay hethanyekxak ma'a kélmassésseyam nak tegma apwányam, 
keñe watsapok. 

20Yetneyk tegma apketkok apheykegkaxa énxet'ák se'e keto' nak, 

seyewagkexa nak ko'o amhagkok. ¡Heyho amhagkok ko'o yaqwayam 
awagkasaxchek teyp ma'a, hakte naqso' apketchetsék ma'a tegma nak! 

21Keñe axta aptáha apcháneya s'e: —Hoy, tase', atnehek sa' ko'o m'a 

aptáhakxa nak sélmaxneya, mamasséssemek sa' ko'o m'a tegma 
apketchetse apxénakxa nak. 

22¡Exeg heykxa'! Emhók heykxa ekmanyehe m'a, malanyek sa' eyke sekxók 

makham sekmakókxa nak alának mewokmo enxoho makham xép ma'a 
yókxexma nak. Axta keñamak ektéma apwesey Sóar xa tegma apketkok nak. 

23Kelsakak axta apwokmo Lot ma'a Sóar, 

24keñe axta Wesse' egegkok appalchesánto táxa, tén han aqsok ánek 

ekyátekto eyáléwomo nak, néten Sodoma tén han Gomorra; 

25masséssekmek axta ekyókxoho aqsok ekhéyak ma'a kañe', ekweykekxoho 

énxet'ák, masséssekmek axta han ekyókxoho aqsok élánteyapma axta m'a 
xóp ekyapwate nak. 

26Keñe axta Lot aptáwa' énmexákxoho natámen, cham'a ekxega axta 

neptámen, tamhákxeyk axta han yásek ekyennaqte. 

27Axto'ók agko' axta han apmeyákxo Abraham ma'a yókxexma 

appaqhetchesakxa axta Wesse' egegkok; 

28apkenmexawók axta m'a Sodoma tén han Gomorra, keñe han ma'a 

ekyókxoho xóp ekyapwate nak, apwet'ak axta ekmeyákxo néten ma'a éten 
ekyókxoho yókxexma nak, máxa axta m'a táxa axagkok la'a. 

29Cháxa aptémakxa axta Dios apmasséssekmo m'a tegma apwányam 

apkelyawe, apheykegko axta m'a xóp ekyapwate nak, aphamakxa axta m'a 
Lot. Xénwákxók axta eyke apwáxok ma'a Abraham, keñe aptekkesa Lot ma'a 
yókxexma peyakxa axta emasséssók. 

Apkeleñémekxa axta moabitas tén han amonitas 

30Apkekak axta Lot exnekxak ma'a Sóar, tén axta apmahágko m'a yókxexma 

élaqneykegkaxa nak meteymog élwenaqte yetlo ánet apketchek, kelheykmek 
axta kañe' meteymog áxwa xa ántánxo nak. 

31Tén axta ektéma eyánagkama yáxeg ma'a apketche katnaheytkok axta: —

Apwányamók kaxwók aptáhak egyáp negko'o, méko han xama énxet enxoho 

s'e ekyókxoho yókxexma nak, yaqwayam enxoho hegmok negko'o hentéhek 
aptáwa', ektéma nak chá'a ekyókxoho yókxexma; 

32agaqhássesek sa' anmen, keñe sa' ampathetagkok, yaqwayam enxoho 

agwetaksek apketchek apagko'. 

33Chágkek axta han anmen yámet égmenek yáp xa axta'a nak, pathetágkek 

axta m'a katnaha étkok nak; axta eyke eñégkok ekyetnawo xamo' ma'a yáp, 
axta han eñégkok ekxatakha'a. 

34Keñe axta mók ekhem ektáha eyáneya yáxeg ma'a katnaha étkok nak: —

Ekpathetágkek xeyk ko'o táta m'a axta'a exchek, agaqhassásekxak sa' 
makham anmen se'e axta'a nak, yaqwayam sa' kapathetagkok xeye'; keñe 
sa' egqánet agwetaksek apketchek apagko'. 

35Chágkokxeyk axta makham anmen yámet égmenek yáp xa axta'a nak, tén 

axta ekpathetágko m'a sexyo nak, axta han eñégkok Lot ekyetnawo xamo' 
ma'a, axta han eñégkok ekxatakha'a. 

36Lós'awók axta tamheykegkok xa Lot ánet apketchek nak, eñama 

aptemessáseyak ma'a yáp. 

37Wet'ak axta étche apkenna m'a katnaha étkok nak, Moab axta han 

temessásak apwesey, cháxa aptáha nak apyapmeyk nanók ma'a kaxwe 
apkelánteyapma nak Moabitas. 

38Wet'ak axta han étche apkenna m'a sexyo nak, Ben-amí axta temessásak 

apwesey, cháxa ektáha nak apyapmeyk nanók ma'a kaxwe apkelánteyapma 
nak amonitas. 

 

Génesis 20 
Abraham tén han Abimélec 

1Apteyepmeyk axta Abraham ma'a aphamakxa axta, apmaheykegko m'a 

yókxexma nak Négueb, axta apheykmok ma'a tegma apwányam nak Guerar, 
teyp nak Cadés halep nak Sur. 

2Cháxa apxeyenmakxa axta ektáha apyáxeg ma'a aptáwa' Sara. Keñe axta 

Abimélec wesse' apwányam axta Guerar, apkeltamho kólyentawakxések 
yaqwayam etnehek aptáwa'; 

3wanméssek axta eyke Abimélec aptáha apcháneya Dios xa axta'a nak: 

“Yetsapok sa' xép, hakte atáwa' aphak ma'a kelán'a apma nak.” 

4Axta eyke aptáhak apchátegmowágko s'e, hakte axta épetcha'ak makham: 

“Wesse' ahagkok, ¿péya heyaqhek neyseksa malane aqsok ekmaso? 

5Abraham apagko' axta han ko'o séltennasso ektáha apyáxeg ma'a kelán'a, 

xénchek han ektáha yapma m'a, keñe ko'o sélana yetlo meyke ektamheykha 
ewáxok, malanak xama aqsok ekmaso enxoho.” 

6Aptáhak axta Dios apchátegmowágko apwanmagko s'e: “Ekya'ásegkók ko'o 

exchep apkelana neyseksa meyke ektamheykha apwáxok. Cháxa keñamak 
magwa'awo nak épetcha', yaqwayam enxoho melanyek mey'assáxma 
nahaqto'. 

7Egkeyásekxa sa' kaxwók aptáwa' xa énxet nak, hakte aplegasso sekpeywa 

ko'o xa, elmaxnéssesek sa' han xép yaqwayam eweynchamha chá'a; sa' 
agkok egkeyásekxak xa, yetsapok sa' xép, ekweykekxoho m'a aphawóxama 
apagko' nak.” 

8Axto'ók agko' axta apxatakha'a Abimélec, keñe apkeláneyeyncha'a m'a 

apkeláneykha nak, apkeltennássek axta ekyókxoho m'a ektáhakxa 
ekwanmésso; apkelyegwakkók apagko' axta han apkelleg'a xa. 

9Keñe axta Abimélec apcháneyáncha'a m'a Abraham. Aptáhak axta 

apcháneya s'e: —¡Elano senteméssesakxa! ¿Énmexméya ko'o exchep peya 
nak heyhágwakxak magya'assáxma ekmaso agko', tén han ma'a apyókxoho 
énxet'ák ahagkok? Mantemék xa. 

10¿Yaqsa ekxéna apwáxok xép setnéssesa ekyókxoho xa? Axta aptáhak 

Abimélec apcháneya m'a Abraham. 

11Keñe axta Abraham aptáha apchátegmowágko s'e: —Éneykek axta eyke 

ko'o méko eyáyo enxoho Dios se'e yókxexma nak, xénchek axta ewáxok 
amátog eñama sesexnenagko m'a etáwa'. 

12Naqsók eyke ektáha eyáxeg ma'a: táta apketche, háwe eyke méme xamo', 

la'a sekmoma axta ko'o yaqwayam atnehek etáwa'. 

13Éltémók axta chá'a hexének ektáha eyáxeg ma'a nélwánxa enxoho chá'a 

yókxexma, cham'a sekxók axta apkeltémo Dios atyapok ma'a táta apxagkok. 

14Tén axta Abimélec apmeyásekxo Abraham ma'a aptáwa' Sara. 

Apkelméssek axta han apkelmésso naqsa nepkések, weyke, 
apkelásenneykha naqsa apkelennay'a, tén han ma'a kelwán'ák, 

15aptáhak axta apcháneya s'e: —Cháxa ekyetna xapop ahagkok xa; elyésha 

sa' yókxexma ekleyawókxa enxoho apwáxok exek. 

16Keñe axta Sara aptáha apcháneya s'e: —Mil sawok selyaqye hawók 

sekmésa exche' xeye' yapma', cháxa yaqwayam sa' katnehek ekwetamaxche 
exche', meyke élane xama aqsok ekmaso, nápaqta'awók ma'a apyókxoho 
apheykha nak axagkok. Méko sa' kaxénmakha ekmaso exche'. 

17Apkelmaxnakkek axta Dios ma'a Abraham, keñe axta Dios apmeyásekxo 

makham apyennaqte m'a Abimélec tén han aptáwa'. 

Apkeltaqmelchessekmek axta han ma'a apkelásenneykha kelwán'ák, 
yaqwayam enxoho kalwetak étchek, 

18hakte Sara axta keñamak apteméssessama Wesse' egegkok megkate 

étchek xama kelán'a enxoho m'a Abimélec apxagkok nak. 

 

Génesis 21 
Isaac aptéyam 

1Aptaqmelchessek axta apteméssesakxa Wesse' egegkok ma'a Sara, 

ekhawo apxeyenmakxa axta etnéssesek. 

2Lósók axta táhak, wetássek axta xama apketche Abraham, aptéma axta 

apwányamo. Apteyekmek axta sakcha'a m'a ekhem apxeyenmakxa axta 
Dios. 

3Isaac axta han aptemessásak apwesey Abraham ma'a apketche, ekwetasso 

axta Sara. 

4Apyenyekhássessek axta nekha apyempehek ekwokmo ocho ekhem 

aptéyam, ekhawo apkeltémókxa axta etnehek ma'a Dios. 

5Cien apyeyam apagkok axta temék Abraham aptéyékmo m'a apketche 

Isaac. 

6Tén axta ektéma awáxok Sara s'e. “Dios egkeyásak séktegmeykha, tén han 

ekpayheykekxa ewáxok, apkelleg'ak sa' agkok apyókxoho énxet sekwet'a 
ko'o xama hatte, ellektegmaha sa' xamók ko'o. 

7Méko axta ekxeyenma awáxok kaltennaksek Abraham sekmáheyo ko'o 

ataksek apketchek, ekwetássek eyke ko'o xama apketche, apwányamók 
eykhe aptáhak.” 

Agar tén han Ismael kélántekkesso Abraham apxagkok 

8Apwánegyek axta Isaac, apyenyókek axta han apto neme. Apkelanak axta 

ekyawe agko' apkelsawássessamo Abraham apyenyawa axta apto neme. 

9Wet'ak axta Sara apwanyeyncha'a Isaac ma'a Agar étche, ekteme axta 

kelán'a Egipto, apwetasso axta han ma'a Abraham. 

10Tén axta ektáha éltennásseykxo Abraham se'e: “¡Etekkes sa' xa 

apchásenneykha nak yetlo étche! Megkapayhawok elxewekxak xamók 
aqsok apkelxawe hatte Isaac xa étche nak xa apchásenneykha nak.” 

11Chaqhak axta apwáxok Abraham apleg'a xa, hakte apketche apagko' axta 

han ma'a. 

12Keñe axta Dios aptáha apcháneya s'e: “Nágkeytnakhaksoho aqsa apwáxok 

ma'a sakcha'a nak, tén han ma'a apchásenneykha nak, elána sa' ekyókxoho 

m'a éltamhókxa nak elának Sara, hakte Isaac sa' kañenták etepagkok ma'a 
aptawán'ák neptámen nak xép. 

13Énxet apxámokma sa' han ko'o wának etnehek ma'a apchásenneykha 

étche nak, hakte apketche apagko' han xép ma'a.” 

14Keñe axta mók ekhem, axto'ók agko' axta apkelmésa Agar kelpasmaga m'a 

Abraham, tén han xama yempehek yetlo yegmen; apkelpátegkessek axta, 
apmeyásekxeyk axta m'a sakcha'a Ismael, tén axta apkeláphasa. Xegkek 
axta m'a, weynchámeykha axta aqsa han ma'a yókxexma meykexa nak énxet 
Beerseba. 

15Xama axta ekyamásexko yegmen kélyeta axta m'a yempehek nak, 

yensakmek axta sakcha'a kóneg yámet étkok pessesse agkok, 

16hakmek axta han yám makhawo, hakte axta kaltamhók katagkohok 

yetsapok sakcha'a. Xama axta ekha, yetlókok axta apwóno m'a sakcha'a. 

17Apleg'ak axta eyke Dios apwóno m'a sakcha'a, apwóneyha axta han Dios 

apchásenneykha Agar ma'a néten. Aptáhak axta apcháneya s'e: “¿Yaqsa 
ektáha Agar? Nágkatneykha awáxok, apleg'ak Dios apwóno sakcha'a m'a 
apyetnakxa nak. 

18Katnemekxa néten, kawakxa sakcha'a, nágkayenyekxa han ekméyak ma'a 

apmek nak, wának sa' ko'o yenyék apkelánteyapma apxámokma apagko' 
énxet'ák ma'a.” 

19Keñe axta Dios apxekmósa xama yámelchet ma'a Agar. Mahágkek axta 

han ma'a, yetmeyk axta yegmen ma'a yempehek nak, chágkek axta m'a 
Ismael. 

20-21Appasmomchek axta Dios ma'a sakcha'a nak, apwánegyek axta, tén 

axta apheykmo m'a yókxexma meykexa énxet nak Parán, apmoplensa yágke 
axta aptemék han. Kelyamhakkassegkek axta han egken ekméssama xama 
kelán'a Egipto. 

Abraham tén han Abimélec aphéssamo mók apkelpaqhetchásamákpoho 

22Xegkessegkek axta han kaqhohok xa ekhem nak, appaqhetchessama axta 

Abimélec ma'a Abraham, Ficol axta han apxegexma, apkemha apmonye' 
sẽlpextétamo apagkok axta. Aptáhak axta Abimélec apcháneya Abraham 
se'e: —Negweteyak chá'a negko'o appasmoma Dios ekyókxoho aqsok 
apkelanakxa enxoho. 

23Héltennés kaxwók nápaqto' Dios keso neghágkaxa nak yókxexma, 

mehenteméssessamók exma ekmaso negko'o, ko'o tén han étchek, 
ekweykekxoho m'a étawán'ák netámen peya nak elántepagkok. Éltamhók 
ko'o exchep meheyenyawha, ektéma nak ko'o mayenyaweykencha'a chá'a 

exchep, éltamhók nahan etnéssesek ekhawo s'e énxet'ák apheykencha'a 
nak se'e apchókxa, aphakxa nak kaxwók xép. 

24—Atnéssesek sa' —axta aptáhak apchátegmowágko Abraham. 

25Apkeltennásekxók axta han Abraham Abimélec ma'a yámelchet apagkok 

apkeltemegweykmo axta apagkok ma'a apkelásenneykha nak. 

26Aptáhak axta apchátegmowágko Abimélec se'e: —May'áseykegkok ko'o 

élane xa aqsok nak, hakte meheltennassók han xép. 

27Tén axta Abraham apnaqlánto nepkések tén han weyke apkelmésa m'a 

Abimélec; cháxa apkelánegkaxa axta han ekhémo mók 
apkelpaqhetchásamákpoho xa apqánet nak. 

28Apkelyetnakhássek axta han Abraham siete nepkések nepyeseksa nak 

apnaqtósso. 

29Keñe axta aptáha Abimélec apkelmaxneyáncha'a s'e: —¿Yaqsa ektáha 

apkelyetnakhasa nak xa siete nepkések nak? 

30Aptáhak axta Abraham apchátegmowágko s'e: —Yaqwayam ey'asagkohok 

xép ektáha ko'o sekmeta s'e yámelchet, sélmésa nak siete nepkések. 

31Cháxa keñamak ektéma nak ekwesey Beerseba xa yókxexma nak, hakte 

cháxa apteméssesakxa axta naqso' apmésso appeywa pók nápaqtók Dios 
xa apqánet nak. 

32Xama axta appenchesa apkelpaqhetchásamákpoho m'a yókxexma nak 

Beerseba, apkeltaqháwok axta makham filisteos apchókxa m'a Abimélec tén 
han Ficol. 

33Apkeneykekxeyk axta han Abraham xama yámet tamarisco m'a yókxexma 

Beerseba, cha'a apkelpeykessamókxa axta han Wesse' egegkok, Dios 
memassegwayam nak. 

34Ahóxek axta han aphayam Abraham ma'a filisteos apchókxa'. 

 

Génesis 22 
Dios apyepkónma ekwánxa mey'ásseyam ma'a Abraham 

1Keñe axta natámen Dios apyepkónma ekwánxa mey'ásseyam ma'a 

Abraham. Apwóneyha axta: —Abraham, —axta aptáhak apwónéncha'a. —
Keso sekha s'e, —axta aptáhak apchátegmowágko. 

2Aptáhak axta Dios apcháneya s'e: —Éntem sa' apketche Isaac, apteme nak 

wánxa xama apketche apchásekhayo apagko' ma'a yókxexma ekwesey nak 
Moria. Sa' yaqhegwók ewatnegwók ma'a néten egkexe, sekxekmósakxa sa'. 

3Axto'ók agko' axta apxatakha'a Abraham, apkeltahanchessek axta 

yámelyeheykok; apkelyaqténchek axta yántápak yaqwayam emha ewatnek, 
tén axta apmahágko m'a yókxexma apkeltennasakxa axta Dios, yetlo 
apketche Isaac, tén han apqánet apkelásenneykha. 

4Ántánxo ekhem axta entáhak keñe Abraham apwet'a makhawók ma'a 

yókxexma nak. 

5Keñe axta aptáha apkeláneya apkelásenneykha s'e: —Kólhakha sa' se'e, 

kóllanha sa' yámelyeheykok, ólxog sa' sekxók negko'o makham, sakcha'a tén 
han ko'o. Ólpeykeshok sa' Dios, keñe sa' ólchexyók makham. 

6Apkelmeyk axta yántápak Abraham yaqwayam elwatnek, apkelpátegkessek 

axta m'a Isaac; tén axta apma sawo keñe han táxa, tén axta apkelxega 
apqánet. 

7Tén axta Isaac aptáha apcháneya apyáp se'e: —¡Táta! Aptáhak axta 

Abraham apchátegmowágko s'e: —Yaqsa ektáha hatte. Tén axta Isaac 
aptáha s'e: Yetneyk yántápak, tén han táxa, ¿háxko apyagqakxa m'a 
nepkések yaqwayam agwatnek? 

8—Dios sa' hegmések xama nepkések yaqwayam agwatnek, hatte —axta 

aptáhak apyáp apchátegmowágko. Keñe axta apkelxegákxo makham. 

9Xama axta apkelwokmo m'a yókxexma apkeltennasakxa axta Dios, 

apkelanak axta Abraham ekwatnamáxchexa aqsok, apnegkenchek axta 
yántápak néten, tén axta apkelpexteta apketche Isaac, appekkenchek axta 
néten ekwatnamáxchexa aqsok, cham'a néten nak yántápak. 

10Xama axta apma sawo' peya yaqhek ma'a apketche, 

11keñe axta Wesse' egegkok apchásenneykha apwónéncha'a m'a ekpayho 

nak néten. Aptáhak axta s'e: —¡Abraham! ¡Abraham! —Keso ko'o s'e —axta 
aptáhak apchátegmowágko m'a. 

12Aptáhak axta Dios apchásenneykha apcháneya s'e: —Ná etnéssessamho 

aqsa exma ekmaso apketche, ekya'ásegkók eyke kaxwók apcháyo exchep 
ma'a Dios, memyágweykxak peya hegkések apketche xama apagko'. 

13Apsawheyha axta exma Abraham, apwet'ak axta nepkések apkennawók 

élpexteta apkepet'ák yámet aktegák ma'a neyseksa yámet nak; tén axta 
apyo'ókmo apma m'a nepkések apkennawo nak, keñe axta apchaqha 
apwatna, apyaqmageykekxa m'a apketche. 

14Keñe axta natámen Abraham apteméssesa ekwesey yókxexma: “Wesse' 

egegkok apteme segmésso eyéméxchexa aqsok.” Cháxa kéltéma nak 
makham ekwesey s'e: “Egkexe Wesse' egegkok apteme segmésso 
eyéméxchexa aqsok.” 

15Apwóneyha axta makham Dios apchásenneykha Abraham, ekpayho m'a 

néten. 

16Aptáhak axta apcháneya s'e: —Aptáhak Wesse' egegkok se'e: ‘Naqsók 

ko'o sekxéna exchep eñama apteme xa ektáha nak, memyágweykekxa 
apketche xama apagko' 

17peya almések aqsok éltaqmela. Apxámokma apagko' sa' atnéssesek ma'a 

aptawán'ák neptámen, apweykenxal'a apxámokma yaw'a m'a néten, tén han 
yagkamex ma'a neyáwa' wátsam ekwányam. Emallánek sa' han chá'a 
nepyeseksa apkelenmexma, 

18apkeleñémo sa' kólteméssesagkok ma'a apyókxoho énxet'ák apheykha 

nak keso náxop, eñama m'a aptawán'ák neptámen, hakte élyeheykekxók 
ko'o exchep.’ 

19Aptaqháwok axta makham Abraham ma'a aphágkaxa axta apkeláneykha, 

tén axta apyókxoho apkelmeyákxo makham ma'a Beerseba, cha'a 
apkelhákxexa axta han ma'a yetlo Abraham. 

Nahor apketchek 

20Keñe axta natámen xa, aplegagwákxeyk axta amya'a Abraham, 

ekwetassama han apketchek apyáxeg Nahor ma'a Milcá. 

21Us axta apwesey m'a aptéyam apmonye'; keñe axta m'a Buz, tén axayók 

ma'a Quemuel, aptáha nak apyáp ma'a Aram. 

22Tén axta aptémeykekxo makham ma'a Quésed, Hazó, Pildás, Idlaf, tén han 

Betuel. 

23Rebeca axta yáp ma'a Betuel. Cháxa ocho étchek axta Milcá ekwetasso 

m'a Nahor, Abraham axta apyáxeg. 

24Keñe axta han Reumá ekwetassama apketchek ma'a Nahor, ektáha axta 

apmeykha naqsa, cham'a Teba, Gáham, Tahas, tén han ma'a Maacá. 

 

Génesis 23 
Sara étsapma tén han kélátawanye 

1Ciento veintisiete apyeyam agkok axta weykmok Sara, 

2keñe axta étsapma m'a Quiriat-arbá nak, cham'a tegma apwányam nak 

Hebrón, yókxexma Canaán. Apkelekxagweykha axta Abraham étsapma 
Sara. 

3Keñe axta aptepa m'a ekyetnakxa axta Sara ápak, apxega aptáha 

apkelpaqhetchessákxo hititas ma'a apheykegkaxa axta. Aptáhak axta 
apkeláneya s'e: 

4—Hélmés ko'o ekha ekyánmaga xama takhaxpop yaqwayam wátawanyek 

etáwa'. Ko'o sekteme séñama mók nekha kélnepyeseksa kéxegke. 

5Aptáhak axta hititas apkelátegmowágko s'e: 

6—¡Abraham, hegeyxho sekxo'! Xép aptáha Dios apkelyéseykha negyeseksa 

negko'o. Yátawanyegwom sa' aptáwa' m'a ektaqmelakxa agko' nak 
takhaxpop egagkok negko'o, méko kamyók takhaxpop. 

7Apkempákxeyk axta néten Abraham, apweykásenteyk axta apqátek 

nápaqta'awók hititas. 

8Keñe axta aptáha apkeláneya s'e: —Naqsók agkok kélámenyého kéxegke 

wátawanyek etáwa' s'e, hélmaxnésses sa' ko'o Efrón, apketche nak Sóhar, 

9hegkések ekha ekyánmaga m'a meteymog áxwa nak Macpelá, ekyetnama 

nak ma'a neyáwa xapop apagkok. Ayánmagkasek sa' eyke ko'o ekyókxoho 
ekwánxa enxoho ekyánmaga m'a meteymog áxwa nak, keñe sa' ko'o 
atnehek takhaxpop ahagkok ahagko' se'e yókxexma nak. 

10Apyennaqtésawók axta han apchátegmowéyak Efrón ma'a Abraham, 

yaqwayam ellegak ma'a apyókxoho appeywomo xamo' nak, tén han ma'a 
apkelyeykhágwe axta chá'a m'a átog nak tegma apwányam, hakte apheyk 
axta nepyeseksa m'a hititas. Aptáhak axta apcháneya s'e: 

11—¡Ma', Abraham, yeyxho sekxo'! Sekmésso naqsa sa' atnehek ma'a xapop 

nak, tén han ma'a meteymog áxwa ekyetna nak ma'a xapop nak, 
sekpeywomo xamók eyke ektáha apweteykegkoho sektáha ko'o sekmésso 
naqsa exchep ma'a. Yátawanye sa' aptáwa'. 

12Apweykásenteyk axta eyke makham apqátek Abraham, nápaqta'awók 

énxet'ák apheykha axta m'a yókxexma nak. 

13Aptáhak axta apchátegmowágko Efrón nápaqta'awók apyókxoho énxet'ák 

se'e: —¡Efrom, heyeyxho sekxo'! Éltamhók ko'o exchep emok se'e selyaqye 
ekyánmaga xapop, keñe sa' wátawanyek ko'o etáwa'. 

14Apchátegmowágkek axta Efrón: 

15—Abraham, heyeyxho sekxo', cuatrocientos sawo' selyaqye hawók 

ekyánmaga m'a xapop nak, ketsék agko' negko'o anlanok xa ekwánxa nak 
ekyánmaga, xép tén han ko'o, yátawanyegwom heykxa' aptáwa' m'a. 

16Leyawók axta apwáxok Abraham eyánmagkasek ma'a ekwánxa axta 

ekyánmaga apkeltennasa m'a Efrón, nápaqta'awók ma'a hititas, 
apyánmagkassek axta han, ekhawo aptamheykegkaxa axta chá'a. 

17Tén axta m'a xapop apagkok nak Efrón, ekyetnama nak ma'a Macpelá, 

ekpayho nak ekteyapmakxa ekhem teyp Mamré, cham'a xapop nak, tén han 

ma'a meteymog áxwa nak, ekyókxoho yenta'a élaqnéyak axta m'a xapop 
nak, 

18Abraham axta aptáhak apagkok, hititas axta han apkelweteykegkoho, tén 

han ma'a apyókxoho apkelyeykhágwayam axta chá'a m'a átog nak tegma 
apwányam. 

19Yetlókok axta han apchátawanye Abraham Sara m'a meteymog áxwa nak, 

ekyetnama nak xapop Macpelá, ekteyapmakxa ekhem nak teyp Mamré, 
éltamhomaxchexa nak han ekwesey Hebrón, ekyetnama nak ma'a Canaán. 

20Apagkok axta aptáhak kaxwók Abraham ma'a xapop nak, tén han ma'a 

meteymog áxwa ekyetnama nak ma'a, apmésso axta ekha ekyánmaga hititas 
yaqwayam etnehek takhaxpop apagkok. 

 

Génesis 24 
Abraham aptegyáseykha aptáwa' Isaac 

1Apwányamók apagko' axta aptemék Abraham, Wesse' egegkok axta eyke 

chá'a appasmók ekyókxoho aqsok apkelanakxa enxoho neyseksa apha. 

2Aptáhak axta apcháneya apkeláneykha, apteme axta nanók apkeláneykha, 

nepyeseksa m'a apkeláneykha nak, apkeláneseykha axta chá'a m'a 
ekyókxoho aqsok apagkok: —Epekken apmek kóneg éyók. 

3Etnésses sa' naqsók agko' Wesse' egegkok, Dios nak néten tén han keso 

náxop, megyohok ko'o hatte Isaac emok xama kelán'a eñama nak se'e 
Canaán, sekhakxa nak ko'o, 

4sa' emyekxak ma'a seyókxa nak, elyéssesha sa' aptáwa' eñama nak 

neyseksa m'a énámakkok ahancha'awo' nak. 

5Aptáhak axta apkeláneykha apchátegmowágko s'e: —Kenhan megkamako 

enxoho hétlanták ko'o kelán'a. ¿Háxko sa' atnehek? ¿Eyntamok enxoho sa' 
eykel'a apketche exchep ma'a yókxexma apteyapmakxa axta? 

6Aptáhak axta Abraham apcháneya s'e: —¡Ma'! ¡Ná éntem aqsa hatte m'a! 

7Wesse' egegkok sa' han yáphaksek apchásenneykha etnehek apxegexma 

exchep, éntegkásenták aptáwa' hatte s'e, eñama m'a, cham'a Dios apha nak 
néten, setekkessama axta ko'o m'a aphakxa axta táta, apheykegkaxa axta 
m'a énámakkok, apxeyenma axta egkések étawán'ák netámen se'e xapop 
nak. 

8Sa' agkok kamakok keytlanták xép kelán'a, katnehek sa' agkok ma'a, ¡eyke 

mómenyeyk éntamok hatte m'a! 

9Keñe axta apkeláneykha appekkena apmek kóneg apyók ma'a wesse' 

apagkok Abraham, apxéna elának ma'a apkeltamhókxa etnehek. 

10Yetlókok axta han apkelyéseykha aqsok éltaqmalma, apagkok axta m'a 

wesse' apagkok, yaqwayam etnehek apkelmésso naqsa, apkelyesáha axta 
diez yányátnáxeg, keñe apmahágko m'a tegma apwányam Nahor, cham'a 
Mesopotamia. 

11Xama axta apchágketchessekmo kélásenneykha m'a nepyáwa nak tegma 

apwányam, peyk axta kayáqtések, chaqhawók axta han élyekweykekxexal'a 
yegmen kelán'a m'a. Apkeltekxekkásenteyk axta aptapnák yányátnáxeg 
kélásenneykha m'a neyáwa nak yámelchet, 

12yetlókok axta apteme apkelmaxnagko s'e: “Wesse', Dios apagkok nak ma'a 

wesse' ahagkok Abraham, yána ko'o kataqmelek ekteyapma aqsok 
sektegyeykha sakhem, exekmós ektaqmeleykha apwáxok elanok ma'a 
wesse' ahagkok. 

13Axek sa' ko'o s'e nekha yámelchet nak, keñe sa' élyekwa'akto enxoho 

yegmen kelán'a étkók ekheykha nak se'e yókxexma nak. 

14Yoho sa' ko'o atnehek wának kelán'a s'e: ‘Kapekken sekxók yátegwáxwa 

agkok, yaqwayam sa' ko'o eynek yegmen’, keñe sa' katnehek 
heyátegmowágkok se'e: ‘Eyen, alássesagkok sa' han yegmen ma'a 
yányátnáxeg apkelchánte, sa' katnehek apkelyessáseykha exchep 
apkeláneykha Isaac ma'a. Cháxa peya sa' ay'asagkohok ko'o 
ektaqmeleyncha'a apwáxok apkelányo m'a wesse' ahagkok.” 

15Axta epenchásawok makham apkelmaxnagko apwet'a ekxegakmo xama 

kelán'a étkok ekpatmakmo yátegwáxwa agkok. Rebeca axta m'a, Betuel axta 
apketche. Betuel axta han apketche m'a Milcá, tén han Nahor, apyáxeg nak 
ma'a Abraham. 

16Tásók agko' axta m'a Rebeca, méko axta han kélteméssesseykmoho 

exma, méko axta han xama énxet enxoho appathetéyak. Wa'akteyk axta 
yámelchet ekyekwa'akto yegmen, yetmeyk axta yegmen yátegwáxwa agkok, 
taqháwok axta han, 

17apkemhágkokxo m'a kélásenneykha. Aptáhak axta apcháneya s'e: —

Heyák hana ko'óxa ketsék yegmen xa yátegwáxwa agkok. 

18—Keñe axta ektáha eyátegmowágko s'e: Halep eyen. —Yetlókok axta han 

ekweykáseykenta yátegwáxwa agkok, mágkek axta han eyágko. 

19Xama axta appenchesa apyá yegmen xa kélásenneykha nak, keñe axta 

Rebeca ektáha eyáneya s'e: —Alyekwésagkok sa' han yegmen xa 
apkelchánte nak yányátnáxeg, yaqwayam énagkok yegmen apyókxoho 
ekwokmoho apkelwátesagko. 

20Kelyetmeyk axta yátegwáxwa agkok ma'a yegmen kélyátegkessamakxa 

nak chá'a ekyenéyak kélnaqtósso, keltaqhaweykxeyk axta m'a yámelchet, 

ekwokmoho ekpenchesa élyátegkáseyak yegmen ma'a apyókxoho 
yányátnáxeg nak. 

21Apwanmakkek axta aqsa apkelánencha'a m'a kélásenneykha nak, hakte 

apkeltamhók axta ey'asagkohok katnehek naqsók ekteyapma m'a aqsok 
apkelmaxnagko axta Wesse' egegkok, yaqwayam kataqmelek aptegyeykha. 

22Xama axta appenchásegko apyenéyak yegmen yányátnáxeg, keñe axta 

m'a énxet apleya xama sawo' ekyaqye ekyátekto ekmomnáwa, seis gramos 
axta ekyentaxno, apyaqxakkassek axta awéhek, apkelméssek axta ánet 
eknegkenma amék, sawo ekyátekto ekmomnáwa, cien gramos axta han 
ekyentaxno xama. 

23Aptáhak axta apcháneya s'e: —Yaqsa énxet apketche exche', awanheya 

exma yáp apxagkok, yaqwayam annaqteyenwók negko'o axta'a, ko'o tén han 
sélxegexma'a nak. 

24Entáhak axta eyátegmowágko s'e: —Betuel ko'o apketche, Milcá étche, tén 

han ma'a Nahor. 

25Awanhek negko'o exma enxagkok yaqwayam kólnaqtének axta'a kéxegke, 

yetneyk han pa'at yaqwayam etawagkok yányátnáxeg. 

26Tén axta apkeltekxeya aptapnák xapop kélásenneykha, apkelpeykásawo 

Wesse' egegkok, 

27aptáhak axta s'e: “¡Tásek sa' chá'a katnehek apxénamap Wesse' egegkok, 

Dios apagkok nak ma'a wesse' ahagkok Abraham, hakte meyenseykmok 
apchásekhayo, tén han ektaqmeleykha apwáxok apkelányo m'a wesse' 
ahagkok, éntameykmek se'e apheykegkaxa nak apnámakkok wesse' 
ahagkok!” 

28Kétchágkokxeyk axta ekmeyákxo egken axagkok ma'a Rebeca, 

éltennásseykxo ekyókxoho m'a ektáhakxa. 

29Yetneyk axta han xama yáxeg apwesey axta Labán, apketchágkek axta 

apmahágko yámelchet apyo'ókmo m'a énxet nak, 

30hakte apwet'ak axta awéhek sawo ekyaqye, tén han eknegkenma amék 

apyáxa m'a aktegák nak, apleg'ak axta han éltennáseyncha'a 
apteméssesakxa m'a énxet nak. Apkenegwokmek axta Labán 
apkenmágkaxa axta m'a Abraham apchásenneykha, nekha nak yámelchet, 
apkelyagqakxa axta m'a yányátnáxeg. 

31Aptáhak axta apcháneya s'e: —Nók, appasmo nak chá'a Wesse' egegkok. 

¡Megkataqmelak exek xép yókxexma, ektaqmelchessessek xép tegma, tén 
han yaqwánxa elyáqkasek ma'a yányátnáxeg! 

32Yetlókok axta han apmahéyak tegma m'a kélásenneykha nak, apkeltamhók 

axta kólhexyawássesek keltahanchesso yányátnáxeg ma'a Labán, kélágkek 

axta han aptéyak, apyekwéssek axta han yegmen apsántekkesa 
kélásenneykha yaqwayam elyenyeksek apmagkok, tén han ma'a 
apkelxegexma'a nak. 

33Xama axta kélnegkenchesa apto, aptáhak axta Abraham apchásenneykha 

s'e: —Sa' atwok ko'o sekto sekpenchesa enxoho sekxeyenma m'a sekmako 
nak altennaksek. —Exén sa' —axta aptáhak Labán. 

34Aptáhak axta kélásenneykha s'e: —Ko'o sekteme Abraham 

apchásenneykha. 

35Awanhók agko' appasmo Wesse' egegkok aqsok apkelanakxa enxoho 

chá'a m'a wesse' ahagkok nak, apxámássessegkek aqsok apagkok: 
apkelméssegkek ma'a nepkések, weyke, sawo élyátekto élmomnáwa, tén 
han ma'a sawo élmope élmomnáwa, keñe han apkelásenneykha 
apkelennay'a, tén han kelwán'ák, yányátnáxeg, tén han yámelyeheykok. 

36Wetassegkek han xama apketche m'a aptáwa' Sara, ektéma ekwányamók 

agko', apkelmeyáseykekxeyk han ekyókxoho aqsok apagkok apketche 
ekyetnakxa nak ma'a wesse' ahagkok. 

37Naqsók axta han aptáha seyáneya ko'o wesse' ahagkok apkeltamho 

atnehek se'e: ‘Nágyoho aqsa emok ko'o hatte xama kelán'a s'e Canaán, 
sekhakxa nak ko'o. 

38Emhók sa' ma'a apheykegkaxa nak táta apnámakkok, etegyesha sa' 

kelán'a yaqwayam etnehek aptáwa', neyseksa m'a kelán'ák ektáha nak 
énámakkok ahancha'awo'.’ 

39Keñe sektáha ko'o seyáneya s'e: Abraham, ¿kenhan ma'a megkamako 

enxoho hétlanták ko'o kelán'a? 

40Keñe aptáha seyátegmowágko s'e: ‘Ekyetleykha chá'a ko'o m'a Wesse' 

egegkok, sa' yáphássesek apchásenneykha etnehek apxegexma m'a, 
yaqwayam sa' kataqmelhok aqsok aptegyeykha, tén han éntegkásenták 
yaqwayam etnehek aptáwa' m'a hatte, eñama nak neyseksa m'a kelán'ák 
énámakkok nak ko'o, cham'a táta apnámakkok nak. 

41Keñe sa' memako enxoho egkések xama kelán'a étkok ma'a énámakkok 

nak ko'o, katnehek sa' agkok ma'a ektáhakxa exchek nenxeyenma.’ 

42“Cháxa ektáhakxa exchek sekwa'a sakhem ma'a yámelchet nak, ektáhak 

xeyk ko'o sélmaxneya Wesse' egegkok, cham'a Dios apagkok nak wesse' 
ahagkok Abraham: Naqso' sa' agkok apkeltamho kataqmelek sektegyeykha 
aqsok sakhem, 

43éltamhók ko'o kaxwók katnehek se'e, sekha nak nekha yámelchet: 

yekwa'akteyk sa' agkok yegmen xama kelán'a étkok, sektáha enxoho wának 
se'e: Heyák hana ko'óxa ketsék yegmen xa yátegwáxwa agkok nak, 



55 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

44keñe sa' ektáha enxoho heyátegmowágkok se'e: Eyen, alyekwések sa' han 

yegmen xa yányátnáxeg apkelchánte nak, katne sa' kelán'a apkelyéseykha 
exchep xa Wesse' egegkok, yaqwayam etnehek aptáwa' m'a wesse' ahagkok 
apketche nak. 

45Axta apenchásawok ko'o sekteme sélmaxnagko xa ektáha nak, sekwet'a 

ekxegakmo Rebeca yetlo ekpatméyam yátegwáxwa agkok, wa'akteyk axta 
yámelchet élyekwa yegmen, keñe axta sektáha seyáneya s'e: ‘Heyák ko'óxa 
yegmen,’ 

46yetlókok axta ekweykáseykenta yátegwáxwa agkok, entáhak axta 

seyáneya s'e: Eyen, alássesagkok sa' han yegmen ma'a yányátnáxeg 
apkelchánte, eyágkek axta ko'o yegmen ma'a, tén han ma'a yányátnáxeg 
sélchánte.’ 

47Tén axta sektáha sélmaxneyáncha'a s'e: ‘¿Yaqsa énxet apketche exche'?’ 

keñe axta ektáha seyátegmowágko s'e: ‘Betuel apketche ko'o, Nahor 
apketche nak tén han Milcá.’ Tén axta sétchessesa ko'o awéhek sawo 
ekyaqye, tén han ánet eknegkenma amék ma'a aktegák nak. 

48Éltekxekkek axta ko'o etapnák, élpeykásawók axta Wesse' egegkok; Dios 

apagkok nak ma'a wesse' ahagkok Abraham, eñama sepeykessamo 
ekpayhókxa nak amyógma', yaqwayam ataksek aptáwa' m'a wesse' ahagkok 
apketche, ektáha nak apnámakkok ma'a. 

49Héltennés sa' ekleyawo enxoho kélwáxok yaqwánxa etnehek wesse' 

ahagkok, meyke kélyexamaxkoho, sa' agkok han kalchak kélwáxok, 
héltennés sa', yaqwayam sa' ko'o ay'asagkohok yaqwánxa atnehek.” 

50Aptáhak axta Labán tén han Betuel apkelátegmowágko s'e: —Wesse' 

egegkok keñamak xa, mogwanchek negko'o mólyahakxe'. 

51Keso Rebeca s'e, éntemekxa', wesse' apagkok apketche aptáwa' sa' 

katnehek, apkeltamhókxa nak katnehek Wesse' egegkok. 

52Xama axta apleg'a Abraham apchásenneykha xa amya'a nak, yetlókok axta 

apkeltekxekxo aptapnák xapop nápaqtók Wesse' egegkok, ekwokmoho 
aptekxeya ekpayhakxa nápat xapop. 

53Tén axta apkelhaxyawasa m'a aqsok étkók sawo ekyátekto élmomnáwa, 

tén han sawo élmope élmomnáwa nak, tén han apáwa, apkelmésa m'a 
Rebeca. Apkelméssek axta han apkelmésso naqsa aqsok ma'a yáxeg, tén 
han egken. 

54Keñe axta aptawa apto yetlo apkelxegexma'a, apyenágkek axta han, 

apnaqtenchek axta han axta'a m'a. Apnaqxétekhágkek axta mók ekhem, 
aptáhak axta kélásenneykha s'e: —Ataqhohok sa' ko'o makham wesse' 
ahagkok apxagkok. 

55Keñe axta m'a Rebeca yáxeg tén han ma'a egken, ektáha eyáneya s'e: —

Kaxnekxak sa' sekxók makham neghakxa negko'o diez ekhem ma'a kelán'a 
étkok egagkok. Keñe sa' natámen awanchek keytlakxak xép. 

56Aptáhak axta kélásenneykha apchátegmowágko s'e: —Ná hélmeyágwakxa 

kaxwo'. Aptaqmelchessek ko'o ekteyapma Dios ma'a aqsok sektegyeykha, 
hélho ataqhohok makham ma'a wesse' ahagkok apxagkok. 

57Keñe axta ektáha élátegmowágko s'e: —Agwónmakha sa' sekxók negko'o 

m'a kelán'a étkok, háxko sa' kexa katnehek. 

58Kélwóneyha axta Rebeca, tén axta kéltáha kélmaxneyeyncha'a s'e: —

¿Péya keytlakxak se'e énxet nak? —Éhay, eytlakxak sa', —axta entáhak 
eyátegmowágko. 

59Keñe axta kéláphasa kaxog ma'a Rebeca, yetlo m'a kelán'a ektáha axta 

chá'a éláneykha ekwánegkesso, tén han ma'a Abraham apchásenneykha, 
yetlo m'a apkelxegexma'a. 

60Axta kéltáhak kélmaxnéssesa Rebeca kéltamho kataqmelek ekha s'e: 

“Xeye', egyáxeg, ¡Katnehek sa' xe' apxámokma apagko' étchek! ¡Elmok sa' 
tegma apkelyawe apagkok apkelenmexma m'a atawán'ák natámen!” 

61Kelchánteyk axta yányátnáxeg ma'a Rebeca tén han élásenneykha, 

kelyetlákxeyk axta m'a Abraham apchásenneykha. Cháxa ektáhakxa axta 
kélásenneykha apyentawokmo m'a Rebeca, tén axta aptaqháwo makham. 

62Aptaqháwok axta Isaac apkeñama m'a yámelchet ekwesey nak 

“Memassegwayam tén han seté”, hakte aphegkek axta m'a yókxexma 
Négueb. 

63Chaqhawók axta han apweynchámegkaxa amonye' ekyáqtésso m'a, 

apwet'ak axta han apkelxegakmo yányátnáxeg apchágketchessa'a. 

64Kenmexawók axta han Rebeca m'a, yetlókok axta han ekteyapma 

yányátnáxeg apkapok ekwet'a Isaac, 

65axta entáhak elmaxneyeyncha'a kélásenneykha s'e: —¿Yaqsa énxet 

apxegakmo nak yókxexma apmeyókmo nak se'e negchaqnágkaxa? —Ko'o 
wesse' ahagkok xa —axta aptáhak apchátegmowágko kélásenneykha. 
Yetlókok axta han eyáhakkáseykekxa nát apáwa. 

66Apkeltennáseyha axta kélásenneykha ekyókxoho aqsok ektáhakxa axta 

apkelane m'a Isaac. 

67Apyentamákxeyk axta Isaac Rebeca m'a egken Sara axta ekpakxanma; 

aptáwa' axta aptáhak, awanhók agko' axta han apchásekhayo Isaac ma'a 
Rebeca. Cháxa ektaqmelchessásekxo axta apwáxok eñama étsapma axta 
m'a egken. 

Génesis 25 
Abraham aptawán'ák neptámen tén han Queturá 

(1 Cr 1.32-33) 

1Aptegyeykekxeyk axta makham mók aptáwa' Abraham, ekwesey axta 

Queturá. 

2Keso apketchek ekwetasso axta s'e: Zimrán, Jocsán, Medán, Madián, Isbac, 

tén han ma'a Súah. 

3Jocsán axta apketchek ma'a Sebá tén han Dedán, Dedán aptawán'ák 

neptámen axta m'a asureos, letuseos, tén han leumeos. 

4Keso Madián axta apketchek se'e: Efá, Éfer, Hanoc, Abidá, tén han ma'a 

Eldaá. Queturá axta atawán'ák natámen xa apyókxoho nak. 

5Isaac axta apkelxaweykekxak ekyókxoho aqsok apagkok axta m'a Abraham. 

6Aqsok apkelmésso naqsa axta aqsa apkelmeyáseykegkok Abraham ma'a 

mók apnaqteyegka'a étchek nak, apyetnakhassegkek axta eyke apketche 
Isaac, apyennaqtamakxa axta makham, apcháphassama m'a yókxexma 
ekteyapmakxa ekhem. 

Abraham apketsapma tén han kélátawanye 

7Ciento setenta y cinco apyeyam axta weykmok apha Abraham, 

8apwányamók apagko' axta han aptemék apketsapma, appáxaqweykekxeyk 

axta m'a apyapmeyk nano' axta. 

9Apchátawanyeyk axta apketchek, cham'a Isaac tén han Ismael ma'a 

meteymog áxwa nak Macpelá, ekpayho nak ekteyapmakxa ekhem teyp 
Mamré, xapop apagkok axta m'a Efrón, apketche axta Sóhar, aptáha nak 
hitita. 

10Cháxa Abraham axta han apma xa xapop nak, apagkok axta m'a hititas. 

Axta kélátawanyak han Abraham ma'a, ekyetnamakxa axta aptáwa' Sara. 

11Aptaqmelchessessek axta apha Dios Isaac natámen axta apketsapma 

Abraham, apheykmo axta m'a nekha yámelchet ekwesey nak 
“Memassegwayam tén han seté.” 

Ismael aptawán'ák neptámen 

(1 Cr 1.28-31) 

12Keso apketchek axta Ismael se'e, Abraham axta apketche, tén han ma'a 

Agar, Sara axta eyásenneykha naqsa m'a kelán'a nak Egipto, 

13ektémakxa axta chá'a appalleyam: Nebaiot axta apketche átnaha apketkok, 

tén axta m'a Quedar, Adbeel, Mibsam, 

14Mismá, Dumá, Masá, 

15Hadar, Temá, Jetur, Nafís, tén han Quedmá. 

16Cháxa apkelwesey axta doce apketchek ma'a Ismael, cháxa apkelwesey 

axta han kéltemessáseykekxo axta han chá'a élwesey m'a xapop apagkok, 
tén han ma'a apheykegkaxa nak. Xama axta han chá'a apkemha apmonye' 
apagkok ektáhakxa nak chá'a énxet'ák apagkok. 

17Ciento treinta y siete apyeyam apagkok axta weykmok Ismael apketsapma. 

Appáxaqweykekxeyk axta apyapmeyk nano'. 

18Apkelheykmek axta aptawán'ák neptámen ma'a teyp nak yókxexma Havilá, 

halep nak Sur, keto' nak Egipto, ámay ekmahéyak nak Asiria. Axta 
apkelheykmok ma'a neyseksa axta eykhe megkalmopmenyého m'a 
apnámakkok. 

Esaú aptéyam tén han Jacob 

19Keso ektémakxa axta apha Isaac se'e, Abraham axta apketche. 

20Cuarenta apyeyam apagkok axta weykmok Isaac apmoma axta m'a 

Rebeca, Betuel axta apketche, Labán axta apyáxa', énxet'ák arameos, 
apheykencha'a axta m'a Padán-aram. 

21Megkate étche axta han ma'a Rebeca, keñe axta Isaac 

apkelmaxnéssessama Wesse' egegkok ma'a. Aplegayak axta han 
apkelmaxnagko Wesse' egegkok, keñe axta ektéma lóso' ma'a Rebeca. 

22Xama axta ekyekpelchama aptéma apqánet étchek ma'a Rebeca, tén han 

apkelnápomákpo chá'a kañe' awáxok, keñe axta élchetama awáxok. “Temék 
sa' agkok xa ektáha nak, tásek watsapok.” Keñe axta ekya'aweykxo Wesse' 
egegkok éltamho kay'asagkohok ektáhakxa'. 

23Aptáhak axta apchátegmowágko s'e: “Ánet apchókxa pók aptémakxa 

énxet'ák hágkok kañe' awáxok. Apqánet énxet apkelnápékpok amonye' 
appalleyam. Xama sa' etnehek apyennaqte apagko', mexók sa' ma'a pók nak, 
apchásenneykha sa' etnehek átnaha apketkok ma'a apsexyo nak.” 

24Wokmek axta ekhem yaqwánxa katnehek naqláwa Rebeca, wet'ak axta 

apqánet appalleykmoho étchek. 

25Ekyexwase apwa' axta m'a apmonye' aptéyam, sawheykekxók axta áwa' 

apyempehek, Esaú axta kéltemessásak apwesey. 

26Keñe axta apteyekmo han ma'a apyáxeg, apmásseságkek axta apáhak 

ma'a Esaú, axta keñamak kélteméssesa apwesey Jacob. Sesenta apyeyam 
apagkok axta weykmok Isaac, ektéma axta naqláwa m'a Rebeca. 

Esaú apyenyeykekxa ektémakxa axta apteme átnaha apketkok 

27Apkektegkek axta xa wokma'ák apketkók nak, ekmátsa eweynchamha 

yókxexma axta han aptemék ma'a Esaú, apmopwána enempaqwók, keñe 
axta Jacob aptéma xama énxet meyke appekhe, atsek axta aqsa exek ma'a 
appakxanma nak. 

28Axta han apchásekhayókxa apagko' Isaac ma'a Esaú, hakte apmenyeyk 

axta chá'a etwok ma'a aqsok apchaqhe apnempaqwayam, keñe axta Rebeca 
ekpeheweykmo eyásekhayo m'a Jacob. 

29Xama ekhem axta apwákxo Esaú apyampayo apkenyekto m'a yókxexma, 

chaqhawók axta han aphanakxa apto m'a Jacob 

30aptáhak axta apcháneya s'e: —Heyák han ko'óxa xa aphanma 

ekyexwásamo nak, meyk agko' ko'o etnahak. (Cháxa keñamak 
apkeltamhomakpo nak Edom ma'a Esaú.) 

31—Hegkés sekxók ko'o apteme nak átnaha apketkok kélketche —axta 

aptáhak apchátegmowágkokxo m'a Jacob. 

32Tén axta Esaú aptáha s'e: —Meyk agko' ko'o etnahak, mehepasmehek ko'o 

ektémakxa nak sekteme kélketche átnaha apketkok. 

33—Hetnésses naqso' peya hegkések se'e kaxwo' nak —axta aptáhak ma'a 

Jacob. —Apkelyahákxók axta han ma'a Esaú, apmeyásekxeyk axta Jacob 
ma'a ektémakxa nak apteme kélketche átnaha apketkok. 

34Tén axta Jacob apmésa kelpasmaga m'a Esaú, yetlo m'a aphanma 

yágkeleyke aktek. Xama axta appenchesa apto Esaú, tén han apyá, 
apkempákxeyk axta néten apxega, meyke ekyetnakhayo apwáxok apteme 
kélketche átnaha apketkok. 

 

Génesis 26 
Isaac apmahéyak Guerar 

1Tamheykekxeyk axta makham meyke nento xa yókxexma nak, ektéma axta 

m'a apyennaqtamakxa axta makham Abraham. Axta keñamak 
apmaheykegko Isaac ma'a Guerar, aphamakxa axta Abimélec, wesse' 
apwányam apagkok axta m'a filisteos. 

2Cha'a apxekmowáseykpexa axta han Wesse' egegkok ma'a. Aptáhak axta 

apcháneya s'e: “Ná emhók Egipto, exnekxa aqsa m'a séltamhókxa enxoho 
exek xép, 

3exa sa' aqsa sekxók makham se'e yókxexma nak, axek sa' chá'a ko'o xamo' 

xép, kataqmalmakha sa' chá'a ewáxok alano', hakte agkések sa' ko'o exchep 
se'e ekyókxoho xapop nak, tén han ma'a aptawán'ák neptámen. Keñe sa' 
alának ma'a séltennassama axta alának ma'a apyáp nano' Abraham. 

4Apxámokma apagko' sa' atnéssesek ma'a aptawán'ák neptámen, 

apweykenxal'a apxámokma yaw'a m'a néten, agkések sa' nahan ko'o 
ekyókxoho s'e xapop nak, apkeleñémo sa' kólteméssesagkok ma'a 
apyókxoho énxet'ák apheykha nak keso náxop, eñama m'a aptawán'ák 
neptámen, 

5hakte élyaheykekxók axta ko'o m'a Abraham, apkeláneyak axta han ma'a 

séltémókxa nak chá'a etnehek, seyánamakxa axta chá'a etnehek, tén han 
segánamakxa ahagkok nak, keñe han ma'a nélxekmowásamáxche ahagkok 
nak.” 

6Tén axta Isaac aphakmo m'a Guerar, 

7apkelmaxneyáha axta han Isaac énxet'ák apheykha axta m'a yókxexma nak, 

cham'a Rebeca, apkekak axta eyke Isaac exének ektáha aptáwa', apxénchek 
axta aqsa ektáha apyáxeg. Tásók agko' axta han ma'a Rebeca, xénchek axta 
apwáxok Isaac kasexnenak yaqhek ma'a énxet'ák apheykha axta m'a 
yókxexma nak. 

8Wenaqtegkek axta han apha m'a. Xama ekhem axta han 

apkelteyányeyncha'a Abimélec ma'a átog étkok nak, apwet'ak axta Isaac 
apkelaxñáseyncha'a aptáwa' Rebeca. 

9Keñe axta apkeltamho kólyentawakxések ma'a Isaac. Aptáhak axta 

apcháneya s'e: —Aptáwa' neyke exchep ma'a kelán'a nak, ¿naqsóya? 
¿Yaqsa axta eyke ektáha apxéna ektáha apyáxeg? —Xénchek axta eyke 
ko'o ewáxok hesexnenak amátog —axta aptáhak Isaac. 

10Aptáhak axta apcháneya Abimélec se'e: —¿Yaqsa ektáha senteméssesa 

nak xa ektáha nak? Hakte enxama exchek kexa katnehek epathetagkok ma'a 
aptáwa' nak, keñe exchep hẽlsexnenak ólanagkok mólya'assáxma. 

11Keñe axta Abimélec aptáha apkeláneya apyókxoho énxet'ák apagkok se'e: 

—Apteméssessekmók sa' agkok exma ekmaso xama énxet se'e énxet nak, 
essenhan ma'a aptáwa' nak, ematñekxak sa'. 

12Apkeneykekxeyk axta aqsok Isaac xa apyeyam nak, cháxa yókxexma nak, 

xámok agko' axta han apnakxo ekyexna aqsok apkeneykekxa, hakte 
appasmomchek axta m'a Wesse' egegkok, 

13wesse' axta aptemék, xámokmeyk agko' axta aqsok apagkok. 

14Apxámokmeyk axta han nepkések apnaqtósso, tén han weyke, 

apxámokmeyk axta han ma'a apkelásenneykha, apnathayak axta m'a 
filisteos. 

15Apkelmetmeykegkek axta han máxek Abraham apkeláneykha, cham'a 

apyennaqtamakxa axta makham ma'a apyáp Abraham; keñe axta filisteos 
apkelápeykekxo xapop apkelwánaqteyáseykekxo. 

16Tén axta Abimélec aptáha apcháneya Isaac se'e: —Etyep sa' se'e, 

egyeykhássekmok kaxwók xép apteme wesse'. 

17Apxegkek axta m'a Isaac, appakxenwokmek axta m'a yókxexma xapop 

ekyapwate nak Guerar, aphakmek axta m'a. 

18Apkelmetmékxeyk axta makham yámelchet kélmétegkáseyak axta m'a 

apyáp apyennaqtamakxa axta, apkelápeykekxa axta m'a filisteos, natámen 
apketsapma axta apyáp, aptemessáseykekxeyk axta han élwesey m'a nanók 
apteméssessamakxa axta m'a apyáp. 

19Apmetmeyk axta han Isaac apkeláneykha xama yámelchet ma'a xapop 

ekyapwate nak, apchaqhawók axta han ekteyapmakxa yegmen. 

20Apkelátegmoweykpek axta han apkeláneykha nepkések nak xapop 

ekyapwate Guerar ma'a apkeláneseykha axta Isaac nepkések apnaqtósso, 
hakte apxénchek axta ektáha apagkok ma'a yegmen nak. Axta keñamak 
Isaac apteméssessama ekwesey “Nélátegmómaxchexa'” cháxa yámelchet 
nak, hakte apkelátegmoweykpek axta m'a. 

21Tén axta apkeláneykha apkelmetmégkokxo makham mók yámelchet, keñe 

axta éllókásekxo makham ma'a, tén axta Isaac apteméssesa ekwesey xa 
yámelchet nak. “Nélenmexamaxchexa'.” 

22Tén axta apxegeykekxo m'a Isaac apheykmo makhawók agko', 

apmétaweykmek axta makham mók yámelchet ma'a. “Meyke 
Sẽlya'assóxma”, axta aptemessásak ekwesey, hakte massék axta éllókasa. 
Keñe axta aptáha s'e: “Egméssek kaxwók Wesse' egegkok meyke 
sẽlya'assóxma s'e yókxexma nak, yaqwayam anxátekhaksek 
negheykegkaxa'.” 

23Axta apxeghok Isaac xa, apmahágko m'a Beerseba. 

24Apxekmowáseykpek axta han Wesse' egegkok xa axta'a nak. Aptáhak axta 

apcháneya s'e: “Ko'o sekteme Dios apagkok ma'a apyáp axta Abraham. 
Nágye aqsa, ekheyk ko'o xamo' xép. Apasmok sa', axámássesagkok sa' han 
aptawán'ák neptámen, eñama m'a séláneykha Abraham.” 

25Apkelanak axta han Isaac xama ekwatnamáxchexa aqsok ma'a, 

apkelpeykásawók axta Wesse' egegkok. Appakxenwokmek axta m'a 
yókxexma nak, keñe apkeláneykha apmetma xama yámelchet. 

Isaac tén han Abimélec aphéssamo mók apkelpaqmeyesma 

26Apkexyekmek axta Abimélec apkeñama m'a Guerar apya'aweykto Isaac 

peya epaqhetchesek. Apkelyetlánteyk axta han ma'a apnámakkok, cham'a 
Ahuzat, tén han Ficol, apteme axta apkemha apmonye' sẽlpextétamo 
apagkok. 

27Aptáhak axta Isaac apkeláneya s'e: —Élenmexmeyk ko'o kéxegke, 

éltekkessegkek ma'a xapop kélagkok nak, ¿yaqsa ektáha sélya'aweykto 
nak? 

28Aptáhak axta apkelátegmowágkokxo s'e: —Negweteyak negko'o aphama 

exchep xamo' ma'a Wesse' egegkok, xénchek eykhe negko'o egwáxok 
néltamho exchep aghéshok mók nélpaqhetchásamáxkoho. Sa' katnehek 
neghéssamo mók nélpaqhetchásamáxkoho s'e: 

29mehenteméssessamók sa' exma ekmaso exchep negko'o, hakte axta 

ólya'assók chá'a negko'o exma exchep. Tásek chá'a katnehek 
nenteméssesakxa, negyenyeykekxeyk axta aqsa yetlo meyke ektáhakxa 
egwáxok, keñe kaxwók appasma m'a Wesse' egegkok. 

30Tén axta Isaac apkelánesa ekyawe agko' ektámáxche', aptókagkek axta 

han aptéyak yetlo apyenéyak. 

31Keñe axta axto'ók apnaqxétekhágko, apmésa chá'a appeywa pók 

ekmámnaqsoho agko'. Tén axta Isaac apkelpeykeságkokxo, keñe axta 
apkeltaqháwo m'a aptáha kaxwók apkelásekhayókxa'. 

32Chaqhawok axta han xa ekhem nak, apkelwákxexa axta Isaac 

apkeláneykha, apkeltennássekxo apwet'a yegmen ma'a yámelchet apmeta. 

33Apteméssessek axta han Isaac ekwesey Sebá xa yámelchet nak. Cháxa 

keñamak ektéma nak makham apwesey Beerseba xa tegma apwányam nak. 

34Apmomchek axta Esaú m'a Judit, ekweykmo axta cuarenta apyeyam 

apagkok, apketche axta m'a Beerí, apteme axta hitita. Apmomchek axta han 
ma'a Basemat, apketche axta m'a pók hitita apwesey axta Elón. 

35Yentaxnéssessegkek axta apwáxok Isaac tén han Rebeca xa ánet kelán'ák 

nak. 

 

Génesis 27 
Isaac apkelmaxnéssesso aqsok éltaqmela Jacob tén han Esaú 

1Apwányamók apagko' axta aptemék Isaac, meyke apaqta'ák axta han 

entemék. Apwóneyha axta m'a Esaú, apteme axta apketche átnaha 
apketkok. Aptáhak axta apcháneya s'e: —¡Hatte! —Keso ko'o s'e —axta 
aptáhak Esaú. 

2—Sekwányamók ahagko' ko'o ektáhak kaxwo' —axta aptáhak Isaac—, 

kaxwók sa' kawak sétsapma. 

3Emekxa sa' yágke apagkok, emhók sa' naxma etegyek aqsok nawhak. 

4Hehanches sa' sekto ekmátsa, sekmáheya nak chá'a ko'o, hesantagkas sa' 

yaqwayam atwok ko'o, keñe sa' almaxnéssesek aqsok éltaqmela amonye' 
sétsapma. 

5Haxnawók axta Rebeca m'a aptáhakxa axta Isaac apcháneya m'a Esaú. 

Xama axta apmahágko naxma aptegyesa aqsok nawhak ma'a apyáp, 

6axta táhak eyáneya Jacob se'e, étche apsexyo nak: —Ekleg'ak ko'o 

appaqhetchesa apyáp ma'a apepma Esaú, exchek aptáhak apcháneya s'e: 

7‘Hetegyés ko'o aqsok nawhak, hehanchesek sa' sekto ekmátsa yaqwayam 

sa' ko'o atwok, keñe sa' almaxnéssesek aqsok éltaqmela nápaqtók Wesse' 
egegkok, amonye' sétsapma.’ 

8Hatte, yeyxho sa' peya nak altennaksek: 

9Emyekxa sa' ma'a aphaxta élyáqtamakxa nak nennaqtósso, 

henaqlantagkas sa' apqánet yát'ay apketkók apkeltaqmalma apagko' nak, 
wahanchesek sa' apto ekmátsa m'a apyáp, apmáheyól'a chá'a. 

10Xép sa' esakxések yaqwayam etwok, keñe sa' elmaxnéssesek xép aqsok 

éltaqmela amonye' apketsapma. 

11Aptáhak axta Jacob apcháneya egken se'e: —Áwa' apyempehek eyke 

eghak ma'a eyapma nak, keñe ko'o méko. 

12Epaknegwokmok sa' agkok táta, hékpelkohok sa', hexének sa' peya 

atwasagkoho'; keñe sa' hetaqnók, mehelmaxnéssesek sa' aqsok éltaqmela. 

13Entáhak axta egken eyátegmowágko s'e: —Hatte, etne sa' ma'a 

sektáhakxa nak seyáneya, henaqlantagkas sa' ko'o m'a yát'ay apketkók nak, 
ko'o sa' eyke hephewakxak xa nentaqnómaxche nak. 

14Apnaqlósawákxeyk axta Jacob ma'a yát'ay apketkók, apnaqlántegkessek 

axta egken. Hanchek axta ekmátsa agko' ma'a, apmáheyól'a m'a Isaac, 

15kelhexyawásseykxeyk axta Esaú apkelnaqta apkeltaqmalma, étche átnaha 

apketkok apnegkenma axta m'a kañe' apxagkok, kelántaxneyásekxeyk axta 
m'a Jacob, étche apsexyo nak. 

16Keñe axta élpextehetchesa apaktegák yát'ay apketkók apyempe'ék ma'a 

Jacob, ekweykekxoho apyespok, meykexa nak áwa', 

17méssek axta m'a ekhanma ekmátsa, tén han kelpasmaga, élánésso axta. 

18Apmeyákxeyk axta Jacob ma'a aphakxa apyáp. Aptáhak axta apcháneya 

s'e: —¡Táta! —Keso sekha s'e —axta aptáhak apchátegmowágko Isaac—, 
¿yaqsa hatte exchep? 

19—Ko'o Esaú, átnaha apketkok apketche —axta aptáhak 

apchátegmowágko Jacob—. Ekpenchessek sélane m'a apkeltamho exchek 

alanaksek. Exnekxa sekxók néten; exa, etaw aqsok nawhak sektegyesso 
exchek, hélmaxnésses kaxwók aqsok éltaqmela. 

20Tén axta Isaac aptáha apkelmaxneyáncha'a s'e: —Hatte, ¿háxko 

ektáhakxa apwet'a nak ekmanyehe agko'? —Dios Wesse' apagkok epasmak 
sekwet'a heykxa —axta aptáhak apchátegmowágko Jacob. 

21Aptáhak axta apcháneya Isaac se'e: —Hépetchegwoho, heyho 

apaknegwomho', yaqwayam sa' ay'asagkoho', naqsók kexaha aptáha hatte 
Esaú. 

22Apyepetchegwokmók axta apyáp ma'a Jacob yaqwayam enxoho 

epaknegwomho'. Keñe axta Isaac aptáha s'e: “Hawo nak appeywa Jacob, 
keñe ekhawo apaktegák ma'a Esaú.” 

23Axta ékpelchak, hakte xámok axta áwa' m'a apaktegák nak, ektéma nak 

ma'a apepma Esaú. Xama axta peya elmaxnéssesek aqsok éltaqmela 

24aptáhak axta makham apkelmaxneyákxoho s'e: —¿Naqsóya exchep hatte 

Esaú? —Éhay, ko'o Esaú —axta aptáhak Jacob apchátegmowágko. 

25Keñe axta apyáp aptáha apcháneya s'e: —Hatte, hesantagkas yaqwayam 

sa' atwok ma'a aqsok apchaqhe exchek, tén sa' almaxnéssesek aqsok 
éltaqmela. Apsántegkessek axta apto apyáp ma'a Jacob, yetlo vino. Aptókek 
axta Isaac, apyenchek axta han. 

26Keñe axta aptáha apcháneya s'e: —Hatte, hépetchegwoho, hepetses. 

27Apyepetchegwokmók axta apyáp Jacob yaqwayam epetsesek, keñe axta 

Isaac aptekhana appaqneyam apkelnaqta. Tén axta aptáha appaqmeta peya 
elmaxnéssesek aqsok éltaqmela s'e: “Cháxa ektémakxa appaqneyam hatte 
xa, hawók ma'a ektémakxal'a ekpaqneyam yókxexma, ektaqmeleykegkaxa 
nak apwáxok elanok ma'a Wesse' egegkok, 

28Dios sa' egkések ekmámeye, tén han ektaqmalma apnakxo ekyexna aqsok 

apkeneykekxa, apxámokma apagko' hótáhap apaktek tén han anmen yámet 
égmenek. 

29Apxámok sa' nahan etnehek énxet apkeláneykha, eltekxeyagkok sa' chá'a 

aptapnák nápaqtók xép pók aptémakxa énxet'ák. Etne sa' apkemha 
apmonye' nepyeseksa m'a apkelyáxeg'a, ¡eltekxeyagkok sa' han aptapnák 
apmonye' exchep! Eltaqnaweykpok sa' chá'a m'a apyemneykha nak chá'a 
exchep. Apkeleñémo sa' chá'a kólteméssesek ma'a ektaqmeleykha nak 
chá'a appeywa exének xép.” 

30Appenchessek axta Isaac apkelmaxnéssesso aqsok éltaqmela Jacob. 

Aptepók axta aqsa Jacob ma'a aphakxa nak apyáp, apwa'akto 
apnempaqwayam ma'a Esaú. 

31Aphanchek axta han ekmátsa agko' ma'a, tén axta apsákxésa apyáp, 

aptáhak axta apcháneya s'e: —Táta, exnekxa néten, etaw aqsok nawhak 
ápetek sektegyesso exchek ko'o sektáha nak xép apketche, hélmaxnésses 
aqsok éltaqmela. 

32Apkelmaxneyáha axta Isaac: —¿Yaqsa exchep? —Esaú ko'o, apketche 

átnaha apketkok —axta aptáhak apchátegmowágko. 

33Apyegwakkek axta han apleg'a Isaac xa, apkelpexyennegkek axta aptáha 

appaqmeta s'e: —¿Yaqsa eyke m'a ekxega exchek eknempaqwokmo 
sesántegkesa exchek ko'o ekmátsa ekhanma? Ektókek xeyk ko'o amonye' 
exchek xép apweykta', élmaxnéssessek han aqsok éltaqmela, ekha 
kélpasmo han táhak kaxwók ma'a. 

34Xama axta apleg'a Esaú aptáhakxa appeywa apyáp, axta yeyságkohok 

apwana, aptáhak axta apkelpáxameyncha'a s'e: —¡Táta, hélmaxnésses 
ko'óxa aqsok éltaqmela! 

35Aptáhak axta Isaac apchátegmowágko s'e: —Apwa'akteyk xeyk apyáxeg, 

élyexancháseyha ko'o, apxakak han ma'a aqsok éltaqmela, ektáha axta 
eykhe exchep apagkok. 

36—¡Neyke kélteméssessama nak apwesey Jacob! —axta aptáhak Esaú—. 

¡Ánet entáhak setwáseykegkoho! Sekxók axta amonye' sémentama m'a 
ektémakxa nak nenteme kélketche átnaha apketkok, keñe kaxwók 
sémentama m'a sélmaxnéssesso nak aqsok éltaqmela, yaqwayam axta 
eykhe ko'o axka'. ¿Mékoya mók aptaqmelchesso sẽlmaxnéssesso nak aqsok 
éltaqmela yaqwayam hegkések ko'o? 

37Aptáhak axta Isaac apchátegmowágko s'e: —Ekméssek ko'o Jacob 

apteme apkemha apmonye' apagkok xép; ekméssek han yaqwayam etnehek 
apkelásenneykha m'a apyókxoho apnámakkok nak, ekméssek han 
yaqwayam exek apxámokma hótáhap apaktek, tén han anmen yámet 
égmenek. ¡Méko kaxwók atnéssesek xép hatte! 

38Aptáhak axta makham apcháneya Esaú s'e: —¿Táta, wánxaya xama 

ekyetna exchep sẽlmaxnéssesso aqsok éltaqmela? ¡Hélmaxnésses ko'óxa 
aqsok éltaqmela! Keñe axta apwaneykxo makham ekyennaqte agko'. 

39Tén axta aptáha apcháneya Isaac se'e: “Mexek sa' xép ketók ma'a 

ektaqmelakxa nak xapop, exek sa' ma'a yókxexma megkammáyekxa nak. 

40Sókwenaqte apagkok sa' chá'a kapasmok xép, apkemha apmonye' 

apagkok sa' etnehek ma'a apyáxeg nak; apyennaqkak sa' agkok xép, 
kamaskok sa' etnehek apchásenneykha m'a.” 

Jacob apxegányam eñama apkeye Esaú 

41Aptaqnagkamchek axta Esaú m'a Jacob, eñama m'a apkelmaxnéssesso 

axta aqsok éltaqmela m'a apyáp, axta temék ekpaqméteykencha'a apwáxok 

se'e: “Kaxwók sa' kawak sẽllapwámeyak eñama apketsapma m'a táta, keñe 
sa' natámen xa waqhek ko'o m'a eyáxeg Jacob.” 

42Xama axta ekleg'a Rebeca yaqwánxa etnehek ma'a Esaú, keltamhók axta 

kólyentawakxések ma'a Jacob. Entáhak axta eyáneya s'e: —Peyk xép 
yaqhek ma'a apepma Esaú, yaqwayam exnéshok ma'a apteméssesakxa 
axta. 

43Hatte, elyahakxoho sa' sekpeywa; emhók sa' ekmanyehe agko' exyenmok 

ma'a Harán, apxagkok nak ma'a eyáxeg Labán. 

44Exa sa' xamo' yáma ekwenaqte m'a, ekwokmoho ekmassa aplo m'a 

apepma, 

45tén han élwánaqmágwokmo m'a apteméssesakxa axta. Keñe sa' wának 

kóltennássekxak, yaqwayam éxyók makham. ¡Maltamhók ko'o kaxhok mók 
aptekyawa étchek xama ekhem! 

46Keñe axta Rebeca ektáha eyáneya Isaac se'e: —Éleklágwokmek ko'o 

éltémakxa s'e kelán'ák hititas apnaqteyegka'a nak Esaú. Apmeyk sa' agkok 
han Jacob xama kelán'a hitita, ekhawo nak xa ekheykencha'a nak se'e 
Canaán, tásek watsapok. 

 

Génesis 28 

1Tén axta Isaac apcháneyáncha'a m'a Jacob, apkelmaxnéssessek axta 

aqsok éltaqmela, aptáhak axta apcháneya s'e: “Ná ema aqsa xama kelán'a 
enxoho s'e yókxexma nak Canaán. 

2Emyekxa sa' ma'a Padán-aram, aphakxa nak apyáta' Betuel, ema sa' xama 

Labán apketche m'a, apyaha nak xép. 

3Dios meyke ekhémo sa' epasmok xép, egkések sa' apxámokma apagko' 

aptawán'ák neptámen, yaqwayam sa' yenyék apkelánteyapma exchep 
apxámokma m'a pók aptémakxa nak chá'a énxet'ák. 

4Elmések sa' xép aqsok éltaqmela, tén han ma'a aptawán'ák neptámen nak, 

apkeltennassama axta elmések ma'a Abraham, yaqwayam etnahagkok 
apagkok se'e xapop negheykegkaxa nak kaxwo', nentéma máxa énxet 
apkeleñama mók apkelókxa, hakte apkeltennassegkek axta Abraham ma'a.” 

5Cháxa ektémakxa axta Isaac apcháphassama Jacob ma'a Padán-aram. 

Apweykmek axta Jacob ma'a Labán apxagkok, apketche axta m'a Betuel, 
apteme axta arameo, yáxeg axta m'a Rebeca, Jacob axta egken, tén han 
Esaú. 

Esaú élyamhopma 

6Apya'ásegkok axta Esaú apkelmaxnéssessama axta aqsok éltaqmela Isaac 

ma'a Jacob, tén han apcháphassama axta m'a Padán-aram yaqwayam 

kalyamhapwók ma'a. Apya'ásegkok axta han neyseksa apkelmaxnéssesso 
axta aqsok éltaqmela m'a apyáp, apkeltémo memhehek xama kelán'a 
enxoho m'a Canaán, 

7apya'ásegkok axta han apmaheykegko axta Jacob ma'a Padán-aram, 

eñama axta ekteme eyenagko m'a chána. 

8Apyekpelchágwokmek axta Esaú apyáp megkamopmenyého kelán'ák nak 

Canaán; 

9axta keñamak apye'eykekxo m'a Ismael, Abraham axta apketche, 

apmomchek axta m'a apketche kelwána ekwesey axta Mahalat, apyáxeg 
axta m'a Nebaiot, yetneyk axta eyke han mók apnaqteyegka'a kelán'ák 
Canaán. 

Dios apxekmowásamákpoho Jacob ma'a Betel 

10Apteyepmék axta Jacob ma'a Beerseba, appéwomo m'a ámay ekmahéyak 

nak Harán. 

11Apweykmek axta xama yókxexma, cham'a apteyenweykenxa axta han 

axta'a m'a, hakte yáqtésseykmek axta. Apmeyk axta xama meteymog 
ekhéyak axta m'a yókxexma nak, yaqwayam etnehek apteyamméyak, tén 
axta apyetna aptena. 

12Cha'a ekwanmésakxa axta han apwet'a xama kélchántéyak néten 

eyeynamo m'a náxop nak, ekweykekxoho néten, apkelyetlánteyk axta chá'a 
apkelchexyekmo m'a Dios apkelásenneykha, apkeltaqháwok axta han chá'a. 

13Apwet'ak axta han apkenmáncha'a xamo' Wesse' egegkok ma'a 

apkenmágkaxa axta apwanmagko, keñe han aptáha apcháneya s'e: “Ko'o 
sekteme Wesse', Dios apagkok nak ma'a apyáta' Abraham, tén han ma'a 
apyáp Isaac, agkések sa' ko'o exchep se'e xapop apyetnakxa nak, 
ekweykekxoho m'a aptawán'ák neptámen. 

14Exámekxohok apagko' sa' ma'a, ekweykenxal'a ekxámokma xapop ánek 

keso náxop, ewomhok sa' ma'a nexcheyha, nepyeyam, teyapmakxa ekhem, 
tén han taxnegwánxa ekhem, xép sa' kañenták apasmok ma'a apyókxoho 
énxet'ák apheykha nak keso náxop, tén han ma'a aptawán'ák neptámen. 

15Sekxegexma ko'o exchep, ataqmelchesek sa' chá'a m'a apmakókxa 

enxoho chá'a emhagkok, eyntementák sa' makham se'e xapop nak. 
Mayenyewek sa' aqsa chá'a meyke sélane m'a séltennassama nak chá'a 
alána'.” 

16Apxatakha'ak axta Jacob, axta entáhak élchetama apwáxok se'e: “Naqso' 

neyke agkok apha Wesse' egegkok se'e yókxexma nak, keñe ko'o 
may'áseykegko.” 

17Apkekawók apagko' axta, keñe axta ektáha apwáxok se'e: “Eyeymáxchexa 

neyke agkok se'e yókxexma nak. Neyke agkok Dios apxagkok se'e, átog 
ekmahéyak nak néten.” 

18Axto'ók agko' axta apxatakha'a Jacob, apmákxeyk axta m'a meteymog 

apmeyncha'a axta aptáha apteyáyam, apkenegkáseyha axta ektémól'a m'a 
xama meteymog kélchenegkáseykha, apyegkenchek axta pexmok égmenek 
néten apteméssesa ekpagkanamaxche'. 

19Apyetnegkek axta xama tegma apwányam xa yókxexma nak, 

kélteméssessama axta apwesey Luz, apyaqmagkassessek axta eyke 
apwesey m'a Jacob, Betel axta aptemessásekxak apwesey. 

20Cha'a apmésakxa axta han appeywa Jacob Wesse' egegkok, aptáha s'e: 

“Aptemék sa' agkok sekxegexma Dios, tén han setaqmelchesa enxoho 
neyseksa sekxega, segkésa enxoho sekto, tén han sélántaxneykekxa 
apáwa, 

21sekwákxo enxoho meyke setnegweykmohoxma m'a táta apxagkok, tén sa' 

atnehek Dios ahagkok ma'a Wesse' egegkok. 

22Keso meteymog sénegkesa nak, ektémól'a meteymog kólchenegkesek, 

katnehek sa' Dios apxagkok; keñe sa' agkések chá'a exchep Dios, ekwayam 
nak chá'a diez ekyókxoho m'a aqsok ektáha nak chá'a exchep sélmésso.” 

 

Génesis 29 
Jacob apwayam Harán 

1Apxegákxeyk axta makham Jacob apmahágko m'a apheykegkaxa nak 

énxet'ák teyapmakxa ekhem. 

2Apwetágwokmek axta han xama yámelchet ma'a yókxexma nak, nekha axta 

apkelyagqakxa ántánxo apkelyaqyahéyak apkellókasa apkelyampe m'a 
nepkések, hakte axta ekyeneykegkaxa chá'a yegmen aqsok kélnaqtósso xa. 
Yetneyk axta han xama meteymog ekyawe agko' kélapma m'a átog nak 
yámelchet, 

3chaqnákxeyk axta agkok chá'a ekyókxoho aqsok kélnaqtósso m'a, elkok 

axta chá'a keláneykha nepkések ma'a meteymog nak yaqwayam 
elyekwésagkok yegmen ma'a nepkések, tén axta yápekxak chá'a. 

4Aptáhak axta Jacob apkelmaxneyáncha'a keláneykha nepkések se'e: —

Énámakkok, ¿háxko kéleñamakxa kéxegke? —Harán negko'o néleñamak —
axta aptáhak apkelátegmowágko. 

5—¿Kélya'ásegkoya kéxegke m'a Labán, Nahor apketche? —axta aptáhak 

makham apkelmaxneyáncha'a. —Éhay, negya'ásegko' —axta aptáhak 
apkelátegmowágko. 

6—¿Apmeyheya han? —axta aptáhak makham apkelmaxneyáncha'a m'a 

Jacob. éhay, apmeyhek Labán —axta aptáhak keláneykha nepkések—. 
Chéhe ekxegakmo apketche Raquel xa yetlo eknaqtósso nepkések, 

7Tén axta Jacob aptáha apkeláneya s'e: —Netnók makham ekhem peya 

kólxatmekxak nepkések. ¿Yaqsa ektáha megkólagko nak sekxók yegmen, 
tén sa' kólagkok makham pa'at? 

8Aptáhak axta apkelátegmowágko s'e: —Mogwanchek eyke negko'o sekxók 

antéhek xa. Anleyxek chá'a sekxók apkelwa'akto enxoho apyókxoho 
nepkések, tén han apleya enxoho átog yámelchet meteymog ma'a 
keláneykha nepkések, keñe ólagkok chá'a yegmen ma'a nepkések. 

9Neyseksa apkelpaqhetchesso axta han Jacob, ekwa'akto Raquel yetlo 

eknaqleykenta m'a yáp apnaqtósso nepkések, hakte axta éláneseykha chá'a 
m'a. 

10Xama axta apwet'a Jacob ma'a apyakka' Labán apnaqtósso nepkések, 

aplekwokmek axta meteymog ma'a kéláhakkasso axta yámelchet átog, 
apkelágkek axta yegmen ma'a nepkések, 

11tén axta appetsesa appeykesa, apwóneyk axta ekpayhékxo apwáxok. 

12Apkeltennáseyha axta Jacob ektáha étche m'a Rebeca, keñe apephénem 

ma'a Labán, kétchágkokxeyk axta Raquel éltennássekxo yáp. 

13Apkenyeyk axta Labán apkelanyexágko apleg'a éltennasa apwa'a Jacob, 

cham'a apyáxa étche, appathetchek axta, keñe appeykesa appetsesa, 
apyentamákxeyk axta apxagkok. Apkeltennáseyha axta han Jacob 
ekyókxoho ektáhakxa apweynchámeykha. 

14Aptáhak axta Labán apcháneya s'e: “Naqsók xép apteme émók ahagko'.” 

Jacob aptamheykha yaqwayam emok ma'a Raquel tén han Lía 

Aphegkek axta xamók Jacob Labán ekweykmoho xama pelten. 

15Aptáhak axta Labán apcháneya Jacob natámen xa: —Magwásennaha sa' 

aqsa ko'o exchep meyke ekyánmaga, émók ahagko' eykhe ko'o exchep. 
Héltennés sa' háxko ekwánxa apmenyeyk ayánmagkasek ekyánmaga 
aptamheykha. 

16Ánet axta apketchek ma'a Labán: Lía axta ekwesey katnaha étkok, keñe 

axta sexyók ekwesey Raquel. 

17Keltásek axta aqta'ák kalyeheykha m'a Lía, keñe axta Raquel tásek ma'a 

ekyókxa. 

18Aptáhak axta apchátegmowágko Jacob se'e, hakte Raquel axta 

apkelaneyk: —Atnéssesha sa' ko'o exchep siete apyeyam, yaqwayam amok 
ma'a Raquel apketche sexyo nak. 

19Keñe axta Labán aptáha apchátegmowágko s'e: —Payhawók agkések xép, 

eyke mómenyeyk agkések ma'a apkeñama nak mók nekha'. Exa sa' se'e 
sekhakxa nak. 

20Aptamheykha axta Jacob ekweykmoho siete apyeyam apmáheyo emok 

ma'a Raquel, máxa ekyaqwátama axta han temék ekhem apkelányo m'a, 
hakte apmenyeyk axta. 

21Weykmek axta siete apyeyam, aptáhak axta Jacob apcháneya Labán se'e: 

—Hegkés heykxa etáwa', yaqwayam eypetchak ko'o, hakte wokmek néxa 
m'a séltennassamakxa axta néxa sektamheykha yaqwayam amok. 

22Apkeláneyáha axta Labán apyókxoho m'a apheykha axta neyáwa 

aphakxa', apkeltamho ey'áwak élyamhopma apkelane. 

23Keñe axta Labán apyentegkesa axta'a Jacob ma'a Lía, háwe axta m'a 

Raquel, appathetágkek axta han Jacob. 

24Apméssek axta han xama apchásenneykha Labán ma'a Lía, yaqwayam 

katnehek eyásenneykha, ekwesey axta Zilpá. 

25Keñe axta axto'ók apyekpelchágwokmo Jacob ekyetnawo xamo' ma'a Lía, 

keñe axta aptáha apcháneya Labán se'e: —¿Yaqsa ektáha setnéssesa nak 
ko'o xa? ¿Ya axta atnessáseykha ko'o exchep yaqwayam amok ma'a 
Raquel? ¿Yaqsa ektáha sélyexancháseyncha'a nak? 

26Aptáhak axta Labán apchátegmowágko s'e: —Háwe negko'o nentémakxa 

nélyamhakkasso amonye' m'a egketche sexyo nak, eyke amonye' m'a 
katnaha étkok nak. 

27Esawhoho aqsa sekxók ekhem élánamáxche élyamhopma m'a Lía, keñe 

sa' agmések han ma'a Raquel, apmako enxoho makham etneykha siete 
apyeyam. 

28Apkelyahákxók axta Jacob, keñe axta eksawhéxko ekhem élánamáxche 

élyamhopma m'a Lía, keñe axta Labán apmésa aptáwa' m'a Raquel. 

29Apméssek axta han Labán xama apchásenneykha m'a Raquel, yaqwayam 

katnehek eyásenneykha, ekwesey axta Bilhá. 

30Apyepetcheyak axta Jacob ma'a Raquel, apchásekhayók apagko' axta han, 

axta kaxnawok ma'a Lía, siete apyeyam axta eykhe aptamheykha makham 
ma'a aphakxa nak Labán. 

Jacob apketchek 

31Apweteyak axta Wesse' egegkok ekmasexto apchásekhayo Jacob ma'a 

Lía, tén axta apméssama yaqwayam kótak étchek, keñe axta Raquel 
apteméssessama megkate étche. 

32Lósók axta entáhak Lía, wet'ak axta étche, teméssessegkek axta apwesey 

Rubén, hakte axta entáhak se'e: “Apweteyak ko'o Wesse' egegkok 
ekyaqhápeykencha'a ewáxok. Sa' eyke seyásekhawo kaxwók ma'a etáwa'.” 

33Wetákxeyk axta makham pók étche Lía, teméssessek axta han apwesey 

Simeón, hakte axta entáhak se'e: “Apwetayak Wesse' egegkok ekmasexto 
seyásekhamaxche', cháxa keñamak segkésa nak makham pók hatte.” 

34Wetákxeyk axta makham pók étche, teméssessek axta apwesey Leví, 

hakte axta entáhak se'e: “Sa' eyke ekyágwokmoho sépetcheykha ko'o m'a 
etáwa', hakte apqántánxo aptáhak sekwetasso apketchek.” 

35Wetákxeyk axta makham pók étche Lía, teméssessek axta apwesey Judá, 

hakte axta entáhak se'e: “Sa' eyke selpeykásawo kaxwók Wesse' egegkok.” 
Keñe axta natámen, ekmassama ekwete étchek. 

 

Génesis 30 

1Xama axta ekweteya megkamowagko kataksek apketchek Raquel ma'a 

Jacob, natha'ak axta m'a yáxa Lía, axta táhak eyáneya atáwa' s'e: —Hetés 
ko'óxa étchek, sa' agkok héteyásak, watsapok sa'. 

2Aptaqnókkek axta eyke m'a Jacob, aptáhak axta apcháneya s'e: —¿Diosya 

ko'o? Neykhe megyahayo exche' kótak étchek ma'a. 

3Tén axta ektáha eyáneya s'e: —Epatheták sa' ma'a séláneykha Bilhá, 

épetcha sa', wet'ak sa' agkok étchek ma'a, keñe sa' ko'o máxa atnehek 
sekwete m'a. Sa' kañék ko'o sekwete étchek ma'a. 

4Méssek axta Raquel ma'a eyásenneykha Bilhá, yaqwayam etnehek 

apmeykha naqsa. Apyepetcha'ak axta Jacob ma'a Bilhá. 

5Wetássek axta han xama apketche apkenna' m'a Jacob. 

6Tén axta Raquel ektáha s'e: “Dan sa' etnehek apwesey s'e sakcha'a nak, 

hakte aplegayók ko'o Dios sélmaxnagko, payhawók setnéssesakxa segkésa 
xama hatte.” 

7Wetásekxeyk axta makham pók apketche apkenna' Bilhá m'a Jacob, 

8keñe axta Raquel ektáha s'e: “Neftalí sa' etnehek apwesey s'e sakcha'a nak, 

hakte xámok axta ko'o sélnápomáxche m'a eyáxeg, kóneg nahan 
ektemessáseykekxa'.” 

9Xama axta ekwet'a ekmassa ekmowána kótak étchek ma'a Lía, méssek axta 

Jacob ma'a eyásenneykha Zilpá, yaqwayam etnehek apmeykha naqsa. 

10Wetássek axta xama apketche apkenna' Jacob ma'a Zilpá, 

11keñe axta Lía ektáha s'e: “¡Éséye nak la'a! Anteméssesek sa' apwesey Gad 

xa sakcha'a nak.” 

12Wetásekxeyk axta makham pók apketche apkenna' Jacob ma'a Zilpá, 

13tén axta Lía ektáha s'e: “¡Payhekxeyk agko' ko'o kaxwók ewáxok! Hexének 

sa' ko'o kaxwók kelán'ák ekpayheykekxo ewáxok. Aser axta han temessásak 
apwesey m'a sakcha'a nak.” 

14Xama ekhem axta apmahágko yókxexma m'a Rubén, neyseksa 

apnakxamap axta m'a hótáhap apaktek, apwetágwokmek axta han aqsok 
ekyexna ekwesey axta mandrágoras, ekhól'a momhápa negye', apsákxéssek 
axta m'a egken Lía. Xama axta ekwet'a Raquel ma'a aqsok ekyexna nak, 
axta entáhak eyáneya Lía s'e: —Hélmés ko'óxa nekha xa mandrágoras 
apsántegkesa nak étche. 

15Axta entáhak Lía eyátegmowágko s'e: —¿Kenagkamcheya axta exche' 

kaxyókak sémentamoma m'a etáwa'? ¡Keñe kaxwók ekmako hélyementók 
se'e mandrágoras ekyexna apagkok nak ma'a hatte! —Epathetagkok sa' 
xeye Jacob se'e axta'a nak, sélmésa enxoho m'a mandrágoras ekyexna 
apagkok nak étche —axta táhak eyáneya Raquel. 

16Kelanyexágkek axta Lía m'a Jacob apwákxo axta axta'a apkenyékto 

yókxexma, axta entáhak eyáneya s'e: —Hepathetagkok sa' ko'o exchep se'e 
axta'a nak, hakte élmassáseyha exchek ko'o exchep ekyánmaga 
ekyaqmageykekxa m'a mandrágoras ekyexna apagkok nak hatte. 
Appathetágkek axta Lía Jacob xa axta'a nak, 

17wetásekxeyk axta makham apketche apkenna' m'a Jacob, cinco axta 

aptáhak, hakte aplegayak Dios ma'a élmaxnagko. 

18Tén axta Lía ektáha s'e: “Isacar sa' kólteméssesek apwesey s'e sakcha'a 

nak, hakte Dios egkeyásak ekyaqmageykekxa eñama sekmésso etáwa' m'a 
séláneykha nak.” 

19Keñe axta ekwetásekxo makham pók apketche apkenna' Jacob ma'a Lía, 

seis axta aptáhak, 

20tén axta ektáha s'e: “Dios egkeyásak ko'o segkésso naqsa aqsok 

ektaqmela. Heyáhapmakha sa' kaxwók ko'o m'a etáwa', hakte seis aptáhak 
sekwetasso apketchek.” Zabulón axta han temessásak apwesey xa sakcha'a 
nak. 

21Weteyak axta han xama étche kelwána m'a Lía, Dina axta teméssessók 

ekwesey. 

22Xénwákxók axta han apwáxok Dios ma'a Raquel; apleg'ak axta 

élmaxnagko, keñe apmésa yaqwayam kótak étchek. 

23Xama axta ekweteya apkemha apmonye' étche, axta entáhak se'e: 

“Apmasséssek kaxwók Dios sekmegqakto eñama matè étchek. 

24Yána annal'a óteyekxak makham pók.” Axta keñamak ekteméssessama 

apwesey José. 

Jacob tén han Labán apkelyexancháseykha chá'a pók 

25Aptáhak axta Jacob apcháneya Labán, natámen ekwete axta José m'a 

Raquel: —Heyho ataqhohok makham ma'a seyókxa axta. 

26Hélmeyásekxa étchek, tén han ma'a enaqteyegka'a nak, hakte 

ektamheykha axta ko'o yaqwayam almok ma'a, heyho ataqhekxa'. 
Apya'ásegkok xép ektémakxa sektemessáseykencha'a. 

27Aptáhak axta Labán apchátegmowágko s'e: —Exa aqsa s'e sekhakxa nak. 

Ey'assásegweykmek ko'o aqsok ekha élmowancha'a sepasmoma m'a 
Wesse' egegkok eñama exchep. 

28Héltennés háxko ekwánxa apmenyeyk ekyánmaga aptamheykha, 

ayánmagkasek sa'. 

29Tén axta Jacob aptáha apcháneya s'e: —Apya'ásegkok xép ektémakxa 

chá'a sektemessáseykha, tén han séltaqmelchessessama chá'a m'a aqsok 
apnaqtósso; 

30apxámeykekxók apagko' ma'a apqántawók axta sekwaya, hakte 

appasmomchek axta Wesse' egegkok ma'a sekxók axta sekwaya; ¡ko'o eyke 
payhawók kaxwók atneykha alanaksek aqsok ekheykha nak exagkok! 

31—¿Háxko ekwánxa apmenyeyk ayánmagkasek? —axta aptáhak Labán. —

Mómenyeyk ko'o hegkések ekyánmaga sektamheykha —axta aptáhak Jacob 
apchátegmowágko—. Alánésha sa' eyke makham apnaqtósso nepkések 
apmako enxoho elyahakxohok ma'a sekmakókxa nak atnehek wána': 

32heyho sa' aweynchamha sakhem nepyeseksa m'a apnaqtósso nepkések, 

yaqwayam waxpánchesek apyókxoho m'a nepkések apketkók apkelpésyam 
nak, tén han apyókxoho yát'ay apketkók apkelmópeykha nak. Sa' katnehek 
ko'o ekyánmaga sektamheykha xa. 

33Apwa'akteyk sa' agkok chá'a etyánegwatámhok ma'a ekyánmaga 

sektamheykha: yetneyk sa' agkok chá'a meyke apkelmópeykha m'a yát'ay 
seknaqtósso essenhan nepkések megkatnaha enxoho apkelpésyam, 
hexének sa' sélmenyexchesso ko'o exchep, cháxa yaqwayam sa' kañék 
apwete exchep meyke sektémakxa ko'o. 

34—Hoy táse', antéhek sa' xa aptáhakxa nak —axta aptáhak Labán. 

35Apkexpánchessek axta Labán apyókxoho yát'ay apketkók apkelpéwayam 

xa ekhem nak, tén han apkelmakteykha, tén han apyókxoho yát'ay 

apkelmópeykha, tén han ma'a apyókxoho nepkések apketkók apkelpésyam 
nak, apkelméssek axta apketchek yaqwayam elánesha. 

36Tén axta apxega yetlo xa apnaqtósso nak apmahágko makhawók 

eyátépexa axta aphakxa m'a Jacob, ekweykmoho nak ántánxo ekhem 
nenxega náxop. Keñe axta Jacob apkeláneseykencha'a makham pók 
apnaqtósso nepkések axta m'a Labán. 

37Apkelyaqténchek axta han yámet álamo aktegák axnancha'ák, tén han 

almendro keñe han castaño, apkelpexyawássek axta émpe'ék yaqwayam 
enxoho agyekpelkohok élpéwayam élmope émpe'ék, 

38-39tén axta apkelánchesa yámet apkelpexyawasso émpe'ék ma'a 

apmonye'e nak kélnaqtósso, cham'a apyeneykegkaxa axta chá'a yegmen. 
Cha'a aptawáseykegkaxa axta chá'a apkelwána m'a. Apkelpéwayam axta 
han chá'a apkelántépak apketkók, tén han apkelpeysameykha, hakte axta 
ñókxa aptawásencha'a chá'a apkelwána ekpayhókxa nak yámet 
kélpexyawasso émpe'ék. 

40Apkexpánchessek axta han Jacob, apkelpeykesákxók axta pók ma'a 

apkelpéwayam nak tén han ma'a apkelpésyam nak Labán apnaqtósso. 
Cháxa ektémakxa axta aptaqmelcháseykegkoho apcháncheseykekxa 
apnaqtósso apagko' ma'a Jacob, apkexpánchessama m'a Labán apnaqtósso 
nak. 

41Aptawáseyha axta agkok chá'a apkelwána m'a apnaqmele nak nepkések, 

elánchessekxak axta chá'a yámet Jacob ma'a apyeneykegkaxa nak chá'a 
yegmen, yaqwayam enxoho elanok chá'a m'a yámet nak neyseksa 
aptawáseykha apkelwána; 

42keñe axta apkelchexyekmo enxoho chá'a m'a apkelyamhagko nak, 

melánchesagkehek axta chá'a yámet. La'a aptéma axta apkelyamhagko 
apnaqtósso m'a Labán, keñe axta Jacob ma'a apnaqmele nak. 

43Axta keñamak aptéma wesse' m'a Jacob, tén han apxámokma m'a 

nepkések apnaqtósso, tén han apkeláneykha apkelennay'a, tén han 
kelwán'ák, tén han yányátnáxeg, tén han ma'a yámelyeheykok. 

 

Génesis 31 
Jacob ekxeyenma apwáxok exyánegkesek Labán 

1Aplegayak axta chá'a Jacob apkelpaqméteykencha'a Labán apketchek, 

aptéma chá'a apxeyenma s'e: “Apkelmomchek Jacob ma'a ekyókxoho aqsok 
ektáha axta apagkok ma'a egyáp nak negko'o, cháxa ekteméssessama nak 
ekxákma aqsok apagkok.” 

2Apwetayak axta han Jacob ekmassama ektaqmeleykha chá'a apwáxok 

apkelányo m'a Labán, ektéma axta chá'a m'a nanók axta. 

3Keñe axta Wesse' egegkok aptáha apcháneya Jacob se'e: “Emyekxa sa' 

makham ma'a apchókxa aphakxa nak ma'a apyáp, apheykegkaxa nak ma'a 
apnámakkok, sekxegexma sa' atnehek.” 

4Apkeltamhók axta kóltennássekxak Raquel tén han Lía m'a Jacob, 

yaqwayam enxoho kalmahagkok ma'a yókxexma, aphakxa axta 
apkelyáqkasa nepkések, 

5aptáhak axta apkeláneya s'e: —Ekyekpelchágwokmek ko'o kélyáp nak 

kéxegke ekmassama ektaqmeleykha apwáxok sélányo, ektéma axta m'a 
nanók axta; sekxegexma eyke chá'a ko'o ektemék ma'a Dios apagkok nak 
táta. 

6Kélya'ásegkok kéxegke sektamheykencha'a chá'a sélánéssama aqsok ma'a 

kélyáp nak, yetlo sekwasqápeykekxoho, 

7kélya'ásegkok han setwáseykegkoho chá'a, apxeyenma chá'a 

eyánmagkasek ekwánxa sektamheykha keñe meyánmagkasek chá'a. Makke 
yahayók ko'o Dios hetnéssessamhok exma ekmaso agko' ma'a; 

8aptemék agkok chá'a appeywa s'e: ‘Ayánmagkasek sa' ko'o aptamheykha 

m'a seknaqtósso apkelpeysameykha nak’, apyókxoho apkelwán'ák axta han 
chá'a epalchesagkok apketkók apkelpeysameykha; aptemék agkok han 
chá'a appeywa s'e: ‘Ayánmagkasek sa' élpéwayam nak apyempe'ék’, 
apyókxoho axta han epalchesagkok chá'a apketkók ma'a élpéwayam nak 
apyempe'ék. 

9Cháxa aptémakxa axta Dios apkelyementamoma apnaqtósso yaqwayam 

ko'o hélmések. 

10“Ewanméssek axta ko'o sekwet'a yát'ay apkennawók apchápxegáncha'a 

apkelwána, élpéwayam apyempehek axta m'a tén han apkelpeysameykha, 
cham'a ekhem apkeláneykxal'a chá'a apkelwán'ák ma'a kélnaqtósso. 

11Ewóneyha axta ko'o Dios apchásenneykha sekwanmagko, axta ektáhak 

ko'o seyátegmowágko s'e: ‘Keso sekha s'e.’ 

12Aptáhak axta Dios apchásenneykha seyáneya s'e: Elano sa', étak sa' 

apyókxoho apkelennay'a apkelápxegeykha apkelwán'ák élpéwayam nak 
aptáxama, tén han ma'a apkelpeysameykha, hakte ekweteyak ko'o 
ekyókxoho m'a apteméssessamakxa nak Labán. 

13Ko'o Dios sekxekmowásamáxkoho axta exchep ma'a Betel, 

apteméssessamakxa axta exchep ekpagkanamaxche m'a meteymog, 
segkéssamakxa axta han appeywa ekmámnaqsoho. ¡Yempekxa néten! 
Etyep se'e yókxexma nak, emyekxa makham ma'a apchókxa apteyeykemxa 
axta.” 

14Keñe axta Raquel tén han Lía ektáha élátegmowágko s'e: —Méko eyke 

negko'o kaxwók aqsok yaqwayam ólxewekxak ma'a egyáp apxagkok nak, 
cham'a apketsapa sa'. 

15Máxa mók nekha néleñama aqsa enteméssessók, ẽlchexakhamchek han 

ekha ekyánmaga, keñe apmeykencha'a m'a segyánmaga axta yaqwayam 
hẽlmok xép. 

16Negko'o egagkok ma'a ekyókxoho aqsok tén han egketchek, 

apkelyementameykekxa axta Dios ma'a egyáp nak negko'o. Elána' sa' 
ekyókxoho m'a aptáhakxa enxoho apcháneya m'a Dios. 

Jacob apteyapma Padán-aram 

17-18Apkelnaqtamáha axta Jacob peya emyekxak makham ma'a Canaán, 

aphakxa axta m'a apyáp Isaac, apkelchenátchessek axta yányátnáxeg ma'a 
apketchek, tén han apnaqteyegka'a, apkelsókek axta ekyókxoho aqsok 
apagkok ekyetnakxa nak, apxegkek axta náxop appakhégko m'a aqsok 
apnaqtósso, apkelxawe axta eñama ekyánmaga aptamheykha m'a Padán-
aram. 

19Kelyentamáxkok axta han Raquel élmenyexchesa aqsok apcháyókxa yáp 

Labán apmahágko mók nekha apkelyeseságko nepkések apnaqtósso. 

20Cháxa ektémakxa axta Jacob apyexamakpoho apxegánegkessama m'a 

Labán, énxet arameo, meyke apkeltennasso. 

21Apxeganakmek axta yetlo ekyókxoho aqsok apagkok ekyetnakxa nak, 

yohók axta apyeykhákxo m'a wátsam Éufrates, apxegkek axta apmahágko 
m'a élámhakxa nak meteymog Galaad. 

Labán apchamhéyak Jacob 

22Ántánxo ekhem axta han entáhak apleg'a Labán apxeganakmo m'a Jacob. 

23Apkemhágkek axta yetlo apkelxegexma'a m'a apnámakkok nak. Siete 

ekhem axta entáhak aptahanyeykxo m'a élámhakxa nak meteymog Galaad. 

24Wanméssek axta han Labán apya'awa Dios xa axta'a nak, aptáha 

apcháneya s'e: “Ná epaqhetches aqsa ekmaso Jacob.” 

25Aptahanyekxeyk axta Labán Jacob ma'a élámhakxa nak meteymog 

Galaad, appakxenweykenxa axta m'a Jacob. Cha'a appakxenwánxa axta 
han Labán ma'a yetlo apnámakkok, 

26aptáhak axta Labán apcháneya Jacob se'e: —¿Yaqsa ektáha aptáha nak 

xa ektáha nak? ¿Yaqsa ektáha sélyexancháseyncha'a nak? Máxa neyseksa 
kempakhakma élmomaxche aptemessásak apnaqlókmo m'a étchek nak 
ko'o. 

27¿Yaqsa ektáha sélyexancháseyncha'a, tén han sexyánegkesa nak meyke 

séltennasso? Kaxtemék axta séltennasso, apeykásekxohok axta yetlo 
ekpayheykekxoho ewáxok, tén han yetlo kélpáwasso m'a kéltekpaga nak, tén 
han arpa. 

28Megyahayók alpetsesekxohok ma'a étchek, tén han étawán'ák. ¡Máxa 

ekyeyháxma aptemék! 

29Ewanchek xeykhe ko'o atnéssessamhok exma ekmaso kélyókxoho 

kéxegke, apyáp Dios apagkok xeyke epaqhetchásak ko'o axta'a exchek, 
aptáha seyáneya s'e: ‘Ná epaqhetches aqsa ekmaso Jacob.’ 

30Appekheykha axta exchep emyekxak ma'a apyáp apxagkok, la'a 

apkexyeykmo nak, ¿yaqsa eyke ektéma sélmenyexchessama nak aqsok 
seyáyókxa'? 

31Aptáhak axta Jacob apchátegmowágko Labán se'e: —Eyáyak axta eyke 

ko'o. Xeyenmeyk axta ewáxok énnaqtések apyempehek hélyementemekxak 
ma'a apketchek. 

32Yetneyk sa' agkok enxama negko'o élmá xa aqsok apcháyókxa nak xép, 

¡tásek kamátog! Ennámakkok sa' etnehek apweteykegkoho: héltennés sa' 
ekyetna enxoho aqsok apagkok xép ko'o, keñe sa' esakxa'. Axta eyke 
ey'ásegkok Jacob élmenyexma Raquel ma'a aqsok kéláyókxa nak. 

33Aptaxneyk axta Labán ma'a Jacob appakxanma, tén axta apmeyákxo han 

ma'a Lía axta ekpakxanma, keñe axta aptaxnegwákxo han ma'a ánet 
élásenneykha axta ekpakxanma, axta eyke elwetákxak ma'a aqsok 
apcháyókxa nak. Xama axta aptepa m'a ekpakxanma nak Lía, 
aptaxnegwákxeyk axta m'a Raquel axta ekpakxanma, 

34kelmákxeyk axta Raquel ma'a aqsok kéláyókxa nak, kelnegkónchessek 

axta kóneg yányátnáxeg kéltahanchesso, heyk axta m'a néten. 
Apkellexcháha axta apkelchetama Labán ma'a ekyókxoho kañe' nak Raquel 
ekpakxanma, axta eyke elwetákxa'. 

35Keñe axta Raquel ektáha s'e: —Táta, ná elaw aqsa magwampákxo enxoho 

néten apmonye', ekyenyawákxeyk ko'o sekto sakhem. Apkelchetamchek 
axta eykhe Labán ma'a aqsok apcháyókxa, axta eyke elwetákxa', 

36tén axta aplawa Jacob, aptáhak axta apcháneya Labán se'e: —¿Yaqsa 

aqsok magwaqhawo ko'o sélana? ¿Yaqsa may'assáxma sélana sémheykmo 
nak? 

37Apkellexcháha ekyókxoho aqsok ahagkok, ¿yaqsa aqsok apwet'a éleñama 

m'a apxagkok nak? ¡Enegkenwata sa' se'e nápaqta'awo nak apnámakkok, 
tén han ma'a énámakkok nak ko'o, yaqwayam sa' elxének yaqsa ekpayhawo 
ektáhakxa s'e egqánet nak, ko'o tén han xép! 

38Veinte apyeyam axta ko'o sektemessáseykha exchep, axta yetsapmak 

apwáxok apketkok xama enxoho m'a nepkések aptósso, tén han yát'ay; axta 
atókassók han xama enxoho nepkések apkennawók aptósso nak; 

39axta aseykentegkessók han chá'a xama enxoho aptósso aqsok nawhak 

eklo eyaqhe, ayaqmagkásekxak axta aqsa chá'a pók ma'a apketsapma nak; 
kelmenyexáxcheyk axta agkok chá'a apnaqtósso ekhem tén han axta'a, 
yának axta chá'a exchep ayaqmagkásekxak mók. 

40Wahaxchek axta chá'a ko'o ekmexanma; keñe axta'a wahaxchek 

apmopsamáge, ¡mowanchek axta chá'a amáwhok atyenek! 

41Veinte apyeyam axta sekha ko'o apxagkok, keso setnamakxa axta ko'o s'e: 

ektamheykha axta ko'o catorce apyeyam yaqwayam almok ma'a ánet 
apketchek; keñe axta seis apyeyam sektamheykha yaqwayam almok ma'a 
aqsok apnaqtósso nak; apxeyenmeyk axta chá'a eyánmagkasek, keñe 
meyánmagkasek chá'a. 

42Kaxtemék axta metne sekxegexma ko'o m'a Dios apagkok nak Abraham, 

cham'a Dios apkelpeykessamo nak chá'a táta Isaac, naqsók axta 
heyáphaksek meyke segkésso xama aqsok. Apweteyak eyke Dios ma'a 
seklegeykegkoho, tén han ektémakxa ekteyapma sektamheykha, nénxa 
eltennásak xeyk agkok xép eyesagko aptémakxa m'a axta'a exchek. 

Jacob tén han Labán aphéssamo mók apkelpaqhetchásamákpoho 

43Aptáhak axta Labán apchátegmowágko Jacob se'e: —Étchek ko'o s'e 

kelán'ák nak; étawán'ák han se'e wokma'ák apketkók nak; seknaqtósso han 
ma'a nepkések nak. ¡Ekyókxoho aqsok apwet'a nak xép se'e, ahagkok ko'o! 
¡Mowanchek ko'o alyementemekxak kaxwók xép ma'a étchek nak, tén han 
étawán'ák élwete nak! 

44Émpoho; anlának sa' ekhémo mók nélpaqhetchásamáxkoho, xép tén han 

ko'o, yaqwayam sa' katnehek ekxénweykekxoho chá'a egwáxok negko'o s'e 
egqánet nak ekyetna nélpaqhetchásamáxkoho. 

45Apmeyk axta Jacob xama meteymog, apkenegkáseyha axta ektémól'a 

meteymog kélchenegkessól'a, 

46aptáhak axta apkeláneya apnámakkok se'e: —¡Kólánchesekxa meteymog! 

Apyókxoho axta apcháncháseykxak meteymog, yaqwayam ethanchásekxak 
mók ekhéyak, axta aptókagkok han aptéyak ma'a nekha axta 
aptahanchásekxexa mók meteymog. 

47Appeywa apagko' axta han aptemessásak ekwesey Labán xa yókxexma 

nak ektéma nak se'e: “Jegar Sahadutá” keñe axta Jacob apteméssesa 
ekwesey “Galaad” appeywa apagko' axta han ma'a. 

48Keñe axta Labán aptáha s'e: —Keso meteymog kéltahanchásekxo nak mók 

sakhem, ektáha ekxénweykekxoho chá'a egwáxok, keso egqánet nak. —
Axta keñamak kélteméssessama ekwesey Galaad xa yókxexma nak, 

49Mispá axta han kélteméssessók mók ekwesey, hakte axta aptáhak Labán 

se'e: —Wesse' egegkok sa' henlanha s'e egqánet nak, cham'a 
magweteykekxo enxoho egmók, 

50Apnaqtawásegkók sa' agkok xép étchek, essenhan apkelmákxo enxoho 

makham mók kelán'ák, méko sa' eykhe katnehek segweteykegkoho 
negyeseksa negko'o, Dios sa' eyke etnehek apweteykegkoho. 

51Aptáhak axta makham Labán apcháneya Jacob se'e: —Keso meteymog 

kéláncháseykekxa s'e, tén han meteymog kélchenegkesso sénegkesso 
exchek ko'o negyeseksa s'e egqánet nak, 

52sa' katnehek sẽltennasso chá'a negko'o yaqwayam enxoho magyeykhék 

chá'a, yaqwayam annaqtawássesha apheykha m'a egnámakkok. 

53Dios apagkok nak ma'a apyáta' Abraham tén han áta' nak ko'o Nahor, sa' 

etnehek segyekpelchémo negyeseksa negko'o. —Tén axta Jacob apmésa 
appeywa m'a Dios, apkelpeykessamo axta chá'a m'a apyáp Isaac. 

54Yetlókok axta han apchaqhe aptósso Jacob ma'a néten egkexe nak, 

apkeláneyáha axta apnámakkok etáswak ápetek. Aptókagkek axta m'a 
apyókxoho nak, apnaqtenchek axta han axta'a m'a néten egkexe nak. 

55Keñe axta axto'ók apxatakha'a Labán, apkelpetsesagkokxeyk axta m'a 

aptawán'ák nak, tén han apketchek; apkelmaxnéssessek axta apkeltamho 
epasmok Dios, tén axta aptaqháwo makham apchókxa. 

 

Génesis 32 
Jacob tén han Esaú apweteykekxa pók 

1Apxegákxeyk axta makham Jacob, apkelántekkek axta han apmonye' Dios 

apkelásenneykha. 

2Xama axta apkelwet'a Jacob xa énxet'ák nak, aptáhak axta s'e: “Dios 

sẽlpextétamo apagkok xa.” Apteméssessek axta han ekwesey Mahanaim xa 
yókxexma nak. 

3Apkelaphássek axta Jacob apseykekxa amya'a m'a Seír, cham'a yókxexma 

Edom, yaqwayam eltennássekxak Esaú peya ewaták aphakxa m'a apyáxeg. 

4Axta aptáhak apkeláneya s'e: “Kólteme sa' kólának eyapma Esaú s'e: 

‘Apkeltamhók xeyk kóltennaksek Jacob aphama Labán apxagkok, 
ekwokmoho makham se'e kaxwo' nak, apxénchek han elyahakxoho', hakte 
apchásenneykha m'a, 



80 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

5apxénchek han ekha m'a weyke, yámelyeheykok, nepkések, tén han ma'a 

apkelásenneykha apkelennay'a, tén han kelwán'ák. Eyáphássessek ko'o 
Esaú xa amya'a nak, hakte émeñeyk kataqmalmakha apwáxok hélano'.” 

6Apkelwákxeyk axta makham ma'a apseykha nak amya'a, aptáhak axta 

apcháneya Jacob se'e: —Nélwákxeyk xeyk negko'o aphakxa m'a apepma 
Esaú, apxegakmek han yaqwayam emok takha' exchep, yetlo cuatrocientos 
énxet'ák apkelxegexma. 

7Apkekawók apagko' axta Jacob apleg'a, yetnakha'awók axta apwáxok. 

Yetlókok axta han apkexpánchesso apqánet apkelyaqyeyáseyak énxet 
ektáha axta apkelxegexma'a, tén han ma'a nepkések, weyke, yányátnáxeg, 

8hakte axta entáhak élchetamso apwáxok se'e: “Apketamokmek sa' agkok 

Esaú xama apyaqyesso nak énxet'ák ahagkok, keñe sa' ma'a mók 
apyaqyesso nak, yenyahagkok elxeganmok.” 

9Keñe axta aptáha apkelmaxneya s'e: “Wesse' ahagkok, Dios apagkok nak 

ma'a áta' Abraham tén han ma'a táta Isaac, apkeltémo axta amyekxak 
makham ma'a seyókxa, apheykegkaxa nak énámakkok, apkeltémo axta 
kataqmelek sekweynchámeykha. 

10Megkapayhawok ko'o kataqmalmakha apwáxok hélano', megkapayhawok 

hépetchaha chá'a. Ekyeykheykekxeyk axta ko'o wátsam Jordán meyke 
sekseykha xama aqsok, wánxa aqsa sektasqapeykha, keñe kaxwók 
sekteméssesa ánet apkelyaqyeyáseyak énxet'ák ahagkok. 

11¡Nágyoho yaqwánxa hetnéssesek ma'a eyapma Esaú! Tamháha ko'o 

ewáxok hektámegmak keñe elnápok ma'a kelán'ák, tén han sakcha'áletkók 
nak. 

12Apxeyenmeyk axta exchep hetaqmelchessesek sekweynchámeykha, tén 

han exámekxak ma'a étawán'ák netámen, ekweykenxal'a ekxámokma xapop 
ánek ma'a neyáwa wátsam ekwányam, magmowána nak ólyetsetek.” 

13Aptenchek axta han Jacob axta'a m'a, apkelyésáha axta han apnaqtósso 

yaqwayam elmések aqsa m'a apepma Esaú, 

14doscientos yát'ay apkelwán'ák, veinte axta m'a yát'ay apkelennay'awo, 

doscientos nepkések apkelwán'ák, tén han veinte m'a apkelennay'awo, 

15treinta yányátnáxeg yetlo m'a apketkók nak, cuarenta weyke, keñe diez 

weyke yágkelwán'ák, veinte yámelyeheykok kelwán'ák nak, tén han diez 
ma'a kelennay'awo nak. 

16Keñe axta apkelmésa chá'a apkeláneykha élánamáxkoho chá'a 

apnaqtósso apkexpánchesso, aptáhak axta apkeláneya s'e: —Kólxeg sa' 
kélmonye'e, makhawók kélmók sa' eyke kóltéhek kélpakhéyak kélnaqtósso. 

17Tén axta aptáha apcháneya apmonye' apxega axta s'e: —Aptahanya'ak sa' 

agkok ma'a eyapma Esaú, apkelmaxneyáha sa' agkok yaqsa wesse' 
apagkok, háxko apmahágkaxa, yaqsa eknaqtósso xa kélpakhégko nak, 

18etne sa' yátegmowágkok se'e: Xeyep apkelxawe naqsa s'e wesse' ahagkok 

Esaú, Jacob apkelaphássesso, aptáha nak xép apchásenneykha, 
apxegakmo nak nentámen. 

19Aptáhak axta han apkeláneya m'a axayók axta apkeláphasso, cham'a 

apyókxoho appakhéyak axta kélnaqtósso: —Kélwet'ak sa' agkok Esaú, sa' 
kóltéhek han kólának ma'a, 

20kólteme sa' han kólának se'e: Apxegakmek nentámen negko'o m'a Jacob, 

aptáha nak xép apchásenneykha. —Hakte axta entáhak élchetamso 
apwáxok Jacob se'e: “Amasséssesek sa' ko'o aplo séláphássesa m'a 
sélmésso naqsa nak, keñe sa' óthok ahagko'. Keñe sa' tásek katnehek sema 
takha'.” 

21Amonye' axta kelxegak ma'a aqsok apkeláphasso apkelmésso naqsa, 

aptenchek axta eyke axta'a m'a appakxanma nak. 

Jacob apkelnápomap Dios apchásenneykha 

22Apxatakha'ak axta Jacob xa axta'a nak, apnaqlókek axta m'a ánet 

apnaqteyegka'a nak tén han ma'a ánet apkelásenneykha kelwán'ák nak, 
yetlo m'a once apketchek, apkelyeykhásekxeyk axta m'a wátsam Jaboc, 
éttakhexa nak, 

23yetlo m'a ekyókxoho aqsok ekyetnakxa nak. 

24Apxakko' axta aphákxak Jacob ma'a, apwa'ak axta han aphakxa xama 

énxet, apkelnápeykpek axta ekwokmoho élsaka, 

25xama axta mexnawo Jacob ma'a énxet nak, aptekpagkassek axta awhak 

apyók, leyáxkok axta han awhak apyók ma'a Jacob neyseksa apkelnápomap. 

26Keñe axta énxet aptáha s'e: —Heyenyekxa', kelsake'. —Mayenyekxék 

eyke m'a mexéna enxoho hepasmok, —axta aptáhak Jacob 
apchátegmowágko. 

27—¿Háxko apwesey exchep? —axta aptáhak ma'a énxet nak. —Jacob ko'o 

sekwesey —axta aptáhak apchátegmowágko m'a. 

28Keñe axta énxet aptáha apcháneya s'e: —Kamaskok sa' kaxwók xép 

apteme apwesey Jacob. Israel sa' kaxwók xép etnehek apwesey, hakte 
apkelnápeykpek Dios, tén han ma'a énxet'ák, apyeykhássekmók han 
apyennaqte. 

29—Héltennés kaxwók xép apwesey —axta aptáhak apkelmaxneyáncha'a 

Jacob. Aptáhak axta énxet apchátegmowágkokxo s'e: —¿Yaqsa ektáha 

sélmaxneyáncha'a nak sekwesey? Yetlókok axta han apxeyenma 
kataqmelek apha m'a. 

30Penuel axta aptemessásak ekwesey Jacob xa yókxexma nak, hakte axta 

aptáhak se'e: “Ekwet'ak ko'o Dios ahaqta'ák ahagko', makke watsapak.” 

31Tekkek axta ekhem apxega Jacob apkeñama m'a Penuel; apyaqteyágkek 

axta eyke apxega eñama ekleyamaxche awhak apyók. 

32Cháxa keñamak meteykegko nak énxet'ák Israel aqsok áhak eywok, 

ekwokmoho makham se'e kaxwo' nak, hakte kéltekpagkassegkek axta Jacob 
xa ekpayhókxa nak. 

 

Génesis 33 
Jacob tén han Esaú apkelásekhamakpekxoho 

1Xama axta apwet'a Jacob apxegakmo Esaú, yetlo apkelxegexma'a 

cuatrocientos énxet, apkexpánchessek axta apketchek apkelmeyásekxo m'a 
Lía, Raquel, tén han ánet apkelásenneykha nak. 

2Amonye'e axta aptemessásak ma'a apkelásenneykha kelwán'ák yetlo 

étchek, keñe axta m'a Lía yetlo étchek, tén axta axayók agko' ma'a Raquel 
yetlo José. 

3Tén axta apkenegwokmo m'a amonye'e nak, aptaqmelchásegkók axta aqsa 

apchágketchessekmo m'a apepma, apháxahágkek axta aptekxeyágko chá'a 
ekpayhakxa nápat xapop ekweykmoho siete. 

4Apketchágkek axta apkelanyexágko Esaú, appathetchessek axta apyespok, 

appathetáha axta appetseseyncha'a, apkellekxagweyha axta élpayhékxo 
apkelwáxok. 

5Apkelanawók axta Esaú m'a kelán'ák, tén han ma'a sakcha'a, tén axta 

aptáha apkelmaxneyáncha'a s'e: —¿Yaqsa eyke xa apnaqlóncha'a nak? —
Ko'o étchek, Dios axta sélmésso —axta aptáhak Jacob. 

6Tén axta élyepetchegwokmoho m'a apkelásenneykha kelwán'ák nak yetlo 

étchek, kelháxahágkek axta apmonye' ekwokmoho éltekxeya naqta'a xapop; 

7keñe axta han ekyepetchegwokmoho Lía yetlo étchek, hawók axta han 

ektáhakxa axta chá'a élháxahágko nápaqto', tén axta axayók ekwákxo m'a 
José tén han Raquel, kelháxahágkek axta han apmonye' m'a. 

8Aptáhak axta han Esaú apkelmaxneyáncha'a s'e: —¿Yaqsa peya 

etnéssesek xa apnaqtósso sekwet'a nak ko'o élxegakmo emonye' 
élyaqyahéyak nak kélexpánchesso? —Yaqwayam kataqmalmakha apwáxok 
hélano' —axta aptáhak apchátegmowágko Jacob. 



83 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

9—Eyáxeg; xámok eyke ko'o xa. Etne aqsa apagkok xép xa —axta aptáhak 

Esaú. 

10Aptáhak axta makham Jacob apcháneya s'e: —Taqmeláha sa' agko' 

apwáxok xép sélano, elma sa' se'e aqsok sélmésso naqsa nak, hakte máxa 
entáhak sekwet'a enxoho ahaqta'ák ahagko' Dios sekwet'a exchep, tásek 
sema takha'. 

11Éltamhók ko'o exchep elmok takha' aqsok sélmésso naqsa sélsántegkesa 

nak, hakte Dios ko'o etnéssessók ekxákma aqsok ahagkok, méko 
eyeyméxchexa'. Apkelenxanakmek axta eyke Jacob, keñe axta Esaú 
apkelma m'a aqsok apkelmésso naqsa; 

12aptáhak axta apcháneya: —Nók. Ko'o sa' axog apmonye'. 

13Aptáhak axta Jacob apchátegmowágko s'e: —Eyapma', apya'ásegkok xép 

sakcha'a apkelyelqákpo, kéméxcheyk ko'o kaxének ewáxok ma'a nepkések, 
tén han weyke yetlo étkók, hakte nélyampóssek agkok ma'a, xama ekhem 
agko' emaskok apyókxoho nepkések. 

14Tásek xép exog apmonye' s'e aptáha nak xép apkeláneykha; axayók sa' 

ko'o ataqmelchesagkoho', axnéshok sa' élxega m'a ekwánxa nak élxega 
seknaqtósso, tén han ekwánxa nak élxega sakcha'a, ekwokmoho sekwákxo 
aphakxa exchep ma'a Seír. 

15—Hoy —axta aptáhak Esaú—, heyho sa' ko'o axneyásekxak nápakha 

énxet'ák sélyetláyam nak ko'o. Aptáhak axta Jacob apchátegmowágko s'e: 
—¡Nágkatneykha aqsa apwáxok! 

16Cháxa ekhem aptaqháwo axta makham Esaú m'a yókxexma Seír, 

17keñe axta Jacob apmeyákxo m'a Sucot, cha'a apkelánegwákxexa axta han 

apxagkok ma'a, appakxenchesa han yenta'a aktegák ma'a apnaqtósso nak. 
Axta keñamak apteméssessama ekwesey Sucot xa yókxexma nak. 

18Méko axta ektémakxa Jacob apweykekxo m'a Canaán, apkeñama m'a 

Padán-aram, appakxenmeyk axta m'a ekpayho nak tegma apwányam 
Siquem. 

19Cien sawók selyaqye axta apyánmagkassók apmoma xapop, apagkok axta 

m'a Hamor apketchek, Siquem axta apyáp, cha'a appakxanmakxa axta han 
ma'a. 

20Tén axta apkelana xama ekwatnamáxchexa aqsok, apteméssessek axta 

ekwesey El-elohé-israel. 

 

Génesis 34 
Dina kélhéssessamo mók kélteméssesseykmoho exma 

1Meyk'a axta táhak Dina kelán'a étkók ekheykha axta m'a yókxexma nak, Lía 

axta étche, Jacob axta apwetasso; 

2apwet'ak axta han Siquem, apketche axta m'a Hamor, apteme axta heveo, 

apkemha apmonye' axta m'a yókxexma nak, apyennaqtéssek axta 
apyempehek appathetágko, apteméssessekmók axta exma. 

3Apmenyeyk apagko' axta m'a, apkeltamhók axta kataqmalmakha awáxok 

kalano'. 

4Keñe axta appaqhetchesa m'a apyáp Hamor, aptáhak axta apcháneya s'e: 

—Héntawagkas hana ko'o kelán'a étkok nak, émenyeyk atnehek etáwa'. 

5Apleg'ak axta Jacob apteméssesseykmoho exma Siquem ma'a apketche 

Dina, apwanmeyáha axta eyke aqsa ekwokmoho apkelwa'akto m'a 
apketchek, hakte yókxexma axta apkelweynchámeyha apnaqlóncha'a aqsok 
apnaqtósso. 

6Apyo'ókmek axta Hamor ma'a Jacob, apyáp axta m'a Siquem, yaqwayam 

elpaqhetchesakpoho'. 

7Xama axta apkelwákxo Jacob apketchek apkelenyékto yókxexma, tén han 

apleg'a ektáhakxa', apkellókek axta, hakte asagkók agko' axta aptáhakxa 
Siquem nápaqta'awók ma'a énxet'ák Israel, apteméssessekmoho exma m'a 
Jacob apketche. ¡Hakte axta kapayhawok chá'a kalanaxchek xa ektéma nak! 

8Apkelpaqhetchessek axta Hamor ma'a, aptáhak axta apkeláneya s'e: —

Apmenyeyk apagko' hatte Siquem ma'a kélyáxeg nak kéxegke. Kólmés sa' 
yaqwayam etnehek aptáwa' 

9kólteme sa' negko'o egnámakkok kéxegke, keñe sa' negko'o ólmagkok 

kélketchek nak kéxegke, tén sa' kéxegke kólmagkok ma'a egketchek nak 
negko'o. 

10Keñe sa' kólhakha chá'a negyeseksa negko'o kélmakókxa enxoho chá'a 

kólhakha; kólhakha sa' ma'a, kólyánmagkasaxchek sa' han, kólmagkok sa' 
chá'a xapop kélagkok kélagko'. 

11Keñe axta Siquem aptáha apcháneya Dina yáp se'e, tén han ma'a 

kelyapma nak: —Kalkoho sa' kélwáxok sektáhakxa'. Almések sa' chá'a m'a 
aqsok sélmaxneyakxa enxoho. 

12Ennókek sa' eykhe katnehek kéltémo ayánmagkasek ekyaqmageykekxa', 

xámok sa' eykhe han katnehek sélmaxnagko kéltémo almések aqsa aqsok, 
almések sa' eyke; hélho sa' ko'o amok ma'a kelán'a étkok nak. 

13Apkelátegmowágkek axta Jacob apketchek ma'a Siquem tén han ma'a 

apyáp Hamor, apkelyexancháseyha axta eyke, hakte axta ñémékxa 
apmáheyo exnésseshok mók apteméssesseykmoho exma m'a Dina. 

14Aptáhak axta apcháneya s'e: —Mogwanchek negko'o agmések egyáxeg 

xama énxet megkólyenyekhássesso nak nekha apyempehek, hakte 
hegmegqaksohok negko'o meyke nak kélteméssesso xa ektáha nak. 

15Wánxa eyke aqsa chá'a negko'o agmések kéltáha enxoho chá'a 

nentémakxa nak negko'o: kólyenyekhássesagkok nekha apyempe'ék 
apyókxoho apkelennay'a apheykha nak kélnepyeseksa kéxegke. 

16Keñe sa' ólmésagkok chá'a negko'o egketchek yaqwayam kóltamhagkok 

kélnaqteyegka'a, tén sa' negko'o ólmagkok han ma'a kélketchek nak 
kéxegke; aghakha sa' chá'a kélnepyeseksa kéxegke, keñe sa' xama 
antemekxak nempeywomo xamo'. 

17Sa' agkok kalchak kélwáxok nentáhakxa negáneya yaqwayam 

kólyenyekhássesagkok chá'a nekha kélyempe'ék, ólántépok sa' aqsa, 
agyentamok sa' han ma'a egyáxeg. 

18Leyawók axta apwáxok kéltáhakxa kéláneya m'a Hamor tén han ma'a 

apketche Siquem. 

19Yetlókok axta apkeltémo kólyenyekhássesek apyempehek ma'a wokma'ák 

nak, hakte apmenyeyk apagko' axta m'a Jacob apketche. Ekha kéláyo axta 
han Siquem nepyeseksa m'a apyáp apnámakkok, 

20apmeyákxeyk axta yetlo apyáp Hamor ma'a átog nak tegma apwányam, 

élánamáxchexa axta chá'a amya'a aqsok kélyenyeykekxa', axta aptáhak 
apkeláneya énxet'ák se'e: 

21—Egnámakkok se'e énxet'ák nak, exmakha sa' han se'e, 

elyánmagkasakpok sa' han se'e, hakte awanhek xapop egagkok yaqwayam 
exmakha; egwanchek sa' han ólmagkok negko'o m'a apketchek kelwán'ák 
nak, tén sa' elmagkok han ma'a egketchek nak negko'o. 

22Wánxa eyke aqsa apmako exmakha negyeseksa negko'o yaqwayam 

etnekxak xama nempeywomo xamo': kélyenyekhassásegko enxoho 
apyempe'ék ma'a apyókxoho apkelennay'a apheykha nak negyeseksa, 
aptamheykegkaxa nak chá'a m'a. 

23Egagkok sa' antéhek ma'a ekyókxoho aqsok apagkok, tén han ma'a 

apnaqtósso nak. Wánxa eyke aqsa negko'o eyeyméxko ólyahakxoho', keñe 
sa' exmakha negyeseksa. 

24Leyawók axta han apwáxok aptáhakxa apkeláneya Hamor tén han Siquem 

ma'a apyókxoho apkelennay'a apheykha axta tegma apwányam, 
kélyenyekhassásegkek axta nekha apyempe'ék. 

25Apkelmeyákxeyk axta eyke tegma apwányam ekwokmo ántánxo ekhem 

ma'a Simeón tén han Leví, Jacob axta apketchek, kelyapma axta m'a Dina, 
megkamassakxa axta makham élmáske kélyenyekhássesso nekha 

apyempe'ék ma'a apkelennay'a nak, yetlo sókwenaqte apagkok axta aptáhak 
apkelnapa m'a apyókxoho, hakte méko axta élenmexákxo. 

26Sókwenaqte axta apkelyetxeyk apchaqha m'a Hamor, yetlo apketche 

Siquem; tén axta Dina kéltekkesa m'a Siquem apxagkok, yetlókok axta han 
apkeltaqhémo. 

27Apkelwokmek axta han ma'a pók apketchek axta Jacob, apkelyeykhágkek 

axta aphopák ma'a aptekyawa axta, apkelmenyexchásegko aqsok apagkok 
ma'a énxet'ák, yaqwayam exnésseshok mók kélteméssesseykmoho exma 
m'a apyáxeg. 

28Appakha'ak axta apnaqlákxo m'a nepkések, weyke, yámelyeheykok, tén 

han ma'a ekyókxoho aqsok ekhéyak nak tegma apwányam, tén han ma'a 
yókxexma; 

29apkelmenyexágkek axta ekyókxoho aqsok ekhéyak axta m'a tegma, 

apkelmeyk axta han apnaqlákxo m'a sakcha'áletkók, tén han kelán'ák. 

30Keñe axta Jacob aptáha apkeláneya Simeón tén han Leví s'e: —Asagkek 

kéxegke sélteméssesakxa'. Hetaqnók sa' ko'o kaxwók énxet'ák apheykha 
nak se'e yókxexma nak, cham'a cananeos, tén han ferezeos. Épetchekxak 
sa' pók hénmexek ko'o, tén sa' hektámegma', heyaqhek sa' ko'o tén han ma'a 
ekheykha nak exagkok, hakte apqántawok ko'o énxet'ák ahagkok. 

31Aptáhak axta apkelátegmowágko s'e: —¿Óghoya negko'o katnehek 

egyáxeg ma'a ektémakxal'a kelán'a ekyaqmagkáseyak pók énxet 
ekpathetéyak ektegye selyaqye? 

 

Génesis 35 
Jacob apweykta' makham Betel 

1Aptáhak axta Dios apcháneya Jacob se'e: “Yempekxa néten, emyekxa sa' 

exnakxak ma'a Betel. Hélánessekxa sa' xama ekwatnamáxchexa aqsok 
ma'a, ko'o sektáha nak Dios, sekxekmowásamáxkoho axta 
apyexánegkessama axta m'a apepma Esaú.” 

2Keñe axta Jacob aptáha apkeláneya ekheykha apxagkok, tén han ma'a 

apyókxoho ektáha axta apkelxegexma'a: —Kólchexa sa' ekyókxoho aqsok 
kéláyókxa éleñama nak mók nekha, ekhéyak nak kélnepyeseksa kéxegke, 
kólyaqpasák yegmen, kólyaqmagkasák sa' han pók kélnaqta. 

3Ólmeyekxak sa' ma'a Betel, hakte sa' alánessekxak ko'o ekwatnamáxchexa 

aqsok Dios ma'a, sepasmoma axta neyseksa ekyentaxno ewáxok, 
sétleykencha'a axta chá'a sekmakókxa enxoho chá'a amhagkok. 

4Apkelmeyásekxeyk axta ekyókxoho Jacob ma'a aqsok kéláyókxa éleñama 

nak mók nekha, ekhéyak nak apxagkok, tén han kélchenméhe kélchexanma 

axta chá'a m'a kélheyk'ák, apkelátawanyeyk axta han Jacob ma'a kóneg nak 
yámet ekyawe émha nak ma'a ketók Siquem. 

5Xama axta apkelánteyapma m'a, apkeltémók axta yeyk Dios ma'a 

apyókxoho énxet'ák apheykha nak neyáwa apheykegkaxa', axta keñamak 
megkólamheykegko m'a Jacob apketchek. 

6Apweykekxeyk axta Jacob ma'a tegma apwányam Luz, yetlo m'a apyókxoho 

énxet'ák ektáha axta apkelyetleykekxa', cham'a tegma apwányam apwesey 
axta han Betel, apyetnama nak Canaán. 

7Apkelanak axta xama ekwatnamáxchexa aqsok, apteméssessek axta han 

ekwesey El-betel xa yókxexma nak, hakte apxekmowásamákpók axta Dios 
apmaheykegko axta apxegánegkessama apepma m'a. 

8Axta ketsapmak han Débora m'a, kelán'a ektáha axta chá'a ektaqmelchesso 

m'a Rebeca, kélátawanyegkek axta han ma'a kóneg nak yámet ekyawe 
encina, keto' nak Betel. Apteméssessegkek axta ekwesey Jacob xa 
yókxexma nak “Yámet ekyawe encina nenlekxagweykegkaxa'.” 

9Xama axta aptaqhémo Jacob apkeñama m'a Padán-aram, 

apxekmowásamákpekxók axta makham ma'a Dios, tén axta 
ektaqmeleyncha'a appeywa Dios 

10aptáha s'e: “Jacob xép apwesey, kamaskok sa' eyke eltamhakpok xa 

ektáha nak; Israel sa' etnehek apwesey s'e sakhem nak.” Natámen 
apyaqmagkassesso axta apwesey Dios ma'a Jacob, 

11aptáha apcháneya s'e: “Ko'o sekteme Dios ekha apyennaqte; exámásekxa 

sa' apketchek, tén han aptawán'ák neptámen. Xeyep sa' kañék apteyapma 
énxet'ák, tén han apxámokma pók aptémakxa énxet'ák, elántépok sa' 
apkelwesse'e apkelwányam nepyeseksa m'a aptawán'ák neptámen. 

12Agkések sa' xépxa m'a xapop sekméssama axta m'a Abraham, tén han 

Isaac, keñe sa' aptawán'ák neptámen agkések neptámen xép.” 

13Xama axta aptaqháwo Dios apkenyékto m'a yókxexma appaqhetchesakxa 

axta m'a Jacob, 

14apmeyk axta xama meteymog tén axta apkenegkesa, ektémól'a m'a xama 

meteymog kélchenegkessól'a, cham'a yókxexma appaqhetchesakxa axta 
Dios; keñe axta apteméssesa ekpagkanamaxche apkexpaqha'a m'a pexmok 
égmenek, tén han anmen yámet égmenek, 

15Betel axta han aptemessásak ekwesey xa yókxexma nak. 

Raquel étsapma 

16Tén axta apkelxega apkeleñama m'a Betel; yáma tayeypók axta makham 

Efrata, peya axta katnehek naqláwa Raquel, legeykegkók axta eyke 
ekmáheyo katnehek naqláwa. 

17Xama axta ekyágwokmo eklegeykegkoho yaqwayam katnehek naqláwa, 

axta táhak eyáneya kelán'a ektegkessesso axta chá'a mók étche s'e: 
“Nágkatneykha aqsa awáxok, apkenna makham se'e sakcha'a ektegkesa 
nak.” 

18Ketók étsapmakxa axta han, amonye' ektaxneykekxa énnama axta 

ekteméssesa apwesey Ben-oní m'a sakcha'a nak, Benjamín axta eyke 
aptemessásak apwesey m'a apyáp. 

19Ketsekkek axta m'a Raquel, kélátawanyeyk axta m'a ámay nak Efrata, 

ekwesey nak kaxwók Belén. 

20Apkenegkessek axta han Jacob xama meteymog ma'a takhaxpop agkok 

nak, makhemek makham émha xa magkenatchesso takhaxpop agkok ma'a 
Raquel. 

21Apxegeykekxeyk axta makham ma'a Israel, appakxenweykmek axta m'a 

teyp nak tegma néten apwenaqte Éder. 

22Apheykmek axta Israel ma'a yókxexma nak, apya'áyekmek axta Rubén 

appatheteykegko m'a Bilhá, kelán'a apmeykha naqsa axta m'a apyáp. 
Aplókók apagko' axta han apleg'a m'a apyáp. 

Jacob apketchek 

(1 Cr 2.1-2) 

Doce axta apyókxoho apketchek ma'a Jacob. 

23Keso Lía axta étchek se'e, Jacob axta apwetasso: Rubén, étche átnaha 

apketkok; Simeón, Leví, Judá, Isacar, tén han ma'a Zabulón. 

24Keñe axta Raquel étchek apwetasso m'a Jacob: José, tén han Benjamín. 

25Keñe axta Bilhá étchek, Raquel axta éláneykha, apwetasso axta m'a Jacob: 

Dan tén han Neftalí; 

26tén axta Zilpá étchek, Lía axta éláneykha, apwetasso axta m'a Jacob: Gad 

tén han Aser. Cháxa Jacob apketchek axta xa, appalleyam axta m'a Padán-
aram. 

Isaac apketsapma 

27Apteyánegweykekxók axta Jacob ma'a apyáp Isaac, cham'a yókxexma 

Mamré, tegma apwányam apwesey axta han Arbá, tén han Hebrón, 
apheykegkaxa axta m'a Abraham tén han Isaac. 

28Ciento ochenta apyeyam apagkok axta weykmok Isaac apketsapma. 

29Appáxaqweykekxeyk axta apyapmeyk nano', aptéma apwányamók 

apagko', apchátawanyeyk axta m'a apketchek, Esaú, tén han Jacob. 

 

Génesis 36 
Esaú aptawán'ák neptámen 

(1 Cr 1.34-54) 

1Keso Esaú aptawán'ák neptámen se'e, apwesey axta han Edom. 

2Apkelmomchek axta Esaú kelán'ák Canaán: cham'a Adá, Elón axta 

apketche, apteme axta hitita; tén han ma'a Oholibamá, Aná axta apketche, 
Sibón axta aptáwen, apteme axta heveo; 

3tén axta han ma'a Basemat, Ismael axta apketche, Nebaiot axta apyáxeg. 

4Elifaz axta apwesey étche m'a Adá, apwetasso axta m'a Esaú; keñe axta 

Basemat ekweteya m'a Reuel; 

5keñe axta Oholibamá ekweteya étchek, cham'a Jeús, Jaalam, tén han Coré. 

Cháxa apketchek axta Esaú, appalleyam axta m'a aphakxa axta Canaán. 

6Apmaheykegkek axta mók yókxexma Esaú, apyamasma m'a apyáxeg 

Jacob, apnaqlókek axta m'a apnaqteyegka'a, apketchek apkelennay'a tén 
han kelwán'ák, keñe han ma'a apyókxoho apkelxegexma'a. Apnaqlókek axta 
m'a ekyókxoho aqsok apnaqtósso, tén han ekyókxoho aqsok apwetágwayam 
axta m'a Canaán, 

7xámokmeyk axta aqsok apagkok xa apqánet nak, massegkek axta 

apmopwána exek xamók pók; ketsék axta han yókxexma m'a apheykegkaxa, 
axta kaxnémok chá'a ektéyak ma'a apnaqtósso. 

8Axta keñamak apheykmo yókxexma élámhakxa nak meteymog élwenaqte 

Seír ma'a Esaú, apwesey nak han Edom. 

9Keso Esaú axta aptawán'ák neptámen se'e, apyapmeyk nano' axta m'a 

edomitas, apheykencha'a axta m'a yókxexma élámhakxa nak meteymog 
élwenaqte m'a Seír. 

10Keso apkelwesey axta Esaú apketchek se'e: Elifaz, Adá axta étche, tén han 

Esaú; keñe han ma'a Reuel, Basemat axta étche, apketche axta han ma'a 
Esaú. 

11Keso Elifaz axta apketchek se'e: Temán, Omar, Sefó, Gatam, tén han 

Quenaz. 

12Yetneyk axta han kelán'a apmeykha naqsa m'a Elifaz, ekwesey axta Timná; 

wetassegkek axta han xama apketche apwesey axta Amalec. Cháxa 
atawán'ák natámen axta Adá xa, mók aptáwa' axta m'a Esaú. 

13Keso Reuel apketchek axta s'e: Náhat, Zérah, Samá, tén han Mizá; cháxa 

atawán'ák natámen axta m'a Basemat, mók aptáwa' axta han ma'a Esaú. 

14Oholibamá axta han ekwesey mók aptáwa' m'a Esaú, keso apketchek axta 

ekwetasso s'e: Jeús, Jaalam, tén han Coré. Aná axta apketche xa, keñe axta 
aptáwen ma'a Sibón. 

15Keso apkelámha apmonye'e axta chá'a Esaú aptawán'ák neptámen, Elifaz 

axta aptawán'ák neptámen, apketche átnaha apketkok axta m'a Esaú: 
Temán, Omar, Sefó, Quenaz, 

16Coré, Gatam, tén han Amalec. Cháxa ektáha axta chá'a apkelámha 

apmonye'e Elifaz aptawán'ák neptámen ma'a yókxexma Edom, Adá axta 
atawán'ák natámen xa apyókxoho nak. 

17Keñe axta Reuel apketchek, Esaú axta han apketche, keso apkelámha 

apmonye'e axta s'e: Náhat, Zérah, Samá, tén han Mizá. Cháxa aptáha axta 
apkelámha apmonye'e Reuel aptawán'ák neptámen ma'a yókxexma Edom, 
Basemat axta atawán'ák natámen, aptáwa' axta m'a Esaú. 

18Keñe axta Oholibamá étchek, Aná axta apketche, aptáwa' axta m'a Esaú, 

keso apkelámha apmonye'e axta s'e: Jeús, Jaalam, tén han Coré. 

19Esaú axta aptawán'ák neptámen xa apyókxoho nak, mók apwesey axta han 

Edom, apkelámha apmonye'e axta chá'a nepyeseksa énxet'ák apagkok. 

20Keso apketchek axta Seír apteme nak horeo, aphama axta m'a yókxexma 

nak: Lotán, Sobal, Sibón, Aná, 

21Disón, Éser, tén han Disán. Cháxa apkelámha apmonye'e apagkok axta 

chá'a m'a horeos, Seír axta aptawán'ák neptámen, apkeleñama axta m'a 
Edom. 

22Keso Lotán axta apketchek se'e: Horí, tén han Hemam. Lotán axta apyáxeg 

kelwána m'a Timná. 

23Keso Sobal axta apketchek se'e: Alván, Manáhat, Ebal, Sefó, tén han 

Onam. 

24Keso Sibón axta apketchek se'e: Aiá, tén han Aná. Aná axta apwete 

ekteyapmakxa yegmen ma'a meykexa énxet, neyseksa apkeláneseykha 
apyáp Sibón apnaqtósso yámelyeheykok. 

25Apweteyak axta han xama apketche m'a Aná, apwesey axta Disón, tén han 

xama apketche kelwána ekwesey axta Oholibamá. 

26Keso Disón axta apketchek se'e: Hemdán, Esbán, Itrán, tén han Querán. 

27Keso Éser axta apketchek se'e: Bilhán, Zaaván, tén han Acán, 

28Keso Disán axta apketchek se'e: Us, tén han Arán. 

29Keso apkelámha apmonye'e apagkok axta énxet'ák horeos se'e: Lotán, 

Sobal, Sibón, Aná, 

30Disón, Éser, tén han Disán. Cháxa apkelámha apmonye'e énxet'ák horeos 

xa, ektáhakxa nak chá'a aphawóxama apagko' ma'a yókxexma nak Seír. 

31Keso apkelwesse'e apkelwányam apmonye'e axta m'a Edom, meykexa 

axta makham wesse' apwányam apagkok ma'a israelitas: 

32Bela, Beor axta apketche, apteme axta wesse' apwányam ma'a Edom, 

Dinhaba axta apwesey m'a tegma apwányam apagkok. 

33Xama axta apketsapa m'a Bela, keñe apyaqmagkasa apteme wesse' 

apwányam ma'a Jobab, Zérah axta apketche, apkeñama axta m'a Bosrá. 

34Xama axta apketsapa m'a Jobab, keñe apyaqmagkasa apteme wesse' 

apwányam ma'a Husam, apkeñama axta m'a yókxexma Temán. 

35Xama axta apketsapa m'a Husam, keñe apyaqmagkasa apteme wesse' 

apwányam ma'a Hadad, Bedad axta apketche, ektáha axta apmenxenma 
énxet'ák Madián ma'a yókxexma nak Moab; Avit axta apwesey m'a tegma 
apwányam apagkok. 

36Xama axta apketsapa m'a Hadad, keñe apyaqmagkasa apteme wesse' 

apwányam ma'a Samlá, apkeñama axta Masrecá. 

37Xama axta apketsapa m'a Samlá, keñe apyaqmagkasa apteme wesse' 

apwányam ma'a Saúl, apkeñama axta yókxexma Rehobot, cham'a 
ekyetnama nak neyáwa wátsam. 

38Xama axta apketsapa m'a Saúl, keñe apyaqmagkasa apteme wesse' 

apwányam ma'a Baal-hanán, Acbor axta apketche. 

39Tén axta apketsapa han ma'a Baal-hanán, keñe apyaqmagkasa apteme 

wesse' apwányam ma'a Hadad; Pau axta apwesey m'a tegma apwányam 
apagkok. Mehetabel axta ekwesey aptáwa' m'a Hadad, Matred axta 
apketche, aptáwen nak Mezaab. 

40Keso apkelwesey axta Esaú apnámakkok, ektáhakxa nak chá'a 

aphawóxama apagko', tén han yókxexma, keñe han ma'a apkelwesey: 
Timná, Alvá, Jetet, 

41Oholibamá, Elá, Pinón, 

42Quenaz, Temán, Mibsar, 

43Magdiel, tén han Iram. Edom axta han mók apwesey Esaú, cháxa 

apkelámha apmonye'e axta Edom xa, apheykha axta chá'a m'a yókxexma 
apheykegkaxa axta chá'a, tén han ektáhakxa axta chá'a apagkok. 

Génesis 37 

1Apheykmek axta Jacob ma'a Canaán, apheykenxa axta nanók ma'a apyáp. 

2Keso ektémakxa axta apheykha Jacob apketchek se'e. 

José tén han apkelpepma 

Diecisiete apyeyam apagkok axta temék José apkeláneykencha'a m'a 
nepkések yetlo apkelpepma, étchek axta m'a Bilhá, tén han ma'a Zilpá, 
apkelmeykha naqsa axta m'a apyáp. Eltennássekxak axta chá'a apyáp José 
ekmaso apkeltémakxa m'a apkelpepma. 

3Apchásekhayók apagko' axta Israel ma'a José, axta kaxnók ma'a 

apkelpepma nak, hakte apwányamók axta aptemék Israel apteyékmo m'a. 
Apkelánessegkek axta han xama aptaxno apwenaqte aptaqmalma apagko'. 

4Apkelweteyak axta apkelpepma apchásekhayo apagko' apyáp ma'a José, 

axta kaxnók ma'a pók apketchek nak, aptaqnókek axta, massegkek axta 
ektaqmeleykha apkelpeywa elána'. 

5Wanméssek axta han José, apkeltennáseyha axta han ma'a apkelpepma, 

yágwokmók axta eyke aqsa aptaqnagko, 

6hakte axta aptáhak apkeláneya s'e: —Kóleyxho sa' se'e, altennasha sa' 

ektáhakxa sekwanmagko. 

7Ewanméssek xeyk ko'o nélweynchámencha'a negyókxoho yókxexma, 

nennaqtétekxo m'a hótáhap apaktek kélyaqtónma; apkempákxeyk axta han 
néten ma'a sektéteykekxa axta ko'o hótáhap apaktek, appéwók axta 
apkenmeyncha'a, keñe m'a kélnaqtéteykekxa nak pók kéxegke, 
apkelaqnágko m'a neyáwa nak ko'o sektéteykekxa hótáhap apaktek, 
apkelháxahágkek axta han apmonye'. 

8Keñe axta apkelpepma aptáha apkelátegmowágko s'e: —¿Apkeneykeya 

exchep etnehek wesse' apwányam egagkok, tén han hentemessásekxak 
kóneg negko'o? Yágwokmók axta aqsa aptaqnawaya, apkeltennásencha'a 
m'a ektáhakxa apwanmagko. 

9Wanmeyásekxeyk axta makham mók aqsok José, apkeltennáseyha axta 

han apkelpepma. Aptáhak axta apkeláneya s'e: —Ewanmeyásekxeyk ko'o 
makham mók aqsok, ekwet'ak xeyk ko'o sekwanmagko ekhem tén han 
pelten, tén han once yaw'a apkelháxahágko emonye' ko'o. 

10Apkeltennáseyha axta han apyáp José m'a apwanmagko, tén han ma'a 

apkelpepma, yetlókok axta han apyennaqtéssamo appeywa apyáp 
appaqhetchesa. Aptáhak axta apcháneya s'e: —¿Yaqsa negwanmagko xa 
ektéma nak chá'a ekwanméssama? ¿Ólháxahagkoya negko'o apmonye' 
exchep, ko'o tén han egken, keñe han ma'a apkelpepma nak? 

11Apnathayak axta m'a apkelpepma, keñe axta apyáp megkayetyapweykmo 

élchetagkáseykha apwáxok xa aqsok nak. 

José apyamasma ekha ekyánmaga m'a apkelpepma 

12Apkelmeyákxeyk axta José apkelpepma m'a Siquem, aptegyáseyncha'a 

pa'at ma'a apyáp apnaqtósso nepkések. 

13Aptáhak axta Israel apcháneya José s'e: —Apháha apkelpepma m'a 

Siquem apkeláneyncha'a nepkések. Éltamhók eykhe emhagkok 
etyánegwakxohok ma'a. —Axog sa' —axta aptáhak apchátegmowágko José. 

14Exeg sa' axta aptáhak Israel, elano sa' ektáhakxa apheykha m'a 

apkelpepma, tén han ma'a nepkések, keñe sa' éxyók makham 
hesantagkasek amya'a. Apcháphássek axta Israel José apkeñama m'a 
xapop ekyapwate nak Hebrón, apwokmek axta José m'a Siquem, 

15keñe apxegánegwokmo m'a yókxexma nak. Apwet'ak axta eyke xama 

énxet, keñe axta apkelmaxneyáncha'a: —¿Yaqsa apketama? 

16—Élyapma' élchetámak —axta aptáhak José apchátegmowágko. ¿Ya 

ey'ásegkok xép apkelyáqkasakxa nepkések ma'a? 

17—Apkelxegákxeyk xeyk makham se'e —axta aptáhak énxet—. Ekleg'ak 

xeyk ko'o peya elmahágkok ma'a Dotán. Apxegkek axta José apkelchetama 
m'a apkelpepma, apkelwetágwokmek axta m'a yókxexma nak Dotán. 

18Makhawók axta apwet'ak apxegakmo m'a apkelpepma, apkelánekxeyk 

axta han apkelpeywa yaqwayam yaqhek amonye' apwayam ma'a 
aphágkaxa'. 

19Aptáhak axta chá'a apcháneya pók se'e: —¡Cha'a apxegakmo 

ekwanméssamo nak chá'a aqsok! 

20Nók, agaqhek sa'; keñe sa' agaqxegkesek yámelchet, anxének sa' ektawa 

xama aqsok nawhak eklo. Keñe sa' agya'asagkohok háxko ektáhakxa m'a 
apwanmagko axta. 

21Xama axta apleg'a Rubén xa, apmeyókek axta apyáxeg, aptáhak axta s'e: 

—Magaqhek sa'. 

22Nágkólyegkenches éma apagkok, kólaqxegkes aqsa m'a yámelchet 

ekyetna nak se'e meykexa nak énxet, nágkólássésses han apyempehek. 
Aptemék axta appeywa Rubén xa ektáha nak, hakte apmakók axta 
ewagkasek teyp ma'a José, keñe éntemekxések makham ma'a apyáp; 

23xama axta apwokmo José m'a aphágkaxa axta apkelpepma, kéllekkessek 

axta aptaxno apwenaqte aptaxneykekxa axta, 

24appathetchek axta, tén axta apchaqxegkesa yámelchet, méko axta han 

yegmen ma'a, 

25keñe axta apheyncha'a aptókagko aptéyak. Pelakkassek axta han 

apkelwet'a apkelxegakmo apkeleyweykekxa m'a ismaelitas, apkeleñama m'a 
Galaad, yetlo apkelpátegkesso axta han yányátnáxeg ma'a sokmátsa, tén 
han ma'a ekyókxoho élátsessamo nak élpaqneyam aqsok, yaqwayam 
elsakxak ma'a Egipto. 

26Keñe axta Judá aptáha apkeláneya apkelyáxeg se'e: —Kaqhók agaqhek 

egyáxeg, tén han ampósek manxének ektáha negaqhe. 

27Agmések aqsa ekha ekyánmaga m'a ismaelitas, magaqhek sa', hakte 

egyáxeg egagko' negko'o xa. Apkelyahákxók axta han aptáhakxa 
apkeláneya m'a apkelyáxeg. 

28Xama axta apkelwa'a apkelseykha aqsok madianitas ma'a aphágkaxa axta, 

aptekkessákxeyk axta apkelpepma José m'a kañe' yámelchet, apyenyókek 
axta ekha ekyánmaga apmésa m'a ismaelitas, veinte sawo selyaqye axta han 
ekyánmaga. Apyentamákxeyk axta José m'a Egipto. 

29Xama axta apteyánegwákxoho Rubén ma'a yámelchet nak, axta 

éteyágweykxak José m'a kañe' nak, apkelyepteyk axta aptaxno 
magkenatchesso élapwokmo. 

30Keñe axta apmeyánto makham ma'a aphágkaxa axta apkelyáxeg. Aptáhak 

axta apkeláneya s'e: —¡Méko nak wokma'ák xeyk kañe' yámelchet! ¿Háxko 
sa' ko'o atnehek kaxwo'? 

31Apmeyk axta m'a José axta aptaxno apwenaqte, tén axta 

apkeltexneyncha'a yát'ay apketkok éma apagkok apchaqhe axta; 

32keñe axta kéláphássesa m'a apyáp, yetlo s'e apkelpeywa nak: 

“Negwetákxeyk negko'o s'e, elano sa'. ¡Apketche aptaxno apwenaqte kexa 
essenhan háwe'!” 

33Apyekpelchawók axta Jacob, tén axta aptáha s'e: “¡Cháxa, hatte aptaxno 

apwenaqte xa! Xama aqsok nawhak eklo chaqhak keñe ektawa.” 

34Keñe axta Jacob apkelyepta aptaxno, aptaxneykxeyk axta m'a apáwa 

nentaxneykekxohol'a apketsapma egmók, ahóxek axta apkelekxagweykha 
eñama apketsapma apketche. 

35Kelenxáneykmek axta eykhe kapeykessásekxak apwáxok ma'a apketchek 

apkelennay'a tén han kelwán'ák, mopmenyeyk axta eyke kólpeykessásekxak 
apwáxok; apkelekxagweykha axta aqsa apketamsama apketche, aptéma s'e: 
“Alenxanmohok sa' aqsa sélapwayam sétamso hatte, ekwokmoho 
sektahanyeykxo m'a apkelmaheykegkaxa nak apkeletsapma.” 

36Apyenyeykekxeyk axta han ekha ekyánmaga madianitas José m'a Egipto, 

apméssama xama énxet apwesey axta Potifar, apteme axta faraón 

apkeláneykha, wesse' apwányam nak Egipto, apteme axta sẽlpextétamo 
apkemha apmonye' apagkok. 

 

Génesis 38 
Judá tén han Tamar 

1Apkexakhamchek axta apkelpepma tén han apkelyáxeg Judá xa ekhem 

nak, apmaheykegkek axta apheykmo apxagkok ma'a xama énxet apwesey 
axta Hirá, énxet apkeñama axta tegma apwányam Adulam. 

2Axta apwetágweykmok han xama kelán'a m'a, apketche axta m'a Súa, 

apteme axta énxet Canaán, apmomchek axta han. Yepetcheyak axta mók, 

3keñe ektéma lóso', wet'ak axta han xama étche apkenna', Er axta han 

temessásak apwesey. 

4Lósók axta makham tamhákxa', wetákxeyk axta makham pók étche 

apkenna', Onán axta temessásak apwesey. 

5Wetákxeyk axta makham pók étche apkenna', Selá axta temessásak 

apwesey, cháxa apteyeykmo axta, apmaheykegko axta Judá m'a Quezib. 

6Apkelyamhakkassegkek axta han apketche Judá, cham'a Er, apketche 

átnaha apketkok, apméssama xama kelán'a ekwesey axta Tamar. 

7Axta eyke kaleklók apwáxok Wesse' egegkok aptémakxa ekmaso m'a Er, 

keñe axta apchaqheykekxo. 

8Tén axta Judá aptáha apcháneya Onán se'e: —Epatheták kaxwók xép xa 

apepma aptáwa' axta, elána m'a apchánémakpexa nak etnehek kélyepye, 
yaqwayam sa' exek aptawán'ák neptámen ma'a apepma axta, eñama 
exchep. 

9Apya'ásegkok axta eyke Onán metnehek apketchek ma'a appallakmo 

enxoho apketchek. Axta keñamak yókxoho apyepetche m'a apepma aptáwa' 
axta apyegkenma chá'a yókxexma yaqwayam metnéssesek lóso', yaqwayam 
enxoho mexek aptawán'ák neptámen ma'a apepma axta. 

10Axta kaleklók apwáxok Wesse' egegkok apweteya m'a aptémakxa axta 

Onán, keñe axta apchaqheykekxo han ma'a. 

11Tén axta Judá aptáha apcháneya aptánegken Tamar se'e: —

Nágkategyekxa aqsa atáwa' m'a apxagkok nak yáp, ekwokmoho apwánémo 
m'a hatte Selá. Apchéssegkek axta han yetsapok Judá m'a Selá, ektéma axta 
m'a apkelpepma axta. Heykekxeyk axta yáp apxagkok ma'a Tamar. 

12Wenaqtémók axta, keñe étsapa han aptáwa' m'a Judá, Súa axta apketche. 

Xama axta ekmassa élapwayam Judá, apmeyákxeyk axta m'a tegma 
apwányam Timnat, apheykegkaxa axta m'a apkelyésessáseyak axta chá'a 

apnaqtósso nepkések, apyetlókek axta han ma'a Hirá, apteme axta 
adulamita. 

13Xama axta ekleg'a Tamar apmeyákxo yepyáta' m'a Timnat, 

apkelyésessákxo apnaqtósso nepkések, 

14lekkek axta m'a ektaxno ektaxneykekxa nak kelán'a tampe', chaqlássek 

axta nát apáwa apkexyawe, yaqwayam enxoho megkeykpelchexche', heyk 
axta m'a nentaxnamakxa nak tegma apwányam Enaim, ámay ekmahéyak 
nak Timnat. Temék axta xa ektáha nak, hakte wet'ak axta apwánémo m'a 
Selá, axta eyke kaxka'ak yaqwayam katnehek atáwa'. 

15Xama axta apwet'a Judá, kelán'a ekyaqmagkáseyak pók énxet ektegye 

selyaqye axta apkenék, hakte eyaqlasso axta m'a nát. 

16Tén axta apyetnakhágwokmo apyepetchegwokmoho, meyke apya'áseyak 

ektáha aptánegken. Aptáhak axta apcháneya s'e: —¿Ewancheya 
apathetagkok? —¿Yaqsa sa' hegkések ekyánmaga sepathetéyak? —axta 
táhak kelán'a. 

17—Wáphássesek sa' xama yát'ay apketkók sektósso —axta aptáhak 

apcháneya Judá. Keñe axta ektáha eyátegmowágko s'e: —Hoy táse' —axta 
táhak kelán'a—, epekkenekxa sa' sekxók xama aqsok apagkok, ekwokmoho 
seyaphássesa. 

18—¿Yaqsa amenyeyk apekkenchásekxa'? —axta aptáhak Judá. —Hegkés 

sa' xa apkelqahasso yetlo axát'ák nak, tén han aptasqapeykha apmeyncha'a 
nak —axta táhak eyátegmowágko. Apkelméssek axta Judá xa aqsok nak, tén 
axta appathetágko. Lósók axta aptemessásak. 

19Keñe axta ektaqháwo makham ma'a Tamar, lekkek axta m'a eyáhakkasso 

nát, taxneykxeyk axta makham ma'a ektaxno ektaxneykekxoho nak kelán'a 
tampe'. 

20Apcháphássessek axta han Judá m'a yát'ay apketkok, apchásenneyha axta 

m'a pók apteme nak adulamita, yaqwayam enxoho kalmeyásekxak makham 
kelán'a m'a aqsok apnegkencháseykekxa axta, axta eyke éteyágweykxak 
ma'a pók nak. 

21Keñe axta apkelmaxneyáncha'a énxet'ák apheykha axta m'a yókxexma 

nak: —¿Háxko ekhakxa m'a kelán'a ekyaqmagkáseyak nak pók énxet 
ektegye selyaqye Enaim, ekhama axta s'e nekha ámay nak? —Méko kelán'a 
ekyaqmagkáseyak pók énxet ektegye selyaqye s'e —axta aptáhak 
apkelátegmowágko. 

22Keñe axta aptaqháwo makham ma'a aphakxa nak Judá. Aptáhak axta 

apcháneya s'e: —Mót'ak kelán'a, apxénchek han énxet'ák méko kelán'a 
ekyaqmagkáseyak pók énxet ektegye selyaqye m'a yókxexma nak. 

23Aptáhak axta Judá apchátegmowágko: —Kalmok sa' agkok ma'a, 

yaqwayam sa' mólesmésaxcheyk negko'o; eyáphássessek eykhe ko'o yát'ay 
apketkok yaqwayam ayánmagkasek, makke ét'ak xép. 

24Apqántánxo pelten axta han temék kéltennásseykto m'a Judá, axta 

kéltáhak kéláneya s'e: —Kelpatheteykegkek pók énxet'ák ma'a Tamar, 
aptánegken nak xép, lósók entáhak. —¡Kóltekkes, kólwatnekxa sa'! —axta 
aptáhak Judá. 

25Xama axta kéltekkesa, keltamhók axta kóltennássekxak yepyáta' s'e 

ekpeywa nak: “Keso setnéssesso ko'o elóso', apagkok nak se'e aqsok nak. 
Elano yaqsa agkok se'e kélqahasso nak yetlo axát'ák nak, tén han se'e 
kéltasqapeykha nak.” 

26Xama axta apyekpelchawo Judá xa aqsok nak, aptáhak axta s'e: “Tásek 

ektémakxa xa kelán'a nak, kaxnók ko'o, hakte magkéssók ko'o m'a hatte 
Selá.” Keñe axta mepatheteykegkokxo chá'a. 

27Apqánet appalleyam axta han wet'ak étchek Tamar ektáha naqláwa. 

28Aptekkessek axta apmek xama peya epallamok. Tehetchessek axta han 

apmek yátépépe apyexwase m'a kelán'a ektegkessesso nak chá'a mók 
étche, axta entáhak se'e: “Keso apteyapma apmonye' s'e.” 

29Aptaxneyáseykxeyk axta eyke makham apmek ma'a sakcha'a, apepma 

axta m'a aptéyam apmonye'. Axta keñamak ekteméssessama apwesey 
Fares ma'a kelán'a ektegkessesso axta chá'a mók étche, hakte axta táhak 
se'e: “¡Apwanche nak la'a apteyapma!” 

30Keñe axta apteyekmo han ma'a pók sakcha'a, kéltehetchesso axta apmek 

yátépépe apyexwase, teméssessek axta apwesey Zérah. 

 

Génesis 39 
José tén han Potifar aptáwa' 

1Kélyentamomchek axta José m'a Egipto, apmomchek axta m'a Potifar, 

apyenyeykekxa axta m'a ismaelitas, ektáha axta apyentama m'a. Faraón 
apkeláneykha axta m'a Potifar, apteme axta apkemha apmonye' 
sẽlpextétamo apagkok. 

2Wesse' egegkok axta eyke apxegexma chá'a José, 

aptaqmelchessessegkek axta apha m'a wesse' apagkok nak apxagkok, 
apteme nak énxet Egipto. 

3Apweteyak axta han aphama xamo' Wesse' egegkok José m'a wesse' 

apagkok nak, axta keñamak ektaqmalma chá'a ekyókxoho aqsok 
apkelanakxa enxoho chá'a m'a José. 

4Cháxa eyásekhássessamo axta wesse' apagkok ma'a José, apteméssessek 

axta han appasmeykha aptamheykha, tén han apkemha apmonye' m'a 
apxagkok nak, apméssegkek axta yaqwayam eltaqmelchessesek ekyókxoho 
aqsok apagkok ekyetnakxa nak. 

5Appasmomchek axta Wesse' egegkok Potifar apxagkok, tén han yókxexma 

apagkok, cham'a natámen axta apteméssesso apkemha apmonye' apxagkok 
ma'a José, tén han apkeltaqmelchessesso m'a ekyókxoho aqsok apagkok 
ekyetnakxa nak. 

6Apméssek axta José aptaqmelchesso ekyókxoho aqsok apagkok 

ekyetnakxa nak, massék axta ektamheyncha'a apwáxok ma'a Potifar, apto 
axta aqsa chá'a kaxénmakha apwáxok. Aptásek axta han ma'a José, 
kélmenyeyk axta kóllano', 

7wenaqtémók axta han, keñe m'a wesse' apagkok nak aptáwa' élánegwokmo 

awáxok, keñe ektáha eyáneya s'e: —Hepatheták sa'. 

8Axta eyke emakók ma'a José, aptáhak axta apchátegmowágko s'e: —

Kalano, élmeyáseykekxeyk ko'o ekyókxoho aqsok apagkok yaqwayam 
altaqmelchessesek ma'a wesse' ahagkok ekyetnakxa nak, méko xama aqsok 
keytnakhaksohok apwáxok, hakte ekhegkek ko'o s'e. 

9Hawók ko'o ektémakxa ekha kélyeheykekxoho m'a, memasmak xama 

aqsok enxoho alána', xeye' eyke aqsa apmasmak hakte aptáwa'; mowanchek 
ko'o alának xa ektéma nak aqsok ekmaso, tén han may'assáxma nápaqtók 
Dios. 

10Yókxoho ekhem axta élenxányam José éltémo epathetagkok, tén han exek 

chá'a xamo', axta eyke elyaheykekxa'. 

11Xama ekhem axta aptaxnegwákxo makham kañe' José peya etneykha, 

méko axta han énxet ma'a, 

12mássáségkek axta aptaxno ektáha eyáneya s'e: —Hepatheták ko'o. 

Apkenyeyk axta eyke aptepa yókxexma, apyenyókek axta han ma'a aptaxno 
nak, hakte máha axta m'a. 

13Xama axta ekwet'a apyenyawa aqsa aptaxno apkenyaha, hakte máha axta, 

14kelwóneyha axta éláneykha apheykha axta m'a axagkok, axta táhak 

éláneya s'e: —Kóllano, enyentegkáseykenteyk axta negko'o etáwa' s'e xama 
hebreo, sennaqtawásegkoho nak kaxwo'. Aptaxneyk xeyk kañe' exagkok 
apmako hetnéssessamhok exma, payheyha exchek eyke ko'o ahátog 
ekyennaqte; 

15xama apleg'a magwésagkoho ekpayheyncha'a ahátog, keñe apkenyaha 

aptepa, apyenyókek aqsa han se'e aptaxno nak. 

16Taqmelchessek axta aqsa han ma'a José aptaxno, ekwokmoho apwa'akto 

apxagkok ma'a wesse' apagkok. 

17Hawók axta han éltennáseykha m'a ektáhakxa axta éltenneykha, axta 

entáhak eyáneya s'e: —Aptaxneyk axta ko'o kañe' exagkok apmako 
hetnéssessamhok exma m'a hebreo segyentegkáseykenta axta, 

18keñe ekpayheyncha'a ahátog ekyennaqte agko', yetlókok han apteyapma 

apkenyaha, apyenyókek axta aqsa han aptaxno s'e. 

19Cháxa setnéssesakxa axta ko'o m'a apchásenneykha nak xép. —Aplókók 

apagkok axta José wesse' apagkok apleg'a ektáhakxa éltennáseykha 
aptáwa', 

20apkeltamhók axta emakpok José kólaqxegkesek kañe' negmomaxchexa', 

kélxátamakxa axta m'a énxet'ák apkelma axta chá'a wesse' apwányam 
Egipto. Neyseksa apha kañe' negmomaxchexa' 

21apxegexma axta makham aptemék Wesse' egegkok ma'a José, 

apxekmóssegkek axta apchásekhayo, apkeltémok axta han kataqmalmakha 
apwáxok elanok ma'a apkemha apmonye' nak negmomaxchexa', 

22apxawáya axta yaqwayam eltaqmelchesek apyókxoho apheykha axta 

kañe' negmomaxchexa'. José axta han chá'a apmésso appeywa ekyókxoho 
aqsok élánéxchexa enxoho chá'a m'a, 

23Melanók axta han chá'a apkemha apmonye' negmomaxchexa' m'a ektáha 

axta chá'a apkeláneykha m'a José, hakte apxegexma axta aptemék ma'a 
Wesse' egegkok, tásek axta chá'a katnehek ma'a ekyókxoho aqsok 
apkelanakxa enxoho. 

 

Génesis 40 
José apxeyenma ektémakxa ánet kélwanmagko 

1Keñe axta natámen xa, aplókassama wesse' apagkok ma'a apyátegkesso 

nak chá'a anmen yámet égmenek ma'a wesse' apwányam, tén han 
apkelánesso nak chá'a kelpasmaga, cham'a wesse' apwányam nak Egipto. 

2Apkeltaqnaweygkek axta wesse' apwányam faraón xa apqánet 

apkeláneykha nak, cham'a apkemha apmonye' nak apyátegkesso chá'a m'a 
apyá, tén han ma'a apkemha apmonye' nak chá'a apkelánesso kelpasmaga 
apagkok, 

3apkelaphássek axta kólxátawók kañe' negmomaxchexa apxagkok axta m'a 

apkemha apmonye' sẽlpextétamo apagkok, ekyetnamakxa axta m'a 
sẽlaqxegkessamakxa kañe' negmomaxchexa, kélhésseykenxa axta han 
ma'a José. 

4Apkeltamhók axta etnehek apkeláneykha apkemha apmonye' sẽlpextétamo 

José xa faraón apkeláneykha nak, wenaqtémók axta han apheykha kañe' 
negmomaxchexa. 

5Xama axta'a axta han apwet'ak apwanmagko xa apqánet apkelmomap nak, 

cham'a apyátegkesso nak chá'a apyá wesse' apwányam, tén han ma'a 
apkelánesso nak chá'a kelpasmaga, yetneyk axta han chá'a ektémakxa 
apwanmagko xama. 

6Axto'ók axta apteyánegwa'aktámho José, apkelwetágwa'akteyk axta 

élyaqhápeyncha'a apkelwáxok; 

7aptáhak axta apkelmaxneyáncha'a s'e: —¿Yaqsa ektáha élyenneyncha'a 

nak kélwáxok sakhem? 

8—Negwet'ak xeyk negko'o nélwanmagko, méko eyke énxet yaqwayam 

enxoho hẽltennaksek ektémakxa' —axta aptáhak apkelátegmowágko. —
Dios akke aqsa apwanchek hẽltennásekxohok ektémakxa nélwanmagko —
axta aptáhak José—. Héltennés sa' yaqsa élwanmésa. 

9Keñe axta apkemha apmonye' apyátegkesso apyá wesse' apwányam 

apkeltennasa José m'a ektáhakxa apwanmagko, aptáhak axta s'e: —
Ekwet'ak xeyk ko'o sekwanmagko xama anmen yámet kélcheneykekxa', 

10ántánxo aktegák. Keltektekkek axta m'a anmen yámet, kelyapwa'ak axta 

han, ekyexna ekmakhetmo axta han tamhákxak ma'a exnamok nak. 

11Ekmáha axta ko'o m'a faraón nak egheykok apagkok, élyaqhapchek axta 

m'a anmen yámet ekyexna sekyetma m'a egheykok, ekméssek han ma'a 
faraón. 

12Aptáhak axta apcháneya José s'e: —Keso temék xép apwanmagko s'e: 

Ántánxo axchakkok nak ekteme ántánxo ekhem. 

13Wokmek sa' agkok ántánxo ekhem, kaxénwók sa' xép apwáxok ma'a 

faraón, egkeyásekxak sa' makham ma'a aptamheykha, eyátegkásekxak sa' 
makham apyá m'a faraón, aptémakxa axta chá'a m'a nanók axta. 

14Temék sa' agkok xép xa ektáha nak, kaxén sa' apwáxok ko'o, 

hepaqhetchesses sa' ma'a faraón, yaqwayam sa' hetekkesek ko'o s'e kañe' 
nak. ¡Yepyósho sa' hélanok ko'o! 

15Kélyennaqtéssegkek axta ko'o kélyempehek sekmomaxko m'a hebreo 

apchókxa nak, megkapayhawok ko'o axek negmomaxchexa', hakte 
malaneyk ko'o aqsok ekmaso. 

16Xama axta apwet'a ekpayhawo apkeltennáseykha apwanmagko José pók 

ma'a apkemha apmonye' nak apkelane kelpasmaga. Aptáhak axta 
apcháneya s'e: —Ewanméssek xeyk ko'o ántánxo hówenaq apxagkok étkok 
kélxata kelpasmaga apkelmópeyo séxna épátek. 

17Apkelpaxqamap apkelpayhe axta han kélxata m'a netno nak hówenaq 

apxagkok étkok, apmápsesa nak chá'a etwok ma'a faraón, kelyáqwa'akteyk 
axta eyke chá'a ektáswa'akto nátetkók ma'a kañe' nak hówenaq apxagkok 
étkok, ekyetno axta néten épátek. 

18Tén axta José aptáha apchátegmowágko s'e: —Keso temék xép 

apwanmagko s'e: ántánxo hówenaq apxagkok étkók ekteme ántánxo ekhem, 

19wokmek sa' agkok ántánxo ekhem, kaxének sa' apwáxok xép ma'a faraón, 

yának sa' kólmakhésha néten yámet, keñe sa' máma etwok aphápetek. 

20Wokmek axta ántánxo ekhem, ekwokmo axta apteyeykemxa m'a faraón, 

apkelánessek axta ektámáxche ekyawe agko' apyókxoho apkeláneykha. 
Apkeltamhók axta kólántekkessekxak kañe' negmomaxchexa m'a apkemha 
apmonye' nak apkelyátegkesso chá'a apyá, tén han ma'a apkemha apmonye' 
apkelánesso kelpasmaga, nápaqta'awók ma'a ektáha axta apkeláneyeykha. 

21Apmeyásekxeyk axta makham aptamheykha m'a apyátegkesso axta chá'a 

apyá, apkelyátegkásekxeyk axta makham apyá faraón, ektémakxa axta chá'a 
m'a nanók axta; 

22keñe m'a apkelánesso axta chá'a kelpasmaga apkeltamho kólmakhésha 

néten, ekhawo m'a aptáhakxa axta apxeyenma m'a José. 

23Massegkek axta eyke ekxeyenma apwáxok José m'a apyátegkesso axta 

chá'a apyá wesse' apwányam. 

 

Génesis 41 
José apxeyenma ektémakxa faraón apwanmagko 

1Apqánet apyeyam axta temék ekyeykhe. Wanméssek axta apkenmeyncha'a 

faraón neyáwa wátsam Nilo, 

2kelántekkek axta han siete weyke eknaqmele tén han éltaqmalma m'a 

wátsam nak, tókagkek axta pa'at ma'a neyseksa nak ekho'. 

3Kelántekkek axta han siete weyke élmaso, élyamhagko m'a wátsam nak, 

kelyagqak axta aqsa m'a neyáwa nak, nekha nak ma'a mók nak. 

4Tén axta xa weyke élmaso nak tén han élyamhagko, ektawa m'a weyke 

éltaqmalma eknaqmele nak. Keñe axta apxatakha'a m'a faraón. 

5Tén axta apténeykxo makham, wanméssek axta makham mók aqsok: 

apwet'ak axta siete hótáhap apyexna élláneykegkoho, tén han 
apkeltaqmalma, xama apexchapok axta eyke élánteyapma m'a apyexna. 

6Keñe axta makham neptámen élántépeykxo siete hótáhap apyexna 

apkelyamaye, éxchahayam ekmexanma élwatno, 

7Tén axta xa siete hótáhap apyexna élyamaye nak, aptawa m'a siete hótáhap 

apkeltaqmalma élláneykegkoho nak apyexna. Apxatakha'ak axta faraón, 
keñe apwet'a ektáha apwanmagko aqsa m'a. 

8Keñe axta axto'o, yetnakha'awók agko' axta apwáxok, apkeltamhók axta 

elchexyók apyókxoho apkelyohóxma apagkok, tén han ekha nak 
apkelmopwancha'a, apheykha nak Egipto. Apkeltennáseyha axta ektáhakxa 
apwanmagko m'a faraón, méko axta eyke xama enxoho 
apkeltennáseykekxoho ektémakxa. 

9Keñe axta m'a apkemha apmonye' nak apyátegkesso apyá wesse' 

apwányam, aptáha apcháneya faraón se'e: —Ekya'ásegwákxók ko'o 
eyesagko sektáhakxa. 

10Ẽlaphássek axta exchep wesse' senxátawokmo negmomaxchexa' apagkok 

nak ma'a apkemha apmonye' apagkok nak ma'a sẽlpextétamo apagkok, 
cham'a aptaqnawaya axta exchep ma'a apkemha apmonye' nak apkelánesso 
kelpasmaga, tén han ko'o. 

11Xama axta'a axta han apwet'ak apwanmagko m'a apkemha apmonye' nak 

apkelánesso kelpasmaga, tén axta han ko'óxa sekwet'a mók sekwanmagko, 
yetneyk axta han chá'a ektémakxa xama m'a nélwanmagko. 

12Aphegkek axta han xama wokma'ák hebreo m'a negheykegkaxa axta, axta 

apchásenneykha m'a apkemha apmonye' nak sẽlpextétamo apagkok. 
Néltennáseyha axta ektáhakxa nélwanmagko, keñe sẽltennasa ektémakxa'. 

13¡Temék axta han ekyókxoho m'a aptáhakxa axta sẽltennasa! 

Egkeyásekxeyk axta ko'o makham xép ektémakxa nak sektamheykha, keñe 
m'a émók nak apkeltamho kólmakhésha néten. 

14Apkeltamhók axta kólyentawakxak José m'a faraón, kéltekkessek axta han 

ekmanyehe m'a kañe' negmomaxchexa'. Kélyésessek axta m'a José, 
kélyaqmagkassessek axta han pók apkelnaqta, keñe kélyentamákxo m'a 
aphakxa nak faraón. 

15Aptáhak axta apcháneya faraón se'e: —Yetneyk xeyk ko'o xama 

sekwanmagko, méko eyke yaqwayam enxoho héltennaksek ektémakxa, 
ekleg'ak xeyke ko'o exchep apmopwána hẽltennaksek ektémakxa 
negwanmagko. 

16—Mowanchek eyke ko'o ay'asagkohok ahagko' —axta aptáhak José; Dios 

sa' eyke ey'ássesagkohok xép wesse', yaqwayam kapasmok. 

17Aptáhak axta faraón apcháneya José s'e: —Ewanméssek xeyk ko'o 

sénmeyncha'a m'a neyáwa wátsam Nilo, 

18kelántekkek xeyk siete weyke eknaqmele tén han éltaqmalma m'a wátsam 

nak, tókagkek han pa'at ma'a neyseksa nak ekho'. 

19Keñe natámen élántepa han siete weyke élmaso, tén han élyamhagko. 

¡Mateyk ko'o makham xama enxoho weyke ekmaso ekyókxoho m'a kañe' nak 
Egipto! 

20Cháxa weyke élmaso nak, tén han élyamhagko, tókagkek xeyk ma'a siete 

weyke eknaqmele nak; 

21tókagkek eykhe m'a, makke agyekpelchak, kelyamhókkok aqsa makham, 

megkalaqxegáha m'a ekweykenxa nak élyamhagko. “Keñe sekxatakha'a, 

22keñe sekwetákxo makham mók sekwanmagko, siete hótáhap apyexna 

élláneykegkoho apaktek apkeltaqmalma, xama apexchapok axta han 
apteyapma apyexna. 

23Keñe axta neptámen apkelántepa han siete apyexna élyamaye, 

éxchahayam ekmexanma élwatno. 

24Aptókek xeyk han apkelyamaye nak ma'a siete apyexna éltaqmalma nak. 

Éltennáseyha axta eykhe ko'o m'a apkelyohóxma ahagkok, méko axta eyke 
xama enxoho apmopwána héltennásekxohok ektémakxa.” 

25Keñe axta José aptáha apchátegmowágko faraón se'e: —Xama aqsok 

ekteme m'a ánet apwanmagko nak xép wesse'. Dios apkeltennásak xép 
yaqwánxa etnehek. 

26Siete apyeyam ekteme m'a siete weyke éltaqmalma nak, ekhawo han ma'a 

siete hótáhap apyexna apkeltaqmalma nak. Hawók mók xa apwanmagko 
nak. 

27Siete apyeyam han ekteme m'a siete weyke élyamhagko tén han ma'a 

élmaso nak; ekhawo han ma'a siete hótáhap apyexna élyamaye nak, élwatno 
nak éxchahayam ekmexanma, cháxa ekteme yaqwayam katnehek siete 
apyeyam meyk segaqhe xa. 

28Cháxa sektáhakxa exchek seyáneya exchep xa: Dios apkeltennásak xép 

yaqwánxa etnehek, wesse'. 

29Siete apyeyam sa' kawak ekxámokma nento s'e ekyókxoho Egipto nak, 

30keñe sa' kawak han siete apyeyam meyk, méko sa' kaxénwakxohok 

awáxok ma'a ektémakxa axta ekxámokma nento Egipto, hakte katsagkasek 
sa' negókxa m'a meyk segaqhe. 

31Kalwagqamaxchek sa' ma'a ektémakxa ekxámokma nento, hakte awanhek 

sa' katnehek ma'a meyk segaqhe. 

32Ánet ekwanmésso axta exchep wesse', hakte Dios axta apmakók elának 

xa, kaxwók sa' han elána'. 

33Tásek etegyaha wesse', xama énxet ekha nak apya'áseykegkoho aqsok, 

tén han ekha nak apmopwána, yaqwayam sa' etnehek apkeláneykha 
negókxa'. 

34Etne sa' se'e wesse': elyésha sa' apkeltaqmelchesso negókxa, yaqwayam 

sa' elweynchamha ekyókxoho kañe' negókxa, yaqwayam elmok chá'a xama 
m'a ekwayam nak chá'a cinco aqsok ekyexna eknakxamáxche' m'a Egipto, 
ekweykmoho siete apyeyam ekyetnakxa nak makham ekxámokma aqsok. 

35Yánchásekxak sa' apyókxoho hótáhap apaktek keso ektaqmelakxa nak 

apyeyam, kólxátem sa' kañe' aptaqmelchessamakxa nak xép wesse', 
kólxátem sa' ma'a tegma apkelyawe nak, yaqwayam sa' etawagkok énxet'ák. 

36Keñe sa' kóltaqmelchesek ma'a hótáhap apaktek nak, yaqwayam sa' 

etawakpok se'e negókxa nak, yaqwayam sa' meletsepek énxet'ák meyk 
élnapma, neyseksa s'e siete apyeyam meyk segaqhe peya nak katyapok se'e 
Egipto nak. 

José apteme apkeláneykha apchókxa Egipto 

37Leyawók axta apwáxok faraón, tén han apkeláneykha m'a aptáhakxa axta 

appeywa m'a José, 

38aptáhak axta apkeláneya faraón se'e: —¿Egwancheya agwetak pók énxet 

aphawo nak xa, ekha nak Dios espíritu apagkok? 

39Aptáhak axta apcháneya José s'e: —Méko pók aphawo exchep, ekha 

apya'áseykegkoho, tén han apmopwána aqsok, hakte Dios 
apya'assáseykegkoho ekyókxoho exchep xa. 

40Xép sa' etnehek apkemha apmonye' exagkok apyawe nak, apyókxoho 

énxet'ák ahagkok sa' han elyahakxohok chá'a apkeltamhókxa etnahagkok. 
Ko'o sa' aqsa meheyeykhágwomók chá'a, hakte ko'o sekteme wesse' 
apwányam. 

41Elano, ekteméssessek ko'o exchep apkeláneykha ekyókxoho negókxa 

Egipto. 

42Aplekkek axta apketchesso apophék faraón apmeykha axta chá'a 

apkelqahasso, apketchessessek axta apophék ma'a José. Keñe axta 
apkeltamho kólántaxneyásekxak apáwa apkelexyawe apkeltaqmalma, tén 
han kólnatmeyásekxak ma'a apnatanma sawo ekyátekto ekmomnáwa. 

43Keñe axta kélchenátchesa yátnáxeg apyenyawasso ekxegamo axta chá'a 

neptámen faraón, apkeltamhók axta chá'a etnehek elyennaqtéshok 
apkelpeywa énxet'ák apmonye' s'e: “¡Kólmeykesses apmonye'!” Cháxa 
aptáha axta apkemha apmonye' José m'a ekyókxoho apchókxa nak Egipto. 

44Keñe axta aptáha apcháneya faraón se'e: —Ko'o faraón, méko sa' xama 

kalának aqsok ekyókxoho nak Egipto, metnaha enxoho exchep appeywa. 

45Safenat-panéah axta han aptemessásak apwesey faraón ma'a José, 

apméssek axta han yaqwayam etnehek aptáwa' m'a Asenat, Potifera axta 
apketche, apteme axta apkelmaxnéssesso énxet'ák ma'a tegma apwányam 
nak On. Apkemha apmonye' axta aptáhak José m'a Egipto. 

46Treinta apyeyam apagkok axta weykmok José, kélyentamoma axta m'a 

aphakxa nak faraón, wesse' apwányam nak Egipto. Aptekkek axta José m'a 
aphakxa nak faraón, keñe apcheynawo apweynchámeykha m'a ekyókxoho 
yókxexma nak Egipto. 

47Tásek axta ekteyapma aqsok kélcheneykekxa, neyseksa siete apyeyam, 

xámok axta han ekyexna, 

48apchánchesákxeyk axta José apyókxoho hótáhap apaktek, apnakxamap 

axta apchókxa siete apyeyam; apxátawákxeyk axta m'a tegma apkelyawe 
nak, apxátawákxeyk axta chá'a xama tegma apwányam apnakxamap nak 
hótáhap apaktek ma'a keto' nak apyetnamakxa'. 

49Apxámok axta apcháncheseykekxa José m'a hótáhap apaktek, máxa axta 

m'a ektémól'a yagkamex neyáwa nak wátsam ekwányam, apxámok apagko' 
axta hótáhap apaktek, massék axta apkelyetsátegko, hakte mogwanchek 
axta ólyetsátekxak apwánxa'. 

50Amonye' axta yaqwayam kawak meyk segaqhe, apwet'ak axta apqánet 

apketchek ma'a José, ekwetasso axta m'a aptáwa' Asenat. 

51Manasés axta han aptemessásak apwesey m'a aptéyam apmonye' nak, 

hakte axta aptáhak se'e: “Dios élwánaqtéseykmok ekyókxoho 
seklegeykegkoho, tén han ma'a apyókxoho énámakkok.” 

52Keñe axta m'a axayók aptéyam apteméssesa apwesey Efraín, hakte axta 

aptáhak se'e: “Dios egkéssók ko'o yaqwayam ótak étchek ma'a apchókxa 
ekyentaxnamakxa nak sekha.” 

53Yeyk'ak axta siete apyeyam ekxámokmakxa axta aqsok ekyexna m'a 

Egipto, 

54keñe axta eyeynawo siete apyeyam meyk segaqhe, aptáhakxa axta 

apxeyenma m'a José. Tekkek axta meyk segaqhe m'a ekyókxoho apkelókxa, 
axta katnahak ma'a Egipto, hakte yetneyk axta nento; 

55xama axta élnapa meyk ma'a apheykha nak Egipto, apkelmaxnegwákxeyk 

axta hótáhap apaktek ma'a faraón. Tén axta faraón aptáha apkeláneya 
apyókxoho énxet'ák Egipto s'e: “Kólyo'ókxa José, kóllána sa' han ma'a 
apkeltamhókxa enxoho kóltéhek.” 

56Xama axta eksawheykxoho meyk segaqhe m'a ekyókxoho apchókxa nak 

Egipto, apkelmeykásekxeyk axta José atña'ák ma'a ekyókxoho 
kélxátamakxa axta chá'a hótáhap apaktek, yaqwayam elmésagkok chá'a 

ekha ekyánmaga m'a egipcios; hakte yentaxnegwokmók agko' axta m'a meyk 
segaqhe. 

57Apkelwa'ak axta chá'a apyókxoho énxet'ák ma'a Egipto, apkeleñama mók 

apkelókxa', aptegyágwa'a hótáhap apaktek apkexeykekxa m'a José, hakte 
méko axta nento xama enxoho m'a apchókxa. 

 

Génesis 42 
José apkelpepma apkelmahéyak Egipto 

1Xama axta apleg'a amya'a Jacob apyetna hótáhap ma'a Egipto. Aptáhak 

axta apkeláneya apketchek se'e: “¿Yaqsa ektáha kélheyncha'a nak aqsa 
kéllano kélmók? 

2Ekleg'ak xeyk ko'o amya'a apyetna hótáhap apaktek ma'a Egipto. Kólmohok 

sa' kóltegyágwók ekha ekyánmaga hótáhap apaktek ma'a, yaqwayam sa' 
móletsepek meyk.” 

3Keñe axta apkelxega m'a diez apkelpepma axta m'a José, aptegyágwokmo 

ekha ekyánmaga hótáhap apaktek ma'a Egipto; 

4keñe axta Jacob megya'awo exog ma'a Benjamín, apyáxeg axta m'a José, 

hakte xénchek axta apwáxok katnégwomhok exma. 

5Apkelxegkek axta Israel apketchek aptegyágwokmo hótáhap apaktek yetlo 

m'a énxet'ák apheykha axta han ma'a yókxexma nak, hakte teyepmeyk axta 
meyk segaqhe m'a ekyókxoho apchókxa nak Canaán. 

6Apkeláneykha apchókxa axta han ma'a José, axta apkelmeyáseyak han 

chá'a hótáhap apaktek énxet'ák apkelwayam axta chá'a apkeleñama 
ekyókxoho yókxexma. Xama axta apkelwokmo apkelpepma m'a aphakxa 
nak, apkelháxahanteyk axta ekwokmoho apkeltekxeyágko élpayhakxa 
nápaqta'a xóp. 

7Apkelyekpelchawók axta han apkelpepma José apkelwet'a; máxa 

magyekpelcha axta eyke aptáhak, apyennaqtéssek axta appeywa aptáha 
apkelmaxneyáncha'a s'e: —¿Háxko kéleñamakxa kéxegke? —Canaán 
néleñamak, hótáhap apaktek nentegyágwa'ak ekha ekyánmaga —axta 
aptáhak apkelátegmowágko. 

8Apkelyekpelchawók axta José m'a apkelpepma, keñe m'a melyekpelcha. 

9Yetlókok axta han ekxeyenweykekxoho apwáxok José apwanmagko 

apkelweteya axta m'a, keñe axta aptáha apkeláneya s'e: —Kélyexamaxkoho 
sẽlteyánegwayo negko'o kéxegke. Wánxa aqsa kéltamho kóllanok 
ekpayhókxa m'a eyesextexa nak kélláneykha negókxa'. 

10—¡Wesse', megkatnahak xa ektáha nak! —axta aptáhak 

apkelátegmowágko—. Nélwa'ak negko'o yaqwayam ólmok ekha ekyánmaga 
nento. Negko'o nentáha nak xép apkeláneykha. 

11Nenlánexkók negko'o egyáxeg xamo' chá'a s'e. Méko negko'o néltémakxa'. 

Mantemék negko'o xama enxoho negyexamaxkoho nenlányo apchókxa'. 

12—Kélmówana amya'a —axta aptáhak José—. Kélxegakmek kéxegke 

yaqwayam kóllanok ma'a eyesextexa nak kélláneykha apchókxa'. 

13Aptáhak axta apkelátegmowágko s'e: —Doce negyókxoho negko'o 

egyáxeg xamo', aptáha nak xép apkeláneykha, negheykha han ma'a 
Canaán. Aphákxeyk eyke aphakxa táta m'a egyáxeg apsexyo nak, keñe m'a 
pók axta apxegáneykmo negyeseksa negko'o. 

14Tén axta aptáha makham José apkeláneya s'e: —¡Kélyexamaxkoho 

kéllányo apchókxa kéxegke, cham'a sektáhakxa exchek séláneya! 

15Sa' antéhek yaqwayam agya'asagkohok se'e: naqsók sa' megkólántépek 

mew'a enxoho kélyáxeg apsexyók se'e, hakte ekxénchek ko'o yetlo 
sekxeyenma m'a faraón apwesey. 

16Kélxama sa' éntawakxa'. Keñe sa' kélnápakha kólhakha kañe' 

negmomaxchexa'. Agya'asagkohok sa' naqsók kexa m'a kéltáhakxa exchek 
kélpeywa, háwe sa' agkok naqso', cháxa kéltáha kéxegke kélyexamaxkoho 
kéllányo apchókxa. ¡Naqsók ma'a sektáhakxa séláneya yetlo sekxeyenma 
faraón apwesey! 

17Ántánxo ekhem axta apxata José kañe' negmomaxchexa' xa apyókxoho 

nak, 

18tén axta ektáha ántánxo ekhem aptáha apkeláneya s'e: —Ko'o sekteme 

seyáyo Dios. Kólteme sa' se'e, keñe sa' megkóletsepe': 

19ektáha enxoho naqsók meyke kéltémakxa', kólheyásekxa sa' kañe' 

negmomaxchexa xama kélyáxeg, keñe sa' kélnápakha kóltaqhekxak 
kólsakxak hótáhap apaktek, yaqwayam enxoho etawagkok ma'a 
kélhawóxama. 

20Keñe sa' hélyentegkásenták kélyáxeg apsexyo nak, yaqwayam sa' 

agya'asagkohok naqsók kexa m'a kéltáhakxa exchek kélpeywa. Wanchek sa' 
agkok amya'a, kóletsapok sa'. Apkelyahákxók axta han ma'a, 

21aptáhak axta chá'a apcháneya pók se'e: —Asagkók agko' neyke agkok 

nenteméssessamakxa egyáxeg, hakte axta ólyahákxak apkeltamho eykhe 
yepyóshok anlano', negwet'ak axta eykhe eklegágkoho apwáxok. Cháxa 
keñamak negwet'a nak néllegeykegkoho. 

22Aptáhak axta Rubén apkeláneya s'e: —Éltamhók axta eykhe ko'o 

megkólteméssessamok exma ekmaso m'a wokma'ák nak; axta eyke 

hélhaxnawok ko'o, óllegagkohok sa' negko'o kaxwók eñama 
ekyaqmageykekxa apketsapma m'a. 

23Axta elya'ásegkok apleg'awo José m'a aptáhakxa apkelpeywa, hakte háwe 

axta apkelpaqhetchesso m'a José, pók énxet axta chá'a 
apkeltennáseykekxoho aptáhakxa apkelpeywa. 

24Apkexakkek axta aqsa han José m'a apchaqnágkaxa axta, keñe 

apkelekxagweyncha'a. Xama axta apya'aweykxo makham ma'a aphágkaxa 
axta, apkepwagkeykxo makham yaqwayam epaqmétek, apmeyk axta 
apyetnakhasa Simeón, apkeltamhók axta kólpextétek nápaqta'awo'. 

25Keñe axta apkeltamho kólxátegkesagkok yágkentamáhak ma'a hótáhap 

apaktek, tén han kólmeyásekxak chá'a xama m'a selyaqye apagkok, 
kólxategkásekxak ma'a kañe' yágkentamáhak apagkok, apkeltamhók axta 
han kólmésagkok aptéyak ámay. Kélteméssessek axta han xa ektáha nak. 

26Apkelpátegkessek axta yámelyeheykok ma'a hótáhap apaktek, tén axta 

apkeltaqháwo. 

27Xama axta apkelwákxo m'a peyakxa axta enaqtének axta'a, apmeykessek 

axta yágkentamáhak apagkok xama, peya yagkok ekto m'a yámelyeheykok 
apchánte, apwet'ak axta selyaqye apagkok ekyetna m'a kañe' 
yágkentamáhak apagkok átog nak. 

28Keñe axta aptáha apkeláneya apkelyáxeg tén han apkelpepma s'e: —

¡Kóllano hana s'e, élmeyásekxe nak ko'o selyaqye ahagkok, keso ekyetna 
s'e kañe' yágkentamáhak ahagkok! Apkelyegwakkók apagko' axta han xa 
apyókxoho nak, apkelpexyennegkek axta éltamheyncha'a apkelwáxok 
aptáha chá'a apcháneya pók se'e: —Yaqsa kexa aqsok xa senteméssesa 
nak Dios. 

29Xama axta apkelwákxo Canaán, apkeltennáseyha axta apyáp ma'a 

ekyókxoho ektáhakxa', aptáhak axta apkeltennáseyncha'a s'e: 

30—Kayhek appeywa senlana negko'o m'a énxet aptaqmelchesso nak ma'a 

apchókxa, enxénchek nentáha nélyexamaxkoho nenlányo m'a apchókxa. 

31Néltennássek eyke negko'o nentáha énxet meyke apkeltémakxa, tén han 

mantéma xama enxoho nélyexamaxkoho nenlányo apchókxa; 

32néltennássek han doce negyókxoho ẽlyáxeg'a xamo', tén han enxama 

apxegánekmo negyeseksa negko'o, keñe han apheykekxo aphakxa exchep 
Canaán ma'a apsexyo nak. 

33Keñe aptáha segáneya s'e: ‘Kólheyásekxa sa' xama kélyáxeg se'e, keñe 

sa' kólsakxak sekxók hótáhap apaktek yaqwayam katawagkok kélhawóxama 
élnapa nak meyk. Sa' ay'asagkohok ko'o kéltáha meyke kéltémakxa kéxegke 
xa, 



109 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

34hélyentegkásenta sa' ko'o m'a kélyáxeg apsexyo'. Keñe sa' atnéssesek ko'o 

naqso' kéxegke kéltáha énxet meyke apkeltémakxa, tén han megkóltáha 
kélyexamaxkoho kéllányo apchókxa'; keñe sa' ayenyekxak makham ma'a 
pók kélyáxeg nak, tén sa' kélwanchek kéxegke kólyánmagkasaxchek se'e 
apchókxa nak.’ 

35Xama axta appalchásegko hótáhap apaktek ma'a yágkentamáhak 

apagkok, apwet'ak axta chá'a nahápa apketkok selyaqye kélxata xama 
yágkentamáhak apagkok ma'a José apkelpepma nak. Apkelyegwakkek axta 
han apkelwet'a nahápa apketkok kélxata selyaqye m'a, tén han ma'a apyáp. 

36Keñe axta Jacob aptáha apkeláneya s'e: —Meyke étchek ko'o 

élteméssessók kéxegke. Méko kaxwók negyeseksa m'a José, tén han 
Simeón, ¡keñe kaxwók peya hélyementamok Benjamín! ¡Ko'o aqsa chá'a 
eklegeykegkohok xa ektéma nak! 

37Tén axta Rubén aptáha apcháneya apyáp se'e: —Hegkés ko'o yaqwayam 

alanha m'a Benjamín, keñe sa' eyntegkásenták makham. Sa' agkok 
eyntegkásenta', elnáhap sa' ma'a apqánet étchek nak. 

38Aptáhak axta apchátegmowágko Jacob se'e: —Melyetlewek sa' kéxegke 

m'a hatte nak. Apketsepmeyk ma'a José, apepma axta, wánxa 
apkeymomákpo xa. Temégwokmok agkok exma neyseksa kélxega, kéxegke 
han kañék sélsexnenagko watsapok sélapwayam, sektáha nak énxet 
apwányam. 

 

Génesis 43 
Benjamín kélyentama Egipto 

1Yágwokmók axta meyk segaqhe m'a apchókxa nak Canaán, 

2Xama axta apsawha Jacob tén han apketchek ma'a hótáhap apaktek 

apkeymomap, aptegyágwayam axta m'a Egipto, aptáhak axta apkeláneya 
apketchek Jacob se'e: —Kóltaqhoho makham kóltegyágwakxak apqántawók 
hótáhap apaktek, yaqwayam antawagkok. 

3Aptáhak axta Judá apchátegmowágko s'e: —Axta eyke aptáhak negko'o 

sẽláneya m'a énxet nak, sa' agkok kólyentamánták kélyáxeg apsexyo, ná 
hélyo'óta chá'a. 

4Apcha'awok sa' agkok xép hẽlyetlók negko'o m'a, antegyássekxak sa' 

makham ma'a hótáhap apaktek; 

5sa' agkok ya'awok exog, mólxegek sa'. Axta aptáhak negko'o sẽláneya m'a 

énxet nak: ‘Sa' agkok kólyentamánták kélyáxeg apsexyo, ná hélyo'óta chá'a.’ 

6Tén axta Israel aptáha s'e: —¿Yaqsa ektéma séltawassáseykencha'a nak 

sekha? ¿Yaqsa ektéma kéltennassama nak apha pók kélyáxeg ma'a énxet 
nak? 

7Aptáhak axta apkelátegmowágko s'e: —Ẽlmaxneyákxók axta eyke chá'a 

negko'o m'a, tén han ma'a egnámakkok nak, aptáha sẽláneya s'e: 
‘¿Apmeyheya makham kélyáp? ¿Yetnéya han pók kélyáxeg?’ Néltennássek 
axta eyke aqsa chá'a negko'o m'a aptáhakxa sẽlmaxneyeykha. 
¡Magya'ásegkok peya etnehek hegána': ‘Kólyentementa sa' kélyáxeg!’ 

8Aptáhak axta Judá apcháneya apyáp Israel se'e: —Apmenyeyk agkok 

móletsepek meyk, yoho sa' exog ma'a wokma'ák nak, ko'o sa' alanha, keñe 
sa' yahamok ólxog, tén sa' móletsephek negko'o, tén han xép, yetlo m'a 
egketchek nak. 

9Ko'o sa' eyke alanha m'a; ko'o sa' han ayaqmagkásekxak mók 

ektemégwokmoho enxoho exma. Sa' agkok ayentegkásenták xép se'e 
aphakxa nak, ko'o sa' asexnánéxchek nápaqtók xép ekwokmoho 
ektemegwánxa néxa sekha. 

10¡Kaxtemék xeyk xép mehentawassáseykha, nanók xeyk antéhek ánet 

nélxega, ólwata' keñe óltaqhohok makham! 

11Keñe axta apyáp aptáha apchátegmowágko s'e: —Kólteme sa' se'e ektáha 

nak, méko antéhek: kólxatmák sa' yágkentamáhak kélagkok aqsok 
yaqwayam kólmések aqsa m'a énxet nak. Kólsow sa' ma'a éltaqmalma 
élánamáxche negókxa, cham'a élmátsessamo nak ekpaqneyam aqsok, tén 
han yányawhéna' apyegmenek, tén han sokmátsa, tén han ma'a yámet ánek 
ekmátsa nak ekpaqneyam, tén han ma'a mokwa, tén han ma'a pók 
aptémakxa nak mokwa. 

12Kólyánchesho sa' han kélseykha selyaqye, kéxegke kélagko' sa' han 

kólmeyásekxak ma'a selyaqye apkelmeyáseykekxa axta; apxátegkessamo 
exa katnehek, kexa yaqhémo'. 

13¡Kólyentem heykxa kélyáxeg, kólyo'ókxa makham ma'a énxet nak! 

14Dios ekha apyennaqte sa' yának yepyóshok elanok kéxegke m'a énxet nak, 

yaqwayam sa' eyenyekxak ma'a pók kélyáxeg nak, tén han Benjamín. Keñe 
sa' ko'o setnaha enxoho meyke étchek, ¡hetnehek sa' agkok! 

15Apkelsókek axta apkelmésso naqsa aqsok ma'a Jacob apketchek, 

apyánchásawók axta han apseykha selyaqye, apyentegkek axta han 
Benjamín, apkelmahágkek axta m'a Egipto. Xama axta apkelwákxo aphakxa 
José, 

16apwet'ak axta José apyetlánto m'a Benjamín, keñe axta aptáha apcháneya 

apkemha apmonye' apagkok se'e, aptamheykha axta chá'a apxagkok: —
Enaqlow sa' exagkok se'e énxet'ák nak, yaqha sa' xama weyke keñe sa' 

emakhetchesek ápetek, hakte atwohok sa' ko'o xamo' sekto yetseksók 
ekhem xa. 

17Aptemék axta apkemha apmonye' apkeltamhókxa axta etnehek ma'a José, 

apnaqlákxeyk axta han ma'a énxet'ák nak, 

18apkelyegwakkek axta eyke m'a, hakte José apxagkok axta kélnaqlákxa', 

aptáhak axta apkelpaqmeta s'e: —¡Ẽlnaqlánteyk se'e eñama m'a selyaqye 
axta nélxaweykekxa nentámen axta! Ólmaxchek sa', hẽlteméssesek sa' 
sẽlásenneykha naqsa, yetlo m'a nélchánte. 

19Xama axta apkelwokmo m'a apátog nak tegma, appaqhetchessekmek axta 

m'a apkemha apmonye', 

20aptáhak axta apcháneya s'e: —¡Wesse'! Nélwa'ak axta negko'o 

nentegyágwaya ekha ekyánmaga hótáhap apaktek ma'a nentámen axta, 

21keñe nélwákxo m'a peyakxa axta annaqteyenwakxak axta'a, 

nélmeykásegko yágkentamáhak egagkok, negwet'ak axta chá'a nahápa 
apketkok kélxata selyaqye xama m'a yágkentamáhak egagkok. Kelánexkók 
eyke m'a selyaqye. Nensántegkessek kaxwók yaqwayam ólmeyásekxa', 

22nensánteyk eyke makham mók selyaqye yaqwayam ólmekxak makham 

hótáhap apaktek. Makke agya'ásegkok yaqsa axta kexa ekxata 
yágkentamáhak ma'a émha amonye' axta selyaqye egagkok. 

23Aptáhak axta apkemha apmonye' apchátegmowágkokxo s'e: —

Nágkatneykha kélwáxok, nágkole'. Axta kexa apchaqxegkessesso 
yágkentamáhak kélagkok kéxegke selyaqye m'a Dios kélagkok nak kéxegke 
tén han ma'a kélyáp Dios apagkok, hakte ekmomchek axta ko'o selyaqye 
kélyánmagkasso axta kéxegke. —Aptekkessákxeyk axta han apkemha 
apmonye' m'a Simeón, apyentamákxeyk axta m'a aphágkaxa axta; 

24keñe axta apnaqlawa apyókxoho m'a José apxagkok, appekkenchessek 

axta yegmen yaqwayam elyenyesagkok apmagkok, apkelássásegkek axta 
han ektéyak ma'a yámelyeheykok apkelchánte. 

25Apkelhaxyawásegkek axta m'a aqsok apkelmésso naqsa, apkelhaxnégkek 

axta ewakxak José yetseksók ekhem ma'a, hakte apkelya'ásegkók axta peya 
etáswakxak apto m'a. 

26Xama axta apwákxo José m'a apxagkok nak, apkelméssek axta m'a aqsok 

apkelmésso naqsa apkelseykekxésso axta, apkelháxahágkek axta apmonye' 
ekwokmoho apkeltekxeyágko élpayhakxa nápaqta'a xapop. 

27Apkelmaxneyáha axta José ektémakxa apheykha, keñe 

apkelmaxneyáncha'a han ektémakxa apha m'a apyáp: —¿Háxko ektémakxa 
apha m'a kélyáp, cham'a apwányam kélxeyenma axta chá'a? ¿Apmeyheya 
makham? 

28Apkelháxahanteyk axta aptáha apcháneya s'e: —Apmeyhek makham 

negko'o m'a egyáp, aptáha nak xép apkeláneykha. Apheyk makham. 

29Apsawheyha axta exma nepyáwa m'a José, apwet'ak axta Benjamín, 

ektáha axta apyáxeg apagko', tén axta aptáha s'e: —¿Keyaxa kélyáxeg 
apsexyo kélxeyenma axta chá'a? ¡Dios sa' epasmok xép eyáxeg! Xama axta 
aptáha xa, 

30teyekmek axta apwáxok José apwet'a m'a apyáxeg, peyk axta 

elekxagwaha, aptaxnegwákxeyk axta ekpekhe m'a kañe' apxagkok, 
apkelekxagweyha axta. 

31Xama axta apkelenmáxegwokmo apkelekxagweykha, aplekkek axta nápat 

yegmen keñe aptepa, aptáhak axta s'e: “¡Kólnegkenchesák kaxwók aptéyak!” 

32Apxakkók axta han kélnegkenchásak apto xama mésa m'a José, keñe axta 

han mók mésa m'a Jacob apketchek nak, tén axta han mók ma'a énxet'ák 
Egipto, apteykegkoho axta chá'a xamo' kañe' m'a José; hakte mopwanchek 
axta etwohok xamo' apto egipcios ma'a hebreos. 

33Apháha axta chá'a apkelpepma José apkeltamho exmakha, apmonye' axta 

apheyásak ma'a átnaha apketkok, keñe axayók ma'a apsexya'awo nak; 
kelpelakkassek axta m'a, apkelanawók axta chá'a pók. 

34Apkeltamhók axta han kólagkok José m'a apto ekhéyak axta m'a mésa 

apagkok nak, Benjamín axta aqsa han awanhek kéléyak apto, axta kaxnók 
ma'a nápakha nak. Apyenchek axta xamók apyá José m'a apkelpepma nak; 
kelpayhekxeyk axta apkelwáxok. 

 

Génesis 44 
José egheykok apagkok 

1Tén axta José aptáha apcháneya apkemha apmonye' apkeláneykha axta 

chá'a m'a apxagkok: —Exátegkesák sa' yágkentamáhak apagkok hótáhap 
apaktek se'e énxet'ák nak, cham'a ekwánxa enxoho apkepwagkexa elsakxa', 
exátegkesák sa' han chá'a selyaqye xama m'a yágkentamáhak apagkok átog 
nak. 

2Yaqxegkesses sa' han yágkentamáhak apagkok egheykok ahagkok sawo 

ekmope ekmomnáwa m'a apyáxeg apsexyo nak, yetlo m'a selyaqye apagkok 
apyánmagkasso nak hótáhap apaktek. Aptemék axta han apkemha 
apmonye' m'a apkeltamhókxa axta etnehek ma'a José. 

3Keñe axta élsaka, apméssek axta yaqwayam eltaqhekxak apkelpepma 

José, yetlo apkelchánte yámelyeheykok. 

4Axta han elwegkepákxak apkeltaqhákxo, ketók axta makham ma'a tegma 

apwányam, keñe axta aptáha apcháneya José apkemha apmonye' 



113 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

apchásenneykha s'e: —Elemhagkokxa hana m'a énxet'ák nak, sa' etnehek 
elának apkeltahanyékxo enxoho s'e: ‘¡Tásek axta ko'o sekteméssesakxa 
kéxegke, keñe kéxegke asagkek sélteméssesakxa'! ¿Yaqsa ektáha 
kélmenyexa nak egheykok sawo ekmope ekmomnáwa nak 

5apmeykencha'awól'a chá'a wesse' ahagkok ének apyá, tén han 

ey'asagkohok yaqwánxa katnehek? ¡Asagkók agko' kéltáhakxa!’ 

6Xama axta apkeltahanyékxo apkemha apmonye' kélásenneykha, 

apkeltennássek axta m'a ektáhakxa axta amya'a apxawe, 

7aptáhak axta apkelátegmowágko s'e: —¿Yaqsa ektáha aptáha nak xép 

sẽláneya xa ektáha nak? ¡Mantemék negko'o xama enxoho xa ektáha nak! 

8Nélsánteyk axta makham negko'o m'a selyaqye néleñama Canaán, nélwete 

axta m'a kañe' yágkentamáhak egagkok, mogwanchek negko'o 
ólmenyexchesek sawo ekmope tén han sawo ekyátekto ekmomnáwa m'a 
wesse' apagkok apxagkok nak. 

9Tásek ematñekxak enxama negko'o nentáha nak xép apkeláneykha, 

kélwetasakxa enxoho m'a egheykok, keñe negko'o antéhek 
apkelásenneykha naqsa. 

10Keñe axta apkemha apmonye' aptáha apkeláneya s'e: —Katnehek sa' ma'a 

kéltáhakxa nak kéxegke, sa' eyke aqsa atnehek seyásenneykha naqsa m'a 
kélwetasakxa enxoho egheykok; keñe sa' kélnápakha kóltaqhekxa'. 

11Apkelápaqháha axta han apkelhaxyawásegko yágkentamáhak apagkok 

apnegkenágko náxop, apkelmeykeságkek axta. 

12Apkellexcháha axta apkemha apmonye' xama chá'a m'a yágkentamáhak, 

axta apkeynawók ma'a apwányam nak, ekweykekxoho m'a apsexyo nak, 
apwetágwokmek axta egheykok ma'a Benjamín axta yágkentamáhak 
apagkok. 

13Tén axta apkelyeptégko apkelántaxno magkenatchesso éllapwámegko. 

Apkelpátegkásekxeyk axta makham yámelyeheykok ma'a yágkentamáhak 
apagkok, tén axta apkelmeyákxo makham ma'a tegma apwányam. 

14Xama axta apwákxo Judá yetlo apkelyáxeg tén han apkelpepma m'a José 

apxagkok, apheyk axta makham José m'a. Apkelháxahágkek axta nápaqto' 
ekwokmoho apkeltekxeya élpayhakxa nápaqta'a xapop, 

15aptáhak axta apkeláneya José s'e: —¿Yaqsa aqsok kéllana? 

¿Yagkólya'ásegkok xama énxet sekhawo nak ko'o sekmowána 
ay'asagkohok yaqwánxa katnehek? 

16Aptáhak axta Judá apchátegmowágko s'e: —¡Méko negko'o antéhek 

agának xép! ¿Háxko antéhek negko'o anxekmósek xép megkatnaha 
nenteme? Apweteyak negko'o Dios nenláneya mólya'assáxma. Keso 

negchaqnáncha'a negko'o s'e; negko'o nenteme apkelásenneykha naqsa, 
tén han ma'a kélwetasa nak egheykok. 

17Aptáhak axta apcháneya José s'e: —Matnéssesek sa' xa ektáha nak. Sa' 

eyke aqsa atnehek seyásenneykha naqsa m'a kélwetasa nak egheykok. 
Keñe sa' kélnápakha nak kóltaqhekxa aqsa kólmeyekxak ma'a kélyáp 
apxagkok nak. Méko sa' kalya'aksek exma. 

Judá apkelenxányam emekxak Benjamín 

18Apyepetchegwokmók axta Judá m'a José, aptáhak axta apcháneya s'e: —

Wesse', peyk eykhe apaqhetchesek xép ektaqmalma agko', náhetaqnow 
aqsa, hakte aphawók xép ma'a faraón. 

19Ẽlmaxneyáha axta exchep yetnéya egyáp essenhan pók egyáxeg, 

20keñe axta negko'o negátegmowágko néltennasa apha egyáp apwányamo, 

tén han pók egyáxeg apketkok apagko', aptéyam axta aptéma apwányamók 
ma'a egyáp nak. Néltennássek axta han apchásekhayo apagko' ma'a egyáp 
nak, hakte wánxa axta xama apkeymomákpo apketche apagko' egken xamo' 
ma'a, hakte apketsepmeyk ma'a pók apepma axta. 

21Keñe axta exchep apkeltémo agyentementa', hakte apmenyeyk axta éta'. 

22Néltennássek axta exchep mopwanchek eyenyók apyáp ma'a wokma'ák 

nak, hakte apyenyókek agkok ma'a, yetsapok ma'a apyáp. 

23Apxénchek axta eyke exchep mehẽlmehek chá'a takha' mehẽlyetlánto 

enxoho negko'o m'a. 

24Néltennáseyha axta negko'o ekyókxoho nélwákxo aphakxa egyáp ma'a 

aptáhakxa axta exchep sẽláneya. 

25Tén axta aptáha makham sẽláneya negko'o egyáp se'e: ‘Kóltaqhoho 

makham kóltegyágwakxak ekha ekyánmaga hótáhap apaktek’; 

26keñe negko'o nentáha negáneya s'e: ‘Mogwanchek ólxog mehẽlyetlákxo 

enxoho negko'o egyáxeg apsexyo; hakte agkok negko'o hẽlyetláwak xa, 
mogwanchek agwetak ma'a énxet nak.’ 

27Aptáhak axta sẽláneya egyáp se'e: ‘Kélya'ásegkok kéxegke etáwa' 

segkéssama ko'o apqánet étchek; 

28xama eyke exyánegkessók, móteyeykekxohok chá'a, aqsok nawhak eklo 

kexa chaqhék, keñe ektama. 

29Kélyentegkek agkok han se'e pók nak hatte, keñe m'a ektemégwokmoho 

enxoho exma, kéxegke sa' hélsexnenak watsapok eñama sélapwayam, ko'o 
sektáha nak sekwányamo.’ 

30Apmenyeyk apagko' táta m'a wokma'ák nak, agkok hẽlyetlákxak negko'o 

néltaqháwo enxoho makham xa wokma'ák nak, 

31yetsapok mét'a enxoho m'a egyáp. Negko'o sa' ansexnenak yetsapok 

élapwayam ma'a egyáp apwányam. 

32Éltennássek axta ko'o táta yaqwayam atnehek sektaqmelchesso m'a 

wokma'ák nak, keñe sektáha han seyáneya s'e: ‘Sa' agkok eyntegkásenták 
makham aphakxa, ko'o sa' asexnánéxchek nápaqtók xép, ekweykmoho 
ektemegwánxa néxa sekha.’ 

33Hexneyásekxa ko'o yaqwayam atnehek apchásenneykha naqsa, 

sekyaqmagkasso m'a wokma'ák nak. Yána elyetlakxak apkelpepma m'a. 

34¡Háxko atnehek ko'o awakxak aphakxa táta mehetlákxo enxoho xa 

wokma'ák nak! Mómenyeyk ko'o ótak káhapwak ekyentaxno apha m'a táta.’ 

 

Génesis 45 
José apkeltennásamap apkelpepma 

1Massék axta apkelenmáxekpo José apmáheyo elekxagwaha nápaqta'awók 

ma'a apyókxoho apkelásenneykha, aptáhak axta apkeláneya s'e: “¡Kólántép 
kélyókxoho!” Méko axta aptáhak xama enxoho apkeláneykha José m'a 
apkeltennáseykpo axta m'a apkelpepma. 

2Keñe axta natámen megyéságkoho apwana, apkelleg'awók axta m'a 

apyókxoho énxet'ák Egipto, wákxeyk axta han amya'a m'a aphakxa nak 
faraón. 

3Aptáhak axta José apkeláneya apkelpepma s'e: —Ko'o neykhe José. 

¿Apmeyheya makham táta? Apkelyegwakkek axta han apchaqnágkaxa 
nápaqtók ma'a, mopwanchek axta apmako yátegmowagkok. 

4Aptáhak axta José apkeláneya s'e: —Hélyepetchegwoho. Xama axta 

apkelyepetchegwokmoho, aptáhak axta apkeláneya s'e: —Ko'o kélyáxeg 
José, sélyamasma axta kéxegke ekha ekyánmaga s'e Egipto nak; 

5nágkatneykha aqsa kélwáxok, nágqakha aqsa kélwáxok sélyamasma axta, 

hakte Dios axta ko'o seyáphasso emonye', kélmonye'e kéxegke, yaqwayam 
alwagkasek teyp énxet'ák meyk élnapma. 

6Apqánet apyeyam kaxwók entáhak ekwe meyk segaqhe s'e apchókxa nak, 

cinco apyeyam makham kéméxcheyk yaqwayam megkanakxaxcheyk aqsok 
ekyexna kélcheneykekxa, kólchenekxak sa' eykhe aqsok. 

7Eyáphassegkek axta eyke ko'o emonye' m'a Dios, amonye' kélwé kéxegke, 

yaqwayam exek kéxegke kéltawán'ák kélnentámen keso náxop, tén han 
yaqwayam alwagkasek teyp megkatnamakxoho ekxeyenma kélwáxok 
katnehek. 

8Dios axta seyáphasso ko'o s'e yókxexma nak, háwe kéxegke; axta 

setnéssesso ko'o faraón apkeláneykha m'a, tén han sémha emonye' m'a 
apxagkok nak, keñe han séláneykha apchókxa ekyókxoho Egipto. 

9Kólyo'ókxa heykxa táta, sa' kóltéhek kólának se'e: ‘Exchek aptáhak 

apketche José s'e: Dios ko'o setnéssesso wesse' ekyókxoho Egipto. Exeg, 
hetyánegwoho sa', meyke apkelhaxanma. 

10Exek sa' ma'a yókxexma Gosen, yetlo m'a apketchek, tén han aptawán'ák, 

tén han ekyókxoho apnaqtósso, keñe han ekyókxoho aqsok apagkok 
ekyetnakxa nak. Keñe sa' exek ketók ko'o. 

11Sa' ko'o agkések apto exchep se'e, tén han ekheykha nak apxagkok, keñe 

han ma'a apyókxoho apnámakkok ektáha nak apkelxegexma, yaqwayam sa' 
méko katnehek eyéméxchexa kélto, hakte cinco apyeyam sa' kaxog makham 
meyk segaqhe.’ 

12Eyáxeg Benjamín tén han kéxegke kélteme kélweteykegkoho sektáha ko'o 

séláneya kéxegke xa. 

13Kóltennasha sa' táta ektémakxa ekha séláyo ko'o s'e Egipto, tén han 

ekyókxoho kélwetágwa'a nak kéxegke s'e. ¡Kólpekhésha sa' kólyentementák 
táta s'e! 

14Appathetchek axta José m'a apyáxeg Benjamín, yetlókok axta han apwóno. 

Apwóneyk axta han ma'a Benjamín appatheta José. 

15Apkelpetseságkek axta José m'a apyókxoho apkelpepma, apwóneyk axta 

han chá'a apkelpatheta m'a. Keñe axta natámen appaqhetchesa m'a 
apkelpepma. 

16Legáxcheyk axta amya'a m'a aphakxa nak faraón, apkelwokmo José 

apkelpepma m'a, payhekxeyk axta apwáxok faraón, yetlo m'a apkeláneykha 
nak. 

17Tén axta faraón aptáha apcháneya José s'e: —Eltennasák sa' apkelpepma, 

elpátegkásekxak sa' apkelchánte m'a yágkentamáhak, keñe sa' eltaqhohok 
makham ma'a Canaán, 

18héntegkásenták sa' apyáp, tén han ma'a ekheykha nak apxanák, agkések 

sa' ko'o ektaqmelakxa nak xapop se'e Egipto, etawagkok sa' ma'a nento 
éltaqmalma nak se'e negókxa nak. 

19Yána sa' han enaqlakxak yátnáxeg apyenyawasso éleñama nak se'e 

Egipto, yaqwayam sa' elchenátchesek apnaqteyegka'a, tén han sakcha'a, tén 
han ma'a kélyáp nak kéxegke. Tásek elxegma' 

20meyke ekyetnakhayo apkelwáxok ma'a aqsok apagkok ekyetnakxa nak 

kaxwo', hakte sa' etnehek apagkok ma'a ekyókxoho aqsok éltaqmalma nak 
Egipto. 

21Aptamhágkek axta han Israel apketchek xa ektáha nak. Apkelmeyásegkek 

axta José yátnáxeg apyenyawasso, apkeltémo axta elmésagkok ma'a faraón, 
tén han ma'a aptéyak ámay. 

22Apkelmeyásegkek axta han apkelnaqta aphaxnancha'ák, yaqwayam 

eyaqmagkasek chá'a pók, tén axta Benjamín apmésa trescientos sawo' 
selyaqye élmope, tén han cinco apkelántaxno aphaxnancha'ák. 

23Keñe axta apyáp apkeláphássesa diez yámelyeheykok apkelpátegkesso 

aqsok éltaqmalma nak Egipto, keñe han diez yámelyeheykok 
apkelpátegkesso hótáhap apaktek, tén han kelpasmaga, tén han nento, 
yaqwayam etwok apyáp ma'a ámay. 

24Apkelaphássek axta José m'a apkelpepma, aptáhak axta apkeláneya s'e: 

—Nagkólátegmoweyxche aqsa kéltaqhákxexa ámay. Apkeltaqhákxeyk axta. 

25Apkelántekkek axta Egipto, apkelwákxeyk axta m'a Canaán, aphakxa axta 

m'a apyáp Jacob. 

26Xama axta kéltennáseyncha'a Jacob megyetsapma José, tén han aptéma 

aptaqmelchesso m'a ekyókxoho nak Egipto, axta ey'ásegkok aptáhakxa, tén 
han yaqwánxa etnehek appeywa, hakte peyk axta ey'ássók kéltáhakxa 
kéláneya. 

27Xama axta apkeltennásencha'a m'a ekyókxoho aptáhakxa axta apkeláneya 

m'a José, apyennákxók axta han apwet'a m'a yátnáxeg apyenyawasso 
apkeláphasso axta José yaqwayam kólyentemekxa'. 

28Tén axta aptáha s'e: “¡Wánxa séltémo añak megyetsapma m'a José! 

Ay'ammok sa' amonye' sétsapma.” 

 

Génesis 46 
Jacob apmahéyak Egipto 

1Apxegkek axta Israel yetlo m'a ekyókxoho aqsok apagkok nak. Xama axta 

apwokmo m'a Beerseba, apchaqhássessek axta aptósso apmésa m'a Dios 
apagkok nak apyáp Isaac. 

2Appaqhetchessek axta Dios Israel xa axta'a nak, apwanmagko axta eyke 

apxekmowásekpoho'. Aptáhak axta apwóneyncha'a s'e: —¡Jacob! —Keso 
sekha s'e —axta aptáhak apchátegmowágko. 

3Keñe axta Dios aptáha apcháneya s'e: —Ko'o sekteme Dios, Dios apagkok 

nak ma'a apyáp, nágyé aqsa emhagkok ma'a Egipto, hakte axámassessók 
sa' ko'o aptawán'ák neptámen ma'a, énxet apxámokma sa' atnéssesek. 

4Eytlók sa' ko'o exchep ma'a Egipto, ko'o ahagkók sa' han alántekkásekxak 

makham aptawán'ák neptámen ma'a. Apketsekkek sa' agkok, José sa' 
elanha. 

5Tén axta Jacob apxegákxo makham aptepa m'a Beerseba. Apkenátchessek 

axta apketchek Israel ma'a yátnáxeg apyenyawasso, tén han ma'a sakcha'a, 
keñe han ma'a apnaqteyegka'a, apkelaphássesso axta faraón yaqwayam 
enaqlakxések. 

6Apmahágkek axta Jacob ma'a Egipto, tén han ma'a apyókxoho apketchek 

nak. Apnaqlókók axta han apnaqtósso weyke, tén han nepkések, tén han 
ma'a ekyókxoho aqsok apagkok apkelma axta m'a Canaán. 

7Kelxegkek axta élyetlawa ekyókxoho apketchek, apkelennay'a tén han 

kelwán'ák, aptawán'ák apkelennay'a, tén han kelwán'ák. 

8Keso apkelwesey axta israelitas apkelmahéyak Egipto; Jacob, tén han 

aptawán'ák: —Rubén, apketche átnaha apketkok axta m'a Jacob. 

9Keso Rubén axta apketchek se'e: Hanoc, Falú, Hesrón, tén han Carmí. 

10Keso Simeón axta apketchek se'e: Jemuel, Jamín, Óhad, Jaquín, Sóhar, 

tén han ma'a Saúl, ektáha axta étche m'a Canaán kelán'a. 

11Keso Leví axta apketchek se'e: Guersón, Quehat, tén han Merarí. 

12Keso Judá axta apketchek se'e: Er, Onán, Selá, Fares, tén han ma'a Zérah. 

(Axta eyke apkeletsapmak Er tén han Onán ma'a Canaán.) Keso Fares axta 
apketchek se'e: Hesrón, tén han ma'a Hamul. 

13Keso Isacar axta apketchek se'e: Tolá, Puvá, Job, tén han Simrón. 

14Keso Zabulón axta apketchek se'e: Séred, Elón, tén han Jahleel. 

15Cháxa étchek apkelennay'a axta Lía ekwetasso Jacob, ekheykencha'a axta 

m'a Padán-aran, tén han ma'a étche kelwána Dina. Treinta y tres axta 
ekyókxoho m'a aptawán'ák, apkelennay'a tén han kelwán'ák. 

16Keso Gad axta apketchek se'e: Sefón, Haguí, Esbón, Suní, Erí, Arodí, tén 

han Arelí. 

17Keso Aser axta apketchek se'e: Imná, Isvá, Isví, Beriá, tén ma'a apyáxeg 

nak ekwesey axta Sérah. Keso Beriá axta apketchek se'e: Héber, tén han 
Malquiel. 

18Cháxa Zilpá axta étchek xa ekwetasso axta m'a Jacob. Cháxa Labán axta 

apchásenneykha xa apmésso naqsa axta m'a Lía, dieciséis axta apyókxoho 
aptawán'ák. 

19Keso Raquel axta étchek se'e, aptáwa' axta m'a Jacob: José tén han 

Benjamín. 

20Keso José axta apketchek se'e, ekwetasso axta m'a Asenat: Manasés tén 

han Efraín, appalleyam axta m'a Egipto. Potifera axta apketche m'a Asenat, 
apteme axta apkelmaxnéssesso énxet'ák ma'a yókxexma On. 

21Keso Benjamín axta apketchek se'e: Bela, Béquer, Asbel, Guerá, Naamán, 

Ehi, Ros, Mupim, Hupim, tén han Ard. 

22Cháxa Raquel axta atawán'ák xa tén han Jacob, catorce axta apyókxoho. 

23Keso Dan axta apketche s'e: Husim. 

24Keso Neftalí axta apketchek se'e: Jahseel, Guní, Jezer, tén han Silem. 

25Cháxa Bilhá axta étchek ekwetasso m'a Jacob. Cháxa Labán axta 

apchásenneykha apmésso naqsa axta m'a apketche Raquel, siete axta 
apyókxoho m'a aptawán'ák. 

26Sesenta y seis axta apyókxoho énxet'ák apkelwayam xamo' axta Jacob 

ma'a Egipto, apnámakkok apancha'awók axta han chá'a, meyke 
kélyetsáteykekxa m'a apketchek apnaqteyegka'a nak. 

27Apqánet axta apketchek ma'a José, appalleyam axta m'a Egipto. Setenta 

axta apyókxoho énxet'ák apkelwayam axta m'a Egipto, Jacob axta 
apnámakkok. 

28Apcháphássek axta Jacob apmonye' Judá ey'ókxak ma'a José, yaqwayam 

enxoho exegmak emok takha' m'a yókxexma nak Gosen. Apkelwokmek axta 
m'a Gosen, 

29apkeltamhók axta kólnaqtehetchásekxak yátnáxeg apyenyawasso José, 

yaqwayam exog emok takha' m'a apyáp. Xama axta apwokmo m'a aphakxa 
apyáp, appathetchek axta, apwóneyk axta ekwenaqte agko' neyseksa 
appathetma. 

30Keñe axta Israel aptáha apcháneya José s'e: —¡Tásek ko'o kaxwók 

watsapok, hakte ekwetákxeyk xép, apmeyhek makham! 

31Aptáhak axta José apkeláneya apkelpepma, tén han ma'a apyáp 

apnámakkok: —Ay'ókxak sa' ko'o faraón, yaqwayam enxoho altennaksek. 
Altennaksek sa' peya elhak sekhakxa m'a élyapma' tén han táta apnámakkok 
apheykencha'a nak ma'a Canaán; 

32tén han apnaqlókmo m'a nepkések apnaqtósso, weyke, tén han ma'a 

ekyókxoho aqsok apagkok ekyetnakxa nak, hakte apkeltaqmelchesso 
nepkések ma'a, tén han apxámaseykekxa weyke apnaqtósso. 

33Apkeláneyáha sa' agkok kólmahagkok aphakxa m'a faraón, tén han 

apkelmaxneyeyncha'a enxoho ektémakxa kéltamheykha, 

34kóltennaksek sa' kéxegke wánxa kéltamheykha m'a kélxámáseykekxa 

nepkések, ektéma axta m'a kélyapmeyk nano'. Keñe sa' kólhakha m'a 
yókxexma nak Gosen, hakte mopmenyeyk elyepetkohok apkeláneykha 
nepkések ma'a énxet'ák Egipto. 

Génesis 47 

1Apmeyákxeyk axta José aphakxa faraón apkeltennássekxo apwa'a m'a 

apyáp tén han apkelpepma, apkeleñama Canaán, apkeltennássek axta 
apheyncha'a m'a yókxexma Gosen, yetlo apnaqtósso nepkések, weyke, tén 
han ekyókxoho aqsok apagkok ekyetnakxa nak. 

2Apkelyesáha axta cinco apkelpepma, tén axta apnaqlawa m'a aphakxa nak 

faraón, yaqwayam enxoho elweta'. 

3Aptáhak axta faraón apkelmaxneyáncha'a José apkelpepma s'e: —¿Yaqsa 

kéltamheykha kéxegke? Aptáhak axta apkelátegmowágko s'e: —Negko'o 
nenteme nenláneykha nepkések, ekhawo m'a ẽlyapmeyk nano' axta. 

4Nélwa'ak negko'o yaqwayam aghak se'e apchókxa nak, hakte meyk 

segaqhe teyapmak ma'a Canaán, méko han pa'at yaqwayam etawagkok 
nepkések nennaqtósso. Hégho sa' negko'o aghakha yókxexma Gosen. 

5Aptáhak axta faraón apcháneya José s'e: —Apya'aweykteyk xép ma'a 

apyáp, tén han ma'a apkelpepma nak, yaqwayam exnatámhok xamo'. 

6Apwanchek exmakha m'a xapop Egipto nak. Egkes sa' ma'a yókxexma 

Gosen ektaqmelakxa nak se'e negókxa nak, yaqwayam sa' exmakha m'a. 
Apya'ásegkok sa' agkok han xép énxet apmopwána aqsok nepyeseksa m'a, 
etnésses sa' apkeláneykha seknaqtósso. 

7Apyentamákxeyk axta han José apyáp Jacob aphakxa nak faraón. 

Appeykessek axta Jacob yetlo ektaqmeleykha appeywa m'a faraón. 

8Aptáhak axta faraón apkelmaxneyáncha'a s'e: —¿Háxko ekwánxa ektáha 

apyeyam apagkok? 

9Aptáhak axta apchátegmowágko Jacob se'e: —Ciento treinta apyeyam 

ahagkok ko'o entáhak sekweynchámeykegkaxa'. Apqántawók apyeyam 
ahagkok sekweynchámeykha, yókxoho apyeyam sekwete ekmaso sekha, 
mathanyeykekxak ma'a ekweykenxa axta apheykha élyapmeyk nano'. 

10Appeykásekxeyk axta makham Jacob ma'a faraón, tén axta aptepa m'a 

aphakxa. 

11Apméssek axta José m'a xapop ektaqmelakxa nak ma'a Egipto, yaqwayam 

exmakha m'a, apkeltamhókxa axta etnehek ma'a faraón. Cháxa ekyetna axta 
xapop apagkok ma'a apyáp, tén han apkelpepma, ekpayho nak yókxexma 
Ramsés. 

12Apkelmeyáseykegkek axta han chá'a José aptéyak ma'a apyókxoho 

apnámakkok nak, eyeyméxchexa enxoho chá'a aqsok apnámakkok. 

Ektémakxa axta apkeláneykha apchókxa José 

13Méko axta hótáhap apaktek xama enxoho apchókxa', yágweykmók axta 

aqsa ekteyapma meyk segaqhe. Meyk axta kelnapmak ma'a énxet'ák Egipto, 
tén han ma'a Canaán. 

14Apchánchesákxeyk axta José selyaqye apyánmagkasso axta chá'a 

hótáhap apaktek ma'a énxet'ák Egipto, tén han énxet'ák Canaán, 
apxátaweykxeyk axta m'a faraón apxagkok. 

15Xama axta ekmassa ekha selyaqye m'a Egipto, tén han Canaán, 

apkelya'aweykxeyk axta énxet'ák Egipto aptáha apcháneya José s'e: —
¡Hẽlmés negko'o nento! Megkapayhawok negko'o héghok agmaskok meyk 
sẽlnapma, eñama meyke selyaqye egagkok. 

16Aptáhak axta apchátegmowágko José s'e: —Méko sa' agkok entáhak 

selyaqye kélagkok, hélnaqlantagkas sa' kélnaqtósso, tén sa' 
ayaqmagkásekxak hótáhap apaktek. 

17Apnaqlákxéssek axta énxet'ák Egipto yátnáxeg, nepkések, weyke, tén han 

yámelyeheykok ma'a José, apyaqmagkásekxeyk axta han José hótáhap 
apaktek ekweykmoho xa ekyókxoho apyeyam nak. 

18Yeyk'ak axta xa apyeyam nak, apkelya'aweykxeyk axta makham José 

aptáha apcháneya s'e: —Mogwanchek negko'o ólyexanchesha exchep 
sentáha meyke selyaqye egagkok; apagkok xép aptáhak ma'a nennaqtósso 
nak negko'o. Méko kaxwók mók aqsok yaqwayam agmések, xapop egagkok 
aqsa, tén han negyókxa nak negko'o. 

19Hẽlma negko'o exchep, tén han ma'a xapop egagkok nak, 

ekyaqmageykekxa m'a hótáhap apaktek. Antéhek sa' negko'o faraón 
apkelásenneykha naqsa, apagkok sa' etnehek ma'a xapop egagkok nak, 
yaqwayam etnehek apagkok ma'a, xép sa' hẽlmések aqsok aktek, yaqwayam 
sa' magmassehek negko'o, yaqwayam sa' han megkatnehek meyke aqsok 
ma'a xapop egagkok. Nágyoho aqsa agmaskok yetlo xapop egagkok. 

20Keñe axta José apkelmoma m'a ekyókxoho xapop nak Egipto, 

apkelméssama m'a faraón, hakte apkelméssegkek axta xapop apagkok ekha 
ekyánmaga m'a énxet'ák Egipto, eñama meyk élnapma. Apagkok axta 
aptemék faraón ma'a ekyókxoho xapop nak, 

21keñe axta m'a énxet'ák Egipto aptemessáseykegko kélásenneykha naqsa 

m'a ekyókxoho nak kañe' Egipto. 

22Wánxa axta aqsa melmoma José m'a xapop apagkok axta m'a 

apkelmaxnéssesso aqsok kéláyókxa, hakte faraón axta apkelmeyáseyak 
chá'a hótáhap apaktek ma'a; axta keñamak mekxeykekxo chá'a ekha 
ekyánmaga m'a xapop apagkok, hakte apteykegkek axta chá'a m'a 
apkelmeyáseyak axta chá'a faraón. 

23Keñe axta José aptáha apkeláneya énxet'ák se'e: —Faraón kaxwók 

apagkok kéxegke, tén han ma'a xapop kélagkok nak, hakte élmomchek ko'o 
kéxegke ekha ekyánmaga yaqwayam almések ma'a. Keso aqsok aktek se'e 
yaqwayam kólchenekxa', 

24faraón sa' eyke kólmeyásekxak chá'a xama m'a ektáhakxa nak chá'a cinco 

ekwayam aqsok kélnakxo; keñe sa' ma'a cuatro éleymomáxche nak 
yaqwayam kólchenekxak chá'a, tén han kóltawagkok chá'a kéxegke yetlo 
kélketchek, tén han ma'a apyókxoho apheykha nak xamo' kéxegke. 

25Aptáhak axta apkelátegmowágko s'e: —Ẽlwagkassek teyp xép, taqmeláha 

agko' xép apwáxok senlano senteméssesa faraón apkelásenneykha naqsa. 

26Apxénchek axta José ekyókxoho nak Egipto, kólmeyásekxak chá'a faraón 

xama m'a ekwayam nak chá'a cinco ekyókxoho aqsok eknakxamáxche'. 
Yetneyk makham xa apkelánémakpexa nak chá'a etnahagkok énxet'ák; 
apkelmaxnéssesso aqsok kéláyókxa axta aqsa meyánmagkasek chá'a xama 
enxoho, hakte axta etnék apagkok faraón ma'a xapop apagkok nak. 

Ektemegwánxa néxa apmopmenyého Jacob 

27Apkelheykmek axta énxet'ák Israel ma'a Egipto. Apmomchek axta m'a 

yókxexma Gosen, cha'a apxámagweykenxa apagko' axta han ma'a. 

28Diecisiete apyeyam axta weykmok apha Jacob ma'a Egipto, ciento 

cuarenta y siete apyeyam apagkok axta aptemék. 

29Apyekpelchegkek axta ekmáheyo kawak apketsapma m'a Israel. 

Apkeltamhók axta kóltennássekxak ma'a apketche José, yaqwayam enxoho 
etnehek yának se'e: —Epekken apmek kóneg éyók, etnésses naqso' peya 
elának ma'a sekmako nak almaxna', ektáha enxoho naqso' seyásekhayo. 
¡Ná heyátawanye aqsa s'e Egipto! 

30Peyk sa' agkok ko'o allókassekxak sekyampe xamo' ma'a élyapmeyk nano', 

hetekkes sa' Egipto, heyátawanyegwakxa sa' ma'a takhaxpop apagkok nak. 
—Atnehek sa' ma'a aptáhakxa nak appeywa —axta aptáhak 
apchátegmowágko José. 

31—Etnésses sa' naqso' —axta aptáhak makham apcháneya apyáp. Tén axta 

José apteméssesa naqso', tén axta Israel apháxahánto aptekxeya nápat 
ma'a naw'a apyetnamakxa. 

 

Génesis 48 
Jacob apkelmaxnéssesso aqsok éltaqmela Efraín tén han Manasés 

1Kéltennássekxeyk axta José apháxekpo apyáp natámen xa. 

Apteyánegwákxók axta han, apnaqlákxók axta han apqánet apketchek, 
cham'a Manasés tén han Efraín. 

2Xama axta kéltennasa Jacob apwákxo m'a apketche José 

apteyánegwákxoho, apwasqápeykxók axta aphákxo néten ma'a 
apyetnamakxa néten nak. 

3Aptáhak axta apcháneya José s'e: —Exekmowásamákpók axta ko'o Dios 

ekha nak apyennaqte m'a tegma apwányam Luz, yókxexma nak Canaán, 
aptáhak axta seyáneya apkeltamho kataqmelhok sekha s'e 

4segkésa appeywa: ‘Elano, axámassásekxak sa' ko'o exchep apketchek, 

énxet apxámokma sa' atnessásekxak ma'a aptawán'ák neptámen pók 
aptémakxa nak chá'a énxet'ák. Agkések sa' han ko'o aptawán'ák neptámen 
se'e xapop nak. Apagkok sa' chá'a etnehek ma'a meyke néxa.’ 

5Ahagkok ko'o kaxwók ektáhak ma'a apketchek nak, cham'a Efraín, tén han 

Manasés, appalleyam axta s'e Egipto, amonye' axta ko'o sekwe 
sekyepetchegweykta s'e apchókxa nak, ahagkok ko'o kaxwók ektáhak ma'a, 
ektéma nak ma'a Rubén, tén han Simeón. 

6Keñe sa' ma'a apketchek apweteykekxa enxoho makham xép etnehek 

apagkok, hakte apepma sa' etnehek ma'a Efraín, tén han Manasés, kaxek 
sa' han apkelxawéyak ma'a xapop apagkok. 

7Xama axta séxyeykmo ko'o séñama m'a Padán-aram, ketsapwa'akteyk axta 

egken Raquel ma'a Canaán, keto' negweyktamxa nak Efrata; 
eyátawanyegwa'akteyk axta m'a ámay nak Efrata, ektéma nak kaxwók Belén. 

8Apkelanawók axta Israel ma'a José apketchek, aptáhak axta 

apkelmaxneyáncha'a s'e: —¿Yaqsa eyke xa wokma'ák apketkók nak? 

9—Ko'o étchek, Dios axta sélmésso s'e Egipto —axta aptáhak 

apchátegmowágko José. Aptáhak axta apcháneya apyáp se'e: —
Hélyepetchessoho hana, yaqwayam sa' ko'o almaxnéssesek aqsok 
éltaqmela. 

10Apwányamók apagko' axta aptemék Israel, massegkek axta apyekpelche 

exma. Massegkek axta ektaqmalma apkelyeheykha, apkelyepetchessekmók 
axta apketchek José m'a apyáp; apkelpetseságkek axta keñe apkelpatheta. 

11Keñe axta aptáha apcháneya José s'e: —Énagkamchek axta mótekxeyk, 

Dios han apkeltamhók alwetak se'e apketchek nak. 

12Apkelmákxeyk axta apketchek José apkelyementamákxo m'a apyáp, 

apháxahánteyk axta ekwokmoho aptekxeya ekpayhakxa nápat xapop. 

13Tén axta apkelma apmék ma'a apqánet nak, Efraín axta m'a 

apkelya'assamakxa nak, keñe axta Manasés ma'a nepsagqalwa, 
apkelyepetchessekmek axta m'a apyáp. Nepsagqalwa Israel axta 
apkenmáha m'a Efraín, keñe axta Manasés ma'a apkelya'assamakxa. 

14Xama axta apmako enegkenek apmek apqatkok ma'a Israel, 

apyaqmagkásekxeyk axta mók apmék, appekkenchek axta apmek 
apkelya'assamakxa apqátek ma'a Efraín, apteme axta apsexyo, keñe axta 
apmek nepsagqalwa appekkena apqátek ma'a Manasés, apteme axta eykhe 
átnaha apketkok. 

15Tén axta aptáha apkelmaxnéssesa aqsok éltaqmela José s'e: “Dios 

apkelyeheykekxoho axta chá'a m'a Abraham tén han Isaac, cham'a 
élyapmeyk nano' axta, Dios setaqmelchessama, axta sekxók sekteyeykmo, 

16tén han ma'a Dios apchásenneykha semallahanchessama axta ekyókxoho 

aqsok ekmaso, sa' elmésagkok aqsok éltaqmela s'e wokma'ák nak. Sa' 
kañék ekxénweykekxoho chá'a kélwáxok sekwesey, tén han apkelwesey m'a 
élyapmeyk Abraham tén han Isaac. Exámak sa' apketchek, exámekxohok 
apagko' sa' ekyókxoho keso nélwanmeygkaxa.” 

17Axta eyke kalchak apwáxok José appekkena apqátek apmek 

apkelya'assamakxa m'a Efraín, keñe apmásseságko apmek ma'a apyáp, 
yaqwayam eyenyekxések apmek apqátek ma'a Efraín, apya'assásekxo 
apqátek ma'a Manasés, 

18aptáhak axta apcháneya s'e: —¡Táta, háwe xa! Keso átnaha apketkok se'e. 

Epekken apmek apkelya'assamakxa apqátek. 

19Axta eyke emakók etnehek apyáp xa ektáha nak, aptáhak axta 

apchátegmowágko s'e: —¡Ekya'ásegko', hatte, ekya'ásegko'! Exámekxak sa' 
eyke han pók aptémakxa énxet'ák apagkok xa Manasés. Sa' eyke 
ekyágwánxa agkok etnehek néten ekyawe kéláyo m'a apyáxeg nak, 
exámekxohok apagko' sa' pók aptémakxa aptawán'ák neptámen. 

20Cháxa ekhem apkelmaxnéssesakxa axta Jacob aqsok éltaqmela, aptáha 

appeywa s'e: —Elmaha sa' chá'a kélwesey kéxegke énxet'ák Israel 
apkelmaxnéssesa enxoho chá'a pók aqsok éltaqmela, sa' etnehek chá'a s'e: 
Sa' etnéssesek xép Dios apteméssessamakxa axta m'a Efraín, tén han 
Manasés.’ Cháxa apteméssesa axta apmonye' Israel ma'a Efraín, keñe 
axayók ma'a Manasés. 

21Keñe axta aptáha apcháneya José s'e: —Elano, watsapok sa' ko'o; Dios 

sa' eyke exek kélnepyeseksa kéxegke, enaqlakxak sa' makham ma'a xapop 
apagkok axta m'a kélyapmeyk nano'. 

22Ekyánchessásawók xép sekmésso xapop, megkaxnawok ma'a 

apkelpepma nak: ekméssek xép Siquem, sekyementamoma axta 
sémpakhaya m'a amorreos. 

 

Génesis 49 
Néxa appeywa Jacob 

1Apkelwóneyha axta apketchek Jacob, aptáhak axta apkeláneya s'e: 

“Hélyepetchegwatámho, altennaksek sa' ko'o yaqwánxa katnehek kéxegke 
s'e egmonye' nak: 

2“Hélyepetchegwatámho yaqwayam kóleyxhok sekpeywa, étchek ko'o 

sektáha nak kélyáp Jacob, kóleyxho sa' sekpeywa ko'o sektáha nak kélyáp 
Israel. 

3“Xép Rubén apteme hatte átnaha apketkok, apmonye' apteyapma eñama 

sekwasqapma, apmonye' apteme ekha kéláyo, tén han apyennaqte. 

4Kamaskok sa' eyke apteme apmonye', hakte aphawók xép ma'a yegmen 

ényé megkólmowána nak kólmagkok: hakte aptawáseykha axta exchep 
sekyetnamakxa néten, appatheteykegko m'a kelán'a sekmeykha naqsa axta. 

5“Apyáxeg xamo' Simeón ma'a Leví; ekyetno ekyógkexma m'a apkelmeykha 

nak. 

6¡Mómenyeyk ko'o axek ma'a apchaqneykekxexa nak chá'a! Hakte 

apkellókek axta agkok chá'a m'a, elnápok axta chá'a énxet'ák, 
elyaqténchesagkok axta chá'a áhak ayay'ák ma'a weyke kelennay'awo', 
hakte atsek axta chá'a etnahagkok xa ektáha nak. 

7¡Eltaqnaweykpok sa' chá'a, eñama m'a apkello ekmaso! ¡Waxpánchesek sa' 

ko'o apyókxoho m'a ekyókxoho nak kañe' Israel! 

8“Judá, kaltaqmalma sa' apkelpeywa elának xép ma'a apkelyáxeg'a tén han 

apkelpepma. Elyaqhakkasek sa' apyespa'ák ma'a apkelenmexma nak, 
elháxahagkok sa' apmonye' m'a apkelyáxeg nak, tén han apkelpepma. 

9¡Xép, hatte Judá! aphawók xép ma'a méwa étkok eksawhomal'a katwok 

ekyógkexma, keñe keytek náxop, ektémól'a m'a méwa ekyawel'a 
megkólmowánal'a kólya'aksek exma. 

10Méko keymentók ektémakxa apyennaqte Judá, méko han kawának 

keymentók aptémakxa nak ekha kélyaheykekxoho, ekwokmoho apwa'akto 
makham ma'a ektáha nak apagkok ma'a aptémakxa nak wesse', cham'a 
peya nak elyahakxohok ma'a énxet'ák. 

11Etéthok chá'a yámelyeheykok apchánte m'a anmen yámet aktog, 

apkelyenyessamól'a chá'a apkelnaqta m'a anmen yámet égmenek, ¡cham'a 
anmen yámet égmenek ekyexwásamól'a! 

12Kelyexwásessegkek apaqta'ák ma'a anmen yámet égmenek; 

kelmópessegkek apma'ák apyá weyke nagkeygmenek. 

13“Exek sa' Zabulón ma'a neyáwa wátsam ekwányam, yaqwánxa sa' keytek 

ekhagweykekxexa chá'a m'a yántakpayhe. Kammohok sa' néxa xapop 
apagkok ma'a Sidón nak. 

14“Isacar apteme yámelyeheykok ekyennaqte kélpátegkesso nak chá'a 

aqsok, éllókassamól'a chá'a ekyampe m'a neyseksa aqsok élseykha. 

15Wet'ak axta agkok chá'a ektaqmela apchókxa, tén han ektaqmalma 

yaqwayam kallókasek ekyampe, kának axta chá'a kólpátegkesek aqsok 
yaqwayam kalsók, kahaxkohok axta aqsa chá'a kólteméssesha. 

16“Apkeltaqmelchesso apagko' sa' chá'a etnehek Dan ma'a énxet'ák apagkok 

apagko' nak, ektéma nak chá'a m'a pók aptémakxa nak chá'a énxet'ák Israel. 

17Exhok sa' Dan xama yéwa ekyetnól'a nekha ámay, ekteyxchessamól'a 

apáhak yátnáxeg, ektegkessamól'a kaschásekxak ma'a apha nak apkapok. 

18“¡Xép, Wesse' ahagkok, élhaxneyk ko'o hewagkasek teyp! 

19“Ektamagkok sa' énxet'ák élmasagcha'a apkeltémakxa m'a Gad, keñe sa' 

natámen emenxenekxak ma'a Gad. 

20“Xámok sa' katnehek apto élmátsa m'a Aser; elagkok sa' apnámakkok ma'a 

apteykegkohol'a kelwesse'e apkelwányam. 

21“Máxa xenaq ma'a Neftalí, ekweynchámeykhal'a chá'a ekmakókxa enxoho 

kamhagkok, éltaqmalmal'a étkók. 

22“Aphawók José m'a yámet émha nak neyáwa yegmen, ekxámokmal'a 

ekyexna, élápxegmal'a aktegák ma'a neyáwa kélhaxtegkesso. 

23Etaqnók chá'a m'a apkelmeykha nak yágke, elyátak chá'a m'a yágke, 

elya'aksek chá'a exma; 

24apmeyhek eyke m'a José, meyawhesha chá'a yágke apagkok; ¡Jacob Dios 

apagkok apyennaqte keñamak apteméssesso!, ¡apkeláneykha nepkések 
apwesey keñamak, cham'a apmasma nak ma'a Israel! 

25¡Apyáp Dios apagkok keñamak, cham'a peya nak epasmok; Dios ekha 

apyennaqte keñamak, cham'a peya nak kataqmalmakha apwáxok elano'! 
¡Elmések sa' aqsok éleñama nak néten! ¡Éleñama nak ma'a wátsam 
ekmattawóneg! ¡Epasmok sa' exámassásekxak apnaqtósso, tén han 
apketchek! 

26Xámok xép apkelmaxnéssesso aqsok éltaqmela m'a apyáp, kaxnók ko'o 

ektémakxa axta sélmaxnéssesso aqsok éltaqmela m'a élyapmeyk axta. 
Kayeykhágwomhok sa' eyáhapwe aqsok éltaqmela m'a José, megkaxók sa' 
ma'a ekweykenxa nak egkexe nano', cham'a José kélyéseykha axta 
nepyeseksa apkelpepma. 

27“Aqsok nawhak eklo m'a Benjamín, ektómól'a ekyógkexma axto'o, 

ekmelásektamól'a taxnám ma'a eyeygwayam.” 

28Cháxa apteme axta doce pók aptémakxa énxet'ák Israel xa, cháxa 

aptáhakxa axta han apkeláneya apyáp ma'a apketchek, 
apkelmaxnessásegko chá'a xama m'a aqsok éltaqmela. 

Jacob apketsapma 

29Apméssek axta apketchek Jacob se'e apkeltamhókxa axta chá'a 

etnahagkok: “Kaxwók sa' ko'o watsapok, hélátawanyegwakxa sa' xamo' ma'a 
élyapmeyk nano', cham'a meteymog áxwa ekyetnama nak ma'a yókxexma 
Efrón, apagkok axta m'a énxet hitita, 

30cham'a yókxexma Canaán; meteymog áxwa ekyetnama nak ma'a Macpelá, 

ekpayho nak Mamré, apma axta m'a Abraham, ekyetláyekmoho m'a xapop 
Efrón, yaqwayam kólátawanyek chá'a m'a apnámakkok. 

31Axta kélátawanyeyk Abraham ma'a, tén han aptáwa' Sara, tén han ma'a 

Isaac tén han ma'a aptáwa' Rebeca. Axta eyátawanyeyk han ko'óxa Lía m'a, 

32énxet'ák hititas axta apagkok kélmeykekxa m'a xapop nak, tén han ma'a 

meteymog áxwa nak.” 

33Xama axta appenchesa apkeltennáseyak Jacob apkeltamhókxa 

etnahagkok ma'a apketchek, apsekhákxeyk axta makham apyetnamakxa 
néten, keñe apketsapa. 

 

Génesis 50 

1Appathetchek axta José apyáp aphápak, keñe apwana, appetsessek axta 

nahan. 

2Tén axta apkeltamho eltexnássesagkok apyempehek pánaqte apyáp Israel 

aphápak ma'a pánaqte yáp ektáha axta chá'a apkeláneykha, yetlókok axta 
han apkeltexnassáséyak apyempehek. 

3Cuarenta ekhem axta han weykmok kéltexnassáseyak apyempehek 

pánaqte, hakte cháxa ekweykenxa chá'a kéltexnéyak xa. Weykmek axta 
setenta ekhem éllapwámeyak énxet'ák Egipto, eñama apketsapma Israel. 

4Xama axta ekyeykhaya xa ekhem nak éllapwámeyak, apkelpaqhetchessek 

axta José m'a apheykha axta faraón apxagkok, aptáha axta apkeláneykha, 
aptáhak axta apkeláneya s'e: —Naqsók sa' agkok ektaqmeleykencha'a 
kélwáxok séllányo ko'o kéxegke, kólteme sa' kólának faraón se'e: 

5xama axta apmáheyo yetsapok táta apkeltémok axta atnéssesek naqsók 

wátawanyegwakxak ma'a takhaxpop, appenchessamo axta apma, 
ekyetnama nak ma'a Canaán. Éltamhók ko'o heyhok amyekxak 
wátawanyegwakxak táta m'a; ekpenchessek sa' agkok seyátawanye, 
eyxyamok sa' makham. 

6Keñe axta faraón aptáha apchátegmowágko s'e: —Exeg, yátawanyegwakxa 

apyáp ma'a, apkeltémókxa axta etnéssesek. 

7Apxegkek axta José apchátawanyegwákxo m'a apyáp, apkelyetlókók axta 

han apyókxoho apkeláneykha, ekha axta chá'a kéláyo m'a faraón apxagkok 
nak, tén han ma'a Egipto, 

8tén han ma'a apnámakkok apancha'awo nak ma'a Jacob, tén han ma'a José, 

keñe han ma'a apkelpepma. Sakcha'a axta aqsa kélnegkenákxak ma'a 
yókxexma Gosen, tén han ma'a aqsok kélnaqtósso. 

9Apkelyetlókek axta han José m'a énxet'ák apkelchánte axta yátnáxeg 

apkelyenyawasso, tén han apkelchánte yátnáxeg, apxámok apagko' axta 
énxet. 

10Xama axta apkelwokmo m'a Goren-ha-atad, ekpayho nak ketók ma'a 

wátsam Jordán, apkellekxagweyha axta makham élxéna apkelwáxok ma'a 
Jacob. Siete ekhem axta weykmok élapwayam José, eñama apketsapma 
apyáp xa yókxexma nak. 

11Xama axta apkelwet'a cananeos apheykha axta m'a yókxexma nak 

éllapwomámaxche', aptáhak axta s'e: “Awanhók agko' éllapwámeyak 
énxet'ák Egipto.” Axta keñamak kélteméssesa ekwesey Abel-misraim xa 
yókxexma nak, keto' nak wátsam Jordán. 

12Apteméssessek axta apketchek Jacob ma'a ekyókxoho apkeltémókxa axta 

etnéssesek, 

13apsákxeyk axta m'a Canaán, apchátawanyegwákxeyk axta m'a meteymog 

áxwa ekyetnama nak ma'a Macpelá, apmeykekxa axta m'a Abraham, 
apagkok ma'a Efrón, apteme axta énxet hitita, yaqwayam enxoho katnehek 
takhaxpop apagkok ma'a apnámakkok. Cháxa xapop nak, tén han xa 
meteymog áxwa nak, yetnegkek ma'a ekpayho nak ekteyapmakxa ekhem 
teyp Mamré. 

14Aptaqháwok axta makham José Egipto natámen apchátawanye apyáp, 

yetlo m'a apkelpepma, tén han ma'a apyókxoho ektáha axta apkelyetlo. 

Néxa apxénamap José 

15Xama axta apketsapma Jacob, tén axta José apkelpepma ektáha 

élchetamso apkelwáxok se'e: “Ẽltaqnaweygkek kexa José, 
eyaqmagkásekxak sa' ma'a ekyókxoho nenteméssessamakxa axta ekmaso.” 

16Keñe axta apkeltamho kóltéhek kóltennássekxak se'e: “Amonye' 

apketsapma axta m'a apyáp axta, 

17apkeltémok axta antéhek agának se'e: ‘Ná eyaqmagkásekxa aqsa aqsok 

ekmaso apkeláneyak apkelpepma, tén han melya'assáxma, asagkók agko' 
axta apteméssessamakxa'.’ Cháxa keñamak néltamho nak 

meyaqmagkásekxeyk aqsok ekmaso nenlánéyak, hakte negko'o nenteme 
apkeláneykha m'a apyáp nak Dios apagkok.” Apkelekxagweyha axta han 
José apleg'a apkeltennáseykha m'a ektáha axta apseykekxa amya'a 
aphakxa. 

18Keñe axta apkelya'aweyktámho apagko' ma'a apkelpepma nak, 

apkelháxahanteyk axta apmonye' ekwokmoho apkeltekxeya élpayhakxa 
nápaqta'a xapop, aptáhak axta apcháneya s'e: —Keso negko'o s'e. Negko'o 
nenteme apkelásenneykha naqsa. 

19Apchátegmowágkek axta eyke m'a José: —Nágkatneykha aqsa kélwáxok. 

Mowanchek ko'o axnésaxkohok Dios. 

20Xeyenmeyk axta kéxegke kélwáxok hélteméssessamhok exma ekmaso, 

keñe Dios aptemessásekxo ektaqmela m'a aqsok ekmaso nak, yaqwayam 
enxoho alának se'e kélwet'a nak kaxwo': yaqwayam alwagkasek teyp 
apxámokma apagko' énxet'ák. 

21Nágkatneykha kélwáxok, almésagkok sa' ko'o kéltéyak kéxegke, tén han 

ma'a kélketchek nak. Cháxa ektáhakxa axta José apmasséssesa 
éltamheykha apkelwáxok ma'a apkelpepma nak, hakte apkelpaqhetchessek 
axta ekyetlómo ektaqmeleykha apwáxok. 

José apketsapma 

22Aphegkek axta makham José m'a Egipto, yetlo m'a apyáp axta 

apnámakkok. Ciento diez apyeyam axta weykmok apha José, 

23apkelwetayók axta m'a Efraín aptawán'ák. Apkelwetayók axta han ma'a 

Maquir axta apketchek, aptawán'ák axta m'a Manasés, hakte apkelqéneykha 
axta chá'a m'a José. 

24Tén axta José aptáha apkeláneya apkelpepma s'e: “Ketók ko'o kaxwók 

sétsapmakxa', Dios sa' eyke epasmok kéxegke, elántekkesek sa' se'e 
apchókxa nak, yaqwayam enaqlakxak ma'a xapop apkeltennassamakxa axta 
Abraham, Isaac, tén han Jacob.” 

25Apkeltamhók axta etnéssesek naqsók Israel apketchek apkeltamhókxa 

etnahágkok, aptáhak axta apkeláneya s'e: “Naqsók sa' ey'óták epasmok 
kéxegke m'a Dios. Temék sa' agkok xa, kólsók sa' kéxegke exchakkok.” 

26Ciento diez apyeyam apagkok axta aptemék José apketsapma m'a Egipto, 

kéltexneykegkek axta apyempehek pánaqte, keñe kélaqxegkessama 
yántéseksek. 

Éxodo 
Éxodo 1 

Israelitas apkellegeykegkoho yókxexma Egipto 

1-2 Keso apkelwesey axta israelitas apkelwayam yetlo Jacob ma'a Egipto. 

Xama énxet axta chá'a ekyetlómo apnámakkok apagko': cham'a Rubén, 
Simeón, Leví, Judá 

3Isacar, Zabulón, Benjamín, 

4Dan, Neftalí, Gad, tén han ma'a Aser. 

5Setenta axta apyókxoho m'a Jacob aptawán'ák. Nanók axta eyke aphayam 

José m'a Egipto. 

6Apketsekkek axta m'a José tén han ma'a apkelpepma, tén han ma'a 

apyókxoho ektáha axta apkektegeykegkoho xamo'. 

7Apxámeykegkek apagko' axta nahan ma'a israelitas, hakte apxámok axta 

m'a apketchek. Apkelyennaqte axta nahan aptamheykegkok, apláneyók axta 
m'a apkelókxa apheykegkaxa axta. 

8 Yáma néwomók axta anhan aptépeykxo makham pók wesse' apwányam 

ma'a Egipto, háwe axta nahan apyekpelchémókxa m'a José. Aptáhak axta 
nahan apkeláneya énxet'ák apagkok se'e: 

9“Kóllano, apxámok apagko' kaxwók israelitas, egyeykhásseykmok nahan 

ekwánxa apkelyennaqte negko'o. 

10Kéméxcheyk agya'asagkohok nenteméssesakxa antawássesha 

apxámeyák, hakte lapmaxcheyk kexa katnehek katyapok kempakhakma, 
epasmekxak ma'a sẽlenmexma nak yaqwayam hẽlnapakpok, tén elxog 
elántépok se'e negókxa nak.” 

11Axta keñamak apnegkenma chá'a apkelámha apmonye'e egipcios 

apxegkessesso apkeltamheykha yaqwayam egkések chá'a apkeltamheykha 
ekyentaxno agko' ma'a israelitas. Apkeltémók axta enaqxétekhasagkok 
tegma apkelyawe, cham'a Pitón tén han ma'a Ramsés, apxátamakxa chá'a 
nento m'a wesse' apwányam faraón. 

12Yágwokmók axta agkok chá'a kélhe apkeltamheykha m'a énxet'ák nak, 

exámagwomhok apagko' axta chá'a. Axta keñamak apkeláya ekwányam 
agko' ma'a egipcios. 

13Apkeltemessáseykha axta chá'a egipcios ma'a israelitas ekyetlómo 

apnaqtawáseykegkoho. 

14Apkelméssegkek axta élmáske agko' apyempe'ék 

apkeltemessáseykencha'a ekyentaxno agko' apyelpagkasso m'a yelpa', tén 
han apkelánéyák ma'a yátaphémekcha'ák apwetek, tén han ma'a ekyókxoho 

ektémakxa nak apkeltamheykha ekyentaxno m'a yókxexma. 
Kélnaqtawáseykegkók axta chá'a m'a israelitas. 

15Apkelpaqhetchessek axta nahan wesse' apwányam Egipto m'a Sifrá tén 

han ma'a Puá ekteme axta hebreo kelán'ák ektegkessesso chá'a mók étche. 
Aptáhak axta apkeláneya, s'e: 

16—Kélláneyha sa' agkok chá'a xama hebreo kelán'a kamáwho katnehek 

naqláwa, kóllano sa' chá'a m'a étche ektéyámxohol'a. Kelwána sa' agkok 
ma'a, kólho sa' aqsa kawana', apkenna sa' agkok ma'a, ¡kólaqha sa'! —axta 
aptáhak apkeláneya. 

17Maxta eyke katneheykegkok apkeltémókxa axta chá'a katnahagkok wesse' 

Egipto xa kelán'ák nak, hakte keláyak axta m'a Dios, chahayók axta aqsa 
chá'a aptéyeykmo m'a sakcha'a apkenna nak. 

18Tén axta m'a wesse' apwányam Egipto, apkeltamho kólnaqlósawakxa'. 

Aptáhak axta apkeláneya s'e: ¿Yaqsa ektéma kélhayo nak aqsa chá'a 
kéxegke aptéyeykmo m'a sakcha'a apkenna nak? 

19—Tén axta ektáha élátegmowágkokxo s'e: Eyke ñémekxa megkaxnémo 

nak hebreo kelán'a m'a Egipto kelán'a, kalyéha'awók agko'. Nanók han chá'a 
katnehek naqláwa m'a amonye' enxoho chá'a negko'o nélwayam yaqwayam 
anlanha. 

20-21Axta keñamak israelitas apxámeykegkoho apagko' ma'a; yágweykmók 

axta aqsa anhan aptamhéyak apkelyennaqte. Apméssegkek axta nahan 
apxámeykekxa námakkok Dios ma'a kelán'ák nak ektáha axta chá'a 
ektegkessesso mók étche, hakte axta ñémekxa éláyo. 

22Tén axta faraón aptáha apkeláneya apyókxoho apkeláneykha s'e: 

“Kólchexa sa' wátsam ma'a apyókxoho hebreo wokma'ák apketkók nak, keñe 
sa' ma'a kelwán'ák étkók nak, kólho sa' aqsa kalweynchamha.” 

 

Éxodo 2 
Moisés aptéyam 

1Apmomchek axta xama kelán'a apkelenyémeyo xamók nepyeseksa Leví 

énxet'ák apagkok xama énxet. 

2Lósók axta nahan entemék ma'a, wet'ak axta nahan xama étche apkenna'. 

Xama axta élanawo aptáha aptaqmalma apagko' ma'a sakcha'a nak, póssek 
axta ekweykmoho apqántánxo pelten; 

3massék axta eyke nahan eyewagko ekpósa ekwenaqte agko', tén axta ekma 

xama hówenaq apxagkok étkok élánamáxche axta ekho', kelápeyha axta 
nahan ekyókxoho élyagqáxeykha m'a meteymog égmenek ekpésyam 
eyéweykegkohol'a ekteyapmakxa agko' nak yókxexma yaqwayam enxoho 
megkatxek yegmen. Tén axta ekpekkena sakcha'a m'a kañe' hówenaq 

apxagkok étkok nak, pekkenwokmek axta m'a neyseksa ekho', neyáwa nak 
ma'a wátsam Nilo; 

4tén axta ekxéna nahan kaxnamok yámmakhawók apyáxa m'a sakcha'a nak, 

éltamho katagkohok yaqwánxa katnehek. 

5Yáma néwók axta nahan natámen, wákxeyk axta nahan faraón apketche 

ekmako kayaqpaksek yegmen ma'a wátsam, kelweynchámeyha axta nahan 
sekxók éláneykha m'a neyáwa wátsam nak, wetágwokmók axta nahan xama 
hówenaq apxagkok étkok ekyetna neyseksa ekho' m'a faraón apketche. Tén 
axta eyáphasa xama eyásenneykha éltamho kay'ágkasek, tén han 
kasantagkasek. 

6Xama axta ekmeykesa m'a hówenaq apxagkok étkok nak, wet'ak axta xama 

sakcha'a apyetna apwana m'a kañe', apyósek axta élano m'a faraón 
apketche. Tén axta ektáha s'e: —Hebreo sakcha'a s'e. 

7Tén axta ekya'awa faraón apketche apyáxa m'a sakcha'a nak. Axta entáhak 

eyáneya s'e: —¿Háxko katnehek xeye' ategyesha xama hebreo kelán'a, 
yaqwayam kássesagkok nam'agkok se'e sakcha'a nak? 

8—Tén axta Faraón apketche ektáha eyátegmowágkokxo s'e: Kaxeg, 

kategyaha. Xegkek axta m'a kelán'a étkok nak, ya'aweykxeyk axta m'a 
ektáha axta egken ma'a sakcha'a, 

9tén axta faraón apketche ektáha eyáneya s'e: —Kama sa' se'e sakcha'a nak, 

hewánegkesses sa', ayánmagkasek sa' eyke ko'o exche' ekyánmaga 
ektamheykha. Sákxeyk axta egken ma'a sakcha'a nak, wánegkessek axta 
anhan, 

10apwányam axta aptemék, tén axta ekmeyáseykekxo makham ma'a faraón 

apketche, étche agko' axta nahan temék ma'a faraón apketche, 
teméssessegkek axta nahan apwesey Moisés, hakte axta entemék chá'a 
ekxeyenma s'e: —Ko'o axta seklekwayam ma'a neygmen. 

Moisés apxegányam Egipto 

11  Xama axta aptéma apwányam ma'a Moisés, apxegkek axta xama ekhem 

apmahágko aptáha meyk'a m'a apheykegkaxa axta appeywomo xamo', 
apwetágwokmek axta anhan ektémakxa apkeltamheykha ekyentaxno agko', 
ñohok axta anhan apwetágkoho xama egipcio aptekpagancha'a m'a xama 
apyáxeg aptémo xamo' nak hebreo. 

12Aptaqmelchásawók axta nahan sekxók apsawhencha'a exma, apwet'ak 

axta méko xama énxet enxoho m'a, apchaqhak axta m'a egipcio nak, 
apkelápekxeyk axta aqsa nahan yagkamex apchátawanya. 

13Mók ekhem axta entáhak apxegákxo makham, keñe apwetágkoho 

apkelnápeykpo makham apqánet hebreo. Tén axta apkelmaxneyáncha'a m'a 

ektáha axta aptekpageykha m'a pók. Aptáhak axta apcháneya s'e: —¿Yaqsa 
ektáha aptekpageyncha'a nak appeywomo xamo'? 

14Tén axta m'a énxet, ektáha axta aptekpageykha pók, aptáha 

apchátegmowágkokxo s'e: —¿Yaqsa ekpekkenma exchep yaqwayam 
etnehek apkemha apmonye' tén han segyekpelchémo negyeseksa negko'o? 
¿Xénchek enxeykel'a apwáxok ko'o xa heyaqhek, ektáha axta apchaqha m'a 
egipcio? Xama axta apleg'a Moisés aptáha apcháneya xa, apchekak axta, 
hakte xénchek axta apwáxok kélya'ásegkoho ektáha apchaqhe m'a xama 
egipcio. 

15Xama axta anhan apleg'a faraón Moisés ektáha apchaqhe m'a xama 

egipcio, apkeltamhók axta kólchetagkasek yaqwayam yaqhek; 
apxeganakmek axta eyke m'a Moisés. Apmahágkek axta aphakmo m'a xama 
yókxexma ekwesey axta Madián. Aphakmek axta anhan nekha yámelchet 
ma'a. 

16Siete axta nahan ekyókxoho apketchek kelwán'ák énxet apwesey axta 

Reuel, apteme axta apkelmaxnéssesso Dios énxet'ák apagkok ma'a 
yókxexma Madián. Chaqhawók axta nahan ekhem élmeyeykekxexa axta 
chá'a kalyekwagkok yegmen ma'a yámelchet nak yaqwayam kallánesagkok 
chá'a m'a meteymog ekyeneykegkaxa nak kélnaqtósso tén han kalagkok 
chá'a yegmen ma'a yáp apnaqtósso nak nepkések, 

17apkelwa'ak axta eyke nahan apkeláneykha nepkések tén axta 

apkelántekkesa'a m'a nekha yámelchet nak. Keñe axta m'a Moisés 
apkempákxo néten apya'awa m'a énxet'ák nak apkelmeyawa m'a kelán'ák, 
apkelágkek axta nahan yegmen ma'a nepkések. 

18Xama axta élwákxo makham aphakxa yáp xa kelán'a étkók nak, 

apkelmaxneyáha axta. Aptáhak axta apkeláneya s'e: —¿Yaqsa ektáha 
ényahamo nak kélwa'akto sakhem? 

19Tén axta ektáha élátegmowágkokxo s'e: —Xama egipcio ẽlwagkásak 

negko'o teyp, ẽlántekkessa'ak eykhe nekha yámelchet ma'a apkeláneykha 
nepkések nak, tén sẽlyekweyásegko nahan negko'o m'a yegmen, 
apkelágkek nahan yegmen ma'a nepkések. 

20Tén axta Reuel aptáha apkeláneya s'e: —¿Háxko aphakxa m'a énxet nak? 

¿Yaqsa ektáha kélyenyawa nak aqsa apxakko'? ¡Kóltennásekxa', etáswaták 
sa' apto s'e! 

21Apkelyahákxók axta nahan Moisés apcháneyákpo exnamok ma'a Reuel 

apxagkok. Tén axta apmésa nahan xama apketche m'a Reuel, ekwesey axta 
Séfora yaqwayam etnehek aptáwa'. 

22Wet'ak axta nahan xama étche apkenna' m'a, cham'a apteméssessama 

axta apwesey Moisés ma'a Guersón, hakte axta aptemék chá'a appeywa s'e: 

“Ko'o sekteme séñama mók apkelókxa, cham'a xapop megkatnahakxa nak 
seyókxa.” 

23Kelyekheykegkek axta nahan ekhem, tén axta apketsapa nahan ma'a 

wesse' apwányam Egipto, keñe axta m'a israelitas, maxta elwáteseykegkok 
apkelpaqméteykha élleklámeykegko m'a ektémakxa kélásenneykha naqsa, 
hakte yentexek axta m'a ektémakxa apkeltamheykha. Aplegayók axta nahan 
Dios ma'a ektémakxa apkelápagqánamap, 

24appasmomchek axta nahan ma'a ektémakxa apkelpaqméteykha, 

ekxénweykekxoho apwáxok ma'a appeywa apméssama axta m'a Abraham, 
Isaac, tén han ma'a Jacob. 

25Apkelanawók axta Dios ma'a israelitas, apya'ásegwokmek axta anhan 

ektémakxa apkellegeykegkoho. 

 

Éxodo 3 
Dios apwóneykha Moisés 

1Apkeláneseykha axta nepkések apnaqtósso apepyáta' m'a Moisés apwesey 

axta Jetró, apteme axta apkelmaxnéssesso énxet'ák apagkok ma'a 
yókxexma Madián. Xama ekhem axta nahan apkelya'ásekxak ma'a 
yókxexma meykexa nak énxet, apwákxók axta m'a Horeb, Dios egkexe 
apagkok nak, 

2cham'a apxekmowásekpexa axta anhan xama Wesse' egegkok 

apchásenneykha xama táxa eyáléwe neyseksa maktek. Aptaqmelchásekxók 
axta nahan apkelányo Moisés ma'a, apwet'ak axta eyáléweyncha'a táxa m'a 
neyseksa maktek, maxta eyke kamyetak. 

3Tén axta ektáha élchetama apwáxok se'e: “¡Aqsok magweteya katnehek 

sekwet'a! Atyánegwomhok hana, yaqsa kexa ektáha megkamyeta nak xa 
maktek nak.” 

4Xama axta apwet'a Wesse' egegkok apchágketchessekmo Moisés 

yaqwayam elano', tén axta apwóneyncha'a m'a ekpayhókxa axta énmakxa 
m'a maktek. Aptáhak axta apcháneya s'e: —¡Moisés! ¡Moisés! —Tén axta 
aptáha apchátegmowágkokxo Moisés se'e: —Keso sénmáncha'a s'e. 

5Tén axta aptáha apcháneya Dios se'e: —Ná épetchegwoho aqsa. 

Elhaxyawes sekxók apkeltéto apmagkok, hakte keso yókxexma apwa'akxa 
nak xép ekteme ekpagkanamaxche'. 

6Tén axta aptáha nahan apcháneya s'e: —Ko'o sekteme Dios apagkok ma'a 

apyapmeyk nano' nak xeyep. Ko'o sekteme Abraham, Isaac, tén han Jacob 
Dios apagkok. Appóssek axta nápat ma'a Moisés, hakte apchekak axta 
elanok ma'a Dios. 

7Apkelenxanakmók axta eyke aptáha apcháneya Wesse' egegkok se'e: —

Naqsók agko' ko'o sekweteya ektémakxa apkellegeykegkoho énxet'ák 
ahagkok ma'a apheykencha'a nak Egipto. Eklegayak nahan ko'o ektémakxa 
apkelpaqméteykha apkelxeyenma élleklámeykegko aptamheykegkaxa m'a 
apkelámha apmonye'e apxegkessesso nak chá'a apkeltamheykha, 
ekya'ásegkók ektémakxa apkellegeykegkoho. 

8Cháxa keñamak sekweywento nak ko'o, yaqwayam alwagkasek teyp 

neyseksa apkelma m'a egipcios; alántekkesek sa' ko'o s'e apkelókxa nak, 
alya'aksek sa' ma'a xama xapop ekyawe agko' nak tén han ektaqmalma, 
cham'a ényahamakxa nak weyke nagkeygmenek, tén han yányawhéna' 
apyegmenek ektémól'a kanyehek ma'a yegmen, cham'a apchókxa 
apheykegkaxa nak ma'a cananeos, hititas, amorreos, ferezeos, heveos tén 
han ma'a jebuseos. 

9Elano, eklegayak ko'o apkelpaqméteykha m'a israelitas. Ekwetayak nahan 

ko'o apnaqtawáseykegkoho ekwányam agko' ma'a egipcios. 

10Exeg sa' kaxwo', wáphaksek sa' ko'o exchep emhagkok ma'a aphakxa nak 

faraón yaqwayam elántekkesek Egipto m'a énxet'ák ahagkok, cham'a 
israelitas. 

11Tén axta Moisés aptáha apcháneya Dios se'e: —¿Háxko atnehek ko'o 

ay'ammok aphakxa faraón alántekkesek Egipto m'a israelitas? Mékoho 
ahagko' ko'o. 

12Tén axta aptáha apchátegmowágkokxo Dios se'e: —Ko'o sa' atnehek 

sekxegexma exchep. Sa' katnehek magkenatchesso ektáha ko'o exchep 
seyáphasso apkelántekkesa sa' Egipto m'a énxet'ák ahagkok. Kélyókxoho 
sa' hélpeykeshok ko'o s'e néten egkexe nak. 

13 Apchátegmowágkokxeyk axta makham ma'a Moisés. Aptáhak axta s'e: —

Ekxegkek agkok ko'o, sektáha enxoho alának israelitas se'e: ‘Eyáphássek 
xeyk ko'o kélnepyeseksa kéxegke m'a kélyapmeyk nano' nak Dios apagkok’ 
keñe sa' aptáha enxoho hélmaxneyha s'e: ¿Háxko apwesey? ¿Háxko sa' 
ko'o atnehek alána'? 

14 Tén axta Dios aptáha apchátegmowágkokxo s'e: —KO'O SEKTEME. Sa' 

etnehek elának israelitas se'e: ‘KO'O SEKTEME exchek ko'o seyáphasso 
kélnepyeseksa kéxegke.’ 

15Aptáhak axta anhan apcháneya Dios Moisés se'e: —Etne sa' nahan elának 

israelitas se'e: ‘Eyáphássek xeyk ko'o kélnepyeseksa kéxegke m'a Wesse', 
Dios apagkok nak ma'a kélyapmeyk nano', cham'a Abraham, Isaac, tén han 
ma'a Jacob nak Dios apagkok.’ Cháxa sekwesey megkatnégwayam néxa xa; 
sekwesey megkamassegwayam yókxoho apyeyam chá'a xa. 

16Exeg, yánchásekxa sa' ma'a apkelámha apmonye'e nak Israel. Sa' etnehek 

elának se'e: ‘Exekmowásekpok axta ko'o m'a Wesse' egegkok, cham'a Dios 

apagkok axta m'a kélyapmeyk nano' axta kéxegke, cham'a Abraham, Isaac, 
tén han ma'a Jacob axta Dios apagkok, tén han séltennasa ko'o 
apkeláneykencha'a kéxegke, apxéna nahan apwetaya kélteméssessamakxa 
m'a Egipto. 

17Éltennássek axta nahan ko'o apxéna kéxegke apmako elmallahanchesek 

ma'a ektémakxa nak kéllegeykegkoho m'a Egipto, apxéna elya'aksek ma'a 
yókxexma apagkok nak ma'a cananeos, hititas, amorreos, ferezeos, heveos, 
tén han ma'a jebuseos; cham'a xama xapop ényahamakxa nak weyke 
nagkeygmenek, tén han ma'a yányawhéna' apyegmenek ektémól'a 
kanyehek ma'a yegmen.’ 

18Elyahakxohok sa' nahan xeyep aptáhakxa m'a apkelámha apmonye'e nak; 

tén sa' xép exog etnehek apkelxegexma'a ey'ammok ma'a wesse' apwányam 
Egipto. Sa' etnehek yának se'e: ‘Enxekmowásekpok axta negko'o m'a 
Wesse' egegkok, aptáha nak hebreos Dios apagkok, hẽgho sa' negko'o 
ólmahagkok ma'a yókxexma meykexa nak énxet, cham'a ekweykmoho nak 
ántánxo ekhem nenxega agwomok, yaqwayam enxoho agmések negko'o 
aqsok kélnaqtósso ektekyawa m'a Dios Wesse' egegkok.’ 

19Ekya'ásegkók eyke ko'o wesse' apwányam Egipto megyohók kólántépok 

aqsa m'a megkólyennaqtésa enxoho kélyempe'ék. 

20Axekmósek sa' eyke ko'o sekmowána m'a egipcios, alnápok sa' nahan. 

Atekkessesek sa' nahan ekyókxoho aqsok segyegwakkassamo nak agwetak 
ma'a kañe' apchókxa. Keñe sa' natámen xa, yohok kólántépok ma'a wesse' 
apwányam faraón. 

21Wának sa' eyke nahan ko'o kaltaqmalmakha aqsa apkelwáxok elanok 

israelitas ma'a egipcios, yaqwayam sa' melxeghe aqsa meyke apkelseykha 
m'a apkelántepa enxoho. 

22Xama kelán'a sa' nahan chá'a kalmaxnegwók mók aqsok ma'a ektáhakxa 

nak chá'a ketók axagkok, essenhan ma'a mók kelán'a ekha nak chá'a xamo', 
kagkések ma'a aqsok élmomnáwa, cham'a sawo ekmope élmomnáwa nak, 
tén han ma'a sawo ekyátekto élmomnáwa nak, tén han ma'a apáwa, 
yaqwayam sa' kólántaxneyásekxak kéxegke m'a kélketchek, 
kólsawhaksohok sa' aqsok apagkok ekyetnakxa enxoho kéxegke m'a 
egipcios. 

 

Éxodo 4 

1Apchátegmowágkokxeyk axta m'a Moisés. Aptáhak axta s'e: —meheyeyxók 

sa' eyke ko'o m'a. Mehelyahakxék sa' nahan. Sa' aqsa etnehek heyának se'e: 
‘Mexekmowásamákpohok xép ma'a Wesse' egegkok.’ 

2Tén axta aptáha apkelmaxneyáncha'a Wesse' egegkok se'e: ¿Yaqsa eyke 

aqsok xa apmeyncha'a nak? —Yámet sektasqapeykha —axta aptáhak 
apchátegmowágkokxo m'a Moisés. 

3Eyenyenta sa' náxop xa —axta aptáhak apcháneya Wesse' egegkok. 

Apyenyénteyk axta náxop ma'a Moisés. Yetlókok axta nahan ektamheykekxa 
yéwa m'a yámet nak. Apkenyeyk axta anhan Moisés apkenegwokmo 
makhawók apcheka. 

4Keñe axta aptáha apcháneya Wesse' egegkok se'e: —Ey'és sa' apmek 

ekpayhókxa nak ekyetnakxa, ema sa' épakyek. Apya'ássek axta apmek 
ekpayhókxa ekyetnakxa m'a Moisés, xama axta apma m'a épakyek nak, 
tamhákxeyk axta makham yámet. 

5—Cháxa yaqwayam sa' melya'ássók apxekmowásamákpoho exchep ma'a 

Wesse' egegkok, cham'a Dios apagkok axta m'a kélyapmeyk nano', cham'a 
Abraham, Isaac, tén han ma'a Jacob axta Dios apagkok, 

6—axta aptáhak apcháneya Wesse' egegkok—. Yetches sa' kaxwók apmek 

kañe' aptaxno apnények. Apketchessek axta apmek kañe' aptaxno apnények 
ma'a Moisés. Xama axta apleya makham apmek ma'a kañe' aptaxno, 
apwet'ak axta ektáha negmasse ektepelchamáxche nak egyempehek. 
Mópegkek axta anhan ma'a, máxa axta entáhak ma'a ektémól'a 
emopagkoxma yeyam appok. 

7Tén axta aptáha makham apcháneya Dios se'e: —Yetchásekxa makham 

apmek kañe' aptaxno apnények. Aptemék axta makham Moisés xa ektáha 
nak. Xama axta apleya makham apketchesso apmek ma'a kañe' aptaxno 
apnények, taqmelákxeyk axta makham ma'a ekyókxoho apyempehek, 
hágweykxók axta makham ma'a ekweykenxa axta chá'a apyempehek. 

8Tén axta aptáha makham apcháneya Wesse' egegkok se'e: Apya'ássekmek 

sa' agkok tén han melyahákxo enxoho s'e émha amonye' nak aqsok 
apxekmósso, sa' eyke m'a émha axayo nak, kamaskok sa' elya'ássók; 

9apya'ássekmek sa' agkok xa ánet aqsok apxekmósso nak tén han 

melyahakxoho enxoho, eyáwa sa' yegmen ma'a wátsam, tén sa' eyegkenek 
náxop. Yegkenáxcheyk sa' agkok náxop ma'a yegmen apyekwe exchek ma'a 
wátsam, katnekxak sa' éma. 

10—¡Hay, Wesse' ahagkok! —axta aptáhak apchátegmowágkokxo Moisés—

. Mowanchek ko'o sekpeywa, háwe ekwánxa agkok ma'a hemaxta, tén han 
se'e kaxwo' nak, appaqhetchesa nak xép se'e aptáha nak apkeláneykha, 
nanók agko' nahan, cham'a nentámen axta. Ekpaqmetchek agkok chá'a, 
megkeyqwomek chá'a ahaxkok. 

11Aptáhak axta apchátegmowágkokxo Wesse' egegkok se'e: —¿Yaqsa 

ekmésso apátog énxet? ¿Yaqsa élane han ma'a meyke appeywa nak, tén 

han ma'a meyke apeyk'ák nak, tén han ma'a meyke nak apaqta'ák, essenhan 
ma'a apmopwána nak étak exma? 

12Exeg sa', ko'o sa' atnehek sekxegexma m'a appaqmeta enxoho, 

alxekmósagkok sa' nahan chá'a m'a yaqwánxa enxoho etnehek chá'a 
appeywa. 

13Apkelenxanakmók axta eyke Moisés aptáha appeywa s'e: —¡Hay, Wesse' 

ahagkok, yáphés sa' aqsa pók énxet enxoho! 

14Tén axta Wesse' egegkok aptaqnawaya m'a Moisés. Aptáhak axta 

apcháneya s'e: —¡Apheyk nahan apepma Aarón, apteme nak levita! 
Ekya'ásegkók ko'o m'a, apwanchek chá'a katnehek appeywa. Elanyexegmak 
sa' nahan xeyep ma'a. Awanhek sa' katnehek ekpayheykekxa apwáxok ma'a 
apwet'a enxoho. 

15Epaqhetches sa' xép ma'a, eltennasagkoho sa' ekyókxoho m'a yaqwánxa 

etnehek chá'a appeywa; ko'o sa' eyke atnehek sekxegexma, tén han xépxa, 
cham'a kélpaqmeta enxoho, tén sa' agkések nahan ma'a eyéméxchexa nak 
chá'a kóllána'. 

16Xép sa' eyke epaqhetchesek ma'a Aarón ektémól'a ko'o apaqhetchesek 

xép, tén sa' ma'a Aarón eltennasagkok apyókxoho énxet'ák ma'a aptáhakxa 
enxoho exchep apcháneya. 

17Esow sa' se'e yámet kéltasqapeykha nak, hakte sa' emha chá'a elának 

aqsok segyegwakkassamo nak agwetak xa. 

Moisés aptaqhémo Egipto 

18Apwákxeyk axta makham Moisés ma'a apepyáta' apxagkok apwesey axta 

Jetró. Tén axta aptáha apcháneya s'e: —Ataqhohok sa' ko'o makham ma'a 
Egipto, cham'a apheykegkaxa nak élyáxeg'a sekpeywomo xamo'. Émenyeyk 
atyánegwakxoho', makhemek kexa makham apheykha. —Hoy, exeg. Tásek 
sa' katnehek aptaqhémo —axta aptáhak apcháneya Jetró. 

19Aptemegkek axta nahan apkenagkama Wesse' egegkok Moisés neyseksók 

apha axta yókxexma Madián se'e: —Emyekxa sa' makham ma'a Egipto, 
hakte apkeletsepmeyk kaxwók apyókxoho m'a apmáheyo axta yaqhek. 

20Tén axta Moisés apyentama aptáwa' tén han ma'a apketche, 

apkelchenátchessek axta xama yámelyeheykok tén axta aptaqháwo 
makham ma'a Egipto, apsókek axta apmek ma'a yámet apkeltémo axta 
eswok Dios. 

21Tén axta Wesse' egegkok aptáha apcháneya Moisés se'e: —Apwákxeyk 

sa' agkok ma'a yókxexma Egipto, etaqmelchesho sa' elának nápaqto' faraón 
ma'a aqsok sempelakkasso nak agweta', cham'a sekmésso axta exchep 

apmopwána yaqwayam elána'. Ko'o sa' eyke eynaqtéssesek apwáxok ma'a, 
yaqwayam sa' megyohok elántépok ma'a israelitas. 

22Tén sa' etnehek yának faraón se'e: ‘Exchek aptáhak appeywa Wesse' 

egegkok se'e: Israel apteme hatte átnaha apketkok. 

23Éltennássek axta exchep séltamho yohok etyapok hatte, yaqwayam 

enxoho exog hélpeykesho'. Waqhássesek sa' ko'o exchep ma'a apketche 
átnaha apketkok nak, eñama megyahayo etyapok.’ 

24Apyephagwa'ak axta Wesse' egegkok apya'awa Moisés apmako yaqhek, 

cham'a ámay aphámxa axta apmakókxa etyenek axta'a yetlo aptáwa' tén han 
ma'a apketche. 

25Tén axta m'a Séfora ekma xama sawo élánamáxche axta meteymog nekha 

ekyaqténchesa nekha apmeykha m'a étche, keltexnassásegkek axta nahan 
awáxok apyay'ák Moisés ma'a éma eñama axta ekyaqténchesso nekha 
apmeykha m'a sakcha'a. Entáhak axta eyáneya s'e: “Cháxa keñamak 
ekwetáxko aptáha exchep etáwa' eñama xa éma nak.” 

26Keñe axta Wesse' egegkok apcha'awo aqsa apxega m'a Moisés. Tén axta 

Séfora ekxéna ektáha Moisés éma apagkok ma'a ekyenyekhássesso axta 
nekha apyempehek ma'a étche. 

27Aptáhak axta apcháneya Wesse' egegkok Aarón se'e: “Emhók sa' ma'a 

yókxexma meykexa nak énxet yaqwayam elanyexmakha m'a Moisés.” 
Yetlókok axta nahan apxega m'a Aarón, apwetágwokmek axta nahan Moisés 
ma'a Dios egkexe apagkok nak. Appeykessek axta nahan. 

28Tén axta Moisés apkeltennáseyncha'a Aarón ma'a ekyókxoho aqsok 

apkeltémo axta eltennasha m'a Wesse' egegkok, tén han ma'a apkeltamho 
axta elának ekwányam agko' ma'a aqsok ekpelakkasso nak agweta'. 

29Tén axta apkelxega apqánet apyentama m'a pók apmako yánchásekxak 

ma'a apkelámha apmonye'e nak Israel, 

30apkeltennáseyha axta nahan Aarón ekyókxoho aptémakxa apkenagkama 

Wesse' egegkok ma'a Moisés, apkelanak axta nahan aqsok sempelakkasso 
nak agwetak nápaqta'awók ma'a énxet'ák, cham'a apkeltémo axta elának 
ma'a Dios. 

31Tén axta m'a énxet'ák nak maxta elya'ássekmok. Xama axta 

apkelya'ásegwokmo apkeláneykencha'a Wesse' egegkok tén han apweteya 
ektémakxa apkellegeykegkoho. Apkelháxahánteyk axta apkeltekxeyágko 
aptapnák xapop apkelpeykásawo. 

 

Éxodo 5 
Moisés tén han Aarón appaqhetchesso faraón 

1Keñe axta natámen xa, apyo'ókmek axta Moisés tén han Aarón peya 

etnehek yának faraón se'e: —Keso aptáhakxa exchek appeywa 
apcháphássesso Wesse' egegkok aptáha nak Israel Dios apagkok se'e: 
‘Yoho elmahagkok énxet'ák ahagkok ma'a yókxexma meykexa nak énxet, 
yaqwayam sa' elanagkok apkelsawássessamo eñama mehélwagqayam 
ko'o.’ 

2Keñe axta faraón aptáha apchátegmowágkokxo s'e: —¿Yaqsa Wesse' m'a 

apkeltamho nak ko'o alyahakxoho' tén han apkeltamho nak han wohok 
elántépok ma'a israelitas? Mateyk ko'o m'a Wesse' nak, magwohok nahan 
ko'o elxog ma'a israelitas. 

3Tén axta aptáha apcháneya Moisés tén han Aarón: —Egya'awak xeyk 

negko'o senxekmowáseykpoho m'a aptáha nak hebreos Dios apagkok, 
ólmahagkok sa' negko'o kaxwók ma'a yókxexma meykexa nak énxet, cham'a 
ekweykmoho nak ántánxo ekhem nenxega agwomok, yaqwayam sa' 
agmések negko'o kélnaqtósso ektekyawa m'a Dios Wesse' egegkok, hakte 
heghekxak kexa katnehek negko'o eltamhok hẽlnápok ma'a negmasse 
ekmaso nak, essenhan ma'a sókwenaqte nak. 

4Keñe axta wesse' apwányam Egipto aptáha apkeláneya s'e: —Moisés, 

Aarón, ¿yaqsa ektáha kélyétekkessessekmo nak apkeltamheykha énxet'ák? 
¡kóltaqhoho', kóltemeykha makham! 

5Aptáhak axta anhan apkeláneya faraón se'e: —Apxámók apagko' nahan 

kaxwók israelitas apheykha s'e seyókxa nak. ¿Kéltamhók enxeykel'a 
kéxegke kólwátéssesagkok apkeltamheykha? 

6Apkelpaqhetchessek axta nahan faraón énxet'ák ektáha axta chá'a 

apxegkessesso apkeltamheykha xa ekhem nak, tén han ma'a apkelámha 
apmonye'e axta chá'a nepyeseksa m'a apkelxegexma. Aptáhak axta 
apkeláneya s'e: 

7—Nágkólmés aqsa kaxwók pa'at apák ma'a israelitas yaqwayam elanagkok 

yátaphémekcha'ák apwetek, kélteméssessamakxa nak chá'a kélméssama. 
¡Etegyagkohok sa' apagkok kaxwók ma'a! 

8Kólána sa' eyke exnéshok chá'a apkelánéyák yátaphémekcha'ák apwetek 

ma'a apweykenxa axta chá'a apxámokma apkelánéyák, meyke 
apweweykenta'. Hakte mopmenyék chá'a eltemeykha xa. Neykhe keñamak 
aptéma nak chá'a apkelpaqmeyesma ekyennaqte s'e: ‘¡Ólxog heykxe 
agmések aqsok ektekyawa m'a Dios egagkok!’ 

9Kólmés sa' néten agko' ekyentaxno apkeltamheykha xa énxet'ák nak. 

Nágkólmes aqsa yaqwayam ellókasek apkelyampe, yaqwayam sa' meleyxók 
ma'a amya'a ekmowána amya'a nak. 

10Apkelántekkek axta m'a énxet'ák apxegkessesso axta chá'a 

apkeltamheykha tén han ma'a apkelámha apmonye'e axta chá'a nepyeseksa 
apnámakkok apyo'ókmo m'a énxet'ák. Aptáhak axta apkeláneya s'e: —
Apkeltamhók xeyk megkólméshek kaxwók kéxegke pa'at apák ma'a faraón. 

11Kéxegke kélagko' sa' kaxwók kólxog kóltegyek ma'a ekyetnamakxa nak. 

Kólhéshok sa' eyke nahan chá'a kélláneyak yátaphémekcha'ák apwetek 
ma'a apweykenxa axta chá'a apxámokma kélláneyak, meyke 
kélweykáseykenta'. 

12Appayhekxeyk axta israelitas ma'a ekyókxoho kañe' Egipto apkelchetama 

ekpayhókxa ekyetnamakxa m'a pa'at apák, yaqwayam enxoho etnehek 
apkelmeykha. 

13-14Yókxoho ekhem axta apkelyáteyeykegkoho faraón énxet'ák apagkok 

ektáha axta chá'a apxegkessesso apkeltamheykha apkeltémo exnéshok 
apxámokma apkelánéyák yátaphémekcha'ák apwetek ma'a apweykenxa 
axta chá'a apkelánéyák apkelméssamakxa axta m'a pa'at apák. 
Apkelyekpexcheteykegkek axta nahan chá'a m'a apkelámha apmonye'e 
apagkok axta m'a israelitas. Axta etnehek nahan chá'a elának se'e: —
¿Háxko ektáhakxa kéxegke sakhem tén han hemaxta megkólhéssákxoho 
nak kéllánéyak yátaphémekcha'ák apwetek ma'a apweykenxa axta chá'a 
apxámokma kéllánéyak? 

15Keñe m'a apkelámha apmonye'e apagkok axta m'a israelitas, apkelxegkek 

axta appaqhetchessákxo m'a faraón. Aptáhak axta apcháneya s'e: —¿Yaqsa 
ektáha senteméssesa nak negko'o, nentáha nak xeyep apkeláneykha s'e 
ektáha nak, wesse'? 

16Massék nahan sẽlmeyásegko m'a pa'at apák nak, ẽlyáteyágkók aqsa chá'a 

apkeltamho anlanagkok ma'a yátaphémekcha'ák apwetek, 
ẽlyekpexchetágkek nahan chá'a. ¡Xeyep énxet'ák apagkok keñamak 
aptamhéyak xa, wesse'! 

17Aptáhak axta apchátegmowágkokxo faraón se'e: —¡Megkólmenyeyk eyke 

chá'a kéxegke kóltemeykha! Cháxa keñamak kéltéma nak chá'a 
kélpaqméteykencha'a s'e: ‘Ólxog heykxe agmések kélnaqtósso ektekyawa 
m'a Wesse' egegkok.’ 

18¡Kóltaqhoho makham, kóltemeykha! Kamaskok sa' eykhe kólxawagkok 

ma'a pa'at apák nak, kólhéshok sa' eyke chá'a kélchexeykekxa 
yátaphémekcha'ák apwetek ma'a apweykenxa axta chá'a apxámokma 
kéllánéyak. 

19Kelyetnakha'awók axta apkelwáxok apkelámha apmonye'e israelitas 

kéltennasa megyáneyákpo chá'a mexnésók apkelánéyak yátaphémekcha'ák 
apwetek ma'a apweykenxa axta chá'a apkelánéyak yókxoho ekhem, hakte 
kelápagqánexkók axta apkelwáxok. 

20Xama axta apkelántepa natámen apkelpaqhetchásamákpoho m'a faraón, 

apkelwet'ak axta apchaqnáncha'a Moisés tén han Aarón apkelhaxna. 

21Aptáhak axta apkeláneya s'e: —Wesse' egegkok sa' étak aqsok kéllánéyak 

kéxegke, tén sa' ellegássesagkoho'. Kéxegke keñamak sẽltaqnaweykegko 
negko'o m'a faraón tén han ma'a apkeláneykha nak. Kéxegke kélagko' nahan 
kélmeyásegkok sókwenaqte yaqwayam negko'o hẽlnápok. 

Moisés apkelmaxnagko 

22Tén axta Moisés aptáha apcháneya Wesse' egegkok apkelmaxnagko s'e: 

—Wesse' ahagkok, ¿yaqsa ektéma apkellegassáseykegkoho nak xép se'e 
énxet'ák nak? ¿Yaqsa axta ektéma seyáphassama? 

23Apyánchessekmók axta aqsa nahan apnaqtawáseykegkoho faraón, 

énxet'ák apagkok ma'a sekxók axta sekyo'ókmo séltennássekmo m'a 
aptémakxa appeywa, keñe exchep méko apkelana yaqwayam enxoho 
elwagkasek teyp. 

 

Éxodo 6 

1Apchátegmowágkokxeyk axta m'a Wesse' egegkok. Aptáhak axta 

apcháneya s'e: —Étak sa' kaxwók xép yaqwánxa atnéssesek ko'o m'a 
faraón, hakte wánxa yohok kólántépok apchókxa m'a sekyennaqtésa enxoho 
émpehek; sa' apagko' nahan yának kólxog kéxegke m'a. 

Dios apwóneykha makham Moisés 

2 Appaqhetchessek axta Dios ma'a Moisés. Aptáhak axta apcháneya s'e: —

Ko'o sekteme WESSE'. 

3Ekxekmowásamáxkók axta ko'o Abraham, Isaac, tén han ma'a Jacob 

sekwesey Dios ekha sekyennaqte, axta eyke alya'assáseykegkohok ma'a 
ektémakxa sekwesey ahagko': WESSE'. 

4Élánéssegkek axta anhan ko'o xama ekhémo mók nélpaqhetchásamáxkoho 

m'a, tén séltennassama nahan agkések xapop ma'a Canaán, cham'a 
yókxexma apheykegkaxa axta sekxók aptamheykegko m'a aptémól'a énxet 
apkeleñama nak mók apkelókxa. 

5Keñe so kaxwo nak sekya'ásegkoho apkellegeykegkoho m'a israelitas, tén 

han apkelyáteyeykegkoho chá'a apkeltémo eltemeykha m'a egipcios, 
ekxénwákxoho ewáxok ma'a ekhémo mók nélpaqhetchásamáxkoho 
ahagkok. 

6Cháxa keñamak séltamho nak ko'o exog eltennaksek israelitas sekmako 

almallahanchesek ko'o ektémakxa nak kélásenneykha naqsa tén han 
ektémakxa nak ekyentaxno apkeltamheykha apmésso chá'a m'a egipcios, 
ko'o sektáha nak Wesse' kélagkok. Axekmósek sa' ko'o sekmowána. 

Alwagkasek sa' nahan teyp ekyetlómo sélane ekwányam agko' 
sellegassáseykegkoho ekwokmoho sélántekkesa. 

7Almok sa' ko'o kéxegke atnehek énxet'ák ahagkok, tén sa' ko'o kéxegke 

héltéhek Dios kélagkok. Sa' hélya'ásegwók nahan ko'o sektáha Dios Wesse' 
kélagkok ma'a sélmallahanchesa sa' ektémakxa ekyentaxno kéltamheykha 
apmésso chá'a m'a egipcios. 

8Alya'aksek sa' nahan ma'a apkelókxa séltennassamakxa axta ko'o agkések 

ma'a Abraham, Isaac, tén han ma'a Jacob. Agkések sa' ko'o yaqwayam 
kóltéhek kélagkok kélagko' ma'a. Ko'o sekteme Wesse'. 

9Apkelánekxók axta eykhe apkeltennasso Moisés israelitas xa amya'a nak, 

maxta eyke elyahakxoho', hakte apkelháxexchagweykmók apagko' axta 
eñama ekyentaxno agko' kélásenneykha naqsa. 

10Tén axta m'a Wesse' egegkok aptáha apcháneya Moisés se'e: 

11—Exeg, eltennássekxa sa' faraón yának yohok elántépok Egipto m'a 

israelitas. 

12Aptáhak axta Moisés apchátegmowágkokxo Wesse' egegkok se'e: —

¿Háxko katnehek ko'o hélyahakxohok faraón, massék nahan ko'o 
sélyahákxoho m'a israelitas, mowanchek nahan chá'a ko'óxa sekya'asakxa 
sekpeywa? 

13Tén axta Wesse' egegkok apkeláphasa Moisés tén han Aarón eltennássók 

israelitas tén han faraón, ekyetna kaxwók kéltémo elántekkesek Egipto m'a 
israelitas. 

Aarón tén han Moisés apyapmeyk nano' apkelwesey 

14Keso apkelámha apmonye'e axta chá'a apxanák, cham'a ektáhakxa axta 

chá'a apyapmeyk apagko'. Rubén axta apketchek se'e: Hanoc, Falú, Hesrón, 
tén han ma'a Carmí, apketche átnaha apketkok axta m'a Israel. Cháxa ektáha 
axta apnámakkok apancha'awók Rubén meyke apkelpaxqamap xa. 

15Keñe axta Simeón apketchek ma'a Jemuel, Jamín, Óhad, Jaquín, Sóhar 

tén han ma'a Saúl, ektáha axta xama cananea étche. Cháxa ektáha axta 
apnámakkok apancha'awo' Simeón meyke apkelpaxqamap xa. 

16 Weykmek axta ciento treinta y siete apyeyam apha m'a Leví. Keso 

apkelwesey axta apketchek se'e átnaha apketkok tén han apsexya'awo': 
Guersón, Quehat tén han ma'a Merarí. 

17Keñe axta Guersón ektáha apketchek apancha'awók ma'a Libní tén han 

ma'a Simí. Cháxa ektáha axta apnámakkok apancha'awók meyke 
apkelpaxqamap xa. 

18Weykmek axta ciento treinta y tres apyeyam apha m'a Quehat. Keso 

apkelwesey axta apketchek se'e: Amram, Ishar, Hebrón tén han ma'a Uziel. 

19Keñe axta Merarí ektáha apketchek ma'a Mahli, tén han ma'a Musí. Cháxa 

ektáha axta apnámakkok apancha'awók Leví meyke apkelpaxqamap xa, 
cham'a átnaha apketkók nak ekweykekxoho m'a apsexya'awo nak. 

20Kelyamhopmeyk axta m'a Amram. Apmomchek axta chátem ekwesey axta 

Jocabet, cham'a ekwete axta nahan étchek ma'a Aarón tén han ma'a Moisés. 
Aphegkek axta nahan Amram ekweykmoho ciento treinta y siete apyeyam. 

21Keñe axta Ishar apketchek ma'a Coré, Néfeg tén han ma'a Zicrí. 

22Keñe axta Uziel apketchek ma'a Misael, Elsafán tén han ma'a Sitrí. 

23Keñe axta Aarón élyamhopma apmoma m'a Eliseba, apyáxeg axta m'a 

Nahasón, Aminadab axta apketche, cham'a ekwete axta nahan étchek ma'a 
Nadab, Abihú, Eleazar tén han ma'a Itamar. 

24Keñe axta Coré apketchek ma'a Asir, Elcaná, tén han ma'a Abiasaf. Cháxa 

ektáha axta apnámakkok apancha'awók Coré meyke apkelpaxqamap xa. 

25Apmomchek axta nahan xama Futiel apketche kelwána xama apketche m'a 

Aarón apwesey axta Eleazar, cham'a ekwete axta nahan étche ma'a Finees. 
Keso ektáha axta chá'a apkelámha apmonye'e nepyeseksa levitas xama 
tegma ektáhakxa nak chá'a apketchek apancha'awo' meyke apkelpaxqamap. 

26Cháxa apkelpaqhetchessama axta nahan Wesse' egegkok apkeltémo 

elántekkesek israelitas Egipto xa Aarón nak tén han ma'a Moisés, 
apteméssessama axta m'a aptémól'a sẽlpextétamo ey'ammok ma'a 
kempakhakma. 

27Cháxa ektáha axta nahan appaqhetchesso faraón, wesse' apwányam axta 

Egipto xa Moisés nak tén han ma'a Aarón, yaqwayam elántekkesek israelitas 
ma'a apchókxa nak. 

Dios apkelwóneykha Moisés tén han Aarón 

28Aptáhak axta apcháneya Wesse' egegkok Moisés ekhem appaqhetchesa 

axta m'a 

29Egipto: —Ko'o sekteme Wesse'. Eltennés sa' faraón, wesse' apwányam 

nak Egipto s'e ekyókxoho sekmako nak altennaksek. 

30Tén axta apchátegmowágkokxo m'a Moisés. Aptáhak axta s'e: —Wesse', 

mowanchek ahagko' ko'o chá'a sekya'asakxa sekpeywa, ¿háxko katnehek 
ko'o hélyahákxohok ma'a faraón? 

 

Éxodo 7 

1Keñe axta natámen Wesse' egegkok aptáha apcháneya Moisés se'e: —

Elano, agkések sa' ko'o exchep yaqwayam heyaqmagkasek sektémakxa nak 
ko'o nápaqtók ma'a faraón, tén sa' ma'a apepma Aarón epaqmétek exének 
ma'a aptáhakxa appeywa. 

2Xép sa' eyke eltennaksek chá'a Aarón ma'a ekyókxoho séltamhókxa enxoho 

chá'a etnehek; tén sa' ma'a epaqhetchesek faraón yaqwayam enxoho yohok 
elántépok apchókxa m'a israelitas. 

3Eynaqtéssesek sa' eyke ko'o apwáxok ma'a faraón, alának sa' nahan 

ekxámokma aqsok magkenatchesso nak agweta', tén han aqsok 
segyegwakkassamo nak agwetak ma'a Egipto. 

4Melyahakxeyk sa' nahan kéxegke m'a faraón, ayánchesagkok sa' eyke ko'o 

sekyenyeykenta sekmowána m'a kañe' Egipto. Ekyetlómo sélane ekwányam 
agko' sélyekpelchássessamo sa' ko'o atnehek alántekkesek sẽlpextétamo 
ahagkok ma'a, cham'a énxet'ák ahagkok israelitas. 

5Sa' elya'ásegwók nahan ko'o sektáha Wesse' sekxekmósa sa' ekwánxa 

sekmowána kañe' apchókxa m'a egipcios, tén han sélántekkesa enxoho ko'o 
israelitas ma'a. 

6Apkeláneykegkek axta Moisés tén han Aarón ma'a ekyókxoho 

apkeltémókxa axta etnahagkok ma'a Wesse' egegkok. 

7Ochenta apyeyam apagkok axta apweykmok Moisés appaqhetchesseykmo 

axta m'a faraón, tén axta m'a Aarón apweykmo ochenta y tres apyeyam 
apagkok. 

Aarón aptasqapeykha 

8Aptáhak axta Wesse' egegkok apcháneya Moisés tén han Aarón se'e: 

9—Apkeltamhók sa' agkok kóllának xama aqsok ekpelakkasso nak agwetak 

ma'a faraón, yána sa' emekxak Aarón ma'a aptasqapeykha nak, tén sa' 
eyenyenták náxop ekpayhókxa aphakxa m'a faraón, yaqwayam sa' 
katnekxak yéwa. 

10Apkelxegkek axta apkelya'aweykxo faraón ma'a Moisés tén han Aarón. 

Apkelánegkek axta nahan ma'a aqsok apkeltamho axta elanagkok ma'a 
Wesse' egegkok. Apyenyenteyk axta náxop aptasqapeykha Aarón 
ekpayhókxa aphakxa m'a faraón tén han ma'a apkeláneykha. Tamhákxeyk 
axta nahan yéwa m'a yámet nak. 

11Apkeltamhók axta nahan kólnaqlósawakxések faraón ma'a énxet'ák 

apagkok apkelya'áseyak axta chá'a aqsok tén han ma'a apmopwancha'a axta 
chá'a etekkesek aqsok. Apkelánegkek axta han ekhémo m'a aqsok 
apkelánéyak, eñama m'a apkeltámésamap aptegyéyak apmopwancha'a. 

12Xama axta nahan chá'a apyenyénták náxop ma'a aptasqapeykha, 

tamhákxeyk axta nahan chá'a yéwa m'a xama yámet. Keñe axta m'a Aarón 
aptasqapeykha nak, sawhawók axta ektókasa apkeltasqapeykha m'a 
énxet'ák ekha nak apkelya'áseyak aqsok, tén han ma'a apmopwancha'a axta 
etekkesek aqsok. 

13Apwet'ak axta eykhe ektáhakxa m'a faraón, apyennaqtéssek axta aqsa 

apwáxok. Maxta elyahákxak aptáhakxa apcháneya, ekhawo m'a aptémakxa 
axta apkeltennasso Wesse' egegkok ekmaheyókxa katnehek. 

Yegmen ektamheykekxa éma 

14Tén axta Wesse' egegkok aptáha apcháneya Moisés se'e: —

Apyennaqtéssek makham apwáxok ma'a faraón, memakók yohok elántépok 
ma'a israelitas. 

15Saka axto'ók agko' sa' eyke etyánegwakxoho', apwákxeyk sa' agkok ma'a 

wátsam nak, eleyx sa' aqsa m'a neyáwa nak, eswoho sa' ma'a yámet 
kéltasqapeykha ektamhákxo axta yéwa. 

16Sa' etnehek yának se'e: ‘Eyáphássek xeyk ko'o Wesse' egegkok, aptáha 

nak hebreos Dios apagkok apkeltamho atnehek wának xeyep se'e: Yoho 
elxog énxet'ák ahagkok, yaqwayam enxoho hélpeykeshok ma'a yókxexma 
meykexa nak énxet. Wokmók eyke makham mehelyaheykekxa s'e kaxwo 
nak. 

17Cháxa keñamak aptáha nak apxéna Wesse' egegkok se'e: Ey'ásegwók sa' 

kaxwo' ko'o sektáha Wesse'. Ektekpogkek sa' agkok yegmen wátsam se'e 
yámet kéltasqapeykha sekmáncha'a nak, éma sa' katnekxak ma'a yegmen. 

18Kaletsapok sa' ma'a kelasma, kathápok sa' ma'a wátsam, megkalchek sa' 

apwáxok emáwhok énagkok egipcios yegmen eñama m'a wátsam nak.’ 

19Aptáhak axta nahan Wesse' egegkok apcháneya Moisés se'e: —Yána sa' 

emekxak aptasqapeykha m'a Aarón tén sa' ey'aksek apmek ma'a 
ekpayhókxa nak chá'a ekyetnamakxa m'a wátsam, tén han ma'a 
ényahamakxa nak chá'a yegmen, tén han ma'a awáxok ekyetnamakxa nak 
chá'a yegmen, tén han ma'a kélyátaweykekxexa nak chá'a yegmen 
kélmeykha m'a Egipto; tén han ma'a ekyókxoho ekyetnamakxa nak chá'a 
yegmen, yaqwayam sa' katnekxak éma. ¡Kawomhok sa' élláneyak éma m'a 
ekyókxoho aqsok kélyetméyak élánamáxche nak ma'a yántéseksek tén han 
ma'a meteymog! 

20Apkelánegkek axta nahan Moisés tén han Aarón ma'a apkeltémo axta 

elanagkok ma'a Wesse' egegkok. Apya'ássek axta néten aptasqapeykha m'a 
Aarón tén axta aptekpaga yegmen ma'a wátsam nápaqtók faraón, tén han 
ma'a apkeláneykha nak, tamhákxeyk axta nahan éma m'a ekyókxoho 
yegmen. 

21Keletsekkek axta m'a kelasma, tahapchek axta nahan ma'a wátsam, 

mopwancha'ak axta apmako énagkok egipcios yegmen eñama m'a wátsam 
nak. ¡Sawhékxók axta éma m'a ekyókxoho kañe' Egipto! 

22Apkelánegkek axta nahan ekhémo aqsok apkelánéyak ma'a énxet'ák 

apmopwancha'a axta nahan chá'a etekkesek aqsok ma'a kañe' Egipto, 
eñama axta m'a apkeltámésamap aptegyéyak apmopwancha'a, tén axta 
apyennaqtésa aqsa makham apwáxok ma'a faraón. Maxta elyahákxak 
makham ma'a Moisés tén han ma'a Aarón, ekhawo m'a aptémakxa axta 
chá'a apkeltennasso Wesse' egegkok ekmáheyókxa katnehek. 

23Aptaqháwok axta aqsa makham faraón tegma apyawe apagkok meyke 

ekyetnakhassamo apwáxok ma'a ektáhakxa aqsok apwete, 

24apyókxoho egipcios axta nahan apkelmetmégkok máxek ma'a neyáwa nak 

wátsam yaqwayam etekkesek yegmen ektaqmalma, hakte massék axta 
apkelepwagko apyenágko yegmen ma'a wátsam. 

Paha' apxámokma kélhe egipcios 

25Siete ekhem axta entemék ekyeykhe aptekpaga axta Wesse' egegkok 

yegmen ma'a wátsam, 

 

Éxodo 8 

1Aptáhak axta Wesse' egegkok apcháneya Moisés se'e: —Ey'ókxa sa' 

makham ma'a faraón. Sa' etnehek yának se'e: ‘Exchek aptáhak Wesse' 
egegkok se'e: Yoho elxog énxet'ák ahagkok, yaqwayam enxoho 
hélpeykesho'. 

2Sa' agkok xeyep ya'awok elxog, ataxnések sa' ko'o paha' apxámokma 

apagko' se'e ekyókxoho nak kañe' apchókxa. 

3Elnextegkesha sa' yegmen paha' m'a wátsam nak, cham'a yaqwánxa sa' 

elenyék elántépok elántaxnegwók ma'a tegma apyawe apagkok nak, tén han 
ma'a kañe' apteyenmakxa nak, tén han ma'a apyetnamakxa nak néten, tén 
han ma'a apkeláneykha apxanák nak, ekweykekxoho m'a énxet'ák apagkok 
apxanák nak, tén han ma'a kañe' táxa axagkok apagkok, tén han ma'a 
kélyelaqtéssamakxa nak chá'a hótáhap yaqwayam elanakpok kelpasmaga 
apagkok. 

4Elchántek sa' nahan xépxa m'a paha' nak, tén han ma'a apkeláneykha, tén 

han ma'a apyókxoho énxet'ák apagkok.’ 

5Aptáhak axta Wesse' egegkok apcháneya Moisés se'e: —Eltennés sa' 

Aarón yának ey'aksek néten aptasqapeykha ekpayhókxa nak ekheykegkaxa 
m'a wátsam, tén han ma'a ényahamakxa nak yegmen tén han ma'a awáxok 

ekyetnamakxa nak chá'a yegmen, yaqwayam sa' elántépok paha' 
elántaxnegwók ma'a apchókxa Egipto. 

6Apya'ássek axta néten aptasqapeykha Aarón ekpayhókxa axta chá'a 

ekheykegkaxa yegmen ma'a kañe' Egipto, apsawhekxók axta nahan paha' 
apkelántaxnegwokmo m'a ekyókxoho nak kañe' Egipto apkeleñama axta 
apkelánteyapma m'a neygmen nak. 

7Keñe axta m'a énxet'ák apmopwancha'a axta nahan chá'a etekkesek aqsok 

eñama apkeltámésamap aptegyéyak apmopwancha'a, apkelánegkek axta 
nahan ekhémo m'a aqsok apkelánéyak, apkelántaxnéssek axta nahan paha' 
m'a kañe' Egipto. 

8Tén axta faraón apkeltamho kólyentawakxések ma'a Moisés tén han ma'a 

Aarón. Aptáhak axta apkeláneya s'e: —Hẽlmaxnésses hana Wesse' 
kélagkok yaqwayam hẽlántekkessesek se'e paha' nak, ko'o tén han ma'a 
énxet'ák ahagkok, tén sa' wohok elxog énxet'ák apagkok yaqwayam egkések 
kélnaqtósso ektekyawa m'a Wesse' apagkok. 

9Aptáhak axta Moisés apchátegmowágkokxo faraón se'e: —Héltennés 

sekxo' yaqsa ekhem apkeltamho almaxnéssesek ko'o exchep, tén han ma'a 
apkeláneykha nak ekweykekxoho m'a énxet'ák apagkok, yaqwayam enxoho 
kamaskok apkelane exchep ma'a paha', tén han ma'a tegma apyawe 
apagkok, exnagwakxa aqsa wánxa m'a wátsam nak. 

10—Saka sa' —axta aptáhak faraón. Tén axta Moisés aptáha 

apchátegmowágkokxo s'e: —Hoy, sa' katnehek ma'a, yaqwayam sa' 
ey'asagkohok méko ekhawo xama enxoho m'a Dios Wesse' egegkok. 

11Elántépok sa' paha' m'a tegma apyawe apagkok nak, exnagwakxak sa' 

aqsa wánxa m'a wátsam awáxok nak. Kamaskok sa' elya'aksek exma exchep 
tén han ma'a apkeláneykha tén han ma'a énxet'ák apagkok. 

12Apkelántekkek axta faraón tegma apyawe apagkok ma'a Moisés tén han 

Aarón. Tén axta natámen Moisés apkelmaxneya Wesse' egegkok 
apkeltamho elántekkesek paha' apkeláphasso axta m'a aphakxa nak faraón. 

13Apkelanak axta nahan Wesse' egegkok ma'a aptáhakxa axta 

apkelmaxnagko m'a Moisés, apkeletsekkek axta nahan paha' 
apkelántaxnegwayam axta m'a tegma tén han ma'a nepyáwa nak, 
ekweykekxoho m'a yókxexma. 

14Apyekhámekxeyk axta nahan énxet'ák ma'a paha' aphopák nak, 

apchánchesákxeyk axta anhan, tekhánexchek axta nahan ekpaqneyam 
ektahapma m'a ekyókxoho apheykegkaxa. 

15Xama axta apwet'a makham faraón ekmassa m'a ektáhakxa apwete 

ekmaso aphakxa, apyennaqtéssek axta aqsa makham apwáxok. Maxta 

elyahákxak makham ma'a Moisés tén han ma'a Aarón, ekhawo m'a 
aptémakxa axta apkeltennasso Wesse' egegkok ekmaheyókxa katnehek. 

Páye apxámokma kélhe egipcios 

16Aptáhak axta Wesse' egegkok apcháneya Moisés se'e: —Eltennés sa' 

Aarón yának ey'aksek néten ma'a aptasqapeykha, tén sa' etekpog náxop 
yagkamex, yaqwayam sa' katnekxak páye m'a ekyókxoho nak kañe' Egipto. 

17Aptamhágkek axta nahan xa ektáha nak. Apya'ássek axta néten 

aptasqapeykha m'a Aarón, tén axta aptekpaga yagkamex ma'a náxop, keñe 
m'a ekyókxoho xapop ánek ekpánma nak kañe' Egipto, tamhákxeyk axta 
páye, apkeltakxégkek axta nahan énxet'ák tén han ma'a aqsok kélnaqtósso. 

18Apmakók axta eykhe nahan elántekkesek páye m'a énxet'ák 

apmopwancha'a axta nahan chá'a etekkesek aqsok eñama m'a 
apkeltámésamap aptegyéyak apmopwancha'a, mopwancha'ak axta eyke 
apmako elanagkok. Apkeltakxégkek axta aqsa nahan páye m'a énxet'ák tén 
han ma'a aqsok kélnaqtósso nak. 

19Keñe m'a énxet'ák ekha apmopwancha'a nak, aptáhak axta apcháneya 

faraón se'e: —¡Dios apmopwána keñamak se'e! Apyennaqtéssek axta eyke 
aqsa apwáxok ma'a faraón, maxta elyahákxak, ekhawo m'a aptémakxa axta 
apkeltennasso Wesse' egegkok ekmaheyókxa katnehek. 

Sempéhe apxámokma kélhe egipcios 

20Aptáhak axta Wesse' egegkok apcháneya Moisés se'e: —Sa' emyekxak 

faraón saka axto'ók agko' ma'a wátsam nak. Exatakha sa' axto'o, tén sa' exog 
ey'ammok etnehek yának se'e: ‘Exchek aptáhak Wesse' egegkok se'e: Yoho 
elxog énxet'ák ahagkok, yaqwayam enxoho hélpeykesho'. 

21Sa' agkok xeyep ya'awok elxog, aláphaksek sa' ko'o sempéhe aphakxa 

exchep, tén han nepyeseksa apkeláneykha tén han ma'a énxet'ák apagkok 
nak, tén han ma'a kélxanák nak. Ellanagkohok sa' sempéhe apxanák ma'a 
egipcios, emmohok sa' apkelleykha m'a náxop nak. 

22Temék sa' agkok xa, atnéssesek sa' ko'o móktémakxa m'a yókxexma 

Gosen apheykegkaxa nak séláneykha, méko sa' etnehek xama enxoho 
sempéhe m'a. Sa' ey'ásegwók ko'o sektáha nak Wesse' sekha m'a apkelókxa 
nak. 

23Maxnésók sa' ko'o énxet'ák ahagkok ma'a yaqwánxa nak atnéssesek ma'a 

énxet'ák apagkok nak xép. Saka sa' eyke katnehek xa. 

24Apteméssessek axta nahan Wesse' egegkok xa ektáha nak, apkelwa'ak 

axta apxámokma apagko' sempéhe, apcháhapwokmek axta 
apkelántaxnegwokmo m'a faraón tegma apyawe apagkok nak, tén han ma'a 
apkeláneykha apxanák nak, tén han ma'a ekyókxoho xapop nak Egipto. 
Aptawáseyha axta sempéhe m'a ekyókxoho kañe' apchókxa. 

25Tén axta faraón apkeltamho kólyentawakxések ma'a Moisés tén han Aarón. 

Aptáhak axta apkeláneya s'e: —Kólxeg, kólmés sa' kélnaqtósso ektekyawa 
m'a Dios kélagkok, megkólántephek sa' eyke s'e kañe' yókxexma ahagkok 
nak. 

26Aptáhak axta Moisés apchátegmowágkokxo s'e: —Eyke megkataqmelak 

negko'o antéhek xa ektáha nak, hakte cham'a aqsok kélnaqtósso 
negméssamo nak chá'a negko'o m'a Dios Wesse' egegkok, ekteme 
élpagkanamaxche nepyeseksa m'a egipcios. Egwet'ak sa' agkok nélnapa 
negko'o egipcios ma'a aqsok kélnaqtósso apkelpeykessamókxa nak, 
hẽlyetnak sa' meteymog hẽlnápok. 

27Kéméxcheyk eyke negko'o ólmahagkok ma'a yókxexma meykexa nak 

énxet, ekweykmoho nak ántánxo ekhem nenxega agwomok, tén agmések 
negko'o kélnaqtósso ektekyawa Dios Wesse' egegkok ma'a, ekhawo m'a 
apkeltamhókxa sa' chá'a negko'o antéhek. 

28Keñe axta faraón aptáha s'e: —Wohok sa' ko'o kólxog kólmahagkok ma'a 

yókxexma meykexa nak énxet yaqwayam enxoho kólmések kélnaqtósso 
ektekyawa m'a Dios Wesse' kélagkok, eyke maltamhók ko'o kólmahagkohok 
agko' ma'a makhawo' nak. Hélmaxnéssesek sa' nahan ko'o xa. 

29Aptáhak axta Moisés apchátegmowágkokxo s'e: —Ektekkek sa' agkok ko'o 

s'e, almaxnak sa' Wesse' egegkok yaqwayam kamaskok apkelane exchep 
saka s'e sempéhe nak, tén han ma'a apkeláneykha tén han ma'a apyókxoho 
énxet'ák apagkok nak, melenxanmégkoho enxoho chá'a sẽlyexancháseykha 
tén han apmássesseyam chá'a apkelxega israelitas yaqwayam egkések 
kélnaqtósso ektekyawa m'a Wesse' egegkok. 

30Xama axta aptepa Moisés ma'a faraón tegma apyawe apagkok, 

apkelmaxnakkek axta Wesse' egegkok. 

31Apkelanak axta nahan Wesse' egegkok ma'a aptáhakxa axta 

apkelmaxnagko m'a Moisés. Massék axta appasméncha'a sempéhe m'a 
faraón, tén han ma'a apkeláneykha ekweykekxoho m'a énxet'ák apagkok. 

32Apyennaqteyásekxeyk axta eyke aqsa makham apwáxok ma'a faraón, 

maxta ya'awok nahan elxog ma'a israelitas. 

 

Éxodo 9 
Kélnaqtósso életsapma Egipto 

1Keñe axta Wesse' egegkok aptáha apcháneya Moisés se'e: —Emyekxa sa' 

aphakxa faraón, sa' etnehek yának se'e: ‘Exchek aptáhak appeywa Wesse' 
egegkok, aptáha nak hebreos Dios apagkok se'e: Yoho elxog énxet'ák 
ahagkok, yaqwayam enxoho hélpeykesho'. 

2Sa' agkok ya'awok elxog, apkelenxanakmoho enxoho makham 

apmássesséyak yaqwayam elxog, 

3etegkesek sa' apmopwána Wesse' egegkok neyseksa m'a apnaqtósso 

élleykha nak yókxexma, katyapok sa' nahan negmasse ekyentaxno agko'. 
Eletsapok sa' ma'a yátnáxeg, yámelyeheykok, yányátnáxeg, weyke tén han 
ma'a nepkések. 

4Mexnésók sa' eyke Wesse' egegkok apteméssesakxa aqsok kélnaqtósso 

nak Israel ma'a apteméssesakxa sa' ma'a aqsok kélnaqtósso nak Egipto, 
yaqwayam sa' megkatsephek xama enxoho aptósso m'a israelitas.’ 

5Appekkenchek axta nahan ekhem yaqwánxa katnehek Wesse' egegkok xa. 

Aptáhak axta s'e: —Saka sa' ko'o alának xa. 

6Mók ekhem axta nahan entáhak, apkelanak axta Wesse' egegkok ma'a 

aqsok apxeyenma elána'. Keletsekkek axta ekyókxoho apnaqtósso m'a 
egipcios, keñe axta m'a israelitas apnaqtósso méko axta xama enxoho 
étsapma. 

7Apkeltamhók axta kólteyánegkessekxohok faraón ma'a kélnaqtósso nak 

Israel, wetáxcheyk axta nahan méko xama enxoho étsapma kéltósso m'a. 
Apyennaqtéssek axta aqsa makham apwáxok, maxta ya'awok elxog ma'a 
israelitas. 

Énxet'ák Egipto kélhe tasqapma 

8Keñe axta Wesse' egegkok aptáha apkeláneya Moisés tén han Aarón: —

Kólma sa' táhap xama táxa axagkok, xama kélmek sa' chá'a kóltéhek, tén sa' 
Moisés yexpánchesek ekxák néten nápaqtók ma'a faraón. 

9Ánek agko' sa' katnekxak ma'a táhap nak, kasawhekxohok sa' ekpánma m'a 

ekyókxoho kañe' apchókxa, kalántekkesek sa' nahan apyempe'ék tasqapma 
m'a apyókxoho énxet'ák tén han aqsok kélnaqtósso m'a Egipto. 

10 Apkelmágkek axta táhap xama táxa axagkok ma'a Moisés tén han Aarón, 

keñe apkelxega apteyánegwákxoho m'a faraón. Yetlókok axta nahan 
apkexakha néten Moisés ma'a táhap, kelántépegkek axta nahan apyempe'ék 
tasqapma m'a énxet'ák tén han ma'a aqsok kélnaqtósso. 

11Keñe m'a énxet'ák apmopwancha'a axta nahan chá'a etekkesek aqsok, 

mopwancha'ak axta apmako elanagkok nápaqtók ma'a Moisés, hakte hawók 
axta nahan ektáhakxa m'a apyókxoho nak egipcios, tamhágkek axta nahan 
tasqapma. 

12Wesse' egegkok axta eyke nahan apyennaqtéssesso apwáxok ma'a 

faraón, tén han meltémo elyahakxohok ma'a Moisés tén han Aarón, ekhawo 
m'a aptémakxa axta chá'a apkeltennasso Wesse' egegkok Moisés 
yaqweykenxa chá'a katnehek. 

Yegmen élyennaqte élyawe ektéyam Egipto 

13Aptáhak axta Wesse' egegkok apcháneya makham Moisés se'e: —

Exatakha sa' axto'ók agko', tén sa' exog etnehek yának faraón se'e: ‘Exchek 
aptáhak appeywa apcháphássesso Wesse' egegkok, aptáha nak hebreos 
Dios apagkok se'e: Yoho elxog énxet'ák ahagkok, yaqwayam sa' 
hélpeykesho'; 

14hakte keso kaxwo nak, aláphaksek sa' ko'o ekyókxoho mók ektémakxa 

aqsok nenlegeykegkoho aphakxa exchep, tén han ma'a apkeláneykha, 
ekweykekxoho m'a énxet'ák apagkok, yaqwayam sa' ey'asagkohok xép, 
méko pók sekhawo ko'o ekyókxoho nak keso náxop. 

15Kaxtemék ko'o sélenxanmeykegkoho sekxekmósso sekmowána tén han 

seklegassáseykegkoho exchep, tén han ma'a énxet'ák apagkok 
seyheykekxa chá'a m'a xama aqsok ekmaso nenlegeykegkoho nak, nanók 
axta kamassegwók kélwetamaxche keso náxop; 

16eyhayók eyke aqsa ko'o apha makham xeyep se'e kaxwo' nak yaqwayam 

enxoho étak chá'a m'a ekwánxa sekmowána, tén han yaqwayam 
kaxénaxchek chá'a sekwesey ekyókxoho keso náxop. 

17Apkelenxanmeykegkok eyke makham xeyep apkelmasma m'a énxet'ák 

ahagkok, megyahayók nahan elxog. 

18Saka sa' ko'o wának katyamok yegmen élyennaqte élyawe agko', 

megkótémaxko nak makham kaxhok ektéyam ma'a kañe' Egipto. Sa' kaxhok 
nahan se'e ekwánxa nak ekhem. 

19Yána sa' kaxwók kólyáqkassekxak apnaqtósso m'a kóneg tegma 

yaqwayam sa' kalyexanmok, tén han ma'a ekyókxoho élleykha nak ma'a 
yókxexma, hakte teyekmek sa' agkok ma'a yegmen élyennaqte, kalnápok sa' 
apyókxoho énxet tén han aqsok kélnaqtósso élleykha nak yáxña'akxoho, 
keñe sa' ma'a élyáqto nak kóneg tegma méko sa' katnehek.’ 

20Apkelakak axta nahan nápakha faraón apkeláneykha apkelleg'a aptáhakxa 

appeywa apchésso m'a Wesse' egegkok, apkelya'ásekxeyk axta chá'a 
apkelásenneykha naqsa m'a kóneg tegma tén han ma'a apnaqtósso; 

21yetneyk axta eyke nahan chá'a nápakha metnéssesso naqsók ektáhakxa 

amya'a apkellege, apcha'awók axta aqsa apkelweynchámeyncha'a 
apkelásenneykha naqsa m'a yókxexma tén han ma'a apnaqtósso. 

22Tén axta Wesse' egegkok aptáha apcháneya Moisés se'e: —Ey'és sa' 

apmek néten, yaqwayam sa' katyamok yegmen élyennaqte nepyeseksa 
énxet'ák tén han aqsok kélnaqtósso m'a ekyókxoho kañe' Egipto, tén han 
neyseksa m'a aqsok kélcheneykekxa apkelchéyak nak ma'a egipcios. 

23Apya'ássek axta apmek néten Moisés, tén axta Wesse' egegkok 

apcháphasa takha', yetlo apkelyenma tén han ma'a yegmen élyennaqte 

neyseksa xa xapop nak. Axta aqsa nahan aptegkásak yegmen élyennaqte 
m'a ekyókxoho kañe' Egipto. 

24Meyke néxa axta nahan entáhak ektéyam ma'a yegmen élyennaqte nak tén 

han ma'a takha' aplo. Maxta nahan kaxnémok chá'a ektéyam Egipto m'a 
ekwánxa axta ektéyam yegmen élyennaqte élyawe ekyennaqte agko'. 

25Tawáseyha axta ekyókxoho aqsok ekhéyak kañe' Egipto m'a yegmen 

élyennaqte nak: kelnapchek axta m'a énxet tén han ma'a aqsok kélnaqtósso, 
tén han ma'a ekyókxoho kélcheneykekxa m'a yókxexma. Kelekkexchek axta 
nahan ekyókxoho yenta'a élyawe m'a apchókxa nak. 

26Keñe axta m'a Gosen, apheykegkaxa axta m'a israelitas, maxta katyekmok 

xama enxoho yegmen élyennaqte. 

27Keñe axta faraón apkeltamho kólyentawakxések ma'a Moisés tén han 

Aarón. Aptáhak axta apkeláneya s'e: —Ekya'ásegwokmek kaxwók eyesagko 
sektémakxa. Ko'o keñamak sektémakxa tén han ma'a énxet'ák ahagkok nak, 
háwe eñama m'a Wesse' kélagkok. 

28Hẽlmaxnésses sa' negko'o kéxegke Wesse' kélagkok yaqwayam enxoho 

emasseksek se'e takha' apxámokma nak, tén han se'e yegmen élyennaqte 
ekxámokma negwet'a nak negko'o, tén sa' kamaskok sélmeyawa kéxegke, 
wohok sa' aqsa kaxwo' kólxog. 

29Aptáhak axta Moisés apchátegmowágkokxo s'e: —Ektekkek sa' agkok ko'o 

s'e tegma apwányam nak, alya'aksek sa' néten emék almaxnak ma'a Wesse' 
egegkok. Tén sa' kamaskok yegmen élyennaqte, kamaskok sa' nahan apha 
m'a takha', yaqwayam sa' ey'asagkohok xeyep Wesse' egegkok ektáha 
apagkok xapop. 

30Ekya'ásegkók eyke ko'o makham kéxegke, xép tén han ma'a apkeláneykha 

nak megkóleka makham ma'a Dios Wesse' egegkok. 

31Sawhéxkók nahan életsapa m'a kélcheneykekxa nak lino yámet, tén han 

ma'a apho nak hótáhap. Kaxwók axta eykhe apyexnak ma'a apho nak 
hótáhap, kaxwók axta eykhe nahan kelyapwa'ak ma'a lino yámet. 

32Keñe axta m'a hótáhap apagko' nak tén han ma'a centeno, méko axta 

ektáhakxa, hakte yehémek chá'a eltektépok ma'a. 

33Xama axta aptepa Moisés ma'a tegma apwányam natámen axta 

apye'eykekxa m'a faraón, apkelya'ássek axta néten apmék appaqhetchesa 
Wesse' egegkok. Yetlókok axta anhan ekmasse m'a yegmen élyennaqte, tén 
han ma'a ekmámeye nak, massék axta nahan apha m'a takha'. 

34Xama axta apwet'a makham faraón ekmassa m'a ekmámeye, tén han ma'a 

yegmen élyennaqte nak, tén han ekmassa apha m'a takha', apkelánekxeyk 
axta makham aptémakxa ekmaso. Háwe axta nahan apxakkók 

apyennaqtésa apwáxok ma'a, apyókxoho axta nahan ma'a énxet'ák ektáha 
axta apkeláneykha. 

35Apyennaqtéssek axta apwáxok ma'a faraón, maxta ya'awok elxog ma'a 

israelitas, ekhawo m'a aptémakxa axta apkeltennasso Wesse' egegkok 
sekxók axta yaqweykenxa chá'a katnehek, apchásenneykekxo axta m'a 
Moisés. 

 

Éxodo 10 
Sawa' apxámokma kélhe egipcios 

1Aptáhak axta Wesse' egegkok apcháneya Moisés se'e: —Emyekxa sa' 

aphakxa faraón, ko'o eyke sekteméssesso chá'a ekyennaqte apwáxok ma'a 
tén han ma'a apkeláneykha nak, yaqwayam enxoho axekmósek chá'a 
sekmowána alának ma'a ekyawe agko' nak aqsok ekpelakkasso agweta', 

2tén han yaqwayam enxoho eltennasha chá'a exchep apketchek tén han 

aptawán'ák ektémakxa chá'a ko'o seknaqtawáseykegkoho m'a egipcios, tén 
han sélane chá'a ekwányam agko' nepyeseksa m'a aqsok ekpelakkasso nak 
agweta'. Tén sa' kéxegke kólya'asagkohok ko'o sektáha Wesse'. 

3Apkelxegkek axta apkelya'aweykxo faraón ma'a Moisés tén han Aarón. 

Aptáhak axta apcháneya s'e: —Exchek aptáhak Wesse' egegkok, aptáha nak 
hebreos Dios apagkok se'e: ‘¿Háxko ekwánxa kamassegwók ekyennaqte 
apwáxok nahaqtók ko'o? Yoho elxog énxet'ák ahagkok, yaqwayam sa' 
hélpeykesho'; 

4hakte apkelenxanakmók sa' agkok xép apmágwayam yaqwayam yohok 

elxog, saka sa' ko'o aláphaksek sawa' elántaxnegwók ma'a kañe' apchókxa'. 

5Esawhekxohok sa' ma'a ekyókxoho kañe' xapop apagkok, magwetyehek sa' 

anlanok ma'a náxop nak hakte apxámok sa' etnehek. Etawagkok sa' ma'a 
aqsok éleymomáxche axta ántawo', éláyam axta m'a yegmen élyennaqte. 
Etawagkok sa' nahan ma'a ekyókxoho yenta'a élyawe élaqnágko nak ma'a 
yókxexma. 

6Elánegwók sa' ma'a kañe' tegma apyawe apagkok, tén han ma'a 

apkeláneykha apxanák nak, tén han ma'a ekyókxoho apxanák nak ma'a 
egipcios. ¡Sa' katnehek melweteya axta chá'a katnehek nanók ma'a 
kélyapmeyk axta tén han ma'a kélyáta', cham'a neyseksók axta apheykha, 
ekwokmoho makham negko'óxa s'e kaxwo' nak!’ Xama axta appenchesa 
apteme appeywa xa, appeynchákpek axta Moisés aptepa m'a kañe' faraón 
tegma apyawe apagkok. 

7Keñe axta m'a faraón apkeláneykha aptáha apkelpaqmeta s'e: —¿Háxko 

ekwánxa peya katnehek segwetasso ekmaso negheykha xa énxet nak? 

Yoho aqsa elxog elpeykeshok Dios Wesse' apagkok xa énxet'ák nak, wesse'. 
¿Yagkaxénak xeyep apwáxok eyesagko agko' kaxwo' Egipto? 

8Tén axta faraón apkeltamho kólnaqlósawakxések makham ma'a Moisés tén 

han Aarón. Aptáhak axta apkeláneya s'e: —Kólxeg, kólpeykesho Dios 
Wesse' kélagkok. Eyke héltennés sa' sekxo', yaqsa sa' kaxog ma'a. 

9Aptáhak axta apchátegmowágkokxo Moisés se'e: —Ólxog sa' negko'o yetlo 

sakcha'álétkók egagkok tén han ma'a apkelwányam egagkok, egketchek 
apkelennay'a tén han ma'a kelwán'ák nak, tén han ma'a nennaqtósso 
nepkések, tén han ma'a weyke, hakte awanhek sa' katnehek negko'o 
nélsawássessamo m'a Wesse' egegkok. 

10Keñe axta faraón aptáha apkeláneya s'e: —¡Negyekpelchawók kéxegke 

eyesagko yaqwánxa kóltéhek! ¿Naqsóya kéltemessásak kéxegke apmako 
etnehek apkelxegexma'a m'a Wesse' kélagkok, tén han peya ko'óxa wohok 
kólxog yetlo m'a sakcha'álétkók kélagkok? 

11Megkatnehek sa' xa ektáha nak. Kólxeg kéxegke, kéllánamáxkoho nak 

kélwányam kélennay'a kólpeykeshok ma'a Wesse' kélagkok, hakte cháxa 
kélmámenyého chá'a kéxegke xa. Tén axta faraón apkeltamho 
kólántekkesek ma'a aphakxa. 

12Aptáhak axta Wesse' egegkok apcháneya Moisés se'e: —Ey'és sa' apmek 

ekpayho nak ma'a Egipto, yaqwayam sa' elxegmak sawa' elántaxnegwak 
ma'a, tén han esawhegwak ma'a ekyókxoho aqsok kélcheneykekxa m'a 
apchókxa nak, tén han ma'a ekyókxoho éleymomáxche axta natámen 
ektéyam ma'a yegmen élyennaqte. 

13Apya'ássek axta apmek ekpayhókxa Egipto m'a Moisés, tén axta Wesse' 

egegkok aptekkesa éxchahayam eñama m'a ekteyapmakxa ekhem, 
kexchahakmek axta nahan xama ekhem tén han xama axta'a m'a apchókxa 
nak. Mók ekhem axta nahan entáhak, élwagkassa'a sawa' xa éxchahayam 
nak, 

14cham'a appayhékxo axta nahan ekyókxoho m'a apchókxa nak. Maxta 

exnémok chá'a apwetamap nanók axta m'a apwánxa axta apwetákpo, 
magwetekxók nahan chá'a katnekxak natámen xa, cham'a apwánxa axta 
apxámokma sawa' apwetákpo xa ekhem nak. 

15Apsawhekxók axta m'a xapop nak ekwokmoho apyáqtéssesa exma, hakte 

apxámok apagko' axta, maxta agwet'ak ma'a náxop nak, aptókagkek axta 
m'a ekyókxoho kélcheneykekxa tén han ma'a ekyókxoho yenta'a élyawe 
ekyexna éleymomáxche' axta natámen ektéyam ma'a yegmen élyennaqte. 
Méko axta xama enxoho eyeymomáxche ekyápaqmáteyák áwa' aqsok ma'a 
kañe' Egipto, cham'a yókxexma nak tén han ma'a yenta'a élyawe nak. 

16Keñe axta faraón apkeltamho kólnaqlósawakxések ekpekhe agko' ma'a 

Moisés tén han Aarón. Aptáhak axta apkeláneya s'e: —Élanak ko'o 

may'assáxma nápaqtók Dios Wesse' kélagkok, tén han kélnápaqta'awók 
kéxegke, 

17éltamhók eyke hélásekhekxoho aqsa makham neyseksók sektémakxa 

may'assáxma, wánxa sa' eyke xa, eyke hélmaxnésses sa' Dios Wesse' 
kélagkok, yaqwayam enxoho emasseksek sélane s'e aqsok peya nak ko'o 
heyaqhek. 

18Xama axta aptepa Moisés ma'a faraón tegma apyawe apagkok, 

apkelmaxnakkek axta Wesse' egegkok. 

19Keñe axta Wesse' egegkok apyaqmagkasa makham mók éñamakxa m'a 

éxchahayam. Aptemessásekxeyk axta ekyennaqte agko' éxchahayam 
eñama m'a ektaxnegwánxa ekhem, cham'a élsawa axta nahan sawa' m'a, 
kexakhagwokmek axta m'a kañe' Wátsam Ekyexwase awáxok. Méko axta 
xama enxoho apkeymomap sawa' m'a ekyókxoho kañe' Egipto. 

20Wesse' egegkok axta eyke apyennaqtessásak makham apwáxok ma'a 

faraón tén han apkeltamho megyohok makham elxog ma'a israelitas. 

Egipto ektéyam ekyáqtessóxma ekyentaxno agko' 

21Keñe axta natámen Wesse' egegkok aptáha apcháneya Moisés se'e: —

Ey'és sa' apmek néten, yaqwayam sa' kaweywenták ekyáqtessóxma 
ekyentaxno agko' ma'a Egipto, negmowánal'a ampaknegwomho'. 

22 Apya'ássek axta apmek néten ma'a Moisés, yetlókok axta nahan 

ekwetamaxche ekyáqtessóxma ekyentaxno agko' ma'a ekyókxoho kañe' 
Egipto. 

23Ántánxo ekhem axta nahan wokmohok chá'a méteyeykekxa pók énxet ma'a 

ektáhakxa axta chá'a ketók apxagkok, tén han meltaqheheykha. Keñe axta 
m'a ekyókxoho apxanák nak israelitas kelsakawók axta exma. 

24Tén axta faraón apkeltamho kólyentawakxések ma'a Moisés. Aptáhak axta 

apcháneya s'e: —Kólxeg sa' kólpeykeshok ma'a Wesse' kélagkok, 
kólnaqlawho sa' nahan ma'a kélketchek; eyke kólnegkenekxa sa' 
kélnaqtósso nepkések se'e tén han weyke. 

25Apchátegmowágkokxeyk axta m'a Moisés. Aptáhak axta s'e: —Ma', 

mogwanche', xeyep apagko' sa' hẽlmések negko'o aqsok kélnaqtósso 
yaqwayam ólnápok tén han agwatnek eñama mólwagqayam ma'a Dios 
Wesse' egegkok. 

26Hẽlyetlók sa' eyke negko'o m'a nennaqtósso nak, méko sa' xama enxoho 

kéltósso keymaxche', hakte sa' ólyésha chá'a negko'o xama neyseksa 
yaqwayam anlának nélpeykessamo Wesse' egegkok ma'a. Makke 
agya'ásegkok makham yaqsa sa' kexa agkegmenyéhok negko'o yaqwayam 

ólpeykeshok Wesse' egegkok ma'a. Sa' eyke agya'asagkohok ma'a 
nélwokmo enxoho'. 

27Wesse' egegkok axta eyke apyennaqtessásak apwáxok ma'a faraón, 

maxta eltamhók nahan elxog. 

28Aptáhak axta nahan faraón apcháneya Moisés se'e: —Etyep kaxwók se'e, 

ná ewatámho aqsa kaxwo' hetyánegwatámho', hakte apwa'akteyk sa' agkok 
makham xama ekhem se'e sekhakxa nak, yetsapok sa'. 

29Tén axta Moisés aptáha apchátegmowágkokxo s'e: —Tásek aptáhakxa 

seyáneya, móteyekxók sa' chá'a. 

 

Éxodo 11 
Kélketchek átnaha apketkók apkelxénamap eletsapok 

1Aptáhak axta Wesse' egegkok apcháneya Moisés se'e: —Wáphaksek sa' 

ko'o makham mók aqsok nenlegeykegkoho aphakxa m'a faraón tén han ma'a 
egipcios. Tén sa' natámen xa, yohok kólántépok. Sa' apagko' nahan 
elántekkesek kéxegke m'a. 

2Eltennasák sa' kaxwók israelitas, apkelennay'a tén han kelwán'ák, 

kalmaxneyagkok sa' chá'a aqsok ma'a ektáhakxa nak chá'a ketók axagkok 
mók, cham'a aqsok éltaqmalma sawo' ekyátekto élmomnáwa nak, tén han 
ma'a sawo ekmope élmomnáwa nak. 

3Apkeltamhók axta nahan kaltaqmalmakha aqsa apwáxok Wesse' egegkok 

elanok egipcios ma'a israelitas. Tén axta m'a faraón apkeláneykha nak 
apteméssesa Moisés xama énxet apwányam nepyeseksa, hawók axta aqsa 
nahan ektáhakxa apwáxok ma'a apyókxoho énxet'ák apheykha axta m'a 
ekyókxoho kañe' Egipto. 

4Aptáhak axta Moisés apcháneya faraón se'e: —Exchek aptáhak 

apcháphássesso appeywa Wesse' egegkok se'e: ‘Axta'a eyseksók sa' ko'o 
aweynchamha m'a ekyókxoho nak kañe' Egipto, 

5tén sa' eletsapok chá'a kélketchek átnaha apketkók xama tegma m'a kañe' 

Egipto. Sa' nahan sekxók keynhok ma'a faraón apketche átnaha apketkok 
aphama nak chá'a m'a taháno ekyawe ektaqmalma, ekweykekxoho m'a 
apkeláneykha étche átnaha apketkok ektamheykencha'awól'a chá'a m'a 
aqsok aktek ektekxekxo. Kaletsapok sa' nahan ekyókxoho m'a émha 
amonye' ekwete étkók nak ma'a aqsok kélnaqtósso. 

6Kañexchek sa' éllekxagwomaxche m'a ekyókxoho nak kañe' Egipto, 

megkólweteya nak chá'a katnehek, megkólwetekxók sa' nahan chá'a 
katnekxa'.’ 

7Megkalpáwhek sa' semheg xama énxet essenhan aptósso enxoho m'a 

israelitas, yaqwayam sa' kólya'asagkohok kéxegke Wesse' egegkok 
apteméssesa megkólhémo egipcios kéxegke kéltáha nak israelitas. 

8Tén sa' elxegmak hey'áwak ko'o apyókxoho apkeláneykha nak xép se'e, 

eltekxeyagkok sa' aptapnák etnehek heyának se'e: ‘Kólxeg, xép tén han ma'a 
apyókxoho énxet'ák ektáha nak chá'a exchep apkelyetleykha.’ Sa' agkok 
katnahak xa, maxñehek sa' makham. Aplókók apagko' axta Moisés aptepa 
m'a aphakxa faraón. 

9Aptáhak axta Wesse' egegkok apcháneya Moisés se'e: —Melyahakxeyk sa' 

kéxegke m'a faraón. Sa' kañék ko'o sekmowána makham alának mók aqsok 
ekmaso agko' ekpelakkasso nak agwetak ma'a kañe' Egipto. 

10Apkelánegkek axta Moisés tén han Aarón ekyókxoho xa aqsok 

ekpelakkasso nak agweta', nápaqtók ma'a faraón. Axta yahayók elántépok 
faraón israelitas ma'a Egipto, hakte axta ñémekxa apteméssessama 
ekyennaqte apwáxok ma'a Wesse' egegkok. 

 

Éxodo 12 
Ekhem Pascua 

1 Apkelpaqhetchessek axta Wesse' egegkok Moisés tén han Aarón ma'a 

Egipto. Aptáhak axta apkeláneya s'e: 

2“Keso pelten nak, katnehek sa' ekhem kélagkok kéxegke, pelten apkemha 

apmonye' apyeyam nak. 

3Kólteme sa' kólának apyókxoho israelitas se'e: ‘Keso ekhem diez sa', keso 

pelten nak se'e, kélxama sa' chá'a kólmok kéxegke xama nepkések apketkok 
essenhan xama yát'ay apketkok ektáhakxa nak chá'a kélhawóxama xamo' 
kélxagkok, xama sa' chá'a m'a xama tegma. 

4Ántawók sa' agkok chá'a ekheykha xama tegma yaqwayam katawagkok 

ekyókxoho m'a aqsok kéltósso ápetek, tén sa' ma'a ektáha nak apxagkok 
ma'a tegma, epasmekxak sa' etwok xamo' ma'a ektáhakxa nak chá'a ketók 
apxagkok, emlaskok sa' ma'a apwánxa enxoho apxámokma énxet apheykha, 
tén han ma'a ekwánxa enxoho chá'a néxa apto m'a xama. 

5Xama apyeyam agkok sa' nahan chá'a katnehek ma'a kéltósso nak, tén han 

kennawo', meyke enxoho ekmaso m'a ekyókxa, xama nepkések essenhan 
yát'ay apketkok. 

6Kóltaqmelchesek sa' ekweykmoho ekhem catorce keso pelten nak se'e, tén 

sa' xa ekhem nak, apyókxoho énxet'ák Israel sa' chá'a elnápok ma'a amonye' 
ektaxnól'a ekhem. 

7Kólmok sa' nahan éma agkok ma'a aqsok kéltósso nak, tén sa' 

kóltexneygkok ma'a ekyókxoho atña'ák kélagkok néten tén han ma'a 
nekhaw'ék nak, cham'a kéltókagkaxa enxoho m'a aqsok kéltósso ápetek. 

8Cháxa axta'a nak kóltawagkok sa' ápetek kélyaqxaqxo, ekyepetche m'a 

pánaqte áwa' ekmáske nak tén han ma'a kelpasmaga meyke nak 
kempáseyak. 

9Nágkóltow aqsa ketse enxoho m'a wetek nak tén han ma'a kélhanma nak 

aqsa kélyeta yegmen kélmakhetchesso. Kélyaqxaqxo eyke chá'a payhawok 
kóltók ma'a ekyókxoho nak aqsok kéltósso ápetek, cham'a akqátek nak, 
amagkok, tén han ma'a ekhéyak nak awáxok. 

10Megkeyméxchek nahan kóleymok yaqwayam enxoho kólmaha makham 

mók ekhem. Yetneyk sa' agkok eyeymomáxche ketse', kéméxcheyk 
kólwatnekxa'. 

11Kólántaxnekxa sa' kélántaxno, kólatchásekxa sa' kélatchesso kélmagkok, 

ekyetlómo kélméyak kélmék ma'a yámet kéltasqapeykha, kóltawák sa' 
ekpekhe m'a aqsok kéltósso ápetek, hakte cháxa mólwagqayam ektámaxche 
Wesse' egegkok ekhem apagkok Pascua xa. 

12Cháxa axta'a nak, aweynchamha sa' ko'o m'a ekyókxoho nak kañe' Egipto, 

alnápok sa' chá'a xama tegma étchek átnaha apketkók ma'a egipcia, tén han 
ma'a émha amonye' ekwete nak étkók ma'a apnaqtósso. Alyekpexchetagkok 
sa' nahan ko'o m'a ekyókxoho aqsok kéláyókxa nak chá'a m'a kañe' Egipto. 
Ko'o sekxeyenma xa, sektáha nak Wesse'. 

13“Éma sa' eyke kéxegke kólmaha kólqahasagkok ma'a tegma kélhágkaxa 

enxoho. Tén sa' sélnapa enxoho ko'o m'a egipcios, megkóletsephek sa' 
kélxama kéxegke, hakte ótak sa' chá'a m'a éma, tén sa' ayeykhak aqsa chá'a. 

14Cháxa ekhem nak, eyéméxko chá'a kéxegke kaxénwakxohok kélwáxok tén 

han kóllának chá'a xama kélessawássessamo ekwányam agko' eñama 
Wesse' egegkok. Kóllának sa' chá'a kéxegke meyke néxa xa yaqwayam sa' 
kawakxohok apkelánéyak ma'a kélketchek tén han ma'a aptawán'ák nak. 

15Kóltawagkok sa' kelpasmaga meyke kempáseyak ekweykmoho siete 

ekhem; tásek sa' megkólpekkenek kempáseyak kélxanák se'e émha amonye' 
ekhem nak. Énxet ektáhakxa enxoho apto kelpasmaga ekyetlómo 
kempáseyak neyseksa s'e siete ekhem nak, kóltekkesek sa' nepyeseksa m'a 
énxet'ák Israel. 

16Kéméxcheyk chá'a kóllának kélaqneykekxa ektaqmalma m'a émha 

amonye' ekhem nak, ekhawo nahan ma'a ekhem siete. Cháxa ekhem nak 
méko sa' xama enxoho nentamheykha, megkatnaha enxoho chá'a 
yaqwayam elának apto m'a xama énxet. 

17Kéméxcheyk chá'a kéxegke kólessawásseshok ma'a kelpasmaga meyke 

kempáseyak, hakte cháxa ekhem nak sélantekkesakxa axta ko'o kéxegke 
kélyókxoho m'a Egipto. Kóllának sa' chá'a kéxegke meyke néxa xa 
yaqwayam sa' kawakxohok apkelánéyak ma'a kélketchek tén han ma'a 
aptawán'ák nak. 

18Kóltawagkok sa' kelpasmaga meyke kempáseyak eyeynamo m'a ekhem 

catorce taxnám apkemha apmonye' pelten nak, ekweykmoho ekhem 
veintiuno taxnám ekhawo nahan se'e pelten nak. 

19Siete ekhem sa' kammohok meyke kempáseyak ma'a kélxanák nak, hakte 

énxet ektáhakxa enxoho apto kelpasmaga ekyetlómo kempáseyak, 
kóltekkesek sa' ma'a kañe' Israel, megkeyxek sa' ma'a énxet apkeñama nak 
mók apkelókxa tén han ma'a apkelókxa apagko' nak. 

20Nágkóltow chá'a xama enxoho m'a aqsok ekyetlómo nak kempáseyak, 

cham'a kélmakókxa enxoho chá'a kólhamok, kéméxcheyk kóltawagkok aqsa 
chá'a m'a kelpasmaga meyke nak kempáseyak.’” 

21Tén axta Moisés apkeltamho kólnaqlósawakxések ma'a apyókxoho 

apkelámha apmonye'e israelitas. Aptáhak axta apkeláneya s'e: “Kólxeg, 
kóltegyesha sa' chá'a xama nepkések apketkok essenhan xama yát'ay 
apketkok kélhawóxama, kólnáhap sa' nahan yaqwayam kóllának 
ektámaxche megkólwagqayam ekhem yaqwánxa sa' elyeykhagkok aqsa 
kélxanák ma'a Dios apkelásenneykha tekyawa yapmeyk, éltamhomaxchexa 
nak Pascua. 

22Sokpayhe ekwányam sa' eyke kólyetmok ma'a éma nak; tén sa' natámen 

kólmok yámet aktog hisopo kélexyesso naw'a kólatchesek ma'a éma nak, tén 
sa' kóltexneygkok chá'a m'a ekyókxoho atña'ák nekhaw'ék nak kélxanák. 
Méko sa' kélxama enxoho kéxegke kélwanchek kólántépok kélxagkok ma'a 
amonye' élseye sa'. 

23Apmahágkek sa' agkok Wesse' egegkok peya enxoho elnápok ma'a 

egipcios, étak sa' chá'a éma m'a ekyókxoho atña'ák nekhaw'ék nak, tén sa' 
eyeykha aqsa chá'a xa tegma nak. Megyohok sa' etxek Wesse' egegkok 
kañe' kélxagkok kéxegke m'a tekyawa yáp. 

24Kólyahakxohok sa' chá'a kéxegke s'e kélánémaxchexa nak chá'a kóltéhek 

tén han ma'a kéltawán'ák kélnentámen nak, katnehek sa' xama 
segánamakxa meyke néxa kélagkok. 

25Kélántaxneyk sa' agkok kéxegke m'a xapop apmáheyókxa nak egkések 

ma'a Wesse' egegkok, ekhawo nak ma'a apkeltennassama axta egkések, 
kéméxcheyk kólxegkesek aqsa kéllane s'e ektéma nak megkólwagqayam. 

26Aptemék sa' agkok nahan elmaxneyha kélketchek se'e: ‘¿Yaqsa nélteme 

xa ektéma nak kéllana?’ 

27Sa' kóltéhek kólátegmowagkokxak kéxegke s'e: ‘Keso aqsok kéltósso 

ekmatñà ekhem mólwagqayam Pascua, eñama m'a Wesse' egegkok. Hakte 
cham'a apkelnapa axta egipcios, apkelyeykhágkek axta aqsa chá'a apxanák 
ma'a israelitas apheykha axta m'a kañe' Egipto, keñe axta apkelweykmo 
negko'o teyp ma'a neghawóxama.’” Tén axta apkelháxahánto m'a israelitas 
apkelpeykásawo. 

28Tén axta apkelxega, apkelánegko ekyókxoho m'a aptémakxa axta Wesse' 

egegkok apkeltémókxa etnahagkok ma'a Moisés tén han ma'a Aarón. 

Kélketchek átnaha apketkók apkeletsapma 

29 Axta'a eyseksók axta apkelnapa Wesse' egegkok kélketchek átnaha 

apketkók xama tegma chá'a m'a kañe' Egipto. Axta nahan cheynawok sekxók 
ma'a faraón apketche átnaha apketkok aphama axta chá'a m'a taháno 
ekyawe ektaqmalma, ekweykekxoho m'a apketchek átnaha apketkók nak 
ma'a énxet'ák apheykha axta kañe' negmomaxchexa, tén axta nahan ma'a 
émha amonye' ekwete étkók nak ma'a aqsok kélnaqtósso. 

30Apxatakha'ak axta faraón xa axta'a nak, tén han ma'a apkeláneykha, tén 

han ma'a apyókxoho egipcios, legáxcheyk axta éllekxagwomáxche ekyawe 
agko' ma'a ekyókxoho kañe' Egipto. Méko axta nahan xama tegma enxoho 
magwet'akxa megyetsapma. 

31Cháxa axta'a apkeltamhókxa axta kólnaqlósawakxések faraón ma'a Moisés 

tén han Aarón. Aptáhak axta apkeláneya s'e: —Kólxeg, kólántép nepyeseksa 
énxet'ák ahagkok, kéxegke tén han ma'a israelitas. Kólxeg heykxe 
kólpeykeshok ma'a Wesse' kélagkok, ekhawo m'a kélxeyenma nak chá'a. 

32Kólnaqlow sa' nahan ma'a nepkések kélnaqtósso tén han ma'a weyke, 

kélmámenyého nak chá'a kólnaqlók, tén sa' kólxog. Eyke hélmaxnéssesek 
sa' ko'óxa m'a Dios. 

33Kelpekhéssek axta nahan elántépok heykxe apkelókxa egipcios ma'a 

israelitas, hakte xénchek axta apkelwáxok eletsapok katnehek ma'a 
apyókxoho nak. 

34Apkelhaxyawássekxeyk axta israelitas ma'a hótáhap kélyelaqtésso meyke 

axta kélenchehe makham ma'a kempáseyak, yetlo m'a kélxata nak. 
Apyókxoho axta nahan apkelyaqsásegkokxak ma'a apkelnaqta tén axta 
apkelpatmeykxo. 

35Aptamhágkek axta nahan ma'a apkeltémókxa axta etnahagkok ma'a 

Moisés, apkelmaxneyágkek axta egipcios ma'a aqsok étkók éltaqmalma 
sawo ekyátekto élmomnáwa nak, tén han ma'a sawo ekmope élmomnáwa 
nak, tén han ma'a apkelántaxno. 

36Apkelmeyásegkek axta nahan meyke apmeyágweykekxa ekyókxoho aqsok 

apagkok apkelmaxneyakxa enxoho chá'a israelitas ma'a egipcios, hakte 

Wesse' egegkok axta keñamak apteméssesso. Axta keñamak 
apsawhéssamo aqsok apagkok egipcios ma'a israelitas. 

Israelitas apkelánteyapma Egipto 

37Apkelántekkek axta israelitas ma'a yókxexma Ramsés apkelmeyákxo m'a 

yókxexma Sucot. Meyke kélyetsáteykekxa axta nahan ekwánxa m'a kelán'ák 
tén han ma'a sakcha'álétkók, ketók seiscientos mil énxet axta apweykmok 
apyókxoho apkelxega náxap'ák, élyennaqte nak apyempe'ék. 

38Apxámok apagko' axta nahan apkelyetlawa m'a pók aptémakxa nak chá'a 

énxet, apxámok axta nahan ma'a nepkések tén han ma'a weyke. 

39Apkelánegkek axta aqsa nahan pók aptémakxa kelpasmaga meyke 

kempáseyak ma'a hótáhap kélyélaqtésso apkelhaxyawáséyak axta m'a 
Egipto, cham'a meyke axta makham kélénchehe m'a kempáseyak, hakte 
méko axta ekhem apagkok yaqwayam elanagkok aptéyak apkelántekkesa 
ekpekhe agko' apkelókxa m'a egipcios. 

40 Cuatrocientos treinta apyeyam axta apweykmok apheykha israelitas ma'a 

Egipto. 

41Cháxa ekhem nak, apwokmo axta cuatrocientos treinta apyeyam, 

apkelántekkek axta apyókxoho Wesse' egegkok sẽlpextétamo apagkok ma'a 
apkelókxa nak. 

42Apheyk axta nahan apkeláneyncha'a apmako elántekkesek Wesse' 

egegkok Egipto xa axta'a nak. Cháxa eyéméxko nak han chá'a elanagkok 
apkelánteyápeykmoho israelitas ekweykekxoho aptawán'ák neptámen 
meyke néxa xa, hakte cháxa axta'a apagkok Wesse' egegkok xa. 

Segánamakxa ekxeyenma nak apkelánteyapmakxa israelitas 

43Aptáhak axta apkeláneya Wesse' egegkok Moisés tén han Aarón se'e: 

“Keso yaqwánxa katnehek segánamakxa agkok ekhem ektámáxchexa nak 
kéltósso ápetek ekhem Pascua s'e: Méko sa' xama énxet megkatnaha nak 
kélenyémeyo xamo' apwanchek etwok kéltósso ekmatñà ápetek, 

44sa' eyke m'a kélásenneykha naqsa apmomap nak kélyánmagkasso 

selyaqye, apwanchek etwok, ektáha enxoho sekxók kélyenyekhássesso m'a 
nekha apyempehek. 

45Méko sa' xama énxet enxoho megkatnaha nak kélpeywomo xamo', cham'a 

apwe nak yaqwatakxoho essenhan ma'a ekha nak apxawe kélyánmagkasso 
aptamheykha, apwanchek etwok kéltósso ápetek. 

46Xama tegma sa' aqsa wánxa katawaxche'. Megkóltekkesek sa' nahan kañe' 

kélxagkok ketse enxoho m'a kéltósso ápetek ekmatñà nak, 
megkólekkexchesek sa' nahan ma'a axchakkok nak. 

47Sa' etnahagkok apyókxoho israelitas xa. 

48Yetneyk agkok xama énxet megkatnaha nak kélpeywomo xamo' apha 

kélnepyeseksa kéxegke apmáheyo enxoho elának ma'a ektámaxche 
mólwagqayam nak Wesse' egegkok ekhem apagkok, cham'a Pascua, 
kéméxcheyk sekxo' kólának kólyenyekhássesagkok nekha apyempe'ék ma'a 
apyókxoho apnámakkok apkelennay'a nak, tén sa' natámen apwanchek 
elána', hakte máxa appalleykemxa apancha'awók sa' etnahagkok se'e 
apkelókxa nak. Mopwanchek eyke etwok kéltósso ápetek ma'a meyke 
enxoho kélyenyekhássesso nekha apyempehek. 

49Sa' etnehek nahan apkelyeheykekxoho appalleykemxa apagko' nak 

apkelókxa s'e segánamakxa nak, tén han ma'a megkatnaha nak kélpeywomo 
xamo' apheykha nak kélnepyeseksa kéxegke.” 

50Apkelánegkek axta nahan israelitas ma'a ekyókxoho apkeltémókxa axta 

etnahagkok Wesse' egegkok ma'a Moisés tén han Aarón. 

51Cháxa ekhem apkelántekkesakxa axta nahan Wesse' egegkok Egipto m'a 

énxet'ák apxámokma nak israelitas. 

 

Éxodo 13 

1Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

2 “Hepagkanches sa' chá'a ko'o kélketchek átnaha apketkók, hakte ko'o 

sekteme ahagkok ma'a apyókxoho appalleyam apmonye'e nak apketchek 
ma'a israelitas, ekhawo nahan ma'a ekyókxoho émha amonye' ekpalleyam 
nak étkók ma'a apnaqtósso.” 

3Keñe axta Moisés aptáha apkeláneya énxet'ák se'e: “Kaxén sa' kélwáxok 

se'e ekhem nak, apkelántekkesakxa axta Wesse' egegkok ekyetlómo 
ekwányam agko' apmopwána m'a Egipto, cham'a kélheykegkaxa axta 
kéltéma kélásenneykha naqsa. Nágkóltawák aqsa kelpasmaga ekyetlómo 
nak kempáseyak. 

4Cháxa kélántepakxa axta kéxegke xa ekhem nak, pelten Abib, 

5cháxa eyéméxko nahan chá'a kéxegke kóllának kélessawássessamo xa 

pelten nak, apkelya'asa sa' Wesse' egegkok ma'a yókxexma ényahamakxa 
nak weyke nagkeygmenek tén han ma'a yányawhéna' apyegmenek 
ektémól'a kanyehek yegmen, cham'a apkelókxa nak cananeos, hititas, 
amorreos, heveos tén han ma'a jebuseos, cham'a apkeltennassamakxa axta 
egkések kéxegke nanók axta m'a kélyapmeyk nano'. 

6Kóltawagkok sa' kelpasmaga meyke kempáseyak ekweykmoho siete 

ekhem, tén sa' ma'a ekwokmo enxoho ekhem siete kóllának 
kélessawássessamo megkólwagqayam ma'a Wesse' egegkok. 

7Kóltawagkok sa' kelpasmaga meyke kempáseyak ekyókxoho xa siete 

ekhem nak, magwetyehek sa' xama enxoho kañe' xapop kélagkok ma'a 
kempáseyak essenhan ma'a kelpasmaga ekyetlómo nak kempáseyak. 

8Sa' nahan kóltéhek kólának kélketchek, cháxa ekhem nak: ‘Keso élánéxko 

axta senteméssesakxa axta negko'o Wesse' egegkok sekxók axta nélántepa 
m'a Egipto. 

9Máxa sa' eyke katnehek kéxegke kélqahassól'a kélaktog essenhan ma'a 

ekpayhakxa kélnát nak. Sa' katnehek chá'a ekxénchesseykekxoho kélwáxok 
kéxegke eyéméxko chá'a kólxének ma'a segánamakxa eñama nak ma'a 
Wesse' egegkok, hakte axta apkelántekkesso Egipto ekyetlómo ekwányam 
agko' apmopwána m'a. 

10Cháxa eyéméxko nak chá'a kóllának yókxoho apyeyam xa ektéma nak 

kélessawassamo, cham'a ekhem ekpekkenamaxchexa nak chá'a 
yaqweykenxa kalanaxche'.’ 

11“Apkelya'ássek sa' agkok Wesse' egegkok ma'a apkelókxa nak cananeos, 

cham'a apmésa sa' ma'a apkelókxa, apkeltennassamakxa axta egkések 
kéxegke tén han ma'a kélyapmeyk nanók axta, 

12kéméxcheyk sa' kólmések chá'a kélyókxoho m'a apkemha apmonye' 

appalleyam nak kélketchek apkelennay'a tén han ma'a ekyókxoho émha 
amonye' ekpalleyam étkók nak kélnaqtósso kelennay'a, hakte Wesse' 
egegkok apagkok xa. 

13Keñe sa' ma'a amonye' ektéyam étkok enxoho m'a yámelyeheykok, 

kéméxcheyk kólmések xama nepkések apketkok essenhan xama yát'ay 
apketkok ekyaqmageykekxa m'a yámelyeheykok étkok nak, sa' agkok 
kólméyásak ma'a nepkések apketkok, kólwápakhássesek sa' aqsa ayespok 
ma'a yámelyeheykok nak. Kéméxcheyk nahan kólmések chá'a kélmésso 
naqsa aqsok Dios ekyaqmageykekxa chá'a m'a xama kélketchek aptéyam 
apmonye' nak. 

14Apkelmaxneyáha sa' agkok nahan mók ekhem kélketchek aptáha enxoho 

s'e: ‘¿Yaqsa aqsok xa ektéma nak?’ Sa' kóltéhek kólátegmowagkokxak se'e: 
‘Wesse' egegkok axta ẽlántekkessók negko'o ekyetlómo ekwányam agko' 
apmopwána m'a Egipto, cham'a negheykegkaxa axta nentéma 
sẽlásenneykha naqsa. 

15Xama axta nahan apyennaqtésa apwáxok ma'a faraón megya'awo 

ólántépok, apkelnapchek axta chá'a Wesse' egegkok kélketchek appalleyam 
apmonye'e xama tegma étchek ma'a egipcia tén han ma'a ekyókxoho 
ekpalleyam amonye'e nak étkók ma'a apnaqtósso. Cháxa keñamak negmésa 
nak chá'a negko'o Wesse' egegkok ma'a ekyókxoho kelennay'a, ektéyam nak 
chá'a amonye', tén han negmésa chá'a xama negmésso naqsa aqsok Dios 
ekyaqmageykekxa chá'a m'a egketchek appalleyam apmonye'e nak. 

16Máxa sa' eyke katnehek kélqahassól'a kélaktog essenhan ma'a 

ekpayhakxa kélnát. Cháxa yaqwayam sa' katnehek chá'a 
ekxénchesseykekxoho kélwáxok kéxegke sẽlántekkesa axta negko'o Wesse' 
egegkok ekyetlómo ekwányam agko' apmopwána m'a Egipto.” 

Yaphope émha tén han táxa 

17Xama axta apcha'awo apkelántepa israelitas ma'a faraón, maxta 

elpékásawok Dios apnaqlawa m'a ámay ekmahéyak axta m'a filisteos 
apchókxa, ekpéwokxa axta eykhe eyágketexa m'a, hakte xénchek axta 
apwáxok mopmenyeyk elnapakpok israelitas ma'a apkelwet'a enxoho 
apmako elnapakpok, tén han kaxének apkelwáxok eltaqhohok makham ma'a 
Egipto. 

18Axta keñamak aphaxnenchegkáseykekxo m'a ámay meykexa énxet 

ekmahéyak axta m'a Wátsam Ekyexwase. Máxa sẽlpextétamo axta 
aptamheykegkok israelitas apkelánteyapma m'a Egipto. 

19Apkelsókek axta nahan Moisés apxega m'a José apexchakkok, hakte 

aptemegkek axta José apkelanagkama énxet'ák Israel apkeltémo 
etnahagkok xa ektáha nak. Axta aptemék apkelanagkama s'e: “Naqsók sa' 
ey'áwak Dios epasmok kéxegke; temék sa' agkok xa, kólsók sa' exchakkok 
ekheykegkokxa s'e.” 

20Apkelántekkek axta israelitas ma'a yókxexma Sucot, apkelpakxenwokmek 

axta m'a yókxexma Etam, sekxók eyeynókxa axta yaqwayam antexek ma'a 
meykexa nak énxet. 

21Ekhem axta nahan chá'a apteméssessók apkelxegexma'a Wesse' egegkok 

ma'a xama yaphope, yaqwayam enxoho kaxekmósek chá'a m'a ámay; tén 
axta chá'a axta'a apkelyetlókassama m'a xama táxa eyáléwe, yaqwayam 
enxoho kalsássesek chá'a exma. Axta keñamak apkelmopwagko chá'a 
apkelxegama ekhem tén han axta'a. 

22Ekhem axta aqsa nahan chá'a kaxog apmonye'e m'a yaphope émha nak, 

tén axta chá'a axta'a m'a táxa émha nak. 

 

Éxodo 14 
Israelitas apkeltámeyeykekxa Wátsam Ekwányam Ekyexwase 

1Appaqhetchessek axta Wesse' egegkok Moisés. Aptáhak axta apcháneya 

s'e: 

2“Yána sa' eltaqhegwók israelitas. Sa' eltennaksek elpakxenwaták ma'a 

ekpayho nak Pi-hahirot, teyp nak ma'a Migdol halep nak wátsam ekwányam, 
ekpayho nak ma'a Baal-sefón. Sa' elpakxenagkok ma'a halep nak xa 
yókxexma nak, ekpayho nak ma'a wátsam ekwányam. 

3Tén sa' faraón katnehek kalchetmok apwáxok se'e: ‘Melya'ásegkok 

yaqwánxa elmahagkok ma'a israelitas. Apkelweynchámeyha aqsa m'a 
yókxexma meykexa énxet.’ 

4Eynaqtéssesek sa' eyke ko'o apwáxok ma'a faraón, wának sa' nahan 

emenxenek; tén sa' axekmósek ko'o ekwánxa sekmowána ekweykekxoho 
m'a apyókxoho sẽlpextétamo apagkok, tén sa' ma'a egipcios elya'ásegwók 
ko'o sektáha Wesse'.” Aptamhágkek axta nahan israelitas xa ektáha nak. 

5Aplegágweykxeyk axta nahan amya'a wesse' apwányam Egipto 

apkelxeganakmo m'a israelitas. Keñe axta m'a wesse' apwányam, tén han 
ma'a apyókxoho apkeláneykha, apyaqmagkasa mók aptáhakxa 
apkelxeyenma m'a énxet'ák nak. Aptáhak axta apkelpaqmeta s'e: “¿Yaqsa 
axta kexaha ektéma néghayo apkelxegama m'a israelitas tén han 
nélwátessáseykegko m'a ektémakxa axta chá'a sẽltemessáseykha 
negko'o?” 

6Yetlókok axta nahan apkeltémo kóllánekxések ekpekhe agko' yátnáxeg 

apyenyawasso apagkok apkenchesso nak kempakhakma m'a faraón, 
apnaqlókek axta m'a sẽlpextétamo apagkok. 

7Apnaqlókek axta seiscientos yátnáxeg apkelyenyawasso élyennaqte 

éltaqmalma, tén han ma'a ekyókxoho yátnáxeg apkelyenyawasso nak ma'a 
Egipto, xama xama sẽlpextétamo axta nahan chá'a apchánte apagko'. 

8Wesse' egegkok axta eyke apyennaqtessásak apwáxok ma'a faraón, 

apkeltamhók axta emenxenek ma'a israelitas, apkelántekkek axta 
apkelásennagkama m'a ektémakxa axta chá'a apkelyennaqte. 

9Apkelántekkek axta egipcios apyókxoho sẽlpextétamo apagkok ekyetlómo 

yátnáxeg apkelyenyawasso tén han apkelchánte yátnáxeg apkelamhágko 
m'a israelitas. Apkeltahanyeykxeyk axta m'a neyáwa wátsam ekwányam, 
ekpayho nak ma'a Pi-hahirot, halep axta m'a Baal-sefón, cham'a 
apkekhegweyktamxa axta apkelpakxenweykto. 

10Xama axta apkelwet'a israelitas apchágketchessekmo faraón tén han 

egipcios ma'a apheykegkaxa axta, apkelakak axta ekwányam agko', tén axta 
apkelmaxneya Wesse' egegkok apkeltamho epasmok. 

11Keñe axta kéltáha kéláneya Moisés s'e: —¿Mékoya takhaxpop Egipto, 

cham'a sẽlántekkesakxa axta apkeltamho nak negko'o agmassegwak se'e 
yókxexma meykexa nak énxet? ¿Yaqsa ektáha senteméssesa nak xa ektáha 
nak? ¿Yaqsa ektéma sẽlántekkessama nak Egipto? 

12Axta nentemék eykhe chá'a neganagkama exchep neyseksa negheykha 

axta Egipto s'e: ‘Hẽgho aqsa ólteméssesha negko'o m'a egipcios. ¡Tásek 
axta aptéma aqsa sẽlásenneykha m'a, megkaxnawok se'e peyakxa nak 
agmassegwa', yókxexma meykexa nak énxet!’ 

13Aptáhak axta Moisés apchátegmowágkokxo énxet'ák se'e: —Nágkóle'. 

Kólxeg aqsa, kóllano m'a apmako nak elának sakhem Wesse' egegkok 
yaqwayam elwagkasek teyp, hakte megkólwetekxók sa' chá'a kéxegke 
egipcios s'e ektáhakxa nak kélwet'a sakhem. 

14Nágkatneykha kélwáxok, Wesse' egegkok sa' elnapakpok elmeyók 

kéxegke. 

15Aptáhak axta Wesse' egegkok apcháneya Moisés se'e: —¿Yaqsa ektáha 

sélmaxneya nak apkeltamho apasmok? ¡Yána' aqsa elxog ma'a israelitas! 

16Ey'és sa' xép néten aptasqapeykha, tén sa' elya'aksek nahan néten apmék 

elyetnakhaksek ánet nekhaw'ék emeykásekxak neyseksa m'a wátsam 
ekwányam, yaqwayam sa' elyeykhekxak yetlo ekyamáyóxma m'a israelitas. 

17Ko'o sa' eyke alyennaqtéssesek apkelwáxok ma'a egipcios, wának sa' 

nahan emenxenek; tén sa' axekmósek ekwánxa sekmowána m'a faraón tén 
han ma'a apyókxoho sẽlpextétamo apagkok, ekweykekxoho m'a yátnáxeg 
apkelyenyawasso apagkok, tén han ma'a apkelchánte nak yátnáxeg. 

18Ekxekmóssek sa' agkok ekwánxa sekmowána m'a faraón, tén han ma'a 

yátnáxeg apkelyenyawasso apagkok nak ekweykekxoho m'a apkelchánte 
nak yátnáxeg, elya'ásegwók sa' ko'o sektáha Wesse' m'a egipcios. 

19Ñohok axta nahan ekyaqmagkasa mók élmeykegkaxa m'a Dios 

apchásenneykha tén han ma'a yaphope émha élxegamo axta chá'a 
apmonye'e neyseksa apkelxega m'a israelitas, chánweykxeyk axta ma'a 
neptámen. 

20Kenegwákxeyk axta apmonye'e sẽlpextétamo Egipto xa yaphope émha 

nak, cháhakkassek axta ekpayhókxa apchaqnágkaxa m'a israelitas; 
yáqtéssessek axta exma m'a egipcios, keñe axta m'a israelitas kelsássessek 
axta aqsa exma. Axta keñamak meltahanyékxo yókxoho axta'a egipcios ma'a 
israelitas. 

21Apya'ássek axta apmék ekpayhókxa neyseksa wátsam ekwányam ma'a 

Moisés, tén axta Wesse' egegkok apcháphasa éxchahayam ekyennaqte 
agko' eñama m'a ekteyapmakxa ekhem, kexchahakmek axta nahan yókxoho 
axta'a m'a, tén axta ekmeykásekxo neyseksa élana ánet nekhaw'ék ma'a 
wátsam ekwányam nak. Xapop agko' axta aptemessásekxak Wesse' 
egegkok ma'a neyseksa wátsam ekwányam, 

22xapop agko' axta nahan apkelyeykhákxak ma'a israelitas, cham'a ánet 

nekhaw'ék ekmayheykekxa nak neyseksa m'a yegmen, xama axta m'a 
ekpayho nak nélya'assamakxa tén axta nahan mók ma'a ekpayho nak 
nensagqalwa. 

23Apkelántaxneyk axta nahan neptámen apkelamhágko m'a apyókxoho 

apkelchánte yátnáxeg tén han ma'a faraón yátnáxeg apkelyenyawasso 

apagkok. Apmenxenchek axta nahan ekweykmoho m'a neyseksók wátsam 
ekwányam; 

24amonye' élseye axta nahan apkelmexantámho Wesse' egegkok 

ekpayhókxa aphágkaxa m'a sẽlpextétamo Egipto, neyseksa apha axta m'a 
neyseksa táxa émha tén han ma'a yaphope, tén axta aptegkesa nepyeseksa 
m'a magya'áseyak nak yaqwánxa antéhek. 

25Apkelhaxyawassásegkek axta chá'a amagkok ma'a yátnáxeg 

apkelyenyawasso apagkok, mopwancha'ak axta apmako eltahañekxa'. Tén 
axta aptáha apkelpaqmeta egipcios se'e: —Óltaqhegwa aqsa neptámen 
israelitas, Wesse' apagkok appasmak xa énxet'ák nak, ẽlenmexchek 
negko'o. 

26Keñe axta Wesse' egegkok aptáha apcháneya Moisés se'e: —Ey'és sa' 

apmek ekpayhókxa nak ma'a wátsam ekwányam, yaqwayam sa' 
keypetchekxak mók ma'a yegmen, kápekxak sa' nahan ma'a egipcios, tén 
han ma'a yátnáxeg apkelyenyawasso apagkok nak ekweykekxoho m'a 
apkelchánte nak yátnáxeg. 

27Apya'ássek axta apmek Moisés ekpayhókxa m'a wátsam ekwányam, keñe 

axta élsaka, ekyetnákxo makham yegmen ma'a ekyetnamakxa axta chá'a. 
Xama axta apmako yenyahagkok ma'a egipcios, chápeykxeyk axta m'a 
wátsam ekwányam. Apkelweykásegkek axta Wesse' egegkok xa énxet'ák 
nak. 

28Xama axta ekwánaqmákxo ekyetnákxo ekyetnamakxa agko' ma'a yegmen, 

sawhawók axta eyápeykxo m'a yátnáxeg apkelyenyawasso tén han ma'a 
apkelchánte axta chá'a yátnáxeg, ekweykekxoho m'a apyókxoho 
sẽlpextétamo ektáha axta apkelántaxno m'a wátsam ekwányam apmáheyo 
emenxenek ma'a israelitas. Méko axta xama enxoho sẽlpextétamo apagkok 
apkeymomap ma'a faraón. 

29Keñe axta m'a israelitas apkelyeykhákxo aqsa xapop agko' ma'a neyseksa 

nak wátsam ekwányam, cham'a neyseksa nak ekmayheykekxa m'a ánet 
nekhaw'ék yegmen, xama axta m'a nélya'assamakxa nak tén axta nahan 
mók ma'a nensagqalwa nak. 

30Cháxa ekhem apkelwagkasakxa axta teyp Wesse' egegkok israelitas 

neyseksa apkelma m'a egipcios, apkelwet'ak axta nahan israelitas egipcios 
aphopák ma'a neyáwa wátsam ekwányam nak. 

31Xama axta apkelwet'a israelitas ekwánxa apmopwána Wesse' egegkok 

apkelnapa m'a egipcios, apkelweykásenteyk axta apqatkok nápaqtók Wesse' 
egegkok, maxta elya'ássekmok, tén han ma'a Moisés ektáha axta chá'a 
apchásenneykha. 

Éxodo 15 
Moisés apmeneykmasso 

1 Tén axta Moisés apmeneykmasa yetlo israelitas se'e negmeneykmasso 

nak, apkelsawassásawo m'a Wesse' egegkok. Aptáhak axta 
apkelmeneykmasso s'e: “Anneykmássesek sa' ko'o Wesse' egegkok, cham'a 
apmallana axta nepyeseksa apkelenmexma apkelweykeságko kañe' wátsam 
ekwányam ma'a yátnáxeg tén han ma'a apheykha nak apkap'ák. 

2 Wesse' egegkok keñamak sekmeneykmasso, hakte cham'a sénnaqtésso 

m'a, tén han sewagkasso teyp. Cham'a apteme Dios ahagkok ma'a, 
alpeykeshok sa'; táta Dios apagkok ma'a, atnéssesek sa' apcheymákpoho. 

3Wesse' egegkok apteme xama kempakhakma yáp apwányam apagko'. 

Wesse' egegkok apwesey xa. 

4Apkelweykásegkek axta Wesse' egegkok wátsam ekwányam ma'a yátnáxeg 

apkelyenyawasso tén han ma'a faraón sẽlpextétamo apagkok; ¡kelnapchek 
axta Wátsam Ekwányam Ekyexwase m'a sẽlpextétamo ektáha axta 
apkelyéseykha! 

5Appallénteyk axta ekweykmoho m'a kañók agko', máxa axta aptamhágkok 

ma'a ektémól'a meteymog kapallenta', chápekxeyk axta m'a wátsam 
ekwányam ekmattawóneg nak. 

6Wesse' egegkok, kayhek xép apmek apkelya'assamakxa, ekmowána nahan 

eghak, cham'a éltepelchawo axta m'a katnaha egnámakkok. 

7“Yetlo ekyawe apmopwána axta exchep apkeltekpagágkok ma'a ektáha axta 

apkenmexeykekxa; aplókók apagko' axta exchep, apkelmetchek axta nahan 
ma'a, máxa axta aptamhágkok ma'a ektémól'a pa'at apák kalmétek. 

8Apwátekhapchek axta exchep ekyennaqte agko', tén axta eyánchásekxo 

m'a yegmen; máxa axta entáhak meteymog kélhaxtal'a élmeyákxo néten 
ma'a élyaqyahayam nak; ¡tén ma'a neyseksa nak wátsam ekwányam 
ekmattawóneg, yetneyk axta aqsa meyke éltaqheheykha! 

9Keñe m'a ektáha axta sẽlenmexma ektáha élchetamso apwáxok se'e: 

‘Agmenxenek sa' ekwokmo néltahanyékxo, agmelaskok sa' nahan ma'a 
aqsok nélyementaméyak enxoho, ekwokmoho élpayhékxo egwáxok. 
ólhexyawasagkok sa' sawo élwenaqte egagkok, tén sa' egmék kamasséssók 
ma'a apyókxoho.’ 

10Apwátekhapchek axta eyke exchep, tén axta élweykeságko m'a wátsam 

ekwányam nak; máxa axta aptamhágkok apkelweywegko m'a ektémól'a 
meteymog kapallenták neygmen aphagwokmo m'a kañók agko' nak wátsam. 

11“Wesse' egegkok, ¡méko pók dios egwanchek aghéshok xép! ¡Méko 

apwányam aphawo nak xeyep! ¡Xeyep apkelane chá'a m'a aqsok 

ekpelakkasso nak agweta' tén han ma'a ekpexchessamo nak egyempehek 
agweta'! ¡Payhawók xeyep kólteméssesek apcheymákpoho! 

12¡Apyenyenteyk axta exchep apmopwána tén axta eksawhawo eyápeykxo 

xapop ma'a énxet'ák! 

13Yetlo apkelásekhayo exchep apnaqleykha s'e énxet'ák apagkok 

apkelwagkasa nak teyp; yetlo apmopwána nahan apnaqleykekxak ma'a 
yókxexma ekpagkanamaxchexa apagkok nak. 

14Elpexyennók sa' chá'a apkelleg'a enxoho m'a ekyókxoho apheykegkaxa 

nak chá'a énxet'ák, elektakpok sa' ellegagkohok ekmáske m'a filisteos, 

15meyke apkelwasqapma sa' etnahagkok eñama apkelaye m'a apkelámha 

apmonye'e nak sẽlpextétamo yókxexma Edom, elpexyennók sa' apkelaye 
m'a apkelámha apmonye'e nak kempakhakma m'a yókxexma Moab, 
kamaskok sa' apkelyennaqte m'a apyókxoho énxet'ák Canaán. 

16“Wesse' egegkok, ¡elyegwakkas!, ¡yána' yeygkok! ¡tásek exmakha aqsa 

ektémól'a kaxnagkok ma'a meteymog eñama xa apmopwána ekyennaqte 
nak, ekwokmoho sa' apkelyeyk'a m'a énxet'ák apagkok, cham'a énxet'ák 
apteme nak xeyep apagkok! 

17Wesse' egegkok, hẽlye'és negko'o yaqwayam aghamok ma'a egkexe 

apagkok ekpagkanamaxche nak, cham'a yókxexma sẽlyessáseykegkaxa 
axta yaqwayam aghamok, apkeláneykxa axta tegma appagkanamap 
apagkok. 

18“¡Katnahagkok sa' chá'a apteme Wesse' egegkok megkatnégwayam 

ennéxa!” 

María ekmeneykmasso 

19Xama axta élántaxna yátnáxeg apkelyenyawasso tén han apkelchánte 

yátnáxeg apagkok faraón ma'a wátsam ekwányam awáxok, apkeltamhók 
axta kápekxak yegmen ma'a Wesse' egegkok; tén axta m'a israelitas 
apkelyeykhákxo aqsa ektémól'a keymáwhok exma xapop ma'a kañe' nak 
wátsam ekwányam awáxok. 

20Keñe axta m'a kelán'a ekxeyenmo axta chá'a Dios appeywa ekwesey 

María, apyáxeg axta m'a Aarón, ekma xama kélaqtawáseykha ekyaqyél'a, 
kelyetlókek axta nahan ekyókxoho m'a kelán'ák, neywegkek axta, 
kelpáwássek axta m'a aqsok élyaqye nélaqtawáseykha nak. 

21Axta entáhak nahan éláneya neyseksa élmeneykmasso námakkok se'e: 

“Kólmeneykmásses Wesse' egegkok, cham'a apmallana axta nepyeseksa 
apkelenmexma, apkelweykeságko wátsam ekwányam ma'a yátnáxeg tén 
han ma'a apheykha nak apkap'ák.” 

Yegmen ekmáske 

22Apkeltamhók axta eyenyók apheykha israelitas Moisés ma'a nekha 

Wátsam Ekyexwase nak. Tén axta apkelmeyákxo m'a yókxexma meykexa 
nak énxet ekwesey nak Sur. Ántánxo ekhem axta entáhak apkelxega meyke 
apkelwetágwayam yegmen. 

23Xama axta apkelwokmo m'a yókxexma ekwesey nak Mará, mopwanchek 

axta apmako énagkok yegmen ekyetno axta m'a, hakte askohok agko' axta. 
Axta keñamak éltamhomaxko ekwesey Mará m'a yókxexma nak. 

24Apcheynawók axta nahan apkelpaqméteyncha'a ekmaso énxet'ák apxéna 

m'a Moisés. Aptáhak axta apkelmaxneyáncha'a s'e: “¿Yaqsa sa' 
agyenagkok?” 

25Tén axta Moisés apkelmaxneya m'a Wesse' egegkok apkeltamho 

epasmok, apxekmóssek axta nahan énmakxa xama yámet étkok. 
Apyenyókek axta neygmen Moisés ma'a yámet étkok nak, keñe axta 
eyátsékxo m'a yegmen nak. Cháxa apkelyepkeynakxa axta nahan sekxók 
Wesse' egegkok israelitas ma'a, apméssek axta nahan xama segánamakxa 
tén han xama sempékessáseyak nak ektémakxa nenxega. 

26Aptáhak axta apkeláneya s'e: “Kélhaxnawók agkok chá'a kéxegke meyke 

kéltawásseyo kóleyxhok ma'a sektáhakxa enxoho chá'a séláneya, ko'o 
sektáha nak Wesse' Dios kélagkok, tén han kéllana enxoho chá'a m'a 
ekpeykeseykekxoho nak chá'a ko'o ewáxok, kélyahákxoho enxoho nahan 
chá'a m'a séltémókxa nak chá'a kóltéhek, tén han kéllana enxoho chá'a m'a 
segánamakxa ahagkok nak, magwáphaksek sa' ko'o xama enxoho m'a 
aqsok ekmaso nenlegeykegkoho, seyáphasa axta ko'o nepyeseksa m'a 
egipcios, hakte ko'o sekteme Wesse', ektáha nak chá'a apkelmeyáseykekxa 
kélyennaqte kéxegke.” 

27Apkelwokmek axta m'a yókxexma ekwesey nak Elim, ekheykegkaxa axta 

nahan doce maxcha'a yegmen ma'a tén han setenta yám'áxa élaqnéyak, 
apkelpakxenwokmek axta nahan ma'a ekpayhókxa axta ekyetnamakxa m'a 
yegmen. 

 

Éxodo 16 
Dios apkelmeyáséyak maná énxet'ák 

1Apyókxoho israelitas axta apkelánteyapmak apkeleñama m'a yókxexma 

Elim, apkelwokmek axta m'a meykexa énxet ekwesey nak Sin, teyp nak 
yókxexma Elim halep nak Sinaí. Ekhem quince axta nahan chaqhawo', 
ektáhakxa axta apqánet pelten, natámen axta apkelánteyapma m'a Egipto. 

2Apyókxoho israelitas axta nahan apcheynawok apkelpaqméteyncha'a 

apxéna ekmaso Moisés tén han ma'a Aarón, cham'a yókxexma meykexa nak 
énxet. 

3Axta etnehek chá'a yának se'e: —¡Hẽgho anna axta aqsa agmaskok 

negko'o Wesse' egegkok ma'a Egipto! Hakte aghakha axta chá'a antawagkok 
ápetek ekláneyo weygke m'a, antawagkok axta nahan chá'a ekwokmoho 
nélyaqkanakmo, kéxegke eyke ennaqleykekmok se'e yókxexma meykexa 
nak énxet yaqwayam hẽlnápok negko'o negyókxoho m'a meyk sẽlnapma. 

4 Tén axta Wesse' egegkok aptáha apcháneya Moisés se'e: —Wának sa' ko'o 

kapallenták nento éleñama néten. Elántépok sa' nahan chá'a yókxoho ekhem 
énxet'ák, yánchásekxak sa' chá'a m'a ekwánxa enxoho yaqwayam kaxhok 
apmeykha m'a ekhem nak. Émenyeyk ko'o ótak yaqsa élyeheykekxoho m'a 
sekpeywa tén han yaqsa megkalyeheykekxa'. 

5Tén sa' ma'a ekhem seis, kélmákxo enxoho makham yaqwayam kólsakxak 

ma'a kélxagkok, kéméxcheyk kóltéhek ánet kélmeykekxoho yaqwayam 
enxoho kammohok ma'a ánet ekhem, ekyeykhágweykmoho m'a ekweykenxa 
nak chá'a xama ekhem kélmà. 

6Tén axta Moisés tén han Aarón, aptáha apkeláneya israelitas se'e: —

Taxnám sa' kólya'ásegwók kéxegke ektáha Wesse' egegkok 
apkelántekkesso m'a Egipto, 

7tén sa' ma'a axto'o kólwetak ma'a ektémakxa apcheymákpoho Wesse' 

egegkok, hakte aplegayak chá'a ektémakxa kéxegke kélxéneykha ekmaso 
m'a. Negko'o eyke kaqhok henxénmakha kéxegke ekmaso. 

8Tén axta Moisés aptáha appeywa s'e: —Taxnám sa' elmésagkok kéxegke 

Wesse' egegkok ápetek yaqwayam kóltawagkok, tén sa' ma'a saka 
elmésagkok kelpasmaga apxámokma apagko', hakte aplegayak chá'a 
ektémakxa kéxegke kélxéneykha ekmaso. Negko'o eyke kaqhok 
hẽlxénmakha. Mehẽlxénaha nahan chá'a negko'o ekmaso kéxegke, akke 
kélxénaha chá'a ekmaso m'a Wesse' egegkok. 

9Tén axta Moisés aptáha apcháneya Aarón se'e: —Eltennasák sa' 

apyókxoho israelitas yának elyepetchegwatámhok aphakxa m'a Wesse' 
egegkok, hakte aplegayók chá'a ektémakxa apkelxéneykha ekmaso m'a. 

10Neyseksók apkelpaqhetchesso axta Aarón ma'a israelitas, apyókxoho axta 

apkelenmexawok ma'a ekpayhókxa axta m'a yókxexma meykexa énxet, 
apkelwet'ak axta nahan Wesse' egegkok élseyéxma apagkok 
ekxekmowásexkoho m'a neyseksa xama yaphope. 

11Keñe axta m'a Wesse' egegkok appaqhetchesa Moisés. Aptáhak axta 

apcháneya s'e: 

12—Eklegayók chá'a ko'o apkelpaqméteykha ekmaso sexeyenma m'a 

israelitas. Elpaqhetches sa' xép ma'a. Sa' etnehek elának se'e: ‘Taxnakmek 
sa' agkok, kóltawagkok sa' kéxegke m'a ápetek, tén sa' ma'a saka 



173 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

kóltawagkok ma'a kelpasmaga ekwokmoho kélyaqkanakmo. Tén sa' 
kólya'ásegwók ko'o sektáha Wesse' Dios kélagkok.’ 

13Apkelwa'ak axta apxámokma apagko' sénhek xa taxnám nak. 

Apsawhekxók axta nahan ma'a apkelpakxeneykegkaxa axta, tén axta axto'o 
ekwetáxko élpexyawánto yálye nápakhaw'ék apkelpakxenéyak ma'a 
apheykegkaxa nak. 

14Keñe axta ekmassa m'a yálye nak, wetáxcheyk axta élyaqyaheykekxa 

aqsok élexyawáyo agko', máxa axta eykhe m'a ektémól'a yeyam appok 
élyenneykekxal'a, ekhágkokxo m'a néten yókxexma meykexa nak énxet. 

15Aptáhak axta nahan chá'a apcháneya pók israelitas apkelwet'a s'e: 

“¿Yaqsa aqsok se'e ektéma nak?” hakte maxta elya'ásegkok ma'a ektéma 
nak aqsok apkelwet'a. Tén axta m'a Moisés aptáha apkeláneya s'e: —Ékeso 
kelpasmaga apmésso kéxegke Wesse' egegkok yaqwayam kóltawagkok. 

16Keso apkeltamhókxa nahan chá'a kóltéhek kéxegke Wesse' egegkok se'e: 

Kólma sa' chá'a kélxama kéxegke m'a ekwánxa enxoho chá'a kélmáheyo 
kóltók, tén han ma'a apwánxa enxoho énxet apheykha m'a kélxanák nak, 
elmok sa' chá'a ekweykmoho ánet kilos xama énxet. 

17Aptamhágkek axta nahan israelitas xa ektáha nak. Pók axta nahan chá'a 

apxámásawok apkelmà, tén axta nahan chá'a pók apkelma apqántawo'. 

18Apheyásawók axta chá'a m'a ekwánxa axta ekxénamaxchexa néxa 

ektéyam ma'a kelyetsáteyak; axta nahan kayeykhágweykmohok ketse' 
enxoho aqsok ma'a énxet ektáha axta apcháncheseykekxa ekxámokma, 
maxta keymomáxchek nahan aqsok ma'a énxet ektáha axta 
apcháncheseykekxa ántawo'. Xama xama axta nahan chá'a apkelmak ma'a 
ekwánxa axta chá'a néxa apmáheyo etwok. 

19Keñe axta Moisés aptáha apkeláneya s'e: —Nágkólanchesaxche aqsa 

kélxama enxoho yaqwayam kólmaha makham ma'a mók ekhem. 

20Yetneyk axta eyke chá'a pók melyeheykekxa aptáhakxa apkeláneya m'a 

Moisés, apkeltaqmelchessek axta aqsa chá'a aqsok yaqwayam elmaha m'a 
mók ekhem; keñe axta m'a apkeltaqmelchesso nak, apkellánegkek axta m'a 
yápa apketkók, keltahapchek axta nahan. Keñe axta apkeltaqnaweygko 
Moisés ma'a énxet'ák nak. 

21Xama xama axta nahan chá'a elmagkok ma'a axto'o eyéméxchexa enxoho 

chá'a yaqwayam etawagkok, hakte kalpayhekxohok axta chá'a ekwa'a 
enxoho néten ekhem ma'a aqsok nak. 

22Keñe axta m'a ekhem seis, ánet apkelmeykegkokxoho axta chá'a 

etnahagkok ma'a aptéyak, yaqwayam enxoho katnehek chá'a cuatro 
ektéyam kelyetsáteyak xama énxet; keñe axta m'a apkelámha apmonye'e 
nak chá'a apheykegkaxa apkeltennássékxo m'a Moisés, 

23aptáhak axta apkeláneya Moisés se'e: —Keso apkeltémókxa katnehek 

Wesse' egegkok se'e. Saka sa' sábado, xama ekhem néllókassamakxa 
nélyampe nempagkanchesamaxchexa m'a Wesse' egegkok. Kólhan sa' 
sakhem ekyetnakxa enxoho yaqwayam kólhánek, kólméxenches sa' ma'a 
ekyetnakxa enxoho yaqwayam kólméxenchesek, kóltaqmelches sa' 
yaqwayam kólmaha saka m'a ekyókxoho eyémomáxche enxoho. 

24Apkelyahákxók axta nahan aptáhakxa apkeláneya Moisés ma'a, 

apkeltaqmelchessek axta chá'a yaqwayam elmaha mók ekhem ma'a nento 
eyémomáxche axta, maxta nahan chá'a kathápak, axta nahan ellánegkok 
chá'a m'a yápa apketkók nak. 

25Keñe axta m'a Moisés aptáha s'e: —Kóltawák sa' sakhem se'e, hakte 

sakhem sábado kélpagkanchessamakxa ekhem apagkok ma'a Wesse' 
egegkok, hakte keso ekhem nak se'e megkólwetyehek sa' kéxegke xama 
aqsok enxoho kéltegyeykha m'a yókxexma. 

26Kélwanche eyke chá'a kóltegyaha aqsok ekweykmoho seis ekhem, wánxa 

agkok ma'a ekhem siete, cham'a sábado nak, megkólwetyehek sa' xama 
aqsok enxoho kéltegyeykha. 

27Yetneyk axta eyke chá'a pók xama apkelánteyapma aptegyágko aqsok xa 

ekhem siete nak, axta eyke elwet'ak chá'a m'a aqsok aptegyéyak. 

28Keñe axta Wesse' egegkok aptáha apcháneya Moisés se'e: —¿Háxko 

ekwánxa peya kammok kéxegke kéllenxanmeykegkoho megkólyeheykekxa 
m'a segánamakxa ahagkok nak, tén han ma'a ektémakxa nak chá'a 
sélxekmósso? 

29Kólya'asagkoho hana ko'o, Wesse' kélagkok, sekméssama kéxegke xama 

ekhem kéllókassamakxa kélyampe; cháxa keñamak sekméssama nak chá'a 
ko'o kéltéyak ekhem seis yaqwayam kammohok ma'a ánet ekhem. Tén sa' 
ma'a ekhem siete nak kéméxcheyk kólhakha aqsa chá'a kéxegke kélxama 
m'a kélxanák nak tén han megkólántephek xa ekhem nak. 

30Keñe axta m'a énxet'ák, apkellókassek axta chá'a apkelyampe m'a ekhem 

siete. 

31 Apteméssessegkek axta nahan ekwesey israelitas maná m'a aqsok 

apkelmágko axta. Élmope axta nahan ma'a, máxa axta m'a aqsok ekwesey 
nak cilantro aktek, atsek axta nahan, máxa axta m'a ektémól'a kelpasmaga 
apkelexyawáyol'a kéltexnéyak la'a m'a yányawhéna' apyegmenek. 

32Keñe axta Moisés aptáha s'e: —Keso apmésso appeywa apkeltamhókxa 

chá'a kóltéhek Wesse' egegkok se'e: ‘kólxátem sa' maná ekweykmoho chá'a 
ánet kilos, tén sa' kóltaqmelchessesek ma'a kéltawán'ák nak, yaqwayam sa' 
elwetak ma'a nento sekmésso axta ko'o kéxegke m'a yókxexma meykexa 
nak énxet, cham'a sélántekkesa axta kéxegke m'a Egipto.’ 

33 Keñe axta Moisés aptáha apcháneya Aarón se'e: —Ema sa' xama 

hówenaq apxagkok, tén sa' exatmok ekweykmoho ánet kilos maná. Tén sa' 
natámen epekkenwakxak ma'a aphakxa nak Wesse' egegkok, yaqwayam sa' 
kóltaqmelchessesek ma'a kéltawán'ák nak kéxegke. 

34Apkelyahákxók axta m'a aptáhakxa axta Wesse' egegkok apkeltamhókxa 

etnehek ma'a Moisés, appekkenwokmek axta hówenaq apxagkok Aarón 
ma'a ekyetnamakxa axta m'a yántéseksek ekyetchesamaxkoho nak ekhémo 
mók nélpaqhetchásamáxkoho Dios yaqwayam enxoho kóltaqmelchesek. 

35 Apteykegkek axta nahan israelitas maná ekweykmoho cuarenta apyeyam, 

ekweykmoho apkelwokmo m'a yókxexma apheykegkaxa axta nahan ma'a 
énxet'ák. Apteykegkek axta ekweykmoho apkelwokmo m'a néxa xapop 
ekyekpenta axta antexek ma'a yókxexma Canaán. 

36 Gomer axta eyke ekteme diez xama malámog ma'a xama efa. 

 

Éxodo 17 
Yegmen ekteyapma kañe' meteymog 

(Nm 20.1-13) 

1 Apyókxoho israelitas axta apkelántépak ma'a yókxexma meykexa énxet 

ekwesey nak Sin, apkelxegákxo makham meyke ekpekhe, 
apkelyeheykekxoho chá'a m'a apkeltémókxa axta etnahagkok ma'a Wesse' 
egegkok. Apkelpakxenwokmek axta makham ma'a yókxexma ekwesey nak 
Refidim, méko axta eyke yegmen yaqwayam enxoho énagkok ma'a énxet'ák 
nak, 

2tén axta m'a énxet'ák appaqhetchásekxo makham ekyennaqte ma'a Moisés. 

Aptáhak axta apkelpaqmeta s'e: —¡Hegmés negko'o yegmen yaqwayam 
agyenagkok! Tén axta Moisés apchátegmowágkokxo. Aptáhak axta 
apkeláneya s'e: —¿Yaqsa ektáha sélpaqhetchessa'akto nak ko'o 
ekyennaqte? ¿Yaqsa ektáha kélyepkeyna nak Dios? —axta aptáhak 
apkeláneya. 

3Hem axta eyke kelnápak ma'a énxet'ák, apkelpaqméteyha axta makham 

apxéna ekmaso m'a Moisés. Axta aptáhak apcháneya s'e: —¿Yaqsa axta 
ektéma sẽlántekkessama m'a Egipto? ¿Apkeltémok enxeykel'a exchep 
hẽlnápok hem sẽlnapma, yetlo egketchek tén han ma'a aqsok nennaqtósso 
nak? 

4Keñe axta m'a Moisés apwóneyncha Wesse' egegkok. Aptáhak axta 

apcháneya s'e: —¿Háxko atnéssesek ko'o s'e énxet'ák nak? ¡Kaxwók sa' 
hélyetnak meteymog heyaqhek! 

5Keñe axta m'a Wesse' egegkok apchátegmowágkokxo. Aptáhak axta 

apcháneya s'e: —Etnegwakxa sa' apmonye'e énxet'ák, yána sa' nahan 

elyetlók pók xam'a m'a apkelámha apmonye'e nak Israel. Eswoho sa' nahan 
ma'a yámet kéltasqapeykha aptekpaga axta m'a wátsam, tén sa' exog. 

6Axek sa' eyke ko'o aleyxek ma'a néten egkexe Horeb. Aptekpogkek sa' 

agkok ma'a meteymog, katyapok sa' yegmen eñama m'a kañe' nak, 
yaqwayam enxoho énagkok ma'a énxet'ák. Aptemék axta nahan Moisés xa 
ektáha nak, nápaqta'awók ma'a apkelámha apmonye'e Israel. 

7Apteméssessegkek axta nahan ekwesey Meribá xa yókxexma nak, hakte 

axta élyenneykegkaxa chá'a apkelpeywa israelitas ma'a, Masá axta nahan 
apteméssessók ekwesey ma'a, hakte cham'a apmáheyókxa axta nahan 
chá'a épkeynek Dios ma'a, aptéma axta chá'a apkelpaqmeteykencha'a s'e: 
“¿Aphéya negyeseksa negko'o Wesse' egegkok, enxeykel'a exnak?” 

Israelitas apkempakhe amalecitas 

8Apkelxegakmek axta amalecitas apkelmeyókmo m'a yókxexma Refidim, 

yaqwayam elnapakpok ma'a israelitas. 

9Tén axta Moisés aptáha apcháneya Josué s'e: —Elyésha sa' pók xam'a 

énxet, tén sa' exog elnapakpok ma'a amalecitas. Sa' eyke ko'o axek saka m'a 
egkexe néten nak, yetlo sekmeykha yámet kéltasqapeykha ektáha nak Dios 
apagkok. 

10Aptemék axta nahan Josué m'a apkeltamhókxa axta etnehek ma'a Moisés, 

tén axta aptepa apkelnápekpo m'a amalecitas. Neyseksa ekteme axta xa, 
apkelchenátweykxeyk axta Moisés, Aarón, tén han ma'a Hur ma'a netno' nak 
egkexe. 

11Xama axta apkelya'asa néten apaktegák ma'a Moisés, apnaqtawásegkók 

axta apkelenmexma m'a israelitas, maxta exnawo'; keñe axta 
apkelweykásento makham, ekpehewákxo apkelyennaqte m'a amalecitas. 

12Apkelmeyk axta nahan xama meteymog appekkenchesa apkeltamho exek 

néten ma'a Moisés, hakte kelyampa'ak axta apaktegák apkelya'asso néten. 
Keñe axta m'a Aarón tén han Hur, apkelmassásegko chá'a m'a apaktegák, 
xama axta m'a xama apaktog, tén axta nahan pók ma'a mók apaktog nak. 
Axta keñamak élyenna apaktegák Moisés ekwokmoho ektaxna ekhem xa. 

13Apnaqtawásegkók axta Josué m'a sẽlpextétamo amalecita yetlo 

apkelmeykha sawo élwenaqte. 

14 Tén axta Wesse' egegkok aptáha apcháneya Moisés se'e: —Etaxés sa' 

xép xama weykcha'áhak se'e, yaqwayam enxoho kaxénwakxohok chá'a 
kélwáxok. Eltennés sa' nahan Josué sekmako ko'o amasseksek apyókxoho 
m'a amalecitas. 

15Apkelanak axta nahan Moisés xama ekwatnamáxchexa aqsok, cham'a 

apteméssesa axta nahan ekwesey: “Wesse' egegkok apteme bandera 
ahagkok séxanmól'a néten”, 

16tén axta aptáha: “¡Wesse' egegkok bandera apagkok sekméyak émek! 

¡Peyk elnapakpok Wesse' egegkok ma'a énxet'ák Amalec megkatnégwayam 
néxa!” 

 

Éxodo 18 
Jetró apteme meyk'a Moisés 

1Apleg'ak axta ekyókxoho apteméssessamakxa Dios Moisés ma'a apepyáta' 

Jetró, cham'a apkelmaxnéssesso Dios énxet'ák apagkok axta m'a yókxexma 
Madián, tén han ma'a énxet'ák apagkok nak Israel, apleg'ak axta nahan 
ektémakxa apkelántekkessama Wesse' egegkok ma'a Egipto. 

2Apcháphassegkek axta sekxók kay'ókxak Moisés yáp ma'a aptáwa' Séfora, 

tén axta Jetró apmeykekxo m'a apketche, 

3tén han ma'a apqánet étchek nak. Xama axta nahan apwesey Guersón, 

hakte aptemegkek axta chá'a appeywa Moisés se'e: “Ko'o sekteme xama 
énxet séñama mók apkelókxa, cham'a xapop megkatnahakxa nak seyókxa”, 

4tén axta m'a pók apwesey Eliézer, hakte aptemegkek axta nahan chá'a 

appeywa s'e: “Ey'eykekteyk axta ko'o sepásegweykto m'a táta axta Dios 
apagkok, ewagkassegkek axta teyp neyseksók apmáheyo heyaqhek ma'a 
faraón.” 

5Appakxenweykmek axta nahan Moisés ma'a yókxexma meykexa nak énxet, 

eyágketexa axta m'a Dios egkexe apagkok nak, cham'a apmahágkaxa axta 
nahan Jetró m'a, yetlo apxegexma m'a Moisés aptáwa' tén han ma'a 
apketchek. 

6Tén axta aptáha apcháneya Moisés se'e: —Ko'o Jetró, xép apepyáta', 

ekxegakmek sekteyánegwa'awo exchep, yetlo m'a aptáwa' nak xép tén han 
ma'a apqánet apketchek. 

7Aptekkek axta Moisés apma takha' m'a apepyáta'. Apháxahánteyk axta 

nahan apmonye' tén axta appeykesa; keñe axta natámen apkelpeykesamap, 
apkelántaxna m'a kañe' kélpakxanma nak. 

8Apkeltennáseyha axta nahan apepyáta' Moisés ekyókxoho 

apteméssessamakxa axta Wesse' egegkok faraón tén han egipcios 
apkelmasma m'a israelitas, tén han ma'a ekyókxoho ektémakxa axta chá'a 
apkelwete ekyentaxno neyseksók apkelxega m'a ámay, tén han ma'a 
ektémakxa axta apkelwagkassama teyp ma'a Wesse' egegkok. 

9Payhekxeyk axta apwáxok Jetró apleg'a apxekmóssama chá'a 

apkelásekhayo ekwányam agko' Dios ma'a israelitas apkelwagkassama teyp 
neyseksa apkelma m'a egipcios. 

10Keñe axta aptáha s'e: —Kólteméssesek sa' apcheymákpoho Wesse' 

egegkok, ektáha nak apkelmallahanchesso kéxegke israelitas, neyseksók 
apkelma m'a faraón tén han ma'a egipcios; tén han ektáha axta 
apkelmallahanchesso neyseksók apnaqtawáseykegkoho, 

11tén han neyseksók apkelwanyeykha axta. Ekya'ásegwokmek kaxwók ko'o 

Wesse' egegkok aptáha apwányam apagko' neyseksa m'a ekyókxoho aqsok 
kéláyókxa nak chá'a. 

12Tén axta Jetró apyentamánto xama aqsok kéltósso yaqwayam ewatnések 

ma'a Dios, tén han ma'a mók aqsok apkelmésso naqsa nak chá'a Dios. Keñe 
axta m'a Aarón tén han ma'a apyókxoho apkelámha apmonye'e axta m'a 
Israel apkelmahágko apmako etawagkohok xamo' aptéyak Moisés apepyáta' 
m'a nápaqtók Dios. 

Moisés aptegyeykekxa pók apkelámha apmonye'e 

(Dt 1.9-18) 

13Mók ekhem axta entáhak apha sekxók Moisés apmako elánekxések 

amya'a m'a ektáha axta chá'a apkelátegmomap pók israelitas, cham'a 
apkelwa'a axta nahan apya'awa m'a axto'o ekweykmoho ektaxnakmo. 

14Xama axta nahan apwet'a Jetró ektémakxa chá'a aptamheykha m'a 

Moisés, aptáhak axta apcháneya s'e: —¿Yaqsa ektéma apmoma exchep 
ekyókxoho s'e nentamheykha nak? Apkelya'eykekteyk chá'a exchep énxet'ák 
eyeynamo axto'o ekweykmoho ektaxnakmo. ¿Yaqsa ektéma apkeltémo 
chá'a exchep elánekxések ektáhakxa apxakko' ma'a énxet'ák nak? 

15Aptáhak axta apchátegmowágkokxo Moisés se'e: —Hákho eyke chá'a ko'o 

hey'ótak ma'a énxet'ák, yaqwayam elya'asagkohok chá'a aptáhakxa m'a 
Dios. 

16Yetneyk agkok chá'a ekteyapma apkelátegmomap nepyeseksa, 

elchexyamok chá'a hey'ótak yaqwayam enxoho chá'a ko'o altennásekxohok 
yaqsa énxet ektaqmela aptáhakxa; keñe ko'o ay'ássesagkohok chá'a m'a 
ektémakxa nak segánamakxa tén han ma'a ektémakxa nak 
nélxekmowásamáxche eñama m'a Dios. 

17Keñe axta aptáha apcháneya apepyáta' Jetró s'e: —Asagkek xa aptémakxa 

nak, 

18hakte eyampak xeyep, elyampak nahan ma'a énxet'ák apheykha nak 

xamo'. Yentexók agko' xa aqsok apkeláneya nak xép, mopwanchek elának 
apxakko'. 

19Etaqmelchesho sa' apháxenmo sekpeywa sekmako nak agkések, Dios sa' 

eyke epasmok. Kéméxcheyk xeyep etnegwók apmonye' m'a Dios, exének 
ma'a apkelpaqmeyesma nak énxet'ák, tén sa' eltennaksek ma'a 
megkaxnémo nak chá'a mók apkelpaqmeyesma. 

20Eltennasák sa' ma'a ektémakxa nak segánamakxa, tén han ma'a 

nélxekmowásamáxche', elya'assásegwók sa' ma'a yaqwánxa etnahagkok 
apkelweynchámeykha, tén han eyéméxchexa chá'a elanagkok. 

21Elyésha sa' xép nepyeseksa énxet'ák ma'a énxet apmopwána nak 

aptamheykha, ekha nak apcháyo m'a Dios, tén han meyke nak apteme 
apmopwána amya'a, énxet megkóllekweykmoho nak chá'a exkágwók ma'a 
selyaqye ekmaso nak ektegyamaxche, tén sa' nahan egkések chá'a xama 
aptaqmelchesso apnámakkok ma'a mil énxet, tén sa' nahan pók 
apkeltaqmelchesso m'a cien, tén sa' nahan pók apkeltaqmelchesso m'a 
cincuenta, tén sa' nahan pók apkeltaqmelchesso m'a diez énxet. 

22Sa' nahan chá'a elánekxések apkelpaqmeyesma nepyeseksa énxet'ák 

yókxoho ekhem xa; tén sa' ma'a amya'a ekyentaxno agko' nak 
kólsantagkasek chá'a exchep, tén sa' ma'a amya'a éxyawe nak, 
elanagkokxohok chá'a apagko' ma'a énxet'ák nak. Cháxa yaqwayam sa' 
kaxyawássesek xeyep apkelane aptamheykha eñama xa kélpasmomáxkoho 
nak. 

23Apkelanak sa' agkok xeyep se'e, apkeltamho enxoho chá'a etnehek ma'a 

Dios, elenmaxakpohok sa'; tén sa' ma'a énxet'ák nak, eltaqhekxak aqsa chá'a 
ekyetlómo élpayheykekxa apkelwáxok ma'a apxanák. 

24Apkelyahákxók axta nahan aptáhakxa apcháneya apepyáta' m'a Moisés. 

Apkelanak axta ekyókxoho m'a aptáhakxa axta apcháneya: 

25Apkelyésáha axta chá'a énxet apmopwána enxoho aptamheykha 

nepyeseksa m'a énxet'ák Israel, tén axta apmésa nahan yaqwayam 
eltaqmelchesek chá'a m'a mil énxet, tén han pók ma'a cien, tén han cincuenta 
m'a pók, tén han pók ma'a diez énxet. 

26Apkelánekxéssegkek axta nahan chá'a apkelpaqmeyesma nepyeseksa 

énxet'ák yókxoho ekhem ma'a; keñe axta m'a amya'a ekyentaxno 
magmowána nak anlánekxa', ey'ókxések axta chá'a m'a Moisés. Keñe axta 
m'a ekyókxoho amya'a éxyawe, megkatnaha nak amya'a ekmaso, 
elanagkokxohok axta chá'a apagko'. 

27Keñe axta m'a Moisés, tén han apepyáta' apkelpeykásekpekxoho amonye' 

apyenyeykekxa m'a pók, tén axta aptaqháwo makham m'a apepyáta' 
apmeyákxo m'a apchókxa. 

 

Éxodo 19 

Israelitas apkelwayam yókxexma Sinaí 

1Apkelwokmek axta israelitas yókxexma meykexa nak énxet Sinaí natámen 

axta ekwayam apqántánxo pelten apkelánteyapma m'a Egipto. 

2Apkelwokmek axta m'a meykexa nak énxet Sinaí, apkelpakxenwokmek axta 

nahan ma'a, cham'a natámen axta apkelánteyapma m'a yókxexma Refidim, 
ekpayho nak ma'a egkexe. 

3Apchánteyk axta Moisés apyo'ókmo Dios ma'a, tén axta apwóneyncha'a 

Wesse' egegkok ma'a néten egkexe nak. Aptáhak axta apcháneya s'e: —
Eltennasák sa' Jacob aptawán'ák neptámen se'e amya'a nak, cham'a 
israelitas: 

4‘Kélweteyak kéxegke sekteméssessamakxa axta ko'o m'a egipcios, tén han 

ma'a ektémakxa axta seknaqleykento ko'o kéxegke m'a sekhakxa nak, máxa 
axta kéltemék kélxegeykmo m'a ektémól'a náta ekyawe kaxnésha néten 
axempenák ma'a étkók. 

5Élyahákxók agkok chá'a ko'o kélyókxoho nak, kéllana enxoho chá'a m'a 

ekhémo mók nélpaqhetchásamáxkoho ahagkok, atnehek sa' énxet'ák 
ahagkok ahagko' nepyeseksa m'a apyókxoho énxet'ák nak keso náxop, 
hakte ko'o sekteme ahagkok se'e ekyókxoho nak keso náxop. 

6Kéxegke sa' nahan kóltéhek kélpasmo kélmaxnéssesso énxet'ák ahagkok 

xa kélyókxoho nak, énxet'ák ektáha nak chá'a apkelpagkanchásamap ko'o.’ 
Eltennasák sa' ekyókxoho israelitas xa. 

7Apxegkek axta Moisés, tén axta apkelwóneyncha'a m'a apkelámha 

apmonye'e nak nepyeseksa énxet'ák, apkeltennásencha'a ekyókxoho m'a 
apkeltamhókxa axta etnehek ma'a Wesse' egegkok. 

8Keñe axta israelitas apheyásawo mók apkelpeywa apkelátegmowágkokxo. 

Aptáhak axta s'e: —Anlának sa' ekyókxoho m'a apkeltamhókxa enxoho chá'a 
anlának ma'a Wesse' egegkok. Keñe axta Moisés apsákxésa Wesse' 
egegkok ma'a ektáhakxa axta apkelpaqmeyesma m'a énxet'ák. 

9Tén axta aptáha apcháneya Wesse' egegkok se'e: —Elano, atnegwaták sa' 

ko'o apmonye' exchep neyseksa xama yaphope ekyentaxno agko', 
yaqwayam enxoho ellegak apaqhetchesek ma'a énxet'ák nak, tén sa' keytek 
chá'a kéláyo exchep. Apkelánekxók axta makham apkeltennasso Moisés 
Wesse' egegkok ma'a aptáhakxa axta apkelátegmoweykegkokxa m'a 
énxet'ák. 

10Aptáhak axta apcháneya Wesse' egegkok se'e: —Exeg, elánekxés sa' 

aptamhágkaxa m'a énxet'ák sakhem tén han saka sa', yaqwayam enxoho 
hélpeykeshok ko'o. Tásek sa' elyenyesagkok apkelnaqta, 

11tén han elanagkokxak aptamhágkaxa yaqwayam elpencheshok ma'a mók 

ekhem sa', hakte mók ekhem sa' aweywenták ko'o, sektáha nak Wesse' 
kélagkok ma'a egkexe nak Sinaí, nápaqta'awók ma'a apyókxoho énxet'ák. 

12Elqahasák sa' néxa nekhaw'ék ma'a egkexe nak yaqwayam enxoho 

melmallánek ma'a énxet'ák, yána sa' nahan yáwhok ma'a egkexe nak, 
nágyána elchántek tén han elyepetchegwomhok ma'a neyáwa nak, hakte 
apyókxoho énxet ektáha enxoho apyepetchegweykmoho xa, yetsapok sa'. 

13Méko sa' kawának kapaknegwomho'. Meteymog sa' kólyetnak kólaqhek 

essenhan kólmaktak yágke m'a ektáha enxoho apyepetchegweykmoho, 
megkeyxek sa' ma'a xama énxet essenhan aqsok nawhak, kólaqhek sa' 
meyke kélhayo kalweynchamha. Wánxa sa' aqsa apwanchek elchántek 
énxet'ák egkexe m'a apkelleg'a sa' kapáwak kélaqkahasso. 

14Aptekkek axta Moisés néten egkexe apmako elánesseták aptamhágkaxa 

m'a énxet'ák, yaqwayam enxoho elpeykeshok ma'a Dios. 
Apkelyenyeyásegkek axta apkelnaqta, 

15keñe axta Moisés aptáha apkeláneya s'e: —Kóllánekxa sa' kéltáhakxa 

yaqwayam enxoho kólpenaksohok ma'a mók ekhem sa', nágkólpatheták 
aqsa sekxók kélnaqteyegka'a. 

16  Keñe axta élsaka ekwokmo ántánxo ekhem, wetáxcheyk axta 

apkelyenmayam, legáxcheyk axta nahan ma'a takha' appáwà, yetna'ék axta 
nahan xama yaphope ekyentaxno m'a néten egkexe nak. Legáxcheyk axta 
nahan ekpáwà kélaqkahasso ekyennaqte agko'. Apyókxoho énxet axta 
nahan apkelpexyennamak apkelaka m'a apheykegkaxa axta. 

17Keñe axta Moisés apnaqlawa énxet'ák apkelya'asa m'a teyp apheykegkaxa 

axta apkelpakxeneykegko, yaqwayam elanyexagkok ma'a Dios, 
apchaqnágwokmek axta m'a nekha egkexe nak. 

18Paqneyk axta nahan ekyókxoho m'a egkexe Sinaí, hakte apweywenteyk 

axta Wesse' egegkok apkenegwa'akto m'a neyseksa táxa eyáléwe. 
Meyákxeyk axta néten ma'a éten ektémól'a m'a táxa axagkok, 
kelpexyennegkek axta nahan ekyennaqte agko' ma'a egkexe nak. 

19Yágwokmók agko' axta aqsa nahan ekyennaqte ekpáwà m'a kélaqkahasso 

nak; appaqhetchessek axta m'a Moisés, tén axta Dios apchátegmowágkokxo 
aptáha appeywa m'a ektémól'a epáwak takha'. 

20Apweywenteyk axta Wesse' egegkok ma'a étsekso nak egkexe Sinaí, tén 

axta apkeltamho yántek Moisés ekweykmoho m'a apkenegwa'aktamxa axta. 
Apchánteyk axta Moisés, 

21tén axta aptáha apcháneya Wesse' egegkok se'e: —Etyep, eltennasagkok 

sa' énxet'ák yaqwayam melmallánhek ma'a néxa nak kélqaháseyak, nágyána 
nahan eltamhok hétak ko'o, yaqwayam enxoho mexámhek apkeletsapma. 

22Kammohok sa' nahan apkeláxñáseykekxa apyempe'ék ma'a énxet'ák 

apkelmaxnéssesso nak chá'a énxet'ák ahagkok apmopwancha'a nak chá'a 
ko'o hépetchegwoho', hakte allegássesagkohok ko'o katnehek ekyentaxno 
agko' xa énxet'ák nak. 

23Apchátegmowágkokxeyk axta Wesse' egegkok ma'a Moisés. Aptáhak axta 

apcháneya s'e: —Mopwanchek eyke elchántek énxet'ák se'e egkexe nak 
Sinaí, hakte xeyep axta apkeltémo ampekkenek néxa nélqahasso xa, 
apteméssessek axta nahan ekpagkanamaxche'. 

24Aptáhak axta apcháneya Wesse' egegkok se'e: —Etyep; tén sa' natámen 

yántohok xamo' ma'a Aarón. Eyke mopwanchek elmallánek néxa kélqahasso 
yaqwayam hey'áwak sekhakxa ko'o m'a apkelmaxnéssesso nak énxet'ák 
ahagkok tén han ma'a énxet'ák nak, hakte allegássesagkohok ko'o katnehek 
ekyentaxno m'a. 

25Aptekkek axta m'a Moisés tén axta apkeláneykxoho apkeltennasso 

israelitas xa amya'a nak. 

 

Éxodo 20 
Diez apkeltémókxa nak antéhek Dios 

(Dt 5.1-21) 

1Appaqmetchek axta Dios, tén axta apxéna ekyókxoho s'e amya'a nak. 

Aptáhak axta s'e: 

2“Ko'o sekteme Dios Wesse' apagkok, ektáha axta aptekkesso m'a Egipto, 

aptémakxa axta kélásenneykha naqsa. 

3“Ná etegye pók dios emonye' ko'o. 

4 “Ná elána aqsok kéleykmássesso aqsok ekhéyak nak néten, essenhan 

ma'a ekhéyak nak keso xapop, essenhan ma'a aqsok ekhéyak nak wátsam 
ekwányam, cham'a kañe' xapop nak. 

5Nágyaháxe amonye'e xa, ná elpeykesho nahan, hakte ko'o sekteme Dios 

Wesse' apagkok, sekteme Dios apkelmeyeykha, sekyaqmagkáseykekxoho 
nak chá'a ko'o apkeltémakxa élmasagcha'a m'a apyapmeyk ektáha nak chá'a 
ko'o setaqnagko, tén han ma'a apketchek, tén han ma'a aptawán'ák 
ekweykekxoho m'a apketchek nak aptawán'ák. 

6Altaqmelcheshok eyke chá'a ko'o ekyetlómo sélásekhayo m'a énxet'ák 

ektáha nak chá'a seyásekhayo, tén han ma'a apkeláneyo nak chá'a m'a 
segánamakxa ahagkok ekweykekxoho m'a apketchek, tén han ma'a 
aptawán'ák megkatnégwayam néxa. 

7 “Ná etwasha apmeykha apwesey Dios Wesse' apagkok, hakte 

meyenyekxék aqsa nahan meyke apkelyekpexchetma m'a ektáha enxoho 
aptawássáseykha apmeykha m'a apwesey. 

8 “Kaxén sa' apwáxok ma'a ekhem sábado, yaqwayam epagkanchesek ma'a 

Wesse' egegkok. 

9Etneykha chá'a wánxa seis ekhem, elána chá'a m'a ekyókxoho aqsok 

ekyetnakxa enxoho chá'a yaqwayam elána', 

10wánxa eyke m'a ekhem siete ekteme néllókassamakxa nélyampe 

kélpagkanchessamakxa m'a Dios Wesse' apagkok. Ná elána' xama enxoho 
aptamheykha xa ekhem nak, ekweykekxoho m'a apketche apkenna nak, tén 
han ma'a kelwána nak, tén han ma'a apchásenneykha kelwána nak, tén han 
ma'a apkenna nak, tén han ma'a aqsok apnaqtósso nak, tén han ma'a énxet 
apkeñama nak mók apkelókxa apha nak ma'a apxagkok. 

11Hakte weykmek axta apkelane Wesse' egegkok seis ekhem ma'a néten, 

tén han keso náxop, tén han ma'a wátsam ekwányam nak, tén han ma'a 
ekyókxoho aqsok ekhéyak nak ma'a kañe', tén axta apkellókasa apyampe 
m'a ekhem siete. Cháxa keñamak apteméssessama nak ektaqmalma 
Wesse' egegkok ma'a ekhem sábado, apteméssessek axta nahan ekhem 
ekpagkanamaxche'. 

12 “Etne apcháyo apyáp tén han ma'a egken, yaqwayam enxoho kawegqohok 

apweynchámeykha keso náxop apmésso axta m'a Dios Wesse' apagkok. 

13 “Nágyaqha aqsa pók. 

14 “Nágkólnaqtawasagkoho chá'a kélnaqteyegka'a kóllának megkatnahakxa 

kélnaqteyegka'a. 

15 “Ná emenyex. 

16 “Ná etne apmopwána amya'a exének ekmaso pók. 

17 “Nágkatsep apnények elanok ma'a pók apxagkok: nágkatsep apnények 

elanok ma'a aptáwa' nak, tén han ma'a apkeláneykha nak, tén han ma'a 
kelwána apkeláneykha nak, tén han ma'a weyke aptósso nak, 
yámelyeheykok, tén han ma'a ekyókxoho aqsok ektáhakxa enxoho apagkok 
ma'a pók.” 

Israelitas apkelaye m'a Dios 

(Dt 5.22-33) 

18 Apyókxoho israelitas axta nahan apteme apkelweteykegkoho m'a takha' 

appáwà axta tén han ma'a apkelyenmayam axta, tén han ma'a ekpáwà axta 
kélaqkahasso, tén han ekhaxnencheykmo axta éten ma'a egkexe nak; 
apkelakak axta eyke, apchaqnágwa'ak axta aqsa m'a makhawo'. 

19Tén axta énxet'ák aptáha apcháneya Moisés se'e: —Hẽlpaqhetches 

negko'o exchep, magya'ássemek sa' eyke m'a aptáhakxa enxoho sẽláneya; 
eyke móltamhok negko'o hẽlpaqhetchesek ma'a Dios, óletsapok katnehek. 

20Keñe axta Moisés apchátegmowágkokxo. Aptáhak axta apkeláneya s'e: —

Nágkóle'. Apwa'ak Dios yaqwayam elyepkeynek tén han kóltéhek chá'a 
kélaye, yaqwayam enxoho megkóllanyek chá'a m'a megkólya'assáxma. 

21Apyepetchegwokmók axta Moisés apkenegwa'akxa axta m'a Dios 

ekpeysamakxa axta m'a yaphope neyseksa apchaqnagwe énxet'ák ma'a 
makhawo nak. 

Segánamakxa agkok yaqwayam katnehek ekwatnamáxchexa aqsok 

22Aptáhak axta apcháneya Wesse' egegkok Moisés se'e: “Sa' etnehek elának 

israelitas se'e: ‘Kélwet'ak eyke kéxegke sélpaqhetchesa ko'o kéxegke m'a 
ekpayho nak néten. 

23Nágkóllána aqsok kéláyókxa m'a sawo ekyátekto élmomnáwa nak, 

essenhan ma'a sawo ekmope élmomnáwa nak yaqwayam enxoho 
kólpeykeshok ektémól'a ko'o hélpeykesho'. 

24Héllanés ko'o xama ekwatnamáxchexa aqsok xapop. Sa' kólnegkenwók 

néten aqsok kélnaqtósso kélmáheyo nak hélmések ma'a, cham'a nepkések 
kélnaqtósso nak tén han ma'a weyke, yaqwayam enxoho kólteméssesek 
aqsok élwatnamáxche', tén han aqsok ektekyawa ekyaqmageykekxa nak 
chá'a kélásekhamaxchekxoho. Amyenták sa' ko'o m'a, altaqmelchesek sa' 
nahan chá'a xama yókxexma séltamhókxa enxoho chá'a ko'o kaxénaxchek 
ma'a sekwesey. 

25Éllánéssek agkok xama ekwatnamáxchexa aqsok ma'a meteymog, 

nágkólmaha chá'a m'a meteymog kélyaqtennéyak la'a, hakte 
kélyaqtennágkek agkok chá'a meteymog ma'a aqsok kélmeykegko nak chá'a 
kólyaqtennagkok, ekmaso kólteméssesek ma'a ekwatnamáxchexa nak 
aqsok. 

26Megkéméxchek nahan keytek negchántamakxa néten ma'a 

ekwatnamáxchexa nak chá'a aqsok ahagkok, yaqwayam enxoho 
megkólxekmóshek chá'a xama enxoho meykexa apáwa kélyókxa m'a 
kélchánta enxoho. 

 

Éxodo 21 
Segánamakxa ekxeyenma nak énxet kélásenneykha naqsa 

(Dt 15.12-18) 

1“Keso segánamakxa yaqwayam sa' elmésagkok énxet'ák se'e: 

2 “Apmeyk sa' agkok xama apchásenneykha naqsa hebreo énxet, 

etnéssesha sa' ekweykmoho seis apyeyam, keñe sa' ektáha enxoho siete 
apyeyam etyapok, meyke apyánmagkasso m'a ekyánmaga apteyapma, 

3Apxakkók sa' agkok apwe m'a, apxakkók sa' nahan etaqhoho'; yetneyk sa' 

agkok nahan aptáwa' m'a, yetlo aptáwa' sa' nahan etaqhoho'; 

4apméssek sa' agkok nahan xama kelán'a yaqwayam etnehek aptáwa' m'a 

ektáha nak wesse' apagkok, keñe sa' apwetasa enxoho étchek apkelennay'a 
essenhan kelwán'ák, etnehek sa' apagkok kelán'a yetlo étchek ma'a ektáha 
nak wesse' apagkok, tén sa' ma'a kélásenneykha naqsa nak etaqhohok 
apxakko'. 

5Sa' agkok elyahákxak apchánémap elwataksek apteme kélásenneykha 

naqsa m'a énxet nak, eñama apchásekhayo m'a aptáwa', apketchek, tén han 
ma'a ektáha nak wesse' apagkok, 

6eyentemekxak sa' aphakxa Dios ma'a ektáha nak wesse' apagkok, 

épetchessekxak sa' átog essenhan nekhaw'ék nak, eyagqaxqatchesek 
apeykok hópenyámet ekmahamta naw'a, tén sa' etnehek apchásenneykha 
meyke néxa. 

7“Yetneyk agkok xama énxet apyamasma apketche kelwána yaqwayam 

katnehek kélásenneykha naqsa, megkólyenyekxék sa', megkatnehek sa' 
ma'a ektémól'a m'a kélásenneykha naqsa apkelennay'a nak. 

8Agkok kalchak apwáxok etnehek aptáwa' wesse' agkok ma'a kelán'a étkok 

nak, kéméxcheyk yohok aqsa exkekxak ekyaqmageykekxa ekyánmaga m'a 
kelán'a étkok nak; mopwanchek nahan egkeyásekxak ekha ekyánmaga 
xama enxoho m'a énxet apkeñama nak mók apkelókxa, etaqnók eykhe 
katnehek. 

9Apméssek agkok nahan apketche yaqwayam etnehek aptáwa' xa kelán'a 

étkok nak, kéméxcheyk etnéssesek ma'a apteméssessamakxal'a chá'a m'a 
apketche kelwána. 

10Apmákxeyk agkok nahan mók kelán'a m'a, megkéméxchek etnessásekxak 

kóneg ma'a émha amonye' aptáwa' nak, megkéméxchek nahan etnéssesek 
ketsék apmésso m'a ekto, tén han ma'a apáwa, mopwanchek nahan 
elwataksek appathetéyak. 

11Agkok egkeyásak xama enxoho xa ántánxo aqsok nak, katyapok sa' xa 

kelán'a nak, meyke ekyánmagkasso xama enxoho m'a ekyánmaga 
ekteyapma. 

Segánamakxa ekxeyenma nak negaqhe egmók tén han negyensasso 

12 “Énxet ektáhakxa enxoho apyensasso pók tén han apchaqhe, yánékpok 

sa' ematñekxa'. 

13Keñe sa' ma'a megkatnaha enxoho apmáheyo apagko' yaqhek pók, ektáha 

enxoho Dios apkeltémo yetsapok, ko'o sa' altennaksek yaqsa yókxexma 
apwanchek emhagkok éxánegwók. 

14Keñe sa' ma'a aptaqnagko nak chá'a pók, apchaqha enxoho meyke 

apchésseykekxa, éxánegwók sa' eykhe m'a nekha nak aqsok 
ekwatnamáxchexa ahagkok, ektamakpok sa', keñe sa' yánékpok 
ematñekxa'. 

15“Énxet ektáhakxa enxoho apyensasso apyáp essenhan ma'a egken, 

yánékpok sa' ematñekxa'. 

16 “Énxet ektáhakxa enxoho apxegánegkesso xama énxet, essenhan 

apyenyeykekxo enxoho ekha ekyánmaga, essenhan appósso enxoho aqsa 
m'a aphakxa nak, yánékpok sa' ematñekxa'. 

17 “Énxet ektáhakxa enxoho apyemneykha apyáp, essenhan ma'a egken, 

yánékpok sa' ematñekxa'. 

18“Yetneyk agkok nahan apkelnápomap énxet, apyensássek agkok pók xama 

énxet apyenha enxoho meteymog, essenhan aptekpaga enxoho apmek, tén 
étek aqsa apyetnamakxa néten ma'a pók eñássesagkoho', megyaqhek eyke, 

19tén sa' ma'a ektáha nak apyensasso pók exénakpok megkatnaha apteme 

m'a apkempákxo enxoho néten ma'a ektáha enxoho apyense, tén han 
apkepwagko enxoho etyapok ma'a ámay yetlo ekpasmo m'a xama yámet 
aptasqapeykha, eyánmagkassesek sa' eyke chá'a kéllánesso m'a 
apkelyense nak, tén han ma'a ekhem metnaheykha nak chá'a. 

20“Yetneyk agkok nahan xama énxet aptekpageykha yámet ma'a 

apchásenneykha naqsa apkenna nak essenhan ma'a kelwána nak, keñe 
apchaqha enxoho, kéméxcheyk kóllegássesagkoho'. 

21Agkok yetsapak ma'a, apmallana enxoho xama ekhem essenhan mók 

ekhem, megkóllegássesagkók sa', hakte apagkok apagko' ma'a 
apchásenneykha nak. 

22“Apkeltekpagákpek agkok nahan apqánet énxet, keñe aptekpogwokmoho 

enxoho xama kelán'a lóso', yaqhássesek nahan étche awáxok neyseksa 
megkawayam ekhem agkok yaqweykenxa katnehek naqláwa, méko eyke 
katnehek apteméssesakxa m'a émpehek nak, tén sa' ma'a ektáha nak 
apteme xa, eyánmagkasek sa' ma'a ekwánxa enxoho apkelmaxnagko 
yaqwayam elekkesek selyaqye apagkok ektáha enxoho atáwa' m'a kelán'a 
nak, aptáhakxa enxoho apkelpeywa m'a énxet'ák segyekpelchémo. 

23Ketsekkek sa' agkok ma'a kelán'a nak, kólának sa' nahan ematñekxak 

ma'a. 

24Aplekkessek sa' agkok nahan aqtek, kóllekkesek sa' nahan apaqtek, 

apkelekkexchessek sa' agkok nahan am'ák, kólekkexchesek sa' nahan 
apma'ák, apyaqténchessek sa' agkok nahan aktog, kólyaqténchesek sa' 
nahan apaktog, apyaqténchessek sa' agkok nahan amnek, kólyaqténchesek 
sa' nahan apmenek, 

25apwatneyk sa' agkok nahan ma'a, kólwatnek sa' nahan ma'a, apyensássek 

sa' agkok nahan ma'a, kólyensaksek sa' nahan ma'a, aptekpagáha sa' agkok 
nahan ma'a, kóltekpogmakha sa' nahan ma'a. 

26Aptekpagkassek sa' agkok apaqtek xama apchásenneykha apkenna 

essenhan kelwána xama énxet, apyáwek sa' agkok aptemessásak, 
kéméxcheyk eyenyekxa aqsa ekyaqmageykekxa m'a apaqtek nak. 

27Apkentássessek agkok nahan xama apma'ák, kéméxcheyk nahan egkések 

yaqwayam etyapok ekyaqmageykekxa m'a apma'ák nak. 

Segánamakxa ekxeyenma nak ekyetna enxoho ekpelakkasso 
hentemégwomhok exma 

28“Kelyetxaqkak agkok weyke yágkelwána xama énxet essenhan xama 

kelán'a enxoho, tén ma'a eyaqha enxoho, kólyetnak sa' meteymog 
kamatñekxak ma'a weyke yágkelwána nak, megkatawaxchék sa' nahan ma'a 
ápetek nak, megkóllegássesagkók sa' nahan ma'a ótep nak. 

29Ektémakxa agko' sa' agkok chá'a élyetxaqwayam aqsa chá'a ekwet'akxa 

enxoho m'a weyke nak, keñe sa' eyaqha enxoho xama énxet, kólyetnak sa' 
meteymog kamatñekxa', hakte ey'asagkohok eykhe katnehek ma'a ótep nak, 
melyahakxeyk eyke chá'a yáneykpok yaqxegkásekxak kañe'. 

30Sa' agkok kóltamhók ematñekxa', kélmaxneya enxoho aqsa 

eyánmagkasek, kéméxcheyk eyánmagkasek ma'a ekwánxa enxoho ekhawo 
kayaqmegekxak ma'a apyókxa nak. 

31Kelyetxaqkak sa' agkok nahan xama wokma'ák essenhan kelán'a étkok, sa' 

kólmaha nahan xa ekhawo nak xa segánamakxa nak. 

32Kelyetxaqkak agkok nahan weyke yágkelwána m'a xama kélásenneykha 

naqsa apkenna' essenhan ma'a kelwána nak, kólyetnak sa' meteymog 
kamatñekxak xa weyke yágkelwána nak, tén sa' ma'a ektáha nak 
apchásenneykha xa énxet nak, tén han ma'a kelán'a nak, kólmések sa' 
ekyánmaga ekweykmoho treinta sawók selyaqye. 

33“Apyenyókek agkok aqsa apmeta máxek xama énxet meyke 

aphaxtegkesso, apmetma enxoho máxek keñe megyáphek átog, keñe 
ekteyekmo enxoho xama wey essenhan yámelyeheykok ma'a kañe' nak, 

34sa' eyaqmagkásekxak mók aqsok aptósso pók étsapma m'a ektáha nak 

apmeta xa máxek nak, emekxak sa' eyke m'a kéltósso étsapma nak. 

35“Kelyetxaqkak agkok nahan mók wey aptósso m'a pók énxet, keñe eyaqha 

enxoho mók, aptósso m'a pók énxet, kólyenyók sa' ekha ekyánmaga m'a wey 
megkatsapma nak tén sa' eyápetchesek pók ma'a selyaqye tén han ma'a wey 
étsapma ápetek nak. 

36Kélya'ásegkok sa' agkok ektémakxa agko' élyetxaqwayam aqsa chá'a 

ekwet'akxa enxoho m'a wey nak, tén han melyaheykekxa chá'a yáneykpok 
yaqxegkásekxak kañe' m'a ótep nak, kéméxcheyk egkeyásekxak mók wey 
ektáha nak ótep ekyaqmageykekxa m'a aptósso étsapma nak, keñe m'a wey 
étsapma nak, etnekxak apagkok. 

 

Éxodo 22 
Segánamakxa ekxeyenma nak negyaqmagkáseykekxa mók aqsok 

nentawassáseykha egmók 

1“Apmeñexchek agkok xama énxet wey essenhan xama nepkések, keñe m'a 

apchaqha enxoho essenhan apyenyawa enxoho ekha ekyánmaga, 
eyánmagkasek sa' cinco weyke ekyaqmageykekxa m'a xama wey nak, keñe 
sa' cuatro nepkések ma'a xama nepkések nak. 

2“Kélwetágkók agkok nahan apmenyexakxa xama énxet apmenyexmo nak 

chá'a, kélyensássek agkok keñe yetsapok, mexénakpek sa' ektáha apmatñà 
m'a apketsapa enxoho. 

3Eyke m'a ekhem agko' enxoho ekteme xa ektáha nak, exénakpok sa' ektáha 

apmatñà. “Eyánmagkasek sa' nahan ekwánxa enxoho ekyánmaga 
apmeñexma m'a ektáha nak apmenyexma. Méko sa' agkok selyaqye 
apagkok ma'a, eyenyawakpohok sa' apagko' yaqwayam eyánmagkasek 
ma'a aqsok apmeñexma. 

4“Wetáxcheyk sa' agkok nahan kéltósso ekmeñexamaxche apyáqkasso m'a 

apxagkok, tén han megyaqha enxoho, ánet apyánmagkáseykekxoho sa' 
etnehek, xama wey sa' eykhe katnehek, essenhan yámelyeheykok, 
essenhan xama nepkések. 

5“Apkexeykxeyk agkok nahan apnaqtósso xama énxet yaqwayam 

katawagkok pa'at xama yókxexma essenhan ma'a émhakxa nak anmen 
yámet, keñe ektáswokmo enxoho pa'at apnaqtósso m'a pók énxet yókxexma 
apagkok nak, kéméxcheyk eyánmagkasek ekyaqmageykekxa 
ektawassáseykha yókxexma apagkok ma'a ektaqmelakxa agko' nak 
yókxexma apagkok essenhan ma'a apkeneykekxexa nak anmen yámet 
apagkok. 

6“Apkelwatneyk agkok nahan táxa xama énxet, keñe ényaha enxoho táxa m'a 

nepyeseksa pegke, elmétek ma'a hótáhap apaqtek kéláncheseykekxa nak, 
essenhan ma'a ketók kélnakxamakxal'a apaktek, essenhan ma'a ekyókxoho 

kélcheneykekxa nak, cháxa énxet nak, eyánmagkasek sa' ekyánmaga 
ektawáseykha aqsok ma'a táxa. 

7“Apméssek agkok nahan pók énxet eltamhok etaqmelchessesek selyaqye 

essenhan ma'a aqsok ekmomnáwa nak, keñe kélmeñexchesa enxoho 
apxagkok xa énxet nak, ánet apyánmagkáseykekxoho sa' etnehek ma'a 
ektáha nak apmenyexma, kélwetákxo enxoho; 

8sa' agkok kólwetákxak ma'a ektáha nak apmenyexma, kólyentemekxak sa' 

nápaqtók Dios ma'a ektáha nak apxagkok ma'a tegma, yaqwayam sa' 
kólya'asagkohok naqsók memenyexchesa pók aqsok ma'a apkeltémo 
etaqmelchessesek. 

9“Yetneyk sa' agkok nahan xama énxet apkeltemégwayam aqsa chá'a 

aptósso xama wey, yámelyeheykok, essenhan nepkések essenhan ma'a 
xama apáwa nentaxno nak, essenhan ma'a mók aqsok élxegányam nak 
chá'a, keñe apxéna enxoho xama ektáha apagkok ma'a aqsok nak, 
kólnaqlakxak sa' nápaqtók Dios xa apqánet énxet nak, keñe sa' 
ekpehewayam enxoho apteme xa, ánet apyánmagkáseykekxoho sa' etnehek 
egkések ma'a pók nak. 

10“Apméssek sa' agkok nahan pók xama énxet yának elánesha 

yámelyeheykok aptósso, essenhan wey essenhan ma'a xama nepkések, 
essenhan ma'a mók aqsok aptósso nak, keñe étsapa enxoho xa aqsok 
kéltósso nak, essenhan ekyensa enxoho, essenhan ekmenyexáxko enxoho 
meyke apweteykegkoho xama énxet enxoho, 

11cháxa énxet nak, egkések sa' appeywa ekmámnaqsoho agko' ma'a ektáha 

nak ótep, yetlo apxeyenma Wesse' egegkok apwesey sa' eltennaksek 
memenyexchesa aqsok apkeltémo elánesha m'a pók. Elyahakxohok sa' 
nahan aptáhakxa appeywa m'a ektáha nak ótep, keñe sa' ma'a pók nak 
meyánmagkasek xama enxoho. 

12Eyke m'a apwetágkoho enxoho ekmenyexáxko nápaqtók ma'a kéltósso 

nak, eyánmagkasek sa' egkések ma'a ektáha nak ótep. 

13Aqsok nawhak eklo sa' agkok nahan eyaqhe m'a xama aqsok kéltósso, 

elsakxak sa' axchakkok éleymomáxche exekmóssekxak ma'a ótep, 
yaqwayam enxoho meyánmagkase'. 

14“Apkelmaxnakkek sa' agkok nahan pók xama énxet yának emássesha 

sekxók xama aptósso, keñe étsapa enxoho m'a kéltósso nak essenhan 
ekyensa enxoho meyke apweteykegkoho m'a ektáha nak ótep, 
eyánmagkasek sa' eñama aptawassáseykha pók aptósso m'a ektáha nak 
apkelmaxneyeykha pók aptósso yaqwayam emássesha sekxo'; 

15meyánmagkasek sa' eyke xama enxoho apwetágkoho enxoho m'a ektáha 

nak ótep. Ekha ekyánmaga sa' agkok kélmassáseykha m'a kéltósso nak, sa' 
aqsa eyánmagkasek ma'a ekwánxa enxoho ekyánmaga kélmassáseykha. 

Mók segánamakxa 

16 “Aplekwokmók agkok xama kelán'a étkok meyke 

kélteméssesseykmohóxma xama énxet, meyke nak makham ekpagkanma, 
apteméssessekmók agkok exma, kéméxcheyk eyánmagkasek egkések yáp 
ma'a ekweykenxa nak chá'a kélyánmagkasso yaqwayam kalyamhápok, keñe 
emok nahan etnehek aptáwa'. 

17Agkok emakók egkések yáp yaqwayam etnehek aptáwa' m'a kelán'a nak, 

eyánmagkasek sa' ekweykenxa nak chá'a kélmésso ekyánmaga xama 
kelán'a étkok meyke kéltemessesseykmohoxma. 

18 “Kólnáhap chá'a ekyókxoho m'a kelán'a yohóxma nak. 

19 “Énxet apteméssesseykmohoxma enxoho xama aqsok kéltósso, 

yáneykpok sa' ematñekxa'. 

20 “Énxet apkelnáhakkasso enxoho chá'a aqsok kélnaqtósso m'a mók aqsok 

kéláyókxa nak, ekpayhawo nak eykhe wánxa elmések ma'a Wesse' egegkok, 
yáneykpok sa' ematñekxa'. 

21 “Nágkóltawasagkoho chá'a énxet apkeñama nak mók apkelókxa, 

nágkólyentaxnésses nahan apha, hakte kéxegke axta nahan kélteme 
kéleñama mók apkelókxa m'a kélheykencha'a axta Egipto. 

22“Nágkólnaqtawasagkoho m'a kelán'ák xentampe'e nak tén han ma'a 

élyéheykha nak, 

23hakte kélnaqtawásegkok sa' agkok ma'a, keñe sa' sélmaxneya enxoho ko'o 

kának apasmok, apasmok sa' nahan, 

24yetlo seklómo ahagko' sa' nahan altekpagagkok sókwenaqte alnápok ko'o 

kéxegke. Xentampe'e sa' katnahagkok ma'a kélnaqteyegka'a nak, keñe sa' 
kélketchek katnahagkok élyéheykha. 

25 “Kélmassáseyha sa' agkok selyaqye kélagkok xama énxet meyke nak 

aqsok apagkok énxet ahagkok, apha nak kélnepyeseksa kéxegke, 
nágkóltemésses aqsa m'a aptémakxal'a elának pók ma'a énxet 
apmassáseykencha'awól'a chá'a pók selyaqye apagkok, nágkóllána 
eyánmagkásekxohok mók néten. 

26Apméssek agkok apchaqlamap yaqwayam etnehek sekxók ekyánmaga 

aqsok apmeykha m'a énxet nak, egkeyásekxa sa' makham ma'a ektaxnakmo 
enxoho, 

27hakte cháxa apchaqlamap nak, wánxa xama apkenchesso m'a 

apmopsamáge. Méko agkok xa, ¿yaqsa yaqlakpok ma'a aptena enxoho? 

Apkeltamhók agkok ko'o apasmok xa, ay'ammok nahan apásegwók, hakte 
apyósek ko'o alanok énxet. 

28 “Nágyenmexmakha chá'a Dios, ná eltamho nahan chá'a katnégwomhok 

exma ekmaso m'a apkeláneseykha nak chá'a apchókxa. 

29“Hélsantagkas chá'a heykxe ko'o m'a ekyókxoho aqsok sélmésso naqsa 

aqsok apkeneykekxa nak apnakxo, tén han ma'a ekyókxoho anmen yámet 
égmenek apagkok nak. “Hegkések sa' ko'o m'a apkemha apmonye' apwete 
nak apketche, 

30ekhawo nahan ma'a émha amonye' ekwete nak étkók ma'a weyke 

apnaqtósso tén han ma'a nepkések. Awanchek sa' sekxók kallawha xamo' 
egken ekweykmoho siete ekhem, keñe sa' ma'a ekwokmo enxoho ocho 
ekhem ekpalleyam, hélmések sa'. 

31 “Kéméxcheyk kóltéhek kéxegke énxet'ák kélpagkanchásamáxche ko'o. 

“Nágkóltaw chá'a kéltósso ápetek eyaqhe nak aqsok nawhak eklo m'a 
yókxexma; kólchexakkas sa' chá'a semheg. 

 

Éxodo 23 
Segánamakxa yaqwayam anlánekxések chá'a amya'a ekpéwomo egnámakkok 

1 “Ná exén chá'a amya'a ekmowána amya'a, ná ewhánho nahan énxet 

ekmaso nak aptémakxa yaqwayam exének ma'a amya'a 
megkamámnaqsoho nak. 

2“Apxámok sa' eykhe etnehek ma'a énxet élmasagcha'a nak apkeltémakxa, 

ná exnésakpoho. “Apcháneyákpek sa' agkok exének xama amya'a, ná etne 
apmopwána amya'a, epékesho aqsa chá'a m'a aqsok apxeyenma, meyke 
apweheneykekxoho m'a énxet'ák apxámokma nak; 

3meyke aqsok apagkok sa' eykhe nahan katnehek ma'a énxet apxénamap, 

ná etne apmopwána amya'a exének kapyóshok elano'. 

4 “Apwetákxeyk agkok nahan wey essenhan yámelyeheykok aptósso 

ekxegányam ma'a ektáha nak chá'a aptaqnagkamakxa, egkeyásekxa chá'a. 

5Nágyeyx chá'a epasmok ma'a ektáha nak chá'a aptaqnagko; apwet'ak sa' 

agkok chá'a ekyaqnena yámelyeheykok aptósso eñama ekyentaxno 
ekseykha, epásem elhaxyawássesek néten akpok ma'a ekseykha. 

6 “Kéllánekxéssek agkok nahan amya'a énxet meyke nak aqsok apagkok, 

nágkóltawássesha chá'a m'a ekpayhawo nak chá'a yaqwánxa 
kólteméssesek. 

7“Ná etne chá'a apmopwána amya'a, nágyána nahan chá'a emátog ma'a 

énxet meyke nak aptémakxa tén han ma'a meyke nak apsexnánémap, hakte 

maxének sa' ko'o ektaqmela aptémakxa énxet apteme nak chá'a xa ektáha 
nak. 

8“Ná ema aqsa exkak aqsok kélmésso naqsa yaqwayam mexének 

ektemegweykmohóxma, hakte ekho meyke apaqta'ák chá'a katnéssesek 
énxet kélmésso nak chá'a xa ektéma nak aqsok, néxa nahan chá'a 
katnéssessamhok aqsok apxeyenma m'a énxet meyke nak aptémakxa. 

9 “Nágkólyentaxnésses chá'a apha m'a énxet apkeñama nak mók apkelókxa, 

hakte kéxegke axta nahan kélteme kéleñama mók apkelókxa m'a 
kélheykencha'a axta m'a Egipto, kélya'ásegkok kaxwo' ektémakxa neghayam 
mók apkelókxa. 

Nélánémaxche óllókasek nélyampe 

10 “Eknekxa sa' aqsok xapop apagkok, tén sa' enakxek ekyexna ekweykmoho 

seis apyeyam, 

11keñe sa' ma'a ekwokmo enxoho siete apyeyam, ná eknekxa aqsa, yoho sa' 

kallókasek ekyampe xapop apagkok yaqwayam sa' etawagkok ekhéyak 
kañe' awáxok apkelchekha m'a énxet'ák apmopyóseka, apheykha m'a kañe' 
apchókxa, tén han yaqwayam enxoho katawagkok éleymomaxche m'a aqsok 
nawha'ák élmeymentakcha'a nak. Etnésses sa' nahan ma'a anmen yámet 
apkeneykekxa nak tén han ma'a olivo yámet nak. 

12 “Elána chá'a ekyókxoho aqsok ekyetnakxa enxoho chá'a yaqwayam elának 

ekweykmoho seis ekhem, keñe sa' ma'a ekhem siete ellókasek chá'a 
apyampe, yaqwayam enxoho nahan kallókasek ekyampe m'a wey aptósso 
tén han ma'a yámelyeheykok nak, tén han yaqwayam enxoho kaxnekxak 
chá'a apwasqapma m'a apchásenneykha naqsa nak tén han ma'a énxet 
apkeñama nak mók apkelókxa. 

13“Kóllána chá'a ekyókxoho m'a séltémo nak chá'a kóllána', mómenyék 

nahan ko'o kólxének kéxegke xama enxoho m'a pók kéláyókxa nak chá'a. 

Ántánxo kélessawássessamo ekwányam agko' 

(Ex 34.18-26; Dt 16.1-17) 

14“Kóllána sa' chá'a ántánxo kélessawássessamo xama apyeyam 

ekxénweykekxoho kélwáxok ko'o. 

15Kóllána sa' kélessawássessamo kelpasmaga meyke nak kempáseyak, 

ekhawo m'a séltamhókxa axta kóltéhek kóltawagkok kelpasmaga meyke 
kempáseyak ekweykmoho siete ekhem, cham'a ekhem ekpekkenamaxchexa 
nak chá'a pelten Abib, hakte cháxa pelten nak kélánteyapmakxa axta 
kéxegke m'a Egipto. Méko sa' nahan xama énxet enxoho apwanchek 
hey'óták ko'o, mesánto enxoho xama aqsok. 

16 “Kóllána sa' nahan kélessawássessamo kélnakxamakxa nak ekyexna 

aqsok kélcheneykekxa, cham'a kélnakxa enxoho m'a émha amonye' ekyexna 

nak aqsok kélcheneykekxa namyep, ekhawo nahan ma'a 
kélessawássessamo nak chá'a eknakxamáxche ekyexna aqsok ma'a néxa 
apyeyam, cham'a kélsawha enxoho chá'a kélnakxo ekyókxoho m'a 
kélcheneykekxa nak chá'a aqsok. 

17“Kéméxcheyk chá'a etnehek ántánxo apkelweykekxa nápaqtók Wesse' 

egegkok xama apyeyam apyókxoho énxet. 

18“Éllánéssek sa' agkok nahan ma'a kélnaqtósso ektekyawa nak, náhélmes 

ekyetlómo éma agkok tén han ma'a kelpasmaga ekyetlómo nak kempáseyak, 
nágkóltaqmelches nahan pexmok agkok yaqwayam enxoho kólmaha 
makham mók ekhem. 

19 “Keñe sa' ma'a émha amonye' ekyexna éltaqmalma nak ma'a 

apkeneykekxa, elsakxak ma'a Dios Wesse' apagkok nak tegma 
appagkanamap apagkok. “Nágkólhanchásekxa aqsa yát'ay apketkok egken 
neme apyegmenek apagkok. 

Wesse' egegkok apchásenneykha 

20“Elano, wáphaksek sa' ko'o seyásenneykha apmonye' exchep, yaqwayam 

sa' etaqmelchesek neyseksók apxega ámay tén han eyentamok ma'a 
yókxexma sektaqmelchessessamakxa nak. 

21Nágkólyenyawha aqsa m'a; kólyahakxoho sa' nahan chá'a, nágkólteme 

megkólyeheykekxa, hakte cháxa sekmésso ko'o yaqwayam elának aqsok 
eñama ko'o sekwesey xa, melásekhekxók sa' nahan ektémakxa nak 
megkólya'assáxma kéxegke. 

22Naqsók agkok xeyep mey'ássekmo tén han apkelana enxoho ekyókxoho 

m'a séltamhókxa axta etnehek, etnehek sa' ko'o sélenmexma m'a 
apkelenmexma nak xeyep, wanmexmakha sa' nahan ko'o m'a ektáha nak 
chá'a exchep apkenmexeykha. 

23Seyásenneykha sa' eyke exog apmonye' exchep, tén sa' eyentamok ma'a 

amorreos apchókxa, hititas, ferezeos, cananeos, heveos tén han ma'a 
jebuseos, cham'a yaqwánxa nak amasséssók apyókxoho. 

24Nágkólhésagkoho ektémakxa nak élmasagcha'a apkeltémakxa xa énxet'ák 

nak. Nágkólháxe amonye'e m'a aqsok apcháyókxa nak, nágkólpeykesho 
nahan; kólsawhaksoho aqsa kólekkexchásekxak ma'a ekyókxoho aqsok 
kéleykmássesso nak tén han ma'a meteymog apkeláncháseyák nak chá'a 
apkelpeykessamo. 

25Elpeykesho Dios Wesse' apagkok. Sa' egkések ektaqmalma apto m'a, tén 

han ma'a apyamakxa nak chá'a yegmen. “Magwohok sa' ko'o 
keypetchegwohok xeyep ma'a negmasse nak, 

26magwánhek sa' nahan yetsapok amonye' enxoho ekwe yaqwayam 

yetsapok. Méko sa' xama kelán'a enxoho apchókxa exchep kategkesek aqsa 

chá'a étche neyseksók megkawayam ekhem agkok yaqweykenxa chá'a 
katnehek naqláwa, méko sa' nahan katnehek ma'a kelán'a megkate nak 
chá'a étche. 

27“Ko'o sa' eyke wának yeygkok xeyep ma'a apkelenmexma nak, 

kalpayheykha sa' apatña'ák apyeykhágwánxa enxoho chá'a m'a apkelókxa, 
apheykegkaxa enxoho chá'a m'a énxet'ák, wának sa' nahan ko'o 
yenyahagkok ma'a apkelenmexma nak. 

28Wának sa' ko'o yeyk ma'a énxet'ák, tén sa' yenyahagkok apmonye' exchep 

ma'a heveos, hititas tén han ma'a cananeos. 

29Malántekkessesek sa' eyke sekxók ko'o makham xama apyeyam apwánxa 

enxoho exchep xa énxet'ák nak, yaqwayam enxoho megkataqmopagkehek 
heykxe xa xapop nak tén han kaxámekxak ma'a aqsok nawha'ák éllo nak tén 
han katwássesha chá'a kélheykha. 

30Ataqmelchesagkohok sa' eyke ko'o alántekkesek aphakxa exchep ma'a 

énxet'ák nak, ekwokmoho apxámákxo m'a apketchek, tén sa' emok etnehek 
apagkok se'e xapop nak. 

31Keso sélqahássesso yaqwánxa chá'a katnehek néxa xapop kélagkok se'e, 

eyeynamo sekxók ma'a Wátsam Ekyexwase nak ekweykmoho m'a wátsam 
ekwányam apagkok nak ma'a filisteos, tén han eyeynamo m'a yókxexma 
meykexa nak énxet ekweykmoho m'a wátsam Éufrates. Ekméssek ko'o 
yaqwayam kólmok énxet'ák apheykha nak xa apkelókxa nak, emenxenek sa' 
xeyep ma'a apwánxa enxoho. 

32“Ná elpaqhetchesakpoho xama enxoho xa énxet'ák nak tén han ma'a aqsok 

apcháyókxa nak, 

33nágyoho elhekxak ma'a apchókxa nak, yaqwayam enxoho megyánhek 

elának ma'a mey'assáxma sénmexma nak ko'o. Hakte elpeykeshok katnehek 
ma'a aqsok apcháyókxa nak chá'a m'a énxet'ák nak, cháxa yaqwayam 
kaxyánegkesek xép xa.” 

 

Éxodo 24 
Ekxénamaxche ekmámnaqsoho ekhémo mók nélpaqhetchásamáxkoho Dios 

1Aptáhak axta Wesse' egegkok apcháneya Moisés se'e: —Yenát sa', yetlo 

Aarón, Nadab, tén han Abihú, tén han ma'a setenta apkelámha apmonye'e 
nak Israel ma'a ekpayhókxa nak ko'o sekhakxa; makhawók sa' eyke 
kólchaqnágwa', kóltekxeyák sa' nahan kéltapnák xapop ma'a. 

2Xeyep sa' eyke aqsa wánxa apxakko' apwanchek hépetchegwoho'; tén sa' 

ma'a nápakha nak mopwanchek sa' hépetchegwoho', mopwanchek sa' 
nahan elchántohok xamo' xeyep ma'a énxet'ák nak. 

3Apxegkek axta Moisés, apkeltennáseyha axta énxet'ák ekyókxoho m'a 

aptáhakxa axta apcháneya Wesse' egegkok tén han apkeltamhókxa chá'a 
etnehek. Apyókxoho axta nahan aptáhak apkelátegmowágko s'e: —¡Anlának 
sa' ekyókxoho m'a apkeltamho nak anlának ma'a Wesse' egegkok! 

4Tén axta Moisés aptáxésa ekyókxoho m'a aptáhakxa axta apcháneya m'a 

Wesse' egegkok, tén axta mók ekhem, axto'o agko' axta apxatakha'a, 
apkelanak axta xama ekwatnamáxchexa aqsok ma'a kóneg nak egkexe, 
apkelánchásegkek axta nahan doce meteymog élpagkanamaxche', xama 
axta nahan chá'a m'a pók aptémakxa nak chá'a énxet'ák ma'a Israel. 

5Tén axta apkeláphasa wokma'ák israelitas apkeltamho yaqhek weyke 

kennawo' egkések Wesse' egegkok etnéssesek aqsok ekwatnamáxche tén 
han ektekyawa segwetassamo nak nélásekhamaxchekxoho. 

6Apmákxeyk axta nahan nekha éma m'a Moisés, apkelyetmeygkek axta 

egheykok élyawe, tén axta m'a nekha nak apkexpaqheyncha'a m'a néten 
ekwatnamáxchexa nak chá'a aqsok. 

7Tén axta natámen apma m'a weykcha'áhak ekhémo mók 

nélpaqhetchásamáxkoho apkelyetsetchesa m'a énxet'ák, tén axta aptáha 
apkelpaqmeta énxet'ák se'e: —Mantawássók sa' negko'o anlának ekyókxoho 
m'a apkeltamhókxa nak antéhek ma'a Wesse' egegkok. 

8 Tén axta Moisés apma m'a éma apkelexpaqheyncha'a m'a énxet'ák, 

aptáhak axta s'e: —Keso éma ekteméssesso ekmámnaqsoho m'a ekhémo 
nak mók nélpaqhetchásamáxkoho Dios, apkelánesso axta kéxegke m'a 
Wesse' egegkok, cham'a apkeltennassama axta ekyókxoho s'e amya'a nak. 

9Apchánteyk axta Moisés ma'a néten egkexe yetlo Aarón, Nadab, Abihú tén 

han ma'a setenta apkelámha apmonye'e nak ma'a Israel. 

10Apkelwetágwokmek axta nahan Israel Dios apagkok ma'a: kelyenmawók 

axta nahan aqsok ekyetno axta m'a kóneg apmagkok, máxa axta m'a kañe' 
tegma meteymog élyápaqmatél'a, keláxña'awók axta nahan, máxa axta m'a 
ektémól'a m'a néten eyáxñeyo. 

11Maxta nahan etnéssessekmohóxma Dios ma'a énxet'ák apkelámha 

apmonye'e nak Israel ektáha axta apkelwete. Aptókagkek axta, apyenágkek 
axta nahan ma'a apyenéyak nak. 

Moisés apchánte egkexe Sinaí 

12Aptáhak axta Wesse' egegkok apcháneya Moisés se'e: —Yenát sa' 

egkexe, sekhakxa nak ko'o, héleyxwakxa sa' ma'a, hakte almések sa' ko'o 
exchep meteymog seknaqtáxésso nak ko'o segánamakxa, yaqwayam 
enxoho elxekmósek xeyep ma'a israelitas. 

13Apkempákxeyk axta néten Moisés tén axta apchánta m'a Dios egkexe 

apagkok, yetlo m'a ektáha axta chá'a appasmeykha aptamheykha, cham'a 
Josué. 

14Aptáhak axta apkeláneya apkelámha apmonye'e s'e: —Hélleyx sa' aqsa s'e 

kélaqnágwa'akxa nak, ekwokmoho nélwa'akto makham. Aarón tén han Hur 
akke aphákxak kélxegexma kéxegke, yetneyk sa' agkok apkelátegmómap 
chá'a pók énxet, sa' kólyo'ókxések chá'a m'a. 

15Keñe axta Moisés apchánta m'a egkexe, cháhapwa'ak axta nahan yaphope 

m'a. 

16Wéweynteyk axta nahan Wesse' egegkok élseyéxma apagkok, ekyetna'a 

m'a néten egkexe nak Sinaí, seis ekhem axta nahan wokmohok eyapma 
yaphope m'a. Siete ekhem axta entáhak apwónéncha'a Wesse' egegkok 
Moisés ma'a kañe' yaphope nak. 

17Apkelwet'ak axta nahan Wesse' egegkok élseyéxma apagkok ma'a 

israelitas, máxa axta entáhak ma'a ektémól'a táxa eksawhomol'a kalwatnek 
aqsok, ekpayho nak ma'a netnók nak egkexe. 

18Aptaxneyk axta Moisés yaphope, apchánteyk axta m'a egkexe nak, 

aphakmek axta nahan cuarenta ekhem ma'a tén han cuarenta axta'a. 

 

Éxodo 25 
Aqsok kélmésso naqsa kélpakxanma appagkanamap 

(Ex 35.4-9) 

1Appaqhetchessek axta Wesse' egegkok Moisés. Aptáhak axta apcháneya 

s'e: 

2“Eltennasák sa' israelitas, heyánchessesha sa' ko'o aqsok apmésso naqsa 

apagkok. Sa' eyke yánchásekxak aqsa nepyeseksa m'a apyókxoho 
apmáheyo apagko' nak chá'a egkések, tén han ma'a ekmáheyo agko' nak 
chá'a apwáxok. 

3Keso aqsok yaqwayam nak kólánchesha s'e: sawo ekyátekto ekmomnáwa, 

sawo ekmope ekmomnáwa, tén han ma'a sawo ekyexwase élyenma agko' 
nak, 

4apáwa napwa'a apyápaqmate, hómáyok, apyexwase tén han ma'a apáwa 

apkeláxñeyo apkexyawe nak, tén han ma'a yát'ay apwa', 

5nepkések apkennawo' apyempehek kélyexwássesso nak ekyexwase, tén 

han ma'a aqsok émpe'ék élexyawáyól'a tén han ma'a yámet apkeñama nak 
wantep, 

6cháléwasso égmenek, sokmátsa yaqwayam nak kólenchehekxak ma'a 

pexmok égmenek kélmeykencha'awól'a chá'a hẽlteméssesek 

nempagkanamaxche', tén han yaqwayam nak kólyepetchesek ma'a aqsok 
ekmátsa nak ekpaqneyam éten agkok, 

7tén han ma'a meteymog élyexwasél'a élyenma ekwesey nak cornalina, tén 

han ma'a mók meteymog élexyawél'a, yaqwayam enxoho kóltahanchesek 
néten ma'a apáwa apyaqwate apkelyenma nak efod, tén han ma'a 
apkexanma nak chá'a apnények ma'a apkemha apmonye' nak 
apkelmaxnéssesso Dios énxet'ák apagkok. 

8Héllanés sa' nahan xama kélpakxanma appagkanamap yaqwayam enxoho 

axek chá'a ko'o kélnepyeseksa kéxegke. 

9Kólhéshok sa' eyke kéllane sekmako nak ko'o axekmósek, cham'a 

kélpakxanma yaqwánxa nak chá'a ko'o axek, yetlo m'a ekyókxoho 
yántéseksa'ák. 

Yántéseksek ekhémo mók nélpaqhetchásamáxkoho nak Dios 

(Ex 37.1-9) 

10“Elána sa' xama yántéseksek yámet apkeñama nak wantep, ekwayam nak 

xama metro diez centímetros ekwegqakxa, tén sesenta y cinco centímetros 
ma'a ekpayhakxa, keñe han sesenta y cinco centímetros ekmahéyák ma'a 
néten. 

11Elyepetches sa' nahan sawo ekyátekto ekmomnáwa m'a kañe' awáxok tén 

han ma'a émpehek nak. Epekken sa' nahan xama élyenma étkok ekwenaqte 
sawo ekyátekto ekmomnáwa m'a nekhaw'ék nak. 

12Elanés sa' nahan cuatro sawo élyaqye sawo ekyátekto ekmomnáwa, 

elatches sa' ma'a cuatro ayay'ák nak, ánet sa' ma'a xama nekha nak, tén sa' 
ánet nahan ma'a mók nekha nak. 

13Elána sa' nahan éltegyésso élwenaqte yámet apkeñama nak wantep, 

elyepetches sa' nahan émpe'ék ma'a sawo ekyátekto ekmomnáwa nak, 

14elatches sa' ma'a sawo élyaqye ekhágko nak ma'a nekhaw'ék nak 

yántéseksek, yaqwayam enxoho kólchegwának chá'a kólya'aksek néten 
ma'a. 

15Ná elhaxyawásekxa aqsa chá'a m'a; kalyetlawhok sa' agkok ma'a sawo 

élyaqye agkok nak yántéseksek. 

16Exátem sa' kañe yántéseksek ma'a segánamakxa sekmako nak almések. 

17 “Elána sa' nahan xama átog sawo ekyátekto agko' nak, ekwayam nak xama 

metro diez centímetros ekwenaqte m'a ekwegqakxa tén han sesenta y cinco 
centímetros ma'a ekpayhakxa, 

18ekyetlómo apqánet sélásenneykha ekha apxempenák kéleykmássesso 

sawo ekyátekto ekmomnáwa, kéltekpagéyak la'a kéllane m'a sawo 
ekyentaxno, cham'a ánet nekhaw'ék nak chá'a átog. 

19Xama sa' eyke katnekxak ma'a átog nak ekyepetcheykekxa m'a 

kéleykmássesso nak sélásenneykha ekha apxempenák. Xama sa' etnamha 
m'a mók nekha nak átog, tén sa' nahan xama m'a mók nekha nak. 

20Epayhohok sa' nahan pók, keñe sa' nápaqta'a kalpayhohok ma'a néten 

átog nak, tén sa' ma'a apxempenák nak kalpayhek ma'a néten átog nak 
eláhakkasek. 

21Tén sa' epekkenek néten átog ma'a yántéseksek nak, enegken sa' nahan 

kañe' yántéseksek ma'a segánamakxa ahagkok sekmako nak almések. 

22Sa' ótak chá'a exchep ma'a, néten nak ma'a átog, nepyeseksa nak ma'a 

apqánet kéleykmássesso sélásenneykha ekha apxempenák, cham'a 
apheykha nak ma'a néten yántéseksek ekhémo mók 
nélpaqhetchásamáxkoho ahagkok nak, altennaksek sa' chá'a m'a ekyókxoho 
séltamhókxa enxoho chá'a etnahagkok ma'a israelitas. 

Mésa kélpekkenweykekxexa nak chá'a kelpasmaga kélmésso Dios 

(Ex 37.10-16) 

23“Elána sa' xama mésa apkeñama nak yámet wantep, ekwayam nak 

noventa centímetros ekwenaqte ekwegqakxa, tén cuarenta y cinco 
centímetros ma'a ekpayhakxa, keñe han sesenta y cinco centímetros 
ekmahéyak ma'a néten. 

24Elyepetches sa' nahan émpe'ék ma'a sawo ekyátekto agko' nak, 

epekkenches sa' nahan xama ekpayhe étkok ekwenaqte sawo ekyátekto 
ekmomnáwa m'a nekhaw'ék nak. 

25Elanés sa' nahan xama aphaxtegkesso m'a nekhaw'ék nak ekweykmoho 

siete centímetros ekpayhakxa, tén sa' epekkenchesek nahan ekpayhe étkok 
sawo ekyátekto ekmomnáwa m'a neyseksa nak. 

26Elanés sa' nahan cuatro sawo élyaqye sawo ekyátekto ekmomnáwa, 

enegkenchesák sa' nahan ma'a cuatro máséyak nak, ekpayhókxa nak chá'a 
m'a ayay'ák. 

27Kaxnagkohok sa' xamo' ma'a kélhaxta nak, yaqwayam sa' kólatchesek 

ma'a yámet élwenaqte nak tén sa' kólewának chá'a kólsók ma'a mésa nak. 

28Elanés sa' nahan yámet élwenaqte m'a yámet apkeñama nak wantep 

yaqwayam sa' kólmaha chá'a kólsók ma'a mésa nak, elyepetches sa' nahan 
émpe'ék ma'a sawo ekyátekto ekmomnáwa nak. 

29Elanés sa' nahan sawo ekyátekto agko' ma'a sokpayhe agkok, yekweykto 

élyawe, egheykok élyawe tén han ma'a egheykok étkók yaqwayam sa' 
kóltéhek chá'a kélmeykha kélanchesso sélmésso m'a aqsok égmenek. 

30Enegken sa' chá'a néten mésa, sekhakxa nak ko'o m'a kelpasmaga 

sélpagkanchesso nak chá'a. 

Cháléwasso ekyawe sawo ekyátekto ekmomnáwa 

(Ex 37.17-24) 

31“Elána sa' xama cháléwasso ekyawe sawo ekyátekto agko' la'a, 

kéltekpageykegkoho nak chá'a kalanaxchek ma'a sawo ekyentaxno. Xama 
sa' eyke katnekxak ekpasmeykekxa ekyókxa m'a awhak ekpayhe nak, 
axchapok, egheykok étkók agkok, tén han ma'a élapma nak, tén han ma'a 
axanák nak. 

32Keñe sa' ma'a nekhaw'ék nak kaxnagkok seis aktegák, ántánxo sa' ma'a 

xama nekha nak tén sa' ántánxo nahan ma'a mók nekha. 

33Ántánxo egheykok étkók ekho nak mokwa apexnók yetlo élapma tén han 

axanák sa' chá'a kaxnagkok xama aktog, cham'a seis aktegák nak chá'a 
ekhéyak xama nekha axchapok ma'a cháléwasso nak. 

34Keñe sa' ma'a axchapok agko' nak kaxnagkok cuatro egheykok étkók 

agkok, ekhawo nahan ma'a ektémól'a mokwa apexnók, yetlo m'a axanák nak 
tén han ma'a élapma nak. 

35Xama exnamok axagkok sa' nahan chá'a keytek kóneg xama m'a ántánxo 

aktegák nak chá'a xama nekha m'a cháléwasso nak. 

36Xama ekpasmeykekxa sa' eyke katnehek cháléwasso m'a exnamok 

axanák nak tén han ma'a aktegák nak, cham'a yaqwayam nak katnehek ma'a 
sawo ekyátekto agko' la'a, kéltekpageykegkoho nak chá'a kalanaxchek ma'a 
sawo ekyentaxno. 

37Elanés sa' nahan siete cháléwasso étkók, enegkenák sa' ma'a néten nak 

yaqwayam sa' kaltátchesek ma'a amonye' nak, 

38sawo ekyátekto ekmomnáwa nahan chá'a payhawók katnehek ma'a 

kélmeykha nak chá'a kólsapanchesek tén han ma'a sokpayhe étkók agkok 
nak. 

39Emha sa' treinta y tres kilos sawo ekyátekto agko' la'a yaqwayam elának 

ma'a cháléwasso tén han ma'a ekyókxoho aqsok agkok élmeykegkaxa nak 
chá'a. 

40Exnésho sa' apkelane m'a ektéma axta kélxekmósa m'a egkexe nak. 

 

Éxodo 26 

Kélpakxanma appagkanamap 
(Ex 36.8-38) 

1“Elána sa' diez apáwa napwe'ék apkeláxñe apkelyaqséyak kélpakxanma 

appagkanamap, cham'a apáwa apyápaqmate, hómáyok tén han ma'a 
apyexwase nak; yót sa' nahan chá'a eleykmássesha apqánet sélásenneykha 
ekha apxempenák ma'a nápakhaw'ék nak. 

2Sa' nahan chá'a exhok apkelwenaqte apyókxoho apáwa napwe'ék se'e: 

doce metros nepxet pók ma'a apwegqakxa nak, tén sa' ánet metros ma'a 
appayhakxa nak. 

3Épetchásekxa sa' pók apkelyetnaqte cinco apáwa napwe'ék, sa' etnéssesek 

nahan ma'a pók cinco nak, 

4enegkenchesák sa' nahan kélatcháseykekxexa nak chá'a apxát'ák 

apyápaqmate nápakhaw'ék ma'a apkemha apmonye' apyetno nak ma'a 
apáwa napwa'a. Tén sa' nahan ma'a apyetno nak napwo'o, elanaksek sa' 
nahan ma'a kélatcháseykekxexa nak chá'a apxát'ák. 

5Cincuenta élyagqaxe sa' chá'a elanaksek xama kélnaqtéteykekxexa 

apxát'ák ma'a apáwa napwa'a nak, cham'a apyetno nak apmonye', tén han 
ma'a apyetno nak axayo', yaqwayam sa' kataqmelek appayhémo pók 
aphéyak. 

6Elána sa' nahan cincuenta sawo élhaxe sawo ekyátekto ekmomnáwa, 

yaqwayam sa' kóltahanyéssak pók kólásekkásekxak ma'a apáwa napwe'ék 
nak, yaqwayam enxoho kasawhekxohok kélhaxtameykekxa apyókxoho m'a 
kélpakxanma appagkanamap nak. 

7“Elána sa' nahan once apyepetcháseykekxa mók apchótma yát'ay apwa' 

yaqwayam sa' kóltéhek kélpakxanma, kélapma m'a kélpakxanma 
appagkanamap nak. 

8Trece metros nepxet pók sa' nahan chá'a etnehek apwegqakxa apyókxoho 

m'a yát'ay apwa' nak kélótma, tén sa' ánet metros chá'a m'a appayhakxa nak. 

9Épetchásekxa sa' nahan pók apkelyetnaqte m'a cinco yát'ay apwa' 

apchótma nak xama nápakha, tén sa' seis ma'a pók nápakha nak, keñe sa' 
eyaqsásekxak ma'a ektáhakxa nak seis yát'ay apwa' apchótma ekpayho nak 
nentaxnamakxa m'a kélpakxanma. 

10Keñe sa' natámen elának cincuenta élyagqaxe nápakhaw'ék 

kélápeykekxexa nak chá'a m'a apkemha apmonye' apyetno nak ma'a yát'ay 
apwa' kélótma, tén sa' cincuenta élyagqaxe nápakhaw'ék nahan ma'a pók 
nápakha nak. 

11Elána sa' nahan cincuenta sawo élhaxe sawo ekyexwase, elatches sa' ma'a 

élyagqaxe nak, yaqwayam sa' etnekxak xama apyepetcheykekxa pók 
apyókxoho m'a kélpakxanma nak. 

12Kólmakhésha sa' napwa'a apkeymomap nak yát'ay apwa' kélótma m'a 

apyetseksek nak kélpakxanma appagkanamap, hakte aphóxek sa' etnehek. 

13Sa' kasawhekxohok kélpakxanma appagkanamap ma'a apkeymomap nak 

apwenaqte, cham'a yaqwayam nak chá'a kólmakhésha ánet nápakhaw'ék 
ma'a: cuarenta y cinco centímetros ma'a xama nápakha, tén han cuarenta y 
cinco centímetros ma'a pók nápakha nak. 

14“Elána sa' makham kélpakxanma nepkések apkennawók apyempehek 

kélyexwássesso nak ekyexwase, yaqwayam kólpakxenek ma'a kélpakxanma 
appagkanamap, tén sa' nahan ma'a aqsok émpe'ék élexyawáyól'a, 
yaqwayam sa' kólpekkenekxak ma'a néten nak. 

15“Elána sa' nahan yántéseksa'ák yámet apkeñama nak wantep, yaqwayam 

sa' elánchesagkok nápakhaw'ék ma'a kélpakxanma appagkanamap, 
elpékesho sa' nahan apnegkenma. 

16Cuatro metros náxet mók sa' nahan chá'a katnehek ekwegqakxa xama m'a 

yántéseksek nak, tén sesenta y cinco centímetros ma'a ekpayhakxa, 

17ánet élyagqaxe sa' nahan chá'a kaxek ma'a, yaqwayam sa' kataqmelek 

chá'a ekyepetcheykekxa mók ektaxno m'a yántéseksek nak. Etnésses sa' 
ekyókxoho yántéseksa'ák apagkok nak kélpakxanma appagkanamap xa 
ektáha nak. 

18Apkelanak sa' agkok xa, elána sa' veinte yántéseksa'ák élpehewayam ma'a 

ekpayho nak nepyeyam, 

19enegkenchesák sa' nahan cuarenta awhók élyennaqtéssamakxa sawo 

ekmope ekmomnáwa m'a kóneg nak. Ánet awhók ekyennaqtéssamakxa sa' 
nahan chá'a keytek kóneg xama yántéseksek, yaqwayam sa' kalántexek 
chá'a m'a ánet élyagqaxe nak. 

20“Tén sa' nahan ma'a pók nápakha nak kélpakxanma appagkanamap, 

ekpayho nak nexcheyha, elanaksek veinte yántéseksa'ák, 

21ekyetlómo m'a cuarenta awhók élyennaqtéssamakxa nak sawo ekmope 

ekmomnáwa, yaqwayam sa' kaxek chá'a ánet ekyennaqtéssamakxa awhak 
kóneg xama yántéseksek. 

22Keñe sa' ma'a ekpayho nak ekteyapmakxa ekhem, elanaksek sa' seis 

yántéseksa'ák, 

23tén sa' ánet yántéseksek makham yaqwayam kólánchesek ma'a máséyak 

nak, ekpayho nak han ma'a ekteyapmakxa ekhem. 

24Tásek sa' nahan kaxhok mók ekhéyak xa yántéseksa'ák nak tén han 

keypetchekxak mók éleñama m'a néten nak ekweykmoho m'a émha amonye' 
nak sawo ekyaqye. Sa' nahan etnéssesek ma'a ánet yántéseksek yaqwayam 
nak kalaqnek ma'a ánet máséyak nak. 

25Keñe sa' kaxek chá'a ocho yántéseksa'ák ekyetlómo agkok agko' chá'a 

xama dieciséis awhók élyennaqtéssamakxa m'a sawo ekmope élmomnáwa, 
ánet ekyennaqtéssamakxa chá'a awhak kóneg xama yántéseksek. 

26“Elána sa' cinco éltegyésso élwenaqte yámet apkeñama nak wantep 

yaqwayam sa' kóltegyések xama nápakha kélyepetchessamakxa 
yántéseksa'ák ma'a kélpakxanma appagkanamap, 

27keñe sa' cinco nahan ma'a pók nápakha nak, keñe sa' makham mók cinco 

éltegyésso yaqwayam kólyepetchesek yántéseksa'ák ma'a teyp nak 
kélpakxanma appagkanamap, cham'a ekpayho nak ektaxnegwánxa ekhem. 

28Tásek sa' nahan kamallahanwomhok chá'a pók napwa'a m'a ektegyésso 

ekyetno nak neyseksa, naxta'a nak ma'a yántéseksa'ák. 

29Elyepetches sa' nahan émpe'ék sawo ekyátekto ekmomnáwa m'a 

yántéseksa'ák nak, elanés sa' nahan sawo élyaqye agkok sawo ekyátekto 
ekmomnáwa m'a, yaqwayam sa' kasawhekxohok sawo ekyátekto 
ekmomnáwa émpe'ék apkelatchesa enxoho m'a yámet élwenaqte nak. 

30Elána sa' kélpakxanma appagkanamap aphémo apagko' ma'a kélxekmósa 

axta m'a egkexe nak. 

31“Elána sa' apáwa kélapma apyápaqmate, hómáyok, apyexwase tén han 

ma'a apáwa apkeláxñe apkelyaqséyak nak, eleykmássesha sa' nahan chá'a 
apchótma apqánet sélásenneykha ekha apxempenák ma'a apáwa nak. 

32Elatchesák sa' cuatro yámet kéláncháséyak nak ma'a sawo élhaxe sawo 

ekyátekto ekmomnáwa nak, cham'a yaqwayam nak kasawheyásekxohok 
émpe'ék ma'a sawo ekyátekto ekmomnáwa, néten nak ma'a cuatro 
élyennaqtéssamakxa awhók nak sawo ekmope ekmomnáwa. 

33Elmakhésha sa' apáwa kélapma nak ma'a kóneg nak sawo élhaxe, 

epekken sa' yántéseksek ekhémo mók nélpaqhetchásamáxkoho m'a teyp 
nak kélapma. Sa' kañék apkexpánchessesso kéxegke kañe' 
Ekpagkanamaxche nak ma'a apáwa nak, tén han ma'a Ekpagkanamaxchexa 
agko' nak. 

34Epekkenches sa' nahan átog ma'a yántéseksek ekhémo mók 

nélpaqhetchásamáxkoho nak, cham'a kañe' Ekpagkanamaxchexa agko' nak. 

35Tén sa' ma'a mésa nak epekkenek ma'a halep nak apáwa apkexyawe 

kélapma ekpayho nak ma'a nexcheyha kañe' kélpakxanma appagkanamap, 
tén sa' ma'a cháléwasso ekyawe nak epekkenek ma'a ekpayho nak 
nepyeyam, amonye' nak ma'a mésa. 

36“Elanés sa' nahan xama apáwa napwa'a apyápaqmate, hómáyok, 

apyexwase tén han ma'a apáwa apkeláxñe apkelyaqséyak nak chá'a m'a 

nentaxnamakxa nak kélpakxanma appagkanamap, kéleykmassáseykha nak 
chá'a m'a nápakhaw'ék. 

37Elanés sa' nahan apáwa napwe'ék ma'a cinco élámha yámet apkeñama 

nak wantep eksawheykekxoho nak ma'a sawo ekyátekto ekmomnáwa, 
élyetlómo m'a sawo élhaxe apagkok sawo ekyátekto ekmomnáwa, 
elpeykásekxak sa' nahan elméxenchásekxak ma'a cinco awhók 
ekyennaqtéssamakxa sawo ekyexwase nak, yaqwayam enxoho kólmaha 
kólatchesek ma'a yámet élámha nak. 

 

Éxodo 27 
Ekwatnamáxchexa aqsok sawo ekyexwase 

(Ex 38.1-7) 

1“Elána sa' xama ekwatnamáxchexa aqsok ekhémo mók ekpayhakxa, yámet 

apkeñama nak wantep, ekwayam nak chá'a ánet metros veinticinco 
centímetros xama nekha, tén sa' xama metro veinticinco centímetros 
ekmahéyák ma'a néten. 

2Elanés sa' nahan cuatro élámha élmahamtakcha'a m'a cuatro máséyak nak, 

yaqwayam sa' katnehek xama ekpasmeykekxa m'a ekwatnamáxchexa nak 
chá'a aqsok, elyepetches sa' nahan sawo ekyexwase m'a émpehek nak 
ekwatnamáxchexa aqsok. 

3Sawo ekyexwase sa' nahan chá'a katnehek ekyókxoho aqsok 

kélmeykegkaxa nak chá'a m'a ekwatnamáxchexa aqsok: cham'a kélxata nak 
chá'a táhap agkok, tén han ma'a kélyekwe nak chá'a kólchexa', sokpayhe 
élyawe agkok, kelyetxaqxo apto tén han ma'a kélxata nak chá'a kólchexák 
átex. 

4Elanés sa' nahan xama élyagqáxeykha ekho yám'én aqta'ák sawo 

ekyexwase, enegkenák sa' cuatro sawo élyaqye sawo ekyexwase m'a cuatro 
máséyak nak chá'a m'a sawo élyagqáxeykha ekho nak yám'én aqta'ák. 

5Epekken sa' kóneg ekwatnamáxchexa nak aqsok sawo ekyexwase m'a 

sawo élyagqáxeykha ekho nak yám'én aqta'ák, yaqwayam sa' keytek yám 
náxet nak ma'a ekwatnamáxchexa aqsok. 

6Elanés sa' nahan yámet élwenaqte agkok apkeñama nak wantep ma'a 

ekwatnamáxchexa nak aqsok, elyepetches sa' émpe'ék ma'a sawo 
ekyexwase nak. 

7Elatchesek sa' nahan yámet élwenaqte m'a sawo élyaqye nak, kalyetlawhok 

sa' agkok nahan ma'a ánet nekhaw'ék nak ekwatnamáxchexa aqsok, 
yaqwayam sa' kólchegwának chá'a kólmok kólya'aksek mók nekha. 

8Ekyagqaxe awáxok sa' nahan katnehek ma'a ekwatnamáxchexa nak aqsok 

tén han yántéseksek, ekhémo m'a apwet'a axta m'a egkexe nak. 

Kélpakxanma appagkanamap kélhaxta nepyáwa 

(Ex 38.9-20) 

9“Elána sa' xama kélhaxta yaqwayam kólhaxtamok nepyáwa m'a 

kélpakxanma appagkanamap. Apáwa apkeláxñe apkelyaqséyak nahan 
payhawok étek kélhaxta m'a ekpayho nak nepyeyam, apwayam nak cuarenta 
y cinco metros apwenaqte. 

10Sawo ekyexwase sa' nahan katnehek ma'a veinte yámet élámha apagkok 

nak tén han ma'a veinte apowhók élyennaqtéssamakxa nak, keñe sa' ma'a 
sawo élhaxe apagkok nak, tén han ma'a sawo élyaqye apagkok nak katnehek 
ma'a sawo ekmope ekmomnáwa. 

11Sa' nahan katnehek ma'a ekpayho nak nexcheyha, cuarenta y cinco metros 

sa' nahan etnehek apwenaqte m'a apáwa, ekyetlómo m'a veinte yámet 
élámha apagkok tén han veinte apowhók élyennaqtéssamakxa m'a sawo 
ekyexwase nak, tén han ma'a sawo élhaxe apagkok nak tén han ma'a sawo 
élyaqye apagkok nak sawo ekmope ekmomnáwa. 

12Keñe sa' ma'a ekpayho nak ektaxnegwánxa ekhem étek veintidós metros 

nepxet pók ma'a apáwa napwa'a, kélhaxta nak ma'a appayhakxa, ekyetlómo 
diez yámet élámha tén han diez ma'a apowhók élyennaqtéssamakxa nak. 

13Keñe sa' ma'a ekpayho nak ekteyapmakxa ekhem ekpayhakxa m'a 

kélhaxta, étek sa' nahan veintidós metros nepxet pók ma'a apáwa napwa'a. 

14Keñe sa' ma'a xama nekha nentaxnamakxa nak, étek sa' chá'a siete metros 

apáwa napwa'a, ekyetlómo ántánxo yámet élámha apagkok, tén han ántánxo 
apowhók élyennaqtéssamakxa; 

15tén sa' nahan ma'a pók nápakha nak, étek nahan siete metros apáwa 

napwa'a, ekyetlómo nahan ántánxo yámet élámha apagkok tén han ántánxo 
m'a apowhók élyennaqtéssamakxa nak. 

16Tén sa' ma'a nentaxnamakxa agko' nak kélhaxta, étek sa' nueve metros 

apáwa napwa'a apyápaqmate, hómáyok, apyexwase tén han ma'a apáwa 
apkeláxñe apkelyaqséyak nak, kéleykmassáseykha nak kélótma m'a 
nápakhaw'ék, ekyetlómo cuatro élámha apagkok tén han cuatro apowhók 
élyennaqtéssamakxa. 

17Kéméxcheyk nahan chá'a kaxek sawo ekmope ekmomnáwa sawo élyaqye 

agkok ekyókxoho m'a yámet élámha nak neyáwa kélhaxta, tén han sawo 
élhaxe agkok ma'a sawo ekmope ekmomnáwa nak tén han sawo ekyexwase 
m'a awhók élyennaqtéssamakxa nak. 

18Cuarenta y cinco metros sa' nahan chá'a katnehek ekwegqakxa m'a 

kélhaxta nak, tén veintidós metros náxet mók chá'a xama nekha m'a ánet 
nekha ekpayhakxa nak, tén ánet metros veinticinco centímetros ekmahéyák 

ma'a néten. Apáwa apkeláxñe apkelyaqséyak sa' eyke etnehek ma'a apáwa 
nak, tén sa' sawo ekyexwase m'a awhók élyennaqtéssamakxa nak. 

19Ekyókxoho aqsok eyeyméxchexa nak chá'a yaqwayam kólmaha m'a kañe' 

kélpakxanma appagkanamap, katnehek sa' ma'a sawo ekyexwase, ekhawo 
nahan ma'a ekyókxoho kélnaqtete nak chá'a, tén han kélnaqtete nak chá'a 
m'a kélhaxta, yámet kélatchesso nak chá'a xapop. 

Cháléwasso égmenek 

(Lv 24.1-4) 

20“Yána sa' elsantagkasek israelitas pexmok égmenek ektaqmalma 

élánamáxche nak yámet oliva égmenek, yaqwayam sa' megkaspónhek chá'a 
m'a cháléwasso. 

21Aarón tén han apketchek sa' eyke chá'a elánekxak ma'a cháléwasso, 

yaqwayam sa' kalápogwátek nápaqtók Wesse' egegkok yókxoho axta'a m'a 
kélpakxanma apchaqneykekxexa nak chá'a énxet'ák, teyp nak ma'a apáwa 
apkexyawe kélapma, ekyetnamakxa nak nekha m'a yántéseksek ekhémo 
mók nélpaqhetchásamáxkoho. Cháxa xama segánamakxa apagkok meyke 
néxa m'a israelitas tén han ma'a aptawán'ák neptámen nak. 

 

Éxodo 28 
Apkelmaxnéssesso Dios énxet'ák apagkok apkelnaqta 

(Ex 39.1-31) 

1“Etneykha sa' chá'a exchep apxegexma nepyeseksa israelitas ma'a apepma 

Aarón tén han ma'a apketchek nak, Nadab, Abihú, Eleazar tén han ma'a 
Itamar, yaqwayam sa' etnahagkok apkelmaxnéssesso énxet'ák ahagkok. 

2Elanés sa' apkelántaxno apkeltaqmalma apagko' ma'a apepma Aarón, 

yaqwayam sa' egkések apcheymákpoho tén han ektaxnémo. 

3Elpaqhetches sa' xép apyókxoho m'a ekyetna nak chá'a ekyawe 

apkelya'áseyak aqsok, cham'a sekmésso axta ko'o apmopwancha'a 
elanagkok ma'a aqsok, yaqwayam sa' elanaksek apkelántaxno m'a Aarón tén 
sa' epagkanakpok yaqwayam etnehek apkelmaxnéssesso énxet'ák ahagkok. 

4Keso yaqwánxa sa' chá'a etnehek apkelane apáwa s'e: kélchexanma 

kélnények, apáwa apyaqwate apkelyenma efod, kélaqlamaxche apyaqwate, 
apáwa apwenaqte kélaqlamaxche kéleykmassáseykha nak kélótma, 
kélatchesso kélpátek apáwa apkeláxñe, tén han ma'a kéltétamáxche nak. 
Apáwa apkeltaqmalma apagko' sa' elanaksek apkelnaqta m'a apepma Aarón 
tén han ma'a apketchek nak, yaqwayam sa' eltemeykha apkelmaxnéssesso 
énxet'ák ahagkok. 

5Sawo ekyátekto ekmomnáwa, apáwa apyápaqmate tén han hómáyok tén 

han apyexwase tén han apáwa apkeláxñe apkelyaqséyak nahan chá'a 
payhawok elmaha m'a ektáha nak apkelane apáwa. 

6“Sawo ekyátekto ekmomnáwa sa' nahan etnehek ma'a apáwa apyaqwate 

apkelyenma nak Efod, tén han apáwa apyápaqmate, hómáyok, apyexwase 
tén han ma'a apáwa apkeláxñe apkelyaqséyak nak, kéleykmassáseykha nak 
chá'a kélótma, 

7tén han ekyetlómo ánet apxát'ák apkelmáyeykekxa kéltéteykekxexa nak 

chá'a eñama m'a néten tén han kóneg. 

8Keñe sa' ma'a kéltétamáxche yaqwayam nak chá'a kóltétekxak ma'a apáwa 

apyaqwate apkelyenma nak efod, etnehek sa' xama appasmeykekxa xa 
apáwa nak, sawo ekyátekto ekmomnáwa sa' nahan katnehek, tén han apáwa 
apyápaqmate, hómáyok, apyexwase tén han ma'a apáwa apkeláxñe 
apkelyaqséyak nak. 

9“Elma sa' nahan ánet meteymog élyexwase élyenma ekwesey nak 

cornalina, enaqtáxesák sa' apkelwesey Israel apketchek ma'a, 

10tén han ma'a ekweykenxa enxoho chá'a ekhem appalleykemxa; seis 

apkelwesey sa' chá'a m'a xama meteymog, tén sa' nahan seis ma'a mók 
meteymog nak. 

11Sa' elának kélnaqtáxésso nak kélwesey meteymog ma'a xama énxet 

apkeláneyo nak chá'a aqsok étkók éltaqmalma ektémól'a kólqahaksek ma'a 
xama kélqahassól'a. Elyepetches sa' ánet meteymog nak ma'a néten 
kéltahanchesso nak sawo ekyátekto ekmomnáwa, 

12enegken sa' ma'a neyseksa nak apxát'ák apáwa apyaqwate apkelyenma 

nak efod, yaqwayam sa' katnehek meteymog ekxénweykekxoho chá'a ko'o 
ewáxok ma'a Israel apketchek. Ekxenek sa' chá'a apnények Aarón nahaqto' 
ko'o sektáha nak Wesse' kélagkok, apkelwesey nak ma'a énxet'ák nak, 
yaqwayam sa' kaxénwakxohok chá'a ewáxok. 

13Elanák sa' sawo ekyátekto ekmomnáwa m'a kéltahanchesso nak chá'a; 

14keñe sa' natámen elának nahan ánet axát'ák élpexyeynchamaxche sawo 

ekyátekto agko' la'a, ekxen sa' ma'a nekhaw'ék nak kéltahanchesso 
meteymog. 

15“Sa' etnéssesek nahan apkelane aptáhakxa sa' apkelane apáwa 

apyaqwate efod ma'a apkexanma nak apnények ekyetlómo m'a kélmeykha 
nak chá'a yaqwayam kólya'asagkohok ma'a apmopmenyého nak Dios, 
cham'a kéleykmassáseykha nak chá'a kélótma. Elána sa' ma'a sawo 
ekyátekto ekmomnáwa nak, apáwa apyápaqmate, hómáyok, apyexwase tén 
han ma'a apáwa apkeláxñe apkelyaqséyak nak, 

16apyepetcheykekxa nak pók, tén han aphémo nak pók nápakhaw'ék, 

veintidós centímetros nak chá'a m'a xama nápakha. 

17Elyepetches sa' meteymog éltaqmalma m'a cuatro éléweykekxa nak 

malagwa'a. Meteymog ekyexwase sa' keytek émha amonye' m'a amonye' 
éléweykekxa nak tén han ma'a meteymog yáma ekyátekto ekyepetchél'a 
yáma hó pa'at, tén han ma'a meteymog hó pa'at la'a; 

18keñe sa' ma'a ektétéyak nak keytek meteymog ekyexwase agko' la'a, tén 

han ma'a meteymog ekyápaqmatél'a tén han ma'a meteymog ekyennaqte 
agko' la'a hó pa'at; 

19keñe sa' ma'a ektáhakxa nak ántánxo éléweykekxa keytek ma'a meteymog 

yáma ekyátekto, tén han ma'a meteymog ekhól'a sokpésyam ekhal'a 
ektáxama, tén han ma'a meteymog hómáyok la'a; 

20keñe sa' ma'a ektáhakxa nak cuatro éléweykekxa keytek ma'a meteymog 

ekyátekto, tén han ma'a meteymog ekmope, tén han ma'a meteymog 
éltaqmalmal'a ektáxama élmakteykha. 

21Doce sa' nahan katnehek ma'a, hakte doce apkelwesey m'a Israel 

apketchek nak. Máxa sa' kólteméssesek ektémól'a kólqahaksek kélqahasso, 
kóltaxaksek chá'a xama meteymog apkelwesey m'a doce pók aptémakxa nak 
chá'a énxet'ák ma'a Israel. 

22“Elanés sa' ánet axát'ák élpexyeynchamaxche sawo ekyátekto agko' la'a 

m'a kélchexanma nak chá'a kélnények. 

23Elána sa' nahan ánet sawo élyaqye sawo ekyátekto ekmomnáwa, enegken 

sa' ma'a ánet naw'ék nak chá'a m'a kélchexanma kélnények; 

24elatches sa' ánet axát'ák élpexyeynchamaxche nak sawo ekyátekto 

ekmomnáwa m'a ánet sawo élyaqye nak, cham'a ekhágko nak ánet napwe'ék 
néten ma'a kélchexanma nak chá'a kélnények, 

25elatches sa' nahan ánet naw'ék nak chá'a ánet axát'ák 

élpexyeynchamaxche nak ma'a néten nak ánet kéltahanchesso meteymog 
éltaqmalma, yaqwayam sa' kóltétekxak chá'a ekmeykegkaxa nak chá'a m'a 
apáwa efod ekpayho nak egnények. 

26Elána sa' makham mók ánet sawo élyaqye sawo ekyátekto ekmomnáwa, 

elatches sa' ma'a ánet nekhaw'ék nak kónego agko' ma'a kélchexanma nak 
kélnények, ekpayho nak nekhaw'ék kañe', apyetnamo xamo' nak ma'a apáwa 
apyaqwate efod. 

27Elána' sa' makham mók ánet sawo élyaqye sawo ekyátekto ekmomnáwa, 

enegken sa' ma'a apmonye' kéltéteykekxexa nak chá'a m'a apáwa 
apyaqwate efod, kóneg sa' eyke, nepyeseksa nak ma'a kélyetnaqte ketsék 
néten nak ma'a nepxet apáwa efod. 

28Keñe sa' kólnaqtétekxak chá'a sawo élyaqye agkok kélchexanma nak 

kélnények sawo élyaqye apagkok nak apáwa efod ma'a xama apxát'ák 
apyápaqmate, yaqwayam sa' keytek chá'a néten kéltete nak nepxet ma'a 
apáwa efod kélchexanma nak kélnények, tén han megkayenyekxeyk chá'a 
ekyepetche m'a apáwa nak. 

29Aptaxneyk sa' agkok chá'a Aarón kélpakxanma appagkanamap yetlo 

apkexanma apnények ma'a apkexanma nak chá'a apnények, ekyetlómo m'a 
kélmeykha nak chá'a yaqwayam kólya'asagkohok ma'a apmopmenyého nak 
Dios, eswohok sa' nahan chá'a sekhakxa m'a apkelwesey nak Israel 
apketchek, ko'o sektáha nak Wesse' kélagkok, yaqwayam sa' 
kaxénwakxohok chá'a ewáxok. 

30Enegken sa' nahan kañe' kélchexanma nak chá'a kélnények ma'a Urim tén 

han ma'a Tumin, cham'a kélmeykha nak chá'a yaqwayam kólya'asagkohok 
ma'a apmopmenyého nak Dios, yaqwayam sa' elsók chá'a Aarón elchexnek 
apnények apmeyákxo enxoho chá'a sekhakxa ko'o, sektáha nak Wesse' 
kélagkok. Apnények sa' chá'a elchexnek Aarón xa kélmeykha nak chá'a 
yaqwayam kólya'asagkohok sekmámenyého nak chá'a ko'o. 

31“Elanés sa' nahan apáwa apyápaqmate apyókxoho apchaqlamap ma'a 

apáwa apyaqwate nak efod, 

32yetlo apyagqaxe nepyeseksa nétchessamakxa empátek. Eyaqsásekxa sa' 

nahan elanaksek egyespok ma'a nekhaw'ék nak apyagqaxe, aptémól'a 
egyespok ma'a kéltaxno kéllanel'a aqsok émpehek, yaqwayam enxoho 
melyeptakpehe'. 

33Enegkenák sa' nahan yántakyexna kéleykmássesso apáwa apyápaqmate, 

hómáyok, apyexwase, élpaxqamáxche élyetnaheykha étkók sawo ekyátekto 
ekmomnáwa m'a ekyókxoho nápakhaw'ék ma'a apáwa apwenaqte. 

34Xama élyetnaheykha étkok sawo ekyátekto ekmomnáwa sa' chá'a sekxo', 

tén sa' chá'a xama yántakyexna, tén sa' mók élyetnaheykha étkok makham, 
tén sa' makham mók yántakyexna, sa' etnéssesek apnegkenéyak apyókxoho 
nápakhaw'ék nak apáwa apwenaqte xa. 

35Etaxnekxak sa' chá'a Aarón aptamheyncha'a enxoho apkelmaxnéssesso 

énxet'ák ahagkok xa apáwa apwenaqte nak, yaqwayam sa' kañexchek chá'a 
élyetnaheykha aptaxna enxoho chá'a kélpakxanma appagkanamap 
sekhakxa nak ko'o sektáha nak Wesse' kélagkok ma'a élyetnaheykha étkók 
nak, essenhan ma'a aptepa enxoho chá'a, tén sa' megyetsepe'. 

36“Elána sa' nahan xama aqsok ekpayhe élyenma sawo ekyátekto agko' la'a, 

elqahes sa' nahan ektémól'a m'a xama kélqahassól'a, ekxeyenma nak 
ekpeywa ‘Nempagkanchásamáxche Wesse' egegkok’. 

37Épetches sa' nahan aqsok ekpayhe élyenma nak ma'a nekha nak 

kélatchesso kélpátek, ekpayho nak ekpayhakxa négát, yetlo aptete xama 
axát'ák apyápaqmate yaqwayam sa' kataqmelek ekyepetche. 

38Keytek sa' chá'a ekpayhakxa nápat nak ma'a Aarón, emekxak sa' Aarón 

ekyókxoho m'a aqsok apkelánéyák nak chá'a m'a israelitas megyaqhémo nak 
chá'a ektémakxa m'a aqsok élpagkanamaxche, tén han ma'a 
appagkanchesa enxoho chá'a m'a aqsok segkésso naqsa nak ko'o; sa' eyke 
kañék chá'a sekma takha' aqsok segkésso naqsa m'a aqsok ekpayhe 
élyenma ekyetno nak ekpayhakxa nápat, ko'o sektáha nak Wesse' kélagkok. 

39“Elána sa' apáwa apwenaqte kélótma m'a apáwa apkeláxñe nak, elána sa' 

nahan kélatchesso kélpátek ma'a apáwa apkeláxñe nak. Keñe sa' ma'a 
kéltétamáxche nak katnehek ma'a kéleykmassáseykhal'a kélótma. 

40Elanés sa' nahan apkelántaxno apkelwenaqte m'a Aarón apketchek nak, 

tén han ma'a apnaqtete nak chá'a nepxet tén han ma'a apkelatchesso 
apqatkok, yaqwayam sa' kalmések apkeleymákpoho tén han ektaxnémo. 

41“Elántaxneyásekxa sa' apkelnaqta m'a apepma Aarón tén han ma'a 

apketchek nak, tén sa' eyegkenchesek apqátek ma'a pexmok égmenek, 
yaqwayam sa' egkések kaxwók apkeltamheykha tén han elpagkanchesek 
yaqwayam etnehek apkelmaxnéssesso énxet'ák ahagkok. 

42Elánesák sa' nahan apkelatchesso apyay'ák apkelpense m'a apáwa 

apkeláxñe nak, yaqwayam sa' elatchásekxak eyeynamo m'a nepxet nak 
ekweyktámho m'a apyay'ák nak, 

43tén han yaqwayam sa' elatchásekxak chá'a Aarón tén han apketchek 

apkelántaxnegwákxo enxoho chá'a m'a kélpakxanma apchaqneykekxexa 
nak chá'a énxet'ák, essenhan ma'a apchaqnágweykxo enxoho chá'a nekha 
m'a ekwatnamáxchexa nak aqsok, cham'a apkeltamheyncha'a enxoho chá'a 
elmaxnéssesek énxet'ák ahagkok ma'a kañe' kélpakxanma appagkanamap, 
yaqwayam enxoho melanagkek chá'a xama aqsok megkapayhawo nak chá'a 
elanagkok, keñe eletsapok. Cháxa xama segánamakxa apagkok meyke néxa 
Aarón xa tén han ma'a aptawán'ák neptámen nak. 

 

Éxodo 29 
Aarón yetlo apketchek kélteméssesso apkelpagkanamap 

(Lv 8.1-36) 

1“Keso yaqwánxa sa' chá'a etnéssesek apmáheyo nak chá'a etnéssesek 

apkelmaxnéssesso énxet'ák ahagkok se'e: Elyésha sa' xama weyke 
kennawók étkok tén han apqánet nepkések apkelennay'a, meyke nak 
ektemegweykmohóxma apyempe'ék; 

2elána sa' kelpasmaga tén han kelpasmaga pók aptémakxa meyke 

kempáseyak ma'a hótáhap aptaqmalma apagko' nak, kélyélaqtésso nak 

kélenchaheykekxa m'a pexmok égmenek, tén han ma'a kélpeykesso 
apkexyawáyo apagko' la'a meyke kempáseyak kéltexnéyak nak apyempehek 
ma'a pexmok égmenek, 

3exátem sa' xama hówenaq apxagkok étkok yaqwayam sa' esakxak ma'a 

kélpakxanma appagkanamap, yetlo m'a weyke kennawók étkok tén han ma'a 
apqánet nepkések apkelennay'a nak. 

4Eyentem sa' Aarón tén han apketchek ma'a átog nentaxnamakxa nak 

kélpakxanma apchaqneykekxexa nak chá'a énxet'ák, yána sa' eyaqpasagkok 
yegmen; 

5keñe sa' natámen elwakxak ma'a apáwa apkelmeykegkól'a chá'a m'a 

apkelmaxnéssesso énxet'ák ahagkok, etaxneyásekxa sa' Aarón ma'a apáwa 
apwenaqte tén han ma'a appehewayam nak chá'a apyetno néten ma'a 
apáwa apyaqwate efod, tén sa' nahan ma'a apáwa apyaqwate efod apagko' 
nak, tén han ma'a apkexanma nak chá'a apnények. Ethetches sa' nahan 
aptétamap nepxet ma'a apáwa apyaqwate apkelyenma nak efod; 

6yetchesses sa' nahan apqátek ma'a apketchesso apqátek nak, tén sa' aqsok 

ekpayhe élyenma m'a nekha nak apketchesso apqátek, ekteméssesso nak 
appagkanamap yaqwayam etnehek apkelmaxnéssesso énxet'ák ahagkok. 

7Ema sa' pexmok égmenek kélexpaqhayól'a kólteméssesek appagkanamap 

énxet, yexpaqhásses sa' apqátek etnéssesek apkelmaxnéssesso énxet'ák 
ahagkok ma'a Aarón. 

8Yána sa' nahan elyepetchegwohok ma'a apketchek nak, elántaxneyásekxa 

sa' ma'a apáwa apkelwenaqte nak. 

9Enaqtehetchesagkok sa' nahan nepxet ma'a apnaqtete nepxet nak, cham'a 

Aarón tén han ma'a apketchek nak, etaqmelchesseshok sa' nahan 
elatchessesagkok apqatkok ma'a apkelatchesso nak apqatkok. Tén sa' 
egkések kaxwo yaqwayam eltemeykha, katnehek sa' xama segánamakxa 
meyke néxa aptamhéyak apkelmaxnéssesso énxet'ák ahagkok. 

10“Eyentem sa' weyke kennawók étkok ekweykmoho m'a kélpakxanma 

apchaqneykekxexa nak chá'a énxet'ák, yaqwayam sa' enegkenek néten 
apmék apqátek aqsok kéltósso m'a Aarón tén han apketchek, 

11yaqha sa' weyke kennawók étkok nápaqtók Wesse' egegkok ma'a átog 

nentaxnamakxa nak chá'a m'a apchaqneykekxexa nak chá'a énxet'ák. 

12Yetches sa' apophék ketsék ma'a éma agkok nak, tén sa' eltexnágkok ma'a 

élámha élmahamtakcha'a nak ma'a nekhaw'ék ekwatnamáxchexa aqsok, tén 
sa' eyegkenek ekyókxoho eyeymomáxche nak éma m'a kóneg nak 
ekwatnamáxchexa aqsok. 

13Elhaxyawásses sa' nahan pexmok agkok ekwakheykekxa nak ma'a 

tám'agkok, wanmeyá agkok tén han ma'a élyaqye agkok nak, elwet sa' ma'a 
néten nak ekwatnamáxchexa aqsok; 

14keñe sa' ma'a ápetek nak, tén han ma'a émpehek nak tén han ma'a 

ekteyáseykha nak ma'a weyke kennawók étkok, elwatnegwom sa' ma'a teyp 
nak apkelpakxeneykegkaxa énxet, cham'a yókxexma nak, hakte cháxa 
ekteme xama kéltósso ekmatñá ekyaqmageykekxa mólya'assáxma xa. 

15“Tén sa' emok xama m'a apqánet nepkések apkelennay'a nak, enegkenek 

sa' apmék néten apqátek ma'a Aarón tén han ma'a apketchek. 

16Yaqha sa', yexpaqheykha sa' éma apagkok ma'a nekhaw'ék nak 

ekwatnamáxchexa aqsok; 

17elyaqtennák sa' nahan nápakha'a apketkók, elyenyés sa' nahan ma'a 

támpagkok nak tén han ma'a apmagkok, épetches sa' enegkenhok xamók 
ma'a kélyaqtennéyak nak nápakha'a apketkók tén han ma'a apqátek nak. 

18Epekken sa' néten ekwatnamáxchexa aqsok ma'a nepkések apkennawo 

nak, etnéssesek sa' aqsok ekwatnamáxche yaqwayam hegkések ko'o, 
sektáha nak Wesse' kélagkok, tén han aqsok ekwatnamáxche' ekmátsa nak 
ekpaqneyam atekhánek ko'o. 

19“Tén sa' emok makham ma'a pók nepkések apkennawo nak, enegkenek 

sa' makham néten apmék apqátek ma'a Aarón tén han ma'a apketchek. 

20Yaqha sa' ma'a nepkések apkennawo nak, ema sa' ketsék éma apagkok, 

eltexnássesák sa' kóneg apeykok apkelya'assamakxa m'a Aarón tén han 
ma'a apketchek nak, tén han ma'a apophék élyawe nak chá'a m'a apmék 
apkelya'assamakxa, ekweykekxoho m'a apophék élyawe nak ma'a 
apmagkok apkelya'assamakxa. Keñe sa' eyeymomáxche nak nepkések 
apkennawo éma apagkok, yexpaqheykha m'a nekhaw'ék nak 
ekwatnamáxchexa aqsok. 

21Keñe sa' ma'a éma ekyetneykekxa nak ma'a néten ekwatnamáxchexa 

aqsok tén han ma'a pexmok égmenek yaqwayam nak chá'a kólmaha 
kólteméssesek appagkanamap énxet, ema sa' ketse' tén sa' yexpaqheykha 
m'a Aarón tén han ma'a apkelnaqta nak, tén sa' nahan ma'a apketchek nak 
ekweykekxoho m'a apkelnaqta nak. Keñe sa' etnehek kaxwók 
appagkanamap ma'a Aarón tén han ma'a apketchek nak, ekhawo nahan 
ma'a apkelnaqta nak. 

22“Emekxa sa' pexmok ekyetno nak awhak apyapakyek ma'a nepkések 

apkennawo' tén han ma'a eyapma nak támpagkok tén han ma'a aphekhek, 
elma sa' nahan ma'a ánet élyaqye apagkok nak, tén han m'a pexmok 
ekwakheykekxa nak, tén sa' nahan ma'a xama apyók apkelya'assamakxa 
nak, hakte cháxa apteme xama nepkések apkennawók yaqwayam 

kólteméssesek apkelpagkanamap ma'a apkelmaxnéssesso nak énxet'ák 
ahagkok. 

23Ema sa' xama kelpasmaga apyaqye meyke kempáseyak aphágko nak ma'a 

xama hówenaq apxagkok étkok aphakxa nak Wesse' egegkok, kélyelaqtésso 
nak kélenchaheykekxa m'a pexmok égmenek, tén han xama m'a 
kélpeykesso apkexyawáyo apagko' la'a kéltexnéyak nak apyempehek ma'a 
pexmok; 

24elmés sa' Aarón ekyókxoho xa aqsok nak tén han ma'a apketchek nak, 

elya'asha sa' néten elsakxak ma'a sekhakxa nak ko'o, sektáha nak Wesse' 
kélagkok. 

25Elmekxa sa' makham xa aqsok nak, elwet sa' ma'a ekwatnamáxchexa nak 

aqsok, yetlo m'a aqsok kélwatno nak ekmátsa ekpaqneyam atekhánek ko'o, 
sektáha nak Wesse' kélagkok. Cháxa aqsok ekwatnamáxche sélmésso 
naqsa ko'o xa, sektáha nak Wesse' kélagkok. 

26“Emekxa sa' nahan apnények nak nepkések apkennawo' yaqwayam sa' 

egkések ma'a apteméssesa sa' apkelmaxnéssesso énxet'ák ahagkok ma'a 
Aarón, ey'asha sa' néten esakxak ma'a emonye' nak ko'o, sektáha nak 
Wesse' kélagkok. Xeyep sa' nahan emekxak xa. 

27Etaqmelches sa' nepkések apnények sélmésso naqsa ektaqmalma nak 

ko'o kélya'áseykha nak néten, tén han ma'a apyók sélmésso nak yaqwayam 
kólteméssesek aqsok sélmésso naqsa, hakte cháxa kéltaqmelchessesso 
Aarón xa tén han apketchek, cham'a nepkések apkennawo' kélmeykha nak 
kélteméssesso apkelmaxnéssesso énxet'ák ahagkok. 

28Aarón sa' chá'a etnehek apagkok xa tén han ma'a apketchek nak. Cháxa 

xama segánamakxa apagkok meyke néxa m'a israelitas: cháxa aqsok 
sélmésso naqsa yaqwayam chá'a ko'o hélmések israelitas apkelánegko 
enxoho chá'a m'a aqsok ektekyawa apkelásekhamakpekxoho nak chá'a. 

29“Aptawán'ák neptámen sa' eyaqmagkasek apkelnaqta apkeltaqmalma nak 

ma'a Aarón, cham'a apkelpagkanákpo sa' yaqwayam etnahagkok 
apkelmaxnéssesso énxet'ák ahagkok, apkelxawágko sa' yaqwayam 
etnahagkok apkelmaxnéssesso énxet'ák ahagkok. 

30Siete ekhem sa' nahan kammohok apkelántaxneykekxa Aarón aptáwen 

neptámen apyaqmagkasso nak apteme apkelmaxnéssesso énxet'ák 
ahagkok xa apáwa nak, cham'a aptaxnegwayam nak ma'a kélpakxanma 
apchaqneykekxexa nak chá'a énxet'ák, yaqwayam elának aptamheykha m'a 
kañe' kélpakxanma appagkanamap. 

31“Ema sa' ma'a nepkések apkennawók aphápetek kélmésso nak 

apkelmaxnéssesso énxet'ák ahagkok, yahan sa' ma'a kañe' 
ekpagkanamaxchexa nak. 

32Etawagkok sa' nepkések apkennawók aphápetek tén han kelpasmaga 

aphágko nak kañe' hówenaq apxagkok étkok ma'a Aarón, yetlo aptawán'ák 
neptámen ma'a átog nentaxnamakxa nak kélpakxanma apchaqneykekxexa 
nak chá'a énxet'ák. 

33Etawagkok sa', hakte cháxa kélmésso yaqwayam kataksek 

megkólyaqmagkáseykekxa apkeltémakxa melya'assáxma m'a 
apkelpagkanákpo axta yaqwayam etnahagkok apkelmaxnéssesso énxet'ák 
ahagkok, tén han apkelxawágko axta apkeltamheykha. Méko sa' eyke pók 
énxet enxoho apwanchek etwok xa aqsok nak, hakte élpagkanamaxche xa. 

34Apkeymékpek sa' agkok nahan mók ekhem ma'a kelpasmaga tén han ma'a 

ápetek kélmésso nak apkelmaxnéssesso énxet'ák ahagkok, elwatnekxa sa' 
ma'a éleymomáxche enxoho, méko sa' xama énxet enxoho etwok, hakte 
élpagkanamaxche xa. 

35“Etnésses sa' Aarón tén han apketchek xa ektáha nak, ekhawo nak ma'a 

ekyókxoho séltamhókxa axta etnehek. Elána sa' ekweykmoho siete ekhem 
ma'a apmésa sa' yaqwayam etnahagkok apkelmaxnéssesso énxet'ák 
ahagkok, 

36egkés sa' nahan chá'a yókxoho ekhem xama weyke kennawók étkok 

ekmatñá, yaqwayam sa' megkólyaqmagkásekxeyk chá'a m'a kéltémakxa nak 
megkólya'assáxma; yáxñásekxa sa' chá'a ekwatnamáxchexa aqsok 
appekkena enxoho chá'a néten ma'a kéltósso ekmatñá ekyaqmageykekxa 
nak kéltémakxa megkólya'assáxma, eyegken sa' nahan pexmok égmenek 
ma'a néten nak, yaqwayam sa' etnéssesek ekpagkanamaxche'. 

37Siete ekhem sa' nahan kammohok appekkenweykekxa chá'a néten aqsok 

ekwatnamáxchexa m'a kéltósso ekmatñá kélmésso nak ekyaqmageykekxa 
megkólya'assáxma; tén sa' katnehek chá'a sepagkanchesso ko'o, katnehek 
sa' nahan ekwatnamáxchexa aqsok ekpagkanamaxche' agko': ekyókxoho 
aqsok ektamhomaxkoho enxoho chá'a xa ekwatnamáxchexa nak aqsok, 
katnehek sa' ekpagkanamaxche'. 

Aqsok kélmésso naqsa Dios eknegkenamaxche yókxoho ekhem 

(Nm 28.1-8) 

38“Kéméxcheyk chá'a kólnápok kólnegkenek néten ekwatnamáxchexa aqsok 

yókxoho ekhem ma'a apqánet nepkések apketkók, apwayam nak chá'a xama 
apyeyam apagkok. 

39Axto'ók sa' nahan kólmések ma'a xama nak, keñe sa' taxnám ma'a pók nak. 

40Ánet kilos sa' nahan egkések hótáhap aptaqmalma apagko' ma'a apkemha 

apmonye' nak nepkések apketkok, kélenchaheykekxa nak xama litro oliva 
pexmok égmenek agkok, yexpaqha sa' nahan xama litro anmen yámet 
égmenek etnéssesek aqsok segkésso naqsa ko'o. 

41Sa' nahan etnéssesek amonye' ektaxno ekhem ma'a pók nepkések 

apketkok nak, yetlo m'a aqsok sélmésso naqsa nak ko'o hótáhap tén han 
ma'a anmen yámet égmenek, aqsok sélmésso naqsa ekwatnamáxche' 
ekmátsa nak ekpaqneyam atekhánek, ko'o sektáha nak Wesse' kélagkok. 

42Cháxa yaqwayam sa' chá'a elsakxak sekhakxa nak ko'o apyapmeyk tén 

han aptawán'ák xa aqsok sélmésso naqsa nak ekwatnamáxche eñama ko'o, 
cham'a átog nentaxnamakxa nak kélpakxanma apchaqneykekxexa nak chá'a 
énxet'ák, cham'a yaqwánxa sa' chá'a ko'o ótak xeyep yaqwayam 
apaqhetchesek. 

43Sa' nahan chá'a ko'o héteyágwakxak israelitas ma'a, ekpagkanamaxche sa' 

katnehek nahaqtók ko'o m'a sekhakxa nak kañe'. 

44Apagkanek sa' nahan ko'o m'a kélpakxanma apchaqneykekxexa nak chá'a 

énxet'ák, tén han ma'a ekwatnamáxchexa nak chá'a aqsok, apagkanek sa' 
nahan ma'a Aarón tén han apketchek yaqwayam etnahagkok 
apkelmaxnéssesso énxet'ák ahagkok. 

45Axek sa' chá'a ko'o nepyeseksa m'a israelitas, Dios apagkok sa' ko'o 

hetnehek. 

46Tén sa' elya'ásegwók ko'o sektáha Dios Wesse' apagkok, ektáha axta 

sélántekkesso m'a Egipto yaqwayam axek chá'a nepyeseksa. Ko'o sekteme 
Dios Wesse' apagkok. 

 

Éxodo 30 
Ekwatnamáxchexa aqsok ekmátsa nak ekpaqneyam éten agkok 

(Ex 37.25-28) 

1“Elána sa' nahan xama ekwatnamáxchexa aqsok yámet apkeñama nak 

wantep, yaqwayam sa' kólwatnek chá'a m'a aqsok ekmátsa nak ekpaqneyam 
éten agkok. 

2Ekhémo mók nekhaw'ék sa' etnéssesek, ekwayam nak cuarenta y cinco 

centímetros ma'a ekwegqakxa tén cuarenta y cinco centímetros ma'a 
ekpayhakxa, keñe sa' noventa centímetros ekmahéyak ma'a néten, xama 
ekpasmeykekxa sa' nahan katnekxak ekyókxoho ekwatnamáxchexa nak 
aqsok ma'a élámha élmahamtakcha'a nak ekhéyak nekhaw'ék. 

3Elyepetches sa' nahan sawo ekyátekto agko' ma'a néten nak tén han ma'a 

cuatro nekhaw'ék nak tén han ma'a élámha élmahamtakcha'a nak, epekken 
sa' nahan ekpayhe étkok ekwenaqte sawo ekyátekto ekmomnáwa m'a 
nekhaw'ék nak. 

4Enegkenches sa' nahan sawo élyaqye sawo ekyátekto ekmomnáwa m'a 

kóneg nak ekpéwa étkok kélyetlókasso m'a nekhaw'ék nak, ánet sa' chá'a 
m'a xama nekha nak máséyak, tén sa' ánet nahan ma'a mók nekha nak 

máséyak, yaqwayam sa' kólatchesek ma'a yámet élwenaqte kélmeykegkaxa 
nak chá'a kólmekxa kólya'aksek mók nekha. 

5Elanés sa' yámet élwenaqte agkok ma'a yámet apkeñama nak wantep, 

elyepetches sa' nahan émpe'ék ma'a sawo ekyátekto ekmomnáwa. 

6Epekken sa' ekwatnamáxchexa aqsok ma'a halep nak apáwa apkexyawe 

kélapma m'a yántéseksek ekhémo mók nélpaqhetchásamáxkoho, amonye' 
nak ma'a átog kélapma, cham'a yaqwánxa sa' chá'a ótak xeyep. 

7Ewatnek sa' chá'a Aarón yókxoho axto'ók aqsok ekmátsa nak ekpaqneyam 

éten agkok xa néten nak ekwatnamáxchexa aqsok, cham'a ekweykenxal'a 
chá'a elánekxak ma'a cháléwasso, 

8tén sa' nahan ma'a amonyel'a ektaxno ekhem, ekweykenxal'a 

elápogwatchásekxak ma'a cháléwasso, ewatnekxak makham. Sa' 
hélteméssesek chá'a nahaqtók, ko'o sektáha nak Wesse' kélagkok yókxoho 
apyeyam megkatnégwayam néxa' xa ektáha nak. 

9Ná epekkenwom aqsa mók aqsok ekmátsa nak ekpaqneyam éten agkok xa 

néten nak ekwatnamáxchexa aqsok, tén han ma'a aqsok kéltósso 
ekwatnamáxche nak, tén han ma'a aqsok sélmésso naqsa nak ko'o hótáhap 
apaktek, tén han ma'a anmen yámet égmenek kélyegkenma nak néten 
sélmésso naqsa. 

10Katnehek sa' ekpagkanchásamáxche agko' ko'o xa ekwatnamáxchexa nak 

aqsok, ko'o sektáha nak Wesse' kélagkok, xama apkeltexnagweykekxa sa' 
chá'a etnehek Aarón kéltósso ekmatñá éma agkok xama apyeyam ma'a 
élámha élmahamtakcha'a nak nekhaw'ék ma'a ekwatnamáxchexa aqsok, 
yaqwayam sa' megkólyaqmagkásekxeyk chá'a m'a kéltémakxa nak 
megkólya'assáxma.” 

Negyókxa ekyaqmageykekxa negyánmagkasso 

11Appaqhetchessek axta Wesse' egegkok Moisés, aptáhak axta apcháneya 

s'e: 

12“Apkelyetsátekxeyk sa' agkok apwánxa israelitas, hegkések sa' chá'a ko'o 

ekyánmaga ekyaqmageykekxa m'a apyókxa nak, ko'o sektáha nak Wesse' 
kélagkok, yaqwayam sa' megkatyepek xama enxoho apkellegeykegkoho 
ekmaso neyseksa kélyetsáteykekxa. 

13Cinco gramos sawo ekmope ekmomnáwa sa' nahan chá'a hélmések ma'a 

eknaqtáxésamaxche nak chá'a apkelwesey kélyetsáteykekxa, ko'o sektáha 
nak Wesse' kélagkok, cham'a ekweykenxa nak chá'a náxet ekyentaxno 
kélmeykha m'a kélpakxanma appagkanamap. 

14Apyókxoho kélyetsáteykekxa nak chá'a apwayam veinte apyeyam apagkok 

tén han néten, hegkések sa' chá'a xa aqsok apmésso naqsa nak 
ekyaqmageykekxa m'a apyókxa, ko'o sektáha nak Wesse' kélagkok. 

15Egkéssek sa' agkok chá'a xama ekyaqmageykekxa m'a apyókxa, ko'o 

sektáha nak Wesse' apagkok, meyeykhássamók sa' nahan apyánmagkasso 
cinco gramos sawo ekmope ekmomnáwa m'a énxet ekxákma nak aqsok 
apagkok, keñe sa' nahan ma'a énxet meyke nak aqsok apagkok, 
mopwanchek sa' eyánmagkasek kóneg xa cinco gramos nak sawo ekmope 
ekmomnáwa. 

16Yánchásekxak sa' ma'a sawo ekmope ekmomnáwa apkelyánmagkasso 

nak ekyaqmageykekxa apyókxa m'a israelitas, tén sa' egkések yaqwayam 
chá'a kólmaha élánamáxche apchaqneykekxa m'a kélpakxanma 
apchaqneykekxexa nak chá'a énxet'ák. Sa' etnehek xa ektáha nak, 
yaqwayam sa' kaxénwakxohok chá'a ko'o ewáxok ma'a israelitas, ko'o 
sektáha nak Wesse' kélagkok, eñama apmésso ekyánmaga 
ekyaqmageykekxa m'a apyókxa.” 

Sokpayhe ekwányam sawo ekyexwase 

(Ex 38.8) 

17Appaqhetchessek axta Wesse' egegkok Moisés. Aptáhak axta apcháneya 

s'e: 

18 “Elána sa' xama sokpayhe ekwányam sawo ekyexwase, ekyetlómo awhak 

ekyennaqtéssamakxa ekhawo nahan ma'a sawo ekyexwase, yaqwayam sa' 
kóltéhek chá'a kélyenyessamakxa kélmék tén han kélmagkok; epekken sa' 
ma'a apmonye' nak kélpakxanma apchaqneykekxexa nak chá'a énxet'ák 
teyp nak ekyetnamakxa m'a ekwatnamáxchexa aqsok, eyátem sa' nahan 
yegmen. 

19Sa' chá'a eyáwak yegmen yaqwayam elyenyeksek apmék tén han 

apmagkok Aarón yetlo apketchek ma'a. 

20Sa' eyke elyenyesagkok chá'a m'a apkelántaxna enxoho m'a kélpakxanma 

apchaqneykekxexa nak chá'a énxet'ák, tén han ma'a 
apkelyepetchegwákxoho enxoho chá'a m'a ekwatnamáxchexa nak aqsok 
yaqwayam elának apkeltamheykha tén han hesantagkasek ma'a aqsok 
sélmésso naqsa ekwatnamáxche nak, ko'o sektáha nak Wesse' kélagkok. 
Tén sa' meletsephe'. 

21Kéméxcheyk chá'a elyenyesagkok apmék tén han apmagkok yaqwayam 

enxoho meletsephe'. Katnehek sa' xama segánamakxa meyke néxa apagkok 
ma'a Aarón tén han ma'a aptawán'ák neptámen nak yókxoho apyeyam 
chá'a.” 

Pexmok égmenek sẽlexpaqhayo nak hẽlteméssesek nempagkanamaxche' 

(Ex 37.29) 

22 Appaqhetchessek axta Wesse' egegkok Moisés. Aptáhak axta apcháneya 

s'e: 

23“Elyésha sa' apagko' xép ma'a yámet éltaqmalma élmátsa nak 

élpaqneyam: seis kilos sa' ma'a mirra agye' ektaqmalma, tén sa' ántánxo 
kilos ma'a canela, tén sa' ántánxo kilos ma'a yámpa'at; 

24tén sa' seis kilos nahan ma'a yámet casia émpe'ék, ekhawo nak ekyentaxno 

kelyetsátéyak kélmeykha nak chá'a m'a kélpakxanma appagkanamap tén sa' 
ántánxo litros náxet mók ma'a oliva pexmok égmenek agkok nak. 

25Elána sa' pexmok égmenek ekpagkanamaxche kélexpaqhayól'a chá'a 

kólteméssesek appagkanamap énxet xa ekyókxoho nak, aptémól'a énxet 
apkeláneyo nak chá'a sokmátsa elának ma'a sokmátsa apagkok. Sa' 
katnehek pexmok égmenek ekpagkanamaxche kélmeykegko nak chá'a 
kólteméssesek appagkanamap énxet xa. 

26Yexpaqhak sa' ma'a néten nak kélpakxanma apchaqneykekxexa nak chá'a 

énxet'ák, tén han ma'a yántéseksek ekhémo mók nélpaqhetchásamáxkoho, 

27tén han ma'a mésa nak yetlo m'a ekyókxoho aqsok élmeykegkaxa nak 

chá'a, tén han ma'a cháléwasso ekyawe yetlo nahan ma'a ekyókxoho aqsok 
élmeykegkaxa nak, tén han ma'a ekwatnamáxchexa nak aqsok ekmátsa nak 
ekpaqneyam éten agkok, 

28tén han ma'a ekwatnamáxchexa nak chá'a aqsok kéltósso yetlo nahan ma'a 

ekyókxoho aqsok élmeykegkaxa nak, tén han ma'a sokpayhe ekwányam 
ekyetlómo m'a awhak ekpayhe ekyennaqtéssamakxa nak. 

29Keñe sa' etnéssesek élpagkanamaxche' xa, katnahagkok sa' nahan aqsok 

élpagkanamaxche agko'; ekyókxoho aqsok ektamhomaxkoho enxoho xa, 
katnehek sa' ekpagkanamaxche'. 

30“Yexpaqha sa' nahan Aarón tén han apketchek xa pexmok égmenek nak, 

yaqwayam sa' elpagkanakpok etnahagkok apkelmaxnéssesso énxet'ák 
ahagkok. 

31Etne sa' nahan elának israelitas se'e: ‘Katnehek sa' chá'a pexmok égmenek 

ahagkok ektaqmalma kélyegkenchessamo nak chá'a apqátek énxet 
kólteméssesek appagkanamap meyke néxa xa. 

32Nágkólexpaqha aqsa chá'a pók énxet enxoho xa, cham'a metnaha enxoho 

chá'a yaqwayam kólteméssesek appagkanamap, nágkóllána nahan mók 
ekhémo enxoho xa pexmok égmenek nak. Pexmok égmenek 
ekpagkanamaxche ekteme xa, kéméxcheyk chá'a kólteméssesek aqsok 
ekpagkanamaxche'. 

33Apkelanak sa' agkok xama énxet ekhémo xa pexmok égmenek nak, 

essenhan apkexpaqha'a enxoho aqsa m'a énxet metnaha nak yaqwayam 

kólteméssesek appagkanamap, kóltekkesek sa' nepyeseksa m'a énxet'ák 
apagkok.’” 

Aqsok ekmátsa nak ekpaqneyam éten agkok 

(Ex 37.29) 

34Aptáhak axta Wesse' egegkok apcháneya Moisés se'e: “Exnésho sa' nahan 

ekwánxa exchek aptegye aqsok élmátsa nak élpaqneyam se'e mók aqsok 
élmátsa nak élpaqneyam: yámet agye', aqsok aphék ekmátsa nak 
ekpaqneyam, tén han ma'a aqsok ekmátsa nak ekpaqneyam éten agkok, tén 
han ma'a yámet gálbano agye' ekmátsa nak ekpaqneyam. 

35Elána sa' xama aqsok ekmátsa agko' ekpaqneyam éten agkok xa, tén han 

ekpagkanamaxche', etaqmelcheshok sa' apkencheheykekxa mók ma'a 
ekyókxoho nak, aptémól'a elának sokmátsa apagkok ma'a énxet 
apkeláneyól'a sokmátsa. 

36Etnésses sa' ánek agko' etekxók ma'a nekha nak, epekken sa' ma'a 

amonye' nak yántéseksek ekhémo mók nélpaqhetchasamáxkoho, cham'a 
kélpakxanma apchaqneykekxexa nak chá'a énxet'ák, yaqwánxa sa' chá'a 
ko'o ótak xeyep. Ekpagkanamaxche agkók sa' katnehek xa aqsok ekmátsa 
nak ekpaqneyam éten agkok, kélagkok kéxegke, 

37megkéméxchek nahan elának mók aqsok ekmátsa nak ekpaqneyam éten 

agkok yaqwayam etnehek apmeykha exchep, ekhawo nak xa apkelana nak, 
hakte ko'o ahagkok xa, sektáha nak Wesse' kélagkok. Xama aqsok 
ekpagkanamaxche sa' etnéssesek xeyep. 

38Énxet ektáhakxa enxoho apkelane ekhémo xa aqsok ekmátsa nak 

ekpaqneyam éten agkok yaqwayam etnehek apmeykha, kóltekkesek sa' 
nepyeseksa m'a énxet'ák apagkok.” 

 

Éxodo 31 
Wesse' egegkok apkelyéseykha Besalel tén han Oholiab 

(Ex 35.30; 36.1) 

1Appaqhetchessek axta Wesse' egegkok Moisés. Aptáhak axta apcháneya 

s'e: 

2“Élyésáha ko'o nepyeseksa Judá énxet'ák apagkok ma'a Besalel, apketche 

nak ma'a Urí, aptáwen nak ma'a Hur, 

3eklánessásawók nahan ko'o apwáxok ma'a sekmowána, tén han ma'a 

apya'áseyák nak, tén han ma'a apya'áseykegkoho nak, tén han ma'a 
apyekpelchémo nak tén han ma'a apmopwána nak elának ma'a aqsok, 

4yaqwayam enxoho elának ma'a aqsok kéleykmássesso tén han ma'a 

nentamheykha nak nenlane m'a sawo ekyátekto ekmomnáwa, sawo ekmope 
ekmomnáwa tén han ma'a sawo ekyexwase, 

5tén han yaqwayam eltekpog elyepetchesek ma'a meteymog éltaqmalma 

nak, tén han yaqwayam eltekpog ma'a yántéseksek tén han elának ma'a mók 
ektémakxa nak chá'a aptamheykha apmopwána eleykmássesha. 

6Ekteméssessek nahan ko'o appasmeykha aptamheykha m'a Oholiab, 

apketche nak ma'a Ahisamac, apkeñama nak nepyeseksa m'a Dan énxet'ák 
apagkok. Ekméssek nahan ko'o néten apkelya'áseyak ma'a énxet 
apmopwancha'a nak chá'a aqsok, yaqwayam sa' elanagkok ekyókxoho m'a 
séltamhókxa enxoho chá'a ko'o elanagkok: 

7cham'a kélpakxanma apchaqneykekxexa nak chá'a énxet'ák, tén han ma'a 

yántéseksek ekhémo mók nélpaqhetchásamáxkoho, tén han ma'a átog 
ekyetno nak néten ma'a yántéseksek, tén han ma'a ekyókxoho aqsok 
kélmeykegkaxa nak chá'a m'a kañe' kélpakxanma. 

8Tén han ma'a mésa, yetlo m'a aqsok élmeykegkaxa nak chá'a, tén han ma'a 

cháléwasso ekyawe sawo ekyátekto agko' nak, yetlo nahan ma'a aqsok 
élmeykegkaxa nak chá'a, tén han ma'a ekwatnamáxchexa nak chá'a aqsok 
ekmátsa agko' la'a ekpaqneyam éten agkok, 

9tén han ma'a ekwatnamáxchexa nak chá'a aqsok kéltósso, yetlo nahan ma'a 

aqsok élmeykegkaxa nak chá'a, tén han ma'a sokpayhe ekwányam yetlo m'a 
awhak ekpayhe ekyennaqtéssamakxa nak, 

10tén han ma'a apáwa kélótma, apkelántaxno apkeltaqmalma nak ma'a 

apkelmaxnéssesso énxet'ák ahagkok Aarón tén han ma'a apkelántaxno nak 
ma'a apketchek apkenchesso chá'a m'a apkeltamheyncha'a enxoho 
elmaxnéssesek ma'a énxet'ák ahagkok, 

11tén han ma'a pexmok égmenek kélexpaqhayól'a kólteméssesek 

appagkanamap énxet tén han ma'a aqsok ekmátsa nak ekpaqneyam éten 
agkok yaqwayam nak kólmaha m'a kañe' kélpakxanma appagkanamap. 
Elanagkok sa' ekyókxoho m'a, séltamhókxa axta ko'o etnehek xeyep.” 

Néllókassamakxa nélyampe 

(Ex 35.1-3) 

12Appaqhetchessek axta Wesse' egegkok Moisés. Aptáhak axta apcháneya 

s'e: 

13“Elpaqhetches sa' xeyep apagko' ma'a israelitas; etne sa' elának se'e: 

‘Kólteme chá'a kéláyo ekhem ahagkok sábado, hakte cháxa ekteme aqsok 
magkenatchesso kélnepyeseksa kéxegke xa tén han ko'o xa 
megkatnégwayam néxa, yaqwayam enxoho kólya'asagkohok ko'o, sektáha 
nak Wesse', sélyéseykencha'a kéxegke. 

14Ekhem ekpagkanamaxche kélagkok sa' kóltéhek kéxegke m'a sábado, 

kólteme sa' chá'a kéláyo. Énxet ektáhakxa enxoho megyáyo xa ekhem nak, 

ematñekxak sa'. Keñe nahan énxet aptamheykha enxoho xa ekhem nak, 
kóltekkesek sa' nepyeseksa m'a aphawóxama. 

15Apwanchek sa' eyke etneykha chá'a énxet ekweykmoho seis ekhem, keñe 

sa' ma'a ekhem siete, katnehek sa' ekhem néllókassamakxa nélyampe 
sélpagkanchessamakxa ko'o, sektáha nak Wesse' kélagkok. Apyókxoho 
énxet ektáhakxa enxoho aptamheykha ekhem sábado, ematñekxak sa'.’ 

16Apcháyo sa' chá'a etnehek israelitas ma'a élánamáxchexa nak chá'a 

néllókasso nélyampe ekhem sábado, ektémól'a m'a ekhémo mók 
nélpaqhetchasamáxkoho meyke néxa yókxoho apyeyam chá'a. 

17Katnehek sa' xama aqsok magkenatchesso ekpekkenamaxche 

nepyeseksa israelitas tén han ko'o xa.” Hakte seis ekhem axta weykmok ko'o 
sélane m'a néten tén han keso náxop, ko'o sektáha nak Wesse' kélagkok, 
keñe ekhem siete sélwátéssama sektamheykha, séllókassama sekyampe. 

Weyke kennawók étkok kéleykmássesso sawo ekyátekto ekmomnáwa 

(Dt 9.6-29) 

18Xama axta apsawha appaqhetchesso Wesse' egegkok Moisés ma'a néten 

egkexe nak Sinaí, apkelméssek axta ánet meteymog élpayhe apnaqtáxésso 
apagko' axta segánamakxa m'a Dios. 

 

Éxodo 32 

1 Xama axta apkelwet'a israelitas ekwegqa metyapma Moisés ma'a néten 

egkexe nak, apchaqnákxeyk axta apwakhegwákxo aphakxa m'a Aarón. 
Aptáhak axta apcháneya s'e: —Henlanés sa' negko'o dios egagkok 
yaqwayam sa' hennaqlawha chá'a, hakte magya'ásegkok negko'o ektáhakxa 
m'a Moisés, ektáha axta sẽlántekkesso m'a Egipto. 

2Aptáhak axta apchátegmowágkokxo Aarón se'e: —Kólhaxyawássesák sa' 

élchenméhe kélnaqteyegka'a sawo ekyátekto élmomnáwa, tén han 
kélketchek apkelennay'a, kelwán'ák, cham'a élatchesso nak chá'a aheyk'ák, 
hélsantagkas sa' se'e. 

3Sawhéxkók axta nahan élhaxyawásegko ma'a élchenméhe sawo ekyátekto 

élmomnáwa élatchesso axta chá'a m'a aheyk'ák, tén axta kélsákxésa m'a 
Aarón. 

4Apkelmeyk axta, tén axta apkelpeykásekxo aphana m'a sawo ekyátekto 

élmomnáwa nak, apmáha axta xama aqsok kélmeykegkól'a chá'a 
kóleykmássesha ekwokmoho aptekkesa xama weyke kennawo étkók. Keñe 
axta aptáha apkelpaqmeta apyókxoho s'e: —¡Israel, keso dios apagkok xép 
se'e, ektáha axta aptekkesso m'a Egipto! 

5Xama axta apwet'a Aarón xa, apkelanak axta xama ekwatnamáxchexa 

aqsok amonye' m'a weyke kennawók étkok nak. Aptáhak axta 

apyennaqtésawo appeywa s'e: —¡Saka sa' anlának nélsawássessamo 
Wesse' egegkok! 

6 Mók ekhem axta entáhak, axto'ók agko' axta apnaqxétekhágko, 

apkelwatneyk axta aqsok, apkelnapchek axta nahan apnaqtósso 
segwetassamo nak nélásekhamaxchekxoho. Tén axta natámen apheyncha'a 
énxet'ák apmako etawagkok tén han énagkok anmen yámet égmenek, 
apkelchampákxeyk axta makham néten apmako eneywagkok yetlo 
apkeltemegweykmohóxma. 

7Keñe axta Wesse' egegkok aptáha apcháneya Moisés se'e: —Etyep, 

etaqhoho, apnaqtawáseykpók apagko' kaxwók ma'a énxet'ák apagkok, 
apkelántekkesso axta m'a Egipto. 

8Yahamók agko' apyensakmo apkelyetlo m'a ámay séltémókxa axta ko'o 

elyetlók. Apkelánegkek xama weyke kennawók étkok kéleykmássesso m'a 
sawo ekyátekto ekmomnáwa kélháneykekxa nak kélpeykáseykekxa, 
apkelpeykásawók nahan, apkelsákxéssek nahan ma'a aqsok apkelmésso 
naqsa apagkok; aptáhak nahan chá'a apkelpaqmeta s'e: ‘¡Israel, keso dios 
apagkok se'e, ektáha axta aptekkesso m'a Egipto!’ 

9Aptáhak axta nahan apcháneya Wesse' egegkok Moisés se'e: —Éláneyha 

ko'o xa énxet'ák nak, ekya'ásegwokmek nahan apteme élyennaqte agko' 
apkelwáxok. 

10¡Heyho sa' aqsa, eklókók ahagko' ko'o, asawhohok sa' ko'o amasséssók xa 

énxet'ák nak! Keñe sa' xép atnéssesek énxet apxámokma apagko' 
aptawán'ák neptámen. 

11 Axta aptáhak eykhe Moisés apcháneya Dios Wesse' apagkok apmako 

elwátéssesek aplo s'e: —Wesse', ¿yaqsa ektáha apmako nak 
eltaqnaweygkohok apagko' xeyep ma'a énxet'ák apagkok, ektáha axta xeyep 
apagko' apkelántekkesso ekyetlómo ekwányam agko' apmopwána m'a 
Egipto? 

12¿Yaqsa ektáha apkeltamho nak yohok etnehek exének egipcios se'e: 

‘Apkelántekkessegkek Dios yetlo ekmaso élchetamso apwáxok apmáheyo 
elnáhapwók ma'a neyseksa meteymog élekhahéyak nak, yaqwayam 
emasseksek apkelweynchámeykha keso náxop’? Elwatés aplo; elwatés ma'a 
apmakókxa nak etnéssesek ekmaso m'a énxet'ák apagkok. 

13Kaxénwakxoho hana apwáxok ma'a apkeláneykha Abraham, Isaac tén han 

ma'a Israel, cham'a apteméssessama axta xeyep apagko' ekmámnaqsoho 
aptéma apkelanagkama s'e: ‘Axámassásekxak sa' ko'o kéltawán'ák 
kélnentámen kéxegke, sa' exhok apxámokma m'a apweykenxal'a 
apxámokma yaw'a néten, keñe sa' se'e ekyókxoho xapop séltennassamakxa 
axta chá'a ko'o agkések kéxegke, agkések sa' yaqwayam etnehek apagkok 
meyke néxa.’ 

14Apkelwátessek axta nahan apmakókxa etnéssesek ekmaso énxet'ák 

apagkok ma'a Wesse' egegkok. 

15Aptekkek axta Moisés apkenyekto m'a néten egkexe nak, apkelsánteyk 

axta nahan ánet meteymog segánamakxa, hágkek axta nahan chá'a 
eknaqtáxésamaxche m'a ánet nekha nak. 

16Dios apagko' axta nahan apkelane m'a ánet meteymog nak, Dios apagko' 

axta nahan apkelqahasso m'a ekhágko nak eknaqtáxésamaxche. 

17Xama axta apleg'a apkelpáxameykha yetlo apkelwehéseykha énxet'ák 

ma'a Josué, aptáhak axta apcháneya Moisés se'e: —Ekleg'a nak ko'o 
apkelwehéseykha apkempakhe énxet'ák ma'a nélpakxeneykegkaxa nak. 

18Aptáhak axta apchátegmowágkokxo Moisés se'e: —Mók 

negmeneykmasso ko'o m'a sekleg'a nak, háwe m'a negmeneykmasso 
ekpayheykekxal'a egwáxok negmallane, háwe nahan ma'a 
negmeneykmasso ekyaqhapmól'a egwáxok negyaqmásamaxche'. 

19Xama axta apwákxo ketók apkelpakxeneykegkaxa axta énxet'ák ma'a 

Moisés, apwet'ak axta weyke kennawók étkok kéleykmássesso tén han ma'a 
ekneywomáxche', aplókók apagko' axta, apkexeynteyk axta m'a meteymog 
apkelseykenta axta, nekha'a étkók axta aptemessásékxak ma'a awhak 
egkexe nak. 

20Yetlókók axta nahan apma m'a weyke kennawók étkok kéleykmássesso, 

apyenyókek axta nátex, apkexpakhásekxeyk axta nahan ekwokmoho 
aptemessásekxo ánek agko', apkexpáncháseyha axta nahan ánek ma'a 
neyseksa yegmen; tén axta apkeltamho énagkok israelitas xa yegmen nak. 

21Aptáhak axta apcháneya Aarón se'e: —¿Háxko exchek apteméssesakxa 

exchep se'e énxet'ák nak, apkeltamho elánésagkok melya'assáxma 
ekwányam agko'? 

22Aptáhak axta apchátegmowágkokxo Aarón se'e: —Moisés, náhetaqnow 

aqsa. Apya'ásegkók xeyep se'e énxet'ák nak, apmenyeyk elanagkok aqsok 
ekmaso. 

23Exchek aptáhak ko'o seyáneya s'e: ‘Henlanés negko'o xama dios egagkok 

yaqwayam sa' hennaqlawha chá'a, hakte magya'ásegkok negko'o ektáhakxa 
m'a Moisés, ektáha axta sẽlántekkesso m'a Egipto.’ 

24Keñe ko'o sektáha seyátegmowágkokxo s'e: ‘Énxet ekhakxa enxoho sawo 

ekyátekto ekmomnáwa apagkok, hetaqmelchessesek sa'.’ Élméssek axta 
ko'o m'a sawo ekyátekto élmomnáwa apagkok, éxakkek axta ko'o nátex, 
¡keñe ektepa s'e weyke kennawók étkok kéleykmássesso nak! 

25Apwet'ak axta Moisés apkelyeykháseykpoho aptamhágkaxa m'a énxet'ák 

tén han apkelesmésa m'a katnaha nak apnámakkok, hakte axta eláneykha 
m'a Aarón, 

26apkenmáha axta aqsa m'a nentaxnamakxa nak apkelpakxeneykegkaxa 

énxet'ák. Aptáhak axta s'e: —Énxet ektáhakxa enxoho apyetleykha Wesse' 
egegkok, hépetchegwaták sa' ko'o. Apyókxoho levitas axta nahan 
apkelyepetchegwa'akta'. 

27Aptáhak axta apkeláneya Moisés se'e: —Exchek aptáhak appeywa 

Wesse', aptáha nak Israel Dios apagkok se'e: ‘kólma sa' chá'a kélxama sawo 
ekwenaqte, kólmeyekxa sa' ma'a apkelpakxeneykegkaxa nak énxet, 
kólántaxnegwom sa' chá'a kélxama xama tegma kólnápok ma'a kélyáxeg, tén 
han ma'a kélmók kélxegexma nak chá'a, essenhan ma'a apha nak chá'a 
ketók kélxanák.’ 

28Apkelánegkek axta nahan levitas ma'a apkeltamhókxa axta etnahagkok 

ma'a Moisés, tres mil énxet axta nahan apwokmok apkeletsapma xa ekhem 
nak. 

29Tén axta aptáha Moisés se'e: —Sakhem kélpagkanáxko kéxegke kélteme 

kéltamheykha nápaqtók Wesse' egegkok, eñama megkólmeyágweykekxa 
chá'a kélxama m'a kélketche tén han kélmók chá'a m'a apyáxeg nak. 
Egkések sa' ektaqmalma kélheykha sakhem ma'a Wesse' egegkok. 

30Keñe axta mók ekhem aptáha apkeláneya énxet'ák Moisés se'e: —Kéllanak 

kéxegke ekwányam agko' megkólya'assáxma. Wanátwakxak sa' ko'o kaxwók 
ma'a aphakxa nak Wesse' egegkok, lapmaxcheyk sa' ataksek yaqwayam 
elásekhekxoho'. 

31Apmeyákxeyk axta makham Moisés ma'a aphakxa nak Wesse' egegkok. 

Aptáhak axta apcháneya s'e: —Naqsók apkelánegko ekwányam agko' 
melya'assáxma énxet'ák apkelánegko xama apcháyókxa m'a sawo ekyátekto 
ekmomnáwa nak. 

32Éltamho eykhe elásekhekxohok aqsa; sa' agkok elásekhákxoho', ¡emasses 

sa' sekwesey aptáxésso axta m'a weykcha'áhak apagkok! 

33Apchátegmowágkokxeyk axta m'a Wesse' egegkok. Aptáhak axta 

apcháneya s'e: —Sa' eyke aqsa amasséssesek ko'o apwesey weykcha'áhak 
ahagkok ma'a énxet apkelane nak mey'assáxma nahaqtók ko'o. 

34Exeg, enaqlow sa' énxet'ák ma'a yókxexma séltennassamakxa axta. 

Seyásenneykha sa' eyke exog apmonye'. Wokmek sa' agkok ma'a ekhem 
yaqwánxa allegássesagkoho', allegássesagkohok sa' ko'o eñama m'a 
apkeltémakxa melya'assáxma. 

35Apcháphássek axta nenlegeykegkoho ekmaso Wesse' egegkok 

nepyeseksa m'a énxet'ák, eñama apkelpeykessamo m'a weyke kennawók 
étkok kéleykmássesso, apkelánesso axta m'a Aarón. 

 

Éxodo 33 
Wesse' egegkok apkeltémo elxog aqsa énxet'ák 

1 Aptáhak axta apcháneya Wesse' egegkok Moisés se'e: —Exeg, etyep sa' 

yetlo énxet'ák apkelántekkesso axta Egipto. Kólmohok sa' ma'a xapop 
séltennassamakxa axta ko'o agkések ma'a Abraham, Isaac tén han ma'a 
Jacob aptawán'ák neptámen. 

2Wáphaksek sa' ko'o seyásenneykha yaqwayam exog apmonye', 

alántekkesek sa' ko'o apkelókxa m'a cananeos, amorreos, hititas, ferezeos, 
heveos tén han ma'a jebuseos. 

3Kólmohok sa' ma'a xapop ényahamakxa nak weyke nagkeygmenek tén han 

ma'a yányawhéna' apyegmenek ektémól'a kanyehek ma'a yegmen. 
Malyetlewek sa' eyke ko'o kéxegke, alnáhapwók katnehek ma'a ámay, hakte 
kéxegke kélteme énxet élyennaqte apkelwáxok. 

4Kelyaqhápeykxók axta nahan apkelwáxok énxet'ák apkelleg'a xa amya'a 

ekyennaqte nak, méko axta nahan xama enxoho apkelmeykekxa m'a 
apkelnatanma élmomnáwa nak, 

5hakte axta aptemék apkenagkama Wesse' egegkok Moisés se'e: —Etne sa' 

elának israelitas se'e: ‘Kéxegke kélteme énxet élyennaqte agko' apkelwáxok. 
¡Ekheyk agkok ko'o makham kélnepyeseksa kéxegke yaqwatakxoho enxoho, 
asawhohok alnápekxa'! Kólhaxyawasák sa' kaxwók xa kélnatanma 
élmomnáwa nak, keñe sa' natámen ay'asagkohok ko'o yaqwánxa atnéssesek 
kéxegke.’ 

6Axta nahan apkelwátesagkohok apkelmeykha apkelnatanma élmomnáwa 

israelitas ma'a egkexe Horeb nak. 

Kélpakxanma apchaqneykekxexa nak chá'a énxet'ák 

7Apmeyk axta Moisés ma'a kélpakxanma, appekkenwokmek axta makhawo', 

teyp axta m'a apkelpakxeneykegkaxa énxet, apteméssessek axta nahan 
apwesey kélpakxanma apchaqneykekxexa énxet'ák. Apmakók axta agkok 
chá'a elpaqhetchesakpohok Wesse' egegkok xama énxet, emyekxak axta 
chá'a m'a kélpakxanma nak, apyetnama nak ma'a teyp 
apkelpakxeneykegkaxa nak énxet. 

8Apmeyákxeyk axta agkok chá'a Moisés ma'a kélpakxanma nak, apyókxoho 

énxet axta chá'a elchempekxak néten, yaqnaha axta chá'a m'a átog 
nentaxnamakxa nak apxanák apkelpakxenéyak, elanagkokxohok axta chá'a 
Moisés ekwokmoho aptaxnegwákxo m'a kañe' kélpakxanma. 

9Aptaxnegwákxeyk axta agkok chá'a Moisés ma'a, kaweywenták axta chá'a 

m'a yaphope émha ekwenaqte, keytnaták axta chá'a m'a átog 
nentaxnamakxa nak kélpakxanma neyseksa appaqhetchesso Wesse' 
egegkok ma'a Moisés. 

10Apkelwet'ak axta agkok chá'a ekyetna'akto énxet'ák yaphope émha 

ekwenaqte m'a átog nentaxnamakxa nak kélpakxanma, eltekxeyagkok axta 
chá'a aptapnák ma'a nentaxnamakxa nak chá'a apkelpakxenéyak 
elpeykesho'. 

11Epaqhetchesek axta chá'a Dios Moisés nápaqto', ektémól'a 

ampaqhetchesek ma'a egmók, tén axta etaqhohok chá'a Moisés ma'a 
apkelpakxeneykegkaxa axta énxet. Keñe axta m'a wokma'ák Josué ektáha 
axta chá'a appasmeykha aptamheykha, apketche axta m'a Nun, axta 
etyapmak xama enxoho m'a kañe' kélpakxanma nak. 

Wesse' egegkok apxekmósso élseyéxma apagkok Moisés 

12Aptáhak axta Moisés apcháneya Wesse' egegkok se'e: —Wesse', 

apkeltamhók ko'o exchep anaqlawha s'e énxet'ák nak, makke héltennásak 
yaqsa yáphaksek hétlók ko'o. Exénchek nahan ko'o exchep ekyetna 
ekwányam agko' seyáyo tén han ekleklamo apwáxok. 

13Naqsók sa' agkok xa, héltennés sa' yaqsa apmako elána', yaqwayam sa' 

atnehek chá'a ko'o seyáyo exchep tén han elenxanmagkohok chá'a apteme 
ekleklamo ko'o apwáxok. Kaxén apwáxok se'e énxet'ák nak apteme xeyep 
énxet'ák apagkok. 

14—Ko'o ahagko' sa' atnehek sekxegexma exchep tén han allókassesek 

apyampe —axta aptáhak Wesse' egegkok. 

15Aptáhak axta apchátegmowágkokxo Moisés se'e: —Sa' agkok xeyep 

hẽlyetláwak, nágyána aqsa ólántépok se'e. 

16Hakte agkok xeyep hẽlyetláwak, ¿háxko katnehek kólya'asagkohok 

ekyetnama exchep apkelásekhayo énxet'ák apagkok tén han ko'o xa? Hakte 
cháxa wánxa kélwanchek kólyekpelkohok énxet'ák apagkok tén han ko'o xa 
maghémo nepyeseksa m'a apyókxoho énxet'ák nak keso náxop. 

17—Alának sa' nahan ko'o xa aptáhakxa nak seyáneya, hakte leklamók chá'a 

ewáxok xeyep, ekweteyak nahan aptémakxa —axta aptáhak Wesse' 
egegkok. 

18¡Hexekmos hana élseyéxma apagkok! —axta aptáhak apcháneya Moisés. 

19 Aptáhak axta apchátegmowágkokxo Wesse' egegkok se'e: —Ayeykhaksek 

sa' ko'o apmonye' exchep ma'a ekyókxoho ektémakxa nak sektaqmalma, 
altennaksek sa' nahan sekwesey. Wamlekxohok sa' ko'o sekmakókxa 

enxoho wamlekxoho', yepyóshok sa' nahan alanok ko'o m'a sekmakókxa 
enxoho yepyóshok alano'. 

20Mopwanchek sa' eyke étak ma'a nahát, hakte méko xama énxet 

apwanchek hétak ko'o, yetsapok ma'a sét'a enxoho. 

21Aptáhak axta nahan Wesse' egegkok se'e: —Yetneyk xama yaqwánxa 

etnegwak se'e nekha nak ko'o sekhakxa. Etnamha sa' néten meteymog. 

22Yeyk'ak sa' agkok ma'a élseyéxma ahagkok nak, ataxnések sa' xama 

meteymog áxwa, wáhakkasek sa' émek ekwokmoho sekyeyk'a. 

23Keñe sa' ayenyekxak makham, étak sa' éyapok; métyehek sa' eyke m'a 

nahát. 

 

Éxodo 34 
Segánamakxa kélláneykekxa makham axnagcha'ák 

(Dt 10.1-5) 

1Aptáhak axta apcháneya Wesse' egegkok Moisés se'e: —Elyaqtennoho sa' 

apagko' kaxwók xeyep ánet meteymog ekhémo m'a émha amonye' axta, 
yaqwayam sa' anaqtáxésagkok ko'o ekhawo ektémakxa axta ekpeywa 
seknaqtáxésso m'a émha amonye' meteymog axta, cham'a aptemessásekxo 
axta nekha'a étkók. 

2Elánekxa sa' nahan aptáhakxa yaqwayam yántek egkexe Sinaí saka axto'ók 

agko', ewakxa sa' sekhakxa nak ko'o, cham'a ektáhakxa nak netnók agko' 
ma'a egkexe. 

3Méko sa' nahan kawának kántohok xamo' xeyep ma'a, méko sa' nahan 

xama énxet enxoho éteyakpok ma'a ekyókxoho nak egkexe; mopwanchek 
sa' nahan ellawha nepkések etawagkok pa'at tén han weyke m'a ekpayhókxa 
nak egkexe. 

4Apkelyaqténchek axta Moisés ánet meteymog ekhémo m'a émha amonye' 

axta. Keñe axta mók ekhem, axto'ók agko' axta apkelmákxo m'a ánet 
meteymog nak, apkenátweykxeyk axta m'a egkexe Sinaí, ekhawo m'a 
apkeltamhókxa axta etnehek Wesse' egegkok. 

5Tén axta Wesse' egegkok apweywento xama yaphope, apkenegwa'akteyk 

axta nahan xamók Moisés ma'a, apkeltennássek axta nahan ektémakxa 
apwesey apagko'. 

6Aptáhak axta appaqmeta ekyennaqte agko' apyeyk'a apmonye' Moisés se'e: 

—¡Ko'o Wesse'! ¡Ko'o Wesse'! ¡Dios seyemleykekxoho tén han apmopyósa 
nak alanok énxet, mapekhésamaxche' tén han ekyawe seyásekhayo tén han 
ekmámnaqsoho agko'! 

7Megkeytyapwágwayam nak sélásekhayo m'a apyókxoho énxet, tén han 

mayaqmagkáseykekxa nak apkeltémakxa ekmaso, tén han sélenmexeykha, 
tén han megkólya'assáxma; magwohok eyke aqsa chá'a eweynchamha 
meyke seklegassáseykegkoho m'a énxet ektáha enxoho chá'a 
apsexnánémap, allegássesagkohok chá'a eñama apkeltémakxa 
élmasagcha'a m'a apyapmeyk apketchek tén han ma'a aptawán'ák nak, 
ekweykekxoho m'a apketchek aptawán'ák nak. 

8Ñohók axta nahan apkeltekxeya aptapnák xapop Moisés apháxaha 

ekwokmoho aptekxeya ekpayhakxa nápat xapop. Aptáhak axta 
apkelpeykásawo 

9Wesse' egegkok se'e: —¡Wesse'! ¡Wesse'! Naqsók agkok ekleklamo 

apwáxok ko'o exchep, hẽlyetlow sa'. Hakte naqsók apteme élyennaqte agko' 
apkelwáxok se'e énxet'ák nak, eyke ná eyaqmagkásekxa aqsa nentémakxa 
mólya'assáxma tén han nentémakxa élmasagcha'a, hẽlma sa' takha' 
yaqwayam antéhek negko'o énxet'ák apagkok. 

Ekhémo mók nélpaqhetchásamáxkoho Dios kéltemessáseykekxa axnagkok 

(Dt 7.1-5) 

10Aptáhak axta Wesse' egegkok se'e: “Kóltaqmelchesho sa' kélháxenmo s'e: 

élanak ko'o kaxwók xama ekhémo mók nélpaqhetchásamáxkoho 
nápaqta'awók ma'a apyókxoho énxet'ák apagkok. Alának sa' ko'o aqsok 
ekyawe agko' sempelakkasso nak agweta', megkalánamáxko nak makham 
xama enxoho m'a mók apheykegkaxa nak chá'a énxet keso náxop, elwetak 
sa' apyókxoho énxet apheykha nak kélnepyeseksa kéxegke sekmowána 
alának aqsok, ko'o sektáha nak Wesse', hakte katnehek sa' ekwányam agko' 
sempelakkasso nak agwetak ma'a aqsok sekmako nak ko'o alanaksek 
kéxegke. 

11“Kóllána sa' sakhem ma'a séltamho exchek ko'o kóllána', keñe sa' ko'o 

alántekkesek kélnepyeseksa kéxegke m'a amorreos, cananeos, hititas, 
ferezeos, heveos tén han ma'a jebuseos. 

12“Nágkólmés aqsa xama enxoho ekhémo mók kélpaqhetchásamaxkoho m'a 

énxet'ák, apheykha nak ma'a apkelókxa yaqwánxa nak kólántexek, 
yaqwayam enxoho megyánhek kalmok ma'a yám'én apagkok apkelhanma 
nak. 

13Kólyaqnegkessesák sa' ma'a apkelwatnamakxa nak chá'a aqsok, 

kólekkexchásekxa sa' nahan ekyókxoho m'a meteymog tén han yámet awhók 
élpagkanamaxche apagkok nak. 

14“Nágkólpeykesho chá'a xama enxoho m'a pók kéláyókxa nak chá'a, hakte 

Wesse' egegkok apteme apkelmeyeykha. Dios sẽlmeyeykha apwesey m'a. 

15“Nágkólmes agko' xama enxoho ekhémo mók kélpaqhetchásamáxkoho 

énxet'ák apheykha nak xa xapop nak, hakte yának katnehek kólpasmok 

apnaqtawáseykpo enxoho elpeykeshok aqsok apcháyókxa tén han 
apkelsákxésa enxoho m'a aqsok apmésso naqsa nak, keñe kóltawagkok 
nahan kéxegkáxa xa aqsok kélmésso naqsa nak eknegkenamaxche', 

16essenhan elmésagkok apketchek kelwán'ák nak ma'a kélketchek 

apkelennay'a nak kéxegke, keñe élánegko enxoho ektamheykegkaxa nak 
chá'a kalanagkok nentémakxa mansexta kalpeykeshok ma'a aqsok éláyókxa 
nak, kának nahan etnahagkok elpeykeshok ma'a kélketchek nak kéxegke. 

17 “Nágkóleykmássesha agko' kéxegke aqsok kéláyókxa m'a sawo 

kélpeykeseykekxa nak kélhanma. 

Kélessawássessamo élánamáxche nak chá'a yókxoho apyeyam 

(Ex 23.14-19; Dt 16.1-17) 

18 “Kóllána chá'a kélessawássessamo kelpasmaga meyke kempáseyak, 

kólteme sa' chá'a m'a séltémókxa axta chá'a kóltéhek, kóltawagkok 
kelpasmaga meyke kempáseyak ekweykmoho siete ekhem. Pelten Abib 
nahan pekkenamaxcheyk chá'a yaqwayam kalanaxchek xa, hakte cháxa 
pelten kélánteyapmakxa axta m'a Egipto. 

19 “Apyókxoho aptéyam apmonye' nak chá'a kélketchek kéxegke, ko'o sa' 

atnehek ahagkok, ekhawo nahan ma'a ekyókxoho émha amonye' 
ekpalleyam nak étkók ma'a weyke kélnaqtósso, nepkések tén han ma'a 
yát'ay, cham'a ektáha enxoho chá'a kennawók ma'a étkok. 

20Keñe sa' ektáha enxoho xama yámelyeheykok étkok ektéyam amonye', 

kólyaqmagkásekxa sa' chá'a xama nepkések apketkok essenhan xama 
yát'ay apketkok yaqwayam hélmések ekyaqmageykekxa m'a yámelyeheykok 
étkok kennawo nak; sa' agkok kólyaqmagkásekxak ma'a, kólwápakhássesek 
sa' ayespok ma'a yámelyeheykok étkok nak. Kéméxcheyk nahan chá'a 
hélmések aqsok sélmésso naqsa ekyaqmageykekxa m'a kélketchek 
appalleyam apmonye'e nak. Méko sa' nahan xama énxet enxoho apwanchek 
ewaták sekhakxa ko'o mesánto enxoho xama aqsok. 

21 “Kóltemeykha chá'a ekweykmoho seis ekhem, keñe sa' ma'a ekhem siete 

kóllókasek chá'a kélyampe, kammok sa' eykhe m'a ekhem 
kélcheneykekxexal'a aqsok aktek tén han ma'a eknakxamáxchexal'a 
ekyexna. 

22 “Kóllána chá'a kélessawássessamo ekhem eknakxamáxchexal'a chá'a 

aqsok ekyexna Semána, cham'a apkemha amonye' nak apnakxamákpexa 
m'a hótáhap apaktek, tén han ma'a aqsok eknakxamáxchexal'a chá'a 
ekyexna néxa apyeyam. 

23“Ántánxo apkelweykekxa sa' chá'a etnehek apyókxoho énxet xama 

apyeyam sekhakxa nak ko'o, ko'o sektáha nak Israel Dios Wesse' apagkok. 

24Alántekkesek sa' ko'o kélnepyeseksa kéxegke m'a pók aptémakxa nak 

chá'a énxet, ayánchessesagkok sa' nahan ma'a xapop kélagkok nak. Keñe 
sa' méko kaltemegwók aqsa chá'a xapop agkok neyseksa kélmáheyo 
kóltéhek chá'a ántánxo kélmeyeykekxa xama apyeyam ma'a sekhakxa nak 
ko'o, sektáha nak Dios Wesse' kélagkok. 

25 “Nágkólyepetches aqsa éma tén han kelpasmaga ekyetlómo nak 

kempáseyak ma'a aqsok kélnaqtósso ektekyawa nak, nágkóltaqmelches 
nahan yaqwayam kólmaha mók ekhem ma'a eyeymomáxche enxoho 
kéltósso ekmatñá nak ekhem Pascua. 

26 “Kólsakxa chá'a émha amonye' éltaqmalma nak ekyexna eñama xapop 

kélagkok ma'a Dios Wesse' kélagkok nak tegma appagkanamap apagkok. 
“Nágkólhanchásekxa aqsa yát'ay apketkok egken neme apyegmenek 
apagkok.” 

Moisés aptáxésso segánamakxa 

27Aptáhak axta Wesse' egegkok apcháneya Moisés se'e: “Etaxés sa' se'e 

amya'a nak, hakte cháxa sekmeykencha'a nak chá'a ko'o ekhémo mók 
nélpaqhetchásamáxkoho sélánésso axta ko'o exchep xa amya'a nak tén han 
ma'a israelitas.” 

28Aphákxeyk axta nahan xamók Moisés Wesse' egegkok ekweykmoho 

cuarenta ekhem tén han cuarenta axta'a m'a, meyke apto m'a apto tén han 
meyke apyá yegmen. Apnaqtáxéságkek axta nahan meteymog ma'a, cham'a 
amya'a ekhémo nak mók nélpaqhetchásamáxkoho Dios, diez apkeltémókxa 
nak antéhek. 

29Aptekkek axta Moisés ma'a néten egkexe Sinaí apkelsánto ánet meteymog 

segánamakxa; axta nahan ey'ásegkok élyenma nápat eñama 
appaqhetchesso Wesse' egegkok aptepa m'a néten egkexe nak. 

30Xama axta apwet'a Aarón tén han apyókxoho israelitas élyenma nápat ma'a 

Moisés, apkelakak axta, axta nahan elyepetchegwokmoho'. 

31Apkelwóneyha axta eyke m'a Moisés. Xama axta apyo'ókmo 

apkenmágkaxa Moisés ma'a Aarón tén han ma'a apyókxoho apkelámha 
apmonye'e axta chá'a nepyeseksa apnámakkok, apkelpaqhetchessek axta. 

32Keñe axta natámen apkelyepetchegwokmoho nahan ma'a apyókxoho 

israelitas, apkeltennássek axta nahan Moisés ekyókxoho m'a aptáhakxa axta 
apcháneya Wesse' egegkok apkeltamhókxa etnahagkok, cham'a egkexe 
Sinaí nak. 

33Xama axta appenchesa apkelpaqhetchesso m'a énxet'ák nak, 

apchaqlássek axta nápat xama apáwa apkexyawe. 

34Aptaxnegwákxeyk axta agkok chá'a Moisés ma'a aphakxa nak Wesse' 

egegkok yaqwayam epaqhetchesek, elkok axta chá'a m'a apáwa apkexyawe 

nak apchapma nápat ekwokmoho aptepa. Tén axta eltennasagkok chá'a 
israelitas ma'a ektáhakxa enxoho apmésso appeywa apkeltamhókxa 
etnahagkok ma'a Wesse' egegkok. 

35Xama axta elwetak chá'a kalyenmok nápat Moisés ma'a israelitas, 

yaqlásekxak axta chá'a nápat ma'a apáwa apkexyawe nak, ekwokmoho 
aptaxnegwákxo makham ma'a aphakxa nak Wesse' egegkok yaqwayam 
epaqhetchesek. 

 

Éxodo 35 
Néllókassamakxa nélyampe segánamakxa agkok 

(Ex 31.12-17) 

1Apchánchesákxeyk axta Moisés apyókxoho israelitas. Aptáhak axta 

apkeláneya s'e: “Keso segkésso nak ko'o Wesse' egegkok apkeltamhókxa 
chá'a kalanaxchek se'e: 

2Kélwanchek sa' eyke chá'a kóltemeykha ekweykmoho seis ekhem, keñe sa' 

ma'a ekhem siete katnehek sa' xama ekhem ekpagkanamaxche' kélagkok 
kéxegke, kéllókassamakxa kélyampe eñama m'a Wesse' egegkok. 
Apyókxoho énxet ektáhakxa enxoho aptamheykha xa ekhem nak, yáneykpok 
sa' ematñekxa'. 

3Megkólwanchek sa' nahan chá'a kéxegke kólwatnek táxa ekhem sábado 

m'a kélhágkaxa enxoho chá'a.” 

Aqsok kélmésso naqsa kélpakxanma appagkanamap 

(Ex 25.1-9) 

4Apkelpaqhetchessek axta Moisés apyókxoho israelitas. Aptáhak axta 

apkeláneya s'e: “Keso apkeltamho exchek kalanaxchek Wesse' egegkok 
se'e: 

5Kólánchesha sa' kélnepyeseksa kéxegke aqsok kélmésso naqsa kélagkok 

yaqwayam kólmések ma'a Wesse' egegkok. Sawo ekyátekto ekmomnáwa, 
tén han sawo ekmope ekmomnáwa, tén han sawo ekyexwase sa' nahan 
chá'a esanták apyókxoho m'a ektáhakxa nak chá'a apmáheyo apagko' 
egkések aqsok apmésso naqsa m'a Wesse' egegkok, tén han ma'a 
ekxeyenma agko' nak chá'a apwáxok egkések, 

6tén han ma'a apáwa napwa'a apyápaqmate, hómáyok tén han ma'a 

apyexwase, tén han ma'a apáwa apkeláxñe apkexyawel'a, tén han ma'a 
yát'ay apwa', 

7tén han ma'a nepkések apkennawók apyempe'ék kélyexwásesso nak 

ekyexwase, tén han ma'a aqsok émpe'ék élexyawél'a, tén han ma'a 
yántéseksek apkeñama nak wantep, 

8cháléwasso égmenek, sokmátsa yaqwayam nak kólenchehekxak ma'a 

pexmok égmenek kélmeykencha'awól'a chá'a hẽlteméssesek 
nempagkanamaxche', tén han yaqwayam nak kólyepetchesek ma'a aqsok 
ekmátsa nak ekpaqneyam éten agkok, 

9tén han ma'a meteymog élyexwasél'a élyenma ekwesey nak cornalina, tén 

han ma'a mók meteymog élexyawél'a, yaqwayam enxoho kóltahanchesek 
néten ma'a apáwa apyaqwate apkelyenma nak efod, tén han ma'a 
apkexanma nak chá'a apnények ma'a apkemha apmonye' nak 
apkelmaxnéssesso Dios énxet'ák apagkok. 

Aqsok kélmeykegkaxa nak chá'a m'a kélpakxanma appagkanamap 

(Ex 39.32-43) 

10“Tásek sa' elxegmak apyókxoho m'a apmopwancha'a nak eleykmássesha, 

elanagkok sa' ekyókxoho m'a apkeltamho nak elanagkok ma'a Wesse' 
egegkok: 

11kélpakxanma appagkanamap yetlo m'a kélpakxanma nak néten, tén han 

ma'a aqsok apkelmeykegkaxa nak chá'a m'a kélpakxanma, sawo élhaxe 
apagkok, yántéseksa'ák apagkok, tén han ma'a yámet élwenaqte éltegyésso 
apagkok, tén han ma'a élámha apagkok, ekweykekxoho m'a apowhók 
élyennaqtéssamakxa nak, 

12tén han ma'a yántéseksek ekhémo mók nélpaqhetchásamáxkoho nak Dios 

yetlo m'a yámet élwenaqte agkok tén han ma'a átog, tén han ma'a apáwa 
apkexyawe kélapma nak, 

13tén han ma'a mésa nak yetlo m'a yámet élwenaqte agkok tén han 

ekyókxoho m'a aqsok élmeykegkaxa nak chá'a, tén han ma'a kelpasmaga 
kélpagkanchesso nak chá'a m'a Wesse' egegkok, 

14tén han ma'a cháléwasso ekyawe yaqwayam chá'a kápogwátek yetlo m'a 

ekyókxoho aqsok élmeykegkaxa nak chá'a tén han ma'a cháléwasso étkók 
agkok nak, tén han ma'a cháléwasso égmen'ák nak, 

15tén han ma'a ekwatnamáxchexa nak chá'a aqsok ekmátsa nak 

ekpaqneyam éten agkok yetlo m'a yámet élwenaqte agkok, tén han ma'a 
pexmok égmenek kélmeykegko nak chá'a hẽlteméssesek 
nempagkanamaxche', tén han ma'a aqsok ekmátsa nak ekpaqneyam éten 
agkok, tén han ma'a apáwa napwa'a yaqwayam nak kólpekkenek ma'a átog 
nentaxnamakxa nak kélpakxanma appagkanamap, 

16tén han ma'a ekwatnamáxchexa nak chá'a aqsok kéltósso yetlo m'a sawo 

élyagqáxeykha agkok nak sawo ekyexwase, tén han ma'a yámet élwenaqte 
agkok nak tén han ekyókxoho m'a aqsok élmeykegkaxa nak chá'a, tén han 
ma'a sokpayhe ekwányam yetlo m'a awhak ekpayhe ekyennaqtéssamakxa 
nak, 

17tén han ma'a apáwa napwe'ék yaqwayam kólhaxtamok ma'a nepyáwa, 

yetlo m'a élámha apagkok nak tén han ma'a apowhók élyennaqtéssamakxa 
nak, tén han apáwa napwa'a yaqwayam kólpekkenek ma'a nentaxnamakxa 
nak kélhaxta nepyáwa kélpakxanma, 

18tén han ma'a yámet élmahamtakcha'a kélatchesso nak chá'a xóp 

kélnaqtete kélpakxanma m'a kélpakxanma appagkanamap tén han ma'a 
kélhaxta nak ma'a nepyáwa, yetlo m'a táma kélnaqtete nak chá'a, 

19tén han ma'a apáwa kélótma nentaxneykekxa nak chá'a antemeykha m'a 

kañe' kélpakxanma appagkanamap, cham'a apkelnaqta apkeltaqmalma nak 
ma'a apkelmaxnéssesso Dios énxet'ák apagkok Aarón, tén han ma'a 
apkelnaqta nak chá'a m'a apkelmaxnéssesso Dios énxet'ák apagkok, 
apkelántaxno nak chá'a m'a apketchek nak.” 

Énxet'ák apkelseykenta aqsok apkelmésso naqsa Dios 

20Apkeltaqháwók axta apyókxoho israelitas, 

21tén axta m'a apyókxoho ektáha axta chá'a ekxeyenma apwáxok elmések 

aqsok, apkelya'aweykteyk axta chá'a yetlo apkelseykenta aqsok apkelmésso 
naqsa m'a Wesse' egegkok, yaqwayam enxoho elanakpok ma'a 
kélpakxanma apchaqneykekxexa nak chá'a énxet'ák tén han ma'a 
ekyókxoho aqsok eyéméxchexa nak chá'a, tén han ma'a apáwa 
apkeltaqmalma apagko' nak. 

22Apkelxegakmek axta énxet tén han kelán'a, apkelsókmek axta apyókxoho 

apmáheyo apagko' nak chá'a egkések tén han ekmáheyo agko' nak chá'a 
apwáxok egkések ma'a yánsóketáma', kélatchesso kélaphék, sawo élyaqye, 
kélchenméhe sawo ekyátekto ekmomnáwa, tén han ma'a ekyókxoho mók 
ektémakxa nak chá'a aqsok étkók éltaqmalma sawo ekyátekto élmomnáwa. 
Xama xama axta chá'a apsókmok ma'a aqsok apmésso naqsa apagkok 
ektaqmalma sawo ekyátekto ekmomnáwa, apkelmésso chá'a m'a Wesse' 
egegkok. 

23Tén axta m'a aphakxa nak chá'a apáwa napwa'a apyápaqmate, hómáyok, 

apyexwase, tén han ma'a apáwa apkeláxñe apkexyawe nak, tén han ma'a 
yát'ay apwa', tén han ma'a nepkések apkennawók apyempehek 
kélyexwásesso nak ekyexwase, tén han ma'a aqsok émpe'ék élexyawél'a 
apkelsókmo chá'a. 

24Tén axta m'a apnegkenéyak nak chá'a aqsok apmésso naqsa apagkok 

ma'a sawo ekmope ekmomnáwa tén han ma'a sawo ekyexwase, kélsánto 
chá'a m'a aphakxa nak Wesse' egegkok; tén axta m'a ekhakxa nak chá'a 
yántéseksa'ák apagkok apkeñama nak wantep, kélsakxésa chá'a yaqwayam 
kalanaxche' ma'a ekyókxoho aqsok eyéméxchexa nak chá'a yaqwayam 
kalanaxche'. 

25Tén axta m'a kelán'ák élmowancha'a axta élótéyák, élsánto chá'a élótéyák 

ma'a apáwa napwe'ék apyápaqmate, hómáyok, apyexwase tén han ma'a 
apáwa apkeláxñe apkexyawe nak; 

26tén ma'a kelán'ák élmowancha'a axta kalanagkok ma'a aqsok, cham'a 

élmáheyo axta kalanagkok, kelpexyeynchámeygkek axta m'a yát'ay apwa'. 

27Tén ma'a apkelámha apmonye'e nak apkelsánto chá'a m'a meteymog 

ekyexwase élyenma ekwesey nak cornalina tén han ma'a mók meteymog 
élexyawél'a yaqwayam kóltahanchesek ma'a apáwa apyaqwate apkelyenma 
nak efod, tén han ma'a apkexanma nak chá'a apnények ma'a apkemha 
apmonye' apkelmaxnéssesso Dios énxet'ák apagkok, 

28tén han ma'a sokmátsa, pexmok égmenek yaqwayam chá'a 

kápogwatchesek ma'a cháléwasso, tén han ma'a pexmok égmenek 
yaqwayam nak chá'a kólmaha hẽlteméssesek nempagkanamaxche', tén han 
ma'a aqsok ekmátsal'a ekpaqneyam éten agkok. 

29Apkelsántegkessek axta aqsok apmésso naqsa apagkok ekxeyenma agko' 

nak chá'a apkelwáxok yaqwayam egkések Wesse' egegkok ma'a apyókxoho 
israelitas ekweykekxoho m'a kelán'ák, cham'a apmáheyo axta chá'a 
epasmok apkelánéyák ma'a aqsok apkeltémo axta elának Wesse' egegkok 
ma'a Moisés. 

Besalel tén han Oholiab apkelyésamap 

(Ex 31.1-11) 

30Aptáhak axta Moisés apkeláneya israelitas se'e: “Apkelyésáha axta 

nepyeseksa Judá énxet'ák apagkok Wesse' egegkok ma'a Besalel, apketche 
nak ma'a Urí aptáwen nak ma'a Hur, 

31aplánessásawók nahan apwáxok ma'a Dios apmopwána, tén han ma'a 

apya'áseyák nak, tén han ma'a apya'áseykegkoho nak, tén han ma'a 
apyekpelchémo nak tén han ma'a apmopwána nak elának ma'a aqsok, 

32yaqwayam enxoho elának ma'a aqsok kéleykmássesso tén han ma'a 

nentamheykha nak nenlane m'a sawo ekyátekto ekmomnáwa, sawo ekmope 
ekmomnáwa tén han ma'a sawo ekyexwase, 

33tén han yaqwayam eltekpog elyepetchesek ma'a meteymog éltaqmalma 

nak, tén han yaqwayam eltekpog ma'a yántéseksek tén han elának ma'a mók 
ektémakxa nak chá'a aptamheykha apmopwána eleykmássesha. 

34Apméssek nahan apmopwána elxekmósek apnámakkok, cham'a Besalel 

tén han ma'a Oholiab, apketche nak ma'a Ahisamac, apkeñama nak 
nepyeseksa m'a Dan énxet'ák apagkok, 

35apkelméssek axta apmopwancha'a elanagkok ma'a aqsok, yaqwayam 

chá'a elanagkok ma'a mók ektémakxa nak chá'a nentamheykha 
néltekpageykha nak chá'a anlána', tén han ma'a néleykmassáseykha nak 

chá'a kéleykmássesso, tén han negótma nak chá'a nélnáxegkáseykha 
nápakhaw'ék ma'a apáwa apyápaqmate, hómáyok, apyexwase tén han ma'a 
apáwa apkeláxñe apkexyawél'a, tén han yaqwayam chá'a elótagkok ma'a 
mók ektémakxa nak chá'a nenlane nentamheykha néleykmassáseykha 
ektaqmela. 

 

Éxodo 36 

1Sa' esawhohok elanagkok ekyókxoho aqsok apkeltémo axta kalanaxchek 

Wesse' egegkok ma'a Besalel, Oholiab, tén han ma'a apyókxoho 
apmopwancha'a nak chá'a elanagkok aqsok, ektáha axta Wesse' egegkok 
apkelmésso apkelya'áseyak tén han apkelyekpelchémo yaqwayam 
elanagkok éltaqmela ekyókxoho m'a eyeyméxchexa nak chá'a aqsok 
yaqwayam kólmaha apkelánamap ma'a kélpakxanma appagkanamap.” 

Énxet'ák apkelseykenta ekxámokma aqsok apkelmésso naqsa Dios 

2Apkelwóneyha axta Moisés ma'a Besalel tén han Oholiab, tén han ma'a 

apyókxoho ekyetnamakxa axta chá'a apmopwancha'a elanagkok ma'a 
aqsok, cham'a ektáha axta Wesse' egegkok apkelmésso apmopwancha'a 
elanagkok xa ektéma nak aqsok, tén han ma'a ektáha axta apmáheyo 
apagko' chá'a epasmok xa nentamheykha nak. 

3Apkelméssek axta Moisés aqsok kélmésso naqsa apkelseykenta axta m'a 

israelitas, yaqwayam enxoho yeynhok kaxwo' apkelánéyák ma'a 
eyéméxchexa nak chá'a aqsok yaqwayam kólmaha m'a kélpakxanma 
appagkanamap. Apkelsánteyk axta aqsa chá'a makham yókxoho ekhem 
aqsok apmésso naqsa apagkok ekxeyenma agko' nak chá'a apwáxok 
elsanták ma'a israelitas. 

4Tén axta m'a énxet'ák apkelánéyák axta m'a aqsok eyeyméxchexa nak 

chá'a yaqwayam kólmaha m'a kélpakxanma appagkanamap, apmágwokmo 
sekxók apkeltamheykha, apkelya'aweykxo 

5Moisés aptáha apkeltennássekxo s'e: “Apyeykhássekmok apkelseykenta 

énxet'ák ma'a aqsok kélmámenyého nak chá'a yaqwayam kalanaxchek 
nentamheykha, apkeltémo axta kalanaxchek ma'a Wesse' egegkok.” 

6Tén axta Moisés apkeltamho kóltennasagkok appeywa m'a ekyókxoho 

apkelpakxenéyak nak chá'a m'a énxet'ák, apkeltamho elwátesagkok 
apkelseykekxa chá'a aqsok apkelmésso naqsa apagkok yaqwayam elmések 
ma'a kélpakxanma appagkanamap. Kélmássesekmek axta nahan 
apkelseykekxa chá'a aqsok apkelmésso naqsa apagkok ma'a énxet'ák, 

7hakte yeykhágwokmok axta aqsok yaqwayam kalanaxchek ekyókxoho m'a 

nentamheykha nak, keleyméxcheyk axta nekha'. 

Kélpakxanma appagkanamap apkelánamap 

(Ex 26.1-37) 

8Apkelánegkek axta kélpakxanma appagkanamap ma'a énxet'ák 

ekyeykhágweykmoho axta apmopwancha'a elanagkok ma'a aqsok. 
Apkelánegkek axta diez apáwa napwe'ék apkeláxñe apkelyaqséyak nak, tén 
han ma'a apáwa apyápaqmate, hómáyok tén han ma'a apyexwase nak, 
apkelótégkek axta nahan chá'a apkeleykmassáseyncha'a apqánet Dios 
apkelásenneykha ekha nak apxempenák. 

9Doce metros nepxet pók axta nahan chá'a apwegqakxa xama m'a apáwa 

napwa'a nak, keñe ánet metros chá'a m'a appayhakxa. Aphawók axta nahan 
apkelwenaqte m'a apyókxoho nak. 

10Apyepetchásékxeyk axta nahan chá'a pók apkelyetnaqmeygkokxo cinco 

apáwa napwe'ék. Axta aptemessásak nahan ma'a pók cinco nak. 

11Tén axta apnegkenágko nahan chá'a élyagqaxe élántaxnamakxa apatña'ák 

apxát'ák apyápaqmate nápakhaw'ék ma'a apkemha apmonye' apyetno nak 
ma'a apáwa napwa'a, tén axta nahan ma'a pók nápakhaw'ék nak apyetno 
nak ma'a napwa'a. 

12Cincuenta élyagqaxe élántaxnamakxa apatña'ák axta nahan chá'a 

apkeláneyásak ma'a apkemha apmonye' apyetno nak ma'a apáwa tén han 
ma'a apyetno nak napwa'a, yaqwayam enxoho kataqmelek ekpayhémo mók 
ekhéyak ma'a élyagqaxe nak. 

13Apkelánegkek axta nahan cincuenta sawo élhaxe sawo ekyátekto 

ekmomnáwa, yaqwayam kólásekkásekxak chá'a pók kóltahanyéssak ma'a 
apáwa nak, keñe sa' katnekxak xama ekpasmeykekxa eksawheykekxoho 
m'a kélpakxanma appagkanamap nak. 

14Apkelanak axta nahan once yát'ay apwa' apchótma m'a Besalel yaqwayam 

enxoho elának xama kélpakxanma, kéláhakkasso apyókxoho m'a néten nak 
kélpakxanma appagkanamap. 

15Trece metros nepxet pók axta nahan chá'a apwegqakxa xama m'a apáwa 

nak tén ánet metros chá'a m'a appayhakxa nak. Aphawók axta nahan 
apkelwegqakxa chá'a m'a apyókxoho nak. 

16Apyepetcháseykxeyk axta nahan pók apkelyetnákxo cinco apáwa 

napwe'ék ma'a xama nápakha, tén axta seis ma'a pók nápakha nak. 

17Tén axta apkelánesa nahan cincuenta élyagqaxe kélatcháseykekxexa 

chá'a apatña'ák nápakhaw'ék ma'a apkemha apmonye' apyetno nak 
kélápeykekxexa m'a apáwa napwa'a, tén axta nahan cincuenta m'a pók 
nápakhaw'ék apyetno nak napwo'o'. 

18Apkelanak axta nahan cincuenta sawo élhaxe sawo ekyexwase yaqwayam 

enxoho elásekkásekxak chá'a épetchásekxak pók apyókxoho m'a 
kélpakxanma. 

19Apkelánéssek axta nahan yaqwayam kólpakxenek nepkések apkennawók 

apyempe'ék kélyexwásesso nak ekyexwase m'a Besalel, tén axta m'a 
yaqwayam nak keytek ma'a néten, apkelánesa m'a aqsok émpe'ék 
élexyawáyól'a. 

20Tén axta apkelánésa nahan yántéseksa'ák ma'a yámet apkeñama nak 

wantep yaqwayam kólánchesagkok nápakhaw'ék ma'a kélpakxanma 
appagkanamap, aptaqmelchásawók axta nahan apkelpékessamo 
apkeláncháseyák. 

21Cuatro metros náxet mók axta nahan chá'a xama ekwegqakxa m'a 

yántéseksek nak tén sesenta y cinco centímetros ma'a ekpayhakxa, 

22yetneyk axta nahan chá'a ánet élyame naw'ék yaqwayam enxoho 

kataqmelek chá'a ektaxneykekxa mók ma'a yántéseksek nak. Axta 
aptemessásak ekyókxoho yántéseksa'ák nak kélpakxanma appagkanamap 
xa ektáha nak. 

23Apkelanak axta veinte yántéseksa'ák yaqwayam kalaqnek ma'a ekpayho 

nak nepyeyam, 

24apnegkenchásegkek axta nahan cuarenta awhók élyennaqtéssamakxa 

sawo ekmope élmomnáwa m'a kóneg nak. Ánet awhók 
ekyennaqtéssamakxa axta nahan chá'a xama kóneg ma'a xama 
yántéseksek, yaqwayam enxoho kalántexek chá'a m'a ánet élyame nak 
naw'ék. 

25Tén axta nahan ma'a pók nápakha nak kélpakxanma appagkanamap, 

ekpayho nak nexcheyha, apkelánesa nahan veinte yántéseksa'ák, 

26yetlo nahan ma'a cuarenta awhók élyennaqtéssamakxa nak sawo ekmope 

élmomnáwa, yaqwayam enxoho kaxek chá'a ánet élyennaqtéssamakxa 
awhók kóneg ma'a xama yántéseksek. 

27Tén ma'a teyp nak kélpakxanma appagkanamap, ekpayho nak 

ektaxnegwánxa ekhem apkelánesa seis yántéseksek, 

28tén makham mók ánet yántéseksek yaqwayam kólánchesek chá'a m'a 

máséyak nak teyp kélpakxanma. 

29Hawók axta nahan mók xa yántéseksa'ák nak, yepetchákxeyk axta mók 

élmahéyak ma'a néten ekweykmoho m'a émha amonye' sawo ekyaqye nak. 
Cháxa aptáhakxa axta apkelane m'a ánet yántéseksa'ák yaqwayam nak 
kalaqnek ma'a ánet máséyak nak, 

30yetneyk axta chá'a ocho yántéseksa'ák ekyetlómo agkok agko' chá'a m'a 

dieciséis awhók ekyennaqtéssamakxa nak ma'a sawo ekmope élmomnáwa, 
ánet awhók ekyennaqtéssamakxa axta chá'a xama kóneg ma'a xama 
yántéseksek. 

31Apkelánessek axta nahan cinco éltegyésso yámet apkeñama nak wantep 

ma'a Besalel, yaqwayam kólteyeksek yántéseksa'ák xama nápakha m'a 
kélpakxanma appagkanamap, 

32tén axta nahan mók cinco éltegyésso m'a pók nápakha nak tegma 

appagkanamap, tén axta makham mók cinco éltegyésso yaqwayam 
kólteyeksek yántéseksa'ák ma'a teyp nak tegma appagkanamap ekpayho 
nak ekteyapmakxa ekhem. 

33Tén axta m'a ektegyésso ekyetno nak neyseksa apkelana yaqwayam 

enxoho kamallahanwomhok chá'a m'a pók napwa'a nak, naxta'a nak ma'a 
yántéseksa'ák. 

34Apkelyepetchessek axta sawo ekyátekto ekmomnáwa m'a yántéseksa'ák 

nak, apkelánéssek axta nahan sawo élyaqye sawo ekyátekto élmomnáwa 
yaqwayam enxoho elatchesek ma'a yámet éltegyésso nak, cham'a 
kélyepetchesso nak émpe'ék ma'a sawo ekyátekto ekmomnáwa. 

35Apkelanak axta nahan apáwa kélapma apkexyawe apyápaqmate, 

hómáyok, apyexwase tén han ma'a apáwa apkeláxñe apkelyaqséyak nak, 
apchótchek axta nahan chá'a apkeleykmassáseyncha'a apqánet Dios 
apkelásenneykha ekha apxempenák ma'a nápakhaw'ék nak. 

36Apkelchexnágkek axta nahan sawo élhaxe sawo ekyátekto élmomnáwa 

m'a cuatro élámha nak yámet wantep, cham'a kélyepetcháseyak nak 
émpe'ék ma'a sawo ekyátekto ekmomnáwa tén han ma'a néten nak cuatro 
awhók élyennaqtéssamakxa m'a sawo ekmope ekmomnáwa. 

37Apkelánéssek axta apáwa apyápaqmate, hómáyok, apyexwase tén han 

apáwa apkeláxñe apkelyaqséyak ma'a nentaxnamakxa nak ma'a 
kélpakxanma, kéleykmassáseykha nak chá'a kélótma m'a nápakhaw'ék. 

38Apkelanak axta nahan cinco élámha ekyetlómo sawo élhaxe tén han 

ekyetlómo cinco awhók élyennaqtéssamakxa m'a sawo ekyexwase, 
apkelyepetchessek axta nahan sawo ekyátekto ekmomnáwa m'a apqatkok 
nak ma'a yámet élámha tén han ma'a sawo élyaqye apagkok nak. 

 

Éxodo 37 
Yántéseksek ekhémo mók nélpaqhetchásamáxkoho élánamáxche 

(Ex 25.10-22) 

1Apkelanak axta Besalel yántéseksek yámet apkeñama nak wantep, 

ekwayam nak xama metro diez centímetros ma'a ekwegqakxa, tén sesenta 

y cinco centímetros ma'a ekpayhakxa, keñe sesenta y cinco centímetros 
ekmahéyak ma'a néten. 

2Apkelyepetchessek axta nahan sawo ekyátekto agko' ma'a kañe' awáxok 

nak tén han ma'a émpehek nak, appekkenchessek axta nahan xama ekpéwa 
étkok sawo ekyátekto ekmomnáwa m'a nekhaw'ék nak. 

3Apkelánéssek axta nahan cuatro sawo élyaqye sawo ekyátekto élmomnáwa 

yaqwayam enegkenek ma'a cuatro nekha ayay'ák nak, ánet axta chá'a m'a 
xama nekha nak tén han ánet ma'a mók nekha nak. 

4Apkelánéssek axta nahan yámet élwenaqte agkok ma'a yámet apkeñama 

nak wantep, apkelyepetchessek axta nahan émpe'ék ma'a sawo ekyátekto 
ekmomnáwa, 

5tén axta apkelatchesa m'a sawo élyaqye ekhágko nak nekhaw'ék ma'a 

yántéseksek, yaqwayam enxoho kólewának chá'a kólmok kólya'aksek mók 
nekha. 

6Apkelánessek axta nahan xama átog ma'a sawo ekyátekto agko' la'a, 

ekwayam nak xama metro diez centímetros ma'a ekwenaqte tén sesenta y 
cinco centímetros ma'a ekpayhakxa, 

7yetlo apqánet kéleykmássesso Dios apkelásenneykha ekha apxempenák 

sawo ekyátekto ekmomnáwa, kéltekpagéyak nak élánamáxche m'a sawo 
ekyentaxno, apheykha chá'a m'a ánet naw'ék nak ma'a átog. 

8Tamhákxeyk axta nahan xama ekpasmeykekxa átog ma'a kéleykmássesso 

nak Dios apkelásenneykha ekha apxempenák: xama kéleykmássesso axta 
chá'a tépak ma'a xama naw'a nak átog tén axta nahan mók ektepa m'a mók 
naw'a nak átog, 

9appayhawók axta nahan chá'a pók apheykha, keñe nápaqta'a élpayhawo 

m'a néten átog nak, tén axta apxempenák apkelpeykesa chá'a m'a néten átog 
nak apkeláhakkasa. 

Mésa kélnegkenweykekxexa nak chá'a pan kélmésso Dios 

(Ex 25.23-30) 

10Apkelanak axta nahan xama mésa yámet apkeñama nak wantep ma'a 

Besalel, ekwayam nak noventa centímetros ekwenaqte m'a ekwegqakxa, tén 
cuarenta y cinco centímetros ma'a ekpayhakxa, tén sesenta y cinco 
centímetros ekmahéyak ma'a néten. 

11Apkelyepetchessek axta nahan ma'a sawo ekyátekto agko' nak, 

appekkenchessek axta nahan xama ekpéwa étkok sawo ekyátekto 
ekmomnáwa m'a nekhaw'ék nak; 

12apkelánéssek axta nahan xama aphaxtegkesso nekhaw'ék ekwayam nak 

siete centímetros ekpayhakxa, appekkenchessek axta nahan xama ekpéwa 
étkok sawo ekyátekto ekmomnáwa m'a nekhaw'ék nak kélhaxta. 

13Apkelánéssek axta nahan cuatro sawo élyaqye sawo ekyátekto 

élmomnáwa, tén axta apnegkenchásegko chá'a m'a cuatro máséyak nak, 
ekpayhókxa nak chá'a m'a cuatro ayay'ák, 

14yaqwayam sa' kaxnagkohok xamók ma'a nekha nak kélhaxta, tén han 

yaqwayam sa' kólatchesek ma'a yámet élwenaqte agkok nak, tén sa' 
kólewának chá'a kólmok ma'a mésa nak. 

15Apkelánessek axta nahan yámet élwenaqte agkok ma'a yámet apkeñama 

nak wantep, yaqwayam nak chá'a kólmaha kólmekxak ma'a mésa, 
apkelyepetchessek axta nahan ma'a sawo ekyátekto ekmomnáwa. 

16Sawo ekyátekto agko' axta nahan apkeláneyásak ma'a aqsok 

kélmeykegkaxa nak chá'a, yaqwayam nak chá'a kaxnagkok ma'a néten 
mésa, cham'a sokpayhe agkok nak, yekwékto élyawe, egheykok élyawe 
agkok tén han ma'a egheykok étkók éltaqmalma yaqwayam nak chá'a 
kólyetmok ma'a aqsok égmenek kélmésso nak chá'a Dios. 

Cháléwasso ekyawe élánamáxche sawo ekyátekto ekmomnáwa 

(Ex 25.31-40) 

17Apkelanak axta nahan Besalel cháléwasso ekyawe sawo ekyátekto agko' 

la'a, kéltekpageykegkoho nak chá'a kalanaxchek ma'a sawo ekyentaxno. 
Xama ekpasmeykekxa axta nahan tamhákxak chá'a ekyókxoho m'a awhak 
ekpayhe ekyennaqtéssamakxa nak, tén han ma'a axchapok, egheykok étkók 
agkok, tén han ma'a exnamok axanák nak tén han ma'a élapma nak chá'a; 

18kelántekkek axta nahan seis aktegák ma'a nekhaw'ék nak, ántánxo axta 

m'a xama nekha nak tén axta ántánxo nahan ma'a mók nekha nak. 

19Ántánxo egheykok étkók axta nahan chá'a hágkok xama nekha 

élánteyapma m'a seis aktegák nak xama nekha m'a axchapok, ektémól'a m'a 
mokwa apexnók, ekyetlómo chá'a m'a xama exnamok axagkok tén han ma'a 
élapma nak chá'a. 

20Tén axta m'a axchapok agko' nak ekhágko chá'a cuatro egheykok étkók 

agkok, ekhémo nahan ma'a ektémól'a mokwa apexnók, ekyetlómo nahan 
ma'a exnamok axanák nak tén han ma'a élapma nak. 

21Xama aktog axta nahan chá'a yetnak ekmeyeykenta kóneg exnamok 

axagkok xama m'a élánteyapma nak chá'a ántánxo aktegák xama nekha m'a 
cháléwasso ekyawe. 

22Xama ekpasmeykekxa axta nahan tamhákxak cháléwasso ekyawe m'a 

exnamok axanák nak tén han ma'a aktegák nak, cham'a ekteme axta sawo 
ekyátekto agko' kéltekpagéyak nak élánamáxche m'a sawo ekyentaxno. 

23Apkelánéssek axta nahan sawo ekyátekto agko' ma'a siete cháléwasso 

étkók agkok, tén han ma'a kélmeykegko nak chá'a kólsapanchesek tén han 
ma'a sokpayhe étkók agkok ekpalleykentamxa nak chá'a táhap agkok. 

24Kélmáha axta treinta y tres kilos sawo ekyátekto agko' yaqwayam 

kalanaxchek ma'a cháléwasso ekyawe tén han ma'a ekyókxoho aqsok 
élmeykegkaxa nak chá'a. 

Ekwatnamáxchexa aqsok ekmátsa nak ekpaqneyam éten agkok élánamáxche 

(Ex 30.1-5) 

25Apkelanak axta nahan Besalel ekwatnamáxchexa aqsok ekmátsa nak 

ekpaqneyam éten agkok ma'a yámet apkeñama nak wantep. Ekhémo mók 
ekpayhakxa axta nahan ma'a, cuarenta y cinco centímetros axta m'a 
ekwegqakxa tén axta cuarenta y cinco centímetros ma'a ekpayhakxa, 
noventa centímetros axta ekmahéyak ma'a néten. Tamhákxeyk axta nahan 
xama ekpasmeykekxa ekwatnamáxchexa nak aqsok ma'a élámha 
élmahamtakcha'a ekhéyak nak nekhaw'ék ma'a ekwatnamáxchexa aqsok. 

26Tén axta apkelyepetchesa sawo ekyátekto agko' ma'a néten nak, tén han 

ma'a cuatro nekhaw'ék nak, tén han ma'a élámha élmahamtakcha'a agkok 
nak, appekkenchessek axta nahan xama ekpéwa étkok sawo ekyátekto 
ekmomnáwa m'a nekhaw'ék nak. 

27Apnegkenágkek axta nahan sawo élyaqye sawo ekyátekto élmomnáwa m'a 

kóneg nak ekpéwa étkok, ánet axta chá'a m'a xama nekha máséyak nak 
chá'a tén axta ánet nahan ma'a mók nekha nak, yaqwayam enxoho 
kólatchesek ma'a yámet élwenaqte agkok nak, keñe sa' kélwanchek chá'a 
kólmekxak kólsawha m'a ekwatnamáxchexa nak chá'a aqsok. 

28Apkelánessek axta nahan yámet élwenaqte agkok ma'a yámet apkeñama 

nak wantep, tén axta apkelyepetchesa m'a sawo ekyátekto ekmomnáwa. 

Pexmok égmenek tén han aqsok ekmátsa nak ekpaqneyam 

(Ex 30.22-38) 

29 Apkelanak axta nahan Besalel pexmok égmenek ekpagkanamaxche 

kélmeykegko nak chá'a hẽlteméssesek nempagkanamaxche', tén han ma'a 
aqsok ekmátsa nak ekpaqneyam éten agkok, aptémól'a chá'a elanagkok 
sokmátsa m'a apkeláneykegkoho nak chá'a sokmátsa. 

 

Éxodo 38 
Ekwatnamáxchexa aqsok sawo ekyexwase élánamáxche' 

(Ex 27.1-8) 

1Apkelanak axta Besalel élwatnamáxchexa chá'a aqsok kélnaqtósso yámet 

apkeñama nak wantep. Ekhémo mók ekpayhakxa axta nahan ma'a, 
ekwayam nak chá'a ánet metros veinticinco centímetros ma'a xama nekha, 
tén xama metro veinticinco centímetros ekmahéyak ma'a néten. 

2Apkelánéssek axta nahan cuatro élámha élmahamtakcha'a yaqwayam 

elánchesek ma'a cuatro máséyak nak chá'a nekhaw'ék, cham'a ektamhákxo 
axta nahan xama ekpasmeykekxa m'a ekwatnamáxchexa nak chá'a aqsok 
kéltósso, apkelyepetchessek axta nahan ma'a sawo ekyexwase nak. 

3Apkelánéssek axta nahan sawo ekyexwase ekyókxoho aqsok yaqwayam 

chá'a kalmaha m'a ekwatnamáxchexa nak chá'a aqsok kéltósso, cham'a 
kélxata nak chá'a táhap agkok, tén han ma'a kélmeykha nak chá'a 
kólaxñásekxa', egheykok élyawe agkok, kelyetxaqxo apto, tén han ma'a 
kélxata nak chá'a átex agkok. 

4Apkelánéssek axta nahan xama sawo élyagqáxeykha ekho yám'én aqta'ák 

sawo ekyexwase, tén axta appekkena m'a kóneg nak nekhaw'ék 
ekwatnamáxchexa aqsok kéltósso, ekpayho nak ma'a yám náxet. 

5Apkelanak axta nahan cuatro sawo élyaqye yaqwayam enegkenek ma'a 

cuatro máséyak nak chá'a m'a sawo élyagqáxeykha ekho nak yám'én aqta'ák 
sawo ekyexwase, yaqwayam enxoho elatchesek ma'a yámet élwenaqte 
agkok nak. 

6Tén axta apkelana yámet élwenaqte m'a yámet apkeñama nak wantep 

yaqwayam katnehek agkok ma'a ekwatnamáxchexa nak chá'a aqsok 
kéltósso, apkelyepetchessek axta nahan ma'a sawo ekyexwase, 

7tén axta apkelatchesa m'a sawo élyaqye ekhágko nak ma'a nekhaw'ék nak 

ekwatnamáxchexa aqsok, yaqwayam enxoho kólewának chá'a kólsawha 
kólpekkenwakxak mók nekha. Apkelanak axta ekyagqaxe awáxok ma'a 
ekwatnamáxchexa nak chá'a aqsok kéltósso tén han yántéseksek. 

Sokpayhe ekwányam élánamáxche' sawo ekyexwase 

(Ex 30.18) 

8 Apkelanak axta nahan sokpayhe ekwányam sawo ekyexwase Besalel ma'a 

nélanyantáxama agkok axta m'a kelán'ák éltamheykha axta chá'a m'a átog 
nentaxnamakxa nak kélpakxanma apchaqneykekxexa nak chá'a énxet'ák, 
yetlo m'a awhak ekyennaqtéssamakxa nak ekhawo nahan ma'a ektéma nak 
sawo ekyexwase. 

Kélpakxanma appagkanamap kéllane kélhaxtegkesso nepyáwa 

(Ex 27.9-19) 

9Apkelanak axta kélhaxtegkesso nepyáwa kélpakxanma m'a Besalel. 

Cuarenta y cinco metros apáwa apkeláxñe apkelyaqséyak axta nahan 
apyexnak ma'a ekpayho nak nepyeyam. 

10Sawo ekyexwase axta nahan ekyókxoho m'a veinte élámha apagkok nak 

ekyetlómo m'a veinte apowhók élyennaqtéssamakxa nak, keñe axta sawo 
ekmope élmomnáwa m'a sawo élhaxe tén han ma'a sawo élyaqye apagkok 
nak. 

11Keñe axta m'a ekpayho nak nexcheyha apyetna cuarenta y cinco metros 

apwenaqte m'a apáwa kélhaxta, yetlo m'a veinte élámha apagkok nak tén 
han ma'a veinte apowhók élyennaqtéssamakxa nak sawo ekyexwase, tén 
han ma'a sawo élhaxe apagkok sawo élyaqye apagkok nak ma'a sawo 
ekmope élmomnáwa. 

12Tén axta m'a ekpayho nak taxnegwánxa ekhem apyetna veintidós metros 

nepxet pók ma'a apáwa kélhaxta, yetlo m'a diez élámha apagkok tén han 
diez apowhók élyennaqtéssamakxa nak. Sawo ekmope élmomnáwa axta 
nahan sawo élhaxe agkok tén han sawo élyaqye agkok ma'a yámet élámha 
nak. 

13Tén axta nahan ma'a ekpayho nak ekteyapmakxa ekhem apyetna veintidós 

metros nepxet pók ma'a apáwa kélhaxta. 

14Siete metros apáwa kélhaxta axta nahan chá'a apyetnak xama nápakha 

m'a átog nentaxnamakxa nak, yetlo ántánxo élámha apagkok tén han 
ántánxo apowhók élyennaqtéssamakxa nak; 

15tén axta nahan ma'a pók nápakha nak átog nentaxnamakxa apyetna nahan 

siete metros ma'a apáwa kélhaxta yetlo m'a ántánxo élámha apagkok tén han 
ántánxo m'a apowhók élyennaqtéssamakxa nak. 

16Apkelánekpók axta apáwa apkeláxñe apkelyaqséyak kélhaxtegkesso 

ekyókxoho nepyáwa m'a kélpakxanma. 

17Sawo ekyexwase axta m'a awhók élyennaqtéssamakxa nak yámet élámha, 

tén axta sawo ekmope élmomnáwa m'a sawo élhaxe agkok nak, tén han ma'a 
sawo élyaqye agkok nak, tén axta m'a apqatkok nak yámet kélyepetchesso 
ektáha sawo ekmope élmomnáwa. Sawo ekmope élmomnáwa axta nahan 
ekyókxoho sawo élyaqye agkok ma'a yámet élámha nak nepyáwa kélhaxta. 

18Tén axta m'a átog nentaxnamakxa nak kélhaxta apyetna chá'a éxyawáyo 

agko' kélótma nápakhaw'ék ma'a apáwa apyápaqmate, hómáyok, 
apyexwase tén han ma'a apáwa apkeláxñe apkelyaqséyak nak. Nueve 
metros axta nahan apwenaqte m'a, tén ánet metros veinticinco centímetros 
apmahéyak ma'a néten, aphawók axta m'a apáwa kélhaxta nak nepyáwa 
kélpakxanma. 

19Yetneyk axta cuatro élámha apagkok ekyetlómo m'a cuatro 

élyennaqtéssamakxa nak chá'a apowhók sawo ekyexwase; sawo ekmope 
élmomnáwa axta m'a sawo élhaxe apagkok tén han ma'a sawo élyaqye 
apagkok nak, tén axta sawo ekmope élmomnáwa chá'a kélyepetchesso m'a 
apqatkok nak yámet élámha. 

20Sawo ekyexwase axta nahan ekyókxoho yámet élmahamtakcha'a 

kélatchessamo nak chá'a xapop kélnaqtete apxát'ák ma'a kélpakxanma 
appagkanamap tén han ma'a kélhaxtegkesso nak ma'a nepyáwa. 

Sawo élyentaxno kélmeykha nak chá'a kélpakxanma appagkanamap 

21Apkelyetsátekxeyk axta sawo élyentaxno kélmeykha axta apkelánamap 

kélpakxanma appagkanamap ma'a levitas apkeltémo axta m'a Moisés, 
Itamar axta nahan apxegkesso apkelyetsáteykekxa m'a aqsok, apketche nak 
ma'a apkelmaxnéssesso Dios énxet'ák apagkok Aarón. 

22Apkelanak axta ekyókxoho apkeltémo axta elának Wesse' egegkok Moisés 

ma'a Besalel, apketche nak ma'a Urí, aptáwen nak ma'a Hur, apteme axta 
apkeñama nepyeseksa m'a Judá énxet'ák apagkok. 

23Appasmeyk axta nahan ma'a Oholiab, apketche nak ma'a Ahisamac, 

aptáha axta apkeñama nepyeseksa m'a Dan énxet'ák apagkok, apteme axta 
aptamheykha apkelane m'a sawo, apkelyetnaqte aqsok tén han apchótma 
chá'a néten ma'a apáwa apyápaqmate, hómáyok, apyexwase tén han ma'a 
apáwa apkeláxñe apkexyawáyo nak. 

24Ekyókxoho sawo ekyátekto élmomnáwa kélmeykha axta yaqwayam 

kalanaxchek eyéméxchexa chá'a aqsok yaqwayam kólmaha m'a 
kélpakxanma appagkanamap, cham'a sawo ekyátekto élmomnáwa 
kélmésso axta m'a Dios, wokmek axta ekyókxoho novecientos sesenta y 
cinco kilos treinta gramos, ekhawo nak ekyentaxno kelyetsátéyak kélmeykha 
nak chá'a m'a kélpakxanma appagkanamap. 

25 Tres mil trescientos diecinueve kilos quinientos veinticinco gramos axta 

nahan wokmok kéláncheseykha axta sawo ekmope élmomnáwa, 
kélyetsátekxo axta apwánxa m'a énxet'ák, ekhawo nak ekyentaxno 
kelyetsátéyak kélmeykha nak chá'a m'a kélpakxanma appagkanamap. 

26Seiscientos tres mil quinientos cincuenta énxet axta nahan apwokmok 

apyókxoho m'a kélyetsáteykekxa nak apwánxa apxámokma, apwayam nak 
chá'a veinte apyeyam apagkok, cinco gramos náxet mók axta nahan chá'a 
apmeyásak xama m'a sawo ekmope ekmomnáwa nak, ekhawo nak 
ekyentaxno kelyetsátéyak kélmeykha nak chá'a m'a kélpakxanma 
appagkanamap. 

27Yetneyk axta nahan tres mil trescientos kilos sawo ekmope ekmomnáwa 

yaqwayam kólhánekxak kólpeykásekxa', kóltéhek ma'a apowhók 
élyennaqtéssamakxa nak kélpakxanma appagkanamap, tén han apowhók 

élyennaqtéssamakxa nak ma'a apáwa kélapma. Cien awhók 
élyennaqtéssamakxa axta nahan kélmáha ekyókxoho nak xa sawo ekmope 
élmomnáwa nak, treinta y tres kilos sawo ekmope ekmomnáwa axta chá'a 
m'a xama awhak ekyennaqtéssamakxa. 

28Apkelánessek axta nak sawo élhaxe Besalel sawo ekmope élmomnáwa 

kéláncheseykha axta nepyeseksa apyókxoho énxet ma'a yámet élámha nak 
tén han ma'a kélyepetchesso nak chá'a apqatkok ma'a yámet tén han ma'a 
sawo élyaqye agkok nak. 

29Tén ma'a sawo ekyexwase kélmésso axta m'a Dios, wokmek axta dos mil 

trescientos treinta y seis kilos cuatrocientos gramos, 

30kelánexcheyk axta yaqwayam katnehek élyennaqtéssamakxa awhók átog 

nentaxnamakxa nak chá'a kélpakxanma apchaqneykekxexa nak chá'a 
énxet'ák xa sawo ekyexwase nak, tén han ma'a ekwatnamáxchexa nak chá'a 
aqsok sawo ekyexwase, ekyetlómo m'a sawo élyagqáxeykha agkok ekho nak 
yám'én aqta'ák sawo ekyexwase, tén han ma'a ekyókxoho aqsok 
élmeykegkaxa nak chá'a m'a ekwatnamáxchexa aqsok, 

31tén han ma'a awhók élyennaqtéssamakxa nak, tén han ma'a yámet 

élmahamtakcha'a kélatchesso nak chá'a xapop kélnaqtete m'a kélhaxta, 
kélhaxtegkesso nak nepyáwa m'a kélpakxanma appagkanamap, tén han 
ma'a awhók élyennaqtéssamakxa nak yaqwayam kólteméssesek ma'a átog 
nak kélhaxta. 

 

Éxodo 39 
Apkelmaxnéssesso Dios énxet'ák apagkok kéllánesso apkelnaqta 

(Ex 28.1-43) 

1Apkeláneykpek axta apáwa kélótma kélmeykha nak chá'a kélanchesso 

kéltamheykha kélpakxanma appagkanamap ma'a apáwa apyápaqmate, 
hómáyok tén han apyexwase. Axta kélteméssásak nahan kéllánesso 
apkelnaqta apkeltaqmalma nak ma'a Aarón, ekhawo m'a apkeltamhókxa axta 
Wesse' egegkok etnehek ma'a Moisés. 

2Kélmáha axta sawo ekyátekto ekmomnáwa peya elanakpok ma'a apáwa 

apyaqwate apkelyenma nak efod, tén han ma'a apáwa apyápaqmate, 
hómáyok, apyexwase tén han ma'a apáwa apkeláxñe apkelyaqséyak nak. 

3Kéltekpogkek axta sawo ekyentaxno kélpeykesa m'a sawo ekyátekto 

ekmomnáwa nak, kélpékeságkek axta nahan kélyaqtennéyak yaqwayam 
enxoho kólyetnaqmagkok chá'a, ektémól'a agótek ma'a apáwa 
apyápaqmate, hómáyok, apyexwase tén han ma'a apáwa apkeláxñe 
apkelyaqséyak nak. 

4Kélnegkenchessek axta nahan ánet élmeykegkaxa nak chá'a 

ekyennaqtéssamakxa ánet nápakhaw'ék ma'a apáwa apyaqwate 
apkelyenma nak efod. 

5Hawók axta nahan ektáhakxa kéllane m'a kéltete nak chá'a nepxet 

yaqwayam kayaqhápok ma'a apáwa apyaqwate apkelyenma nak efod: sawo 
ekyátekto ekmomnáwa axta nahan ma'a, apáwa apyápaqmate, hómáyok, 
apyexwase tén han ma'a apáwa apkeláxñe apkelyaqséyak nak, ekhawo m'a 
apkeltamhókxa axta Wesse' egegkok etnehek ma'a Moisés. 

6Kélnegkenágkek axta meteymog élyexwase élyenma ekwesey nak 

cornalina m'a néten nak kéltahanchesso sawo ekyátekto ekmomnáwa, yetlo 
m'a kélqaháseyak nak apkelwesey Israel apketchek ektémól'a m'a xama 
kélqahassól'a. 

7Tén axta Besalel apnegkenágko m'a neyseksa nak ánet élmeykegkaxa nak 

chá'a élyennaqtéssamakxa apxát'ák ma'a apáwa apyaqwate apkelyenma 
nak efod, yaqwayam enxoho kaxénwakxohok chá'a kélwáxok ma'a Israel 
apketchek, ekhawo m'a apkeltamhókxa axta Wesse' egegkok etnehek ma'a 
Moisés. 

8Hawók axta nahan ektáhakxa apkelánamap apáwa apkexanma nak chá'a 

apnények apkelmaxnéssesso Dios énxet'ák apagkok ma'a ektáhakxa axta 
apkelánamap ma'a apáwa apyaqwate apkelyenma nak efod, kélótma nak 
éxyawáyo m'a néten: sawo ekyátekto ekmomnáwa axta nahan ma'a, apáwa 
apyápaqmate, hómáyok, apyexwase tén han ma'a apáwa apkeláxñe 
apkelyaqséyak nak. 

9Apqánet kélyepetcháseykekxa pók axta nahan ma'a, hawók axta nahan mók 

ma'a nápakhaw'ék, veintidós centímetros axta nahan chá'a m'a xama 
nápakha. 

10Sawheykxók axta nahan meteymog éltaqmalmal'a m'a cuatro éleweykekxa 

nak: émha amonye' éléweykekxa axta yetnak ma'a meteymog ekyexwase, 
meteymog yáma ekyátekto ekyepetchél'a yáma hó pa'at tén han ma'a 
meteymog hó pa'at la'a; 

11tén axta ektétéyak ma'a meteymog ekyexwase agko' la'a, meteymog 

ekyápaqmate, tén axta nahan ma'a meteymog ekyennaqtél'a hó pa'at; 

12tén axta ektáhakxa nak ántánxo éleweykekxa m'a meteymog yáma 

ekyátekto, tén han ma'a meteymog ekhól'a sokpésyam ekhal'a ektáxama tén 
han ma'a meteymog hómáyok la'a; 

13tén axta m'a ektáhakxa nak cuatro éleweykekxa, ekyetna m'a meteymog 

ekyátekto, meteymog ekyexwasel'a élyenma, tén han ma'a meteymog 
ekyennaqte élyenma agko' la'a. Kélyepetchessek axta meteymog ma'a 
kéltahanchesso nak sawo ekyátekto ekmomnáwa. 

14Doce axta nahan ekyókxoho m'a, doce apkelwesey nak ma'a Israel 

apketchek; xama meteymog axta nahan chá'a kélqahasso apwesey xama 
m'a doce pók aptémakxa nak chá'a énxet ma'a Israel, ektémól'a m'a xama 
kélqahassól'a. 

15Kéllánéssek axta nahan axát'ák élpexyeynchamaxche sawo ekyátekto 

agko', néten ma'a kélchexanma nak kélnények. 

16Kéllánéssek axta nahan ánet kéltahanchesso nak chá'a meteymog élpayhe 

sawo ekyátekto ekmomnáwa tén han ánet sawo élyaqye sawo ekyátekto 
élmomnáwa; kélnegkenchásegkek axta nahan chá'a ánet sawo élyaqye 
sawo ekyátekto élmomnáwa m'a ánet nekhaw'ék nak chá'a néten ma'a 
kélchexanma kélnények, 

17keñe nahan ma'a axát'ák sawo ekyátekto ekmomnáwa nak ma'a ánet sawo 

élyaqye nak. 

18Tén axta m'a ánet naw'ék nak chá'a axát'ák kélnegkena m'a néten nak ánet 

kéltahanchesso, kélnaqtetchek axta m'a élmeykegkaxa nak chá'a 
ekyennaqtéssamakxa m'a apáwa apyaqwate apkelyenma nak efod ekpayho 
nak ma'a egnények. 

19Kelánexcheyk axta nahan mók ánet sawo élyaqye sawo ekyátekto 

élmomnáwa, tén axta kélatchesa chá'a m'a ánet nápakhaw'ék élmakheykha 
nak kóneg ma'a kélchexanma kélnények, nápakhaw'ék nak ma'a apyetno 
nak kañe', cham'a apyetnamo xamo' nak ma'a apáwa apyaqwate 
apkelyenma nak efod. 

20Kelánexcheyk axta makham mók ánet sawo élyaqye sawo ekyátekto 

élmomnáwa tén axta kélnegkena m'a ekpayho nak apmonye' 
kélyennaqteyáseykekxexa nak chá'a m'a apáwa apyaqwate apkelyenma nak 
efod, cham'a kóneg nak, nekha nak ma'a kélyetnaqte ketsék néten nak 
kéltete nepxet ma'a apáwa apyaqwate apkelyenma nak efod. 

21Tén axta kélnaqtétekxo mók xama apxát'ák apyápaqmate sawo élyaqye 

apagkok nak kélchexanma kélnények ma'a sawo élyaqye apagkok nak ma'a 
apáwa apyaqwate apkelyenma nak efod, yaqwayam enxoho keytek néten 
kéltete nak nepxet apáwa apyaqwate apkelyenma efod ma'a kélchexanma 
nak kélnények, tén han yaqwayam enxoho megkayenyekxeyk chá'a 
ekyepetche, ekhawo m'a apkeltamhókxa axta Wesse' egegkok etnehek ma'a 
Moisés. 

22Kéllánéssek axta apyókxoho apchaqlamap nak chá'a apáwa efod ma'a 

kélótma nak chá'a apáwa apyápaqmate. 

23Kélyaqsáseykekxa axta nahan nekhaw'ék ma'a nepyeseksa nak 

apyagqaxe, aptémól'a m'a kéltaxno egyespok apkelánamap la'a aqsok 
émpehek, yaqwayam enxoho melyeptakpe'. 

24Kélnáxegkáseyha axta nahan nápakhaw'ék aptáxama apáwa apwenaqte 

kélnegkenágko yántakyexna kéleykmássesso apáwa apyápaqmate, 
hómáyok, apyexwase tén han ma'a apáwa apkeláxñe apkelyaqséyak nak. 

25Kelánexcheyk axta nahan élyetnaheykha étkok sawo ekyátekto agko' nak 

tén axta kélpáxaqteyásegko chá'a m'a yántakyexna étkók nak 
kéleykmássesso, kélnegkenágkek axta chá'a neyseksa m'a ekyókxoho 
nápakhaw'ék nak 

26apáwa apwenaqte kélanchesso nak chá'a kéltamheykha: xama 

élyetnaheykha étkok axta chá'a sekxo', tén axta chá'a xama yántakyexna 
étkok, tén axta xama élyetnaheykha étkok makham, tén axta makham xama 
yántakyexna étkok, ekhawo m'a apkeltamhókxa axta Wesse' egegkok 
etnehek ma'a Moisés. 

27Axta nahan apkelane apáwa apwenaqte apkeláxñe yaqwayam nak etnehek 

aptaxno Aarón tén han apketchek ma'a énxet apchótmo nak chá'a apáwa, 

28tén han ma'a apketchesso apqátek nak, tén han ma'a aptete nak chá'a 

apqátek tén han ma'a apkelatchesso apyay'ák apkelpense apkeláxñe 
apkelyaqséyak nak; 

29tén han ma'a aptétamap apáwa apkeláxñe apkelyaqséyak nak, apáwa 

apyápaqmate, hómáyok tén han ma'a apyexwase, kélótma 
kéleykmassáseykha axta nahan chá'a m'a, ekhawo m'a apkeltamhókxa axta 
Wesse' egegkok etnehek ma'a Moisés. 

30Kelánexcheyk axta nahan aqsok ekpayhe ekyetno nak náxet kélatchesso 

kélpátek ma'a sawo ekyátekto agko' nak, ekpagkanmo nak yaqwayam 
etnehek apkelmaxnéssesso Dios énxet'ák apagkok énxet, kéltáxéssek axta 
nahan ektémól'a xama kélqahasso s'e ektéma nak: 
“Nempagkanchásamáxche Wesse' egegkok”. 

31Tén axta kélpekkenchesa xama axát'ák ekyápaqmate yaqwayam enxoho 

kamagkok neyseksa m'a kélatchesso kélpátek, ekhawo m'a apkeltamhókxa 
axta Wesse' egegkok etnehek ma'a Moisés. 

Kélpakxanma appagkanamap appenchásamap 

(Ex 35.10-19) 

32Wokmek axta néxa apkelánamap kélpakxanma appagkanamap, cham'a 

kélpakxanma apchaqneykekxexa nak chá'a énxet'ák. Apkelánegkek axta 
ekyókxoho israelitas ekhémo m'a apkeltamhókxa axta Wesse' egegkok 
etnehek ma'a Moisés, 

33apxawákxeyk axta Moisés ma'a kélpakxanma appagkanamap, cham'a 

kélpakxanma apchaqneykekxexa nak chá'a énxet'ák, tén han ma'a 
ekyókxoho aqsok apkelmeykegkaxa nak chá'a: cham'a sawo élhaxe 

apagkok, yántéseksa'ák apagkok, yámet éltegyésso apagkok, tén han ma'a 
élámha apagkok nak tén han ma'a apowhók élyennaqtéssamakxa nak, 

34tén han ma'a nepkések apkennawók apyempehek kélpeykesso nak néten 

kélyexwássesso ekyexwase, tén han ma'a aqsok émpe'ék élexyawayól'a, tén 
han ma'a apáwa kélapma nak yaqwayam kólápok ma'a yántéseksek, 

35tén han ma'a yántéseksek ekhémo mók nélpaqhetchásamáxkoho nak Dios 

yetlo m'a yámet élwenaqte agkok, tén han ma'a átog nak, 

36tén han ma'a mésa nak yetlo m'a ekyókxoho aqsok élmeykegkaxa nak 

chá'a, tén han ma'a kelpasmaga kélpagkanchesso nak chá'a Wesse' 
egegkok, 

37tén han ma'a cháléwasso ekyawe sawo ekyátekto agko' nak, yetlo m'a 

cháléwasso étkok agkok nak, cham'a cháléwasso ekpenchásamaxche nak 
chá'a yaqwayam kólmaha, tén han ma'a ekyókxoho élmeykegkaxa nak chá'a 
aqsok; tén han ma'a pexmok égmenek yaqwayam nak chá'a 
kápogwatchesek, 

38tén han ma'a ekwatnamáxchexa nak chá'a aqsok élánamáxche nak sawo 

ekyátekto ekmomnáwa, tén han ma'a pexmok égmenek kélmeykegko nak 
chá'a hẽlteméssesek nempagkanamaxche', tén han ma'a aqsok ekmátsa nak 
ekpaqneyam éten agkok, tén han ma'a apáwa yaqwayam nak chá'a 
kólpekkenek ma'a átog nentaxnamakxa nak kélpakxanma 
apchaqneykekxexa nak chá'a énxet'ák, 

39tén han ma'a ekwatnamáxchexa nak chá'a aqsok élánamáxche nak sawo 

ekyexwase yetlo m'a sawo élyagqáxeykha agkok ekho nak yám'én aqta'ák 
sawo ekyexwase, tén han ma'a yámet élwenaqte agkok nak ekweykekxoho 
m'a ekyókxoho aqsok élmeykegkaxa nak chá'a, tén han ma'a sokpayhe 
ekwányam yetlo m'a awhak ekpayhe ekyennaqtéssamakxa nak, 

40tén han ma'a apáwa kélhaxtegkesso nak nepyáwa m'a kélpakxanma, yetlo 

m'a yámet élámha apagkok nak tén han ma'a apowhók élyennaqtéssamakxa 
nak, tén han ma'a apáwa yaqwayam nak kólpekkenek ma'a átog 
nentaxnamakxa nak kélhaxta nepyáwa kélpakxanma, tén han ma'a apxát'ák 
nak, ekweykekxoho m'a yámet élmahamtakcha'a apagkok kélatchessamo 
nak chá'a xapop kélnaqtete m'a kélhaxta, tén han ma'a ekyókxoho aqsok 
kélmeykegkaxa nak chá'a yaqwayam kalanaxchek kéltamheykha m'a kañe' 
kélpakxanma appagkanamap, cham'a kélpakxanma apchaqneykekxexa nak 
chá'a énxet'ák, 

41tén han ma'a apáwa kélótma yaqwayam nak chá'a antaxnekxak 

antemeykha m'a kañe' kélpakxanma appagkanamap, tén han ma'a aptaxno 
aptaqmalma nak ma'a apkelmaxnéssesso Dios énxet'ák apagkok Aarón, tén 
han ma'a apkelnaqta nak chá'a m'a apkelmaxnéssesso Dios énxet'ák 
apagkok, apkelántaxno nak chá'a m'a apketchek. 

42Apkelánegkek axta israelitas ekyókxoho, ekhawo apkeltamhókxa axta 

etnehek Wesse' egegkok ma'a Moisés. 

43Xama axta apwet'a Moisés aptáha apkelánéyák xa ektáha nak, 

apkelmaxnéssessek axta aqsok éltaqmela. 

 

Éxodo 40 
Kélpakxanma appagkanamap kélpagkanchesso Dios 

1Appaqhetchessek axta Wesse' egegkok Moisés, aptáhak axta apcháneya 

s'e: 

2“Exátekhes sa' kélpakxanma appagkanamap, cham'a kélpakxanma 

apchaqneykekxexa nak chá'a énxet'ák, émha amonye' ekhem pelten 
apkemha apmonye' nak. 

3Epekken sa' yántéseksek ekhémo mók nélpaqhetchesamaxkoho m'a kañe' 

nak, yáhap sa' ma'a apáwa kélapma nak. 

4Epekken sa' nahan mésa tén han cháléwasso ekyawe m'a kañe' nak. 

Etaqmelchesho sa' nahan apkeláneykekxa m'a mésa nak. Elatchesses sa' 
nahan cháléwasso étkók agkok ma'a cháléwasso ekyawe nak. 

5Epekken sa' ekwatnamáxchexa nak chá'a aqsok élánamáxche nak sawo 

ekyátekto ekmomnáwa yaqwayam nak chá'a kawatnaxchek aqsok ekmátsa 
ekpaqneyam éten agkok ma'a amonye' nak yántéseksek ekhémo mók 
nélpaqhetchesamaxkoho, emakhésha sa' nahan apáwa m'a átog 
nentaxnamakxa nak kélpakxanma appagkanamap. 

6Epekken sa' ekwatnamáxchexa nak chá'a aqsok kéltósso m'a átog 

nentaxnamakxa nak kélpakxanma appagkanamap, cham'a kélpakxanma 
apchaqneykekxexa nak chá'a énxet'ák. 

7Keñe sa' epekkenek sokpayhe ekwányam ma'a halep nak kélpakxanma 

apchaqneykekxexa nak chá'a énxet'ák, teyp nak ma'a ekwatnamáxchexa nak 
chá'a aqsok, eyátem sa' nahan yegmen. 

8Tén sa' elának aphaxta nepyáwa m'a kélpakxanma nak, emakhésha sa' 

apáwa m'a átog nentaxnamakxa nak ma'a kélhaxta. 

9“Keñe sa' emok ma'a pexmok égmenek kélexpaqhayól'a kólteméssesek 

appagkanamap énxet, eyegken sa' ma'a néten nak kélpakxanma 
appagkanamap, tén han ma'a ekyókxoho aqsok ekhágko nak ma'a kañe'. 
Keñe sa' etnéssesek xép appagkanamap yetlo m'a ekyókxoho aqsok 
kélmeykegkaxa nak chá'a, katnehek sa' kañe' ekpagkanamaxchexa agko'. 

10Eyegken sa' nahan pexmok égmenek kélexpaqhayól'a chá'a 

kólteméssesek ekpagkanamaxche aqsok ma'a néten nak ekwatnamáxchexa 
aqsok kéltósso tén han ma'a ekyókxoho aqsok élmeykegkaxa nak chá'a. 

Keñe sa' etnéssesek élpagkanamaxche m'a, katnehek sa' nahan xama 
ekwatnamáxchexa aqsok kéltósso ekpagkanamaxche agko'. 

11Eyegken sa' nahan pexmok égmenek ma'a néten nak sokpayhe ekwányam 

tén han ma'a awhak ekpayhe ekyennaqtéssamakxa nak, keñe sa' 
etnéssesek nahan élpagkanamaxche m'a. 

12“Keñe sa' natámen eyentamok Aarón tén han apketchek ma'a nekha átog 

nak kélpakxanma apchaqneykekxexa nak chá'a énxet'ák, yána sa' 
eyaqpasagkok yegmen, 

13tén sa' Aarón elántaxnekxak ma'a apkelántaxno apkeltaqmalma nak. 

Eyegkenches sa' apqátek ma'a pexmok égmenek yaqwayam sa' etnéssesek 
appagkanamap yaqwayam etnehek apkelmaxnéssesso énxet'ák ahagkok. 

14Yának sa' nahan elyepetchegwohok ma'a apketchek nak, 

elántaxneyásekxa sa' ma'a apkelántaxno apkelwenaqte nak, 

15elexpaqhássesák sa' nahan apqatkok ma'a pexmok égmenek, ekhawo 

apteméssesakxa exchek ma'a Aarón, yaqwayam sa' etnahagkok 
apkelmaxnéssesso énxet'ák ahagkok. Cháxa aptamhágko kaxwók 
apkelmaxnéssesso énxet'ák ahagkok meyke néxa yókxoho apyeyam chá'a 
xa, kélexpaqhassásegko nak apqatkok ma'a pexmok égmenek.” 

16Apkelanak axta Moisés ekyókxoho m'a apkeltamhókxa axta etnehek ma'a 

Wesse' egegkok. 

17Apkelánékpek axta kélpakxanma appagkanamap ektáha axta apqánet 

apyeyam élántépomáxche m'a Egipto, sekxók eyeynókxa axta ekxega émha 
amonye' ekhem ma'a apkemha apmonye' pelten. 

18Apxátekhássek axta Moisés ma'a kélpakxanma appagkanamap, 

apnegkenchásegkek axta m'a apowhók élyennaqtéssamakxa nak, 
apnegkenágkek axta nahan ma'a yántéseksa'ák nak, apkelchexnágkek axta 
nahan ma'a yámet élwenaqte éltegyésso nak, apkelánchásegkek axta nahan 
ma'a yámet élámha nak, 

19appeykessek axta nahan kélpakxanma m'a néten nak kélpakxanma 

appagkanamap, apkexneyk axta nahan kélpakxanma éxyawe nak 
yaqwayam keytek ma'a néten nak kélpakxanma, ekhawo m'a apkeltémókxa 
axta etnehek ma'a Wesse' egegkok. 

20-21Keñe axta Moisés apkelwákxo m'a meteymog eknaqtáxésamaxche axta 

segánamakxa, apxatmeyk axta m'a kañe' yántéseksek ekhémo mók 
nélpaqhetchásamáxkoho; tén axta apkelatchessesa nahan yámet élwenaqte 
agkok ma'a yántéseksek nak, tén han ma'a átog nak yaqwayam keytek ma'a 
néten, apsókek axta m'a kañe' kélpakxanma appagkanamap; 
apmakheyáseyha axta nahan ma'a apáwa kélapma nak, apcháhakkassek 

axta m'a yántéseksek, ekhawo m'a apkeltémókxa axta etnehek ma'a Wesse' 
egegkok. 

22Tén axta appekkena mésa m'a kañe' kélpakxanma apchaqneykekxexa nak 

chá'a énxet'ák, ekpayho nak nexcheyha kañe' m'a kélpakxanma 
appagkanamap, halep axta m'a apáwa kélapma. 

23Aptaqmelchásawók axta nahan apnegkenma kelpasmaga nápaqtók 

Wesse' egegkok ma'a néten mésa nak, ekhawo m'a apkeltémókxa axta 
etnehek ma'a Wesse' egegkok. 

24Appekkenchek axta nahan cháléwasso ekyawe m'a kañe' nak 

kélpakxanma apchaqneykekxexa nak chá'a énxet'ák, amonye' nak ma'a 
mésa, ekpayho nak nepyeyam kañe' m'a kélpakxanma appagkanamap, 

25apkelápogwatchessek axta nahan cháléwasso nápaqtók Wesse' egegkok, 

ekhawo m'a apkeltémókxa axta etnehek ma'a Wesse' egegkok. 

26Appekkenchek axta ekwatnamáxchexa aqsok élánamáxche nak sawo 

ekyátekto ekmomnáwa m'a kañe' kélpakxanma apchaqneykekxexa nak 
chá'a énxet'ák, halep nak ma'a apáwa kélapma, 

27tén axta apwatna aqsok ekmátsa nak ekpaqneyam éten agkok ma'a néten 

nak, ekhawo m'a apkeltémókxa axta etnehek ma'a Wesse' egegkok. 

28Tén axta Moisés apmakheyáseyncha'a apáwa yaqwayam nak kólpekkenek 

ma'a átog nentaxnamakxa nak kélpakxanma appagkanamap; 

29appekkenchek axta nahan élwatnamáxchexa nak chá'a aqsok kélnaqtósso 

m'a átog nentaxnamakxa nak kélpakxanma appagkanamap, cham'a 
kélpakxanma apchaqneykekxexa nak chá'a énxet'ák, apkelwatneyk axta 
nahan aqsok kélnaqtósso tén han aqsok aktek eknakxamáxche ekyexna m'a 
néten nak yaqwayam etnéssesek aqsok apmésso naqsa m'a Dios, ekhawo 
m'a apkeltémókxa axta etnehek ma'a Wesse' egegkok. 

30Tén axta m'a sokpayhe ekwányam nak appekkena m'a halep nak 

kélpakxanma apchaqneykekxexa nak chá'a énxet'ák, teyp nak ma'a 
ekwatnamáxchexa aqsok, apyetmeyk axta nahan yegmen, yaqwayam 
enxoho elyenyeksek chá'a apyempe'ék. 

31Axta eyáwak chá'a yegmen Moisés tén han Aarón ekweykekxoho 

apketchek, yaqwayam elyenyesagkok chá'a apmék tén han apmagkok ma'a. 

32Elyenyesagkok axta chá'a apyempe'ék apkelántaxna enxoho chá'a m'a 

kélpakxanma apchaqneykekxexa nak chá'a énxet'ák, tén han 
apchaqnágweykxo enxoho chá'a m'a nekha nak ekwatnamáxchexa aqsok, 
ekhawo m'a apkeltémókxa axta etnehek Wesse' egegkok ma'a Moisés. 

33Appenchessek axta aphaxtegkesso nepyáwa kélpakxanma 

appagkanamap ma'a Moisés tén han ma'a ekwatnamáxchexa nak chá'a 

aqsok, apmakheyáseyha axta nahan apáwa m'a átog nentaxnamakxa nak 
kélhaxta. 

Dios apcheymákpoho 

(Nm 9.15-23) 

Xama axta appenchesa aptamheykha apkelane kélpakxanma m'a Moisés, 

34cháhapwa'ak axta yaphope m'a kélpakxanma apchaqneykekxexa nak 

chá'a énxet'ák, lanawók axta Wesse' egegkok élseyéxma apagkok ma'a 
kañe' kélpakxanma appagkanamap. 

35Mopwanchek axta apmako etxek Moisés ma'a kañe' kélpakxanma 

apchaqneykekxexa nak chá'a énxet'ák, hakte yetna'ak axta yaphope m'a 
néten nak tén han eklanawo Wesse' egegkok élseyéxma apagkok ma'a kañe' 
kélpakxanma appagkanamap. 

36Xama axta ekmeyákxo enxoho chá'a néten, ekmassa enxoho chá'a 

ekyetno néten kélpakxanma appagkanamap ma'a yaphope nak, keytlawhok 
axta chá'a apkelhaxyawáseyak apkelpakxenéyak israelitas, tén axta 
elxegekxak chá'a. 

37Keñe axta megkamyákxo enxoho chá'a néten ma'a yaphope nak, 

melhaxyawasagkek axta chá'a m'a apkelpakxenéyak nak, elhaxnagkok axta 
aqsa chá'a ekwokmoho ekmeyákxo néten ma'a yaphope nak. 

38Keytek axta chá'a néten kélpakxanma appagkanamap Wesse' egegkok 

yaphope apagkok ekhem agko', yókxoho apkelxega m'a israelitas, elwetak 
axta chá'a m'a apyókxoho nak, tén axta chá'a axta'a keytek néten ma'a táxa 
eyáléwe. 

Levítico 

Levítico 1 
Kélnaqtósso élwatnamáxche' 

1Apwóneyha axta Wesse' egegkok Moisés ma'a kañe' kélpakxanma 

apchaqneykekxexa axta chá'a énxet'ák. Aptáhak axta apcháneya s'e: 

2“Elpaqhetches israelitas. Enaqlókásenteyk sa' agkok chá'a ko'o apnaqtósso 

segkésso naqsa, éntementák sa' chá'a aptósso weyke, essenhan ma'a 
nepkések. 

3“Ekwatnamáxche sa' agkok apmeyásak ma'a aptósso nak weyke, 

kéméxcheyk katnehek ma'a xama weyke kennawo' meyke nak 
ektemegweykmohóxma ekyókxa, éntemegmak sa' ma'a nápaqto' nak 
Wesse' egegkok, cham'a átog nak kélpakxanma apchaqneykekxexa nak 
chá'a énxet'ák, yaqwayam enxoho kamaxchek takha'. 

4Epekkenek sa' chá'a apmek néten akqátek ma'a kéltósso nak. Cháxa peya 

sa' kamaxchek takha' xa kéltósso nak, yaqwayam enxoho elwetak 
megkólyaqmagkáseykekxa ektémakxa melya'assáxma. 

5Yaqhek sa' weyke kennawo' ma'a nápaqto' nak Wesse' egegkok, keñe sa' 

Aarón apketchek apteme nak apkelmaxnéssesso Dios énxet'ák apagkok, 
emok éma agkok, tén sa' elexpaqheykha m'a nekhaw'ék nak 
ekwatnamáxchexa aqsok, ekyetna nak ma'a átog nentaxnamakxa nak 
kélpakxanma apchaqneykekxexa nak chá'a énxet'ák. 

6Keñe sa' ma'a ektáha nak apyentameykenta' aptósso yaqwayam 

kawatnaxche', elkok sa' émpehek elyaqtennagkok etnéssesek nekha'a étkók, 

7tén sa' apkelmaxnéssesso Dios énxet'ák apagkok elwatnek táxa m'a néten 

nak ekwatnamáxchexa aqsok, elánekxak sa' nahan ekhéyak yántápak, 

8yaqwayam enegkenek néten ma'a kéltósso ápetek kélteméssesso nak 

nekha'a étkók kélyenyekhé, tén han ma'a akqátek nak, tén han tám'agkok 
pexmok. 

9Énxet apyentameykenta nak aptósso yaqwayam kawatnaxche', 

kéméxcheyk elyenyeksek ma'a ekhéyak nak awáxok, tén han ma'a amagkok. 
Keñe sa' apkelmaxnéssesso Dios énxet'ák apagkok elwatnek ekyókxoho m'a 
néten ekwatnamáxchexa nak aqsok, yaqwayam katnehek apmésso naqsa 
ekmátsa nak ekpaqneyam etekhánek Wesse' egegkok. 

10“Apwatnamap sa' agkok apmeyásak ma'a aptósso nepkések, essenhan 

yát'ay, éntemegmak sa' xama apkennawo' meyke nak 
ektemegweykmohóxma apyókxa'; 

11kéméxcheyk yaqhek ma'a nápaqto' nak Wesse' egegkok, cham'a nekha 

nak ekwatnamáxchexa aqsok ekpayho nak nexcheyha. Keñe sa' Aarón 

apketchek apteme nak apkelmaxnéssesso Dios énxet'ák apagkok, 
elexpaqheykha aqsok kéltósso éma agkok ma'a nekhaw'ék nak 
ekwatnamáxchexa aqsok; 

12tén sa' kólyaqtennagkok ma'a kéltósso apmatñà nak, kólteméssesek 

nápakha'a apketkók, keñe sa' apkelmaxnéssesso Dios énxet'ák apagkok 
enegkenek néten yántápak ma'a kélteméssesso nak nápakha'a apketkók 
kélyenyekhé, cham'a eyáléwakxa nak táxa néten ekwatnamáxchexa nak 
aqsok, yetlo apqátek tén han támpagkok pexmok. 

13Énxet apyentameykenta nak aptósso nepkések yaqwayam ewatnakpok, 

kéméxcheyk elyenyeksek ma'a ekhéyak nak apwáxok, tén han ma'a 
apmagkok nak, tén sa' apkelmaxnéssesso Dios énxet'ák apagkok elwatnek 
ekyókxoho m'a néten nak ekwatnamáxchexa aqsok, yaqwayam katnehek 
apmésso naqsa ekmátsa nak ekpaqneyam etekhánek Wesse' egegkok. 

14“Náta sa' agkok apmeyásak yaqwayam kawatnaxchek kélmésso Wesse' 

egegkok, esógmak sa' xama sapop, essenhan xama wáx'ay yáma apketkok 
nak. 

15Keñe sa' apkelmaxnéssesso Dios énxet'ák apagkok enegkenek náta m'a 

néten nak ekwatnamáxchexa aqsok: eyaqténchesek sa' apyespok, tén sa' 
ewatnek ma'a néten nak ekwatnamáxchexa aqsok, apyamássesa enxoho 
éma apagkok, ekpayho nak nekha ekwatnamáxchexa aqsok. 

16Elekkesek sa' apwokmo', tén han ma'a ekyókxoho ekhéyak nak apwáxok, 

tén sa' ekxák ma'a nekha nak ekwatnamáxchexa aqsok ekpayho nak 
teyapmakxa ekhem, cham'a kélpalchessamakxa nak chá'a táhap. 

17Keñe sa' elmássesagkok apxampagkok epaxqátek nepyeseksa, meyke 

apyenyókasso mók ma'a appáxqatma nak nepyeseksa, ewatnek sa' ma'a 
néten yántápak nak, cham'a néten ekwatnamáxchexa nak aqsok, yaqwayam 
katnehek apmésso naqsa ekmátsa nak ekpaqneyam etekhánek Wesse' 
egegkok. 

 

Levítico 2 
Aqsok aktek ekyexna kélmésso naqsa 

1“Kélsántegkessek sa' agkok kélxama Wesse' egegkok kélmésso naqsa nak 

aqsok aktek ekyexna, kéméxcheyk kólsógmak ma'a hótáhap aptaqmalma 
apagko' nak, kólyegkenek sa' nahan néten pexmok égmenek, tén han ma'a 
aqsok ánek ekmátsa nak ekpaqneyam éten agkok; 

2keñe sa' kólsakxések ma'a Aarón apketchek, apteme nak 

apkelmaxnéssesso Dios énxet'ák apagkok, tén sa' xama nak ma'a, emok 
xama apmek hótáhap yetlo pexmok égmenek, yetlo nahan ma'a ekyókxoho 
aqsok ánek ekmátsa nak ekpaqneyam éten agkok, keñe sa' elwatnek ma'a 
néten ekwatnamáxchexa nak aqsok, yaqwayam katnehek kélmésso naqsa 

kélwatno ekxénweykekxoho kélwáxok, ekmátsa nak ekpaqneyam etekhánek 
Wesse' egegkok. 

3Keñe sa' éleymomáxche kélmésso naqsa nak Wesse' egegkok, ektáha nak 

élpagkanamaxche agko' ma'a neyseksa nak kélmésso naqsa kélwatno, 
Aarón sa' chá'a elmekxa', tén han ma'a aptawán'ák neptámen nak. 

4“Apsánteyk sa' agkok xép apmésso naqsa aqsok aktek ekyexna 

apmakhetchesso, esógma sa' ma'a kélyaqyesso hótáhap aptaqmalma 
apagko' nak, kélyelaqtésso nak pexmok égmenek, meyke kempáseyak sa' 
eyke, essenhan ma'a kélpeykesso apkelexyawe meyke nak kempáseyak, 
kélexpaqheykha nak pexmok égmenek. 

5“Aqsok aktek ekyexna sa' agkok apmésso naqsa, cham'a apmakhetchesso 

nak yánsógweygke appayhe, tásek elának ma'a hótáhap aptaqmalma 
apagko' nak, kélyelaqtésso nak pexmok égmenek, tén han meyke nak 
kempáseyak; 

6elyeptek sa' etnéssesek nápakha apketkók, tén sa' nahan elexpaqheykha 

pexmok égmenek, hakte cháxa ektáha apmésso naqsa aqsok aktek ekyexna 
xa. 

7“Aqsok aktek ekyexna sa' agkok apmésso naqsa, apmakhetchesso nak 

yánsógweygke apwáxok, kéméxcheyk elának ma'a hótáhap aptaqmalma 
apagko' nak, kélenchehe nak pexmok égmenek. 

8Appenchessek sa' agkok xép apkelane xa aqsok apmésso naqsa nak, 

kéméxcheyk elsakxak ma'a nápaqto' nak Wesse' egegkok, elmés sa' ma'a 
apkelmaxnéssesso Dios énxet'ák apagkok, keñe sa' apkelmaxnéssesso Dios 
énxet'ák apagkok elsakxak ma'a ekwatnamáxchexa nak aqsok. 

9Keñe sa' apkelmaxnéssesso Dios énxet'ák apagkok elmok ketsék ma'a 

kélmésso naqsa nak aqsok, yaqwayam elwatnek ma'a néten 
ekwatnamáxchexa nak aqsok, yaqwayam katnehek kélmésso naqsa 
kélwatno ekxénweykekxoho kélwáxok, cham'a ekmátsa nak ekpaqneyam 
etekhánek Wesse' egegkok. 

10Keñe sa' éleymomáxche kélmésso naqsa nak Wesse' egegkok, ektáha nak 

élpagkanamaxche agko' ma'a neyseksa nak kélmésso naqsa kélwatno, 
Aarón sa' chá'a elmekxa', tén han ma'a aptawán'ák neptámen nak. 

11“Nágkólenchaha aqsa kéxegke kempáseyak xama enxoho m'a aqsok aktek 

ekyexna kélmésso naqsa kélseykekxésso nak Wesse' egegkok. 
Nágkólwatne aqsa xama enxoho kempáseyak, tén han yányawhéna' 
apyegmenek, cham'a kélmésso naqsa nak Wesse' egegkok. 

12Kélwanchek eykhe kólmések kempáseyak tén han yányawhéna' 

apyegmenek Wesse' egegkok, kélteméssessamól'a m'a kélmésso naqsa nak 
émha amonye' ekyexna aqsok kélcheneykekxa, eyke nágkólmes ma'a 

élwatnamáxchexa nak aqsok, yaqwayam enxoho katnehek ekmátsa nak 
ekpaqneyam etekhánek Wesse' egegkok. 

13“Kéméxcheyk xép yenchahak chá'a yásek ma'a ekyókxoho aqsok aktek 

ekyexna apmésso naqsa nak. Ná egkés aqsa aqsok aktek ekyexna apmésso 
naqsa nak xép meyke nak yásek, hakte yásek ekteme ekyetchesamaxkoho 
m'a ekhémo mók nélpaqhetchásamáxkoho Dios apagkok. Yenchaha sa' 
chá'a yásek ma'a ekyókxoho aqsok apmésso naqsa nak. 

14“Apkelsántegkessek sa' agkok xép Wesse' egegkok apmésso naqsa aqsok 

émha amonye' ekyexna nak aqsok aktek ekyexna, kéméxcheyk esógmak 
ma'a ekyexna élmakhetma nak, kélmakhetchesso nak kélyexnáyam, tén han 
ma'a kaxwe kélnakxo ekyexna kéltekxekxo émha amonye' apnakxo nak xép. 

15Kéméxcheyk eyegkenek pexmok égmenek ma'a néten apmésso naqsa nak 

aqsok, tén han ma'a aqsok ánek ekmátsa nak ekpaqneyam éten agkok, 
hakte cháxa ekteme apmésso naqsa aqsok aktek ekyexna xa. 

16Keñe sa' apkelmaxnéssesso Dios énxet'ák apagkok, elwatnek nekha m'a 

aqsok aktek ekyexna kéltekxekxo nak, tén han ma'a pexmok égmenek nak, 
yetlo m'a ekyókxoho aqsok ánek ekmátsa nak ekpaqneyam éten agkok, 
katnehek sa' xama kélmésso naqsa aqsok ekxénweykekxoho kélwáxok 
kélwatno kélmésso naqsa Wesse' egegkok. 

 

Levítico 3 
Aqsok kélnaqtósso ektekyawa kélmésso segwetasso nak sẽlásekheykekxoho 

1“Yetneyk sa' agkok énxet apmésso xama aptósso weyke kelwána, essenhan 

xama weyke kennawo' aptósso, yaqwayam etnehek apmésso m'a Wesse' 
egegkok, cham'a segwetassamo nak sẽlásekheykekxoho, kéméxcheyk 
katnehek meyke ektemegweykmohóxma nak émpehek ma'a apmésso nak. 

2Epekkenek sa' apmek néten akqátek aptósso m'a énxet ektáha nak 

apmésso. Keñe sa' yaqhek ma'a átog nentaxnamakxa nak kélpakxanma 
apchaqneykekxexa nak chá'a énxet'ák. Tén sa' apkelmaxnéssesso Dios 
énxet'ák apagkok yexpaqheykha éma m'a nekhaw'ék nak ekwatnamáxchexa 
aqsok. 

3“Énxet apyentameykenta nak aptósso yaqwayam etnehek apchaqhe 

apmésso m'a segwetassamo nak sẽlásekheykekxoho, kéméxcheyk 
éntemekxak ma'a nápaqto' nak Wesse' egegkok, yaqwayam katnehek 
kélmésso naqsa kélwatno m'a pexmok agkok ekwakheykekxa nak kañe' 
awáxok kéltósso, 

4tén han ma'a élyaqye agkok, yetlo pexmok eyapma nak, tén han ma'a 

ekhéyak nak néten akpok, tén han ma'a ahekhek pexmok nak, kéméxcheyk 
elhaxyawaksek yetlo m'a élyaqye agkok nak. 

5Apkelmaxnéssesso Dios énxet'ák apagkok sa' eyke elwatnek ekyókxoho xa, 

cham'a néten nak ekwatnamáxchexa aqsok, yetlo m'a kéltósso peya nak 
kólwatnek néten yántápak eyáléwakxa nak táxa, yaqwayam kóltéhek 
kélwatno kélmésso naqsa ekmátsa nak ekpaqneyam etekhánek Wesse' 
egegkok. 

6“Énxet apmésso nak Wesse' egegkok xama aptósso nepkések apkeñama 

nak ma'a nepyeseksa nak apnaqtósso, yaqwayam etnehek apchaqhe 
apmésso m'a segwetassamo nak sẽlásekheykekxoho, kéméxcheyk egkések 
ma'a xama apkennawo', essenhan ma'a xama apkelwána meyke nak 
ektemegweykmohóxma apyempehek. 

7Xama nepkések sa' agkok apmeyásak, eyentamok sa' ma'a nápaqto' nak 

Wesse' egegkok, 

8epekkenek sa' apmek néten apqátek, keytlawhok sa' apchaqhe m'a átog nak 

nentaxnamakxa kélpakxanma apchaqneykekxexa nak chá'a énxet'ák. Keñe 
sa' apkelmaxnéssesso Dios énxet'ák apagkok elexpaqheykha nepkések éma 
apagkok ma'a nekhaw'ék nak ekwatnamáxchexa aqsok. 

9“Apméssek sa' agkok aptósso yaqwayam etnehek apchaqhe apmésso m'a 

segwetassamo nak sẽlásekheykekxoho, kéméxcheyk éntamok ma'a 
nápaqto' nak Wesse' egegkok, yaqwayam katnehek kélmésso naqsa 
kélwatno m'a pexmok apagkok, tén han ma'a ekyókxoho apyapakyek 
kélyaqtenchesseykmoho nak awho', tén han ma'a pexmok apagkok eyapma 
nak apwokmo', 

10cham'a ánet élyaqye apagkok nak, yetlo pexmok eyapma nak, tén han ma'a 

pexmok apagkok eyapma nak apkapok, tén han ma'a aphekhek pexmok nak, 
elekkesek sa' xamók ma'a élyaqye apagkok. 

11Apkelmaxnéssesso Dios énxet'ák apagkok sa' elwatnek ekyókxoho m'a 

néten élwatnamáxchexa nak aqsok, yaqwayam katnehek kélmésso naqsa 
kélwatno ektámáxche, kélmésso m'a Wesse' egegkok. 

12“Apméssek sa' agkok nahan xama yát'ay, éntamok sa' ma'a nápaqto' nak 

Wesse' egegkok, 

13epekkenek sa' apmek néten apqátek, keytlawhok sa' apchaqhe m'a 

apmonye' nak nentaxnamakxa kélpakxanma apchaqneykekxexa nak chá'a 
énxet'ák. Tén sa' apkelmaxnéssesso Dios énxet'ák apagkok elexpaqheykha 
éma m'a nekhaw'ék nak ekwatnamáxchexa aqsok. 

14“Énxet apmésso nak aptósso, apwanchek elmok ma'a ekyókxoho pexmok 

eyapma nak apwokmo', tén sa' elsók yaqwayam katnehek kélwatno 
kélmésso naqsa Wesse' egegkok, 

15tén han ma'a ánet élyaqye apagkok, yetlo m'a pexmok eyapma nak, tén 

han ma'a apkapok pexmok nak, tén han ma'a aphekhek pexmok nak, 
kéméxcheyk elhaxyawaksek xamók ma'a ánet élyaqye apagkok nak. 

16Apkelmaxnéssesso Dios énxet'ák apagkok sa' elwatnek ekyókxoho néten 

nak élwatnamáxchexa aqsok, yaqwayam katnehek kélmésso naqsa nento 
kélwatno, ekmátsa nak ekpaqneyam antekhánek. Wesse' egegkok sa' 
etnehek apagkok ma'a ekyókxoho pexmok nak. 

17“Cháxa ektáha nak xama segánamakxa megkamassegwayam xa, 

kawakxohok sa' ma'a apyapmeyk nak, tén han kélketchek nak. Nágkóltaw 
aqsa chá'a pexmok, tén han ma'a kéltósso éma agkok, cham'a kélhámxa 
enxoho chá'a kéxegke.” 

 

Levítico 4 
Kélnaqtósso ektekyawa ekyánmaga magya'assáxma 

1Aptáhak axta Wesse' egegkok apcháneya Moisés se'e: 

2“Eltennés sa' israelitas. Apkelanak sa' agkok mey'assáxma énxet 

megkatnahakxoho apmáheyo elána', énmexma nak Wesse' egegkok 
segánamakxa apagkok, apkelana enxoho m'a aqsok ekmeyamáxkoho nak 
anlána'. Sa' katnehek chá'a élánamáxche s'e: 

3“Apkelanak sa' agkok mey'assáxma apkelmaxnéssesso Dios énxet'ák 

apagkok apkemha apmonye' nak, keñe m'a mey'assáxma apkelane nak, 
kawakxohok ma'a apyókxoho énxet'ák nak, kéméxcheyk egkések apmésso 
naqsa Wesse' egegkok ma'a weyke étkok kennawo' meyke nak 
ektemegweykmohóxma ekyókxa', yaqwayam etnehek apchaqhe 
ekyaqmageykekxa m'a mey'assáxma apkelane nak. 

4Éntamok sa' ma'a nápaqto' nak Wesse' egegkok, cham'a átog nak 

nentaxnamakxa kélpakxanma apchaqneykekxexa nak chá'a énxet'ák; 
epekkenek sa' apmek néten akqátek, keytlawhok sa' apchaqhe m'a nápaqto' 
nak Wesse' egegkok. 

5Keñe sa' natámen emok ketsék éma agkok ma'a weyke étkok kennawo' nak, 

tén sa' esakxak ma'a kélpakxanma apchaqneykekxexa nak chá'a énxet'ák; 

6sa' yetcheshok apophék éma m'a, elexpaqheykha sa' ekweykmoho siete 

aptamheykekxoho m'a nápaqto' nak Wesse' egegkok, ekpayhókxa nak 
apyexnamakxa apáwa apkexyawe kañe' nak tegma appagkanamap. 

7Elexpaqheykha sa' nahan ketsék éma m'a élámha nak néten nekhaw'ék 

ekwatnamáxchexa nak aqsok ekmátsa nak ekpaqneyam antekhánek —
ekyetna nak ma'a nápaqto' nak Wesse' egegkok, cham'a kélpakxanma 
apchaqneykekxexa nak chá'a énxet'ák—, keñe m'a ekyókxoho éma 
eyeymomáxche nak, eyegkenek sa' ma'a kóneg nak élwatnamáxchexa nak 

kélnaqtósso ektekyawa, ekyetna nak ma'a ekpayho nak nentaxnamakxa 
kélpakxanma apchaqneykekxexa nak chá'a énxet'ák. 

8Keñe sa' ma'a weyke étkok kennawo' ekmatñá ekyánmaga nak 

magya'assáxma, elhaxyawássesek sa' ekyókxoho pexmok agkok eyapma 
nak awokmo', 

9tén han ánet élyaqye agkok, yetlo pexmok eyapma nak, tén han ma'a néten 

nak akpok, tén han ma'a ahekhek pexmok agkok nak, cháxa eyéméxko nak 
elhaxyawaksohok xamók ma'a élyaqye agkok nak, 

10ekhawo kélteméssessamakxal'a kólhaxyawássesek ma'a weyke étkok 

kennawo' yaqwayam nak kóltéhek kélmésso naqsa m'a segwetassamo nak 
sẽlásekheykekxoho. Apkelmaxnéssesso Dios énxet'ák apagkok sa' elwatnek 
ma'a néten ekwatnamáxchexa nak kélnaqtósso ektekyawa. 

11Keñe eyke m'a émpehek nak weyke étkok kennawo', tén han ma'a 

ekyókxoho ápetek agkok nak, yetlo m'a akqátek, tén han ma'a amagkok nak, 
tén han ma'a awokmo' nak, tén han ma'a ekteyáseykha, 

12—kólya'aksek sa' yókxexma eyáxñe teyp nak apheykegkaxa énxet'ák, 

ekpayhókxa nak kélpalchessamakxa táhap, kólsawhohok sa' kólnegkenwók 
ma'a néten nak táhap kélekhesso, kólnegkenek sa' yántápak keñe sa' 
kólwatnek. 

13“Apkelánegkek sa' agkok aqsok ekmaso apyókxoho israelitas, neyseksa 

eykhe memáheyo elanagkok, tén han ma'a melyekpelcha enxoho aqsok 
ekmaso apkeláneyak, ektáha nak énmexma m'a Wesse' egegkok 
segánamakxa apagkok, apkelsexnánémap apancha'awók sa' etnahagkok, 

14kélyekpelchágwokmek sa' agkok apkeláneyak melya'assáxma, 

kéméxcheyk egkések xama weyke étkok kennawo' ma'a apyókxoho nak, 
yaqwayam etnehek apchaqhe ekyánmaga melya'assáxma. Kólyentamok sa' 
ma'a átog nak nentaxnamakxa kélpakxanma apchaqneykekxexa nak chá'a 
énxet'ák; 

15apkelámha apmonye'e sa' enegkenagkok apmék néten akqátek ma'a 

weyke étkok kennawo' nak, cham'a nápaqto' nak Wesse' egegkok. Sa' 
yaqhek nahan ma'a. 

16Keñe sa' apkelmaxnéssesso Dios énxet'ák apagkok apkemha apmonye' 

apagko' nak, esakxak ketsék weyke étkok kennawo' éma agkok ma'a 
kélpakxanma apchaqneykekxexa nak chá'a énxet'ák, 

17eyássesek sa' nahan apophék éma, tén sa' elexpaqheykha ekweykmoho 

siete aptamheykekxoho m'a nápaqto' nak Wesse' egegkok, cham'a apmonye' 
apyexnamakxa nak apáwa apkexyawe. 

18Eltexnagkok sa' nahan ketsék éma m'a élámha nak néten nekhaw'ék 

ekwatnamáxchexa aqsok, ekyetna nak nápaqto' Wesse' egegkok, cham'a 



260 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

kélpakxanma apchaqneykekxexa nak chá'a énxet'ák. Keñe m'a ekyókxoho 
éma eyeymomáxche nak, eyegkenek sa' ma'a kóneg nak élwatnamáxchexa 
kélnaqtósso, cham'a ekyetnama nak átog nentaxnamakxa nak kélpakxanma 
apchaqneykekxexa nak chá'a énxet'ák. 

19Keñe sa' han elhaxyawássesek weyke étkok kennawo' ekyókxoho pexmok 

agkok, tén sa' elwatnek ma'a ekwatnamáxchexa nak aqsok. 

20Kólteméssesek sa' ekhawo kélteméssessamakxal'a weyke étkok kennawo' 

kólwatnek ekyánmaga nak magya'assáxma; cháxa peya sa' katnehek 
apwetasso apkelmaxnéssesso Dios énxet'ák apagkok 
megkólyaqmagkáseykekxa apkeltémakxa melya'assáxma m'a apyókxoho 
énxet'ák nak. Keñe sa' megkólyaqmagkásekxeyk melya'assáxma. 

21Keñe sa' kóltekkesek weyke étkok kennawo' ma'a teyp 

apkelpakxeneykegkaxa nak énxet, kólwatnek sa' nahan, ekhawo 
kélteméssesakxa axta m'a amonye' weyke étkok kennawo' nak, hakte cháxa 
ektáha ekmatñá ekyánmaga melya'assáxma m'a apyókxoho énxet'ák nak. 

22“Apkelanak sa' agkok mey'assáxma xama apkemha apmonye' énmexma 

nak Dios Wesse' apagkok segánamakxa apagkok, apsexnánémap apagko' 
sa' etnehek, cham'a apkelana enxoho m'a neyseksók eykhe memáheyo 
elána'. 

23Apya'ásegwokmek sa' agkok apkelana mey'assáxma, kéméxcheyk 

éntemekxak xama yát'ay apkennawo' meyke nak ektemegweykmohóxma 
apyempehek, yaqwayam etnehek apmésso naqsa. 

24Epekkenek sa' apmek néten apqátek nak yát'ay apkennawo', tén sa' 

yaqhek ma'a nápaqto' nak Wesse' egegkok, cham'a ektekyómakxa nak chá'a 
kélnaqtósso kélmáheyo nak kólwatnek, hakte cháxa ektáha apmatñà 
ekyánmaga magya'assáxma xa. 

25Tén sa' apkelmaxnéssesso Dios énxet'ák apagkok yetchesek apophék éma 

apagkok nak yát'ay, apmatñà nak ekyánmaga magya'assáxma, eltexnagkok 
sa' ma'a élámha nak néten nekhaw'ék élwatnamáxchexa nak kélnaqtósso 
ektekyawa, keñe sa' ma'a éma eyeymomáxche nak, eyegkenek ma'a kóneg 
nak ekwatnamáxchexa aqsok, 

26elwatnek sa' ekyókxoho pexmok ma'a néten nak ekwatnamáxchexa aqsok, 

ekhawo kélteméssessamakxal'a m'a kéltósso ekmatñá pexmok agkok 
kélmésso nak segwetassamo nak sẽlásekheykekxoho. Cháxa peya sa' 
apkelmaxnéssesso Dios énxet'ák apagkok katnehek apwetasso 
megkólyaqmagkáseykekxa mey'assáxma m'a apkemha apmonye' nak, 
megkólyaqmagkásekxeyk sa' ektémakxa mey'assáxma. 

27 “Apkelanak sa' agkok mey'assáxma xama énxet neyseksa memáheyo 

elána', apkeñama nak nepyeseksa m'a énxet'ák, eksexnenagko enxoho 
eñama apkelane m'a énmexma nak Wesse' egegkok segánamakxa apagkok, 

28apyekpelchágwokmek sa' agkok apkelana mey'assáxma, kéméxcheyk 

éntemekxak xama yát'ay meyke ektemegweykmohóxma nak apyempehek, 
yaqwayam etnehek apmésso naqsa ekyaqmageykekxa mey'assáxma 
apkelane. 

29Epekkenek sa' apmek ma'a néten apqátek nak yát'ay, apmésso nak 

ekyánmaga mey'assáxma, tén sa' natámen yaqhek ma'a ektekyómakxa nak 
chá'a kélnaqtósso kélwatno. 

30Keñe sa' apkelmaxnéssesso Dios énxet'ák apagkok yetchesek apophék 

éma, eltexnagkok sa' ma'a élámha nak nekhaw'ék élwatnamáxchexa nak 
kélnaqtósso ektekyawa, keñe m'a ekyókxoho éma eyeymomáxche nak, 
eyegkenek sa' ma'a kóneg nak ekwatnamáxchexa aqsok. 

31Kéméxcheyk nahan elhaxyawássesek ma'a ekyókxoho pexmok nak, 

ekhawo kélteméssessamakxal'a m'a kéltósso ekmatñá yaqwayam nak 
kólmések segwetasso nak sẽlásekheykekxoho, tén sa' elwatnek ma'a 
ekwatnamáxchexa nak aqsok, yaqwayam katnehek ekmátsa nak 
ekpaqneyam etekhánek Wesse' egegkok, cháxa peya sa' katnehek 
apwetasso apkelmaxnéssesso Dios énxet'ák apagkok 
megkólyaqmagkáseykekxa ektémakxa mey'assáxma xa énxet nak, 
megkólyaqmagkásekxeyk sa' mey'assáxma. 

32“Apyentamokmek sa' agkok xama nepkések xa énxet nak, yaqwayam 

etnehek apchaqhe apmésso ekyánmaga mey'assáxma, kéméxcheyk 
éntemegmak xama nepkések apkelwána meyke nak ektemegweykmohóxma 
apyempehek. 

33Epekkenek sa' apmek néten apqátek ma'a nepkések nak, keñe sa' 

natámen yaqhek, yaqwayam etnehek ekyánmaga m'a mey'assáxma, cham'a 
ektekyómakxa nak chá'a kélnaqtósso kélmáheyo nak kólwatnek. 

34Keñe sa' ma'a apkelmaxnéssesso Dios énxet'ák apagkok, yetchesek 

apophék ma'a aqsok kéltósso éma agkok ekmatñá kélmésso nak ekyánmaga 
magya'assáxma, eltexnagkok sa' ma'a élámha nak nekhaw'ék néten 
élwatnamáxchexa nak kélnaqtósso ektekyawa, keñe sa' ekyókxoho éma 
eyeymomáxche nak, eyegkenek ma'a kóneg nak ekwatnamáxchexa aqsok. 

35Keñe sa' elhaxyawássesek ma'a ekyókxoho pexmok agkok nak, ekhawo 

kélteméssessamakxal'a m'a nepkések apmatñà kélmésso naqsa 
segwetassamo nak sẽlásekheykekxoho, elwatnek sa' pexmok ma'a 
ekwatnamáxchexa nak aqsok, yetlo m'a apwatno apmésso naqsa nak 
Wesse' egegkok. Cháxa peya sa' katnehek apwetasso apkelmaxnéssesso 

Dios énxet'ák apagkok megkólyaqmagkáseykekxa apkelane mey'assáxma 
xa énxet nak, megkólyaqmagkásekxeyk sa' mey'assáxma. 

 

Levítico 5 
Aqsok ektekyawa ekyaqmageykekxa magya'assáxma 

1“Yetneyk sa' agkok énxet kéláneyeykha yaqwayam exének ma'a aqsok 

apweteykegkoho nak, essenhan ma'a aplege nak, sa' agkok exénak, 
apkelanak mey'assáxma, kaphewakxak sa' apsexnánémap. 

2“Appaknegwokmók sa' agkok xama aqsok ekmanyása kélxama, cham'a 

xama aqsok kéltósso ekmanyása nak, élmeymentakcha'a nak, essenhan 
ma'a megkalmeymentakcha'a nak, essenhan xama ekpexyaweykegkoho nak 
xapop kaxog ekmanyása nak, ekmanyása apyempehek sa' han etnehek, 
esexnánékpok sa' nahan, megkeyxek sa' mey'áseyak. 

3“Appaknegwokmók sa' agkok kélxama aqsok ekmanyása, eñama nak xama 

énxet, cham'a ekyókxoho aqsok senteméssessamo nak ekmanyása 
egyempehek, sa' agkok ey'ásegkok sekxo', keñe sa' natámen 
apya'ásegwokmo enxoho, esexnánékpok sa'. 

4“Yetneyk sa' agkok kélxama apxeyenma nak aqsa chá'a elának aqsok 

ektaqmela essenhan aqsok ekmaso nápaqto' Dios meyke élchetámeykha 
apwáxok —ektémól'a elpaqmétek énxet elxének elanagkok aqsok meyke 
élchetámeykha apkelwáxok— sa' agkok ey'ásegkok sekxók, keñe sa' 
natámen apya'ásegwokmo enxoho aptáhakxa, esexnánékpok sa', eñama 
apteme xa ekyókxoho nak. 

5“Énxet eksexnenagko enxoho apteme xa ekyókxoho aqsok nak, 

kéméxcheyk exénekxohok ma'a mey'assáxma apkelane nak, 

6keñe sa' éntemekxések Wesse' egegkok xama aptósso apkelwána, 

yaqwayam etnehek apchaqhe ekyánmaga m'a mey'assáxma apkelane nak, 
xama nepkések, essenhan xama yát'ay; keñe sa' xa aptósso apchaqhe nak, 
apkelmaxnéssesso Dios énxet'ák apagkok sa' etaksek 
megkólyaqmagkáseykekxa mey'assáxma xa énxet nak. 

7“Sa' agkok ethanyékxak yaqwayam emok xama nepkések apketkok, 

elsakxések sa' Wesse' egegkok apqánet sapop, essenhan apqánet wáx'ay 
apketkók, eñama m'a mey'assáxma apkelane nak, xama sa' etnéssesek 
apchaqhe ekyánmaga mey'assáxma, tén sa' ma'a pók nak etnéssesek 
apwatnamap. 

8Elsakxések sa' apkelmaxnéssesso Dios énxet'ák apagkok, cham'a peya sa' 

egkések sekxók apmonye' ekyánmaga nak mey'assáxma, ewápakhássesek 
sa' apyespok meyke apyétekkessesso, 

9keñe sa' yexpaqheykha ketsék éma m'a xama nekha nak aqsok 

ekwatnamáxchexa ekmatñá nak, ekyánmaga mey'assáxma, keñe sa' ma'a 
éma eyeymomáxche nak, esekkenchesek ma'a kóneg ekwatnamáxchexa 
nak aqsok, hakte cháxa ektáha ekmatñá ekyánmaga magya'assáxma xa. 

10Keñe sa' ma'a pók nak, ewatnek sa', ekhawo m'a kéltémókxal'a chá'a 

katnehek élánamáxche', cháxa peya sa' etaksek apkelmaxnéssesso Dios 
énxet'ák apagkok megkólyaqmagkáseykekxa mey'assáxma apkelane xa 
énxet nak, keñe sa' megkólyaqmagkásekxeyk aptémakxa mey'assáxma. 

11“Méko agko' sa' agkok apyánmagkasso yaqwayam elmok apqánet sapop, 

essenhan apqánet wáx'ay apketkók, elsók sa' aqsok apkelmésso naqsa 
ekyánmaga mey'assáxma dos kilos hótáhap aptaqmalma apagko' nak. 
Megyenchehék sa' eyke pexmok égmenek, megyexpaqhék sa' aqsok ánek 
ekmátsa nak ekpaqneyam éten agkok ma'a néten nak, hakte cháxa ekteme 
xama aqsok kélmésso naqsa ekyánmaga megkólya'assáxma xa. 

12Elsakxések sa' ma'a apkelmaxnéssesso Dios énxet'ák apagkok, keñe sa' 

elmok xama apmek ma'a, yaqwayam katnehek ekxénweykekxoho egwáxok, 
tén sa' elwatnek ma'a ekwatnamáxchexa nak aqsok, yetlo m'a aqsok 
kélmésso naqsa nak kélwatno kélmésso m'a Wesse' egegkok. Cháxa ekteme 
kélmésso naqsa ekyánmaga megkólya'assáxma xa, 

13yaqwayam enxoho etaksek apkelmaxnéssesso Dios énxet'ák apagkok 

megkólyaqmagkáseykekxa ekyókxoho apkelane mey'assáxma xa énxet nak, 
megkólyaqmagkásekxeyk sa' aptémakxa mey'assáxma. Keñe sa' ma'a 
éleymomáxche nak, elmekxak ma'a apkelmaxnéssesso Dios énxet'ák 
apagkok, kélteméssessamól'a m'a aqsok aktek kélcheneykekxa'.” 

Kélnaqtósso ektekyawa ekyaqmageykekxa nensexnánémaxche 

14Aptáhak axta Wesse' egegkok apcháneya Moisés se'e: 

15“Apkelanak sa' agkok mey'assáxma énxet neyseksa mey'áseyak, 

apsexnánéyakpo enxoho eñama megkésso Wesse' egegkok ma'a aqsok 
kélpagkanchesso nak, éntemekxak sa' xama nepkések apkennawo' meyke 
nak ektemegweykmohóxma apyókxa', yaqwayam etnehek apmatñà 
ekyánmaga apsexnánémap, éntemekxések sa' Wesse' egegkok. Kólhéshok 
sa' ekwánxa apyánmaga m'a selyaqye aktek ekmope ekmomnáwa, 
kélmeykegkól'a m'a tegma appagkanamap nak, kélmésso naqsal'a 
ekyánmaga nensexnánémaxche'. 

16Cháxa énxet nak, eyánmagkasek sa' ekwánxa aqsok megkésso 

élpagkanamaxche, eyánmagkásekxohok sa' nahan ketsék néten un quinto, 
egkések sa' apkelmaxnéssesso Dios énxet'ák apagkok xa ekwánxa nak. 
Keñe sa' nepkések apkennawo' apchaqhe nak ekyánmaga apsexnánémap, 
apkelmaxnéssesso Dios énxet'ák apagkok sa' etaksek 

megkólyaqmagkáseykekxa mey'assáxma xa énxet nak, 
megkólyaqmagkásekxeyk sa' mey'assáxma. 

17“Apkelanak sa' agkok mey'assáxma énxet, apkelana enxoho m'a aqsok 

énmexma nak Wesse' egegkok segánamakxa apagkok, mey'asagkehek sa' 
eykhe, esexnánékpok sa' eyke, kaphewakxak sa' apsexnánémap. 

18Éntemekxak sa' xama nepkések apkennawo' aptósso meyke nak 

ektemegweykmohóxma apyókxa', xép sa' eyke ey'asagkohok ekwánxa 
ekyánmaga, kólyentemekxések sa' apkelmaxnéssesso Dios énxet'ák 
apagkok, yaqwayam etnehek apmatñà ekyaqmageykekxa 
nensexnánémaxche', yaqwayam sa' etaksek megkólyaqmagkáseykekxa 
mey'assáxma apkelane, neyseksa mey'áseyak xa énxet nak. 
Megkólyaqmagkásekxeyk sa' mey'assáxma. 

19Cháxa ektáha kéltósso ekmatñá ekyaqmageykekxa nensexnánémaxche 

xa, hakte cháxa énxet nak, apsexnánémap nápaqto' Wesse' egegkok.” 

 

Levítico 6 
Kélnaqtósso ektekyawa ekyánmaga nak nélyexancháseykha egmók 

1 Aptáhak axta Wesse' egegkok apcháneya Moisés se'e: 

2“Apkelanak sa' agkok mey'assáxma xama énxet, tén han apsexnánéyakpo 

enxoho nápaqto' Wesse' egegkok apteme apmopwána amya'a, 
apkelyexancháseykha nak pók megkeyáseykekxa m'a aqsok 
apmassáseykha, tén han apkeltémo etaqmelchessesek, essenhan 
apmeñexchesso nak, essenhan ma'a apyennaqtésso nak apyempehek 
apyementama, 

3essenhan mexeyenma nak apweteykekxa m'a aqsok ekxegányam, 

essenhan apteméssesso nak naqsók apmopwána amya'a nápaqto' Dios 
(cham'a ekyókxoho aqsok élánessama nak mey'assáxma), 

4kaphewakxak sa' xa mey'assáxma nak. Esakxak sa' makham ma'a aqsok 

apmenyexma nak, essenhan ma'a apwete nak eñama apyennaqteyáseykha 
apyempehek, essenhan ma'a apchánémap nak eltaqmelchesek, essenhan 
ma'a aqsok apweteykekxa nak, 

5essenhan ma'a mók aqsok apxeyenma nak meté. Elmeyásekxak sa' 

ekyókxoho m'a ektáha nak apagkok, yetlo apyánmagkáseykekxa ketsék 
néten un quinto, cham'a apyentamákxo enxoho aqsok apchaqhe ekyánmaga 
apsexnánémap. 

6Xama nepkések apkennawók sa' han etnehek apchaqhássesso m'a Wesse' 

egegkok, meyke nak ektemegweykmohóxma apyókxa', xép sa' eyke 
ey'asagkohok ekwánxa ekyánmaga, cham'a peya nak éntamok xama 
aptósso apkeñama nak nepyeseksa m'a apnaqtósso, tén han esakxések 

ma'a apkelmaxnéssesso Dios énxet'ák apagkok, yaqwayam etnehek 
apchaqhe ekyánmaga apsexnánémap. 

7Keñe sa' apkelmaxnéssesso Dios énxet'ák apagkok etaksek 

meyaqmagkáseykekxa Wesse' egegkok, cháxa ekyókxoho aqsok apkelane 
mey'assáxma xa énxet nak, megkólyaqmagkásekxeyk sa' mey'assáxma.” 

Kélnaqtósso élwatnamáxche segánamakxa 

8Aptáhak axta Wesse' egegkok apcháneya Moisés se'e: 

9“Eltennés sa' Aarón, tén han apketchek se'e ektémakxa nak élánamáxche 

élwatnamáxche nak aqsok: Kéltósso ekmatñá nak, kéméxcheyk kólpekkenek 
aqsa chá'a néten átex ma'a ekwatnamáxchexa nak aqsok, ekyókxoho axta'a, 
yaqwayam enxoho kalwatnek táxa. 

10Elántaxnekxak sa' apkelnaqta apkelmaxnéssesso Dios énxet'ák apagkok, 

elatchásekxak sa' ma'a apkelatchesso apyay'ák apkelyaqwate apkeláxñe 
nak; tén sa' elmok ma'a kéltósso kélwatno nak táhap agkok, cham'a néten 
nak ekwatnamáxchexa aqsok, enegkenwók sa' ma'a nekha nak 
ekwatnamáxchexa aqsok. 

11Keñe sa' elyaqmagkasek makham pók apkelnaqta, elsók sa' táhap ma'a 

yókxexma eyáxñe teyp nak apheykegkaxa énxet'ák. 

12“Megkaspónhek sa' chá'a m'a táxa eyáléweykha nak néten 

ekwatnamáxchexa aqsok. Elwatnegwakxak sa' chá'a yókxoho axto'ók 
yántapák ma'a apkelmaxnéssesso Dios énxet'ák apagkok, epekkenwakxak 
sa' chá'a néten ma'a aqsok kéltósso yaqwayam kawatnaxche', elwatnek sa' 
nahan néten ekwatnamáxchexa aqsok ma'a pexmok agkok nak aqsok 
ektekyawa, segwetassamo nak sẽlásekheykekxoho. 

13Káléwha sa' chá'a néten ekwatnamáxchexa aqsok ma'a táxa. 

Megkaspónhek sa' chá'a. 

Ektémakxa élánamáxche aqsok aktek ekyexna kélmésso naqsa 

14“Keso ektémakxa nak élánamáxche aqsok kélmésso naqsa nak aqsok 

aktek ekyexna: Elsakxak sa' chá'a apkelmaxnéssesso Dios énxet'ák apagkok 
ma'a amonye' nak ekwatnamáxchexa aqsok, nápaqto' nak Wesse' egegkok. 

15Elmok sa' chá'a xama apmek hótáhap kélmésso naqsa nak ma'a xama nak 

apkelmaxnéssesso Dios énxet'ák apagkok, yetlo m'a pexmok égmenek, yetlo 
nahan ma'a ekyókxoho aqsok ánek ekmátsa nak ekpaqneyam éten agkok, 
ekyepetche nak ma'a aqsok kélmésso naqsa, elwatnek sa' ma'a 
ekwatnamáxchexa nak aqsok, etnéssesek aqsok apmésso naqsa 
ekwatnamáxche ekxeyenweykekxoho kélwáxok, ekmátsa nak ekpaqneyam 
etekhánek Wesse' egegkok. 

16Keñe sa' ma'a éleymomáxche nak aqsok kélmésso naqsa, Aarón sa' etwok 

yetlo apketchek meyke nak kempáseyak ma'a kañe' ekpagkanamaxchexa 
nak, neyáwa nak kélpakxanma, apchaqneykekxexa nak chá'a énxet'ák. 

17Kéméxcheyk eyke memakhetchesek chá'a yetlo kempáseyak. Ko'o axta 

sekmésso yaqwayam elmok chá'a xa aqsok sélmésso naqsa nak chá'a 
sélwatnésso, aqsok ekpagkanamaxche agko' nahan xa, ektéma nak han 
ma'a aqsok ektekyawa ekyaqmageykekxa nak megkólya'assáxma, tén han 
kélsexnánémaxche'. 

18Apyókxoho Aarón aptawán'ák neptámen apkelennay'a sa' chá'a 

apwanchek etawagkok ma'a ekpayhawo nak etnehek apagkok, cham'a 
aqsok kélmésso naqsa nak kélwatnésso m'a Wesse' egegkok meyke néxa. 
Ekyókxoho aqsok ektamhomaxkoho nak chá'a xa aqsok kélmésso naqsa 
nak, katnehek sa' élpagkanamaxche'.” 

Apkelmaxnéssesso Dios énxet'ák apagkok apkelmésso naqsa aqsok 

19Aptáhak axta Wesse' egegkok apcháneya Moisés se'e: 

20“Keso aqsok apkelmésso naqsa eyeyméxko nak chá'a esakxések Wesse' 

egegkok ma'a Aarón, tén han aptawán'ák neptámen, apkelpagkanákpo 
enxoho chá'a yaqwayam etnahagkok apkelmaxnéssesso Dios énxet'ák 
apagkok: Ánet kilos ma'a hótáhap aptaqmalma apagko' nak, yaqwayam 
etnehek apmésso naqsa aqsok aktek ekyexna, nekha sa' chá'a egkések 
axto'o, keñe sa' han nekha chá'a m'a taxnám, meyke apyeykhasso xama 
ekhem. 

21Emakhetchesek sa' aqsok apmésso naqsa xama yánsógweygke appayhe, 

yetlo apkencheheykekxa pexmok égmenek, keñe sa' elsakxak nápakha'a 
apketkók apkelyepto, yaqwayam etnehek apmésso naqsa ekmátsa nak 
ekpaqneyam etekhánek Wesse' egegkok. 

22Sa' etnahagkok chá'a elanagkok apkelámha apmonye'e nak chá'a 

apkelmaxnéssesso Dios énxet'ák apagkok, Aarón aptawán'ák neptámen 
nak, appagkanamap nak chá'a apyaqmagkasso pók; apagkok sa' chá'a 
etnehek Wesse' egegkok, kólwatnek sa' chá'a apyókxoho. 

23Ekyókxoho apkelmésso naqsa nak aqsok apkelmaxnéssesso Dios énxet'ák 

apagkok, kólwatnek sa' chá'a ekyókxoho; méko sa' katwok.” 

Kélnaqtósso ektekyawa ekyaqmageykekxa magya'assáxma 

24Aptáhak axta Wesse' egegkok apcháneya Moisés se'e: 

25“Eltennés sa' Aarón tén han apketchek, yaqwánxa chá'a etnahagkok 

apkelnapa enxoho aqsok kélnaqtósso ekyaqmageykekxa nak 
megkólya'assáxma: kéltósso kélmésso nak chá'a ekyaqmageykekxa 
megkólya'assáxma, kólyaqténchesek sa' chá'a ayespok nápaqto' Wesse' 

egegkok, cham'a ektekyómakxa nak chá'a aqsok kélnaqtósso yaqwayam nak 
kólwatnek, hakte aqsok ekpagkanamaxche agko' xa. 

26Apwanchek sa' chá'a etwok apkelmaxnéssesso Dios énxet'ák apagkok 

ma'a kéltósso ekmatñá nak ekyánmaga megkólya'assáxma. Sa' eyke etwok 
ma'a ekpagkanamaxchexa nak, cham'a nepyáwa nak kélpakxanma 
apchaqneykekxexa nak chá'a énxet'ák. 

27Ekyókxoho aqsok ektamhomaxkoho enxoho m'a kéltósso ápetek nak, 

katnehek sa' ekpagkanamaxche', pálwokmek sa' agkok nahan éma m'a 
apáwa, kólyenyeksek sa' ma'a ekpagkanamaxchexa nak. 

28Kólpaxqátek sa' nahan sógweygke kéllane nak yelpa' kélmeykha nak 

kélhanma m'a ápetek kélmésso naqsa; kélmáha sa' agkok han kólhánek 
ma'a sógweygke apkelánamap nak sawo ekyexwase, kólyenyeksek sa' aqsa 
yegmen kóláxñásekxa'. 

29“Aqsok ekpagkanamaxche agko' xa kéltósso ekmatñá nak. 

Apkelmaxnéssesso Dios énxet'ák apagkok aqsa han apwancha'ak 
etawagkok. 

30Wánxa eyke aqsa megkólwanchek kóltók xama enxoho m'a kéltósso 

kélmésso nak ekyánmaga megkólya'assáxma, kélseykekxa nak éma agkok 
ma'a kélpakxanma apchaqneykekxexa nak chá'a énxet'ák, yaqwayam 
enxoho megkólyaqmagkásekxeyk megkólya'assáxma m'a kélpakxanma 
appagkanamap nak. Cháxa kéltósso kélaqhe nak, kéméxcheyk chá'a 
kólwatnek ma'a táxa nak. 

 

Levítico 7 
Kélnaqtósso ektekyawa ekyaqmageykekxa nensexnánémaxche' 

1“Aqsok ekpagkanamaxche agko' ma'a kélnaqtósso ektekyawa 

ekyaqmageykekxa nak nensexnánémaxche'. Keso segánamakxa agkok 
se'e: 

2Kéltósso kélmésso nak chá'a ekyaqmageykekxa nensexnánémaxche', 

kólyaqténchesek sa' chá'a ayespok ma'a ektekyómakxa nak chá'a 
kélnaqtósso, kélmésso nak chá'a yaqwayam kalwatnaxche', keñe sa' éma 
agkok kólexpaqheykha chá'a m'a nekhaw'ék nak ekwatnamáxchexa aqsok. 

3Kólmések sa' chá'a ekyókxoho m'a pexmok agkok nak kéltósso: cham'a 

ekhéyak nak épakyek, tén han ma'a ekwakheykekxa nak kañe' awáxok, 

4tén han ma'a ánet élyaqye agkok, yetlo m'a pexmok ekwakheykekxa nak, 

tén han ma'a ekyetno nak akpok, ekhawo nahan ma'a pexmok 
ekwakheykekxa nak ahekhek, kólhaxyawaksohok sa' xamo' ma'a élyaqye 
agkok nak. 

5Keñe sa' apkelmaxnéssesso Dios énxet'ák apagkok elwatnek ma'a néten 

nak ekwatnamáxchexa aqsok, yaqwayam etnéssesek aqsok kélmésso 
naqsa kélwatnésso m'a Wesse' egegkok. Hakte cháxa xama aqsok ekmatñá 
ekyaqmageykekxa nensexnánémaxche. 

6Apyókxoho apkelmaxnéssesso Dios énxet'ák apagkok sa' chá'a apwanchek 

etawagkok ma'a, sa' eyke etawagkok ma'a ekpagkanamaxchexa nak, hakte 
aqsok ekpagkanamaxche agko' xa. 

7“Hawók kéltósso kélaqhe ekyánmaga nak nensexnánémaxche m'a kéltósso 

kélaqhe nak ekyánmaga magya'assáxma, hawók ektémakxa segánamakxa 
agkok xa ánet nak: apkelmaxnéssesso Dios énxet'ák apagkok sa' chá'a 
elmekxak ma'a aqsok kélmésso nak, aptamheykha nak chá'a apwetasso 
megkólyaqmagkáseykekxa megkólya'assáxma. 

8Emekxak sa' chá'a kéltósso émpehek apchaqhe m'a apkelmaxnéssesso 

Dios énxet'ák apagkok, apmésso nak chá'a yaqwayam kawatnaxchek ma'a 
xama énxet. 

9Apkelmaxnéssesso Dios énxet'ák apagkok sa' han elmekxak ekyókxoho m'a 

aqsok kélmésso naqsa nak aktek kélmakhetchesso nak 
kélmakhetchessamakxal'a kelpasmaga, tén han kélhanma nak chá'a 
yánsógweygke, tén han ma'a yánsógweygke appayhe, kélseykekxésso nak 
chá'a aqsok kélmésso naqsa kélagkok. 

10Ekhawo han ma'a ekyókxoho kélmésso naqsa nak chá'a aqsok aktek, tén 

han ma'a kélyélaqtésso nak chá'a yetlo pexmok égmenek, tén han ma'a 
meyke nak kélenchehe pexmok égmenek, apyókxoho Aarón aptawán'ák 
neptámen sa' chá'a elmekxa', exnéshok sa' chá'a mók apmelassamap. 

Kélnaqtósso ektekyawa ekyaqmageykekxa nélásekhamaxchekxoho 

11“Keso segánamakxa ektémakxa nak chá'a élánamáxche kélnaqtósso 

ektekyawa ekyaqmageykekxa nak nélásekhamaxchekxoho, kélseykekxésso 
nak chá'a Wesse' egegkok: 

12Kélméssek sa' agkok kéltósso kélaqhe negmésso nak ekpayheykekxa 

egwáxok, kólyepetchesek sa' kélmésso m'a hótáhap kélyaqyesso meyke nak 
kempáseyak, kélyelaqtésso nak kélenchehe pexmok égmenek, tén han ma'a 
kélpeykesso apkelexyawe meyke nak kempáseyak, kélexpaqhe nak pexmok 
égmenek, tén han ma'a kélyaqyesso nak hótáhap aptaqmalma apagko' nak, 
kélyélaqtésso nak pexmok égmenek; 

13kólyepetcheshok sa' han kelpasmaga meyke nak kempáseyak ma'a 

kélmésso nak ekxeyenma kélwáxok, tén han nélásekhamaxchekxoho nak. 

14Kólmekxak sa' chá'a nekha m'a ekyókxoho aqsok kélmésso naqsa nak, 

keñe sa' kólsakxések chá'a Wesse' egegkok yaqwayam kóltéhek kélmésso, 
keñe sa' emekxak ma'a apkelmaxnéssesso Dios énxet'ák apagkok 

apkexpaqheykha nak chá'a kéltósso ekmatñá éma agkok, ekyaqmageykekxa 
nak nélásekhamaxchekxoho. 

15“Ápetek kélmésso nak ekxeyenma kélwáxok, tén han ma'a segwetassamo 

nak sẽlásekheykekxoho, kéméxcheyk katawaxchek ma'a ekhem kélmésakxa 
enxoho; megkeyméxchek kóltaqmelchesek ketsék enxoho yaqwayam 
kólmaha mók ekhem. 

16Temék agkok han kéltósso kélmésso élánamáxche m'a aqsok 

ekxénamaxche nak kalanaxche', essenhan ma'a kélmésso naqsa kélmáheyo 
kélagko nak kólmések, kéméxcheyk katawaxchek xa ekhem nak, eyaqhawo 
enxoho kélmésakxa', keñe sa' ma'a eyeymomáxche nak, kélwanchek 
kóltaqmelchesek yaqwayam kólmaha mók ekhem; 

17ántánxo ekhem sa' agkok wokmok ekyetno makham xa kéltósso ápetek 

agkok kélmésso nak, kéméxcheyk kólwatnek ekyókxoho. 

18Aptókek sa' agkok kélxama ekwokmo enxoho ántánxo ekhem ápetek 

ekmatñá kélaqhe segwetassamo nak sẽlásekheykekxoho, megkamaxcheyk 
sa' takha' m'a kéltósso ekmatñá nak, kataqnaweyxchek sa', keñe sa' ápetek 
kaxénaxchek ektáha ekmaso agko'. Énxet ektáhakxa enxoho apto m'a, 
kaphewakxak sa' mey'assáxma. 

19“Tamháxchek sa' agkok aqsok ekmanyása m'a ápetek nak, 

megkatawaxchék sa', kólwatnek sa' aqsa. “Apwanchek etawagkok ápetek 
apyókxoho m'a megkalmanyása nak apyempe'ék. 

20“Aptókek sa' agkok kéltósso ekmatñá ápetek segwetassamo nak 

nélásekhamaxchekxoho m'a énxet ekmanyása nak apyempehek, ektáha nak 
apagkok ma'a Wesse' egegkok, kóltekkesek sa' nepyeseksa apnámakkok. 

21“Énxet appaknegweykmoho enxoho xama aqsok ekmanyása, —eñama 

nak énxet, essenhan aqsok nawhak, essenhan ma'a mók aqsok ekmanyása 
nak, keñe aptawa enxoho m'a kéltósso ekmatñá ápetek segwetassamo nak 
nélásekhamaxchekxoho, ektáha nak apagkok ma'a Wesse' egegkok, 
kóltekkesek sa' nepyeseksa apnámakkok.” 

Ektémakxa nak chá'a élánamáxche m'a pexmok tén han éma 

22Aptáhak axta Wesse' egegkok apcháneya Moisés se'e: 

23“Eltennés sa' israelitas ektéma nak se'e: Nágkóltaw chá'a xama enxoho m'a 

weyke kennawo' pexmok agkok, essenhan nepkések apketkok pexmok 
apagkok, essenhan ma'a yát'ay pexmok apagkok. 

24Kélwanchek kóltéhek kélmeykha mók aqsok ma'a aqsok nawha'ák 

életsapma nak pexmok agkok, essenhan ma'a aqsok nawhak eklo nak 
élyepto, megkólwanchek eyke kóltók. 

25“Énxet apto nak ma'a pexmok agkok nak kélnaqtósso, kélseykentegkesso 

nak Wesse' egegkok, yaqwayam kóltéhek kélmésso naqsa aqsok 
ekwatnamáxche', kóltekkesek sa' nepyeseksa apnámakkok. 

26 “Nágkóltaw chá'a kéxegke náta éma agkok, tén han aqsok nawha'ák éma 

agkok ma'a kélhámxa enxoho chá'a. 

27Énxet ektáha enxoho apto mók ektémakxa nak aqsok éma agkok, 

kóltekkesek sa' nepyeseksa apnámakkok.” 

Apagkok nak chá'a m'a apkelmaxnéssesso Dios énxet'ák apagkok 

28Aptáhak axta Wesse' egegkok apcháneya Moisés se'e: 

29“Eltennés sa' israelitas, apsántegkessek sa' agkok chá'a Wesse' egegkok 

ma'a aptósso apchaqhe segwetassamo nak nélásekhamaxchekxoho, 
esakxak sa' chá'a m'a aphakxa nak Wesse' egegkok. 

30Apmék sa' chá'a elsakxak nápaqtók Wesse' egegkok ma'a aqsok 

apkelmésso naqsa élwatnamáxche nak, tén han ma'a pexmok agkenyek, tén 
han ma'a agkenyek agko' nak, yaqwayam enxoho ey'asha néten nápaqto' 
Wesse' egegkok. 

31Apkelmaxnéssesso Dios énxet'ák apagkok sa' ewatnek pexmok ma'a 

ekwatnamáxchexa nak aqsok, Aarón sa' eyke chá'a emekxak ma'a agkenyek 
nak, tén han ma'a aptawán'ák neptámen nak. 

32Apkelmaxnéssesso Dios énxet'ák apagkok sa' chá'a kólmeyásekxak eywok 

élya'assamakxa nak chá'a aqsok kéltósso kélmésso nak segwetassamo nak 
nélásekhamaxchekxoho, yaqwayam kóltéhek kélmésso. 

33Cháxa eywok élya'assamakxa nak, apkelmaxnéssesso Dios énxet'ák 

apagkok sa' chá'a emekxa', apmésso nak chá'a m'a pexmok, tén han éma 
agkok nak aqsok kéltósso ekmatñá segwetassamo nak 
nélásekhamaxchekxoho, 

34hakte cham'a aqsok ektekyawa segwetassamo nak 

nélásekhamaxchekxoho sélánésso nak chá'a ko'o m'a israelitas, 
ekmeykekxeyk ko'o sekteméssessama aqsok sélmésso naqsa ektaqmela, 
tén han eywok, yaqwayam chá'a hélmések, keñe sélméssama m'a Aarón 
apkelmaxnéssesso nak énxet'ák ahagkok, yetlo m'a aptawán'ák neptámen, 
yaqwayam nak chá'a elxawagkok meyke néxa, aqsok apkelmésso naqsa nak 
chá'a m'a israelitas.” 

35Aqsok kélmésso naqsa kélwatnésso nak chá'a Wesse' egegkok, cháxa 

yaqwayam nak chá'a elxawagkok ma'a Aarón, yetlo aptawán'ák neptámen, 
sekxók aptemessásegko enxoho chá'a Wesse' egegkok apkelmaxnéssesso 
énxet'ák apagkok. 

36Wesse' egegkok axta apkeltémo chá'a elmések israelitas, cham'a ekhem 

sekxók axta kéltemessásegko apkelmaxnéssesso Dios énxet'ák apagkok, 
yaqwayam elanagkok chá'a megkamassegwayam, ekweykekxoho m'a 
aptawán'ák nak, tén han ma'a apketchek. 

37Cháxa segánamakxa ektémakxa nak chá'a élánamáxche m'a 

élwatnamáxche nak chá'a aqsok, tén han ma'a kélmésso naqsa nak chá'a 
aqsok aktek ekyexna, tén han ma'a kélnaqtósso ektekyawa ekyánmaga nak 
magya'assáxma, tén han nensexnánémaxche, tén han aqsok kélmésso 
naqsa sẽlteméssesso nak chá'a nélmaxnéssesso Dios énxet'ák apagkok, tén 
han kélnaqtósso ektekyawa segwetassamo nak nélásekhamaxchekxoho. 

38Wesse' egegkok axta apmésso Moisés ma'a ekpayho nak egkexe Sinaí, 

apkeltémo axta chá'a elsanták apkelmésso naqsa aqsok israelitas ma'a 
yókxexma meykexa nak énxet Sinaí. 

 

Levítico 8 
Aarón kélteméssesso apkelmaxnéssesso Dios énxet'ák apagkok tén han 

apketchek 
(Ex 29.1-37) 

1Aptáhak axta Wesse' egegkok apcháneya Moisés se'e: 

2“Éntem sa' Aarón yetlo apketchek, elsow sa' nahan ma'a apáwa 

apkelántaxno nak apkelmaxnéssesso Dios énxet'ák apagkok, tén han 
pexmok égmenek sẽlteméssesso nak nempagkanamaxche', tén han weyke 
étkok kennawo' ekmatñamól'a ekyánmaga megkólya'assáxma, tén han 
apqánet nepkések apkelennay'a, tén han hówenaq apxagkok étkok kélxata 
nak pán meyke kempáseyak. 

3Yánchásekxa' sa' apyókxoho énxet'ák ma'a átog nentaxnamakxa nak 

kélpakxanma apchaqneykekxexa nak chá'a énxet'ák.” 

4Aptemék axta Moisés ma'a apkeltamhókxa axta etnehek Wesse' egegkok, 

apchaqnákxeyk axta apyókxoho énxet'ák ma'a átog nak nentaxnamakxa 
kélpakxanma apchaqneykekxexa axta chá'a énxet'ák. 

5Keñe axta Moisés aptáha apkeláneya énxet'ák se'e: “Keso apkeltamhókxa 

nak Wesse' egegkok kalanaxchek se'e.” 

6Yetlókok axta Moisés apkeltémo épetchegwomhok Aarón, yetlo apketchek, 

tén axta apkeltamho eyaqpasagkok yegmen. 

7Aptaxneyásekxeyk axta Aarón ma'a aptaxno apwenaqte nak, 

aptaqmelchessásawók axta nahan aptehetchesso nepxet ma'a aptétamap, 
tén axta han aptaxneyásekxo apchaqlamap apwenaqte; keñe axta 
aptaxneyásekxo néten ma'a apáwa apyaqwate efod, aptaqmelchessásawók 
axta han apnaqtehetchesso apxát'ák ma'a apáwa nak. 

8Tén axta apkexenchesa néten ma'a apkexanma apnények, tén axta m'a 

néten nak apkexanma apnények apnegkenchesa m'a Urim tén han Tumim. 

9Apketchessessek axta han apqátek ma'a apketchesso apqátek, keñe axta 

m'a ekpayhakxa nápat nak appekkenchesa aqsok ekpayhe sawo' ekyátekto 
ekmomnáwa magkenatchesso appagkanákpo aptáha apkelmaxnéssesso 
Dios énxet'ák apagkok, ekhawo m'a apkeltamhókxa axta etnehek Wesse' 
egegkok. 

10Keñe axta Moisés apma pexmok égmenek senteméssessamo nak 

nempagkanamaxche', apkexpaqháha axta m'a tegma appagkanamap nak, 
tén han ma'a ekyókxoho aqsok ekhéyak axta m'a kañe', cháxa apteméssesa 
axta élpagkanamaxche xa. 

11Apkexpaqha'ak axta nahan ekweykmoho siete aptamheykekxoho 

ekwatnamáxchexa nak aqsok xa pexmok égmenek nak, apyegkenchek axta 
m'a néten ekwatnamáxchexa aqsok, tén han ma'a ekyókxoho aqsok 
kélmeykegkaxa nak chá'a, tén axta han ma'a sokpayhe ekwányam, yetlo m'a 
kélchexanmakxa nak, yaqwayam enxoho etnéssesek élpagkanamaxche'. 

12Keñe axta han Moisés apyegkenchesa apqátek Aarón ma'a pexmok 

égmenek senteméssessamo nak nempagkanamaxche', yaqwayam enxoho 
etnéssesek apkelmaxnéssesso Dios énxet'ák apagkok. 

13Apkeltamhók axta nahan elyepetchegwomhok Aarón apketchek, 

apkelántaxneyásekxeyk axta han apkelántaxno apkelwenaqte, 
apnaqtehetchásegkek axta nahan nepxet'ák ma'a apnaqtétamap nak, 
apkelatchessásegkek axta han apkelatchesso apqatkok, ekhawo m'a 
apkeltamhókxa axta etnehek Wesse' egegkok. 

14Keñe axta Moisés apkeltamho kólyentementák weyke kennawo étkok, 

ekmatñamo nak chá'a ekyánmaga magya'assáxma, keñe axta Aarón tén han 
apketchek apnegkenágko apmék ma'a néten akqátek nak weyke kennawo' 
étkok. 

15Keñe axta Moisés apyaqténchesa ayespok, apophék axta han aptáhak 

ma'a éma agkok nak, apkeltexnágkek axta m'a élámha nak nekhaw'ék 
ekwatnamáxchexa aqsok, yaqwayam enxoho káxñásekxoho', keñe axta m'a 
éma eyeymomáxche nak, apyegkena m'a kóneg nak ekwatnamáxchexa 
aqsok. Cháxa ektáha axta ekpagkanamaxche xa ekwatnamáxchexa nak 
aqsok, yaqwayam kañenták chá'a segwetasso megkólyaqmagkáseykekxa 
magya'assáxma. 

16Keñe axta Moisés apkelma m'a ekyókxoho pexmok agkok ekwakheykekxa 

nak kañe' awáxok, tén han ma'a pexmok agkok eyapma nak ahekhek, tén 
han ma'a ánet élyaqye agkok yetlo pexmok agkok, apkelwatneyk axta 
ekyókxoho m'a néten nak ekwatnamáxchexa aqsok; 

17keñe m'a eyeymomáxche nak weyke étkok kennawo', cham'a émpehek, 

ápetek agkok, ekteyáseykha, apkelwatnegwokmo m'a teyp apheykegkaxa 
nak énxet, ekhawo m'a apkeltamhókxa axta etnehek Wesse' egegkok. 

18Keñe axta Moisés apkeltamho kólyentemegmak nepkések apkennawo', 

kélmésso nak chá'a yaqwayam ewatnakpok, tén axta Aarón tén han 
apketchek apnegkenágko apmék ma'a néten apqátek nak nepkések 
apkennawo'. 

19Tén axta Moisés apyaqténchesa apyespok, apkexpaqháha axta éma m'a 

nekhaw'ék nak ekwatnamáxchexa aqsok. 

20Apkelyaqtennágkek axta apteméssesa nápakha'a apketkók ma'a nepkések 

apkennawo nak, apwatneyk axta m'a apqátek, tén han ma'a apteméssesso 
nak nápakha'a apketkók apkelyenyekhe, tén han ma'a pexmok apagkok nak; 

21tén axta apkelyenyesa yegmen ma'a ekhéyak apwáxok nak, tén han ma'a 

apmagkok nak nepkések apkennawo', apkelwatneyk axta ekyókxoho néten 
ekwatnamáxchexa nak aqsok apteméssesa aqsok ekwatnamaxche', tén han 
aqsok kélmésso naqsa ekmátsa nak ekpaqneyam etekhánek Wesse' 
egegkok, ekhawo m'a apkeltamhókxa axta etnehek Wesse' egegkok. 

22Keñe axta Moisés apkeltamho makham kólyentementák pók nepkések 

apkennawo, cham'a kélmeykegkól'a chá'a kólteméssesek 
apkelmaxnéssesso Dios énxet'ák apagkok ma'a xama énxet, tén axta Aarón 
tén han apketchek apnegkenágko apmék ma'a néten apqátek nak nepkések 
apkennawo'. 

23Tén axta Moisés apyaqténchesa apyespok, apmeyk axta han ketsék éma, 

keñe axta apkeltexnássásegko Aarón naw'a apeykok kóneg, ekpayho nak 
apkelya'assamakxa, tén han ma'a apophék ekwányam ekpayho nak 
apkelya'assamakxa, tén han ma'a apmenek apophék ekwányam ekpayho 
nak apkelya'assamakxa. 

24Keñe axta han apkeltamho elyepetchegwohok ma'a Aarón apketchek, 

apkeltexnássásegkek axta nahan éma naw'ék apeyk'ák kóneg, ekpayho nak 
apkelya'assamakxa, tén han ma'a apophék élyawe apkelya'assamakxa nak, 
tén han ma'a apmagkok apophék élyawe apkelya'assamakxa nak. Keñe axta 
apkexpaqheyncha'a éma m'a nekhaw'ék nak ekwatnamáxchexa aqsok. 

25Tén axta natámen Moisés apkelma pexmok apagkok, apyapakyek, tén han 

ma'a ekyókxoho pexmok ekwakheykekxa nak kañe' apwáxok, tén han ma'a 
pexmok eyapma nak aphekhek, tén han ánet élyaqye apagkok yetlo pexmok, 
tén han ma'a apyók apkelya'assamakxa nak. 

26Apmeyk axta Moisés xama hótáhap kélyaqyesso meyke kempáseyak ma'a 

hówenaq apxagkok étkok, kélpekkenweykekxohol'a nápaqtók Wesse' 
egegkok, tén han xama kélyélaqtésso kélenchehe nak pexmok égmenek, tén 

han xama kélpeykesso apkexyawe nak, keñe axta apnegkena xamo' ma'a 
pexmok nak, tén han ma'a apyók apkelya'assamakxa nak nepkések. 

27Keñe axta apkelmésa Aarón, tén han apketchek xa ekyókxoho nak, 

yaqwayam enxoho elya'asha néten ma'a nápaqto' nak Wesse' egegkok 
etnéssesek aqsok apmésso naqsa. 

28Keñe axta apkelmákxo makham Moisés xa ekyókxoho nak, apkelwatneyk 

axta m'a néten ekwatnamáxchexa nak aqsok, yetlo m'a aqsok 
élwatnamáxche nak, apteméssesa aqsok kélmésso naqsa sẽlteméssesso 
nak nélmaxnéssesso Dios énxet'ák apagkok, ekmátsa nak ekpaqneyam 
antekhánek: aqsok kélmésso naqsa kélwatnésso m'a Wesse' egegkok. 

29Tén axta natámen Moisés apma m'a apnények nak nepkések, apya'áseyha 

axta néten nápaqto' Wesse' egegkok apteméssesa aqsok apmésso naqsa. 
Cháxa nepkések apkennawo apnények kélmeykencha'awól'a hẽlteméssesek 
nélmaxnéssesso Dios énxet'ák apagkok, cháxa apxaweykekxo nak chá'a m'a 
Moisés, ekhawo m'a apkeltamhókxa axta katnehek ma'a Wesse' egegkok. 

30Keñe axta natámen Moisés apma ketsék pexmok égmenek 

senteméssessamo nak nempagkanamaxche', tén han éma ekyetno axta m'a 
néten ekwatnamáxchexa aqsok, apkexpaqháha axta m'a Aarón, tén han 
ma'a apketchek, ekweykekxoho m'a apkelántaxno apkelmeykencha'awól'a 
apkelmaxnéssesso Dios énxet'ák apagkok. Cháxa ektáhakxa axta 
apteméssesa appagkanamap ma'a Aarón, yetlo apketchek, tén han ma'a 
apkelántaxno apkelmaxnéssesso Dios énxet'ák apagkok. 

31Keñe axta Moisés aptáha apkeláneya Aarón, tén han ma'a apketchek: 

“Kólhan sa' ápetek ma'a átog nentaxnamakxa kélpakxanma 
apchaqneykekxexa nak chá'a énxet'ák, kóltawák sa' nahan ma'a, yetlo m'a 
kelpasmaga aphágko nak hówenaq étkok awáxok, kélmeykha nak chá'a 
hẽlteméssesek nélmaxnéssesso Dios énxet'ák apagkok, ekhawo m'a 
apkeltamhókxa axta ko'o atnehek Wesse' egegkok, aptáha seyáneya s'e: 
‘Aarón sa' chá'a etwok se'e ápetek nak, tén han ma'a apketchek nak.’ 

32Kólwatnekxa sa' chá'a ápetek eyeymomáxche tén han pán. 

33Kólhakha sa' aqsa m'a nentaxnamakxa nak kélpakxanma 

apchaqneykekxexa nak chá'a énxet'ák ekweykmoho siete ekhem, hakte 
cháxa ekweykenxa chá'a ekwenaqte kélteméssesso kélmaxnéssesso Dios 
énxet'ák apagkok xa. 

34Wesse' egegkok apkeltémo chá'a kalanaxchek xa, ekhawo ektáhakxa nak 

kéllana s'e sakhem nak, yaqwayam chá'a kataksek 
megkólyaqmagkáseykekxa m'a ektémakxa nak megkólya'assáxma 
kélláneyak kéxegke. 

35Kólhakha sa' aqsa chá'a kéxegke ekhem, tén han axta'a m'a átog 

nentaxnamakxa nak kélpakxanma apchaqneykekxexa nak chá'a énxet'ák, 

ekweykmoho siete ekhem. Kólyahakxoho chá'a apkeltémókxa kóltéhek 
Wesse' egegkok, tén sa' megkóletsepe', hakte cháxa ektáhakxa ko'o amya'a 
sekxawe xa.” 

36Apkelanak axta Aarón ekyókxoho apkeltamhókxa axta etnehek Wesse' 

egegkok yetlo apketchek, Moisés axta eyke apchásenneykekxa'. 

 

Levítico 9 
Aarón apcheynamo apteme apkelmaxnéssesso Dios énxet'ák apagkok 

1Ocho ekhem axta entáhak apcháneyáncha'a Moisés ma'a Aarón, yetlo 

apketchek, tén han apkelámha apmonye'e nak Israel. 

2Aptáhak axta apcháneya Aarón se'e: “Éntem sa' xama weyke étkok 

kennawo' yaqwayam kamátog ekyánmaga magya'assáxma, tén han xama 
nepkések apkennawo' meyke nak ektemegweykmohóxma apyókxa', 
yaqwayam sa' egkések etnehek apwatnamap, enaqlakxak sa' ma'a nápaqto' 
Wesse' egegkok. 

3Keñe sa' israelitas yának éntemegmak xama yát'ay apkennawo' yaqwayam 

emátog ekyánmaga magya'assáxma, tén han xama weyke étkok kennawo', 
xama apyeyam agkok, tén han nepkések apkennawo' xama apyeyam 
apagkok, cham'a meyke nak ektemegweykmohóxma apyókxa', yaqwayam 
kólmések kólteméssesek apkelwatnamap, 

4tén han xama weyke kennawo', tén han nepkések apkennawo', yaqwayam 

enxoho kólnápok nápaqto' Wesse' egegkok, kólteméssesek aqsok 
ektekyawa segwetassamo nak nélásekhamaxchekxoho. Yána sa' han 
elsógmak ma'a aqsok aktek kélyelaqtésso nak kélenchehe pexmok 
égmenek, hakte exekmósakpohok sa' kéxegke Wesse' egegkok se'e sakhem 
nak.” 

5Apnaqlókek axta israelitas apmonye' kélpakxanma apchaqneykekxexa axta 

chá'a énxet'ák, apkeltémo axta Moisés kólnaqlók, apkelyo'ókmek axta han 
apyókxoho énxet'ák, apchaqnáha axta nápaqtók Wesse' egegkok. 

6Keñe axta Moisés aptáha s'e: “Cháxa apkeltamho nak kalanaxchek Wesse' 

egegkok se'e. Kóllána sa', exekmósakpohok sa' kéxegke Wesse' egegkok 
yetlo ekwányam agko' apkelyenma.” 

7 Tén axta Moisés aptáha apcháneya Aarón se'e: “Ey'ám ekwatnamáxchexa 

aqsok, éntegkes aqsok apchaqhe ekyánmaga mey'assáxma, tén han aqsok 
kéltósso yaqwayam sa' egkések ekwatnamaxche', yaqwayam enxoho 
megkólyaqmagkásekxeyk xép mey'assáxma, tén han melya'assáxma nak 
ma'a israelitas. Elsow sa' nahan ma'a aqsok apkelmésso naqsa nak 
israelitas, yaqwayam megkólyaqmagkásekxeyk melya'assáxma, ekhawo m'a 
apkeltamhókxa axta Wesse' egegkok kalanaxche'.” 

8Apyepetchegwokmók axta Aarón ma'a ekwatnamáxchexa nak aqsok, 

apyaqténchessek axta ayespok ma'a weyke étkok kennawo', apmésso axta 
ekyánmaga mey'assáxma. 

9Yetlókok axta han apsókasso apketchek ma'a éma, tén axta Aarón aptáha 

apophék, apkeltexnágkek axta m'a élámha nak nekhaw'ék 
ekwatnamáxchexa nak aqsok, keñe m'a eyeymomáxche nak éma, 
apyegkena m'a kóneg nak ekwatnamáxchexa aqsok. 

10Keñe axta pexmok apkelwatna m'a ekwatnamáxchexa nak aqsok, tén han 

élyaqye agkok, tén han ma'a ahekhek pexmok nak aqsok kéltósso ekmatñá 
ekyánmaga magya'assáxma, ekhawo m'a apkeltamhókxa axta Wesse' 
egegkok etnehek ma'a Moisés. 

11Keñe m'a ápetek nak, tén han émpehek, apkelwatnegwokmo m'a teyp 

apkelpakxeneykegkaxa nak énxet'ák. 

12Apyaqténchessek axta han ayespok Aarón ma'a kéltósso kélmésso axta 

yaqwayam kawatnaxche', apsákxéssek axta han apketchek ma'a éma, 
apkexpaqháha axta Aarón nekhaw'ék ekwatnamáxchexa aqsok xa éma nak. 

13Tén axta apsákxésa m'a akqátek, tén han kélyenyekhéyak axta nekha'a 

étkók kéltósso, kélmésso axta yaqwayam kawatnaxche', apkelwatneyk axta 
Aarón ma'a ekwatnamáxchexa nak aqsok, 

14tén axta apkelyenyesa m'a ekhéyak nak awáxok, tén han amagkok, tén 

axta apkelwatna m'a ekwatnamáxchexa nak aqsok, yetlo m'a kéltósso 
ekyókxoho nak. 

15Apyentegkek axta han Aarón aqsok apkelmésso naqsa axta m'a israelitas. 

Apmeyk axta yát'ay apkennawo' yaqwayam axta etnehek apmatñà 
ekyánmaga melya'assáxma m'a énxet'ák, apyaqténchessek axta apyespok, 
apméssek axta ekyánmaga melya'assáxma, apteméssesa axta han ma'a 
amonye' kélmésso naqsa nak aqsok. 

16Apyentegkek axta m'a kéltósso kélmésso axta yaqwayam kawatnaxche', 

axta aptemessásak ma'a ektémakxa axta chá'a élánamáxche'. 

17Keñe axta apkelsawa han ma'a aqsok kélmésso naqsa aqsok aktek, 

apkelmeyk axta xama apmek, tén axta apkelwatna m'a ekwatnamáxchexa 
nak aqsok, yetlo m'a aqsok élwatnamáxche nak chá'a axto'o. 

18 Apyaqténchessek axta han Aarón ayespok ma'a weyke kennawo', tén han 

nepkések apkennawo', apkelmésso axta israelitas yaqwayam kólnápok 
segwetassamo nak nélásekhamaxchekxoho. Apméssek axta apketchek 
ma'a éma, tén axta apkexpaqheyncha'a m'a nekhaw'ék nak 
ekwatnamáxchexa aqsok. 

19Apméssek axta han weyke kennawo' pexmok agkok, tén han nepkések 

apkennawo' aptepexmok, apyapakyek, tén han pexmok ekwakheykekxa nak 
ekhéyak apwáxok, élyaqye apagkok, tén han ma'a aphekhek pexmok nak, 

20aptahanchásekxeyk axta pexmok ma'a kélnaqtósso agkenya'ák nak. Tén 

axta Aarón apkelwatna pexmok ma'a néten nak ekwatnamáxchexa aqsok. 

21Wánxa axta eyke aqsa han apkelya'ásencha'a néten nápaqtók Wesse' 

egegkok apteméssesa aqsok apkelmésso naqsa m'a agkenya'ák nak, tén 
han eywok élya'assamakxa nak ma'a aqsok kélnaqtósso, ekhawo m'a 
apkeltémókxa axta etnehek Wesse' egegkok ma'a Moisés. 

22 Apkelya'ássek axta néten apmék Aarón ma'a ekpayhókxa axta 

apchaqnágkaxa israelitas apkelmaxnéssesa Dios apkeltamho 
etaqmelchessesek apheykha, xama axta appenchesa apkelmésso m'a aqsok 
ektekyawa ekyánmaga nak magya'assáxma, tén han ma'a aqsok kélwatno 
nak, tén han aqsok ekmatñá segwetassamo nak nélásekhamaxchekxoho, 
aptekkek axta m'a ekwatnamáxchexa nak aqsok. 

23Keñe axta Moisés tén han Aarón, apkelántaxna m'a kélpakxanma 

apchaqneykekxexa axta chá'a énxet'ák, xama axta apkelántepa yókxexma, 
apkelmaxnessásegkek axta israelitas apkeltamho etaqmelchessesek 
apheykha Dios. Yetlókok axta han apxekmowásamákpoho Wesse' egegkok 
yetlo ekyawe agko' apkelyenma apyókxoho énxet'ák, 

24tekkek axta táxa m'a aphakxa nak Wesse' egegkok, sawhawók axta 

élwatna m'a kélnaqtósso kélmáheyo axta kólwatnek, tén han ma'a pexmok 
ekhágko axta m'a néten nak ekwatnamáxchexa aqsok. Xama axta apkelwet'a 
apyókxoho israelitas xa, axta eleyságkohok apkelwónchesa 
apkelátsencha'a, apkelháxahánteyk axta ekwokmoho apkeltekxeyágko 
élpayhakxa nápaqta'a xapop. 

 

Levítico 10 
Ektémakxa melya'assáxma Nadab tén han Abihú 

1Apkelmákxeyk axta apxata axta chá'a aqsok appánchesso m'a Nadab tén 

han Abihú, apketchek nak Aarón, apxatmeyk axta átex kañe' awáxok, tén han 
aqsok ánek ekmátsa nak ekpaqneyam éten agkok, keñe axta apkelsákxo 
nápaqtók Wesse' egegkok ma'a táxa megkatnaha nak ekpagkanamaxche', 
meltémo axta chá'a kólsakxések ma'a. 

2Keñe axta ektepa táxa m'a aphakxa nak Wesse' egegkok, apsawhékpók 

axta nahan apkelmeta m'a. Cháxa ektáhakxa axta apkeletsapa nápaqto' 
Wesse' egegkok. 

3Keñe axta Moisés aptáha apcháneya Aarón se'e: —Cháxa apmáheyo axta 

exének Wesse' egegkok aptéma axta appeywa s'e: ‘Énxet sépetchegwayo 

enxoho ko'o, axekmósek sa' sekteme sekpagkanamaxche ahagko', 
hélteméssesek sa' ko'o seyeymáxkoho nápaqta'awók apyókxoho israelitas.’ 
Apwanmakkek axta eyke aqsa Aarón. 

4Keñe axta Moisés apkelwóneyncha'a m'a Misael tén han Elsafán, Uziel axta 

apketchek, apyakka' nak Aarón. Aptáhak axta apkeláneya s'e: —
Kólántekkesseta kéxegke kélnámakkok se'e kélpakxanma appagkanamap 
nak, kólnegkenwakxa m'a teyp nak apkelpakxeneykegkaxa énxet'ák. 

5Apkelyo'ókmek axta m'a, yetlo apkelántaxno apkelwenaqte kélpextete axta 

han apkelántekkásak apkelsawa m'a teyp nak apkelpakxeneykegkaxa 
énxet'ák, ekhawo m'a apkeltamhókxa axta etnahagkok Moisés. 

Yaqwayam nak chá'a elanagkok apkelmaxnéssesso Dios énxet'ák apagkok 

6Keñe axta natámen Moisés aptáha apcháneya Aarón, yetlo apketchek, 

cham'a Eleazar, tén han Itamar: —Nágkólho aqsa kalmakheykha kélwa', 
nágkólyápet nahan kélántaxno magkenatchesso éllapwámegko, kóletsapok 
katnehek kéxegke, keñe Dios eyenyenták aplo m'a nepyeseksa énxet'ák. 
Eyke payhawók ellekxagwaha m'a kélpeywomo xamo' nak, cham'a 
apyókxoho nak israelitas, eñama aptekkessesso táxa m'a Wesse' egegkok. 

7Nágkóltaqheykha han sekxók ma'a nentaxnamakxa nak kélpakxanma 

apchaqneykekxexa nak chá'a énxet'ák, yaqwayam enxoho megkóletsepe', 
hakte kélpagkanchásexcheyk axta kéxegke Wesse' egegkok 
kélyegkenchesa kélpátek ma'a pexmok égmenek apagkok nak. 
Aptamhágkek axta m'a apkeltamhókxa axta etnahagkok ma'a Moisés. 

8Appaqhetchessek axta nahan Wesse' egegkok ma'a Aarón, aptáhak axta 

apcháneya s'e: 

9“Peyk sa' agkok chá'a exchep etaxnegwakxak ma'a kélpakxanma 

apchaqneykekxexa nak chá'a énxet'ák, tén han ma'a apketchek nak, 
kéméxcheyk megkólyenagkehek chá'a m'a vino, tén han ma'a mók anmen 
segaqhamo nak, kóletsapok katnehek. Cháxa segánamakxa meyke néxa xa, 
yaqwayam sa' kawakxohok ma'a apyapmeyk, tén han kélketchek, 

10yaqwayam sa' kólewának kéxegke kólteméssesek megkaxnémo mók ma'a 

ekpagkanamaxche nak, tén han ma'a megkatnaha nak ekpagkanamaxche', 
tén han ma'a aqsok eyáxñeyo nak, tén han ma'a ekmanyása nak, 

11yaqwayam sa' han kólewának kólxekmósek israelitas ekyókxoho xa 

segánamakxa nak, apmésso axta Wesse' egegkok, eñama 
apchásenneykekxa m'a Moisés.” 

12 Keñe axta natámen Moisés aptáha apcháneya Aarón, tén han Eleazar, tén 

han ma'a Itamar, cham'a apqánet apketchek apkeleymomap nak Aarón: —
Kólma kélmésso naqsa nak aqsok aktek éleymomáxche axta kélwatno 
kélmésso naqsa m'a Wesse' egegkok, kóltow sa' meyke kempáseyak ma'a 

nekha nak ekwatnamáxchexa aqsok, hakte aqsok ekpagkanamaxche agko' 
xa. 

13Kóltawák ma'a ekpagkanamaxchexa, hakte cháxa apxaweykekxa exchep 

xa, tén han ma'a apketchek, aqsok kélmésso naqsa kélwatnésso nak Wesse' 
egegkok. Cháxa seyáneyáxchexa axta ko'o atnehek xa. 

14Keñe m'a agkenyek nak, ekteme nak aqsok kélmésso naqsa ektaqmela, 

tén han eywok, ekteme nak kélxawe kéxegke, kóltawagkok sa' ma'a 
eyáxñexa nak, xép, tén han apketchek apkelennay'a, tén han kelwán'ák nak, 
hakte cháxa kélxaweykekxa nak kéxegke aqsok ektekyawa segwetassamo 
nak nélásekhamaxchekxoho, apagkok ma'a israelitas. 

15Kólsakxak sa' nápaqtók Wesse' egegkok ma'a eywok ekteme nak 

kélxaweykekxa, tén han agkenyek ekteme nak aqsok kélmésso naqsa 
ektaqmalma, tén han kélseykekxa nak chá'a aqsok kélmésso naqsa 
ektaqmela, yetlo m'a pexmok kélmésso nak yaqwayam kalwatnaxche'. Xép 
sa' chá'a etnehek apagkok xa, tén han apketchek nak, ekhawo apkeltémókxa 
axta katnehek ma'a Wesse' egegkok. 

16Keñe axta natámen Moisés aptegyáncha'a amya'a m'a yát'ay apkennawo' 

kélaqhamól'a chá'a ekyánmaga magya'assáxma, apleg'ak axta amya'a 
apwatneykpo. Keñe axta aptaqnawaya m'a Eleazar, tén han Itamar, apqánet 
apketchek apkeleymomap axta m'a Aarón. Aptáhak axta apkeláneya s'e: 

17 —¿Yaqsa ektáha megkóltawa nak kéltósso kélaqhe ekyánmaga nak 

magya'assáxma m'a ekpagkanamaxchexa nak? Aqsok ekpagkanamaxche 
agko' ma'a, Wesse' egegkok axta apmésso kéxegke yaqwayam 
kólmasséssesek apkelsexnánémap ma'a énxet'ák, tén han kólwetaksek 
Wesse' egegkok meyaqmagkáseykekxa m'a melya'assáxma nak. 

18Kóltawagkok xeykhe kéxegke aqsok ekmatñá m'a ekpagkanamaxchexa 

nak, hakte megkólsáwak éma m'a apwáxok nak kélpakxanma 
appagkanamap, ekhawo m'a sektáhakxa axta ko'o séláneya kéxegke. 

19Keñe axta Aarón aptáha apchátegmowágko s'e: —Sakhem apkelsánto 

nápaqto' Wesse' egegkok aqsok apnaqtósso apkelnapma ekyánmaga 
melya'assáxma xa énxet'ák, tén han aqsok apkelwatno, etnék xeyk ko'óxa xa 
ektéma nak aqsok. Ektókek xeyk agkok ko'o sakhem ma'a kéltósso ekmatñá 
ekyánmaga nak magya'assáxma, ¿kapayhekxaya exchek apwáxok Wesse' 
egegkok? 

20Xama axta apleg'a Moisés xa, payhekxeyk axta apwáxok. 

 

Levítico 11 
Aqsok nawha'ák megkalmanyása tén han élmanyása 

(Dt 14.3-21) 

1Aptáhak axta Wesse' egegkok apcháneya Moisés, tén han Aarón se'e: 

2“Kóltennasák sa' israelitas apwanchek etawagkok ma'a ekyókxoho aqsok 

nawha'ák élleykha nak keso náxop, 

3cham'a ektaqhesseykmoho nak chá'a ayespok ekto, tén han ma'a ánet 

aphék nak; 

4eyke mopwanchek etawagkok se'e aqsok nawha'ák nak, hawók eykhe han 

ma'a ektaqhesseykmoho nak ayespok ekto, tén han ánet aphék: “Cham'a 
yányátnáxeg, etaqhéssamhok eykhe han apyespok apto m'a, háwe eyke 
ánet apophék. Kéméxcheyk kólteméssesek chá'a aqsok nawhak ekmanyása. 

5“Tén han sógkog, kataqhéssamhok eykhe han ayespok ekto m'a, háwe eyke 

ánet aphék. Kéméxcheyk kólteméssesek chá'a aqsok nawhak ekmanyása. 

6“Tén han tómhag, etaqhéssamhok eykhe han apyespok apto m'a, háwe 

eyke ánet apophék. Kéméxcheyk kólteméssesek chá'a aqsok nawhak 
ekmanyása. 

7“Tén han yátapomap, yetneyk eykhe apophék ma'a, ánet eykhe apophék, 

háwe eyke aptaqhésseykmoho nak apyespok apto. Kéméxcheyk 
kólteméssesek chá'a aqsok nawhak ekmanyása. 

8“Nágkóltaw ápetek agkok xa aqsok nawha'ák nak, nágkólpaknegwomho 

agko' han ma'a ápak nak. Kéméxcheyk kólteméssesek chá'a aqsok nawhak 
ekmanyása. 

9“Keñe m'a aqsok élleykha nak neygmen, cham'a wátsam ekwányam, 

essenhan ma'a wátsam nak, kélwanchek kóltók wánxa m'a ekha nak amék, 
tén han émpe'ék. 

10Eyke kéméxcheyk kólteméssesek aqsok ekmanyása m'a meyke nak amék, 

tén han émpe'ék, ekhéyak nak eykhe han ma'a wátsam ekwányam, tén han 
ma'a wátsam nak, megkeyxek ma'a aqsok keyetse nak, tén han ma'a élyawe 
nak. 

11Nágkóltow aqsa ápetek agkok; kéméxcheyk kólteméssesek chá'a aqsok 

nawhak ekmanyása, ekmanyása sa' han chá'a kólteméssesek ma'a ápak 
nak. 

12Ekyókxoho aqsok élleykha nak neygmen meyke nak amék, tén han 

émpe'ék, kólteméssesek sa' aqsok élmanyása. 

13“Náta megkólmowána nak kóltók; yaqwayam nak kólteméssesek 

élmanyása: cham'a méwá, máma apwenaqte, yátének, 

14akpog apmenek, tén han ma'a ekyókxoho mók ektémakxa nak chá'a náta 

meyke ahekhek, 

15tén han ma'a mók ektémakxa nak chá'a kágqag, 

16xápen, tén han sawé, tótaw, tén han ma'a mók ektémakxa nak chá'a 

cháwok, 

17tén han sepekhék, yámenáteg, yányáho, 

18yátametekteg, apho metekteg, tén han máma, 

19seyána', tén han ma'a ekyókxoho mók ektémakxa nak hápo', saqpa'ay, tén 

han ma'a mépop. 

20“Ekyókxoho askok élchampayo nak, tén han ma'a élxegamo nak náxop, 

kólteméssesek sa' aqsok élmanyása, 

21kélwanchek eyke han kóltók ma'a élchampayo nak eykhe chá'a, tén han 

ma'a élxegamo nak eykhe chá'a náxop, tén han ma'a ekha nak han chá'a 
ayay'ák ekyepetcheykekxa nak chá'a m'a amagkok, yaqwayam kalnextog 
chá'a néten. 

22Cháxa ekyókxoho aqsok nak kélwanchek kóltók ma'a pók aptémakxa nak 

sawa', sawa' apkelyawe, kéyek, tén han séta'. 

23Keñe m'a mók askok élchampayo nak, élxegamo nak, kólteméssesek sa' 

aqsok élmanyása. 

24“Keso peya sa' katnéssesek kéxegke élmanyása kélyempe'ék se'e: 

“Kélxama ektáhakxa enxoho appaknegweykmoho ápak xa aqsok nawha'ák 
nak, katnehek sa' ekmanyása apyempehek ekweykmoho ekyáqtésa. 

25“Kélxama ektáhakxa enxoho apma ápak xa aqsok nawha'ák nak, 

kéméxcheyk elyenyeksek apkelnaqta, katnehek sa' ekmanyása apyempehek 
ekweykmoho ekyáqtésa. 

26“Ekyókxoho aqsok nawhak ekha nak aphék, megkatnaha nak ánet aphék, 

tén han megkatnaha ektaqhésseykmoho ayespok ekto, kólteméssesek sa' 
aqsok élmanyása, appaknegwokmók sa' agkok kélxama, ekmanyása 
apyempehek sa' han etnehek. 

27“Ekyókxoho aqsok nawha'ák, cuatro amagkok nak, élteyammeykegkoho 

nak xapop kaxog, kólteméssesek sa' aqsok élmanyása; kélxama ektáhakxa 
enxoho appaknegweykmoho ápak xa aqsok nawha'ák nak, katnehek sa' 
ekmanyása apyempehek ekweykmoho ekyáqtésa. 

28Énxet ektáhakxa enxoho apma ápak xama xa aqsok nak, kéméxcheyk 

elyenyeksek apkelnaqta, katnehek sa' ekmanyása apyempehek 
ekweykmoho ekyáqtésa, kéméxcheyk kólteméssesek kéxegke aqsok 
élmanyása xa aqsok nawha'ák nak. 

29“Keñe m'a aqsok nawha'ák élpexyaweykegkoho nak xóp kalxog, 

kéméxcheyk kólteméssesek élmanyása s'e aqsok nak: tópéyem, pomo'o, tén 

han ma'a ekyókxoho mók ektémakxa nak chá'a aqsok nawha'ák, 
élpexyaweykegkoho nak xóp kalxog, 

30cham'a seteyt, yáteyem, peyem, póma, tén han yát'áwa'. 

31“Cháxa ekyókxoho aqsok nawha'ák nak, kéméxcheyk kólteméssesek 

élmanyása, neyseksa nak ma'a aqsok élpexyaweykegkoho nak náxop 
kalxog, kélxama ektáhakxa enxoho appaknegweykmoho ápak xa aqsok 
nawha'ák nak, katnehek sa' ekmanyása apyempehek ekweykmoho 
ekyáqtésa. 

32“Katnehek sa' han ekmanyása ekyókxoho aqsok ektégweykta enxoho chá'a 

ápak xa aqsok nawha'ák nak, cham'a yántéseksek, essenhan apáwa, tén han 
ma'a aqsok nawhak émpehek, yágkentamáhak, essenhan han ma'a mók 
aqsok kélmeykegkaxa nak chá'a kélanchesso kéltamheykha, kólnegkenek 
sa' chá'a neygmen, katnehek sa' chá'a élmanyása ekweykmoho ekyáqtésa; 
keñe sa' natámen kaláxñekxoho'. 

33“Tégwa'akteyk sa' agkok nahan yátegwáxwa apwáxok xama enxoho ápak 

xa aqsok nawhak nak, keñe sa' ma'a ekyókxoho aqsok ekhéyak nak kañe' 
apwáxok katnehek élmanyása, keñe sa' kólpaxqátekxak ma'a yátegwáxwa 
nak. 

34Ekyókxoho nento ekpálweykta enxoho yegmen eñama xa yátegwáxwa nak, 

élmanyása sa' katnehek; keñe sa' ma'a ekyókxoho aqsok égmenek ekyetno 
enxoho m'a kañe', katnehek sa' ekmanyása. 

35Ekyókxoho aqsok ektégweykta enxoho ápak xa aqsok nawhak nak, 

katnehek sa' ekmanyása, megkeyxek sa' ma'a kélmakhetchessamakxa 
kelpasmaga, tén han ma'a kélwatnamakxa nak táxa: kólyaqnegkesagkok sa', 
hakte aqsok ekmanyása xa, cháxa eyeyméxko nak han kéxegke 
kólteméssesek aqsok élmanyása xa. 

36“Eyáxñeyo sa' eyke chá'a katnehek ma'a ekteyapmakxa nak yegmen, 

essenhan ma'a yámelchet ekyamaxchexa nak chá'a yegmen; eyke m'a énxet 
appaknegweykmoho xa aqsok nawha'ák apák nak, katnehek sa' ekmanyása 
apyempehek. 

37“Tégwa'akteyk sa' agkok xama aqsok aktek yaqwayam nak kólchenekxak 

xama xa aqsok nawhak ápak nak, katnahagkok sa' eyke aqsa chá'a 
eyáxñeyo m'a aqsok aktek nak; 

38Keñe sa' ekyésa enxoho m'a aqsok aktek nak, ektégwa'akto enxoho néten 

xa aqsok nawhak ápak nak, kólteméssesek sa' aqsok élmanyása. 

39“Ketsekkek sa' agkok han xama aqsok nawhak, kélmowána nak kéxegke 

kóltók, keñe sa' énxet appaknegweykmoho enxoho m'a ápak nak, katnehek 
sa' ekmanyása apyempehek ekweykmoho ekyáqtésa. 

40Énxet apto enxoho ápetek ma'a kéltósso étsapma, kéméxcheyk 

elyenyeksek apkelnaqta, katnehek sa' ekmanyása apyempehek 
ekweykmoho ekyáqtésa; énxet aptekkesso enxoho ápak ma'a aqsok 
nawhak, kéméxcheyk han elyenyeksek apkelnaqta m'a, katnehek sa' 
ekmanyása apyempehek ekweykmoho ekyáqtésa. 

41“Nágkóltaw xama enxoho m'a aqsok élpexyaweykegkoho nak náxop 

kalxog, aqsok nawha'ák élmanyása m'a. 

42“Megkéméxchek kóltók xama enxoho m'a aqsok élpexyaweykegkoho nak 

náxop kalxog, megkeyxek ma'a ektaxñáseykegkoho nak náye' xapop kaxog, 
tén han ma'a cuatro amagkok nak, essenhan ma'a ekxámokma nak 
amagkok, hakte aqsok nawha'ák élmanyása m'a. 

43Nágkólteméssesaxche élmanyása kélyempe'ék kóltók xama enxoho m'a 

aqsok élpexyaweykegkoho nak náxop kalxog, 

44hakte ko'o sekteme Dios Wesse' kélagkok. Kéméxcheyk kéxegke 

kóláxñásekxohok kéltémakxa, tén han kólteméssesaxchek 
kélpagkanamaxche', hakte ko'o sekteme sekpagkanamaxche'. 
Nágkólteméssesaxche élmanyása kélyempe'ék kóltók xama enxoho m'a 
aqsok élpexyaweykegkoho nak náxop kalxog. 

45Ko'o sekteme Wesse' kélagkok, sélántekkesso axta m'a Egipto, yaqwayam 

héltéhek Dios kélagkok. Kéméxcheyk kéxegkáxa kóltéhek 
kélpagkanamaxche', hakte sekpagkanamaxche ko'o.” 

46Cháxa segánamakxa agkok aqsok nawha'ák xa, náta, tén han ekyókxoho 

aqsok ekhéyak nak neygmen, tén han élweynchámeykha nak, tén han ma'a 
ekyókxoho aqsok nawha'ák élpexyaweykegkoho nak náxop kalxog, 

47yaqwayam enxoho chá'a kólyekpelkohok ma'a megkamanyása nak, tén 

han ma'a ekmanyása nak, tén han ma'a aqsok nawha'ák megkólmowána nak 
kóltók, tén han ma'a kélmowána nak kóltók. 

 

Levítico 12 
Kelán'a eyáxñáseykekxa émpehek natámen ekteme naqláwa 

1Aptáhak axta Wesse' egegkok apcháneya Moisés se'e: 

2Etne sa' elának israelitas se'e: Temék sa' agkok lósók xama kelán'a, 

ektegkesa enxoho étche apkenna', katnehek sa' ekmanyása émpehek 
ekweykmoho siete ekhem, ektéma nak chá'a kayenyewekxak ekto. 

3Kólyenyekhássesek sa' han nekha apyempehek sakcha'a ekwokmoho 

enxoho ocho ekhem aptéyam. 

4Keñe sa' egken kalenxanmagkohok eyáxñáseykekxa émpehek ekteyapma 

éma agkok neyseksa ekteme naqláwa, ekweykmoho treinta y tres ekhem. 

Yawanchek sa' kapaknegwomhok xama aqsok ekpagkanamaxche', 
megkataxnegwakxeyk sa' nahan ma'a kélpakxanma appagkanamap nak, 
megkawokmo enxoho néxa' eyáxñáseykekxa émpehek. 

5Tegkessek sa' agkok étche kelwána, katnehek sa' ekmanyása émpehek 

ekweykmoho ánet semána, ektéma nak chá'a kayenyewekxak ekto, 
kalenxanmagkohok sa' han eyáxñáseykekxa émpehek ekteyapma éma 
agkok neyseksa ekteme naqláwa, ekweykmoho sesenta y seis ekhem. 

6“Wokmek sa' agkok néxa m'a eyáxñáseykekxa émpehek, eñama ekwete 

étche apkenna, essenhan kelwána, keyntemekxak sa' xama nepkések 
apketkok xama apyeyam egken ma'a nentaxnamakxa nak kélpakxanma 
apchaqneykekxexa nak chá'a énxet'ák, yaqwayam enxoho kagkések 
apwatnamap, tén han xama wáx'ay apketkok, essenhan sapop, yaqwayam 
katnéssesek apmatñà ekyánmaga megkay'assáxma. Kalmések sa' ma'a 
apkelmaxnéssesso Dios énxet'ák apagkok, 

7keñe sa' apkelmaxnéssesso Dios énxet'ák apagkok elsakxak nápaqtók 

Wesse' egegkok, yaqwayam enxoho yának kólmasséssesek ekmanyása 
émpehek ma'a kelán'a nak; keñe sa' káxñekxohok émpehek eñama m'a 
ekteyapma éma agkok.” Cháxa ektémakxa segánamakxa apteyekmo enxoho 
chá'a sakcha'a apkenna, essenhan ma'a kelwána nak. 

8Sa' agkok kathanyékxak yaqwayam kamok xama nepkések apketkok ma'a 

egken, kalsakxak sa' apqánet sapop, essenhan apqánet wáx'ay apketkók, 
xama sa' kagkések yaqwayam ewatnakpok, keñe sa' pók yaqwayam emátog 
ekyánmaga megkay'assáxma, keñe sa' apkelmaxnéssesso Dios énxet'ák 
apagkok elmaxnéssesek yának kólmasséssesek ekmanyása émpehek ma'a 
kelán'a nak, tén sa' káxñekxohok émpehek. 

 

Levítico 13 
Negmasse ektepelchamaxche egyempehek segánamakxa agkok 

1Aptáhak axta Wesse' egegkok apcháneya Moisés, tén han Aarón se'e: 

2“Yetneyk sa' agkok énxet élyephe nak apyempehek, essenhan ma'a 

élenmagéyak nak apyempehek, tén han ma'a élmópeykha nak apyempehek, 
essenhan ekho nak negmasse ektepelchamaxche egyempehek, 
kólyentegkásekxak sa' ma'a Aarón, apteme nak apkelmaxnéssesso Dios 
énxet'ák apagkok, essenhan xama apkelmaxnéssesso Dios énxet'ák 
apagkok, aptáwen neptámen nak ma'a. 

3Apkelmaxnéssesso Dios énxet'ák apagkok sa' elanok ma'a élenmagéyak 

nak apyempehek, kelmópekxeyk sa' agkok ma'a áwa' apyempehek 
ekpayhókxa nak élyephe, ekyapwatchesa enxoho apyempehek, katnehek sa' 
negmasse ektepelchamaxche egyempehek. Keñe sa' natámen apkelányo 

apkelmaxnéssesso Dios énxet'ák apagkok xa énxet nak, exének sa' ektáha 
ekmanyása apyempehek. 

4“Ekmope sa' agkok ma'a apyempehek apyense nak, megkayapwáthek eyke 

m'a apyempehek, megkalmópekxeyk han áwa' apyempehek, keñe sa' 
apkelmaxnéssesso Dios énxet'ák apagkok exnések kañe' m'a apháxamap 
nak, ekweykmoho siete ekhem. 

5Wokmek sa' agkok siete ekhem, elanok sa' makham, sa' agkok kaqxegáha 

m'a apyense nak, megkapayheykxo enxoho m'a apyempehek nak, 
exneyásekxak sa' makham kañe' ekweykmoho siete ekhem. 

6Wokmek sa' agkok siete ekhem, elanok sa' makham, ketsék sa' agkok 

tamhákxak ma'a apyense nak, tén han megkapayheykxo enxoho m'a 
apyempehek nak, keñe sa' apkelmaxnéssesso Dios énxet'ák apagkok 
exének eyáxñákxo apyempehek ma'a apháxamap nak, hakte ekmóseka 
egyempehek aqsa temék. Keñe sa' ma'a apháxamap nak, elyenyeksek sa' 
apkelnaqta, tén sa' káxñekxohok apyempehek. 

7“Xegágkek sa' agkok apyempehek ma'a ekmóseka nak, cham'a natámen 

kéllányo axta apháxamap, tén han natámen axta apxeyenma 
apkelmaxnéssesso Dios énxet'ák apagkok eyáxñákxoho apyempehek, 
ey'ókxak sa' makham ma'a apkelmaxnéssesso Dios énxet'ák apagkok, 
yaqwayam elanok makham. 

8Apkelanók sa' agkok apkelmaxnéssesso Dios énxet'ák apagkok ma'a 

apháxamap nak, apwet'a enxoho eksawheykxoho apyempehek ma'a 
ekmóseka nak, exének sa' ektáha ekmanyása apyempehek, hakte 
negmasse ektepelchamaxche egyempehek táhak. 

9“Temék sa' agkok negmasse ektepelchamaxche egyempehek xama énxet, 

kólyo'ókxések sa' chá'a apkelmaxnéssesso Dios énxet'ák apagkok. 

10Elanok sa' ma'a apkelmaxnéssesso Dios énxet'ák apagkok, ekmope sa' 

agkok ma'a ekyephe nak apyempehek, élmópeyásekxo enxoho m'a áwa' 
apyempehek, ektepa enxoho ápetek ma'a ekyephe nak, 

11cháxa ekteme negmasse ektepelchamaxche egyempehek megkamasse 

xa. Exének sa' apkelmaxnéssesso Dios énxet'ák apagkok ekmanyása 
apyempehek xa énxet nak, mexnések sa' han kañe', hakte ekmanyása 
apyempehek táhak. 

12“Yahamok sa' agkok ekxegéyak xa negmasse ektepelchamaxche 

egyempehek nak, eksawheykxoho enxoho ekyókxoho apyempehek, 
apkelánésókxa enxoho chá'a m'a apkelmaxnéssesso Dios énxet'ák apagkok, 

13elanok sa' ma'a apkelmaxnéssesso Dios énxet'ák apagkok; sawhekxók sa' 

agkok ekyókxoho apyempehek ma'a negmasse ektepelchamaxche nak 
egyempehek, exének sa' eyáxña'awo apyempehek énxet ma'a 

apkelmaxnéssesso Dios énxet'ák apagkok, hakte ekmope tamhákxak ma'a 
ektepelchamaxche apyempehek nak, keñe aptáha eyáxñeyo apyempehek. 

14Keñe sa' ektepa enxoho ápetek, katnehek sa' ekmanyása apyempehek. 

15Keñe sa' apkelmaxnéssesso Dios énxet'ák apagkok elanok ma'a 

ekteyapma nak ápetek, tén sa' exének ektáha ekmanyása apyempehek, 
hakte yetsek ma'a ápetek ekteyapma: negmasse ektepelchamaxche 
egyempehek xa. 

16“Mopékxeyk sa' agkok ma'a ápetek ekteyapma nak, ey'ókxak sa' 

apkelmaxnéssesso Dios énxet'ák apagkok ma'a apháxamap nak, 

17yaqwayam enxoho elano'. Apwet'ak sa' agkok ekmópekxo apyense m'a 

apkelmaxnéssesso Dios énxet'ák apagkok, exének sa' eyáxñákxo 
apyempehek ma'a apháxamap nak, hakte cháxñákxeyk apyempehek. 

18“Yetneyk sa' agkok apyense xama énxet, keñe ektaqmelwokmo enxoho, 

19ektamhákxo enxoho ekmope m'a ekyephamakxa nak, essenhan ekmope 

yáma ekyexwase, emyekxak sa' ma'a aphakxa nak apkelmaxnéssesso Dios 
énxet'ák apagkok. 

20Apwet'ak sa' agkok apkelmaxnéssesso Dios énxet'ák apagkok ekyapwata 

m'a ekpayhókxa nak ekteyapmakxa, tén han élmópekxo enxoho m'a áwa' 
apyempehek, exének sa' ektáha ekmanyása apyempehek xa énxet nak, 
hakte negmasse ektepelchamaxche egyempehek ma'a ektéma nak. 

21Apwet'ak sa' agkok méko xama enxoho élmópeykekxa áwa' apyempehek 

ma'a ekpayhókxa nak ekteyapmakxa, tén han megkeypwata enxoho m'a 
apyempehek, peya enxoho kamassegwók, exnések sa' kañe' xa énxet nak, 
ekweykmoho siete ekhem. 

22Xegágkek sa' agkok ekmaso m'a apyempehek, exének sa' 

apkelmaxnéssesso Dios énxet'ák apagkok ekmanyása apyempehek xa 
énxet nak, hakte negmasse ektepelchamaxche egyempehek temék. 

23Agkok kaqxegáha m'a ekteyapmakxa nak, ekteyapmakxa nanók aqsa m'a 

apyense nak, exének sa' apkelmaxnéssesso Dios énxet'ák apagkok 
eyáxñeyo apyempehek. 

24“Metchek agkok apyempehek xama énxet, ekmope yáma ekyexwase 

agkok tamhákxak ma'a aphápetek apmeyesma nak, essenhan ekmope, 

25elanok sa' ma'a apkelmaxnéssesso nak Dios énxet'ák apagkok. 

Kelmopékxeyk sa' agkok ma'a áwa' apyempehek, tén han ma'a apmeyesma 
nak, tén han ekyapwata enxoho m'a apyense nak, negmasse 
ektepelchamaxche egyempehek akke tépak ma'a apmeyesma nak; exének 
sa' apkelmaxnéssesso Dios énxet'ák apagkok ektáha ekmanyása 
apyempehek, eñama ekteme negmasse ektepelchamaxche egyempehek. 

26Apwet'ak sa' agkok méko xama élmópeykekxa áwa' apyempehek 

apmeyesmakxa, apkelano enxoho m'a apkelmaxnéssesso Dios énxet'ák 
apagkok, tén han megkeypwata enxoho, peya enxoho kamaskok, keñe sa' 
yaqxegkesek kañe' xa énxet nak, ekweykmoho siete ekhem. 

27Wokmek sa' agkok siete ekhem, elanok sa' makham ma'a 

apkelmaxnéssesso Dios énxet'ák apagkok, xegágkek sa' agkok ekmétéyak 
ma'a apyempehek, keñe sa' exének ektáha ekmanyása apyempehek xa 
énxet nak, hakte negmasse ektepelchamaxche egyempehek ma'a ektéma 
nak. 

28Agkok kaqxegáha apmeyesma nak, megkapayheykxo enxoho m'a 

apyempehek, peya enxoho kamaskok, ekyephe aqsa katnehek ma'a 
apmeyesmakxa nak, keñe sa' apkelmaxnéssesso Dios énxet'ák apagkok 
exének eyáxñeyo apyempehek ma'a apháxamap nak, hakte nanók 
apmeyesma xa. 

29“Tekkek agkok élyephe apqátek xama énxet essenhan kelán'a, essenhan 

ma'a kóneg apátog nak énxet tén han kelán'a, 

30elanok sa' apkelmaxnéssesso Dios énxet'ák apagkok ma'a élyephe nak. 

Yapwatchek sa' agkok ma'a élyephe nak, tén han ektáha enxoho yáma 
élyátekto m'a apwa', tén han ántawo', keñe sa' apkelmaxnéssesso Dios 
énxet'ák apagkok exének ekmanyása apyempehek xa énxet nak, hakte 
weygké temék, cham'a negmasse ektepelchamaxche empátek, tén han 
kóneg egátog. 

31Apwet'ak sa' agkok megkayapwata enxoho apyempehek apkelano enxoho 

apkelmaxnéssesso Dios énxet'ák apagkok ma'a ekteyapmakxa nak weygké, 
tén han megkalpésakmo enxoho áwa' apqátek, keñe sa' exnések kañe' xa 
énxet nak, ekweykmoho siete ekhem. 

32Wokmek sa' agkok siete ekhem, elanok sa' ekmasagkexa apyempehek 

ma'a apkelmaxnéssesso Dios nak énxet'ák apagkok, sa' agkok kaxñágkok 
ma'a weygké, tén han megkayapwátesa enxoho m'a apyempehek, tén han 
megkatnahákxo enxoho yáma élyátekto m'a apwa', 

33keñe sa' apkelmaxnéssesso Dios énxet'ák apagkok yának eyesaksek áwa' 

apátog, essenhan ma'a apqátek, keñe sa' yeymok ma'a ekteyapmakxa nak 
weygké, exnések sa' makham kañe' ekweykmoho siete ekhem. 

34Wokmek sa' agkok siete ekhem, elanok sa' makham ekmasagkexa 

apyempehek ma'a apkelmaxnéssesso Dios énxet'ák apagkok, sa' agkok 
kaqxegáha m'a weygké, tén han megkayapwátesa enxoho apyempehek, 
keñe sa' apkelmaxnéssesso Dios énxet'ák apagkok exének ektáha eyáxñeyo 
apyempehek xa énxet apháxamap nak, elyenyeksek sa' apkelnaqta, tén sa' 
káxñekxak apyempehek. 

35Xegágkek sa' agkok apyempehek ma'a weygké nak, natámen apxénamap 

eyáxñeyo apyempehek, 

36elanok sa' makham énxet apháxamap ma'a apkelmaxnéssesso Dios 

énxet'ák apagkok; sawheykxók sa' agkok weygké m'a apyempehek, 
megkólyahássesha sa' apwa' élyátekto: ekmanyása apyempehek xa énxet 
nak. 

37Apkeneykek sa' agkok megkaxñágkok weygké m'a apkelmaxnéssesso 

Dios énxet'ák apagkok, tén han apcháneya enxoho katyapak ekpésyam 
apwa', cháxa ekmassa weygké xa, cháxñákxók han apyempehek ma'a énxet 
nak. Tén sa' apkelmaxnéssesso Dios énxet'ák apagkok exének eyáxñákxoho 
apyempehek xa énxet nak. 

38“Yetneyk sa' agkok élmópéyak apyempehek énxet essenhan kelán'a, 

39elanok sa' apyempehek ma'a apkelmaxnéssesso nak Dios énxet'ák 

apagkok, apwet'ak sa' agkok yáma ekmope ekmasagkexa, essenhan 
ekpexpope, ekteyapma naqsa eyke m'a apyempehek nak; eyáxñeyo 
apyempehek xa énxet nak. 

40“Teyekmek agkok apwa' xama énxet, ektáha enxoho meyke áwa' apqátek, 

eyáxñeyo apyempehek xa. 

41Teyekmek agkok áwa' m'a ekpayhakxa nápat, keñe ektáha enxoho meyke 

áwa' m'a ekpayhakxa nápat, eyáxñeyo apyempehek nahan xa. 

42Tekkek sa' agkok élyense ekmope yáma ekyexwase m'a ekpayhókxa nak 

meykexa áwa' apqátek, cham'a apyetseksek nak, essenhan ekpayhakxa 
nápat nak, cháxa ektepakxa negmasse ektepelchamaxche egyempehek xa. 

43Keñe sa' apkelmaxnéssesso Dios énxet'ák apagkok elano', ekmope yáma 

ekyexwase sa' agkok ekyephe m'a ekpayhókxa nak meykexa áwa' apqátek, 
ektémól'a kataxchek negmasse ektepelchamaxche egyempehek ma'a 
negyókxa', 

44cháxa énxet nak, negmasse ektepelchamaxche egyempehek táhak, hakte 

élyense apqátek táhak. Énxet ekmanyása apyempehek xa. Sa' etnehek han 
exének ma'a apkelmaxnéssesso nak Dios énxet'ák apagkok. 

45“Énxet ekteme enxoho negmasse ektepelchamaxche apyempehek, 

kéméxcheyk elmaha apkelnaqta apkelyeptamap, meyke apchaqlasso 
apqátek, nekha nápat sa' han yaqlaksek etnehek énnaqtések appeywa s'e: 
‘¡Ekmanyása émpehek ko'o! ¡Ekmanyása émpehek ko'o!’ 

46Énxet ekmanyása apyempehek sa' han eltamhakpok ma'a ekha enxoho 

makham élyephe apyempehek; apxakko' sa' nahan exek teyp nak 
apkelpakxeneykegkaxa énxet'ák. 

47“Apyápaqmatchek sa' agkok kéltaxno apkelánamap nak nepkések apwa', 

essenhan ma'a apáwa apkeláxñe nak, 

48essenhan ma'a kélótma nak apáwa apkeláxñe, essenhan ma'a nepkések 

apwa' nak, essenhan ma'a aqsok émpehek nak, essenhan ma'a mók aqsok 
élánamáxche nak chá'a aqsok émpehek, 

49yáma ekyápaqmate sa' agkok xa aqsok nak, essenhan yáma ekyexwase, 

cháxa ekteme negmasse ektepelchamaxche egyempehek xa, 
kólxekmóssekxak sa' ma'a apkelmaxnéssesso Dios énxet'ák apagkok. 

50Elanok sa' apkelmaxnéssesso Dios énxet'ák apagkok ma'a ekyápaqmate 

nak, keñe sa' yaqxegkesek kañe' m'a aqsok ekyápaqmate nak nekha, 
ekweykmoho siete ekhem. 

51Wokmek sa' agkok siete ekhem, elanok sa' makham ma'a aqsok 

ekyápaqmate nak nekha. Xegágkek sa' agkok ekyápaqmate m'a kéltaxno 
nak, essenhan kélótma nak, essenhan ma'a aqsok émpehek, essenhan ma'a 
aqsok élánamáxche nak aqsok émpehek, cháxa ektáha negmasse 
ektepelchamaxche egyempehek ekmaso xa, élmanyása han tamhágkok 
ma'a aqsok nak. 

52Kólwatnekxak sa' chá'a ekyókxoho aqsok ekyápaqmate nak chá'a nekha', 

hakte negmasse ektepelchamaxche egyempehek ekmaso xa ektéma nak. 

53Apkelanók sa' agkok ma'a apkelmaxnéssesso nak Dios énxet'ák apagkok, 

apwet'a enxoho megkaxñágko m'a ekyápaqmate nak, 

54yának sa' kólyenyeksek ma'a ekyápaqmate nak nápakha', tén han 

kólaqxegkesek kañe' m'a aqsok, ekweykmoho siete ekhem. 

55“Kélyenyéssek sa' agkok ma'a ekyápaqmate nak nápakha', elanok sa' ma'a 

apkelmaxnéssesso Dios énxet'ák apagkok. Apwet'ak sa' agkok 
megkalcháxko m'a ekyápaqmate nak, aqsok ekyápaqmate ekmanyása m'a, 
kólwatnekxak sa' han ma'a aqsok nak, megkeyxek sa' megkaxñéyak ma'a 
ekyápaqmate nak, hakte cháxa ekteme ektepelchamaxche xa, cham'a 
émpehek nak, tén han ma'a kañe' nak. 

56Apkelanók sa' agkok ekyápaqmate m'a apkelmaxnéssesso nak Dios 

énxet'ák apagkok, étak sa' éxyaweykxo m'a ekyápaqmate nak natámen 
kélyenyesso, elyeptek sa' ma'a kéltaxno nak, aqsok émpehek, essenhan 
ma'a kélótma nak. 

57Tepékxeyk sa' agkok makham, ekxegákxo enxoho makham ekyápaqmate 

m'a kéltaxno nak, kélótma, essenhan ma'a aqsok élánamáxche nak aqsok 
émpehek, kólwatnekxak sa' ma'a aqsok élyápaqmate nak nekha'. 

58Keñe m'a kéltaxno, kélótma, essenhan élánamáxche nak aqsok émpehek, 

cham'a ekmasse nak kélyenyesso m'a ekyápaqmate, kólyenyeyásekxak sa' 
makham, keñe sa' káxñekxoho'.” 

59Cháxa segánamakxa agkok ma'a ekyápaqmate nak chá'a aqsok, nentaxno 

apkelánamap nak nepkések apwa', essenhan ma'a apáwa apkeláxñe, 
essenhan ma'a kélótma, essenhan ma'a aqsok élánamáxche nak aqsok 
émpehek, yaqwayam enxoho kalxénaxchek éláxñeyo tén han élmanyása. 

 

Levítico 14 
Negmasse ektepelchamaxche egyempehek ekteme kéláxñassáseykekxa 

apyempehek 

1Aptáhak axta Wesse' egegkok apcháneya Moisés se'e: 

2 “Keso segánamakxa agkok kélaxñassáseykekxa nak apyempehek ma'a 

énxet ekteme nak negmasse ektepelchamaxche egyempehek: 
Kólyentemekxak sa' chá'a apháxamap ma'a aphakxa nak apkelmaxnéssesso 
Dios énxet'ák apagkok, 

3etyapok sa' teyp apkelpakxeneykegkaxa yaqwayam enxoho elano'. 

Apwet'ak sa' agkok apkelmaxnéssesso Dios énxet'ák apagkok 
ektaqmelwokmo apyempehek negmasse ektepelchamaxche egyempehek 
ma'a apháxamap nak, 

4yának sa' elsanták ánet nátétkók yetlo aqta'ák éltaqmalma nak émpe'ék, tén 

han yámet cedro, tén han apáwa apyexwase, tén han yámet hisopo. 

5Yának sa' kólaqhek xama nátétkók ma'a néten nak weygke apkelánamap 

nak yelpa', kélyeta nak yegmen eñama m'a ekteyapmakxa nak yegmen, 

6keñe sa' emok ma'a nátétkok yetlo aqta'ák nak, tén han yámet cedro, tén 

han apáwa apyexwase, tén han yámet hisopo, keñe sa' elyássesek xa aqsok 
nak, yetlo m'a nátétkok yetlo aqta'ák nak, cham'a éma agkok nak nátétkok 
ekmatñá, neyseksa m'a yegmen eñama nak ekteyapmakxa yegmen. 

7Keñe sa' etnehek siete apkexpaqheykha éma m'a yaqwayam nak 

kóláxñassásekxak apyempehek negmasse ektepelchamaxche apyempehek 
ekteme, tén sa' exének eyáxñakxoho apyempehek. Eyenyekxak sa' han ma'a 
nátétkok yetlo aqta'ák nak. 

8“Elyenyeksek sa' apkelnaqta m'a kéláxñassáseykekxa nak apyempehek, 

eyaqpaksek sa' han, eyesaksek sa' nahan ekyókxoho áwa' apyempehek, 
keñe sa' káxñekxohok apyempehek. Keñe sa' apwanchek etaxnegwakxak 
makham ma'a apkelpakxeneykegkaxa nak énxet'ák, siete ekhem sa' eykhe 
exek yókxexma. 

9Keñe sa' ekwokmo enxoho siete ekhem, emopaksohok apyésesso apqátek, 

eyesaksek sa' áwa' apátog, tén han áwa' apaqta'ák, tén han ma'a ekyókxoho 

ekhakxa enxoho chá'a áwa' apyempehek, elyenyeksek sa' apkelnaqta, 
eyaqpaksek sa' nahan, keñe sa' káxñekxohok apyempehek. 

10Keñe sa' ektáha enxoho ocho ekhem, enaqlanták apqánet nepkések 

apketkók meyke nak ekmaso apyókxa', tén han xama nepkések apketkok 
apkelwána xama apyeyam apagkok, meyke nak ekmaso apyókxa'; keñe sa' 
han seis kilos y medio m'a hótáhap aptaqmalma apagko' nak, yaqwayam 
etnehek aqsok apmésso naqsa, aqsok aktek ekyexna kélyélaqtésso nak 
kélenchehe pexmok égmenek, tén han un cuarto ketsék néten ma'a pexmok 
égmenek. 

11Etnegkessók sa' nentaxnamakxa nak kélpakxanma apchaqneykekxexa 

énxet'ák nápaqtók Wesse' egegkok, apkelmaxnéssesso Dios énxet'ák 
apagkok yaqwayam nak yáxñásekxak kélyempehek, cham'a énxet 
yaqwayam nak kóláxñassásekxak apyempehek, yetlo aqsok apagkok; 

12Keñe sa' emok xama m'a nepkések apketkok nak, egkések yaqwayam 

emátog ekyánmaga apsexnánémap, yetlo m'a un cuarto ketsék néten 
pexmok égmenek, ey'asha sa' néten nápaqtók Wesse' egegkok. 

13Yaqhek sa' nepkések apketkok ma'a kañe' ekpagkanamaxchexa, 

ektekyómakxa nak chá'a aqsok nawha'ák, kélteméssesso nak chá'a 
ektekyawa ekyánmaga magya'assáxma, tén han aqsok élwatnamáxche'. 
Apkelmaxnéssesso Dios énxet'ák apagkok sa' chá'a emekxak ma'a kéltósso 
ekmatñá ekyánmaga nak nensexnánémaxche', tén han ma'a ekmatñá nak 
chá'a ekyánmaga magya'assáxma, hakte aqsok élpagkanamaxche agko' xa. 

14“Keñe sa' emok ketsék éma agkok ekmatñá nak nensexnánémaxche m'a 

apkelmaxnéssesso nak Dios énxet'ák apagkok, keñe sa' eltexnássesagkok 
kóneg apeykok apkelya'assamakxa m'a kéláxñassáseykekxa nak 
apyempehek, tén han apophék ekyawe apmek apkelya'assamakxa, tén han 
ma'a apophék ekwányam nak ma'a apmenek apkelya'assamakxa. 

15Keñe sa' emok han ketsék pexmok égmenek, tén sa' eyegkenchesek 

awáxok apmek nepsagqalwa nak; 

16yetchesek sa' apophék apkelya'assamakxa nak ma'a pexmok égmenek 

ekyetno nak awáxok apmek, keñe sa' yexpaqheykha ekweykmoho siete 
nápaqtók Wesse' egegkok. 

17Keñe m'a pexmok égmenek eyeymomáxche nak ma'a apwáxok apmek, 

emekxak sa' ketsék ma'a apkelmaxnéssesso nak Dios énxet'ák apagkok, 
yaqwayam eltexnássesagkok kóneg apeykok apkelya'assamakxa m'a 
kéláxñassáseykekxa nak apyempehek, tén han apophék ekyawe apmek 
apkelya'assamakxa, tén han ma'a apophék ekwányam nak ma'a apmenek 
apkelya'assamakxa, cham'a apkeltexnassásegkaxa exchek han ma'a 
kéltósso éma agkok ekmatñá nak ekyánmaga nensexnánémaxche', 

18keñe sa' ma'a eyeymomáxche nak pexmok égmenek, eyegkenchesek 

apqátek ma'a ektáha nak kéláxñassáseykekxa apyempehek. Keñe sa' 
etaksek apkelmaxnéssesso Dios énxet'ák apagkok meyaqmagkáseykekxa 
Wesse' egegkok mey'assáxma xa énxet nak. 

19Keñe sa' apkelmaxnéssesso Dios énxet'ák apagkok egkések kéltósso 

ekmatñá ekyánmaga magya'assáxma, yaqwayam kóláxñassásekxak 
apyempehek ma'a ekmanyása nak apyempehek; tén sa' yaqhek ma'a 
kéltósso yaqwayam nak kólteméssesek ekwatnamáxche', 

20epekkenek ma'a néten kélwatnamakxa nak aqsok, yetlo m'a kélmésso 

naqsa nak aqsok aktek ekyexna. Keñe sa' apkelmaxnéssesso Dios énxet'ák 
apagkok etaksek megkólyaqmagkáseykekxa mey'assáxma xa énxet nak, tén 
sa' káxñekxohok apyempehek. 

21“Meyke aqsok sa' agkok ma'a énxet apháxamap, mewákxoho enxoho 

yaqwayam eyánmagkasek ma'a aqsok apchánémap etegye', emok sa' aqsa 
xama nepkések apketkok, yaqwayam etnehek apchaqhe apmésso 
ekyánmaga apsexnánémap, keñe sa' etnéssesek apmésso naqsa aqsok 
ektaqmalma, yaqwayam étak megkólyaqmagkáseykekxa mey'assáxma, 
étlókashok sa' han dos kilos ketsék néten ma'a hótáhap aptaqmalma, 
kélyelaqtésso nak kélenchehe pexmok égmenek, yaqwayam etnéssesek 
aqsok apmésso naqsa aqsok aktek ekyexna, yaqwayam enxoho 
megkólyaqmagkásekxeyk mey'assáxma, tén han un cuarto ketsék néten 
ma'a pexmok égmenek, 

22tén han apqánet sapop, essenhan apqánet wáx'ay apketkók, ekwánxa 

enxoho apwákxoho m'a ekyánmaga, xama sa' etnehek apchaqhe 
ekyánmaga mey'assáxma, keñe sa' pók yaqwayam ewatnek. 

23Wokmek sa' agkok ocho ekhem elsakxések sa' apkelmaxnéssesso Dios 

énxet'ák apagkok xa ekyókxoho nak, yaqwayam sa' kóláxñassásekxak 
apyempehek, elmések nápaqto' Wesse' egegkok ma'a nentaxnamakxa nak 
kélpakxanma apchaqneykekxexa énxet'ák. 

24Emok sa' apkelmaxnéssesso Dios énxet'ák apagkok ma'a nepkések 

apketkok yaqwayam nak emátog ekyánmaga nensexnánémaxche', tén han 
un cuarto ketsék néten ma'a pexmok égmenek, elya'ásekxak sa' nápaqtók 
Wesse' egegkok etnéssesek aqsok kélmésso naqsa ektaqmalma; 

25yaqhek sa' ma'a nepkések apketkok kélmésso nak yaqwayam emátog 

ekyánmaga nensexnánémaxche', emok sa' ketsék éma apagkok nak ma'a 
nepkések apketkok, keñe sa' eltexnássesagkok kóneg apeykok 
apkelya'assamakxa m'a kéláxñassáseykekxa nak apyempehek, tén han 
apophék ekyawe apmek apkelya'assamakxa, tén han ma'a apophék 
ekwányam nak ma'a apmenek apkelya'assamakxa; 

26keñe sa' eyegkenchesek pexmok égmenek awáxok apmek nak 

nepsagqalwa, 

27keñe sa' apophék apkelya'assamakxa yexpaqheykha ekweykmoho siete 

nápaqtók Wesse' egegkok, nekha nak ma'a pexmok égmenek ekyetno nak 
awáxok apmek. 

28Eltexnássesagkok sa' han kóneg apeykok apkelya'assamakxa m'a 

kéláxñassáseykekxa nak apyempehek, tén han apophék ekyawe apmek 
apkelya'assamakxa, tén han ma'a apophék ekwányam nak ma'a apmenek 
apkelya'assamakxa, cham'a apkeltexnassásegkaxa exchek éma agkok ma'a 
kéltósso ekmatñá nak ekyánmaga nensexnánémaxche'. 

29Keñe sa' apkelmaxnéssesso Dios énxet'ák apagkok eyegkenchesek 

apqátek pexmok égmenek eyeymomáxche nak ma'a énxet 
kéláxñassáseykekxa nak apyempehek, yaqwayam enxoho etaksek 
meyaqmagkáseykekxa Wesse' egegkok ma'a mey'assáxma. 

30Keñe sa' apkelmaxnéssesso Dios énxet'ák apagkok egkések xama m'a 

sapop nak, essenhan ma'a wáx'ay apketkok nak, ekwánxa enxoho 
apwákxoho ekyánmaga m'a kéláxñassáseykekxa nak apyempehek. 

31Xama náta sa' katnehek ekmatñá ekyánmaga magya'assáxma, keñe sa' 

ma'a mók nak yaqwayam kawatnaxche', kólyepetcheshok sa' han ma'a 
aqsok aktek ekyexna nak. Keñe sa' apkelmaxnéssesso Dios énxet'ák 
apagkok etaksek meyaqmagkáseykekxa Wesse' egegkok mey'assáxma m'a 
énxet apcháxñáseykekxa nak chá'a apyempehek.” 

32Cháxa segánamakxa agkok ektamhéyak nak chá'a negmasse 

ektepelchamaxche egyempehek, meweykekxoho nak chá'a ekyánmaga 
yaqwayam egkések ma'a aqsok apmésso naqsa ekmomnáwa, yaqwayam 
kóláxñassásekxak apyempehek. 

Tegma kéláxñáseykekxa élpeysameykha nak chá'a apyempehek 

33Aptáhak axta Wesse' egegkok apcháneya Moisés, tén han Aarón se'e: 

34“Kélhakmek sa' agkok kéxegke m'a xapop nak Canaán, sekméssamakxa 

nak ko'o yaqwayam kóltéhek kélagkok, eyáphássek sa' agkok ko'o 
élpeysameykha xama tegma m'a kélókxa', ekho nak negmasse 
ektepelchamaxche egyempehek, 

35ey'ókxak sa' apkelmaxnéssesso Dios énxet'ák apagkok ma'a ektáha nak 

apxagkok ma'a tegma, sa' etnehek yának se'e: ‘Éneyke nak ko'o katyapak 
exagkok aqsok ekmaso élpeysameykha ekhól'a negmasse 
ektepelchamaxche egyempehek.’ 

36“Yának sa' kalántepaxchek kañe' apkelmaxnéssesso Dios énxet'ák 

apagkok amonye' aptaxno, yaqwayam enxoho megkatnehek élmanyása 

ekyókxoho m'a aqsok ekhéyak nak kañe', keñe sa' etxek elanok ma'a aqsok 
ekmaso ekteyapma nak. 

37“Apwet'ak sa' agkok apkelmaxnéssesso Dios énxet'ák apagkok, apkelano 

enxoho nápakha tegma kaña'awók ma'a élpeysameykha nak, ektáha enxoho 
yáma ekyápaqmate, essenhan yáma ekyexwase, ekwokmoho enxoho kañók 
ma'a nápakha tegma, 

38etyapok sa' kañe' tegma, keñe sa' yának kólápekxak átog ekweykmoho 

siete ekhem. 

39Wokmek sa' agkok siete ekhem, elanok sa' makham ma'a 

apkelmaxnéssesso Dios énxet'ák apagkok, xegágkek sa' agkok aqsok 
ekmaso m'a nápakha tegma, 

40yának sa' kólhaxyawaksek meteymog ma'a élpeysameykha nak chá'a, 

kólchexakhagwók sa' ma'a kélchexakhamakxa nak chá'a aqsok élmanyása, 
teyp tegma apwányam nak; 

41yának sa' nahan kólchektek ekyókxoho m'a kañe' apwáxok nak tegma, 

keñe sa' ma'a ánek kélchekto nak, kólchexakhagwók ma'a 
kélchexakhamakxa nak chá'a aqsok élmanyása, teyp tegma apwányam nak. 

42Keñe sa' kólmekxak mók meteymog yaqwayam kólyaqmagkasek ma'a 

kélhaxyawasso nak, tén han yelpa' axnagkok yaqwayam kóltexnágkok ma'a 
tegma. 

43“Tepékxeyk sa' agkok makham aqsok ekmaso m'a, natámen 

kélhaxyawasso m'a meteymog, tén han natámen kélchekto m'a nápakha 
tegma, tén han natámen kéltexneykegkokxa m'a yelpa', 

44etaxnegwakxak sa' makham apkelmaxnéssesso Dios énxet'ák apagkok 

elano'. Xegágkek sa' agkok aqsok ekmaso m'a tegma nak, katnehek sa' 
aqsok ekmaso élpeysameykha, tegma apmanyása sa' etnehek. 

45Kóltegkesek sa' ma'a tegma nak, kólchexakhagwók sa' apyókxoho 

nápakha'a apketkók ma'a kélchexakhamakxa nak chá'a aqsok élmanyása, 
teyp nak tegma apwányam. 

46Élmanyása sa' kólteméssesek ekwokmoho ekyáqtésa m'a ektaxnegwayam 

enxoho m'a tegma nak, neyseksa apkeltémo kólápekxak ma'a 
apkelmaxnéssesso Dios énxet'ák apagkok. 

47Énxet ektáhakxa enxoho aptáswayam, essenhan apteyenwayam ma'a 

kañe' nak tegma, elyenyeksek sa' apkelnaqta yaqwayam elmópeyásekxa'. 

48“Aptaxneyk sa' agkok makham apkelmaxnéssesso Dios énxet'ák apagkok 

elanok ma'a tegma, apwet'ak sa' agkok megkaxñágko m'a aqsok ekmaso nak 
ekteyapma, natámen kélyepetcháseykekxa m'a yelpa', exének sa' 

apcháxñákxoho m'a tegma, hakte massék ma'a aqsok ekmaso nak 
ekteyapma. 

49Elmok sa' ánet nátétkók, tén han yámet cedro, tén han apáwa apyexwase, 

tén han yámet hisopo aktegák, yaqwayam kólaxñásekxak ma'a tegma. 

50Yaqhek sa' xama nátétkók ma'a néten nak weygke apkelánamap nak 

yelpa', kélyeta nak yegmen eñama m'a ekteyapmakxa nak yegmen. 

51Keñe sa' emok ma'a yámet cedro, tén han yámet hisopo, tén han apáwa 

apyexwase, tén han ma'a nátétkok yetlo aqta'ák nak, keñe sa' elyássesek 
ma'a éma agkok nak nátétkok ekmatñá, yetlo m'a yegmen eñama nak 
ekteyapmakxa yegmen, siete apkelexpaqheykha sa' etnehek ma'a tegma 
nak. 

52Keñe sa' yáxñásekxak ma'a tegma nak, emha m'a nátétkok nak éma agkok, 

tén han ma'a yegmen eñama nak ekteyapmakxa yegmen, tén han yetlo m'a 
nátétkok yetlo aqta'ák nak, tén han ma'a yámet cedro, tén han yámet hisopo, 
tén han ma'a apáwa apyexwase. 

53Keñe sa' eyenyekxak nátétkok yetlo aqta'ák ma'a yókxexma nak tegma 

apwányam, cháxa peya sa' elának eyéméxchexa nak chá'a yaqwayam 
kalanaxchek ma'a kélaxñáseykekxa tegma.” 

54Cháxa segánamakxa agkok ma'a ektémakxa nak chá'a aqsok ekmaso 

ekteyapma, tén han weygké, 

55tén han ma'a apáwa apkelyápaqmáteykha nak, tén han tegma, 

56tén han ma'a élyephé nak chá'a egyempehek, élenmogéyak nak chá'a 

egyempehek, tén han élpésaméyak, 

57yaqwayam enxoho kólyekpelkohok chá'a élmópeyo, tén han élmanyása. 

Keso néxa segánamakxa agkok nak ma'a negmasse ektepelchamáxche' 
egyempehek. 

 

Levítico 15 
Segánamakxa ekxeyenma nak énxet ekmanyása nak chá'a apyempehek 

1Aptáhak axta Wesse' egegkok apcháneya Moisés, tén han Aarón se'e: 

2“Kólteme sa' kólának israelitas se'e: Yetneyk sa' agkok xama énxet 

eksekkeneykha nak égmenek apagkaqsok, cháxa égmenek nak, katnehek 
sa' ekmanyása. 

3Megkeyxek sa' katnehek ekmanyása apyempehek énxet eksekkeneykha 

nak aqsa égmenek apagkaqsok, tén han ma'a megkasekkeneykha nak 
eñama ekmágweykta m'a apyegmenek. 

4“Ekmanyása sa' chá'a katnehek ekyókxoho apyetnámxa enxoho chá'a xa 

énxet nak, tén han eksekkenakxa enxoho chá'a m'a apyegmenek, 
“Ekyókxoho aqsok aptahanakxa enxoho chá'a, katnehek sa' élmanyása. 

5“Ekyókxoho ektáhakxa enxoho ekpaknegweykmoho apyetnakxa enxoho xa 

énxet nak, elyenyeksek sa' chá'a apkelnaqta, eyaqpaksek sa' nahan chá'a 
yegmen, exénakpok sa' han aptáha ekmanyása apyempehek ekwokmoho 
ekyáqtésa. 

6“Ekyókxoho ektáhakxa enxoho ektahanwayam, aptahanakxa enxoho m'a 

énxet nak, elyenyeksek sa' chá'a apkelnaqta, eyaqpaksek sa' nahan chá'a 
yegmen, exénakpok sa' nahan aptáha ekmanyása apyempehek ekwokmoho 
ekyáqtésa. 

7“Ekyókxoho ektáhakxa enxoho ekpaknegweykmoho m'a énxet 

eksekkeneykha égmenek apagkaqsok, elyenyeksek sa' chá'a apkelnaqta, 
eyaqpaksek sa' nahan chá'a yegmen, exénakpok sa' nahan aptáha 
ekmanyása apyempehek ekwokmoho ekyáqtésa. 

8“Apkexpaqha'ak sa' agkok apyamánog pók eyáxñeyo nak apyempehek xa 

énxet eksekkeneykha nak égmenek apagkaqsok, cháxa énxet nak, 
elyenyeksek sa' chá'a apkelnaqta, eyaqpaksek sa' han chá'a yegmen, 
exénakpok sa' nahan aptáha ekmanyása apyempehek ekwokmoho 
ekyáqtésa. 

9“Ekyókxoho keltahanchesso apkelmeykha enxoho chá'a xa énxet 

eksekkeneykha nak apyegmenek, kaxénaxchek sa' ektáha élmanyása. 

10“Ekyókxoho ekpaknegweykmoho enxoho chá'a néten aptahanakxa enxoho 

chá'a m'a énxet eksekkeneykha nak apyegmenek, kaxénaxchek sa' ektáha 
ekmanyása ekwokmoho ekyáqtésa. “Ekyókxoho ektáhakxa enxoho 
ekseykekxa xama xa aqsok nak, elyenyeksek sa' apkelnaqta, eyaqpaksek 
sa' han chá'a yegmen, exénakpok sa' nahan aptáha ekmanyása 
apyempehek ekwokmoho ekyáqtésa. 

11“Ekyókxoho ektáhakxa enxoho appaknegweykmoho xa énxet 

eksekkeneykha nak apyegmenek, meyke apkelyenyesso apmék, 
elyenyeksek sa' chá'a apkelnaqta, eyaqpaksek sa' han chá'a yegmen, 
exénakpok sa' nahan aptáha ekmanyása apyempehek ekwokmoho 
ekyáqtésa. 

12“Kólpáxqátekxak sa' yátegwáxwa appaknegweykmoho enxoho xa énxet 

eksekkeneykha nak apyegmenek; keñe sa' ma'a aqsok élánamáxche nak 
yántéseksek, kólyenyeksek sa' chá'a. 

13“Aptaqmelwokmek sa' agkok xa énxet eksekkeneykha nak apyegmenek, 

kéméxcheyk eleyxek ekweykmoho siete ekhem, yaqwayam 
kóláxñassásekxak apyempehek, elyenyeksek sa' apkelnaqta, eyaqpaksek 

sa' nahan yegmen eñama nak ma'a ekteyapmakxa yegmen, keñe sa' 
káxñekxohok apyempehek. 

14Keñe sa' ekwokmo enxoho ocho ekhem, elmok apqánet sapop, essenhan 

apqánet wáx'ay apketkók, emyekxak sa' nentaxnamakxa nak kélpakxanma 
apchaqneykekxexa nak chá'a énxet'ák, yaqwayam elmések ma'a 
apkelmaxnéssesso Dios énxet'ák apagkok, nápaqtók Wesse' egegkok. 

15Egkések sa' apkelmaxnéssesso Dios énxet'ák apagkok xama, yaqwayam 

etnéssesek aqsok ekmatñá ekyánmaga magya'assáxma, keñe sa' ma'a pók 
nak yaqwayam ewatnakpok, cháxa peya sa' elának nápaqto' Wesse' 
egegkok ma'a apcháxñáseykekxa nak apyempehek énxet eksekkeneykha 
nak apyegmenek. 

16“Apyegkenawók sa' agkok apyegmenek énxet megkatnahakxoho 

apmáheyo etnehek, eyaqpaksek sa' yegmen ényeksek ekyókxoho 
apyempehek, exénakpok sa' nahan ektáha ekmanyása apyempehek 
ekwokmoho ekyáqtésa. 

17“Kólyenyeksek sa' nahan yegmen apáwa essenhan aqsok émpehek 

ekpálweykta enxoho m'a apyegmenek nak, katnehek sa' nahan élmanyása 
ekwokmoho ekyáqtésa. 

18“Appathetágkek sa' agkok han énxet kelán'a, kayaqpasagkok sa' yegmen 

xa ánet nak, katnehek sa' nahan élmanyása émpe'ék ekwokmoho ekyáqtésa. 

Ektémakxa nak chá'a ekmanyása émpehek kelán'a 

19“Yenyawákxeyk agkok ekto xama kelán'a, katnehek sa' ekmanyása 

émpehek ekweykmoho siete ekhem. “Ekyókxoho ektáha enxoho 
ekpaknegweykmoho xa kelán'a nak, kaxénaxchek sa' ektáha élmanyása 
émpe'ék ekwokmoho ekyáqtésa. 

20“Ekyókxoho aqsok ekyetnakxa enxoho chá'a néten neyseksa 

ekyenyaweykekxa ekto xa kelán'a nak, kaxénaxchek sa' ektáha ekmanyása. 
“Ekyókxoho aqsok ektahanakxa enxoho chá'a m'a, kaxénaxchek sa' 
ekmanyása. 

21“Ekyókxoho ektáhakxa enxoho ekpaknegweykmoho ekyetnakxa enxoho 

m'a kelán'a nak, kalyenyeksek sa' élnaqta, kayaqpaksek sa' han yegmen, 
kaxénaxchek sa' ektáha ekmanyása émpehek ekwokmoho ekyáqtésa. 

22“Ekyókxoho ekpaknegweykmoho enxoho aqsok ektahanakxa enxoho m'a 

kelán'a nak, kalyenyeksek sa' élnaqta, kayaqpaksek sa' han yegmen, 
kaxénaxchek sa' han ektáha ekmanyása émpehek ekwokmoho ekyáqtésa. 

23Kalxénaxchek sa' ektáha élmanyása émpe'ék ekyókxoho 

ekpaknegweykmo enxoho chá'a ekyetnakxa m'a kelán'a, essenhan ma'a 
ektahanakxa enxoho chá'a, ekwokmoho ekyáqtésa. 

24“Appathetágkek sa' agkok xama énxet xa kelán'a nak, kahekxohok sa' 

ekmanyása émpehek, exénakpok sa' nahan ekmanyása apyempehek 
ekweykmoho siete ekhem, tén han ma'a apyetnakxa enxoho. 

25“Tépeyha sa' agkok éma agkok kelán'a, megkawákxexa enxoho 

ekyenyaweykekxexa ekto, tén han ekwenaqte enxoho ektépeykha éma 
agkok, ekyeyk'a enxoho m'a ekweykenxa nak chá'a ekyenyaweykekxa ekto, 
kaxénaxchek sa' ektáha ekmanyása émpehek neyseksa ekwenaqte 
ektépeykha éma agkok, ektémól'a kayenyewekxak ekto. 

26“Ekteyenwánxa enxoho chá'a xa kelán'a nak, essenhan ektahanwánxa 

enxoho chá'a aqsok neyseksa ektépeykha éma agkok, kaxénaxchek sa' 
ektáha ekmanyása xa aqsok nak, ektémól'a kayenyewekxak ekto. 

27“Ekyókxoho ekpaknegweykmoho enxoho xa aqsok nak, kaxénaxchek sa' 

ektáha ekmanyása émpehek. Kalyenyeksek sa' élnaqta, kayaqpaksek sa' 
nahan yegmen, kaxénaxchek sa' nahan ektáha élmanyása émpe'ék 
ekwokmoho ekyáqtésa. 

28“Massék sa' agkok ektépeykha éma agkok, kaleyxek sa' siete ekhem, tén 

sa' káxñekxak émpehek. 

29Keñe sa' ekwokmo enxoho ocho ekhem, kalmok apqánet sapop, essenhan 

apqánet wáx'ay apketkók, kalsakxések sa' apkelmaxnéssesso Dios énxet'ák 
apagkok ma'a nentaxnamakxa nak kélpakxanma apchaqneykekxexa nak 
chá'a énxet'ák. 

30Egkések sa' apkelmaxnéssesso Dios énxet'ák apagkok xama xa, 

yaqwayam etnéssesek aqsok ekmatñá ekyánmaga magya'assáxma, keñe 
sa' ma'a pók nak yaqwayam ewatnakpok. Cháxa peya sa' elának 
apkelmaxnéssesso Dios énxet'ák apagkok nápaqto' Wesse' egegkok ma'a 
apcháxñassáseykekxa émpehek kelán'a ektépeykha nak éma agkok. 

31Cháxa peya sa' kólyetnakhássesek kéxegke ekmanyása apyempe'ék ma'a 

israelitas, yaqwayam enxoho meletsepek eñama apkelpeysegkesso m'a 
sekhamakxa nak chá'a ko'o nepyeseksa.” 

32Cháxa segánamakxa ekxeyenma nak ma'a énxet eksekkeneykha nak 

apyegmenek, tén han apyegkenmo nak chá'a apyegmenek neyseksa 
memáheyo, ekteme nak chá'a élmanyása apyempe'ék eñama xa; 

33tén han ma'a kelán'a ekyenyaweykekxa nak chá'a ekto, cham'a ekyókxoho 

ektépeykha nak chá'a éma agkok, tén han apyegmenek, énxet tén han 
kelán'a, tén han énxet appathetéyak nak chá'a kelán'a neyseksa 
ekyenyaweykekxa ekto. 

 

Levítico 16 
Ekhem megkólyaqmagkáseykekxexa nentémakxa 

1Appaqhetchessek axta Wesse' egegkok Moisés, cham'a natámen axta 

apkeletsapma apqánet Aarón apketchek, eñama axta 
apkelyepetchegweykmoho apagko' ma'a aphakxa nak Wesse' egegkok. 

2Aptáhak axta Wesse' egegkok apcháneya Moisés se'e: “Eltennés sa' Aarón, 

apepma nak xép, nágyána aqsa chá'a etaxnegwakxak kañe' 
ekpagkanamaxchexa agko' nak apmakókxa enxoho chá'a etaxnegwakxa', 
teyp nak apyexnamakxa m'a apáwa apkexyawe, essenhan ma'a ekpayho 
nak átog ma'a yántéseksek, yaqwayam sa' megyetsepe', hakte 
axekmósaxkohok sa' ko'o xama yaphope m'a néten nak átog. 

3Etaxnegwakxak sa' chá'a Aarón kañe' ekpagkanamaxchexa agko' nak, yetlo 

xama weyke kennawo' yaqwayam yaqhek ekyánmaga megkólya'assáxma, 
tén han xama nepkések apkennawo', yaqwayam etnéssesek apwatnamap. 

4Etaxnekxak sa' nahan chá'a aptaxno apwenaqte apkeláxñeyo apteme nak 

appagkanamap ma'a aptaxnegwákxo enxoho chá'a, yetlo 
apkelatcháseykekxa apkelatchesso apyay'ák apkelyaqwate apkeláxñeyo 
nak, tén han yetlo aptétamap, yetlo apketchesso apqátek apáwa 
apkeláxñeyo. Cháxa apteme apáwa apkelpagkanamap xa, kéméxcheyk eyke 
chá'a sekxo' eyaqpaksek yegmen amonye' apkelántaxneykekxa'. 

5“Elmok sa' han Aarón apqánet yát'ay apkelennay'awo' yaqwayam etnehek 

aptekyawa ekyánmaga megkólya'assáxma, apagkok ma'a israelitas, tén han 
xama nepkések apkennawo' yaqwayam etnehek apwatnamap. 

6Egkések sa' nahan weyke étkok kennawo', yaqwayam etnehek apchaqhe 

ekyánmaga mey'assáxma, tén han melya'assáxma m'a apnámakkok nak. 

7Keñe sa' elmok ma'a apqánet nak yát'ay apkelennay'a, enegkenwók sa' 

nápaqto' Wesse' egegkok, cham'a nentaxnamakxa nak kélpakxanma 
apchaqneykekxexa nak chá'a énxet'ák; 

8keñe sa' etwaksek xama aqsok m'a yát'ay apkelennay'awo' nak: xama 

meteymog sa' keytek apwesey m'a Wesse' egegkok, keñe sa' mók meteymog 
keytek apwesey m'a Azazel. 

9Keñe sa' ma'a yát'ay apkennawo' ekpayhémo nak ekteyapma apwesey m'a 

Wesse' egegkok, etnéssesek sa' Aarón apmatñà ekyánmaga 
magya'assáxma; 

10keñe sa' ma'a yát'ay eyaqhémo nak ekteyapma apwesey m'a Azazel, 

kólyentemekxak sa' yetlo apaqta'ák nápaqto' Wesse' egegkok, yaqwayam 
enxoho etaksek megkólyaqmagkáseykekxa megkólya'assáxma, tén sa' 
kólyenyekxak ma'a yókxexma meykexa nak énxet, cham'a aphakxa nak 
Azazel. 

11“Egkések sa' nahan Aarón weyke étkok kennawo', yaqwayam etnehek 

apchaqhe ekyánmaga mey'assáxma, tén han melya'assáxma m'a 
apnámakkok nak. 

12Keñe sa' emok xama kélxata nak chá'a aqsok ánek ekmátsa ekpaqneyam, 

ekláneyo átex kélmà nak ma'a ekwatnamáxchexa aqsok, ekyetnama nak 
nápaqtók Wesse' egegkok. Ánet apmek sa' han elmok ma'a aqsok ekmátsa 
nak ekpaqneyam kéltekxekxo, keñe sa' elsakxak ma'a teyp nak apáwa 
apkexyawe kélapma; 

13ekxák sa' nátex ma'a aqsok ánek ekmátsa nak ekpaqneyam nápaqto' 

Wesse' egegkok, keñe sa' ma'a éten agkok nak aqsok ekmátsa nak 
ekpaqneyam, kápok ma'a néten átog nak yántéseksek ekhémo mók 
nélpaqhetchásamáxkoho Dios, keñe sa' megyetsepek ma'a Aarón. 

14Emok sa' nahan ketsék ma'a weyke étkok éma agkok nak, apophék sa' 

etnehek yexpaqheykha m'a átog nak, ekpayhókxa nak ekteyapmakxa 
ekhem, tén sa' etnehek nahan apophék éma yexpaqheykha ekweykmoho 
siete m'a ekpayho nak amonye' m'a átog nak. 

15Keñe sa' yaqhek ma'a yát'ay apkennawo' nak, etnéssesek apmatñà 

ekyánmaga melya'assáxma m'a énxet'ák nak, keñe sa' éma esakxak ma'a 
teyp nak apyexnamakxa apáwa; yexpaqheykha sa' ma'a amonye' nak 
yántéseksek átog, tén han amonye' nak, ekhawo apteméssesakxa exchek 
ma'a éma agkok nak weyke kennawo'. 

16Cháxa peya sa' yáxñásekxak ma'a ekpagkanamaxchexa agko' nak, eñama 

élmanyása apkeltémakxa m'a israelitas, tén han apkenmexeykha chá'a Dios, 
tén han melya'assáxma. Sa' etnéssesek han ma'a kélpakxanma 
apchaqneykekxexa nak chá'a énxet'ák, ekyetnama nak nepyeseksa 
apkeltémakxa m'a, tén han ekmanyása. 

17“Méko sa' chá'a kaxek kañe' nak kélpakxanma apchaqneykekxexa 

énxet'ák, apha enxoho Aarón ma'a kañe' ekpagkanamaxchexa agko' nak, 
yaqwayam etaksek megkólyaqmagkáseykekxa mey'assáxma, ekwokmoho 
aptepa makham. Appenchessek sa' agkok apwetasso 
megkólyaqmagkáseykekxa mey'assáxma m'a, ekweykekxoho m'a 
apnámakkok nak, tén han ma'a apyókxoho israelitas, 

18etyapok sa' yaqwayam yáxñásekxak ma'a ekwatnamáxchexa aqsok 

ekyetnama nak nápaqtók Wesse' egegkok. Emok sa' ketsék éma agkok ma'a 
weyke kennawo', tén han ma'a yát'ay apkennawo' nak éma apagkok, keñe 
sa' eltexnágkok ma'a élámha nak nekhaw'ék ekwatnamáxchexa aqsok, tén 
han ma'a nekhaw'ék nak, 

19apophék sa' nahan etnehek yexpaqheykha éma m'a néten nak 

ekwatnamáxchexa aqsok ekweykmoho siete. Cháxa peya sa' 

yáxñassásekxohok apkeltémakxa ekmanyása m'a israelitas, tén sa' 
etnéssesek ekpagkanamaxche'. 

20“Appenchessek sa' agkok Aarón apcháxñáseykekxa m'a 

ekpagkanamaxchexa agko' nak, tén han ma'a kélpakxanma 
apchaqneykekxexa nak chá'a énxet'ák, tén han ma'a ekwatnamáxchexa 
aqsok, yának sa' kólyentegkásenták ma'a yát'ay yetlo apaqta'ák nak, 

21apnegkenchek sa' agkok apmék néten apqátek kéltósso m'a, exénekxohok 

sa' ekyókxoho apkeltémakxa ekmaso nak israelitas, tén han 
apkelenmexeykekxa chá'a Dios, tén han melya'assáxma. Cháxa peya sa' 
egkeyásekxak melya'assáxma énxet'ák ma'a yát'ay apkennawo' nak, xama 
énxet sa' han yáneykpok éntamok, keñe sa' eyenyekxak ma'a yókxexma 
meykexa nak énxet. 

22Cháxa peya sa' eswok ekyókxoho apkeltémakxa ekmaso nak énxet'ák ma'a 

yát'ay apmahágko enxoho yókxexma meykexa énxet, cham'a meykexa nak 
ekha. 

23Keñe sa' Aarón etaxnegwakxak ma'a kélpakxanma apchaqneykekxexa nak 

chá'a énxet'ák, elhaxyawaksek sa' ma'a apkelnaqta apkeláxñe, 
apkelántaxneykekxa exchek yaqwayam etaxnegwakxak ma'a 
ekpagkanamaxchexa agko' nak, sa' enegkenekxak han ma'a. 

24Eyaqpaksek sa' nahan yegmen ma'a kélpakxanma appagkanamap nak, 

keñe sa' appenchesa enxoho apkelántaxneykekxa apkelnaqta, etyapok sa' 
yaqwayam ewatnek aqsok apagkok apagko', cham'a yaqwayam nak 
elanaksek ma'a énxet'ák, keñe sa' étak megkólyaqmagkáseykekxa 
mey'assáxma, tén han melya'assáxma m'a énxet'ák. 

25Elwatnek sa' ekwatnamáxchexa aqsok ma'a pexmok agkok nak aqsok 

ekmatñá, ekyánmaga megkólya'assáxma. 

26Keñe sa' ma'a apyentamá nak yát'ay apkennawo', yaqwayam 

eyenyekxések ma'a Azazel, elyenyeksek sa' apkelnaqta, eyaqpaksek sa' 
nahan yegmen, keñe sa' apwanchek etaxnegwakxak makham 
apkelpakxeneykegkaxa nak énxet'ák. 

27 “Keñe sa' ma'a weyke kennawo', tén han yát'ay apkennawo', ektekyawa 

exchek ekyánmaga megkólya'assáxma, kélsákxo exchek éma agkok ma'a 
ekpagkanamaxchexa agko' nak, yaqwayam kataksek 
megkólyaqmagkáseykekxa megkólya'assáxma, kólsakxak sa' ma'a teyp nak 
apkelpakxeneykegkaxa énxet'ák, keñe sa' ma'a émpe'ék, ápetek, tén han 
ma'a ekteyáseykha nak, kólwatnekxak sa'. 

28Elyenyeksek sa' apkelnaqta m'a énxet ektáha enxoho apkelwatno m'a, 

eyaqpaksek sa' han yegmen, keñe sa' etaxnegwakxak makham ma'a 
apkelpakxeneykegkaxa nak énxet'ák. 

29 “Cháxa peya sa' katnehek kélánémaxchexa kóltéhek kéxegke xa 

megkamassegwayam: kéméxcheyk chá'a kéxegke megkóltawagkehek 
kéltéyak ekwákxo enxoho chá'a ekhem diez, pelten siete, megkóllanagkehek 
han chá'a xama enxoho m'a kéltamheykha, megkeyxek ma'a kélteme nak 
israelitas, tén han ma'a apkeleñama nak mók apkelókxa, apheykha nak 
kélnepyeseksa kéxegke, 

30hakte cháxa ekhem nak, kólwetak sa' chá'a megkólyaqmagkáseykekxa 

megkólya'assáxma kéxegke nápaqto' Wesse' egegkok, keñe sa' 
káxñekxohok chá'a ekyókxoho kéltémakxa. 

31Cháxa kélánémaxchexa nak kóltéhek kéxegke meyke néxa: 

kéllókassamakxa kélyampe agko' sa' kéxegke kóltéhek xa, tén han 
megkólteykegkaxa kéltéyak. 

32Ey'asha sa' chá'a néten yaqwayam etaksek megkólyaqmagkáseykekxa 

megkólya'assáxma m'a apkelmaxnéssesso Dios énxet'ák apagkok, ektáha 
axta kélyéseykha apxawe yaqwayam etnehek aptamheykha, 
apyaqmagkasso m'a apyáp apteme apkelmaxnéssesso Dios énxet'ák 
apagkok; elántaxnekxak sa' ma'a apáwa apkeláxñeyo kélteméssesso nak 
apkelpagkanamap, 

33yáxñásekxak sa' ma'a kañe' Ekpagkanamaxchexa agko' nak, tén han ma'a 

kélpakxanma apchaqneykekxexa nak chá'a énxet'ák, tén han 
ekwatnamáxchexa nak chá'a aqsok, etaksek sa' han 
megkólyaqmagkáseykekxa melya'assáxma m'a apkelmaxnéssesso Dios 
énxet'ák apagkok, tén han ma'a apyókxoho énxet'ák nak. 

34“Sa' katnehek kélánémaxchexa kóltéhek kéxegke meyke néxa xa: xama 

ekhem kéllane sa' chá'a kóltéhek xama apyeyam, yaqwayam nak 
kólwetaksek megkólyaqmagkáseykekxa melya'assáxma apkeláneyak ma'a 
israelitas.” Kelánamáxcheyk axta han, ekhawo aptémakxa axta 
apkenagkama Wesse' egegkok ma'a Moisés. 

 

Levítico 17 
Kélnáhakkassamakxa nak chá'a aqsok kélnaqtósso Dios 

1Aptáhak axta Wesse' egegkok apcháneya Moisés se'e: 

2Eltennés sa' Aarón, yetlo apketchek, tén han apyókxoho israelitas, 

apkeltamhókxa chá'a etnahagkok ma'a Wesse' egegkok. Sa' etnehek elának 
se'e: 

3“Apchaqhak sa' agkok israelitas xama weyke kennawo', essenhan xama 

nepkések apkennawo', essenhan xama yát'ay, cham'a kañe' nak 
apheykegkaxa', essenhan ma'a yókxexma, 

4tén han mesánto enxoho m'a nentaxnamakxa nak kélpakxanma 

apchaqneykekxexa nak chá'a énxet'ák, yaqwayam etnéssesek aqsok 
apmésso naqsa Wesse' egegkok ma'a ekpayhókxa nak kélpakxanma 
appagkanamap apagkok, exénakpok sa' ektáha ekyetno apyógkexma, 
kóltekkesek sa' ma'a nepyeseksa nak énxet'ák apagkok. 

5Cháxa keñamak israelitas eyéméxko nak chá'a etnéssesek aqsok 

apkelmésso naqsa Wesse' egegkok ma'a kélnaqtósso kélnapma nak chá'a 
yókxexma, tén han elsakxések apkelmaxnéssesso Dios énxet'ák apagkok 
ma'a nentaxnamakxa apchaqneykekxexa nak chá'a énxet'ák, yaqwayam 
enxoho etnéssesek aqsok ektekyawa segwetassamo nak 
sẽlásekheykekxoho. 

6Yexpaqheykha sa' apkelmaxnéssesso Dios énxet'ák apagkok éma m'a 

néten nak ekwatnamáxchexa aqsok apagkok ma'a Wesse' egegkok, 
nentaxnamakxa nak ma'a apchaqneykekxexa nak chá'a énxet'ák, ewatnek 
sa' nahan pexmok yaqwayam etnéssesek ekmátsa nak ekpaqneyam 
etekhánek Wesse' egegkok. 

7Melmeyásekxók sa' chá'a kaxwók aqsok apkelnapma m'a kelyekhama 

apkelpeykessamo axta chá'a, eknaqtawáseykencha'a axta. Sa' katnehek 
kélánémaxchexa kóltéhek kéxegke meyke néxa xa, kawakxohok sa' ma'a 
apyapmeyk tén han kélketchek nak. 

8“Eltennasák sa' nahan israelitas essenhan ma'a énxet'ák apkeleñama nak 

mók apkelókxa apheykha nak kélnepyeseksa kéxegke, apkelánegko enxoho 
chá'a aqsok apkelwatno, essenhan mók aqsok apkelnapma, 

9melsákxo enxoho m'a nentaxnamakxa nak kélpakxanma 

apchaqneykekxexa nak chá'a énxet'ák, yaqwayam elmések ma'a Wesse' 
egegkok, kóltekkesek sa' chá'a nepyeseksa énxet'ák apagkok. 

Ekmeyámáxche antók ápetek yetlo éma 

10 “Altaqnaweygkok sa' ko'o apyókxoho israelitas, essenhan ma'a 

apkeleñama nak mók apkelókxa, apheykha nak kélnepyeseksa kéxegke, 
aptéyak nak chá'a ápetek yetlo éma. Atekkesek sa' chá'a ko'o nepyeseksa 
m'a énxet'ák apagkok. 

11Hakte ekyókxoho aqsok ekha nak élyennaqte, yetneyk éma agkok, éma 

ekteme segmésso negyennaqte, ko'o axta sekmésso kéxegke m'a éma 
agkok nak aqsok kélnaqtósso yaqwayam enxoho hélsakxések chá'a 
kólnegkenwakxak ma'a néten nak kélwatnamakxa aqsok, yaqwayam 
kamasséssesek ma'a megkólya'assáxma, hakte éma ekteme 
ekyaqmageykekxa m'a negyennaqte. 

12“Cháxa keñamak sektáha nak ko'o séláneya israelitas: Megkólwanchek sa' 

kóltók ápetek yetlo éma kélxama kéxegke, ekweykekxoho m'a énxet'ák 
apkeleñama nak mók nekha, apheykha nak kélnepyeseksa kéxegke. 

13Apchaqhak sa' agkok chá'a xama aqsok nawhak israelitas, essenhan ma'a 

énxet'ák apkeleñama nak mók nekha, apheykha nak kélnepyeseksa 
kéxegke, essenhan apchaqha enxoho chá'a xama náta nentómo nak, 
eyegkenchesek sa' chá'a éma agkok ma'a apyógkexma, keñe sa' elápekxak 
chá'a xapop, 

14hakte éma ekteme ekmésso élyennaqte m'a ekyókxoho aqsok ekha nak 

élennama. Cháxa keñamak séltamho nak megkóltewek ma'a ápetek 
ekyetlómo nak éma, hakte cha'a ekmésso élyennaqte m'a ekyókxoho aqsok 
ekha nak élennama, énxet ektáhakxa enxoho apto, kóltekkesek sa'. 

15“Aptókek sa' agkok xama israelitas, essenhan apkeñama nak mók nekha, 

aqsok nawhak étsapma, essenhan ekteméssesso nak nekha'a étkók ma'a 
aqsok nawhak eklo, elyenyeksek sa' apkelnaqta, eyaqpaksek sa' han 
yegmen, keñe sa' exénakpok ektáha ekmanyása apyempehek ekwokmoho 
ekyáqtésa. Keñe sa' káxñekxak apyempehek. 

16Sa' agkok elyenyeyásak apkelnaqta, tén han meyaqpasa enxoho yegmen, 

kaphewakxak sa' apkelane mey'assáxma.” 

 

Levítico 18 
Ekmeyámáxche agyeykhasagkohok negmeykha mansexta 

1Aptáhak axta Wesse' egegkok apcháneya Moisés se'e: 

2Etne sa' elának israelitas se'e: “Ko'o sekteme Dios Wesse' kélagkok. 

3“Nágkólteme aqsa aptamheykegkaxa axta chá'a m'a énxet'ák Egipto, 

cham'a apchókxa kélheykegkaxa axta kéxegke. “Nágkólteme aqsa han 
aptamheykegkaxa nak ma'a énxet'ák Canaán, cham'a apchókxa yaqwánxa 
nak alya'aksek, nágkólteme m'a ektémakxa nak segánamakxa apagkok. 

4“Kólyahakxoho m'a seyánamakxa nak kóltéhek; kóllána m'a segánamakxa 

ahagkok nak, kólteme m'a ektémakxa nak. Ko'o sekteme Dios Wesse' 
kélagkok. 

5 “Kóllána m'a segánamakxa ahagkok, tén han ma'a seyánamakxa nak chá'a 

kóltéhek. Énxet apkelane enxoho chá'a xa, ewagkasakpok sa' teyp. Ko'o 
sekteme Wesse' kélagkok. 

6“Mopwanchek sa' chá'a épetchegwomhok énxet xama kelán'a ektáha nak 

chá'a pók apagko', yaqwayam etnéssessamhok exma. Ko'o sekteme Wesse' 
kélagkok. 

7“Ná etwasagkoho apyáp etnéssessamhok exma m'a egken nak xép, hakte 

egken xép ma'a, megkapayhawok etnehek. 

8 “Ná etwasagkoho apyáp etnéssessamhok exma m'a apteme egken nak 

xép, 

9 “Ná etnéssessamho aqsa exma m'a apyáxeg kelwána nak, cham'a apyáp 

apketche nak, essenhan ma'a egken étche nak, megkeyxek ma'a 
kélwánegkesso nak apxagkok, essenhan ma'a mók nekha nak, kéméxcheyk 
metnéssessamók exma exchep ma'a. 

10“Ná etwasakpoho apagko' xép etnéssessamhok exma m'a aptáwen 

kelwána nak, apketche nak ma'a apketche nak xép, tén han étche m'a 
apketche kelwána nak xép. Kéméxcheyk metnéssessamók exma exchep 
ma'a. 

11“Ná etnéssessamho aqsa exma exchep ma'a apyáp aptáwa' étche kelwána 

nak, hakte apyáp keñamak ekteyapma m'a, apyáxeg apagko' xeyep ma'a. 
Kéméxcheyk metnéssessamók exma m'a. 

12 “Ná etnéssessamho aqsa exma exchep ma'a apyáp apyáxeg kelwána 

essenhan apyáxa nak; hakte apyáp apnámakkok apagko' ma'a. 

13“Ná etnéssessamho aqsa exma exchep ma'a egken yáxeg kelwána 

essenhan yáxa' nak, hakte egken námakkok agko' ma'a. 

14“Ná etwasagkoho aqsa apyaha' etnéssessamhok exma m'a aptáwa' nak, 

hakte apyaha' aptáwa' m'a. 

15 “Ná etnéssessamho aqsa exma exchep ma'a aptánegken nak, hakte 

apketche aptáwa' m'a; megkapayhawok xép etnéssessamhok exma m'a. 

16 “Ná etwasagkoho apepma essenhan apyáxeg apkenna' etnéssessamhok 

exma m'a aptáwa' nak, 

17 “Ná etnéssessamho aqsa exma xama kelán'a, tén han étche nak xa kelán'a 

nak, ná ema nahan ma'a atáwen nak, cham'a étche apkenna' nak apketche, 
essenhan ma'a étche kelwána nak étche, yaqwayam enxoho 
etnéssessamhóxma. Cháxa ekteme nentémakxa ekmaso agko' xa, hakte 
námakkok ancha'awo'. 

18“Ná emekxa aqsa apepye etnehek aptáwa', neyseksa ekha makham ma'a 

aptáwa', ná etnéssessamho aqsa exma, yaqwayam enxoho 
megkalenmexaxche'. 

19 “Ná etnéssessamho aqsa exma xama kelán'a neyseksa ekyenyaweykekxa 

ekto, 

20 “Ná epathetchesák aqsa pók aptáwa', ná etnéssessamho exma, 

yaqwayam enxoho megkatnéssesek ekmanyása apyempehek. 



306 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

21 “Ná egkés xama enxoho apketche yaqwayam etnehek apmésso naqsa m'a 

dios Moloc. Ná etnésses etwasha sekwesey xa ektáha nak, ko'o sektáha nak 
Dios apagkok. Ko'o sekteme Wesse' kélagkok. 

22 “Ná etnéssessamho aqsa exma apkenna xamo', ektémól'a 

kólteméssessamhok exma xama kelán'a. Cháxa ekteme ekmaso agko' 
nentémakxa xa. 

23 “Ná etnéssesamho exma xama enxoho aqsok nawha'ák, yaqwayam 

enxoho katnéssesek ekmanyása apyempehek eñama apteme xa. Tén han 
kelán'a, megkapayhawok katnéssessamhok exma xama aqsok nawha'ák. 
Cháxa ekteme ekmaso agko' nentémakxa xa. 

24“Nágkólteme aqsa xama enxoho xa, kéltemék sa' agkok, ekmanyása 

kélyempe'ék sa' katnéssesek. Cháxa ekteméssessama nak élmanyása 
apyempe'ék ma'a énxet'ák peya nak ko'o alántekkesek kélmonye'e kéxegke, 

25tén han ektéma ekmanyása m'a apchókxa; cháxa keñamak 

seklegassáseykegkoho nak ko'o, eñama ektémakxa ekmaso, 
kelántekkessegkek han xapop ma'a apheykha nak awáxok. 

26Kéxegke eyke israelitas, tén han apkeleñama nak mók nekha, apheykha 

nak kélnepyeseksa kéxegke, kóllána m'a segánamakxa ahagkok, tén han 
ma'a seyánamakxa nak chá'a kóltéhek, nágkóllána aqsa xama enxoho xa 
aqsok ekmaso agko' nak, 

27hakte cháxa ekyókxoho aqsok ekmaso nak, apkeláneykegkek ma'a 

apheykencha'a axta m'a apchókxa, amonye' axta kélwe kéxegke, keñe 
ektéma ekmanyása m'a xapop. 

28Nágkalántekkes aqsa kéxegke apchókxa, eñama kélláneyak aqsok 

ekmanyása, ektéma axta élántekkessama m'a énxet'ák apheykha axta 
apmonye'e m'a, amonye' axta kélwayam kéxegke. 

29Kélxama ektáhakxa enxoho kéllane xa aqsok ekmaso nak, kóltekkesek sa' 

nepyeseksa énxet'ák apagkok. 

30Kóllána séltémókxa nak chá'a kóltéhek, nágkóllána m'a aqsok ekmaso, 

élánamáxko axta amonye' kélwayam kéxegke, nágkólenyetsés kélyempe'ék 
kóllának xa. Ko'o sekteme Dios Wesse' kélagkok.” 

 

Levítico 19 
Nempagkanchásamáxche Dios 

1Aptáhak axta Wesse' egegkok apcháneya Moisés se'e: 

2 “Etne sa' elának israelitas se'e: “Kólteméssesaxche sa' kéxegke 

kélpagkanamaxche', hakte ko'o Dios Wesse' kélagkok, sekteme 
sekpagkanamaxche'. 

3 “Kólyahakxoho chá'a kélyáp, tén han egken. “Kólteme han chá'a kéláyo 

sábado ahagkok. Ko'o sekteme Dios Wesse' kélagkok. 

4 “Nágkólyo'ókxa aqsa chá'a m'a aqsok kéleykmássesso, nágkóllána han 

aqsok kéláyókxa m'a sawo ekmope kélpeykáseykekxohol'a. Ko'o sekteme 
Dios Wesse' kélagkok. 

5“Kélsántegkessek sa' agkok chá'a Wesse' egegkok ma'a aqsok kélnapma 

segwetassamo nak sẽlásekheykekxoho, kóltaqmelchesho sa' chá'a kóllána', 
yaqwayam sa' chá'a emok takha' Dios. 

6Katawaxchek sa' chá'a kéltósso ápetek xa ekhem ekmatñakxa enxoho 

chá'a, kélwanchek sa' nahan kóltók ma'a mók ekhem, keñe sa' ma'a 
eyeymomáxche ekwokmo enxoho ántánxo ekhem, kólwatnekxak sa' chá'a. 

7Tókaxcheyk sa' agkok chá'a aqsok kélmésso naqsa ekwokmo enxoho 

ántánxo ekhem, kaxénaxchek sa' ektáha ekmanyása, memhehek sa' nahan 
takha' m'a Dios; 

8énxet ektáhakxa enxoho apto, kaphewakxak sa' mey'assáxma, kóltekkesek 

sa' nepyeseksa énxet'ák apagkok, eñama aptawáseykha m'a aqsok 
kélpagkanchesso nak Wesse' egegkok. 

9 “Wokmek sa' agkok ekhem kélnakxamakxa aqsok ekyexna, nágkólsawhoho 

aqsa chá'a kólnakxek ekyexna aqsok namyep kélagkok, 
nágkólchetámekxoho han ma'a aqsok ekyexna éleymomáxche enxoho. 

10Nágkólchetámekxoho nahan ekyókxoho ekyexna anmen yámet 

kélcheneykekxexa, nágkólma han ma'a ekpalleyam nak náxop; kólho sa' 
aqsa chá'a elmok ma'a énxet meyke nak aqsok apagkok, tén han ma'a 
apkeleñama nak mók nekha. Ko'o sekteme Dios Wesse' kélagkok. 

11 “Nágkólmenyex nahan chá'a. Nágkólteme chá'a kélmowána amya'a, 

nágkólyexanchesha han chá'a kélmók. 

12 “Nágkólteme nahan chá'a kélmowána amya'a kólxének kóllának aqsok 

yetlo kélmeykha sekwesey, hakte kóltawasha katnehek apwesey Dios 
kélagkok. Ko'o sekteme Wesse' kélagkok. 

13 “Nágkólnaqtawasagkoho chá'a kélnámakkok, nágkólyementem nahan 

chá'a aqsok apagkok. “Nágkólleyx han chá'a mók ekhem kólyánmagkasek 
aptamheykha m'a énxet kéltemessáseykha nak kéxegke. 

14 “Nágkóltamho katnégwomhok exma énxet meyke nak apeyk'ák. 

“Nágkólpekkenches nahan chá'a xama aqsok ámay apagkok ma'a meyke 
nak apaqta'ák, yaqwayam katlápagkasek. Kólteme chá'a kéláyo m'a Dios. 
Ko'o sekteme Wesse' kélagkok. 

15 “Kélxénchek sa' agkok chá'a yaqwánxa kólteméssesek xama énxet, 

nágkólteme chá'a megkapéwomo kéltémakxa': nágkólteme chá'a 

apyeykhamap pók kóllano', cham'a meyke nak aqsok apagkok, tén han ma'a 
ekxákma nak aqsok apagkok. Nágkólyetnakhássem chá'a nentémakxa 
ekpéwomo kélxéna enxoho chá'a yaqwánxa kólteméssesek ma'a énxet. 

16“Nágkóltemeykha kélmowána amya'a nepyeseksa énxet'ák kélagkok. 

“Nágkólwéhenekxoho chá'a m'a kélmók apmáheyo yaqhek pók. Ko'o 
sekteme Wesse' kélagkok. 

17 “Nágkalow chá'a kélwáxok kólwetak kélmók, “Kólpaqhetches chá'a kélmók 

eyesagko enxoho chá'a aptáhakxa. Kaphewakxa katnehek kéxegkáxa 
megkólya'assáxma. 

18 “Ná kólyaqmagkásekxa chá'a apteméssesakxa énxet'ák kélagkok, 

nágkóltaqnaweyha chá'a. Kólásekhoho chá'a kélmók, ekhawo ektémakxa 
nak kéxegke kélásekhamaxchekxoho kélagko'. Ko'o sekteme Wesse' 
kélagkok. 

19 “Kóllána chá'a segánamakxa ahagkok. “Nágkólyamhakkas chá'a 

kélnaqtósso m'a mók ektémakxa nak chá'a kélnaqtósso. “Nágkólchenekxa 
chá'a namyep kélagkok mók ektémakxa nak aqsok aktek élpaxqamáxche'. 
“Nágkólántaxnekxa chá'a xama enxoho apáwa kéllane nak chá'a 
élpaxqamáxche' aqsok. 

20“Yetneyk sa' agkok énxet appathetéyak xama kelán'a kélásenneykha 

naqsa kélpagkanchesso nak pók énxet yaqwayam emok, 
megkólyanmagkasso nak makham yaqwayam kamaxche', essenhan 
megkólyenyeykekxa nak makham, kóllekkesek sa' selyaqye apagkok; 
megkatekyewekxeyk sa' eyke, hakte megkólyenyeykekxak makham ma'a 
kelán'a nak. 

21Éntemekxések sa' Wesse' egegkok xama nepkések apkennawo' 

yaqwayam yaqhek ekyánmaga apsexnánémap xa énxet nak, éntemekxak sa' 
ma'a nentaxnamakxa nak kélpakxanma apchaqneykekxexa chá'a énxet'ák. 

22Cháxa nepkések apkennawo' apmatñà nak ekyánmaga 

nensexnánémaxche', elmaxnéssesek sa' apkelmaxnéssesso Dios énxet'ák 
apagkok yaqwayam meyaqmagkásekxeyk Wesse' egegkok mey'assáxma xa 
énxet nak, keñe sa' megkólyaqmagkásekxeyk ma'a mey'assáxma apkelane. 

23“Kélántaxneyk sa' agkok kéxegke m'a apchókxa Canaán, tén han 

kélchenákxo enxoho yenta'a ekha nak ekyexna, nágkólyaqten aqsa, 
megkóltewek sa' nahan ekyexna ekweykmoho apqántánxo apyeyam. 

24Keñe sa' ekwokmo enxoho cuatro apyeyam, kólpagkanchesek sa' Wesse' 

egegkok ekyókxoho aqsok ekyexna, yetlo kélessawássessamo, 

25keñe sa' ekwokmo enxoho cinco apyeyam, kélwanchek kaxwók kóltók 

kéxegke m'a ekyexna. Kéltemék sa' agkok xa, kaxámagkok agko' sa' 
ekyexna m'a yámet nak. Ko'o sekteme Wesse' Dios kélagkok. 

26 “Nágkóltaw aqsa xama enxoho ápetek yetlo éma. “Nágkóltamhák nahan 

kélya'áseykegkoho aqsok ekpowásamaxche', nágkólámenyého han kóltéhek 
kélxeyenma yaqwánxa katnehek egmonye'. 

27 “Nágkólyaqyés kélyese, nágkólyaqten han chá'a naw'ék áwa' kélátog. 

28“Nágkólpexyekhasha nahan chá'a kélyempe'ék eñama apketsapma xama 

énxet, nágkólqahasha han xama enxoho kélyempe'ék kóleykmássesha 
ektémakxa xama aqsok. Ko'o sekteme Wesse'. 

29 “Ná etwasagkoho apketche kelwána, etnéssesek kelán'a 

ekyaqmagkáseyak pók énxet ekpathetéyak ekma chá'a ekyánmaga, 
nágkóltawasha apchókxa kólxámásekxak ma'a nentémakxa ekmanyása. 

30 “Kólteme kéláyo ekhem ahagkok sábado. Kóltaqmelches chá'a m'a 

sélpeykessamókxa nak chá'a. Ko'o sekteme Wesse'. 

31 “Nágkólyo'ókxa m'a apkelpaqhetchásamákpoho nak chá'a kélhagák, tén 

han ma'a apkelya'áseykegkoho nak chá'a aqsok ekpowásamaxche'. 
Nágkólteméssesaxche élmanyása kélyempe'ék eñama kélye'eykekxa m'a. 
Ko'o sekteme Dios Wesse' kélagkok. 

32“Kólxekmósho chá'a kéláyo m'a apkelwányam nak, kólchempekxa chá'a 

néten apmonye'. Kólteme chá'a kéláyo Dios kélagkok. Ko'o sekteme Wesse'. 

33 “Nágkólyentaxnésses chá'a apheykha apkeleñama nak mók nekha, 

apheykha nak kélnepyeseksa kéxegke. 

34Kóltemésses chá'a m'a ektémól'a kéxegke kóllának kélmók, kólásekhoho 

chá'a, hakte kélhawók kéxegke m'a, kéxegke axta nahan kélteme kéleñama 
mók nekha kélheykencha'a axta m'a Egipto. Ko'o sekteme Dios Wesse' 
kélagkok. 

35 “Kólhésho chá'a mók ekwánxa enxoho ekwenaqte kelyetsátéyak 

kélmeykha, tén han ekyentaxno, tén han ma'a ekwánxa enxoho ekxámokma. 

36Kólmaha chá'a kelyetsáteyak ekhémo nak chá'a élyetsátéyak ekwánxa 

ekyentaxno xama aqsok. Ko'o sekteme Dios Wesse' kélagkok, ektáha axta 
sélántekkesso m'a Egipto. 

37“Kóllána m'a segánamakxa ahagkok, tén han ma'a seyánamakxa nak chá'a 

kóltéhek, kólyahakxoho. Ko'o sekteme Wesse'.” 

 

Levítico 20 
Kéllegassáseykegkoho énxet'ák melyaheykekxa nak 

1Aptáhak axta Wesse' egegkok apcháneya Moisés se'e: 

2“Etne sa' elának israelitas se'e: “Elyetnak sa' chá'a meteymog yaqhek 

énxet'ák apheykha nak apchókxa, israelitas essenhan apkeleñama nak mók 

nekha, apheykha nak ma'a Israel, apkelmésso nak chá'a apketchek ma'a 
dios Moloc. 

3Wanmexek sa' ko'o xa énxet nak, atekkesek sa' nepyeseksa énxet'ák 

apagkok, eñama apkenyetsésso m'a kélpakxanma appagkanamap ahagkok, 
tén han aptawáseykha m'a sekwesey ekpagkanamaxche' apkelméssama 
apketchek ma'a dios Moloc. 

4Sa' agkok kalyetnakhássók apkelwáxok énxet'ák apheykha nak apchókxa 

xa aqsok nak, megyáneya enxoho chá'a ematñekxak xa énxet nak, 

5wanmexek sa' ko'o, tén han ma'a apnámakkok nak, atekkesek sa' han 

nepyeseksa m'a énxet'ák apagkok, yetlo m'a apyókxoho ektáha nak chá'a 
apnaqtawásamákpoho xamo', apkelye'eykekxa m'a Moloc. 

6Apkelya'aweykxeyk sa' agkok chá'a énxet ma'a apkelpaqhetchásamákpoho 

nak chá'a kélhagák, tén han ma'a apkelya'áseykegkoho nak chá'a aqsok 
ekpowásamaxche', apnaqtawáseykpo enxoho eñama apkelyetlo, wanmexek 
sa' ko'o xa énxet nak, atekkesek sa' nepyeseksa énxet'ák apagkok. 

7“Hélpagkanchesaxche ko'o kélyókxoho kéxegke, kólteme 

kélpagkanamaxche', hakte ko'o sekteme Dios Wesse' kélagkok. 

8Kóllána' m'a segánamakxa ahagkok nak; kólyahakxoho. Ko'o sekteme 

Wesse', sélpagkanma nak chá'a ko'o kéxegke. 

9 “Énxet ektáhakxa enxoho apkeltémo katnégwomhok exma apyáp, 

essenhan egken, kólaqhekxak sa'. Hakte apkeltamhók katnégwomhok exma 
ekmaso m'a apyáp, essenhan ma'a egken, apsexnánémap apagko' sa' han 
katnehek yetsapok. 

10 “Apteméssessekmók sa' agkok exma pók aptáwa' xama énxet, cháxa 

aptawásegkoho aptáwa' xa apkelana mók, tén han ektawásegkoho atáwa' 
m'a kelán'a nak, kólnápekxak sa' xa ánet nak. 

11 “Appathetágkek sa' agkok xama énxet apyáp aptáwa', cháxa 

aptawásegkoho apyáp xa. Kólnápekxak sa' ma'a ánet nak, énxet, tén han 
kelán'a, élsexnánémaxche agko' sa' han katnehek kaletsapok. 

12 “Appathetágkek sa' agkok xama énxet aptánegken, katekyewekxak sa' han 

xa ánet nak, élsexnánémaxche agko' sa' han katnehek kaletsapok, hakte 
cháxa ekteme aqsok ekmaso agko' xa. 

13 “Appathetágkek sa' agkok apkenna xamo' énxet etnéssesek ma'a 

ektémól'a ampathetagkok kelán'a, etekyewekxak sa' xa apqánet nak, 
apkelsexnánémap apagko' sa' han etnehek eletsapok, hakte apkelánegkek 
ma'a aqsok ekmaso agko' nak. 

14 “Apmeyk sa' agkok kelán'a xama énxet yaqwayam etnehek aptáwa', 

ekweykekxoho m'a egken nak ma'a kelán'a, apkelanak aqsok ekmaso agko', 

kólwatnekxak sa' yetlo aqta'ák xa ántánxo nak. Keñe sa' méko katnehek 
kélnepyeseksa kéxegke m'a aqsok ekmaso nak. 

15 “Apteméssessekmók sa' agkok exma aqsok nawhak xama énxet, 

ematñekxak sa'. Kólaqhekxak sa' nahan ma'a aqsok nawhak nak. 

16“Teméssessekmók sa' agkok exma aqsok nawhak xama kelán'a, 

kamatñekxak sa' ma'a kelán'a nak, tén han ma'a aqsok nawhak. 
Élsexnánémaxche agko' sa' katnehek kaletsapok. 

17 “Apmákxeyk sa' agkok apyáxeg kelwána xama énxet etnehek aptáwa', 

apketche nak ma'a apyáp, essenhan ma'a egken, tén han 
apteméssessekmoho enxoho exma, kólántekkesek sa' han nápaqta'awók 
eyókxa xamo' xa ánet nak, hakte cham'a nenteméssesseykmoho nak exma 
egyáxeg egagko', ekteme aqsok segmegqassamo. Kaphewakxak sa' 
apsexnánémap énxet apteme nak xa. 

18 “Énxet apteméssesseykmoho enxoho exma xama kelán'a 

ekyenyaweykekxa ekto, kólántekkesek sa' nepyeseksa énxet'ák agkok xa 
ánet nak, élmanyása émpe'ék sa' han katnahagkok xa ánet nak, hakte 
megkaláneykegkok ma'a negánémaxchexa nak antéhek, eyánémaxchexa 
nak katnehek kelán'a neyseksa ekyenyaweykekxa ekto. 

19 “Ná etnéssessamho aqsa exma exchep ma'a egken yáxeg kelwána nak, 

essenhan ma'a apyáp apyáxeg kelwána nak, payhawók han 
kóllegássesagkohok xa ánet nak, hakte námakkok agko'. 

20“Appathetágkek sa' agkok apyaha' aptáwa' xama énxet, cháxa 

aptawásegkoho apyaha' xa; kalpehewakxak sa' han megkalya'assáxma xa 
ánet nak: kaletsapok sa' meyke élwete étchek. 

21 “Apyementegkek sa' agkok aptáwa' apyáxeg xama énxet, essenhan 

apepma', cháxa aptawásegkoho apyáxeg aptáha xa tén han apepma'. Cháxa 
ekteme aqsok ekmaso agko' xa, meyke étchek sa' nahan katnehek xa ánet 
nak. 

22“Kóllána segánamakxa ahagkok, tén han seyánamakxa nak kóltéhek; 

kóllána ekyókxoho nak. Cháxa peya sa' megkalántekkesek kéxegke m'a 
xapop seknaqlawakxa nak ko'o yaqwayam kólhamok ma'a. 

23Nágkólteme apkeltémakxa nak chá'a m'a énxet'ák peya nak ko'o 

alántekkesek kélmonye'e kéxegke; apkeláneykegkek chá'a xa ekyókxoho 
aqsok nak, cháxa keñamak séleklágweykmo nak ko'o. 

24Éltennassegkek axta ko'o kéxegke kóltéhek kélagkok ma'a apchókxa 

apagkok nak ma'a énxet'ák nak; ko'o sa' agkések kéxegke yaqwayam 
kóltéhek kélagkok ma'a apchókxa nak, ényahamakxa nak weyke 
nagkeygmenek, tén han yányawhéna' apyegmenek, ektémól'a kanyehek 

yegmen. “Ko'o sekteme Dios Wesse' kélagkok, sélyéseykha axta 
nepyeseksa m'a pók énxet'ák nak. 

25Cháxa keñamak eyéméxko nak kéxegkáxa kólteméssesek megkaxnémo 

mók ma'a aqsok nawha'ák élmanyása nak, tén han ma'a megkalmanyása 
nak, tén han megkaxnémo mók ma'a náta élmanyása nak, tén han ma'a 
megkalmanyása nak. Nágkóltemésses ekmanyása kélyempe'ék kóltók ma'a 
aqsok nawha'ák, náta, tén han ma'a ekpexyaweykegkoho nak xapop kalxog, 
séltennassama axta ko'o ekteme aqsok nawha'ák élmanyása. 

26Kéméxcheyk kéxegke kóltéhek kélpagkanamaxche nahaqtók ko'o. Hakte 

sekpagkanamaxche ko'o, sektáha nak Wesse', élpagkanmeyk axta ko'o 
kéxegke nepyeseksa m'a pók énxet'ák nak, yaqwayam atnehek ahagkok. 

27“Énxet, essenhan kelán'a, élpaqhetchásamáxkoho nak chá'a kélhagák, tén 

han apkelyohóxma, kólyetnak sa' chá'a meteymog kólnápekxa', 
élsexnánémaxche agko' sa' katnehek kaletsapok.” 

 

Levítico 21 
Apkelánémakpexa etnahagkok apkelmaxnéssesso Dios énxet'ák apagkok 

1Aptáhak axta Wesse' egegkok apcháneya Moisés se'e: “Elpaqhetches sa' 

apkelmaxnéssesso Dios énxet'ák apagkok, cham'a Aarón aptawán'ák 
neptámen nak, eltennés sa' nágyána elenyetseksek apyempe'ék eñama 
appaknegweykmoho pók apagko' nak aphápak, 

2megkatnaha enxoho egken, apyáp, essenhan apketche apkenna', tén han 

kelwána, apepma' essenhan apyáxeg, 

3essenhan apyáxeg kelwána meyke nak atáwa', ekha nak makham 

apxagkok, hakte méko atáwa'; eyke payhawók kanyetseksek apyempehek 
xa. 

4Eyke megkapayhawok kanyetseksek apyempehek, tén han kapeysegkesek 

ma'a apnámakkok apha atáwa' nak. 

5 “Mopwanchek sa' emopaksohok apyese, tén han eyesaksek áwa' apátog, 

tén han elpexyekhasha apyempehek, 

6epagkanchesakpohok apagko' sa' aqsa m'a Dios apagkok, metwássesha sa' 

nahan ma'a apwesey, hakte cháxa apkelmésso chá'a m'a aqsok kélmésso 
naqsa kélwatno, tén han kelpasmaga m'a Dios apagkok, kéméxcheyk 
etnahagkok chá'a apkelpagkanamap. 

7“Megkemeyxchek nahan emok etnehek aptáwa' m'a kelán'a 

ekyaqmagkáseyak nak pók énxet ekpathetéyak ekma chá'a ekyánmaga, 
essenhan ma'a kelán'a kélyennaqtésso nak kélyempehek 

kélteméssesseykmoho exma, essenhan ma'a apyamasma atáwa', hakte 
apkelpagkanchásamákpek ma'a Dios apagkok. 

8Kóltemésses chá'a apkelpagkanamap kélnepyeseksa xa apyókxoho nak, 

hakte cháxa apkelseykekxésso chá'a kelpasmaga m'a Dios kélagkok. 
Apkelpagkanamap sa' chá'a etnahagkok kélnápaqta'awók kéxegke, hakte 
ko'o sekpagkanamaxche', sektáha nak Wesse', ko'o han sekteméssesso 
apkelpagkanamap. 

9“Tawásexcheyk sa' agkok xama apketche kelwána m'a apkelmaxnéssesso 

Dios énxet'ák apagkok, ektáha enxoho kelán'a ekyaqmagkáseyak pók énxet 
ekpathetéyak ekma chá'a ekyánmaga, cháxa ektawásegkoho yáp xa, 
kólwatnekxak sa' han yetlo aqta'ák. 

10“Apxawáyak yaqwayam etaxnekxak apáwa appagkanamap ma'a apkemha 

apmonye' nak apkelmaxnéssesso Dios énxet'ák apagkok, eñama m'a 
kélyegkenchesso axta apqátek pexmok égmenek senteméssesso nak 
nempagkanamaxche'. Cháxa eyeyméxko nak chá'a eláxñesakpok, tén han 
melyeptek aptaxno eñama élapwayam apketsapma pók, 

11megkeymexchek nahan etaxnegwók chá'a m'a ekyetnakxa enxoho 

kélhápak: mopwanchek yenyetseksek apyempehek, megkeyxek ma'a ektáha 
enxoho apyáp, essenhan egken ápak. 

12Metyepek sa' nahan chá'a m'a Dios nak kélpakxanma appagkanamap 

apagkok, metwasha sa' chá'a ektémakxa nak appagkanamap ma'a 
kélpakxanma, hakte kélyegkenchessek axta apqátek ma'a pexmok 
senteméssessamo nak nempagkanamaxche' apagkok ma'a Dios. Ko'o 
sekteme Wesse'. 

13“Kelán'a meyke kélteméssesseykmoho exma sa' aqsa emok etnehek 

aptáwa'. 

14Mopwanchek agko' sa' chá'a emekxak ma'a apketsapma atáwa' nak, 

essenhan ma'a ekyamasma nak atáwa', essenhan ma'a kélyennaqtésso nak 
kélyempehek kélteméssesseykmoho exma, essenhan ma'a kelán'a 
ekyaqmagkáseyak nak pók énxet ekpathetéyak ekma ekyánmaga; kelán'a 
meyke kélteméssesseykmoho exma sa' chá'a emok etnehek aptáwa', tén 
han apkeleñémeyo xamo', 

15yaqwayam enxoho menaqtawasha aptawán'ák neptámen nepyeseksa m'a 

énxet'ák apagkok, hakte ekpagkanmeyk ko'o, sektáha nak Wesse'.” 

Megkamopwána nak etnahagkok apkelmaxnéssesso Dios énxet'ák apagkok 

16Aptáhak axta Wesse' egegkok apcháneya Moisés se'e: 

17“Eltennés sa' Aarón, megkólhók chá'a xama enxoho apkelmaxnéssesso 

Dios énxet'ák apagkok, esakxések aqsok apmésso naqsa kelpasmaga m'a 
Dios apagkok, ekmaso nak chá'a apyókxa' megkatnégwayam néxa. 

18Méko sa' chá'a xama enxoho ekmaso nak apyókxa', apmopwána 

esakxések: cham'a meyke apaqta'ák nak, tén han ma'a apkelyelqamap nak, 
tén han ma'a ékhe apwéhek, essenhan élmaso nak apeyk'ák, 

19essenhan élekkexamaxche nak apexchakkok tén han apaktegák, 

20essenhan apkekhé nak, essenhan ma'a apyaqwate nak, essenhan élmope 

apaqta'ák, essenhan nélyensómaxche apyempehek, essenhan 
élenmogéyak nak apyempehek, tén han élmaso nak apancha'ák. 

21Méko sa' xama apkelmaxnéssesso Dios énxet'ák apagkok Aarón 

aptawán'ák neptámen, apwanchek esakxések Wesse' egegkok aqsok 
apkelmésso naqsa apkelwatno ekmaso nak apyókxa'; mopwanchek sa' 
esakxések aqsok apmésso naqsa kelpasmaga m'a Dios apagkok, hakte 
yetneyk ekmaso apyókxa'. 

22Apwanchek sa' eyke etwok xa kelpasmaga nak, tén han ma'a aqsok 

élpagkanamaxche nak, tén han ma'a élpagkanamaxche agko' nak, 

23mopwanchek sa' eyke eyeykhak ma'a teyp apyexnamakxa nak apáwa 

kélapma, tén han épetchegwomhok ma'a ekwatnamáxchexa aqsok, 
yaqwayam enxoho metwasha ektémakxa nak ekpagkanamaxche m'a 
kélpakxanma, eñama ekmaso apyókxa'. Ko'o sekteme Wesse', 
sekteméssesso apkelpagkanamap.” 

24Apkeltennáseyha axta Moisés Aarón xa amya'a nak, tén han ma'a 

apketchek nak, tén han ma'a apyókxoho énxet'ák nak Israel. 

 

Levítico 22 
Aqsok kélmésso naqsa apkelmomo nak chá'a Wesse' egegkok 

1Aptáhak axta Wesse' egegkok apcháneya Moisés se'e: 

2“Eltennés sa' Aarón, tén han aptawán'ák neptámen, etaqmelcheshok chá'a 

m'a aqsok élpagkanamaxche', sélpagkanchesso nak chá'a ko'o m'a 
israelitas, yaqwayam enxoho megyetsagkasek ma'a sekwesey 
ekpagkanamaxche'. Ko'o sekteme Wesse'. 

3“Eltennés sa' apyókxoho aptawán'ák neptámen apseykekxa nak chá'a 

aqsok élpagkanamaxche', yetlo élmanyása apyempe'ék, apkelpagkanchesso 
nak chá'a Wesse' egegkok ma'a israelitas, kóltekkesek sa' sekhakxa nak. 
Ko'o sekteme Wesse'. 

4“Méko sa' xama enxoho Aarón aptawán'ák neptámen etwok ma'a aqsok 

élpagkanamaxche', ekteme nak negmasse ektepelchamaxche egyempehek, 

essenhan ma'a eksekkeneykha nak apyegmenek, ekwokmoho 
kéláxñassásekxoho apyempehek. “Énxet appaknegweykmoho enxoho 
aqsok ekmanyása, cham'a kélhápak, essenhan ma'a eksekkeneykha nak 
apyegmenek, 

5essenhan apkenyetsésso nak apyempehek eñama appaknegweykmoho 

aqsok nawhak ekpexyaweykegkoho nak xapop kaxog, essenhan ma'a énxet 
ekmanyása nak apyempehek, apteméssesso nak ekmanyása apyempehek 
ma'a pók appaknegweykmoho, 

6exénakpok sa' apteme ekmanyása apyempehek ekwokmoho ekyáqtésa, 

mopwanchek sa' han etwok ma'a aqsok élpagkanamaxche', meyaqpasa 
enxoho sekxók yegmen. 

7Káxñekxak sa' apyempehek ma'a ektaxna enxoho ekhem, keñe sa' 

apwanchek etwok ma'a aqsok élpagkanamaxche' nak, hakte apto m'a. 

8Mopwanchek sa' etwok ma'a aqsok kéltósso étsapma nak ápetek, tén han 

ma'a ekteméssesso nak nekha'a étkók ma'a aqsok nawhak eklo, yaqwayam 
enxoho megkanyetséssesek apyempehek. Ko'o sekteme Wesse'. 

9“Yána sa' elanagkok ma'a seyánamakxa nak chá'a etnahagkok, nágyána 

kalpehewakxak melya'assáxma eñama melánéyak, keñe sa' meletsepe'. 
Ko'o sekteme Wesse', sekteméssesso apkelpagkanamap. 

10“Mopwanchek sa' etwok aqsok élpagkanamaxche xama enxoho m'a 

metnaha nak apkelmaxnéssesso Dios énxet'ák apagkok, essenhan ma'a 
apnámakkok nak. “Mopwanchek sa' han etwok aqsok élpagkanamaxche m'a 
apkelmaxnéssesso Dios énxet'ák apagkok nak meyk'a apagkok, tén han 
ma'a apkeláneykha nak. 

11“Apmeyk sa' agkok apkelmaxnéssesso Dios énxet'ák apagkok xama m'a 

apchásenneykha, apyánmagkasso selyaqye, apwanchek sa' etwok aqsok 
élpagkanamaxche' m'a kélásenneykha nak. Apwanchek sa' nahan 
etawagkok appalleyam nak apxagkok apkelmaxnéssesso Dios énxet'ák 
apagkok ma'a apto nak. 

12“Meyk sa' agkok xama metnaha nak apkelmaxnéssesso Dios énxet'ák 

apagkok, essenhan apnámakkok xama apketche kelwána m'a 
apkelmaxnéssesso nak Dios énxet'ák apagkok, yawanchek sa' katwok ma'a 
aqsok kélmésso naqsa, kélmésso nak chá'a m'a apkelmaxnéssesso Dios 
énxet'ák apagkok. 

13Sa' eyke m'a tampe' enxoho, essenhan apyamasma enxoho atáwa', meyke 

nak makham étchek, ekmeyeykekxa nak makham ma'a yáp apxagkok, 
ektéma axta m'a meykexa axta atáwa', awanchek katwok ma'a yáp apto nak. 
Keñe sa' mopwanchek etwok xama enxoho m'a metnaha nak 

apkelmaxnéssesso Dios énxet'ák apagkok, tén han ma'a apnámakkok 
enxoho. 

14“Aptókek sa' agkok xama énxet ma'a aqsok élpagkanamaxche nak 

neyseksa mey'áseyak, kéméxcheyk eyaqmagkásekxak mók egkeyásekxak 
apkelmaxnéssesso Dios énxet'ák apagkok ma'a aqsok apto ketse néten; 

15tásek eyke megyohok apkelmaxnéssesso Dios énxet'ák apagkok, etwasha 

israelitas ma'a aqsok élpagkanamaxche', kélmésso nak chá'a Wesse' 
egegkok, 

16tén han megyohok kalpehewakxak melya'assáxma eñama aptéyak ma'a 

aqsok élpagkanamaxche'. Ko'o sekteme Wesse', sekteméssesso 
apkelpagkanamap.” 

Negánémaxchexa nak chá'a antéhek nélmésso kélnaqtósso ektekyawa 

17Aptáhak axta Wesse' egegkok apcháneya Moisés se'e: 

18“Epaqhetches sa' Aarón, tén han apketchek, tén han ma'a apyókxoho 

israelitas, etne sa' elának se'e: Apyentamakxéssek sa' agkok xama aqsok 
aptósso yaqwayam ewatnek Wesse' egegkok xama m'a israelitas, essenhan 
ma'a apkeleñama nak mók nekha, apheykha nak nepyeseksa m'a, 
yaqwayam nak elának chá'a m'a aqsok apkelxeyenma nak chá'a elána', 
essenhan aqsok apkelmésso naqsa apmáheyo apagko' nak chá'a elmések, 

19kéméxcheyk éntementák chá'a xama kennawo' meyke nak ekmaso 

ekyókxa', yaqwayam enxoho kamaxchek takha'. Apwanchek éntementák 
xama weyke kennawo', essenhan nepkések apketkok, essenhan yát'ay, 

20háwe eyke m'a kéltósso ekmaso nak ekyókxa', hakte megkamaxcheyk sa' 

takha' m'a. 

21“Énxet apyentegkáseykenta enxoho Wesse' egegkok xama aptósso 

yaqwayam yaqhek segwetassamo nak sẽlásekheykekxoho, yaqwayam nak 
elának chá'a m'a aqsok apkelxeyenma nak chá'a elána', essenhan aqsok 
apkelmésso naqsa apmáheyo apagko' nak chá'a elmések, kéméxcheyk 
egkések weyke kennawo', essenhan nepkések apkennawo' meyke nak 
ekmaso apyókxa', yaqwayam enxoho kalmaxchek takha'. 

22Nágkólmes chá'a Wesse' egegkok aqsok kélnaqtósso meyke aqta'ák nak, 

essenhan kélyensasso nak, essenhan ekpense amnek, essenhan 
élyaqséyak émpehek, essenhan nélyensómaxche émpehek, essenhan 
élenmagéyak nak émpehek, nágkólmes han yaqwayam kawatnaxchek 
kólteméssesek aqsok kélmésso naqsa m'a ekwatnamáxchexa nak aqsok 
apagkok Wesse' egegkok. 

23Xama weyke kennawo' sa' eyke apwanchek chá'a etnéssesek apmésso 

naqsa apmáheyo apagko' nak chá'a egkések, essenhan nepkések 

apkennawo' ekyaqwate nak chá'a xama apyók. Sa' eyke megkalmaxchek 
takha' m'a apmésso nak chá'a apxeyenma yaqwayam elának aqsok. 

24Mopwanchek sa' han enaqlantagkasek Wesse' egegkok ma'a aqsok 

kélnaqtósso kélyensasso nak ancha'ák, kéltekpogkasso nak, essenhan ma'a 
kélchexakkasso nak, essenhan ma'a kélyaqténchesso nak. Nágkóllána aqsa 
kañe' kélheykegkaxa xa ektéma nak. 

25Nágkólma han aptósso enxoho énxet'ák apkeleñama nak mók nekha xa 

ektéma nak kélnaqtósso, yaqwayam kólteméssesek nento apagkok nak ma'a 
Dios kélagkok nak kéxegke, hakte aqsok kélnaqtósso élmaso ekyókxa xa, 
megkalmaxcheyk sa' nahan takha'.” 

Negánémaxchexa nak chá'a antéhek nélnapma aqsok kélnaqtósso 

26Aptáhak axta Wesse' egegkok apcháneya Moisés se'e: 

27“Teyekmek sa' agkok chá'a weyke étkok, essenhan nepkések apketkok, 

essenhan yát'ay apketkok, kéméxcheyk megkólyenyókasek egken 
ekweykmoho siete ekhem, wokmek sa' agkok ocho ekhem, kamaxchek sa' 
takha' yaqwayam kóltéhek kélwatno kélmésso naqsa Wesse' egegkok. 

28“Nágkólaqha aqsa chá'a xama weyke yetlo étkok xama ekhem, essenhan 

nepkések yetlo apketkok. 

29“Kélsánteyk sa' agkok chá'a m'a aqsok kélmésso naqsa ekxeyenma 

kélwáxok nak Wesse' egegkok, kólteme sa' chá'a m'a ektémakxa nak 
negmésso, yaqwayam enxoho chá'a kataqmelek ekmomaxche takha'. 

30Kóltawák sa' nahan xa ekhem nak, nágkóleym ketsék enxoho yaqwayam 

kólmaha mók ekhem. Ko'o sekteme Wesse'. 

31“Kóllána sa' ma'a séltémókxa nak kóltéhek; kólyahakxoho. Ko'o sekteme 

Wesse'. 

32“Nágkóltawasha sekwesey ekpagkanamaxche', keñe sa' ko'o 

hélteméssesek sekpagkanamaxche nepyeseksa nak israelitas. Ko'o 
sekteme Wesse', sélpagkanma axta ko'o kéxegke, 

33tén han sélántekkesso axta Egipto, yaqwayam atnehek ko'o Dios kélagkok. 

Ko'o sekteme Wesse'.” 

 

Levítico 23 
Ekhem élánamáxchexa nak chá'a kélessawássessamo 

(Nm 28.16-25) 

1Aptáhak axta Wesse' egegkok apcháneya Moisés se'e: 

2“Etne sa' elának israelitas se'e: Keso ekhem kélpagkanchessamakxa nak 

chá'a m'a Wesse' egegkok, kóltéhek sa' kéxegke nélpeykessamókxa Wesse' 
egegkok. 

3 “Kóltemeykha sa' chá'a ekweykmoho seis ekhem, keñe sa' siete ekhem, 

megkóllañehek chá'a xama enxoho kéltamheykha; katnehek sa' 
néllókassamakxa nélyampe, kólpeykeshok sa' nahan Wesse' egegkok. 
Katnehek sa' ekhem kéllókassamakxa kélyampe megkólwagqayam Wesse' 
egegkok, kélhámxa enxoho chá'a. 

4“Keso ekhem yaqwánxa chá'a kéxegke kólpeykeshok Wesse' egegkok, 

eñama megkólwagqayam, tén han yaqwánxa chá'a kólaqnekxa': 

5 “Kalanaxchek sa' chá'a ekhem Pascua megkólwagqayam Wesse' egegkok, 

ekhem catorce, apkemha apmonye' pelten. 

6 “Keñe sa' ekhem quince, ekhawo nak xa pelten nak, kalanaxchek 

kélessawássessamo kelpasmaga meyke kempáseyak, megkólwagqayam 
ma'a Wesse' egegkok. Siete ekhem sa' kawomhok aptámap kelpasmaga 
meyke kempáseyak. 

7Kalanaxchek sa' kélpeykessamo Wesse' egegkok émha amonye' ekxega 

ekhem. Nágkóllána aqsa xama enxoho ekyentaxno kéltamheykha. 

8Kólwatnések sa' chá'a kéxegke aqsok kélmésso naqsa Wesse' egegkok 

ekweykmoho siete ekhem, keñe sa' xa siete ekhem nak, kólpeykeshok chá'a 
Wesse' egegkok. Nágkóllána aqsa kéltamheykha xama enxoho.” 

Kélessawássessamo émha amonye' aqsok kélcheneykekxa' 

(Nm 28.26-31) 

9Aptáhak axta Wesse' egegkok apcháneya Moisés se'e: 

10“Etne sa' elának israelitas se'e: Kélántaxneyk sa' agkok kéxegke m'a xapop 

sekmako nak ko'o agkések, tén han kélyaqtenna enxoho hótáhap 
kélcheneykekxa, kólsakxések sa' chá'a apkelmaxnéssesso Dios énxet'ák 
apagkok ma'a apmonye' kélyaqténma nak kélpextete. 

11Keñe sa' mók ekhem ekwokmo enxoho néllókassamakxa nélyampe, 

elsakxések sa' Wesse' egegkok apkelmaxnéssesso Dios énxet'ák apagkok, 
yaqwayam etnéssesek aqsok kélmésso naqsa ektaqmela, yaqwayam 
enxoho emakpok takha'. 

12Éntemekxohok sa' nahan xama nepkések apketkok xama apyeyam 

apagkok, meyke nak ekmaso apyókxa' yaqwayam kólwatnések ma'a Wesse' 
egegkok, cham'a ekhem apsákxexa enxoho m'a hótáhap kélpextéteykekxa 
nak. 

13Esanták sa' nahan cuatro kilos y medio hótáhap aptaqmalma apagko' nak, 

kélyelaqtésso nak kélenchehe pexmok égmenek, yaqwayam enxoho 

kólsakxések ma'a Wesse' egegkok, kólteméssesek aqsok kélmésso naqsa 
kélwatno ekmátsa nak ekpaqneyam. Esantámhok sa' han un litro vino 
yaqwayam kólteméssesek aqsok kélmésso naqsa kélyegkenma m'a néten 
nak. 

14Nágkóltaw aqsa chá'a kelpasmaga, tén han hótáhap apaktek kélyexnáyam, 

essenhan apwetek nak, amonye' kélseykentegkesso Wesse' egegkok ma'a 
aqsok kélmésso naqsa. Cháxa ektáha nak xama segánamakxa 
megkamassegwayam xa, kawakxohok sa' ma'a apyapmeyk, tén han 
kélketchek nak, cham'a kélhámxa enxoho chá'a kéxegke. 

15 “Kéméxcheyk kólleyxek siete semána, natámen enxoho kélseykekxa 

kéxegke m'a hótáhap kélyaqténma kéltéteykekxa kélteméssesso nak aqsok 
kélmésso naqsa ektaqmela, cham'a natámen nak néllókassamakxa 
nélyampe. 

16Cincuenta ekhem sa' katnehek kélyetsáteyak ma'a, ekwákxo enxoho 

makham ekhem siete néllókassamakxa nélyampe. Keñe sa' kólsakxések 
Wesse' egegkok aqsok kélmésso naqsa, cham'a hótáhap apaktek kaxwe 
kélnakxo nak, 

17kólsók sa' han apqánet kelpasmaga apkeleñama m'a kélxanák, kéllané nak 

hótáhap aptaqmalma, kélmakhetchesso nak yetlo kempáseyak, cuatro kilos 
sa' chá'a xama, yaqwayam enxoho kólteméssesek aqsok kélmésso naqsa 
éltaqmela, émha amonye' ekyexna kélcheneykekxa', kélmésso m'a Wesse' 
egegkok. 

18Kólyepetcheshok sa' nahan siete nepkések apketkók xama apyeyam 

apagkok, meyke nak ekmaso apyókxa', cham'a kelpasmaga nak, tén han 
xama weyke étkok kennawo', tén han apqánet nepkések apkelennay'awo', 
yaqwayam kólwatnések ma'a Wesse' egegkok, cham'a aqsok kélmésso 
naqsa kélwatno ekmátsa nak ekpaqneyam etekhánek ma'a, tén han ma'a 
kélmésso naqsa nak aqsok aktek ekyexna, tén han vino. 

19“Kólmések sa' nahan xama yát'ay, yaqwayam etnehek ekyánmaga 

megkólya'assáxma, tén han apqánet nepkések apketkók xama apyeyam 
apagkok nak chá'a, yaqwayam etekyók kólteméssesek segwetassamo nak 
sẽlásekheykekxoho. 

20Elya'asha sa' néten apkelmaxnéssesso Dios énxet'ák apagkok nápaqto' 

Wesse' egegkok ma'a aqsok kélmésso naqsa nak aqsok kélnaqtósso, yetlo 
m'a kelpasmaga apkelánamap nak amonye' ekyexna aqsok kélcheneykekxa. 
Kólpagkanchesek sa' Wesse' egegkok, yaqwayam etnehek apagkok ma'a 
apkelmaxnéssesso Dios énxet'ák apagkok. 

21“Kéméxcheyk kólaqnekxak kólpeykeshok Wesse' egegkok xa ekhem nak, 

tén han megkóllanyek xama enxoho ekyentaxno kéltamheykha. Cháxa 
ektáha nak xama segánamakxa megkamassegwayam xa, kawakxohok sa' 

ma'a apyapmeyk, tén han kélketchek nak, cham'a kélhámxa enxoho chá'a 
kéxegke. 

22 “Wokmek sa' agkok ekhem kélnakxamakxa aqsok ekyexna, 

nágkólsawhoho aqsa chá'a kólnakxek ekyexna aqsok namyep kélagkok, 
nágkólchetámekxoho han ma'a aqsok ekyexna éleymomáxche enxoho. 
Kólho sa' aqsa chá'a elmok ma'a énxet meyke nak aqsok apagkok, tén han 
ma'a apkeleñama nak mók nekha. Ko'o sekteme Wesse', Dios kélagkok nak 
kéxegke.” 

Kélessawássessamo kélaqkahassamakxa nak kélaqkahasso 

(Nm 29.1-6) 

23Aptáhak axta Wesse' egegkok apcháneya Moisés se'e: 

24“Etne sa' elának israelitas se'e: Kóllának sa' kéxegke kéllókasso kélyampe 

tén han kélpeykessamókxa Wesse' egegkok, émha amonye' ekhem, pelten 
siete, ekxeyenweykekxoho kélwáxok yetlo kélpáwasso kélaqkahasso. 

25Kólwatnések sa' aqsok kélmésso naqsa m'a Wesse' egegkok, 

megkóllanyek sa' han kéltamheykha ekyentaxno xama enxoho.” 

Megkólyaqmagkáseykekxa nentémakxa ekhem agkok 

(Nm 29.7-11) 

26 Aptáhak axta Wesse' egegkok apcháneya Moisés se'e: 

27“Katnehek sa' ekhem megkólyaqmagkáseykekxexa nentémakxa m'a 

ekhem diez, pelten siete. Kóllának sa' kélaqneykekxa kélpeykessamo 
Wesse' egegkok, megkóltawagkek sa' han chá'a kéltéyak xa ekhem nak, 
kólwatnések sa' nahan chá'a aqsok kélmésso naqsa m'a Wesse' egegkok. 

28Nágkóllána aqsa xama enxoho kéltamheykha xa ekhem nak, hakte ekhem 

megkólyaqmagkáseykekxa nentémakxa xa, yaqwánxa sa' chá'a kólwetak 
kéxegke megkólyaqmagkáseykekxa kéltémakxa, nápaqtók Dios Wesse' 
kélagkok. 

29Énxet apto enxoho apto xa ekhem nak, kóltekkesek sa' nepyeseksa 

énxet'ák apagkok. 

30Apkelanak sa' agkok aptamheykha xama énxet xa ekhem nak, amasséssók 

sa' ko'o nepyeseksa énxet'ák apagkok. 

31“Nágkóllána xama enxoho kéltamheykha. Cháxa segánamakxa meyke 

néxa xa, yaqwayam sa' kawakxohok ma'a apyapmeyk, tén han kélketchek, 
kélhámxa enxoho chá'a kéxegke. 

32Katnehek sa' kéxegke xama ekhem kéllókassamakxa kélyampe, tén han 

megkólteykegkaxa chá'a kéltéyak, kóleynhok sa' kélyetsáteyak taxnám 
ekhem nueve, ekweykekxoho mók taxnám.” 

Kélessawássessamo kélpakxeneykegkaxa nak yenta'a aktegák étkók 

(Nm 29.12-40) 

33 Aptáhak axta Wesse' egegkok apcháneya Moisés se'e: 

34“Etne sa' elának israelitas se'e: Kalanaxchek sa' chá'a kélessawássessamo 

kélpakxeneykegkaxa yenta'a aktegák étkók, megkólwagqayam Wesse' 
egegkok, ekhem quince, pelten siete, 

35yetlo kélaqneykekxa kélpeykessamo Wesse' egegkok émha amonye' 

ekxega ekhem. Nágkóllána xama enxoho kéltamheykha. 

36Kólwatnések sa' chá'a aqsok kélmésso naqsa Wesse' egegkok 

ekweykmoho siete ekhem, keñe ekhem ocho, kóllának han chá'a 
kélaqneykekxa kélpeykessamo, tén han kólwatnések chá'a aqsok kélmésso 
naqsa m'a Wesse' egegkok. Hakte cháxa kélessawássessamókxa chá'a xa, 
megkóllanyek sa' nahan chá'a kéltamheykha ekyentaxno xama enxoho. 

37“Cháxa ekhem kélpagkanchessamakxa nak chá'a m'a Wesse' egegkok, 

eyeyméxko nak chá'a kéxegke kólteméssesek kélpeykessamókxa', tén han 
kólsakxések Wesse' egegkok ma'a aqsok kélmésso naqsa kélwatno, 
kéltósso kélwatno, tén han aqsok kélmésso naqsa aqsok aktek ekyexna, tén 
han aqsok ektekyawa, tén han aqsok kélmésso naqsa vino, cham'a 
eyaqheymókxa enxoho chá'a élánamáxche', 

38tén han ma'a ekhem néllókassamakxa nak chá'a nélyampe, 

ekxeyenweykekxexa nak chá'a egwáxok ma'a Wesse' egegkok, tén han ma'a 
aqsok kélmésso naqsa nak chá'a, tén han ma'a kéltennasso nak kólmések, 
essenhan ekxeyenma agko' nak chá'a kélwáxok kéxegke kóllána'. 

39“Kóllának sa' kélessawássessamo ekwayam nak siete ekhem, 

megkólwagqayam ma'a Wesse' egegkok, yetlo kéllókasso kélyampe m'a 
émha amonye' ekxega ekhem, tén han ma'a ocho, cham'a ekhem quince, 
pelten siete, kélpenchesa sa' kélmeykekxa m'a aqsok ekyexna 
kélcheneykekxa'. 

40Kólnakxek sa' éltaqmalma nak ekyexna yámet kélcheneykekxa amonye' 

ekxega nak ekhem, tén han áxa áwa', tén han yámet ekxámokma nak áwa', 
tén han ma'a yámet álamos élámha nak neyáwa wátsam, kalpayhekxak sa' 
kélwáxok nápaqtók Dios Wesse' kélagkok ekweykmoho siete ekhem. 

41Yókxoho apyeyam sa' chá'a kóllának kéxegke kélessawassamo 

ekweykmoho nak siete ekhem, megkólwagqayam nak Wesse' egegkok, 
cham'a pelten siete nak. Cháxa segánamakxa meyke néxa xa, yaqwayam 
sa' kawakxohok ma'a apyapmeyk, tén han kélketchek. 

42Kólhakha sa' kéxegke ekweykmoho siete ekhem kóneg yámet aktegák 

kélpakxanma, kéxegke kélteme nak israelitas kélagko', 

43yaqwayam sa' elya'asagkohok apyókxoho kéltawán'ák kélnentámen nak, 

sélántekessama axta ko'o Egipto m'a israelitas, séltémo exmakha kóneg 
yámet aktegák étkók kélpakxanma. Ko'o sekteme Dios Wesse' kélagkok.” 

44Cháxa aptáhakxa axta apkeltennasa Moisés ma'a israelitas, cham'a ekhem 

kélpagkanchessamakxa nak chá'a Wesse' egegkok. 

 

Levítico 24 
Cháléwasso égmenek 

(Ex 27.20-21) 

1Aptáhak axta Wesse' egegkok apcháneya Moisés se'e: 

2“Yána sa' elsantagkasek israelitas pexmok égmenek ektaqmalma 

élánamáxche nak yámet oliva égmenek, yaqwayam sa' megkaspónhek chá'a 
m'a cháléwasso. 

3Aarón sa' eyke chá'a elánekxak cháléwasso, yaqwayam sa' kápogwátek 

nápaqtók Wesse' egegkok yókxoho axta'a meyke néxa' m'a kélpakxanma 
apchaqneykekxexa nak chá'a énxet'ák, teyp nak ma'a apáwa apkexyawe 
kélapma, ekyetnamakxa nak nekha m'a yántéseksek ekhémo mók 
nélpaqhetchásamáxche'. Cháxa ektáha nak xama segánamakxa 
megkamassegwayam xa, kawakxohok sa' ma'a apyapmeyk, tén han 
kélketchek nak. 

4Elánekxak sa' chá'a m'a cháléwasso étkók agkok nak ma'a cháléwasso 

ekyawe sawo' ekyátekto ekmomnáwa nak, yaqwayam kalápogwátek chá'a 
nápaqto' Wesse' egegkok. 

Kelpasmaga kélpekkenweykekxa nak chá'a nápaqtók Dios 

5 “Elma sa' hótáhap aptaqmalma apagko' nak, elmakhetches sa' doce 

kélyaqyesso hótáhap, ekwayam nak chá'a cuatro kilos y medio xama, 

6enegkenák sa' ma'a néten nak mésa sawo ekmomnáwa ekyetnama nak 

nápaqto' Wesse' egegkok, ánet apkeleykáseykekxa sa' etnehek, seis sa' 
chá'a enegkenek xama nekha mésa. 

7Enegkenák sa' chá'a aqsok ánek ekmátsa nak ekpaqneyam ma'a xama 

apkeleyweykekxa', yaqwayam sa' etnehek kelpasmaga kélmésso naqsa 
ekxeyenweykekxoho kélwáxok, kélwatnésso m'a Wesse' egegkok. 

8Sa' chá'a kóltéhek kólnegkenwaták meyke kélyeykhasso nápaqtók Wesse' 

egegkok yókxoho sábado, apkelánémakpexa chá'a etnahagkok meyke néxa 
m'a israelitas, ekyetchesamaxkoho m'a ekhémo mók 
nélpaqhetchásamáxkoho nak. 

9Aarón sa' chá'a elmekxak xa, tén han ma'a aptawán'ák neptámen, 

etawagkok sa' chá'a kañe' ekpagkanamaxchexa nak xa kelpasmaga nak, 

hakte cháxa ekteme aqsok ekpagkanamaxche agko', neyseksa m'a aqsok 
kélmésso naqsa kélwatnésso nak chá'a m'a Wesse' egegkok.” 

Kéllegassáseykegkoho ektáha nak chá'a aplókasso Dios 

10-11Aphegkek axta xama énxet, egken axta m'a israelita, keñe apyáp aptáha 

egipcio. Selomit axta ekwesey m'a egken, Dibrí axta apketche, apkeñama 
axta nepyeseksa m'a Dan énxet'ák apagkok. Cháxa énxet nak, tén han xama 
israelita, apkelátegmoweykpek axta pók ma'a apkelpakxeneykegkaxa nak. 
Keñe axta m'a énxet israelita étche nak aplawa apxéneyncha'a ekmaso m'a 
Wesse' egegkok apwesey, tén axta kélyentamákxo m'a aphakxa nak Moisés, 

12apmákpek axta han élhaxnéxko yaqwánxa etnehek apxeyenma Wesse' 

egegkok yaqwánxa kólteméssesek. 

13Tén axta Wesse' egegkok appaqhetchesa Moisés. Aptáhak axta 

apcháneya s'e: 

14“Etekkes sa' kélpakxeneykegkaxa xa énxet ektáha nak sexéneykha 

ekmaso, enegkenek sa' néten apmék apqátek ma'a apyókxoho ektáha 
exchek apkellege, yaqhek sa' han elyetnak meteymog apyókxoho énxet'ák. 

15-16Keñe sa' etnehek elának israelitas se'e: Énxet ektáhakxa enxoho 

apkenmexeykha essenhan apxéneykha ekmaso Dios Wesse' apagkok 
apwesey, kápekxak sa' mey'assáxma, emátog sa' han elyetnak meteymog 
ma'a apyókxoho énxet'ák. Megkeyxek sa' apkeleñama nak mók nekha', 
essenhan apheykegkaxa apagko' nak se'e apchókxa', etekyewekxak sa' 
chá'a apkenmexeyncha'a enxoho m'a Wesse' egegkok apwesey. 

17 “Énxet apchaqhe nak chá'a pók, kólaqhekxak sa' chá'a. 

18“Énxet apchaqhe nak chá'a xama weyke, eyaqmagkásekxak sa' chá'a mók: 

aptósso sa' chá'a eyaqmagkásekxak ma'a pók aptósso. 

19“Énxet apteméssesseykmoho enxoho exma ekmaso xama énxet'ák 

apagkok, kólhéshok sa' han kéllegassáseykegkoho, ekhawo nak 
apteméssesakxa ekmaso m'a pók: 

20apkentássek sa' agkok, kólentaksek sa' nahan ma'a, aplekkessek sa' agkok 

apaqtek, kóllekkesek sa' nahan apaqtek ma'a, apkentássessek sa' agkok 
apma'ák, kólentássesek sa' nahan apma'ák ma'a, kólhéshok sa' chá'a 
kéllegassáseykegkoho m'a ektáhakxa enxoho chá'a aqsok ekmaso 
apkelane. 

21“Énxet apchaqhe enxoho chá'a aqsok kéltósso, eyaqmagkásekxak sa' 

chá'a mók. Apchaqhak sa' agkok pók xama énxet, kólaqhekxak sa' nahan 
ma'a. 

22 “Xama segánamakxa sa' katnehek apagkok ma'a apkeleñama nak mók 

nekha', tén han apheykegkaxa apagko' nak se'e apchókxa nak. Ko'o sekteme 
Dios Wesse' kélagkok.” 

23Apkelpaqhetchessek axta Moisés ma'a israelitas, keñe axta aptekkesa 

apkelpakxeneykegkaxa m'a ektáha nak chá'a apxéneykha ekmaso Dios, axta 
apkelyetna'ak han meteymog apchaqhákxo m'a. Apkelánegkek axta 
israelitas ma'a apkeltamhókxa axta etnehek Wesse' egegkok ma'a Moisés. 

 

Levítico 25 
Yeyam megkólcheneykekxexa aqsok namyep 

1 Appaqhetchessek axta Wesse' egegkok Moisés ma'a egkexe Sinaí. 

Aptáhak axta apcháneya s'e: 

2“Etne sa' elának israelitas se'e: Kélántáxneyk sa' agkok kéxegke m'a xapop 

sekmáheyo nak ko'o agkések, kóllókassesek sa' ekyampe xapop kélagkok, 
ekxeyenma kélwáxok ma'a Wesse' egegkok. 

3Kélwanchek sa' chá'a kólchenekxak aqsok namyep kélagkok ekweykmoho 

seis apyeyam. Seis apyeyam sa' han katnehek kélyaqténcháseyak aktegák 
ma'a anmen yámet kélcheneykekxa', tén han kélnakxo m'a ekyexna, 

4keñe sa' ekwokmo enxoho siete apyeyam, kallókasek sa' ekyampe m'a 

xapop, ekxeyenweykekxoho kélwáxok ma'a Wesse' egegkok; 
nágkólchenekxa aqsa namyep kélagkok aqsok xa apyeyam nak, 
nágkólyaqténchesák nahan aktegák ma'a anmen yámet kélcheneykekxa. 

5Nágkólyaqtén nahan ma'a hótáhap apteyapma naqsa nak, natámen nak 

ekpenchásamáxche kélyaqténma, nágkólneyx nahan ekyexna anmen yámet 
kélcheneykekxa megkólyaqténchesso nak aktegák; kallókashok agko' sa' 
ekyampe m'a xapop. 

6Aqsok ekteyapma nak neyseksa éllókasso ekyampe xapop, kaxhok sa' 

yaqwayam kóltók kéxegke, tén han kélláneykha apkelennay'a, tén han 
kelwán'ák, tén han ma'a apkeltamheykha nak chá'a, tén han ma'a 
apkeleñama nak mók nekha', apheykha nak kélnepyeseksa kéxegke, 

7tén han ma'a aqsok kélnaqtósso, tén han ma'a aqsok nawha'ák éllo élleykha 

nak ma'a apchókxa. Nento sa' katnehek ma'a ekyókxoho aqsok ektekkesso 
nak xapop. 

8“Kólyetsátekxa sa' siete apyeyam por siete, cuarenta y nueve apyeyam sa' 

katyapok 

9keñe m'a ekhem diez, pelten siete nak, ekteme nak ekhem 

megkólyaqmagkáseykekxexa nentémakxa', kólaqkahaksek sa' nepkések 
apkennawók apkepetek ekyókxoho s'e kañe' apchókxa nak. 

10Apyeyam appagkanamap sa' kéxegke kólteméssesek ma'a apyeyam 

cincuenta nak: katnehek sa' apyeyam kélchexeykekxexa énxet'ák, 
kóltennaksek sa' kéxegke apyókxoho apheykha nak kélókxa' peya 
kólchexeykxa'. Apyókxoho énxet sa' chá'a elmeyekxak ma'a ekheykegkaxa 
nak apnámakkok, elmekxak sa' makham ma'a xapop apagkok axta. 

11Katnehek sa' kéxegke apyeyam kélchexeykekxexa m'a apyeyam 

cincuenta, megkólchenekxeyk sa' aqsok xa apyeyam nak, megkólyaqtennek 
sa' nahan ma'a hótáhap apteyapma naqsa nak, megkólyaqténchesagkek sa' 
nahan aktegák anmen yámet kélcheneykekxa, megkólnakxek sa' nahan ma'a 
ekyexna nak, 

12hakte apyeyam ekpagkanamaxche kélagkok kéxegke xa, tén han 

kélchexeykekxa. Kóltawagkok sa' aqsa m'a aqsok ektekkesso agko' nak ma'a 
xapop. 

13“Kólmekxak sa' makham kéxegke xapop kélagkok kélyókxoho, cháxa 

apyeyam sẽlchexeykekxexa nak. 

14Apyenyókek sa' agkok xapop apagkok xama énxet, essenhan apmákxo 

enxoho chá'a xapop apagkok pók, ná etwasagkoho chá'a pók; 

15énxet apma nak xapop, eyánmagkasek chá'a m'a ekwánxa nak ekhem, 

eyeynamo m'a apyeyam sẽlchexeykekxexa nak, keñe sa' ma'a ektáha nak 
chá'a apyamasma, emok sa' chá'a ekyánmaga eyeyméxchexa enxoho 
makham apyeyam eknakxamáxche m'a aqsok ekyexna. 

16Awanhek sa' katnehek ekyánmaga m'a apxáma enxoho makham apyeyam 

eyeyméxko kasawhaxchek eknakxamáxche m'a aqsok ekyexna; ketsék sa' 
eyke katnehek ekyánmaga m'a eyeyméxko enxoho apqántawok apyeyam, 
hakte aqsok kélcheneykekxa chá'a kélyánmagkasso kélyamasma m'a. 

17“Nágkóltawasagkoho chá'a kélmók. Kólxekmós kéláyo Dios kélagkok. 

Hakte ko'o sekteme Dios Wesse' kélagkok. 

18Kóllána segánamakxa ahagkok, kólyahakxoho m'a seyánamakxa nak 

kóltéhek. Kólyahakxoho, tén sa' tásek katnehek kélheykha m'a kélókxa'; 

19keyxnések sa' aqsok xapop, keñe sa' kéxegke tásek katnehek kélheykha 

m'a kañe', kóltawagkok sa' ma'a aqsok ekyexnésso nak, ekwokmoho 
kélyaqkanakmo. 

20“Lapmaxcheyk kexa katnehek kólmaxneyha kéxegke s'e: ‘¿Yaqsa sa' antók 

neyseksa siete apyeyam, magkegwagko enxoho agkenekxak aqsok, tén han 
annakxek ekyexna negkeneykekxa'?’ 

21Apasmok sa' eyke ko'o eyxnéssesek aqsok kélcheneykekxa' neyseksa seis 

apyeyam, kaxhok sa' apqántánxo apyeyam ma'a aqsok kélcheneykekxa 
kélnakxo nak; 

22keñe sa' kóltók aqsok aktek ekyexna kélcheneykekxa' kéltaqmelchesso, 

neyseksa kélcheneykekxa makham ma'a apyeyam ocho, kawomhok sa' han 
kélto apyeyam nueve m'a aqsok aktek ekyexna kéltaqmelchesso, 
ekweykmoho kélnakxa makham ma'a aqsok ekyexna kélcheneykekxa'. 

23“Megkólyenyewek sa' chá'a kéxegke xapop kélyamasmo kélagko': ko'o 

ahagkok xapop, yaqwatakxoho kélheykha eyke aqsa kéxegke kañe' nak, 
máxa meyk'a ahagkok ko'o. 

24Cháxa keñamak, cham'a ekyókxoho xapop kélagkok nak kéxegke, 

kéméxcheyk kólmeyásekxak makham yaqwayam emekxak ekha ekyánmaga 
m'a ektáha axta apagkok nano'. 

25“Yetneyk sa' agkok apchókxa xamo' ektamhéyak meyke aqsok apagkok, 

keñe apmésa enxoho ekha ekyánmaga xapop apagkok, ey'áwak sa' xama 
m'a ektáha nak pók apagko', keñe sa' emekxak ma'a xapop apyamasma nak 
ma'a pók nak. 

26“Méko sa' agkok xama enxoho pók yaqwayam emekxak xapop apagkok 

apyamasma m'a énxet, keñe sa' apwet'a enxoho ekhawo yaqwayam 
emekxa', emekxohok sa' apagko', 

27ey'asagkohok sa' ekwánxa axta sekxók eyeynókxa axta apyenyawa, 

egkeyásekxak sa' makham ekwánxa axta selyaqye apmésso m'a ektáha axta 
apmeykekxa', exnéshok sa' apmésso m'a ekwánxa enxoho eyeymomáxche' 
yaqwayam egkések, keñe sa' emekxak makham ma'a xapop apagkok axta. 

28Sa' agkok ewagkásak ekwánxa enxoho yaqwayam emekxak makham ma'a 

xapop apagkok, etnehek sa' apagkok ma'a ektáha nak apmeykekxa', 
ekweykmoho m'a apyeyam sẽlchexeykekxexa nak; yaqwánxa sa' 
kólyenyekxak makham ma'a xapop nak, keñe sa' ma'a ektáha axta 
apyamasma, emekxak makham. 

29“Apyenyókek sa' agkok apxagkok xama énxet xama tegma apwányam yetlo 

nak kélhaxtegkesso nepyáwa', apwanchek sa' emekxak makham ekwokmo 
enxoho xama apyeyam apyamasma, ekwánxa axta ekhem apyenyawa. 

30Sa' agkok kólyánmagkásekxak makham ma'a tegma nak, ekwokmo enxoho 

xama apyeyam, etnehek sa' apagkok meyke néxa m'a ektáha nak apma, tén 
han ma'a aptawán'ák neptámen. Megkólmekxeyk sa' nahan ma'a ekwokmo 
enxoho apyeyam sẽlchexeykekxexa. 

31Keñe sa' ma'a tegma aphéyak nak tegma apketkók meyke nak 

kélhaxtegkesso nepyáwa', elxénakpok sa' aphawo m'a ektémól'a m'a xapop 
ekhéyak la'a yókxexma: kélwanchek sa' kólmekxa', kólmeyásekxak sa' 
makham ektáha nak apagkok ma'a apyeyam sẽlchexeykekxexa nak. 

32“Levitas sa' aqsa chá'a apwanchek elmekxak tegma, aphéyak nak tegma 

apkelyawe apagkok ma'a. 

33Xama levita sa' agkok apmeykekxa, etyapok sa' apxagkok ma'a apyeyam 

sẽlchexeykekxexa nak, emyekxak sa' ma'a tegma apwányam ekyetnamakxa 
nak xapop apagkok, hakte wánxa apagkok levitas ma'a apxanák apheykegko 
nak ma'a tegma apwányam, nepyeseksa nak israelitas. 

34Megkólyenyewek sa' chá'a m'a xapop ektaqmelakxa nak pa'at, apagkok 

nak tegma apkelyawe apagkok ma'a levitas, hakte apagkok meyke néxa m'a. 

35 “Yetneyk sa' agkok apchókxa xamo' ektamhéyak meyke aqsok apagkok, 

keñe ey'óták xép, epásem sa', apteméssessamól'a m'a énxet apkeñama nak 
mók nekha apwe nak yaqwatakxoho, exnés sa' apxagkok. 

36Ná elyementem aqsa aqsok apagkok, ná elmaxna han ekyawe ekyánmaga 

apmassáseykha aqsok apagkok; etne chá'a apcháyo Dios, exnés chá'a 
apxagkok ma'a apchókxa xamo' nak. 

37Ná elmaxna han ekyawe ekyánmaga apmassáseykha selyaqye apagkok, 

nágyenátchessesák nahan ekyánmaga apkelmésso m'a nento. 

38Ko'o sekteme Wesse', Dios kélagkok nak kéxegke, sélántekkesso axta 

Egipto, yaqwayam agkések xapop ma'a Canaán, tén han yaqwayam atnehek 
Dios kélagkok. 

39 “Yetneyk sa' agkok apchókxa xamo' ektamhéyak meyke aqsok apagkok 

apha xamo' xép, apmeyásekpek sa' agkok xép ekha ekyánmaga, ná 
etnésses aqsa yásennaha m'a kélteméssessamól'a kélásenneykha naqsa; 

40etnésses ma'a ektémól'a xama énxet aptamheykha, essenhan ektémól'a 

meyk'a. Etnéssesha sa' xép ekweykmoho m'a apyeyam sẽlchexeykekxexa, 

41keñe sa' apwanchek etyapok ma'a apxagkok, yetlo apketchek, yaqwayam 

enxoho epáxaqwakxak makham ma'a aphawóxama, tén han ma'a 
ekyetnamakxa nak xapop apagkok apyapmeyk nano'; 

42hakte séláneykha ko'o m'a; ko'o axta sélántekkesso Egipto, 

megkeymexchek kólchexeykxak ekha ekyánmaga, yaqwayam 
kólteméssesek kélásenneykha naqsa. 

43Ná énnaqtésha apyempehek enaqtawasagkoho'; exekmós apcháyo Dios 

apagkok. 

44“Apmenyeyk agkok xép exek apkelásenneykha naqsa apkelennay'a, 

essenhan kelwán'ák, etenyágwom sa' ekha ekyánmaga m'a apheykegkaxa 
nak pók énxet'ák apheykencha'a nak nepyáwa'. 

45Apwanchek han elmok ma'a énxet apkeleñama nak mók nekha apheykha 

nak kélnepyeseksa kéxegke, tén han ma'a apketchek appalleyam nak 
neyseksa apheykha s'e kélókxa nak kéxegke; eyke kélwanchek kéxegke 
kólmok ekha ekyánmaga xa yaqwayam kóltéhek kélagkok 

46tén han kólnegkenchásekxak aqsok kélagkok ma'a apketchek nak, 

kéletsapa enxoho kéxegke; kólásennaha sa' chá'a kéxegke xa. 
Megkólwanchek sa' eyke kéxegke kólyennaqtésha kélyempe'ék 
kólnaqtawasagkohok ma'a kélpeywomo xamo', kéxegke kélteme nak 
israelitas. 

47“Xámchek agkok aqsok apagkok xama énxet apkeñama nak mók nekha', 

apha nak xapop kélagkok, keñe ektáha enxoho meyke aqsok apagkok ma'a 
kélókxa xamo', apha nak ketók apxagkok ma'a énxet apkeñama nak mók 
nekha, apmeyásekpek sa' agkok xa énxet apkeñama nak mók nekha, 
essenhan pók énxet enxoho apkeñama mók nekha, 

48kélwanchek sa' makham kólmekxa', natámen apyenyawamakpekxa' 

apagko'. Apwanchek sa' emekxak ma'a apkelyáxeg essenhan apkelpepma, 

49essenhan apyaha', essenhan apyaha' apketche nak, essenhan ma'a pók 

ektáha nak chá'a apnámakkok apagko'; apwanchek eyke han emakpekxohok 
apagko' ekyetna enxoho yaqwayam elána', 

50elyetsátekxohok sa' xamo' ma'a ektáha axta apma, eyeynamo m'a 

apyeyam apyenyawákpo axta, ekweykmoho apyeyam sẽlchexeykekxexa 
nak: kólhéshok sa' ekwánxa ekyánmaga m'a apyeyam kélyamasma, keñe sa' 
ma'a ekhem aptamheykha, kólyetsátekxak sa' ekweykenxa nak chá'a 
kélyánmagkasso kélmésso m'a apkeltamheykha nak chá'a. 

51Apxámok sa' agkok makham apyeyam apkeymékpo, eyánmagkasek sa' 

ekyánmaga apmomakpekxa m'a ekwánxa nak apxawe kélyánmagkasso m'a 
sekxók axta apyenyawákpo; 

52apqántawók apyeyam sa' agkok apkeymékpok yaqwayam kammok ma'a 

apyeyam sẽlchexeykekxexa nak, egkések sa' ekyaqmageykekxa 
apmomakpekxa m'a apwánxa enxoho apyeyam apkeymékpo makham. 

53Kólteméssesek sa' ma'a kélteméssessamól'a énxet kélmésso nak chá'a 

aptamheykha xama apyeyam; nágkólho chá'a kólyennaqtésha kélyempe'ék 
kólnaqtawasagkoho'. 

54“Sa' agkok kóltáhak kélmeykekxa xa ektáha nak, sa' kólyenyekxak ma'a 

apyeyam sẽlchexeykekxexa nak, yetlo apketchek, 

55hakte ko'o séláneykha m'a israelitas, séláneykha ahancha'awo'; ko'o axta 

sélántekkesso m'a Egipto. Ko'o sekteme Dios Wesse' kélagkok. 

 

Levítico 26 
Kéltaqmelchessesso apheykha ektáha nak chá'a apkelyeheykekxoho 

(Dt 7.12-24; 28.1-14) 

1 “Nágkóllána aqsok kéláyókxa, tén han kéleykmássesso; nágkólánchesák 

meteymog kélpeykessamo m'a kélókxa, tén han ma'a meteymog 

kéleykmássesso nak chá'a xama aqsok; nágkóltekxek kéltapnák amonye', 
hakte ko'o sekteme Dios Wesse' kélagkok. 

2Kóláwho chá'a ekhem ahagkok sábado, kóláwho chá'a m'a 

sélpeykessamókxa nak chá'a: ko'o sekteme Wesse'. 

3 “Kéltemék agkok ma'a ektémakxa nak segánamakxa ahagkok, 

kélyahákxoho enxoho m'a séltémókxa nak kóltéhek, tén han kéllana enxoho, 

4wáphássesek sa' ko'o ekmámeye ekweyktamxa nak chá'a ekhem, keñe sa' 

xapop tén han ma'a yenta'a élaqnéyak nak yókxexma, keyxek sa'; 

5exek sa' han hótáhap apaktek kélagkok, ekweykmoho kélnakxa m'a anmen 

yámet ekyexna, keñe sa' kaxek anmen yámet ekyexna ekweykmoho 
kélchenákxo makham aqsok aktek; kóltawagkok sa' kéltéyak ekwokmoho 
kélyaqkanakmo, tásek sa' katnehek kélheykha m'a kélókxa. 

6Agkések sa' ektaqmalma kélheykha m'a kélókxa, kólnaqtének sa' chá'a 

meyke ektemégweykmoho exma, hakte méko sa' ko'o atnéssesek aqsok 
nawha'ák éllo m'a kélókxa nak, tén han kempakhakma. 

7Kólmenxenek sa' kéxegke kélenmexma, etekyók sa' chá'a kélmonye'e 

kéxegke m'a; 

8cinco sa' eykhe chá'a kéxegke kélyókxoho kólmenxenek cien énxet'ák, cien 

sa' eykhe chá'a kéxegke kélyókxoho kólmenxenek diez mil énxet'ák; etekyók 
sa' chá'a kélmonye'e kéxegke m'a kélenmexma nak. 

9Apasmok sa' chá'a ko'o kéxegke, axámásekxak sa', alának sa' ma'a ekhémo 

mók sélpaqhetchásamáxkoho kéxegke. 

10Kóltawagkok sa' ma'a hótáhap kéltaqmelchesso axta m'a pók apyeyam 

axta, ekwokmoho kélántekkesa makham ma'a nanók kéltaqmelchesso nak, 
yaqwayam kólxatmekxak ma'a hótáhap kaxwe kélnakxo nak. 

11“Axek sa' chá'a ko'o kélnepyeseksa kéxegke, makxayhek sa' chá'a; 

12aweynchamha sa' chá'a ko'o kélnepyeseksa kéxegke, Dios kélagkok sa' 

atnehek, keñe sa' ko'o kéxegke atnehek énxet'ák ahagkok. 

13Ko'o sekteme Dios Wesse' kélagkok, sélántekkesso axta m'a Egipto, 

yaqwayam megkóltamhagkek chá'a apkelásenneykha naqsa m'a énxet'ák 
nak; ekmasséssegkek ko'o m'a aqsok ekyentaxno élyaqhapma axta 
kéxegke, ekmasséssegkek kélhamaxche'. 

Kélpaqhetchesso énxet'ák melyaheykekxa nak 

(Dt 28.15-68) 

14 “Sa' agkok kéxegke hélyahákxa', tén han megkóllana enxoho ekyókxoho 

m'a séltémókxa nak kóltéhek, 

15kéltaqnawaya enxoho, tén han kélwanyawo enxoho m'a segánamakxa 

ahagkok, tén han seyánamakxa nak kóltéhek, megkólyahákxo enxoho xama 
m'a séltémókxa nak kóltéhek, cháxa megkóllana m'a ekhémo mók 
nélpaqhetchásamáxkoho, 

16sa' atnéssesek ko'óxa kélxegkáxa s'e: wáphássesek sa' aqsok 

segyegwakkassamo nak, tén han negmasse segaqhamo nak, ekmexanma 
egyempehek, tén han negmasse élmaso nak egaqta'ák, tén han ma'a 
ekyelqamáxche egyempehek; kaqhok sa' kólchenekxak aqsok, hakte 
kélenmexma sa' etókasek ma'a aqsok kélcheneykekxa kélnakxo. 

17Alenmexekxak sa' ko'o kéxegke, emenxenek sa' kéxegke m'a kélenmexma 

nak; elmok sa' ma'a apkeltaqnagko nak chá'a, kólenyahagkok sa' aqsa, méko 
sa' eykhe kamenxenek. 

18“Sa' agkok hélyahákxak makham natámen ekteme xa ektáha nak, 

ayánchessamhok sa' ko'o séllegassáseykegkoho ekyentaxno agko', eñama 
megkólya'assáxma. 

19Amasséssók sa' ko'o ektémakxa nak éleymáxkoho kélwáxok; wának sa' 

megkáphássesek ekmámeye néten, keñe sa' xapop megkeyxnések aqsok 
kélcheneykekxa'. 

20Kaqhok sa' chá'a kólwasqápekxohok kóltemeykha, megkatekkesek sa' 

xama aqsok enxoho m'a xapop, megkeyxek sa' han yenta'a élaqnéyak nak 
yókxexma. 

21“Kéllenxanakmók sa' agkok sélenmexeykekxa ko'o kéxegke, tén han 

mehelyahákxoho enxoho, ayánchessamhok sa' ko'o makham 
séllegassáseykegkoho ekyentaxno agko', ekhawo ektémakxa nak ma'a 
megkólya'assáxma. 

22Alhak sa' ko'o kéxegke aqsok nawha'ák éllo, yaqwayam sa' katnéssesek 

meyke kélketchek, tén han katnéssesek nekha'a étkók ma'a kélnaqtósso, 
keñe han katnessásekxak kélqántawók kéxegke, ekwokmoho ekmassa 
kélwetáxko apweynchámeykha kélxama m'a ámay kélagkok nak. 

23“Sa' agkok kóllánekxak kéltémakxa natámen ekteme xa ektáha nak, 

kéllenxanmeygkoho enxoho sélenmexeykekxa ko'o, 

24alenmexekxak sa' ko'óxa kéxegke, ayánchessamhok sa' han 

séllegassáseykegkoho ekyentaxno agko', eñama megkólya'assáxma. 

25Wahak sa' ko'o kéxegke kempakhakma eñama megkólláneyak ma'a 

ekhémo mók nélpaqhetchásamáxkoho ahagkok nak; kólenyahagkok sa' 
chá'a kéxegke kólmeyekxak ma'a tegma apkelyawe kélagkok nak, 
wáphássesek sa' eyke ko'o negmasse, keñe sa' kéxegke elmok ma'a 
kélenmexma. 

26“Ekmasséssekmek sa' agkok ko'o m'a kéltéyak nak, diez kelán'ák sa' chá'a 

kamakhetchesek kéltéyak kéxegke xama táxa axagkok, ketsék sa' chá'a 
kalmésagkok, kóltawagkok sa' eykhe, megkólyaqkanmehek sa' eyke chá'a. 

27“Sa' agkok hélyahákxak makham natámen ekteme xa ektáha nak, 

kéllenxanmeygkoho enxoho sélenmexeykekxa ko'o, 

28alenmexekxak sa' ko'óxa kéxegke, yetlo seklo sa' allegássesagkohok ko'o 

makham ekyentaxno agko', eñama megkólya'assáxma. 

29Keñe sa' kéxegke kóltewekxak aphápetek ma'a kélketchek apkelennay'a 

nak, tén han ma'a kelwán'ák nak. 

30Amasséssók sa' ko'o m'a kélpeykessamókxa nak chá'a aqsok kéláyókxa, 

alpáxqátek sa' chá'a ko'o neyseksa m'a kélwatnamakxa nak chá'a aqsok 
ánek ekmátsa nak ekpaqneyam éten agkok; athanchásekxak sa' ko'o mók 
kélhapák kéxegke m'a néten nak kéleykmássesso kélagkok élyaqnenéyak, 
altaqnaweygkok ahagko' sa' ko'o kéxegke. 

31Apmopsagcha'a sa' atnessásekxak tegma apkelyawe kélagkok, 

amasséssók sa' ma'a kélpeykessamókxa nak aqsok kéláyókxa, kamaskok 
sa' ekleya ewáxok ekpaqneyam ma'a sokmátsa kélagkok. 

32“Amasséssók sa' kélókxa, keñe sa' kélenmexma apkelhe enxoho m'a, 

kalyamaksek sa' apkelwáxok elanok ektémakxa. 

33Waxpánchesek sa' ko'o kéxegke alya'aksek nepyeseksa m'a pók 

aptémakxa énxet'ák nak, sókwenaqte sa' amenxenchesek; yókxexma 
meykexa énxet sa' katnekxak ma'a kélókxa nak, keñe sa' ma'a tegma 
apkelyawe kélagkok nak, etnekxak segyegwakkassamo agweta'. 

34Keñe sa' xapop keytnekxak aqsa neyseksa ektamheykekxa meyke xama 

aqsok, tén han neyseksa kélheykha kéxegke m'a kélenmexma nak 
apchókxa'; sa' katnehek kallókasek ekyampe xapop xa, megkamowagko axta 
kallókasek ekyampe nanók axta. 

35Kamok sa' éllókasso ekyampe xapop neyseksa ektamheykekxa meyke 

xama aqsok, megkamoma axta éllókasso ekyampe neyseksa axta kélheykha 
kéxegke m'a. 

36“Kéxegke megkóletsapma nak ma'a xapop apagkok nak kélenmexma, 

kélmenaye ekwányam sa' atnéssesek, yámet áwa' ektéyam eyókáseykha sa' 
eykhe chá'a kóleyk kólenyahagkok; máxa sawo kélyaqmássesso sa' kóltéhek 
kólenyahagkok, kólyaqnenagkok sa' aqsa chá'a meyke ekmenxanma; 

37kólpelápagkasek sa' chá'a kélmók, ektémól'a kanyahaxchek ma'a 

kempakhakma, méko sa' eykhe chá'a kamenxenek; ¡méko sa' kélxama 
enxoho kéxegke kólnapaxchek ma'a kélenmexma! 

38Kasáwak sa' kéxegke m'a apchókxa nak kélenmexma. 

39Keñe sa' ma'a kéleymomáxche nak megkóletsapma m'a xapop apagkok 

nak kélenmexma, kóletsapok sa' eñama kéltémakxa ekmaso; ¡kóletsapok 
sa', kólhágwakxohok sa' ma'a kélyapmeyk nano', eñama apkeltémakxa 
ekmaso m'a! 

40“Kólya'ásegwakxohok sa' eykhe kéxegke kéltémakxa ekmaso, tén han 

apkeltémakxa ekmaso axta m'a kélyapmeyk nano', tén han ma'a 
kélyenseyam nak sélyetleykha, tén han sélenmexeykekxa chá'a ko'o, 

41alenmexekxak sa' ko'óxa kéxegke, alya'aksek sa' ma'a apkelókxa nak 

kélenmexma, sa' katnégwók mékoho ektémakxa nak kéxegke 
élchetámeykha kélwáxok ma'a, kólhaxkohok sa' aqsa kóllegássesagkohok 
eñama megkólya'assáxma. 

42Keñe sa' ko'o kaxénwakxohok ewáxok ma'a ekhémo mók 

nélpaqhetchásamáxkoho sélánésso axta m'a Jacob, tén han Isaac, tén han 
ma'a Abraham, keñe sa' kaxénwakxohok han ewáxok ma'a xapop, 

43cham'a peyakxa nak kólántépok kéxegke, tén han peyakxa nak kallókasek 

ekyampe neyseksa kélánteyapma kéxegke; ayaqmagkásekxak sa' ko'o 
kéltémakxa ekmaso kéxegke, hakte kélwanyémok ma'a seyánamakxa nak 
kóltéhek, kéltaqnagkamchek ma'a segánamakxa ahagkok. 

44“Kólhakha sa' eykhe kéxegke m'a kélenmexma apchókxa nak neyseksa 

ekteme xa, makxayhek sa' eyke chá'a, maltaqnaweygkehek sa' nahan; 
mamasséssemek sa' nahan, alának sa' chá'a m'a ekhémo mók 
nélpaqhetchásamáxkoho sélánésso axta ko'o m'a kélyapmeyk nano', hakte 
ko'o sekteme Dios Wesse' kélagkok. 

45Kaxénwakxohok sa' ewáxok ma'a ekhémo mók nélpaqhetchásamáxkoho 

sélánésso axta ko'o m'a, cham'a sélántekkessama axta Egipto, 
nápaqta'awók ma'a pók aptémakxa nak énxet'ák, yaqwayam atnehek ko'o 
Dios apagkok. Ko'o sekteme Wesse'”. 

46Cháxa segánamakxa, tén han séltémo nak kóltéhek, tén han 

nélxekmowásamáxche appekkenchesso axta Wesse' egegkok ma'a 
israelitas, apchásenneykekxo Moisés ma'a egkexe Sinaí. 

 

Levítico 27 
Aqsok kélpagkanchesso nak Dios 

1Aptáhak axta Wesse' egegkok apcháneya Moisés se'e: 

2“Etne sa' elának israelitas se'e: Apmakók sa' agkok elwátéssesek chá'a 

apteme apkelánesso aqsok Dios pók xama énxet, 

3eyánmagkasek sa' chá'a s'e ekwánxa nak ekyánmaga, ekwánxa nak chá'a 

sawok selyaqye élmope élmomaxche m'a kélpakxanma appagkanamap nak: 

cincuenta sawok selyaqye sa' chá'a m'a apkenna' enxoho ekwayam nak 
veinte ekweykmoho sesenta apyeyam apagkok; 

4keñe sa' ma'a kelán'a enxoho, kamaxchek chá'a ekyánmaga treinta sawok 

selyaqye. 

5Keñe sa' ma'a cinco ekweykmoho veinte apyeyam apagkok, kamaxchek sa' 

chá'a veinte sawok selyaqye aptáha enxoho apkenna'; keñe sa' kelwána 
enxoho, kamaxchek chá'a diez sawok selyaqye. 

6Keñe sa' sakcha'a xama pelten apagkok nak, ekweykmoho cinco apyeyam 

apagkok, kamaxchek chá'a cinco sawok selyaqye élmope; keñe sa' kelwána 
enxoho, kamaxchek chá'a ántánxo sawok selyaqye. 

7Keñe sa' ma'a sesenta apyeyam apagkok enxoho, kamaxchek chá'a quince 

sawok selyaqye aptáha enxoho apkelennay'a, keñe sa' kelán'a, kamaxchek 
chá'a diez sawok selyaqye. 

8Méko agko' sa' agkok aqsok apagkok ma'a énxet, yaqwayam 

eyánmagkasek ma'a ekwánxa nak élmomaxche chá'a, keñe sa' emyekxak 
ma'a aphakxa nak apkelmaxnéssesso Dios énxet'ák apagkok, yaqwayam sa' 
eltennaksek ekwánxa makham yaqwayam eyánmagkasek, cham'a ekwánxa 
enxoho ekhawo yaqwayam eyánmagkasek. 

9“Keñe sa' ma'a ekyókxoho aqsok kélnaqtósso kélmésso nak chá'a Wesse' 

egegkok, katnehek sa' élpagkanamaxche', cham'a kélnaqtósso kélmowána 
nak chá'a kólmések Wesse' egegkok. 

10Megkólwanchek sa' nahan chá'a kólyaqmagkásekxak mók ma'a 

kélnaqtósso nak, megkeyxek sa' ma'a ektaqmalma nak, tén han ma'a 
ekmaso nak. Kélyaqmagkásekxeyk sa' agkok mók, katnehek sa' 
élpagkanamaxche xa ánet nak. 

11“Keñe sa' ektáha enxoho aqsok kéltósso ekmanyása, megkólmowána nak 

kólmések ma'a Wesse' egegkok, kólyentemekxések sa' kéltósso m'a 
apkelmaxnéssesso Dios énxet'ák apagkok, 

12yaqwayam sa' elanok ekwánxa enxoho kaxhok ekyánmaga, cham'a 

ekwánxa enxoho ektaqmalma kéltósso. Kamaxchek sa' chá'a takha' ekwánxa 
enxoho apxéna m'a apkelmaxnéssesso Dios énxet'ák apagkok. 

13Kélmakók sa' agkok kólmekxak makham ma'a kéltósso nak, 

kólyánmagkásekxohok sa' ketsék néten, ekyepetcheykekxa m'a ekwánxa 
nak ekyánmaga ekxénamaxchexa'. 

14“Appagkanchessek sa' agkok apxagkok xama énxet ma'a Wesse' egegkok, 

apkelmaxnéssesso Dios énxet'ák apagkok sa' epekkenek ekwánxa 
ekyánmaga, cham'a ekwánxa enxoho aptaqmalma tegma. Kamaxchek sa' 

han takha' ekwánxa enxoho apxéna m'a apkelmaxnéssesso Dios énxet'ák 
apagkok. 

15Keñe sa' ma'a énxet apmáheyo nak emekxak makham ma'a apxagkok, 

appagkanchesso nak ma'a Wesse' egegkok, eyánmagkásekxohok sa' ketsék 
néten, ekyepetcheykekxa m'a ekwánxa axta ekyánmaga kélpekkenma, keñe 
sa' etnekxak makham apagkok ma'a tegma nak. 

16“Appagkanchessek sa' agkok Wesse' egegkok nekha xapop apagkok xama 

énxet, kólhéshok sa' ekyánmaga ekwánxa enxoho ektekkesso aqsok, 
cincuenta sawok selyaqye élmope sa' chá'a kólyánmagkasek ma'a 
doscientos veinte litros apho nak hótáhap. 

17Appagkanchessek sa' agkok xapop apagkok ma'a eyeynókxa nak apyeyam 

sẽlchexeykekxexa, keytek sa' aqsa m'a ekwánxa nak ekyánmaga 
ekpekkenáxchexa'. 

18Appagkanchessek sa' agkok ma'a natámen apyeyam sẽlchexeykekxexa 

nak, apkelmaxnéssesso Dios énxet'ák apagkok sa' elanok ekwánxa selyaqye 
kólyánmagkasek, eweykásenták sa' ma'a ekwánxa axta ekyánmaga, ekhawo 
m'a apyeyam apkeymomap nak, ekweykmoho m'a apyeyam 
sẽlchexeykekxexa nak. 

19“Peyk sa' agkok emekxak makham xapop apagkok ma'a énxet 

appagkanchesso nak Wesse' egegkok, eyánmagkásekxohok sa' ketsék 
néten ekyepetcheykekxa m'a ekwánxa axta ekyánmaga 
ekpekkenamaxchexa', keñe sa' etnekxak makham apagkok ma'a xapop. 

20Sa' agkok emákxak ma'a, tén han kélmésa enxoho ekha ekyánmaga pók 

énxet ma'a xapop, kólmések pók énxet ekha ekyánmaga, mopwanchek sa' 
kaxwók emekxa'. 

21Massék sa' agkok ekmáheyo kamaxchek xa xapop nak, ekwokmo enxoho 

apyeyam sẽlchexeykekxexa, kólteméssesek sa' apagkok Wesse' egegkok, 
tén sa' apkelmaxnéssesso Dios énxet'ák apagkok emekxa'. 

22“Appagkanchessek sa' agkok Wesse' egegkok xapop ekmomaxche xama 

énxet, megkatnaha nak apmeyáseykekxa m'a apnámakkok, 

23elyetsátekxohok sa' apkelmaxnéssesso Dios énxet'ák apagkok apyeyam 

eyeyméxko makham ekweykmoho m'a apyeyam sẽlchexeykekxexa, cháxa 
énxet nak, eyánmagkasek sa' ekwánxa enxoho ekyánmaga xapop xa ekhem 
nak, tén sa' epagkanchessek Wesse' egegkok. 

24Emekxak sa' makham xapop apagkok ma'a ektáha axta apyamasma, 

ekwokmo enxoho apyeyam sẽlchexeykekxexa, ektáha nak apagkok apagko' 
ma'a xapop. 

25“Ekyókxoho aqsok élyánmaga nak chá'a, kólyetsátekxak sa' chá'a selyaqye 

aktek kélmeykha nak chá'a m'a tegma appagkanamap, ekwayam nak chá'a 
once gramos ekyentaxno. 

26“Keñe sa' émha amonye' ekpalleyam nak étkók aqsok kélnaqtósso ektáha 

nak apagkok ma'a Wesse' egegkok, méko sa' kawának kalpagkanchesek 
Wesse' egegkok, cham'a weyke étkok nak essenhan ma'a nepkések, hakte 
Wesse' egegkok apagkok xa. 

27Aqsok kéltósso ekmanyása sa' agkok, kélwanchek kólmekxak makham 

ma'a ekwánxa enxoho ekyánmaga kélpekkenma, yetlo 
kélyánmagkáseykekxoho ketsék néten ma'a ekwánxa nak ekyánmaga. Sa' 
agkok kólmákxa', kólyenyekxak sa' ekha ekyánmaga, cham'a ekwánxa nak 
ekyánmaga kélpekkenma. 

28 “Méko sa' kawának kayenyók tén han kamekxak aqsok agkok 

kélpagkanchesso nak Wesse' egegkok yaqwayam etnehek apagkok, énxet 
essenhan aqsok nawha'ák, xapop appekkencháseykekxa nak apnámakkok; 
ekyókxoho ektáha nak kélpagkanchesso, katnehek sa' xama aqsok 
élpagkanamaxche agko' kélmésso Wesse' egegkok. 

29Megkólwanchek sa' han kólmekxak xama énxet yaqwayam nak 

kólaqhekxa': yetsapok sa'. 

30 “Ekyókxoho ektekkesso nak chá'a xapop ekwayam nak chá'a diez xama, 

cham'a aqsok aktek nak tén han ma'a yenta'a ekha nak ekyexna, Wesse' 
egegkok apagkok ma'a. Kélpagkanchessegkek han ma'a. 

31Peyk agkok emekxak xama énxet xa xama ekwayam nak diez, 

eyánmagkasek sa' chá'a m'a ekwánxa enxoho chá'a ekyánmaga, yetlo 
ketsék néten. 

32“Kólpagkanchesek sa' chá'a Wesse' egegkok ma'a aqsok kélnaqtósso 

ekwayam nak chá'a diez xama, cham'a weyke essenhan nepkések, 

33meyke kélyéseykha m'a éltaqmalma nak, tén han ma'a élmasagcha'a nak, 

megkólyaqmagkásekxeyk sa' han chá'a mók. Kélyaqmagkásekxeyk sa' 
agkok mók, élpagkanamaxche sa' katnehek ma'a ánet nak, megkólwanchek 
sa' nahan chá'a kólmekxa'.” 

34Cháxa apkeltémókxa nak antéhek apmésso axta Wesse' egegkok ma'a 

Moisés, yaqwayam etnehek apagkok israelitas ma'a egkexe Sinaí nak. 

Números 

Números 1 
Énxet'ák Israel kélnaqtáxéseyak apkelwesey weykcha'áhak Sinaí 

1 Appaqhetchessek axta Wesse' egegkok Moisés yókxexma meykexa énxet 

nak Sinaí, cham'a kélpakxanma apchaqneykekxexa axta chá'a énxet'ák, 
émha amonye' ekhem, aptáhakxa axta apqánet pelten, apwokmo axta 
apqánet apyeyam apkelánteyapma israelitas ma'a Egipto. Aptáhak axta 
apcháneya s'e: 

2“Kólnaqtáxésák sa' weykcha'áhak apkelwesey apyókxoho israelitas, cham'a 

apnámakkok apancha'awo nak chá'a, tén han ma'a ekheykha nak chá'a 
apxagkok, yaqwayam enxoho kólya'asagkohok apkelwesey, tén han 
apwánxa apxámokma m'a apyókxoho nak apkelennay'a, 

3cham'a ekwayam nak chá'a veinte apyeyam apagkok néten, 

apmopwancha'a nak yempakha', enaqtáxésak sa' ma'a ektáhakxa nak chá'a 
apkelxegexma'a apagko' ma'a sẽlpextétamo, Aarón sa' ewhánho', 

4tén han xama apkemha apmonye' chá'a m'a ektáhakxa nak apnámakkok 

apkeñama nak chá'a nepyeseksa énxet'ák apagkok. 

5Keso apkelwesey apkelámha apmonye'e yaqwayam nak chá'a ewhánhok 

se'e: “Elisur, apketche nak Sedeúr, apteme nak Rubén énxet'ák apagkok. 

6“Selumiel, apketche nak Surisadai, apteme nak Simeón énxet'ák apagkok. 

7“Nahasón, apketche nak Aminadab, apteme nak Judá énxet'ák apagkok. 

8“Natanael, apketche nak Suar, apteme nak Isacar énxet'ák apagkok. 

9“Eliab, apketche nak Helón, apteme nak Zabulón énxet'ák apagkok. 

10“Keñe m'a José apketchek nak énxet'ák apagkok: Elisamá, apketche nak 

Amihud, apteme nak Efraín énxet'ák apagkok; tén han Gamaliel, apketche 
nak Pedasur, apteme nak Manasés énxet'ák apagkok. 

11“Abidán, apketche nak Guidoní, apteme nak Benjamín énxet'ák apagkok. 

12“Ahiézer, apketche nak Amisadai, apteme nak Dan énxet'ák apagkok. 

13“Paguiel, apketche nak Ocrán, apteme nak Aser énxet'ák apagkok. 

14“Eliasaf, apketche nak Reuel, apteme nak Gad énxet'ák apagkok. 

15“Ahirá, apketche nak Enán, apteme nak Neftalí énxet'ák apagkok.” 

16Cháxa apkelámha apmonye'e apkelyésamap axta nepyeseksa 

apheykegkaxa israelitas, yaqwayam etnahagkok apkelámha apmonye'e 
nepyeseksa m'a apnámakkok apancha'awo nak chá'a. 

17-18Apchánchesákxeyk axta Moisés tén han Aarón xa énxet'ák nak, ektáha 

axta apkelyéseykha m'a Dios, émha amonye' ekhem apqánet pelten axta m'a 
apyeyam nak, tén han ma'a apyókxoho énxet'ák. Apkelyetsáteykxeyk axta 
m'a apyókxoho israelitas, apnaqtáxésagkek axta chá'a apkelwesey 
ektáhakxa enxoho chá'a apnámakkok apancha'awo', tén han ma'a apwánxa 
axta chá'a apyókxoho m'a apkelennay'a ekwayam nak chá'a veinte apyeyam 
apagkok néten, 

19ekhawo m'a apkeltamhókxa axta Wesse' egegkok etnehek ma'a Moisés. 

Cháxa eknaqtáxésamaxche nak weykcha'áhak apkelwesey énxet'ák, axta 
kelánamáxcheyk ma'a yókxexma meykexa nak énxet Sinaí. 

20-21Xama axta ekpenchásexko eknaqtáxésamaxche apkelwesey m'a 

ektáhakxa nak chá'a énxet'ák apagkok, tén han apnámakkok apancha'awo', 
tén han eknaqtáxésamaxche chá'a apkelwesey xama xama tén han 
apyókxoho m'a apkelennay'a apwayam nak chá'a veinte apyeyam apagkok 
néten, keso ekwánxa axta ekwetamaxche ekyókxoho apkelwesey s'e: 
Cuarenta y seis mil quinientos apkelennay'a axta apwokmok apyókxoho 
kélyetsete m'a Rubén nak énxet'ák apagkok, apketche átnaha apketkok axta 
m'a Israel, cham'a apmopwancha'a nak chá'a yempakha'. 

22-23Cincuenta y nueve mil trescientos axta apwokmok kélyetsete apyókxoho 

m'a Simeón nak énxet'ák apagkok. 

24-25Cuarenta y cinco mil seiscientos cincuenta axta apwokmok apyókxoho 

kélyetsete m'a Gad nak énxet'ák apagkok. 

26-27Setenta y cuatro mil seiscientos axta apwokmok apyókxoho kélyetsete 

m'a Judá nak énxet'ák apagkok. 

28-29Cincuenta y cuatro mil cuatrocientos axta apwokmok apyókxoho 

kélyetsete m'a Isacar énxet'ák apagkok. 

30-31Cincuenta y siete mil cuatrocientos axta apwokmok apyókxoho 

kélyetsete m'a Zabulón nak énxet'ák apagkok. 

32-35Keñe axta José aptawán'ák neptámen, cuarenta mil quinientos axta 

apwokmok kélyetsete apyókxoho, cham'a Efraín nak énxet'ák apagkok. Keñe 
axta treinta y dos mil doscientos ma'a Manasés nak énxet'ák apagkok. 

36-37Treinta y cinco mil cuatrocientos axta apwokmok apyókxoho kélyetsete 

m'a Benjamín nak énxet'ák apagkok. 

38-39Sesenta y dos mil setecientos axta apwokmok kélyetsete apyókxoho m'a 

Dan nak énxet'ák apagkok. 

40-41Cuarenta y un mil quinientos axta apwokmok apyókxoho kélyetsete m'a 

Aser nak énxet'ák apagkok. 

42-43Cincuenta y tres mil cuatrocientos axta apwokmok apyókxoho kélyetsete 

m'a Neftalí nak énxet'ák apagkok. 

44Cháxa apwánxa axta ekwetamaxche apyókxoho kélnaqtáxéseyak 

apkelwesey weykcha'áhak apkelane axta m'a Moisés, tén han Aarón, tén han 
ma'a doce apkelámha apmonye'e nak israelitas, ektáha axta chá'a 
apkelámha apmonye'e énxet'ák apagkok, tén han apnámakkok. 

45-46Seiscientos tres mil quinientos axta apwokmok apyókxoho israelitas 

ekwayam nak chá'a veinte apyeyam apagkok néten, apmopwancha'a nak 
chá'a yempakha'. 

Levitas kélyéseykha 

47Axta kólyetsáteykekxak apwánxa levitas nepyeseksa m'a pók énxet'ák nak, 

48hakte axta aptemék apkenagkama Wesse' egegkok Moisés se'e: 

49“Apkelyetsátekxeyk sa' agkok apwánxa m'a israelitas, ná elyetsátekxa aqsa 

m'a Leví nak énxet'ák apagkok. 

50Levitas sa' etnéssesagkok apkeltaqmelchesso m'a ekyetnamakxa nak 

yántéseksek ekhémo mók nélpaqhetchásamáxkoho Dios, tén han ma'a 
ekyókxoho aqsok apagkok kélmeykegkaxa nak chá'a m'a kélpakxanma, tén 
han ma'a ekyókxoho aqsok ekheykegkoho nak chá'a m'a kélpakxanma nak. 
Sa' etnehek han chá'a apkelso kélpakxanma m'a, tén han ma'a ekyókxoho 
aqsok kélmeykha nak, tén han ma'a ekyókxoho aqsok apkelmeykegkaxa nak 
chá'a eltemeykha. Elpakxenagkok sa' nahan chá'a m'a nepyáwa nak 
kélpakxanma. 

51Peyk sa' agkok chá'a kólsók, sa' etnehek chá'a apleklo m'a, sa' etnehek 

nahan chá'a appakxeneykekxa m'a kélpakxenwánxa enxoho chá'a. 
Apyepetchegwokmók sa' agkok énxet ma'a kélpakxanma nak, metne nak 
levita, ematñekxak sa'. 

52Keñe sa' ma'a nápakha nak israelitas elyaqyesagkok sa' apheykha 

apkelpakxenéyak, xama sa' chá'a m'a ektáhakxa nak chá'a appakxanma 
apagko' yetlo bandera apagkok. 

53Keñe sa' levitas elpakxenagkok chá'a m'a nepyáwa nak kélpakxanma 

ekyetnamakxa nak yántéseksek ekhémo mók nélpaqhetchásamáxkoho Dios, 
elanha sa' nahan chá'a m'a, yaqwayam sa' meltaqnaweygkehek chá'a 
Wesse' egegkok ma'a israelitas.” 

54Apkelánegkek axta israelitas ekyókxoho m'a apkeltamhókxa axta etnehek 

Wesse' egegkok ma'a Moisés. 

 

Números 2 
Ektémakxa axta chá'a apnegkenéyak apkelpakxanma m'a énxet'ák Israel 

1Apkelpaqhetchessek axta Wesse' egegkok Moisés tén han Aarón, aptáhak 

axta apkeláneya s'e: 

2“Kéméxcheyk elpakxenagkok chá'a yámmakhawók nepyáwa kélpakxanma 

apchaqneykekxexa nak chá'a énxet'ák ma'a israelitas, xama xama chá'a m'a 
apkemhakxa nak bandera apagkok, magkenatchesso chá'a ektáhakxa nak 
chá'a apnámakkok apagko'. 

3“Teyapmakxa ekhem sa' elpakxenagkok ma'a Judá sẽlpextétamo apagkok, 

apkemhakxa nak bandera apagkok. Nahasón akke apkemha apmonye' 
apagkok xa sẽlpextétamo apagkok nak Judá énxet'ák apagkok, cham'a 
Nahasón apketche nak Aminadab, 

4setenta y cuatro mil seiscientos apkelennay'a axta apyókxoho m'a, cham'a 

apwánxa axta kélnaqtáxéseyak apkelwesey m'a weykcha'áhak. 

5Isacar sẽlpextétamo apagkok sa' nahan elpakxenagkok ma'a nekha nak 

apkelpakxenéyak, aptáha nak apkemha apmonye' m'a Natanael, Suar 
apketche nak, 

6cincuenta y cuatro mil cuatrocientos apkelennay'a axta apyókxoho m'a, 

cham'a apwánxa axta kélnaqtáxéseyak apkelwesey weykcha'áhak. 

7Elpakxenagkok sa' nahan xamók ma'a Zabulón énxet'ák sẽlpextétamo 

apagkok, ektáha nak apkemha apmonye' m'a Eliab, apketche nak Helón, 

8cincuenta y siete mil cuatrocientos apkelennay'a axta nahan apyókxoho m'a, 

cham'a apwánxa axta kélnaqtáxéseyak apkelwesey weykcha'áhak. 

9Cháxa peya sa' etnehek ántánxo apheykegkaxa m'a Judá énxet'ák nak 

sẽlpextétamo apagkok, ciento ochenta y seis mil cuatrocientos apkelennay'a 
sa' emmok apyókxoho, yaqwayam sa' elxog apmonye'e m'a israelitas. 

10“Nepyeyam sa' elpakxenagkok ma'a Rubén nak sẽlpextétamo apagkok 

apkemhakxa nak ma'a bandera apagkok. Elisur akke apteme apkemha 
apmonye' apagkok ma'a Rubén énxet'ák sẽlpextétamo apagkok nak, Sedeúr 
apketche nak, 

11cuarenta y seis mil quinientos apkelennay'a axta apyókxoho m'a, cham'a 

apwánxa axta kélnaqtáxéseyak apkelwesey weykcha'áhak. 

12Elpakxenagkok sa' nahan xamók ma'a Simeón énxet'ák sẽlpextétamo 

apagkok, ektáha nak apkemha apmonye' apagkok ma'a Selumiel, apketche 
nak Surisadai, 

13cincuenta y nueve mil trescientos apkelennay'a axta nahan apyókxoho m'a, 

cham'a apwánxa axta kélnaqtáxéseyak apkelwesey weykcha'áhak. 

14Elpakxenagkok sa' nahan xamók ma'a Gad énxet'ák nak sẽlpextétamo 

apagkok, aptáha nak apkemha apmonye' apagkok ma'a Eliasaf, apketche 
nak ma'a Reuel, 

15cuarenta y cinco mil seiscientos cincuenta apkelennay'a axta nahan 

apyókxoho m'a, cham'a apwánxa axta kélnaqtáxéseyak apkelwesey 
weykcha'áhak. 

16Cháxa peya sa' etnehek ántánxo apheykegkaxa m'a Rubén énxet'ák 

sẽlpextétamo apagkok, ciento cincuenta y un mil cuatrocientos cincuenta 
apkelennay'a sa' emmok apyókxoho, yaqwayam elxog axayo'. 

17“Keñe sa' levitas elxog nepyeseksa m'a hawók nápakha apkelpakxenéyak 

nak, eswok ma'a kélpakxanma apchaqneykekxexa nak chá'a énxet'ák. 
Eleywekxak sa' elxog ma'a hawók nápakha apkelpakxenéyak nak, cham'a 
ektáhakxa axta chá'a apkelpakxenéyak, apkemhakxa nak chá'a m'a bandera 
apagkok. 

18“Taxnegwánxa ekhem sa' elpakxenagkok ma'a Efraín nak sẽlpextétamo 

apagkok, apkemhakxa nak bandera apagkok. Elisamá akke apkemha 
apmonye' apagkok ma'a Efraín énxet'ák nak sẽlpextétamo apagkok, cham'a 
apketche nak Amihud, 

19cuarenta mil quinientos apkelennay'a axta nahan apyókxoho m'a, cham'a 

apwánxa axta kélnaqtáxéseyak apkelwesey weykcha'áhak. 

20Elpakxenagkok sa' nahan xamók ma'a Manasés énxet'ák nak sẽlpextétamo 

apagkok, ektáha nak apkemha apmonye' apagkok ma'a Gamaliel, apketche 
nak Pedasur, 

21treinta y dos mil doscientos apkelennay'a axta nahan apyókxoho m'a, 

cham'a apwánxa axta kélnaqtáxéseyak apkelwesey weykcha'áhak. 

22Elpakxenagkok sa' nahan xamók ma'a Benjamín énxet'ák sẽlpextétamo 

apagkok, ektáha nak apkemha apmonye' apagkok ma'a Abidán, apketche 
nak ma'a Guidoní, 

23treinta y cinco mil cuatrocientos apkelennay'a axta nahan apyókxoho m'a, 

cham'a apwánxa axta kélnaqtáxéseyak apkelwesey weykcha'áhak. 

24Cháxa peya sa' etnehek ántánxo apheykegkaxa m'a Efraín sẽlpextétamo 

apagkok. Ciento ocho mil cien apkelennay'a sa' emmok apyókxoho, 
yaqwayam elxog axayo' aptáhakxa nak apqántánxo apkelxega. 

25“Nexcheyha sa' elpakxenagkok ma'a Dan nak sẽlpextétamo apagkok, 

apkemhakxa nak bandera apagkok. Ahiézer akke apkemha apmonye' 
apagkok ma'a Dan énxet'ák nak sẽlpextétamo apagkok, apketche nak 
Amisadai, 

26sesenta y dos mil setecientos apkelennay'a axta apyókxoho m'a, cham'a 

apwánxa axta kélnaqtáxéseyak apkelwesey weykcha'áhak. 

27Elpakxenagkok sa' nahan xamók ma'a Aser énxet'ák sẽlpextétamo 

apagkok, aptáha nak apkemha apmonye' apagkok ma'a Paguiel, apketche 
nak Ocrán, 

28cuarenta y un mil quinientos apkelennay'a axta nahan apyókxoho m'a, 

cham'a apwánxa axta kélnaqtáxéseyak apkelwesey weykcha'áhak. 

29Elpakxenagkok sa' nahan xamók ma'a Neftalí énxet'ák sẽlpextétamo 

apagkok, ektáha nak apkemha apmonye' apagkok ma'a Ahirá, apketche nak 
ma'a Enán, 

30cincuenta y tres mil cuatrocientos apkelennay'a axta nahan apyókxoho m'a, 

cham'a apwánxa axta kélnaqtáxéseyak apkelwesey weykcha'áhak. 

31Cháxa peya sa' etnehek ántánxo apheykegkaxa m'a Dan sẽlpextétamo 

apagkok, ciento cincuenta y siete mil seiscientos apkelennay'a sa' emmok 
apyókxoho, yaqwayam sa' elxog axayók agko', neptámen ma'a apkemhakxa 
nak bandera apagkok.” 

32Seiscientos tres mil quinientos cincuenta apkelennay'a axta apwokmok 

apyókxoho kélnaqtáxéseyak apkelwesey weykcha'áhak ma'a israelitas. 

33Axta eyke kólyetsetak ma'a levitas, ekhawo m'a aptáhakxa axta Wesse' 

egegkok apkeltamhókxa etnehek ma'a Moisés. 

34Apkelyahákxók axta israelitas ma'a ekyókxoho aptáhakxa axta Wesse' 

egegkok apkeltamhókxa etnehek ma'a Moisés: apkelpakxenágkek axta chá'a 
m'a ekpayhókxa nak chá'a apkemhakxa m'a bandera apagkok, apkelxegkek 
axta nahan chá'a xamók ma'a ektáhakxa nak chá'a apnámakkok, tén han 
apnámakkok apagko'. 

 

Números 3 
Énxet'ák levitas apkelánémakpexa etnahágkok 

1Keso Aarón aptawán'ák neptámen, tén han Moisés, appaqhetchessama 

axta Wesse' egegkok Moisés ma'a egkexe Sinaí. 

2Keso Aarón axta apketchek se'e: Nadab, apteme axta átnaha apketkok, tén 

axta m'a Abihú, tén han Eleazar, tén han ma'a Itamar. 

3Apkelpagkanamakpek axta nahan xa cuatro nak, keñe kéltemessáseykegko 

yaqwayam etnahagkok apkelmaxnéssesso Dios énxet'ák apagkok. 

4Apkeletsepmeyk axta eyke nápaqtók Wesse' egegkok ma'a Nadab tén han 

Abihú, hakte axta ñémekxa apméssama xama táxa Wesse' egegkok 
megkatnaha nak ekpagkanamaxche m'a egkexe nak Sinaí. Méko axta nahan 

apketchek ma'a. Tén axta aptamheykegko apkelmaxnéssesso Dios énxet'ák 
apagkok ma'a Eleazar tén han Itamar, Aarón axta eyke chá'a apkeláneykha 
apkeltamheykha, aptáha nak apyáp. 

5Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

6“Eláneyha sa' Leví énxet'ák apagkok, yaqwayam enxoho etnahagkok 

appasmeykha aptamheykha m'a Aarón, aptáha nak apkelmaxnéssesso Dios 
énxet'ák apagkok. 

7Etnahagkok sa' apkelánesso aqsok ma'a Aarón, tén han ma'a apyókxoho 

énxet'ák, cham'a apmonye' nak kélpakxanma apchaqneykekxexa nak chá'a 
énxet'ák, elanagkok sa' apkeltamheykha m'a tegma appagkanamap nak. 

8Etnahagkok sa' nahan apkeltaqmelchesso m'a aqsok kélmeykegkaxa nak 

chá'a m'a kélpakxanma apchaqneykekxexa nak chá'a énxet'ák, etnahagkok 
sa' apkelánesso aqsok ma'a israelitas, cham'a ekyókxoho ektémakxa nak 
chá'a apkeltamheykha m'a tegma appagkanamap. 

9Elma sa' levitas nepyeseksa m'a israelitas, yaqwayam sa' etnahagkok 

wánxa apkelánesso chá'a aqsok ma'a Aarón, tén han ma'a aptawán'ák 
neptámen nak, 

10yoho wánxa elának aptamheykha apteme apkelmaxnéssesso Dios 

énxet'ák apagkok ma'a Aarón, tén han ma'a aptawán'ák neptámen nak. 
Yetneyk sa' agkok xama énxet apkelane aptamheykha metnahakxoho 
apkelmaxnéssesso Dios énxet'ák apagkok. Kólaqhekxak sa'.” 

Levitas apteme Wesse' egegkok énxet'ák apagkok 

11Aptáhak axta Wesse' egegkok apcháneya Moisés se'e: 

12 “Élyéseykha axta ko'o levitas nepyeseksa m'a israelitas, 

apyaqmageykekxa chá'a xama átnaha apketkok apketchek ma'a xama 
énxet. Ko'o énxet'ák ahagkok xa, 

13hakte ko'o ahagkok ma'a apyókxoho átnaha apketkók kélketchek nak. 

Élpagkanmeyk axta ko'o átnaha apketkók apketchek nak israelitas tén han 
ma'a apmonye'e ekpalleyam nak étkók apnaqtósso, cham'a sélnapma axta 
ko'o apyókxoho átnaha apketkók apketchek ma'a egipcios. Cháxa keñamak 
sektéma nak ko'o ahagkok xa. Ko'o sekteme Wesse'.” 

Levitas kélyetsáteykekxa apwánxa 

14Appaqhetchessek axta Wesse' egegkok Moisés ma'a yókxexma meykexa 

énxet nak Sinaí. Aptáhak axta apcháneya s'e: 

15“Kólnaqtáxésák sa' weykcha'áhak apkelwesey levitas, cham'a apnámakkok 

apancha'awo nak chá'a tén han ma'a ekheykha nak chá'a apxanák, 

enaqtáxésak sa' apkelwesey m'a apyókxoho apkelennay'a nak levitas, 
apwayam nak chá'a xama pelten apagkok néten.” 

16Apkelyetsátekxeyk axta Moisés énxet'ák, ekhawo m'a aptáhakxa axta 

Wesse' egegkok apkeltamhókxa etnehek. 

17Keso Leví apketchek axta s'e: Guersón, Quehat, tén han ma'a Merarí. 

18Keso Guersón aptawán'ák neptámen axta s'e, ektáha axta chá'a 

apnámakkok apagko': Libní, tén han Simí. 

19Keso Quehat axta aptawán'ák neptámen se'e, ektáha axta chá'a 

apnámakkok apagko': Amram, Ishar, Hebrón, tén han ma'a Uziel. 

20Keso Merarí axta aptawán'ák neptámen se'e, ektáha axta chá'a 

apnámakkok apagko': Mahli, tén han Musí. Cháxa ektáha axta apnámakkok 
apagko' Leví xa apyókxoho nak, ekheykha axta m'a apxanák. 

21Guersón axta ektáha apnámakkok apancha'awók ma'a Libní, tén han Simí. 

22Siete mil quinientos axta apwokmok apyókxoho apkelennay'a 

kélnaqtáxéságko apkelwesey, cham'a ekwayam nak chá'a xama pelten 
apagkok néten. 

23Cháxa apkelpakxeneykegko axta chá'a m'a ekpayho nak taxnegwánxa 

ekhem, cham'a teyp nak tegma appagkanamap. 

24Eliasaf axta apkemha apmonye' apagkok ma'a aptawán'ák neptámen nak 

Guersón, apketche nak Lael. 

25Axta apkelánémakpok etnehek chá'a apkeltaqmelchesso tegma 

appagkanamap ma'a kélpakxanma nak, cham'a aqsok émpe'ék kélmeykha 
nak, tén han ma'a apáwa kélchexanma nak átog nentaxnamakxa nak 
kélpakxanma, 

26tén han ma'a apáwa kélchexanma nak nepyáwa tegma, tén han ma'a 

apáwa kélchexanma nak nentaxnamakxa nepyáwa tegma kélwakhasso nak 
tegma appagkanamap, tén han ma'a meteymog ekwatnamáxchexa nak 
aqsok, tén han ma'a táma kélnaqtete nak chá'a. 

27Keso ektáha axta Quehat apnámakkok apancha'awók se'e: Amram, Ishar, 

Hebrón, tén han ma'a Uziel, 

28Ocho mil trescientos axta apwokmok apyókxoho kélyetsáteykekxa 

apkelennay'a, ekwayam nak chá'a xama pelten apagkok néten. Cháxa 
ektáha axta ekpasmo tegma appagkanamap xa. 

29Apkelpakxeneykegkek axta m'a nápakha nak tegma appagkanamap, 

ekpayho nak nepyeyam. 

30Elisafán axta apkemha apmonye' apagkok xa énxet'ák nak, apketche nak 

ma'a Uziel. 

31Cháxa ektáha axta nahan aptaqmelchesso yántéseksek ekhémo mók 

nélpaqhetchásamáxkoho xa énxet'ák nak, tén han ma'a mésa, tén han ma'a 
cháléwasso ekyawe nak, tén han ma'a élwatnamáxchexa nak aqsok, tén han 
ma'a aqsok élpagkanamaxche nak, yaqwayam nak kólmaha kólpeykeshok 
Wesse' egegkok, tén han ma'a apáwa apkexyawe nak, ekyókxoho m'a aqsok 
kélmeykegkaxa nak chá'a. 

32Eleazar axta apteme apkemha apmonye' apagko', apagkok ma'a levitas, 

cham'a Eleazar Aarón apketche, apteme nak apkelmaxnéssesso Dios 
énxet'ák apagkok. Eleazar axta apkeláneykha m'a énxet'ák 
apkeltaqmelchesso nak tegma appagkanamap. 

33Merarí axta apnámakkok apancha'awók ma'a Mahli, tén han Musí. 

34Seis mil doscientos axta nahan apwokmok apyókxoho apkelennay'a, 

cham'a ekwayam nak chá'a xama pelten apagkok néten. 

35Suriel axta eyke apteme apkemha apmonye' apagkok, apketche nak ma'a 

Abihail, apkelpakxeneykegko axta chá'a m'a ekpayho nak nexcheyha 
nápakha nak tegma appagkanamap. 

36Yántéseksek tegma appagkanamap apkeltaqmelchesso axta m'a Merarí 

aptawán'ák neptámen nak, yetlo m'a éltegyésso nak, tén han ma'a élámha 
nak, tén han ma'a apowhak nak, tén han ma'a ekyókxoho aqsok 
kélmeykegkaxa nak tegma appagkanamap, 

37tén axta nahan ma'a élámha nak kélhaxtegkesso nepyáwa tegma 

appagkanamap, yetlo m'a apowhók nak, tén han ma'a yámet kélmahantasso 
nak naw'a kélatchesso xapop, tén han ma'a táma kélnaqtete nak chá'a. 

38Keñe axta m'a ekpayho nak teyapmakxa ekhem, ekpayho nak ma'a tegma 

appagkanamap, apmonye' nak ma'a kélpakxanma apchaqneykekxexa nak 
chá'a énxet'ák, appakxenma m'a Moisés tén han Aarón, ekweykekxoho m'a 
apketchek nak Aarón, aptaqmelchessessama axta tegma appagkanamap 
apagkok ma'a israelitas. Yetneyk axta agkok chá'a apkelane aptamheykha 
ektémakxa nak chá'a apkeltamheykha m'a apkelmaxnéssesso Dios énxet'ák 
apagkok metnahakxoho, yáneykpok axta chá'a ematñekxa'. 

39Veintidós mil axta apwet'ak apyókxoho apkelennay'a ekwayam nak chá'a 

xama pelten apagkok néten, apnaqtáxéságko axta weykcha'áhak 
apkelwesey levitas ma'a Moisés tén han Aarón, cham'a apnámakkok 
apancha'awo nak chá'a. 

Levitas kélmeykekxa apyaqmagkasso kélketchek átnaha apketkók 

40Aptáhak axta Wesse' egegkok apcháneya Moisés se'e: “Elyetsátekxa sa' 

apkelwesey apketchek átnaha apketkók nak ma'a israelitas, ekwayam nak 
chá'a xama pelten apagkok néten, enaqtáxesák sa' nahan apkelwesey. 

41Hélyetnakhásses sa' ko'o m'a levitas, apyaqmageykekxa m'a apketchek 

átnaha apketkók nak israelitas. Ko'o sekteme Wesse'. Hélyetnakhásses sa' 
nahan ma'a apnaqtósso nak levitas, ekyaqmageykekxa m'a apnaqtósso 
émha amonye' ekpalleyam nak ma'a israelitas.” 

42Apkelyetsáteykxeyk axta Moisés ma'a apketchek átnaha apketkók nak 

israelitas, ekhawo m'a apkeltamhókxa axta etnehek Wesse' egegkok. 

43Veintidós mil doscientos setenta y tres axta apwokmok apyókxoho m'a 

apkelennay'a ekwayam nak chá'a xama pelten apagkok néten. 

44Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

45“Elyetnakhés sa' levitas, apyaqmageykekxa nak átnaha apketkók 

apketchek ma'a israelitas, tén han ma'a apnaqtósso nak, ekyaqmageykekxa 
nak ekpalleyam amonye' apnaqtósso m'a israelitas, hakte ko'o énxet'ák 
ahagkok ma'a levitas. Ko'o sekteme Wesse'. 

46Apxámok apagkok eyke m'a israelitas apketchek átnaha apketkók nak, 

mexnawok ma'a levitas, apyaqmagákxeyk sa' agkok xa doscientos setenta y 
tres apketchek átnaha apketkók apyeykhágweykmoho nak apwánxa 
apxámokma, 

47elmaxna sa' chá'a cinco sawo' selyaqye élmope xama énxet, ekweykenxa 

nak chá'a ekmomaxche m'a tegma appagkanamap, cham'a sawo' selyaqye 
ekweykmoho nak ekyentaxno once gramos, 

48elmés sa' Aarón xa selyaqye nak, tén han ma'a apketchek nak, 

apyaqmageykekxa m'a.” 

49Apyekhámekxeyk axta Moisés selyaqye apyaqmageykekxa axta apketchek 

átnaha apketkók ma'a israelitas apyeykhágweykmoho axta apwánxa, 

50mil trescientos sesenta y cinco sawo' selyaqye élmope axta nahan wokmok 

apyekhámeykekxa, ekweykenxal'a ekmomaxche m'a tegma appagkanamap 
nak. 

51Keñe axta apkelmésa selyaqye m'a Aarón, tén han ma'a apketchek nak, 

ekhawo m'a apkeltamhókxa axta etnehek ma'a Wesse' egegkok. 

 

Números 4 
Énxet'ák levitas yaqwánxa chá'a katnehek apkeltamheykha 

1Apkelpaqhetchessek axta Wesse' egegkok Moisés tén han Aarón. Aptáhak 

axta apkeláneya s'e: 

2Enaqtáxésák sa' weykcha'áhak apkelwesey levitas, Quehat aptawán'ák 

neptámen nak, ektáha nak chá'a apnámakkok apancha'awo' tén han 
ekheykha apxanák, 

3ekwayam nak chá'a treinta apyeyam apagkok ekweykmoho cincuenta, 

apmopwancha'a nak eltemeykha m'a kélpakxanma apchaqneykekxexa nak 
chá'a énxet'ák. 

4“Ekpagkanamaxche agko' ma'a apkeltamheykha nak Quehat aptawán'ák 

neptámen. Keso ektéma nak se'e: 

5Peyk sa' agkok chá'a elxegekxak ma'a énxet'ák, elkok sa' chá'a Aarón tén 

han apketchek ma'a apáwa apkexyawe kélhaxta nak Kañe' 
Ekpagkanamaxchexa agko', yaqlásekxak sa' chá'a m'a yántéseksek ekhémo 
mók nélpaqhetchásamáxkoho nak. 

6Kólaqlaksek sa' nahan xama aqsok émpehek éxyawáyo m'a néten nak, 

kólpeykesek sa' nahan apáwa hómáyok kóltahanchásekxak ma'a néten nak, 
cham'a apáwa meyke nak kélyaqtenneykekxa', kólatchesek sa' nahan yámet 
ma'a nekhaw'ék nak yaqwayam enxoho kólsók. 

7Kólpeykesek sa' han xama apáwa hómáyok ma'a néten nak mésa 

kélnegkenmakxa nak chá'a kelpasmaga kélmésso Wesse' egegkok, keñe sa' 
kólnegkenagkok sokpayhe xa néten nak, yekwekto élyawe, egheykok, tén 
han egheykok élyawe yaqwayam kólyetmagkok ma'a vino kélmésso naqsa, 
tén han ma'a kelpasmaga megkayetyapwágwayam nak chá'a kélmésso 
aphéyak ma'a néten nak. 

8Kólpeykes sa' nahan apáwa apyexwase ekyókxoho xa néten nak, 

kólaqlaksek sa' xama aqsok émpehek élexyawáyo, keñe sa' kólatchesek 
yámet nekhaw'ék yaqwayam enxoho kólsók. 

9Keñe sa' kólmok makham xama apáwa hómáyok, keñe sa' kólaqlaksek ma'a 

cháléwasso ekyawe nak, tén han ma'a cháléwasso nak, tén han ma'a 
kélmeykha nak chá'a kólsapanchesek, tén han ma'a sokpayhe étkók nak, tén 
han ma'a ekyókxoho kélyetmomo nak chá'a pexmok égmenek. 

10Kólpextétekxak sa' aqsok émpe'ék élexyawáyo xa ekyókxoho nak, keñe sa' 

kóltahanchesek yámet kólnegkenek ma'a néten nak, yaqwayam enxoho 
kólsók. 

11“Kólpeykesek sa' nahan xama apáwa hómáyok ma'a néten nak 

ekwatnamáxchexa aqsok, élánamáxche nak sawo' ekyátekto ekmomnáwa, 
kólpextétekxak sa' han aqsok émpe'ék élexyawáyo nak, keñe sa' kólatchesek 
yámet ma'a nekhaw'ék nak yaqwayam enxoho kólsók. 

12Tén sa' nahan kólánchásekxak ma'a aqsok kélmeykha nak tegma 

appagkanamap, keñe sa' kólnegkenek néten ma'a apáwa hómáyok nak, 
kólpextétekxak sa' nahan ma'a aqsok émpe'ék élexyawáyo nak, 
kóltahanchesek sa' nahan yámet kólnegkenek ma'a néten nak, yaqwayam 
enxoho kólsók. 

13Kóláxñásekxa sa' kólchexakkasek ma'a pexmok nak, tén han ma'a táhap 

agkok nak ma'a ekwatnamáxchexa aqsok, keñe sa' kólaqlaksek xama apáwa 
hómáyok apagko' nak. 

14Kólnegkenek sa' néten ekyókxoho m'a kélmeykegkaxa nak chá'a m'a 

ekwatnamáxchexa nak aqsok: cham'a kélnegkenmakxa nak átex, 
kelyetxaqxo apto, pála, sokpayhe élyawe; ekyókxoho aqsok kélmeykha nak 
chá'a m'a ekwatnamáxchexa nak aqsok. Kólaqlaksek sa' aqsok émpe'ék 
élexyawáyo xa ekyókxoho nak, kólatchesek sa' nahan yámet nekhaw'ék 
yaqwayam enxoho kólsók. 

15Appenchessek sa' agkok Aarón tén han apketchek apkelpextéteykekxa m'a 

ekyókxoho aqsok kélmeykegkaxa élpagkanamaxche nak, appenchásegko 
enxoho yaqwayam elxog, elxegmak sa' ma'a Quehat aptawán'ák neptámen, 
yaqwayam enxoho elsók ekyókxoho xa aqsok nak. Mepaknegwomók sa' 
eyke xama enxoho m'a aqsok élpagkanamaxche nak, yaqwayam enxoho 
meletsepe'. Cháxa ekyókxoho aqsok yaqwayam nak chá'a elsók ma'a 
Quehat aptawán'ák neptámen, éleñama nak ma'a kélpakxanma 
apchaqneykekxexa nak chá'a énxet'ák. 

16Eleazar sa' etnehek apkeláneykha m'a pexmok égmenek, kélanchesso nak 

chá'a kélmeykha m'a cháléwasso, Aarón apketche apteme nak 
apkelmaxnéssesso Dios énxet'ák apagkok, tén han ma'a aqsok ánek 
ekmátsa nak ekpaqneyam, tén han ma'a aqsok ekyexna kélcheneykekxa 
nak, peya sa' chá'a hélmések, tén han ma'a pexmok égmenek 
sẽltexneykegkohol'a hẽlteméssesek nempagkanamaxche'. Sa' etnehek 
nahan aptaqmelchesso m'a tegma appagkanamap nak, tén han ma'a 
ekyókxoho aqsok ekhéyak nak ma'a kañe', tén han ma'a aqsok 
élpagkanamaxche apagkok nak.” 

17Apkelpaqhetchessek axta Wesse' egegkok ma'a Moisés tén han Aarón. 

Aptáhak axta apkeláneya s'e: 

18“Nágkólho aqsa emassegwók Quehat aptawán'ák neptámen nepyeseksa 

m'a levitas. 

19Sa' etnahagkok chá'a yaqwayam enxoho megkóllegássesagkók eletsapok 

eñama apkelpaknegweykmoho aqsok élpagkanamaxche s'e: Aarón tén han 
apketchek sa' eyke eltennasagkok chá'a eyéméxchexa chá'a elanagkok, tén 
han yaqwayam nak chá'a elsók. 

20Keñe sa' mopwanchek elántexek xama enxoho elanok ma'a aqsok 

élpagkanamaxche nak, hakte eletsapok katnehek.” 

21Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

22Enaqtáxesák sa' han weykcha'áhak apkelwesey m'a Guersón aptawán'ák 

neptámen, cham'a apnámakkok apancha'awo' nak, tén han ma'a ekheykha 
nak apxanák, 

23ekwayam nak chá'a treinta apyeyam apagkok ekweykmoho cincuenta, 

apmopwancha'a nak eltemeykha m'a kélpakxanma apchaqneykekxexa nak 
chá'a énxet'ák. 

24“Sa' katnehek chá'a apkeltamheykha Guersón aptawán'ák neptámen se'e: 

25Elsók sa' chá'a m'a apáwa kélchexanma nak tegma appagkanamap, tén 

han ma'a kélpakxanma apchaqneykekxexa nak chá'a énxet'ák, tén han ma'a 
aqsok émpe'ék élexyawáyo kélpeykessamo nak chá'a m'a néten, tén han 
ma'a apáwa kélchexanma nak nentaxnamakxa kélpakxanma 
apchaqneykekxexa énxet'ák, 

26tén han ma'a apáwa kélhaxtegkesso nak chá'a kélpakxanma, tén han ma'a 

apáwa apyexnama nak nentaxnamakxa kélwakhassól'a kélhaxtegkesso 
nepyáwa m'a tegma appagkanamap tén han ma'a ekwatnamáxchexa nak 
aqsok, tén han ma'a táma apxát'ák nak, tén han ma'a ekyókxoho aqsok 
apagkok eyéméxchexa nak chá'a yaqwayam kólmaha. 

27Aarón tén han apketchek sa' eltennasagkok chá'a apkeltamheykha 

yaqwánxa elanagkok ma'a Guersón aptawán'ák neptámen nak, tén han ma'a 
aqsok yaqwayam nak chá'a elsók. Kéxegke sa' kóltéhek kélláneykha chá'a 
m'a aqsok yaqwánxa enxoho chá'a elanagkok. 

28Cháxa apkeltamheykha yaqwayam sa' elanagkok chá'a Guersón 

aptawán'ák neptámen ma'a kélpakxanma apchaqneykekxexa nak chá'a 
énxet'ák. Itamar sa' eyke etnehek apkeltennáseyak aqsok yaqwánxa enxoho 
chá'a elanagkok, cham'a Itamar, apketche nak Aarón apteme nak 
apkelmaxnéssesso Dios énxet'ák apagkok. 

29“Enaqtáxesák sa' han weykcha'áhak apkelwesey m'a Merarí aptawán'ák 

neptámen nak, cham'a ektáhakxa nak apnámakkok apancha'awo', tén han 
ma'a ekheykha nak apxanák. 

30Elyetset sa' apyókxoho m'a ekwayam nak chá'a treinta apyeyam apagkok 

ekweykmoho cincuenta, apmopwancha'a nak eltemeykha m'a kélpakxanma 
apchaqneykekxexa nak chá'a énxet'ák. 

31Sa' katnehek apkeltamheykha apchaqneykekxexa nak chá'a énxet'ák se'e: 

tegma appagkanamap yántéseksek apagkok sa' etnehek apkelseykha, tén 

han ma'a éltegyésso nak, tén han ma'a élámha nak, tén han ma'a apowhók 
nak, 

32tén han ma'a élámha nak nepyáwa kélhaxtegkesso m'a tegma 

appagkanamap, yetlo m'a apowhók nak, tén han ma'a yámet kélmahantasso 
nak naw'ék kélatchesso xapop, tén han ma'a táma apxát'ák nak, tén han ma'a 
ekyókxoho aqsok apagkok eyéméxchexa nak chá'a yaqwayam kólmaha. Xép 
sa' eyke etaqmelcheshok chá'a apkeltennasso yaqsa aqsok eswok chá'a 
xama. 

33Cháxa yaqwánxa sa' katnehek apkeltamheykha Merarí aptawán'ák 

neptámen ma'a kélpakxanma apchaqneykekxexa nak chá'a énxet'ák, peya 
sa' etnehek apkeltennasso yaqwánxa chá'a elanagkok ma'a Itamar, apketche 
nak Aarón, apteme nak apkelmaxnéssesso Dios énxet'ák apagkok.” 

34Apnaqtáxésagkek axta weykcha'áhak apkelwesey apyókxoho Quehat 

aptawán'ák neptámen ma'a Moisés tén han Aarón, tén han ma'a apkelámha 
apmonye'e nak chá'a nepyeseksa énxet'ák apagkok, cham'a ektáhakxa nak 
chá'a apnámakkok apancha'awo', tén han ekheykha apxanák, 

35ekwayam nak chá'a treinta apyeyam apagkok, ekweykmoho cincuenta, 

apmopwancha'a nak eltemeykha m'a kélpakxanma apchaqneykekxexa nak 
chá'a énxet'ák. 

36Dos mil setecientos cincuenta axta apwokmok apyókxoho 

kélyetsáteykekxa m'a apkelennay'a nak. 

37Cháxa apwánxa axta Quehat aptawán'ák neptámen yaqwayam elanagkok 

apkeltamheykha m'a kélpakxanma apchaqneykekxexa nak chá'a énxet'ák, 
cham'a apwánxa axta ekwetamaxche apyókxoho kélnaqtáxéseyak 
apkelwesey weykcha'áhak, apkelane axta m'a Moisés tén han Aarón, 
ekhawo han ma'a apkeltamhókxa axta Wesse' egegkok etnehek ma'a 
Moisés. 

38-40Dos mil seiscientos treinta axta apyókxoho m'a Guersón aptawán'ák 

neptámen nak, ektáhakxa nak chá'a apnámakkok apancha'awo', tén han 
ekheykha apxanák, apwayam nak chá'a treinta apyeyam apagkok 
ekweykmoho cincuenta, apmopwancha'a nak eltemeykha m'a kélpakxanma 
apchaqneykekxexa nak chá'a énxet'ák. 

41Cháxa apwánxa axta Guersón aptawán'ák neptámen yaqwayam elanagkok 

apkeltamheykha m'a kélpakxanma apchaqneykekxexa nak chá'a énxet'ák, 
cham'a apwánxa axta ekwetamaxche apyókxoho kélnaqtáxéseyak 
apkelwesey weykcha'áhak, apkelane axta m'a Moisés tén han Aarón, 
ekhawo han ma'a apkeltamhókxa axta Wesse' egegkok etnehek ma'a 
Moisés. 

42-44Tres mil doscientos axta apyókxoho m'a Merarí aptawán'ák neptámen 

nak, ektáhakxa nak chá'a apnámakkok apancha'awo', tén han ekheykha 

apxanák, apwayam nak chá'a treinta apyeyam apagkok ekweykmoho 
cincuenta, apmopwancha'a nak eltemeykha m'a kélpakxanma 
apchaqneykekxexa nak chá'a énxet'ák. 

45Cháxa apwánxa axta Merarí aptawán'ák neptámen yaqwayam elanagkok 

apkeltamheykha m'a kélpakxanma apchaqneykekxexa nak chá'a énxet'ák, 
cham'a apwánxa axta ekwetamaxche apyókxoho kélnaqtáxéseyak 
apkelwesey weykcha'áhak, apkelane axta m'a Moisés tén han Aarón, 
ekhawo han ma'a apkeltamhókxa axta Wesse' egegkok etnehek ma'a 
Moisés. 

46-48Ocho mil quinientos ochenta axta apyókxoho levitas apkelyetsáteykekxa 

axta m'a Moisés tén han Aarón, tén han ma'a apkelámha apmonye'e nak 
Israel, cham'a apnámakkok apancha'awo' nak, tén han ma'a ekheykha nak 
apxanák, ekwayam nak chá'a treinta apyeyam apagkok ekweykmoho 
cincuenta, apmopwancha'a nak eltemeykha m'a kélpakxanma 
apchaqneykekxexa nak chá'a énxet'ák. 

49Kelánamáxcheyk axta xa kélyetsáteykekxa nak énxet'ák, ekhawo 

apkeltémókxa axta etnehek Wesse' egegkok ma'a Moisés, kéltennassegkek 
axta nahan chá'a xama énxet eyéméxchexa chá'a elána', tén han ma'a 
yaqwayam chá'a elsók, ekhawo m'a apkeltémókxa axta Wesse' egegkok 
etnehek ma'a Moisés. 

 

Números 5 
Kéltémo kólántekkesek énxet'ák élmanyása nak apyempe'ék 

1Appaqhetchessek axta Wesse' egegkok Moisés. Aptáhak axta apcháneya 

s'e: 

2“Yána elántekkesek israelitas apheykegkaxa m'a apyókxoho énxet'ák 

ekteme nak negmasse ektepelchamaxche egyempehek, essenhan ma'a 
eksekkeneykha nak apyegmenek, essenhan ma'a ekmanyása nak 
apyempehek eñama appaknegweykmoho m'a kélhápak. 

3Kóltekkes sa' teyp apheykegkaxa énxet ma'a apkenna' essenhan kelán'a. 

Keñe sa' megkólenyetseksek ma'a apheykegkaxa nak énxet'ák kéltáha 
enxoho xa, cham'a sekhamakxa nak chá'a ko'o nepyeseksa.” 

4Apkelyahákxók axta nahan israelitas ma'a apkeltamhókxa axta Wesse' 

egegkok etnehek ma'a Moisés. Apkelántekkessek axta teyp apheykegkaxa 
énxet ma'a élmanyása nak apyempe'ék. 

Segánamakxa ekxeyenma nak nentawassáseykha aqsok apagkok egmók 

5 Appaqhetchessek axta Wesse' egegkok Moisés. Aptáhak axta apcháneya 

s'e: 

6“Etne sa' elának israelitas se'e: Apyenyókek sa' agkok Wesse' egegkok 

xama énxet essenhan kelán'a, eñama aptawassáseykha aqsok apagkok pók 
énxet, cháxa apkelana mey'assáxma xa, 

7kéméxcheyk ey'ásegwakxoho'. Kéméxcheyk egkeyásekxak mók 

ekyaqmageykekxa aqsok aptawassáseykha m'a pók, exnéshok ma'a 
ekwánxa aqsok aptawassáseykha, keñe egkeyásekxohok makham mók 
néten. 

8Apketsekkek sa' agkok ma'a énxet kéltawassáseykha nak aqsok apagkok, 

méko enxoho nahan xama enxoho m'a apnámakkok apagko' nak, yaqwayam 
enxoho kólmeyásekxak ma'a aqsok ekyaqmageykekxa kéltawassáseykha, 
Wesse' egegkok sa' kólmések, yaqwayam kapasmok ma'a 
apkelmaxnéssesso nak Dios énxet'ák apagkok, kólmések sa' nahan 
nepkések apkennawo', yaqwayam sa' egkések Wesse' egegkok ma'a 
apkelmaxnéssesso nak Dios énxet'ák apagkok, keñe sa' etaksek 
megkólyaqmagkáseykekxa mey'assáxma xa énxet nak. 

9“Ekyókxoho aqsok apkelmésso nak chá'a israelitas, tén han apkelmésso 

naqsa nak chá'a, apkelpagkanchesso nak ma'a Wesse' egegkok, tén han 
apkelseykekxésso nak chá'a m'a apkelmaxnéssesso Dios énxet'ák apagkok, 
etnehek sa' apagkok ma'a apkelmaxnéssesso nak Dios énxet'ák apagkok. 

10Ekyókxoho aqsok kélpagkanchesso nak chá'a Wesse' egegkok, 

kélseykekxésso nak chá'a m'a apkelmaxnéssesso Dios énxet'ák apagkok, 
etnehek sa' apagkok ma'a apkelmaxnéssesso nak Dios énxet'ák apagkok.” 

Segánamakxa ekxeyenma nak nélmeyeykha entáwa' 

11Appaqhetchessek axta Wesse' egegkok Moisés. Aptáhak axta apcháneya 

s'e: 

12“Etne sa' elának israelitas se'e: Awanchek katnehek xama kelán'a 

ektawáseykegkoho nak atáwa', 

13ekpathetéyak nak chá'a pók énxet, meyke apya'áseykegkoho m'a atáwa' 

nak, hakte yexamaxkók chá'a éláneya xa ényetséssama nak émpehek, hakte 
méko m'a ekxeyenma enxoho, megkóteyamaxchek nahan élanakxa enxoho 
xa ektémakxa nak. 

14Temék agkok xa ektáha nak, katlakkasek aqsa katyapok apwáxok 

apkelmeyeykha aptáwa' m'a énxet eñama ektémakxa m'a aptáwa'. 
Awanchek eyke nahan elmeyawha aqsa chá'a aptáwa' énxet neyseksa 
meyke ektemegweykmohóxma m'a aptáwa'. 

15Temék agkok xa ektáha nak, éntemekxak sa' aptáwa' énxet ma'a aphakxa 

nak apkelmaxnéssesso Dios énxet'ák apagkok, esakxéshok sa' nahan ánet 
ektegkesso kelyetsáteyak ma'a apho nak hótáhap apnek eñama m'a aptáwa', 
yaqwayam etnéssesek apmésso naqsa Dios. Megyenchehekxék sa' eyke 

pexmok égmenek, tén han ma'a aqsok ekmátsa nak ekpaqneyam, hakte 
cháxa ekteme kélmésso naqsa aqsok Dios eñama nak ma'a nélmeykha 
entáwa', yaqwayam kataxchek ma'a ektémakxa megkay'assáxma. 

16“Yának sa' keypetchegwomhok appasmo apkelmaxnéssesso Dios énxet'ák 

apagkok ma'a kelán'a nak, tén sa' etnegkessók nápaqtók Wesse' egegkok. 

17Keñe sa' eyáwak ketsék yegmen ekpagkanamaxche m'a yátegwáxwa nak, 

yenchehekxak sa' nahan ketse' xóp ánek eñama nak náxop ma'a tegma 
appagkanamap. 

18Yának sa' aqsa katnamha kelán'a m'a nápaqto' nak Wesse' egegkok, 

elpékessásekxak sa' áwa', tén sa' elmések ma'a apho nak hótáhap apnek 
kélmésso naqsa, eñama nak apkelmeyeykha atáwa', yaqwayam kataxchek 
ektémakxa megkay'assáxma; keñe sa' apkelmaxnéssesso Dios énxet'ák 
apagkok emha aqsa m'a yegmen ekmáske, eksáyam nak 
negyemnamaxche'. 

19Keñe sa' yának katnéssesek naqsók appeywa m'a kelán'a nak. Sa' etnehek 

yának se'e: ‘Sa' agkok xe' kapatheteykegkok pók énxet, 
megkatwáseykegkoho enxoho m'a atáwa', megkalánéssama enxoho pók 
énxet ma'a ényetséssama nak émpehek, méko sa' katnehek xe' ekyena 
enxoho s'e yegmen ekmáske, eksáyam nak negyemnamaxche'. 

20Tawáseykegkók sa' agkok xe' atáwa', ekpatheteykegko enxoho chá'a m'a 

pók énxet, éláneya enxoho exche' m'a ényetséssama nak émpehek, 

21Wesse' egegkok sa' xeye' etnéssesek ekyemnamaxche nápaqta'awók ma'a 

énxet'ák, yának sa' keyphehek apwáxok, yetsagkassesek sa' étche awáxok. 

22Káhapwak sa' xe' s'e kéllegassáseykegkoho nak, ekyena enxoho s'e 

yegmen, eksáyam nak negyemnamaxche'’, keñe sa' kelán'a katnehek 
kátegmowagkok se'e: ‘Sa' katnehek xa. 

23“Keñe sa' appasmo apkelmaxnéssesso Dios énxet'ák apagkok etaxaksek 

weykcha'áhak negyemnamaxche nak, tén sa' yexpaqhekxak ma'a yegmen 
ekmáske nak emasseksek. 

24Keñe sa' yának keynek kelán'a xa yegmen nak, yaqwayam sa' kásseksek 

awáxok, 

25Keñe sa' elmekxak makham ma'a aqsok kélmésso naqsa exchek eñama 

nak ma'a apkelmeyeykha atáwa', yaqwayam enxoho egkések ma'a Wesse' 
egegkok; tén sa' enegkenek aqsok kélmésso m'a néten nak 
ekwatnamáxchexa aqsok, 

26keytlawhok sa' nahan apkelma xama apmek ma'a aqsok aktek ekyexna 

kélmésso naqsa nak, elwatnek sa' ma'a ekwatnamáxchexa nak aqsok, 
yaqwayam sa' katnehek kélmésso naqsa aqsok ekxénweykekxoho chá'a 

kélwáxok. “Appenchessek sa' agkok apchéyak appasmo apkelmaxnéssesso 
Dios énxet'ák apagkok yegmen ekmáske m'a kelán'a nak, 

27naqsók sa' agkok ektawáseykegkoho atáwa', kásseksek sa' awáxok xa 

yegmen eksáyam nak negyemnamaxche', keyphéssesek sa' nahan awáxok, 
katsagkassesek sa' nahan étche awáxok, keñe sa' kelán'a katnehek 
ekyemnamaxche nepyeseksa énxet'ák agkok. 

28Méko sa' agkok ektemegweykmohóxma m'a kelán'a, méko sa' katnehek 

ektáhakxa, awanchek sa' nahan kótak étchek. 

29“Cháxa segánamakxa agkok ekyetna enxoho chá'a kelán'a 

ektawáseykegkoho atáwa' xa, tén han apkelmeyeykha nak chá'a aptáwa', 

30tén han ekpelakkasso nak aqsa chá'a katyapok apwáxok apkelmeyeykha 

aptáwa', eñama ektémakxa m'a aptáwa'. Éntemekxak sa' aptáwa' m'a 
nápaqtók Wesse' egegkok, tén sa' apkelmaxnéssesso Dios énxet'ák apagkok 
etnéssesek ma'a éltémókxa nak antéhek ma'a segánamakxa. 

31Mexénakpek sa' nahan atáwa' apteme ekmaso aptáhakxa, kelán'a sa' 

agkok eksexnánémaxche', sa' kañegkohok kéllegassáseykegkoho m'a.” 

 

Números 6 
Segánamakxa yaqwayam elyahakxohok nazareos 

1Appaqhetchessek axta Wesse' egegkok Moisés. Aptáhak axta apcháneya 

s'e: 

2“Etne sa' elának israelitas se'e: Yetneyk sa' agkok énxet essenhan kelán'a, 

ekpagkanchásamáxche Wesse' egegkok, eñama ekmésso ekpeywa 
yaqwayam katnehek nazareo, 

3megkeynagkek sa' ma'a vino, essenhan ma'a mók anmen nak, essenhan 

ma'a mók aqsok égmenek ekmáske élánamáxche nak vino essenhan ma'a 
anmen, essenhan ma'a anmen yámet ekyexna égmenek nak; yawanchek sa' 
nahan katawagkok ma'a anmen yámet ekyexna, tén han ma'a ekyexna 
kélyamasso nak. 

4Yawanchek sa' chá'a katawagkok ekyókxoho éleñama nak anmen yámet 

ekyexna neyseksók ektamhéyak nazareo, cham'a émpe'ék nak 
ekweykekxoho m'a aktek nak. 

5Yawanchek sa' nahan kalyaqtennagkok áw'ák, kohok sa' aqsa chá'a 

kalwegqak, ekwokmoho ekwagkasa néxa m'a élxeyenmakxa katnégwók 
néxa, kalpagkanchesaxchek sa' aqsa chá'a m'a Wesse' egegkok. 

6Yawanchek sa' nahan kalyepetchegwomhok kélhápak neyseksa 

élpagkanchásamáxche m'a Wesse' egegkok, 

7megkeyxek sa' ektáha enxoho chána, essenhan ma'a kelyáxeg, yaqwayam 

enxoho megkalenyetséssesek émpe'ék, hakte keláneymaxcheyk 
katnahagkok élpagkanchásamáxche m'a Wesse' egegkok. 

8Kalpagkanchesaxchek sa' aqsa chá'a Wesse' egegkok ekwokmoho 

élwagkasa néxa m'a élxeyenmakxa katnégwók néxa. 

9“Pelakkassek sa' agkok chá'a apketsapa xama énxet naqta'awók xa, 

ekteméssesa enxoho ekmanyása m'a áw'ák nak, élpagkanchesso nak 
Wesse' egegkok, kasawhohok sa' kalyaqtennek áw'ák ekyeyk'a enxoho siete 
ekhem, ekxénamaxchexa nak chá'a kólaxñassásekxak émpe'ék. 

10Keñe sa' ekwokmo enxoho ocho ekhem, kalsakxések sa' apqánet sapop 

essenhan wáx'ay apketkók ma'a apkelmaxnéssesso nak Dios énxet'ák 
apagkok, cham'a átog apchaqneykekxexa nak chá'a énxet'ák. 

11Etnéssesek sa' nahan aqsok ektekyawa ekyaqmageykekxa 

magya'assáxma xama m'a apkelmaxnéssesso nak Dios énxet'ák apagkok, 
keñe sa' ma'a pók nak etnéssesek aqsok élwatnamáxche', elának sa' ma'a 
ektémakxa nak chá'a élánamáxche', yaqwayam etaksek 
megkólyaqmagkáseykekxa megkalya'assáxma eñama élpaknegweykmoho 
kélhápak. Kalpagkanchásekxak sa' makham áw'ák Wesse' egegkok xa 
ekhem nak, 

12keynwakxohok sa' makham élpagkanchásamáxche m'a Wesse' egegkok. 

Megkamaxcheyk sa' takha' m'a éltémakxa axta nano', hakte ekmanyása 
táhak áw'ák élpagkanchesso axta Wesse' egegkok. Keyntemekxések sa' 
nahan Wesse' egegkok xama nepkések apketkok apkennawo', ekwayam nak 
xama apyeyam apagkok, yaqwayam kólteméssesek apmatñà 
ekyaqmageykekxa nensexnánémaxche'. 

13 “Wokmek sa' agkok néxa élpagkánchásamáxche ektamhéyak nazareo, 

kalmeyekxak sa' ma'a átog nak apchaqneykekxexa énxet'ák, 

14kagkések sa' Wesse' egegkok xama nepkések apketkok apkennawo' 

ekwayam nak xama apyeyam apagkok, meyke nak ektemegweykmohóxma 
apyempehek yaqwayam kólwatnek, tén han ma'a xama nepkések meyke nak 
ektemegweykmohóxma apyempehek yaqwayam kólaqhek 
ekyaqmageykekxa magya'assáxma, tén han xama nepkések apkennawo' 
meyke nak ektemegweykmohóxma apyempehek, yaqwayam kólaqhek 
kólteméssesek ekyaqmageykekxa sẽlásekheykekxoho. 

15Kólmések sa' nahan xama hówenaq apxagkok étkok yetlo kelpasmaga 

kélxata, kéllane nak hótáhap aptaqmalma apagko', meyke kempáseyak, 
kélyelaqtésso nak kélenchehe pexmok égmenek, tén han ma'a kélpeykesso 
apkelexyawe meyke nak kempáseyak kélexpaqheykha nak pexmok 
égmenek; yetlo m'a aqsok aktek kélcheneykekxa kélmésso naqsa nak, tén 
han vino. 

16Esakxak sa' nápaqtók Wesse' egegkok aqsok ekmatñá nak 

ekyaqmageykekxa magya'assáxma tén han kélwatno nak ma'a 
apkelmaxnéssesso Dios énxet'ák apagkok, 

17etnéssesek aqsok ektekyawa ekyaqmageykekxa nak sẽlásekheykekxoho 

m'a nepkések apkennawo nak, yetlo m'a hówenaq apxagkok étkok kélxata 
nak kañe' m'a kelpasmaga meyke nak kempáseyak, egkések sa' ma'a aqsok 
aktek kélcheneykekxa kélmésso naqsa nak, tén han ma'a vino. 

18Kólmópesseshok sa' élyese nazareo m'a átog nak kélpakxanma 

apchaqneykekxexa nak chá'a énxet'ák, kalmekxak sa' ma'a áw'ák 
élpagkanchesso axta Wesse' egegkok, kakxák sa' ma'a nátex, kóneg nak 
ma'a kéltósso ekmatñá ekyaqmageykekxa nak sẽlásekheykekxoho. 

19Emok sa' apkelmaxnéssesso Dios énxet'ák apagkok ma'a apkapok ápetek 

nak nepkések apkennawo', ekmakhetma nak, tén han xama kelpasmaga 
meyke nak kempáseyak, apkeñama nak ma'a hówenaq apxagkok étkok tén 
han xama kélpeykesso apkexyawe meyke nak kempáseyak, kólmések sa' 
apyókxoho m'a nazareo, natámen kélpenchesso kélmópéssessamo élyese. 

20Keñe sa' ey'asha néten nápaqtók Wesse' egegkok apkelmaxnéssesso Dios 

énxet'ák apagkok xa ekyókxoho nak. Élpagkanamaxche m'a kéltósso 
agkenyek tén han eywok kélmésso nak Wesse' egegkok, tén han 
kélanchesso m'a apkelmaxnéssesso nak Dios énxet'ák apagkok. Keñe sa' 
nazareo awancha'ak makham keynagkokxak vino natámen xa. 

21“Cháxa segánamakxa agkok élpagkanchásamáxche nak Wesse' egegkok, 

eñama ekmésso ekpeywa yaqwayam katnahagkok nazareo, cháxa élmésso 
naqsa aqsok eyéméxko nak han chá'a kalsakxa', tén han ma'a mók aqsok 
élewagkexa nak chá'a kalmések. Kalanagkok sa' nahan chá'a m'a élxeyenma 
nak chá'a kalanagkok, ekhawo m'a ekxénamaxchexa nak chá'a katnehek 
ma'a nazareo.” 

Sẽlmaxnéssesso aqsok éltaqmela apkelmaxnéssesso Dios énxet'ák apagkok 

22Appaqhetchessek axta Wesse' egegkok Moisés. Aptáhak axta apcháneya 

s'e: 

23“Etne sa' elának Aarón tén han apketchek se'e: Kélmaxnéssessek sa' 

agkok chá'a aqsok éltaqmela m'a israelitas, sa' kóltéhek chá'a s'e: 

24‘Wesse' egegkok sa' epasmok xép, emyók sa' nahan; 

25Wesse' egegkok sa' kataqmalmakha apwáxok elanok xép exekmósek sa' 

ekwánxa apchásekhayo. 

26Kataqmalmakha sa' apwáxok elanok xép Wesse' egegkok yetlo 

apchásekhayo; egkések sa' meyke ektáhakxa apwáxok.’ 

27“Sa' etnahagkok chá'a elxének sekwesey nepyeseksa israelitas xa, 

yaqwayam sa' chá'a ko'o apasmok.” 

 

Números 7 
Aqsok kélmésso naqsa yaqwayam kólpagkanchesek tegma appagkanamap 

1Apteméssessek axta appagkanamap apkexpaqha'a pexmok égmenek 

Moisés tegma appagkanamap, cham'a appenchesa axta apkelane, yetlo m'a 
ekyókxoho aqsok kélmeykegkaxa nak chá'a tegma appagkanamap, tén han 
kélmeykegkaxa nak chá'a m'a ekwatnamáxchexa nak aqsok. 

2Tén axta m'a apkelámha apmonye'e nak chá'a nepyeseksa énxet'ák 

apagkok, appasmo axta apkelane weykcha'áhak apnaqtáxéseyak 
apkelwesey énxet, apkelmeyákxo m'a, 

3apkelsákxéssek axta nahan Wesse' egegkok apkelmésso naqsa aqsok seis 

weyke taqaxchók yetlo élpakxanma, tén han doce wey, xama weyke 
taqaxchók axta chá'a apqánet apkelámha apmonye'e, tén han xama wey 
chá'a xama. Apnegkenwokmek axta apmonye' tegma appagkanamap xa 
ekyókxoho nak. 

4Tén axta Wesse' egegkok aptáha apcháneya Moisés se'e: 

5“Elma takha' xa weyke taqaxchók nak, tén han xa wey nak, elmésák sa' ma'a 

levitas, yaqwayam sa' elmaha chá'a apkeltamheyncha'a enxoho, 
élánamáxche nak chá'a aqsok ma'a kélpakxanma apchaqneykekxexa nak 
chá'a énxet'ák, cham'a ektémakxa nak chá'a apkeltamheykha apkelánéyak 
chá'a xama.” 

6Apkelmeyk axta takha' Moisés ma'a weyke taqaxchók nak, tén han ma'a wey 

nak, apkelmeyásegkek axta m'a levitas. 

7Ánet weyke taqaxchók axta apkelmeyásak ma'a Guersón aptawán'ák 

neptámen nak, tén han cuatro wey, hakte apmenyeyk axta xa yaqwayam 
elanagkok chá'a apkeltamheykha. 

8Keñe axta m'a Merarí aptawán'ák neptámen nak apkelmésa cuatro weyke 

taqaxchók, tén han ocho wey, hakte apmenyeyk axta xa yaqwayam 
elanagkok chá'a apkeltamheykha, Itamar axta eyke apkeltennasso chá'a 
aqsok yaqwánxa elanagkok, cham'a Aarón apketche apteme nak 
apkelmaxnéssesso Dios énxet'ák apagkok. 

9Keñe axta m'a Quehat aptawán'ák neptámen, melméságko m'a weyke 

taqaxchók, tén han wey, hakte elpatmekxohok axta chá'a elsók ma'a aqsok 
élpagkanamaxche apkelseykegko axta chá'a. 

10Xama axta kélteméssesa ekpagkanamaxche m'a ekwatnamáxchexa nak 

aqsok, apkelsókek axta apkelmésso naqsa aqsok apagkok ma'a apkelámha 

apmonye'e nak chá'a nepyeseksa énxet'ák apagkok, apnegkenchek axta m'a 
amonye' nak ekwatnamáxchexa aqsok. 

11Tén axta Wesse' egegkok aptáha apcháneya Moisés se'e: “Yókxoho élseye 

sa' chá'a pók apkemha apmonye' nak nepyeseksa énxet'ák apagkok, esanták 
apmésso naqsa aqsok apagkok, yaqwayam kólteméssesek 
ekpagkanamaxche m'a ekwatnamáxchexa nak aqsok.” 

12Nahasón axta nahan apkelsákxak aqsok apkelmésso naqsa apagkok ma'a 

émha amonye' ekhem, Aminadab apketche nak, apkeñama axta nepyeseksa 
m'a Judá énxet'ák apagkok. 

13Sokpayhe ekwányam sawo ekmope ekmomnáwa axta nahan ma'a aqsok 

apmésso naqsa apagkok, mil cuatrocientos treinta gramos axta nahan 
ekyentaxno, tén han xama egheykok ekyawe sawo ekmope ekmomnáwa, 
setecientos setenta gramos axta nahan ekyentaxno (ekweykenxa nak chá'a 
ekmomaxche m'a tegma appagkanamap), kellánegkók axta nahan hótáhap 
aptaqmalma apagko' xa aqsok nak, kélyélaqtésso nak kélenchehe pexmok 
égmenek, yaqwayam kólteméssesek aqsok kélmésso naqsa aqsok aktek 
ekyexna kélcheneykekxa; 

14tén axta han xama yekweykto ekwányam sawo ekyátekto ekmomnáwa, 

ciento diez gramos axta nahan ekyentaxno, ekláneyo m'a aqsok ekmátsa nak 
ekpaqneyam, 

15tén axta han xama weyke kennawo' étkok, tén han nepkések apkennawo', 

tén han xama nepkések apketkok xama apyeyam apagkok, yaqwayam 
ewatnakpok, 

16tén axta han xama yát'ay apketkok apkennawo' yaqwayam emátog 

ekyaqmageykekxa magya'assáxma, 

17tén axta nahan ánet weyke kelennay'a, yaqwayam katekyók kólteméssesek 

ekyaqmageykekxa sẽlásekheykekxoho, tén han cinco nepkések 
apkelennay'a, cinco yát'ay apketkók apkelennay'a, tén han cinco nepkések 
apketkok ekwayam nak chá'a xama apyeyam apagkok. Cháxa Nahasón axta 
aqsok apkelmésso naqsa apagkok xa, Aminadab axta apketche. 

18Tén axta ektáhakxa ánet ekhem apkelsákxo aqsok apkelmésso naqsa 

apagkok ma'a Natanael, Suar apketche nak, apkemha apmonye' apagkok 
nak ma'a Isacar énxet'ák apagkok, 

19-23hawók axta nahan apkelmésso naqsa aqsok apagkok ma'a ekwánxa axta 

apkelmésso aqsok ma'a Nahasón. 

24Tén axta m'a ektáhakxa nak ántánxo ekhem apkelsákxo apkelmésso naqsa 

aqsok apagkok ma'a Eliab, Helón apketche nak, apkemha apmonye' apagkok 
nak ma'a Zabulón énxet'ák apagkok, 

25-29hawók axta nahan apkelmésso naqsa aqsok apagkok ma'a ekwánxa axta 

apkelmésso m'a apmonye'e nak apkelmésso. 

30Tén axta m'a ektáhakxa nak cuatro ekhem, apkelsákxo apkelmésso naqsa 

aqsok apagkok ma'a Elisur, Sedeúr apketche nak, apkemha apmonye' 
apagkok nak ma'a Rubén énxet'ák apagkok, 

31-35hawók axta nahan apkelmésso naqsa aqsok apagkok ma'a ekwánxa axta 

apkelmésso m'a apmonye'e nak apkelmésso. 

36Tén axta m'a ektáhakxa nak cinco ekhem, apkelsákxo apkelmésso naqsa 

aqsok apagkok ma'a Selumiel, Surisadai apketche nak, apkemha apmonye' 
apagkok nak ma'a Simeón énxet'ák apagkok, 

37-41hawók axta nahan apkelmésso naqsa aqsok apagkok ma'a ekwánxa axta 

apkelmésso m'a apmonye'e nak apkelmésso. 

42Tén axta m'a ektáhakxa nak seis ekhem, apkelsákxo apkelmésso naqsa 

aqsok apagkok ma'a Eliasaf, Reuel apketche nak, apkemha apmonye' 
apagkok nak ma'a Gad énxet'ák apagkok, 

43-47hawók axta nahan apkelmésso naqsa aqsok apagkok ma'a ekwánxa axta 

apkelmésso m'a apmonye'e nak apkelmésso. 

48Tén axta m'a ektáhakxa nak siete ekhem, apkelsákxo apkelmésso naqsa 

aqsok apagkok ma'a Elisamá, Amihud apketche nak, apkemha apmonye' 
apagkok nak ma'a Efraín énxet'ák apagkok, 

49-53hawók axta nahan apkelmésso naqsa aqsok apagkok ma'a ekwánxa axta 

apkelmésso m'a apmonye'e nak apkelmésso. 

54Tén axta m'a ektáhakxa nak ocho ekhem, apkelsákxo apkelmésso naqsa 

aqsok apagkok ma'a Gamaliel, Pedasur apketche nak, apkemha apmonye' 
apagkok nak ma'a Manasés énxet'ák apagkok, 

55-59hawók axta nahan apkelmésso naqsa aqsok apagkok ma'a ekwánxa axta 

apkelmésso m'a apmonye'e nak apkelmésso. 

60Tén axta m'a ektáhakxa nak nueve ekhem, apkelsákxo apkelmésso naqsa 

aqsok apagkok ma'a Abidán, Guidoní apketche nak, apkemha apmonye' 
apagkok nak ma'a Benjamín énxet'ák apagkok, 

61-65hawók axta nahan apkelmésso naqsa aqsok apagkok ma'a ekwánxa axta 

apkelmésso m'a apmonye'e nak apkelmésso. 

66Tén axta m'a ektáhakxa nak diez ekhem, apkelsákxo apkelmésso naqsa 

aqsok apagkok ma'a Ahiézer, Amisadai apketche nak, apkemha apmonye' 
apagkok nak ma'a Dan énxet'ák apagkok, 

67-71hawók axta nahan apkelmésso naqsa aqsok apagkok ma'a ekwánxa axta 

apkelmésso m'a apmonye'e nak apkelmésso. 

72Tén axta m'a ekhem once, apkelsákxo apkelmésso naqsa aqsok apagkok 

ma'a Paguiel, Ocrán apketche nak, apkemha apmonye' apagkok nak ma'a 
Aser énxet'ák apagkok, 

73-77hawók axta nahan apkelmésso naqsa aqsok apagkok ma'a ekwánxa axta 

apkelmésso m'a apmonye'e nak apkelmésso. 

78Tén axta m'a ektáhakxa nak doce ekhem, apkelsákxo apkelmésso naqsa 

aqsok apagkok ma'a Ahirá, Enán apketche nak, apkemha apmonye' apagkok 
nak ma'a Neftalí énxet'ák apagkok, 

79-83hawók axta nahan apkelmésso naqsa aqsok apagkok ma'a ekwánxa axta 

apkelmésso m'a apmonye'e nak apkelmésso. 

84Cháxa ektáhakxa axta sekxók kélteméssesa axta ekpagkanamaxche m'a 

ekwatnamáxchexa nak aqsok, doce sokpayhe élyawe sawo élmope 
élmomnáwa axta apkelmeyásak ma'a apkelámha apmonye'e nak énxet'ák 
Israel, tén han doce egheykok élyawe sawo élmope élmomnáwa, tén han 
doce yekwekto élyawe sawo élyátekto élmomnáwa. 

85Mil cuatrocientos treinta gramos axta nahan chá'a xama ekyentaxno m'a 

sokpayhe élyawe sawo élmope élmomnáwa nak, keñe axta setecientos 
setenta gramos chá'a xama ekyentaxno m'a egheykok élyawe nak. Veintiséis 
mil cuatrocientos gramos axta nahan wokmok ekyókxoho ekyentaxno 
ekyepetcheykekxa mók sawo ekmope ekmomnáwa m'a sokpayhe élyawe 
nak, tén han ma'a egheykok élyawe nak, ekweykenxa nak chá'a 
ekmomaxche m'a tegma appagkanamap. 

86Yetneyk axta nahan doce yekwekto élyawe sawo ekyátekto ekmomnáwa 

élláneykegkoho aqsok ánek ekmátsa nak ekpaqneyam, ciento diez gramos 
axta eyke chá'a ekyentaxno xama m'a, ekweykenxa nak chá'a ekmomaxche 
m'a tegma appagkanamap. Mil trescientos veinte gramos sawo ekyátekto 
ekmomnáwa axta nahan wokmok ekyentaxno ekyókxoho m'a yekwekto 
élyawe nak. 

87Keñe axta m'a aqsok kélnaqtósso yaqwayam nak kalwatnaxche', doce 

weyke étkók kelennay'a axta ekyókxoho, tén han doce nepkések 
apkelennay'a, tén han doce nepkések apketkók ekwayam nak chá'a xama 
apyeyam apagkok, yetlo m'a aqsok aktek ekyexna kélmésso naqsa nak 
chá'a, tén han doce yát'ay apketkók apkelennay'a yaqwayam etekyók 
ekyaqmageykekxa magya'assáxma. 

88Keso ekwánxa axta ekyókxoho kélnaqtósso yaqwayam nak katekyók 

ekyaqmageykekxa sẽlásekheykekxoho s'e: veinticuatro weyke étkok 
kelennay'a, sesenta nepkések apkelennay'a, tén han sesenta yát'ay 
apketkók apkelennay'a, tén han sesenta nepkések apketkók, ekwayam nak 
chá'a xama apyeyam apagkok. Cháxa aqsok kélmésso naqsa yaqwayam nak 

kólmések ma'a ekwatnamáxchexa nak aqsok, natámen kélteméssesso 
ekpagkanamaxche'. 

89Xama axta aptaxna Moisés ma'a kañe' kélpakxanma apchaqneykekxexa 

nak chá'a énxet'ák, yaqwayam epaqhetchesek Wesse' egegkok, apleg'ak 
axta appaqhetchesa Wesse' egegkok ma'a néten átog nak yántéseksek 
ekhémo mók nélpaqhetchásamáxkoho, cham'a nepyeseksa nak apqánet 
apho énxet ekha apxempenák. 

 

Números 8 
Sẽltennasso ektémakxa yaqwayam ólapogwatchesek cháléwasso 

1 Appaqhetchessek axta Wesse' egegkok Moisés. Aptáhak axta apcháneya 

s'e: 

2“Eltennés sa' Aarón, apkelánékxo enxoho ekhéyak ma'a cháléwasso, yána 

sa' elpeykeshok élápogwate m'a amonye' nak cháléwasso ekyawe.” 

3Aptemék axta nahan Aarón ma'a apkeltamhókxa axta etnehek Wesse' 

egegkok ma'a Moisés, apkelánékxeyk axta ekhéyak ma'a cháléwasso, 
yaqwayam enxoho kalpéwhok élápogwate m'a amonye' nak cháléwasso 
ekyawe. 

4Sawo ekyátekto ekmomnáwa axta nahan élánamáxche m'a cháléwasso 

ekyawe nak, kéltekpagéyak nak ma'a sawo ekyentaxno, eyeynamo m'a 
awhak nak ekweykekxoho m'a naw'ék pánaqte exnók kéleykmassáseykha 
nak. Apkelanak axta Moisés cháléwasso ekyawe, ekhémo m'a ektémakxa 
axta apxekmósa m'a Wesse' egegkok. 

Levitas kélteméssesso apkelpagkanamap 

5Appaqhetchessek axta Wesse' egegkok Moisés. Aptáhak axta apcháneya 

s'e: 

6“Elyetnakhés sa' levitas nepyeseksa m'a israelitas, keñe sa' 

elmopessásekxak apyempe'ék. 

7Sa' katnehek apkelmópessáseykekxa apyempe'ék se'e: Xeyep sa' 

elexpaqheykha m'a yegmen sẽlmópessáseykekxa nak egyempehek, keñe 
sa' natámen elyaqtennagkok ekyókxoho áwa' apyempe'ék ma'a, 
elyenyesagkok sa' nahan apkelnaqta, keñe sa' kalmópekxohok apyempehek. 

8Keñe sa' éntementák xama weyke étkok kennawo', elsanták sa' nahan 

apqántawók ma'a hótáhap aptaqmalma apagko' nak, kélyélaqtésso nak 
kélenchehe pexmok égmenek, ektáha nak ekyepetche xa, yaqwayam 
etnéssesek apmésso naqsa aqsok aktek kélcheneykekxa, keñe sa' nahan 
mók weyke étkok kennawo', yaqwayam kamátog ekyaqmageykekxa 
magya'assáxma. 

9Keñe sa' xép yának elmeyenták levitas ma'a kélpakxanma 

apchaqneykekxexa nak chá'a énxet'ák, yának sa' nahan yaqnekxak ma'a 
apyókxoho israelitas. 

10Yának sa' yaqnágwok emonye' ko'o m'a levitas, keñe sa' elya'ammok ma'a 

israelitas enegkenagkok apmék ma'a néten apqatkok. 

11Keñe sa' Aarón hélmések ko'o m'a levitas, etnéssesek ma'a ektémól'a 

kélmésso naqsa aqsok kélya'áseykhal'a néten nahaqtók ko'o, eñama m'a 
israelitas. Cháxa peya sa' etnahagkok apkeltamheykha sélánésso chá'a ko'o 
aqsok ma'a levitas. 

12Keñe sa' natámen levitas enegkenagkok apmék néten apqatkok ma'a 

weyke étkók kelennay'a, xama weyke étkok kennawók sa' nahan egkések 
yaqwayam kamátog ekyaqmageykekxa magya'assáxma, keñe sa' ma'a mók 
nak, egkések yaqwayam kawatnaxche', yaqwayam kalmópessásekxak 
apyempe'ék ma'a levitas. 

13Keñe sa' xép elya'ásekxak levitas ma'a aphakxa nak Aarón tén han ma'a 

apketchek, keñe sa' hélmések ko'o m'a etnéssesek ma'a ektémól'a aqsok 
kélmésso naqsa kélya'áseykhal'a néten nahaqtók ko'o; 

14sa' etnehek elyetnakhaksek levitas nepyeseksa m'a israelitas, yaqwayam 

sa' ko'o atnehek ahagkok. 

15Keñe sa' elmahagkok elanagkok apkeltamheykha m'a kélpakxanma 

apchaqneykekxexa nak chá'a énxet'ák. Kéméxcheyk kólmópessásekxak 
apyempe'ék tén han hélmések ko'o ektémól'a kélmésso naqsa aqsok 
ektaqmalma, 

16Hakte ko'o sélmésso xa, nepyeseksa m'a apyókxoho israelitas. Élmomchek 

axta ko'o takha' xa, apkelyaqmageykekxa m'a apyókxoho átnaha apketkók 
apketchek nak ma'a israelitas, 

17hakte ko'o ahagkok ma'a apyókxoho apmonye' apkelwete nak chá'a 

apketchek ma'a israelitas, ekhawo han ma'a émha amonye' ekpalleyam nak 
chá'a étkók ma'a aqsok apnaqtósso. Élpagkanmeyk axta ko'o apketchek 
átnaha apketkók nak israelitas, cham'a sélnapma axta átnaha apketkók 
apketchek ma'a egipcios. 

18Élmomchek axta eyke ko'o takha' levitas apkelyaqmageykekxa m'a. 

19Élyéseykha axta ko'o levitas nepyeseksa m'a israelitas, keñe sélméssama 

m'a Aarón tén han ma'a apketchek, yaqwayam elanaksek chá'a aqsok 
israelitas ma'a kélpakxanma apchaqneykekxexa nak chá'a énxet'ák, tén han 
etaksek chá'a meyaqmagkáseykekxa melya'assáxma Wesse' egegkok ma'a 
israelitas. Keñe sa' melyepetchegwomók chá'a israelitas ma'a tegma 
appagkanamap nak, megkaltemégwomók sa' nahan exma ekmaso.” 

20Apkelánegkek axta Moisés tén han Aarón, tén han apyókxoho énxet'ák 

Israel ma'a aptáhakxa axta Wesse' egegkok apcháneya Moisés 
apkeltamhókxa etnéssesek ma'a levitas. 

21Apkelmópesákxeyk axta apyempe'ék ma'a levitas, apkelyenyeyásegkek 

axta nahan apkelnaqta, tén axta Aarón apnaqlawa nápaqtók Wesse' egegkok 
apteméssesa ektémól'a negmésso naqsa aqsok ektaqmela, 
apkelmópessáseykxeyk axta apyempe'ék. 

22Tén axta natámen ekyókxoho xa, apkelmeyákxeyk axta levitas peya 

elanagkok apkeltamheykha m'a kélpakxanma apchaqneykekxexa nak chá'a 
énxet'ák, Aarón axta eyke apkeltennáseyak chá'a aqsok yaqwayam 
elanagkok tén han ma'a apketchek nak. Kélteméssessek axta levitas ma'a 
ekhawo apkeltamhókxa axta etnehek Wesse' egegkok ma'a Moisés. 

Ekhem apkeltamheykegkaxa chá'a levitas 

23Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

24“Veinticinco apyeyam apagkok chá'a apwanchek yeynhok emok 

aptamheykha levitas ma'a kélpakxanma apchaqneykekxexa nak chá'a 
énxet'ák, 

25keñe eyenyekxak chá'a aptamheykha m'a apwokmo enxoho cincuenta 

apyeyam apagkok. 

26Apwanchek sa' nahan epasmekxak apkeláneyak apkeltamheykha 

apkelxegexma'a kélpakxanma apchaqneykekxexa nak chá'a énxet'ák 
apwokmo enxoho xa ekwánxa nak apyeyam apagkok, mopwanchek sa' 
etneykha apxakko'. Cháxa yaqwánxa sa' etnéssesek chá'a apkeltamheykha 
m'a levitas.” 

 

Números 9 
Megkólwagqayam ekhem Pascua 

1 Appaqhetchessek axta Wesse' egegkok Moisés yókxexma meykexa nak 

énxet Sinaí, ektáha axta xama apyeyam apkelánteyapma israelitas ma'a 
Egipto, eyeynókxa axta apxegeykekxa makham apkemha apmonye' pelten 
pók apyeyam. Aptáhak axta apcháneya s'e: 

2“Elanagkok sa' chá'a apkelsawássessamo ekhem Pascua israelitas ma'a 

ekhem ekpekkenamaxchexa axta, 

3cham'a ekhem catorce, keso pelten nak, ektaxnakmo enxoho, elyetlókasek 

ma'a ektémakxa nak eknaqtáxésamaxche ekyókxoho segánamakxa, 
sekmésso axta ektémakxa chá'a élánamáxche'.” 

4Tén axta Moisés apkeltamho elanagkok ekhem melwagqayam Pascua m'a 

israelitas, 

5apkelánegkek axta nahan ma'a ekhem catorce, cháxa pelten nak, taxnám, 

cham'a yókxexma meykexa nak énxet Sinaí. Apkelánegkek axta ekyókxoho 
m'a apkeltamhókxa axta etnehek Wesse' egegkok ma'a Moisés. 

6Yetneyk axta eyke nahan chá'a énxet élmanyása apyempe'ék, eñama 

appaknegweykmoho kélhápak. Axta keñamak megkapwagko elanagkok 
melwagqayam ekhem Pascua xa ekhem nak. Apkelya'aweykxeyk axta 
Moisés tén han Aarón xa énxet'ák nak, 

7aptáhak axta apcháneya Moisés se'e: —Nélpaknegwokmók xeyk negko'o 

kélhápak, cháxa keñamak sentamhágko nak élmanyása egyempe'ék. 
Mehéghók negko'o Wesse' egegkok ólmések aqsok nélmésso naqsa 
egagkok xa ekhem ekxénamaxchexa nak, xamók ma'a israelitas. 

8Aptáhak axta apchátegmowágkokxo Moisés se'e: —Kólleyx sa' sekxo', 

háxko sa' kexa etnehek heyának ko'o Wesse' egegkok exének kéxegke. 

9Appaqhetchessek axta Wesse' egegkok ma'a Moisés. Aptáhak axta 

apcháneya s'e: “Etne sa' elának israelitas se'e: 

10Kélyókxoho kéxegke tén han kéltawán'ák kélnentámen kélwanchek 

kóllanagkok ekhem Pascua eñama mehélwagqayam ko'o. Keñe sa' ma'a 
élmanyása nak apyempe'ék eñama appaknegweykmoho kélhápak essenhan 
ma'a apheykha nak makhawo', essenhan ma'a apkelxega nak chá'a, 

11elanagkok sa' chá'a m'a ekhem catorce, aptáhakxa nak apqánet pelten, 

taxnámla'a. Etawagkok sa' chá'a nepkések apketkok aphápetek, yetlo m'a 
yámet áwa' ekmáske, tén han kelpasmaga meyke nak kempáseyak, 

12megyémek sa' nahan chá'a xama enxoho yaqwayam yenchesek ma'a mók 

ekhem, megyentássesek sa' nahan chá'a xama enxoho m'a apexchapok. 
Apkelánegkek sa' agkok chá'a m'a melwagqayam ekhem Pascua, étlókasek 
sa' chá'a ekyókxoho m'a ektémakxa nak chá'a élánamáxche'. 

13Kóltekkesek sa' eyke chá'a nepyeseksa énxet'ák apagkok ma'a 

apkelwátesseyam nak chá'a apkelane melwagqayam ekhem Pascua 
neyseksa eykhe ekteme ekmópeyo apyempehek, tén han mexña mók nekha. 
Exkak sa' kéllegassáseykegkoho aptémakxa mey'assáxma eñama 
meseykekxésso aqsok apmésso naqsa Wesse' egegkok ma'a ekhem 
ekpekkenamaxchexa nak. 

14“Peyk sa' agkok chá'a elanagkok ekhem melwagqayam Pascua eñama 

Wesse' egegkok ma'a énxet'ák apkeleñama nak mók apkelókxa apheykha 
nak kélnepyeseksa kéxegke, elanagkok sa' chá'a ekhawo ektémakxa nak 
ekpeywa ekyókxoho m'a segánamakxa sekmésso axta, kaxhok sa' nahan 
mók segánamakxa apagkok ma'a apyókxoho énxet'ák, cham'a énxet'ák 

apkeleñama nak mók apkelókxa, tén han appalleykenxa apagko' nak se'e 
apchókxa nak.” 

Yaphope ekyetne néten kélpakxanma 

(Ex 40.34-38) 

15Cháhapwa'ak axta yaphope sekxók kélxátekhasa axta m'a tegma 

appagkanamap, cham'a kélpakxanma ekhémo mók 
nélpaqhetchásamáxkoho nak Dios. Keñe axta taxnám ekyetna'a ekho táxa 
eyáléwe m'a néten nak tegma appagkanamap, wokmók axta nahan élseye 
ekyetno m'a. 

16Axta entemék chá'a yókxoho ekhem xa: Ekhem axta chá'a kápok yaphope 

m'a kélpakxanma nak, keñe axta chá'a axta'a kataxchek ekho táxa eyáléwe. 

17Meyákxeyk axta agkok chá'a néten ma'a yaphope ekyetno nak néten 

kélpakxanma, elxegekxak axta chá'a m'a israelitas, axta elpakxenwók nahan 
chá'a m'a yókxexma ekyetnámxa enxoho chá'a m'a yaphope. 

18Elxegekxak axta chá'a israelitas apkeltamho enxoho chá'a elxegekxak ma'a 

Wesse' egegkok, elpakxenwók axta nahan chá'a m'a apkeltamhókxa enxoho 
chá'a elpakxenwók, axta elhók nahan chá'a ekwenaqte m'a ekwánxa enxoho 
chá'a ekyetno néten tegma appagkanamap ma'a yaphope nak. 

19Wegqawók axta agkok chá'a ekyetno néten tegma appagkanamap ma'a 

yaphope nak, melxegekxeyk axta chá'a m'a israelitas, elyahakxohok ma'a 
apkeltémókxa axta chá'a etnahagkok ma'a Wesse' egegkok. 

20Axta agkok chá'a kawegqawok ekhem ekyetno yaphope m'a néten nak 

tegma appagkanamap, elxegekxak axta chá'a m'a apkeltamho enxoho chá'a 
elxegekxak ma'a Wesse' egegkok, elpakxenagkok axta nahan chá'a m'a 
apkeltamho enxoho chá'a elpakxenagkok. 

21Mók xam'a axta'a axta nahan chá'a keythok yaphope m'a néten nak, keñe 

élsaka enxoho kamyekxak chá'a néten; tén axta elxegekxak chá'a. 
Elxegekxak axta chá'a ekmeyákxoho enxoho néten ma'a yaphope, 
megkeyxek axta ekhem tén han axta'a. 

22Yetneyk axta agkok chá'a yaphope ánet ekhem ma'a néten nak tegma 

appagkanamap, essenhan xama pelten, essenhan xama apyeyam, 
elpakxenagkok axta chá'a m'a israelitas, melxegekxeyk axta chá'a. 
Meyákxeyk axta agkok chá'a néten ma'a yaphope nak, keytlawhok axta chá'a 
apkelchampeykekxa néten, elxegekxak axta chá'a makham. 

23Elpakxenagkok axta nahan chá'a m'a apkeltamho enxoho chá'a 

elpakxenagkok, elxegekxak axta nahan chá'a m'a apkeltamho enxoho chá'a 
elxegekxak ma'a Wesse' egegkok. Apkelyeheykekxók axta m'a Wesse' 
egegkok segánamakxa apagkok, ekhawo m'a ektémakxa axta apmésso 
appeywa, apchásenneykekxoho axta m'a Moisés. 

Números 10 
Kélaqkahasso sawo' ekmope ekmomnáwa 

1Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

2Elána sa' ánet kélaqkahasso sawo ekmope ekmomnáwa kéltekpagéyak nak 

sawo ekyentaxno, yaqwayam sa' etnehek apkelmeykha apkenchesso chá'a 
apcháncháseykekxa énxet'ák, tén han apchaqkahássesso chá'a énxet'ák 
yaqwayam yának elxog. 

3Kélaqkahássek sa' agkok chá'a ánet kélaqkahasso, apyókxoho énxet'ák sa' 

chá'a yaqnekxak aphakxa exchep, cham'a átog nak kélpakxanma 
apchaqneykekxexa énxet'ák. 

4Kélaqkahássek sa' agkok chá'a xama kélaqkahasso, wánxa sa' aqsa chá'a 

yaqnekxak ma'a apkelámha apmonye'e nak chá'a nepyeseksa énxet'ák 
apagkok. 

5Keñe sa' kélaqkahasa enxoho kélaqkahasso, ekyetlómo ekyennaqte 

kélpáxameykha, elxog sa' ma'a apkelpakxenéyak nak teyapmakxa ekhem, 

6keñe sa' mók ekpáweykekxa kélaqkahasso, elxog ma'a apkelpakxenéyak 

nak nepyeyam. Sa' katnehek magkenatchesso yaqwayam kalxegaxchek 
ma'a kélpáwasso nak kélaqkahasso ekyetlómo kélpáxameykha ekyennaqte. 

7Keñe sa' ma'a kélaqkahasso nak aqsa axakkók ma'a kélaqkahasso nak, 

katnehek sa' magkenatchesso yaqwayam kólánchásekxak ma'a énxet'ák. 

8Apkelmaxnéssesso Dios énxet'ák apagkok sa' nahan etnahagkok 

apkelaqkahasso m'a kélaqkahasso nak, cham'a Aarón aptawán'ák neptámen 
nak. Cháxa yaqwayam sa' katnehek kéxegke segánamakxa kélagkok 
megkamassegwayam xa. 

9“Apketamokmek sa' agkok kélenmexma m'a kañe' xapop kélagkok nak, 

keñe sa' peya enxoho kólántépok kólnapaxchek kéxegke m'a, kólaqkahés sa' 
ma'a kélaqkahasso nak, kólpáxamha sa' nahan ekyennaqte agko'. Keñe sa' 
ko'o kaxénwakxohok ewáxok kéxegke, ko'o sektáha nak Dios Wesse' 
kélagkok, alwagkasek sa' nahan teyp nepyeseksa kélenmexma. 

10Kólpáwés sa' nahan kélaqkahasso m'a ekhem ekpayheykekxexal'a 

egwáxok, ektémól'a m'a ekhem kélessawássessamókxal'a, essenhan ma'a 
pelten aphaxnagkok, kélméssamakxal'a m'a aqsok élwatnamáxche' tén han 
ektekyómakxa nak kélnaqtósso ekyaqmageykekxa sẽlásekheykekxoho. 
Keñe sa' kaxénwakxohok ko'o ewáxok kéxegke, ko'o sektáha nak Dios 
Wesse' kélagkok.” 

Israelitas apkelánteyapma Sinaí 

11Meyákxeyk axta néten yaphope ekyetno axta m'a néten nak kélpakxanma 

appagkanamap ekhémo mók nélpaqhetchasamáxkoho Dios, cham'a ekhem 
veinte, ektáha axta apqánet pelten, apqánet apyeyam. 

12Apkelxegákxeyk axta makham ma'a israelitas, apkelántekkek axta m'a 

yókxexma meykexa nak énxet Sinaí. Yetnakmek axta yaphope m'a 
yókxexma meykexa nak énxet Parán. 

13Aptamhágkek axta apkelxega m'a apkeltamhókxa axta Wesse' egegkok 

etnahagkok, apchásenneykekxo axta eltennaksek ma'a Moisés, 

14apmonye'e axta apkelxegak ma'a sẽlpextétamo apheykha axta ekpayhókxa 

apkemhakxa m'a Judá bandera apagkok, Nahasón axta eyke apkemha 
apmonye' apagkok, Aminadab apketche nak. 

15Natanael axta eyke apkemha apmonye' apagkok ma'a Isacar énxet'ák 

sẽlpextétamo apagkok, cham'a Natanael, Suar apketche nak. 

16Keñe axta Eliab apkemha apmonye' apagkok ma'a Zabulón énxet'ák 

sẽlpextétamo apagkok, cham'a Eliab, Helón apketche nak. 

17Tén axta kélleya m'a kélpakxanma appagkanamap, apkelxegkek axta 

nahan ma'a Guersón aptawán'ák neptámen nak tén han ma'a Merarí, apteme 
axta chá'a apkelánémap elsók. 

18Yetlókok axta nahan apkelxega m'a sẽlpextétamo apheykha axta 

ekpayhókxa apkemhakxa m'a Rubén bandera apagkok, Elisur axta eyke 
apkemha apmonye' apagkok ma'a, Sedeúr apketche nak. 

19Selumiel axta eyke apkemha apmonye' apagkok ma'a Simeón énxet'ák 

sẽlpextétamo apagkok, cham'a Selumiel, Surisadai apketche nak. 

20Eliasaf axta eyke apkemha apmonye' apagkok ma'a Gad énxet'ák 

sẽlpextétamo apagkok, cham'a Eliasaf, Reuel apketche nak. 

21Yetlókok axta nahan apkelxega m'a Quehat aptawán'ák neptámen, apkelso 

axta chá'a m'a aqsok kélmeykegkaxa élpagkanamaxche nak. Xama axta 
apkelwokmo m'a, apkelwetágwokmek axta appenchásekpo m'a 
kélpakxanma appagkanamap. 

22Tén axta apkelxega nahan ma'a sẽlpextétamo apheykha axta ekpayhókxa 

apkemhakxa m'a Efraín bandera apagkok, Elisamá axta eyke apkemha 
apmonye' apagkok ma'a, Amihud apketche nak. 

23Gamaliel axta eyke apkemha apmonye' apagkok ma'a Manasés énxet'ák 

sẽlpextétamo apagkok, cham'a Gamaliel, Pedasur apketche nak. 

24Abidán axta eyke apkemha apmonye' apagkok ma'a Benjamín énxet'ák 

sẽlpextétamo apagkok, cham'a Abidán, Guidoní apketche nak. 

25Tén axta axayók agko' apkelxega m'a sẽlpextétamo apheykha axta 

ekpayhókxa apkemhakxa m'a Dan bandera apagkok, Ahiézer axta eyke 
apkemha apmonye' apagkok ma'a, Amisadai apketche nak. 

26Paguiel axta eyke apkemha apmonye' apagkok ma'a Aser énxet'ák 

sẽlpextétamo apagkok, cham'a Paguiel, Ocrán apketche nak. 

27Ahirá axta eyke apkemha apmonye' apagkok ma'a Neftalí énxet'ák 

sẽlpextétamo apagkok, cham'a Ahirá, Enán apketche nak. 

28Cháxa apkelánémakpexa axta chá'a etnahagkok sẽlpextétamo israelitas, 

apkelxegákxo enxoho chá'a. 

Moisés apkeltémo étlók apepye 

29Xama ekhem axta aptáhak apcháneya apepye Moisés se'e, cham'a Hobab, 

Reuel apketche, apteme nak Madián énxet: —Peyk negko'o ólmahagkok 
ma'a apchókxa sẽltennassamakxa nak hegmések ma'a Wesse' egegkok, 
hẽlyetlow sa', antaqmelchesek sa', hakte apxeyenmeyk Wesse' egegkok 
eltaqmelchesek yetlo apkelásekhayo m'a énxet'ák Israel. 

30Tén axta Hobab aptáha apchátegmowágkokxo s'e: —Ma', ekpekheyha ko'o 

ataqhohok makham ma'a señémeykxa axta, ekheykegkaxa nak ma'a 
énámakkok. 

31Aptáhak axta apchátegmowágkokxo Moisés se'e: Ná hegkexa aqsa. 

Apya'ásegkók xép yókxexma yaqwánxa enxoho chá'a ólpakxenwók ma'a 
meykexa nak énxet, xeyep sa' etnehek sempékessáseyak chá'a ámay. 

32Ẽlyetlókek sa' agkok negko'o exchep, ólmések sa' nekha m'a ekyókxoho 

aqsok éltaqmalma sẽlmésso nak chá'a m'a Wesse' egegkok. 

33Apkelántekkek axta apkeleñama m'a Wesse' egegkok egkexe apagkok 

nak, apkelxegkek axta ekweykmoho ántánxo ekhem. Amonye' axta nahan 
kélxegkásak ma'a Wesse' egegkok yántéseksek apagkok, ekhémo mók 
nélpaqhetchásamáxkoho nak, yaqwayam kalyahássesha yaqwánxa 
ellókassók apkelyampe. 

34Xegamchek axta aqsa nahan apyetseksa'ák ekhem ma'a Wesse' egegkok 

yaphope apagkok, cham'a apkelxegákxo enxoho chá'a. 

35Xama axta emáwhok chá'a elxegekxak ma'a apkelseykha axta chá'a 

yántéseksek. Axta etnehek chá'a Moisés se'e: “¡Wesse' egegkok, exatakha'! 
¡Yexpánches sa' ma'a apkelenmexma! ¡Yenyahagkok sa' apwet'a enxoho 
m'a aptaqnagko nak chá'a exchep!” 

36Keñe axta kélpekkenwokmo enxoho chá'a m'a yántéseksek nak. Axta 

etnehek chá'a Moisés se'e: “¡Wesse', éxyem makham, apheykegkaxa nak 
apxámokma apagko' sẽlpextétamo Israel!” 

Números 11 
Wesse' egegkok apkeltennasso elmések ápetek israelitas 

1Xama ekhem axta apkelpaqméteyha ekmaso israelitas apkenmexeyncha'a 

m'a Wesse' egegkok, eñama m'a ektémakxa axta chá'a apkelwete ekmaso 
apheykha. Aplókók apagko' axta nahan Wesse' egegkok apleg'a xa, tén axta 
apcha'a táxa, cháléwáha axta m'a neyáwa' nak apkelpakxeneykegkaxa. 

2Apkelwehéseyha axta énxet'ák apkeltamho epasmok ma'a Moisés, tén axta 

Moisés apkelmaxnéssesa m'a Wesse' egegkok. Sapanak axta nahan ma'a 
táxa nak. 

3Cháxa keñamak kélteméssessama nak ekwesey Taberá xa yókxexma nak, 

hakte axta cháléweykha Wesse' egegkok táxa apagkok apkeltaqnaweykegko 
m'a énxet'ák nak. 

4Apkelpaxqamákpek axta nahan pók aptémakxa énxet'ák nepyeseksa m'a 

israelitas, élxéneykha nak aqsa chá'a apkelwáxok wánxa m'a aptéyak. 
Apkelwéhenákxók axta nahan israelitas aptamhágkaxa m'a, 
apkellekxagweyha axta. Axta aptáhak chá'a apkelpaqméteyncha'a s'e: 
“¡Kaxho annal'a ápetek yaqwayam antawagkok! 

5¡Xénwákxók la'a egwáxok ektémakxa axta chá'a nenteykegko kelasma 

meyke ekyánmaga m'a Egipto! Nenteykegkek axta m'a yaqtépa étkók, 
yánsamáne, katteye, tén han séway, tén han ajo. 

6Keñe kaxwók sẽlnapa meyk, méko mók aqsok, wánxa aqsa m'a maná.” 

7 (Hawók axta cilantro aktek ma'a maná; yáma ekyátekto axta m'a, hawók 

axta m'a ektémakxal'a aqsok agye', 

8hawók axta apmápsesa m'a hótáhap kélpeykesso, kélenchehel'a pexmok 

égmenek. Elántépok axta chá'a énxet'ák elmagkok, tén axta eltekxeyagkok 
chá'a, essenhan ekpelchekxak chá'a etnéssásekxak apnek, yahanagkok 
axta chá'a, máxa kelpasmaga nenlane axta nahan chá'a etnahagkok 
apkeláneyak. 

9Teyekmek axta agkok chá'a yálye axta'a m'a apkelpakxeneykegkaxa nak, 

kapallenták axta han chá'a m'a maná.) 

10Apleg'ak axta Moisés apkellekxagweyha israelitas tén han ekheykha nak 

apxanák ma'a átog nak apkelpakxenéyak. Aplókók apagko' axta m'a Wesse' 
egegkok. Axta han kalchak apwáxok apwet'a aptamhágkaxa m'a Moisés, 

11tén axta aptáha apcháneya Wesse' egegkok se'e: —¿Yaqsa ektéma 

ekmasagko nak ko'o setnéssessamakxa exchep, ko'o sektáha nak xép 
apkeláneykha? ¿Yaqsa ektéma megkataqmeleykencha'a nak apwáxok 
sélányo ko'o, seyheykekxo nak séltaqmelchesso s'e énxet'ák nak? 

12¿Ko'oya apyáp essenhan egken xa énxet'ák nak, apkeltémo nak 

aleynagkok, ektémól'a sakcha'a étchetse megkayamasmal'a makham neme, 
ekweykmoho m'a apchókxa apkeltennassamakxa axta egkések xép ma'a 
apyapmeyk nano'? 

13¿Háxko sa' ko'o óteyágwók ápetek yaqwayam alagkok apyókxoho xa 

énxet'ák nak? apkellekxagwénteyk sey'aweykto ko'o aptáha seyáneya s'e: 
Hẽlmés negko'o ápetek yaqwayam antawagkok. 

14Mowanchek ko'o exakko' altaqmelchesek apyókxoho xa énxet'ák nak; 

magwaxyawakse'. 

15Apkelenxanakmók sa' agkok xép setnéssesso xa ektáha nak, tásek 

hemassessók, ektáha enxoho naqsók eyaqheykencha'a chá'a ko'o apwáxok 
sélányo exchep. Keñe sa' móteyekxók chá'a ekmaso sekha. 

16Aptáhak axta Wesse' egegkok apchátegmowágko s'e: —

Heyánchessáseykxa sa' ko'o setenta apkelámha apmonye'e nak israelitas, 
cham'a apkelweteykxa nak chá'a aptamhéyak apkelámha apmonye'e 
nepyeseksa énxet'ák, enaqlanta sa' ma'a kélpakxanma apchaqneykekxexa 
nak chá'a énxet'ák, héleyx sa' ko'o yetlo exchep ma'a. 

17Aweywenták sa' ko'o m'a, keñe sa' alpaqhetchesek yetlo exchep, amekxak 

sa' nahan nekha espíritu ekyetna nak xép, keñe sa' almésagkok ma'a 
énxet'ák nak, yaqwayam sa' epasmok apkeltaqmelchesso exchep ma'a 
énxet'ák nak. Keñe sa' metnehek chá'a exchep apxakko'. 

18Yána' elmópeyásekxak apyempe'ék ma'a énxet'ák, elpenaksohok 

aptamhágkaxa m'a saka, keñe sa' etawagkok ápetek. Ekleg'ak ko'o 
apkellekxagweyncha'a, tén han aptáha chá'a apkelpaqméteyncha'a s'e: 
¡Kaxho annal'a ápetek yaqwayam antawagkok! ¡Tásek axta negheykha m'a 
Egipto! Almésagkok sa' ko'o ápetek yaqwayam sa' etawagkok, 

19háwe sa' eyke wánxa xama ekhem tén han ánet ekhem, essenhan cinco 

ekhem, essenhan diez ekhem, essenhan veinte ekhem. 

20Etawagkok sa' ápetek ekweykmoho xama pelten, ekwokmoho 

élánteyapwa'akto apwéhe'ék, tén han éltaqnawágwokmo apkelwáxok, hakte 
etaqnawágwokmek ko'o, sektáha nak Wesse' apagkok, sekha nak ko'o 
nepyeseksa, apkellekxagweyha nahan, aptáhak nahan chá'a 
apkelpaqméteyncha'a nahaqtók se'e: ¿Yaqsa kexa ektéma nélánteyapma 
nak Egipto? 

21Aptáhak axta Moisés apchátegmowágkokxo s'e: —Seiscientos mil énxet 

apyókxoho apkelennay'a sélyetláyam axta ko'o náxop, tén xép apxéna 
hẽlagkok ápetek ekweykmoho xama pelten. 

22¿Háxko apkelyagqakxa apxámokma nepkések tén han weyke negmowána 

enxoho ólnápok, yaqwayam enxoho kawakxohok apyókxoho énxet'ák? 

Nélmeyásegkek agkok nahan ekyókxoho kelasma éleñama nak wátsam 
ekwányam, megkawakxo'. 

23Aptáhak axta Wesse' egegkok apchátegmowágkokxo s'e: —¿Ketséya 

apkenagkók xép sekmowána? Étak sa' kaxwo', katnehek sa' kexa m'a 
sekxeyenma nak chá'a katnehek, essenhan megkatnehe'. 

Dios appeywa ekteme 

24Aptekkek axta Moisés, apkeltennáseyha axta énxet'ák ma'a aptáhakxa axta 

apcháneya m'a Wesse' egegkok, apchánchesákxeyk axta setenta 
apkelámha apmonye'e nak israelitas, apkeltamhók axta yaqnágwakxak ma'a 
nepyáwa nak kélpakxanma. 

25Tén axta Wesse' egegkok apweywénto apkeñama m'a néten yaphope, 

appaqhetchessek axta Moisés; apmákxeyk axta nahan nekha espíritu 
ekyetnama axta Moisés, apkelmeyásegkek axta m'a setenta apkelámha 
apmonye'e nak. Xama axta aphagwokmo apyetseksa'ák ma'a espíritu, 
yetlókok axta apkelpaqmeyesma ektémól'a elpaqmétek ma'a Dios appeywa 
apkellegasso; axta eyke nahan katneheykekxohok chá'a xa ektáha nak. 

26Axta eykhe nahan apkelyésamap nepyeseksa setenta apkelámha 

apmonye'e m'a apqánet énxet, xama axta apwesey Eldad tén axta pók 
apwesey Medad, axta eyke elmahágkok ma'a kélpakxanma nak, apháha axta 
aqsa m'a apkelpakxeneykegkaxa nak énxet'ák. Aphagwokmek axta nahan 
apyetseksa'ák ma'a espíritu, yetlókok axta nahan apkelpaqmeyesma 
ektémól'a elpaqmétek ma'a Dios appeywa apkellegasso, cham'a 
apkelpakxeneykegkaxa nak énxet'ák. 

27Tén axta xama wokma'ák apkenyaha apkeltennássekxo Moisés. Aptáhak 

axta apcháneya s'e: —¡Máxa Dios appeywa apkellegasso aptáhak 
apkelpaqmeta apkelpakxeneykegkaxa nak énxet'ák ma'a Eldad, tén han 
Medad! 

28Keñe axta Josué, Nun apketche, apteme axta appasmeykha aptamheykha 

Moisés eyeynamo m'a aptémakxa axta wokma'ák, aptáha s'e: —¡Moisés, 
wesse' ahagkok, nágyoho aqsa etnahagkok xa! 

29Aptáhak axta Moisés apchátegmowágkokxo s'e: —¿Élmeyókhaya ko'o 

exchep? ¡Elmésagkoho annal'a Wesse' egegkok espíritu apagkok ma'a 
apyókxoho énxet'ák apagkok, keñe etnahagkok apyókxoho apkellegasso 
Dios appeywa! 

30Tén axta Moisés, tén han ma'a apyókxoho apkelámha apmonye'e nak 

énxet'ák Israel, apkeltaqháwo apkelmeyákxo makham ma'a 
apkelpakxeneykegkaxa nak énxet'ák. 

Wesse' egegkok apcháphasso apxámokma sénhek 

31Aptekkessek axta Wesse' egegkok éxchahayam eñama m'a wátsam 

ekwányam nak, kelsókmek axta apxámokma apagko' sénhek, appallénteyk 
axta m'a apkelpakxeneykegkaxa nak énxet'ák, tén han ma'a neyáwa 
apheykegkaxa nak, appayheykxeyk axta m'a nepyáwa nak 
apkelpakxeneykegkaxa énxet'ák ekweykmoho m'a ekweykenxal'a xama 
ekhem nenxega náxop, un metro axta apwokmok aptaháneykekxa pók. 

32Apkelmágkek axta sénhek énxet'ák ekyókxoho xa ekhem nak, tén han 

yókxoho axta'a, ekweykmoho mók ekhem. Diez apkelyaqyeyáseyak 
apcháncheseykekxa axta chá'a apkelmak ma'a apkelma nak chá'a 
apqántawók sénhek, apnegkenágkek axta apkelyamasa aphápetek ma'a 
nepyáwa nak apkelpakxeneykegkaxa. 

33Axta nahan kawegqawok apkelenseykha sénhek aphápetek israelitas, 

aplawa Wesse' egegkok apkeltaqnaweygko m'a, apkellegassásegkoho axta, 
apkelnapchek axta apxámokma énxet. 

34Cháxa keñamak kélteméssessama nak ekwesey Quibrot-hataavá xa 

yókxexma nak, hakte axta kélátawañeyk énxet'ák, élxéneykha axta chá'a 
wánxa apkelwáxok ma'a aptéyak. 

35Apkelchampákxeyk axta makham énxet'ák apkeleñama xa Quibrot-

hataavá ekweykmoho m'a Haserot, cha'a apkelheykemxa axta nahan ma'a. 

 

Números 12 
María tén han Aarón ekxéneykha ekmaso Moisés 

1Cheynawók axta ekxéneyncha'a ekmaso Moisés ma'a María tén han Aarón, 

axta ñémeykxa apmoma xama kelán'a Etiopía. 

2Axta entáhak nahan élpaqmeta s'e: “Háwe apwánxa apagkok 

appaqhetchessama chá'a Wesse' egegkok ma'a Moisés; negko'o han 
ẽlpaqhetchessók chá'a.” Apleg'ak axta nahan ektáhakxa élpeywa m'a Wesse' 
egegkok. 

3Naqsók eyke apteme énxet meyke agko' eyeymáxkoho apwáxok Moisés 

ekyókxoho keso nélwanmeygkaxa, méko pók aphawo enxoho. 

4Axta keñamak Wesse' egegkok aptáha apkeláneya Moisés, Aarón, tén han 

María s'e: “Kólmeyekxa kélpakxanma apchaqneykekxexa nak chá'a énxet'ák 
kéxegke, cháxa kélqántánxo nak.” Kelxegkek axta xa ántánxo nak. 

5Tén axta Wesse' egegkok apweywénto yetlo xama yaphope ekyentaxno 

agko', apkenegwa'akteyk axta m'a átog nak kélpakxanma; yetlókok axta 
apwóneykha Aarón tén han María. Xama axta élmahágko m'a, 

6aptáhak axta apkeláneya Wesse' egegkok se'e: “Kóleyxho sa' se'e sekmako 

nak ko'o altennaksek: Apyetneyk agkok kélnepyeseksa kéxegke xama 

aplegasso sekpeywa, axekmósaxkohok chá'a ko'o, apwanmagko nahan 
chá'a ko'o alpaqhetchesaxkoho'; 

7makke ko'o atnéssessók séláneykha Moisés xa ektáha nak. Cha'a apteme 

seyáyo ahagko' ko'o nepyeseksa m'a apyókxoho séláneykha nak, 

8alpaqhetchesaxkohok nahan chá'a ko'o yetlo sekwete m'a, apékesseshok 

nahan chá'a sekpaqhetchesso. Héthok nahan chá'a ko'óxa m'a. ¿Yaqsa 
ektéma megkóláya nak chá'a kéxegke kélxéneykencha'a ekmaso m'a?” 

9Apkeltaqnaweygkók apagko' axta Wesse' egegkok ma'a, tén axta 

aptaqháwo. 

10Xama axta ekmassa yaphope m'a kélpakxanma nak, tén axta María ektáha 

negmasse ektepelchamáxche egyempehek, kelmópegkek axta m'a 
ekyókxoho émpehek nak, xama axta appeynchákpo Aarón apkelano m'a 
María, apwet'ak axta ektáha negmasse ektepelchamáxche egyempehek, 

11aptáhak axta apcháneya Moisés se'e: “Moisés, wesse' ahagkok, ná 

hẽllegássesagkoho aqsa eñama nenlane xa mólya'assáxma nak, 
nenlánegko nak yetlo sẽlyeyháxma. 

12Nágyoho aqsa katnehek ektémól'a sakcha'a ápak la'a ektéyam, ekmasól'a 

émpehek.” 

13Tén axta Moisés aptáha appaqhetchesa Wesse' egegkok se'e: “O Dios, 

éltamhók ko'o exchep etaqmelchessók.” 

14 Aptáhak axta apchátegmowágkokxo Wesse' egegkok se'e: 

“Apkexpaqha'ak axta agkok apyamánog yáp nát xa, kamegqeyk axta 
ekweykmoho siete ekhem. Kóltekkes sa' apkelpakxeneykegkaxa nak 
énxet'ák xa, ekweykmoho siete ekhem, keñe sa' awanchek makham 
keyxyamok.” 

15Kéltekkessek axta María m'a apkelpakxeneykegkaxa nak énxet'ák, 

ekweykmoho siete ekhem. Apheykha axta aqsa nahan ma'a énxet'ák. 

16Xama axta ekpáxaqwákxo makham María m'a énxet'ák nak, 

apkelxegákxeyk axta makham apkeleñama m'a Haserot, 
apkelpakxenwokmek axta m'a yókxexma meykexa nak énxet Parán. 

 

Números 13 
Moisés apkeláphasso apkelányo yókxexma Canaán 

(Dt 1.19-25) 

1Appaqhetchessek axta Wesse' egegkok Moisés. Aptáhak axta apcháneya 

s'e: 

2“Eláphés sa' nápakha énxet'ák elanok ma'a xapop nak Canaán, yaqwánxa 

sa' ko'o agkések ma'a israelitas. Yáphés sa' chá'a xama énxet ektáhakxa nak 
chá'a apkemha apmonye' nepyeseksa m'a énxet'ák apagkok.” 

3Apkeláphássek axta Moisés apkeleñama m'a yókxexma meykexa énxet nak 

Parán, ekhawo m'a apkeltamhókxa axta etnehek ma'a Wesse' egegkok. 
Apkeláneykpók axta apyókxoho m'a énxet apkelámha apmonye'e nak chá'a 
nepyeseksa m'a israelitas. 

4Keso apkelwesey axta s'e: Samúa, Zacur axta apketche, apkeñama axta 

nepyeseksa m'a Rubén énxet'ák apagkok; 

5Safat, Horí axta apketche, apkeñama axta nepyeseksa m'a Simeón énxet'ák 

apagkok, 

6Caleb, Jefuné axta apketche, apkeñama axta nepyeseksa m'a Judá énxet'ák 

apagkok; 

7Igal, José axta apketche, apkeñama axta nepyeseksa m'a Isacar énxet'ák 

apagkok; 

8Oseas, Nun axta apketche, apkeñama axta nepyeseksa m'a Efraín énxet'ák 

apagkok; 

9Paltí, Rafú axta apketche, apkeñama axta nepyeseksa m'a Benjamín 

énxet'ák apagkok; 

10Gadiel, Sodí axta apketche, apkeñama axta nepyeseksa m'a Zabulón 

énxet'ák apagkok; 

11Gadí, Susí axta apketche, apkeñama axta nepyeseksa m'a José énxet'ák 

apagkok (cham'a Manasés nak énxet'ák apagkok); 

12Amiel, Guemalí axta apketche, apkeñama axta nepyeseksa m'a Dan 

énxet'ák apagkok; 

13Setur, Micael axta apketche, apkeñama axta nepyeseksa m'a Aser énxet'ák 

apagkok; 

14Nahbí, Vapsí axta apketche, apkeñama axta nepyeseksa m'a Neftalí 

énxet'ák apagkok; 

15Gueuel, Maquí axta apketche, apkeñama axta nepyeseksa m'a Gad 

énxet'ák apagkok; 

16Cháxa apkelwesey axta énxet'ák apkeláphasso axta Moisés elanok ma'a 

apchókxa. Apyaqmagkassessek axta nahan apwesey m'a Oseas, Nun 
apketche, Josué axta aptemessáseykxak apwesey. 

17Xama axta apkeláphasa Moisés elanok ma'a xapop nak Canaán. Aptáhak 

axta apkeláneya s'e: —Kólmohók sa' ma'a ekpayho nak Négueb, keñe sa' 
kólpéwhok ma'a yókxexma ekxámokmakxa nak meteymog élekhahéyak. 

18Kóllano sa' ektémakxa m'a apchókxa nak, tén han ma'a énxet'ák apheykha 

nak ma'a kañe' nak, apmelyéhe'ék kexa essenhan apkelyelqákpo, 
apqántawók kexa nahan, essenhan apxámo'. 

19Kóllano sa' ektémakxa m'a apchókxa apheykegkaxa nak, tásek kexa 

essenhan asagko', kóllano sa' ma'a tegma apkelyawe apagkok nak meyke 
kélhaxtegkáseyak nepyáwa kexa essenhan meteymog ekyennaqte 
kélhaxtegkáseyak ma'a nepyáwa nak, 

20tásek kexa m'a xapop essenhan asagko', yetneyk kexa m'a yenta'a élyawe 

essenhan méko. Nágkóle' aqsa; kólsanta sa' mók xama yámet ekyexna 
éleñama m'a yókxexma nak. Chaqhémók axta nahan ektéma 
eknakxamáxchexal'a émha amonye' ekyexna anmen yámet xa. 

21Apkelxegkek axta m'a énxet'ák, apkelanawók axta apchókxa eyeynamo 

m'a yókxexma meykexa nak énxet Sin, ekpayho nak nepyeyam, 
ekweykekxoho m'a Rehob, ekpayho nak nexcheyha, ekpayho nak 
nentaxnamakxa m'a Hamat. 

22Apkelántaxneyk axta m'a ekpayho nak Négueb tén axta apkelwokmo m'a 

Hebrón. Cha'a apheykegkaxa axta nahan Ahimán, Sesai, tén han Talmai 
ma'a, Anac axta aptawán'ák neptámen. Siete apyeyam axta nahan weykmok 
apkelánamap ma'a tegma apwányam Hebrón, amonye' apkelánamap axta 
Soan ma'a Egipto. 

23Apkelwokmók axta m'a alwáta' étkok nak Escol, apyaqténwokmek axta 

nahan xama aktog anmen yámet yetlo ekyexna m'a, apqánet axta nahan 
apsákxak apmakheyáseyncha'a néten yámet appatmeykxo. Apnakxeygkek 
axta nahan ma'a yántakyexna, tén han ma'a higos ekyexna. 

24Escol axta nahan apteméssásak ekwesey xa alwáta étkok nak, eñama 

apyaqténwayam axta xama aktog anmen yámet yetlo ekyexna israelitas 
ma'a. 

25Cuarenta ekhem axta weykmok apkelányo m'a xapop nak, tén axta 

apkeltaqhémo makham 

26ma'a Cadés, yókxexma meykexa nak énxet ma'a Parán. Cha'a aphakxa 

axta nahan Moisés ma'a tén han Aarón, tén han ma'a apyókxoho israelitas. 
Apkeltennáseyha axta nahan ektáhakxa apkelwete aqsok ma'a, 
apxekmóssek axta han ma'a yámet ekyexna éleñama m'a apchókxa nak. 

27Aptáhak axta apcháneya Moisés se'e: —Nélwokmek axta negko'o m'a 

xapop sẽláphasakxa axta exchep, naqsók ekteme xapop ényahamakxa 

weyke nagkeygmenek, tén han yányawhéna' apyegmenek ektémól'a 
kanyehek ma'a yegmen. Keso ekyexna ektáha nak élántekkesso m'a. 

28Apmelyéhe'ék eyke énxet apheykha nak ma'a kañe' nak, élyawa agko' 

nahan ma'a apkelókxa nak, cham'a tegma apkelyawe apagkok nak, 
kalyéhe'ék nahan meteymog kélhaxtegkesso m'a nepyáwa'. 
Negwetágwokmek axta han Anac aptawán'ák neptámen ma'a, xama énxet 
apwenaqte axta. 

29Keñe m'a yókxexma Négueb apheykencha'a m'a amalecitas. Keñe m'a 

yókxexma ekxámokmakxa nak meteymog élekhahéyak apheykencha'a m'a 
hititas, jebuseos tén han ma'a amorreos, keñe m'a nekha nak wátsam 
ekwányam, ekpayho nak ma'a wátsam Jordán apheykencha'a m'a cananeos. 

30Tén axta Caleb apkelwanmeyásekxo m'a énxet'ák apchaqneyncha'a axta 

apmonye' m'a Moisés. Aptáhak axta apkeláneya s'e: —¡Ólmahagkok heykxa 
m'a xapop nak! ¡Agmok sa'! ¡Egwanchek sa'! 

31Keñe m'a énxet'ák ektáha axta apkelyetlo apkelányo yókxexma, aptáha 

apkelátegmowágko s'e: —¡Mogwanchek negko'o agketamagkok ma'a 
énxet'ák nak! Apmelyehe'e', maghawok negko'o. 

32Apkeltennáseyha axta han israelitas ektáha ekmaso m'a apchókxa 

apkelmahágkaxa axta apkelano. Aptáhak axta apkeláneya s'e: —Kalnáphok 
énxet apheykha nak kañe' m'a xapop nélmahágkaxa axta negko'o nenlano, 
apyapmók nahan apyókxoho énxet negwetágwokmo axta negko'o m'a. 

33Negwet'ak axta han énxet apkelwenaqte, Anac aptawán'ák neptámen. 

Xénche nak la'a egwáxok anxohok séta anchaqnágwók ma'a ekpayhókxa 
apchaqnágkaxa, cha'a katnehek nahan henlanok negko'o m'a. 

 

Números 14 
Israelitas apkenmexeykekxa Wesse' egegkok 

(Dt 1.26-33) 

1Apcheynawók axta apkelwehéseyncha'a israelitas, apkelmallánekxeyk axta 

apkellekxagweykha xa axta'a nak. 

2Apyókxoho axta apxénáha ekmaso m'a Moisés tén han ma'a Aarón. Axta 

aptáhak apkelpaqméteyncha'a s'e: “¡Agmaskoho anna axtal'a m'a Egipto, 
essenhan se'e yókxexma meykexa nak énxet! 

3¿Yaqsa kexa ektéma sennaqleykekmo nak Wesse' egegkok se'e apchókxa 

nak? ¿Yaqwayam agmaskok kempakhakma enxeykel'a essenhan 
yaqwayam elmok ennaqteyegka'a tén han egketchek ma'a sẽlenmexma 
nak? ¡Tásek óltaqhohok makham ma'a Egipto!” 

4Tén axta aptáha chá'a apcháneya pók se'e: “¡Ólyésha sa' xama apkemha 

apmonye' egagkok, keñe sa' óltaqhohok ma'a Egipto!” 

5Apkelháxahágkek axta nápaqta'awók énxet'ák ekwokmoho apkeltekxeya 

élpayhakxa nápaqta'a xapop ma'a Moisés tén han Aarón, 

6tén axta Josué tén han Caleb, ektáha axta apkelányo m'a yókxexma, 

apkelyepta apkelántaxno magkenatchesso éllapwámegko. 

7Aptáhak axta apkeláneya apyókxoho israelitas se'e: —¡Tásók agko' ma'a 

xapop nélmahágkaxa axta negko'o nenlanawo! 

8Taqmeláha sa' agkok apwáxok senlano m'a Wesse' egegkok, hempasmok 

sa' ólántexek ma'a xapop nak, hegmések sa' nahan. Apchókxa ényahamakxa 
weyke nagkeygmenek ma'a, tén han yányawhéna' apyegmenek, ektémól'a 
kanyehek ma'a yegmen. 

9Nágkólenmexekxa aqsa Wesse' egegkok, nágkóle' nahan ma'a énxet'ák 

apheykha nak ma'a apchókxa nak, hakte mehenxohók sa' negko'o m'a; méko 
élmasma m'a, kaxnók negko'o apheyk negyeseksa m'a Wesse' egegkok. 
¡Nágkóle! 

10Keñe axta énxet'ák apmako aqsa elnápok elyetnak meteymog. Tén axta 

ektepa Wesse' egegkok élseyéxma apagkok ma'a kélpakxanma 
apchaqneykekxexa nak chá'a énxet'ák, nápaqta'awók ma'a apyókxoho 
israelitas. 

11Aptáhak axta Wesse' egegkok apcháneya Moisés se'e: —¿Háxko sa' 

ekwánxa kammok apkellenxanmeykegkoho sewanyeykha ko'o xa énxet'ák 
nak? ¿Háxko sa' ekwánxa kammok sey'ásseyam ko'o neyseksók eykhe ko'o 
sélane aqsok sempelakkasso nak agwetak nepyeseksa? 

12Wahak sa' ko'o xama negmasse segaqhamo nak, yaqwayam sa' 

katwássesha yaqwayam etnehek apagkok ma'a xapop nak; keñe sa' xép 
atnéssesek xama apchókxa apyawe agko', eyeykhássamhok sa' ekwánxa 
nak apkelyennaqte m'a. 

13 Keñe axta Moisés aptáha apchátegmowágkokxo Wesse' egegkok se'e: —

Xeyep axta apkelántekkesso Egipto s'e énxet'ák nak yetlo apmopwána. 
Apkelleg'ak sa' agkok egipcios yaqwánxa etnéssesek, 

14kóltennasha sa' nahan ma'a énxet'ák apheykha nak apchókxa Canaán. 

Apkellegayak nahan amya'a aphama exchep nepyeseksa s'e énxet'ák nak, 
xép Wesse' egegkok, tén han apchahayo chá'a éta', tén han ekyetnama chá'a 
yaphope apagkok xép ma'a néten apyetseksa'ák nak, tén han ekxegama 
chá'a apmonye'e ekhem ma'a yaphope émha, keñe axta'a chá'a m'a táxa 
eyáléwe émha. 

15Apkelnapchek sa' agkok xép apyókxoho s'e énxet'ák nak, keñe sa' ma'a 

énxet'ák apkellegaya nak chá'a apwesey exénakpok xép etnehek 
elpaqmétek se'e: 

16‘Mopwanchek apmáheyo elántaxnések Wesse' egegkok xapop 

apkeltennassamakxa axta ekmámnaqsoho agko' egkések xa énxet'ák nak, 
cháxa keñamak apkelnáhapwokmo nak ma'a yókxexma meykexa nak énxet.’ 

17Wesse', henxekmós kaxwók xép ektémakxa ekyawe apmopwána, ekhawo 

sẽltennassamakxa axta henteméssesek. Apxeyenmeyk axta exchep 

18mepekhésamap elwok, tén han ekyawe segásekhayo, 

meyaqmagkáseykekxa nentémakxa ekmaso, tén han kélenmexeykekxa, 
megkatnehek eyke chá'a exchep mellegassáseykegkoho m'a 
apkelsexnánémap nak, ellegássesagkohok chá'a eñama melya'assáxma m'a 
apyapmeyk, tén han ma'a kélketchek, tén han ma'a kéltawán'ák nak, 
ekweykekxoho m'a pók kéltawán'ák nak. 

19Elásekhekxoho apkeltémakxa melya'assáxma s'e énxet'ák nak, ekhawo 

ektémakxa nak ekyawe segásekhayo, hakte apkelásekheykekxók axta chá'a 
exchep eyeynamo axta m'a Egipto, ekwokmoho apkelwaya s'e yókxexma 
nak. 

Wesse' egegkok apkellegassáseykegkoho israelitas 

(Dt 1.34-40) 

20Aptáhak axta apchátegmowágkokxo Wesse' egegkok se'e: —Táse', 

mayaqmagkásekxeyk sa' ko'o melya'assáxma, ekhawo aptáhakxa nak xép 
sélmaxneya. 

21Naqsók agko' eyke ko'o sektáha sekxéna mamassegwayam, 

eksawheykekxoho seyeymáxkoho ekyókxoho keso náxop. 

22-23Métyehek sa' xama enxoho xapop séltennassamakxa axta ko'o agkések 

apyapmeyk nano', cham'a apkelwete axta chá'a élseyéxma ahagkok tén han 
aqsok sempelakkasso nak agweta' séláneya axta chá'a ko'o m'a Egipto tén 
han ma'a yókxexma meykexa nak énxet, cham'a ekxámokma axta ko'o 
sépkeynma m'a yókxexma meykexa nak énxet, melyaheykekxa axta chá'a 
séltémókxa etnahagkok. Métyehek sa' xama enxoho m'a sewanyeykha nak 
chá'a ko'o. 

24Wánxa axta aqsa mók ektémakxa apwáxok ma'a séláneykha Caleb, axta 

elwátesseykmok sétleykha ko'o. Cháxa keñamak peya nak ko'o wohok etxek 
ma'a apchókxa, apmahágkaxa axta apkelano, sa' elhamok nahan aptawán'ák 
neptámen ma'a. 

25(Apheykha amalecitas ma'a meykexa nak xóp élekhahéyak tén han ma'a 

cananeos.) Kóltaqhoho sa' makham kéxegke saka, kólpéwho sa' makham 

ma'a yókxexma meykexa nak énxet, ekpayho nak ámay ekmeyeykekxa m'a 
Wátsam Ekwányam Ekyexwase. 

26Appaqhetchessek axta Wesse' egegkok Moisés tén han Aarón. Aptáhak 

axta apcháneya s'e: 

27—¿Háxko sa' ekwánxa kammok néxa sexéneykha ko'o xa israelitas, 

élmasagcha'a nak apkeltémakxa? Ekleg'ak ko'o apkelpaqméteykha ekmaso 
sexéna. 

28Kólyo'ókxa sa' kaxwo' kóltennássekxak sektáha ko'o sekpeywa s'e: Naqsók 

ko'o sekxéna, sektáha nak Wesse' peya atnéssesek kéxegke m'a ekhawo 
ektémakxa nak chá'a seklegé kélpaqméteykha. 

29Eletsapok sa' apyókxoho m'a ekwayam nak chá'a veinte apyeyam apagkok, 

kélyetsáteykekxa axta apwánxa, sexéneykha nak chá'a ekmaso ko'o, 
kólchexák sa' aqsa aphopák se'e yókxexma meykexa nak énxet. 

30Megkólántexek sa' kélxama enxoho kéxegke m'a xapop séltennassamakxa 

axta ko'o alhéssók, wánxa sa' aqsa m'a Caleb tén han Josué. 

31Keñe sa' ma'a kélketchek nak, kélxeyenma nak chá'a elmok ma'a 

kélenmexma, anaqlók sa' ma'a apchókxa kéltaqnagkamakxa nak chá'a 
kéxegke, yaqwayam sa' elmaha m'a. 

32Kaxnagkok sa' aqsa kélhapák kéxegke s'e meykexa nak énxet, 

33keñe sa' kélketchek elweynchamha aqsa aptémól'a keláneykha nepkések 

ekweykmoho cuarenta apyeyam. Ellegagkohok sa' eñama seyamasma 
kéxegke, ekwokmoho kéletsapa kélyókxoho kéxegke s'e yókxexma meykexa 
nak énxet. 

34Weykmek axta cuarenta ekhem kéllányo kéxegke m'a apchókxa; cuarenta 

apyeyam sa' nahan kammohok kéllegassáseykegkoho eñama 
megkólya'assáxma, xama apyeyam sa' chá'a xama ekhem. Keñe sa' 
kólya'ásegwók ektémakxa ko'o hélenmexekxa'. 

35Ektáhak ko'o sekpeywa s'e, sektáha nak Wesse': Sa' atnéssesek ko'o 

énxet'ák élmasagcha'a nak apkeltémakxa xa, apyepetcheykekxo nak pók 
sénmexeykekxo ko'o. Sa' elwetágwak néxa apkelweynchámeykha s'e 
yókxexma meykexa nak énxet, sa' eletsapwak se'e. 

Diez énxet'ák apkelányo yókxexma 

36-37Apkelnápékxeyk axta Wesse' egegkok ma'a énxet'ák apkeláphasso axta 

Moisés apkeltémo elanok apchókxa apkeltennasseykta axta amya'a ekmaso 
apkelwa'akto aphakxa, aptekkessesa axta apkelpaqméteykha ekmaso m'a 
énxet'ák. 

38Josué tén han Caleb axta aqsa apkeleymékpo meletsapa. 

Israelitas apmenxenamap ma'a Hormá 

(Dt 1.41-46) 

39Xama axta apkeltennáseyncha'a Moisés israelitas aptáhakxa apcháneya 

m'a Wesse' egegkok, apyókxoho axta kellapwámeygkok. 

40Keñe axta mók ekhem, apnaqxétekhágkek axta axto'ók agko', 

apkelchenátweykxeyk axta m'a ektáhakxa nak netnók agko' ma'a yókxexma 
ekxámokmakxa nak meteymog élekhahéyak. Aptáhak axta apkelpaqmeta 
s'e: —¡Nélwa'ak kaxwók se'e! Ólmeyekxak ma'a yókxexma 
sẽltennassamakxa axta Wesse' egegkok, naqsók negko'o nenláneykegko 
mólya'assáxma. 

41Keñe axta Moisés aptáha apkeláneya s'e: —¿Yaqsa ektáha 

megkólyahákxoho nak apkeltamhókxa kóltéhek Wesse' egegkok? 
¡Megkatyepek sa' aqsok kéllane kéltáha enxoho xa! 

42Nágkólxeg aqsa, hakte metnahak apkelxegexma'a kéxegke m'a Wesse' 

egegkok. Emenxenek sa' kéxegke m'a kélenmexma nak. 

43Apkelhaxneyk amalecitas ma'a kélmonye'e nak, tén han ma'a cananeos, 

yaqwayam elnapakpok kéxegke, tén han elnápok. Massék aptáha 
apkelxegexma'a kéxegke m'a Wesse' egegkok, eñama kélyamasma 
kéxegke. 

44Apkelenxanakmek axta eyke aqsa elchántek ma'a ektáhakxa nak netnók 

agko' yókxexma ekxámokmakxa nak meteymog élekhahéyak; axta eyke 
kaltaqhaháha m'a Wesse' egegkok yántéseksek apagkok ekhémo mók 
nélpaqhetchásamáxkoho nak, apheyk axta aqsa nahan Moisés ma'a 
appakxanma nak. 

45Tén axta amalecitas, tén han cananeos apheykencha'a axta m'a yókxexma 

nak apkelanyexakmo, apmenxenchek axta israelitas ekweykekxoho m'a 
Hormá, apsawhawók axta anhan apkelnapa. 

 

Números 15 
Segánamakxa ekxeyenma nak aqsok kélnaqtósso ektekyawa 

1Appaqhetchessek axta Wesse' egegkok Moisés. Aptáhak axta apcháneya 

s'e: 

2“Etne sa' elának israelitas se'e: Kélántaxneyk sa' agkok kéxegke m'a 

apchókxa, yaqwánxa sa' ko'o agkések yaqwayam kólhakha m'a, 

3sélmésa sa' ko'o xama weyke kennawo' essenhan xama nepkések 

yaqwayam hélwatnések, kólteméssesek aqsok ekmatñá tén han kélwatno 
ekmátsa nak ekpaqneyam, yaqwayam sa' kóllának chá'a m'a kélxeyenma 
nak chá'a kóllána' essenhan kólteméssesek kélmésso naqsa aqsok 

kélmáheyo kélagko' nak chá'a kólmések, essenhan ekhem 
kélessawássessamókxa nak chá'a. 

4Énxet apseykenta enxoho chá'a apmésso naqsa aqsok apagkok, 

épetcheshok sa' chá'a ánet kilos ma'a hótáhap aptaqmalma apagko' nak, 
kélyélaqtésso nak kélenchehe xama litro pexmok égmenek. 

5Keñe han ma'a apnaqtósso apkelnapma nak, épetcheshok sa' nahan chá'a 

xama litro vino apmésso naqsa chá'a m'a xama nepkések apketkok. 

6Nepkések apkennawók sa' agkok ma'a apchaqhe, épetcheshok sa' cuatro 

kilos ma'a hótáhap kélyélaqtésso nak kélenchehe xama litro náxet mók 
pexmok égmenek, 

7tén han xama litro náxet mók ma'a vino, etnéssesek aqsok segkésso naqsa 

ekmátsa nak ekpaqneyam atekhánek ko'o. 

8Weyke kennawók étkok sa' agkok ma'a apchaqhe, yaqwayam etnéssesek 

aqsok ekwatnamáxche' essenhan ekmatñá segwetassamo nak 
sẽlásekheykekxoho, essenhan nenlane nak ma'a nenxeyenma nak anlána', 

9épetcheshok sa' nahan seis kilos hótáhap, kélyélaqtésso nak kélenchehe 

ánet litros pexmok égmenek, 

10tén han ánet litros vino, yaqwayam etnéssesek aqsok segkésso naqsa 

kélwatno ekmátsa nak ekpaqneyam atekhánek ko'o. 

11Cháxa yaqwánxa sa' chá'a kólteméssesek ma'a xama weyke kennawo', tén 

han ma'a nepkések apkennawo', tén han ma'a nepkések apketkok essenhan 
xama yát'ay apketkok kélmésso nak chá'a. 

12Ekyókxoho aqsok kéltósso kélmésso nak chá'a, kólyepetchesek sa' chá'a 

m'a aqsok kélmésso naqsa ektáha nak chá'a ekxegexma agko', cham'a 
ekwánxa enxoho chá'a ekxámokma kélnaqtósso. 

13Apyókxoho israelita sa' elanagkok chá'a xa segánamakxa nak, sélánésa 

enxoho chá'a ko'o segkésso naqsa aqsok ekwatnamáxche ekmátsa nak 
ekpaqneyam. 

14“Yetneyk sa' agkok xama énxet apkeñama mók apkelókxa, essenhan apwe 

nak yaqwatakxoho essenhan aphamakxa apagko' nak kélnepyeseksa 
kéxegke, apmáheyo hesókásegmak ko'o xama segkésso naqsa aqsok 
apwatno ekmátsa nak ekpaqneyam, kéméxcheyk elának xa ektéma nak 
segánamakxa, ekhawo nak kélyókxoho kéxegke. 

15Xama sa' katnehek ma'a segánamakxa, kélagkok kéxegke tén han ma'a 

apkeleñama nak mók apkelókxa; katnehek sa' xama segánamakxa 
megkamassegwayam, kawakxohok sa' ma'a apyapmeyk, tén han ma'a 
apketchek nak. 

16Xama segánamakxa tén han xama kélánémaxchexa kóltéhek sa' katnehek, 

kélagkok kéxegke tén han ma'a énxet'ák apkeleñama nak mók apkelókxa.” 

17Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

18“Etne sa' elának israelitas se'e: Kélántaxneyk sa' agkok kéxegke m'a 

apchókxa sekmakókxa nak ko'o anaqlók, 

19kéltókagko sa' hótáhap apyexna, apteyapma nak ma'a xapop nak, 

kólyetnakhaksek sa' nápakha yaqwayam hélmések ko'o. 

20Sa' kóltéhek nahan héllanaksek kelpasmaga sélmésso naqsa apkemha 

apmonye' kélyelaqtésso hótáhap ma'a kéltémakxal'a chá'a hélmések 
nápakha m'a apkemha apmonye' kélchexakkasso nak apyempe'ék ma'a 
hótáhap apaktek. 

21Kóllának sa' chá'a xa kélmésso naqsa aqsok nak Wesse' egegkok. 

22“Kélwátessekmek sa' agkok kéxegke kéllane megkatnahakxoho kélmáheyo 

kélagko' kólwatéssók kéllane m'a ekyókxoho segánamakxa séltémo axta ko'o 
elának Moisés ma'a 

23sekxók eyeynamókxa axta séltémo elána' tén han se'e egmonye' nak, 

yaqwayam enxoho kóllának kéxegke tén han ma'a kéltawán'ák kélnentámen 
nak. Sa' kóltéhek se'e: 

24“Yetneyk sa' agkok apkelane mey'assáxma énxet neyseksa mey'áseyak, 

tén han ma'a apyókxoho énxet'ák nak, apyókxoho énxet sa' chá'a hegkések 
xama weyke étkok kennawo' apchaqhe, yaqwayam kawatnaxchek ekmátsa 
nak ekpaqneyam atekhánek ko'o, yetlo m'a ekyepetche agko' nak chá'a 
aqsok kélmésso naqsa aqsok aktek kélcheneykekxa, tén han vino, 
apkeltémókxa axta chá'a kóltéhek ma'a Dios; hélmések sa' nahan xama 
yát'ay apketkok, yaqwayam emátog ekyaqmageykekxa megkólya'assáxma. 

25Keñe sa' apkelmaxnéssesso Dios énxet'ák apagkok etnéssesek ma'a 

kélteméssessamakxal'a chá'a, yaqwayam etaksek 
megkólyaqmagkáseykekxa melya'assáxma m'a apyókxoho énxet'ák Israel, 
mayaqmagkásekxeyk sa' nahan ko'o melya'assáxma m'a, hakte háwe 
apmáheyo apagko' elanagkok melya'assáxma, élsántegkessek nahan ko'o 
m'a apkelmésso naqsa aqsok, tén han apnaqtósso apkelnapma, 
ekyaqmageykekxa melya'assáxma. 

26Mayaqmagkásekxeyk sa' chá'a ko'o apkeltémakxa melya'assáxma 

apyókxoho énxet'ák Israel, tén han ma'a énxet'ák apkeleñama nak mók 
apkelókxa apheykha nak kélnepyeseksa kéxegke, megkatnaha enxoho chá'a 
apmáheyo apagko' elanagkok melya'assáxma m'a énxet'ák. 

27 “Apkelanak sa' agkok mey'assáxma xama énxet neyseksa mey'áséyak, 

cháxa énxet nak, egkések sa' xama yát'ay apketkok apkelwána xama 
apyeyam apagkok, yaqwayam emátog ekyaqmageykekxa mey'assáxma. 

28Elának sa' nahaqtók ko'o apkelmaxnéssesso Dios énxet'ák apagkok ma'a 

ektémakxal'a chá'a élánamáxche, yaqwayam etaksek 
megkólyaqmagkáseykekxa mey'assáxma apkelane neyseksa mey'áseyak xa 
énxet nak, mayaqmagkásekxeyk sa' nahan ko'o mey'assáxma m'a. 

29Katnehek sa' xama segánamakxa apagkok apyókxoho apkelane nak chá'a 

mey'assáxma neyseksa mey'áseyak israelitas tén han ma'a énxet'ák 
apkeleñama nak mók apkelókxa apheykha nak kélnepyeseksa kéxegke. 

30“Apkelanak sa' agkok mey'assáxma xama énxet apmáheyo apagko' nak 

elána', cham'a israelitas, essenhan ma'a apkeñama nak mók apkelókxa, 
sewanyeyncha'a enxoho ko'o. Ematñekxak sa' nepyeseksa énxet'ák 
apagkok xa énxet nak, 

31hakte apwanyawók ma'a sekpeywa nak ko'o, melanak han ma'a 

séltémókxa nak etnehek; ematñekxak sa' nepyeseksa m'a énxet'ák, 
apsexnánémap apagko' aptémakxa ekmaso.” 

Kéllegassáseykegkoho megyáyo nak ekhem sábado 

32Apweteyak axta israelitas xama énxet aptegye yántápak ekhem sábado 

m'a apheykegkaxa axta makham ma'a yókxexma meykexa nak énxet. 

33Apyentamákxeyk axta aphakxa Moisés tén han Aarón tén han 

nápaqta'awók apyókxoho énxet'ák ma'a ektáha axta apwete apkelana 
yántápak, 

34apkeláneykha axta aqsa nahan sekxók ma'a, hakte axta kólya'ásegkok 

makham yaqwánxa kólteméssesek. 

35Tén axta Wesse' egegkok aptáha apcháneya Moisés se'e: “Payhawók 

ematñekxak xa énxet nak. Apyókxoho israelitas sa' elyetnak meteymog ma'a 
teyp nak apkelpakxeneykegkaxa énxet'ák.” 

36Yetlókok axta nahan aptekkesso israelitas ma'a apkelpakxeneykegkaxa 

axta, apkelyetna'ak axta meteymog ekwokmoho apketsapa, ekhawo m'a 
apkeltamhókxa axta etnehek Wesse' egegkok ma'a Moisés. 

Apáwa napwe'ék apkelmakheykha 

37Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

38 “Etne sa' elának israelitas se'e: Apkelmakheykha napwe'ék kélántaxno sa' 

chá'a kóltéhek kéxegke tén han ma'a kéltawán'ák kélnentámen nak. 
Yátépépe apkelyápaqmate sa' nahan chá'a kóltéhek ma'a apkelmakheykha 
nak. 

39Kéllanawók sa' agkok chá'a kéxegke m'a apkelmakheykha nak, 

kaxénwakxohok sa' chá'a kélwáxok ma'a ekyókxoho séltémókxa nak chá'a 
kóltéhek, sekmésso axta ko'o kéxegke, keñe sa' kóllának chá'a, tén sa' 
megkólyetlakxeyk chá'a m'a ektémakxa nak chá'a élchetámeykha agko' 
kélwáxok, tén han kélmámenyého kóllána', élwátessesseykmo nak kéxegke 
kélteme mehelyenyaweykha ko'o. 

40Kaxénwakxohok sa' chá'a kélwáxok ma'a ekyókxoho séltémókxa nak chá'a 

kóltéhek, keñe sa' kóllána', kólpagkanchesaxchek sa' nahan ko'o, ko'o 
sekteme Dios kélagkok. 

41Ko'o sekteme Wesse', Dios kélagkok kéxegke, sélántekkesso axta Egipto 

yaqwayam héltéhek Dios kélagkok. Ko'o sekteme Dios Wesse' kélagkok.” 

 

Números 16 
Moisés kélenmexeykekxa 

1-2 Apkenmexeykekxeyk axta Moisés xama levita, aptáwen neptámen axta 

m'a Quehat, apwesey axta Coré, Ishar axta apketche, tén han apqántánxo 
Rubén énxet'ák apagkok, apwesey axta Datán, Abiram, Eliab axta 
apketchek, tén han On, Pélet axta apketche. Appasmeykekxeyk axta nahan 
doscientos cincuenta m'a nápakha nak israelitas, cham'a énxet apkelámha 
apmonye'e nak nepyeseksa énxet'ák, aptáha nak apkeleñama nepyeseksa 
m'a apkelámha apmonye'e apkelyésamap, tén han ektaqmalma nak chá'a 
apkelxénamap ekyókxoho yókxexma. 

3Apyókxoho axta apchaqnákxak xa, apkenmexa m'a Moisés tén han Aarón. 

Aptáhak axta apkeláneya s'e: —¡Wánxa kólteme kéltémo kóltéhek ekha 
kéláyo! Apyókxoho énxet'ák apteme apkelpagkanchásamap ma'a Dios, 
aphegkek han negyeseksa negko'o negyókxoho m'a Wesse' egegkok. 
¿Yaqsa ektéma kéxegke kéltéma nak kélámha kélmonye'e ekyawe kéláyo 
nepyeseksa m'a Wesse' egegkok énxet'ák apagkok? 

4Yetlókok axta nahan apháxaheykenta Moisés ekwokmoho aptekxeya 

ekpayhakxa nápat xapop apleg'a xa, 

5aptáhak axta apcháneya Coré, tén han ma'a ektáha axta appasmeykekxa: 

—Saka axto'ók agko' sa' hegya'ássesagkohok Wesse' egegkok, yaqsa 
kexaha ektáha apagkok, tén han yaqsa kexaha apkelpagkanma, tén han 
ekmowána keypetchegwomho'. Wánxa sa' aqsa apwanchek 
épetchegwomhok ma'a ektáha nak apkelyéseykha. 

6Kólteme sa' se'e: kólsanta sa' apxata nak chá'a aqsok ánek ekmátsa 

ekpaqneyam éten agkok ma'a Coré, tén han ma'a apkelxegexma'a nak, 

7kólxátem sa' átex, tén sa' kólxatmok nahan ma'a aqsok ánek ekmátsa nak 

ekpaqneyam éten agkok, kólpekken sa' axto'ók ma'a nápaqtók Wesse' 

egegkok. Énxet apkelyéseykha enxoho m'a Wesse' egegkok, cháxa ektáha 
appagkanma m'a. ¡Énxet'ák levitas, wánxa kólteme kélteme néten 
nepyeseksa énxet'ák! 

8Tén axta Moisés aptáha makham apcháneya Coré s'e: —Levitas, héleyxho 

sekxo': 

9¿Kélanagkamcheya kexyókók kéxegke apkelyéseykencha'a axta Israel Dios 

apagkok nepyeseksa m'a énxet'ák Israel, tén han kélhama chá'a ketók ma'a, 
tén han kéltéma kéltamheykha m'a Wesse' egegkok nak kélpakxanma 
appagkanamap apagkok, kéllánéssama chá'a aqsok ma'a énxet'ák? 

10Apmenyeyk xép Wesse' egegkok exek ma'a ketók aphakxa, tén han ma'a 

nápakha nak énxet'ák apagkok levitas, keñe kaxwók kélámenyého kóltéhek 
apkelmaxnéssesso Dios énxet'ák apagkok. 

11Kélxénáha agkok kéxegke ekmaso m'a Aarón, cháxa kélenmexeyncha'a 

m'a Wesse' egegkok, xép, tén han m'a apkelxegexma'a nak. 

12Tén axta Moisés apkeltamho kólyentawakxak ma'a Datán, Abiram, Eliab 

apketchek nak, tén axta aptáha apkelátegmowágko s'e: —Magmakók 
negko'o ólxog. 

13¿Apkenagkamcheya kaxyókak xép sẽlántekkessama m'a apchókxa 

ényahamakxa nak weyke nagkeygmenek, tén han yányawhéna' 
apyegmenek, ektémól'a kanyehek ma'a yegmen, yaqwayam helnáhapwak 
se'e yókxexma meykexa nak énxet, tén han apmáheyo etnehek xép 
apkemha apmonye' egagkok, ekha kéláyo? 

14Mehennaqlók xép xama enxoho m'a apchókxa ényahamakxa nak weyke 

nagkeygmenek, tén han yányawhéna' apyegmenek, ektémól'a kanyehek 
yegmen, mehegméssók han ma'a yókxexma, tén han ma'a émhakxa nak 
anmen yámet. ¿Apmenyéya exchep yohok aqsa enaqlók apyókxoho énxet 
ektémól'a m'a meyke apaqta'ák la'a? Ma', mólxegek negko'o m'a. 

15Aplókók apagko' axta m'a Moisés. Aptáhak axta apcháneya Wesse' 

egegkok se'e: —¡Ná ema aqsa takha' aqsok apkelmésso naqsa 
apkelseykentegkesso xa énxet'ák nak! Malyementamák ko'o xama enxoho 
yámelyeheykok apnaqtósso m'a, matnéssesseykmohok nahan exma 
ekmaso xama enxoho m'a. 

16Tén axta Moisés aptáha apcháneya Coré s'e: —Emyenta sa' saka nápaqtók 

Wesse' egegkok yetlo apkelxegexma'a. Aarón sa' nahan ewakxak ma'a. 

17Kélxama sa' chá'a kólsanták ma'a kélxata nak chá'a aqsok ánek ekmátsa 

ekpaqneyam éten agkok, kólxátem sa' ma'a aqsok ánek ekmátsa nak 
ekpaqneyam. Eswok sa' xépxa m'a apxata nak chá'a aqsok ánek ekmátsa 
ekpaqneyam éten agkok tén han ma'a Aarón, kólnegkenek sa' nápaqtók 
Wesse' egegkok yetlo m'a doscientos cincuenta énxet'ák nak. 

18Apkelsánteyk axta chá'a xama m'a apxata nak chá'a aqsok ánek ekmátsa 

ekpaqneyam éten agkok, apxatmégkek axta átex, tén han ma'a aqsok ánek 
ekmátsa nak ekpaqneyam, apnegkenágkek axta m'a átog nak kélpakxanma 
apchaqneykekxexa nak chá'a énxet'ák, aphakxa axta m'a Moisés tén han 
ma'a Aarón. 

19Appenchessek axta apcháncheseykekxa Coré apyókxoho énxet'ák ma'a 

átog nak kélpakxanma apchaqneykekxexa nak chá'a énxet'ák. Tekkek axta 
Wesse' egegkok élseyéxma apagkok nápaqta'awók ma'a apyókxoho 
énxet'ák. 

20Aptáhak axta Wesse' egegkok apcháneya Moisés tén han Aarón se'e: 

21—¡Kólántép sa' nepyeseksa xa énxet'ák nak, amasséssók sa' ko'o 

ekmanyehe agko'! 

22Apkelháxahanteyk axta eyke ekwokmoho apkeltekxeya élpayhakxa 

nápaqta'a xapop ma'a. Aptáhak axta s'e: —Oh Dios, xép apteme apmésso 
apkelyennaqte apyókxoho énxet'ák. ¿Péya eltaqnaweygkok apyókxoho 
énxet, eñama apkelane mey'assáxma xama énxet? 

23Aptáhak axta Wesse' egegkok apchátegmowágkokxo Moisés se'e: 

24—Yána elyetnakhak apyókxoho israelitas ma'a kélpakxanma, aphakxa nak 

ma'a Coré, Datán, tén han Abiram. 

25Apchampákxeyk axta néten Moisés, apkelyetlókek axta nahan ma'a 

apkelámha apmonye'e nak Israel apmahágko m'a aphakxa axta Datán tén 
han Abiram. 

26Tén axta aptáha apkeláneya énxet'ák se'e: —Kólántép 

apkelpakxeneykegkaxa nak xa énxet'ák élmasagcha'a nak apkeltémakxa, 
nágkólpaknegwomho aqsa xama enxoho m'a aqsok apagkok nak, hakte 
kóletsapok katnehek kéxegkáxa, eñama melya'assáxma xa énxet'ák nak. 

27Apkelyetnakha'ak axta énxet'ák ma'a apheykegkaxa axta m'a Coré, Datán, 

tén han Abiram. Apháha axta átog apkelpakxenéyak ma'a Datán tén han 
Abiram, yetlo apnaqteyegka'a, tén han apketchek. 

28Aptáhak axta makham Moisés se'e: —Sa' eyke kélya'ásegwokmo aptáha 

ko'o seyáphasso Wesse' egegkok apkeltémo alának se'e ekyókxoho aqsok 
nak, tén han megkatnaha sekmáheyo ahagko' ko'o alána'. 

29Apkeletsekkek agkok chá'a s'e énxet'ák nak, apkeletsapma apagko' 

enxoho chá'a, ektémól'a m'a apyókxoho énxet'ák, eyke megkatnaha ko'o 
seyáphasso m'a Wesse' egegkok. 

30Sa' eyke m'a apkelana sa' Wesse' egegkok aqsok magweteya nak 

katnehek, ekmayheykxo enxoho xapop, élweykeságko sa' ma'a énxet'ák, 
yetlo m'a ekyókxoho aqsok apagkok ekyetnakxa nak, appallakmo enxoho 

yetlo apaqta'ák ma'a kañók agko' nak xapop, keñe sa' kólya'ásegwók 
kéxegke apkelwanyeykha Wesse' egegkok xa énxet'ák nak. 

31Xama axta appenchesa appaqmeyesma m'a Moisés, mayhékxeyk axta 

xapop kóneg aphágkaxa, 

32kelweykeságkek axta apyókxoho énxet'ák ektáha axta appasmeykekxa m'a 

Coré, yetlo aphawóxama, tén han ma'a ekyókxoho aqsok apagkok 
ekyetnakxa nak. 

33Yetlo apaqta'ák axta appallakmok ma'a kañók agko' nak xapop, ekyókxoho 

aqsok apagkok, tén axta ekwánaqmákxo makham ma'a xapop. Cháxa 
ektáhakxa axta kélmasséssekmo m'a nepyeseksa israelitas. 

34Xama axta eklegáxko élpayheykha apatña'ák, apkenyahágkek axta m'a 

apyókxoho israelitas apheykha axta m'a neyáwa apheykegkaxa. Aptáhak 
axta apkelpaqmeta s'e: “¡Hẽlweykesagkok katnehek negko'óxa kañe' xapop!” 

35Apcháphássek axta han táxa Wesse' egegkok, kelnapchek axta m'a 

doscientos cincuenta énxet'ák apkelseykekxésso axta m'a aqsok ánek 
ekmátsa nak ekpaqneyam éten agkok. 

36Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

37“Yána elhaxyawássekxak neyseksa táxa eyáléwe kélxata nak chá'a aqsok 

ánek ekmátsa ekpaqneyam éten agkok ma'a Eleazar, Aarón apketche nak, 
yána sa' epalchessók makhawók ma'a átex éleymomáxche nak makham 
ma'a kañe' awáxok. 

38Élpagkanamaxche táhak apxata nak chá'a aqsok ánek ekmátsa 

ekpaqneyam éten agkok xa énxet'ák nak, apkeletsapa nak eñama 
melya'assáxma, hakte kélmeykha axta chá'a yaqwayam kólnegkenwók 
nahaqtók ko'o m'a aqsok ánek ekmátsa nak ekpaqneyam éten agkok. 
Kólpeykásekxa sa' xa sawo nak yaqwayam sa' kólyepetchesek émpehek 
ma'a ekwatnamáxchexa nak aqsok, yaqwayam sa' katnehek 
ekxénweykekxoho chá'a apkelwáxok kéleysso m'a israelitas.” 

39Apchánchesákxeyk axta kélxata nak chá'a aqsok ánek ekmátsa 

ekpaqneyam éten agkok sawo élyexwase m'a apkelmaxnéssesso Dios 
énxet'ák apagkok Eleazar, apkelseykekxa axta m'a énxet'ák apkeletsapa 
axta eñama élwatno m'a táxa, apkeltamhók axta kólpeykásekxak yaqwayam 
kólyepetchesek émpehek ma'a ekwatnamáxchexa nak aqsok. 

40Cháxa ekteme axta éltennáseykekxoho chá'a eyeysso m'a israelitas, 

megkamopwána épetchegwomhok chá'a ekwatnamáxchexa aqsok egkések 
Wesse' egegkok ma'a aqsok ánek ekmátsa nak ekpaqneyam éten agkok, 
metnaha enxoho Aarón aptawán'ák neptámen; hakte aptemék agkok xa, 
kaxhok sa' ektáhakxa m'a ektáhakxa axta Coré, yetlo m'a apkelxegexma'a 

nak. Apyókxoho axta nahan apkelánegkok, ekhawo apkeltamhókxa axta 
etnehek Wesse' egegkok ma'a Eleazar, apchásennaya axta eltennaksek 
ma'a Moisés. 

41Keñe axta mók ekhem, apcheynawo apkelpaqmeteyncha'a apyókxoho 

énxet'ák Israel aptaqnawaya m'a Moisés tén han Aarón. Axta aptáhak 
apcháneya s'e: —¡Kélnapchek kéxegke Wesse' egegkok énxet'ák apagkok! 

42Apyókxoho axta apwakhegwokmok ma'a aphakxa axta Moisés tén han 

Aarón; tén axta apkelenmexákxoho m'a kélpakxanma apchaqneykekxexa 
nak chá'a énxet'ák. Yetlókok axta nahan eyapma yaphope m'a, tekkek axta 
Wesse' egegkok élseyéxma apagkok. 

43Tén axta Moisés tén han Aarón, apkelxega apchaqnágwokmo m'a 

apmonye' nak kélpakxanma apchaqneykekxexa énxet'ák, 

44aptáhak axta Wesse' egegkok apcháneya Moisés se'e: 

45—¡Kólántép sa' nepyeseksa xa énxet'ák nak, amasséssók sa' ko'o 

ekmanyehe agko'! Apháxahánteyk axta eyke Moisés tén han Aarón 
ekwokmoho apkeltekxeya élpayhakxa nápaqta'a xóp, 

46tén axta Moisés aptáha apcháneya Aarón se'e: —Esanta apxata nak chá'a 

aqsok ánek ekmátsa ekpaqneyam éten agkok, exátem sa' átex éleñama nak 
ma'a ekwatnamáxchexa aqsok, tén sa' exatmok nahan ma'a aqsok ánek 
ekmátsa nak ekpaqneyam; emyekxa sa' heykxe m'a aphágkaxa nak 
énxet'ák, elmaxna sa' Dios meyaqmagkásekxeyk melya'assáxma m'a, hakte 
aplókek ma'a Wesse' egegkok, tekkek nahan kaxwók ma'a negmasse 
ekmaso. 

47Aptemék axta Aarón ma'a aptáhakxa axta apcháneya m'a Moisés, 

apketchágkokxeyk axta apmeyákxo m'a apchaqnákxexa axta énxet'ák. 
Tekkessek axta aqsok ekmaso nepyeseksa énxet'ák ma'a negmasse 
ekmaso apcháphasso axta m'a Dios. Appekkenchek axta Aarón ma'a aqsok 
ánek ekmátsa nak ekpaqneyam, tén axta apkelmaxneya Dios apkeltamho 
meyaqmagkásekxeyk melya'assáxma m'a énxet'ák. 

48Apkenegwokmek axta nepyeseksa m'a apkeletsapma axta, tén han ma'a 

meletsapma axta makham, tén axta ekmassa m'a negmasse, 

49catorce mil setecientos énxet axta apkeletsapak, meyke kélyetsáteykekxa 

m'a apmonye' apkeletsapma axta, apkelsexnenagkama axta m'a Coré. 

50Xama axta ekmassa m'a negmasse, apmeyákxeyk axta makham Aarón m'a 

átog nak kélpakxanma apchaqneykekxexa énxet'ák, yaqwayam exnakxohok 
makham xamók ma'a Moisés. 

 

Números 17 
Aarón aptasqapeykha 



388 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

1Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

2“Yána sa' chá'a elsanták xama apkeltasqapeykha m'a apkelámha 

apmonye'e nak chá'a nepyeseksa énxet'ák apagkok ma'a israelitas, doce 
kéltasqapeykha ekyókxoho. Xeyep sa' chá'a etáxéssesek apwesey m'a xama 
aptasqapeykha, 

3keñe sa' ma'a kéltasqapeykha ektáha nak apagkok ma'a Leví énxet'ák 

apagkok, etáxéssesek apwesey m'a Aarón, hakte kéméxcheyk chá'a 
agwetak xama kéltasqapeykha m'a xama apkemha apmonye' nak chá'a 
nepyeseksa énxet'ák apagkok. 

4Enegkenwakxak sa' ma'a kélpakxanma apchaqneykekxexa nak chá'a 

énxet'ák, amonye' nak ma'a yántéseksek ekhémo mók 
nélpaqhetchásamáxkoho, sélweteykxa nak chá'a ko'o kéxegke. 

5Wának sa' ko'o kaltekteypok yámet aptasqapeykha m'a ektáha nak ko'o 

sélyéseykha, keñe sa' kamaskok apkelxéneykha ekmaso kéxegke nahaqtók 
ko'o m'a israelitas.” 

6Apkeltennássek axta nahan Moisés israelitas xa amya'a nak, apméssek axta 

chá'a xama yámet aptasqapeykha m'a ektáhakxa axta chá'a apkemha 
apmonye'e nepyeseksa énxet'ák apagkok, doce yámet kéltasqapeykha axta 
wokmok apcháncheseykekxa. Aarón aptasqapeykha axta nahan yetnak 
neyseksa m'a. 

7Apnegkenchek axta Moisés yámet kéltasqapeykha nápaqtók Wesse' 

egegkok ma'a kélpakxanma ekhémo mók nélpaqhetchásamáxkoho nak Dios, 

8keñe axta mók ekhem, apmeyákxo m'a kélpakxanma nak, apwet'ak axta 

éltektepa m'a Aarón aptasqapeykha, ektáha axta apagkok ma'a Leví énxet'ák 
apagkok: kelwegqak axta éltekteyapma, kelyapwa'ak axta nahan, yexneyk 
axta nahan, máxa axta ekmakhetma ekyexna m'a aqsok ekwesey nak 
almendras. 

9Tén axta Moisés apkelántekkesa aphakxa Wesse' egegkok ma'a ekyókxoho 

nak yámet kéltasqapeykha, apxekmóssek axta m'a apyókxoho israelitas. 
Xama axta appenchesa apkelwete, apmákxeyk axta chá'a xama m'a 
ektáhakxa axta chá'a aptasqapeykha. 

10Tén axta Wesse' egegkok aptáha apcháneya Moisés se'e: “Epekkenekxa 

makham Aarón aptasqapeykha m'a amonye' nak yántéseksek ekhémo mók 
nélpaqhetchásamáxkoho, epekken sa' aqsa m'a, yaqwayam sa' katnehek 
éltennasso eyeysso s'e énxet'ák sénmexeykekxa nak chá'a ko'o. Keñe sa' 
kamaskok apkelpaqméteykha ekmaso nahaqtók ko'o, tén sa' meletsepe'.” 

11Apkelanak axta Moisés ekyókxoho apkeltamhókxa axta etnehek ma'a 

Wesse' egegkok, 

12keñe axta israelitas aptáha apcháneya Moisés se'e: “¡Méko negko'o 

kaxwók antéhek! ¡Negyókxoho sa' óletsapok! 

13Apyókxoho énxet ektáhakxa enxoho chá'a apyepetchegweykmoho m'a 

Wesse' egegkok kélpakxanma appagkanamap apagkok, yetsapok sa'. 
¿Negyókxohoya sa' óletsapok?” 

 

Números 18 
Ektémakxa nak chá'a apkeltamheykha apkelmaxnéssesso Dios énxet'ák 

apagkok tén han levitas 

1Aptáhak axta Wesse' egegkok apcháneya Aarón se'e: “Xeyep sa' chá'a 

kaphemmok apsexnánémap megkataqmela enxoho chá'a élánamáxche 
aqsok ma'a kélpakxanma appagkanamap tén han ma'a apketchek 
ekweykekxoho m'a nápakha nak Leví énxet'ák apagkok ektáha nak xép 
énxet'ák apagkok; xeyep sa' eyke aqsa chá'a wánxa kaphemmok 
apsexnánémap tén han apketchek eyesagko enxoho chá'a kéxegke 
kéllánéyak kéltamheykha ektémakxa nak chá'a apkeltamheykha m'a 
apkelmaxnéssesso Dios énxet'ák apagkok. 

2Yának sa' eyke chá'a epasmok xép aptamheykha tén han apkeltamheykha 

apketchek kélpakxanma ekhémo mók nélpaqhetchásamáxkoho m'a nápakha 
nak Leví énxet'ák apagkok, ektáha nak xép énxet'ák apagkok. 

3Elanagkok sa' chá'a aqsok apkeltamhókxa enxoho chá'a elanagkok xép 

ma'a, eltemeykha sa' nahan ma'a kélpakxanma nak, melyepetchegwomok 
sa' eyke m'a aqsok kélmeykha nak chá'a m'a kélpakxanma appagkanamap, 
tén han ma'a ekwatnamáxchexa nak aqsok; aptamhágkek sa' agkok xa, 
eletsapok sa', kawakxohok sa' nahan kéxegkáxa. 

4Kéméxcheyk eltemeykha xamók xép ma'a kélpakxanma appagkanamap 

nak, tén han ma'a ekyókxoho kéltamheykha ekpayhawo nak chá'a kóllána'. 
Méko sa' eyke xama énxet apwanchek elyepetchegwomhok kéxegke, 
megkatnaha nak aptamheykegkaxa; 

5kéxegke wánxa kéltamheykha m'a kélpakxanma appagkanamap nak, tén 

han ma'a ekwatnamáxchexa nak aqsok. Keñe sa' ko'o kamaskok 
séltaqnawéyak ma'a israelitas. 

6Élyetnakhassegkek axta ko'o kélyáxeg'a levitas, nepyeseksa m'a israelitas, 

yaqwayam almések kéxegke, yaqwayam enxoho elanagkok apkeltamheykha 
m'a kélpakxanma apchaqneykekxexa nak chá'a énxet'ák. 

7Xép sa' eyke aqsa chá'a elának aptamheykha ektémakxa nak chá'a 

apkeltamheykha apkelmaxnéssesso Dios énxet'ák apagkok yetlo apketchek 

ma'a ekwatnamáxchexa nak chá'a aqsok, essenhan élánamáxche nak chá'a 
aqsok ma'a teyp nak apáwa. Kéxegke kéltamheykha xa nentamheykha nak, 
hakte ko'o axta sekmésso kéxegke kélmowána kóllának xa ektémakxa nak 
apkeltamheykha m'a apkelmaxnéssesso Dios énxet'ák apagkok. Yetneyk sa' 
agkok énxet apkelane aptamheykha ektémakxa nak chá'a apkeltamheykha 
apkelmaxnéssesso Dios énxet'ák apagkok, neyseksa metne, ematñekxak 
sa'.” 

Ekpasmo nak chá'a apkelmaxnéssesso Dios énxet'ák apagkok tén han ma'a 
levitas 

8Aptáhak axta Wesse' egegkok apcháneya Aarón se'e: “Ekméssek ko'o 

exchep yaqwayam etaqmelchesek ma'a aqsok sélmésso naqsa nak chá'a 
ko'o. Almések sa' ko'o exchep ekyókxoho aqsok sélmésso naqsa 
élpagkanamaxche sélmésso naqsa nak chá'a israelitas, tén han ma'a 
apketchek, ekpayhawo nak chá'a kóltéhek kélagkok; katnehek sa' meyke 
néxa xa. 

9Keñe sa' ma'a kélnaqtósso ektekyawa kélwatno nak chá'a, etnehek sa' xép 

apagkok ma'a ekyókxoho aqsok aktek ekyexna sélmésso naqsa nak ko'o 
israelitas, tén han ma'a kélnaqtósso ektekyawa sélmésso nak chá'a 
ekyaqmageykekxa melya'assáxma, essenhan apkelsexnánémap; xép sa' 
etnehek apagkok se'e ekyókxoho aqsok sélmésso naqsa élpagkanamaxche 
nak, tén han ma'a apketchek. 

10Apyókxoho apkelennay'a kélnepyeseksa sa' apwanchek etawagkok xa 

aqsok sélmésso naqsa nak, sa' eyke etawagkok ma'a kañe' 
ekpagkanamaxchexa nak, hakte élpagkanamaxche xa. 

11“Agkések sa' nahan xépxa mók aqsok sélmésso naqsa élpagkanamaxche, 

tén han apketchek apkelennay'a, tén han kelwán'ák, ekheykha nak makham 
xamók xép, sélseykekxésso nak chá'a m'a israelitas. Megkatnégwomek sa' 
chá'a néxa ekteme xa. Apwanchek sa' chá'a etwok xama énxet ektáha nak 
aphawóxama, megkamagyása nak apyempehek. 

12Almések sa' nahan ma'a émha amonye' ekyexna sélseykentegkesso nak 

chá'a ko'o israelitas yókxoho apyeyam: cham'a pexmok égmenek 
ektaqmalma nak, tén han ma'a vino ektaqmalma, tén han ma'a hótáhap 
aptaqmalma nak. 

13Keñe sa' nahan ma'a émha amonye' ekyexna nak aqsok apnakxéyak 

segkésso ko'o m'a, xeyep sa' etnehek apagkok. Apwanchek sa' chá'a etwok 
xama énxet ektáha nak aphawóxama, megkamagyása nak apyempehek. 

14Ekyókxoho aqsok sélmésso naqsa sepagkanchesso nak chá'a m'a 

israelitas, xép sa' etnehek apagkok. 

15“Apyókxoho apmonye' apkelwete nak chá'a apketchek ma'a israelitas, tén 

han amonye' ekpalleyam nak chá'a étkók apnaqtósso, sélmésso nak chá'a 

ko'o, xeyep sa' etnehek apagkok. Yának sa' eyke chá'a kólyánmagkasek 
apketchek appalleyam apmonye'e m'a énxet, essenhan ma'a apnaqtósso 
ekpalleyam nak amonye'e, élmanyása nak. 

16Kólyánmagkasek sa' chá'a ekwokmo enxoho xama pelten aptéyam, cinco 

sawo' selyaqye sa' kammok ekyánmaga, ekweykenxa nak chá'a 
élmomaxche m'a kélpakxanma appagkanamap, ekwayam nak chá'a once 
gramos ekyentaxno. 

17Megyohok sa' eyke kólyánmagkasek ma'a amonye' ekpalleyam nak étkók 

ma'a weyke, tén han nepkések, tén han ma'a yát'ay. Ko'o ahagkok xa, 
elnápok sa'; eyegkenek sa' éma agkok ma'a néten nak ekwatnamáxchexa 
aqsok, keñe sa' ewatnek pexmok agkok etnéssesek aqsok kélmésso naqsa 
ekmátsa nak ekpaqneyam atekhánek ko'o. 

18Xeyep sa' elmekxak ma'a ápetek nak, ekhawo nak han ma'a agkenyek nak 

aqsok kéltósso, cham'a kélmésso naqsa ektaqmalma, tén han ma'a eywok 
élya'assamakxa nak. 

19Almések sa' ko'o exchep ma'a ekyókxoho apcháncheseykekxa nak 

israelitas sélpagkanchesso ko'o, tén han ma'a apketchek apkelennay'a, tén 
han ma'a kelwán'ák, ekheykha nak makham xamók xép. 
Megkamassegwomek sa' chá'a ekteme xa. Ekhémo mók 
nélpaqhetchásamáxkoho megkólmowána nak megkalanaxche', meyke néxa, 
sélánésa nak ko'o exchep, tén han ma'a aptawán'ák neptámen nak.” 

20Aptáhak axta Wesse' egegkok apcháneya Aarón se'e: “Megkaxek sa' xép 

xapop apagkok, tén han yókxexma apagkok ma'a kañe' Israel, ektéma nak 
ma'a apyókxoho israelitas. Ko'o sa' hetnehek apagkok, tén han aqsok 
apxaweykekxa m'a kañe' Israel. 

21Élméssek eyke ko'o levitas yaqwayam etnehek apagkok ma'a ekwayam 

nak chá'a diez ekyókxoho xama aqsok, yaqwayam elmések ma'a israelitas, 
ekyánmaga apkeltamheykha m'a kélpakxanma apchaqneykekxexa nak chá'a 
énxet'ák. 

22Mopwanchek sa' eyke elyepetchegwomhok nápakha nak israelitas ma'a 

kélpakxanma apchaqneykekxexa nak chá'a énxet'ák, hakte elsexnáneykpok 
sa' eletsapok apkelánegko enxoho xa ektéma nak melya'assáxma. 

23Énxet'ák levitas sa' aqsa wánxa eltemeykha m'a kélpakxanma 

apchaqneykekxexa nak chá'a énxet'ák, apkelsexnánémap apagko' sa' nahan 
chá'a etnahagkok ma'a megyaqhawo enxoho chá'a aqsok apkelánéyak. 
Megkamassegwomek sa' chá'a ekteme xa, kawakxohok sa' ma'a 
apyapmeyk, tén han ma'a kélketchek nak. Megkaxek sa' xapop apagkok 
apagko' levitas ma'a kañe' Israel. 

24Élméssek eyke ko'o yaqwayam etnehek apagkok ma'a ekwayam nak chá'a 

diez ekyókxoho aqsok apagkok, eyeyméxko nak chá'a ko'o hélmések ma'a 

israelitas. Cháxa keñamak séltennasa nak ko'o megkaxek xapop apagkok 
apagko' ma'a kañe' Israel.” 

25Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

26“Eltennés sa' énxet'ák levitas, apkelméságko sa' israelitas ma'a ekwayam 

nak chá'a diez ekyókxoho aqsok apagkok, cham'a sélmésso axta ko'o 
yaqwayam etnehek apagkok, kéméxcheyk héltaqmelchessesek chá'a 
ekwayam nak chá'a diez ekyókxoho, yaqwayam hélmések ko'o. 

27Sa' katnehek sélmésso ko'o kéxegke xa, ektéma nak chá'a ko'o 

sélméssama m'a israelitas, sélmésa enxoho chá'a nápakha m'a hótáhap 
apaktek, tén han ma'a vino apagkok nak. 

28Elyetnakhássesek sa' Wesse' egegkok levitas ma'a aqsok apkelmésso nak 

chá'a israelitas, cham'a ekwayam nak diez apagkok. Elmeyásekxak sa' ma'a 
apkelmaxnéssesso Dios énxet'ák apagkok Aarón. 

29Ekyókxoho aqsok apkelxawe nak, kéméxcheyk hétnakhássesek nekha 

yaqwayam hegkések ko'o; ektaqmalma agko' nahan kéméxcheyk katnehek 
ma'a sepagkanchesso nak. 

30“Etne sa' nahan elának se'e: Kélpenchessek sa' agkok chá'a 

sélyetnakhássesso m'a ektaqmelakxa agko' nak chá'a aqsok, keñe sa' ma'a 
éleymomáxche nak kélwanchek kólxének ektáha hótáhap apaktek kélagkok, 
tén han vino kélagkok, 

31kélwanchek sa' nahan kóltók kéxegke, yetlo kélhawóxama m'a kélmakókxa 

enxoho chá'a kóltáswók. Cháxa ekyánmaga kéltamheykha m'a kélpakxanma 
apchaqneykekxexa nak chá'a énxet'ák. 

32Kélpenchessek sa' agkok chá'a sélyetnakhássesso m'a ektaqmelakxa 

agko' nak chá'a aqsok, kélwanchek sa' kóltók ma'a éleymomáxche nak 
meyke kéllane megkólya'assáxma; keñe sa' megkóltawasha chá'a m'a aqsok 
sélmésso naqsa élpagkanamaxche sélmésso nak chá'a ko'o m'a israelitas, 
keñe sa' megkóletsepe'.’” 

 

Números 19 
Segánamakxa agkok negaxñáseykekxa nak egyempehek 

1Appaqhetchessek axta Wesse' egegkok ma'a Moisés tén han Aarón. 

Aptáhak axta apkeláneya s'e: 

2“Ekméssek ko'o kéxegke s'e séltamhókxa nak chá'a kóltéhek, ko'o sektáha 

nak Wesse' kélagkok: Yána sa' éntegkásenták israelitas xama weyke 
ekyexwase, meyke nak ektemegweykmohóxma émpehek xama enxoho, 
megkólpekkenchesso nak makham nagyétek ma'a yámet. 

3Kéxegke sa' kólmések ma'a apkelmaxnéssesso Dios énxet'ák apagkok 

Eleazar, tén sa' etekkesek apkelpakxeneykegkaxa nak énxet'ák ma'a 
ey'aksek yókxexma, yának sa' kamátog nápaqto'. 

4Eltexnagkok sa' nahan apophék ketsék éma m'a apkelmaxnéssesso Dios 

énxet'ák apagkok Eleazar, yexpaqheykha sa' ekweykmoho siete m'a 
kélpakxanma apchaqneykekxexa nak chá'a énxet'ák. 

5Keñe sa' kawatnaxchek nápaqtók ma'a weyke, yetlo émpehek, ápetek, éma 

agkok, tén han ma'a ekteyáseykha nak. 

6Emok sa' nahan ekmanyehe agko' apkelmaxnéssesso Dios énxet'ák 

apagkok ma'a yámet cedro aktog, tén han yámet hisopo aktegák, tén han 
apáwa apyexwase, ekxák sa' ekyókxoho m'a nátex kélwatnakxa enxoho m'a 
weyke; 

7tén sa' elyenyeksek ma'a apkelnaqta, eyaqpaksek sa' nahan yegmen, keñe 

sa' apwanchek etaxnegwakxak makham ma'a apkelpakxeneykegkaxa nak 
énxet'ák, kawomhok sa' eyke apteme ekmanyása apyempehek ekyáqtésa. 

8Elyenyeksek sa' nahan apkelnaqta m'a énxet apwatno enxoho m'a weyke, 

eyaqpaksek sa' nahan yegmen, kawomhok sa' nahan ekmanyása 
apyempehek ekyáqtésa. 

9Pók énxet sa' elmekxak táhap agkok ma'a weyke, eyáxñeyo enxoho 

apyempehek, ekxakhagwók sa' eyáxña'akxa enxoho m'a teyp nak 
apkelpakxeneykegkaxa énxet'ák. Elmaha sa' chá'a énxet'ák Israel xa táhap 
nak, yaqwayam elanagkok chá'a m'a yegmen eyáxñáseykekxa nak 
egyempehek. Aqsok ekmatñá ekyaqmageykekxa magya'assáxma xa 
ekyókxoho nak. 

10Elyenyeksek sa' apkelnaqta m'a ektáha nak apkelmeykekxa táhap, 

kawomhok sa' nahan ekmanyása apyempehek ekyáqtésa. 
Megkamassegwomek sa' nahan ekteme xa, yaqwayam sa' kóllanagkok chá'a 
kéxegke israelitas, tén han ma'a énxet'ák apkeleñama nak mók apkelókxa, 
apheykha nak kélnepyeseksa kéxegke. 

11“Énxet appaknegweykmoho enxoho pók aphápak, katnehek sa' 

ekmanyása apyempehek ekweykmoho siete ekhem. 

12Ényeksek sa' apyempehek yegmen eyáxñáseykekxa nak egyempehek 

ma'a ekwokmo enxoho ántánxo ekhem tén han siete ekhem, keñe sa' 
kamópekxak apyempehek. Sa' agkok emópeyásekxak apyempehek ma'a 
ekwokmo enxoho ántánxo ekhem, tén han siete ekhem, megkamópekxeyk 
sa' apyempehek. 

13Appaknegwokmók agkok xama énxet kélhápak, keñe memópesákxo 

enxoho apyempehek, yenyetseksek sa' ma'a Wesse' egegkok kélpakxanma 
appagkanamap apagkok, kólmasséssók sa' nahan ma'a kañe' Israel. 

Ekmanyása apyempehek sa' katnehek, eñama megkólexpaqheykha m'a 
yegmen ekmopeyáseykekxa nak egyempehek. 

14“Sa' kóltéhek chá'a apyetna enxoho apketsapma énxet xama kélpakxanma 

s'e: Kawomhok sa' chá'a siete ekhem élmanyása apyempe'ék apyókxoho 
énxet apheykha enxoho m'a kañe' kélpakxanma, tén han 
apkelántaxnegwayam enxoho chá'a m'a. 

15Kawomhok sa' nahan aptamhéyak apkelmanyása apyókxoho yátegwáxwa, 

meyke nak chá'a kélápeyak apatña'ák, essenhan ekmaso nak chá'a 
kélápeykekxa apátog. 

16“Kawomhok sa' chá'a siete ekhem ekmanyása apyempehek apyókxoho 

appaknegweykmoho enxoho chá'a xama énxet aphápak apmatñà m'a 
yókxexma, essenhan apketsapma apagko' nak chá'a, essenhan énxet 
apexchakkok, essenhan ma'a takhaxpop. 

17“Kólmok sa' ketsék weyke táhap agkok ekmatñá nak ekyánmaga 

magya'assáxma, yaqwayam kóláxñassásekxak apyempehek ma'a ekteme 
nak ekmanyása apyempehek, kólxatmok sa' xama egheykok keñe sa' 
kólyetmok yegmen ektaqmalma kólexpaqha'. 

18Keñe sa' xama énxet ekmópeyo nak apyempehek, emok xama yámet aktog 

nak hisopo, yetchesek sa' yegmen, keñe sa' yexpaqheykha m'a kélpakxanma 
nak, tén han ma'a yátegwáxwa, tén han ma'a énxet apheykha nak ma'a, tén 
han ma'a ektáha nak appaknegweykmoho kélexchakkok, tén han énxet 
aphápak apmatñà nak, essenhan ma'a apketsapma naqsa nak, tén han ma'a 
takhaxpop. 

19Énxet ekmópeyo apyempehek sa' chá'a yexpaqheykha énxet ekmanyása 

nak apyempehek ekwokmo enxoho chá'a ántánxo ekhem, tén han siete 
ekhem. Keñe sa' ektáha enxoho chá'a siete ekhem kamópekxak chá'a 
apyempehek. Keñe sa' ma'a énxet ekteme nak ekmanyása apyempehek 
elyenyeksek apkelnaqta, eyaqpaksek sa' nahan yegmen, kawomhok sa' eyke 
ekmanyása apyempehek ekyáqtésa. 

20Yetneyk sa' agkok xama énxet ekmanyása apyempehek, 

megyaxñáseykekxa apyempehek, ematñekxak sa' nepyeseksa m'a énxet'ák 
apagkok, hakte apkenyetséssek ma'a Wesse' egegkok tegma 
appagkanamap apagkok. Ekmanyása apyempehek aqsa chá'a aptemék, 
hakte megkólexpaqheykha m'a yegmen segáxñassáseykekxoho nak 
egyempehek. 

21Cháxa yaqwayam sa' kóltéhek chá'a kéxegke xa meyke néxa. Énxet 

apkexpaqheykha enxoho chá'a pók ma'a yegmen segáxñásáseykekxoho nak 
egyempehek, kéméxcheyk chá'a elyenyeksek apkelnaqta. Énxet 
appaknegweykmoho enxoho chá'a m'a yegmen segáxñásáseykekxoho nak 
egyempehek, katnehek sa' ekmanyása apyempehek ekwokmoho ekyáqtésa. 

22Ekyókxoho aqsok ekpaknegweykmoho enxoho chá'a m'a énxet ekmanyása 

apyempehek, katnehek sa' élmanyása émpe'ék, tén han ma'a 
appaknegweykmoho enxoho xama énxet ekmanyása apyempehek, 
katnehek sa' ekmanyása apyempehek ekwokmoho ekyáqtésa.” 

 

Números 20 
Yegmen ekteyapma kañe' meteymog 

(Ex 17.1-7) 

1Apkelweykmek axta israelitas ma'a yókxexma meykexa énxet Sin, apkemha 

apmonye' apxegál'a pelten ma'a apyeyam, apkelheykmek axta sekxók ma'a 
Cadés. Cha'a étsapweykenxa axta nahan María m'a, axta kélátawañeyk han 
ma'a. 

2 Apchaqnákxeyk axta apyókxoho énxet'ák peya etaqnók ma'a Moisés tén 

han Aarón, hakte méko axta yegmen. 

3Aptáhak axta apcháneya Moisés se'e: —¡Agmaskoho anna axtal'a xamók 

negko'o m'a nápakha egnámakkok israelitas, apkelnapma axta Wesse' 
egegkok! 

4¿Yaqsa ektéma sennaqleykekmo nak negko'o kéxegke s'e, nentáha nak 

Wesse' egegkok énxet'ák apagkok? ¿Kéltémok enxeykel'a kéxegke 
óletsapok, yetlo nennaqtósso? 

5¿Yaqsa ektéma sẽlántekessama Egipto, sennaqleykekmo s'e yókxexma 

ekmaso agko' nak? Mogwanchek agkenekxak aqsok aktek se'e; méko m'a 
higo yámet, tén han anmen yámet, tén han ma'a yántakyexna nak. ¡Méko 
han yegmen negyá enxoho! 

6Apkexakkek axta aqsa énxet'ák ma'a Moisés tén han Aarón, apkelmeyákxo 

m'a átog nak nentaxnamakxa m'a kélpakxanma apchaqneykekxexa nak 
chá'a énxet'ák, apkelháxegwákxeyk axta ekwokmoho apkeltekxeya 
élpayhakxa nápaqta'a xapop ma'a, tén axta ekxekmowásexkoho Wesse' 
egegkok élseyéxma apagkok. 

7Aptáhak axta Wesse' egegkok apcháneya Moisés se'e: 

8—Emekxa yámet aptasqapeykha, yánchásekxa sa' énxet'ák, apepma Aarón 

sa' eyke ewhánho', keñe sa' yának katyapok yegmen ma'a meteymog, 
nápaqta'awók ma'a apyókxoho énxet'ák, étak sa' xép katyapok yegmen m'a 
meteymog nak, yaqwayam énagkok, tén han ma'a apnaqtósso nak. 

9Apmákxeyk axta Moisés ma'a yámet aptasqapeykha ekyetnama axta m'a 

nápaqtók Wesse' egegkok, ekhawo m'a apkeltamhókxa axta etnehek; 

10apchánchesákxeyk axta énxet'ák Moisés tén han Aarón ma'a nekha nak 

meteymog. Aptáhak axta apkeláneya Moisés se'e: —Kóleyxho sekpeywa, 



396 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

énxet'ák sénmexeykha nak chá'a: ¿peya agának negko'o katyapok yegmen 
se'e meteymog nak, yaqwayam kólyenagkok kéxegke? 

11Apya'ássek axta néten apmek Moisés, ánet aptekpaga axta aptáhak 

aptasqapeykha m'a meteymog, tekkek axta nahan ekyawe agkók yegmen. 
Apyenágkek axta m'a énxet'ák, tén han ma'a aqsok apnaqtósso. 

12Aptáhak axta Wesse' egegkok apcháneya Moisés tén han Aarón se'e: —

Élya'ásseykmek ko'o kéxegke, meheláyók nahan nápaqta'awók ma'a 
israelitas, megkólántaxnések sa' nahan apchókxa sekmésso axta ko'o xa 
énxet'ák nak. 

13Cháxa ekteyapmakxa yegmen ekwesey nak Meribá xa, élyenneykegkaxa 

axta apkelpeywa israelitas apxéneykencha'a m'a Wesse' egegkok, 
apxekmóssamakxa axta apteme aptaqmalma. 

Énxet'ák Israel megkólhayo elyeykhak Edom 

14Yókxexma Cadés axta apkeleñamak apkeláphassama Moisés apkelseykha 

amya'a aphakxa wesse' apwányam Edon apkeltémo etnehek yának se'e: 
“Apkeltamhók negko'o antéhek agának xép apkelyáxeg'a israelitas se'e: 
Apya'ásegkók xép sentémakxa negko'o néllegeykegkoho ekyentaxno. 

15Apkelmaheykegkek axta negko'o ẽlyapmeyk nanók ma'a Egipto, ahóxek 

axta nahan apheykha m'a, ennaqtawáseykegkók eyke negko'o m'a egipcios, 
hawók apteméssessamakxa axta m'a ẽlyapmeyk nano'; 

16keñe nélmaxnagkama néltémo hempasmok ma'a Wesse' egegkok, 

apháxenmók axta nahan nentémakxa negwóneykha, apcháphassegkek axta 
nahan xama apchásenneykha keñe sẽlántekkessama m'a Egipto. Keñe 
nélwa'a kaxwók se'e tegma apwányam nak Cadés, nekha nak xép néxa 
xapop apagkok. 

17Néltamhók eykhe negko'o exchep héghok ólyeykhak yókxexma apagkok, 

mólpéwók sa' eyke m'a namyep apkeneykekxexa nak aqsok, tén han m'a 
émhakxa nak anmen yámet, magyenagkek sa' nahan yegmen ma'a 
yámelchet apagkok nak, ólpéwhok sa' aqsa m'a ámay apkelpéwomókxa nak 
chá'a kelwesse'e apkelwányam, mólyetnakhágwomek sa' ekwokmoho 
nélyeyk'a m'a yókxexma apagkok nak xép.’” 

18Aptáhak axta wesse' apwányam Edom apchátegmowágkokxo s'e: —

¡Nágkólyeykhekxa aqsa xapop ahagkok, kéltemék sa' agkok xa, alanyexek 
sa' ko'o yetlo sẽlpextétamo ahagkok! 

19Aptáhak axta israelitas apkelátegmowágkokxo s'e: —Ólpéwhok sa' eyke 

aqsa negko'o m'a ámay ekyawe nak. Yahagwokmek sa' agkok yegmen 
yámelchet apagkok xép ma'a nennaqtósso nak essenhan negko'o 
negyenágko enxoho, agyánmagkasek sa'. Wánxa eyke aqsa negko'o 
néltamho yohok ólyeykhak náxap'ák ma'a yókxexma apagkok nak. 

20Aptáhak axta makham apchátegmowágko wesse' apwányam Edom se'e: 

—¡Megkólwanchek kólyeykha'! Apkelanyexakmek axta nahan israelitas yetlo 
sẽlpextétamo apkelyennaqte, tén han ekyókxoho apkelmeykha, 

21apmeyawa elyeykhak ma'a yókxexma apagkok nak. Tén axta israelitas 

aptegyágko mók ámay. 

Aarón apketsapma 

22Apkelántekkek axta apyókxoho énxet'ák Israel apkeleñama Cadés, 

apkelwokmek axta m'a egkexe Hor. 

23Aptáhak axta Wesse' egegkok apcháneya Moisés tén han Aarón, cham'a 

nekha nak néxa xapop Edom: 

24“Yetsapok sa' Aarón, metxehek sa' ma'a apchókxa sekmáheyókxa nak ko'o 

agkések ma'a israelitas, hakte axta kólyeheykekxak kéxegke séltémókxa 
kóltéhek ma'a nekha nak ekteyapmakxa yegmen Meribá. 

25Moisés, eyentem sa' xép Aarón tén han apketche Eleazar ma'a étseksek 

egkexe Hor nak; 

26sa' elhaxyawássessók apkelnaqta Aarón apkelmeykha nak chá'a 

aptamheykha apteme apkelmaxnéssesso énxet'ák ahagkok ma'a, tén sa' 
elántaxneyásekxak ma'a Eleazar. Hakte sa' yetsapok Aarón ma'a.” 

27Aptemék axta nahan Moisés ma'a apkeltamhókxa axta etnehek ma'a 

Wesse' egegkok, apkelchánteyk axta egkexe Hor, nápaqta'awók ma'a 
apyókxoho israelitas, 

28apkelhaxyawássessekmek axta nahan Moisés apkelnaqta Aarón 

apkelmeykha nak chá'a apteme apkelmaxnéssesso Dios énxet'ák apagkok 
ma'a, apkelántaxneyásekxeyk axta m'a Eleazar. Axta apketsaphok nahan 
Aarón ma'a egkexe étseksek nak, keñe axta Moisés, tén han Eleazar 
apkelántepa m'a egkexe nak. 

29Xama axta apkelwet'a israelitas apketsapa m'a Aarón, apkellekxagweyha 

axta ekweykmoho treinta ekhem. 

 

Números 21 
Israelitas apma yókxexma Hormá 

1 Xama axta apleg'a amya'a wesse' apwányam cananeo cham'a tegma 

apwányam nak Arad, aphama axta m'a yókxexma Négueb, apkelxegakmo 
israelitas ma'a ámay nak Atarim, apkelanyexágkek axta apkelnápeykpo, 
apkelmeyk axta han nápakha. 

2Tén axta israelitas apteméssesa naqsók apkelpeywa apmésa Wesse' 

egegkok aptáha s'e: Empasmeyk sa' agkok yaqwayam agmok negko'o m'a 

apchókxa nak, agmasséssók sa' negko'o m'a apyókxoho tegma apkelyawe 
apagkok nak. 

3Apméssek axta nahan Wesse' egegkok israelitas ma'a aqsok 

apkelmaxnagko, appasmeyk axta apmenxena m'a cananeos, 
apmasséssekmek axta israelitas ma'a apyókxoho cananeos, yetlo m'a tegma 
apkelyawe apagkok nak, apteméssessama nak ekwesey Hormá xa 
yókxexma nak. 

Yéwa kéleykmássesso sawo' ekyexwase 

4 Apkelxegákxeyk axta makham israelitas apkeleñama m'a egkexe Hor, axta 

apkelpéwók ma'a ekpayho nak Wátsam Ekwányam Ekyexwase, 
aphaxnenchámeykxeyk axta m'a yókxexma Edom, yaqwayam enxoho 
melpéwók ma'a neyseksa nak. Apkelyampágwokmek axta nahan náxet ámay 
ma'a énxet'ák, 

5yetlókok axta nahan apkelpaqméteykha apkenmexeyncha'a m'a Dios, tén 

han ma'a Moisés. Aptáhak axta apkeláneya s'e: —¿Yaqsa ektéma 
sẽlántekkessama nak negko'o kéxegke m'a Egipto? ¿Yaqwayam 
hẽlnáhapwak yókxexma meykexa énxet enxeykel'a? Méko yegmen 
negyenéyak enxoho, tén han nento. ¡Ẽlleklámegkek negko'o s'e nentéyak 
élmasagcha'a nak! 

6Apcha'ak axta Wesse' egegkok yéwa ekmáske nak am'ák, keltakxégkek 

axta, apxámok axta israelitas apkeletsapma. 

7Tén axta apkelya'aweykxo m'a Moisés. Aptáhak axta apcháneya s'e: —

¡Nenlánegkek negko'o mólya'assáxma nélpaqméteyncha'a nénmexeyncha'a 
m'a Wesse' egegkok, tén han xép! ¡Hẽlmaxnésses negko'o Wesse' egegkok, 
hegmasséssesek se'e yéwa nak! Apkelmaxnakkek axta Moisés Wesse' 
egegkok apkeltamho meyaqmagkásekxeyk melya'assáxma m'a israelitas, 

8aptáhak axta apcháneya Wesse' egegkok se'e: —Elána sa' xama yéwa 

kéleykmássesso ektéma nak xa, ekxen sa' naw'a xama yámet. Takxeyk sa' 
agkok chá'a xama énxet yéwa, elanok sa' chá'a m'a yéwa kéleykmássesso 
kélchexanma nak naw'a yámet, tén sa' ewagkasakpok chá'a teyp. 

9 Apkelanak axta Moisés xama yéwa kéleykmássesso sawo' ekyexwase, tén 

axta apkexna néten naw'a yámet, tén axta m'a énxet ektáha axta chá'a 
ektakxo yéwa, apkelano chá'a m'a yéwa kéleykmássesso kéllane nak sawo 
ekyexwase, apwagkásekpo chá'a teyp. 

Israelitas aphaxnenchámeykekxa yókxexma Moab 

10Apkelxegákxeyk axta makham ma'a israelitas, apkelpakxenwokmek axta 

m'a yókxexma Obot. 

11Apkelxegákxeyk axta makham apkeleñama m'a Obot, 

apkelpakxenwokmek axta m'a yókxexma lié-abarim, meykexa nak énxet, 
ekpayho nak ekteyapmakxa ekhem ma'a yókxexma Moab. 

12Cha'a apkelxegákxexa axta makham apkeleñama xa yókxexma nak, 

apkelpakxenwokmek axta m'a ényahamakxa nak yegmen Zéred. 

13Tén axta apkelxegákxo makham, apkelpakxenwokmek axta m'a neyp 

wátsam nak Arnón. Cháxa wátsam nak, yetnók ma'a yókxexma meykexa nak 
énxet, eyeynamo nak naw'a m'a yókxexma apagkok nak amorreos, 
ekyetnama nak neyseksa eyaqhémo néxa xapop ma'a yókxexma Moab, tén 
han ma'a amorreos apchókxa. 

14Cháxa keñamak ektéma nak ekxénamaxko m'a weykcha'áhak ekwesey 

nak Wesse' egegkok kempakhakma apagkok: “Nélyeykhayak negko'o m'a 
Vaheb, yókxexma nak Sufá, tén han ma'a ényahamakxa nak yegmen, tén 
han ma'a wátsam Arnón, 

15tén han ma'a neyáwa nak yegmen ényé ekweykmoho nak ma'a yókxexma 

Ar tén han ekweykmoho nak ma'a néxa xapop nak Moab.” 

16Apkelxegákxeyk axta makham apkeleñama m'a wátsam Arnón 

ekweykmoho m'a Beer. Cha'a ekyetnamakxa axta yámelchet ma'a, 
aptémakxa axta apkenagkama Wesse' egegkok Moisés se'e: “Yánchásekxa 
sa' énxet'ák, alagkok sa' ko'o yegmen.” 

17Tén axta israelitas aptéma apkelmeneykmassama s'e: “¡Katyep yegmen 

yámelchet! ¡Kólmeneykmásses yámelchet! 

18¡Apkelmetméyak axta aptemék yámet apkelmeykha nak chá'a m'a 

apkelámha apmonye'e. Apkelmeta axta chá'a aptemék yámet 
apkeltasqapeykha m'a kelwesse'e!” Apkelxegákxeyk axta makham israelitas 
apkeleñama yókxexma meykexa énxet, ekweykmoho m'a Mataná; 

19apkelxegákxeyk axta makham apkeleñama Mataná, ekweykmoho m'a 

Nahaliel, apkelxegákxeyk axta makham apkeleñama Nahaliel, ekweykmoho 
m'a Bamot, 

20tén axta apkelxegákxo makham apkeleñama m'a Bemot ekweykmoho m'a 

xapop ekyapwate, ekyetnama nak ma'a yókxexma Moab, ekpayho nak néten 
egkexe Pisgá, negwetayo nak ma'a yókxexma meykexa nak énxet. 

Israelitas apyaqmasso wesse' apwányam Sihón 

(Dt 2.26-37) 

21Apkeláphássek axta israelitas nápakha apseykha amya'a aphakxa Sihón, 

wesse' apwányam apagkok axta m'a amorreos, apkeltamho etnehek yának 
se'e: 

22“Negmakók eykhe negko'o ólyeykhak yókxexma apagkok. Mólántexek sa' 

eyke m'a namyep apagkok apkeneykekxexa nak aqsok, tén han ma'a 
élámhakxa nak anmen yámet, magyenagkek sa' nahan yegmen ma'a 
yámelchet apagkok nak, ólpéwhok sa' aqsa ólyeykhekxak xapop apagkok 
ma'a wesse' apwányam ámay apagkok nak.” 

23Axta eyke ya'awok elyeykhekxak israelitas Sihón ma'a yókxexma apagkok 

nak, apchánchesákxeyk axta aqsa apyókxoho énxet'ák apagkok, tén axta 
apkelanyexakmo m'a yókxexma meykexa nak énxet, xama axta apkelwokmo 
m'a yókxexma Jahas, apketámegkek axta. 

24Axta eyke elhákpohok ma'a israelitas, apmenxenchek axta, tén axta apma 

m'a xapop apagkok eyeynamo m'a wátsam Arnón, ekweykekxoho m'a 
wátsam Jaboc, cham'a néxa xapop apagkok nak ma'a amonitas, 
kélhaxtamomakxa axta ekyennaqte. 

25Apmomchek axta israelitas ma'a apyókxoho tegma apkelyawe apagkok nak 

amorreos, cham'a Hesbón, yetlo m'a tegma aphéyak axta m'a nepyáwa', 
apkelheykmek axta nahan ma'a. 

26Tegma apwányam Hesbón axta aphamakxa m'a Sihón, wesse' apwányam 

apagkok axta m'a amorreos. Apkempakhayak axta Sihón ma'a apmonye' 
axta wesse' apwányam ma'a Moab, apyementamomchek axta ekyókxoho xa 
xapop nak ekweykekxoho m'a wátsam Arnón. 

27Cháxa keñamak aptéma nak chá'a apkelpeywa m'a apnaqtáxéseykegkoho 

nak chá'a amya'a ekmátsa: “¡Kólmeyenta Hesbón, tegma apwányam 
apagkok nak ma'a wesse' apwányam Sihón! ¡Kólxátekhásekxa makham, 
kólyennaqteyásekxa makham kélhaxtegkesso m'a nepyáwa'! 

28 Hesbón keñamak ekteyapma táxa eyáléwe, Sihón tegma apwányam 

apagkok nak, ekmassessekmo nak ma'a Ar, yókxexma nak Moab, tén han 
ma'a apheykha nak egkexe Arnón. 

29¡Kéxegkel'aye kélheykha nak Moab! ¡Kélmassegwokmek kéxegke dios 

Quemós énxet'ák apagkok! Apcha'awók elántépok elxeganmok énxet'ák 
kélagkok ma'a. Keñe kelán'ák kélagkok apkelmésa yaqwayam elmok ma'a 
wesse' apwányam Sihón. 

30Kélmasséssekmek ma'a tegma apwányam Hesbón ekweykekxoho m'a 

Dibón, apmopso aptáhak ma'a Nófat, wokmók táxa m'a Medebá.” 

Énxet'ák Israel apchaqhe Og wesse' apwányam nak Basán 

(Dt 3.1-11) 

31Apmeyk axta énxet'ák Israel ma'a amorreos xapop apagkok. 

32Apkeláphássek axta han Moisés nápakha énxet'ák elanok ma'a tegma 

apwányam Jazer, apkelmeyk axta nahan israelitas ma'a tegma apkelyawe 

apheykegko nak neyáwa apheykegkaxa, apkelántekkessek axta amorreos 
apheykencha'a axta m'a. 

33Tén axta apkelchexyekmo makham apkelpéwo m'a ámay ekmahéyak nak 

Basán, apkelanyexchek axta eyke m'a Og, wesse' apwányam nak Basán, 
yetlo apyókxoho sẽlpextétamo apagkok, peya yempakhak ma'a yókxexma 
nak Edrei. 

34Tén axta Wesse' egegkok aptáha apcháneya Moisés se'e: “Nágye aqsa, 

agkések sa' ko'o exchep yaqwayam elmok, yetlo m'a apyókxoho 
sẽlpextétamo apagkok, tén han ma'a apchókxa nak, sa' etnéssesek ma'a 
apteméssessamakxa axta Sihón, wesse' apwányam apagkok axta m'a 
amorreos, aphama axta m'a tegma apwányam Hesbón.” 

35Apchaqhak axta israelitas ma'a Og, tén han ma'a apketchek nak, tén han 

ma'a apyókxoho nak sẽlpextétamo apagkok. Apsawhawók axta apkelnapa, 
tén axta aptáha apagkok ma'a xapop apagkok nak. 

 

Números 22 
Balac apkeltémo kólyentawakxések Balaam 

1Apkelxegákxeyk axta makham israelitas, apkelpakxenwokmek axta m'a 

yókxexma ekpayhegweykenxa nak xapop Moab, ekpayho nak ekteyapmakxa 
ekhem neyp wátsam Jordán, ekpayho nak Jericó. 

2Apwet'ak axta Balac, Sipor axta apketche apteméssessamakxa israelitas 

ma'a amorreos. 

3Apkelakawók apagko' axta han énxet'ák Moab apkelwet'a israelitas aptáha 

apxámokma apagko'. 

4Tén axta énxet'ák Moab aptáha apkeláneya apkelámha apmonye'e nak 

Madián se'e: “Hensawhaksek sa' xapop egagkok apyókxoho nak xa énxet'ák 
nak, ektémól'a weyke yágkelwána kasáwak pa'at ma'a yókxexma.” Balac 
axta nahan wesse' apwányam Moab xa apyeyam nak, 

5apkeltamhók axta kólyentawakxések ma'a Balaam, Beor axta apketche, 

aphama axta m'a tegma apwányam Petor, nekha nak wátsam Éufrates, 
Amav apchókxa. Axta aptáhak Balac apmésa appeywa ektáha axta 
apkelápháseykha, apkeltamho etnehek yának Balaam apcháneyeyncha'a 
s'e: “Egipto apkeleñamak énxet'ák, appayhékxo ekyókxoho apkelókxa, 
apkelpakxenwa'ak nahan kaxwók se'e keto' nak sekhakxa ko'o. 

6Epekhaksoho sa' exegma', yána sa' kaltemegwomhóxma nahaqtók ko'o xa 

énxet'ák nak, hakte maghawok negko'o xa, apmelyéha'awók apagko'. Sa' 
kexa ewanchek ko'o amenxenek ektáha enxoho xa ektáha nak, tén han 
alántekkesek seyókxa. Ekya'ásegkók ko'o exchep megkatnehek chá'a 

megkatne éleñémo m'a apkelmaxnéssesso nak chá'a aqsok éltaqmela, tén 
han ma'a apkeltémo nak chá'a katnégwomhok exma ekmaso.” 

7Apkelxegkek axta m'a apkelámha amonye'e nak Moab, tén han ma'a Madián 

yetlo apkelso selyaqye, yaqwayam eyánmagkasek ma'a kéltémo nak 
hentemegwomhóxma ekmaso. Xama axta apkelwokmo m'a aphakxa nak 
Balaam, apkeltennáseyha axta m'a aptáhakxa axta appeywa 
apcháphássesso m'a Balac. 

8Aptáhak axta Balaam apkeláneya s'e: —Kólhakha sa' sekxók axta'a s'e, sa' 

wátegmowagkok aptáhakxa enxoho ko'o seyáneya Wesse' egegkok 
apkeltamhókxa atnehek. Apkelhákxeyk axta nahan ma'a apkelámha 
apmonye'e nak Moab, cham'a aphakxa axta Balaam. 

9Apxekmowásékpók axta Dios ma'a Balaam. Aptáhak axta 

apkelmaxneyáncha'a s'e: —¿Yaqsa énxet xa apháncha'a nak xamók xép? 

10Aptáhak axta Balaam apchátegmowágko s'e: —Balac, Sipor apketche, 

wesse' apwányam nak Moab apkeláphasso yaqwayam ko'o héltennássak 

11appayheykxo exnek ekyókxoho apchókxa énxet'ák apkeleñama m'a Egipto. 

Apkeltamhók ko'o amhagkok Balac ekmanyehe agko' wának 
kaltemegwomhóxma m'a, apxéna lapmaxcheyk kexa yepwának emenxenek 
ektáha enxoho xa ektáha nak, tén han elántekkesek ma'a kañe' xapop 
apagkok nak. 

12Tén axta Dios aptáha apcháneya Balaam se'e: —Ná elyetlakxa aqsa, 

nágyána han kaltemegwomhóxma m'a énxet'ák nak, hakte cham'a énxet'ák 
nak, ko'o sekmésso ektaqmalma apheykha. 

13Keñe axta mók ekhem, apxatakha'ak axta m'a Balaam. Aptáhak axta 

apkeláneya apkelámha apmonye'e apkeláphasso axta Balac se'e: —
Kóltaqhoho sa' makham kéleñamakxa. Meltamhók ko'o alyetlakxak kéxegke 
m'a Wesse' egegkok. 

14Apkeltaqháwók axta makham apkelámha apmonye'e nak Moab ma'a 

aphakxa nak Balac. Aptáhak axta apkeltennáseyncha'a s'e: —Memakók 
negko'o hẽlyetlanták ma'a Balaam. 

15Apkelenxanakmek axta eyke m'a Balac, apkelápháseykxeyk axta makham 

pók apkelámha apmonye'e, apxámasawók axta han kaxwo', ekyawe agko' 
kéláyo axta nahan ma'a, axta exnawok ma'a apkelxega axta apmonye'e. 

16Apkelxegkek axta apkelya'aweykxo m'a Balaam. Aptáhak axta apcháneya 

s'e: —Balac, Sipor apketche negko'o ẽláphásak apkeltamho antéhek agának 
xép se'e: ‘hey'áwa sa' heykxe'. 

17Almések sa' ko'o exchep ekxámokma agko' aqsok élmomnáwa, alának sa' 

nahan chá'a ekyókxoho m'a sélmaxneyakxa enxoho chá'a; exegma sa', 

elyahakxoho sa' séltémo yának kaltemégwomhóxma ekmaso s'e énxet'ák 
nak.’ 

18Aptáhak axta Balaam apchátegmowágkokxo s'e: —Hélmések sa' eykhe 

ko'o Balac ekyókxoho sawo' élyátekto élmomnáwa, tén han sawo ekmope 
élmomnáwa ekláneyo m'a apxagkok aptaqmalma, mowanchek eyke ko'o 
ayeykhágwomhok ma'a apkeltémókxa nak antéhek Dios Wesse' ahagkok, 
alának ma'a aqsok ekyawe, tén han ma'a ketse nak. 

19Kólnaqtén sa' nahan sekxók kéxegkáxa axta'a s'e, yaqwayam sa' ko'o 

ay'asagkohok yaqwánxa makham etnehek heyának ma'a Wesse' egegkok. 

20Apxekmowáseykpók axta makham Dios axta'a m'a Balaam. Aptáhak axta 

apcháneya s'e: —Apya'awak xép xa énxet'ák nak, exatakha', elyetlakxa sa', 
sa' eyke chá'a elának wánxa m'a séltamhókxa enxoho chá'a ko'o elána'. 

Balaam aptahanye Wesse' egegkok apchásenneykha 

21Axto'ók axta apxatakha'a m'a Balaam, apkeltahanchessek axta apchánte 

yámelyeheykok, apkelyetlákxeyk axta m'a apkelámha apmonye'e nak 
moabitas. 

22Yámelyeheykok axta apchántak apxega m'a Balaam, apkelyetlókek axta 

han apqánet apkelásenneykha. Aptaqnókek axta eyke Dios ma'a, hakte 
ñókxa apxega axta. Apkenegwokmek axta apmonye' neyseksa ámay xama 
Wesse' egegkok apchásenneykha, yaqwayam enxoho megyohók eyeykha'. 

23Xama axta ekwet'a yámelyeheykok Wesse' egegkok apchásenneykha 

apkenmeyncha'a m'a neyseksa ámay, yetlo sókwenaqte apmeykha, 
yetnakhágwokmek axta ámay ekmahágko yókxexma; apkelyekpexchetáha 
axta Balaam peya ey'ásekxak makham ma'a ámay. 

24Tén axta Wesse' egegkok apchásenneykha apkenegwokmo m'a 

megkayókxa nak exma ámay, ámay ektaxnama axta neyseksa m'a émhakxa 
nak anmen yámet, meteymog axta nahan kélhaxta m'a ánet nekhaw'ék nak. 

25Xama axta ekwet'a Wesse' egegkok apchásenneykha m'a yámelyeheykok, 

tégwokmek axta nekha meteymog, yaqhakkassessek axta nahan apyók ma'a 
Balaam. Tén axta apkelyekpexcheteyncha'a makham. 

26Apxegákxeyk axta makham apmonye'e m'a Wesse' egegkok 

apchásenneykha, apkenegwokmek axta makham megkayókxa agko' exma 
ámay, magmowagkexa nak agyetnakhágwók nenxega xama enxoho. 

27Xama axta ekwet'a makham yámelyeheykok Wesse' egegkok 

apchásenneykha, yetneyk axta náxop. Tén axta aplawa m'a Balaam 
aptekpageyncha'a yámet. 

28Yetlókok axta nahan apkeltémo kapaqmétek yámelyeheykok ma'a Wesse' 

egegkok, apkeltamho katnehek kának Balaam se'e: —¿Háxko 
sekteméssesakxa ko'o exchep? Ántánxo entáhak setekpogeykha. 

29—Ewanyawók ko'o exche' —axta aptáhak apchátegmowágko Balaam—. 

Kaxtemék xeyk ekha sawo ahagkok, waqhek xeyk se'e kaxwo' nak. 

30Axta entáhak eyáneya yámelyeheykok se'e: —Yámelyeheykok ko'o, 

apchánteykha nak chá'a yókxoho ekhem neyseksa apha, apya'ásegkók xép 
matnéssessama chá'a ko'o exchep xa ektáha nak. —Naqso' —axta aptáhak 
apchátegmowágkokxo Balaam. 

31Yetlókok axta nahan apxekmóssamo apchásenneykha Wesse' egegkok 

ma'a Balaam, apkenmeyncha'a m'a neyseksa ámay, yetlo sókwenaqte 
apmeykha. Aphaxahánteyk axta Balaam ekwokmoho aptekxeya ekpayhakxa 
nápat xapop. 

32Aptáhak axta apcháneya Wesse' egegkok apchásenneykha s'e: —¿Yaqsa 

ektáha aptáha nak ántánxo aptekpageykha yámelyeheykok apchánte? Ko'o 
exchek seyáhakkassáseykekxa apmonye' exchep, hakte megkalchak ko'o 
ewáxok apxega. 

33Ét'ak xeyk ko'o m'a yámelyeheykok, ántánxo sétnakhasso nahan táhak. 

Kaxtemék xeyk mehétnakhasso, waqhek xeyk ko'o exchep, keñe exchek 
magwaqhek ma'a. 

34Aptáhak axta Balaam apchátegmowágkokxo Wesse' egegkok 

apchásenneykha s'e: —Élanak ko'o may'assáxma, hakte may'ásegkok ko'o 
exchep apkenmeyncha'a m'a, seyáhakkassásekxo ámay ahagkok. Sa' agkok 
kalchak xép apwáxok axog, ataqhohok sa' aqsa. 

35Aptáhak axta Wesse' egegkok apchásenneykha apchátegmowágkokxo s'e: 

—Apwanchek exog elyetlakxak xa énxet'ák nak, sa' eyke aqsa chá'a wánxa 
exének ma'a sektáhakxa enxoho chá'a seyáneya ko'o exchep. 

Balac apma takha' Balaam 

Apkelyetlákxeyk axta Balaam ma'a apkelámha amonye'e, Balac axta 
apkeláphasso. 

36Xama axta apleg'a Balac apxegakmo m'a Balaam, apkelanyexágkek axta 

apma takha' m'a xama tegma apwányam nak Moab, apyetnama nak neyáwa 
wátsam Arnón, néxa xapop apagkok axta m'a apchókxa. 

37Aptáhak axta apcháneya s'e: —Éltamhók axta ko'o exchep 

hélyentawakxések ekpekhe agko'; ¿yaqsa axta ektáha memako exegma'? 
¿Apkeneykek enxeykel'a exchep malmések ekxámokma agko' ma'a aqsok 
séltennasa axta almések? 

38Aptáhak axta Balaam apchátegmowágkokxo s'e: —Ekwa'ak eyke kaxwók 

aphakxa exchep. Mowanchek eyke axének ma'a sekmámenyého ahagko' 
nak axének; eyke aqsa wánxa ewanchek chá'a axének ma'a séltennasso 
enxoho chá'a m'a Dios. 

39Tén axta Balaam apyetlákxo Balac ma'a yókxexma Quiriat-husot, 

40apkeltamhókxa axta kólnápok weyke, tén han nepkések ma'a Balac, 

kélsákxéssek axta m'a Balaam, yetlo m'a apkelámha apmonye'e ektáha axta 
apkelyetlo. 

41Keñe axta mók ekhem, apyentegkek axta Balac ma'a Balaam, 

apkenátchessekmo m'a egkexe Bamot-baal, negwetayókxa axta ólmexhok 
ma'a neyáwa apkelpakxeneykegkaxa axta m'a israelitas. 

 

Números 23 

1Tén axta Balaam aptáha apcháneya s'e: —Yána sa' ko'o héllanaksek siete 

élwatnamáxchexa aqsok se'e, henaqlantagkas sa' nahan siete weyke étkók 
kelennay'a, tén han siete nepkések apkelennay'a. 

2Apkelanak axta nahan Balac ma'a apkeltamhókxa axta etnehek ma'a 

Balaam, apchaqhak axta nahan chá'a xama weyke étkok kennawo' tén han 
xama nepkések xa apqánet nak, cham'a xama nak chá'a m'a 
élwatnamáxchexa aqsok. 

3Tén axta Balaam aptáha apcháneya Balac se'e: —Exa sa' se'e nekha nak 

ekhágkaxa kélnaqtósso apkelwatno, axog sa' sekxók ko'o, alanyexmakha 
m'a Wesse' egegkok. Keñe sa' altennáseták ma'a sey'assásegwayam 
enxoho ko'o. 

Balaam apkelmaxnéssesso apkeltémo kataqmelek apheykha énxet'ák Israel 

Apxegkek axta Balaam apmahágko m'a étseksek egkexe meykexa nak 
énxet, 

4apxekmowásekpexa axta m'a Dios. Aptáhak axta apcháneya Balaam se'e: 

Élanak xeyk ko'o siete élwatnamáxchexa aqsok, ekpekkenchek nahan chá'a 
xama xama weyke étkok kennawo', tén han xama nepkések apkennawo' 
sélwatno m'a néten nak. 

5Tén axta Wesse' egegkok apkeltennasa Balaam apkeltamhókxa chá'a 

etnehek appeywa. Aptáhak axta apcháneya s'e: —Emyekxa sa' makham 
ma'a aphakxa nak Balac, eltennés sa' se'e sektáhakxa nak seyáneya exchep. 

6Aptaqháwok axta makham ma'a Balaam, apwetágweykxeyk axta Balac 

apkenmeyncha'a m'a nekha nak apkelwatnakxa aqsok kélnaqtósso, yetlo 
apkelxegexma'a m'a apyókxoho apkelámha apmonye'e nak moabitas. 

7Tén axta Balaam aplegasa s'e ektéma nak amya'a: “Aram axta eñamak 

seyáneyeykencha'a m'a Balac wesse' apwányam nak Moab, axta eñamak 
ma'a élámhakxa nak meteymog élekhahéyak ekpayho nak ekteyapmakxa 
ekhem. Exegma —axta aptáhak seyáneya— yána kaltemégwomhok exma 
ekmaso énxet'ák Israel, yána kasók apheykha m'a Jacob énxet'ák apagkok. 

8¿Háxko atnehek ko'o altamhok kaltemégwomhok exma ekmaso m'a 

meltémo nak kasók apheykha m'a Dios? ¿Háxko atnehek ko'o wámenyéhok 
kasók apheykha m'a énxet'ák, metnéssesso nak ekmaso apheykha m'a 
Wesse' egegkok? 

9Ekwet'ak ko'o neyseksa sénmeykha s'e netnók meteymog ekwenaqte nak, 

élanawók neyseksa sénmeykha s'e néten egkexe étseksek nak: apteme 
énxet'ák apheykha apxakcha'awo', megkólpáxaqtésso m'a pók énxet'ák nak. 

10Máxa xapop ánek, ¿yaqsa awanchek kalyetsetek? ¿Yaqsa awanchek 

kay'asagkohok apwánxa apxámokma? ¡Katnoho annal'a ko'o xa sétsapma 
ektéma nak xa énxet'ák apkelpéwomo nak, tén katnegwók néxa sekha 
ektéma nak ma'a!” 

11Tén axta Balac aptáha apcháneya Balaam se'e: —¿Yaqsa apkelana 

exchep? Eyáneyáha axta ko'o exchep yaqwayam yának 
kaltemegwomhóxma ekmaso m'a sélenmexma nak, keñe exchep 
apkelmaxnéssesa aqsa aqsok éltaqmela. 

12Aptáhak axta Balaam apchátegmowágkokxo s'e: —Wánxa eyke aqsa ko'o 

ewanchek axének ma'a apkeltémo nak axének ma'a Wesse' egegkok. 

13Aptáhak axta makham Balac apcháneya s'e: —Hétlógma sa', ólmahagkok 

mók nekha, yaqwánxa sa' étak wánxa nápakha m'a apkelpakxeneykegkaxa 
nak énxet'ák, háwe m'a apyókxoho nak. Ey'aksek sa' aqsa appeywa 
makhawo yának kaltemégwomhok exma ekmaso. 

14Apyentegkek axta Balac yókxexma Sofim ma'a Balaam, étseksek axta m'a 

egkexe Pisgá, apkelanakxa axta siete élwatnamáxchexa aqsok, 
apkelwatnakxa axta nahan chá'a xama xama m'a weyke étkok kennawo', tén 
han xama nepkések apkennawo'. 

15Tén axta Balaam aptáha apcháneya Balac se'e: —Exa sa' se'e, nekha nak 

aqsok kélnaqtósso apkelwatno, axog sa' sekxók ko'o alanyexmakha m'a 
Dios. 

16Aptahaña'ak axta nahan Wesse' egegkok ma'a Balaam, apkeltennássek 

axta nahan apkeltamhókxa chá'a etnehek appeywa. Aptáhak axta nahan 
apcháneya s'e: —Emyekxa sa' makham ma'a aphakxa nak Balac, eltennés 
sa' nahan sektáhakxa nak ko'o seyáneya exchep. 

17Aptaqháwok axta m'a Balaam, apwetágweykxeyk axta nahan Balac 

apkenmeyncha'a m'a nekha nak apkelwatnakxa aqsok kélnaqtósso, yetlo 

apkelxegexma'a m'a apkelámha apmonye'e nak moabitas. Aptáhak axta 
Balac apkelmaxneyáncha'a s'e: —¿Háxko aptáhakxa apcháneya Wesse' 
egegkok? 

18Tén axta Balaam aplegasa s'e ektéma nak amya'a: “Balac, Sipor apketche, 

etaqmelchesho sa' apháxenmo sekpeywa. 

19Maghawok negko'o m'a Dios nentáha nak énxet néletsapmo nak chá'a, 

metnehek apmopwána amya'a, meyaqmagkassemek nahan mók ma'a aqsok 
apxeyenma. Apxénchek agkok xama aqsok, elának nahan. Apxénchek 
agkok nahan élanak xama aqsok, elának nahan. 

20Apkeltamhók ko'o almaxnéssesek aqsok éltaqmela, mowanchek ko'o 

altamhok kaltemegwomhóxma ekmaso, cham'a Dios apkeltémo nak 
kataqmelhok apheykha. 

21Méko ekweteya apkeltémakxa apkelmopwancha'a amya'a, tén han 

melya'assáxma m'a énxet'ák Israel, Jacob énxet'ák apagkok nak. Apheyk 
nepyeseksa ma'a Dios Wesse' apagkok, apkeltemegkek chá'a wesse' 
apwányam apagkok. 

22Aphéssamók nahan weyke kennawók kepet'ák ma'a Dios, apkelántekkesso 

axta m'a Egipto. 

23Megkólwanchek kólónek Jacob. Mopwanchek yohóxma yenmexek Israel. 

Sa' kóltéhek kaxwók kólxének Israel se'e: ¡Tásók agko' apteméssessamakxa 
exchep Dios! 

24Apkenmexchek agkok énxet, máxa etnahagkok ma'a ektémól'a 

yámakméwa katnamha, megkeytek ekwokmoho eksawha ekyógkexma, 
ekwokmoho ekyena éma agkok ma'a eyaqhe nak.” 

25Keñe axta Balac aptáha apcháneya Balaam se'e: —¡Mopwanchek sa' 

agkok yának kaltemégwomhok exma ekmaso xa énxet'ák nak. Ná 
elmaxnésses han aqsok éltaqmela! 

26Aptáhak axta Balaam apchátegmowágko s'e: —Éltennássek axta ko'o 

exchep, wánxa seyewagko alának ma'a apkeltémo nak alának Wesse' 
egegkok. 

27Tén axta Balac aptáha apcháneya s'e: —Émpoho, eyntamok sa' ko'o 

exchep mók nekha. Kalkohok sa' kexa apwáxok Dios yának 
kaltemégwomhok exma ekmaso énxet'ák Israel ma'a. 

28Keñe axta Balac apyentama Balaam ma'a étseksek egkexe nak Peor, 

negweteyókxa nak ekyókxoho m'a yókxexma meykexa nak énxet. 

29Cha'a aptáhakxa axta nahan Balaam apcháneya Balac se'e: —Hélanés sa' 

ko'o siete ekwatnamáxchexa aqsok se'e, hennaqlantagkas sa' nahan siete 
weyke étkók kelennay'a, tén han siete nepkések apkelennay'a. 

30Apkelanak axta Balac ma'a apkeltamhókxa axta elának ma'a Balaam, 

apchaqhak axta chá'a xama weyke kennawo étkok xama xama m'a 
ekwatnamáxchexa nak chá'a aqsok, tén han xama nepkések apkennawo'. 

 

Números 24 

1Xama axta apwet'a Balaam ekleyawo apwáxok Wesse' egegkok 

elmaxnéssesek yaqwayam kataqmelek apheykha m'a énxet'ák Israel, 
massék axta apmeyncha'a apmopwána yaqwayam ey'asagkohok ma'a Dios 
appeywa, aptáhakxa axta m'a sekxók axta, appayhékxók axta aqsa 
apkenmexákxoho m'a yókxexma meykexa nak énxet. 

2Xama axta apwet'a Balaam énxet'ák Israel aptéma apkelpakxenéyak 

apagko' chá'a m'a ektáhakxa nak chá'a énxet'ák apagkok, aptaxneyk axta 
apwáxok Dios espíritu apagkok. 

3Tén axta Balaam aplegasa s'e amya'a nak: “Ko'o sekpeywa s'e sekwesey 

nak Balaam, Beor apketche nak, sekweteyo nak yáxña'akxoho aqsok, 

4yetnáha agkok ahaqtek kayágwomhok sekwete yáxña'akxoho aqsok, añak 

chá'a amya'a, hélxekmóshok nahan chá'a aqsok eñama nak Dios ekha 
apyennaqte. 

5¡Jacob, apkeltásek apagko' xép apkelpakxanma! ¡Israel, tásók agko' nak la'a 

kélpakxeneykegkaxa! 

6Máxa m'a áxa éléweykekxal'a, ektémól'a kélcheneykekxexa pánaqte exnók 

neyáwa wátsam, máxa m'a ektémól'a kentem apkeneykekxal'a Wesse' 
egegkok, ¡ektémól'a yámet cedro élámha nak neyáwa yegmen! 

7Awanhek sa' katnehek yegmen ma'a Israel yaqwayam énagkok énxet'ák, 

tén han yaqwayam elexpaqhagkok ma'a aqsok apkeneykekxa. Néten sa' 
etnehek ma'a wesse' apwányam apagkok, mexók sa' ma'a Agag; 
kasawhekxohok sa' apteme wesse' apwányam. 

8Máxa weyke kennawók kepet'ák apteméssessók ma'a Dios 

apkelántekkesso axta m'a Egipto. Esáwak sa' énxet'ák Israel ma'a 
apkelenmexma nak, elekkexchesek sa' apexchakkok, 
elmallahanchessamhok sa' elyátak yágke. 

9 Aphágkek agkok ellókasek apkelyampe, máxa etnahagkok ma'a ektémól'a 

méwa: méko nahan kamáwhok kanaqxétekhasagkok. ¡Apkeleñémo sa' chá'a 
kóltéméssesek ma'a ektáha nak chá'a ektaqmalma apxeyenma, sagkek sa' 
chá'a katnehek apxénamap ma'a apkeltémo nak chá'a katnégwomhok exma 
ekmaso!” 

Balaam aplegasso amya'a 



409 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

10Aptaqnókók apagko' axta Balac ma'a Balaam apleg'a xa, apkeltekpagáha 

axta apmék aptáha apcháneya s'e: —Eyáneyáha axta ko'o exchep 
yaqwayam yának kaltemégwomhok exma ekmaso s'e sélenmexma nak, 
ántánxo aqsa táhak apkelmaxnéssesso aqsok éltaqmela. 

11¡Etaqhoho sa' aqsa makham ma'a apxagkok! Éltennássek axta ko'o exchep 

almések ekxámokma agko' aqsok éltaqmela, makke eltamhók ma'a Wesse' 
egegkok. 

12Aptáhak axta Balaam apchátegmowágko s'e: —Éltennássek xeyk ko'o 

exchep ma'a apkelásenneykha, 

13hélmések sa' eykhe ekyókxoho sawo élyátekto élmomnáwa, tén han ma'a 

sawo élmope élmomnáwa ekhágko nak apxagkok, mowanchek eyke ko'o 
malyahakxék appeywa m'a Wesse' egegkok, mowanchek nahan ko'o alának 
ahagkok ahagko' ma'a aqsok ektaqmela nak essenhan ma'a aqsok ekmaso 
nak, wánxa eyke aqsa ewanchek axének ma'a apkeltémo nak axének ma'a 
Wesse' egegkok. 

14Ataqhohok sa' ko'o makham ma'a seyókxa, amonye' sektaqheykekxa eyke 

peyk altennaksek xép yaqwánxa etnéssesek énxet'ák apagkok ma'a énxet'ák 
Israel, keso egmonye' nak. 

15Keñe axta Balaam aplegasa s'e amya'a nak: “Ko'o sekpeywa s'e sekwesey 

nak Balaam, Beor apketche nak, sekweteyo nak yáxña'akxoho aqsok, 

16yetnáha agkok ahaqtek kayágwomhok sekwete yáxña'akxoho aqsok, 

sekya'áseykegkoho nak ma'a apya'áseykegkoho nak Meyke nak Ekhémo, 
añak chá'a amya'a, hélxekmóshok nahan chá'a aqsok eñama nak Dios ekha 
apyennaqte. 

17Ekwet'ak ko'o yaqwánxa katnehek egmonye', ekwet'ak ko'o makhawók 

agko' aqsok: yaw'a m'a aptepa nak aphakxa Jacob xama wesse' apwányam 
ma'a aptepa nak Israel. Eyaqhakkasek sa' apqátek ma'a Moab, 
eltepelchássesek sa' apqatkok ma'a apyókxoho nak Set aptawán'ák 
neptámen. 

18Emok sa' ma'a Edom, apagkok sa' etnehek ma'a yókxexma Seír, apagkok 

nak ma'a apkelenmexma. Kayágwomhok sa' aqsa apyennaqte m'a Israel. 

19Sa' yenyeyk apteyapma xama apmallane m'a Jacob énxet'ák apagkok. 

Emasséssók sa' apyókxoho m'a apkeleymomap nak tegma apwányam.” 

20Keñe axta natámen Balaam apwet'a Amalec, yetlókok axta nahan 

aplegasso s'e amya'a nak: “Énxet'ák Amalec, apteme apmonye'e 
apkelyennaqte, kólmasséssók sa' eyke apyókxoho.” 

21-22Apkelwet'ak axta nahan ma'a quenitas, yetlókok axta han aplegasso s'e 

amya'a nak: “Kéxegke Caín aptawán'ák neptámen: yetneyk eykhe 

kélyexánegweykekxexa ekyennaqte, kélnegkeneykegkek eykhe kélxanák 
ma'a neyseksa meteymog, kamasséssók sa' eyke táxa xa kélxanák nak, 
apkelma sa' ma'a énxet'ák Asiria.” 

23Keñe axta aplegasa han se'e amya'a nak: “¿Yaqsa sa' megkatsepek, 

apkelana sa' Dios xa aqsok nak? 

24Kalxegmak sa' yántakpayhe éleñama Chipre yetlo kempakhakma 

yapmeyk, yetsagkasek sa' ma'a Asiria, tén han ma'a Éber, hakte 
kólmasséssók sa' nahan ma'a Éber.” 

25Aptaqháwók axta makham apxagkok Balaam natámen apteme appeywa 

xa. Aptaqháwók axta nahan ma'a Balac. 

 

Números 25 
Israelitas apkelpeykessamo kéleykmássesso Baal-peor 

1Xama axta apkelheykmo israelitas ma'a yókxexma Sitim, apkelmáha axta 

apkelpathetágko m'a kelán'ák moabitas, 

2keltamhók axta nahan epasmok élnapma aqsok kélnaqtósso élmésso m'a 

aqsok éláyókxa nak. Aptókagkek axta han israelitas ma'a ektéyak nak, 
apkelpeykásawók axta han ma'a aqsok apcháyókxa nak moabitas. 

3Cháxa ektáhakxa axta apkelpeykásawo m'a Baal-peor. Keñe axta Wesse' 

egegkok apkeltaqnaweygko m'a énxet'ák Israel. 

4Aptáhak axta apcháneya Moisés se'e: —Yánchásekxa sa' apyókxoho 

apkelámha apmonye'e nak énxet'ák, elnáhap sa' nahaqtók ko'o ekhakxoho 
ekhem. Keñe sa' kamaskok séltaqnagko ko'o m'a énxet'ák Israel. 

5Keñe axta Moisés aptáha apkeláneya m'a énxet'ák segyekpelchémo 

israelitas: —Kólaqha sa' chá'a kélxama kéxegke énxet'ák kélagkok 
appasmeykekxa nak apkelpeykessamo m'a Baal-peor. 

6Apyentamákxeyk axta nahan xama israelitas kelán'a madianita, nápaqtók 

Moisés, tén han ma'a apyókxoho israelitas apchaqnákxo axta m'a, neyseksa 
apkellekxagweykha axta m'a átog nentaxnamakxa nak kélpakxanma 
apchaqneykekxexa nak chá'a énxet'ák. 

7Apkexakkek axta aqsa nahan israelitas Finees apwet'a xa, cham'a Finees, 

Eleazar axta apketche, aptáwen axta m'a apkelmaxnéssesso Dios énxet'ák 
apagkok Aarón, apmeyk axta sawhéwa 

8apkemhágkokxo m'a israelita, ekweykekxoho m'a kañe' kélpakxanma nak, 

apkelyetxaqkassek axta apwokmo m'a israelita, tén han ma'a kelán'a nak. 
Cháxa ekmassakxa axta negmasse ekmaso élnapma axta m'a israelitas, 

9veinticuatro mil axta eyke élnapa. 

10Tén axta Wesse' egegkok appaqhetchesa m'a Moisés. Aptáhak axta 

apcháneya s'e: 

11—Finees ko'o apmasseyásak séltaqnawéyak ma'a israelitas, hakte hawók 

ko'o ektémakxa nak sélmeyeykha apkelmeyeykha énxet'ák ma'a. Cháxa 
keñamak mamasséssekmo nak ko'o israelitas meytlákxoho m'a ektémakxa 
nak seklo sélmeyeykha. 

12Eltennés sa' sélánésa ko'o xama ekhémo mók nélpaqhetchásamáxkoho 

meyke ektáhakxa nak egwáxok, 

13sekmésa ko'o yaqwayam etnehek apkelmaxnéssesso Dios énxet'ák 

apagkok, tén han aptawán'ák neptámen meyke néxa, hakte élmeyeykha ko'o 
m'a, apwetássek nahan megkólyaqmagkáseykekxa melya'assáxma m'a 
israelitas. 

14Zimrí axta apwesey m'a israelita apmatñawo axta xamók ma'a kelán'a 

madianita, Salú axta apketche, apteme axta apkemha apmonye' nepyeseksa 
m'a Simeón énxet'ák apagkok. 

15Cozbí axta ekwesey m'a kelán'a madianita, Sur axta apketche, apkemha 

apmonye' axta nepyeseksa m'a énxet'ák Madián. 

16Aptáhak axta Wesse' egegkok apcháneya Moisés se'e: 

17—Kólchetamák sa' énxet'ák Madián, kólsawhoho sa' kólnápok, 

18ekhawo apteméssesakxa axta kéxegke apketamokmo yetlo élmasagcha'a 

apkeltémakxa, apkeltamho kólpeykeshok ma'a Baal-peor, ekhawo 
ekteméssesakxa axta m'a kelán'a ekwesey axta Cozbí, apketche axta m'a 
apkemha apmonye' nak madianita, étsapa axta kélyetxaya sawhéwa, 
seyáphasa axta ko'o negmasse ekmaso eñama kélpeykessamo m'a Baal-
peor. 

19Massegkek axta m'a negmasse ekmaso, 

 

Números 26 
Énxet'ák Israel kélnaqtáxéseyak makham apkelwesey weykcha'áhak 

1 Aptáhak axta Wesse' egegkok apcháneya Moisés, tén han Eleazar, 

apketche nak ma'a apkelmaxnéssesso Dios énxet'ák apagkok Aarón: 

2“Kólnaqtáxésák sa' weykcha'áhak apkelwesey énxet'ák ektáhakxa nak chá'a 

apnámakkok apagko', cham'a apyókxoho israelitas, ekwayam nak chá'a 
veinte apyeyam apagkok néten, apmopwancha'a nak yempakha'.” 

3Keñe axta Moisés, tén han Eleazar apkelpaqhetchesa israelitas ma'a 

ekpayhegweykenxa nak xapop ma'a Moab, nekha nak wátsam Jordán, keto 
nak Jericó, apkeltamho 

4kólnaqtáxésagkok apkelwesey weykcha'áhak apyókxoho m'a ekwayam nak 

chá'a veinte apyeyam apagkok néten, apkeltamhókxa axta etnehek Wesse' 
egegkok ma'a Moisés. Keso israelitas apkelánteyapma axta Egipto s'e: 

5Keso apnámakkok apancha'awók axta Rubén aptawán'ák neptámen se'e, 

apketche átnaha apketkok axta Israel: Henoc, Falú, 

6Hesrón, tén han Carmí; 

7Cuarenta y tres mil setecientos énxet axta apwokmok apyókxoho 

kélnaqtáxéseyak apkelwesey weykcha'áhak ma'a Rubén aptawán'ák 
neptámen. 

8Falú axta apketche m'a Eliab, 

9keñe axta Eliab apketchek ma'a Nemuel, Datán, tén han Abiram. Datán tén 

han Abiram cháxa apkelámha apmonye'e apyepetcheykekxo axta Coré, 
apkenmexeykekxo m'a Wesse' egegkok tén han ma'a Moisés ekweykekxoho 
m'a Aarón, 

10mayheykxeyk axta eyke xapop, keñe eyápekxo m'a apqánet nak yetlo 

Coré, apkeletsekkek axta apyókxoho m'a ektáha axta apkelyepetcheykekxa, 
doscientos cincuenta énxet axta apkeletsapa élwatna m'a táxa. Cháxa 
élestehegkesa axta m'a nápakha nak énxet'ák. 

11Axta eyke eletsapak ma'a Coré apketchek. 

12Keso apnámakkok apancha'awók axta chá'a m'a Simeón aptawán'ák 

neptámen: Nemuel, Jamín, Jaquín, 

13Zérah, tén han Saúl; 

14veintidós mil doscientos énxet axta apwokmok apyókxoho kélnaqtáxéseyak 

apkelwesey weykcha'áhak ma'a Simeón aptawán'ák neptámen. 

15Keso apnámakkok apancha'awók axta chá'a Gad aptawán'ák neptámen 

se'e: Sefón, Haguí, Suní, 

16Ozní, Erí, 

17Arod, tén han Arelí; 

18cuarenta mil quinientos énxet axta apwokmok kélnaqtáxéseyak 

apkelwesey weykcha'áhak ma'a Gad aptawán'ák neptámen. 

19Apkeletsepmeyk axta Judá apketchek ma'a Canaán, cham'a Er, tén han 

Onán, 

20keso apnámakkok apancha'awók axta Judá aptawán'ák neptámen se'e: 

Selá, Fares, tén han Zérah. 

21Keso apnámakkok apancha'awók axta Fares aptawán'ák neptámen se'e: 

Hesrón, tén han Hamul; 

22setenta y seis mil quinientos énxet axta apwokmok kélnaqtáxéseyak 

apkelwesey weykcha'áhak ma'a Judá aptawán'ák neptámen. 

23Keso apnámakkok apancha'awók axta chá'a Isacar aptawán'ák neptámen 

se'e: Tolá, Puvá 

24Jasub, tén han Simrón; 

25sesenta y cuatro mil trescientos énxet axta apwokmok kélnaqtáxéseyak 

apkelwesey weykcha'áhak ma'a Isacar aptawán'ák neptámen nak. 

26Keso apnámakkok apancha'awók axta chá'a Zabulón aptawán'ák 

neptámen se'e: Séred, Elón, tén han Jahleel; 

27sesenta mil quinientos énxet axta apwokmok kélnaqtáxéseyak apkelwesey 

weykcha'áhak ma'a Zabulón aptawán'ák neptámen nak. 

28Keso apnámakkok apancha'awók axta chá'a José aptawán'ák neptámen 

se'e: Manasés tén han ma'a Efraín. 

29Manasés axta apnámakkok apancha'awók ma'a Maquir, keñe axta Maquir 

apnámakkok apancha'awók ma'a Galaad; 

30keñe axta Galaad apnámakkok apancha'awók ma'a lézer, Hélec, 

31Asriel, Siquem, 

32Semidá, tén han Héfer. 

33Méko xama apwete apketchek apkelennay'a m'a Selofhad, Héfer axta 

apketche, kelwán'ák axta aqsa, keso élwesey axta s'e: Mahlá, Noá, Hoglá, 
Milcá, tén han Tirsá. 

34Cincuenta y dos mil setecientos énxet axta apwokmok kélnaqtáxéseyak 

apkelwesey weykcha'áhak ma'a Manasés aptawán'ák neptámen. 

35Keso apnámakkok apancha'ák axta chá'a Efraín aptawán'ák neptámen 

se'e: Sutélah, Béquer, tén han Tahán. 

36Keso Sutélah axta aptawán'ák neptámen se'e: Erán apteme axta 

apnámakkok apancha'awók ma'a eranitas. 

37Treinta y dos mil quinientos énxet axta apwokmok apyókxoho 

kélnaqtáxéseyak apkelwesey weykcha'áhak ma'a Efraín aptawán'ák 
neptámen. Cháxa ektáha axta chá'a José aptawán'ák neptámen xa, 
ektáhakxa axta chá'a apnámakkok apancha'awo'. 

38Keso apnámakkok apancha'awók axta chá'a Benjamín aptawán'ák 

neptámen se'e: Bela, Asbel, Ahiram, 

39Sufam, tén han Hufam. 

40Keso apnámakkok apancha'awók axta chá'a Bela aptawán'ák neptámen 

se'e: Ard, tén han Naamán, Bela axta apketchek xa, 

41cuarenta y cinco mil seiscientos énxet axta apwokmok apyókxoho 

kélnaqtáxéseyak apkelwesey weykcha'áhak ma'a Benjamín aptawán'ák 
neptámen. 

42Dan axta aptawán'ák neptámen ma'a apnámakkok apancha'awo nak ma'a 

Suham. 

43Sesenta y cuatro mil cuatrocientos énxet axta apwokmok apyókxoho 

kélnaqtáxéseyak apkelwesey weykcha'áhak ma'a Suham aptawán'ák 
neptámen nak. 

44Keso apnámakkok apancha'awók axta chá'a Aser aptawán'ák neptámen 

se'e: Imná, Isví, tén han Bariá. 

45Keso apnámakkok apancha'awók axta chá'a Beriá aptawán'ák neptámen 

se'e: Héber, tén han Malquiel. 

46Apweteyak axta nahan xama apketche kelwána m'a Aser, 

apteméssessama axta ekwesey Sérah. 

47Cincuenta y tres mil cuatrocientos énxet axta nahan apwokmok apyókxoho 

kélnaqtáxéseyak apkelwesey weykcha'áhak ma'a Aser aptawán'ák 
neptámen. 

48Keso apnámakkok apancha'awók axta chá'a Neftalí aptawán'ák neptámen 

se'e: Jahseel, Guní, 

49Jezer, tén han Silem. 

50Cuarenta y cinco mil cuatrocientos énxet axta nahan apwokmok apyókxoho 

kélnaqtáxéseyak apkelwesey weykcha'áhak ma'a Neftalí aptawán'ák 
neptámen. 

51Seiscientos un mil setecientos treinta axta apwokmok apyókxoho 

kélnaqtáxéseyak apkelwesey weykcha'áhak ma'a israelitas. 

Segánamakxa ektémakxa nak éxpánchesamaxche xapop 

52 Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

53“Kaxpánchesaxchek sa' xapop nepyeseksa s'e énxet'ák nak, apwánxa 

enxoho chá'a apxámokma kélnaqtáxéseyak apkelwesey. 

54Awanhek sa' chá'a katnehek apxawe xapop ma'a apxámakxa enxoho 

chá'a, keñe sa' ma'a aptáhakxa enxoho chá'a apqántawo', ketsék sa' chá'a 
exka'. Exkak sa' chá'a xapop ma'a ektáhakxa nak chá'a aphawóxama 

apagko', apwánxa enxoho chá'a kélnaqtáxéseyak apkelwesey 
weykcha'áhak. 

55Xama aqsok sa' eyke katwasaxchek kaxpánchesaxchek ma'a xapop. 

Exkak sa' chá'a xapop xama énxet ektáhakxa enxoho chá'a apagkok ma'a 
apyáp. 

56Katwasaxchek sa' xama aqsok kamlassaxchek xapop nepyeseksa m'a 

apxámakxa nak, tén han ma'a aptáhakxa nak apqántawók énxet.” 

Levitas kélnaqtáxéseyak apkelwesey weykcha'áhak 

57Keso apnámakkok apancha'awók axta Leví énxet'ák apagkok, 

kélnaqtáxéseyak axta apkelwesey weykcha'áhak se'e: Guersón, Quehat, tén 
han Merarí. 

58Levitas axta apnámakkok apancha'awók ma'a apnámakkok axta m'a 

Libnitas, hebronitas, mahlitas, musitas, tén han ma'a coreítas. Quehat axta 
apketche m'a Amram. 

59Apmomchek axta Amram xama apketche kelwána m'a Leví aptéma 

aptáwa', ekwesey axta Jocabed, ektéyeykmo axta aphamakxa axta makham 
Leví m'a Egipto. Amram tén han Jocabed axta étchek ma'a Aarón, Moisés, 
tén han María. 

60Keso Aarón axta apketchek se'e: Nadab, Abihú, Eleazar tén han Itamar. 

61Apkeletsepmeyk axta eyke Nadab tén han Abihú, apcháléwássessama 

axta Wesse' egegkok táxa megkatnaha nak ekpagkanamaxche. 

62Veintitrés mil apkelennay'a axta apwokmok apyókxoho Leví aptawán'ák 

neptámen, ekwayam nak chá'a xama pelten apagkok néten. Axta nahan 
kólnaqtáxéseykegkok apkelwesey weykcha'áhak xamók ma'a nápakha 
israelitas nak, hakte axta elxaweykegkok xama enxoho m'a xapop apagkok. 

63Cháxa apwánxa axta apyókxoho kélnaqtáxéseyak apkelwesey 

weykcha'áhak israelitas, apkelane axta Moisés tén han ma'a 
apkelmaxnéssesso Dios énxet'ák apagkok Eleazar ma'a yókxexma 
ekpayhegweykenxa nak xapop ma'a Moab, nekha nak wátsam Jordán, keto 
nak Jericó. 

64Méko axta xama enxoho ektáxésamaxche apwesey weykcha'áhak 

nepyeseksa m'a apnaqtáxeseykegko axta apkelwesey weykcha'áhak Moisés 
tén han Aarón ma'a meykexa nak énxet Sinaí, 

65hakte apkeltennassegkek axta Wesse' egegkok eletsapwók ma'a 

yókxexma meykexa nak énxet Sinaí. Wánxa axta aqsa apkeymomákpo m'a 
Caleb, Jefuné axta apketche, tén han ma'a Josué, Nun axta apketche. Keñe 
m'a apyókxoho nak apkeletsapma. 

Números 27 
Selofhad apketchek kelwán'ák 

1Yetneyk axta cinco kelwán'ák apkelyáxeg ma'a Manasés énxet'ák apagkok, 

élwesey axta Mahlá, Noá, Hoglá, Milcá, tén han Tirsá. Selofhad axta 
apketchek, aptawán'ák neptámen axta m'a Héfer, Galaad, Maquir, Manasés, 
tén han ma'a José. 

2Kelmahágkek axta átog nentaxnamakxa kélpakxanma apchaqneykekxexa 

nak chá'a énxet'ák xa cinco kelán'ák nak, yaqwayam kalpaqhetchesaxkohok 
ma'a Moisés, tén han ma'a appasmo apkelmaxnéssesso Dios énxet'ák 
apagkok Eleazar, tén han ma'a apkelámha apmonye'e nak apnámakkok. 
Axta entáhak éláneya s'e: 

3“Apketsepmeyk axta negko'o egyáp ma'a yókxexma meykexa nak énxet, 

háwe eyke Coré énxet'ák apagkok ma'a, apkenmexeykekxo axta m'a Wesse' 
egegkok. Apketsepmeyk axta eñama mey'assáxma apagkok apagko', meyke 
apwete apketchek apkelennay'a xama enxoho. 

4Makke kapayhawok kamassegwók apwesey negko'o egyáp nepyeseksa 

m'a apnámakkok apancha'awo nak, eñama mete xama enxoho apkenna' 
apketche. Hẽlmés negko'óxa xapop nepyeseksa m'a táta axta apkelyáxeg 
tén han apkelpepma.” 

5Apkeltennássek axta Moisés Wesse' egegkok ektáhakxa axta aqsok 

élmaxnagko xa kelán'ák nak. 

6Aptáhak axta Wesse' egegkok apchátegmowágko s'e: 

7“Payhawók ektamhágkaxa m'a Selofhad apketchek kelwán'ák nak. Elmésák 

sa' xapop nepyeseksa m'a yáp axta apkelyáxeg tén han apkelpepma, 
kalxewekxak sa' ma'a yáp axta xapop apagkok. 

8Eltennasák sa' nahan israelitas, apketsapa enxoho chá'a xama meyke 

apwete apketche apkenna', kaxkekxak sa' chá'a xapop apagkok ma'a 
apketche kelwána; 

9méko sa' agkok xama enxoho apketche kelwána, elxewekxak sa' chá'a 

xapop apagkok ma'a apkelyáxeg essenhan apkelpepma; 

10méko sa' agkok nahan apyáxeg essenhan apepma, elxewekxak sa' xapop 

apagkok ma'a apyáp apkelyáxeg nak essenhan apkelpepma. 

11Méko sa' agkok nahan apyáxeg essenhan apepma m'a yáp nak, exkekxak 

sa' xapop apagkok ma'a apnámakkok apancha'awo' nak. Cháxa yaqwánxa 
sa' chá'a etnahagkok israelitas xa, séltamhókxa nak ko'o etnehek xép se'e 
kaxwo nak.” 

Josué kélyéseykha yaqwayam etnehek apyaqmagkasso Moisés 

(Dt 31.1-8) 

12 Aptáhak axta Wesse' egegkok apcháneya Moisés se'e: —Yenát sa' se'e 

egkexe nak Abarim, yenmexho sa' ma'a xapop sekmésakxa nak ko'o m'a 
israelitas. 

13Appenchessek sa' agkok apwete m'a, yetsapok sa', epáxaqwakxak sa' 

ma'a apyapmeyk nano', ektéma axta m'a apepma Aarón, 

14axta kólyeheykekxak kéxegke séltémókxa kóltéhek xa kélqánet nak, 

apkelpaqméteykencha'a axta ko'o sexéneykencha'a énxet'ák ma'a yókxexma 
meykexa nak énxet Sin, axta nahan héláyók ko'o nápaqta'awo xa énxet'ák 
nak, apmáyheykegko axta yegmen. (Cham'a ekteyapmakxa nak yegmen 
Meribá, yókxexma Cadés, yókxexma meykexa nak énxet Sin.) 

15Keñe axta Moisés aptáha apcháneya Wesse' egegkok se'e: 

16-17 —Dios Wesse' ahagkok, apmésso nak apkelyennaqte apyókxoho 

énxet'ák, elyésha sa' xama apkemha apmonye' yaqwayam sa' etnehek 
apkemha apmonye' apagkok ma'a énxet'ák apagkok, tén han apnaqleykha 
chá'a m'a apkelmahágkaxa enxoho chá'a, yaqwayam enxoho metnehek 
elweynchamha m'a aptamheykegkaxal'a nepkések meyke nak 
éltaqmelchesso. 

18 Aptáhak axta Wesse' egegkok apchátegmowágkokxo Moisés se'e: —

Josué, Nun apketche, apteme énxet apha apwáxok espíritu. Ema sa' ma'a, 
enegkenek sa' apmék néten apqátek. 

19Éntemekxa sa' ma'a aphakxa nak apkelmaxnéssesso Dios énxet'ák 

apagkok Eleazar, tén han ma'a nápaqta'awo nak apyókxoho énxet'ák, egkes 
sa' aptamheykha nápaqta'awók ma'a apyókxoho nak; 

20egkés sa' nekha m'a ektémakxa nak xép apteme ekha kéláyo, yaqwayam 

sa' elyahakxohok ma'a apyókxoho énxet'ák Israel. 

21Ey'ókxak sa' nahan Josué m'a apkelmaxnéssesso Dios énxet'ák apagkok 

Eleazar, keñe sa' Eleazar hélmaxneyha ko'o emha apwesey, emha m'a Urim. 
Josué sa' eyke eltennaksek chá'a apkeltamhókxa etnahagkok israelitas 
ekyókxoho aqsok apkelánegkaxa enxoho chá'a. 

22Apkelanak axta Moisés ma'a apkeltamhókxa axta etnehek ma'a Wesse' 

egegkok. Apmeyk axta Josué, apyentamákxeyk axta m'a aphakxa nak 
apkelmaxnéssesso Dios énxet'ák apagkok Eleazar, tén han nápaqta'awók 
ma'a apyókxoho énxet'ák. 

23Apnegkenchek axta apmék néten apqátek, tén axta apmésa aptamheykha, 

ekhawo apkeltamhókxa axta etnehek Wesse' egegkok ma'a Moisés. 

 

Números 28 
Aqsok kélmésso naqsa kélseykekxa nak chá'a yókxoho ekhem 

(Ex 29.38-46) 

1Aptáhak axta Wesse' egegkok apcháneya Moisés se'e: 

2“Yána sa' chá'a ko'o hesantagkasek kelpasmaga m'a israelitas, tén han 

aqsok sélmésso naqsa apkelwatno ekhem élánamáxchexa nak chá'a 
kélessawássessamo, yaqwayam sa' katnehek aqsok sélmésso naqsa 
ekmátsa nak ekpaqneyam atekhánek ko'o. 

3“Eltennés sa' nahan, keso aqsok sélmésso naqsa eyéméxko nak chá'a ko'o 

hélmések hélwatnések yókxoho ekhem se'e: apqánet nepkések apketkók 
xama apyeyam apagkok, meyke nak ektemegweykmohóxma apyempehek. 

4Xama sa' chá'a hélmések axto'o, keñe sa' chá'a pók taxnám. 

5Keñe sa' katnehek dos kilos hótáhap aptaqmalma apagko' sélmésso naqsa 

m'a aqsok aktek kélcheneykekxa, kélyelaqtésso nak kélencheheykekxa 
xama litro ma'a oliva pexmok égmenek agkok. 

6(Cháxa aqsok ekmatñá ekwatnamáxkoho axta chá'a yókxoho ekhem ma'a 

egkexe Sinaí, kélteméssessama aqsok kélmésso naqsa ekmátsa nak 
ekpaqneyam etekhánek Wesse' egegkok.) 

7Vino sa' agkok chá'a sélmésso naqsa aqsok, xama litro sa' chá'a katnehek, 

ekyepetche chá'a m'a xama nepkések apketkok nak. Kólyegkenek sa' 
kélpakxanma appagkanamap xa vino nak, kólyegkenchesek ma'a Wesse' 
egegkok. 

8Emátog sa' pók nepkések ma'a taxnám, kólyepetchesek sa' nahan aqsok 

aktek ekyexna kélcheneykekxa sélmésso naqsa, tén han vino, ekhawo m'a 
aqsok sélmésso naqsa nak chá'a axto'o. Aqsok sélmésso naqsa ekmátsa 
ekpaqneyam xa, sélwatnéssama nak chá'a ko'o, sektáha nak Wesse' 
kélagkok. 

Kélmésso naqsa aqsok nak chá'a ekhem sábado 

9“Apqánet nepkések apketkók chá'a payhawók kéxegke hélmések sábado 

xama apyeyam apagkok nak, meyke nak ektemegweykmohóxma 
apyempehek, keñe cuatro kilos ma'a hótáhap aptaqmalma apagko' nak, 
kélyélaqtésso nak kélencheheykekxa m'a pexmok égmenek, yaqwayam 
kóltéhek sélmésso naqsa aqsok aktek ekyexna kélcheneykekxa, yetlo m'a 
vino ekxegexma agko' nak chá'a aqsok sélmésso naqsa. 

10Hélmések sa' chá'a ko'o sábado xa aqsok kélwatno nak, yetlo m'a vino 

ekxegexma agko' nak chá'a, tén han yetlo m'a aqsok kélwatno nak chá'a 
yókxoho ekhem. 

Kélmésso naqsa aqsok nak chá'a yókxoho pelten 

11“Ánet weyke kelennay'a étkók sa' chá'a hélmések yaqwayam hélwatnések 

ko'o sektáha nak Wesse' kélagkok, eyeynókxa nak chá'a ekxega xama 

ekhem yókxoho pelten, tén han xama nepkések apkennawo', tén han siete 
nepkések apketkók xama apyeyam apagkok nak chá'a, meyke nak 
ektemegweykmohóxma apyempehek. 

12Seis kilos hótáhap aptaqmalma apagko' sa' chá'a kólyepetchesek xama m'a 

weyke kennawók étkok nak, kélyelaqtésso nak kélenchehe m'a pexmok 
égmenek; keñe sa' chá'a cuatro kilos hótáhap kélyelaqtésso nak kélenchehe 
pexmok égmenek ma'a xama nepkések apkennawo', 

13keñe sa' chá'a xama nepkések apketkok, ánet kilos ma'a hótáhap 

kélyélaqtésso nak kélenchehe pexmok égmenek. Aqsok élwatnamáxche 
ekmátsa ekpaqneyam xa, sélwatnéssamo nak chá'a ko'o, sektáha nak 
Wesse' kélagkok. 

14Ánet litros vino sa' chá'a kólyepetchesek xama m'a weyke kennawók étkok 

nak sélmésso naqsa, keñe sa' chá'a xama litro náxet mók ma'a xama 
nepkések apkennawo', tén xama litro chá'a xama m'a nepkések apketkok. 
Cháxa aqsok élwatnamáxche eyéméxko nak chá'a hélmések ko'o yókxoho 
pelten apyeyam xa. 

15Keñe nahan aqsok élwatnamáxche nak chá'a yókxoho ekhem, kólmések 

sa' chá'a Wesse' egegkok xama yát'ay apkennawo', yaqwayam emátog 
ekyaqmageykekxa megkólya'assáxma, yetlo m'a vino ekyetlómo nak chá'a 
aqsok kélmésso naqsa. 

Aqsok kélmésso naqsa kélmésso nak chá'a ekhem Pascua 

(Lv 23.5-8) 

16 “Kóllanaksek sa' chá'a megkólwagqayam Wesse' egegkok ekhem Pascua 

m'a ekhem catorce, apkemha apmonyel'a pelten ma'a apyeyam, 

17keñe sa' ekhem quince katnehek sa' ekhem kélessawássessamókxa. 

Kóltawagkok sa' kelpasmaga meyke kempáseyak ekweykmoho siete ekhem. 

18Kalanaxchek sa' kélaqneykekxa kélpeykessamókxa Wesse' egegkok xa 

eyeynókxa nak ekxega ekhem siete. Megkóllanyek sa' kéxegke 
kéltamheykha xama enxoho xa ekhem nak. 

19Ánet weyke kelennay'a sa' kólmések Wesse' egegkok yaqwayam 

kalwatnaxche', tén han xama nepkések apkennawo', tén han siete nepkések 
apketkók xama apyeyam apagkok, meyke nak ektemegweykmohóxma m'a 
apyempehek. 

20Kólyepetcheshok sa' nahan hótáhap kélyelaqtésso nak kélenchehe 

pexmok égmenek xa aqsok kélnaqtósso ektekyawa nak: seis kilos hótáhap 
sa' chá'a xama m'a weyke kennawók étkok nak, keñe sa' chá'a cuatro kilos 
ma'a xama nepkések apkennawo', 

21tén sa' ánet kilos chá'a xama m'a nepkések apketkok nak. 

22Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma. 

23Kólmések sa' ekyókxoho xa, yetlo m'a aqsok élwatnamáxche kélmésso nak 

chá'a yókxoho axto'o. 

24Sa' kóltéhek chá'a kéxegke kéllane xama ekhem ekweykmoho siete ekhem 

kélessawássessamo xa, yaqwayam kólteméssesek aqsok kélmésso naqsa 
ekmátsa ekpaqneyam, kélwatnésso nak chá'a m'a Wesse' egegkok. 
Kólmések sa' chá'a ekyetlómo m'a kélmésso naqsa nak chá'a vino tén han 
ma'a aqsok élwatnamáxche nak chá'a yókxoho ekhem. 

25Kalanaxchek sa' nahan kélaqneykekxa kélpeykessamókxa nak chá'a 

Wesse' egegkok ma'a ekwokmo enxoho siete ekhem. Megkóllanyek sa' 
kéltamheykha xama enxoho xa ekhem nak. 

Kélmésso naqsa aqsok amonye' ekyexna nak kélcheneykekxa 

(Lv 23.9-22) 

26 “Kóllának sa' nahan kélaqneykekxa kélpeykessamókxa nak chá'a Wesse' 

egegkok ma'a ekhem kélessawássessamókxa nak chá'a émha amonye' 
ekyexna aqsok kélcheneykekxa, kélmésa enxoho chá'a Wesse' egegkok 
ma'a aqsok kélcheneykekxa kaxwe kélnakxo nak, cham'a, 
kélessawássessamókxa nak chá'a Semána. Megkóllanyek sa' kéltamheykha 
xama enxoho xa ekhem nak. 

27Kólmések sa' Wesse' egegkok yaqwayam kólteméssesek aqsok 

élwatnamáxche ekmátsa ekpaqneyam, ánet weyke étkók kelennay'a, tén han 
xama nepkések, tén han siete nepkések apketkók xama apyeyam apagkok. 

28Seis kilos hótáhap kélyélaqtésso nak chá'a kélenchehe pexmok égmenek 

sa' chá'a kólyepetchesek xama m'a weyke étkok kennawo', keñe sa' chá'a 
cuatro kilos xama nepkések apkennawo', 

29tén sa' ánet kilos chá'a xama m'a nepkések apketkok. 

30Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma. 

31Kólsanták sa' chá'a xa aqsok élwatnamáxche nak tén han ma'a aqsok 

kélmésso naqsa nak aqsok aktek kélcheneykekxa tén han vino, yetlo nahan 
ma'a aqsok élwatnamáxche nak chá'a yókxoho ekhem. Megkeyméxchek 
nahan chá'a kaxek ektemegweykmohóxma émpehek xama enxoho m'a 
kélnaqtósso. 

 

Números 29 
Kélessawássessamo kélaqkahassamakxa nak kélaqkahasso 

(Lv 23.23-25) 

1“Kóllának sa' kéxegke kélaqneykekxa kélpeykessamókxa nak Wesse' 

egegkok eyeynókxa nak ekxega émha amonye' ekhem pelten siete. 
Megkóllanyek sa' kéltamheykha xama enxoho xa ekhem nak, kólpáwaksek 
sa' kélaqkahasso. 

2Kólmések sa' xama weyke étkok kennawo' tén han xama nepkések 

apkennawo' tén han siete nepkések apketkók xama apyeyam apagkok, 
meyke nak ektemegweykmohóxma apyempehek, yaqwayam kólwatnek 
kólteméssesek ekmátsa nak ekpaqneyam etekhánek ma'a Wesse' egegkok. 

3Seis kilos hótáhap kélyélaqtésso nak chá'a kélenchehe pexmok égmenek 

sa' chá'a kólyepetchesek xama m'a weyke étkok kennawo', keñe sa' chá'a 
cuatro kilos xama nepkések apkennawo', 

4tén sa' ánet kilos chá'a xama m'a nepkések apketkok. 

5Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma, 

6tén han ma'a élwatnamáxche nak chá'a aqsok yókxoho pelten, tén han ma'a 

élwatnamáxche nak aqsok yókxoho ekhem, yetlo m'a ekyepetche nak chá'a 
aqsok kélmésso naqsa aqsok aktek ekyexna kélcheneykekxa, tén han vino, 
apkeltémókxa nak chá'a kóltéhek ma'a Dios. Katnehek sa' xama aqsok 
kélmésso naqsa ekmátsa ekpaqneyam kélwatnésso m'a Wesse' egegkok. 

Aqsok kélmésso naqsa kélmésso nak chá'a ekhem megkólyaqmagkáseykekxa 
nentémakxa 

(Lv 23.26-32) 

7 “Kóllának sa' nahan kéxegke kélaqneykekxa kélpeykessamókxa nak chá'a 

Wesse' egegkok ma'a ekhem diez pelten siete nak. Megkóltawagkehek sa' 
kéltéyak xa ekhem nak, megkóllányek sa' nahan kéltamheykha xama 
enxoho. 

8Kólmések sa' xama weyke étkok kennawo' tén han xama nepkések 

apkennawo' tén han siete nepkések apketkók xama apyeyam apagkok, 
meyke nak ektemegweykmohóxma apyempehek, yaqwayam kólwatnek 
kólteméssesek ekmátsa nak ekpaqneyam etekhánek ma'a Wesse' egegkok. 

9Seis kilos hótáhap kélyélaqtésso nak chá'a kélenchehe pexmok égmenek 

sa' chá'a kólyepetchesek xama m'a weyke étkok kennawo', keñe sa' chá'a 
cuatro kilos xama nepkések apkennawo', 

10tén sa' ánet kilos chá'a xama m'a nepkések apketkok. 

11Kólmések sa' nahan xama yát'ay apkennawo' yaqwayam emátog 

ekyaqmageykekxa megkólya'assáxma, keñe sa' nahan ma'a ekmatñá nak 
ekyaqmageykekxa megkólya'assáxma kélméssamo nak chá'a m'a Ekhem 
Megkólyaqmagkáseykekxa nak Magya'assáxma, tén han ma'a 

élwatnamáxche nak chá'a yókxoho ekhem, yetlo m'a ekyepetche nak chá'a 
aqsok kélmésso naqsa m'a aqsok aktek ekyexna kélcheneykekxa, tén han 
vino. 

Kélpakxeneykegkaxa yenta'a aktegák étkók 

(Lv 23.33-44) 

12 “Kóllának sa' kéxegke kélaqneykekxa kélpeykessamókxa nak chá'a 

Wesse' egegkok ekhem quince pelten siete. Megkóllányek sa' nahan 
kéltamheykha xama enxoho xa ekhem nak. Siete ekhem sa' kammohok 
kéllane kélessawássessamo kéllánesso m'a Wesse' egegkok. 

13Trece weyke étkók kelennay'a sa' kólmések émha amonye' ekhem tén han 

apqánet nepkések tén han catorce nepkések apketkók xama apyeyam 
apagkok meyke nak ektemegweykmohóxma apyempehek, yaqwayam 
kólwatnek kólteméssesek ekmátsa nak ekpaqneyam etekhánek ma'a Wesse' 
egegkok. 

14Seis kilos hótáhap kélyélaqtésso nak chá'a kélenchehe pexmok égmenek 

sa' chá'a kólyepetchesek xama m'a weyke étkok kennawo', keñe sa' chá'a 
cuatro kilos xama nepkések apkennawo', 

15tén sa' ánet kilos chá'a xama m'a nepkések apketkok. 

16Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma, tén han ma'a 
élwatnamáxche nak chá'a yókxoho ekhem, yetlo m'a ekyepetche nak chá'a 
aqsok kélmésso naqsa aqsok aktek ekyexna kélcheneykekxa, tén han vino. 

17“Doce weyke étkók kelennay'a sa' kólmések ma'a ektáhakxa nak ánet 

ekhem tén han apqánet nepkések apkelennay'a tén han catorce nepkések 
apketkók xama apyeyam apagkok, meyke nak ektemegweykmohóxma 
apyempehek. 

18Kalanaxchek sa' nahan aqsok kélmésso naqsa aqsok aktek ekyexna 

kélcheneykekxa tén han vino ekwánxa enxoho chá'a ekxámokma m'a weyke 
étkók kelennay'a, nepkések apkelennay'a tén han ma'a nepkések apketkók, 
apkeltamhókxa nak chá'a kóltéhek ma'a Dios. 

19Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma, tén han ma'a 
élwatnamáxche nak chá'a yókxoho ekhem, yetlo m'a ekyepetche nak chá'a 
aqsok kélmésso naqsa aqsok aktek ekyexna kélcheneykekxa, tén han vino. 

20“Once weyke étkók kelennay'a sa' kólmések ma'a ektáhakxa nak ántánxo 

ekhem, tén han apqánet nepkések apkelennay'a, tén han catorce nepkések 
apketkók xama apyeyam apagkok, meyke nak ektemegweykmohóxma 
apyempehek. 

21Kalanaxchek sa' nahan aqsok kélmésso naqsa aqsok aktek ekyexna 

kélcheneykekxa tén han vino ekwánxa enxoho chá'a ekxámokma m'a weyke 
étkók kelennay'a, nepkések apkelennay'a tén han ma'a nepkések apketkók, 
apkeltamhókxa nak chá'a kóltéhek ma'a Dios. 

22Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma, tén han ma'a 
élwatnamáxche nak chá'a yókxoho ekhem, yetlo m'a ekyepetche nak chá'a 
aqsok kélmésso naqsa aqsok aktek ekyexna kélcheneykekxa, tén han vino. 

23“Diez weyke étkók kelennay'a sa' kólmések ma'a ektáhakxa nak cuatro 

ekhem, tén han apqánet nepkések apkelennay'a, tén han catorce nepkések 
apketkók xama apyeyam apagkok, meyke nak ektemegweykmohóxma 
apyempehek. 

24Kalanaxchek sa' nahan aqsok kélmésso naqsa aqsok aktek ekyexna 

kélcheneykekxa tén han vino ekwánxa enxoho chá'a ekxámokma m'a weyke 
étkók kelennay'a, nepkések apkelennay'a tén han ma'a nepkések apketkók, 
apkeltamhókxa nak chá'a kóltéhek ma'a Dios. 

25Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma, tén han ma'a 
élwatnamáxche nak chá'a yókxoho ekhem, yetlo m'a ekyepetche nak chá'a 
aqsok kélmésso naqsa aqsok aktek ekyexna kélcheneykekxa, tén han vino. 

26“Nueve weyke étkók kelennay'a sa' kólmések ma'a ektáhakxa nak cinco 

ekhem, tén han apqánet nepkések apkelennay'a, tén han catorce nepkések 
apketkók xama apyeyam apagkok, meyke nak ektemegweykmohóxma 
apyempehek. 

27Kalanaxchek sa' nahan aqsok kélmésso naqsa aqsok aktek ekyexna 

kélcheneykekxa tén han vino ekwánxa enxoho chá'a ekxámokma m'a weyke 
étkók kelennay'a, nepkések apkelennay'a tén han ma'a nepkések apketkók, 
apkeltamhókxa nak chá'a kóltéhek ma'a Dios. 

28Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma, tén han ma'a 
élwatnamáxche nak chá'a yókxoho ekhem, yetlo m'a ekyepetche nak chá'a 
aqsok kélmésso naqsa aqsok aktek ekyexna kélcheneykekxa, tén han vino. 

29“Ocho weyke étkók kelennay'a sa' kólmések ma'a ektáhakxa nak seis 

ekhem, tén han apqánet nepkések apkelennay'a, tén han catorce nepkések 
apketkók xama apyeyam apagkok, meyke nak ektemegweykmohóxma 
apyempehek, 

30Kalanaxchek sa' nahan aqsok kélmésso naqsa aqsok aktek ekyexna 

kélcheneykekxa tén han vino ekwánxa enxoho chá'a ekxámokma m'a weyke 

étkók kelennay'a, nepkések apkelennay'a tén han ma'a nepkések apketkók, 
apkeltamhókxa nak chá'a kóltéhek ma'a Dios. 

31Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma, tén han ma'a 
élwatnamáxche nak chá'a yókxoho ekhem, yetlo m'a ekyepetche nak chá'a 
aqsok kélmésso naqsa aqsok aktek ekyexna kélcheneykekxa, tén han vino. 

32“Siete weyke étkók kelennay'a sa' kólmések ma'a ektáhakxa nak siete 

ekhem, tén han apqánet nepkések apkelennay'a, tén han catorce nepkések 
apketkók xama apyeyam apagkok, meyke nak ektemegweykmohóxma 
apyempehek. 

33Kalanaxchek sa' nahan aqsok kélmésso naqsa aqsok aktek ekyexna 

kélcheneykekxa tén han vino ekwánxa enxoho chá'a ekxámokma m'a weyke 
étkók kelennay'a, nepkések apkelennay'a tén han ma'a nepkések apketkók, 
apkeltamhókxa nak chá'a kóltéhek ma'a Dios. 

34Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma, tén han ma'a 
élwatnamáxche nak chá'a yókxoho ekhem, yetlo m'a ekyepetche nak chá'a 
aqsok kélmésso naqsa aqsok aktek ekyexna kélcheneykekxa, tén han vino. 

35“Keñe sa' ektáhakxa nak ocho ekhem kólaqnekxak sa' yaqwayam 

kólpeykeshok Wesse' egegkok, megkóllányek sa' nahan kéltamheykha xama 
enxoho xa ekhem nak. 

36Kólmések sa' xama weyke étkok kennawo' tén han xama nepkések 

apkennawo' tén han siete nepkések apketkók xama apyeyam apagkok, 
meyke nak ektemegweykmohóxma apyempehek, yaqwayam kólwatnek 
kólteméssesek ekmátsa nak ekpaqneyam etekhánek ma'a Wesse' egegkok. 

37Kalanaxchek sa' nahan aqsok kélmésso naqsa aqsok aktek ekyexna 

kélcheneykekxa tén han vino ekwánxa enxoho chá'a ekxámokma m'a weyke 
étkók kelennay'a, nepkések apkelennay'a tén han ma'a nepkések apketkók, 
apkeltamhókxa nak chá'a kóltéhek ma'a Dios. 

38Kólmések sa' nahan xama yát'ay apkennawo', yaqwayam emátog, etnehek 

apwetasso megkólyaqmagkáseykekxa megkólya'assáxma, tén han ma'a 
élwatnamáxche nak chá'a yókxoho ekhem, yetlo m'a ekyepetche nak chá'a 
aqsok kélmésso naqsa aqsok aktek ekyexna kélcheneykekxa, tén han vino. 

39“Cháxa aqsok ektekyawa eyéméxko nak chá'a kólmések Wesse' egegkok 

ekpekkenamaxchexa nak chá'a ekhem élánamáxche, tén han ma'a aqsok 
kélmésso naqsa nenlane nak chá'a aqsok nenxeyenma anlána', essenhan 
ma'a aqsok negmésso naqsa negmáheyo egagko' nak agmések, cham'a 
aqsok élwatnamáxche nak chá'a, essenhan kélmésso naqsa nak aqsok aktek 

ekyexna kélcheneykekxa, tén han vino, essenhan ma'a aqsok ektekyawa 
segwetassamo nak sẽlásekheykekxoho.” 

40Apkeltennássek axta Moisés israelitas ekyókxoho m'a apkeltamhókxa axta 

etnehek ma'a Wesse' egegkok. 

 

Números 30 
Segánamakxa nenxeyenma nak chá'a anlának aqsok 

1Aptáhak axta apkeláneya Moisés apkelámha apmonye'e axta chá'a 

nepyeseksa aphawóxama israelitas se'e: “Apkeltamhók ko'o Wesse' egegkok 

2apxéna enxoho chá'a elának aqsok xama énxet, essenhan apxéna enxoho 

chá'a naqsók elának nápaqtók Wesse' egegkok, kéméxcheyk elának ma'a 
aptáhakxa enxoho appeywa, elának ekyókxoho m'a apkeltennasso elána'. 

3“Keltennássek agkok nahan kalának aqsok Wesse' egegkok xama kelán'a 

étkok, ekha nak makham xamók ma'a yáp, essenhan éltennasa enxoho 
kalanaksek xama aqsok, 

4apleg'ak agkok aqsok ekxeyenma kalának ma'a yáp essenhan ekmáheyo 

kalána', agkok enókáseyha xa, kalának sa' ma'a aqsok ekxeyenma kalána' 
essenhan ekmáheyo kalána'. 

5Agkok eltamhók kalának yáp ma'a apleg'a enxoho, yawanchek sa' kalának 

ma'a aqsok ekxeyenma kalána', essenhan ekmáheyo kalána'. Megyánhek 
sa' nahan kalának ma'a Wesse' egegkok, hakte mopmenyeyk kalának ma'a 
yáp. 

6“Keltennássek sa' agkok kalanaksek aqsok Wesse' egegkok xama kelán'a 

meyke nak makham atáwa', neyseksa melkalchetámeykha sekxók awáxok, 
keñe élyamhopa enxoho, 

7sa' agkok enókáseyha apleg'a enxoho m'a atáwa', kalának sa' ma'a aqsok 

ekxeyenma kalána', tén han ekmáheyo kalána'. 

8Agkok eltamhók kalának atáwa' m'a apleg'a enxoho, yawanchek sa' kalának 

ma'a aqsok ekxeyenma kalána', tén han ekmáheyo kalána' neyseksa 
megkalchetámeykha sekxók awáxok. Megyánhek sa' nahan kalának ma'a 
Wesse' egegkok. 

9“Keltennássek sa' agkok kalának aqsok Wesse' egegkok ma'a kelán'a tampe 

nak, essenhan ma'a ekyámasma nak atáwa', kalának sa' ekyókxoho m'a 
aqsok ekxeyenma kalána'. 

10“Xénchek sa' agkok kalának aqsok ma'a kelán'a apha nak atáwa' essenhan 

ekxéna enxoho naqsók kalának nápaqtók Wesse' egegkok, neyseksa ekha 
m'a atáwa' apxagkok, 

11sa' agkok enókáseyha apleg'a enxoho m'a atáwa' tén han apcha'awo 

enxoho, kalának sa' ma'a aqsok ekmáheyo kalána', tén han ekxeyenma 
kalána'. 

12Sa' agkok eltamhók kalának apleg'a enxoho m'a atáwa', megkalanyek sa', 

hakte mopmenyeyk kalának ma'a atáwa', Megyánhek sa' nahan kalának 
ma'a Wesse' egegkok. 

13“Apwanchek yának kalának atáwa' kelán'a m'a ekxeyenma enxoho chá'a 

kalána', essenhan ekteméssesso nak chá'a naqsók kalána', apwanchek 
nahan megyánhek kalána' ekweykekxoho m'a ekxéna enxoho megkatwehek 
ekto. 

14Sa' agkok enókáseyha, apwanmeyeyncha'a enxoho aqsa xama ekhem 

ekweykmoho mók ekhem, kalának sa' ekyókxoho m'a ekxeyenma kalána', 
essenhan ekmáheyo kalána'. 

15Sa' agkok eltamhók kalának atáwa' ekwegqa enxoho aplege, kaphewakxak 

sa' apsexnánémap eñama megkalane ekxeyenma kalának ma'a kelán'a.” 

16Cháxa segánamakxa apmésso axta Wesse' egegkok ma'a Moisés, 

ekxeyenma nak ektémakxa apkeláneykha aptáwa' énxet, tén han ektémakxa 
chá'a apkeláneykha apketche kelwána énxet, ektáha enxoho makham étkok, 
ekha enxoho makham ma'a yáp apxagkok. 

 

Números 31 
Énxet'ák Madián kélmassésseyam 

1Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

2“Eyaqmagkáseykxa sa' xép apkeltémakxa énxet'ák Madián eñama 

apteméssessamakxa axta m'a israelitas, keñe sa' yetsapok.” 

3Keñe axta Moisés aptáha apkeláneya énxet'ák se'e: —Kólána sa' 

elmagkokxak apkelmeykha kélnápakha kéxegke, yaqwayam sa' 
kólempakha', kólchetamák sa' ma'a Madián yaqwayam sa' 
kólyaqmagkásekxak mók apkeltémakxa, yaqwayam sa' ellegássesagkohok 
Wesse' egegkok eñama m'a apkeltémakxa axta. 

4Mil énxet sa' chá'a eláphaksek kempakhakma aphawóxama xama énxet. 

5Apkelyesáha axta chá'a mil énxet aphawóxama xama énxet, doce mil axta 

apwokmok apyókxoho, yetlo apkelmeykha yaqwayam yempakha'. 

6Apkeláphássek axta Moisés kempakhakma yetlo apnaqleykha m'a Finees, 

apketche axta m'a apkelmaxnéssesso Dios énxet'ák apagkok Eleazar, 
apkelsawa axta m'a aqsok élpagkanamaxche, tén han ma'a kélaqkahasso 
nak, yaqwayam enxoho yaqkahaksek yának kampakhaxche'. 

7Apkelnápékpek axta m'a madianitas, apsawhawók axta apkelnapa, ekhawo 

apkeltamhókxa axta etnehek Wesse' egegkok ma'a Moisés. 

8Apkelnapchek axta m'a Eví, Réquem, Sur, Hur, tén han ma'a Reba, cinco 

kelwesse'e apagkok axta m'a Madianitas, apchaqhak axta nahan ma'a 
Balaam, Beor axta apketche. 

9Apkelmeyk axta israelitas ma'a kelán'ák Madián yetlo étchek keyetse nak, 

apkelyementamágkek axta nahan apnaqtósso, weyke, tén han ma'a aqsok 
élmomnáwa nak; 

10apkelwatnéssek axta nahan ma'a apyókxoho tegma apkelyawe apagkok, 

tén han ma'a apkelpakxenéyak nak. 

11Ekyókxoho aqsok kélyementaméyak axta m'a, cham'a énxet, aqsok 

kélnaqtósso, 

12kélnaqlákxéssek axta m'a Moisés, tén han ma'a apkelmaxnéssesso Dios 

énxet'ák apagkok Eleazar, tén han ma'a énxet'ák Israel, 
apkelpakxeneykegko axta m'a ekpayhegweykenxa nak xapop Moab, nekha 
nak wátsam Jordán, ekpayho nak Jericó. 

13Apkelántekkek axta apkelpakxeneykegkaxa, cham'a Moisés tén han 

apkelmaxnéssesso Dios énxet'ák apagkok Eleazar, tén han ma'a apyókxoho 
apkelámha apmonye'e nak chá'a nepyeseksa énxet'ák apagkok, apkelma 
takha'. 

14Apkeltaqnaweygkek axta eyke Moisés ma'a apkelámha apmonye'e axta 

chá'a nepyeseksa mil sẽlpextétamo, tén han ma'a apkelámha apmonye'e 
axta chá'a cien sẽlpextétamo, apkelenyeykta axta m'a émpakháxchexa. 

15Aptáhak axta apkeláneya s'e: —¿Yaqsa ektáha megkólnapa nak kelán'ák? 

16Cháxa élenmexcháseykekxo axta Wesse' egegkok israelitas xa, élyetlama 

m'a aptémakxa axta apkelanagkama m'a Balaam, apkelpeykessamo axta 
m'a Baal-peor. Cháxa keñamak apcha'a nak Wesse' egegkok negmasse 
ekmaso m'a énxet'ák apagkok. 

17Kólnáhap se'e kaxwo' nak, apyókxoho sakcha'a apkelennay'a, tén han ma'a 

ekyókxoho kelán'ák éltameyéyak nak apkelmeykha énxet. 

18Eyke nágkólnáhap ma'a kelán'ák megkapatheteykegko nak makham énxet, 

kólmák sa'. 

19Kélyókxoho ekyetno nak kélyógkexma, essenhan kélpaknegweykmoho nak 

kélhápak, kólhakha sa' chá'a m'a teyp apheykegkaxa nak énxet, 
ekweykmoho siete ekhem. Kólmópeyásekxak sa' chá'a kélyempe'ék kéxegke 
ekwokmo enxoho ántánxo tén han siete ekhem tén han ma'a kelán'ák 
élmomaxche nak. 

20Kólmópeyásekxa sa' nahan ma'a apyókxoho kélántaxno, tén han ma'a 

ekyókxoho aqsok émpe'ék nak, tén han ma'a yát'ay apwa', essenhan m'a 
yántéseksek nak. 

21Aptáhak axta apkelmaxnéssesso Dios énxet'ák apagkok Eleazar 

apkeláneya m'a apyókxoho sẽlpextétamo apkelenyeykta axta 
émpakháxchexa: —Keso xama segánamakxa apmésso axta Wesse' 
egegkok Moisés se'e: 

22Aqsok sawo ekyátekto élmomnáwa nak, tén han ma'a sawo ekmope 

élmomnáwa, tén han sawo ekyexwase, tén han sawo' ekyentaxno, tén han 
kelyenmaga étkok tén han sawo' ekpexpope, 

23—ekyókxoho aqsok, megkalmeyesma nak kólwatnek, kólmópeyásekxak 

sa' kólnegkenek ma'a nátex, tén han kólyenyesagkok ma'a yegmen 
élmópeseykekxoho nak émpe'ék aqsok. Keñe sa' ma'a aqsok élmeyesmo 
nak kólwatnek, wánxa sa' aqsa kólmópeyásekxak émpe'ék ma'a yegmen. 

24Keñe sa' ekwokmo enxoho siete ekhem kólyenyesagkok kélnaqta, tén sa' 

kólmópekxoho'. Keñe sa' kélwanchek kólántaxnegwakxak ma'a 
apheykegkaxa nak énxet'ák. 

Ekmelassamáxche aqsok élmomaxche nak neyseksa kempakhakma 

25Aptáhak axta Wesse' egegkok apcháneya Moisés se'e: 

26“Elyetsátekxa sa' énxet'ák, tén han aqsok kélnaqtósso kélyementaméyak 

axta m'a madianitas, apkelmaxnéssesso Dios énxet'ák apagkok Eleazar sa' 
epasmok, tén han ma'a apkelámha apmonye'e nak chá'a nepyeseksa 
aphawóxama, 

27exnésho sa' chá'a mók apyepto neyseksa, elmésák sa' xama nekha m'a 

apkelxega axta apkempakhe, keñe sa' nahan xama nekha m'a énxet'ák nak. 

28Hélmés sa' ko'óxa nekha: cham'a apkelxawéyak nak ma'a sẽlpextétamo, 

cham'a kelán'ák élmomaxche nak, tén han ma'a weyke yágkelwán'ák, 
yámelyeheykok tén han nepkések, xama sa' chá'a emok ma'a quinientos 
enxoho chá'a ekyókxoho, 

29elmések sa' ma'a apkelmaxnéssesso Dios énxet'ák apagkok Eleazar, 

sélxawe nak chá'a ko'o. 

30Keñe sa' ma'a nekha ektáha nak apagkok ma'a israelitas, cham'a kelán'ák 

élmomaxche nak, tén han ma'a weyke yágkelwán'ák, yámelyeheykok tén han 
ma'a nepkések, cham'a ekyókxoho kélnaqtósso nak, xama sa' chá'a emok 
ma'a ektáha enxoho cincuenta ekyókxoho, tén sa' elmések ma'a levitas, 
apkeltamheykha nak chá'a m'a kélpakxanma appagkanamap ahagkok.” 

31Aptamhágkek axta nahan Moisés tén han Eleazar ma'a apkeltamhókxa 

axta etnehek Wesse' egegkok ma'a Moisés. 



429 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

32Seiscientos setenta y cinco mil nepkések axta apwokmok apyókxoho 

kélyementaméyak énxet'ák, meyke kélyetsáteykekxa m'a apkelméyak axta 
chá'a m'a sẽlpextétamo, 

33setenta y dos mil axta m'a weyke yágkelwán'ák, 

34sesenta y un mil axta m'a yámelyeheykok, 

35keñe axta treinta y dos mil ma'a kelán'ák megkalpatheteykegko axta 

makham énxet. 

36Trescientos treinta y siete mil quinientos nepkések axta apyókxoho, cham'a 

xama nekha apkelxawéyak axta m'a sẽlpextétamo, 

37apkelmésa axta nahan Wesse' egegkok seiscientos setenta y cinco; 

38keñe m'a treinta y seis mil weyke yágkelwán'ák nak, apkelmésa sesenta y 

dos ma'a Wesse' egegkok; 

39keñe m'a treinta mil quinientos yámelyeheykok nak, apkelmésa Wesse' 

egegkok sesenta y uno; 

40keñe m'a dieciséis mil kelán'a étkók nak, apkelmésa treinta y dos ma'a 

Wesse' egegkok. 

41Apkelméssek axta Moisés apkelmaxnéssesso Dios énxet'ák apagkok 

Eleazar ma'a kélmésso axta Wesse' egegkok, ekhawo apkeltamhókxa axta 
etnehek ma'a Wesse' egegkok. 

42Keñe m'a mók nekha apkelxawéyak axta m'a israelitas, apyetnakhássesso 

axta Moisés nekha m'a apkelxawéyak axta m'a sẽlpextétamo, 

43Hawók axta m'a ekwánxa axta: trescientos treinta y siete mil nepkések, 

44treinta y seis mil ma'a weyke yágkelwán'ák, 

45treinta mil quinientos ma'a yámelyeheykok, 

46tén dieciséis mil ma'a kelán'a étkók, 

47apmeyk axta chá'a xama Moisés, cháxa xama nekha nak, cincuenta nak 

chá'a ekyókxoho, cham'a kelán'ák nak, tén han ma'a aqsok kélnaqtósso, 
apkelméssek axta levitas, apkeltemessáseykha axta chá'a Wesse' egegkok 
ma'a kélpakxanma appagkanamap apagkok, ekhawo apkeltamhókxa axta 
etnehek ma'a Wesse' egegkok. 

48Tén axta m'a apkelámha apmonye'e apnaqleykha axta chá'a mil tén han 

cien sẽlpextétamo, apkelmeyákxo aphakxa m'a Moisés, 

49aptáhak axta apcháneya s'e: “Nélyetsáteykxeyk negko'o sẽlpextétamo 

ektáha nak chá'a nenláneykha, negko'o nentáha nak xép apkeláneykha, 
apkelánékpók nahan. 

50Nélsántegkessek negko'o exchep se'e aqsok sawo ekyátekto élmomnáwa 

nak, apkelméyak axta chá'a negko'o enxama: Nennaqtete egaktegák, 
nennegkenma egmék, kélatchesso kélaphek, kélchenméhe, tén han ma'a 
mók aqsok nélnáxameykha nak, yaqwayam ólmések negko'o m'a Wesse' 
egegkok, ekyaqmageykekxa negmowána ólweynchamha makham.” 

51Apkelmeyk axta Moisés tén han Eleazar xa ekyókxoho aqsok sawo 

ekyátekto élmomnáwa nak. 

52Ciento ochenta y cuatro kilos axta wokmok ekyókxoho sawo ekyátekto 

élmomnáwa apkelmésso axta m'a apkelámha apmonye'e nak chá'a mil tén 
han cien sẽlpextétamo, 

53xama sẽlpextétamo axta chá'a apkelsánták aqsok apkelyementaméyak 

ma'a apkelenmexma. 

54Cháxa ektáhakxa axta Moisés tén han Eleazar apkelma m'a sawo 

ekyátekto élmomnáwa apkelseykentegkesso axta m'a apkelámha apmonye'e 
nak, apkelsákxeyk axta m'a kélpakxanma apchaqneykekxexa nak chá'a 
énxet'ák, yaqwayam enxoho kaxénmakha chá'a apwáxok Wesse' egegkok 
ma'a israelitas. 

 

Números 32 
Rubén tén han Gad énxet'ák apagkok apkelhayam ekteyapmakxa ekhem nak 

Jordán 
(Dt 3.12-22) 

1Xámók agko' axta aqsok apnaqtósso m'a Rubén tén han Gad énxet'ák 

apagkok nak. Xama axta apkelwet'a ektaqmalma nenxámaseykekxa aqsok 
nennaqtósso m'a xapop nak Jazer, tén han Galaad, 

2apkelya'aweykxeyk axta m'a Moisés tén han ma'a apkelmaxnéssesso Dios 

énxet'ák apagkok Eleazar, tén han ma'a apkelámha apmonye'e nak chá'a 
nepyeseksa apnámakkok. Aptáhak axta apcháneya s'e: 

3-4Tásek pa'at yaqwayam katawagkok aqsok kélnaqtósso m'a yókxexma nak 

Atarot, Dibón, Jazer, Nimrá, Hesbón, Elalé, Sebam, Nebo, tén han ma'a 
Beón, wesse' egegkok axta apma yaqwayam etnehek apagkok ma'a énxet'ák 
Israel, tén han ekyetna nak negko'óxa, nentáha nak xép apkeláneykha, 
cham'a nennaqtósso nak. 

5Leyawók sa' agkok xép apwáxok, hegmés sa' negko'o m'a xapop nak, 

nágyána aqsa ólyeykhekxak ma'a wátsam Jordán. 

6Aptáhak axta apchátegmowagkokxo Moisés se'e: —¿Kélmakóya kólhakha 

aqsa kéxegke s'e, keñe kélpeywomo xamo' elmahagkok ma'a 
kempakhakma? 

7¿Yaqsa ektáha kélmako nak kólyelaqtések kéxegke m'a israelitas, 

yaqwayam melmahagkek ma'a apchókxa apmésso axta m'a Wesse' 
egegkok? 

8Hawók agko' aptamheykegkaxa axta kélyapmeyk kéxegke xa ektáha nak, 

séláphassama axta ko'o apkeleñama m'a Cadés-barnea elanok xa yókxexma 
nak. 

9Apkelweykmek axta m'a ényahamakxa nak yegmen Escol, keñe apkelányo 

m'a yókxexma, tén axta apkelyélaqtésa m'a israelitas, yaqwayam enxoho 
melántexek ma'a apchókxa, apmésso axta m'a Wesse' egegkok. 

10Axta keñamak aplama Wesse' egegkok xa ekhem nak, tén axta aptáha 

naqsók appeywa apxéna katnehek 

11énxet apkelánteyapma axta m'a Egipto, ekwayam nak chá'a veinte 

apyeyam apagkok néten, melwetyehek ma'a xapop apkeltennassamakxa 
axta egkések ma'a Abraham, Isaac, tén han ma'a Jacob, hakte 
apkelwátéseykegkek apkelyetleykha. 

12Wánxa aqsa Caleb, Jefuné apketche, apteme nak quenizita, tén han Josué, 

Nun apketche, melyenseykmo apkelyetlo m'a Wesse' egegkok. 

13Apkeltaqnaweykegkek axta Wesse' egegkok ma'a israelitas, apkeltémók 

axta elweynchamha yókxexma meykexa nak énxet ekweykmoho cuarenta 
apyeyam, ekwokmoho apsawheykpo apkeletsapma apyókxoho m'a 
aplókassama axta chá'a eñama ekmaso apkeltémakxa. 

14Keñe kaxwók kéxegke, apketchek nak ma'a kélyapmeyk nanók 

melya'assáxma, kélmakók kólyetlakxak ma'a apkeltémakxa axta kélyapmeyk 
nano', yaqwayam enxoho kóllókasek makham Wesse' egegkok 
eltaqnaweygkok ma'a énxet'ák Israel. 

15Sa' agkok kólmakók kéxegke kólyetlók ma'a Wesse' egegkok, yának sa' 

exmakha makham israelitas ma'a yókxexma meykexa nak énxet, kéxegke 
sa' nahan kalpehemmok kélsexnánémaxche apmassegwokmo enxoho m'a. 

16Tén axta apkelyepetchegwokmoho m'a Moisés. Aptáhak axta apcháneya 

s'e: —Negmakók eyke negko'o anlanagkok aphaxta s'e; yaqwayam 
ólyáqkasek nennaqtósso nepkések, tén han weyke, tén han tegma 
apkelyawe yaqwayam exmakha m'a egketchek. 

17Ólmekxak sa' eyke negko'o nélmeykha ekpekhe agko', ólxog sa' apmonye'e 

m'a nápakha nak israelitas, ekwokmoho nélwagkasa m'a xapop apagkok nak. 
Kalhekxak sa' eyke egketchek ma'a tegma apkelyawe nak, yetlo meyke 
ektemegweykmohóxma ekheykha, melteméssessamók sa' exma ekmaso 
énxet'ák apheykha nak se'e yókxexma nak. 

18Mólwateyk sa' enxanák memà enxoho makham apyókxoho israelitas ma'a 

xapop apagkok nak. 

19Mólmaxneyha sa' nahan xapop egagkok ekyetna nak ma'a neyp wátsam 

Jordán, tén han ma'a teyp nak, hakte yetnók negko'o yaqwayam antéhek 
xapop egagkok se'e ekpehew'a nak halep ekteyapmakxa ekhem nak wátsam 
Jordán. 

20Aptáhak axta Moisés apchátegmowágkokxo s'e: —Kéllanak agkok xa 

kéltáhakxa nak kélpeywa, kélmákxo enxoho kélmeykha yaqwayam 
kólnapaxchek kólxog apmonye' m'a Wesse' egegkok, 

21kélyeykhákxo enxoho kéxegke kélyókxoho yetlo kélmeykha kélanchesso 

kempakhakma m'a wátsam Jordán, yetlo apkeltémo m'a Wesse' egegkok, 
tén han kélhakmo enxoho m'a, ekwokmoho apkelántekkesa Wesse' egegkok 
apyókxoho m'a kélenmexma, 

22tén han apma m'a apchókxa, keñe sa' kélwanchek makham kólchexyók, 

hakte méko sa' katnehek kéláneyáxchexa kóllána' eñama Wesse' egegkok, 
tén han ma'a énxet'ák Israel. Kélagkok sa' kóltéhek kéxegke s'e xapop nak, 
nápaqtók Wesse' egegkok. 

23Sa' agkok kóltáhak xa ektáha nak, cháxa kéllánegko megkólya'assáxma 

nápaqtók Wesse' egegkok, xama ekhem sa' nahan kawak 
kéllegassáseykegkoho eñama xa megkólya'assáxma nak. 

24Kóllanák kaxwo' tegma apkelyawe kélagkok, yaqwayam kaxnakha m'a 

kélketchek, tén han aphaxta kélagkok yaqwayam kólxatmok ma'a nepkések 
kélnaqtósso, eyke kóllána sa' ma'a kéltáhakxa exchek kélpeywa. 

25Aptáhak axta apkelátegmowágkokxo Gad tén han Rubén aptawán'ák 

neptámen se'e: —Anlának sa' negko'o m'a apkeltamho nak anlána', nentáha 
nak xép apkeláneykha. 

26Kalhekxak sa' eyke ennaqteyegka'a tén han egketchek ketcheyetse nak 

se'e tegma apkelyawe nak Galaat, yetlo nennaqtósso, tén han ma'a 
ekyókxoho aqsok nennaqtósso nak, 

27keñe sa' negko'o nentáha nak xép apkeláneykha, ólmekxak sa' nélmeykha 

neganchesso nak kempakhakma, ólxog sa' ómpakha', eñama apkeltémo m'a 
Wesse' egegkok, ekhawo apkeltamhókxa nak xép antéhek. 

28 Tén axta Moisés apmésa appeywa apkeltamhókxa chá'a etnehek ma'a 

apkelmaxnéssesso Dios énxet'ák apagkok Eleazar, tén han ma'a Josué, tén 
han ma'a apkelámha apmonye'e nak chá'a nepyeseksa apnámakkok pók 
aptémakxa nak chá'a m'a énxet'ák Israel. Aptáhak axta apkeláneya s'e: 

29—Apkelyeykhákxeyk sa' agkok xamók kéxegke wátsam Jordán apyókxoho 

m'a Gad énxet'ák apagkok, tén han Rubén yetlo apkelmeykha apkenchesso 

nak chá'a kempakhakma yaqwayam kólempakhak eñama apkeltémo m'a 
Wesse' egegkok, ekwokmoho kélma kéxegke m'a apchókxa, kólmések sa' 
yaqwayam etnehek xapop apagkok apagko' ma'a apchókxa Galaad. 

30Sa' agkok elyeykhákxak yetlo apkelmeykha apkenchesso kempakhakma, 

kólmések sa' xama xapop kélnepyeseksa kéxegke m'a apchókxa nak 
Canaán. 

31Aptáhak axta apkelátegmowágkokxo Gad tén han Rubén aptawán'ák 

neptámen se'e: —Anlának sa' negko'o m'a apkeltémo nak anlának Wesse' 
egegkok, negko'o nentáha nak xép apkeláneykha. 

32Ólyeykhekxak sa' yetlo nélmeykha neganchesso kempakhakma m'a 

apchókxa Canaán, ólyahakxohok appeywa m'a Wesse' egegkok, sa' eyke 
keytek negko'o xapop yaqwayam antéhek egagkok se'e ekpayho nak 
ekteyapmakxa ekhem wátsam Jordán. 

33Cháxa ektáhakxa axta apkelmésa Moisés Gad énxet'ák apagkok tén han 

Rubén, tén han nápakha nak Manasés énxet'ák apagkok ma'a Sihón axta 
xapop apagkok, wesse' apwányam apagkok axta m'a amorreos, tén han ma'a 
Og, wesse' apwányam axta m'a Basán, yetlo m'a tegma apkelyawe ektáha 
axta apagkok, tén han ma'a yókxexma ekhéyak axta m'a nepyáwa. 

34Apnaqxétekhásegkokxeyk axta makham Gad énxet'ák apagkok ma'a 

tegma apkelyawe nak Dibón, Atarot, Aroer, 

35Atarot-sofán, Jazer, Jogbehá, 

36Bet-nimrá, tén han m'a Bet-arán, apkelhaxtegkásegkek axta nahan 

ekyennaqte nepyáwa', apkelánegkek axta nahan aphaxta yaqwayam 
exatmok ma'a apnaqtósso nepkések. 

37Keñe axta Rubén énxet'ák apagkok apnaqxétekhásegkokxo m'a tegma 

apkelyawe nak Hesbón, Elalé, Quiriataim, 

38Nebo, Baal-meón, tén han Sibmá, apyaqmagkassessek axta nahan chá'a 

apkelwesey pók xama m'a, aptegyáseykxeyk axta chá'a apwesey m'a ektáha 
axta chá'a apnaqxétekháseykegkokxa. 

39Tén axta m'a Maquir axta aptawán'ák neptámen, Manasés axta apketche, 

apkelántaxnegwokmo m'a yókxexma Galaad, apmeyk axta nahan ma'a, 
apkelántekkessek axta amorreos apheykha axta m'a. 

40Tén axta Moisés apmésa Maquir aptawán'ák neptámen ma'a yókxexma 

Galaad, apkelheykmek axta nahan ma'a. 

41Apkelmomchek axta nahan mók xam'a apheykegkaxa axta amorreos ma'a 

Jaír, Manasés axta aptáwen neptámen, apteméssessek axta nahan 
apkelwesey Havot-jaír. 

42Apmomchek axta nahan Nóbah aphawóxama m'a Quenat, yetlo tegma 

apketkók apagkok aphéyak axta nepyáwa', apteméssessek axta nahan 
apwesey apagko', Nóbah. 

 

Números 33 
Ektémakxa axta apkelxega apkelánteyapma m'a israelitas 

1Keso ektémakxa axta apkelxega israelitas, sekxók apkelánteyapma axta 

m'a Egipto, yetlo apkelyaqyehéyak apkelxega aptémól'a sẽlpextétamo, 
apnaqleykha axta m'a Moisés tén han Aarón. 

2Apnaqtáxéseykegkek axta aqsa élwesey yókxexma Moisés 

apkelchampeykekxexa axta chá'a apkelxega, apkeltémókxa axta etnehek 
ma'a Wesse' egegkok. Keso ektémakxa axta apkelxega tén han 
apkelánteyapma chá'a s'e: 

3Apkelánteyepmeyk axta israelitas yókxexma Ramsés ekhem quince 

eyeynókxal'a apxega apkemha apmonye' pelten ma'a apyeyam, natámen 
la'a élánamáxchexa m'a ekhem megkólwagqayam Pascua. 
Apkelánteyepmeyk axta yetlo apkelya'áseykha néten apmeyk nápaqta'awók 
ma'a apyókxoho egipcios, 

4neyseksa apkelátawanye apketchek átnaha apketkók ma'a apyókxoho 

egipcios, Wesse' egegkok axta apkelnapma, apkeltémókxa axta 
kólteméssesek apkelenmexma m'a aqsok apkeláyókxa nak. 

5Apkelánteyepmeyk axta israelitas apkeleñama m'a Ramsés, 

apkelpakxenweykmek axta m'a Sucot. 

6Apkelánteyepmeyk axta makham apkeleñama m'a Sucot, 

apkelpakxenweykmek axta m'a Etam, néxa axta m'a yókxexma meykexa nak 
énxet. 

7Apkelánteyepmeyk axta makham apkeleñama m'a Etam, 

apkeltaqhegweykmek axta neptámen apkelmeyeykento m'a Pi-hahirot, 
ekyetnama nak ekteyapmakxa ekhem teyp ma'a Baal-sefón, 
apkelpakxenweykmek axta m'a ekpayho nak Migdol. 

8Apkelánteyepmeyk axta makham ma'a Pi-hahirot, apkelyeykheykekxeyk 

axta m'a wátsam ekwányam, apkelweykmek axta m'a yókxexma meykexa 
nak énxet. Ántánxo ekhem axta apkelxega náxop ma'a yókxexma meykexa 
nak énxet Etam, apkelpakxenweykmek axta m'a Mará. 

9Apkelxegeykekxeyk axta makham apkeleñama m'a Mará, apkelweykmek 

axta m'a Elim, ekheykegkaxa axta doce ekteyapmakxa yegmen, 
élaqneykegkaxa axta setenta áxa, apkelpakxenweykmek axta nahan ma'a. 

10Apkelántépeykekxeyk axta makham ma'a Elim, apkelpakxenweykmek axta 

m'a nekha nak Wátsam Ekwányam Ekyexwase. 

11Apkelántépeykekxeyk axta makham apkeleñama m'a Wátsam Ekwányam 

Ekyexwase nak, apkelpakxenweykmek axta m'a yókxexma meykexa énxet 
nak Sin. 

12Apkelántépeykekxeyk axta makham apkeleñama m'a yókxexma meykexa 

nak énxet Sin, apkelpakxenweykmek axta m'a Dofcá. 

13Apkelántépeykekxeyk axta makham apkeleñama m'a Dofcá, 

apkelpakxenweykmek axta m'a Alús, 

14Apkelántépeykekxeyk axta makham apkeleñama m'a Alús, 

apkelpakxenweykmek axta m'a Refidim, melwetágweykenxa axta yegmen 
yaqwayam énagkok ma'a énxet'ák. 

15Apkelántépeykekxeyk axta makham apkeleñama m'a Refidim, 

apkelpakxenweykmek axta m'a yókxexma meykexa nak énxet Sinaí. 

16Apkelántépeykekxeyk axta makham apkeleñama m'a yókxexma meykexa 

nak énxet Sinaí, apkelpakxenweykmek axta m'a Quibrot-hataavá. 

17Apkelántépeykekxeyk axta makham apkeleñama m'a Quibrot-hataavá, 

apkelpakxenweykmek axta m'a Haserot. 

18Apkelántépeykekxeyk axta makham apkeleñama m'a Haserot, 

apkelpakxenweykmek axta m'a Ritmá. 

19Apkelántépeykekxeyk axta makham apkeleñama m'a Ritmá, 

apkelpakxenweykmek axta m'a Rimón-peres. 

20Apkelántépeykekxeyk axta makham apkeleñama m'a Rimón-peres, 

apkelpakxenweykmek axta m'a Libná. 

21Apkelántépeykekxeyk axta makham apkeleñama m'a Libná, 

apkelpakxenweykmek axta m'a Risá. 

22Apkelántépeykekxeyk axta makham apkeleñama m'a Risá, 

apkelpakxenweykmek axta m'a Quehelata. 

23Apkelántépeykekxeyk axta makham apkeleñama m'a Quehelata, 

apkelpakxenweykmek axta m'a egkexe Séfer. 

24Apkelántépeykekxeyk axta makham apkeleñama m'a egkexe Séfer, 

apkelpakxenweykmek axta m'a Haradá. 

25Apkelántépeykekxeyk axta makham apkeleñama m'a Haradá, 

apkelpakxenweykmek axta m'a Maquelot. 

26Apkelántépeykekxeyk axta makham apkeleñama m'a Maquelot, 

apkelpakxenweykmek axta m'a Táhat. 

27Apkelántépeykekxeyk axta makham apkeleñama m'a Táhat, 

apkelpakxenweykmek axta m'a Térah. 

28Apkelántépeykekxeyk axta makham apkeleñama m'a Térah, 

apkelpakxenweykmek axta m'a Mitcá. 

29Apkelántépeykekxeyk axta makham apkeleñama m'a Mitcá, 

apkelpakxenweykmek axta m'a Hasmoná. 

30Apkelántépeykekxeyk axta makham apkeleñama m'a Hasmoná, 

apkelpakxenweykmek axta m'a Moserot. 

31Apkelántépeykekxeyk axta makham apkeleñama m'a Moserot, 

apkelpakxenweykmek axta m'a Bené-jaacán. 

32Apkelántépeykekxeyk axta makham apkeleñama m'a Bené-jaacán, 

apkelpakxenweykmek axta m'a yókxexma Hor Guidgad. 

33Apkelántépeykekxeyk axta makham apkeleñama m'a Hor Guidgad, 

apkelpakxenweykmek axta m'a Jotbata. 

34Apkelántépeykekxeyk axta makham apkeleñama m'a Jotbata, 

apkelpakxenweykmek axta m'a Abroná. 

35Apkelántépeykekxeyk axta makham apkeleñama m'a Abroná, 

apkelpakxenweykmek axta m'a Esión-guéber. 

36Apkelántépeykekxeyk axta makham apkeleñama m'a Esión-guéber, 

apkelpakxenweykmek axta m'a yókxexma meykexa énxet nak Sin, cham'a 
Cadés nak. 

37Apkelántépeykekxeyk axta makham apkeleñama m'a Cadés, 

apkelpakxenweykmek axta m'a egkexe Hor, néxa yókxexma nak ma'a Edom. 

38Apchántegkek axta néten egkexe Hor ma'a appasmo apkelmaxnéssesso 

Dios énxet'ák apagkok Aarón eñama apkeltémo m'a Wesse' egegkok, axta 
apketsapweykmok nahan ma'a, émha amonyel'a ekxega ekhem pelten cinco, 
ekweykmo axta cuarenta apyeyam apkelánteyapma israelitas ma'a Egipto. 

39Ciento veintitrés apyeyam apagkok axta weykmok Aarón apketsapma axta 

m'a néten egkexe Hor. 

40 Aplegayak axta nahan amya'a wesse' apwányam cananeos apkeñama 

axta m'a Arad, aphama axta m'a Négueb yókxexma nak Canaán, apkelwaya 
israelitas. 

41Apkelántépeykekxeyk axta makham apkeleñama m'a egkexe Hor, 

apkelpakxenweykmek axta m'a Salmoná. 

42Apkelántépeykekxeyk axta makham apkeleñama m'a Salmoná, 

apkelpakxenweykmek axta m'a Punón. 

43Apkelántépeykekxeyk axta makham apkeleñama m'a Punón, 

apkelpakxenweykmek axta m'a Obot. 

44Apkelántépeykekxeyk axta makham apkeleñama m'a Obot, 

apkelpakxenweykmek axta m'a lié-abarim, néxa yókxexma nak ma'a Moab. 

45Apkelántépeykekxeyk axta makham apkeleñama m'a lié-abarim, 

apkelpakxenweykmek axta m'a Dibón-gad. 

46Apkelántépeykekxeyk axta makham apkeleñama m'a Dibón-gad, 

apkelpakxenweykmek axta m'a Almón-diblataim. 

47Apkelántépeykekxeyk axta makham apkeleñama m'a Almón-diblataim, 

apkelpakxenweykmek axta m'a élámhakxa nak egkexe Abarim, ekpayho nak 
ekteyapmakxa ekhem teyp Nebo. 

48Apkelántépeykekxeyk axta makham apkeleñama m'a élámhakxa nak 

egkexe m'a Abarim, apkelpakxenweykmek axta m'a ekpayhegweykenxa nak 
xapop Moab, nekha nak ma'a Jordán, ekpayho nak Jericó. 

49Bet-jesimot axta nahan cheynamók ma'a apkelpakxenéyak axta m'a nekha 

Jordán, ekweykekxoho m'a Abel-sitim, ekpayhegweykenxa nak xapop ma'a 
Moab. 

Segánamakxa ekxeyenma nak negma xapop Canaán tén han 
éxpánchesamaxche' 

50Appaqhetchessek axta Wesse' egegkok Moisés ma'a ekpayhegweykenxa 

nak xapop Moab, nekha nak wátsam Jordán, ekpayho nak Jericó. Aptáhak 
axta apcháneya s'e: 

51“Etne sa' elának israelitas se'e: Kélyeykhákxeyk sa' agkok kéxegke m'a 

wátsam Jordán, kélántaxna sa' ma'a apchókxa Canaán, 

52kólántekkes sa' apyókxoho énxet apheykha nak ma'a apchókxa, 

kólmasséssessem sa' ekyókxoho m'a meteymog kéleykmássesso 
apkeláncháseyak nak, tén han ma'a kélpeykáseykekxa nak chá'a sawo 
kéllane kéleykmassáseykha, kólpalchesses sa' nahan náxop ekyókxoho m'a 
apkelpeykessamókxa nak chá'a aqsok ekhéyak nak ma'a néten egkexe. 

53Kólma sa' ma'a apchókxa nak, kólhakha sa' nahan ma'a, hakte ekméssek 

ko'o kéxegke m'a, yaqwayam kóltéhek kélagkok. 

54Xama aqsok sa' eyke kóltawaksek kólexpánchesek nepyeseksa m'a 

apyókxoho ektáhakxa nak chá'a apnámakkok apagko' énxet; ekyawakxa 
xapop sa' chá'a kólmések ma'a apxámakxa enxoho chá'a apnámakkok, keñe 
sa' ma'a apqántawók nak chá'a, kólmések chá'a ketsék xapop, exkak sa' 

chá'a xama énxet yetlo apnámakkok apancha'awo' ma'a eyaqhókxa enxoho 
chá'a ekxeyenma m'a ektawásamáxche nak aqsok. 

55Sa' agkok kólántekkásak kéxegke énxet apheykha nak ma'a apchókxa, 

elya'aksek sa' exma m'a apkeleymomap nak, máxa sa' etnéssesek ma'a 
ektémól'a segyéxaqxo ekyetno egaqtek, essenhan sẽlwáxaqxól'a 
egyempehek ketekma apma'ák, kélhakmo sa' kéxegke m'a apchókxa nak; 

56keñe sa' atnéssesek ko'o kéxegke, ekxénakxa nak ko'o ewáxok atnéssesek 

ma'a énxet'ák nak.” 

 

Números 34 
Néxa xapop nak chá'a m'a apchókxa 

1Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

2“Etne sa' makham elának israelitas se'e: Kaxwók sa' kólántexek kéxegke 

m'a apchókxa Canaán. Keso apchókxa yaqwánxa sa' kóltéhek kélagkok 
kéxegke s'e tén han yaqwánxa chá'a katnehek néxa: 

3“Néxa xapop ekpayho nak nepyeyam, sa' katnehek néxa m'a yókxexma 

meykexa nak énxet Sin, tén han ma'a néxa yókxexma nak Edom. Keñe sa' 
ma'a ekpayho nak ekteyapmakxa ekhem, sa' keynhok néxa xapop ma'a néxa 
nak Wátsam Ekwányam Étsapma, 

4kamyekxak sa' ma'a ekpayho nak nepyeyam, ekweykekxoho m'a 

ekweyweykenta nak xapop Acrabim, kayeykhak sa' ma'a Sin, kawakxohok 
sa' ma'a Cadés-barnea. Keñe sa' kaxñekxak makham kamhagkok ma'a 
Hasar-adar, ekweykekxoho m'a Asmón, 

5kayeykhekxak sa' makham néxa eñama m'a Asmón, ekweykekxoho m'a 

néxa nak yegmen ényé Egipto, sa' katnégwók néxa m'a wátsam ekwányam 
Mediterráneo. 

6“Keñe sa' ma'a néxa xapop ekpayho nak ektaxnegwánxa ekhem, katnehek 

sa' néxa m'a nekha nak wátsam ekwányam Mediterráneo. 

7“Keñe sa' ma'a néxa xapop ekpayho nak nexcheyha, kapéwhok sa' 

eyeynamo m'a wátsam ekwányam Mediterráneo, ekweykekxoho m'a egkexe 
Hor, 

8egkexe Hor sa' keynhok ekxegeykekxa makham ekweykekxoho m'a 

nentaxnamakxa nak Hamat, keñe sa' kaxñekxak makham ekweykekxoho m'a 
Sedad. 

9Cháxa néxa xapop nak nexcheyha, kaxog sa' ekweykekxoho m'a Zifrón, 

eñama m'a Sedad, sa' katnegwók néxa m'a Hasar-enán nak. 



439 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

10“Keñe sa' ma'a néxa xapop ekpayho nak ekteyapmakxa ekhem, kapéwhok 

sa' eyeynamo m'a Hasar-enán, ekweykekxoho m'a Sefam nak, 

11kaxog sa' eñama m'a Sefam ekweykekxoho m'a Riblá, ekpayho nak 

ekteyapmakxa ekhem Ain; sa' kañék nahan néxa xapop kamyenták ma'a 
nekha nak ekteyapmakxa ekhem neyáwa nak wátsam ekpayhegwayam ma'a 
Quinéret, 

12sa' kañék makham kaxog kamhagkok ma'a wátsam Jordán nak, 

ekweykekxoho m'a Wátsam Étsapma. “Cháxa néxa xapop yaqwánxa sa' 
chá'a katnehek néxa yókxexma kélagkok kéxegke xa.” 

Xapop ekmelassamáxche' 

13  Apkeltennássek axta makham Moisés apkeltamhókxa etnahagkok ma'a 

israelitas, aptáhak axta apkeláneya s'e: “Keso apchókxa yaqwayam sa' 
kólmelaskok kéxegke kóltawaksek xama aqsok se'e; apchókxa Wesse' 
egegkok axta apkeltémo kólmések ma'a nueve pók aptémakxa nak énxet'ák, 
tén han ma'a nápakha apkeleymomap nak. 

14-15Apkelxaweykegkek eyke xapop apagkok ektáhakxa nak chá'a 

aphawóxama apagko' ma'a Rubén nak énxet'ák apagkok, tén han ma'a Gad, 
tén han ma'a nápakha nak Manasés énxet'ák apagkok, ekpayho nak 
ekteyapmakxa ekhem ma'a wátsam Jordán, keto nak Jericó.” 

16Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

17“Apkelmaxnéssesso Dios énxet'ák apagkok Eleazar sa' yexpánchesek 

xapop kélnepyeseksa kéxegke tén han ma'a Josué, Nun apketche nak. 

18Kóláneyha sa' eyke han chá'a xama m'a apkemha apmonye' nak chá'a 

nepyeseksa énxet'ák apagkok, yaqwayam emlaskok xapop. 

19Keso énxet'ák apkelámha apmonye'e eyéméxko nak kéxegke kóláneyha 

s'e: “Caleb, Jefuné apketche, aptáha nak Judá énxet'ák apagkok. 

20“Samuel, Amihud nak apketche, aptáha nak Simeón énxet'ák apagkok. 

21“Elidad, Quislón apketche, aptáha nak Benjamín énxet'ák apagkok. 

22“Buquí, Joglí apketche, aptáha nak Dan énxet'ák apagkok. 

23“Haniel, Efod apketche, Manasés axta aptáwen neptámen, apkeñama axta 

nepyeseksa m'a José énxet'ák apagkok. 

24Keñe nahan ma'a Quemuel apteme nak apkemha apmonye', Siftán axta 

apketche, apkeñama axta nepyeseksa m'a Efraín énxet'ák apagkok. 

25“Keñe m'a Elisafán apteme nak apkemha apmonye', Parnac axta apketche, 

apkeñama axta nepyeseksa m'a Zabulón énxet'ák apagkok nak. 

26“Keñe m'a Paltiel apteme nak apkemha apmonye', Azán axta apketche, 

apkeñama axta nepyeseksa m'a Isacar énxet'ák apagkok. 

27“Keñe m'a Ahihud apteme nak apkemha apmonye', Selomí axta apketche, 

apkeñama axta nepyeseksa m'a Aser énxet'ák apagkok. 

28“Keñe m'a Pedahel apteme nak apkemha apmonye', Amihud axta 

apketche, apkeñama axta nepyeseksa m'a Neftalí énxet'ák apagkok.” 

29Cháxa apkeltamho axta Wesse' egegkok emlaskok xapop ma'a Canaán, 

nepyeseksa m'a israelitas. 

 

Números 35 
Tegma apkelyawe apkelxaweykekxa nak chá'a levitas 

1 Appaqhetchessek axta Wesse' egegkok Moisés ma'a ekpayhegweykenxa 

nak xapop ma'a Moab, nekha nak wátsam Jordán, ekpayho nak Jericó. 
Aptáhak axta apcháneya s'e: 

2“Yána sa' elmésagkok israelitas tegma apkelyawe levitas yaqwayam 

exnakha chá'a, cham'a xapop peya nak elxawagkok, tén han elmésagkok 
ma'a yókxexma ekhakxa nak pa'at nepyáwa nak tegma apkelyawe. 

3Exnakha sa' levitas xa tegma apkelyawe nak, kalyagqak sa' apnaqtósso m'a 

yókxexma, tén han ma'a mók aqsok apnaqtósso nak. 

4Cuatrocientos cincuenta metros sa' chá'a elmésagkok yókxexma ekhakxa 

nak pa'at ma'a nepyáwa nak tegma apwányam, teyp nak kélhaxtegkesso. 

5Novecientos metros sa' chá'a katnehek ekwenaqte xapop xama nápakha 

m'a tegma, cham'a ekteyapmakxa ekhem nak, tén han ma'a ektaxnegwánxa 
ekhem nak, tén han ma'a nexcheyha nak, tén han ma'a nepyeyam nak. 
Neyseksa sa' étek ma'a tegma apwányam, keñe sa' yókxexma émhakxa 
pa'at ma'a nepyáwa'. 

6“Tegma apkelyawe peya sa' kólmések ma'a levitas, seis tegma apkelyawe 

sa' etnehek negyexánegweykekxexa chá'a, yaqwánxa sa' chá'a emyekxak 
etegyaha ekmasma m'a énxet apchaqhe nak chá'a pók. Kólmeyásekxohok 
sa' nahan pók cuarenta y dos tegma apkelyawe; 

7cuarenta y ocho tegma apkelyawe sa' kólmésagkok ma'a levitas yetlo 

yókxexma ekhakxa nak pa'at. 

8Apkelmeyásegkek sa' agkok tegma apkelyawe apagkok israelitas ma'a 

levitas, cham'a xapop apagkok nak, xama xama aphawóxama sa' chá'a 
elmésagkok: elmésagkok sa' chá'a apxámokma tegma apkelyawe m'a 
ekyawakxa enxoho chá'a m'a xapop, keñe sa' apqántawók chá'a tegma 
apkelyawe m'a ketse' enxoho chá'a xapop.” 

Tegma apkelyawe negyexánegweykekxexa 

(Dt 19.1-13; Jos 20.1-9) 

9 Appaqhetchessek axta Wesse' egegkok ma'a Moisés. Aptáhak axta 

apcháneya s'e: 

10“Etne sa' elának israelitas se'e: Kélyeykhákxeyk sa' agkok kéxegke m'a 

wátsam Jordán, peya enxoho kólántexek ma'a yókxexma Canaán. 

11Kéméxcheyk kólyésha pók xam'a tegma apkelyawe yaqwayam kóltéhek 

kélyexánegweykekxa chá'a, yaqwayam sa' chá'a emyekxak etegyaha 
apyexanmomakxa m'a énxet apchaqhe nak chá'a pók megkatnahakxoho 
apmáheyo apagko' yaqhek. 

12Sa' ewagkasakpok teyp ma'a, megyaqhehek ma'a apnámakkok apmáheyo 

nak exnésseshok mók, megyetsepek sa' ekwokmoho kélyentamákxo m'a 
nápaqta'awók énxet'ák, yaqwayam kataxchek aqsok apkelane. 

13Seis tegma apkelyawe sa' etnéssesek negyexánegweykekxexa m'a tegma 

apkelyawe kélmésso nak: 

14Apqántánxo sa' ma'a ekpayho nak ekteyapmakxa ekhem wátsam Jordán, 

tén sa' apqántánxo nahan ma'a Canaán. 

15Etnehek sa' negyexánegweykekxa xa seis tegma apkelyawe nak, apagkok 

ma'a israelitas, tén han ma'a énxet'ák apkeleñama nak mók apkelókxa 
apheykha kélnepyeseksa kéxegke, essenhan ma'a apkelwe nak 
yaqwatakxoho. Sa' elyexánegwakxak chá'a apyókxoho ektáha nak chá'a 
apchaqhe pók megkatnahakxoho apmáheyo apagko' yaqhek. 

16“Aptekpogkek agkok pók sawo ekyentaxno énxet, keñe apketsapa enxoho 

m'a ektáha kéltekpoga, exénakpok sa' ektáha apmatñà, yáneykpok sa' nahan 
ematñekxak ma'a ektáha apchaqhe. 

17“Aptekpogkek agkok pók meteymog segaqhamól'a m'a énxet, apketsekkek 

agkok ma'a kéltekpoga nak, kaxénaxchek sa' ektáha apmatñà, yáneykpok 
sa' nahan ematñekxak ma'a ektáha apchaqhe. 

18“Aptekpogkek sa' agkok pók yámet énxet, cham'a ekmowána nak 

hegaqhek, apketsekkek agkok ma'a kéltekpoga nak, kaxénaxchek sa' ektáha 
apmatñà, yáneykpok sa' nahan ematñekxak ma'a ektáha apchaqhe. 

19Sa' yáneykpok nahan yaqhek ektáha nak apchaqhe pók ma'a apnámakkok 

apagko' nak ma'a ektáha apmatñà, apwetákxo enxoho. 

20“Apyegkek agkok pók xama énxet eñama aptaqnagko, essenhan apyenha 

enxoho xama aqsok yetlo ekxeyenma apwáxok kasók ektáhakxa, 

21essenhan aptekpageyncha'a enxoho eñama apkenmexma, apketsekkek 

agkok ma'a pók nak, yáneykpok sa' ematñekxak ma'a ektáha nak apteme, 
hakte yetneyk apyógkexma. Sa' yáneykpok nahan yaqhek ektáha nak 

apchaqhe pók ma'a apnámakkok apagko' nak ma'a ektáha apmatñà, 
apwetákxo enxoho. 

22“Apyégawók agkok nahan pók xama énxet megkatnaha enxoho apmáheyo 

apagko' eyhog, háwe eyke apkenmexma, essenhan apyenhawo enxoho 
xama aqsok meyke ekxeyenma apwáxok kasók ektáhakxa, 

23essenhan meyke apya'áseyak eyenhohok xama meteymog ekmowána nak 

hegaqhek, tégwokmek agkok ma'a meteymog, tén kaqhek 
megyenmexeykegkaxho pók, tén han neyseksa memáheyo etnéssessamhok 
exma ekmaso, 

24keñe sa' énxet'ák etnehek apyekpelchémo m'a apchaqhe nak pók, keñe 

han ma'a apnámakkok apagko' nak ma'a ektáha apmatñà apmáheyo nak 
exnésseshok mók, ektémakxa nak se'e segánamakxa nak. 

25Etaqmelchesek sa' eyke énxet'ák ma'a apchaqhe nak pók yeksek ma'a 

apnámakkok apagko' nak apmáheyo exnésseshok mók, yáphaksek sa' 
emyekxak makham ma'a tegma apwányam, apkeñamakxa axta 
aptegyeykencha'a apmeyámap. Énxet apchaqhe nak pók kéméxcheyk exek 
aqsa m'a ekwokmoho apketsapa m'a apkemha apmonye' apkelmaxnéssesso 
Dios énxet'ák apagkok, kélyegkenchesso nak apqátek pexmok égmenek 
ekpagkanamaxche'. 

26Aptekkek sa' agkok ma'a tegma apwányam negyexanmomakxa nak, 

27apwetágwokmek sa' agkok yókxexma m'a apnámakkok apagko' nak ma'a 

apketsapma, apchaqhak sa' agkok, mesexnáneykpek sa'. 

28Kéméxcheyk exek aqsa tegma apwányam negyexanmomakxa m'a ektáha 

nak apchaqhe pók, ekwokmoho apketsapa m'a apkemha apmonye' 
apkelmaxnéssesso Dios énxet'ák apagkok. Keñe sa' apwanchek etaqhohok 
makham ma'a apkeñémeykxa. 

29“Cháxa aqsok nak, katnehek sa' xama segánamakxa kélagkok kéxegke xa, 

yaqwayam sa' kóllának chá'a m'a kélhámxa enxoho chá'a, ekweykekxoho 
m'a kélketchek nak. 

Segánamakxa ekxeyenma nak aqsok nenxeyenma tén han negyánmagkasso 
ekyaqmageykekxa 

30 “Wánxa sa' aqsa yáneykpok ematñekxak xama ekyetno nak apyógkexma 

m'a apyetna enxoho apqánet apkelxeyenma essenhan pók apkelxeyenma 
nak. Xama sa' agkok ma'a apxeyenma, megyáneykpek sa' ematñekxa'. 

31“Megkamaxcheyk sa' nahan selyaqye yaqwayam kólyánmagkasek 

yaqwayam mematñehek ma'a xama énxet ekyetno nak apyógkexma, 
apxénamáp nak ematñekxa'; yetsapok sa' xa énxet nak. 

32“Megkamaxcheyk sa' nahan selyaqye yaqwayam kólhok etaqhohok 

makham apkenyémekxa m'a énxet ekyetno nak apyógkexma, apmahéyak 
nak apyexánegwayam xama m'a tegma apkelyawe apkelxénamakpexa nak 
chá'a, megyetsapakxa enxoho makham ma'a apkemha apmonye' 
apkelmaxnéssesso Dios énxet'ák apagkok. 

33“Nágkóletsagkas apchókxa kélheykegkaxa nak, hakte katsagkashok 

apchókxa m'a ekyetno nak negyógkexma, wánxa aqsa nahan awanchek 
kataqmelekxak apchókxa m'a apmatñà enxoho m'a ektáha nak ekyetno 
apyógkexma. 

34“Nágkóletsagkas xapop yaqwánxa sa' kólhók, cham'a yaqwánxa sa' nahan 

ko'óxa axek, hakte ekhegkek ko'o chá'a nepyeseksa m'a israelitas, sektáha 
nak Wesse' egegkok.” 

 

Números 36 
Xapop élxaweykekxa nak chá'a kelán'ák 

1Apkelya'aweykxeyk axta Moisés ma'a apkelámha apmonye'e axta chá'a 

nepyeseksa apnámakkok ma'a Galaad aphawóxama, Maquir axta 
aptawán'ák neptámen, Manasés, tén han ma'a José. Apkelya'aweykxeyk 
axta han ma'a apkelámha apmonye'e nak chá'a nepyeseksa aphawóxama 
m'a israelitas. Aptáhak axta apcháneya s'e: 

2 —Moisés, apkeltémók axta exchep Wesse' egegkok etwaksek xama aqsok 

emlaskok xapop nepyeseksa m'a israelitas, cham'a ekpehewayan nak chá'a 
yaqwayam exka', apkeltémók axta nahan elmésagkok Selofhad axta 
apketchek kelwán'ák ma'a xapop apagkok axta, cham'a Selofhad ektáha axta 
negko'o egnámakkok. 

3Kelmágkek sa' agkok pók énxet'ák nak Israel ma'a, kamaskok sa' katnehek 

xapop apagkok énxet'ák egagkok ma'a xapop élxawéyak nak ma'a, katnehek 
sa' xapop apagkok ma'a ektamhéyak nak anaqteyegka'a. Keñe sa' ketsék 
hentemessásekxak xapop egagkok nélxawéyak nak negko'o. 

4Wokmek sa' agkok apyeyam negmallánamakxa nak ekmaso negha m'a 

Israel, pók énxet'ák sa' etnehek apagkok ma'a xapop agkok nak ma'a 
kelán'ák, kamaskok sa' katnehek egagkok negko'o. 

5Keñe axta Moisés apkeltamho etnahagkok israelitas se'e, ekhawo 

apkeltamhókxa axta etnehek ma'a Wesse' egegkok: —Naqsók xa aptáhakxa 
nak apkelpeywa José énxet'ák apagkok. 

6Melmeyewhek Wesse' egegkok Selofhad apketchek kalmagkok ma'a 

ekmakókxa enxoho kalmagkok yaqwayam katnehek anaqteyegka'a, ektáha 
enxoho ekhawóxama agko', ektáha enxoho chá'a apnámakkok ma'a yáp. 

7Megkólwanchek kólmeyásekxak chá'a pók énxet ma'a xapop ekpehewayam 

nak chá'a apxawe xama énxet ma'a Israel; apyókxoho israelitas payhawók 
etaqmelchessesek chá'a xapop apagkok yaqwayam egkeyásekxak ma'a 
ektáhakxa nak chá'a énxet'ák apagkok apagko'. 

8Yetneyk agkok chá'a élxaweykekxa xapop ekyókxoho kelán'ák, kéméxcheyk 

kamok chá'a m'a énxet ektáhakxa nak chá'a énxet'ák apagkok ma'a yáp. 
Keñe sa' keytek chá'a xapop aptaqmelchesso m'a apyókxoho israelitas 
apkelmeyáseykekxa m'a apyapmeyk. 

9Megkólwanchek kólmeyásekxak pók énxet ma'a xapop nak. Apyókxoho 

énxet'ák Israel payhawok chá'a eltaqmelchesek ma'a xapop élpehewayam 
nak chá'a apkelxawéyak. 

10-11Tén axta m'a Mahlá, Tirsá, Hoglá, Milcá, tén han Noá, apketchek axta 

m'a Selofhad, ektamhágko m'a apkeltamhókxa axta etnehek Wesse' egegkok 
ma'a Moisés, kelmágkek axta m'a kelyapka agko' nak apketchek, 

12Manasés axta aptawán'ák neptámen, José axta apketche. Keñe axta 

ekhágkokxo xapop agkok ma'a nepyeseksa nak yáp énxet'ák apagkok. 

13Cháxa segánamakxa apmésso axta Wesse' egegkok apkeltémókxa chá'a 

etnahagkok israelitas apkeltennasso axta Moisés ma'a ekpayhegweykenxa 
nak xapop ma'a Moab, nekha nak wátsam Jordán, keto' nak Jericó. 

Deuteronomio 

Deuteronomio 1 
Moisés apkelya'assásegweykekxoho énxet'ák Israel Wesse' egegkok appeywa 

1Keso amya'a apkeltennassama axta Moisés apyókxoho énxet'ák Israel 

neyseksa apheykha m'a yókxexma meykexa nak énxet, ekpayho nak 
teyapmakxa ekhem neyp wátsam Jordán, cham'a Arabá, ekpayho axta m'a 
yókxexma Suf, nepyeseksa axta m'a tegma apkelyawe Parán, Tófel, Labán, 
Haserot tén han ma'a Dizahab. 

2Once ekhem axta kammok nenxega náxop agwomok ma'a Cadés-barnea, 

néñama m'a egkexe Horeb agyetlók ma'a ámay ekmahéyak axta m'a egkexe 
Seír. 

3-4Apkeltennásegkek axta Moisés israelitas ekyókxoho aqsok apkeltémókxa 

axta chá'a elanagkok Wesse' egegkok, cham'a ektáhakxa axta émha 
amonye' ekhem ma'a pelten once, ektáha axta cuarenta apyeyam, natámen 
apyaqmasso axta Moisés ma'a Sihón, wesse' apwányam apagkok axta m'a 
amorreos, aphama axta m'a Hesbón, tén han ma'a Og, wesse' apwányam 
axta m'a yókxexma Basán, aphama axta m'a Astarot, yókxexma Edrei. 

5Apcheynamók axta apméssama Moisés apkeltémókxa chá'a etnahagkok 

ma'a énxet'ák, cham'a neyseksa apheykha axta m'a ekteyapmakxa ekhem 
nak neyp wátsam Jordán, cham'a apchókxa Moab. Axta aptemék se'e: 

6“Axta aptemék sẽlanagkama Dios Wesse' egegkok neyseksa negheykha 

axta m'a Horeb: ‘Wegqak agko' kaxwók kélheykha kéxegke s'e egkexe nak. 

7Kólmekxa sa' aqsok kélagkok, kólmohók sa' ma'a egkexe élekhahéyak 

apagkok nak amorreos, tén han ma'a ekyókxoho yókxexma nekhaw'ék nak: 
cham'a Arabá, tén han ma'a yókxexma ekxámokmakxa nak meteymog 
élekhahéyak, tén han ma'a eyáxñeyo meyke nak élekhahéyak xapop, tén han 
ma'a Négueb, tén han ma'a neyáwa wátsam ekwányam nak, tén han ma'a 
cananeos apchókxa tén han ma'a Líbano, ekweykmoho m'a wátsam ekyawe 
nak Éufrates. 

8Ekméssek ko'o kaxwók ma'a apkelókxa nak, axta aptemék Wesse' egegkok; 

kólxeg, kólteme kélagkok ma'a xapop séltennassama axta ko'o, sektáha nak 
Wesse' egegkok, agkések ma'a kélyapmeyk nano' axta kéxegke, cham'a 
Abraham, Isaac, Jacob tén han ma'a aptawán'ák neptámen nak, ko'o sektáha 
nak Wesse' egegkok.’ 

Apkelámha apmonye'e kélyéseykha 

(Ex 18.13-27) 

9“Ektemegkek axta chá'a ko'o sélanagkama kéxegke nanók axta s'e: 

‘Mowanchek ko'o atnehek exakkók séltaqmelchesso kélyókxoho kéxegke. 

10Apxámok apagko' apkelmésso kélketchek ma'a Dios Wesse' kélagkok, 

kélxámok kélagko' kaxwók kéxegke, máxa m'a apweykenxal'a yaw'a 
apxámokma m'a néten. 

11¡Wesse' egegkok kélyapmeyk nano' nak Dios apagkok sa' eyke 

exámasagkok apagko' makham kéxegke, keso kélwánxa nak kélxámokma 
s'e kaxwo' nak, etaqmelchessesek sa' nahan kélheykha, ekhawo m'a 
apxeyenma axta chá'a etnéssesek! 

12Mowanchek ko'o exakkók waxyawaksek ekyókxoho m'a ektémakxa nak 

chá'a sélánekxésso ektémakxa kélheykha, tén han ma'a kélátegmómaxche'. 

13Kólyésha sa' chá'a kélxama kélnepyeseksa kéxegke m'a énxet 

apmopwancha'a nak chá'a aqsok, tén han ma'a ekmanyehe nak chá'a 
kaltamék aqsok tén han ma'a apya'áseykegkoho nak chá'a ektémakxa aqsok 
apwete, yaqwayam sa' atnéssesagkok ko'o apkelámha apmonye'e kélagkok 
kéxegke.’ 

14“Tén axta kéxegke kéltéma sélátegmoweykegkokxo s'e: ‘Leyawók agko' 

egwáxok xa aptáhakxa nak sẽláneya.’ 

15“Élmomchek axta chá'a ko'o énxet apkeleñama nak kélnepyeseksa 

kéxegke m'a énxet apmopwancha'a apagko' nak aqsok, tén han 
apkelya'áseykegkoho nak chá'a ektémakxa aqsok apkelwete, 
ekteméssessegkek axta ko'o apkelámha apmonye'e kélagkok kéxegke; 
ekméssegkek axta chá'a ko'o xama yaqwayam etnehek apkemha apmonye' 
nepyeseksa m'a mil énxet, tén axta pók sekméssama cien, tén axta nahan 
pók sekméssama cincuenta, tén axta pók sekméssama diez, tén axta 
nápakha sélméssama nahan yaqwayam eltaqmelchesek ma'a pók nápakha 
neghawóxama nak. 

16Cháxa ekhem sekméssamakxa axta nahan ko'o apkelámha apmonye'e 

kélagkok séltémókxa chá'a etnahagkok: ‘Kóllánekxés sa' chá'a amya'a s'e 
apyókxoho nak, kóltaqmelchessásekxa sa' chá'a apheykha, kólhésho sa' 
chá'a mók kélteméssesakxa, cham'a kélókxa xamo' nak tén han ma'a 
énxet'ák apkeleñama nak mók apkelókxa. 

17Kélxénchek sa' agkok nahan chá'a yaqwánxa kólteméssesek, nágkólteme 

xama enxoho apyeykhamap pók kóllanok ma'a énxet, kóllánekxés chá'a 
amya'a m'a énxet'ák apmopyóseka nak tén han ma'a énxet'ák ekha nak 
kéláyo, meyke kélaye xama enxoho, hakte Dios keñamak xa 
nélyekpelchamáxkoho nak. Kélya'aweykxéssek sa' agkok chá'a m'a 
ektemegweykmohóxma ekyentaxno, magmowána nak anlánekxa', 
hélyo'ótagkas sa' chá'a ko'o, yaqwayam sa' ko'o alánekxések.’ 

18“Cháxa séltennassama axta ko'o kéxegke nanók axta xa eyeyméxchexa 

chá'a kóltéhek. 

Doce énxet'ák apkeláphásamap elyexakpohok elanok yókxexma 

(Nm 13.1—14.4) 

19“Xama axta nélánteyapma m'a Horeb, nélmaheykegkek axta m'a 

ekxámokmakxa nak meteymog élekhahéyak apagkok ma'a amorreos, 
nélyeheykekxoho m'a apkeltémókxa axta antéhek ma'a Dios Wesse' 
egegkok. Nélyeykheykekxeyk axta m'a ekyawakxa nak yókxexma meykexa 
énxet, eyesagkexa nak, kélweteya nak kéxegke, ekwokmoho nélweykmo m'a 
Cadés-barnea. 

20Axta ektemék sélanagkama s'e: ‘Nélwa'ak kaxwók ekxámokmakxa nak 

meteymog élekhahéyak apagkok ma'a amorreos, segméssamakxa nak ma'a 
Dios Wesse' egegkok. 

21Apméssek kéxegke Wesse', Dios kélagkok nak se'e xapop nak. Kólántex, 

kólteme kélagkok, ekhawo m'a aptémakxa axta apkelanagkama m'a Wesse' 
egegkok, Dios apagkok nak ma'a kélyapmeyk nano'. Nágkóle', nágke 
kélwáxok.’ 

22Élya'eykekteyk axta eyke ko'o kéxegke kéltéma sélanagkama s'e: ‘Tásek 

ko'óneyk sekxók elxog apmonye'e neghekha elyexakpohok elanok ma'a 
xapop nak, tén sa' elchexyók makham hẽltennásseták yaqsa ámay ólyetlók, 
tén han yaqsa tegma apwányam egwanchek ólántexek.’ 

23“Leklamók axta nahan ko'o ewáxok kéltémakxa sélanagkama, élyéseykha 

axta ko'o kéxegke doce, xama axta chá'a apkeñama kélnepyeseksa 
kélhawóxama, 

24cham'a apkelxegama axta apkelpéwomo m'a yókxexma ekxámokmakxa 

axta m'a meteymog élekhahéyak, apkelweykmek axta m'a yókxexma 
ekyapwate ekwesey axta Escol. Apsawheykekxók axta 
apkelweynchámeykha m'a ekyókxoho yókxexma. 

25Apnakxeykegkek axta nahan aqsok ekyexna éleñama m'a xapop nak, tén 

axta sẽlseykentegkessama, ẽltennásseykteyk axta nahan se'e amya'a nak: 
Tásók agko' nak la'a xapop segméssamakxa nak Dios Wesse' egegkok.’ 

26Axta eyke kéxegke kólmahéyok kólxog, axta kólyeheykekxak ma'a 

apkeltémókxa axta kóltéhek ma'a Dios Wesse' egegkok, 

27kélpaqméteykha axta aqsa m'a kélxanák nak, axta kéltemék se'e: 

‘Mopmenyeyk negko'o henlanok ma'a Wesse' egegkok; ẽlántekkesegkek 
aqsa Egipto yaqwayam hẽlmések ma'a amorreos tén han hegmasséssók. 

28¿Háxko sa' eyke ólmahagkok kaxwo'? Apkelxénchek xeyk negókxa xamo', 

apheykencha'a énxet apkelyennaqte m'a tén han apkelwenaqte maghawo 
nak negko'o. Apkelxénchek xeyk nahan apheykegko tegma apkelyawe 
netna'awók kélhaxtegkesso meteymog nepyáwa m'a. Apkelxénchek xeyk 
apkelwet'a nahan ma'a Anac aptawán'ák neptámen, cham'a xama énxet 

apwenaqte axta. Cháxa sẽlyélaqtéssessekmo nak negko'o egwáxok 
negyókxoho xa.’ 

29“Tén axta ko'o sektéma sélanagkama s'e: ‘Nágkatneykha kélwáxok. 

Nágkóle'. 

30Dios Wesse' kélagkok apxegak kélmonye'e kéxegke, elnapakpok sa' nahan 

elmeyók kéxegke, ekhawo m'a kélweteya axta apteméssessamakxa m'a 
Egipto, 

31tén han ma'a yókxexma meykexa nak énxet. Dios Wesse' kélagkok axta 

chá'a apkelmeykegkok kélmék neyseksa kélxega yókxoho ámay, cham'a 
kélweynchámeykencha'a axta ekwokmoho kélwa'a s'e yókxexma nak, axta 
apteméssessók ma'a aptémól'a emha apmek apketche énxet.’ 

32Kélya'ásseykmek axta eyke chá'a kéxegke m'a Dios Wesse' kélagkok, 

33apxegama axta chá'a kélmonye'e yaqwayam elyéssesha m'a yaqwánxa 

enxoho chá'a kólpakxenwók. Táxa eyáléwe axta chá'a appekkenchessók 
ámay yaqwánxa enxoho chá'a kólyetlók axta'a, tén axta ekhem 
appekkenchessama chá'a m'a yaphope. 

Wesse' egegkok apkeltaqnawéyak israelitas 

(Nm 14.20-35) 

34 “Xama axta aplegaya Wesse' egegkok kélpaqméteykha kéxegke, aplómók 

apagko' axta tén axta aptéma appaqmeyesma ekmámnaqsoho s'e: 

35‘Méko sa' xama énxet keso nepyeseksa nak se'e énxet'ák élmasagcha'a 

apkeltémakxa étak ma'a xapop ektaqmalma séltenassama axta ko'o agkések 
ma'a apyapmeyk nano'. 

36Wánxa sa' aqsa étak ma'a Caleb, Jefuné apketche nak; agkések sa' ko'o 

xapop ma'a tén han ma'a aptawán'ák neptámen nak, cham'a apkelwánxa 
enxoho chá'a, eñama meheyenseyam sétleykha, ko'o sektáha nak Wesse' 
egegkok.’ 

37“Kéxegke axta keñamak setaqnagkama ko'o m'a Wesse' egegkok. Axta 

aptemék seyenagkama s'e: ‘Metxehek sa' xépxa m'a xapop nak. 

38Sa' eyke etxek ma'a Josué ektáha nak chá'a appasmeykha aptamheykha, 

apyaqmagkasso exchep, Nun apketche nak. Ewasqakkásekxoho sa', hakte 
sa' egkések apkelókxa Israel ma'a. 

39Kélanagkamchek axta kéxegke emáheyók elyementók kélnaqteyegka'a tén 

han kélketchek ma'a kélenmexma nak, sa' eyke elántexek apkelókxa m'a 
sakcha'a melya'áseyak nak makham aqsok ektaqmela tén han aqsok 
ekmaso; almésagkok sa' ko'o yaqwayam etnahagkok apagkok apagko' ma'a. 

40¡Kóltaqhoho makham kéxegke m'a yókxexma meykexa nak énxet!, 

¡kólmeyekxa makham ma'a Wátsam Ekwányam Ekyexwase nak!’ 

Israelitas élyeyháxma 

(Nm 14.39-45) 

41“Tén axta kéxegke kéltéma sélátegmoweykegkokxo s'e: ‘Nenlanak negko'o 

mólya'assáxma nénmexa m'a Wesse' egegkok, ólxog sa' eyke kaxwo', 
ólnapaxchek sa', ekhawo m'a apkeltémókxa axta chá'a antéhek ma'a Dios 
Wesse' egegkok.’ Tén axta kéxegke kélmeykekxo m'a kélmeykha nak, 
kélanagkama yeskohok kólchántek ma'a egkexe nak. 

42Tén axta Wesse' egegkok aptéma seyenagkama apkeltémo anókasha s'e: 

‘Nágkólxeg aqsa kólnapaxche'; emenxenek katnehek ma'a kélenmexma nak, 
hakte maxnak ko'o kélnepyeseksa kéxegke.’ 

43“Éltennassegkek axta eykhe ko'o kéxegke seyéssama, axta eyke 

hélyeheykekxa', kélenmexeykekxeyk axta aqsa m'a Wesse' egegkok 
appeywa. Axta kólhaxanmak megkólmowána kólmahagkok ma'a yókxexma 
ekxámokmakxa nak meteymog élekhahéyak. 

44Tén axta m'a amorreos, apheykencha'a axta m'a egkexe nak, 

apkelánteyapma kélmonye'e kéxegke, máxa axta kenáwet aptamheykegkok 
apmenxenma. Kéltekyawomchek axta kéxegke m'a Seír ekweykekxoho m'a 
Hormá. 

45Xama axta kélweykto makham kéxegke, kéllekxagweykha axta nápaqtók 

Wesse' egegkok, axta eyke yaháxenmók ektémakxa kélápagqánamáxche 
m'a. 

46Axta keñamak ekwegqeykegko kélheykha makham kéxegke m'a yókxexma 

Cadés. 

 

Deuteronomio 2 
Neyseksa apkelxega axta énxet'ák ma'a yókxexma meykexa nak énxet 

1 “Tén axta nélmeyeykekxo m'a yókxexma meykexa nak énxet, ámay 

ekmahéyak axta m'a Wátsam Ekwányam Ekyexwase, ekhawo m'a 
apkeltémókxa axta atnehek ma'a Wesse' egegkok. Ahóxek axta nahan 
nélxega nélhaxnenchámeykekxo m'a meteymog élekhahéyak nak ma'a Seír. 

2Tén axta aptéma seyenagkama Wesse' egegkok se'e: 

3‘Wegqak agko' kélhaxnencheyam se'e meteymog élekhahéyak nak; 

kólmeyekxa sa' kaxwók ma'a ekpayho nak nexcheyha. 

4Eltennasák sa' énxet'ák se'e séltamhókxa nak chá'a etnahagkok: 

Kólyeykhágwók sa' kéxegke m'a Esaú aptawán'ák neptámen xapop apagkok 



450 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

nak, cham'a apheykencha'a nak Seír, kélteme kélnámakkok akke nahan 
kéxegke m'a. Yáwhok nahan kéxegke m'a; eyke katneykha sa' kélwáxok, 

5nágkólchetamák aqsa, hakte magkések ko'o kéxegke xama nekha enxoho 

m'a apkelókxa nak, hakte cham'a meteymog élekhahéyak nak ma'a Seír, 
apagkok apagko' ma'a Esaú aptawán'ák neptámen nak. Ko'o axta sekmésso 
m'a. 

6Ekha ekyánmaga sa' nahan chá'a kéxegke kólmaxnak ma'a kéltéyak 

kélámenyého enxoho chá'a, kólyánmagkasek sa' chá'a, kawomhok sa' nahan 
chá'a kélyánmagkasso kélyenágko enxoho chá'a m'a yegmen.’ 

7Hakte aptaqmelchessessegkek axta chá'a kéxegke Dios Wesse' kélagkok 

ma'a ekyókxoho aqsok kéllanakxa enxoho chá'a; aphegkek axta 
kélnepyeseksa kéxegke ekweykmoho cuarenta apyeyam, 
apkeltaqmelchessegkek axta nahan neyseksa kélxega s'e ekyawakxa nak 
yókxexma meykexa énxet, meyke eyeymomáxche xama aqsok enxoho. 

8“Tén axta negyenseykmo m'a ámay ekmahéyak axta m'a Arabá, Elat tén 

han Esión-guéber, nélyeykhágweykmek axta m'a nenteme ennámakkok 
Esaú aptawán'ák neptámen xapop apagkok, apheykencha'a axta m'a Seír, 
cha'a nentamhákxexa axta nahan xama neghaxnencheyam negmako 
agmekxak ma'a ámay ekmahéyak axta m'a meykexa nak énxet Moab. 

9Tén axta Wesse' egegkok aptéma seyenagkama s'e: ‘Nágkólye'és aqsa 

exma m'a énxet'ák Moab, nágkólchetamák aqsa. Lot aptawán'ák neptámen 
ma'a. Magkések ko'o ketsék enxoho xapop kéxegke m'a apkelókxa nak. Ko'o 
axta sekmésso apagkok apagko' ma'a yókxexma Ar.’ 

10(Énxet'ák emitas axta apheykha nanók agko' axta xa apkelókxa nak, 

apteme axta énxet apkelyawe tén han apxámokma apagko', aphóxekche'ék 
axta nahan ma'a, aphawók axta m'a énxet apwesey axta Anac aptawán'ák 
neptámen, cham'a xama énxet apwenaqte axta. 

11Refaítas axta nahan apkenagkók ma'a énxet'ák, emitas axta eyke 

apkeltemeyk ma'a moabitas. 

12Cháxa yókxexma nak Seír, apheykha axta nanók ma'a horeos. Esaú 

aptawán'ák neptámen axta eyke apsawhomák apkelnapma, apmomchek 
axta m'a apkelókxa nak, apkelheykmek axta m'a, ekhawo 
apteméssessamakxa axta Israel ma'a apkelókxa apméssamakxa axta m'a 
Wesse' egegkok.) 

13‘Kaxwo', —axta aptemék Wesse' egegkok—, kólxegekxa sa' makham, 

kólyeykhekxa sa' ma'a ényahamakxa nak yegmen Zéred.’ 
Nélyeykheykekxeyk axta m'a ényahamakxa nak yegmen. 

14 “Treinta y ocho apyeyam axta weykmok ekyeykhe, eyeynókxa axta m'a 

sekxók nélánteyapma axta m'a Cadés-barnea ekweykmoho 

nélyeykheykekxo m'a ényahamakxa nak yegmen Zéred. Apsawhomákpek 
axta eyke apkeletsapma m'a énxet'ák kempakhakma yapmeyk, 
apheykencha'a axta chá'a m'a apkelpakxeneykegkaxa axta, ekhawo m'a 
apxeyenma axta katnehek naqsók ma'a Wesse' egegkok. 

15Wesse' egegkok apmopwána axta cháhapweykták ma'a énxet'ák nak, 

ekwokmoho apkeletsapma apyókxoho. 

16“Xama axta apsawhomákpoho apkeletsapma apyókxoho m'a 

kempakhakma yapmeyk nak, 

17epaqhetchessegkek axta ko'o m'a Wesse' egegkok. Axta aptemék 

seyenagkama s'e: 

18‘Sakhem sa' emallánek ma'a néxa xapop nak Moab tén sa' emyekxak ma'a 

yókxexma Ar, 

19apkelwet'ak sa' agkok nahan ma'a amonitas, ná elye'és aqsa exma, 

nágyempakha nahan, hakte Lot aptawán'ák neptámen nahan ma'a, 
magkések nahan ko'o exchep nekha enxoho m'a xapop apagkok nak, hakte 
ko'o axta sekmésso yaqwayam etnehek apagkok apagko' ma'a.’ 

20(Keltamhomaxcheyk axta nahan refaítas xapop apagkok xa apkelókxa nak, 

hakte apheykha axta refaítas nanók agko' axta xa xapop nak, cham'a 
apkeltéma axta chá'a amonitas zamzumitas; 

21aptamhéyak axta énxet apkelyawe tén han apxámokma apagko', tén han 

apkelwenaqte, aphawók axta m'a Anac aptawán'ák neptámen, apteme axta 
xama énxet apwenaqte. Wesse' egegkok axta eyke apsawhomók 
apkelnapma apkelásenneykekxo m'a amonitas, tén axta apheykencha'a 
chá'a meyke néxa m'a apkelókxa nak. 

22Hawók axta nahan apteméssessamakxa axta m'a Esaú aptawán'ák 

neptámen, apheykencha'a axta m'a Seír, apsawhoma axta apkelnapma m'a 
horeos yaqwayam enxoho elhamok ma'a, ekwokmoho makham apheykha 
s'e negwánxa nak. 

23Hawók axta nahan ektémakxa axta m'a heveos, apheykencha'a axta m'a 

tegma nekha Gaza apsawhomákpo axta aptekyawoma apkelnapma m'a 
énxet'ák filisteos, apkelxegeykmo axta apkeleñama m'a Creta, keñe 
apkelhaya m'a apkelókxa nak.) 

24‘¡Kólchempekxa néten —axta aptemék Wesse' egegkok—, kólxegekxa 

makham, kólyeykhekxa sa' ma'a wátsam Arnón! Agkések sa' ko'o kéxegke 
yaqwayam kólmok ma'a Sihón, apteme nak amorreos, wesse' apwányam nak 
ma'a Hesbón, ekweykekxoho m'a apchókxa nak. ¡Kólántex sa' ma'a xapop 
apagkok nak, kólempakha sa'! 

25Sakhem sa' ko'o weynhok sekmésso apkelmenaye kélmonye'e kéxegke 

m'a apyókxoho énxet apheykha nak keso náxop. Apkelleg'ak sa' agkok chá'a 

kólxénaxchek kéxegke, elpexyennók sa' chá'a apkelaye, kallegagkohok sa' 
chá'a apkelwáxok.’ 

Énxet'ák Israel apchaqhe wesse' apwányam Sihón 

(Nm 21.21-30) 

26“Éláphassegkek axta ko'o apkelseykha amya'a aphakxa Sihón, wesse' 

apwányam nak ma'a Hesbón, apkeleñama m'a negheykegkaxa axta 
yókxexma meykexa nak énxet Cademot, yaqwayam etnehek yának yetlo 
ektaqmeleykha appeywa s'e: 

27‘Hégho sa' negko'o ólyeykhak ma'a xapop apagkok nak, ólyetlók sa' eyke 

aqsa m'a ámay nak meyke nélyetnakhágwayam xama enxoho. 

28Selyaqye sa' eyke agyánmagkasek chá'a negko'o nentéyak negámenyého 

enxoho chá'a, tén han ma'a yegmen negyenágko enxoho. Wánxa eyke aqsa 
néltamho negko'o héghok ólyeykhak ma'a, 

29ektéma axta apchahayo negko'o nélyeykhaya apkelókxa m'a Esaú 

aptawán'ák neptámen, apheykencha'a axta m'a Seír, tén han ma'a moabitas 
apheykencha'a axta m'a Ar, ekwokmoho nélyeykhákxo m'a wátsam Jordán, 
tén han nélwokmo m'a apkelókxa apmáheyókxa nak hegmések ma'a Wesse' 
egegkok.’ 

30“Axta eyke yahayók negko'o ólyeykhak xapop apagkok ma'a wesse' 

apwányam Sihón, hakte Dios Wesse' kélagkok nak kéxegke axta apkeltémo 
melyahakxeyk ma'a énxet'ák nak, yaqwayam enxoho yának kólmok kéxegke 
m'a, ekhawo nak makham ektémakxa s'e kaxwo' nak. 

31“Tén axta Wesse' egegkok aptéma seyenagkama s'e: ‘Ekméssek ko'o 

kéxegke Sihón se'e kaxwo' nak ekweykekxoho m'a ekyókxoho apchókxa nak; 
kólántex sa' kaxwók ma'a xapop apagkok nak, kólteme sa' kélagkok.’ 

32“Apteyepmeyk axta eyke egmonye' m'a Sihón yetlo apyókxoho 

sẽlpextétamo apagkok, yaqwayam enxoho hẽmpakhak negko'o m'a 
yókxexma Jahas; 

33Dios Wesse' egegkok axta eyke egmessók negko'o yaqwayam ólmok ma'a, 

negaqhegkek axta nahan yetlo apketchek ekweykekxoho m'a apyókxoho 
sẽlpextétamo apagkok. 

34Nélmomchek axta apyókxoho tegma apkelyawe apagkok, 

nennaqtawáseykha axta apyókxoho; nélnapmeyk axta m'a énxet, kelán'ák 
tén han ma'a sakcha'álétkók; méko axta xama enxoho negáyam. 

35Wánxa axta aqsa nélmoma negko'o yaqwayam antéhek egagkok ma'a 

aqsok apnaqtósso, tén han ma'a aqsok élmomnáwa nélwetágweykmo axta 
chá'a negko'o m'a tegma apkelyawe apagkok negmomakxa axta chá'a. 

36Méko axta xama enxoho tegma apwányam magmomakxa negko'o, axta 

eyeynamókxa m'a tegma apwányam Aroer, apyetnama nak ma'a nekha 
wátsam Arnón, tén han ma'a tegma apwányam apyetnama nak ma'a 
ekyapwátegweykenxa xapop, ekweykekxoho m'a Galaad; hakte Dios Wesse' 
egegkok axta apkeltémo ólmok negko'o m'a apyókxoho nak. 

37Wánxa axta aqsa negáyekmo negko'o mólnápomáxko m'a apkelókxa nak 

énxet'ák Amón, tén han ma'a ekyókxoho yókxexma nak ma'a wátsam Jaboc, 
tén han ma'a tegma apkelyawe apheykegko nak ma'a ekxámokmakxa nak 
meteymog élekhahéyak, tén han ma'a ekyókxoho mók yókxexma, 
meltémókxa axta chá'a ómpakhak ma'a Wesse' egegkok. 

 

Deuteronomio 3 
Énxet'ák Israel apchaqhe Og wesse' apwányam axta Basán 

(Nm 21.31-35) 

1“Negmeykekxeyk axta makham mók ámay, nélmeyeykekxeyk axta m'a 

Basán. Entahanyeyak axta eyke negko'o m'a Og, wesse' apwányam axta m'a 
apkelókxa nak yetlo apyókxoho sẽlpextétamo apagkok apmáheyo 
hẽlnapakpok negko'o m'a Edrei. 

2“Tén axta Wesse' egegkok aptéma seyenagkama s'e: ‘Nágkóle aqsa, 

ekméssek ko'o yaqwayam kólmok ma'a wesse' nak, yetlo m'a sẽlpextétamo 
apagkok, ekweykekxoho m'a ekyókxoho apchókxa nak, yaqwayam sa' 
kólteméssesek ekhawo kélteméssessamakxa axta m'a Sihón, wesse' 
apwányam apagkok axta m'a amonitas, apheykencha'a axta m'a Hesbón.’ 

3“Cháxa ektémakxa axta negko'o segméssama Dios Wesse' egegkok 

yaqwayam agmok ma'a wesse' apwányam Og ekweykekxoho m'a 
apyókxoho sẽlpextétamo apagkok, nélnapmeyk axta nahan ma'a apyókxoho 
nak, meyke negáyam xama enxoho. 

4Nélmomchek axta nahan apyókxoho m'a tegma apkelyawe apagkok; méko 

axta xama enxoho magmomakxa. Sesenta tegma apkelyawe axta 
apyókxoho, ekyókxoho m'a yókxexma nak Argob, aptémakxa axta wesse' 
apwányam ma'a Og, cham'a Basán. 

5Meteymog ekyennaqte netna'awók axta nahan chá'a kélhaxtegkáseyak 

nepyáwa m'a apyókxoho nak, cham'a átog nak yántéseksek ekyennaqte axta 
chá'a ekyennaqtésso, apxámok axta nahan nélmoma m'a tegma apkelyawe 
meyke nak chá'a kélhaxtegkáséyak meteymog ma'a nepyáwa. 

6Nensawhomók axta nennaqtawáseykencha'a, axta nenteméssessók ma'a 

nenteméssessamakxa axta Sihón, wesse' apwányam axta ma'a Hesbón, 
negmassésseykmek axta m'a énxet, kelán'ák tén han ma'a sakcha'álétkók, 

7wánxa axta aqsa nélmoma m'a aqsok apnaqtósso tén han ma'a aqsok 

élmomnáwa apagkok. 

8“Cháxa negmomakxa axta negko'o xapop apagkok ma'a apqánet 

kelwesse'e apagkok axta m'a amorreos, apheykencha'a axta m'a 
ekteyapmakxa ekhem nak neyp wátsam Jordán, eyeynamo m'a wátsam 
Arnón ekweykekxoho m'a egkexe Hermón nak. 

9(Sirión axta nahan apkeltemék sidonios ma'a egkexe nak, keñe axta 

amorreos apkeltéma Senir.) 

10Nélmomchek axta negko'o apyókxoho tegma apkelyawe aptémakxa axta 

chá'a wesse' apwányam ma'a Og, cham'a Basán, cham'a apyókxoho nak 
tegma apkelyawe apheykegko nak néten egkexe ekpayhegwayam, tén han 
ma'a ekyókxoho Galaad tén han Basán, ekweykekxoho m'a yókxexma Salcá 
tén han Edrei. 

11(Wánxa axta nahan xama apkeymomap refaítas ma'a wesse' apwányam 

Og; sawo axta nahan ma'a apyetnamakxa néten, cuatro metros axta nahan 
ekwenaqte, tén axta ekpayhakxa ánet metros, makhemek makham ekyetno 
xa, egwanchek agwetak ma'a tegma apyawe apagkok nak ma'a amonita, 
cham'a Rabá.) 

Rubén, Gad tén han nápakha Manasés énxet'ák apagkok apkelhayam ma'a 
ekteyapmakxa ekhem nak Jordán 

(Nm 32.1-42) 

12“Ekméssegkek axta ko'o Rubén tén han Gad énxet'ák apagkok ma'a xapop 

negmá axta, cham'a xapop eyeynamo nak ma'a yókxexma Aroer, neyáwa 
nak ma'a wátsam Arnón, ekweykekxoho m'a náxet neyseksa nak ma'a 
egkexe Galaad yetlo m'a tegma apkelyawe apheykegko nak ma'a. 

13Keñe m'a eyeymomáxche axta naw'a m'a yókxexma Galaad, cham'a 

ekyókxoho nak yókxexma Basán aptémakxa axta chá'a wesse' apwányam 
ma'a Og, tén han ma'a ekyókxoho yókxexma nak Argob, éltamhomaxchexa 
axta xapop apagkok ma'a refaítas, sekméssama m'a nápakha nak Manasés 
énxet'ák apagkok. 

14(Jaír axta eyke apmák ma'a yókxexma Argob, Manasés axta aptáwen 

neptámen, ekweykekxoho m'a néxa xapop nak yókxexma Guesur tén han 
ma'a Maacá, aptegyessegkek axta nahan ekwesey agko' ma'a Basán, Havot-
jaír axta apteméssessók ekwesey, cháxa ekyetnama nak makham xa 
ekwesey nak.) 

15Keñe axta Maquir sekméssama m'a yókxexma Galaad, 

16tén axta Rubén énxet'ák apagkok, tén han Gad sekméssama m'a 

yókxexma ekyetno axta neyseksa teyp nak Galaad, halep nak ma'a wátsam 
Arnón, chaqhémok axta nahan néxa m'a neyseksa nak 

ekyapwátegweykenxa xapop, ekweykekxoho m'a wátsam Jaboc, néxa xapop 
apagkok axta m'a amonitas. 

17Tén axta m'a ekpayho nak ekteyapmakxa ekhem sekméssama m'a 

yókxexma Arabá, ekpayho nak ekteyapmakxa ekhem awhak ma'a egkexe 
Pisgá, yókxexma ekweykmoho nak néxa m'a wátsam Jordán, eñama nak 
ma'a ekpayhegweykenxa nak yegmen Quinéret ekweykekxoho m'a wátsam 
ekwányam Arabá, cham'a Wátsam Ekwányam Étsapma nak. 

18 “Tén axta sekméssama ko'o kéxegke s'e séltémókxa axta chá'a kóltéhek 

sektéma sélanagkama s'e: ‘Dios Wesse' kélagkok apméssók kéxegke 
yaqwayam kóltéhek kélagkok kélagko' se'e apchókxa nak. Kélyókxoho 
kélya'áseykegkoho nak ektémakxa nélnápomáxche', kólmekxa sa' 
kélmeykha, kólxeg sa' apmonye'e m'a kélenyémeyo xamók israelitas. 

19Wánxa sa' aqsa kalhekxak tegma apkelyawe sélméssamakxa axta kéxegke 

m'a, kelán'ák, sakcha'álétkók tén han ma'a kélnaqtósso, hakte ekya'ásegkók 
ko'o xámók kéxegke m'a. 

20Agkok ko'o agkeyásak makham ektaqmalma apheykha m'a kélyáxeg'a nak 

kéxegke, ekhawo sekméssama nak kéxegke, ko'o sektáha nak Wesse' 
egegkok, tén han melma enxoho makham ma'a apkelókxa sekmáheyókxa 
nak ko'o agkések ma'a neyp wátsam Jordán, megkólwanchek kéxegkáxa 
kólmeyekxak makham ma'a xapop sekméssamakxa axta.’ 

21“Ekméssegkek axta nahan ko'o Josué s'e sekpeywa nak: ‘Apaqta'ák 

apagkók axta exchep apweteyk ekyókxoho apteméssessamakxa axta Dios 
Wesse' apagkok ma'a apqánet kelwesse'e apkelwányam axta; sa' 
etnéssesek nahan ma'a ekyókxoho apkelókxa yaqwánxa sa' chá'a 
eyeykhágwók xép. 

22Nágye aqsa, hakte Dios Wesse' apagkok sa' elnapakpok elmeyók 

kéxegke.’ 

Wesse' egegkok megyahayo etxek Moisés ma'a Canaán 

23 “Axta ektemék han sélmaxnagkama Wesse' egegkok se'e: 

24‘Wesse', apcheynawók xeyep sexekmósa apteme apwányam apagko' tén 

han ekha apmopwána, ko'o sektáha nak apkeláneykha. Méko pók Dios néten 
tén han keso náxop apmopwána elának aqsok ekpelakkasso nak agweta' 
apkeláneya nak chá'a exchep. 

25Éltamhók ko'o heyhok ayeykhekxak ma'a neyp wátsam Jordán, hakte 

émenyeyk ko'o ótak ma'a xapop ektaqmalma nak, cham'a yókxexma 
ektaqmalma ekxámokmakxa nak ma'a meteymog élekhahéyak tén han ma'a 
egkexe Líbano.’ 

26Etaqnagkamchek axta eyke ko'o m'a Wesse' egegkok eñama kéltémakxa 

kéxegke, axta hegkéssók ma'a aqsok sélmaxnagko, axta aqsa aptemék 
seyenagkama s'e: ‘¡Wánxa etne! Elwatés sélmaxneyeykha xa aqsok nak. 

27Yenát sa' ma'a netno agko' nak egkexe Pisgá, keñe sa' esawheykha exma 

neyseksa apkenmeykha m'a néten nak yenmexhok ma'a ekpayho nak 
nexcheyha, nepyeyam, ekteyapmakxa ekhem tén han ma'a taxnegwánxa 
ekhem, meyeykhekxeyk sa' eyke m'a wátsam Jordán nak. 

28Eltennasagkoho sa' yaqwánxa etnehek chá'a m'a Josué; 

ewasqakkásekxoho sa', egkes sa' meyke eyeye apwáxok, hakte sa' 
etnemekxak apmonye'e énxet'ák ma'a, sa' egkések yaqwayam etnehek 
apagkok ma'a apkelókxa peya nak étak se'e kaxwo' nak. 

29“Tén axta negheykmo m'a yókxexma ekyapwátegweykenxa nak xapop, 

ekpayho nak ma'a yókxexma Bet-peor. 

 

Deuteronomio 4 
Moisés apmésso appeywa israelitas apkeltémo elyahakxoho' 

1“Israelitas, kóleyxho sa' segánamakxa tén han nélánémaxchexa nak chá'a 

antéhek sélxekmóssama axta, kóllána sa' nahan, yaqwayam sa' 
kólweynchamha chá'a tén han kólmok ma'a apkelókxa, apmaheyókxa nak 
egkések ma'a Wesse' egegkok, Dios apagkok nak ma'a kélyapmeyk nano'. 

2Nágkólyepetchásekxa aqsa mók amya'a m'a séltémo axta kóllána', 

nágkólmasses nahan xama enxoho; kóllána chá'a m'a Dios Wesse' kélagkok 
nak segánamakxa apagkok, séltamho nak ko'o kóllána'. 

3Kéxegke kélagko' axta nahan kélweteyk apteméssessamakxa Wesse' 

egegkok ma'a Baal-peor, tén han apmassesseykmo kélnepyeseksa kéxegke 
m'a apyókxoho apkelpeykessamo axta chá'a aqsok kéláyókxa m'a yókxexma 
nak; 

4keñe kélyókxoho kéxegke, ektáha axta megkólyenseyam kélyetlo m'a Dios 

Wesse' kélagkok, kélweynchámeyncha'a makham. 

5Élxekmóssegkek axta ko'o kéxegke segánamakxa tén han nélánémaxchexa 

nak antéhek apkeltémo axta ko'o alxekmósek ma'a Dios Wesse' ahagkok, 
yaqwayam sa' kóllanagkok chá'a m'a apkelókxa yaqwánxa sa' kólhamok. 

6Kólyahakxoho sa' chá'a, kóllána sa' nahan, hakte sa' kañék 

apkelya'áseykegkoho kéxegke énxet'ák apheykha nak mók nekha, ekha 
kélya'áseykegkoho xa tén han kélyekpelchémo, hakte kélya'ásegwokmek sa' 
agkok kéxegke xa segánamakxa nak, megkatnehek sa' metne elxének se'e: 
‘¡Apkelya'áseyak nak la'a eghak se'e énxet'ák apxámokma nak, 
apkelyekpelchémo nahan eghak!’ 

7¿Yetneya apchókxa énxet apxámokma ekha ketók ma'a aqsok apkeláyókxa, 

aptéma nak negko'o m'a Dios Wesse' egegkok nélmaxneya enxoho chá'a 
agának hempasmok? 

8¿Yaqsa apchókxa énxet apxámokma, ekha segánamakxa tén han 

nélánémaxchexa nak chá'a antéhek ekpéwomo agko', ekhawo nak 
ekyókxoho s'e nélxekmowásamáxche', séltennasa nak ko'o kéxegke s'e 
sakhem nak? 

9Nágkalwagqamák chá'a m'a aqsok kélwete nak, nágkólyensem chá'a xama 

enxoho ekxéneykha kélwáxok; kóltennasha chá'a m'a kélketchek tén han 
ma'a kéltawán'ák. 

Dios appaqmeyesma néten egkexe Horeb 

10“Axta aptemék ko'o seyenagkama Wesse' egegkok, kélaqnágweykmo axta 

nápaqtók Dios Wesse' kélagkok ma'a egkexe Horeb: ‘Yánchásekxa sa' 
énxet'ák yaqwayam sa' yeyxhok sekpeywa tén han yaqwayam sa' 
kaltámeyagkok sélyeheykekxoho ko'o yókxoho ekhem neyseksa apheykha, 
yaqwayam sa' elxekmósek apketchek elanagkok ekhawo nak xa.’ 

11Kélaqnágweykmek axta kéxegke m'a awhak egkexe nak, ekteyapmakxa 

axta nahan táxa eyáléwe ekmeyeykekxo netnók agko', yaphope ekyentaxno 
agko' axta nahan tamheykekxak tén han ekpésyam; 

12apkelpaqhetchessegkek axta nahan kéxegke Wesse' egegkok ma'a 

neyseksa táxa eyáléwe nak. Kéllegayak axta kéxegke m'a appeywa, 
appeywa axta eyke aqsa, keñe megkólweteya xama enxoho m'a ektémakxa 
apyókxa. 

13Apkelya'ássásegweykmek axta kéxegke Wesse' egegkok ma'a ekhémo 

mók nélpaqhetchásamáxkoho apagkok, cham'a diez apkeltémókxa nak 
antéhek, apnaqtáxésso axta ánet meteymog élpayhe, apkeltémók axta 
nahan kóllanagkok. 

14Ko'o axta nahan apkeltémók alxekmósek kéxegke segánamakxa tén han 

nélánémaxchexa nak antéhek, yaqwayam sa' kóllánegwók ma'a xapop 
kélmáheyókxa nak kólhamok. 

Sẽlésso antéhek nélpeykessamo aqsok kéleykmássesso 

15“Axta kólweteyk kéxegke xama enxoho apyókxa Wesse' egegkok ma'a 

apkelpaqhetchessama axta neyseksa táxa eyáléwe, néten egkexe nak 
Horeb. Kóllanagkoho kéltáhakxa, 

16yaqwayam enxoho megkólnaqtawasaxcheyk kélagko' kóllának ma'a 

kéleykmássesso kélheyáseykegkoho nak ektémakxa apyókxa m'a énxet 
essenhan kelán'a, 

17essenhan ma'a aqsok nawha'ák nak, tén han náta, 

18tén han ma'a élpexyaweykegkoho nak náxop kalxog, essenhan ma'a 

kelasma. 

19Kélenmexawók agkok nahan ma'a néten kólwetak ma'a ekhem, pelten, 

yaw'a, tén han ma'a ekyókxoho aqsok élsassóxma nak néten, nágkólho 
káhapwak ekyekkónma kólpeykeshok xa, hakte apkeláneyak axta Dios 
Wesse' kélagkok élsassóxma nak néten yaqwayam kalsássesek exma 
apyókxoho énxet keso náxop. 

20Keñe kéxegke apkelmoma m'a Wesse' egegkok, 

apkelhaxyawásseykekxeyk axta m'a kañe' táxa axagkok kélpeykáseykekxa 
axta chá'a m'a sawo, Egipto xa, keñe apteméssessama ekhawo nak 
kéltémakxa s'e kaxwo' nak: énxet'ák apagkok apagko'. 

21Etaqnagkamchek axta eyke ko'o m'a Wesse' egegkok eñama kéltémakxa 

kéxegke, naqsók axta nahan apteméssessók peya mayeykhekxeyk ko'o m'a 
neyp wátsam Jordán nak, tén han matxek ma'a xapop ektaqmalma 
apmáheyókxa nak egkések kéxegke yaqwayam kóltéhek kélagkok kélagko'. 

22Watsapok sa' ko'o s'e apchókxa nak mayeykhekxeyk sa' ma'a neyp wátsam 

Jordán, kéxegke sa' eyke kólyeykhekxa', kólmok sa' ma'a xapop ektaqmalma 
nak. 

23Eyke, kóllanagkoho sa' kéltáhakxa yaqwayam megkalwagqamagkehek 

ma'a ekhémo mók nélpaqhetchásamáxkoho apkelánésso axta kéxegke m'a 
Dios Wesse' kélagkok. Nágkóllána xama enxoho kélpeykessamo 
kéleykmássesso tén han kélheyáseykegkoho nak ektémakxa ekyókxa xama 
aqsok, cham'a apmasma nak cha'a kóllának ma'a Dios Wesse' kélagkok, 

24hakte cham'a Dios Wesse' kélagkok nak kéxegke, apteme xama Dios 

apkelmeyeykha, ¡táxa eksawhomól'a kalwatnek ma'a ekyókxoho aqsok! 

25“Kélwet'ak sa' agkok kélketchek kéxegke tén han kéltawán'ák, tén han 

kéltamhágko sa' kélwányamók neyseksa kélheykha m'a apkelókxa nak, 
kélnaqtawásexcheyk sa' agkok kóllanagkok kéleykmássesso essenhan ma'a 
kélheyáseykegkoho nak ektémakxa ekyókxa xama aqsok, cháxa kéllana 
aqsok ekmaso nápaqtók Dios Wesse' kélagkok xa tén han kéllókasa, 

26ekpekkenchek ko'o sakhem néten tén han náxop yaqwayam katnehek 

ekweteykegkoho, kaxwók sa' kólmassegwók kéxegke m'a apkelókxa 
yaqwánxa nak kólmok, cham'a neyp wátsam Jordán nak. Megkawegqók sa' 
kélheykha m'a xapop nak, kólmasséssók sa' kélyókxoho. 

27Yexpánchesha sa' kéxegke Wesse' egegkok elya'aksek ma'a nepyeseksa 

nak pók aptémakxa énxet'ák, kélqántawók kélagko' sa' kóleymaxchek 
kéxegke, wánxa sa' aqsa m'a kélheykha nak chá'a apkelókxa apkelya'asakxa 
enxoho chá'a m'a Wesse' egegkok. 

28Sa' kólpeykeshok chá'a aqsok kéláyókxa énxet nak chá'a apkelane m'a, 

cham'a kéleykmássesso élánamáxche nak yántéseksek tén han ma'a 
meteymog, megkate nak exma, tén han megkañe nak 
ektemegweykmohóxma, tén han megkato nak ekto, tén han ma'a meyke nak 
énnama. 

29Kélchetamchek sa' agkok Dios Wesse' kélagkok ekweykmoho kañók agko' 

kélwáxok tén han ekweykmoho kélyennaqte neyseksa kélheykha m'a, 
kólwetekxak sa'. 

30Cháhapwakteyk sa' agkok kéxegke ekyókxoho s'e nenlegeykegkoho nak 

tén han se'e eklegeykegkoho nak egwáxok, kélya'aweykxeyk sa' agkok ma'a 
Wesse' egegkok tén han kélyahákxoho enxoho, 

31mekxáyhek sa' chá'a kélxakcha'awo', memasséssemek sa' nahan, hakte 

cha'a apteme Dios apmopyósa henlanok ma'a, megkalwánaqmék sa' nahan 
ma'a ekhémo mók nélpaqhetchásamáxkoho apkelánésso axta m'a 
kélyapmeyk nanók axta kéxegke, tén han apxeyenma axta naqsók agko' 
elána'. 

32“Kólchetam kélnentámen axta kéxegke, tén han ma'a nanók agkók axta, 

sekxók axta apkeláneya Dios énxet keso nélwanmeygkaxa; kólweynchamha 
sa' ekyókxoho keso náxop, kólmaxneyha sa' chá'a, temegkek axta kexaha 
aqsok ekyawe agko' ektéma nak xa, kélya'áseykegkók axta kexaha nahan. 

33¿Yetnéya axta chá'a meletsapma énxet mók apheykegkaxa ellegak Dios 

appeywa apkelpaqhetchesa enxoho m'a neyseksa táxa eyáléwe, ekhawo 
nak kéxegke? 

34¿Yetnéya xama aqsok kéláyókxa élyéseykha énxet'ák nepyeseksa m'a pók 

aptémakxa nak énxet, ekyetlómo élane m'a ekxámokma aqsok, tén han ma'a 
magkenatchesso nak agweta', tén han ma'a sempelakkasso nak agweta' tén 
han ma'a kempakhakma, yetlo ekmeykha ekyawe ekmowána tén han ma'a 
ekmowána nak hegyegwakkasek, ekhawo apkeláneya axta kélnápaqta'awók 
kéxegke Dios Wesse' kélagkok ma'a yókxexma Egipto, eñama apkelmasma 
kéxegke? 

35Cháxa apxekmóssama axta kéxegke Wesse' egegkok xa yaqwayam 

enxoho kólya'asagkohok apteme apmámnaqsoho Dios, méko pók aphawo 
enxoho. 

36Apkelpaqhetchessegkek axta nahan kéxegke m'a néten nak yaqwayam 

enxoho elánekxések chá'a kélxega, keñe so náxop nak apxekmóssama chá'a 
táxa ekwányam apagkok, kóllegak axta nahan chá'a appeywa m'a neyseksa 
táxa eyáléwe nak. 

37Apkelásekhayók axta kélyapmeyk nano' axta kéxegke m'a, apkelyéseykha 

axta nahan ma'a aptawán'ák neptámen nak, apkelántekkessegkek axta 
Egipto eñama ekyawe apmopwána. 

38Apkelántekkessegkek axta kélmonye'e kéxegke m'a énxet'ák apxámokma 

apagko' axta tén han apkelyennaqte, megkólhawo nak kéxegke, yaqwayam 
enxoho kólmok ma'a apkelókxa nak tén han kóltéhek kélagkok kélagko', 
ekhawo ektémakxa nak se'e kaxwo' nak. 

39“Nágkólwatéssem ekxéneykha kélwáxok Wesse' egegkok apteme Dios 

ma'a néten tén han keso náxop, méko pók aphawo enxoho m'a. 

40Kóllána chá'a m'a segánamakxa apagkok sekmésa nak ko'o kéxegke s'e 

ekhem nak, tén han ma'a nélánémaxchexa nak chá'a antéhek, keñe sa' tásek 
chá'a katnehek ektáhakxa kéxegke tén han ma'a kéltawán'ák kélnentámen 
nak, kólhakha sa' nahan apxámokma apyeyam ma'a apkelókxa 
apmáheyókxa nak egkések meyke néxa m'a Dios Wesse' kélagkok.” 

Apkelyexánegweykenxa nak chá'a énxet'ák teyapmakxa ekhem nak neyp 
wátsam Jordán 

41 Apkelyéseykha axta Moisés apqántánxo tegma apkelyawe m'a ekpayho 

nak teyapmakxa ekhem neyp wátsam Jordán, 

42yaqwayam enxoho yepwának chá'a éxánegwakxak ma'a énxet apchaqhe 

nak chá'a pók megkatnahakxoho apmáheyo yaqhek, melnápomákpo axta 
chá'a m'a nanók axta. 

43Keso apkelwesey axta tegma apkelyawe s'e: Béser, xapop 

ekpayhegwayam nak néten ma'a yókxexma meykexa énxet. Cháxa 
yaqwánxa sa' chá'a elmeyekxak ma'a Rubén énxet'ák apagkok; tegma 
apwányam Ramot, apyetnama nak ma'a Galaad. Cháxa yaqwánxa sa' chá'a 
elmeyekxak ma'a Gad énxet'ák apagkok; tén ma'a tegma apwányam Golán, 
apyetnama nak ma'a Basán, cháxa yaqwánxa sa' chá'a elmeyekxak ma'a 
nápakha nak Manasés énxet'ák apagkok. 

Énxet'ák kélxekmósso diez apkeltémókxa nak antéhek Dios 

44Keso nélxekmowásamáxche apméssama axta Moisés israelitas, 

45tén han apkeltémókxa antéhek, tén han segánamakxa tén han 

nélánémaxchexa antéhek apkeltennáseykegko axta sekxók apkelánteyapma 
axta m'a Egipto, 

46apheykegkaxa axta makham ma'a teyapmakxa ekhem nak neyp wátsam 

Jordán, ekyapwátegweykenxa nak xapop ekyetnama nak ma'a ekpayho nak 
Bet-peor, Sihón nak xapop apagkok, wesse' apwányam apagkok nak ma'a 
amorreos. Hesbón axta eyke aphak ma'a Sihón, Moisés axta eyke 
apyaqmassók yetlo apkelxegexma'a m'a israelitas, cham'a sekxók axta 
apkelánteyapma m'a Egipto. 



461 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

47Apyementamomchek axta xapop apagkok ma'a israelitas tén han ma'a 

wesse' apwányam Og aphama axta m'a Basán, apqánet kelwesse'e 
apkelwányam apagkok axta m'a amorreos apheykencha'a axta m'a 
teyapmakxa ekhem nak neyp wátsam Jordán. 

48Axta nahan cheynamók xapop apagkok ma'a yókxexma Aroer, cham'a 

neyáwa nak wátsam Arnón, ekweykekxoho m'a egkexe Sirión, ekwesey nak 
han Hermón, 

49tén han ma'a ekyókxoho nak yókxexma Arabá, teyapmakxa ekhem nak 

ma'a wátsam Jordán, ekweykekxoho m'a Wátsam Ekwányam Étsapma, 
awhak nak ma'a egkexe Pisgá. 

 

Deuteronomio 5 
Diez apkeltémókxa nak antéhek Dios 

(Ex 20.1-17) 

1Apchánchesákxeyk axta apyókxoho énxet'ák Israel ma'a Moisés, aptáhak 

axta apkeláneya s'e: “Israelitas, kóleyxho sa' se'e segánamakxa tén han 
nélánémaxchexa nak chá'a antéhek peya nak ko'o altennaksek se'e sakhem 
nak. Kóltaqmelchesho kélagko' sa' kélya'ásegwayam, kóllána sa' nahan. 

2“Enlánessegkek axta negko'o xama ekhémo mók nélpaqhetchásamáxkoho 

Dios Wesse' egegkok ma'a egkexe Horeb nak. 

3Háwe axta ekwánxa agkok apkelánéssama m'a ẽlyapmeyk nano' nak, 

enlánessegkek negko'óxa negyókxoho, keso negháncha'a nak negaqnákxo 
s'e sakhem nak. 

4Apkelpaqhetchessegkek axta kéxegke Wesse' egegkok yetlo apkelweteyo 

m'a egkexe nak, neyseksa táxa eyáléwe. 

5Énmeykha axta ko'o neyseksa ekpayhókxa axta aphakxa Wesse' egegkok, 

kélmonye'e axta kéxegke, yaqwayam enxoho altennaksek chá'a m'a Wesse' 
egegkok appeywa. Hakte kéláyak axta kéxegke m'a táxa nak, axta 
kólchánteyk ma'a egkexe nak. Tén axta Wesse' egegkok aptéma appeywa 
s'e: 

6‘Ko'o sekteme Dios Wesse' kélagkok, ektáha axta sélántekkesso kéxegke 

m'a Egipto, kéltémakxa axta kélásenneykha naqsa. 

7‘Nágkóltegye mók aqsok kéláyókxa emonye' ko'o. 

8 ‘Nágkóllána aqsa xama enxoho aqsok kéleykmássesso, 

nágkóleykmássesha aqsok ekhéyak nak néten, essenhan ma'a ekhéyak nak 
náxop, essenhan ma'a aqsok ekhéyak nak ma'a wátsam ekwányam awáxok, 
cham'a kóneg xapop nak. 

9Nágkólháxahák amonye'e xa, nágkólpeykesho nahan, hakte ko'o sekteme 

Dios Wesse' kélagkok, Dios apkelmeyeykha sekyaqmagkáseykekxoho nak 
chá'a ko'o apkeltémakxa élmasagcha'a m'a apyapmeyk ektáha nak chá'a 
ko'o setaqnagko, tén han ma'a apketchek, aptawán'ák ekweykekxoho m'a 
aptawán'ák apketchek nak, 

10altaqmelcheshok eyke chá'a ko'o ekyetlómo sélásekhayo apyókxoho m'a 

énxet ektáha nak chá'a ko'o seyásekhayo tén han apkeláneykegkoho nak 
chá'a m'a séltémókxa nak chá'a etnahagkok. 

11 ‘Nágkóltawasha kélmeykha apwesey Dios Wesse' kélagkok, hakte 

megkatnehek chá'a meñassáseykegkoho Dios ma'a ektáha nak chá'a 
aptawassáseykha apmeykha m'a apwesey. 

12 ‘Kaxén sa' kélwáxok ekhem néllókassamakxa nélyampe, yaqwayam 

kólpagkanchesek ma'a Wesse' egegkok, ekhawo m'a apkeltémókxa axta 
chá'a kóltéhek ma'a Dios Wesse' kélagkok. 

13Kóltemeykha chá'a wánxa seis ekhem, kóllána chá'a ekyókxoho aqsok 

ekyetnakxa enxoho chá'a yaqwayam kóllának xa ekhem nak, 

14keñe m'a ekhem siete ekteme néllókassamakxa nélyampe 

kélpagkanchessamakxa m'a Dios Wesse' kélagkok. Nágkóllána xama 
enxoho kéltamheykha xa ekhem nak, ekweykekxoho m'a kélketchek 
apkelennay'a nak, tén han ma'a kelwán'ák nak, tén han ma'a kélásenneykha 
apkelennay'a nak tén han ma'a kelwán'ák nak, tén han ma'a weyke kéltósso 
kélchakkassamo nak chá'a, tén han ma'a yámelyeheykok kélchánte nak, tén 
han ma'a ekyókxoho kélnaqtósso, tén han ma'a énxet apkeleñama nak mók 
apkelókxa apheykha nak ma'a tegma apkelyawe kélagkok, yaqwayam 
enxoho ellókasek nahan apkelyampe m'a kélásenneykha apkelennay'a nak 
tén han ma'a kelwán'ák nak ekhawo nak han kéxegkáxa. 

15Kaxén kéxegkáxa kélwáxok kélteme axta kélásenneykha naqsa 

kélheykegkaxa axta m'a Egipto, Dios Wesse' kélagkok axta eyke 
apkelántekkessók yetlo ekyawe agko' apmopwána m'a. Cháxa keñamak 
apkeltémo nak chá'a kóltéhek kéláyo Dios Wesse' kélagkok ma'a ekhem 
sábado. 

16 ‘Kólteme kéláyo kélyapmeyk tén han kélchána, ekhawo m'a apkeltémókxa 

axta chá'a kóltéhek ma'a Dios Wesse' kélagkok, yaqwayam enxoho 
kawegqohok kélweynchámeykha tén han kataqmelek chá'a ekteyapma 
aqsok kéllanakxa enxoho chá'a neyseksók kélheykha m'a xapop apmésso 
axta m'a Dios Wesse' kélagkok. 

17 ‘Nágkólaqha chá'a kélmók. 

18 ‘Nágkóltawasha chá'a ektémakxa sẽlyamhopma. 

19 ‘Nágkólmenyex chá'a. 

20 ‘Nágkólteme chá'a kélmowána amya'a kólxének ekmaso kélmók. 

21 ‘Nágkatsep chá'a kélnények kóllanok ma'a kélmók aptáwa'. Nágkatsep 

chá'a kélnények kóllanok ma'a kélmók apxagkok, tén han ma'a yókxexma 
apagkok nak, tén han ma'a apchásenneykha kelwána nak, tén han ma'a 
weyke aptósso nak, tén han ma'a yámelyeheykok apchánte nak, tén han 
ma'a ekyókxoho aqsok ektáhakxa enxoho chá'a apagkok ma'a kélmók.’ 

Énxet'ák apkelyegwakto 

(Ex 20.18-26) 

22 “Keso appeywa apkellegassama axta Wesse' egegkok appaqmeyesma 

axta ekyennaqte agko' ma'a neyseksa táxa eyáléwe tén han neyseksa 
yaphope ekyentaxno agko', kélaqneykekxo axta kélyókxoho m'a awhak 
egkexe nak. Tén axta mexéneykekxoho chá'a, apnaqtáxéssegkek axta ánet 
meteymog élpayhe xa appeywa nak, tén axta sélméssama ko'o. 

23Xama axta kéllegaya kéxegke xa kélpeywa ekteyapma axta m'a neyseksa 

ekyáqtésakxaxma tén han kélweteya axta eyáléwe m'a néten egkexe nak, 
kélyókxoho axta élya'eykekták ko'o kéxegke sélpaqhetchesseykto, kélteme 
nak chá'a kélámha kélmonye'e nepyeseksa énxet'ák kélagkok, tén han 
kélámha kélmonye'e nepyeseksa énxet'ák. 

24Axta kéltemék sélanagkama s'e: ‘Naqsók senxekmósa negko'o Dios 

Wesse' egegkok ma'a apcheymákpoho tén han ma'a apmopwána, nenleg'ak 
nahan appeywa ektepa m'a neyseksa táxa eyáléwe. Sakhem negko'o 
negwet'a Dios apmopwána elpaqhetchesek énxet meyke yaqwayam 
eletsapok. 

25¿Yaqsa eyke katnehek óghok aqsa agmaskok hẽlwatnek se'e táxa ekmaso 

agko' nak? Nenlegákxeyk sa' agkok makham negko'o appeywa m'a Dios 
Wesse' egegkok, óletsapok sa'. 

26¿Yaqsa énxet apwanchek yeyxhok Dios memassegwayam nak appeywa, 

appaqhetchesa enxoho m'a neyseksa táxa, ekhawo ektáhakxa nak negko'o 
nenleg'a, keñe megyetsepe'? 

27Xeyep akke payhawok épetchegwakxohok makham ma'a, yaqwayam 

yeyxhok ekyókxoho m'a aptáhakxa enxoho chá'a apcháneya m'a Dios 
Wesse' egegkok, keñe sa' hẽltennásseták chá'a negko'o m'a aptáhakxa 
enxoho chá'a apcháneya, anlanagkok sa' nahan chá'a negko'o m'a 
aptáhakxa enxoho chá'a sẽláneya.’ 

28“Apháxenmók axta nahan kéltémakxa kélpaqmeyesma m'a Wesse' 

egegkok, cham'a sélpaqhetchessama axta kéxegke, tén axta aptéma 
seyenagkama s'e: ‘Ekleg'ak ko'o ekyókxoho aptáhakxa apcháneya xa 
énxet'ák nak, leyawók agko' nahan ewáxok. 

29¡Katnoho annal'a chá'a élchetamso apkelwáxok xa ektáha nak, heyáwhok 

chá'a ko'o, elanagkok nahan chá'a yókxoho ekhem ma'a segánamakxa 
ahagkok nak, yaqwayam enxoho kataqmelek chá'a apheykha, 
ekweykekxoho m'a apketchek! 

30Exeg, yána sa' elmeyekxak makham ma'a apkelpakxeneykegkaxa nak; 

31keñe sa' xép exnekxak se'e sekhakxa nak, hakte altennaksek sa' ko'o 

exchep ekyókxoho m'a séltémókxa nak chá'a kóltéhek tén han segánamakxa 
tén han seyánamakxa nak chá'a kóltéhek yaqwayam sa' xeyep elxemósek, 
yaqwayam sa' elanagkok ma'a apkelókxa sekmaheyókxa nak ko'o agkések 
yaqwayam etnehek apagkok apagko'.’ 

32Kóllána sa' chá'a ekyókxoho m'a apkeltémókxa nak chá'a kóllának ma'a 

Dios Wesse' kélagkok, meyke kélyetnakhágwayam xama enxoho. 

33Kólyetlow ma'a ámay apxekmóssamakxa nak Dios Wesse' kélagkok, 

yaqwayam sa' kataqmelek chá'a kélheykha tén han kólhakha chá'a 
apxámokma apyeyam ma'a xapop apmáheyókxa nak egkések yaqwayam 
kóltéhek kélagkok kélagko'. 

 

Deuteronomio 6 
Ekyawakxa apkeltémókxa antéhek Dios 

1“Keso apkeltémókxa nak antéhek, tén han segánamakxa tén han 

nélánémaxchexa nak antéhek apkeltamho nak ko'o alxekmósek kéxegke m'a 
Dios Wesse' kélagkok, yaqwayam sa' kóllánegwók ma'a apkelókxa 
kélmáheyókxa nak kólmok. 

2Sa' kañék kéláyo chá'a kéxegke Dios Wesse' kélagkok xa, tén han kóllának 

chá'a segánamakxa, tén han apkeltémókxa nak chá'a antéhek neyseksók 
kélheykha makham, sekmésso axta ko'o kéxegke tén han ma'a kélketchek 
nak tén han ma'a kéltawán'ák nak; keñe sa' ahóxek agko' katnehek 
kélheykha. 

3Israelitas, kóllána sa'. Keñe sa' tásek chá'a katnehek ekteyapma aqsok 

kéllanakxa enxoho chá'a, kólxámagwomhok kélagko' sa' nahan ma'a xapop, 
ényahamakxa nak weyke nagkeygmenek tén han ma'a yányawhéna' 
apyegmenek ektémól'a kanyehek ma'a yegmen, ekhawo m'a 
apkeltennassama axta kéxegke egkések ma'a kélyapmeyk nano' nak Dios 
Wesse' apagkok. 

4 “Kóleyxho énxet'ák Israel: Dios Wesse' egegkok apteme wánxa xama 

Wesse' egegkok. 

5 “Kólásekhoho Dios Wesse' kélagkok, ekweykmoho kañók agko' kélwáxok, 

tén han ekweykmoho m'a élchetámeykegkaxa nak kélwáxok, tén han 
ekweykmoho m'a kélyennaqte nak. 

6 “Kólpekken kélwáxok ekyókxoho m'a aqsok séltennasa exchek sakhem, 

7nágkólwatéssem kélxekmowáséyak ma'a kélketchek; kóltennasha chá'a xa 

amya'a nak, cham'a kélhakxa enxoho chá'a kélxagkok tén han ma'a ámay 
kélmahágkaxa enxoho chá'a, tén han ma'a kélyetna enxoho chá'a, tén han 
ma'a kélxatakha'a enxoho chá'a. 

8Kólnaqtehet sa' kélmék se'e apkeltémókxa nak antéhek, kólyepetches sa' 

nahan ekpayhakxa kélnát yaqwayam enxoho katnehek 
ekxénchesseykekxoho chá'a kélwáxok, 

9kólnaqtáxésák sa' nahan ma'a yámet élámha nak tén han ma'a apatña'ák 

nak ma'a kélxanák. 

Moisés apkeltémo elyahakxohok israelitas 

10 “Elántaxnések sa' kéxegke Dios Wesse' kélagkok ma'a apkelókxa 

apteméssessamakxa axta ekmámnaqsoho agko' apmáheyo egkések ma'a 
kélyapmeyk nano nak, cham'a Abraham, Isaac tén han ma'a Jacob, xapop 
apheykegkaxa nak tegma apkelyawe apkeltaqmalma, megkatnaha nak 
kéxegke kéllánéyak; 

11yetlo m'a tegma élláneykegkoho nak aqsok éltaqmalma m'a kañe', 

megkatnaha nak kéxegke kélxatméyak; tén han yetlo m'a yámelchet 
megkatnaha nak han kéxegke kélmetméyak, tén han ma'a anmen yámet 
kélcheneykekxa', tén han olivos yámet megkatnaha nak kéxegke 
kélcheneykekxa', kóltawagkok sa' eyke ekwokmoho kélyaqkanakmo. 

12Temék sa' agkok xa, nágkólwánaqma aqsa m'a Wesse' egegkok, ektáha 

axta apkelántekkesso m'a Egipto, kéltémakxa axta kélásenneykha naqsa. 

13Kólpeykesho chá'a Dios Wesse' kélagkok, kólteme chá'a wánxa kéláyo m'a, 

peyk sa' agkok chá'a kólteméssesek ekmámnaqsoho agko' kélpeywa, 
kóltemésses chá'a wánxa ekmámnaqsoho m'a Wesse' egegkok apwesey 
nak. 

14Nágkólyetlakxa m'a aqsok kéláyókxa apkelpeykessamo nak chá'a énxet'ák 

apheykha nak kélnepyáwa, 

15hakte cham'a Dios Wesse' kélagkok, apha nak kélnepyeseksa kéxegke, 

apteme Dios apkelmeyeykha, apwanchek nahan eltaqnaweygkok kéxegke 
tén han emasséssamhok apagko' keso náxop. 

16 “Nágkólyepkén aqsa Dios Wesse' kélagkok, kéltéméssessama axta m'a 

kélheykmo axta yókxexma Masá. 

17Nágkólyensem kéllánéyak ma'a apkeltémókxa nak chá'a kóltéhek ma'a 

Dios Wesse' kélagkok, tén han ma'a nélánémaxchexa nak chá'a antéhek tén 
han segánamakxa, apkeltémo axta kóllána'. 

18Kóllána' chá'a m'a aqsok ekpéwomo nak tén han ma'a ekleklamo nak chá'a 

apwáxok elanok ma'a Wesse' egegkok, yaqwayam sa' kataqmelek chá'a 
ekteyapma ekyókxoho aqsok kéllanakxa enxoho chá'a, tén han kólmok ma'a 
xapop ektaqmalma apteméssessama axta ekmámnaqsoho agko' yaqwayam 
egkések Wesse' egegkok ma'a kélyapmeyk nanók axta kéxegke, 

19yaqwayam sa' yának yenyahagkok kélmonye'e kéxegke Wesse' egegkok 

apyókxoho m'a kélenmexma nak, ekhawo m'a apkeltennassama axta chá'a 
etnéssesek. 

20“Apkelmaxneyáha sa' agkok han xama ekhem kélketchek etnehek se'e: 

‘¿Yaqsa aqsok ma'a apkeltémókxa nak chá'a antéhek, tén han segánamakxa 
tén han nélánémaxchexa nak chá'a antéhek apkeltémo nak chá'a anlának 
ma'a Dios Wesse' egegkok?’ 

21Sa' kóltéhek kéxegke kólátegmowagkokxak se'e: ‘Negko'o axta nenteme 

faraón apkelásenneykha naqsa m'a negheykegkaxa axta Egipto, tén axta 
Wesse' egegkok sẽlántekkessama m'a ekyetlómo ekyawe agko' 
apmopwána. 

22Negweteyak axta negko'o ekwányam agko' aqsok magkenatchesso nak 

agwetak apkelane Wesse' egegkok ma'a Egipto, tén han ma'a aqsok 
sempelakkasso nak agwetak ekmaso agko' apkenmexma m'a faraón tén han 
ma'a apyókxoho apnámakkok; 

23tén axta sẽlántekkessama negko'o m'a, ẽlya'assegkek axta m'a xapop 

apkeltennassamakxa axta egkések ma'a ẽlyapmeyk nano', egméssegkek 
axta nahan ma'a. 

24Tén axta Dios Wesse' egegkok apkeltémo anlanagkok ekyókxoho s'e 

apkeltémókxa nak chá'a antéhek, tén han agáwhok chá'a, yaqwayam enxoho 
kataqmelek chá'a ekteyapma ekyókxoho m'a aqsok nenlanakxa enxoho 
chá'a tén han hegmések chá'a nélyennaqte, ekhawo nak se'e kaxwo nak. 

25Ekpéwomo nentémakxa antéhek nápaqtók Dios Wesse' egegkok nenlana 

enxoho yetlo nentaqmelchessamo s'e apkeltémókxa nak chá'a antéhek, 
ekhawo apkeltémókxa nak chá'a antéhek.’ 

 

Deuteronomio 7 
Sẽlésso antéhek nélpeykessamo aqsok kéleykmássesso 

(Ex 34.11-17) 

1 “Elántaxnések sa' Wesse' egegkok, Dios kélagkok nak kéxegke m'a 

apchókxa kélmaheyókxa nak kólmok kóltéhek kélagkok, elántekkesek sa' 
kélmonye'e m'a siete pók aptémakxa énxet'ák apxámokma nak tén han 
apkelyennaqte megkólhawo nak kéxegke: cham'a hititas, gergeseos, 
amorreos, cananeos, ferezeos, heveos tén han ma'a jebuseos. 



467 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

2Apméssek sa' agkok kéxegke Wesse' egegkok yaqwayam kólmok ma'a 

énxet'ák nak, kélmenxena sa', kéméxcheyk kólsawhohok kólmasséssók, 
meyke kélhéssamo mók kélpaqhetchásamáxkoho tén han meyke 
apkelapyósegwayam kóllano'. 

3Megkeyméxchek nahan kéxegke kóltamhagkok kélnaqteyegka'a m'a 

kelwán'ák nak, megkeymexchek nahan kólmésagkok kélketchek 
apkelennay'a tén han kelwán'ák nak kéxegke yaqwayam etnahagkok 
apnaqteyegka'a tén han anaqteyegka'a apketchek nak ma'a énxet'ák nak, 

4hakte eltamhok sa' eyensamok apkelyetleykha Wesse' egegkok kélketchek 

nak kéxegke m'a, yának sa' elpeykeshok ma'a mók aqsok kéláyókxa nak; 
keñe sa' eltaqnaweygkok kéxegke m'a Wesse' egegkok, emasséssók sa' 
nahan ekmanyehe agko'. 

5Kéméxcheyk eyke kólpalchessesagkok ma'a apkelwatnéssamakxa nak 

chá'a aqsok ma'a aqsok apcháyókxa, kólpáxqatchesek ekyókxoho m'a 
meteymog tén han ma'a yámet awhók apkelpeykessamo nak chá'a, 
kólwatneyásekxak nahan ma'a kéleykmássesso apagkok nak. 

6Hakte kéxegke kélteme énxet'ák kélpagkanamaxche apagkok ma'a Dios 

Wesse' kélagkok; apkelyéseykha axta kéxegke Wesse' egegkok nepyeseksa 
m'a apyókxoho énxet'ák nak keso náxop, yaqwayam enxoho kóltéhek 
kéxegke énxet'ák apagkok apagko'. 

Ekpayhémo tén han apkelánémakpexa chá'a etnahagkok énxet'ák Israel 

7“Apkelásekhayók kéxegke m'a Wesse' egegkok, apkelyéseykha nahan, 

háwe eyke eñama kélxámokma kélagko' la'a kéxegke nepyeseksa m'a pók 
énxet'ák nak, naqsók kéxegke kélteme kélqántawók nepyeseksa m'a 
apyókxoho énxet'ák nak. 

8Apkelántekkessegkek axta Wesse' egegkok ma'a Egipto, cham'a 

kéltémakxa axta kéxegke kélásenneykha naqsa, yetlo ekyawe apmopwána 
axta apkexakkáseykekxak kéxegke m'a faraón, hakte apkelásekhayo', 
apmáheyók axta elának ma'a aqsok apkeltennassama axta chá'a elanaksek 
ma'a kélyapmeyk nano' axta kéxegke. 

9Kólya'asagkoho sa' Dios Wesse' kélagkok apteme Dios apmámnaqsoho 

apagko', apkelánéssamo nak chá'a meyke apyenseyam ekhémo mók 
nélpaqhetchásamáxkoho apagkok ma'a apyókxoho énxet ekweykekxoho m'a 
kaxwe apkektegéyak nak tén han ma'a peya nak elántépekxak makham 
egmonye', cham'a ektáha nak chá'a apchásekhayo, tén han apkelane nak 
chá'a m'a apkeltémókxa nak chá'a antéhek; 

10emasséssamho eyke chá'a m'a ektáha nak chá'a aptaqnagko, egkések 

chá'a apkellegeykegkoho ekpayhawo nak chá'a yaqwayam egkések. 

¡Kaxwók chá'a egkések apkellegeykegkoho m'a ektáha nak chá'a 
aptaqnagko! 

11Kóllána chá'a m'a apkeltémókxa nak chá'a antéhek Dios, tén han 

segánamakxa, tén han nélánémaxchexa nak chá'a antéhek séltamho exchek 
ko'o kóllának se'e sakhem nak. 

Énxet'ák kéltaqmelchessesso apheykha eñama apkelyeheykekxoho 

(Lv 26.3-13; Dt 28.1-14) 

12 “Kélpenchessek sa' agkok kéxegke kéllege s'e nélánémaxchexa nak chá'a 

antéhek, tén han kélyahákxoho enxoho tén han kéllana enxoho, tén sa' Dios 
Wesse' kélagkok elának nahan meyke apyenseyam ma'a ekhémo mók 
nélpaqhetchásamáxkoho apagkok tén han apkeltennassama axta chá'a 
elanaksek ma'a kélyapmeyk nanók axta kéxegke. 

13Elásekhohok sa' nahan kéxegke, yának sa' kataqmelek kélheykha, yának 

sa' nahan kólxámekxohok kélagko'; eltaqmelchessesek sa' kélketchet ma'a 
apkelókxa apteméssessamakxa axta ekmámnaqsoho agko' apmáheyo 
egkések ma'a kélyapmeyk nano' axta kéxegke, ekweykekxoho m'a aqsok 
ekyexna kélcheneykekxa kélnakxo nak, tén han ma'a hótáhap apaktek 
kélagkok, tén han vino tén han pexmok égmenek kélagkok, tén han ma'a 
weyke kélnaqtósso nak étkók tén han ma'a nepkések nak. 

14Tásek sa' katnehek kélteméssesakxa kéxegke, megkaxók sa' ma'a 

apyókxoho énxet'ák nak; méko sa' katnehek kélnepyeseksa kéxegke m'a 
kelán'a megkate nak chá'a étche tén han ma'a énxet megkamopwána nak 
chá'a etekkesek ma'a apketche, méko sa' nahan katnehek neyseksa 
kélnaqtósso kelwán'ák ma'a megkate nak chá'a étkok tén han ma'a 
kelennay'a megkatekkesso nak chá'a étkok. 

15Elyetnakhássesek sa' kéxegke Wesse' egegkok ma'a ekyókxoho 

negmasse tén han ma'a ekyókxoho nenlegeykegkoho ekmaso nak, 
kélweteya axta kéxegke apcháphassama m'a kañe' Egipto; sa' eyke yának 
kallegássesagkohok apyókxoho m'a ektáha nak chá'a apkeltaqnagko 
kéxegke. 

16Kólmasséssók sa' eyke chá'a kéxegke apyókxoho énxet apkelmésakxa 

enxoho chá'a yaqwayam kólmok ma'a Wesse' egegkok; nágkalepyósegwom 
kóllano', nágkólpeykesho nahan ma'a aqsok apkeláyókxa nak, hakte cháxa 
yaqwayam kanaqlakxak kéxegke negmassamakxa xa. 

17“Sa' kexa eykhe katnehek kéxegke kalchetmok kélwáxok se'e: ‘Apxámók 

apagko' nak la'a m'a énxet'ák nak, maghawok negko'o; ¿Háxko sa' kexa 
antéhek ólántekkesek?’ 

18¡Nágkóle' aqsa! Kaxénwakxoho sa' kélwáxok apteméssessamakxa axta 

Dios Wesse' kélagkok ma'a faraón tén han ma'a apyókxoho egipcios; 

19kalchetam sa' kélwáxok ma'a aqsok ekyawe ekteyapma axta, 

kélweteykegkoho axta chá'a kéxegke, tén han ma'a aqsok magkenatchesso 
nak agweta' tén han ma'a sempelakkasso nak agweta' tén han 
apmeykencha'a axta ekyawe agko' apmopwána Dios Wesse' kélagkok 
apkelántekkessama m'a Egipto. Sa' etnéssesek nahan Wesse' egegkok 
apyókxoho m'a énxet'ák kéláya nak kéxegke. 

20Yáphaksek sa' nahan Wesse' egegkok nepyeseksa m'a aqsok mageysso 

nak agè', yaqwayam sa' kasawhohok kalnápok ma'a apkeleymomap nak 
meletsapma essenhan ma'a apkelyexanméyak nak cha'a. 

21Nágkólyegwe aqsa apmonye'e xa énxet'ák nak, hakte apheyk 

kélnepyeseksa kéxegke m'a Dios Wesse' kélagkok, apteme nak Dios 
apyennaqte tén han mageysso agè'. 

22Etaqmelchesagkohok sa' aqsa elántekkesek Wesse' egegkok xa énxet'ák 

nak; megkólwanchek kéxegke kólmasséssók ekmanyehe agko' xa, hakte 
kaxámekxak katnehek aqsok nawha'ák éllo m'a kélnepyáwa nak, keñe 
kamenxenmakha chá'a. 

23Dios Wesse' kélagkok sa' eyke egkések kéxegke yaqwayam kólmok xa 

énxet'ák nak, kóltaqmelchesagkohok sa' aqsa kólsáwak ekwokmoho 
apsawheykpoho apagko' ma'a apyókxoho nak. 

24Elmések sa' kéxegke yaqwayam kólmok ma'a kelwesse'e apkelwányam 

apagkok nak, keñe sa' kéxegke kólteméssesek meyke ekxénweykekxoho 
chá'a kélwáxok keso náxop. Méko sa' xama enxoho apmopwána 
yenmexekxak kélnápomáxche kéxegke xa énxet'ák nak, kólsawhohok sa' 
kéxegke kólmasséssók ma'a apyókxoho nak. 

25Kólwatneyásekxak sa' kéxegke m'a aqsok kéleykmássesso apagkok 

apkeláyókxa nak chá'a, nágkalána' aqsa kélwáxok kólmekxak ma'a sawo 
ekyátekto élmomnáwa nak tén han ma'a sawo ekmope élmomnáwa 
apkelyepetchesso nak chá'a m'a émpe'ék; nágkáhapwa ekyekkónma 
kólámenyéhok xa aqsok nak, kóllának katnehek xama aqsok 
megkaleklamakxa agko' nak apwáxok nápaqtók ma'a Wesse' egegkok. 

26Nágkólsakxa chá'a kélxanák xama enxoho m'a aqsok megkaleklamakxa 

nak chá'a egwáxok anlano', yaqwayam enxoho megkólmasséssemek 
kéxegkáxa. Xénamaxcheyk kólmasséssók ekyókxoho xa, kéméxcheyk chá'a 
kéxegke kólteméssesek aqsok megkaleklamakxa nak chá'a egwáxok 
anlanok xa. 

 

Deuteronomio 8 
Háwe wánxa ekyennaqtésso apnények énxet ma'a nento 

1“Kóllána sa' kéxegke m'a apkeltémókxa nak chá'a antéhek Dios séltamho 

exchek ko'o kóllának se'e sakhem nak, yaqwayam sa' kólweynchamha chá'a 
tén han kóltéhek énxet apxámokma apagko', tén han kólmok se'e apkelókxa 
apkeltennassama axta Wesse' egegkok egkések ma'a kélyapmeyk nanók 
axta. 

2Kaxénwakxoho sa' kélwáxok ekyókxoho ámay 

apkelweynchegkáseykencha'a axta Wesse' kélagkok ekweykmoho cuarenta 
apyeyam ma'a yókxexma meykexa nak énxet, yaqwayam enxoho 
eweykessásenták ma'a ektémakxa nak kélásennamaxkoho kélagko' tén han 
elyepkeynek chá'a, yaqwayam enxoho ékpelkohok ektémakxa élchetamso 
kélwáxok tén han yaqwayam ey'asagkohok kóllának sa' kexa m'a 
apkeltémókxa nak chá'a antéhek essenhan megkóllanye'. 

3Apxámássessegkek axta eykhe eyeyméxchexa aqsok, apkelhayak axta 

meyk, apkeleykegkek axta eyke natámen ma'a aqsok ekwesey axta maná, 
nento éleñama axta néten, cham'a nento megkólweteya nak kéxegke tén han 
melweteya axta m'a kélyapmeyk nanók axta, yaqwayam enxoho 
elya'ássesagkohok megkatnaha wánxa nento ekyennaqtésso apnények 
ma'a énxet, akke nahan ekyennaqtésso apnények énxet ma'a ekyókxoho 
Wesse' egegkok appeywa nak. 

4Axta nahan elyeptamákpok kélnaqta neyseksa xa cuarenta apyeyam nak, 

axta nahan kalchampeykegkok ma'a kélmagkok. 

5Kólya'asagkoho sa' apteméssessama chá'a Dios Wesse' kélagkok 

appékessáseykegko m'a aptémakxal'a xama apyáp epékessesagkok ma'a 
apketche. 

6Kóllána chá'a m'a apkeltémókxa nak chá'a kóltéhek ma'a Dios Wesse' 

kélagkok, kólteme chá'a kéláyo, kólyetlow chá'a m'a nélxekmowásamáxche 
apmésso axta kéxegke. 

7Hakte elya'aksek sa' kéxegke Wesse' egegkok ma'a xama xapop 

ektaqmalma, apchókxa ekxámokmakxa agko' nak ma'a yegmen ényé, tén 
han ekteyapmakxa yegmen tén han ekyetnamakxa yegmen ektaqmalma, 
élpexyaweykentamho nak chá'a m'a ekyapwátegweykenxa nak xapop tén 
han ma'a egkexe élekhahéyak nak; 

8xapop apkemhakxa nak ma'a hótáhap, tén han ma'a apho nak hótáhap 

apaktek, anmen yámet tén han ma'a higo yámet, tén han yántakyexna tén 
han olivo yámet tén han ma'a yányawhéna' apyegmenek. 

9Megkeytnakhók sa' chá'a kélwáxok kéxegke m'a apchókxa nak, yetneyk sa' 

chá'a katnehek kéltéyak, tén han ma'a mók aqsok nak; sa' kólwetak nahan 
chá'a sawo élyentaxno m'a neyseksa nak meteymog kélagkok, keñe sa' ma'a 

meteymog élekhahéyak nak kólhexyawassók chá'a m'a sawo yáma 
élyexwase. 

10Keñe sa' natámen kéltéyak tén han kélyaqkanakmo enxoho, kéméxcheyk 

kólteméssesek apcheymákpoho m'a Dios Wesse' kélagkok eñama apmésso 
s'e xapop ektaqmalma nak. 

Sẽlésso hẽlwánaqmak ma'a Dios 

11 “Kóllanagkoho chá'a kéltáhakxa yaqwayam megkalwagqamagkehek ma'a 

Dios Wesse' kélagkok. Kóllána chá'a m'a apkeltémókxa nak cha'a antéhek 
tén han ma'a nélánémaxchexa nak chá'a antéhek tén han segánamakxa 
séltamho exchek ko'o kóllának se'e sakhem nak. 

12Yetneyk sa' agkok chá'a kéltawakxa tén han kélyaqkanakmo enxoho chá'a, 

tén han kélhakmo enxoho m'a kélxanák apkeltaqmalma kéllánéyak axta, 

13tén nahan kéllanawo enxoho ekxáma m'a weyke kélnaqtósso tén han ma'a 

nepkések, ekhawo nahan ma'a sawo élyátekto élmomnáwa kélagkok tén han 
ma'a sawo élmope élmomnáwa ekweykekxoho m'a ekyókxoho aqsok 
éltaqmalma kélagkok nak, 

14nágkaleyxkoho aqsa kélwáxok, nágkalwagqamák nahan ma'a Dios Wesse' 

kélagkok, ektáha axta apkelántekkesso m'a Egipto, kéltémakxa axta 
kélásenneykha naqsa; 

15apnaqleykencha'a axta m'a ekyawakxa nak yókxexma meykexa énxet tén 

han eyesagkexa nak, ekxámokmakxa nak ma'a yéwa ekmáske nak 
hentakxek tén han ma'a yettáha, tén han ma'a meykexa agko' nak ma'a 
yegmen. Aptekkessegkek axta eyke yegmen xama meteymog ekyennaqte 
agko' ma'a tén axta apméssama yaqwayam kólyenagkok, 

16apkeleykegkek axta nahan aqsok ekwesey axta maná m'a yókxexma 

meykexa nak énxet, nento melwetaya axta m'a kélyapmeyk nano' nak 
kéxegke, yaqwayam enxoho eweykessásenták ma'a ektémakxa nak 
kélásennamaxkoho kélagko' tén han elyepkeynek chá'a yaqwayam enxoho 
natámen kéxegke kólwetak ektaqmalma kélheykha. 

17“Nágkatne aqsa élchetamso kélwáxok se'e: ‘Nélwasqápeykekxoho 

keñamak negko'o negweteya s'e aqsok egagkok ekxámokma nak.’ 

18Kéméxcheyk kaxének chá'a kélwáxok ma'a Dios Wesse' kélagkok, hakte 

cha'a apteme apkelmésso kélwasqapma kéxegke yaqwayam kaxek xa aqsok 
nak, apkeláneya m'a apxeyenma axta chá'a elanaksek kéxegke, cham'a 
ekhémo mók nélpaqhetchásamáxkoho apkelánéssama axta nahan ma'a 
kélyapmeyk nanók axta kéxegke. 

19“Kelwagqámeygkek sa' agkok chá'a kéxegke m'a Dios Wesse' kélagkok, 

kélyetlákxo enxoho m'a pók kéláyókxa nak tén han kélpeykásawo enxoho, 
naqsók ko'o ektemessásak kaxwók sa' kólmasséssók kéxegke kélyókxoho. 

20Sa' kóltéhek kéxegkáxa kólmasséssók kélyókxoho yaqwánxa nak 

etnéssesek Dios Wesse' kélagkok emasséssók ma'a énxet'ák apheykha nak 
chá'a kélmonye'e eñama megkólyaheykekxa'. 

 

Deuteronomio 9 
Negmallane ekteme Dios aptamheykha 

1“Israelitas, kóleyxho sa' se'e: wokmek kaxwók kéxegke yaqwánxa 

kólyeykhekxak ma'a neyp wátsam Jordán tén han kólyementók kaxwók 
apchókxa m'a énxet'ák apxámokma apagko' nak tén han apkelyennaqte, 
megkólhawo nak kéxegke, tén han ma'a tegma apkelyawe, apkelyawe 
apagko' nak, kélhaxtegkesso nak meteymog netna'awók agko' ma'a 
nepyáwa'; 

2apkelwányam nahan énxet apheykha m'a kañe' nak, aphóxekcha'ak nahan, 

aphawók ma'a énxet apwesey axta Anac aptawán'ák neptámen, énxet 
apyawe axta, kélya'ásegkok eyke kéxegke ektéma axta chá'a 
apkelxénamakpo s'e: ‘Méko xama énxet apwanchek yenmexekxak ma'a 
Anac aptawán'ák neptámen nak.’ 

3“Kéméxcheyk eyke kólya'asagkohok kéxegke ektáha chá'a apxega 

kélmonye'e m'a Wesse' kélagkok, tén han aphémo m'a táxa eksawhomól'a 
kalwatnek aqsok, cham'a peya sa' emasséssók kélmonye'e kéxegke m'a 
énxet'ák nak tén han etnéssásekxak mékoho. Kólántekkesek sa' kéxegke 
m'a, kólmasséssók sa' nahan ekmanyehe agko', ekhawo m'a apxeyenmakxa 
axta chá'a etnéssesek ma'a Wesse' egegkok. 

4Apkelántekkessek sa' agkok kélmonye'e kéxegke Dios Wesse' kélagkok 

ma'a énxet'ák nak, nágkatne aqsa kélwáxok se'e: ‘Ekpéwomo nentémakxa 
keñamak segméssama negko'o Wesse' egegkok se'e apchókxa nak’; Wesse' 
egegkok apkelántekkesso m'a, eñama apkeltémakxa élmasagcha'a. 

5Háwe eñama kéltémakxa ekpéwomo tén han kéltémakxa ektaqmalma 

yaqwayam kagkések kéxegke xapop apagkok nak ma'a énxet'ák nak; Wesse' 
egegkok apkelántekkesso kélmonye'e kéxegke m'a, eñama apkeltémakxa 
élmasagcha'a, yaqwayam enxoho elának nahan ma'a apkeltennassama axta 
chá'a elának ma'a Abraham, Isaac tén han ma'a Jacob kélyapmeyk nanók 
axta kéxegke. 

6Kólya'asagkoho sa' megkañama kéltémakxa ekpéwomo kéxegke apmésa 

Dios Wesse' kélagkok ma'a xapop ektaqmalma nak, hakte kéxegke kélteme 
énxet'ák élyennaqte agko' kélwáxok. 

Énxet'ák Israel apkenmexeykekxa Dios egkexe Horeb 

(Ex 31.18—32.35) 

7“Kéméxcheyk megkalwagqamagkehek agko' chá'a kéxegke 

kéllókáseykegko axta chá'a Dios Wesse' kélagkok ma'a yókxexma meykexa 
nak énxet. Megkamassegweykmok kélenmexeykekxa chá'a m'a Dios, 
eyeynamo m'a sekxók axta kélánteyapma m'a Egipto, ekwokmoho kélwa'a 
s'e yókxexma nak. 

8Axta kéllókassók chá'a kéxegke Wesse' egegkok ma'a egkexe Horeb nak, 

apkeltaqnaweykegkók apagko' axta kéxegke m'a, xegkessamók agko' axta 
emasséssók. 

9Eyántegkek axta ko'o m'a néten egkexe nak sekmáheyo alwakxak ma'a 

meteymog élpayhe, cham'a meteymog ekhémo mók 
nélpaqhetchásamáxkoho apkelánesso axta kéxegke m'a Wesse' egegkok, 
ekheykekxeyk axta ko'o cuarenta ekhem ma'a tén han cuarenta axta'a, 
meyke sekto tén han meyke sekya m'a yegmen. 

10Élméssegkek axta ko'o Wesse' egegkok ánet meteymog élpayhe, ektáha 

axta apnaqtáxésso apagko', heykegkek axta nahan kañe' m'a ekyókxoho 
appeywa apkellegassama axta m'a néten egkexe nak, cham'a neyseksa táxa 
eyáléwe, negaqneykekxo axta negyókxoho m'a. 

11Yeykhayak axta cuarenta ekhem tén han cuarenta axta'a, sélméssama ko'o 

Wesse' egegkok ma'a ánet meteymog élpayhe, meteymog ekhémo mók 
nélpaqhetchásamáxkoho nak, 

12tén axta aptéma seyenagkama s'e: ‘Etaqhoho, epekhaksoho sa' etyapok 

se'e, apkelyetnakhágwokmek ma'a énxet'ák apkelántekkesso axta Egipto. 
Yahamok agko' apyensakmo apkelánéyak ma'a séltémo axta chá'a ko'o 
elanagkok, apkelánegkek xama kéleykmássesso m'a sawo 
kélméxencháseykekxohol'a kólpeykásekxa'.’ 

13“Axta aptemék nahan seyenagkama Wesse' egegkok se'e: ‘Ekwet'ak ko'o 

apteme élyennaqte agko' apkelwáxok xa énxet'ák nak. 

14Heyho sa' aqsa ko'o amasséssók tén han amasseksek apkelxénamap 

chá'a keso náxop; keñe sa' xép atnéssesek énxet apkelyennaqte tén han 
apxámokma apagko', mexnawo nak xa énxet'ák nak.’ 

15“Xama axta ko'o sekteyapma m'a egkexe nak, cham'a eyáléweykegkaxa 

axta, élsánteyk axta ánet meteymog élpayhe ekhémo mók 
nélpaqhetchásamáxkoho Dios. 

16Ekwetágweykteyk axta han kéxegke kélláneykegko megkólya'assáxma 

kélenmexeykekxo m'a Wesse' egegkok, tén han kélláneykegko xama weyke 
kennawók étkok kéleykmássesso m'a sawo kélméxencháseykekxohol'a 

kólpeykásekxa', kélyamasma m'a ámay apkeltémókxa axta chá'a kólyetlók 
ma'a Wesse' egegkok, 

17éxeykenteyk axta ko'o m'a ánet meteymog sélseykenta axta, nekha'a étkók 

axta ektemessáseykekxak kélnápaqta'awók kéxegke. 

18Tén axta séltekxekxama etapnák xapop nápaqtók Wesse' egegkok, 

sektéma makham ma'a ekhawo sektémakxa axta m'a sekxók axta, 
ekweykmoho cuarenta ekhem tén han cuarenta axta'a meyke sekto tén han 
meyke sekya yegmen, eñama kéltémakxa megkólya'assáxma kéxegke, 
hakte kélláneykegkek axta aqsok ekmaso nápaqtók Wesse' egegkok 
ekwokmoho kéllókassama. 

19Égwakkassegkek axta ko'o sekweteya Wesse' egegkok aplo 

apkeltaqnaweykegko axta kéxegke, xegkessamók agko' axta elnápekxa'; 
eháxenmók axta eyke sekxók ko'o makham ma'a Wesse' egegkok. 

20Aptaqnagkamók apagko' axta nahan Wesse' egegkok ma'a Aarón, 

apmáheyók axta nahan emasséssók, ko'o axta eyke nahan ekwagkassók 
teyp sekpaqhetchessessama maltémo etnéssesek; 

21tén axta ko'o sekmoma m'a weyke kennawók étkok kéleykmássesso 

kéllane axta kéxegke, élánéseykegko axta megkólya'assáxma, sekyamasma 
nátex, nekha'a étkók axta ektemessáseykekxa', éxpakháseykekxeyk axta 
ekwokmoho ektamheykekxo ánek agko'. Ekpalchesseykmek axta ánek ma'a 
ényahamakxa nak yegmen ekweyweykentamxa nak ma'a egkexe. 

22 “Kéllókáseykegkek axta nahan kéxegke Wesse' egegkok ma'a 

kélheykegkaxa axta Taberá, Masá tén han ma'a Quibrot-hataavá. 

23Xama axta apkeltémo kólántépok Wesse' egegkok ma'a yókxexma Cadés-

barnea yaqwayam kólmok ma'a apchókxa apméssamakxa axta, 
kélenmexeykekxeyk axta eyke nahan ma'a apkeltémókxa axta chá'a 
kóltéhek, kélya'ásseykmek axta nahan, axta nahan kólyeheykekxohok chá'a, 

24¡Nanók axta kéltémakxa kéxegke kélenmexeykekxa chá'a Wesse' 

egegkok, eyeynamo m'a sekxók axta sélweteya ko'o! 

25Eltekxekxegkek axta ko'o etapnák xapop nápaqtók Wesse' egegkok 

ekweykmoho cuarenta ekhem tén han cuarenta axta'a, hakte apmáheyók 
axta emasséssók kéxegke m'a Wesse' egegkok, 

26axta ektemék seyenagkama sélmaxnagkama s'e: ‘Wesse' ahagkok, ná 

emasséssem aqsa s'e énxet'ák nak, xeyep apagkok xa, xeyep axta 
apkelwagkasso teyp eñama apteme apwányam apagko' tén han 
apkelántekkesso Egipto yetlo ekyawe apmopwána. 

27Kaxénwakxoho apwáxok ma'a apkeláneykha axta, cham'a Abraham, Isaac 

tén han ma'a Jacob. Nágkaxén apwáxok ektémakxa nak élyennaqte 

apkelwáxok se'e énxet'ák nak, tén han apkeltémakxa élmasagcha'a tén han 
melya'assáxma, 

28yaqwayam sa' megkatnehek amya'a ólxénaxchek yókxexma 

sẽlántekkessamakxa axta s'e: Mopwanchek apmáheyo elántaxnések Wesse' 
egegkok ma'a apchókxa apkeltennassamakxa axta chá'a, 
apkelántekkessegkek yaqwayam elnáhapwók ma'a meykexa nak énxet, 
hakte apkeltaqnagkamche'. 

29Xeyep énxet'ák apagkok ma'a; xeyep apagkok, xeyep axta 

apkelántekkesso yetlo ekyawe apmopwána m'a Egipto.’ 

 

Deuteronomio 10 
Ekhémo mók nélpaqhetchásamáxkoho kéltemessáseykekxa axnagkok 

(Ex 34.1-10) 

1“Tén axta Wesse' egegkok aptéma seyenagkama s'e: ‘Elyaqtennoho sa' 

apagko' xeyep ánet meteymog élpayhe ekhémo m'a émha amonye' axta, 
elanés sa' nahan xama axagkok yántéseksek, tén sa' yántek ma'a néten 
egkexe yaqwayam sa' hélpaqhetchesakpohok ko'o. 

2Anaqtáxésagkok sa' ko'o ekhawo ektémakxa axta ekpeywa 

eknaqtáxésamaxche émha amonye' axta xa meteymog nak, cham'a 
apkelpaxqáteykekxo axta exchep, keñe sa' exatmok ma'a kañe' yántéseksek 
axagkok nak.’ 

3“Éláneyak axta ko'o xama yántéseksek, apkeñama nak yámet wantep, keñe 

sélyaqténma nahan ánet meteymog élpayhe, élsamchek axta nahan 
seyántama m'a néten egkexe. 

4Tén axta Wesse' egegkok apnaqtáxéssama Diez apkeltémókxa nak antéhek 

ma'a meteymog nak, ekhawo apteméssessamakxa axta m'a émha amonye' 
axta, apkeltennassama axta kéxegke m'a néten egkexe, neyseksa táxa 
eyáléwe, negaqneykekxo axta negyókxoho. Elméssegkek axta, 

5tén axta sekteyapma ko'o m'a néten egkexe nak; ekxatamchek axta kañe' 

yántéseksek ma'a meteymog élpayhe nak, ekhawo m'a apkeltémókxa axta 
atnehek ma'a Wesse' egegkok, hágkek makham ma'a kañe' nak.” 

6 (Apkelánteyepmeyk axta israelitas ma'a Beerot-bené-jaacán, 

apkelmeyeykekxeyk axta m'a yókxexma Moserá. Axta apketsapweykmok 
nahan Aarón ma'a, kélátawanyegkek axta nahan ma'a, apyaqmagkassegkek 
axta apteme apkelmaxnéssesso Dios énxet'ák apagkok ma'a apketche 
Eleazar. 

7Apkelántépeykekxeyk axta makham ma'a, apkelmeyeykekxo m'a Gudgoda, 

tén axta apkelántépeykekxo makham ma'a Gudgoda nak apkelmeyeykekxo 
m'a Jotbata, yókxexma ekyetnamakxa axta ekyawe m'a yegmen. 

8Cháxa apkelyéseykegkaxa axta nahan Wesse' egegkok Leví énxet'ák 

apagkok yaqwayam eswok chá'a m'a yántéseksek ekhémo mók 
nélpaqhetchásamáxkoho apagkok nak Wesse' egegkok, tén han yaqwayam 
exnakha chá'a nápaqto', tén han elpeykesho' tén han elmaxnéssesek chá'a 
yetlo apxeyenma apwesey, ekhawo aptamheykegkaxa nak makham se'e 
negwánxa nak. 

9Cháxa keñamak melxaweykegko nak xapop apagkok levitas nepyeseksa 

m'a apkelyáxeg'a tén han ma'a aqsok yaqwayam nak elxewekxa', hakte cha'a 
ekpayhémo yaqwayam chá'a elanha m'a Wesse' egegkok, ekhawo m'a 
apxeyenma axta m'a Wesse' egegkok.) 

10 “Ekhegkek axta ko'o cuarenta ekhem tén han cuarenta axta'a m'a egkexe 

nak, hawók axta sektémakxa m'a sekxók axta, eháxenmók axta ko'o makham 
ma'a Wesse' egegkok, axta emáheyók emasséssók kéxegke, 

11axta aqsa aptemék seyenagkama s'e: ‘Exeg, elánekxa sa' aptáhakxa 

yaqwayam exog apmonye'e m'a énxet'ák, yaqwayam sa' kólxog, kólmok 
ma'a apchókxa séltennassama axta ko'o agkések ma'a kélyapmeyk nanók 
axta.’ 

Sẽlyáteyeykegkoho nak anlának Dios 

12“Israelitas, ¿Yaqsa apkeltamho kaxwók kóllának kéxegke m'a Dios Wesse' 

kélagkok? Wánxa aqsa apkeltamho kólyahakxoho' tén han kólyetlók 
kélyókxoho m'a ámay apagkok; tén han kólásekhoho', tén han kólpeykeshok 
ekweykmoho kañók agko' kélwáxok tén han ma'a élchetámeykegkaxa nak 
kélwáxok, 

13tén han kóllanagkok chá'a m'a apkeltémókxa nak chá'a antéhek, tén han 

ma'a segánamakxa apagkok nak, yaqwayam enxoho kataqmelek chá'a 
kélheykha. 

14Kólya'asagkoho chá'a Dios Wesse' kélagkok apteme apagkok ma'a néten 

tén han ma'a netnók agko' nak ma'a néten, tén han keso náxop tén han ma'a 
ekyókxoho aqsok ekhéyak nak awáxok. 

15Awanhók agko' axta eyke apmopmenyého Wesse' egegkok ma'a 

kélyapmeyk nano' axta kéxegke, apkelásekhayók axta nahan, tén axta 
natámen apkelyéseykencha'a nahan ma'a aptawán'ák neptámen nak, 
kéxegke m'a, nepyeseksa m'a apyókxoho pók aptémakxa nak énxet'ák, 
ekhawo negwet'a nak makham se'e negwánxa nak. 

16“Kólpekken kélwáxok ma'a kélqahasso nak ekhémo mók 

nélpaqhetchásamáxkoho, nágkóllenxanmagkoho kélteme élyennaqte 
kélwáxok, 

17hakte cham'a Dios Wesse' kélagkok nak kéxegke apteme Dios Wesse' 

agkok ma'a ekyókxoho aqsok kéláyókxa nak tén han apteme Wesse' 

apagkok ma'a apyókxoho kelwesse'e apkelwányam nak keso náxop; apteme 
nahan Dios apwányam apagko', ekha apyennaqte tén han mageysso agè', 
metnéssesso nak han apyeykhamap pók elanok énxet tén han memà nak 
exkak ma'a aqsok kélmésso naqsa yaqwayam mexének 
ektemegweykmohoxma; 

18apkelánekxéssamo nak han chá'a amya'a m'a élyeheykha nak tén han ma'a 

xentampe'e nak, apkelásekhayo nak han chá'a m'a énxet'ák apkeleñama nak 
mók apkelókxa apheykha nak kélnepyeseksa kéxegke, 
apkelmeyáseykegkoho nak chá'a m'a aptéyák tén han ma'a apkelántaxno. 

19Kólásekhoho nahan chá'a kéxegkáxa m'a énxet'ák apkeleñama nak mók 

apkelókxa, hakte kéxegke axta nahan kélteme kéleñama mók apkelókxa m'a 
kélheykegkaxa axta Egipto. 

20“Kólyahakxoho chá'a Dios Wesse' kélagkok, kólpeykesho nahan chá'a 

wánxa m'a; nágkólyensem kélyetleykha, peyk sa' agkok chá'a kóltéméssesek 
ekmámnaqsoho kélpeywa, kóllána chá'a yetlo kélxeyenma m'a apwesey. 

21Hakte cham'a yaqwayam kólteméssesek chá'a kéxegke apcheymákpoho 

m'a; cham'a Dios kélagkok ma'a, apkelánéssama axta chá'a kéxegke m'a 
aqsok ekyawe nak tén han ma'a sempelakkasso nak agweta' kélweteya axta 
kéxegke. 

22Setenta axta nahan apyókxoho kélyapmeyk nanók kéxegke sekxók 

apkelweykmo m'a Egipto, keñe keso kaxwo nak apxámáseykxo m'a Dios 
Wesse' kélagkok, aphéseykekxók ma'a apweykenxal'a apxámokma yaw'a 
m'a néten. 

 

Deuteronomio 11 
Wesse' egegkok apteme apwányam apagko' 

1“Kólásekhoho chá'a kéxegke m'a Dios Wesse' kélagkok, kóllána chá'a m'a 

apchánamakxa nak chá'a antéhek tén han segánamakxa apagkok, tén han 
ma'a apkeltémókxa nak chá'a antéhek. 

2Kólya'asagkoho sa' sakhem apteméssessamakxa axta chá'a kéxegke Dios 

Wesse' kélagkok appékessáseykekxo chá'a kéltémakxa, melya'ásegko nak 
ma'a kélketchek nak kéxegke tén han melweteya nak. Kólya'asagkoho sa' 
apteme apwányam apagko', tén han ekyawe agko' apmopwána, 

3tén han apkeláneyo chá'a aqsok magkenatchesso nak agweta' tén han 

ekyawe agko' aqsok apkelane, apkeláneya axta m'a Egipto apkelmexma m'a 
faraón tén han ma'a ekyókxoho apchókxa nak, 

4tén han apteméssessamakxa axta m'a sẽlpextétamo Egipto yetlo m'a 

yátnáxeg apkelchánte, tén han ma'a yátnáxeg apkelyenyawasso 
apkenchesso nak kempakhakma, tén han ektémakxa axta 

apkelweykeseykegko Wátsam Ekwányam Ekyexwase awáxok ma'a 
apmenxenma axta kéxegke. Apmassésseykmók apagko' axta m'a Wesse' 
egegkok. 

5Kaxénwakxoho sa' nahan kélwáxok kéxegke ekyókxoho 

apteméssessamakxa axta m'a yókxexma meykexa nak énxet, ekwokmoho 
kélwaya s'e; 

6tén han apteméssessamakxa axta Datán tén han ma'a Abiram, Eliab axta 

apketchek, Rubén axta aptawán'ák neptámen, tén han ma'a ektémakxa axta 
ekpatyapma xapop eyápeykekxo axta yetlo m'a apnámakkok tén han ma'a 
apkelpakxenéyak nak, tén han ma'a ekyókxoho aqsok apagkok ekyetnakxa 
nak, nápaqta'awók ma'a apyókxoho énxet'ák Israel. 

7Kéxegke kélagko' kélteme kélwete m'a aqsok ekyawe apkelane axta chá'a 

m'a Wesse' egegkok. 

Énxet'ák kéltémo kataqmelek apheykha xapop kéltennassamakxa nak kólmések 

8“Kóllána sa' kéxegke ekyókxoho m'a segánamakxa séltennasa exchek ko'o 

s'e sakhem nak, yaqwayam sa' kóltamhagkok kélyennaqte tén han kóltéhek 
kélagkok ma'a apchókxa yaqweykenxa nak kólmok, 

9yaqwayam sa' nahan kólhakha apxámokma apagko' apyeyam ma'a xapop, 

apkeltennassamakxa axta egkések Wesse' egegkok ma'a kélyapmeyk nanók 
axta kéxegke, tén han ma'a aptawán'ák neptámen nak; cham'a xapop 
ényahamakxa nak weyke nagkeygmenek tén han ma'a yányawhéna' 
apyegmenek ektémól'a kanyehek ma'a yegmen. 

10Megkaxnawok nahan Egipto m'a xapop yaqweykenxa nak kólmok, 

kélánteyapmakxa axta kéxegke; kólchenekxak axta chá'a kéxegke aqsok 
aktek ma'a, keñe kólyássesagkok nahan chá'a kélagko', kélteméssessamól'a 
aqsok kélcheneykekxa m'a namyep étkok, 

11kaxnók ma'a apchókxa yaqweykenxa nak kólmok, yetneyk ma'a meteymog 

élekhahéyak tén han ma'a xapop élyapwátéyak, ekmámeye chá'a 
élexpaqhéyak ma'a aqsok. 

12Wesse' egegkok apagko' nahan aptaqmelchesso m'a xapop nak; yókxoho 

apyeyam nahan chá'a apkeláneykha m'a. 

13 “Kéllánegkek sa' agkok kéxegke apkeltémókxa nak antéhek séltennasa 

exchek ko'o s'e sakhem nak, tén han kélásekhawo enxoho Dios Wesse' 
kélagkok, tén han kélpeykásawo enxoho ekweykmoho kañók agko' kélwáxok 
tén han ekweykmoho m'a élchetámeykegkaxa nak kélwáxok, 

14yáphássesek sa' chá'a ekmámeye ekwokmo enxoho ekhem agkok, 

ektéyeykemxal'a áwa' yenta'a, tén han élyapweykegkaxal'a pánaqte exnók, 

yaqwayam enxoho kólnakxek kéxegke m'a hótáhap apaktek kélagkok tén 
han kaxek ma'a vino, tén han ma'a pexmok égmenek kélagkok. 

15Yának sa' nahan kaltektépegkokxak pa'at ma'a yókxexma, yaqwayam sa' 

katawagkok ma'a kélnaqtósso nak kéxegke, yának sa' nahan kaxek 
kéxegkáxa ekxámokma agko' ma'a kéltéyak. 

16Eyke kóllanagkoho sa' kéltáhakxa, nágkólho kólyexanchesha; 

nágkólyenyow Wesse' egegkok kólpeykeshok ma'a mók aqsok kéláyókxa 
nak; nágkólháxahák nahan amonye'e, 

17hakte eltaqnaweygkok sa' kéxegke Wesse' egegkok kéltáha enxoho xa 

ektáha nak, megyáphássesek sa' chá'a m'a ekmámeye; keñe sa' xapop 
megkeyxnések chá'a m'a aqsok kélcheneykekxa, kaxwók sa' nahan 
kéxegkáxa kólmassegwók ma'a xapop ektaqmalma apmáheyókxa nak 
egkések ma'a Wesse' egegkok. 

18 “Kólpekken kélwáxok se'e amya'a nak tén han ma'a élchetámeykegkaxa 

nak chá'a kélwáxok; kólnaqtehet sa' chá'a kélmék yaqwayam sa' katnehek 
chá'a ekxénchesseykekxoho kélwáxok. Kólmakhésha sa' nahan chá'a m'a 
ekpayhakxa kélnát. 

19Kólxekmósak chá'a kélketchek, kéltennáseyncha'a enxoho chá'a m'a 

kélxanák nak tén han ma'a ámay kélmahágkaxa enxoho chá'a, essenhan 
ma'a kélhágko enxoho chá'a tén han ma'a kélnaqxétekhágko enxoho chá'a. 

20Kólnaqtáxésák sa' ma'a yámet élámha kélagkok nak tén han ma'a 

apatña'ák nak kélxanák, 

21yaqwayam sa' kaxhok ekwenaqte kélweynchámeykha yetlo kélketchek 

ma'a ekweykenxal'a ekwenaqte ekyetno néten keso náxop, cham'a xapop 
apkeltennassamakxa axta Wesse' egegkok egkések ma'a kélyapmeyk nano'. 

22“Agkok kólyensakmok kéllánéyak ekyókxoho m'a apkeltémókxa nak 

antéhek Dios séltamho exchek ko'o kóllának se'e sakhem nak, tén han 
kélásekhawo enxoho chá'a m'a Dios Wesse' kélagkok, tén han kélyetlawa 
enxoho chá'a meyke kélyenseyam ma'a ámay apagkok, 

23elántekkesek sa' kélmonye'e kéxegke Wesse' egegkok apyókxoho m'a 

énxet'ák nak. Kólyementók sa' kéxegke xapop apagkok ma'a énxet'ák 
apxámokma apagko' nak tén han apkelyennaqte. 

24Sa' kóltéhek chá'a kélagkok kéxegke m'a kélwánxa enxoho chá'a 

yókxexma. Sa' keynhok néxa xapop kélagkok ma'a yókxexma meykexa nak 
énxet ekweykekxoho m'a Líbano, tén han eyeynamo m'a wátsam Éufrates 
ekweykekxoho m'a wátsam ekwányam Mediterráneo. 

25Méko sa' awanchek kanmexekxak kéxegke. Hakte Dios Wesse' kélagkok 

sa' eyánchessesagkohok apkelmenaye tén han apkelyegwakto énxet'ák 

ma'a ekyókxoho kélmahágkaxa enxoho chá'a, ekhawo m'a apxeyenmakxa 
axta chá'a etnéssesek. 

26“Ekméssek ko'o sakhem yaqwayam kólyésha ektaqmalma nak negha tén 

han ma'a ekmaso nak negha. 

27Tásek sa' chá'a katnehek kélheykha, kélyahákxoho enxoho chá'a m'a Dios 

Wesse' kélagkok nak segánamakxa apagkok, séltamho exchek ko'o kóllának 
se'e sakhem nak. 

28Asagkek sa' eyke chá'a katnehek kélheykha kélyetlákxo enxoho chá'a m'a 

mók aqsok kéláyókxa megkólya'áseyak nak, tén han megkólyahákxo enxoho 
chá'a m'a Dios Wesse' kélagkok nak segánamakxa apagkok, tén han 
kélyetnakhágwokmo enxoho m'a ámay séltamhókxa exchek ko'o kólyetlók 
se'e sakhem nak. 

29 “Apkeltamhók sa' agkok kólántexek Dios Wesse' kélagkok ma'a apchókxa 

yaqweykenxa nak kólmok, kólpekkenek sa' ektaqmalma negha m'a egkexe 
Guerizim, keñe sa' ekmaso negha m'a egkexe Ebal. 

30Neyp wátsam Jordán heykegkok xa egkexe nak, ámay ekmahéyak nak 

taxnegwánxa ekhem, xapop apagkok nak ma'a cananeos apheykencha'a 
nak ma'a meykexa nak élyapwátéyak xapop, ekpayho nak ma'a Guilgal 
nekha nak élámhakxa m'a yámet encinas nak Moré. 

31Peyk kaxwók kéxegke kólyeykhekxak ma'a neyp wátsam Jordán. Peyk 

kaxwók kólmok ma'a apchókxa yaqwánxa sa' egkések ma'a Dios Wesse' 
kélagkok. Kélmeyk sa' agkok ma'a tén han kélhakmo enxoho m'a kañe' nak, 

32kóllána sa' ekyókxoho m'a segánamakxa tén han nélánémaxchexa nak 

antéhek sekmésa exchek ko'o kéxegke s'e sakhem nak. 

 

Deuteronomio 12 
Tegma appagkanamap wánxa xama 

1“Keso segánamakxa tén han nélánémaxchexa nak chá'a antéhek 

yaqwayam sa' kóllának chá'a kéxegke neyseksók kélheykha m'a xapop 
apmáheyókxa nak egkések kéxegke kélagkok ma'a kélyapmeyk nano' nak 
Dios Wesse' apagkok. 

2“Kólmasséssem sa' ekyókxoho apheykegkaxa nak chá'a elpeykeshok aqsok 

apcháyókxa énxet ma'a xapop yaqwánxa sa' chá'a kólmok: cham'a ekhéyak 
nak néten egkexe tén han ma'a egkexe náxap'awo nak tén han ma'a ekhéyak 
nak kóneg yenta'a élyentaxno pessesse agkok. 

3Kólyaqnegkessesák sa' ma'a apkelwatnamakxa nak chá'a aqsok. 

Kóltemessásekxa sa' nekha'a étkók ma'a meteymog apkeláncháséyak nak, 
kólwatneyásekxa sa' ma'a yámet awhók apkelpeykessamo nak chá'a, 

kólmasséssem sa' ma'a kéleykmássesso apcháyókxa nak chá'a; 
kólmasséssem sa' élxénamaxchexa nak chá'a xa aqsok nak. 

4“Nágkóltemésses aqsa kólpeykeshok Dios Wesse' kélagkok xa ektáha nak. 

5Elyésha sa' eyke xama yókxexma Wesse' egegkok yaqwánxa katnehek 

ekyetnamakxa apwesey nepyeseksa m'a énxet'ák kélagkok nak. Sa' nahan 
chá'a kélwanchek kéxegke kólmeyekxak kólpeykeshok ma'a yókxexma nak. 

6Sa' nahan chá'a kólnápok aqsok kélnaqtósso m'a tén han kólwatnek chá'a 

eñama megkólwagqayam ma'a. Sa' nahan chá'a kólsakxak aqsok 
kélpekkenma nak chá'a ekwayam diez xama aqsok kélagkok kélwete eñama 
kéltamheykha m'a, tén han ma'a aqsok kéláncheseykekxa nak chá'a 
kélnegkenma, tén han ma'a aqsok kéltennasso nak chá'a kóllának ma'a Dios 
tén han ma'a aqsok kélmésso naqsa nak chá'a Dios ekxeyenma agko' nak 
chá'a kélwáxok kólmések, ekhawo nahan ma'a émha amonye' ekwete étkók 
nak ma'a kélnaqtósso weyke tén han ma'a nepkések. 

7Sa' kóltawagkok chá'a kéltéyák nápaqtók Dios Wesse' kélagkok ma'a, 

kalpayhekxak sa' kélwáxok xamo' kélnámakkok kóllanok ektaqmalma 
ekteyapma ekyexna m'a aqsok kélcheneykekxa eñama kéltamheykha, 
apmésso ektaqmalma ekteyapma m'a Dios Wesse' kélagkok. 

8“Sa' eyke megkólwanchek kóltemegwók ma'a nentémakxa nak chá'a s'e, 

cham'a nenlane nak chá'a enxama m'a negmakókxa enxoho chá'a anlána'. 

9Makke kólwokmok makham kéxegke m'a yókxexma meykexa nak 

ektemegweykmohóxma apmáheyókxa nak egkések ma'a Dios Wesse' 
kélagkok. 

10Kélyeykhákxeyk sa' agkok ma'a neyp wátsam Jordán nak, tén han 

kélhakmo enxoho m'a apchókxa apmáheyókxa nak egkések, tén han 
ekmassa enxoho apkelya'assóxma m'a kélenmexma apwakhaya nak 
kélnepyáwa, tén han ektáha enxoho meyke agko' ektamheykha kélwáxok, 

11keñe sa' ma'a apkelyéságkaxa enxoho Dios Wesse' kélagkok yaqwánxa 

epekkenek ma'a apwesey, kólmések sa' chá'a kéxegke m'a ekyókxoho 
séltamho exchek kólmések: kélnaqtósso ektekyawa nak tén han ma'a 
élwatnamáxche nak eñama megkólwagqayam, tén han ma'a kélpekkenma 
nak chá'a ekwayam diez xama aqsok kélagkok kélwete eñama 
kéltamheykha, tén han ma'a aqsok kéláncheseykekxa nak chá'a 
kélnegkenma, tén han ma'a ekyókxoho mók aqsok kélyéseykha kélxeyenma 
nak chá'a kóllanaksek ma'a Wesse' egegkok. 

12Kóllanák sa' nahan kélessawássessamo nápaqtók Dios Wesse' kélagkok, 

yetlo m'a kélketchek tén han ma'a kélásenneykha naqsa nak, tén han ma'a 
levitas apheykha nak kélnepyeseksa kéxegke, hakte melxaweykegkok ketse' 
enxoho xapop apagkok apagko' kélnepyeseksa kéxegke m'a énxet'ák nak. 

13“Nágkólwatnegwom aqsa chá'a aqsok kélnaqtósso yaqwayam kólmések 

Wesse' egegkok ma'a mók nekha kélhámxa enxoho chá'a; 

14wánxa sa' aqsa chá'a kélwanchek kóllánegwakxak ma'a apkelyéságkaxa 

sa' Dios Wesse' kélagkok xama apheykegkaxa m'a kélókxa xamo' nak. Sa' 
kóllának chá'a ekyókxoho séltamho exchek ko'o kóllának ma'a. 

15“Kélwanchek eyke chá'a kólnápok kélnaqtósso tén han kóltawagkok ápetek 

ma'a kélheykegkaxa nak chá'a kélmako enxoho chá'a, eñama apmésso m'a 
Dios Wesse' kélagkok. Kélwanchek kóltawagkok kélyókxoho kéxegke, 
megkeyxek ma'a élmanyása nak kélyempe'ék essenhan ma'a élmópeyo nak 
kélyempe'ék, ektémól'a antók ma'a yátapopyet aphápetek la'a essenhan 
ma'a xenaq ápetek. 

16Éma eyke megkeyméxchek kóltók, kólyegkenek sa' aqsa chá'a náxop, 

ektémól'a kólyegkenek ma'a yegmen. 

17“Megkólwanchek sa' kóltawagkok kéxegke kañe' tegma apwányam 

kélagkok ma'a kélpekkenma nak chá'a ekwayam diez ma'a hótáhap apaktek 
kélagkok, tén han ma'a vino kélagkok essenhan ma'a pexmok égmenek 
kélagkok nak, tén han ma'a émha amonye' ekpalleyam nak étkók ma'a weyke 
kélnaqtósso tén han ma'a nepkések, tén han ma'a ekyókxoho aqsok 
kéltennasso nak chá'a kólmések ma'a Wesse' egegkok, tén han ma'a aqsok 
kélmésso naqsa nak chá'a Dios ekxeyenma agko' nak chá'a kélwáxok 
kólmések. 

18Wánxa sa' aqsa kélwanchek kóltawagkok nápaqtók Dios Wesse' kélagkok 

ma'a apkelyéságkaxa sa' yókxexma; sa' kalpayhekxak chá'a kélwáxok 
nápaqtók Dios Wesse' kélagkok, yetlo kélketchek, kélásenneykha naqsa tén 
han levitas kóllanok ekyexna m'a aqsok kélcheneykekxa eñama 
kéltamheykha. 

19Kaxén sa' chá'a kélwáxok kólpasmok levitas neyseksa kélheykha m'a 

kélókxa. 

20“Apyánchessásekxeyk sa' agkok Dios Wesse' kélagkok ma'a xapop 

kélagkok, ekhawo m'a apxeyenma axta chá'a etnéssesek, kélmakak sa' 
agkok kéxegke m'a ápetek, kélwanchek sa' chá'a kóltók kélmaka enxoho. 

21Tayépek sa' agkok kélheykegkaxa kéxegke apkelyéságkaxa yaqwánxa 

epekkenek apwesey m'a Dios Wesse' kélagkok, kélwanchek sa' kólnápok 
chá'a weyke tén han nepkések apkelmésso nak chá'a Wesse' egegkok tén 
han kóltawagkok ekyókxoho kélmakókxa enxoho chá'a kóltawagkok ma'a 
kélheykegkaxa nak chá'a kéxegke, ekhawo m'a séltamho exchek ko'o 
kóltéhek. 

22Ektémól'a m'a yátapopyet aphápetek tén han xenaq ápetek, kélyókxoho 

kéxegke kélwanchek kóltawagkok, megkeyxek élmanyása kélyempe'ék tén 
han élmópeyo kélyempe'ék. 

23Éma eyke megkeyméxchek agko' kóltawagkok, hakte éma segmésso 

ekyennaqte egyempehek; megkeyméxchek chá'a kóltawagkok ekyetlómo 
ekyennaqtésso egyempehek ma'a ápetek nak. 

24Kólyegken sa' chá'a náxop ma'a ektémól'a kólyegkenek ma'a yegmen. 

25Nágkóltow, keñe sa' tásek chá'a katnehek ekteyapma ekyókxoho aqsok 

kéllanakxa enxoho chá'a kéxegke yetlo kélketchek eñama kéllane ekpéwomo 
agko' nápaqtók ma'a Wesse' egegkok. 

26Keñe sa' ma'a aqsok kélmáheyo nak chá'a kólteméssesek kélmésso naqsa 

m'a Dios, tén han ma'a kéltennasso nak chá'a kóllána', kólsakxak sa' chá'a 
m'a apkelyéságkaxa sa' yókxexma m'a Wesse' egegkok. 

27Sa' kólnegkenek chá'a kélnaqtósso kélwatno m'a néten nak 

ekwatnamáxchexa aqsok apagkok ma'a Dios Wesse' kélagkok. Kólyegkenek 
sa' chá'a éma agkok kélnaqtósso kélnapma nak chá'a kéxegke m'a néten nak 
ekwatnamáxchexa aqsok apagkok ma'a Dios Wesse' kélagkok, keñe sa' 
ma'a ápetek nak kélwanchek chá'a kóltók. 

28“Kóleyxho, kóllána ekyókxoho m'a séltamho exchek ko'o kóllána', 

yaqwayam sa' kataqmelek chá'a ekteyapma ekyókxoho aqsok kéllanakxa 
enxoho chá'a kéxegke yetlo kélketchek, eñama kéllane m'a ekleklamókxa 
nak apwáxok Dios Wesse' kélagkok tén han ekpéwomo agko' nápaqto'. 

Sẽlésso antéhek nélpeykessamo kéleykmássesso 

29-30“Apmasséssekmek sa' agkok Dios Wesse' kélagkok ma'a énxet'ák 

kélmaheyókxa nak kólmok kéxegke m'a apchókxa, kólántex sa' kéxegke m'a 
xapop apagkok nak appenchesa enxoho apmassésseyam, kólhakha sa' 
ma'a, eyke nágkólyetlókas aqsa apkeltémakxa nak ma'a énxet'ák nak, 
nágkólchetam nahan ma'a aptamheykegkaxa nak chá'a elpeykeshok ma'a 
aqsok apkeláyókxa. 

31Nágkóltemésses aqsa Dios Wesse' kélagkok kólpeykeshok xa ektáha nak, 

hakte ekyókxoho aqsok élmasagcha'a megkaleklamakxa agko' nak apwáxok 
elanok Wesse' egegkok apkeláneykegkok ma'a énxet'ák nak, yaqwayam 
elpeykeshok ma'a aqsok apcháyókxa. Weykmók chá'a apkelwatnésso 
apketchek ma'a aqsok apcháyókxa nak. 

32 “Kóllána sa' chá'a ekyókxoho m'a séltamho nak kóllána', meyke 

kélyepetcháseykekxa mók amya'a tén han meyke kélmassésso xama 
enxoho. 

 

Deuteronomio 13 

1“Aptekkek sa' agkok kélnepyeseksa kéxegke xama apkeltemessásamap 

Dios appeywa aplegasso essenhan apxeyenma nak chá'a apwete 
ektémakxa apwanmagko, keñe eltennaksek chá'a aqsok magkenatchesso 
nak agweta' essenhan ma'a sempelakkasso nak agweta', 

2temék agkok ma'a aqsok apkeltennasso nak, keñe etnehek elának se'e: 

‘¡Nók, ólyetlakxak pók kéláyókxa, megkólweteya nak kéxegke; ólpeykeshok 
sa'!’, 

3nágkólyahakxa aqsa. Hakte apmenyeyk elyepkeynek kéxegke m'a Dios 

Wesse' kélagkok yaqwayam ey'asagkoho naqsók kexa kélásekhayo 
ekweykmoho kañók agko' kélwáxok tén han ekweykmoho m'a 
élchetámeykegkaxa nak kélwáxok. 

4Kólyetlow chá'a m'a Dios Wesse' kélagkok, kólteme chá'a wánxa 

kélyeheykekxoho m'a; kóllána chá'a m'a apkeltémókxa nak chá'a antéhek, 
kóleyxho chá'a m'a appeywa, kólpeykesho nahan chá'a; kólyepetchaha 
nahan chá'a m'a. 

5Yánékpok sa' eyke ematñekxak xa apkeltemessásamap nak chá'a Dios 

appeywa aplegasso tén han ma'a apxeyenma nak chá'a apwete ektémakxa 
apwanmagko eñama apkeltémo kólenmexekxak ma'a Dios Wesse' kélagkok, 
ektáha axta apkelmallahanchesso ektémakxa ekyentaxno kélásenneykha 
naqsa m'a kañe' Egipto, tén han eñama apkeltémo elyetnakhássók kéxegke 
m'a ámay apkeltémókxa nak chá'a kólyetlók ma'a Dios Wesse' kélagkok. 
Keñe sa' kólmasséssók kéxegke aqsok ekmaso ekteyapma kélnepyeseksa. 

6“Apyexákpók sa' agkok nahan yának elpeykeshok pók kéláyókxa méteya 

nak xép tén han melweteya axta m'a apyapmeyk nano', cham'a apyáxeg 
apagko' nak essenhan ma'a apketche apkenna nak, tén han ma'a kelwána 
nak, essenhan ma'a aptáwa' apchásekhayo nak, essenhan ma'a pók 
meyenyaweykha apagko' nak chá'a, 

7cham'a aqsok apcháyókxa nak chá'a m'a énxet'ák, apheykha nak chá'a keto' 

tén han ma'a makhawo nak, apwakhaya nak kélheykegkaxa ekweykekxoho 
m'a makhawo nak mók nekha nak xapop, 

8nágyoho aqsa etnéssesek ma'a ekxénakxa enxoho apwáxok etnéssesek, 

ná elyahakxa nahan; nágkapyósho nahan elano', nágkaqha nahan apwáxok 
elano', ná ekpós nahan; 

9yaqha sa' chá'a. Xeyep sa' nahan etnehek apmonye' apyenha meteymog, 

keñe sa' axayók etnahagkok ma'a apyókxoho énxet'ák nak. 

10Elyetna sa' meteymog ekwokmoho apketsapa, eñama apmopmenyého 

ényókasek ma'a Dios Wesse' apagkok, ektáha axta aptekkesso m'a Egipto, 
aptémakxa axta kélásenneykha naqsa. 

11Elya'ásegwók sa' apyókxoho énxet'ák Israel xa, keñe sa' yeygkok chá'a 

elanagkokxak aqsok ekmaso ektéma nak xa. 

12“Legáxcheyk sa' agkok nahan amya'a pók xam'a tegma apkelyawe 

apméssamakxa nak Dios Wesse' apagkok yaqwayam exek, apkelántepa 

13énxet, melyeheykekxa nak Dios, apkelyetnakhásseyam nak apnámakkok 

apheykha nak ma'a kañe' nak tegma apwányam, apkelyáteyeykegkoho nak 
yának elpeykeshok ma'a pók kéláyókxa melya'ásegko nak, 

14kéméxcheyk kéxegke kóltaqmelcheshok sekxók kóltegyaha amya'a. 

Naqsók sa' agkok entáhak ma'a amya'a eklegamaxche tén han élánéxko 
kélnepyeseksa kéxegke m'a aqsok ektaqnómaxkoho nak, 

15kólnápekxa sa' énxet'ák apheykha nak xa tegma apwányam nak 

ekweykekxoho m'a ekyókxoho aqsok apnaqtósso, sókwenaqte sa' chá'a 
kólyetxa', kólsawhohok sa' kólmasséssók ekyókxoho aqsok ekhéyak nak 
ma'a kañe'. 

16Kólánchásekxak sa' ekyókxoho aqsok apagkok élmomnáwa m'a neyseksa 

nak apheykegkaxa chá'a énxet elweynchamha, keñe sa' kólwatnek ma'a 
tegma apwányam tén han ma'a ekyókxoho aqsok kélyementaméyak nak 
ma'a kélenmexma, kólmasséssók sa' ekyókxoho kólteméssesek kélmésso 
naqsa aqsok ekwatnamáxche m'a Dios Wesse' kélagkok. Meyke néxa 
apxámokma tegma aphopák sa' etnehek xa tegma apwányam nak, 
megkólxátekhásekxók sa' chá'a. 

17“Nágkólmekxa aqsa kéxegke xama enxoho m'a aqsok élxénamaxche nak 

kólmasséssók, keñe sa' meltaqnaweygkehek chá'a kéxegke m'a Wesse' 
kélagkok; kélyósekak sa' chá'a elano', exámásekxak sa' nahan, ekhawo m'a 
apkeltennassama axta etnéssesek ma'a kélyapmeyk nanók axta kéxegke, 

18kélyahákxoho enxoho chá'a m'a Dios Wesse' kélagkok tén han kéllana 

enxoho chá'a ekyókxoho m'a apkeltémókxa nak chá'a antéhek séltennasa 
exchek ko'o kéxegke s'e sakhem nak, tén han kéllana enxoho chá'a nápaqtók 
ma'a aqsok ekpéwomo nak. 

 

Deuteronomio 14 

1 “Kéxegke kélteme apketchek ma'a Dios Wesse' kélagkok. 

Nágkólpexyekhasha aqsa kélyókxa, nágkólmopaksoho aqsa kélyese 
ekpayhakxa kélnát apketsapa enxoho kélxama. 

2Hakte kéxegke kélteme énxet'ák apkelpagkanma m'a Dios Wesse' kélagkok; 

axta apkelyéseykha nepyeseksa apyókxoho énxet'ák nak keso náxop 
yaqwayam kóltéhek énxet'ák apagkok apagko'. 

Aqsok nawha'ák nentamakxa nak tén han mantamakxa nak 

(Lv 11.1-47) 

3“Nágkóltow chá'a xama enxoho m'a aqsok ekmanyása mantamakxa nak. 

4“Keso aqsok kélnaqtósso kélmowána nak chá'a kéxegke kóltók se'e: weyke 

kelennay'a, nepkések apketkók tén han yát'ay apketkók, 

5xenaq, yátapopyet, laneyp, popyet apkelleykha nak naxma, tén han ma'a 

pók aptémakxa nak chá'a m'a yátapopyet apkelyawe nak. 

6Kélwanchek kóltók ekyókxoho aqsok nawha'ák ektaqhésseykmoho nak 

chá'a ayespok ekto, énnayha nak chá'a neyseksa aphék, ánet nak chá'a 
aphék, 

7eyke megkeyméxchek kóltók se'e aqsok kélnaqtósso nak, éltaqhésseyam 

ayespok ektéyak eykhe nahan ma'a tén han énnayha neyseksa aphék: 
“Yányátnáxeg, tómhag tén han ma'a sógkog; kéméxcheyk kólteméssesek 
chá'a aqsok nawha'ák élmanyása xa, kaltaqhéssamhok eykhe nahan chá'a 
ayespa'ák ektéyak xa, méko eyke m'a énnayhakxa nak chá'a neyseksa 
aphék. 

8“Tén han ma'a yátapomap, naqso' eykhe énnayha neyseksa apophék ma'a, 

háwe eyke m'a aptaqhésseykmoho nak chá'a apyespok apto. Kéméxcheyk 
chá'a kólteméssesek aqsok ekmanyása xa. Nágkóltow chá'a aphápetek xa 
aqsok nak, nágkólpaknegwomho nahan chá'a m'a aphápak nak. 

9“Keñe m'a aqsok élleykha nak neygmen kélwanchek kóltók ma'a ekha nak 

amék étkók tén han ma'a émpe'ék, 

10eyke nágkóltow ma'a meyke nak amék étkók tén han ma'a émpe'ék; 

kéméxcheyk kólteméssesek chá'a aqsok élmanyása xa. 

11“Kélwanchek chá'a kóltók ekyókxoho náta nentamakxa nak chá'a, 

12yetneyk eyke nahan chá'a mók xam'a m'a megkólmowána nak chá'a kóltók, 

ekhawo nak ma'a: méwá, máma apwenaqte, yátének, 

13akpog apmenek, tén han ma'a ekyókxoho mók ektémakxa nak chá'a m'a 

náta meyke ahekhek, 

14tén han ma'a mók ektémakxa nak chá'a kágqag, 

15xápen, tén han sawe, tótow, tén han ma'a mók ektémakxa nak chá'a 

cháwok 

16tén han sepekhék, yányáho, yátametekteg, 

17apho metekteg, tén han máma tén han ma'a yáménáteg, 

18seyána', saqpa'ay, tén han ma'a mépop. 

19“Ekyókxoho askok ekha nak chá'a axempenák, élmanyása sa' chá'a 

kólteméssesek. Megkóltewek sa'. 

20Sa' eyke m'a náta élxénamaxkoho nak chá'a nentamakxa', kélwanchek sa' 

kóltók. 

21 “Nágkóltow chá'a xama enxoho m'a aqsok nawhak étsapma naqsa nak 

chá'a, hakte kéxegke kélteme énxet'ák apkelpagkanma m'a Dios Wesse' 
kélagkok; sa' eyke kélwanchek chá'a kólmések ma'a énxet apkeñama nak 
mók apkelókxa apha nak chá'a kañe' tegma apkelyawe kélagkok kéxegke; 
sa' eyke apwanchek etwok ma'a. Kélwanchek nahan kólmések ekha 
ekyánmaga m'a énxet apkeñama nak mók apkelókxa apwe enxoho 
yaqwatakxoho m'a kélheykegkaxa. “Nágkólhanchásekxa chá'a yát'ay 
apketkok egken neme apyegmenek apagkok. 

Segánamakxa ekxeyenma nak nempekkenma chá'a aqsok egagkok ekwayam 
nak chá'a diez ekyókxoho 

22 “Kólyetnakhaksek sa' chá'a kéxegke ekyókxoho aqsok aktek ekyexna 

kélcheneykekxa kélnakxo ekwayam nak chá'a diez ekyókxoho, yókxoho 
apyeyam meyke kélyeykhasso. 

23Kóltawagkok sa' chá'a kéxegke nápaqtók Dios Wesse' kélagkok cham'a 

yókxexma apkelyéságkaxa sa' yaqwánxa katnehek ekyetnamakxa apwesey, 
cháxa ekwayam nak chá'a diez ma'a hótáhap apaktek kélagkok tén han ma'a 
vino tén han ma'a pexmok égmenek nak, tén han ekpalleyam amonye'e nak 
chá'a étkók ma'a weyke kélnaqtósso tén han ma'a nepkések, yaqwayam sa' 
kaltámeyagkok chá'a kéláyo m'a Wesse' egegkok. 

24Apméssek sa' agkok ektaqmalma kélheykha m'a Wesse' egegkok, tayépek 

sa' agkok chá'a kélheykegkaxa kéxegke yaqwayam kólsakxak aqsok 
kélagkok ekwayam nak chá'a diez ekyókxoho m'a apkelyéságkaxa sa' 
ekyetnamakxa apwesey m'a Wesse' egegkok, 

25kólchexeykxak sa' chá'a ekha ekyánmaga m'a aqsok kélagkok nak, keñe 

sa' ma'a selyaqye nak ekyánmaga aqsok kélchexakha, kólsakxak chá'a m'a 
apkelyéságkaxa sa' ma'a Wesse' egegkok. 

26Sa' nahan chá'a kólmaha kóltegyek ekxénakxa enxoho chá'a kélwáxok 

kóltegyágwók aqsok xa selyaqye nak: cham'a wey, nepkések, vino essenhan 
ma'a mók ektémakxa nak chá'a anmen kéltahakkasso; cham'a kélámenyéxa 
enxoho chá'a kéxegke, sa' kóltawagkok nahan nápaqtók Dios Wesse' 
kélagkok ma'a, kóllanagkok sa' kélessawássessamo yetlo m'a kélnámakkok. 

27“Eyke kólpásem sa' chá'a m'a levitas, apheykha nak chá'a kélheykegkaxa 

kéxegke, hakte melxaweykegkok xapop apagkok apagko' ma'a, ektéma nak 
kéxegke ekha xapop kélagkok. 

28“Apyókxoho apqántánxo apyeyam sa' chá'a kéxegke kólyetnakhaksek 

ekwayam nak chá'a diez aqsok kélcheneykekxa kélnakxo xama apyeyam, 
tén han kólxatmok chá'a m'a tegma apwányam kélagkok, 

29yaqwayam sa' etawagkok ekwokmoho apkelyaqkanakmo apkelwa'akto 

enxoho m'a levitas, melxaweykegko nak xapop apagkok apagko', essenhan 
ma'a énxet'ák apkeleñama nak mók apkelókxa apheykha nak chá'a 
kélnepyeseksa kéxegke, essenhan ma'a élyeheykha nak tén han ma'a 
xentampe'e nak. Keñe sa' Dios Wesse' kélagkok egkések chá'a ektaqmalma 
ekteyapma m'a ekyókxoho aqsok kéllanakxa enxoho chá'a. 

 

Deuteronomio 15 
Apyeyam ekmassésamaxchexa nak aqsa chá'a negméyak aqsok 

1“Yókxoho siete apyeyam sa' chá'a exchep emasséssesek aqsa chá'a 

apméyak aqsok ma'a pók. 

2“Sa' katnehek kélmassésseyam nak aqsa chá'a negméyak aqsok se'e: 

Apyókxoho énxet apmassáseykha nak chá'a xama aqsok apagkok pók, 
yohok sa' aqsa chá'a emok ma'a aqsok apmassáseykha. Melenxanmek sa' 
chá'a pók yának eyánmagkasek essenhan ma'a apchókxa xamo' nak, hakte 
kaxénaxchek sa' ektáha yeyam kélmassésseykenxa aqsa chá'a negméyak 
aqsok eñama m'a Wesse' egegkok. 

3Sa' eyke m'a énxet apkeñama nak mók apkelókxa apwanchek sa' yának 

chá'a eyánmagkasek ma'a aqsok apmassáseykha, keñe sa' ma'a apchókxa 
xamo' nak, yohok sa' aqsa chá'a emha m'a aqsok apmassáseykha nak chá'a 
exchep. 

4Keñe sa' méko etnehek xama énxet enxoho meyke aqsok apagkok 

kélnepyeseksa kéxegke, hakte egkések sa' ektaqmalma apha Dios Wesse' 
apagkok ma'a apkelókxa apmáheyókxa nak egkések ekpayhémo nak 
yaqwayam egkeyásekxa', 

5apkelyahákxoho enxoho chá'a, apkelana enxoho chá'a ekyókxoho s'e 

apkeltémókxa nak chá'a antéhek sekmésa exchek ko'o exchep se'e sakhem 
nak. 

6Egkések sa' ektaqmalma apha m'a Dios Wesse' apagkok, ekhawo 

apkeltennassama axta chá'a etnéssesek, kaxek sa' chá'a aqsok apagkok 
yaqwayam elmássesha apxámokma apagko' ma'a pók aptémakxa nak chá'a 
énxet'ák, keñe sa' xép melmaxnayhek sa' chá'a kólmássesha xama aqsok 
enxoho, néten sa' etnehek xép nepyeseksa m'a apyókxoho pók aptémakxa 
nak chá'a énxet'ák, méko sa' kayeykhágwomhok chá'a exchep. 

7 “Yetneyk sa' agkok énxet meyke aqsok apagkok apha nepyeseksa m'a 

apchókxa xamo', cham'a pók xam'a nak tegma apkelyawe apagkok 



489 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

apméssamakxa axta m'a Dios Wesse' apagkok, ná etne aqsa chá'a melányo, 
egkes sa' chá'a aqsok apagkok ma'a apchókxa xamo' ekyetnakxa nak chá'a 
eyeyméxchexa aqsok ma'a aphakxa; 

8ná emyágwakxa chá'a egkések aqsok ma'a, emássesha nahan chá'a m'a 

aqsok apkepmenyéxa enxoho chá'a. 

9Nágyoho chá'a katnehek élchetamso apwáxok ekmaso s'e: 

‘Chágketwokmek siete apyeyam, kélmasséssamakxa nak aqsa chá'a 
negméyak aqsok’, melanók sa' chá'a exchep étak ma'a apchókxa xamo' nak, 
meyke nak aqsok apagkok, memássesha sa' nahan chá'a xama aqsok 
enxoho; apwóneyha sa' agkok Wesse' egegkok eltennaksek aptáhakxa 
exchep xa énxet nak, keñe sa' xép kaphemmok apkelane mey'assáxma. 

10Kéméxcheyk epasmok chá'a, meyke apyetlókasso eklo apwáxok, hakte 

aptemék sa' agkok xép xa ektáha nak, etaqmelchessesek sa' chá'a 
ekteyapma Dios Wesse' apagkok ma'a ekyókxoho aqsok apkelanakxa 
enxoho chá'a, tén han ma'a apcheynókxa enxoho chá'a apkelane. 

11Megkameykkehek sa' chá'a énxet meyke nak aqsok apagkok keso náxop, 

cháxa keñamak séltamho nak ko'o elmésagkok chá'a aqsok xép meyke 
apmeyágweykekxa m'a apchókxa xamo' nak apkellegeykegkoho meyke 
aqsok apagkok, tén han ma'a meyke agko' nak aqsok apagkok apheykha m'a 
apchókxa. 

Segánamakxa ekxeyenma nak énxet'ák kélásenneykha naqsa 

(Ex 21.1-11) 

12 “Kélméssek sa' agkok chá'a exchep ekha ekyánmaga yaqwayam etnehek 

apchásenneykha naqsa m'a aptémo xamo' nak hebreos, apkenna essenhan 
ma'a kelwána enxoho, seis apyeyam sa' aqsa chá'a etnehek 
apchásenneykha; keñe sa' ekwokmo enxoho chá'a siete apyeyam 
eyenyekxak makham. 

13Apkexeykxeyk sa' agkok chá'a, meláphaksek sa' aqsa chá'a kaltaqhekxak 

meyke élseykha, 

14elmésagkok sa' chá'a m'a apnaqtósso nepkések tén han apxámokma 

apagko' ma'a hótáhap apaktek tén han ma'a vino; elmésagkok sa' ma'a aqsok 
apagkok apkelmésso nak ma'a Dios Wesse' apagkok. 

15Kaxén xépxa apwáxok apteme axta kélásenneykha naqsa aphakxa axta 

m'a Egipto, tén han aptekkessama Dios Wesse' apagkok ma'a. Cháxa 
keñamak sekmésa nak ko'o kaxwók xa séltamhókxa nak chá'a etnehek. 

16“Apxénchek sa' agkok memako eyenyók xép ma'a apchásenneykha nak, 

eñama apchásekhayo exchep tén han ma'a apnámakkok nak, hakte tásek 
chá'a apteméssessamakxa, 

17keñe sa' emok xama aqsok kélahamtasso naw'a, épetchessók sa' ma'a 

apxagkok átog nak, eyagqaxqatchesek sa' apeykok; keñe sa' etnehek 
apchásenneykha naqsa apagkok apagko' meyke néxa. Sa' etnéssesek 
nahan ektáha enxoho kelwána apchásenneykha naqsa xa ektáha nak. 

18Nágkasagkoho chá'a apwáxok ekxeykxak ma'a apkelásenneykha naqsa 

nak, hakte seis apyeyam chá'a weykmok apkeltemessáseykha exchep ma'a, 
náxet ma'a ekweykenxal'a chá'a kélyánmagkasso aptamheykha xama énxet 
ekha nak chá'a kélyánmagkasso aptamheykha; egkések sa' chá'a 
ektaqmalma ekteyapma ekyókxoho aqsok apkelanakxa enxoho chá'a 
exchep ma'a Dios Wesse' apagkok. 

Kélnaqtósso kelennay'a élpagkanamaxche' émha amonye' nak chá'a 
ekpalleyam 

19 “Elpagkanchesek sa' chá'a Dios Wesse' apagkok ma'a ekyókxoho émha 

amonye' ekpalleyam nak chá'a étkók kellennay'a m'a weyke apnaqtósso 
essenhan ma'a nepkések nak. “Ná egkes aqsa chá'a ektamheykha m'a émha 
amonye' nak chá'a weyke étkok aptósso, ná eyesés nahan chá'a m'a 
apkemha apmonye' nak nepkések apketkok aptósso. 

20Yókxoho apyeyam sa' chá'a kóltawagkok yetlo kélketchek nápaqtók Dios 

Wesse' kélagkok ma'a yókxexma apkelyeságkaxa sa'. 

21Yetneyk sa' agkok chá'a xama ektemegweykmohoxma m'a ekyókxa, 

ektáha enxoho chá'a ekyaqteyeykha essenhan meyke aqta'ák, essenhan 
ekyetnakxa enxoho chá'a ekmaso m'a ekyókxa nak, mesakxések sa' chá'a 
apchaqhe m'a Wesse' egegkok. 

22Kóltawagkok sa' aqsa chá'a m'a tegma apwányam kélheykegkexa nak 

chá'a, apyókxoho énxet sa' nahan apwanchek etawagkok xa, megkeyxek sa' 
ma'a ektáhakxa enxoho chá'a élmanyása apyempe'ék tén han ma'a 
élmópeyo nak apyempe'ék, ektémól'a katawaxchek ma'a yátapopyet 
aphápetek tén han ma'a xenaq ápetek. 

23Sa' eyke megkólwanchek kóltók ma'a éma agkok nak, kólyegkenek sa' 

aqsa chá'a náxop ektémól'a kólyegkenek ma'a yegmen. 

 

Deuteronomio 16 
Kélessawássessamo élánamáxche nak chá'a yókxoho apyeyam 

(Ex 23.14-17; 34.18-24) 

1 “Wákxeyk sa' agkok chá'a m'a pelten Abib, kóllána sa' chá'a m'a 

élánamáxchexa nak chá'a megkólwagqayam Pascua eñama m'a Wesse' 
kélagkok, hakte cháxa pelten, apkelántekkessamakxa axta kéxegke Dios 
Wesse' kélagkok axta'a m'a Egipto. 

2“Kólnáhakkasek sa' chá'a Dios Wesse' kélagkok weyke tén han nepkések 

neyseksa kéllánéyak megkólwagqayam Pascua m'a apkelyeságkaxa sa' 
ekyetnamakxa m'a apwesey. 

3“Kóltawagkok sa' yetlo kelpasmaga meyke kempáseyak ma'a kéltósso 

ekmatñá nak ápetek. Kóltawagkok sa' kelpasmaga meyke kempáseyak 
ekweykmoho siete ekhem, cham'a kelpasmaga nenlegeykegkoho nak, hakte 
ekpekhe kélánteyapma axta kéltemék ma'a Egipto, keñe sa' kaxénwakxohok 
chá'a kélwáxok ekhem kélánteyapma axta m'a Egipto, neyseksa kélheykha 
makham kéxegke. 

4Siete ekhem sa' katnehek magwete kempáseyak ekyókxoho m'a xapop 

kélagkok nak kéxegke, megkeymaxcheyk sa' nahan ápetek yaqwayam 
kólmaha mók ekhem ma'a ekmatñá nak chá'a taxnám kéltósso m'a émha 
amonye' nak ekhem. 

5Megkéméxchek nahan kóllánegwók aqsa chá'a kélnaqtósso ektekyawa nak 

Pascua m'a pók tegma apwányam apmésakxa sa' ma'a Dios Wesse' 
kélagkok, 

6wánxa sa' aqsa m'a apkelyéságkaxa sa' ekyetnamakxa m'a apwesey, 

taxnám sa' nahan chá'a kóllána', amonyel'a ektaxno ekhem, ekweykenxa 
axta hóra kélánteyapma kéxegke m'a Egipto. 

7Kólhánek sa' ma'a ápetek nak kélmésso Dios, kóltawagkok sa' ma'a 

apkelyeságkaxa sa' Dios Wesse' kélagkok ekyetnamakxa m'a apwesey, keñe 
sa' mók ekhem kóltaqhohok makham ma'a kélxanák. 

8Kóltawagkok sa' kelpasmaga meyke kempáseyak ekweykmoho seis ekhem, 

keñe sa' ekhem siete kóllának xama kélaqneykekxa ektaqmalma eñama m'a 
Dios Wesse' kélagkok; megkóllanyek sa' chá'a kéxegke xama enxoho 
kéltamheykha xa ekhem nak. 

9 “Yeyk'ak sa' agkok siete semána, eyeynamo m'a sekxók axta kélnakxama 

m'a hótáhap apaktek, 

10kóllának sa' kélessawássessamo semána megkólwagqayam ma'a Dios 

Wesse' kélagkok, kólsakxések sa' chá'a m'a aqsok kélmésso naqsa 
ekxeyenma agko' nak chá'a kélwáxok kólsakxések, ekyetnakxa enxoho chá'a 
aqsok kélagkok apkelmésso m'a Dios Wesse' kélagkok. 

11Kóllának sa' kélessawassamo nápaqtók Dios Wesse' kélagkok ma'a 

apkelyéságkaxa sa' ekyetnamakxa m'a apwesey, yetlo m'a kélketchek tén 
han ma'a kélásenneykha naqsa nak, tén han yetlo m'a levitas, tén han ma'a 
énxet'ák apkeleñama nak mók apkelókxa, tén han ma'a élyeheykha nak tén 
han ma'a xentampe'e ekheykha nak ma'a kañe' kélheykegkaxa. 

12Kaxén kéxegkáxa kélwáxok kélteme axta kélásenneykha naqsa m'a 

kélheykencha'a axta Egipto; kóllána sa' chá'a ekyókxoho xa segánamakxa 
nak. 

13 “Kélpenchessek sa' agkok kélnakxo m'a hótáhap apaktek kélagkok nak tén 

han kélyaqhapma m'a anmen yámet ekyexna kélagkok, kóllának sa' 
ekweykmoho siete ekhem ma'a kélessawássessamo kélpakxenmakxal'a 
yenta'a aktegák étkók. 

14Kalpayhekxa sa' kélwáxok neyseksa xa kélessawássessamo nak yetlo 

kélketchek tén han ma'a kélásenneykha naqsa nak, tén han yetlo m'a levitas, 
tén han ma'a énxet'ák apkeleñama nak mók apkelókxa, tén han ma'a 
élyeheykha nak tén han ma'a xentampe'e ekheykha nak ma'a kañe' tegma 
apwányam kélagkok. 

15Kóllának sa' ekweykmoho siete ekhem eñama Dios Wesse' kélagkok xa 

kélessawássessamo nak, cham'a apkelyeságkaxa sa' ekyetnamakxa m'a 
apwesey; hakte eltaqmelchessesek sa' Dios Wesse' kélagkok ma'a 
ekyókxoho aqsok kélcheneykekxa nak chá'a kélnakxo tén han ma'a 
ekyókxoho aqsok kéllane nak chá'a, kalpayhekxohok agko' sa' kélwáxok 
kéxegke. 

16“Ántánxo apkelweykekxa sa' nahan chá'a etnahagkok xama apyeyam 

nápaqtók Dios Wesse' apagkok ma'a apyókxoho apkelennay'a nak, cham'a 
apkelyeságkaxa sa' ekyetnamakxa m'a apwesey, neyseksa élánamáxche sa' 
se'e kélessawássessamo nak: aptámákpexa nak chá'a kelpasmaga meyke 
kempáseyak, kélessawássessamókxa nak chá'a semána, tén han ma'a 
kélpakxeneykegkaxa nak chá'a yenta'a aktegák étkók. Méko sa' kawának 
kawakxak nápaqtók Wesse' egegkok meyke ekseykekxa xama aqsok, 

17kélxama sa' chá'a kólsakxak ma'a aqsok kélmésso naqsa kélagkok nak, 

cham'a ekyetnakxa enxoho chá'a aqsok kélagkok apkelmésso m'a Dios 
Wesse' kélagkok. 

Apkelánémakpexa nak chá'a etnahagkok énxet'ák segyekpelchémo 

18“Elyésha sa' énxet segyekpelchémo tén han énxet ekyawe nak kéláyo 

yaqwayam sa' eltemeykha m'a apyókxoho tegma apkelyawe, yaqwánxa sa' 
chá'a elmésagkok Dios Wesse' kélagkok xama m'a énxet'ák ektáhakxa nak 
chá'a aphawóxama apagko', yaqwayam sa' elyekpelkohok chá'a énxet'ák 
yetlo ekpéwomo apkelánéseykekxa chá'a amya'a apnámakkok. 

19Nágkólyetnakhássem chá'a m'a ekpéwomo nak kéllánekxésso amya'a 

kélnámakkok, nágkóltemésses chá'a apyeykhamap pók kóllanok énxet 
nepyeseksa m'a pók énxet'ák nak, nágkólma chá'a kólxawak selyaqye 
kóláneyxchek megkólxének aqsok kélwete, hakte máxa meyke apaqta'ák 
chá'a katnésseshok énxet'ák apkelya'áseykegkoho nak chá'a aqsok ma'a 



493 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

apma nak chá'a exkak selyaqye yaqwayam mexének ma'a aqsok apwete, 
katwássesha nahan chá'a apkelpeywa m'a énxet'ák apkelpéwomo nak. 

20Wánxa eyéméxko kéxegke kólyetlók ma'a ekpéwomo nak kéllánekxésso 

amya'a kélnámakkok, yaqwayam sa' kólweynchamha chá'a tén han kólhakha 
m'a apkelókxa apméssamakxa nak ma'a Dios Wesse' kélagkok. 

21 “Nágkólchenekxa xama enxoho yámet ekyawe yaqwayam enxoho 

kólpeykeshok chá'a m'a kéleykmássesso, nágkólpekkenwom nahan chá'a 
xamók ma'a ekwatnamáxchexa nak chá'a aqsok apagkok ma'a Dios Wesse' 
kélagkok. 

22Nágkólánchesák nahan ma'a meteymog apkelpeykessamo nak chá'a 

énxet'ák, hakte etaqnawhok apagko' Dios Wesse' kélagkok xa. 

 

Deuteronomio 17 

1“Nágkólaqhásses chá'a Dios Wesse' kélagkok xama enxoho m'a weyke 

kennawók kéltósso ekha nak chá'a eyesagkexa m'a ekyókxa essenhan ma'a 
nepkések, hakte megkalchek agko' apwáxok elanok xa ektéma nak. 

2“Wetáxcheyk sa' agkok pók xam'a tegma apkelyawe apméssamakxa nak 

Dios Wesse' kélagkok apkelánegko énxet essenhan kelán'a m'a aqsok 
megkaleklamakxa nak apwáxok ma'a Wesse' egegkok, tén han melánéyak 
nak chá'a m'a ekhémo mók nélpaqhetchásamáxkoho apagkok, 

3apkelpeykessamo nak chá'a m'a mók aqsok kéláyókxa tén han 

apkeltekxeyéyak nak chá'a aptapnák apmonye'e, cham'a ekhem, pelten 
essenhan ma'a yaw'a, meltémo nak chá'a etnahagkok ma'a Wesse' egegkok, 

4kélleg'ak sa' agkok kéxegke amya'a m'a, kóltaqmelchesho sa' kóltegyaha 

amya'a; naqsók sa' agkok entáhak élánamáxche xama aqsok 
megkaleklamakxa agko' nak egwáxok anlanok ma'a kañe' Israel, 

5kólnaqlakxak sa' sẽlyekpelchémókxa nak tegma apwányam ektáha nak 

élane xa aqsok ekmaso nak, keñe sa' kólának kólyetnak meteymog 
kólnápekxa'. 

6 “Sa' eyke nahan kaxénaxchek kólnápekxak ma'a apyetna enxoho apqánet 

essenhan apqántánxo apkelxeyenma ektáha apkelwete, keñe sa' ma'a xama 
enxoho apxeyenma ektáha apwete, megkólánhek sa' kólnápekxa'. 

7Sa' nahan apmonye'e elyetnak meteymog yaqwayam nak ematñekxak ma'a 

ektáha nak apkelxeyenma apkelwete, keñe sa' axayók ma'a apyókxoho 
énxet'ák nak. Keñe sa' kólmasséssók kéxegke aqsok ekmaso ekteyapma m'a 
kélnepyeseksa. 

8“Peyk sa' agkok chá'a kéxegke kóllánekxak ma'a ektemegweykmohoxma 

ekmáske nak anlánekxa', cham'a nétsapma nak, nélátegmómaxche', 

apyensasso nak pók énxet essenhan ma'a mók aqsok 
ektemegweykmohoxma nak chá'a m'a tegma apwányam kélagkok, 
kólmeyekxa sa' chá'a m'a apkelyéságkaxa sa' ekyetnamakxa apwesey m'a 
Dios Wesse' kélagkok, 

9kólyo'ókxés sa' chá'a m'a levitas aptamhéyak nak apkelmaxnéssesso Dios 

énxet'ák apagkok tén han ma'a énxet'ák segyekpelchémo apkeltamheykha 
nak chá'a xa ekhem nak yaqwayam sa' exekmósek chá'a m'a aqsok 
apkelánéyak. Sa' exének chá'a ekpayhókxa kólteméssesek ma'a, 

10keñe sa' kéxegke kóllána', kólyetlókasek ma'a aptáhakxa enxoho 

apkeláneya. 

11Kóllána sa' ekyókxoho m'a apkeltamhókxa enxoho kóltéhek, apxéna 

enxoho m'a yaqwánxa kólteméssesek meyke kélyaqmagkasseyam xama 
enxoho. 

12Keñe sa' ma'a énxet apkelane nak chá'a aqsok yetlo eyeymáxkoho 

apwáxok melyeheykekxa nak chá'a aptáhakxa appeywa apkelmaxnéssesso 
Dios énxet'ák apagkok apkeltemessáseykha nak chá'a Wesse' egegkok 
ma'a, essenhan ma'a énxet'ák segyekpelchémo nak, yáneykpok sa' 
ematñekxa'. Keñe sa' kólmasséssók kéxegke aqsok ekmaso ekteyapma m'a 
kañe' Israel, 

13apkelleg'ak sa' agkok énxet'ák xa, yeygkok sa' chá'a, elwátésagkok sa' 

apkeláneyak aqsok yetlo éleymáxkoho apkelwáxok. 

Segánamakxa ekxeyenma nak kelwesse'e apkelwányam keso náxop 

14 “Kélántaxneyk sa' agkok ma'a apchókxa apmaheyókxa nak egkések ma'a 

Dios Wesse' kélagkok, kélma sa' ma'a tén han kélhakmo sa' m'a kañe' nak, 
sa' kóltéhek se'e: ‘Egmeñeyk negko'o exek xama wesse' apwányam egagkok 
yaqwayam etnehek wesse' negyeseksa, ektéma nak se'e apheykencha'a nak 
ekyókxoho neyáwa negókxa', 

15sa' kólteméssesek wesse' apwányam kélheykegkaxa m'a ektáha nak 

Wesse' egegkok apkelyéseykha kélókxa xamók kéxegke. Eyke 
megkapayhawok kólmok kólteméssesek wesse' apwányam ma'a xama énxet 
apkeñama nak mók apkelókxa, tén han ma'a megkatnaha nak kélókxa xamók 
kéxegke. 

16Tásek sa' eyke megyepmenyéhok apxámokma apagko' yátnáxeg xa 

wesse' apwányam nak, tásek sa' nahan meláphaksek énxet'ák ma'a Egipto 
yaqwayam enxoho exámasagkok apagko' ma'a apkelchánte nak yátnáxeg, 
hakte axta aptemék apkelanagkama kéxegke Wesse' egegkok se'e: 
‘Nágkólmeyekxoho agko' kaxwók xama enxoho m'a ámay nak.’ 

17Megkeymaxcheyk sa' nahan etnehek ekxámokma m'a apnaqteyegka'a, 

yaqwayam enxoho megkeytnakhássessemek ektémakxa apyetleykha m'a 

Wesse' egegkok; megkeymaxcheyk sa' nahan yepmenyéhok ekxámokma 
agko' ma'a sawo ekyátekto élmomnáwa tén han ma'a sawo ekmope 
élmomnáwa nak. 

18“Apmeyk sa' agkok apteme wesse' apwányam, yának sa' kóllanaksek xama 

apmeykha xa ektéma nak eknaqtáxésamaxche nélxekmowásamáxche, 
kéleykmassáseykegkokxoho nak eknaqtáxésamaxche m'a nanók 
weykcha'áhak aptaqmelchessama nak ma'a levitas aptamhéyak nak 
apkelmaxnéssesso Dios énxet'ák apagkok. 

19Meyenyewek sa' chá'a xa weykcha'áhak kélmésso nak, elyetsetek sa' chá'a 

yókxoho ekhem neyseksa apha, yaqwayam sa' kaltameyk apcháyo m'a Dios 
Wesse' apagkok, tén han apkelyeheykekxoho ekyókxoho m'a ektémakxa nak 
ekhéyak kañe' eknaqtáxésamaxche xa nélxekmowásamáxche nak, tén han 
apkelane m'a segánamakxa agkok nak, 

20yaqwayam enxoho megkaxének apwáxok etnehek néten agko' kéláyo 

nepyeseksa m'a apchókxa xamo' nak, tén han yaqwayam enxoho 
métnakhássemek xama enxoho s'e segánamakxa nak. Keñe sa' ahóxek 
katnehek apteme wesse' apwányam ma'a kañe' Israel ekweykekxoho m'a 
aptawán'ák neptámen nak. 

 

Deuteronomio 18 
Aqsok ekpayhémo nak chá'a yaqwayam elxawagkok apkelmaxnéssesso Dios 

énxet'ák apagkok levitas 

1“Megkaxek sa' chá'a xapop apagkok ma'a apkelmaxnéssesso nak Dios 

énxet'ák apagkok levitas, cham'a apyókxoho nak Leví énxet'ák apagkok, 
ektéma nak ma'a nápakha nak israelitas. Sa' aqsa kapasmok chá'a m'a 
aqsok ektekyawa kélmésso nak chá'a m'a Wesse' egegkok, tén han ma'a 
aqsok ekpayhémo nak chá'a kéltaqmelchessesso m'a Wesse' egegkok. 

2Melxawagkehek sa' chá'a xapop apagkok ektéma nak chá'a m'a apchókxa 

xamo' nak, hakte cha'a ekpayhémo yaqwayam elxewekxak ma'a Wesse' 
egegkok, ekhawo m'a aptémakxa axta chá'a apkeltennassama. 

3“Keso aqsok ekpayhémo nak chá'a yaqwayam elxawagkok 

apkelmaxnéssesso Dios énxet'ák apagkok ektekyawa nak chá'a weyke 
kelennay'a tén han nepkések apketkók apkelmésso nak chá'a énxet'ák: 
apettek, amáxempenák tén han ma'a nówokmo', 

4tén han ma'a apkemha apmonye' apyexna nak ma'a hótáhap apaktek, tén 

han ma'a vino, pexmok égmenek, tén han ma'a émha amonye' kélyéseséyak 
nak apwa' m'a nepkések; 

5hakte Dios Wesse' kélagkok apkelyéseykha xa énxet'ák nak, nepyeseksa 

m'a apyókxoho pók aptémakxa nak chá'a énxet'ák, yaqwayam enxoho 
etnahagkok chá'a apkeltamheykha apkelpeykessamo Wesse' egegkok 

meyke néxa eyeynamo sekxók ma'a apyapmeyk nak ekweykekxoho m'a 
apketchek. 

6“Yetneyk sa' agkok xama levita ekpekheykegkoho agko' apwáxok 

emyógmak ma'a yókxexma apkelyéseykegkaxa nak Wesse' egegkok 
ekyetnamakxa m'a apwesey, cham'a apheykha nak chá'a mók xam'a 
kélheykegkaxa kéxegke, ekyókxoho nak ma'a kañe' Israel, 

7apwanchek sa' chá'a etneykha m'a ektémakxa nak chá'a aptamheykha m'a 

apkelmaxnéssesso Dios énxet'ák apagkok eñama m'a Wesse' egegkok, 
ekhawo nak ma'a apyókxoho apkelxegexma'a aptémo xamo' nak levitas, 
apkeltemessáseykha nak chá'a Wesse' egegkok ma'a, 

8kaxhok sa' nahan chá'a apxawe apto m'a ekweykenxa nak chá'a 

apkelxawéyak ma'a apkelxegexma nak, keñe sa' nahan ma'a 
appekkencháseykekxa nak chá'a apyáp ekpayhémo nak chá'a yaqwayam 
egkeyásekxa'. 

Sẽlésso antéhek aptamheykegkaxa nak chá'a énxet'ák melya'áseyak nak Dios 

9“Kélántaxneyk sa' agkok kéxegke m'a apchókxa apmáheyókxa nak egkések 

ma'a Dios Wesse' kélagkok, nágkóleykmasha aqsa aptamheykegkaxa 
élmasagcha'a nak ma'a énxet'ák nak. 

10Nágkólaqhekxa aqsa kéxegke kélketche kélxama enxoho kólpekkenek 

ma'a neyseksa táxa, nágkóltamhák nahan kélya'áseykegkoho m'a aqsok 
ekpowásamáxche nak chá'a, nágkólamenyého nahan kóltéhek kélxeyenma 
yaqwánxa katnehek egmonye', nágkóltamhák nahan kélyohóxma, 

11tén han kélónma nak chá'a kélmók kólhekxak aqsok ekmaso, 

nágkólpaqhetchesaxkoho nahan chá'a m'a énxet'ák ekha nak chá'a 
apmopwancha'a apkelwóneykha nak chá'a kélhagák, 
apkelpaqhetchásamákpoho nak chá'a m'a apkeletsapma nak. 

12Hakte megkalchek agko' apwáxok Wesse' egegkok elanok énxet apkelane 

nak chá'a xa ektéma nak aqsok. Apkelántekkessek kélmonye'e kéxegke Dios 
Wesse' kélagkok xa énxet'ák nak, eñama apkeltémakxa élmasagcha'a. 

13Kéxegke eyke kéméxcheyk kóltéhek ekpéwomo kéltémakxa nápaqtók 

Dios. 

14Cham'a énxet'ák nak, peya nak kéxegke kóltéhek kélagkok ma'a xapop 

apagkok, elyahakxohok chá'a m'a énxet'ák apkelmopmenyého nak chá'a 
elxének yaqwánxa katnehek egmonye', tén han ma'a énxet'ák ekha nak 
apmopwancha'a, kéxegke eyke, megyohok kóllának Dios Wesse' kélagkok 
xa ekhawo nak aqsok. 

Dios appeywa aplegasso peya nak ewa' 

15 “Wesse' egegkok sa' etekkesek kélnepyeseksa kéxegke xama Dios 

appeywa aplegasso sekhawo nak ko'o, kólyahakxoho sa' nahan. 

16Cháxa kélmaxnagkama axta kéxegke Dios Wesse' kélagkok 

kélaqneykekxo axta kélyókxoho m'a egkexe Horeb nak, kéltéma axta s'e: 
‘Mogmenyek negko'o makham anlegekxohok appeywa m'a Dios Wesse' 
egegkok, tén han agwetekxak makham ma'a táxa ekyawe agko' nak, 
yaqwayam enxoho móletsepe'.’ 

17Tén axta ko'o aptéma seyenagkama Wesse' egegkok se'e: ‘Tásek xa 

aptamhágkaxa nak apkelpeywa. 

18Atekkesek sa' ko'o xama aplegasso sekpeywa nepyeseksa xa énxet'ák 

nak, aphawo nak xép, ektáha nak xama apchókxa xamo' xa énxet'ák nak, 
apkeltennáséyak nak chá'a m'a séltamhókxa enxoho chá'a ko'o 
eltennassagkok, apkeláneykekxoho nak chá'a apkeltennáséyak ma'a 
séltamhókxa enxoho chá'a ko'o etnahagkok. 

19Apyókxoho énxet melyaheykekxa enxoho aptáhakxa aplegasso sekwesey 

xa énxet aplegasso nak sekpeywa, añássessagkohok sa' ko'o. 

20Keñe sa' ma'a aplegasso nak chá'a sekpeywa, apxeyenma nak chá'a 

apseykha sekwesey, apxeyenma nak chá'a m'a aqsok megkatnaha nak chá'a 
ko'o séltémo exének, essenhan apxeyenma nak chá'a m'a mók kéláyókxa 
nak, yáneykpok sa' ematñekxa'.’ 

21Temék sa' agkok kéxegke élchetamso kélwáxok se'e: ‘¿Háxko antéhek 

agya'asagkohok aptáhakxa apxeyenma megkatnaha Wesse' egegkok 
appeywa xa?’, kéméxcheyk kólya'asagkohok kéxegke s'e: 

22Agkok katnahak aptáhakxa apxeyenma Wesse' egegkok apwesey m'a 

aplegasso nak Dios appeywa, cháxa magkenatchesso megkatnaha 
apkeltémo exének ma'a Wesse' egegkok, apxénamakpekxoho apagko' eyke 
aptémakxa eyeymáxkoho apwáxok xa seykha amya'a nak; nágkóle aqsa. 

 

Deuteronomio 19 
Tegma apkelyawe apkelyexánegweykekxexa chá'a énxet'ák 

(Nm 35.9-28; Jos 20.1-9) 

1 “Apmassésekmek sa' agkok Dios Wesse' kélagkok ma'a énxet'ák, apmésa 

sa' kéxegke yaqwayam kólmok ma'a xapop apagkok nak, ektáha nak 
makham apagkok ma'a, kélhakmo sa' ma'a tegma apkelyawe apagkok nak 
tén han ma'a apxanák nak, 

2kólpagkanek sa' apqántánxo tegma apkelyawe apkelókxa apmésakxa sa' 

ma'a Dios Wesse' kélagkok yaqwayam kóltéhek kélagkok kélagko', 

3kóllánekxak sa' nahan ámay ekmahéyak nak ma'a. Kólyeptagkok sa' nahan 

ántánxo yókxexma xapop apmésso nak ma'a Dios Wesse' kélagkok, 



498 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

yaqwayam sa' yepwának chá'a éxánegwakxak apyókxoho ektáha nak chá'a 
apchaqhe pók xama xa yókxexma nak. 

4Sa' emyekxak chá'a éxánegwakxak ewagkasakpok teyp ekyetno nak chá'a 

apyógkexma m'a, megkatnaha enxoho chá'a apmáheyo apagko' yaqhek 
ma'a pók tén han metaqnagkama axta chá'a m'a nanók axta. 

5Negyetcháseykekxoho, xama énxet apyetlól'a pók emhagkok naxma 

etegyek yántápak, tén ma'a apyenyénto enxoho póte eyaqtennek ma'a 
yántápak, kanextog ma'a póte akqátek, katyegwók ma'a pók keñe yaqhek, 
apwanchek sa' éxánegwakxak xama xa tegma apkelyawe nak, keñe sa' 
ewagkasakpok teyp. 

6Tayépek agkok ma'a ámay, peyk agkok exnésseshok mók xama m'a 

apnámakkok apagko' nak ma'a apketsapma, eyaqmaksek sa' yetlo aplómo 
apagko' ma'a ektáha nak apchaqhássesso pók, ethañekxak sa' nahan, keñe 
sa' yaqhek, neyseksa eykhe megkapayhémo nahan yaqwayam yetsapok 
ma'a, hakte méko axta chá'a apkenmexeykha pók ma'a nanók axta. 

7Cháxa keñamak séltamho nak kólpagkanek apqántánxo tegma apkelyawe, 

8apyánchessáseykxeyk sa' agkok Dios Wesse' kélagkok ma'a xapop 

kélagkok nak kéxegke tén han apmésa sa' ekyókxoho m'a xapop, ekhawo 
m'a apkeltennassama axta chá'a m'a kélyapmeyk nanók axta kéxegke, 

9kólpagkanekxak sa' makham pók apqántánxo tegma apkelyawe 

apkelyexánegweykekxexa chá'a énxet'ák, kólyepetchásekxak ma'a 
apqántánxo nanók kélyéseykha nak, (kéllana enxoho chá'a s'e segánamakxa 
sekmésa exchek sakhem, kélásekha'awo enxoho chá'a m'a Dios Wesse' 
kélagkok tén han kélyetlawa enxoho chá'a m'a ámay apagkok). 

10Keñe sa' metekyewek chá'a énxet meyke nak apkeltémakxa s'e kañe' nak 

apchókxa, apméssamakxa axta Dios Wesse' kélagkok yaqwayam kóltéhek 
kélagkok kélagko', megkalpehemmek sa' nahan chá'a kéxegke ektáha 
kéllane xama nétsapma. 

11“Eyke m'a xama énxet apkelmexeykha nak chá'a pók apyetleykha nak 

chá'a m'a apmahágkaxa enxoho chá'a, ekwokmo katnehek aptahana keñe 
yaqhek, keñe natámen éxánegwakxak xama xa tegma apkelyawe 
apkelyexánegweykekxexa nak chá'a énxet'ák, 

12keñe sa' ma'a apkelámha apmonye'e nak tegma apwányam apagkok yának 

emakpok, yának sa' kólmések ma'a ektáha nak apnámakkok apagko' ma'a 
apketsapma, yaqwayam enxoho yának kólaqhek. 

13Nágkapyósho kóllano', keñe sa' kólmagkok chá'a kéxegke apmatñà énxet 

meyke nak aptémakxa m'a kañe' Israel. Keñe sa' tásek chá'a katnehek 
ekteyapma ekyókxoho aqsok kéllanakxa enxoho chá'a. 

14 “Nágkólyeykhássamho aqsa néxa xapop kélagkok xapop apagkok nak 

énxet'ák apheykha ketók kélheykegkaxa m'a apchókxa yaqwánxa sa' 
egkések ma'a Dios Wesse' kélagkok, cham'a ekxénamaxchexa axta chá'a 
néxa m'a nanók axta. 

Segánamakxa ekxeyenma nak énxet'ák apweteykegkoho 
ektemegweykmohóxma apkelmopwancha'a amya'a 

15 “Apxakkók sa' agkok chá'a apxeyenma apmáheyo esexnenak pók énxet, 

megkamaxcheyk sa' chá'a appeywa exének apkelane aqsok ekmaso agko' 
xama énxet, essenhan ma'a aqsok megyaqhémo. Wánxa sa' aqsa chá'a 
kamaxchek apkelxeyenma apmáheyo esexnenak pók ma'a apheyncha'a 
enxoho apqánet essenhan apqántánxo apkelxeyenma. 

16“Yetneyk sa' agkok xama énxet ekmaso nak aptémakxa apxeyenma pók 

apmopwána amya'a, appehésseyam nak apwete apkelane xama aqsok 
ekmaso agko', 

17apqánet sa' kólnaqlakxak ma'a aphakxa nak Wesse' egegkok tén han 

nápaqta'awók ma'a apkelmaxnéssesso Dios énxet'ák apagkok, tén han ma'a 
énxet'ák segyekpelchémo apkeltamheykha nak chá'a xa ekhem nak. 

18Elanok sa' ektáhakxa m'a énxet'ák segyekpelchémo nak meyke 

aptawáseyo, wanchek sa' agkok amya'a aptáhakxa apxeyenma pók ma'a 
ektáha nak apxeyenma apwete, 

19kólhéshok sa' nahan kólteméssesek kéllegassáseykegkoho m'a 

apkeltamhókxa enxoho kólteméssesek ma'a pók nak. Keñe sa' 
kólmasséssók aqsok ekmaso ekteyapma kélnepyeseksa kéxegke. 

20Apkelleg'ak sa' agkok nahan ma'a nápakha nak, yeygkok sa', kamaskok sa' 

emáwhok chá'a elanagkok xa ektéma nak aqsok ekmaso. 

21Nágkapyósho chá'a kóllano': kólhésho chá'a mók ma'a apteméssesakxa 

enxoho, cham'a aplekkesa enxoho chá'a kélaqtek, apkentássesa enxoho 
chá'a kélma'ák, apyaqténchesa enxoho chá'a kélaktog, apyaqténchesa 
enxoho chá'a kélmenek. 

 

Deuteronomio 20 
Kempakhakma segánamakxa agkok 

1“Kélántekkek agkok kéxegke yaqwayam kólempakhak ma'a kélenmexma 

nak, kólwetak ma'a apkelchánte nak yátnáxeg tén han ma'a yátnáxeg 
apkelyenyawasso kélanchesso nak kempakhakma, tén han sẽlpextétamo 
apxámokma apagko' megkólhawo nak kéxegke, nágkóle aqsa, hakte apheyk 
kélnepyeseksa kéxegke m'a Dios Wesse' kélagkok, ektáha axta 
apkelántekkesso m'a Egipto. 

2Wokmek sa' agkok yaqwánxa kampakhaxche', elpaqhetchesek sa' 

sẽlpextétamo m'a apkelmaxnéssesso nak Dios énxet'ák apagkok, 

3sa' etnehek elának se'e: ‘Israelitas, kóleyxho, sakhem sa' kólnapaxchek 

kéxegke m'a kélenmexma nak. Nágkalyelqaxche aqsa kélwáxok, nágkóle'; 
nágkólpexyennem kélaye, nágkólyegwe nahan, 

4hakte apheyk kélnepyeseksa kéxegke m'a Dios Wesse' kélagkok; sa' 

elnapakpok kélenmexma nak kéxegke m'a, sa' elmallahanchesek nahan 
ma'a.’ 

5“Keñe sa' natámen elpaqhetchesek énxet'ák ma'a apkelámha apmonye'e 

nak sẽlpextétamo. Sa' etnehek se'e: ‘Yetneyk sa' agkok chá'a kélxama 
kéxegke kéllane kélxagkok aphaxnagkok, megkólhayam nak makham ma'a 
kañe', tásek sa' kólmeyekxak makham ma'a kélxagkok, hakte kóletsapwók 
katnehek neyseksa kempakhakma keñe pók énxet etnehek amonye' 
apxagkok ma'a kélxagkok. 

6Yetneyk agkok nahan kélxama kéxegke kélcheneykekxa anmen yámet 

megkóltó nak makham ma'a ekyexna, tásek kólmeyekxak makham ma'a 
kélxagkok, hakte kóletsapwók katnehek neyseksa kempakhakma keñe pók 
énxet enakxek ma'a ekyexna nak. 

7Yetneyk sa' agkok nahan kélxama ekmáheyo kalyamhápok, 

megkalyamhopma nak makham, tásek emyekxak makham ma'a apxagkok, 
hakte yetsapwók katnehek neyseksa apkelnápomap, keñe pók énxet emok 
ma'a kelán'a apmáheyo nak emok. 

8“Keñe sa' elpaqhetchásekxak makham sẽlpextétamo apagkok ma'a 

apkelámha apmonye'e nak. Sa' etnehek elának se'e: ‘Yetneyk sa' agkok 
kélxama apkeye tén han megkeynnaqte apwáxok, tásek etaqhohok makham 
ma'a apxagkok yaqwayam sa' melyélaqtéssessemek nahan apkelwáxok 
ma'a apkelxegexma nak.’ 

9Appenchásegkek sa' agkok apkelpaqhetchesso énxet'ák ma'a apkelámha 

apmonye'e nak, elyésha sa' chá'a yaqwayam exog apmonye'e m'a 
sẽlpextétamo apagkok. 

10“Kélágketchessekmek sa' agkok kéxegke xama tegma apwányam 

yaqwayam kólchetamagkok, kéméxcheyk kólmaxnak sekxók 
melnapakpehe'. 

11Leyawók sa' agkok apkelwáxok kéltáhakxa kéláneya m'a énxet'ák 

apheykha nak ma'a tegma apwányam, apmésa enxoho yaqwayam 
kólántexek, kélásenneykha naqsa sa' kóltéhek kéxegke m'a, kólának sa' 
eltemeykha meyke aptaqhessamo kélpeywa. 

12Sa' agkok elyahákxak kéltáhakxa enxoho kéláneya kéxegke m'a, apmako 

enxoho aqsa yempakha', kólwakhekxak sa' kéxegke m'a tegma apwányam 
nak, keñe sa' kólchetamagkok. 

13Dios Wesse' kélagkok sa' egkések kéxegke yaqwayam kólmok ma'a, keñe 

sa' kéxegke kólnápok apyókxoho énxet apheykha nak ma'a kañe'. 

14Keñe sa' ma'a kelán'ák, sakcha'álétkók, weyke, tén han ma'a ekyókxoho 

aqsok ekhéyak nak ma'a kañe' tegma apwányam, kéxegke sa' kóltéhek 
kélagkok; kélwanchek sa' kólmagkok ma'a ekyókxoho aqsok apkelmésso nak 
Dios Wesse' kélagkok yaqwayam kólyementamagkok ma'a kélenmexma. 

15Sa' kólteméssesek nahan kéxegke apyókxoho tegma apkelyawe 

apheykegko nak makhawók kélheykegkaxa, megkatnaha nak han apagkok 
xa énxet'ák apheykha nak ketók kélheykegkaxa. 

16Keñe sa' se'e tegma apkelyawe apagkok nak se'e énxet'ák apmésakxa nak 

Dios Wesse' kélagkok yaqwayam kóltéhek kélagkok kélagko', 
megkeymexchek kóleymok xama enxoho énxet essenhan aqsok, 

17kólsawhohok sa' kólmasséssók ma'a hititas, amorreos, cananeos, 

ferezeos, heveos tén han ma'a jebuseos, ekhawo m'a apkeltamhókxa axta 
kóltéhek, 

18yaqwayam enxoho melxekmósek kéxegke kéllane ekhawo nak se'e aqsok 

ekmaso agko' apkeláneykegko nak chá'a elpeykeshok ma'a aqsok 
apcháyókxa, tén han yának kóllának megkólya'assáxma kólenmexek ma'a 
Dios Wesse' kélagkok. 

19“Ahóxek sa' agkok chá'a kélwakheykekxa kéxegke amonye' yaqwayam 

kólmok xama tegma apwányam, nágkólyaqténchesák aqsa chá'a póte m'a 
yámet élyawe apagkok nak, hakte kólámenyéhok sa' ma'a ekyexna nak 
yaqwayam kóltawagkok; yámet nahan ma'a, élaqnéyak chá'a m'a yókxexma, 
háwe énxet apmopwána nak yenmexekxak kelnápomáxche kéxegke. 

20Sa' eyke kélwanchek kólyaqtennagkok ma'a yámet élyawe megkatnaha 

nak chá'a ekha ekyexna, kélmowána nak chá'a kólmaha kólhaxtegkesek 
ma'a tegma apwányam kélchetámegkaxa enxoho chá'a, ekwokmoho kélma. 

 

Deuteronomio 21 
Énxet apketsapma meyke nak ekya'áséyak ektáha eyaqhe 

1“Wetáxcheyk sa' agkok xama énxet aphápak apmatñà m'a yókxexma 

apmáheyókxa nak egkések Dios Wesse' kélagkok yaqwayam kóltéhek 
kélagkok kélagko', meyke kélya'áseykegkoho ektáha eyaqhe, 

2elyetsetagkok sa' ekwánxa enxoho ekyetnakxa kélhápak tén han 

eyágketexa enxoho tegma apwányam ma'a apkelámha apmonye'e nak tén 
han ma'a énxet'ák segyekpelchémo. 

3Keñe sa' ma'a apkelámha apmonye'e nak tegma apwányam eyágketexa 

enxoho, éntemegmak sa' xama weyke étkok kelwána, megkólmésso nak 
makham ektamheykha, 

4ey'aksek sa' ma'a ényahamakxa nak yegmen megkeymáyekxa nak chá'a, 

megkólpeyncheyemxa nak makham xama enxoho m'a xapop, 
melkócheneykekxexa nak makham ma'a aqsok. Sa' yentássesek nahan 
ayespok ma'a. 

5“Keñe sa' elya'áwak ma'a apkelmaxnéssesso Dios énxet'ák apagkok levitas, 

hakte axta apkelyéseykha Wesse' egegkok yaqwayam etnehek chá'a 
apkeltamheykha apkelánéyak apkelpeykessamo Wesse' egegkok ma'a tén 
han apkelmaxnéssesso chá'a yetlo apxeyenma m'a Wesse' egegkok 
apwesey yaqwayam kataqmelek chá'a apheykha. Sa' etnehek nahan chá'a 
apkelxeyenma yaqwayam kamasséssaxchek ekyókxoho apkelátegmómap 
nak chá'a énxet ma'a tén han élnápomáxche nak chá'a apkelpaqmeyesma. 

6Elyenyesagkok sa' apmék ekpayhókxa ekyetnakxa weyke étkok ápak m'a 

apyókxoho apkelámha apmonye'e nak tegma apwányam, 

7keñe sa' etnehek elpaqmétek se'e: ‘Háwe negko'o negaqhe s'e énxet nak, 

magwetágkok nahan ektáhakxa apmatñà. 

8Wesse', elásekhekxoho énxet'ák apagkok Israel, ektáha axta exchep 

apkelmeykekxa, ná elpehéssem aqsa apchaqhe m'a xama énxet meyke nak 
aptémakxa.’ Keñe sa' megkólpehéssemek kéxegke ektáha kélaqhe xa énxet 
apketsapma nak, 

9kóllának sa' kéxegke aqsok ekpéwomo nápaqtók ma'a Wesse' egegkok, 

kólmasseksek sa' kélnepyeseksa m'a ekpehewayam nak amya'a kélaqhe xa 
énxet apketsapma nak. 

Segánamakxa ekxeyenma nak ma'a kelán'a élmomaxche nak neyseksa 
kempakhakma 

10“Kélempakha'ak sa' agkok chá'a m'a kélenmexma nak, keñe apkelmésa 

enxoho chá'a yaqwayam kólmok Dios Wesse' kélagkok ma'a kélenmexma, 

11apwet'ak sa' agkok chá'a kélxama kéxegke nepyeseksa énxet'ák kélma m'a 

xama kelán'a ektaqmalma, keñe katsapok apnények elano', emok nahan 
etnehek aptáwa', 

12eyentemekxak sa' chá'a m'a apxagkok keñe sa' yának kólmópesseshok 

chá'a ekyese, tén han kólyaqténchesek ma'a aphék, 



503 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

13yának sa' kólhexyawássesek ma'a élnaqta élántaxneykekxa axta m'a 

sekxók axta ekmáxko, keñe sa' kaxnamok nahan ma'a apxagkok nak, 
kalapwomok sa' kalchetmok chána ekweykmoho xama pelten eñama 
életsapma. Keñe sa' natámen xa, apwanchek kaxwók épetchak ma'a 
israelitas nak, atáwa' sa' katnehek ma'a, keñe sa' ma'a etnehek aptáwa'. 

14Keñe sa' ekmassa enxoho ekleya apwáxok, yohok sa' aqsa kaxog; 

mopwanchek sa' eyke eyenyekxak ekha ekyánmaga m'a tén han etnehek 
apchásenneykha naqsa, hakte appatheteykegkek axta chá'a. 

Ekpayhémo nak chá'a elxawagkok ma'a kélketchek átnaha apketkók 

15“Yetneyk sa' agkok chá'a ánet apnaqteyegka'a xama énxet, yásekhohok 

ma'a xama keñe m'a mók nak megyásekhe', apwetássek agkok étchek xa 
ánet nak, keñe ektáha enxoho apketche átnaha apketkok étche m'a kelán'a 
megyásekhe nak, 

16wokmek sa' agkok ekhem apmelassakxa aqsok apagkok nepyeseksa 

apketchek xa énxet nak, mopwanchek sa' eltemeykha apketche átnaha 
apketkok ma'a étche nak kelán'a apchásekhayókxa, hakte etwássesha sa' 
katnehek étche m'a kelán'a aptaqnagkamakxa nak, ektáha nak naqsók 
apteme apketche átnaha apketkok. 

17Kéméxcheyk etnéssesek ektáha naqsók apketche átnaha apketkok xa tén 

han eyeyhássessamhok chá'a apkelmésso m'a aqsok apagkok ekpayhawo 
nak chá'a yaqwayam elmések, hakte cháxa apteme apkemha apmonye' 
apwete apketche xa payhawók nahan etnehek átnaha apketkok apketche. 

Kélketchek élyennaqte nak apkelwáxok yaqwayam kóllegássesagkoho' 

18“Yetneyk agkok apketche xama énxet meyke nak apkelyaheykekxoho 

appeywa tén han ekyennaqte nak apwáxok, melyaheykekxa nak aptáhakxa 
yának ma'a apyáp tén han egken, megkeyxek ma'a aplegassáseykegkoho, 

19kayentemekxak sa' chána m'a sẽlyekpelchémókxa apagkok nak ma'a 

apkelámha apmonye'e nak tegma apwányam, 

20sa' katnehek kának apkelámha apmonye'e s'e: ‘Melyaheykekxa amya'a 

negko'o egketche, ekyennaqte apwáxok nahan; mehẽlyahakxeyk chá'a xama 
enxoho, asagkek aptémakxa, anmen áto'.’ 

21Keñe sa' yaqhek ma'a apyókxoho énxet'ák nak tegma apwányam, 

meteymog sa' elyetna'. Keñe sa' kólmasséssók kéxegke aqsok ekmaso 
ekteyapma nepyeseksa m'a énxet'ák kélagkok, apkelya'ásegwokmek sa' 
agkok israelitas xa, yeygkok sa' chá'a. 

Segánamakxa mók ektémakxa nak chá'a 

22“Apmatñekxeyk agkok xama énxet kólmakhésha néten yámet ekyawe 

eñama apkelane xama aqsok ekmaso agko', 

23megkólmakhésha sa' aqsa nahan aphápak yókxoho axta'a m'a néten nak; 

yohok sa' chá'a kólátawanyek xa ekhem nak, hakte Dios chá'a aptaqnagko 
énxet apketsapma nak chá'a kélmakheyáseykha m'a néten yámet ekyawe, 
megkeymexchek kéxegke kólenyetseksek ma'a xapop apmáheyókxa nak 
egkések yaqwayam kóltéhek kélagkok kélagko' ma'a Dios Wesse' kélagkok. 

 

Deuteronomio 22 

1 “Kélwet'ak sa' agkok chá'a kélxama kéxegke weyke aptósso ekxegányam 

ma'a kélókxa xamo' nak essenhan ma'a nepkések aptósso, nágkólteme aqsa 
chá'a hó magya'asagke', kólyentemekxés sa' chá'a m'a kélókxa xamo' nak. 

2Háwe sa' agkok apkeñama ketók aphakxa m'a ótep essenhan megkatnaha 

enxoho apweteykxa, éntemekxak sa' apxagkok ma'a aqsok kéltósso nak, 
eyáqkasek sa' nahan ma'a ekwokmoho apketama m'a apchókxa xamo' nak; 
keñe sa' egkeyásekxak makham. 

3Sa' etnéssesek nahan apwetákxo enxoho m'a yámelyeheykok, essenhan 

kélaqlamaxche, essenhan ma'a mók aqsok apagkok ekxegányam nak chá'a 
m'a xama énxet, tén han apwetákxo enxoho chá'a kélxama kéxegke. 
Nágkólteme chá'a hó magya'asagke' kélwet'a enxoho chá'a aqsok. 

4“Kélwet'ak sa' agkok chá'a kélxama kéxegke yámelyeheykok ekyaqnenma 

m'a ámay essenhan weyke aptósso m'a kélókxa xamo' nak, nágkólyeykha 
aqsa chá'a, kólpásem chá'a kólheyásekxak néten. 

5“Megkeymexchek chá'a kalmaha kelán'a m'a apkenna nak chá'a 

apkelnaqta, tén han énxet megkeyméxchek chá'a elmaha m'a kelán'a élnaqta 
nak, hakte megkalchek apwáxok Wesse' egegkok elanok ekteme nak chá'a 
xa ektéma nak. 

6“Apwet'ak sa' agkok chá'a kélxama ámay apagkok náta étkok axagkok néten 

ma'a yámet ekyawe essenhan ma'a náxop nak, yetlo enxoho m'a étkók 
essenhan ma'a appok, tén han élpathetéyak enxoho m'a yapmok, 
megkeyméxchek emok chá'a m'a yapmok nak tén han ma'a étkók nak; 

7kéméxcheyk elmok aqsa wánxa m'a étkók nak tén ma'a yapmok nak yohók 

aqsa kaxog. Keñe sa' tásek chá'a katnehek apha exchep, ahóxek sa' nahan 
katnehek apweynchámeykha. 

8“Apkelanak sa' agkok chá'a kélxama kéxegke xama apxagkok 

aphaxnagkok, kéméxcheyk enegkenagkok chá'a meteymog élámha 
nélmeykegkaxa nak chá'a m'a nekhaw'ék nak néten apxagkok; keñe sa' 
megkaphemmek chá'a amya'a aphawóxama eyaqhe ekyetna enxoho chá'a 
étsapma ektéyam ma'a néten apxagkok nak. 

9 “Nágkólchenekxa aqsa chá'a neyseksa anmen yámet kélcheneykekxa m'a 

mók aqsok aktek nak, yaqwayam enxoho megkatwássesha chá'a kélmeykha 

m'a aqsok kélcheneykekxa nak chá'a, ekhawo nak han ma'a ekyókxoho 
kélnakxo nak chá'a m'a anmen yámet ekyexna. 

10“Nágkólpeynchem aqsa xapop namyep kélagkok ekyetlómo kéltéteykekxa 

xama weyke m'a xama yámelyeheykok. 

11“Nágkólántaxnekxa aqsa chá'a m'a apáwa kélótma kélpáxaqteyáseyak nak 

nepkések apwa' tén han ma'a apáwa apkeláxñél'a. 

12 “Kólnegkenák sa' apkelmakheykha m'a cuatro napwe'ék nak ma'a 

kélaqlamaxche kéltaxneykekxa nak chá'a. 

Segánamakxa ekxeyenma nak kelán'a meyke kélteméssesseykmohoxma 

13“Apmeyk agkok xama kelán'a énxet yaqwayam etnehek aptáwa', keñe 

appenchesa enxoho appathetéyak, etaqnawágwók, 

14exénmakha nanók kélteméssesseykmohoxma, etekkessesha ekwesey 

ekmaso etnehek exének se'e: ‘Ekmomchek axta ko'o yaqwayam atnehek 
etáwa' s'e kelán'a nak, keñe neyseksa sekpathetéyak sekweteya ko'o nanók 
kélteméssesseykmohóxma’. 

15Keñe sa' ma'a chána nak kelán'a étkok, kamok ma'a apáwa ektaháno nak 

kelán'a étkok eltexnémaxche m'a éma agkok, kasakxak ma'a 
sẽlyepelchémókxa apheykegkaxa nak apkelámha apmonye'e m'a tegma 
apwányam, 

16sa' etnehek yáp kelán'a étkok yának apkelámha apmonye'e s'e: 

‘Ekméssegkek ko'o hatte yaqwayam etnehek aptáwa' s'e énxet nak, 
aptaqnawágwokmek eyke kaxwo', 

17apxénchek nanók éltámeye énxet, apxénáha hatte megkatnaha meyke 

kélteméssesseykmohoxma. Keso magkenatchesso ekteme ko'o hatte meyke 
kélteméssesseykmohoxma s'e seksánto nak.’ Keñe sa' epeykesek apáwa 
ektaháno apmonye'e m'a apkelámha apmonye'e nak, 

18keñe sa' apkelámha apmonye'e yának emakpok ma'a énxet nak, 

eñássesagkohok sa' nahan, 

19yának sa' eyánmagkasek cien sawók selyaqye élmope ekmomnáwa, 

yaqwayam sa' egkések ma'a yáp nak kelán'a étkok eñama 
aptekkessáseykha ekwesey ekmaso xama kelán'a étkok meyke 
kélteméssesseykmohóxma m'a Israel. Aptáwa' sa' nahan chá'a etnehek 
ma'a, mopwanchek sa' eyenyók neyseksók apha makham. 

20“Naqsók sa' agkok nanók kélteméssesseykmohóxma m'a kelán'a étkok 

nak, 

21kólchenegkesseták sa' ma'a átog nak ma'a yáp apxagkok, keñe sa' ma'a 

énxet'ák apheykha nak tegma apwányam elyetnak meteymog yaqhek, 
eñama élane xama aqsok ekmaso agko' ma'a kañe' Israel, tén han 

ekpathetéyak énxet neyseksa ekha makham ma'a yáp apxagkok. Keñe sa' 
kólmasséssók aqsok ekmaso ekteyapma kélnepyeseksa kéxegke. 

22“Apwetákpek sa' agkok nahan xama énxet appathetéyak xama kelán'a 

apha atáwa', kólának sa' nahan katekyewekxak xa ánet nak. Keñe sa' 
kólmasséssók kéxegke aqsok ekmaso ekteyapma m'a kañe' Israel. 

23“Yetneyk agkok nahan xama kelán'a étkok meyke 

kélteméssesseykmohóxma apha ekpagkanma xama énxet yaqwayam 
katnehek atáwa', keñe apwet'a enxoho pók énxet ma'a tegma apwányam 
nak, epathetagkok, 

24kólnaqlakxak sa' ánet ma'a sẽlyekpelchémókxa nak tegma apwányam, 

cham'a yaqwánxa sa' nahan kólnápekxak kólyetnak meteymog ma'a: eñama 
megkapayheykha átog kategyaha ekpasmo nepyeseksa tegma apwányam 
ma'a kelán'a étkok nak, keñe m'a énxet nak eñama appathetcháséyak ma'a 
pók appagkanma. Keñe sa' kólmasséssók aqsok ekmaso ekteyapma 
kélnepyeseksa kéxegke. 

25“Keñe sa' ma'a xama énxet apwetágwayam nak yókxexma xama kelán'a 

apha ekpagkanma m'a pók énxet, apyennaqtéssek sa' agkok apyempehek 
etnéssessamhóxma neyseksa megkalyeheykekxa', wánxa sa' aqsa nahan 
ematñekxak ma'a énxet ektáha nak apteméssesseykmohoxma m'a kelán'a 
nak. 

26Keñe sa' ma'a kelán'a étkok nak megkamatñekxeyk sa', hakte megkalanak 

xama enxoho m'a aqsok ekmaso ekpayhawo nak yaqwayam kamatñekxa'; 
hakte kaxhok sa' ma'a ektémakxal'a énxet apketámeyak la'a pók keñe 
yaqhek; 

27hakte axakkók apwetágwayam yókxexma kelán'a étkok ma'a énxet nak, 

wehéseyha axta kexa eykhe nahan ma'a, méko eyke xama enxoho 
yaqwayam kawagkasek teyp. 

28 “Apwet'ak agkok nahan xama énxet kelán'a étkok meyke nak 

kélteméssesseykmohóxma tén han meyke nak makham ekmáheyo 
kategyaha atáwa', keñe énnaqtések apyempehek etnéssessamhóxma, tén 
ma'a kélwetágkoho enxoho, 

29keñe sa' ma'a énxet nak egkések sa' cincuenta sawók selyaqye élmope 

ekmomnáwa m'a yáp nak kelán'a étkok; emhohok sa' nahan etnehek 
aptáwa', eñama apteméssesseykmohoxma, mopwanchek sa' nahan chá'a 
eyenyók neyseksa apha enxoho makham. 

30 “Méko sa' xama énxet enxoho apwanchek etnéssessamhóxma m'a apyáp 

aptáwa', hakte awanhek sa' katnehek apmegqasso apyáp aptáha enxoho xa 
ektáha nak. 

Deuteronomio 23 
Énxet'ák kélyetnakhasso nak nepyeseksa apnámakkok 

1“Énxet élpaqxo nak chá'a apancha'ák essenhan ma'a kélyaqténchesso nak 

chá'a apmeykha, mopwanchek etnehek Wesse' egegkok énxet'ák apagkok. 

2“Mopwanchek sa' etnehek Wesse' egegkok énxet'ák apagkok ma'a 

kélketchek apkelánteyapma naqsa nak chá'a ekho meyke apyapmeyk, 
kawakxohok sa' nahan ma'a kaxwe apmáheyo nak elántépekxak makham 
ma'a egmonye'. 

3 “Mopwanchek apagko' sa' etnahagkok Wesse' egegkok énxet'ák apagkok 

ma'a amonitas tén han ma'a moabitas, kawakxohok sa' nahan ma'a 
apmáheyo nak elántépekxak makham ma'a egmonye'; 

4hakte axta elmeyáseykegkok kéxegke yegmen tén han kéltéyak ma'a 

kélyeykhágweykmo axta m'a xapop apagkok nak, natámen axta 
kélánteyapma m'a Egipto; apyánmagkassegkek axta nahan yaqwayam elhak 
kéxegke aqsok ekmaso m'a Balaam, Beor apketche, apkeñama axta m'a 
yókxexma Petor Mesopotamia. 

5Axta eyke yaháxenmók Dios Wesse' kélagkok ma'a Balaam, 

aptemessáseykekxeyk axta aqsa aqsok éltaqmalma m'a aqsok ekmaso 
yaqwayam axta eykhe yehekxak kéxegke, hakte apkelásekhayo'. 

6Nágkólpásem aqsa chá'a kóltegyesha ektaqmalma apheykha yókxoho 

ekhem neyseksa kélheykha xa énxet'ák nak. 

7“Eyke nágkóltaqnawák chá'a m'a edomitas, hakte kélteme kélnámakkok 

kéxegke m'a; tén han ma'a egipcios, hakte kélheykha axta kéxegke m'a 
apchókxa nak; 

8apwanchek sa' chá'a etnahagkok Wesse' egegkok énxet'ák apagkok ma'a 

aptawán'ák nak. 

Segánamakxa negáxñessamo nak chá'a neghakxa 

9“Kélyo'ókmek sa' agkok chá'a kéxegke kempakhakma kólempakhak ma'a 

kélenmexma nak, nágkóllána chá'a xama enxoho m'a aqsok ényetséssamo 
nak chá'a egyempehek, cham'a kélpakxenwánxa enxoho chá'a. 

10Yetneyk sa' agkok chá'a kélxama kéxegke ekmanyása apyempehek, 

eñama apyegkenmo neyseksa apteyenma axta'a, kéméxcheyk etyapok 
chá'a m'a apkelpakxeneykegkaxa nak, xama ekhem sa' nahan chá'a 
katnehek metaxnegweykta m'a. 

11Keñe sa' ma'a ektaxnakmo enxoho eyaqpaksek yegmen, apwanchek sa' 

etaxnegwakxak makham apkelpakxeneykegkaxa m'a ekyáqtésa enxoho. 

12“Sa' nahan kólpekkenek chá'a kéxegke kélteyásseykekxexa m'a teyp nak 

kélpakxanma, cham'a yókxexma nak. 

13Yámet sa' eyke chá'a kólsakxak kélmeyákxo enxoho chá'a m'a, yaqwayam 

sa' kólmetmok chá'a m'a kélmakókxa enxoho chá'a kóltésha, keñe 
kélpenchesa enxoho chá'a, kólápekxak xapop ma'a kélteyáseykha nak. 

14Hakte apweynchámeykha kélnepyeseksa kéxegke Dios Wesse' kélagkok 

ma'a kélpakxeneykegkaxa nak, yaqwayam elmeyók tén han egkések 
yaqwayam kólmenxenek ma'a kélenmexma nak; cháxa keñamak eyeyméxko 
nak katnehek ekpagkanamaxche m'a kélpakxeneykegkaxa nak kéxegke, 
yaqwayam enxoho métyehek xama aqsok ekmanyása agko' Dios ma'a kañe' 
nak, hakte apwet'ak sa' agkok aqsok ekmanyása m'a kañe nak, kamaskok 
sa' apha kélnepyeseksa kéxegke. 

Segánamakxa nempasmo nak egmók 

15“Apxégánegkessek agkok wesse' apagkok xama kélásenneykha naqsa, 

keñe apkelmaxnegwa'a enxoho kéxegke yaqwayam kóltaqmelchesek. 
Nágkólmeyásekxa aqsa m'a ektáha nak nanók wesse' apagkok. 

16Kólho sa' aqsa exek kélnepyeseksa kéxegke m'a tegma apwányam 

ekleyókxa enxoho apwáxok tén han ma'a apkelyéságkaxa enxoho yaqwánxa 
exek, méko sa' nahan kalya'aksek exma. 

Ekmeyámáxche anlának ektémakxa nak mansexta 

17 “Méko sa' xama énxet tén han kelán'a israelitas kagkésaxchek ma'a 

nentémakxa ekmaso nak mansexta, apkeláneykegkohol'a chá'a énxet'ák 
melya'áseyak nak Dios elpeykeshok ma'a aqsok apcháyókxa. 

18Nágkólsakxa aqsa kéxegke kólyánmagkasek kañe' Dios Wesse' kélagkok 

tegma appagkanamap apagkok ma'a aqsok ekxénamaxche nak yaqwayam 
kalanaxchek ma'a selyaqye eñama nak ekwetamaxche xa ektéma nak 
élánamáxche nentémakxa ekmaso mansexta, hakte megkalchek agko' 
apwáxok elanok Wesse' egegkok élánamáxche nak xa ektéma nak aqsok. 

19 “Nágkólána aqsa eyánmagkásekxohok mók néten kélmassáseykha aqsok 

kélagkok ma'a kélókxa xamo' nak, cham'a selyaqye nak, tén han ma'a aqsok 
nentamakxa nak essenhan ma'a mók aqsok kélmeykekxohol'a chá'a mók 
néten ekyánmaga agmaha. 

20Sa' eyke kélwanchek kólának eyánmagkásekxohok mók néten xama aqsok 

kélmassáseykha m'a énxet apkeñama nak mók apchókxa, eyke 
nágkóltemésses ma'a kélókxa xamo' nak. Keñe sa' etaqmelchessesek chá'a 
Dios Wesse' kélagkok ekyókxoho aqsok kéllanakxa enxoho chá'a m'a 
apchókxa kélmaheyókxa nak kólhamok. 

21 “Kéltennássek sa' agkok chá'a aqsok kélmáheyo kóllának ma'a Dios 

Wesse' kélagkok, kóllána chá'a ekmanyehe agko', hakte megkatnehek sa' 
melmaxneyeykekxoho Dios Wesse' kélagkok megkóllana enxoho m'a, keñe 
sa' kalpehemmok kéllánéyak megkólya'assáxma. 

22Agkok chá'a kóltennásak xama aqsok yaqwayam kóllának ma'a, 

megkóllañek chá'a xama enxoho m'a megkólya'assáxma; 

23eyke m'a ekxeyenma agko' enxoho chá'a kélwáxok kóltennaksek aqsok 

yaqwayam kóllának ma'a Dios Wesse' kélagkok, kéméxcheyk chá'a kóllána'. 

24“Kélántaxnegwokmek sa' agkok chá'a neyseksa apkeneykekxexa anmen 

yámet ma'a kélmók, kélwanchek chá'a kóltawagkok ma'a ekyexna nak 
ekwánxa enxoho chá'a kélmakókxa kóltók, eyke megkólwanchek kólsakxak 
xama enxoho kólxatmok ma'a xama kélxata nak. 

25Kélántaxneyk agkok nahan nepyeseksa m'a hótáhap apkeneykekxa nak, 

kélwanchek kóltéhek kélmék kólnakxek ma'a apyexna nak, eyke 
megkólwanchek kólyaqtennek kóltéhek ma'a sawo ekhaxe nak. 

 

Deuteronomio 24 
Segánamakxa ekxeyenma nak negyamasma entáwa' 

1 “Apmeyk agkok xama kelán'a énxet yaqwayam etnehek aptáwa', keñe 

ekmassa enxoho ekleya apwáxok eñama apwetasso xama aqsok ekmaso 
agko' élane, egkések sa' xama weykcha'áhak aptáxésso ekxeyenma nak 
negyamasma entáwa', keñe sa' yáphaksek katyapok ma'a apxagkok. 

2Awanchek sa' nahan kamekxak pók énxet natámen ekteyapma m'a 

apxagkok nak; 

3aptaqnawágwokmek sa' agkok nahan ma'a kaxwe ekmeykekxa nak, 

apmésa enxoho nahan ma'a xama weykcha'áhak ekxeyenma nak 
negyamasma entáwa', apcháphasa enxoho katyapok ma'a apxagkok nak, 
essenhan apketsapa enxoho xa kaxwe atáwa' nak, 

4keñe sa' ma'a apkemha apmonye' atáwa' axta, mopwanchek sa' emekxak 

makham, hakte ekmanyása agko' émpehek kaxwók entáhak ma'a; katnehek 
sa' xama aqsok ekmanyása agko' élánamáxche nápaqtók ma'a Wesse' 
egegkok, megkeymexchek kéxegke kóltawasha m'a apchókxa 
apméssamakxa nak Dios Wesse' kélagkok yaqwayam kóltéhek kélagkok 
kélagko'. 

Segánamakxa mók ektémakxa nak chá'a 

5“Kaxwe élyamhopma sa' agkok xama énxet, mopwanchek sa' emhagkok 

ma'a émpakháxchexa enxoho, megyánékpek sa' nahan elánegwók aqsa 
chá'a mók aptamheykha ekweykmoho xama apyeyam; exek sa' aqsa chá'a 
apxagkok ekyókxoho xa xama apyeyam nak, yaqwayam sa' kapayhekxak 
awáxok ma'a aptáwa'. 

6“Nágkólmaxna chá'a kélmók ekyaqmageykekxa aqsok kélmassáseykha m'a 

aqsok aktek ektekxekxo kélyeykesso nak chá'a kélmek, essenhan ma'a 
meteymog kéltekxekxo nak chá'a aqsok, hakte máxa sa' katnehek 

kélmaxneya enxoho kéxegke ekmésso nak chá'a apto kélmók kéltáha 
enxoho xa ektáha nak. 

7 “Kélwetágkok sa' agkok appósakxa xama appeywomo xamo' israelitas 

yaqwayam etnéssesek apchásenneykha naqsa essenhan yaqwayam 
eyenyekxak ekha ekyánmaga, yáneykpok sa' ematñekxa', yaqwayam sa' 
kólmasséssók aqsok ekmaso ekteyapma kélnepyeseksa kéxegke. 

8 “Tekkek sa' agkok negmasse ektepelchamáxche nak egyempehek, kóllána 

sa' meyke kéláyam xama enxoho m'a aptáhakxa enxoho apmésso appeywa 
m'a apkelmaxnéssesso nak Dios énxet'ák apagkok levitas. Kéméxcheyk 
chá'a kóllának ekyókxoho ekhawo sektémakxa axta chá'a ko'o sélanagkama 
séltémókxa etnahagkok ma'a énxet'ák nak. 

9Kaxénwakxoho sa' kélwáxok apteméssessamakxa axta Dios Wesse' 

kélagkok María m'a ámay, cham'a natámen axta kélánteyapma kéxegke m'a 
Egipto. 

10 “Kélmassáseyha sa' agkok chá'a xama aqsok kélagkok kélmók, 

nágkóltaxnegwom chá'a m'a kañe' apxagkok nak kóllekwók xama aptaxno, 
ekyaqmageykekxa m'a aqsok kélmassáseykha. 

11Kólchenegwom sa' aqsa chá'a m'a yókxexma nak, kólleyx sa' aqsa chá'a 

elekwakxések ma'a apáwa yaqwayam nak chá'a egkések ekyaqmageykekxa 
m'a aqsok kélmassáseykha. 

12Énxet meyke aqsok apagkok sa' agkok ma'a kélmók, 

nágkólmallahanchásekxa chá'a axta'a kélmeykha m'a apchaqlamap 
apmésso nak ekyaqmageykekxa m'a aqsok kélmassáseykha; 

13kólmeyásekxak sa' chá'a m'a amonye' ektaxnól'a ekhem, yaqwayam sa' 

yaqlakpok chá'a m'a apchaqlamap nak apmako enxoho etyenek. Keñe sa' 
egkések ekxeyenma apwáxok kéxegke m'a, keñe sa' kéxegke tásek 
katnehek kéllane aqsok nápaqtók ma'a Dios Wesse' kélagkok. 

14 “Nágkólnaqtawasagkoho chá'a m'a énxet'ák meyke agko' nak chá'a aqsok 

apagkok, kólyánmagkas chá'a heykxe m'a ekyánmaga apkeltamheykha, 
cham'a xama kélókxa xamo' nak kéxegke essenhan ma'a énxet apkeñama 
nak mók apkelókxa apheykha nak chá'a pók xam'a m'a tegma apkelyawe 
kélagkok. 

15Kólyánmagkas chá'a apkeltamheykha yókxoho ekhem, amonye' enxoho 

chá'a yaqwayam kayaqtések, hakte énxet meyke aqsok apagkok ma'a, 
apmenyeyk chá'a xa selyaqye nak yaqwayam enxoho emha chá'a. 
Ewónmakha katnehek Wesse' egegkok eltennaksek kélteméssesakxa 
kéxegke megkólmésa enxoho chá'a ekyánmaga apkeltamheykha, keñe sa' 
kéxegke kalpehemmok kéllánéyak megkólya'assáxma. 

16 “Metekyewekxeyk sa' chá'a apyapmeyk eñama apkelsexnenagko chá'a 

apkelánéyak aqsok ekmaso m'a apketchek, metekyewekxeyk sa' nahan 
chá'a kélketchek eñama apkelsexnenagko chá'a apkelánéyak aqsok ekmaso 
m'a apyapmeyk nak, xama xama sa' chá'a yetsapok eñama aptémakxa 
apagkok apagko' mey'assáxma. 

17 “Nágkóltemésses chá'a xama enxoho megkapayhawo nak chá'a 

anteméssesek ma'a énxet'ák apkeleñama nak mók apkelókxa tén han ma'a 
élyéheykha nak, nágkólyementem nahan chá'a élnaqta ekyaqmageykekxa 
aqsok kélmassáseykha m'a xentampe'e nak. 

18Nágkalwagqamák kéxegkáxa kélteme axta kélásenneykha naqsa m'a 

kélheykencha'a axta Egipto, tén han apkelántekkessama axta Dios Wesse' 
kélagkok ma'a; cháxa keñamak séltamho nak ko'o kóllának ekyókxoho xa. 

19 “Kéleykmók sa' agkok kéxegke xama kéltete kélyaqtónma hótáhap apaktek 

kélyekhámeykxo enxoho aqsok kélnakxo kélcheneykekxa m'a namyep 
kélagkok, nágkóltaqhoho aqsa kólwakxa'; kólnegkenekxa sa' aqsa chá'a 
yaqwayam elmok ma'a énxet'ák apkeleñama nak mók apkelókxa apheykha 
nak kélnepyeseksa kéxegke, essenhan ma'a élyeheykha nak, essenhan 
ma'a xentampe'e nak, yaqwayam sa' etaqmelchessesek chá'a Dios Wesse' 
kélagkok ma'a ekyókxoho aqsok kéllanakxa enxoho chá'a kéxegke. 

20“Kélnakxeyk sa' agkok ekyexna m'a olivo yámet kélcheneykekxa, 

nágkólchetámekxoho chá'a éleymomáxche enxoho m'a aktegák nak; 
kóltaqmelchesses sa' chá'a énxet'ák apkeleñama nak mók apkelókxa, tén 
han élyeheykha tén han xentampe'e m'a éleymomáxche nak ekyexna. 

21“Kélnakxeyk sa' agkok nahan ma'a anmen yámet kélcheneykekxa, 

nágkólchetámekxoho chá'a kéxegke xama enxoho éleymomáxche m'a xama 
awhak; kóltaqmelchesses sa' chá'a énxet'ák apkeleñama nak mók 
apkelókxa, tén han élyeheykha tén han xentampe'e m'a éleymomáxche nak. 

22Kaxén kéxegkáxa kélwáxok kélteme axta kélásenneykha naqsa m'a 

kélheykegkaxa axta Egipto; cháxa keñamak séltamho nak kóllának 
ekyókxoho xa. 

 

Deuteronomio 25 

1“Yetneyk sa' agkok chá'a apkelátegmómap pók énxet, kólyentemekxak sa' 

chá'a m'a sẽlyekpelchémókxa nak yaqwayam sa' ékpelchekpohok chá'a, 
keñe sa' énxet'ák segyekpelchémo exének chá'a meyke aptémakxa m'a 
énxet meyke nak chá'a aptáhakxa, tén sa' yának chá'a emakpok ma'a 
apsexnánémap nak chá'a. 

2Payhawók sa' agkok chá'a yaqwayam kólyekpexchetmakha m'a ektáha nak 

chá'a apsexnánémap, yának sa' kólpólchesagkok náxop ma'a énxet'ák 

segyekpelchémo, yának sa' kólyekpexchetmakha m'a ekpayhókxa enxoho 
apchaqnágkaxa, kólhéshok sa' ma'a ekwánxa enxoho aqsok ekmaso 
apkelane. 

3Nágkólwagkasho aqsa cuarenta kélyekpexchetma, hakte asagkek agkok 

kéltáhakxa kéllegassáseygkekoho m'a kélókxa xamo' nak, emegqeyk 
kélnápaqta'awók kéxegke. 

4 “Nágkóltehetches chá'a táma awéhek weyke kéltemessáseyncha'a enxoho 

chá'a kólteyágkasha kólchexakkasek apyempe'ék ma'a hótáhap apaktek. 

Segánamakxa ekxeyenma nak kelán'a apketsapma atáwa' 

5 “Yetneyk agkok chá'a xama énxet apha xamók apyáxeg ma'a xama tegma, 

keñe apketsapa enxoho xama xa énxet nak meyke apyenyeykekxa 
neptámen xama apketche, keñe sa' ma'a aptáwa' axta, yawanchek sa' 
kamekxak pók énxet megkatnaha enxoho apnámakkok apagko' ma'a atáwa' 
axta, sa' aqsa m'a ektáha nak yepye agko', apyáxeg nak ma'a atáwa' axta. 
Keñe sa' elának ma'a apkelánémakpexa nak chá'a etnahagkok ma'a 
kélyepyehék. 

6Sa' nahan kagkeyásekxak apwesey apmonye' ekwete enxoho étche m'a 

apepma axta apwesey, apketsapma axta, yaqwayam enxoho 
megkamassegwomek apwesey m'a kañe' Israel. 

7Sa' agkok emakók emekxak apepye axta m'a énxet, kamyekxak sa' 

sẽlyekpelchémókxa m'a kelán'a nak, sa' katnehek kalának apkelámha 
apmonye'e s'e: ‘Mopmenyék katepagkok apwesey kañe' Israel apepma axta 
m'a eyepye nak ko'o; memakók elának ma'a apkelánémakpexa nak chá'a 
etnahagkok ma'a ektáha nak egyepye.’ 

8Keñe sa' yáneyha m'a apkelámha apmonye'e nak tegma apwányam, 

epaqhetchesek sa', apkelenxanakmók sa' agkok apxeyenma memáheyo 
emekxak ma'a kelán'a nak, 

9keñe sa' keypetchegwomhok ma'a apepye nak, kalekkesek sa' apkeltéto 

apmagkok nápaqta'awók ma'a apkelámha apmonye'e nak, kaxpaqhak sa' 
eymánog nápat, keñe sa' katnehek kának se'e: ‘¡Cháxa 
kélteméssessamakxa énxet memáheyo nak etekkessesagkok aptawán'ák 
neptámen ma'a apepma!’ 

10‘Kaltamhaxchek sa' nahan apnámakkok kañe' Israel ‘Énxet meyke 

Apkeltéto apmagkok apnámakkok’. 

Mók segánamakxa 

11“Apkeltekpagákpek agkok apqánet énxet, keñe ekyo'ókmo enxoho aptáwa' 

m'a xama nak yaqwayam kamyágwók, keñe élyaqhakkasa enxoho 
apancha'ák ma'a pók nak, 

12kólának sa' kéxegke kólyaqténchesek ámek meyke ekmayósa kóllanok 

ma'a kelán'a nak. 

13-14 “Nágkólmaha chá'a kélmako enxoho kólmok aqsok ma'a kelyetsátéyak 

ekmenyexmo nak essenhan ma'a kélmako enxoho chá'a kólchexeykxak 
aqsok, 

15kólmaha chá'a m'a kelyetsátéyak mehegmenyexma nak, ekhémo nak chá'a 

m'a ekwánxa enxoho chá'a ektegkesso, yaqwayam sa' exámhok apagko' 
apyeyam kélheykha m'a apchókxa apmáheyókxa nak egkések ma'a Dios 
Wesse' kélagkok. 

16Hakte megkalchek agko' apwáxok Wesse' egegkok elanok apyókxoho 

énxet apkelane nak chá'a xa ektéma nak aqsok tén han apkelane nak chá'a 
aqsok megkapéwomo. 

Amalec énxet'ák kéltémo kólmasséssók 

17 “Kaxénwakxoho sa' kélwáxok kéxegke apteméssessamakxa axta énxet'ák 

Amalec neyseksa kélxega m'a ámay, natámen axta kélánteyapma m'a 
Egipto; 

18kaxénwakxoho sa' kélwáxok, apketámeykmo axta kéxegke m'a ámay nak 

meyke apkeye xama enxoho m'a Dios, apkelyentamomakpoho axta 
apweteya kélyampaya kéxegke tén ekmassama kélyennaqte, apkeleñama 
axta neptámen apketámeykmo m'a énxet'ák apkelyelqamákpoho axta tén 
han ma'a apkelxegayam axta axayo'. 

19Apmasséssessek sa' agkok kéxegke Dios Wesse' kélagkok 

apkelya'assóxma apyókxoho m'a kélenmexma apheykencha'a nak neyáwa 
m'a apchókxa apméssamakxa axta yaqwayam kóltéhek kélagkok kélagko', 
kólmasséssók sa' apyókxoho m'a énxet'ák Amalec. ¡Nágkalwagqamák chá'a! 

 

Deuteronomio 26 
Aqsok kélmésso naqsa émha amonye' ekyexna 

1“Kélántaxneyk sa' agkok ma'a xapop apmáheyókxa nak egkések ma'a Dios 

Wesse' kélagkok yaqwayam kóltéhek kélagkok kélagko', kélhakmo sa' ma'a 
kañe' nak, 

2kólnakxek sa' chá'a m'a émha amonye' ekyexna nak aqsok kélcheneykekxa 

ektekkesso nak ma'a xapop, keñe sa' kólsakxak chá'a xama hówenaq 
apxagkok kélxata m'a apkelyeságkaxa sa' Dios Wesse' kélagkok 
ekyetnamakxa m'a apwesey. 

3Sa' kólchenegwakxak nahan nápaqtók apkelmaxnéssesso Dios énxet'ák 

apagkok ma'a, apkeltamheykha nak chá'a xa ekhem nak, sa' kóltéhek 
kólának se'e: ‘Ekxénchek ko'o sakhem, nápaqtók Dios Wesse' ahagkok, 
sektaxna kaxwók ma'a apchókxa apteméssessamakxa axta ekmámnaqsoho 

agko' Wesse' egegkok yaqwayam hegmések negko'o m'a ẽlyapmeyk nano' 
axta.’ 

4Emok sa' hówenaq apxagkok ma'a apkelmaxnéssesso Dios énxet'ák 

apagkok kélmésso nak kéxegke, epekkenek sa' ma'a amonye' nak 
ekwatnamáxchexa aqsok apagkok ma'a Dios Wesse' kélagkok; 

5keñe sa' kóltéhek kólpaqmétek nápaqtók Dios Wesse' kélagkok se'e: 

‘Apqántawók apagko' axta negko'o ẽlyapmeyk nanók arameos 
apkelweynchámeykha naqsa axta chá'a yókxexma meyke apxanák, cham'a 
apkelweykmo axta m'a Egipto keñe apkelheykmo m'a, apxámágweykmók 
apagko' axta nahan ma'a, énxet apxámokma axta aptamheykegkok tén han 
apkelyennaqte. 

6Asagkek axta eyke senteméssessamakxa chá'a negko'o m'a egipcios, 

ennaqtawáseykegkók axta, egméssegkek axta ekyentaxno agko' 
sẽlásenneykha naqsa. 

7Tén axta nélmaxnagkama negko'o néltémo hempasmok ma'a Wesse' 

egegkok Dios apagkok nak ma'a ẽlyapmeyk, apháxenmók axta nahan 
nélmaxnagko negko'o m'a, apweteyak axta m'a ektémakxa ekmaso 
negheykha, tén han néltamheykha ekyentaxno tén han 
sẽlnaqtawáseykegkoho; 

8apmeykha axta ekwányam agko' apmopwána, tén axta neyseksa m'a aqsok 

ekyawe magésso nak ageyk agweta', tén han ma'a ektémakxa axta aqsok 
ekyawe ekteyapma, sẽlántekkessama m'a Egipto 

9ennaqleykenteyk axta s'e yókxexma nak, egméssegkek axta s'e xapop 

ényahamakxa nak weyke nagkeygmenek tén han ma'a yányawhéna' 
apyegmenek ektémól'a kañehek ma'a yegmen. 

10Cháxa keñamak sélsánto nak ko'o kaxwók se'e émha amonye' ekyexna nak 

aqsok negkeneykekxa ektekkesso nak xapop segmésso axta m'a Wesse' 
egegkok.’ “Epekkenek sa' hówenaq apxagkok nápaqtók Dios Wesse' 
apagkok, keñe sa' eltekxók aptapnák nápaqto'. 

11Keñe sa' kóllanaksek kélessawássessamo m'a ekyókxoho aqsok 

éltaqmalma apkelmésso nak kéxegke m'a Dios Wesse' kélagkok 
ekweykekxoho m'a kélnámakkok apheykha nak kélxanák. Kalpayhekxohok 
sa' nahan apkelwáxok xamók kéxegke m'a levitas tén han ma'a énxet'ák 
apkeleñama nak mók apkelókxa apheykha nak kélnepyeseksa kéxegke. 

Aqsok negmésso naqsa ekwayam nak chá'a diez ekyexna negkeneykekxa' 

12 “Wokmek sa' agkok chá'a apqántánxo apyeyam, eknegkenamaxchexal'a 

chá'a m'a ekyókxoho aqsok ekwayam nak chá'a diez, kélpenchesa enxoho 
chá'a kélyetnakhasso ekyókxoho m'a aqsok ekyexna kélcheneykekxa 
ekwayam nak chá'a diez ekyókxoho, kélméságko enxoho chá'a m'a levitas 



515 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

tén han ma'a énxet'ák apkeleñama nak mók apkelókxa, apheykha nak ma'a 
kélókxa, tén han ma'a élyeheykha nak, tén han ma'a xentampe'e nak, 
yaqwayam sa' katawagkok chá'a m'a kélheykegkaxa nak, ekyókxoho 
ekmakókxa enxoho chá'a katawagkok, 

13sa' kóltéhek chá'a nápaqtók Dios Wesse' kélagkok se'e: ‘Ekyetnakhássek 

ko'o kaxwók exagkok ma'a nekha aqsok ekyexna séneykekxa yaqwayam nak 
katnehek élpagkanamaxche', ekmelassek nahan nepyeseksa m'a levitas tén 
han ma'a énxet'ák apkeleñama nak mók apkelókxa apheykha nak negókxa, 
tén han ma'a élyeheykha nak tén han ma'a xentampe'e nak, nélanak 
ekyókxoho m'a apkeltamhókxa axta antéhek xép yetlo nélyeheykekxoho 
meyke sẽlwagqayam xama enxoho m'a apkeltémókxa nak antéhek. 

14Matók nahan chá'a ko'o xama enxoho neyseksa sekwete sélapwayam ma'a 

tén han neyseksa ekmanyása émpehek, malméssók nahan ma'a 
apkeletsapma nak. Dios Wesse' egegkok, élyeheykekxók ko'o exchep, 
éláneyak ekyókxoho m'a apkeltémókxa axta atnehek. 

15Yenmexentámho chá'a apxagkok ekpagkanamaxchexa neyseksa apha m'a 

néten, etaqmelchesses chá'a apheykha m'a énxet'ák apagkok Israel, tén han 
ma'a xapop segmésso axta, ényahamakxa nak weyke nagkeygmenek tén 
han yányawhéna' apyegmenek ektémól'a kañehek ma'a yegmen, ekhawo 
apkeltennassama axta egkések ma'a ẽlyapmeyk nano' axta.’ 

Israel, énxet'ák apkelpagkanma nak ma'a Wesse' egegkok 

16“Apkeltamhók kéxegke kóllának Dios Wesse' kélagkok sakhem se'e 

segánamakxa nak tén han se'e apkeltémókxa nak chá'a antéhek; kóllána sa' 
ekweykmoho kañók agko' kélwáxok tén han ma'a élchetámeykegkaxa nak 
chá'a kélwáxok. 

17Kélxénchek kéxegke sakhem aptáha Wesse' kélagkok ma'a Dios, 

kéltennássek nahan kélmako kólyetlók ma'a ámay apagkok nak tén han 
kóllának ma'a segánamakxa apagkok, tén han ma'a apkeltémókxa nak chá'a 
antéhek tén han kólyahakxohok chá'a. 

18Apxénchek nahan sakhem kéxegke Wesse' egegkok, énxet'ák Israel, 

apteme énxet apagkok apagko', ekhawo m'a apkeltennassama axta 
etnéssesek, kóllána sa' chá'a ekyókxoho m'a apkeltémókxa nak chá'a 
antéhek. 

19Sa' etnéssesek kéxegke néten agko' kéláyo nepyeseksa m'a apyókxoho 

énxet'ák ektáha axta apkelane, tén han kéleymáxkoho, tén han 
kélxénamaxche ekyókxoho yókxexma tén han ekha kéláyo, kóltéhek sa' 
énxet'ák apkelpagkanma m'a Dios Wesse' kélagkok, ekhawo m'a aptémakxa 
axta apkelanagkama.” 

 

Deuteronomio 27 

Meteymog ektáxésamaxche' ekxénweykekxoho chá'a kélwáxok ma'a egkexe 
Ebal 

1Apkeltennásegkokxeyk axta makham apkeltamhókxa chá'a etnahagkok 

énxet'ák ma'a Moisés tén han ma'a apkelámha apmonye'e nak Israel. 
Aptáhak axta s'e: “Kóllána sa' ekyókxoho m'a séltamho exchek ko'o kóllának 
se'e sakhem nak. 

2Kélyeykhákxeyk sa' agkok ma'a neyp wátsam Jordán, tén han kélántaxna 

sa' ma'a xapop yaqwánxa sa' egkések ma'a Dios Wesse' kélagkok, 
kólánchesagkok sa' meteymog élyawe tén sa' kólmópésagkok kóltéhek 
lamhatánek égmenek, 

3yaqwayam sa' kólnaqtáxésagkok ekyókxoho s'e amya'a séltennasa exchek 

ko'o kéxegke. Kóllána sa' kélántaxna enxoho m'a xapop ényahamakxa nak 
weyke nagkeygmenek tén han ma'a yányawhéna' apyegmenek ektémól'a 
kanyehek ma'a yegmen, apmáheyókxa nak egkések ma'a Dios Wesse' 
kélagkok, ekhawo m'a apkeltennassama axta egkések ma'a kélyapmeyk 
nanók axta kéxegke. 

4Kélyeykhákxeyk sa' agkok ma'a neyp wátsam Jordán, kólánchesagkok sa' 

néten egkexe Ebal ma'a meteymog séltennasa exchek, tén sa' 
kólmópesagkok ma'a lamhatánek égmenek. 

5-6Kóllánéssók sa' nahan xama ekwatnamáxchexa aqsok meteymog Dios 

Wesse' kélagkok ma'a. Élyókxoho sa' nahan katnehek ma'a meteymog nak 
meyke kélyaqtenneykekxa'. Sa' kólwatnések chá'a aqsok kélmésso Dios 
Wesse' kélagkok ma'a ekwatnamáxchexa nak aqsok, 

7tén han ma'a kélnaqtósso kélnapma segwetassamo nak 

sẽlásekheykekxoho; sa' kóltawagkok chá'a nápaqtók Dios Wesse' kélagkok 
ma'a tén han kóllánagkok chá'a kélessawassamo. 

8Kóltaqmelcheshok sa' kélnaqtáxéséyak meteymog ma'a ektémakxa nak 

ekpeywa segánamakxa sekmésa exchek ko'o kéxegke.” 

9Tén axta Moisés yetlo m'a apkelmaxnéssesso Dios énxet'ák apagkok 

levitas, aptáha apkeláneya israelitas se'e: “Israelitas, kólwanmeyák sekxo', 
kóleyxho. Sakhem kéltamhágko kéxegke Dios Wesse' kélagkok énxet'ák 
apagkok. 

10Kólyahakxoho sa' chá'a, kóllána sa' chá'a m'a apkeltémókxa nak chá'a 

antéhek tén han ma'a segánamakxa apagkok séltamho exchek ko'o kóllának 
se'e sakhem nak.” 

Élyetsátamáxche nenxawe nak Dios aplo 

11Cháxa ekhem apmésakxa axta nahan Moisés énxet'ák se'e appeywa nak: 

12 “Kélyeykhákxeyk sa' agkok kéxegke m'a neyp wátsam Jordán, sa' elhamok 

Simeón, Leví, Judá, Isacar, José tén han Benjamín énxet'ák apagkok ma'a 

egkexe Guerizim nak, yaqwayam sa' kañék chá'a apkelxawéyak ektaqmalma 
apheykha m'a énxet'ák, 

13keñe sa' Rubén, Gad, Aser, Dan tén han Neftalí énxet'ák apagkok elhamok 

ma'a egkexe Ebal yaqwayam sa' elxének chá'a m'a sentaqnagko nak Dios. 

14Elpaqhechesek sa' apyókxoho israelitas ma'a apkelmaxnéssesso Dios 

énxet'ák apagkok levitas. Sa' etnehek elpaqmétek ekyennaqte s'e: 

15 ‘Exkak sa' Dios aplo énxet apkelane nak chá'a xama kéleykmássesso 

essenhan apcheykmassáseykegkoho nak chá'a ekyókxa xama aqsok ma'a 
sawo kélpeykáseykekxa', apkelane nak chá'a m'a xama énxet apmopwána 
nak chá'a elának aqsok, appóssamo nak chá'a appekkenma m'a kañe' 
yaqwayam elpeykesho', hakte megkalchek agko' apwáxok Wesse' egegkok 
xa ektéma nak.’ Apyókxoho énxet sa' etnehek apkelpeywa s'e: ‘Katnahagkok 
sa'.’ 

16 ‘Exkak sa' Dios aplo apwañeykha nak chá'a m'a apyáp tén han ma'a 

egken.’ Apyókxoho énxet sa' etnehek apkelpeywa s'e: ‘Katnahagkok sa'.’ 

17 ‘Exkak sa' Dios aplo énxet apchaqxegkahassáseykegkokxa nak chá'a néxa 

yókxexma apagkok pók yaqwayam emenyexchesek nekha m'a xapop 
apagkok.’ Apyókxoho énxet sa' etnehek apkelpeywa s'e. ‘Katnahagkok sa'.’ 

18 ‘Exkak sa' Dios aplo énxet apyetnakhásseyam nak chá'a apxega m'a énxet 

meyke nak apaqta'ák.’ Apyókxoho énxet sa' etnehek apkelpeywa s'e: 
‘Katnahagkok sa'.’ 

19 ‘Exkak sa' Dios aplo énxet apteméssesso nak chá'a megkapayhawo nak 

chá'a anteméssesek ma'a énxet apkeñama nak mók apkelókxa, tén han ma'a 
kelán'a tampe nak essenhan ma'a ekyéheykha nak.’ Apyókxoho énxet sa' 
etnehek apkelpeywa s'e: ‘Katnahagkok sa'.’ 

20 ‘Exkak sa' Dios aplo énxet appathetéyak nak chá'a m'a apyáp aptáwa', 

hakte emegqaksek sa' apyáp aptáha enxoho xa ektáha nak’. Apyókxoho 
énxet sa' etnehek apkelpeywa s'e: ‘Katnahagkok sa'.’ 

21 ‘Exkak sa' Dios aplo énxet apteméssesseykmoho nak chá'a exma m'a 

xama aqsok nawhak.’ Apyókxoho énxet sa' etnehek apkelpeywa s'e: 
‘Katnahagkok sa'.’ 

22 ‘Exkak sa' Dios aplo énxet appatheteykegkokxa nak chá'a m'a apyáxeg 

kelwána, hakte apyáp apketche m'a, tén han étche m'a egken nak.’ 
Apyókxoho énxet sa' etnehek apkelpeywa s'e: ‘Katnahagkok sa'.’ 

23 ‘Exkak sa' Dios aplo énxet appatheteykegkokxa nak chá'a m'a 

apepyámog.’ Apyókxoho énxet sa' etnehek apkelpeywa s'e: ‘Katnahagkok 
sa'.’ 

24‘Exkak sa' Dios aplo énxet apchaqhe nak chá'a pók meyke apkeltennasso.’ 

Apyókxoho énxet sa' etnehek apkelpeywa s'e: ‘Katnahagkok sa'.’ 

25‘Exkak sa' Dios aplo énxet apxawe nak selyaqye apchánémap yaqhek 

xama énxet meyke aptémakxa.’ Apyókxoho énxet sa' etnehek apkelpeywa 
s'e: ‘Katnahagkok sa'.’ 

26 ‘Exkak sa' Dios aplo énxet melyaheykekxa nak xa segánamakxa nak, tén 

han melane nak chá'a.’ Apyókxoho énxet sa' etnehek apkelpeywa s'e: 
‘Katnahagkok sa'.’ 

 

Deuteronomio 28 
Ektaqmalma apheykha apkelxawéyak ektáha nak chá'a apkelyeheykekxoho 

(Lv 26.3-13; Dt 7.12-24) 

1 “Naqsók agkok kélyahákxoho kéxegke m'a Dios Wesse' kélagkok, tén han 

kéllana ekyókxoho m'a apkeltémókxa nak chá'a antéhek séltamho exchek 
ko'o kóllának se'e sakhem nak, etnéssesek sa' néten agko' kéxegke Wesse' 
egegkok nepyeseksa m'a apyókxoho énxet'ák apheykha nak keso náxop. 

2Káhapwak sa' nahan ekyókxoho xa ektaqmalma negha nak, kólxawagkok 

sa' nahan kéxegke eñama kélyeheykekxoho m'a Dios Wesse' kélagkok. 

3Tásek sa' katnehek kélheykha m'a tegma apwányam nak tén han ma'a 

yókxexma nak. 

4Tásek sa' katnehek ekheykha m'a kélketchek, xámok sa' katnehek, tén han 

ma'a aqsok kélcheneykekxa nak, tén han étkók nak ma'a weyke kélnaqtósso, 
nepkések tén han ma'a ekyókxoho aqsok kélnaqtósso nak. 

5Xámok sa' katnehek aqsok kélxata m'a hówenaq apxagkok kélagkok, 

cham'a aqsok ekyexna kélcheneykekxa nak, tén han ma'a kañe' 
kélyélaqtéssamakxa nak chá'a hótáhap, 

6tásek sa' nahan chá'a katnehek kéxegkáxa ekteyapma m'a ekyókxoho 

aqsok kéllanakxa enxoho chá'a. 

7“Wesse' egegkok sa' elmések kéxegke yaqwayam kólmok kélenmexma m'a 

apketamokmo enxoho. Tásek sa' katnehek apkeléweykekxa elxegmak 
ey'áwak kéxegke, keñe sa' yexpaqnek yenyahagkok kélmonye'e kéxegke. 

8“Etaqmelchessesek sa' Wesse' egegkok ma'a kélxátamakxa nak chá'a 

aqsok aktek ekyexna kélcheneykekxa tén han ma'a ekyókxoho aqsok 
kéllanakxa enxoho chá'a, yának sa' kalpayhekxak kélwáxok neyseksa 
kélheykha m'a apchókxa yaqweykenxa nak egkések. 

9“Etnéssesagkok sa' chá'a énxet'ák kélpagkanamaxche Dios Wesse' 

kélagkok kélyahákxoho enxoho chá'a m'a apkeltémókxa nak chá'a antéhek 



519 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

tén han kélyetlawa enxoho chá'a m'a ámay apagkok nak, ekhawo 
apxeyenma axta naqsók etnéssesek. 

10Keñe sa' apyókxoho énxet apheykha nak keso náxop elwetak kélteme 

kéxegke Wesse' egegkok énxet'ák apagkok, tén sa' yeyk chá'a. 

11Exekmósek sa' apkelásekhayo kéxegke Wesse' egegkok elmések 

ekxámokma agko' ma'a kélketchek, tén han ekxámokma étkók ma'a weyke 
kélnaqtósso tén han ekxámokma agko' ma'a aqsok ekyexna kélcheneykekxa 
kélnakxo eñama m'a xapop apxeyenma axta naqsók egkések kéxegke m'a 
kélyapmeyk nano'. 

12Emeykessesek sa' ma'a apxátamakxa nak aqsok apagkok ektaqmalma, 

cham'a néten, yaqwayam sa' kayássesek chá'a ekmámeye m'a xapop 
apagkok eyeyméxko enxoho chá'a; kataqmelchessesek sa' ekyókxoho m'a 
aptamheykha. Apwanchek sa' elmássesha chá'a exchep aqsok apagkok 
apxámokma m'a pók aptémakxa nak chá'a énxet'ák, keñe sa' xép, 
melmaxnayhek sa' chá'a xama énxet enxoho yának emássesha aqsok 
apagkok. 

13Kélmonye'e sa' chá'a etnéssesek kéxegke m'a Wesse' egegkok, háwe sa' 

chá'a axayo'; néten sa' chá'a kóltéhek kéxegke nepyeseksa m'a apyókxoho 
énxet'ák nak, megkóltemekxeyk sa' chá'a kóneg, kélyahákxoho enxoho chá'a 
m'a apkeltémókxa nak chá'a antéhek ma'a Dios Wesse' kélagkok, séltamho 
exchek ko'o kóllának se'e sakhem nak, tén han kéllana enxoho chá'a 

14meyke kélyenseyam, megkólyetlákxo enxoho chá'a m'a pók kéláyókxa nak 

tén han megkólpeykásawo enxoho chá'a m'a. 

Ekxénamaxche yaqwánxa kólteméssesek meyke nak apkelyaheykekxoho 

(Lv 26.14-46) 

15“Agkok kólyahákxohok kéxegke m'a Dios Wesse' kélagkok, megkóllana 

enxoho ekyókxoho m'a apkeltémókxa nak antéhek tén han segánamakxa 
apagkok séltamho exchek ko'o kóllának s'e sakhem nak, káhapwak sa' 
kéxegke s'e ekyókxoho ekmaso nak negha: 

16Asagkek sa' chá'a katnehek ekteyapma ekyókxoho aqsok kéllanakxa 

enxoho chá'a neyseksa kélheykha m'a tegma apwányam nak tén han ma'a 
yókxexma nak eñama apkeltaqnawéyak ma'a Dios. 

17Méko sa' chá'a katnehek kélxata aqsok ekyexna kélcheneykekxa m'a 

hówenaq apxagkok kélagkok tén han ma'a kañe' kélyélaqtéssamakxa nak 
chá'a hótáhap eñama apkeltaqnawéyak ma'a Dios. 

18Apqántawók sa' etnehek ma'a kélketchek, ántawók sa' nahan katnehek 

ma'a aqsok kélcheneykekxa nak, tén han ma'a étkók nak ma'a weyke 
kélnaqtósso, nepkések tén han ma'a ekyókxoho aqsok kélnaqtósso nak 
eñama apkeltaqnawéyak ma'a Dios. 

19Asagkek sa' nahan chá'a katnehek ekteyapma kéxegke ekyókxoho aqsok 

kéllanakxa enxoho eñama apkeltaqnawéyak ma'a Dios. 

20“Yáphássesek sa' kéxegke Wesse' egegkok ekmaso nak negha, 

magya'áseyak nak nentáhakxa tén han ekyentaxnamo egwáxok ekyókxoho 
aqsok kéllanakxa enxoho chá'a, kaxwók sa' nahan emasséssók kélyókxoho, 
eñama kélyamasma, kéllánéyak ma'a kéltémakxa ekmaso. 

21Yáphássesek sa' kéxegke Wesse' egegkok negmasse ekmaso yaqwayam 

sa' kamasséssók kéxegke m'a apchókxa yaqwánxa sa' kólhamok. 

22Yáphássesek sa' nahan ma'a negmasse ekmanyehe nak chá'a 

kapayhekxa', ekmexanma egyempehek ekmaso, élyephe egyempehek, tén 
han ekmexanma agko' exma, ekyamáyóxma meyke yegmen, tén han askok 
yaqwayam katwássesha m'a hótáhap kélcheneykekxa, negmasse ekmaso 
yaqwayam sa' katnahagkok chá'a kéxegke ekwokmoho ekmasséssekmo. 

23Megkagkések sa' chá'a ekmámeye m'a néten; keñe sa' se'e xapop nak, 

megkeyxnések sa' chá'a m'a aqsok kélcheneykekxa. 

24Xóp ekpánma sa' epalchessásenták kéxegke Wesse' egegkok tén han 

yagkamex ekyaqmageykekxa m'a ekmámeye, ekwokmoho ekmasséssekmo 

25tén han ekwokmoho apmenxena m'a kélenmexma nak. Tásek sa' katnehek 

kéleywékekxa kélxega peya enxoho kólenmexekxak ma'a, kólexpaqnek sa' 
eyke kólenyahagkok apmonye'e m'a, elyegweyk sa' nahan apyókxoho 
énxet'ák apheykha nak keso náxop apkelwet'a enxoho kéxegke. 

26Máma sa' etawagkok ma'a kélhapák nak kéxegke tén han ma'a aqsok 

nawha'ák éllo, méko sa' kamenxenchesha. 

27“Yahak sa' kéxegke hó táxa m'a Wesse' egegkok, apteméssessama axta 

m'a egipcios, yetlo tasqapma, nélyensómaxche tén han weygké, 
megkóltaqmelwomek sa' nahan kéxegke ektáha enxoho xa negmasse nak. 

28Élyeyháxma sa' nahan etnéssesek, tén han megkólwetéxma tén han 

megkólya'áséyak kéltáhakxa', 

29kólpaknamha sa' chá'a kólweynchamha, ektémól'a énxet meyke apaqta'ák 

eweynchamha m'a ekyáqtésakxaxma. Megkataqmelek sa' chá'a ekteyapma 
m'a ekyókxoho aqsok kéllanakxa enxoho chá'a; kólwetak sa' aqsa chá'a 
ekmaso kélheykha tén han kélnaqtawáseykegkoho, méko sa' nahan 
kapásegwa'. 

30Kamáwhok sa' eykhe chá'a kalyamhopagkok, pók énxet sa' eyke chá'a 

epathetagkok ma'a kelán'a kélmáheyo kólmok; kóllanagkok sa' eykhe chá'a 
m'a kélxanák, megkólhemek sa' eyke m'a kañe' nak; kólchenekxak sa' eykhe 
chá'a m'a anmen yámet, megkóltewek sa' eyke m'a ekyexna nak; 

31kamátog sa' eykhe chá'a kélnápaqta'awók weyke kennawók kéltósso, 

megkóltewek sa' eyke chá'a m'a ápetek nak; kólmenyexchesek sa' eykhe 
chá'a kélnápaqta'awók yámelyeheykok kéltósso, megkólxewekxeyk sa' eyke 
chá'a; elmok sa' nepkések kélnaqtósso m'a kélenmexma nak, méko sa' 
kapasmok yaqwayam enxoho kólmekxak makham ma'a. 

32Kélnápaqta'awók sa' kólmések énxet'ák apkeleñama nak mók apkelókxa 

m'a kélketchek apkelennay'a nak tén han ma'a kelwán'ák nak, yókxoho 
ekhem sa' eykhe chá'a kóltamhok kólwetekxak ma'a, méko sa' eyke kóltéhek 
kólwetekxa'. 

33Keñe sa' ma'a kélnakxo nak aqsok kélcheneykekxa m'a xapop kélagkok tén 

han ma'a ekyókxoho ekyexna eñama nak kéltamheykha, etókasek sa' ma'a 
énxet'ák megkólweteya axta kéxegke, megkamassegwomek sa' chá'a 
kéllegeykegkoho kélnaqtawáseykegkoho tén han ekmaso kélteméssesakxa. 

34Kélwet'ak sa' agkok ekyókxoho xa aqsok nak, kalyéhek sa' exma'. 

35Elántekkessesek sa' kéxegke Wesse' egegkok hó táxa ekmaso m'a 

kéltapnák tén han kélexchakkok tén han ma'a ekyókxoho kélyempe'ék, 
megkóltaqmelwomek sa' nahan. 

36“Yának sa' kólnaqlakxak kéxegke Wesse' egegkok yetlo wesse' apwányam 

kélagkok ma'a xama apchókxa megkólya'ásegkaxa nak kéxegke tén han 
melya'ásegko nak ma'a kélyapmeyk nak. Sa' kólpeykeshok chá'a mók 
kéláyókxa nak chá'a m'a, élánamáxche nak chá'a m'a yántéseksek tén han 
ma'a meteymog, 

37elyegweyk sa' chá'a elwetak apyókxoho énxet apkelya'asakxa enxoho 

chá'a m'a Wesse' egegkok, elya'ássók sa' chá'a yetlo apkelesmésso. 

38Kólchenekxak sa' chá'a ekxámokma m'a aqsok aktek, ántawók sa' eyke 

chá'a kólnakxek ma'a ekyexna, hakte sawa' sa' esawhaksek. 

39Kólchenekxak sa' chá'a m'a anmen yámet, kóllanha sa' nahan chá'a, 

megkólyenagkek sa' eyke m'a égmenek nak, megkólnakxek sa' nahan ma'a 
ekyexna nak hakte askok sa' kasáwak ma'a ekyókxoho nak. 

40Kaxek sa' nahan olivo yámet kélcheneykekxa m'a ekyókxoho xapop 

kélagkok, megkólexpaqhaxcheyk sa' eyke m'a pexmok agkok nak, hakte 
kapallamok sa' ma'a ekyexna nak. 

41Kaxek sa' nahan kélketchek apkelennay'a tén han kelwán'ák, 

megkaxnakha sa' eyke xamo' kéxegke, hakte kalmaxchek sa' kólnaqlakxak 
ma'a mók apkelókxa. 

42Enaqtawasha sa' sawa' ekyókxoho m'a yenta'a élyawe tén han ma'a aqsok 

ekyexna ekyetna nak ma'a kañe' xapop kélagkok. 

43Kántagkok sa' aqsa nahan aptamhéyak kelwesse'e m'a énxet'ák 

apkeleñama nak mók apkelókxa apheykha nak kañe' kélókxa kéxegke, keñe 
sa' kéxegke kataqmelchesagkohok sa' aqsa kaweywenták ma'a ektémakxa 
nak kéltamhéyak kelwesse'e. 

44Sa' elmássesha nahan chá'a kéxegke aqsok apagkok ma'a, keñe sa' 

kéxegke, méko sa' katnehek xama aqsok kélagkok yaqwayam kólmássesha 
chá'a; sa' etnahagkok chá'a apmonye'e m'a, keñe sa' kéxegke axayók chá'a 
kóltéhek. 

45“Káhapwak sa' kéxegke ekyókxoho s'e aqsok ekmaso nak, kalyetlawha sa', 

kaltahanyekxak sa' nahan ekwokmoho ekmasséssekmo kéxegke, hakte 
megkólmenyeyk kólyahakxohok ma'a Dios Wesse' kélagkok, 
megkólmenyeyk nahan kóllanagkok ma'a apkeltémókxa nak chá'a antéhek 
tén han segánamakxa apkeltémo axta chá'a kóllána'. 

46Sa' katnehek magkenatchesso kéllegassáseykegkoho kéxegke tén han 

kéltawán'ák kélnentámen meyke néxa xa, 

47eñama megkólpeykessamo Dios Wesse' kélagkok yetlo élpayheykekxa 

kélwáxok tén han ekmátsa kélwáxok ma'a ekyetnama axta ekxámokma 
aqsok kélagkok apkelmésso. 

48Sa' etnehek apkelásenneykha kéxegke m'a kélenmexma peya nak 

eláphaksek ey'áwak kéxegke m'a Wesse' egegkok; kóllegagkohok sa' meyk 
élnapma, tén han hem át'ák, meyke apáwa tén han ma'a ekyókxoho mók 
ektémakxa nak chá'a nenlegeykegkoho meyke agko' aqsok egagkok. 
Ellegássesagkohok sa' Wesse' egegkok ekyentaxno agko' kélásenneykha 
naqsa, ekwokmoho kélmassegwokmo. 

49Ektágkásegmak sa' kéxegke Wesse' egegkok ma'a énxet'ák apkeleñama 

nak apchókxa makhawók agko' keso náxop, cham'a énxet'ák megkólmowána 
nak kéxegke m'a apkelpeywa. Máxa sa' etnahagkok ma'a ektémól'a náta 
meyke ahekhek ekyennaqtél'a kampa'; 

50énxet'ák éllo nak nápaqta'a, megkalepyósek sa' elanok ma'a énxet'ák 

apkelwányamo nak megkaleyósek sa' nahan elanok ma'a sakcha'álétkók 
nak. 

51Etókasek sa' ma'a étkók nak weyke kélnaqtósso tén han ma'a ekyexna nak 

eñama m'a xapop kélagkok, ekwokmoho apteméssesa meyke agko' aqsok; 
megyeygkesek sa' ma'a hótáhap apaktek, tén han ma'a vino, tén han ma'a 
pexmok égmenek, tén han ma'a étkok nak ma'a weyke kélnaqtósso tén han 
nepkések, kólmaskok sa' meyk élnapma. 

52“Ewakhekxak sa' ma'a apyókxoho tegma apkelyawe kélagkok keñe sa' 

ektamagkok, ekwokmoho apkelyaqnegkásegko m'a meteymog kélhaxta nak 
nepyáwa netna'awók agko' tén han kélhaxtegkesso nak ekyennaqte 
kélásenneykekxo nak chá'a; ewakhekxak sa', tén sa' ektamagkok ma'a 

apyókxoho tegma apkelyawe nak ma'a apchókxa apkelmésso axta m'a Dios 
Wesse' kélagkok. 

53Megkólenmaxaxcheyk sa' kéxegke meyk élnapma neyseksa apwakhe 

kélenmexma m'a tegma apkelyawe kélagkok nak, kóltewekxak sa' aqsa chá'a 
m'a kélketchek kélagko' nak, cham'a kélketchek apkelennay'a nak tén han 
ma'a kelwán'ák nak apkelmésso axta m'a Dios Wesse' kélagkok. 

54Kawomhok sa' nahan melányo apyáxeg apagko' tén han aptáwa' 

apchásekhayo nak tén han apketchek éleymomáxche nak makham ma'a 
wesse' ektaqmeleykha nak chá'a apwáxok elanok pók apheykha nak 
kélnepyeseksa kéxegke, 

55yaqwayam sa' mepasmehek aptawa enxoho m'a apketchek aphápetek nak. 

Méko sa' katnehek kéltawakxa kéxegke neyseksa apwakhamap ma'a tegma 
apkelyawe kélagkok, tén han neyseksa ekmaso apkelyentaxnéssesso 
kélwáxok kélenmexma m'a apyókxoho tegma apkelyawe kélagkok nak. 

56Kawomhok sa' nahan megkálányo anaqteyegka'a élásekhayo nak chá'a tén 

han étchek ma'a kelán'ák wesse' megkamámenyého nak chá'a 
keypetchegwók aqsok ekmaso ekheykha nak kélnepyeseksa kéxegke, 
cham'a éleymáxkoho agko' nak chá'a, megkalmámenyého nak chá'a 
kalteyammok xapop meyke élatchesso amagkok, 

57yaqwayam sa' megkapasmehek chá'a ektókagko enxoho m'a étchek 

ekpalchesso nak chá'a tén han ma'a sakcha'a ataxna'ák éleñama nak chá'a 
m'a awáxok; kalpósek sa' chá'a katawagkok xa ekyókxoho nak, hakte méko 
sa' katnehek xama enxoho kéltawakxa neyseksa apwakhe kélenmexma m'a 
tegma apkelyawe kélagkok nak. 

58“Sa' agkok kóllanak ekyókxoho ektémakxa nak segánamakxa 

eknaqtáxésamaxche s'e weykcha'áhak nak, tén han megkólekawo enxoho 
s'e ektémakxa nak eyeymáxkoho apwesey mageysso nak ageyk ma'a Dios 
Wesse' kélagkok, 

59yáphaksek sa' kélnepyeseksa kéxegke ekyawe agko' ma'a aqsok ekmaso 

nak tén han nepyeseksa m'a kéltawán'ák kélnentámen, yáphaksek sa' ma'a 
negmasse ekmaso nak mantaqmelwayam nak hentéhek. 

60Yának sa' katépekxak makham kélnepyeseksa kéxegke m'a ekyókxoho 

nenlegeykegkoho ekmaso éleñama nak ma'a Egipto, élyegwakkassamo 
agko' axta chá'a kéxegke, kóllegagkohok sa' chá'a meyke néxa. 

61Yáphássesek sa' nahan mók negmasse tén han nenlegeykegkoho ekmaso 

megkaxeyenma nak ekpeywa s'e weykcha'áhak nélxekmowasamáxche nak, 
ekwokmoho ekmassessekmo kéxegke. 

62Keñe sa' kéxegke énxet'ák Israel, kélteme axta eykhe énxet apxámokma 

apagko' apweykenxal'a apxámokma yaw'a m'a néten, kélqántawók sa' 
kóltemekxa', eñama megkólyeheykekxa m'a Dios Wesse' kélagkok. 

63Sa' etnehek nahan kaxwók kapayhekxak apwáxok Wesse' egegkok 

enaqtawasha tén han emasséssók kéxegke m'a ektémakxa axta 
ekpayheykekxo apwáxok ma'a apteméssessamakxa axta chá'a ektaqmela 
tén han apxámáseykekxo, hakte énnaqtések sa' apyempehek elántekkesek 
ma'a apchókxa yaqwánxa sa' kólhamok. 

64Yexpánchesha sa' Wesse' egegkok elya'aksek ma'a ekyókxoho apkelókxa 

apheykegkaxa nak chá'a pók aptémakxa énxet'ák, eyeynamo m'a xama 
nekha nak xapop ekweykekxoho m'a mók nekha xapop nak, sa' 
kólpeykeshok chá'a mók aqsok kéláyókxa nak chá'a m'a, cham'a aqsok 
kéláyókxa élánamáxche nak chá'a m'a yántéseksek tén han ma'a meteymog, 
megkólweteya nak kéxegke tén han melweteya axta m'a kélyapmeyk nanók 
axta. 

65Megkólwetyek sa' ektaqmalma kélheykha tén han kéllókasso kélyampe 

neyseksa kélheykha m'a apkelókxa nak, hakte Wesse' egegkok sa' egkések 
kélyegwakto aqsa chá'a neyseksa kélheykha, yetlo élmayósa kélaqta'ák tén 
han ekyawe agko' élyaqhapmo kélwáxok. 

66Ketók kéltekyómakxa sa' chá'a katnehek; kólmeneyha sa' chá'a ekhem tén 

han axta'a, megkataqmelek sa' chá'a kélweynchámeykha. 

67Awanhek sa' katnehek kélmenaye, máxa sa' katnégwakxak aqsok kélwete. 

Sa' kóltéhek chá'a kólpaqmésmakha axto'ók se'e: ‘¡Katnoho annal'a kaxwók 
axta'a!’, keñe sa' axta'a kóltéhek kólpaqmésmakha s'e: ‘¡Katnoho annal'a 
kaxwók ekhem!’ 

68Apkeltennassegkek axta eykhe Wesse' egegkok meltémo kólmeyekxak 

makham ma'a ámay ekmahéyak nak Egipto, yántakpayhe sa' eyke yának 
kólchántek kólmeyekxak makham ma'a, keñe sa' eltennaksek elmeyásekxak 
ekha ekyánmaga m'a kélenmexma nak yaqwayam etnehek 
apkelásenneykha naqsa; méko sa' eyke xama énxet enxoho yepmenyéhok 
elmekxa'.” 

 

Deuteronomio 29 
Wesse' egegkok ekhémo mók apkelpaqhetchásamákpoho énxet'ák Israel ma'a 

Moab 

1Keso ektémakxa axta ekpeywa ekhémo mók nélpaqhetchásamáxkoho 

apkeltamho axta elának Wesse' egegkok Moisés yetlo israelitas ma'a 
apchókxa Moab, tén han ma'a ekhémo mók nélpaqhetchásamáxkoho 
apkelánéssama axta m'a egkexe Horeb. 

2Apchánchesákxeyk axta Moisés ma'a apyókxoho israelitas, aptáhak axta 

apkeláneya s'e: “Kélweteyak axta kéxegke ekyókxoho apteméssessamakxa 
axta Wesse' egegkok Egipto m'a faraón, tén han ma'a apkeláneykha tén han 
ma'a ekyókxoho apchókxa nak, 

3kéxegke kélteme kélweteykegkoho m'a aqsok ekyawe ekteyapma axta m'a, 

tén han ma'a magkenatchesso nak agweta' tén han ma'a aqsok 
sempelakkasso nak agweta'. 

4Weykmók eyke makham megkésso Wesse' egegkok kélya'áseyak se'e 

negwánxa nak, meltémók makham kólya'ásegwók ektémakxa ekyókxoho xa 
aqsok nak. 

5Eknaqleykha axta ko'o kéxegke ekweykmoho cuarenta apyeyam ma'a 

yókxexma meykexa nak énxet, axta nahan elyeptamákpok kélnaqta xa 
apyeyam nak, axta nahan kalpaqxók ma'a kélatchesso kélmagkok. 

6Axta kólteykegkok ma'a kelpasmaga, axta kólyeneykegkok nahan ma'a vino, 

tén han megkólyeneykegko xama enxoho m'a negyá ekyennaqte nak, 
yaqwayam enxoho kólya'asagkohok Wesse' egegkok, apteme Dios kélagkok 
kéxegke. 

7 “Xama axta nélwaya s'e yókxexma nak, egketámeykmek axta sẽmpakhaya 

m'a Sihón, wesse' apwányam axta m'a Hesbón, tén han ma'a Og, wesse' 
apwányam axta m'a Basán, negmenxenmeyk axta eyke, 

8negmomchek axta m'a apchókxa nak, tén negméssama yaqwayam etnehek 

apagkok apagko' ma'a Rubén énxet'ák apagkok, tén han ma'a Gad, tén han 
ma'a Manasés nak nápakha énxet'ák apagkok. 

9Kólyahakxoho sa' ektémakxa nak ekpeywa s'e ekhémo mók 

nélpaqhetchásamáxkoho, kóllána sa' nahan, yaqwayam sa' kataqmelek 
chá'a ekteyapma m'a ekyókxoho aqsok kéllanakxa enxoho chá'a. 

10“Sakhem kélaqnákxo kéxegke kélyókxoho nápaqtók Dios Wesse' kélagkok: 

apkelámha apmonye'e nak chá'a nepyeseksa énxet'ák kélagkok, apkelámha 
apmonye'e kélagkok nak chá'a m'a tegma apwányam, sẽlpextétamo 
kelwesse'e kélagkok, tén han kélyókxoho kélennay'a nak ma'a Israel, 

11yetlo kélketchek, kélnaqteyegka'a tén han ma'a énxet'ák apkeleñama nak 

mók apkelókxa apheykha nak kélnepyeseksa kéxegke, ekweykekxoho m'a 
apkelyaqténchesso nak chá'a yántapák tén han ma'a apkelyekweyáseyak 
nak chá'a yegmen, 

12yaqwayam sa' kólxének naqsók peya kóllának ma'a ekhémo mók 

nélpaqhetchásamáxkoho apkelánésa nak sakhem kéxegke m'a Dios Wesse' 
kélagkok. 

13Sakhem ekpenchásexko kéxegke kélteme énxet'ák apagkok ma'a, keñe 

kéxegke kéltáha Dios kélagkok ma'a, ekhawo apkeltennassama axta 
etnéssesek ma'a Abraham, Isaac tén han ma'a Jacob, cham'a kélyapmeyk 
nanók axta kéxegke. 

14Háwe eyke kélwánxa kélagkok kéxegke apkelánesa Wesse' egegkok xa 

ekhémo mók nélpaqhetchásamáxkoho nak tén han xa apxeyenma 
ekmámnaqsoho nak, 

15eyke nahan ma'a mexneyncha'a nak sakhem negyeseksa nápaqtók se'e. 

16Kélya'ásegkók kéxegke ektémakxa axta negheykha m'a Egipto tén han 

ma'a ektémakxa axta chá'a negmáheyo ólyeykhágwók apheykegkaxa m'a 
énxet'ák apheykha axta chá'a m'a ámay yaqweykenxa axta chá'a 
ólyeykhágwók, 

17nélwetágweykenxa axta chá'a m'a aqsok kéláyókxa élmowancha'a amya'a 

nak tén han ma'a kéleykmássesso élánamáxche nak yántéseksek, 
meteymog, sawo ekmope ekmomnáwa tén han ma'a sawo ekyátekto 
ekmomnáwa, apkelpeykessamo axta chá'a m'a énxet'ák nak. 

18Nágkólho aqsa étek kélnepyeseksa kéxegke xama énxet, kelán'a, 

essenhan kélnámakkok tén han énxet'ák kélagkok, apyamasma sakhem 
ma'a Dios Wesse' egegkok eñama apkelpeykessamo m'a aqsok apcháyókxa 
nak xa énxet'ák nak. Kólxohok katnehek kéxegke m'a yámet egkepmenák 
ekmáskel'a tén han ma'a segwayól'a. 

19“Yának sa' chá'a kataqmelak agko' aptémakxa kélxama kéxegke natámen 

appenchesso sa' chá'a apkelháxenmo ekpeywa s'e segánamakxa nak, keñe 
sa' katnenek chá'a apwáxok se'e: ‘Tásek sa' chá'a katnehek ekteyapma m'a 
sélanakxa enxoho chá'a, alának sa' eykhe chá'a ko'o m'a sekmámenyého 
ahagko' nak chá'a alána'’, sa' etnehek apkelsexnenagko enaqtawasakpok 
apyókxoho énxet xa. 

20Melásekhekxók sa' nahan ma'a Wesse' egegkok, eltaqnaweygkok sa' aqsa 

xa énxet'ák nak, káhapwaták sa' ekyókxoho m'a ekmaso nak negha 
ekxeyenma nak ekpeywa s'e weykcha'áhak nak, emasséssessók sa' nahan 
Wesse' egegkok apheykha náxop ma'a aptawán'ák neptámen nak. 

21Elyetnakhaksek sa' Wesse' egegkok nepyeseksa énxet'ák Israel xa 

énxet'ák nak, yának sa' káhapwak ekmaso apheykha, ekhawo nak 
ekyókxoho ekmaso negha agkok ma'a ekhémo mók 
nélpaqhetchásamáxkoho, ekyetna nak eknaqtáxésamaxche s'e 
weykcha'áhak segánamakxa nak. 

22Elwetak sa' nenlegeykegkoho ekmaso tén han negmasse peya nak 

yáphaksek Wesse' egegkok keso náxop, cham'a kaxwe nak yaqwayam 
makham elántépekxak ma'a egmonye', tén han ma'a kéltawán'ák 
kélnentámen nak kéxegke, peya nak elántépekxak makham kélnentámen 

kéxegke, ekhawo nahan ma'a énxet'ák apkeleñama nak mók apkelókxa 
apkelwe nak apkeleñama m'a apkelókxa makhawók agko' nak, 

23elwetak sa' ekyókxoho apchókxa ekteme m'a aqsok ánek ekyátekto 

eyáléwomól'a, tén han yásek tén han xapop ekmeyesma. Megkólwanchek 
nahan kólchenekxak aqsok aktek xa xapop nak, megkatyephek nahan xama 
aqsok enxoho; megkawanamyek nahan xama pa'at enxoho m'a, hawók ma'a 
ektémakxa axta kélmassesseykmo m'a tegma apkelyawe Sodoma, Gomorra, 
Admá tén han ma'a Seboím, apmassesseykmo axta Wesse' egegkok yetlo 
aplómo apagko'. 

24“Keñe sa' etnehek elmaxneyha apyókxoho énxet'ák se'e: ‘¿Yaqsa ektáha 

apteméssesa nak Wesse' egegkok xa apchókxa nak? ¿Yaqsa ektáha aplóko 
apagko' nak?’ 

25Sa' katnehek kélátegmoweykegkokxa s'e: ‘Eyke ñémékxa apyamasma m'a 

ekhémo mók nélpaqhetchásamáxkoho, apkelánésso axta sekxók 
apkelántekkessama Egipto m'a apyapmeyk nano' nak Dios Wesse' apagkok, 

26apkelye'eykekmek apkelpeykessamo tén han apkelháxaheykegko chá'a 

amonye'e m'a mók aqsok kéláyókxa melya'ásegko nak, megkagkéssama nak 
chá'a xama aqsok. 

27Cháxa keñamak aptaqnawaya nak Wesse' egegkok xa xapop nak, 

apkeltamho káhapwaták ekyókxoho aqsok ekmaso ekyetna nak 
eknaqtáxésamaxche s'e weykcha'áhak nak; 

28apkelántekkessek nahan apchókxa yetlo aplómo apagko' tén han yetlo 

megkaleklo agko' apwáxok apkelányo, apkexakhagwokmek ma'a mók 
apkelókxa, ekhawo ektémakxa nak se'e kaxwo nak.’ 

29“Yetneyk aqsok magya'áseyak nak chá'a: Dios Wesse' egegkok akke 

apagkok xa; yetneyk eyke nahan ma'a aqsok nenxawe nak chá'a negko'o 
yaqwayam agweta' tén han ma'a egketchek nak yaqwayam enxoho 
ólyahakxohok chá'a: ekyókxoho éltémókxa nak antéhek se'e segánamakxa 
nak. 

 

Deuteronomio 30 
Apkelánémakpexa chá'a etnahagkok énxet'ák yaqwayam kataqmalmakha 

apwáxok elanok Dios 

1“Cháhapwa'ak sa' agkok kéxegke ekyókxoho m'a aqsok séltennassama 

axta, cham'a ektaqmalma nak negha tén han ma'a ekmaso nak negha 
sekmésa axta ko'o yaqwayam kólyésha, kelchetagkáseyha sa' agkok 
kélwáxok neyseksa kélheykha m'a apkexakhagweykenxa axta Dios Wesse' 
kélagkok, nepyeseksa m'a pók aptémakxa énxet'ák 

2kélya'aweykto enxoho Wesse' egegkok tén han kélyahákxoho enxoho 

ekweykmoho kañók agko' kélwáxok tén han ekweykmoho m'a 
élchetámeykegkegkaxa nak kélwáxok, kéxegke tén han ma'a kélketchek nak, 
séltamho nak ko'o kóltéhek se'e kaxwo' nak, 

3eyaqmagkasek sa' makham mók apteméssesakxa kéxegke m'a Dios 

Wesse' kélagkok, kélyósekak sa' nahan elano'. Yánchásekxak sa' makham 
enaqlósawakxak ma'a apchókxa apkelya'assamakxa axta 
apkelántekkessama, 

4makhawók sa' eykhe katnehek kélya'assamakxa kéxegke 

kélexpáncháseykha m'a yókxexma makhawók agko' nak keso náxop, sa' 
kóleñék yának kólchexyók makham Dios Wesse' kélagkok ma'a, sa' 
emhagkok elchetmok ma'a. 

5Yának sa' kólmeyenták makham Wesse' egegkok ma'a apchókxa 

apmomakxa axta m'a kélyapmeyk nanók axta kéxegke, kólmekxak sa' 
makham kéxegke m'a; etaqmelchessesek sa' kélheykha, elmések sa' 
apxámokma apagko' kélketchek, mexók sa' ma'a apweykenxa axta 
apketchek ma'a kélyapmeyk nanók axta. 

6Enegkenchesagkok sa' kélqahasso ekhémo mók nélpaqhetchásamáxkoho 

kélwáxok kéxegke, ekweykekxoho m'a kéltawán'ák kélnentámen nak, 
yaqwayam sa' kólásekhohok chá'a ekweykmoho kañók agko' kélwáxok tén 
han ekweykmoho m'a élchetámeykegkaxa nak chá'a kélwáxok, yaqwayam 
sa' kawegqohok kélheykha s'e apchókxa nak. 

7Yának sa' káhapwak Dios Wesse' kélagkok kélenmexma nak kéxegke s'e 

ekyókxoho aqsok ekmaso nak, tén han nepyeseksa m'a ektáha nak chá'a 
apmenxeneykha yetlo apkeltaqnawéyak, 

8keñe sa' kéxegke kólyo'óták makham ma'a Wesse' egegkok, kólyahakxohok 

sa' nahan, kóllának sa' nahan ekyókxoho m'a apkeltémókxa nak chá'a 
antéhek séltamho exchek ko'o kóllának se'e sakhem nak. 

9Keñe sa' Wesse' kélagkok etaqmelchessesek chá'a ekyókxoho m'a aqsok 

kéllanakxa enxoho chá'a, exámássesek sa' ma'a kélketchek, tén han ma'a 
weyke kélnaqtósso tén han ma'a aqsok kélcheneykekxa nak kélnakxo; 
naqso', kapayhekxak sa' makham apwáxok Dios Wesse' kélagkok ma'a 
ektaqmela sa' makham apteméssesakxa, ektéma axta ekpayheykekxo 
apwáxok apteméssessamakxa m'a kélyapmeyk nanók axta kéxegke, 

10kélyahákxoho enxoho chá'a m'a Dios Wesse' kélagkok, kéllana enxoho 

chá'a m'a apkeltémókxa nak chá'a antéhek tén han segánamakxa 
eknaqtáxésamaxko nak se'e weykcha'áhak segánamakxa nak, tén han 
kélya'aweykto enxoho chá'a ekweykmoho kañók agko' kélwáxok tén han 
ekweykmoho m'a élchetámeykegkaxa nak chá'a kélwáxok. 



529 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

11“Yeskohók kéxegke kóllának se'e segánamakxa sekmésa exchek ko'o 

kéxegke s'e sakhem nak, kélwanchek kóllána'. 

12Megkeytnók ma'a néten nak, yaqwayam enxoho kóltéhek chá'a 

kólpaqmétek kólámenyéhok se'e: ‘¿Yaqsa sa' kamhagkok néten, yaqwayam 
enxoho hensantagkasek tén han hẽlya'assásegwók, yaqwayam enxoho 
anlána'?’ 

13Megkeytnók nahan ma'a neyp wátsam ekwányam nak, yaqwayam enxoho 

kóltéhek chá'a kólpaqmétek se'e: ‘¿Yaqsa sa' kayeykhekxak wátsam 
ekwányam, yaqwayam enxoho hensantagkasek negko'o tén han 
hẽlya'assásegwók, yaqwayam enxoho anlána'?’ 

14Yetnegkek ketók agko' kélheykegkaxa kéxegke m'a nélánémaxchexa nak 

antéhek; yetnegkek ma'a kélatña'ák nak tén han ma'a élchetámeykegkaxa 
nak chá'a kélwáxok, yaqwayam enxoho kóllának chá'a. 

15“Kóllano, sakhem ko'o sekmésa kéxegke yaqwayam kólyésha m'a 

ekyennaqte nak egnények tén han ma'a ektaqmalma nak negha, tén han 
ma'a nétsapma nak tén han ma'a ekmaso nak negha. 

16Kélyahákxók agkok ma'a séltamho exchek ko'o kóllának se'e sakhem nak, 

tén han kélásekhawo enxoho m'a Dios Wesse' kélagkok, kélyetlawa enxoho 
m'a ámay apagkok nak, kéllana enxoho chá'a m'a apkeltémókxa nak chá'a 
antéhek tén han segánamakxa tén han nélánémaxchexa nak chá'a antéhek, 
ahóxek sa' katnehek kélheykha, kólwetak sa' nahan apxámokma m'a 
kélketchek, etaqmelchessesek sa' nahan kélheykha Dios Wesse' kélagkok 
ma'a apchókxa yaqwánxa sa' kólmok. 

17Sa' agkok kólyahákxak ekyókxoho nak xa, kél'awo enxoho 

kalyetnakhássók ma'a mók aqsok kéláyókxa nak, yaqwayam enxoho 
kólpeykesho' tén han kólháxahagkok chá'a amonye'e m'a, 

18éltennássek ko'o kéxegke sakhem naqsók sa' kóletsapok, megkawegqók 

sa' kélheykha m'a apchókxa yaqwánxa sa' kólmok natámen kélyekheykekxa 
m'a neyp wátsam Jordán nak. 

19Ekpekkenchek ko'o sakhem néten tén han náxop yaqwayam katnehek 

ekweteykegkoho chá'a m'a aqsok kélyéságkaxa enxoho chá'a kéxegke, 
hakte ekméssek xeyk ko'o yaqwayam kólyésha m'a ekyennaqte nak 
egnények tén han ma'a nétsapma nak, tén han ma'a ektaqmalma nak negha 
tén han ma'a ekmaso nak negha. Kólyésha sa' ma'a, ekyennaqtamakxa nak 
egnények, yaqwayam enxoho kawegqohok kélweynchámeykha kéxegke tén 
han ma'a kéltawán'ák kélnentámen nak; 

20kólásekhoho chá'a m'a Dios Wesse' kélagkok, kólyahakxoho chá'a, 

kólteme chá'a meyke kélyenseyam kélyetleykha, hakte sa' kañék ekyennaqte 
kélnénya'ák kéxegke m'a tén han apxámokma apagko' apyeyam kélheykha 
m'a apchókxa apteméssessama axta ekmámnaqsoho agko' egkések Wesse' 

egegkok ma'a Abraham, Isaac tén han ma'a Jacob, cham'a kélyapmeyk 
nanók axta kéxegke.” 

 

Deuteronomio 31 
Josué apyaqmagkasso aptamheykha Moisés 

(Nm 27.12-23) 

1Apkelpaqhetchásekxeyk axta makham Moisés ma'a apyókxoho énxet'ák 

Israel, axta aptáhak apkeláneya s'e: 

2 “Ciento veinte apyeyam ahagkok ko'o kaxwók entáhak, méko kaxwók 

sekyennaqte, mowanchek kaxwók awegképho'. Éltennássek nahan ko'o 
Wesse' egegkok mayeykhekxeyk ma'a neyp wátsam Jordán. 

3Exog sa' eyke chá'a kélmonye'e kéxegke m'a Dios Wesse' kélagkok, 

emasséssók sa' chá'a kélmonye'e kéxegke m'a énxet'ák apheykha nak chá'a 
m'a kélmahágkaxa enxoho chá'a, yaqwayam sa' kólmok chá'a m'a xapop 
apagkok nak. Josué sa' eyke exog kélmonye'e kéxegke, yaqwayam etnehek 
apkemha apmonye', ekhawo aptáhakxa axta apxeyenma m'a Wesse' 
egegkok. 

4Sa' etnéssesek nahan Wesse' egegkok, cháxa énxet'ák nak, ekhawo 

apteméssessamakxa axta m'a Sihón tén han ma'a Og, kelwesse'e 
apkelwányam apagkok axta m'a amorreos, yetlo m'a apkelókxa nak, cham'a 
apmassesseykmo axta. 

5Apméssek sa' agkok kéxegke Wesse' egegkok yaqwayam kólmok xa 

énxet'ák nak, sa' kólteméssesek ekyókxoho m'a séltamhókxa exchek ko'o 
kólteméssesek. 

6Kólyennákxoho sa', kólyennaqteyásekxoho sa' kélwáxok; nágkóle', 

nágkólyegwe aqsa m'a kélwet'a enxoho kélmonye'e, hakte apheyk 
kélnepyeseksa kéxegke m'a Dios Wesse' kélagkok, apkelxegexma'a sa' 
chá'a etnehek, mekxáyhek sa' chá'a.” 

7Tén axta Moisés apwóneyncha'a m'a Josué, aptáhak axta apcháneya 

nápaqta'awók apyókxoho énxet'ák Israel se'e: “Ewasqápekxoho sa', 
énnaqteyásekxoho sa' apwáxok, hakte xeyep sa' enaqlók apchókxa 
apteméssessamakxa axta ekmámnaqsoho agko' yaqwayam egkések 
Wesse' egegkok ma'a kélyapmeyk nanók axta kéxegke, xeyep sa' yaqwayam 
egkések ma'a xapop nak. 

8Wesse' egegkok apagko' sa' chá'a exog apmonye' exchep, apxegexma sa' 

chá'a etnehek; meyenyewek sa' chá'a apxakko', epasmok sa' chá'a; nágye 
aqsa, ná eyélaqtéssem apwáxok.” 

Segánamakxa élyetsátamáxche' 

9Aptáxéssek axta Moisés se'e segánamakxa nak, tén axta apkelmésa m'a 

apkelmaxnéssesso Dios énxet'ák apagkok levitas apseykha axta chá'a m'a 
yántéseksek ekhémo mók nélpaqhetchásamáxkoho apagkok nak Wesse' 
egegkok, tén han ma'a apyókxoho apkelámha apmonye'e nak Israel, 

10apkeltennásegkoho nahan se'e apkeltamhókxa axta chá'a etnahagkok: 

“Yókxoho siete apyeyam, ekwákxo enxoho chá'a m'a apyeyam 
ekmasséssamaxchexa nak aqsa chá'a negméyak aqsok, neyseksa 
élánamáxche m'a kélessawássessamo kélpakxeneykegkaxal'a yenta'a 
aktegák étkók, 

11apchaqnákxo enxoho apyókxoho israelitas nápaqtók Dios Wesse' apagkok 

ma'a yókxexma apkelyéságkaxa sa', kalyetsetaxchek sa' chá'a nápaqta'awók 
apyókxoho s'e segánamakxa nak. 

12Apyókxoho énxet sa' yánchásekxa', cham'a apkelennay'a nak tén han ma'a 

kelwán'ák nak, tén han ma'a sakcha'álétkók tén han ma'a énxet'ák 
apkeleñama nak mók apkelókxa apheykha nak chá'a m'a tegma apkelyawe 
kélagkok, yaqwayam sa' yeyxhok chá'a élyetsátamáxche segánamakxa tén 
han kaltámeyagkok apkelyeheykekxoho m'a Dios Wesse' apagkok, tén han 
elanagkok ekyókxoho ektémakxa nak ekxeyenma ekpeywa xa segánamakxa 
nak. 

13Ekhawo nahan ma'a kélketchek nak kéxegke, melya'áseyak nak makham 

xa, apwanchek nahan eleyxhok ma'a, keñe sa' kaltámeyagkok apcháyo m'a 
Dios Wesse' apagkok neyseksa apheykha enxoho makham ma'a apchókxa 
yaqwánxa sa' kólmok kéxegke natámen kélyeykheykekxa m'a neyp wátsam 
Jordán.” 

Ektemegwánxa néxa apmésso appeywa Wesse' egegkok Moisés 

14Tén axta Wesse' egegkok aptáha apcháneya Moisés se'e: “Elano, ketók 

kaxwók xép apketsapmakxa; yáneyha sa' Josué, kólmeyekxa sa' kélqánet 
ma'a kélpakxanma apchaqneykekxexa nak chá'a énxet'ák, yaqwayam sa' 
ko'o agkések sekpeywa séltamhókxa chá'a etnehek.” Apkelmeyákxeyk axta 
kélpakxanma apchaqneykekxexa axta chá'a énxet'ák ma'a Moisés tén han 
Josué, 

15apxekmowáseykpók axta nahan Wesse' egegkok ma'a, yetlo xama 

yaphope émha axta m'a, kenmáha axta m'a átog nentaxnamakxa nak ma'a 
kélpakxanma. 

16Tén axta Wesse' egegkok aptáha apcháneya Moisés se'e: “Apketsekkek 

sa' agkok xép, keñe sa' se'e énxet'ák nak enaqtawasakpok sa' elyetlakxak 
ma'a mók aqsok kéláyókxa ekheykegko nak ma'a mók apchókxa yaqwánxa 
sa' kólmok; keñe sa' ko'o heyenyók, etwasha sa' ma'a ekhémo mók 
nélpaqhetchásamáxkoho sélánésso axta ko'o m'a. 

17Altaqnaweygkok sa' eyke ko'o xa énxet'ák nak, akxák sa'; 

megkeytnakhaksók sa' ewáxok xama enxoho, káhapwak sa' ekxámokma 
agko' ma'a aqsok ekmaso tén han ma'a nenlegeykegkoho nak, keñe sa' 
etnehek chá'a elpaqmésmakha s'e: ‘Hákho óllegagkohok se'e aqsok ekmaso 
nak, ñókxa ekmassa apha negyeseksa m'a Dios Wesse' egegkok.’ 

18Wokmek sa' agkok yaqwánxa katnehek xa, kayágwomhok sa' aqsa ko'o 

malányo xa énxet'ák nak, eñama apkelánéyak ekyókxoho m'a aqsok ekmaso 
tén han eñama apkelpeykessamo m'a mók aqsok kéláyókxa. 

19“Kóltaxés sa' kaxwók se'e negmeneykmasso nak, kólxekmós sa' ma'a 

israelitas, yaqwayam sa' elmeneykmaksek chá'a tén han katnehek chá'a ko'o 
séltennasso aptamheykegkaxa nepyeseksa xa énxet'ák nak. 

20Hakte élántaxnéssek sa' agkok ko'o m'a xapop séltennassamakxa axta ko'o 

m'a apyapmeyk nanók axta, cham'a xapop ényahamakxa nak weyke 
nagkeygmenek tén han ma'a yányawhéna' apyegmenek ektémól'a kanyehek 
ma'a yegmen, tén han aptókagko sa' ekwokmoho apkelyaqkanakmo tén han 
apnaqmel'a sa', keñe sa' elyetlakxak ma'a mók kéláyókxa nak, elpeykeshok 
sa' nahan, keñe sa' ko'o hetaqnawágwók, etwasha sa' ma'a ekhémo mók 
nélpaqhetchásamáxkoho ahagkok nak. 

21Cháhapwa'ak sa' agkok ekxámokma m'a aqsok ekmaso tén han ma'a 

ekyentaxnamo nak egwáxok, keñe sa' se'e negmeneykmasso nak katnehek 
sa' chá'a éltennasso aptamheykegkaxa xa énxet'ák nak, hakte 
kalxénwakxohok sa' chá'a apkelwáxok ma'a aptawán'ák neptámen nak tén 
sa' elmeneykmaksek chá'a; hakte cham'a sekxók axta sekmáheyo 
alántaxnések ma'a apchókxa séltennassamakxa axta agkések, 
ekya'áseykegkók axta élxéneykegkaxa apkelwáxok elanagkok.” 

22Aptáxessek axta nahan Moisés negmeneykmasso xa ekhem nak, 

apkelxekmowásegkek axta nahan ma'a israelitas. 

23 Tén axta m'a Josué, Nun apketche, apmésa makham mók appeywa 

Wesse' egegkok apkeltamhókxa chá'a etnehek, aptáhak axta s'e: 
“Énnaqteyásekxoho sa' apwáxok, ewasqápekxoho sa', hakte xép sa' 
elántaxnések israelitas ma'a apchókxa séltennassamakxa axta ko'o agkések, 
sekxegexma sa' eyke nahan ko'o atnehek xép.” 

24Xama axta appenchesa apnaqtáxésso xama weykcha'áhak Moisés se'e 

segánamakxa nak, 

25aptáhak axta apkeláneya levitas se'e apseykha axta chá'a m'a yántéseksek 

ekhémo mók nélpaqhetchásamáxkoho apagkok nak Wesse' egegkok: 

26“Kólma sa' se'e weykcha'áhak segánamakxa nak, kólpekken sa' nekha nak 

yántéseksek ekhémo mók nélpaqhetchásamáxkoho apagkok Dios Wesse' 

kélagkok, yaqwayam sa' keytek ma'a, katnehek magkenatchesso kéltémakxa 
nak chá'a kéxegke. 

27Hakte ekya'ásegkók ko'o kéxegke kélteme énxet'ák élyennaqte kélwáxok 

tén han meyke kapeynchegkesek kéltáhakxa; kélenmexáha agkok makham 
Wesse' egegkok s'e sakhem nak, keso sekha nak makham ko'o 
kélnepyeseksa kéxegke, ¿háxko sa' katnehek ma'a sétsapa sa' ko'o? 

28Kólnaqlanta apyókxoho apkelámha apmonye'e tén han apkelámha 

apmonye'e apagkok nak chá'a énxet'ák kélagkok se'e, yaqwayam sa' ko'o 
allegaksek se'e aqsok nak tén han apekkenek ko'o néten tén han náxop 
yaqwayam katnehek chá'a ekweteykegkoho m'a aqsok apkelánegkaxa 
enxoho chá'a. 

29Hakte ekya'ásegkók ko'o m'a sétsapa sa', enaqtawasakpok sa', elyensók 

sa' ma'a ámay séltémókxa axta ko'o elyetlók; ekya'ásegkók nahan peya 
káhapwak aqsok ekmaso m'a egmonye' sa', eñama apkelánéyak aqsok 
ekmaso nápaqtók ma'a Wesse' egegkok tén han aplókasso.” 

Moisés apmeneykmasso 

30Tén axta Moisés apkelyetseta ekyókxoho s'e negmeneykmasso nak, 

nápaqta'awók ma'a apyókxoho israelitas apchaqnákxo axta m'a: 

 

Deuteronomio 32 

1“Néten, keyxho sa' sekmako nak ko'o altennaksek; xapop, kañoho sa' 

sekpeywa. 

2“Máxa ekmámeye sa' katnehek kapallenták ma'a nélxekmowásamáxche 

ahagkok, máxa yálye sa' katnehek ma'a sekpeywa, ektémól'a chawówa 
kapálwaták ma'a pa'at, ektémól'a kapálwaták yegmen ma'a pa'at ekpayhe. 

3“Sa' atnehek ko'o axének Wesse' egegkok apwesey s'e: ¡kólya'asagkoho sa' 

apteme apwányam apagko' ma'a Dios egagkok! 

4Cha'a apteme segmasma m'a; kelpéwók ma'a aptamheykha nak, kelpéwók 

nahan chá'a m'a aqsok apkelane nak. Cha'a apteme Dios apmámnaqsoho 
m'a, méko xama aqsok enxoho megkapéwomo apkelane; ¡appéwomo m'a 
tén han apmámnaqsoho! 

5“Énxet élmasagcha'a nak apkeltémakxa, aplókasso nak chá'a m'a Dios, 

megkalchek apwáxok etnehek apketchek: 

6¿keyaxa kélyaqmagkásekxo mók apteméssessamakxa Wesse' egegkok 

kéltéma xa ektáha nak? énxet'ák élyeyhaxma meyke nak kélya'áseyak 
aqsok, ¿háweya kélyáp kéxegke m'a? ¿Háweya apkelane? ¡Axta apkelane 
kéxegke m'a tén han apmésso kélyennaqte! 

7“Kólenmexekxoho kélnentámen, kaxén kélwáxok ma'a nentámen axta; 

kólána eltennaksek ma'a kélyapmeyk, kólána eltennasha m'a apkelámha 
apmonye'e nak. 

8 Xama axta apkelmeyáseykegko chá'a xama xama xapop apagkok énxet'ák 

tén han apkelókxa m'a Meyke nak Ekhémo, appekkenchek axta chá'a néxa 
apkelweynchámeykegkaxa m'a énxet'ák. Xénchek axta eyke apwáxok ma'a 
israelitas, 

9hakte Wesse' egegkok axta apkelyéseykha m'a, énxet'ák apagkok axta m'a 

Jacob énxet'ák apagkok nak. 

10Apkelwetágweykmek axta m'a yókxexma meykexa nak énxet, 

ekyamáyókxa nak exma xapop ekpáwomakxa nak émpehek éxchahayam; 
apkelpathetmeyk axta, apkelxekmóssegkek axta nahan, 
apkeltaqmelchessegkek axta nahan ektémól'a apkeltaqmelchesso m'a 
apaqta'ák apagkok apagko'. 

11Axta aptemék Wesse' egegkok apkelpeykessama apmék tén han 

apkelmoma tén han apkelpatmeykekxo m'a ektémól'a náta ekyawe kampaha 
m'a ekpayhókxa ekyetnakxa axagkok tén han kalxekmósek élchampe m'a 
étkók. 

12“Wesse' egegkok axta aqsa apnaqleykha m'a, méko axta pók; ¡méko axta 

mók aqsok kéláyókxa eñama mók nekha yaqwayam kapasmok! 

13Apkelya'áseykekxeyk axta apnaqleykekxo m'a yókxexma egkexe netnók 

agko' axta m'a apchókxa, apkeleykegkek axta m'a aqsok ekyexna éleñama 
nak naxma, meteymog áxwa axta chá'a keleñamak apkeleykegko m'a 
yányawhéna' apyegmenek tén axta pexmok égmenek eñama chá'a 
apkelmésso m'a ekyennaqtamakxa agko' nak chá'a m'a meteymog; 

14tén axta weyke apnaqtósso eñama chá'a m'a weyke nagkeygmenek tén 

han ma'a weyke nagkeygmenek ekyennaqte nak, apteykegkek axta nahan 
ma'a nepkések apketkók aptepexmok nak, tén han ma'a nepkések 
apkelennay'a apkeleñama nak ma'a Basán tén han ma'a yát'ay apketkók 
apkelennay'a nak; apteykegkek axta nahan ma'a hótáhap apaktek 
apkeltaqmalma apagko' nak, apyeneykegkek axta nahan ma'a vino, cham'a 
anmen yámet ekyexna égmenek ekyexwásamo nak. 

15“Apmelayak axta m'a Jesurún, apkeltekpageykha axta apmagkok xapop 

(apmelayók apagko' axta, apkelyenmomchek axta apmele), tén axta 
apyamasma m'a Dios, ektáha axta apkelane; aptaqnawágweykmek axta m'a 
apmasma nak chá'a tén han apwagkasso teyp. 

16Aplókassegkek axta Dios apkelpeykessamo m'a kéleykmássesso 

élmasagcha'a agko' nak; 

17 tén han apkelméssama chá'a aqsok apkelnapma m'a kelyekhama, tén han 

ma'a aqsok kéláyókxa élmowancha'a amya'a melweteya axta m'a nanók 
axta; cham'a aqsok kaxwe kéláyókxa nak, kaxwe élwe nak, melpeykessamo 
axta chá'a xama enxoho m'a apyapmeyk nak. 

18“Israel, kelwagqeykmek xeyep ma'a apyáp tén han ma'a apmasma nak 

chá'a; kelwagqeykmek ma'a Dios ektáha axta apmésso apyennaqte. 

19Aplókek axta Dios apwet'a xa, apkeltaqnaweygkek axta m'a apketchek 

apkelennay'a tén han ma'a kelwán'ák nak; 

20tén axta aptáha s'e: ‘Malanók sa' ko'o kaxwók xa, ¡alanagkohok sa' háxko 

sa' kexa katnehek! Naqsók aptamhéyak énxet élmasagcha'a apkeltémakxa 
xa, énxet'ák magmowána nak anteméssesek naqsók apkeltémakxa. 

21 Elókassegkek ma'a xama aqsok kéláyókxa megkatnaha nak Dios, 

elókassegkek ma'a aqsok apcháyókxa élmowancha'a amya'a nak; ¡Wának 
sa' eyke nahan ko'o kólnathak kéxegke m'a pók énxet'ák melya'áseyak nak 
Dios, wának sa' kóltaqnaweygkok ko'o kéxegke m'a énxet'ák 
megkalmopmenyého nak elya'asagkohok aqsok! 

22Eklókók ahagko' ko'o, máxa táxa eyáléwe táhak seklo, kawomhok sa' 

élwatno m'a kañók agko' nak xapop. Kawatnek sa' ma'a xapop tén han ma'a 
aqsok ekyexna kélcheneykekxa nak, alwatnek sa' ma'a awhók kañók agko' 
nak ma'a meteymog élwenaqte. 

23Akxeynták sa' ko'o nepyeseksa ekyókxoho aqsok ekmaso, akxeynták sa' 

nepyeseksa ekxámokma yágke aktek ahagkok, 

24eletsapok sa' meyk élnapma tén han negmasse; kamasséssók sa' 

negmasse ekmáske nak hentéhek; wahak sa' ko'o m'a aqsok nawha'ák éllo 
élleykha nak naxma tén han ma'a yéwa ekmáske nak hentakxek. 

25Etekyók sa' apketchek ma'a neyseksa ámay, keytek sa' nélmeneykha m'a 

kañe' apxanák; eletsapok sa' ma'a wokma'ák tén han kelán'a étkók, tén han 
apkelwányam tén han ma'a sakcha'a mekxakha nak makham neme. 

26“Xénchek axta eykhe ko'o ewáxok waxpánchesek tén han amasseksek 

apkelxénamap keso náxop, 

27axta eyke nahan altamhók ko'o hésmaksek ma'a sélenmexma nak; axta 

altamhók kaleyxkohok apkelpeywa tén han etnehek elpaqmétek se'e: Háwe 
Wesse' egegkok apteméssesso xa; negko'o nenteméssesso eñama ekha 
negmowancha'a.’ 

28“Kelyeyhamchek exma m'a énxet'ák Israel; ¡méko apkelya'áseyak! 

29Kaxtemék axta ekha apkelya'áseyak xa, elyekpelkohok axta; 

elya'asagkohok axta aqsok élhaxna m'a apmonye'e. 

30¿Háxko katnehek emenxenek énxet apxakko enxoho m'a mil énxet'ák nak? 

¿Háxko katnehek exhok emenxenek diez mil énxet'ák ma'a apqánet enxoho? 
¡Wánxa m'a apmésa enxoho yaqwayam emenxenek ma'a Wesse' egegkok, 
aptáha nak apkeltaqmelchesso! 

31“Hakte apkelya'ásegkók ma'a sẽlenmexma nak, cham'a ektáha nak chá'a 

apkeltaqmelchesso, mogwanchek aghéshok ma'a ektáha nak chá'a negko'o 
sẽltaqmelchesso. 

32Aphawók anmen yámet kélcheneykekxa ekmasól'a xa énxet'ák nak. 

Sodoma énxet'ák aptawán'ák neptámen xa tén han Gomorra, 
apkeneykekxohol'a chá'a m'a anmen yámet ekmáske nak ekyexna tén han 
segwayól'a; 

33Yéwa pánaqte agkok ma'a vino apagkok nak ¡yéwa segaqhamól'a pánaqte 

agkok! 

34“Ektaqmelchessegkek ko'o ekyókxoho xa aqsok nak; máxa xama aqsok 

ekmomnáwa ekteméssessók sektaqmelchessama, 

35 yaqwayam sa' amha m'a ekhem sekheyásawo sa' mók apkeltémakxa, 

sekmésa sa' apkellegeykegkoho ekpayhawo nak chá'a agkések, ekwokmo 
sa' apkelyaqnenágko keso náxop. Chágketwokmek ekhem yaqwánxa 
kólmasséssók, ¡Ketók agko' kaxwók ekhem!’ 

36 “Epasmok sa' énxet'ák apagkok Wesse' egegkok ma'a apwet'a sa' 

ekmassa apkelyenna. Apyósekak sa' elanok apkeláneykha Wesse' egegkok 
ma'a apwet'a sa' megyeymékpo xama m'a kélásenneykha nak tén han ma'a 
metnaha nak kélásenneykha, 

37Tén sa' etnehek elának se'e: ‘¿Háxko élmahágkaxa m'a aqsok kéláyókxa 

nak chá'a, éltaqmelchessama nak chá'a, kélásenneykekxo nak chá'a, 

38ekteykegko nak chá'a pexmok agkok ma'a aqsok kélnapma, ekyeneykegko 

nak chá'a m'a vino kélmésso? ¡Tásek sa' kalchempekxak néten 
kapásegwata'! ¡Tásek sa' kalyo'óták kalmeyágwata'! 

39Ko'o sekwánxa ahagkok xama Dios; méko mók aqsok kéláyókxa, Ko'o 

sekmésso chá'a ekyennaqte apnények énxet, tén han apketsapma chá'a; 
ko'o nahan sekyensasso chá'a, tén han sektaqmelchessesseyam chá'a. 
¡Méko xama énxet hégketek ko'o! 

40Ekya'ássek sa' agkok ko'o néten émek, ekxénchek sa' agkok 

ekmámnaqsoho agko' sektáha mamassegwayam, 

41ekmaxneyákxeyk sa' agkok sókwenaqte élyenma ahagkok tén han 

seyeynawo sa' yaqwayam alyekpelkoho', axnéshok sa' ko'o mók 
setnéssessamakxa m'a sélenmexma nak. ¡Agkések sa' apkellegeykegkoho 

ekpayhawo nak chá'a yaqwayam agkések ma'a ektáha nak chá'a 
setaqnagko! 

42Kalyássesek sa' éma m'a yágke aktek ahagkok nak, kasawhohok sa' 

kamasséssók ma'a sókwenaqte ahagkok; ¡kaltexneyxchek sa' éma apagkok 
ma'a apkeletsapma nak tén han ma'a apkelmomap nak!, ¡tén han ma'a 
apkelámha apmonye'e apagkok nak ma'a sélenmexma, élwenaqte nak 
apwa'ák!’ 

43 “¡Énxet'ák, kélheykha nak ekyókxoho apchókxa, kalpayhekxa kélwáxok 

xamo' ma'a Dios énxet'ák apagkok! ¡Sa' exnésseshok mók aptekyawa 
apkeláneykha m'a, exnésseshok sa' mók apteméssessamakxa m'a 
apkelenmexma nak, yásekhekxohok sa' ma'a apchókxa nak tén han ma'a 
énxet'ák apagkok!” 

Ektemegwánxa néxa appeywa Moisés 

44-45Apkenegwákxeyk axta apmonye'e Moisés ma'a apyókxoho énxet'ák 

Israel yetlo m'a Josué, Nun apketche, apkelxekmósa s'e negmeneykmasso 
nak, eyeynamo m'a sekxók ektepakxal'a ekweykmoho ektemegwánxa néxa. 

46Tén axta aptáha apkeláneya israelitas se'e: “Kóltaqmelchesho sa' 

kalchetmok kélwáxok se'e sektáhakxa nak séláneya s'e sakhem nak, kólána' 
sa' elanagkok kélketchek ekyókxoho ektémakxa nak ekxeyenma s'e 
segánamakxa nak. 

47Hakte háwe amya'a naqsal'a s'e; keso segánamakxa nak yaqwayam 

kagkések ekyennaqte kélnénya'ák kéxegke, sa' kañék ekmésso ekwenaqte 
kélheykha m'a xapop, ekyetnama nak ma'a neyp wátsam Jordán, cham'a 
yaqwánxa sa' kólmok.” 

Dios apchahayo étak Moisés ma'a xapop apkeltennassamakxa axta 

48 Cháxa ekhem appaqhetchesakxa axta Wesse' egegkok ma'a Moisés, 

aptáhak axta apcháneya s'e: 

49“Emyekxa sa' ma'a meteymog élekhahéyak nak Abarim, yenát sa' ma'a 

egkexe Nebo nak, émha nak ma'a énxet'ák Moab xapop apagkok, ekpayho 
nak ma'a Jericó, sa' yenmexhok nahan xapop Canaán ma'a néten nak, 
cham'a yaqwánxa sa' ko'o agkések apagkok apagko' ma'a israelitas. 

50Sa' yetsapok nahan ma'a néten egkexe nak, yaqwánxa sa' yenátwakxa', 

epáxaqwakxak sa' ma'a ektáha axta énxet'ák apagkok, ekhawo ektémakxa 
axta m'a apepma Aarón, apketsapma axta m'a egkexe Hor nak, keñe 
appáxaqweykekxo m'a ektáha axta énxet'ák apagkok. 

51Axta hélyeheykekxohok ko'o kéxegke nápaqta'awók ma'a israelitas, cháxa 

kélqánet nak, kélheykencha'a axta m'a ekyapwate ekyetnamakxa axta 
yegmen Meribá-cadés, meykexa énxet nak ma'a yókxexma Sin, hakte axta 
héláyók ko'o kéxegke nápaqta'awók ma'a énxet'ák nak. 

52Makhawók sa' aqsa yenmexhok ma'a xapop yaqwánxa sa' ko'o agkések 

ma'a israelitas, metxehek sa' eyke m'a kañe' nak.” 

 

Deuteronomio 33 
Moisés apkelmaxnéssesso aqsok éltaqmela énxet'ák Israel 

1Apkelmaxnéssessek axta yaqwayam kataqmelek apheykha israelitas ma'a 

Moisés, apteme axta Dios énxet apagkok amonye' yaqwayam yetsapok. 

2Aptáhak axta s'e: “Sinaí apkeñamak ma'a Wesse' egegkok; Seír axta 

apkeñamak apwaya negyeseksa. Chápogwategkek axta élseyéxma apagkok 
ma'a egkexe Parán apxegeykmek axta apkeñama m'a Meribá-cadés; apmek 
apkelya'assamakxa axta ensókaseykmok ma'a segánamakxa táxa eyáléwe 
nak. 

3Apkelásekhayók énxet'ák apagkok ma'a Wesse' egegkok, elmeyawhok 

ma'a ektáha nak chá'a apkelpagkanchásamap; apkelháxaheykegkek nahan 
chá'a apmonye' s'e énxet'ák nak apmomchek nahan chá'a takha' m'a 
apkeltémókxa nak chá'a etnahagkok. 

4Egméssek negko'o segánamakxa m'a Moisés sempekkencháseykekxa axta 

yaqwayam antéhek egagkok, nenteme nak Jacob énxet'ák apagkok, 

5yetneyk axta xama wesse' apwányam ma'a Jesurún apchaqneykekxo axta 

chá'a apkelámha apmonye'e apagkok nak énxet'ák, apkelyepetcheykekxo 
axta chá'a m'a énxet'ák Israel.” 

6Keñe axta aptáha apxéna Rubén se'e: “¡Memassegwomek sa' Rubén! 

¡Megyetsephek sa', apqántawók eykhe m'a énxet'ák apagkok!” 

7Keñe axta aptáha apxéna Judá s'e: “Wesse', yeyxho Judá appeywa; yána 

epáxaqwakxak ma'a énxet'ák apagkok. Emyow sa' xép yetlo apmopwána; 
epásem sa' elenmexek ma'a apkelenmexma nak.” 

8 Keñe axta Leví aptáha apxéna s'e: “Wesse', xép apagkok ma'a, Tumim tén 

han ma'a Urim; apkelxawáyak nahan ma'a énxet'ák meyenseyam nak 
apyetleykha exchep, apyepkeynma axta chá'a m'a yókxexma Masá, 
apkenmexeykencha'a axta chá'a m'a nekha yegmen nak Meribá, 

9aptéma axta chá'a elának apyapmeyk se'e: ‘Malweteyk ko'o xama enxoho 

m'a’, aptéma axta chá'a elxének apkelyáxeg'a s'e: ‘Malya'ásegkok ko'o m'a’, 
aptéma axta chá'a elxének apketchek se'e: ‘Malya'ásegkok ko'o xa, yaqsak 
kexa.’ Apkeláneykegkek ektémakxa nak appeywa xa énxet'ák nak, 
apkelmeyásamakpók apagko' nahan ma'a ekhémo mók 
nélpaqhetchásamáxkoho apagkok nak. 

10Apkelxekmóssegkek axta segánamakxa apagkok tén han apchánamakxa 

antéhek ma'a Jacob, cham'a Israel; appekkenchessegkek axta chá'a 

nápaqtók ma'a aqsok ekmátsa nak ekpaqneyam éten agkok 
appekkenchessegkek axta chá'a néten ekwatnamáxchexa nak chá'a aqsok 
ma'a kéltósso kélmésso naqsa nak chá'a. 

11Wesse', epásem xép, neyseksa apkelwasqápeykekxoho m'a, ema takha' 

yetlo ektaqmeleykha apwáxok elanok ma'a aqsok apkelánéyak nak. 
Elekkexches apkap'ák axchakkok ma'a apkelenmexma nak, yaqwayam sa' 
melchempekxeyk chá'a néten ma'a apkelenmexeykha nak chá'a.” 

12Keñe axta aptáha apxéna Benjamín se'e: “Méko katnehek 

apweynchámeykha m'a apchásekhayo nak chá'a Wesse' egegkok; 
etaqmelchesek sa' chá'a m'a Meyke nak Ekhémo. ¡Emyók sa' chá'a!” 

13Keñe axta aptáha apxéna José s'e: “Wesse' egegkok sa' egkések yálye 

ektaqmela m'a xapop apagkok eñama nak néten tén han ma'a yegmen 
ekyetnama nak ma'a kañók agko' nak xapop, 

14ektaqmalma nak eknakxamáxche' aqsok ekyexna kélcheneykekxa 

apyeyam tén han ektaqmalma ekyexna kélcheneykekxa nak pelten, 

15tén han ektaqmalma ekyexna m'a éleñama nak neyseksa meteymog 

élekhahéyak nano' nak, tén han ma'a éleñama nak egkexe éltaqmalma agko' 
megkamassegwayam nak, 

16tén han ekyexna éltaqmalma agko' eksawheykekxoho nak ma'a xapop, 

yetlo appasmo m'a apwetamakpo axta neyseksa maktek. Kaweywenta 
takhapxet José s'e ekyókxoho nak, ektáha axta apkelyésamap nepyeseksa 
m'a apkelpepma. 

17Aptásek ma'a, máxa m'a émha amonye' étkok la'a m'a weyke kennawo' 

apmeyhek nahan, máxa m'a yágweykel'a. Elyetxeygkok sa' nahan ma'a 
apyókxoho énxet'ák ekweykmoho m'a néxa xapop nak. Aphawók ma'a Efraín 
énxet'ák apagkok apxámokma nak; tén han ma'a Manasés énxet'ák apagkok 
nak.” 

18Keñe axta Zabulón tén han Isacar aptáha apxéna s'e: “Zabulón, 

kapayhekxa sa' apwáxok, apmahágkaxa enxoho chá'a elsawha aqsok 
apkexeykekxa, tén sa' xeyep Isacar, kapayhekxa sa' chá'a apwáxok 
neyseksa apha kóneg appakxanma. 

19Elwónmakha sa' pók aptémakxa énxet'ák ma'a egkexe nak, sa' elmések 

kélnaqtósso ektekyawa ekpayhawo nak chá'a kólmések ma'a; étak sa' aqsok 
ekxámokma éleñama nak wátsam ekwányam, tén han ma'a aqsok 
élmomnáwa élpowásamáxche nak ma'a neyáwa'.” 

20Keñe axta Gad aptáha apxéna s'e: “¡Apkeleñémo apmésso nak ekyawe 

agko' xapop apagkok Gad! Máxa méwa kamáwhok kathánek ekyógkexma 
m'a Gad elekkexchessamól'a aktegák ekyógkexma, tén han ayespa'ák. 

21Gad nahan apmak ma'a xapop ektaqmelakxa agko' nak, xama xapop 

ekpayhémo nak yaqwayam elxawagkok ma'a sẽlpextétamo apkelwesse'e. 
Aptemék apkemha apmonye' apagkok ma'a énxet'ák, apkelanak ma'a 
apkeltémo axta chá'a elának ma'a Wesse' egegkok péwók axta nahan 
apkelánekxésso chá'a amya'a apnámakkok ma'a kañe' Israel.” 

22Tén axta Dan aptáha apxéna s'e: “Dan apteme méwa étkok eknextegmal'a 

eñama m'a Basán.” 

23Tén axta Neftalí aptáha apxéna s'e: “Leklamók apwáxok apkelányo Wesse' 

egegkok ma'a Neftalí, apméssegkek ekxámokma agko' ma'a aqsok apagkok. 
¡Apagkok ma'a ekpayhegwayam nak yegmen ekweykmoho m'a néxa 
ekpayhegwayam, ekpayho nak nepyeyam!” 

24Keñe axta Aser aptáha apxéna s'e: “Apkeleñémo sa' etnehek Aser 

nepyeseksa m'a Jacob apketchek nak, yásekhohok sa' chá'a m'a 
apkelpepma nak. Elyássesek sa' apmagkok ma'a pexmok égmenek; 

25Sawo sa' katnehek kélápeykekxexa m'a atña'ák apagkok nak tén han ma'a 

sawo élyexwase, kawegqohok sa' nahan apyennaqte, kaxhok sa' ekwánxa 
apha keso náxop. 

26“Méko aphawo m'a Dios apagkok nak Jesurún, apkexyeykmoho nak néten 

neyseksa yaphope yetlo apcheymákpoho yaqwayam epásegwata'. 

27Cha'a aptaqmelchesso exchep ma'a Dios memassegwayam nak, cha'a 

ekpasmo m'a apmopwána megkamassegwayam nak; emenxenchesek chá'a 
apmonye' exchep ma'a apkelenmexma nak keñe exchep yának chá'a 
emasséssók. 

28Exek sa' chá'a meyke ektamheykha apwáxok ma'a Israel, méko sa' 

katnehek ektáhakxa apkelweynchámeykha m'a aptawán'ák neptámen nak. 
Exek sa' hótáhap tén han anmen yámet kélcheneykekxa m'a xapop apagkok 
nak, megkameykkehek sa' chá'a ekmámeye. 

29Apkeleñémo exchep, Israel, ¿Yaqsa kélwanchek kólhéshok xép? Wesse' 

egegkok apagko' apwagkasso teyp xép; cha'a aptaqmelchesso chá'a exchep 
ma'a tén han appasmo chá'a, ¡cha'a apteme sókwenaqte apagkok 
segmallahanchessamo nak chá'a m'a! Elmésakpok sa' xép ma'a 
apkelenmexma nak, keñe sa' xép emasséssesek apkeleymákpoho.” 

 

Deuteronomio 34 
Moisés apketsapma tén han kélátawanye 

1Apchánteyk axta Moisés néten egkexe Nebo ekyetnama nak ma'a 

yókxexma meykexa nak énxet Moab, étseksek nak ma'a egkexe Pisgá, 
ekyetnama nak ma'a ekpayho nak Jericó. Cha'a apxekmósakxa axta nahan 

Wesse' egegkok ekyókxoho yókxexma nak Galaad ma'a ekweykekxoho m'a 
Dan nak xapop apagkok, 

2tén han ma'a yókxexma apagkok nak Neftalí, Efraín tén han ma'a Manasés, 

tén han ma'a ekyókxoho xapop apagkok nak ma'a Judá, ekweykekxoho m'a 
wátsam ekwányam Mediterráneo, 

3tén han ma'a Négueb, tén han xapop ekyapwate nak ma'a Jordán tén han 

ma'a yókxexma meyke nak élyapwáteyak xapop Jericó, tegma apwányam 
élámhakxa yám áxa, ekweykekxoho m'a yókxexma Sóar. 

4Tén axta aptáha apcháneya Wesse' egegkok se'e: “Cháxa apchókxa 

séltennassamakxa axta ko'o naqsók Abraham, Isaac tén han ma'a Jacob 
agkések ma'a aptawán'ák neptámen. Éltamhók ko'o étak apaqta'ák apagko' 
xép xa, metxehek sa' eyke m'a kañe' nak.” 

5Axta apketsaphok han Moisés ma'a kañe' xapop nak Moab, cham'a Moisés 

apteme axta Dios apkeláneykha, ekhawo m'a aptémakxa axta apkenagkama 
m'a Wesse' egegkok, 

6kélátawanyeyk axta nahan ma'a xapop ekyapwate yókxexma nak Moab, 

ekpayho nak ma'a Bet-peor, xama yókxexma megkólya'áseykegkaxa nak 
makham ekweykmoho s'e negwánxa nak. 

7Ciento veinte apyeyam apagkok axta weykmok apketsapma, axta kalmasók 

ma'a apaqta'ák, kayhek axta nahan apyempehek. 

8Apkellekxagweykha axta israelitas ekweykmoho treinta ekhem ma'a 

yókxexma meykexa nak énxet Moab eñama apketsapma m'a Moisés, cháxa 
ekwánxa axta néxa éllekxagwomáxche tén han éllapwámeyak eñama 
apketsapma. 

9Tén axta m'a Josué, Nun axta apketche, apmákxo m'a ektémakxa axta 

apya'áseyak ma'a Moisés, hakte apnegkenmeyk axta apmék néten apqátek 
ma'a; apkelyaheykekxók axta nahan chá'a m'a israelitas, apkeláneykegkek 
axta nahan chá'a m'a apkeltémókxa axta chá'a Wesse' egegkok etnehek 
ma'a Moisés. 

10 Méko axta nahan pók enxoho Dios appeywa aplegasso kañe' Israel 

aphawo nak ma'a Moisés, appaqhetchessamo axta chá'a Wesse' egegkok 
yetlo apwete, 

11essenhan ma'a apkeláneyo nak ekyókxoho m'a aqsok magweteya nak 

katnehek tén han ma'a ekpelakkasso nak agweta', apkeltémo axta elának 
Wesse' egegkok elánegwók ma'a Egipto apkenmexma m'a faraón, tén han 
ma'a apkeláneykha nak tén han ma'a ekyókxoho kañe' apchókxa nak, 

12méko axta han ekhémo enxoho m'a ektémakxa axta ekha apmopwána tén 

han apkelane aqsok magésso nak agè', apkeláneya axta chá'a nápaqta'awók 
ma'a apyókxoho énxet'ák Israel. 

Josué 

Josué 1 
Dios apwóneykha m'a Josué 

1Natámen apketsapma axta Moisés, apteme axta Wesse' egegkok 

apchásenneykha, keñe appaqhetchesa Wesse' egegkok ma'a Josué, 
apketche nak Nun, apteme axta appasmeykha aptamheykha m'a Moisés. 
Axta aptáhak apcháneya s'e: 

2“Apketsekkek kaxwók séláneykha Moisés. Xeyep sa' kaxwók etámeyekxak 

ma'a wátsam Jordán, yetlo m'a apyókxoho énxet'ák nak Israel, yaqwayam 
kólmahagkok ma'a yókxexma yaqwánxa nak agkések kéxegke. 

3Ko'o sa' agkések ekyókxoho xapop, cham'a yaqwánxa sa' kólhamok 

kéxegke, ekhawo séltennassamakxa axta m'a Moisés. 

4Agkések sa' kéxegke xapop kélagkok eyeynókxa nak ma'a yókxexma 

meykexa énxet, ektemegwánxa nak néxa yókxexma élekhahéyak ma'a 
Líbano, ekweykmoho wátsam ekwányam Éufrates, tén han ma'a ekyókxoho 
xapop apheykegkaxa nak énxet'ák Hititas, néxa m'a wátsam ekwányam nak 
Mediterráneo. 

5Méko sa' kaxhok ekwánxa nak xép apyennaqte neyseksók apha makham 

se'e náxop, hakte ko'o sa' atnehek sekxegexma ekhawo 
sekteméssessamakxa axta m'a Moisés, meyke sekyenyaweykha, 
mayenseykmok han xama ekhem enxoho. 

6Ewasqap tén han énnaqtésho apwáxok, hakte xeyep sa' emlaskok xa xapop 

nak, yaqwayam elmésagkok ma'a aphawóxama, hakte axta ko'o 
sekpagkanchesso yaqwayam agkések ma'a kélyapmeyk nanók axta 
kéxegke. 

7Wánxa aqsa séltamho keytek ekwányam agko' apwasqápeykekxoho tén 

han énnaqtéshok apwáxok, esawhoho sa' elának ma'a ekyókxoho 
segánamakxa séláneykha Moisés axta apmésso. Elyahakxoho sa' 
ekyókxoho meyke apcháyam xama, yaqwayam kataqmelhok chá'a 
ekteyapma m'a ekyókxoho aqsok apkelanakxa enxoho. 

8Ná eyensem apkelyetsete ektémakxa nak ekpeywa m'a weykcha'áhak 

segánamakxa nak antéhek Dios, keñe sa' kalchetamha chá'a apwáxok 
ekhem tén han axta'a, yaqwayam enxoho elának ma'a éltamhókxa enxoho 
elána'. Hakte cháxa ekyókxoho ektáhakxa enxoho aqsok apkelane, tásek sa' 
katnehek chá'a ekteyapma. 

9Ko'o neykhe sektáha sekmésso yaqwayam ewasqápekxoho tén han 

énnaqtéshok apwáxok. Nágye aqsa hakte ko'o sektáha xeyep Wesse' 
apagkok, keñe han Dios apagkok. Atnehek sa' sekxegexma apmakókxa 
enxoho chá'a emhagkok.” 

Josué apkeláneykekxa aptáhakxa yaqwayam emok xapop 

10Aptáhak axta Josué apkelpaqhetchesa m'a apkelámha apmonye'e apagkok 

nak énxet'ák: 

11“Kólmohók sa' ma'a ekyókxoho apkelpakxeneykegkaxa nak énxet'ák, keñe 

sa' kólának yánchásekxak aptéyak ma'a apyókxoho nak, hakte ántánxo 
ekhem kaxwók kéméxche', tén sa' óltámeyekxak ma'a wátsam Jordán, 
yaqwayam agmok ma'a xapop egagkok apmako nak hegmések Dios Wesse' 
egegkok.” 

12 Apkelpaqhetchessek axta han Josué m'a énxet'ák apagkok nak Rubén, 

Gad énxet'ák apagkok, keñe han ma'a nápakha énxet'ák nak Manasés. 
Aptáhak axta apkeláneya s'e: 

13—Kaxénwakxoho sa' kélwáxok aptémakxa axta appeywa m'a Moisés, 

apteme axta Wesse' egegkok apchásenneykha, aptéma axta 
apkelánagkama s'e: “Wesse' egegkok, Dios kélagkok nak kéxegke, sa' 
egkések xa xapop nak, yaqwánxa sa' kóllókassók kélyampe.” 

14Kólána sa' kaxnekxak kélnaqteyegka'a s'e tén han ma'a sakcha'áletkók, 

keñe han ma'a kélnaqtósso nak, keso yókxexma apméssamakxa axta 
kéxegke Moisés ekpayho nak se'e halep nak Jordán. Keñe sa' apyókxoho 
énxet'ák apmopwána nak yempakha', kólmekxa sa' kélmeykha tén sa' kólxog 
apmonye'e nak kélyáxeg, yaqwayam kólpasmok apkelnápomap, 

15ekwokmoho apmésa sa' Wesse' egegkok ma'a xama yókxexma yaqwánxa 

enxoho ellókassók apkelyampe, ekhawo m'a ektáhakxa axta apmésa 
kéxegke, kenhan ekwokmoho sa' aptáha apagkok apagko' xa xapop peya 
nak egkések Wesse' egegkok. Keñe sa' kéxegke kélwanchek kólmeyenták 
makham se'e xapop kélagkok ekpayhókxa nak ekteyapmakxa ekhem ma'a 
wátsam, yaqwayam kóltéhek kélagkok kélagko' xa xapop nak, apmésso axta 
m'a Moisés, apteme axta Dios apchásenneykha. 

16Keñe axta apkelátegmowágko m'a énxet'ák: —Anlának sa' ekyókxoho xa 

apkeltamhókxa nak anlána', ólmahagkok sa' han ma'a sẽláphasakxa enxoho. 

17Ólyahakxohok sa' han chá'a ekhawo m'a ektémakxa axta nélyeheykekxoho 

Moisés. Wánxa aqsa néltamho negko'o Wesse' egegkok nak Dios etnehek 
apxegexma, ekhawo m'a aptéma axta chá'a apxegexma Moisés. 

18Apyókxoho énxet ektáha enxoho apkenmexeykha, tén han memako 

enxoho elyahakxohok ma'a apkeltamhókxa enxoho etnehek, emátog sa'. 
Wánxa aqsa néltamho negko'o exchep ewasqápekxoho' tén han 
énnaqtéshok apwáxok. 

 

Josué 2 
Josué apkeláphasso énxet etyánegwomhok ma'a Jericó 

1 Yókxexma Sitim axta apkeleñamak apqánet énxet, Josué axta 

apyexamakpoho apkeláphasso. Aptáhak axta apkeláneya s'e: “Kólxeg 
kólteyánegwomho sa' ma'a yókxexma keñe han ma'a tegma apwányam nak 
Jericó.” Apkelxegkek axta m'a, keñe apkelwokmo m'a tegma axagkok kelán'a 
ekyaqmagkáseyak pók énxet ektegye selyaqye, cham'a tegma apwányam 
nak Jericó, ekwesey axta Rahab. Axta apnaqteyenwokmok axta'a m'a. 

2Wánxa agkok, xama énxet axta eyke apkeltennásseykxak ma'a wesse' 

apwányam nak Jericó. Axta aptáhak apcháneya s'e: —Nápakha énxet'ák 
Israel apkelwa'ak yaqwayam elanok ektémakxa negókxa s'e axta'a nak. 

3Keñe m'a wesse' apkeltamho kóltéhek kólának Rahab se'e: —Kalántekkes 

sa' énxet'ák apkelwa'a nak axagkok, hakte cháxa aptáha kélapháseykha 
senteyánegwayo xa. 

4Kelpóssek axta eyke m'a, keñe ektáha éláneya s'e: —Naqsók xeykhe 

apkelwa'a énxet'ák setnaha meyk'a, makke ay'ásegkok háxko ex'a 
apkeleñamakxa'. 

5Apkelxegkek xeyk amonye' ekyáqtessóxma exchek, hakte kólápekxohok 

chá'a átog ma'a tegma apwányam nak, makke ay'ásegkok háxko ex'a 
apkelmahágkaxa, kélemhágkek sa' agkok kéxegke s'e kaxwo' nak, 
kóltahañekxak sa'. 

6Néten tegma axta eyke kelchenátchásak ma'a kelán'a, axta apháha 

apkelyexanma m'a neyseksa ekheykegkaxa nak hótappo axchakkok, 
kélnaqtéteykekxa mók naxta'a yaqwayam kólyamasagkok. 

7Apkelemhágkek axta wesse' apkelásenneykha apkelmahágko m'a 

ekpayhókxa nak wátsam Jordán, ekweykmoho m'a éttakhexa nak. Xama 
axta apkelántepa sẽlpextétamo keñe kélápekxo átog ma'a tegma apwányam 
nak Jericó. 

8Tén axta Rahab énátweykxo néten tegma amonye' apnaqteyenma m'a 

énxet'ák nak, entáhak axta éláneya s'e: 

9—Ekya'ásegkók ko'o apmésa Wesse' kélagkok kéxegke s'e xapop nak, 

hakte egméssek negko'o ekyawe agko' éltamheykha egwáxok. Awanhók 
agko' éltamheykha apkelwáxok apyókxoho énxet'ák apheykha nak se'e, 
kéxegke eñamakxa'. 

10Negya'ásegkók negko'o m'a ektémakxa axta kélánteyapma kéxegke m'a 

Egipto. Dios axta apyamásak yegmen ma'a Wátsam ekwányam Ekyexwase 
yaqwayam kólyeykhak kéxegke, negya'ásegkók han negko'o kélsawhawo 
axta kéxegke kélnapa m'a apkelwesse'e nak, Sihón tén han ma'a Og, cham'a 
apqánet apkelwesse'e apagkok axta m'a amorreos, apheykencha'a axta m'a 
neyp nak wátsam Jordán. 

11Awanhók agko' axta éltamheykha egwáxok nenleg'a negko'o m'a amya'a 

nak. Cháxa keñamak méko nak ekmako kalenmexek kéxegke, cham'a 
Wesse' ektáha nak Dios kélagkok kéxegke, cháxa aptáha apagkok apagko' 
ma'a néten, tén han ekweyktámho s'e náxop nak. 

12Cháxa keñamak séltamho nak ko'o kéxegke hélteméssesek naqsók agko' 

kélpeywa nápaqtók Wesse' kélagkok, yaqwayam kóltaqmelchesek ma'a 
étchek, ekhawo nak ko'o sekteméssesakxa kéxegke séltaqmelchesa. 
Héllanés sa' ko'o xama aqsok magkenatchesso nak yaqwayam 
may'ássemek ektáha ekmámnaqsoho peya kóltéhek. 

13Nágkólaqha aqsa táta tén han méme, keñe han ma'a élyáxeg, tén han ma'a 

élyáxa', ekweykekxoho m'a ekyókxoho ektáhakxa nak énámakkok. 
¡Hẽlwagkas sa' teyp! ¡Nágkólho aqsa antekyók! 

14Apkelátegmowágkek axta xa énxet'ák nak: —Dios sa' hẽlnápok negko'o 

móltaqmelchesa enxoho xa námakkok nak xeye', wánxa néltamho negko'o 
megkaxének se'e amya'a nak. Egméssek sa' agkok negko'o Wesse' egegkok 
se'e xapop nak, negko'o sa' han antaqmelchesek, magyenyawha sa' han 
xeye'. 

15Xama táma axta makhésáha átog étkok élántekkesa Rahab xa énxet'ák 

nak, hakte chaqhémok axta axagkok ma'a nápakha nak kélhaxtegkesso 
tegma apwányam. 

16Keñe axta ektáha éláneya s'e: —Kólpéwho sa' ma'a meteymog élwenaqte 

nak, yaqwayam enxoho melwetekxeyk ma'a ektáha nak apkelchetamso. 
Kólyexánegwom sa' ma'a ekweykmoho ántánxo ekhem, ekwokmoho 
apkelwa'akto sa' makham tegma apwányam ma'a ektáha nak 
apkelchetamso. Keñe sa' kólxegekxak makham. 

17Aptáhak axta apkelátegmowágko: —Naqsók agko' sa' negko'o antéhek xa 

éltamhókxa nak antéhek; 

18nélántaxneyk sa' agkok negko'o s'e yókxexma nak, xeye' agko' sa' han 

kamakhésha s'e táma ekyexwase nak, keso átog étkok éltamhókxa nak 
ólántépok. Kaltennés sa' ma'a yáp, tén han egken yaqwayam enxoho 
kaqnekxak se'e axagkok nak xeye', keñe han ma'a kelyáxeg, ekyókxoho 
apketchek nak xeye' yáp. 

19Aptekkek sa' agkok xama mók se'e xeye' axagkok nak, apsexnánémap 

apagko' sa' etnehek, emátog sa'; háwe sa' katnehek nensexnenagko 
negko'o. Wánxa agkok, kélteméssesekmók sa' agkok exma xama énxet apha 
nak xeye' axagkok, negko'o sa' hẽlpehemmok nélsexnenagko. 

20Keltennáseyha sa' agkok xama énxet xeye' s'e amya'a nak, negko'o 

egagkók sa' han manteméssesek naqsók ma'a éltamhókxa nak antéhek, 
mólyahakxék sa' ma'a éltamhókxa nak anteméssesek. 

21—Hoy, katnehek sa' ma'a kéltáhakxa nak —axta entáhak eyátegmowágko 

Rahab. Tén axta éláphasa eltaqhohok xa énxet'ák nak. Keñe axta Rahab 
ekteta táma ekyexwase m'a átog étkok nak. 

22Neyseksa meteymog élwenaqte axta apkelmahágkok apkelyexánegwokmo 

ekweykmoho ántánxo ekhem xa apqánet énxet nak, keñe m'a sẽlpextétamo 
apkelweynchámeyncha'a m'a ekyókxoho yókxexma apkelchetama eykhe, 
axta eyke elwetákxa'. Keñe apkelwákxo makham sẽlpextétamo m'a tegma 
apwányam nak Jericó. 

23Apkelántekkek axta neyseksa meteymog élwenaqte xa apqánet énxet nak, 

apkelyeykhákxeyk axta m'a wátsam Jordán, keñe apkelwákxo m'a aphakxa 
axta Josué. Apkeltennáseyha axta ekyókxoho ektáhakxa aqsok apkelwete. 

24Entáhak axta amya'a apcháneyákpo Josué s'e: “Wesse' egegkok 

egmeyásak negko'o s'e ekyókxoho xapop nak. Awanhók agko' éltamheykha 
apkelwáxok ma'a apyókxoho énxet'ák apheykha nak Jericó, negko'o 
eñamakxa'.” 

 

Josué 3 
Énxet'ák Israel apkeltámeyeykekxa wátsam Jordán 

1Axto'ók agko' axta aptepa yókxexma Sitim ma'a Josué yetlo apyókxoho 

énxet'ák Israel, apkelwokmek axta m'a wátsam Jordán; apkelpakxenwokmek 
axta eyke han sekxók amonye' apkeltámeyeykekxa m'a. 

2Ántánxo ekhem axta entáhak apheykha, keñe apkelweynchámeyncha'a 

apkelámha apmonye'e m'a apkelpakxeneykegkaxa nak, 

3aptáhak axta apkeláneya énxet'ák Israel se'e: “Kélwet'ak sa' agkok kéxegke 

ekyeykhágwa'a yántéseksek apagkok nak Wesse' egegkok, appatmeykha 
m'a levitas, apkelmaxnéssesso nak Dios énxet'ák apagkok, kólántép sa' ma'a 
kélhágkaxa enxoho keñe sa' kólyetlók. 

4Sa' kólya'ásegwomhok yaqwánxa kólmahagkok ma'a, hakte méko makham 

apmahéyak kélxama kéxegke m'a ámay nak. Nágkólyepetchegwomho aqsa 
xa yántéseksek nak, makhawók sa' aqsa chá'a kólxog natámen xa, ekhawo 
nak ma'a xama kilómetro eyátépexa'.” 

5Keñe axta Josué aptáha apkeláneya énxet'ák se'e: “Kólteme sa' eyáxñeyo 

kéltémakxa nápaqtók Dios, hakte saka sa' kólwetak elának aqsok 
sempelakkasso m'a Wesse' egegkok.” 

6Keñe aptáha apkeláneya m'a apkelmaxnéssesso nak Dios énxet'ák 

apagkok: “Kólma sa' yántéseksek ekhémo mók nélpaqhetchásamáxkoho, 
keñe sa' kóltámeyekxak wátsam apmonye'e nak ma'a énxet'ák.” Yahamok 
axta apmákxo yántéseksek ekhémo mók nélpaqhetchásamáxkoho m'a 

apkelmaxnéssesso nak Dios énxet'ák apagkok, keñe apkelyeyk'a apkelxega 
apmonye'e m'a énxet'ák nak. 

7Tén axta Wesse' egegkok aptáha apcháneya m'a Josué: “Keso ekhem nak 

seyeynawo ko'o exchep sekteméssesso ekha kéláyo m'a nepyeseksa nak 
énxet'ák Israel, keñe sa' elwetak han ma'a énxet'ák sektáha sekxegexma ko'o 
exchep, ekhawo sekteméssessamakxa axta chá'a m'a Moisés. 

8Keñe sa' xeyep etnehek elának ma'a apkelmaxnéssesso nak énxet'ák 

ahagkok, cham'a appatmeygko nak yántéseksek ekhémo mók 
nélpaqhetchásamáxkoho, apkelwokmo enxoho m'a nekha nak wátsam 
Jordán, sa' yának yaqnágwok ma'a neyáwa éttakhexa nak.” 

9Keñe axta Josué aptáha apkeláneya énxet'ák Israel se'e: “Kólchexyem, 

kóleyxwatámho aptáhakxa exchek appeywa Dios Wesse' kélagkok. 

10Kólya'asagkohok sa' kéxegke apha kélnepyeseksa m'a Dios 

memassegwayam nak, peyk sa' agkok kólwomok kéxegke m'a yókxexma 
nak, Dios sa' emenxenchesek ma'a cananeos, tén han hititas, keñe han ma'a 
heveos, tén han ma'a ferezeos, tén han gergeseos, keñe han amorreos, tén 
han ma'a jebuseos. 

11Kóllano, cháxa yántéseksek ekhémo mók nélpaqhetchásamáxkoho 

apagkok nak Wesse' egegkok, aptáha nak han apagkok ma'a ekyókxoho 
keso náxop, peyk katámeyekxak ma'a Jordán kélmonye'e kéxegke. 

12Kólyésha sa' kaxwók doce énxet'ák. Xama sa' chá'a m'a doce pók 

aptémakxa nak énxet'ák Israel. 

13Apkelántaxnéssek sa' agkok apmagkok yegmen ma'a apkelmaxnéssesso 

nak Dios énxet'ák apagkok, appatmeykha nak ma'a Wesse' egegkok 
yántéseksek apagkok, cham'a Wesse' aptáha nak han apagkok ekyókxoho 
keso náxop, kamayhekxak sa' neyseksa m'a wátsam, ánet nekhaw'ék sa' 
katnekxa', kamaskok sa' han kanyehek ma'a yegmen eñama nak néten, 
keytnamok sa' aqsa kamhagkok néten, megkayeykhek sa' eyke.” 

14-16Apkelántekkek axta apheykegkaxa énxet'ák Israel yaqwayam 

elyeykhekxak ma'a wátsam Jordán. Apmonye'e axta apkelxegak ma'a 
apkelmaxnéssesso nak Dios énxet'ák apagkok, cham'a appatmeykha axta 
yántéseksek ekhémo mók nélpaqhetchásamáxkoho. Apkelántaxneyk axta 
m'a wátsam, keñe élyássesa apmagkok ma'a yegmen neyáwa nak 
(ektémakxa agko' axta m'a Jordán, katyaphok axta chá'a yegmen, kaqhohok 
axta han chá'a m'a eknakxamáxchexal'a aqsok kélcheneykekxa') keñe m'a 
yegmen eñama nak néten, massék axta ényaha yetnakmek axta, mahágkek 
axta aqsa néten ekweykmoho m'a Adam, cham'a tegma apyawe apyetnama 
nak ma'a tegma apyennaqte nak Saretán. Keñe m'a yegmen ekweywento 
ekmahágko m'a Wátsam Ekyawe Étsapma. Axta kamassegwokmok ényé xa 
yegmen nak ekwokmoho ekyamásexko. Cháxa ektáhakxa axta ekmayhékxo 

neyseksa m'a wátsam, keñe énxet'ák Israel apkeltámeyákxo m'a ekpayhókxa 
nak ma'a tegma apwányam Jericó. 

17Apyókxoho énxet'ák axta apkeltámeyákxa', hakte yamakawók axta m'a 

wátsam nak Jordán, keñe m'a apkelmaxnéssesso nak Dios énxet'ák 
apagkok, appatmeykha axta m'a yántéseksek ekhémo mók 
nélpaqhetchásamáxkoho apagkok nak Wesse' egegkok, apchaqnáha axta 
aqsa m'a neyseksa nak wátsam Jordán. Axta eltaqhaháha hakte yamakawók 
axta exma m'a. 

 

Josué 4 
Doce meteymog élmomaxche m'a Jordán 

1Xama axta apsawhékpo apkelyeykhe apyókxoho énxet'ák ma'a wátsam 

Jordán, keñe Wesse' egegkok aptáha apcháneya Josué s'e: 

2“Elyésha sa' doce énxet'ák, xama sa' chá'a m'a ektáhakxa nak énxet'ák 

apagkok, 

3tén sa' yának elhexyawaksek doce meteymog ma'a neyseksa nak wátsam, 

cham'a apchaqnágkaxa nak apkelmaxnéssesso énxet'ák ahagkok, tén sa' 
elsók ma'a, sa' enegkenwók han ma'a yaqwánxa enxoho kólhamok se'e 
axta'a nak.” 

4Keñe axta Josué apkeláneyáncha'a m'a doce énxet'ák ektáha axta 

kélyéseykha. 

5Aptáhak axta apkeláneya s'e: “Kólántex sa' ekweykmoho m'a neysekso nak 

wátsam Jordán, ekyetnakxa nak ma'a yántéseksek ekhémo mók 
nélpaqhetchásamáxkoho apagkok nak Wesse' egegkok, cham'a Dios 
kélagkok nak kéxegke. Kélxama sa' chá'a kólpatmenták ma'a meteymog. 
Xama meteymog sa' chá'a m'a ektáhakxa nak énxet'ák apagkok Israel, 
yaqwayam enxoho katnehek doce ekyókxoho xa meteymog nak. 

6Cháxa yaqwayam sa' katnehek ekpasmo kéxegke m'a kélmonye' 

ekxegakmo nak, aptáha enxoho apkelmaxneyáncha'a kélketchek se'e: 
¿Yaqsa ekteme xa meteymog nak? 

7Keñe sa' kéxegke kóltéhek chá'a kólátegmowagkok se'e: ‘Cháxa ektáhakxa 

axta yántéseksek ekhémo mók nélpaqhetchásamáxkoho apagkok Wesse' 
egegkok ekyeyk'a m'a wátsam Jordán, mayhékxeyk axta neyseksa m'a 
yegmen ektamhákxo ánet nekhaw'ék, ekyetnakxa m'a yántéseksek. Keso 
meteymog nak yaqwayam katnehek ekpasmo m'a énxet'ák Israel, 
kaxénwakxohok sa' chá'a apkelwáxok ma'a ektáhakxa axta apkelmallana 
s'e.’” 

8Apkelyahákxók axta chá'a apkeltamhókxa etnahágkok Josué m'a énxet'ák 

nak. Apkelmágkek axta doce meteymog ma'a neyseksa nak wátsam Jordán. 

Xama axta chá'a apmak ma'a xama énxet'ák nak Israel, keñe apkelsákxo m'a 
apkekhegwánxa axta, cham'a apnegkenwákxexa axta meteymog, 
apkeltémókxa axta etnehek Wesse' egegkok ma'a Josué. 

9Keñe axta Josué apnegkenágko han mók doce meteymog ma'a neyseksa 

nak wátsam, cham'a apchaqnágkaxa axta m'a apkelmaxnéssesso nak Dios 
énxet'ák apagkok, ektáha axta appatmeykha m'a yántéseksek ekhémo mók 
nélpaqhetchásamáxkoho. Cháxa meteymog nak, makhemek makham 
ekhéyak ma'a. 

10Keñe m'a apkelmaxnéssesso nak Dios énxet'ák apagkok, ektáha axta 

appatmeykha m'a yántéseksek ekhémo mók nélpaqhetchásamáxkoho, 
apchaqnágwokmek axta m'a neyseksa wátsam Jordán, keñe m'a énxet'ák 
Israel apkelánegko m'a ekyókxoho aqsok apkeltémókxa axta elanagkok ma'a 
Wesse' egegkok, Josué axta eyke keñamak chá'a apkeltennasso. 
Kelánexcheyk axta ekyókxoho m'a Moisés axta apkeltémo elának ma'a 
Josué. Apkelpekhésawok axta apkelyeykhe m'a énxet'ák nak. 

11Apkelwokmek axta apyókxoho m'a neyp wátsam, keñe apkelyeyk'a han 

ma'a apkelmaxnéssesso Dios énxet'ák apagkok, yetlo m'a yántéseksek 
ekhémo mók nélpaqhetchásamáxkoho apagkok nak Wesse' egegkok, keñe 
axta aptamhákxo apmonye'e. Axayók axta apkelxegak ma'a apyókxoho 
énxet'ák nak. 

12Keñe axta apkelyeyk'a han wátsam ma'a kempakhakma yapmeyk Rubén 

nak énxet'ák apagkok, tén han Gad énxet'ák apagkok, keñe han ma'a 
nápakha énxet'ák nak Manasés. Yetlo apkelmeykha axta apkelyeyk'ak 
apkelxega m'a apmonye'e nak énxet'ák Israel, apkeltémókxa axta 
etnahágkok ma'a Moisés. 

13Xegkessek axta emmok cuarenta mil énxet'ák yetlo apkelmeykha, 

appenchásegkek axta aptamhágkaxa yaqwayam yempakha', 
apkelpéweykxeyk axta apchaqnágwokmo m'a apmonye' nak Wesse' 
egegkok, keñe axta apkelmahágko m'a ekpayhókxa nak ekpayhegweykenxa 
xapop ma'a Jericó. 

14Cháxa ekhem nak, apkeltamhókxa axta Wesse' egegkok etnahágkok 

apcháyo apyókxoho énxet'ák Israel ma'a Josué, tén han elyahakxoho, 
ekhawo apteméssessamakxa axta m'a Moisés, megyetsapmakxa axta. 

15Keñe axta Wesse' egegkok aptáha apcháneya m'a Josué: 

16“Yána elántépok wátsam Jordán ma'a apkelmaxnéssesso nak énxet'ák 

ahagkok, ektáha nak appatmeykha yántéseksek ekhémo mók 
nélpaqhetchásamáxkoho.” 

17Keñe axta Josué apkeltamho elántépok ma'a. 

18Yetlókok axta apkelánteyapma wátsam Jordán ma'a apkelmaxnéssesso 

nak Dios énxet'ák apagkok, keñe apchaqnágweykxo m'a yókxexma 
ekyamakakxa nak exma, tén axta m'a yegmen ekmeyákxo makham ma'a 
ekyetnamakxa axta. Kenyeyk axta ekwokmoho ektepa, ekhawo m'a 
ektáhakxa axta sekxo'. 

19Wokmek axta diez ekhem, cham'a émha amonye' nak pelten apmenek, 

apkelmallanakxa axta énxet'ák Israel ma'a Jordán, keñe apkelpakxenwokmo 
m'a yókxexma Guilgal, ekpayhókxa nak ekteyapmakxa ekhem teyp Jericó. 

20Axta apnegkenwokmok doce meteymog Josué m'a, apkelsómo axta 

éleñama m'a wátsam nak Jordán, 

21tén axta aptáha apkeláneya énxet'ák Israel se'e: “Cham'a kélmonye' sa', 

apkelmaxneyáha sa' agkok chá'a kélketchek: ‘¿Yaqsa ekteme xa meteymog 
nak?’, 

22kóltennasha sa' ektémakxa axta apkelyeykhaya énxet'ák Israel ma'a 

wátsam Jordán, yamáyók axta exma, 

23hakte Dios Wesse' kélagkok axta apyamassók yegmen ma'a wátsam 

Jordán, keñe kéxegke kélyeykhaya, ekhawo ektémakxa axta han 
apyamassama yegmen ma'a Wátsam Ekyexwase, keñe axta nélyeykhaya 
negko'óxa. 

24Sa' katnehek ma'a ekyókxoho yókxexma apheykegkaxa nak énxet'ák, 

elya'ásegwók sa' ekha apmopwána Wesse' egegkok, keñe sa' kéxegke 
kóltéhek chá'a kéláyo megkatnégwayam néxa m'a Dios Wesse' kélagkok.” 

 

Josué 5 
Israelitas apkelpakxenéyak yókxexma Guilgal 

1Apyókxoho apkelwesse'e amorreos ektáha axta apheykha m'a taxnegwánxa 

ekhem neyp nak Jordán, keñe han ma'a apkelwesse'e cananeos 
apheykencha'a nak ma'a keto' nak wátsam ekwányam Mediterráneo, 
apkelya'ásegwokmek axta ektáha Wesse' egegkok apyamasso yegmen ma'a 
wátsam Jordán nak, neyseksa apkeltámeyeykekxa axta m'a énxet'ák Israel, 
keñe axta éltamheyncha'a apkelwáxok. Axta elya'ásegkok yaqwánxa 
etnahágkok peya elenmexek ma'a énxet'ák nak Israel. 

2Cháxa ekhem nak, aptáhakxa axta apcháneya Wesse' egegkok ma'a Josué: 

“Elána sa' sawo meteymog keñe sa' elyenyekhássesek makham nekha 
apyempe'ék ma'a énxet'ák nak Israel.” 

3Apkelanak axta Josué sawo keñe apkelyenyekhássesa nekha apyempe'ék 

ma'a énxet'ák Israel. Axta payhók ma'a egkexe nak Aralot. 

4Apkelyenyekhássessek axta nekha apyempe'ék hakte apkeletsapwayak 

axta apyókxoho náxet ámay meykexa énxet ma'a ektáha axta 
apkelánteyapma m'a Egipto, aptamhéyak axta sẽlpextétamo. 

5Naqsók axta eykhe apyókxoho ekha kélyenyekheykha nekha apyempe'ék 

ma'a ektáha axta apkelánteyapma m'a Egipto, wánxa axta eyke aqsa m'a 
kaxwe apkektega nak ma'a náxet ámay meykexa énxet, méko axta makham 
kélyenyekheykha nekha apyempe'ék. 

6Weykmek axta cuarenta apyeyam apkelweynchámeykha énxet'ák Israel 

ma'a yókxexma meykexa nak énxet, apkeletsepmeyk axta han ma'a 
apyókxoho ektáha axta apkelánteyapma m'a Egipto, cham'a aptamhéyak 
axta sẽlpextétamo, hakte axta elyeheykekxohok Wesse' egegkok ma'a 
énxet'ák nak. Axta keñamak apteméssessama naqsók agko' meltémo 
elwetágwók ma'a yókxexma ényahamakxa nak weyke nagkeygmenek tén 
han yányawhéna' apyegmenek, ektémól'a kanyehek ma'a yegmen, 
apyapmeyk nanók axta apmáheyo egkések ma'a. 

7Axta keñamak apkelyenyekhássesa nekha apyempe'ék Josué apketchek 

nak xa énxet'ák nak, apkeltémo axta etnehek apkelyaqmagkasso m'a Wesse' 
egegkok, axta kólyenyekhássessók makham nekha apyempe'ék, hakte 
apkelxegamchek axta makham ámay. 

8Xama axta apsawhékpo kélyenyekhássesso nekha apyempe'ék ma'a 

apyókxoho nak, keñe axta apkellókasa apkelyampe apkelhákxo m'a 
apkelpakxeneykegkaxa nak, ekwokmoho apkeltaqmelákxo. 

9Keñe axta Wesse' egegkok aptáha apcháneya Josué: “Cháxa 

kélyenyekhássesso nak nekha apyempe'ék, sakhem sekmassésa ko'o 
kaxwók kélmegqakto m'a nepyeseksa nak énxet'ák Egipto, cham'a aqsok 
segmegqassamo nak.” Cháxa keñamak ektéma nak makham ekwesey 
Guilgal xa yókxexma nak. 

10 Apkelpakxenwokmek axta énxet'ák Israel ma'a yókxexma Guilgal, 

taxnakmók axta apkelánegko m'a ekhem melwagqayam kéltéma nak 
Pascua, cham'a ekhem catorce, pelten nak. Axta payhók ma'a 
ekpayhegweykenxa nak xapop ma'a Jericó. 

11Cháxa ekhem nak aptókagkaxa axta pán meyke kempáseyak tén han 

hótáhap kélyexnáyam, wánxa agkok, mók ekhem axta eyke entáhak 
aptókagko m'a aptéyak eñama nak ektekkesso m'a xapop. 

12Keñe axta ekmassa apkelwet'a m'a aptéyak eñama nak néten. Axta 

keñamak énxet'ák Israel apteykegko m'a aqsok ekteyapma eñama nak 
ektekkesso m'a xapop, cham'a apyeyam nak, ekpayho nak ma'a yókxexma 
Canaán. 

Josué tén han sẽlpextétamo apkemha apmonye' Wesse' egegkok 
apchásenneykha 

13Xama ekhem axta Josué apwokmo m'a ketók Jericó. Apwet'ak axta 

apkenmeyncha'a xama énxet ma'a apmonye', yetlo sókwenaqte apmeykha. 
Apyepetchegwokmók axta Josué keñe apkelmaxneyáncha'a: —
¿Néleñémeyo xamóya exchep, nénmexma enxeykel'a? 

14—Háwe ko'o xa xama nak —axta aptáhak apchátegmowágko m'a énxet—

. Ekwa'ak ko'o sektáha sémha emonye' m'a sẽlpextétamo Wesse' egegkok 
nak apkelásenneykha. Keñe axta Josué apháxahánto ekwokmoho aptekxeya 
nápat xapop, tén axta apkelmaxneyáncha'a: —¿Yaqsa apkeltamho alának 
ko'o Wesse' egegkok, aptáha nak xépxa apkeláneykha? 

15Apchátegmowágkek axta m'a apkemha apmonye' sẽlpextétamo apkeñama 

nak Wesse' egegkok: —Elhexyawés apkelatchesso apmagkok, 
ekpagkanamaxche s'e yókxexma apwa'akxa nak. Apkelyahákxók axta m'a 
Josué. 

 

Josué 6 
Apkeláneykekxa aptamhágkaxa énxet'ák yaqwayam ektamagkok Jericó 

1Méko axta awanchek katxek, tén han katyapok ma'a tegma apwányam nak 

Jericó, hakte kélápegkokxeyk axta ekyókxoho atña'ák yaqwayam enxoho 
melántexek ma'a énxet'ák Israel. 

2Wánxa agkok, aptáhak axta apcháneya Wesse' egegkok ma'a Josué: 

“Ekméssek ko'o kaxwók xeyep ma'a Jericó yetlo m'a wesse' apwányam 
apagkok tén han ma'a sẽlpextétamo apagkok. 

3Kéxegke kélteme nak sẽlpextétamo Israel, kólteme sa' chá'a xama 

kélhaxnenchágweykekxa m'a tegma apwányam nak ekweykmoho seis 
ekhem. 

4Siete apkelmaxnéssesso Dios énxet'ák apagkok sa' elxog ma'a amonye' nak 

yántéseksek ekhémo mók nélpaqhetchásamáxkoho, xama sa' chá'a yetlo 
apchaqkahasso élánamáxche nak nepkések apkennawók apkepetek, keñe 
sa' ekwokmo enxoho siete ekhem, kólhaxnenchágwakxak sa' makham ma'a 
tegma apwányam ekweykmoho siete kélhaxnencheyam, keñe sa' ma'a 
apkelmaxnéssesso Dios énxet'ák apagkok, elpáwáksek sa' aqsa m'a 
apkelaqkahasso nak neyseksa kélhaxnencheyam. 

5Kélleg'ak sa' agkok kéxegke ekpáwà ekwenaqte m'a apchaqkahasso meyke 

ekhémo m'a mók nak, nágkóléságkoho aqsa kólwehesha, 
keykpentágwomhok sa' élyaqnenéyak ma'a kélhaxtegkesso nak tegma 
apwányam nápakhaw'ék, tén sa' kólchetamagkok kélyókxoho m'a tegma 
apwányam nak.” 

6Apkelwóneyha axta Josué m'a apkelmaxnéssesso Dios énxet'ák apagkok. 

Aptáhak axta apkeláneya: “Kólsaw sa' yántéseksek ekhémo mók 
nélpaqhetchásamáxkoho apagkok nak Wesse' egegkok, cháxa siete nak 
kéxegke, kólxeg sa' ma'a amonye' nak yántéseksek yetlo kélaqkahasso 
élánamáxche nak nepkések apkepetek.” 

7Keñe axta aptáha apkeláneya m'a énxet'ák: “Kólxeg, kólhaxnenchágwakxa 

makham ma'a tegma apwányam nak. Apmonye'e sa' elxog ma'a énxet'ák 
apkempakhe nak, amonye' nak ma'a yántéseksek Wesse' egegkok nak 
apagkok.” 

8Apyókxoho axta aptamhágkok ma'a apkeltamhókxa axta etnahágkok Josué. 

Apkelxegkek axta xa siete apkelmaxnéssesso nak Dios énxet'ák apagkok, 
amonye' m'a yántéseksek ekhémo mók nélpaqhetchásamáxkoho apagkok 
nak Wesse' egegkok. Apkelpáwásegkek axta siete apkelaqkahasso, keñe 
m'a yántéseksek ekxegakmo m'a neptámen. 

9Keñe m'a énxet'ák apkempakhe nak apkelxega m'a apmonye'e nak 

apkelmaxnéssesso Dios énxet'ák apagkok, tén ma'a énxet'ák apkelxegakmo 
natámen xa yántéseksek nak, axta kamassegwokmok apkelpáwasso 
apkelaqkahasso m'a apkelmaxnéssesso nak Dios énxet'ák apagkok. 

10Apkeltamhók axta Josué elxog meyke apyennegkáseyak exma m'a 

sẽlpextétamo nak, ekwokmoho apkeltamho sa' melésagkok elwehesha. 

Tegma apwányam Jericó apmomap 

11Apkeltamhók axta Josué kólteméssesek xama kélhaxnenchegkesso 

yántéseksek ekpagkanamaxche nápakhaw'ék nak tegma apwányam, keñe 
axta apkelmeyákxo makham ma'a apkelpakxeneykegkaxa nak, axta 
apnaqteyenwákxak axta'a m'a. 

12Mók ekhem axta entáhak, axto'ók agko' la'a apxatakha'a m'a Josué, keñe 

apkelmaxnéssesso nak Dios énxet'ák apagkok, apmákxo m'a yántéseksek 
Wesse' egegkok nak apagkok. 

13Tén ma'a siete apkelmaxnéssesso Dios énxet'ák apagkok, apkelxega m'a 

amonye' yántéseksek Wesse' egegkok nak apagkok axta yaqnágwokmok. 
Axta han elwáteságkok apkelpáwasso m'a apkelaqkahasso nak; keñe m'a 
énxet'ák apkelempakhe apkelxega apmonye'e nak ma'a, tén axta m'a 
nápakha apkelxega m'a natámen nak yántéseksek, axta kamassegwokmok 
apkelpáwasso m'a apkelaqkahasso nak. 

14Ánet ekhem axta entáhak apkelhaxnenchágweykxo makham ma'a tegma 

apwányam, keñe apkelmeyákxo makham ma'a apkelpakxeneykegkaxa nak. 
Seis ekhem axta weykmok aptamhéyak xa ektáha nak. 

15Wokmek axta siete ekhem, amonye' élseyéxma axta apnaqxétekhágko 

keñe apkelxega, apkelmeyákxo makham ma'a nepyáwa nak tegma 



555 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

apwányam, aptamhágkaxa axta m'a sekxók axta. Wánxa agkok xa ekhem 
nak, apkelhaxnenchágweykxeyk axta eyke makham ekweykmoho siete. 

16Xama axta apkelpáwasa apkelaqkahasso ekweykmoho siete m'a 

apkelmaxnéssesso nak Dios énxet'ák apagkok. Aptáhak axta Josué 
apkeláneya énxet'ák: “¡Nágkóléságkoho kólwehesha! Wesse' egegkok 
apmeyásak kéxegke s'e tegma apwányam nak. 

17Kólmasséssem sa' ekyókxoho aqsok ekhéyak xa tegma apwányam nak, 

hakte Wesse' egegkok axta apkeltémo katnehek. Sa' aqsa megkólaqhek 
ma'a Rahab, ekteme nak kelán'a ekyaqmagkáseyak pók énxet ektegye 
selyaqye, tén han ma'a énxet'ák ektáha enxoho apkelyexánegwayam ma'a 
axagkok, hakte cháxa kelán'a nak ektáha axta élpósso m'a énxet'ák ektáha 
axta nélápháseykha. 

18Kóltaqmelchesaxkoho sa' kéxegke, nágkólma aqsa tén han 

nágkólpaknegwomho m'a aqsok ekhéyak nak ma'a tegma apwányam, hakte 
appenchessek apkelpagkanma Wesse' egegkok yaqwayam kólmasséssók 
xa aqsok nak. Sa' agkok kólyahákxak kéxegke xa, kélsexnenagko kélagko' 
sa' kóltéhek ma'a apkelpakxeneykegkaxa nak énxet'ák Israel, kólhágwakxak 
sa' ma'a ekmaso agko' nak. 

19Wesse' egegkok sa' eyke kólpagkanchesek ma'a sawo élyátekto 

élmomnáwa, tén han sawo ekmope élmomnáwa, keñe han ma'a ekyókxoho 
aqsok, cham'a sawo élyexwase nak, keñe han ma'a sawo ekyentaxno, sa' 
kólnegkenwakxak ma'a ekheykegkaxa nak aqsok élmomnáwa apagkok.” 

20 Apkelwehéseyha axta énxet'ák tén han apkelpáwasa apkelmaxnéssesso 

Dios énxet'ák apagkok ma'a apkelaqkahasso. Xama axta apkelleg'a énxet'ák 
Israel élpáwa m'a apkelaqkahasso nak, keñe apkeleynawo 
apkelyennaqtéssawo apkelwehéseykha, yetlókok axta élyaqnenéyak ma'a 
kélhaxtegkesso nak nápakhaw'ék tegma apwányam. Apketámegkek axta 
ekpayhókxa nak apkelenmexma m'a tegma apwányam, tén axta apma. 

21Keñe axta apkelnapa m'a énxet'ák, kelán'ák, sakcha'áletkók, tén han ma'a 

apkelwányam nak, sókwenaqte axta chá'a apkelyetxeyk, wokmók axta han 
apkelnapma m'a weyke apnaqtósso, nepkések, tén han yámelyeheykok. 
Ekyókxoho agko' axta apmasséssekmok. 

22Aptáhak axta apkeláneya Josué m'a apqánet apkelápháseykha ektáha axta 

apteyánegweykmoho m'a yókxexma nak: “Kólmohok sa' axagkok ma'a 
kelán'a ekyaqmagkáseyak pók énxet ektegye selyaqye, kóltekkessem sa' 
yetlo m'a ekyókxoho ekhawóxama, kéltáhakxa axta ex'a kéxegke kéláneya 
m'a.” 

23Keñe axta apkelántaxnegwokmo m'a Rahab axagkok, aptekkessek axta 

m'a yáp, egken, yetlo kelyáxeg, keñe han ma'a ekyókxoho ektáhakxa enxoho 

námakkok, keñe axta apnaqlákxo m'a yókxexma meykexa nak 
ekyennameykha exma, teyp apkelpakxeneykegkaxa nak énxet'ák Israel. 

24Tén axta apwatneykxo énxet'ák Israel ma'a tegma apwányam, kenhan 

ekyókxoho aqsok ekhéyak nak ma'a. Wánxa axta aqsa apkelma m'a sawo 
ekmope élmomnáwa, kenhan ma'a sawo ekyátekto élmomnáwa, tén han 
sawo élyexwase, keñe han ma'a sawo élyentaxno nak, keñe axta 
apnegkenwákxo m'a ekheykegkaxa nak aqsok élmomnáwa apagkok ma'a 
Wesse' egegkok. 

25Wánxa axta aqsa apwagkasa teyp Josué m'a Rahab tén han ekhawóxama, 

hakte cháxa kelán'a nak ektáha axta élpósso m'a énxet'ák ektáha axta 
apkeláphasso Josué m'a Jericó. Axta keñamak ekheykmo Rahab ma'a 
nepyeseksa nak énxet'ák Israel, ekwokmoho makham se'e ekhem nak. 

26 Tén axta Josué aptáha appeywa apchésa énxet'ák se'e: “Eñássesagkohok 

sa' Wesse' egegkok ma'a énxet ektáha enxoho apmáheyo exátekhásekxak 
makham se'e tegma apwányam nak Jericó. Kólpátegkesek sa' tegma 
apowhók ma'a apketche apwányam, keñe sa' apketche apsexyo 
kóláhakkasek ma'a átog.” 

27Appasmomchek axta Wesse' egegkok ma'a Josué, payheykekxeyk axta 

apwesey m'a ekyókxoho yókxexma apheykegkaxa nak. 

 

Josué 7 
Acán apkelane mey'assáxma 

1Xama aphawóxama axta m'a énxet'ák nak Judá apwesey axta Acán, Carmí 

apketche, Zabdí aptáwen, aptáha nak han pók aptáwen ma'a Zérah, 
apkelmeyk axta nekha aqsok ektáha axta kélpagkanchesso yaqwayam 
kólmasséssók. Axta keñamak élpehewákxo apkelsexnánémap nápaqtók 
Wesse' egegkok ma'a apyókxoho énxet'ák nak Israel, eñama apkelma aqsok 
apkeltémo axta eykhe kólmasséssók. Axta keñamak aplawa Wesse' egegkok 
apkeltaqnaweygko m'a énxet'ák nak. 

Énxet'ák Israel apmenxenamap eñama melya'assáxma 

2Apkeláphássek axta Josué nápakha énxet'ák apkeleñama m'a Jericó, 

yaqwayam elmahagkok ma'a yókxexma nak Ai, ekpayho nak ekteyapmakxa 
ekhem, teyp yókxexma Betel, ketók axta m'a yókxexma nak Bet-avén, 
apkeláneyákpexa axta etyánegwomhok ma'a yókxexma nak. Apkelxegkek 
axta apteyánegwokmoho m'a yókxexma Ai, 

3keñe axta apkelwákxo makham. Aptáhak axta apcháneya m'a Josué: 

“Megkeyméxchek elxog apyókxoho énxet'ák yaqwayam elnapakpok ma'a 
énxet'ák nak Ai. Dos essenhan tres mil énxet'ák aphawók emok ma'a tegma 

apwányam nak. Ná eláphés aqsa apyókxoho énxet'ák, hakte apqántawok 
ma'a ektáha nak apkeláneykha m'a tegma apwányam.” 

4Keñe axta apkelxega tres mil énxet'ák yaqwayam elnapakpok ma'a énxet'ák 

nak Ai. Apmenxenchek axta eyke m'a énxet'ák nak Ai, apkexpánchessek axta 
han. 

5Aptekyókek axta treinta y seis israelitas; keñe m'a nápakha nak apmenxena 

eyeynmo m'a átog nak tegma apwányam ekweykmoho m'a 
kélhexyawassamakxa nak chá'a meteymog, axta apkelnáhápweykxak ma'a 
ekweyweykentamxa nak xapop. Axta keñamak apkelyelqákpo m'a énxet'ák, 
massék axta élyenna apkelwáxok. 

6Keñe m'a Josué tén han ma'a apkelámha apmonye'e nak énxet'ák Israel, 

apkelyeptégkek axta apkelántaxno, apnegkenágkek axta han néten apqatkok 
ma'a xapop ánek magkenatchesso ekyetna ekyentaxno agko' éllapwámeyak; 
keñe axta apkelháxahágko ekyetnakxa m'a yántéseksek apagkok nak 
Wesse' egegkok, apkeltekxeyágkek axta nápaqta'a xapop ekwokmoho 
ektaxnakmo. 

7Keñe axta aptáha Josué s'e: —¡Wesse' egegkok! ¿Yaqsa ektáha 

apkeltamho axta elyeykhak énxet'ák apagkok ma'a wátsam Jordán? ¿Peyk 
enxeykel'a yohok aqsa hẽlmok ma'a amorreos yaqwayam hegmasséssók? 
¡Táse' nak axta eykhe ókhegwak aqsa m'a neyp nak wátsam Jordán! 

8¡Wesse' egegkok! ¡May'ásegkok ko'o yaqwánxa atnehek sekpeywa! Hakte 

apkenyahágkek kaxwók ma'a énxet'ák Israel eñama apmenxenma m'a 
katnaha apnámakkok. 

9Ellegak sa' amya'a ektáhakxa m'a cananeos, tén han ma'a apyókxoho 

apheykha nak ma'a yókxexma, keñe sa' epaxqeykxak ma'a nélenmexma 
nak, hegketámegmak sa'; hensawhohok sa' han hẽlnápok. ¿Háxko sa' 
etnehek xeyep megyohók kólwanyohok ma'a apwesey nak? 

10Apchátegmowágkek axta Wesse' egegkok: —Exnekxa néten. ¿Yaqsa 

ektáha aptekxeya nak nápat xapop? 

11Apkelánegkek melya'assáxma m'a énxet'ák Israel, massék apkelánegko 

m'a ekhémo mók nélpaqhetchásamáxkoho séltémo axta elanagkok. 
Apkelmágkek ma'a aqsok séltémo axta eykhe kólmasséssók; 
apkelmenyexágkek han, apkelya'ásegkók eykhe apkelánegko aqsok 
ekmaso, keñe han apkelpóssákxo m'a neyseksa ekheykegkaxa nak 
apkelnaqta. 

12Cháxa keñamak ma'a énxet'ák nak Israel, mexók sa' elenmexek ma'a 

katnaha nak apnámakkok. Yenyahagkok sa' aqsa chá'a apmonye'e, hakte 
payhawók kaxwo' kólmasséssók ma'a énxet'ák Israel. Sa' agkok 

kólmasséssekmok kaxwók xa séltémo axta kéxegke kólmasséssók, maxek 
sa' chá'a makham kélnepyeseksa kéxegke. 

13Yempekxa néten, eláneyha m'a énxet'ák nak, eltennés sa' yának elánekxak 

aptamhágkaxa yaqwayam elmeyenták ko'o emonye' m'a élsaka sa', hakte 
ko'o sekteme Wesse', Dios apagkok nak ma'a énxet'ák Israel, ektáhak se'e: 
‘Kéxegke Israel, kélmeyk ma'a aqsok séltémo axta kólmasséssók ekyókxoho. 
Sa' agkok kólmasséssekmok kéxegke m'a aqsok séltémo axta 
kólmasséssók, megkólxohók sa' kólenmexek ma'a katnaha nak 
kélnámakkok.’ 

14Saka sa' kólwaták kélyókxoho ektáhakxa nak chá'a énxet'ák kélagkok, keñe 

sa' ma'a énxet'ák nak, ko'o sa' chá'a axének wának yánchásekxohok ma'a 
aphawóxama; keñe sa' ma'a aphawóxama nak, ko'o sa' chá'a wának 
yánchásekxohok ma'a apnámakkok apagko' nak; keñe m'a apnámakkok 
apagko' nak, ko'o sa' chá'a wának exének ma'a ektáhakxa enxoho énxet 
apagkok. 

15Keñe m'a énxet ektáha enxoho apkelma m'a séltémo axta kólmasséssók 

ekyókxoho, kólwatnekxak sa' yetlo apketchek, keñe han ma'a ekyókxoho 
aqsok apagkok, eñama apkelane aqsok ekmaso nepyeseksa m'a énxet'ák 
Israel, keñe han melyaheykekxoho m'a ekhémo mók 
nélpaqhetchásamáxkoho eñama nak Wesse' egegkok. 

Acán kéllegassáseykegkoho 

16Mók ekhem axta entáhak Josué aphákxo néten axto'ók agko' la'a, keñe axta 

apkeltamho elmahagkok ma'a énxet'ák ektáha axta kélexpánchesso. Tén 
axta Wesse' egegkok apxéna m'a énxet'ák apagkok nak Judá. 

17Keñe axta Josué apkeltamho elyepetchegwomhok xama chá'a m'a Judá 

énxet'ák apagkok, ektáhakxa nak chá'a apnámakkok apagko', keñe axta 
élpehewákxo apkelxénamap ma'a apnámakkok nak Zérah. Tén axta 
kélyetnakhasa m'a aphawóxama nak Zabdí, nepyeseksa nak Zérah énxet'ák 
apagkok. 

18Xama axta apkelyepetchegwokmo xama xama chá'a m'a aphawóxama nak 

Zabdí, keñe apxénákpo m'a Acán, apketche nak Carmí, aptáwen nak ma'a 
Zabdí, kenhan pók aptáwen ma'a Zérah, cham'a apteme axta énxet'ák 
apagkok ma'a Judá. 

19Aptáhak axta Josué apcháneya m'a Acán: —Eyáxeg, etnésses sa' 

apcheymákpoho Wesse' egegkok, Dios apagkok nak Israel. Héltennés sa' 
ma'a aqsok apkelane nak. ¡Ná ekpós aqsa! 

20Apchátegmowágkek axta Acán: —Naqsók axta ko'o sélana aqsok ekmaso 

énmexma nak Wesse' egegkok, Dios nak Israel. Keso sélana axta ko'o s'e: 

21Ekwet'ak axta xama apáwa kélaqlamaxche aptaqmalma apagko' 

apkelánamap axta m'a Babilonia, neyseksa m'a aqsok nélmágko axta Jericó, 
keñe han sekwet'a doscientos selyaqye aktek élmope, tén han xama sawo 
ekyátekto ekmomnáwa, medio kilo axta ekyentaxno m'a. Keltásek axta eyke 
ko'o sélano m'a aqsok nak keñe sélma. Élátawanyeyk axta m'a kóneg 
sekpakxanmakxa nak, cham'a nékhegweykemxa nak, keñe selyaqye 
sekpekkena m'a kañók agko'. 

22Yahamok axta apkeláphasa Josué énxet'ák ma'a appakxanmakxa nak 

Acán, apkelwetágwokmek axta ekyókxoho aqsok apkelpósso axta Acán, 
yetlo selyaqye m'a kañók agko'. 

23Apkelmágkek axta, keñe kélsákxésa m'a Josué, kenhan ma'a énxet'ák nak 

Israel, tén axta han kélsákxésa m'a Wesse' egegkok. 

24Tén axta kélyentamákxo Acán ma'a yókxexma ekyapwátegweykenxa nak 

ma'a Acor yetlo m'a selyaqye, apchaqlamap, sawo ekyátekto ekmomnáwa, 
yetlo m'a apketchek apkelennay'a, apketchek kelwán'ák, keñe han ma'a 
weyke apnaqtósso, yámelyeheykok, nepkések, tén han apkelnaqta, 
ekyókxoho m'a ektáhakxa nak apagkok. 

25Aptáhak axta apcháneya Josué: —¿Yaqsa ektáha séghágwa'akto nak 

xeyep negko'o xa aqsok ekmaso nak? Wesse' egegkok sa' yának kápekxak 
kaxwók xép xa aqsok ekmaso séghágwa'akto nak negko'o. Natámen apteme 
appeywa axta Josué xa, keñe apyókxoho énxet'ák Israel apkelyetna'a 
meteymog apchaqha m'a Acán, yetlo m'a ekyókxoho apketchek, aptáwa', tén 
axta kélwatnékxoho han. 

26Keñe han kéláhakkáseykxo ekxámokma agko' ma'a meteymog, makhemek 

makham émha xa meteymog nak. Cháxa keñamak ektéma nak makham 
ekwesey yókxexma ekyapwate Acor ma'a. Tén axta ekmassa 
apkeltaqnawéyak Wesse' egegkok ma'a énxet'ák Israel. 

 

Josué 8 
Énxet'ák Israel apma m'a tegma apwányam Ai 

1Aptáhak axta Wesse' egegkok apcháneya m'a Josué: “Nágye aqsa, ná 

eyelqáp han. Yánchásekxa sa' apyókxoho sẽlpextétamo apagkok, keñe sa' 
exog yaqwayam elnapakpok ma'a énxet'ák apheykha nak tegma apwányam 
Ai. Ko'o sa' agkések xeyep yaqwayam emok ma'a wesse' nak yókxexma Ai, 
keñe han ma'a apyókxoho énxet'ák apagkok nak. Tén sa' ma'a tegma 
apwányam apagkok, kenhan ma'a xapop apagkok nak, xeyep sa' etnekxak 
apagkok. 

2Sa' etnéssesek xeyep yókxexma Ai tén han ma'a wesse' apagkok nak, 

ekhawo apteméssesakxa axta m'a wesse' apwányam nak Jericó, wánxa 
agkok ma'a aqsok apagkok tén han ma'a apnaqtósso nak, kélwanchek sa' 

kéxegke kaxwók kólmok. Kóllánekxa sa' kéltáhakxa yaqwayam 
kólpelakkasek kélchetámeyak ma'a ekpayhókxa nak teyp tegma apwányam.” 

3Apkelánekxeyk axta aptáhakxa Josué yetlo apyókxoho sẽlpextétamo 

apagkok yaqwayam elxog ektamagkok ma'a énxet'ák nak Ai. Apkelyesáha 
axta treinta mil kempakhakma yapmeyk yaqwayam yempakha', keñe axta 
apkeláphasa elxog axta'a. 

4Aptáhak axta apkeláneya s'e: “Kóltaqmelchesho kélháxenmo: kólmohók sa' 

ma'a ekpayhókxa nak teyp tegma apwányam, kólyexánegwom sa' ma'a keto' 
nak, kólpenchesho sa' han kéltáhakxa yaqwayam kólchetamagkok. 

5Keñe sa' xa énxet'ák sélxegexma'a nak ko'o, agágketchessamhok sa' ma'a 

tegma apwányam nak. Apkelántekkek sa' agkok énxet ma'a tegma 
apwányam nak yaqwayam hegmenxenek, ónyahagkok sa' negko'o 
apmonye'e xa, ekhawo m'a ektáhakxa axta sekxo'. 

6Hegmenxenek sa' negko'o m'a énxet'ák nak nényahágko enxoho tegma 

apwányam nak, tén sa' yának katnahákxak makham ma'a ektáhakxa axta 
segmenxena. 

7Keñe sa' kéxegke kólántépok ma'a kélyexánegwánxa enxoho, kólmok sa' 

ma'a tegma apwányam nak, hakte egkések sa' ma'a Dios Wesse' kélagkok. 

8Kélmeyk sa' agkok ma'a, kólwatnekxa sa', apkeltamhókxa axta kóltéhek 

ma'a Wesse' egegkok. Cháxa séltamhókxa ko'o kóltéhek xa.” 

9Tén axta Josué apkeltamho elxog, keñe axta apkelxega m'a énxet'ák. Axta 

apkelyexánegwokmok ma'a neyseksa nak yókxexma Betel kenhan ma'a 
yókxexma nak Ai, ekpayho nak ektaxnegwánxa ekhem teyp nak Ai. Keñe 
Josué aptena axta'a m'a apkelpakxenwánxa axta. 

10Mók ekhem axta entáhak, axto'ók agko' axta apxatakha'a Josué 

apteyánegwákxoho apkelyetsátekxo m'a sẽlpextétamo apagkok, tén axta 
apkenegwokmo m'a apmonye'e, yetlo apkelámha apmonye'e nak énxet'ák 
Israel. Apkelánegkokxeyk axta aptamhágkaxa yaqwayam ektamagkok ma'a 
énxet'ák Ai. 

11Apyókxoho énxet'ák axta apkelágketchessekmok ma'a tegma apwányam 

ekpayhókxa nak apmonye', keñe axta apkekhegwokmo m'a ekpayho nak 
nexcheyha. Teyp ekyapwate axta pehewákxak tegma apwányam aphágkaxa 
m'a énxet'ák nak Israel. 

12Tén axta Josué apkeltamho elyexánegwók cinco mil sẽlpextétamo m'a 

halep nak Betel, ekpayho nak ektaxnegwánxa ekhem teyp nak tegma 
apwányam. 

13Axta keñamak apkexpánchásekpo m'a sẽlpextétamo, nápakha axta 

apkelyexánegwokmok ma'a ekpayho nak ektaxnegwánxa ekhem teyp nak 
tegma apwányam, keñe han nápakha apkekhegwokmo m'a teyp ekpayho 

nak nexcheyha. Apmonye' axta apxegak Josué xa axta'a nak, aphakmo m'a 
neyseksa nak ekyapwate. 

14Xama axta apwet'a ektáhakxa m'a wesse' apwányam nak yókxexma Ai, 

yahamok axta appekheka, keñe apxega yetlo m'a apyókxoho sẽlpextétamo 
apagkok yaqwayam elnapakpok ma'a énxet'ák Israel ekpayho nak 
ekyapwate m'a Jordán. Axta ey'ásegkok apkelyexánegwa'a nápakha 
israelitas ma'a teyp nak tegma apwányam. 

15Keñe axta Josué tén han ma'a énxet'ák apagkok nak, hó ónyahagkok axta 

aptamhágkok. Apkenyahágkek axta apmonye'e m'a énxet'ák nak Ai. Axta 
apkelpéwók ma'a ámay ekmahéyak nak meykexa énxet. 

16Apkeláneyákpek axta emenxenek ma'a apyókxoho sẽlpextétamo nak Ai, 

apyenyókek axta aqsa tegma apwányam apyaqmasa m'a Josué. 

17Méko axta xama énxet apkeymomap ma'a tegma apwányam nak Ai, tén 

han ma'a Betel, apyókxoho axta apkelántépak apmenxena m'a énxet'ák 
Israel; apyenyókek axta aqsa meyke ekmasma m'a tegma apwányam nak. 

18Tén axta Wesse' egegkok aptáha apcháneya m'a Josué: “Ey'ásekxa 

neptámen ekpayhókxa nak tegma apwányam Ai xa sawhéwa apagkok nak, 
keñe sa' kólchetamagkok ma'a tegma apwányam nak, ko'o sa' eyke 
agkések.” Yahamok axta apya'ásekxo neptámen Josué m'a sawhéwa 
apagkok apkeltamho kólchetamagkok, 

19keñe apkelántepa ekpekhe agko' apketámegko tegma apwányam ma'a 

ektáha axta apkelyexánegwayam ma'a, tén axta apma. Apwatnékxók axta 
han. 

20Xama axta apkelenmexákxoho neptámen ma'a énxet'ák Ai, apkelwet'ak 

axta ekmahágko néten éten ma'a tegma apwányam apagkok nak, 
mopwanchek axta apmako elmahagkok mók nekha peya elxeganmok, hakte 
apkeltaqhegwokmek axta m'a énxet'ák Israel apkelmahéyak axta 
apkenyehéyak ma'a meykexa nak énxet, keñe apketámegkokxo m'a ektáha 
axta apmenxenma. 

21Apwet'ak axta Josué tén han ma'a apyókxoho énxet'ák nak Israel, apma 

tegma apwányam ma'a ektáha axta apkelyexánegwayam tén han 
apwatnékxo, keñe axta apkeltaqhegwokmo apketámegkokxo apkelnápekpo 
m'a énxet'ák nak Ai. 

22Keñe axta apkelántépeykxo makham ma'a ektáha axta apma m'a tegma 

apwányam nak, keñe apwakha'a apkelma m'a énxet'ák Ai, tén axta 
kélchetámegkokxoho makham ma'a énxet'ák Ai, ekwokmoho apsawhékpoho 
aptekyawa. 

23Wánxa axta aqsa mematña m'a wesse' apwányam apagkok nak énxet'ák 

Ai, apmákpek axta kélyentamákxo m'a aphakxa axta Josué. 

24Apkeltaqháwok axta makham israelitas apkelmeyákxo m'a Ai, 

apkelnáhapweykxo m'a apkeleymomap axta tegma apwányam, natámen 
axta apsawhomo apkelnapma m'a ektáha axta apmenxenma. 

25Cháxa ekhem nak aptekyawakxa axta doce mil énxet'ák apheykha nak 

ma'a yókxexma Ai, apkelennay'a tén han ma'a kelán'ák. 

26Axta elwátéssekmok apya'asso néten sawhéwa apagkok ma'a Josué, 

apkeltamho kólchetamagkok ma'a tegma apwányam nak, ekwokmoho 
apsawhékpo m'a apyókxoho meyke apkeymomap xama. 

27Keñe axta énxet'ák Israel apkelmágko m'a apnaqtósso, tén han ma'a aqsok 

ekhéyak axta m'a tegma apwányam, apkeltamhókxa axta etnehek Wesse' 
egegkok ma'a Josué, 

28tén axta Josué apwatneykxo m'a tegma apwányam nak Ai, wánxa aqsa 

éleymomáxko m'a tegma apowhók, cham'a negwetayo nak makham. 

29Apkexneyk axta néten yámet Josué m'a wesse' apwányam nak yókxexma 

Ai ekwokmoho ektaxnakmo, keñe axta ektaxna ekhem apkeltamho 
kóllekwakxak makham, tén axta kélyensákxo aphápak ma'a nentaxnamakxa 
nak tegma apwányam, keñe axta kélahakkásekxo meteymog ma'a 
ekweykmoho néten. Cham'a meteymog kélahakkáseykekxa axta m'a, 
makhemek makham ma'a. 

Josué apkelyetsetma segánamakxa m'a egkexe nak Ebal 

30 Apkelanak axta Josué xama aqsok ekwatnamáxchexa m'a Wesse' 

egegkok nak apagkok, Dios apagkok nak Israel, axta payhok ma'a egkexe 
Ebal, 

31apkeltémókxa axta etnahágkok israelitas ma'a Moisés, apteme axta Wesse' 

egegkok apchásenneykha, ekhawo han ma'a ektémakxa nak 
eknaqtáxésamaxche weykcha'áhak Moisés segánamakxa apagkok: “Xama 
aqsok ekwatnamáxchexa meteymog élyókxoho meyke kélpaxqáteykekxa'.” 
Keñe axta énxet'ák Israel apnegkenágko aqsok apkelwatno m'a néten 
ekwatnamáxchexa nak aqsok, keñe han apkelsánto m'a aqsok nawha'ák 
apkelnapma segwetassamo nak sẽlásekheykekxoho. 

32Tén axta Josué aptáxésa m'a meteymog ekwatnamáxchexa nak aqsok, 

nápaqta'awók ma'a énxet'ák Israel, appekkena m'a segánamakxa Moisés 
axta appekkencháseykekxa. 

33Apyókxoho énxet'ák ektáha nak apkelókxa apancha'awók ma'a Israel, keñe 

han ma'a apkeleñama nak mók nekha, tén han ma'a apyókxoho apkelámha 
apmonye'e nak, sẽlpextétamo apkelwesse'e keñe han ma'a segyekpelchémo 
nak, apchaqnágwokmek axta m'a nekhaw'ék nak yántéseksek ekhémo mók 
nélpaqhetchásamáxkoho apagkok nak Wesse' egegkok, apchaqnágkaxa 
axta m'a levitas ektáha axta appatmeykha, aptamhéyak nak 

apkelmaxnéssesso Dios énxet'ák apagkok, yaqwayam enxoho 
kólmaxnéssesek epasmok Dios ma'a énxet'ák Israel. Nápakha énxet'ák axta 
apchaqnáha m'a ekpayhókxa nak egkexe Guerizim, keñe han nápakha 
énxet'ák ma'a ekpayhókxa nak egkexe Ebal, aptáhakxa axta apkeláneya 
Moisés ma'a sekxók axta, apteme axta Wesse' egegkok apchásenneykha. 

34Keñe axta Josué apkelyetsetchesa énxet'ák ekyókxoho ektáhakxa 

ekpeywa m'a weykcha'áhak segánamakxa, cham'a ekmowána nak 
hempasmok, tén han ekmowána nak henlegássesagkoho'. 

35Ekyókxoho axta apkelyetsetchásak énxet'ák ektáhakxa ekpeywa Josué m'a 

weykcha'áhak nak, Moisés axta appekkencháseykekxa, nápaqta'awók ma'a 
énxet'ák Israel, ekyókxoho m'a kelán'ák, sakcha'áletkók, keñe han ma'a 
apkeleñama nak mók nekha, apheykencha'a nak nepyeseksa m'a énxet'ák 
Israel. 

 

Josué 9 
Énxet'ák Gabaón apkelpaqhetchásamákpoho m'a Josué 

1Apkelleg'ak axta amya'a ektáhakxa m'a apkelwesse'e apagkok nak hititas, 

amorreos, cananeos, ferezeos, heveos, tén han ma'a jebuseos. (Cháxa 
apkelwesse'e nak, axta apheykha m'a neyáwa wátsam Jordán ekpayho nak 
ektaxnegwánxa ekhem, ekxámakxa nak meteymog élekhahéyak, tén han 
ma'a ekpayhegweykenxa nak xapop, apyetleykekxeyk axta han apheykha 
m'a neyáwa wátsam ekyawe Mediterráneo ekweykekxoho m'a yókxexma 
Líbano.) 

2Hawók axta mók apkelpaqmeyesma m'a apyókxoho apkelwesse'e nak, 

apkelpasmékpók axta apmako elnapakpok ma'a Josué, tén han ma'a 
énxet'ák nak Israel. 

3Apkelleg'ak axta eyke amya'a heveos apheykencha'a nak yókxexma 

Gabaón, apteméssesakxa Josué m'a tegma apkelyawe nak Jericó tén han 
Ai, 

4keñe axta ekxéna apkelwáxok elyexanchesha. Apkelchexnágkek axta 

yámelyeheykok nekhaw'ék ma'a vino axanák apák, élyeptamáxche axta tén 
han kélyepetcháseykha; 

5apkelántaxneykxeyk axta han ma'a apkelnaqta aphopák, tén han 

apkelatchesso apmagkok apák ancha'awo', kélyepetcháseykha axta han. 
Tén axta apkelmágko m'a pán apkelyamaye tén han ma'a apkelchónamap 
nak, keñe axta apkelxega. 

6Xama axta apkelwokmo m'a apkelpakxeneykegkaxa nak ma'a yókxexma 

Guilgal, aptáhak axta apcháneya Josué tén han ma'a énxet'ák nak Israel: —

Tayépók agko' negko'o néleñamakxa. Hẽllanés hana kéxegke xama ekhémo 
mók nélpaqhetchásamáxkoho negko'o. 

7 Apkelátegmowágkek axta énxet'ák Israel ma'a énxet'ák nak heveos: —Kexa 

eykhe kéleñamak kéxegke s'e keto' nak negko'o negheykegkaxa; ¿háxko 
katnehek negko'o anlanaksek xama ekhémo mók nélpaqhetchásamáxkoho 
kéxegke? 

8Axta eyke aptáhak apcháneya Josué m'a énxet'ák nak: —Apkeláneykha sa' 

antemhek negko'o exchep. Tén axta apkelmaxneyáncha'a m'a Josué: —
¿Yaqsa énxet'ák kéxegke? ¿Háxko kéleñamakxa'? 

9Keñe axta apkelátegmowágko m'a: —Tayépek negko'o néleñamakxa, hakte 

payheykekxeyk apwesey aptémakxa m'a Wesse' kélagkok nak Dios. 
Negya'ásegkók han negko'o ekyókxoho apteméssessamakxa axta m'a 
Egipto, 

10keñe han apteméssessamakxa axta m'a apqánet apkelwesse'e apagkok 

axta m'a amorreos neyp nak wátsam Jordán, cham'a Sihón, apkeñama axta 
yókxexma Hesbón, tén han Og, apkeñama axta yókxexma Basán, 
apheykencha'a axta m'a yókxexma nak Astarot. 

11Axta keñamak negko'o aptáha segáneya m'a apkelámha apmonye'e 

egagkok, tén han ma'a néleñémeyo xamo' nak: ‘Kóltegye sa' kélto ámay, 
keñe sa' kólmahagkok ma'a apheykegkaxa nak. Kóltennés sa' peya 
antemhek negko'o apkeláneykha, egmenyeyk eykhe negko'o anlának 
ekhémo mók nélpaqhetchásamáxkoho m'a énxet'ák nak.’ 

12Apkelmexnakxoho axta nélsókmo negko'o s'e pán nak, cham'a sekxók axta 

nélántepa nélchetama kéxegke, keñe kaxwo' apkelchónekpo, apkelyamakak 
han. 

13Tén han se'e yempehek egagkok nak, axnancha'awók axta m'a 

nélyetmégko axta vino, keñe kaxwo' élyeptéxko. Hawók aqsa han ektáhakxa 
s'e nélnaqta nak, tén han se'e nélatchesso egmagkok nak, hakte ahóxók 
agko' nélxegáyam. 

14Aptókagkek axta énxet'ák Israel aptéyak axta m'a énxet'ák nak Gabaón, 

axta eyke elmaxneyáha m'a Wesse' egegkok. 

15Keñe axta Josué apkelana xama ekhémo mók apkelpaqhetchásamákpoho 

yaqwayam keytek apkelásekhamakpoho, apkeltamhók axta megkólnáphe'; 
keñe axta han ma'a apkelámha apmonye'e nak énxet'ák Israel, apteméssesa 
naqsók peya etnahágkok xa ektáha nak. 

16Ántánxo ekhem axta entáhak apkelya'ásegwokmo énxet'ák Israel ektáha 

keto' apheykegkaxa m'a énxet'ák nak Gabaón. 

17Tén axta apkelxega apkelchetama m'a gabaonitas, ántánxo ekhem axta 

entáhak apkelwokmo m'a tegma apkelyawe apagkok nak, cham'a Gabaón, 
Querifá, Beerot tén han ma'a Quiriat-jearim. 

18Axta eyke elnápak énxet'ák Israel ma'a, hakte cham'a apkelámha 

apmonye'e nak, apteméssessek axta naqsók agko' eñama m'a Wesse' 
egegkok Dios nak Israel, peya melnáphek xa. Axta keñamak 
apkelpaqméteyncha'a énxet'ák aptaqnawaya m'a apkelámha apmonye'e 
apagkok, 

19wánxa agkok ma'a apkelámha apmonye'e nak, aptáhak axta apkeláneya 

s'e: —Negko'o axta nentemessásak naqsók agko' ma'a Wesse' egegkok, 
Dios nak Israel, peya mólnáphek xa. Cháxa keñamak mogwanchek kaxwók 
anteméssessamhoxma xa. 

20Óghok sa' aqsa exmakha, hakte negyaqmagkassek sa' agkok negko'o m'a 

nentáhakxa axta nélpeywa ekmámnaqsoho agko', hẽltaqnaweygkok sa' ma'a 
Dios. 

21Tén axta m'a apkelámha apmonye'e nak Israel apkeltamho megkólnáphe'; 

yántapák aptegyéyak tén han yegmen apkelyekwésso axta aqsa 
apkeltamhók etnéssesek ma'a apyókxoho énxet'ák nak. Cháxa 
apkeltamhókxa axta etnahágkok ma'a apkelámha apmonye'e nak. 

22Apkeláneyáha axta Josué m'a énxet'ák nak Gabaón, keñe 

apkelmaxneyáncha'a: —¿Yaqsa axta ektáha sẽlyexanchásencha'a negko'o 
kéxegke kélxéna kéleñama makhawók agko'? ¡Keto' neykekhe 
kéleñamakxa'! 

23Cháxa keñamak peya nak kóllegássesagkohok kéxegke ekyentaxno agko', 

kélásenneykha sa' kóltamhagkok ekwenaqtamakxa agko'. Kólyaqtennagkok 
sa' yántapák, tén sa' kólyáwak han chá'a yegmen kélapmenyého enxoho m'a 
tegma appagkanamap apxagkok nak Dios ahagkok. 

24Keñe axta apkelátegmowágko Josué m'a: —Nentemék axta negko'o m'a 

hakte tamháha axta egwáxok kólmahagkok hẽlnáhapwók, hakte 
negya'ásegkók ma'a Dios Wesse' kélagkok, apkeltémókxa axta etnehek ma'a 
Moisés, apteme axta apchásenneykha, apxeyenma egkések kéxegke s'e 
ekyókxoho apheykegkaxa nak, tén han emasséssók ma'a apyókxoho ektáha 
nak apheykha s'e, 

25ẽlmeyk eyke kaxwók xeyep; hentemésses sa' apmakókxa enxoho 

henteméssesek. 

26Axta eltamhok Josué elnápok énxet'ák Israel ma'a énxet'ák nak Gabaón. 

27Apkeláneyákpek axta aqsa etnahágkok apkelánéyak yántapák, tén han 

yaqwayam elyekwések chá'a yegmen ma'a énxet'ák, keñe han ma'a 
ekwatnamáxchexa nak aqsok Wesse' egegkok nak apagkok, cham'a 

yókxexma Wesse' egegkok axta apkelyéseykha. Makhemek makham 
apkeltamheykha énxet'ák Gabaón xa ektéma nak. 

 

Josué 10 
Amorreos apmenxenamap 

1-2Awanhek axta ektamheykha apwáxok apleg'a amya'a Adonisédec, wesse' 

apwányam nak Jerusalén, apma Josué m'a tegma apwányam Ai tén han 
apmasséssekmo, keñe han apteméssesakxa m'a tegma apwányam nak yetlo 
wesse' apwányam apagkok, ekhawo apteméssesakxa axta sekxók ma'a 
yókxexma nak Jericó yetlo wesse' apwányam apagkok, keñe han apleg'a 
amya'a ekmassa apmáheyo elnapakpok énxet'ák Israel ma'a énxet'ák nak 
Gabaón, keñe s'e kaxwo' nak apkelásekhákpoho tén han 
apkelweynchámeyncha'a m'a nepyeseksa nak. Awanhek axta apyegwakto 
apleg'a xa amya'a nak, hakte cham'a tegma nak Gabaón apteme axta xama 
tegma apwányam apagko', mexnawok ma'a tegma nak Ai, hawók ma'a 
ektémakxal'a apxegkesso aptamheykha xama wesse' apwányam, hakte 
meleygkehek axta han elmahagkok eyesagkexa m'a gabaonitas. 

3Axta keñamak apcháphássesa amya'a Adonisédec ma'a apkelwesse'e 

apkelwányam nak, cham'a Hoham, wesse' apwányam nak Hebrón, Piram, 
wesse' apwányam nak Jarmut, Jafía, wesse' apwányam nak Laquis tén han 
ma'a Debir, wesse' apwányam nak Eglón: 

4“Kólmeyenta sa' se'e hélpásegwata sa' yaqwayam alnapaxchek ko'o 

sélenmexma m'a énxet'ák nak Gabaón, hakte apkelpaqhetcháseykpók hek 
ma'a Josué keñe han ma'a énxet'ák nak Israel.” 

5Keñe axta xa cinco apkelwesse'e apkelwányam nak amorreos, cham'a 

apkeleñama nak Jerusalén, Hebrón, Jarmut, Laquis, tén han Eglón, 
apchaqnákxeyk axta keñe apkelxega yetlo sẽlpextétamo apagkok yaqwayam 
yekhegwók ma'a keto' nak yókxexma Gabaón, keñe han ektamagkok. 

6Tén ma'a énxet'ák apheykha nak yókxexma Gabaón, apcháphássesa han 

appeywa m'a Josué, aphakxa m'a apkelpakxeneykegkaxa nak yókxexma 
Guilgal: “Elyahakxoho sa' xeyep. Hempásegwata sa', hakte negko'o nentáha 
apkeláneykha. Hẽlmeyágwata sa', apchaqnákxeyk apyókxoho apkelámha 
apmonye'e amorreos, apkeleñama nak ma'a egkexe élwenaqte nak 
yaqwayam hegketámegma'.” 

7Keñe axta aptepa Josué m'a yókxexma nak Guilgal, yetlo m'a apyókxoho 

sẽlpextétamo apagkok megyeye nak elmahagkok eyesagkexa'. 

8Keñe axta Wesse' egegkok aptáha apcháneya s'e: “Nágye aqsa exchep 

ma'a, hakte ko'o sa' almések. Méko sa' xama énxet apwanchek 
yenmexekxak xép.” 

9Axta'a axta apxegak Josué apkeñama m'a yókxexma Guilgal, 

appelakkassek axta apketámeyak ma'a amorreos. 

10Wesse' egegkok axta apmeyásak ekyawe agko' apkelyegwakto amorreos 

apkelwet'a m'a énxet'ák nak Israel. Axta keñamak apkelnapa apxámokma 
apagko' énxet'ák Josué m'a Gabaón nak. Keñe axta apmenxena han ma'a 
ámay ekmahéyak nak Bet-horón. Apkelnápegkek axta amorreos ma'a 
ekweykmoho yókxexma nak Azecá tén han ma'a Maquedá. 

11Apkelántepók axta aqsa amorreos ma'a ekweyweykentamxa nak ma'a Bet-

horón, neyseksa apmenxenma m'a énxet'ák Israel, keñe axta Wesse' 
egegkok apkexénto nepyeseksa yegmen élyennaqte élyawe agko', apxámok 
axta élnapa m'a amorreos, axta kaxnawok ekwánxa axta élnapma 
sókwenaqte apagkok ma'a énxet'ák nak Israel. 

12Cháxa ekhem nak apkelmallahanchesakxa axta Wesse' egegkok Israel 

apkelnapa m'a amorreos, tén axta Josué appaqhetchesa Wesse' egegkok 
nápaqta'awók ma'a énxet'ák nak. Aptáhak axta s'e: “Ekhem, 
nágkaltaqheykha aqsa keytnamok néten Gabaón; Pelten, ná eltaqheykha 
aqsa étnamok ma'a néten nak ekyapwátegweykenxa xapop ma'a Aialón.” 

13 Keñe axta ekyetnakmo ekhem tén han apyetnakmo m'a pelten ekwokmoho 

apyaqmagkásekxo apteméssesakxa israelitas ma'a katnaha nak 
apnámakkok. Cháxa ektémakxa ekxeyenma Weykcha'áhak apagkok Énxet 
Appéwomo xa. Yetnakmek axta ekhem ma'a neysekso nak néten, xegkessek 
axta kawomhok xama ekhem ekyetnayam. 

14Axta kótémaxchek katnehek ma'a nanók axta, megkatneheykekxohok 

makham se'e kaxwo' nak, cham'a apháxenmókxa axta appeywa Wesse' 
egegkok xama énxet, hakte Wesse' egegkok axta han apkelnápomákpok 
appasmoma m'a énxet'ák Israel. 

15Keñe axta Josué tén han ma'a énxet'ák Israel, apkelmeyákxo makham 

ma'a apkelpakxeneykegkaxa axta m'a yókxexma Guilgal, 

16keñe apkenyahágko m'a cinco apkelwesse'e nak. Axta 

apkelyexánegwokmok ma'a kañe' meteymog áxwa yókxexma nak Maquedá. 

17Yáma wenaqtémók axta eyke apkelwetákpekxo xa, cham'a kañe' 

meteymog áxwa nak, tén axta kéltennássekxo m'a Josué. 

18Tén axta Josué aptáha apkeláneya s'e: “Kólyegák sa' meteymog 

ekweykmoho m'a átog nak keñe sa' kólápekxa', tén sa' han kólának yaqnaha 
aptaqmelchesso m'a nentaxnamakxa nak yaqwayam elanha. 

19Nágkólchaqnaha aqsa kéxegke m'a. Kólemhagkokxa sa' ma'a katnaha nak 

kélnámakkok, apmonye'e sa' kóltégwagkokxak kólchetamagkok. Nágkólho 
aqsa elwakxak ma'a tegma apwányam apagkok nak, hakte appasmeyk 
kéxegke yaqwayam kólnápok ma'a Wesse' egegkok, Dios kélagkok nak.” 

20Apkenyahágkek axta apkelyexánegwákxo tegma apwányam apagkok 

amorreos ektáha axta metekyawa, natámen axta apkelnapma m'a Josué tén 
han ma'a énxet'ák Israel. Apxámok apagko' axta han apkelnapma. 

21Wánxa agkok ma'a énxet'ák nak Israel apkelwákxeyk axta aphakxa Josué, 

ekpayho nak apkelpakxeneykegkaxa m'a yókxexma Maquedá, méko axta 
ektamhágkaxa. Méko axta chá'a eyewagko kaxének ekmaso m'a énxet'ák 
nak Israel. 

22Keñe axta Josué aptáha s'e: “Kóllekwakxa sa' átog nentaxnamakxa nak 

ma'a meteymog áxwa, keñe sa' kólántekkesek ma'a cinco apkelwesse'e nak.” 

23Apkelyahákxók axta m'a énxet'ák nak Israel, apkelántekkessákxeyk axta 

kañe' meteymog áxwa m'a apkelwesse'e apkelwányam apkeleñama nak 
Jerusalén, Hebrón, Jarmut, Laquis tén han ma'a Eglón. 

24Kélnaqlánteyk axta aphakxa Josué keñe apkeláneyáncha'a apyókxoho 

énxet'ák Israel, aptáhak axta han apkeláneya m'a sẽlpextétamo apkelámha 
apmonye'e ektáha nak apkelxegexma: “Kólyepetchegwatámho, kólteyágkas 
sa' chá'a apyespok xa apkelwesse'e nak.” Apkelyahákxók axta han xa 
énxet'ák nak, 

25keñe axta aptáha apkeláneya Josué s'e: “Nágkóle aqsa, nágkólyelqaxche 

han; kólwasqápekxoho aqsa tén han kólyennákxoho, hakte sa' kaxhok han 
apteméssesakxa Wesse' egegkok ma'a apyókxoho katnaha nak 
kélnámakkok kéxegke.” 

26Natámen apkelnapma axta Josué m'a apkelwesse'e nak, tén axta 

apkeltamho kólmakhésha chá'a xama m'a néten yámet. Axta 
kélchexakhagwomhok ma'a ekwokmoho ektaxnakmo. 

27Xama axta ekmako katxek ekhem, apkelaphássek axta makham Josué 

apkeltamho kólhexyawássekxak ma'a néten yámet, tén axta 
kélchexakhagweykxo m'a kañe' meteymog áxwa apkelyexánegweykenxa 
axta. Natámen axta apchápeykxoho han ma'a átog meteymog áxwa, cham'a 
meteymog élyawe agko' nak, makhemek makham ma'a. 

Josué apkelma makham pók tegma apkelyawe 

28Cháxa ekhem nak apmakxa axta makham Josué m'a tegma apwányam nak 

Maquedá, keñe axta han apmasséssekmo apyókxoho m'a. Sókwenaqte axta 
chá'a apkelyetxeyk apkelnapa m'a apyókxoho apheykha nak ma'a, méko 
axta xama apcháyam enxoho. Axta aptemessásak wesse' apwányam nak 
Maquedá ekhawo apteméssessamakxa axta m'a wesse' apwányam nak 
Jericó. 

29Aptekkek axta makham Josué apkeñama m'a yókxexma Maquedá yetlo 

énxet'ák Israel apkelmahágko m'a tegma apwányam nak Libná, 
apketámegkek axta. 

30Apméssek axta han Wesse' egegkok ma'a tegma apwányam nak yetlo 

wesse' apwányam apagkok. Méko axta xama énxet apkeymomap ma'a, 
apheyásawók axta apteméssesakxa wesse' apwányam nak Libná m'a 
apteméssessamakxa axta han ma'a wesse' apwányam nak Jericó. 

31Apkelyeyk'ak axta yókxexma Libná m'a énxet'ák Israel yetlo Josué 

apkelmeyákxo m'a yókxexma nak Laquis, apkelpakxenwokmek axta m'a 
keto' nak tegma apwányam, tén han apketámegko. 

32Mók ekhem axta entáhak apmeyásekxo makham Wesse' egegkok ma'a 

yókxexma nak Laquis, ekhawo apteméssesakxa axta m'a Libná, sókwenaqte 
axta chá'a apkelyetxeyk énxet'ák Israel apkelnapa m'a apyókxoho énxet'ák 
nak, apkelnáhakkassek axta han ma'a aqsok apnaqtósso élleykencha'a axta 
m'a. 

33Yahamok axta han apkelanyexakmo m'a Horam, wesse' apwányam nak 

Guézer yetlo sẽlpextétamo apagkok, apmako elmeyók ma'a énxet'ák nak 
Laquis, apsawhawók axta eyke han apkelnapa Josué m'a énxet'ák nak, axta 
yeykmok xama enxoho. 

34Apkelyeyk'ak axta énxet'ák Israel ma'a yókxexma nak Laquis tén han 

Josué. Axta apkelmeyákxak ma'a tegma apwányam Eglón, 
apwakhegwokmek axta m'a tegma apwányam nak keñe apketámegko. 

35Cháxa ekhem nak apmakxa axta m'a tegma apwányam nak, keñe han 

apkelnapa m'a apyókxoho apheykha nak ma'a, sókwenaqte axta chá'a 
apkelyetxeyk. Apsawhawók axta apmasséssekmo m'a apyókxoho énxet'ák 
nak, ekhawo apteméssesakxa axta m'a Laquis. 

36Apkelyeyk'ak axta m'a Eglón apkelmahágko tegma apwányam nak Hebrón, 

keñe axta han apketámegko m'a. 

37Xama axta apma m'a tegma apwányam nak, apmasséssekmek axta 

ekyókxoho aqsok, sókwenaqte axta apkelyetxeyk apchaqha m'a wesse' 
apwányam apagkok nak, tén han ma'a apyókxoho énxet'ák, keñe han ma'a 
apnaqtósso élleykencha'a axta m'a, kenhan ma'a énxet'ák apheykha nak 
ketók apheykegkaxa, ekhawo apteméssessamakxa axta m'a Eglón. 

38Apkeltaqhegwokmek axta énxet'ák Israel tén han Josué, apkelmeyákxo m'a 

tegma apwányam nak Debir tén han apketámegko, 

39sókwenaqte axta apkelyetxeyk apchaqha m'a wesse' apwányam apagkok 

nak, tén han ma'a énxet'ák ektáha axta apheykha m'a keto' nak 
apheykegkaxa. Méko axta xama énxet apkeymomap ma'a yókxexma nak 
Debir; kélsawhawók axta apyókxoho, ekhawo kélteméssesakxa axta m'a 
yókxexma Hebrón, keñe han ma'a yókxexma nak Libná, yetlo apkelwesse'e 
apagkok. 

40Apkelmomchek axta Josué m'a ekyókxoho apheykegkaxa nak. 

Apmallanegkek axta apkelnapma m'a apkelwesse'e apheykencha'a axta 
neyseksa nak meteymog élekhahéyak, keñe han ma'a yókxexma nak 
Négueb, tén han ma'a ekpayhegweykenxa nak xapop, keñe han ma'a egkexe 
étkók neyáwa nak. Apmassésseykmek axta ekyókxoho aqsok, 
apkelnapmeyk axta han ma'a apyókxoho énxet'ák; méko axta apcháyam 
xama enxoho, méko axta han xama énxet apkeymomap, apkeltémókxa axta 
etnehek ma'a Dios Wesse' apagkok nak ma'a Israel. 

41-42Xama apketámeyak axta aptemék apkelnapma m'a apkelwesse'e nak, 

tén han apmoma m'a ekyókxoho xapop apagkok, cham'a Cadés-barnea, 
Gaza, tén han ma'a ekyókxoho apheykegkaxa nak ma'a Gosen, 
ekweykmoho m'a tegma apwányam nak Gabaón, hakte appasmomchek axta 
apkelnápomákpo m'a Dios Wesse' apagkok nak énxet'ák Israel. 

43Tén axta Josué apmeyákxo makham ma'a apkelpakxeneykegkaxa axta 

yókxexma nak Guilgal, yetlo m'a apyókxoho énxet'ák Israel. 

 

Josué 11 
Josué apyaqmasso Jabín yetlo appasmeykekxa' 

1Xama axta apya'ásegwokmoho ektáhakxa ekyókxoho m'a wesse' 

apwányam nak yókxexma Hasor, cham'a Jabín, apkelaphássek axta 
apkelseykha amya'a apkeltamho epasmekxak ma'a Jobab, wesse' 
apwányam nak Madón, keñe han ma'a apkelwesse'e apkelwányam nak ma'a 
Simrón, tén han Acsaf, 

2keñe han ma'a apyókxoho apkelwesse'e apkelwányam apheykencha'a axta 

m'a neyseksa meteymog élwenaqte élekhahéyak ekpayho nak nexcheyha, 
tén han ma'a ekyapwátegweykenxa nak ma'a Jordán ekpayho nak nepyeyam 
ma'a wátsam ekpayhegwayam Quinéret, cham'a ekpayhegweykenxa nak 
xapop, tén han ekyepetcheyo nak ma'a yókxexma Dor ekpayho nak 
ektaxnegwánxa ekhem, 

3keñe han ma'a cananeos apkeleñama nak ma'a ekteyapmakxa ekhem, tén 

han ma'a ektaxnegwánxa ekhem, keñe han ma'a amorreos, hititas, ferezeos, 
jebuseos apkeleñama nak ma'a élaqneykegkaxa nak meteymog 
élekhahéyak, keñe han ma'a heveos apkeleñama nak ma'a egkexe Hermón, 
ekpayho nak yókxexma Mispá. 

4Apkelxegkek axta xa apyókxoho apkelwesse'e yetlo sẽlpextétamo apagkok, 

apxámok apagko' axta han ma'a yátnáxeg, keñe han ma'a yátnáxeg 
apyenyawasso apkenchesso nak kempakhakma. Apxámok apagko' axta han 
ma'a sẽlpextétamo, mogwanchek axta ólyetsetek, máxa axta m'a xapop ánek 
agko' ekheykegko nak neyáwa wátsam ekwányam. 

5Apheyásawók axta mók apkelpeywa xa apyókxoho nak, tén axta 

apkelpakxenwokmo m'a neyáwa yegmen nak yókxexma Merom, yaqwayam 
ektamagkok ma'a énxet'ák Israel. 

6Aptáhak axta Wesse' egegkok apcháneya m'a Josué: “Nágye aqsa, hakte 

saka sa' ko'o alnápok apyókxoho kélmonye'e kéxegke m'a énxet'ák nak, keso 
ekwánxa nak ekhem. Keñe sa' xeyep elyaqténchesagkok aphahak ma'a 
yátnáxeg, tén sa' han elwatnekxak ma'a yátnáxeg apyenyawasso 
apkenchesso nak kempakhakma.” 

7Tén axta Josué keñe han ma'a apyókxoho énxet'ák kempakhakma yapmeyk 

apagkok, appelakkasa apketámeyak ma'a ekpayhókxa nak neyáwa yegmen 
ma'a Merom, 

8keñe axta Wesse' egegkok apkelmallanchesa m'a énxet'ák nak Israel. 

Apketámegkek axta keñe han apmenxena ekweykmoho m'a apyawakxa nak 
tegma apwányam ma'a Sidón keñe han ma'a Misrefot-maim, tén han 
apmenxena m'a ekteyapmakxa nak ekhem ekweykmoho m'a 
ekpayhegweykenxa nak xapop ma'a yókxexma Mispá. Méko axta xama 
apkeymomap ma'a. 

9Apkelanak axta Josué ekyókxoho apkeltémókxa axta elának ma'a Wesse' 

egegkok, apkelyaqténchásegkek axta aphahak ma'a yátnáxeg katnaha nak 
apnámakkok apkelchánte, keñe han apkelwatneykxo m'a yátnáxeg 
apyenyawasso apkenchesso nak kempakhakma. 

10Aptaqhegwokmek axta Josué keñe apma m'a tegma apwányam nak Hasor, 

hakte cham'a tegma apwányam nak Hasor apteme axta apkemha apmonye' 
nepyeseksa m'a nápakha apkelwesse'e nak, apchaqhak axta m'a wesse' 
apwányam apagkok 

11tén han ma'a apyókxoho énxet'ák ektáha axta apheykha m'a. Apyókxoho 

axta kélmasséssekmok. Méko axta kéláyam xama enxoho, apwatneykxók 
axta han ma'a tegma apwányam nak. 

12Hawók axta chá'a apteméssesakxa m'a pók tegma apkelyawe ektáha axta 

appasmeykekxa: apkelmeyk axta keñe han apkelnapa m'a apkelwesse'e 
apagkok, apyókxoho axta apmasséssekmok, apkeltémókxa axta etnehek 
ma'a Moisés, apteme axta Wesse' egegkok apchásenneykha. 

13Axta eyke elwatneykxak énxet'ák Israel ma'a tegma apkelyawe 

apheykegko nak néten egkexe, wánxa axta aqsa apwatneykxo m'a tegma 
apwányam nak Hasor. 

14Apkelnapchek axta apyókxoho énxet'ák ektáha axta apheykha m'a tegma 

apkelyawe nak, sókwenaqte axta chá'a apkelyetxeyk, méko axta xama 
enxoho apcháyam, keñe han apkelmágko m'a ekyókxoho aqsok apagkok, 
apnaqtósso, tén han aqsok ekhéyak ma'a. 

Josué apkelane apkeltémókxa axta etnehek Moisés 

15Wesse' egegkok axta apméssók apkeltémókxa etnehek ma'a Moisés, keñe 

Moisés apmeyáseykekxo m'a Josué, tén axta Josué apkeláneya ekyókxoho 
m'a meyke apcháyam xama. 

16Apkelmomchek axta Josué xa ekyókxoho apheykegkaxa nak, cham'a 

apheykegkaxa ekxámakxa nak meteymog élwenaqte élekhahéyak, 
ekyókxoho m'a yókxexma Négueb, Gosen, tén han ma'a ekpayhegweykenxa 
nak xapop, keñe han ma'a ekyapwate nak ma'a Jordán, tén han ma'a 
ekyókxoho meteymog élwenaqte élekhahéyak nak, keñe han ma'a 
ekpayhegweykenxa nak xapop ma'a Israel. 

17Apkelmomchek axta Josué apyókxoho apkelwesse'e m'a apheykegkaxa 

nak tén han apkelnapma, eyeynókxa m'a egkexe Halac, ekmeheykegko m'a 
yókxexma nak Seír, néxa m'a Baal-gat, ekpayho nak ekpayhegweykenxa 
xapop ma'a Líbano, kóneg nak ma'a egkexe Hermón. 

18Ahóxók agkók axta apkelnápomap ma'a énxet'ák nak. 

19Wánxa axta aqsa xama tegma apwányam apkelásekha'awo m'a énxet'ák 

Israel, cham'a heveos apheykencha'a nak ma'a yókxexma Gabaón. Keñe m'a 
apyókxoho nak apkelmomakpo neyseksa kempakhakma, 

20hakte Wesse' egegkok axta apteméssesso élyennaqte apkelwáxok ma'a 

katnaha nak apnámakkok, tén axta apkelenmexákxo m'a énxet'ák Israel, 
yaqwayam ma'a énxet'ák nak Israel esawhohok emasséssók apyókxoho, 
meyke apmopyósa elano', apkeltémókxa axta etnehek Wesse' egegkok ma'a 
Moisés. 

21Cháxa ekhem nak apmassessámxa axta Josué m'a anaquitas ekpayho nak 

egkexe Hebrón, tén han ma'a Debir, kenhan ma'a Anab, keñe han ma'a 
ekyókxoho egkexe nak Judá, tén han ma'a Israel. Apyókxoho axta 
apmassésseykmok Josué m'a énxet'ák ektáha axta apheykha m'a yetlo 
tegma apkelyawe apagkok. 

22Méko axta xama apkeymomap aptawán'ák neptámen énxet apwenaqte 

Anac ma'a kañe' nak xapop apagkok ma'a Israel. Wánxa axta aqsa 
apkeleymomákpo m'a yókxexma nak Gaza, Gat, keñe han ma'a Asdod. 

23Apkelmomchek axta Josué m'a ekyókxoho xapop nak, apkeltémókxa axta 

etnehek Wesse' egegkok ma'a Moisés. Keñe axta apkelmeyáseykegko m'a 
énxet'ák nak Israel, yaqwayam etnahagkok apagkok. Keñe axta natámen xa 
ekmassama kempakhakma m'a yókxexma ektaqmeleykekxo apheykha m'a 
énxet'ák. 

 

Josué 12 
Kelwesse'e apmassésseyam axta m'a Moisés 

1 Keso apkelwesse'e apkelwányam apkelnapma axta m'a israelitas, 

apheykencha'a axta m'a teyapmakxa ekhem, teyp nak wátsam Jordán, keñe 
han xapop apkelmoma axta eyeynamo m'a wátsam Arnón ekweykekxoho 
m'a egkexe Hermón, tén han ekyókxoho m'a yókxexma ekteyapmakxa 
ekhem nak, ekyapwátegweykenxa nak xapop ma'a Jordán: 

2Sihón, wesse' apwányam apagkok axta m'a amorreos aphama axta m'a 

Hesbón. Weykmók axta han apteme wesse' apwányam eyeynókxa m'a 
Aroer, neyáwa nak wátsam Arnón, keñe han ma'a nekha nak neyseksa m'a 
ekyapwátegweykenxa xapop, ekweykekxoho m'a wátsam Jaboc, eyeynókxa 
nak xapop apagkok ma'a amonitas (nekha nak ma'a Galaad), 

3weykmók axta han apteme wesse' apwányam ma'a ekpayho nak 

ekteyapmakxa ekhem ekyapwátegweykenxa xapop ma'a Jordán, eyeynamo 
m'a wátsam ekpayhegwayam nak Quinéret, ekweykekxoho m'a Wátsam 
Ekwányam Étsapma nak, ekmahéyak nak ma'a Bet-jesimot, ekpayho nak 
han ekmahéyak ma'a nepyeyam, ekweykekxoho m'a émhakxa nak egkexe 
Pisgá. 

4Tén han ma'a Og, wesse' apwányam axta m'a Basán, apteme axta wánxa 

xama apkeymomap apkeñama m'a nepyeseksa nak refaítas, aphama axta 
Astarot tén han ma'a Edrei. 

5Weykmók axta han apagkok ma'a egkexe nak Hermón, keñe han eyeynókxa 

m'a yókxexma nak Salcá, tén han eyeynókxa m'a ekyókxoho yókxexma nak 
Basán, ekweykmoho m'a ektemegwánxa nak néxa yókxexma Guesur keñe 
han ma'a Maacá, tén han ektemegwánxa nak néxa m'a náxet yókxexma 
Galaad, ektáha axta apagkok ma'a Sihón wesse' apwányam axta m'a 
yókxexma Hesbón. 

6 Cháxa apkelwesse'e ektáha axta apmassésseyam ma'a Moisés tén han 

ma'a énxet'ák Israel, keñe han Moisés apkelméseykegko xapop apagkok 
ma'a Rubén nak énxet'ák apagkok, tén han ma'a Gad énxet'ák apagkok, 
keñe han ma'a nápakha nak Manasés énxet'ák apagkok. 

Kelwesse'e apmassésseyam axta Josué 

7Keso ektáha axta apmassésseyam apkelwesse'e m'a Josué, tén han ma'a 

énxet'ák nak Israel, ekpayho nak ektaxnegwánxa ekhem halep nak wátsam 
Jordán, eyeynókxa m'a yókxexma Baal-gad, cham'a ekpayhegweykenxa nak 
xapop ma'a Líbano, néxa m'a egkexe nak Halac, ekpayhémo nak émha m'a 
yókxexma Seír. Apkelméságkek axta Josué xapop ma'a énxet'ák Israel, 
yaqwayam etnehek apagkok apagko' meyke néxa, cham'a apagkok axta m'a 
apkelwesse'e apkelwányam nak, 

8ekpayho nak yókxexma ekxámakxa meteymog élekhahéyak, 

ekpayhegweykenxa nak xapop Jordán, ektáhakxa nak nekhaw'ék 
ekweyweykentamxa nak xapop, xapop meykexa nak énxet, keñe han ma'a 

yókxexma Négueb. Cháxa xapop nak ektáha axta apagkok ma'a hititas, 
amorreos, cananeos, ferezeos, heveos, tén han jebuseos. 

9Keso apkelwesse'e kélmassésseyam axta s'e: wesse' Jericó, wesse' Ai, 

ketók axta m'a tegma apwányam nak Betel, 

10wesse' nak ma'a Jerusalén, wesse' nak ma'a Hebrón, 

11wesse' nak ma'a Jarmut, wesse' nak ma'a Laquis, 

12wesse' nak ma'a Eglón, wesse' nak ma'a Guézer, 

13wesse' nak ma'a Debir, wesse' nak ma'a Guéder, 

14wesse' nak ma'a Hormá, wesse' nak ma'a Arad, 

15wesse' nak ma'a Libná, wesse' nak ma'a Adulam, 

16wesse' nak ma'a Maquedá, wesse' nak ma'a Betel, 

17wesse' nak ma'a Tapúah, wesse' nak ma'a Héfer, 

18wesse' nak ma'a Afec, wesse' nak ma'a Sarón, 

19wesse' nak ma'a Madón, wesse' nak ma'a Hasor, 

20wesse' nak ma'a Simron-merón, wesse' nak ma'a Acsaf, 

21wesse' nak ma'a Taanac, wesse' nak ma'a Meguido, 

22wesse' nak ma'a Quedes, wesse' nak ma'a Jocneam ekpayho nak egkexe 

Carmelo, 

23wesse' nak ma'a Dor, cham'a yókxexma nak Dor, tén han ma'a Goím nak 

ma'a Guilgal, 

24keñe han ma'a wesse' nak Tirsá. Treinta y uno axta apyókxoho 

apkelwesse'e kélmassésseyam. 

 

Josué 13 
Eyeyméxchexa makham kamaxchek xapop 

1Apwányamók axta aptemék ma'a Josué. Aptáhak axta Wesse' egegkok 

apcháneya: “Apwányamók eykhe kaxwók xeyep, xámo' agko' eyke 
eyeyméxchexa makham xapop yaqwayam emok. 

2Kéméxcheyk ma'a ekyókxoho xapop apagkok nak filisteos, kenhan ma'a 

guesureos, 

3ekmeheykegko nak eyeynókxa m'a wátsam Sihor, ekteyapmakxa ekhem 

halep nak Egipto, ekweykmoho néxa xapop nak ma'a Ecrón, ekpayho nak 
nexcheyha, ektáhakxa nak xapop apagkok ma'a cananeos; apháha cinco 
apkelámha apmonye'e filisteos ma'a, cham'a apkelámha apmonye'e nak 

yókxexma Gaza, Asdod, Ascalón, Gat tén han ma'a Ecrón. Kéméxcheyk han 
ma'a yókxexma apagkok nak ma'a aveos, 

4cham'a ekpayho nak nepyeyam, keñe han ma'a ekyókxoho xapop apagkok 

nak cananeos, eyeynókxa m'a tegma apwányam apagkok nak ma'a sidonios 
néxa m'a Afec, néxa nak xapop apagkok ma'a amorreos. 

5Kéméxcheyk han ma'a xapop apagkok nak guiblitas, keñe han ma'a 

ekyókxoho yókxexma nak Líbano ekpayho nak ekteyapmakxa ekhem, 
eyeynókxa m'a Baal-gat, émhakxa nak ma'a egkexe Hermón, ekweykekxoho 
m'a nentaxnamakxa nak ma'a Hamat. 

6Ko'o sa' alántekkesek apmonye'e Israel ma'a sidonios, keñe han ma'a 

apyókxoho apheykencha'a nak ma'a neyseksa meteymog élekhahéyak nak, 
eyeynókxa m'a Líbano néxa m'a yókxexma nak Misrefot-maim. Xeyep sa' 
etnehek apmelásekte xapop, elmésagkok sa' xapop apagkok ma'a énxet'ák 
nak Israel, cháxa séltamhókxa nak ko'o etnehek xeyep xa. 

7Emlásek sa' se'e xapop nak nepyeseksa m'a nueve pók aptémakxa nak 

énxet'ák Israel, keñe han ma'a nápakha nak Manasés énxet'ák apagkok.” 

Manasés, Rubén tén han Gad xapop apagkok 

8 Apkelxaweykegkek axta xapop apagkok ma'a Rubén nak énxet'ák apagkok, 

Gad énxet'ák apagkok, tén han nápakha nak Manasés énxet'ák apagkok, 
Moisés axta apkelmésso m'a ekpayho nak ekteyapmakxa ekhem neyp nak 
Jordán. 

9Axta kelpeheweykmok apkelxawéyak apheykegkaxa m'a ekmahéyak nak 

eyeynókxa m'a yókxexma Aroer, neyáwa nak wátsam Arnón, keñe han ma'a 
tegma apwányam apyetnama nak neyseksa m'a ekyapwátegweykenxa 
xapop, kenhan ma'a ekyókxoho egkexe ekpayhéyak nak ma'a yókxexma 
Medebá, ekweykekxoho m'a yókxexma Dibón, 

10weykmók axta han ma'a apyókxoho tegma apkelyawe apagkok nak ma'a 

Sihón, wesse' apagkok nak ma'a amorreos, aphama axta m'a Hesbón, 
ekweykekxoho m'a ektemegwánxa nak néxa xapop apagkok ma'a amonitas. 

11Axta han apkelxaweykegkok ma'a Galaad, keñe han ma'a xapop apagkok 

nak ma'a guesureos, tén han ma'a Maacateos, tén han ma'a egkexe nak 
Hermón, keñe han ma'a ekyókxoho xapop nak ma'a Basán, ekweykekxoho 
m'a Salcá, 

12weykekxók han ma'a aptémakxa axta wesse' m'a Og, wesse' apwányam 

nak Basán, apkeláneykencha'a axta m'a apchókxa Astarot tén han ma'a 
Edrei, apteme axta wánxa xama apkeymomap refaítas, apmenxenma axta 
m'a Moisés tén han apkelántekkessama apheykegkaxa'. 

13Keñe axta Guesur tén han énxet'ák nak Maacá megkólántekkessama, 

apheykha axta aqsa m'a nepyeseksa nak énxet'ák Israel, ekwokmoho 
makham se'e kaxwo' nak. 

14 Keñe m'a Leví nak énxet'ák apagkok, axta egkéssók xapop ma'a Moisés, 

hakte axta apkelánémakpok chá'a elxawagkok ma'a aqsok élwatnamáxche 
kélmésso nak Wesse' egegkok, Dios nak Israel, Dios apagko' axta han 
apteme appeywa xa. 

15Apkelmeyásegkek axta Moisés xapop apagkok ma'a Rubén nak énxet'ák 

apagkok, apwánxa enxoho chá'a apxámokma m'a apnámakkok. 

16Axta cheynamók xapop apagkok ma'a Aroer, neyáwa nak ma'a wátsam 

Arnón, keñe han ma'a tegma apwányam apyetnama nak ma'a neyseksa 
ekyapwate, tén han ma'a ekyókxoho egkexe ekpayhéyak nak néten ma'a 
yókxexma Medebá, 

17ekweykekxoho m'a Hesbón keñe han ma'a apyókxoho tegma apkelyawe 

apheykegko nak ma'a néten xapop ekpayhéyak: cham'a Dibón, Bamot-baal, 
Bet-baal-meón, 

18Jahas, Cademot, Mefáat, 

19Quiriataim, Sibmá, Seret-sáhar, ekpayho nak ma'a egkexe étkok neyseksa 

nak ekyapwate, 

20Bet-peor, Bet-jesimot keñe han ma'a ekweyweykentamxa nak xapop ma'a 

egkexe Pisgá, 

21cham'a tegma apkelyawe apheykegko nak ma'a néten xapop ekpayhe, 

keñe han ma'a ekyókxoho aptémakxa axta wesse' apwányam Sihón, wesse' 
apagkok axta m'a amorreos, aphama axta Hesbón. Apmasséssekmek axta 
Moisés ma'a Sihón, keñe han ma'a apkelámha apmonye'e nak yókxexma 
Madián ektáha axta apkelásenneykha: cham'a Eví, Réquem, Sur, Hur, tén 
han ma'a Reba. 

22Apchaqhak axta han énxet'ák Israel ma'a yohóxma apwesey axta Balaam, 

Beor axta apketche. Apxámok axta han énxet apkelnapa m'a neyseksa 
émpakháxchexa axta. 

23Apkelxaweykegkek axta Rubén énxet'ák apagkok xa apyókxoho tegma 

apkelyawe nak, tén han ma'a tegma apketkók aphéyak axta nepyáwa', 
cham'a apkelxaweykegko axta xapop apagkok, apwánxa axta chá'a 
apxámokma apnámakkok, weykekxók axta m'a wátsam Jordán. 

24Apkelmeyáseykegkek axta han Moisés xapop apagkok ma'a Gad énxet'ák 

apagkok, apwánxa axta chá'a apxámokma apnámakkok. 

25Axta payhémók apkelxawáya m'a tegma apwányam nak Jazer, keñe han 

ma'a apyókxoho tegma apkelyawe nak Galaad, náxet xapop apagkok axta 

m'a amonitas, ekweykekxoho m'a tegma apwányam nak Aroer, apyetnama 
axta m'a ekpayho nak Rabá, 

26keñe han ma'a yókxexma ekyetnama nak teyp Hesbón, halep nak ma'a 

Ramat-mispé ekweykekxoho m'a Betonim, tén han ma'a teyp nak Mahanaim, 
halep nak ma'a néxa xapop nak Debir. 

27Keñe m'a yókxexma ekyapwate nak apkelxawágko m'a Bet-aram, Bet-

nimrá, Sucot tén han ma'a Safón, ektáha axta wánxa xama eyeymomáxche 
aptémakxa wesse' apwányam ma'a Sihón, wesse' apwányam axta m'a 
Hesbón. Axta eyeynókxa xapop apagkok ma'a ekteyapmakxa ekhem nak 
teyp wátsam Jordán, ekweykekxoho m'a nepyeyam nak ma'a wátsam 
ekpayhegwayam Quinéret. 

28Cháxa tegma apkelyawe yetlo tegma apketkók apagkok apheykegko axta 

nepyáwa', apkelxaweykegko axta m'a Gad énxet'ák apagkok, apwánxa axta 
chá'a apxámokma apnámakkok. 

29Apkelméságkek axta han xapop Moisés ma'a nápakha nak Manasés 

énxet'ák apagkok, apwánxa nak chá'a apxámokma m'a apnámakkok. 

30Apkelxawágkek axta ekyókxoho m'a ektáha axta apagkok ma'a Og, wesse' 

apwányam axta m'a Basán, cham'a ekyókxoho nak Basán eyeynókxa m'a 
yókxexma Mahanaim, yetlo m'a sesenta apheykegkaxa ektáha axta apagkok 
ma'a Jaír, 

31náxet yókxexma axta m'a Galaad, keñe han ma'a tegma apkelyawe nak 

Astarot, tén han ma'a Edrei. Nápakha Maquir aptawán'ák neptámen axta 
apkelxaweykegkok xa apyókxoho nak, apketche axta m'a Manasés, apwánxa 
axta chá'a apxámokma m'a apnámakkok. 

32Cháxa xapop apkelmeyáseyak axta m'a Moisés yaqwayam etnehek 

apagkok, ekpayhéyak nak xapop ma'a Moab, ekpayho nak ekteyapmakxa 
ekhem neyp nak wátsam Jordán, ekpayho nak Jericó. 

33Axta elmeyáseykegkok Moisés xapop apagkok ma'a Leví nak énxet'ák 

apagkok, axta aqsa aptemék apkelánagkama s'e: “Wesse' egegkok, Dios nak 
Israel, sa' elmésagkok kéxegke m'a eyeyméxchexa nak.” 

 

Josué 14 
Josué apmelásekte xapop Canaán 

1Keso xapop Canaán apkelxawágkaxa axta aptáha apagkok ma'a énxet'ák 

nak Israel, apkelmeyáseyak axta m'a apkelmaxnéssesso Dios énxet'ák 
apagkok Eleazar, Josué tén han ma'a apkelámha apmonye'e nak chá'a 
apnámakkok ma'a énxet'ák Israel. 

2Xama aqsok axta aptawásegkok apmelassa xapop ma'a nepyeseksa nak 

nueve pók aptémakxa énxet'ák, tén han ma'a nápakha nak énxet'ák, 
apkeltémókxa axta Wesse' egegkok etnehek ma'a Moisés. 

3Nanók axta eyke han apkelmeyáseyak xapop Moisés ma'a Rubén nak 

énxet'ák apagkok tén han ma'a Gad nak énxet'ák apagkok, ekpayho nak 
ma'a neyp wátsam Jordán, keñe han ma'a nápakha énxet'ák apagkok axta 
Manasés; keñe axta levitas melmeyáseykegko xapop apagkok. 

4Ánet apheykha axta eyke aptemék ma'a José axta aptawán'ák neptámen, 

cham'a Manasés tén han Efraín, keñe axta levítas melxaweykegko ketse' 
enxoho xapop, tegma apkelyawe axta aqsa apheykegkaxa chá'a, yetlo 
yókxexma yaqwayam exámásekxak weyke tén han nepkések. 

5Apkexpánchessek axta xapop ma'a énxet'ák Israel, axta aptamhágkok ma'a 

apkeltamhókxa axta etnehek Wesse' egegkok ma'a Moisés. 

Caleb xapop apagkok 

6 Apkelmahágkek axta Judá aptawán'ák neptámen ma'a Guilgal, yaqwayam 

elpaqhetchesakpohok ma'a Josué, keñe m'a Caleb, apteme axta quenezita, 
Jefuné axta apketche, aptáha apcháneya Josué s'e: “Kaxénwakxoho sa' 
apwáxok aptémakxa axta apkenagkama Wesse' egegkok ma'a Moisés 
apteme axta apchásenneykha, cham'a yókxexma Cadés-barnea, 
apxeyenma exchep tén han ko'óxa'. 

7Cuarenta apyeyam ahagkok axta ko'o temék seyáphassama axta Moisés 

séñama m'a Cadés-barnea, yaqwayam alanok yókxexma, keñe axta 
sektaqhémo séltennásseykekxo ekyókxoho aqsok sekwete meyke 
sélyexancháseykha. 

8Keñe m'a ektáha axta sélxegexma'a apkelyegwakkasa m'a énxet'ák, keñe 

ko'o, axta ayenseykmok aptémakxa axta seyánagkama m'a Dios Wesse' 
ahagkok. 

9Tén axta Moisés sepaqhetchesa apteméssesa ekmámnaqso' agko' aptáha 

seyáneya s'e: ‘Cham'a xapop apkelanókxa exchek chá'a, apagkok sa' 
etnehek meyke néxa, ekweykekxoho m'a aptawán'ák neptámen, hakte 
meyenseykmok ma'a aptémakxa axta apkenagkama m'a Dios Wesse' 
ahagkok.’ 

10Cuarenta y cinco apyeyam kaxwók táhak ekyeykhe aptéma axta 

apkenagkama Wesse' egegkok Moisés xa, apkelweynchámeykegkaxa axta 
makham énxet'ák Israel ma'a yókxexma meykexa nak énxet, egkéssegkek 
han sekyennaqte, apxeyenmakxa hetnéssesek. Ochenta y cinco apyeyam 
ahagkok ko'o kaxwók táhak, 

11émeyhek eyke makham, hawók makham sekyennaqte m'a seyáphassama 

axta Moisés alanok xapop, ewanchek makham aweynchamha, tén han 
wampakha'. 

12Cháxa keñamak séltamho nak ko'o hegkések kaxwók ma'a yókxexma 

ekxámakxa nak meteymog élwenaqte, apxeyenmakxa axta hegkések ma'a 
Wesse' egegkok. Apya'ásegkok xép apheykencha'a Anac aptawán'ák 
neptámen ma'a, apteme axta xama énxet apwenaqte, yetnegkek han ma'a 
tegma apkelyawe apagkok, ekyennaqte kélhaxtegkesso nepyáwa'. 
Lapmaxcheyk sa' kexa hepasmok Wesse' egegkok alántekkesek ma'a 
apheykencha'a nak, cham'a aptémakxa axta seyánagkama.” 

13Tén axta Josué apkelmaxnéssesa apkeltamho epasmok Dios ma'a Caleb, 

keñe han apmésa m'a tegma apwányam nak Hebrón yaqwayam etnehek 
apagkok, yetlo m'a aptawán'ák neptámen. 

14Axta temék aptéma apagkok Caleb ma'a tegma apwányam nak Hebrón, 

yetlo m'a aptawán'ák neptámen ekwokmoho makham se'e ekhem nak, hakte 
axta eyenseykmok Caleb ma'a aptémakxa axta apkenagkama m'a Wesse' 
egegkok, Dios nak Israel. 

15Quiriat-arbá axta apwesey nanók ma'a tegma apwányam nak Hebrón, 

hakte Arbá axta apteme xama énxet ekha kéláyo m'a nepyeseksa 
aptawán'ák neptámen axta m'a énxet apwenaqte apwesey axta Anac. Keñe 
axta natámen xa ekmassama kempakhakma m'a yókxexma 
ektaqmeleykekxo apheykha m'a énxet'ák. 

 

Josué 15 
Judá énxet'ák xapop apagkok 

1Weykmók axta néxa xapop nak Edom apchaqhémo axta apkelxaweykegko 

m'a apnámakkok nak Judá énxet'ák apagkok, keñe han ma'a ekpayho nak 
nepyeyam ekweykekxoho m'a yókxexma Sin meykexa nak énxet. 

2Axta cheynamok néxa xapop apagkok ma'a ekpayho nak nepyeyam ma'a 

Wátsam Étsapma, 

3axta maheykegkok ma'a ekpayho nak nepyeyam ma'a xapop élekhahéyak 

nak Acrabim, yeykhayak axta m'a yókxexma meykexa nak énxet Sin, tén han 
ma'a teyp Cadés-barnea ekpayho nak nepyeyam; tén han ekxegeykekxo 
makham ekweykekxoho m'a Hesrón, meyeykekxeyk axta néten 
ekweykekxoho m'a Adar, keñe axta ektaqhegweykmo ekmeyeykento m'a 
Carcá, 

4tén axta ekyeykheykekxo makham ekweykekxoho Asmón, 

yephagweykekxeyk axta m'a alwáta' nak Egipto, tén axta ektemegweykekxo 

néxa m'a wátsam ekwányam Mediterráneo. Cháxa ektemegwánxa néxa 
xapop ekpayho nak nepyeyam. 

5Axta néxa xapop ma'a Wátsam Étsapma ekpayho nak ekteyapmakxa 

ekhem, ekweykekxoho m'a ekyephagweykekxexa nak yegmen ma'a wátsam 
Jordán. Cháxa eyeynókxa axta han ekxega néxa xapop ma'a nexcheyha nak, 

6ekmeheykegko m'a Bet-hoglá, yeykhayak axta m'a Bet-arabá ekpayho nak 

nexcheyha, tén axta ekxegeykekxo ekweykmoho m'a meteymog nak Bohan 
Ben-rubén; 

7tén axta ekxegeykekxo makham eñama m'a ekyapwátegweykenxa nak 

xapop Acor, ekweykekxoho m'a Debir, keñe ektaqhegweykmo ekmeyeykento 
m'a Guilgal, ekyetnama nak ekpayho Adumim ekmeyeykekxexa nak néten, 
teyp nak alwáta' ekpayho nak nepyeyam; keñe axta ekyeykhaya han néxa 
xapop ma'a ekteyapmakxa nak yegmen ma'a En-semes, xegamchek axta 
ekweykekxoho m'a En-roguel; 

8yeykhayak axta han ma'a ekyapwátegweykenxa nak xapop yókxexma Ben-

hinom, teyp nak Jebús ekmeyeykekxexa nak néten xapop ekpayho nak 
nepyeyam, cham'a Jerusalén; keñe ekmeyeykekxo m'a étseksek egkexe, 
teyp ekyapwátegweykenxa nak xapop Hinom ekpayho nak taxnegwánxa 
ekhem, tén han ma'a teyp nak ekyapwátegweykenxa xapop ma'a Refaim 
ekpayho nak nexcheyha, 

9keñe ektaqhegweykmo eyeynókxa m'a étseksek nak egkexe, 

ekweykekxoho m'a ekteyapmakxa yegmen nak Neftóah, ekweykmoho m'a 
tegma apkelyawe egkexe Efrón nak, keñe ekyeykhaya m'a Baalá, ekwesey 
nak han Quiriat-jearim. 

10Axta meyeykenták néxa xapop ma'a ekpayho nak taxnegwánxa ekhem 

eñama m'a Baalá, ekweykekxoho m'a egkexe Seír, yeykhayak axta m'a 
Quesalón, teyp nak egkexe Jearim ekpayho nak nexcheyha, tén axta 
ekweyweykento ekweykekxoho m'a Bet-semes, yeykhayak axta m'a Timná, 

11tén han ma'a teyp nak Ecrón ekpayho nak nexcheyha ekmeyeykekxexa nak 

néten xapop, tén axta ektaqhegweykmo ekmeyeykekxo m'a Sicrón, 
yeykhayak axta m'a egkexe Baalá, ekyephagweykekxo m'a Jabneel, tén axta 
ektemegweykmo néxa m'a wátsam ekwányam Mediterráneo. 

12Wátsam ekwányam Mediterráneo axta ektáhakxa néxa xapop ekpayho nak 

ektaxnegwánxa ekhem. Cháxa néxa xapop apagkok ekpehewayam axta 
apkelxawéyak ma'a Judá énxet'ák apagkok, kélexpánchesso axta 
nepyeseksa m'a ektáhakxa nak chá'a apnámakkok ma'a énxet'ák. 

Caleb apma yókxexma Hebrón tén han Debir 

(Jue 1.10-15) 

13 Apméssek axta Josué nekha Judá énxet'ák xapop apagkok ma'a Caleb, 

apketche nak Jefuné. Apméssek axta han ma'a Hebrón, tegma apwányam 
apagkok axta m'a Anac aptawán'ák neptámen, cham'a énxet apwenaqte 
axta, apkeltémókxa axta etnehek ma'a Wesse' egegkok. 

14Apkelántekkessegkek axta Caleb ma'a apqántánxo aptawán'ák neptámen 

axta m'a Anac, cham'a Sesai, Ahimán, tén han Talmai. 

15Keñe axta apxega peya elnapakpok ma'a énxet'ák apheykha nak Debir, 

cham'a ekwesey axta Quiriat-séfer ma'a nanók axta, 

16keñe axta aptáha Caleb se'e: “Énxet ektáha enxoho apketámeyak tén han 

apma enxoho s'e tegma apwányam nak, agkések sa' ko'o hatte ekwesey nak 
Acsa, yaqwayam etnehek aptáwa'.” 

17Otoniel axta han apmak ma'a tegma apwányam apephénem axta m'a 

Caleb, Quenaz axta apketche, tén axta Caleb apmésa m'a apketche ekwesey 
nak Acsa yaqwayam etnehek aptáwa'. 

18Xama axta peya eyentemekxak apxagkok Otoniel ma'a Acsa, 

apyáteyágkok axta apkeltamho kalmaxneyha yáp ma'a namyep, tekkek axta 
han néten yámelyeheykok, aptáhak axta apkelmaxneyáncha'a Caleb se'e: —
¿Yaqsa amenye'? 

19—Peyk eykhe almaxneyha xama aqsok —axta entáhak eyátegmowágko 

kelán'a—. Egkéssek xép xapop ma'a meykexa nak énxet Négueb, hegkés 
sa' nahan ma'a ekyetnamakxa nak yegmen. Apméssek axta m'a yegmen 
ekyetno nak néten, tén han ma'a kóneg nak. 

Judá énxet'ák tegma apkelyawe apagkok 

20Keso xapop apagkok apkelxawéyak axta m'a Judá énxet'ák apagkok, 

kélmeyáseyak axta chá'a m'a apwánxa nak apxámokma apnámakkok. 

21Keso tegma apkelyawe ekpehewayam axta apkelxawéyak ekpayho nak 

nepyeyam, néxa xapop axta m'a Edom: Cabseel, Éder, Jagur, 

22Quiná, Dimoná, Adadá, 

23Quedes, Hasor, Itnán, 

24Zif, Télem, Bealot, 

25Hasor-hadatá, Queriot, Hesrón (ekwesey nak han Hasor), 

26Amam, Semá, Moladá, 

27Hasar-gadá, Hesmón, Bet-pélet, 

28Hasar-sual, Beerseba, yetlo m'a tegma apketkók apheykegko nak 

nepyáwa', 

29Baalá, Iim, Ésem, 

30Eltolad, Quesil, Hormá, 

31Siclag, Madmaná, Sansaná, 

32Lebaot, Silhim tén han ma'a En-rimón. Veintinueve axta apyókxoho tegma 

apkelyawe yetlo m'a tegma apketkók apheykegko nak nepyáwa'. 

33Keñe m'a tegma apkelyawe apheykegko nak ma'a ekpayhegweykenxa nak 

xapop: Estaol, Sorá, Asná, 

34Zanóah, En-ganim, Tapúah, Enam, 

35Jarmut, Adulam, Socó, Azecá, 

36Saaraim, Aditaim, Guederá tén han ma'a Guederotaim, cham'a catorce 

tegma apkelyawe nak, yetlo m'a tegma apketkók apheykegko nak nepyáwa'. 

37Keñe han ma'a tegma apkelyawe Senán, Hadasá, Migdal-gad, 

38Dileán, Mispá, Jocteel, 

39Laquis, Boscat, Eglón, 

40Cabón, Lahmam, Quitlís, 

41Guederot, Bet-dagón, Naamá tén han Maquedá, cham'a dieciséis tegma 

apkelyawe yetlo m'a tegma apketkók apheykegko nak nepyáwa'. 

42Tén han ma'a tegma apkelyawe apheykegko nak ma'a Libná, Éter, Asán, 

43Iftah, Asná, Nesib, 

44Queilá, Aczib tén han Maresá, nueve tegma apkelyawe, yetlo m'a tegma 

apketkók apheykegko nak nepyáwa'. 

45Keñe han ma'a tegma apwányam Ecrón yetlo m'a tegma apketkók 

apheykegko nak nepyáwa', 

46eyeynókxa m'a Ecrón ekweykekxoho m'a wátsam ekwányam, tén han ma'a 

ekyókxoho xapop nekha nak, ekweykekxoho m'a Asdod, yetlo m'a tegma 
apketkók apheykegko nak nepyáwa'. 

47Keñe han ma'a tegma apwányam nak Asdod yetlo m'a tegma apketkók 

apheykegko nak nepyáwa', tén han ma'a tegma apwányam nak Gaza yetlo 
m'a tegma apketkók apheykegko nak nepyáwa', ekweykekxoho m'a alwáta' 
nak Egipto, tén han ma'a néxa nak wátsam ekwányam Mediterráneo. 

48Keñe m'a ekxámakxa nak meteymog élwenaqte élpehewokmo 

apkelxawéyak Judá énxet'ák apagkok se'e tegma apkelyawe nak: Samir, 
Jatir, Socó, 

49Daná, Quiriat-saná, (ekwesey nak han Debir), 

50Anab, Estemoa, Anim, 

51Gosen, Holón tén han Guiló, once tegma apkelyawe, yetlo m'a tegma 

apketkók apheykegko nak nepyáwa'. 

52Tén han ma'a tegma apkelyawe nak, Arab, Dumá, Esán, 

53Janum, Bet-tapúah, Afecá, 

54Humtá, Quiriat-arbá (ekwesey nak han Hebrón), tén han ma'a Sior, nueve 

tegma apkelyawe, yetlo m'a tegma apketkók apheykegko nak nepyáwa'. 

55Keñe han ma'a tegma apkelyawe nak Maón, Carmel, Zif, Jutá, 

56Jezreel, Jocdeam, Zanóah, 

57Caín, Guibeá tén han Timná, diez tegma apkelyawe, yetlo m'a tegma 

apketkók apheykegko nak nepyáwa'. 

58Tén han ma'a tegma apkelyawe nak Halhul, Bet-sur, Guedor, 

59Maarat, Bet-anot tén han Eltecón, seis tegma apkelyawe, yetlo m'a tegma 

apketkók apheykegko nak nepyáwa'. 

60Keñe han ma'a tegma apkelyawe nak Quiriat-baal, ekwesey nak han 

Quiriat-jearim, tén han ma'a Rabá, yetlo m'a tegma apketkók apheykegko nak 
nepyáwa'. 

61Keñe m'a tegma apkelyawe aphéyak nak yókxexma meykexa énxet, 

apkelxawágko m'a tegma apkelyawe nak Bet-arabá, Midin, Secacá, 

62Nibsán, tegma apyawe apwesey nak Yásek, tén han ma'a En-gadi, seis 

tegma apkelyawe, yetlo m'a tegma apketkók apheykegko nak nepyáwa'. 

63 Mopwanchek axta apmáheyo elántekkesek Judá aptawán'ák neptámen 

Jerusalén ma'a jebuseos, apheykencha'a axta m'a, makhemek makham 
apheykha jebuseos ma'a Jerusalén, nepyeseksa nak Judá aptawán'ák 
neptámen. 

 

Josué 16 
Efraín énxet'ák xapop apagkok tén han Manasés, José aptawán'ák neptámen 

1Axta cheynamók xapop ekpayhémo axta apkelxawáya m'a José aptawán'ák 

neptámen teyp nak wátsam Jordán, ekpayho nak ekteyapmakxa ekhem, 
ekheykegkaxa axta yegmen ma'a Jericó. Cha'a éñamakxa axta han 
ekmeheykegko m'a yókxexma meykexa énxet, ekmalláneykekxo m'a 
meteymog élekhahéyak eñama m'a Jericó ekweykekxoho m'a Betel. 

2Betel axta keñamak, cham'a ekwesey nak han Luz, yeykhayak axta m'a 

xapop apagkok nak arquitas, ekweykekxoho m'a Atarot; 

3keñe axta ekmeyeykekxo m'a ekpayho nak ektaxnegwánxa ekhem, xapop 

apagkok axta m'a jafletitas, ekweykekxoho m'a néxa xapop nak Bet-horón 
ekmeyeykenta nak kóneg, ekweykekxoho m'a Guézer. Axta temégweykmok 
néxa m'a wátsam ekwányam nak Mediterráneo. 

4Keso xapop apagkok apkelxawéyak axta m'a Manasés, tén han Efraín 

énxet'ák apagkok, José axta aptawán'ák neptámen: 

Efraín énxet'ák xapop apagkok 

5Axta maheykegkok néxa xapop Efraín énxet'ák apagkok ma'a teyp nak 

Atarot-adar, ekpayho nak ekteyapmakxa ekhem, ekweykekxoho m'a Bet-
horón ekmeyeykekxa nak néten. 

6Cha'a éñamakxa axta han ekxegama ekweykekxoho m'a wátsam 

ekwányam nak Mediterráneo. Axta han néxa xapop apagkok ekpayho nak 
nexcheyha m'a Micmetat, cháxa eyeynókxa axta ekxega néxa xapop 
apagkok ekmeheykegko m'a ekpayho nak ekteyapmakxa ekhem, 
ekweykekxoho m'a Taanat-siló, yeykhayak axta m'a Janóah 

7tén axta ekweyweykento ekweykekxoho m'a Atarot, tén han Naará, 

ekwokmoho ekyepetchegweykekxo m'a Jericó, keñe ekyephagweykekxo m'a 
wátsam Jordán. 

8Xegamchek axta néxa xapop ma'a ekpayho nak ektaxnegwánxa ekhem 

eñama m'a Tapúah, ekweykekxoho m'a alwáta' nak ma'a Caná, tén han 
wátsam ekwányam nak Mediterráneo. Cháxa xapop élpeheweykmo axta 
apkelxawéyak ma'a Efraín énxet'ák apagkok, tén han kélmeyáseyak axta 
chá'a ektáhakxa nak apnámakkok. 

9Apkelxaweykegkek axta han Efraín énxet'ák apagkok pók xama tegma 

apkelyawe, tén han tegma apketkók apheykegko axta m'a neyseksa xapop 
apagkok nak Manasés énxet'ák apagkok. 

10Axta eyke elántekkessók Efraín énxet'ák apagkok Guézer ma'a cananeos 

apheykencha'a axta m'a. Apchahayók axta aqsa apheykencha'a 
nepyeseksa, apkeltémók axta eyke eltemeykha etnahagkok 
apkelásenneykha naqsa. Makhemek makham apheykha cananeos xa 
yókxexma nak. 

 

Josué 17 
Manasés énxet'ák xapop apagkok 

1Keso xapop élpeheweykmo axta apkelxawéyak ma'a Manasés nak énxet'ák 

apagkok, apketche átnaha apketkok axta m'a José. Yókxexma Galaad tén 
han Basán axta chaqhawok apxaka m'a Maquir, apteme axta kempakhakma 

yáp, apketche átnaha apketkok axta m'a Manasés, cham'a teyp nak Jordán 
ekpayho nak ekteyapmakxa ekhem, cham'a Maquir Galaad axta apyáp. 

2Kélmeyásegkek axta han xapop yaqwayam etnehek chá'a apagkok ma'a 

nápakha nak Manasés énxet'ák apagkok, apwánxa enxoho chá'a 
apxámokma m'a apnámakkok: cham'a Abiézer, Hélec, Asriel, Siquem, Héfer 
tén han Semidá, Manasés axta apketchek, José axta aptawán'ák. 

3Keñe m'a Selofhad, Héfer axta apketche, aptáwen axta m'a Galaad, cham'a 

Galaad, Maquir axta apketche, aptáwen axta m'a Manasés, méko axta xama 
enxoho apketche apkenna', kelwán'ák axta aqsa cinco ekyókxoho, cham'a 
Mahlá, Noá, Hoglá, Milcá tén han ma'a Tirsá. 

4Cháxa ekya'aweykxo axta m'a apkelmaxnéssesso nak Dios énxet'ák 

apagkok Eleazar, tén han Josué, keñe han ma'a apkelámha apmonye'e nak 
nepyeseksa énxet'ák. Entáhak axta éláneya s'e: “Wesse' egegkok 
apkeltamhók negko'o hẽlmések xapop ma'a Moisés, ektáha axta 
apkelmeyásegko m'a egnámakkok.” Apkelmeyásegkek axta han xapop 
Josué, ektáha axta apkelmeyásegko m'a yáp apnámakkok nak, 
apkeltémókxa axta etnehek ma'a Wesse' egegkok. 

5Diez yókxexma axta apkelxawágkok ma'a Manasés énxet'ák apagkok, 

nanók axta eyke han apkelxawéyak ma'a yókxexma nak Galaad tén han 
Basán, ekpayho nak ekteyapmakxa ekhem ma'a teyp Jordán, 

6kelxawágkek axta xapop ma'a Manasés apketchek nak, ektéma nak ma'a 

apkelennay'a nak. Pók Manasés aptawán'ák neptámen axta 
apkelxaweykegkok ma'a yókxexma Galaad. 

7Axta eyeynókxa xapop apagkok Manasés énxet'ák apagkok ma'a yókxexma 

nak Aser ekweykekxoho m'a Micmetat, ekpayho nak ma'a yókxexma Siquem, 
xegamchek axta ekmeheykegko m'a ekpayho nak nepyeyam, ekweykekxoho 
m'a ekteyapmakxa nak yegmen Tapúah. 

8Manasés énxet'ák apagkok axta eyke apagkok ma'a yókxexma nak Tapúah, 

keñe m'a tegma apwányam nak Tapúah, apyetnama nak ma'a néxa xapop 
apagkok nak ma'a Manasés, aptáha apagkok ma'a Efraín énxet'ák apagkok. 

9Keñe m'a néxa xapop nak ekweyweykento ekmeyeykekxo m'a ekpayho nak 

nepyeyam, ekweykekxoho m'a alwáta' nak Caná, cháxa tegma apkelyawe 
apagkok nak Efraín, apheykegkek axta m'a nepyeseksa nak Manasés tegma 
apkelyawe apagkok, axta eykhe néxa xapop apagkok Manasés ma'a teyp 
alwáta' ekpayho nak nexcheyha, tén han ma'a ekyephagweykekxa nak 
wátsam ekwányam. 

10Keñe axta Efraín ekpeheweykekxo apagkok ma'a teyp alwáta' ekpayho nak 

nepyeyam, keñe axta Manasés ma'a ekpayho nak nexcheyha, axta han néxa 
xapop apagkok ma'a wátsam ekwányam Mediterráneo, nexcheyha axta 

yetnók xapop apagkok ma'a Aser énxet'ák apagkok, keñe Isacar xapop 
apagkok ekyetnama m'a ekpayho nak ekteyapmakxa ekhem. 

11Apkelxawáyak axta han Manasés tegma apkelyawe apheykegko axta m'a 

Isacar xapop apagkok, tén han Aser, yetlo chá'a m'a tegma apketkók 
aphéyak nak nepyáwa', cham'a: Bet-seán, Ibleam, Dor, Endor, Taanac tén 
han ma'a Meguido, keñe han ma'a ántánxo egkexe nak. 

12Mopwanchek axta eyke apmáheyo elmok Manasés énxet'ák apagkok xa 

tegma apkelyawe nak, hakte axta exnémok apmáheyo elántekkesek ma'a 
cananeos keñe apheykencha'a aqsa makham ma'a. 

13Keñe axta apkelyennaqweykmoho apagko' ma'a israelitas, apkeltémók 

axta eltemeykha etnahagkok apkelásenneykha naqsa, axta eyke 
elántekkessók. 

José aptawán'ák neptámen apma naxma' 

14Aptáhak axta apcháneya José aptawán'ák neptámen ma'a Josué: —

¿Yaqsa ektéma segméssama nak ketsék xapop? nenxámok negko'o, 
empasmomchek han chá'a m'a Wesse' egegkok. 

15Apchátegmowágkek axta Josué: —Kélxámok agkok kéxegke, megkólhawo 

enxoho m'a egkexe nak Efraín, kólmohok sa' ma'a naxma nak, kólaqhegwom 
sa' naxma m'a yókxexma apagkok nak ferezeos, tén han ma'a refaítas. 

16Aptáhak axta apkelátegmowágko m'a énxet'ák: —Naqsók maghémo 

negko'o m'a egkexe nak. Yetneyk eyke yátnáxeg apkelyenyawasso sawo 
émpe'ék nak ma'a cananeos, apheykencha'a nak ma'a ekpayhegweykenxa 
nak xapop, hawók han ma'a apheykencha'a nak Bet-seán, tén han ma'a 
tegma apketkók apheykegko nak nepyáwa, tén han ma'a apheykha nak 
ekyapwátegweykenxa xapop ma'a Jezreel. 

17Aptáhak axta apchátegmowágko Josué m'a José axta aptawán'ák 

neptámen, cham'a Efraín axta énxet'ák apagkok tén han Manasés: —
Kélxámok kéxegke, kélmelyeyha'ak nahan, xámok sa' chá'a katnehek kélmà 
yókxexma, 

18kélagkok sa' kóltéhek ma'a egkexe eksawheykekxoho nak naxma', 

kólaqhek sa' ma'a naxma nak kólmaha m'a yámet. Tén sa' kólántekkesek 
ma'a cananeos, megkeyxek sa' apkelyennaqte, tén han ekha m'a yátnáxeg 
apkelyenyawasso apagkok sawo émpe'ék nak. 

 

Josué 18 
Pók énxet'ák Israel xapop apagkok 

1Apyókxoho israelitas axta apchaqnákxak ma'a yókxexma Siló, yaqwayam 

epekkenek xama kélpakxanma apchaqneykekxexa chá'a énxet'ák. Hakte 
sawhomaxcheyk axta ekmomaxche m'a xapop, 

2yetneyk axta eyke makham siete pók aptémakxa énxet'ák Israel 

melxaweykegko makham xapop apagkok. 

3Keñe axta Josué aptáha apkeláneya m'a énxet'ák Israel: “¿Yaqsa kélhaxna 

megkólpekhésa nak kólmok ma'a xapop kélagkok apmésso axta Wesse' 
egegkok, Dios apagkok axta m'a kélyapmeyk nano'? 

4Kólyésha sa' apqántánxo énxet ma'a nepyeseksa nak pók aptémakxa 

énxet'ák, yaqwayam sa' ko'o aláphaksek elweynchamha m'a ekyókxoho 
yókxexma nak, yaqwayam sa' hesantagkasek ko'o amya'a yaqwánxa 
katnehek kélexpánchesso. 

5Yexpánchesek sa' siete yókxexma xa énxet'ák nak, nepyeyam sa' 

kaphewakxak ma'a Judá xapop apagkok, keñe sa' José aptawán'ák 
neptámen xapop apagkok ma'a ekpayho nak nexcheyha. 

6Appenchásegkek sa' agkok apkexpánchesso siete yókxexma, tén sa' 

héltennássetak makham ektáhakxa apkelányo m'a xapop nak, keñe sa' ko'o 
atwaksek xama aqsok nápaqtók ma'a Dios Wesse' egegkok yaqwayam 
ay'asagkoho' ekpehewayam chá'a xapop kélagkok. 

7Melxawagkehek sa' xapop apagkok levitas, hakte apkelmaxnéssesso Dios 

énxet'ák apagkok sa' aqsa etnahágkok, yetneyk eyke xapop apagkok ma'a 
Gad nak énxet'ák apagkok tén han Rubén, keñe han ma'a nápakha nak 
Manasés énxet'ák apagkok, cham'a teyp nak wátsam Jordán, ekpayho nak 
yókxexma ekteyapmakxa ekhem, apmésso axta m'a Moisés, Wesse' 
egegkok axta apchásenneykha.” 

8Appenchásegkek axta aptamhágkaxa yaqwayam elxog ma'a ektáha axta 

apkelánémap elanok ektémakxa m'a yókxexma, keñe axta Josué aptáha 
apkeláneya s'e: “Kólmohok sa' ma'a ekyókxoho yókxexma, kólexpánches sa', 
tén sa' kólchexyók makham kélpenchesa enxoho, keñe sa' ko'o atwássesek 
xama aqsok se'e yókxexma nak Siló, nápaqtók Wesse' egegkok yaqwayam 
sa' ay'asagkohok ekpehewayam chá'a xapop kélagkok.” 

9Apkelxegkek axta xa énxet'ák nak, apsawhékxók axta apkelányo m'a 

yókxexma nak, apnaqtáxésagkek axta han siete yókxexma yetlo tegma 
apkelyawe chá'a xama yókxexma. Keñe axta apkeltaqháwo apkelmeyákxo 
m'a apkelpakxeneykegkaxa nak yókxexma Siló, cham'a aphakxa axta Josué. 

10Aptawássek axta xama aqsok Josué yókxexma Siló, nápaqtók Wesse' 

egegkok, yaqwayam ey'asagkohok ekpehewayam chá'a xapop apagkok, 
apkexpánchessek axta xapop nepyeseksa m'a israelitas. 

Benjamín énxet'ák xapop apagkok 

11Penchásexcheyk axta ektawásamáxche xama aqsok, keñe Benjamín 

énxet'ák apagkok eyaqhawo apxaka m'a xapop ekyetnama axta teyp Judá, 
halep axta m'a José énxet'ák xapop apagkok. 

12Cháxa xapop nak, axta cheynamók néxa m'a teyp nak wátsam Jordán 

ekpayho nak nexcheyha, axta maheykegkok ma'a teyp Jericó ekpayho nak 
nexcheyha, xegamchek axta ekmeheykegko m'a yókxexma ekxámokmakxa 
nak meteymog élwenaqte ekpayho nak ektaxnegwánxa ekhem, keñe axta 
ekmeyeykento ekyephagweykto m'a yókxexma meykexa énxet nak Bet-
avén. 

13Cha'a ekxegeykekxexa axta makham ekmeyeykekxo m'a tegma 

apwányam Luz (cham'a Betel) ekpayho nak nepyeyam, tén axta 
ekweyweykento ekweykekxoho m'a Atarot-adar, apyetnama nak egkexe, 
teyp nak ma'a Bet-horón Kóneg ekpayho nak nepyeyam; 

14keñe axta ekmeyeykento néxa xapop ma'a ekpayho nak wátsam 

ekwányam Mediterráneo, cham'a nekha nak ma'a egkexe ekpayho nak 
nepyeyam, ekyetnama nak ekpayho Bet-horón, ekweykekxoho m'a Quiriat-
baal, ekwesey nak han Quiriat-jearim, apagkok nak ma'a Judá énxet'ák 
apagkok. Cháxa néxa xapop ekpayho nak ektaxnegwánxa ekhem. 

15Keñe axta néxa xapop ekpayho nak nepyeyam, eyeynamo m'a Quiriat-

jearim ekmeheykegko m'a ekpayho nak ektaxnegwánxa ekhem, 
ekweykekxoho m'a ekyetnamakxa nak yegmen ma'a Neftóah, 

16keñe axta ekweyweykento ekweykekxoho m'a awhak egkexe émha nak 

ma'a ekpayho nak ekyapwátegweykenxa xapop ma'a Ben-hinom, teyp nak 
ekyapwátegweykenxa xapop Refaim, ekpayho nak nexcheyha. Keñe 
ekweyweykento m'a ekyapwátegweykenxa nak xapop ma'a Hinom, 
yeykhayak axta m'a ekmeyeykekxexa nak néten xapop ma'a Jebús ekpayho 
nak nepyeyam, xegamchek axta ekweykekxoho m'a ekyetnamakxa nak 
yegmen En-roguel, 

17keñe axta ekmeyeykekxo m'a nexcheyha, yephagweykekxeyk axta m'a En-

semes, yeykhayak axta makham ma'a, ekweykekxoho m'a Guelilot, 
ekyetnama nak ma'a ekpayho nak ekmeyeykekxexa néten xapop ma'a 
Adumim, keñe ekweyweykento ekweykekxoho m'a meteymog nak Bohan 
Ben-rubén; 

18yeykhayak axta m'a teyp nak ekmeyeykekxexa néten xapop ekpayho nak 

nexcheyha, nekha nak ma'a ekyapwátegweykenxa xapop Jordán, 
weyweykenteyk axta ekweykekxoho m'a Jordán, 

19yeykhayak axta m'a Bet-hoglá ekpayho nak nexcheyha, axta 

temégweykmok néxa m'a Wátsam Étsapma ekpayho nak nexcheyha, 

ektaxnegweykekxexa axta chá'a yegmen eñama m'a wátsam Jordán. Cháxa 
néxa xapop axta ekpayho nak nepyeyam. 

20Wátsam Jordán axta néxa xapop ma'a ekpayho nak ekteyapmakxa ekhem. 

Cháxa néxa xapop kélmeyáseyak axta m'a Benjamín énxet'ák apagkok 
apnámakkok. 

21Keso tegma apkelyawe élpehewayam axta apkelxawéyak ma'a Benjamín 

énxet'ák apagkok apnámakkok nak: Jericó, Bet-hoglá, Émec-quesís, 

22Bet-arabá, Semaraim, Betel, 

23Avim, Pará, Ofrá, 

24Quefar-haamoní, Ofní tén han Gueba, doce tegma apkelyawe yetlo tegma 

apketkók aphéyak nak nepyáwa'. 

25Axta han ma'a Gabaón, Ramá, Beerot, 

26Mispá, Quefirá, Mosá, 

27Réquem, Irpeel, Taralá, 

28Selá, Élef, Jebús (cham'a Jerusalén), Guibeá tén han Quiriat, catorce 

tegma apkelyawe yetlo tegma apketkók aphéyak nak nepyáwa'. Cháxa 
xapop élpehewayam axta apkelxawéyak ma'a Benjamín énxet'ák apagkok 
apnámakkok. 

 

Josué 19 
Simeón énxet'ák xapop apagkok 

1Ánet axta entáhak ektawásamáxche aqsok, keñe élpehewokmo 

apkelxawéyak xapop ma'a Simeón énxet'ák apagkok apnámakkok. Cháxa 
xapop nak, axta yetnók ma'a kañe' nak xapop apagkok ma'a Judá énxet'ák 
apagkok, 

2weykekxók axta apkelxawéyak ma'a tegma apkelyawe nak Beerseba, Sebá, 

Moladá, 

3Hasar-sual, Balá, Ésem, 

4Eltolad, Betul, Hormá, 

5Siclag, Bet-marcabot, Hasar-susá, 

6Bet-lebaot tén han Saruhén, trece tegma apkelyawe yetlo tegma apketkók 

aphéyak nak nepyáwa'. 

7Apkelxawáyak axta han ma'a tegma apkelyawe nak En-rimón, Éter, tén han 

ma'a Asán, yetlo m'a tegma apketkók aphéyak nak nepyáwa', 

8keñe han ma'a tegma apketkók apheykegko axta ekweykekxoho m'a tegma 

apwányam Baalat-beer, cham'a tegma apwányam nak Ramat, ekpayho nak 
Négueb. Cháxa xapop élpehewayam axta apkelxawéyak ma'a Simeón 
apnámakkok. 

9Judá xapop apagkok kañe' axta yetnók ma'a Simeón énxet'ák xapop 

apagkok, hakte awanhók agko' axta xapop apagkok ma'a Judá énxet'ák 
apagkok, axta keñamak kélméssama Simeón énxet'ák apagkok nekha m'a 
xapop apxawe axta m'a Judá. 

Zabulón énxet'ák xapop apagkok 

10Ántánxo axta táhak ektawásamáxche aqsok, keñe axta élpehewokmo 

apkelxawéyak xapop ma'a Zabulón énxet'ák apagkok apnámakkok. 
Weykekxók axta néxa xapop apagkok ma'a yókxexma nak Sarid. 

11Axta maheykegkok ma'a ekpayho nak ektaxnegwánxa ekhem 

ekweykekxoho m'a Maralá, keñe axta ekyeykhaya m'a Dabéset, tén axta 
ektemégweykmo néxa m'a alwáta' ekpayho nak Jocneam. 

12Xegamchek axta néxa xapop ekmeheykegko m'a ekpayho nak 

ekteyapmakxa ekhem eñama m'a Sarid, ekweykekxoho m'a Quislot-tabor, 
yeykhayak axta makham ekweykekxoho m'a Daberat, meyeykekxeyk axta 
néten ekweykekxoho m'a Jafía. 

13Meyeykekxeyk axta néxa xapop ma'a ekpayho nak ekteyapmakxa ekhem 

ekmeheykegko m'a Gat-héfer, yeykhayak axta m'a Itá-casín, weykmók axta 
m'a Rimón, ektaqhegweykmo eñama m'a Neá. 

14Keñe m'a nexcheyha nak, taqhegweykmek axta néxa xapop ekmeyeykekxo 

m'a Hanatón, ekyephagweykekxo m'a ekyapwátegweykenxa nak xapop 
Jefté-el. 

15Apheykegkek axta han doce tegma apkelyawe xa yókxexma nak, yetlo 

tegma apketkók aphéyak ma'a nepyáwa': cham'a Catat, Nahalal, Simrón, 
Idalá tén han Belén. 

16Cháxa xapop ekpehewayam axta apkelxawéyak ma'a Zabulón énxet'ák 

apagkok apnámakkok, yetlo m'a tegma apkelyawe nak tén han tegma 
apketkók aphéyak nak nepyáwa'. 

Isacar énxet'ák xapop apagkok 

17Cuatro axta entáhak ektawásamáxche aqsok, keñe élpehewokmo 

apkelxawéyak xapop apagkok ma'a Isacar énxet'ák apagkok apnámakkok. 

18Yetlómok axta han xapop apagkok apkelxaweykegko m'a tegma apkelyawe 

nak Jezreel, Quesulot, Sunem, 

19Hafaraim, Sihón, Anaharat, 

20Rabit, Quisión, Ebes, 

21Rémet, En-ganim, En-hadá tén han Bet-pasés. 

22Weykmók axta néxa xapop apagkok ma'a Tabor, Sahasimá tén han ma'a 

Bet-semes, keñe ektemegweykmo néxa m'a wátsam Jordán; dieciséis axta 
apyókxoho tegma apkelyawe yetlo m'a tegma apketkók aphéyak nak 
nepyáwa'. 

23Cháxa xapop ekpehewayam axta apkelxawéyak ma'a Isacar énxet'ák 

apagkok apnámakkok, yetlo tegma apkelyawe tén han ma'a tegma apketkók 
aphéyak nak nepyáwa'. 

Aser énxet'ák xapop apagkok 

24Cinco axta entáhak ektawásamáxche aqsok, keñe élpehewokmo 

apkelxawéyak xapop apagkok ma'a Aser énxet'ák apagkok apnámakkok, 

25yetlómok axta han ma'a tegma apkelyawe nak Helcat, Halí, Beten, Acsaf, 

26Alamélec, Amad tén han ma'a Misal, weykmók axta m'a ektaxnegwánxa 

ekhem, ekweykekxoho m'a egkexe nak Carmelo, tén han Sihor-libnat. 

27Keñe m'a néxa xapop ekpayho nak ekteyapmakxa ekhem, meyeykekxeyk 

axta m'a ekpayho nak nexcheyha, ekweykekxoho m'a Bet-dagón, 
tekxekweykekxók axta m'a Zabulón énxet'ák apagkok nak xapop apagkok, 
tén han ma'a ekyapwátegweykenxa nak xapop ma'a Jefté-el, Bet-émec, 
Neiel, xegamchek axta ekweykmo m'a teyp nak Cabul, 

28yetlómok axta han ma'a Abdón, Rehob, Hamón keñe han ma'a Caná, 

ekweykekxoho m'a apyawakxa nak tegma apwányam Sidón. 

29-30Tén axta ektaqhegweykmo néxa xapop ekmeyeykekxo m'a Ramá, 

ekweykekxoho m'a tegma apwányam ekyennaqte nak kélhaxtegkesso 
nepyáwa Tiro, tén axta ekxegeykekxo makham ekmeyeykekxo m'a Hosá 
ekyephagweykekxo m'a wátsam ekwányam Mediterráneo. Veintidós tegma 
apkelyawe axta apyókxoho yetlo m'a tegma aphéyak nak nepyáwa', 
apyepetcheykekxa m'a Mahaleb, Aczib, Umá, Afec tén han Rehob. 

31Cháxa xapop ekpehewayam axta apkelxawéyak ma'a Aser énxet'ák 

apagkok apnámakkok. 

Neftalí énxet'ák xapop apagkok 

32Seis axta entáhak ektawásamáxche aqsok, keñe axta élpehewokmo 

apkelxawéyak xapop apagkok ma'a Neftalí énxet'ák apagkok apnámakkok. 

33Axta cheynamok ekxega xapop apagkok ma'a yókxexma nak Hélef, Elón-

saananim, Adamí-néqueb tén han ma'a Jabneel, ekweykekxoho m'a Lacum, 
tén han ma'a Jordán. 

34Keñe m'a ektaxnegwánxa ekhem nak, axta maheykegkok néxa xapop ma'a 

Aznot-tabor, yeykhayak axta ekmeheykegko m'a Hucoc, 
yepetchegweykekxók axta han ma'a xapop apagkok nak Zabulón ekpayho 
nak nepyeyam, keñe m'a ektaxnegwánxa ekhem nak, 
ekyepetchegweykekxoho m'a Aser énxet'ák nak xapop apagkok. Tén axta 
m'a ekpayho nak ekteyapmakxa ekhem, weykmók axta Neftalí énxet'ák 
xapop apagkok ma'a wátsam Jordán. 

35Keso tegma apkelyawe ekyennaqte nak kélhaxtegkáseyak nepyáwa', 

apkelxawéyak axta m'a: Sidim, Ser, Hamat, Racat, Quinéret, 

36Adamá, Ramá, Hasor, 

37Quedes, Edrei, En-hasor, 

38Irón, Migdal-el, Horem, Bet-anat tén han Bet-semes. Diecinueve axta 

apyókxoho tegma apkelyawe yetlo m'a tegma apketkók aphéyak nak 
nepyáwa'. 

39Cháxa xapop élpehewayam axta apkelxawéyak ma'a Neftalí énxet'ák 

apagkok apnámakkok, yetlo m'a tegma apkelyawe nak, tén han ma'a tegma 
apketkók aphéyak nak nepyáwa'. 

Dan énxet'ák xapop apagkok 

40Siete axta entáhak ektawásamáxche aqsok, keñe axta élpehewokmo 

apkelxawéyak xapop apagkok ma'a Dan énxet'ák apagkok apnámakkok. 

41Cháxa xapop nak, apheykegkek axta m'a tegma apkelyawe nak Sora, 

Estaol, Ir-semes, 

42Saalbim, Aialón, Jetlá, 

43Elón, Timnat, Ecrón, 

44Eltequé, Guibetón, Baalat, 

45Jehúd, Bené-berac, Gat-rimón, 

46Mejarcón, tén han Racón, xapop ekyetnama axta m'a nekha nak Jope. 

47Apketámeykegkek axta eyke Dan énxet'ák apagkok ma'a tegma apwányam 

nak Lésem, hakte ketsék agko' axta m'a xapop apagkok, tén axta apma 
natámen apkelnapma m'a apyókxoho énxet'ák apheykha nak ma'a. Keñe 
axta apkelheykmoho m'a tegma apwányam nak; apyaqmagkassessegkek 
axta han mók apwesey xa tegma apwányam nak, Dan axta 
aptemessásekxak apwesey, eñama melwagqayam ma'a apyapmeyk nanók 
axta. 

48Cháxa xapop élpehewayam axta apkelxawéyak ma'a Dan énxet'ák 

apagkok apnámakkok, yetlo m'a tegma apkelyawe tén han ma'a tegma 
apketkók aphéyak nak nepyáwa'. 

Josué xapop apagkok 

49Apxakak axta han xapop apagkok Josué kañe' xapop apagkok nak ma'a 

pók énxet'ák Israel, cham'a appenchásegko axta apkexpánchesso xapop 
israelitas ekpehewayam nak chá'a apagkok ma'a ektáhakxa nak chá'a 
énxet'ák apagkok. 

50Kélméssek axta m'a tegma apwányam nak Timnat-sérah, ekhawo m'a 

apkeltémókxa axta etnahagkok ma'a Wesse' egegkok, cham'a yókxexma 
ekxámokmakxa nak meteymog élwenaqte m'a Efraín, apkelmaxnagkamakxa 
axta m'a Josué. Apxátekháseykekxeyk axta Josué m'a tegma apwányam, tén 
axta aphama m'a. 

51Cháxa ekyókxoho xapop apkexpánchessama axta aptawáseykegko xama 

aqsok nápaqtók Wesse' egegkok ma'a Eleazar, apteme axta 
apkelmaxnéssesso Dios énxet'ák apagkok, tén han Josué keñe han ma'a 
apkelámha apmonye'e nak nepyeseksa énxet'ák Israel, cham'a 
nentaxnamakxa nak kélpakxanma apchaqneykekxexa nak énxet'ák, 
ekpayho nak Siló. Cháxa ekpenchásexchexa axta kélexpánchesso xapop. 

 

Josué 20 
Israelitas apkelyéseykha tegma apkelyawe yaqwánxa chá'a elyexánegwakxak 

énxet'ák 
(Nm 35.6-34; Dt 4.41-43; 19.1-13) 

1 Appaqhetchessek axta Wesse' egegkok ma'a Josué, aptáhak axta 

apcháneya s'e: 

2“Elpaqhetches sa' énxet'ák Israel, yána sa' elyésha tegma apkelyawe 

apkelyexánegweykekxexa chá'a énxet'ák, cham'a séltémókxa axta ko'o 
kóltéhek kéxegke, seyásenneykekxo axta eltennaksek ma'a Moisés. 

3Apchaqhak sa' agkok pók énxet megkatnahakxoho apmáheyo yaqhek, 

emyekxak sa' xama xa tegma apwányam nak, yaqwayam sa' mexnéssessók 
mók ma'a ektáha nak pók apagko' ma'a ektáha nak apketsapma. 

4Énxet ektáha enxoho aptegyeykha apyexanmomakxa xama xa tegma nak, 

etnegwók sa' ma'a átog nak tegma apwányam, exének sa' ektáhakxa aqsok 
apkelane nápaqta'awók ma'a apkelámha apmonye'e nak tegma apwányam. 
Keñe sa' yohok etxek ma'a kañe', egkések sa' han aphamakxa. 

5Apkemhágkek sa' agkok ma'a pók apagko' nak ma'a ektáha nak apmatñà, 

meyentegkásenteyk sa' han ma'a énxet apmahéyak nak aptegyeykha 

apyexanmomakxa m'a, hakte apchaqhássessegkek pók megkatnahakxoho 
apmáheyo yaqhek, meykexho aptaqnagko. 

6Kéméxcheyk exek aqsa tegma apwányam ma'a aptegyeykha nak 

apyexanmomakxa, ekwokmoho kélya'áseykxo nápaqta'awók ma'a 
apyókxoho énxet'ák yaqwayam enxoho kólyekpelkoho', keñe han 
ekwokmoho apketsapa m'a apkemha apmonye' apagko' nak 
apkelmaxnéssesso Dios énxet'ák apagkok, ektáha axta aptamheykha m'a 
sekxók axta. Keñe sa' apwanchek etaqhohok makham apkeñamakxa xa 
aptegyeykha nak apyexanmomakxa', cham'a apxagkok nak tén han tegma 
apwányam apagkok.” 

7Tén axta énxet'ák Israel apkelyésencha'a tegma apkelyawe 

apkelyexánegweykekxexa chá'a énxet'ák, cham'a Quedes apyetnama nak 
Galilea, meteymog élekhahéyak nak ma'a Neftalí, keñe Siquem ma'a 
élámhakxa nak egkexe Efraín, tén han ma'a Quiriat-arbá, cham'a Hebrón, 
ekpayho nak élámhakxa egkexe Judá. 

8Keñe m'a teyp nak Jordán, ekpayhéyak nak xapop ma'a yókxexma meykexa 

énxet, teyp nak Jericó ekpayho nak ekteyapmakxa ekhem, apkelyésencha'a 
m'a tegma apkelyawe nak Béser, xapop apagkok axta m'a Rubén énxet'ák 
apagkok; keñe m'a yókxexma nak Galaad apkelyésencha'a m'a Ramot, 
xapop apagkok axta m'a Gad énxet'ák apagkok; tén ma'a yókxexma nak 
Basán apkelyésencha'a m'a Golán, xapop apagkok axta m'a Manasés 
énxet'ák apagkok. 

9Cháxa tegma apkelyawe apkelyexánegweykekxa nak chá'a énxet'ák, 

kélyessáseykha axta m'a apyókxoho israelitas, keñe han ma'a énxet'ák 
apkeleñama nak mók nekha, apheykha nak nepyeseksa. Sa' 
elyexánegwakxak chá'a apyókxoho apchaqhe nak chá'a pók ma'a, 
megkatnahakxoho nak chá'a apmáheyo apagko' yaqhek, yaqwayam sa' 
mexnéssesók chá'a mók ektáha nak pók apagko' ma'a apmatñà tén han 
yaqhek, megkólyekpelchawo enxoho sekxók makham ma'a aqsok apkelane. 

 

Josué 21 
Levítas tegma apkelyawe apagkok 

(1 Cr 6.54-81) 

1-2 Apkelmahágkek axta apkelámha apmonye'e nak chá'a nepyeseksa 

aphawóxama levitas ma'a Siló, yókxexma nak Canaán, yaqwayam 
elpaqhetchesakpohok ma'a apkelmaxnéssesso Dios énxet'ák apagkok 
Eleazar, Josué tén han ma'a apkelámha apmonye'e nak chá'a énxet'ák 
apagkok israelitas. Axta aptáhak apkeláneya s'e: “Apkeltamhók axta 
hegmések negko'o Wesse' egegkok tegma apkelyawe yaqwánxa aghakha, 
Moisés axta eyke apchásenneykxa', yetlo yókxexma ektaqmelakxa nak pa'at, 
yaqwayam katawagkok nennaqtósso.” 

3Keñe axta énxet'ák Israel apkelmeyásegko pók xama m'a tegma apkelyawe 

apagkok apagko' nak, yetlo m'a yókxexma ektaqmelakxa nak pa'at, 
apkeltémókxa axta etnahágkok ma'a Wesse' egegkok. 

4Tawásexcheyk axta sekxók xama aqsok peya elxawagkok xapop ma'a 

levitas apnámakkok, Quehat axta aptawán'ák neptámen. Trece tegma 
apkelyawe axta han apkelxawágkok ma'a quehatitas, Aarón axta aptawán'ák 
neptámen, apteme axta apkelmaxnéssesso Dios énxet'ák apagkok, 
apkeleñama axta nepyeseksa m'a Judá énxet'ák apagkok, Simeón tén han 
Benjamín énxet'ák apagkok. 

5Diez tegma apkelyawe axta han apkelxawágkok ma'a pók quehatitas, 

apkeleñama axta nepyeseksa m'a Efraín énxet'ák apagkok, Dan, keñe han 
ma'a nápakha nak Manasés énxet'ák apagkok. 

6Keñe axta natámen xa, élpehewokmo apkelxawéyak trece tegma apkelyawe 

m'a levitas, Guersón axta aptawán'ák neptámen, ektáha axta apagkok ma'a 
Isacar énxet'ák apagkok, Aser, tén han Neftalí, keñe han ma'a nápakha nak 
Manasés énxet'ák apagkok, apheykencha'a axta m'a Basán. 

7Tén ma'a levitas, Merarí axta aptawán'ák neptámen, élpehewokmo 

apkelxawéyak ma'a doce tegma apkelyawe, ektáha axta apagkok ma'a 
Rubén énxet'ák apagkok, Gad, tén han ma'a Zabulón énxet'ák apagkok. 

8Xama aqsok axta aptawásegkok israelitas apkelmeyásegko levitas ma'a 

tegma apkelyawe, tén han yókxexma ektaqmelakxa nak pa'at, apkeltémókxa 
axta etnahágkok ma'a Wesse' egegkok, eñama apchásenneykekxa m'a 
Moisés. 

9Keso tegma apkelyawe apkelmeyáseyak axta énxet'ák Judá tén han ma'a 

Simeón énxet'ák apagkok, 

10ekpayhawo axta apkelxawéyak ma'a levitas, apkeleñama axta nepyeseksa 

m'a Quehat apnámakkok, Aarón axta aptawán'ák neptámen, hakte 
apmonye'e axta chaqhawok apkelxawéyak xapop ma'a. 

11Apkelxawágkek axta m'a Hebrón, yókxexma ekxámakxa nak meteymog 

élekhahéyak ma'a Judá, cham'a tegma apyawe apagkok axta m'a Anac 
aptawán'ák neptámen, xama énxet apwenaqte axta, yetlo m'a yókxexma 
ektaqmelakxa nak pa'at. 

12Keñe m'a xapop tén han tegma apketkók aphéyak axta nepyáwa' m'a 

tegma apwányam nak, kélmésa yaqwayam etnehek apagkok ma'a Caleb, 
Jefuné axta apketche. 

13Apkelxaweykegkek axta Aarón aptawán'ák neptámen ma'a Hebrón, 

apteme axta apkelmaxnéssesso Dios énxet'ák apagkok, cham'a tegma 
apwányam apkelyexánegweykekxexa axta chá'a énxet apchaqhe pók, 
apkelxaweykegkek axta han se'e tegma apkelyawe nak: cham'a Libná, 

14Jatir, Estemoa, 

15Holón, Debir, 

16Ain, Jutá tén han Bet-semes. Cháxa nueve tegma apkelyawe nak, yetneyk 

axta chá'a apagkok apagko' ma'a yókxexma ektaqmelakxa nak pa'at. 

17Kélmeyásegkek axta han ma'a Gabaón, Gueba, apagkok axta m'a 

Benjamín énxet'ák apagkok, 

18tén han Anatot keñe han ma'a Almón, cuatro axta apyókxoho tegma 

apkelyawe yetlo m'a apagkok apagko' nak chá'a yókxexma ektaqmelakxa 
nak pa'at. 

19Trece tegma apkelyawe axta apkelxawágkok ma'a Aarón aptawán'ák 

neptámen, apteme axta apkelmaxnéssesso Dios énxet'ák apagkok, xama 
axta chá'a apagkok apagko' ma'a yókxexma ektaqmelakxa nak pa'at. 

20Keñe axta m'a pók levitas, Quehat axta aptawán'ák neptámen, 

kélmeyásegko m'a tegma apkelyawe apagkok axta m'a Efraín nak énxet'ák 
apagkok. 

21Keñe axta egkexe nak Efraín kélmésa m'a Siquem, yaqwayam etnehek 

apyexánegweykekxexa chá'a énxet ektáha enxoho apchaqhe pók, tén axta 
han ma'a Guézer, 

22Quibsaim tén han Bet-horón, cuatro tegma apkelyawe, yetlo m'a apagkok 

apagko' nak chá'a yókxexma ektaqmelakxa nak pa'at. 

23Keñe m'a Dan énxet'ák apagkok axta xapop apagkok, kélmésa m'a tegma 

apkelyawe nak Eltequé, Guibetón, 

24Aialón tén han ma'a Gat-rimón, cuatro axta tegma apkelyawe yetlo m'a 

yókxexma ektaqmelakxa nak pa'at; 

25tén axta m'a nápakha nak Manasés énxet'ák xapop apagkok, kélmésa 

apqánet tegma apkelyawe, cham'a Taanac keñe han Gat-rimón, yetlo m'a 
yókxexma ektaqmelakxa nak pa'at; 

26diez axta apyókxoho tegma apkelyawe apagkok ma'a quehatitas 

apnámakkok, yetlo m'a apagkok apagko' nak chá'a yókxexma ektaqmelakxa 
nak pa'at. 

27Keñe axta m'a levitas, Guersón axta aptawán'ák neptámen, kélmésa m'a 

apqánet tegma apkelyawe, apagkok axta m'a nápakha nak Manasés énxet'ák 
apagkok, yetlo m'a apagkok apagko' nak chá'a yókxexma ektaqmelakxa nak 
pa'at: cham'a Golán, apyetnama nak ma'a Basán, yaqwayam enxoho 
etnéssesek tegma apwányam apyexánegweykekxexa chá'a énxet'ák, keñe 
han ma'a Beesterá. 

28Keñe m'a Isacar énxet'ák axta xapop apagkok, kélmésa m'a Quisión, 

Daberat, 

29Jarmut tén han ma'a En-ganim, cuatro tegma apkelyawe yetlo m'a apagkok 

apagko' nak chá'a yókxexma ektaqmelakxa nak pa'at. 

30Keñe m'a Aser énxet'ák axta xapop apagkok, kélmésa m'a Misael, Abdón, 

31Helcat tén han ma'a Rehob, cuatro tegma apkelyawe yetlo m'a apagkok 

apagko' nak chá'a yókxexma ektaqmelakxa nak pa'at. 

32Keñe m'a Neftalí axta énxet'ák xapop apagkok, kélmésa apqántánxo tegma 

apkelyawe yetlo m'a apagkok apagko' nak chá'a yókxexma ektaqmelakxa 
nak pa'at: cham'a Quedes, apyetnama nak ma'a Galilea, yaqwayam 
etnéssesek tegma apwányam apkelyexánegweykekxexa chá'a énxet'ák, tén 
han ma'a Hamot-dor tén han Cartán; 

33trece axta apyókxoho tegma apkelyawe apagkok ma'a guersonitas 

apnámakkok, xama axta chá'a apagkok apagko' ma'a yókxexma 
ektaqmelakxa nak pa'at. 

34Keñe m'a Zabulón axta énxet'ák xapop apagkok, kélmésa m'a pók levitas 

melxawéyak axta makham xapop apagkok, Merarí axta aptawán'ák 
neptámen, cham'a tegma apkelyawe nak Jocneam, Cartá, 

35Dimná tén han ma'a Nahalal, cuatro tegma apkelyawe yetlo m'a apagkok 

apagko' nak chá'a yókxexma ektaqmelakxa nak pa'at. 

36Keñe m'a Rubén axta énxet'ák xapop apagkok, kélmésa m'a tegma 

apkelyawe nak Béser, Jahas, 

37Cademot tén han ma'a Mefáat, cuatro tegma apkelyawe yetlo m'a apagkok 

apagko' nak chá'a yókxexma ektaqmelakxa nak pa'at. 

38Keñe m'a Gad énxet'ák axta xapop apagkok, kélmésa m'a tegma 

apkelyawe nak Ramot nak Galaad, yaqwayam etnéssesek tegma apwányam 
apkelyexánegweykekxexa chá'a énxet'ák, tén han ma'a Mahanaim, 

39Hesbón tén han Jazer, cuatro tegma apkelyawe yetlo m'a apagkok apagko' 

nak chá'a yókxexma ektaqmelakxa nak pa'at. 

40Doce axta apyókxoho tegma apkelyawe ekpehewokmo apkelxawéyak ma'a 

levitas, melxawéyak axta xapop apagkok ma'a sekxók axta, cham'a Merarí 
axta aptawán'ák neptámen. 

41Cuarenta y ocho axta apyókxoho tegma apkelyawe apagkok levitas 

aphéyak axta m'a kañe' nak énxet'ák Israel xapop apagkok, yetlo m'a 
apagkok apagko' nak chá'a m'a yókxexma ektaqmelakxa nak pa'at, 

42wakheykekxeyk axta chá'a m'a tegma apkelyawe nak. Axta temék chá'a 

m'a apyókxoho tegma apkelyawe nak. 

Wesse' egegkok apteme mehegyenyaweykha 

43Cháxa aptémakxa axta Wesse' egegkok apkelmeyáseykegko israelitas 

ekyókxoho xapop, apkeltennassama axta naqsók agko' egkések ma'a 
apyapmeyk nano'. Apmomchek axta m'a keñe apkelheykmo. 

44Apkelánéyak axta Wesse' egegkok ma'a apxeyenma axta elána', 

aptaqmelchessáseykekxeyk axta han apheykha m'a ekyókxoho 
apheykegkaxa nak. Mopwanchek axta apmáheyo elenmexekxak chá'a m'a 
apkelenmexma nak, hakte apkelmallanchessegkek axta Wesse' egegkok 
nepyeseksa m'a apkelenmexma. 

45Temegkek axta ekyókxoho m'a aptémakxa axta appeywa Wesse' egegkok 

apxeyenmakxa axta etnéssesek ektaqmela israelitas. 

 

Josué 22 
Rubén, Gad tén han nápakha Manasés énxet'ák apagkok apkelweykekxa 

makham apkeleñamakxa' 

1Apkeláneyáha axta Josué m'a Rubén nak énxet'ák apagkok tén han ma'a 

Gad, keñe han ma'a nápakha nak Manasés énxet'ák apagkok. 

2Aptáhak axta apkeláneya: “Kélláneyak kéxegke ekyókxoho m'a 

apkeltémókxa axta kóllának ma'a Moisés, apteme axta Wesse' egegkok 
apchásenneykha, kélyaheykekxók han ekyókxoho m'a séltémókxa nak 
kóltéhek. 

3Megkólwátésseykmok makham kélpaxqeykha kélnámakkok, ekwokmoho 

makham se'e negwánxa nak, kélláneykegkek meyke kélyenseyam ma'a 
apkeltémókxa nak antéhek ma'a Dios Wesse' kélagkok nak kéxegke. 

4Apkelanak kaxwók ma'a apkeltennassama axta elána', 

aptaqmelchessáseykxeyk han apheykha m'a kélyáxeg'a, kólmeyekxa sa' 
kaxwók ma'a kéleñamakxa kélpakxeneykegkaxa axta, xapop 
apméssamakxa axta m'a Moisés, apteme axta Wesse' egegkok 
apchásenneykha, teyp nak ma'a wátsam Jordán, ekpayho nak 
ekteyapmakxa ekhem. 

5Wánxa eyke aqsa séltamho kóllanagkok meyke kélyenseyam ma'a 

apkeltémókxa nak antéhek Dios, tén han segánamakxa apmésso axta 
Moisés, apteme axta Wesse' egegkok apchásenneykha. Kólásekhoho Dios 
Wesse' kélagkok nak kéxegke, kólyetlow chá'a m'a ámay apagkok, 
kólyahakxoho han ma'a apchánamakxa nak antéhek, kólyetlow chá'a meyke 
kélyenseyam ekweykmoho kañók agko' kélwáxok, tén han ekweykmoho m'a 
élchetámeykegkaxa nak kélwáxok.” 

6Apkelmaxnessásegkek axta han Josué apkeltamho epasmok Dios natámen 

xa, tén axta apkeláphasa eltaqhohok makham, apkelmeyákxeyk axta m'a 
apheykegkaxa axta. 

7Apméssegkek axta Moisés xapop apagkok nápakha nak Manasés énxet'ák 

apagkok ma'a yókxexma Basán. Tén axta han ma'a pók nápakha nak 
Manasés énxet'ák apagkok apméssama Josué xapop apagkok ma'a 
nepyeseksa nak israelitas, halep nak Jordán, ekpayho nak ektaxnegwánxa 
ekhem, apkelmaxnéssessek axta apkeltamho epasmok Dios ma'a 
apmonye'e axta, keñe axta apkeltamho eltaqhohok makham. 

8Aptáhak axta apkeláneya s'e: “Kéltaqháwok kaxwók kéxegke yetlo 

ekxámokma aqsok kélagkok, tén han ekxámokma kélnaqtósso, yetlo sawo 
ekyátekto élmomnáwa, sawo élmope élmomnáwa, sawo élyexwase, tén han 
sawo élyentaxno, tén han apxámokma apagko' apáwa. Kólmesák sa' nekha 
kélnámakkok se'e aqsok kélyementaméyak nak kélenmexma.” 

9Cháxa ektáhakxa axta apkeltaqháwo Rubén énxet'ák apagkok, tén han ma'a 

Gad, keñe han ma'a nápakha nak Manasés énxet'ák apagkok, apkexeykxo 
m'a nápakha nak énxet'ák Israel, apheykha axta m'a Siló, cham'a yókxexma 
nak Canaán, apkeltaqháwok axta makham apkelmeyákxo m'a yókxexma 
Galaad, cham'a xapop apmomakxa axta, apkeltémókxa axta emok ma'a 
Wesse' egegkok, apchásenneykekxo axta m'a Moisés. 

Aqsok ekwatnamáxchexa ekyetnama nak nekha Jordán 

10Xama axta apkelwákxo neyáwa wátsam Jordán ma'a Rubén nak énxet'ák 

apagkok tén han Gad, keñe han ma'a nápakha nak Manasés énxet'ák 
apagkok, axta eyke makham ma'a xapop apagkok nak cananeos, 
apkelánegkek axta ekwatnamáxchexa aqsok ekyawe agko' ma'a neyáwa nak 
wátsam Jordán. 

11Apkellegágweykxeyk axta amya'a m'a pók israelitas, apkelánegko 

ekwatnamáxchexa aqsok néxa xapop Canaán ma'a Rubén énxet'ák apagkok 
tén han Gad, keñe han ma'a nápakha nak Manasés énxet'ák apagkok, 
neyáwa nak Jordán, xapop apagkok axta m'a israelitas; 

12xama axta apkelleg'a m'a pók nak israelitas, apchaqnákxeyk axta m'a Siló, 

yaqwayam elmahagkok elnapakpok ma'a énxet'ák nak. 

13Apmonye' axta sekxók kélaphásak ma'a Finees, Eleazar axta apketche, 

apteme axta apkelmaxnéssesso Dios énxet'ák apagkok, yaqwayam 
emhagkok ma'a Galaad, apkelhákxexa axta m'a Rubén énxet'ák apagkok, 
tén han Gad, keñe han ma'a nápakha nak Manasés énxet'ák apagkok. 

14Apkelyetlókek axta han diez apkelámha apmonye'e axta m'a israelitas, 

ektáha axta chá'a apkemha apmonye' nepyeseksa apnámakkok, tén han 
énxet'ák apagkok. 

15Apyókxoho axta apkelmahágkok Galaad xa, apkelhákxexa axta m'a Rubén 

énxet'ák apagkok tén han Gad, keñe han ma'a nápakha nak Manasés 
énxet'ák apagkok. Aptáhak axta apkeláneya s'e: 

16 —Nenxénchek negko'o apkelpeywa m'a Wesse' egegkok énxet'ák 

apagkok. Apyókxoho énxet'ák apkeltamhók elya'asagkohok se'e aqsok 
kéllana nak kélenmexa m'a Dios nak Israel ¿Yaqsa ektáha kélyenyawa nak? 
¿Yaqsa ektáha kéltáha nak kéllane kélagko' kéxegke m'a ekwatnamáxchexa 
aqsok énmexma nak ma'a Wesse' egegkok? 

17¿Asextók enxeykel'a mólya'assáxma nenláneykegko axta m'a yókxexma 

Peor, mehegkexeykekxo nak makham senteme ekweykmo makham se'e 
kaxwo' nak, apkeletsapma axta apxámokma apagko' Wesse' egegkok 
énxet'ák apagkok? 

18¿Péya kólwátesagkok kaxwók kéxegke kélyetleykha Wesse' egegkok? 

Kélenmexákxeyk sa' agkok kéxegke sakhem Wesse' egegkok, saka sa' 
eltaqnaweygkok apyókxoho israelitas. 

19Xénchek agkok kélwáxok kéxegke ekmaso s'e xapop magmowána 

ólpeykeshok Wesse' egegkok, ekpehewayam axta kélxawe, hẽlyetlakxa sa' 
ma'a Wesse' egegkok nak xapop apagkok, apyetnamakxa nak Wesse' 
egegkok tegma appagkanamap apagkok. Kólma sa' yókxexma negyeseksa 
nak negko'o, eyke nágkólenmexekxa Wesse' egegkok tén han negko'óxa 
kóllának mók ekwatnamáxchexa aqsok megkatnaha nak Dios Wesse' 
egegkok apagkok. 

20Kaxénwakxoho sa' kélwáxok ma'a Acán, Zérah axta apketche, 

apkelánéyak axta mey'assáxma apkelmoma m'a aqsok élxénamaxche axta 
kólmasséssók, axta keñamak apkelsexnáneyágko apyókxoho énxet'ák Israel 
apkeltaqnaweygko m'a Wesse' egegkok. ¡Háwe axta han Acán apxakkók 
apketsapma eñama mey'assáxma! 

21Apkelátegmowágkek axta apkelámha apmonye'e israelitas ma'a Rubén 

énxet'ák apagkok tén han Gad, keñe han ma'a nápakha nak Manasés 
énxet'ák apagkok: 

22—Apya'ásegkok negko'o Wesse' egegkok, apteme nak Dios ekyókxoho 

aqsok ekha élmowancha'a nak, manláneya negko'o ekwatnamáxchexa 
aqsok eñama nénmexeykekxa', essenhan negyamasma. Apya'ásegko', 
apkelya'assásegkok nahan kélyókxoho kéxegke; naqsók sa' agkok negko'o 
nénmexeykekxo m'a, ¡tásek hẽlnápekxa'! 

23Nenláneykegkek agkok negko'o s'e ekwatnamáxchexa nak aqsok 

yaqwayam agyenyók Wesse' egegkok, essenhan yaqwayam agwatnések 
aqsok kéltósso, tén han ma'a aqsok negmésso naqsa nak aqsok ekyexna 
kélcheneykekxa, essenhan ma'a aqsok nénnapma segwetassamo nak 
sẽlásekheykekxoho, Wesse' egegkok apagko' sa' hẽllegássesagkoho'. 

24Nenlánéyak negko'o m'a ekwatnamáxchexa nak aqsok, hakte tamheykha 

egwáxok xama ekhem etnehek yának egketchek nak negko'o m'a kélketchek 
nak kéxegke: ‘¡Háwe kéxegke Wesse' egegkok énxet'ák apagkok, cham'a 
Dios apagkok nak Israel! 

25Appekkenmeyk axta Wesse' egegkok wátsam Jordán yaqwayam 

hẽxpánchesek negko'o kéxegke, kéltáha nak Rubén énxet'ák apagkok, keñe 
han Gad énxet'ák apagkok. Megkapayhawok kéxegke kóllanha Wesse' 
egegkok.’ Keñe sa' kélketchek nak kéxegke yának elwátésagkok apteme 
apcháyo Wesse' egegkok ma'a egketchek nak negko'o. 

26Cháxa keñamak ekxeyenma nak egwáxok anlának xama 

ekwatnamáxchexa aqsok, háwe yaqwayam agmések aqsok negwatnésso 
m'a Wesse' egegkok, háwe han yaqwayam ansakxések mók aqsok 
nélnapma, 

27wánxa yaqwayam katnehek ekxeyenweykekxoho chá'a egwáxok negko'o 

tén han kéxegke, keñe han ma'a entawán'ák nentámen nak, negmowána 
chá'a negko'o magyensemek nélpeykessamo m'a Wesse' egegkok, keñe han 
ólwakxak ma'a aphakxa nak yetlo nenseykekxésso aqsok nélwatno, tén han 
ma'a aqsok nélnapma nak ekyaqmageykekxa mólya'assáxma, tén han 
segwetassamo nak sẽlásekheykekxoho. Tén sa' ma'a kéltawán'ák 
kélnentámen nak kéxegke, mopwanchek etnehek elának entawán'ák 
nentámen nak negko'o: ‘Háwe kéxegke Wesse' egegkok énxet'ák apagkok.’ 

28Xeyenmeyk negko'o egwáxok aptáha enxoho hegának xama énxet, 

essenhan aptáha enxoho yának ma'a entawán'ák nentámen nak, keñe 
egwanchek negko'o antéhek agátegmowagkok se'e: ‘¡Kóllano! 
Apkeláneykegkek negko'o ẽlyapmeyk nanók se'e ekwatnamáxchexa nak 
aqsok apagkok ma'a Wesse' egegkok, háwe yaqwayam kólwatnések ma'a 
aqsok kéltósso, háwe han yaqwayam kólnáhakkasek, wánxa aqsa 
yaqwayam katnehek chá'a ekxeyenweykekxoho egwáxok negko'o tén han 
kéxegke.’ 

29Mogwanchek negko'o ónmexekxak ma'a, mogwanchek han agyenyók, 

mogwanchek han anlának mók ekwatnamáxchexa aqsok yaqwayam 
agwatnek ma'a aqsok kéltósso, essenhan ansakxak ma'a aqsok negmésso 
naqsa kélcheneykekxa nak ekyexna, essenhan han ma'a mók aqsok 
nélnapma, megkatnaha enxoho m'a ekwatnamáxchexa nak aqsok apagkok 
ma'a Dios Wesse' egegkok, ekyetnama nak ma'a ekpayho nak tegma 
appagkanamap apagkok. 

30Xama axta apkelleg'a aptáhakxa apkelpeywa Rubén énxet'ák apagkok tén 

han Gad keñe han ma'a nápakha nak Manasés énxet'ák apagkok ma'a 
apkelmaxnéssesso Dios énxet'ák apagkok Finees, tén han ma'a apkelámha 
apmonye'e nak apheykegkaxa, keñe han ma'a apkelámha apmonye'e nak 

chá'a nepyeseksa apnámakkok ektáha axta apkelyetlo, leyawók axta 
apkelwáxok. 

31Tén axta Finees, apketche axta m'a apkelmaxnéssesso Dios énxet'ák 

apagkok Eleazar, aptáha apkeláneya s'e: —Negya'ásegkók kaxwók apha 
negyeseksa Wesse' egegkok, hakte megkólmakók kéxegke kólenmexekxak 
ma'a, ẽlwagkassek negko'o teyp kéxegke, mehẽllegássesagkók sa' ma'a 
Wesse' egegkok. 

32Keñe axta natámen xa, cham'a Finees tén han ma'a ektáha axta apkelyetlo, 

apkeltaqháwok axta apkelmeyákxo makham ma'a Canaán, apkeleñama m'a 
Galaad, apheykegkaxa axta m'a israelitas. Xama axta apkeltennássekxo 
apheykha axta Canaán aptáhakxa apkelátegmowéyak ma'a pók énxet'ák nak 
Israel, 

33leyawók axta apkelwáxok, keñe apkelpeykásawo Dios. Massék axta 

apkelxéna kaxwók ektamagkok ma'a Rubén énxet'ák apagkok tén han Gad, 
massék axta apkelxéna emasséssók xapop apagkok. 

34Apteméssessek axta ekwesey Rubén énxet'ák apagkok tén han Gad 

ekwatnamáxchexa aqsok. “Ekxeyenweykekxoho egwáxok”, aptáha 
apkelpeywa s'e: “Keso ekwatnamáxchexa aqsok katnehek sa' 
ekxeyenweykekxoho kélwáxok negyeseksa negko'o Wesse' egegkok 
apteme Dios.” 

 

Josué 23 
Josué apkelpaqhetchesso énxet'ák 

1Wenaqtémók axta natámen aptaqmelchessáseykekxa apheykha Wesse' 

egegkok ma'a énxet'ák Israel, massegkek axta apkelnápomap ma'a 
apkelenmexma, apwányamók axta aptemék ma'a Josué, 

2apkeltamhók axta elyo'ótak apyókxoho israelitas, yetlo apkelámha 

apmonye'e apagkok, segyekpelchémo tén han ma'a sẽlpextétamo 
apkelwesse'e nak, aptáhak axta apkeláneya s'e: “Ekwanakmók ahagko' ko'o 
kaxwo'. 

3Kélweteyak axta kéxegke ekyókxoho apteméssessamakxa axta Wesse' 

egegkok ma'a apyókxoho énxet'ák ektáha axta apkelenmexma, hakte axta 
han apkelnápomákpok apkelmasma kéxegke m'a. 

4Élmeyáseykegkek axta ko'o kéxegke xapop kélagkok sektawassama xama 

aqsok nepyeseksa énxet'ák kélagkok. Axta waxpánchessók ko'o wánxa m'a 
xapop élmomaxche axta, éxpánchessegkek axta han ma'a 
megkalmomaxche axta makham, eyeynókxa m'a wátsam Jordán ekpayho 
nak ekteyapmakxa ekhem, ekweykekxoho m'a wátsam ekwányam 
Mediterráneo, ekpayho nak ektaxnegwánxa ekhem. 

5Elántekkesek sa' Wesse' egegkok énxet'ák apheykha nak ma'a, keñe sa' 

kéxegke kólmok, ekhawo apxeyenmakxa axta etnéssesek Dios Wesse' 
kélagkok. 

6“Kólwasqápekxoho kóllának ekyókxoho m'a ektémakxa nak ekpeywa m'a 

Moisés segánamakxa apagkok; kóllána meyke kéláyam xama enxoho. 

7Nágkólpáxaqwom pók énxet'ák apheykha nak makham se'e kélnepyeseksa 

nak kéxegke. Nágkólpeykesho m'a aqsok apkeláyókxa nak, 
nágkólyahakxoho han; nágkólxénmakha han chá'a xa aqsok kéláyókxa nak, 
nágkólmaha han chá'a élwesey kélteméssesa enxoho chá'a naqsók 
kélpeywa. 

8Kólyepetchaha aqsa chá'a m'a Dios Wesse' kélagkok, ekhawo kéltémakxa 

nak se'e kaxwo' nak megkólyenseykmo. 

9Apkelántekkessegkek kélmonye'e kéxegke Wesse' egegkok ma'a énxet'ák 

apxámokma tén han apkelyennaqte, méko kawának kanmexekxak kéxegke 
ekwokmoho makham se'e kaxwo' nak. 

10Kélxama aqsa kéxegke kélwanchek kólmenxenek ma'a mil énxet'ák, hakte 

Dios Wesse' kélagkok apkelnápomákpok apkelmasma kéxegke, ekhawo 
apkeltennassamakxa axta etnéssesek. 

11Kólewagkoho sa' kéltaqmelchásamáxkoho kélagko' kéxegke. Kólásekhoho 

m'a Dios Wesse' kélagkok. 

12-13Hakte éltamhók ko'o kólya'asagkohok se'e: kélyetnakhássek sa' agkok 

Dios, kélpáxaqwokmek sa' agkok énxet'ák apheykha nak makham 
kélnepyeseksa kéxegke, kélmágko enxoho kóltamhagkok kélnaqteyegka'a 
m'a kelwán'ák nak, melántekkesek sa' kélmonye'e kéxegke Dios Wesse' 
kélagkok xa énxet'ák nak, máxa yám'én sa' aqsa etnéssesagkok tén han 
kelhanma, yaqwayam sa' kalmok chá'a kéxegke, máxa kelyekpexchetma sa' 
etnéssesagkok elyensássesek kélkap'ák, máxa am'ák sa' etnéssesagkok 
elyetxeygkok kélaqta'ák, ekwokmoho kélsawhéxkoho kélagko' kéxegke s'e 
xapop ektaqmalma, apmésso axta m'a Dios Wesse' kélagkok. 

14“Watsapok sa' ko'o, éltamhók eyke kólya'asagkohok kéxegke ekweykmoho 

kañók agko' kélwáxok, tén han ekweykmo élchetámeykegkaxa kélwáxok, 
apkeláneya Wesse' egegkok ekyókxoho m'a aqsok éltaqmalma 
apkeltennassama axta elanaksek. Méko xama meláneykxa m'a apxeyenma 
axta elána'. 

15Sa' etnehek han yahak kéxegke mók ektémakxa nak chá'a aqsok 

élmasagcha'a Wesse' egegkok ma'a aptémakxa nak apkeláneya ekyókxoho 
m'a aqsok éltaqmela apkeltennassama axta etnéssesek, ekwokmoho 
kélsawhéxkoho kélagko' kéxegke s'e xapop ektaqmalma apmésso axta, 

16megkóllánegko enxoho m'a ekhémo mók nélpaqhetchásamáxkoho 

apkelánesso axta kéxegke m'a Wesse' egegkok. Kélyo'ókmek sa' agkok 
kólpeykeshok ma'a mók aqsok kéláyókxa nak, tén han kélháxegwokmo 
enxoho amonye'e m'a, eltaqnaweygkok sa' kéxegke Wesse' egegkok, 
kaxwók sa' han emasséssók se'e xapop ektaqmalma apmésso axta.” 

 

Josué 24 
Ektemegwánxa néxa appeywa Josué 

1Apchánchesákxeyk axta Josué apyókxoho pók aptémakxa énxet'ák Israel 

ma'a Siquem. Apkeláneyáha axta m'a apkelámha apmonye'e, 
segyekpelchémo, tén han sẽlpextétamo apkelwesse'e, keñe axta nápaqtók 
Wesse' egegkok, 

2aptáha apkeláneya apyókxoho énxet'ák se'e: —Aptáhak Wesse' egegkok, 

Dios apagkok nak Israel se'e: ‘Apkelpeykessamók axta mók aqsok kéláyókxa 
nanók agko' axta m'a Térah yetlo apketchek, Abraham tén han Nahor, 
kélyapmeyk nanók axta kéxegke, apheykencha'a axta m'a neyáwa wátsam 
Éufrates. 

3Axta han ekmák ko'o Abraham ma'a neyáwa nak wátsam Éufrates, 

ekweynchegkáseykha axta m'a ekyókxoho yókxexma nak Canaán. 
Ekxámassáseykekxeyk axta han aptawán'ák, sekméssama apkemha 
apmonye' apketche, cham'a Isaac, 

4apqánet apketchek axta ekméssók Isaac, cham'a Jacob tén han Esaú. Keñe 

axta Esaú sekmésa m'a Seír yókxexma ekxámokmakxa nak meteymog 
élekhahéyak, keñe axta Jacob yetlo apketchek apkelmaheykegko m'a Egipto. 

5Tén axta ko'o seyáphassama m'a Moisés tén han Aarón, 

éllegassáseykegkók axta ko'o ekyentaxno agko' ma'a énxet'ák Egipto, 
ekwokmoho sélántekkesa ko'o kéxegke m'a. 

6Xama axta apkelánteyapma kélyapmeyk nanók axta kéxegke m'a Egipto, 

apkelamheykegkek axta m'a énxet'ák Egipto yetlo yátnáxeg 
apkelyenyawasso apkenchesso nak kempakhakma, tén han yátnáxeg 
apkap'ák, ekweykmoho m'a Wátsam Ekyexwase. 

7Ewóneykha axta ko'o m'a, tén axta sekyáqtéssesa exma nepyeseksa 

apmonye'e m'a énxet'ák Egipto, eyáhakkásekxeyk axta han ko'o yegmen 
wátsam ekwányam ma'a énxet'ák Egipto. Kéxegke axta han kélteme 
kélweteykegkoho sekteméssesakxa axta m'a Egipto. ‘Ahóxók agko' axta 
kélheykha kéxegke m'a yókxexma meykexa nak énxet, 

8ekwokmoho seknaqleykento m'a amorreos axta xapop apagkok, ekpayho 

nak ekteyapmakxa ekhem ma'a Jordán. Apkelnápomákpek axta kéxegke 

m'a, ekméssegkek axta eyke kéxegke yaqwayam kólmok, kélmenxenmeyk 
axta keñe kélmoma m'a yókxexma nak. 

9Tén axta apya'áya han kéxegke apkelnápomákpo m'a Balac, Sipor axta 

apketche, wesse' apwányam apagkok axta m'a moabitas. Apcháneyáha axta 
han Balac ma'a Balaam, Beor axta apketche, yaqwayam enxoho yának 
kaltemégwomhok exma kéxegke. 

10Axta eyke ko'o wahayók elteméssessamhok exma ekmaso m'a Balaam, 

éltémók axta aqsa elmaxnéssesek aqsok éltaqmela. Cháxa sektáhakxa axta 
ko'o sélwagkasa teyp kéxegke. 

11Tén axta kélyeykheykekxo kéxegke m'a wátsam Jordán, kélweykmek axta 

m'a Jericó. Keñe m'a apheykha axta Jericó (cham'a amorreos, ferezeos, 
cananeos, hititas, gergeseos, heveos tén han ma'a jebuseos) 
apkelnápomákpo kéxegke, éltémók axta eyke ko'o kólmenxenek ma'a. 

12Apqánet apkelwesse'e amorreos axta eyke megkólmenxenma kéxegke 

yetlo sókwenaqte tén han sawhéwa, élyegwakkassegkek axta eyke aqsa ko'o 
kélmonye'e kéxegke m'a, apkenyaheykegkek axta amonye' kélwayam ma'a. 

13Ekméssegkek axta ko'o kéxegke xapop megkólyampe kéltamheykha, tén 

han tegma apkelyawe megkatnaha nak kélláneyak. Kélheykha kaxwo' 
kéxegke xa, kélteykegkek ma'a anmen yámet ekyexna tén han olivo ekyexna 
megkatnahakxoho kélcheneykekxa. Aptáhak axta makham Josué: 

14—Kólteme sa' kéláyo Wesse' egegkok, kóltemésses sa' ekmámnaqsoho 

kélyetleykha, tén han megkólyenyaweykha. Kólyetnakhés sa' ma'a aqsok 
kéláyókxa apkelpeykessamo axta chá'a kélyapmeyk nanók ma'a neyáwa 
wátsam Éufrates tén han Egipto, kólyahakxoho chá'a Wesse' egegkok. 

15Sa' agkok kólmakók kólyahakxohok Wesse' egegkok, Kólyésha sa' sakhem 

yaqwánxa kólyetlók: kélmakók sa' agkok kólyetlakxak aqsok kéláyókxa 
apkelpeykessamo axta chá'a kélyapmeyk nanók ma'a neyáwa nak wátsam 
Éufrates, essenhan ma'a apkelpeykessamo axta chá'a amorreos 
apheykencha'a nak se'e yókxexma nak. Wesse' egegkok sa' eyke negko'o 
agyetlakxa', ko'o tén han sekhawóxama. 

16Keñe axta énxet'ák aptáha apkelátegmowágko s'e: —¡Magyenyewek eyke 

negko'o Wesse' egegkok agyetlakxak ma'a mók aqsok kéláyókxa nak! 

17Hakte Wesse' egegkok axta sẽlántekkesso negko'o m'a Egipto, 

ekweykekxoho m'a ẽlyapmeyk nanók axta, nentémakxa axta sẽlásenneykha 
naqsa. Axta apkelane aqsok sempelakkasso nak agwetak ekxámokma 
negaqta'awók negko'o, axta sẽlmasma m'a, tén han sẽltaqmelchesso 
neyseksa nélxega ámay nélyeykhaya axta neyseksa ekxámokma m'a 
apheykegkaxa nak énxet'ák. 

18Axta han apkelántekkesso egmonye'e negko'o m'a apyókxoho énxet'ák 

ektáha axta apheykha m'a ekpayhókxa axta chá'a nélmeheykegkaxa', tén 
han ma'a amorreos apheykencha'a nak se'e. Ólyahakxohok sa' negko'óxa 
Wesse' egegkok, hakte cha'a apteme Dios egagkok ma'a. 

19Aptáhak axta eyke apkeláneya Josué: —Megkólwanchek kéxegke 

kólyetlakxak ma'a Wesse' egegkok, hakte Dios appagkanamap ma'a, keñe 
han apkelmeyeykha, kélenmexákxeyk sa' agkok xa, kéllánegko enxoho 
megkólya'assáxma kéxegke, melásekhekxók sa'. 

20Kélyenyókek sa' agkok kéxegke, kélyetlákxo enxoho m'a mók aqsok 

kéláyókxa nak, eyaqmagkásekxak sa' Wesse' egegkok yahak aqsok ekmaso, 
emasséssók sa' nahan, neyseksók eykhe ektaqmalma apteméssessamakxa 
kéxegke. 

21Apkelátegmowágkek axta énxet'ák: —Megkatnehek sa' eyke xa ektáha 

nak, ólyahakxohok sa' negko'o m'a Wesse' egegkok. 

22Keñe axta aptáha Josué s'e: —Kéxegke kélagko' kélteme kélweteykegkoho 

kélyésancha'a yaqwayam kóltéhek kélyeheykekxoho m'a Wesse' egegkok. 
—Negko'o neykhe —axta aptáhak apkelátegmowágko m'a énxet'ák. 

23Aptáhak axta apkeláneya Josué: —Kólántekkes sa' kaxwók ekyókxoho 

mók aqsok kéláyókxa ekhéyak nak kélnepyeseksa kéxegke, kólyo'ókxa sa' 
Wesse' egegkok yetlo ekmáyheykegkoho agko' kélwáxok, cham'a Dios nak 
Israel. 

24Aptáhak axta apkelátegmowágko énxet'ák: —Ólyahakxohok sa' chá'a 

negko'o m'a Dios Wesse' egegkok, anlanagkok sa' chá'a m'a aptáhakxa 
enxoho chá'a sẽláneya. 

25Apheyásawók axta mók apkelpaqhetchásamákpoho Josué énxet'ák xa 

ekhem nak, cham'a Siquem nak, apméssek axta m'a segánamakxa apagkok, 
tén han apchánamakxa nak antéhek Dios, 

26aptáxéssek axta m'a weykcha'áhak segánamakxa apagkok nak Dios. Keñe 

axta apma xama meteymog ekyawe, appekkenwokmek axta m'a kóneg 
yámet encina émha axta m'a nekha nak Wesse' egegkok tegma 
appagkanamap apagkok, 

27aptáhak axta apkeláneya m'a apyókxoho énxet'ák: —Keso meteymog nak, 

katnehek sa' ekxeyenweykekxoho chá'a egwáxok, hakte cháxa ekteme 
eklege ekyókxoho m'a aptáhakxa nak segáneya Wesse' egegkok. Katnehek 
sa' ekxéncháseykekxoho chá'a kéltémakxa kéxegke, yaqwayam sa' 
megkóltéhek chá'a kélmowána amya'a kólenmexek ma'a Dios kélagkok. 

28Keñe axta Josué apkeláphasa chá'a énxet'ák ma'a apkeleñamakxa axta 

chá'a. 

Josué apketsapma 

(Jue 2.6-10) 

29Apketsekkek axta han Josué natámen xa, Nun axta apketche, apteme axta 

Wesse' egegkok apkeláneykha, ciento diez apyeyam apagkok axta han 
weykmok. 

30Kélátawanyeyk axta han ma'a xapop apagkok apagko', cham'a Timnat-

sérah, ekpayho nak ekxámakxa egkexe m'a Efraín, teyp nak ma'a egkexe 
Gaas, ekpayho nak nexcheyha. 

31Apkelyeheykekxók axta Wesse' egegkok israelitas, apyennaqtamakxa axta 

makham ma'a Josué, meletsapmakxa axta han ma'a apkelámha apmonye'e 
apkelya'áseykegkoho axta ekyókxoho m'a apteméssessamakxa axta chá'a 
Wesse' egegkok ma'a israelitas. 

Énxet'ák Israel apkelátawanye José apexchakkok 

32 Kélátawanyeyk axta Siquem ma'a José apexchakkok apkelsómo axta 

israelitas apkelánteyapma axta m'a Egipto, apmomakxa axta xapop Jacob, 
cien sawo selyaqye aktek élmope, apagkok axta m'a Hamor axta apketchek, 
cham'a Hamor, apyáp axta m'a Siquem, José aptawán'ák neptámen axta 
aptamheykekxak apagkok. 

Eleazar apketsapma 

33Apketsepmeyk axta m'a Eleazar, Aarón axta apketche. Kélátawanyeyk axta 

m'a néten egkexe apagkok axta m'a apketche Finees, apxaweykxa axta m'a 
egkexe nak Efraín. 

Jueces 

Jueces 1 
Judá tén han Simeón apma m'a Adonisédec 

1Natámen apketsapma axta Josué, keñe israelitas apkelmaxneyáncha'a 

Wesse' egegkok yaqwayam elya'asagkoho', yaqsa sa' kexa énxet'ák 
elnapakpok apmonye'e m'a cananeos. 

2Apchátegmowágkek axta Wesse' egegkok apxéna Judá énxet'ák apagkok 

yempakhak apmonye'e, apxénchek axta egkések Judá m'a xapop nak. 

3Keñe axta Judá énxet'ák apagkok apkeláneyáncha'a m'a apkelyáxeg, 

cham'a Simeón nak énxet'ák apagkok, apkeltamho épetchekxak pók 
yaqwayam enxoho elántexek xamo' ma'a xapop ekpehewayam axta apxawe 
m'a Judá, keñe han elántexhok xamo' ma'a xapop ekpehewayam axta 
apxawe m'a Simeón. Apkelyahákxók axta Simeón énxet'ák apagkok apmako 
épetchekxak ma'a Judá énxet'ák apagkok. 

4-5Apkelántaxneyk axta Judá énxet'ák apagkok ma'a cananeos nak xapop 

apagkok, keñe han ma'a ferezeos, apkelmésso axta m'a Wesse' egegkok. 
Diez mil énxet axta apkelyensásegkok ma'a yókxexma nak Bézec, 
Adonisédec axta han apkelxegexma'a m'a. 

6Apkenyeyk axta eykhe Adonisédec, apkemhágkek axta eyke keñe apma, 

tén axta kélyaqténchesa apophék élyawe apmék, keñe han ma'a apophék 
élyawe apmagkok nak. 

7Tén axta aptáha Adonisédec se'e: “Ko'o axta sekxók emonye' 

sélyaqténchesso apophék élyawe apmék ma'a setenta apkelwesse'e nak, 
tén han ma'a apophék élyawe apmagkok nak, éltémok axta chá'a ko'o 
eyekhamha sekto ekpalleykha m'a kóneg mésa ahagkok. Keñe kaxwo' 
setnéssesa ko'óxa Dios sekteméssessamakxa axta m'a énxet'ák nak.” Keñe 
axta kélyentamákxo m'a Jerusalén, cha'a apketsapweykekxexa axta han 
ma'a. 

Judá apma yókxexma Hebrón tén han Jerusalén 

8Apketámegkek axta Judá énxet'ák apagkok ma'a Jerusalén, keñe apma, 

apwatnékxók axta m'a tegma apwányam nak, natámen axta apkelnapma m'a 
apyókxoho énxet'ák ektáha axta apheykha m'a. 

9Tén axta apketámegkokxo han ma'a cananeos, apheykencha'a axta m'a 

neyseksa meteymog élwenaqte élekhahéyak, yókxexma nak Négueb, keñe 
han ma'a ekpayhegweykenxa nak xapop. 

10Apketámegkek axta han ma'a cananeos apheykha axta m'a tegma 

apwányam Hebrón, ekwesey axta nanók Quiriat-arbá, apmenxenchek axta 
m'a Sesai, Ahimán, tén han Talmai. 

Otoniel apma yókxexma Debir keñe han apxawe kelán'a ekwesey axta Acsa 



609 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

(Jos 15.15-19) 

11Keñe axta apketámegkokxo m'a tegma apwányam Debir, ekwesey axta 

han nanók Quiriat-séfer. 

12Apxénchek axta Caleb egkések apketche kelwána ekwesey axta Acsa, 

yaqwayam etnehek aptáwa' m'a ektáha enxoho apma m'a tegma apwányam 
nak Debir. 

13Otoniel axta han apmak ma'a tegma apwányam, Quenaz axta apketche, 

apyáxeg apsexyo axta m'a Caleb; apméssek axta Caleb yaqwayam etnehek 
aptáwa' m'a apketche kelwána, ekwesey axta Acsa. 

14Xama axta peya keytlakxak kelán'a m'a, keñe axta Otoniel apyáteyágkoho 

kalmaxnak xapop ma'a yáp. Xama axta apwet'a Caleb ektepa néten 
yámelyeheykok ma'a Acsa, aptáhak axta apkelmaxneyáncha'a s'e: —
¿Yaqsa ektáha? 

15—Éltamhók eykhe hegkések aqsok peya nak almaxna' —axta entáhak 

eyátegmowágko—. Egkéssek xép xapop ma'a Négueb ekyamáyekxa nak 
exma', hegkés sa' nahan ma'a élánteyapmakxa nak yegmen. Apméssek axta 
Caleb élánteyapmakxa nak yegmen ma'a néten tén han kóneg. 

Judá tén han Benjamín énxet'ák apagkok apma xapop 

16Apkelántekkek axta tegma apwányam élámhakxa axta áxa m'a Hobab axta 

aptawán'ák neptámen, apteme axta quenita, Moisés axta apepyáta', yetlo 
m'a Judá énxet'ák apagkok, apkelmahágkek axta m'a yókxexma meykexa 
énxet nak Judá, teyp nak Arad, ekpayho nak nepyeyam. Cha'a 
apkelheykemxa axta han appáxaqweykmo m'a énxet'ák apheykha axta m'a 
yókxexma nak. 

17Apkelyetlókek axta Simeón énxet'ák apagkok ma'a Judá énxet'ák apagkok, 

ekhawo ektémakxa axta apkelpaqhetchásamákpoho, apketámegkek axta 
m'a cananeos, apheykencha'a axta m'a yókxexma Sefat, apsawhomók axta 
han aptawáseykencha'a xa tegma apwányam nak. Cháxa keñamak 
apteméssessama nak ekwesey Hormá xa yókxexma nak. 

18Mopwanchek axta eyke apmáheyo elmok ma'a Gaza, Ascalón tén han ma'a 

Ecrón, keñe han ma'a xapop apagkok ekhéyak axta nepyáwa'. 

19Apmomchek axta Judá énxet'ák apagkok ma'a meteymog élekhahéyak 

nak, hakte apkelxegexma'a axta aptemék ma'a Wesse' egegkok, 
mopwanchek axta eyke apmáheyo elántekkesek apheykencha'a axta m'a 
ekpayhegweykenxa nak xapop, hakte yetneyk axta yátnáxeg 
apkelyenyawasso apagkok sawo émpe'ék ma'a. 

20Caleb axta han payhémók apxawe m'a yókxexma Hebrón, ekhawo 

apkeltennassamakxa axta m'a Moisés, apkelántekkessegkek axta han Caleb 
apqántánxo apketchek axta m'a Anac. 

21Keñe axta Benjamín énxet'ák apagkok, megkamopwagko apmáheyo 

elántekkesek Jerusalén ma'a jebuseos, apheykencha'a axta m'a. Cháxa 
keñamak apheykencha'a nak makham xamo' Benjamín énxet'ák apagkok 
Jerusalén ma'a jebuseos, ekwokmo makham se'e kaxwo' nak. 

José énxet'ák apagkok apma yókxexma Betel 

22-23Peyk axta ektamagkok José énxet'ák apagkok ma'a Betel, tegma 

apwányam apwesey axta nanók Luz, apkeláphássek axta apkelányo 
yókxexma. Appasmomchek axta Wesse' egegkok. 

24Aptahanya'awók axta xama énxet ma'a apkelányo nak yókxexma, 

apteyapma axta m'a tegma apwányam, aptáhak axta apcháneya s'e: 
“Ẽlxekmóssek sa' agkok xép ektémakxa nentaxno tegma apwányam, 
magaqhek sa' xép.” 

25Apkeltennássek axta han ektémakxa nentaxno tegma apwányam ma'a 

énxet nak, yetlókok axta han apkelnapma apyókxoho ektáha axta apheykha 
m'a, sawo axta chá'a apkelyetxeyk; keñe axta megyaqha m'a ektáha axta 
apxekmósso nempéwomókxa antexek ma'a tegma apwányam, 
ekweykekxoho m'a ekyókxoho apnámakkok. 

26Keñe axta apxega xa énxet nak apmahágko xapop apagkok axta m'a 

hititas, apkelánegwokmek axta han kaxwe tegma apwányam ma'a, Luz axta 
han aptemessásak apwesey, cháxa ekyetnama nak makham xa apwesey 
nak. 

Néxa xapop apmomakxa axta m'a Manasés énxet'ák apagkok tén han Efraín 

27 Mopwanchek axta apmáheyo elántekkesek Manasés énxet'ák apagkok, 

ektáha axta apheykha m'a tegma apwányam Bet-seán, Taanac, Dor, Ibleam 
tén han Meguido, tén han ma'a apheykencha'a axta m'a tegma apketkók keto' 
axta m'a tegma apkelyawe nak, apheykha axta aqsa makham cananeos 
ma'a. 

28Xama axta apkelyennaqweykmo m'a israelitas, apkeltemessáseykha axta 

m'a cananeos, apméssama ekyentaxno apkeltamheykha, mopwanchek axta 
eyke apmáheyo elántekkesek. 

29 Mopwanchek axta han apmáheyo elántekkesek Efraín énxet'ák apagkok 

Guézer ma'a cananeos apheykencha'a axta m'a, cháxa keñamak 
apheykencha'a nak makham nepyeseksa m'a cananeos. 

Pók énxet'ák Israel apma xapop 

30Mopwanchek axta han apmáheyo elántekkesek Zabulón énxet'ák apagkok 

Quitrón, keñe han Nahalal ma'a cananeos apheykencha'a axta m'a, cháxa 
keñamak apheykencha'a nak makham cananeos nepyeseksa m'a, 
apkelméssegkek eykhe m'a ekyentaxno apkeltamheykha. 

31-32Tén han Aser énxet'ák apagkok, mopwanchek axta han apmáheyo 

elántekkesek Aco, Sidón, Ahlab, Aczib, Helbá, Afec tén han Rehob ma'a 
cananeos, apheykencha'a axta m'a; apheykha axta aqsa makham 
nepyeseksa m'a, hakte mopwanchek axta apmáheyo elántekkesek ma'a 
tegma apwányam nak. 

33Mopwanchek axta han apmáheyo elántekkesek Neftalí énxet'ák apagkok 

Bet-semes, tén han Bet-anat ma'a cananeos apheykencha'a axta m'a, 
apméssegkek axta eyke apkeltamheykha ekyentaxno, keñe axta 
apheykencha'a aqsa m'a nepyeseksa nak. 

34Apkeltaqhessamók axta eyke amorreos ma'a Dan nak énxet'ák apagkok, 

ekweykekxoho m'a meteymog élekhahéyak nak. Axta yahayók elweywenták 
ma'a ekpayhegweykenxa nak xapop. 

35Axta keñamak apheykencha'a aqsa makham amorreos ma'a tegma 

apwányam Heres, Aialón tén han ma'a Saalbim. Keñe axta 
apkelyennaqweykmo m'a José aptawán'ák neptámen, apméssama 
ekyentaxno apkeltamheykha m'a amorreos. 

36Axta keñamak ekxega néxa xapop apagkok edomitas ma'a 

ekmeyeykekxexa nak néten xapop ma'a Acrabim, ekweykekxoho m'a Selá, 
yeykhayak axta ekmeheykegko m'a néten. 

 

Jueces 2 
Wesse' egegkok apchásenneykha apwayam Boquim 

1Apxegkek axta Wesse' egegkok apchásenneykha apkeñama Guilgal 

apmahágko m'a Boquim, aptáhak axta apkeláneya israelitas se'e: “Ko'o axta 
sélántekkesso kéxegke m'a Egipto, seknaqleykekmo s'e xapop nak, 
séltennassamakxa axta m'a kélyapmeyk nano', sektéma axta sélanagkama 
s'e: ‘Malwátéssemek sa' chá'a ko'o m'a sélane axta ekhémo mók 
sélpaqhetchásamáxkoho kéxegke, 

2megkólpaqhetchásexkoho enxoho kéxegke s'e énxet'ák apheykencha'a nak 

se'e xapop nak, kélpalchessásegko enxoho chá'a m'a apkelwatnamakxa nak 
chá'a aqsok.’ Axta eyke hélyeheykekxohok kéxegke, ¡kóllano aqsok 
kélláneykegko axta! 

3Cháxa keñamak sektáha nak séláneya kaxwók kéxegke s'e: Malántekkesek 

sa' ko'o kaxwók kélmonye'e kéxegke m'a énxet'ák nak, apkelsexnenagko sa' 
kaxwók etnehek kéxegke xa énxet'ák nak, tén han ma'a aqsok apcháyókxa 
nak.” 

4Xama axta appenchesa apteme appeywa Wesse' egegkok 

apchásenneykha xa ektáha nak, axta eleyságkohok apkellekxagweyncha'a 
m'a apyókxoho israelitas. 

5Cháxa keñamak apteméssessama nak ekwesey Boquim xa yókxexma nak, 

axta han apkelnáhakkásak aqsok apnaqtósso Wesse' egegkok ma'a. 

Josué apketsapma 

(Jos 24.29-31) 

6Xama axta apkeláphasa Josué m'a israelitas, xama xama axta chá'a 

apkelxegak apkelmágko m'a xapop apagkok, ekpayhémo axta chá'a 
apkelxawéyak. 

7Apkelpeykessamok axta chá'a Wesse' egegkok israelitas apyennaqtamakxa 

axta m'a; tén han apkelyennaqtamakxa axta m'a apkelwányam, 
apkelheykekxa axta makham neptámen ma'a Josué, apkelweteykegkoho 
axta ekyókxoho m'a aqsok ekyawe apkelánesso axta Wesse' egegkok ma'a 
Israel. 

8Ciento diez apyeyam apagkok axta eyke weykmok apketsapma m'a Josué, 

9keñe axta kélátawanyama m'a xapop apagkok apagko' nak, cham'a Timnat-

sérah, ekyetnama nak ma'a teyp egkexe Gaas, ekpayho nak nexcheyha, 
neyseksa axta m'a xóp élekhahéyak nak Efraín. 

10Apkeletsepmeyk axta han apyókxoho israelitas, apkektegeykegkoho xamo' 

axta Josué. Keñe m'a appalleyam axta neptámen, melya'ásegkok ma'a 
Wesse' egegkok, tén han ma'a aqsok apkelánesso axta chá'a m'a Israel. 

Israelitas apyamasma Wesse' egegkok 

11Asagkek axta eyke apkeltémakxa nápaqtók Wesse' egegkok ma'a 

israelitas, hakte apkelpeykessamók axta mók ektémakxa nak chá'a 
kéleykmássesso Baal. 

12Apkelyamasmeyk axta m'a Wesse' egegkok, Dios apagkok axta m'a 

apyapmeyk nano', apkelántekkesso axta m'a Egipto, apkelpeykessamók axta 
m'a aqsok apcháyókxa axta m'a énxet'ák apheykencha'a axta nepyáwa', 
cháxa eklókassama axta m'a Wesse' egegkok. 

13Apkelyamasmeyk axta Wesse' egegkok eñama apkelpeykessamo m'a 

Baal, keñe han ma'a mók ektémakxa nak chá'a kéleykmássesso m'a Astarté. 

14Axta keñamak apkeltaqnaweykegko Wesse' egegkok ma'a israelitas, 

apkeltémok axta elyementamok aqsok apagkok ekyetnakxa axta m'a 
apkelmenyexeykegko axta chá'a, tén han apkeltémo elmok ma'a 
apkelenmexma, apheykha axta nepyáwa', meyke apmopwána 
elenmexekxa'. 

15Yenmexekxak axta chá'a Wesse' egegkok apkelyo'ókmo enxoho chá'a 

kempakhakma, tén axta asagkek chá'a katnehek ektamhágkaxa', ekhawo 
ektémakxa axta apkeltennassama chá'a katnehek. Apyentaxnéssessegkek 
axta eykhe apheykha Wesse' egegkok ma'a israelitas, 

16apkeltémok axta eyke han elántépok apkelámha apmonye'e 

apkelyennaqte, yaqwayam elmeyók nepyeseksa m'a apkelyementaméyak 
axta aqsok apagkok. 

17Axta eyke elyaheykekxak israelitas xa apkelámha apmonye'e 

apkelyennaqte nak, apkelyenseykmek axta aqsa apkelyetleykha m'a Wesse' 
egegkok, apkelpeykessamók axta m'a mók aqsok kéláyókxa. 
Apkelyaheykekxók axta apkeltémókxa nak antéhek Wesse' egegkok ma'a 
apyapmeyk nanók axta; keñe xa metnaheykegko m'a aptamheykegkaxa 
axta. 

18Epasmok axta chá'a Wesse' egegkok aptekkesa enxoho chá'a xama 

apkemha apmonye' apyennaqte, elmallahanchesek axta anhan chá'a 
nepyeseksa apkelenmexma israelitas neyseksa apha xa apkemha apmonye' 
apyennaqte nak, hakte apyósekak axta chá'a elanok yeyxhok ma'a 
apkelápentegeykha, eñama kélnaqtawáseykegkoho, 

19keñe axta apketsapa enxoho chá'a xa apkemha apmonye' apyennaqte nak, 

enaqtawasakpekxak axta chá'a, kayeykhágwomhok axta chá'a élmaso 
apkeltémakxa, megkaxók axta m'a apkeltémakxa axta apyapmeyk nano', 
elpeykeshok axta chá'a m'a mók aqsok kéláyókxa nak, axta elyamasmak 
apkelánéyak apkeltémakxa ekmaso, tén han ma'a ektémakxa axta 
ekyennaqte apkeltémakxa. 

20Axta keñamak apkeltaqnaweykegko apagko' Wesse' egegkok ma'a 

israelitas, axta aptáhak appeywa s'e: “Meláneykegkok ekhémo mók 
nélpaqhetchásamáxkoho sélánésso axta ko'o apyapmeyk nanók axta xa 
énxet'ák, mopmenyék han hélyahakxohok ko'o. 

21Malántekkesek sa' ko'o kaxwók apmonye'e m'a énxet'ák nak, 

melántekkesso axta m'a Josué, cham'a apyennaqtamakxa axta.” 

22Axta aptemék appeywa Wesse' egegkok xa, apkeltémo ey'asagkohok 

israelitas, meyensemek kexa apkelyetlo m'a Wesse' egegkok ámay apagkok, 
essenhan eyensamok, aptamheykegkaxa axta apkelyetlama m'a apyapmeyk 
nano'. 

23Axta keñamak mepekhéssama elántekkesek Wesse' egegkok ma'a pók 

aptémakxa énxet'ák meltémo axta elmok ma'a Josué, apchahayók axta aqsa 
exmakha makham. 

 

Jueces 3 
Énxet'ák apheykekxa axta m'a yókxexma Canaán 

1Keso énxet'ák apchahayo axta elhekxak Wesse' egegkok ma'a yókxexma 

nak, yaqwayam enxoho elyepkeynek chá'a m'a israelitas, mepalleykemxa 



614 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

axta makham apkelnápomákpo axta énxet'ák yaqwayam emok ma'a 
Canaán. 

2Axta apteméssessók Wesse' egegkok xa ektáha nak, yaqwayam enxoho 

kaltámeyagkok apkelnápomap ma'a melnápomákpo axta makham. 

3Apkeleymomákpek axta cinco apkelámha apmonye'e filisteos, tén han 

apyókxoho cananeos, sidonios, keñe han heveos apheykencha'a axta m'a 
egkexe élekhahéyak nak Líbano, eyeynamo m'a egkexe nak Baal-hermón, 
ekweykekxoho m'a nempéwomókxa nak antexek ma'a Hamat. 

4Apkelásenneykekxeyk axta Wesse' egegkok xa énxet'ák nak apmáheyo 

elyepkeynek ma'a israelitas, yaqwayam enxoho ey'asagkohok elyahakxohok 
kexa m'a apkeltémókxa nak etnahagkok, apmésso axta m'a apyapmeyk 
nano', apchásenneykekxo axta m'a Moisés. 

5Cháxa ektémakxa axta apheyncha'a nepyeseksa israelitas ma'a cananeos, 

hititas, amorreos, ferezeos, heveos tén han jebuseos, 

6apkelmeykegkek axta han aptamheykegko apnaqteyegka'a apketchek 

apkelennay'a, tén han kelwán'ák israelitas, apketchek apkelennay'a tén han 
kelwán'ák nak xa énxet'ák nak, apkelpeykessamók axta han ma'a aqsok 
apcháyókxa nak. 

Otoniel apkelwagkasso teyp énxet'ák Israel neyseksa apkelma Cusán-risataim 

7Asagkek axta eyke apkeltémakxa nápaqtók Wesse' egegkok ma'a israelitas, 

hakte axta kaxeyenmak apwáxok ma'a, apkelpeykessamók axta m'a mók 
ektémakxa nak chá'a kéleykmássesso Baal, tén han Aserá. 

8Axta keñamak apkeltaqnaweykegko Wesse' egegkok ma'a, keñe 

apkelméssama m'a Cusán-risataim, wesse' apwányam axta m'a 
Mesopotamia. Ocho apyeyam axta apkeltemessáseykha israelitas ma'a 
Cusán-risataim, 

9ekwokmoho apwóneykencha'a m'a Wesse' egegkok, keñe axta apkeltémo 

etyapok xama yaqwayam elwagkasek teyp. Otoniel axta m'a yaqwayam 
elwagkasek teyp, Quenaz axta apketche, apyáxeg apsexyók axta m'a Caleb: 

10aptaxnegwa'ak axta han apwáxok Wesse' egegkok espíritu apagkok ma'a 

Otoniel, cha'a aptáha axta han apkemha apmonye' apyennaqte apagkok 
ma'a israelitas; apkelmallanchek axta neyseksa kempakhakma, 
apkelwagkassek axta teyp ma'a Wesse' egegkok neyseksa apkelma m'a 
Cusán-risataim. 

11Tén axta natámen xa, ektaqmeleykekxo makham apheykha énxet'ák ma'a 

yókxexma, ekweykmoho cuarenta apyeyam. 

Ehud apkelwagkasso teyp énxet'ák Israel neyseksa apmáheyo elmok ma'a 
wesse' apwányam Moab 

Keñe axta natámen apketsapma Otoniel, 

12apkeláneykegkokxo makham aqsok ekmaso nápaqtók Wesse' egegkok 

ma'a israelitas. Axta keñamak apméssama Wesse' egegkok Eglón, wesse' 
apwányam axta m'a Moab, apyennaqte apagko', mexnawo nak ma'a Israel. 

13Aphésawók axta mók apkelpaqhetchásamákpoho Eglón ma'a amonitas, 

tén han ma'a amalecitas, tén axta apketámegko m'a Israel, apmeyk axta m'a 
tegma apwányam élámhakxa nak áxa. 

14Dieciocho apyeyam axta weykmok apkelásenneykha israelitas ma'a Eglón, 

15ekwokmoho apwóneykencha'a m'a Wesse' egegkok, keñe axta apkeltémo 

etyapok xama yaqwayam elwagkasek teyp. Nepsagqalwa axta xa yaqwayam 
nak elwagkasek teyp apwesey axta Ehud, Guerá axta apketche, apkeñama 
axta nepyeseksa m'a Benjamín énxet'ák apagkok. Xama ekhem axta 
apcháphássesa israelitas selyaqye apkelmésso axta chá'a m'a Eglón, Ehud 
axta eyke apchásenneykxa'. 

16Apkelanak axta Ehud sókwenaqte ánet ahamtek, náxet metro ekwenaqte, 

apkexneyk axta nepxet apketchesa kóneg aptaxno ekpayho nak 
apkelya'assamakxa; 

17tén axta apxega apsákxésa selyaqye eknegkenamaxche Eglón, 

apmel'awók apagko' axta han ma'a Eglón. 

18Natámen apmésso axta selyaqye eknegkenamaxche Eglón, keñe aptepa 

makham Ehud yetlo m'a ektáha axta apkelyetlo. 

19Xama axta apkelwokmo m'a eyaqneykegkaxa axta kéleykmássesso, keto' 

nak Guilgal, apmeyánteyk axta makham Ehud ma'a aphakxa nak Eglón, keñe 
aptáha apcháneya s'e: —Yetneyk xama amya'a yaqwayam altennaksek xép 
wesse', apxakkók sa' eyke. Tén axta wesse' apwányam apkeltamho 
elwanmeyekxak sekxók ma'a ektáha axta apkeltamheykha aphakxa', tén han 
elántépok ma'a aphakxa nak. 

20Xama axta aphákxo apxakkók Ehud yetlo m'a Eglón, cham'a aphakxa nak 

chá'a ekmáxaqxamakxa nak exma, apyepetchegwokmók axta m'a keñe 
aptáha apcháneya s'e: —Amya'a seksántegkesa nak xép wesse', keñamak 
ma'a Dios. Yetlókok axta han apkempeykekxa néten Eglón néten aptaháno 
apleg'a xa, 

21keñe axta Ehud apya'ásekxo apmek ekpayho nak apkelya'assamakxa, 

hakte nepsagqalwa axta m'a, aplekwákxeyk axta sawo apagkok, keñe axta 
apkelyetxaya apwokmo m'a Eglón. 

22Aptaxnéssekmók axta apkelyetxaya, taxnegwokmók axta m'a apakxak nak 

sawo apagkok, chápeykxeyk axta aphápetek ma'a sawo, hakte apmel'ak axta 
m'a Eglón, axta han elchak sawo m'a Ehud. 

23Keñe axta Ehud apkelápegkokxo átog apkelyennaqteyásegkokxo, keñe 

aptepa átog étkok. 

24Xama axta aptaqháwo makham ma'a, tén axta wesse' apwányam 

apkeláneykha apkelmeyánto makham ma'a, xama axta apkelwetágwa'akto 
átog kélápeykegkokxa', apkeneykek axta elápegkokxak átog wesse' 
apwányam aphakxa m'a kañe' ekmáxaqxamakxa nak exma, apkeneykek 
axta etyáseyha. 

25Keñe axta ekwegqa apkelhaxanma, yetlókok axta élyetnakhayo 

apkelwáxok apkelwet'a metyapa m'a wesse' apwányam. Apketchessek axta 
ketchessam'átog apleya, xama axta apmeykesa, apwet'ak axta wesse' 
apagkok apyetna náxop. 

26Apkenyeyk axta han Ehud apkelyentamákpoho apkelhaxnakxa etyapok 

wesse' apagkok ma'a énxet'ák, xama axta apyeykhágweykxo 
élaqneykegkaxa axta kéleykmássesso m'a Guilgal, keñe apyexánegwákxo 
m'a yókxexma nak Seirat. 

27Xama axta apwákxo m'a yókxexma apagkok nak ma'a israelitas, 

apchaqkahássessek axta apchaqkahasso m'a egkexe nak Efraín, yaqwayam 
enxoho elwónmakha m'a israelitas, apyókxoho axta han apkelweywenták 
apkeleñama m'a egkexe nak, Ehud axta eyke apxega apmonye'. 

28Apkeltamhók axta kólyetlók ma'a Ehud, hakte Wesse' egegkok sa' 

elmallanchesek neyseksa apkelenmexma m'a moabitas. Keñe axta xa 
énxet'ák nak apkelyetlawa, apchaqnágwokmek axta m'a éttakhexa nak 
Jordán, apmeyk axta m'a, axta han ya'awok chá'a eyeykhak xama énxet 
enxoho. 

29Cháxa ekhem apkelnapakxa axta han diez mil moabitas, sẽlpextétamo 

apkelyennaqte axta han apyókxoho, tén han megyeye elmahagkok 
eyesagkexa'. Méko axta xama enxoho apkeymomap. 

30Axta temék israelitas apmoma m'a Moab. Natámen axta xa 

ektaqmeleykekxo makham apheykha m'a yókxexma nak, ekweykmoho 
ochenta apyeyam. 

Samgar apkelwagkasso teyp Israel nepyeseksa filisteos 

31Samgar axta apteyapmak pók apkemha apmonye' apyennaqte, Anat axta 

apketche, cham'a apkelnapma axta seiscientos filisteos apmeykha xama 
yámet láwa naw'a. Samgar axta han apkelwagkasso teyp ma'a énxet'ák 
Israel. 

 

Jueces 4 
Débora tén han Barac apchaqhe m'a Sísara 

1Natámen apketsapma axta Ehud apkeláneykegkokxo makham aqsok 

ekmaso nápaqtók Wesse' egegkok ma'a israelitas. 

2Apméssegkek axta Wesse' egegkok yaqwayam elmok ma'a Jabín, wesse' 

apwányam apagkok axta cananeos, apkeláneykencha'a axta m'a tegma 
apwányam Hasor. Sísara axta apwesey sẽlpextétamo apkemha apmonye' 
apagkok, aphegkek axta m'a Haróset-goím. 

3Yetneyk axta han novecientos yátnáxeg apkelyenyawasso sawo émpe'ék 

ma'a Jabín, veinte apyeyam axta weykmok apnaqtawáseykegkoho m'a 
israelitas, ekweykmoho apkelwóneykencha'a m'a Wesse' egegkok 
apkeltémo epasmok. 

4Cháxa ekhem, ektémakxa axta éláneykha apchókxa Israel xama kelán'a 

Dios appeywa eklegasso ekwesey axta Débora, Lapidot axta aptáwa'. 

5Kaxek axta chá'a kóneg áxa m'a Débora (éltamhomaxchexa axta “Débora 

áxa agkok”), émha axta m'a élámhakxa axta egkexe Efraín, teyp axta m'a 
Ramá, halep axta m'a Betel, elyo'ókxak axta chá'a israelitas ekhakxa m'a, 
yaqwayam enxoho kalánekxések chá'a apkelátegmómap pók. 

6Xama ekhem axta Débora éltamho kólyentawakxések xama énxet apwesey 

axta Barac, Abinóam axta apketche, apha axta m'a Quedes, tegma 
apwányam apagkok axta m'a Neftalí énxet'ák apagkok. Axta entáhak 
eyáneya s'e: —Apkeltamhók xép etnehek Wesse', Dios nak Israel se'e: 
‘Emhók sa' ma'a egkexe Tabor, yánchásekxak sa' diez mil Neftalí énxet'ák 
apagkok ma'a, tén han Zabulón. 

7Wának sa' ko'o epéwhok exegmak Sísara emyógmak ma'a alwáta' nak 

Quisón, apteme nak apkemha apmonye' apagkok ma'a Jabín sẽlpextétamo 
apagkok, yaqwayam ektámegmak xeyep yetlo yátnáxeg apkelyenyawasso 
apagkok, tén han sẽlpextétamo. Wának sa' eyke ko'o exchep emok ma'a.’ 

8—Wánxa sa' aqsa axog sétlawa enxoho —axta aptáhak apchátegmowágko 

Barac—. Sa' agkok hétláwak, maxñehek sa'. 

9—Eytlók sa' —axta entáhak eyátegmowágko Débora—. Háwe sa' xép 

yaqwayam kataqmalmakha apxénamap se'e kempakhakma peya nak elána', 
hakte kelán'a sa' egkések Wesse' egegkok yaqwayam kaqhek ma'a Sísara. 
Keñe axta Débora ekyetlawa Barac apmahágko m'a Quedes. 

10Cham'a apkeláneyágkaxa axta han Barac Zabulón énxet'ák apagkok ma'a, 

tén han Neftalí, apchánchesákxeyk axta diez mil sẽlpextétamo, yaqwayam 
enxoho enaqlók. Yetlókek axta m'a Débora. 

11Axta appakxenweykmok Héber, apteme axta quenita, keto' nak Quedes, 

ekpayhókxa axta émhakxa m'a yámet encina, émha axta m'a Saanaim, 
cham'a Héber apteyapma axta nepyeseksa m'a apnámakkok xamo' nak 



618 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

quenitas, apteme axta han aptawán'ák neptámen xamo' ma'a Hobab, Moisés 
axta apepyáta'. 

12Xama axta apleg'a Sísara appéwo Barac ma'a egkexe nak Tabor, 

13yetlókok axta apcháncheseykekxa novecientos yátnáxeg 

apkelyenyawasso apagkok sawo émpe'ék, keñe han ma'a apyókxoho 
sẽlpextétamo apagkok, apkelyetlókek axta han apkelxega apkeleñama m'a 
Haróset-goím, ekweykmoho m'a alwáta' nak Quisón. 

14Keñe axta Débora ektáha eyáneya Barac se'e: —¡Ektamák, wokmek 

kaxwók xép yaqwánxa egkések Wesse' egegkok ma'a Sísara! ¡Apxegkek 
kaxwók apmonye'e sẽlpextétamo apagkok ma'a Wesse' egegkok! 
Apweywenteyk axta Barac apkeñama m'a néten egkexe nak Tabor, yetlo diez 
mil sẽlpextétamo apagkok, 

15axta elya'assásegkok aptamhágkaxa Wesse' egegkok ma'a apkelchánte 

nak yátnáxeg apkelyenyawasso, tén han sẽlpextétamo apagkok axta m'a 
Sísara, apkelyegwakkásawók apagko' axta apkelnápekpo sókwenaqte m'a 
Barac; wokmók axta han aptepa yátnáxeg apyenyawasso apchánte m'a 
Sísara, keñe apkenyaha náxop. 

16Apmenxenchek axta Barac ma'a sẽlpextétamo nak, tén han yátnáxeg 

apkelyenyawasso, ekweykekxoho m'a Haróset-goím. Axta yeymékpok xama 
enxoho megyetsapma Sísara sẽlpextétamo apagkok xa ekhem nak: 
apyókxoho axta apkeletsapak. 

17Apwákxeyk axta náxop apkenye Sísara m'a Jael axta ekpakxanma, Héber 

axta aptáwa', hakte méko axta makham ektémakxa apha xamók Jabín, 
wesse' apwányam axta m'a Hasor, cham'a Héber axta apnámakkok, apteme 
axta quenita, 

18kelañexágkek axta ekma takha', keñe ektáha eyáneya s'e: —Exegma', 

emyenta s'e wesse' ahagkok; nágkatneykha apwáxok. Aptaxneyk axta 
Sísara m'a kañe' ekpakxanma, tén axta ekpósa eyaqlasa xama yát'apáwa 
m'a Jael; 

19keñe axta Sísara apkelmaxneya yegmen, hakte hem axta chaqhak. 

Lekkessek axta átog xama yempehek ekyátamo axta chá'a weyke 
nagkeygmenek, keñe eyágko; tén axta eyápeykxo makham. 

20Aptáhak axta Sísara apcháneya s'e: —Katnamha sa' aqsa xa átog nak 

ekpakxanma, apwa'ak sa' agkok xama énxet, tén han apkelmaxneyáncha'a 
enxoho, yetnéya énxet se'e kañe' nak, kaltennaksek sa' méko. 

21Apyampa'awók apagko' axta eyke m'a Sísara, ñohók axta aptena 

ekyentaxno agko'. Keñe axta Jael ekma xama sawo ekyentaxno, tén han 
xama yámet ekmahamta naw'a, kélmeykegko axta chá'a kólnaqtétek ma'a 
kélpakxanma, taqmelchásegkók axta ekmeyákxo meyke élaqtáwaseykha 

m'a apyetnakxa axta Sísara, kelyetxaqkassek axta ekpayhakxa nápat yámet 
ekmahamta naw'a ekyaqxaya xapop. Axta temék apketsapma m'a Sísara. 

22Xama axta apwokmo Barac apketama m'a Sísara, tekkek axta Jael ekma 

takha', keñe ektáha eyáneya s'e: —Exegma, axekmósek sa' apketama nak. 
Aptaxneyk axta Barac ma'a kañe' kélpakxanma, apwet'ak axta Sísara 
apyetna náxop, aphápak axta eyke, yetlo yámet ekmahamta naw'a 
kélatchesso apqátek. 

23Cháxa ekhem apmegqasakxa axta Wesse' egegkok ma'a Jabín, wesse' 

apwányam apagkok axta m'a cananeos, nápaqta'awók ma'a israelitas. 

24Cháxa eyeynókxa axta ekyágweykmoho apketáméyak chá'a Jabín ma'a 

israelitas, ekwokmoho apmasséssekmo. 

 

Jueces 5 
Débora ekmeneykmasso tén han Barac 

1Cháxa ekhem, Débora tén han Barac, apketche nak Abinóam, 

kelmeneykmássek axta s'e negmeneykmasso nak: 

2“Kóltemésses sa' kélyókxoho apcheymákpoho Wesse' egegkok, hakte 

apháha makham Israel énxet'ák appenchessamo nak aptamhágkaxa 
yaqwayam yempakha'; yetneyk makham nepyeseksa énxet'ák 
meltaqhessamo nak kóláneyha yaqwayam yempakha'. 

3¡Kóleyxho sekpeywa kéxegke kelwesse'e apkelwányam nak! ¡Kóleyxho 

sekpeywa kéxegke kéltaqmelchesso nak kélókxa! ¡Anneykmássesek sa' ko'o 
Wesse' egegkok!, ¡anneykmássesek sa' ma'a Dios apagkok nak Israel! 

4“Wesse' egegkok, xama axta apteyapma exchep ma'a Seír; xama axta 

apteyapma m'a Edom, yawheykha axta náxop, tén han néten, 
weyweykenteyk axta ekmámeye eñama m'a yaphope. 

5 Kelyawheyha axta egkexe nápaqtók xép Wesse' egegkok, yawheykha axta 

egkexe Sinaí nápaqtók xép Dios nak Israel. 

6Massegkek axta apkelyetleykekxa ámay, apkelpéwomókxa axta chá'a 

apkelxega m'a énxet'ák, apyennaqtamakxa axta m'a Samgar, Anat axta 
apketche, tén han apyennaqtamakxa axta m'a Jael, apkelyetleykekxeyk axta 
aqsa chá'a m'a ámay étkok éltaqhahéyak nak; 

7apkeltaqmópeykegkek axta m'a tegma apketkók nak Israel, tén axta ko'o 

sémpeykekxo néten, ¡ko'o, Débora, sekteme nak sekho egken ma'a énxet'ák 
Israel! 

8“Yetneyk axta chá'a apkelyéseykha kaxwe aqsok apcháyókxa, neyseksa 

émpakhamaxche m'a nekha atña'ák nak tegma apwányam, méko axta eyke 

xama enxoho apmeykha apcháhakkásamap tén han sawhéwa nepyeseksa 
m'a cuarenta mil israelitas. 

9“¡Ekméssek ko'o ekxeyenma ewáxok ma'a apkelámha apmonye'e 

apancha'awo nak ma'a Israel, tén han ma'a sekhawóxama nak, ektáha axta 
apkelyeheykekxoho kéláneyeykha, yaqwayam yempakha'! ¡Kóltemésses sa' 
kélyókxoho apcheymákpoho Wesse' egegkok! 

10“Kólteme sa' kéxegke s'e kélchántamo nak chá'a yámelyeheykok élmope; 

keñe han kéxegke, kélheykha nak chá'a néten keltahanchesso; tén han 
kélxega nak chá'a: 

11¡kólxén segmallahanchesso kempakhakma Wesse' egegkok ma'a 

ekyeneykegkaxa nak yegmen aqsok kélnaqtósso, yetlo kélpáwasso m'a 
aqsok élyaqye étkók ekhól'a sokpayhe, tén han apkelmallahanchesso m'a 
tegma apketkók apagkok nak Israel! 

12“¡Kaxatakha', Débora, kaxatakha' kanneykmés xama negmeneykmasso! 

¡Etnemekxa néten Barac, Abinóam nak apketche, enaqlakxa énxet'ák 
apkelma! 

13“Tén axta apkelweywento israelitas apheykha axta m'a egkexe yaqwayam 

elnapakpok ma'a énxet'ák apkelyennaqte; ey'aweykteyk axta ko'o Wesse' 
egegkok sẽlpextétamo apagkok yaqwayam elnapakpok ma'a kempakhakma 
yapmeyk nak. 

14Nápakha Efraín énxet'ák apagkok axta apkelpéwók ma'a 

ekyapwátegweykenxa nak xapop, apkelxegkek axta neptámen ma'a 
Benjamín énxet'ák apagkok. Keñe axta apkeleñama nak nepyeseksa Maquir 
énxet'ák apagkok, apkelxegakmo m'a apkelámha apmonye'e apagkok nak, 
keñe m'a apkeleñama nak nepyeseksa Zabulón énxet'ák apagkok, 
apkelxegakmo chá'a m'a apkeltaqmelchesso nak apkelókxa. 

15Apkelyetlókek axta han Débora m'a apkelámha apmonye'e apagkok axta 

m'a Isacar; appasmomchek axta han Isacar ma'a Barac, hakte apxegamchek 
axta neptámen, appéwomo m'a ekyapwátegweykenxa nak xapop. “Naqsók 
agkok appenchásegko aptamhágkaxa yaqwayam yempakhak ma'a Rubén 
nak sẽlpextétamo apagkok, 

16¿yaqsa eyke ektáha apháncha'a nak aqsa m'a nepkések apxanák nak, 

apkelleg'a apkelwóneykha nepkések ma'a apkeláneykha nak? ¡Apyapmók 
eykhe m'a Rubén nak sẽlpextétamo apagkok, elmeneygkohok eyke! 

17“Axta apkekhegwa'ak énxet'ák Galaad ma'a neyp nak wátsam Jordán; keñe 

axta énxet'ák Dan apháncha'a aqsa m'a ekhágkaxa axta yántakpayhe, keñe 
axta Aser énxet'ák apagkok apháncha'a m'a neyáwa wátsam. Apháha axta 
aqsa m'a ekheykegkaxa nak yántakpayhe; 

18Keñe axta Zabulón tén han Neftalí énxet'ák apagkok megyeka 

apkeletsapma m'a yókxexma egkexe émpakháxchexa axta. 

19“Keñe axta apkelxegakmo m'a apkelwesse'e apkeleñama m'a Taanac, 

ekpayho nak ekyetnamakxa yegmen ma'a Meguido; apkelxegakmek axta 
m'a apkelwesse'e nak cananeos yaqwayam yempakha', axta eyke elwet'ak 
ma'a selyaqye tén han aqsok élmomnáwa. 

20Wokmók axta han apkelnápomap yaw'a m'a Sísara, cham'a apheykegkaxa 

nak néten. 

21Sawhawók axta élsawa m'a yegmen ényé, cham'a nanók yegmen ényé nak 

ma'a Quisón. ¡Xeyep sa' elteyágkasagkok apyespa'ák ma'a ekha nak 
apkelmopwancha'a! 

22“¡Kelpáwokmek apmagkok yátnáxeg! ¡Apnaqtémokme', apnaqtémokmek 

ma'a yátnáxeg apkelyennaqte apkeltaqmalma nak! 

23Keñe axta Wesse' egegkok apchásenneykha aptáha appeywa s'e: 

‘¡Káhapwak sa' xama aqsok ekmaso agko' ma'a énxet'ák apheykha nak 
Meroz!’ Hakte axta elye'eykekták yaqwayam epasmok ma'a Wesse' egegkok, 
aptamheykegko nak ma'a énxet'ák apkelyennaqte nak. 

24“¡Éleñémo sa' katnehek neyseksa kelán'ák ma'a Jael, aptáwa' nak ma'a 

Héber, apteme nak quenita! ¡Éleñémo sa' katnehek neyseksa m'a kelán'ák 
ekheykha nak apkelpakxeneykegkaxa! 

25Yegmen axta apkeltamhók kólyekwések ma'a Sísara; keñe Jael ekmésa 

m'a weyke nagkeygmenek. ¡Yátegkessek axta xama egheykok ektaqmalma 
weyke nagkeygmenek yáma ekyenneykekxa'! 

26Meyk axta násagqalwa ámek yámet ekmahamta naw'a, keñe axta ekma 

ámek élya'assamakxa m'a sawo ekyentaxno, tekpagkassek axta 
ekpáxqatchesa apqátek ma'a Sísara, mallahanchessekmók axta ekpayhakxa 
nápat. 

27Apyettelegwáha axta Sísara énmágkaxa m'a Jael; apkekteykpek axta 

aplegágkoho ekmáske apyaqnena náxop, axta apketsaphok han ma'a 
apyaqnenakxa axta. 

28“Kelteyányáha axta átog étkok ma'a Sísara egken hakte yetnakha'awók 

axta awáxok. Axta entáhak se'e: ‘¿Yaqsa ektáha megkaw'akto nak heykxa 
apchánte yátnáxeg apyenyawasso? ¿Yaqsa ektáha megkaw'akto nak 
heykxa yátnáxeg apyenyawasso apkenchesso nak kempakhakma?’ 

29Kelátegmowágkek axta m'a kelán'ák ekmanyehe axta chá'a 

kátegmowagkok amya'a, axta eyke kalwátessekmok ekteme awáxok se'e: 

30‘Aqsok kexa apmelasseykpok apkelma neyseksa kempakhakma. 

Apmelasseykpek kexa xama essenhan ánet kelán'a chá'a xama 

kempakhakma yáp; keñe xa Sísara apkelxaka apáwa apkeltaqmalma nak 
apkeltáxama: xama essenhan apqánet chá'a m'a kélótma nak chá'a 
ekxámokma aptáxama, yaqwayam kólchexenchesek apyespok ma'a 
apmallane nak. 

31“¡Wesse', sa' kóltéhek kólmasséssók apyókxoho apkelenmexma xa, 

elyenmok sa' ma'a apchásekhayo nak chá'a, ektémól'a ekhem kalsaksek 
exma kaltátchesek!” Keñe axta ektéma meyke ektáhakxa apheykha énxet'ák 
natámen xa, ekweykmoho cuarenta apyeyam. 

 

Jueces 6 
Dios apwóneykha m'a Gedeón 

1Asagkek axta eyke apkeltémakxa nápaqtók Wesse' egegkok ma'a israelitas, 

siete apyeyam axta han apkeltémo elmok Wesse' egegkok ma'a madianitas. 

2Yágweykmók axta apnaqtawáseykegkoho madianitas ma'a israelitas, tén 

axta apkelyexánegweykmo m'a neyseksa egkexe nak, meteymog áxwa, tén 
han ma'a megkalapwagkexa nak eltahanyekxa', hakte apkeláyak axta m'a 
madianitas. 

3Apkenákxeyk axta agkok chá'a aqsok ma'a israelitas, tén axta ektámenták 

chá'a m'a madianitas, tén han ma'a amalecitas, apheykha axta m'a 
ekteyapmakxa ekhem. 

4Elpakxenwaták axta chá'a m'a xapop apagkok nak Israel, etwasha axta 

chá'a aqsok kélcheneykekxa, ekweykekxoho m'a Gaza, megyeygkesek axta 
chá'a aptéyak yaqwayam enxoho etawagkok ma'a israelitas, nepkések, 
weyke tén han yámelyeheykok. 

5Elántaxnéssak axta chá'a apnaqtósso m'a xapop nak Israel, elpakxenagkok 

axta han chá'a, etwasha axta m'a ekyókxoho nak. Elxegmak axta chá'a yetlo 
yányátnáxeg apxámokma apagko', aptémól'a sawa' apxámokma. 

6Meyke aqsok axta tamheykegkok israelitas eñama m'a madianitas, tén axta 

apkeltémo epasmok ma'a Wesse' egegkok. 

7Xama axta apkeltamho israelitas elwagkasek teyp Wesse' egegkok, 

neyseksa apkelma m'a madianitas, 

8apcháphássessek axta xama Dios appeywa aplegasso. Aptáhak axta 

apkeláneya s'e: “Keso aptáhakxa exchek Wesse' egegkok Dios nak Israel: 
‘Ko'o axta sélántekkesso kéxegke m'a Egipto, kélheykegkaxa axta kéltéma 
kélásenneykha naqsa, 

9Háwe axta wánxa kéxegke sélwagkassama teyp neyseksa apkelma m'a 

egipcios, weykekxók axta sélwagkasso teyp kéxegke nepyeseksa m'a 
apnaqtawáseykegkoho axta chá'a. Élántekkessegkek axta ko'o kélmonye'e 

kéxegke m'a, keñe sekmésa kéxegke m'a xapop apagkok axta xa énxet'ák 
nak. 

10Éltennassegkek axta han ko'o sekteme Dios Wesse' kélagkok, tén han 

maltémo kóleyk ma'a aqsok apcháyókxa nak amorreos, kélheykegkaxa nak 
kaxwók kéxegke m'a xapop apagkok; axta eyke hélháxenmók ko'o kéxegke.’” 

11Tén axta apxegakmo Wesse' egegkok apchásenneykha, apha'ak axta 

kóneg yámet encina, émha axta m'a Ofrá, ektáha axta apagkok ma'a Joás, 
Abiézer axta apnámakkok. Apyexanmawók axta apkexakkasa apyempe'ék 
hótáhap apaktek ma'a Gedeón, Joás axta apketche, cham'a 
kélteyammomakxa axta chá'a anmen yámet, yaqwayam kalanaxchek vino, 
yaqwayam enxoho han métyehek ma'a madianitas. 

12Apxekmowásekpók axta m'a Wesse' egegkok apchásenneykha, aptáhak 

axta apcháneya s'e: —¡Wesse' egegkok xép apxegexma, énxet apyennaqte 
megyeye nak emhagkok eyesagkexa'! 

13Tén axta Gedeón aptáha apchátegmowágko s'e: —Wesse' ahagkok, 

apheyk agkok negko'o negyeseksa Wesse' egegkok, ¿yaqsa eyke ektéma 
sentéma nak negko'o s'e ekyókxoho aqsok nak? ¿Háxko ektémakxa m'a 
aqsok sempelakkasso sẽltennassama axta chá'a negko'o m'a ẽlyapmeyk 
nano', sẽltennassama nak chá'a Wesse' egegkok sẽlántekkessama m'a 
Egipto? Egkexakhamchek negko'o m'a Wesse' egegkok, ẽlméssegkek ma'a 
madianitas. 

14Apkelanawók axta Wesse' egegkok, keñe aptáha apcháneya s'e: —Emha 

sa' xa apyennaqte nak, yaqwayam ey'ammok elwagkasek teyp ma'a 
israelitas, neyseksa apkelma m'a madianitas. Ko'o sektáha seyáphasso 
exchep. 

15Apchátegmowágkokxeyk axta makham Gedeón: —Wesse', ¿háxko ko'o 

atnehek alwagkasek teyp énxet'ák Israel? Apkelyelqákpók apagko' ko'o 
énxet'ák ahagkok nepyeseksa m'a Manasés énxet'ák apagkok, mékoho 
ahagko' nahan ko'o nepyeseksa m'a sekhawóxama. 

16Apchátegmowágkek axta Wesse' egegkok: —Apwanchek elwagkasek 

teyp, hakte ko'o sa' atnehek sekxegexma. Emenxenek sa' ma'a énxet'ák 
Madián, máxa sa' etnéssesek emenxenek ma'a aptémól'a eyaqmaksek xama 
énxet. 

17Tén axta Gedeón aptáha s'e: —Taqmeláha agkok xép apwáxok sélano, 

hexekmós xama aqsok magkenatchesso, ektáha naqsók ko'o 
sepaqhetchesso exchep. 

18Héleyx sa' aqsa s'e ekwokmoho sekwa'akto makham asantagkasek xama 

aqsok sekmésso naqsa, sekmako nak agkések. Tén axta aptáha Wesse' 
egegkok: —Aleyxek sa' aqsa s'e ekwokmoho apwa'akto. 

19Aptaqháwok axta Gedeón apchaqhegwákxo yát'ay apketkok, apkelanak 

axta han pán meyke kempáseyak veinte kilos hótáhap; tén axta apxatma 
ápetek xama hówenaq apxagkok, keñe yegmenáta apyetma weygke, 
apkelsákxeyk axta ekyókxoho m'a émhakxa nak yámet encina. 

20Apkeltamhók axta epekkenek néten meteymog ápetek ma'a Dios 

apchásenneykha, tén han ma'a pán meyke nak kempáseyak, tén han 
eyegkenek yegmenáta m'a néten. Aptemék axta han Gedeón ma'a 
apkeltamhókxa axta etnehek, 

21apkeltekxekkek axta ápetek naw'a yámet apmeykha axta m'a Dios 

apchásenneykha tén han ma'a pán. Keñe ektepa táxa m'a meteymog nak, 
kelwatneyk axta m'a ápetek tén han pán; keñe axta apxeganakmo aqsa m'a 
Wesse' egegkok apchásenneykha. 

22Xama axta apya'ásegwokmo Gedeón aptáha Wesse' egegkok 

apchásenneykha m'a. Aptáhak axta s'e: —¡Hay Wesse'! ¡Ekwet'ak ko'o 
ahaqta'ák ahagko' ma'a Wesse' egegkok apchásenneykha! 

23Aptáhak axta apchátegmowágko Wesse' egegkok se'e: —Nágkatneykha 

aqsa apwáxok, megyetsepek sa'. Ema sa' meyke ektáhakxa egwáxok eñama 
nak ko'o. 

24Tén axta Gedeón apkelánesa xama aqsok ekwatnamáxchexa Wesse' 

egegkok ma'a, apteméssessek axta ekwesey “Wesse' egegkok apteme 
meyke ektáhakxa egwáxok”. Makhemek makham ekyetno Ofrá xa 
ekwatnamáxchexa nak aqsok, tegma apwányam apagkok nak ma'a Abiézer 
apnámakkok. 

25Chaqhawók axta xa axta'a nak, aptáhakxa axta apcháneya Wesse' 

egegkok ma'a Gedeón: —Ema sa' xama apyáp aptósso weyke kennawo', tén 
han mók weyke kennawo' ekwayam nak siete apyeyam agkok, eyaqnegkes 
sa' ma'a kélwatnéssamakxa nak chá'a aqsok Baal, apagkok nak ma'a apyáp. 
Eyaqtén sa' nahan ma'a yámet kéleykmássesso nak Asera, émha nak ma'a 
nekha nak kélwatnéssamakxa chá'a aqsok ma'a Baal, 

26keñe sa' elanaksek Dios Wesse' apagkok xama aqsok ekwatnamáxchexa 

xa néten nak meteymog. Keñe sa' yaqhek weyke kennawo', cham'a mók nak, 
hegkés sa' ko'o yaqwayam hewatnések, sa' elmaha yaqwayam elwatnek 
ma'a yámet kéleykmássesso nak Asera, apyaqnegkesa enxoho. 

27Tén axta Gedeón apnaqlákxo diez apkelásenneykha, apkelanak axta 

ekyókxoho m'a apkeltamhókxa axta etnehek Wesse' egegkok; axta'a axta 
eyke apkelanak, axta elanak ekhem, eñama apkeye m'a apyáp 
aphawóxama, tén han ma'a énxet'ák apheykha nak tegma apwányam. 

28Keñe axta axto'ók apnaqxétekhágko énxet'ák ma'a tegma apwányam, 

apkelwet'ak axta kélyaqnegkesa m'a kélwatnéssamakxa nak chá'a aqsok 
Baal, tén han ma'a yámet kéleykmássesso nak Asera, émha axta m'a nekha 

nak ekwatnamáxchexa aqsok, apkelwet'ak axta han weyke kennawók 
kélwatno m'a néten nak axnagkok kélwatnamakxa aqsok. 

29Aptáhak axta apkelmaxneyáncha'a chá'a pók se'e: “¿Yaqsak kexa élane 

s'e aqsok nak?” Ahóxek axta étamsamáxche tén han kélmaxneyeykha chá'a, 
kélya'ásegwokmo ektáha apkelane m'a Gedeón, Joás axta apketche. Tén 
axta apkelya'aweykxo aptáha apcháneya Joás se'e: 

30—Etekkes sa' apketche, agaqhek sa' negko'o. ¡Apyaqnegkessek ma'a 

kélwatnéssamakxa nak chá'a aqsok Baal, apyaqténchek han ma'a yámet 
kéleykmássesso nak Asera, émha nak ma'a nekha nak ekwatnamáxchexa 
aqsok! 

31Aptáhak axta Joás apchátegmowágko ektáha axta apwakhegwayam se'e: 

—¿Péya kólmeyók kéxegke m'a Baal, keñe han kólpasmekxak 
kólnapaxche'? ¡Yetsapok sa' amonye' élseye ektáha enxoho apmasma m'a 
Baal! Dios sa' agkok ma'a Baal, kólho aqsa kamyawaxkohok agko', hakte 
agkok ma'a ekwatnamáxchexa nak aqsok kélyaqnegkesa nak. 

32Cháxa eyeynókxa axta kélteme Jerubaal ma'a Gedeón, hakte axta aptáhak 

énxet'ák apxéna s'e: “Baal sa' kanmexekxa'”, hakte apyaqnegkessek Gedeón 
ma'a kélwatnéssamakxa nak chá'a aqsok Baal. 

33Tén axta apyókxoho madianitas tén han amalecitas, tén han ma'a énxet'ák 

apheykha axta teyapmakxa ekhem apyepetchákxo pók, apkeltámeyákxeyk 
axta m'a wátsam Jordán, apkelpakxenwokmek axta m'a 
ekyapwátegweykenxa nak xapop Jezreel. 

34Tén axta Gedeón ektaxna apwáxok Wesse' egegkok apmopwána, 

appáwássek axta nepkések apkennawók apkepetek, yaqwayam enxoho 
epásegwaták ma'a Abiézer apnámakkok nak. 

35Apkeláphássek axta han apkelásenneykha yaqwayam yának epásegwaták 

Manasés énxet'ák apagkok. Apkeláphássek axta han apkelásenneykha 
apkeltamho enaqlósakwakxak Aser énxet'ák apagkok, Zabulón, tén han 
Neftalí énxet'ák apagkok, apkelxegakmek axta han peya epásegwata'. 

36Keñe axta Gedeón aptáha apcháneya m'a Dios: “Naqsók sa' agkok peya 

heyásenneykxak yaqwayam alwagkasek teyp ma'a énxet'ák Israel, cham'a 
aptáhakxa nak xép appeywa, 

37apekkenek sa' ko'o xama nepkések apyempehek kélchexakkassamakxa 

nak chá'a apyempe'ék hótáhap apaktek. Yássessek sa' agkok yálye axto'ók 
ma'a néten nak nepkések apyempehek, keñe keymáwhok ma'a xapop, 
ay'asagkohok sa' ko'o naqsók agko' peya heyásenneykxak xép yaqwayam 
alwagkasek teyp ma'a énxet'ák Israel, cham'a aptáhakxa nak xép appeywa.” 

38Temék axta han ma'a. Axto'ók axta apxatakha'a Gedeón, 

apkelpexyeynchekmek axta m'a nepkések apyempehek, aplánésawók axta 
han xama egheykok yálye eñama m'a nepkések apyempehek. 

39Aptáhak axta makham Gedeón: “Náhetaqnow aqsa ko'o sélmaxneyákxo 

enxoho makham. Éltamhók eykhe hexekmósek makham mók aqsok 
magkenatchesso. Yána sa' keymáwhok ma'a nepkések apyempehek, keñe 
sa' yálye kayássesek ma'a xapop nak.” 

40Aptemék axta han Dios xa ektáha nak, cháxa axta'a nak. Yamakawók axta 

han élsaka m'a nepkések apyempehek, keñe axta ekyókxoho xapop 
ekyássesa yálye. 

 

Jueces 7 
Gedeón apmenxenma énxet'ák Madián 

1Amonye' élseye axta apxatakha'a Gedeón, cham'a kéltéma nak han kaxwók 

Jerubaal, tén han ma'a apyókxoho ektáha axta apkelxegexma'a, 
apkelmahágkek axta apkelpakxenwokmo m'a ekpayho axta ekteyapmakxa 
yegmen ma'a Harod. Nexcheyha axta han pehewákxak 
apkelpakxeneykegkaxa m'a madianitas, xóp ekyapwate ekpayhókxa axta 
émhakxa m'a egkexe Moré. 

2Aptáhak axta Wesse' egegkok apcháneya Gedeón: “Apxámok apagko' 

apnaqláyam énxet, éltamhók sa' ko'o emenxenek ma'a madianitas, 
elxénmakha sa' nahaqtók ko'o apkenagko apkelwagkásamap apagko' teyp. 

3Eltennés sa' kaxwók énxet'ák ektáha enxoho apkeye apwanchek emyekxak 

makham ma'a apxagkok.” Aptemék axta Gedeón xa ektáha nak apkeltamho 
elyepkeynek, apkeltaqháwok axta veintidós mil énxet'ák, keñe axta 
apkeleymékpo diez mil énxet'ák. 

4Aptáhak axta makham Wesse' egegkok apcháneya m'a Gedeón: “Apxámok 

makham. Enaqlakxa sekxók yaqwayam énagkok yegmen, sa' ko'o 
alyepkeynek ma'a, altennaksek sa' ko'o exchep yaqwayam elyetlók, tén han 
yaqwayam melyetlewe'.” 

5Apnaqlákxeyk axta Gedeón énxet'ák yaqwayam énagkok yegmen, keñe 

Wesse' egegkok aptáha apcháneya s'e: “Elyetnakhés sa' ma'a aptamhéyak 
nak apyenéyak yegmen ma'a ektémól'a semheg keynek yegmen, 
apkeltekxeyéyak nak aptapnák apyenéyak yegmen.” 

6Trescientos axta apyókxoho m'a aptamhéyak nak apyenéyak yegmen ma'a 

ektémól'a semheg keynek yegmen. Keñe axta m'a nápakha nak 
apkeltekxeyágko chá'a aptapnák apyenágko yegmen. 

7Tén axta aptáha apcháneya Wesse' egegkok ma'a Gedeón: “Alwagkasek 

sa' ko'o teyp kéxegke alásenneykxak xa trescientos énxet nak, amenxenek 
sa' ma'a madianitas. Keñe sa' ma'a nápakha nak, eltaqhekxak sa'.” 

8Apkeláphássek axta eltaqhohok Gedeón apkelpakxeneykegkaxa m'a 

nápakha nak; apkelmákxeyk axta eyke amonye' apkeltaqhémo m'a 
yátegwáxwa apagkok, tén han nepkések apkennawo' apkepet'ák. Wánxa 
axta aqsa apkelhákxo m'a trescientos énxet kélyéseykha axta, 
apkelpakxenágkek axta m'a néten nak, kóneg axta pehewákxak ma'a 
apkelpakxeneykegkaxa axta m'a madianitas, ekyapwátegweykenxa nak 
xapop. 

9Cháxa axta'a nak, aptáhakxa axta Wesse' egegkok apcháneya m'a Gedeón: 

“Exnekxa néten, keñe sa' exog ektámenták ma'a madianitas, hakte almések 
sa' ko'o exchep ma'a. 

10Apchekak sa' agkok ektamagkok ma'a, emhók sa' sekxók ma'a 

apkelpakxeneykegkaxa nak yetlo m'a Purá, apchásenneykha nak xép, 

11yeyxho sa' ma'a aptáhakxa enxoho apkelpeywa. Tén sa' natámen 

emáwhok apagko' yaqwayam ektamagkok.” Keñe axta apxega Gedeón yetlo 
apchásenneykha Purá, ekwokmoho apchágketchessekmo m'a 
apkelpakxeneykegkaxa nak apkelenmexma. 

12Appayhekxeyk axta madianitas, amalecitas tén han apkeleñama nak 

teyepmakxa ekhem ma'a ekyókxoho nak ekyapwátegweykenxa. Máxa sawa' 
apxámokma axta aptamhágkok. Apxámók apagko' axta han ma'a 
yányátnáxeg, máxa m'a xapop ánek ekhéyak nak neyáwa wátsam 
ekwányam. 

13Xama axta apwokmo Gedeón ketók ma'a apkelpakxeneykegkaxa nak 

apkelenmexma, apleg'ak axta apkeltennáseyncha'a pók xama sẽlpextétamo 
ektáhakxa apwanmagko. Aptáhak axta s'e: —Ewanméssek xeyk ko'o xama 
pán apyettelegwokmo apmeyókmo nélpakxeneykegkaxa, xama axta 
aptégwokmo xama kélpakxanma, apyaqnegkessek axta. 

14Aptáhak axta apchátegmowágko pók se'e: —Gedeón sókwenaqte apagkok 

xa, Joás nak apketche, apteme nak israelita. Dios sa' yának elmok Gedeón 
ma'a madianitas, keñe han ma'a ekyókxoho nélpakxenéyak nak. 

15Xama axta apleg'a ektáhakxa apkeltenneykha tén han appékessáseykekxa 

pók ektáhakxa apwanmagko, apkelpeykásawók axta Gedeón ma'a Wesse' 
egegkok. Keñe axta aptaqháwo makham ma'a apkelpakxeneykegkaxa axta 
israelitas, aptáhak axta apkeláneya s'e: —¡Kólnaqxétekhák, Wesse' egegkok 
sa' hegmések negko'o m'a apkelpakxeneykegkaxa nak madianitas! 

16Yetlókok axta han apkexpánchesso ántánxo apkelyaqyeyáseyak ma'a 

trescientos énxet'ák, apkelmeyásegkek axta han nepkések apkennawók 

apkepet'ák ma'a apyókxoho, tén han yátegwáxwa meyke aqsok kélyeta kañe' 
apwáxok, kélatchesso axta kañe' m'a yántápak eyáléweykha naw'a. 

17Aptáhak axta apkeláneya s'e: —Ekwokmek sa' agkok ko'o m'a teyp nak 

apkelpakxeneykegkaxa nélenmexma, kólenmexho sa' sénmágkaxa, 
kólhéshok sa' chá'a m'a sektáhakxa enxoho chá'a. 

18Nélpáwássek sa' agkok negko'o nepkések apkepet'ák, kólpáwes sa' 

kéxegkáxa m'a neyáwa nak ekyókxoho apkelpakxeneykegkaxa, sa' kóltéhek 
kólyennaqtések kélpeywa s'e: ‘¡Wesse' egegkok keñamak tén han Gedeón!’ 

19Apwokmek axta Gedeón yetlo cien apkelxegexma'a m'a teyp 

apkelpakxeneykegkaxa nak, chaqhawók axta apmakókxa axta 
eyaqmagkasek pók apkelhaxneykha m'a axta'a eysekso'. Tén axta 
apkelpáwasa m'a nepkések apkennawo' apkepet'ák, apkelpáxqatchek axta 
han ma'a yátegwáxwa apkelseykha axta, 

20apheyásawók axta han mók apkelpáwasso nepkések apkennawo' 

apkepet'ák ma'a ántánxo apkelyaqyeyáseyak nak, apkelpáxqatchek axta han 
yátegwáxwa. Nepsagqalwa axta han apkelsáwak ma'a yántápak táxa 
eyáléwe naw'ék, keñe axta nepkések apkennawo' apkepet'ák ma'a 
apkelya'assamakxa nak, keñe axta aptáha apkelyennaqtésa apkelpeywa s'e: 
“¡Kólhaxyawasák axanák sókwenaqte! ¡Eñama Wesse' egegkok tén han 
Gedeón!” 

21Apchaqnáha axta aqsa han israelitas ma'a neyáwa nak 

apkelpakxeneykegkaxa, cham'a apchaqnágkaxa axta chá'a, apkelpáxamáha 
axta apyókxoho sẽlpextétamo madianitas, apkelántekkek axta 
apkenyahágko. 

22Apkelpáwássek axta aqsa han nepkések apkennawo' apkepet'ák ma'a 

trescientos israelitas, apkeltamhók axta elnapakpekxak aqsa chá'a pók 
Wesse' egegkok ma'a madianitas, keñe han elántépok yenyahagkok 
ekweykekxoho m'a Bet-sitá, ámay nak Sererá, ekweykekxoho m'a néxa 
yókxexma nak Abel-meholá, ekpayho nak ma'a Tabat. 

23Keñe axta apkeláneyákpo emenxenek madianitas ma'a israelitas, Neftalí 

énxet'ák apagkok, Aser, keñe han ma'a apyókxoho Manasés énxet'ák 
apagkok. 

24Apkeláphássek axta han Gedeón apkelásenneykha m'a ekyókxoho egkexe 

nak Efraín, apkeltamho elnapakpok han ma'a madianitas, apkeltamhók axta 
yahaxtegkásekxak apmonye' m'a negmowagkexa nak agyeykhekxak ma'a 
wátsam ekpayho nak Bet-bará tén han ma'a Jordán, amonye' apkelwayam 
ma'a. Aptamhágkek axta han Efraín énxet'ák apagkok xa ektáha nak, 

25apkelmeyk axta han apqánet apkelámha apmonye'e madianitas, cham'a 

Oreb tén han Zeeb. Apmatñék axta han Oreb ma'a émhakxa nak meteymog 
ekyawe, éltamhomaxchexa nak kaxwók meteymog ekyawe Oreb. Tén axta 

Zeeb apmatñà m'a yókxexma kélhéssamókxa axta han apwesey, cham'a 
élteyammomaxchexa axta chá'a anmen yámet, yaqwayam kalanaxchek vino. 
Kélsákxéssek axta han Gedeón ma'a Oreb apqátek tén han Zeeb, natámen 
apmenxenma axta m'a madianitas, cham'a aphakxa axta m'a neyp wátsam 
Jordán. 

 

Jueces 8 
Gedeón apkelma madianitas apkelwesse'e apkelwányam apagkok 

1Apkellókek axta Efraín énxet'ák apagkok, apkelátegmoweykpek axta 

Gedeón, hakte axta eltamhók kólnaqlósawakxak sekxók axta apkelnápekpo 
m'a madianitas. 

2Keñe axta aptáha apchátegmowágkokxo s'e: —¿Yagkólya'ásegkok 

kéxegke kélyeykhássekmoho m'a aqsok sélana nak ko'o? Awanhók agko' 
kéxegke m'a aqsok kéllánegko nak, kaxnók negko'o. 

3Dios apmeyásak kéxegke yaqwayam kólmok ma'a Oreb tén han Zeeb, 

apkelámha apmonye'e nak madianitas. ¡Mowanchek ko'o axnéshok aqsok 
sélane m'a aqsok kélláneyak nak kéxegke! Xama axta apkelleg'a Efraín 
énxet'ák apagkok xa Gedeón appeywa nak, massék axta apkellawa 
apkenmexeyncha'a m'a. 

4Apwákxeyk axta Gedeón yetlo trescientos énxet'ák apagkok ma'a Jordán, 

apkeltámeyákxeyk axta, apkelyampa'awók axta eykhe han, eñama 
apmenxenma m'a apkelenmexma. 

5Xama axta apkelwokmo m'a yókxexma Sucot, aptáhak axta Gedeón 

apkeláneya énxet'ák apheykha axta m'a: —Kólmésak hana aptéyak ektáha 
nak ko'o sélxegexma'a, hakte apkelyampa'awók apagko'. Nélamháha 
negko'o m'a apkelwesse'e apkelwányam madianitas, Zébah tén han 
Salmuná. 

6Keñe axta apkelámha apmonye'e nak Sucot aptáha apkelátegmowágko s'e: 

—¡Makke kólmak kéxegke m'a Zébah tén han Salmuná! Mogwanchek 
ólagkok aptéyak sẽlpextétamo apagkok. 

7Aptáhak axta Gedeón apchátegmowágkokxo s'e: —¡Awaták sa' ko'o 

makham sélmésa sa' Wesse' egegkok ma'a Zébah tén han Salmuná, keñe 
sa' alpexyekhasha kélyempe'ék am'ák, tén han pegke apkemha nak 
yókxexma meykexa énxet! 

8Keñe axta apkelmeyákxo m'a Penuel, aptamhákxeyk axta makham 

aptáhakxa axta apwokmo m'a Sucot. Hawók axta eyke han aptáhakxa 
apkelátegmowéyak énxet'ák Penuel ma'a aptáhakxa axta 
apkelátegmowéyak ma'a énxet'ák Sucot. 

9Aptáhak axta Gedeón apkeláneya s'e: —¡Ekwa'akteyk sa' agkok ko'o 

makham meyke setnahakxa, ayaqnegkessesek sa' se'e tegma apwenaqte 
apagkok nak! 

10Axta aphak Zébah tén han Salmuná m'a Carcor, yetlo quince mil énxet 

apkelxegexma'a, axta m'a sẽlpextétamo apkeleymomap apkeleñama axta 
m'a ekteyapmakxa ekhem, hakte apkeletsepmeyk axta ciento veinte mil 
énxet apkelxegexma'a. 

11Axta appéwomok Gedeón ma'a neyáwa axta m'a yókxexma meykexa 

énxet, ekpayho nak ekteyapmakxa ekhem ma'a Nóbah tén han Jogbehá, 
apketámegkek axta apkelpakxeneykegkaxa nak neyseksa melhaxneykha. 

12Apkelántekkek axta apkenyahágko m'a Zébah tén han Salmuná, 

apkelemhágkek axta eyke m'a Gedeón tén axta apkelma, 
apkelyegwakkásawók apagko' axta m'a apyókxoho sẽlpextétamo. 

13Xama axta apkexyekmo makham natámen kempakhakma m'a Gedeón, 

apyeyk'a m'a negyeykheykxa nak Heres, 

14apmeyk axta xama wokma'ák apkeñama m'a yókxexma nak Sucot, 

apkelmaxneyáha axta chá'a; tén axta xa wokma'ák nak apkeltennasa chá'a 
apkelwesey m'a apyókxoho setenta y siete apkelámha apmonye'e nak Sucot, 
tén han ma'a apkelwányam nak, apnaqtáxéssásegkek axta chá'a 
apkelwesey. 

15Tén axta Gedeón apmeyákxo Sucot, aptáhak axta apkeláneya énxet'ák 

apheykha axta m'a: —¿Xéncheya kélwáxok sẽlwanyeyncha'a axta 
sẽlxénchasawo mólma negko'o makham ma'a Zébah tén han Salmuná? 
¿Xéncheya kélwáxok megkólmesagko axta aptéyak ma'a sélxegexma'a, 
apkelyampa'awók apagko' axta? ¡Keso Zébah s'e tén han Salmuná! 

16Keñe axta Gedeón apkelma m'a am'ák tén han pegke apkemha nak 

meykexa énxet, apkelyekpexchetágkek axta apkelámha apmonye'e nak 
Sucot xa am'ák nak. 

17Apyaqnegkessek axta han ma'a tegma apwenaqte nak Penuel, 

apkelnapchek axta han énxet'ák apheykha xa tegma apwányam. 

18Tén axta Gedeón aptáha apkelmaxneyáncha'a m'a Zébah tén han 

Salmuná: —¿Háxko axta apteme énxet kélnapa axta kéxegke m'a yókxexma 
nak Tabor? Aptáhak axta apkelátegmowágko: —Aphawók axta exchep ma'a. 
Máxa axta chá'a apkelwesse'e m'a apyókxoho nak. 

19Keñe axta Gedeón aptáha apkeláneya s'e: —¡Ko'o élyáxeg ma'a! 

¡Kélnapmeyk kéxegke m'a élyáxeg ahancha'awo' nak! Axta agkok kólnapmak 
kéxegke m'a, malnápek xeyk han kéxegke s'e kaxwo' nak, naqsók xa 
sektáhakxa nak sekpeywa nápaqtók Wesse' egegkok memassegwayam. 

20Yetlókok axta apkeltémo etnehek Jéter, apketche átnaha apketkok axta: —

¡Yempekxa néten, elnáhap! Axta eyke elchak sókwenaqte apagkok ma'a 
Jéter apchekak axta, hakte sakcha'a axta makham ma'a. 

21Keñe axta Zébah tén han Salmuná aptáha apcháneya m'a Gedeón: —

¡Hẽlnáhap xép! ¡Ekyennaqte apwáxok chá'a keykpelchexkohok ma'a énxet! 
Apchampákxeyk axta néten Gedeón keñe apkelnapa, apkelmeyk axta m'a 
aqsok apkelchexenchesso axta apyespa'ák apkelnáxegkáseykha 
yányátnáxeg apchánte m'a Zébah tén han Salmuná. 

22Keñe axta israelitas aptáha apcháneya m'a Gedeón: —Egmenyeyk negko'o 

exchep etnehek apkemha apmonye' egagkok, tén han ma'a aptawán'ák nak, 
hakte élmallahanchessek neyseksa sẽlma m'a madianitas. 

23Aptáhak axta apchátegmowágko Gedeón: —Mantéhek sa' negko'o 

apkelámha apmonye'e kélagkok kéxegke. Wesse' egegkok sa' etnehek 
wesse' kélagkok. 

24Wánxa aqsa séltamho almaxneyha hélmések ma'a kélatchesso kélaphék 

kélméyak nak kéxegke, cham'a kélatchesso kélaphék sawo ekyátekto 
élmomnáwa apkelmeykha nak chá'a m'a sẽlpextétamo sẽlenmexma nak, 
hakte énxet'ák apkeleñama meykexa énxet axta m'a. 

25Appékessek axta náxop xama kélaqlamaxche m'a israelitas, 

apnegkenágkek axta néten ma'a kélatchesso kélaphék apkelméyak axta, tén 
axta ektáha amya'a apcháneyákpo Gedeón se'e: —Keso kélatchesso 
kélaphék se'e. 

26Xegkessek axta katyapok diecinueve kilos ekyókxoho m'a kélatchesso 

kélaphék sawo ekyátekto élmomnáwa nak, meyke ekyepetche m'a 
nélmeykha nak chá'a nélnáxameykha, tén han ma'a aqsok élmomnáwa, keñe 
han ma'a apáwa hómáyok apkelántaxneykekxa axta chá'a m'a apkelwesse'e 
apkelwányam nak Madián, tén han ma'a kélchexenchessamól'a apyespa'ák 
ma'a yányátnáxeg. 

27Apkelanak axta han xama efod Gedeón xa sawo ekyátekto élmomnáwa 

nak, appekkenmeyk axta m'a Ofrá, apchókxa nak, apkelyenseykmek axta 
apkelyetleykha Wesse' egegkok ma'a apyókxoho énxet'ák Israel eñama xa 
efod nak, ektegkessama axta m'a Gedeón tén han ma'a aphawóxama nak. 

28Cháxa ektémakxa axta aptemessáseykekxo mékoho israelitas ma'a 

madianitas, massegkek axta apmopwána elyennaqtésakpohok chá'a. 
Cuarenta apyeyam axta temék meyke ektáhakxa apheykha énxet'ák ma'a 
yókxexma, apyennaqtamakxa axta m'a Gedeón. 

Gedeón apketsapma 

29-30Apheykekxeyk axta apxagkok apagko' ma'a Jerubaal, cham'a Gedeón, 

setenta axta han apyókxoho m'a apketchek, hakte xámok axta 
apnaqteyegka'a. 

31Apwetassegkek axta han xama étche apmeykha naqsa kelán'a ekhama 

axta m'a Siquem, Abimélec axta han apteméssessók apwesey. 

32Apwányamók apagko' axta han aptemék apketsapma m'a Gedeón, 

kélátawanyegkek axta m'a takhaxpop apagkok axta m'a apyáp Joás, cham'a 
Ofrá, tegma apwányam apagkok nak ma'a Abiézer apnámakkok. 

33Apyamasmeyk axta makham Dios israelitas natámen apketsapma axta m'a 

Gedeón, apkelpeykessamók axta makham mók ektémakxa nak 
kéleykmássesso Baal, apkelyéseykha axta han Baal-berit yaqwayam 
etnehek apcháyókxa'. 

34Massegkek axta ekxeyenma apkelwáxok ma'a Dios Wesse' apagkok, 

apkelwagkasso axta teyp nepyeseksa apyókxoho apkelenmexma apheykha 
axta nepyáwa', 

35axta egkéssók ekxeyenma apkelwáxok ma'a Jerubaal apnámakkok, 

cham'a Gedeón, cham'a ekyókxoho ektaqmela apteméssessamakxa axta 
m'a. 

 

Jueces 9 
Abimélec 

1Apmeyákxeyk axta Siquem ma'a Abimélec, Jerubaal axta apketche, 

yaqwayam elpaqhetchessekxak ma'a egken námakkok. Aptáhak axta 
apkeláneya s'e: 

2—Éltamhók eykhe ko'o kólmaxneyha énxet'ák Siquem, ektaqmela etnehek 

xama énxet apkemha apmonye', háwe m'a apyókxoho nak setenta apketchek 
nak ma'a Jerubaal, hakte méko nélpaxqamáxche' egnámakkok egagko'. 

3Apkelyepetchákxeyk axta han Abimélec, hakte apnámakkok apancha'awók 

axta, apkelxegkek axta apmako elpaqhetchessekxak ma'a énxet'ák Siquem, 
yaqwayam enxoho elyetlakxa'. 

4Apkelmágkek axta han setenta selyaqye aktek élmope m'a tegma 

kélpeykessamókxa axta chá'a Baal-berit, apkelméssek axta m'a Abimélec. 
Apkelmeyásegkek axta han Abimélec élmasagcha'a nak apkeltémakxa 
apkeltamho elyetlakxa', cháxa selyaqye nak. Apkelyetlókek axta han xa 
énxet'ák nak 

5apkelmahágko m'a Ofrá, aphakxa axta m'a apyáp Jerubaal, apkelnapchek 

axta han setenta apkelyáxeg ma'a Abimélec, cham'a meteymog 

apnegkenakxa axta chá'a. Wánxa axta aqsa apxeganakmo tén han 
apwagkásekpo teyp ma'a Jotam, apketche apsexyo axta m'a Jerubaal. 

6Keñe axta apchaqnákxo apyókxoho apkeleñama nak Siquem, tén han Bet-

miló m'a ekpayhókxa axta émhakxa yámet encina, tén han ma'a meteymog 
kéleykmássesso émha axta m'a Siquem, kélteméssessek axta han wesse' 
apwányam ma'a Abimélec. 

7Xama axta apleg'a amya'a Jotam, apkenátwekxeyk axta m'a egkexe 

Guerizim. Apyennaqtéssakxeyk axta han appeywa m'a néten nak, yaqwayam 
enxoho ellegak apyókxoho énxet'ák. Aptáhak axta s'e: “¡Kóltaqmelchesho sa' 
kélháxenmo sekpeywa énxet'ák Siquem! ¡Eñohok sa' han kélpeywa kéxegke 
m'a Dios! 

8“Xama ekhem axta keltémók exek wesse' apwányam agkok ma'a yámet 

élaqnéyak nak yókxexma, keltémók axta etnehek wesse' apwányam agkok 
olivo yámet. 

9Keñe axta olivo yámet megkalyaheykekxo, hakte xeyenmeyk axta awáxok 

kamaskok ekha pexmok égmenek agkok ektáha enxoho wesse' apwányam 
agkok ma'a yámet élaqnéyak nak yókxexma, kélmeykegko nak chá'a 
yaqwayam kólpeykeshok ma'a Dios, tén han kóláwhok chá'a énxet'ák. 

10“Tén axta yenta'a élaqnéyak nak yókxexma éltamho katnehek wesse' 

apwányam agkok ma'a higo yámet. 

11Keñe axta higo yámet megkalyaheykekxo, hakte xeyenmeyk axta awáxok 

ektáha enxoho wesse' apwányam agkok ma'a yámet élaqnéyak nak 
yókxexma, kamaskok kaxek ma'a ekyexna ekmátsa nak tén han 
ektaqmalma. 

12“Tén axta yenta'a élaqnéyak nak yókxexma éltamho katnehek wesse' 

apwányam agkok ma'a anmen yámet. 

13Keñe axta megkalyaheykekxo m'a anmen yámet, hakte xeyenmeyk axta 

awáxok ektáha enxoho wesse' apwányam agkok ma'a yámet élaqnéyak nak 
yókxexma, kamaskok kaxek vino, ekpeykessáseykekxoho nak chá'a 
apwáxok énxet tén han Dios. 

14“Tén axta yenta'a élaqnéyak nak yókxexma éltamho katnehek wesse' 

apwányam agkok ma'a yámet ekha nak am'ák. 

15Tén axta yámet ekha nak am'ák ektáha éláneya, kélmenyeyk sa' agkok 

atnehek wesse' apwányam kélagkok, kélyókxoho sa' kólhakha chá'a kóneg 
pessesse ahagkok; megkólmenyeyk sa' agkok atnehek wesse' apwányam 
kélagkok, atekkesek sa' táxa yaqwayam kalwatnek ma'a ekyókxoho cedro 
yámet élaqnéyak nak Líbano. 

16“Keñe ko'o kaxwo' sektáha sélmaxneyáncha'a s'e: ¿Táseya kéltáhakxa 

kéxegke kélteméssesa wesse' apwányam ma'a Abimélec? ¿Kélhésawóya 

ektaqmalma apteméssessamakxa nak chá'a kéxegke m'a Jerubaal tén han 
ma'a aphawóxama? 

17Axta yeyék chá'a yetsapok táta apkelmasma kéxegke, apmáheyo 

elmallahanchesek neyseksa apkelma m'a madianitas; 

18kélenmexeykekxeyk kéxegke m'a táta aphawóxama nak, 

kélnáhakkassegkek han ma'a setenta apketchek, kélnegkenma chá'a m'a 
kélnegkenmakxa axta chá'a. Kélteméssessegkek han wesse' apwányam 
ma'a Abimélec, Jerubaal axta apmeykha naqsa étche, hakte kélnámakkok 
kéxegke m'a. 

19Ektáhak ko'o séláneya sakhem kéxegke s'e: Tásek agkok kélteméssesakxa 

kéxegke m'a Jerubaal tén han aphawóxama, kalpayhekxak sa' kélwáxok 
kóllanok ma'a Abimélec, kapayhekxak sa' han apwáxok elanok kéxegke m'a; 

20sa' agkok kóltáhak xa ektáha nak, ¡etekkesek sa' táxa m'a Abimélec, 

yaqwayam sa' kamasséssók apyókxoho m'a apheykha nak Siquem tén han 
Bet-miló, keñe sa' han Siquem tén han Bet-miló, yaqwayam sa' kamasséssók 
ma'a Abimélec!” 

21Apxeganakmek axta Jotam natámen apteme appeywa, apmahágkek axta 

aphakmo m'a Beer, hakte apchekak axta m'a apepma Abimélec. 

22Apqántánxo apyeyam axta apteme apkemha apmonye' apagkok Abimélec 

ma'a israelitas, 

23apcháphássessek axta Dios espíritu apmopso m'a Abimélec tén han 

apheykha nak ma'a Siquem, yaqwayam enxoho yenmexchásekxak ma'a, 

24yaqwayam enxoho kayaqmegekxak ma'a apkelnapma axta setenta 

apketchek axta Jerubaal ma'a Abimélec, yaqwayam enxoho kayaqmegekxak 
eñama appasmo m'a apheykha nak Siquem. 

25Apheyáseykha axta han énxet'ák Siquem apkelmenyexmo nak chá'a m'a 

néten nak egkexe, apkelyexanmomchek axta chá'a m'a, elyementók axta 
chá'a aqsok apagkok apyókxoho ektáha nak chá'a apkelpéwomo m'a ámay 
nak. Apleg'ak axta han Abimélec xa. 

26Xama ekhem axta apmahágko Gáal, Ébed axta apketche m'a Siquem, yetlo 

apkelyáxeg, apchekawók axta apwet'a m'a énxet'ák apheykha nak tegma 
apwányam, 

27apkelxegkek axta énxet'ák apkelmahágko namyep apnakxégko anmen 

yámet ekyexna, apkelánegkek axta vino, apkelánegkek axta ekwányam 
agko' apkelsawássessamo, aptókagkek axta aptéyak, apyenágkek axta han 
ma'a tegma apkelpeykessamókxa axta chá'a aqsok apcháyókxa, apxénáha 
axta ekmaso m'a Abimélec. 

28Keñe axta Gáal aptáha s'e: “¿Yaqsa m'a Abimélec? Jerubaal apketche m'a, 

cha'a appasmeykha chá'a aptamheykha m'a Zebul. Keñe negko'o nentáha 
nak negheykha Siquem, yaqsa ektéma nentamheykegko nak sẽlásenneykha 
naqsa nápaqta'awók ma'a, tásek negko'o antéhek sẽlásenneykha m'a 
Hamor, aptáha axta apxátekhasso m'a Siquem, eyke megkapayhawok 
antéhek sẽlásenneykha naqsa m'a Abimélec. 

29¡Kaxtemék ko'o sekteme apkemha apmonye' kélagkok kéxegke, atekkesek 

ma'a Abimélec!” Aptáhak axta han se'e: “¡Exeg, Abimélec, yánchásekxa 
sẽlpextétamo apagkok yaqwayam hẽlnapakpok!” 

30Xama axta apleg'a Zebul, aptaqmelchesso axta m'a tegma apwányam, 

aptáhakxa appaqméteykha m'a Gáal, aplókók apagko' axta, 

31tén axta apcháphássesa appeywa m'a Abimélec, cham'a aphama axta m'a 

Arumá: “Apwa'ak Gáal, Ébed apketche s'e Siquem yetlo apkelyáxeg'a, 
apkelyáteyágkok énxet'ák apheykha nak tegma apwányam yenmexekxak 
xép. 

32Etyep sa' axta'a yetlo sẽlpextétamo apagkok, kólyexánegwom sa' ma'a 

yókxexma nak. 

33Keñe sa' axto'ók ektepa enxoho ekhem, ektamák sa' ma'a tegma 

apwányam, apketamokmek sa' agkok Gáal yetlo apkelxegexma'a yaqwayam 
elnapakpok xép, etnésses sa' ma'a apmakókxa enxoho etnéssesek.” 

34Aptekkek axta axta'a Abimélec yetlo apyókxoho apkelxegexma'a, 

apkelyexánegwokmek axta m'a neyáwa nak Siquem, apkexpánchesákpek 
axta cuatro apkelyaqyehéyak. 

35Xama axta aptepa Gáal ma'a átog nak tegma apwányam, aptekkek axta 

Abimélec yetlo apkelxegexma'a m'a apkelyexánegwánxa axta. 

36Xama axta apkelwet'a Gáal, aptáhak axta apcháneya Zebul se'e: —

¡Yenmexho hana egkexe nak, sẽlpextétamo apkelxegakmok! —Háwe —axta 
aptáhak Zebul—. Egkexe pessesse agkok neykhe apcháneya nak xép énxet. 

37Tén axta aptáha makham Gáal se'e: —¡Apkelxegakmek han sẽlpextétamo 

m'a egkexe éltamhomaxchexa nak ‘Xapop Ataxna'’! ¡Keñe han nápakha 
apkelpéwo apkelxegakmo m'a ámay éltamhomaxchexa nak yámet Encina 
apagkok Apkelwetayo nak chá'a aqsok Ekpowásamaxche'! 

38—¡Epaqmet makham, megyésso nak epaqmétek! —axta aptáhak 

apcháneya m'a Zebul—. ¡Xép axta apxeyenma Abimélec apteme mékoho, 
tén han kaqhok antéhek apkelásenneykha! Cháxa apkelxegakmo 
sẽlpextétamo apkelwanyémo axta exchep. ¡Exeg, etyep kaxwo' elnapakpok 
xa énxet'ák nak! 

39Aptekkek axta Gáal apxega apmonye'e m'a énxet'ák Siquem, yaqwayam 

elnapakpok ma'a Abimélec. 

40Apyaqmássek axta eyke m'a Abimélec, keñe axta apkenyaha apmonye' 

Gáal. Apxámok axta apkeletsapma ekweykekxoho m'a átog nak tegma 
apwányam. 

41Aphákxeyk axta Abimélec ma'a Arumá, keñe axta Zebul aptekkesa Gáal 

ma'a Siquem yetlo apkelyáxeg. 

42Mók ekhem axta apkelántepa énxet'ák Siquem ma'a yókxexma. Xama axta 

apleg'a Abimélec, 

43apkexpánchessek axta ántánxo apkelyaqyeyáseyak sẽlpextétamo 

apagkok, apkelyexánegwokmek axta m'a yókxexma; xama axta apwet'a 
apkelántepa tegma apwányam ma'a énxet'ák Siquem, apkelántekkek axta 
m'a apkelyexánegwánxa axta keñe apketámegko. 

44Apketámegkek axta Abimélec yetlo apkelxegexma'a apchaqnágwokmo 

apkelánencha'a m'a átog nak tegma apwányam, keñe axta m'a nápakha 
apketámegko apkelnapa m'a apkelmahéyak axta yókxexma; 

45apkelnápekpek axta Abimélec énxet'ák Siquem ekwokmoho ektaxnakmo, 

tén axta apma m'a tegma apwányam. Aptawáseyha axta m'a tegma 
apwányam, apkelnapchek axta apyókxoho énxet'ák apheykha axta m'a, 
apkexpaqháha axta han yásek ma'a nepyeseksa nak tegma apwányam. 

46Xama axta apkelleg'a amya'a énxet'ák Migdal-siquem, ektáhakxa aqsok 

apkelane m'a Abimélec, apkelmeyákxeyk axta apkelyexánegwákxo m'a 
tegma kélpeykessamókxa axta chá'a El-berit, cham'a tegma apyennaqte nak. 

47Xama axta apleg'a Abimélec apchaqnákxo apyókxoho m'a, 

48apmahágkek axta yetlo apyókxoho apkelxegexma'a m'a egkexe Salmón, 

póte axta apyaqtennak chá'a xama yámet aktog; appatmeykxeyk axta, 
apkeltamhók axta elpekhésha etnahágkok apyókxoho m'a aptáhakxa. 

49Apyókxoho axta apkelyaqtennágkok yámet aktegák, keñe apkelyetlawa 

m'a Abimélec ekweykekxoho m'a tegma apyennaqte, kélpeykessamókxa 
axta chá'a aqsok kéláyókxa, apchánchesákxeyk axta ekyókxoho yámet 
aktegák, keñe apwatna, cháxa ektáhakxa axta apkelnapa apyókxoho m'a 
apheykha nak Migdal-siquem, mil axta apwokmok apyókxoho, énxet tén han 
kelán'ák. 

50Keñe axta apmeyákxo Abimélec ma'a tegma apwányam nak Tebés. 

Apkelánékxeyk axta aptáhakxa yaqwayam ektamagkok, keñe apma. 

51Apyetnegkek axta han tegma apyennaqte nepyeseksa xa tegma 

apwányam nak, axta apkelyexánegwákxak apyókxoho apheykha nak ma'a 

tegma apwányam, énxet tén han kelán'ák. Apyennaqtésawók axta 
apchápeykekxa átog tén axta apkelchenátweykxo m'a netno' nak; 

52apwokmek axta Abimélec ma'a átog nak tegma apwennaqte, tén axta 

apketámegko. Chaqhawók axta han peyakxa ewatnek, 

53ekyenyénto kelán'a xama meteymog ektekxekxo aqsok. Tégwa'akteyk axta 

apqátek, páxqatchásawok axta. 

54Apwóneyha axta han ekpekhe agko' Abimélec ma'a apkelsókáseykha axta 

chá'a apkelmeykha, aptáhak axta apcháneya s'e: “Elek sókwenaqte apagkok 
heyaqhekxa', maltamhók ko'o axénaxchek seyaqhe xama kelán'a.” 
Apkelyetxaqkak axta sókwenaqte apagkok ma'a apkelsókáseykha axta chá'a 
apkelmeykha, tén axta apketsapa. 

55Xama axta apkelwet'a israelitas apketsapa m'a Abimélec, yetlókok axta 

apkeltaqheykekxa apxanák. 

56Cháxa apyaqmagkásekxo axta mók Dios apteméssessamakxa ekmaso 

apyáp ma'a Abimélec, apkelnapma axta m'a setenta apkelyáxeg. 

57Apkellegassáseykegkók axta Dios énxet'ák Siquem, eñama m'a ekyókxoho 

aqsok ekmaso apkeláneyak. Temék axta m'a ektáhakxa axta apkeltémo 
kaltemégwomhok exma m'a Jotam, Jerubaal axta apketche. 

 

Jueces 10 
Tolá apteme apkemha apmonye' 

1Aptekkek axta Tolá neptámen ma'a Abimélec yaqwayam elwagkasek teyp 

ma'a Israel, Tolá axta apteme apkeñama m'a nepyeseksa Isacar énxet'ák 
apagkok, Puá axta apketche, Dodó axta aptáwen. Axta aphak Tolá m'a 
Samir, meteymog élekhahéyak nak ma'a Efraín, 

2veintitrés apyeyam axta weykmok apteme apkemha apmonye' m'a Israel, 

ekwokmoho apketsapa, kélátawanyeyk axta m'a Samir. 

Jaír apteme apkemha apmonye' 

3Keñe axta aptépeykxo makham Jaír, apkeñama axta m'a Galaad, veintidós 

apyeyam axta weykmok apteme apkemha apmonye' m'a Israel. 

4Treinta axta apyókxoho apketchek ma'a Jaír, xama xama axta chá'a 

apkelchánte yámelyeheykok. Yetneyk axta han chá'a xama tegma 
apwányam apagkok apagko' ma'a Galaad. Cháxa treinta tegma apkelyawe 
nak, makhemek makham kélteme “Jaír tegma apkelyawe apagkok”. 

5Xama axta apketsapa Jaír, kélátawanyegwákxeyk axta m'a Camón. 

Énxet'ák Amón apnaqtawáseykegkoho énxet'ák Israel 

6Apkeláneykegkokxeyk axta makham apkeltémakxa ekmaso israelitas 

nápaqtók Wesse' egegkok, apkelpeykessamók axta m'a mók ektémakxa nak 
kéleykmássesso Baal tén han Astarté, tén han ma'a aqsok kéláyókxa nak 
Siria, tén han Sidón, Moab, Amón keñe han ma'a filisteos. Apyamasmeyk 
axta Wesse' egegkok, massegkek axta apkelpeykessamo. 

7Axta keñamak apkeltaqnaweykegko Wesse' egegkok ma'a, tén axta 

apkelmésa m'a filisteos, tén han amonitas. 

8Dieciocho apyeyam axta apnaqtawáseykegkoho ekmaso agko' filisteos, tén 

han amonitas ma'a apyókxoho énxet'ák nak Israel, apheykencha'a axta m'a 
Galaad, neyp nak ma'a Jordán, xapop apagkok axta m'a amorreos. 

9Apkelyeykhákxeyk axta amonitas ma'a Jordán yaqwayam elnapakpok ma'a 

Judá énxet'ák apagkok, Benjamín tén han Efraín. Keñe axta israelitas 
apkelwet'a ekyentaxno agko' apheykha. 

10Keñe axta apkeltamho epasmok Wesse' egegkok. Aptáhak axta apcháneya 

s'e: “Dios egagkok, nenláneykegkek negko'o mólya'assáxma 
nénmexeykekxo exchep, negyamasmeyk nélpeykessamo m'a aqsok 
kéláyókxa élmowancha'a amya'a nak.” 

11Aptáhak axta apchátegmowágko Wesse' egegkok se'e: 

“Apnaqtawáseykegkók axta kéxegke egipcios, amorreos, amonitas, filisteos, 

12sidonios, amalecitas tén han madianitas; xama axta sélwóneykencha'a ko'o 

kéxegke, élwagkassegkek axta teyp. 

13Élyamasmeyk eyke ko'o makham kéxegke kélpeykásawo m'a mók aqsok 

kéláyókxa nak, megkólhaxanmak sélwagkasso teyp, malwagkasek sa' ko'o 
kaxwo' teyp kéxegke. 

14¡Kólxeg kólmaxnegwakxa yaqwayam kapasmok ma'a aqsok kéláyókxa 

kélyéseykha axta kéxegke! ¡Sa' kalwagkasek teyp kéxegke m'a neyseksa 
ekyentaxno kélheykha!” 

15Keñe axta israelitas aptáha apkelátegmowágkokxo Wesse' egegkok se'e: 

“¡Nenláneykegkek negko'o mólya'assáxma! Hentemésses negko'o 
ekxénakxa enxoho apwáxok henteméssesek, ¡eyke hẽlwagkas negko'o teyp 
se'e kaxwo' nak!” 

16Tén axta israelitas apkexeygko m'a aqsok kéláyókxa éleñama nak mók 

nekha, yaqwayam elpeykeshok makham ma'a Wesse' egegkok. Massék axta 
ekyenna apwáxok Wesse' egegkok apkelano ektémakxa apkellegeykegkoho 
chá'a m'a israelitas. 

17Apchaqnákxeyk axta amonitas, apkelpakxenwokmek axta m'a Galaad. 

Apchaqnákxeyk axta han israelitas, apkelpakxenwokmek axta m'a Mispá. 

18Aphésawók axta han mók apkelpeywa israelitas, apheykencha'a axta m'a 

Galaad, tén han apkelámha apmonye'e apagkok, etnehek apkemha 
apmonye' apyókxoho nepyeseksa apheykha nak Galaad ma'a apteme nak 
apkemha apmonye' kempakhakma elenmexek ma'a amonitas. 

 

Jueces 11 
Jefté 

1Jefté axta apteme xama kempakhakma yáp megyeye emhagkok 

eyesagkexa apkeñama axta m'a yókxexma Galaad, kelán'a 
ekyaqmagkáseyak pók énxet ekma ekyánmaga étche axta m'a, keñe axta 
apyáp ma'a Galaad, 

2wetayak axta han pók étchek ma'a Galaad aptáwa', keñe axta apkektegama, 

kéltekkesa apxagkok ma'a Jefté, kéltennássek axta han melxewekxeyk xama 
aqsok apagkok ma'a apyáp, eñama apteme mók kelán'a étche. 

3Apteyepmeyk axta nepyeseksa apkelyáxeg ma'a Jefté, apheykmek axta m'a 

yókxexma Tob, appáxaqweykmek axta énxet élmasagcha'a apkeltémakxa, 
elweynchamha axta chá'a xamo'. 

4Yáma wenaqtémók axta han apketámeykegko amonitas ma'a Israel, 

5keñe axta m'a apkelámha apmonye'e nak Galaad, apkeltamho 

kólyentawakxak Jefté m'a yókxexma Tob. 

6Axta táhak amya'a apcháneyákpo s'e: —Émpoho, egmenyeyk negko'o 

etnehek xép apkemha apmonye' egagkok kempakhakma yaqwayam 
ólenmexek ma'a amonitas. 

7Apchátegmowágkek axta Jefté: —¡Éltaqnagkamchek axta ko'o kéxegke, 

kéltémok axta atyapok táta apxagkok! ¿Yaqsa ektáha sélchetama nak 
eyesagko kélheykha? 

8—Neykhe keñamak negketama nak xép, hakte negwet'ak ekmaso 

negheykha —axta aptáhak apkelátegmowágko m'a—. Néltamhók negko'o 
hẽlyetlakxak xép, tén han elnapakpok ma'a amonitas, apkemha apmonye' 
egagkok sa' etnehek negyókxoho negheykha nak Galaad. 

9—Kéltamhók agkok kéxegke ataqhohok makham yaqwayam alnapaxchek 

ma'a amonitas, emallahanchessek sa' agkok ko'o Wesse' egegkok, atnehek 
sa' apkemha apmonye' kélagkok kéxegke —axta aptáhak apchátegmowágko 
Jefté. 

10Tén axta apkelámha apmonye'e aptáha apkelátegmowágko s'e: —Anlának 

sa' ekyókxoho m'a aptáhakxa nak segáneya, Wesse' egegkok sa' etnehek 
apweteykegkoho. 

11Tén axta apkelyetlákxo Jefté m'a énxet'ák nak, apteméssessek axta han 

apkemha apmonye' apagkok, tén han apnaqleykha sẽlpextétamo. 
Apkeláneykxók axta chá'a appeywa Jefté nápaqtók Wesse' egegkok 
aptáhakxa axta chá'a appeywa, cham'a Mispá. 

12Tén axta apkeláphasa apseykha amya'a aphakxa m'a wesse' apwányam 

amonitas apkeltamho etnehek elmaxneyha s'e: “¿Yaqsa aqsok eklókassama 
apwáxok apmáheyo ko'o hénmexek xép, peya nak ektámegmak seyókxa?” 

13Aptáhak axta wesse' apwányam amonitas apkelátegmowágkokxo m'a Jefté 

axta apkelápháseykha: “Israelitas, ẽlyementamomchek axta negko'o xapop 
egagkok kélánteyapma axta kéxegke m'a Egipto, eyeynmo m'a wátsam 
Arnón, ekweykekxoho m'a wátsam Jaboc tén han Jordán. Hẽlmeyásekxa 
kaxwo' yetlo meyke ektáhakxa kélwáxok.” 

14Apkelápháseykxeyk axta makham pók apseykha amya'a Jefté aphakxa m'a 

wesse' apwányam apagkok amonitas. 

15Aptáhak axta apcháneya s'e: “Keso aptáhakxa nak apchátegmowéyak 

Jefté s'e: Mólyementameykegkok negko'o xapop apagkok moabitas, tén han 
amonitas, negko'o nentáha nak israelitas. 

16Nélyeykheykekxeyk axta yókxexma meyke nak énxet ekweykekxoho m'a 

Wátsam Ekyexwase, nélánteyapma axta m'a Egipto, nélweykmek axta m'a 
Cadés. 

17Tén axta néláphassama apseykha amya'a aphakxa m'a wesse' apwányam 

Edom, yaqwayam ólmaxnak yohok ólyeykhak ma'a xapop apagkok nak, axta 
eyke héghayók ólyeykhak negko'o. Nélmaxnagkamchek axta eykhe han 
ma'a wesse' apwányam nak Moab, axta eyke han yahayók ólyeykhak ma'a 
xapop apagkok nak. Axta keñamak negheykmo aqsa m'a Cadés. 

18Nélxegamchek axta m'a yókxexma meykexa nak énxet, 

neghaxnenchámeykekxeyk axta m'a xapop nak Edom, tén han Moab, 
ekwokmoho nélweykmo m'a ekteyapmakxa ekhem nak ma'a teyp Moab. 
Nélpakxenweykmek axta m'a neyp nak wátsam Arnón. Axta eyke 
ólyekheykekxa', hakte axta eyeynókxa xapop Moab ma'a. 

19Keñe axta néláphassama han apseykha amya'a m'a aphakxa nak Sihón, 

wesse' apwányam apagkok nak amorreos, aphama axta m'a Hesbón, 
nélmaxnagkama néltémo yohok ólyeykhekxak xapop apagkok, yaqwayam 
enxoho ólmeyekxak ma'a xapop egagkok nak. 

20Axta eyke etnéssessók naqsók nélpeywa negko'o m'a Sihón, axta yahayók 

ólyeykhak ma'a xapop apagkok; apcháncheseykekxeyk axta aqsa 
apyókxoho sẽlpextétamo apagkok, keñe apkelpakxenweykmo m'a Jahas, tén 
axta segketámeykegko. 

21Ẽlmallahanchessegkek axta eyke negko'o m'a Wesse' egegkok, Dios nak 

Israel, negyaqmassegkek axta m'a Sihón yetlo sẽlpextétamo apagkok, 
negmomchek axta m'a ekyókxoho xapop apagkok nak amorreos, cháxa 
yókxexma nak: 

22Negmomchek axta ekyókxoho xapop apagkok nak amorreos, eyeynmo m'a 

wátsam Arnón ekweykekxoho m'a wátsam Jaboc, keñe han eyeynmo m'a 
meykexa nak énxet, ekweykekxoho m'a Jordán. 

23Keñe kaxwo' peya hegyementamok xép ma'a Wesse' egegkok axta 

apyementama m'a amorreos segméssama negko'o. 

24Méssegkek agkok xapop apagkok ma'a Quemós, aqsok apcháyókxa nak, 

apagkok xép etnehek, keñe negko'óxa antéhek egagkok ma'a Wesse' 
egegkok nak segmésso. 

25¿Apkenagkamcheya exchep eyeykhágweykmohok ma'a Balac, Sipor 

apketche nak, wesse' apwányam nak Moab? Mehegya'aweyk negko'o 
hẽlnapakpok ma'a. 

26Trescientos apyeyam negko'o táhak negheykha s'e Hesbón, Aroer keñe 

han ma'a tegma apketkók aphéyak nak negyáwa', tén han ma'a apyókxoho 
tegma apkelyawe aphéyak nak neyáwa Arnón; ¿yaqsa eyke ektéma 
megkólmeykekxo makham kéxegke xa xapop nak, cham'a nanók axta? 

27Matnéssesseykmohok ko'o exma ekmaso exchep xama enxoho. Xeyep 

akke asagkek aptáhakxa segketamakmo. Wesse' egegkok akke apteme 
segyekpelchémo. Sa' elyekpelkohok israelitas, tén han amonitas.” 

28Axta eyke elyahákxak wesse' apwányam amonitas ma'a Jefté axta 

appeywa apcháphássesso. 

Jefté apxeyenmakxa etnehek 

29Tén axta apweywento Wesse' egegkok espíritu apagkok aphakxa m'a Jefté 

aptáha apxegexma, tén axta apmahágko m'a Galaad tén han Manasés, 
apyeyk'ak axta m'a Mispá nak Galaad, yaqwayam enxoho etaxnegwók ma'a 
amonitas nak xapop apagkok. 

30Keñe axta Jefté apmésa appeywa m'a Wesse' egegkok: 

“Emallahanchessek sa' agkok nepyeseksa m'a amonitas, 

31awatnések sa' ko'o exchep xama ektáha enxoho apmonye' apteyapma m'a 

exagkok sema takha', sekwákxo sa' makham sényékto enxoho m'a 
émpakháxchexa'.” 

32Aptaxnegwokmek axta Jefté m'a yókxexma apagkok nak amonitas, keñe 

axta apketámegko, apmallahanchessek axta han ma'a Wesse' egegkok. 

33Apxámok axta apkelnapma Jefté m'a apkelenmexma, apkelmeyk axta 

veinte tegma apkelyawe, cham'a Aroer, Minit tén han Abel-queramin. Cháxa 
aptemessásekxo axta kóneg israelitas ma'a amonitas. 

34Xama axta apwákxo apxagkok Jefté, cham'a Mispá, kelanyexágkek axta 

ekma takha' m'a apketche kelwána ekteme axta wánxa xama, néweyha axta 
yetlo ekpáwasso nélaqtawáseykha. Méko axta han pók apketche enxoho 
m'a, 

35xama axta apwet'a, apkelyepteyk axta aptaxno mey'ásegko yaqwánxa 

etnehek. Aptáhak axta apcháneya s'e: —¡Hay, hatte seyásekheyo, awanhe 
nak la'a sélapwagkasso! ¡Xeye keñamak sekwet'a ekyentaxnamo agko' 
ewáxok, hakte ekméssek axta ko'o sekpeywa m'a Wesse' egegkok, alának 
sa' han kaxwo'! 

36Keñe axta ektáha eyátegmowágko: —Táta, hetnésses sa' ma'a aptáhakxa 

axta ex'a apkeltennasso m'a Wesse' egegkok, hakte apkelanak ma'a 
apxénakxa axta etnéssesek, apmésa apmallanma nepyeseksa m'a 
apkelenmexma amonitas. 

37Éltamhók eyke hegkések sekxók yaqwayam aweynchamha apqánet pelten 

ma'a xóp élekhahéyak nak, yetlo énámakkok, yaqwayam enxoho 
alekxagwaha peya watsapok neyseksa mehelyaphopma. 

38Apméssek axta apqánet pelten ma'a Jefté, weynchámeykha axta xóp 

élekhahéyak xa ekhem nak, yetlo námakkok, kelekxagweykha axta 
ekmáheyo katsapok neyseksa megkalyamhopma. 

39Kexyeykmek axta makham aphakxa yáp ekweykmo xa apqánet pelten nak, 

apkelanak axta han ma'a apkeltennassama axta elanaksek ma'a Wesse' 
egegkok. Ketsepmeyk axta Jefté apketche neyseksa megkapathetéyak xama 
énxet enxoho. 

40Cháxa keñamak ektéma nak nepyeseksa m'a israelitas yókxoho apyeyam, 

kallekxagwaha chá'a kelán'a étkók, eñama m'a Jefté axta apketche, 
ekweykmoho cuatro ekhem. 

 

Jueces 12 
Jefté tén han Efraín énxet'ák apagkok 

1Apchaqnákxeyk axta Efraín énxet'ák apagkok, keñe apkeltámeyákxo m'a 

Jordán apkelmahágko yókxexma nak Safón, tén axta ektáha amya'a 
apcháneyákpo Jefté s'e: —¿Yaqsa axta ektáha mehẽltennássekxo 
apketámegko amonitas yaqwayam enxoho agyetlók? ¡Agwatneyásekxak sa' 
kaxwo' xép apxagkok, yetlo apha exchep ma'a kañe'! 

2Apchátegmowágkek axta Jefté: —Nélenmexáxchekxeyk axta negko'o m'a 

amonitas, ko'o tén han ma'a énxet'ák ahagkok, éláneyeykha axta eykhe ko'o 
kéxegke, keñe mehelpásegweykto. 

3Xama axta sekwet'a kéxegke mehelya'aweykto yaqwayam hélpásegwata', 

keñe magweygwákxo sekmahágko eyesagkexa', étámegkek axta m'a 
amonitas, emallahanchessek axta han Wesse' egegkok. ¿Yaqsa ektáha 
kélxegakmo nak yaqwayam hélnapaxchek ko'o? 

4Tén axta Jefté apchánchesákxo apyókxoho énxet'ák Galaad, 

apkelnápekpek axta m'a Efraín énxet'ák apagkok, apmenxenchek axta han. 
Elxénmakha axta chá'a Efraín énxet'ák apagkok apheykha nak Galaad, 
apkelánteyapma m'a Efraín, cham'a apheykencha'a axta m'a teyp nak Efraín 
halep nak Manasés. 

5Apkelyementamomchek axta énxet'ák Galaad, Efraín ma'a 

apkelmalláneykekxexa axta chá'a Jordán, apwákxeyk axta agkok chá'a xama 
Efraín énxet'ák apagkok yenyehek ma'a, keñe elmaxneyha chá'a yaqwayam 
eyeykha', kólmaxneyha axta chá'a, axta katnehek chá'a amya'a yánékpok 
se'e: háweya exchep Efraín énxet'ák apagkok, keñe aptáha enxoho chá'a 
háwe', 

6kólának axta chá'a etnehek epaqmétek se'e: “Shibolet”. Aptemék axta agkok 

chá'a “Sibolet”, hakte mopwanchek etnehek exének xa ektáha nak, emakpok 
axta chá'a, keñe emátog, cham'a nekha nak chá'a apkelyeykheykekxexa 
énxet'ák ma'a Jordán. Cháxa ekhem nak aptekyawakxa axta cuarenta y dos 
mil Efraín énxet'ák apagkok. 

7Seis apyeyam axta apteme apkemha apmonye' apagkok israelitas ma'a 

Jefté. Xama axta apketsapma, kélátawanyegkek axta m'a Galaad, apchókxa 
axta. 

Pók apqántánxo apkelámha apmonye'e Israel 

8Ibsán axta aptemék apkemha apmonye' apagkok israelitas neptámen ma'a 

Jefté, apkeñama axta m'a Belén, 

9treinta axta apyókxoho apketchek apkelennay'a, treinta han ma'a kelwán'ák, 

ekyókxoho axta apkelyamhakkáseykegkok apkelméssama m'a énxet'ák 
apkeleñama nak mók nekha. Siete apyeyam axta apteme apkemha 
apmonye' apagkok Israel ma'a Ibsán, 

10keñe axta apketsapma, kélátawanyegkek axta m'a Belén. 

11Elón axta han aptemék apkemha apmonye' apagkok israelitas neptámen 

ma'a, apkeñama nak nepyeseksa Zabulón énxet'ák apagkok, ekweykmoho 
diez apyeyam, 

12keñe axta apketsapma, kélátawanyegkek axta m'a Aialón, xapop apagkok 

axta m'a énxet'ák apagkok. 

13Keñe axta han neptámen ma'a aptéma han apkemha apmonye' apagkok 

israelitas ma'a Abdón, Hilel axta apketche, apkeñama nak ma'a Piratón, 

14ekweykmoho ocho apyeyam. Cuarenta axta apyókxoho apketchek ma'a 

Abdón, keñe treinta aptawán'ák, xama xama axta chá'a apkelchánte m'a 
yámelyeheykok. 

15Keñe axta apketsapma, kélátawanyegkek axta m'a Piratón, ekyetnama 

axta m'a Efraín énxet'ák xapop apagkok, egkexe élekhahéyak nak Amalec. 

 

Jueces 13 
Sansón aptéyam 

1Apkelánegkokxeyk axta makham aqsok ekmaso nápaqtók Wesse' egegkok 

ma'a israelitas, keñe axta Wesse' egegkok apkeltémo elmok ma'a filisteos 
ekweykmoho cuarenta apyeyam. 

2Aphegkek axta xama énxet apwesey axta Manoa m'a Sorá, Dan axta 

énxet'ák apagkok. Axta kateyk xama enxoho étche m'a aptáwa', hakte 
megkate étche axta. 

3Apxekmowásekpók axta eyke Wesse' egegkok apchásenneykha m'a, 

aptáhak axta apcháneya s'e: “Megkateyk xeye étche xama enxoho, lósók sa' 
eyke katnehek kaxwo'. Kótak sa' xama étche apkenna'. 

4Nágkayen aqsa m'a vino, tén han ma'a mók anmen ekyennaqte nak, 

nágkatow han xama enxoho m'a aqsok ekmanyása, 

5kótak sa' xama étche apkenna', megkalyaqténchesek sa' han apwa' xama 

enxoho, hakte epagkanchesakpok sa' Dios xa sakcha'a nak, yaqwayam 
etnehek nazareo amonye' aptéyam, yaqwayam sa' etnehek apkelwagkasso 
teyp israelitas, neyseksa apkelma m'a filisteos.” 

6Keltennássekxeyk axta atáwa' m'a kelán'a. Axta entáhak eyáneya s'e: 

“Xama Dios énxet apagkok xeyk ey'awak sekhakxa, etlakkásawók ahagko' 
han, hakte máxa eykhe m'a Wesse' egegkok apchásenneykha. 
Malmaxneyáha han yaqsak kexa énxet, meheltennásak han ko'o m'a. 

7Wánxa aqsa aptáha seyáneya ko'o apxéna ótak xama hatte apkenna'. Keñe 

han apxéna keso kaxwo' nak meltamho eynek vino, tén han ma'a mók anmen 
ekyennaqte nak, keñe han meltamho atwok ma'a aqsok élmanyása, hakte 
apxénchek xeyk sakcha'a etnehek appagkanchásamap ma'a Dios 
yaqwayam etnehek nazareo, amonye' aptéyam, tén han ekwokmoho 
apketsapa.” 

8Tén axta Manoa aptáha apcháneya Wesse' egegkok apkelmaxneya s'e: 

“Wesse' ahagkok, éltamhók eykhe ko'o yáphásekxak makham neghágkaxa 
xa énxet nak, yaqwayam enxoho hẽltennaksek eyeyméxchexa negko'o 
anteméssesek ma'a sakcha'a peya nak etyamok.” 

9Apleg'ak axta Dios aptáhakxa apkelmaxnagko m'a Manoa, 

apxekmowásekpekxók axta makham apchásenneykha m'a kelán'a, 
neyseksa ekha yókxexma. Méko axta eyke Manoa m'a, 

10keñe étchágkokxo éltennássekxo: —¡Exekmowásekpekxók ko'o makham 

énxet sekwet'a axta m'a mók ekhem axta! 

11Apchampákxeyk axta néten Manoa apyetlákxo aptáwa' m'a apkenmágkaxa 

axta m'a énxet. Aptáhak axta apcháneya s'e: —¿Xépya appaqhetchesa axta 
etáwa' m'a mók ekhem axta? Keñe axta aptáha apchátegmowágko m'a énxet 
nak: —Éhay, ko'o. 

12Tén axta aptáha Manoa s'e: —Temék sa' agkok ma'a aptáhakxa nak xép 

segáneya, ¿háxko sa' anteméssesek negko'o negwánegkesso m'a 
sakcha'a? ¿Háxko sa' anteméssesek ma'a? 

13Apchátegmowágkek axta Wesse' egegkok apchásenneykha: —Kalának sa' 

aptáwa' ekyókxoho m'a sektáhakxa exchek seyáneya: 

14megkeynhek sa' vino, tén han ma'a mók aqsok élánamáxche nak anmen 

yámet ekyexna, keñe han ma'a mók anmen ekyennaqte nak, megkatwehek 
sa' han ma'a aqsok ekmanyása nak. Kalának sa' aqsa m'a séltamhókxa 
exchek katnehek. 

15-16Aptáhak axta apcháneya Manoa m'a énxet nak, neyseksa mey'áseyak 

apteme Wesse' egegkok apchásenneykha: —Exa sa' sekxók neghágkaxa 
negko'o, antawagkok sa' yát'ay apketkok peya nak ko'o wahánek. Aptáhak 
axta Wesse' egegkok apchásenneykha apchátegmowágko s'e: —
Mowanchek ko'o apasmok xép apto, megkeyxek sekheykekxa'. Apwanchek 
eyke exchep ewatnések Wesse' egegkok ma'a yát'ay apketkok nak. 

17Tén axta Manoa aptáha apcháneya Wesse' egegkok apchásenneykha s'e: 

—Hẽltennés hana negko'o exchep apwesey, yaqwayam sa' agmések 
ekxeyenma egwáxok ektáha enxoho m'a aptáhakxa nak segáneya. 

18Apchátegmowágkek axta Wesse' egegkok apchásenneykha: —¿Yaqsa 

ektáha apkeltamho nak ey'asagkohok sekwesey? Ekwányam agko' ko'o m'a 
sekwesey, megkólya'asagkehe'. 

19Apmeyk axta Manoa xama yát'ay apketkok apchaqha, keñe han ma'a 

aqsok ekyexna kélcheneykekxa apmésso naqsa, apnegkenchek axta néten 
meteymog, apwatnéssek axta m'a Wesse' egegkok. Tén axta Wesse' 
egegkok apkelana aqsok sempelakkasso agweta', nápaqtók ma'a Manoa tén 
han aptáwa': 

20xama axta ekmeyákxo néten táxa eyáléwe m'a ekwatnamáxchexa nak 

aqsok, apwet'ak axta Manoa tén han aptáwa' apmeyákxo néten ma'a Wesse' 
egegkok apchásenneykha neyseksa táxa eyáléwe. Yetlókok axta han 
élháxahéyak ekwokmoho éltekxekwa'akto naqta'a xapop. 

21Apya'ásegwokmek axta Manoa apteme Wesse' egegkok apchásenneykha 

xa énxet nak, massémók axta han apxekmowásamákpoho chá'a, tén han 
ma'a aptáwa'; 

22tén axta aptáha apcháneya aptáwa' s'e: —Agmaskok sa', hakte negwet'ak 

ma'a Dios. 

23Axta táhak eyátegmowágkokxo aptáwa' s'e: —Apkeltamhók agkok 

hẽlnápok negko'o m'a Wesse' egegkok, memhehek xeyk takha' m'a aqsok 
negwatnésso, tén han ma'a aqsok negmésso naqsa nak, mehenxekmósek 
xeyk han xa aqsok nak. Mehẽltennaksek xeyk han ekyókxoho xa aptáhakxa 
nak segáneya. 

24Wet'ak axta han xama étche apkenna' m'a kelán'a nak, Sansón axta han 

temessásak apwesey. Apwánegyek axta m'a sakcha'a nak, appasmomchek 
axta han Wesse' egegkok. 

25Xama ekhem axta neyseksa apha Sansón ma'a apkelpakxeneykegkaxa 

nak Dan énxet'ák apagkok, teyp nak Sorá halep nak Estaol, cheynawók axta 
ektaxna apwáxok Wesse' egegkok apmopwána. 

 

Jueces 14 
Sansón élyamhopma 

1Xama ekhem axta apmeyákxo Sansón ma'a yókxexma Timná, 

apwetágwokmek axta han xama kelán'a étkok filistea, 

2xama axta apwákxo makham ma'a apxagkok, apkeltennáseyha axta chána, 

aptáhak axta apkeláneya s'e: —Ekwetágwokmek ko'o xama kelán'a filistea 
m'a Timná, éltamhók eykhe héllanaksek amya'a yaqwayam atnehek etáwa'. 

3Keñe axta chána ektáha eyáneya s'e: —¿Yaqsa ektáha apmako nak 

etegyágwók aptáwa' nepyeseksa m'a filisteos melya'áseyak nak Dios? 
¿Mékoya kelán'a negyeseksa negko'o néleñémeyo xamo', essenhan 
nepyeseksa apyókxoho nak ma'a israelitas? Aptáhak axta Sansón 
apchátegmowágko: —Wánxa eyke ko'o ekleklamo ewáxok ma'a kelán'a 
étkok nak, cháxa séltamho nak ko'o hélmések yaqwayam atnehek etáwa'. 

4Axta kalya'ásegkok chána ektáha Wesse' egegkok apkeltémo katnehek 

ekyókxoho xa, hakte apketamsegkek axta yaqweykenxa etnehek 
ektamagkok ma'a filisteos, hakte mékoho axta aptemessáseykekxak filisteos 
énxet'ák Israel xa ekhem nak. 

5Yetlókok axta han apmeyeykekxa Sansón ma'a Timná yetlo chána. Xama 

axta apwákxo Sansón ma'a émhakxa axta anmen yámet kélcheneykekxa m'a 
tegma apwányam, ketamokmek axta yámakméwa étkok, yexweyweyha axta. 

6Tén axta ektaxna apwáxok Wesse' egegkok apmopwána m'a Sansón, 

meyke apmeykha axta han aptemessásak nekha'a étkók ma'a yámakméwa, 
máxa axta aptemessásak ma'a yát'ay apketkok la'a; axta eyke eltennáseyha 
chána ektáhakxa. 

7Apwákxeyk axta m'a ekhakxa axta kelán'a étkok ekleklamókxa axta 

apwáxok, appaqhetchessek axta. 

8Yáma wenaqtémók axta, aptaqhémok axta makham Sansón apmáheyo 

emok ma'a kelán'a étkok, apyetnakhágweykxeyk axta apteyánegwákxoho 
m'a yámakméwa ápak, apwetágweykxeyk axta méwa ápak awáxok 
aptaxnama yányawhéna', apweynchákpek axta apyapmók, apyegmenek 
axta han eghak. 

9Apkelchekteyk axta han apmek ma'a pápa' apagkok, yaqwayam enxoho 

emok ma'a apyegmenek, aptaweygkokxeyk axta han neyseksa apxega. 
Xama axta apwákxo ekhágkaxa chána, apméssek axta m'a yányawhéna', 
tókagkek axta han ma'a, axta eyke eltennásak eñama m'a kañe' yámakméwa 
ápak awáxok. 

10Apmahágkek axta Sansón apyáp ma'a ekhakxa kelán'a étkok; tén axta 

Sansón apkelana xama ektámáxche ekyawe m'a, apkeltémakxa axta chá'a 
m'a apketkók nak. 

11Apnaqlókek axta treinta apkelxegexma'a filisteo yaqwayam etnehek 

apkelxegexma, hakte apcháyak axta m'a Sansón. 

12Aptáhak axta apkeláneya Sansón xa treinta nak: —Altennaksek sa' ko'o 

xama aqsok kólya'asagkohok sa' kexa. Kélaqhawók sa' agkok kélxeyenma 
ekwokmo enxoho néxa siete ekhem élánamáxche ektámáxche ekyawe, 
almésagkok sa' chá'a kélxama kéxegke kélaqlamaxche apkeláxñe 
apkeltaqmalma, keñe han apáwa kélanchesso nak chá'a kélnáxameykha. 

13Sa' agkok kólaqhawok sélátegmowéyak, hélmések sa' chá'a ko'o kélxama 

kélaqlamaxche apkeláxñe tén han apáwa apkeltaqmalma, tén han ma'a 
apáwa nélmeykha nak chá'a nélnáxameykha. Keñe axta aptáha 
apkelátegmowágko: —Hẽltennés sa' aqsok apmáheyo exének 
magya'áseyak nak. Neghaxnawók negko'o. 

14Apkeltennássek axta Sansón ma'a aqsok apxeyenma magya'áseyak nak: 

“Aqsok ekteykekxa nak chá'a mók katyapok chá'a nento; aqsok ekyennaqte 
nak katyapok chá'a nento ekmátsa.” ántánxo ekhem axta entáhak 
melya'áseyak ektáhakxa aqsok ekxénamaxche magya'áseyak nak; 

15keñe axta ektáha cuatro ekhem aptáha apcháneya Sansón aptáwa' s'e: —

Kaltennés hana atáwa' hẽltennaksek sa' negko'o aqsok sẽlmaxneyeykha 
axta magya'áseyak nak, sa' agkok kalmaxneyáha, agwatnekxak sa' xeye' 
yetlo yáp apnámakkok. ¡Wánxa ko'onék sẽláneyancha'a kéxegke yaqwayam 
hẽlmenyexchesek aqsok egagkok! 

16Keñe axta ekya'aweykxo m'a Sansón, kelekxagweyha axta ektáha eyáneya 

s'e: —¡Neyke heyásekhék xép! ¡Etaqnagkamchek xép! Apkeltamhók axta 
exchep epékásekxak aqsok magya'áseyak apkeltennasso m'a sekpeywomo 
xamo', mehéltennassók han xép ektémakxa. Aptáhak axta Sansón 
apchátegmowágko: —Maltennassók ko'o táta tén han méme, 
maltennaksehek han xeye'. 

17Kelekxagweykha axta aqsa han nápaqtók ekweykmoho siete ekhem 

élánamáxche ektámaxche ekyawe, axta kalwátesseykmok, tén axta ektáha 
siete ekhem apkeltennasa ektémakxa. Yetlókok axta han ekxega 
éltennássekxo m'a ekpeywomo xamo'. 

18Siete ekhem axta entáhak, peyk axta katxek ekhem, apkelya'aweykxo 

filisteos aptáha apcháneya Sansón se'e: “Méko ekhawo ekmátsa m'a 
yányawhéna' apyegmenek, méko han ekhawo ekyennaqte m'a 
yámakméwa.” Apchátegmowágkek axta Sansón: “Kaxtemék xeyk kéxegke 
megkólchakkasso weyke étkok sektósso megkólya'asagkehek xeyk.” 

19Yetlókok axta han ektaxno apwáxok Wesse' egegkok apmopwána m'a 

Sansón; apmeyákxeyk axta m'a Ascalón, apkelnáhapweykxeyk axta han 
treinta énxet ma'a yókxexma nak, Apkelhaxyawassásegkek axta apkelnaqta, 
keñe apkelsákxésa m'a apchaqhémo axta apkelátegmowéyak 
apkelmaxneyeykha. Yetlo aplo axta apmeyákxak ma'a apyáp apxagkok, 

20keñe axta aptáwa' ekxawákxo apxegexma axta chá'a m'a Sansón. 

 

Jueces 15 

1Yáma wenaqtémók axta, keñe aptáha makham meyk'a Sansón ma'a 

aptáwa', chaqhawók axta m'a kélnakxamakxal'a hótáhap, apyentegkásekxók 
axta han xama yát'ay apketkok. Xama axta apwákxo, aptáhak axta 
apcháneya s'e: —Atxek sa' ko'o sekxók kañe' axagkok nak etáwa'. Axta eyke 
ya'awok etxek kañe' m'a apepyáta'. 

2Aptáhak axta aqsa apcháneya s'e: —Éneyk axta eyke ko'o mopmenyeyk 

kaxwók ma'a, keñe sekmésa aqsa xama m'a apxegexma nak. Akke tásek 
ma'a yáxeg sexyo nak, emekxa m'a; ekyaqmagkasso m'a yáxa nak. 

3Aptáhak axta apchátegmowágko Sansón: —¡Mehephewateyk sa' ko'o 

kaxwók sekteméssesakxa enxoho m'a filisteos! 

4Tén axta apxega apkelma trescientos yammáleg, ánet ánet axta chá'a 

apnaqtéteykxak mók épakya'ák, aptetchessek axta han chá'a neyseksa 
épakya'ák ma'a pa'at apák; 

5tén axta apwatna m'a pa'at apák nak, tén axta apkexeykxo yammáleg ma'a 

namyep apkeneykekxexa nak aqsok filisteos. Apkelmetchek axta m'a 
hótáhap kéláncháseykekxa axta, tén han ma'a meyke axta makham 
kélyaqtennéyak, wokmók axta m'a anmen yámet kélcheneykekxa, tén han 
olivo yámet kélcheneykekxa'. 

6Aptegyágkek axta amya'a filisteos yaqsa ekteme xa, xama axta 

apkelya'ásegwokmo ektáha apteme m'a Sansón, eñama 
apyaqmagkáseykekxa apteméssessamakxa apepyáta', apkeñama axta m'a 
Timná, apyementameykekxo m'a aptáwa', apmeyáseykekxo m'a 
apxegexma. Tén axta apkelxega, apwatneyk axta m'a kelán'a yetlo yáp. 

7Tén axta Sansón aptáha s'e: —¡Naqsók sa' ko'o ektáhak peya 

mallókassemek sekyampe ekwokmoho sekyaqmagkáseykxo 
sélteméssessamakxa kéxegke, eñama kélteme xa ektáha nak! 

8Apketámegkek axta yetlo aplómo apagko', apkelyensásegkek axta ekmaso 

agko'. Tén axta apxegama apheykmo m'a meteymog áxwa ekyetnama axta 
m'a nekha ekweyweykentamxa nak Etam. 

Sansón apmeykha yámelyeheykok amáxempenek axchapok 

9Apkelxegeykmek axta m'a filisteos apkelpakxenwaya m'a yókxexma Judá, 

apsawheykekxók axta apweykekxoho m'a Lehi, 

10aptáhak axta apkelmaxneyáncha'a apheykha axta Judá s'e: —¿Yaqsa 

ektáha kélmeyókmo nak peya hẽlnapaxchek negko'o? Aptáhak axta 
apkelátegmowágko s'e: —Nélxegakmek negko'o yaqwayam agmok ma'a 
Sansón, yaqwayam agyaqmagkásekxak ma'a senteméssessamakxa nak 
negko'o. 

11Xama axta apkelleg'a, apkelxegkek axta tres mil Judá énxet'ák apagkok, 

apkelmahágko m'a meteymog áxwa ekyetnama nak ma'a 
ekweyweykentamxa nak Etam, aptáhak axta apcháneya Sansón se'e: —
¡Apya'ásegkók xép apmelyeyha'ak ma'a filisteos, kaxnók negko'o! ¿Yaqsa 
ektáha senteméssesa nak negko'o xa ektáha nak? Aptáhak axta Sansón 
apchátegmowágko: —Setnéssessamakxa eyke ekyaqmagkáseykekxak mók 
ma'a. 

12Keñe axta aptáha apcháneya s'e: —Nélxegakmek xeyk negko'o yaqwayam 

agmok xép agmések ma'a filisteos. Apchátegmowágkek axta Sansón: —
Héltennés sa' naqsók peya mehelaqhek kéxegke. 



650 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

13Tén axta aptáha apcháneya s'e: —Magaqhek sa'. Wánxa aqsa peya agmok 

xép agmések ma'a filisteos. Yetlókok axta han kélpextete ánet táma 
axnagcha'ák, kéltekkessek axta m'a aphamakxa axta. 

14Xama axta apkelwákxo m'a yókxexma Lehi, apkelanyexakmek axta m'a 

filisteos, apkelwóncháseyha axta élpayhékxo apkelwáxok. Taxneyk axta 
eyke apwáxok Sansón Wesse' egegkok apmopwána, apkelyétekkessek axta 
m'a táma kélnaqtete axta apaktegák tén han apmék, máxa axta 
aptemessásak ma'a táma élmeyesmal'a; 

15keñe axta apma xama yámelyeheykok amáxempenek axchapok ekyetna 

axta m'a, axta han keymayók makham, axta apmáha apkelnapa mil filisteos 
xa. 

16Tén axta aptáha s'e: “Xama yámelyeheykok amáxempenek axchapok 

ekmáha sektahanchásekxo mók kélhapák; xama yámelyeheykok 
amáxempenek axchapok ekmáha sélnapa mil énxet.” 

17Tén axta apyenyawa m'a yámelyeheykok amáxempenek axchapok. Cháxa 

keñamak ektéma nak ekwesey Ramat-lehi xa yókxexma nak. 

18Apwóneyha axta Wesse' egegkok ma'a Sansón, hakte hem agko' axta 

entáhak. Axta aptáhak apcháneya s'e: “¡Egkéssek xép ekyawe agko' 
sekmallanma! ¿Péya yohok aqsa watsapok hem seyaqhe, tén han hemok 
se'e énxet'ák melya'áseyak nak Dios?” 

19Tén axta apmeykesa máxek Dios ekyetnama nak ma'a Lehi, apyenchek 

axta yegmen Sansón ekteyapma axta m'a máxek nak, kellókók axta han 
apyempehek. Cháxa keñamak éltamhomaxko nak ekwesey En-hacoré m'a 
ekteyapmakxa yegmen, ekyetna nak makham Lehi. 

20Veinte apyeyam axta apteme apkemha apmonye' Sansón ma'a Israel, 

cham'a aptémakxa axta apkeláneykha filisteos ma'a yókxexma. 

 

Jueces 16 
Sansón apmahéyak tegma apwányam Gaza 

1Xama ekhem axta apmahágko Sansón ma'a tegma apwányam nak Gaza. 

Apwetágwokmek axta han xama kelán'a ekyaqmagkáseyak pók énxet ekma 
chá'a ekyánmaga ekpathetéyak, appathetágkek axta han ma'a. 

2Xama axta apkelleg'a apheykha nak Gaza apha Sansón ma'a tegma 

apwányam nak, apwakheykxeyk axta; apchaqnáha axta han apkelánencha'a 
átog tegma apwányam ekyókxoho xa ekhem nak. Keñe axta ekyáqtésa 
apkeltaqhákxo apkellókasseykxo apkelyampe, xénchek axta apkelwáxok 
yaqhek ma'a élsaka enxoho. 

3Apyetneyk axta Sansón apxátekhágwokmo axta'a eysekso'. Aphákxeyk axta 

néten xa axta'a nak, tén axta apkelhaxyawásegko atña'ák ma'a tegma 
apwányam, yetlo élámha agkok, tén han kélápeykekxexa nak chá'a, 
apkelpatmékxeyk axta han xa ekyókxoho nak, apkelsókek axta m'a netnók 
agko' nak egkexe, émha nak ma'a ekpayho nak Hebrón. 

Sansón tén han Dalila 

4Tén axta Sansón apkeláneya makham xama kelán'a ekwesey axta Dalila, 

ekhama axta m'a ekyapwátegweykenxa nak xóp ma'a Sorec. 

5Apkelyo'ókmek axta apkelámha apmonye'e filisteos ma'a Dalila, aptáhak 

axta apcháneya s'e: —Kawánho hana sa' ekpeywa kalának Sansón, 
kalmaxneyha sa' háxko éñamakxa m'a apyennaqte apagko' nak, tén han 
negewagkexa enxoho negko'o antéhek agmok; tén sa' negko'o egwanchek 
ólpextétek. Agmések sa' chá'a negko'o enxama exche' m'a mil cien selyaqye 
aktek élmope, ekyánmaga ektamheykha. 

6Tén axta ektáha eyáneya Sansón xa kelán'a nak: —Héltennés hana, háxko 

éñamakxa xa apyennaqte apagko' nak. ¿Yetnéya nentémakxa ólpextétek 
yaqwayam enxoho melyeytekkese'? 

7Apchátegmowágkek axta Sansón: —Élpextehetchek sa' agkok ko'o siete 

táma axnancha'ák megkalyamaye nak makham yágke axát'ák, kamaskok sa' 
sekyennaqte, atnekxak sa' ma'a aptémakxal'a énxet meyke apyennaqte. 

8Apkelsákxéssek axta apkelámha apmonye'e filisteos Dalila m'a siete táma 

axnancha'awo' yágke axát'ák la'a, kelpextehetchek axta Dalila Sansón xa 
táma nak. 

9Nanók axta eyke éltamho elyexánegwók énxet ma'a kañe' ekteyenmakxa 

nak, kelpáxamáha axta ekwónencha'a: —¡Sansón, filisteos apketamakmok! 
Keñe axta apkelyétekkesa táma m'a Sansón, máxa axta aptemessásak ma'a 
táma apák élmeyesmal'a. Axta elya'ásegkok éñamakxa apyennaqte m'a 
filisteos. 

10Axta entáhak eyáneya Dalila s'e: —¡Élyexancháseyha! ¡Apmopwána 

amya'a! Héltennés sa' kaxwo', háxko anteméssesek ólpextétek xeyep. 

11Apchátegmowágkek axta Sansón: —Élpextehetchek sa' agkok táma 

axnancha'awo' meyke nak makham kélmeykha, kamaskok sa' sekyennaqte, 
atnekxak sa' ma'a aptémakxal'a énxet meyke apyennaqte. 

12Keñe axta ekma Dalila m'a táma axnancha'awo', kelpextehetchek axta, 

kelpáxamaha axta ekwónencha'a: —¡Sansón, filisteos apketamakmok! 
Kelyexánegkessekmek axta makham énxet ma'a kañe' ekteyenmakxa nak; 
apkelyétekkessek axta makham Sansón ma'a táma, máxa axta 
aptemessásak ma'a yátépépe' apketcheyetsék la'a. 

13Entáhak axta makham Dalila eyáneya Sansón: —¡Élyexancháseyha 

makham! ¡Héltennés háxko anteméssesek ólpextétek xeyep! 
Apchátegmowágkek axta Sansón: —Kelpextétegkek sa' agkok siete éwa', 
kalatchesagkok ma'a kélótma nak, keñe sa' keynnaqtéshok étchesso xapop 
ma'a yámet nak. Tén sa' kamaskok sekyennaqte, atnekxak ma'a 
aptémakxal'a énxet meyke apyennaqte. Tén axta Dalila ektenchesa m'a 
Sansón, kelmeyk axta élpextehetchásegko siete apwa', kelatchásegkek axta 
m'a kélótma nak, 

14tén axta ekyennaqtésawo étchesso xapop ma'a yámet, kelpáxamáha axta 

ekwónencha'a: —¡Sansón, filisteos apketamakmok! Aphákxeyk axta néten 
Sansón, apleyawók axta m'a yámet kélatchesso axta xapop, tén han ma'a 
kélótma nak. 

15Tén axta ektáha eyáneya s'e: —¡Apmopwána amya'a! Yaqsa ektéma 

apxeyenma nak chá'a semámenyého. Ántánxo táhak setwáseykegkoho, 
meheltennásak ko'o makham éñamakxa exchep ma'a apyennaqte nak. 

16Leklágweykmek axta Sansón, hakte yókxoho ekhem axta élenxányam 

Dalila ekteme chá'a élmaxneyeykha xa ektáha nak, apkeltémok axta 
yetsapok; 

17tén axta apkeltennasa aqsa Dalila m'a ektémakxa apyennaqte: —Méko ko'o 

sélyaqténchesso éwa' xama enxoho, hakte ekpagkanchásamaxcheyk axta 
ko'o Dios yaqwayam atnehek nazareo, amonye' axta sektéyam. 
Élyaqténchessek agkok ko'o éwa', kamaskok sekyennaqte, meyke 
sekyennaqte atnehek, ektéma nak chá'a énxet. 

18Xama axta ekyekpelchágwokmo Dalila apkeltennasa kaxwók ektémakxa 

apyennaqte, keltamhók axta kóltennássekxak ma'a apkelámha apmonye'e 
nak filisteos: —¡Kólchexyem kaxwo', éltennássek ko'o kaxwók Sansón 
éñamakxa apyennaqte! Keñe axta apkelxega apkelya'aweykxo, yetlo 
apkelseykekxa selyaqye. 

19Tenchessek axta awáxok Dalila m'a Sansón, keñe axta ekwóneyncha'a 

xama énxet éltamho elyaqténchesek ma'a siete kélpextehetcháseyak nak 
apwa'. Yetlókok axta ektawáseykegkoho, 

20kelpáxamáha axta ekwónencha'a: —¡Sansón, filisteos apketamakmok! 

Apxatakha'ak axta Sansón, apkeneykek axta katnekxak makham ma'a 
ektémakxa axta chá'a, axta ey'ásegkok apyenyawa m'a Wesse' egegkok, 

21keñe axta apma m'a filisteos, apkelhaxyawássessek axta apaqta'ák, keñe 

kélyentamákxo m'a Gaza, kélpextehetwákxexa axta cadena sawo 
élyexwase, kélméssek axta han aptamheykha yaqwayam eyeykesek aqsok 
ektekxekxo m'a negmomaxchexa nak. 

22Kelwegqeykekxeyk axta eyke makham apwa'. 

Sansón apketsapma 

23Apchaqnákxeyk axta apkelámha apmonye'e filisteos, yaqwayam 

elsawaksohok apma m'a, keñe han egkések aqsok apkelnapma m'a dios 
apagkok Dagón. Aptáhak axta apkelmeneykmasa s'e: “Egméssek negko'o 
dios egagkok yaqwayam agmok ma'a Sansón, katnaha egmók nak.” 

24Xama axta han apkelwet'a m'a énxet'ák nak, apkelmeneykmássek axta 

han, keñe han apkelpeykásawo m'a dios apagkok nak. Aptáhak axta s'e: 
“Egméssek negko'o dios egagkok yaqwayam agmok ma'a Sansón, katnaha 
egmók nak, sentawassáseykencha'a axta namyep egagkok, apkelnapma 
axta apxámokma apagko' énxet'ák egagkok.” 

25Kelpayhekxók agko' axta apkelwáxok, keñe apkeltamho kólyentemekxak 

Sansón yaqwayam yesmaksek etwasagkoho'. Kéltekkessek axta m'a kañe' 
negmomaxchexa nak, apkellektegmáha axta chá'a aptawásegkoho, 
apkenegkessekmek axta neyseksa élámha tegma. 

26Keñe axta Sansón aptáha apcháneya m'a wokma'ák ektáha axta 

apyentameykha apmassáseyak apmek: —Hetnegkessem hana ko'o 
seyewagkexa enxoho amágwók ma'a élámha nak tegma, élyennaqtésso nak 
ma'a tegma. Atchammagkok sa' ko'o m'a. 

27Apyókxoho apkelámha apmonye'e filisteos axta apháha m'a tegma apyawe 

nak, aplanawókxa axta énxet tén han kelán'ák. Tres mil énxet axta han 
apháha m'a néten apkelánencha'a aptáhakxa aptawásegkoho apkesmésa 
chá'a m'a Sansón. 

28Tén axta Sansón apwóneyncha'a Wesse' egegkok. Aptáhak axta 

apcháneya s'e: “Wesse' egegkok, éltamhók eykhe kaxénwakxohok sekxók 
makham apwáxok ko'o, hegkeyásekxa makham sekyennaqte, yaqwayam 
enxoho axnéssekxohok ko'o mók setnéssesakxa filisteos apkelhaxyawasa 
ahaqta'ák.” 

29Tén axta apkelchetagkasa apmék ma'a ánet élámha nak neyseksa, 

ekméyak axta m'a apyókxoho nak tegma apyawe, apkelmágwokmek axta 
m'a élámha nak, 

30aptáhak axta apyennaqtésa appeywa s'e: “¡Kóletsapho xamo' ko'o kéxegke 

filisteos!” Tén axta apyennaqtésa apyempehek apkelyega m'a élámha nak 
tegma, apcháhapwa'akteyk axta tegma apyawe m'a apkelámha apmonye'e 
nak filisteos, tén han ma'a apyókxoho ektáha axta apheykha m'a kañe' 
tegma. Apyeykhássekmók axta apkelnapma Sansón apketsapa ekweykenxa 
axta chá'a apkelnapma m'a apyennaqtamakxa axta. 

31Keñe axta apkelya'awa m'a apkelyáxeg, tén han apyókxoho apnámakkok 

ma'a Sansón, apmákxeyk axta aphápak, apchátawanyegwákxeyk axta m'a 
teyp nak Sorá, halep nak Estaol, takhaxpop apagkok axta m'a Manoa, apyáp 

axta. Veinte apyeyam axta weykmok apteme apkemha apmonye' apagkok 
israelitas ma'a Sansón. 

 

Jueces 17 
Micaías aqsok apkeláyókxa' 

1Aphegkek axta xama énxet ma'a egkexe nak Efraín apwesey axta Micaías, 

2-3aptáhak axta apcháneya egken se'e: —Ekleg'ak axta ko'o kélmenyexchesa 

mil cien sawok selyaqye aktek élmope, tén han ekyemnéncha'a m'a ektáha 
nak apmenyexma, ko'o ekmáha xa selyaqye nak. Ko'o axta 
ekmenyexchásak; almeyásekxak sa' eyke makham, hakte ekleg'ak xeyk ko'o 
ekxéna ekpagkanchesso Wesse' egegkok, yaqwayam kának kalanaxchek 
xama aqsok kéleykmássesso kélyepetchesso nak émpehek sawo ekmope 
ekmomnáwa. Apkelmeyásekxeyk axta makham ma'a selyaqye. Tén axta 
egken ektáha s'e: —¡Wesse' egegkok sa' epasmok, hatte seyásekhayo! 

4Xama axta apkelmeyásekxo selyaqye egken ma'a Micaías, keñe élmésa 

doscientos sawok selyaqye aktek élmope m'a apkeláneyo nak chá'a sawo 
ekmope ekmomnáwa, yaqwayam enxoho elának xama kéleykmássesso 
kélyepetchesso nak émpehek sawo ekmope ekmomnáwa, tén axta 
ekpekkenchesa apxagkok ma'a Micaías. 

5Yetneyk axta kélpeykessamókxa aqsok kéláyókxa apxagkok ma'a Micaías. 

Apkelanak apáwa apyaqwate efod, tén han ma'a aqsok kéleykmássesso 
kéláyókxa, apteméssessek axta han apkelmaxnéssesso énxet'ák agkok ma'a 
xama apketche. 

6Elának axta chá'a ekxénakxa enxoho apwáxok elának énxet ma'a nanók 

axta, hakte méko axta makham wesse' apwányam apagkok ma'a Israel. 

7Aphegkek axta han xama wokma'ák ma'a Belén apkeñama mók nekha, 

apkeñama axta nepyeseksa Judá énxet'ák apagkok, apteme axta levita. 

8Apteyepmeyk axta Belén xa wokma'ák nak, aptegyeykencha'a mók 

aphakxa, apweynchámeykha axta m'a egkexe nak Efraín, keñe apweykmo 
m'a Micaías apxagkok. 

9—¿Háxko apkeñamakxa'? —axta aptáhak apkelmaxneyáncha'a m'a 

Micaías. —Belén ko'o eñamak —axta aptáhak apchátegmowágko m'a 
wokma'ák—. Levita ko'o, sekhakxa eykhe ektegyáha. 

10—Exna sa' se'e sekhakxa nak —axta aptáhak apcháneya Micaías—, 

apkelmaxnéssesso énxet'ák ahagkok sa' etnehek, tén han sepékessáseyak 
chá'a ko'o. Diez selyaqye aktek élmope sa' chá'a ayánmagkasek xama 
apyeyam, apáwa tén han apto. 

11Apkelyahákxók axta levita apkeltamho exek xamo' ma'a Micaías, máxa 

apketche axta han aptemék. 

12Apteméssessek axta Micaías apkelmaxnéssesso énxet'ák apagkok, 

apheykmek axta han ma'a. 

13Tén axta Micaías ekxeyenma apwáxok etaqmelchessesek apha m'a Dios, 

hakte levita axta apheykmok xamo' apteméssessama apkelmaxnéssesso 
énxet'ák apagkok. 

 

Jueces 18 
Micaías tén han Dan énxet'ák apagkok 

1Méko axta makham wesse' apwányam Israel xa ekhem nak. Méko axta han 

xapop apagkok apagko' ma'a Dan nak énxet'ák apagkok, 
apkelweynchámeykha axta aqsa aptegyeykencha'a m'a yaqweykenxa 
exmakha. 

2Axta keñamak Dan apkeláphassama cinco énxet'ák apagkok megyeye nak 

elmahagkok eyesagkexa apkeleñama m'a Sorá tén han Estaol, yaqwayam 
enxoho elanok yókxexma. Cháxa cinco apkelányo yókxexma nak, 
apkelmahágkek axta m'a egkexe nak Efraín, keñe apkelwokmo m'a Micaías 
apxagkok. Axta apnaqteyenwokmok han axta'a m'a. 

3Apchágketchessekmek axta apxagkok Micaías, apyekpelchawók axta 

appeywa m'a wokma'ák levita, keñe axta apkelyo'ókmo aptáha 
apkelmaxneyáncha'a s'e: —¿Yaqsa axta ekyentamayam se'e? ¿Yaqsa 
ektéma aphaya s'e yókxexma nak? ¿Yaqsa aptegyeykencha'a? 

4Apkeltennáseyha axta levita aptémakxa appeywa apkeláneya m'a Micaías, 

tén han aptémakxa apkeltémo etnehek apkelmaxnéssesso énxet'ák 
apagkok. 

5Tén axta aptáha apcháneya s'e: —Elpaqhetchesakpoho hana Dios 

yaqwayam agya'asagkoho', tásek sa' kexa katnehek ekteyapma 
nélweynchámeykha. 

6Tén axta levita apchátegmowágko, apteme axta apkelmaxnéssesso 

énxet'ák: —Kólxeg meyke ektamheykha kélwáxok. Wesse' egegkok sa' 
eltaqmelchesek kélmahágkaxa enxoho chá'a. 

7Axta apkelchampa'awok han apkelmahágko Lais ma'a cinco apkelányo 

yókxexma nak. Méko axta éltamheykha apkelwáxok énxet'ák apheykha axta 
xa tegma apwányam nak, aptamheykegkaxa axta chá'a m'a sidonios; tásek 
axta apheykha, yetlo meyke ektáhakxa apkelwáxok, meyke élya'assóxma 
xama enxoho, méko axta han eyeyméxchexa. Tayépek axta han 
apheykegkaxa m'a sidonios, axta han epáxaqweykmok pók énxet'ák. 

8Tén axta xa cinco apkelányo yókxexma nak apkelwáxok makham ma'a Sorá 

tén han Estaol, aphágkaxa axta m'a apkelxegexma'a. Aptáhak axta 
apkelmaxneyeyncha'a s'e: —¿Háxko ektáhakxa kélweynchámeykha? 
Aptáhak axta apkelátegmowágko: 

9—Nélweynchámeyha negko'o m'a yókxexma nak, negwet'ak han 

ektaqmalma agko' ma'a xapop. ¡Nók! ¡Agketamagkok sa'! ¡Nágkólhakha 
aqsa xa kélhágkaxa nak, meyke kéllane xama aqsok! ¡Kéméxcheyk 
ólmahagkok agmok ma'a xapop nak! 

10Kélwokmek sa' agkok ma'a, kólwetak sa' énxet meyke éltamheykha 

apkelwáxok, tén han ekxámokma xapop apagkok, méko eyeyméxchexa 
aqsok. Dios sa' egkések kéxegke yaqwayam kóltéhek kélagkok ma'a. 

11Apkelántekkek axta yókxexma Sorá tén han Estaol seiscientos Dan 

énxet'ák apagkok, yetlo apkelmeykha, 

12apkelwokmek axta m'a Judá, apkelpakxenwokmek axta m'a ekpayho nak 

ektaxnegwánxa ekhem ma'a Quiriat-jearim, yókxexma ekwesey nak kaxwók 
Dan énxet'ák apagkok apkelpakxeneykegkaxa. 

13Axta apkelchempekxohok makham apkelmahágko m'a egkexe nak Efraín, 

apkelwokmek axta m'a Micaías apxagkok. 

14Keñe m'a cinco apkelányo axta m'a yókxexma Lais. Aptáha chá'a 

apkeláneya apkelxegexma'a s'e: —¿Kélya'ásegkóya kéxegke s'e tegma nak 
ekyetnama xama efod tén han aqsok kéláyókxa, tén han xama 
kéleykmássesso kélyepetchesso émpehek sawo ekmope ekmomnáwa? 
¿Háxko sa' kólteméssesek? 

15Tén axta m'a apkelányo axta yókxexma, apkelántepa nepyeseksa m'a 

nápakha nak, apkelmahágkek axta m'a apxagkok axta wokma'ák levita, 
cham'a Micaías apxagkok nak, apkelpeykeságkek axta. 

16Keñe axta m'a seiscientos sẽlpextétamo Dan énxet'ák apagkok yetlo 

apkelmeykha, apkelhaxna m'a átog nak. 

17Keñe m'a cinco apkelányo axta yókxexma, apkelántaxno axta apmonye'e 

m'a tegma, apmeyk axta m'a kéleykmássesso kélyepetchesso nak émpehek 
sawo ekmope ekmomnáwa, tén han efod, tén han ma'a aqsok kéláyókxa nak, 
keñe axta apkelmaxnéssesso énxet'ák apkenmeyncha'a m'a átog yetlo 
seiscientos sẽlpextétamo. 

18Xama axta apwet'a apkelmaxnéssesso énxet'ák apagkok, apkelántaxna 

Micaías apxagkok ma'a cinco apkelányo yókxexma nak, tén han apma m'a 
kéleykmássesso, efod, tén han ma'a aqsok kéláyókxa. Aptáhak axta 
apkeláneya s'e: —¿Yaqsa kéllana? 

19Keñe axta aptáha apkelátegmowágko: —¡Ewanma', hẽlyetlow sa' negko'o! 

¡Néltamhok negko'o etnehek xép sẽlmaxnéssesso tén han 
sempékessáseyak chá'a! ¡Tásek xép etnehek apkelmaxnéssesso apyókxoho 
Dan énxet'ák apagkok apkeleñama nak Israel, kaxnók etnehek wánxa xama 
énxet! 

20Leyawók axta apwáxok apkelmaxnéssesso énxet'ák apagkok, apmeyk axta 

m'a kéleykmássesso, tén han efod, tén han ma'a aqsok kéláyókxa, 
apkelyetlókek axta m'a danitas. 

21Tén axta apkelxegákxo makham, apmonye'e axta apkelxegak sakcha'a, tén 

han apnaqtósso, keñe han aqsok apagkok ekyetnakxa enxoho. 

22Apkelwegkekkek axta han apchaqnákxo m'a apheykha axta neyáwa 

Micaías apxagkok, yetlo m'a Micaías, apkelamhágkek axta. 

23Xama axta apkelleg'a apkelpáxamayam ma'a ektáha axta apkelamhéyak, 

apkelpeynchákpok axta neptámen ma'a danitas, keñe axta 
kélmaxneyáncha'a Micaías: —¿Yaqsa ektáha? ¿Yaqsa ektáha 
sẽlwónencha'a nak ekyennaqte? 

24Apchátegmowágkek axta Micaías: —Kélmeyk kéxegke aqsok séláyókxa 

sélane axta ko'o, kélyentegkek han apkelmaxnéssesso énxet'ák ahagkok, 
meyke aqsok ahagkok éltemessásak, ¡megkalnawék sélmaxneyáncha'a 
setnahakxa! 

25Aptáhak axta apkelátegmowágkokxo danitas se'e: —Ná hẽlpáxegkesha, 

ellók katnehek negko'o nápakha nélxegexma'a, keñe ektamagkok, yaqhek 
katnehek xép tén han ma'a aphawóxama nak. 

26Xama axta apwet'a Micaías apxáma apagko' ma'a, keñe aptaqháwo 

makham apxagkok; axta eyke eltaqhegwokmok ma'a danitas, 

27yetlo m'a aqsok ektáha axta apkelane Micaías, tén han ma'a 

apkelmaxnéssesso nak énxet'ák apagkok, apkelwokmek axta m'a Lais. Méko 
axta han éltamheykha apkelwáxok énxet'ák apheykha m'a, apkelnapchek 
axta apyókxoho m'a danitas apkelyetxaya chá'a sókwenaqte, apwatnékxók 
axta han ma'a tegma apwányam. 

28Méko axta han élmasma enxoho m'a, hakte tayépek axta m'a Sidón, axta 

epáxaqweykmok han chá'a pók énxet'ák. Axta apheykha m'a 
ekyapwátegweykenxa nak xapop ekyetnama nak ma'a Bet-rehob. 
Apxátekhásekxeyk axta makham danitas ma'a tegma apwányam nak, tén 
axta apheykencha'a m'a. 

29Lais axta ekwesey eykhe sekxók ma'a, keñe aptemessáseykekxo ekwesey 

Dan, ekxénweykekxoho apwáxok ma'a apyáp nano', Israel axta apketche. 

30Axta appekkenwomhok kéleykmássesso danitas ma'a yaqwayam 

elpeykesho', Jonatán axta eyke apkelmaxnéssesso énxet'ák apagkok, 
Guersón axta apketche, Moisés axta aptáwen. Keñe Jonatán aptawán'ák 
neptámen, aptamheykegko apkelmaxnéssesso énxet'ák apagkok ma'a 
danitas, ekweykmoho m'a kélnaqleykekxo axta megkatnahakxa apkelókxa'. 

31Cha'a ekyetneykemxa axta nepyeseksa énxet'ák ma'a kéleykmássesso, 

Micaías axta apkelane, apyetnamakxa axta makham Wesse' egegkok 
kélpakxanma appagkanamap apagkok ma'a Siló. 

 

Jueces 19 
Levita tén han kelán'a apmeykha naqsa 

1Apmomchek axta levita xama kelán'a apmeykha naqsa eñama axta m'a 

Belén nak Judá, apha axta m'a makhawo agko' nak egkexe Efraín, meykexa 
axta makham wesse' apwányam ma'a Israel. 

2Taqnawágweykmek axta eyke m'a kelán'a nak, keñe axta ektaqhémo m'a 

Belén, aphakxa axta yáp. Cuatro pelten axta temék ekheykekxa m'a, 

3tén axta apkemheykegkokxo m'a levita, yaqwayam enxoho yának 

keytlakxak makham. Apyentegkek axta xama apkeláneykha, keñe han ánet 
yámelyeheykok, meyk axta han takha' m'a yáp apxagkok nak. 

4Apmeyk axta han takha' m'a yáp yetlo ekpayheykekxoho apwáxok, 

apkeltamhók axta han exnakxak xamo' ma'a. Apkelhakmek axta han ántánxo 
ekhem ma'a yáp apxagkok nak kelán'a, cham'a levita yetlo m'a 
apkeláneykha, etawagkok axta chá'a aptéyak, énagkok axta han chá'a 
apyenéyak, tén axta enaqtének han chá'a, 

5axto'ók agko' axta han apnaqxétekhágko peya eltaqhekxak ekwokmo cuatro 

ekhem. Xama axta peya eltaqhoho', aptáhak axta apcháneya apepháyem 
kelán'a yáp se'e: —Etaw sa' amonye' aptaqheykekxa s'e pán nak, nápakhók 
sa' eykhe, yaqwayam énnáwho'. 

6Apháha axta apqánet aptókagko tén han apyenágko apyenéyak, keñe axta 

yáp ma'a kelán'a nak apkeltamho makham kalhekxa', tén han kanaqténekxak 
makham axta'a yetlo élpayheykekxa awáxok. 

7Apkempákxeyk axta eykhe néten peya etaqhohok ma'a levita, 

apkelenxanakmek axta eyke apepyáta', tén axta aphákxo makham. 

8Wokmek axta cinco ekhem, axto'ók agko' axta apxatakha'a m'a levita peya 

eykhe etaqhekxa', apkeltamhók axta eyke makham etwekxak apto m'a 
kelán'a yáp amonye' aptaqheykekxa', yaqwayam enxoho kagkések 
apyennaqte; aptókek axta apto xamo' ekwokmoho ektaxnakmo. 

9Apkempákxeyk axta néten peya etaqhekxak ma'a levita yetlo m'a kelán'a 

apmeykha naqsa, tén han apchásenneykha, apkeltennássek axta eyke 
apepyáta' ektaxnakmo, tén han peya katxek ekhem, tén axta apkeltamho 
makham exnekxak axta'a, tén han etyenek, yetlo élpayheykekxa awáxok, 
keñe kalántépok axto'ók agko'. 

10Axta eyke emakók exnekxak makham mók axta'a m'a levita, aptaqhákxeyk 

axta yetlo m'a kelán'a apmeykha naqsa, tén han apchásenneykha, yetlo han 
ánet yámelyeheykok apkeltahanchesso axta. Xama axta eyágketwákxo m'a 
Jebús, cham'a Jerusalén, 

11aptáhak axta apcháneya apchásenneykha m'a levita: —¿Mannaqténeya 

axta'a s'e tegma apwányam apagkok nak jebuseos? 

12Apchátegmowágkek axta levita: —Ma', mogwanchek annaqtének se'e 

tegma apwányam nak, hakte háwe israelitas apheykegkaxa'. Ólxog sa' aqsa 
ekweykekxoho m'a Guibeá, 

13sa' kexa annaqteyenwakxak axta'a m'a Guibeá, essenhan ma'a Ramá. 

14Keñe axta apkelxega aqsa, peyk axta katxek ekhem apkelwákxo m'a 

Guibeá, tegma apwányam apagkok axta m'a Benjamín énxet'ák apagkok. 

15Tén axta apkelyetnakhágwokmo apkelmahágko m'a Guibeá, peya 

enaqtének axta'a m'a, aptaxnegwokmek axta levita m'a, axta aphakmok ma'a 
apheykegkaxa axta chá'a énxet'ák elweynchamha m'a tegma apwányam, 
hakte méko axta ekmésa yaqwánxa enaqtének. 

16Yáqtéssek axta, apyeykhágwa'akteyk axta xama kelaphope apkeñékto 

aptamheykegkaxa'. Egkexe Efraín axta apkeñamak xa kelaphope nak, 
aphegkek axta m'a, máxa axta aptemék ma'a énxet apkeñama mók nekha, 
hakte Benjamín énxet'ák apagkok axta m'a apheykencha'a axta Guibeá. 

17Xama axta apwet'a ekheykha kelaphope m'a apheykegkaxa axta chá'a 

énxet elweynchamha, aptáhak axta apkelmaxneyáncha'a s'e: —¿Háxko 
kéleñamakxa'? ¿Háxko peyk kólmahagkok? 

18Apchátegmowágkek axta levita: —Yaqwatakxoho negko'o negháha s'e. 

Néleñamak negko'o m'a Belén, cham'a Judá, peyk ólmahagkok ma'a 
makhawók agko' nak egkexe Efraín, sekhamakxa nak ko'o. Axta ekheykmok 
sekxók ko'o m'a Belén, keñe sekmeyákxo makham exagkok, méko eyke 
xama énxet enxoho segkésso yaqwánxa atyenek se'e. 

19Yetneyk eyke negko'o m'a pa'at, tén han weyke ekto yaqwayam agagkok 

ma'a yámelyeheykok, yetneyk han nento yaqwayam antawagkok negko'o, 
tén han vino yaqwayam agyenagkok, ko'o tén han ma'a kelán'a sekmeykha 
naqsa, keñe han ma'a seyásenneykha nak. Yetneyk negko'o ekyókxoho 
aqsok. 

20Tén axta kelaphope aptáha apchátegmowágko s'e: —Nók sa' exagkok. 

Ko'o sa' almések chá'a ekyókxoho aqsok kélámenyéxa enxoho chá'a. 
Maltamhók ko'o kólnaqtének axta'a s'e apheykegkaxa nak chá'a énxet 
elweynchamha. 

21Apnaqlákxeyk axta apxagkok ma'a kelaphope nak, apkelyenyeyásegkek 

axta sekxók apmagkok ma'a meyk'a, keñe axta aptókagko aptéyak, tén han 
apyenágko, tén axta m'a kelaphope nak apkelássásegko ektéyak ma'a 
yámelyeheykok apkelchánte. 

22Apwakhegwokmek axta tegma énxet'ák élmasagcha'a nak apkeltémakxa, 

apheykha axta m'a tegma apwányam nak, chaqhawók axta m'a 
élpayheykxexa axta apkelwáxok, aptekpagáha axta átog. Keñe aptáha 
apcháneya kelaphope ektáha axta apxagkok ma'a tegma: —¡Etekkes énxet 
meyk'a apagkok hek xeyk! ¡Ampathetagkok sa' negko'o! 

23Tén axta m'a énxet ektáha axta apxagkok ma'a tegma, aptáha apkeláneya 

s'e: —¡Ma', énámakkok! ¡Nágkóllána aqsa aqsok ekmaso agko', meyk'a 
ahagkok ko'o s'e énxet nak! 

24Heyk eyke han hatte s'e, meyke nak makham kéltemessesseykmoho exma. 

Heyk han kelán'a apmeykha naqsa nak se'e énxet nak. Alántekkessesek sa' 
yaqwayam kólteméssessamhok exma, kólteméssesek sa' kélmakókxa 
enxoho kólteméssesek. Eyke nágkólteméssesha s'e énxet nak, ekhawo nak 
se'e ektéma nak aqsok ekmaso agko'. 

25Axta eyke elyahákxak aptáhakxa apkeláneya m'a kelaphope nak, tén axta 

m'a levita aptekkessesa yókxexma m'a kelán'a apmeykha naqsa axta, 
aptawásegkok axta xa énxet'ák nak, apkelsásawók axta 
apteméssesseykmoho exma, tén axta apyenyékxo. 

26Kelsakak axta ekmeyákxo makham kelán'a m'a apxagkok axta m'a 

kelaphope, aphakxa axta m'a atáwa', ketsapwákxeyk axta han ma'a ekpayho 
nak átog. 

27Xama axta apxatakha'a m'a atáwa', apmeykessek axta átog peya exñekxak 

makham, apwet'ak axta kelán'a apmeykha naqsa ekyetna m'a ekpayho nak 
átog, élmágwokmo m'a átog nak. 

28Tén axta aptáha apcháneya s'e: —Kaxnekxa néten, ólxegekxak makham. 

Axta eyke kátegmowágkok ma'a kelán'a. Keñe axta apkexna aqsa ápak 
néten yámelyeheykok, tén axta apxegákxo makham apmeyákxo m'a 
apxagkok. 

29Xama axta apwákxo apxagkok, yetlókok axta apma sawo 

apkelyaqtennágko ápak ma'a kelán'a apmeykha naqsa, apteméssesa doce 
nekha'a étkók apkelyaqténma, apkexpáncháseyha axta apkelya'asa chá'a 
ekyókxoho yókxexma nak kañe' Israel. 

30Aptáhak axta chá'a apkelpaqmeta m'a ektáha axta apkelwete: —Axta 

agweteyk ekhawo ektéma nak xa, cham'a sekxók axta apkelánteyapma 
israelitas ma'a Egipto. Kalchetamha sa' sekxók egwáxok, háxko sa' 
anteméssesek xa. 

 

Jueces 20 
Israelitas apyaqmagkáseykekxa mók kélteméssessamakxa' 

1Tén axta apyókxoho israelitas apchaqnákxo m'a Mispá, nápaqtók Wesse' 

egegkok, eyeynmo m'a Dan ekweykekxoho m'a Beerseba, keñe han ma'a 
Galaad, xama appasmeykekxa axta aptamhákxa'. 

2Apkelwokmek axta apyókxoho apkelámha apmonye'e nak Israel, 

nepyeseksa nak chá'a énxet'ák apagkok, apchaqnákxeyk axta han 
cuatrocientos mil Dios énxet'ák apagkok, cham'a sẽlpextétamo apkelxegámo 
nak náxap'ák. 

3Apkelleg'ak axta amya'a Benjamín énxet'ák apagkok apchaqnákxo pók 

israelitas ma'a Mispá. Apkelmaxneyáha axta israelitas ma'a levita, 
ektémakxa axta aqsok ekmaso agko' apwete. 

4Aptáhak axta m'a levita, atáwa' axta m'a kelán'a étsapma nak: —

Ekwa'akteyk axta ko'o yetlo kelán'a sekmeykha naqsa m'a tegma apwányam 
Guibeá, apheykegkaxa nak Benjamín énxet'ák apagkok, yaqwayam enxoho 
atyenek axta'a m'a. 

5Keñe axta xa axta'a nak, apwakhékxo tegma m'a énxet'ák apheykha axta 

m'a tegma apwányam nak apmako heyaqhek ko'o, aptawásegkok apagko' 
axta han apteméssessekmoho exma m'a kelán'a sekmeykha naqsa, keñe 
étsapa. 

6Tén axta ko'o sekmákxo m'a ápak keñe sélyaqtennágko, séláphasa chá'a 

nekha'a étkók ekyókxoho yókxexma negheykegkaxa nak, yaqwayam 
kólya'asagkohok ekyókxoho Israel se'e aqsok ekmaso agko' nak 
élánamáxche'. 

7Kéxegke kaxwo' payhawók kólxének eyeyméxchexa kalanaxche', hakte 

kéxegke israelitas. 

8Apyókxoho axta apkelchampákxak néten aptáha apkelpaqmeta s'e: —Méko 

sa' enxama emyekxak ma'a appakxanmakxa nak, tén han apxagkok. 

9Tásek antawaksek sekxók xama aqsok, yaqwayam agya'asagkoho', yaqsa 

kapayhohok kaktamagkok ma'a Guibeá. 

10Xama énxet sa' chá'a kólyetnakhaksek nepyeseksa m'a diez énxet'ák, 

ektáhakxa nak chá'a aphawóxama apagko', yaqwayam etegyesha chá'a 
aptéyak ma'a sẽlpextétamo; keñe sa' ma'a apyókxoho nak elmahagkok 

Guibeá, etnéssesek ma'a ekpayhawo nak etnéssesek 
aplegassáseykegkoho, eñama apkeláneyak aqsok ekmaso agko' ma'a kañe' 
Israel. 

11Apyókxoho axta apchaqnákxak israelitas, xama appasmeykekxa axta 

aptáhak, yaqwayam ektamagkok ma'a tegma apwányam nak. 

12Apkeláphássek axta chá'a apkelseykha amya'a m'a ekyókxoho yókxexma 

apheykegkaxa nak Benjamín énxet'ák apagkok, yaqwayam enxoho etnehek 
chá'a yának se'e: “¿Yaqsa aqsok ekmaso apkelánegko nak kélnápakha 
kéxegke? 

13Hẽlmés negko'o m'a énxet'ák élmasagcha'a apkeltémakxa nak Guibeá 

yaqwayam ólnápok, tén han agáxñásekxak apkeltémakxa ekmaso m'a 
Israel.” Axta eyke elyahákxak apnámakkok israelitas ma'a Benjamín énxet'ák 
apagkok, 

14apchaqnákxeyk axta aqsa Benjamín énxet'ák apagkok ma'a Guibeá, 

apheykha nak apyókxoho tegma apkelyawe, yaqwayam elnapakpok ma'a 
pók israelitas nak. 

15Veintiséis mil axta apyókxoho sẽlpextétamo appencháseyak axta 

aptamhágkaxa yaqwayam yempakha', apkeleñama axta m'a tegma 
apkelyawe apagkok nak Benjamín, keñe han setecientos énxet'ák ektáha 
axta kélyéseykha apkeleñama m'a Guibeá. 

16Yetneyk axta setecientos nepsagqalwa'a nepyeseksa xa apyókxoho 

énxet'ák nak, apmoplensa'a axta mélwakto, megyetsagkasso axta eyenhek 
meteymog xama kélwa'. 

17Apchánchesákxeyk axta han cuatrocientos mil israelitas kempakhakma 

yapmeyk éltámeyeykegko nak apkelempakhe. 

Énxet'ák Israel apkelnápomap Benjamín énxet'ák apagkok 

18Apkelmahágkek axta israelitas ma'a Betel, apkelpaqhetcháseykpók axta 

Dios ma'a yaqwayam enxoho elya'asagkoho', yaqsa énxet'ák ektamagkok 
apmonye' m'a Benjamín énxet'ák apagkok. Apchátegmowágkek axta Wesse' 
egegkok apxéna Judá énxet'ák apagkok ektamagkok apmonye'. 

19Axto'ók agko' axta apnaqxétekhágko m'a israelitas, apkelpakxenwokmo 

m'a Guibeá. 

20Apkelxegkek axta apyo'ókmo Benjamín énxet'ák apagkok, 

apchaqnágwokmek axta m'a ekpayho nak Guibeá yaqwayam yempakha'. 

21Apkelántekkek axta eyke tegma apwányam apagkok ma'a Benjamín 

énxet'ák apagkok apkelanyexakmo, cháxa ekhem nak aptekyawakxa axta 
veintidós mil israelitas. 

22-24Axta keñamak apkelmeyákxo israelitas ma'a Betel, peya ellekxagwaha 

nápaqtók Wesse' egegkok ekwokmoho ekyáqtésa, keñe axta 
apkelpaqhetchásekpoho apkelmaxneya, apwanchek kexa ektamagkokxak 
makham ma'a Benjamín énxet'ák apagkok, cham'a appeywomo xamo' nak. 
Apkelyennákxók axta makham, hakte apkeltamhók axta ektámegkokxak 
ma'a Wesse' egegkok, keñe axta mók ekhem, peya yempakhekxak makham 
ma'a Benjamín énxet'ák apagkok, cham'a apkelnápékpexa axta han ma'a 
sekxók axta. 

25Apkelanyexánteyk axta eyke makham apketámento Benjamín énxet'ák 

apagkok apkeleñama m'a Guibeá, apkelnápekxeyk axta makham dieciocho 
mil sẽlpextétamo israelitas. 

26Keñe axta apyókxoho sẽlpextétamo Israel tén han apyókxoho énxet'ák, 

apkelmeyákxo m'a Betel, peya ellekxagwaha nápaqtók Wesse' egegkok. 
Axta etókagkok aptéyak xa xama ekhem nak, apkelméssek axta Wesse' 
egegkok aqsok apkelwatno, tén han aqsok apkelnapma segwetassamo nak 
nélásekhamaxchekxoho. 

27-28Yetnegkek axta yántéseksek ekhémo mók nélpaqhetchásamáxkoho 

Dios ma'a Betel ektéma axta xa, cham'a aptémakxa axta apkelmaxnéssesso 
Dios énxet'ák apagkok ma'a Finees, Eleazar axta apketche, ektáha axta 
aptaqmelchesso, Aarón axta aptáwen. Apkelpaqhetchásekpók axta Wesse' 
egegkok ma'a israelitas: “¿Egwancheya agketamagkokxak makham negko'o 
nempeywomo xamo' Benjamín nak énxet'ák apagkok, ólwátésagkok 
enxeykel'a aqsa?” Aptáhak axta apkeláneya Wesse' egegkok se'e: 
“Kólchetamagkokxa sa' makham, saka sa' agkések yaqwayam kólmallánek.” 

29Tén axta apkelyexánegwokmo nápakha sẽlpextétamo israelitas ma'a 

nepyáwa nak tegma apyawe Guibeá, 

30keñe axta m'a nápakha nak apkelxega, cham'a ektáhakxa axta ántánxo 

ekhem, peya elenmexek Benjamín énxet'ák apagkok, apchaqnágwokmek 
axta m'a ekpayho nak Guibeá yaqwayam yempakha', ekhawo m'a 
aptamhágkaxa axta m'a sekxók axta. 

31Apkelántépeykxeyk axta makham tegma apwányam apagkok ma'a 

Benjamín énxet'ák, makhawók axta apyenyáwak yaqwayam elnapakpok 
ma'a israelitas. Apkelnapchek axta han treinta israelitas ma'a ámay 
ekmahéyak nak Betel tén han Guibeá, keñe han ma'a yókxexma nak, 

32apkeneykek axta yenyahágkok apmonye'e m'a israelitas, ekhawo m'a 

ektáhakxa axta sekxók axta apkelwáteságko. Makhawók tegma apwányam 
axta eyke apkelmahágkok ma'a israelitas, yaqwayam enxoho emenxenek 
ma'a apkelenmexma, ekweykmoho m'a ámay nak. 

33Yetlókok axta han apkelánteyapma israelitas ma'a aphágkaxa axta, 

apchaqnágwokmek axta m'a Baal-tamar apkelánekxo aptamhágkaxa 

yaqwayam yempakha'; keñe axta m'a apkelyexánegwayam axta m'a 
ekpayhegweykenxa nak pa'at, nepyáwa nak ma'a Guibeá, apkelántepa m'a 
apkelyexanmakxa axta, 

34apketámegkek axta m'a tegma apwányam nak. Diez mil israelitas 

kempakhakma yapmeyk apkelyennaqte axta m'a apketámegko axta Guibeá. 
Kayhók agko' axta han apkelnápomap, axta han elya'ásegkok peya 
esawhakpok ma'a Benjamín énxet'ák apagkok. 

35Wesse' egegkok axta apkelmallahanchásak israelitas nepyeseksa m'a 

Benjamín énxet'ák apagkok, veinticinco mil cien sẽlpextétamo axta 
apkelnápak israelitas xa ekhem nak, cham'a Benjamín nak énxet'ák apagkok. 

36Apkelyekpelchágwokmek axta han apsawheykpo m'a Benjamín énxet'ák 

apagkok. Apkenyahágkek axta apmonye'e Benjamín énxet'ák apagkok ma'a 
israelitas apkelmahágko makhawo', hakte apkelásenneykxeyk axta m'a 
énxet'ák apkelyexánegwayam axta yaqwayam ektamagkok ma'a Guibeá. 

37Appelakkassek axta apketámeyak Guibeá xa énxet'ák nak, apkelnapchek 

axta han apyókxoho apheykha axta tegma apwányam, apkelyetxégko chá'a 
sókwenaqte. 

38Nanók axta han appenchásegko aphéssamo mók apkelpaqmeyesma pók 

israelitas ma'a apkelyexánegwayam axta yaqwayam ektamagkok ma'a 
tegma apwányam, apkeltennasa epánchessesek éten apma enxoho m'a 
tegma apwányam. 

39Apkelxénchek axta han eltaqhegwók israelitas aptamhéyak axta hó 

agmenxenaxchek apkelwet'a enxoho éten ekpánma, keñe elnapakpok ma'a 
Benjamín énxet'ák apagkok. Apkelnapchek axta han Benjamín énxet'ák 
apagkok treinta israelitas, axta keñamak ekmassa éltamheykha apkelwáxok, 
apcháneya esawhák makham apkelnapma, ektáha axta m'a émha amonye' 
kempakhakma axta; 

40chaqhawók axta han ektepa ekpánma éten ma'a tegma apwányam nak, 

xama axta apkelpeynchákpo apkelenmexákxoho neptámen ma'a Benjamín 
énxet'ák apagkok, apkelwet'ak axta táxa eyáléwe tén han éten ekmeyákxo 
néten ma'a tegma apwányam. 

41Keñe axta israelitas apkeltaqhegwokmo apkelnápekpo, apkelakawók 

apagko' axta Benjamín énxet'ák apagkok apyekpelcha peya esawhakpok. 

42Apkenyahágkek axta apmonye'e israelitas apkelpéwomo m'a ámay 

ekmahéyak nak meykexa énxet, mopwanchek axta apmako elxeganmok, 
hakte apkelántekkek axta han apmonye'e m'a apkelánteyapma axta m'a 
tegma apwányam nak, keñe apkelnapa. 

43Apwakheykxeyk axta israelitas ma'a Benjamín énxet'ák apagkok, 

apmenxenchek axta, apkelnáhapweykxeyk axta m'a Menuhá, ekweykekxoho 
m'a ekteyapmakxa ekhem, teyp nak Guibeá. 

44Dieciocho mil sẽlpextétamo axta aptekyawak ma'a Benjamín nak énxet'ák 

apagkok. 

45Keñe axta m'a nápakha apkeltaqháwo, apkenyahágkek axta apkelmeyákxo 

m'a ekpayho nak yókxexma meykexa énxet, apkelpéwo m'a ekpayho nak 
émhakxa meteymog Rimón, cinco mil axta eyke han aptekyawak ma'a ámay 
nak. Axta elwáteságkok apmenxenma m'a israelitas, apnaqtawásegkók axta, 
apkelnapchek axta dos mil énxet. 

46Veinticinco mil sẽlpextétamo apkelyennaqte axta aptekyawak xa ekhem 

nak, cham'a Benjamín nak énxet'ák apagkok. 

47Seiscientos Benjamín énxet'ák apagkok axta eyke apkelxeganakmok, 

apkenyahágkek axta apkelpéwo m'a yókxexma meykexa nak énxet, tén axta 
apkelheykmo cuatro pelten ma'a émhakxa nak meteymog Rimón. 

48Apketámegkokxeyk axta makham israelitas ma'a nápakha nak Benjamín 

énxet'ák apagkok, sawo axta chá'a apkelyetxeyk apkelnapa énxet'ák ma'a 
tegma apwányam nak, apkelnapchek axta aqsok kélnaqtósso, keñe han 
ekyókxoho aqsok apwet'akxa enxoho chá'a, apkelwatneyk axta tegma 
apkelyawe nak. 

 

Jueces 21 
Benjamín énxet'ák apagkok apxámeykekxa makham 

1Naqsók axta apteméssessók apkelpeywa israelitas, cham'a apheykegkaxa 

axta Mispá, megyohok chá'a kalmagkok apketchek kelwán'ák xama enxoho 
m'a Benjamín nak énxet'ák apagkok. 

2Tén axta apchaqnákxo m'a Betel, apháha axta nápaqtók Dios ekwokmoho 

ekyáqtésa, apkellekxagweyha axta, tén han apkelpaqméteyncha'a aptáha 
s'e: 

3“¡Wesse' egegkok, Dios nak Israel! ¿Yaqsa ektáha sentáha nak negko'o xa 

ektáha nak? ¿Yaqsa ektáha peya nak emassegwók nápakha nak énxet'ák 
Israel?” 

4Mók ekhem axta entáhak, axto'ók agko' axta apnaqxétekhágko israelitas, 

apkelánegkek axta xama ekwatnamáxchexa aqsok, keñe axta apkelmésa 
chá'a Wesse' egegkok aqsok apkelwatno, keñe han ma'a aqsok apkelnapma 
segwetassamo nak nélásekhamaxchekxoho. 

5Keñe axta aptáha chá'a apkelmaxneyáncha'a pók se'e: “¿Yaqsa axta 

enxama negko'o mepasma negaqneykekxa axta m'a Mispá?”, hakte naqsók 

axta kéltemessásak chá'a peya emátog ektáha enxoho mepasmo m'a 
apchaqneykekxa'. 

6Chaqhak agko' axta apkelwáxok israelitas ektáhakxa axta m'a Benjamín nak 

énxet'ák apagkok, tén axta aptáha chá'a apkelpeywa s'e: “Sakhem 
kélmasséssekmo nepyeseksa Israel ma'a Benjamín énxet'ák apagkok. 

7¿Háxko sa' anteméssesek agwetaksek apnaqteyegka'a Benjamín énxet'ák 

apagkok apkeleymomap nak? Naqsók axta nenteméssessók negko'o yetlo 
nenxeyenma Wesse' egegkok apwesey, móghók kalmagkok egketchek 
kelwán'ák ma'a énxet'ák nak. 

8¿Yetnéya xama israelitas se'e memhéyak axta nápaqtók Wesse' egegkok 

ma'a Mispá?” Xénwákxók axta kélwáxok méko xama enxoho appasmo 
apchaqneykekxa m'a apkeleñama nak Jabés nak Galaad, 

9hakte méko axta xama enxoho apchátegmowéyak élyetsátexko axta 

apkelwesey apkeleñama m'a. 

10-11Tén axta apyókxoho énxet'ák ektáha axta apchaqneykekxa apkeláphasa 

doce mil sẽlpextétamo apkelyennaqte, apkeltamho elnáhapwók elyetxeygkok 
chá'a sókwenaqte apyókxoho apheykha nak Jabés, ekweykekxoho sakcha'a, 
tén han kelán'a apha nak étchek. 

12Cuatrocientos kelán'a étkók axta han kelwetáxchek nepyeseksa énxet'ák 

apheykha nak Jabés, metnéssesseykmoho nak makham exma xama énxet, 
kélnaqlánteyk axta m'a apkelpakxeneykegkaxa nak énxet, apheykencha'a 
nak ma'a Siló, cham'a Canaán nak. 

13Tén axta apyókxoho énxet'ák apkeltamho kólnaqlósawakxak ma'a 

Benjamín énxet'ák apagkok, apheykencha'a nak ma'a émhakxa nak 
meteymog Rimón, kéláneyáha axta yaqwayam elwátésagkok 
apkelnápomap. 

14Apkelwa'akteyk axta makham ma'a Benjamín énxet'ák apagkok, 

apkelmeyásegkek axta han israelitas ma'a kelán'a apnaqleykenta axta 
éleñama m'a yókxexma Jabés. Ántawók agko' axta eyke han ma'a kelán'a, 
axta kawákxoho'. 

15Apyósekak axta apkelano israelitas ma'a Benjamín énxet'ák apagkok, 

hakte apkelyetnakhássek axta Wesse' egegkok nepyeseksa m'a pók Israel 
nak. 

16Keñe axta apkelámha apmonye'e apagkok nak énxet'ák aptáha chá'a 

apkelmaxneyáncha'a pók se'e: “¿Háxko sa' antéhek agwetaksek kelán'ák 
m'a apkeleymomap nak? Hakte sawhéxcheyk ektekyawa m'a kelán'ák 
éleñama nak nepyeseksa m'a Benjamín énxet'ák apagkok. 

17Kéméxcheyk memassegwomek Benjamín énxet'ák apagkok negyeseksa 

nak negko'o, eñama m'a apkeleymomap nak meletsapma, yaqwayam 
enxoho elanakpohok ma'a énxet'ák Israel. 

18Mogwanchek eyke negko'o ólmésagkok egketchek kelwán'ák yaqwayam 

etnahagkok apnaqteyegka'a m'a, hakte nenxénchek axta negko'o 
mólmésagkehek egketchek kelwán'ák ma'a Benjamín énxet'ák apagkok, 
negyókxoho nentáha nak israelitas, hakte ólsexnánéxche katnehek 
hẽllegássesagkoho'. 

19Yókxoho apyeyam eyke kéllánesso kélessawássessamo Wesse' egegkok 

ma'a Siló, ekpayho nak nexcheyha m'a Betel, ekpayho nak ekteyapmakxa 
ekhem ma'a ámay eñama nak Betel, ekweykekxoho m'a Siquem, tén han 
ma'a teyp nak Leboná, ekpayho nak nepyeyam.” 

20Keñe axta apkelámha apmonye'e Israel aptáha apcháphássesa amya'a m'a 

Benjamín énxet'ák apagkok: “Kólyexánegwom sa' ma'a kélcheneykekxexa 
nak anmen yámet keto' nak Siló, 

21kólleyxmakha sa'. Kelántekkek sa' agkok kelán'a étkók éleñama nak Siló, 

yaqwayam kanéwagkok, kólántép sa' nahan kéxegke m'a kélyexánegwánxa 
enxoho, kólchétches sa' chá'a xama kelán'a, kólmeyekxa sa' chá'a m'a 
kélókxa nak. 

22Apkelwa'ak sa' agkok yapmeyk apkelmeyawa enxoho m'a kelán'a étkók, 

essenhan ma'a kelyapma nak, sa' negko'o antéhek agának se'e: 
‘Nágkóltaqnow aqsa m'a énxet'ák nak, kólásekhekxoho sa', hakte 
mogwanchek axta negko'o negmako agwetaksek kelán'a apyókxoho xa 
yaqwayam etnahágkok apnaqteyegka'a, némpakha'a axta m'a Jabés. 
Megkólmeyáseykegkok han kéxegke, naqsók kélyeheykekxoho m'a 
nentémakxa axta neghéssamo mók nélpaqmeyesma.’” 

23Apkelyahákxók axta han Benjamín énxet'ák apagkok etnahagkok ma'a 

ektáhakxa axta apkeláneyákpo, xama, xama axta chá'a apkétchásak kelán'a 
étkok neyseksa eknéweykha, apyentamákxeyk axta chá'a. Apkeltaqháwok 
axta makham ma'a apkelókxa', apnaqxétekhásegkokxeyk axta makham 
tegma apkelyawe apagkok, keñe axta apheykencha'a makham ma'a. 

24Apkeltaqháwok axta han pók israelitas, xama axta chá'a apmeyákxak ma'a 

xapop apagkok axta chá'a, apheykegkaxa axta apnámakkok apagko', tén han 
aphawóxama. 

25 Elának axta chá'a ekxénakxa enxoho apwáxok elának énxet ma'a nanók 

axta, hakte méko axta makham wesse' apwányam apagkok ma'a Israel. 

Rut 

Rut 1 
Elimélec apmahéyak Moab yetlo apketchek 

1-2Wetamaxcheyk axta meyk élnapma énxet'ák ekyókxoho apchókxa Israel, 

cham'a nano', aptamheykegkaxa axta apkelxegkesso apkeltamheykha Israel 
ma'a apkelámha apmonye'e nak kempakhakma. Keñe axta xama énxet 
apkeñama axta m'a Belén nak Judá, apwesey axta Elimélec, apmaheykegko 
sekxók apheykmo yaqwatakxoho m'a yókxexma Moab. Yetlamchek axta 
nahan ma'a aptáwa' Noemí, tén han ma'a apqánet apketchek, cham'a 
Mahlón, tén han ma'a Quilión. Efrata énxet axta nahan xa ekyókxoho nak, 
apkeleñama nak Belén. Kelweykmek axta m'a yókxexma Moab, tén axta 
élheykmo m'a. 

3Tén axta apketsapma m'a Elimélec, atáwa' axta m'a Noemí, axakkók axta 

tamheykekxa', wánxa axta aqsa élxegexma m'a apqánet étchek. 

4Wenaqtémók axta nahan natámen, tén axta élyamhápeykegko nahan xa 

étchek nak. Apkelmeykegkek axta ánet kelán'a étkók éleñama axta m'a 
Moab; xama axta ekwesey Orfá, keñe axta mók ekwesey Rut. Weykmek axta 
diez apyeyam, 

5apkeletsapa nahan xa étchek nak, cham'a Mahlón tén han ma'a Quilión, tén 

axta ektéma meyke agko' ekyepetchegwánxa m'a Noemí, méko axta 
aptemék ma'a étchek, tén han atáwa'. 

Noemí tén han Rut élmeyeykekxa Belén 

6Xama ekhem axta leg'ak amya'a Noemí, neyseksa ekha m'a yókxexma 

Moab, apwákxo makham Wesse' egegkok ma'a eyókxa appasmeykxo 
makham, tén han apheyásekxo makham aptéyak ma'a énxet'ák. 

7Tén axta ekxéna awáxok kataqhohok makham ma'a Judá yetlo m'a étchek 

axta apnaqteyegka'a, kelántekkek axta m'a yókxexma ekheykegkaxa axta, 

8tén axta Noemí ektáha éláneya náxet ámay xa ánet nak: Kólmeyekxa sa' 

makham kélxanák, ekhágkaxa nak kélchána. Eltaqmelchesek sa' eyke chá'a 
kéxegke m'a Wesse' egegkok, ekhawo sélteméssessamakxa nak chá'a ko'o 
kéxegke, tén han ma'a étchek axta, 

9egkések sa' nahan kélmowána kóltegyagkokxak makham kélnaqteyegka'a 

yaqwayam sa' kólwetekxak makham axnagkok meyke ektáhakxa kélwáxok 
tén han aphaxnagkok kélxanák. Kelpetseságkokxeyk axta Noemí amonye' 
éxeykekxa, axta nahan kaleysagkohok éllekxagweyncha'a xa ánet nak, 

10Tén axta ektáha eyáneya s'e: ¡Ma'! ¡Agyetlakxohok sa' eyke negko'o exche' 

m'a eyókxa nak! 

11Tén axta Noemí ektáha makham éláneya s'e: —Kóltaqhekxa aqsa. ¿Yaqsa 

ektáha kélmako nak hélyetlakxoho'? Móteyekxék ko'o kaxwók pók hatte 
yaqwayam enxoho kóltemekxak makham kélnaqteyegka'a kéxegke. 

12Nók, kólxeg, kólmeyekxa m'a kélxanák. Sekwányamók ko'o kaxwók 

ektáhak, mowanchek kaxwók ategyekxak etáwa'. Naqsók eykhe ewanchek 
makham ategyekxak etáwa', hélyamhápok so axta'a nak, tén óteyekxak 
makham pók étchek. 

13¿Kólleyxek enxeykel'a kéxegke ekwokmoho aptamhágko apkelwányam, 

yaqwayam enxoho kóltemekxak makham kélnaqteyegka'a? 
¿Megkóltegyekxéya kélnaqteyegka'a kólleyxek? Ma', kelán'a ahagkok, 
megkóltéhek xa ektáha nak. Egkéssegkek ko'o ekmáske agko' 
seklegeykegkoho m'a Wesse' egegkok, kayágwomhok sa' aqsa 
eklegeykegkoho ekmáske ewáxok sekwet'a enxoho kóllegagkohok kéxegke. 

14Kelchempákxók axta makham éllekxagweykha m'a. Tén axta Orfá 

ekpetsesa yepyámog ektaqhákxo m'a axagkok; keñe Rut, ekhákxoho 
makham xamo'. 

15Tén axta ektáha eyáneya Noemí s'e: —Kalano, taqháwok makham yepye 

axta aptáwa' m'a eyókxa, ekheykegkaxa nak ma'a aqsok eyáyókxa. Kaxeg 
xeyáxa, keytlakxa', —axta entáhak eyáneya. 

16Tén axta Rut ektáha eyátegmowágkokxo s'e: —¡Nágkaltamho aqsa 

ayenyók xeye', tén han óxpánchesaxche'! Amhagkok sa' chá'a ko'óxa m'a 
ekmahágkaxa enxoho chá'a, axnamok sa' nahan chá'a m'a ekhámxa enxoho 
chá'a. Seyókxa sa' nahan atnehek ma'a eyókxa nak, Dios ahagkok sa' nahan 
atnehek ma'a Dios agkok nak xeye'. 

17Watsapwók sa' nahan ma'a étsapwánxa enxoho exche', sa' émenyeyk han 

hélátawañegwók ma'a. Hakte heñássesagkohok katnehek ko'o Wesse' 
egegkok ekyentaxno agko' sekyenyawa enxoho exche', megkatnaha enxoho 
seyenyókasso m'a nétsapma. 

18Xama axta ekwet'a ekmako aqsa chá'a katneykha ekxegexma Noemí m'a 

Rut, massék axta élenxanakmo eyápháseyncha'a. 

19Tén axta élxega ánet ekwokmoho élwákxo m'a Belén. Xama axta 

élántaxnegwákxo m'a Belén, kelpelakkassek axta apkelwet'a m'a apyókxoho 
énxet, apyennegkessek axta exma apkelpaqmeta apkelwet'a. Keñe kelán'ák 
ektáha chá'a élpaqmeta s'e: —¿Háweya Noemí xa? 

20Tén axta Noemí ektáha élátegmowágkokxo s'e: —Náhelteme ko'o kaxwók 

Noemí, hélteme kaxwók Mará, hakte egkéssegkek ko'o ekwányam agko' 
seklegeykegkoho ekmáske m'a Dios ekha nak apyennaqte. 

21Xámok axta ko'o aqsok ahagkok sekteyapma s'e, keñe kaxwók sekwa'akto 

meyke aqsok ahagkok, hakte chá'a apkeltémo ko'o hetnehek ma'a Wesse' 

egegkok. ¿Yaqsa ektáha séltáha nak ko'o Noemí? Etaqnawágweykmek ko'o 
kaxwók ma'a Dios ekha nak apyennaqte, egkéssegkek ekyaqhápeykha 
ewáxok. 

22Axta temék éxyékmo makham Noemí eñama m'a yókxexma Moab yetlo 

m'a Rut, atánegken ekteme axta Moab kelán'a. Chaqhémók axta nahan 
élweykto Belén ma'a ekhem eyeynamókxa axta chá'a apnakxamákpexa m'a 
hótáhap apaktek. 

 

Rut 2 
Rut ekmeyeykekxa Booz namyep apagkok 

1Yetneyk axta xama ekhawóxama Noemí apteme apnámakkok axta m'a 

atáwa' axta Elimélec, Booz axta apwesey m'a, énxet ekxámokma aqsok 
apagkok axta nahan ma'a, tén han ekha kélyaheykekxoho. 

2 Xama ekhem axta táhak Rut eyáneya Noemí s'e: —Heyho sa' amhagkok 

namyep, lapmaxcheyk sa' yohok axog neptámen xama m'a 
apcháncheseykekxa nak chá'a hótáhap apaktek wánchásekxak ko'óxa. —
Hoy, kaxeg, axta entáhak eyátegmowágko yepyámog. 

3Xegkek axta Rut ekmahágko m'a namyep. Kelmeyk axta nahan ma'a 

hótáhap apaktek apkeleyméyak axta m'a apkelyaqtennéyak nak hótáhap 
apaktek. Chaqhawók axta anhan ekmahágko m'a Booz axta namyep 
apagkok, apteme pók axta m'a Elimélec. 

4Apwákxeyk axta anhan Booz apkeñama m'a Belén, apkelpeykeságkek axta 

m'a apkelyaqténma nak hótáhap apaktek, aptáhak axta s'e: —¡Wesse' 
egegkok sa' etnehek apkelxegexma'a kéxegke! —¡Wesse' egegkok sa' 
epasmok xép xa! —axta aptáhak apkelátegmowágkokxo. 

5Tén axta Booz aptáha apkelmaxneyáncha'a m'a apkemha apmonye' axta 

chá'a apkelyaqténma hótáhap apaktek: —¿Yaqsa námakkok xa kelán'a 
étkok nak? 

6Apchátegmowágkokxeyk axta m'a apkemha apmonye': —Moab kelán'a xa, 

Noemí axta ekyetleykenta eñama m'a yókxexma Moab. 

7Élmaxnegwa'ék xeyk ko'o peya kaxog neptámen ma'a apkelyaqténma nak 

hótáhap ekmako nahan kánchásekxak ma'a hótáhap apaktek. Axto'ók agko' 
xeyk nahan eyeynawo ektamheyncha'a. Kaxwók agko' nahan hákxak 
éllókasa ekyampe yaqwatakxoho. 

8Tén axta Booz aptáha apcháneya Rut se'e: —Keyxho sa' se'e sekpeywa 

nak. Nágkamhók aqsa mók namyep kalmok hótáhap apaktek, kaxa sa' aqsa 
s'e ekheykegkaxa nak séláneykha, 

9kalyetlow sa' chá'a ekwet'akxa enxoho chá'a elmahagkok eltemeykha m'a 

apkelyaqténma nak hótáhap. Ekméssek xeyke ko'o sekpeywa m'a 

séláneykha nak maltamho chá'a elya'aksexma exche'. Hem sa' agkok chá'a 
chaqhak, kamhók sa' ma'a apheykegkaxa nak yátegwáxwa kélyetméyak 
yegmen, kayen sa' ma'a apkelyetméyak nak yegmen séláneykha. 

10Háxahánteyk axta Rut ekwokmoho ektekxekwakto nát xapop, tén axta 

ektáha élmaxneyáncha'a Booz se'e: —¿Yaqsa ektáha ektaqmeleyncha'a nak 
chá'a apwáxok sélano exchep tén han seyápeyncha'a nak chá'a? háwe 
eykhe ko'o seyókxa saxma, mók nekha eñamak. 

11Apchátegmowágkokxeyk axta makham Booz. Axta aptáhak se'e: 

Ekya'ásegkók ko'o ekyókxoho ekteméssessamakxa exche' m'a yepyámog 
eyeynamo m'a sekxók axta apketsapma m'a atáwa' axta. Ekya'ásegkók 
nahan éxakhama m'a chána, tén han eyókxa ekxegeykmoho sempáxaqwaya 
s'e, neyseksa mehẽlya'áseyak eykhe negko'o exche'. 

12¡Dios sa' egkések ekyánmaga aqsok élane! ¡Sa' egkések ekyánmaga 

ekyókxoho aqsok élane m'a Israel Dios Wesse' apagkok nak, cham'a 
ekya'aweykxo axta ektegyeyncha'a ekpasmo! 

13Chátegmowágkokxeyk axta m'a Rut, axta táhak se'e: —Eyápeyha apagko' 

nak la'a chá'a exchep, kellókásawók chá'a émpehek sekhaxnawo appeywa. 
Epaqhetchessek chá'a exchep yetlo seyásekhayo, háwe eykhe ko'o xama 
m'a apkeláneykha nak. 

14Wokmek axta nentamakxal'a nento, apwóneyha axta Booz ma'a Rut. 

Aptáhak axta apcháneya s'e: —Kamyenta s'e, kama xama s'e pán nápakha 
nak, kayásses nahan se'e aqsok égmenek ekmáske nak. Hakmek axta Rut 
nepyeseksa m'a énxet'ák apkelyaqténma axta hótáhap apaktek, apméssek 
axta nahan Booz latsehe' aktek kélyexnáyam. Tókek axta ekwokmoho 
ekyaqkanakmo, kéméxcheyk axta nahan nekha. 

15Xama axta émpákxo néten peya kánchásekxak makham ma'a hótáhap 

apaktek, aptáhak axta apkelpaqhetchesa apkeláneykha Booz se'e: —Kólho 
sa' aqsa nahan chá'a kalmok hótáhap apaktek kéláncheseykekxa nak chá'a 
kéxegke m'a. Nágkólnókasha aqsa. 

16Kólho sa' aqsa nahan chá'a epallamok pók xam'a hótáhap apaktek 

kélyaqténma yaqwayam sa' kalmok ma'a. ¡Nágkólye'es aqsa exma! 

17Yekhámeyha axta hótáhap apaktek Booz namyep apagkok Rut 

ekweykmoho ekyáqtésa. Veinte kilos axta nahan tépak apaktek apagko' 
hótáhap ekpenchesa ekleklo apyempehek, cham'a eyáncheseykekxa axta. 

18Taqháwok axta makham tegma apwányam yetlo ekseykekxa m'a hótáhap 

apaktek. Xekmóssákxeyk axta m'a yepyámog. Lekwákxeyk axta m'a ekto 
eyeygwayam axta, méssek axta m'a Noemí. 

19¿Háxko ektamhágkaxa sakhem? —axta táhak élmaxneyeyncha Noemí. 

¿Háxko élwánxa s'e ekxámokma nak hótáhap apaktek? ¡Apkeleñémo énxet 

ektáha nak apmopmenyého epasmok xeye'! —axta táhak eyáneya. 
Keltennáseyha axta yepyámog Rut apwesey énxet namyep apagkok 
ektamhágkaxa. —Ektamháha exchek ko'o apkelchekha m'a énxet apwesey 
nak Booz. 

20Tén axta ektáha Noemí eyátegmowágkokxo s'e: ¡Wesse' egegkok sa' 

epasmok! Ẽlápeykha apagko' negko'o kaxwo' ma'a, ekhawo 
aptamheykegkaxa axta m'a apkeletsapma nak. Ennámakkok egagko' 
negko'o xa énxet nak. Cháxa keñamak ekpayhawo nak negko'o yaqwayam 
hẽltaqmelchesek xa. 

21Keñe axta Rut ektáha makham se'e: —Apkeltamhók xeyk han ko'o 

alenxanmohok sektamheykha yetlo m'a apkeláneykha ekwokmoho 
apsawhékpo apnakxamap ma'a hótáhap apaktek. 

22Tén axta Noemí ektáha eyátegmowágkokxo atánegken se'e: —Hoy táse', 

payhawók neykhe kapaxqaha aqsa m'a apkeláneykha nak, eyke nágkamhók 
aqsa m'a mók namyep enxoho, hakte kólya'aksek katnehek exma 
ekmahágko enxoho m'a mók namyep. 

23Kelenxanakmók axta makham Rut eyáncheseykekxa hótáhap apaktek 

élxegexma'a m'a Booz apkeláneykha ekwokmoho apsawhékpo apnakxamap 
ma'a hótáhap. Hegkek axta eyke makham xamók ma'a yepyámog. 

 

Rut 3 
Booz apchápeykha Rut 

1Xama ekhem axta táhak eyáneya Noemí Rut se'e: —Kéméxcheyk ko'o 

kaxwók xeye' ategyesha atáwa', yaqwayam sa' etaqmelchessásekxak ekha. 

2Kalano, sa' emyekxak nenteme egmók Booz namyep apagkok se'e axta'a 

nak yaqwayam yempássekxak apwa' apák ma'a hótáhap apaktek, cham'a 
ekmaheykegkaxa axta exche' élmoma hótáhap apaktek ma'a apkelchekha. 

3Kayaqpes sa' sekxók yegmen, tén sa' kaxpaqhaxchek sokmátsa, 

kalántaxnekxa sa' ma'a élántaxno apkeltaqmalma apagko' nak, tén sa' 
kamhagkok ma'a namyep. Eyke nágkaltamho aqsa sekxók étak Booz 
neyseksa mesawhoma m'a apto, tén han mémasso m'a apyà nak. 

4Kataqmelchesho sa' kalanha m'a apmakókxa enxoho étek etyenek, tén sa' 

kay'ammok keyxnessessók néten ma'a apchaqlamap, yáxña'akxoho sa' 
kanegkenchesek ma'a apmagkok, tén sa' keytek ma'a nápakha. Sa' 
eltennaksek nahan xeye' aqsok eyéméxko kalának ma'a. 

5Axta táhak Rut eyátegmowágkokxo s'e: —Atnehek sa' ekyókxoho m'a 

ektáhakxa nak seyáneya. 

6Mahágkek axta Rut ma'a namyep. Temék axta ekyókxoho m'a éltamhókxa 

axta katnehek ma'a yepyámog. 

7Aptókek axta apto m'a Booz, apyenchek axta nahan ma'a apyà nak, 

payhékxeyk axta apwáxok. Tén axta apmako etyenek apyetna m'a nekha 
axta apkekhessamakxa m'a hótáhap apaktek. Yáma néwók axta anhan 
ekwokmo m'a Rut, taqmelchásegkók axta ekxega meyke eyókáseykha, 
yexnéssessekmek axta néten apchaqlamap eknegkenchesa yáxña'akxoho 
apmagkok, tén axta ekyetna m'a. 

8Axta'a eyseksók axta anhan apxátekhágwokmo m'a Booz, xama axta 

appeynchákpo apyetno, pelakkassek axta apwet'a xama kelán'a ekyetna m'a 
ekpayho apmagkok. 

9—¿Yaqsa exche'? —axta aptáhak apkelmaxneyáncha'a m'a Booz. —Ko'o 

Rut, xép apchásenneykha —axta táhak eyátegmowágkokxo—. Émók 
ahagko' ko'o exchep, payhawók xép hetaqmelchesek. Émenyeyk ko'o 
exchep hetnehek aptáwa'. 

10—¡Wesse' egegkok sa' epasmok! —axta aptáhak apcháneya Booz—. 

Yeykhágwokmók agko' nak la'a exche' ekwetamaxche ektaqmalma 
ektáhakxa élane aqsok eñama megkayenseyam ekxéneykha awáxok ma'a 
atáwa' axta. Tásek axta eykhel'a kategyaha exche' pók énxet apketkok 
enxoho, maxnawo nak ko'o, meyke nak aqsok apagkok, essenhan ma'a 
ekxámokma nak aqsok apagkok, makke exche' katneyk —axta aptáhak 
apcháneya. 

11Nágkatneykha aqsa awáxok. Apkelya'ásegkók eyke kaxwók xeye' 

apyókxoho énxet'ák ahagkok ektáha kelán'a ektaqmalma ektémakxa. 
Atnehek sa' ko'o m'a ektáhakxa exchek seyáneya exche'. 

12Naqsók eykhe ko'o sekteme émók ahagko' xeye'. Yetneyk eyke nahan pók 

ekteme mók xeye'; eyke ektáha ketók agko' mók xeye' m'a, kaxnók ko'o. 

13Katyen sa' aqsa sekxók se'e, keso axta'a nak. Keñe sa' saka, apmakók sa' 

agkok elának ekpayhawo nak etnéssesek xeye' m'a énxet nak, tásek elána'; 
sa' agkok emakók elána', ko'o sa' alának nápaqtók ma'a Wesse' egegkok. 
Katyen sa' kaxwo' ekwokmoho élsaka. 

14Tenchek axta Rut Booz apmagkok xa axta'a nak. Xatakha'ak axta nahan 

amonye' élseyél'a, axta kalsakawok makham exma, hakte axta eltamhók 
Booz kólya'asagkohok ekmahágko xama kelán'a ekyo'ókmo m'a namyep 
apagkok nak. 

15Tén axta aptáha apcháneya s'e: —Kasanta hana sekxók xa eyaqlamaxche 

nak, kapeykes, keynnaqtes sa' ekméyak nápakha'. Peykessek axta Rut ma'a 
eyaqlamaxche nak, tén axta Booz appalchessesa xama yágkentamáhak 
ekláneyo m'a hótáhap apaktek. Appasmeyk axta anhan Booz apya'ássesa 

néten éxna akpok ma'a ekseykha, tén axta ekmeyákxo makham ma'a 
apyawakxa tegma. 

16Xama axta ekwákxo Rut ma'a ekhakxa axta yepyámog. Axta entáhak 

élmaxneyáncha'a s'e: —¿Háxko ektáhakxa ekweynchámeykha? 
Keltennáseyha axta Rut ekyókxoho m'a apteméssesakxa axta m'a Booz. 

17Tén axta ektáha nahan eyáneya s'e: —Egkéssek nahan apyókxoho s'e 

hótáhap apaktek nak, aptáhak nahan seyáneya s'e: “megkeyméxchek xeye' 
kataqhoho aqsa ekhakxa yepyámog meyke ekseykha.” 

18Tén axta Noemí ektáha eyáneya s'e: —Rut kaleyx sa' aqsa kaxwo', háxko 

sa' kexaha katnehek. Mellókassemek sa' apyampe sakhem xa énxet nak 
ekwokmoho apwet'a m'a yaqwánxa etnehek. 

 

Rut 4 
Booz apteme aptáwa' Rut 

1Apmahágkek axta Booz aphakmo m'a átog nentaxnamakxa nak tegma 

apwányam, apchaqneykekxexa axta chá'a énxet elanagkokxak amya'a. 
Chaqhawók axta anhan apyeykhágwa'a m'a apteme pók apkeltennassama 
axta m'a Rut. Tén axta aptáha apcháneya s'e: —Émpoho sekxo', exnata s'e. 
Apyo'ókmek axta m'a apteme pók, aphakmek axta m'a aphakxa axta. 

2Yetlókok axta anhan apkeláneyeykha Booz ma'a diez énxet'ák ekha kéláyo 

axta m'a tegma apwányam, apkeltamhók axta nahan exnakha m'a aphakxa 
axta. Xama axta apheyncha'a m'a énxet'ák nak, 

3aptáhak axta Booz apcháneya apteme pók se'e: Makók kayenyók xapop 

ma'a Noemí nenteme egmók Elimélec axta xapop apagkok, cham'a Noemí 
ekweykta axta ényeykento m'a yókxexma Moab. 

4Éltamhók eyke ey'asagkohok xép, apmenyeyk sa' agkok emekxa', tásek 

elyentamakpohok emekxak se'e kaxwo' nak apháncha'a nak se'e ektáha nak 
apweteykegkoho, tén han se'e énxet'ák ekha kéláyo nak tegma apwányam. 
Payhawók xeyep emekxak xapop apagkok axta m'a Elimélec, hakte apteme 
pók apagko' axta exchep ma'a. Sa' agkok emakók emekxa', héltennés sa', 
hakte payhawók ko'óxa amekxak ma'a memako enxoho exchep emekxa'. 
Aptáhak axta apchátegmowágkokxo apteme pók se'e: —Amekxak sa'. 

5Tén axta aptáha Booz apcháneya s'e: —Ey'asagkoho sa' xép apmákxo 

enxoho m'a Noemí nak xapop agkok, emekxak sa' nahan ma'a Rut, cham'a 
kelán'a tampe' eñama axta m'a yókxexma Moab, yaqwayam sa' 
megkamassegwomek ekyetno apwesey apteme apagkok ma'a atáwa' axta 
apketsapma. 

6Aptáhak axta apchátegmowágkokxo apteme pók apleg'a aptáha apcháneya 

xa: —Eyke mowanchek amekxak ektáha enxoho xa ektáha nak, hakte 

anaqtawasha katnehek ko'o m'a étchek nak, meyke xapop apagkok 
katnahagkok. Apmenyeyk agkok xép emekxa', apwanchek emekxa', 
agkeyásekxak sa' eyke ko'o exchep ma'a sepayhémo nak yaqwayam 
amekxa'. 

7 Yetnegkek axta nahan apkeltémakxa chá'a énxet'ák Israel ma'a nanók axta: 

apmeyásekxeyk axta agkok chá'a pók ma'a ekpayhémo nak ektáha apagkok 
ma'a apteme pók, essenhan ma'a ekpenchásexko enxoho chá'a 
élánamáxche amya'a ekmomaxche xama aqsok essenhan kélyamasma, 
elkok axta chá'a xama apkeltéto apmagkok ma'a ektáha enxoho 
apmeyáseykekxa pók aqsok, essenhan m'a apyamasma enxoho chá'a 
egkések ma'a pók. Cháxa apkeltémakxa axta chá'a xa ektáha nak yaqwayam 
kólya'asagkohok ma'a aqsok apkeláneyak. 

8Aplekkek axta apkeltéto apmagkok ma'a Booz apteme pók, apméssek axta 

m'a Booz. Aptáhak axta apcháneya s'e: —Emekxa sa' xép. 

9Tén axta Booz aptáha apkeláneya m'a énxet'ák ekha axta kéláyo tén han 

ma'a ektáha axta apkelwayam ma'a: Kélyókxoho kéxegke kélwetágkohok 
sakhem sekmákxo ko'o Noemí ekyenyeykekxa xapop apagkok axta m'a 
Elimélec, Quilión, tén han ma'a Mahlón. 

10Kélwetágkok nahan sekmákxo ko'o m'a Rut yaqwayam atnehek etáwa', 

kelán'a tampe' eñama axta Moab, yaqwayam enxoho keytek aqsa makham 
apwesey ektáha apagkok xapop ma'a Mahlón, cham'a atáwa' apketsapma 
axta. Keñe sa' megkamassésaxcheyk apwesey ektáha apagkok Mahlón 
nepyeseksa m'a apteme apnámakkok, megkalwagqamaxcheyk sa' nahan 
se'e apchókxa nak. Kéxegke kélteme kélweteykegkoho s'e sakhem nak. 

11 Aptáhak axta apkelátegmowágko apyókxoho énxet'ák ekha kéláyo s'e, tén 

han ma'a ektáha axta apkelwayam ma'a: —Naqso', negko'o 
negweteykegkoho. ¡Sa' eyke etnéssesek Wesse' egegkok kelán'a ekmako 
nak katxek apxagkok ma'a apteméssessamakxa axta m'a Raquel, tén han 
ma'a Lía, ekxámáseykekxo axta m'a énxet'ák Israel eñama m'a atawán'ák 
natámen! Etne sa' xép énxet ekxámokma aqsok apagkok ma'a Efrata, xama 
énxet kélya'áseykegkoho m'a yókxexma Belén. 

12Wesse' egegkok sa' egkések ekxámokma agko' apketchek eñama xa 

kelán'a nak. Xámok agkók sa' katnehek apnámakkok, sa' kaxhok ma'a 
ekweykenxa axta apwete ma'a Fares, Judá axta apketche tén han Tamar. 

13Apmeyk axta Booz ma'a Rut. Apyepetcha'ak axta nahan, keñe Wesse' 

egegkok apmésa yaqwayam katnehek lóso', tén han apmésa yaqwayam 
kótak étche. 

14Tén axta kelán'ák ektáha eyáneya Noemí s'e: ¡Apcheymákpoho sa' chá'a 

kólteméssesek Wesse' egegkok, apméssek sakhem xama atáwen 

yaqwayam etaqmelchesek chá'a exche'! ¡Etnoho annal'a kélya'áseykegkoho 
ekyókxoho kañe' Israel xa atáwen nak xeye'! 

15Sa' egkések ekwasqápeykekxoho exche' xa, etaqmelchesek sa' neyseksa 

ekteme ekwányamo', hakte atánegken étche exche' m'a, ekmámenyého 
agko' nak chá'a, ekyeykhágweykmoho nak xeye' eyásekhayo, mexnawo nak 
ma'a siete étchek nak. 

16Cheynchek axta Noemí m'a sakcha'a, héssek axta awáxok, peyk axta 

kawánegkeshok agko'. 

17Xama axta élwet'a m'a ekheykha axta ketók axagkok, axta táhak élpaqmeta 

s'e: ¡Wet'ak kaxwók xama yaqwayam katnehek étche Noemí! 
Kélteméssessek axta nahan apwesey Obed. Cháxa apyáp axta Jesé xa, 
apyáta' axta m'a David. 

David apyapmeyk nano' 

18Keso aptawán'ák neptámen axta Fares se'e: Fares axta apketche m'a 

Hesrón, 

19keñe axta Hesrón apketche m'a Ram. Ram axta apketche m'a Aminadab, 

20Aminadab axta apketche m'a Nahasón, Nahasón axta apketche m'a 

Salmón, 

21Salmón axta apketche m'a Booz, keñe axta Booz apketche m'a Obed, 

22Obed axta apketche m'a Jesé, tén axta Jesé apketche m'a David. 

1 Samuel 

1 Samuel 1 
Dios apmésso xama étche Ana 

1Aphegkek axta xama énxet ma'a egkexe Efraín ekwesey nak Ramá, 

aphawóxama axta m'a Suf apwesey axta Elcaná, Jeroham apketche, Elihú 
aptáwen. Apyáp apyáta' axta apwesey Tohu, Suf axta apketche, aptáha axta 
apkeñama m'a nepyeseksa nak Efraín énxet'ák apagkok. 

2Ánet axta apnaqteyegka'a m'a Elcaná, xama axta ekwesey Ana, keñe mók 

ekwesey Peniná. Wetayak axta étchek ma'a Peniná, keñe Ana megkóteya 
étchek. 

3Yókxoho apyeyam axta apteyapma Elcaná tegma apwányam apagkok 

emyekxak chá'a m'a Siló, yaqwayam elpeykessekxohok Wesse' egegkok, tén 
han egkések aqsok apkelnapma m'a Wesse' egegkok ekha nak apyennaqte. 
Apheykha axta han apqánet apketchek Elí m'a, apteme axta 
apkelmaxnéssesso Dios énxet'ák apagkok: cham'a Hofní tén han Finees, 
aptamheykegkek axta han apkelmaxnéssesso Wesse' egegkok énxet'ák 
apagkok ma'a. 

4Apchaqhak axta agkok chá'a aqsok aptósso m'a Elcaná, keñe egkések han 

chá'a nekha ápetek ma'a Peniná, ekweykekxoho m'a apyókxoho étchek 
apkelennay'a tén han kelwán'ák nak, 

5keñe egkések chá'a Ana m'a ápetek ektaqmalma nak, hakte awanhek axta 

apchásekhayo, neyseksa meltémo eykhe kótak étche m'a Wesse' egegkok. 

6Axta keñamak ekwanyeykencha'a chá'a m'a Peniná, tén han éltémo chá'a 

kalókasek, hakte énmexma axta m'a, wanyeykha axta hakte Wesse' egegkok 
axta apteméssesso megkate étche. 

7Yókxoho apyeyam axta ekwanyeykha m'a Peniná, élmeyákxo enxoho chá'a 

m'a tegma appagkanamap Wesse' egegkok nak apagkok; axta keñamak 
élekxagweykencha'a m'a Ana, tén han megkamayheya katwok ekto. 

8Tén axta etnehek chá'a yának ma'a atáwa' Elcaná: “Ana, ¿yaqsa ektáha 

élekxagweyncha'a nak? ¿Yaqsa ektéma ekyaqhápeykencha'a chá'a awáxok, 
tén han megkatama chá'a ekto? ¡Awanhek ko'o seyásekhayo exche', kaqhok 
kaxének awáxok kótak apxámokma étchek!” 

9Xama ekhem axta émpákxo néten natámen ekto ekto m'a Ana, axta payhok 

ma'a tegma apwányam Siló. Apheyk axta han néten aptaháno ekyawe m'a 
Elí, aptáha nak apkelmaxnéssesso Dios énxet'ák apagkok, nekha átog axta 
aphak, cham'a nentaxnamakxa nak tegma appagkanamap Wesse' egegkok 
nak apagkok. 

10Keñe m'a Ana kelekxagweyha axta, yentexók agko' axta ektáhakxa 

awáxok, tén axta ektáha nempeywa nélmaxnagko ekpaqhetchesa Wesse' 
egegkok. 

11Entáhak axta eyáneya s'e: “Wesse' egegkok ekha nak apyennaqte: 

Apkelanawók sa' agkok xeyep ektáhakxa eklegeykegkoho s'e apkeláneykha 
nak, ná hélwánaqma aqsa ko'o, hegkés sa' xama sakcha'a, ko'o sa' agkések 
yaqwayam etnehek apchásenneykha, megkólyaqténchesek sa' nahan apwa'. 
Sa' katnehek megkatnatchásamáxche xa ektáha kélteméssesso 
appagkanamap.” Naqsók xa sektáhakxa nak seyáneya. 

12Ahóxók agko' axta ekteme nempeywa nélmaxnagko Ana nápaqtók Wesse' 

egegkok, apkelánesawók axta átog ma'a Elí; 

13awáxok axta aqsa kelmaxneyk. Axta kólleg'ak ektáhakxa ekpeywa; átog 

axta aqsa paqméteyha. Apkeneykek axta kaqhak anmen ma'a Elí. 

14Aptáhak axta apcháneya s'e: —¿Háxko ekwánxa ekhem kallágwók eyaqhe 

anmen? ¡Kalwatés sa' ekya vino! 

15—Meheyaqhak ko'o anmen —axta entáhak eyátegmowágko Ana—. 

Meynak ko'o vino, tén han ma'a anmen ekyennaqte nak, wánxa ko'o seyapa 
m'a ekyentaxno agko' setnahakxa', éltennássek ko'o nápaqtók Wesse' 
egegkok ma'a ektémakxa nak seklegeykegkoho. 

16Nágkaxén aqsa apwáxok xeyep sektáha ko'o xama kelán'a ekmaso 

ektémakxa, wánxa aqsa ko'o sektáha nempeywa nélmaxnagko s'e yókxoho 
ekhem nak, éñamakxa m'a setnahakxa nak, xámók agko' sélya'asakxa exma, 
yentexók agko' han ektáhakxa élapwayam ewáxok. 

17—Kataqhekxa sa' yetlo meyke ektáhakxa awáxok —axta aptáhak 

apcháneya m'a Elí—. Egkések sa' aqsok élmaxneyeykha m'a Dios apagkok 
nak Israel. 

18—Payhekxeyk ewáxok sekleg'a aptáhakxa nak appeywa —axta entáhak 

eyátegmowágko m'a kelán'a. Tén axta ektaqháwo Ana ekmeyákxo m'a 
éñamakxa axta, keñe han ektásweykxo ekto, massawók agko' axta han 
élapwayam. 

19Mók ekhem axta entáhak, axto'ók agko' la'a eknaqxétekhágko, natámen 

élpeykessamo Wesse' egegkok axta élmeyákxo m'a axanák ekpayho nak 
Ramá. Keñe axta Elcaná appathetágko makham ma'a aptáwa' Ana, axta 
kalwagqakmok Wesse' egegkok ektáhakxa axta aqsok élmaxneyeykha m'a. 

20Lósók axta entáhak Ana, wokmek axta ekhem, keñe ektegkesa xama étche 

apkenna, teméssessek axta apwesey Samuel, hakte Wesse' egegkok axta 
éltémo egkések. 

21Keñe axta apmeyákxo Elcaná m'a tegma apwányam nak Siló yetlo 

ekyókxoho ekheykha nak apxagkok, yaqwayam esawhegwomhok 
ekyókxoho ektémakxa m'a apkeltémókxa axta etnehek Wesse' egegkok, 
keñe han egkések ma'a aqsok kéltósso ekmatñà apkeláneyo nak chá'a 
yókxoho apyeyam ma'a; 

22axta eyke kaxñak ma'a Ana, hakte axta entáhak eyáneya atáwa' s'e: —

Maxñehek sa' ko'o ekwokmoho apyenyawa sa' apto neme s'e sakcha'a nak. 
Keñe sa' eyntemekxak yaqwayam agkések ma'a Wesse' egegkok, exnamhok 
sa' nahan ma'a. 

23Apchátegmowágkek axta Elcaná, atáwa' axta m'a: —Katne sa' ma'a 

ekmakókxa enxoho katnehek. Kaxnekxa sa' ekwokmoho apyenyawa apto 
neme. Wesse' egegkok sa' eyke elának ma'a aqsok éltamhókxa nak elána'. 
Tén axta ekhákxo m'a keñe han ekwánegkesa m'a sakcha'a, ekwokmoho 
apyenyawa apto neme. 

24Xama axta apyenyawa apto neme m'a, keñe ekyentamákxo m'a tegma 

appagkanamap Wesse' egegkok nak apagkok, ekpayho nak Siló, 
ketchetseyk axta eyke makham. Naqlókók axta han ántánxo weyke étkók 
kelennay'awo', veintidós kilos hótáhap, keñe han xama yempehek vino 
kélyeta. 

25Tén axta eyaqha xama weyke étkok kennawo', keñe ekya'ágkasa sakcha'a 

m'a Elí. 

26Axta entáhak eyáneya Ana s'e: —Heyemlekxoho sa' xeyep Elí, ko'o neykhe 

m'a kelán'a sekweykto axta chá'a sektemégweykto nempeywa nélmaxnagko 
s'e nápaqto' nak Wesse' egegkok, aphakxa nak xép. 

27Élmaxnagkamchek axta ko'o Wesse' egegkok séltémo hegkések se'e 

sakcha'a nak, keñe segkéssama. 

28Ekpagkanchessek eyke ko'o kaxwók ma'a Wesse' egegkok, etnehek sa' 

apkeláneykha neyseksa apha makham. Tén axta apháxahánto Elí 
ekwokmoho aptekxekwa'akto nápat xapop, nápaqtók ma'a Wesse' egegkok. 

 

1 Samuel 2 
Ana ekmeneykmasso 

1 Axta entáhak élmaxnagko Ana s'e: “Wesse' ahagkok, epeykessásekxók 

agko' ko'o exchep ewáxok, hakte egkeyásekxeyk makham axnagkok 
sekyennaqte. Ewanchek alyamatchesha m'a katnaha nak énámakkok hakte 
xép apteme sepasmo. ¡Payhékxeyk ko'o ewáxok! 

2¡Wesse' ahagkok, méko ekhawo exchep ma'a aptémakxa nak 

appagkanamap! ¡Dios egagkok, méko exchep ekhawo ektémakxa nak 
segmasma! ¡Méko ekhawo exchep! 

3Méko sa' keyxkohok ekpeywa kapaqmeyesmakha, méko sa' 

kapaqmeyesmakha kaxénaxchekxohok agko', hakte Wesse' egegkok 
apteme Dios apya'áseykegkoho ekyókxoho aqsok, cha'a apkelyetsátéyak 
chá'a aqsok apkelane nak énxet tén han apkelyekpelchémo. 

4Cha'a apkelekkexchesso chá'a yágke apagkok ma'a kempakhakma 

yapmeyk apkelyennaqte nak, tén han apmésso apkelyennaqte m'a 
apkelyelqamákpoho nak; 

5énxet'ák apkelyaqkáneykmoho axta chá'a, aptegyágkek kaxwók 

apkeltamheykha yaqwayam elwetak ketsék aptéyak; keñe m'a élnápeykha 
axta chá'a meyk, massék kaxwók élnapma meyk. Keñe m'a kelán'a megkate 
axta étchek, siete aptáhak ekwete étchek; keñe m'a apxámokma axta chá'a 
ekwete étchek, méko kaxwók xama enxoho étchek. 

6Hegmések chá'a nétsapma Wesse' egegkok, hegmések nahan chá'a 

negyennaqte; hegáphaksek chá'a m'a apkelmaheykegkaxa nak 
apkeletsapma, hentekkessekxak nahan chá'a m'a. 

7Wesse' egegkok senteméssesso chá'a meyke aqsok egagkok, essenhan 

ekxákma aqsok egagkok; hempelápagkasek chá'a, hegheyásekxak nahan 
chá'a néten. 

8Yempásekxak chá'a néten Dios náxop ma'a meyke nak aqsok apagkok, 

etekkessekxak chá'a kélchexakhamakxa aqsok apák ma'a ekha nak chá'a 
eyeyméxchexa aqsok, exnések chá'a nepyeseksa énxet'ák ekyawe nak 
kéláyo, exnéssók chá'a ekyetnamakxa nak taháno eyeymáxkoho; hakte 
Wesse' egegkok apagkok ma'a ekyennaqtéssamakxa nak xapop, cháxa 
appekkenmakxa nak han nélwanmeygkaxa xa néten nak. 

9Cha'a apkeláneykha chá'a apkelmahágkaxa enxoho m'a énxet'ák apagkok 

melyenyaweykha nak, elmassegwók eyke aqsa chá'a ekyáqtésakxa exma 
m'a élmasagcha'a nak apkeltémakxa, hakte méko kawagkasek teyp ma'a 
ektémakxa nak ekyennaqte. 

10Nápakha'a apketkók sa' etnessásekxak Wesse' egegkok ma'a 

apkelenmexma nak, néten sa' kañék eyenyenták éxtegyawà ekyennaqte 
nepyeseksa. Elyekpelhok sa' Wesse' egegkok apyókxoho apheykha nak 
keso nélwanmeygkaxa'; egkések sa' apmopwána m'a wesse' apwányam 
apkelyéseykha nak, eyánchessesagkohok sa' apmopwána.” 

11Keñe axta aptaqhákxo apxagkok ma'a Elcaná, ekpayho nak Ramá. 

Aphákxeyk axta eyke m'a sakcha'a aptemessásencha'a m'a Wesse' 
egegkok, Elí axta eyke aptaqmelchesso, apteme axta apkelmaxnéssesso 
Dios énxet'ák apagkok. 

Elí apketchek élmasagcha'a apkeltémakxa' 

12Asagkek axta apkeltémakxa m'a Elí apketchek, megkalxének axta 

apkelwáxok ma'a Wesse' egegkok, 

13tén han apkelánémakpexa axta chá'a etnahagkok apkelmaxnéssesso Dios 

énxet'ák apagkok, nápaqta'awók ma'a énxet'ák; apméssek axta agkok chá'a 
xama énxet aqsok apchaqhe, ewakxak axta chá'a apkelmaxnéssesso Dios 
énxet'ák apagkok apchásenneykha, yetlo apmeykha kelyetxaqxo apto, 
neyseksa ekhánamáxche ápetek axta chá'a 

14yetchesek kelyetxaqxo apto m'a kañe' weygke, apkelmaxnéssesso Dios 

énxet'ák apagkok axta han chá'a apagkok ma'a ekyókxoho apkelhaxyawasso 
nak. Cháxa apteméssessamakxa axta chá'a apyókxoho israelitas 
apkelweykekxa axta chá'a m'a Siló. 

15Amonye' kélwatno axta han chá'a pexmok ma'a kélwatnamakxa nak chá'a 

aqsok, ewakxak axta chá'a apkelmaxnéssesso Dios énxet'ák apagkok 
apchásenneykha, keñe etnehek yának ma'a yaqwayam nak egkések aqsok 
apchaqhe: “Hegkés ko'o ápetek yaqwayam ayaqxakkasek ma'a 
apkelmaxnéssesso Dios énxet'ák apagkok; hakte memhek sa' takha' m'a 
ápetek kélmakhetchesso nak, wetek sa' aqsa.” 

16Aptemék agkok apcháneya m'a énxet nak, kólwet sekxók xa pexmok nak, 

keñe sa' ekpenchásexko enxoho apwanchek emok ma'a apmakókxa enxoho 
emok, keñe axta etnehek chá'a yátegmowagkok ma'a kélásenneykha nak: 
“Ma', tásek hegkések se'e kaxwo' nak, sa' agkok hegkeyásak, eynnaqtések 
sa' émpehek eymentók.” 

17Asagko' agko' axta apkeláneyak melya'assáxma nápaqtók Wesse' egegkok 

xa wokma'ák nak, hakte aptawáseykha axta m'a aqsok kélmésso naqsa, 
ektáha axta chá'a apagkok ma'a Wesse' egegkok. 

18Keñe axta m'a sakcha'a Samuel, apxegkessama aqsa aptamheykha m'a 

aphakxa nak Wesse' egegkok, yetlo aptaxneykekxa m'a apáwa efod 
apkeláxñe nak. 

19Kasakxéshok axta han chá'a apchaqlamap apketkok egken, ektáha axta 

chá'a élánésso, yókxoho apyeyam ekmeyákxoho enxoho chá'a tegma 
appagkanamap nak, yetlo atáwa', peya enxoho kagkések chá'a aqsok 
eyaqhe ekmésso nak chá'a apyókxoho apyeyam. 

20Keñe axta Elí elmaxnéssesek chá'a aqsok éltaqmela m'a Elcaná yetlo 

aptáwa'. Axta etnehek chá'a s'e: “Wesse' egegkok sa' elmések étchek xa 
kelán'a nak, apyaqmageykekxa m'a ekmésso nak Wesse' egegkok.” Keñe 
axta kaltaqhohok chá'a m'a axanák. 

21Appasmomchek axta Wesse' egegkok ma'a Ana, tén axta ektamheykekxo 

chá'a lóso'. Weteyak axta Ana apqántánxo étchek apkelennay'a, tén han ánet 

ma'a kelwán'ák, apwánegyek axta aqsa nápaqtók Wesse' egegkok ma'a 
sakcha'a Samuel. 

22Apwányamók axta aptemék ma'a Elí, aplegayak axta ekyókxoho 

apteméssessamakxa chá'a apketchek ma'a israelitas, aplegayak axta han 
apkelpatheteykegko chá'a m'a kelán'ák éltamheykha axta chá'a m'a átog 
kélpakxanma apchaqneykekxexa axta chá'a énxet'ák. 

23Aptáhak axta apkeláneya s'e: “Apyókxoho énxet'ák chá'a ko'o héltennasha 

ekmaso kéllánéyak aqsok kéxegke. ¿Yaqsa ektéma kéltéma nak chá'a xa? 

24Étchek, háwe aqsok ektaqmela m'a aptáhakxa nak apkelxéneykha kéxegke 

m'a Wesse' egegkok énxet'ák apagkok. 

25Asagkek agkok chá'a apteméssesakxa pók xama énxet, apwanchek chá'a 

enókasha m'a Wesse' egegkok; apkelanak agkok chá'a mey'assáxma xama 
énxet nápaqtók Wesse' egegkok, ¿yaqsa sa' kamyók?” Axta eyke elyahákxak 
aptáhakxa apkeláneya m'a apyáp, hakte xeyenmék axta apwáxok Wesse' 
egegkok elnápekxak ma'a. 

26 Apwánegyek axta m'a sakcha'a Samuel, leklamók axta apwáxok 

aptémakxa m'a Wesse' egegkok, tén han ma'a énxet'ák. 

27Apwokmek axta Dios appeywa aplegasso aphakxa Elí. Aptáhak axta 

apcháneya s'e: “Aptáhak Wesse' egegkok se'e: ‘Ekxekmowásamáxkók axta 
ko'o kélyapmeyk nanók kéxegke, apheykegkaxa axta Egipto, aptémakxa axta 
apkeláneykha m'a faraón. 

28Keñe m'a nepyeseksa nak apyókxoho énxet'ák Israel, sélyéseykencha'a 

ko'o kéxegke yaqwayam kóltéhek apkelmaxnéssesso énxet'ák ahagkok, 
yaqwayam enxoho hélwatnések chá'a aqsok ma'a sélwatnéssamakxa nak 
chá'a aqsok, keñe han elwatnek chá'a m'a aqsok ekmátsa nak ekpaqneyam 
éten agkok, tén han elántaxnekxak chá'a apáwa efod elmeyekxak sekhakxa'. 
Ekméssegkek axta han chá'a ko'o nekha apyapmeyk nanók ma'a aqsok 
kélmésso naqsa apkelseykekxa axta chá'a israelitas, sélwatnésso ko'o. 

29¿Yaqsa eyke ektéma megkóltaqmelchessama nak chá'a m'a aqsok 

ektekyawa kélmésso naqsa, séltémo axta chá'a ko'o kalanaxche'? ¿Yaqsa 
ektéma kélmeyókassamo chá'a apmonye'e m'a kélketchek tén ko'o 
séltemessáseykekxoho chá'a axayo'? Apnaqmelassegkek apkeleykegko m'a 
éltaqmelakxa nak sélmésso naqsa ko'o m'a énxet'ák ahagkok Israel.’ 

30Cháxa keñamak sektáha nak ko'o sekpeywa, sektáha nak Israel Dios 

apagkok, éltennassegkek axta ko'o exchep, tén han apnámakkok etnehek 
chá'a séláneykha, akke kaxwók ko'o ektáhak se'e: Magwohók sa' ko'o 
kaxwók kóllának xa aqsok nak, atnéssesek sa' ko'o ekha kéláyo m'a énxet 
apteme nak chá'a seyáyo, keñe sa' atnéssesek mékoho m'a sewanyémo nak 
chá'a. Cháxa sektáhakxa ko'o sekpeywa xa, sektáha nak Wesse'. 

31Chágketwokmek kaxwók yaqwánxa amasséssók xeyep apketchek, tén han 

ma'a aptawán'ák neptámen axta apnámakkok, metnohók sa' chá'a 
apwányamo yetsapok ma'a aphawóxama. 

32Étak sa' ektaqmalma yaqwánxa atnéssesek ko'o Israel, yetlo 

ekyentaxnamo apwáxok, tén han apnathe, metnohók sa' chá'a apwányamo 
yetsapok ma'a aphawóxama. 

33Aleymok sa' eyke ko'o nápakha apnámakkok ma'a keto' nak 

ekwatnamáxchexa nak chá'a aqsok ahagkok, yaqwayam sa' enathak chá'a, 
tén han keyntexhok agko' chá'a apwáxok, keñe sa' ma'a pók aptawán'ák 
neptámen nak, esawhakpohok etekyók. 

34Kaxhok sa' mók apkeletsapma xama ekhem xa apqánet apketchek nak: 

cham'a Hofní tén han Finees, sa' katnehek ekxekmósso yaqwánxa katnehek 
xa. 

35Tén sa' ko'o atnéssesek xama apkelmaxnéssesso énxet'ák ahagkok ma'a 

énxet megkólésso nak aqsok, tén han apkelane nak chá'a m'a 
sekmámenyého, tén han apteme nak chá'a m'a sektáhakxa, wának sa' 
megkayetyapwágwomek apha aptawán'ák neptámen, wának sa' han 
etneykha chá'a m'a aphakxa nak wesse' apwányam sélyéseykha. 

36Keñe sa' ma'a ektáhakxa enxoho meletsapma m'a apnámakkok, 

elmeyenták sa' chá'a eltekxekwaták aptapnák apmonye' elmaxnak selyaqye 
aktek élmope, essenhan ma'a pán nápakha, elmaxneyha aptamheykha 
nepyeseksa m'a apkelmaxnéssesso nak énxet'ák ahagkok, yaqwayam étak 
apto.’” 

 

1 Samuel 3 
Wesse' egegkok apwóneykha Samuel 

1Apkelenxáneykmók axta aptamheykha sakcha'a Samuel ma'a nápaqtók 

Wesse' egegkok, Elí axta eyke apkeltennassók chá'a yaqwánxa etnehek. 
Asexteyk axta han ekwetamaxche chá'a egkések appeywa Wesse' egegkok 
xama énxet xa ekhem nak; axta han kótémaxchek chá'a exekmósakpohok 
xama énxet. 

2Xama ekhem axta, aptenakxa kañe' apxagkok ma'a Elí, eyeynmo axta 

ekmáheyo katnehek meyke apaqta'ák, asexteyk axta ékpelkohok 
elyeheykha. 

3Apyetneyk axta Samuel ma'a Wesse' egegkok nak tegma appagkanamap 

apagkok, ekyetnamakxa axta m'a Dios yántéseksek apagkok. Axta 
kamassak makham eyáléwe cháléwasso m'a tegma appagkanamap. 

4Tén axta apwóneyncha'a Wesse' egegkok: —¡Samuel! —¡Keso ko'o s'e! —

axta aptáhak apchátegmowágko. 

5Keñe axta apkenyaha apmeyákxo m'a apyetnamakxa nak Elí. Aptáhak axta 

apcháneya s'e: —Ekwa'akte'; ¿yaqsa ektáha sewónencha'a? —Neykhe ko'o 
awóneyha —axta aptáhak apchátegmowágko Elí—. Étnakxa makham. 
Yetlókok axta han aptaqhémo apyetnákxo makham Samuel. 

6Apwóneyha axta eyke makham Wesse' egegkok: —¡Samuel! Aphákxeyk 

axta makham néten Samuel apmeyákxo m'a apyetnamakxa axta Elí. Aptáhak 
axta apcháneya s'e: —Ekwa'akteyk makham; ¿yaqsa ektáha sewónencha'a? 
—Neykhe ko'o awóneyha, —axta aptáhak apchátegmowágko Elí—. Étnakxa 
makham. 

7Axta ékpelchak makham Samuel ma'a Wesse' egegkok, hakte axta 

epaqhetchessók makham xama enxoho. 

8Ántánxo axta táhak apwóneykha Wesse' egegkok ma'a Samuel, keñe axta 

aphákxo makham néten apya'aweykxo m'a Elí, aptáha apcháneya s'e: —
Ekwa'akteyk makham; ¿yaqsa ektáha sewónencha'a? Apya'ásegwokmek 
axta Elí ektáha apwóneykha Wesse' egegkok xa sakcha'a nak, 

9aptáhak axta apcháneya: —Étnakxa makham; apwóneyha sa' agkok 

makham Wesse' egegkok, etne sa' yátegmowagkok se'e: ‘Epaqmet, weyxhok 
sa' ko'o, sektáha nak xép apkeláneykha.’ Keñe axta aptaqháwo makham 
Samuel apyetnákxo m'a apyetnamakxa. 

10Tén axta apwa'akto makham Wesse' egegkok, apkenmáha axta, keñe 

aptáha makham apwóneyncha'a m'a aptáhakxa exchek ma'a sekxók xeyk: 
—¡Samuel! ¡Samuel! —Epaqmet, ekhaxnawo', ko'o sektáha nak xép 
apkeláneykha —axta aptáhak apchátegmowágko Samuel. 

11Keñe axta Wesse' egegkok aptáha apcháneya s'e: —Alának sa' ko'o xama 

aqsok ekmaso agko' ma'a Israel, kalásseksek sa' apeyk'ák apyókxoho 
énxet'ák ektáha enxoho apháxenmo. 

12Alanaksek sa' ko'o Elí ekyókxoho séltennassama axta alanaksek ma'a 

apnámakkok nak. 

13Éltennassegkek axta ko'o allegássesagkohok ma'a énxet'ák apagkok 

meyke néxa, eñama apkeltémakxa élmasagcha'a, apya'ásegkok eyke m'a; 
hakte exéneykha axta chá'a ko'o ekmaso m'a apketchek nak, axta han 
elnókáseykha chá'a. 

14Naqsók axta ko'o sekxeyenma Elí apnámakkok megkamassésaxcheyk 

chá'a xama enxoho m'a apkeltémakxa ekmaso, yawanchek kamasseksek 
ma'a aqsok apkelnapma nak, essenhan ma'a aqsok sélmésso naqsa nak 
chá'a. 

15Tén axta Samuel apyetnákxo makham ekwokmoho élsaka, natámen xa, 

yetlókok axta han apkelmeykáseyak atña'ák nak Wesse' egegkok tegma 

appagkanamap apagkok. Apkekak axta han Samuel eltennasha Elí m'a 
aqsok kélxekmósso, 

16apwóneyha axta eyke m'a Elí, aptáhak axta apcháneya s'e: —¡Samuel! —

Ekwa'akte' —axta aptáhak apchátegmowágko. 

17Keñe axta aptáha apkelmaxneyáncha'a Elí s'e: —¿Yaqsa exchek 

apkeltennasa Wesse' egegkok? Ná ekpós aqsa, héltennasha sa' ekyókxoho. 
¡Dios sa' eñássesagkohok ekyentaxno agko' appósa enxoho xama, 
mehéltennasa enxoho ekyókxoho m'a aptáhakxa apcháneya! 

18Apkeltennáseyha axta Samuel ekyókxoho m'a aptáhakxa axta apcháneya, 

meyke appósso xama enxoho, keñe axta Elí aptáha s'e: —¡Wesse' egegkok 
ma'a! ¡Tásek elának ma'a apmakókxa enxoho elána'! 

19Apwánegyek axta Samuel, appasmomchek axta han Wesse' egegkok, 

apkeláneyak axta ekyókxoho m'a apkeltennassama axta elanaksek. 

20Keñe axta m'a apyókxoho énxet'ák Israel, eyeynamo m'a Dan 

ekweykekxoho Beerseba, apkelya'ásegweykmo Samuel apteme Dios 
appeywa aplegasso ekmámnaqso' apagkok ma'a Wesse' egegkok. 

21Apxekmowásamákpekxók axta makham Wesse' egegkok ma'a ekpayho 

nak Siló, hakte axta payhok apya'assásegweykemxa appeywa Samuel ma'a; 

 

1 Samuel 4 

1tén axta apkeltennáseykekxoho Samuel ma'a apyókxoho énxet'ák nak 

Israel. 

Filisteos apma yántéseksek ekhémo mók nélpaqhetchásamáxkoho 

Apchaqnákxeyk axta han filisteos yaqwayam elnapakpok ma'a Israel, 
yetlókok axta han apkelánteyapma israelitas yaqwayam elenmexek ma'a 
filisteos, apkelpakxenwokmek axta han ma'a ekpayho nak Eben-ézer. Keñe 
axta filisteos apkelpakxenwa'a m'a Afec, 

2apkelánegkokxeyk axta aptamhágkaxa yaqwayam ektamagkok ma'a 

israelitas, keñe axta apkelnápekpo, apmenxenchek axta filisteos ma'a 
israelitas, apkelnáhakkassek axta cuatro mil énxet'ák apagkok ma'a 
émpakháxchexa axta. 

3Xama axta apkelwákxo makham sẽlpextétamo israelitas ma'a 

apkelpakxeneykegkaxa axta, aptáhak axta apkeláneya apkelámha 
apmonye'e Israel se'e: “¿Yaqsa ektáha apcha'awo nak Wesse' egegkok 
segmenxena negko'o sakhem ma'a filisteos? ¡Agwakxak sa' Wesse' egegkok 
yántéseksek apagkok ma'a ekyetnama nak Siló, yaqwayam sa' exog 
negyeseksa negko'o m'a Wesse' egegkok, tén han hegmenxenchesek 
neyseksa apmáheyo hẽlmok nélenmexma!” 



686 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

4 Apkeláphássek axta han nápakha sẽlpextétamo israelitas ma'a Siló, 

apsánteyk axta Wesse' egegkok ekha nak apyennaqte yántéseksek 
apagkok, ekyetnama nak aptaháno neyseksa m'a apkeláneykha ekha nak 
apxempenák. Apkelyetlántamok axta han Dios yántéseksek apagkok ma'a 
apqánet apketchek axta Elí, cham'a Hofní tén han Finees. 

5Xama axta ekwa'a Wesse' egegkok yántéseksek apagkok ma'a 

apkelpakxeneykegkaxa nak israelitas, apkelwónchessek axta yetlo 
élpayheykekxa agko' apkelwáxok, apyawhéssek axta xapop. 

6Xama axta apkelleg'a filisteos xa kélwónchesso nak, aptáhak axta 

aptegyáncha'a amya'a: “¿Yaqsa ektáha ekyennama agko' nak exma m'a 
apkelpakxeneykegkaxa nak hebreos?” Xama axta apkelya'ásegwokmo 
ekwa'a Wesse' egegkok yántéseksek apagkok ma'a apkelpakxeneykegkaxa 
nak, 

7yetlókok axta apkelaye, keñe aptáha apkelpaqmeta s'e: “¡Dios hek apwa'ak 

ma'a apkelpakxeneykegkaxa nak! ¡Negko'o la'aye, hakte magweték chá'a 
negko'o katnehek xa ektáhakxa nak! 

8¡Negko'o la'aye! ¿Yaqsa sa' hẽlmallahanchesek negko'o hegaksek hẽlmok 

xa Dios apyennaqte apagko' nak? ¡Axta apmassésseyam egipcios ma'a 
yókxexma meykexa nak énxet, apchahaya chá'a mók ektémakxa aqsok 
élmasagcha'a! 

9¡Kólyennaqteyásekxoho sa' kélwáxok, sẽlpextétamo nak filisteos, 

kólyennákxoho sa' kólnapaxche', yaqwayam enxoho mehentéhek 
apkelásenneykha naqsa m'a hebreos, kélteméssessama nak kéxegke 
kéltéma kélásenneykha!” 

10Tén axta apketámegko filisteos, apmenxenákpek axta m'a israelitas, 

apkenyahágkek axta apkelmeyákxo m'a apkelpakxeneykegkaxa nak. 
Asagkók agko' axta han aptáhakxa apkelnapma m'a, treinta mil israelitas axta 
aptekyawak, apkelxega nak chá'a náxop. 

11Apmeyk axta han Dios yántéseksek apagkok, apkelnapchek axta han ma'a 

apqánet apketchek axta Elí, cham'a Hofní tén han Finees. 

12Xama sẽlpextétamo axta eyke han apxeganakmok ma'a émpakháxchexa 

axta, apkeñama axta nepyeseksa Benjamín énxet'ák apagkok, apkenyeyk 
axta ekweykekxoho Siló xa ekhem nak. Apkelyeptékpek axta aptaxno, xapop 
ánek axta han ma'a apqátek. 

13Apheyk axta aqsa han néten aptaháno Elí m'a nekha átog nak apwákxo, 

apkenmexo m'a ámay, hakte yetnakhásawók axta apwáxok ma'a Dios nak 
yántéseksek apagkok. Aptaxneyk axta tegma apwányam xa énxet nak, 
apkeltennáha axta ektáhakxa'; yetlókok axta han élpayheykha apatña'ák 
apyókxoho énxet'ák apkelleg'a xa amya'a nak. 

14Xama axta apleg'a Elí xa ekyennama exma nak, aptáhak axta 

aptegyáncha'a amya'a s'e: —¿Yaqsa ektáha ekyennama exma'? 
Appekhésawók axta han apkeltennásseykekxa amya'a Elí xa énxet nak, 

15noventa y ocho apyeyam apagkok axta eyke temék ma'a Elí, meyke 

apaqta'ák axta temék. 

16Aptáhak axta apcháneya: —Kaxwo' ko'o ekwa'akták séñama m'a 

émpakháxchexa nak. Sakhem ko'o sekxeganakmo m'a émpakháxchexa'. —
¿Yaqsa ektáha? —axta aptáhak apkelmaxneyáncha'a Elí. 

17—Apkenyahágkek apmonye'e israelitas ma'a filisteos —axta aptáhak 

apchátegmowágko m'a ektáha axta apseykekxésso amya'a—. Asagkek 
ektáhakxa aptekyawa énxet'ák, apkeletsekkek han ma'a apqánet apketchek 
nak, cham'a Hofní tén han Finees, apmeyk han filisteos ma'a Dios 
yántéseksek apagkok. 

18Xama axta apkeltennasa apxéna Dios yántéseksek apagkok ma'a 

apseykekxésso nak amya'a, apsekhákxeyk axta Elí aphakxa m'a nekha nak 
átog, kentawok axta han nápenyétek, hakte apwányamók axta, apmel'ak axta 
han, apketsekkek axta. Cuarenta apyeyam axta han apteme apkemha 
apmonye' m'a Israel. 

19Keñe m'a aptánegken, Finees axta aptáwa', lósók axta m'a, ketók 

ektémakxa naqláwa, yetlókok axta han ekmáske awáxok ekleg'a ekmáxko 
m'a Dios yántéseksek apagkok, tén han apketsapa m'a yepyáta', keñe han 
atáwa'; pexyawáha axta han eklegágkoho ekmáske ektáha naqláwa. 

20Xama axta ekwet'a ekmako katsapok ma'a ektáha axta éláneykha, entáhak 

axta eyáneya s'e: “Nágkatneykha awáxok, wet'ak xeye' étche apkenna.” Axta 
eyke kátegmowágkok, axta han kahaxnawo'; 

21-22Icabod axta han temessásak apwesey m'a sakcha'a nak, hakte axta 

entáhak se'e: “Massegwokmek apcheymákpoho Israel, hakte máxcheyk 
ma'a Dios yántéseksek apagkok.” Axta eyke xénak ma'a ekmomaxche axta 
yántéseksek, keñe han apketsapma axta m'a yepyáta' tén han atáwa'. 

 

1 Samuel 5 
Yántéseksek ekyetnayam filisteos apchókxa' 

1Xama axta ekmomaxko Dios yántéseksek apagkok, apseykekxeyk axta 

filisteos eñama m'a Eben-ézer, apya'áseykekxo m'a Asdod; 

2keñe axta apchaqxegkessama m'a tegma kélpeykessamókxa axta chá'a 

aqsok kéláyókxa Dagón, appekkenchek axta han nekha m'a kéleykmássesso 
nak. 

3Keñe axta mók ekhem, apkelwákxo axta m'a apkeleñama nak Asdod, 

apkelwetágweykxeyk axta ekyaqnena náxop ma'a Dagón, ekpayhókxa axta 
ekyetnamakxa m'a Wesse' egegkok yántéseksek apagkok. Tén axta 
apkempásekxo makham néten ma'a Dagón, apkenegkásekxeyk axta 
makham ma'a énmeykegkaxa axta. 

4Keñe axta makham mók ekhem, apkelwákxo makham ma'a apkeleñama 

nak Asdod, apkelwetágweykxeyk axta makham ekyaqnena náxop ma'a 
Dagón, ekpayhókxa axta ekyetnamakxa m'a Wesse' egegkok yántéseksek 
apagkok. Kenteyk axta apqátek, tén han ánet amék, hagwokmek axta m'a 
ekpayho nak átog. Ekyókxa' axta aqsa kéméxche'. 

5Cháxa keñamak apkelántaxnegwákxo enxoho chá'a apkelmaxnéssesso nak 

dios Dagón énxet'ák agkok ma'a tegma kélpeykessamókxa nak chá'a, 
apyetnama nak ma'a Asdod, melteyammek chá'a elántexek ma'a 
nentaxnamakxa nak, ekwokmoho makham se'e kaxwo' nak. 

6Keñe axta apkellegassásegkoho Wesse' egegkok ekmaso agko' ma'a 

énxet'ák nak Asdod, apkelyegwakkásawók apagko' axta, ekweykekxoho m'a 
apheykha nak nepyáwa', apcha'ak axta tasqapma. 

7Xama axta apkelwet'a ektáhakxa m'a apheykha nak Asdod, aptáhak axta 

apkelpaqmeta s'e: “Megkapayhawok keytek negyeseksa negko'o m'a Dios 
Israel nak yántéseksek apagkok, hakte ẽllegassásegkok negko'o ekmaso 
agko' xa aqsok kéláyókxa nak, háwe ekwánxa agkok negko'o, wákxók han 
ma'a Dagón, negáyókxa nak.” 

8Keñe axta kéltennássekxo apyókxoho apkelámha apmonye'e nak filisteos, 

apkeláneyáncha'a yaqnekxohok xamo' xa énxet'ák nak, axta kéltáhak 
kélmaxneyáncha'a s'e: —¿Háxko sa' anteméssesek Dios Israel nak 
yántéseksek apagkok? —Kólye'és sa' ma'a tegma apwányam nak Gat —axta 
aptáhak apkelátegmowágko xa énxet'ák nak. Apsókek axta han filisteos 
ma'a. 

9Apkelyegwakkassek axta han Wesse' egegkok énxet'ák ma'a tegma 

apwányam, natámen kélsó axta m'a, apcha'a tasqapma m'a apheykha nak, 
élántepa axta apyempe'ék ma'a apkelwányam nak tén han ma'a ketcheyetse 
nak. 

10Tén axta filisteos apya'ásekxo Dios yántéseksek apagkok ma'a Ecrón; 

xama axta ekwokmo yántéseksek ma'a, aptáhak axta apkelyennaqtésawo 
apkelpeywa apheykha nak Ecrón se'e: “¡Ẽlsókasakmek Dios Israel 
yántéseksek apagkok, yaqwayam hẽlnápok negyókxoho!” 

11Kéláneyaha axta apyókxoho apkelámha apmonye'e filisteos, axta ñókxa 

eksawheykxoho élmeneymáxche agko' ma'a tegma apwányam, eñama 
ekmaso agko' axta apchehe apkellegassáseykegkoho m'a Dios, axta 
kéltáhak kéláneya s'e: “Kólsakxa makham Dios Israel yántéseksek apagkok. 

Kólyensakxa m'a éñamakxa axta, yaqwayam enxoho mehẽlnápek 
negyókxoho.” 

12Weykekxók axta élpayheykha apatña'ák énxet'ák ma'a néten, hakte 

sawheykekxók axta apyempe'ék tasqapma m'a meletsapma axta. 

 

1 Samuel 6 
Filisteos apyenseykekxa makham yántéseksek 

1Siete pelten axta ekyetnayam filisteos apchókxa m'a Wesse' egegkok 

yántéseksek apagkok. 

2Apkeláneyáha axta filisteos ma'a apkelmaxnéssesso nak chá'a aqsok 

kéláyókxa énxet'ák agkok, tén han ma'a ekha nak apkelmopwancha'a. 
Aptáhak axta apkeláneya s'e: —¿Háxko sa' anteméssesek Dios yántéseksek 
apagkok? Hẽltennés hana, háxko antéhek agyensakxak makham ma'a 
ekyetnamakxa axta. 

3Aptáhak axta apkelátegmowágko: —Peyk sa' agkok kólyensakxak makham 

ma'a Dios Israel nak yántéseksek apagkok, nágkólaphés aqsa meyke 
kélyetlókassamo xama aqsok, kólmés sa' ekyaqmageykekxa 
kélsexnánémaxche' m'a Wesse' apagkok. Keñe sa' kóltaqmelekxak makham 
kéxegke, kólyekpelchágwok sa' ektémakxa melwátesseykmo 
apkellegassáseykegkoho. 

4—¿Yaqsa sa' agmések ekyaqmageykekxa nélsexnánémaxche'? —axta 

aptáhak apkelmaxneyáncha'a m'a filisteos. —Cinco tasqapma étkók 
kéleykmassáseykha sa' kólmések élánamáxche nak sawo ekyátekto 
ekmomnáwa —axta aptáhak apkelátegmowágko m'a apkelmaxnéssesso nak 
chá'a aqsok kéláyókxa énxet'ák agkok—, xama apkemha apmonye' filisteos 
sa' chá'a; keñe sa' han cinco pomo'o kéleykmássesso élánamáxche nak 
sawo ekyátekto ekmomnáwa, hakte hawók mók kéxegke kéllegeykegkoho 
xa aqsok ekmaso nak, ekweykekxoho apkelámha apmonye'e kélagkok. 

5Kóleykmássesha sa' tasqapma, tén han pomo'o aptawáseykencha'a nak 

negókxa, kóltemésses apcheymákpoho m'a Dios nak Israel; lapmaxcheyk sa' 
kamassegwók apkellegassáseykegkoho kéxegke, keñe han ma'a aqsok 
kéláyókxa nak chá'a, tén han kélókxa nak kéxegke. 

6¿Yaqsa ektéma kéxegke élyennaqtama nak kélwáxok, aptamheykegko axta 

m'a egipcios tén han faraón? Eyápaqhágweykmo axta apchahayo 
apkelánteyapma israelitas, apkellegassáseykegkoho ekyentaxno agko' Dios 
nak Israel. 

7Kólána kéxegke kalanaxchek weyke ekyenyawasso axnagko'; kólma sa' 

ánet weyke kaxwe ektamhéyak naqláwa, meyke nak kélchexenchesso 
makham nagyétek yámet, kólnaqtehetches sa' ma'a ekyenyawasso nak; 

nágkólho aqsa kalyetlók ma'a étkók nak, kólxatmekxa sa' aqsa m'a kañe' 
axagkok nak. 

8Kólma sa' Dios yántéseksek apagkok, kólpekken sa' ma'a néten nak weyke 

ekyenyawasso, kólpekken sa' nekha m'a kélxata nak aqsok élánamáxche 
sawo ekyátekto ekmomnáwa, yaqwayam nak kóltéhek ekyaqmageykekxa 
kélsexnánémaxche'. Keñe sa' kólhok aqsa kaxog axakko' xa weyke 
ekyenyawasso nak. 

9Kóllanha sa': péwók sa' agkok ekmeyákxo weyke ekyenyawasso m'a Bet-

semes, éñamakxa axta, eyke xa ektáha senteméssesso negko'o m'a Dios 
apagkok nak Israel xa aqsok ekmaso nak; sa' agkok kapéwók ma'a, 
agya'asagkohok sa' megkatnaha sẽllegassáseykegkoho m'a, senteme 
egagko' eyke. 

10Aptamhágkek axta han xa énxet'ák nak. Apkelmágkek axta ánet weyke 

kaxwe ektamhéyak naqláw'ák, xama axta apxátaweykekxo étkók ma'a kañe' 
axagkok nak, apnaqtehetchessek axta m'a ekyenyawasso nak; 

11tén axta appekkena néten weyke ekyenyawasso m'a Wesse' egegkok 

yántéseksek apagkok, yetlo m'a kélxata axta chá'a kéleykmassáseykha 
pomo'o, tén han tasqapma, élánamáxche nak sawo ekyátekto ekmomnáwa. 

12Keñe axta élxega weyke élpéwo m'a ámay ekmahéyak nak Bet-semes, 

kelpáwágkek axta aqsa, kelpéwók axta aqsa han élxega meyke 
élyetnakhágwayam. Apkelxegkek axta natámen ma'a apkelámha apmonye'e 
nak filisteos, ekweykmoho m'a eyeynókxa axta xapop Bet-semes. 

13Xama axta apkelenmexawo m'a énxet'ák apheykha nak Bet-semes, 

apyaqtennágko axta hótáhap ma'a ekyapwátegweykenxa nak xapop, 
kelpayhékxók agko' axta apkelwáxok apkelwet'a m'a Wesse' egegkok nak 
yántéseksek apagkok. 

14Xama axta ekwákxo weyke ekyenyawasso m'a yókxexma apagkok nak 

Josué, apha axta Bet-semes, yetnakmek axta. Yetnegkek axta han 
meteymog ekyawe agko' ma'a. Yántápak axta han aptemessásekxak 
énxet'ák Bet-semes ma'a yántéseksek agkok nak weyke ekyenyawasso, 
keñe axta weyke apkelwatnésa Wesse' egegkok. 

15Nanók axta eyke aptekkesa levitas ma'a yántéseksek nak, tén han ma'a 

kélxata axta sawo ekyátekto ekmomnáwa kéleykmassáseykha, 
apnegkenwokmek axta néten meteymog ekyawe; cháxa ekhem 
apkelwatnésakxa axta han aqsok Wesse' egegkok ma'a énxet'ák apheykha 
nak Bet-semes, tén han apkelnáhakkasa chá'a aqsok apnaqtósso. 

16Apkeltaqháwok axta makham cinco apkelámha apmonye'e axta filisteos 

apkelmeyákxo Ecrón xa ekhem nak, natámen apkelwete xa. 

17Cháxa cinco kéleykmássesso tasqapma élánamáxche axta sawo ekyátekto 

ekmomnáwa, apkelmésso axta Wesse' egegkok ma'a filisteos, 
ekyaqmageykekxa m'a apkelsexnánémap, xama xama axta han chá'a agkok: 
cham'a Asdod, Gaza, Ascalón, Gat tén han Ecrón; 

18keñe axta m'a apwánxa axta pomo'o kéleykmassáseykha, hawók axta 

apwánxa m'a tegma apkelyawe apagkok xa cinco apkelámha apmonye'e nak 
filisteos, ekweykekxoho m'a tegma apkelyawe apkelyennaqte nak, tén han 
ma'a tegma apketkok meykexa nak kélhaxtegkesso nápakhaw'ék. Cham'a 
meteymog ekyawe kélpekkenmakxa axta néten Wesse' egegkok 
yántéseksek apagkok, egwanchek makham agwetak ma'a Josué nak 
yókxexma apagkok, apha axta m'a Bet-semes. 

19Apkelnapmeyk axta eyke han nápakha énxet'ák Bet-semes ma'a Wesse' 

egegkok, eñama apkelányo m'a kañe' yántéseksek. Setenta énxet'ák axta 
apkelnapmak, apkellekxagweykha axta énxet'ák, eñama apkelnapma 
Wesse' egegkok nepyeseksa m'a énxet'ák. 

20Keñe axta aptéma apkelpaqmeyesma apheykha nak Bet-semes: “¿Yaqsa 

awanchek katnamha nápaqtók ma'a Wesse' egegkok, cham'a Dios 
appagkanamap nak? ¿Háxko sa' agáphaksek yántéseksek apagkok 
yaqwayam enxoho keytnók makhawo'?” 

21Keñe axta kéláphássesa amya'a m'a apheykha nak Quiriat-jearim, ektáha 

apkeláneyákpo s'e: “Apyensa'akteyk makham filisteos Wesse' egegkok 
yántéseksek apagkok; kólwata sa'.” 

 

1 Samuel 7 

1 Yetlókok axta han apkelmahéyak ma'a apheykha nak Quiriat-jearim, 

apsákxeyk axta m'a Wesse' egegkok yántéseksek apagkok, 
apchaqxegkessákxeyk axta han ma'a Abinadab apxagkok, apyetnama axta 
m'a egkexe nak; keñe axta appagkana apketche apwesey axta Eleazar, 
yaqwayam etnehek aptaqmelchesso. 

Samuel apteme apkemha apmonye' m'a Israel 

2Veinte apyeyam axta temék ekyeykhe, kélpekkenweykmo axta yántéseksek 

ma'a Quiriat-jearim, keñe m'a apyókxoho énxet'ák nak Israel, 
apkelchetamsamók apagko' axta m'a Wesse' egegkok. 

3Keñe axta Samuel aptáha apkeláneya m'a apyókxoho énxet'ák nak Israel: 

“Kélya'aweykxeyk sa' agkok kéxegke Wesse' egegkok, yetlo kélmésso 
ekweykmoho kañók agko' kélwáxok, kéméxcheyk kólchexák ma'a aqsok 
kéláyókxa éleñama nak mók nekha, keñe han ma'a kéleykmássesso nak 
Astarté, kólmés kélwáxok ma'a Wesse' egegkok, kólpeykesho wánxa m'a. 
Keñe sa' elwagkasek teyp neyseksa apkelma m'a filisteos.” 

4Apkexakkek axta israelitas ma'a mók ektémakxa nak chá'a kéleykmássesso 

Baal, tén han Astarté, Wesse' egegkok axta aqsa chá'a apkelpeykásawo'. 

5Tén axta Samuel aptáha apkeláneya s'e: “Kólánchásekxa sa' apyókxoho 

Israel ma'a Mispá, keñe sa' ko'o almaxnéssesek kéxegke Wesse' egegkok.” 

6Apchaqnákxeyk axta israelitas ma'a Mispá, apkelyekweygkek axta han 

chá'a yegmen ma'a, keñe axta apkelyegkena apteméssesa apmésso naqsa 
m'a Wesse' egegkok. Cháxa ekhem metókagkaxa axta han aptéyak, 
apkelxénágkek axta han apkeláneykegko melya'assáxma nápaqtók Wesse' 
egegkok. Cha'a aptáhakxa axta han apkemha apmonye' apagkok israelitas 
ma'a Samuel, tén han apkelánésakxo apheykha m'a, cham'a Mispá. 

7Xama axta apkelleg'a filisteos apchaqnákxo israelitas ma'a Mispá, 

apyo'ókmek axta han yaqwayam ektamagkok ma'a apkelámha apmonye'e 
nak filisteos. Xama axta apkelleg'a m'a israelitas, apkelakak axta, 

8keñe axta kéltáha kéláneya Samuel se'e: “Ná elwátéssem aqsa 

sẽlmaxnéssesso negko'o Dios Wesse' egegkok, yaqwayam enxoho 
hẽlwagkasek teyp, neyseksa apmáheyo hegketámegmak ma'a filisteos.” 

9Apchaqhak axta Samuel xama nepkések apketkok, apkelwatnéssek axta 

han Wesse' egegkok ekyókxoho; tén axta apkelmaxnéssesa Wesse' 
egegkok apkeltamho epasmok ma'a Israel, aphaxnawók axta han ma'a 
Wesse' egegkok. 

10Axta han epenchásawok apkelane Samuel ma'a aqsok apwatno, 

apchágketchessa'a filisteos yaqwayam ektámegmak ma'a israelitas; keñe 
axta Wesse' egegkok apyenyénto éxtegyawà ekyennaqte agko' nepyeseksa, 
kelyegwakkassek axta, keñe axta apkenyahágko m'a filisteos. 

11Yetlókok axta han apkelánteyapma israelitas ma'a Mispá, apkelamhágko 

m'a filisteos, apketámegkek axta ekweykmoho m'a teyp nak Bet-car. 

12Keñe axta Samuel apma xama meteymog, apkenegkessek axta teyp Mispá 

halep nak Sen, apteméssessek axta han ekwesey Eben-ézer, hakte axta 
aptáhak se'e: “Empasmeyk makham negko'o Wesse' egegkok se'e 
negwánxa nak.” 

13Apmenxenamakpek axta filisteos, massémók axta han 

apkelántaxnegweykta m'a israelitas xapop apagkok; apkelenmexmeyk axta 
Wesse' egegkok ma'a filisteos, apyennaqtamakxa axta m'a Samuel. 

14Apkelmeykekxeyk axta makham israelitas ma'a tegma apkelyawe, 

apkelmoma axta m'a filisteos, eyeynmo m'a Ecrón ekweykekxoho m'a Gat. 
Cháxa ektémakxa axta apmeykekxo xapop apagkok apmoma axta m'a 
filisteos, keñe axta ektamheykekxo meyke ektáhakxa apheykha m'a israelitas 
tén han ma'a amorreos. 

15Aptemegkek axta apkemha apmonye' Samuel ma'a Israel ekwokmoho 

apketsapa. 

16Yókxoho apyeyam axta chá'a apmeyeykekxa m'a Betel, Guilgal tén han 

ma'a Mispá, yaqwayam etaqmelchessásekxak chá'a apheykha énxet'ák 
Israel, cháxa ekyókxoho apheykegkaxa nak. 

17Keñe axta etaqhohok chá'a emyekxak ma'a Ramá, aphamakxa axta chá'a, 

cháxa apkeláneykegkaxa axta han chá'a m'a Israel. Apkelánéssegkek axta 
han kélwatnéssamakxa chá'a aqsok ma'a Wesse' egegkok. 

 

1 Samuel 8 
Énxet'ák Israel apkeltémo étak wesse' apwányam apagkok 

1Apwányamók axta aptáhak Samuel, keñe aptemessásegko apkelámha 

apmonye'e apketchek ma'a kañe' nak Israel. 

2Joel axta apwesey átnaha apketkok apketche, keñe apsexyók apwesey 

Abías. Axta aptamheykegkok apkelámha apmonye'e m'a Beerseba. 

3Axta eyke etnaheykegkok aptémakxa axta apyáp xa apketchek nak. 

Apmenyeyk axta aqsa exámasagkok aqsok apagkok, emok axta chá'a 
ekyánmaga yaqwayam mexének ektemegweykmoho exma, axta 
elánéseykekxak chá'a ekpéwomo agko' amya'a m'a énxet'ák. 

4Keñe axta apchaqnákxo m'a apyókxoho apkelámha apmonye'e nak Israel, 

apkelya'aweykxeyk axta apmako elpaqhetchesakpohok Samuel ma'a 
ekpayho nak Ramá, 

5yaqwayam enxoho etnehek yának se'e: “Apwányamók xép kaxwók aptáhak, 

metnaheykegkok han apketchek ma'a aptémakxa nak xép; elyésha sa' xama 
wesse' apwányam yaqwayam sa' etnehek apkemha apmonye' 
sẽltaqmelchesso, ektamheykegko nak ma'a ekyókxoho apheykegkaxa.” 

6Axta kalchak apwáxok Samuel apkeltamho elyésha xama wesse' 

apwányam, yaqwayam etnehek apkemha apmonye' apkeltaqmelchesso. 
Yetlókok axta han apkelmaxnagko Wesse' egegkok; 

7tén axta aptáha apchátegmowágko Wesse' egegkok se'e: “Etne sa' aqsa 

m'a ektáhakxa enxoho apkelmaxneyeykha énxet'ák, háwe eyke exchep 
kélyetnakhasso, ko'o eyke, yaqwayam matnehek chá'a Wesse' apwányam 
nepyeseksa. 

8Nanók setnéssessamakxa ko'o apteméssesakxa nak xép ma'a énxet'ák nak, 

eyeynmo m'a sekxók axta sélántekkessama Egipto, ekwokmoho makham 
se'e kaxwo' nak, eyamasmeyk apmáheyo elpeykeshok ma'a mók aqsok 
kéláyókxa nak. 

9Elyahakxoho aqsa m'a aptáhakxa enxoho apkelmaxneyeykha; eltennés sa' 

eyke sekxo', háxko sa' aptémakxa m'a wesse' apwányam peya nak etnehek 
apkemha apmonye' apkeltaqmelchesso.” 

10Keñe axta Samuel apkeltennásekxo énxet'ák ektáhakxa 

apchátegmowéyak ma'a Wesse' egegkok, apkeltémo axta etegyesha wesse' 
apwányam apagkok. 

11Aptáhak axta apkeláneya: —Keso yaqwánxa sa' etnehek wesse' 

apwányam, peya nak etnehek apkemha apmonye' apkeltaqmelchesso 
kéxegke: Yának sa' etnahagkok sẽlpextétamo m'a kélketchek nak kéxegke, 
nápakha sa' etnéssesagkok apkelchánte yátnáxeg apkelyenyawasso 
kélanchesso nak kempakhakma, tén sa' han nápakha apkelchánte yátnáxeg, 
tén sa' han nápakha etnehek appasméyak neyseksa apxega. 

12Nápakha sa' han chá'a etnéssesagkok apkelámha apmonye'e nepyeseksa 

mil sẽlpextétamo, keñe sa' han pók apkelámha apmonye'e chá'a nepyeseksa 
m'a cincuenta. Kélnápakha sa' han chá'a etnéssesagkok kélpeyncheyam 
xapop apagkok, tén han kélneyxchesso chá'a aqsok apkeneykekxa', 
essenhan kéllánéseyak chá'a apkelmeykha kélanchesso nak chá'a 
kempakhakma, essenhan élmeykegkaxa nak chá'a m'a yátnáxeg 
apkelyenyawasso apagkok, apkenchesso nak kempakhakma. 

13Elmok sa' han ma'a kélketchek kelwán'ák kéxegke, yaqwayam etnehek 

apkeláneykha, élánésso chá'a sokmátsa, ekhanchesso apto, tén han 
élánésso chá'a pán. 

14Elyementamok sa' ma'a ektaqmelakxa nak xapop kélagkok, tén han ma'a 

émhakxa nak anmen yámet kélcheneykekxa éltaqmalma, keñe han ma'a 
élámhakxa nak yámet olivo, keñe sa' elmésagkok ma'a apkelxegexma'a nak. 

15Elyementamok sa' nahan nekha m'a aqsok ekyexna kélcheneykekxa' xama 

ekwayam nak chá'a diez, tén han anmen yámet kélcheneykekxa', 
elmésagkok sa' ma'a apkelxegexma'a, tén han ma'a apkelámha apmonye'e 
apheykha nak chá'a xamo' ma'a aphakxa nak. 

16Elyementamok sa' han kéxegke m'a kélásenneykha apkelennay'a nak, 

keñe han kelwán'ák, tén han weyke kélnaqtósso éltaqmalma nak, tén han 
yámelyeheykok, apkeltemessáseykha sa' etnehek. 

17Elmok sa' han chá'a xama kélnaqtósso ekwayam nak chá'a diez, 

kawomhok sa' nahan kéxegkáxa apteme apkeláneykha m'a. 

18Megyeyxók sa' han kéxegke Wesse' egegkok kélpaqmétencha'a sa' 

kalleklamagkok aptémakxa xa wesse' apwányam kélyéseykencha'a nak. 

19Axta eyke elyahákxak énxet'ák aptáhakxa apkeláneya m'a Samuel. Axta 

aptáhak apkelátegmowágko s'e: —Ma'. Egmenyeyk negko'o exek xama 
wesse' apwányam egagkok, 

20yaqwayam enxoho antéhek negko'óxa m'a ektémakxa nak ma'a mók 

apkelókxa, tén han yaqwayam etnehek wesse' apwányam negyeseksa 
negko'o, tén han etnehek apkemha apmonye' sẽltaqmelchesso, apkemha 
apmonye' egagkok kempakhakma. 

21Keñe axta natámen apháxenmo aptáhakxa apkelpeywa énxet'ák ma'a 

Samuel, apkeltennássekxeyk axta makham Wesse' egegkok, 

22keñe axta aptáha apchátegmowágko Wesse' egegkok: —Elyahakxoho sa' 

aqsa ektáhakxa apkelmaxneyeykha, elyésha sa' xama wesse' apwányam. 
Tén axta Samuel apkeltamho eltaqhekxak ma'a énxet'ák Israel, xama xama 
chá'a m'a tegma apwányam apkeñamakxa nak. 

 

1 Samuel 9 
Saúl tén han Samuel 

1Aphegkek axta xama énxet apkeñama axta nepyeseksa Benjamín énxet'ák 

apagkok apwesey axta Quis, Abiel axta apketche, Seror axta aptáwen; 
Becorat axta han pók apyáta', Afíah axta apketche. Énxet ekha kéláyo axta 
m'a Quis. 

2Yetneyk axta han xama apketche, wokma'ák ektaqmalma apyókxa, 

apwesey axta Saúl. Méko axta han pók enxoho israelita ektaqmalma 
apyókxa, ektéma axta m'a, hakte méko axta ekhawo m'a ekweykenxa axta 
apwenaqte. 

3Xama ekhem axta élxeganakmo yámelyeheykok apnaqtósso m'a Quis. 

Keñe axta aptáha apcháneya m'a apketche Saúl: —Elánekxa sa' aptáhakxa, 
elchetam sa' yámelyeheykok. Eyentem sa' han xama nenláneykha. 

4Apxegkek axta Saúl, apyeykhákxeyk axta m'a yókxexma élámhakxa nak 

meteymog élwenaqte m'a yókxexma Efraín, apyeykhágwokmek axta han 
ma'a yókxexma Salisá; axta eyke elwetákxak yámelyeheykok. 
Apyeykhágwokmek axta han ma'a yókxexma Saalim tén han Benjamín, axta 
han elwetákxa'. 

5Xama axta apkelwokmo m'a yókxexma nak Suf, aptáhak axta Saúl 

apcháneya m'a apkeláneykha apyetlo axta: —Óltaqhohok sa', kamaskok 
kexaha katnehek ekxeyenma apwáxok táta m'a yámelyeheykok, kaxének 
apwáxok negko'o. 

6Aptáhak axta apkeláneykha apchátegmowágko s'e: —Apheyk xama Dios 

appeywa aplegasso s'e tegma apwányam nak, apcháyo nak chá'a 
apyókxoho énxet'ák, hakte megkatnehek chá'a megkatne m'a ekyókxoho 
apxeyenma nak chá'a katnehek. Ólmahagkok ma'a, lapmaxcheyk sa' 
hẽltennaksek ámay yaqwánxa enxoho agyetlók. 

7Nók, ólmahagkok, —axta aptáhak apchátegmowágko Saúl—. ¿Yaqsa sa' 

eyke ansókasek ma'a énxet nak? Méko han aptáhak pán ma'a nahápa 
nenxata nak. Méko aqsok agmések ma'a Dios appeywa aplegasso nak. 

8Apchátegmowágkek axta m'a apkeláneykha: —Yetneyk eykhe ko'o ketsék 

selyaqye aktek ekmope. Agmések sa' ma'a Dios appeywa aplegasso nak, 
yaqwayam henxekmósek ámay. 

9(Apmenyeyk axta agkok chá'a elpaqhetchesakpohok Dios xama israelita 

ma'a nanók axta, axta etnehek chá'a s'e: “Agyo'ókxak ekha apmopwána”; 
cham'a kéltéma nak kaxwók “Dios appeywa aplegasso”, kéltéma axta nanók 
“ekha apmopwána”.) 

10—Hoy —axta aptáhak Saúl—. Ólmahagkok ma'a. Yetlókok axta han 

apkelmahéyak tegma apwányam, aphakxa axta Dios appeywa aplegasso xa 
apqánet nak. 

11Neyseksa apkelxega axta ekmeyeykekxexa nak néten xapop ámay 

ekmahéyak ma'a tegma apwányam, apkeltahanya'awók axta kelán'a étkók 
élyekweykekxa yegmen, aptáhak axta apkelmaxneyáncha'a s'e: —¿Aphéya 
énxet ekha apmopwána s'e? 

12Axta táhak élátegmowágko s'e: —Éhay, eyke aphak ma'a kélmonye' nak. 

Kólpekhésa kólxog, hakte apmeyántak ma'a tegma apwányam, sakhem 
élánamáxchexa aqsok ektekyawa m'a kélpeykessamókxa nak chá'a Dios. 

13Kélwokmek sa' agkok kéxegke m'a, kólchetam sa', amonye' apmeyeykekxa 

m'a ektekyómakxa nak chá'a aqsok yaqwayam etwok apto. Metawagkek han 
chá'a aptéyak énxet'ák mewákxo enxoho m'a, hakte elmaxnésseshok chá'a 
aqsok ekmatñá m'a. Keñe natámen etawagkok chá'a m'a ektáha nak chá'a 
kéláneyeykha. Cháxa keñamak séltamho nak kólya'ammok heykxa', hakte 
kólwetágwok sa'. 

14Apkelxegákxeyk axta makham apkelmahágko m'a tegma apwányam. 

Xama axta peya elwomok ma'a, pelakkassek axta han apyephagwa'a 
Samuel apkeltahanya'a peya emyekxak ma'a kélpeykessamókxa nak chá'a 
Dios. 

15Nanók axta eyke apxekmósso Wesse' egegkok Samuel yaqweykenxa 

katnehek, amonye' apwayam ma'a Saúl. Axta aptáhak apcháneya s'e: 

16“Saka sa' wáphássesek xama énxet apkeñama yókxexma Benjamín, keso 

ekwánxa nak ekhem, peya sa' epagkanek xép yaqwayam etnéssesek 
apkemha apmonye' apkeltaqmelchesso énxet'ák ahagkok Israel. Sa' 
elmallahanchesek neyseksa apkelma m'a filisteos, hakte apyósekak ko'o 
sélányo m'a énxet'ák ahagkok, seklegaya sewóneykha apkeltémo apasmok.” 

17Xama axta apwet'a Samuel ma'a Saúl, aptáhak axta Wesse' egegkok 

apcháneya s'e: “Cháxa énxet séltennasa axta exchep xa. Sa' etnehek 
apkemha apmonye' apkeltaqmelchesso énxet'ák ahagkok.” 

18Apchaqnágwokmek axta m'a nentaxnamakxa nak tegma apwányam, keñe 

Saúl apyo'ókmo m'a Samuel, aptáhak axta apcháneya s'e: —¿Hexekmós 
hana ko'o apxagkok énxet ekha apmopwána? 

19—Ko'o neykhe ekha sekmowána —axta aptáhak apchátegmowágko 

Samuel—. Exeg emonye', ólmahagkok ma'a kélpeykessamókxa nak chá'a 
Dios, sa' etwok apto xamo' ko'o exchep sakhem ma'a. Axto'ók agko' sa' 
altennaksek ekyókxoho m'a aqsok apmáheyo hélmaxneyha, keñe sa' wohok 
etaqhoho'. 

20Eyke nágkeytnakhaksoho aqsa apwáxok ma'a yámelyeheykok 

élxegánegkesso axta, ekwokmo nak ántánxo ekhem élxegányam, 
kélwetákxeyk eyke m'a. Etnehek sa' eyke han apagkok xép ekyókxoho aqsok 
kélmámenyého nak chá'a m'a Israel, keñe han ma'a apnámakkok nak. 

21Axta aptáhak apchátegmowágko Saúl: —¡Benjamín énxet'ák apagkok 

nepyeseksa eyke ko'o eñamak, aptáhakxa nak apqántawók apagko' énxet'ák 
ma'a Israel! Mékoho apagko' han ko'o énámakkok nepyeseksa m'a Benjamín 
nak énxet'ák apagkok. ¿Yaqsa ektáha aptáha nak seyáneya xa? 

22Keñe axta Samuel apyentama Saúl yetlo apkeláneykha m'a kañe' tegma, 

apkelhéssekmek axta han ektaqmelakxa agko' nak, nepyeseksa m'a 
apheykha axta m'a. Treinta axta han apyókxoho. 

23Keñe axta Samuel aptáha apcháneya m'a ektáha axta aphanma aqsok: —

Esanta sa' ápetek sekmésso séltémo exchek etaqmelchesek. 

24Yahamok axta aplekwákxo kéltósso eywok ma'a ektáha axta aphanma 

aqsok, keñe apmésa m'a Saúl. Tén axta aptáha apcháneya Samuel: —
Cháxa kéltaqmelchessesso exchek xép xa. Elyenyekha', etaw, hakte xép 
axta sektaqmelchessesso s'e ekhem nak, séláneyáncha'a nak énxet'ák. 
Aptókek axta apto Saúl xa ekhem nak yetlo Samuel. 

25Apkelmeyánteyk axta makham ma'a tegma apwányam, apkelenyékto m'a 

kélpeykessamókxa nak Dios, kéllánessek axta apyetnamakxa Saúl ma'a 
néten tegma nak, 

26apyetneyk axta m'a Saúl. Keñe axta élsaka apwóneyncha'a Samuel ma'a 

Saúl apyetnakxa axta néten tegma. Aptáhak axta apcháneya s'e: —
Exatakha', etaqhoho sa'. Apxatakha'ak axta Saúl. Keñe axta aptepa ámay 
yetlo Samuel. 

27Xama axta apkelwákxo m'a nekha nak nenteyapmakxa tegma apwányam, 

aptáhak axta Samuel apcháneya Saúl se'e: —Yána exog apmonye' 

apkeláneykha, etnamha sa' eyke exchep sekxo', altennaksek sa' ko'o exchep 
aptáhakxa exchek seyáneya Dios. 

 

1 Samuel 10 
Samuel appagkanma Saúl yaqwayam etnehek wesse' apwányam Israel 

1Apmeyk axta Samuel kélyeta pexmok égmenek, apyegkenchessek axta 

apqátek ma'a Saúl, appathetchek axta appeykesa keñe aptáha apcháneya 
s'e: —Appagkanchek xép Wesse' egegkok sakhem yaqwayam etnehek 
apkemha apmonye' apkeltaqmelchessesso m'a énxet'ák Israel, ektáha nak 
apagkok. Xeyep sa' etnehek apkemha apmonye' apkeltaqmelchesso, 
elmallahanchesek sa' nepyeseksa apkelenmexma apwakhaya nak. Keso 
yaqwayam sa' ékpelkohok xép apteméssesa Wesse' egegkok apkemha 
apmonye', apkeltaqmelchesso m'a énxet'ák apagkok: 

2Aptaqháwok sa' agkok, elwetágwakxak sa' apqánet énxet ma'a nekha nak 

Raquel takhaxpop agkok, ekpayho nak Selsah, Benjamín nak xapop 
apagkok. Eltennaksek sa' xép kélwetákxo m'a yámelyeheykok 
apkelchetamsama nak, eltennaksek sa' ekmassama ekyetnakhassamo 
apwáxok yámelyeheykok ma'a apyáp, kéxegke aqsa yetnakhassamók 
apwáxok, sa' etnehek yának se'e: “Háxkol'a atnéssesek hatte.” 

3Keñe sa' ma'a teyp, apwákxo enxoho émhakxa nak yámet encina ekpayho 

nak Tabor, eltahanyak sa' apqántánxo énxet apkelmeyeykekxa m'a Betel, 
yaqwayam elpeykeshok Dios. Xama sa' appakhéyak apqántánxo yát'ay, 
keñe sa' pók apkelseykha apqántánxo pán, tén sa' ma'a pók nak apseykha 
xama yempehek yetlo vino kélyeta. 

4Epeykesek sa', elmések sa' apqánet pán. Elma sa'. 

5Keñe sa' ewakxak ma'a Guibeá egkexe apagkok nak Dios, apheykegkaxa 

nak sẽlpextétamo filisteos. Aptaxneyk sa' agkok ma'a tegma apwányam, 
elwetágwók sa' Dios appeywa apkellegasso apkelenyékta m'a 
kélpeykessamókxa nak chá'a Dios. Apmonye'e sa' elxegmak énxet'ák 
apkelpáwasso yát'axpog, aqsok kélaqtáwasso, yámámok tén han arpa, 
elxének sa' Dios appeywa yetlo apkelnextegeykha néten. 

6Keñe sa' xép etxek apwáxok Wesse' egegkok espíritu apagkok, keytlawhok 

sa' xép xa apnextegeykha néten, aptamhágko nak ma'a, máxa pók 
aptémakxa énxet sa' etnekxa'. 

7Temék sa' agkok xép xa ektáha nak, etne sa' ma'a ekpayhókxa nak etnehek, 

hakte Dios sa' epasmok. 

8Emyekxa sa' apmonye' m'a Guilgal, yaqwánxa sa' ólwetaxchekxak makham, 

yaqwayam agmések aqsok élwatnamáxche m'a, tén han aqsok ektekyawa 
ekyaqmageykekxa nak sẽlásekheykekxoho. Héleyx sa' ekweykmoho siete 

ekhem ma'a, ekwokmoho sekwákxo ko'o, keñe sa' altennaksek yaqwánxa 
elána'. 

9Xama axta appeynchákpo Saúl peya etaqhohok apyenyékxo m'a Samuel, 

yetlókok axta han apyaqmagkassesso apwáxok ma'a Dios; temék axta 
ekyókxoho m'a aqsok magkenatchesso apkeltennassama axta katnehek 
ma'a Samuel. 

10Xama axta apwákxo Saúl yetlo apkeláneykha m'a Guibeá, apkelántekkek 

axta apmonye' Dios appeywa apkellegasso yetlo apkelnextegeykha néten. 
Keñe axta aptaxna apwáxok Dios espíritu apagkok ma'a Saúl, yetlókok axta 
han apwéhenayo apkelnextegeykha néten, aptamhágko axta m'a. 

11Keñe m'a apyókxoho ektáhakxa axta apkelweteykxa', apkelwet'a 

apweyhenawo apkelnextegeykha néten ma'a Dios appeywa apkellegasso, 
aptáhak axta chá'a apcháneya pók se'e: “¿Yaqsa ektáha Quis apketche? 
¿Saúl enxeykel'a han Dios appeywa aplegasso?” 

12 Keñe axta xama énxet apkeñama axta m'a aptáha appaqmeta s'e: “¿Yaqsa 

apyapmeyk xa énxet'ák nak?” Cháxa ekteyapmakxa axta han amya'a ektéma 
nak se'e: “¿Saúl enxeykel'a han Dios appeywa aplegasso?” 

13Xama axta ekmassa apkelnextegeykha néten, apwákxeyk axta apxagkok 

Saúl. 

14Axta aptáhak apkelmaxneyáncha'a apyaha tén han ma'a apkeláneykha 

nak: —¿Háxko axta kélmaheykegkaxa'? Aptáhak axta Saúl 
apchátegmowágko s'e: —Yámelyeheykok axta nélchetamsók. Xama axta 
mólweteykekxo, keñe negya'áyekmo m'a Samuel. 

15Keñe axta Saúl apyaha aptáha apcháneya s'e: —¿Háxko axta aptáhakxa 

apkeláneya Samuel? Héltennasha hana. 

16Apchátegmowágkek axta Saúl ma'a apyaha: —Ẽltennassegkek axta 

kélweteykekxo m'a yámelyeheykok. Axta eyke eltennáseyha Saúl xama 
enxoho m'a kélteméssessama wesse' apwányam, apkeltennassama axta 
Samuel. 

17Keñe axta Samuel apkeláneyáncha'a m'a énxet'ák Israel, yaqwayam 

elpeykeshok Dios ma'a yókxexma Mispá; 

18aptáhak axta apkeláneya s'e: —Aptáhak Wesse' egegkok se'e, Dios 

apagkok nak Israel: ‘Ko'o axta sélántekkesso kéxegke Egipto énxet'ák Israel, 
keñe han sélwagkassama teyp apkelmoma axta m'a egipcios, tén han ma'a 
apyókxoho énxet'ák ektáha axta apnaqtawáseykegkoho kéxegke.’ 

19Keñe kaxwók kéxegke kélyenyawa m'a Dios kélagkok, 

apkelmallahanchesso axta ekyókxoho ekmaso kélheykha, tén han 
kéllegeykegkoho, kélyamasmeyk kéltémo exek xama wesse' apwányam 
kélagkok yaqwayam etnehek apkemha apmonye' apkeltaqmelchesso. 

Kólchaqnágwata kaxwók nápaqtók Wesse' egegkok, ektáhakxa nak chá'a 
énxet'ák kélagkok, tén han kélnámakkok kélagko'. 

20Tén axta Samuel apkeltamho elyepetchegwohok ma'a apyókxoho énxet'ák 

nak Israel, Benjamín énxet'ák apagkok axta han kelpehewokmok 
kélyéseykha. 

21Keñe axta han apkeltamho elyepetchegwohok ma'a Benjamín nak énxet'ák 

apagkok, tén axta élpehewokmo kélyéseykha m'a Matrí axta apnámakkok, 
cháxa aptepakxa axta han xama nepyeseksa kélyésancha'a m'a Saúl, Quis 
apketche. Apketagkakpek axta, axta eyke kólwetákxa', 

22tén axta kélmaxneyancha'a makham Wesse' egegkok, yaqwayam 

kólya'asagkohok apheyk kexaha han Saúl ma'a. Apxénchek axta Wesse' 
egegkok apha Saúl ma'a, apyexanma m'a neyseksa kélxátamakxa axta chá'a 
aqsok. 

23Kenyaháxcheyk axta han kéltekkessákxo m'a apyexanmakxa axta. Xama 

axta apkenegwokmo apmonye'e énxet'ák ma'a Saúl, apwetákpek axta méko 
aphémo enxoho israelitas ekwánxa axta apwenaqte, apkelyeykhágkek axta. 

24Apkelmaxneyáha axta Samuel apyókxoho énxet'ák nak: —¡Kélwet'ak 

kaxwók apkelyéseykha axta Wesse' egegkok! ¡Méko xama enxoho israelitas 
aphawo s'e! —¡Megkatnégwomek sa' néxa apteme wesse' apwányam! —
axta aptáhak apkelátegmowágko israelitas. 

25Yetlókok axta han apkeltennasso énxet'ák wesse' apwányam 

segánamakxa apagkok ma'a Samuel, aptáxéssek axta xama weykcha'áhak 
appekkenwokmo m'a nápaqtók Wesse' egegkok. Keñe axta Samuel 
apkeláphasa eltaqhekxak apyókxoho apxanák. 

26Aptaqhákxeyk axta han apxagkok ma'a Saúl, ekpayho nak Guibeá, 

apkelyetlákxeyk axta han nápakha kempakhakma yapmeyk, cham'a 
appaknegkesseykmoho axta chá'a apwáxok Dios. 

27Yetneyk axta eyke han chá'a énxet eyesagkeykha nak chá'a apkelpeywa. 

Aptáhak axta apkelpaqmeta s'e: “¿Keya yaqwayam etnehek sẽlwagkasso 
teyp xa?” Apwanyeyha axta, axta han elsántegkásak chá'a aqsok 
apkelmésso naqsa; máxa manleg'a axta eyke aptáhak ma'a Saúl. 

 

1 Samuel 11 
Saúl apmenxenma amonitas 

1Apmahágkek axta Jabés ekpayho nak Galaad ma'a Nahas, wesse' 

apwányam axta Amón, apkelánésagkokxeyk axta aptamhágkaxa 
sẽlpextétamo apagkok yaqwayam ektamagkok ma'a tegma apwányam. Keñe 
m'a énxet'ák apheykha nak yókxexma Jabés, aptáha apcháneya s'e: —
Ólpaqhetchesaxkohok sa', tén sa' hentéhek negko'o exchep apkeláneykha. 

2Apchátegmowágkek axta Nahas, apteme axta amonita: —Axnéshok sa' ko'o 

mók sélpaqhetchásamáxkoho kéxegke, kélyahákxoho enxoho 
alhexyawássesagkok chá'a kélaqtek kéxegke ekpayho nak 
kélya'assamakxa', yaqwayam enxoho elmegqeyk elesmésakpok chá'a m'a 
israelitas. 

3Keñe axta aptáha apkelátegmowágko m'a apkelámha apmonye'e nak 

Jabés: —Hegmés sa' sekxók siete ekhem, yaqwayam óláphaksek 
apkelseykha amya'a m'a ekyókxoho apheykegkaxa nak israelitas; méko sa' 
agkok segya'awa hempasmok, ólmésaxchek sa' xép. 

4Apkelwokmek axta apseykha amya'a m'a Guibeá, aphakxa axta Saúl, 

aplegássek axta han amya'a m'a énxet'ák. Apyókxoho axta han 
meleysagkohok apkellekxagweyncha'a. 

5Chaqhawók axta han apwa'akto Saúl apkenyékto yókxexma appakhénto 

weyke, keñe axta aptáha aptegyáncha'a amya'a s'e: —¿Yaqsa ektáha 
énxet'ák? ¿Yaqsa ektáha apkellekxagweyncha'a nak? Apkeltennáseyha axta 
énxet'ák amya'a apkelseykentegkesso axta m'a énxet'ák apkeleñama nak 
Jabés. 

6Xama axta apleg'a Saúl, yetlókok axta aptaxno apwáxok Dios espíritu 

apagkok; aplókók apagko' axta Saúl. 

7Tén axta apkelnapa m'a ánet weyke, apkelyaqtennágkek axta apteméssesa 

nekha'a étkók, apkeláphássek axta chá'a nekha'a étkók ekyókxoho 
apheykegkaxa nak israelitas, apkelásenneykxo chá'a m'a apkelseykha nak 
amya'a. Axta aptáhak chá'a apkelpaqmeta apkelseykha amya'a s'e: “Sa' 
kólteméssesek han weyke apnaqtósso m'a énxet'ák ektáha enxoho 
memáheyo epasmok ma'a Saúl tén han Samuel.” Apkeláyók apagko' axta 
han énxet'ák; apyepetchákxeyk axta han pók aptamhákxo apkelxegexma'a. 

8Xama axta apkelyetsetwokmo Saúl énxet'ák apchaqnákxo axta m'a 

yókxexma Bézec, trescientos mil énxet axta apkeleñama m'a Israel, tén axta 
treinta mil ma'a apkeleñama nak Judá. 

9Keñe axta aptáha apkeláneya m'a ektáha axta apkelseykha amya'a, 

apkelwayam axta aphakxa': —Kóltennasák sa' apheykha nak Jabés, saka 
yetseksókhem sa' ólwagkassók teyp. Apkeltaqháwok axta makham ma'a 
ektáha axta apkelseykha amya'a, apkeltennássekxo m'a apheykha nak 
Jabés. Kelpayhékxók agko' axta apkelwáxok ma'a, 

10axta aptáhak apcháneya Nahas se'e: —Saka sa' ólmésaxchek negko'o 

exchep, yaqwayam sa' henteméssesek apmakókxa enxoho henteméssesek. 

11Mók ekhem axta entáhak apkexpánchesa Saúl ántánxo 

apkelyaqyeyáseyak sẽlpextétamo apagkok, amonye' élseye axta han 
apkelántaxnegwokmo m'a apkelpakxeneykegkaxa nak apkelenmexma, 

apkelnapchek axta amonitas ekweykmoho yetseksókhem. Keñe m'a 
metekyawa nak apkexpaqna, meyke apxegexma chá'a. 

12Keñe axta nápakha énxet'ák aptáha apcháneya m'a Samuel: —¿Yaqsa 

axta énxet apya'ássekmo axta Saúl mopwanchek etnehek wesse' apwányam 
egagkok? Hẽlnaqlantagkas negko'o m'a énxet'ák nak yaqwayam sa' ólnápok. 

13Keñe axta aptáha Saúl se'e: —Méko sa' xama énxet yetsapok se'e ekhem 

nak, hakte sakhem apkelwagkasa teyp Wesse' egegkok ma'a énxet'ák nak 
Israel. 

14Keñe axta Samuel aptáha apkeláneya m'a apyókxoho énxet'ák nak: —

Ólmeyekxak sa' yókxexma Guilgal, yaqwayam anteméssesek wesse' 
apwányam ma'a Saúl. 

15Keñe axta apkelmeyákxo apyókxoho énxet'ák ma'a Guilgal. 

Kélteméssessek axta wesse' apwányam Saúl nápaqtók Wesse' egegkok. 
Keñe axta kélmésa Wesse' egegkok aqsok ektekyawa segwetassamo nak 
sẽlásekheykekxoho, payhékxeyk axta apwáxok Saúl, tén han ma'a 
apyókxoho nak israelitas. 

 

1 Samuel 12 
Samuel apmeyáseykekxa apteme wesse' m'a Saúl 

1Aptáhak axta Samuel apkeláneya apyókxoho énxet'ák Israel: —Éláneyak 

ko'o ekyókxoho m'a sélmaxneyeykha axta chá'a, ekméssegkek xama wesse' 
apwányam kélagkok. 

2Keso wesse' apwányam peya sa' etnehek apnaqleykha kéxegke. 

Sekwányamók eyke ko'o kaxwók ektáhak, mópowók han ma'a éwa', apháha 
han étchek kélnepyeseksa kéxegke. Ko'o axta seknaqleykha chá'a kéxegke, 
eyeynmo sektémakxa axta wokma'ák, ekwokmoho s'e negwánxa nak, 

3keso sekha s'e: ¡Ekyementamomchek axta agkok chá'a ko'o weyke aptósso 

xama énxet, essenhan yámelyeheykok! ¡Eknaqtawáseykegkók axta agkok 
chá'a, élhayak axta agkok nahan chá'a! ¡Ekmomchek axta agkok han chá'a 
selyaqye wánéxchek maxének ektemegweykmoho exma! Kélwanchek 
hélxénchásekxohok sektémakxa nápaqtók Wesse' egegkok, keñe han 
nápaqtók se'e wesse' apwányam ektáha nak apkelyéseykha, ayánmagkasek 
sa' nahan ko'o sekméyak aqsok. 

4—Mehennaqtawáseykegkohok negko'o exchep xama enxoho, mehẽlhék 

nahan, memák han chá'a selyaqye yaqwayam mexének ektemegweykmoho 
exma —axta aptáhak apkelátegmowágko m'a énxet'ák. 

5—Wesse' egegkok tén han ma'a wesse' apwányam apteme axta 

apkelyéseykha, apteme apweteykegkoho sélxéna kéxegke sekteme meyke 



703 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

seksexnánémaxche' sélane xama aqsok —axta aptáhak ma'a Samuel. —
Cháxa —axta aptáhak apkelátegmowágko. 

6 Axta aptáhak han Samuel apkeláneya m'a énxet'ák: —Wesse' egegkok axta 

han apkelane aqsok apchásenneykekxo m'a Moisés tén han Aarón, 
apkelántekkessama Egipto m'a kélyapmeyk nanók axta kéxegke. 

7Kóllánekxa sa' kaxwo' kéltáhakxa', altennásekxohok sa' ko'o kéxegke 

nápaqtók Wesse' egegkok ekyókxoho ektaqmela apteméssessamakxa nak 
chá'a kéxegke, tén han ma'a kélyapmeyk nanók axta. 

8Xama axta apmaheykegko Jacob yetlo aptawán'ák neptámen ma'a Egipto, 

apnaqtawáseykegkok axta m'a egipcios, keñe m'a kélyapmeyk nanók axta 
kéxegke, apkelwóneykencha'a apkeltémo epasmok ma'a Wesse' egegkok, 
keñe axta apcháphássessama m'a Moisés tén han Aarón, cháxa 
apkelántekkessama axta kélyapmeyk nanók kéxegke m'a Egipto, 
apkelhésseya s'e yókxexma nak. 

9Massegweykmek axta eyke élxéneykha apkelwáxok ma'a Dios Wesse' 

apagkok, keñe apkeltémo elmok ma'a Sísara, sẽlpextétamo apkemha 
apmonye' apagkok axta m'a Jabín, wesse' apwányam axta Hasor, keñe han 
apchahayo apkelmoma m'a filisteos, tén han wesse' apwányam Moab, 
apkelnápomákpo axta m'a kélyapmeyk nano'. 

10Tén axta apkelya'ásegweykmo apkeláneykegko melya'assáxma nápaqtók 

Wesse' egegkok, apkelyamasma apkelpeykessamo m'a mók ektémakxa nak 
chá'a kéleykmássesso Baal, tén han Astarté, keñe axta apkelwóneykencha'a 
apkeltémo elwagkasek teyp neyseksa apkelma apkelenmexma, 
apkelxeyenma elpeykeshok wánxa m'a Wesse' egegkok. 

11 “Keñe axta Wesse' egegkok apcháphássessama m'a Jerubaal, Barac, 

Jefté, tén han Samuel, yaqwayam elwagkasek teyp kéxegke, neyseksa 
apmáheyo elmok ma'a kélenmexma, tén axta ektaqmalma kéxegke 
kélheykha. 

12Xama axta kélweteya kéxegke apmáheyo ektámegmak ma'a Nahas, 

wesse' apwányam apagkok axta amonitas, keñe axta kéltémo alyéssesha 
ko'o xama wesse' apwányam yaqwayam etnehek apkemha apmonye' 
apkeltaqmelchesso, aptáhakxoho eykhe wesse' apwányam kélagkok ma'a 
Dios Wesse' kélagkok. 

13Keso wesse' apwányam kélagkok se'e ektáha axta kélyéseykha. 

Apméssegkek Wesse' egegkok ma'a wesse' apwányam kélmaxnagkama 
axta. 

14Kéméxcheyk kaxwók kéxegke kóláwhok Wesse' egegkok, tén han 

kólpeykeshok chá'a, kóleyxhok nahan chá'a m'a appeywa, kólyahakxohok 
nahan chá'a apkeltémókxa nak chá'a kóltéhek, tén han kélweynchámeykha, 
kéxegke tén han ma'a wesse' apwányam kélagkok, ektáha nak 

apkeltaqmelchesso, ekhawo apmopmenyého nak chá'a kóltéhek ma'a Dios 
Wesse' kélagkok. Keñe sa' tásek chá'a katnehek kélheykha kéltáha enxoho 
xa. 

15Sa' agkok kólyahákxoho, kélyenyawa enxoho m'a apkeltémókxa nak 

kóltéhek, ellegássesagkohok sa' kéxegke yetlo wesse' apwányam kélagkok. 

16“Nágkóltaqheykha aqsa sekxók xa kélchaqnágkaxa nak, kólwetak sa' 

ekyawe aqsok, peya nak elának Wesse' egegkok kélnápaqta'awók kéxegke. 

17Negwokmek apnakxamákpexa hótáhap apyexna, tén han 

megkamámeyeykxa', ¿naqsóya? Almaxnak sa' ko'o Wesse' egegkok, keñe 
sa' yáphaksek takha' tén han ekmámeye, yaqwayam sa' kólya'asagkohok 
kéxegke, tén han kólyekpelkohok eyesagko agko' kéltáhakxa kéxegke 
kélmaxneya xama wesse' apwányam kélagkok, nápaqtók Wesse' egegkok.” 

18Yetlókok axta han apkelmaxnagko Wesse' egegkok ma'a Samuel, 

apcháphássek axta han ekmanyehe m'a takha' tén han ekmámeye; 
apkelakawók apagko' axta han apyókxoho énxet'ák ma'a Wesse' egegkok, 
tén han ma'a Samuel. 

19Keñe axta apyókxoho énxet'ák aptáha apcháneya m'a Samuel: —

Hẽlmaxnésses sa' negko'o Dios Wesse' apagkok, negko'o nentáha nak 
apkeláneykha, yaqwayam enxoho móletsepe'; hakte negyanchásegkok 
negko'o ektémakxa mólya'assáxma, nélmaxneya hempekkenchesek xama 
wesse' apwányam egagkok. 

20Aptáhak axta Samuel apchátegmowágko: —Nágkóle aqsa. Naqsók 

kéxegke kélláneykegko aqsok ekmaso agko'; eyke nágkólyenyaw kaxwók 
Wesse' egegkok, kólpeykesho sa' chá'a yetlo kélméssamo agko' kélwáxok. 

21Nágkólyetlakxa m'a aqsok kéláyókxa mékoho nak, megkamowána nak 

kapasmok, tén han kalwagkasek teyp, hakte élmowancha'a amya'a m'a. 

22Mekxáyhek sa' chá'a m'a Wesse' egegkok, eñama apkelmeyeykha 

apwesey; hakte apmenyeyk kéxegke etnehek énxet'ák apagkok. 

23Ko'o han, malanyek sa' chá'a may'assáxma nápaqtók Wesse' egegkok, 

sélwátéssekmo sa' sélmaxnéssesso kéxegke. Awasqápekxohok sa' 
sélxekmósso yaqwayam enxoho kóllának chá'a kéxegke aqsok ektaqmela, 
tén han ma'a ekpayhawo nak chá'a kóltéhek. 

24Kóláwhok sa' chá'a kéxegke m'a Wesse' egegkok, kólpeykeshok sa' han 

chá'a ekmámnaqsoho, yetlo kélméssamo agko' kélwáxok, kaxén sa' chá'a 
kélwáxok ekxámokma agko' aqsok apkelane, yaqwayam epasmok kéxegke. 

25Kéllenxanmégkók sa' agkok kéllane aqsok ekmaso, kólmasséssók sa' 

kéxegke yetlo wesse' apwányam kélagkok. 

1 Samuel 13 
Kempakhakma apkelenmexma m'a filisteos 

1Apwányam axta aptemék Saúl apkeynawo apteme wesse' apwányam ma'a 

Israel; yáma wenaqtémók axta apteme wesse' apwányam, 

2keñe apkelyéseykencha'a tres mil sẽlpextétamo m'a nepyeseksa nak 

énxet'ák Israel. Dos mil axta han apkelheykekxo xamo' ma'a Micmás, 
élaqneykegkaxa egkexe m'a Betel, keñe axta han mil apkelhákxo xamo' 
Jonatán ma'a Guibeá, ekpayho nak Benjamín. Tén axta nápakha 
apkeláphasa eltaqhekxak apxanák ma'a Saúl. 

3Apsawhomók axta han apmassésseykmo Jonatán ma'a sẽlpextétamo 

filisteos, apheykha axta m'a Guibeá, apkelleg'ak axta han ma'a pók filisteos. 
Apkeltamhók axta han Saúl kólpáwássesek kélaqkahasso m'a ekyókxoho 
apheykegkaxa nak, yaqwayam enxoho eltennasagkok ma'a hebreos. 

4Apkelleg'ak axta apyókxoho israelitas apmasséssekmo Saúl ma'a 

sẽlpextétamo filisteos, axta keñamak apkeltaqnaweykegkoho apagko' 
israelitas ma'a filisteos, apchaqnákxeyk axta sẽlpextétamo yetlo Saúl ma'a 
Guilgal. 

5Apchaqnákxeyk axta han filisteos apmako yempakhak ma'a israelitas. 

Yetneyk axta treinta mil yátnáxeg apkelyenyawasso apagkok apkenchesso 
nak kempakhakma, seis mil sẽlpextétamo apkelchánte nak chá'a yátnáxeg, 
tén han apxámokma apagko' apkelxega nak náxop, ekweykenxal'a 
ekxámokma yagkamex ma'a neyáwa wátsam ekwányam. Keñe axta 
apkelmahágko m'a Micmás, apkelpakxenwokmek axta han ma'a 
ekteyapmakxa ekhem nak Bet-avén. 

6Xama axta apkelwet'a eyesagko ektáhakxa m'a israelitas, hakte apkellókók 

apagko' axta apketámegko m'a filisteos, apkelyexánegwokmek axta chá'a 
meteymog áxwa, tén han maxcha'a, keñe han neyseksa meteymog élyawe, 
tén han xóp élyapwate, keñe han yámelchet. 

7Apxámok axta han apkelyeykheykekxa m'a Jordán, ekpayho nak yókxexma 

Gad tén han Galaad; aphákxeyk axta eyke aqsa makham Saúl ma'a Guilgal, 
apkelmeneygkók apagko' axta han ma'a apyókxoho sẽlpextétamo apkelyetlo 
axta. 

8Axta apkeleyxwomhok han Saúl ekweykmoho siete ekhem ma'a, 

apkeltennasakxa axta m'a Samuel; axta eyke ewokmok Samuel ma'a Guilgal, 
apkeltaqhákxeyk axta chá'a nápakha énxet'ák. 

9Tén axta Saúl aptáha s'e: —Hélnaqlantagkas aqsok kélnaqtósso yaqwayam 

sa' kalwatnaxche', tén han aqsok ektekyawa segwetassamo nak 
sẽlásekheykekxoho. Apkelwatno apagko' axta han aptáhak. 

10Chaqhawók axta han appenchesakxa apwatno aqsok kéltósso Saúl, 

apwákxo Samuel. Apkelanyexágkek axta Saúl peya emok takha', tén han 
epeykesek, 

11keñe axta Samuel aptáha apcháneya s'e: —¿Yaqsa ektáha apkelana nak 

xa? Apchátegmowágkek axta Saúl: —Ñókxa sekwet'a apkeltaqhákxo chá'a 
énxet'ák, tén han mew'akto exchep ma'a ekhem apxénakxa axta, tén han 
apchaqnákxo filisteos ma'a Micmás, 

12ekxéna ewáxok hektámegmak ma'a Guilgal, meykexho sélmaxnagko 

séltémo hepasmok ma'a Wesse' egegkok; cháxa keñamak sekwatna nak 
ko'o ahagko' ma'a aqsok kéltósso. 

13Axta aptáhak apchátegmowágko Samuel se'e: —¡Ekyeyháxma exchep 

apkelana xa aqsok nak! Kaxtemék axta apkelyaheykekxoho m'a 
apkeltamhókxa axta etnehek Wesse' egegkok, megkamassegwomek axta 
apteméssesso wesse' apwányam ma'a Israel, ekweykekxoho m'a 
aptawán'ák neptámen. 

14Néxa sa' xép katnégwók ma'a aptémakxa nak wesse' apwányam. Etegyaha 

sa' Wesse' egegkok xama énxet ekleklamo apwáxok, etnéssesek sa' 
apkemha apmonye' m'a énxet'ák apagkok, hakte melyahákxak xép ma'a 
apkeltémókxa axta etnehek. 

15Yetlókok axta han apxegeykekxa Samuel apkeñama Guilgal apmeyákxo 

Guibeá. Keñe axta m'a apkeleymomap axta sẽlpextétamo aptamhákxo 
apkelxegexma'a m'a Saúl yaqwayam yempakha', apkelwokmek axta Guibeá, 
ekpayho nak Benjamín, apkeleñama m'a Guilgal. Axta apkelyetsetwomhok 
Saúl sẽlpextétamo m'a ektáha axta apkelyetlo, seiscientos axta apyókxoho. 

16Aphakmek axta Saúl yetlo apketche Jonatán ma'a Guibeá, ekpayho nak 

Benjamín, tén han ma'a sẽlpextétamo ektáha axta apkelxegexma'a, keñe 
axta filisteos apkelpakxenwa'a m'a ekpayho nak Micmás. 

17Apkelántekkek axta han ántánxo apkelyaqyeyáseyak kempakhakma 

yapmeyk filisteos ma'a apkelpakxeneykegkaxa axta; xama axta 
apkelmahágkok ma'a Ofrá, yókxexma nak Sual, 

18nápakha axta han apkelmahágkok ma'a Bet-horón, keñe han nápakha 

apkelmahágko m'a egkexe émha nak neyseksa m'a ekyapwátegweykenxa 
nak xapop Seboím, ekpayho nak meykexa énxet. 

19Méko axta han xama énxet apkelane nak sawo m'a ekyókxoho kañe' nak 

Israel, hakte axta yahayók filisteos elanagkok sawo élwenaqte tén han 
sawhéwa m'a hebreos. 

20Apyókxoho énxet'ák Israel axta chá'a elyo'ókxak ma'a filisteos, yaqwayam 

yának elmaxnéssesek ahamtek ma'a apkelmeykha nak chá'a 
apkelpeyncheyam xapop, sówaxpehek, póte, tén han yámpóte. 

21Ennókek axta kélmaxnagko ahamtek ma'a kélmeykha nak chá'a 

kélpeyncheyam xapop, tén han sówaxpehek, axta ekyagwánxa agkok 
ekmomnáwa kélmaxnagko ahamtek ma'a póte, tén han kélehamtáseykekxa 
naw'a m'a kéltekxeyéyak nak chá'a weyke. 

22Axta keñamak méko xama enxoho sókwenaqte tén han sawhéwa apagkok 

ma'a sẽlpextétamo apkelxegexma axta m'a Saúl tén han Jonatán 
émpakhamaxko axta. Wánxa axta aqsa xa apqánet nak, Saúl tén han 
Jonatán. 

23Keñe axta apkelxega m'a sẽlpextétamo filisteos, apkelpéwo m'a 

nempéwomókxa axta agyeykhak ma'a Micmás. 

 

1 Samuel 14 
Jonatán 

1Xama ekhem axta Jonatán, apketche nak Saúl, aptáha apcháneya m'a 

apchásenneykha: —Exegma', óltámeyekxak alwáta' agketamagkok 
apheykegkaxa nak sẽlpextétamo filisteos, cham'a neyp nak. Axta eyke 
eltennásak apyáp Jonatán, 

2axta appakxenweykmok Saúl ma'a nekha egkexe, kóneg yántakyexna axta 

aphak, kélchexakkassamakxa axta chá'a apyempe'ék hótáhap, yetlo 
apkelxegexma'a seiscientos sẽlpextétamo. 

3Ahías axta apchánémakpok chá'a eswok ma'a efod, Ahitub axta apketche, 

Icabod axta apephénem, Finees axta apketche, aptáwen axta m'a Elí, 
apteme axta apkelmaxnéssesso Wesse' egegkok énxet'ák apagkok ma'a 
Siló. Axta elya'ásegkok énxet'ák apxega m'a Jonatán. 

4Xénchek axta apwáxok emmok ma'a apheykegkaxa axta sẽlpextétamo 

filisteos. Kelánmeyk axta han ánet meteymog élyawe negyeykheykekxexa 
axta chá'a, kéltéma axta ekwesey xama Bosés, keñe mók Sene. 

5Xama axta kemhak nexcheyha, ekpayho nak Micmás, keñe axta mók ma'a 

ekpayho nepyeyam, ekpayho nak Guibeá. 

6Tén axta Jonatán aptáha apcháneya m'a apchásenneykha: —Nók, 

ólyeykhekxak ma'a neyp nak, apheykegkaxa nak ma'a énxet'ák meyke nak 
kélyenyekhássáseyak nekha apyempe'ék. Lapmaxcheyk sa' elának aqsok 
Wesse' egegkok hempasmok negko'o, hakte yeskohok hegmallahanchesek 
ma'a, megkeyxek nenxámokma essenhan egqántawo'. 

7—Elána sa' ekxénakxa enxoho apwáxok elána', ekpenchessek eyke ko'óxa 

sektáhakxa yaqwayam apasmok aqsok apmáheyo elána' —axta aptáhak 
apchátegmowágko m'a apchásenneykha. 

8Tén axta Jonatán aptáha apcháneya: —Nók, ólyeykhekxak sa' neyp 

apheykegkaxa nak ma'a énxet'ák, ólxekmósaxkohok sa' han. 

9Apkeltamhók sa' agkok anleyxek ma'a nenchaqnágwánxa enxoho, peya 

enxoho hegya'áwa', anchaqnaha sa' aqsa m'a, magya'ammek sa' ma'a 
apheykegkaxa nak. 

10Apkeltamhók sa' agkok agya'ammok, agya'ammok sa', hakte sa' katnehek 

magkenatchesso peya hẽlmallanchesek ma'a Wesse' egegkok. 

11Apkelxekmowásekpok axta han apheykegkaxa axta filisteos xa apqánet 

nak. Xama axta apkelwet'a, axta aptáhak apkelpaqmeta s'e: “Kólenmexho 
hana, apkelántekkek kaxwók hebreos meteymog áxwa apkelyexanmomakxa 
axta.” 

12Yetlókok axta han kélwóneykha Jonatán, tén han ma'a apchásenneykha 

nak: —¡Hegya'áwa', xama aqsok sa' óltennaksek! Tén axta Jonatán aptáha 
apcháneya m'a apchásenneykha: —Hétlógma sa', egkések sa' yaqwayam 
elmok israelitas Wesse' egegkok xa énxet'ák nak. 

13Aplókegkek axta han apmék apchánta Jonatán, yetlo apchásenneykha. 

Tén ma'a apkexeykenta axta chá'a náxop ma'a Jonatán, apchaqhak axta 
chá'a ekmanyehe agko' ma'a apchásenneykha. 

14Veinte énxet axta han apkelnápak Jonatán yetlo apchásenneykha xa émha 

amonye' apketámeyak nak, megkayawakxa nak exma'. 

15Apkelmeneygkók apagko' axta han apyókxoho apheykha axta m'a 

apkelpakxeneykegkaxa nak, tén han ma'a teyp apkelpakxeneykegkaxa nak. 
Apkelmeneygkók apagko' axta han ma'a sẽlpextétamo apheykha axta mók 
apkelpakxeneykegkaxa, tén han ma'a kempakhakma yapmeyk. Chaqhawók 
axta han ekyawheyncha'a xapop, kelyegweyxcheyk axta ekwányam agko'. 

16Keñe m'a énxet'ák apkelhaxneykha apagkok axta m'a Saúl, apheykencha'a 

axta m'a Guibeá, apkelwet'a filisteos apkenyahágko apkexpaqna. 

17Keñe axta Saúl aptáha apkeláneya m'a sẽlpextétamo ektáha axta 

apkelxegexma'a: —Kólyetsátekxa sa' yaqsa méko negyeseksa negko'o. 
Kélyetsátekxeyk axta, keñe méteyákpo m'a Jonatán yetlo apchásenneykha. 

18Aptáhak axta Saúl apcháneya Ahías: —Esanta sa' efod Dios nak apagkok, 

hakte axta yetnók ma'a nepyeseksa nak israelitas. 

19Yágwokmók axta melya'áseyak aptamhágkaxa filisteos neyseksa 

apkelpaqhetchásamákpoho Saúl ma'a apkelmaxnéssesso Dios énxet'ák 
apagkok. Tén axta Saúl aptáha apcháneya m'a apkelmaxnéssesso Dios 
énxet'ák apagkok: —Katnehek agkok xa, ná esanta aqsa. 

20Yetlókok axta han apchaqneykekxa apyókxoho sẽlpextétamo yetlo Saúl, 

apkempakha'ak axta. Apchaqhákxeyk axta aqsa han chá'a pók ma'a filisteos, 
hakte awanhek axta ekteyapma nepyeseksa melya'áseyak aptamhágkaxa. 

21Appasmeykxeyk axta han israelitas Saúl axta apkelxegexma'a tén han 

Jonatán ma'a hebreos, nanók appáxaqwayam axta m'a filisteos, apkelyetlo 
axta han ma'a sẽlpextétamo apagkok. 

22Xama axta apkelleg'a apkenyahágko filisteos ma'a israelitas, 

apkelyexánegwayam axta m'a neyseksa egkexe nak Efraín, apkelamhágkek 
axta han apkempakha'a. 

23Wokmók axta apkelnápomap ma'a yókxexma nak Bet-avén, cháxa 

apkelmallahanchesakxa axta han Wesse' egegkok Israel xa ekhem nak. 

Saúl apteméssesso naqso' appeywa 

24Massék axta apkelyenna énxet'ák Israel xa ekhem nak, hakte axta 

etókagkok aptéyak xama enxoho, hakte naqsók axta aptáha appeywa Saúl 
se'e: “Kóllegássesagkohok sa' énxet ektáha enxoho apto xama aqsok ma'a 
megkayáqtésa enxoho makham, mayaqmagkásekxexa enxoho ko'o 
makham setnéssessamakxa m'a sélenmexma.” 

25Apkelwokmek axta sẽlpextétamo m'a naxma, aphakxa axta yányawhéna'. 

26Xama axta apkelántaxna naxma m'a énxet'ák, kenyeyk axta yányawhéna' 

apyegmenek ektémól'a yegmen; méko axta eyke ektawa, hakte cheyxcheyk 
axta m'a aptáhakxa axta apteméssesso naqso' appeywa Saúl. 

27Keñe axta Jonatán, meñé axta aptáhakxa apteméssesso naqsók appeywa 

m'a apyáp apmésso m'a sẽlpextétamo, apya'asa yámet apmeykha axta, 
apkeltekxeya naw'a pápa' apagkok yányawhéna', aptókek axta han, yetlókok 
axta han apyenneykekxoho makham. 

28Tén axta aptáha apcháneya xama sẽlpextétamo israelitas se'e: —

Apméssek xeyk appeywa ekmámnaqsoho sẽlpextétamo m'a apyáp, apxéna 
kóllegássesagkohok ektáha enxoho ekto xama aqsok se'e sakhem nak. 
Cháxa keñamak ekmassa agko' nak apkelyenna énxet'ák. 

29Axta aptáhak apchátegmowágko Jonatán: —Asagkek apteméssesakxa 

énxet'ák egagkok ma'a táta. Hélano ko'o, ekyennákxók natámen sekto s'e 
yányawhéna' nak, 

30exchek ekyágwánxa agkok elyennákxohok énxet'ák aptókagko enxoho 

sakhem ma'a aqsok apkelyementaméyak nak nélenmexma. ¡Apxámok xeyk 
etnehek nélnapma m'a filisteos! 

31Cháxa ekhem apkelnapakxa axta israelitas ma'a filisteos, eyeynmo 

apkelnápomap ma'a Micmás, ekweykekxoho m'a Aialón. Massék agko' axta 
apkelyenna m'a sẽlpextétamo israelitas, 

32tén axta apketámegko apkelma m'a aqsok apkelyementaméyak axta 

apkelenmexma, apkelmágkek axta nepkések, weyke, tén han weyke étkók, 
apkelnapchek axta, aptókagkek axta ápetek yetlo éma. 

33Nápakha énxet'ák axta apkelya'aweykxak Saúl apkeltennásseykxo, aptáha 

apcháneya s'e: —Apkelánegkek melya'assáxma énxet'ák nápaqtók Wesse' 
egegkok, hakte aptókagkek ápetek yetlo éma. Keñe axta aptáha Saúl se'e: 
—¡Kéxegke kélteme kélyenseyam kélyetleykha Dios! Hélsantagkas sa' ko'o 
xama meteymog ekyawe, kólyettelegwásenta sa'. 

34Kólpaqhetches sa' énxet'ák, kóltennés sa' han héntegkásenták chá'a ko'o 

xama weyke kennawók aptósso s'e, essenhan ma'a nepkések, yaqwayam 
enxoho kólaqhek kéxegke, tén han kóltók, nágkóllána megkólya'assáxma 
nápaqtók Wesse' egegkok kóltawagkok ápetek yetlo éma. Cháxa axta'a nak, 
xama énxet axta chá'a apyentamákxohok apagko' ma'a weyke kennawók 
aptósso, matñék axta han chá'a m'a. 

35Apkelánessek axta han Saúl kélwatnéssamakxa chá'a aqsok ma'a Wesse' 

egegkok, apmonyók axta han apkelane xa ektéma nak. 

36Keñe axta aptáha apkeláneya Saúl: —Ólántépok sa' se'e axta'a nak 

agketamagkok filisteos, ólyementamok sa' aqsok apagkok ekwokmoho 
élsaka, meyke negáyam xama enxoho énxet. Axta aptáhak 
apkelátegmowágko apyókxoho s'e: —Etne m'a ekleyawókxa enxoho 
apwáxok etnehek. Keñe m'a apkelmaxnéssesso Dios énxet'ák apagkok, 
aptáha s'e: —Ólmaxnak sa' sekxók Dios. 

37Keñe axta Saúl apkelmaxneya Dios. Axta aptáhak apcháneya s'e: —

¿Ewancheya ko'o amenxenek filisteos? ¿Egkéseya sa' yaqwayam elmok 
ma'a israelitas? Axta eyke yátegmowágkok Wesse' egegkok xa ekhem nak. 

38Keñe axta Saúl aptáha s'e: —Kólmeyenta hana s'e kélyókxoho kélámha 

kélmonye'e nak sẽlpextétamo, kóltegyaha sa' amya'a yaqsa élana sakhem 
megkay'assáxma. 

39¡Naqsók ko'o sektáha sekpeywa nápaqtók Wesse' egegkok, 

apkelwagkasso nak teyp ma'a Israel, yetsapok sa' ma'a ektáha enxoho 
apteme, megkeyxek sa' ma'a ektáha enxoho apteme m'a hatte Jonatán! 
Méko axta xama enxoho apchátegmowéyak sẽlpextétamo. 

40Keñe axta Saúl aptáha apkeláneya m'a apyókxoho énxet'ák nak Israel: —

Kólchaqnágwata sa' kéxegke s'e, keñe sa' ko'o tén han hatte Jonatán, 
anchaqnágwók á mók nekha nak. —Etne m'a ekleyawókxa enxoho apwáxok 
etnehek —axta aptáhak apkelátegmowágko m'a sẽlpextétamo. 

41 Tén axta Saúl aptáha s'e: —Wesse', Dios apagkok nak Israel, ¿yaqsa 

ektáha meheyátegmowágko nak sakhem, ko'o sektáha nak xép 
apkeláneykha? Ko'o sa' agkok sélane may'assáxma, essenhan ma'a hatte 
Jonatán, sa' eyke kólya'asagkohok ektepa enxoho Urim ma'a 

ektawásamáxche xama aqsok; Israel sa' agkok apkeláneyak melya'assáxma, 
énxet'ák apagkok nak xép, katyapok sa' ma'a Tumim. Jonatán tén han Saúl 
axta han pehewokmok eyaqhémo, keñe axta énxet'ák megkaphewokmo 
apkelsexnánémap. 

42Keñe axta aptáha makham Saúl se'e: —Kóltawásekxak makham 

yaqwayam kólya'asagkohok hatte tén han ko'o. Keñe axta eyaqhawo 
apsexnánémap ma'a Jonatán, 

43Tén axta aptáha apcháneya Saúl ma'a Jonatán: —Héltennés aqsok 

apkelane. Keñe axta Jonatán aptáha apkeltennasa: —Ektókek xeyk ko'o 
ketchetsék yányawhéna' apyegmenek sétchesso exchek naw'a yámet 
sekmeykha nak chá'a. Ekheyk eyke ko'o s'e, payhawok amátog. 

44Axta aptáhak Saúl se'e: —¡Dios sa' ko'o heyaqhek megyetsapa enxoho 

exchep Jonatán! 

45Keñe axta énxet'ák aptáha apchátegmowágko Saúl se'e: —¡Mopwanchek 

yetsapok Jonatán, hakte apkelmallahanchessegkek kempakhakma m'a 
énxet'ák Israel! ¡Móltamhók negko'o katnehek xa! ¡Naqsók negko'o nentáha 
nélpeywa yetlo nenxeyenma Wesse' egegkok, móghók kólteméssessamhok 
exma ekmaso xama enxoho! Hakte Dios appasmak apkelana nak se'e 
sakhem nak. Cháxa apwagkasa axta teyp énxet'ák ma'a Jonatán megya'awo 
yetsapok. 

46Keñe axta Saúl apkelwátésa apkelamhéyak ma'a filisteos, apkelmeyákxeyk 

axta makham ma'a apkeleñamakxa. 

47Xama axta aptéma wesse' apwányam Saúl ma'a Israel, apkelnápomákpek 

axta apkelenmexma ekyókxoho yókxexma, axta m'a Moab, Amón, Edom, tén 
han ma'a wesse' apwányam Sobá, tén han ma'a filisteos. Emallánek axta 
chá'a m'a apmahágkaxa enxoho chá'a. 

48Apchánchesákxeyk axta sẽlpextétamo keñe apyaqmasa m'a Amalec, keñe 

apkelmallahanchessama nepyeseksa Israel ma'a apketámeyam axta chá'a. 

49Keso Saúl apketchek axta s'e: Jonatán, Isví tén han Malquisúa. Tén axta 

ánet apketchek kelwán'ák: Merab, ekteme axta katnaha étkok, keñe sexyók 
ma'a Mical. 

50Ahinóam axta ekwesey aptáwa' m'a Saúl, Ahimaas axta apketche. Abner 

axta apwesey m'a sẽlpextétamo wesse' apagkok, Ner axta apketche, Saúl 
axta apyakka'. 

51Saúl axta apyáp ma'a Quis, keñe axta Abner apyáp ma'a Ner, Abiel axta 

apketchek xa apqánet nak. 

52Asagkók axta kempakhakma, apkempakhamakpo axta m'a filisteos, 

apyennaqtamakxa axta m'a Saúl; axta keñamak Saúl apwet'a enxoho chá'a 

énxet apyennaqte, megyeye emhagkok eyesagkexa', etnéssesek chá'a 
sẽlpextétamo apagkok. 

 

1 Samuel 15 
Wesse' egegkok aptaqnawágwayam Saúl 

1 Axta aptáhak makham Samuel apcháneya Saúl se'e: —Eyáphassegkek 

axta ko'o Wesse' egegkok yaqwayam apagkanek xép atnéssesek wesse' 
apwányam ma'a Israel, énxet'ák apagkok nak. Yeyxho sa' Wesse' egegkok 
appeywa apmako nak eltennaksek xép. 

2Keso aptáhakxa nak appeywa Wesse' egegkok ekha nak apyennaqte s'e: 

‘Allegássesagkohok sa' ko'o amalecitas eñama m'a apteméssessamakxa 
axta Israel, apkelánteyapma axta apmonye'e apkelnápomákpo 
apkelxegeykmo apkeleñama m'a Egipto. 

3Exeg, ektamák; emasséssem sa' yetlo ekyókxoho aqsok apagkok, 

nágkalepyósho aqsa elano'. Elnáhap sa' apkelennay'a tén han kelán'ák, 
sakcha'áletkók, keñe han kaxwe ekpalleyam nak, tén han ma'a weyke 
kelennay'awo', nepkések, yányátnáxeg, tén han yámelyeheykok.’ 

4Apkeltamhók axta kólnaqlósawakxak Saúl ma'a énxet'ák, 

apkelyetsetwokmek axta han ma'a ekpayho nak Telaím. Doscientos mil énxet 
axta apyókxoho apkelxega nak náxop, keñe diez mil énxet'ák apkeleñama 
Judá. 

5Keñe axta Saúl apnaqlawa m'a tegma apwányam Amalec, 

apkelánegwokmek axta han apheykha m'a neyáwa alwáta', 

6axta aptáhak apkeláneya quenitas se'e: —¡Kólántép nepyeseksa 

amalecitas, yaqwayam sa' megkóltekyawok xamo' kéxegke m'a; hakte tásek 
axta kélteméssessamakxa kéxegke israelitas, apkelxegeykmo axta 
apkeleñama m'a Egipto! Yetlókok axta apkelánteyapma quenitas 
nepyeseksa m'a amalecitas. 

7Keñe axta Saúl apketámegko amalecitas, eyeynamo m'a Havilá 

ekweykekxoho m'a Sur, ekyetnama nak néxa xapop Egipto, apmenxenchek 
axta han; 

8apmákpek axta han ma'a Agag, wesse' apwányam apagkok axta, 

apkelnáhakkassegkek axta han apyókxoho m'a sẽlpextétamo apagkok, 
sókwenaqte axta chá'a apkelyetxeyk. 

9Axta eyke yaqheyk Saúl yetlo sẽlpextétamo apagkok ma'a Agag, axta han 

elnapmak ma'a nepkések apkeltaqmalma nak, tén han ma'a weyke 
kelennay'awo, tén han weyke étkók eknaqmele nak, tén han ma'a nepkések 
apkelennay'a, axta han enaqtawassáseykha m'a aqsok élmomnáwa 

apagkok, axta eyke aqsa apmassésseykmok ekyókxoho megkólmámenyého 
nak chá'a, tén han ma'a meyke nak élmomnáwa. 

10Keñe axta Wesse' egegkok appaqhetchesa m'a Samuel, axta aptáhak 

apcháneya s'e: 

11—Chaqhegkek ewáxok sekteméssessama wesse' apwányam ma'a Saúl, 

hakte eyamasmeyk ko'o, melaneyk han ma'a séltémókxa axta etnehek. 
Yetnakhassamók agko' axta apwáxok Samuel, yókxoho axta'a axta 
apkelmaxnagko Wesse' egegkok. 

12Axto'ók agko' axta apxatakha'a, ekxéna apwáxok ey'ókxak ma'a Saúl, 

kéltennássek axta eyke apmaheykegko m'a Carmel, apkelánegweykmo 
meteymog melwagqayam eñama apmallane, keñe apxegeykekxo makham 
apmeyeykekxo m'a Guilgal. 

13Tén axta Samuel apmahágko m'a aphakxa axta Saúl, keñe axta Saúl 

aptáha apcháneya s'e: —Wesse' egegkok sa' epasmok. Élanak ko'o m'a 
apkeltémókxa axta alának Wesse' egegkok. 

14—¿Yaqsa eyke ektáha apyennegkesa nak exma apkelpáweykha nepkések 

tén han weyke kelennay'a sekleg'a nak ko'o? —axta aptáhak Samuel. 

15—Amalec apkeleñamak kélnaqleykenta xa —axta aptáhak 

apchátegmowágko Saúl—, hakte melnápak énxet'ák ma'a nepkések 
apkeltaqmalma nak, tén han ma'a weyke kelennay'a nak, yaqwayam elmések 
apkelnapma m'a Dios Wesse' apagkok nak xép. Negmasséssekmek eyke 
negko'o m'a mók aqsok nak. 

16—¡Ewanma', altennaksek sa' ko'o exchep aptáhakxa exchek seyáneya 

Wesse' egegkok axta'a exchek! —axta aptáhak apchátegmowágko Samuel. 
—Héltennés —axta aptáhak apchátegmowágko Saúl. 

17Axta aptáhak apcháneya Samuel se'e: —¿Apkenagkamcheya exchep 

etnék énxet mékoho? Aptemegkek xép apkemha apmonye' nepyeseksa m'a 
pók aptémakxa nak chá'a énxet'ák Israel, apteméssessegkek xép Wesse' 
egegkok yaqwayam etnehek wesse' apwányam ma'a Israel. 

18Wesse' egegkok axta exchep apcháphasso yetlo apkeltémo emasséssók 

apyókxoho m'a amalecitas melya'assáxma nak, keñe han ektamagkok 
ekwokmoho apsawhawo m'a énxet'ák nak, 

19¿yaqsa ektéma melyaheykekxo nak apkeltémókxa etnehek, tén han 

apkelmoma m'a apkelyementaméyak axta apkelenmexma? Asagkek aqsok 
apkelane nápaqtók Wesse' egegkok. 

20Axta aptáhak apchátegmowágko Saúl: —Élyaheykekxók ko'o m'a 

apkeltémókxa axta atnehek Wesse' egegkok, élnápomaxcheyk han ma'a 

apkeltémo axta chá'a alnapaxche': ekyentameykenteyk sekmoma m'a Agag, 
wesse' apwányam nak Amalec, ekmassésseykmek han amalecitas. 

21Sẽlpextétamo axta eyke apkelmeykegkok ma'a nepkések, weyke 

kelennay'a éltaqmalma élpagkanamaxche axta yaqwayam kólmasséssók, 
yaqwayam kólnáhakkasek Dios Wesse' apagkok ma'a Guilgal. 

22Keñe axta Samuel aptáha s'e: “Wánxa eyke aqsa kapeykesekxak apwáxok 

Wesse' egegkok kélyahákxoho enxoho, kaxnók kólmések ma'a aqsok 
ektekyawa nak, keñe han ma'a kélwatno nak; tásek kólyahakxoho, tén han 
kóleyxhok chá'a appeywa, kaxnók kólmések ma'a aqsok ektekyawa, tén han 
ma'a nepkések apkelennay'a nak pexmok apagkok. 

23Magya'assáxma ekyawe agko' ma'a nénmexeykekxa nak Dios, ekhawo 

han ma'a nenteme nak yohóxma; aphawók apkelpeykessamo nak chá'a 
kéleykmássesso m'a melyaheykekxa nak chá'a Wesse' egegkok. 
Apkelwátéssessek xép apteme wesse' apwányam hakte apyetnakhassegkek 
apchánamakxa nak antéhek.” 

24Keñe axta Saúl aptáha apcháneya Samuel: —Naqso', éláneyak ko'o 

may'assáxma, hakte malaneyk ma'a apkeltamhókxa nak atnehek Wesse' 
egegkok, tén han ma'a apkeltémókxa axta exchep atnehek, hakte eyáyak 
axta énxet'ák, ekháxenmok axta chá'a m'a aptémakxa axta chá'a 
seyenagkama. 

25Éltamhók eyke exchep meyaqmagkásekxeyk sektémakxa may'assáxma, 

éltamhók han hétlakxak yaqwayam alpeykeshok ma'a Wesse' egegkok. 

26—Meytlakxe' —axta aptáhak apchátegmowágko Samuel—, hakte 

apyetnakhassegkek xép ma'a apchánamakxa nak antéhek Wesse' egegkok, 
apkelwátessessek eyke han kaxwók xép apteme wesse' apwányam ma'a 
Israel. 

27 Appeynchákpek axta peya etaqhohok ma'a Samuel, keñe Saúl 

apmássessákxo napwa'a aptaxno, apkelyápetchásawók axta han. 

28Keñe axta Samuel aptáha apcháneya Saúl se'e: —Cháxa apteméssesakxa 

nak xép Wesse' egegkok apyementamákxo apteme wesse' apwányam 
Israel. Apyementamákxeyk yaqwayam egkeyásekxak xama m'a apchókxa 
xamo' ektaqmalma nak aptémakxa, mexnawo nak xép. 

29Hakte metnehek apmopwána amya'a m'a Dios apcheymákpoho nak Israel, 

meyaqmagkassemek han appeywa, hakte háwe énxet eyaqmagkassók mók 
appeywa. 

30—Éláneyak ko'o may'assáxma —axta aptáhak makham Saúl—. Éltamhók 

eyke elenxanmagkohok setnéssesso kélteméssessamakxa nak chá'a wesse' 
apwányam, nápaqta'awók ma'a apkelámha apmonye'e nak Israel, tén han 

ma'a apyókxoho énxet'ák nak. Hétlakxa sa' yaqwayam ólpeykeshok Dios 
Wesse' apagkok. 

31Tén axta apyetlákxo Samuel ma'a Saúl, apkelpeykásawók axta Wesse' 

egegkok. 

32Tén axta aptáha apcháneya Samuel se'e: —Héntegkásenta sa' Agag, 

wesse' apwányam nak Amalec. Axta han etnégwokmohok exma Agag 
apwokmo aphakxa Samuel, apkeneykek axta kamassegwokmok apmáheyo 
emátog. 

33Axta aptáhak apcháneya Samuel se'e: —Sókwenaqte apagkok keñamak 

ekteméssesso meyke étchek ekxámokma agko' kelán'ák. Sa' han 
kólteméssesek ma'a egken nak xép, meyke étchek. Yetlókok axta han 
apkelyaqtennéyak Samuel apteméssesa nápakha'a apketkók ma'a ekpayho 
nak Guilgal, nápaqtók Wesse' egegkok. 

34Tén axta apmeyákxo m'a Ramá, keñe axta Saúl apmeyákxo m'a apxagkok, 

ekpayho nak Guibeá Saúl apchókxa. 

35Massémók agko' axta han apweteykekxoho chá'a Samuel ma'a Saúl, 

yetnakhassamók axta apwáxok apweteya Wesse' egegkok eyaqhama 
apwáxok apteméssessama Saúl wesse' apwányam ma'a Israel. 

 

1 Samuel 16 
David kélpagkanma apteme wesse' apwányam 

1Aptáhak axta Wesse' egegkok apcháneya Samuel: —¿Háxko sa' ekwánxa 

kamassegwók élapwayam eñama aptémakxa m'a Saúl? Maltamhók ko'o 
elenxanmagkohok apteme wesse' apwányam Israel ma'a. Exeg, eyátawakxa 
pexmok égmenek apyeta nak chá'a, éltamhók ko'o emhagkok xép ma'a Jesé 
apxagkok, apha nak Belén, hakte élyesáha ko'o yaqwayam etnehek wesse' 
apwányam xama apketche m'a. 

2—¿Háxko atnehek ko'o amhagkok ma'a? —axta aptáhak 

apchátegmowágko Samuel—. ¡Apleg'ak sa' agkok Saúl, heyaqhek sa'! 
Apchátegmowágkek axta Wesse' egegkok: —Éntem sa' xama weyke étkok 
kelwána keñe sa' eltennaksek peya ko'o hegkések xama aqsok apchaqhe. 

3Keñe sa' yáneyha Jesé m'a apchaqhakxa enxoho aqsok, tén sa' ko'o 

altennaksek yaqwánxa enxoho elána'. Epagkan sa' yaqwayam etnéssesek 
wesse' apwányam séltennasakxa enxoho. 

4Aptemék axta han Samuel ma'a apkeltamhókxa axta etnehek Wesse' 

egegkok. Xama axta apwokmo m'a Belén, apkelanyexakmek axta apma 
takha' m'a apkelámha apmonye'e nak tegma apwányam, yetlo éltamheykha 
apkelwáxok, axta aptáhak apkelmaxneyáncha'a s'e: —¿Mékoya ektáhakxa 
apwáxok apwa'a? 

5—Éhay —axta aptáhak Samuel—. Ekwa'ak ko'o yaqwayam agkések aqsok 

ekmatñá m'a Wesse' egegkok. Kóláxñásekxa sa' kélyempe'ék, hélyetlaw sa' 
hélpasmok sélane aqsok ekmatñá. Tén axta Samuel apcháxñassásekxo 
apyempehek ma'a Jesé yetlo apketchek, tén axta apkeltamho epasmok 
apkelane aqsok ekmatñá. 

6Xama axta apkelwokmo xa énxet'ák nak, apwet'ak axta Samuel ma'a Eliab, 

keñe axta ektáha élchetama apwáxok se'e: “Cháxa énxet apkelyéseykha 
Wesse' egegkok yaqwayam etnehek wesse' apwányam xa.” 

7Keñe axta aptáha apcháneya Wesse' egegkok se'e: “Ná elano ektémakxa 

apyempehek, essenhan ektémakxa apwenaqte, hakte mómenyék ko'o xa. 
Megkatneyk ko'o sélányo ektémakxa nak apkelányo énxet; hakte apyókxa 
aqsa chá'a elanok pók énxet, keñe ko'o apwáxok aqsa chá'a alano'.” 

8Keñe axta Jesé apwóneyncha'a m'a Abinadab, tén axta apyentegkásento 

m'a Samuel; tén axta aptáha Samuel apcháneya: —Melyesáha han Wesse' 
egegkok se'e. 

9Keñe axta apyentegkásekxo han Jesé m'a Samá; keñe axta Samuel aptáha 

s'e: —Melyesáha han Wesse' egegkok se'e. 

10Siete apketchek axta apnaqlántegkásak Jesé m'a Samuel, apkeltennássek 

axta eyke Samuel melyeysáncha'a xama enxoho m'a Wesse' egegkok. 

11Keñe axta aptáha apkelmaxneyáncha'a makham se'e: —¿Mékoya pók 

apketchek? —Wánxa apkeymékpo m'a apsexyók apagko' nak, apkeláneykha 
nak chá'a nepkések nennaqtósso —axta aptáhak apchátegmowágko Jesé. 
—Yána kólyentawakxa' —axta aptáhak Samuel—, hakte manlanyek sa' eyke 
makham aqsok ekmatñá, mew'a enxoho makham ma'a. 

12Apkeltamhók axta kólyentawakxak ma'a Jesé. Tásek axta han 

apyempehek, tén han apyókxa'. Keñe axta Wesse' egegkok aptáha 
apcháneya Samuel: —Keso sélyéseykha ko'o s'e. Yempekxa néten, 
etnésses wesse' apwányam. 

13Yetlókok axta han apmeykekxa Samuel ma'a pexmok égmenek apyeta, 

apteméssessek axta wesse' apwányam David, nápaqta'awók ma'a 
apkelpepma. Cháxa aptaxnakxa axta han apwáxok ma'a Wesse' egegkok 
espíritu apagkok. Keñe axta aptaqhákxo Samuel apmeyákxo m'a Ramá. 

David aptamheykha aphakxa Saúl 

14Apyamasmeyk axta eyke Wesse' egegkok espíritu apagkok ma'a Saúl, 

yegwakkáseykha axta espíritu ekmaso apchehe axta m'a Wesse' egegkok. 

15Axta keñamak aptáha apcháneya m'a ektáha axta apkeláneykha: —

Wesse', negya'ásegkók negko'o exchep ekyegwakkáseykencha'a chá'a m'a 
espíritu ekmaso, eñama nak apchehe m'a Dios. 

16Yána sa' negko'o antegyesha xama apmopwána nak epáwaksek arpa, 

negko'o nentáha nak xép apkeláneykha, yaqwayam sa' epáwássesek chá'a 
arpa ektamhákxo enxoho chá'a, ekye'eykekta m'a espíritu ekmaso, keñe sa' 
kamaskok chá'a. 

17—Héltegyesha sa' xama apmopwána nak epáwaksek arpa, 

hélyentegkásenta sa' —axta aptáhak apchátegmowágko Saúl. 

18Keñe axta xama xa énxet'ák nak aptáha s'e: —Ekweteyak ko'o xama m'a 

Jesé nak apketchek, apha nak Belén, apwanchek epáwaksek arpa m'a; 
sẽlpextétamo apyennaqte han ma'a, tásek han chá'a katnehek appeywa; 
tásek han apyókxa', apxegexma han aptemék ma'a Wesse' egegkok. 

19Keñe axta Saúl apkeláphasa apseykha amya'a m'a aphakxa nak Jesé, 

yaqwayam enxoho etnehek yának se'e: “Heyaphásses sa' ko'o m'a apketche 
David, apkeltaqmelchesso nak chá'a nepkések,” 

20apcháphássessek axta han apketche Jesé m'a Saúl, cham'a David. 

Apcháphássek axta aphakxa Saúl yetlo yámelyeheykok apkelpátegkesso 
pán, tén han yempehek kélyeta vino, tén han ma'a xama yát'ay apketkok. 

21Apwokmek axta David aphakxa m'a Saúl, apmeyk axta han aptamheykha 

m'a aphakxa nak, apchásekhayók apagko' axta han Saúl ma'a David, 
apteméssessek axta han apkelsókáseykha chá'a apkelmeykha apkenchesso 
nak kempakhakma. 

22Apcháphássessek axta han Saúl appeywa m'a Jesé, apkeltamho exek 

aqsa m'a aphakxa nak elanaksek chá'a aqsok, hakte leklamók agko' axta 
apwáxok. 

23Ya'aweykteyk axta agkok chá'a espíritu ekmaso m'a Saúl, apchehe axta 

m'a Dios, emekxak axta chá'a arpa m'a David keñe axta epáwaksek chá'a. 
Tén axta Saúl énnákxak chá'a, keñe han etaqmelekxa', kayenyekxak axta 
chá'a m'a espíritu ekmaso. 

 

1 Samuel 17 
David apchaqhe Goliat 

1Apchánchesákxeyk axta sẽlpextétamo apagkok filisteos yaqwayam 

yempakha', axta apchaqnákxak ma'a Socó, apagkok axta m'a Judá, 
apkelpakxenwokmek axta m'a teyp Efes-damim, halep nak ma'a Socó tén 
han Azecá. 

2Apchaqnákxeyk axta han israelitas yetlo Saúl, apkelpakxenwokmek axta 

m'a ekyapwátegweykenxa nak xapop Elá, apkelánegkokxeyk axta 
aptamhágkaxa yaqwayam yempakhak ma'a filisteos. 

3Axta apkeleywekxak apchaqnágwa'a filisteos ma'a egkexe nak, keñe axta 

han israelitas ma'a mók egkexe nak, ekyapwate axta eyke m'a neyseksa nak. 

4Pelakkassek axta aptepa neyseksa apkeleweykekxa filisteos xama 

kempakhakma yáp, tres metros axta han apwenaqte, Goliat axta apwesey, 
axta apkeñamak ma'a tegma apwányam Gat. 

5Sawo ekyexwase axta han élánamáxche apketchesso apqátek, tén axta han 

apcháhakkasso apnények, cincuenta y cinco kilos axta han ekyentaxno. 

6Sawo élyexwase axta han ma'a apkeláhakkasso nak apexchakkok, tén axta 

han ma'a sawhéwa apkexanma axta chá'a apkapok. 

7Ekwányam axta m'a sawhéwa apagkok, awanhek axta apakxak, yentexek 

axta han, seis kilos axta han ekyentaxno naw'a m'a ahamtek nak. Apmonye' 
axta apxegak ma'a apkelsókáseykha axta chá'a apkelmeykha. 

8Apkenegwokmek axta Goliat, keñe axta aptáha apkeláneya israelitas se'e: 

—¿Yaqsa ektáha kélchaqnágwa'a nak yaqwayam kólempakha'? filisteo ko'o, 
keñe kéxegke kélteme Saúl apkeláneykha, kólyésha sa' xama kéxegke 
yaqwayam sa' ko'o alnapaxche'. 

9Apmeyhek sa' agkok, seyaqha enxoho, negko'o sa' antéhek senláneykha 

kéxegke; émeyhek sa' agkok ko'o, seyaqha enxoho, nenláneykha sa' negko'o 
antéhek kéxegke. 

10Sakhem ko'o sélenxanakmo séllokásegko sẽlpextétamo israelitas: 

¡Héláphásses kélxama yaqwayam sa' alnapaxchek ko'o! 

11Xama axta apleg'a Saúl tén han ma'a apyókxoho israelitas aptáhakxa 

appeywa m'a filisteo, teyekmek axta apkelwáxok, apkelakak axta. 

12Aphegkek axta han xama énxet ma'a Belén apwesey axta Jesé, 

apwányamók axta eyke aptemék, apyennaqtamakxa axta m'a Saúl. Ocho 
axta han apketchek xa énxet nak, cha'a apketche axta han xama m'a David. 

13-14Keñe axta apqántánxo átnaha apketkók apketchek, cham'a Eliab, 

Abinadab tén han Samá, apkelyetlama Saúl ma'a kempakhakma. Keñe axta 
m'a David apteme axta apsexyók apagko', 

15emyekxohok axta chá'a m'a appakxanmakxa axta Saúl, keñe etaqhohok 

chá'a emyekxak Belén, yaqwayam elanha apyáp apnaqtósso nepkések. 

16Axto'ók axta chá'a ey'otámhok ellókassetak israelitas xa filisteo nak, tén 

han taxnám, cuarenta ekhem axta weykmok apteméssesso xa ektáha nak. 

17Xama ekhem axta aptáha apcháneya apketche m'a Jesé, cham'a David: —

Elma sa' veinte kilos se'e hótáhap kélyexnáyam nak, keñe han se'e diez pán 
nak, elsakxés sa' ekmanyehe agko' apkelpepma m'a apkelpakxeneykegkaxa 
nak. 

18Elsakxés sa' han sẽlpextétamo apkemha apmonye' s'e diez weyke 

nagkeygmenek ekyenneykekxa nak. Elano sa' ektáhakxa apheykha m'a 
apkelpepma, hesantagkashok sa' han aqsok yaqwayam enxoho 
ay'asagkohok ektaqmela apheykha. 

19Keñe axta Saúl tén han David apkelpepma, tén han ma'a apyókxoho 

israelitas, apkelhayam axta m'a ekyapwátegweykenxa nak xapop Elá, 
apkelnápékpo m'a filisteos. 

20Keñe axta mók ekhem, axto'ók agko' axta apxatakha'a David, pók énxet 

axta han apkeltamhók elánésha m'a nepkések apnaqtósso, apxegkek axta 
apkelsákxo m'a nento apkelmésso axta m'a Jesé. Xama axta apwákxo m'a 
apkelpakxeneykegkaxa nak, appenchásegkek axta aptamhágkaxa 
yaqwayam elxog kempakhakma m'a sẽlpextétamo, apkelwónchessek axta 
apmako yempakha'. 

21Appayhawok axta han chá'a pók apkeleyweykekxa m'a israelitas tén han 

filisteos. 

22Apkexakkassekmek axta aqsa han David aqsok apkelseykha m'a 

apkeláneykha axta chá'a kélmeykha kélanchesso kempakhakma tén han 
ma'a nento, apkenyeyk axta apmahágko m'a apkeleyweykxexa axta 
aptaxnegwokmo, apkelmaxnegwokmo ektáhakxa apheykha apkelpepma. 

23Neyseksa apkelpaqhetchesso axta aptepa nepyeseksa apkeleyweykekxa 

filisteos ma'a kempakhakma yáp, apwesey axta Goliat, apkeñama axta 
tegma apwányam Gat, apkellókaságkek axta makham ma'a israelitas, 
apteméssessamakxa axta chá'a. Apleg'ak axta han ma'a David. 

24Apkelakawók apagko' axta han israelitas apkelwet'a xa énxet nak, 

apkenyahágkek axta apmonye', 

25axta aptáhak apkelpaqmeta s'e: “¿Kélwet'aya xa énxet apxegakmo nak? 

¡Apxegakmek yaqwayam ellókasagkok ma'a énxet'ák Israel! Énxet apchaqhe 
enxoho xa, elmések sa' aqsok ekxámokma wesse' apwányam, egkések sa' 
han apketche kelwána yaqwayam etnehek aptáwa', megyánhek sa' han 
elyánmagkasek élmomaxche nak chá'a selyaqye m'a apnámakkok.” 

26Keñe axta David aptáha apkelmaxneyáncha'a m'a apchaqneykha axta 

nápakha: —¿Yaqsa aqsok kólmések énxet apchaqhe enxoho xa filisteo, 
keñe han apmasséssesso enxoho apkelmegqakto m'a Israel? ¡Mékoho 
apagko' xa filisteo mey'áseyak nak Dios, kaqhok etnehek elxénmakha 
ekmaso Dios memassegwayam nak sẽlpextétamo apagkok xa ektáha nak! 

27Axta aptáhak makham apkelátegmowágko m'a aptáhakxa axta m'a sekxók 

axta, apkelxéna m'a aqsok yaqwayam kólmések ektáha enxoho apchaqhe 
m'a Goliat. 

28Keñe axta Eliab, apepma átnaha apketkok axta m'a David, aplege axta 

apkelpaqhetchesso m'a énxet'ák, aptaqnókók apagko' axta, aptáhak axta 
apcháneya s'e: —¿Yaqsa aptegyágwa'a apmeyókmo s'e? ¿Yaqsa 
apnegkenchásekxo yaqwayam kalanha m'a nepkések apqántawo 
apkellóncha'a nak yókxexma meykexa énxet? Ekya'ásegkók ko'o exchep 
apxegakmo apmako elanha kempakhakma. 

29—¿Yaqsa eyke sélana kaxwo'? —axta aptáhak apchátegmowágko David—

, ekpaqmetche neykhe aqsa ko'o. 

30Tén axta appeynchákpoho apkelmaxneyáncha'a pók énxet, hawók axta 

aqsa han apchátegmowéyak ma'a aptáhakxa axta apepma'. 

31Apkeltennássekxeyk axta han Saúl ma'a ektáha axta chá'a aplege 

ektáhakxa apkelmaxneyeykha David, tén axta apkeltamho kólyentawakxa'. 

32Keñe axta David aptáha apcháneya Saúl: —Méko kayelqaxchek eñama 

eyeye s'e filisteo nak, hakte ko'o sa' alnapaxchek ma'a, sektáha nak xép 
apkeláneykha wesse'. 

33—Mopwanchek xép exog apxakko' elnapakpok xa filisteo nak —axta 

aptáhak apchátegmowágko Saúl—, apketkok apagko' xép makham; nanók 
eyke apteme kempakhakma yáp ma'a, eyeynmo m'a aptémakxa axta 
wokma'ák. 

34Aptáhak axta apchátegmowágko David: —Ko'o sektáha nak xép 

apkeláneykha wesse', éláneseykha chá'a ko'o apnaqtósso nepkések ma'a 
táta, ya'awak agkok chá'a m'a méwa, essenhan aqsok nawhak eklo kamok 
ma'a xama nepkések, 

35ayaqmaksek chá'a ko'o eymentagwakxa'; taqhegwokmek agkok peya 

enxoho hektámegma', almássesagkok chá'a amáxempenák keñe 
atekpagmakha chá'a ekwokmoho seyaqha. 

36Cháxa sektémakxa ko'o waqhek méwa essenhan aqsok nawhak eklo, ko'o 

sektáha nak xép apkeláneykha wesse'. Kaxhok sa' han ektáhakxa xa filisteo 
mey'áseyak nak Dios, hakte apkellókaseykegkek chá'a m'a Dios 
memassegwayam nak sẽlpextétamo apagkok. 

37Wesse' semallahanchesso nak chá'a neyseksa sẽlnápomáxche m'a méwa 

tén han aqsok nawhak eklo, sa' han hemallahanchesek neyseksa apmáheyo 
heyaqhek xa filisteo. Keñe axta aptáha apcháneya Saúl se'e: —Exeg, Wesse' 
egegkok sa' etnehek apxegexma. 

38Tén axta Saúl apkeltamho kóltaxneyásekxak David ma'a apáwa 

apkelmeykha nak chá'a, tén han kólatchessesek apqátek ma'a élánamáxche 
nak sawo ekyexwase, tén han kóláhakkasek apnények ma'a kéláhakkasso 
nak chá'a kélnények. 

39Apkexneyk axta nepxet sókwenaqte m'a David, apyekkeynchessek axta 

han apxega aptáha xa ektáha nak, hakte axta kaltámeyek apkelmeykha xa 
ekyókxoho aqsok nak. Yetlókok axta han apteme apkenagko Saúl se'e: —
Mowanchek sekxega yetlo sélántaxneykekxa s'e aqsok nak, hakte 
meheltámeyeyk sélmeykha. Tén axta kélhaxyawássesa makham ekyókxoho, 

40apmákxeyk axta yámet aptasqapeykha, apkelyésáha axta han cinco 

meteymog éláxñeyo m'a neyáwa alwáta' nak, apxatmeyk axta nahápa 
apagkok apseykha axta, mélwakto axta apmeykha apkenmeyncha'a 
apmonye' m'a filisteo. 

41Keñe axta filisteo aptaqmelchásegkoho apchágketchessekmo 

apkenmágkaxa m'a David. Apmonye' axta apxegak ma'a apkelsókáseykha 
axta chá'a apkelmeykha apkenchesso kempakhakma. 

42Apkelanawók axta filisteo m'a David, apwet'ak axta aptáha apketkok 

apagko', ektaqmalma apyempehek tén han apyókxa, axta yekawo', 

43axta aqsa aptáhak apcháneya s'e: —¿Semhegya ko'o eyeneyk apsókmo 

nak yámet yaqwayam hetekpog? Yetlókok axta han apyemneykha Goliat 
ma'a David, yetlo apxeyenma ekwesey m'a aqsok apcháyókxa'. 

44Axta aptáhak han apcháneya s'e: —¡Exegma', almésagkok sa' ko'o exchep 

aphápetek yaqwayam etawagkok ma'a máma, tén han ma'a aqsok nawha'ák 
éllo! 

45Aptáhak axta apchátegmowágkokxo David se'e: —Ey'awak xép yetlo 

sókwenaqte, sawhéwa tén han héwa, ay'ammok sa' eyke ko'o exchep yetlo 
Wesse' egegkok ekha apyennaqte apwesey, Dios apagkok nak ma'a Israel 
sẽlpextétamo apagkok, apkellókáseykegko nak chá'a exchep. 

46Hegkések sa' ko'o exchep ma'a Wesse' egegkok, sakhem sa' ko'o waqhek 

xép, keñe sa' ma'a sẽlpextétamo nak filisteos aphopák, almésagkok 
yaqwayam etawagkok máma, tén han aqsok nawha'ák éllo. Keñe sa' 
ekyókxoho nélwanmeygkaxa kólya'asagkohok apha xama Dios ma'a Israel. 

47Apyókxoho apchaqneykekxa nak se'e, elya'asagkohok sa' Wesse' egegkok 

mehegwagkasso teyp yetlo sókwenaqte tén han sawhéwa. Wesse' egegkok 
apagkok se'e kempakhakma nak, sa' hẽlmések negko'o yaqwayam ólmok 
kéxegke m'a. 

48Apkempákxeyk axta néten filisteo, apkelanyexágkek axta m'a David, 

apkenegwokmek axta han ekmanyehe agko' apmonye' yaqwayam 
elnapakpok: 

49Appogwatweykxeyk axta nahápa apagkok, aplekkek axta xama meteymog 

apketchesa m'a mélwakto apagkok apyenha m'a filisteo, ekpayhakxa nápat 
axta han apchaqhásawo', apkelpólégkek axta han apyaqnena filisteo ektaxna 
ekpayhakxa nápat ma'a meteymog. 

50Cháxa ektémakxa axta apchaqhama David ma'a filisteo, wánxa axta 

apmeykha m'a mélwakto, tén han xama meteymog. Méko axta han 
sókwenaqte apagkok, 

51keñe apkenyaha apkenegwokmo m'a ekpayhókxa axta apyetnakxa filisteo, 

apmeyk axta m'a sókwenaqte apagkok axta, keñe apleya apkelyetxeykxoho. 
Tén axta natámen apchaqhe apyaqténcháseykxoho apyespok. Xama axta 
apwet'a filisteos apmatñà kempakhakma yáp apagkok apyennaqte, 
apkenyahágkek axta. 

52Tén axta apkelwónchesa peya yempakhak ma'a énxet'ák Israel tén han 

Judá, apmenxenchek axta ekweykekxoho m'a nentaxnamakxa nak Gat, tén 
han ma'a atña'ák nak Ecrón. Hágkek axta han aphopák sẽlpextétamo filisteos 
ma'a ekyókxoho ámay ekmahéyak nak Saaraim, ekweykekxoho m'a Gat tén 
han Ecrón. 

53Keñe axta natámen apmenxenma filisteos, apkelchexyekmek axta makham 

israelitas, keñe apkelmágko aqsok apagkok ma'a apkelpakxeneykegkaxa 
axta. 

54Keñe axta David apma m'a filisteo apqátek, apsákxeyk axta m'a Jerusalén, 

keñe axta m'a apkelmeykha apkenchesso nak kempakhakma, apnegkena 
m'a kañe' appakxanma. 

55Xama axta apwet'a Saúl peya elnapakpok David ma'a filisteo, axta aptáhak 

apkelmaxneyáncha'a m'a Abner, apteme axta apkemha apmonye' 
sẽlpextétamo apagkok: —Abner, ¿yaqsa étche xa wokma'ák nak? 

56—May'ásegkok wesse', —axta aptáhak apchátegmowágko Abner. —

Etegyaha sa' amya'a —axta aptáhak apcháneya wesse' apwányam. 

57Apkexyekmek axta David natámen apchaqhe filisteo apsantámho m'a 

apqátek nak, apmeyk axta Abner apyentamákxo m'a aphakxa nak Saúl, 

58axta aptáhak apkelmaxneyáncha'a Saúl se'e: —Héltennés hana, ¿yaqsa 

enxoho exchep étche? Apchátegmowágkek axta David: —Jesé apketche 
ko'o, apha nak ma'a Belén, apchásenneykha nak xép wesse'. 

 

1 Samuel 18 
Jonatán tén han David apteméssesso naqso' yaqwayam elásekhakpoho' 

1Xama axta appenchesa appaqhetchesso David ma'a Saúl, aptemék axta 

apxegexma apagko' Jonatán ma'a David, awanhek axta apchásekhayo 
ekhawo ektémakxa nak apchásekhamakpekxoho apagko'. 

2Cháxa ekhem nak, apmakxa axta aptáha apchásenneykha m'a Saúl, keñe 

megyahayo chá'a ewakxohok ma'a apyáp apxagkok. 

3Apheyásawók axta han mók apkelpaqhetchásamap Jonatán tén han David, 

aptáha apxegexma meyke néxa, hakte apchásekhayók apagko' axta Jonatán 
ma'a David, ekhawo ektémakxa nak apchásekhamakpekxoho apagko'. 

4Aplekkek axta han apchaqlamap ma'a Jonatán tén han aptaxno apwenaqte 

aptaxneykekxa axta, apméssek axta David, yetlo sókwenaqte apagkok, 
yágke, tén han aptétamap. 

5Tásek axta chá'a katnehek ekteyapma ekyókxoho aqsok apkelanakxa 

enxoho m'a David, apkeltamhókxa enxoho chá'a elának ma'a Saúl, axta 
keñamak apteméssessama apkemha apmonye' apagkok ma'a 
kempakhakma yapmeyk. Leklamók axta han apkelwáxok apyókxoho 
sẽlpextétamo, keñe han ma'a sẽlpextétamo apkelwesse'e apagkok axta m'a 
Saúl. 

Saúl apnathe David 

6Xama axta apkeltaqháwo sẽlpextétamo natámen axta apchaqhe David ma'a 

filisteo, kelántekkek axta kelán'ák ekyókxoho m'a tegma apkelyawe nak Israel 
ekma takha' m'a wesse' apwányam Saúl, kelmeneykmássek axta, 
neywegkek axta han ekmátsa agko' yetlo élpáwasso kélaqtáwasso, tén han 
ma'a ekhól'a sokpayhe étkók. 

7Axta táhak chá'a élmeneykmasa kelán'ák neyseksa ekneyweyak se'e: “Mil 

énxet apkelnápak Saúl, keñe David apkelnapa diez mil.” 

8Cháxa eklókasa axta apwáxok ma'a Saúl, aplókók apagko' axta aptáha 

appaqmeta s'e: —Apxénákpek David apkelnapa diez mil énxet, keñe ko'o 
sekxénáxko sélnapa wánxa mil énxet. ¡Kaxwók sa' kólteméssesek wesse' 
apwányam! 

9Cháxa ekmassakxa axta han ektaqmeleykha apwáxok apkelano Saúl ma'a 

David. 

10Keñe axta mók ekhem ektaxna apwáxok espíritu ekmaso m'a Saúl, 

apchehe axta m'a Dios, máxa ekyeyháxma axta aptáhak ma'a kañe' 
apxagkok apyawe nak. Appáwássek axta aqsa arpa m'a David, aptémakxa 
axta chá'a, keñe axta Saúl, apmáha axta aqsa sawhéwa apagkok. 

11Pelakkassek axta han apyenyawa sawhéwa apagkok Saúl peya elyetxák 

David épetchesek nápakha tegma, ánet apkellexpakhasso axta eyke aptáhak 
David ma'a Saúl sawhéwa apagkok. 

12Apcháyak axta chá'a Saúl ma'a David, hakte Wesse' egegkok axta chá'a 

appasmók ma'a David, massegkek axta appasmo m'a Saúl. 

13Axta keñamak aptekkessama m'a aphakxa nak, apteméssessama 

apkemha apmonye' sẽlpextétamo apxámokma, exog axta chá'a apmonye' 
ey'ammok kempakhakma, tén axta enaqlanták han chá'a. 

14Tásek axta chá'a katnehek ekteyapma ekyókxoho aqsok apkelanakxa 

enxoho chá'a m'a David, hakte Wesse' egegkok axta chá'a appasmók. 

15Axta keñamak apcháya Saúl apweteya chá'a ektaqmalma ekteyapma m'a 

aqsok apkelane. 

16Apmenyeyk axta han apyókxoho énxet'ák Israel ma'a David, tén han ma'a 

Judá, hakte axta apnaqlo chá'a ey'ammok kempakhakma, keñe enaqlanták 
han chá'a. 

17Keñe axta Saúl aptáha apcháneya m'a David: —Agkések sa' ko'o exchep 

ma'a Merab, hatte katnaha étkok yaqwayam etnehek aptáwa', aptáha enxoho 
kempakhakma yáp ahagkok megyeye emhagkok eyesagkexa', 
apkempakhássesa enxoho m'a Wesse' egegkok. Xeyenmeyk axta apwáxok 
Saúl megyaqhehek apagko' ma'a, hakte filisteos axta xeyenmak apwáxok 
yaqhek. 

18Aptáhak axta apchátegmowágko David: —Mékoho ahagko' eyke ko'o, 

mékoho han énámakkok ma'a kañe' Israel, mowanchek ko'o atnehek 
apepháyem wesse' apwányam. 

19Wokmek axta ekhem apkeltennassamakxa egkések apketche kelwána 

Saúl ma'a David, cham'a Merab, axta eyke egkeyásak, Adriel axta aqsa 
apmeyásak, apkeñama axta m'a Meholá. 

20Keñe m'a Mical, mók apketche axta m'a Saúl, keláneyak axta awáxok 

élányo David. Xama axta kéltennassama m'a Saúl, leyawók axta han 
apwáxok, 

21xeyenmeyk axta apwáxok egkések David yaqwayam etnehek aptáwa', 

yaqwayam kasexnenak yaqhek ma'a filisteos. Tén axta aptáha makham 
apcháneya David se'e: —Sa' eyke aptáha épháyem xa. 

22Tén axta Saúl aptáha apkeláneya apkeláneykha s'e: —Kólpaqhetches sa' 

apxakko' David, kóltennaksek sa' seyámenyého agko' ko'o, sektáha nak 
wesse' apwányam, tén han apchásekhayo m'a apyókxoho sélásenneykha 
nak, kóltennaksek sa' yaqwayam etnehek épháyem. 

23Apkelxegkek axta Saúl apkeláneykha apkeltennássekmo ekyókxoho David 

xa amya'a nak, keñe axta aptáha apchátegmowágko David se'e: —
¿Kélanagkamcheya kéxegke kexyókok nenteme wesse' apwányam 
apepháyem, meyke aqsok egagkok, tén han mékoho ektéma nak ko'o? 

24Apkeltaqháwok axta makham Saúl apkeláneykha apkeltennássekxo 

aptáhakxa appeywa m'a David. 

25Keñe axta Saúl aptáha apchátegmowágko: —Kóltennés sa' David, 

maltamhók ko'o hegkések ekyánmaga kélyánmagkassamól'a chá'a 
ekyánmaga élyamhopma kelán'a, wánxa aqsa émenyeyk hélmések ma'a 

cien apkelyaqténchesso nekha apyempe'ék ma'a filisteos, yaqwayam 
enxoho ayaqmagkásekxak setnéssessamakxa m'a katnaha énámakkok. 

26Apkeltennássekxeyk axta han Saúl apkeláneykha David xa amya'a nak, 

apkelyahákxók axta han David apkeltamho etnehek apepháyem ma'a wesse' 
apwányam. Keñe axta amonye' yaqwayam kammok ekhem 
kéltennassamakxa, 

27apnaqlókek axta David sẽlpextétamo apagkok, apkelnapchek axta han 

doscientos filisteos; tén axta apkelsákxésa wesse' apwányam ma'a 
apkelyenyekhassáseyak axta nekha apyempe'ék, apkelméssek axta 
yaqwayam etnehek apepháyem. Yetlókok axta han apmésso Saúl ma'a 
apketche Mical, yaqwayam etnehek aptáwa'. 

28Xama axta apwet'a Saúl appasmoma Wesse' egegkok ma'a David, keñe 

han eyásekhayo m'a apketche Mical, 

29Yágweykmók axta apkeye, apkenmexma apagko' axta aptemék neyseksa 

apha. 

30Apkelántekkek axta agkok chá'a ey'ammok kempakhakma m'a apkelámha 

apmonye'e nak sẽlpextétamo filisteos, David axta aqsa chá'a emallánek, 
eyeykhássamhok axta chá'a m'a apyókxoho sẽlpextétamo apkelwesse'e 
apagkok nak Saúl. Axta keñamak kéláyo kélagko' chá'a. 

 

1 Samuel 19 
Saúl apmáheyo yaqhek David 

1Appaqhetchessek axta apketche Saúl, cham'a Jonatán, tén han ma'a 

apyókxoho sẽlpextétamo kelwesse'e apagkok nak, apkeltamho yaqhek ma'a 
David. Apchásekhayók axta eyke Jonatán ma'a David, 

2apkeltennássek axta. Axta aptáhak apcháneya s'e: —Apmakók xép yaqhek 

ma'a táta Saúl. Katneykha sa' apwáxok axto'ók agko', éxánegwom sa' 
magwetamaxchexa nak. 

3Axñohok sa' ko'o xamo' táta m'a yókxexma, yaqwánxa sa' éxánegwók xép. 

Apaqhetchessesek sa' ko'o axének xép, háxko sa' kexaha etnehek, tén sa' 
altennásekxohok makham. 

4Appaqhetchessek axta Jonatán ma'a Saúl, ektaqmeleyncha'a appeywa 

apxéna m'a David. Axta aptáhak apcháneya: —Wesse', ná etnéssessamho 
aqsa exma ekmaso m'a David, hakte metnéssesseykmohok xép exma 
ekmaso m'a wesse', awanhek aqsa aptaqmelchesso; 

5memyágweykekxak apyennaqte apchaqhama m'a filisteo, cháxa ektáhakxa 

axta apkelwagkasa teyp Wesse' egegkok ma'a Israel. Apweteykegkók axta 
exchep wesse', payheykekxeyk axta exchep apwáxok. ¿Yaqsa ektáha 

apmako nak yaqhek xama énxet meyke aptémakxa, apmako nak yaqhek 
David meykexho aptáhakxa? 

6Xama axta apleg'a Saúl appeywa m'a Jonatán, axta aptáhak se'e: —Naqsók 

ko'o ektemessásak sekpeywa yetlo sekxeyenma Wesse' egegkok, 
megyetsepek sa' David. 

7Keñe axta Jonatán apcháneyáncha'a David, apkeltennáseyha axta 

ekyókxoho ektáhakxa apkelpaqhetchásamákpoho. Tén axta apyentamákxo 
m'a aphakxa nak Saúl, apxegkásekxeyk axta makham aptamheykha David 
ma'a aphakxa nak Saúl, ektéma axta m'a nanók axta. 

8Tepékxeyk axta eyke makham kempakhakma, tén axta apxega David 

yaqwayam elnapakpok ma'a filisteos, apnaqtawásegkók apagko' axta, 
apmenxenchek axta han. 

9Keñe axta Saúl eyáhapwa'akto makham ekya'aweykto espíritu ekmaso, 

apchehe axta m'a Wesse' egegkok; apheyk axta han ma'a kañe' apxagkok, 
yetlo apmeykha sawhéwa apagkok, neyseksa appáwasso axta han arpa 
David, 

10apyenha apmako elyetxák David épetchesek nápakha tegma, 

apkellexpakhássek axta eyke m'a David, keñe Saúl sawhéwa apagkok 
ekyaqxakwokmo nápakha tegma. Apxeganakmek axta apkenyaha David xa 
axta'a nak. 

11Yetlókok axta apkeltémo elmeyekxak David apxagkok apkeláneykha m'a 

Saúl, yaqwayam enxoho elanha, keñe yaqhek ma'a élsaka enxoho. Keñe 
axta Mical, aptáwa' axta m'a David, keltennássekxeyk axta. Axta entáhak 
eyáneya s'e: —Sa' agkok yenyahak se'e axta'a nak, saka sa' emátog. 

12Yetlókok axta han ektekkesso Mical átog étkok ma'a David, keñe axta 

apxeganakmo. 

13Tén axta Mical ekma xama kéleykmássesso, pekkenchek axta néten 

apyetnamakxa, pekkenchek axta han kélteyáyam élánamáxche axta yát'ay 
apwa', chaqlássek axta han kélaqlamaxche'. 

14Xama axta apkeláphasa apkeláneykha Saúl apkeltamho emok ma'a David, 

keñe axta Mical éltennasa apháxekpo. 

15Apkeláphásekxeyk axta eyke makham apkeláneykha Saúl apkeltamho 

ey'ókxak ma'a David, axta aptáhak apkeláneya s'e: —¡Hélyentegkásenta sa' 
neyseksa apyetno m'a apyetnamakxa, waqhek sa' ko'o! 

16Apkelántaxnegwokmek axta Saúl apkeláneykha m'a David apxagkok, 

kéleykmássesso axta eyke aqsa han apwetágwokmok néten apyetnamakxa, 
yetlo kélteyáyam kéllane nak yát'ay apwa'. 



727 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

17Keñe axta Saúl aptáha apcháneya m'a Mical: —¿Yaqsa ektáha 

sélyexanchásencha'a nak? ¿Yaqsa ektáha ey'awo nak apxeganakmo m'a 
sénmexma? Axta táhak eyátegmowágko Mical se'e: —Apxénchek xeyk eyke 
heyaqhek magwa'awo enxoho exyenmok. 

18Cháxa ektáhakxa axta apxeganakmo m'a David. Apya'aweykxeyk axta 

Samuel ma'a ekpayho nak Ramá, apkeltennáseyha axta han ekyókxoho 
apteméssessamakxa m'a Saúl. Keñe axta David tén han Samuel 
apkelmaheykegko apkelheykmo m'a yókxexma Naiot. 

19Xama axta apleg'a Saúl kéltennáseykha apheykmo David ma'a yókxexma 

Naiot ekpayho nak Ramá, 

20apkeláphássek axta apkeláneykha apkeltamho emok. Xama axta 

apkelwokmo Saúl apkeláneykha m'a, apkelwetágwokmek axta Dios appeywa 
apkellegasso, apkelnextegáncha'a néten yetlo apkelwehéseykha, Samuel 
axta eyke m'a apkemha apmonye'. Yetlókok axta apkelántaxno apkelwáxok 
Dios espíritu apagkok ma'a Saúl apkeláneykha, apkelnextegáha axta han 
néten yetlo apkelwehéseykha. 

21Xama axta apleg'a amya'a Saúl, keñe apkeláphásekxo makham pók 

apkeláneykha, cháhapwa'ak axta eyke han aptamhágkaxa axta m'a nápakha 
nak, apkelnextegáha axta néten apkelwehésencha'a. Apkeláphásekxeyk 
axta makham Saúl apkeláneykha, ántánxo axta táhak apkeláphasso, hawók 
axta han ektamhágkaxa axta m'a. 

22Keñe axta apxegawo apagko' Saúl apmahágko m'a Ramá. Xama axta 

apwokmo m'a ekyetnamakxa axta kélyátamakxa yegmen ekyawe, cham'a 
Secú, aptegyáha axta apwesey m'a Samuel tén han David, keñe axta 
kéltennasa apháncha'a m'a Naiot ekpayho nak Ramá, 

23apmahágkek axta Saúl ma'a. Aptaxneyk axta eyke han apwáxok Dios 

espíritu apagkok, apnextegáha axta han néten ma'a Saúl yetlo 
apwehéseykha, cháxa ektáhakxa axta apxega ekweykekxoho apwákxo m'a 
Naiot ekpayho nak Ramá; 

24apkelhaxyawássek axta han apkelnaqta, apnextegáha axta han néten 

meyke apáwa nápaqtók Samuel xa ekhem nak, ekweykekxoho axta'a. Cháxa 
ekteyapmakxa axta han amya'a ektéma nak se'e: “¿Saúl enxeykel'a han Dios 
appeywa aplegasso?” 

 

1 Samuel 20 
Jonatán appasmo David 

1Apkenyahákxeyk axta eyke makham David apkeñama m'a Naiot ekpayho 

nak Ramá, apmeyákxeyk axta m'a aphakxa axta Jonatán, axta aptáhak 
apcháneya s'e: —¿Yaqsa aqsok ko'o séláneya? ¿Yaqsa aqsok ekmaso 

séláneya ko'o? ¿Yaqsa may'assáxma séláneya nápaqtók apyáp sétamsama 
nak apmáheyo heyaqhek? 

2Axta aptáhak Jonatán apchátegmowágko: —¡Megyohok sa' Dios emátog 

xép! Kaxén apwáxok megkatnehek chá'a ko'o meheltennasso táta 
ekyókxoho aptáhakxa enxoho chá'a, megkeyxek ma'a aqsok mékoho nak. 
¡Mekpósek chá'a aqsok nahaqtók ko'o m'a táta! ¡Mopwanchek etnehek! 

3Keñe axta David aptáha apcháneya: —Apya'ásegkok eyke exchep apyáp 

seyásekhayo ko'o exchep, la'a memako nak eltennaksek, hakte tamháha 
apwáxok keyntaxnésseshok xép apwáxok. ¡Naqsók eyke ko'o sektáha yetlo 
sekxeyenma Wesse' egegkok tén han xép, ketók ko'o kaxwók sétsapmakxa'! 

4Axta aptáhak Jonatán apkelmaxneyáncha'a: —¿Háxko apkeltamhókxa 

atnéssesek xép? 

5 Keñe axta David aptáha s'e: —Saka élánamáxchexa 

kélessawássessamókxa pelten aphaxnagkok, eyáneyáxcheyk eyke ko'o 
atwok sekto xamo' ma'a wesse' apwányam. Heyho sa' eyke eyxánegwók 
ma'a yókxexma ekweykmoho mók ekhem, taxnám, 

6aptegyáha sa' agkok sekwesey m'a apyáp, eltennés sa' sélmaxneya ko'o 

exchep peya amyekxak séñamakxa', cham'a Belén, hakte apkelánegkek 
apyókxoho énámakkok aqsok ektekyawa apkeláneykegkoho nak chá'a 
yókxoho apyeyam. 

7Apxénchek sa' agkok ektaqmela amyekxa', tén sa' ko'o megkatneykha 

ewáxok; aplókek sa' agkok, cháxa peya sa' hetnéssessamhok exma ekmaso 
xa. 

8Hetnésses sa' xa ektáha nak, hakte ko'o sekteme apkeláneykha exchep, 

nenxeyenmeyk axta han nápaqtók Wesse' egegkok antemhek 
magkexeymáxkoho. Ko'o sa' agkok sélane aqsok ekmaso, heyaqha sa' ko'o 
exchep. Megkapayhawok héntemekxak ma'a aphakxa apyáp. 

9Keñe axta Jonatán aptáha apchátegmowágko: —¡Nágkatne aqsa apwáxok 

xa ektáha nak! Ekleg'ak sa' agkok yaqwánxa etnéssesek ekmaso m'a táta, 
altennaksek sa'. 

10Keñe axta aptáha apkelmaxneyeykha David se'e: —¿Yaqsa sa' ko'o 

héltennaksek eklawa enxoho appeywa elának xép ma'a apyáp? 

11Apchátegmowágkek axta Jonatán: —Nók, ólweynchamha yókxexma. 

Apkelxegkek axta xa apqánet apkelmahágko yókxexma, 

12cham'a aptemegwánxa axta han apcháneya Jonatán ma'a David: —

Naqsók ko'o sektáha yetlo sekxeyenma Wesse' egegkok, Dios apagkok nak 
Israel, altamhok sa' ay'asagkohok yaqwánxa etnehek ma'a táta, saka, tén 

han ma'a mók ekhem sa', keso ekwánxa nak ekhem. Taqmeláha sa' agkok 
apwáxok exének xép, wáphássesek sa' amya'a; 

13peyk sa' agkok etnéssessamhok exma ekmaso m'a táta, heñássesagkohok 

sa' ko'o ekyentaxno agko' Wesse' egegkok maltennasa enxoho, tén han 
maltamho enxoho exyenmok yetlo meyke ektáhakxa'. ¡Wesse' egegkok sa' 
epasmok ekhawo ektémakxa nak appasmoma m'a táta! 

14Ekweynchámeyha sa' agkok makham, magwatsapa enxoho, heyásekhoho 

sa' ko'o, ekhawo ektémakxa nak xép apchásekhayo Wesse' egegkok. 
Étsekkek sa' agkok, 

15-16ná elwátessem aqsa apkelásekhayo m'a énámakkok. ¡Wesse' egegkok 

sa' eyaqmagkásekxak apteméssessamakxa m'a katnaha nak xép 
apnámakkok, emasséssók sa' apyókxoho! Cháxa apheyásawo axta mók 
apkelpaqhetchásamákpoho Jonatán ma'a David, 

17apkelánekxeyk axta eyke makham ekmámnaqsoho 

apkelpaqhetchásamákpoho m'a Jonatán, hakte apchásekhayók axta, 
apmenyeyk apagko' axta han, ekhawo ektémakxa nak 
apchásekhamakpekxoho apagko'. 

18Tén axta aptáha apcháneya s'e: —Saka élánamáxchexa 

kélessawássessamo m'a pelten aphaxnagkok, ektamakpok sa' xép, hakte 
méko sa' kaxek ma'a aphamakxa nak chá'a. 

19Kayágwomhok sa' katnatchesaxchek aptáhakxa ekwokmo enxoho ántánxo 

ekhem meyke exchep. Emyekxa sa' makham ma'a apyexánegwánxa axta 
sekxók axta, exnakxa sa' ma'a neyseksa nak teyp meteymog 
kéláncháseykekxa'. 

20Alya'aksek sa' ko'o alhaxtaqpog ántánxo aktek yágke m'a ekpayhókxa nak, 

máxa sa' atnehek séltámesáxko enxoho sélyáte aqsok, 

21keñe sa' atnehek wának séláneykha s'e: ‘Elwakxa hana yágke aktek.’ Keñe 

sa' sektáha enxoho wának se'e: ‘Pálwokmok yágke aktek halep nak xép; 
elmekxa sa', keñe sa' apwanchek etyapok yetlo meyke ektamheykha 
apwáxok, hakte méko sa' katnehek. Naqsók sa' katnehek xa sektáhakxa nak 
seyáneya yetlo sekxeyenma Wesse' egegkok. 

22Keñe sa' sektáha enxoho seyáneya séláneykha s'e: ‘Pálwokmok yágke 

aktek ma'a teyp nak aphakxa', exeg sa', hakte eltamhok sa' exog ma'a 
Wesse' egegkok. 

23Keñe m'a neghéssamo exchek mók nempeywa, Wesse' egegkok apteme 

segweteykegkoho megkatnégwayam néxa'. 

24Apyexánegwokmek axta David ma'a yókxexma, keñe axta ekwokmo 

ekhem élánamáxchexa axta chá'a kélessawássessamo pelten aphaxnagkok, 
aphákxeyk axta wesse' apwányam nekha mésa peya etwok apto. 

25Apheyk axta m'a apheykekxexa axta chá'a, nápakha nak tegma. Keñe axta 

Jonatán apha apmonye', tén axta Abner apha nápakha m'a Saúl. Keñe axta 
méko ekha m'a David axta aptaháno. 

26Axta epaqmeteyha Saúl xa ekhem nak, hakte apkeneykek axta 

katnessásak ekmanyása apyempehek xama aqsok, apkeneykek axta 
megkáxña'awok apyempehek. 

27Keñe axta mók ekhem, ektáha axta ánet ekhem kélessawássessamo, 

méko axta makham ekha m'a aphamakxa axta chá'a David. Keñe axta Saúl 
aptáha apkelmaxneyáncha'a apketche Jonatán se'e: —¿Yaqsa ektáha 
mew'akto hemaxta etáswaták apto Jesé apketche? ¡Mew'akták makham se'e 
sakhem nak! 

28Apchátegmowágkek axta Jonatán: —Élenxanakmek axta ko'o David 

sélmaxneyeykha peya emyekxak ma'a Belén. 

29Élmaxnakkek axta ko'o yaqwayam exog, hakte apkelánegkek héxta aqsok 

ektekyawa m'a apheykegkaxa nak, apkeltamhók héxta han emyekxak ma'a 
apepma'. Élmaxnakkek axta peya etnehek meyk'a apnámakkok 
yaqwatakxoho, sekmésa enxoho ko'o. Cháxa keñamak mexna nak xamo' 
etwok xép apto wesse'. 

30Keñe axta aptaqnawaya Saúl ma'a Jonatán, aptáhak axta apcháneya s'e: 

—¡Kelán'a ekmaso ektémakxa étche! ¿Apkenagkamcheya may'áseykegkok 
ko'o apteme apxegexma apagko' ma'a Jesé apketche? ¡apmegqásekpek 
xép, apmegqássek han ma'a egken! 

31Apheyk sa' agkok makham David keso náxop, megkataqmelek sa' apha 

exchep, metnehek sa' han wesse' apwányam. ¡Yána ektamakpok, 
hélyentegkásenta sa', hakte payhawok emátog ma'a! 

32Keñe axta Jonatán aptáha apchátegmowágko s'e: —¡Yaqsa ektéma 

apmáheyo nak emátog! ¡Yaqsa aqsok apkeláneya! 

33Yetlókok axta apyenha Saúl sawhéwa m'a Jonatán apmako yaqhek, 

apya'ásegwokmek axta apyáp apmáheyo yaqhek ma'a David. 

34Aplókók apagko' axta han Jonatán apkempákxo néten nekha mésa, axta 

epasmak ektámaxche nento m'a ektáha axta ánet ekhem élánamáxche 
kélessawássessamo, chaqhak axta apwáxok kélteméssesakxa m'a David, 
hakte aptaqnagkamchek axta m'a apyáp. 

35Keñe axta mók ekhem, apxega Jonatán apmeyákxo yókxexma yetlo 

apkeláneykha xama wokma'ák, cham'a ekwánxa axta apkeltennasa m'a 
David, 

36aptáhak axta apcháneya m'a: —Yenye sa' ewakxak yágke aktek 

sélhaxtaqpoga enxoho chá'a. Apkenyeyk axta apkeláneykha neyseksa 
aphaxtaqpoga yágke aktek ma'a Jonatán, yaqwayam enxoho katyégwók 
ma'a apmonye' makhawo' nak. 

37Xama axta apwokmo apkeláneykha m'a ektegwánxa axta yágke aktek, axta 

aptáhak apyennaqtésawo appeywa Jonatán apwónéncha'a apkeláneykha 
s'e: —¡Tégwokmok yágke aktek ma'a teyp nak apkenmágkaxa'! 

38Keñe axta apyennaqtésawo makham appeywa Jonatán apwónéncha'a m'a 

apkeláneykha: —¡Epekhésa etnetchenta', ná etnegwom! Apkelmákxeyk axta 
yágke aktek ma'a Jonatán apkeláneykha, keñe axta apkelsántegkesa wesse' 
apagkok, 

39axta eyke ey'ásegkok ektáhakxa m'a apkeláneykha nak, wánxa axta aqsa 

apya'ásegkoho ektáhakxa m'a Jonatán tén han David. 

40Keñe axta Jonatán apmeyásekxo yágke apagkok ma'a apkeláneykha, 

apkeltamhók axta elsakxak makham ma'a tegma apwányam nak. 

41Xama axta apwenchapákxo m'a apkeláneykha nak, aptekkek axta David 

ma'a teyp eyaqneykekxexa axta meteymog, ántánxo apháxaheykenta axta 
han aptáhak David apmonye' m'a Jonatán, ekweykmoho aptekxeya 
ekpayhakxa nápat xapop. Appathetáha axta han pók, apkellekxagweyha axta 
han ekwokmoho ektaqmelákxo apwáxok David. 

42Keñe axta Jonatán aptáha apcháneya m'a David: —Exeg sa' yetlo meyke 

ektamheykha apwáxok, hakte yetlo nenxeyenma Wesse' egegkok apwesey 
axta nenlánegkok ekhémo mók nélpaqhetchásamáxkoho, nélmaxnakkek 
axta han néltamho exek chá'a negyeseksa negko'o egqánet nak, cham'a 
nepyeseksa nak aptawán'ák neptámen, tén han ko'óxa. Yetlókok axta 
apxega David, keñe axta Jonatán aptaqháwo makham ma'a tegma 
apwányam. 

 

1 Samuel 21 
David apxegányam apmeyeykekxa Nob 

1 Apmahágkek David yókxexma Nob apya'aweykxo apkelmaxnéssesso Dios 

énxet'ák apagkok Ahimélec. Apyegwakkek axta han apwet'a, keñe aptáha 
apcháneya s'e: —¿Yaqsa ektáha apwa'a nak apxakko' meyke apxegexma? 

2Apchátegmowágkek axta David: —Wesse' apwányam xeyk ko'o 

seyáphasso, apkeltamhók xeyk han maxének apkeltamhókxa alának aqsok. 

Éltennássek xeyk eyke yókxexma yaqwánxa ólwetaxchek ma'a 
sélxegexma'a nak. 

3¿Yaqsa apto ekyetna? Hélmés ko'o cinco pán, essenhan ma'a ekyetnakxa 

enxoho aqsok. 

4Apchátegmowágkek axta apkelmaxnéssesso Dios énxet'ák apagkok: —Pán 

apkelpagkanamap akke ko'o apyetna nak, háwe m'a pán kéllanel'a aqsa. 
Almések sa' eyke melpathetágko enxoho apkelxegexma'a kelán'a m'a axta'a 
exchek. 

5Apchátegmowágkek axta David: —Mólpathetagkehek eyke chá'a negko'o 

kelán'ák amonye' nélxega negya'áyam kempakhakma. Kaláxñohok eyke 
chá'a apyempe'ék sélxegexma'a nélxega enxoho chá'a, nentémakxa nak 
chá'a ólxog, ekyagwánxa agkok éláxña'awo apyempe'ék se'e kaxwo' nak. 

6 Keñe axta apkelmésa pán apkelpagkanamap ma'a apkelmaxnéssesso Dios 

énxet'ák apagkok, hakte wánxa axta han pán ma'a kélpagkanchesso axta 
Wesse' egegkok, cháxa kélhaxyawasakxa axta han ma'a néten nak 
ekwatnamáxchexa aqsok kélyaqmagkasa m'a pán kaxwe apmakhetma nak. 

7Aphegkek axta han xama Saúl apkeláneykha m'a, apheykekxa axta 

yaqwayam elának aptamheykha m'a kélpakxanma appagkanamap. Doeg 
axta han apwesey, apteme axta edomita, apkemha apmonye' axta 
apkeláneseykha Saúl apnaqtósso nepkések. 

8Aptáhak axta David apcháneya Ahimélec se'e: —¿Yetnéya sawhéwa, 

essenhan xama sókwenaqte apagkok? Epekhéssek xeyk ko'o wesse' 
apwányam, la'a mamákxo sókwenaqte ahagkok, tén han ma'a mók 
sélmeykha nak chá'a. 

9 Aptáhak axta apchátegmowágko apkelmaxnéssesso Dios énxet'ák 

apagkok: —Yetneyk ma'a Goliat axta sókwenaqte apagkok, cham'a filisteo 
apchaqha axta exchep ma'a ekyapwátegweykenxa nak xapop Elá. Cháxa 
ekyetna xa teyp nak efod, kélpextete nak apáwa. Esakxa sa' apmako enxoho 
esakxa'; hakte wánxa ekyetna xa, méko mók. Apchátegmowágkek axta 
David: —Méko ekhawo ektaqmalma xa. Hegkés. 

10Apkenyahákxeyk axta makham David apyexánegkesa m'a Saúl, 

apyo'ókmek axta m'a Aquís, wesse' apwányam axta m'a Gat. 

11Keñe axta m'a Aquís apkeláneykha aptáha apkelpaqmeta s'e: —¡David 

neykhe xa, Saúl apchásenneykhal'a, wesse' apwányam nak se'e yókxexma 
nak! ¡Cháxa kélmeneykmássesa axta neyseksa ekneywomáxche', kéltáha 
kéláneya s'e: ‘Mil énxet apkelnapmak Saúl, keñe David apkelnapma diez mil 
énxet!’ 

12 Kelchetagkásawok agko' axta apwáxok David xa amya'a nak, apchekak 

axta m'a Aquís, wesse' apwányam nak Gat. 

13Tén axta aptáha hó magya'áseyak aqsok nápaqta'awo', máxa 

segyeyháxma axta aptáhak, apnaqtáxésaha axta aqsa atña'ák nak, 
apcha'awok axta aqsa élsekkenánto apyamánog ma'a áwa' apátog nak. 

14Keñe axta Aquís aptáha apkeláneya m'a apkeláneykha: —

¿Yagkólyekpelchak kéxegke ekyeyháxma s'e énxet nak? ¿Yaqsa ektáha 
sélyentegkásento nak? 

15¿Émenyéya ko'o énxet élyeyháxma sélyentegkásento nak se'e, yaqwayam 

enxoho eyeykesakpohok exma s'e exagkok nak? 

 

1 Samuel 22 

1 Apkenyahákxeyk axta makham David apkeñama m'a Gat, 

apyexánegwokmek axta meteymog áxwa m'a yókxexma nak Adulam. Xama 
axta apkelleg'a amya'a m'a apkelpepma tén han apnámakkok, apyo'ókmek 
axta apkelhakmoho xamo'. 

2Apkelyo'ókmek axta han apkelyepetchegwákxo apyókxoho m'a énxet'ák 

kélnaqtawáseykegkoho nak, tén han ma'a ekha nak apkelméyak aqsok, tén 
han ma'a apyókxoho megkaleklo nak chá'a apkelwáxok ektémakxa 
apheykha, keñe axta David aptéma apkemha apmonye' apagkok. 
Cuatrocientos axta apyókxoho m'a énxet'ák apkelyetleykha axta chá'a. 

3Cha'a apxegákxexa axta makham David apmahágko m'a Mispá, cham'a 

Moab, keñe axta aptáha apcháneya m'a wesse' apwányam nak Moab: —
Éltamhók eykhe ko'o exnak xamo' kéxegke táta tén han méme, ekwokmoho 
sekya'ásegwokmo yaqwánxa hetnéssesek ma'a Dios. 

4Cháxa aptáhakxa axta David apnaqlawa chána m'a aphakxa nak wesse' 

apwányam Moab, heykha axta han xamo', aphamakxa axta David 
apyexanmoma m'a tegma apyennaqte nak. 

5Tén axta m'a Gad, apteme axta Dios appeywa aplegasso, aptáha 

apcháneya David se'e: —Ná exa aqsa chá'a s'e tegma apyennaqte nak. 
Exeg, emyekxa sa' ma'a yókxexma Judá. Yetlókok axta han apxega m'a 
David, apwokmek axta han ma'a naxma nak Héret. 

Apkelmaxnéssesso Dios énxet'ák apagkok aptekyawa yókxexma Nob 

6Apheyk axta eyke makham Saúl ma'a Guibeá, apheyk axta yetlo sawhéwa 

apmeykha, tén han apyókxoho m'a apkeláneykha kóneg tamarisco pessesse 
agkok, émha axta m'a kélpakxanma appagkanamap. Xama axta apleg'a 
apwetákpo David yetlo apkelxegexma'a, 

7keñe axta aptáha apkeláneya m'a apkeláneykha apheykha axta xamo': —

Benjamín énxet'ák apagkok, kóleyxho sa' sekpeywa: ¿Kélaneykeya 
elmésagkok kéxegke xapop kélyókxoho m'a Jesé apketche, tén han anmen 



734 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

yámet kélcheneykekxa nak? ¿Kélaneykeya etnéssesagkok sẽlpextétamo 
apkelámha apmonye'e tén han kelwesse'e? 

8Kélyókxoho kéxegke kélyexáxkohok peya héltaqnók, hakte méko ko'o 

séltennassama aphéssamo mók apkelpaqhetchásamákpoho hatte m'a Jesé 
apketche nak; megkalyetnakhassamók ko'o kélwáxok kélxama enxoho; 
méko xama enxoho séltennasso ko'o sénmexcháseykekxo hatte m'a 
sepasmeykha nak chá'a sektamheykha, yaqwayam enxoho 
hélchetámegmak ko'o, sélteméssesa nak se'e kaxwo' nak. 

9 Tén axta m'a Doeg, apteme axta edomita, apha axta han nepyeseksa m'a 

Saúl apkeláneykha nak, aptáha apchátegmowágko s'e: —Ekweteyak axta 
ko'o Jesé apketche apmaheykegko m'a Nob, apye'eykekmo m'a Ahimélec, 
Ahitub axta apketche. 

10Appaqhetchessegkek axta Wesse' egegkok ma'a Ahimélec apkeltémo 

ey'asagkohok yaqwánxa elának ma'a David, keñe apkelméssama nento tén 
han Goliat axta sókwenaqte apagkok, cham'a filisteo. 

11Keñe axta wesse' apwányam apkeltamho kólyentawakxak ma'a Ahimélec, 

apteme axta apkelmaxnéssesso Dios énxet'ák apagkok, tén han ma'a 
apyókxoho apkelmaxnéssesso Dios énxet'ák apagkok apheykencha'a nak 
ma'a yókxexma Nob, apnámakkok axta. Xama axta apkelwokmo apyókxoho 
m'a aphakxa nak wesse' apwányam, 

12aptáhak axta Saúl apcháneya m'a Ahimélec: —Etaqmelchesho sa' 

apháxenmo sekpeywa, Ahitub apketche. —Hoy, weyxhok sa' wesse' 
ahagkok —axta aptáhak apchátegmowágko Ahimélec. 

13Keñe axta Saúl aptáha apkelmaxneyáncha'a s'e: —¿Yaqsa ektéma xép tén 

han Jesé apketche kélláneykekxo nak kélpaqmeyesma sélenmexma ko'o? 
Apkelméssegkek axta exchep pán tén han sókwenaqte, 
appaqhetchessessegkek axta han Dios ma'a David apkeltémo ey'asagkohok 
yaqwayam hénmexek ko'o, tén han hélchetámegma', sélteméssessama nak 
se'e kaxwo' nak. 

14Keñe axta Ahimélec aptáha apchátegmowágko wesse' apwányam se'e: —

¡Méko xama enxoho nepyeseksa apkeláneykha exchep wesse', aphémo m'a 
David, aptémakxa nak meyenyaweykha, apepháyem han xép ma'a wesse', 
tén han apkemha apmonye' sẽlpextétamo apagkok, kéláyo han ma'a 
apxagkok apyawe kañe' nak xép! 

15¡Háwe han kaxwe sekpaqhetchessesso chá'a ko'o Dios ma'a! Ná hephéssa 

aqsa ko'o sekteme wesse', sektáha nak xép apkeláneykha, tén han ma'a 
énámakkok nak, may'ásegkok ahagko' ko'o xa aqsok apxéna nak. 

16Keñe axta wesse' apwányam aptáha s'e: —¡Ahimélec, ey'asagkoho sa' 

naqso' peya yetsapok xép tén han ma'a apnámakkok nak! 

17Yetlókok axta han apteme apkenagko wesse' apwányam sẽlpextétamo 

apagkok apha axta chá'a xamo' se'e: —¡Elnáhap sa' Wesse' egegkok 
énxet'ák apagkok apkelmaxnéssesso nak chá'a Dios énxet'ák apagkok! 
Hakte David han apkelxegexma'a xa, apkelya'ásegkók axta eykhe m'a 
apxegánekmo axta chá'a, makke ko'o héltennássók. Axta eyke emakók 
elnápok apkelmaxnéssesso Dios énxet'ák apagkok ma'a wesse' apwányam 
nak sẽlpextétamo apagkok. 

18Tén axta wesse' apwányam aptáha apcháneya m'a Doeg, apteme axta 

edomita: —¡Elnáhap xép! Yetlókok axta han apketámeyak Doeg ma'a 
apkelmaxnéssesso nak Dios énxet'ák apagkok, ochenta y cinco énxet'ák axta 
han apkelnápak, apkelántaxneykekxa axta m'a apáwa efod, apkelánamap 
axta apáwa apkeláxñe. 

19Tén axta apkeltamho han emhagkok ma'a Nob, tegma apwányam apagkok 

axta m'a apkelmaxnéssesso Dios énxet'ák apagkok, apkelnapchek axta han 
chá'a énxet'ák apkelyetxeygko sókwenaqte, ekweykekxoho kelán'ák, 
sakcha'áletkók, tén han ma'a kaxwe ekpalleyam nak. Apkelnapchek axta han 
weyke, yámelyeheykok, tén han nepkések. 

20Keñe xama apketche axta m'a Ahimélec, apwesey axta Abiatar, 

apxeganakmo m'a ekyetnakxa nentekyawa, apkenyeyk axta apmeyákxo m'a 
aphakxa axta David. 

21Apkeltennáseyha axta han Saúl apkeltamho etekyók ma'a 

apkelmaxnéssesso nak Dios énxet'ák apagkok, 

22keñe axta aptáha apchátegmowágko David: —Nanók axta sekya'ásegkoho 

ko'o eltennasha Doeg ma'a Saúl hakte aphegkek axta m'a ektéma axta xa. 
Ko'o keñamak sélsexnenagko aptekyawoma m'a apyókxoho apnámakkok 
nak. 

23Exa sa' aqsa sekhakxa, nágkatneykha apwáxok. Hakte cham'a apmáheyo 

nak xép yaqhek, ko'o han apmáheyok heyaqhek. Méko sa' eyke katnehek 
ektáhakxa apha, apha enxoho xamo' ko'o. 

 

1 Samuel 23 
David apkelwagkasso teyp énxet'ák apheykha tegma apwányam Queilá 

1Apketámegkek axta filisteos ma'a tegma apwányam Queilá, apkelmágkek 

axta hótáhap apaktek kaxwe kélchexakkasso apyempe'ék. Xama axta 
kéltennásencha'a David xa, 

2apxegkek axta apkelpaqhetchásekpoho Wesse' egegkok. Aptáhak axta 

apcháneya: —¿Ewancheya sa' ko'o alnapaxchek filisteos? 
Apchátegmowágkek axta Wesse' egegkok: —Éhay, elnapap sa', elwagkas 
sa' teyp ma'a énxet'ák apheykha nak tegma apwányam Queilá. 

3Keñe m'a énxet'ák David apkelxegexma'a, aptáha apcháneya s'e: —

Nélmeneykha negko'o neyseksa negheykha s'e Judá, ¡kayágwomhok sa' 
aqsa nélmahágko enxoho Queilá ólnapaxchek ma'a sẽlpextétamo filisteos! 

4Keñe axta appaqhetchásekxo makham Wesse' egegkok ma'a David, tén 

axta aptáha apchátegmowágko Wesse' egegkok se'e: —Emhók sa' ma'a 
Queilá, hakte agkések sa' ko'o exchep yaqwayam elmok ma'a filisteos. 

5Apxegkek axta David apmahágko Queilá yetlo apkelxegexma'a, 

apkelnápekpek axta m'a filisteos, apkelnapchek axta han apxámokma 
apagko', apkelmágkek axta m'a aqsok apnaqtósso. Cháxa ektáhakxa axta 
apkelwagkasa teyp David ma'a énxet'ák apheykha nak Queilá. 

6Keñe axta m'a Abiatar, Ahimélec axta apketche, cham'a apkenyahama axta 

apxegánekmo ekxeyenma apwáxok épetchegwakxak David ma'a yókxexma 
Queilá, apseykekxeyk axta m'a efod. 

7Keñe axta Saúl kéltennassama apheykmo David ma'a Queilá, keñe axta 

ektáha apwáxok se'e: “Egkéssek ko'o Dios yaqwayam amok, hakte xama 
axta aptaxna m'a tegma apwányam, apkelápegkokxeyk axta atña'ák 
neptámen.” 

8Yetlókok axta han apkeltémo kólnaqlósawakxak apyókxoho sẽlpextétamo 

apagkok ma'a Saúl, yaqwayam elmahagkok ma'a Queilá, tén han 
ewakhegwók ma'a David yetlo apkelxegexma'a. 

9Xama axta apleg'a amya'a David ekxéna apwáxok ektámegmak ma'a Saúl, 

keñe apkeltamho esantagkasek efod ma'a apkelmaxnéssesso Dios énxet'ák 
apagkok Abiatar, yaqwayam enxoho elmaxneyha m'a Wesse' egegkok. 

10Aptáhak axta David se'e: —Wesse', Dios nak Israel, ekya'ásegkók ko'o 

apmáheyo emyógmak Saúl se'e Queilá yaqwayam emasséssók, ko'o eñama 
sekha s'e. 

11¿Naqsóya apmáheyo hey'áwak ko'o Saúl sekleg'a axta amya'a? ¿Yánaya 

sa' ko'o hemok énxet'ák apheykha nak se'e Queilá? ¡Éltamhók ko'o 
héltennaksek, Wesse', Dios nak Israel, hakte ko'o sekteme xép 
apkeláneykha! Keñe axta Wesse' egegkok aptáha apchátegmowágko s'e: —
Exegmak sa' Saúl. 

12Keñe axta David aptáha apkelmaxneyáncha'a makham se'e: —¿Yánaya 

sa' negko'o ólmaxchek ma'a énxet'ák Queilá, ko'o, tén han sélxegexma'a nak, 
hẽlmések ma'a Saúl? Keñe axta Wesse' egegkok aptáha apchátegmowágko 
s'e: —Éhay, yohok sa' kólmaxche'. 

13Tén axta David yetlo apkelxegexma'a apkelántepa m'a Queilá, ketók 

seiscientos axta han apyókxoho, apkelweynchámeykha axta aqsa. Xama 
axta apleg'a amya'a Saúl apxeganakmo aptepa David ma'a Queilá, 
apkelwátéssekmek axta yaqwayam ey'ammok. 

David aphayam yókxexma meykexa énxet 

14Apheykmek axta David xama tegma apyennaqte apheykegko axta m'a 

egkexe meykexa énxet nak Zif, apketamsegkek axta eykhe Saúl yókxoho 
ekhem, axta eyke eltémók emok ma'a Dios. 

15Apcháyak axta David ma'a Saúl, hakte apketamsegkek axta apmáheyo 

yaqhek. Axta keñamak apheykmo m'a yókxexma Hores, meykexa nak énxet 
Zif. 

16Xama ekhem axta apyo'ókmok Jonatán, Saúl axta apketche m'a David, 

aphamakxa axta yókxexma Hores, yaqwayam ewasqakkásekxoho tén han 
énnaqtésseshok mey'ásseyam ma'a Dios. 

17Axta aptáhak apcháneya s'e: —Nágkatneykha aqsa apwáxok, 

méteyekxeyk xép ma'a táta, Saúl. Xép sa' etnehek wesse' apwányam Israel, 
keñe sa' ko'o sektéteyak. Apya'ásegkok han táta xa, cham'a Saúl. 

18 Keñe axta apqánet apheyásawo mók apkelpaqhetchásamákpoho, 

apteméssessek axta han apweteykegkoho m'a Wesse' egegkok. Tén axta 
Jonatán aptaqháwo makham apxagkok, keñe axta David aphákxo makham 
ma'a Hores. 

19Apkelmahágkek axta eyke Guibeá m'a apheykha nak Zif, yaqwayam 

elpaqhetchesakpohok ma'a Saúl, axta aptáhak apcháneya s'e: —
Apyexánegweykmok xama tegma apyennaqte David ma'a yókxexma 
egagkok nak, cham'a apheykegko nak egkexe Haquilá, ekpayho nak Hores, 
teyp nak meykexa énxet ekpayho nak nepyeyam. 

20Appekheyha sa' agkok wesse', hẽlyetlakxa sa', agmések sa' negko'o. 

21Axta aptáhak apkeláneya Saúl se'e: —¡Dios sa' epasmok kéxegke eñama 

ektaqmeleykha kélwáxok séllányo ko'o! 

22Éltamhók eyke ko'o kaxwo' kóltaqhoho', tén han kóllanok ekpayhókxa 

enxoho aphakxa, tén han yaqsa énxet apweteya apha m'a, hakte eklegayak 
chá'a ko'o apxénamakpo apmopwána yaqwánxa chá'a etnehek. 

23Kóltaqmelchesho sa' kéllányo m'a apmeyeykekxexa enxoho chá'a 

éxanmok, keñe sa' hélyo'ótak héltennássetak ekpayhókxa', keñe sa' 
alyetlakxak ko'o kéxegke. Naqsók sa' agkok apha m'a yókxexma nak, 
aktamok sa' ko'o nepyeseksa apyókxoho m'a Judá apnámakkok nak. 

24Apkeltaqháwok axta makham ma'a énxet'ák apkeleñama Zif, amonye' 

apxega axta m'a Saúl. Axta aphak David ma'a meykexa énxet nak Maón yetlo 
apkelxegexma'a, ekpayhegweykenxa nak xapop teyp meykexa énxet 
ekpayho nak nepyeyam, 

25apxegkek axta Saúl yetlo apkelxegexma'a yaqwayam ektamok ma'a. Xama 

axta kéltennasa David, apmeyánteyk axta m'a émhakxa nak meteymog 

ekyawe, émha nak ma'a meykexa énxet Maón. Xama axta apleg'a Saúl, 
apmahágkek axta m'a meykexa énxet nak Maón apkemhágko m'a David. 

26Xama nekha egkexe axta han apxegak ma'a Saúl yetlo apkelxegexma'a, 

keñe axta han David mók nekha nak egkexe yetlo apkelxegexma'a, 
apkelápaqheyncha'a apkelxegawo yaqwayam eyenyók makhawo' ma'a Saúl. 
Xama axta peya ewakhekxak Saúl yetlo apkelxegexma'a m'a David, tén han 
ma'a apkelxegexma'a nak David, ketók axta yaqweykenxa elmok, 

27apwokmek axta xama apseykha amya'a aptáha apcháneya Saúl se'e: —

¡Wesse', etaqhoho sa' ekmanyehe agko', hakte apkelántaxneyk negókxa m'a 
filisteos! 

28Keñe axta Saúl apkelwátéssekmo apyaqmasso m'a David, 

apketámegkokxo aqsa apkelnápekpo m'a filisteos. Cháxa keñamak 
kélteméssessama nak ekwesey xa yókxexma nak ‘Meteymog ekyawe 
sẽlyenseykemxa sẽlyaqmasso’. 

David megyaqhe Saúl 

29Cháxa apkeñamakxa axta han David apmaheykegko apheykmo m'a tegma 

apkelyennaqte nak En-gadi. 

 

1 Samuel 24 

1Xama axta apwákxo makham Saúl natámen apmenxenma m'a filisteos, 

kéltennássek axta apha David ma'a meykexa énxet nak En-gadi. 

2Keñe axta Saúl apchánchesákxo tres mil énxet ma'a ekyókxoho kañe' nak 

Israel, tén axta apxega apketama m'a David yetlo apkelxegexma'a, 
apkelmahágko m'a élámhakxa axta meteymog élyawe netna'awo nak. 

3Apwetágwokmek axta han nepkések apxanák ma'a ekpayhókxa axta 

appéwókxa', ekyetnamakxa axta meteymog áxwa apyexánegweykemxa axta 
David yetlo apkelxegexma'a. Aptaxnegwokmek axta Saúl ma'a kañe' nak 
apmako etyesha, 

4keñe axta m'a David apkelxegexma'a aptáha apcháneya s'e: —Sakhem 

ektáha m'a appeywa apkeltennasso axta elának ma'a Wesse' egegkok, 
apxeyenma axta egkések ma'a apkenmexma nak. Etnésses sa' apmakókxa 
enxoho etnéssesek. Yetlókok axta han apchampeykekxa néten David, 
aptaqmelchásawók axta han apyo'ókmo apyaqténchessekmo napwa'a 
apchaqlamap ma'a Saúl; 

5keñe axta natámen apyaqténchesso eyaqha apwáxok, 

6aptáhak axta apkeláneya m'a apkelxegexma'a: —¡Megyohók ko'o 

atnéssessamhok exma ekmaso Wesse' egegkok ma'a wesse' apwányam 

ahagkok nak! ¡Hakte wesse' apwányam xa, Wesse' egegkok apagko' axta 
han apkelyéseykha! 

7Cháxa aptáhakxa axta David apnókasancha'a m'a apkelxegexma'a, axta 

ya'awok ektamagkok ma'a Saúl, aptekkek axta Saúl ma'a meteymog áxwa 
apxegákxo makham. 

8Yetlókok axta han apteyapma David ma'a kañe' meteymog áxwa 

apchamhánto m'a, aptáhak axta apwóneyncha'a s'e: —¡Saúl, wesse' 
apwányam! Appeynchákpók axta neptámen Saúl, keñe David apháxahánto 
ekwokmoho aptekxekwa'akto nápat náxop apxekmósa aptáha apcháyo, 

9aptáhak axta apcháneya s'e: —¿Yaqsa ektéma apháxenmo nak chá'a 

kéltennáseykha sekmáheyo ko'o atnéssessamhok exma ekmaso exchep, 
wesse'? 

10Apwanchek ékpelkohok xép segkésa eykhe Wesse' egegkok yaqwayam 

amok ma'a kañe' nak meteymog áxwa, makke amako' waqhek xép wesse', 
ey'awok aqsa eweynchamha makham, hakte exchek ko'o táhak ekxéna 
ewáxok xép wesse': wesse' apwányam, Wesse' egegkok apagko' axta 
apkelyéseykha. 

11“Etaqmelchásekxoho apkelányo s'e sekmáncha'a nak wesse': aptaxno 

apchaqlamap napwa'a s'e wesse', nanók xeyk eykhe waqhek. Cháxa 
yaqwayam sa' ey'asagkohok xép wesse', megkaxeyenma ewáxok ko'o 
atnéssessamhok exma ekmaso ko'o exchep, tén han wanmexek, tén han 
maláneya xama aqsok ekmaso nápaqtók xép. Eyaqmáseykha aqsa exchep 
apmáheyo heyaqhek. 

12¡Wesse' egegkok sa' etnehek segyekpelchémo negko'o s'e egqánet nak, 

hexnésseshok sa' mók apmáheyókxa nak xép hetnéssesek, wesse'! Keñe sa' 
ko'o, matnéssessamók exma ekmaso xama enxoho exchep, wesse'. 

13Temék nanók amya'a ektéma nak se'e: ‘Énxet élmasagcha'a apkeltémakxa 

keñamak ma'a ekmaso nak nentémakxa'’; cháxa keñamak matnéssessamók 
ko'o exma ekmaso exchep, wesse'. 

14¿Yaqsa axta énxet apkemhágko wesse' apwányam Israel? ¿Yaqsa axta 

énxet apyaqmáseykencha'a? ¡Ko'o neykhe', sekhémo nak semheg ápak, 
essenhan máleg askok! 

15Wesse' egegkok sa' etnehek segyekpelchémo negko'o s'e egqánet nak, tén 

han exének yaqwánxa henteméssesek; ¡sa' elanok han aqsok sélane m'a, 
tén han hemyók neyseksa apmáheyo hetnéssessamhok exma ekmaso 
exchep, wesse'!” 

16Xama axta appenchesa appeywa David, keñe axta aptáha Saúl se'e: —

¡Xép neykel'a sepaqhetchesa nak David, épháyem! Keñe axta apwana, 

17aptáhak axta apcháneya: —Payhawók xép aptáhakxa, tásek chá'a exchep 

setnéssessamakxa', keñe ko'o asagkek chá'a sekteméssessamakxa'. 

18Sakhem sexekmósa ko'o exchep ektaqmela chá'a setnéssessamakxa', 

hakte egkéssek eykhe ko'o exchep yaqwayam hemok ma'a Wesse' egegkok, 
makke heyaqhak. 

19Hakte megkatnehek chá'a megyaqhe apkenmexma énxet apwet'a enxoho, 

megyohok chá'a eweynchamha. ¡Wesse' egegkok sa' eyke 
eyaqmagkásekxak ektaqmela setnéssesakxa nak ko'o exchep se'e sakhem 
nak! 

20Ekya'ásegwokmek ko'o kaxwo', xép sa' etnehek wesse' apwányam, 

exátekhekxak sa' Israel neyseksa apteme wesse' apwányam. 

21Héltennés hana yetlo apxeyenma Wesse' egegkok apwesey naqso' peya 

memasséssemek étawán'ák netámen, tén han megyánhek 
kalwagqamaxchek sekwesey nepyeseksa m'a énámakkok. 

22Naqsók axta han aptemessásak David apmésa appeywa m'a Saúl, tén axta 

Saúl apmeyákxo makham ma'a apxagkok apyawe nak, keñe David yetlo 
apkelxegexma'a apkelmeyákxo m'a tegma apyennaqte nak. 

 

1 Samuel 25 
Samuel apketsapma 

1Apketsekkek axta Samuel, keñe apchaqnákxo apyókxoho énxet'ák Israel 

apkellekxagweyncha'a eñama apketsapa m'a. Apxagkok axta kélátawanyak, 
ekpayho nak Ramá. Keñe axta David apmahágko m'a meykexa énxet nak 
Parán. 

David tén han Abigail 

2Aphegkek axta xama énxet ekxákma aqsok apagkok yókxexma nak Maón, 

tres mil axta apyókxoho nepkések apnaqtósso, keñe mil ma'a yát'ay, axta 
yetnók apkexeykekxexa aqsok apagkok ma'a tegma apwányam Carmel, 
apkelyéseseykegkaxa axta chá'a m'a nepkések apnaqtósso. 

3Nabal axta apwesey xa énxet nak, Caleb axta aptáwen neptámen; énxet 

megkeyxnegwayam appeywa axta han ma'a, tén han ekmaso aptémakxa. 
Keñe axta m'a aptáwa' Abigail, tásek axta, awanchek axta han aqsok. 

4-5Keñe axta David aplegaya neyseksa apha meykexa énxet apha Nabal 

ma'a yókxexma nak Carmel apkelyeseságko nepkések, apkeláphássek axta 
diez apkeláneykha apkeltamho eltennaksek apmésa ekxeyenma apwáxok 
ma'a Nabal, 

6tén han eltennaksek se'e appeywa nak: “Ema takha' ektaqmalma 

ekxeyenma ewáxok séltémo kataqmelek apha exchep, tén han apnámakkok, 
ekweykekxoho m'a ekyókxoho ektáha nak xép apagkok. 

7Ekleg'ak ko'o exchep apkelyéseságko nepkések apnaqtósso. Apya'ásegkok 

kexa han xép mólya'assama axta negko'o exma apkeláneseykha apnaqtósso 
nepkések apheykencha'a axta negheykegkaxa m'a yókxexma Carmel, méko 
axta han élyementamoma xama enxoho aqsok apagkok. 

8Elmaxneyha sa' apkeláneykha xa, keñe sa' eltennaksek naqso'. Cháxa 

keñamak séltamho nak ko'o elmok takha' xa wokma'ák, apkelwa'a nak 
aphakxa ekhem apkeláneykxa apkelsawássessamo, séltamho hegkések 
ko'o tén han xa sélxegexma'a nak ekyetnakxa enxoho, hakte sekxegexma 
ko'o exchep.” 

9Apkelxegkek axta David apkeláneykha, apkeltennáseyha axta han Nabal 

aptáhakxa appeywa m'a David, apkelhaxneyk axta han yátegmowágkok. 

10Keñe axta m'a Nabal aptáha apchátegmowágko s'e: —¿Yaqsa énxet ma'a 

David? ¿Yaqsa énxet ma'a Jesé exnek apketche? ¡Apxámok énxet se'e 
negwánxa nak, apkenyehéyak aqsa chá'a apkelxegánegkesso m'a wesse' 
apagkok! 

11¿Alhexyawásekxaya sa' ko'o nento tén han negyà, keñe han ápetek 

sekhanchesso exchek ko'o m'a séláneykha apkelyéseseyak nak nepkések, 
almések ma'a énxet'ák malweteya nak ko'o, may'ásegko nak 
apkeleñamakxa? 

12Apkeltaqháwok axta makham David apkeláneykha, xama axta apkelwákxo 

m'a aphakxa nak David, apkeltennáseyha axta ekyókxoho aptáhakxa 
apkeláneya m'a Nabal. 

13Keñe axta David aptáha apkeláneya m'a apkelxegexma'a: —¡Kólmekxa sa' 

kélmeykha kélanchesso kempakhakma kélyókxoho nak! Apkelchexnágkek 
axta sókwenaqte apagkok nepxet ma'a apkeláneykha nak, aptemék axta han 
ma'a David; cuatrocientos énxet'ák axta han apkelxegak apkelyetlawa, keñe 
axta doscientos apkelhákxo apkelánencha'a m'a aqsok apagkok. 

14Keñe axta xama Nabal apkeláneykha apya'aweykxo apkeltennássekxo m'a 

Abigail, Nabal axta aptáwa': —Apkeláphássek xeyk apkeláneykha David 
apkeleñama m'a meykexa nak énxet, yaqwayam egkések ekxeyenma 
apwáxok ma'a wesse' egagkok nak, exchek eyke etaqmelchásak apkelma 
takha', aplókek xeyk apkelana. 

15Ẽltaqmelchessegkek axta eyke negko'o xa énxet'ák nak. Axta hẽlya'assók 

exma neyseksa nélyetleykha m'a yókxexma nak, axta han 
hẽlyementameykegkok aqsok egagkok. 

16Hẽlmeyók axta aqsa chá'a ekhem tén han axta'a, ekweykekxoho m'a 

nennaqtósso nak nepkések. 

17Asagkek eyke exche' aptémakxa m'a atáwa' nak, aplamche', 

megkólwanchek kólpaqhetchesek, kalchetam sa' awáxok, kay'asagkoho sa' 
yaqwánxa katnehek, hakte aqsok ekmaso sa' káhapwak ma'a, tén han ma'a 
ekyókxoho apnámakkok nak. 

18Yetlókok axta han élmá doscientos pán ma'a Abigail, tén han ánet 

yempehek vino kélyeta, cinco nepkések aphápetek kélyaqxaqxo, cinco 
yágkentamáhak hótáhap apaktek kélyexnáyam, cien kélyaqyesso anmen 
yámet ekyexna élyamaye, keñe doscientos kélyaqyesso m'a higo ekyexna 
élyamaye; tén axta éltamho kólpátegkesek yámelyeheykok, 

19keñe axta ektáha éláneya m'a élásenneykha: —Kólxeg sa' kélmonye', 

axayók sa' ko'o axog. Axta han kaltennásak atáwa', 

20chánteyk axta yámelyeheykok ma'a Abigail, yexáxkók axta ekweywento 

m'a ekweyweykentamxa nak egkexe. Pelakkassek axta han ekwet'a David 
yetlo apkelxegexma'a apkelxegakmo amonye', kelanyexágkek axta élma 
takha'. 

21Kelchetamokmek axta apwáxok David apxegakmo, eyaqhémo 

apkeltaqmelchessessama Nabal aqsok apagkok ekheykegko nak meykexa 
énxet, meyke apkelyementama xama aqsok apagkok enxoho, hakte asagkek 
axta apteméssesakxa', keñe axta David tásek axta chá'a katnehek 
apteméssesakxa'. 

22Keñe axta aptáha s'e: “¡Dios sa' heñássesagkohok ekmaso agko' malnapa 

enxoho ko'o apyókxoho amonye' élseye m'a apkelennay'a nak apnámakkok 
apagko'!” 

23Xama axta ekwet'a Abigail ma'a David, keñe ektepa néten yámelyeheykok, 

háxahánteyk axta ekwokmoho ektekxekwa'akto nát xapop, ekxekmósa 
ektáha eyáyo. 

24Keñe axta élpólegwokmo m'a ekpayhókxa nak apmagkok, axta entáhak 

eyáneya s'e: —¡Ko'o sa' hephewakxak seksexnánémaxche'! Heyho sekxók 
apaqhetchesek, yeyxho sekmakókxa nak atnehek wána'. 

25Nágyeyxho aptáhakxa exchek Nabal, cham'a énxet megkeyxnegwayam 

nak appeywa, háwe wanchek amya'a m'a ektémakxa nak apwesey, naqsók 
apteme ekyeyháxma m'a. Mopwanchek elának chá'a aqsok ektaqmela. Axta 
ko'o ót'ak apkeláneykha apkeláphasa axta exchep, ko'o sektáha nak 
apkeláneykha. 

26Ekya'ásegkók ko'o megya'awo elnápok xép énxet'ák ma'a Wesse' egegkok, 

tén han megya'awo exnéshok mók ma'a apteméssessamakxa'. ¡Éltamhók 
ko'o etnéssesek Wesse' egegkok, Nabal ma'a apteméssesakxa enxoho 

apyókxoho m'a apkelenmexma nak chá'a exchep, tén han apmáheyo nak 
chá'a etnéssessamhok exma ekmaso! 

27Éltamhók ko'o emlaskok kaxwók apkeláneykha ektáha nak 

apkelxegexma'a s'e aqsok sélmésso naqsa sélsókasakmo nak, 

28tén han heyásekhekxohok ko'o, sektáha nak xép apkeláneykha. Naqsók sa' 

memasséssemek xép apteme wesse' apwányam ma'a Wesse' egegkok, 
ekweykekxoho m'a aptawán'ák neptámen, hakte apkelnápomákpek xép 
kempakhakma apagkok ma'a Wesse' egegkok, meñegkók sa' xép xama 
aqsok ekmaso neyseksa apha makham. 

29Yetneyk sa' agkok xép xama énxet apkenmexeykha apmáheyo yaqhek, 

méko sa' katnehek ektáhakxa exchep, eñama aptaqmelchesso m'a Dios 
Wesse' apagkok. Ekxák sa' apkelenmexma m'a Wesse' egegkok, aptémól'a 
xama énxet eyenyók meteymog mélwakto apmeykha. 

30Apkelanak sa' agkok Wesse' egegkok ma'a ekyókxoho aqsok éltaqmela 

apkeltennassama axta exchep, apteméssesa enxoho apkemha apmonye' 
m'a Israel, 

31megkaqhek sa' xép apwáxok apkelnapma m'a énxet meyke nak 

apkeltémakxa', tén han apyaqmagkásekxo enxoho exchep apagko' ma'a 
apteméssessamakxa. Apmeyásekxeyk sa' agkok makham ektaqmalma apha 
exchep ma'a Wesse' egegkok, kaxén sa' apwáxok ko'o, sektáha nak 
apkeláneykha. 

32Axta aptáhak apchátegmowágko David: —Apcheymákpoho sa' 

kólteméssesek Wesse' egegkok, Dios nak Israel, apcháphasa nak xeye' 
sakhem sélanyexakmo, 

33Dios sa' epasmok xeye' eñama ektaqmalma élchetámeykha awáxok, hakte 

enókáseyha ko'o yaqwayam eykhe alnápok énxet'ák se'e ekhem nak, 
megka'awok ayaqmagkásekxak ma'a setnéssessamakxa nak. 

34Naqsók eyke ko'o ektemessásak yetlo sekxeyenma Wesse' egegkok 

apwesey, Dios nak Israel, senókáseyncha'a megkaltamho atnéssessamhok 
exma ekmaso, kaxtemék xeyk xeye' megkapekheyáseykha hélanyexegma', 
megyeymakpek xeyk xama enxoho énxet'ák apagkok saka m'a Nabal. 

35Keñe axta David apkelma m'a aqsok élsókasso axta, tén axta aptáha 

apcháneya s'e: —Kataqhekxa axagkok yetlo meyke ektáhakxa'. Élyahákxók 
ko'o ektáhakxa seyáneya, ekméssek han ma'a sélmaxneya nak, ekhawo 
ektáhakxa nak ekwet'a. 

36Xama axta ekwákxo makham Abigail ma'a aphakxa nak Nabal, 

wetágweykxeyk axta apkelana ektámáxche ekyawe m'a apxagkok nak, 
apkeláneyo nak chá'a wesse' apwányam. Payhékxók agko' axta apwáxok, 



744 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

chaqhawók agko' axta anmen. Axta keñamak megkaltennásencha'a 
ekweykmoho mók ekhem. 

37Keñe axta mók ekhem, ekmassa eyaqhe anmen ma'a Nabal, 

pékessásawok axta éltennáseykha Abigail ektáhakxa, keñe axta Nabal 
ekpelakkasa aqsa eyapa, yélaqtéssek axta han. 

38Diez ekhem axta entáhak, aplegassásegkoho makham ma'a Wesse' 

egegkok, keñe apketsapa m'a Nabal. 

39Xama axta apleg'a David apketsapa m'a Nabal, aptáhak axta s'e: —

¡Apcheymákpoho sa' kólteméssesek Wesse' egegkok, 
seyaqmagkassásekxo nak ektémakxa setaqnaweykha m'a Nabal! 
¡Meltamhók alának aqsok ekmaso, Nabal apagko' han apcháhakkásekxak 
ma'a aptémakxa ekmaso! Tén axta David apcháphássesa appeywa apmako 
emekxak etnehek aptáwa' m'a Abigail. 

40Xama axta apkelwákxo David apkeláneykha m'a yókxexma Carmel, 

yaqwayam eltennaksek ma'a kelán'a. Aptáhak axta apcháneya s'e: —
Ẽláphássek xeyk negko'o David apkeltamho agyo'ótak xeye', hakte 
apmenyeyk hek xeyk etnehek aptáwa'. 

41Háxahánteyk axta Abigail ekwokmoho ektekxekwa'akto nát xapop, 

ekxekmósa ektáha eyáyo, keñe axta ektáha élátegmowágko: —Ko'o 
sekteme David apkeláneykha, ekpenchessek sektáhakxa yaqwayam 
alyenyéssesagkok apmagkok ma'a apkeláneykha, apkeltamho enxoho m'a. 

42Yetlókok axta han émpeykekxa néten Abigail élnaqtameyncha'a, chánteyk 

axta yámelyeheykok, yetlo élxegexma'a cinco éláneykha, kelxegkek axta 
neptámen ma'a David apkelápháseykha, meyk axta han ektáha atáwa' m'a. 

43Apmomchek axta han David aptéma aptáwa' m'a Ahinóam, eñama axta m'a 

yókxexma Jezreel, apnaqteyegka'a axta han aptemék xa ánet nak. 

44Apméssegkek axta han Saúl apketche Mical ma'a Paltí, David axta aptáwa', 

cham'a Paltí, Lais axta apketche, apkeñama axta Galim. 

 

1 Samuel 26 
David megyaqhe Saúl 

1 Apkelmahágkek axta Guibeá m'a apheykha nak Zif apya'aweykxo Saúl, 

aptáhak axta apcháneya s'e: “Apyexánegweykmok David ma'a egkexe nak 
Haquilá, nekha nak meykexa énxet.” 

2Tén axta apxega Saúl, yetlo apkelxegexma'a tres mil sẽlpextétamo israelitas 

apkelyennaqte nak, apkelmahágkek axta m'a meykexa énxet nak Zif 
apketama m'a David. 

3Apkelpakxenwokmek axta m'a egkexe nak Haquilá, émha nak nekha ámay, 

nekha nak meykexa énxet. Apyekpelcheyk axta eyke David apkemhágko 
Saúl ma'a apheykenxa axta meykexa nak énxet, 

4apkeláphássek axta han apkelányo yókxexma, yaqwayam ey'asagkohok 

apwa'akxa m'a Saúl. 

5Tén axta apmahágko m'a apha'akxa axta appakxenwa'a Saúl, apkelyaháha 

axta han ekpayhókxa aptenakxa m'a Saúl tén han Abner, Ner axta apketche, 
apteme axta apkemha apmonye' sẽlpextétamo apagkok ma'a Saúl. Apwet'ak 
axta aptena kañe' appakxanma m'a Saúl, apwakha'ak axta m'a 
apkelxegexma'a. 

6Tén axta David appaqhetchesa m'a Ahimélec, apteme axta hitita, tén han 

Abisai, Seruiá axta étche, Joab axta apyáxeg, aptáhak axta 
apkelmaxneyáncha'a s'e: —¿Yaqsa ekmako hétlók ko'o yaqwayam 
ólmahagkok ma'a appakxanma nak Saúl? —Ko'o sa' eytlók —axta aptáhak 
Abisai. 

7Cháxa axta'a nak apkelmahágkaxa axta David yetlo Abisai ma'a 

apkelpakxeneykegkaxa nak énxet'ák. Aptenchek axta Saúl ma'a kañe' 
appakxanma, apkenegkessek axta han sawhéwa apagkok ekpayhókxa 
apqátek. Apyetneyk axta Abner yetlo sẽlpextétamo m'a nepyáwa nak. 

8Keñe axta Abisai aptáha apcháneya David se'e: —Dios apmeyásak kaxwók 

yaqwayam emok apkenmexma. Heyho sa' ko'o kaxwo' waqhek, 
amallanchessamhok sa' sawhéwa apagkok ayaqxák xapop. Xama 
sélyetxaqxo sa' atnehek waqhek. 

9Tén axta David aptáha apchátegmowágko: —Nágyaqha aqsa, hakte 

megkatnehek megkóllegassáseykegkoho apmáheyo nak yaqhek wesse' 
apwányam, apkelyéseykha nak ma'a Wesse' egegkok. 

10Naqsók eyke ko'o sekxéna yetlo sekxeyenma Wesse' egegkok apwesey, 

peya yaqhek ma'a Wesse' egegkok, ekwokmo enxoho ekhem 
apketsapmakxa, essenhan apketsapma nak kempakhakma. 

11Megyohok sa' ko'o waqhek Wesse' egegkok ma'a wesse' apwányam 

apkelyéseykha nak. Ema aqsa xa sawhéwa apagkok apkenegkesa nak 
ekpayhókxa apqátek, tén han egheykok ekyawe apagkok apyeta nak chá'a 
yegmen, keñe sa' óltaqhoho'. 

12Cháxa ektáhakxa axta David apma m'a sawhéwa tén han egheykok 

ekyawe kélyeta nak yegmen, ekhágko axta ekpayhókxa apqátek ma'a Saúl, 
keñe apkeltaqháwo. Méko axta ekwet'a, méko han ekleg'a apkelókáseykha; 
méko axta han ekxatakha'a, hakte apnaqtenchek axta apyókxoho, Wesse' 
egegkok axta apnaqtenchesso ekyentaxno agko'. 

13Keñe axta David apyeykhákxo m'a mók nekha ekyapwátegweykenxa nak 

xapop, apkenegwákxeyk axta néten egkexe étseksek yámmakhawo'. 
Awanhek axta eyke exma m'a neyseksa nak. 

14Tén axta David apyennaqtésa appeywa apwóneyncha'a m'a Abner, tén han 

ma'a sẽlpextétamo nak: —¡Abner, apleg'aya sekwóneykha! 
Apchátegmowágkek axta Abner: —¿Yaqsa exchep appaqhetchesa nak 
ekyennaqte wesse' apwányam? 

15Aptáhak axta apcháneya David se'e: —¿Háweya exchep sẽlpextétamo 

apyennaqte meyke nak ekhémo m'a Israel? ¡Memyáwak wesse' apwányam 
apagkok! Xama énxet xeyk apya'awak apmako yaqhek wesse' apagkok. 

16Asagkek aptáhakxa melhaxneyncha'a. Naqsók ko'o ektemessásak yetlo 

sekxeyenma Wesse' egegkok apwesey, payhawók kéxegke kóltekyók, hakte 
megkólleyxcháseyha m'a wesse' kélagkok, wesse' apwányam 
apkelyéseykha axta m'a Wesse' egegkok. ¡Ektamsakxa wesse' apwányam 
sawhéwa apagkok, tén han egheykok ekyawe apyeta nak chá'a yegmen, 
ekhágko exchek ma'a apqátek nak, elwetekxak sa' kexaha! 

17Xama axta apyekpelchawo Saúl appeywa m'a David, axta aptáhak se'e: —

¡Xép neykel'a sepaqhetchesa nak David, épháyem! Keñe axta aptáha David 
apchátegmowágko: —Éhay, wesse', ko'o s'e. 

18¿Yaqsa ektéma seyaqmáseykencha'a nak wesse', ko'o sektáha nak xép 

apkeláneykha? ¿Yaqsa aqsok séláneya? ¿Yaqsa aqsok ekmaso séláneya 
ko'o? 

19Éltamhók ko'o yeyxhok sekpeywa, wesse', sektáha nak apkeláneykha: 

Wesse' egegkok sa' agkok sénmexcháseykekxa ko'o exchep, wesse', emok 
sa' takha' aqsok apmésso naqsa; énxet sa' agkok ma'a, Wesse' egegkok sa' 
eltaqnaweygkok. Hakte etekkessegkek ko'o s'e yókxexma nak, ektáha nak 
apagkok ma'a Wesse' egegkok, eyáteyeykegkok alpeykeshok ma'a mók 
aqsok kéláyókxa nak. 

20Mómenyék ko'o amátog makhawók mexnakxa nak Wesse' egegkok, 

¡apxegeykmek eyke exchep wesse' apketamsama máleg askok, 
eyaqmáseykha m'a neyseksa egkexe nak, máxa sénhek etnéssessók! 

21Keñe axta Saúl aptáha s'e: —¡David, épháyem, ekya'ásegwokmek ko'o 

séláneya may'assáxma! ¡Máxa seyeyháxma ektemék, awanhók agko' 
magwaqhémo! Hey'óta sa' makham, matnéssessamók sa' eyke exma 
ekmaso kaxwo', hakte meheyaqhak ko'o exchep se'e sakhem nak. 

22Apchátegmowágkek axta David: —Keso sawhéwa apagkok se'e wesse'. 

Yána sa' exegmak xama apchásenneykha ewata', 

23egkéshok chá'a ekyánmaga Wesse' egegkok ektémakxa aqsok apkelane 

m'a énxet ekpéwomo nak aptémakxa, tén han meyenyaweykha nak chá'a. 

Egkéssek eykhe ko'o Wesse' egegkok yaqwayam waqhek xép se'e sakhem 
nak, makke ko'o amakók atnéssessamhok exma ekmaso xép wesse' 
apwányam, aptáha nak apkelyéseykha Wesse' egegkok. 

24Apkeltamhók ko'o Wesse' egegkok hetnéssesek yának aweynchamha 

makham, sekteméssesakxa nak xép sakhem sey'awo makham 
eweynchamha, wesse', tén han hemallahanchesek ekyókxoho 
ekyentaxnamo sekha. 

25Keñe axta Saúl aptáha s'e: —¡Wesse' egegkok sa' epasmok xép David, 

épháyem! ¡Etekkesek sa' xép aqsok apkelane, tásek sa' katnehek ekteyapma 
ekyókxoho aqsok apkelanakxa enxoho! Aptaqháwok axta apxagkok Saúl 
natámen xa, keñe David apxegákxo makham. 

 

1 Samuel 27 
David apwayam filisteos apchókxa' 

1Axta entáhak élchetamso apwáxok David se'e: “Xama ekhem sa' ko'o 

heyaqhek Saúl. Tásek ko'onék kaxwók axyenmok amhagkok ma'a filisteo 
apchókxa', yaqwayam enxoho kamaskok hélya'aksek exma Saúl, keñe han 
hektamok ma'a ekyókxoho kañe' nak xapop Israel. Tén sa' axyánegkesek.” 

2Tén axta apxega David yetlo seiscientos apkelxegexma'a apkelmahágko 

m'a Gat, aphakxa nak ma'a wesse' apwányam Aquís, Maoc axta apketche. 

3Apheykmek axta David ma'a Gat yetlo apkelxegexma'a, aphakxa axta 

Aquís, yetlo axta han ma'a apnaqteyegka'a tén han apketchek. Apnaqlómók 
axta han David ma'a ánet apnaqteyegka'a, cham'a Ahinóam, eñama axta m'a 
Jezreel, keñe han Abigail, aptáwa' neptámen axta m'a Nabal, apkeñama axta 
m'a Carmel. 

4Xama axta apleg'a Saúl apkenyaha David apmahágko m'a Gat, 

apkelwátessek axta apkemhéyak. 

5Aptáhak axta David apcháneya Aquís se'e: —Leyawók sa' agkok xép 

apwáxok wesse', éltamhók eykhe ko'o hegkések sekha xama tegma 
apketkók apagkok, apheykegko nak se'e apchókxa nak, hakte 
megkapayhawok ko'o axek tegma apwányam apagkok wesse', aphakxa nak 
xép, ko'o sektáha nak apkeláneykha. 

6Apméssek axta Aquís tegma apketkok Siclag xa ekhem nak. Cháxa 

keñamak ektéma nak nekha apchókxa Judá m'a Siclag, ekwokmoho s'e 
negwánxa nak. 

7Xama apyeyam cuatro pelten axta aphayam David ma'a filisteo apchókxa'. 

8Exog axta chá'a yetlo apkelxegexma'a elyementamagkok aqsok apagkok 

ma'a énxet'ák nak Guesur, Guézer tén han Amalec, apheykencha'a axta xa 



748 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

yókxexma nak, eyeynamo m'a Telaím, ekpayho nak Sur, ekweykekxoho m'a 
Egipto. 

9Apketámeykegkek axta chá'a xa yókxexma nak, axta yáyekmok chá'a xama 

enxoho énxet tén han kelán'ák, apkelmeykegkek axta han chá'a m'a 
nepkések, weyke, yámelyeheykok, yányátnáxeg, ekweykekxoho m'a apáwa. 
Tén axta elmeyenták chá'a m'a aphakxa axta Aquís, 

10tén axta etnehek chá'a elmaxneyha s'e: “¿Yaqsa apchókxa 

kélyementamágko aqsok sakhem?”, keñe axta David etnehek chá'a 
yátegmowagkok: “Cham'a teyp nak Judá, ekpayho nak nepyeyam”, 
essenhan “teyp nak Jerahmeel, ekpayho nak nepyeyam”, essenhan ma'a 
“Teyp apheykegkaxa quenitas, ekpayho nak nepyeyam.” 

11Axta han yáyekmok chá'a David xama enxoho énxet tén han kelán'a, 

apchéssama kaxek chá'a ekmeyeykekxa m'a Gat, tén han kaltennaha chá'a 
m'a ektáhakxa aqsok apkelane. Axta aptemék chá'a neyseksa apha m'a 
filisteo apchókxa'. 

12Axta ey'ásseykmok Aquís ma'a David, tén axta ektéma apwáxok se'e: 

“Aptaqnómap apagko' kaxwók aptemék David ma'a Israel, etnehek sa' chá'a 
séláneykha meyke néxa'.” 

 

1 Samuel 28 

1Apchánchesákxeyk axta sẽlpextétamo apagkok filisteos natámen xa, 

yaqwayam elnapakpok ma'a énxet'ák Israel, axta aptáhak Aquís apcháneya 
David se'e: —Ey'asagkoho sa' xép, tén han apkelxegexma'a, hẽlyetlók sa' 
yaqwayam ómpakha'. 

2Apchátegmowágkek axta David: —Táse'. Sa' eyke apya'ásegwokmo 

wesse', sekmowána ko'o alának aqsok, sektáha nak apkeláneykha. —Xép 
nak sa' atnéssesek apkemha apmonye' setaqmelchesso meyke néxa' —axta 
aptáhak apchátegmowágko Aquís ma'a David. 

Saúl tén han kelán'a élpaqhetchásamáxkoho nak chá'a kélhagák 

3  Apketsepmeyk axta m'a Samuel, apkellekxagweykha axta apyókxoho 

énxet'ák Israel eñama apketsapma, keñe axta kélátawanyama m'a Ramá, 
aptéyeykemxa axta. Keñe axta Saúl, nanók axta apkelántekkesso apchókxa 
m'a apkelpaqhetchásamákpoho nak chá'a kélhagák, tén han ma'a 
apkelwóneykha axta chá'a apkeletsapma. 

4Apchaqnákxeyk axta filisteos keñe apkelxega apkelpakxenwokmo m'a 

yókxexma nak Sunem, tén axta Saúl apchánchesákxo apyókxoho énxet'ák 
Israel, keñe apkelpakxenwokmo m'a yókxexma nak Guilboa. 

5Xama axta apwet'a filisteo apkelpakxenéyak, apyegwakkek axta, 

pexyennegkek axta apwáxok apkeye. 

6Yetlókok axta han apkelmaxneyeykha Wesse' egegkok, axta eyke 

yátegmowágkok, axta han ét'ak ma'a apwanmagko enxoho, axta han 
kaxekmowásak ma'a Urim, axta han eltennásak ma'a apkellegasso nak Dios 
appeywa. 

7Axta keñamak aptáha apkeláneya m'a apkeláneykha nak: —Kóltegyaha sa' 

xama kelán'a élpaqhetchásamáxkoho nak apkeletsapma, yaqwayam sa' ko'o 
ay'ammok almaxneyha. Keñe axta apkeláneykha aptáha 
apkelátegmowágko: —Heyk xama kelán'a m'a yókxexma Endor 
élpaqhetchásamáxkoho nak chá'a apkeletsapma. 

8Apkelántaxneykxeyk axta pók apkelnaqta m'a Saúl apcheykmásencha'a pók 

énxet, axta'a axta han apxegak yetlo apkelxegexma'a apqánet énxet, 
apyo'ókmo m'a kelán'a nak. Keñe axta aptáha apcháneya m'a: —Éltamhók 
eykhe ko'o héltennaksek yaqwánxa hetnehek, kána sa' kaxegmak ma'a 
kélhagák séltamhókxa enxoho ko'o. 

9Axta táhak eyátegmowágko kelán'a: —Apya'ásegkok xép aqsok apkelane 

axta Saúl, apkelántekkessama axta apchókxa m'a 
apkelpaqhetchásamákpoho nak chá'a kélhagák, tén han ma'a 
apkelwóneykha nak chá'a apkeletsapma. ¿Yaqsa ektáha apkeltamho nak 
hesexnenak hemok kelhanma yaqwayam amátog? 

10Naqsók axta eyke aptemessásak Saúl yetlo apxeyenma Wesse' egegkok 

apwesey, aptáha apcháneya s'e: —Naqsók ko'o ektemessásak yetlo 
sekxeyenma Wesse' egegkok apwesey, megkatnégwomok sa' exma ekmaso 
eñama ekteme xa. 

11—¿Yaqsa apkeltamho wánéssesha exchep? —axta entáhak eyáneya 

kelán'a. —Heyánéssesha ko'o Samuel —axta aptáhak Saúl. 

12Xama axta ekwet'a Samuel ma'a kelán'a, payheyha axta átog; tén axta 

ektáha eyáneya Saúl se'e: —¿Yaqsa ektáha sélyexanchásencha'a nak? 
¡Saúl neykekhe exchep! 

13Tén axta wesse' apwányam aptáha apcháneya: —Nágké' aqsa. ¿Yaqsa 

ekwet'a? —Ekwet'ak ko'o xama kélhagák ekxegakmo ektepa kañe' xapop —
axta entáhak eyátegmowágko kelán'a. 

14—¿Háxko ekteme? —axta aptáhak apkelmaxneyáncha'a Saúl. —Máxa 

énxet apwányamók la'a, apchaqlamap aptaxno apwenaqte —axta entáhak 
eyátegmowágko kelán'a. Yohok axta han apya'ásegkoho Saúl aptáha m'a 
Samuel, apháxahánteyk axta ekwokmoho aptekxekwa'akto nápat xapop. 

15Keñe axta Samuel aptáha apcháneya s'e: —¿Yaqsa ektáha sélya'asa nak 

exma seyáneyancha'a amyenták se'e? Aptáhak axta Saúl 

apchátegmowágko: —Awanhók agko' ko'o ekyentaxno ewáxok, ektamokmek 
ma'a filisteos, eyenyókek han ma'a Dios. Massegkek seyátegmowéyak, 
massegkek han apkelásenneykekxa héltennaksek ma'a apkellegasso nak 
appeywa, mehexekmóssók han ma'a sekwanmagko. Cháxa keñamak 
seyáneyáncha'a nak xép, yaqwayam hexekmósek eyeyméxchexa alána'. 

16Apchátegmowágkek axta Samuel: —¿Yaqsa eyke ektáha 

sélmaxneyáncha'a nak ko'o? Apyamasmeyk xép Wesse' egegkok, 
apkenmexma aptamheykekxa'. 

17Apteméssessegkek xép Wesse' egegkok ma'a apkeltennassama axta 

etnéssesek, seyásenneykekxo axta ko'o. Apyementamákxeyk xép ma'a 
aptémakxa nak wesse' apwányam, apmeyásekxeyk ma'a David apxegexma 
nak, 

18hakte melyeheykekxak xép ma'a apchánamakxa nak antéhek Wesse' 

egegkok, melanék han ma'a apkeltémókxa axta etnehek emasséssók ma'a 
amalecitas. Cháxa keñamak apteméssesa nak kaxwók Wesse' egegkok xa 
ektáhakxa nak. 

19Egkések sa' Wesse' egegkok yaqwayam elmok filisteos ma'a israelitas, tén 

han xépxa, exek sa' ko'o xamo' xép saka ekweykekxoho apketchek. Yának 
sa' han elmok Wesse' egegkok filisteos ma'a sẽlpextétamo israelitas nak. 

20Yetlókok axta han apyaqnenma Saúl, appéwok axta aqsa apyetna. 

Apyegwakkók apagko' axta apleg'a m'a Samuel appeywa, chapchek axta. 
Axta eyke han etáwak apto xama ekhem ekweykekxoho axta'a. 

21Xama axta ekwet'a kelán'a apyegwaya m'a Saúl, yepetchegwokmók axta, 

keñe ektáha eyáneya s'e: —Élanak ko'o aqsok sélmaxneyeykha, ko'o 
sektáha nak apkeláneykha. Magwakak sétsapma sélyahákxoho 
apkeltamhókxa atnehek. 

22Kaxwo', hélyahakxoho sa' ko'óxa': agkések sa' apto, yaqwayam sa' 

énnákxoho, tén sa' exñekxak makham. 

23Axta eyke emakók etwok apto m'a Saúl, apkelenxánegkessek axta eyke 

m'a apkeláneykha, tén han ma'a kelán'a nak, tén axta apkelyahákxoho aqsa. 
Apchampákxeyk axta néten aphakxa axta náxop, aphakmek axta néten 
kélyetnamakxa. 

24Yetlókok axta han eyaqhe weyke étkok ekmele m'a kelán'a, ekyáqto axta 

m'a axagkok, yélaqtéssek axta han hótáhap yaqwayam kalának pán meyke 
kempáseyak. 

25Keñe axta élsákxésa Saúl xa aqsok nak, tén han ma'a apkeláneykha. Xama 

axta appenchásegko aptéyak, apkeltaqháwok axta makham xa axta'a nak. 

1 Samuel 29 
Filisteos aptaqnagko David 

1Apchánchesákxeyk axta apyókxoho sẽlpextétamo apagkok filisteos ma'a 

yókxexma nak Afec, keñe israelitas apkelpakxenwa'a m'a ekteyapmakxa nak 
yegmen, ekyetnama nak Jezreel. 

2Xama axta apkelxega m'a apkelámha apmonye'e nak filisteos, yetlo 

apkelxegexma'a m'a sẽlpextétamo apxámokma, keñe axta David yetlo 
apkelxegexma'a, apxega han xamo' axayók ma'a Aquís. 

3Keñe axta m'a apkelámha apmonye'e nak filisteos, aptáha 

apkelmaxneyáncha'a m'a Aquís: —¿Yaqsa apkelánegko hebreos se'e? 
Aptáhak axta Aquís apchátegmowágko s'e: —David se'e, Saúl axta 
sẽlpextétamo apkemha apmonye' apagkok, wesse' apwányam axta m'a 
Israel. Yáma wegqak eyke han apyeyam apteme sekxegexma, mót'ak 
makham xama aqsok ekmaso apkelane, eyeynmo m'a sekxók axta 
sépetchegwaya, ekwokmoho makham se'e kaxwo' nak. 

4Aptaqnókkek axta eyke apkelámha apmonye'e filisteos ma'a Aquís, axta 

aptáhak apcháneya s'e: —Yána elmeyekxak ma'a yókxexma apméssamakxa 
axta, nágyána han hẽlyetlók kempakhakma; hẽlenmexekxa katnehek 
neyseksa némpakhe. ¡Yásekhekxohok katnehek makham wesse' apagkok 
elsakxések apqatkok apkelyaqténcháseyak se'e sẽlpextétamo egagkok! 

5¡David neykhe s'e, kélmeneykmássessama axta neyseksa ekneywomáxche' 

kéltéma kélanagkama s'e: ‘Mil énxet apkelnapmak Saúl, keñe David 
apkelnapma diez mil énxet!’ 

6Keñe axta Aquís apwóneyncha'a m'a David, aptáhak axta apcháneya: —

¡Naqsók ko'o ekteméssásak yetlo sekxeyenma Wesse' egegkok 
memassegwayam, xép apteme énxet ekpéwomo aptémakxa! Leklamók han 
ewáxok aptémakxa nak chá'a exchep neyseksa negheykha m'a 
apheykegkaxa nak sẽlpextétamo egagkok. Mateyk ko'o xama enxoho aqsok 
ekmaso apkelane, eyeynmo m'a sekxók axta sey'áya. Akke kalchak 
apkelwáxok ma'a apkelámha apmonye'e nak filisteos, 

7etaqhoho sa' kaxwók meyke ektamheykha apwáxok, yaqwayam enxoho 

melanyek xama aqsok megkaleklo nak apkelwáxok ma'a. 

8Apchátegmowágkek axta David: —¿Yaqsa aqsok ko'o sélana? ¿Yaqsa 

aqsok apweteya ko'o séláneya neyseksa sekha xamo' xép megya'awo nak 
alnapaxchek ma'a apkelenmexma nak? 

9Keñe axta Aquís aptáha apchátegmowágko: —Ekya'ásegkók ko'o exchep 

apteme mehegyenyaweykha apagko', máxa m'a xama Dios 
apchásenneykhal'a, makke eltamhok xép hẽlyetlók ómpakhak ma'a 
apkelámha apmonye'e nak filisteos. 

10Kólnaqxétekhák sa' axto'ók agko', xép tén han ma'a Saúl axta 

apkeláneykha, apkelyetláyam axta exchep, kelsakak sa' agkok, kóltaqhohok 
sa'. 

11Axto'ók agko' axta apxatakha'a David yetlo apkelxegexma'a, keñe axta 

apkeltaqháwo makham ma'a filisteo apchókxa', tén axta filisteos 
apkelmahágko m'a Jezreel. 

 

1 Samuel 30 
David apmenxenma amalecitas 

1Ántánxo ekhem axta entáhak apwákxo David ma'a Siclag yetlo 

apkelxegexma'a, apwetágweykxeyk axta amalecitas apkelántaxna m'a 
yókxexma Négueb, apketámegko m'a Siclag, tén han apmasséssekmo 
aqsok apkelwatnékxo. 

2Apkelmeyk axta han apnaqlákxo m'a kelán'ák, tén han apyókxoho sakcha'a, 

keñe han wokma'ák apheykha axta m'a, axta eyke yaqhak xama enxoho. 

3Xama axta apwákxo David ma'a tegma apwányam nak yetlo 

apkelxegexma'a, apwet'ak axta kélwatnékxo tén han élmáxko kélnaqlákxo 
m'a apnaqteyegka'a, apketchek apkelennay'a tén han kelwán'ák, 

4axta eleyságkohok apkellekxagweyncha'a ekwokmoho ekmassa 

apkelyenna. 

5Apkelmeyk axta han apnaqlákxo m'a ánet apnaqteyegka'a axta David: 

cham'a Ahinóam, eñama axta m'a Jezreel, tén han Abigail, Nabal axta 
aptáwa' neptámen, apkeñama axta m'a Carmel. 

6Tamháha agko' axta apwáxok ma'a David, hakte apmakók axta yaqhek ma'a 

sẽlpextétamo apagkok peya elyetnak meteymog, apkellókók apagko' axta 
apkelwet'a ektáhakxa m'a apketchek. Apwasqakkásekxók axta eyke David 
ma'a Dios Wesse' apagkok, 

7keñe axta aptáha apcháneya m'a apkelmaxnéssesso Dios énxet'ák apagkok 

Abiatar, Ahimélec axta apketche: —Hesantagkas hana efod. Xama axta 
apsákxésa Abiatar efod ma'a David, 

8apkelmaxneyáha axta Wesse' egegkok. Axta aptáhak apcháneya s'e: —

¿Ewancheya ko'o alamhagkokxak ma'a énxet'ák apkelmenyexma nak? 
¿Altahanyekxaya sa'? Apchátegmowágkek axta Wesse' egegkok: —
Elamhagkokxa', eltahanyekxak sa', elmekxak sa' han ma'a apkelma axta 
apnaqleykekxa'. 

9Yetlókok axta apxega David yetlo apkelxegexma'a seiscientos énxet'ák, 

apkelwokmek axta m'a alwáta' nak Besor. Axta apkekhegwokmok 

10doscientos énxet'ák ma'a, apkelyampayo apagko' axta, apkelápagqánekpo 

elyeykhekxak ma'a alwáta', keñe axta m'a nápakha cuatrocientos, apkelxega 
makham yetlo David apkelamhágko m'a. 

11Apwetágwokmek axta han xama egipcio m'a ekpayhegweykenxa nak 

xapop, kélyentegkásekxeyk axta m'a David, kélágkek axta eyke sekxók apto 
tén han apyá: 

12kélágkek axta higo ekyexna kélyaqyeyáseykekxa nekha', keñe han ánet 

kélyaqyeyáseykekxa anmen yámet ekyexna kélyamasso. Apyennákxók axta 
han natámen apto m'a egipcio, hakte ántánxo ekhem axta temék meto apto 
tén han meya apyá, tén han ántánxo axta'a. 

13Keñe axta aptáha apkelmaxneyáncha'a David se'e: —¿Yaqsa exchep 

wesse' apagkok? ¿Háxko apkeñamakxa'? Axta aptáhak apchátegmowágko 
s'e: —Egipcio ko'o, amalecita apchásenneykha, ántánxo ekhem akke táhak 
seyamasma m'a wesse' ahagkok, hakte ekháxamáxche', 

14axta nélmahágkok nélmenyexwokmo aqsok ma'a quereteos nak xapop 

apagkok, ekpayho nak nepyeyam, tén han ma'a apheykegkaxa nak énxet'ák 
Judá keñe han Caleb. Negwatneykxeyk axta han ma'a Siclag. 

15—¿Ya emakók héntamok ma'a aphágkaxa nak apkelmenyexma? —axta 

aptáhak apkelmaxneyáncha'a David. Keñe axta apchátegmowágko egipcio: 
—Naqsók sa' agkok aptemessásak yetlo apxeyenma Dios, meheyaqhehe', 
tén han mehegkeyásekxeyk ma'a wesse' ahagkok, ayentamok sa' ma'a 
aphágkaxa nak. 

16Yetlókok axta han apyentama m'a aphágkaxa axta apkelmenyexma, 

apsawheykxók axta han exma apkexpaqneykha m'a, aptókagkek axta 
aptéyak, apyenágkek han apyenéyak, apkelsawassásawók axta m'a 
ekyókxoho aqsok apkelmenyexéyak axta éleñama m'a filisteo apchókxa', 
keñe han ma'a Judá. 

17Apketámegkek axta han David eyeynmo axto'o ekweykekxoho taxnám, 

wánxa axta aqsa han apkeleymékpo m'a cuatrocientos wokma'ák 
apkelchánte axta yányátnáxeg apkelxegányam, keñe m'a nápakha nak 
apsawhawo apkelnapa. 

18Apkelmákxeyk axta David ekyókxoho m'a apkelmenyexéyak axta m'a 

amalecitas, apkelmákxeyk axta han ma'a ánet apnaqteyegka'a axta. 

19Axta keyméxchek xama aqsok ketsék enxoho apkelmákxo m'a 

kélmenyexchesso axta, méko axta apxegányam xama enxoho sakcha'a, tén 
han wokma'ák, hakte apkelmákxeyk axta David ekyókxoho aqsok. 

20Apkelmákxeyk axta han David ma'a apyókxoho nepkések apnaqtósso tén 

han weyke, keñe m'a appakheykha axta chá'a aqsok kélnaqtósso, apkelxéna 
kaxwók ektáha apagkok ma'a David. 

21Xama axta apwákxo David ma'a aphágkaxa axta doscientos énxet'ák 

apkelyampágwayam axta, melyetlo axta apxega, apkelhayam axta m'a 
alwáta nak Besor, apkelanyexágkek axta apma takha' m'a David yetlo 
apkelxegexma'a, keñe axta David apkelyepetchegwokmoho 
apkelpeykeságko. 

22Apkelpaqmetchek axta eyke m'a nápakha énxet'ák élmasagcha'a axta 

apkeltémakxa, apxéna megkapayhawo kólmésagkok aqsok ma'a melyetlo 
axta apkelxega, cham'a aqsok axta apkelméyak, wánxa axta aqsa apxéna 
kólmeyásekxak ma'a apnaqteyegka'a tén han apketchek, tén han apwanchek 
elxog natámen apkelmeykekxa'. 

23Keñe axta David aptáha apkeláneya s'e: —Nágkólteme aqsa xa, 

énámakkok sélásekhayo, hakte Wesse' egegkok sẽlmeyáseykekxa 
ekyókxoho s'e aqsok nak, megya'awok han antekyók, ẽlméssek nahan 
yaqwayam ólnápok ma'a apkelmenyexma segketámeyam axta. 

24Méko han xama énxet kalkohok apwáxok xa kéltáhakxa nak, elxawagkok 

sa' han aqsok ekmelasséxko enxoho m'a apkelheykekxa axta apkeláneykha 
aqsok egagkok, tén han ma'a apkelxega axta apya'áyam kempakhakma. 

25(Cháxa apkeltémakxa axta chá'a apyókxoho israelitas eyeynmo xa ekhem 

nak, ekwokmoho makham se'e kaxwo' nak.) 

26Xama axta apwákxo David ma'a Siclag, apkeláphássessek axta nekha 

aqsok ma'a apnámakkok, apkelámha apmonye'e axta Judá, 
apkelyementameykekxa axta m'a apkelenmexma, yetlo s'e appeywa nak: 
“Keso aqsok kélxawéyak naqsa kéxegke s'e, nekha aqsok 
sélyementameykekxa axta ko'o m'a Wesse' egegkok apkelenmexma.” 

27Apkeláphássessek axta han aqsok apkelmésso naqsa m'a apheykha nak 

Betel, cham'a Ramot ekpayho nak Négueb, tén han Jatir, 

28Aroer, Sifmot, Estemoa 

29tén han Racal, keñe han ma'a énxet'ák apheykha axta tegma apkelyawe 

Jerahmeel, tén han ma'a tegma apkelyawe apagkok axta m'a quenitas, 

30tén han Hormá, Corasán, Atac, 

31tén han Hebrón, keñe han ma'a ekyókxoho apweynchámeykegkaxa axta 

yetlo apkelxegexma'a. 

 

1 Samuel 31 
Saúl yetlo apketchek apkeletsapma neyseksa kempakhakma 

(1 Cr 10.1-12) 



755 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

1Apketámegkek axta filisteos ma'a énxet'ák Israel, keñe apkenyahágko 

israelitas apmonye'e m'a filisteos, apxámok axta aptekyawa m'a egkexe nak 
Guilboa. 

2Keñe axta filisteos apyetlawa m'a Saúl yetlo apketchek ekwokmoho 

aptahanyékxo, apkennáhakkassek axta m'a apketchek, cham'a Jonatán, 
Abinadab tén han Malquisúa. 

3Keñe axta apcháhapwokmo apketámegko m'a Saúl, apkelyát'ak axta yágke 

apagkok ma'a apkelmeykha nak yágke, kelyaqxakkak axta yágke aktek. 

4Tén axta aptáha apcháneya m'a apkelsókáseykha axta chá'a apkelmeykha 

apkenchesso kempakhakma: —Elek sókwenaqte apagkok keñe sa' 
hélyetxa', hey'áwa katnehek ma'a énxet'ák melya'áseyak nak Dios, keñe 
heyaqhek, hetwasagkoho'. Axta eyke elyahákxak ma'a apchásenneykha nak, 
hakte apkekak axta. Keñe axta Saúl apmawo apagko' ma'a sókwenaqte 
apkelyetxeykpekxoho. 

5Xama axta apwet'a apchásenneykha apketsapa m'a Saúl, 

apkelyetxeykpekxeyk axta han sókwenaqte apagkok ma'a, apketsapawók 
axta xamo'. 

6Cháxa ektáhakxa axta apkeletsapa xa ekhem nak, Saúl yetlo apqántánxo 

apketchek, ekweykekxoho m'a apchásenneykha nak, keñe han ma'a 
apyókxoho apkelxegexma'a. 

7Xama axta apkelwet'a israelitas apheykha axta m'a teyp nak 

ekyapwátegweykenxa xapop, tén han ma'a neyp nak Jordán, ekpayho nak 
ekteyapmakxa ekhem, apkenyahágko m'a sẽlpextétamo, keñe han 
apketsapa m'a Saúl yetlo apketchek, apkelántekkek axta tegma apkelyawe 
apagkok apkenyahágko han ma'a. Keñe apkelwokmo m'a filisteos, 
apkelhakmek axta han ma'a. 

8Mók ekhem axta entáhak apkelmeyákxo filisteos apkelhaxyawassessákxo 

aqsok apagkok ma'a apkeletsapma axta, keñe apwet'a han Saúl yetlo 
apqántánxo apketchek aphágko aphopák ma'a egkexe nak Guilboa. 

9Tén axta apyaqténchesa apyespok tén han apkelhaxyawássesa m'a 

apkelmeykha apkenchesso axta kempakhakma, keñe axta apkeláphasa 
apkelseykha amya'a m'a ekyókxoho apheykegkaxa nak filisteos, yaqwayam 
eltennasagkok ma'a énxet'ák, cham'a tegma ekheykegkaxa nak aqsok 
apkelpeykessamókxa'. 

10Tén axta apnegkenwákxo Saúl axta apkelmeykha apkenchesso 

kempakhakma m'a tegma ekyetnamakxa axta aqsok kéláyókxa Astarté, keñe 
axta apmakheyásencha'a aphápak ma'a néten nak tegma kélhaxtegkesso 
m'a tegma apwányam Bet-sán. 

11Xama axta apkelleg'a amya'a m'a énxet'ák Jabés ekpayho nak Galaad, 

apteméssesakxa filisteos ma'a Saúl, 

12apheyásawók axta mók apkelpaqmeyesma m'a énxet'ák megyeye nak 

elmahagkok eyesagkexa', yókxoho axta'a axta apkelxega, tén axta 
aplekwokmo Saúl aphápak yetlo apketchek ma'a néten nak kélhaxtegkesso 
nepyáwa tegma apwányam Bet-sán, tén axta apkeltaqháwo makham ma'a 
Jabés, cha'a apkelwatnegwákxexa axta han ma'a. 

13Tén axta apkelátawaña apexchakkok ma'a Jabés, kóneg axta m'a yámet 

ekyawe. Keñe axta natámen xa metókagko aptéyak ekweykmoho siete 
ekhem. 

2 Samuel 

2 Samuel 1 
David aplege amya'a apketsapma Saúl 

1Apmeyánteyk axta makham David ma'a Siclag, natámen apmenxenma 

amalecitas, cham'a natámen axta apketsapma m'a Saúl, ánet ekhem axta 
han apheykta m'a. 

2Keñe ektáha ántánxo ekhem apwokmo xama énxet ma'a appakxanmakxa 

axta Saúl, apkelyeptamap apkelnaqta, tén han xapop ánek apqátek, 
magkenatchesso élapwokmo. Xama axta apwokmo m'a aphakxa nak David, 
apháxahánteyk axta ekwokmoho aptekxekwa'akto nápat xapop apxekmósa 
apcháyo. 

3Axta aptáhak apkelmaxneyáncha'a David: —¿Háxko apkeñamakxa' 

exchep? —Ényeyk ko'o sekxeganakmo m'a apkelpakxeneykegkaxa nak 
israelitas —axta aptáhak apchátegmowágko m'a énxet nak. 

4—¿Yaqsa ektáha? ¡Héltennés! —axta aptáhak apcháneya David. —

Apkenyahágkek émpakháxchexa m'a sẽlpextétamo egagkok, apxámok han 
aptekyawa —axta aptáhak apchátegmowágko m'a énxet nak—. 
¡Apketsekkek han Saúl yetlo apketche Jonatán! 

5—¿Yaqsa ektáha apya'ásegkoho nak apketsapa m'a Saúl tén han apketche 

Jonatán? —axta aptáhak apkelmaxneyáncha'a David ma'a kélásenneykha 
apseykentegkesso axta amya'a. 

6Axta aptáhak apchátegmowágko s'e: —Ekmahágkek axta aqsa ko'o 

sénegwokmo m'a egkexe nak Guilboa, ekwet'ak axta Saúl apyepetcha'a 
sawhéwa apagkok, ketók axta han aptahanyeykekxexa m'a apkelchánte nak 
yátnáxeg apkelyenyawasso, tén han ma'a yátnáxeg nak apkelchánte 
apkelenmexma axta. 

7Yetlókok axta han appeynchamakpoho neptámen, keñe sét'a 

sewónéncha'a. Ektemék axta han ma'a aptáhakxa axta. 

8Keñe aptáha sélmaxneyáncha'a s'e: ¿Yaqsa exchep? Keñe séltennasa ko'o 

sektáha amalecita. 

9Keñe apkeltamho eypetchegwomho', apkeltamho waqhek, hakte 

aplegágkók apagko' axta ekmáske, axta eyke yetsapak makham. 

10Ekyepetchegwokmók axta ko'o m'a keñe seyaqha, hakte ekyekpelcheyk 

axta meweynchamha chá'a natámen kélyetxaqxo. Tén axta seklekkesa 
apketchesso apqátek élyenma, keñe han aptete apmek apketchesso axta 
m'a apaktog, yaqwayam alsantagkasek xép wesse' ahagkok. 

11Keñe axta David tén han ma'a apkelxegexma'a nak, apkelyepteygko 

apkelnaqta magkenatchesso éllapwámegko, 

12apkellekxagweyha axta eyaqha apkelwáxok apketsapa m'a Saúl, tén han 

apketche Jonatán, tén han ma'a ektáhakxa axta apmenxenamap ma'a 
israelitas, Wesse' egegkok nak sẽlpextétamo apagkok, axta han etókagkok 
aptéyak ekwokmoho ekyáqtésa. 

13Tén axta aptáha David apkelmaxneyáncha'a m'a wokma'ák 

apseykentegkesso axta amya'a: —¿Háxko exchep apkeñamakxa'? —Mók 
nekha ko'o eñamak, amalecita ko'o —axta aptáhak apchátegmowágko m'a. 

14—¿Yaqsa ektáha megyeka nak apchaqha m'a wesse' apwányam, 

apkelyéseykha axta m'a Wesse' egegkok? —axta aptáhak apcháneya David, 

15apwóneyha axta xama apxegexma, keñe aptáha apcháneya s'e: —¡Yaqha 

sa' se'e! Axta han yeyssákxak apkelyetxaya m'a amalecita, apchaqhak axta, 

16axta aptáhak apcháneya David se'e: —Apsexnánémap apagko' xép 

apmatñà, hakte xép apagko' xeyk apxénak ektáha apteme apchaqhe m'a 
wesse' apwányam, ektáha axta Wesse' egegkok apkelyéseykha. 

David élapwayam eñama apketsapma Saúl tén han Jonatán 

17Apmeneykmássek axta David se'e negmeneykmasso nak senlapwayam, 

eñama apketsapma Saúl tén han Jonatán, 

18apkeltamhók axta han kólxekmósek ma'a énxet'ák apheykha nak Judá. 

Keso negmeneykmasso senlapwayam nak, yetnók ektáxésamaxche m'a 
Weykcha'áhak Apagkok nak Énxet Appéwomo: 

19“¡Oh, Israel, massegwokmek xép ektémakxa apcheymákpoho m'a egkexe 

apagkok nak! ¡Aptekyókek ma'a énxet'ák megyeye nak elmahagkok 
eyesagkexa'! 

20Ná kóltennasha aqsa m'a énxet'ák apheykha nak Gat, nágkóltennaha m'a 

ámay nak Ascalón, yaqwayam enxoho megkalessawaksók ma'a kelán'ák nak 
filisteas, tén han megkalnextegmakha néten kalátsaha xa kelán'ák 
megkalya'áseyak nak Dios. 

21“¡Egkexe Guilboa, tásek sa' kaxwók kéxegke megkapálwateyk ekmámeye 

tén han yálye, hakte yókxexma nentekyómakxa kéxegke! Axta payhok 
kélteyammeykegkaxa apkeláhakkásamap ma'a énxet'ák apkelyennaqte 
axta. Axta massegweykmok élyenma Saúl apcháhakkásamap ma'a. 

22“Melwateyk axta chá'a Saúl tén han Jonatán, megkaltexnáxko enxoho chá'a 

éma sókwenaqte apagkok tén han yágke, pexmok apagkok ma'a 
kempakhakma yapmeyk apkelyennaqte nak. 

23“Apkelásekhamakpók axta han xa apqánet nak Saúl tén han Jonatán, 

mekxeykpók axta chá'a, ekwokmoho apkeletsapa. ¡Apmelyeyha'ak axta 
yenyahagkok, apyeykhásseykmók axta m'a náta ekyawe nak! 
¡Apmelyeyha'ak axta, apyeykhásseykmók axta yámakméwa! 



759 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

24“¡Kóllekxagwaha kelán'ák nak Israel, eñama apketsapma Saúl, 

apkelmeyáseykegko axta chá'a yaqwayam kólántaxnekxak ma'a apáwa 
hómáyok, tén han ma'a apáwa apkeláxñe nak, apkelnáxegkáseykencha'awo 
axta chá'a apkelméssama m'a aqsok éltaqmalma élánamáxche nak sawo 
ekyátekto élmomnáwa! 

25¡Aptekyókek énxet'ák megyeye nak elmahagkok eyesagkexa m'a 

émpakháxchexa nak! ¡Apmátegweykmek Jonatán ma'a egkexe netnók agko' 
nak! 

26“¡Élekxagweykha ko'o ekxeyenma ewáxok xép Jonatán, eyáxeg 

seyásekhayo! ¡Tásók agko' axta exchep setnéssessamakxa'! 
Yeykhágweykmók xép seyásekhayo m'a ekweykenxal'a segásekhayo 
kelán'a. 

27¡Aptekyókek ma'a énxet'ák megyeye nak elmahagkok eyesagkexa'! 

¡Kélsawheyásawók ma'a apkelmeykha apkenchesso nak chá'a 
kempakhakma!” 

 

2 Samuel 2 
David kélteméssesso wesse' apwányam Judá 

1Apkelmaxneyáha axta Wesse' egegkok David natámen xa, axta aptáhak 

apcháneya s'e: —¿Ewancheya ko'o amhagkok xama tegma apkelyawe 
apheykegko nak Judá? Apchátegmowágkek axta Wesse' egegkok: —Éhay, 
apwanchek emhagkok. Keñe axta David aptáha apkelmaxneyáncha'a: —
¿Háxko ewanchek amhagkok? Apchátegmowágkek axta Wesse' egegkok: 
—Emhók sa' ma'a Hebrón. 

2 Apmahágkek axta David ma'a yetlo ánet apnaqteyegka'a: cham'a Ahinóam, 

eñama axta m'a tegma apwányam Jezreel, tén han Abigail, Nabal axta 
aptáwa' neptámen, apkeñama axta m'a Carmel. 

3Apnaqlókek axta han apkelxegexma'a, ekyetlómo chá'a apnámakkok, 

apkelhakmek axta m'a tegma apkelyawe neyáwa nak Hebrón. 

4Tén axta apkelwa'a énxet'ák Judá, apteméssessek axta han David wesse' 

apwányam ma'a Judá. Xama axta kéltennásencha'a David ektáha énxet'ák 
Jabés, ekpayho nak Galaad, apchátawanye m'a Saúl, 

5apkeláphássek axta apkelásenneykha David apkeltamho etnehek elának 

se'e: “Wesse' egegkok sa' epasmok kéxegke eñama ektaqmalma 
kélteméssessamakxa Saúl, wesse' kélagkok axta, kélátawanyama. 

6Kataqmalmakha sa' apwáxok elanok kéxegke Wesse' egegkok, mekxeyha 

sa' nahan. Ataqmelchesek sa' ko'óxa sekteméssesakxa kéxegke eñama 
kélteme xa. 

7Kólwasqápekxoho sa' kaxwók kéxegke, kólyennákxoho sa', naqsók eykhe 

apketsapma m'a Saúl, ko'o eyke etnessásak wesse' apwányam ma'a 
énxet'ák Judá.” 

Israel apkelnápomákpekxa xamo' énxet'ák Judá 

8Apyentegkek axta Is-bóset, Saúl axta apketche m'a Abner, Ner axta 

apketche, apteme axta apkemha apmonye' sẽlpextétamo apagkok ma'a 
Saúl, apya'ássek axta m'a Mahanaim, 

9apteméssessámxa axta wesse' apwányam ma'a Galaad, Guesurí, Jezreel, 

Efraín, Benjamín, tén han ma'a ekyókxoho kañe' nak Israel. 

10Cuarenta apyeyam apagkok axta aptemék Is-bóset apkeynamo apteme 

wesse' apwányam ma'a Israel, apqánet apyeyam axta apteme wesse' 
apwányam. David axta eyke aqsa aptemék wesse' apwányam apagkok ma'a 
énxet'ák Judá, 

11siete apyeyam, seis pelten axta han apteme wesse' apwányam David ma'a 

Judá, axta eyke aphamakxa chá'a aptéma wesse' apwányam ma'a Hebrón. 

12Apxegkek axta Abner apkeñama Mahanaim, apmahágko m'a Gabaón, 

apmonye' axta apxegak apnaqlawa m'a Is-bóset sẽlpextétamo apagkok. 

13Keñe axta Joab, Seruiá axta étche, aptepa apmahágko m'a Hebrón, yetlo 

m'a David sẽlpextétamo apagkok, apkeltahanyeykpók axta han ma'a 
kélyátamakxa nak yegmen ekyetnama nak Gabaón. Apkelánegkek axta han 
apheykha sẽlpextétamo m'a xama nekha nak kélyátamakxa yegmen, keñe 
axta han nápakha m'a ekpayhókxa nak. 

14Tén axta Abner aptáha apcháneya m'a Joab: —Tásek sa' elnapakpok 

wokma'ák negaqta'awo'. —Hoy —axta aptáhak Joab. 

15Apchaqnágwokmek axta doce wokma'ák sẽlpextétamo apagkok nak 

Benjamín, tén han Is-bóset, Saúl axta apketche, keñe axta han doce m'a 
David nak sẽlpextétamo apagkok, yaqwayam elnapakpok. 

16Apqátek axta chá'a appathetchásak pók, keñe apkelyetxaqkasa chá'a 

nápakha sókwenaqte, apsawheykpók axta han apkeletsapa apyókxoho. 
Cháxa keñamak éltamhomaxko nak Helcat-hasurim xa yókxexma nak, 
ekyetnama nak Gabaón. 

17Asagkók agko' axta apkelnápomap xa ekhem nak, apyaqmásekpek axta 

m'a Abner, tén han ma'a sẽlpextétamo Israel, David sẽlpextétamo apagkok 
axta apmenxenak. 

18Axta han apháha apqántánxo étchek Seruiá m'a: cham'a Joab, Abisai tén 

han Asael, apmeyhek axta yenyehek ma'a Asael, máxa axta xenaq kanyehek 
ma'a yókxexma eyáxñe nak, 

19apyaqmássek axta Abner meltamho yegketek. 

20Xama axta appeynchákpoho neptámen ma'a Abner keñe aptáha s'e: —

¿Xépya Asael? —¡Ko'o neykhe! —axta aptáhak apchátegmowágko. 

21Tén axta Abner aptáha apcháneya s'e: —Elwatés seyaqmasso. Ema aqsa 

pók sẽlpextétamo, elyementók sa' ma'a ekyókxoho aqsok apkelseykha. Axta 
eyke elwáteyásak apyaqmasso m'a Asael, 

22keñe aptáha makham apcháneya Abner se'e: —¡Elwatés seyaqmasso, 

ayaqnegkesek sa' xép náxop waqhek! ¿Háxko sa' atnehek ko'o awakxak 
aphakxa apepma Joab sektáha enxoho xa? 

23Axta eyke elwátéssekmok apyaqmasso m'a Asael, keñe Abner 

apkelyetxaqkasa apwokmo naw'a apakxak sawhéwa apagkok, 
mallahanwokmók axta han, cha'a apketsapakxa axta han Asael ma'a. Keñe 
m'a apyókxoho ektáha axta apkelwayam ekpayhókxa apketsapakxa Asael, 
apchaqnágwokmek axta apkelanawo. 

24Keñe axta Joab tén han Abisai, apyaqmásekxoho makham ma'a Abner. 

Taxneyk axta ekhem apkelwokmo m'a egkexe nak Amá, émha nak ekpayho 
Guíah, ámay ekmahéyak nak ma'a meykexa énxet Gabaón. 

25Axta apchaqnákxak Benjamín énxet'ák apagkok ma'a yetlo Abner, 

apyepetchákxeyk axta pók sẽlpextétamo apkelánegwokmo apheykha m'a 
néten egkexe. 

26Keñe axta Abner apyennaqtésa appeywa aptáha apcháneya Joab se'e: —

¿Megkamassegwomeya s'e nentekyawa nak? ¿Ya ey'ásegkok peya 
hegmések aqsa éllapwámeyak egwáxok se'e aqsok nak? ¿Háxko sa' 
ekwánxa ekhem yának elwátésagkok énxet'ák apagkok apmenxeneykha m'a 
apkelyáxeg'a? 

27Keñe axta apchátegmowágko Joab: —Naqsók ko'o ekteméssásak yetlo 

sekxeyenma Dios, kaxtemék xeyk metne heyának xa ektáha nak, 
emenxenek xeyk aqsa énxet'ák ahagkok ma'a apkelyáxeg'a ekwokmoho 
élsaka. 

28Yetlókok axta apkeltémo kólpáwaksek Joab ma'a kélaqkahasso, keñe axta 

apchaqnágwokmo m'a apyókxoho énxet'ák, apkelwáteságkek axta 
apmenxenma m'a israelitas, tén han apkelnápomap. 

29Apxegkek axta Abner yetlo apkelxegexma'a appéwomo m'a 

ekpayhegweykenxa nak xapop Arabá, ekwokmoho élságwokmo, 
apkelyeykhákxeyk axta Jordán, apkelyeyk'ak axta han ma'a Bitrón, 
apkelwákxeyk axta makham ma'a Mahanaim. 

30Apkelwátéssekmek axta apyaqmasso Joab ma'a Abner, keñe 

apchánchesákxo m'a apyókxoho sẽlpextétamo apagkok, apkelyetsátekxeyk 

axta, apwet'ak axta apkeletsapma diecinueve David sẽlpextétamo apagkok, 
keñe han apmatñà m'a Asael. 

31Keñe axta m'a David sẽlpextétamo apagkok apkelnapa trescientos sesenta 

Benjamín énxet'ák apagkok, tén han Abner apkelxegexma'a. 

32Keñe axta Asael aphápak kélsákxo m'a Belén. Kélátawanyegwákxeyk axta 

m'a, takhaxpop apagkok axta m'a apyáp. Kelsakak axta apxegakxa Joab tén 
han apkelxegexma'a, apkelwákxeyk axta m'a Hebrón. 

 

2 Samuel 3 

1Ahóxek axta apkelnápomap Saúl apkelxegexma'a m'a David nak 

apkelxegexma'a, chánteykegkek axta aqsa han apkelyennaqte m'a David 
apkelxegexma'a, keñe axta Saúl apkelxegexma'a ekweyweykento 
apkelyennaqte. 

David apketchek 

(1 Cr 3.1-4) 

2Keso apketchek appalleyam axta David aphamakxa axta Hebrón: Amnón 

axta átnaha apketkok, étche axta m'a Ahinóam, eñama axta Jezreel; 

3tén axta aptétéyak ma'a Quilab, Abigail axta étche, Nabal axta aptáwa' 

neptámen, apkeñama axta Carmel; keñe axta aptáhakxa apqántánxo m'a 
Absalón, Maacá axta étche, Talmai axta apketche kelwána, wesse' 
apwányam axta m'a Guesur; 

4keñe axta aptáhakxa cuatro m'a Adonías, Haguit axta étche; keñe axta 

aptáhakxa cinco m'a Sefatías, Abital axta étche; 

5keñe axta aptáhakxa seis ma'a Itream, Eglá axta étche, mók aptáwa' axta 

m'a David. Cháxa appalleyam axta aphamakxa axta David ma'a Hebrón. 

Abner aphéssamo mók apkelpaqhetchásamap David 

6Chánteykegkek axta aqsa apyennaqte Abner nepyeseksa m'a Saúl axta 

apkelxegexma'a, neyseksa megkamassegwayam kempakhakma 
nepyeseksa m'a Saúl axta apkelxegexma'a, tén han David. 

7Yetneyk axta han xama kelán'a apmeykha naqsa m'a Saúl axta, Rispá axta 

ekwesey, Aiá axta apketche, appatheteykegko axta han chá'a m'a Abner. 
Keñe axta Is-bóset aptáha apcháneya m'a Abner: —¿Yaqsa ektéma 
appatheteykegko chá'a táta axta apmeykha naqsa kelán'a? 

8Aplókók apagko' axta Abner appaqhetchesa m'a Is-bóset, axta aptáhak 

apchátegmowágko s'e: —¿Semhegya ko'o apchásenneykekxoho nak chá'a 
m'a énxet'ák nak Judá? Malwátesseykmok ko'o sekyetleykha m'a Saúl, 
apyáp axta, tén han apnámakkok, tén han apkelxegexma'a, maltémók han 

xép emok ma'a David. ¡Exénchek xép sekteméssesseykmoho exma xama 
kelán'a! 

9¡Heñássesagkohok sa' ko'o ekyentaxno agko' Wesse' egegkok matnéssesa 

enxoho David ma'a apmáheyókxa axta etnéssesek Wesse' egegkok, 

10Alwátessesek aptamhéyak kelwesse'e apkelwányam ma'a Saúl axta 

aptawán'ák neptámen, keñe atnessásekxak David wesse' apwányam ma'a 
Israel tén han Judá, eyeynmo m'a Dan ekweykekxoho m'a Beerseba! 

11Mopwanchek axta apmako yátegmowágkok Is-bóset xama enxoho 

aptáhakxa appeywa m'a Abner, hakte apkekak axta. 

12Apkeláphássek axta apkeláneykha Abner apkeltamho etnehek yának David 

se'e: “¿Yaqsa agkok se'e apchókxa nak? Aghéshok sa' mók 
nélpaqmeyesma: apasmok sa' yaqwayam épetchekxak xép apyókxoho 
énxet'ák Israel.” 

13Apchátegmowágkek axta David: “Táse', aghéshok sa' mók 

nélpaqhetchásamáxkoho, aptáha enxoho s'e sekmakókxa nak atnehek 
wána': memyenteyk sekhakxa méntamánto enxoho Mical, Saúl axta 
apketche.” 

14Apkeláphássek axta han apkeláneykha David aphakxa Is-bóset, axta 

aptáhak apcháneya s'e: “Hegkeyásekxa sa' Mical, etáwa' axta, sekmoma 
axta ekyaqmageykekxa cien sélyenyekhássesso nekha apyempe'ék ma'a 
filisteos.” 

15Keñe axta Is-bóset apkeltamho kólyementegwakxak ma'a Paltiel, Lais axta 

apketche, atáwa' axta m'a kelán'a nak; 

16apxegkek axta natámen Paltiel apkelekxagweygko, apyetlákxeyk axta 

ekweykekxoho m'a yókxexma Bahurim. Cham'a apkeltamhókxa axta han 
etaqhohok ma'a Abner, aptaqháwok axta m'a Paltiel. 

17Keñe axta Abner apkelpaqhetchesa m'a apkelámha apmonye'e nak Israel, 

aptáhak axta apkeláneya s'e: “Nanók kéxegke kéltémo etnehek wesse' 
apwányam kélagkok David. 

18Wokmek kaxwók yaqwánxa kóllána', hakte apxeyenmeyk axta Wesse' 

egegkok ma'a David, apteme nak apkeláneykha, elwagkasek teyp énxet'ák 
Israel, cham'a énxet'ák apagkok, neyseksa apkelma m'a filisteos, tén han 
ma'a apyókxoho katnaha nak apnámakkok.” 

19Apkelpaqhetchásekpók axta han Abner ma'a Benjamín nak énxet'ák 

apagkok, keñe axta apmahágko m'a Hebrón, yaqwayam eltennássekxak 
David ektáhakxa apkelpeywa m'a énxet'ák Israel, tén han ma'a Benjamín 
énxet'ák apagkok. 

20Apwokmek axta Hebrón yetlo veinte apkelxegexma'a, aphakxa axta m'a 

David, apkelánessek axta ektámáxche ekyawe David ma'a, yetlo m'a ektáha 
axta apkelxegexma'a. 

21Keñe axta Abner aptáha apcháneya David se'e: —Ataqhohok sa' ko'o 

wánchessekxak ma'a apyókxoho énxet'ák Israel, yaqwayam sa' exnéshok 
mók apkelpaqhetchásamákpoho exchep wesse', keñe sa' etnehek xép 
wesse' apwányam ekhawo m'a ektáhakxa enxoho apkelmopmenyého m'a. 
Keñe axta David apyenyékxo m'a Abner apcháphasa etaqhohok yetlo meyke 
ektáhakxa apwáxok. 

Joab apchaqhe Abner 

22Chaqhawók axta han apwákxexa Joab yetlo m'a David axta sẽlpextétamo 

apagkok apkelenyékto émpakháxchexa', apkelsánteyk axta ekxámokma 
agko' aqsok apkelyementaméyak ma'a apkelenmexma. Méko axta eyke 
kaxwók Abner ma'a Hebrón, aphakxa axta David, hakte aptaqháwok axta 
yetlo meyke ektáhakxa apwáxok, natámen apcháphasso m'a David. 

23Xama axta apwákxo Joab yetlo apyókxoho sẽlpextétamo apkelxegexma'a, 

kéltennáseyha axta apwokmo aphakxa wesse' apwányam ma'a Abner, Ner 
axta apketche, tén han aptaqháwo natámen apcháphasso m'a wesse' 
apwányam. 

24Keñe axta Joab apya'aweykxo m'a wesse' apwányam, axta aptáhak 

apcháneya: —¿Yaqsa apkelana exchep wesse'? Apya'awa neyke Abner xép 
wesse', keñe apcha'awo makham etaqhoho'. 

25¿Ya ey'ásegkok xép wesse' apwa'a Abner yaqwayam elyexanchesha 

exchep, tén han elanha aqsok yaqwayam elána', keñe han ekyókxoho 
yaqwánxa enxoho etnehek xép, wesse'? 

26Xama axta aptepa Joab natámen appaqhetchesso David, apkeláphássek 

axta apkeláneykha apkeltamho ektamok ma'a Abner, meyke apya'áseyak 
ma'a David, kélyentawákxeyk axta m'a nekha yámelchet ekyetnama nak Sirá. 

27Xama axta apwákxo Abner ma'a Hebrón, apya'ássek axta Joab nekha átog 

nak tegma apwányam, yaqwayam epaqhetchesek apxakko', cha'a 
apchaqhakxa axta han apkelyetxaqkasa apwokmo m'a, yaqwayam 
exnésseshok mók apchaqhássesso m'a apyáxeg Asael. 

28Xama axta apleg'a m'a David, keñe aptáha s'e: “Méko xama aqsok ekmaso 

ko'o sélane tén han sektémakxa nak wesse' apwányam, nápaqtók Wesse' 
egegkok, eñama apmatñà m'a Abner, Ner axta apketche. 

29¡Joab sa' káhapwak apsexnánémap, tén han ekyókxoho apnámakkok, 

megkameykehek sa' chá'a aphawóxama m'a eksekkeneykha nak chá'a éma 
agkok, tén han negmasse ektepelchamáxche nak egyempehek, tén han 

ekyaqteyeykha nak chá'a kaxog, tén han ekmatñá nak chá'a, essenhan meyk 
élnapma!” 

30Apchaqhak axta Joab tén han Abisai ma'a Abner, hakte 

apchaqhássessegkek axta apyáxeg Abner émpakhamáxko axta m'a 
Gabaón. 

31Keñe axta David aptáha apcháneya m'a Joab yetlo apyókxoho 

apkelxegexma'a: “Kólyepták kélántaxno, kólántaxnekxa sa' ma'a apáwa 
sẽlwáxaqxamo nak, kallapwomák sa' eñama apketsapma m'a Abner.” 
Apxegkek axta wesse' apwányam David neptámen kélsó aphápak, 

32kélátawanyeyk axta Abner ma'a Hebrón. Cha'a megyéságkaxa axta han 

apwana wesse' apwányam David, nekha takhaxpop apagkok nak ma'a 
Abner, aptamhágkek axta han ma'a apyókxoho énxet'ák nak. 

33Tén axta wesse' apwányam apmeneykmasa s'e negmeneykmasso 

senlapwayam apmeneykmássesa m'a Abner: “Abner, ¿yaqsa ektáha 
apketsapa nak, aptémól'a yetsapok ma'a énxet ekmaso aptémakxa, 

34meyke kélnaqtehetchesso apmék, tén han meyke kélnaqtehetchesso 

apmagkok cadenas? ¡Apketsekkek xép, aptémól'a apmatñà apchaqhe m'a 
énxet élmasagcha'a nak apkeltémakxa!” Apkellekxagweyha axta aqsa 
makham apkelano m'a énxet'ák. 

35Keñe axta kélya'aweykxo David apcháneyákpo etwok apto amonye' 

ekyáqtésso, keñe axta David aptáha naqsók appaqmeta s'e: —
¡Heñássesagkohok sa' ko'o Dios ekyentaxno agko', sektawa enxoho sekto, 
essenhan ma'a mók aqsok enxoho, amonye' ektaxno ekhem! 

36Leyawók axta apkelwáxok apyókxoho énxet'ák apkelleg'a aptáhakxa, hakte 

kalkohok axta chá'a apkelwáxok apyókxoho énxet'ák aqsok apkelane m'a 
wesse' apwányam. 

37Cháxa ekhem apkelyekpelchágwokmo axta apyókxoho israelitas 

megkatnaha apteme wesse' apwányam eñama apketsapma m'a Abner, Ner 
axta apketche. 

38Keñe axta wesse' apwányam aptáha apkeláneya m'a sẽlpextétamo 

apkelwesse'e apagkok: —Kélwet'ak kéxegke sakhem apmatñà Israel xama 
apkemha apmonye' apagko'. 

39Cháxa keñamak sekyelqáxko nak ko'o sekwet'a aptamhágkaxa m'a Seruiá 

étchek apkello nak, sektáhakxoho eykhe ko'óxa wesse' apwányam, Dios axta 
sélyéseykha. ¡Wesse' egegkok sa' eñássesagkohok ektáha nak apkelane s'e 
aqsok ekmaso nak! 

 

2 Samuel 4 
Is-bóset apmatñà 

1Xama axta apleg'a Is-bóset, Saúl axta apketche, apketsapa Abner ma'a 

Hebrón, apyelqákpek axta, kelmeneyxkók agko' axta han ma'a kañe' nak 
Israel. 

2Yetneyk axta han Is-bóset apqánet énxet apkeláneykha apkelámha 

apmonye'e apkelmenyexma. Baaná axta apwesey xama, tén axta Recab 
ma'a pók. Rimón axta apketchek, apkeñama axta m'a Beerot, Benjamín axta 
aptawán'ák neptámen, hakte Benjamín énxet'ák apagkok axta han 
kélteméssessók ma'a apheykha nak Beerot, 

3hakte apkenyaheykegkek axta apheykha nak Beerot apkelmaheykegko m'a 

Guitaim, apheykegkaxa axta aptéma máxa apkeleñama mók nekha, 
ekwokmoho makham se'e kaxwo' nak. 

4 Yetneyk axta han xama apketche m'a Jonatán, Saúl axta apketche, Mefi-

bóset axta apwesey, élyelqamáxche apyay'ák axta m'a. Xama axta aptéma 
cinco apyeyam apagkok ma'a Mefi-bóset, wa'ak axta amya'a eñama Jezreel 
apketsapma m'a Saúl tén han Jonatán; yetlókok axta han ekmeykekxa Mefi-
bóset ma'a kelán'a eyéyak axta chá'a nam'agkok, yentamawók axta ényaha, 
yaqnenawók axta eyke han xamo' eñama ekpekheyáseykha yaqwayam 
kaxyenmok, tén axta ektéma élyelqamáxche apyay'ák. 

5Apkelmahágkek axta Is-bóset apxagkok ma'a Recab tén han Baaná, Rimón 

axta apketchek, apkeñama axta m'a Beerot, apkelwokmek axta han 
ekweykenxal'a kamexnek ekhem, neyseksa apteyenma yetseksók ekhem. 

6Kelyésaha axta han hótáhap apaktek éltaqmalma éxakkasa aphopák ma'a 

kelán'a éláneykha axta chá'a átog, teyenwokmók axta han eknakxakxa', axta 
keñamak apkepwagko aptaxna Recab yetlo apepma Baaná, meyke 
ekweteykegkoho. 

7Xama axta apkelántaxna m'a kañe' tegma, apyetneyk axta han Is-bóset 

ma'a apyetnamakxa axta chá'a néten; tén axta apchaqha, apyaqténchessek 
axta apyespok, keñe apsákxo, kelságweykxeyk axta han apkelxegakxa m'a 
ámay nak Arabá 

8yaqwayam esakxések ma'a David, aphamakxa axta m'a Hebrón. Aptáhak 

axta apcháneya m'a wesse' apwányam: —Keso Is-bóset apqátek se'e 
wesse', Saúl axta apketche, apkenmexma axta exchep wesse', apmáheyo 
axta yaqhek. Sakhem akke apmésa exchep Wesse' egegkok yaqwayam 
eyaqmagkásekxak apteméssessamakxa axta m'a Saúl, tén han aptawán'ák 
neptámen nak. 

9Keñe axta aptáha apchátegmowágko David: —Naqsók ko'o ekteméssásak 

yetlo sekxeyenma Wesse' egegkok, semallahanchesso axta ekyókxoho 
ektémakxa ekyentaxno sekha, 

10apkenagkama axta heseykentegkessók amya'a ektaqmela xama énxet, 

séltennásseykto apketsapma m'a Saúl, ekmomchek axta eyke ko'o séltémo 
emátog ma'a yókxexma Siclag. 

11¡Sa' atnéssesek han kéxegke xa ektáha nak, élmasagcha'a nak 

kéltémakxa', kélaqha nak xama énxet meyke aptémakxa neyseksa 
apteyenma m'a kañe' apxagkok nak! ¡Axnésseshok sa' ko'o mók eñama 
kélaqhe m'a! ¡Amasséssók sa' kéxegke keso nélwanmégkaxa'! 

12Yetlókok axta han apkeltémo etnahagkok David ma'a apkeláneykha, 

apkelnapchek axta; apkelyaqténchásegkek axta apmék tén han apmagkok, 
apkelmakheyáseyha axta han aphopák ma'a nekha axta kélyátamakxa 
yegmen ma'a Hebrón. Keñe axta apmákxo m'a Is-bóset axta apqátek, 
apchátawanyeyk axta m'a Hebrón, kélátawanyamakxa axta m'a Abner. 

 

2 Samuel 5 
David apteme wesse' apwányam Israel tén han yókxexma Judá 

(1 Cr 11.1-3) 

1Apkelmeyákxeyk axta apyókxoho énxet'ák Israel ma'a Hebrón, yaqwayam 

elpaqhetchesakpohok ma'a David, axta aptáhak apcháneya s'e: 
“Egnámakkok egagko' negko'o exchep, 

2naqsók axta eykhe apteme wesse' apwányam egagkok ma'a Saúl, xép axta 

eyke apnaqlo chá'a énxet'ák Israel ma'a kempakhakma. Apkeltennassegkek 
axta han Wesse' egegkok yaqwayam etnehek xép apnaqleykha tén han 
apkeltaqmelchesso m'a énxet'ák Israel.” 

3Cháxa ektáhakxa axta apkelxega m'a apyókxoho apkelámha apmonye'e 

nak Israel, keñe apkelpaqhetchásekpoho wesse' apwányam David ma'a 
yókxexma Hebrón, apheyásawók axta han mók apkelpaqhetchásamákpoho 
m'a énxet'ák nak, Wesse' egegkok axta han aptemessásak apweteykegkoho. 
Tén axta xa énxet'ák nak apteméssesa wesse' apwányam David ma'a Israel. 

4Treinta apyeyam apagkok axta aptemék David apcheynamo apteme wesse' 

apwányam, cuarenta apyeyam axta han apteme wesse' apwányam: 

5siete apyeyam nepxet pók axta han apteme wesse' apwányam ma'a Judá, 

cham'a Hebrón, tén axta treinta y tres apyeyam apteme wesse' apwányam 
ma'a ekyókxoho Israel nak, tén han Judá, cham'a Jerusalén. 

David apma tegma apyennaqte Sión 

(1 Cr 11.4-9) 

6 Apmahágkek axta wesse' apwányam David ma'a Jerusalén yetlo 

apkelxegexma'a, yaqwayam ektamagkok ma'a jebuseos, apheykha nak ma'a 
yókxexma. Apkeneykek axta han jebuseos metxehek wesse' apwányam 
David ma'a tegma apwányam nak. Axta aptáhak apcháneya s'e: 

“Mopwanchek xép etxek se'e, megkeyxek sa' meyke apaqta'ák tén han 
apkelyelqamap nak megyohok etxek.” 

7Apmeyk axta eyke David xa tegma apyennaqte nak Sión, cham'a 

apkeltamhomakpexa nak kaxwók David Tegma Apyawe apagkok. 

8Keñe axta David aptéma appeywa s'e: “Apyókxoho apketámeyak enxoho 

jebuseos, elántexek sa' ma'a ekmeyeykekxexa nak chá'a ényé yegmen, 
elnápok sa' ma'a meyke nak apaqta'ák, tén han ma'a apkelyelqamap nak, 
séltaqnagkamo ahagko' nak ko'o.” Cháxa ekteyapmakxa axta han amya'a 
ektéma nak se'e: “Mopwanchek sa' elántexek Wesse' egegkok tegma 
appagkanamap apagkok ma'a meyke nak apaqta'ák, tén han apkelyelqamap 
nak.” 

9Tén axta apheykmo David ma'a tegma apyennaqte nak, apteméssessegkek 

axta han apwesey David Tegma Apyawe apagkok, tén axta aphaxtegkesa 
nepyáwa', eyeynmo m'a apkekhessamakxa axta xapop apchántamakxa, 
ekweykekxoho m'a apxagkok apyawe nak. 

Hiram apkeláphasso apkeláneykha aphakxa David 

(1 Cr 14.1-2) 

10Yágweykmók axta apteme ekha kéláyo m'a David, aphegkek axta han 

xamo' ma'a Wesse', Dios ekha nak apyennaqte. 

11Axta keñamak Hiram, wesse' apwányam nak Tiro, apkeláphassama 

apkeláneykha aphakxa David, tén han ma'a apkeláneyak nak yántéseksek, 
meteymog apkelpáxqatma, apkelsákxéssama axta m'a yámet cedro, keñe 
apkelánéssama apxagkok apyawe m'a David. 

12Apyekpelchágwokmek axta David aptáha Wesse' egegkok apteméssesso 

wesse' apwányam ma'a Israel, aptekkessessegkek axta aqsok neyseksa 
apteme wesse' apwányam, eñama apkelásekhayo m'a énxet'ák apagkok 
Israel. 

Pók apketchek nak ma'a David 

(1 Cr 3.5-9; 14.3-7) 

13Keñe axta natámen apmeyeykekxa Jerusalén, apkeñama m'a Hebrón, 

apkelmeykekxeyk axta makham David mók apnaqteyegka'a m'a, tén han 
kelán'a apkelmeykha naqsa, cháxa ekwetáseykekxo axta makham 
apketchek apkelennay'a tén han kelwán'ák. 

14Keso apkelwesey axta apketchek appalleyam ma'a Jerusalén: Samúa, 

Sobab, Natán, Salomón, 

15Ibhar, Elisúa, Néfeg, Jafía, 

16Elisamá, Eliadá tén han Elifélet. 

David apmenxenma filisteos 

(1 Cr 14.8-17) 

17Xama axta apkelleg'a amya'a filisteos kélteméssesa David wesse' 

apwányam ma'a Israel, keñe apkelmahágko apyókxoho m'a yaqwayam 
emok; apleg'ak axta eyke amya'a m'a David, keñe aptepa apmeyákxo m'a 
tegma apyennaqte nak. 

18Apchágketchessekmek axta m'a filisteos, apkelhakmek axta m'a 

ekyapwátegweykenxa nak xapop ma'a Refaim. 

19Keñe axta David apkelmaxneyáncha'a m'a Wesse' egegkok, aptáhak axta 

s'e: —¿Ewancheya sa' ko'o aktamagkok filisteos? ¿Hemallahancheseya sa' 
ko'o nepyeseksa m'a énxet'ák nak? Apchátegmowágkek axta Wesse' 
egegkok: —Ektamák sa', hakte amallahanchesek sa' ko'o exchep 
nepyeseksa m'a énxet'ák nak. 

20Apwokmek axta David ma'a Baal-perasim, keñe apmenxena m'a. Axta 

keñamak aptáha s'e: “Emeykessásekxeyk ko'o nepyeseksa sélenmexma m'a 
Wesse' egegkok, ektémól'a yegmen ényé.” Apteméssessek axta han 
ekwesey Baal-perasim xa yókxexma nak. 

21Apkexakkek axta aqsa han aqsok kéleykmássesso apagkok ma'a filisteos, 

tén axta David apyeykhámeykxo yetlo apkelxegexma'a. 

22Apkelhákxeyk axta eyke makham filisteos ma'a ekyapwátegweykenxa nak 

xapop Refaim, 

23keñe axta David apkelmaxneyáncha'a Wesse' egegkok, tén axta aptáha 

apchátegmowágko Wesse' egegkok: —Nágkólmohok aqsa apmonye' 
kólchetamagkok, kólwakha sa' sekxo', neptámen sa' kóleñék 
kólchetamagkok kélwokmo enxoho m'a élámhakxa nak yámet élmátsa nak 
élpaqneyam. 

24Kélleg'ak sa' agkok ektémól'a anxog ma'a néten nak naw'ék yámet élyawe, 

kólchetamák sa' kólnapaxche', hakte cháxa magkenatchesso sekxega ko'o 
kélmonye'e, yaqwayam alnápok ma'a sẽlpextétamo nak filisteos. 

25Aptemék axta David ma'a apkeltamhókxa axta etnehek Wesse' egegkok, 

keñe apmenxena m'a sẽlpextétamo filisteos, eyeynókxa m'a yókxexma 
Gabaón ekweykekxoho m'a yókxexma nak Guézer. 

 

2 Samuel 6 
David apmáheyo esakxak Wesse' egegkok yántéseksek apagkok 

(1 Cr 13.5-14) 

1Apchánchesákxeyk axta makham David apyókxoho sẽlpextétamo ektáha 

axta apkelyéseykha m'a kañe' Israel, treinta mil axta apyókxoho, 

2apkelxegkek axta apkeleñama Baalá, cham'a Judá, yetlo apyókxoho 

sẽlpextétamo ektáha axta apkelxegexma'a, yaqwayam esanták ma'a Dios 

yántéseksek apagkok, cham'a kélwóneykencha'awól'a apwesey Wesse' 
ekha apyennaqte, ekyetnama nak aptaháno takhapxet ma'a 
apkelásenneykha ekha nak apxempenák. 

3-4Apchaqxegkessek axta kañe' xama yátnáxeg apyenyawasso axnagko' 

ma'a Dios yántéseksek apagkok, axta keñamak apwákxo m'a Abinadab 
apxagkok, apyetnama axta néten egkexe. Uzá tén han Ahió axta apxegkesso 
m'a yátnáxeg apyenyawasso nak, ekseykekxa axta m'a Dios yántéseksek 
apagkok, Abinadab axta apketchek. Ahió axta apxegak amonye' 
yántéseksek. 

5Keñe m'a David tén han apyókxoho énxet'ák nak Israel, apkelxegkek axta 

m'a apmonye' nak Dios, axta eleyságkohok apkelmeneykmasa tén han 
apneyweygko, yetlo apkelpáwasso m'a arpa, yát'axpog, aqsok 
nélaqtáwassól'a, tén han nélchekto, tén han ma'a apkelaqkahasso nak. 

6Xama axta apkelwákxo m'a yókxexma kélchexakkassamakxa axta chá'a 

émpe'ék aqsok aktek, apagkok axta m'a Nacón, apya'ássek axta apmek Uzá 
ekpayhókxa ekyetnakxa m'a Dios yántéseksek apagkok, yaqwayam 
emagkok, hakte kelpelápegwákxeyk axta m'a weyke. 

7Aptaqnókkek axta eyke Wesse' egegkok ma'a Uzá, eñama megyáyo, axta 

apchaqhohok han ma'a, apketsekkek axta Uzá ekpayhókxa ekyetnakxa m'a 
Dios yántéseksek apagkok. 

8Aplókek axta eyke David ñókxa apchaqha axta Wesse' egegkok ma'a Uzá, 

axta keñamak apteméssessama ekwesey Peres-uzá xa yókxexma nak, 
cháxa ekwesey nak, makhemek makham ekteme. 

9Awanhek axta apkeye David nápaqtók Wesse' egegkok xa ekhem nak, keñe 

aptáha appeywa s'e: “¡Masakxeyk sa' Wesse' egegkok yántéseksek 
apagkok!” 

10Apkeltamhók axta kólsakxak Obed-edom apxagkok ma'a Wesse' egegkok 

yántéseksek apagkok, xama énxet apkeñama axta Gat, hakte axta emakók 
esakxak ma'a David Tegma Apwányam apagkok. 

11Apqántánxo pelten axta ekyetnayam Wesse' egegkok yántéseksek 

apagkok ma'a Obed-edom apxagkok, keñe axta Wesse' egegkok 
appasmoma chá'a m'a, ekweykekxoho ekyókxoho apketchek. 

David apseykekxa Jerusalén Wesse' egegkok yántéseksek apagkok 

(1 Cr 15.1—16.6) 

12Xama axta kéltennásencha'a wesse' apwányam David appasmoma chá'a 

Wesse' egegkok ma'a Obed-edom apketchek, tén han ekyókxoho aqsok 
apagkok, apya'aweykxeyk axta David, yetlo ekyawe ekpayheykekxa 
apwáxok axta han apwákxak Obed-edom apxagkok ma'a Dios yántéseksek 
apagkok, apsákxo m'a David Tegma Apyawe Apagkok. 

13Xama axta ektáha chá'a seis apteyágwayam apkelxega m'a ektáha axta 

apseykekxa yántéseksek, apchaqhak axta David xama weyke kennawo' tén 
han xama nepkések apkennawo' apmele. 

14Aptaxnékxeyk axta han David ma'a efod apkeláxñe nak, axta han yésákpok 

apneyweyncha'a, 

15apwoncháseyha axta han yetlo ekpayheykekxa apwáxok apsákxo m'a 

Wesse' egegkok yántéseksek apagkok, tén han ma'a apyókxoho nak 
israelitas, yetlo apkelpáwasso apkelaqkahasso. 

16Xama axta ekwákxo Wesse' egegkok yántéseksek apagkok ma'a David 

Tegma Apwányam apagkok, kelteyányáha axta átog étkok ma'a Mical, Saúl 
axta apketche; xama axta ekwet'a wesse' apwányam David apkelteyncha'a 
apneyweyncha'a nápaqtók Wesse' egegkok, lókók agko' axta awáxok 
éláneyncha'a. 

17Kélsákxeyk axta Wesse' egegkok yántéseksek apagkok, 

kélpekkenwákxeyk axta m'a ekyetnamakxa axta, kañe' nak kélpakxanma 
apkelánesso axta m'a David. Yetlókok axta han apwatno aqsok kélwatno m'a 
David, keñe han ma'a aqsok ektekyawa segwetassamo nak 
sẽlásekheykekxoho nápaqtók Wesse' egegkok, 

18xama axta appenchesa apkelmésso, apkelmaxnéssessek axta énxet'ák 

apkeltamho epasmok Wesse' egegkok ekha nak apyennaqte, 

19keñe axta apkelmeyásegko chá'a apyókxoho israelitas apkelwayam axta 

m'a, énxet'ák tén han kelán'ák, xama pán, tén han xama torta apkelánamap 
nak yátapa'ag apyexna kélyaqyeyáseykekxa', tén han anmen yámet ekyexna 
nak kélyamasso kélyaqyeyáseykekxa'. Keñe axta natámen apkeltaqháwo 
apyókxoho apkelmeyákxo makham ma'a apxanák. 

20Aptaqhákxeyk axta han apxagkok ma'a David yaqwayam 

elmaxnéssessekxak aqsok éltaqmela m'a apketchek; keñe axta Mical, Saúl 
axta apketche, élanyexakmo ekma takha', tén axta ektáha eyáneya s'e: —
¡Taxnawo nak la'a aptáhakxa sakhem wesse' apwányam Israel, 
apxekmowásekpoho meyke apáwa naqta'awók ma'a apkeláneykha 
kelwán'ák nak apkeláneykha, máxa aptáhak ma'a énxet memegqaktól'a 
etnégwomhok exma'! 

21Apchátegmowágkek axta David: —Naqso'; eknéweyha exchek ko'o, 

nápaqtók Wesse' egegkok akke, sélyéseykha axta ko'o yaqwayam 
ayaqmagkasek ma'a yáp axta, tén han ma'a ekyókxoho námakkok nak xeye', 
yaqwayam atnehek sémha emonye' nepyeseksa m'a énxet'ák apagkok nak 
Israel. Cháxa keñamak seknéweyncha'a nak ko'o nápaqtók ma'a. 

22Kayágwomhok sa' eyke aqsa sektemessásamaxche mékoho; mékoho sa' 

atnehek naqtók xeye', ektáhakxa nak ekpeywa seyáneya, heyáwhok sa' eyke 
chá'a m'a kelán'a kélásenneykha élxéna nak xeye'. 

23Keñe axta Mical ektéma megkate étche, ekweykmoho étsapma. 

 

2 Samuel 7 
Dios apxeyenma epasmok David 

(1 Cr 17.1-27) 

1Xama axta aphakmo David ma'a tegma apyawe apagkok, tén han 

apméssama Wesse' egegkok ekmasse apkelya'asso exma m'a 
apkelenmexma apheykha nak nepyáwa', 

2axta aptáhak apcháneya Natán, apteme axta Dios appeywa aplegasso: —

Ekheyk ko'o kaxwók tegma apyawe apkelánamap nak yámet cedro, ekhawo 
ektáhakxa nak apwet'a, keñe Dios yántéseksek apagkok ekyetna kóneg 
apáwa kélpakxanma. 

3Axta aptáhak Natán apchátegmowágko s'e: —Elána sa' ekyókxoho 

ekxénakxa enxoho apwáxok elána', hakte appasmomchek xép Wesse' 
egegkok. 

4Appaqhetchessek axta eyke Wesse' egegkok Natán xa axta'a nak, aptáhak 

axta apcháneya s'e: 

5“Ey'ókxa sa' epaqhetchessekxak séláneykha David, eltennés sa' sektáha 

ko'o seyaphássesa sekpeywa s'e, sektáha nak Wesse': ‘Háwe sa' xép 
yaqwayam hélanaksek xama tegma yaqwánxa ko'o axek. 

6Hakte maxmak ko'o makham xama enxoho m'a tegma apkelánamap nak, 

wánxa aqsa sekhama m'a tegma apketkok kélpakxenwayam nak chá'a mók 
nekha, eyeynamo m'a sekxók axta sélántekkessama israelitas ma'a Egipto, 
ekwokmoho makham se'e kaxwo' nak. 

7Axta ko'o almaxneyeykha apkelámha apmonye'e apagkok 

sekteméssessama axta apkeltaqmelchesso m'a énxet'ák ahagkok Israel, 
hélanaksek xama tegma aptaqmalma apkelánamap nak yámet cedro, 
neyseksa sekpaxqeykha ko'o.’ 

8Etne sa' yának David apteme nak ko'o séláneykha sektáha seyáneya s'e, 

sektáha nak Wesse' ekha sekyennaqte: ‘Ko'o axta sektekkesso m'a 
apkelyáqtamakxa axta nepkések, keñe han sélwátessessama 
apkelyetleykha m'a nepkések, yaqwayam etnehek apkemha apmonye' 
apagkok ma'a énxet'ák ahagkok nak Israel; 

9sekxegexma axta chá'a ektemék ma'a apmahágkaxa enxoho chá'a, 

eksawhomók axta han sekmassésseykmo m'a apyókxoho katnaha axta 
apnámakkok, apkelenmexma axta exchep, keñe han sekteméssessama 

apxénamap chá'a ekyókxoho yókxexma, ekhawo aptamheykegkaxa nak 
ma'a énxet'ák ekha nak kéláyo s'e ekyókxoho nélwanmeygkaxa nak. 

10Élánéssegkek axta han ko'o xama yókxexma yaqweykenxa exmakha m'a 

énxet'ák ahagkok Israel, ekheyáseykha axta ko'o m'a yaqwayam enxoho 
etnehek apagkok apagko', meyke enxoho yaqwánxa chá'a kalya'asha exma, 
meykexa enxoho yaqwayam enaqtawasagkohok ma'a énxet'ák 
élmasagcha'a nak apkeltémakxa, ekhawo apteméssessamakxa axta chá'a 
m'a sekxók axta, 

11cham'a sekxók axta sektemessáseykegko apkelámha apmonye'e 

yaqwayam eltaqmelchesek ma'a énxet'ák ahagkok Israel. Agkések sa' ko'o 
exchep meyke ektáhakxa apha nepyeseksa m'a apkelenmexma. 
Éltennássek eyke han xép peya étak ma'a aptawán'ák neptámen, 

12wokmek sa' agkok néxa apha, apketsapa enxoho, atnéssesek sa' ko'o 

xama wesse' apwányam ma'a aptawán'ák neptámen nak xép, 
eynnaqtéssesek sa' aptémakxa nak wesse' apwányam. 

13Sa' etnehek sélánésso ko'o xama tegma appagkanamap ma'a, keñe sa' 

ko'o atnéssesek megkatnégwayam néxa apteme wesse' apwányam. 

14Ko'o sa' hetnehek apyáp ma'a, keñe sa' ko'o atnehek hatte. Apkelanak sa' 

agkok aqsok ekmaso, tén sa' ko'o añássesagkoho', alyekpexchetmakha sa' 
chá'a aptémól'a apyókxoho apyáp elának ma'a apketche, 

15meymentemekxeyk sa' ma'a ektémakxa nak seyásekhayo, 

sekteméssessama axta sekyementameykekxo m'a Saúl, sektekkessama 
axta yaqwayam ayaqmagkasek xép. 

16Méko sa' chá'a katnehek apheykha aptawán'ák neptámen, tén han 

aptémakxa nak wesse' apwányam, hakte altaqmelchesek sa' chá'a ko'o, 
megkamassegwomek sa' aptamhéyak apkelwesse'e m'a aptawán'ák 
neptámen nak.’” 

17Apkeltennássek axta Natán ekyókxoho David ma'a ektáhakxa axta amya'a 

aplege tén han apwete. 

18Keñe axta wesse' apwányam David aptaxna kañe' apkelpaqhetchásekpoho 

Wesse' egegkok. Aptáhak axta s'e: “Wesse' ahagkok, ¡megkapayhawok 
eykhe ko'o, megkapayhawok han ma'a énámakkok senteméssesa xa ektáha 
nak, hakte énxet'ák mékoho negko'o! 

19¡Háwe han ekwánxa agkok peya henteméssesek negko'o xa ektáha nak 

Wesse' ahagkok, xénchek makham apwáxok ma'a étawán'ák peya nak 
elántépok netámen, cham'a egmonye' sa', ko'o sektáha nak apkeláneykha! 
¡Méko xama énxet etnehek xa aptémakxa nak xép, Wesse' egegkok! 

20¡Wesse', méko kaxwók atnehek wának xép, hakte ey'ásegkok ko'o exchep 

sektáha nak apkeláneykha! 

21Apkeláneyak xép se'e ekyókxoho aqsok sempelakkasso nak agweta', 

ekhawo apxeyenma axta elána' tén han apmopmenyého, yaqwayam enxoho 
eykpelkohok ko'o; 

22Wesse' ahagkok, ¡apwányam apagko' xép! ¡Hakte méko ekhawo exchep, 

méko han aqsok kéláyókxa ekhawo exchep, ekhawo m'a ekyókxoho 
ektémakxa nak chá'a negko'o nenlegaya. 

23Keñe m'a Israel, énxet'ák apagkok nak xép, ¡méko pók énxet'ák aphawo 

keso náxop! Apkelwagkassegkek axta exchep teyp Dios, yaqwayam etnehek 
énxet'ák apagkok, payheykekxeyk axta exchep apwesey apkeláneya m'a 
aqsok magésso nak agè', tén han ma'a aqsok éltaqmalma nak. 
Apkelántekkessegkek axta chá'a exchep apmonye'e énxet'ák apagkok ma'a 
pók énxet'ák nak, tén han ma'a aqsok apkeláyókxa nak, cham'a 
apkelántekkesseykekxa axta m'a Egipto, 

24hakte apmenyeyk axta exchep énxet'ák Israel etnehek énxet'ák apagkok 

meyke néxa, keñe sa' xép etnehek Wesse', Dios apagkok. 

25“Dios, Wesse' egegkok, elána sa' kaxwók meyke néxa m'a séltennassama 

axta ko'o hélanaksek, ko'o sektáha apkeláneykha, tén han étawán'ák 
netámen, hélanés sa' apxeyenma axta hélanaksek. 

26¡Kólteméssesek sa' chá'a eyeymáxkoho apwesey, exénakpok sa' chá'a 

Wesse' ekha apyennaqte, apteme Israel Dios apagkok! 
¡Megkamassegwomek sa' aptamhéyak apkelwesse'e m'a aptawán'ák 
neptámen nak David, ko'o sektáha nak apkeláneykha, eñama exchep 
apkelmasma! 

27Xép Wesse' ekha apyennaqte, ey'assásegwokmek peya etnéssesagkok 

chá'a apkelwesse'e m'a étawán'ák netámen nak ko'o; cháxa keñamak 
magwaka nak sektáha sélmaxnagko xa, ko'o sektáha nak apkeláneykha. 

28Wesse' egegkok, xép apteme Dios, ekmámnaqsoho han ma'a appeywa 

nak, éltennássek han ko'o exchep yaqwánxa hetnéssesek ektaqmalma 
agko'; 

29epásem sa' ma'a étawán'ák netámen nak, ko'o sektáha nak apkeláneykha, 

yaqwayam enxoho megkamassegwomek chá'a exchep apteme 
apkeltaqmelchesso m'a. Xép, Wesse' Dios, apxénchek xép xa, katnahagkok 
sa' chá'a meyke néxa' xa apxéna nak katnehek ektaqmalma apheykha m'a 
étawán'ák netámen, ko'o sektáha nak apkeláneykha.” 

 

2 Samuel 8 
Ektémakxa axta chá'a apmallanma kempakhakma David 

(1 Cr 18.1-13) 

1Keñe axta natámen xa, apmenxena David ma'a filisteos, kóneg axta 

aptemessásekxa', apyementamákxeyk axta m'a ektémakxa axta 
apkeláneykha apchókxa'. 

2Apmenxenchek axta han ma'a moabitas, apnegkenchek axta náxop, tén 

axta apkelyetsátegko chá'a táma: apqántánxo sẽlpextétamo axta chá'a, keñe 
apkelnapa chá'a apqánet, keñe axta xama apcha'awo aqsa chá'a 
apweynchámeyncha'a. Apkelásenneykha axta aptáhak David ma'a 
moabitas, keñe apyánmagkassama chá'a m'a apkelmaxneyakxa enxoho 
chá'a. 

3Apyaqmassegkek axta han David ma'a Hadad-ézer, Rehob axta apketche, 

wesse' apwányam axta m'a Sobá, apmeyeykekxo axta apmáheyo eykhe 
etnekxak makham aptaqmelchesso m'a yókxexma, ekyetnama nak nekha 
wátsam Éufrates. 

4Apkelmomchek axta David mil setecientos sẽlpextétamo apkelchánte 

yátnáxeg, keñe veinte mil ma'a apkelxega nak chá'a náxop; 
apkelekkexchessegkek axta han apexchakkok ma'a yátnáxeg 
kélnaqtehetchesso axta m'a apkelyenyawasso apkenchesso nak 
kempakhakma, wánxa axta aqsa apkeláyekmo yátnáxeg yaqwayam 
kólnaqtehetchesek cien apkelyenyawasso nak. 

5Apkelweykmek axta han sirios apkeleñama Damasco apmáheyo epasmok 

ma'a Hadad-ézer, wesse' apwányam axta m'a Sobá, apmenxenmeyk axta 
eyke han David xa énxet'ák nak, veintidós mil axta apkelnapmak. 

6Keñe axta David apkelhésseykmo sẽlpextétamo apagkok yókxexma Siria, 

cham'a Damasco, yaqwayam elanha, kóneg axta han aptemessáseykekxak 
ma'a Siria, apkeltémók axta han chá'a eyánmagkasek apkelmaxneyakxa 
enxoho chá'a aqsok. Cháxa ektémakxa axta chá'a apmallahanchessama 
Wesse' egegkok apmahágkaxa enxoho chá'a m'a David. 

7Tén axta apkelmoma David ma'a apkeláhakkásamap élánamáxche axta 

sawo ekyátekto ekmomnáwa, apkelmeykha axta m'a Hadad-ézer axta 
sẽlpextétamo apkelwesse'e apagkok, keñe apkelseykekxo m'a Jerusalén. 

8Xámok agko' axta han apkelma sawo élyexwase ekhéyak axta m'a Bétah 

tén han ma'a Berotai, tegma apkelyawe apagkok axta m'a Hadad-ézer. 

9Xama axta aplegaya amya'a m'a Toi, wesse' apwányam axta m'a Hamat, 

apmenxenma apyókxoho David ma'a sẽlpextétamo apagkok axta Hadad-
ézer, 

10keñe axta apcháphassama m'a apketche apwesey axta Joram yetlo aqsok 

élmomnáwa, élánamáxche nak sawo ekmope ekmomnáwa, tén han sawo 
ekyátekto ekmomnáwa, tén han sawo ekyexwase, yaqwayam egkések 

ekxeyenma apwáxok elsawásseshok ma'a wesse' apwányam David, eñama 
apkelnápomap ma'a Hadad-ézer tén han apyaqmassama, hakte 
apkempakhayak axta han Toi ma'a Hadad-ézer. 

11Apkelpagkanchessegkek axta David ekyókxoho Wesse' egegkok xa 

ekyókxoho aqsok nak, yetlo sawo ekyátekto élmomnáwa, tén han sawo 
ekmope élmomnáwa ektáha axta apkelpagkanchesso, cham'a ekyókxoho 
éleñama axta apkelseykenta m'a apkelókxa' apkelmomakxa axta chá'a: 

12cham'a Edom, Moab, Amón, filisteos tén han ma'a amalecitas, tén han 

apkelyementama axta neyseksa kempakhakma m'a Hadad-ézer, Rehob axta 
apketche, wesse' apwányam axta Sobá. 

13 Payheykekxeyk axta apwesey David, natámen apkelnapma axta dieciocho 

mil edomitas ma'a éltamhomaxchexa nak Ekyapwátegweykenxa Yásek 
Xapop, natámen axta aptaqhémo. 

14Tén axta apkelhésseykmo sẽlpextétamo apagkok ma'a ekyókxoho Edom 

yaqwayam elanha, apkeláneykha axta han aptemék David ma'a edomitas, 
cham'a apméssama axta chá'a apmallane Wesse' egegkok ma'a 
apmahágkaxa enxoho chá'a. 

David sẽlpextétamo apkelwesse'e apagkok 

(2 Sa 20.23-26; 1 Cr 18.14-17) 

15Aptemegkek axta wesse' apwányam David ma'a ekyókxoho nak Israel, 

aptaqmelchessamók axta han chá'a apkeláneykha m'a apyókxoho énxet'ák 
apagkok, meyke apteméssesso m'a megkapayhawo nak chá'a etnéssesek. 

16Joab axta apteme sẽlpextétamo apkemha apmonye', Seruiá axta étche; tén 

han Josafat, Ahilud axta apketche, apteme axta appasmeykha aptamheykha 
wesse' apwányam. 

17Apkelmaxnéssesso Dios énxet'ák apagkok axta eyke m'a Sadoc, Ahitub 

axta apketche, tén han ma'a Ahimélec, Abiatar axta apketche; Seraías axta 
eyke apnaqtáxéseyak chá'a weykcha'áhak ektémakxa axta chá'a apwete, 

18keñe axta Benaías, Joiadá axta apketche, apteme apkemha apmonye' m'a 

sẽlpextétamo nak quereteos tén han peleteos. Apkelmaxnéssesso Dios 
énxet'ák apagkok axta eyke aptamheykegkok ma'a David apketchek. 

 

2 Samuel 9 
David apchásekhayo Mefi-bóset 

1 Aptáhak axta David apkelmaxneyáncha'a s'e: “¿Yetnéya makham 

apkeymomap ma'a Saúl axta aphawóxama, yaqwayam enxoho ko'o 
ataqmelchesek sekteméssesakxa' ekxeyenweykekxoho ewáxok ma'a 
Jonatán axta?” 

2Apheyk axta xama kélásenneykha, Saúl aphawóxama axta 

apchásenneykha, apwesey nak Sibá, kéláneyáha axta yaqwayam emhagkok 
ma'a aphakxa nak David. Xama axta apwokmo Sibá m'a, keñe 
apkelmaxneyáncha'a wesse' apwányam: —¿Xeyepya Sibá? —Éhay, ko'o, 
xép apkeláneykha —axta aptáhak apchátegmowágko. 

3 Tén axta aptáha apkelmaxneyáncha'a m'a wesse' apwányam: —¿Yetnéya 

makham apnámakkok apkeymomap Saúl, yaqwayam enxoho 
ataqmelchesek sekteméssesakxa yetlo sélane m'a séltennassama axta 
alának Dios? Keñe axta Sibá aptáha apchátegmowágko s'e: —Yetneyk 
makham xama apketche apkeymomap ma'a Jonatán axta, élyelqamáxche 
apyay'ák. 

4—¿Háxko aphakxa'? —axta aptáhak wesse' apwányam. —Aphak ma'a 

tegma apwányam nak Lodebar, Maquir apxagkok, Amiel axta apketche —
axta aptáhak apchátegmowágko Sibá. 

5Keñe axta wesse' apwányam David apkeltamho kólyentawakxések ma'a 

aphakxa axta; 

6xama axta apwokmo Mefi-bóset ma'a aphakxa nak David, cham'a Mefi-

bóset Jonatán axta apketche, Saúl axta aptáwen, apháxahánteyk axta 
apxekmósa ekha apcháyo. —¡Mefi-bóset! —axta aptáhak David. —Ko'o s'e, 
sektáha nak apkeláneykha wesse' —axta aptáhak apchátegmowágko. 

7Aptáhak axta apcháneya David se'e: —Nágkatneykha aqsa apwáxok, 

ataqmelchesek sa' ko'o exchep, ekxeyenweykekxoho ewáxok ma'a Jonatán, 
apyáp axta exchep. Wának sa' kólmeyásekxak makham ma'a ekyókxoho 
xapop apagkok axta m'a apyáta' Saúl, etwok sa' chá'a apto m'a sektamakxa 
nak chá'a sekto. 

8Apháxahánteyk axta Mefi-bóset aptáha s'e: —¿Yaqsa ektáha aptáha nak 

sélana xa ektáha nak wesse', sektáha nak apkeláneykha? ¡Máxa semheg 
ápak ko'o! 

9Keñe axta apwóneyncha'a wesse' apwányam ma'a Sibá, nanók 

apkeláneykha axta m'a Saúl, aptáhak axta apcháneya: —Élmeyásekxeyk 
ko'o ekyókxoho aqsok apagkok axta wesse' apagkok ma'a aptáwen, keñe 
han apagkok axta m'a aphawóxama. 

10Tén sa' xép yetlo apketchek tén han apkeláneykha, kólpeynchegkesek 

xapop kólchakkasek ma'a, tén sa' kóltaqmelchessesek han ma'a ekyexna 
kélneyxchesso nak ektekkesso xapop, yaqwayam kaxek aptéyak ma'a 
wesse' apagkok apnámakkok, sa' eyke etwok chá'a apto Mefi-bóset ma'a 
sektamakxa nak chá'a sekto, cham'a aptáwen neptámen axta. Keñe m'a Sibá 
apweteya axta quince apketchek, keñe veinte m'a apkelásenneykha naqsa, 

11aptáha apchátegmowágko wesse' apwányam: —Alának sa' ko'o ekyókxoho 

m'a apkeltamhókxa nak alána', wesse'. Keñe axta Mefi-bóset aptama chá'a 

apto m'a aptamakxa axta apto David, aptémól'a chá'a etwohok apto xamo' 
apketche wesse' apwányam. 

12Yetneyk axta han xama apketche ketchetsék ma'a apwesey axta Micaías, 

keñe m'a ekyókxoho ekheykha axta chá'a Sibá apxagkok, apkeláneykha axta 
aptemék ma'a Mefi-bóset. 

13Jerusalén axta eyke aphak ma'a Mefi-bóset, élyelqamáxche axta apyay'ák, 

hakte axta aptamakxa chá'a apto m'a aptamakxa axta chá'a apto wesse' 
apwányam. 

 

2 Samuel 10 
David apmenxenma sirios tén han amonitas 

(1 Cr 19.1-19) 

1Yáma wenaqtémók axta, keñe apketsapa m'a Nahas, wesse' apwányam 

apagkok axta m'a amonitas, tén axta apyaqmagkassama apteme wesse' 
apwányam ma'a apketche Hanún. 

2Tén axta David ekxéna apwáxok etnéssesek Hanún, Nahas axta apketche, 

ekhawo apteméssessamakxa axta aptaqmelchessama m'a apyáp axta, 
apkeláphássek axta nápakha apkeláneykha yaqwayam enxoho eltennaksek 
han Hanún eyaqha apwáxok apketsapa m'a apyáp. Xama axta apkelwokmo 
David apkeláneykha m'a amonitas apchókxa', 

3aptáhak axta apcháneya apkelámha apmonye'e amonitas ma'a Hanún, 

wesse' apwányam apagkok axta: “¿wesse', apkeneykeya exchep elaphásak 
David yaqwayam egkések eyaqhe apwáxok xa énxet'ák nak, 
ekxeyenweykekxoho apwáxok ma'a apyáp axta exchep, wesse'? 
¡Apkeláphássek yaqwayam elanok tegma apwányam, tén han elyexakpohok 
elanok yókxexma, keñe sa' emasséssók!” 

4Tén axta Hanún apkeltamho elmakpok ma'a David axta apkeláneykha, 

apkeltamhók axta han kólyésesagkok náxet áwa' apatña'ák, tén han 
kólyaqténchesagkok apkelántaxno néxa m'a nepxet nak, ekweykekxoho m'a 
néten aptaqla'ák. Keñe kéláphasa eltaqhoho'. 

5Xama axta apleg'a amya'a David, apkeltamhók axta kóllanyexagkok, hakte 

apkelmegqakkek apagko' axta, apkeltamhók axta han kólának exmakha 
sekxók ma'a Jericó, ekwokmoho élwegqákxo makham ma'a áwa' apatña'ák, 
keñe elchexyók makham. 

6Apyekpelcheyk axta amonitas aplawa m'a David, yetlókok axta aptegye 

ekha ekyánmaga veinte mil sẽlpextétamo sirios apkeleñama m'a Bet-rehob 
tén han ma'a Sobá, keñe axta han mil énxet'ák ma'a wesse' apwányam 
Maacá axta apagkok, keñe doce mil énxet'ák apkeleñama m'a Is-tob. 

7Apleg'ak axta eyke amya'a m'a David, keñe apcháphasa Joab yetlo m'a 

apyókxoho sẽlpextétamo. 

8Apkelántekkek axta m'a amonitas, apkelánegwokmek axta aptamhágkaxa 

yaqwayam yempakhak ma'a nentaxnamakxa nak tegma apwányam, keñe 
axta m'a sẽlpextétamo sirios, apkeleñama axta Sobá, tén han Rehob, keñe 
han ma'a sẽlpextétamo apkeleñama axta Is-tob, keñe han ma'a Maacá axta 
sẽlpextétamo apagkok, apkekhegwa'a m'a yókxexma. 

9Xama axta apwet'a Joab ekmako kólchetámegmak apmonye' tén han 

neptámen, apkelyesáha axta sẽlpextétamo apkelyennaqte israelitas, keñe 
axta apkelánesagkokxo aptamhágkaxa yaqwayam ektamagkok ma'a sirios. 

10Keñe axta m'a apkeleymomap nak sẽlpextétamo, apmeyásekxo yaqwayam 

etnehek apkemha apmonye' m'a apyáxeg Abisai, yaqwayam enxoho 
elnapakpok ma'a amonitas, 

11tén axta aptáha apcháneya s'e: “Apwet'ak sa' agkok maxnawo ko'o m'a 

sirios, hepásegwata sa', ekwet'ak sa' agkok ko'óxa mexnawo exchep ma'a 
amonitas, apásegwakxak sa'. 

12Ewasqápekxoho, ólyennákxohok sa' ólnapaxchek agmeyók negókxa, tén 

han Dios egagkok tegma apkelyawe apagkok. ¡Etnéssesek sa' Wesse' 
egegkok ma'a ekxénakxa enxoho apwáxok etnéssesek!” 

13Apxegkek axta Joab yetlo sẽlpextétamo apagkok yaqwayam elnapakpok 

ma'a sirios, apkenyahágkek axta eyke apmonye' m'a. 

14Xama axta apwet'a amonitas apkenyahágko m'a sirios, apkenyahágkek 

axta han apmonye' Abisai m'a amonitas, apkelántaxnegwákxeyk axta tegma 
apwányam. Keñe axta Joab apkelwátésa apkempakhe m'a amonitas, 
apmeyákxeyk axta makham Jerusalén. 

15Xama axta apkelyekpelcha apmenxenákpo sirios apmenxena m'a Israel, 

apchaqnákxeyk axta makham. 

16Apkeltamhók axta Hadad-ézer kólnaqlósawakxak ma'a sirios 

apheykencha'a axta m'a neyp wátsam nak Éufrates, apkelwokmek axta m'a 
Helam. Sobac axta han apkemha apmonye', sẽlpextétamo apkemha 
apmonye' apagkok axta m'a Hadad-ézer. 

17Kéltennássekxeyk axta eyke David xa, yetlókok axta han 

apcháncheseykekxa apyókxoho énxet'ák nak Israel, apkelyeykhákxeyk axta 
m'a wátsam Jordán, apkelwokmek axta m'a Helam. Cha'a apkelnápékpexa 
axta han sirios David ma'a, 

18apkenyahágkek axta sirios apmonye'e m'a israelitas, hakte cuarenta mil 

sẽlpextétamo apkelchánte yátnáxeg axta apkelnápak ma'a David, keñe 
apkelekkexa setecientos yátnáxeg apkelyenyawasso kélanchesso nak 

kempakhakma; apkelyetxaqkak axta han David ma'a Sobac, apteme axta 
apkemha apmonye' sẽlpextétamo apagkok sirios, yetlókok axta han 
apketsapma. 

19Xama axta apkelwet'a apmenxena israelitas apyókxoho apkelwesse'e 

apkelwányam appasmeykekxa axta m'a Hadad-ézer, apkeltamhók axta 
elwátésagkok apkelnápomap ma'a israelitas, apkelmeyásekpek axta m'a 
yaqwayam etnehek apkeláneykha. Cháxa apchekakxa axta han kaxwók 
epasmok sirios ma'a amonitas. 

 

2 Samuel 11 
David tén han Betsabé 

1 Apcháphássek axta David ma'a Joab yetlo sẽlpextétamo apkelwesse'e tén 

han apyókxoho sẽlpextétamo israelitas, cham'a ekhem élyapweykxal'a 
yenta'a, apkelxegamakxa axta chá'a apkelwesse'e apkelwányam ey'ammok 
kempakhakma, apmasséssekmek axta m'a amonitas, apwakhegwokmek 
axta han ma'a tegma apwányam Rabá, keñe axta David apha aqsa m'a 
Jerusalén. 

2-4Xama taxnám axta apxatakha'a David natámen apkellókasso apyampe 

yetseksók ekhem, apweynchámeyha axta m'a néten apxagkok apyawe nak, 
apwetágwokmók axta han xama kelán'a ektaqmalma agko' ekyaqpasa 
yegmen, neyseksa apkenmeykha m'a néten nak, kaxwók axta han massak 
ekyenyaweykekxa ekto xa kelán'a nak, axta keñamak ekyaqpasa 
eyáxñásekxo émpehek. Apkeltamhók axta kóltegyesha amya'a David yaqsa 
kelán'a xa, keñe axta kéltennasa ektáha Betsabé, Eliam axta apketche, Urías 
axta aptáwa', apteme axta hitita. Keñe axta David apkeláphasa apkeláneykha 
apkeltamho éntawagkasek, keñe appathetágko, tén axta natámen 
ekmeyákxo makham axagkok. 

5Lósók axta táhak ma'a kelán'a nak, tén axta kéltennasa m'a David. 

6Tén axta David appaqhetchesa Joab, apkeltamho yának kólyentawakxések 

ma'a Urías, apteme axta hitita, aptemék axta han ma'a Joab. 

7Xama axta apwa'akto Urías ma'a aphakxa nak David, apkelmaxneyáha axta 

ektáhakxa m'a Joab tén han ma'a sẽlpextétamo, tén han 
apkelmaxneyáncha'a yaqsa amya'a m'a kempakhakma. 

8Keñe axta apkeltamho emyekxak ma'a apxagkok, yaqwayam epathetagkok 

aptáwa'. Xama axta aptepa Urías ma'a tegma apyawe aphakxa nak David, 
apkeláphássessek axta nento éltaqmalma m'a wesse' apwányam 
apkelmésso naqsa; 

9axta eyke emyákxak apxagkok ma'a Urías, aptenchek axta aqsa m'a átog 

nak tegma apyawe, yetlo sẽlpextétamo apkeleyxcháseykha axta chá'a m'a 
wesse' apwányam. 

10Xama axta kéltennásencha'a David metaqhákxo apxagkok ma'a Urías, axta 

aptáhak apkelmaxneyáncha'a David se'e: —¿Yaqsa ektáha memyákxo nak 
apxagkok? ¡Ahóxek xép mexma! 

11Apchátegmowágkek axta Urías: —Yáxña'akxoho yetnók ma'a yántéseksek 

ekpagkanamaxche nak, ekhawo han ma'a sẽlpextétamo nak Israel keñe han 
ma'a Judá; tén han ma'a Joab, sẽlpextétamo apkemha apmonye' ahagkok 
nak, ekhawo han ma'a sẽlpextétamo apkelámha apmonye'e apagkok nak xép 
wesse', yókxexma aqsa apnaqteyenmak; ¡háxko atnehek ko'o amyekxak 
exagkok, tén han atwok sekto, keñe han eynek sekya, keñe han 
apathetagkok etáwa'! ¡Naqsók ko'o sekxéna malanyek xa aqsok nak, yetlo 
sekxeyenma Wesse' egegkok apwesey, nápaqtók xép wesse'! 

12Keñe axta aptáha apcháneya David se'e: —Exa sa' aqsa sekxók makham 

sakhem se'e, saka sa' wáphaksek makham etaqhohok émpakháxchexa'. 
Cháxa ektáhakxa axta aphákxo Urías ma'a Jerusalén ekweykmoho mók 
ekhem. 

13Apkeltamhók axta etwohok apto xamo' David ma'a tén han énhok xamo' 

ma'a apyá nak, apchaqhássessek axta apyá. Yáqtéssek axta keñe Urías 
aptepa apmeyákxo makham apteyenwákxo m'a apheykegkaxa axta 
sẽlpextétamo, apkeleyxcháseykha axta chá'a wesse' apwányam, axta 
emyákxak ma'a apxagkok. 

14Keñe axta axto'ók aptáxéssesa weykcha'áhak David ma'a Joab, axta han 

apseykekxésso m'a Urías. 

15Axta entáhak aptáxésso weykcha'áhak se'e: “Kólchenegkesha sa' 

apmonye' Urías ma'a émha amonye' nak apkeleweykekxa sẽlpextétamo, 
yaqwánxa sa' kampakhaxchek ekyennaqte agko', keñe sa' kólyenyók 
apxakko', yaqwayam enxoho kólyetxa', tén sa' yetsapok.” 

16Xama axta apwakheykxo Joab ma'a tegma apwányam yaqwayam 

ektamagkok, apkenegkessekmek axta Urías ma'a apwet'akxa axta 
ekpayhókxa apchaqnágkaxa m'a sẽlpextétamo apkelyennaqte apagko' nak, 

17xama axta apkelántepa m'a apmasma nak tegma apwányam yaqwayam 

elnapakpok ma'a Joab, aptekyókek axta han nápakha m'a sẽlpextétamo 
apkelwesse'e apagkok nak David, Urías axta han ma'a. 

18Keñe axta Joab apcháphássesa amya'a m'a David, ektáhakxa m'a 

kempakhakma, 

19axta aptáhak apcháneya ektáha axta apchápháseykha s'e: “Appenchessek 

sa' agkok apkeltennasso wesse' apwányam ekyókxoho m'a ektáhakxa 
kempakhakma, 

20aplókek sa' agkok wesse' apwányam, aptáha enxoho elmaxneyha s'e: 

‘¿Yaqsa ektáha kélyepetchegwokmoho kélchetámegko m'a tegma 
apwányam? ¿Yagkólya'ásegkok apkexeykentámho chá'a aqsok élyentaxno 
neyseksa apchaqneykha m'a néten nak kélhaxtegkesso nepyáwa' tegma, 

21ektéma axta m'a Tebés, eyaqhama axta xama kelán'a m'a Abimélec, 

Jerubaal axta apketche, ekyenyeykento axta meteymog kéltekxekxo nak 
aqsok aktek eñama m'a néten nak kélhaxtegkesso nepyáwa' tegma? ¿Yaqsa 
ektáha kélyepetchegwokmoho nak ma'a kélhaxtegkesso nepyáwa' tegma?’ 
Keñe sa' etnehek xép yátegmowágkok se'e: ‘Apketsekkek han ma'a Urías, 
apteme nak hitita, sẽlpextétamo apkemha apmonye' apagkok nak xép, 
wesse'.’” 

22Apxegkek axta m'a kélápháseykha, xama axta apwákxo, apkeltennáseyha 

axta David ekyókxoho m'a aptáhakxa axta apcháneya m'a Joab. Aplókók 
apagko' axta David aptaqnawaya m'a Joab, axta aptáhak apcháneya m'a 
kélásenneykha axta: —¿Yaqsa ektáha kélyepetchegwokmoho 
kélchetámegko m'a tegma apwányam? ¡Yagkólya'ásegkok 
apkexeykentámho chá'a aqsok élyentaxno neyseksa apchaqneykha m'a 
néten nak kélhaxtegkesso nepyáwa' tegma, ektéma axta m'a Tebés, 
eyaqhama axta xama kelán'a m'a Abimélec, Jerubaal axta apketche, 
ekyenyeykento axta meteymog kéltekxekxo nak aqsok aktek eñama m'a 
néten nak kélhaxtegkesso nepyáwa' tegma! ¿Yaqsa ektáha 
kélyepetchegwokmoho nak ma'a kélhaxtegkesso nepyáwa' tegma? 

23Keñe axta kélápháseykha aptáha apchátegmowágko: —Axta aghawok 

negko'o sẽlpextétamo segketamakmo axta sémpakha'a m'a eyáxñé nak, 
néltaqheyásawók axta eyke makham ekweykekxoho m'a nentaxnamakxa 
nak tegma apwányam. 

24Keñe axta m'a apkelmeykha nak yágke, sẽlyát'a m'a apchaqnágkaxa axta 

néten tegma kélhaxtegkesso, negko'o nentáha nak sẽlpextétamo apagkok 
xép, wesse', keñe aptekyawa nápakha m'a sẽlpextétamo apkelwesse'e 
apagkok nak. Urías axta han ma'a, apteme axta hitita. 

25Tén axta David aptáha apchátegmowágko m'a kélápháseykha: —Eltennés 

sa' Joab, nágyána aqsa keytnakhaksohok agko' apwáxok xa aqsok nak, 
ektémakxa agko' kempakhakma. Yána sa' elwasqápekxohok apagko' 
ektamagkokxak ma'a tegma apwányam, ekwokmoho apma m'a. 
Ewasqakkásekxoho sa' xép ma'a. 

26Xama axta ekleg'a amya'a apketsapa atáwa' m'a Urías axta aptáwa', 

kelekxagweyha axta ekxéna awáxok; 

27xama axta ekwokmo néxa' élapwayam, apkeltamhók axta 

kólyentawakxések ma'a David, apmeyk axta takha' m'a kañe' apxagkok 
apyawe nak, aptáwa' axta han aptáhak, wetássek axta han xama apketche 
apkenna. Axta eyke kalchak apwáxok Wesse' egegkok aptáhakxa m'a David. 

 

2 Samuel 12 
Natán aptaqnawássesso aptémakxa David 

1 Apcháphássek axta Wesse' egegkok Natán, apteme axta aplegasso 

appeywa, ey'ókxak ma'a David. Xama axta apwákxo Natán ma'a aphakxa 
nak, axta aptáhak apcháneya s'e: —Apheykha axta apqánet énxet xama 
tegma apwányam. Xama axta ekxákma aqsok apagkok, keñe pók meyke 
aqsok apagkok. 

2Apxámok axta nepkések apnaqtósso m'a énxet ekxákma axta aqsok 

apagkok, tén han weyke, 

3keñe m'a meyke axta aqsok apagkok, wánxa axta aqsa m'a xama nepkések 

apketkok apmà axta ekha ekyánmaga, apwánegkesso apagko' axta han 
ma'a, apwánegyek axta han aphakxa m'a nepkések apketkok nak, yetlo 
apketchek nak; etwok axta han chá'a m'a ektémakxa nak chá'a apto, ének 
axta han chá'a apyá m'a apyeta nak chá'a, epathétek axta han chá'a m'a 
aptena enxoho. ¡Apmenyeyk axta han ma'a énxet nak, máxa axta 
apteméssessók ma'a apketche kelwánal'a! 

4Xama ekhem axta aptáha meyk'a énxet apkeñama mók nekha m'a énxet 

ekxákma axta aqsok apagkok; keñe axta memako yaqhássesek xama 
nepkések aptósso m'a meyk'a apagkok, tén han weyke yaqwayam 
yahanchesek, apyementagwokmek axta aqsa nepkések apketkok aptósso 
m'a énxet meyke axta aqsok apagkok, aphanchessek axta yaqwayam 
yagkok ma'a apwayam axta apxagkok. 

5Aplókók apagko' axta David apleg'a aptémakxa m'a énxet nak, keñe aptáha 

apcháneya m'a Natán: —¡Naqsók ko'o sektáha sekxéna nápaqtók Dios, 
payhawók emátog énxet apkelane nak chá'a xa ektéma nak aqsok! 

6¡Eyeykhássamhok sa' han ekwánxa ekyánmaga m'a nepkések apketkok, 

eñama megkamopyósa apkelányo pók! 

7Keñe axta Natán aptáha apcháneya s'e: —¡Xeyep neykhe xa énxet nak! 

Keso aptáhakxa nak xép apxéna Wesse' egegkok, Dios apagkok nak Israel 
se'e: ‘Élyéseykha axta ko'o exchep yaqwayam etnehek wesse' apwányam 
ma'a Israel, ekwagkassegkek axta teyp apmáheyo yaqhek ma'a Saúl; 

8ekméssegkek axta apxagkok apyawe nak ma'a wesse' apagkok, tén han 

ma'a apnaqteyegka'a axta, keñe han ma'a aptémakxa axta wesse' 

apwányam, cham'a Israel tén han Judá. Kaxtemék axta ekteme ketsék aqsok 
xa, almeyásekxak axta makham mók aqsok. 

9¿Yaqsa ektéma melyaheykekxoho nak sekpeywa, apkeláneya m'a aqsok 

megkaleklo nak ewáxok? Apchaqhegkek xép ma'a Urías, apteme axta hitita, 
apchásenneykekxo yaqhek ma'a amonitas, apmeykekxeyk han 
aptamheykekxo aptáwa' m'a Urías axta aptáwa'. 

10Megkamassegwomek sa' kaxwók xép apxagkok ma'a nentekyawa nak, 

hakte melyeheykekxak sekpeywa apmeykekxo aptéma aptáwa' m'a Urías 
axta aptáwa', apteme axta hitita. 

11Ektáhak ko'o sekpeywa s'e, sektáha nak Wesse': Wának sa' ko'o katyapok 

aqsok ekmaso nepyeseksa apnámakkok, nápaqtók sa' ko'o exchep almok 
apnaqteyegka'a, keñe sa' almések xama m'a apnámakkok nak, 
elpathetagkok sa' yáxña'akxoho ekhakxoho ekhem. 

12Apyexamakpók axta chá'a exchep apkeláneya aqsok ekmaso, wának sa' 

eyke ko'o katnehek nápaqta'awók apyókxoho énxet'ák Israel xa ektémakxa 
nak chá'a aqsok apkelane, tén han ekhakxoho ekhem.’ 

13Keñe axta David aptáha apcháneya Natán: —Éláneyak ko'o may'assáxma 

nápaqtók Wesse' egegkok. Keñe axta Natán aptáha apchátegmowágko: —
Meñássesagkók sa' eyke exchep Wesse' egegkok aptémakxa mey'assáxma, 
megyetsepek sa' han. 

14Apketche kaxwe aptéyam sa' eyke yetsapok, hakte aplókassamók apagko' 

xép ma'a Wesse' egegkok. 

15Xama axta aptaqháwo apxagkok ma'a Natán, apméssek axta ekyentaxno 

agko' apháxamap Wesse' egegkok ma'a sakcha'a, ekwetasso axta David 
ma'a Urías axta aptáwa'. 

16Keñe axta David apkelmaxnéssesa Dios ma'a sakcha'a, axta etáwak apto, 

apkelmalláneykegkek axta axta'a apyetno náxop. 

17Elyo'ókxak axta eykhe chá'a yának yempekxak néten apkelámha 

apmonye'e apheykencha'a axta m'a apxagkok apyawe nak, melyahakxeyk 
axta eyke chá'a, metwehek axta han chá'a apto xamo'. 

18Siete ekhem axta han temék apketsapa m'a sakcha'a, apcháyak axta han 

eltennasha David ma'a apkelámha apmonye'e apagkok, hakte axta aptemék 
chá'a apkelpaqmeyesma apxeyenma s'e: “Ampaqhetchesek axta eykhe 
chá'a apyennaqtamakxa axta m'a sakcha'a nak mehẽlyahakxeyk axta chá'a, 
¿háxko antéhek óltennássekxak apketsapa m'a sakcha'a? ¡Ansexnena 
katnehek!” 

19Xama axta apwet'a David apkelpaqhetchásekpoho chá'a m'a apkelámha 

apmonye'e apagkok, apya'ásegkok axta apketsapa m'a sakcha'a; aptáhak 

axta apkelmaxneyáncha'a s'e: —¿Apketsekkeya sakcha'a? —Éhay, 
apketsekke' —axta aptáhak apkelátegmowágko. 

20Tén axta David apkempákxo néten aphakxa náxop, apyaqpássek axta 

yegmen, apkexpaqhákpek han sokmátsa, apyaqmagkassek axta pók 
apkelnaqta, keñe aptaxnegwákxo tegma appagkanamap yaqwayam 
elpeykeshok Wesse' egegkok. Tén axta apmeyákxo m'a apxagkok, 
apkeltamhók axta kólmések apto, aptókek axta. 

21Keñe axta apkelmaxneyáncha'a m'a apkelámha apmonye'e apagkok nak: 

—¿Yaqsa ektáha aptáha nak xa wesse'? Metwehek axta agkok chá'a apto 
apyennaqtamakxa axta m'a sakcha'a, elekxagwaha axta han chá'a elano'; 
keñe kaxwók apketsapa m'a sakcha'a, apkempákxo néten xép wesse' 
aptawa apto. 

22Apchátegmowágkek axta David: —Matwehek axta chá'a ko'o sekto 

apyennaqtamakxa axta m'a sakcha'a, alekxagwaha axta han chá'a 
ekxeyenma eykhe ewáxok lapmaxcheyk kexa kapyóshok hélanok ma'a 
Wesse' egegkok, keñe yohok makham eweynchamha m'a sakcha'a. 

23Apketsekkek eyke kaxwo', ¡yaqsa katnehek kaxwók matwehek sekto! 

¡Mowanchek axátekhássók! Athanyekxak sa' eyke ko'óxa xama ekhem, 
mopwanchek eyke hey'ótak kaxwók se'e sekhakxa nak! 

Salomón aptéyam 

24Keñe axta David aptaqmelchessásekxo awáxok ma'a Betsabé, aptáwa' 

axta. Apya'aweykxeyk axta appathetágkokxo makham, wetákxeyk axta 
makham xama étche apkenna, apteméssessama axta apwesey David ma'a 
Salomón. Apchásekhayók axta han Wesse' egegkok sakcha'a nak, 

25cháxa ektáhakxa axta apya'assásegweykmo Wesse' egegkok ma'a David, 

apchásenneykekxo m'a aplegasso appeywa Natán. Keñe David 
apteméssesa apwesey Jedidías ma'a sakcha'a nak, eñama apmopmenyého 
m'a Wesse' egegkok. 

David apma tegma apwányam Rabá 

(1 Cr 20.1-3) 

26Apketámegkek axta Joab ma'a tegma apwányam nak Rabá, apagkok axta 

m'a amonitas, keñe axta ketók apmomakxa m'a tegma apwányam apagkok 
nak, 

27apcháphássessek axta David se'e appeywa nak: “Étámegkek ko'o m'a 

tegma apwányam Rabá, élmeyk ma'a tegma apkelyennaqte ekyetnamakxa 
nak kélyátamakxa yegmen. 

28Yánchásekxa sa' kaxwók xép sẽlpextétamo apkeleymomap nak wesse', 

ektámegma sa' se'e tegma apwányam nak, ema sa', hakte ekmeyk agkok 
ko'o, keñe keytek sekwesey.” 

29Apchánchesákxeyk axta David apyókxoho sẽlpextétamo apagkok, keñe 

apmeyókmo m'a Rabá, apketámegkek axta, keñe apma. 

30Keñe axta aplekkesa apqátek wesse' apwányam apagkok ma'a 

apketchesso apqátek élánamáxche nak sawo ekyátekto ekmomnáwa, 
kélatcháseyak axta han meteymog éltaqmalma, treinta y tres kilos axta han 
ekyentaxno, keñe axta kélatchessesa apqátek ma'a David. Xámok agko' axta 
han aqsok élmomnáwa apkelma David ma'a tegma apwányam nak, 

31keñe m'a énxet'ák apkeleymomap axta makham ma'a tegma apwányam 

apkelántekkesa, apkeltamhók axta eltemeykha elmaha m'a kélyaqténmól'a 
yámet, yámpóte, keñe han póte élánamáxche nak sawo, tén han elanagkok 
yátaphémekcha'ák. Hawók axta han apteméssesakxa David ma'a apyókxoho 
tegma apkelyawe apagkok nak amonitas, keñe axta aptaqháwo makham 
apmeyákxo Jerusalén yetlo apyókxoho sẽlpextétamo apagkok. 

 

2 Samuel 13 
Amnón tén han Tamar 

1Yetneyk axta xama apyáxeg ektaqmalma agko' ma'a Absalón, David axta 

apketche, ekwesey axta Tamar. Keñe axta m'a Amnón, apketche axta han 
ma'a David, apmenyeyk axta apkelányo, 

2háxéssegkek axta apmopmenyého. Kelán'a ekmeyamáxkoho axta han ma'a 

Tamar, meyke kélteméssesseykmoho exma, axta keñamak ekxeyenma 
apwáxok mopwanchek etnéssessamhok exma. 

3Yetneyk axta han xama apxegexma Amnón ekmanyehe axta ey'asagkohok 

yaqwánxa etnehek, apwesey axta Jonadab, Simá axta apketche, apepma 
axta m'a David. 

4Xama ekhem axta apkelmaxneyáncha'a Jonadab: —¿Yaqsa ektéma 

exchep, wesse' apwányam apketche? ¿Yaqsa ektéma ekyágweykmoho nak 
ekyaqhápeykha apwáxok? ¡Héltennés hana! Apchátegmowágkek axta 
Amnón: —Émenyeyk ko'o sélányo m'a Tamar, sekteme eyáxeg Absalón nak 
apyáxeg. 

5Keñe axta Jonadab aptáha apcháneya s'e: —Étnakxa sa' néten 

apyetnamakxa, hó aghaxaxchek sa' etnehek. Apya'aweykteyk sa' agkok 
ma'a apyáp, yána sa' yáphaksek ma'a apteme apyáxeg Tamar 
kasantagkasek apto, keñe han kahanchesek apto m'a apyetnakxa nak, 
yaqwayam sa' elanha chá'a, keñe han etwok chá'a m'a apto ekmésso. 

6Apyetnákxeyk axta néten apyetnamakxa Amnón aptáha hó aghaxaxche'. 

Keñe axta apteyánegwákxoho m'a wesse' apwányam, aptáhak axta Amnón 
apcháneya s'e: —¡Yána sa' hey'ótak ko'o sekteme eyáxeg Tamar, sa' 

kalánegwak han hótáhap kélpeykesso apkelexyawe, sa' han hélmések chá'a 
m'a yaqwayam atwok. 

7Keñe axta David apcháphássekxo Tamar, aptáhak axta apcháneya: —

Kamyekxa sa' ekteme yapma apxagkok Amnón, kalanés sa' apto m'a. 

8Meyákxeyk axta Tamar ma'a ekteme yapma apxagkok Amnón, apyetnakxa 

axta. Keñe axta élma hótáhap ekyélaqtésa, axta kelanak han hótáhap 
kélpeykesso apkelexyawe m'a, makhetchessek axta; 

9keñe axta ekleya m'a weygke eklekkesa chá'a ekmésa m'a hótáhap 

kélpeykesso apkelexyawe; axta eyke etáwak ma'a Amnón, apkeltamhók axta 
elántépok apyókxoho m'a ektáha axta apheykha m'a kañe' nak. 

10Xama axta apkelántepa apyókxoho, aptáhak axta Amnón apcháneya m'a 

Tamar: —Kasanta nento sekyetnamakxa, xeye' sa' han chá'a helekkesek 
hegkések. Kelmeyk axta hótáhap élpeykesso apkelexyawe m'a Tamar, 
kelsákxéssek axta ekteme yapma Amnón ma'a apyetnamakxa, 

11xama axta ekmako kagkések yaqwayam etwok, keñe apmágko, aptáhak 

axta apcháneya: —Kayet sekteme eyáxeg, hepatheták. 

12Keñe axta ektáha eyátegmowágko: —Ná hetnéssessamho aqsa exma, 

sekteme eyapma, megkalánamáxchek Israel se'e apmakókxa nak etnehek. 
¡Ná elána xa ektéma nak aqsok ekmaso! 

13¡Méko ko'o amhagkok sekmegqaya enxoho! Keñe sa' xép eltamhakpok 

ekmaso aptémakxa kañe' Israel. Elpaqhetchesakpoho sa' táta, cham'a 
wesse' apwányam nak, hegkések sa' yaqwayam hemok xép ma'a hetnehek 
aptáwa'. 

14Axta eyke elyahákxak Amnón, apyennaqtéssek axta aqsa apyempehek 

apteméssessekmoho exma Tamar, hakte axta kaxnawo'. 

15Xama axta appenchesa apteméssesseykmoho exma, aptaqnókók apagko' 

axta Amnón ma'a, yeykhágwokmok axta aptaqnagko, axta kaxnók ma'a 
ekwánxa axta apmopmenyého. Aptáhak axta apcháneya: —Kampekxa 
néten, kataqhekxa'. 

16Keñe axta Tamar ektáha eyátegmowágko s'e: —¡Ma', sekteme eyapma', 

mataqhekxe', etekkessek sa' agkok se'e, elának sa' aqsok ekmaso agko', 
megkaxók sa' ma'a setnéssesakxa exchek! Axta eyke elyahákxak ma'a 
Amnón; 

17yetlókok axta apwóneykha apchásenneykha aptáha apcháneya s'e: —

¡Etekkes sa' se'e kelán'a nak, keñe sa' énnaqtéshok apchápeykekxa átog! 

18Aptekkessek axta kañe' tegma xa kélásenneykha nak, keñe 

apyennaqtésawo apchápeykekxa átog. Keñe axta m'a Tamar, apáwa 

apwenaqte aptaqmalma apagko' axta han ektaxneykekxa', apáwa 
élmeykegkól'a chá'a kelwesse'e apketchek meyke anaqteyegka'a, 

19kexpaqha'ak axta apqátek táhap, kelyepteyk axta ektaxno apwenaqte 

ektaxneykekxa', kelekxagweygkokxeyk axta ámay ekpathetágkokxo 
apqátek. 

20Keñe axta apkelmaxneyáncha'a m'a yapma Absalón: —¿Amnón ya 

apteméssesso xa ektáha nak, ekteme yapma nak? Kawanmeyha sa' aqsa 
eyáxeg, hakte yapma exche m'a. Nágkeytnakhaksoho agko' aqsa awáxok xa 
ektáhakxa nak. Xama axta ekwet'a ektamhákxo axakko' Tamar, hákxeyk axta 
m'a yapma apxagkok Absalón. 

21Xama axta apleg'a amya'a ektáhakxa m'a wesse' apwányam David, 

aplókók apagko' axta; axta eyke han epaqhetchásak ma'a apketche Amnón, 
hakte apketche átnaha apketkok axta han ma'a, apchásekhayókxa axta. 

22Axta eyke epaqhetchessók han xama enxoho Absalón ma'a Amnón, 

lókassegkek axta apwáxok apteméssesseykmoho exma m'a apyáxeg Tamar. 

Absalón apchaqhe Amnón 

23Apqánet apyeyam axta temék ekyeykhe, keñe apkelyéssessáseykegko 

Absalón apnaqtósso nepkések apkeláneykha m'a Baal-hasor, keto' axta m'a 
tegma apwányam Efraín, apkeláneyáha axta han Absalón apyókxoho 
kelwesse'e apkelwányam apketchek elmahagkok ma'a. 

24Apya'aweykxeyk axta han Absalón ma'a wesse' apwányam, aptáhak axta 

apcháneya s'e: —Apkelyéseságkek kaxwók nepkések seknaqtósso m'a 
séláneykha nak, éltamhók eykhe exchep xa emhagkok wesse' yetlo 
apkeláneykha, hempásegwók negko'o. 

25Keñe axta wesse' apwányam aptáha apchátegmowágko: —Ma', hatte, 

anxámássesek katnehek aqsok aptegye. Apkelenxanakmek axta eykhe m'a 
Absalón, axta eyke emakók exog ma'a wesse' apwányam, apcháphássek 
axta aqsa etaqhohok apkeltamho elána'. 

26Keñe axta Absalón aptáha apcháneya s'e: —Sa' agkok emakók exog xép, 

yáphés sa' hẽlyetlakxak ma'a eyáxeg Amnón, wesse'. —¿Yaqsa ektáha 
apkeltamho nak étlakxak Amnón? —axta aptáhak apkelmaxneyáncha'a m'a 
wesse' apwányam. 

27Apkelenxanakmek axta eyke m'a Absalón, keñe axta wesse' apwányam 

apkeltamho aqsa exog ma'a Amnón, tén han ma'a nápakha apketchek. 
Apkelanak axta ektámáxche ekyawe m'a Absalón, ektémól'a kóllanaksek 
ma'a wesse' apwányam, 

28nanók axta han aptáha apkeláneya m'a apkeláneykha nak: 

“Kóltaqmelchesho sa' kélláneykha Amnón, eyaqha enxoho vino, éltamhók sa' 

agkok ko'o kólaqhek, kólaqha sa'. Nágkóle aqsa kóltéhek, hakte ko'o 
séltémo. Kólyennákxoho, nágkóleygwakxa'.” 

29Apkelánegkek axta han ma'a apkeltamhókxa etnahagkok ma'a Absalón, 

apchaqhak axta Amnón ma'a apkeláneykha. Keñe axta apkelchampákxo 
néten apyókxoho m'a David apketchek, apkelchántákxeyk axta apkelchánte 
élyéheykok apkenyahágko. 

30Neyseksa apkelxega ámay axta aplegágweykxo amya'a m'a David, 

apkelnáhakkasa apyókxoho apketchek ma'a Absalón, tén han apleg'a 
amya'a megyeymékpo xama enxoho. 

31Apchampákxeyk axta néten ma'a wesse' apwányam, apkelyepteyk axta 

aptaxno, appexyawáha axta náxop, keñe axta han ma'a apyókxoho 
apkeláneykha apheykha axta m'a, apkelyeptégko han apkelnaqta; 

32keñe axta Jonadab, Simá axta apketche, apepma axta m'a David, 

appaqmeta aptáha s'e: —Nágyána aqsa etekyawak apyókxoho apketchek 
wesse'. Wánxa eyke aqsa apmatña m'a Amnón, hakte nanók axta 
ekxeyenma apwáxok etnéssesek ma'a Absalón, eyeynmo m'a sekxók axta 
apteméssessekmoho exma Amnón ma'a apyáxeg Tamar. 

33Nágyána aqsa naqsók aptekyawa apyókxoho m'a apketchek nak, wesse'. 

Wánxa aqsa apketsapa m'a Amnón. 

34Apxeganakmek axta m'a Absalón, keñe m'a sẽlpextétamo apkelhaxneykha 

axta chá'a, apwet'ak axta apkelxegakmo énxet apxámokma ámay eñama nak 
Horonaim, ekweyweykentamxa nak egkexe. Keñe apkeltennássekxo wesse' 
apwányam apwet'a énxet apxámokma apkelxegakmo m'a ámay eñama nak 
Horonaim. 

35Keñe axta Jonadab aptáha apcháneya wesse' apwányam: —

Apkelchexyekmek apketchek, wesse', sektáhakxa exchek seyáneya exchep. 

36Appenchesók axta aqsa appaqhetchesso apkelwákxo m'a wesse' 

apwányam apketchek, yetlókok axta han apkellekxagweykha ekyennaqte 
agko'. Apkelekxagweyha axta han ma'a David, yetlo apyókxoho 
apkeláneykha. 

37-38Apxegáneykmek axta Absalón, apheykmek axta aphakxa m'a Talmai, 

Amihud axta apketche, wesse' apwányam axta m'a Guezur, apqántánxo 
apyeyam axta han aphayam ma'a. Yókxoho ekhem axta han 
apkelekxagweykha David eñama apketsapma m'a apketche Amnón, 

39xama axta ekmassa élapwayam eñama apketsapma m'a, apmenyeyk 

apagko' axta éteyekxak makham ma'a Absalón. 

 

2 Samuel 14 
Absalón apweykekxa makham 

1Apya'ásegkok axta Joab, Seruiá axta étche, apketamsamo apagko' wesse' 

apwányam ma'a apketche Absalón, 

2apcháphássek axta kólyentawakxak xama kelán'a ekhama axta m'a Tecoa, 

ekmanyehe axta chá'a kay'asagkohok yaqwánxa katnéssesek mók. Axta 
aptáhak apcháneya s'e: “Katne sa' hó henlapwomok ektémól'a apketsapma 
egmók, kalántaxnekxa sa' apáwa nentaxneykekxa nak apketsapma egmók; 
nágkaxpaqhaxche aqsa sokmátsa, kaxnésaxkohok sa' kelán'a ekwenaqtél'a 
élapwayam, eñama apketsapma xama énxet. 

3Keñe sa' kamhagkok aphakxa wesse' apwányam, kaxnésagkoho sa' 

sekpeywa sekmakókxa nak atnehek wána'.” Xama axta apkeltennasa Joab 
yaqwánxa chá'a katnehek ekpeywa, 

4mahágkek axta aphakxa wesse' apwányam xa kelán'a eñama nak Tecoa, 

háxegwokmek axta apmonye' ekwokmoho ektekxekwa'akto nát xapop 
ekxekmósa eyáyo, axta táhak eyáneya s'e: —¡Hepásem ko'o, wesse' 
apwányam! 

5—¿Yaqsa ektáha? —axta aptáhak apkelmaxneyáncha'a wesse' apwányam. 

Chátegmowágkek axta m'a: —Tampe' ko'o, apketsepmeyk etáwa', 

6keñe m'a apqánet étchek nak ko'o, wesse', apkelnápekpek axta m'a 

yókxexma; apkelyetxaqkak axta han pók ma'a, keñe apchaqha, hakte méko 
axta yaqwayam enxoho kanókasha. 

7Keñe kaxwo' setaqnaweykxo ko'o m'a apyókxoho énámakkok nak, 

apkeltamhók agkések ma'a apchaqhe axta apyáxeg, yaqwayam enxoho 
exnésseshok mók ma'a apmatñà axta, peyk hemasséssessók ma'a 
apkeymomap nak wánxa xama hatte. Apteméssessek sa' agkok xa ektáha 
nak, hemasséssessók sa' wánxa xama seyásenneykekxexa', meyke 
aptawán'ák neptámen sa' etnéssesek ma'a etáwa' axta, ekyetnama nak chá'a 
apwesey keso náxop. 

8Keñe axta wesse' apwányam apchátegmowágko m'a kelán'a: —Kataqhekxa 

axagkok, méko sa' katnehek xeye'. 

9Chátegmowágkek axta kelán'a: —Wesse' apwányam ahagkok, negko'o sa' 

aqsa hẽlpehemmok nélsexnánémaxche', ko'o tén han ma'a énámakkok 
ahagko' nak, háwe sa' xép wesse', tén han ma'a apnámakkok nak. 

10Keñe axta apchátegmowágko wesse' apwányam: —Énxet apxéneykha 

enxoho yaqwánxa etnéssesek ekmaso, héntegkásenta sa', keñe sa' 
kamaskok apkelya'assóxma'. 

11Axta eyke táhak makham eyáneya kelán'a: —¡Éltamhók ko'o exchep 

ewónmakha Dios Wesse' apagkok, wesse', yaqwayam enxoho 
megkayawagkehek apkelane aqsok ekmaso heyaqhássesek pók hatte m'a 
apnámakkok nak, apmáheyo exnésseshok mók apmatñà m'a pók hatte axta! 

Keñe axta aptáha appaqmeta wesse' apwányam se'e: —¡Naqsók ko'o 
sektáha sekpeywa nápaqtók Wesse' egegkok, megkólteméssessamók exma 
ekmaso m'a étche nak! 

12Keñe axta ektáha makham eyáneya kelán'a: —Heyho sekxók makham 

apaqmétek axének mók aqsok, wesse'. —Kapaqmet —axta aptáhak wesse' 
apwányam. 

13Keñe axta kelán'a ektáha élmaxneyáncha'a: —¿Yaqsa ektáha ekxéna nak 

apwáxok etnéssesek Dios énxet'ák apagkok ekhawo nak xa, wesse'? Hakte 
xép apagko' axta apxeyenma apsexnánémap megyahayo éxyók makham 
ma'a apketche aphayam axta mók nekha'. 

14Negyókxoho sa' agmaskok; máxa negko'o m'a yegmen kélyegkenmal'a 

náxop, megkólmowánal'a kólmekxak makham. Megyaqhehek Dios xama 
énxet enxoho, eltamhok aqsa makham épetchegwaták ma'a aphayam nak 
mók nekha'. 

15Ekya'awekteyk xeyk ko'o exchep séltennássa'akto xa, wesse' ahagkok, 

hakte kelesagkeyha chá'a ko'o apkelpaqmeyesma sélana m'a énxet'ák. 
Cháxa keñamak ekxéna nak ewáxok apaqhetchesseta', elának sa' kexa m'a 
aqsok sélmaxneya nak. 

16Aphaxnawók sa' agkok xép sektáhakxa, wesse', apwanchek 

hẽlmallahanchesek nepyeseksa m'a apmáheyo nak hegmasséssók, hatte 
tén han ko'o, keso xapop ektáha nak apagkok ma'a Dios. 

17Élhaxneyk ko'o kamasseksek ektamheykha ewáxok appeywa nak xép, 

wesse', hakte apwanchek xép etnéssesek megkaxnémo mók ma'a aqsok 
ektaqmela nak, tén han aqsok ekmaso, aptéma nak ma'a Dios 
apchásenneykha. ¡Dios, Wesse' apagkok sa' epasmok xép, wesse'! 

18Apchátegmowágkek axta kelán'a m'a wesse' apwányam: —Héltennés sa' 

ekyókxoho m'a sekmako nak almaxneyha. —Wesse', hélmaxneyha —axta 
táhak eyátegmowágko. 

19Keñe axta apkelmaxneyáncha'a wesse' apwányam: —¿Háweya Joab 

apkeltémo hey'ótak xeye', tén han apkeltémo katnehek heyának xa ektáha 
nak? Chátegmowágkek axta kelán'a: —Naqsók xa aptáhakxa nak seyáneya, 
wesse'. Naqsók apkeltémo ko'o ay'óták xeyep ma'a Joab, apkeláneykha nak 
xép, wesse', cha'a séltennasso han apkeltamhókxa chá'a atnehek sekpeywa 
m'a. 

20Apkelanak eyke yaqwayam eykhe emasséssók ektáhakxa nak kaxwo'. 

Apwanchek apagko' eyke exchep aqsok, wesse', apya'áseykegkoho 
ekyókxoho aqsok ektémakxa nak apchókxa', máxa m'a Dios 
apchásenneykhal'a. 

21Keñe axta wesse' apwányam aptáha apcháneya Joab: —Alának sa' ko'o 

xa aqsok nak. Etaqhoho, éntementa sa' ma'a wokma'ák Absalón. 

22Keñe axta Joab apháxahánto ekwokmoho aptekxekwa'akto nápat xapop 

apxekmósa apcháyo, taqmeláha axta appeywa apkelana wesse' apwányam, 
keñe aptáha apcháneya: —Sakhem ko'o sekwet'a ektémakxa ekleklamo 
apwáxok apkelányo sektáhakxa exchep, wesse', hakte apkelanak xép ma'a, 
wesse', séltamhókxa axta ko'o katnehek. 

23Yetlókok axta han apchampeykekxa néten Joab apmeyákxo m'a Guesur, 

peya éntementak Absalón ma'a Jerusalén. 

24Apkeltamhók axta eyke epéwhok aqsa apxagkok ma'a wesse' apwányam, 

axta eltamhok emyekxak ma'a aphakxa nak; apmeyákxeyk axta apxagkok 
ma'a Absalón, meyke apwete m'a David, cham'a apyáp nak. 

25Méko axta xama énxet enxoho ektaqmalma apyókxa m'a ekyókxoho kañe' 

nak Israel, tén han ektaqmeleykha nak chá'a kélpeywa exénakpok kóllanok 
apyókxa', ektéma axta m'a Absalón. Méko axta ketsék ekmaso enxoho 
apyókxa'. 

26Kélyaqténchessek axta agkok chá'a apwa', kélteméssessamakxa axta 

chá'a yókxoho néxa apyeyam, hakte kalya'aksek axta chá'a exma, ánet kilos 
axta han chá'a katnehek ekyentaxno m'a apwa', ekweykenxa axta chá'a 
kelyetsáteyak kélmeykha m'a wesse' apwányam apxagkok. 

27Apqántánxo axta han apketchek apkelennay'a m'a Absalón, xama kelwána, 

ekwesey axta Tamar, ekteme axta ektaqmalma agko'. 

28Apqánet apyeyam axta temék apha Absalón ma'a Jerusalén, meyke 

apmopwána ewakxak ma'a aphakxa nak wesse' apwányam, 

29keñe axta Absalón apkeltamho ey'ókxések wesse' apwányam ma'a Joab; 

axta eyke emakók exog ma'a Joab. Tén axta apkeltamho makham 
ey'ókxések, axta eyke exñak makham ma'a Joab. 

30Keñe axta Absalón aptáha apkeláneya apkeláneykha s'e: —Kóllano, 

yepetcheyók ko'o namyep ahagkok ma'a Joab nak namyep apagkok, 
apkeneykekxeyk han ma'a apho nak hótáhap; ¡kólmohók sa', keñe sa' 
kólwatneyásekxa'! Apkelxegkek axta Absalón apkeláneykha, apwatneyk axta 
m'a Joab namyep apagkok, 

31yetlókok axta apxega Joab apmeyákxo m'a Absalón apxagkok, axta 

aptáhak apkelmaxneyáncha'a: —¿Yaqsa ektáha apwatna nak apkeláneykha 
m'a sélchekha? 

32Apchátegmowágkek axta Absalón: —Éltamhók axta ko'o exchep hey'ótak 

yaqwayam hey'ókxések ma'a wesse' apwányam, eltennaksek sektáhakxa 
sekpeywa, eyaqhémo ko'o séxyeykmo séñama m'a Guesur; táse' nak axta 

eyke eykhe axek aqsa m'a. Émenyeyk ko'o ótak ma'a wesse' apwányam, 
yetneyk agkok aqsok ekmaso sélane, tásek heyaqhek. 

33Keñe axta Joab apya'aweykxo m'a wesse' apwányam apkeltennássekxo 

aptáhakxa m'a Absalón, tén axta wesse' apwányam apkeltamho 
kólyentawakxa'. Xama axta apwokmo Absalón ma'a aphakxa nak wesse' 
apwányam, apháxahánteyk axta ekwokmoho aptekxekwa'akto nápat xapop. 
Keñe axta wesse' apwányam apma takha' yetlo appetsesma. 

 

2 Samuel 15 
Absalón aptaqnaweykekxa David 

1Keñe axta natámen xa, apkeltémo kóltegyeksek xama yátnáxeg 

apyenyawasso apkenchesso kempakhakma yetlo yátnáxeg ma'a Absalón, 
aptegya'ak axta han cincuenta sẽlpextétamo yaqwayam etnehek 
aptaqmelchesso. 

2Axto'ók axta chá'a exatakhak etnegwakxak ma'a nekha ámay, 

nentaxnamakxa nak tegma apwányam, keñe han ma'a apyókxoho énxet'ák 
apkelye'eykekxa axta wesse' apwányam, yaqwayam elánekxések amya'a 
ektémakxa megkaxnémo mók apkelpaqmeyesma, elwónmakha axta chá'a 
elmaxneyha yaqsa tegma apwányam apkeleñamakxa. Apxénchek axta 
agkok chá'a énxet aptáha apkeñama nepyeseksa m'a xama nak énxet'ák 
Israel, 

3axta etnehek chá'a elának Absalón se'e: “Payhawók xa kéltáhakxa nak, 

méko eyke xama enxoho wesse' apwányam apcháphasso yaqwayam 
yeyxhok xa kéltáhakxa nak.” 

4Axta etnehek han chá'a s'e: “¡Tásók axtal'a ko'o atnehek segyekpelchémo 

s'e negókxa nak, yaqwayam enxoho hey'ótak chá'a apyókxoho ekyetna 
enxoho chá'a megkaxnémo mók apkelpaqmeyesma énxet, keñe axta ko'o 
alánekxések chá'a amya'a!” 

5Apyepetchegwokmók axta agkok han chá'a xama énxet yaqwayam 

epeykesek, egkések axta chá'a apmek ma'a Absalón, epathetmakha axta 
chá'a. 

6Axta apteméssessók chá'a m'a apyókxoho énxet'ák nak Israel, ektáha axta 

apye'eykekxa chá'a m'a wesse' apwányam, yaqwayam enxoho 
etaqmelchessásekxak chá'a apheykha, keñe élmoma apkelwáxok 
apteméssessamakxa m'a énxet'ák Israel. 

7Cuatro apyeyam axta temék, keñe Absalón aptáha apcháneya m'a wesse' 

apwányam: —Éltamhók eykhe ko'o heyhok amhagkok yókxexma Hebrón, 
wesse', yaqwayam enxoho alának ma'a séltennassama axta alának Wesse' 
egegkok. 

8Éltennassegkek axta ko'o alpeykeshok Wesse' egegkok sewákxésa enxoho 

m'a Jerusalén, sekhamakxa axta Guesur, cham'a Siria. 

9—Exeg sa' yetlo meyke ektamheykha apwáxok —axta aptáhak 

apchátegmowágko wesse' apwányam. Keñe axta Absalón apmahágko m'a 
Hebrón. 

10Yetlókok axta han apkeláphasso apseykha amya'a ekyókxoho 

apheykegkaxa nak énxet'ák Israel, yaqwayam eltennasagkok, apkelleg'a 
enxoho kélpáwasso kélaqkahasso melchenatchesek kélteméssesa wesse' 
apwányam Absalón ma'a Hebrón. 

11Apkeláneyáha axta han doscientos énxet apkeleñama Jerusalén, 

apkelxegkek axta apkelyo'ókmo yetlo meyke ektamheykha apkelwáxok, tén 
han meyke apkelya'áseyak ektáhakxa'. 

12Apkeltamhók axta han kólyentawakxak Absalón xama m'a David 

appaqhetcháseykha axta chá'a, apwesey axta Ahitófel, aphama axta Guiló, 
tegma apwányam apagkok nak, yaqwayam enxoho etnehek apxegexma 
neyseksa apkelane aqsok ektekyawa. Cháxa ektáhakxa axta eyántágko 
ekxénakxa apwáxok etnehek, keñe han apxámagko apkelyetleykekxa m'a 
Absalón. 

David apkenye apteyapma Jerusalén 

13Xama énxet axta apkeltennássekxak David apxéna apkelyetlákxo énxet'ák 

Israel ma'a Absalón. 

14Tén axta David aptáha apkeláneya m'a apkeláneykha, apheykha axta 

xamo' ma'a Jerusalén: —¡Ólxeganmok sa' se'e kaxwo' nak, hakte agkok 
antáhak xa, hẽlmok ma'a Absalón! ¡Nók, kólpekhesa, hẽltahanyekxa 
katnehek, keñe hennaqtawasagkoho', elnápok han apyókxoho énxet'ák 
apheykha nak se'e tegma apwányam, elyetxeygkok sókwenaqte! 

15Keñe axta aptáha apkelátegmowágko m'a wesse' apwányam: —

Ólyahakxohok sa' negko'o xa aptáhakxa nak sẽláneya, wesse'. 

16Apxegkek axta wesse' apwányam yetlo apkelxegexma'a m'a ekyókxoho 

ekheykha nak apxagkok, wánxa axta aqsa apkelheyásekxo diez kelán'ák 
apkelmeykha naqsa, yaqwayam enxoho kalanha m'a apxagkok apyawe. 

17Apchaqnágwokmek axta aptáhakxa nak napwo'ók tegma apwányam, 

natámen apteyapma wesse' apwányam yetlo apkelxegexma'a. 

18Apchaqnágwokmek axta nekha apkenmágkaxa m'a apyókxoho 

apkeláneykha, keñe axta apyókxoho nak quereteos, tén han peleteos, 
aptaqmelchesso nak wesse' apwányam, tén han seiscientos geteos ektáha 
axta apkelyetlo apkeleñama m'a Gat, apkeleywekxo apmonye'. 

19Keñe axta wesse' apwányam aptáha apcháneya Itai, apkeñama axta Gat: 

—¿Yaqsa ektáha sẽlyetlókmo nak xépxa negko'o? Tásek etaqhohok 
exnakxohok xamo' ma'a kaxwe wesse' apwányam, hakte xép apteme 
apkeñama mók nekha, kéltekkesso m'a apchókxa. 

20Hemaxta axta exchep apwa'a, ¡megkapayhawok ko'o wának hẽlyetlógmak 

xép, may'ásegkok han ko'óxa yaqwánxa amhagkok! Tásek etaqhoho', 
enaqlakxohok han ma'a appeywomo xamo'. ¡Wesse' egegkok sa' epasmok, 
etnehek sa' chá'a apxegexma megkatnégwayam néxa! 

21Apchátegmowágkek axta wesse' apwányam ma'a Itai: —Naqsók eyke ko'o 

ekteméssásak yetlo sekxeyenma apwesey Wesse' egegkok tén han xépxa 
wesse', amhagkok chá'a m'a apmahágkaxa enxoho chá'a, amallánek 
essenhan watsapok, sa' axek chá'a ko'óxa xamo' xép ma'a, sektáha nak 
apkeláneykha. 

22—Hoy, hẽlyetlow sa' —axta aptáhak apchátegmowágko David. Apxegkek 

axta Itai apyetlawa m'a David, yetlo m'a apyókxoho énxet'ák apagkok, keñe 
han ma'a énxet'ák ektáha axta apkelxegexma'a. 

23Axta eleyságkohok apkellekxagweyncha'a m'a apyókxoho énxet'ák nak. 

Apyókxoho axta apkelyeykhákxak ma'a alwáta étkok Cedrón; keñe apyeyk'a 
han ma'a wesse' apwányam, apyókxoho énxet'ák axta apkelxegak apmonye' 
apkelmahágko m'a ámay ekpayho nak meykexa énxet. 

24Apxegkek axta han ma'a Sadoc yetlo m'a apyókxoho levitas, apseykha axta 

m'a Dios yántéseksek apagkok, apyenséssekmek axta han Abiatar, 
ekwokmoho apkelántepa apyókxoho énxet'ák ma'a tegma apwányam. 

25Keñe axta wesse' apwányam aptáha apcháneya Sadoc: —Esakxa makham 

tegma apwányam xa Dios yántéseksek apagkok nak, hakte taqmeláha agkok 
ko'o apwáxok sélano m'a Wesse' egegkok, yának makham ataqhoho', tén 
óteyekxak makham ma'a yántéseksek, tén han ma'a ekyetnamakxa nak 
chá'a. 

26Agkok kalchak apwáxok sélano, tásek hetnéssesek ekxénakxa enxoho 

apwáxok etnéssesek. 

27Aptáhak axta han apcháneya wesse' apwányam ma'a Sadoc, apteme axta 

apkelmaxnéssesso Dios énxet'ák apagkok: —Elano, xép tén han Abiatar, 
kóltaqhoho sa' makham yetlo meyke ektamheykha kélwáxok ma'a tegma 
apwányam, yetlo kélketchek. Xeyep yetlo apxegexma m'a apketche 
Ahimaas, tén han Abiatar yetlo apxegexma m'a apketche Jonatán. 

28Sa' eyke ko'o axnamok ma'a ekpayhegweykenxa nak xapop ma'a meykexa 

énxet, ekwokmoho ekwa'akto makham amya'a sekhakxa' ektáhakxa 
kélheykha kéxegke. 

29Apsákxeyk axta makham Jerusalén Sadoc tén han Abiatar ma'a Dios 

yántéseksek apagkok, keñe axta apkelhákxo m'a. 

30Apchánteyk axta David ma'a egkexe Olivos; meyke apkelatchesso 

apmagkok axta apxegak yetlo apkelekxagweykha, apchaqlássek axta han 
apqátek magkenatchesso élapwokmo. Apkelaqlásegkek axta han apqatkok 
ma'a apyókxoho énxet'ák ektáha axta apkelxegexma'a, apkelxegkek axta 
yetlo apkellekxagweykha. 

31Xama axta kéltennásencha'a David appasmeykekxo Ahitófel ma'a Absalón 

yaqwayam etnéssessamhok exma ekmaso, appaqhetchessek axta Wesse' 
egegkok ma'a David, apkeltamho metekkessesek yaqwánxa etnehek ma'a 
Ahitófel. 

32Xama axta apwokmo David ma'a néten nak egkexe, kélpeykessamókxa 

axta chá'a Dios, aptahanya'awók axta han ma'a Husai, apkeñama axta 
nepyeseksa m'a énxet'ák arquitas, apkelyeptamap axta han aptaxno, xapop 
ánek axta han ma'a apqátek. 

33Aptáhak axta David apcháneya m'a: —Étlókmek sa' agkok xép, hélya'aksek 

sa' exma'; 

34aptaqháwok sa' agkok makham Jerusalén, keñe etnehek yának Absalón 

se'e: ‘Wesse', émenyeyk ko'o atnehek xép apkeláneykha, ektéma axta 
sektéma apkeláneykha m'a apyáp’, hepasmok sa' hemasséssók aqsok 
apmáheyo elának ma'a Ahitófel, 

35hakte apheykha han apkelmaxnéssesso Dios énxet'ák apagkok ma'a, 

cham'a Sadoc tén han Abiatar. Eltennasha sa' chá'a ekyókxoho ektáhakxa 
aplege m'a wesse' apwányam apxagkok apyawe. 

36Apháha han apketchek ma'a, cham'a Ahimaas tén han Jonatán, yána sa' 

ko'o héltennássetak ekyókxoho m'a ektáhakxa enxoho aplege. 

37Chaqhawók axta han aptaxnakxa tegma apwányam Absalón apwákxo m'a 

Husai, apxegexma axta chá'a David. 

 

2 Samuel 16 
David appaqhetchesso Sibá 

1 Axta kanéwók apyeykhe David ma'a néten egkexe nak, aptahanya'awo m'a 

Sibá, Mefi-bóset axta apkeláneykha. Yámelyeheykok kéltéteykekxa mók axta 
han apnaqleykha, apkelpátegkesso doscientos pán, cien anmen yámet 
ekyexna kélyamasso kélyaqyeyáseykekxa', cien aqsok ekyexna 
élmakhetmo, tén han xama yempehek kélyeta vino. 

2Apkelmaxneyáha axta m'a wesse' apwányam: —¿Yaqsa apmako 

etnéssesek se'e ekyókxoho aqsok nak? Apchátegmowágkek axta Sibá: —

Yámelyeheykok yaqwayam elchántek ma'a apnámakkok nak; keñe s'e pán 
nak, tén han aqsok ekyexna yaqwayam etawagkok ma'a sẽlpextétamo, keñe 
s'e vino nak yaqwayam énagkok ma'a apkelyampágwayam nak yókxexma 
meykexa énxet. 

3 —¿Háxko apmahágkaxa m'a wesse' apagkok axta aptáwen? —axta 

aptáhak apkelmaxneyáncha'a m'a wesse' apwányam. —Aphákxeyk ma'a 
Jerusalén —axta aptáhak apchátegmowágko Sibá—, hakte apkeneykek 
egkeyásekxak israelitas ma'a apchókxa', apagkok axta m'a apyáta' Saúl. 

4—Hoy —axta aptáhak apchátegmowágko wesse' apwányam—, xép kaxwók 

apagkok ekyókxoho ektáha axta apagkok ma'a Mefi-bóset. —
¡Kataqmalmakha annal'a chá'a apwáxok xép hélano', wesse'! —axta aptáhak 
apchátegmowágko Sibá, apháxaha apmonye' m'a wesse' apwányam. 

5Xama axta apwokmo wesse' apwányam David ma'a Bahurim, 

apyephagwa'ak axta han xama énxet apkeñama m'a, Saúl axta apnámakkok. 
Guerá axta apketche m'a, Simí axta apwesey, apyemneyha axta, 

6apkelyetna'ak axta meteymog ma'a David, keñe han ma'a apyókxoho 

apkeláneykha; apwakha'ak axta eyke han énxet'ák ma'a wesse' apwányam, 
tén han ma'a ektáha axta chá'a aptaqmelchesso, 

7Apyemneyha axta eyke aqsa m'a Simí aptáha apcháneya s'e: —¡Exeg ma'a, 

énxet ekmaso aptémakxa', ekyetno apyógkexma'! 

8¡Wesse' egegkok aplegassásegkohok xép ekyaqmageykekxa m'a 

ekyókxoho aqsok ekmaso apkelane, apteméssessamakxa m'a Saúl 
apnámakkok, yaqwayam eyaqmagkasek apteme wesse' apwányam! 
¡Absalón kaxwók apmeyásekxak Wesse' egegkok ma'a aptémakxa nak 
wesse' apwányam, cham'a apketche nak xép, sexnenakkek aptémakxa 
exchep, hakte ekyetno apyógkexma'! 

9Keñe axta Abisai, Seruiá axta étche, aptáha apcháneya m'a wesse' 

apwányam: —¿Yaqsa ektáha apcha'awo nak apyemneyncha'a apho nak 
semheg ápak? ¡Ko'o sa' ayaqténchesek apyespok se'e kaxwo' nak! 

10Apchátegmowágkek axta wesse' apwányam: —Seruiá étchek, háwe 

kéxegke ekpayhémo xa. Eyemneyha ko'o m'a, Wesse' egegkok kexa 
apkeltémo. Temék agkok ma'a, ¡méko awanchek kanókasha! 

11Tén axta appaqhetchesa Abisai tén han apyókxoho apkeláneykha, aptáha 

apkeláneya s'e: —Weykmók ko'o apmáheyo heyaqhek ma'a hatte ahagko' 
nak, ¡nágkalpelakkas aqsa kélwet'a nak apmako ko'o heyaqhek xama m'a 
Benjamín nak énxet'ák apagkok! ¡Kólho aqsa heyemnaha, Wesse' egegkok 
apkeltémo hetnéssesek! 

12Lapmaxcheyk sa' heyáphássesek aqsok ektaqmela Wesse' egegkok 

apleg'a enxoho ektémakxa ekyentaxno ewáxok, ekyaqmagkasso m'a 
sélyemneykha sekleg'a nak sakhem. 

13Apxegákxeyk axta makham David yetlo apkelxegexma'a, keñe axta Simí 

appéwo m'a nekha nak egkexe, apyemneygkek axta David, keñe han 
apkelyetna'a chá'a meteymog, appánchessesek axta han chá'a xapop. 

14Apyampa'awók axta apwokmo David ma'a neyáwa wátsam Jordán yetlo 

apkelxegexma'a, keñe apkellókassekmo apkelyampe. 

Absalón aptaxnegwayam Jerusalén 

15Aptaxneyk axta Absalón ma'a Jerusalén yetlo apkelxegexma'a m'a 

apyókxoho énxet'ák Israel, tén han ma'a Ahitófel. 

16Tén axta Husai, apteme axta arquita, apxegexma axta m'a David, 

apyo'ókmek axta apkelanyexágko m'a Absalón, axta aptáhak apyennaqtésa 
appeywa s'e: —¡Megkatnégwomek sa' néxa apteme wesse' apwányam! 

17Apkelmaxneyáha axta Absalón: —¿Masséya aptáha apxegexma m'a 

apxegexmal'a chá'a? ¿Yaqsa ektáha métlawa nak? 

18—Mowanchek eytlók —axta aptáhak apchátegmowágko Husai—, hakte 

kéméxcheyk chá'a ko'o axek xamo' ma'a apkelyéseykha nak Wesse' 
egegkok, tén han ma'a apyókxoho israelitas. 

19Eyáneyáxcheyk agkok ko'o alanha xama énxet, alanha m'a apketche nak. 

Alanha sa' ko'o exchep wesse', ekhawo ektémakxa nak séláneykencha'a m'a 
apyáp. 

20Tén axta Absalón aptáha apkelmaxneyáncha'a m'a Ahitófel: —¿Yaqsa 

aqsok ekxéna kélwáxok kéxegke eyeyméxko anlána'? 

21Apchátegmowágkek axta Ahitófel: —Elpatheták sa' ma'a kelán'ák 

apkelmeykha naqsa axta m'a apyáp, apkelheyáseykekxa axta yaqwayam 
kalánésha m'a tegma apyawe apagkok. Keñe sa' kólya'asagkohok 
ekyókxoho nak Israel, aptaqnagkamo apagko' xép ma'a apyáp nak, keñe sa' 
kántagkok apkelyenneykekxa m'a apyókxoho appasmeykekxa nak xép. 

22 Keñe axta kélpakxenchesa Absalón ma'a néten tegma, cha'a apyetnakxa 

axta han Absalón apkelpathetágko m'a kelán'ák apkelmeykha naqsa axta m'a 
apyáp, nápaqta'awók ma'a apyókxoho israelitas, 

23cháxa ekhem nak, ekyókxoho kélmaxneyeykha nak chá'a m'a Ahitófel, 

máxa axta kélteméssessók ma'a ektémól'a Dios appeywa. 
Apkelyeheykekxók axta han David tén han Absalón ma'a Ahitófel appeywa. 

 

2 Samuel 17 
Husai apmassésseyam aqsok apmáheyo elának Ahitófel 



799 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

1Aptáhak axta Ahitófel apcháneya m'a Absalón: —Yána sa' alyéssesha doce 

mil énxet'ák, keñe sa' wamhagkok David se'e axta'a nak. 

2Massék sa' agkok apyenna m'a apyampa'a enxoho, aktamagkok sa', 

eygwakkasek sa', keñe sa' yenyahagkok apyókxoho m'a énxet'ák apkelyetlo 
nak. Wánxa sa' aqsa waqhek ma'a wesse' apwányam, 

3keñe sa' elyo'óták xép ma'a apyókxoho énxet'ák, ektémól'a kaxwe 

élyamhopma kay'óták kásekhekxohok ma'a atáwa'. Wánxa eyke aqsa 
exchep apkepmenyého emátog xama énxet, keñe sa' ma'a apyókxoho 
énxet'ák nak, elhekxa aqsa yetlo meyke ektáhakxa. 

4Leyawók axta apwáxok Absalón ektáhakxa amya'a, tén han ma'a apyókxoho 

apkelpaqhetcháseykha nak chá'a apheykha Israel. 

5Apkeltamhók axta eyke han kóláneyha Absalón ma'a Husai, apteme axta 

arquita, yaqwayam han exének ektáhakxa élchetamso apwáxok. 

6Xama axta apwokmo Husai m'a aphakxa nak Absalón, aptáhak axta 

apcháneya: —Cháxa apmakókxa nak etnehek Ahitófel xa. ¿Anlának sa' 
kexa, essenhan manlanye'? ¡Háxko sa' etnehek xeyepxa appeywa! 

7Apchátegmowágkek axta Husai: —Asagkek kaxwók xa aqsok apmako nak 

elának Ahitófel. 

8Apya'ásegkok xép ma'a apyáp David, tén han ma'a apkelxegexma'a nak, 

apmelyeyha'ak elnapakpok, apkellókók apagko' kexa kaxwo', ektémól'a 
aqsok nawhak eklo kelwána kólyementamok étkók. Énxet apya'áseyak 
ektémakxa kempakhakma han ma'a apyáp nak xép, metyenek han chá'a 
xamo' ma'a apkelxegexma'a nak. 

9Apyexanmeyk kexa kaxwók ma'a meteymog áxwa, essenhan han ma'a mók 

nekha. Legáxcheyk sa' agkok amya'a aptekyawa nápakha m'a sẽlpextétamo 
apketámeyak apmonye', ñohók sa' chá'a etnehek exének énxet ektáha 
enxoho aplege amya'a, apmenxenákpo m'a apkelxegexma'a, 

10kawomhok sa' eyeygwayam apkelwáxok ma'a sẽlpextétamo apkelyennaqte 

apkello apho nak méwa; apkelya'ásegkók Israel ma'a apyáp nak xép, tén han 
ma'a apkelxegexma'a, apteme énxet'ák apkelyennaqte. 

11Wánxa eyke aqsa ko'o séltamho atnehek wának yánchásekxak xép ma'a 

apyókxoho israelitas, apheykha nak Dan ekweykekxoho m'a Beerseba, 
aphémo nak apxámokma m'a yagkamex ekhéyak nak neyáwa wátsam 
ekwányam, xép apagko' sa' han enaqlók ma'a kempakhakma. 

12Tén sa' agketamagkok ma'a apyáp nak xép, apheykenxa enxoho chá'a 

yókxexma. Máxa yálye sa' antéhek agáhapwók ektémól'a kápok xapop, 
megyeymakpek sa' xama enxoho m'a énxet'ák apagkok, yetsapok sa' han 
ma'a. 

13Apyexánegwokmek sa' agkok han chá'a xama tegma apwányam, 

negyókxoho sa' ólsók táma' nentáha nak israelitas, ólyenyawaksek sa' 
meteymog apagkok xa tegma apwányam ekweykekxoho m'a alwáta nak, 
megkeymaxcheyk sa' xama enxoho meteymog ma'a. 

14Leyawók axta apwáxok Absalón tén han apyókxoho énxet'ák Israel 

yaqwánxa etnehek ma'a Husai, axta kaxnók ma'a yaqwánxa axta etnehek 
ma'a Ahitófel. (Nanók axta eyke apmáheyo metekkessesek Wesse' egegkok 
yaqweykenxa etnehek ma'a Ahitófel, ektaqmela axta eykhe, yaqwayam 
enxoho yahak aqsok ekmaso m'a Absalón.) 

15Keñe axta Husai apkeltennásencha'a m'a apkelmaxnéssesso Dios énxet'ák 

apagkok, Sadoc tén han Abiatar, appeywa apmésso axta Ahitófel ma'a 
Absalón, tén han ma'a apkelámha apmonye'e nak Israel, keñe han ma'a 
appeywa apmésso apagko' axta, 

16apkeltamho kóltennaksek ekmanyehe agko' ma'a David, apchésa 

etyenwók axta'a m'a ekpayhegweykenxa nak xapop meykexa énxet, 
apkeltamho aqsa eyeykhekxak ma'a Jordán, yaqwayam enxoho 
mematñehe', tén han ma'a énxet'ák apagkok. 

17Aphegkek axta han Jonatán tén han Ahimaas ma'a ekpayho nak En-roguel, 

xama kelán'a kélásenneykha axta eyke keltennássekxa', hakte mopmenyeyk 
axta elwetakpok ma'a tegma apwányam nak, yetlókok axta han 
apkelánteyapma peya eltennássekxak ma'a wesse' apwányam David, 

18xama sakcha'a axta eyke apkelwet'ak keñe apkeltennássekxo m'a Absalón. 

Apkelpekheyáseyha axta, keñe axta apkelwákxo aphakxa xama énxet 
apkeñama axta Bahurim, apkelántaxneyk axta yámelchet ekyetnama axta 
m'a nepyáwa tegma. 

19Keñe axta aptáwa' xa énxet nak, eyapa átog ma'a yámelchet, negkenchek 

axta han néten hótáhap apwa' apák éxpánchásencha'a. Méko axta han 
ekyekpelcha. 

20Xama axta apkelwokmo m'a Absalón apkelxegexma'a, aptáhak axta 

apkelmaxneyáncha'a kelán'a: —¿Háxko apkelmahágkaxa Ahimaas tén han 
Jonatán? —Exchek so apkelyeyk'ak se'e, apkelmahágko m'a ekpayho nak 
wátsam —axta entáhak eyátegmowágko m'a kelán'a. Keñe axta 
apkelamhágko m'a Absalón apkelxegexma'a, xama axta melwetákxo, 
apkeltaqháwo makham ma'a Jerusalén. 

21Xama axta apkeltaqháwo, apkelántekkek axta kañe' yámelchet ma'a 

Ahimaas tén han Jonatán, apkenyahágkek axta apkeltennássekxo m'a 
wesse' apwányam David; apkeltamhók axta han yempekxak heykxa néten 
yaqwayam eyeykhekxak ma'a wátsam nak, hakte apkeltennássek axta 
ektamagkok ma'a Ahitófel. 

22Yetlókok axta apkempeykekxa néten David tén han apyókxoho 

apkelxegexma'a, apkelyeykhákxo m'a wátsam Jordán. Kelsakak axta 
apsawhékpo apkelyeykheykekxa'. 

23Xama axta apwet'a Ahitófel megkalánexko m'a aqsok apmáheyo elána', 

apkeltahanchessek axta yámelyeheykok apchánte, keñe apmeyákxo 
apxagkok apkeñémekxa axta, xama axta appenchesa apkeláneykekxa m'a 
ekyókxoho aqsok apagkok axta, aptetchek axta apyespok táma'. 
Apketsekkek axta, keñe kélátawanya m'a kélátawanyamakxa axta apyáp. 

David apwayam yókxexma Mahanaim 

24Apwokmek axta David ma'a Mahanaim, chaqhawók axta apyeykhákxexa 

han Absalón ma'a wátsam Jordán, yetlo apyókxoho énxet'ák nak Israel. 

25Apteméssessek axta han apkemha apmonye' sẽlpextétamo Absalón ma'a 

Amasá, apyaqmagkasso m'a Joab. Itrá axta han apketche m'a Amasá, 
apteme axta ismaelita, apmeykencha'a axta m'a Abigail, Nahas axta 
apketche, yáxeg axta m'a Seruiá, Joab axta egken. 

26Appakxenweykmek axta Absalón yetlo israelitas ma'a yókxexma nak 

Galaad, 

27xama axta apwokmo David ma'a Mahanaim, keñe apkelanyexakmo apma 

takha' m'a Sobí, Nahas axta apketche, apkeñama axta Rabá, cham'a 
yókxexma Amón; keñe axta han ma'a Maquir, Amiel axta apketche, 
apkeñama axta m'a tegma apwányam Lodebar; tén han Barzilai, apkeñama 
axta m'a Roguelim, tegma apwányam nak Galaad. 

28Apkelsókassek axta taháno apkelyetnamakxa néten, sokpayhe élyawe, tén 

han weygke apkelánamap nak yelpa', apkelsókassek axta han hótáhap 
apaktek, tén han apho nak hótáhap, tén han hótáhap, aqsok ekyexna 
kélyexnáyam, ayóye, yágkeleyke aktek, 

29yányawhéna' apyegmenek, weyke nagkeygmenek ekyennaqte, tén han 

kaxwe kélyennaqtésso, eñama nak weyke nam'agkok apyegmenek, keñe 
han nepkések, yaqwayam etwok ma'a David tén han ma'a apkelxegexma'a; 
hakte xénchek axta apkelwáxok apkelyampa'awo tén han élnapa meyk, keñe 
han élnapa hem, apkeleñama apkelxegakmo m'a yókxexma meykexa nak 
énxet. 

 

2 Samuel 18 
Absalón apketsapma 

1Apkelyetsátékxeyk axta sẽlpextétamo apagkok David, keñe apnegkena 

apkelámha apmonye'e yaqwayam etnehek chá'a apkelámha apmonye'e 
nepyeseksa m'a mil sẽlpextétamo, tén han cien chá'a m'a pók nak. 

2Ántánxo apkexpánchesso axta han aptemessásak, Joab axta han apkemha 

apmonye' m'a apmonye' apkelxega nak sẽlpextétamo, keñe Abisai m'a pók 
nak apchaqneykekxa sẽlpextétamo, Seruiá axta étche, Joab axta apyáxeg, 
keñe axta Itai apkemha apmonye' m'a pók nak sẽlpextétamo, apkeñama axta 
m'a Gat. Axta aptáhak apkeláneya apyókxoho sẽlpextétamo s'e: —Alyetlók 
sa' ko'óxa kéxegke m'a kempakhakma. 

3Apkelátegmowágkek axta eyke m'a énxet'ák nak: —Ná etne aqsa xa wesse', 

hakte megkalyetnakhaksók apkelwáxok nényahágko enxoho negko'o m'a 
nélenmexma nak, tén han aptekyawa enxoho m'a neghekha nak, máxa eyke 
exchep ma'a diez mil la'a negko'o negyókxoho. Tásek exnekxak aqsa exchep 
se'e tegma apwányam nak, yaqwayam enxoho hẽláphássesek chá'a pók 
nélxegexma'a apkeleñama s'e. 

4—Atnehek sa' ko'o m'a kéltamhókxa nak atnehek —axta aptáhak 

apchátegmowágko wesse' apwányam. Yetlókok axta apkenegweykekxa m'a 
nekha nak átog nentaxnamakxa tegma apwányam, keñe apkelántepa chá'a 
mil sẽlpextétamo, tén han cien nak chá'a sẽlpextétamo. 

5Apkeltamhók axta han Joab, Abisai, tén han Itai, elyahakxohok appeywa m'a 

wesse' apwányam, metnéssessamók exma ekmaso m'a apketche Absalón. 
Apyókxoho sẽlpextétamo axta han apkelleg'ak aptáhakxa appeywa wesse' 
apwányam apmésso m'a apkelámha apmonye'e, apxéna m'a Absalón. 

6Apkelxegkek axta m'a sẽlpextétamo yaqwayam elnapakpok ma'a 

sẽlpextétamo nak Israel. Axta kempakháxchek ma'a naxma nak yókxexma 
Efraín, 

7apmenxenákpek axta apkeleñama nak Israel, apmenxena m'a David axta 

apkelxegexma'a. Nentekyawa ekyawe axta yetnak xa ekhem nak, hakte 
apkeletsekkek axta veinte mil énxet. 

8Sawhekxók axta apkelnápomap xa ekyókxoho nak yókxexma, apxámok 

axta han élnapma m'a naxma nak, axta kaxnók ekwánxa élnapma m'a 
sókwenaqte. 

9Élyéheykok axta han apchánte Absalón, pelakkassek axta han apwet'a 

apmonye' David apkelxegexma'a. Negkónchek axta élyéheykok kóneg yámet 
ekyawe encina, keñe axta Absalón élaspa apwa' aktegák, apmakheyha axta 
han ma'a néten, hakte xegkek axta aqsa m'a élyéheykok apchánte. 

10Xama énxet axta han apwetágwokmok ma'a, keñe apkeltennássekxo Joab: 

—Ekwetágwokmek ko'o Absalón apmakhéncha'a néten yámet ekyawe 
encina élaspa apwa' aktegák. 

11Apchátegmowágkek axta Joab: —Apwet'a neyke eykhe, ¿yaqsa ektáha 

megyaqha exchek ma'a? Almések xeyk xép diez sawók selyaqye aktek 
élmope, tén han xama nentete nenxet. 

12Apchátegmowágkek axta Joab ma'a énxet nak: —Megkeyxek sélmésso 

exchep mil sawók selyaqye élmope, matnéssessamók ko'o exma ekmaso 
m'a wesse' apwányam apketche; hakte nenleg'ak xeyk negko'o apkeltamho 
exchep wesse' apwányam, tén han Abisai tén han ma'a Itai, apkeltamho 
elanha m'a apketche Absalón. 

13Kaxtemék xeyk ko'o seyaqhe m'a, kaqhok xeyk waqhek, hakte 

megkatnehek mey'áseyak ma'a wesse' apwányam, méko han xépxa etnehek 
hewagkasek teyp. 

14—Mowanchek ko'o aleyxek xép —axta aptáhak apchátegmowágko Joab; 

apkelmeyk ántánxo sawhéwa, apkelyetxaqkassek axta aphekhek Absalón 
neyseksa apmakheykha megyetsapakxa makham ma'a néten yámet ekyawe 
encina. 

15Keñe axta diez apkelxegexma'a Joab apwakhegwokmo m'a Absalón 

apchaqhákxoho. 

16Apkeltamhók axta kólpáwaksek kélaqkahasso m'a Joab, tén axta 

apkelwátesagko apmenxenma sẽlpextétamo m'a énxet'ák Israel, hakte 
apmágwokmek axta apkempakhe m'a Joab. 

17Tén axta kélleya néten yámet ekyawe Absalón aphápak, 

kélaqxegkessekmo m'a máxek ekyawe ekyetnama nak ma'a naxma' nak, 
apkekheyásekxeyk axta han meteymog néten. Keñe axta natámen 
apkenyahágko apyókxoho énxet'ák Israel apkelmeyákxo apxanák. 

18Apkeltémok axta han kóllanaksek xama meteymog ekyawe Absalón 

megyetsapmakxa axta, ekxénweykekxoho chá'a kélwáxok, ekyetnama nak 
ma'a éltamhomaxchexa nak Ekyapwátegweykenxa Xapop Wesse' 
Apwányam, appekkenmeyk axta han apwesey, hakte méko axta xama 
enxoho apketche neptámen yaqwayam eleyxchesek. Makhemek makham 
éltamhomaxche “Absalón ekxeyenweykekxoho kélwáxok xa meteymog nak”. 

19Keñe axta han Ahimaas, Sadoc axta apketche, aptáha apcháneya m'a 

Joab: —Éltamhók eykhe ko'o yoho atnetchagkokxak altennássekxak wesse' 
apwányam, ektaqmela apteméssesakxa Wesse' egegkok apmallahanchesa 
nepyeseksa m'a apkelenmexma nak. 

20Aptáhak axta Joab apchátegmowágko: —Háwe exchep yaqwayam 

esakxak sakhem xa amya'a nak. Sa' eyke m'a mók ektamheykekxa sa', hakte 
wesse' apwányam apketche apketsapak. 

21Keñe axta Joab aptáha apcháneya xama sẽlpextétamo Etiopía: —Exeg 

xép, eltennássekxa wesse' apwányam aqsok apwete. Apháxahánteyk axta 
apmonye' Joab ma'a énxet Etiopía, tén axta aptepa apkenyaha. 

22Keñe axta Ahimaas aptáha makham apcháneya m'a Joab: —Heyho aqsa 

ko'óxa wanyehek neptámen xa énxet Etiopía. Apchátegmowágkek axta Joab: 

—¿Yaqsa ektáha apmako nak exog xépxa? ¡Méko ekyánmaga exkak 
apseykekxa amya'a! 

23—Katnehek agkok ma'a, wanyehek sa' —axta aptáhak apchátegmowágko 

Ahimaas. —¡Yenye! —axta aptáhak apchátegmowágko Joab. Yetlókok axta 
apkenye Ahimaas appéwo m'a ekyapwátegweykenxa nak xapop, 
apteyapwákxeyk axta apmonye' m'a énxet Etiopía. 

24Apheyk axta han David ma'a neyseksa átog nak tegma apwányam, tén axta 

apkelhaxneykha apchánta m'a néten tegma, kélhaxtegkesso nak tegma, 
apkenmexawók axta makhawo', apwet'ak axta apkelhaxneykha apxegakmo 
xama énxet apxakko' apkétchekmo. 

25Apyennaqtéssawók axta han appeywa apkeltennasa m'a wesse' 

apwányam. Tén axta wesse' apwányam aptáha s'e: —Apxakko' agkok 
apxegakmok, amya'a ektaqmela apseykha m'a. Apchágketchessa'akteyk 
axta m'a énxet, 

26tén axta apkelhaxneykha apwet'a makham pók énxet apkétchekmo, keñe 

axta aptáha apyennaqtésa appeywa appaqhetchesa m'a aptaqmelchesso 
nak átog: —¡Apkétchekmek makham pók énxet! —Amya'a ektaqmela ex'a 
han apsánták ma'a —axta aptáhak apchátegmowágko wesse' apwányam. 

27Aptáhak axta makham apkelhaxneykha: —Ahimaas ko'óneyk ma'a 

apmonye' exchek apwe, Sadoc apketche, negyekpelchawók xeyk ma'a 
ektémakxal'a apkenye. —Énxet ektaqmalma aptémakxa m'a —axta aptáhak 
apchátegmowágko wesse' apwányam—, amya'a ektaqmela ex'a apsánta'. 

28Apyepetchegwokmók axta Ahimaas, keñe apháxahánto ekwokmoho 

aptekxekwa'akto nápat xapop nápaqtók wesse' apwányam, appeykessek 
axta, keñe aptáha apcháneya s'e: —Apcheymákpoho sa' kólteméssesek 
Wesse' egegkok, Dios apagkok nak xép wesse', hakte apmasséssekmek 
ma'a apkenmexeykekxa axta exchep wesse'. 

29—¿Táseya apha m'a hatte Absalón? —axta aptáhak apkelmaxneyáncha'a 

wesse' apwányam. Apchátegmowágkek axta Ahimaas: —Ekleg'ak xeyk ko'o 
ekyawe agko' ekyennama exma seyáphasa exchek ma'a Joab, aptáha nak 
xép apkeláneykha, wesse', makke ay'ásegkok ektáhakxa'. 

30Tén axta wesse' apwányam aptáha apcháneya: —Etnegwom sekxók á, 

etnamha sa' aqsa xa. Apkelyahákxók axta han Ahimaas. 

31Yetlókok axta han apweykekxa m'a énxet Etiopía, keñe aptáha s'e: —Ema 

sa' takha' s'e amya'a ektaqmalma seksántegkesa nak, wesse': sakhem 
ektaqmela apteméssesakxa exchep ma'a Wesse' egegkok, 
apmallahanchesa nepyeseksa m'a apyókxoho apkenmexeykekxa axta chá'a 
exchep, wesse'. 

32Apkelmaxneyáha axta wesse' apwányam ma'a énxet Etiopía: —Kenhan 

ma'a Absalón, ¿táseya apha? Apchátegmowágkek axta énxet Etiopía: —
Emassegwomho annal'a apkelenmexma nak xép, wesse', tén han ma'a 
apyókxoho apkenmexeykekxa nak chá'a exchep, tén han ma'a apmáheyo 
nak chá'a etnéssessamhok exma ekmaso exchep, ekhawo ektáhakxa nak 
ma'a wokma'ák nak. 

33Teyekmek axta apwáxok wesse' apwányam, apmeyákxeyk axta m'a kañe' 

apxagkok, apyetnama axta m'a néten átog nentaxnamakxa nak tegma 
apwányam, keñe apkelekxagweyncha'a. Axta aptáhak chá'a 
appaqméteyncha'a neyseksa apweynchámeykha: “¡Absalón, hatte! 
¡Absalón, hatte! ¡Tásók xeyk la'a ko'o watsapok, keñe exchep megyetsepe'! 
¡Hatte, Absalón!” 

 

2 Samuel 19 

1-2Xama axta apkelleg'a apkelekxagweyncha'a wesse' apwányam ma'a 

énxet'ák, eñama apketsapma m'a apketche Absalón, apkelya'aweykxeyk 
axta apkeltennássekxo m'a Joab. Cháxa ekhem élyaqhápegkaxa axta 
apkelwáxok énxet'ák, axta elátseyha eñama apkelmallane. 

3Apkelántaxnegwákxeyk axta aqsa han meyke apyennegkesso exma 

sẽlpextétamo m'a tegma apwányam, yetlo apkelyexamakpoho: 
apkelmegqakkek axta apkelchexyekmo, máxa axta aptáhak ma'a 
apmenxenamap la'a émpakháxchexa'. 

4Keñe axta wesse' apwányam apchaqlasa apqátek, apyennaqtésawo 

appeywa aptáha s'e: “¡Absalón, hatte! ¡Absalón, hatte!” 

5Keñe axta Joab apmeyákxo m'a wesse' apwányam apxagkok apyawe, axta 

aptáhak apcháneya s'e: —Apkelmegqásawók apagko' xép ma'a 
apkelyetleykha nak chá'a, wesse', apwagkasa nak teyp xép sakhem, wesse', 
tén han apketchek apkelennay'a, kelwán'ák, apnaqteyegka'a, keñe han ma'a 
kelán'a apkelmeykha naqsa nak. 

6Wesse', sakhem xép senxekmósa megkeytnakhassamo apwáxok ma'a 

apkelámha apmonye'e apagkok, keñe han ma'a apkeláneykha nak, hakte 
elásekhohok chá'a exchep ma'a aptaqnagko nak chá'a, keñe 
eltaqnaweygkok chá'a m'a apchásekhayo nak chá'a. Sakhem ko'o 
sekya'ásegkoho apxéna exchep wesse', kapayhekxak apwáxok megyetsapa 
enxoho m'a Absalón, keñe negko'o agmaskok negyókxoho. 

7Etyep sa' se'e, wesse', elwasqakkásekxoho apkelxegexma'a egkések 

appeywa ektaqmela, hakte agkok etnessásak xa, naqsók ko'o sektáha yetlo 
sekxeyenma apwesey Wesse' egegkok, megyeymakpehek sa' xama enxoho 
aphakxa exchep sẽlpextétamo s'e axta'a nak. Asagkók agko' sa' xép 

katnehek ektáhakxa, wesse', megkaxók sa' ma'a apweteya axta chá'a aqsok 
ekmaso aptémakxa axta wokma'ák, ekwokmoho makham se'e kaxwo' nak. 

8Keñe axta apchampákxo néten wesse' apwányam, aphákxo m'a 

nentaxnamakxa nak tegma apwányam. Xama axta kéltennasa apyókxoho 
énxet'ák aphákxo wesse' apwányam ma'a átog nak, keñe apkelya'aweykxo 
apyókxoho apchaqnágweykxo apmonye'. 

David apweykekxa makham Jerusalén 

Keñe m'a israelitas, nanók axta apkenyahágko apkeltaqhákxo apxanák. 

9Apkelpaqmetchek axta han apyókxoho énxet'ák Israel, aptáha chá'a apxéna 

s'e: “Ẽlmallahanchessegkek axta negko'o wesse' apwányam David, 
apmáheyo hẽlmok filisteos; Absalón axta eyke keñamak apteyapma 
negókxa'. 

10Keñe m'a Absalón, nenteméssessama axta negko'o wesse' apwányam 

egagkok, apketsapa neyseksa kempakhakma. ¿Yaqsa ektáha 
magáneyáncha'a makham ma'a wesse' apwányam David?” 

11Wokmek axta han apxagkok wesse' apwányam David xa 

apkelpaqmeyesma nak apyókxoho énxet'ák Israel. Yetlókok axta han 
apcháphássesso weykcha'áhak aptáxésso m'a apkelmaxnéssesso Dios 
énxet'ák apagkok Sadoc tén han Abiatar, aptáha apkeláneya s'e: 
Kólpaqhetchesaxkoho sa' kéxegke m'a apkelámha apmonye'e nak Judá, 
kólmaxneyha sa' yaqsa apkelhaxnégko heyáneyha ko'o makham amyekxak 
ma'a exagkok apyawe nak; 

12kólteme sa' kólának se'e: ¿yaqsa ektáha peya nak kóltéhek axayók 

héláneyha makham ataqhoho', énámakkok ahagko' ko'o kéxegke? 

13Axta apkeltamhók han kóltéhek kólának ma'a Amasá: “Émók ahagko' ko'o 

exchep, xép sa' etnehek kaxwók apkemha apmonye' sẽlpextétamo ahagkok, 
apyaqmagkasso m'a Joab. Sa' agkok alanak xa sektáhakxa nak sekpeywa, 
Wesse' egegkok sa' heñássesagkohok ekyentaxno agko'.” 

14Cháxa apteméssesakxa axta énxet'ák Judá, apkeltamho kalkohok 

apkelwáxok ma'a aptáhakxa apkeláneya, hawók axta mók 
apkelpaqmeyesma apkeltamho kóltéhek kólának wesse' apwányam éxyók 
makham, yetlo apyókxoho apkeláneykha. 

15Yetlókok axta han apkexyeyam ma'a wesse' apwányam, apwa'akteyk axta 

m'a wátsam Jordán. Apkelmahágkek axta han énxet'ák Judá m'a Guilgal, 
yaqwayam emok takha', tén han epasmok apkelyeykheykekxa m'a Jordán. 

16Keñe axta han ma'a Simí, Guerá axta apketche, apkeñama axta 

nepyeseksa m'a Benjamín énxet'ák apagkok, apteme axta Bahurim énxet, 
appekheyáseyha axta apteyapma apkelyetlawa m'a énxet'ák Judá, 
yaqwayam emok takha' m'a wesse' apwányam David. 

17Apyetlókek axta han mil Benjamín énxet'ák apagkok. Keñe axta han ma'a 

Sibá, Saúl axta apnámakkok apchásenneykha, apkelyetlókek axta quince 
apketchek, keñe han veinte apkelásenneykha naqsa, apmonye'e axta han 
apkelwokmok ma'a Jordán, mew'aktamxa makham wesse' apwányam keñe 

18apkelyeykhákxo m'a éttakhexa nak wátsam yaqwayam epasmok 

apkelyeykheykekxa m'a wesse' apwányam apnámakkok, yaqwayam enxoho 
kataqmalmakha makham apwáxok elanok ma'a wesse' apwányam. Xama 
axta peya eyeykhekxak wesse' apwányam ma'a wátsam Jordán, 
apháxahánteyk axta apmonye' m'a Simí, 

19axta aptáhak apcháneya s'e: —Wesse', éltamhók eykhe ko'o 

megkaxénwakxók apwáxok ma'a sekteméssessamakxa axta ekmaso, 
apteyapma axta Jerusalén. Nágkalow apwáxok hélano', 

20(21) hakte ekya'ásegkók ko'o séláneya aqsok ekmaso, ko'o han sekteyapma 

emonye' sekma takha' exchep wesse', nepyeseksa m'a apyókxoho nak José 
énxet'ák apagkok. 

21Tén axta Abisai, Seruiá axta étche, aptáha s'e: —Payhawo neykhe emátog 

ma'a Simí, eñama apyemneykha wesse' apwányam, apkelyéseykha axta 
Wesse' egegkok! 

22Apchátegmowágkek axta David: —¡Seruiá étchek, háwe kéxegke 

ekpayhémo xa! ¡Yaqsa ektáha sélenmexákxo nak kéxegke! Ekya'ásegkók 
ko'o sektamhákxo makham wesse' apwányam ma'a Israel, megyetsepek sa' 
chá'a xama énxet Israel se'e sakhem nak. 

23Keñe axta appaqhetchesa Simí, apkeltennasa naqsók peya mematñehe'. 

24 Aptekkek axta han apkelanyexágko apma takha' m'a Mefi-bóset Saúl axta 

apketche. Axta han elyenyessók apmagkok, eyeynamo m'a sekxók axta 
kéltekkessama wesse' apwányam, ekwokmoho apwa'akto makham yetlo 
meyke ektáhakxa', axta han eyéssessók áwa' apátog, tén han 
melyenyessama m'a apkelnaqta. 

25Xama axta apmeyánto Jerusalén yaqwayam emok takha' m'a wesse' 

apwányam, axta aptáhak apcháneya s'e: —Mefi-bóset, ¿yaqsa axta ektéma 
mehétlama axta ko'o? 

26Apchátegmowágkek axta: —Seyásenneykha axta ko'o élyexancháseykha, 

wesse', éltamhók axta eykhe héltahanchessesek yámelyeheykok yaqwayam 
wántek ay'ókxak xép, wesse', hakte élyelqamáxche eyay'ák ko'o. 

27Asagkek axta ko'o sexéneykha nápaqtók xép wesse'. Hetnéssesek sa' eyke 

exchep apmakókxa enxoho hetnéssesek, wesse', aphémo nak Dios 
apchásenneykha. 

28Payhawók axta eykhe etekyók apyókxoho énámakkok nápaqtók xép 

wesse', eyáneyeykha axta eyke ko'o exchep atwohok sekto xamo' ma'a 
aptamakxa nak chá'a apto exchep, wesse', ko'o sekteme nak apkeláneykha. 
¡Mowanchek kaxwók xép almaxnak aqsok, wesse'! 

29Apchátegmowágkek axta wesse' apwányam: —Wánxa sa' kaxwók antéhek 

nenxeyenma xa aqsok nak. Éltémók ko'o kólexpánchesaxchek kéxegke 
xapop, xép tén han Sibá. 

30Apchátegmowágkek axta Mefi-bóset: —Sa' eyke emekxak ekyókxoho 

xapop ma'a. Apwa'akteyk eyke exchep yetlo meyke ektáhakxa m'a apxagkok 
apyawe nak. 

31 Keñe axta Barzilai, apkeñama axta m'a Galaad, apxegeykmo apkeñama 

m'a Roguelim, yaqwayam enxoho etnehek apxegexma wesse' apwányam 
eyeykhekxak ma'a Jordán. 

32Apwányamók axta aptáhak ma'a, ochenta apyeyam apagkok axta aptáhak, 

elmések axta chá'a aqsok wesse' apwányam, ekyókxoho aqsok 
eyeyméxchexa enxoho, aphamakxa axta m'a Mahanaim, hakte xámok axta 
aqsok apagkok ma'a. 

33Keñe axta wesse' apwányam aptáha apcháneya Barzilai: —Hétlakxa sa' 

ko'o m'a Jerusalén, ko'o sa' ataqmelchesek xép. 

34Keñe axta Barzilai aptáha apchátegmowágko: —Megkawegqók eyke ko'o 

kaxwók sekha, mowanchek amhagkok xamo' xép ma'a Jerusalén, 

35ochenta apyeyam ahagkok ko'o kaxwo' táhak; massegkek ekmátsa m'a 

sektawakxa enxoho, tén han ma'a sekyenakxa enxoho chá'a sekyá, 
mowanchek kaxwók ay'asagkohok ekmátsa, essenhan ekmanyása; mañék 
han kaxwók apkelmeneykmasso m'a apkelmeneykmasso nak, tén han ma'a 
élmeneykmasso nak. ¡Mamakók ko'o alya'aksek exma exchep, wesse'! 

36Wánxa sa' aqsa atnehek sekxegexma eyeykhekxak ma'a Jordán, wesse', 

¡kaqhók hegkések ekyánmaga sekteméssessamakxa, wesse'! 

37Wánxa aqsa séltamho almaxnak xép, wesse', heyhok amyekxak ma'a 

seyókxa', yaqwayam watsapwakxak ma'a, keñe han hélátawanyek ma'a 
takhaxpop apagkok axta m'a élyapmeyk nano'. Yetneyk eyke han pók 
yaqwayam etnehek apkeláneykha, wesse': cham'a hatte Quimham. Sa' 
étlakxak xa, wesse', etnésses sa' xép apmakókxa enxoho etnéssesek 
epasmok, wesse'. 

38Apchátegmowágkek axta wesse' apwányam: —Hétlakxak sa' ko'o m'a 

Quimham, atnéssesek sa' apkeltamhókxa enxoho exchep atnehek 
sekpasmo. Almések sa' ko'o exchep ma'a ekyókxoho aqsok sélmaxneyakxa 
enxoho chá'a. 

39Apyókxoho énxet axta apkelyeykhákxak Jordán. Xama axta apyeyk'a m'a 

wesse' apwányam, appetsessek axta apyenyékxo m'a Barzilai. Tén axta 
Barzilai aptaqháwo makham ma'a yókxexma aphakxa axta. 

40Keñe wesse' apwányam apmahágko m'a Guilgal, yetlo apxegexma m'a 

Quimham, tén han ma'a apyókxoho énxet'ák nak Judá, keñe han ma'a 
nápakha énxet'ák nak Israel. 

41Keñe axta apyókxoho israelitas apkelyo'ókmo m'a wesse' apwányam, axta 

aptáhak apcháneya s'e: —¿Yaqsa ektéma apmasma nak chá'a exchep ma'a 
egnámakkok nak énxet'ák Judá, wesse', appasmoma axta 
apkelyeykháseykekxo apnámakkok ma'a wátsam Jordán, tén han ma'a 
apyókxoho sẽlpextétamo apagkok, apxakcha'awók chá'a apmáheyok 
etnahágkok ma'a? 

42Apkelátegmowágkek axta apyókxoho énxet'ák Judá m'a israelitas: —

Egnámakkok egagko' negko'o m'a wesse' apwányam, megkólwanchek 
kéxegke kóllók. ¡Magásenneykekxak negko'o hegyánmagkassesek nentéyak 
ma'a wesse' apwányam! ¡Mehẽlmeseykegkok han ma'a aqsok sẽlmésso 
naqsa! 

43Apkelátegmowágkek axta m'a énxet'ák Israel: —Negko'o eyke nenteme 

wesse' apwányam egagkok egagko' ma'a David, hakte nenxámok egagko', 
máxa han negko'o kélyapma átnaha apketkok kéxegke. ¿Yaqsa ektáha 
sẽlwanyeyncha'a nak negko'o? ¡Negko'o axta egmonye' néltémo éxyamok 
makham ma'a wesse' apwányam egagkok! Kellágwokmók axta apkelpeywa 
m'a énxet'ák Judá, kóneg axta kéltemessásekxak ma'a énxet'ák Israel. 

 

2 Samuel 20 
Sebá apkenmexeykekxa' David 

1 Aphegkek axta han xama énxet ekmaso aptémakxa m'a Guilgal, apkeñama 

axta nepyeseksa Benjamín énxet'ák apagkok, Sebá axta apwesey m'a, Bicrí 
axta apketche. Appáwássek axta apchaqkahasso Sebá apkeltamho 
yenmexek David, axta aptáhak se'e: “¡Mogwanchek negko'o 
agyepetchegwakxak ma'a David, kaqhók anleyxek ma'a Jesé apketche nak! 
¡Israelitas, kóltaqhekxa kélxanák kélyókxoho!” 

2Apyókxoho énxet'ák Israel axta apyenyáwak David apkelyetlákxo m'a Sebá, 

apketche nak Bicrí. Keñe m'a Judá énxet'ák apagkok, apkelenxanmeygkok 
axta aqsa makham apkelyetleykha m'a wesse' apwányam apagkok, 
eyeynmo m'a Jordán, ekweykekxoho m'a Jerusalén. 

3Xama axta apwákxo David ma'a apxagkok apyawe, apyetnama nak 

Jerusalén, apnaqlákxeyk axta m'a diez kelán'ák apkelmeykha naqsa, 
apkeltémo axta kalánésha apxagkok apyawe, apkelhéssakxeyk axta kañe' 
tegma apkeltamho kóllanha. Axta han kélláneykha chá'a m'a, massegkek 

axta apkelpathetéyak, máxa tampe' axta tamheykegkok ekwokmoho 
életsapa. 

4Keñe axta wesse' apwányam aptáha apcháneya m'a Amasá: —

Yánchásekxa sa' ma'a Judá énxet'ák apagkok, wokmek sa' agkok ántánxo 
ekhem, keñe sa' ewaták makham se'e yetlo m'a énxet'ák nak. 

5Apxegkek axta Amasá apchánchesákxo m'a énxet'ák nak, yeyk'ak axta eyke 

m'a ekhem kéltennasakxa axta. 

6Tén axta David aptáha apcháneya m'a Abisai: —Asagkók agko' sa' katnehek 

senteméssesakxa m'a Sebá, megkaxók sa' ma'a senteméssessamakxa axta 
Absalón. Enaqlow sa' sẽlpextétamo ahagkok, elamhák sa', elántaxnegwók 
katnehek tegma apkelyawe kélhaxtegkesso nak nepyáwa', keñe 
hẽlxegánegkesek. 

7Apkelántekkek axta apkeleñama Jerusalén ma'a Joab énxet'ák apagkok 

yetlo Abisai, tén han quereteos, peleteos, apkelyetleykha axta chá'a m'a 
wesse' apwányam, yaqwayam yemhagkok ma'a Sebá. 

8Xama axta apkelwokmo m'a nekha axta émhakxa meteymog ekyawe, 

ekpayho nak Gabaón, aptekkek axta apmonye' m'a Amasá. Kempakhakma 
kélanchesso axta aptaxno m'a Joab, kayhek axta han apyaqhakkasso nepxet 
ma'a aptétamap, apmakheyáseyha axta han nápakha sókwenaqte yetlo 
axagkok, leyáxcheyk axta axagkok ma'a sókwenaqte apagkok keñe 
ekteyekmo náxop. 

9Apkelmásseságkek axta Joab apmek apkelya'assamakxa áwa' apátog ma'a 

Amasá apmako epetsesek, axta aptáhak apcháneya s'e: —¿Táseya eyáxeg? 

10Axta han eláneyha Amasá apmeyncha'a sókwenaqte apagkok ma'a Joab. 

Apkelyetxaqkassek axta apwokmo, pallénteyk axta náxop ekhéyak apwáxok. 
Apketsekkek axta han meyke apkelyetxeykxoho makham Joab. Keñe axta 
Joab tén han apyáxeg Abisai, apkelchampákxo makham apkemhéyak ma'a 
Sebá, Bicrí axta apketche. 

11Keñe axta apkenegwokmo xama Joab sẽlpextétamo apagkok ma'a 

apyetnakxa axta Amasá aphápak, tén axta aptáha s'e: —¡Énxet ektáhakxa 
enxoho apxegexma Joab tén han David, étlók sa' ma'a Joab! 

12Yetneyk axta aqsa han Amasá aphápak neyseksa ámay, apkeltexneykpek 

axta éma apagkok; xama axta apwet'a sẽlpextétamo apchaqnágwa'a chá'a 
énxet'ák, apyetnakhássek axta appekkenwokmo nekha ámay Amasá 
aphápak, apchaqlássek axta apáwa, hakte apwet'ak axta chá'a 
apchaqnágwokmo apyókxoho apkelwayam axta chá'a m'a. 

13Xama axta apyetnakhasa appekkena nekha ámay, keñe apkelyeyk'a m'a 

apyókxoho Joab axta apkelxegexma'a apkemhágko m'a Sebá. 

14Apweynchámeyha axta Sebá ekyókxoho apheykegkaxa nak ma'a énxet'ák 

Israel, ekweykekxoho m'a Abel-bet-maacá, apchaqnákxeyk axta m'a 
apyókxoho aptawán'ák neptámen nak Bicrí, keñe axta apkelxega neptámen 
apyetlawa apmahágko m'a tegma apwányam. 

15Xama axta apkelwokmo Joab sẽlpextétamo apagkok ma'a Abel-bet-maacá, 

apkelánegkek axta nenchántamakxa néten apkekhesa xapop ma'a halep nak 
kélhaxtegkesso tegma, yaqwayam enxoho ektamagkok ma'a tegma 
apwányam, keñe axta m'a apyókxoho nak apkelenxanakmo eyaqnegkesek 
ma'a meteymog kélhaxta nak nepyáwa tegma. 

16Pelakkassek axta élpáxameyncha'a xama kelán'a ekmanyehe axta chá'a 

kay'asagkohok yaqwánxa katnehek ma'a néten nak kélhaxtegkesso tegma 
apwányam: —¡Kóleyxho sekxók sekpeywa! ¡Kóleyxho sekxo'! ¡Kóltennés sa' 
sektáhakxa sekpeywa Joab, hey'áwak sa', hakte éltamhók ko'o 
alpaqhetchesaxkoho'! 

17Xama axta apyepetchegwokmoho Joab, keñe axta ektáha 

élmaxneyáncha'a s'e: —¿Xépya Joab? —Ko'o —axta aptáhak 
apchátegmowágko. Entáhak axta eyáneya m'a kelán'a: —Yeyxho sa' 
sekpeywa wesse' ahagkok. —Ekhaxnawo neykhe —axta aptáhak 
apchátegmowágko. 

18Keñe axta ektáha kelán'a s'e: —Axta katnehek chá'a nanók amya'a s'e: 

“Énxet apmáheyo enxoho ey'asagkohok aqsok, etegyaha sa' chá'a amya'a 
m'a tegma apwányam Abel.” Cháxa ektémakxa axta chá'a kataqmelekxak 
élánamáxche ekyókxoho aqsok. 

19Méko apkello énxet'ák tegma apwányam egagkok, apkelwanmeyeykha 

aqsa, melyamasmak han ma'a Israel, ¡apkemha apmonye' apagko' nahan! 
Apmakók eyke exchep emasséssók. ¿Yaqsa ektáha apmako nak 
emasséssók ektáha nak Wesse' egegkok apagkok? 

20Apchátegmowágkek axta Joab: —¡Megkaxeyenmak ko'o ewáxok atnehek 

xa! Háwe sekmáheyo amasséssók tén han atnessásekxak nápakha'a 
apketkók. 

21Háwe negko'o yaqwánxa antéhek xa, xama énxet akke apkeñama nak 

egkexe Efraín, apwesey nak Sebá, apkenmexeykekxak ma'a wesse' 
apwányam David. Hegkés aqsa ko'o m'a, keñe sa' atyapok se'e tegma 
apwányam nak. —Agyenyenták sa' apqátek eñama s'e néten kélhaxtegkesso 
tegma —axta entáhak eyátegmowágko Joab ma'a kelán'a. 

22Yahamok axta ektaqháwo m'a kelán'a éltennássekxo apyókxoho énxet'ák 

apheykha nak tegma apwányam, yetlo ekya'áseykegkoho ektáhakxa 
ekpeywa, tén axta kélyaqténchesa apyespok Sebá, kélyenyeyntegkessek 
axta apqátek ma'a Joab. Tén axta Joab apkeltamho kólpáwaksek 
kélaqkahasso yaqwayam elwátesagkok, tén axta apkeltaqháwo apyenyékxo 

tegma apwányam, apkelmeyákxo chá'a m'a apxanák nak, keñe axta Joab 
apmeyákxo Jerusalén yaqwayam elpaqhetchesakpohok wesse' apwányam. 

David sẽlpextétamo apkelwesse'e apagkok 

(2 Sa 8.15-18; 1 Cr 18.14-17) 

23Joab axta aptamhákxak apkemha apmonye' apagkok ma'a apyókxoho 

sẽlpextétamo nak Israel; keñe axta Benaías, Joiadá axta apketche, 
aptamhákxo apkemha apmonye' apagkok ma'a quereteos, tén han ma'a 
peleteos. 

24Keñe axta Adoram apkemha apmonye' apkeltemessáseykha chá'a 

énxet'ák; keñe axta Josafat, Ahilud axta apketche, appasmeykha chá'a 
aptamheykha wesse' apwányam. 

25Keñe axta Sevá apnaqtáxéseyak chá'a weykcha'áhak, keñe axta Sadoc tén 

han Abiatar, aptamhéyak apkelmaxnéssesso Dios énxet'ák apagkok. 

26Axta han apkelmaxnéssesso Dios énxet'ák apagkok David ma'a Irá, 

apkeñama axta m'a Jaír. 

 

2 Samuel 21 
Gabaonitas apyaqmagkáseykekxa kélteméssessamakxa' 

1Teyepmeyk axta meyk segaqhe neyseksa apteme wesse' apwányam David 

ekweykmoho apqántánxo apyeyam. Tén axta David appaqhetchessama 
Wesse' egegkok, axta aptemék apchátegmoweykegko Wesse' egegkok: 
“Saúl aptémakxa ekmaso keñamak ektepa meyk segaqhe, tén han 
apkeltémakxa m'a apnámakkok, hakte apkelnapmeyk ma'a gabaonitas.” 

2 Apkeláneyáha axta David ma'a gabaonitas keñe apkelpaqhetchesa. (Háwe 

axta énxet'ák Israel ma'a gabaonitas, amorreos apkeleymomap axta m'a, 
cham'a aphéssamo axta mók apkelpaqhetchásamákpoho m'a énxet'ák 
Israel, apkeltémo metnéssessamók chá'a exma ekmaso, cham'a apmáheyo 
axta emasséssók ma'a Saúl, eñama apkelmeyeykha m'a énxet'ák Israel tén 
han Judá.) 

3Apkelmaxneyáha axta David: —¿Háxko sa' atnéssesek ko'o kéxegke? 

¿Háxko atnehek ko'o ayaqmagkassásekxak ma'a ekmaso 
kélteméssessamakxa axta kéxegke, yaqwayam enxoho kaltaqmalmakha 
kélpeywa kólxénmakha m'a Wesse' egegkok énxet'ák apagkok? 

4Apkelátegmowágkek axta gabaonitas: —Mogmenyeyk negko'o selyaqye 

ekyaqmageykekxa senteméssessamakxa axta m'a Saúl yetlo apketchek, 
mogmenyeyk han negko'o yetsapok xama énxet se'e Israel nak. Aptáhak 
axta David apkeláneya s'e: —Héltennés kéltamhókxa enxoho atnéssesek 
kéxegke. 

5Apkelátegmowágkek axta xa énxet'ák nak: —Énxet apmáheyo nak 

hegmasséssók apkeláneykekxa nak aptáhakxa yaqwayam hẽlnápok, 
yaqwayam mólweynchamha makham se'e ekyókxoho nak kañe' Israel, 

6egmenyeyk negko'o hẽlmések siete aptawán'ák neptámen xa énxet nak, 

keñe sa' negko'o ólmakhésha néten nápaqtók Wesse' egegkok ma'a Guibeá, 
apkeñamakxa axta Saúl, apkelyéseykha axta Wesse' egegkok. Apxénchek 
axta elmések ma'a wesse' apwányam, 

7apmeyókek axta eyke m'a Mefi-bóset, Jonatán axta apketche, Saúl axta 

aptáwen, eñama m'a aphéssamo axta mók apkelpaqhetchásamákpoho 
ekmámnaqsoho m'a Jonatán. 

8Keñe axta apkelma m'a apqánet étchek axta m'a Rispá, Aiá axta apketche 

kelwána, ekwetasso axta m'a Saúl, cham'a Armoní tén han ma'a pók axta 
apwesey Mefi-bóset, keñe axta han ma'a cinco étchek axta m'a Merab, Saúl 
axta apketche kelwána, ekwetasso axta m'a Adriel, Barzilai axta apketche, 
apkeñama axta Meholá, 

9keñe apkelmésa m'a énxet'ák Gabaón, apkelchexnágkek axta m'a néten nak 

egkexe, nápaqtók ma'a Wesse' egegkok. Cháxa ektáhakxa axta apkeletsapa 
apyókxoho xa siete nak, eyeynókxa axta émha amonye' ekhem apnakxamap 
ma'a apho hótáhap. 

10Keñe axta Rispá, Aiá axta apketche, élántaxneykxo apáwa 

sẽlwáxaqxamól'a magkenatchesso élapwokmo, keñe axta ekyetnakmo m'a 
néten nak meteymog. Hakmek axta m'a, eyeynamo m'a sekxók apnakxamap 
apho nak hótáhap, ekweykmoho ekwa'akto makham ekmámeye, axta 
kahayók xama enxoho kay'áwak náta ekhem ma'a kélhapák, axta han 
kahayók kay'áwak xama enxoho aqsok nawha'ák éllo m'a axta'a. 

11Xama axta kéltennáseyncha'a David ektémakxa m'a Rispá, kelán'a 

apmeykha naqsa axta m'a Saúl, 

12apxegkek axta apkelwákxo m'a Saúl apexchakkok tén han ma'a apketche 

axta Jonatán, apkelmoma axta m'a apheykha nak Jabés, ekpayho nak 
Galaad. Apkelmenyexma axta m'a apkelweynchámeykegkaxa nak chá'a 
énxet'ák, ekyetnama nak Bet-sán, apkelmakheyáseykegkaxa axta filisteos, 
apchaqhama axta Saúl ma'a Guilboa. 

13Keñe axta David apkeltamho kólsakxak Saúl apexchakkok tén han 

Jonatán, apkeltamhók axta han kólmekxak apexchakkok ma'a 
kélmakheyáseykha axta néten; 

14kélátawanyeyk axta han Saúl apexchakkok keñe han Jonatán ma'a 

takhaxpop apagkok axta m'a Quis, Saúl axta apyáp, ekpayho nak Selá, 
yókxexma nak Benjamín. Kelánéxcheyk axta ekyókxoho m'a apkeltamhókxa 

axta kalanaxchek ma'a wesse' apwányam. Keñe axta natámen xa apma 
takha' Dios kélmaxnagko m'a apchókxa nak. 

Abisai apwagkasso teyp David 

15Apkempakhákxeyk axta makham filisteos ma'a énxet'ák nak Israel. Keñe 

axta apxega David yetlo sẽlpextétamo apkelwesse'e apagkok yaqwayam 
elnapakpok ma'a. Apyampa'awók apagko' axta han ma'a David, 

16keñe axta xama énxet apwenaqte apwesey axta Isbí-benob apmako 

yaqhek. Treinta kilos axta ekyentaxno sawhéwa apagkok, axnagko' axta han 
sókwenaqte apagkok apkexna m'a nepxet. 

17Keñe m'a Abisai, Seruiá axta étche, appásegwokmo m'a David, 

apketámegkek axta m'a filisteo keñe apchaqha. Keñe axta David 
apkelxegexma'a apkeltamho melyetlewek chá'a elmahagkok kempakhakma, 
yaqwayam enxoho megkaspónhek élsassóxma m'a Israel. 

Énxet'ák apkelwenaqte kélempakhe 

(1 Cr 20.4-8) 

18Tepékxeyk axta makham mók kempakhakma yókxexma Gob 

apkempakhákpo m'a filisteos. Apchaqhak axta han Sibecai ma'a Saf, cham'a 
Sibecai apteme axta husatita, aptáwen neptámen axta m'a énxet'ák 
apkelwenaqte. 

19Keñe axta makham mók ekteyapma kempakhakma apkempakhamap ma'a 

filisteos, axta han payhok ma'a Gob nak, apchaqhak axta han Elhanán ma'a 
Goliat, apkeñama axta m'a Gat, cham'a Elhanán, Jaír axta apketche, 
apkeñama axta m'a Belén, awanhók agko' axta apakxak sawhéwa apagkok, 
hawók axta m'a yámet apkelánamákpexal'a apáwa. 

20Tepékxeyk axta makham mók kempakhakma m'a Gat. Aphegkek axta han 

xama énxet apwenaqte apagko' ma'a, veinticuatro axta apophék: seis axta 
apophék apmék, tén han seis ma'a apmagkok nak. Axta han aptawán'ák 
neptámen ma'a énxet'ák apkelwenaqte axta, 

21Apkelwanyeyha axta m'a énxet'ák Israel, apchaqhak axta eyke m'a 

Jonatán, Simá axta apketche, apyáxeg axta m'a David. 

22Cháxa cuatro énxet'ák apkelwenaqte nak, apteme axta han aptawán'ák 

neptámen ma'a Réfah, apkeñama axta Gat, apkelnapmeyk axta eyke m'a 
David, tén han ma'a sẽlpextétamo apagkok nak. 

 

2 Samuel 22 
David apmeneykmasso eñama apmallanma 

(Salmo 18) 

1Apmeneykmássessek axta David Wesse' egegkok se'e negmeneykmasso 

nak, apwagkasa axta teyp Wesse' egegkok megyahayo emok ma'a Saúl, 
keñe han ma'a apyókxoho apkelenmexma nak. 

2Aptáhak axta s'e: “Wesse', xép apteme setaqmelchesso, 

sekyexánegweykekxexa', semallahanchesso, 

3Dios ahagkok, semasma apyennaqte, seyáhakkásamáxche', sewagkasso 

teyp apmopwána, xép apteme sekyexanmomakxa netnók agko', tén han 
sekheykekxexa nak chá'a eyxanmok, xép apteme sewagkasso teyp. 
¡Ewagkassegkek teyp nepyeseksa m'a énxet'ák apkelyennaqteyáseykha nak 
chá'a apyempe'ék! 

4Wesse' egegkok, payhawók xép kólpeykesho'; ekwóneyha agkok chá'a, 

hewagkasek chá'a teyp nepyeseksa sélenmexma. 

5“Ewakhayak axta ko'o m'a élyaqyahayam segaqhamo nak; eyáyak axta ko'o 

m'a yegmen ényé ekmassésseykmohol'a ekyókxoho aqsok. 

6Ewakhayak axta ko'o m'a nétsapma; ¡ketók axta ko'o semomakxa m'a 

kelhanma segaqhamo nak! 

7Ekwóneykha axta ko'o Wesse' egegkok ma'a ekyentaxnama axta 

setnamakxa', éltémok axta hepasmok Dios ahagkok, aplegayók axta ko'o 
sélmaxnagko m'a ekpayho nak tegma appagkanamap apagkok; ¡aplegayak 
axta sekwóneykha! 

8“Yetlómok axta ekyawheykha xapop ekyennaqte agko': kelyawheykha axta 

m'a ekméyak nak néten; Wesse' egegkok aplo axta kelyawheyáseykha. 

9Apwéhek axta teyapmak ekpánma, keñe apátog ekteyapma táxa 

segaqhamo nak; ¡apátog axta kelánteyapmak átex éláléweyak nak! 

10Apmeykáseykekxeyk axta néten, keñe axta apweyweykento. ¡Yentexek 

axta yaphope ekpésyam ma'a kóneg apkenmágkaxa axta! 

11Apchántegkek axta m'a xama apchásenneykha ekha nak apxempenák, 

keñe axta apchampaya; apwetamakpek axta eksama m'a éxchahayam, 

12apmeykha axta aptéma appakxanma m'a ekyáqtessóxma ekyentaxno 

ekwakhaya axta, tén han yaphope ekpésyam ekláneyo nak yegmen. 

13Xama apkelyenma ekyennaqte agko' axta teyapmak ma'a apkenmágkaxa 

axta; keláléweykenteyk axta ekpalleykento átex. 

14“Kextegyawomchek axta appeywa Wesse' egegkok meyke nak Ekhémo 

m'a néten: 

15apkelnextegkessek axta yágke aktek apagkok tén han apkelyenma, 

apkexpánchessegkek axta sélenmexma. 

16Yáxña'akxoho axta tamheykekxak ma'a neysekso nak wátsam; 

negwetayók axta m'a awhak nak xapop, eñama Wesse' egegkok appeywa 
ekyennaqte agko', tén han apwátekhapma ekyennaqte. 

17“Ey'assáseykmek axta ko'o apmek Dios, etekkessegkek axta m'a wátsam 

ekyawe agko' nak. 

18Ewagkassegkek axta teyp nepyeseksa m'a sélenmexma apkelyennaqte 

setaqnagkama axta, apmelyeyha'ak axta m'a axta axnémók ko'o. 

19Étámeykmek axta ko'o m'a neyseksa ekyentaxno sekha, epasmomchek 

axta eyke m'a Wesse' egegkok: 

20Etekkessegkek axta m'a eyesagkexa axta; ¡ewagkassegkek axta teyp 

hakte eyásekhayók ko'o! 

21Egkéssegkek axta ko'o ekyánmaga Wesse' egegkok ekpayhawo nak 

hegkések, eñama eyáxñeyo sektémakxa, 

22hakte ekyetlamchek axta ko'o m'a Wesse' egegkok nak ámay apagkok; 

¡mayenseykmok xama enxoho m'a Dios ahagkok! 

23Kaxénmakha chá'a ewáxok ma'a ekyókxoho apchánamakxa nak antéhek; 

¡meytnakhásseykmok xama enxoho m'a segánamakxa apagkok! 

24Méko agko' ko'o aqsok ekmaso sélane nápaqtók ma'a; ekyamasmeyk ma'a 

nentémakxa ekmaso. 

25Egkéssegkek ekyánmaga Wesse' egegkok eñama eyáxñeyo sektémakxa 

nápaqto'. 

26“Wesse' egegkok, meyenyawha chá'a exchep ma'a énxet meyenyaweykha 

nak chá'a, kataqmalmakha chá'a apwáxok elanok ma'a énxet 
aptaqmelchásamákpoho nak chá'a, 

27exekmóshok eyke chá'a exchep apteme eyáxñeyo aptémakxa m'a énxet 

eyáxñeyo nak aptémakxa, ey'asagkohok eyke chá'a exchep aptémakxa m'a 
énxet apmopwána nak appeywa elának pók. 

28Elwagkashok eyke chá'a exchep teyp ma'a megkaleymáxkoho nak 

apkelwáxok, apkelanawók agkok chá'a exchep ma'a éleymáxkoho nak 
apkelwáxok, keñe etnessásekxak chá'a mékoho. 

29Wesse' ahagkok, xép apteme élseyéxma ahagkok; Dios ahagkok, xép 

sélsássesso exma m'a ekyáqtésakxa exma nak. 

30Epasmeyk sa' agkok xép, aktamagkok sa' sélenmexma, almallanagkok sa' 

ma'a meteymog kélhaxtegkesso nak tegma apkelyawe apagkok. 

31“Péwók ma'a Dios ámay apagkok; payhawók megkólya'ássemek ma'a 

apxeyenma nak elának Wesse' egegkok. ¡Eltaqmelcheshok chá'a Dios ma'a 
apyókxoho énxet'ák ektáha nak chá'a apcháyo! 

32¡Dios apteme wánxa xama, méko pók. Méko mók aqsok kéláyókxa 

awanchek hentaqmelchesek! 

33Dios apteme sekyexánegweykekxexa apyennaqte, tén han setnéssesso 

ekpéwomo sektémakxa, 

34 cha'a setnéssesso ko'o meyke sekpelápegwayam ma'a ektémól'a xenaq, 

cha'a segkésso han sekmowána atnamha m'a netnók agko' nak, 

35cha'a seltámésso han yaqwayam wampakhak ma'a, tén han segkésso 

sekyennaqte, yaqwayam weykesek axát'ák ma'a yágke sawo ekyexwase 
nak. 

36“Xép setaqmelchesso, tén han sewagkasso teyp, ektaqmeleykha apwáxok 

sélányo keñamak setaqmelchessessama sekha. 

37Eyaxñássessegkek chá'a sekmaheykegkaxa', megkaltáxñek chá'a 

emagkok. 

38“Élamheykegkek axta ko'o m'a sélenmexma, keñe sekmassésseykmo, 

natámen seksawhoma axta séxyeykmo makham. 

39¡Eksawhomók axta sekmassésseykmo! ¡Nápakha'a apketkók axta 

ekteméssessók! Axta enaqxétekhágweykmok. ¡Apkelyaqneneykegkek axta 
ekpayhókxa sénmágkaxa! 

40Xép axta segkésso sekyennaqte sémpakhe; xép axta apkeltémo 

elháxahagkok emonye' m'a énxet'ák sélenmexeykha axta chá'a, 

41tén han apkeltémo yenyahagkok emonye' m'a sélenmexma nak. Cháxa 

sekmassésseykmo axta ko'o m'a ektáha axta chá'a setaqnagko. 

42Aptegyeykegkek axta eykhe ekpasmo, méko axta eyke ekpasmoma; 

apwóneykha axta eykhe chá'a Wesse' egegkok, axta eyke 
yátegmoweykegkok. 

43¡Ektepelchamók axta ektémól'a yagkamex náxop! ¡Élteyammeykha axta, 

ektémól'a ólteyammaha yelpa' m'a ámay! 

44Emallahanchessegkek axta nepyeseksa m'a énxet'ák apkelnápomákpo 

axta chá'a énxet'ák ahagkok, etnéssessegkek axta aqsa makham sémha 
emonye' nepyeseksa m'a pók aptémakxa énxet'ák, éltemessáseykha axta 
ko'o m'a énxet'ák megkatnaha nak sélweteykxa'. 

45Apkelleg'ak agkok chá'a sekpeywa, hélyahakxohok chá'a; kaltaqmalmakha 

chá'a apkelpeywa hexének ma'a énxet'ák apkeleñama nak mók nekha', 

46kalyelqaxchek chá'a apkelwáxok hélanok énxet'ák apkeleñama nak mók 

nekha, elpexyennók chá'a elántépok ma'a apkelyexanmomakxa nak chá'a. 

47“¡Megyetsepek chá'a Wesse' egegkok! ¡Apcheymákpoho sa' chá'a 

kólteméssesek ma'a setaqmelchesso nak chá'a! ¡Meyke ekhémo sa' chá'a 
kólteméssesek ma'a Dios sewagkasso nak chá'a teyp, tén han semasma nak 
chá'a! 

48Cha'a apteme Dios seyaqmagkassáseykekxa nak chá'a mók 

sélteméssessamakxa m'a, tén han sélmésso m'a énxet'ák, yaqwayam 
atnehek séláneykha. 

49Ewagkassegkek teyp nepyeseksa m'a sélenmexma nak, cham'a 

sénmexeykha sektámeykmo nak chá'a ko'o. ¡Wesse', ewagkassegkek ko'o 
teyp xép, nepyeseksa m'a énxet'ák apkelyennaqteyáseykha nak chá'a 
apyempe'ék! 

50 Cháxa keñamak sélpeykessamo nak chá'a exchep, nepyeseksa m'a pók 

aptémakxa énxet'ák, tén han sekmeneykmassama chá'a negmeneykmasso 
xép apwesey. 

51Apméssegkek xép apkelmalláneyak ekxámokma m'a wesse' apwányam 

ektáha axta apkelyéseykha; yásekhohok chá'a exchep ma'a David, tén han 
ma'a aptawán'ák neptámen.” 

 

2 Samuel 23 
Ektemegwánxa néxa appeywa David 

1Keso ektemegwánxa néxa appeywa David se'e: “David, Jesé apketche, 

énxet apteméssesso axta Dios ekyawe kéláyo, wesse' apwányam ektáha 
axta apkelyéseykha m'a Dios apagkok nak Jacob, apteme axta apkelánéyak 
ekmátsa apmeneykmasso m'a kañe' nak Israel. Aptáhak appeywa s'e: 

2“Appaqmetchek Wesse' egegkok Espíritu apagkok, ko'o eyke 

eyásenneykxa'; egkéssek appeywa yaqwayam añeksek. 

3Appaqmetchek ma'a Dios apagkok nak Israel; aptáhak seyáneya Apmasma 

nak chá'a Israel se'e: ‘Énxet apkeláneykha nak chá'a énxet'ák yetlo 
ekpéwomo aptémakxa', apkeláneykha nak chá'a énxet'ák yetlo apcháyo 
Dios, 

4exhok sa' ma'a ektémól'a katyapok ekhem axto'o, máxa sa' etnehek ma'a 

ekhem éltátchesso meykel'a yaphope, ektaqmelcháseykekxal'a pa'at 
natámen ekmámeye.’ 

5Cháxa keñamak melyenseykmo nak Dios ma'a étawán'ák nak ko'o, hakte 

élánéssegkek axta ko'o ekhémo mók nélpaqhetchásamáxkoho meyke néxa 
m'a, penchásamáxcheyk ektáxésamaxche', méko han kamasseksek. 

élmallahancháseykegkek ko'o m'a, etekkessessegkek han ma'a ekyókxoho 
aqsok sekmámenyého. 

6Keñe sa' ma'a apyókxoho élmasagcha'a nak apkeltémakxa, máxa am'ák 

kélchexakha sa' kólteméssesek magmowánal'a ampaknegwomho'. 

7Sawo ekyentaxno essenhan sawhéwa chá'a kóltéhek ma'a peya enxoho 

kólpaknegwomho', kólchexák chá'a nátex, yaqwayam enxoho kólwatnek 
ekyókxoho.” 

David sẽlpextétamo apagkok apkelyennaqte 

(1 Cr 11.10-47) 

8Keso apkelwesey axta David sẽlpextétamo apagkok apkelyennaqte s'e: Is-

bóset, apteme axta hacmonita, apkemha apmonye' axta nepyeseksa m'a 
apqántánxo apkelyennaqte axta, apkelnapma axta ochocientos énxet 
sawhéwa apmeykha. 

9Eleazar axta aptétéyak ma'a, Dodó axta apketche, apteme axta énxet 

ahohíta, apteme axta han apkeñama nepyeseksa m'a apqántánxo 
apkelyennaqte axta. David axta han apxegexma apha m'a yókxexma nak 
Pas-damim, cham'a apchaqneykekxo axta filisteos apmáheyo yempakhak 
ma'a, keñe israelitas apkelwátéseykegko. 

10Axta eyke elwátesseykmok ma'a, apkelnapmeyk axta filisteos ekwokmoho 

ekyampaya apaktog, yepetcha'ak axta apmek ma'a sókwenaqte apakxak 
apagkok. Cháxa apmésa axta ekyawe agko' apmallane m'a Wesse' egegkok. 
Tén axta sẽlpextétamo apkelyetlawa m'a Eleazar, yaqwayam elmagkok ma'a 
aqsok apkelyementaméyak ma'a apkelenmexma. 

11Keñe axta Samá neptámen ma'a Eleazar, Agué axta apketche, apteme 

axta ararita. Xama axta apchaqnákxo filisteos ma'a yókxexma nak Lehi, 
kélcheneykekxexa axta yágkeleyke, apkenyahágkek axta apmonye'e m'a 
sẽlpextétamo israelitas, 

12keñe axta Samá apkenmeyncha'a aqsa m'a neyseksa namyep apmeyawa, 

apkelnapchek axta han filisteos. Cháxa apmésa axta ekyawe agko' 
apmallane m'a Wesse' egegkok. 

13Xama ekhem axta apkelxega apyo'ókmo David apqántánxo apkeleñama 

nepyeseksa m'a treinta apkelyennaqte, cham'a meteymog áxwa nak Adulam. 
Apkelpakxeneykegkek axta sẽlpextétamo filisteos ma'a 
ekyapwátegweykenxa nak xapop Refaim. 

14Aphegkek axta David ma'a tegma apyennaqte, keñe axta sẽlpextétamo 

filisteos apheykencha'a m'a Belén. 

15Aptáhak axta appaqmétencha'a David: “¡Yámék la'a xama énxet 

heyekwéssók yegmen ma'a yámelchet nentaxnamakxa nak Belén!” 

16Keñe axta apqántánxo apkelyennaqte apkelántaxnegwokmo m'a 

apkelpakxeneykegkaxa axta filisteos, apyekwokmek axta yegmen ma'a 
yámelchet ekyetnamakxa axta m'a nentaxnamakxa nak Belén, apsákxéssek 
axta m'a David. Axta eyke emakók ének, apyegkenchek axta aqsa 
apteméssesa apmésso naqsa Wesse' egegkok. 

17Axta aptáhak se'e: “¡Megyohók ko'o eynek ma'a Wesse' egegkok! ¡Hakte 

máxa katnehek sekyena enxoho éma apagkok se'e énxet'ák 
melmeyágweykxo nak apkelyennaqte apkelmahágko seyekwéssekmo 
yegmen!” Axta emakók ének. Cháxa ektáhakxa axta aqsok apkeláneyak 
ma'a apqántánxo énxet'ák megyeye nak elmahagkok eyesagkexa'. 

18Abisai axta apkemha apmonye' apagkok xa treinta énxet apkelyennaqte 

nak, cham'a Abisai, Joab axta apyáxeg, Seruiá axta étche. Apketámeygkek 
axta trescientos énxet sawhéwa apmeykha, apkelnapchek axta han. Cháxa 
aptéma axta apxénamap chá'a nepyeseksa m'a treinta énxet'ák 
apkelyennaqte nak, 

19néten kéláyo axta han aptemék nepyeseksa m'a apyókxoho nak, hakte 

apkemha apmonye' apagkok axta aptemék. Axta eyke exnágweykekxohok 
ma'a apmonye'e axta apqántánxo kempakhakma yapmeyk. 

20Xama énxet apyennaqte axta han ma'a Benaías, Joiadá axta apketche, 

apteme axta énxet Cabseel, xámok axta aqsok apkelane. Axta apkelnapma 
m'a apqánet apketchek axta Ariel, apkeñama axta Moab. Aptaxneyk axta 
máxek apteyekmo yeyam, cha'a apchaqhakxa axta han méwa m'a kañe' nak. 

21Apchaqhegkek axta han egipcio apwenaqte axta, apmeykha axta 

sawhéwa: apketámeygkek axta Benaías yámet apmeykha, apyementegkek 
axta sawhéwa apagkok, keñe apchaqha apkelyetxeykxo m'a sawhéwa 
apagkok apagko' nak. 

22Cháxa ekméssama axta apxénamap Benaías, Joiadá axta apketche, 

nepyeseksa m'a treinta énxet'ák apkelyennaqte axta; 

23néten kéláyo axta han aptemék nepyeseksa m'a apyókxoho nak, axta eyke 

exnágweykekxohok ma'a apmonye'e axta apqántánxo kempakhakma 
yapmeyk. Keñe axta David apteméssesa apkemha apmonye' nepyeseksa 
m'a énxet'ák ektáha axta chá'a aptaqmelchesso. 

24Apheykha axta han nepyeseksa treinta apkelyennaqte: cham'a Asael, Joab 

axta apyáxeg; Elhanán, Dodó axta apketche, apkeñama axta Belén; 

25tén han Samá, apkeñama axta Harod; Elicá, apkeñama axta han Harod; 

26Heles, apteme axta paltita; Irá, apketche nak Iqués, apkeñama axta m'a 

Tecoa; 

27Abiézer, apkeñama axta Anatot; Sibecai, apkeñama axta Husah; 

28Salmón, apteme axta ahohíta; Maharai, apkeñama axta Netofá; 

29Héled, apketche axta Baaná, axta han apkeñamak ma'a Netofá; Itai, 

apketche axta Ribai, apkeñama axta Guibeá, ekpayho nak Benjamín 
apchókxa; 

30Benaías, apkeñama axta Piratón; Hidai, apkeñama axta m'a alwáta nak 

Gaas; 

31Abí-albón, apteme axta arbatita; Azmávet, apkeñama axta m'a Bahurim; 

32Eliahbá, apteme axta saalbonita; tén han Jasén apketchek; Jonatán; 

33Samá, apteme axta ararita; Ahiam, apketche axta Sarar, apteme axta han 

ararita; 

34Elifélet, apketche axta Ahasbai, tén han ma'a apkeñama nak Maacá 

apketche; Eliam, apketche nak Ahitófel, apkeñama axta Guiló; 

35Hesrai, apkeñama axta Carmel; Paarai, apteme axta arbita; 

36Igal, Natán apketche, apkeñama axta m'a Sobá; Baní, apkeñama axta m'a 

Gad; 

37Sélec, apkeñama nak Amón; Naharai, apkeñama nak Beerot, apteme axta 

Joab apkelsókáseykha apkelmeykha, étche nak Seruiá; 

38Irá, apkeñama axta Jatir; Gareb, apkeñama nak han ma'a Jatir; 

39keñe han ma'a Urías, apteme axta hitita. Treinta y siete axta apyókxoho. 

 

2 Samuel 24 
David apnaqtáxéséyak weykcha'áhak apkelwesey énxet'ák 

(1 Cr 21.1-17) 

1Apkeltaqnaweygkokxeyk axta makham Wesse' egegkok ma'a israelitas, 

apkenmexchásekxeyk axta m'a David apkeltamho enaqtáxésagkok 
apkelwesey weykcha'áhak ma'a énxet'ák Israel, tén han Judá. 

2Keñe axta David aptáha apcháneya m'a Joab, apkemha apmonye' axta 

sẽlpextétamo apagkok, apteme axta chá'a apxegexma: —Eweynchamha sa' 
ekyókxoho apheykegkaxa nak énxet'ák Israel, eyeynókxa m'a Dan, 
ekweykekxoho m'a Beerseba, enaqtáxésák sa' apkelwesey énxet'ák, 
yaqwayam sa' ko'o ay'asagkohok háxko apwánxa apyókxoho énxet 
apheykha. 

3Apchátegmowágkek axta Joab: —Wesse' egegkok, Dios apagkok nak xép, 

wesse', sa' exámasagkok énxet'ák apagkok cien makham, eyeykhássamhok 
sa' se'e kaxwo' nak, emagkahagwomho annal'a exchep wesse' yaqwayam 



822 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

éta'; ¿yaqsa eyke ektáha apkeltamho nak kólnaqtáxésagkok weykcha'áhak 
apkelwesey énxet'ák xép, wesse'? 

4Appenchessek axta eyke apkeltamhókxa etnehek wesse' apwányam ma'a 

Joab, tén han ma'a apkelámha apmonye'e nak sẽlpextétamo, yetlókok axta 
apteyapma Joab ma'a aphakxa nak wesse' apwányam, tén han ma'a 
apyókxoho apkelámha apmonye'e sẽlpextétamo, yaqwayam 
enaqtáxésagkok apkelwesey m'a énxet'ák Israel. 

5Apkeltámeyákxeyk axta wátsam Jordán, keñe apkelpakxenwokmo m'a 

Aroer, tegma apwányam apyetnama nak ma'a neyseksa 
ekyapwátegweykenxa xapop, ekmahéyak nak Gad tén han Jazer. 

6Keñe axta apkelmeyákxo m'a Galaad tén han Cadés, apchókxa nak ma'a 

hititas. Apkelwokmek axta m'a Dan, keñe apkeltaqhegwokmo apkelmeyákxo 
m'a Sidón. 

7Keñe apkelmeyákxo m'a apyetnamakxa nak tegma apyennaqte Tiro, tén 

han ma'a apyókxoho tegma apkelyawe apagkok nak heveos, keñe han 
cananeos, ekwokmoho apkelyephagweykxo m'a ekpayho nak nepyeyam 
ma'a Judá, cham'a Beerseba. 

8Nueve pelten axta weykmok tén han veinte ekhem apkelweynchámeykha 

m'a ekyókxoho apkelókxa nak, keñe apkeltaqháwo makham Jerusalén. 

9Apméssek axta Joab apnaqtáxéseyak apkelwesey énxet'ák ma'a wesse' 

apwányam, ochocientos mil énxet axta han apwetákpok Israel 
apmopwancha'a nak elempakha', keñe axta quinientos mil ma'a énxet'ák 
Judá. 

10Chaqhak axta apwáxok David eyesagko aptáhakxa apnaqtáxésagko 

apkelwesey weykcha'áhak, keñe axta aptáha apkeltennasa Wesse' egegkok 
se'e: —Élanak ko'o ekyawe agko' may'assáxma sélana xa aqsok nak. Wesse' 
ahagkok, éltamhók eyke ko'o heyásekhekxohok makham neyseksa sélane 
xa aqsok ekmaso nak, ko'o sektáha nak xép apkeláneykha, asagkek ko'o 
sektáhakxa, máxa ektáhak ma'a énxet ekyeyháxmal'a. 

11Keñe axta mók ekhem, apxatakha'a m'a David, keñe Wesse' egegkok 

aptáha apcháneya m'a aplegasso axta appeywa Gad, apwetayo axta chá'a 
aqsok, apkeláneykha axta m'a David: 

12“Ey'ókxa sa' David, eltennés sa' peya ko'o altennaksek ántánxo aqsok, 

elyésha sa' ma'a apkeltamhókxa enxoho alának aqsok.” 

13Apxegkek axta Gad apya'aweykxo m'a David, keñe aptáha 

apkelmaxneyáncha'a: —¿Yaqsa apkepmenyého exchep: siete apyeyam 
meyke nentóya s'e apchókxa nak, apqántánxo pelten enxeykel'a apmenyeyk 
apketcheykha apyaqmáseykha m'a katnaha nak apnámakkok, essenhan 
ántánxo ekhem yaqwayam katyapok negmasse ekmaso s'e apchókxa nak? 

Kalchetam sa' apwáxok se'e kaxwo' nak, keñe sa' héltennaksek 
apkeltamhókxa katnehek, yaqwayam enxoho ko'o altennássekxak ma'a 
ektáha nak seyápháseykha. 

14Keñe axta David aptáha apcháneya m'a Gad: —Asagkók agko' ko'o 

setnahakxa'. Wesse' egegkok akke tásek negko'o hẽllegássesagkoho', hakte 
awanhek ektémakxa apmopyósa henlanok ma'a, kaxnók 
hẽllegássesagkohok ma'a énxetók xamo' nak. 

15Keñe axta Wesse' egegkok apcháphasa negmasse ekmaso agko' ma'a 

Israel, axta cheynawok han xa axto'o nak, ekweykmoho m'a ekhem 
ekxénáxchexa axta néxa', setenta mil énxet axta apkeletsapak, eyeynmo m'a 
Dan, ekweykekxoho m'a Beerseba. 

16Xama axta apmako emasséssók Wesse' egegkok apchásenneykha m'a 

tegma apwányam Jerusalén, chaqhak axta apwáxok Wesse' egegkok xa 
aqsok ekmaso nak, keñe aptáha apcháneya m'a apchásenneykha 
apkellegassásegkoho axta énxet'ák: “¡Elwatés, wánxa etne!” Axta han 
apkenmáha Wesse' egegkok apchásenneykha m'a nekha 
apkexakkassamakxa axta chá'a apyempe'ék hótáhap apaktek ma'a Arauna, 
apteme axta jebuseo. 

17Xama axta apwet'a David Wesse' egegkok apchásenneykha 

apkellegassásegkoho axta m'a énxet'ák, aptáhak axta apcháneya Wesse' 
egegkok se'e: —¡Ko'o sélane may'assáxma! ¡Ko'o sélsexnenagko! ¿Yaqsa 
eyke aqsok ekmaso apkelánegko xa meyke nak apkeltémakxa'? ¡Ko'o eyke 
tásek heñássesagkoho', tén han ma'a énámakkok! 

David apkelane xama aqsok ekwatnamáxchexa' 

(1 Cr 21.18-27) 

18Apya'awekxeyk axta Gad ma'a David, cháxa ekhem nak, apkeltamhók axta 

elanaksek xama aqsok ekwatnamáxchexa apagkok ma'a Wesse' egegkok, 
cham'a apkexakkassamakxa axta chá'a apyempe'ék hótáhap apaktek ma'a 
Arauna, apteme nak jebuseo. 

19Apkelanak axta David ma'a apkeltamhókxa axta elának Gad, apkeltémo 

axta eltennaksek ma'a Wesse' egegkok. 

20Makhawók axta apkenmexók ma'a Arauna, apwet'ak axta wesse' 

apwányam apxegakmo yetlo apkeláneykha apkelmeyókmo m'a 
apkenmágkaxa axta. Keñe apkelanyexágko m'a Arauna, apháxegwokmek 
axta apmonye' wesse' apwányam, 

21aptáhak axta apcháneya: —¿Yaqsa aptegyáncha'a wesse' apwányam 

aptáha meyk'a aphakxa apkeláneykha? Apchátegmowágkek axta David: —
Peyk ko'o amok se'e xapop apkexakkassamakxa nak chá'a apyempe'ék 
hótáhap apaktek, yaqwayam enxoho alanaksek xama ekwatnamáxchexa 

aqsok ma'a Wesse' egegkok, yaqwayam enxoho kamaskok negmasse 
ekmaso agko' ma'a nepyeseksa nak énxet'ák. 

22Apchátegmowágkek axta Arauna: —Ema sa' wesse' apmakókxa enxoho 

emok, elwet sa' nahan aqsok kélnaqtósso m'a. Keso weyke kelennay'awók 
se'e yaqwayam elwatnek, yántápak sa' etnéssesek se'e aqsok éxakkasso 
nak apwa' apák hótáhap, tén han yámet kélchexenchesso nak chá'a 
ayespa'ák weyke. 

23¡Almések sa' ko'o ekyókxoho exchep se'e wesse'! Axta aptáhak han Arauna 

s'e: —¡Wesse', émenye' nak la'a ko'o exchep kataqmalmakha apwáxok 
elanok ma'a Dios Wesse' apagkok! 

24Apchátegmowágkek axta wesse' apwányam: —Payhékxók ewáxok, 

émenyeyk eyke ko'o amok ekyókxoho ayánmagkasek ma'a ekwánxa enxoho 
ekyánmaga, hakte magkések sa' ko'o Dios Wesse' ahagkok aqsok 
élwatnamáxche', mayánmagkasso nak. Apmeyk axta David xa yókxexma 
nak tén han weyke kelennay'awo, cincuenta sawók selyaqye élmope axta 
han ekyánmaga, 

25apkelánessek axta Wesse' egegkok ekwatnamáxchexa aqsok ma'a, 

apkelméssek axta aqsok apkelwatno, keñe han aqsok ektekyawa 
segwetassamo nak sẽlásekheykekxoho. Tén axta apma takha' Wesse' 
egegkok kélmaxnagko m'a apchókxa nak, massék axta han negmasse m'a 
Israel. 

 

  



825 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

1 Reyes 
1 Reyes 1 

David apteme apwányamo' 

1Apwányamók apagko' axta aptemék wesse' apwányam David. 

Kóltaqmelcheshok axta eykhe chá'a kélaqlasso, megkamexnekxeyk axta 
eyke chá'a apyempehek. 

2Axta keñamak aptéma apkenagkama apkeláneykha s'e: “Wesse', 

kéméxcheyk ko'óneyk negko'o exchep antegyesha xama kelán'a étkok 
meyke atáwa', yaqwayam enxoho chá'a kalanaksek aqsok tén han 
kataqmelchesek, tén han kalméxencheshok chá'a m'a aptena enxoho.” 

3Kéltegyáseyha axta xama kelán'a étkok ektaqmalma agko' ma'a ekyókxoho 

nak Israel, keñe kélwetágwokmo xama m'a yókxexma nak Sunem, ekwesey 
axta Abisag, kélyentegkásenteyk axta wesse' apwányam. 

4Tásók agko' axta m'a Abisag, taqmelchessegkek axta m'a wesse' 

apwányam, kelánessegkek axta han chá'a aqsok, axta eyke 
etnéssesseykmohok exma xama enxoho m'a wesse' apwányam nak. 

Adonías aptemessásamap apagko' wesse' apwányam 

5 Keñe m'a Adonías, David axta apketche tén han Haguit, apkelánékxeyk 

axta aptáhakxa yaqwayam yenmexek apxéna peya etnehek wesse' 
apwányam. Apkeltamhók axta kóllánésagkok yátnáxeg apyenyawasso 
apkenchesso nak kempakhakma, tén han apkelchánte nak yátnáxeg, tén han 
apkeltamho kóltegyesha cincuenta énxet apkelyetleykha chá'a 
apmahágkaxa enxoho. 

6Axta eyke etaqnaweykha xama enxoho m'a apyáp, axta han elmaxneyeykha 

chá'a yaqsa ektéma apkeláneya chá'a m'a apkeláneya nak chá'a. Axayók 
axta han aptéyam ma'a Adonías neptámen ma'a Absalón, aptásek axta han 
ma'a. 

7Nanók axta appenchesso apkelpaqhetchásamákpoho m'a Joab, Seruiá axta 

étche, tén han ma'a apkelmaxnéssesso Dios énxet'ák apagkok Abiatar, 
appasmomchek axta han apmáheyókxa etnehek. 

8Axta eyke emáheyók epasmok Adonías ma'a apkelmaxnéssesso Dios 

énxet'ák apagkok Sadoc, tén han Benaías, Joiadá axta apketche, tén han 
Natán, apteme axta Dios appeywa aplegasso, tén han Simí, énxet apmésso 
axta chá'a appeywa m'a wesse' apwányam, keñe han ma'a David 
sẽlpextétamo apagkok apkelyennaqte nak. 

9Apkeláneyak axta han ektámáxche ekyawe Adonías, cham'a nekha nak 

meteymog ekyawe Zohélet, émha nak keto' ma'a ekteyapmakxa yegmen nak 
Roguel. Apkelnapchek axta nepkések tén han weyke étkók kelennay'awo', 
keñe han ma'a weyke étkók eknaqmele agko' nak, tén axta 

apkeláneyáncha'a m'a apyókxoho nak apkelyáxeg'a, wesse' apwányam nak 
apketchek, keñe han ma'a apyókxoho nak énxet'ák Judá, apkeltamheykha 
axta chá'a m'a aphakxa nak wesse' apwányam; 

10axta eyke yáneyáha m'a Dios appeywa aplegasso Natán, tén han ma'a 

Benaías, tén han ma'a David sẽlpextétamo apagkok, keñe han ma'a apyáxeg 
Salomón. 

11Tén axta appaqhetchesa Natán ma'a Betsabé, egken nak Salomón. 

Aptáhak axta apcháneya: —¿Leg'aya amya'a aptemessásekpoho apagko' 
wesse' apwányam ma'a Adonías, Haguit étche nak, meyke apya'áseyak ma'a 
David wesse' egegkok nak? 

12Agkések sa' ko'o exche' sekpeywa, yaqwayam sa' kawagkasaxchek teyp, 

yetlo m'a étche Salomón. 

13Kamyekxa sa' ma'a aphakxa nak wesse' apwányam David, katne sa' kának 

se'e: ‘Wesse', naqsók axta exchep apteméssessók appeywa yaqwayam 
etnehek apyaqmagkasso apteme wesse' apwányam ma'a hatte Salomón. 
¿Yaqsa eyke ektáha aptáha nak kaxwók wesse' apwányam Adonías?’ 

14Ataxnegwakxak sa' ko'o neyseksa ekpaqhetchesso exche' m'a wesse' 

apwányam, keñe sa' atnéssesek naqso' ma'a ektáhakxa ekpeywa. 

15Xegkek axta Betsabé ekmeyákxo m'a aphakxa nak wesse' apwányam, 

cham'a apteyenmakxa nak. Apwányamók apagko' axta aptemék ma'a David, 
Abisag axta han chá'a ektaqmelchesso, ekteme axta sunamita. 

16Háxegwokmek axta Betsabé apmonye' wesse' apwányam ekwokmoho 

ektekxekwa'akto nát xapop, keñe axta wesse' apwányam aptáha 
apkelmaxneyáncha'a: —¿Yaqsa ektáha? 

17Chátegmowágkek axta m'a: —Wesse', éltennassegkek axta ko'o exchep 

yetlo apxeyenma Dios Wesse' apagkok apwesey etnehek apyaqmagkasso 
apteme wesse' apwányam ma'a hatte Salomón, exek ma'a aphamakxa nak. 

18Aptemessáseykpek eyke wesse' apwányam ma'a Adonías, keñe exchep 

wesse' mey'ásegko. 

19Apkelnapchek han weyke kelennay'awo', tén han weyke étkók, tén han 

apxámokma apagko' nepkések, apkeláneyáha han ma'a apketchek nak xép, 
wesse'; apcháneyáha han ma'a apkelmaxnéssesso Dios énxet'ák apagkok 
Abiatar yetlo Joab, apteme nak apkemha apmonye' sẽlpextétamo, keñe 
megyáneyáncha'a m'a Salomón, apketche nak xép wesse'. 

20Wesse', apyókxoho énxet'ák Israel apkelhaxnak exének énxet yaqwayam 

etnehek apyaqmagkasso apteme wesse' apwányam. 

21Sa' agkok exénak, apketsekkek sa' agkok xép wesse', ólxénaxchek sa' 

negko'o antekyók yetlo m'a hatte Salomón. 

22Neyseksa ekpaqhetchesso wesse' apwányam axta apwákxo m'a Dios 

appeywa aplegasso Natán, 

23kéltennássek axta han ma'a wesse' apwányam. Xama axta apwokmo Dios 

appeywa aplegasso m'a aphakxa nak wesse' apwányam, apháxahánteyk 
axta apmonye' ekwokmoho aptekxekwa'akto nápat xapop, 

24keñe aptáha apkelmaxneyáncha'a: —Wesse', ¿xeyepya apkeltémo 

etnehek wesse' apwányam Adonías apyaqmagkasso exchep wesse'? 

25Apkelnapchek sakhem weyke kelennay'awók ma'a, tén han weyke étkók, 

tén han apxámokma m'a nepkések, apkeláneyáha han ma'a apketchek nak 
xép wesse', tén han ma'a sẽlpextétamo kelwesse'e nak, tén han Abiatar, 
apteme nak apkelmaxnéssesso Dios énxet'ák apagkok. Aptókagkek ma'a, 
apyenágkek han apyenéyak xamo' ma'a, aptáhak chá'a apkelyennaqtésawo 
apkelpeywa s'e: ‘¡Megkatnégwomek sa' chá'a néxa apteme wesse' 
apwányam Adonías!’ 

26Keñe ko'o meheyáneyáncha'a, megyáneyáha han ma'a apkelmaxnéssesso 

Dios énxet'ák apagkok Sadoc, tén han Benaías, Joiadá apketche, tén han 
ma'a Salomón, apketche nak xép wesse'. 

27¿Apkeltémo enxeykel'a exchep katnehek xa wesse', meyke séltennasso 

ko'o énxet yaqwayam etnehek apyaqmagkasso apteme wesse'? 

David apxeyenma etnehek apyaqmagkasso Salomón 

28Apkeltamhók axta kólyentawakxak wesse' apwányam David ma'a Betsabé. 

Xama axta ekwokmo Betsabé m'a aphakxa nak wesse' apwányam, 
kenegwokmek axta apmonye'. 

29Tén axta wesse' apwányam aptáha naqso' appeywa s'e: —Naqsók ko'o 

ektemessásak yetlo sekxeyenma Wesse' egegkok apwesey, 
semallahanchesso axta m'a ekyókxoho ektémakxa ekyentaxno sekha, 

30alának sa' sakhem ma'a sekteméssessama axta naqso' yetlo sekxeyenma 

Wesse' egegkok apwesey, Dios nak Israel: Salomón sa' etnehek 
seyaqmagkasso sektémakxa nak wesse' apwányam, étche nak xeye', sa' 
etnehek wesse' apwányam netámen ko'o. 

31Háxahánteyk axta Betsabé apmonye' wesse' apwányam ekwokmoho 

ektekxekwa'akto nát xapop, keñe ektáha ekpeywa s'e: —¡Megkatnégwomek 
sa' néxa exchep apha wesse' ahagkok, wesse' apwányam David! 

32Keñe axta wesse' apwányam David apkeltamho kólyentawakxak ma'a 

apkelmaxnéssesso Dios énxet'ák apagkok Sadoc, tén han Natán apteme 
axta Dios appeywa aplegasso, keñe han ma'a Benaías, Joiadá apketche. 
Xama axta apkelwokmo m'a aphakxa nak wesse' apwányam, 

33aptáhak axta apkeláneya m'a: —Kólána sa' etnehek apkelxegexma'a m'a 

séláneykha apkeltamheykha nak chá'a sekhakxa', kólchenátches sa' seyánte 
élyeheykok ma'a hatte Salomón, kólyentem sa' ma'a Guihón; 

34apteméssessek sa' agkok wesse' apwányam Israel ma'a 

apkelmaxnéssesso Dios énxet'ák apagkok Sadoc, tén han ma'a Dios 
appeywa aplegasso Natán, kólpáwés sa' nepkések apkennawók apkepetek, 
keñe sa' kóltéhek kólpáxamha s'e: ‘¡Megkatnégwomek sa' néxa apteme 
wesse' apwányam Salomón!’ 

35Keñe sa' kólyetlanták makham yaqwayam enxoho éxyók exnaták ma'a 

sektaháno ektaqmalma nak etnehek wesse' apwányam seyaqmagkasso 
ko'o, hakte émenyeyk ko'o etnehek apkemha apmonye' m'a Israel, tén han 
Judá. 

36Apchátegmowágkek axta wesse' apwányam ma'a Benaías, apketche nak 

Joiadá: —¡Katnahagkok sa', cháxa apkeltamhókxa etnehek Wesse' egegkok 
xa, cham'a Dios apagkok nak xép wesse'! 

37Kaxhok sa' ekwánxa appasmo Wesse' egegkok Salomón ma'a ekwánxa 

axta chá'a appasmoma exchep wesse', eyánchessesagkohok sa' han ma'a 
aptémakxa nak wesse' apwányam, eyeykhássessamhok sa' ma'a 
ekweykenxa axta exchep apteme wesse' apwányam. 

38Yetlókok axta apxega m'a apkelmaxnéssesso Dios énxet'ák apagkok 

Sadoc, yetlo Natán apteme nak Dios appeywa aplegasso, tén han Benaías, 
Joiadá apketche, tén han quereteos, keñe han peleteos, apkenátchessek 
axta Salomón ma'a David apchánte élyeheykok, apya'ássek axta m'a 
Guihón. 

39Axta apmohok apkelmaxnéssesso Dios énxet'ák apagkok Sadoc, aqsok 

egkepetek ekyetnama axta m'a kélpakxanma appagkanamap nak yetlo 
pexmok égmenek kélyeta, apyegkenchessek axta apqátek Salomón 
apteméssesa wesse' apwányam. Yetlókok axta han kélpáwasso nepkések 
apkennawók apkepetek, keñe axta apyókxoho énxet'ák aptáha 
apkelyennaqtésawo apkelpeywa s'e: “¡Memassegwomek sa' wesse' 
apwányam Salomón!” 

40Apkelyetlókek axta han apyókxoho énxet, apkelpáwássek axta yámámok. 

Awanhók agko' axta élpayheykekxa apkelwáxok, máxa axta táhak ekpaqxa 
enxoho neyseksa xapop eñama apkelpáxameykha ekyennaqte. 

41Chaqhawók axta appenchásegkaxa aptéyak apkelleg'a ekyennama exma 

m'a Adonías yetlo apyókxoho ektáha axta apkeláneyeykha. Xama axta 
apleg'a Joab ekpáwà m'a aqsok egkepetek kélaqkahasso, axta aptáhak se'e: 
—¿Yaqsa ektáha ekyennama nak exma tegma apwányam? 

42Neyseksa appaqmeyesma axta han apwákxo m'a Jonatán, Abiatar axta 

apketche, apteme axta apkelmaxnéssesso Dios énxet'ák apagkok. Aptáhak 

axta Adonías apcháneya s'e: —Etex, xép apteme énxet ekha kéláyo, 
megkatnehek meseykenta amya'a ektaqmela. 

43Apchátegmowágkek axta Jonatán ma'a Adonías: —Ma'. Salomón 

aptemessásak wesse' apwányam ma'a David, cham'a wesse' apwányam 
egagkok nak, 

44apkeltamhók han elyetlók Salomón ma'a apkelmaxnéssesso Dios énxet'ák 

apagkok Sadoc, tén han ma'a Dios appeywa aplegasso Natán, tén han 
Benaías, Joiadá apketche nak, keñe han ma'a quereteos, tén han ma'a 
peleteos; apkenátchessek ma'a élyeheykok apchánte nak wesse' 
apwányam. 

45Payhók han aptemessessámxa wesse' apwányam apkelmaxnéssesso 

Dios énxet'ák apagkok Sadoc tén han Dios appeywa aplegasso Natán ma'a 
Guihón, kelpayhekxók agko' han apkelwáxok apkelchexyekmo apkelenyékto 
m'a. Cháxa keñamak ekyennama nak exma m'a tegma apwányam, cháxa 
kélleg'a nak kéxegke xa ekyennama exma nak. 

46Apmeyk kaxwók Salomón ma'a aptémakxa nak wesse' apwányam, 

47apkelyo'ókmek han apmésa élpayheykekxa apkelwáxok ma'a David 

apkeláneykha, apkeltamhók han eyánchessessamhok Dios apxénamap 
ektaqmela m'a Salomón, tén han katnehek ekyawe agko' ma'a xapop 
apkeláneykegkaxa nak. Wokmók han apkeltekxekxo aptapnák David ma'a 
apyetnamakxa nak apkelpeykásawo Dios, 

48aptáha s'e: ‘Tásek sa' chá'a katnehek apxénamap Wesse' egegkok, Dios 

nak Israel, apmésa sakhem xama hatte yaqwayam etnehek wesse' 
apwányam, tén han segkésa yaqwayam óta'.’ 

49Apkelpexyennegkek axta m'a ektáha axta apkeláneyeykha m'a Adonías; 

apkelchampákxeyk axta néten apyókxoho, apkexpaqneyk axta. 

50Apkempákxeyk axta néten Adonías eñama apkeye Salomón, apmeyákxeyk 

axta m'a kélpakxanma appagkanamap, axta aptegyágweykxak 
apyexanmomakxa apkelmágweykxo m'a élmahamtakcha'a nak nekhaw'ék 
ma'a ekwatnamáxchexa nak aqsok. 

51Xama énxet axta apkeltennássekxak ma'a Salomón: —Apkekak xeyep 

Adonías, wesse', apyexánegwákxak ma'a ekwatnamáxchexa nak aqsok. 
Apkeltamhók etnéssesek naqsók agko' appeywa keso kaxwo' nak 
megyánhek emátog, wesse'. 

52Apchátegmowágkek axta Salomón: —Aptaqmelcháseykpok sa' agkok 

aptémól'a xama énxet ektaqmalma nak aptémakxa, megkóllegássesagkók 
sa' xama enxoho; wetáxcheyk sa' agkok aptémakxa ekmaso, emátog sa'. 

53Yetlókok axta han Salomón apkeltémo kóltekkessekxak ma'a 

ekwatnamáxchexa nak aqsok. Tén axta Adonías apmeyákxo apháxegwákxo 

apmonye' m'a wesse' apwányam Salomón, tén axta apkeltamho etaqhekxak 
apxagkok. 

 

1 Reyes 2 
Ektemegwánxa néxa appeywa David appaqhetchesso m'a Salomón 

1Chágketwokmek axta yaqweykenxa yetsapok ma'a David. Axta keñamak 

aptáha apcháneya m'a apketche Salomón: 

2“Peyk ko'o aweygképok kaxwo', ektéma nak chá'a m'a apyókxoho énxet'ák. 

Ewasqápekxoho sa', etne sa' aptémakxal'a énxet. 

3Elyahakxoho sa' ma'a apkeltémókxa nak etnehek Dios Wesse' apagkok, 

elának ma'a apmopmenyého nak chá'a, tén han segánamakxa apagkok, 
apkeltémókxa nak antéhek, tén han ma'a apchánamakxa nak antéhek, 
ekhawo ektémakxa nak eknaqtáxésamaxche m'a Moisés segánamakxa 
apagkok, yaqwayam sa' kataqmelek chá'a ekyókxoho aqsok apkelanakxa 
enxoho chá'a, tén han ma'a apmahágkaxa enxoho chá'a. 

4Yaqwayam enxoho han elának Wesse' egegkok ma'a séltennassama axta 

ko'o elána', apxeyenma megkameykehek chá'a énámakkok apteme wesse' 
apwányam ma'a Israel, cham'a apkelánegkoho enxoho chá'a ektémakxa 
aqsok apkelánéyak ma'a étchek, ektaqmela enxoho chá'a aptamhágkaxa 
nápaqtók ma'a, ekweykmoho kañók agko' apkelwáxok tén han 
élchetámeykegkaxa nak apkelwáxok. 

5 “Apya'ásegkok xeyep setnéssessamakxa axta m'a Joab, Seruiá axta étche, 

cham'a apteméssessamakxa axta m'a apqánet sẽlpextétamo apkelwesse'e 
israelitas: apkelnapma axta m'a Abner, Ner axta apketche, tén han Amasá, 
Jéter axta apketche, cham'a ekmassegweykmo axta kempakhakma, 
aphéssessamo mók ma'a apkelnapma nak énxet'ák neyseksa 
kempakhakma, sesexnenagkama ko'o sephewaya ekyetno sekyógkexma. 

6Elána sa' aqsok yetlo apya'áseykegkoho, nágyoho kataqmelek apketsapma. 

7Keñe sa' ma'a Barzilai apketchek, apkeñama nak Galaad, kataqmalmakha 

sa' apwáxok elano', epásem sa' chá'a apto, hakte etaqmelchessegkek axta 
ko'o sényahama axta seyáya m'a apepma' Absalón. 

8Apheyk makham xamo' xép ma'a Simí, Guerá apketche, apteme nak 

benjaminita, apkeñama nak Bahurim. Cha'a apkeltémo axta ko'o 
hetnégwomhok exma ekmaso sekmaheykegko axta m'a Mahanaim. Keñe 
axta natámen sélanyexeykegko semoma takha' m'a wátsam nak Jordán, tén 
axta ko'o sekteméssesa naqsók agko' yetlo sekxeyenma Wesse' egegkok 
apwesey magwaqhehe'. 

9Nágkapyósho aqsa elano'. Apwanchek xép aqsok, ey'asagkoho sa' 

yaqwánxa etnéssesek. Yának sa' emátog ekmaso agko'.” 

David apketsapma 

(1 Cr 29.26-30) 

10Apketsekkek axta David, keñe kélátawanyegwákxo kélpáxaqtessákxo m'a 

apyapmeyk nanók axta, ekpayho nak David Tegma Apwányam apagkok. 

11Cuarenta apyeyam axta weykmok apteme wesse' apwányam ma'a Israel, 

siete apyeyam axta apteme wesse' apwányam ma'a Hebrón, keñe treinta y 
tres apyeyam ma'a Jerusalén. 

12Keñe axta aptéma wesse' apwányam Salomón, apyaqmagkasa m'a David, 

apyáp axta, méko axta han ektemegweykmoho exma m'a aptémakxa nak 
wesse' apwányam. 

Adonías apmassegwayam yetlo apkelxegexma'a 

13Apya'aweykxeyk axta Betsabé m'a Adonías, Haguit axta étche, cham'a 

Salomón egken. Kelmaxneyáha axta m'a: —¿Ya eláwak apmeyánto s'e? —
Éhay —axta aptáhak apchátegmowágko. 

14Keñe axta aptáha makham se'e—: Yetneyk ko'o xama aqsok yaqwayam 

altennaksek xeye'. —Héltennés —axta entáhak eyátegmowágko m'a kelán'a. 

15Ya'ásegkók xeye', ko'o axta eykhe payhawók atnehek wesse' apwányam, 

kelhaxnamáxchek han ekyókxoho Israel atnehek ko'o wesse' apwányam, 
axta aptáhak Adonías. Keñe apxaka yaqwayam etnehek wesse' apwányam 
ma'a eyáxeg, hakte nanók axta apxeyenma Wesse' egegkok etnehek ma'a. 

16Yetneyk eyke xama aqsok yaqwayam almaxneyha. Hegkés sa'. —Exén —

axta entáhak eyátegmowágko m'a kelán'a. 

17 Aptáhak axta s'e: —Éltamhók eykhe kalmaxneyha wesse' apwányam 

Salomón hegkések ko'o m'a Abisag, ekteme nak kelán'a sunamita yaqwayam 
atnehek etáwa'. Memyewek xeye' kalmaxnak ma'a. 

18—Táse', almaxnéssesek sa' xeyep wesse' apwányam ma'a —axta entáhak 

eyátegmowágko Betsabé. 

19Keñe axta ekxega Betsabé ekpaqhetchessákxo m'a wesse' apwányam 

Salomón, éltennássesa m'a Adonías. Apchampákxeyk axta néten wesse' 
apwányam apma takha' m'a egken, apháxahánteyk axta amonye'. Tén axta 
aphákxo makham ma'a néten aptaháno, apkeltamhók axta han 
kólsantagkasek taháno m'a egken; heyk axta m'a ekpayhókxa 
apkelya'assamakxa', 

20keñe axta ektáha eyáneya: —Peykhe almaxnak xama aqsok. 

Hélyahakxoho sa'. —Méme, hélmaxneyha sa' ekmakókxa enxoho hélmaxna', 
agkések sa', —axta aptáhak apchátegmowágko wesse' apwányam. 

21—Yoho sa' exkak apepma' Adonías yaqwayam etnehek aptáwa' m'a 

Abisag, ekteme nak sunamita —axta entáhak eyáneya. 

22—¿Yaqsa ektáha sélmaxneya nak Abisag, ekteme nak sunamita, 

yaqwayam etnehek aptáwa' m'a Adonías? —axta aptáhak 
apchátegmowágko egken ma'a wesse' apwányam—. ¡Yaqsa ektáha 
mehélmaxneya nak kának agkeyásekxak ma'a sektémakxa nak wesse' 
apwányam, hakte eyapma' átnaha apketkok ko'o m'a, apxegexma han 
aptemék ma'a apkelmaxnéssesso Dios énxet'ák apagkok Abiatar tén han 
Joab, Seruiá étche nak! 

23Tén axta apteméssesa naqsók agko' appeywa wesse' apwányam Salomón 

yetlo apxeyenma apwesey Wesse' egegkok: “¡Heñássesagkohok sa' ko'o 
Dios ekyentaxno agko' megyetsapa enxoho Adonías, eñama xa aptémakxa 
nak appeywa. 

24Naqsók ko'o ektemessásak yetlo sekxeyenma Wesse' egegkok apwesey, 

setnéssesso axta ko'o wesse' apwányam sekyaqmagkasso m'a táta David, 
segkéssama axta megkatnégwayam néxa' yaqwayam etnahagkok 
kelwesse'e m'a étawán'ák nak, yetsapok sa' sakhem ma'a Adonías!” 

25Yetlókok axta han apmésso appeywa m'a Benaías, Joiadá apketche, 

yaqwayam yaqhek ma'a Adonías, apxegkek axta keñe apchaqha. 

26Keñe axta wesse' apwányam aptáha apcháneya m'a apkelmaxnéssesso 

Dios énxet'ák apagkok Abiatar: “¡Emyekxa Anatot apkeñémekxa axta! 
Payhawók eykhe exchep yetsapok, magwaqhek sa' eyke, hakte apseykha 
axta chá'a m'a Wesse' egegkok yántéseksek apagkok apmonye' m'a David, 
táta axta, hémók axta han aplegeykegkoho ektémakxa axta aplegeykegkoho 
m'a.” 

27Cháxa apkelwátéssessamakxa axta Salomón apteme apkelmaxnéssesso 

Wesse' egegkok énxet'ák apagkok ma'a Abiatar, temék axta m'a aptémakxa 
axta apkenagkama Wesse' egegkok ma'a yókxexma Siló, apxeyenma axta 
m'a Elí apketchek. 

28Appasmeykekxeyk axta Joab ma'a Adonías, keñe axta mepasmoma m'a 

Absalón; xama axta apleg'a amya'a Joab ma'a ektáhakxa axta, yetlókok axta 
apkenye apmahágko m'a Wesse' egegkok kélpakxanma appagkanamap 
apagkok, apyexánegwokmek axta m'a ekwatnamáxchexa nak aqsok. 

29Kéltennássekxeyk axta eyke wesse' apwányam Salomón apkenyaha Joab 

apmahágko m'a Wesse' egegkok kélpakxanma appagkanamap apagkok, 
apyexánegwokmo m'a ekwatnamáxchexa nak aqsok. Tén axta Salomón 
apcháphasa m'a Benaías, Joiadá axta apketche, apkeltamho ey'ammok 
yaqhegwók, 

30apmahágkek axta Benaías ma'a kélpakxanma appagkanamap, aptáhak 

axta apcháneya m'a Joab: —Apkeltamhók xép etyapok ma'a wesse' 

apwányam. Apchátegmowágkek axta Joab: —¡Matyepe'! ¡Sa' watsapok se'e! 
Aptaqháwok axta Benaías apmeyákxo aphakxa wesse' apwányam, 
apkeltennássekxo aptáhakxa appeywa m'a Joab. 

31Tén axta aptáha apchátegmowágko wesse' apwányam: —Anteméssesek 

sa' ma'a apkeltamhókxa nak anteméssesek. Yaqha, keñe sa' yátawanyek, 
tén sa' kamassésaxchek táta aptawán'ák neptámen apxagkok, tén han 
ko'óxa m'a nélsexnánémaxche', sẽlsexnenagko ekyetno apyógkexma m'a 
Joab. 

32Wesse' egegkok sa' yának kaphewakxak apsexnánémap apagko' emátog 

ma'a Joab, hakte apkelnapmeyk axta Joab apqánet énxet meyke 
apkeltémakxa, tén han megkaxnémo axta aptémakxa, meyke apya'áseyak 
ma'a táta: cham'a Abner, Ner axta apketche, apteme axta apkemha 
apmonye' sẽlpextétamo israelitas, tén han Amasá, Jéter axta apketche, 
apteme axta apkemha apmonye' sẽlpextétamo m'a Judá. 

33Kápekxak sa' Joab apsexnánémap eñama apketsapma, ekweykekxoho 

m'a aptawán'ák neptámen meyke néxa. Tén sa' David keytek chá'a meyke 
ektáhakxa apha, eñama nak Wesse' egegkok, ekweykekxoho aptawán'ák 
neptámen, tén han yaqwayam nak etnahagkok chá'a kelwesse'e. 

34Keñe axta apxega Benaías apchaqhegwokmo m'a Joab. 

Kélátawanyegwákxeyk axta han Joab ma'a apxagkok, meykexa nak énxet. 

35Keñe axta wesse' apwányam apteméssesa Benaías sẽlpextétamo 

apkemha apmonye' apyaqmagkasso m'a Joab, keñe axta m'a 
apkelmaxnéssesso Dios énxet'ák apagkok Sadoc, apyaqmagkasso m'a 
Abiatar. 

36Tén axta apkeltamho kólyentawakxak ma'a Simí, axta aptáhak apcháneya 

s'e: —Elána sa' apxagkok se'e Jerusalén, yaqwayam sa' exek. Ná etyapho 
aqsa emhagkok mók nekha, 

37hakte aptekkek sa' agkok apyeykhákxo enxoho m'a alwáta' nak Cedrón, 

ey'asagkoho sa' peya yetsapok, apsexnánémap apagko' sa' etnehek. 

38Apchátegmowágkek axta Simí m'a wesse' apwányam: —Táse'. Atnehek sa' 

xa apkeltamhókxa nak atnehek wesse'. Ahóxek axta apha Simí m'a 
Jerusalén. 

39Keñe axta aptéma apqántánxo apyeyam, apkelxegánegkessama apqánet 

apkelásenneykha naqsa, apkelheykmek axta xamo' ma'a Aquís, apketche 
nak Maacá, wesse' apwányam axta m'a Gat. Xama axta kéltennássekxo Simí 
apkelweykmo apqánet apkelásenneykha naqsa m'a Gat, 

40yetlókok axta apkempeykekxa néten apkeltahanchesa yámelyeheykok 

apchánte, apxegkek axta apmahágko m'a Gat, aphakxa axta Aquís, 

apkelchetama m'a apkelásenneykha naqsa. Xama axta apwákxo makham 
Simí apkeñama m'a Gat yetlo apkelásenneykha naqsa, 

41keñe apleg'a Salomón aptepa Simí m'a Jerusalén apmahágko Gat, keñe 

apwa'akto makham. 

42Tén axta wesse' apwányam apkeltamho kólyentawakxak ma'a Simí, 

aptáhak axta apcháneya s'e: —¿Ya axta ko'o altamhok etnéssesek naqso' 
appeywa yetlo apxeyenma Wesse' egegkok apwesey, aptepa enxoho 
exchep emhagkok mók nekha yetsapok? ¿Ya axta etnahak heyának se'e: 
Táse'? ¿Ya axta exénak hélyahakxoho'? 

43¿Yaqsa ektáha melana m'a apteméssesa axta naqso' yetlo apxeyenma 

Wesse' egegkok apwesey? ¿Yaqsa ektáha melyahákxo nak séltamhókxa 
axta etnehek? 

44Apya'ásegkok xeyep ma'a apteméssessamakxa axta ekmaso m'a David, 

táta axta ko'o. Cháxa keñamak apkeltamho nak Wesse' egegkok kápekxak 
xeyep ma'a aqsok ekmaso apkelane. 

45Kataqmalmakha sa' eyke chá'a ko'o apwáxok hélanok ma'a Wesse' 

egegkok, ko'o Salomón, sektáha nak wesse', etnahágkok sa' chá'a 
apkelwesse'e nápaqtók Wesse' egegkok ma'a David aptawán'ák neptámen. 

46Yetlókok axta appaqhetchesso wesse' apwányam ma'a Benaías, Joiadá 

apketche, apxegkek axta keñe apchaqha m'a Simí. Cháxa ektémakxa axta 
aptéma wesse' apwányam Salomón meyke élya'assóxma. 

 

1 Reyes 3 
Salomón élyamhopma apma faraón apketche kelwána 

1Apteme apnámakkok axta aptemék Salomón ma'a faraón, wesse' 

apwányam axta Egipto, hakte apmomchek axta m'a apketche kelwána, keñe 
apyentameykekxo m'a David Tegma Apwányam apagkok, ekwokmoho 
appenchásekpo apkelánamap ma'a tegma apyawe apagkok, tén han ma'a 
Wesse' egegkok tegma appagkanamap apagkok, keñe han kélhaxtegkesso 
nápakhaw'ék ma'a Jerusalén. 

2Apkelnapmeyk axta chá'a aqsok apnaqtósso énxet'ák ma'a egkexe 

kélpeykessamókxa axta chá'a kéleykmássesso, hakte axta elánamákpok 
makham ma'a Wesse' egegkok tegma appagkanamap apagkok. 

Salomón apkelmaxnagko Dios yaqwayam étak apya'ásegwayam 

(2 Cr 1.1-13) 

3Apchásekhayók axta Wesse' egegkok ma'a Salomón, apkeláneyak axta han 

ma'a segánamakxa appekkencháseykekxa axta m'a apyáp, David, cham'a 

apkelnapmakxa axta chá'a aqsok apnaqtósso m'a egkexe néten nak, tén han 
apwatnamakxa axta chá'a aqsok ekmátsa nak ekpaqneyam éten agkok, 

4emyekxohok axta han chá'a m'a Gabaón yaqwayam enxoho elnáhapwakxak 

chá'a aqsok apnaqtósso m'a, hakte axta ekteme chá'a egkexe émha amonye' 
m'a; elwatnek axta chá'a mil aqsok apnaqtósso xa néten nak. 

5Xama axta'a axta apxekmowásekpoho Wesse' egegkok apwanmagko 

Salomón ma'a Gabaón, aptáhak axta apcháneya: “Hélmaxna sa' aqsok 
apkepmenyéxa enxoho, keñe sa' agkések.” 

6Apchátegmowágkek axta Salomón: “Taqmeleykha agko' axta exchep 

apwáxok apkelányo m'a táta David, cham'a apkeláneykha axta, hakte tásek 
axta chá'a aptémakxa nápaqto', péwók axta han chá'a aptémakxa, meyke 
ekyexamaxkoho apwáxok. Axta keñamak apchásekhayo exchep ma'a, tén 
han apméssama xama apketche yaqwayam etnehek wesse' apwányam, 
ektáha nak se'e kaxwo' nak. 

7Dios Wesse' ahagkok, etnéssessegkek xeyep wesse' sekyaqmagkasso m'a 

David, táta axta ko'o, wokma'ák eykhe ko'o, méko sekya'áseyak aqsok. 

8Ektemék eyke ko'o kaxwók sémha emonye' nepyeseksa m'a ektáha axta 

exchep apkelyéseykha: cham'a énxet'ák apxámokma apagko' nak, 
magmowána nak ólyetsetek apwánxa. 

9Hegkés ko'o ekya'áseykegkoho ewáxok yaqwayam alanha m'a énxet'ák 

apagkok, yaqwayam enxoho eykpelkohok ma'a ektaqmela tén han ma'a 
ekmaso nak; ¡hakte méko awanchek kaltaqmelchesek se'e énxet'ák apagkok 
apxámokma nak!” 

10Leyawók axta apwáxok Wesse' egegkok ektáhakxa aqsok 

apkelmaxneyeykha m'a Salomón, 

11keñe aptáha apcháneya s'e: “Élmaxnakkek xépxa aqsok nak, keñe 

mehélmaxneya m'a yaqwayam kawegqohok apha, tén han yaqwayam 
kaxámagkok aqsok apagkok, tén han yaqwayam yának etekyók ma'a 
apkelenmexma, wánxa aqsa sélmaxneya m'a apya'áseykegkoho nak, 
yaqwayam enxoho yepwának chá'a yeyxho', tén han eltaqmelchesek chá'a 
énxet'ák, 

12alának sa' ma'a sélmaxneya nak: agkések sa' apya'áseykegkoho tén han 

apmopwána, megkeytnama axta chá'a xama meykexa axta exchep, méko 
sa' nahan keytek ma'a neptámen sa' xép. 

13Agkések sa' han ekxámokma aqsok apagkok, tén han apcheymákpoho, 

aqsok mehélmaxneyeykencha'a nak chá'a exchep, méko sa' han wesse' 
apwányam exhok xép neyseksa apha makham. 

14Apkelanak sa' agkok chá'a m'a sekmámenyého nak, keñe han ma'a 

segánamakxa ahagkok, tén han ma'a séltémókxa nak chá'a kóltéhek, aptéma 
axta m'a David, apyáp axta exchep, agkések sa' ekwenaqte apha.” 

15Apxatakha'ak axta Salomón, keñe apya'ásegwokmo ektáha apwanmagko. 

Xama axta apwákxo m'a Jerusalén, apkenegwákxeyk axta amonye' Wesse' 
egegkok yántéseksek apagkok, keñe apkelwatnésa aqsok apnaqtósso, tén 
han apkelnáhakkasa segwetassamo nak sẽlásekheykekxoho. Tén axta 
apkelánesa ektámáxche ekyawe m'a apyókxoho apkeláneykha. 

Salomón apteme segyekpelchémo apmopwána aqsok 

16Kelya'áyekmek axta wesse' apwányam ánet kelán'a ekma nak chá'a 

ekyánmaga ekpathetéyak énxet natámen xa. Xama axta élwokmo m'a 
aphakxa nak, 

17axta táhak eyáneya xama s'e: —¡Wesse'! Keso kelán'a nak tén han ko'o, 

negheykha xama tegma, ektemegkek axta ko'o enaqláwa neyseksa ekha 
xamo' ko'o m'a enxagkok nak. 

18Ántánxo ekhem axta táhak sekteme enaqláwa, keñe ektáha han naqláwa 

s'e kelán'a nak. Enxakcha'awók negko'o negheykha egqánet, méko xama 
énxet enxoho apkeñama mók nekha apha m'a enxagkok nak; wánxa aqsa 
negko'o egqánet. 

19Keñe axta xama axta'a apketsapa étche s'e kelán'a nak, hakte 

taháneykekxeyk axta. 

20Keñe ekxatakha'a axta'a eysekso', neyseksa sekteyenma ko'o, sémentama 

m'a hatte apkenna keñe ekpathetágko, ekpekkenwa'akto nehekha m'a étche 
apketsapma nak. 

21Keñe élsaka sekhákxo néten peya wagkok neme hatte, sekwet'a 

apketsapa. Keñe ekwa'a néten ekhem sélano, keñe sekyekpelcha 
megkatnaha hatte, ektáha axta ko'o sekwete. 

22Keñe axta m'a mók kelán'a nak ektáha s'e: —Ma', ko'o hatte m'a 

megyetsapma nak, keñe exche' m'a apketsapma nak. Keñe axta ektáha 
eyátegmowágko m'a ekpaqmeyesma axta amonye': —Ma', xeye étche m'a 
apketsapma nak, keñe ko'o m'a megyetsapma nak. Cháxa ektáhakxa axta 
élpaqmeta nápaqtók wesse' apwányam. 

23Keñe axta wesse' apwányam ektáha élchetama apwáxok se'e: “Xénchek 

aptáha étche m'a megyetsapma nak, keñe m'a apketsapma nak ektáha étche 
m'a mók; ¡hawók han ektáhakxa m'a mók nak!” 

24Tén axta aptáha s'e: —¡Hélsantagkas xama sókwenaqte! Xama axta 

kélsákxésa sókwenaqte m'a wesse' apwányam, 

25keñe aptáha s'e: —Kólpáxqat sa' nepyeseksa xa sakcha'a megyetsapma 

nak, keñe sa' kólmések chá'a xama nápakha. 

26Yentexók agko' axta eyke ektáhakxa awáxok élano étche m'a kelán'a 

megyetsapma nak étche, keñe ektáha eyáneya m'a wesse' apwányam: —
¡Wesse', nágyaqha aqsa sakcha'a megyetsapma nak! ¡Egkés aqsa xa 
kelán'a nak! Keñe axta m'a mók kelán'a nak ektáha s'e: —Háwe ko'o 
ahagkok, háwe han xeyáxa agkok. ¡Kólpáxqat sa' nepyeseksa! 

27Keñe axta aptáha wesse' apwányam: —Kólmeyásekxa sakcha'a xa kelán'a 

nak. Nágkólaqha aqsa, hakte cháxa ektáha egken agko' xa. 

28Apyókxoho énxet'ák Israel axta apkellegeyk ektémakxa apyekpelchémo 

wesse' apwányam, apkeltémókxa kólteméssesek, keñe axta aptéma 
apcháyo, hakte apkelweteyak axta ektémakxa Dios apméssama 
apya'áseykegkoho aqsok yaqwayam elánekxések amya'a énxet'ák. 

 

1 Reyes 4 
Salomón apteme wesse' apwányam 

1Aptemegkek axta wesse' apwányam Salomón ma'a ekyókxoho Israel. 

2Keso apkeláneykha axta s'e: Azarías, apketche axta m'a apkelmaxnéssesso 

Dios énxet'ák apagkok Sadoc; 

3Elihóref tén han Ahías, Sisá apketchek, apteme axta apnaqtáxéseyak chá'a 

weykcha'áhak; Josafat, Ahilud axta apketche, apteme axta chá'a 
appasmeykha aptamheykha wesse' apwányam; 

4Benaías, Joiadá axta apketche, apteme axta apkemha apmonye' 

sẽlpextétamo; Sadoc tén han Abiatar, aptamhéyak axta apkelmaxnéssesso 
Dios énxet'ák apagkok; 

5Azarías, Natán axta apketche, apteme axta apkemha apmonye' apagkok 

apkeltaqmelchesso nak chá'a apkelókxa; Zabud, Natán axta apketche, 
apteme axta apkelmaxnéssesso Dios énxet'ák apagkok, apteme axta han 
appaqhetcháseykha chá'a m'a wesse' apwányam; 

6Ahisar, apteme axta apkeláneykha m'a tegma apyawe; Adoniram, Abdá axta 

apketche, apteme axta apkeláneykha chá'a m'a apmésso apkeltamheykha 
énxet'ák. 

7Doce axta apyókxoho apkeláneykha Salomón apkelámha apmonye'e 

apagkok axta chá'a m'a apkeltaqmelchesso nak apkelókxa ekyókxoho m'a 
kañe' nak Israel, apkelánémakpo axta chá'a elmések ekyókxoho aqsok 
wesse' apwányam, tén han ma'a apnámakkok. Xama axta han chá'a egkések 
ekyókxoho aqsok ekweykmoho xama pelten chá'a xama apyeyam. 

8Keso apkelwesey axta doce apkelámha apmonye'e s'e: Ben-hur axta m'a 

ekpayho nak egkexe Efraín; 

9Keñe axta Ben-déquer ma'a ekpayho nak Macás, Saalbim, Bet-semes, Elón 

tén han ma'a Bet-hanán; 

10keñe axta Ben-hésed ma'a ekpayho nak Arubot, tén han Socó tén han ma'a 

ekyókxoho apchókxa nak Héfer; 

11keñe axta Ben-abinadab ma'a ekyókxoho nak yókxexma Dor; Tafat axta 

ekwesey aptáwa', Salomón axta apketche kelwána; 

12keñe axta Baaná, Ahilud apketche m'a ekpayho nak Taanac, Meguido tén 

han ma'a ekyókxoho nak Bet-seán, ekyetnama nak ma'a ekpayho nak 
Saretán, ekpayho nak nepyeyam ma'a Jezreel, eyeynamo m'a Bet-seán 
ekweykekxoho m'a Abel-meholá, teyp nak ma'a Jocmeam; 

13keñe axta Ben-guéber ma'a ekpayho nak Ramot Galaad, apxawáya axta 

apkeláneykha m'a tegma apketkok nak Galaad, ektáha axta apagkok ma'a 
Jaír, Manasés axta apketche, tén axta han ma'a yókxexma Argob, 
ekyetnama nak ma'a Basán, apheykegkaxa axta sesenta tegma apkelyawe 
yetlo kélhaxtegkáseyak nepyáwa, tén han kélápeykekxexa chá'a atña'ák 
sawo ekyexwase; 

14keñe axta Ahinadab, Idó axta apketche m'a ekpayho nak Mahanaim; 

15keñe axta Ahimaas ma'a ekpayho nak Neftalí, apmoma axta aptéma 

aptáwa' m'a Basemat, Salomón axta apketche kelwána; 

16keñe axta Baaná, Husai axta apketche m'a ekpayho nak Aser, tén han Alot; 

17keñe axta Josafat, Parúah axta apketche m'a ekpayho nak Isacar; 

18keñe axta Simí, Elá axta apketche m'a ekpayho nak Benjamín; 

19keñe axta Guéber, Urí axta apketche m'a ekpayho nak yókxexma Gad, 

Sihón axta apchókxa, wesse' apwányam apagkok axta m'a amorreos, tén 
han Og, wesse' apwányam axta m'a Basán. Yetneyk axta han xama 
apkemha apmonye' aptamheykha ekyókxoho apchókxa. 

Salomón apteme apya'áseykegkoho aqsok 

20Apxámok apagko' axta m'a énxet'ák Judá tén han Israel, aphawók axta m'a 

xapop ánek ekhéyak nak neyáwa wátsam ekwányam. Yetnegkek axta han 
ekxámokma nento, tén han negyá, yetnegkek axta m'a ekpayheykekxa 
egwáxok. 

21Salomón axta apkeláneykha ekyókxoho apkelókxa, eyeynmo m'a wátsam 

Éufrates, ekweykekxoho m'a filisteos apchókxa', tén han ma'a néxa xapop 
nak Egipto, apyánmagkassama axta chá'a selyaqye eknegkenamaxche', 
apkeláneykha axta han chá'a aptemék Salomón, neyseksa apha makham. 



839 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

22Seis mil seiscientos kilos hótáhap apaktek axta chá'a kólsantagkasek 

ekyókxoho ekhem ma'a Salomón, keñe axta trece mil doscientos kilos ma'a 
hótáhap, 

23diez weyke kelennay'awók kélnaqmelasso nak, veinte weyke 

kelennay'awók kéléyak nak chá'a pa'at, cien nepkések, keñe meyke 
kélyetsete ekwánxa m'a xenaq, tén han yátapopyet, yánxenaq tén han ma'a 
náta eknaqmele agko' nak, 

24hakte apsawheykekxók axta apkeláneykha Salomón ekyókxoho apchókxa 

ekpayho nak taxnegwánxa ekhem ma'a Éufrates, eyeynmo m'a Tífsah 
ekweykekxoho m'a Gaza, tén han nepyeseksa m'a apyókxoho apkelwesse'e 
apkelwányam nak apchókxa', meyke ektáhakxa apheykha axta han 
apteméssessók ekyókxoho apheykegkaxa ekhéyak nak nepyáwa'. 

25Méko axta ektémakxa apheykha énxet'ák Judá, tén han Israel, eyeynmo 

m'a Dan ekweykekxoho m'a Beerseba, apyennaqtamakxa axta m'a Salomón, 
tásek axta chá'a apheykha xama m'a kóneg anmen yámet apkeneykekxa, 
tén han higo yámet. 

26Yetneyk axta han Salomón cuatro mil apkelyáqkassamakxa yátnáxeg, 

yaqwayam elyáqkasek chá'a m'a apnaqtehetchesso nak chá'a 
apkelyenyawasso, keñe axta doce mil ma'a sẽlpextétamo apkelchánte nak 
yátnáxeg. 

27Elsanták axta chá'a aqsok eyeyméxchexa m'a apkelámha apmonye'e nak 

chá'a nepyeseksa apkeltaqmelchesso apkelókxa, ekwákxo enxoho chá'a 
pelten apkelseykekxéssamakxa m'a wesse' apwányam Salomón, tén han 
ma'a meyk'a apagkok nak, yaqwayam enxoho megkeymaxcheyk xama 
aqsok. 

28Kólsantagkasek axta chá'a m'a apho nak hótáhap tén han pa'at yaqwayam 

etawagkok yátnáxeg, tén han aqsok kélnaqtósso kélpátegkesso nak chá'a 
aqsok. 

29Apméssegkek axta Dios ekyawe agko' apya'áseyak aqsok ma'a Salomón 

tén han apmopwána, tén han apya'áseykegkoho ekyawe agko', 
ekweykenxal'a xapop ánek ekhéyak nak neyáwa wátsam ekwányam, 

30apyeykhásseykmók axta ektémakxa apya'áseyak aqsok Salomón ma'a 

énxet'ák Egipto, tén han ma'a apheykha nak ekteyapmakxa ekhem. 

31Apwanchek apagko' axta aqsok, axta exnawok xama énxet enxoho: 

apyeykhásseykmók axta ektémakxa apmopwána aqsok ma'a Etán, Zérah 
axta aptáwen neptámen, tén han ma'a Hemán, Calcol tén han Dardá, Mahol 
axta apketchek. Sawheykekxók axta apwesey m'a ekyókxoho apheykegkaxa 
nak pók énxet'ák nepyáwa'. 

32Apnaqtáxéssegkek axta tres mil amya'a segaqhássessamo nak 

senxeyenma, keñe mil cinco m'a amya'a ekmátsa nak. 

33Apxeyenmeyk axta ektémakxa m'a yenta'a keñe han ma'a aqsok 

kélcheneykekxa', eyeynmo m'a cedro yámet élaqnéyak nak Líbano, 
ekweykekxoho m'a pa'at élánteyapwayam nak nápakhaw'ék tegma; 
apxeyenmeyk axta han ma'a ektémakxa nak aqsok nawha'ák, náta, tén han 
ma'a aqsok élpexyaweykegkoho nak náxop kalxog, tén han ma'a kelasma. 

34Apkelye'eykekteyk axta apyókxoho énxet'ák apháxenweyktámho appeywa 

Salomón, eklegamaxchexa axta chá'a apxénamap ektémakxa apmopwána 
aqsok, apkeleñama m'a ekyókxoho apkelókxa nak keso náxop. 

 

1 Reyes 5 
Salomón ekhémo mók apkelpaqhetchásamákpoho wesse' apwányam Tiro 

(2 Cr 2.1-18) 

1Xama axta apleg'a amya'a Hiram, wesse' apwányam nak Tiro, kélteméssesa 

wesse' apwányam Salomón, apyaqmagkasso m'a David, apyáp axta, 
apkeláphássek axta apkeláneykha, hakte apchásekhayók axta chá'a Hiram 
ma'a David. 

2Keñe axta Salomón apkeltamho kóltéhek kóltennaksek Hiram se'e: 

3“Apya'ásegkok xeyep ma'a David, táta axta ko'o, mopwanchek axta 

apmáheyo elanaksek xama tegma Dios Wesse' apagkok, eñama eyáhapwe 
kempakhakma, tén han ekwokmoho apmésa yaqwayam elmok Wesse' 
egegkok ma'a apkelenmexma. 

4Egméssek eyke kaxwók Dios Wesse' ahagkok meyke ektáhakxa 

apkelwáxok ekyókxoho apheykegkaxa énxet'ák, hakte méko kaxwók 
sẽlenmexma, tén han aqsok ekmaso. 

5Xénchek ko'o kaxwók ewáxok alanaksek xama tegma m'a Dios Wesse' 

ahagkok, eñama m'a aptémakxa axta apméssama appeywa m'a David, táta 
axta, apxeyenma axta apketche etnehek apyaqmagkasso apteme wesse' 
apwányam, yaqwayam elanaksek xama tegma. 

6Yána sa' hélyaqténchesek ko'o cedro yámet éleñama nak Líbano. Epasmok 

sa' apkeláneykha m'a séláneykha nak, ko'o sa' han ayánmagkasek 
sélmaxneya enxoho ekwánxa apkeltamho ayánmagkasek ma'a 
apkeltamheykha, hakte méko negko'o enxama enxoho apmopwána 
eyaqtennek yámet, ektéma nak ma'a sidonios.” 

7Xama axta apleg'a Hiram ektáhakxa appeywa apcháphasso m'a Salomón, 

payhékxók agko' axta apwáxok, keñe aptáha s'e: “¡Tásek sa' chá'a katnehek 
apxénamap Wesse' egegkok se'e ekhem nak, hakte apméssegkek David 

xama apketche apya'áseykegkoho aqsok, yaqwayam elanha s'e énxet'ák 
apxámokma apagko' nak!” 

8Keñe axta Hiram apkeltamho kóltéhek kóltennássekxak ma'a Salomón: 

“Ekxawágwakteyk ko'o appeywa seyaphássesso exchep, alának sa' ma'a 
apkeltamho nak ayaqténchesek yámet cedro, tén han ma'a yámet pino. 

9Séláneykha sa' elántekkesek éleñama m'a Líbano, ekweykekxoho m'a 

wátsam ekwányam, sa' wának kalpátawók yántakpayhe m'a séltennasakxa 
enxoho ekpayhókxa. Sa' kólyenyekxak yántakpayhe m'a, keñe sa' xép 
yánchásekxak ma'a yámet. Keñe sa' xép elának ma'a sekmámenyého nak 
ko'o, hélmések nento yaqwayam elsakxak ma'a exagkok apyawe nak.” 

10Keñe axta Hiram apkelmésa Salomón ma'a ekyókxoho yámet cedro, tén 

han yámet pino, apmopmenyého axta, 

11tén axta Salomón apkelmésa Hiram nento yaqwayam elsakxak ma'a 

apxagkok apyawe nak: cuatro millones cuatrocientos mil kilos axta m'a 
hótáhap, tén axta cuatro mil cuatrocientos litros ma'a pexmok égmenek 
élánamáxche nak oliva. Cháxa apkelméssama axta chá'a Salomón yókxoho 
apyeyam ma'a Hiram. 

12Cháxa aptémakxa axta Wesse' egegkok apméssama apya'áseykegkoho 

aqsok ma'a Salomón, ekhawo apkeltennassama axta etnéssesek. 
Aphéssamók axta han mók apkelpaqhetchásamákpoho Hiram ma'a 
Salomón, méko axta ektémakxa apkelwáxok neyseksa apheykha. 

13Keñe axta wesse' apwányam Salomón apméssama ekyentaxno 

apkeltamheykha m'a Israel, treinta mil énxet axta han apchánchesákxa', 

14kéláphassegkek axta Líbano, apyaqmagkasso chá'a pók xama pelten, diez 

mil énxet chá'a. Xama pelten axta apheykha Líbano xa énxet'ák nak, keñe 
axta apqánet pelten ma'a apxanák. Adoniram axta han apxegkessesso m'a 
apkeltamheykha. 

15Yetneyk axta han Salomón setenta mil chá'a apkelpata yámet, keñe 

ochenta mil apkelpáxqatma meteymog ma'a egkexe nak, 

16meyke kélyetsáteykekxa m'a tres mil trescientos apkelámha apmonye'e, 

apkeltamheykha axta chá'a yaqwayam exegkessesek apkeltamheykha m'a 
apkeltamheykha nak chá'a. 

17Apkeltémók axta kólhaxyawaksek wesse' apwányam meteymog élyawe 

éltaqmalma nak, yaqwayam kólnegkenek apowhók ma'a tegma, keñe han 
ma'a meteymog kélyaqtenneykekxa nak. 

18Apkelyaqtenneykegkek axta yámet ma'a Salomón apkeláneykha tén han 

Hiram, tén han ma'a apheykha nak nepyáwa', cham'a Guebal, 
apkelpaxqáteykekxeyk axta meteymog yaqwayam elanakpok ma'a tegma. 

1 Reyes 6 
Salomón apkelane tegma appagkanamap 

(2 Cr 3.1-14) 

1Apcheynamók axta apkelane Wesse' egegkok tegma appagkanamap 

apagkok Salomón, ekweykmo axta cuatro apyeyam apteme wesse' 
apwányam ma'a Israel, pelten éltamhomaxko axta Ziv, ektáhakxa axta 
apqánet pelten ma'a apyeyam, ekweykmo axta cuatrocientos ochenta 
apyeyam apkelánteyapma israelitas ma'a Egipto. 

2Veintisiete metros axta apwenaqte tegma apkelánesso axta Wesse' 

egegkok ma'a Salomón, nueve metros axta appayhakxa', keñe trece metros 
y medio m'a apmahéyak néten. 

3Keñe axta m'a apwáxok nentaxnamakxa nak tegma ekwokmo nueve metros 

ekwenaqte, hawók axta m'a ekwánxa axta appayhakxa tegma, keñe axta 
cuatro metros y medio appayhakxa m'a apmonye' nak tegma. 

4Apkelánessegkek axta han Salomón tegma átog étkók sawo 

élyagqáxeykha. 

5Apkeláneyak axta han tegma apketkók nápakha kélhaxtegkesso nak tegma, 

cham'a nekha kélhaxtegkesso kélwakheyáseykekxa nak ma'a tegma, cham'a 
neyáwa nak kañe' ekyetno neyseksa, tén han ma'a kañe' ekyetno nak 
yókxexma, apkelanak axta han tegma apketkók ma'a nepyáwa'. 

6Dos metros veinticinco centímetros axta han appayhakxa m'a tegma 

apketkok apyetno nak kóneg; keñe axta m'a apyetno nak neyseksa dos 
metros setenta centímetros; keñe m'a apyetno nak netno' tres metros quince 
centímetros; axta han kólhéssamók apwánxa kélyetsáteyak tegma m'a 
yókxexma nak, yaqwayam enxoho megkólatchessemek éltegyésso m'a 
kélhaxtegkesso nak nepyáwa tegma. 

7Meteymog kélpaxqáteykekxa axta han kélmeykha apkelánamákpo m'a 

tegma, keñe axta manlegaya xama enxoho tegma appagkanamap 
kéltekpagéyak ma'a sawo ekyentaxno, tén han ma'a mók kélmeykegkaxa nak 
chá'a kéltekpaga m'a sawo. 

8Axta han yetnók átog tegma apyetno nak kóneg ma'a ekpayho nak 

apkelya'assamakxa m'a tegma; éltaqhahéyak axta han nenchántamakxa m'a 
néten ekmahéyak nak tegma apyetno neyseksa, keñe han ma'a netnók agko' 
nak. 

9Xama axta appenchesa apkelane Salomón ma'a tegma, keñe 

apkelchexnágko éltegyésso, tén han yámet cedro kélqaháseykha nak 
kéleykmassáseykha. 

10Apkelánegkek axta han tegma apketkók ma'a nepyáwa nak apyókxoho 

tegma, dos metros veinticinco centímetros axta han chá'a ekmahéyak néten, 
apkelatchessek axta chá'a kélhaxtegkesso nak tegma m'a yámet cedro 
éltegyésso. 

11Keñe axta Wesse' egegkok appaqhetchesa m'a Salomón. Aptáhak axta 

apcháneya: 

12“Cháxa tegma apkelana nak, peyk atnehek wának xép, apkelanak sa' 

agkok ma'a ekhawo ektémakxa nak segánamakxa ahagkok, tén han 
seyánamakxa nak etnehek, tén han ekyókxoho séltémókxa nak etnehek, 
apyetlókasa enxoho m'a ektémakxa nak, alának sa' ko'o m'a séltennassama 
axta alának ma'a David, apyáp axta, sekxeyenma exchep; 

13axek sa' han chá'a nepyeseksa israelitas, mayenyewek sa' chá'a m'a Israel, 

énxet'ák ahagkok nak.” 

14Appenchessek axta Salomón apkelane m'a tegma appagkanamap. 

15Aphaxtegkessek axta apwáxok tegma nápakhaw'ék ma'a yántéseksek 

cedro. Apsawheyásekxók axta yántéseksek ma'a néten nak ekweyktámho 
kóneg, apnegkenágkek axta han yántéseksek pino m'a apwáxok nak náxop. 

16Apsawheyásekxók axta han yántéseksek cedro m'a néten nak 

ekweyktámho kóneg, nueve metros axta han ekpayho nak kañók agko' ma'a 
tegma appagkanamap, appagkanchessek axta han yaqwayam katnehek 
kañe' Ekpagkanamaxche agko' ma'a. 

17Dieciocho metros axta han ekwenaqte m'a apwáxok nak tegma 

appagkanamap, ekyetnama nak halep ma'a Ekpagkanamaxchexa agko' nak. 

18Yántéseksek cedro axta han kélyepetchesso m'a kañe' apwáxok nak tegma 

appagkanamap, yetlo kéleykmassáseykha chá'a pánaqte exnók tén han 
aqsok ekyexna. Cedro yámet axta m'a ekyókxoho nak. Axta agweteyk ketsék 
enxoho m'a meteymog. 

19Apkelanak axta Salomón kañe' Ekpagkanamaxchexa agko' ma'a tegma 

appagkanamap nak, yaqwayam enxoho epekkenek Wesse' egegkok 
yántéseksek apagkok ma'a. 

20Nueve metros axta han ekwenaqte m'a apwáxok tegma 

Ekpagkanamaxchexa agko' nak, nueve axta m'a ekpayhakxa', tén han nueve 
ekmahéyak néten. Apkelanak axta han ekwatnamáxchexa aqsok Salomón 
yántéseksek cedro, keñe apkelyepetchesa sawo ekyátekto ekmomnáwa, 
cham'a amonye' nak kañe' Ekpagkanamaxchexa agko'. 

21Apkelyepetchessek axta han sawo ekyátekto ekmomnáwa agko' ma'a 

kañe' apwáxok nak tegma appagkanamap, tén han ma'a kañe' 

Ekpagkanamaxchexa agko' nak, aptegyéssek axta han amonye' m'a 
cadenas sawo ekyátekto ekmomnáwa. 

22Apsawheyásekxók axta apkelyepetchesso sawo ekyátekto ekmomnáwa 

m'a tegma appagkanamap, ekweykekxoho m'a ekwatnamáxchexa nak 
aqsok, ekyetnama axta amonye' m'a Ekpagkanamaxchexa agko' nak. 

23 Apkelanak axta han apqánet apho énxet ekha apxempenák ma'a yámet 

olivo, yaqwayam enegkenek ma'a Ekpagkanamaxchexa agko' nak. Cuatro 
metros y medio axta han chá'a xama apwenaqte m'a, 

24keñe axta dos metros veinticinco centímetros chá'a xama m'a apxempenák. 

Keñe axta chá'a cuatro metros y medio ekwenaqte ekyepetcheykekxa mók 
ma'a apxempenák. 

25Aphawók axta pók apkelwenaqte xa apqánet apho nak énxet ekha 

apxempenák; cuatro metros y medio axta chá'a xama, hawók axta han mók 
ektémakxa apyókxa'. 

26Cuatro metros y medio axta han apkelwenaqte. 

27Apnegkenwokmek axta Salomón ma'a kañe' Ekpagkanamaxchexa agko' 

nak. Apkelpeykessegkek axta han apxempenák xa apho nak énxet ekha 
apxempenák, yepetchegweykmók axta chá'a apxempenek xama m'a 
nápakha tegma, keñe axta pók apxempenek ekyepetchegweykmoho m'a pók 
nápakha tegma nak, keñe axta m'a mók apxempenák nak 
apyepetcháseykekxo chá'a mók ma'a neyseksa nak Ekpagkanamaxchexa 
agko'. 

28Keñe axta Salomón apkelyepetchesa sawo ekyátekto ekmomnáwa m'a 

apho nak énxet ekha apxempenák, 

29apkeleykmassáseykha axta han chá'a apho énxet ekha apxempenák ma'a 

ekyókxoho apwáxok nak tegma appagkanamap, ekweykekxoho m'a 
yókxexma, tén han áxa kéleykmássesso, tén han pánaqte exnók. 

30Apkelyepetchessek axta han sawo ekyátekto ekmomnáwa m'a kañe' 

apwáxok nak náxop tegma appagkanamap, ekweykekxoho m'a yókxexma. 

31Apkelánéssek axta han atña'ák yámet olivo m'a nentaxnamakxa nak 

Ekpagkanamaxchexa agko', cinco nekhaw'ék axta han ektegyésso nak 
néten, tén han ma'a élámha nak nekhaw'ék. 

32Yántéseksek olivo axta han ma'a ánet atña'ák nak, apkeleykmassáseyha 

axta han apho énxet ekha apxempenák, tén han áxa tén han pánaqte exnók; 
tén axta apkelyepetchesa sawo ekyátekto ekmomnáwa xa ekyókxoho 
kéleykmássesso nak. 

33Apkelánéssek axta han élámha yántéseksek olivo cuatro nekhaw'ék, 

yaqwayam elánchesek ma'a nentaxnamakxa nak kañe' apwáxok neyseksa 
m'a tegma appagkanamap. 

34Yántéseksek pino axta han ma'a átog nak, kalyeyhohok axta han ma'a 

kélmeykesa enxoho chá'a. 

35Apkeleykmassáseyha axta han apho énxet ekha apxempenák, áxa tén han 

pánaqte exnók, keñe axta apkelyepetchesa sawo ekyátekto ekmomnáwa 
égmenek xa kéleykmássesso nak. 

36Apkelanak axta han apwáxok tegma, ántánxo éléweykekxa meteymog 

kélpáxqatma, keñe xama éléweykekxa yámet cedro éltegyésso. 

37Kélnegkenágkek axta apowhók Wesse' egegkok tegma appagkanamap 

apagkok, ekwokmo axta cuatro apyeyam apteme wesse' apwányam ma'a 
Salomón, pelten éltamhomaxchexa axta Ziv; 

38keñe axta ekweykmo once apyeyam apteme wesse' apwányam Salomón, 

pelten kéltéma axta Bul, aptáhakxa axta ocho pelten ma'a apyeyam, 
appenchásekpo apyókxoho tegma appagkanamap, ekweykenxa axta 
ekxénamaxko epenchesakpok. Siete apyeyam axta weykmok apkelane m'a 
Salomón. 

 

1 Reyes 7 
Pók tegma apkelane makham Salomón 

1Apkeláneyak axta Salomón tegma apyawe apagkok apagko', trece apyeyam 

axta weykmok appenchessama apkelane apyókxoho. 

2Apkeláneyak axta han tegma apyawe apteméssessama axta apwesey 

“Naxma Líbano”, cuarenta y cinco metros axta apwenaqte, veintidós y medio 
axta m'a appayhakxa', keñe trece metros y medio m'a apmahéyak néten, 
cuatro yámet cedro élámha éleweykekxa axta han ekméyak ma'a, 
kélnegkenma axta néten éltegyésso yámet cedro. 

3Cuarenta y cinco axta ekyókxoho xa éltegyésso nak, ántánxo 

kélexpánchesso axta han kéltemék chá'a kélnegkenéyak ma'a quince 
éléweykekxa nak, kélchexneykegkek axta chá'a m'a néten élámha nak. 
Yántéseksek cedro kéleykmassáseykha axta han chá'a heykegkok néten 
ma'a éltegyésso nak. 

4Ántánxo éleweykekxa axta han átog étkók, kélpékessamo chá'a 

kélnegkenéyak ántánxo ekpayhémo chá'a mók. 

5Cuatro nekhaw'ék axta han ma'a ekyókxoho átog tén han átog étkók nak, 

ekpayhémo axta han chá'a mók ántánxo éleweykekxa'. 

6Apkelanak axta han kañe' tegma apteméssessama axta ekwesey 

ekheykegkaxa Yámet Élámha, veintidós metros y medio axta apwenaqte, 
keñe trece metros y medio m'a appayhakxa'. Apkelanak axta han pók tegma 
apwáxok amonye' m'a, yetlo élámha tén han néten. 

7Apkelanak axta han kañe' tegma Sẽlyekpelchémókxa, essenhan 

kélláneykxéssamakxa chá'a amya'a énxet'ák, yaqwayam enxoho 
kalanaxchek chá'a kélyekpelchémo énxet'ák ma'a, apsawheyásekxók axta 
han aphaxtegkesso yántéseksek cedro m'a néten tén han kóneg. 

8 Yetneyk axta han yókxexma kélhaxtegkesso m'a neptámen nak tegma 

apyawe aphamakxa nak Salomón, tén han xama tegma apwáxok aphémo 
m'a apkelánamap axta. Aphawók axta han apwáxok tegma apyawe 
apkelánesso axta m'a faraón apketche, apmoma axta aptéma aptáwa'. 

9Meteymog élmomnáwa agko' axta han apyókxoho apkelánamap nak ma'a 

tegma, cham'a apowhók nak, tén han ma'a apmonye' nak, tén han ma'a 
nápakhaw'ék nak, tén han ma'a apwáxok ekyawakxa nak, meteymog 
kélpáxqatma axta tén han kélyaqtenneykekxa ekwánxa enxoho chá'a 
ekwenaqte, cham'a yókxexma nak tén han kañe'. 

10Meteymog élmomnáwa axta han ma'a apowhók nak, tén han élyawe, 

cuatro metros y medio axta han chá'a xama, keñe axta han chá'a mók tres 
metros sesenta centímetros. 

11Meteymog élmomnáwa axta han ma'a ekhéyak nak néten, tén han 

kélpáxqatma ekwánxa enxoho chá'a ekwenaqte, tén han yántéseksek cedro. 

12Ántánxo éleweykekxa meteymog axta han ma'a neyáwa nak 

kélhaxtegkesso ekyawakxa nak, tén axta han xama éléweykekxa éltegyésso 
yámet cedro, hawók axta m'a ektémakxa nak kañe' tegma apwáxok ekyetno 
nak tegma, tén han ma'a nentaxnamakxa nak Wesse' egegkok tegma 
appagkanamap apagkok. 

Salomón apkeltémo epasmok Hiram 

(2 Cr 2.13-14; 3.15-17) 

13Apkeltamhók axta kólyentawakxak wesse' apwányam Salomón yókxexma 

Tiro m'a Hiram, 

14apteme axta kelán'a tampe' étche, eñama axta nepyeseksa m'a Neftalí 

énxet'ák apagkok, apkeñamakxa apagko' axta han ma'a Tiro, apmopwána 
aptamheykha ektémakxa nenlane sawo ekyexwase. Apwanchek axta elának 
aqsok ma'a Hiram, apya'áseykegkoho axta han eghak, apya'ásegkok axta 
ektémakxa nenlane m'a mók ektémakxa nak chá'a nenlane m'a sawo 
ekyexwase, apwákxeyk axta aphakxa wesse' apwányam Salomón, 
apkelanak axta ekyókxoho aptamheykha. 

15Apkelpeykesákxeyk axta ánet élámha sawo ekyexwase, ekwayam axta 

chá'a ocho metros ekmahéyak néten, keñe cinco metros y medio m'a 
ekyaqye. 

16Apkelanak axta han ánet apqatkok sawo ekyexwase, yaqwayam enxoho 

elatchesagkok ma'a néten apqatkok nak élámha. Dos metros veinticinco 
centímetros axta han chá'a ekwenaqte xama m'a apqatkok nak. 

17Apkelanak axta han ánet sawo élyagqáxeykha, élpextétamaxche axta 

ektémól'a cadenas, yaqwayam enxoho kólnegkenagkok ma'a apqatkok nak 
chá'a néten ma'a yámet nak élámha: xama sawo élyagqáxeykha chá'a m'a 
xama nekha apqátek. 

18Apkelanak axta han chá'a ánet éléweykekxa yánta ekyexna 

kéleykmássesso nekhaw'ék ma'a xama sawo élyagqáxeykha, yaqwayam 
enxoho elyepetchesek chá'a m'a apqatkok nak élámha. Hawók axta han 
apteméssesakxa m'a mók nak apqatkok. 

19Xegkessek axta han chá'a dos metros apqatkok ekhéyak néten ma'a 

élámha nak nentaxnamakxa, pánaqte exnók kéleykmássesso axta han ma'a. 

20Élyaqye axta han chá'a nekhaw'ék tén han néten ma'a apqatkok, cham'a 

élyawakxa nak chá'a élpayhe, yetlo m'a sawo élyagqáxeykha, doscientos 
yánta ekyexna kéleykmássesso ánet éléweykekxa axta han ma'a. 

21Apkelánchessek axta han Hiram nentaxnamakxa nak tegma 

appagkanamap xa élámha nak. Xama axta apkelánchesa chá'a m'a 
yaqwánxa etnegkesek, Jaquín axta han aptemessásak ekwesey m'a émha 
nak ekpayho nélya'assamakxa, keñe axta Bóaz ma'a émha nak 
nepsagqalwa. 

22Pánaqte exnók kéleykmássesso axta han ma'a naw'ék nak élámha. Cháxa 

ekpenchesáxchexa axta nentamheykha élánamáxche m'a élámha. 

Yegmen kélyeta ekyawe 

(2 Cr 4.1—5.1) 

23Apkelanak axta han Hiram xama kélyátamakxa yegmen ekyawe sawo 

ekyexwase, yaqwayam kólyetmok yegmen. Ekyaqye axta han ma'a, cuatro 
metros y medio axta átog. Dos metros veinticinco centímetros axta 
ekmahéyak néten, trece metros y medio axta ekyaqye. 

24Aqsok ekyexna élápxegamaxche axta han apkelanék ma'a kóneg átog nak 

nekhaw'ék ma'a kélyátamakxa yegmen, diez axta han chá'a éléweykekxa 
aqsok ekyexna ekyókxoho m'a, cuarenta y cinco centímetros nak chá'a xama 
nekha', yepetcheykekxeyk axta m'a aqsok kélyátamakxa yegmen nak. 

25Kélpekkenmeyk axta han néten ma'a doce weyke kelennay'awók 

kéleykmássesso nak sawo ekyexwase, ántánxo axta kelpayhémok ma'a 
nexcheyha, ántánxo axta han nepyeyam, ántánxo axta han ma'a ekpayho 

nak ekteyapmakxa ekhem, keñe han ántánxo m'a ekpayho nak taxnegwánxa 
ekhem. Kañe' axta kelpeheweykekxak ma'a ataqla amagkok nak, 
kéltahanchessegkek axta m'a kélyátamakxa nak yegmen. 

26Ocho centímetros axta ekyentaxno émpehek xa kélyátamakxa nak 

yegmen; kéleykmássessamók axta han pánaqte exnamok axagkok ma'a 
nekhaw'ék nak, cuarenta y cuatro mil litros axta awanchek kalának yegmen. 

27Apkelánéssek axta han diez ekyennaqtéssamakxa nak kóneg sawo 

ekyexwase, un metro ochenta centímetros axta chá'a ekwenaqte xama, tén 
han ma'a ekpayhakxa nak, keñe axta han un metro treinta y cinco 
centímetros ekmahéyak néten. 

28Axta temék élánamáxche awhók nak se'e: yetneyk axta élmeykegkaxa 

élyaqhapma kélyaqhakkasso m'a nekhaw'ék nak, 

29keñe axta m'a neyseksa nak élmeykegkaxa kéleykmassáseykencha'a 

chá'a méwa, weyke kelennay'a, tén han apho énxet ekha apxempenák. Tén 
axta kélnáxegkáseykencha'a pánaqte exnók néten tén han kóneg ma'a 
weyke kelennay'a tén han méwa. 

30Cuatro amagkok sawo ekyexwase axta han chá'a xama m'a awhak nak, 

sawo ekyexwase axta han ma'a élántaxnamakxa nak amagkok. Keñe axta 
m'a cuatro máséyak nak chá'a awhók, cham'a kóneg nak kélyátamakxa 
yegmen, ekheykegko élteyeykemxa xapop sawo ekyexwase, ekheykegko 
axta chá'a pánaqte exnók kéleykmássesso xama nekha'. 

31Kañe' kélhaxtegkesso axta han yetnók átog ma'a kélyátamakxa yegmen, 

ekyephagweykmoho axta ekmahéyak néten cuarenta y cinco centímetros. 
Ekyaqye axta átog ma'a, sesenta y ocho centímetros axta han ekmahéyak 
néten ma'a ekmeykegkaxa nak. Kéleykmassáseykha axta han ma'a néten 
átog nak, háwe axta han ekyaqye m'a kélapma nak, ekhémo mók nekhaw'ék 
axta aqsa. 

32Heykegkek axta cuatro amagkok ma'a kóneg nak élmeykegkaxa', keñe axta 

amagkok élántaxnamakxa élmeykegko m'a awhak nak. Sesenta y ocho 
centímetros axta han chá'a ekmahéyak néten ma'a xama amnek, 

33hawók axta han ma'a ektémól'a yátnáxeg apyenyawasso amagkok. Sawo 

élyexwase axta han ma'a ekyókxoho nak élántaxnamakxa amagkok, tén han 
ma'a élyaqye nak, tén han ma'a ekhéyak nak kañe' awhak eywok. 

34Xama ekpasmeykekxa axta temék ma'a cuatro éltaháno ekhéyak axta 

chá'a m'a cuatro máséyak nak. 

35Veintidós centímetros y medio axta han ekmahéyak néten néxa m'a 

nekhaw'ék átog nak; xama ekpasmeykekxa axta han tamheykekxak ma'a 
élmeykegkaxa nak, tén han ma'a élyennaqtéssamakxa ekyetno nak ma'a 
néten. 

36Apkeleykmassáseykha axta han Hiram apho énxet ekha apxempenák, 

méwa tén han áxa m'a nekhaw'ék nak élmeykegkaxa tén han 
élyennaqtéssamakxa, cham'a ekhakxa axta chá'a malámog yaqwayam 
kóleykmássesha, tén han pánaqte exnók ma'a nekhaw'ék nak. 

37Cháxa aptémakxa axta apkeláneya m'a diez awhak élyennaqtéssamakxa 

nak, ekhémo mók appeykáseykekxa sawo, tén han ekhémo mók chá'a 
ektémakxa tén han ekwenaqte. 

38 Apkelanak axta han diez kélyátamakxa yegmen sawo ekyexwase. Un 

metro ochenta centímetros axta han chá'a xama, ekhémo nak chá'a 
kólyetmok ochocientos ochenta litros yegmen, kélnegkenágkek axta han 
ma'a néten nak diez awhók élyennaqtéssamakxa, 

39cinco awhók élyennaqtéssamakxa axta han ma'a ekpayho nak 

nélya'assamakxa tegma appagkanamap, keñe axta han cinco m'a ekpayho 
nak nepsagqalwa. Keñe axta kélyátamakxa yegmen ekyawe kélpekkenma 
m'a ekpayho nak nélya'assamakxa m'a tegma appagkanamap, nekha nak 
teyapmakxa ekhem ekpayho nak nepyeyam. 

40Apkelánegkek axta han weygke m'a Hiram, pála tén han egheykok élyawe, 

cháxa appenchesa axta ekyókxoho aptamheykha apkelánesso aqsok 
Salomón, cham'a Wesse' egegkok tegma appagkanamap apagkok, 

41apkelánéssama axta ánet élámha, tén han ánet apqatkok élyaqye ekhéyak 

ma'a néten, tén han ánet sawo élyagqáxeykha yaqwayam kólyepetchesek 
ma'a apqatkok nak, 

42apkeláneyak axta cuatrocientos yántakyexna yaqwayam kaxnagkok 

nekhaw'ék ma'a ánet sawo élyagqáxeykha nak, ánet éléweykekxa chá'a 
xama nekha m'a sawo élyagqáxeykha, kélwakhasso nak apqatkok élyaqye 
ekhéyak axta m'a néten nak élámha; 

43tén han diez awhók élyennaqtéssamakxa, keñe han diez kélyátamakxa 

yegmen yaqwayam enxoho kólnegkenek chá'a m'a néten nak, 

44tén han kélyátamakxa yegmen ekyawe yaqwayam kólyetmok chá'a 

yegmen, yetlo doce weyke kelennay'awók kéleykmássesso ekhéyak ma'a 
kóneg, 

45tén han táhap kélxata, pála tén han sokpayhe élyawe. Sawo ekyexwase 

kélyenmáseykekxa axta han ekyókxoho m'a aqsok kélmeykegkaxa', 
apkelánesso axta Hiram ma'a wesse' apwányam Salomón, yaqwayam 
kólmaha m'a Wesse' egegkok tegma appagkanamap apagkok. 

46Axta apkelánegweykmok wesse' apwányam apkelpeykeseykekxo m'a 

yagkamex nak yókxexma Jordán, cham'a teyp nak Sucot halep nak Saretán. 

47Xámok agko' axta han ma'a aqsok kélmeykegkaxa nak élánamáxche sawo 

ekyexwase, axta kaxeyenmak apwáxok elyetsetagkok ekwánxa m'a 
Salomón. 

48 Apkeltamhók axta han kóllanaksek Salomón ma'a ekyókxoho aqsok 

kélmeykegkaxa', ekhéyak axta m'a Wesse' egegkok tegma appagkanamap 
apagkok: cham'a ekwatnamáxchexa nak aqsok élánamáxche sawo 
ekyátekto ekmomnáwa, tén han mésa sawo ekyátekto ekmomnáwa 
kélnegkenmakxa axta chá'a néten ma'a pán kélpagkanchesso nak Wesse' 
egegkok, 

49tén han cháléwasso élyawe sawo ekyátekto ekmomnáwa ekhéyak axta 

chá'a m'a ekpayho nak Ekpagkanamaxchexa agko', cinco axta m'a ekpayho 
nak nélya'assamakxa, tén han cinco m'a ekpayho nak nepsagqalwa, yetlo 
pánaqte exnók kéleykmassáseykha, tén han cháléwasso étkók agkok, tén 
han kélmeykha nak chá'a kólsapanchesek, élánamáxche nak sawo ekyátekto 
ekmomnáwa, 

50tén han ma'a egheykok, tén han ma'a kélmeykha nak chá'a 

kólsapanchesek cháléwasso, tén han egheykok élyawe, tén han yekweykto 
élyawe, tén han ma'a aqsok ánek ekmátsa nak ekpaqneyam axagkok, sawo 
ekyátekto ekmomnáwa ektaqmalma agko' axta han ekyókxoho xa. Sawo 
ekyátekto ekmomnáwa axta han ma'a sawo élmayheykekxexa nak chá'a 
atña'ák ma'a Ekpagkanamaxchexa agko' nak, cham'a kañe' nak tegma 
appagkanamap, tén han ma'a atña'ák nak ma'a tegma appagkanamap. 

51 Xama axta ekpenchásexko ekyókxoho nentamheykha apkeltémo axta 

kalanaxchek wesse' apwányam Salomón ma'a Wesse' egegkok tegma 
appagkanamap apagkok, apkelsókek axta Salomón ma'a aqsok 
kélmeykegkaxa nak sawo ekyátekto élmomnáwa, tén han sawo ekmope 
élmomnáwa, apkelpagkanchesso axta Wesse' egegkok ma'a David, apyáp 
axta, apxátawokmek axta m'a kélxátamakxa axta chá'a aqsok élmomnáwa 
m'a Wesse' egegkok tegma appagkanamap apagkok. 

 

1 Reyes 8 
Yántéseksek ekhémo mók nélpaqhetchásamáxkoho kélso tegma 

appagkanamap 
(2 Cr 5.2-14) 

1 Apchánchesákxeyk axta Salomón apkelámha apmonye'e Israel ma'a 

Jerusalén, tén han ma'a apyókxoho apkelámha apmonye'e nepyeseksa 
énxet'ák apagkok, tén han ma'a apkelámha apmonye'e nak chá'a apxanák 
ma'a israelitas, yaqwayam esakxak Wesse' egegkok yántéseksek apagkok 
ekhémo mók nélpaqhetchásamáxkoho, eñama m'a Sión, cham'a Tegma 
Apyawe apagkok axta m'a David 

2Apchaqnákxeyk axta yetlo wesse' apwányam Salomón ma'a apyókxoho 

israelitas, pelten éltamhomaxchexa axta Etanim, cham'a pelten siete nak 
chá'a m'a apyeyam, élánamáxchexa axta chá'a kélessawássessamo. 

3Apkelwákxeyk axta apyókxoho apkelámha apmonye'e nak Israel, keñe axta 

apkelmaxnéssesso Dios énxet'ák apagkok apma m'a yántéseksek, 

4keñe axta apsákxo yetlo m'a kélpakxanma apchaqneykekxexa axta chá'a 

énxet'ák, keñe han ma'a ekyókxoho aqsok kélmeykegkaxa 
élpagkanamaxche ekhéyak axta m'a kañe', apkelsawa axta m'a 
apkelmaxnéssesso Dios énxet'ák apagkok tén han ma'a levitas. 

5Apchaqnáha axta amonye' yántéseksek ma'a apyókxoho israelitas, 

apchaqneykekxa axta xamo' ma'a wesse' apwányam Salomón, 
apkelnáhakkassek axta chá'a nepkések, tén han weyke kelennay'awók 
ekxámokma agko', mogwanchek axta ólyetsetek ekwánxa. 

6Apchaqxegkessákxeyk axta tegma appagkanamap apkelmaxnéssesso Dios 

énxet'ák apagkok ma'a Wesse' egegkok yántéseksek apagkok ekhémo mók 
nélpaqhetchásamáxkoho, ekweykekxoho m'a kañe' Ekpagkanamaxchexa 
agko' nak, kóneg nak apxempenák ma'a Dios apkelásenneykha, 

7apkelpeykessamakxa axta apxempenák néten ekyetnamakxa yántéseksek, 

apkeláhakkassegkek axta apxempenák ma'a yántéseksek, tén han ma'a 
yámet kélatchesso nak nekhaw'ék. 

8Ahóxekcha'awók agko' axta m'a yámet kélatchesso nak nekhaw'ék, 

agwethok axta naw'ék ma'a kañe' nak Ekpagkanamaxchexa, amonye' nak 
ma'a kañe' Ekpagkanamaxchexa agko', magwetyehek axta eyke 
keyphagwomhok ma'a yókxexma; makhemek makham ekteme ekyetno xa 
ektáha nak. 

9Méko axta aqsok ma'a kañe' nak yántéseksek, wánxa axta aqsa m'a ánet 

meteymog élpayhe, Moisés axta apxata m'a yókxexma Horeb, cham'a 
meteymog élpayhe apkelánesso axta Wesse' egegkok israelitas ekhémo 
mók apkelpaqhetchásamákpoho, apkelánteyapma axta m'a Egipto. 

10 Xama axta apkelántepa apkelmaxnéssesso Dios énxet'ák apagkok ma'a 

kañe' Ekpagkanamaxchexa nak, lanawók axta yaphope m'a Wesse' egegkok 
tegma appagkanamap apagkok, 

11mopwanchek axta peya elanagkok apkeltamheykha apkelmaxnéssesso 

Dios énxet'ák apagkok, eñama m'a yaphope, hakte lanawók axta Wesse' 
egegkok apcheymákpoho m'a tegma appagkanamap nak. 

Salomón appagkanchesso Dios tegma appagkanamap 

(2 Cr 6.1—7.10) 

12 Tén axta aptáha Salomón se'e: “Wesse' egegkok, apxeyenmeyk xép apha 

neyseksa ekyáqtésakxa exma. 

13Élánéssek eyke ko'o exchep kaxwók xama tegma appagkanamap 

yaqwayam exek chá'a, xama aphamakxa meyke néxa.” 

14Tén axta appeynchákpoho wesse' apwányam, appayhékxoho m'a 

apchaqnágkaxa axta apyókxoho israelitas, tén axta apkelmaxnéssesa 
apkeltamho kataqmelek apheykha, 

15aptáhak axta s'e: “Apcheymákpoho sa' kólteméssesek Wesse' egegkok, 

Dios apagkok nak Israel, hakte apkelanak ekyókxoho m'a 
apkeltennassamakxa axta elának ma'a David, táta axta, aptéma axta 
apkenagkama s'e: 

16‘Axta ko'o alyéseykha xama tegma apwányam nepyeseksa m'a apyókxoho 

énxet'ák nak Israel, sekxók axta sélántekkessama énxet'ák ahagkok ma'a 
Egipto, ekwokmoho makham se'e kaxwo' nak, yaqwayam enxoho elanakpok 
xama tegma appagkanamap ekxénamaxchexa sekwesey. David axta eyke 
élyéseykha yaqwayam etnehek apkeltaqmelchesso énxet'ák ahagkok Israel.’ 

17Xeyenmeyk axta apwáxok táta David elanaksek xama tegma 

appagkanamap ma'a Wesse' egegkok, Dios nak Israel. 

18Aptáhak axta apcháneya Wesse' egegkok se'e: ‘Tásek aptáhakxa apmako 

hélanaksek xama tegma appagkanamap; 

19háwe sa' eyke exchep yaqwayam elána', sa' eyke m'a apketche peya nak 

éta'. Sa' hélanaksek ko'o tegma appagkanamap ma'a.’ 

20“Apkeláneyak axta Wesse' egegkok ma'a apxeyenma axta elána', ko'o 

kaxwók wesse' apwányam ma'a Israel, sekyaqmagkasso m'a táta David, 
élánéssek han tegma appagkanamap ma'a Wesse' egegkok, Dios apagkok 
nak Israel, ekhawo aptémakxa axta apxeyenma. 

21Ekpagkanchessek han yaqwánxa keytek ma'a yántéseksek, ekyetnamakxa 

nak ekhémo mók nélpaqhetchásamáxkoho apkelánésso axta Wesse' 
egegkok ma'a ẽlyapmeyk nano', apkelántekkessama axta Egipto.” 

22Tén axta apkenegwokmo Salomón ma'a amonye' nak ekwatnamáxchexa 

aqsok, Wesse' egegkok nak apagkok, nápaqta'awók ma'a apyókxoho 
énxet'ák Israel, apkelya'ássek axta néten apmék, 

23aptáha s'e: “Wesse' egegkok, Dios nak Israel: méko exchep ekhawo m'a 

néten, tén han keso náxop, apkeláneya nak chá'a m'a ekhémo mók 
nélpaqhetchásamáxkoho, apxekmóssama nak chá'a ektaqmeleykha 
apwáxok ma'a ektáha nak chá'a apkelyetleykha ekmámenyého agko' 
apkelwáxok; 

24apkelanak xép ma'a apkeltennassama axta elának ma'a apkeláneykha 

David, táta axta. Sakhem apkelana m'a ekyókxoho apxeyenma axta elána'. 

25Wesse' egegkok, Dios nak Israel, elána han ma'a apkeltennassama axta 

m'a David, táta axta, aptéma axta s'e: etepagkok sa' chá'a aptamhéyak 
apkelwesse'e apkelwányam Israel ma'a aptawán'ák neptámen nak, 
apkelánegkoho enxoho chá'a apkeltémakxa m'a apketchek nak, tén han 
aptamhágko enxoho chá'a nápaqtók ma'a aptémakxa axta chá'a m'a. 

26Wesse' egegkok, Dios nak Israel, yána sa' katyapok ekyókxoho m'a 

apkeltennassama axta m'a táta axta ko'o David, apteme axta apkeláneykha. 

27 “Wánxa agkok, ¿naqsóya apmopwána exek Dios keso náxop? 

Mopwanchek exhok ekwánxa nak ekyawe néten, ¡ekyágwánxa agkok mexók 
se'e tegma appagkanamap sélánésso nak xép! 

28Dios Wesse' ahagkok, yeyxho sélmaxnagko; yeyxho sekwóneykha 

sélmaxneya nak xép sakhem. 

29Ná elwátessem apkeláneykha s'e tegma appagkanamap nak, ekhem tén 

han axta'a, apxeyenmakxa axta exchep katnehek ekxénamaxchexa 
apwesey. Yeyxho sélmaxnagko ko'o sektáha nak xép apkeláneykha. 

30Yeyxho sélmaxnagko, tén han apkelmaxneyéyak nak énxet'ák apagkok 

Israel, apkelpayhentámho enxoho chá'a s'e. Yeyxho sa' ma'a aphakxa nak 
néten, ná eyaqmagkásekxa aqsa nentémakxa mólya'assáxma. 

31“Asagkek sa' agkok chá'a apteméssesakxa pók xama énxet, 

apcháneyákpek sa' agkok emyenták se'e tegma appagkanamap nak, 
exénwaták aptáhakxa s'e ekwatnamáxchexa nak aqsok, 

32yeyxho sa' xeyep ma'a aphakxa nak néten, elána sa' nahan; etnésses sa' 

ekpayhawo nak etnéssesek ma'a apkeláneykha. Eñássesagkoho sa' ma'a 
ektáha nak apsexnánémap, yána sa' kaphewakxak ma'a 
kéllegassáseykegkoho, eñama aptémakxa ekmaso, etnésses sa' han 
ekpayhawo nak kólteméssesek ma'a meyke nak aptémakxa. 

33“Apnaqtawásegkók sa' agkok chá'a apkelenmexma m'a israelitas, énxet'ák 

apagkok nak xép, eñama apkelánéyak melya'assáxma apkenmexeykekxa 
exchep, keñe apkelyaweykto enxoho chá'a elpeykessetámhok apwesey, 
apkelmaxneyágko enxoho chá'a elmeyenták se'e tegma appagkanamap nak, 

34yeyxho sa' xeyep ma'a aphakxa nak néten, ná eyaqmagkásekxa aqsa 

apkeltémakxa melya'assáxma, yána elmeyekxak makham ma'a apkelókxa 
apméssamakxa axta m'a apyapmeyk nano'. 

35“Meyke yegmen sa' agkok nahan entáhak megkammaka enxoho, eñama 

apkeláneyak melya'assáxma énxet'ák apkenmexeykekxa exchep, keñe sa' 
apkelpayhentámho enxoho elmaxneyagkok se'e, tén han apkelpeykásawo 

enxoho apwesey, tén han apkelwátesagko enxoho apkeláneyak 
melya'assáxma eñama apkellegassáseykegkoho exchep, 

36yeyxho sa' xeyep ma'a aphakxa nak néten, ná eyaqmagkásekxa 

apkeltémakxa melya'assáxma m'a apkeláneykha, énxet'ák apagkok nak 
Israel, elxekmós ma'a ámay ektaqmalma eyeyméxko nak elyetlók. Yáphés 
sa' ekmámeye s'e xapop nak, apmeyáseykekxa axta m'a énxet'ák apagkok. 

37“Meyk segaqhe sa' agkok tépak se'e apchókxa nak, essenhan negmasse 

ekmaso, essenhan élyamégko enxoho aqsok kélcheneykekxa eñama 
ekmexanma, essenhan ekwa'a enxoho askok ekto kélcheneykekxa', sawa' 
essenhan kéyek; apwakhegwa'a enxoho han sẽlenmexma s'e tegma 
apkelyawe egagkok nak, tén han segketamokmo enxoho, essenhan 
segáhapwa'a enxoho mók ektémakxa ekmaso negheykha, essenhan ma'a 
negmasse, 

38-39yeyxho sa' xép ekyókxoho kélmaxnagko aptamhéyak nak chá'a m'a 

énxet'ák, essenhan ma'a apyókxoho énxet'ák Israel, apkelwet'a enxoho chá'a 
ekmaso apheykha tén han apkellegeykegkoho, apkelya'asa enxoho chá'a 
néten apmék etnahagkok nempeywa nélmaxnagko elpayhentámhok se'e 
tegma appagkanamap nak. Yeyxho sa' xeyep ma'a aphakxa nak néten, ná 
eyaqmagkásekxa aqsa apkeltémakxa melya'assáxma; etnésses sa' chá'a 
xama m'a ekpayhawo nak chá'a etnéssesek ektémakxa aqsok apkelane, 
hakte xép apwánxa apya'áseykegkoho ektémakxa ekmáheyo apwáxok 
elának énxet. 

40Keñe sa' yáwhok chá'a, tén han elyahakxohok chá'a neyseksa apheykha 

s'e xapop nak, apmésso axta exchep ma'a ẽlyapmeyk nanók axta negko'o. 

41“Tén han ma'a énxet apkeñama nak mók nekha, metnaha nak énxet'ák 

apagkok, apkeñama nak xapop makhawók agko', eñama aplege exchep 
apwesey 

42aptáha enxoho nempeywa nélmaxnagko appayhentámho enxoho s'e 

tegma appagkanamap nak, (hakte kañexchek sa' kaxénaxchek xeyep 
apwesey ekteme ekyawe, keñe han ma'a ektémakxa nak xeyep ekyawe 
agko' apmopwána), 

43yeyxho sa' xeyep ma'a aphakxa nak néten, egkés sa' xép ekyókxoho m'a 

aqsok apkelmaxnagko, yaqwayam sa' elyekpelkohok xép ma'a apyókxoho 
pók aptémakxa nak énxet'ák keso náxop, tén han yáwhok chá'a, 
aptamheykegko nak ma'a énxet'ák apagkok Israel, tén han elya'asagkohok 
ekxénamaxchexa apwesey s'e tegma appagkanamap nak, sélánésso axta 
ko'o exchep. 

44“Apkelxegkek sa' agkok énxet'ák apagkok yaqwayam elnapakpok ma'a 

katnaha nak apnámakkok, apmakókxa enxoho chá'a exchep eláphaksek, 
apkelpayhentamok sa' agkok elmaxneyagkok se'e tegma apwányam 

apkelyéseykegkaxa axta exchep, tén han se'e tegma appagkanamap 
sélánésso axta ko'o exchep, 

45yeyxho sa' xeyep nempeywa nélmaxnagko apagkok ma'a néten aphakxa 

nak, epásem sa'. 

46“Apkelánegkek sa' agkok han melya'assáxma yenmexek xép, hakte méko 

xama énxet enxoho melánekxa mey'assáxma, keñe apkeltaqnaweygko 
enxoho exchep elmések ma'a katnaha nak apnámakkok yaqwayam enxoho 
elmok, keñe enaqlakxak ma'a mók apkelókxa, cham'a makhawo' nak 
essenhan ma'a keto' nak, 

47xénwokmek sa' agkok apkelwáxok elyo'ótak makham xép neyseksa 

apheykha m'a yókxexma kélya'assamakxa axta, apwónéncha'a enxoho tén 
han apkelya'ásegwokmo enxoho apkeláneyak melya'assáxma, tén han 
apkeláneyak apkeltémakxa ekmaso, 

48apya'aweykto enxoho yetlo ekmáyheykegkoho agko' apkelwáxok ma'a 

apchókxa nak apkelenmexma kélya'assamakxa axta kélnaqleykekxo 
apkelmomakpo, apkelpayhentámho enxoho elmaxneyagkok se'e xapop 
apméssamakxa axta apyapmeyk nano', tén han se'e tegma apwányam 
apkelyéseykegkaxa axta, keñe han se'e tegma appagkanamap sélánésso 
axta ko'o exchep, 

49yeyxho sa' xeyep nempeywa nélmaxnagko apagkok ma'a néten aphakxa 

nak, epásem sa'. 

50Ná eyaqmagkásekxa aqsa melya'assáxma m'a énxet'ák apagkok, tén han 

apkenmexeykekxa exchep. Yána aqsa elepyóshok elanok ma'a énxet'ák 
ektáha axta apkelántekkesso apkelókxa. 

51Hakte xép énxet'ák apagkok ma'a, apagkok han; xép axta apkelántekkesso 

m'a Egipto, ekhémókxa axta táxa axagkok kélpeykeseykekxexal'a sawo. 

52“Yeyxho sa' apkelmaxnagko apkeláneykha, keñe han apkeltémo epasmok 

ma'a énxet'ák apagkok Israel. ¡Oh Dios, hegeyxho sa' chá'a negko'o 
nempaqhetchesa enxoho exchep! 

53Hakte xép Wesse', xép axta apkelpagkanma yaqwayam etnehek énxet'ák 

apagkok nepyeseksa m'a apyókxoho énxet'ák nak keso náxop, ekhawo 
aptémakxa axta apxeyenma apchásenneykekxo axta m'a apkeláneykha 
Moisés, apkelántekkessama axta Egipto m'a ẽlyapmeyk nano'.” 

54Xama axta appenchesa apkelmaxnagko Salomón ma'a Wesse' egegkok, 

cham'a apkeltekxeya axta aptapnák ma'a amonye' nak ekwatnamáxchexa 
aqsok, tén han apkelya'asa axta néten apmék, 

55apkempákxeyk axta néten keñe apkeltamho epasmok Dios ma'a 

apyókxoho énxet'ák nak Israel. Aptáhak axta apyennaqtésawo appeywa s'e: 

56“¡Apcheymákpoho sa' kólteméssesek Wesse' egegkok, apmésso axta 

meyke ektáhakxa apheykha m'a énxet'ák apagkok Israel, ekhawo ekyókxoho 
apkeltennassamakxa axta etnéssesek! Hakte apsawhomók apkeláneya m'a 
ekyókxoho appeywa ektaqmela apmésso axta, eñama apchásenneykekxa 
m'a apkeláneykha Moisés. 

57“Exek sa' chá'a kaxwo' negyeseksa negko'o m'a Dios Wesse' egegkok, 

ekhawo ektémakxa axta aphama nepyeseksa m'a ẽlyapmeyk nano' axta. 
Mehegkexayhek sa' chá'a, 

58yána sa' kanmexhok egwáxok ma'a aphakxa nak, yaqwayam sa' anlának 

chá'a ekyókxoho m'a apmopmenyého nak, tén han ólyahakxohok ma'a 
apkeltémókxa nak antéhek, tén han segánamakxa apagkok, tén han 
apchánamakxa nak antéhek, apkeltémo axta elanagkok ma'a ẽlyapmeyk 
nano' axta. 

59Cháxa aqsok sélmaxneya nak ko'o Dios Wesse' egegkok, kaxénmakha sa' 

chá'a apwáxok ekhem tén han axta'a, yaqwayam sa' elánekxések chá'a 
amya'a m'a apkeláneykha, tén han ma'a énxet'ák Israel, apkelmopmenyého 
nak chá'a, 

60yaqwayam sa' han elya'ásegwók apteme Dios Wesse' egegkok ma'a 

apyókxoho énxet'ák, apheykha nak keso náxop, tén han méko pók aphawo. 

61Kólmésaxkoho kélagko' kéxegke m'a Dios Wesse' egegkok, kóllána m'a 

segánamakxa apagkok, kólyahakxoho han ma'a apkeltémókxa nak antéhek, 
ekhawo nak se'e ekhem nak.” 

62Keñe axta natámen apmésa Wesse' egegkok aqsok ektekyawa m'a wesse' 

apwányam, tén han ma'a apyókxoho énxet'ák nak Israel. 

63Veintidós mil weyke kelennay'awók axta apkelmeyásak Salomón ma'a 

Wesse' egegkok, keñe ciento veinte mil nepkések, yaqwayam etnéssesek 
aqsok ektekyawa segwetassamo nak sẽlásekheykekxoho. Cháxa ektáhakxa 
axta m'a wesse' apwányam tén han apyókxoho énxet'ák Israel, apteméssesa 
appagkanamap ma'a Wesse' egegkok tegma appagkanamap apagkok. 

64Cháxa ekhem apteméssesakxa axta han ekpagkanamaxche wesse' 

apwányam ma'a neyseksa apwáxok nak tegma, ekpayho nak ma'a Wesse' 
egegkok tegma appagkanamap apagkok, hakte axta apkelwatnak chá'a 
aqsok kélnaqtósso m'a, tén han ma'a aqsok ekyexna kélmésso naqsa nak 
chá'a, tén han ma'a pexmok agkok nak kélnaqtósso ektekyawa, 
segwetassamo nak sẽlásekheykekxoho, hakte ketsék axta m'a 
ekwatnamáxchexa nak aqsok élánamáxche nak sawo ekyexwase, 
ekyetnama axta nápaqtók Wesse' egegkok, axta kaxnawok ma'a aqsok 
kélwatno nak, tén han ma'a aqsok kélmésso naqsa nak aqsok ekyexna, tén 
han pexmok agkok nak ma'a kélnaqtósso ektekyawa segwetassamo nak 
sẽlásekheykekxoho. 

65Apkelanak axta Salomón apkelsawássessamo kélpakxeneykegkaxa nak 

yenta'a aktegák étkók, tén han ma'a apyókxoho énxet'ák Israel, apxámok 
apagko' axta apkelwe apkeleñama m'a nentaxnamakxa nak Hamat, 
ekweykmoho m'a alwáta étkok nak Egipto, apkelánésa m'a Dios Wesse' 
egegkok, tén han mók apkelsawássessamo ekweykmoho siete ekhem; 
catorce ekhem axta ekyókxoho apkelsawássessamo. 

66Keñe axta mók ekhem apkeláphasa eltaqhekxak énxet'ák, keltaqmeláha 

axta han apkelpeywa apkelana wesse' apwányam ma'a, keñe axta 
apkeltaqhákxo apxanák yetlo élpayheykekxa apkelwáxok, tén han ekleklamo 
apkelwáxok ekyókxoho ektaqmela apteméssessamakxa Wesse' egegkok 
ma'a David, apkeláneykha axta, tén han ma'a énxet'ák apagkok Israel. 

 

1 Reyes 9 
Dios apkelane ekhémo mók apkelpaqhetchásamákpoho Salomón 

(2 Cr 7.11-22) 

1Xama axta appenchesa apkelane Salomón ma'a Wesse' egegkok nak 

tegma appagkanamap apagkok, tén han ma'a tegma apyawe aphakxa nak 
chá'a wesse' apwányam, tén han ma'a ekyókxoho aqsok apmáheyo elána', 

2apxekmowásekpekxók axta makham Wesse' egegkok, ektáhakxa axta 

apxekmowásekpoho m'a Gabaón, 

3aptáhak axta apcháneya: “Eklegayak ko'o m'a apkelmaxnagko sélmaxnagko 

axta ko'o exchep, ekteméssessek han appagkanamap se'e tegma apkelane 
axta, yaqwayam katnehek ekyetnamakxa sekwesey meyke néxa'. Alanha sa' 
chá'a ko'o xa, malwátéssemek sa' ekxeyenma ewáxok. 

4Aptemék sa' agkok chá'a nahaqtók ko'o exchep ma'a aptémakxa axta David, 

apyáp axta, eyáxñeyo apwáxok tén han ekpéwomo aptémakxa, apkelana 
enxoho ekyókxoho m'a séltémo nak chá'a elána', apkelyahákxoho enxoho 
m'a segánamakxa ahagkok, tén han séltémókxa etnehek, 

5atnéssesek sa' ko'o exchep meyke néxa' apteme wesse' apwányam ma'a 

Israel, ekhawo séltennassamakxa axta atnéssesek ma'a David, apyáp axta, 
séltennassama axta etepagkok aptawán'ák neptámen aptamhéyak 
kelwesse'e m'a Israel. 

6Keñe sa' sélyenyawa enxoho kéxegke, tén han kélketchek, megkóllánegko 

enxoho m'a segánamakxa ahagkok, tén han séltémókxa nak chá'a kóltéhek 
sekmésso axta, kélyetlákxo enxoho m'a mók aqsok kéláyókxa, tén han 
kélpeykásawo enxoho, 

7alántekkesek sa' ko'o Israel ma'a xapop sekméssamakxa axta, 

alyetnakhaksek sa' sekhakxa tegma appagkanamap sekteméssessama axta 

appagkanamap, apkelasmésamap sa' atnéssesek Israel nepyeseksa m'a 
apyókxoho pók aptémakxa énxet'ák nak. 

8Keñe sa' se'e tegma appagkanamap nak, meteymog ektaháneykekxa mók 

sa' etnekxa', keñe sa' ma'a apyókxoho apkelyeykhágwayam nak chá'a, 
elyegweyk sa' chá'a elweta', elesmaksek sa' chá'a, keñe sa' etnehek chá'a 
elmaxneyha s'e: ¿Yaqsa kexa ektéma apteméssessama nak Wesse' 
egegkok se'e apkelókxa nak tén han se'e tegma appagkanamap nak? 

9Tén sa' kóltéhek kólátegmowagkok se'e: ‘Dios Wesse' apagkok 

apkelyamasma keñamak, apkelántekkesso axta Egipto m'a apyapmeyk 
nano', eñama apkelyetleykekxa apkelpeykessamo m'a mók aqsok kéláyókxa 
nak; cháxa keñamak apcháphassama nak nepyeseksa m'a ekmaso agko' 
nak.” 

Mók aptamheykha makham Salomón 

(2 Cr 8.1-18) 

10Veinte apyeyam axta weykmok ekyeykhe, apkeláneya axta Salomón ma'a 

apqánet tegma, cham'a Wesse' egegkok tegma appagkanamap apagkok, tén 
han ma'a tegma apyawe aphakxa nak chá'a wesse' apwányam, 

11keñe axta Hiram, wesse' apwányam nak Tiro, apkelméssama Salomón 

ma'a yámet cedro, keñe han yámet pino, tén han ekyókxoho sawo ekyátekto 
élmomnáwa apmopmenyého axta. Keñe axta wesse' apwányam Salomón, 
apkelméssama Hiram veinte tegma apkelyawe yókxexma nak Galilea. 

12Xama axta apteyánegweykmoho Hiram ma'a tegma apkelyawe 

apkelmésso axta Salomón, axta kaleklók apwáxok, 

13keñe axta aptáha s'e: “Émók, ¿keya tegma apkelyawe sélmésso exnexta 

s'e?” Cháxa keñamak kélteméssessama nak ekwesey Cabul xa yókxexma 
apheykegkaxa nak tegma apkelyawe, ekyetnama nak makham ekwesey s'e 
negwánxa nak. 

14Tres mil novecientos sesenta kilos axta weykmok sawo ekyátekto 

ekmomnáwa, apkeláphássesso axta Hiram ma'a wesse' apwányam 
Salomón. 

15Keso apkeltamheykha apmésso axta énxet'ák ma'a wesse' apwányam 

Salomón, yaqwayam elanagkok Wesse' egegkok tegma appagkanamap 
apagkok, tén han ma'a apxagkok apyawe nak, keñe han xapop kélekhesso 
nak, tén han ma'a kélhaxtegkesso nak nepyáwa' Jerusalén, tén han ma'a 
tegma apkelyawe nak Hasor, Meguido, Guézer: 

16apweykmek axta faraón ma'a, wesse' apwányam nak Egipto, apmomchek 

axta m'a tegma apwányam Guézer; apwatneykekxók axta han, 
apkelnapmeyk axta han apyókxoho cananeos apheykencha'a axta m'a 

tegma apwányam nak, keñe apméssama apteméssessama apmésso naqsa 
m'a apketche kelwána, aptáwa' axta m'a Salomón. 

17Tén axta Salomón apxátekhásekxo m'a Guézer, Bet-horón 

ekweyweykentamxa nak xapop, 

18Baalat tén han Tamar, yókxexma meykexa énxet nak ma'a Judá. 

19Apnaqxétekháseykegkokxeyk axta han ma'a apyókxoho tegma apkelyawe 

kélxátamakxa axta chá'a nento, tén han ma'a ekyókxoho kélnegkenmakxa 
axta chá'a m'a yátnáxeg apyenyawasso kélanchesso nak kempakhakma, tén 
han ma'a tegma kélyáqkassamakxa axta chá'a yátnáxeg, keñe han ma'a 
ekyókxoho aqsok apmáheyókxa axta chá'a enaqxátekhasagkokxak ma'a 
Jerusalén, tén han ma'a Líbano, tén han ma'a ekyókxoho xapop aptémakxa 
axta wesse' apwányam. 

20Keñe axta amorreos, hititas, ferezeos, heveos, tén han jebuseos, 

apkeleymomap axta, metne axta israelitas, 

21cham'a aptawán'ák neptámen apkeleymomap axta neptámen ma'a 

apchókxa', melnapma axta m'a israelitas, apkelméssegkek axta 
apkeltamheykha ekyentaxno agko' ma'a Salomón, makhemek makham 
ekteme xa ektáha nak. 

22Keñe axta metnéssessama xama enxoho israelitas kélásenneykha naqsa, 

sẽlpextétamo axta aqsa aptemessáseykegkok, sẽlpextétamo apkelwesse'e, 
apkelámha apmonye'e, tén han sẽlpextétamo apkelámha apmonye'e, tén 
han ma'a sẽlpextétamo apkelchánte nak chá'a yátnáxeg apkelyenyawasso 
kélanchesso nak kempakhakma, tén han ma'a apkelchánte nak chá'a 
yátnáxeg. 

23Keñe axta m'a Salomón apkeláneykha, apxegkessesso axta chá'a 

apkeltamheykha ekyentaxno énxet'ák, quinientos cincuenta axta apyókxoho, 
apkeltennasso axta chá'a yaqwánxa elanagkok ma'a énxet'ák. 

24Hakmek axta faraón apketche m'a David Tegma Apyawe apagkok, cham'a 

tegma apyawe apkelánesso axta m'a Salomón. Tén axta apkeltamho 
kólekhéssesek xapop. 

25 Ántánxo apkelwatno aqsok kélnaqtósso axta han chá'a etnehek Salomón 

xama apyeyam, tén han aqsok apkelnapma segwetassamo nak 
sẽlásekheykekxoho, cham'a néten nak ekwatnamáxchexa aqsok, 
apkelánesso axta Wesse' egegkok, ewatnek axta han chá'a aqsok ekmátsa 
nak ekpaqneyam éten agkok, nápaqtók ma'a Wesse' egegkok. Cháxa 
ektémakxa axta appenchásamákpo apkelánamap ma'a tegma 
appagkanamap. 

26Apkeltémok axta han kóllanaksek yántakpayhe wesse' apwányam Salomón 

ma'a yókxexma Esión-guéber, ekyetnama nak keto' ma'a Elat, neyáwa nak 
Wátsam Ekyexwase, xapop apagkok nak énxet'ák Edom. 

27Apkeláphássek axta apkeláneykha Hiram, apkeltamho elchántek 

yántakpayhe, cham'a apkelya'áseykegkoho axta chá'a ektémakxa m'a 
wátsam, yetlo m'a Salomón apkeláneykha, 

28apkelwokmek axta m'a Ofir, apkelwánxa axta catorce mil kilos sawo 

ekyátekto élmomnáwa, keñe apkelsákxésa m'a wesse' apwányam Salomón. 

 

1 Reyes 10 
Salomón ekteme meyk'a wesse' ekwányam eñama nak Sabá 

(2 Cr 9.1-12) 

1-2 Legayak axta amya'a wesse' ekwányam eñama nak Sabá, ektémakxa 

ektépeykha chá'a apwesey Salomón yaqwayam kataxchek ektémakxa 
apcheymákpoho Wesse' egegkok, tén axta ekmahágko Jerusalén yaqwayam 
keypkeynek kalmaxneyha m'a élmaxneyeykha ekmáske nak 
agya'asagkoho'. Wokmek axta yetlo eyeymáxkoho, tén han yetlo 
yányátnáxeg élpátegkesso sokmátsa ekxámokma, keñe han ekxámokma 
m'a sawo élyátekto élmomnáwa, tén han meteymog élyenma éltaqmalma. 
Xama axta ekwokmo aphakxa Salomón, kelmaxneyáha axta ekyókxoho 
ekxénakxa axta awáxok kalmaxneyha, 

3apchátegmowágkokxeyk axta chá'a Salomón ma'a ekyókxoho ektáhakxa 

élmaxneyeykha. Méko axta xama enxoho mey'ásegkaxa ektáhakxa 
élmaxneyeykha. 

4Xama axta ekwet'a wesse' ekwányam eñama nak Sabá ektémakxa 

apya'áseykegkoho aqsok ma'a Salomón, tén han ma'a tegma apyawe 
apkelane axta, 

5keñe han nento élmátsa ekhéyak ma'a néten mésa apagkok, tén han ma'a 

apheykegkaxa axta chá'a sẽlpextétamo apkelwesse'e apagkok, keñe han 
ektémakxa éltaqmalma apyempe'ék tén han apkelnaqta m'a apkeláneykha, 
tén han apyátegkesso axta chá'a apyá, tén han aqsok apkelwatno 
apkelmésso axta chá'a m'a tegma appagkanamap, wanmakkek axta 
élanawo, 

6tén axta ektáha eyáneya wesse' apwányam se'e: “Naqso' neyke agkok 

seklegaya nak chá'a ko'o seyókxa, ektémakxa apkelane aqsok, tén han 
apya'áseykegkoho; 

7may'ássemek kaxwók se'e sekwa'a nak, hakte ekwet'ak kaxwók ahaqta'ák 

ahagko'. Axta héltennáseykha ko'o ekyókxoho, yeykhágweykmo neykekhe 

ekxámokma aqsok apagkok tén han apya'áseyak aqsok, megkaxnawok ma'a 
ektémakxa axta chá'a seklege amya'a. 

8¡Keleñémok eykel'a chá'a m'a apnaqteyegka'a nak xép, kelpayheykekxók 

eykel'a chá'a apkelwáxok ma'a apkeláneykha apheykha nak chá'a xamo' xép, 
apháxenmo chá'a m'a appeywa ekha nak ekya'áseykegkoho aqsok! 

9¡Apcheymákpoho sa' kólteméssesek ma'a Dios Wesse' apagkok, 

ektaqmeleykencha'a nak chá'a apwáxok apkelányo, apméssama nak apteme 
wesse' apwányam ma'a Israel! ¡Apkelásekhayo meyke néxa han keñamak 
Wesse' apagkok énxet'ák Israel, apteméssessama exchep wesse' 
apwányam, yaqwayam enxoho etnehek chá'a apkeláneykha ekpéwomo 
aptémakxa, keñe han apkelánekxésso chá'a apheykha!” 

10Tén axta élmésa wesse' apwányam tres mil novecientos sesenta kilos ma'a 

sawo élyátekto élmomnáwa, tén han ekxámokma agko' ma'a sokmátsa, tén 
han meteymog élyenma éltaqmalma. Axta kaweykmok ekxámokma Israel 
ma'a ekwánxa axta ekxámokma sokmátsa, élmésa wesse' ekwányam eñama 
nak Sabá m'a wesse' apwányam Salomón. 

11Keñe axta han ma'a aqsok élsáyam axta m'a Hiram yántakpayhe apagkok 

kélseykenta axta sawo ekyátekto élmomnáwa éleñama m'a Ofir, 
apkelsánteyk axta han ekxámokma agko' ma'a yámet sándalo, tén han 
meteymog élyenma éltaqmalma nak. 

12Apkelanak axta wesse' apwányam yámet sándalo aqsok ekhéyak nak 

Wesse' egegkok tegma appagkanamap apagkok, tén han ma'a tegma 
aptaqmalma aphakxa nak chá'a, apkelanak axta han arpa, yát'axpog 
yaqwayam elmaha m'a apkelpáwasso nak chá'a. Axta kaweykmok chá'a 
ekxámokma yámet sándalo ekwánxa axta, axta han kóteyamaxchek chá'a, 
ekwokmoho makham se'e negwánxa nak. 

13Apkelméssek axta chá'a wesse' apwányam Salomón, wesse' ekwányam 

eñama nak Sabá m'a ekyókxoho aqsok élmaxneyakxa axta chá'a, tén han 
ma'a apkelmésso apagko' axta m'a aqsok apkelmésso naqsa m'a Salomón. 
Tén axta ektaqháwo makham eyókxa m'a wesse' ekwányam yetlo 
élxegexma'a m'a énxet'ák éláneykha axta. 

Salomón ekpayheykekxa apwesey tén han ekxákma aqsok apagkok 

(2 Cr 9.13-24) 

14Veintidós mil kilos axta chá'a kammok yókxoho apyeyam apkelxawe 

Salomón ma'a sawo élyátekto élmomnáwa, 

15meyke kélyetsáteykekxa m'a apyánmagkasso axta chá'a m'a ekha nak 

aqsok apkexeykekxa, énxet'ák apkelyánmagkásamap tén han ma'a 
apyókxoho apkelwesse'e apkelwányam Arabia, keñe han ma'a 
apkeltaqmelchesso nak énxet'ák ma'a apkelókxa. 

16Apkeltamhók axta kóllanaksek wesse' apwányam Salomón doscientos 

kéláhakkásamáxche élyawe m'a sawo élyátekto élmomnáwa, kéltekpagéyak 
nak chá'a kélpeykesso, seis kilos sawo ekyátekto ekmomnáwa axta chá'a 
kélmáha. 

17Apkeltamhók axta han kóllanaksek trescientos kéláhakkásamáxche 

keyetse nak, un kilo y medio axta han chá'a kélmáha sawo ekyátekto 
ekmomnáwa, kéltekpagéyak nak kélpeykesso, apxátaweykxeyk axta m'a 
tegma apyawe apwesey axta “Naxma Líbano”. 

18Apkeltamhók axta han kóllanaksek aptaháno ekyawe ektaqmalma m'a 

yánnapóxeg apma'ák, keñe axta apkeltamho kólsawheyásekxohok 
kólyepetchesek ekyókxoho sawo ekyátekto ektaqmalma agko' ma'a 
émpehek nak. 

19Seis nélyetlamakxa néten axta han ma'a aptaháno nak; ekyaqye axta m'a 

apteyammeykegkaxa nak aptaháno, ánet nennegkenmakxa egaktegák axta 
han heykegkok ma'a nekhaw'ék nak aptaháno, élyáqtamakxa axta ánet ma'a 
méwa kéleykmássesso. 

20Kelyáqtegkek axta han chá'a doce yámakméwa kéleykmássesso xama 

nekha m'a seis kélyetlamakxa néten nak. ¡Méko axta han xama enxoho 
élánamáxche mók apchókxa ektéma nak xa taháno nak! 

21Kelánexkók axta han sawo ekyátekto élmomnáwa m'a ekyókxoho 

egheykok apagkok nak wesse' apwányam, tén han ma'a aqsok 
kélmeykegkaxa nak chá'a tegma apyawe apwesey nak “Naxma Líbano”. 
Méko axta xama enxoho m'a sawo ekmope élmomnáwa, hakte méko axta 
ekmomnáwa sawo ekmope m'a aptémakxa axta wesse' apwányam Salomón, 

22hakte cham'a yántakpayhe nak Tarsis, apagkok axta m'a wesse' 

apwányam, xama ekweykta axta chá'a katnehek apqántánxo apyeyam, yetlo 
m'a Hiram nak yántakpayhe apagkok, kalsanták axta chá'a sawo élyátekto 
élmomnáwa, sawo élmope élmomnáwa, yánnapóxeg apma'ák, yetsene tén 
han yágkenáteg. 

23Xámok agko' axta aqsok apagkok ma'a wesse' apwányam Salomón, 

awanhek axta han ektémakxa apya'áseykegkoho aqsok, apyeykhásseykmók 
axta m'a apyókxoho apkelwesse'e apkelwányam nak keso náxop. 

24Apyókxoho énxet'ák axta apmenyeyk chá'a éta', tén han yeyxhok ma'a 

ektémakxa nak apya'áseykegkoho aqsok, eñama apmésso m'a Dios, 

25apyókxoho axta han chá'a elsakxések aqsok apkelmésso naqsa yókxoho 

apyeyam: cham'a aqsok étkók élánamáxche nak sawo ekmope élmomnáwa, 
tén han sawo ekyátekto élmomnáwa, negaqlamaxche', nélmeykha 
neganchesso kempakhakma, aqsok élmátsa nak élpaqneyam, yátnáxeg tén 
han élyeheykok. 

Salomón apkelma yátnáxeg apyenyawasso yetlo yátnáxeg 

(2 Cr 1.14-17; 9.25-28) 

26 Apchánchesákxeyk axta Salomón yátnáxeg apyenyawasso yetlo m'a 

énxet'ák apkelchántamo nak yátnáxeg. Mil cuatrocientos axta ekyókxoho 
yátnáxeg apyenyawasso, keñe doce mil ma'a énxet'ák apkelchántamo nak 
yátnáxeg, apkexpánchessek axta apkelya'asa chá'a m'a kélnegkenmakxa 
axta chá'a yátnáxeg apkelyenyawasso kélanchesso nak kempakhakma, tén 
han ma'a apheykegkaxa axta chá'a wesse' apwányam sẽlpextétamo 
apagkok ma'a Jerusalén. 

27Apxámassegkek apagko' axta sawo élmope élmomnáwa tén sawo 

ekyátekto élmomnáwa wesse' apwányam ma'a Jerusalén, máxa aqsok apák 
kélchexeykha axta apteméssessók; apxámassegkek axta han cedro yámet, 
ektéma nak higo yámet élámha ekpayhegweykenxa nak xapop. 

28Musri axta apkeleñamak kélnaqlókassama Salomón ma'a yátnáxeg tén han 

ma'a Cilicia, hakte axta apkeleñamak apkelma wesse' apkeláneykha m'a. 

29Seiscientos sawók selyaqye axta ekyánmaga xama yátnáxeg 

apyenyawasso éleñama nak Egipto, keñe ciento cincuenta xama m'a 
yátnáxeg. Apyókxoho apkelwesse'e apkelwányam hititas, tén han sirios axta 
apkelmeykegkok chá'a apkelseykha m'a Salomón axta apkeláneykha. 

 

1 Reyes 11 
Salomón apyamasma Dios 

1 Háwe axta wánxa xama faraón apketche apchásekhayo m'a wesse' 

apwányam Salomón, xámok axta han ma'a kelán'a éleñama nak mók 
apkelókxa: kelán'ák moabitas, edomitas, sidonias tén han ma'a kelán'ák nak 
hititas; 

2cham'a mók kelán'ák éleñama nak mók apkelókxa meltémo axta Wesse' 

egegkok elmagkok etnahagkok apnaqteyegka'a m'a israelitas, hakte 
apcheyssegkek axta kamok apkelwáxok ma'a aqsok éláyókxa nak. 
Apkelmomchek axta eyke m'a Salomón aptamheykegko apnaqteyegka'a, 
hakte apmenyeyk axta. 

3Setecientos axta ekyókxoho apnaqteyegka'a élánamáxkoho kelwesse'e 

étkók, keñe trescientos ma'a apkelmeykha naqsa, cháxa ekyenyókassama 
axta m'a Dios. 

4Apwányamók axta aptemék Salomón, yenyókassegkek axta Dios ma'a 

apnaqteyegka'a éltémo elpeykeshok ma'a mók aqsok kéláyókxa, hakte axta 
egkeyásamákpohok apagko' ma'a Dios Wesse' apagkok, aptéma axta m'a 
David, apyáp axta, apmeyásamákpoho apagko' ma'a Dios. 

5Apkelpeykessamók axta Salomón ma'a Astarté, aqsok apcháyókxa axta m'a 

sidonios, tén han ma'a Milcom, kéleykmássesso ekmaso agko', apagkok axta 
m'a amonitas. 

6Asagkek axta aptémakxa Salomón nápaqtók Wesse' egegkok, hakte 

apyenseykmek axta m'a Wesse' egegkok, axta etnék ma'a aptémakxa axta 
David, apyáp axta, meyenseykmo apyetleykha Wesse' egegkok. 

7Tén axta apkelana Salomón xama kélpeykessamókxa kéleykmássesso m'a 

egkexe ekyetnama nak ekpayho ekteyapmakxa ekhem ma'a Jerusalén, 
kélpeykessamókxa m'a Quemós, kéleykmássesso ekmaso agko' axta m'a 
Moab, tén han Moloc, kéleykmássesso ekmaso agko' apagkok axta m'a 
amonitas. 

8Apkelánessegkek axta han ekyókxoho m'a apnaqteyegka'a éleñama axta 

mók nekha, élwatnéssamakxa axta chá'a aqsok ekmátsa nak ekpaqneyam 
éten agkok ma'a aqsok éláyókxa', tén han élnáhakkassamakxa axta chá'a 
aqsok kélnaqtósso. 

9Aptaqnagkamchek axta Wesse' egegkok ma'a Salomón, Dios nak Israel, 

hakte massegkek axta ekxeyenma apwáxok, ektéma axta eykhe ánet 
apxekmowásamákpoho 

10apkeltémo axta eykhe melpeykesók chá'a m'a mók aqsok kéláyókxa. Axta 

eyke elyeheykekxohok apkeltémókxa axta etnehek ma'a Wesse' egegkok. 

11Keñe axta Wesse' egegkok aptéma apkenagkama Salomón: 

“Eymentemekxak sa' ko'o exchep ma'a aptémakxa nak wesse' apwányam, 
sa' agkeyásekxak xama m'a apkeláneykha, eñama apteme xa ektáha nak, 
tén han melyaheykekxa ekhémo mók nélpaqhetchásamáxkoho, tén han 
segánamakxa séltémo axta elána'. 

12Malanyek sa' eyke s'e kaxwo' apyennákxa nak makham xép, eñama 

seyásekhayo m'a David, apyáp axta; sa' eyke kólyementemekxak ma'a 
apketche. 

13Masawhók sa' eyke eymentemekxak ma'a aptémakxa nak wesse' 

apwányam, weygkesek sa' eyke xama apheykegkaxa, eñama seyásekhayo 
m'a apyáp axta, tén han Jerusalén, tegma apwányam sélyéseykha axta.” 

14Keñe axta Wesse' egegkok aptekkessesa xama énxet yaqwayam 

yenmexek ma'a Salomón, Hadad axta apwesey, apteme axta edomita, 
wesse' apwányam apnámakkok axta m'a yókxexma Edom. 

15Xama axta apmoma David ma'a yókxexma Edom, apkelnapmeyk axta 

apyókxoho énxet'ák Edom ma'a Joab, apteme axta apkemha apmonye' 
sẽlpextétamo, cham'a apkelátawanyegwákxo axta aphopák ma'a, aptekyawa 
axta kempakhakma; 

16seis pelten axta aphayam ma'a, yetlo apyókxoho israelitas, ekwokmoho 

apsawhomo apyókxoho m'a énxet'ák Edom. 

17Keñe axta Hadad apmaheykegko apxegánekmo m'a Egipto, aptáhakxoho 

makham sakcha'a, yetlo nápakha m'a appéwomo xamo', ektáha axta 
apkeláneykha m'a apyáp. 

18Apkelánteyepmeyk axta Madián, keñe apkelweykmo m'a yókxexma Parán, 

apkelmomakxa axta nápakha énxet'ák yaqwayam etnehek apkeláneykha. 
Apkelweykmek axta Egipto keñe apkelmaheykegko m'a aphakxa axta faraón, 
wesse' apwányam Egipto, apkelmeyásegkek axta apxanák tén han aptéyak, 
apkelmeyásegkek axta aqsa han apkelmésso naqsa m'a xapop. 

19Apmenyeyk apagko' axta han apkelányo faraón ma'a Hadad, keñe 

apméssama faraón yaqwayam etnehek aptáwa' m'a apepye, yáxeg axta m'a 
wesse' ekwányam Tahpenés. 

20Wetassegkek axta han xama apketche Hadad ma'a yáxeg nak Tahpenés, 

kélteméssessama axta apwesey Guenubat, ekwánegkessama axta 
Tahpenés ma'a faraón nak tegma apyawe apagkok, yetlo m'a étchek agko' 
nak. 

21Keñe axta aplegaya amya'a Hadad neyseksa apha Egipto apketsapma m'a 

David, tén han ma'a Joab, apkemha apmonye' axta sẽlpextétamo. Axta 
aptemék Hadad apkenagkama faraón se'e: —Hegkés sa' ko'o yaqwayam 
amyekxak ma'a séñémekxa axta. 

22Apchátegmowágkek axta faraón: —¿Yaqsa ektáha apmako nak emyekxak 

apchókxa? ¿Yetneyk enxeykel'a aqsok eyeyméxchexa exchep se'e 
sekhakxa nak? Apchátegmowágkek axta Hadad: —Méko aqsok 
eyeyméxchexa ko'o s'e, wánxa eyke aqsa séltamho ko'o heyhok amyekxak 
ma'a séñémekxa axta. 

23Keñe axta Dios apkeltamho yenmexekxak Rezón ma'a Salomón. Eliadá 

axta han apketche m'a Rezón, apxegánegkessama axta wesse' apagkok, 
cham'a Hadad-ézer, wesse' apwányam axta m'a Sobá. 

24Apchánchesákxeyk axta han nápakha énxet'ák ma'a, aptamhéyak axta 

apkelámha apmonye'e apkelmenyexma. Xama axta apkelnapma David 
nápakha m'a énxet'ák nak, keñe Rezón apmeyeykekxo m'a Damasco, 
apheykmek axta han ma'a aptemégweykmo wesse' apwányam. 

25Apkelenmexma axta aptemék énxet'ák Israel megyetsapmakxa axta m'a 

Salomón, cháxa ekyepetchákxo axta han ekmaso aptáhakxa axta han ma'a 
Hadad, hakte apkeltaqnaweykegkek axta chá'a m'a énxet'ák Israel. Keñe 
axta Rezón aptéma wesse' apwányam ma'a Siria. 

26Apkenmexeykekxeyk axta han wesse' apwányam ma'a Jeroboam, Nabat 

axta apketche. Salomón axta han apkeláneykha m'a Jeroboam, apkeñama 

axta m'a tegma apwányam Seredá, tén han nepyeseksa Efraín énxet'ák 
apagkok. Tampe' axta eyke m'a egken, ekwesey axta Serúa. 

27Keso ektémakxa axta apkenmexeykekxo Jeroboam wesse' apwányam 

se'e: Apkeláneykekxeyk axta apkekhesso xapop ma'a Salomón, 
apkelápeykekxeyk axta han apkelyagqáxeykha m'a David Tegma Apwányam 
apagkok, apyáp axta. 

28Énxet apyennaqte axta han ma'a Jeroboam, megkaye apwáxok xama 

aqsok; xama axta apwet'a Salomón megyaháxamákpoho xa wokma'ák nak, 
apteméssessek axta apkemha apmonye' apxegkessesso chá'a 
apkeltamheykha ekyentaxno m'a apheykegkaxa nak José aptawán'ák 
neptámen. 

29Xama ekhem axta aptahanya'awo Dios appeywa aplegasso Ahías ma'a 

Jeroboam, aptepa axta m'a Jerusalén, cham'a Ahías apkeñama axta m'a 
Siló, aphaxnagko' axta han apchaqlamap ma'a. Apxakcha'awók axta han 
apháha apqánet ma'a yókxexma, 

30aplekkek axta han apchaqlamap aphaxnagko' ma'a Ahías, doce nápakha'a 

apketkók axta han aptáhak apkelyepto, 

31keñe axta aptáha apcháneya Jeroboam: “Elma sa' xeyep diez nápakha'a 

apketkók, hakte aptáhak xép apxéna m'a Wesse' egegkok, Dios nak Israel: 
‘Eymentemekxak sa' ko'o aptémakxa nak wesse' apwányam Salomón, keñe 
sa' agkések xép diez apheykegkaxa nak énxet'ák ahagkok. 

32Xama apheykegkaxa énxet'ák sa' aqsa weygkesek ma'a Salomón, eñama 

seyásekhayo m'a séláneykha David, tén han ma'a Jerusalén, tegma 
apwányam sélyéseykha axta ko'o nepyeseksa m'a apyókxoho tegma 
apkelyawe apagkok nak énxet'ák Israel. 

33Eyamasmeyk ko'o m'a Salomón, apkelpeykessamók ma'a Astarté, aqsok 

apcháyókxa nak ma'a sidonios; tén han Quemós, aqsok apcháyókxa nak 
ma'a moabitas; tén han Milcom, aqsok apcháyókxa nak ma'a amonitas. 
Megkaleklók ko'o ewáxok sekweteya ektémakxa aqsok apkelane, melaneyk 
ma'a seyánamakxa nak etnehek, tén han ma'a séltémókxa etnehek, aptéma 
axta apkeláneya m'a David, apyáp axta. 

34Masawhaksók sa' eymentemekxak ma'a aptémakxa nak wesse' 

apwányam, atnéssesek sa' aqsa makham apkeláneykha apchókxa, 
apyennákxa nak makham, eñama seyásekhayo m'a séláneykha David, 
sélyéseykha axta, apkeláneya axta m'a séltémókxa nak etnehek, tén han 
segánamakxa ahagkok. 

35Eymentemekxak sa' eyke aptémakxa nak apteme wesse' apwányam ma'a 

apketche, keñe sa' agkeyásekxak xeyep; cham'a diez apheykegkaxa nak 
énxet'ák. 

36Xama apheykegkaxa énxet'ák sa' aqsa weygkesek ma'a apketche, 

yaqwayam sa' megkaspónhek chá'a ko'o nahaqtók Jerusalén élsassóxma 
apagkok nak ma'a David, séláneykha axta, cham'a tegma apwányam 
sélyéseykegkaxa axta ekyetnamakxa sekwesey. 

37Amok sa' ko'o exchep, yaqwayam sa' etnehek wesse' apwányam ma'a 

ekyókxoho xapop apmakókxa enxoho chá'a etnehek, xép sa' etnehek wesse' 
apwányam ma'a Israel. 

38Apkelyahákxók sa' agkok ekyókxoho m'a séltamhókxa enxoho etnehek, 

ekpéwo enxoho chá'a aqsok apkelane nahaqto', apkelana enxoho 
seyánamakxa tén han séltémókxa nak etnehek, aptéma axta apkeláneya 
David, séláneykha axta, axek sa' chá'a ko'o xamo' xép, atekkessesagkok sa' 
aptawán'ák neptámen aptamhéyak kelwesse'e, sekteméssessama axta m'a 
David aptawán'ák neptámen; agkések sa' Israel. 

39Keñe sa' ma'a David aptawán'ák neptámen allegássesagkoho', eñama 

aptémakxa m'a Salomón, yaqwatakxoho sa' eyke.’” 

40Apmáheyok axta yaqhek Salomón ma'a Jeroboam eñama xa; apkenyegkek 

axta eyke apxegáneykmo Jeroboam apmaheykegko m'a Egipto, aptémakxa 
axta wesse' apwányam ma'a Sisac, apheykmek axta m'a ekweykmoho 
apketsapma m'a Salomón. 

Salomón apketsapma 

(2 Cr 9.29-31) 

41Ektémakxa axta apweynchámeykha Salomón, tén han apya'áseyak, tén 

han ma'a ektémakxa axta ekyókxoho aqsok apkelane, hágkek 
eknaqtáxésamaxche m'a weykcha'áhak apagkok axta m'a Salomón. 

42Cuarenta apyeyam axta weykmok apteme wesse' apwányam Salomón 

ekyókxoho m'a kañe' nak Israel, cham'a Jerusalén, 

43xama axta apketsapma, keñe kélátawanyegweykekxo m'a Tegma 

Apwányam apagkok axta David, apyáp axta. Tén axta apyaqmagkassama 
apteme wesse' apwányam ma'a apketche Roboam. 

 

1 Reyes 12 
Énxet'ák Israel apkelenmexamakpekxa' 

(2 Cr 10.1—11.4) 

1Apmahágkek axta Siquem ma'a Roboam, hakte axta apkelmeyákxak 

apyókxoho énxet'ák Israel yaqwayam etnéssesek wesse' apwányam ma'a. 

2Apleg'ak axta amya'a Jeroboam, apketche nak Nabat, neyseksa apha m'a 

Egipto, apheykenxa axta apxegáneykmo apyaqmassama m'a wesse' 
apwányam Salomón. 

3Xama axta apcháneyákpo kólyentawakxa', keñe m'a Jeroboam tén han 

apyókxoho énxet'ák Israel, apkelmahágko apmako elpaqhetchesakpohok 
ma'a Roboam, entáhak axta amya'a apcháneyákpo s'e: 

4—Yentexek axta senteméssessamakxa negko'o m'a apyáp axta; 

yexyawásekxa sa' kaxwók xép ektémakxa nak ekyentaxno sẽlásenneykha, 
tén han ekyentaxno negheykha segméssama nak negko'o, keñe sa' anlanha 
chá'a. 

5Apchátegmowágkek axta Roboam: —Kóltaqhoho sa', hélyo'óta sa' makham 

ektáha enxoho ántánxo ekhem. Apkeltaqháwok axta m'a énxet'ák, 

6keñe axta wesse' apwányam Roboam apkelmaxneyáncha'a m'a apkelámha 

apmonye'e ektáha axta apkeláneykha m'a Salomón, apyáp axta, 
megyetsapmakxa axta makham. Aptáhak axta apkelmaxneyáncha'a s'e: —
¿Háxko kéltamhókxa kéxegke atnehek wátegmowagkok ma'a énxet'ák nak? 

7Aptáhak axta apkelátegmowágko s'e: —Apkelánéssek sa' agkok xép aqsok 

se'e énxet'ák nak, tén han aptaqmelchásawo enxoho chá'a appeywa 
apchátegmoweykegkokxa', etnahagkok sa' chá'a apkeláneykha. 

8Axta eyke elyahákxak Roboam ektáhakxa apkelpeywa m'a apkelámha 

apmonye'e nak, keñe apkelmaxnegwákxo han ma'a wokma'ák 
apkektegeykegkoho xamo' axta, ektáha axta apkeláneykha. 

9Aptáhak axta apkelmaxneyáncha'a s'e: —¿Háxko sa' kóltéhek hélának 

kéxegke yaqwánxa enxoho ko'o atnehek wátegmowagkok ma'a énxet'ák 
apkeltamho nak waxyawassásekxak apteméssessamakxa ekyentaxno m'a 
táta? 

10Aptáhak axta apkelátegmowágko xa wokma'ák apkektegeykegkoho xamo' 

nak: —Sa' etnehek yátegmowágkok, cháxa énxet'ák apkeltamho nak 
yexyawassásekxak apteméssessamakxa ekyentaxno m'a apyáp axta: 
‘Yentexek axta apteméssessamakxa m'a táta axta, ko'o sa' eyke ekyágwánxa 
agkok; 

11yentexek axta apteméssessamakxa m'a táta, ko'o sa' eyke 

ayánchessamhok ekyentaxno sekteméssesakxa'; táma axta 
apkelyekpexcheteykegkok chá'a m'a, keñe sa' ko'o alyekpexchetagkok ma'a 
kelyekpexchetma hópenyámet naw'ék.’ 

12Ántánxo ekhem axta entáhak keñe apmeyákxo makham Jeroboam yetlo 

apyókxoho énxet'ák ma'a aphakxa nak Roboam, aptáhakxa axta apkeláneya 
m'a wesse' apwányam. 

13Kayhek axta eyke appeywa wesse' apwányam Roboam 

apkelátegmowágko m'a, axta elyahákxak aptáhakxa apkelpeywa 
apkeltamhókxa etnehek ma'a apkelámha apmonye'e nak, 

14axta aqsa aptáhak apkeláneya m'a apkeltamhókxa axta etnehek ma'a 

wokma'ák, aptáha axta apcháneya s'e: “Yentexek axta apteméssessamakxa 
m'a apyáp axta, sa' ekyágwánxa agkok ekyentaxno apteméssesakxa m'a 
apketche, táma axta apkelyekpexcheteykegkok ma'a apyáp axta, 
kelyekpexchetma hópenyámet naw'ék sa' eyke elyekpexchetagkok ma'a 
apketche nak. 

15Axta elyahákxak wesse' apwányam aptáhakxa apkelpeywa m'a énxet'ák 

nak, hakte Wesse' egegkok axta apmopmenyého katnehek xa ektáha nak, 
yaqwayam enxoho katnehek ma'a apkeltennassama axta katnehek Wesse' 
egegkok ma'a Jeroboam, Nabat axta apketche, apchásenneykekxo axta m'a 
Ahías, apkeñama axta Siló. 

16Xama axta apkelwet'a énxet'ák Israel melyahákxo aptáhakxa apkelpeywa 

m'a wesse' apwányam, aptáhak axta apcháneya s'e: “¡Mogmenyeyk negko'o 
David! ¡Méko xama aqsok sempekkencháseykekxa Jesé axta apketche! 
¡Énxet'ák Israel, óltaqhekxa'! ¡Eltaqmelcheshok sa' apagkok ekheykha 
apxagkok ma'a David!” Yetlókok axta apkeltaqheykekxa apxanák apyókxoho 
m'a israelitas. 

17Aptemegkek axta makham wesse' apwányam Roboam nepyeseksa m'a 

israelitas, apheykencha'a axta m'a tegma apkelyawe nak Judá. 

18Xama axta apcháphasa Roboam ma'a Adoram, apteme axta apkemha 

apmonye' apagkok apkeltémo chá'a eltemeykha m'a énxet'ák, apchaqhak 
axta apkelyetna'a meteymog ma'a apyókxoho énxet'ák Israel. Tén axta 
wesse' apwányam Roboam apkenátweykxo ekpekhe agko' ma'a yátnáxeg 
apyenyawasso apagkok, apmahágkek axta apkenyaha m'a Jerusalén. 

19Cháxa ektémakxa axta apkenmexeykekxo énxet'ák Israel ma'a David axta 

aptawán'ák neptámen, ekwokmoho makham se'e kaxwo' nak. 

20Xama axta apkelleg'a amya'a énxet'ák Israel apwákxo makham Jeroboam 

ma'a, apkeltamhók axta kólyentawakxak yaqwayam enxoho ewakxak 
aphágkaxa m'a énxet'ák, keñe kélteméssesa wesse' apwányam ma'a 
ekyókxoho apheykegkaxa nak Israel, méko axta xama apyetleykekxa m'a 
David axta aptawán'ák neptámen, wánxa axta aqsa m'a Judá énxet'ák 
apagkok. 

21Xama axta apwákxo Roboam ma'a Jerusalén, apchánchesákxeyk axta 

ciento ochenta mil sẽlpextétamo, ektáha axta kélyéseykha nepyeseksa m'a 
apyókxoho Judá apnámakkok, tén han ma'a Benjamín apnámakkok, 
yaqwayam elnapakpok ma'a énxet'ák Israel, tén emekxak ma'a apchókxa'. 

22Appaqhetchessek axta eyke Dios ma'a Semaías, apteme axta Dios énxet 

apagkok. Aptáhak axta apcháneya s'e: 

23“Eltennés sa' Roboam, apketche nak Salomón, wesse' apwányam nak 

yókxexma Judá, tén han ma'a apyókxoho Judá aphawóxama nak, tén han 
ma'a Benjamín, keñe han ma'a apyókxoho énxet'ák nak, 

24séltamho ko'o melnapakpehek ma'a apkelpeywomo xamo' nak israelitas. 

Tásek eltaqhekxak aqsa apxanák ma'a apyókxoho nak, hakte cháxa 
séltamhókxa nak ko'o etnahagkok xa.” Xama axta apkelleg'a aptáhakxa 
apkeláneya m'a Wesse' egegkok, apkeltaqhákxeyk axta apxanák, ekhawo 
apkeltamhókxa axta etnahagkok ma'a Wesse' egegkok. 

Jeroboam aptekkesso nélpeykessamo aqsok kéleykmássesso 

25Apxátekhásekxeyk axta makham Jeroboam ma'a tegma apwányam nak 

Siquem, apyetnama nak ma'a egkexe Efraín, keñe axta aphakmo m'a. Tén 
axta apxátekhásekxo han ma'a Penuel. 

26Axta eyke entáhak élchetámeykha apwáxok se'e: “Emekxak kexaha 

katnehek makham David aptawán'ák neptámen se'e apchókxa nak, 

27apkelmeyákxo enxoho makham Jerusalén xa énxet'ák nak, yaqwayam 

elnáhapwakxak aqsok kélnaqtósso m'a Wesse' egegkok nak tegma 
appagkanamap apagkok. Kaltaqmalmakha makham apwáxok elanok ma'a 
Roboam, wesse' apwányam nak Judá, keñe heyaqhek, elyo'ókxak makham 
ma'a Roboam, wesse' apwányam nak Judá.” 

28 Yetlókok axta han apkeltémo kalanaxchek ánet weyke étkok 

kéleykmássesso sawo ekyátekto ekmomnáwa m'a wesse' apwányam, 
natámen ekteme élchetamso apwáxok xa ektáha nak, keñe aptáha 
apkeláneya énxet'ák se'e: “Israelitas, wánxa kólteme kélmeyeykekxa 
Jerusalén, hakte hágkaxwe kólmeyekxak ma'a. Keso aqsok kéláyókxa 
kélagkok se'e, ektáha axta élántekkesso m'a Egipto.” 

29Tén axta appekkena xama m'a yókxexma Betel, keñe mók appekkena m'a 

yókxexma nak Dan. 

30Cháxa élánéseykegko axta melya'assáxma énxet'ák Israel xa, hakte 

elmeyekxohok axta chá'a énxet'ák ma'a Betel tén han Dan, yaqwayam 
elpeykessekxoho'. 

31Apkelánegkek axta han kélpeykessamókxa kéleykmássesso m'a egkexe 

nak chá'a, aptemessásegkek axta han apkelmaxnéssesso énxet'ák agkok 
ma'a énxet'ák apheykha axta m'a, metnaha axta levitas. 

32Appekkenchessegkek axta han kélessawássessamókxa chá'a 

kélpeykessamókxa', ekhem quince, pelten ocho, ektéma nak chá'a 
élánamáxche kélessawássessamo m'a Judá, apnegkenma apagko' axta han 
chá'a aptemék aqsok apkelnapma m'a néten nak ekwatnamáxchexa aqsok. 
Cháxa apkeláneya axta chá'a m'a Betel nak, apkelméssama chá'a aqsok 
apkelnapma m'a weyke étkók kéleykmássesso apkelane axta, keñe han 

aptemessásegko apkelmaxnéssesso énxet'ák agkok, kélpeykessamókxa 
nak chá'a aqsok kéleykmássesso apkelane axta. 

33Apnegkenchek axta aqsok apkelnapma Jeroboam ma'a néten nak 

ekwatnamáxchexa aqsok, apkelane axta m'a Betel, ekhem quince, pelten 
ocho. Cháxa pelten kélessawássessamo appekkenma apagko' axta eñama 
élchetámeykha agko' apwáxok, apteméssessama axta apkeláneykegkaxa 
apkelpeykessamókxa chá'a aqsok kéláyókxa m'a israelitas, cháxa pelten 
apwatnakxa axta han ma'a aqsok ekmátsa nak ekpaqneyam éten agkok. 

 

1 Reyes 13 
Dios appeywa aplegasso aptaqnagko Jeroboam 

1Neyseksa apwatno axta Jeroboam aqsok ekmátsa ekpaqneyam éten agkok 

ma'a ekwatnamáxchexa nak aqsok, apwokmo Betel xama Dios appeywa 
aplegasso apkeñama Judá, Wesse' egegkok axta apcháphasso. 

2Apyennaqtésawók axta appeywa appaqhetchesa m'a ekwatnamáxchexa 

nak aqsok, hakte Wesse' egegkok axta apkeltémo etnehek. Aptáhak axta: 
“Ekwatnamáxchexa aqsok: Aptáhak apxéna exche' Wesse' egegkok se'e: 
‘Etyamok sa' xama sakcha'a apkeñama David axta aptawán'ák neptámen, 
Josías sa' etnehek apwesey, elnápok sa' enegkenek xeye' néten ma'a 
apkelmaxnéssesso nak chá'a énxet'ák agkok ma'a aqsok kéláyókxa', cham'a 
apkelwatnama nak chá'a néten xeye' m'a aqsok ekmátsa nak ekpaqneyam 
éten agkok; elwatnek sa' han kélexchakkok ma'a néten nak xeye'.’” 

3Yetlókok axta han apkelane aqsok sempelakkasso nak agwetak ma'a Dios 

appeywa aplegasso. Aptáhak axta: “Keso aqsok sempelakkasso nak agweta' 
apxeyenma nak ma'a Wesse' egegkok: Nekha'a étkók sa' katnekxak ma'a 
ekwatnamáxchexa nak aqsok, kaxpaqnek sa' ma'a táhap ekhéyak nak 
néten.” 

4Xama axta apleg'a wesse' apwányam Jeroboam ektáhakxa apxeyenma m'a 

Dios appeywa aplegasso yaqwánxa kólteméssesek ma'a ekwatnamáxchexa 
aqsok nak Betel, apya'ássek axta apmek ekpayhókxa m'a ekwatnamáxchexa 
aqsok aptáha s'e: “¡Kólma!” Yennaqkak axta eyke aqsa han apaktog 
apya'asso axta m'a, massék axta apkepwagko apkeltaqheyáseyncha'a. 

5Yetlókok axta ektamheykekxa nekha'a étkók ma'a ekwatnamáxchexa 

aqsok, kexpaqneyk axta m'a táhap ekhéyak axta m'a néten, aptáhakxa axta 
appeywa apxénakxa katnehek ma'a Dios appeywa aplegasso, eñama axta 
apkeltémo katnehek ma'a Wesse' egegkok. 

6Keñe axta wesse' apwányam aptáha apcháneya m'a Dios appeywa 

aplegasso: —Hélmaxnésses ko'o Dios Wesse' apagkok, yaqwayam 
kataqmelekxak se'e ahaktog nak. Apkelmaxnakkek axta Wesse' egegkok 

ma'a Dios appeywa aplegasso, keñe ektaqmelákxo makham apaktog ma'a 
wesse' apwányam, ekwamekxo makham ma'a ektémakxa axta chá'a. 

7Keñe axta wesse' apwányam aptáha apcháneya m'a Dios appeywa 

aplegasso: —Hétlakxa sa' exagkok, etwok sa' apto, agkések sa' han aqsok 
sekmésso naqsa. 

8Apchátegmowágkek axta Dios appeywa aplegasso m'a wesse' apwányam: 

—Meytlakxeyk ko'o exchep, matwehek han sekto, meynhek han yegmen se'e 
kañe' nak, megkeyxek sélmésso nekha aqsok apagkok ekhéyak nak se'e 
tegma apyawe apagkok; 

9hakte cháxa apkeltémókxa ko'o atnehek ma'a Wesse' egegkok. Axta 

aptemék seyenagkama: ‘Ná etaw aqsa apto, ná eyen han yegmen, ná 
epéwho han ma'a ámay appéwomókxa axta.’ 

10Keñe axta Dios appeywa aplegasso apmeyeykekxo mók ámay, yaqwayam 

enxoho mepéwók ma'a ámay appéwomókxa axta apmaheykegko m'a Betel. 

11Aphegkek axta han xama Dios appeywa aplegasso apwányamók ma'a 

Betel, apkelye'eykekxo axta apketchek apkeltennáseykencha'a ekyókxoho 
aqsok apkelane Betel ma'a Dios appeywa aplegasso apkeñama axta Judá; 
apkeltennáseyncha'a han apyáp ektáhakxa aqsok apxeyenma m'a wesse' 
apwányam. 

12Keñe axta apchátegmowágko m'a apyáp: —¿Háxko exchek appéwókxa 

m'a? Keñe axta apketchek apkeltennasa m'a ámay appéwókxa axta 
aptaqháwo m'a Dios appeywa aplegasso apkeñama nak Judá. 

13Keñe axta aptáha apkeláneya m'a apketchek: —Héltahanchesses sa' 

yámelyeheykok. Apkeltahanchessessek axta han ma'a apketchek, 
apchánteyk axta m'a Dios appeywa aplegasso, 

14tén axta apxega apkemhágko m'a Dios appeywa aplegasso apkeñama nak 

Judá. Apwetágwokmek axta apha kóneg xama yámet encina, tén axta aptáha 
apkelmaxneyáncha'a: —¿Xeyepya Dios appeywa aplegasso apkeñama nak 
Judá? —Ko'o —axta aptáhak apchátegmowágko. 

15—Ólmeyekxak exagkok, etwok sa' apto xamo' ko'o —axta aptáhak Dios 

appeywa aplegasso apwányamók axta. 

16Keñe axta Dios appeywa aplegasso apkeñama nak Judá aptáha 

apchátegmowágko: —Mowanchek eytlakxa', mowanchek han ataxnegwók 
ma'a apxagkok, mowanchek han atwok sekto, tén han eynek yegmen xamo' 
xeyep se'e yókxexma nak; 

17hakte aptemék ko'o seyenagkama Wesse' egegkok se'e: ‘Ná etaw aqsa 

apto s'e, ná eyen han yegmen, ná epéwho han etaqhohok ma'a ámay 
appéwókxa axta.’ 

18Keñe axta m'a énxet apwányam aptáha apcháneya s'e: —Ko'o han 

sekteme Dios appeywa seklegasso, aptéma nak xép, Dios apchásenneykha 
apkeñama nak Wesse' egegkok han apkeltamhók ko'o exchep eyntemekxak 
ma'a exagkok, tén han wagkok apto, tén han ma'a yegmen. 
Apkelyexancháseyha axta eykhe m'a énxet apwányam nak, 

19apyetlákxeyk axta eyke aqsa m'a Dios appeywa aplegasso apkeñama nak 

Judá, aptókek axta apto m'a apxagkok nak, apyenchek axta han yegmen. 

20Neyseksa apheykha axta m'a nekha mésa, appaqhetchesa Wesse' 

egegkok ma'a Dios appeywa aplegasso apwányamo nak, apyentameykekxa 
axta m'a Dios appeywa aplegasso apkeñama nak Judá, 

21apyennaqtéssek axta han appeywa aptáha apcháneya m'a énxet 

apwányam nak: —Apxénchek xép Wesse' egegkok melyahákxo m'a 
appeywa apmésso axta, 

22hakte aptaqhegwokmek aptáswa'akto apto tén han apyena yegmen, 

meltamhókxa axta Wesse' egegkok etwok apto, megkeytnakxeyk sa' xép 
aphápak ma'a takhaxpop apagkok nak apyapmeyk nano'. 

23Xama axta apsawha apto tén han apyá m'a Dios appeywa aplegasso 

apkeñama nak Judá, keñe apkeltahanchessásekxo yámelyeheykok 
apchánte m'a Dios appeywa aplegasso apwányamók axta, 

24keñe axta aptaqháwo m'a Dios appeywa aplegasso apkeñama nak Judá. 

Tekkek axta eyke han xama méwa apmonye' m'a ámay, chaqhak axta han, 
yetneyk axta aqsa han aphápak ma'a ámay. Yagqákxeyk axta aqsa han 
yámelyeheykok ma'a ekyetnakxa aphápak, tén han méwa. 

25Chaqhawók axta han apkelchexyámxa énxet'ák ma'a ámay nak, keñe 

apkelwetágwa'akto aphápak ekyetna m'a ámay nak, keñe han ekyetnawo 
makham xamók ma'a méwa. Xama axta apkelwákxo m'a tegma apwányam 
aphakxa axta m'a Dios appeywa aplegasso apwányamo, apkeltennáseyha 
axta ektáhakxa apkelwete. 

26Xama axta apleg'a m'a Dios appeywa aplegasso apwányamo, ektáha axta 

aptaqhesseykekxa m'a pók, keñe aptáha s'e: “Cháxa Dios appeywa 
aplegasso melyaheykekxa axta apkeltémókxa etnehek ma'a Wesse' 
egegkok. La'a apmésa nak Wesse' egegkok yaqwayam kaqhek méwa, keñe 
eyaqha, tén han katnéssesek nápakha'a apketkók, ekhawo aptáhakxa axta 
apcháneya m'a Wesse' egegkok.” 

27Yetlókok axta apkeltémo eltahanchessesek yámelyeheykok ma'a 

apketchek, apkeltahanchessessek axta han. 

28Tén axta apxega m'a Dios appeywa aplegasso apwányamo, 

apwetágwokmek axta han kélhápak ekyetna ámay, tén han ekyagqa 

yámelyeheykok ekpayhókxa tén han méwa. Axta han katáwak kélhápak ma'a 
méwa, axta han kaqhak ma'a yámelyeheykok. 

29Keñe axta Dios appeywa aplegasso apwányamók apmákxo aphápak ma'a 

Dios appeywa aplegasso apkeñama axta Judá, appátegkessek axta 
yámelyeheykok keñe aptaqháwo apsákxo m'a tegma apwányam apagkok, 
yaqwayam enxoho elekxagwaha elano' tén han yátawanyek. 

30Apchátawanyeyk axta m'a takhaxpop apagkok apagko' axta, 

apkelekxagweyha axta apkelanawo, keñe aptáha s'e: “¡Apyósek eyke 
eykhel'a eyáxeg!” 

31Keñe axta aptáha apkeláneya apketchek natámen apchátawanye s'e: —

Étsekkek sa' agkok ko'óxa, hélátawanye sa' se'e takhaxpop seyátawanyakxa 
nak se'e Dios énxet apagkok nak. Kólpekken sa' ehápak nápakha nak xa, 

32hakte naqsók agko' sa' katnehek ma'a aptáhakxa axta apxeyenma, 

apkeltémo axta etnehek Wesse' egegkok, apxeyenma m'a 
ekwatnamáxchexa aqsok Betel, tén han ma'a ekyókxoho kélpeykessamókxa 
nak chá'a aqsok kéláyókxa, cham'a egkexe ekheykegko nak ma'a tegma 
apkelyawe Samaria. 

33Axta han eyenseykmok aptémakxa ekmaso Jeroboam, apweteyak axta 

eykhe m'a ektémakxa axta, aptemessáseykegkokxeyk axta aqsa makham 
apkelmaxnéssesso aqsok kéláyókxa m'a énxet'ák agkok, nepyeseksa m'a 
énxet'ák, yaqwayam eltemeykha chá'a m'a kélpeykessamókxa nak 
kéleykmássesso, cham'a egkexe nak chá'a. Etnésseshok axta chá'a 
apkelmaxnéssesso kéleykmássesso énxet'ák agkok Jeroboam ma'a 
apkelmopmenyého axta chá'a, cham'a kélpeykessamókxa nak. 

34Axta keñamak apkeláneykegko melya'assáxma m'a Jeroboam axta 

aptawán'ák neptámen, keñe han kélmassésseykmo apyókxoho. 

 

1 Reyes 14 
Ahías apxeyenma emassegwók Jeroboam 

1Apháxamákpek axta Abías xa ekhem nak, Jeroboam axta apketche. 

2Keñe axta Jeroboam aptéma apkenagkama aptáwa' s'e: —Kaxeg, 

kalántaxnekxa sa' ma'a apáwa megkótémaxko nak chá'a kalmaha, 
yaqwayam sa' megkeykpelchexchék ektáha etáwa', kamhók sa' ma'a Siló. 
Apheyk Ahías ma'a, cham'a Dios appeywa aplegasso séltennassama axta 
ko'o atnehek wesse' apwányam se'e yókxexma nak. 

3Kalsaw sa' diez pán, torta, tén han xama egheykok ekyawe ekyeta 

yányawhéna' apyegmenek, keñe sa' kay'ókxak yaqwayam eltennaksek 
yaqwánxa katnehek se'e sakcha'a nak. 

4Temék axta Jeroboam aptáwa' xa ektáha nak. Kelnaqtamáha axta keñe 

ekxega ekmahágko m'a Siló, wokmek axta m'a Ahías apxagkok. Massegkek 
axta apwetéxma m'a Ahías, eñama apteme apwányamo, 

5apkeltennassegkek axta eyke Wesse' egegkok ekmáheyo kay'ammok ma'a 

Jeroboam aptáwa', yaqwayam kalmaxneyha yaqwánxa katnehek ma'a étche, 
cham'a apháxamap axta. Apkeltennassegkek axta han apkeltémókxa 
etnehek apchátegmowéyak, tén han apxeyenma ekmáheyo kalántaxnekxak 
élnaqta megkótémaxko nak chá'a kalmaha. 

6Xama axta apleg'a Ahías élpáwokmo amagkok ektaxnegwa'a m'a átog nak, 

aptáhak axta apcháneya: —Katex, Jeroboam aptáwa'. ¿Yaqsa ektáha 
éltamho nak kánéxchek mók kelán'a? Eyáneyáxcheyk xeyk ko'o 
apaqhetchesek ekyennaqte exche', 

7kataqhoho sa', kaltennés sa' Jeroboam aptáha apxéna Wesse', Dios nak 

Israel se'e: ‘Ektekkessegkek axta ko'o exchep nepyeseksa énxet'ák, keñe 
sekteméssessama apkemha apmonye' apagkok ma'a énxet'ák ahagkok 
Israel. 

8Ekyementameykekxeyk axta ko'o David aptawán'ák neptámen aptamhéyak 

apkelwesse'e apkelwányam, keñe sekmeyáseykekxo exchep. Makke exchep 
etneyk ma'a aptémakxa axta David, séláneykha axta, apkeláneya axta m'a 
séltémókxa nak etnehek, sétleykencha'a axta ekweykmoho kañók agko' 
apwáxok, ekpéwomo axta aqsok apkelane nahaqto' ko'o; 

9asagkók agko' exchep aptémakxa', megkaxnawok apkeltémakxa axta m'a 

apyókxoho apheykencha'a axta, metyapmakxa axta exchep; elókassegkek 
xép apkeláneya m'a mók aqsok kéláyókxa, tén han kéleykmássesso 
kélpeykáseykekxa nak sawo, ewanyémok han. 

10Wahak sa' ko'o aqsok ekmaso m'a aptawán'ák neptámen eñama apteme 

xa: wának sa' eletsapok apyókxoho aptawán'ák neptámen apkelennay'a m'a 
kañe' Israel; esawhakpohok sa'. Amasséssók sa' apyókxoho aptawán'ák 
neptámen, máxa sa' atnéssesek ma'a ektémól'a kólchexák aqsok 
ekteyáseykha. 

11Semheg sa' katawagkok aphopák ma'a apteme apnámakkok, 

apkeletsapma nak ma'a tegma apwányam, keñe sa' ma'a apkeletsapma nak 
yókxexma, máma sa' etawagkok, cháxa sektáhakxa nak ko'o sekpeywa xa, 
sektáha nak Wesse'.’ 

12“Kelán'a, kampekxa néten, kamyekxa axagkok. Kawakxohok sa' aqsa 

exche' m'a tegma apwányam nak, keñe sa' yetsapok ma'a sakcha'a. 

13Tén sa' ellekxagwaha elanok ma'a apyókxoho énxet'ák nak Israel, keñe sa' 

yátawanyek; sa' aqsa han wánxa Jeroboam aptáwen neptámen kaxek 
takhaxpop apagkok. Wánxa aqsa han ekleklamo apwáxok Wesse' egegkok, 



876 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

Dios nak Israel xa sakcha'a nak, nepyeseksa m'a apyókxoho Jeroboam 
aptawán'ák neptámen nak. 

14Keñe sa' epekkenek xama wesse' apwányam ma'a Israel, yaqwayam sa' 

emasséssók apyókxoho m'a Jeroboam aptawán'ák neptámen nak. Keso 
kaxwo' nak, tén han ma'a egmonye' sa', 

15ellegássesagkohok sa' Wesse' egegkok ma'a énxet'ák nak Israel, 

elpexyennegkesek sa' ektémól'a yegmen ényé kalpexyennegkesek ma'a 
tappo. Elántekkesek sa' se'e ektaqmelakxa nak xapop apmésso axta m'a 
apyapmeyk nano', ekxakhagwók sa' ma'a teyp nak wátsam Éufrates, cham'a 
makhawo' nak, eñama apkeláneyak ma'a kéleykmássesso nak Astarté, 
eklókassama nak ma'a Wesse' egegkok. 

16Ekxák sa' Wesse' egegkok ma'a énxet'ák Israel, eñama m'a aptémakxa 

axta apkelane mey'assáxma m'a Jeroboam, apkelánéseykegko axta 
melya'assáxma m'a israelitas.” 

17Tén axta émpákxo néten ma'a Jeroboam aptáwa' ektaqhákxo, wákxeyk 

axta m'a Tirsá; xama axta ektaxnegwákxo m'a axagkok, keñe apketsapa m'a 
sakcha'a. 

18Apyókxoho énxet'ák Israel axta apkelmahágkok ma'a kélátawanyakxa, 

apkellekxagweyha axta han apkelano, aptáhakxa axta appeywa m'a Wesse' 
egegkok, apchásenneykekxo axta exének ma'a apkeláneykha, apteme axta 
aplegasso appeywa apwesey Ahías. 

19Ektémakxa axta apweynchámeykha Jeroboam, kempakhakma apya'áyam 

tén han ma'a ektémakxa axta chá'a m'a aptémakxa nak wesse' apwányam, 
hágkek eknaqtáxésamaxche m'a weykcha'áhak apagkok axta m'a 
kelwesse'e apkelwányam axta m'a Israel. 

20Veintidós apyeyam axta weykmok apteme wesse' apwányam ma'a 

Jeroboam, keñe apketsapa, apyaqmagkasa apteme wesse' apwányam ma'a 
apketche Nadab. 

Roboam apteme wesse' apwányam ma'a Judá 

(2 Cr 12.1-16) 

21Aptemegkek axta wesse' apwányam Roboam ma'a Judá, Salomón axta 

apketche. Cuarenta y un apyeyam apagkok axta apkeynamo apteme wesse' 
apwányam, diecisiete apyeyam axta han apteme wesse' apwányam ma'a 
Jerusalén, tegma apwányam apkelyéseykegkaxa axta Wesse' egegkok 
nepyeseksa m'a apyókxoho tegma apkelyawe apagkok nak énxet'ák Israel, 
yaqwayam katnehek ekyetnamakxa apwesey. Naamá axta ekwesey egken 
ma'a Roboam, ekteme axta amonita. 

22Asagkek axta eyke aptémakxa Roboam nápaqtók Wesse' egegkok, 

lókassegkek axta, axta kaxnémok ektémakxa axta apkeláneyak 
melya'assáxma m'a apyapmeyk nano', 

23hakte apkeláneykegkek axta han kélpeykessamókxa chá'a 

kéleykmássesso m'a egkexe nak chá'a, apkeláncháseykegkek axta han 
meteymog, tén han yámet awhak apkeláyókxa m'a ekyókxoho egkexe néten 
nak, keñe han ma'a kóneg nak yenta'a élyentaxno nak pessesse agkok. 

24Apkeláneykegkek axta han apkeltémakxa ekmaso megkalmopsexta'a 

énxet'ák ma'a apchókxa, apkelyamasma chá'a apyókxa, cham'a 
apkelpeykessamókxa nak chá'a aqsok apkeláyókxa apkeláneykegkek axta 
m'a ekyókxoho aqsok ekmaso apkeláneykegkoho axta chá'a m'a énxet'ák 
melya'áseyak nak Dios, apkelántekkesso axta Wesse' egegkok apmonye'e 
m'a énxet'ák Israel. 

25 Apketámeykegkek axta Jerusalén ma'a Sisac, wesse' apwányam axta 

Egipto, cham'a ekweykmo axta cinco apyeyam apteme wesse' apwányam 
ma'a Roboam, 

26apkelmomchek axta m'a aqsok élmomnáwa ekhéyak axta m'a Wesse' 

egegkok tegma appagkanamap apagkok, tén han ma'a wesse' apwányam 
apxagkok. Apsawhomók axta apkelmoma aqsok, apkelseykekxeyk axta han 
ma'a kéláhakkásamáxche' sawo élyátekto élmomnáwa, Salomón axta 
apkelane. 

27Apkelánekxeyk axta Roboam kéláhakkásamáxche' m'a sawo ekyexwase 

ekyaqmagkasso m'a mók axta, apkelméssek axta han yaqwayam 
eltaqmelchesek ma'a sẽlpextétamo kelwesse'e, apkeláneykha axta chá'a m'a 
átog nak wesse' apwányam apxagkok. 

28Apmeyákxeyk axta agkok chá'a wesse' apwányam ma'a Wesse' egegkok 

nak tegma appagkanamap apagkok, elsók axta han chá'a 
kéláhakkásamáxche' m'a sẽlpextétamo apkeláneykha nak tegma. 
Apkelwa'akteyk axta agkok chá'a m'a, exatmekxak axta chá'a m'a 
apheykegkaxa axta apkeltaqmelchesso tegma. 

29Ektémakxa axta apweynchámeykha Roboam keñe han ma'a ekyókxoho 

aqsok apkelane, hágkek eknaqtáxésamaxche m'a weykcha'áhak apagkok 
axta m'a kelwesse'e apkelwányam nak Judá. 

30Axta kamassegweykmok apkelnápomap Roboam ma'a Jeroboam. 

31Xama axta apketsapma Roboam, kélátawanyegwákxeyk axta xamo' ma'a 

kélátawanyamakxa axta apyapmeyk nano', ekpayho nak David Tegma 
Apwányam apagkok. Naamá axta ekwesey egken, eñama axta m'a Amón. 
Keñe axta apyaqmagkasa apteme wesse' apwányam ma'a apketche Abiam. 

1 Reyes 15 
Abiam apteme wesse' apwányam ma'a Judá 

(2 Cr 13.1-22) 

1Apkeynamók axta apteme wesse' apwányam Abiam ma'a Judá, ekweykmo 

axta dieciocho apyeyam apteme wesse' apwányam ma'a Jeroboam, Nabat 
axta apketche. 

2Apqántánxo apyeyam axta apteme wesse' apwányam ma'a Jerusalén. 

Maacá axta ekwesey egken, Absalón axta apketche kelwána. 

3Hawók axta han apkelane mey'assáxma Abiam ma'a ektémakxa axta 

apkelane mey'assáxma m'a apyáp, axta egkéssamók apagko' apwáxok ma'a 
Dios Wesse' apagkok, aptéma axta David, apyáta' nano' axta, apméssama 
apagko' axta apwáxok ma'a Dios. 

4Apchásekhayo eyke keñamak Wesse' egegkok ma'a David, apméssama 

yaqwayam megkaspónhek élsassóxma apagkok ma'a Jerusalén, 
apteméssessama xama apketche wesse' apwányam apyaqmagkasso, 
yaqwayam enxoho megkólmasséssemek ma'a Jerusalén; 

5hakte apkeláneyak axta chá'a David ma'a aqsok ekleklamókxa nak apwáxok 

Wesse' egegkok, axta eyenseykmok xama enxoho, neyseksa apha m'a 
apkeltémókxa axta chá'a etnehek Wesse' egegkok, wánxa m'a 
apteméssessamakxa axta Urías, apteme axta hitita. 

6-7 Axta kamassegweykmok apkelnápomap Roboam ma'a Jeroboam, 

megyetsapmakxa axta makham ma'a Roboam. Apkelnápomákpek axta han 
Abiam ma'a Jeroboam. Ektémakxa axta apweynchámeykha Abiam keñe han 
ma'a ekyókxoho aqsok apkelane, hágkek eknaqtáxésamaxche m'a 
weykcha'áhak apagkok axta m'a kelwesse'e apkelwányam nak Judá. 

8Apketsepmeyk axta Abiam, kélátawanyegwákxeyk axta m'a David Tegma 

Apwányam apagkok. Tén axta apyaqmagkassama apteme wesse' 
apwányam ma'a apketche Asá. 

Asá apteme wesse' apwányam ma'a Judá 

(2 Cr 14.1-5; 15.16-19) 

9Apkeynamók axta apteme wesse' apwányam Asá m'a Judá, ekweykmo axta 

veinte apyeyam apteme wesse' apwányam Jeroboam ma'a Israel, 

10cuarenta apyeyam axta weykmok apteme wesse' apwányam ma'a 

Jerusalén. Maacá axta ekwesey apyáma', Absalón axta apketche kelwána. 

11Leklamók axta apwáxok Wesse' egegkok ektémakxa aqsok apkelane m'a 

Asá, ektéma axta m'a apyáta' David. 

12Apkelántekkessegkek axta apchókxa m'a énxet'ák apkeláneykegkoho axta 

chá'a apkeltémakxa ekmaso megkalmopsexta'a apkelyamasma apyókxa, 
cham'a apkelpeykessamókxa axta chá'a aqsok kéláyókxa', 

apmassésseykmek axta ekyókxoho m'a kéleykmássesso, apkeláneyak axta 
m'a apyapmeyk nano'. 

13Apkelwátéssessegkek axta han ekteme wesse' ekwányam apyáma' 

Maacá, hakte keltémok axta kóllanaksek ma'a kéleykmássesso Aserá. 
Apkelekkexeykekxeyk axta Asá m'a kéleykmássesso nak, keñe 
apkelwatnegweykmo m'a alwáta' nak Cedrón. 

14Axta eykhe kólmassésseykmok ma'a kélpeykessamókxa axta chá'a aqsok 

kéleykmássesso, cham'a egkexe nak chá'a, axta eyke eyenseykmok 
apyetleykha Wesse' egegkok ma'a Asá, 

15apxátaweykekxeyk axta ekyókxoho sawo élyátekto élmomnáwa tén han 

sawo élmope élmomnáwa m'a Wesse' egegkok tegma appagkanamap 
apagkok, apkelpagkanchesso axta chá'a Wesse' egegkok ma'a, tén han ma'a 
apyáp axta. 

Asá ekhémo mók apkelpaqhetchásamákpoho Ben-hadad 

(2 Cr 16.1-10) 

16Axta kamassegweykmok apkelnápomap Asá m'a Baasá, wesse' 

apwányam axta m'a Israel. 

17Xama axta apketámeykegko Baasá m'a Judá, aphaxtegkessegkek axta 

ekyennaqte m'a Ramá, yaqwayam enxoho megyohok chá'a kalántaxnaxchek 
aphakxa m'a wesse' apwányam Judá. 

18Tén axta Asá apkelmoma m'a ekyókxoho sawo élyátekto élmomnáwa, tén 

han sawo élmope élmomnáwa, ekheykegko axta m'a kélxátamakxa nak 
aqsok élmomnáwa apagkok ma'a Wesse' egegkok tegma appagkanamap 
apagkok, keñe han ma'a wesse' apwányam apxagkok apyawe, 
apkeláneykha axta han apkeláphassók elsakxések ma'a Ben-hadad, wesse' 
apwányam axta Siria, Tabrimón axta apketche, Hezión axta aptáwen, 
aphama axta m'a Damasco. Apcháphássessek axta han se'e appeywa nak: 

19“Aghéshok sa' mók nélpaqhetchásamáxkoho, xép tén han ko'o, yaqwayam 

ólpasmaxkoho', aptamheykegko axta ẽlyapmeyk nano'. Keso séláphássesso 
sawo élyátekto élmomnáwa s'e tén han sawo élmope élmomnáwa sélmésso 
naqsa. Elwatés sa' appasmo m'a Baasá, wesse' apwányam nak Israel, keñe 
sa' kamaskok ko'o sélya'assóxma'.” 

20Apkelyahákxók axta Ben-hadad aptáhakxa apcháneya m'a wesse' 

apwányam Asá, keñe axta apkeláphasa sẽlpextétamo apkelwesse'e 
apagkok yaqwayam ektamagkok ma'a tegma apkelyawe nak Israel. Apmeyk 
axta m'a yókxexma Iión, Dan, Abel-bet-maacá, ekyókxoho m'a yókxexma nak 
Quinéret, tén han ma'a yókxexma nak Neftalí. 

21Xama axta apleg'a amya'a Baasá, apkelwátessásegkek axta 

aphaxtegkesso meteymog nepyáwa Ramá m'a énxet'ák apagkok, 
aptaqháwok axta aqsa apmeyákxo m'a Tirsá. 

22Tén axta wesse' apwányam Asá apkeláneyáncha'a m'a apyókxoho 

énxet'ák Judá, meyke apkeymomap xama enxoho, Ramá axta han 
keleñamak apkelsawa meteymog, tén han ma'a yámet apkelmeykha axta 
Baasá yaqwayam yahaxtamok nepyáwa tegma, cháxa apkelmáncha'a axta 
han aphaxtegkesa ekyennaqte nepyáwa Gueba tén han Mispá m'a wesse' 
apwányam Asá. 

Asá apketsapma 

(2 Cr 16.11-14) 

23Ektémakxa axta ekyókxoho apweynchámeykha Asá tén han 

megyesseykekxa chá'a apkelane aqsok, tén han mók aqsok apkelane, tén 
han ma'a tegma apkelyawe apkelane axta, hágkek eknaqtáxésamaxche m'a 
weykcha'áhak apagkok axta m'a kelwesse'e apkelwányam nak Judá. 
Kelmássegkek axta apmagkok aptéma apwányamók ma'a Asá, 

24xama axta apketsapma, kélátawanyegwákxeyk axta xamo' ma'a 

apyapmeyk nano', David Tegma Apwányam apagkok. Keñe axta 
apyaqmagkassama apteme wesse' apwányam ma'a apketche Josafat. 

Nadab apteme wesse' apwányam Israel 

25Apqánet apyeyam axta temék apteme wesse' apwányam Asá m'a Judá, 

keñe apkeynamo apteme wesse' apwányam Nadab ma'a Israel, Jeroboam 
axta apketche. Apqánet apyeyam axta han apteme wesse' apwányam. 

26Asagkek axta eyke ektémakxa aqsok apkelane nápaqtók Wesse' egegkok; 

hawók axta ektémakxa apkelane mey'assáxma m'a apyáp, cháxa 
apkelánéseykegko axta han melya'assáxma m'a israelitas. 

27Keñe axta m'a Baasá, Ahías axta apketche, apkeñama axta nepyeseksa 

m'a Isacar énxet'ák apagkok, apyexamakpoho apkeláneykekxo 
yaqweykenxa etnéssesek, apchaqhegwokmek axta han ma'a Guibetón, 
tegma apyawe apagkok axta m'a filisteos, apwakhésseykemxa axta 
apyókxoho sẽlpextétamo israelitas ma'a Nadab. 

28Apchaqhegkek axta Baasá m'a Nadab, ekweykmo axta apqántánxo 

apyeyam apteme wesse' apwányam Asá m'a Judá, tén axta 
apyaqmagkassama apteme wesse' apwányam. 

29Axta han kawenaqtémok apteme wesse' apwányam apkelnapma 

apyókxoho m'a Jeroboam apnámakkok. Apsawhomók axta Baasá m'a 
apyókxoho Jeroboam apnámakkok, méko axta apcháyam, ekhawo m'a 
aptémakxa axta apxeyenma Wesse' egegkok, apchásenneykekxo axta 
exének Ahías, apkeñama nak Siló. 

30Jeroboam apkelane mey'assáxma keñamak ektéma xa, apkelánéseykegko 

axta melya'assáxma m'a israelitas, aplókassama m'a Wesse', Dios nak 
Israel. 

31Ektémakxa axta apweynchámeykha Nadab tén han ekyókxoho aqsok 

apkelane, hágkek eknaqtáxésamaxche m'a weykcha'áhak apagkok axta m'a 
kelwesse'e apkelwányam nak Israel. 

32Axta kamassegweykmok apkelnápomap Asá m'a Baasá, wesse' 

apwányam axta m'a Israel. 

Baasá apteme wesse' apwányam Israel 

33Apkeynamók axta apteme wesse' apwányam Baasá m'a Tirsá tén han 

ekyókxoho Israel, cham'a Baasá, Ahías axta apketche, ekweykmo axta 
apqántánxo apyeyam apteme wesse' apwányam Asá m'a Judá. Veinticuatro 
apyeyam axta han apteme wesse' apwányam. 

34Asagkek axta eyke ektémakxa aqsok apkelane nápaqtók Wesse' egegkok 

ma'a Baasá, hakte hawók axta ektémakxa apkelane mey'assáxma m'a 
Jeroboam, apkelánéseykegko axta melya'assáxma m'a israelitas. 

 

1 Reyes 16 

1Appaqhetchessegkek axta Wesse' egegkok ma'a Jehú, Hananí axta 

apketche, yaqwayam enxoho etnehek yának Baasá s'e: 

2“Énxet mékoho axta exchep, keñe sekteméssessama apkemha apmonye' 

apagkok ma'a énxet'ák ahagkok Israel. Hawók eyke exchep aptémakxa axta 
m'a Jeroboam, apkelánéseykegkek melya'assáxma m'a énxet'ák ahagkok 
Israel. Elókassegkek han ko'o m'a aptémakxa nak xép mey'assáxma. 

3Amasséssók sa' ko'o exchep Baasá yetlo apnámakkok; sa' atnéssesek ma'a 

sekteméssessamakxa axta Jeroboam apnámakkok, Nabat axta apketche. 

4Semheg sa' chá'a katwok aphápak ma'a pók apketsapma nak chá'a tegma 

apwányam; keñe sa' ma'a apketsapma nak chá'a yókxexma, máma sa' chá'a 
etwok aphápak.” 

5Ektémakxa axta apweynchámeykha Baasá, tén han ektémakxa aqsok 

apkelane, keñe han megyesseykekxa axta chá'a apkelane aqsok, hágkek 
eknaqtáxésamaxche m'a weykcha'áhak apagkok axta m'a kelwesse'e 
apkelwányam nak Israel. 

6Xama axta apketsapma Baasá, kélátawanyegwákxeyk axta m'a Tirsá. Tén 

axta apyaqmagkasa apteme wesse' apwányam ma'a apketche Elá. 

7Apxeyenmeyk axta Wesse' egegkok yaqweykenxa kólteméssesek ma'a 

Baasá, tén han apnámakkok, apchásenneykekxo axta m'a aplegasso 
appeywa Jehú, Hananí axta apketche, hakte asagkek axta ektémakxa aqsok 

apkelane nápaqto'. Aplókassegkek axta Wesse' egegkok ma'a Baasá, hakte 
hawók axta ektémakxa aqsok apkelane m'a Jeroboam, tén han apnámakkok, 
cham'a apmassésseykmo axta. 

Elá apteme wesse' apwányam tén han Zimrí m'a Israel 

8Apkeynamók axta apteme wesse' apwányam Elá m'a Israel, cham'a Tirsá, 

cham'a Elá, Baasá axta apketche, ekweykmo axta veintiséis apyeyam 
apteme wesse' apwányam Asá m'a Judá, apqánet apyeyam axta han apteme 
wesse' apwányam; 

9keñe axta m'a Zimrí, apteme axta apkemha apmonye' sẽlpextétamo 

apkeltaqmelchesso nekha m'a yátnáxeg apkelyenyawasso kélanchesso nak 
kempakhakma, Apyexákpók axta apkelánekxo yaqwánxa etnéssesek. Keñe 
axta xama ekhem neyseksa apha Elá m'a Arsá apxagkok, cham'a Tirsá, 
apteme axta apkeláneseykha apxagkok, apyenchek axta ekwokmoho 
eyaqha. 

10Pelakkassek axta han apwokmo Zimrí keñe apchaqha, apyaqmagkassek 

axta han apteme wesse' apwányam. Temegkek axta xa, cham'a ekweykmo 
axta veintisiete apyeyam apteme wesse' apwányam Asá m'a Judá. 

11Axta han kanéwomok apteme wesse' apwányam ma'a Zimrí, keñe 

apkelnapma apyókxoho m'a Baasá apnámakkok, meyke apcháyam xama 
enxoho apkenna', apnámakkok essenhan apkelxegexma'a, yaqwayam 
enxoho exnésseshok mók. 

12Apsawhomók axta Zimrí apkelnapma apyókxoho m'a Baasá axta 

apnámakkok, aptémakxa axta apxeyenma Wesse' egegkok yaqweykenxa 
kólteméssesek ma'a Baasá, apchásenneykekxo axta m'a aplegasso 
appeywa Jehú, 

13eñama m'a ekyókxoho mey'assáxma apkelane axta m'a Baasá tén han 

apketche Elá, apkelánéseykegko axta melya'assáxma m'a israelitas, 
aplókassama axta Wesse' egegkok, Dios nak Israel, apkelpeykessamo m'a 
kéleykmássesso. 

14Ektémakxa axta apweynchámeykha Elá tén han ekyókxoho ektémakxa 

aqsok apkelane, hágkek eknaqtáxésamaxche m'a weykcha'áhak apagkok 
axta m'a kelwesse'e apkelwányam nak Israel. 

15Apkeynamók axta apteme wesse' apwányam Zimrí m'a Tirsá, ekweykmo 

axta veintisiete apyeyam apteme wesse' apwányam Asá m'a Judá, 
apwakhegweykmo axta sẽlpextétamo israelitas apmáheyo ektamagkok 
filisteos tegma apwányam apagkok ma'a Guibetón. Siete ekhem axta eyke 
aqsa apteme wesse' apwányam, 

16hakte chaqhawók axta han apkelleg'akxa amya'a sẽlpextétamo 

apkelpakxenwayam axta m'a, apkeláneykekxo aptáhakxa Zimrí 

yaqweykenxa etnéssesek ma'a wesse' apwányam, tén han apchaqhama, tén 
axta m'a apyókxoho sẽlpextétamo apteméssesa wesse' apwányam Israel 
ma'a Omrí, apteme axta apkemha apmonye' sẽlpextétamo. 

17Keñe axta Omrí tén han apyókxoho sẽlpextétamo nak israelitas, 

apkelwátesagko apketámeyak ma'a Guibetón, keñe apketámegkokxo aqsa 
m'a Tirsá. 

18Xama axta apwet'a Zimrí apmákpo m'a tegma apwányam nak, 

aptaxnegwákxeyk axta kañók wesse' apwányam apxagkok, cham'a 
apxagkok axta, apwatneyk axta han tegma apyawe neyseksa apha kañe', 
cháxa ektáhakxa axta apketsapa. 

19Cháxa ektémakxa axta eñama mey'assáxma apkelane, tén han ekmaso 

aptémakxa nápaqtók Wesse' egegkok, hakte hawók axta apkelane 
mey'assáxma m'a Jeroboam, apkelánéseykegko axta melya'assáxma m'a 
israelitas. 

20Ektémakxa axta apweynchámeykha Zimrí, tén han apkeláneykekxa 

aptáhakxa yaqweykenxa etnéssesek ma'a wesse' apwányam Elá, hágkek 
eknaqtáxésamaxche m'a weykcha'áhak apagkok axta m'a kelwesse'e 
apkelwányam nak Israel. 

Omrí apteme wesse' apwányam Israel 

21Apkexpáncháseykpek axta énxet'ák Israel. Nápakha axta appasmeykxak 

ma'a Tibní, Guinat axta apketche, yaqwayam etnehek wesse' apwányam, 
keñe axta han nápakha m'a Omrí. 

22Apmelyeyha'ak axta han ma'a Omrí axta apkelxegexma'a, axta exnawok 

ma'a Tibní axta apkelxegexma'a, Guinat axta apketche. Apketsepmeyk axta 
m'a Tibní, keñe axta aptéma wesse' apwányam ma'a Omrí. 

23Apkeynamók axta apteme wesse' apwányam Omrí, ekweykmo axta treinta 

y uno apyeyam apteme wesse' apwányam Asá m'a Judá, doce apyeyam axta 
han apteme wesse' apwányam, seis apyeyam axta apteme wesse' 
apwányam ma'a Tirsá. 

24Apmeykekxeyk axta han ma'a egkexe nak Samaria apagkok axta m'a 

Sémer, sesenta y seis kilos axta han ekyánmaga m'a sawo ekmope 
ekmomnáwa, apkeláneyak axta han tegma apwányam ekyennaqte 
kélhaxtegkesso nepyáwa', apteméssessama axta apwesey Samaria, hakte 
Sémer axta apwesey apagkok apmonye' m'a egkexe nak. 

25Asagkek axta eyke aptémakxa Omrí nápaqtók Wesse' egegkok, asagkók 

agko' axta, axta kaxnémok ma'a apkeltémakxa axta m'a kelwesse'e 
apkelwányam apmonye'e axta, 

26hawók axta ektémakxa apkelane mey'assáxma m'a Jeroboam, Nabat axta 

apketche, apkelánéseykegko axta han melya'assáxma m'a israelitas, 

aplókassama axta Wesse' egegkok, Dios nak Israel, apkelpeykessamo m'a 
aqsok kéleykmássesso. 

27Ektémakxa axta apweynchámeykha Omrí tén han ekyókxoho ektémakxa 

aqsok apkelane, keñe han ma'a méxnéseykekxa chá'a apkelane, hágkek 
eknaqtáxésamaxche m'a weykcha'áhak apagkok axta m'a kelwesse'e 
apkelwányam nak Israel. 

28Samaria axta han kélátawanyegweykekxak apketsapma. Keñe axta 

apyaqmagkasa apteme wesse' apwányam ma'a apketche Ahab. 

Ahab apteme wesse' apwányam Israel 

29Apkeynamók axta apteme wesse' apwányam Ahab ma'a Israel, Omrí axta 

apketche, ekweykmo axta treinta y ocho apyeyam apteme wesse' apwányam 
Asá m'a Judá. Veintidós apyeyam axta han apteme wesse' apwányam ma'a 
Israel, cham'a tegma apwányam Samaria. 

30Asagkek axta aptémakxa nápaqtók Wesse' egegkok, asagkók agko' axta, 

axta kaxnémok ma'a apkeltémakxa axta m'a kelwesse'e apkelwányam 
apmonye'e axta, 

31axta yeyék apkeláneya m'a ektémakxa axta apkeláneya mey'assáxma m'a 

Jeroboam, Nabat axta apketche. Weykmok axta han apma aptéma aptáwa' 
m'a Jezabel, Et-baal axta apketche, wesse' apwányam axta m'a Sidón, tén 
axta apkelpeykessamo m'a Baal, 

32apkelánéssegkek axta han ekwatnamáxchexa aqsok Baal ma'a Samaria, 

tén han xama tegma kélpeykessamókxa chá'a. 

33Apkeláneyak axta han xama kéleykmássesso Aserá, eklókassama axta m'a 

Wesse' egegkok, Dios nak Israel, axta kaxnémok chá'a aplókasso m'a 
apyókxoho kelwesse'e apkelwányam apmonye'e axta m'a Israel. 

34 Apxátekhássekxeyk axta makham tegma apwányam Jericó m'a Hiel, 

apkeñama nak Betel, aphamakxa axta makham Ahab. Apketsepmeyk axta 
apketche átnaha apketkok apwesey axta Abiram apnegkenchásegko axta 
apowhók ma'a tegma, apketsepmeyk axta han apketche apsexyo, apwesey 
axta Segub, apnegkencháseykegko axta atña'ák, ekhawo m'a ektémakxa 
axta apxeyenma Wesse' egegkok, apchásenneykekxo axta m'a Josué, Nun 
axta apketche. 

 

1 Reyes 17 
Elías apxeyenma katnehek meyke yegmen 

1 Aptáhak axta Elías apcháneya m'a Ahab, cham'a Elías, apteme axta Dios 

appeywa aplegasso apkeñama axta Tisbé, yókxexma nak Galaad: “¡Naqsók 
ko'o ektemessásak yetlo sekxeyenma apwesey Wesse' egegkok, Dios nak 
Israel, sekyetleykencha'a nak ko'o, megkammakyek sa' se'e apyeyam nak, 

tén han egmonye' nak, megkatyemek sa' nahan yálye, ekwokmoho séltamho 
sa' ko'o makham!” 

2Tén axta aptáha apcháneya Wesse' egegkok ma'a Elías: 

3“Emhók sa' ekpayho nak ekteyapmakxa ekhem, éxánegwom sa' ma'a 

alwáta' nak Querit, ekyetnama nak ma'a neyp Jordán, ekpayho nak 
ekteyapmakxa ekhem. 

4Sa' ének chá'a yegmen ma'a ekyetno nak alwáta', éltennássek eyke ko'o 

kágqag yaqwayam kalsakxések chá'a apto.” 

5Apkelyahákxók axta Elías ma'a apkeltamhókxa axta etnehek Wesse' 

egegkok, apxegkek axta aphakmo m'a neyáwa nak alwáta' Querit, ekpayho 
nak ekteyapmakxa ekhem ma'a teyp Jordán. 

6Kasakxések axta chá'a kágqag pán, tén han ápetek, axto'o tén taxnám. Tén 

axta ének chá'a yegmen ma'a alwáta' nak. 

7Yáma wenaqtémok axta han, keñe ekyamáya m'a alwáta', hakte axta 

kammayék xa apchókxa nak. 

Elías tén han kelán'a tampe' eñama nak Sarepta 

8Keñe axta Wesse' egegkok aptáha apcháneya Elías se'e: 

9“Emhók sa' ma'a tegma apwányam nak Sarepta, apyetnama nak Sidón, 

exnem sa' ma'a. Éltennássek eyke ko'o kelán'a tampe' ekha nak ma'a 
séltamho chá'a kagkok apto.” 

10Apxegkek axta Elías apmahágko m'a Sarepta. Apwomók axta aqsa m'a 

nentaxnamakxa nak tegma apwányam, apwet'a xama kelán'a tampe' 
ekyekhámencha'a yántapák. Apwóneyha axta, keñe aptáha apcháneya s'e: 
—Heyekwés hana yegmen yaqwayam eynek ko'o. 

11Ketók ektaqhémókxa axta makham peya kasakxések, keñe aptáha 

makham apwónéncha'a Elías: —Hesantagkasho sa' han pán. 

12Chátegmowágkek axta m'a kelán'a: —Naqsók ko'o sektáha seyáneya 

exchep yetlo sekxeyenma apwesey Dios Wesse' apagkok, méko ko'o m'a 
pán sekmakhetchesso nak. Wánxa aqsa apyetna apqántawók hótáhap ma'a 
sekxata nak sokpayhe, tén han ketsék pexmok égmenek ma'a sekyeta nak, 
yántapák eyke ekyeykhámeyha ko'o kaxwo', yaqwayam wahanchessekxak 
ma'a hatte, tén han ko'óxa. Antawagkok sa' negko'o, keñe sa' natámen 
óletsapok meyk sẽlnapma. 

13Apchátegmowágkek axta Elías: —Nágkatneykha aqsa awáxok. 

Kahanwakxa sa' ma'a ekxéna nak. Hélanés sa' eyke ko'o sekxók xama torta 
apketchetseyk ma'a hótáhap apyetna nak xeye', keñe sa' hesantagkasek, tén 
sa' kalánekxak makham pók yaqwayam katwok, xeye' tén han étche. 

14Hakte apxénchek axta Wesse' egegkok, Dios nak Israel, mesawhakpehek 

chá'a hótáhap ma'a sokpayhe nak, tén han pexmok égmenek ma'a kélyeta 
nak, ekwokmoho apkeltamho makham kammék Wesse' egegkok keso 
náxop. 

15Taqháwok axta kelán'a tampe' élánegwákxo m'a apkeltamho axta kalának 

ma'a Elías. Cháxa kelán'a nak yetlo étche tén han Elías, xámok axta ektéyak 
yaqwayam kalmaha ekxámokma agko' ekhem. 

16Axta esawhomákpok hótáhap ma'a sokpayhe kélxata nak, keñe han 

pexmok égmenek kélyeta nak, aptáhakxa axta m'a Wesse' egegkok, 
apchásenneykekxo axta m'a Elías. 

17Keñe axta natámen apháxamákpo étche m'a kelán'a tampe' nak, yentexók 

agko' axta han apháxamap, apketsepmeyk axta han. 

18Keñe axta kelán'a tampe' ektáha eyáneya m'a Elías: —¡Yaqsa ektáha 

setnéssesa nak xeyep xa ektáha nak, xép apteme nak Dios énxet apagkok! 
¡Apxegeykmek enxeykel'a exchep yaqwayam hey'assásegwakxohok 
may'assáxma tén han yának yetsapok ma'a hatte! 

19Apchátegmowágkek axta Elías: —Kay'ásenta sa' étche s'e. Apcheynchek 

axta Elías ekpekkenágkaxa axta awáxok étche m'a kelán'a tampe', 
apya'ásekxeyk axta m'a apteyenmakxa axta néten, appekkenwákxeyk axta 
m'a néten apyetnamakxa. 

20Keñe axta aptáha apyennaqtésawo appeywa apwónéncha'a Wesse' 

egegkok: “Dios Wesse' ahagkok, ¿peya han éntaxnéssesek awáxok se'e 
kelán'a tampe' sekteyenwaya nak ko'o axagkok, apmáheyo yaqhássesek 
ma'a étche?” 

21 Yetlókok axta han apteme ántánxo aptaháneykekxa chá'a m'a sakcha'a, 

keñe apyennaqtésawo appeywa aptáha apcháneya Wesse' egegkok: “Dios 
Wesse' ahagkok, ¡éltamhók eykhe ko'o exátekhássók makham se'e sakcha'a 
nak!” 

22Aphaxnawók axta han Wesse' egegkok apkelmaxnagko m'a Elías, 

apxátekhássekmek axta makham ma'a sakcha'a. 

23Yetlókok axta apmeykekxa makham Elías ma'a sakcha'a apya'ásento m'a 

apwáxok tegma kóneg nak, keñe apmeyásekxo m'a egken, axta aptáhak 
apcháneya s'e: —¡Keso étche s'e, apxátekhágwokme'! 

24Chátegmowágkek axta m'a kelán'a: —Ekya'ásegwokmek kaxwók xeyep 

apteme Dios énxet apagkok, tén han ekteme naqso' chá'a m'a appeywa 
eñama nak Wesse' egegkok apmésso. 

 

1 Reyes 18 

Elías apweykekxa makham aphakxa Ahab 

1Wenaqtémók axta élyeykhéyák ekhem. Apqántánxo apyeyam axta temék, 

keñe Wesse' egegkok aptéma apkenagkama Elías se'e: “Emyekxa sa' ma'a 
aphakxa Ahab, hakte wáphaksek sa' ko'o makham ekmámeye.” 

2Apxegkek axta Elías apmeyákxo m'a aphakxa nak Ahab. Awanhók agko' 

axta ekteyapma meyk segaqhe m'a Samaria. 

3Apcháneyáha axta Ahab ma'a Abdías, apkemha apmonye' apagkok axta 

chá'a m'a aphakxa nak, apteme axta apkelpeykessamo Wesse' egegkok 
yetlo apcháyo apagko', 

4xama axta eyeynamo élnapma Jezabel ma'a Wesse' egegkok nak 

apkellegasso appeywa, apkelmeykekxeyk axta cien Dios appeywa 
apkellegasso, keñe axta appenchessama chá'a apkexpánchesso cincuenta, 
apkelya'assama chá'a apkelyexánegkesseykmo m'a ánet meteymog áxwa, 
apkelmeyáseykegkek axta chá'a aptéyak tén han yegmen. 

5Aptáhak axta Ahab apcháneya m'a Abdías: —Ólweynchamha sa' se'e kañe' 

negókxa nak, tén han ma'a ekyókxoho élánteyapmakxa nak yegmen, tén han 
alwáta', lapmaxcheyk sa' agwetágwók pa'at yaqwayam ólagkok yátnáxeg tén 
han élyeheykok yaqwayam enxoho megkaletsepe'. Keñe sa' mólnápekxeyk 
ma'a aqsok nennaqtósso. 

6Apkexpáncháseykpek axta yaqwánxa elweynchamha chá'a xama m'a 

apchókxa nak, Ahab axta apmahágkok mók ámay, keñe axta Abdías han 
ma'a mók ámay nak. 

7Náxet ámay axta han aptépak Elías apmonye' m'a Abdías, xama axta 

apyekpelchágwokmo m'a, keñe apháxahánto apmonye', aptáhak axta 
apcháneya s'e: —¡Elías wesse' ahagkok neyke! 

8—Éhay, ko'o —axta aptáhak apchátegmowágko Elías—: Eltennássekxa sa' 

wesse' apagkok sekha ko'o s'e, axta aptáhak han apcháneya. 

9Apchátegmowágkek axta Abdías: —¿Yaqsa aqsok ekmaso séláneya ko'o 

apkeltamho nak hemok ma'a Ahab, keñe han heyaqhek? 

10Naqsók ko'o sektáha sekpeywa yetlo sekxeyenma apwesey Dios Wesse' 

apagkok, apsawhomók ekyókxoho yókxexma apkeltémo exchep ektamakpok 
ma'a wesse' ahagkok; temék agkok chá'a kéláneya méko s'e, keñe chá'a m'a 
wesse' ahagkok eltamhok kóltennaksek naqso' megkólwetákxo. 

11¡Keñe kaxwók apkeltamho amyekxak aphakxa wesse' ahagkok 

altennaksek apha exchep se'e! 

12Eyenyeykxeyk sa' agkok ko'o exchep, keñe sa' ey'ásekxak mók nekha m'a 

Wesse' egegkok espíritu apagkok, may'ásegkaxa nak ko'o. Ekya'aweykxeyk 
sa' agkok ko'o altennássekxak ma'a Ahab, méteyágweyk sa', keñe sa' 

heyaqhek. Nanók ko'o sekteme seyáyo Wesse' egegkok, sektémakxa axta 
wokma'ák, ko'o sektáha xeyep apkeláneykha. 

13¿Yagkóltennáseykha exchep ma'a sektémakxa axta ko'o, élnapma axta 

Jezabel ma'a apkellegasso axta Wesse' egegkok appeywa? Élpóssegkek 
axta ko'o cien énxet'ák, cincuenta axta chá'a ekxaták xama m'a ánet 
meteymog áxwa nak, keñe sélmeyáseykegko han chá'a aptéyak tén han 
yegmen. 

14¡Keñe kaxwók apkeltamho amyekxak aphakxa wesse' ahagkok 

altennaksek apha exchep se'e! ¡Heyaqhek sa' ko'o m'a! 

15Apchátegmowágkek axta Elías: —Naqsók ko'o sektáha sekpeywa yetlo 

sekxeyenma apwesey Wesse' egegkok ekha nak apyennaqte, 
sekyetleykencha'a nak ko'o, sakhem sa' awakxak aphakxa Ahab. 

16Apya'aweykxeyk axta Abdías ma'a Ahab apkeltennássekxo, keñe axta 

Ahab apyo'ókmo m'a Elías. 

17Xama axta apwet'a, aptáhak axta apcháneya: —¿Xeyep neyke 

aptekkessama nak ekmaso s'e kañe' Israel? 

18—Matekkessók ko'o ekmaso s'e —axta aptáhak apchátegmowágko Elias—

, xép akke tén han ma'a énxet'ák apagkok, eñama apkelyamasma m'a 
Wesse' egegkok nak apkeltémókxa antéhek, tén han apkelpeykessamo m'a 
mók ektémakxa nak chá'a kéleykmássesso Baal. 

19Yána kaxwo' yánchásekxak énxet'ák apyókxoho israelitas ma'a egkexe nak 

Carmelo, yetlo m'a cuatrocientos cincuenta apkellegasso nak Baal ekpeywa, 
tén han ma'a cuatrocientos apkellegasso nak ekpeywa m'a Aserá, 
ekpasmoma nak ma'a Jezabel. 

Elías tén han Baal apkellegasso ekpeywa 

20Apkeláneyáha axta Ahab ma'a apyókxoho énxet'ák nak Israel, 

apchánchesákxeyk axta Baal axta apkellegasso ekpeywa m'a egkexe nak 
Carmelo. 

21Tén axta apyepetchegwokmoho Elías ma'a apyókxoho énxet'ák nak, 

aptáhak axta apkeláneya: —¿Háxko sa' ekwánxa kólwátesagkok kélteme 
ánet élchetámeykha kélwáxok? Naqsók sa' agkok Wesse' egegkok apteme 
Dios, kólyetlow sa' ma'a, naqsók sa' agkok han ma'a Baal, kólyetlow sa' han. 
Apkelwanmeyágkek axta aqsa m'a énxet'ák. 

22Keñe axta Elías aptáha makham: —Ko'o aqsa exakko' seyeymomáxko 

sekteme seklegasso Wesse' egegkok appeywa, keñe cuatrocientos 
cincuenta m'a Baal nak apkellegasso ekpeywa. 

23Hẽlmés sa' negko'o ánet weyke étkók kelennay'awo, elyésha sa' xama m'a, 

elyaqtennagkok sa', keñe sa' enegkenek néten yántapák, mewatnek sa' 

eyke. Keñe sa' han ko'o alyaqtennagkok ma'a mók weyke étkok nak, 
anegkenek sa' néten yántapák, mawatnek sa' eyke han ko'óxa'. 

24Kólwónmakha sa' kéxegke m'a aqsok kéláyókxa, tén sa' ko'óxa 

awónmakha m'a Wesse' egegkok, ¡keñe sa' ma'a aqsok kéláyókxa ektáhakxa 
enxoho eyáphasso táxa, sa' etnehek Dios apmámnaqsoho m'a! —¡Tásek 
aptáhakxa! —axta aptáhak apkelátegmowágko m'a apyókxoho énxet'ák. 

25Keñe axta Elías aptáha apkeláneya m'a Baal axta apkellegasso ekpeywa: 

—Kólyésha sa' xama weyke étkok, kólyaqtennák sa' kélmonye', hakte 
kélxámok kéxegke. Tén sa' kólwónmakha m'a aqsok kéláyókxa nak, eyke 
nágkólwet táxa. 

26Apmeyk axta apchaqha m'a weyke étkok kélmésso axta, apkelánegkek 

axta. Axto'ók axta Apkeynawók apwóneykha Baal ekwokmoho 
yetseksókhem. Aptáhak axta chá'a s'e: “¡Baal, hegátegmowák!”, 
apkelnextegáha axta chá'a néten neyáwa ekwatnamáxchexa aqsok 
apkeláneyak axta, méko axta eyke eyátegmowágko. 

27Yetseksókhem axta entáhak, keñe apnaqtawásegkoho Elías ma'a énxet'ák, 

axta aptáhak apkeláneya s'e: —Kólyennaqtésho kélpáxameykha, hakte 
aqsok kéláyókxa m'a. Xámok kexa élanakxa', baño kexa mahágkok, xegkek 
kexa han. ¡Tenchek kexa han, kólxátekhássekxa'! 

28Apkellenxanmégkók axta aqsa apkelpáxameykha, apkelpexyekhásekpek 

axta chá'a sawo tén han ma'a aqsok élmahamtakcha'a, cham'a 
apkeltémakxa axta chá'a, ekwokmoho apyaqpásegko éma. 

29Yeyk'ak axta yetseksókhem, axta eyke elwáteságkok apkelpáxameykha 

m'a énxet'ák nak, máxa élyeyháxma axta aptamhágkok apkelnextegáncha'a 
néten, ekwokmoho élánamáxchexal'a aqsok ekmatñá. ¡Méko axta 
eyátegmowágko, méko axta han ekhaxnawo! 

30Keñe axta Elías aptáha apkeláneya m'a apyókxoho énxet'ák: —

Hélyepetchegwatámho ko'o. Apyókxoho énxet'ák axta 
apkelyepetchegwokmohok ma'a, apkelánékxeyk axta sekxók ma'a 
ekwatnamáxchexa aqsok apagkok nak ma'a Wesse' egegkok, ekpalleyam 
axta. 

31Apkelmeyk axta doce meteymog, apweykenxa axta m'a Jacob apketchek 

énxet'ák apagkok, apkeltémo axta kólteméssesek apwesey Israel ma'a 
Wesse' egegkok, 

32cháxa apkelánésa axta han ekwatnamáxchexa aqsok ma'a Wesse' 

egegkok; apmétegkessek axta han nekhaw'ék nak ekwatnamáxchexa aqsok, 
ekhémo axta kólxatmok ma'a veinte kilos aqsok aktek, 

33appenchessek axta apnegkenma yántapák, keñe apkelyaqtennágko m'a 

weyke étkok, apnegkenchek axta m'a néten nak. 

34Keñe axta aptáha s'e: —Kólyetmak sa' yegmen cuatro yátegwáxwa, keñe 

sa' kólyamasagkohok kólyegkenagkok ma'a néten nak aqsok kélwatno, tén 
han ma'a yántapák. Keñe axta apkeltamho makham etnahagkokxa', 
ekweykmoho ántánxo aptamheykegkokxa', aptamhágkek axta han. 

35Kétcháha axta yegmen nekhaw'ék nak ekwatnamáxchexa aqsok, lanawók 

axta han ma'a máxek. 

36Wokmek axta yaqwánxa ewatnek, apyepetchegwákxók axta Dios appeywa 

aplegasso Elías ma'a, axta aptáhak apkelmaxneya s'e: “¡Wesse', Dios 
apagkok nak Abraham, Isaac tén han Israel: yána kólya'ásegwók sakhem 
apteme exchep Dios apagkok ma'a Israel, keñe han sektáha ko'o exchep 
apkeláneykha, keñe han sélana ekyókxoho s'e, hakte xép apkeltémo! 

37¡Heyátegmowák sa' Wesse' egegkok; heyátegmowák sa', yaqwayam sa' 

elya'asagkohok apteme exchep Dios se'e énxet'ák nak, tén han 
apkeláneyáncha'a exchep elyo'ókxak makham!” 

38Yetlókok axta ektéyam Wesse' egegkok táxa apagkok, watneyk axta m'a 

aqsok kélwatno, yántapák, ekweykekxoho meteymog tén han xapop, 
yamássek axta han ma'a yegmen ekyetno axta máxek. 

39Xama axta apkelwet'a, apkelháxahágkek axta apyókxoho énxet'ák 

ekwokmoho apkeltekxekwa'akto nápaqta'a xapop, keñe aptáha 
apkelpaqmeta s'e: “¡Wesse' egegkok apteme Dios, Wesse' egegkok apteme 
Dios!” 

40Keñe axta Elías aptáha apkeláneya s'e: —¡Kólma sa' Baal apkellegasso 

ekpeywa! ¡Nágkólho aqsa exyenmok xama enxoho! Apkelmeyk axta m'a 
énxet'ák, apnaqlókek axta Elías ma'a alwáta' nak Quisón, cha'a 
apkelnáhapwánxa axta han ma'a. 

Elías apkelmaxnagko yaqwayam kammeykxak makham 

41Tén axta Elías aptáha apcháneya m'a Ahab: —Etáswakxa sa' apto, 

eyhagwakxa sa' han ma'a apyá nak, hakte páweyk émpehek ma'a 
ekmámeye. 

42 Aptaswákxeyk axta apto Ahab tén han apyena ma'a apyá nak. Keñe axta 

Elías apkenátweykxo m'a ektáhakxa nak netnók ma'a egkexe nak Carmelo, 
apkeltekxekkek axta aptapnák xapop apháxahánto ekwokmoho 
aptekxekwákxo nápat ma'a aptapnák nak, 

43aptáhak axta apcháneya apkeláneykha: —Yenát, yenmexho sa' ma'a 

ekpayho nak wátsam ekwányam. Apmahágkek axta, keñe apkenmexo m'a, 
keñe axta aptáha: —Méko neykhe aqsok. Keñe axta aptáha makham 
apcháneya Elías: —Etne sa' siete apkeltaqhaweykekxa' yaqwayam 
yenmexho'. 

44Wokmek axta siete apkenmexeykekxoho m'a apkeláneykha, keñe aptáha 

s'e: —¡Meyákxeyk néten yaphope ketsék ma'a néten nak wátsam ekwányam, 
hawók ma'a ekweykenxal'a kélmek! Keñe axta Elías aptáha apcháneya: —
Eltennássekxa sa' Ahab, yána sa' enaqtehetchásekxak yátnáxeg 
apyenyawasso apagkok, exog sa' amonye' ekwe ekmámeye, yaqwayam 
enxoho megkatwássesha apxega. 

45Apchánteyk axta yátnáxeg apyenyawasso apagkok ma'a Ahab keñe 

apmeyákxo m'a Jezreel. Cháhapwa'ak axta han yaphope ekyentaxno agko' 
tén han éxchahayam, weywénteyk axta ekmámeye. 

46Keñe axta Wesse' egegkok apmésa apyennaqte Elías; xama axta 

appenchesa aptéteykekxa nepxet tén han apkeláneykekxa aptaxno, 
apkenyeyk axta ekweykekxoho Jezreel, apmonye' axta han apwákxa', 
mewákxexa makham ma'a Ahab. 

 

1 Reyes 19 
Elías apkenye apmahéyak ma'a Horeb 

1Apkeltennáseyha axta Ahab ekyókxoho aqsok apkelane Elías ma'a Jezabel, 

tén han apkelnapa m'a apyókxoho apkellegasso nak Baal ekpeywa, 
apkelyaqténchásegko chá'a apyespa'ák sawo. 

2Keñe axta Jezabel eyáphasa xama apseykha amya'a éltamho etnehek 

yának Elías se'e: “¡Elías xeyep, Jezabel ko'o! Heñássesagkohok sa' ko'o 
ekyentaxno agko' aqsok séláyókxa matnéssesa enxoho ko'o exchep saka, 
keso ekwánxa nak ekhem, apteméssesakxa axta exchep ma'a apkellegasso 
nak Baal ekpeywa.” 

3Apyekpelcheyk axta eyesagko yaqwánxa katnehek Elías, keñe apmahágko 

Beerseba, yaqwayam enxoho ewagkasakpok teyp, cham'a yókxexma nak 
Judá, axta apyensakmok apkeláneykha m'a. 

4Tén axta apmahágko m'a meykexa nak énxet, xama ekhem axta han 

apxega, keñe aphakmo kóneg xama yámet pessesse agkok. Apkeltamhók 
axta han yetsapok, keñe aptáha: “¡Wesse', heyho ko'o watsapok! ¡Hakte 
ekhawók ko'o m'a ẽlyapmeyk nano'!” 

5Keñe axta apyetna m'a kóneg yámet nak, aptenchek axta. Xama Dios 

apchásenneykha axta eyke apya'awak, axta aptáhak apcháneya 
appaknegwokmoho s'e: “Exnekxa néten, etaw apto.” 

6Apsawheyha axta exma Elías ma'a nekha apyetnakxa, apwet'ak axta nekha 

apteyáyam apyetna xama pán, kélmakhetchesso nak néten átex, tén han 
xama egheykok yegmen. Aphákxeyk axta néten, aptókek axta apto, 
apyenchek axta han yegmen; tén axta apyetnákxo makham. 

7Keñe axta apya'aweykto makham ma'a Wesse' egegkok apchásenneykha, 

appaknegwokmók axta makham aptáha apcháneya s'e: “Exnekxa néten, 
etaw apto, memmehek katnehek apmahágkaxa'.” 

8Aphákxeyk axta néten Elías, keñe aptawa apto tén han apyena yegmen. 

Cháxa ekméssama axta apyennaqte yaqwayam exog ekweykmoho cuarenta 
ekhem, tén han cuarenta axta'a xa apto nak, ekwokmoho apwokmo m'a 
Horeb, egkexe apagkok nak Dios. 

9Xama axta apwokmo m'a, keñe aptaxnegwokmo kañe' meteymog áxwa, 

axta apténak axta'a m'a. Appaqhetchessek axta eyke Wesse' egegkok ma'a, 
aptáhak axta apcháneya: “Elías, ¿yaqsa apkelana s'e?” 

10 Apchátegmowágkek axta m'a: “Awanhók agko' ko'o exchep sélmeyeykha, 

Wesse', Dios ekha nak apyennaqte, hakte apyamasmeyk énxet'ák Israel 
ekhémo mók nélpaqhetchásamáxkoho apagkok, 
apkelyaqnegkessáseykegkek han ma'a kélwatnéssamakxa nak chá'a aqsok, 
sókwenaqte axta han chá'a apkelyetxeykegkok apkelnapma m'a 
apkellegasso nak appeywa. Ko'o aqsa exakko' seyeymomáxko, 
étamsamáxcheyk han yaqwayam amátog.” 

11Aptáhak axta apcháneya Wesse' egegkok: “Etyep yókxexma etnamha sa' 

emonye', cham'a néten meteymog egkexe nak.” Yetlókok axta han 
apyeykhagwe Wesse' egegkok, meykásekxeyk axta neyseksa meteymog 
egkexe m'a éxchahayam ekyennaqte agko', keñe ekpáxqata m'a meteymog 
nápaqtók ma'a Wesse' egegkok; méko axta eyke Wesse' egegkok ma'a 
neyseksa nak éxchahayam. Keñe axta ektepa han ekyawheykha xapop 
natámen éxchahayam; méko axta eyke han Wesse' egegkok ma'a neyseksa 
nak ekyawheykha xapop. 

12Keñe axta natámen ekyawheykha xapop ektepa m'a táxa; méko axta eyke 

han Wesse' egegkok ma'a neyseksa nak táxa. Keñe axta natámen táxa 
eklegáxko kélpeywa megkeynnaqte agko', ektémól'a negyexcháseykha. 

13Xama axta apleg'a, yetlókok axta apchaqlasso nápat apchaqlamap ma'a 

Elías, aptekkek axta keñe apkenegwákxo m'a átog nak meteymog áxwa. 
Cháxa apleg'akxa axta han kélpeywa ektáha eyáneya s'e: “Elías, ¿yaqsa 
apkelana xa?” 

14Apchátegmowágkek axta m'a: “Awanhók agko' ko'o exchep sélmeyeykha, 

Wesse', Dios ekha nak apyennaqte, hakte apyamasmeyk énxet'ák Israel 
ekhémo mók nélpaqhetchásamáxkoho apagkok, 
apkelyaqnegkessáseykegkek han ma'a kélwatnéssamakxa nak chá'a aqsok, 
sókwenaqte axta han chá'a apkelyetxeykegkok apkelnapma m'a 
apkellegasso nak appeywa. Ko'o aqsa exakko' seyeymomáxko, 
étamsamáxcheyk han yaqwayam amátog.” 

15 Keñe axta Wesse' egegkok aptáha apcháneya: “Exeg, emyekxa sa' 

makham ma'a appéwomókxa axta apxegeykmo meykexa énxet nak ma'a 
Damasco. Etnéssessekxa sa' Hazael wesse' apwányam ma'a Siria, 

16keñe sa' Jehú, aptáwen nak Nimsí, etnéssesek wesse' apwányam ma'a 

Israel; tén sa' Eliseo, apketche nak Safat, aptáha nak énxet Abel-meholá, 
etnéssesek aplegasso sekpeywa apyaqmagkasso exchep. 

17Jehú sa' chá'a yaqhek ma'a énxet ektáha enxoho apkegketeykekxa m'a 

Hazael, keñe sa' Eliseo yaqhek chá'a m'a énxet ektáha enxoho 
apkegketeykekxa m'a Jehú. 

18Siete mil énxet'ák sa' aqsa ko'o aleymok ma'a Israel, ektáha axta 

meltekxeyéyak aptapnák amonye' m'a Baal tén han mepetsesma nak chá'a.” 

Eliseo kélwóneykha 

19Apxegkek axta Elías keñe apwetágwokmo Eliseo appeynchámxa xapop. 

Kelxegkek axta apmonye' Eliseo doce weyke kéltéteykekxa mók, keñe 
apxega natámen. Apyo'ókmek axta Elías keñe apchaqlássekmo 
apchaqlamap. 

20Yetlókok axta apkexakhagwayam aqsa weyke m'a Eliseo apkenyaha 

neptámen Elías, keñe aptáha apcháneya: —Yoho sa' sekxók altennássekxak 
ma'a táta tén han méme, keñe sa' eytlók xeyep. —Etaqhekxa' —axta aptáhak 
apcháneya Elías—, kaxén sa' apwáxok sekteméssesakxa nak xép. 

21Apyenyeykxeyk axta Eliseo m'a Elías, keñe apxega, apkelnapchek axta 

han ánet weyke kelennay'awo, keñe apkelyaqtennágko, apkelwatneykxeyk 
axta m'a yámet kélpekkenmól'a nagyétek weyke apyaqxaya m'a ápetek, keñe 
apkelágko m'a énxet'ák. Tén axta apyetlákxo m'a Elías, appasmeykha 
aptamheykha axta aptáhak. 

 

1 Reyes 20 
Ahab apmenxenma énxet'ák Siria 

1Apchánchesákxeyk axta apyókxoho sẽlpextétamo apagkok ma'a Ben-

hadad, wesse' apwányam nak Siria, tén han treinta y dos kelwesse'e 
apkelwányam ektáha axta appasmo, yetlo apkelchánte yátnáxeg keñe han 
ma'a yátnáxeg apkelyenyawasso apkenchesso nak kempakhakma, keñe 
apmahágko m'a tegma apwányam Samaria, apwakhegwokmek axta, keñe 
apketámegko. 

2-3Keñe axta apkeláphasa apkelseykha amya'a xa tegma apwányam nak 

yaqwayam etnehek yának Ahab se'e, wesse' apwányam nak Israel: “Aptáhak 
Ben-hadad se'e: ‘Ko'o ahagkok ma'a aqsok élmomnáwa apagkok nak, tén 
han apnaqteyegka'a, keñe han ma'a apketchek apkelyennaqte nak.’” 



894 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

4Apchátegmowágkek axta wesse' apwányam nak Israel: “Naqso', apagkok 

xép ma'a ekyókxoho aqsok ahagkok ekyetnakxa nak ko'o, xép wesse', 
ekhawo aptáhakxa nak appeywa.” 

5Apkelwa'akteyk axta makham apkelseykha amya'a apkeltennássa'akto m'a 

Ahab, aptáhak axta apcháneya: “Aptáhak Ben-hadad se'e: ‘Éltamhók axta 
exchep kóltennaksek hélmések ma'a aqsok élmomnáwa apagkok, 
apnaqteyegka'a tén han ma'a apketchek. 

6Saka sa' aláphaksek ko'o sẽlpextétamo apkelwesse'e ahagkok yaqwayam 

elanok xa tegma apyawe nak, tén han ma'a apxanák nak apkeláneykha, sa' 
kaxhok se'e ekwánxa nak, keñe sa' ma'a ekyókxoho ekleyawókxa enxoho 
chá'a apwáxok, elmok sa' chá'a etnehek apagkok.’” 

7Keñe axta wesse' apwányam Israel apkeláneyáncha'a m'a apyókxoho 

apkelámha apmonye'e nak apchókxa, aptáhak axta apkeláneya s'e: —
Apmáheyok ko'o hetnéssessamhok exma ekmaso s'e énxet nak, ekhawo 
ektáhakxa nak kélwet'a kéxegke, mamasmak eykhe ko'o sekmáheyo 
almések ma'a enaqteyegka'a, étchek apkelennay'a, tén han ma'a aqsok 
ahagkok élmomnáwa nak. 

8—Nágyeyxho —axta aptáhak apkelátegmowágko m'a apkelámha 

apmonye'e tén han ma'a apyókxoho énxet'ák, ná elyahákxa'. 

9Tén axta Ahab aptáha apkeláneya m'a ektáha axta apkelápháseykha m'a 

Ben-hadad: —Kóltennés sa' wesse' apwányam kélagkok, sekmako alának 
ko'o ekyókxoho m'a apkeltamhókxa axta alának ma'a sekxók axta, 
mowanchek eyke alának kaxwók se'e apkeltamho nak alána'. 
Apkeltennássekxeyk axta ektáhakxa apchátegmowéyak Ahab ma'a Ben-
hadad axta apkeláneykha, 

10keñe axta Ben-hadad apkeltamho kóltéhek kólának Ahab: 

“¡Heñássesagkohok sa' ko'o ekyentaxno agko' aqsok séláyókxa eyeyméxko 
enxoho ketsék xóp ánek ma'a Samaria, yaqwayam enxoho almésagkok chá'a 
m'a sélxegexma'a!” 

11Keñe axta wesse' apwányam Israel, apkeltamho kóltéhek kólának se'e: 

“Méko xama sẽlpextétamo exénmakha apmallane megyempakha'akxa 
enxoho makham.” 

12Xama axta apleg'a ektáhakxa amya'a kélátegmowéyak ma'a Ben-hadad, 

neyseksa apyá xamo' ma'a pók kelwesse'e apkelwányam, cham'a 
aphágkaxa axta kóneg apkelpakxanma nak. Keñe axta aptáha apkeláneya 
m'a sẽlpextétamo apkelámha apmonye'e apagkok: “¡Kólchetamák!” Keñe 
axta apkelánekxo aptamhágkaxa apyókxoho yaqwayam ektamagkok ma'a 
tegma apwányam. 

13Xama Dios appeywa aplegasso axta eyke apwákxak aphakxa m'a Ahab, 

wesse' apwányam nak Israel, keñe aptáha apcháneya s'e: —Aptáhak Wesse' 

egegkok se'e: ‘Apwet'ak eykhe exchep apxáma apagko' ma'a 
apkelenmexma, wának sa' eyke ko'o exchep elmok sakhem xa, yaqwayam 
ey'asagkohok sektáha ko'o Wesse'.’ 

14—¿Yaqsa sa' alásenneykxak ko'o hélmések ma'a? —axta aptáhak 

apkelmaxneyáncha'a Ahab. —Apxénak elásenneykxak Wesse' egegkok 
ma'a sẽlpextétamo apketkok apkelpasmeykha nak chá'a apkeltamheykha 
m'a apkeltaqmelchesso nak chá'a apchókxa' —axta aptáhak 
apchátegmowágko Dios appeywa aplegasso. —¿Yaqsa sa' han 
kaktamagkok amonye'? —axta aptáhak makham apkelmaxneyáncha'a Ahab. 
—Xeyep sa' —axta aptáhak apchátegmowágko Dios appeywa aplegasso. 

15Keñe axta Ahab apkelyetseta m'a wokma'ák ektáha axta appasmeykha 

chá'a apkeltamheykha m'a apkeltaqmelchesso nak apkelókxa', doscientos 
treinta y dos axta apyókxoho, tén axta han ma'a apyókxoho sẽlpextétamo 
nak israelitas, siete mil axta apyókxoho. 

16Yetseksókhem axta apkelántépak, keñe m'a Ben-hadad tén han ma'a 

treinta y dos kelwesse'e apkelwányam ektáha axta appasmeykekxa', 
kelnapchek axta aqsa makham ma'a kóneg nak apkelpakxeneykegkaxa, 

17apmonye'e axta han apkelxegak ma'a appasmeykha axta chá'a 

apkeltamheykha m'a apkeltaqmelchesso apkelókxa. Xama axta apleg'a 
amya'a Ben-hadad apkelántepa nápakha énxet'ák ma'a tegma apwányam 
Samaria, 

18aptáhak axta: “¡Apkelxegakmek sa' agkok yaqwayam hélmaxnegwak 

mólnapaxcheyk chá'a, essenhan yaqwayam ómpakha', kólma sa' aqsa, 
nágkólnáhap!” 

19Apkelántekkek axta tegma apwányam ma'a ektáha axta chá'a 

appasmeykha apkeltamheykha m'a apkeltaqmelchesso nak apkelókxa, keñe 
axta neptámen apkelxega m'a sẽlpextétamo. 

20Xama axta han chá'a apchaqhak ektáha axta chá'a apkenmexma, keñe 

axta sirios apkenyahágko. Apmenxenchek axta eyke israelitas. Keñe axta 
Ben-hadad, wesse' apwányam apagkok axta m'a sirios, apkenyaha apchánta 
yátnáxeg, yetlo nápakha sẽlpextétamo apkelchánte nak chá'a yátnáxeg. 

21Tén axta apxega m'a wesse' apwányam Israel, apkelmeyk axta m'a 

yátnáxeg tén han apkelyenyawasso nak chá'a apkenchesso kempakhakma, 
apnaqtawásegko' apagko' axta m'a sirios. 

22Keñe axta Dios appeywa aplegasso apwákxo makham ma'a aphakxa nak 

wesse' apwányam Israel, aptáhak axta apcháneya: —Etegyekxa sa' makham 
pók sẽlpextétamo apagkok, etaqmelchesho sa' élchetámeykha apwáxok 
yaqwánxa etnehek; hakte ektámenták sa' makham xép ma'a wesse' 
apwányam Siria, ekwokmo enxoho xama apyeyam. 

23Keñe axta aptáha apkelpaqmeta m'a sẽlpextétamo apkelwesse'e apagkok 

axta m'a wesse' apwányam Siria: —Neykhe aqsok apcháyókxa israelitas 
ma'a aqsok kéláyókxa ekhéyak nak néten meteymog élwenaqte; la'a 
maghawo nak. Nélnápexcheyk agkok ma'a ekpayhegweykenxa nak xapop 
mehenxoho'. 

24Wesse', eyke payhawók xép elwátéssesagkok apkeltamheykha m'a 

kelwesse'e apkelwányam nak, keñe etnéssesagkokxak apkelyaqmagkasso 
m'a sẽlpextétamo kelwesse'e nak, 

25exnéshok han sẽlpextétamo m'a apwánxa axta apmenxenákpo, tén han 

yátnáxeg tén han apkelyenyawasso nak. Keñe sa' ólnapaxchek ma'a 
ekpayhegweykenxa nak xapop, mehenxohok sa' han. Aphaxnawók axta han 
Ben-hadad kéltáhakxa axta kéláneya, aptemék axta han. 

26Xama apyeyam axta han táhak, keñe Ben-hadad apkelyetsátekxo m'a 

sirios, keñe apnaqlákxo m'a Afec yaqwayam elnapakpok ma'a énxet'ák 
Israel. 

27Apkelyetsátekxeyk axta han israelitas ma'a sẽlpextétamo apagkok, 

apkelmeyásegkek axta aptéyak, tén axta apkelxega apkelanyexágko m'a 
sirios. Axta apkelpakxenwokmok ma'a apmonye'e nak sirios, máxa axta 
aptamhágkok ma'a ánet apkelyaqyeyáseyak la'a apkelyáqto yát'ay 
apqántawo', hakte apsawhékxók axta sirios ma'a ekyókxoho xapop nak. 

28Tén axta Dios appeywa aplegasso apwákxo aphakxa m'a wesse' 

apwányam Israel, aptáhak axta apcháneya: —Aptáhak Wesse' egegkok se'e: 
‘Almések sa' ko'o exchep ma'a apyókxoho nak sẽlpextétamo apxámokma, 
hakte exeyenmeyk axta ko'o sirios sektáha aqsok kéláyókxa séñama m'a 
meteymog élwenaqte nak, keñe matnaha m'a aqsok kéláyókxa nak 
ekyapwátegweykenxa xapop. Keñe sa' xép ey'asagkohok sektáha ko'o 
Wesse'.’ 

29Siete ekhem axta weykmok apkelpakxenéyak sirios ma'a apmonye'e nak 

israelitas, appayhémók axta pók, keñe axta émpakháxko xa siete ekhem nak. 
Cháxa ekhem apkelnapakxa axta han israelitas cien mil sẽlpextétamo sirios 
apkelxega nak náxop. 

30Keñe axta m'a sẽlpextétamo apkeleymomap apkenyahágko apkelmahágko 

m'a tegma apwányam Afec, kélhaxtegkesso tegma apwányam axta eyke han 
cháhapweykták ma'a veintisiete mil énxet'ák apkelxegányam axta. 
Apkenyegkek axta han ma'a Ben-hadad, apwokmek axta m'a tegma 
apwányam nak, apyaqmagkáseykegkek axta han chá'a pók tegma apwáxok 
apyexánegwayam chá'a. 

31Tén axta aptáha apcháneya m'a sẽlpextétamo apkelámha apmonye'e 

apagkok nak: —Nenlegayak negko'o amya'a kelwesse'e apkelwányam 
israelitas apmopyóseka chá'a elanok ma'a pók énxet'ák nak; ólántaxnekxak 

sa' apáwa sẽlwáxaqxamo nak, yetlo nennaqtete egyespa'ák táma, keñe sa' 
ólmahagkok ma'a aphakxa nak wesse' apwányam Israel, lapmaxcheyk sa' 
héghok ólweynchamha makham. 

32Apkelántaxneykxeyk axta m'a apáwa sẽlwáxaqxamo nak, apnaqtehetchek 

axta han apyespa'ák táma', keñe apkelmahágko m'a aphakxa nak wesse' 
apwányam Israel, aptáhak axta apcháneya: —Apkeltamhók xép wesse', 
megyánhek emátog ma'a Ben-hadad. Apchátegmowágkek axta Ahab: —
¿Aphéya makham ma'a? ¡Máxa eyáxeg ko'o m'a! 

33Apkeneykek axta kataqmelak aptáhakxa m'a énxet'ák nak, yahamok axta 

han apchátegmowágkokxo m'a aptáhakxa appeywa: —¡Apyáxeg neykhe 
exchep ma'a Ben-hadad, wesse'! —¡Kólyentawakxa sa'! —axta aptáhak 
apchátegmowágko Ahab. Keñe axta Ben-hadad apwokmo m'a aphakxa nak 
Ahab, apkenátchessek axta han yátnáxeg apyenyawasso apagkok. 

34Tén axta Ben-hadad aptáha apcháneya s'e: —Almeyásekxak sa' tegma 

apkelyawe, apkelyementama axta exchep táta m'a apyáp axta exchep; keñe 
sa' xeyep keytek apkelyánmagkásamákpexa m'a Damasco, ekhawo 
ektémakxa nak ko'o táta ekyetnama apkelyánmagkásamákpexa m'a 
Samaria. —Hoy, wohok sa' etaqhohok xeyep —axta aptáhak 
apchátegmowágko m'a Ahab. Cháxa apheyásawókxa axta han mók 
apkelpaqhetchásamákpoho Ahab ma'a Ben-hadad, keñe axta apcha'awo 
aptaqhákxo. 

35Keñe axta xama énxet apkeñama axta nepyeseksa m'a Dios appeywa 

apkellegasso, aptáha apcháneya apxegexma s'e: —¡Hetekpagmakha sa'! 
Hakte Wesse' egegkok axta apkeltémo etnehek xa ektáha nak. Axta eyke 
elyahákxak ma'a pók nak. 

36Tén axta aptáha apcháneya m'a Dios appeywa aplegasso: —Méwa sa' xép 

ethanyohok seyenyawa enxoho, eñama melyaheykekxa m'a apkeltamhókxa 
etnehek Wesse' egegkok. Xama axta apyenyawa pók ma'a Dios appeywa 
aplegasso, tekkek axta xama méwa apmonye' keñe eyaqha. 

37Keñe axta Dios appeywa aplegasso aptahanya'awo makham pók énxet, 

apkeltamhók axta makham etekpagmakha, keñe axta xa énxet nak 
aptekpaga, apyensássek axta han. 

38Tén axta Dios appeywa aplegasso apkeleyxwákxo wesse' apwányam ma'a 

ámay, apnaqtehetchek axta apaqta'ák apáwa yaqwayam enxoho 
mékpelchekpehe'. 

39Xama axta apyeykhágweykxo m'a wesse' apwányam, keñe aptáha 

apyennaqtésawo appeywa appaqhetchesa m'a Dios appeywa aplegasso: —
Élnápexcheyk axta ko'óxa m'a émpakháxchexa axta, ko'o sektáha nak xép 
apkeláneykha wesse', keñe aptepa xama sẽlpextétamo neyseksa 
apkelnápomap séntegkesakmo xama énxet apma. Apkeltamhók axta 

alánésha, keñe séltennasa ségketákxo enxoho apxéna amátog ko'o, 
essenhan ayánmagkasek tres mil selyaqye aktek élmope. 

40Xámok axta eyke han ko'o sélanakxa, keñe ségketákxo m'a apmomap nak. 

Apchátegmowágkek axta wesse' apwányam Israel: —Apxeyenma apagko' 
xép aptáhak apsexnánémap, apxénchek yaqwánxa kólteméssesek. 

41Yetlókok axta han apleklo appextete nápat ma'a Dios appeywa aplegasso, 

keñe apyekpelchágwokmo wesse' apwányam aptáha Dios appeywa 
aplegasso. 

42Keñe axta Dios appeywa aplegasso aptáha apcháneya s'e: —Aptáhak 

Wesse' egegkok se'e: ‘Emátog sa' xép, eñama apchahayo apxegánegkesso 
m'a énxet apxénamap axta emátog, etekyewekxak sa' han ma'a énxet'ák 
apagkok eñama apchahayo apkelegketeykekxa m'a énxet'ák apagkok nak 
ma'a apkelenmexma.’ 

43Keñe axta wesse' apwányam Israel apmeyákxo m'a Samaria, yetlo 

ekyaqhápeykegkokxa apwáxok, tén han aplo, aptaxnegwákxeyk axta m'a 
apxagkok apyawe. 

 

1 Reyes 21 
Ahab tén han Nabot apkeneykekxexa anmen yámet 

1Yetnegkek axta han apkeneykekxexa anmen yámet xama énxet apkeñama 

axta Jezreel, apwesey axta Nabot, cham'a nekha apxagkok apyawe axta m'a 
Ahab, wesse' apwányam nak Samaria. 

2Xama ekhem axta aptéma Ahab apkenagkama m'a Nabot: —Hegkés ko'o 

apkeneykekxexa nak anmen yámet, yaqwayam sa' ko'o kaxek séneykekxexa 
aqsok, hakte yetnegkek nekhók ma'a exagkok apyawe. Agkések sa' 
ekyaqmageykekxa m'a séneykekxexa nak anmen yámet ektaqmalma; 
apmenyeyk agkok han agkések selyaqye ekyánmaga, agkések sa' ekwánxa 
enxoho ekyánmaga. 

3Apchátegmowágkek axta Nabot ma'a Ahab: —Mowanchek ko'o agkések 

xép xapop segkeyáseykekxa axta ẽlyapmeyk nano'. 

4Aptaqhákxeyk axta apxagkok Ahab yetlo ekyaqhápeykegkokxa apwáxok, 

tén han aplo, eñama m'a aptáhakxa axta apchátegmowéyak Nabot, hakte 
apkeltennássek axta megkések ma'a xapop apmeyáseykekxa axta m'a 
apyapmeyk nano'. Apwákxeyk axta apxagkok keñe apyetna appayhawo 
nápakha tegma, axta han emakak apto. 

5Keñe axta ekya'aweykxo aptáwa' Jezabel ektáha eyáneya s'e: —¿Yaqsa 

ektáha ekyaqhápencha'a nak apwáxok? ¿Yaqsa ektáha memaka nak apto? 

6Apchátegmowágkek axta Ahab: —Élpaqhetchásexkók xeyk ko'o m'a Nabot, 

apha nak Jezreel, élmaxnakkek xeykhe séltamho hegkeyásekxak ekha 

ekyánmaga m'a apkeneykekxexa nak anmen yámet; essenhan 
apkepmenyého enxoho agkeyásekxak ekyaqmageykekxa m'a mók 
séneykekxexa nak anmen yámet, akke emakók hegkések. 

7Keñe axta ektáha eyátegmowágko m'a aptáwa' Jezabel: —¡Xép neykhe 

wesse' apwányam Israel! Exnekxa néten, etaw apto, elánekxa apwáxok. 
¡Agkések sa' ko'o exchep ma'a apkeneykekxexa nak anmen yámet ma'a 
Nabot! 

8Yetlókok axta ektáxésso weykcha'áhak ektáxéssesa appeywa m'a Ahab, 

yepetchessek axta han ma'a wesse' apwányam apkelqahasso; tén axta 
éláphássesa m'a apkelwányam nak, tén han ma'a apkelámha apmonye'e 
apheykencha'a axta aphakxa m'a Nabot. 

9Axta táhak weykcha'áhak kéltáxésso s'e: “Kólána sa' kalanaxchek manto 

nento, kólhés sa' han nápaqta'awók énxet'ák ma'a Nabot. 

10Kólnaqlógma sa' han apqánet énxet ekmasagcha'a apkeltémakxa, 

kólhésha sa' ma'a apmonye' nak, kólána sa' exének apxéneykencha'a 
ekmaso m'a Dios tén han wesse' apwányam. Keñe sa' kóltekkesek kólyetnak 
meteymog kólaqhek.” 

11Apkelánegkek axta han ektáhakxa axta ektáxéssesso weykcha'áhak 

éltamhókxa etnahagkok Jezabel ma'a énxet'ák, apkeleñama axta m'a 
aphakxa nak Nabot, yetlo m'a apkelwányam tén han apkelámha apmonye'e. 

12Apkeltamhók axta kalanaxchek manto nento, aphéssek axta han Nabot 

nápaqta'awók énxet'ák. 

13Apkelwa'ak axta han apqánet énxet élmasagcha'a apkeltémakxa, 

apxénchek axta han aptémakxa Nabot nápaqta'awók apyókxoho énxet'ák 
apkelmopwancha'a amya'a, apxéna apxéneykencha'a chá'a ekmaso m'a 
Dios, tén han wesse' apwányam. Yetlókok axta han kéltekkesso tegma 
apwányam, keñe kélaqha kélyetna'a meteymog. 

14Keñe axta kéltamho kóltennássekxak Jezabel kélyetna'a meteymog 

apmatña m'a Nabot. 

15Xama axta ekleg'a amya'a Jezabel, keñe ektáha eyáneya m'a Ahab: —Ema 

sa' kaxwók ma'a apkeneykekxexa nak anmen yámet Nabot, apha axta m'a 
Jezreel, memáheyo axta egkések. Méko kaxwók ma'a Nabot; apketsekke'. 

16Xama axta apleg'a amya'a Ahab apketsapa Nabot, apxegkek axta apma 

m'a apkeneykekxexa axta anmen yámet ma'a. 

17Keñe axta Wesse' egegkok appaqhetchesa Elías, apha axta m'a Tisbé, 

axta aptáhak apcháneya s'e: 

18“Epekhésha sa' ey'ókxak Ahab, wesse' apwányam nak Israel, apha nak 

Samaria. Apweynchámeyha kaxwók ma'a apkeneykekxexa axta anmen 
yámet ma'a Nabot, apmeykekxexa nak. 

19Sa' etnehek yának se'e: ‘Aptáhak Wesse' egegkok se'e: Apchaqhak xép 

ma'a Nabot, apyementegkek han ma'a ektáha axta apagkok, sa' 
kalyaqmalmakha exchepxa éma apagkok semheg ma'a élyaqmelágkaxa 
axta éma apagkok ma'a Nabot.’” 

20Apchátegmowágkek axta Ahab ma'a Elías: —¿Sénmexma, éteyákxéya 

makham xép? —Ekwetákxe' neykhe —axta aptáhak apchátegmowágko 
Elías—. Aqsok ekmaso aqsa chá'a exchep elának nápaqtók Wesse' 
egegkok. 

21Cháxa keñamak aptáha nak appeywa Wesse' egegkok se'e: ‘Wahak sa' 

ko'o exchep ekmaso apha, asawhaksohok sa' apyókxoho aptawán'ák 
neptámen; amasséssók sa' apyókxoho aptawán'ák neptámen apkelennay'a 
apheykha nak ma'a Israel. 

22Sa' atnéssesek han apnámakkok ma'a sekteméssessamakxa axta 

Jeroboam apnámakkok, Nabat axta apketche, tén han ma'a 
sekteméssessamakxa axta Baasá apnámakkok, Ahías axta apketche, 
eñama selókasso apkelánéseykegko melya'assáxma m'a énxet'ák nak 
Israel.’ 

23Keñe Jezabel aptáha apxéna Wesse' egegkok se'e: ‘Semheg sa' 

katawagkok ápak Jezabel ma'a yókxexma nak Jezreel.’ 

24Keñe sa' xép apnámakkok apkeletsapma nak ma'a tegma apwányam, 

katawagkok semheg; keñe ma'a apkeletsapma nak yókxexma, máma sa' 
chá'a etwok aphopák. 

25(Méko axta énxet enxoho aphémo Ahab ekyáteyeykegkoho axta aptáwa' 

Jezabel elának aqsok ekmaso nápaqtók Wesse' egegkok. 

26Asagko' agko' axta aptémakxa apkelpeykessamo m'a aqsok 

kéleykmássesso nak, apkeláneykegkoho axta chá'a m'a apyókxoho 
amorreos, apkelántekkessama axta Wesse' egegkok apmonye'e m'a 
israelitas.) 

27Xama axta apleg'a Ahab ekyókxoho xa amya'a nak, apkelyepteyk axta 

aptaxno, aptaxneykxeyk axta m'a apáwa sẽlwáxaqxamól'a keñe han metawa 
apto. Apténawok axta han xamo' xa apkelnaqta nak, yaqhápeyha axta 
apwáxok apweynchámeyncha'a. 

28Tén axta Wesse' egegkok aptáha apcháneya m'a Elías: 

29“¿Apwet'aya Ahab aptemessásekpoho mékoho nahaqtók ko'o? Magwahék 

sa' ko'o aqsok ekmaso apnámakkok ma'a apyennákxa nak makham, eñama 

aptemessásamap mékoho nahaqtók ko'o. Sa' eyke m'a apyennákxa enxoho 
makham ma'a apketche.” 

 

1 Reyes 22 
Micaías apkeltennasso emátog Ahab 

(2 Cr 18.1-34) 

1Apqántánxo apyeyam axta temék melnápomap sirios ma'a israelitas. 

2Apqántánxo apyeyam axta han aptemék, aptéma meyk'a Josafat ma'a 

wesse' apwányam nak Israel, cham'a Josafat wesse' apwányam nak Judá. 

3Keñe m'a wesse' apwányam nak Israel aptáha apkeláneya m'a 

apkeláneykha: —Kélya'ásegkok kéxegke nentáha egagkok ma'a yókxexma 
Ramot nak Galaad. ¿Yaqsa ektáha mómpakha'a nak yaqwayam 
agyementemekxak makham ma'a wesse' apwányam nak Siria? 

4Apkelmaxneyáha axta han Josafat: —¿Ya emakók etnehek sekxegexma 

agketamagkok ma'a tegma apwányam Ramot nak Galaad? 
Apchátegmowágkek axta Josafat: —Nempenchessek negko'o nentáhakxa, 
ko'o tén han sẽlpextétamo ahagkok, tén han apkelchánte nak chá'a yátnáxeg, 
yetlo nélxegexma'a m'a énxet'ák apagkok. 

5Elmaxneyha sa' sekxók Wesse' egegkok yaqwánxa etnehek hegána'. 

6Apchánchesákxeyk axta wesse' apwányam Israel ma'a cuatrocientos Dios 

appeywa apkellegasso, aptáhak axta apkelmaxneyáncha'a s'e: —
¿Aktamagkoya sa' ko'o m'a énxet'ák apheykha nak Ramot nak Galaad, 
essenhan maktamagkehe'? Apkelátegmowágkek axta m'a énxet'ák nak: —
Ektamák sa', hakte Dios sa' egkések xeyep ma'a. 

7Apkelmaxneyáha axta han ma'a Josafat: —¿Mékoya han pók Dios appeywa 

aplegasso s'e yaqwayam enxoho han ólmaxneyha? 

8Apchátegmowágkek axta wesse' apwányam Israel ma'a Josafat: —Apheyk 

makham xama, negmowána agásenneykxak elmaxneyha m'a Wesse' 
egegkok, apwesey nak Micaías, Imlá apketche. Ataqnawhok eyke ko'o m'a, 
hakte mehéltennassók makham aqsok ektaqmela, aqsok ekmaso aqsa chá'a 
héltennaksek. Apchátegmowágkek axta eyke m'a Josafat: —Ná etne aqsa 
appeywa xa. 

9Yetlókok axta apwóneykha wesse' apwányam Israel xama apkeláneykha, 

aptáhak axta apcháneya: —¡Éntementa sa' heykxa Micaías se'e, apketche 
nak Imlá! 

10Apkelántaxneykxeyk axta apkelnaqta apkelmeykencha'awo nak chá'a 

apkelwesse'e, wesse' apwányam Israel tén han wesse' apwányam Judá, 
cham'a Josafat, keñe apheyncha'a m'a eyáxñexa nentaxnamakxa nak tegma 

apwányam Samaria, tén axta apyókxoho apkellegasso nak chá'a amya'a 
apkellegasa amya'a nápaqta'awók xa énxet'ák nak. 

11Apkeláneykegkek axta sawo ekyentaxno ekho weyke kepet'ák ma'a 

Sedequías, Quenaaná axta apketche, keñe aptáha apyennaqtésa appeywa 
s'e: “¡Aptáhak Wesse' egegkok se'e: ‘Sa' emha ektamagkok sirios se'e aqsok 
kepet'ák nak, ekwokmoho apsawhawo apyókxoho!’” 

12Apheyásawók axta han aptáhakxa chá'a apkelpeywa m'a apyókxoho 

apkellegasso nak amya'a. Aptáhak axta apcháneya wesse' apwányam se'e: 
“Ektamák sa' Ramot nak Galaad keñe sa' emallánek, hakte Wesse' egegkok 
sa' egkések xeyep ma'a tegma apwányam nak.” 

13Aptáhak axta apcháneya Micaías ma'a ektáha axta apchánémap 

éntawakxa': —Tásek apchátegmoweykegkokxa wesse' apwányam ma'a 
apyókxoho apkellegasso nak amya'a, meyke ekyeykhamaxche mók. Etne 
exchep xa epaqmétek xa aptamhágkaxa nak, etaqmelchesho 
apchátegmoweykegkokxa. 

14Apchátegmowágkek axta Micaías: —¡Wánxa sa' aqsa axének ma'a 

apkeltamhókxa enxoho axének ma'a Wesse' egegkok! Naqsók xa 
sektáhakxa nak nápaqtók Wesse' egegkok. 

15Keñe axta apwokmo m'a aphakxa nak wesse' apwányam, tén axta aptáha 

apkelmaxneyáncha'a wesse' apwányam se'e: —Micaías, ¿agketamagkoya 
sa' ma'a Ramot nak Galaad, essenhan magketamagkehe'? Aptáhak axta 
Micaías: —Ektamák sa', emallánek sa' han, hakte Wesse' egegkok sa' yának 
emok xeyep ma'a. 

16Apchátegmowágkek axta m'a wesse' apwányam: —¡Hágkaxwe 

altennaksek xép altamhok héltennaksek ekmámnaqso' yetlo apxeyenma 
apwesey Wesse' egegkok! 

17 Keñe axta Micaías aptáha s'e: “Ekweteyak ko'o apyókxoho israelitas 

apkexpaqneykencha'a m'a egkexe nak, máxa m'a nepkések meykel'a 
éltaqmelchesso. Aptemék han Wesse' egegkok apkelxeyenma s'e: ‘Méko 
wesse' apagkok xa; tásek eltaqhekxak aqsa apxanák yetlo meyke ektáhakxa 
apkelwáxok.’” 

18Aptáhak axta wesse' apwányam Israel apcháneya m'a Josafat: —

¡Éltennássek xeyk xép mehéltennassama chá'a ko'o aqsok ektaqmela xa, 
aqsok ekmaso aqsa chá'a héltennaksek! 

19 Aptáhak axta Micaías: —Yeyxho sa' aptáhakxa appeywa Wesse' egegkok: 

Ekwet'ak xeyk Wesse' egegkok apha m'a néten aptaháno eyeymáxkoho, 
keñe han apchaqnáncha'a apyókxoho apkelásenneykha m'a nápakha, 
ekpayho nak apkelya'assamakxa', tén han ma'a ekpayho nak nepsagqalwa. 

20Tén axta apkelmaxneyáncha'a Wesse' egegkok: ¿Yaqsa sa' 

kayáteyagkohok exog Ahab ektamagkok ma'a Ramot nak Galaad, 
yaqwayam yetsapwók ma'a? Mók aqsok axta chá'a apxénak pók, keñe axta 
pók apxéna han chá'a mók aqsok. 

21Keñe axta xama espíritu apkenegwokmo m'a apmonye' nak Wesse' 

egegkok apxéna elána'. Apkelmaxneyáha axta Wesse' egegkok: “¿Háxko sa' 
etnehek elána'?” 

22Tén axta apchátegmowágko espíritu apxéna etnéssesek 

apkelmopwancha'a amya'a m'a apyókxoho apkellegasso nak amya'a 
apagkok ma'a wesse' apwányam. Keñe axta Wesse' egegkok aptáha 
apcháneya s'e: Exeg, elyexanchesha sa' ma'a, katnehek sa' xa apmakókxa 
nak etnehek. 

23Apya'ásegwokmek kaxwók xeyep ektáha Wesse' egegkok apcháphasso 

xama espíritu yaqwayam etnéssesagkok apkelmopwancha'a amya'a m'a 
apyókxoho nak apkellegasso amya'a apagkok. Apxénchek han káhapwak 
ekmaso apha ekwokmoho apketsapa. 

24Tén axta Sedequías, apketche nak Quenaaná, apyepetchegwokmoho m'a 

Micaías, aptekpagkassek axta apmáxempenek aptáha apcháneya s'e: —
¿Háxko ektáhakxa seyenyawa nak ko'o Wesse' egegkok espíritu apagkok 
yaqwayam epaqhetchesek xép? 

25Apchátegmowágkek axta Micaías: —Sa' ey'ásegwók ma'a 

apyexánegwokmo enxoho chá'a kañe' tegma tén han pók tegma. 

26Keñe axta wesse' apwányam Israel aptáha s'e: —¡Kólma sa' Micaías, 

kólyentemekxa sa' ma'a aphakxa nak Amón, apteme nak apkeláneykha 
tegma apwányam, keñe han ma'a aphakxa nak Joás, hatte nak ko'o! 

27Kóltennés sa' sektáha ko'o séltémo kólaqxegkesek kañe' 

negmomaxchexa', tén han séltémo kólmések wánxa ketchetseyk pán tén han 
yegmen, ekwokmoho sekwa'akto sa' ko'o makham meyke setnahakxa'. 

28Aptáhak axta makham Micaías: “Apwa'akteyk sa' agkok makham xép yetlo 

meyke ektáhakxa', háwe sa' eyke eñama Wesse' egegkok seyásenneykekxa 
ko'o axének.” 

29Tén axta wesse' apwányam Israel, tén han Josafat, wesse' apwányam nak 

Judá, apkelxega apmako ektamagkok ma'a Ramot nak Galaad. 

30Keñe axta wesse' apwányam Israel aptáha apcháneya m'a Josafat: —

Amhagkok sa' ko'o émpakháxchexa, alhaxyawaksek sa' sélnaqta sélmeykha 
nak chá'a sekteme wesse', ayaqmagkasek sa' pók, xeyep sa' elántaxnekxak 
se'e sélnaqta nak. Apkelhaxyawássek axta apkelnaqta wesse' apwányam 
Israel apkelmákxo pók aptémakxa apáwa, keñe aptaxnegwokmo m'a 
émpakháxchexa'. 

31Apkeltamhók axta eyke wesse' apwányam Siria, mektamagkehek metnaha 

enxoho wesse' apwányam Israel ma'a treinta y dos sẽlpextétamo apkelámha 
apmonye'e apagkok, apkelchántamo axta chá'a yátnáxeg apkelyenyawasso 
apkenchesso kempakhakma. 

32Xama axta apwet'a apkelámha apmonye'e apkelchánte nak yátnáxeg 

apyenyawasso m'a Josafat, wesse' apwányam Israel axta apkeneyk, keñe 
apwakha'a apmako ektamagkok. Yetlókok axta han apyennaqtéssamo 
appeywa Josafat apkeltamho kólpasmok, 

33apkelwet'ak axta metnaha wesse' apwányam Israel ma'a, keñe 

apkelwátesagko apyaqmasso. 

34Apya'ássek axta aqsa han apmakta'a yágke xama sẽlpextétamo, tásek axta 

han apmakte m'a wesse' apwányam Israel, apchaqhassásawo malámog 
apcháhakkásamap. Keñe axta aptáha apcháneya m'a apxegkesso axta 
yátnáxeg apyenyawasso apagkok: —Etaqheksoho sa', hetekkesek sa' ko'o 
s'e émpakháxchexa nak, tásek ko'o sekmaktamaxche'. 

35Kayhek axta apkelnápomap xa ekhem nak, keñe m'a wesse' apwányam 

nak, kélchenegkáseyha axta aqsa m'a kañe' nak apchánte yátnáxeg 
apyenyawasso, kélenmexchásawo m'a sirios. Taxnakmek axta eyke 
apketsapa, hakte kelpexyawánteyk axta éma apagkok ma'a kañe' awáxok 
nak yátnáxeg apyenyawasso eñama apyense. 

36Xama axta ektaxna ekhem, axta aptáhak chá'a apcháneya pók 

sẽlpextétamo s'e: “¡Ólmeyekxak sa' chá'a enxama néleñamakxa tén han 
enxagkok, 

37hakte apketsekkek wesse' apwányam!” Keñe axta kélya'ásekxo wesse' 

apwányam ma'a Samaria, axta kélátawanyegwákxak ma'a. 

38Tén axta kélyenyessákxo yátnáxeg apyenyawasso m'a yámmáxek nak 

Samaria, ekyaqpáseykegkaxa axta chá'a yegmen ma'a kelán'ák 
ekyaqmagkáseyak pók énxet ekma chá'a ekyánmaga ekpathetéyak, 
kelyaqmeláha axta han semheg éma apagkok ma'a Ahab, ekhawo aptáhakxa 
axta apxeyenma m'a Wesse' egegkok. 

39Ektémakxa axta apweynchámeykha Ahab tén han ekyókxoho aqsok 

apkelane, keñe han aptémakxa axta apkeláneya m'a tegma apyawe apagkok 
apkelmeykencha'a yánnapóxeg apma'ák apkelnáxegkáseykencha'a, tén han 
apkeláneya axta tegma apkelyawe, hágkek eknaqtáxésamaxche m'a 
weykcha'áhak apagkok axta m'a kelwesse'e apkelwányam nak Israel. 

40Apketsepmeyk axta Ahab, keñe apyaqmagkassama apteme wesse' 

apwányam ma'a apketche Ocozías. 

Josafat apteme wesse' apwányam ma'a Judá 

(2 Cr 20.31-37) 

41Apkeynamók axta apteme wesse' apwányam Josafat ma'a Judá, Asá axta 

apketche, ekweykmo axta cuatro apyeyam apteme wesse' apwányam Ahab 
ma'a Israel. 

42Treinta y cinco apyeyam apagkok axta m'a Josafat, keñe ekweykmo 

veinticinco apyeyam apteme wesse' apwányam ma'a Jerusalén. Azubá axta 
ekwesey egken, Silhí axta apketche. 

43Péwók axta ekyókxoho aqsok apkelane m'a Josafat, aptéma axta m'a Asá, 

apyáp axta. Tásek axta aqsok apkelane nápaqtók Wesse' egegkok. Axta 
eyke kóltegkessók ma'a apkelpeykessamókxa axta chá'a aqsok apkeláyókxa 
m'a énxet'ák melya'áseyak nak Dios, apkelnapmakxa axta chá'a aqsok 
apnaqtósso m'a énxet'ák, tén han apwatnéssamakxa axta chá'a aqsok 
ekmátsa nak ekpaqneyam éten agkok ma'a aqsok kéleykmássesso. 

44Aphéssamók axta han mók apkelpaqhetchásamap Josafat ma'a wesse' 

apwányam nak Israel yaqwayam melnapakpehek chá'a. 

45Ektémakxa axta apweynchámeykha tén han méxnésseykekxa chá'a aqsok 

apkelane, keñe han kempakhakma apye'eykemxa axta chá'a, hágkek 
eknaqtáxésamaxche m'a weykcha'áhak apagkok axta m'a kelwesse'e 
apkelwányam nak Judá. 

46Josafat axta m'a apkelántekkessama axta apkelókxa m'a 

apkeláneykegkoho axta chá'a apkeltémakxa ekmaso megkalmopsexta'a 
apkelpeykessamo m'a aqsok apkeláyókxa', apkeleymomap axta, 
apyennaqtamakxa axta m'a Asá, apyáp axta. 

47(Méko axta makham wesse' apwányam ma'a Edom, wánxa axta aqsa 

aptaqmelchesso apchókxa'.) 

48Apkeltémok axta han kóllánésagkok Josafat yántakpayhe ektéma nak ma'a 

éleñama nak Tarsis, yaqwayam elsanták ma'a sawo ekyátekto élmomnáwa 
éleñama m'a Ofir; mopwanchek axta eyke apmáheyo emhagkok ma'a hakte 
nekha'a étkók axta temégweykmok yántakpayhe m'a yókxexma nak Esión-
guéber. 

49Tén axta Ocozías, apketche nak Ahab, aptáha apcháneya m'a Josafat: 

“Yoho sa' elyetlók séláneykha apkelchánte yántakpayhe m'a apkeláneykha 
nak xép,” axta eyke ya'awok ma'a Josafat. 

50Apketsekkek axta Josafat keñe kélátawanyegwákxo m'a David Tegma 

Apwányam apagkok, apyapmeyk nanók axta. Tén axta apyaqmagkassama 
apteme wesse' apwányam ma'a apketche Joram. 

Ocozías apteme wesse' apwányam Israel 

51Apkeynamók axta apteme wesse' apwányam Ocozías, Ahab axta 

apketche, cham'a Israel ekpayho nak Samaria, ekweykmo axta diecisiete 

apyeyam apteme wesse' apwányam Josafat ma'a Judá, apqánet apyeyam 
axta han apteme wesse' apwányam ma'a Ocozías. 

52Asagkek axta eyke ektémakxa aqsok apkelane nápaqtók Wesse' egegkok, 

hakte apyetlókassegkek axta m'a aptémakxa axta apyáp tén han egken, tén 
han Jeroboam, Nabat axta apketche, apkelánéseykegko axta 
melya'assáxma m'a énxet'ák Israel. 

53Apkelpeykessamók axta han ma'a Baal apcháyók axta han, aptémakxa 

axta chá'a m'a apyáp axta, aplókassegkek axta m'a Wesse' egegkok, Dios 
nak Israel. 

2 Reyes 
2 Reyes 1 

Ocozías apketsapma 

1Natámen apketsapma axta Ahab, keñe apkelenmexeykekxo énxet'ák Moab 

ma'a énxet'ák Israel. 

2Keñe axta Ocozías apteyeykmo átog étkok netnók ma'a tegma apyawe 

apagkok nak Samaria, asagko' agko' axta han aptéyam. Tén axta 
apkeláphasa apkeláneykha apkeltamho elmaxneyha m'a Baal-zebub, aqsok 
apcháyókxa nak ma'a énxet'ák Ecrón, yaqwayam ey'asagkohok etaqmelwók 
sa' kexa makham, 

3keñe axta Wesse' egegkok apchásenneykha aptáha apcháneya m'a Elías, 

apha nak Tisbé: “Elanyexák sa' ma'a wesse' apwányam apkeláneykha apha 
nak Samaria, elmaxneyha sa' mékoya Dios se'e kañe' Israel nak, peya nak 
kólmaxnegwakxak ma'a Baal-zebub, aqsok apcháyókxa nak ma'a énxet'ák 
Ecrón. 

4Eltennés sa' han sektáha ko'o sekxéna m'a Ocozías, ko'o sektáha nak 

Wesse': ‘Metaqmelwomek sa', yetsapok sa' aqsa.’” Apxegkek axta han ma'a 
Elías, aptemék axta m'a apcháneyákpexa axta etnehek. 

5Xama axta apkelwákxo makham aphakxa wesse' apwányam ma'a 

apkeláneykha nak, apkelmaxneyáha axta m'a: —¿Yaqsa ektáha 
kéltaqhegwokmo nak? 

6Apkelátegmowágkek axta m'a énxet'ák: —Xama énxet xeyk enlanyexágkok 

keñe apkeltamho ólmeyenták makham se'e aphakxa nak wesse', ektáha 
exchek sẽlápháseykha, apkeltamho antéhek agának se'e: ‘Aptáhak Wesse' 
egegkok: ¿Mékoya Dios se'e Israel nak, apkeláphasa nak kólmaxnegwakxak 
ma'a Baal-zebub, aqsok apcháyókxa nak ma'a énxet'ák Ecrón? 
Metaqmelwomek sa' xép, yetsapok sa' aqsa, eñama xa aptáhakxa nak.’ 

7Apkelmaxneyáha axta m'a wesse' apwányam: —¿Háxko exchek apteme 

énxet apkelanyexágko kéxegke keñe han aptáha apkeláneya xa? 

8 —Ekha apwa' aptaxno exchek, weyke émpehek xeyk han aptete nepxet —

axta aptáhak apkelátegmowágko m'a énxet'ák. —¡Elías neykhe, apkeñama 
nak Tisbé! —axta aptáhak wesse' apwányam. 

9Yetlókok axta apcháphasso xama sẽlpextétamo apkemha apmonye' yetlo 

cincuenta sẽlpextétamo apkelxegexma'a apkeltamho éntawakxések. Xama 
axta apkelwokmo m'a aphakxa axta Elías néten egkexe, tén axta aptáha 
apcháneya m'a sẽlpextétamo apkemha apmonye': —¡Dios appeywa 
aplegasso, apkeltamhók xeyk etyapok wesse' apwányam! 

10 Apchátegmowágkek axta Elías: —Naqso' sa' agkok ko'o sekteme Dios 

appeywa seklegasso, katyamok sa' táxa eñama néten, keñe sa' kaqhek 

xeyep, tén han xa cincuenta sẽlpextétamo apkelxegexma'a nak. Yetlókok 
axta ektéyam táxa eñama néten keñe eksawhawo élnapa m'a. 

11Apcháphásekxeyk axta makham pók sẽlpextétamo apkemha apmonye' 

yetlo apkelxegexma'a makham cincuenta sẽlpextétamo, apxegkek axta han 
ma'a keñe aptáha apcháneya m'a Elías: —¡Dios appeywa aplegasso, 
apkeltamhók xeyk etyapok ekmanyehe agko' ma'a wesse' apwányam nak! 

12Apchátegmowágkek axta Elías: —Naqso' sa' agkok ko'o sekteme Dios 

appeywa seklegasso, katyamok sa' táxa eñama néten keñe sa' kaqhek 
xeyep, tén han xa cincuenta sẽlpextétamo apkelxegexma'a nak. Yetlókok 
axta ektéyam táxa eñama néten keñe eksawhawo élnapa m'a. 

13Ántánxo axta táhak apcháphasso wesse' apwányam ma'a pók 

sẽlpextétamo apkemha apmonye' yetlo apkelxegexma'a makham ma'a 
cincuenta sẽlpextétamo. Wánxa agkok xa aptáhakxa nak apqántánxo 
kéláphasso sẽlpextétamo apkemha apmonye', apchánteyk axta apyo'ókmo 
m'a aphakxa axta Elías, keñe apkeltekxekwokmo aptapnák apmonye' m'a, 
aptáhak axta apcháneya: —Dios appeywa aplegasso, náheyaqha aqsa ko'o 
tén han se'e cincuenta ektáha nak xép apkeláneykha; 

14hakte táxa exchek teyekmok eñama néten keñe élnapa m'a apqánet 

sẽlpextétamo apkelámha apmonye'e yetlo apkelxegexma'a. Éltamhók eyke 
ko'o kapyóshok hélano'. 

15Keñe axta Wesse' egegkok apchásenneykha aptáha apcháneya m'a Elías: 

—Étlakxa sa' xa, nágye aqsa. Aptekkek axta Elías keñe apyetlákxo m'a 
sẽlpextétamo apkemha apmonye' apya'aweykxo m'a wesse' apwányam, 

16keñe axta aptáha apcháneya s'e: —Aptáhak xeyk Wesse' egegkok: 

‘Mexnekxeyk sa' néten xa apyetnakxa nak, yetsapok sa' aqsa, hakte 
apkeláphássek xeyk xeyep apkeláneykha yaqwayam elmaxnegwakxak ma'a 
Baal-zebub, aqsok apcháyókxa nak ma'a énxet'ák Ecrón, máxa meyke Dios 
aptemessásak ma'a Israel yaqwayam eykhe elmaxneyha.’ 

17Keñe axta apketsapa m'a Ocozías, aptáhakxa axta Wesse' egegkok 

apcháneya, apchásenneykxo axta eltennaksek ma'a Elías. Méko axta han 
apketchek ma'a Ocozías, keñe apyaqmagkasa apteme wesse' apwányam 
ma'a apyáxeg Joram, cham'a ekwokmo axta apqánet apyeyam apteme 
wesse' apwányam ma'a Joram, Josafat axta apketche, apkeñama nak Judá. 

18Ektémakxa axta apweynchámeykha Ocozías tén han ektémakxa axta 

aqsok apkelane, hágkek eknaqtáxésamaxche m'a weykcha'áhak apagkok 
axta m'a kelwesse'e apkelwányam nak Israel. 

 

2 Reyes 2 
Elías kélya'áseykekxa néten 

1Xama axta ekweykmo ekhem yaqweykenxa éntemekxak Wesse' egegkok 

ma'a Elías, cham'a ekya'áseykekxo axta néten samaxche', yókxexma Guilgal 
axta apkeleñamak apkelántepa m'a Elías tén han Eliseo. 

2Axta aptemék Elías apkenagkama Eliseo s'e: —Exnekxa sa' xép se'e, Betel 

ko'o apkeltamhók amhagkok Wesse' egegkok. Apchátegmoweykegkek axta 
Eliseo: —Naqso' ko'o ektemessásak sekpeywa yetlo sekxeyenma apwesey 
Wesse' egegkok, tén han xeyep, mayenyewek sa' apxakko'. Keñe axta 
apkelxegama apkelmaheykegko m'a Betel. 

3Wánxa agkok ma'a Dios appeywa apkellegasso apheykencha'a axta m'a 

Betel, apkelya'áyekmek axta m'a Eliseo keñe aptéma apkenagkama s'e: —
¿Ya ey'ásegkok apmáheyo émentemekxak kaxwók Wesse' egegkok ma'a 
apkelxekmósso nak? —Ekya'ásegko', kólwanma aqsa kéxegke, axta 
aptemék apchátegmoweykegko Eliseo. 

4Tén axta Elías aptéma apkenagkama Eliseo s'e: —Exnekxa sa' xép se'e, 

Jericó ko'o apkeltamhók amhagkok Wesse' egegkok. 
Apchátegmoweykegkek axta Eliseo: —Naqso' ko'o ektemessásak sekpeywa 
yetlo sekxeyenma apwesey Wesse' egegkok tén han xép, mayenyewek sa' 
apxakko'. Keñe axta apkelxegama ekweykekxoho m'a Jericó. 

5Wánxa agkok ma'a Dios appeywa apkellegasso apheykencha'a axta m'a 

Jericó, apkelya'áyekmek axta m'a Eliseo keñe aptéma apkenagkama s'e: —
¿Ya ey'ásegkok apmáheyo émentemekxak kaxwo' Wesse' egegkok ma'a 
apkelxekmósso nak? —Ekya'ásegko', kólwanma aqsa kéxegke, axta 
aptemék apchátegmoweykegko Eliseo. 

6Tén axta aptéma apkenagkama m'a Elías: —Exnekxa sa' xép se'e, Jordán 

ko'o apkeltamhók amhagkok Wesse' egegkok. Apchátegmoweykegkek axta 
Eliseo: —Naqso' ko'o ektemessásak sekpeywa yetlo sekxeyenma apwesey 
Wesse' egegkok tén han xép, mayenyewek sa' apxakko'. Keñe axta 
apkelxegama xa apqánet nak. 

7Wánxa agkok, cincuenta Dios appeywa apkellegasso axta eyke han 

apchaqnágweyk yámmakhawók apmonye'e m'a; tén axta Elías keñe han 
Eliseo apchaqnágweykmo m'a nekha nak wátsam Jordán. 

8Tén axta apleklama apchaqlamap ma'a Elías, apkelyaqsáseykekxeyk axta 

keñe aptekpagma yegmen, tén axta ekmayheykekxo neyseksa m'a yegmen 
nak, apkelyekheykekxeyk axta wátsam xa apqánet nak, máxa axta 
ekyamayél'a exma'. 

9Natámen apkelyeykhe axta m'a, keñe Elías aptéma apkenagkama m'a 

Eliseo: —Héltennés yaqsa aqsok apkeltamho alanaksek amonye' yaqwayam 
ayenyekxak xép. Apchátegmoweykegkek axta Eliseo: —Émenyeyk ko'o 

heyánchesseshok segkésso ektémakxa nak ekha apmopwána yaqwayam 
atnehek sekyaqmagkasso. 

10—Háwe aqsok éxyawe xa sélmaxneya nak —axta aptemék Elías—. Wánxa 

agkok, apwetágkok sa' agkok xép sélyenyókasa sektamheykha sekxegexma, 
exkak sa' xa aqsok nak. Sa' agkok étégkok, megkólmések sa' xa aqsok 
sélmaxneyágkaxa nak. 

11Neyseksa apkelxega axta tén han apkelpaqhetchásamákpoho, 

ekpelakkassama ekwe xama yátnáxeg apyenyawasso ekho táxa eyáléwe, 
máxa axta han táxa eyáléwe m'a yátnáxeg, kexpánchessegkek axta, keñe 
Elías ekmoma samaxche ekya'áseykekxo néten. 

12Xama axta apweteya Eliseo m'a, keñe apkelpáxameykencha'a: “¡Táta 

ahagkok, táta ahagkok, xép axta apteme xama sẽlpextétamo apyennaqte 
apkelmasma m'a énxet'ák Israel!” Keñe axta ekmassama apwete m'a Elías. 

Eliseo apyaqmagkasso Elías 

Tén axta apmoma Eliseo m'a aptaxno keñe apyepteykekxo nepyeseksa. 

13Keñe apmeykekxo m'a Elías axta apchaqlamap aptéyam, tén axta 

apmeyeykekxo m'a Jordán apkenegweykekxo neyáwa'. 

14Yetlómok axta aptekpaga yegmen ma'a apchaqlamap nak, keñe 

apkelpáxameykencha'a: “¿Háxko apmahágkaxa Wesse' egegkok, Dios 
apagkok nak Elías?” Xama axta aptekpagama yegmen keñe 
ekmayheykekxo, tén axta aptámeyeykekxo makham wátsam ma'a Eliseo. 

15Xama axta apkelweteya m'a Dios appeywa apkellegasso apheykha axta 

m'a Jericó, ektáha axta apchaqneykha apmonye'. Aptáhak axta s'e: “¡Eliseo 
kaxwók apxawákxak ma'a Elías axta apmopwána!” Apkelya'áyekmek axta 
keñe apkelháxaheykegko apmonye', 

16axta aptemék apkenagkama s'e: —Cincuenta negyókxoho negko'o 

nélyennaqte xép apkeláneykha. Yoho sa' ólxog agketmok ma'a 
apkelxekmósso nak xép, Dios espíritu apagkok kexa ya'ásekxak néten, 
essenhan yensakmok ma'a néten egkexe nak, essenhan ma'a 
ekyapwátegweykenxa nak xapop. Aptáhak axta apchátegmoweykegko s'e: 
—Ma', nágkólaphés aqsa xama énxet. 

17Apkelenxanakmek axta eyke m'a énxet'ák nak, ekwokmoho apcha'awo 

eláphaksek ma'a cincuenta énxet'ák nak, ántánxo ekhem axta apketamso 
m'a, axta eyke éteyeykekxak ma'a Elías. 

18Keñe axta apkeltaqhémo makham ma'a Jericó, apheykekxexa axta Eliseo, 

keñe aptéma apkelánagkama s'e: —Éltennássek xeyk agkok maltamho 
kólxog. 

Eliseo aptaqmelcháseykekxa yegmen ma'a Jericó 

19Aptáhak axta énxet'ák apheykha nak tegma apwányam apcháneya m'a 

Eliseo: —Tásek apyetnamakxa s'e tegma apwányam nak, yegmen aqsa 
asagko', keñe han ma'a xapop nak, megkatyepek chá'a aqsok 
kélcheneykekxa. 

20—Hélsantagkas sa' xama kélyekwe yegmen axnagko', kólxátem sa' yásek 

—axta aptemék apchátegmoweykegko Eliseo. Kélsákxéssegkek axta 
kélyekwe yegmen. 

21Keñe Eliseo apmaheykegko m'a ekteyapmakxa nak yegmen 

appalchesseykmo yásek ma'a, axta aptemék se'e: —Aptáhak Wesse' 
egegkok se'e: ‘Ektaqmelchásekxeyk ko'o kaxwók se'e yegmen nak, 
kamaskok sa' kaxwók élnapa énxet, kamaskok sa' nahan élnapa m'a aqsok 
kélcheneykekxa.’ 

22Yetlómok axta ektaqmeleykekxa m'a yegmen, ekwokmoho makham se'e 

kaxwo' nak, eñama m'a Eliseo axta appeywa. 

23Apxegeykekxeyk axta makham Eliseo apmeyeykekxo m'a Betel. Neyseksa 

apxega ámay axta apkeltahanyeyo wokma'ák apkeleñama m'a tegma 
apwányam nak, yetlómok axta han apya'ásseyam. Axta aptemék 
apkelyennaqtéssamo apkelpeywa s'e: “¡Exñoho, meyke áwa' apqátek! 
¡Exñoho, meyke áwa' apqátek!” 

24Appeynchamakpók axta neptámen Eliseo apkelányo m'a wokma'ák nak, 

keñe apkeltémo kaltemégwomhok exma yetlo apxeyenma apwesey Wesse' 
egegkok. Yetlómok axta élánteyapma ánet aqsok nawha'ák éllo m'a naxma 
nak, keñe ektemessáseykegko nápakha'a apketkók ma'a cuarenta y dos 
wokma'ák nak. 

25Keñe axta apmeyeykekxo Eliseo m'a egkexe nak Carmelo, axta 

apkeñamak apmeyeykekxo m'a Samaria. 

 

2 Reyes 3 
Joram apteme wesse' apwányam ma'a Israel 

1Dieciocho apyeyam axta weykmok apteme wesse' apwányam Josafat ma'a 

Judá, keñe apkeynamo apteme wesse' apwányam Joram ma'a Israel, Ahab 
axta apketche, doce apyeyam axta han apteme wesse' apwányam ma'a 
Samaria. 

2Asagkek axta eyke ektémakxa aqsok apkelane nápaqtók Wesse' egegkok, 

asextók axta eyke, axta kaxnók ma'a aptéma axta apyáp tén han egken, 
hakte apyaqnegkessegkek axta m'a meteymog kéleykmassáseykha Baal, 
apyáp axta apkelane. 

3Hawók axta eyke ektémakxa axta apkelane mey'assáxma m'a Jeroboam, 

Nabat axta apketche, apkelánéseykegko axta melya'assáxma m'a énxet'ák 
nak Israel. 

Eliseo apxeyenma emenxenek ma'a apheykha nak Moab 

4Nepkések apxámaseykekxa axta eyke aptemék aptamheykha m'a Mesá, 

wesse' apwányam axta Moab, elméshok axta han chá'a cien mil nepkések 
apketkók yaqwayam etnehek apagkok ma'a wesse' apwányam nak Israel, 
tén han cien mil nepkések apkelennay'awók élwenaqte nak apwa'ák 

5Xama axta apketsapma m'a Ahab, keñe wesse' apwányam Moab 

apkenmexeykekxo m'a wesse' apwányam nak Israel. 

6Tén axta wesse' apwányam Joram apteyapma m'a Samaria, 

apteyánegweykekxoho m'a apyókxoho sẽlpextétamo nak Israel. 

7Keñe apkeltamho kóltéhek kólának wesse' apwányam Judá: “Énmexákxeyk 

ko'o m'a wesse' apwányam nak Moab. ¿Ya emakók hétlók ko'o yaqwayam 
ólnapaxchek ma'a?” Apchátegmowágkek axta wesse' apwányam Judá: 
“Eytlók sa', hakte nenxegexma negko'o exchep, ko'o tén han sẽlpextétamo 
ahagkok nak, ekweykekxoho m'a apkelchántamo nak yátnáxeg, 
nélxegexma'a han ma'a énxet'ák apagkok nak xép. 

8¿Háxko sa' ólpéwhok agketamagkok ma'a?” Apchátegmowágkek axta 

Joram: “Sa' ólpéwhok ma'a ámay ekmahéyak nak meykexa énxet ma'a 
Edom.” 

9Apkelxegkek axta m'a kelwesse'e nak Israel, Judá tén han ma'a Edom. 

Meyke yegmen axta eyke temégweykmok yaqwayam énagkok sẽlpextétamo, 
tén han aqsok kélnaqtósso, hakte siete ekhem axta temék 
apkelhaxnegchámeykekxa apkelxega. 

10Tén axta wesse' apwányam Israel aptáha s'e: —¡Hay! Ennaqláyekmek 

ko'ónek negko'o Wesse' egegkok egqántánxo kelwesse'e apkelwányam, 
yaqwayam hẽlmések ma'a moabitas. 

11Keñe apkelmaxneyáncha'a m'a Josafat: —¿Mékoya xama Wesse' egegkok 

appeywa aplegasso s'e, yaqwayam enxoho agásenneykxak elmaxneyha 
Wesse' egegkok ma'a? Apchátegmowágkek axta xama sẽlpextétamo 
apkemha apmonye' apagkok nak ma'a wesse' apwányam Israel: —Apheyk 
Eliseo s'e, Safat axta apketche, apteme axta appasmeykha aptamheykha m'a 
Elías. 

12—Nak sa' hẽltennaksek amya'a eñama nak Wesse' egegkok ma'a —axta 

aptáhak apchátegmowágko Josafat. Yetlókok axta apmahéyak wesse' 
apwányam Israel ma'a, tén han Josafat wesse' apwányam nak Edom, 
apyo'ókmo m'a Eliseo; 

13aptáhak axta Eliseo apcháneya m'a wesse' apwányam nak Israel: —

¡Mowanchek ko'o apasmok xép! Ey'ókxa elmaxnegwakxak ma'a énxet'ák 
apkelmaxnéssesso axta chá'a aqsok kéleykmássesso apagkok ma'a apyáp 
axta tén han egken. Apkelenxanakmek axta eyke m'a wesse' apwányam nak 
Israel: —Ma', Wesse' egegkok negko'o ennaqláyekmok egqántánxo nentáha 
nak kelwesse'e apkelwányam yaqwayam hẽlmések ma'a moabitas. 

14Keñe axta aptáha Eliseo: —Naqsók ko'o ektemessásak yetlo sekxeyenma 

apwesey Wesse' egegkok ekha nak apyennaqte, séláneyncha'a nak, 
kaxtemék xeyk meyke Josafat, wesse' apwányam nak Judá, magweyxók 
xeyk, malanók xeyk han. 

15¡Hélyentegkásegma sa' xama apmeneykmassamo nak! Xama axta 

appáwasa yát'axpog ma'a apmeneykmassamo nak, keñe axta eyáhapwa'a 
Wesse' egegkok apmopwána m'a Eliseo; 

16aptáhak axta Eliseo: —Aptáhak Wesse' egegkok se'e: ‘Kólxámaksoho sa' 

kélláneyak yegmen ekyetnamakxa s'e ekyapwate nak, 

17megkaxchahámhek sa' eykhe', megkólwetyehek sa' han kéxegke kamme', 

kalánhok sa' eyke yegmen se'e ekyapwate nak, kólyenagkok sa' han 
kélyókxoho kéxegke, kawakxohok sa' ekyenéyak ma'a aqsok kélnaqtósso.’ 

18Cháxa ketsék aqsok apxekmósso sekxók Wesse' egegkok apmopwána 

elána', hakte elmések sa' han kéxegke yaqwayam kólmenxenek ma'a 
moabitas, 

19keñe sa' kéxegke kólmasséssók ma'a apyókxoho tegma apkelyawe ekha 

nak kélhaxtegkáseyak meteymog nápakhaw'ék, tén han ma'a tegma 
apkelyawe apkeltaqmalma nak, kólyaqtennagkok sa' ekyókxoho m'a yámet 
ekha nak ekyexna, kólápegkokxak sa' han ma'a élánteyapmakxa nak 
yegmen, kólsawheyásekxohok sa' meteymog ekyókxoho m'a namyepeyk 
nak. 

20Mók ekhem axta entáhak, ekweykenxal'a kélméssamakxa aqsok kélmésso 

naqsa, meyókmek axta yegmen ma'a Edom, cháhapwa'ak axta yegmen 
ekyawe m'a xapop. 

21Apkelleg'ak axta amya'a moabitas apkelwa'a m'a kelwesse'e apkelwányam 

yaqwayam ektámegma', yetlókok axta han apcháncheseykekxa apyókxoho 
wokma'ák tén han apkelwányam apmopwancha'a nak elnapakpok, 
apkelánegwokmek axta apheykha m'a néxa nak xapop apagkok. 

22Keñe axta axto'ók agko' apnaqxétekhágko, keltátchessek axta mayáhat 

ma'a yegmen, keñe axta m'a moabitas apkelwet'a apmonye'e ekyexwase 
ektémól'a éma. 

23Tén axta aptáha apkelpaqmeta s'e: “Éma s'e. Apxegexma apagko' nak 

chá'a apkelnápekpekxak ma'a apkelwesse'e nak, pók apagko' chá'a 

apchaqhákxa'. ¡Moabitas, ólxog kaxwo', ólmok sa' aqsok apagkok apkexakha 
m'a!” 

24Xama axta apkelántaxnegwokmo moabitas ma'a apkelpakxenágkaxa axta 

israelitas, keñe apketámegko m'a israelitas apmenxena. Apmenxenchek axta 
israelitas, apkelnapchek axta han chá'a. 

25Apmasséssekmek axta m'a tegma apkelyawe, apkexpáncháseyha axta 

han meteymog ma'a neyseksa nak namyepeyk apagkok, apkelápegkokxeyk 
axta ekyókxoho m'a ekteyapmakxa nak yegmen, apkelyaqtennágkek axta 
han ekyókxoho yámet ekha nak ekyexna. Wánxa axta aqsa xama tegma 
apyawe apkémeykpo, cham'a Quir-haréset. Apwakheykxeyk axta eyke m'a 
apkelmeykha nak mélwakto keñe apma. 

26Xama axta apwet'a wesse' apwányam Moab mexnawo m'a apkelenmexma, 

apnaqlókek axta setecientos sẽlpextétamo apkelxega nak náxop, yaqwayam 
enxoho emeykessesek apmonye' ekpayhókxa apkenmágkaxa m'a wesse' 
apwányam Edom. Axta eyke katyapak apmakókxa etnehek. 

27Keñe axta apyentama m'a apketche átnaha apketkok apmáheyo etnehek 

apyaqmagkasso apteme wesse', apchaqhak axta apwatna m'a néten nak 
tegma kélhaxtegkesso nápakhaw'ék. Cháxa éllókasawo apagko' axta m'a 
israelitas, tén axta apkelhaxyawásegko apkelpakxenéyak apkeltaqhákxo 
apkelmeyákxo apkelókxa. 

 

2 Reyes 4 
Pexmok égmenek ekpelakkasso ekyeykekxa' 

1Yo'ókmek axta ekpaqhetchessekmo Eliseo xama kelán'a, aptáwa' axta 

xama Dios appeywa aplegasso, axta táhak eyáneya s'e: —Apketsepmeyk 
ko'o etáwa', apya'ásegkok xeyep ma'a apteme axta chá'a apcháyo Wesse' 
egegkok. Apwa'ak kaxwók ma'a ektáha axta apmassáseykha selyaqye 
apagkok, apmakók enaqlakxak ma'a apqánet étchek peya etnehek 
apkelásenneykha naqsa. 

2Apkelmaxneyáha axta Eliseo: —¿Háxko éltamhókxa atnéssesek xeye' 

apasmok? Yaqsa aqsok ekyetna m'a axagkok, héltennés hana. 
Chátegmowágkek axta m'a kelán'a: —Méko ko'o aqsok ma'a exagkok, wánxa 
aqsa ekyetna m'a pexmok égmenek ketse' kélyeta nak axagkok. 

3Tén axta aptáha apcháneya Eliseo: —Kataqhoho sa', kalmaxneyha sa' 

mahamo ekxámokma meyke nak kélyetméyak aqsok awáxok ma'a ekheykha 
nak ketók axagkok, ¡kalma sa' mahamo ekwánxa enxoho ekwet'a! 

4Keñe sa' kataxnegwakxak axagkok yetlo étchek apkelennay'a kápekxoho 

sa' han átog, keñe sa' kalyetmagkok pexmok égmenek ma'a ekyókxoho 
mahamo nak, kanegkenek sa' chá'a xama nekha m'a élláneykegkoho nak. 

5Taqháwok axta m'a kelán'a keñe ektaxnegwákxo kañe' axagkok yetlo m'a 

étchek apkelennay'a. Kelyetmégkek axta han pexmok égmenek ma'a 
mahamo apkelmésso axta chá'a m'a étchek. 

6Xama axta éllánegko ekyókxoho mahamo, keñe ektáha makham eyáneya 

m'a étche: —Hesantagkas makham mók mahamo. Keñe axta m'a étche 
aptáha apcháneya: —Méko táhak mahamo. Yetlókok axta han ekmasse m'a 
pexmok égmenek. 

7Tén axta ektaqháwo éltennássekxo m'a Dios appeywa aplegasso, keñe axta 

aptáha apcháneya: —Kaxeg sa' kaxwók kakxeykxak ekha ekyánmaga 
pexmok égmenek, kayánmagkasek sa' ekméyak. Keñe sa' ma'a 
eyeymomáxche nak kamha exche', tén han ma'a étchek nak. 

Eliseo tén han kelán'a eñama Sunem 

8Xama ekhem axta apyeykhágwokmo Eliseo m'a Sunem. Kelenxanakmek 

axta han xama kelán'a ekxákma axta aqsok agkok ekhama axta m'a, éltamho 
etáswók apto axagkok. Yókxoho apyeykhágweykta axta han chá'a Eliseo 
etáswaták apto m'a. 

9Keñe axta m'a kelán'a ektáha eyáneya atáwa': —Ekya'ásegkók ko'o s'e 

énxet sentéma nak chá'a meyk'a, apteme Dios appeywa aplegasso 
ekpéwomo aptémakxa'. 

10Anlanaksek sa' xama apxagkok ma'a néten nak tegma enxagkok. 

Ampekkenchesek sa' xama apyetnamakxa néten, xama mésa, xama taháno 
tén han xama cháléwasso. Keñe sa' apwa'akto enxoho chá'a hentéhek 
meyk'a, exnakxak chá'a m'a. 

11Xama ekhem axta apwákxo Eliseo apmako etyenwakxak ma'a tegma 

kéllánesso axta, 

12aptáhak axta apcháneya m'a Guehazí, apteme axta apkeláneykha: —

Ewónmakha sa' kelán'a sunamita. Apwóneyha axta m'a apkeláneykha, xama 
axta ekwákxo m'a apkenmágkaxa, aptáhak axta Eliseo apcháneya m'a 
apkeláneykha: 

13—Eltennés sẽlápeykencha'a agko' negko'o xa kelán'a nak, egwanchek sa' 

yaqwánxa anteméssesek ampasmok; keltamhók sa' agkok 
ampaqhetchessesek ma'a wesse' apwányam essenhan ma'a sẽlpextétamo 
apkemha apmonye' nak. Keñe axta ektáha eyátegmowágko m'a kelán'a: —
Tásek ko'o sekha s'e nepyeseksa nak sekpeywomo xamo'—. 

14¿Háxko eyke egwanchek anteméssesek ampasmok ma'a kelán'a nak? —

May'ásegkok —axta aptáhak apchátegmowágko Guehazí—. Méko étchek, 
apwányamók han atáwa'. 

15—Éntawakxa sa' —axta aptáhak Eliseo. Apyentawákxeyk axta m'a 

apkeláneykha nak, kenegwa'ak axta eyke m'a átog nak. 

16Keñe axta Eliseo aptáha apcháneya s'e: —Keso apyeyam egmonye' nak, 

sa' kaxhok se'e negwánxa nak, keynmakha sa' xama étche apkenna'. 
Chátegmowágkek axta m'a kelán'a: —Ná hélyexanchesha aqsa, xép apteme 
nak Dios appeywa aplegasso. 

17Lósók axta han temék, ekhawo aptáhakxa axta apkeltennasso Eliseo, keñe 

axta pók apyeyam ektáha naqláwa ekwet'a xama étche apkenna'. 

18Apwánégyek axta m'a sakcha'a nak. Keñe axta xama ekhem apxega 

apya'aweykxo apyáp, apkelyetleykegkaxa axta m'a apkelyaqtennéyak nak 
hótáhap, 

19pelakkassek axta ekpayheyncha'a apátog aptáha s'e: —¡Eklegágkók 

épátek! ¡Askehe'! Keñe axta apyáp aptáha apcháneya xama apkeláneykha: 
—Éntemekxés egken. 

20Apcheynchek axta apkeláneykha apya'ásekxo m'a ekhakxa axta egken, 

héssek axta awáxok ekweykmoho yetseksók ekhem, keñe apketsapa m'a 
sakcha'a. 

21Keñe axta ekya'ásekxo néten tegma m'a egken apteyenmakxa axta chá'a 

m'a Dios appeywa aplegasso, pekkenchek axta m'a néten aptaháno 
apyetnamakxa axta m'a, keñe ektepa makham, chapekxók axta han átog. 

22Tén axta ekwónencha'a atáwa', entáhak axta eyáneya: —Yána hana 

héntegkásenták xama yámelyeheykok ma'a apkeláneykha nak, Dios 
appeywa aplegasso ko'o peyk ay'ókxa', kaxwók sa' awaták makham. 

23—¿Yaqsa ektáha ekmako nak katyánegwakxohok sakhem ma'a? —axta 

aptáhak apkelmaxneyáncha'a m'a atáwa'—. Háwe pelten aphaxnagkok, 
háwe han sábado s'e sakhem nak. —Nágkatneykha aqsa apwáxok —axta 
entáhak eyátegmowágko m'a. 

24Keñe axta éltamho kóltahanchessesek yámelyeheykok, axta táhak 

eyáneya m'a éláneykha: —Nók, exeg sa' apmonye'. Ná eyáqkassem aqsa 
maltamho enxoho eyáqkassók. 

25Xegkek axta m'a kelán'a keñe ekwokmo m'a egkexe nak Carmelo, aphakxa 

axta m'a Dios appeywa aplegasso. Xama axta apwet'a Eliseo ekxegakmo 
makhawók ma'a, keñe aptáha apcháneya m'a Guehazí, apkeláneykha nak: 
—Kelán'a sunamita xegakmok. 

26Yenye, ema takha', elmaxneyha sa' ektáhakxa', tén han ma'a atáwa' keñe 

han ma'a étche. Apxegkek axta m'a apkeláneykha, keñe éltennasa méko 
ektáhakxa'. 

27Tén axta ekwokmo m'a egkexe aphakxa axta m'a Eliseo, 

kelpathetchessekmek axta apmagkok. Apyo'ókmek axta Guehazí 
apnókásencha'a, keñe Eliseo aptáha apcháneya s'e: —Katnehek agkok xa, 
yentexek ektáhakxa awáxok, meheltennásak ko'o makham Wesse' egegkok 
ektáhakxa xa. 

28Keñe axta ektáha eyáneya m'a kelán'a: —¿Élmaxnagkamcheya axta ko'o 

exchep yaqwayam ótak xama hatte apkenna'? Ya axta atnék han wának se'e: 
¡Ná hélyexanchesha aqsa! 

29Tén axta Eliseo aptáha apcháneya m'a Guehazí: —Elánekxa sa' 

aptáhakxa', ema sa' sektasqapeykha, keñe sa' emyekxak ma'a. Apwet'ak sa' 
agkok xama énxet, ná epeykes aqsa; kélpeykessek sa' agkok han, 
nágyátegmowák aqsa. Epekkenwakxa sa' sektasqapeykha m'a nápat nak 
ma'a sakcha'a. 

30Keñe axta m'a egken nak sakcha'a, ektáha eyáneya Eliseo: —Naqsók ko'o 

ektemessásak sekpeywa yetlo sekxeyenma apwesey m'a Wesse' egegkok, 
keñe han xeyep, mataqhók sa' ko'o mehetlákxo enxoho exchep. Keñe axta 
apyetlákxo Eliseo m'a kelán'a. 

31Apmonye' axta eyke apxegak Guehazí, appekkenchessákxeyk axta nápat 

sakcha'a m'a kéltasqapeykha nak, apyetneyk axta eyke aqsa meyke negwete 
enxoho yektakpok; tén axta Guehazí apkelanyexágko m'a Eliseo, aptáhak 
axta apcháneya: —Mexátekhágwokmok ma'a sakcha'a. 

32Apketsekkek axta eyke m'a sakcha'a aptaxnegwákxo axta Eliseo m'a kañe' 

tegma, apyetneyk axta aqsa néten taháno. 

33Tén axta aptaxna kañe', keñe apchápeykxo átog aptáha nempeywa 

nélmaxnagko appaqhetchesa Wesse' egegkok. Apxakkók axta, wánxa axta 
aqsa sakcha'a m'a kañe'. 

34Keñe axta apyetnákxo néten apyetnamakxa aptahana m'a sakcha'a, 

apyepetchessek axta apátog, apaqta'ák tén han apkelyepetchasa apmék 
ma'a sakcha'a, keñe apyepetchesa han apyókxa m'a apyókxa nak sakcha'a. 
Yetlókok axta ekmexneykekxa apyempehek ma'a sakcha'a. 

35Aphákxeyk axta makham néten Eliseo keñe apweynchámeyncha'a aqsa 

m'a kañe' tegma; tén axta apyetnákxo makham ma'a néten taháno, 
apyepetcháseykxo makham apyókxa m'a sakcha'a nak. Yetlókok axta han 
apketheykha sakcha'a ekweykmoho siete, apkelyaháha axta han. 

36Apwóneyha axta Eliseo m'a Guehazí, aptáhak axta apcháneya: —

Éntawakxa hana kelán'a sunamita. Apxegkek axta m'a Guehazí, xama axta 
ekwákxo kelán'a m'a aphakxa axta Eliseo, aptáhak axta apcháneya: —Keso 
étche s'e. 

37Yepetchegwokmók axta m'a kelán'a keñe élpólegwokmo m'a ekpayhókxa 

nak apmagkok Eliseo; tén axta ekmákxo étche ektepa m'a kañe' tegma. 

Nento énchahamaxche pánaqte segaqhamo 

38Aptaqháwok axta makham Eliseo m'a Guilgal natámen xa. Meyk segaqhe 

axta han wetamaxcheyk ma'a yókxexma nak. Aptáhak axta han apcháneya 
apkeláneykha Eliseo neyseksa apheykha aphakxa m'a Dios appeywa 
apkellegasso: “Epekken sa' weygke apyawe nátex, yahanches sa' aptéyak 
se'e Dios appeywa apkellegasso nak.” 

39Xama axta han apxegak apmahágko yókxexma aptegyáncha'a pánaqte 

áwa', apwetágwokmek axta xama yámet ketse' émha naxma', apnakxeyk 
axta m'a ekyexna, máxa axta yám seghéye' émha nak naxma', 
aptahanchessek axta apchaqlamap. Xama axta apwákxo, 
apkelyaqtennágkek axta, keñe apxatma m'a kélhanma meyke apya'áseyak 
xa aqsok nak. 

40Tén axta kélyekweyásegko m'a Dios appeywa apkellegasso. Xama axta 

aptókagko m'a kélhanma, axta aptáhak apkelyennaqtésawo apkelpeywa s'e: 
—¡Dios appeywa aplegasso, pánaqte segaqhamo paxqeykxak se'e 
kélhanma nak! Tén axta apkelwáteságko aptéyak. 

41Keñe axta aptáha Eliseo s'e: —Hélsantagkas sa' hótáhap. Xama axta 

apxatma hótáhap ma'a weygke, keñe aptáha s'e: —¡Kólyekwésák sa' kaxwók 
énxet'ák! Aptókagkek axta han ma'a, massék axta ekyepetcha'a pánaqte m'a 
kélhanma nak. 

42Keñe axta apwokmo xama énxet apkeñama m'a Baal-salisá 

apkelsókasakmo Eliseo veinte pán kaxwe apmakhetma apkelánamap nak 
apho hótáhap, tén han hótáhap apaktek kaxwe kélnakxo apxata m'a nahápa 
apagkok. Aptáhak axta Eliseo apcháneya m'a apkeláneykha: —Elmésák sa' 
énxet'ák yaqwayam etawagkok. 

43Apchátegmowágkek axta m'a apkeláneykha: —¿Háxko ko'o atnehek 

almésagkok cien énxet'ák se'e? Keñe axta apchátegmowágko Eliseo: —
Elmésák sa' énxet'ák yaqwayam etawagkok, hakte apxénchek xeyk Wesse' 
egegkok etawagkok, tén han apxéna eleymakpok. 

44Keñe axta m'a apkeláneykha nak apkelmeyásegko, aptókagkek axta han 

énxet'ák, apkeleymékpek axta han, ekhawo aptáhakxa axta appeywa m'a 
Wesse' egegkok. 

 

2 Reyes 5 
Naamán kéltaqmelchesseyam ekteme negmasse ektepelchamaxche 

egyempehek 

1 Aphegkek axta xama énxet apwesey axta Naamán, apteme axta 

sẽlpextétamo apkemha apmonye' apagkok ma'a wesse' apwányam nak Siria, 
apchásekhayók axta m'a wesse' apwányam apagkok, emyawhok axta han, 
hakte apkelmallahanchessegkek axta Wesse' egegkok énxet'ák Siria 
apchásenneykekxo m'a. Negmasse ektepelchamaxche egyempehek axta 
eyke temék xa énxet nak. 

2Apmeyk axta han xama kelán'a étkok sirios neyseksa apketámeyak axta m'a 

israelitas, keñe kélhéssekmo kélteméssesa éláneykha Naamán aptáwa'. 

3Entáhak axta eyáneya wesse' agkok xa kelán'a étkok nak: —Apyo'ókmek 

agkok wesse' ahagkok ma'a Dios appeywa aplegasso apha nak Samaria, 
etaqmelwók ma'a ekteme nak negmasse ektepelchamaxche egyempehek. 

4Apxegkek axta Naamán apkeltennássekxo wesse' apwányam apagkok 

ektáhakxa eyáneya m'a kelán'a étkok. 

5Keñe axta apchátegmowágko m'a wesse' apwányam Siria: —Táse', exeg, 

wáphássesek sa' ko'o sektáxéssesso weykcha'áhak ma'a wesse' apwányam 
nak Israel. Keñe axta apxega Naamán. Apkelsókek axta treinta mil selyaqye 
aktek élmope, seis mil selyaqye aktek élyátekto élmomnáwa, keñe diez ma'a 
apáwa apkelántaxno, 

6apsókassek axta han weykcha'áhak kéltáxésso m'a wesse' apwányam nak 

Israel, ektéma axta kéltáxésso s'e: “Apwet'ak sa' agkok xép se'e 
weykcha'áhak kéltáxésso nak, ey'asagkohok sa' ektáha ko'o seyáphasso m'a 
Naamán, apteme nak sẽlpextétamo apkemha apmonye' ahagkok, yaqwayam 
enxoho exchep etaqmelchessók ekteme negmasse ektepelchamaxche 
egyempehek.” 

7Xama axta apkelyetseta weykcha'áhak kéltáxésso m'a wesse' apwányam 

nak Israel, keñe apkelyepta aptaxno magkenatchesso ekyetnakha'awo 
apwáxok, aptáhak axta s'e: —¿Diosya ko'o, segméssamo nak ekyennaqte 
egnények, tén han segyementameykekxa nak negyennaqte, seyaphássesa 
nak ko'o xama énxet yaqwayam ataqmelchessók ekteme negmasse 
ektepelchamaxche egyempehek? ¡Negyekpelchawók aptáhakxa apmako 
hetnéssessamhok exma ekmaso xa! 

8Xama axta apleg'a amya'a Dios appeywa aplegasso Eliseo apkelyepta 

aptaxno wesse' apwányam eñama apwete m'a weykcha'áhak kéltáxésso, 
apkeltamhók axta kóltéhek kólának se'e: “¿Yaqsa ektáha apkelyepta nak 
aptaxno? Tásek exegmak hey'áwak xa énxet nak, keñe sa' ey'asagkohok 
apha xama Dios appeywa aplegasso s'e Israel.” 

9Apxegkek axta Naamán, yetlo yátnáxeg apyenyawasso apchánte, 

apkenegwokmek axta m'a átog apxagkok nak Eliseo. 

10Keñe axta Eliseo apcháphasa xama apkeláneykha apkeltamho etnehek 

yának se'e: “Exeg, etne sa' siete apyaqpasso yegmen ma'a wátsam Jordán, 
tén sa' káxñekxohok apyempehek kamaskok ma'a negmasse 
ektepelchamaxche egyempehek.” 

11Aplókók apagko' axta han Naamán, axta aptáhak appaqmétegkokxo s'e: —

Éneyk xeyk hemok takha', tén han etnamha ewónmakha m'a Dios Wesse' 
apagkok, keñe han etnehek ketók apmek ma'a ekmasagkexa nak émpehek, 
keñe hemasséssesek ma'a ektepelchamaxche nak émpehek. 

12¡Keltásek ma'a wátsam ekhágko nak Damasco, cham'a Abaná tén han 

Farfar! ¡Kaxnók ma'a ekyókxoho wátsam nak Israel! ¡Táse' nak axta eykhe 
ayaqpássekxak ma'a keñe ataqmelwók! Aplókók apagko' axta han 
aptaqháwo. 

13Apya'awékxeyk axta eyke m'a apkeláneykha nak aptáha apcháneya s'e: —

Wesse', kaxtemék xeyk apkeltémo elának aqsok ekmáske nak anlának ma'a 
Dios appeywa aplegasso nak. ¿Melanyeya exchek xép? Exchek eyke 
ekyágwánxa agkok aptáha enxoho apcháneya s'e: eyaqpés, tén sa' 
káxñekxohok apyempehek. 

14Aptaqháwok axta Naamán keñe aptáha siete aptaxneykekxa m'a wátsam 

nak Jordán, apkeltamhókxa axta etnehek ma'a Dios appeywa aplegasso, 
keñe axta ektamhákxo apyempehek ma'a ektémól'a wokma'ák apyempehek, 
cháxñákxók axta. 

15Keñe axta apxega yetlo apyókxoho apkelxegexma'a apya'aweykxo m'a 

Eliseo. Xama axta apwákxo makham ma'a aphakxa, aptáhak axta Naamán 
se'e: —¡Ekya'ásegwokmek ko'o kaxwók méko Dios ma'a ekyókxoho 
apheykegkaxa nak, wánxa aqsa m'a Israel! Éltamhók ko'o elmok takha' s'e 
aqsok sélmésso naqsa nak, ko'o sektáha nak apkeláneykha. 

16Apchátegmowágkek axta Eliseo: —Naqsók ko'o ektemessásak yetlo 

sekxeyenma apwesey Wesse' egegkok, séláneyncha'a nak, malmehek sa'. 
Apkelenxánegkessek axta eykhe m'a Naamán, axta eyke emakók elmok 
ma'a Eliseo. 

17Tén axta aptáha Naamán se'e: —Yoho sa' aqsa ko'o alsakxak xapop 

éleñama nak se'e kañe' nak Israel, ánet yámelyeheykok sa' alpátegkesek; 
hakte magkések sa' ko'o kaxwók aqsok ekmatñá kélwatno m'a mók aqsok 
kéláyókxa nak, magkések han ma'a aqsok kélnaqtósso ektekyawa nak, 
wánxa sa' aqsa chá'a agkések ma'a Wesse' egegkok. 

18Wánxa aqsa séltamho ko'o Wesse' egegkok meyaqmagkásekxeyk sélana 

enxoho chá'a s'e aqsok nak: cham'a apmeyákxo enxoho chá'a wesse' 
ahagkok ma'a kélpeykessamókxa nak Rimón, keñe han apmágko enxoho 
chá'a émek, keñe chá'a ko'o altekxók etapnák xa kañe' tegma nak, tásek 
meyaqmagkásekxeyk Wesse' egegkok xa. 

19Apchátegmowágkek axta Eliseo: —Etaqhekxa sa' meyke ektáhakxa 

apwáxok. Aptaqhákxeyk axta Naamán. Xama axta apwákxo makhawo', 

20tén axta ektáha élchetamso apwáxok Guehazí, apkeláneykha nak ma'a 

Dios appeywa aplegasso: “Apcha'awok aqsa aptaqháwo wesse' ahagkok 
ma'a sirio, cham'a Naamán, meyke apma xama aqsok apkelsókáseyam. 
Naqsók ko'o ektemessásak yetlo sekxeyenma Wesse' egegkok apwesey, 
eytlakxak sa' se'e kaxwo' nak, yaqsa sa' kexa aqsok axka'.” 

21Keñe axta apxega Guehazí apchamhágkokxo m'a Naamán; xama axta 

apwet'a apxegakmo neptámen ma'a, keñe aptepa néten yátnáxeg 
apyenyawasso apkelanyexágko, aptáhak axta apkelmaxneyáncha'a: —
¿Yaqsa ektáha? 

22—Méko, —axta aptáhak apchátegmowágko Guehazí—. Wesse' ahagkok 

eyke eyáphásak apkeltamho atnehek wának xép, apkelwa'a kaxwók ma'a 
apqánet wokma'ák apteme Dios appeywa apkellegasso, apkeleñama m'a 
egkexe nak Efraín, apkeltamhók han xép elmések ma'a tres mil selyaqye 
aktek élmope, keñe han apqánet apáwa nentaxno. 

23Apchátegmowágkek axta Naamán: —Elma sa' seis mil selyaqye aktek 

élmope. Apkelenxánegkessek axta Naamán apkeltamho elmok, 
apxátegkessek axta apqánet nahápa yetlo apqánet apáwa, keñe apkelmésa 
ekyókxoho m'a apkeláneykha yaqwayam enxoho elsakxak apmonye' m'a 
Guehazí. 

24Xama axta apkelwákxo m'a egkexe nak, apkelmeyk axta Guehazí m'a 

selyaqye aktek élmope, apkelseykekxésso axta m'a Naamán apkeláneykha, 
apxatmeyk axta apxagkok, keñe apkeláphasa eltaqhoho'. 

25Tén axta apmeyákxo m'a aphakxa nak wesse' apagkok, keñe axta Eliseo 

apkelmaxneyáncha'a: —Guehazí, ¿háxko apkeñektamxa'? —
Mawegkeypawok ko'o —axta aptáhak apchátegmowágko Guehazí. 

26Tén axta aptáha makham apcháneya Eliseo s'e: —Xama exchek aptepa 

xama énxet néten yátnáxeg apyenyawasso apkelanyexakmo peya emok 
takha' exchep, ekheyk xeyk xamo' ko'o exchep ma'a, espíritu ahagkok xeyk 
eyke. Megkapayhawok xép emok selyaqye tén han elmok apáwa, essenhan 
namyep étkok, anmen yámet kélcheneykekxexa', nepkések, weyke, 
essenhan apkeláneykha apkelennay'a tén han kelwán'ák. 

27Xép sa' kaxwók katnehek xa negmasse ektepelchamaxche egyempehek 

ektéma axta m'a Naamán, ekweykekxoho m'a aptawán'ák neptámen meyke 
néxa. Xama axta apyenyékxo Guehazí m'a Eliseo, temék axta negmasse 
ektepelchamaxche egyempehek ekyentaxno agko', mópégkek axta, 
ektémól'a yeyam appok. 

2 Reyes 6 
Póte ekseykha takha' yegmen 

1Xama ekhem axta aptáha apcháneya Dios appeywa apkellegasso m'a 

Eliseo: —Ketsék agko' xapop se'e negheykegkaxa nak xamo' xeyep. 

2Yoho sa' ólmahagkok negko'o m'a wátsam nak Jordán, sa' ólyaqténwók 

chá'a yenta'a enxama m'a yaqwayam sa' anlanagkok chá'a enxanák. —
Kólmohok sa' —axta aptáhak apchátegmowágko Eliseo. 

3—Hẽlyetlow sa' xép xa —axta aptáhak xama apcháneya m'a. —Hoy, 

alyetlók sa' —axta aptáhak apchátemogwágko Eliseo. 

4Apkelyetlókek axta Eliseo ekweykmoho m'a Jordán. Apkelyaqtennágkek 

axta han yenta'a m'a énxet'ák nak. 

5Xama axta apyaqnegkesa xama yámet ma'a, keñe eknextegawo póte 

apagkok ektégwokmo neygmen. Tén axta apkelpáxameyncha'a: —¡Hay, 
sẽlxekmósso! ¡Sekmeykha naqsa exchek ko'o xa póte nak! 

6—¿Háxko ektéyámxa'? —axta aptáhak apkelmaxneyáncha'a m'a Dios 

appeywa aplegasso. Tén axta m'a apxegexma apxekmósa ekpayhókxa 
ektéyámxa m'a póte. Keñe axta Eliseo apyaqtenna xama yámet, apyenyókek 
axta neygmen keñe ekyephagwa'akto póte eksóncha'a takha' yegmen. 

7—Emekxa' —axta aptáhak apcháneya Eliseo. Apya'ássek axta apmek 

apmákxo póte m'a apxegexma. 

Eliseo tén han énxet'ák Siria 

8Apkempakha'ak axta wesse' apwányam Siria m'a énxet'ák nak Israel, keñe 

axta apchánchesákxo sẽlpextétamo apkelwesse'e apagkok apkeltennasa 
yaqsa yókxexma elpakxenwók. 

9Keñe axta Eliseo apkeltamho kóltennássekxak ma'a wesse' apwányam nak 

Israel, apkeltamho memhagkehek ma'a yókxexma nak, hakte sirios axta peyk 
elmahagkok ma'a. 

10Tén axta wesse' apwányam Israel apkeláphasa sẽlpextétamo apagkok 

ma'a apcheysakxa axta emhagkok ma'a Dios appeywa aplegasso, cháxa 
ektémakxa axta apwagkásamákpo chá'a teyp ma'a. 

11Axta keñamak mey'ásegko aptáhakxa m'a wesse' apwányam nak Siria, 

apkeláneyáha axta sẽlpextétamo apkelwesse'e apagkok, keñe aptáha 
apkeláneya s'e: —¡Héltennés hana! ¿Yaqsa enxama negko'o apwéhenayo 
chá'a m'a wesse' apwányam nak Israel? 

12Keñe axta xama aptáha apchátegmowágko: —Wesse', méko neykhe. 

Eliseo eyke apkeltennasso chá'a wesse' apwányam nak Israel, apteme nak 
Dios appeywa aplegasso m'a Israel, cham'a ekyókxoho aptémakxa nak chá'a 
exchep apyexamakpoho appaqméteykha m'a apteyenmakxa nak. 

13Tén axta wesse' apwányam Siria aptáha s'e: —Kóltegyaha sa' amya'a 

ekpayhókxa aphakxa, yaqwayam sa' aláphaksek ko'o nápakha énxet'ák 
yaqwayam emok. Xama axta kéltennasa apha m'a Dotán, 

14apkeláphássek axta sẽlpextétamo apkelchánte nak yátnáxeg, keñe han 

yátnáxeg apkelyenyawasso apkenchesso nak kempakhakma, tén han 
apxámokma apagko' sẽlpextétamo apkelxega nak náxop, axta'a axta 
apkelwokmok ma'a Dotán, apwakhegwokmek axta m'a tegma apwányam. 

15Axto'ók axta apxatakha'a Eliseo apkeláneykha, aptepók axta aqsa keñe 

apwet'a sẽlpextétamo apwakha'a m'a tegma apwányam nak, yetlo 
apkelchánte yátnáxeg tén han yátnáxeg apkelyenyawasso apkenchesso nak 
kempakhakma; keñe apkeltennássekxo m'a Eliseo: —Sẽlxekmósso. ¿Háxko 
sa' antéhek kaxwo'? 

16Apchátegmowágkek axta Eliseo: —Nágkatneykha aqsa apwáxok, 

apxámok eyke negko'o nélxegexma'a, kaxnók ma'a. 

17Keñe axta Eliseo apkelmaxneya Wesse' egegkok aptáha s'e: “Wesse' 

egegkok, éltamhók ko'o exekmósek xeyep yaqwayam étak se'e.” Yetlókok 
axta han apxekmósso Wesse' egegkok ma'a Eliseo apkeláneykha, apwet'ak 
axta apsawhékxoho yátnáxeg apkelchánte m'a egkexe nak, keñe han 
yátnáxeg apkelyenyawasso éláléweykha táxa nepyáwa m'a Eliseo. 

18Xama axta peya ektámegmak ma'a sirios, axta aptáhak Eliseo 

apkelmaxneya Wesse' egegkok: “Éltamhók ko'o etnéssesagkok meyke 
apaqta'ák se'e énxet'ák nak.” Keñe axta Wesse' egegkok aptemessásegko 
meyke apaqta'ák, apkeltamhókxa exchek etnéssesek ma'a Eliseo. 

19Tén axta Eliseo aptáha apkeláneya s'e: —Háwe ámay se'e, háwe han 

tegma apyawe kélchetama nak. Hélyetlógma sa', anaqlók sa' ma'a aphakxa 
nak énxet kélchetama nak. Keñe axta apnaqlákxo m'a Samaria. 

20Xama axta apkelwokmo m'a, axta aptáhak apkelmaxneya Eliseo s'e: 

“Wesse' egegkok, elwetásekxa makham exma s'e énxet'ák nak, yaqwayam 
sa' elweta'.” Apkelwet'ak axta apkelwokmo m'a kañe' tegma apwányam 
Samaria. 

21Xama axta apkelwet'a m'a wesse' apwányam nak Israel, apkelmaxneyáha 

axta Eliseo: —¿Alnápoya sa' ko'o xa? 

22Apchátegmowágkek axta Eliseo: —Ma', ná elnáhap aqsa. ¿Keltámeyak 

enxeykel'a exchep apkelnapma élmésso nak chá'a m'a sókwenaqte apagkok 
tén han yágke apagkok? Elmésák aptéyak tén han apyenéyak, keñe sa' 
elmeyásekxak makham ma'a wesse' apagkok. 

23Kéllánessek axta ektámáxche ekyawe, aptókagkek axta aptéyak tén han 

apyenágko apyenéyak. Keñe axta wesse' apwányam apkeláphasa makham, 
apkelmeyákxeyk axta chá'a m'a aphakxa wesse' apagkok. Cháxa 

ekmassegwánxa axta han apkelántaxnegweykekxa chá'a sirios ma'a 
israelitas xapop apagkok. 

Tegma apwányam Samaria kélwakhegwayam 

24Apchánchesákxeyk axta apyókxoho sẽlpextétamo apagkok ma'a Ben-

hadad, wesse' apwányam axta Siria natámen xa, apxegkek axta keñe 
apwakhegwokmo m'a Samaria yaqwayam ektamagkok. 

25Teyepmeyk axta meyk segaqhe m'a Samaria, hakte apwakhamákpók 

apagko' axta, meyke nentepakxa', ochenta sawok selyaqye aktek ekmope 
axta han weykmok ekyánmaga xama m'a yámelyeheykok apqátek, keñe axta 
cinco sawok selyaqye aktek élmope m'a un cuarto litro wáx'ay apteyáseykha. 

26Xama ekhem axta apweynchámeyncha'a wesse' apwányam Israel ma'a 

néten tegma kélhaxtegkesso nak, keñe ekwónencha'a xama kelán'a: —
¡Wesse', hepásem ko'o! 

27Apchátegmowágkek axta wesse' apwányam: —Agkok epasmak xeye' 

Wesse' egegkok, mowanchek ko'óxa apasmok, mowanchek han agkések 
hótáhap tén han vino. 

28¿Yaqsa eyke ektáha exche'? Chátegmowágkek axta m'a kelán'a: —

Keltamhók xeyk ko'o agkések hatte s'e kelán'a nak yaqwayam antók se'e 
sakhem nak, keñe ekxéna saka antók ma'a étche nak. 

29Neghanchek axta m'a hatte nak, keñe nentókagko. Keñe mók ekhem 

séltamho eykhe ko'o hegkések ma'a étche yaqwayam antók, póssek axta 
eyke. 

30Xama axta apleg'a wesse' apwányam ektáhakxa m'a kelán'a, apkelyepteyk 

axta aptaxno aplóko apagko'. Apkelwet'ak axta han énxet'ák aptaxnékxo m'a 
apáwa sẽlwáxaqxamól'a apya'asso kañe' aptaxno, hakte néten tegma axta 
apkenmáha. 

31Keñe axta aptáha wesse' apwányam se'e: “¡Heñássesagkohok sa' 

ekyentaxno agko' Dios se'e ekhem nak, mayaqténchesa enxoho apyespok 
ma'a Eliseo, apketche nak Safat!” 

32Apheyk axta apxagkok ma'a Eliseo yetlo m'a apkelámha apmonye'e nak. 

Apcháphássek axta eyke apkeláneykha m'a wesse' apwányam nak. Aptáhak 
axta han Eliseo apkeláneya m'a apkelámha apmonye'e, amonye' axta 
yaqwayam emmok ma'a wesse' apwányam apkeláneykha: —Apcháphássek 
xama énxet apkeltamho eyaqtennek eyespok ma'a tekyawa yáp nak. 
Kólleyxmakha sa', apwa'ak sa' agkok ma'a apchápháseykha nak, kólápekxa 
sa' átog kólyennaqtések sa' kélméyak yaqwayam sa' metxehe', hakte 
étlógmohok sa' ma'a wesse' apagkok. 

33Neyseksa apkelpaqhetchesso axta apwa'a kélásenneykha m'a aphakxa 

nak Eliseo. Aptáhak axta apcháneya: —Wesse' egegkok keñamak 

senteméssesso negko'o s'e aqsok ekmaso nak, ¡kaqhok ko'o aleyxek elának 
mók aqsok ma'a! 

 

2 Reyes 8 
Kelán'a Sunem élmeykekxa ektáha axta agkok 

1 Appaqhetchessek axta Eliseo m'a kelán'a ektáha axta 

apxátekhássesseyam étche, apkeltamhók axta kaxog yetlo ekhawóxama 
kamhagkok mók nekha, hakte apxénchek axta Wesse' egegkok peya 
katyapok ekyawe agko' meyk segaqhe apchókxa ekweykmoho siete 
apyeyam. 

2Kelánekxeyk axta ektáhakxa m'a kelán'a, kelyahákxók axta aptáhakxa 

apcháneya m'a Dios appeywa aplegasso: xegkek axta yetlo ekhawóxama 
ekmahágko m'a filisteo apchókxa, axta heykmok ekweykmoho siete apyeyam 
ma'a. 

3Yeykhayak axta siete apyeyam ektaqhémo makham ma'a kelán'a eñama 

m'a filisteo apchókxa, ekmeyeykekxo m'a aphakxa nak wesse' apwányam 
élmaxnegwákxo éltamho kólmeyásekxak makham ma'a axagkok tén han 
xapop agkok. 

4Appaqhetchessek axta wesse' apwányam ma'a Guehazí, Eliseo axta 

apchásenneykha, apkeltamho eltennasha ektémakxa chá'a aqsok 
sempelakkasso agwetak apkelane m'a Dios appeywa aplegasso Eliseo. 

5Chaqhawók axta han apkeltennásegkaxa Guehazí wesse' apwányam 

apxátekhássesseykmo Eliseo étche xama kelán'a, ekwákxo élmaxnegwákxo 
wesse' apwányam éltamho egkeyásekxak makham axagkok tén han xapop 
agkok. Tén axta Guehazí aptáha apcháneya m'a wesse' apwányam: —
Wesse', cháxa kelán'a sekxéna nak xa, chéhe étche han xa, 
apxátekhássessekmo axta m'a Eliseo. 

6Apkelmaxneyáha axta wesse' apwányam ma'a kelán'a, keñe 

éltennáseyncha'a ektémakxa axta ekha xa kelán'a nak. Tén axta wesse' 
apwányam aptáha apcháneya m'a xama apkeláneykha apcháyo axta chá'a, 
apkeltamho kólmeyásekxak makham ekyókxoho aqsok agkok ma'a kelán'a, 
keñe han ma'a ekyókxoho aqsok ektekkesso axta m'a xapop agkok, sekxók 
ekteyapma axta m'a eyókxa ekwokmoho s'e kaxwo' nak. 

Hazael apteme wesse' apwányam Siria 

7Keñe axta Eliseo apmeyákxo m'a Damasco. Apháxamákpek axta wesse' 

apwányam Siria xa apyeyam nak, apwesey axta Ben-hadad, keñe 
kéltennasa apwa'a Dios appeywa aplegasso. 

8Tén axta wesse' apwányam aptáha apcháneya m'a apkeláneykha Hazael: 

—Elsow sa' aqsok yaqwayam etnehek apkelmésso naqsa m'a Dios appeywa 

aplegasso. Yána sa' elmaxnak Wesse' egegkok yaqwayam agya'asagkoho', 
amallánek sa' kexa s'e sekháxamáxche nak. 

9Apxegkek axta Hazael apyo'ókmo m'a Dios appeywa aplegasso, 

apkelsókassek axta aqsok éltaqmalma apkelmésso naqsa élánamáxche axta 
m'a Damasco, cuarenta yányátnáxeg axta apkelpátegkásak. Xama axta 
apwokmo aphakxa m'a, aptáhak axta apcháneya: —Eyáphássek xeyk ko'o 
almaxnegwak xép, emallánek sa' kexa apháxamap ma'a wesse' apwányam 
Siria, cham'a Ben-hadad, aptéma nak máxa apyáp xép. 

10Apchátegmowágkek axta Eliseo: —Etaqhoho eltennássekxa sa' peya 

emallánek ektémakxa nak apháxamap, apxénchek xeyke Wesse' egegkok, 
megkeyxek hek xeyk yetsapok. 

11Keñe axta megyésa apkelano Eliseo m'a Hazael, yetlókok axta han 

mey'áseyak aptáhakxa'. Pelakkassek axta han apwana m'a Dios appeywa 
aplegasso, 

12tén axta apkelmaxneyáncha'a Hazael: —¿Yaqsa ektáha apwana nak? 

Apchátegmowágkek axta Eliseo: —Ekya'ásegkók ko'o exchep peya 
enaqtawasagkohok ekmaso m'a israelitas, elwatneyásekxak sa' ma'a tegma 
apkelyennaqte apagkok, elnápok sa' elyetxeygkok sókwenaqte m'a 
wokma'ák nak, elnáhakkasek sa' ma'a apketchek ketcheyetse nak, 
elpáxqatchesagkok sa' awokma'ák ma'a kelán'ák lós'awo nak. 

13 Apchátegmowágkek axta Hazael: —¡Énxet mékoho ko'o! ¿Háxko ko'o 

atnehek alának xa aqsok nak? Apchátegmowágkek axta Eliseo: —
Éltennássek ko'o Wesse' egegkok peya etnehek xeyep wesse' apwányam 
ma'a Siria. 

14Apyenyékxeyk axta Hazael ma'a Eliseo apmeyákxo m'a aphakxa nak 

wesse' apagkok, apkelmaxneyáha axta m'a: —¿Háxko aptáhakxa 
apcháneya Eliseo? Apchátegmowágkek axta Hazael: —Apxénchek xeyep 
peya emallánek apháxamap. 

15Keñe axta mók ekhem apxega Hazael apma xama yát'apa, apyássásawók 

axta han yegmen, keñe apcháhakkassesa nápat ma'a wesse' apwányam, 
keñe apketsapa. Tén axta apyaqmagkasa Hazael apteme wesse' apwányam. 

Joram apteme wesse' apwányam Judá 

(2 Cr 21.1-20) 

16Apcheynamók axta apteme wesse' apwányam Joram ma'a Judá, Josafat 

axta apketche, ekweykmo axta cinco apyeyam apteme wesse' apwányam 
pók Joram ma'a Israel, Ahab axta apketche. 

17Treinta y dos apyeyam apagkok axta weykmok apkeynamo apteme wesse' 

apwányam, ocho apyeyam axta apteme wesse' apwányam ma'a Jerusalén. 

18Axta eyke aptemék ma'a apkeltémakxa axta apkelwesse'e apkelwányam 

axta m'a Israel, tén han ma'a Ahab axta aptawán'ák neptámen, hakte Ahab 
aptáwen neptámen axta m'a aptáwa'; asagkek axta aptémakxa nápaqtók 
Wesse' egegkok. 

19Axta eyke emáheyók emasséssók Wesse' egegkok ma'a Judá, eñama 

apchásekhayo m'a David, cham'a apkeltennassama axta 
megkamassegwomek chá'a aptamhéyak apkelwesse'e apkelwányam ma'a 
aptawán'ák neptámen, cham'a apmonye' nak. 

20 Apkenmexeykekxeyk axta Edom ma'a Judá, neyseksa apteme axta wesse' 

apwányam ma'a Joram, apkelyésáha axta xama wesse' apwányam apagkok 
apagko'. 

21Tén axta Joram apmahágko m'a Saír yetlo ekyókxoho yátnáxeg 

apkelyenyawasso apagkok apkenchesso nak kempakhakma, axta'a axta 
apnaqxétekhágko m'a Joram yetlo sẽlpextétamo apkelámha apmonye'e 
apkelchánte nak yátnáxeg apkelyenyawasso apkenchesso kempakhakma, 
tén axta apketámegko m'a edomitas ektáha axta apwakhegwayam, 
apmenxenchek axta han. 

22Apxakcha'awók axta kaxwók aptamhágkok ma'a énxet'ák Edom, massék 

axta aptáha apkeláneykha m'a Judá, ekwokmoho s'e kaxwo' nak. 
Apxakcha'awók axta han aptamheykegkok ma'a tegma apwányam Libná. 

23Ektémakxa axta apweynchámeykha Joram keñe han ma'a ektémakxa axta 

ekyókxoho aqsok apkelane, hágkek eknaqtáxésamaxche m'a weykcha'áhak 
apagkok axta m'a apkelwesse'e apkelwányam nak Judá. 

24Xama axta apketsapa Joram, keñe kélátawanyegwákxo m'a 

kélátawanyamakxa axta apyapmeyk nano', Tegma Apwányam apagkok axta 
David. Keñe axta apyaqmagkasa apteme wesse' apwányam ma'a apketche 
Ocozías. 

Ocozías apteme wesse' apwányam Judá 

(2 Cr 22.1-6) 

25Apkeynamók axta apteme wesse' apwányam Ocozías, Joram axta 

apketche, wesse' apwányam axta Judá, ekweykmo axta doce apyeyam 
apteme wesse' apwányam Joram ma'a Israel, Ahab axta apketche. 

26Veintidós apyeyam apagkok axta apkeynamo apteme wesse' apwányam, 

xama apyeyam axta apteme wesse' apwányam ma'a Jerusalén. Atalía axta 
ekwesey egken, Omrí axta aptáwen, wesse' apwányam axta m'a Israel. 

27Aptemegkek axta han Ocozías ma'a aptémakxa axta Ahab, tén han ma'a 

aptawán'ák neptámen, asagkek axta aptémakxa nápaqtók Wesse' egegkok, 
eñama m'a apnámakkok nak Ahab aptawán'ák neptámen. 

28Appasmeykekxeyk axta Ocozías ma'a Joram, apketche nak Ahab, 

yaqwayam elnapakpok ma'a Ramot nak Galaad, yenmexek ma'a Hazael, 
wesse' apwányam nak Siria. Apyensássek axta eyke sirios ma'a Joram, 

29tén axta apmeyákxo makham ma'a Jezreel, yaqwayam enxoho 

kóllanaksohok ma'a apkelyense, kélyensasso axta m'a yókxexma nak 
Ramot, neyseksa apkempakhe m'a Hazael, wesse' apwányam nak Siria. 
Apmeyákxeyk axta Ocozías ma'a Jezreel aptáha meyk'a, hakte aplegágkok 
axta m'a Joram. 

 

2 Reyes 9 
Jehú kélteméssesso wesse' apwányam ma'a Israel 

1Apcháneyáha axta Eliseo xama Dios appeywa aplegasso, keñe aptáha 

apcháneya s'e: —Elánekxa sa' aptáhakxa yaqwayam exog. Esow sa' se'e 
pexmok égmenek nak, emhók sa' ma'a Ramot nak Galaad; 

2apwokmek sa' agkok ma'a, ektam sa' Jehú, apketche nak Josafat, Nimsí 

aptáwen. Ey'ám sa' ma'a apwet'akxa enxoho apha, etekkes sa' ey'ásekxak 
pók tegma apwáxok, ekxakkas sa' apkelxegexma'a; 

3emekxa sa' pexmok égmenek, keñe sa' yexpaqhássesek apqátek ma'a, etne 

sa' yának se'e: ‘Aptáhak Wesse' egegkok: Ekteméssessek ko'o kaxwók xép 
wesse' apwányam Israel.’ Emeykásekxa sa' makham ma'a átog keñe sa' 
yenyehek, ná etnegwom aqsa. 

4Apmahágkek axta Ramot Galaad ma'a Dios appeywa aplegasso apketkok 

nak, 

5xama axta apwokmo m'a, apwetágwokmek axta apchaqnákxo sẽlpextétamo 

apkelámha apmonye'e. Keñe axta aptáha s'e: —Yetneyk ko'o xama amya'a 
yaqwayam altennaksek sẽlpextétamo apkemha apmonye' ahagkok. —
¿Yaqsa m'a? —axta aptáhak apchátegmowágko Jehú. —Xeyep, 
sẽlpextétamo apkemha apmonye' ahagkok —axta aptáhak 
apchátegmowágko m'a Dios appeywa aplegasso. 

6 Yetlókok axta aptaxnegwayam kañe' tegma m'a Jehú. Tén axta Dios 

appeywa aplegasso apkexpaqhássesa pexmok égmenek ma'a apqátek, 
keñe aptáha apcháneya s'e: —Aptáhak Wesse' egegkok, Dios nak Israel: 
‘Ekteméssessek ko'o kaxwók xép wesse' apwányam apagkok ma'a Israel, 
énxet'ák ahagkok nak. 

7Xép sa' elnápok ma'a Ahab axta apnámakkok neptámen, cham'a wesse' 

apagkok axta. Keñe sa' exnéssekxohok mók ma'a apkelnapma axta 
apkellegasso axta sekpeywa, tén han ma'a apyókxoho séláneykha, élnapma 
axta m'a Jezabel. 

8Kólmasséssók sa' ma'a apyókxoho Ahab axta apnámakkok; amasséssók sa' 

ma'a apyókxoho aphawóxama apkelennay'a apheykha nak Israel, méko sa' 
etnehek xama enxoho apkeymomap. 

9Sa' atnéssesek ko'o Ahab axta aptawán'ák neptámen ekhawo 

sekteméssessamakxa axta m'a Jeroboam axta aptawán'ák neptámen, Nabat 
axta apketche, keñe han sekteméssessamakxa axta m'a Baasá, Ahías axta 
apketche. 

10Keñe sa' ma'a Jezabel, semheg sa' katwok ápak ma'a yókxexma nak 

Jezreel, hakte méko sa' kátawanyek.’ Apmeykessek axta átog Dios appeywa 
aplegasso natámen apteme appeywa xa, keñe apkenyaha. 

11Xama axta appáxaqweykxo makham Jehú m'a sẽlpextétamo apkelwesse'e 

apagkok nak ma'a wesse' apagkok, aptáhak axta apkelmaxneyáncha'a m'a: 
—¿Yaqsa ektáha? ¿Yaqsa ektáha apya'awa nak ma'a énxet ekyeyháxma? 
—Kélya'ásegko neykhe kéxegke, kélya'ásegkok han aptémakxa nak chá'a 
appaqméteykha —axta aptáhak Jehú. 

12—Ná hẽlyexanchesha aqsa —axta aptáhak apkelátemowágko m'a 

énxet'ák—. ¡Hẽltennés ekyókxoho aptáhakxa! Apchátegmowágkek axta 
Jehú: —Exchek aptáhak seyáneya s'e: ‘Keso aptáhakxa nak Wesse' 
egegkok: Ekteméssessek ko'o kaxwók xép wesse' apwányam ma'a Israel.’ 

13Yetlókok axta apmeykekxa chá'a apchaqlamap xama m'a énxet'ák nak, 

keñe apkelpeykásegko chá'a m'a ekpayhókxa axta apmagkok, néten axta 
m'a nélyetlamakxa nak néten. Keñe axta apkelpáwasa nepkések 
apkennawók apkepetek, keñe aptáha chá'a apkelyennaqtésawo apkelpeywa 
s'e: “¡Jehú aptáhak wesse' apwányam!” 

Jehú apchaqhe Joram, wesse' apwányam nak Israel 

14Apyexákpók axta apkelánekxo aptáhakxa Jehú, apketche nak Josafat, 

Nimsí aptáwen, apmako yaqhek ma'a Joram. Keñe axta Joram 
appasmeykekxo axta apyókxoho m'a Israel apmasma m'a Ramot nak 
Galaad, apketámeykmo axta m'a Hazael, wesse' apwányam nak Siria, 

15aptaqhémok axta apmeyeykekxo Jezreel yaqwayam kóllanaksek 

apkelyense, apyensasso axta m'a sirios, neyseksa apkempakhe m'a Hazael. 
Keñe axta Jehú aptáha apkeláneya m'a apkelxegexma'a: apkeltamho 
enxoho etnehek naqsók wesse' apwányam apagkok, megkólhók etyapok 
xama énxet ma'a tegma apwányam, yaqwayam enxoho esakxak amya'a m'a 
Jezreel. 

16Tén axta apchántákxo yátnáxeg apyenyawasso apagkok apkenchesso nak 

kempakhakma apmahágko m'a Jezreel, cham'a apyetnakxa axta néten 
aptaháno m'a Joram. Apmaheykegkek axta han Ocozías, wesse' apwányam 
nak Israel, aptéma meyk'a m'a Joram. 

17Xama axta apwet'a apkelxegakmo Jehú apkelxegexma'a m'a 

apkenmeykha axta chá'a néten tegma Jezreel apkelhaxneykha, axta aptáhak 
apyennaqtésawo appeywa: —¡Énxet apkelxegakmok! Tén axta aptáha 
apcháneya Joram: —Yáphés sa' xama énxet elanyexagkok yátnáxeg 
apkapok, elmaxneyha sa', kexa elláwak apkelxegakmo, apkellókek 
enxeykel'a. 

18Apkelanyexágkek axta yátnáxeg apchánte m'a Jehú, keñe aptáha 

apcháneya s'e: —Eyáphássek ko'o wesse' apwányam apkeltamho 
almaxneyha exchep, ya exnek eláwak apxegakmo, aplókek enxeykel'a. 
Apchátegmowágkek axta Jehú: —Háwe exchep yaqwayam ey'asagkoho'. 
¡Etnegwom netámen! Tén axta apkelhaxneykha apkeltennásekxoho 
makham ektáhakxa: —Apwokmek xeyk apseykha amya'a m'a 
apchaqnágwa'akxa exchek, makke agwet'ak éxyamok makham. 

19Yetlókók axta makham apchápháseykekxa pók énxet yátnáxeg apkapok 

ma'a wesse' apwányam, apwokmek axta makham ma'a apchaqnágwa'akxa 
axta, keñe aptáha s'e: —Eyáphássek ko'o wesse' apwányam apkeltamho 
almaxneyha exchep, ya exnek eláwak apxegakmo, aplókek enxeykel'a. 
Apchátegmowágkek axta Jehú: —Háwe exchep yaqwayam ey'asagkoho'. 
¡Etnegwom netámen! 

20Tén axta apkelhaxneykha apkeltennásekxo makham ektáhakxa: —

Apwokmek xeyk han pók ma'a apchaqnágwa'akxa exchek, makke agwet'ak 
éxyamok makham. Jehú eyke ko'onék ma'a apxegkesso nak yátnáxeg 
apyenyawasso, Nimsí aptáwen la'a, máxa ekyeyháxma etnehek ma'a 
apkétchesa enxoho, aptémakxal'a chá'a. 

21Keñe axta Joram aptáha s'e: —¡Hélnaqtehetchásekxa ko'o yátnáxeg 

apyenyawasso sénchesso nak kempakhakma! Kélnaqtehetchásekxeyk axta 
yátnáxeg apyenyawasso, keñe axta Joram, wesse' apwányam nak Israel, tén 
han ma'a Ocozías, wesse' apwányam nak Judá, apkelántepa chá'a 
apkelchánte apagko' ma'a yátnáxeg apyenyawasso apagkok apkenchesso 
nak kempakhakma, apkelanyexágko m'a Jehú. Axta apkeltahanyeykpohok 
ma'a xapop apagkok axta m'a Nabot, ekpayho nak Jezreel. 

22Xama axta apwet'a Joram ma'a Jehú, axta aptáhak apcháneya s'e: —

¡Jehú! ¿Ya eláwak apxegakmo? Apchátegmowágkek axta Jehú: —¿Háxko 
katnehek ko'o malwehek élenxanmégkoho enxoho ektémakxa 
megkamasexta élpeykessamo kéleykmássesso m'a Jezabel, egken nak, tén 
han ekxámokma ekteme yohóxma? 

23Yetlókok axta appeyncheyam apchánte m'a Joram keñe apkenyaha, axta 

aptáhak apyennaqtésawo appeywa apcháneya Ocozías: —
¡Ẽlpelakkassesse', Ocozías! 



931 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

24Keñe axta apkeykesa axát'ák yágke apagkok Jehú apmakta'a m'a Joram, 

apkapok axta taxnak, mallahanwokmók axta m'a aphekhek, tén axta Joram 
apyaqnena apketsapa m'a kañe' nak yátnáxeg apyenyasso apchánte. 

25Keñe axta Jehú aptáha apcháneya m'a Bibcar, apteme axta apkeláneykha: 

—Elek xa kañe' nak, eyenyow ma'a yókxexma apagkok axta Nabot, 
apkeñama axta Jezreel, hakte makhemek ko'o makham ekxeyenma ewáxok 
ma'a nélchántamo axta chá'a xamo' yátnáxeg apkelyenyawasso apagkok 
axta m'a Ahab, apyáp axta, apxeyenma etnéssesek Wesse' egegkok aptéma 
axta s'e: 

26‘Sa' atnéssesek ko'óxa ayaqmagkásekxak aptémakxa axta exchep se'e 

xapop nak, ektáhakxa axta ko'o sekwet'a hemaxta ekyegkenamaxche Nabot 
éma apagkok yetlo apketchek. Ko'o sekxeyenma sektáha nak Wesse'.’ Ema, 
eyensem ma'a yókxexma apagkok axta Nabot, ekhawo ektáhakxa axta 
apxeyenma m'a Wesse' egegkok. 

Jehú apchaqhe Ocozías 

(2 Cr 22.7-9) 

27Xama axta apwet'a ektáhakxa Ocozías, wesse' apwányam nak Judá, 

apmahágkek axta apkenyaha m'a Bet-hagan. Apkemhágkek axta eyke m'a 
Jehú, keñe axta aptáha s'e: —¡Kólaqha han xa! Tásek axta han kélyetxaqxo 
m'a kañe' nak yátnáxeg apyenyawasso apchánte, cham'a egkexe nak Gur, 
nekha nak Ibleam, apkenyeyk axta eyke ekweykekxoho m'a Meguido. Axta 
apketsapwakxohok ma'a. 

28Keñe axta apkeláneykha apsákxo m'a Jerusalén apchaqxegkesa yátnáxeg 

apyenyawasso, axta kélátawanyegwákxak ma'a takhaxpop apagkok axta m'a 
apnámakkok, ekpayho nak David Tegma Apwányam apagkok. 

29Apkeynamók axta han apteme wesse' apwányam Ocozías ma'a Judá, 

ekweykmo axta once apyeyam apteme wesse' apwányam ma'a Joram, Ahab 
axta apketche. 

Jezabel étsapma 

30Keñe axta Jehú apmeyákxo m'a Jezreel. Xama axta ekleg'a amya'a m'a 

Jezabel, keñe élyápaqmatchásekxo aqta'ák, kelnáxegkáseyha axta áwa'; 
keñe élteyányeyncha'a átog étkok. 

31Xama axta apwokmo Jehú m'a nentaxnamakxa nak tegma apwányam, axta 

entáhak eyáneya s'e: —¿Táseya Zimrí, apchaqheykekxa nak wesse' 
apagkok? 

32Apkenmexók axta Jehú m'a átog étkok nak, keñe aptáha s'e: —¿Yaqsa 

sepasmo ko'o? Apkelteyányántamók axta han apqánet essenhan 
apqántánxo wesse' apwányam apkeláneykha, 

33keñe axta Jehú aptáha apkeláneya: —¡Kólyenyenta náxop xa! 

Apyenyénteyk axta náxop, pálwokmek axta han éma agkok nápakha tegma, 
tén han yátnáxeg, cham'a apkelteyamméncha'a axta m'a Jezabel. 

34Tén axta Jehú apxega aptawa apto tén han apyena m'a apyá. Keñe axta 

natámen aptáha s'e: —Kólmekxa sa' xa kelán'a ekmaso nak ektémakxa 
kólátawanye sa'; hakte wesse' apwányam han apketche m'a. 

35Xama axta apkelyo'ókmo peya yátawányek, apqátek axchapok axta aqsa 

apwet'ak, keñe han amagkok tén han amék. 

36Tén axta apkeltaqháwo apkeltennássekxo m'a Jehú, keñe axta Jehú 

aptáha apxéna s'e: —Nanók axta eyke apxeyenma Wesse' egegkok 
katnehek, apchásenneykekxo axta exének ma'a Elías, apkeñama axta m'a 
Tisbé, apxeyenma axta katwok Jezabel ápak semheg ma'a yókxexma nak 
Jezreel, 

37tén han kaxpaqnaha ápak ektémól'a aqsok ekteyáseykha m'a yókxexma 

nak Jezreel, tén han megkeykpelchexcheyk ápak. 

 

2 Reyes 10 
Jehú apsawhomo apkelnapma Ahab aptawán'ák neptámen 

1Setenta axta apyókxoho apketchek Ahab apheykencha'a m'a Samaria, 

aptáxéssessek axta weykcha'áhak Jehú m'a apkelwesse'e nak tegma 
apwányam, apkelámha apmonye'e tén han ma'a apkelxekmósso axta chá'a 
m'a apketchek axta Ahab, aptáhak axta apkeláneya s'e: 

2“Kélláneseykha kéxegke apketchek ma'a wesse' kélagkok axta, tén han 

ma'a yátnáxeg yetlo m'a apkelyenyawasso apkenchesso nak kempakhakma, 
tén han ma'a tegma apyennaqte apagkok axta, keñe han ma'a apkelmeykha 
apkenchesso nak kempakhakma, kélxakak sa' agkok kéxegke s'e 
weykcha'áhak nak, 

3kólyésha sa' xama apketche axta m'a wesse' kélagkok apmopwána nak 

aqsok, tén han aptaqmalma nak, kóltemésses sa' wesse' apyaqmagkasso 
m'a apyáp, kólnapaxche sa' kólmeyók ma'a apxagkok axta wesse' kélagkok.” 

4Apkelakawok apagko' axta han ma'a, keñe aptáha apkelpaqmeta s'e: “Axta 

exnémok ma'a apqánet apkelwesse'e apkelwányam axta. ¿Háxko sa' 
antemhek negko'óxa aghoho'?” 

5Tén axta m'a apkemha apmonye' nak tegma apyawe, apkeláneykha nak 

tegma apwányam, tén han apkelámha apmonye'e, tén han ma'a 
apkelxekmósso nak wesse' apwányam aptawán'ák, apkeltamho kóltéhek 
kólának ma'a Jehú: “Negko'o nentáha apkeláneykha exchep, anlának sa' 
nahan ekyókxoho m'a apkeltamhókxa enxoho anlána', manteméssesek sa' 
eyke wesse' apwányam xama énxet. Elána sa' apmakókxa enxoho elána'.” 



933 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

6Ánet axta entáhak aptáxéssesso weykcha'áhak Jehú, aptáhak axta s'e: 

“Naqsók sa' agkok kéltáha ko'o sélxegexma'a kéxegke, tén han kélmako 
enxoho kólyahakxohok ma'a séltamhókxa enxoho kóltéhek, kólyaqténchesák 
sa' apyespa'ák ma'a apketchek nak wesse' kélagkok axta, tén sa' saka 
kólmeyenták hélteyánegwatámhok se'e Jezreel nak, sa' kaxhok se'e 
ekwánxa nak.” Axta apheykha setenta apketchek apkelennay'a wesse' 
apwányam ma'a nepyeseksa nak énxet'ák ekha kéláyo m'a tegma 
apwányam, ektáha axta apkektegkesso, 

7xama axta apkelxawágwokmo xa weykcha'áhak nak, apkelmeyk axta m'a 

setenta wokma'ák keñe apkelnapa; kélxatmégkek axta apqatkok ma'a 
hówenaq apxagkok, keñe kéláphasa m'a Jezreel. 

8Xama axta apwákxo m'a kélápháseykha, keñe kéltennasa Jehú: —

Kélsánteyk apqatkok ma'a wesse' apwányam axta apketchek. Keñe axta 
aptáha Jehú: —Kólnegken sa' ma'a nentaxnamakxa nak tegma apwányam, 
ánet kélekhesso sa' kóltéhek, keñe sa' kaxnagkok agkok ma'a ekwokmoho 
élsaka. 

9Keñe axta mók ekhem aptepa Jehú, apkenmáha axta han aptáha 

apkeláneya apyókxoho énxet'ák: —Méko kéltémakxa kéxegke. Ko'o eyke 
aqsa sekyexamaxkoho séláneykekxa yaqwánxa atnéssesek wanmexek ma'a 
wesse' ahagkok, keñe seyaqha; ¿yaqsa eyke élnapma s'e apyókxoho nak? 

10Kólya'asagkoho sa', megkatnehek megkatne aptémakxa axta apxeyenma 

Wesse' egegkok yaqweykenxa katnehek ma'a Ahab axta aptawán'ák 
neptámen. Wesse' egegkok apagko' axta han apxeyenma katnehek xa, 
apchásenneykekxo axta exének ma'a Elías, apteme axta apkeláneykha. 

11 Apkelnapmeyk axta Jehú m'a Ahab axta apnámakkok apkeleymomap ma'a 

Jezreel, apyókxoho m'a énxet'ák apagkok ekha kéláyo axta, keñe han 
apkelxegexma'a apagko' axta chá'a, tén han ma'a apkelmaxnéssesso axta 
chá'a aqsok apcháyókxa. Méko axta xama enxoho apcháyam. 

12Tén axta apmeyákxo m'a Samaria, keñe axta apwákxo m'a ámay 

kéltémakxa axta Bet-equed Apkeláneykha Nepkések, 

13apkelwetágweykxexa axta Ocozías apkelyáxeg'a, wesse' apwányam axta 

Judá. Apkelmaxneyáha axta Jehú: —¿Yaqsa énxet'ák kéxegke? 
Apkelátegmowágkek axta m'a: —Ocozías apkelyáxeg'a negko'o, 
nélxegakmek xeyk negko'o yaqwayam ólpeykessak ma'a wesse' apwányam 
apketchek, keñe han ma'a wesse' ekwányam étchek. 

14Tén axta Jehú aptáha apkeláneya m'a apkelxegexma'a: —Kólma sa', 

nágkólnáhap aqsa sekxo'. Yetlókok axta apkelma m'a Jehú apkelxegexma'a 
meyke apkelnapma, tén axta apkelya'asa m'a nekha yámelchet Bet-equed 
Apkeláneykha Nepkések, axta apkelnáhapwokmok ma'a. Cuarenta y dos 
axta apyókxoho, méko axta xama enxoho apcháyam. 

15Xama axta apxegákxo makham Jehú apkeñama m'a, aptahanya'awók axta 

Jonadab, Recab axta apketche, apya'eykekxo axta m'a nanók axta. 
Appeykessek axta m'a Jehú keñe aptáha apcháneya s'e: —¿Hawóya mók 
ektáhakxa egwáxok ektaqmela nenlano egmók? —Éhay —axta aptáhak 
apchátegmowágko Jonadab. —Hoy, hegkés sa' apmek —axta aptáhak Jehú. 
Apméssek axta apmek ma'a Jonadab, keñe Jehú apkenátchesa m'a 
yátnáxeg apyenyawasso apagkok, 

16axta aptáhak apcháneya: —Hétlógma sa', étak sa' ektémakxa sélmeyeykha 

ko'o m'a Wesse' egegkok. Cháxa ektáhakxa axta apkenátchesa yátnáxeg 
apyenyawasso apagkok. 

17Xama axta aptaxna m'a Samaria, apkelnapchek axta Jehú apyókxoho m'a 

Ahab axta aptawán'ák neptámen, apkeleymomap axta meletsapma. 
Apsawhawók axta apmasséssekmo apyókxoho, ekhawo aptémakxa axta 
apkeltennasso Wesse' egegkok katnehek ma'a Elías. 

Jehú apmassésseyam ektémakxa kélpeykessamo Baal 

18Keñe axta Jehú apchánchesákxo apyókxoho énxet'ák. Aptáhak axta 

apkeláneya: —Asextók axta apkelpeykessamo Ahab ma'a Baal, ko'o sa' eyke 
ayeykhássamhok sélpeykessamo. 

19Kóláneyha sa' ma'a apyókxoho apkellegasso nak ekpeywa Baal, tén han 

apkelpeykessamo tén han apkelmaxnéssesso nak chá'a énxet'ák agkok, 
meyke apkeymomap xama enxoho, hakte peyk ko'o agkések ekwányam 
agko' aqsok seyaqhe m'a Baal. Énxet ektáha enxoho mepásegwe, emátog 
sa'. Nanók axta appenchesa Jehú apkeláneykekxa xa apkelyexancháseykha 
nak, yaqwayam enxoho esawhohok elnápok ma'a apkelpeykessamo nak 
chá'a Baal; 

20axta keñamak apkeltamho kalanaxchek apchaqneykekxa ekwányam 

ekxeyenma kélwáxok ma'a Baal, kelánexcheyk axta han. 

21Keñe axta apcháphasa chá'a apkelseykha amya'a m'a ekyókxoho 

apheykegkaxa nak Israel, apkelwokmek axta han apyókxoho 
apkelpeykessamo nak chá'a Baal ma'a tegma kélpeykessamókxa axta chá'a. 
Axta yeymékpok xama enxoho, aplanawók axta énxet'ák ma'a tegma 
kélpeykessamókxa axta chá'a Baal, apsawhékxók axta m'a kañe'. 

22Keñe axta Jehú aptáha apcháneya m'a apkeltaqmelchesso axta chá'a 

apáwa, apkeltamho elhaxyawaksek ma'a apáwa kélmeykencha'awól'a chá'a 
kólpeykeshok Baal elmések ma'a apyókxoho nak, ektáha nak chá'a 
apkelpeykessamo, aptemék axta han ma'a apkeltaqmelchesso nak apáwa. 

23Keñe axta Jehú tén han Jonadab apkelántaxna m'a tegma 

kélpeykessamókxa axta chá'a Baal, aptáhak axta Jehú apkeláneya m'a 
apkelpeykessamo axta chá'a Baal: —Kóltaqmelchesho sa' kéllányo, 

yaqwayam enxoho mexek kélnepyeseksa kéxegke xama m'a apcháyo nak 
Wesse' egegkok, wánxa sa' aqsa m'a apkelpeykessamo nak Baal. 

24Apkelántaxneyk axta kañe' tegma m'a apkelpeykessamo nak chá'a Baal, 

yaqwayam enxoho elmések aqsok apkelnapma, tén han elwatnések. Keñe 
axta Jehú apkeltamho yaqnaha ochenta énxet ma'a yókxexma, aptáhak axta 
apkeláneya s'e: —Énxet apchahayo enxoho exyenmok xama énxet sélmésso 
nak ko'o kéxegke yaqwayam kólnápok, ematñekxak sa'. 

25Appenchessek axta apmésso aqsok apwatno m'a Jehú, keñe aptáha 

apkeláneya apkelhaxneykha axta, tén han ma'a sẽlpextétamo apkelwesse'e 
nak: —¡Kólántex, kólnáhap! ¡Nágkólho yegketek xama enxoho! 
Apkelnapchek axta m'a Jehú apkelxegexma'a, sókwenaqte axta chá'a 
apkelyetxeyk, keñe apkexaya aqsa m'a. Tén axta apkelántaxna m'a kañe' 
tegma kélpeykessamókxa axta m'a Baal, 

26apkelhaxyawássek axta m'a yámet apkeláyókxa axta chá'a, keñe 

apkelwatnékxo. 

27Apyaqnegkessek axta han aqsok ekwatnamáxchexa, keñe han ma'a tegma 

kélpeykessamókxa axta Baal, keñe aptemessásekxo kélchexakhamakxa 
aqsok élmanyása, cháxa ekyetna nak makham se'e negwánxa nak. 

28Cháxa aptáhakxa axta Jehú apmasséssekmo Israel ma'a Baal. 

29Axta eyke elwátesseykmok apkelane mey'assáxma, cham'a aptémakxa 

axta Jeroboam, Nabat axta apketche, apkelánéseykegko axta 
melya'assáxma m'a israelitas, hakte apkelenxáneykmók axta 
apkelpeykessamo m'a weyke étkok kennawók kéleykmássesso 
élánamáxche axta sawo ekyátekto ekmomnáwa, ekyetnama axta m'a Dan 
tén han Betel. 

30Aptáhak axta Wesse' egegkok apcháneya m'a Jehú: “Tásek xép aptáhakxa 

nahaqtók ko'o, péwók aqsok apkelane, hakte apteméssessek Ahab axta 
apnámakkok ekyókxoho m'a ekxeyenmakxa axta ko'o ewáxok atnéssesek. 
Etnahagkok sa' chá'a apkelwesse'e apkelwányam aptawán'ák neptámen 
ma'a Israel, ekweykekxoho m'a apketchek aptawán'ák nak.” 

31Axta han keytnakhassamók apwáxok Jehú elának meyke apyensayam 

ma'a Wesse' egegkok segánamakxa apagkok, cham'a Dios nak Israel, hakte 
axta elwátesseykmok apkelane m'a mey'assáxma, aptémakxa axta m'a 
Jeroboam apkelánéseykegko axta melya'assáxma m'a israelitas. 

32Cháxa apkeynawókxa axta Wesse' egegkok aptemessáseykekxa ketsék 

ma'a xapop nak Israel. Apketámeykmek axta Hazael ma'a israelitas 
apkelyephagwaya chá'a m'a ekyókxoho nak neyáwa néxa xapop apagkok: 

33eyeynamo m'a ekteyapmakxa ekhem teyp nak Jordán, ekweykekxoho m'a 

ekyókxoho yókxexma nak Galaad, Gad, Rubén tén han ma'a Manasés, keñe 

han eyeynmo m'a Aroer, ekyetnama nak nekha m'a alwáta' Arnón, tén axta 
han ma'a Galaad tén han Basán. 

34Ektémakxa axta apweynchámeykha Jehú, tén han ekyókxoho aqsok 

apkelane, tén han megyesseykekxa chá'a apkelane aqsok, hágkek 
eknaqtáxésamaxche m'a weykcha'áhak apagkok axta m'a apkelwesse'e 
apkelwányam nak Israel. 

35Xama axta apketsapma keñe kélátawanyegwákxo m'a Samaria, keñe 

apyaqmagkasa apteme wesse' apwányam ma'a apketche Joacaz. 

36Veinticinco apyeyam axta weykmok apteme wesse' apwányam Jehú m'a 

Israel, cham'a tegma apwányam nak Samaria. 

 

2 Reyes 11 
Atalía ektemessásamáxche agko' wesse' ekwányam 

(2 Cr 22.10—23.21) 

1Xama axta ekleg'a amya'a apketsapa étche m'a Atalía, egken nak Ocozías, 

xegkek axta keñe éltamho kólnápok apyókxoho wesse' apwányam 
apnámakkok. 

2Keñe axta m'a Joseba, wesse' apwányam Joram axta apketche, apyáxeg 

kelwána axta Ocozías, ekxegánegkesa m'a Joás, Ocozías axta apketche, 
ekyetnakhasa nepyeseksa m'a nápakha apketchek axta m'a wesse' 
apwányam, cham'a aptekyawa axta. Póssessek axta amonye' m'a Atalía, 
yetlo m'a eyássáseyak axta chá'a nam'agkok, ektaxnésa kañe' tegma 
apwáxok eknaqténamáxchexa axta chá'a. Keñe axta mematña, 

3seis apyeyam axta weykmok kélpósso Joás ma'a Wesse' egegkok tegma 

appagkanamap apagkok, yetlo m'a eyéyak axta chá'a nam'agkok. Éláneykha 
apchókxa axta temék ma'a Atalía. 

4Siete apyeyam axta entáhak, apkeltamhók axta kólnaqlósawakxések Joiadá 

sẽlpextétamo apkelámha apmonye'e, tén han quereteos yetlo m'a ektáha nak 
apkeltaqmelchesso, apkelántaxnéssek axta m'a Wesse' egegkok tegma 
appagkanamap apagkok, aphakxa axta m'a. Cháxa apheyásawókxa axta 
han mók apkelpaqhetchásamákpoho apkelxéna chá'a naqsók kaxhok mók 
aptamhágkaxa, apxekmóssek axta m'a wesse' apwányam apketche Joás. 

5Keñe axta aptáha apkeláneya s'e: “Keso yaqwánxa sa' kóltéhek kéxegke 

s'e: kélxama sa' chá'a kóltaqmelchesek tegma apyawe ekhem sábado, cháxa 
kélqántánxo nak; 

6keñe sa' kélnápakha han kólchaqnaha m'a átog ekwesey nak Sur; keñe sa' 

han kélnápakha m'a teyp átog, axayo' nak ma'a apheykegkaxa nak 
apkeltaqmelchesso tegma. Keñe sa' kólsawhaxkohok chá'a 
kélyaqmagkásamaxche kélláneykha m'a tegma apyawe. 

7Keñe sa' ma'a ánet apkelyaqyeyáseyak nak chá'a apkeláneykha tegma 

sábado, elanha sa' Wesse' egegkok tegma appagkanamap apagkok, 
ekpayho nak aphakxa m'a wesse' apwányam. 

8Kólwakhekxak sa' chá'a kéxegke m'a wesse' apwányam, yetlo kélmeykha 

chá'a sókwenaqte, keñe sa' apmáheyo enxoho etaxnegwók kélchaqnágkaxa, 
kólaqhek sa'. Kólyetlawha sa' chá'a kéxegke apmahágkaxa enxoho chá'a m'a 
wesse' apwányam.” 

9Aptamhágkek axta sẽlpextétamo m'a ekyókxoho apkeltamhókxa axta 

etnahagkok ma'a apkelmaxnéssesso Dios énxet'ák apagkok Joiadá. Xama 
xama axta chá'a apnaqláwak apkelxegexma'a apagko', cham'a 
apkeláneykha nak chá'a tegma sábado, tén han ma'a apyenyeykekxa nak 
chá'a apkeltamheykha, apkelmeyákxeyk axta m'a aphakxa nak 
apkelmaxnéssesso Dios énxet'ák apagkok Joiadá. 

10Apkelmeyásegkek axta sawhéwa apkelmaxnéssesso Dios énxet'ák 

apagkok ma'a apkelámha apmonye'e nak sẽlpextétamo, keñe han ma'a 
apkeláhakkásamap, ektáha axta apagkok ma'a wesse' apwányam David, 
ekheykegko nak ma'a Wesse' egegkok tegma appagkanamap apagkok. 

11Apchaqnágwokmek axta chá'a apkeláneyákpexa axta chá'a yaqnágwók 

ma'a apkeltaqmelchesso nak tegma appagkanamap, cham'a ekpayho nak 
apkelya'assamakxa, tén han nepsagqalwa m'a tegma appagkanamap nak, 
keñe han ma'a neyáwa nak ekwatnamáxchexa aqsok, yetlo apkelmeykha 
sawhéwa yaqwayam elanha m'a wesse' apwányam. 

12Keñe axta Joiadá aptekkesa m'a wesse' apwányam apketche, 

apketchessessek axta han apqátek apketchesso apqátek élyenma, tén han 
apmésa m'a magkenatchesso nak nenteme wesse' apwányam, keñe axta 
natámen apyegkenchesso apqátek pexmok égmenek apxéna apteméssesa 
wesse' apwányam. Tén axta apkeltekpagáncha'a apmék apyókxoho, axta 
aptáhak apkelyennaqtésawo apkelpeywa s'e: “¡Megkamassegwomek sa' 
apteme wesse' apwányam!” 

13Xama axta ekleg'a Atalía apkelwehéseykha sẽlpextétamo tén han ma'a 

énxet'ák, meyákxeyk axta m'a Wesse' egegkok tegma appagkanamap 
apagkok, apchaqnákxexa axta apyókxoho énxet'ák. 

14Wet'ak axta wesse' apwányam apkenmeyncha'a m'a nekha nak meteymog 

émha, aptamheykegkaxa axta chá'a. Apchaqnáha axta han nápakha 
apkenmágkaxa m'a apkelámha apmonye'e nak, tén han ma'a apkelpáwasso 
nak, kelpayhekxók agko' axta apkelwáxok énxet'ák, apkelpáwássek axta 
apkelaqkahasso. Tén axta élyepta élnaqta m'a Atalía, axta táhak ekpaqmeta 
ekyennaqte s'e: —¡Énmexáxche'! 

15Tén axta apkelmaxnéssesso Dios énxet'ák apagkok Joiadá, aptáha 

apkeláneya sẽlpextétamo apkelámha apmonye'e, apnaqleykha axta chá'a 

m'a sẽlpextétamo: —¡Kóltekkes halep apchaqnágkaxa nak sẽlpextétamo! 
¡Kólyetxa sa' chá'a sawo m'a ektáha nak chá'a apkelyetláyam! Apkeltamhók 
axta han megkólaqhek apkelmaxnéssesso Dios énxet'ák apagkok ma'a kañe' 
nak Wesse' egegkok tegma appagkanamap apagkok, 

16máxcheyk axta, keñe kélya'ásekxo m'a apkelántaxnamakxa nak chá'a 

apkelchánte yátnáxeg ma'a wesse' apwányam apxagkok apyawe, cha'a 
apchaqhakxa axta han ma'a. 

17Keñe axta Joiadá apkelana ekhémo mók apkelpaqhetchásamákpoho m'a 

Wesse' egegkok, tén han wesse' apwányam ekweykekxoho énxet'ák, 
apkelxéna etnahagkok Wesse' egegkok énxet'ák apagkok, apheyásawók 
axta han mók apkelpaqhetchásamákpoho wesse' apwányam ma'a énxet'ák. 

18Tén axta apkelmeyákxo apyókxoho m'a tegma kélpeykessamókxa axta 

chá'a Baal, keñe apyaqnegkesa, appalchessessek axta ekyókxoho m'a 
kélwatnéssamakxa axta chá'a aqsok, tén han ma'a kéleykmássesso. Keñe 
axta Matán kélaqha m'a nekha nak élwatnamáxchexa aqsok, apteme axta 
apkelmaxnéssesso énxet'ák agkok ma'a Baal. Tén axta apkelmaxnéssesso 
Dios énxet'ák apagkok, apnegkena apkeláneykha m'a Wesse' egegkok 
tegma appagkanamap apagkok; 

19keñe axta apnaqlákxo sẽlpextétamo apkelámha apmonye'e, tén han 

quereteos, tén han ma'a apkeltaqmelchesso nak chá'a tegma, keñe han 
apyókxoho énxet'ák, apkelyetlákxeyk axta wesse' apwányam eyeynamo m'a 
Wesse' egegkok tegma appagkanamap apagkok, ekweykekxoho m'a wesse' 
apwányam apxagkok apyawe nak, apkelántaxneyk axta m'a átog 
apchaqneykegkaxa axta chá'a apkeltaqmelchesso tegma. Apheyk axta Joás 
ma'a néten taháno ektaqmalma, 

20kelpayhekxeyk axta han apkelwáxok apyókxoho énxet'ák. Méko axta táhak 

ektáhakxa apheykha énxet'ák ma'a tegma apwányam, hakte ketsekkek axta 
Atalía kélyetxaya sawo m'a wesse' apwányam apxagkok apyawe nak. 

Joás apteme wesse' apwányam ma'a Judá 

(2 Cr 24.1-27) 

21Siete apyeyam apagkok axta weykmok apkeynamo apteme wesse' 

apwányam ma'a Joás, 

 

2 Reyes 12 

1Temegkek axta xa, ekweykmo axta siete apyeyam apteme wesse' 

apwányam Jehú; cuarenta apyeyam axta weykmok apteme wesse' 
apwányam ma'a Jerusalén. Sibiá axta ekwesey egken, eñama axta m'a 
Beerseba. 

2Leklamók axta apwáxok Wesse' egegkok ektémakxa aqsok apkelane m'a 

Joás, hakte apkelxekmóssegkek axta m'a Joiadá, apteme axta 
apkelmaxnéssesso Dios énxet'ák apagkok. 

3Axta eyke kólmassésseykmok ma'a kélpeykessamókxa axta chá'a aqsok 

kéleykmássesso, apkelméssamakxa axta makham aqsok apkelnapma m'a 
énxet'ák, tén han apkelwatnamakxa axta chá'a m'a aqsok ekmátsa nak 
ekpaqneyam éten agkok. 

4-5 Xama ekhem axta aptáha apkeláneya Joás ma'a apkelmaxnéssesso Dios 

énxet'ák apagkok: —Kólánchásekxa sa' kéxegke ekyókxoho selyaqye 
eknegkenamaxche nak chá'a kélmésso naqsa Wesse' egegkok, kélseykenta 
nak chá'a m'a tegma appagkanamap apagkok, kólmok sa' chá'a m'a ekwánxa 
enxoho apkelánémakpexa nak chá'a eyánmagkasek xama énxet, tén han 
ma'a ekyókxoho aqsok kélmésso naqsa apseykenta apagko' nak chá'a xama 
énxet ma'a Wesse' egegkok tegma appagkanamap apagkok. Kólmaxna sa' 
chá'a m'a apkeltaqmelchesso nak selyaqye, yaqwayam sa' kóllánekxak 
eyeyméxchexa enxoho chá'a m'a tegma appagkanamap. 

6Wokmek axta eyke veintitrés apyeyam apteme wesse' apwányam ma'a 

Joás, keñe apkelmaxnéssesso Dios énxet'ák apagkok, meláneykekxo 
makham ma'a tegma appagkanamap. 

7Tén axta wesse' apwányam Joás apcháneyáncha'a m'a apkelmaxnéssesso 

Dios énxet'ák apagkok Joiadá, keñe han ma'a pók apkelmaxnéssesso Dios 
énxet'ák apagkok. Aptáhak axta apkeláneya s'e: —¿Yaqsa ektéma 
megkólláneykekxo nak kéxegke tegma appagkanamap? Melmésagkehek sa' 
kaxwók selyaqye kéxegke m'a apkeltaqmelchesso nak chá'a selyaqye; keñe 
sa' ekyetnakxa nak kaxwók selyaqye kélagkok, kólmések sa' yaqwayam 
kóllánekxak ma'a tegma appagkanamap. 

8Leyawók axta han apkelwáxok apkelmaxnéssesso Dios énxet'ák apagkok, 

melxawagkehek kaxwók selyaqye apagkok ma'a énxet'ák, tén han metnehek 
kaxwók yaqwayam elánekxak ma'a tegma appagkanamap nak. 

9Tén axta apkelmaxnéssesso Dios énxet'ák apagkok Joiadá apma xama 

yántéseksek kélxata aqsok, apyagkaxqatchek axta átog, keñe axta 
appekkenwokmo m'a nekha nak ekwatnamáxchexa aqsok, ekpayho nak 
nélya'assamakxa, nentaxna enxoho m'a Wesse' egegkok tegma 
appagkanamap apagkok; keñe axta apkelmaxnéssesso Dios énxet'ák 
apagkok apkeláneykha axta chá'a m'a nentaxnamakxa nak tegma 
appagkanamap, exátawakxak axta chá'a ekyókxoho selyaqye kélseykekxa 
axta chá'a m'a Wesse' egegkok tegma appagkanamap apagkok. 

10Xama axta étak chá'a kalánhok selyaqye m'a yántéseksek nak, ewakxak 

axta chá'a m'a aptáxéssesso axta chá'a weykcha'áhak ma'a wesse' 
apwányam, yetlo m'a apkemha apmonye' apkelmaxnéssesso Dios énxet'ák 
apagkok, elyetsátekxak axta chá'a selyaqye apkelwete axta chá'a m'a 

Wesse' egegkok tegma appagkanamap apagkok; exatmagkok axta chá'a 
yágkentamáhak, 

11appenchessek axta agkok chá'a apkelyetsáteykekxa ekwánxa, elmések 

axta chá'a m'a apkelxegkesso axta chá'a apkeláneykekxa m'a tegma 
appagkanamap, yaqwayam enxoho eyánmagkasek apkeltamheykha m'a 
apkelánéyak nak yántéseksek, tén han ma'a apkelámha apmonye'e nak 
apkeltamheykha m'a Wesse' egegkok tegma appagkanamap apagkok, 

12keñe axta han elmések chá'a m'a apkelánéyak nak tegma, tén han 

apkelhaxyawáseyak nak chá'a meteymog, yaqwayam enxoho elmok chá'a 
m'a yántéseksek, tén han meteymog kélhaxyawasso nak 
kélyaqtenneykekxa', yaqwayam enxoho kóllánekxak ma'a tegma 
appagkanamap, tén han kólyánmagkasek ekyókxoho m'a ektegyamaxche 
nak chá'a aqsok. 

13Keñe axta xa selyaqye kélseykekxa axta chá'a m'a Wesse' egegkok tegma 

appagkanamap apagkok, axta kólmeykha yaqwayam kalanaxchek ma'a 
egheykok élánamáxche nak sawo ekmope ekmomnáwa, tén han ma'a 
kélmeykha nak chá'a kólsapanchesek cháléwasso, egheykok élyawe, 
kélaqkahasso, tén han ma'a mók aqsok kélmeykegkaxa élánamáxche nak 
sawo ekyátekto ekmomnáwa, tén han sawo ekmope ekmomnáwa, 

14kólmések axta aqsa chá'a selyaqye m'a apkelánémap axta chá'a 

exegkesek apkeltamheykha, yaqwayam enxoho etnéssesek kélmeykha 
kélláneykekxa m'a Wesse' egegkok tegma appagkanamap apagkok. 

15Megkólyetsetchásekxeyk axta han chá'a ekwánxa apmeykha selyaqye 

énxet'ák, cham'a apkelxawéyak axta chá'a selyaqye yaqwayam enxoho 
eyánmagkasek apkeltamheykha m'a apkeltamheykha nak, hakte metwasha 
axta chá'a apkelmeykha selyaqye m'a. 

16Keñe axta megkólsakxeyk chá'a tegma appagkanamap ma'a selyaqye 

kélmésso naqsa ekyaqmageykekxa nensexnánémaxche', tén han 
magya'assáxma, hakte axta apagkok chá'a m'a apkelmaxnéssesso Dios 
énxet'ák apagkok. 

17Apketámeykegkek axta Hazael, wesse' apwányam nak Siria m'a tegma 

apwányam nak Gat, cháxa ekhem nak, apmomchek axta han, keñe axta 
apmeyeykekxo han Jerusalén yaqwayam ektamagkok. 

18Keñe m'a Joás, wesse' apwányam nak Judá, apkelmoma m'a ekyókxoho 

aqsok élpagkanamaxche', apkelpagkanchesso axta chá'a yaqwayam 
kólpeykeshok Wesse' egegkok ma'a kelwesse'e apkelwányam axta, cham'a 
Josafat, Joram tén han Ocozías, apyapmeyk nanók axta m'a apchókxa Judá; 
apkelmeyk axta han ma'a apkelmésso apagko' axta, tén han ma'a ekyókxoho 
sawo élyátekto élmomnáwa apkelwete axta m'a kélxátamakxa nak aqsok 
élmomnáwa m'a tegma appagkanamap, keñe han ma'a wesse' apwányam 

apxagkok apyawe nak, apkeláphássessek axta Hazael xa ekyókxoho nak, 
keñe axta apkelwátesa apketámeyak ma'a Jerusalén. 

19Ektémakxa axta apweynchámeykha Joás, tén han ekyókxoho aqsok 

apkelane, hágkek eknaqtáxésamaxche m'a weykcha'áhak apagkok axta m'a 
apkelwesse'e apkelwányam nak Judá. 

20Apkelánékxeyk axta apkelpeywa peya yenmexek ma'a sẽlpextétamo 

apkelwesse'e apagkok apagko' nak, keñe axta apchaqha m'a tegma 
apyetnama nak néten xóp kélekhesso, cham'a ámay ekmahéyak nak Silá. 

21Axta apchaqhe m'a ektáha nak sẽlpextétamo apkelámha apmonye'e 

apagkok, cham'a Josacar, Simat axta apketche, tén han Jozabad, Somer 
axta apketche. Xama axta apketsapa keñe kélátawanyegwákxo m'a David 
Tegma Apwányam apagkok. Tén axta apyaqmagkasa apteme wesse' 
apwányam ma'a apketche Amasías. 

 

2 Reyes 13 
Joacaz apteme wesse' apwányam ma'a Israel 

1Apcheynawók axta apteme wesse' apwányam Joacaz ma'a Israel, Jehú axta 

apketche, ekweykmo axta veintitrés apyeyam apteme wesse' apwányam 
Joás ma'a Judá, Ocozías axta apketche, diecisiete apyeyam axta weykmok 
apteme wesse' apwányam ma'a Samaria. 

2Asagkek axta eyke ektémakxa aqsok apkelane nápaqtók Wesse' egegkok, 

hakte hawók axta ektémakxa axta apkelane mey'assáxma m'a Jeroboam, 
Nabat axta apketche, apkelánéseykegko axta melya'assáxma m'a énxet'ák 
Israel. Meyke apyenseyam. 

3Axta keñamak aplawa Wesse' egegkok apkeltaqnaweygko m'a énxet'ák 

Israel, wenaqtémók axta apkeltémo elmok ma'a Hazael, wesse' apwányam 
nak Siria, tén han ma'a Ben-hadad, apketche nak ma'a. 

4Keñe axta Joacaz appaqhetchesa Wesse' egegkok, apmeyk axta han takha' 

apkelmaxnagko m'a Wesse' egegkok, hakte apweteyak axta ektémakxa 
apnaqtawáseykegkoho israelitas ma'a wesse' apwányam nak Siria. 

5Tén axta Wesse' egegkok apmésa xama énxet apkelwagkasso teyp ma'a 

Israel, apkelwagkassek axta han teyp israelitas neyseksa apmáheyo elmok 
ma'a wesse' apwányam nak Siria, keñe axta ektaqmelákxo makham 
apheykha m'a apxanák nak, ekhawo ektémakxa axta sekxók apheykha. 

6Axta eyke elyámasmak ma'a apkeltémakxa melya'assáxma 

apkeláneykegko axta m'a Jeroboam axta aptawán'ák neptámen, 
apkelánéseykegko axta melya'assáxma m'a Israel, apkelenxanmeykegkók 
axta apkeláneyak melya'assáxma, makhemek axta makham ekyetno 
kéleykmássesso Aserá m'a Samaria. 

7Cincuenta sẽlpextétamo apagkok axta aqsa apkeleymomákpok ma'a 

Joacaz, apkelchánte nak yátnáxeg, diez yátnáxeg apkelyenyawasso 
apkenchesso nak kempakhakma, keñe han diez mil ma'a sẽlpextétamo 
apkelxega nak náxop. Hakte wesse' apwányam Siria axta ektáha 
apmassésseyam apyókxoho, tén han aptemessáseykekxo xóp ánek. 

8Ektémakxa axta apweynchámeykha Joacaz, tén han ekyókxoho aqsok 

apkelane, tén han megyesseykekxa chá'a apkelane aqsok, hágkek 
eknaqtáxésamaxche m'a weykcha'áhak apagkok axta m'a apkelwesse'e 
apkelwányam nak Israel. 

9Xama axta apketsapa, keñe kélátawanyegwákxo m'a Samaria. Keñe 

apyaqmagkasa apteme wesse' apwányam ma'a apketche Joás. 

Joás apteme wesse' apwányam Israel 

10Apkeynawók axta apteme wesse' apwányam Joás ma'a Israel, Joacaz axta 

apketche, ekweykmo axta treinta y siete apyeyam apteme wesse' apwányam 
Joás, cham'a wesse' apwányam nak Judá, dieciséis apyeyam axta weykmok 
apteme wesse' apwányam ma'a Samaria. 

11Asagkek axta eyke ektémakxa aqsok apkelane nápaqtók Wesse' egegkok, 

hakte axta elwátesseykmok apkelane ekyókxoho m'a mey'assáxma, 
aptémakxa axta m'a Jeroboam, Nabat axta apketche, apkelánéseykegko 
axta melya'assáxma m'a Israel. Apkelenxáneykmók axta aqsa apkelane. 

12Ektémakxa axta apweynchámeykha Joás, tén han ekyókxoho aqsok 

apkelane, tén han megyesseykekxa chá'a apkelane aqsok, tén han 
ektémakxa axta apkelnápomap ma'a Amasías, wesse' apwányam axta Judá, 
hágkek eknaqtáxésamaxche m'a weykcha'áhak apagkok axta m'a 
apkelwesse'e apkelwányam nak Israel. 

13Xama axta apketsapma m'a Joás, keñe kélátawanyegwákxo m'a Samaria, 

kélátawanyamakxa axta m'a apkelwesse'e apkelwányam axta Israel. Keñe 
apyaqmagkasa apteme wesse' apwányam ma'a Jeroboam. 

Eliseo apketsapma 

14 Apháxamákpek axta Eliseo meyke aptaqmelwayam, apteyánegweykmók 

axta han ma'a Joás, wesse' apwányam nak Israel, appathetáha axta han 
yetlo apkelekxagweykha. Aptáhak axta s'e: —¡Táta, táta, xép axta apteme 
xama sẽlpextétamo apyennaqte apkelmasma m'a énxet'ák Israel! 

15Aptáhak axta apcháneya Eliseo: —Ema sa' yágke yetlo aktek. Apmeyk axta 

yágke m'a wesse' apwányam yetlo aktek. 

16Tén axta aptáha apcháneya Eliseo: —Elánekxa aptáhakxa yaqwayam 

yahaxtaqpog. Neyseksa apméyak axta wesse' apwányam, keñe axta Eliseo 
apkelmassásegko apmék ma'a wesse' apwányam. 

17Aptáhak axta apcháneya: —Emeykes sa' átog étkok ekpayho nak 

ekteyapmakxa ekhem. Apmeykessek axta m'a wesse' apwányam, keñe 
aptáha apcháneya m'a Eliseo: —¡Yahaxtaqpog kaxwo! Keñe axta 
aphaxtaqpaga yágke m'a wesse' apwányam. Tén axta Eliseo aptáha 
appeywa s'e: —¡Wesse' egegkok yágke apagkok ekteme segwagkasso teyp! 
¡Yágke segwagkasso teyp énmexma nak Siria! ¡Emenxenek sa' xép énxet'ák 
Siria m'a ekpayho nak Afec, emasséssók sa' han apyókxoho! 

18Keñe axta aptáha apcháneya makham ma'a wesse' apwányam: —Elmekxa 

sa' makham yágke aktek. Xama axta apkelmákxo wesse' apwányam, 
aptáhak axta apcháneya Eliseo: —Etekpog sa' kaxwók xapop. ántánxo 
aptekpaga axta han aptáhak wesse' apwányam xapop ma'a yágke aktek, 
keñe apkelwátesa. 

19Tén axta aptaqnawaya Dios appeywa aplegasso, aptáhak axta apcháneya: 

—Kaxtemék xeyk apteme cinco essenhan seis aptekpaga xapop, esawhohok 
xeyk emenxenek ma'a sirios, ekwokmoho apsawhawo apkelnapma; ántánxo 
apmenxenma sa' eyke aqsa etnehek. 

20Apketsekkek axta Eliseo, keñe kélátawanya. Yókxoho apyeyam axta chá'a 

elántaxnegwakxak yókxexma Israel ma'a apkelmenyexma apkeleñama nak 
Moab, 

21xama axta apkelwet'a apkelxegakmo énxet'ák apkelmenyexma m'a 

israelitas apchátawanyakxa axta pók, apyenyókek axta aqsa kañe' 
kélátawanyamakxa axta Eliseo, keñe apkeltaqhákxo. Xama axta 
ektamháxkoho énxet aphápak ma'a Eliseo aphápak nak, yetlókok axta 
apxátekhágwayam, apkempákxeyk axta néten. 

22Apnaqtawáseykegkók axta Hazael ma'a énxet'ák Israel, wesse' apwányam 

nak Siria, apyennaqtamakxa axta m'a Joacaz. 

23Apkelapyósegweykmek axta eyke apkelányo Wesse' egegkok, 

chaqhegkek axta apwáxok apkelányo, apkelányók axta chá'a eñama m'a 
aphéssamo axta mók apkelpaqhetchásamákpoho m'a Abraham, Isaac tén 
han Jacob, axta emáheyók emasséssók, tén han elántekkesek ma'a aphakxa 
nak, wokmók eyke makham metnéssesso s'e kaxwo' nak. 

24Xama axta apketsapa Hazael, wesse' apwányam nak Siria, keñe 

apyaqmagkasa apteme wesse' apwányam ma'a apketche Ben-hadad. 

25Tén axta Joás, Joacaz axta apketche, apmákxo makham ektémakxa axta 

apkeláneykha apchókxa m'a Ben-hadad, cham'a tegma apkelyawe nak, 
apkelyementamoma axta apkempakhaya m'a Joacaz, apyáp axta. Ántánxo 
apyaqmasso axta aptemék Joás ma'a Ben-hadad, keñe apkelmeykekxo m'a 
tegma apkelyawe nak Israel. 

2 Reyes 14 
Amasías apteme wesse' apwányam ma'a Judá 

(2 Cr 25.1-28) 

1Apcheynawók axta apteme wesse' apwányam Amasías, Joás axta 

apketche, ekweykmo axta apqánet apyeyam apteme wesse' apwányam ma'a 
Joás, Joacaz axta apketche, cham'a wesse' apwányam axta Israel. 

2Veinticinco apyeyam apagkok axta weykmok apkeynamo apteme wesse' 

apwányam Amasías, veintinueve apyeyam axta apteme wesse' apwányam 
ma'a Jerusalén. Joadán axta ekwesey egken, eñama axta Jerusalén. 

3Leklamók axta apwáxok Wesse' egegkok ektémakxa aqsok apkelane m'a 

Amasías, asextók axta eyke, axta kaxnawok ma'a aptémakxa axta apyáp 
nano' apwesey axta David. Hakte hawók axta ektémakxa aqsok apkelane 
m'a apyáp, apwesey axta Joás, 

4axta kólmassésseykmok ma'a kélpeykessamókxa axta chá'a aqsok 

kéleykmássesso, cham'a apkelméssamakxa nak makham aqsok 
apkelnapma m'a énxet'ák, tén han apkelwatnamakxa nak makham aqsok 
ekmátsa nak ekpaqneyam éten agkok. 

5Xama axta ekyennaqweykmo apteme wesse' apwányam Amasías, 

apkelnápekxeyk axta apyókxoho m'a sẽlpextétamo apkelwesse'e, 
apchaqhássesso axta m'a apyáp axta. 

6Axta eyke elnáhakkásak apketchek ma'a apchaqhássesso axta apyáp, 

ekhawo ektémakxa axta eknaqtáxésamaxche m'a weykcha'áhak Moisés axta 
segánamakxa apagkok, apkeltémo axta katnehek Wesse' egegkok se'e: 
“Megkapayhawok etekyók apyapmeyk eñama apkelsexnenagko m'a 
apketchek nak, megkapayhawok nahan etekyók kélketchek eñama 
apkelsexnenagko m'a apyapmeyk nak, xama aqsa chá'a payhawok emátog 
eñama eksexnenagko mey'assáxma apagkok apagko'.” 

7Amasías axta m'a apkelnapma axta diez mil edomitas, ekpayho nak 

Ekyapwate Yásek Xapop, keñe apma m'a Selá, tén axta apteméssesa 
ekwesey Jocteel, cháxa ekyetnama nak makham ekwesey s'e negwánxa 
nak. 

8Tén axta apcháphássesa amya'a Amasías ma'a Joás, wesse' apwányam 

nak Israel, Joacaz nak apketche, aptáwen nak Jehú. Aptáhak axta 
apcháneya m'a: “Emyógma sa' se'e, ólyepkónaxchek sa'.” 

9Aptáhak axta Joás apcháphassásekxo appeywa s'e: “Aptáhak yátapé 

apcháphássesa appeywa yámet cedro émha nak Líbano s'e: ‘Kagkés étche 
kelwána m'a hatte apkenna', yaqwayam etnehek aptáwa'.’ Mahágkek axta 
eyke aqsok nawhak eklo m'a, keñe élteyókmo m'a yátapé. 

10Ekya'ásegkók ko'o apkelnapma axta m'a edomitas, cháxa ekméssama nak 

eyeymáxkoho apwáxok. Keyxkoho aqsa apwáxok; exa aqsa apxagkok. 
¿Yaqsa ektáha peya nak esexnánékpekxohok apagko', tén han esexnenak 
ma'a Judá?” 

11Axta eyke elyahákxak ma'a Amasías. Tén axta apxega m'a Joás yaqwayam 

yenmexek Amasías ma'a ekpayho nak Bet-semes, ekyetnama nak Judá. 

12Apmenxenákpek axta énxet'ák Judá, apmenxena m'a énxet'ák Israel, 

apkenyahágkek axta apkelmeyákxo chá'a apxanák nak. 

13Apmeyk axta Joás, wesse' apwányam Israel ma'a Amasías, wesse' 

apwányam axta Judá, axta payhók ma'a Bet-semes, keñe axta apmeyákxo 
m'a Jerusalén, apyagkaxqatmakxa axta nápakha tegma kélhaxtegkesso 
ekweykmoho ciento ochenta metros ekwegqakxa', eyeynmo m'a ekwesey 
nak Átog Efraín ekweykekxoho m'a ekwesey nak Átog Máséyak. 

14Apkelmeyk axta ekyókxoho m'a sawo élyátekto élmomnáwa, tén han sawo 

élmope élmomnáwa nak, keñe han ma'a ekyókxoho aqsok ekhéyak axta m'a 
Wesse' egegkok tegma appagkanamap apagkok, ekweykekxoho m'a aqsok 
élmomnáwa ekhéyak nak wesse' apwányam apxagkok. Xama axta 
appenchesa apkelmá nápakha énxet, keñe aptaqháwo makham Samaria. 

15Ektémakxa axta apweynchámeykha Joás, tén han aqsok apkelane, tén han 

megyesseykekxa chá'a apkelane aqsok, tén han apkempakhaya axta m'a 
Amasías, wesse' apwányam axta Judá, hágkek eknaqtáxésamaxche m'a 
weykcha'áhak apagkok axta m'a apkelwesse'e apkelwányam nak Israel. 

16Xama axta apketsapma, keñe kélátawanyegwákxo m'a Samaria, 

kélátawanyamakxa axta m'a apkelwesse'e apkelwányam axta m'a Israel. 
Keñe apyaqmagkasa apteme wesse' apwányam ma'a apketche Jeroboam. 

17Aphegkek axta makham quince apyeyam Amasías, Joás axta apketche, 

wesse' apwányam axta m'a Judá, natámen apketsapma axta m'a Joás, 
Joacaz axta apketche, wesse' apwányam axta Israel. 

18Ektémakxa axta apweynchámeykha Amasías, hágkek 

eknaqtáxésamaxche m'a weykcha'áhak apagkok nak ma'a apkelwesse'e 
apkelwányam nak Judá. 

19Jerusalén axta han kelánéxchekxak amya'a yaqwánxa kólteméssesek ma'a 

Amasías, keñe apxeganakmo apmahágko m'a Laquis; kélamheykegkek axta 
eyke m'a tegma apwányam nak, axta apmátegwomhok ma'a. 

20Tén axta kélsákxo kélpátegkásekxo yátnáxeg, kélátawanyegwákxeyk axta 

m'a Jerusalén, kélátawanyamakxa axta apyapmeyk nano', ekpayho nak 
David Tegma Apwányam apagkok. 

21Tén axta apyókxoho énxet'ák Judá apkelyésancha'a Azarías, 

apteméssessek axta wesse' apwányam apyaqmagkasso m'a apyáp 
Amasías. Dieciséis apyeyam apagkok axta aptemék ma'a Azarías, 

22axta apkeláneykekxa han tegma apwányam nak Elat ma'a, natámen axta 

apketsapma m'a apyáp, apmeyásekxeyk axta makham ma'a Judá. 

Jeroboam II apteme wesse' apwányam ma'a Israel 

23Apcheynawók axta apteme wesse' apwányam Jeroboam, Joás axta 

apketche, wesse' apwányam axta Israel, ekweykmo axta quince apyeyam 
apteme wesse' apwányam Amasías, Joás axta apketche, wesse' apwányam 
nak Judá, cuarenta y un apyeyam axta apteme wesse' apwányam ma'a 
Samaria. 

24Asagkek axta eyke ektémakxa aqsok apkelane nápaqtók Wesse' egegkok, 

hakte axta elwátesseykmok apkelane ekyókxoho m'a mey'assáxma, 
aptémakxa axta m'a Jeroboam, Nabat axta apketche, apkelánéseykegko 
axta melya'assáxma m'a Israel. 

25 Apwákxéssek axta makham Jeroboam ekweykenxa axta néxa xapop ma'a 

Israel, eyeynamo m'a nentaxnamakxa nak Hamat ekweykekxoho m'a 
wátsam ekwányam nak Arabá, aptémakxa axta apxeyenma m'a Wesse' 
egegkok, Dios nak Israel, apchásenneykekxo axta exének ma'a Jonás, 
Amitai axta apketche, apteme axta Dios appeywa aplegasso m'a yókxexma 
nak Gat-héfer. 

26Hakte apweteyak axta Wesse' egegkok ektémakxa ekmaso agko' 

apkellegeykegkoho m'a énxet'ák Israel, méko axta égketamaxko xama 
enxoho, apweteyak axta méko ekpasmo xama enxoho m'a Israel. 

27Keñe axta apkelwagkassama teyp, apchásenneykekxo m'a Jeroboam, 

Joás axta apketche, hakte axta emáheyók makham emasséssók 
apkelxénamap énxet'ák Israel se'e nélwanmeygkaxa nak. 

28Ektémakxa axta apweynchámeykha Jeroboam, tén han ekyókxoho aqsok 

apkelane, tén han megyesseykekxa axta chá'a apkelane aqsok, tén han 
ektémakxa axta chá'a apkempakhe, tén han apmeykekxo makham ma'a 
Damasco, tén han Hamat yaqwayam katnekxak makham agkok ma'a Israel, 
hágkek eknaqtáxésamaxche m'a weykcha'áhak apagkok axta apkelwesse'e 
apkelwányam nak Israel. 

29Xama axta apketsapma Jeroboam, kélátawanyegwákxeyk axta m'a 

kélátawanyamakxa axta apkelwesse'e apkelwányam axta Israel. Keñe 
apyaqmagkasa apteme wesse' apwányam ma'a apketche Zacarías. 

 

2 Reyes 15 
Azarías apteme wesse' apwányam ma'a Judá 

(2 Cr 26.3-5,16-23) 

1Apcheynawók axta apteme wesse' apwányam Azarías, Amasías axta 

apketche, wesse' apwányam nak Judá, ekweykmo axta veintisiete apyeyam 
apteme wesse' apwányam Jeroboam. 

2Dieciséis apyeyam apagkok axta apkeynamo apteme wesse' apwányam, 

cincuenta y dos apyeyam axta apteme wesse' apwányam ma'a Jerusalén. 
Jecolías axta ekwesey egken, eñama axta Jerusalén. 

3Leklamók axta apwáxok Wesse' egegkok ektémakxa aqsok apkelane m'a 

Azarías, ekhawo ektémakxa axta aqsok apkelane m'a Amasías, apyáp axta. 

4Axta eyke kólmassésseykmok ma'a kélpeykessamókxa axta chá'a aqsok 

kéleykmássesso, apkelméssamakxa nak makham aqsok apkelnapma m'a 
énxet'ák, tén han apkelwatnamakxa nak makham aqsok ekmátsa nak 
ekpaqneyam éten agkok. 

5Aplegassáseykegkók axta Wesse' egegkok ma'a wesse' apwányam, 

apchahaya negmasse ektepelchamaxche egyempehek ekwokmoho 
apketsapa, apxakko' apagko' axta aphak wesse' apwányam ma'a apxagkok 
apyawe nak, kélwátéssessegkek axta aptamheykha, keñe axta apmeykekxo 
aptamheykha m'a apketche Jotam, apkeláneykha axta m'a apchókxa'. 

6Ektémakxa axta apweynchámeykha Azarías, tén han ekyókxoho aqsok 

apkelane, hágkek eknaqtáxésamaxche m'a weykcha'áhak apagkok axta 
apkelwesse'e apkelwányam nak Judá. 

7Xama axta apketsapma Azarías, kélátawanyegwákxeyk axta xamo' ma'a 

apyapmeyk nano', cham'a David Tegma Apwányam apagkok. Tén axta 
apyaqmagkasa apteme wesse' apwányam ma'a apketche Jotam. 

Zacarías apteme wesse' apwányam ma'a Israel 

8Apcheynawók axta apteme wesse' apwányam Zacarías ma'a Israel, 

Jeroboam axta apketche, ekweykmo axta treinta y ocho apyeyam apteme 
wesse' apwányam Azarías, wesse' apwányam nak Judá, seis pelten axta han 
apteme wesse' apwányam ma'a Samaria. 

9Asagkek axta eyke ektémakxa aqsok apkelane nápaqtók Wesse' egegkok, 

ektéma axta m'a apyapmeyk nano', hakte axta elwátesseykmok apkelane 
mey'assáxma, aptémakxa axta m'a Jeroboam, Nabat axta apketche, 
apkelánéseykegko axta melya'assáxma m'a énxet'ák Israel. 

10Keñe axta Salum, Jabés axta apketche, apkelánekxo aptáhakxa yaqwayam 

yenmexek ma'a, apketámegkek axta han ma'a ekpayho nak Ibleam, 
apchaqhak axta han, keñe axta apyaqmagkassama apteme wesse' 
apwányam. 

11Ektémakxa axta apweynchámeykha m'a Zacarías, hágkek 

eknaqtáxésamaxche m'a weykcha'áhak apagkok axta m'a apkelwesse'e 
apkelwányam nak Israel. 

12Temék axta m'a aptémakxa axta Wesse' egegkok apkeltennasso m'a Jehú, 

apkeltennassama axta etnahagkok chá'a apkelwesse'e Israel ma'a 
apketchek nak ekweykekxoho m'a apketchek aptawán'ák nak. 

Salum apteme wesse' apwányam Israel 

13Apkeynawók axta apteme wesse' apwányam Salum, Jabés axta apketche, 

ekweykmo axta treinta y nueve apyeyam apteme wesse' apwányam ma'a 
Ozías, wesse' apwányam nak Judá. Xama pelten apagko' axta eyke apteme 
wesse' apwányam ma'a Samaria, 

14hakte apweykmek axta Menahem ma'a Samaria, apkeñama m'a Tirsá, 

Gadí axta apketche, keñe apketámeykegko m'a Salum, apchaqhak axta keñe 
apyaqmagkasa apteme wesse' apwányam. 

15Ektémakxa axta apweynchámeykha Salum, tén han apkeláneykekxo axta 

yaqweykenxa etnéssesek ma'a Zacarías, hágkek eknaqtáxésamaxche m'a 
weykcha'áhak apagkok axta m'a apkelwesse'e apkelwányam nak Israel. 

16Tén axta Menahem apmasséssekmo m'a tegma apwányam nak Tífsah, 

apsawhawók axta apkelma ekyókxoho aqsok ekhéyak axta m'a, tén han ma'a 
xapop agkok nak, eyeynamókxa m'a Tirsá, keñe axta apkelpáxqatchásegko 
han chá'a awokma'ák ma'a ekyókxoho kelán'ák lós'awo'. Aptemék axta xa 
ektáha nak, hakte axta kólmeykessásegkok átog ma'a tegma apwányam nak. 

Menahem apteme wesse' apwányam Israel 

17Apcheynawók axta apteme wesse' apwányam Menahem ma'a Israel, Gadí 

axta apketche, ekweykmo axta treinta y nueve apyeyam apteme wesse' 
apwányam ma'a Azarías, wesse' apwányam nak Judá, diez apyeyam axta 
weykmok apteme wesse' apwányam ma'a Samaria. 

18Asagkek axta eyke ektémakxa aqsok apkelane nápaqtók Wesse' egegkok, 

hakte axta elwátesseykmok apkelane m'a mey'assáxma, aptémakxa axta m'a 
Jeroboam, Nabat axta apketche, apkelánéseykegko axta melya'assáxma m'a 
énxet'ák Israel. Keñe apyennaqtamakxa axta makham, 

19aptaxnegweykmek axta apchókxa m'a Pul, wesse' apwányam axta Asiria, 

keñe Menahem apkelmésa treinta y tres mil kilos sawo élmope élmomnáwa, 
yaqwayam enxoho epasmok énnaqtéssesek ma'a aptémakxa nak wesse' 
apwányam. 

20Apkeltamhók axta han chá'a eyánmagkasek Menahem apyókxoho 

apkelwesse'e nak Israel, medio kilo sawo ekmope ekmomnáwa, yaqwayam 
eyánmagkasek ma'a wesse' apwányam Asiria. Tén axta aptaqháwo makham 

apmeyákxo apchókxa m'a wesse' apwányam Asiria, massék axta apha m'a 
apchókxa nak. 

21Ektémakxa axta apweynchámeykha Menahem, keñe han ekyókxoho aqsok 

apkelane, hágkek eknaqtáxésamaxche m'a weykcha'áhak apagkok axta m'a 
apkelwesse'e apkelwányam nak Israel. 

22Natámen apketsapma axta, keñe apyaqmagkasa apteme wesse' 

apwányam ma'a apketche Pecahías. 

Pecahías apteme wesse' apwányam Israel 

23Apcheynawók axta apteme wesse' apwányam Pecahías ma'a Israel, 

Menahem axta apketche, ekweykmo axta cincuenta apyeyam apteme wesse' 
apwányam ma'a Azarías, wesse' apwányam nak Judá, apqánet apyeyam 
axta apteme wesse' apwányam ma'a Samaria. 

24Asagkek axta eyke ektémakxa aqsok apkelane nápaqtók Wesse' egegkok, 

hakte axta elwátesseykmok apkelane m'a mey'assáxma, aptémakxa axta m'a 
Jeroboam, Nabat axta apketche, apkelánéseykegko axta melya'assáxma m'a 
énxet'ák Israel. 

25Keñe axta xama sẽlpextétamo apkemha apmonye' apagkok apwesey axta 

Pécah, Remalías axta apketche, apkeláneykekxo yaqweykenxa etnéssesek, 
cincuenta énxet Galaad axta han appasmo apketámegko m'a tegma 
apyennaqte nak wesse' apwányam apxagkok apyawe, keñe apchaqha, tén 
axta apyaqmagkasa apteme wesse' apwányam. 

26Ektémakxa axta apweynchámeykha Pecahías, tén han ekyókxoho aqsok 

apkelane, hágkek eknaqtáxésamaxche m'a weykcha'áhak apagkok axta m'a 
apkelwesse'e apkelwányam nak Israel. 

Pécah apteme wesse' apwányam Israel 

27Apcheynawók axta apteme wesse' apwányam Pécah ma'a Israel, Remalías 

axta apketche, ekweykmo axta cincuenta y dos apyeyam apteme wesse' 
apwányam ma'a Azarías, wesse' apwányam nak Judá, veinte apyeyam axta 
han apteme wesse' apwányam ma'a Samaria. 

28Asagkek axta eyke ektémakxa aqsok apkelane nápaqtók Wesse' egegkok, 

hakte axta elwátesseykmok apkelane m'a mey'assáxma, aptémakxa axta m'a 
Jeroboam, Nabat axta apketche, apkelánéseykegko axta melya'assáxma m'a 
énxet'ák Israel. 

29Apwokmek axta Tiglat-piléser, wesse' apwányam nak Asiria, aptémakxa 

axta wesse' apwányam Israel ma'a Pécah, apkelmeyk axta m'a tegma 
apkelyawe nak Iión, Abel-bet-maacá, Janóah, Quedes, Hasor, Galaad, 
Galilea keñe han ma'a ekyókxoho yókxexma nak Neftalí. Keñe axta m'a 
apheykha nak kañe' apkelmoma apnaqleykekxo m'a Asiria. 

30Keñe axta Oseas, Elá axta apketche, apkeláneykxo aptáhakxa yaqwánxa 

etnéssesek ma'a Pécah, Remalías axta apketche, apketámegkek axta keñe 
apchaqha. Cháxa ektémakxa axta apyaqmagkassama apteme wesse' 
apwányam, ekweykmo axta veinte apyeyam apteme wesse' apwányam ma'a 
Jotam, Ozías axta apketche. 

31Ektémakxa axta apweynchámeykha Pécah, tén han ekyókxoho aqsok 

apkelane, hágkek eknaqtáxésamaxche m'a weykcha'áhak apagkok axta m'a 
apkelwesse'e apkelwányam nak Israel. 

Jotam apteme wesse' apwányam Judá 

(2 Cr 27.1-9) 

32Apcheynawók axta apteme wesse' apwányam Jotam ma'a Judá, Ozías 

axta apketche, ekweykmo axta apqánet apyeyam apteme wesse' apwányam 
ma'a Pécah, Remalías axta apketche. 

33Veinticinco apyeyam apagkok axta weykmok apcheynamo apteme wesse' 

apwányam, dieciséis apyeyam axta apteme wesse' apwányam ma'a 
Jerusalén. Jerusá axta ekwesey egken, Sadoc axta apketche. 

34Leklamók axta apwáxok Wesse' egegkok ektémakxa aqsok apkelane m'a 

Jotam, ektémakxa axta aqsok apkelane m'a Ozías, apyáp axta, 

35hakte apkeláneyak axta m'a átog ekyetno nak néten Wesse' egegkok 

tegma appagkanamap apagkok. Axta eyke kólmassésseykmok ma'a 
kélpeykessamókxa axta chá'a aqsok kéleykmássesso, apkelméssamakxa 
nak makham aqsok apkelnapma m'a énxet'ák, tén han apkelwatnamakxa nak 
makham aqsok ekmátsa nak ekpaqneyam éten agkok. 

36Ektémakxa axta apweynchámeykha Jotam, tén han ekyókxoho aqsok 

apkelane, hágkek eknaqtáxésamaxche m'a weykcha'áhak apagkok axta m'a 
apkelwesse'e apkelwányam nak Judá. 

37Cháxa apcheynamókxa axta han Wesse' egegkok apcháphasso Resín 

ektamagkok ma'a Judá, cham'a Resín, wesse' apwányam nak Siria, yetlo m'a 
Pécah, Remalías axta apketche. 

38Xama axta apketsapma Jotam, kélátawanyegwákxeyk axta m'a 

kélátawanyamakxa axta apyapmeyk nano', cham'a David Tegma Apwányam 
apagkok, apyáp nanók axta. Tén axta apyaqmagkassama apteme wesse' 
apwányam ma'a apketche Ahaz. 

 

2 Reyes 16 
Ahaz apteme wesse' apwányam ma'a Judá 

(2 Cr 28.1-27) 

1Apcheynamók axta apteme wesse' apwányam Ahaz, Jotam axta apketche, 

wesse' apwányam nak Judá, ekweykmo axta diecisiete apyeyam apteme 
wesse' apwányam Pécah, Remalías axta apketche. 

2Veinte apyeyam apagkok axta apkeynamo apteme wesse' apwányam, keñe 

ekweykmo dieciséis apyeyam apteme wesse' apwányam ma'a Jerusalén; 
asagkek axta eyke ektémakxa aqsok apkelane nápaqtók Dios Wesse' 
apagkok, axta kaxnawok aptémakxa axta m'a David, apyáp nano' axta, 

3apyetlamchek axta aqsa m'a aptamheykegkaxa axta apkelwesse'e 

apkelwányam axta m'a Israel, apweykmók axta apwatno apketche 
apchaqhama, apkeltémakxa ekmaso axta m'a énxet'ák, apkelántekkessama 
axta Wesse' egegkok apmonye'e m'a israelitas. 

4Apkelnapmeyk axta han chá'a aqsok kélnaqtósso, apkelwatnegkek axta han 

chá'a aqsok ekmátsa nak ekpaqneyam éten agkok ma'a néten 
kélpeykessamókxa nak chá'a kéleykmássesso, cham'a néten egkexe nak, 
keñe han kóneg ekyókxoho yenta'a élyentaxno nak pessesse agkok. 

5 Keñe axta Resín, wesse' apwányam nak Siria, tén han Pécah, wesse' 

apwányam nak Israel, Remalías axta apketche, apkelmahágko m'a Jerusalén 
yaqwayam ektamagkok. Apwakhegwokmek axta m'a Ahaz, mopwanchek 
axta eyke apmako emok tegma apwányam. 

6Keñe axta wesse' apwányam Edom apmákxo makham tegma apwányam 

nak Elat, yaqwayam enxoho katnekxak makham agkok ma'a Edom; tén axta 
apkelwokmo m'a edomitas, keñe axta apkelántekkesa Elat ma'a apkeleñama 
nak Judá. Apkelhakmek axta m'a, ekwokmoho makham se'e kaxwo' nak. 

7Keñe axta Ahaz apkeláphasa apseykha amya'a m'a aphakxa nak Tiglat-

piléser, wesse' apwányam nak Asiria, yaqwayam etnehek yának se'e: “Máxa 
apketche apagko' ko'o exchep, sektáha nak apkeláneykha. Exegma sa', 
hewagkas teyp neyseksa apmáheyo hemok wesse' apwányam Siria, tén han 
wesse' apwányam Israel, sektamakmo nak ko'o.” 

8Apkelhaxyawássekxeyk axta Ahaz ma'a sawo ekmope élmomnáwa, tén han 

ma'a sawo ekyátekto élmomnáwa, ekheykegko axta m'a Wesse' egegkok 
nak tegma appagkanamap apagkok, keñe han ma'a aqsok élmomnáwa 
ekheykegko nak ma'a wesse' apwányam apxagkok apyawe, keñe 
apkeláphássesa aptáha apkelmésso naqsa m'a wesse' apwányam nak 
Asiria, 

9tén axta aphaxnawo m'a aptáhakxa apcháneya, apkelánekxeyk axta 

aptáhakxa yaqwayam ektamagkok ma'a Damasco, keñe apma, xama axta 
apmà, apkelya'ássek axta Quir ma'a apheykha axta m'a, keñe apchaqha m'a 
Resín. 

10Xama axta apmahágko wesse' apwányam Ahaz ma'a Damasco, 

yaqwayam ey'ammok ma'a Tiglat-piléser, wesse' apwányam nak Asiria, 
apwetágwokmek axta ekwatnamáxchexa aqsok ma'a. Keñe axta 
apcháphássesa m'a apkelmaxnéssesso Dios énxet'ák apagkok Urías, 
ekhawo ektémakxa axta élánamáxche m'a ekwatnamáxchexa nak aqsok, 

11keñe axta Urías apkelana m'a ekwatnamáxchexa aqsok, apheyásawo 

ekyókxoho m'a aptáhakxa axta apcháneya wesse' apwányam Ahaz, 
apcháphássesso axta eñama m'a Damasco, appenchessek axta han 
apkelane amonye' apweykekxa Ahaz apkeñama m'a Damasco. 

12Xama axta apwa'akto wesse' apwányam apkeñama Damasco, apwet'ak 

axta ekwatnamáxchexa aqsok, apyo'ókmek axta, keñe appekkena aqsok 
apwatno m'a néten nak; 

13apwatneyk axta, apkelwatneyk axta han ma'a aqsok ekyexna apmésso 

naqsa, keñe apyegkena han vino apmésso naqsa m'a néten nak aqsok 
ekwatnamáxchexa, apkexpaqháha axta han éma agkok aqsok apkelnapma 
segwetassamo nak sẽlásekheykekxoho. 

14 Keñe axta m'a ekwatnamáxchexa aqsok élánamáxche nak sawo 

ekyexwase, ekyetnama nak apmonye' m'a Wesse' egegkok tegma 
appagkanamap apagkok, apyetnakhássek axta m'a Ahaz, appekkenwákxeyk 
axta m'a ekpayho nak nexcheyha ekyetnamakxa m'a ekwatnamáxchexa 
aqsok, keñe axta ekyetnákxo kaxwók neyseksa, teyp nak kaxwe 
ekwatnamáxchexa aqsok, halep nak Wesse' egegkok tegma appagkanamap 
apagkok. 

15Tén axta aptáha apcháneya m'a Urías, apteme nak apkelmaxnéssesso 

Dios énxet'ák apagkok: axto'ók sa' chá'a kólwatnek aqsok kélwatno s'e 
ekwatnamáxchexa aqsok ekyawe nak, keñe sa' chá'a taxnám ma'a aqsok 
ekyexna kélmésso naqsa nak, keñe sa' han ma'a aqsok apwatno nak wesse' 
apwányam, tén han apkelmésso naqsa nak aqsok ekyexna, keñe sa' han 
ma'a aqsok apkelwatno nak énxet'ák, tén han apkelmésso naqsa nak aqsok 
ekyexna tén han vino. Apkeltamhók axta han yexpaqheykha ekyókxoho 
aqsok kélwatno nak éma agkok xa ekwatnamáxchexa nak aqsok, yaqwayam 
enxoho elpaqhetchesakpohok chá'a Wesse' egegkok wánxa m'a. 

16Aptemék axta han Urías ekyókxoho m'a apkeltamhókxa axta etnehek ma'a 

wesse' apwányam Ahaz, cham'a Urías apteme axta apkelmaxnéssesso Dios 
énxet'ák apagkok. 

17Keñe axta wesse' apwányam Ahaz apkelhaxyawasa m'a kélapma axta m'a 

ekyennaqtéssamakxa nak, aplekkek axta m'a kélyeta yegmen ekyawe 
ekyetnama axta néten ma'a weyke kellennay'awo' sawo ekyexwase 
kéleykmássesso élméyak axta, keñe appekkena néten meteymog ekpayhe. 

18Aplekkek axta han kélteyammomakxa néten, kéllane axta yaqwayam 

enxoho kólmaha chá'a ekhem sábado, cham'a Wesse' egegkok nak tegma 
appagkanamap apagkok, yaqwayam enxoho kataqmalmakha apwáxok 
elanok ma'a wesse' apwányam Asiria, tén han ma'a átog ekyetno axta néten 
kélleyxchesso axta wesse' apwányam. 

19Ektémakxa axta apweynchámeykha Ahaz, tén han ekyókxoho aqsok 

apkelane, hágkek eknaqtáxésamaxche m'a weykcha'áhak apagkok axta m'a 
apkelwesse'e apkelwányam nak Judá. 

20Xama axta apketsapma, kélátawanyegwákxeyk axta xamo' ma'a 

apyapmeyk nano', cham'a David Tegma Apwányam apagkok. Tén axta 
apyaqmagkasa apteme wesse' apwányam ma'a apketche Ezequías. 

 

2 Reyes 17 
Oseas apteme wesse' apwányam ma'a Israel 

1Apcheynamók axta apteme wesse' apwányam Oseas ma'a Israel, Elá axta 

apketche, ekweykmo axta doce apyeyam apteme wesse' apwányam ma'a 
Ahaz, wesse' apwányam nak Judá, nueve apyeyam axta weykmok apteme 
wesse' apwányam ma'a Samaria. 

2Asagkek axta eyke ektémakxa aqsok apkelane nápaqtók Wesse' egegkok, 

asextók axta eyke, axta kaxnawok ma'a apkelwesse'e apkelwányam 
aptamhéyak axta apmonye'e apkelwesse'e apkelwányam ma'a Israel, 
metyapmakxa axta. 

3Apketámeykegkek axta Salmanasar, wesse' apwányam nak Asiria m'a 

Oseas, keñe axta Oseas apmeyásamákpo aqsa aptéma apkeláneykha, 
eyánmagkasek axta chá'a aqsok yókxoho apyeyam. 

4Apyekpelchágwokmek axta eyke Salmanasar apyexamakpoho 

apmáheyókxa etnéssesek Oseas apmáheyo yenmexek, keñe han 
apkeláphassama apkelxegexma'a aphakxa m'a So, wesse' apwányam nak 
Egipto, tén han apweteya ekmassama apyánmagkasso chá'a aqsok yókxoho 
apyeyam. Tén axta Salmanasar apkeltémo emakpok Oseas tén han 
kólaqxegkesek kañe' negmomaxchexa'; 

5keñe axta aptaxna m'a ekyókxoho apchókxa, apketámegkek axta m'a 

Samaria, apqántánxo apyeyam axta weykmok apkempakhe. 

6Keñe ekweykmo axta nueve apyeyam apteme wesse' apwányam Oseas, 

apmomchek axta wesse' apwányam Asiria m'a Samaria, keñe axta 
apkelmoma israelitas apnaqleykekxo Asiria, apkelhésseykmek axta m'a 
Halah, yókxexma nak Habor, wátsam nak Gozán, keñe han ma'a tegma 
apkelyawe apagkok nak medos. 



954 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

7Temegkek axta xa, hakte apkeláneykegkek axta melya'assáxma israelitas 

apkenmexeykekxo m'a Dios Wesse' apagkok, ektáha axta apkelántekkesso 
Egipto, apkelwagkassama axta teyp neyseksa apkelma m'a faraón, wesse' 
apwányam axta m'a Egipto, hakte apkelpeykessamók axta m'a mók aqsok 
kéláyókxa, 

8apyetlókassegkek axta han apkeltémakxa axta m'a énxet'ák, 

apkelántekkessama axta apmonye'e m'a Wesse' egegkok, tén han ma'a 
ektémakxa axta appekkenma m'a kelwesse'e apkelwányam axta Israel. 

9Apkelxeyenmeyk axta han chá'a israelitas ma'a amya'a megkapayhawo nak 

antéhek nempeywa apkenmexma m'a Dios Wesse' apagkok. 
Apkeláneykegkek axta han apkelpeykessamókxa chá'a kéleykmássesso m'a 
apyókxoho tegma apkelyawe nak, apwagkassamók axta han ma'a tegma 
néten apkenmeykegkaxa nak apkelhaxneykha, tén han ma'a tegma 
apkelyawe apkelyennaqte nak. 

10Apkeláncháseykegkek axta han meteymog apkeláyókxa, tén han 

kéleykmássesso Aserá, cham'a ekyókxoho egkexe, tén han ma'a kóneg nak 
yámet élyentaxno nak pessesse agkok, 

11apkelyetlókassegkek axta m'a apkeltémakxa axta énxet'ák, 

apkelántekkessama axta Wesse' egegkok apmonye'e, apkelwatnegkek axta 
chá'a m'a aqsok ekmátsa nak ekpaqneyam éten agkok, apkeláneykegkek 
axta han chá'a apkeltémakxa élmasagcha'a aplókassama m'a Wesse' 
egegkok. 

12Apkelpeykessamók axta aqsok kéleykmássesso, aqsok apkeltennassama 

axta Wesse' egegkok meltémo elanagkok. 

13Apkeltennassegkek axta eykhe Wesse' egegkok ma'a israelitas, 

apkelásenneykekxo axta m'a apyókxoho apkellegasso nak appeywa, tén han 
apkelwetayo nak chá'a aqsok, apkeltémo elwátesagkok apkeltémakxa 
ekmaso, tén han elanagkok ma'a apkeltémókxa nak antéhek tén han 
segánamakxa apagkok, ekyókxoho nélxekmowásamáxche', apmésso axta 
m'a apyapmeyk nano', apkelásenneykekxo axta m'a apkeláneykha 
apkellegasso nak appeywa. 

14Axta eyke elyaheykekxohok ma'a énxet'ák nak, apkelyennaqtéssegkek 

axta aqsa apkelwáxok, aptamheykegko axta m'a apyapmeyk nano', 
apkelya'ásseykmoho axta chá'a m'a Dios Wesse' apagkok; 

15apkeltaqnagkamchek axta m'a segánamakxa apagkok, keñe han ma'a 

ekhémo mók nélpaqhetchásamáxkoho apkelánesso axta m'a apyapmeyk 
nano', tén han apchánamakxa axta etnahágkok apmésso axta. 
Apkelyetlamchek axta han ma'a aqsok kéláyókxa mékoho agko' nak, 
ektemessáseykekxo axta han mékoho m'a, apkeláneykegkek axta han ma'a 

aptamheykegkaxa axta m'a énxet'ák apheykha axta m'a nepyáwa, aqsok 
apkeltennassama axta meltémo elanagkok ma'a Wesse' egegkok. 

16Apyamasmeyk axta ekyókxoho m'a apkeltémókxa axta etnahagkok ma'a 

Dios Wesse' apagkok, apkeláneykegkek axta han ánet weyke étkók 
kelennay'awo sawo ekyexwase égmenek kélpeykáseykekxa, 
apkeleykmassáseykha axta han Aserá. Apkelpeykessamók axta han chá'a 
m'a yaw'a aphéyak nak néten keñe han ma'a Baal. 

17Apkelwatnegkek axta han chá'a m'a apketchek apkelennay'a, tén han 

kelwán'ák, aptamheykegkek axta han chá'a apkelya'áseykegkoho m'a aqsok 
ekpowásamáxche', tén han aptamheykegko apkelyohóxma, 
apkeláneykegkek axta aqsok ekmaso nápaqtók Wesse' egegkok 
aplókassama chá'a. 

18Aplókek axta Wesse' egegkok apkeltaqnaweygko énxet'ák Israel, keñe 

apkelántekkesa m'a aphakxa nak, wánxa axta aqsa apkeláyekmo m'a 
énxet'ák nak Judá. 

19Axta eyke han eláneykegkok apkeltémókxa axta etnahagkok Dios Wesse' 

apagkok ma'a énxet'ák Judá. Apkeláneykegkek axta aqsa m'a appekkenma 
axta énxet'ák Israel. 

20Tén axta Wesse' egegkok apkeltaqnaweykegko m'a israelitas aptawán'ák 

neptámen, mékoho axta aptemessáseykxa', apkelméssegkek axta m'a 
apkelmenyexma nak, ekwokmoho apkelántekkesa m'a apheykegkaxa nak. 

21Apkelyetnakhassegkek axta David aptawán'ák neptámen, massegkek axta 

appáxaqtésso m'a Israel, keñe axta énxet'ák Israel apteméssessama wesse' 
apwányam ma'a Jeroboam, Nabat axta apketche, apkelyenséssekmo axta 
apkelyetleykha Wesse' egegkok israelitas, tén han apkelánéseykegko axta 
melya'assáxma ekyawe agko'. 

22Apkeláneykegkek axta melya'assáxma énxet'ák Israel, aptémakxa axta m'a 

Jeroboam, axta elwátesseykmok apkeláneyak. 

23Keñe axta Wesse' egegkok apkelyetnakhassama aphakxa m'a énxet'ák 

Israel, ekhawo ektémakxa axta apxeyenma, apkelásenneykekxo axta m'a 
apkellegasso nak appeywa, cham'a apkeláneykha nak, tén axta énxet'ák 
Israel apkelmákpo kélnaqleykekxo Asiria, apheykegkaxa nak makham, 
ekwokmoho s'e negwánxa nak. 

Pók énxet'ák kélhésseyam Samaria 

24Apnaqlókek axta wesse' apwányam Asiria énxet'ák Babilonia, Cuta, Avá, 

Hamat tén han ma'a Sefarvaim, apkelhéssekmek axta m'a tegma apkelyawe 
nak Samaria, apyaqmagkasso m'a israelitas. Apmomchek axta aptéma 
apagkok ma'a Samaria, keñe han apheykencha'a m'a tegma apkelyawe 
apagkok nak. 

25Apchahayak axta Wesse' egegkok méwa sekxók axta apkelheykmo m'a 

hakte axta elpeykessamók Wesse' egegkok xa énxet'ák nak, apkelnapmeyk 
axta nápakha. 

26Tén axta apkelxega apkeltennássekxo m'a wesse' apwányam Asiria: 

“Énxet'ák apkelya'asso axta exchep tegma apkelyawe nak Samaria 
yaqwayam exnakha m'a, melya'ásegkok ektémakxa kélpeykessamo aqsok 
kéláyókxa m'a apchókxa nak, kél'ak méwa m'a, kelnapchek han eñama 
melya'áseyak ektémakxa nélpeykessamo aqsok kéláyókxa.” 

27Keñe axta aptáha apkeláneya m'a wesse' apwányam nak Asiria: “Kóláphés 

sa' nápakha apkelmaxnéssesso Dios énxet'ák apagkok kélmá axta 
kélnaqleykento s'e yaqwayam elhók ma'a tén han elxekmósek ektémakxa 
nélpeykessamo aqsok kéláyókxa m'a apchókxa nak.” 

28Keñe axta xama apkelmaxnéssesso Dios énxet'ák apagkok, kéltekkesso 

axta apkeñama Samaria apxega aphakmo m'a Betel, tén axta apkelxekmósa 
ektémakxa nélpeykessamo ma'a Wesse' egegkok. 

29Apkelánéyak apagko' axta eyke han chá'a aptemék aqsok apcháyókxa m'a 

pók aptémakxa énxet'ák, cham'a tegma apwányam apheykegkaxa axta 
chá'a, apnegkeneykegkek axta eyke chá'a apkelpeykessamókxa 
kéleykmássesso m'a egkexe apkeláneyak axta m'a samaritanos. 

30Keñe axta énxet'ák Babilonia apkeláneykegko kéleykmássesso Sucot-

benot; keñe axta énxet'ák Cuta, xama kéláyókxa Nergal, keñe axta énxet'ák 
Hamat, xama kéláyókxa Asimá. 

31Keñe axta énxet'ák Avá apkeláneykegko xama Nibhaz, tén han xama 

Tartac, keñe axta énxet'ák Sefarvaim apkelwatnama chá'a apketchek 
apkelnáhakkassama Adramélec tén han Anamélec, aqsok apkeláyókxa axta. 

32Apkelpeykessamók axta han chá'a Wesse' egegkok, aptegyéyak apagko' 

axta eyke chá'a apkelmaxnéssesso énxet'ák apagkok, yaqwayam enxoho 
eltemeykha chá'a m'a kélpeykessamókxa nak kéleykmássesso. 

33Apkelpeykessamók axta eykhe chá'a m'a Wesse' egegkok, axta eyke 

elwáteseykegkok apkelpeykessamo m'a aqsok apcháyókxa apagkok apagko' 
nak, apkeltémakxa axta chá'a énxet'ák apkeleñémekxa axta 
kélántekkessamakxa axta. 

34 Makhemek makham apkeláneyak ma'a ektémakxa axta aqsok 

apkeláneyak ma'a nanók axta, hakte melpeykessamók ma'a Wesse' 
egegkok, meláneykegkok han ma'a ektémakxa nak ma'a segánamakxa 
apagkok, tén han apchánamakxa nak etnahagkok, tén han ma'a ektémakxa 
nak nélxekmowásamáxche, tén han apkeltémókxa antéhek apkeltémo axta 
elanagkok Wesse' egegkok ma'a Jacob aptawán'ák neptámen, 
apteméssessama axta apwesey Israel. 



957 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

35Xama axta apkelánéssama ekhémo mók apkelpaqhetchásamákpoho 

Wesse' egegkok ma'a, axta aptemék apkelánagkama s'e: “Nágkólteme 
kéláyo m'a mók aqsok kéláyókxa nak, nágkólpeykesho, nágkólmés han 
aqsok kélnapma. 

36Hélpeykesho chá'a ko'o, sektáha nak Dios Wesse' kélagkok, ektáha axta 

sélántekkesso Egipto yetlo sekxekmósso ekyawe agko' sekmowána. Ko'o sa' 
aqsa chá'a héláwho', tén han hélpeykesho', tén han hélmések chá'a aqsok 
kélnapma nak. 

37Kóllána sa' han meyke kélyenseyam ma'a segánamakxa ahagkok, tén han 

seyánamakxa nak, tén han nélxekmowásamáxche', tén han séltémókxa nak 
kóltéhek sekmésso axta sektáxéssesso. Nágkólpeykesho chá'a m'a mók 
aqsok kéláyókxa nak. 

38Nágkalwagqamák ma'a ekhémo mók nélpaqhetchásamáxkoho sélánésso 

axta ko'o kéxegke, nágkólpeykesho han mók aqsok kéláyókxa, 

39ko'o sa' aqsa chá'a wánxa hélpeykesho', sektáha nak Dios Wesse' 

kélagkok, alwagkasek sa' ko'o teyp kéxegke neyseksa apkelma m'a 
kélenmexma.” 

40-41Axta eyke elyaheykekxak xa énxet'ák nak, apkellenxanmeykegkók axta 

aqsa apkeláneyak ma'a apkeltémakxa axta nano'; apkelpeykessamók axta 
han chá'a Wesse' egegkok, keñe apkellenxanmeykegkoho han 
apkelpeykessamo m'a aqsok kéleykmássesso apagkok. Hawók axta aqsok 
apkeláneyak aptawán'ák neptámen ma'a apyapmeyk nanók axta, 
apkeláneykegkek makham ekwokmoho s'e negwánxa nak. 

 

2 Reyes 18 
Ezequías apteme wesse' apwányam Judá 

(2 Cr 29.1-2) 

1Apcheynamók axta apteme wesse' apwányam Ezequías, Ahaz axta 

apketche, wesse' apwányam axta Judá, ekweykmo axta apqántánxo 
apyeyam apteme wesse' apwányam Oseas, Elá axta apketche, wesse' 
apwányam axta Israel. 

2Veinticinco apyeyam apagkok axta Ezequías, veintinueve apyeyam axta 

apteme wesse' apwányam Jerusalén. Abí axta ekwesey egken, Zacarías 
axta apketche kelwána. 

3Leklamók axta apwáxok Wesse' egegkok ektémakxa aqsok apkelane m'a 

Ezequías, ekhawo ektémakxa axta ekyókxoho aqsok apkelane m'a David, 
apyáp nano' axta. 

4Axta apmassésseyam ma'a kélpeykessamókxa axta chá'a kéleykmássesso, 

nekha'a étkók axta aptemessáseykekxak ma'a meteymog kéláyókxa', 

apkelekkexeykekxeyk axta m'a kéleykmássesso nak Aserá, 
apkelpáxqátekxeyk axta m'a yéwa kéleykmássesso élánamáxche nak sawo 
ekyexwase, Moisés axta apkelane, apkelwatnamakxa nak makham aqsok 
ekmátsa nak ekpaqneyam éten agkok ma'a israelitas, keñe 
apteméssessama ekwesey Nehustán. 

5Axta ey'ásseykmok Wesse' egegkok ma'a Ezequías, Dios nak Israel. Méko 

axta aphawo m'a, axta exnémok ma'a apmonye'e apkelwesse'e 
apkelwányam axta Judá, tén han ma'a neptámen axta. 

6Axta eyenseykmok apyetleykha Wesse' egegkok, axta han eyámasmak 

xama enxoho, apkeláneyak axta ekyókxoho segánamakxa apagkok, 
apkeltémókxa axta etnehek Wesse' egegkok ma'a Moisés. 

7Axta keñamak appasmoma chá'a Wesse' egegkok, 

aptaqmelchessessegkek axta chá'a ekyókxoho aqsok apkelanakxa enxoho 
chá'a. Apkenmexeykekxeyk axta Ezequías ma'a wesse' apwányam nak 
Asiria, apxénchek axta metnehek apkeláneykha. 

8Apmenxenmeyk axta han ma'a filisteos ekweykmoho m'a Gaza, tén han 

ma'a ektemegwánxa nak néxa xapop apagkok, eyeynmo m'a tegma netno', 
apchaqneykegkaxa nak apkelhaxneykha, ekweykekxoho m'a tegma 
apkelyawe apkelyennaqte nak. 

Tegma apwányam Samaria apmomap 

9Apwakhegweykmek axta tegma apwányam Samaria m'a Salmanasar, 

wesse' apwányam axta Asiria yetlo sẽlpextétamo apagkok, apketámegkek 
axta, cham'a ekweykmo axta cuatro apyeyam apteme wesse' apwányam 
ma'a Ezequías, ektéma axta han siete apyeyam apteme wesse' apwányam 
Oseas, Elá axta apketche, wesse' apwányam axta Israel, 

10keñe axta ektéma apqántánxo apyeyam apmoma. Chaqhawók axta 

apmomakpo Samaria ekweykmo axta seis apyeyam apteme wesse' 
apwányam Ezequías, keñe nueve apyeyam apteme wesse' apwányam 
Oseas ma'a Israel. 

11Apkelántekkessek axta wesse' apwányam Asiria apheykegkaxa israelitas 

apnaqleykekxo m'a Asiria, keñe apkelhésseykmo m'a Halah, yókxexma nak 
Habor, wátsam nak ma'a Gozán, tén han tegma apkelyawe apagkok axta 
medos. 

12Temegkek axta xa ektáha nak, hakte axta elyeheykekxohok ma'a Dios 

Wesse' apagkok, aptawáseykha axta aqsa m'a ekhémo mók 
apkelpaqhetchásamákpoho, axta elyeheykekxohok ekyókxoho 
apkeltémókxa axta etnahagkok ma'a Moisés, apteme axta Wesse' egegkok 
apkeláneykha, axta han eláneykegkok. 

Senaquerib aptaxnegwayam yókxexma Judá 

(2 Cr 32.1-19; Isa 36.1-22) 

13Apketámeykegkek axta wesse' apwányam Senaquerib wesse' apwányam 

axta m'a Asiria apyókxoho tegma apkelyawe apkelyennaqte axta m'a Judá, 
cham'a ekweykmo axta catorce apyeyam apteme wesse' apwányam ma'a 
Ezequías. Apkelmomchek axta nahan. 

14Keñe axta Ezequías, wesse' apwányam nak Judá, apcháphássesa amya'a 

m'a wesse' apwányam Asiria, apha nak ma'a Laquis. Axta aptáhak appeywa 
apcháphássesso s'e: “Asagkek ko'o sektáhakxa'. Etyep sa' makham se'e 
seyókxa nak, ayánmagkasek sa' ko'o m'a ekwánxa enxoho apkeltamho 
ayánmagkasek.” Tén axta wesse' apwányam Asiria apkeltamho 
eyánmagkasek chá'a Ezequías, wesse' apwányam nak Judá, nueve mil 
novecientos kilos sawo ekmope ekmomnáwa, keñe novecientos noventa 
kilos ma'a sawo ekyátekto ekmomnáwa. 

15Keñe axta Ezequías apkelmésa ekyókxoho sawo ekmope ekmomnáwa 

ekheykegko axta m'a Wesse' egegkok nak tegma appagkanamap apagkok, 
keñe han ma'a aqsok élmomnáwa ekheykegko axta m'a apxagkok nak 
wesse' apwányam. 

16Apkelhaxyawássek axta han Ezequías ma'a atña'ák nak Wesse' egegkok 

tegma appagkanamap apagkok, tén han ma'a nekhaw'ék nak, 
apkelyepetchesso apagko' axta m'a sawo ekyátekto ekmomnáwa, tén axta 
apkelmésa m'a wesse' apwányam Asiria. 

17Tén axta wesse' apwányam Asiria apcháphasa xama sẽlpextétamo ekyawe 

kéláyo aphakxa m'a wesse' apwányam Ezequías, cham'a apkeláneykha 
apcháyo axta chá'a, keñe han pók sẽlpextétamo apkemha apmonye', 
apnaqlo m'a sẽlpextétamo apxámokma, axta apkelmahágkok ma'a 
Jerusalén, apkeleñama Laquis yaqwayam ektamagkok. Xama axta 
apkelwokmo m'a Jerusalén, keñe apkelpakxenwokmo m'a nekha yegmen 
atamnek ekmeyeykekxa nak ma'a néten kélyátamakxa yegmen, cham'a 
ámay ekmahéyak nak Kélyexwássessamakxa Apáwa. 

18Tén axta apwónéncha'a m'a wesse' apwányam, tén han Eliaquim, Hilquías 

axta apketche, apteme axta apkemha apmonye' m'a tegma apyawe nak, 
keñe han ma'a Sebná, apteme axta weykcha'áhak aptáxésso, tén han Joah, 
Asaf axta apketche, apteme axta appasmeykha aptamheykha wesse' 
apwányam, apkelántekkek axta apkelanyexakmo. 

19Cha'a aptáhakxa axta han apkeláneya sẽlpextétamo apkemha apmonye' 

asirios: —Kóltennés sa' Ezequías se'e wesse' apwányam appeywa nak, 
wesse' apwányam nak Asiria: ‘¿Yaqsa apcháyo exchep 
megkatnaheykencha'a chá'a apwáxok? 

20¿Xeyenmeyk enxeykel'a exchep apwáxok nempeywa ektaqmela ekhawo 

m'a ektémakxa nak ektaqmalma nenláneykekxa nentáhakxa, tén han 

negyennaqte yaqwayam agmallánek ma'a kempakhakma? ¿Yaqsa 
apchásenneykekxo exchep apmáheyo nak hénmexek ko'o? 

21Ekweteyak ko'o exchep apchásenneykekxo m'a Egipto. Máxa eyke 

yámámok énté m'a Egipto, aptasqapáha agkok xama énxet, kalyetxa', 
kamallahanwomhok nahan apmek. Cháxa apteméssessamakxa apyókxoho 
ektáha nak chá'a apyepetchegwayam ma'a faraón, wesse' apwányam nak 
ma'a Egipto. 

22Kéltemék agkok séláneya kéxegke s'e: Akke negko'o negáyók ma'a Dios 

Wesse' egegkok, ¿háweya Ezequías apmassésseykmo nak ma'a 
kélpeykessamókxa nak chá'a Dios tén han ma'a kélwatnéssamakxa nak 
chá'a aqsok? ¿háweya apkeltémo elpeykeshok wánxa xama 
ekwatnamáxchexa aqsok ma'a énxet'ák Judá tén han ma'a Jerusalén, 
cham'a ekwatnamáxchexa nak aqsok ma'a Jerusalén? 

23Elpaqhetchesakpoho wesse' ahagkok, wesse' apwányam nak Asiria: 

almések sa' ko'o exchep dos mil yátnáxeg, apwet'a enxoho m'a yaqwayam 
elchántek. 

24Mopwanchek xép emenxenek sẽlpextétamo asirios mékcha'awo apagko' 

nak, ¿apkelhaxneyk enxeykel'a exchep elxawak yátnáxeg tén han yaqwayam 
nak elchántek apkeleñama m'a Egipto? 

25¿Apkeneykeya nahan axñekmok ko'o meyke Wesse' egegkok yaqwayam 

aktámegma', tén han amasséssók se'e apchókxa nak? ¡Neykhe apkeltémo 
ko'o aktámegmak kéxegke m'a tén han amasséssók!’ 

26Aptáhak axta Eliaquim, Sebná tén han Joah apchátegmowágkokxo 

sẽlpextétamo asirios se'e: —Hẽlpaqhetches arameo appeywa, anleghok 
negko'o m'a. Náhẽlpaqhetches hebreo appeywa, hakte aphaxnawók 
apyókxoho énxet'ák apheykha nak ma'a néten meteymog kélhaxta nepyáwa 
tegma. 

27Tén axta sẽlpextétamo asirios aptáha s'e: —Háwe wesse' apagkok, háwe 

nahan wánxa kéxegkáxa, apkeltémo altennaksek ko'o wesse' apwányam 
Asiria s'e aqsok nak. Apyókxoho énxet'ák apheykha nak ma'a néten 
meteymog kélhaxta nepyáwa tegma, hakte kélhawók kéxegke m'a, 
kóltewekxak sa' kélye', kólyenagkokxak sa' nahan ma'a yegmen kélagkok. 

28Tén axta apkempákxo néten ma'a sẽlpextétamo apwesse', 

apyennaqtéssek axta appeywa appaqmeta hebreo appeywa, aptáhak axta 
s'e: —Kóleyxho aptáhakxa exchek appeywa apcháphássesso m'a wesse' 
apwányam, wesse' apwányam nak Asiria: 

29‘Nágkólho elyexanchesha m'a Ezequías; mopwanchek elwagkasek teyp 

neyseksa sélmá kéxegke.’ 

30Apkeltamhók sa' agkok kóltéhek kéláyo Wesse' egegkok ma'a Ezequías, 

aptáha enxoho elának se'e: ‘Naqsók sa' hẽlwagkasek teyp ma'a Wesse' 
egegkok; megkéshek sa' yaqwayam emok wesse' apwányam Asiria s'e 
tegma apwányam nak’, 

31nágkólyahakxa aqsa. Eyáphássek xeyk ko'o wesse' apwányam Asiria 

altennássak kéxegke yaqwayam enxoho kólyepetchekxa', tén han 
kólmésaxche aqsa, keñe sa' kélxama kélwanchek chá'a kóltawagkok ma'a 
anmen yámet ekyexna eñama nak ma'a neyseksa anmen yámet 
kélcheneykekxa, tén han ma'a higo yámet, kólyenagkok sa' nahan yegmen 
ma'a yámelchet kélagkok kélagko' nak. 

32Keñe sa' enaqlakxak ma'a xama apchókxa ekhémo nak ma'a kélókxa nak 

kéxegke, xama apchókxa apkemhakxa nak ma'a hótáhap tén han ma'a 
anmen yámet, yaqwayam sa' kóllanagkok ma'a kelpasmaga tén han vino, 
ekyetnamakxa nak han pexmok égmenek agkok ma'a olivo yámet, tén han 
ma'a yányawhéna'. Keñe sa' tásek katnehek kélheykha megkóletsepek sa'. 
Eyke nágkólyahakxoho m'a Ezequías, hakte apkelyexancháseyha 
apkeltennasa peya elwagkasek teyp ma'a Wesse' kélagkok. 

33¿Yetnéya chá'a xama aqsok kéláyókxa mók apchókxa ekmowána 

kawagkasek teyp eyókxa neyseksa apma m'a wesse' apwányam Asiria? 

34¿Háxko élmaheykegkaxa m'a aqsok kéláyókxa axta Hamat tén han ma'a 

Arpad? ¿Háxko élmaheykegkaxa m'a aqsok kéláyókxa axta Sefarvaim, Hená 
tén han Ivá? ¿Awancha'aya kalwagkasek teyp énxet'ák Samaria neyseksa 
apkelma m'a wesse' apwányam Asiria? 

35¿Yaqsa axta aqsok kéláyókxa ekmowána kawagkasek teyp eyókxa 

neyseksa apkelma m'a wesse' apwányam Asiria? ¿Yaqsa eyke ektéma 
ekxeyenma nak kélwáxok Wesse' egegkok apwanchek ewagkasek teyp ma'a 
Jerusalén? 

36Apkelwanmeyágkek axta m'a énxet'ák nak, axta yátegmowágkok xama 

enxoho, hakte apkeltamhók axta megyátegmowagkehek xama enxoho m'a 
wesse' apwányam. 

37Tén axta m'a Eliaquim, apkemha apmonye' axta m'a tegma apyawe; 

ekweykekxoho m'a Sebná aptáxésso axta chá'a weykcha'áhak, tén han ma'a 
Joah appasmeykha axta chá'a aptamheykha m'a wesse' apwányam, 
apkelyepta apkelnaqta apkellegágkoho ekyentaxno apkelwáxok, yetlókok 
axta han apkelmeyeykekxa aphakxa m'a Ezequías, apkeltennássekxo 
aptáhakxa apcháneya m'a sẽlpextétamo ekyawe kéláyo. 

 

2 Reyes 19 
Isaías apxeyenma ewagkasakpok teyp ma'a tegma apwányam Jerusalén 

(2 Cr 32.20-23; Isa 37.1-38) 

1Xama axta apleg'a wesse' apwányam Ezequías xa amya'a nak, 

apkelyepteyk axta apkelnaqta, apkelántaxnékxeyk axta m'a apáwa 
sẽlwáxaqxamól'a magkenatchesso élapwokmo, apmeyákxeyk axta m'a 
Wesse' egegkok tegma appagkanamap apagkok. 

2Tén axta apkeláphasa, cham'a Eliaquim apkemha apmonye' axta m'a tegma 

apyawe aptaqmalma yetlo Sebná apnaqtáxéséyak axta chá'a weykcha'áhak, 
tén han ma'a apkelmaxnéssesso Dios énxet'ák apagkok apkelwányamo nak, 
yetlo apkelántaxneykekxa m'a apáwa sẽlwáxaqxamo nak magkenatchesso 
éllapwámeygko, elyo'ókxak ma'a Dios appeywa aplegasso Isaías, Amós axta 
apketche, 

3apkeltamho eltennaksek aptáhakxa appeywa m'a wesse' apwányam, 

aptáhak axta s'e: “Sakhem néllegeykegkaxa ekyentaxno egwáxok, 
sẽllegassáseykegkoho, tén han sẽltemessáseykekxa mékoho, máxa m'a 
kelán'a ketók ektegkessamakxal'a étche, kasawhaxchek ma'a ekwasqapma. 

4Eñoho annal'a Dios Wesse' apagkok appeywa m'a sẽlpextétamo apwesse' 

apcháphasso nak wesse' apagkok, cham'a wesse' apwányam nak Asiria, 
yaqwayam enxoho ewanyaha m'a Dios megyetsapma nak, eñássesagkoho 
annal'a aplege apagko' enxoho aqsok apxeyenma m'a Dios Wesse' apagkok 
nak. Elmaxnésses sa' ma'a apkeleymomap nak meletsapma.” 

5Apkelya'awekxeyk axta Isaías ma'a wesse' apwányam Ezequías 

apkeláneykha, 

6tén axta Isaías apkeltamho etnehek elátegmowagkokxak wesse' apagkok 

se'e: “Aptáhak Wesse' egegkok se'e: ‘Nágye aqsa xa amya'a apleg'a nak, 
cham'a aptáhakxa nak ko'o seyáneya sénmexeyncha'a m'a wesse' 
apwányam Asiria apkeláneykha nak. 

7Wának sa' ko'o ellegmakha amya'a m'a yaqwayam sa' kataqheksohok 

makham ma'a apchókxa nak, sa' wának emátegwakxak ma'a.’” 

8Apleg'ak axta amya'a sẽlpextétamo apwesse' asirios aptepa wesse' 

apwányam Asiria m'a tegma apwányam nak Laquis. Tén axta aptaqháwo 
apkeñama m'a Jerusalén, apwetágweykxeyk axta nahan wesse' apwányam 
Asiria apketámegkaxa m'a tegma apwányam Libná. 

9Axta apleghok nahan amya'a kéltennasa wesse' apwányam Asiria apya'awa 

m'a wesse' apwányam Tirhaca, apkeñama axta m'a Etiopía yetlo 
sẽlpextétamo apagkok apmako yempakha'. Tén axta apkeláphásekxo 
makham énxet'ák apagkok apkelápháseykha axta chá'a wesse' apwányam 
Asiria m'a Judá apkeltamho etnehek yának wesse' apwányam Ezequías se'e: 

10“Naqsók ko'o apteméssásak peya mamhehek Jerusalén ma'a Dios 

apagkok nak xép, apcháyo nak chá'a; eyke nágyoho aqsa elyexanchesha 
m'a. 

11Aplegayak eyke exchep aqsok apkelánéyák ma'a kelwesse'e apkelwányam 

nak Asiria, apmopmenyého emasséssók ma'a ekyókxoho apkelókxa nak. 
¿Ewagkasakpoya sa' teyp xép? 

12¿Kelwagkassegkeya axta chá'a teyp aqsok kéláyókxa m'a mók 

apheykegkaxa nak chá'a énxet, apmassésseykmo axta m'a élyapmeyk nano' 
nak ko'o: cham'a Gozán, Harán, Résef, tén han ma'a énxet'ák Bet-edén 
apheykencha'a axta m'a Telasar? 

13¿Háxko apkelmaheykegkaxa m'a kelwesse'e apkelwányam nak tegma 

apwányam Hamat, Arpad, Sefarvaim, Hená tén han ma'a Ivá?” 

14Apmeyk axta weykcha'áhak Ezequías apsókasso axta m'a énxet'ák 

kélapháseykha, apkelyetsetchessek axta. Tén axta apmeyákxo m'a tegma 
appagkanamap, appeykessek axta weykcha'áhak apmonye' m'a Wesse' 
egegkok, 

15axta aptáhak apkelmaxneya s'e: “Wesse' egegkok, Dios nak Israel, apteme 

nak Wesse' étseksa'ák ma'a apkelásenneykha ekha nak apxempenák 
apheykha néten: xép apwánxa apagkok apteme Dios ekyókxoho apkelókxa 
keso náxop; xép axta apkelane m'a néten tén han keso náxop. 

16Wesse', etaqmelchesho sa' apháxenmo. Wesse' etaqmelchesho sa' 

apkelányo. Yeyxho sa' amya'a apkeltémo exchek ko'o héllegásseták ma'a 
Senaquerib, amya'a ekyókxoho énmexma nak xép, Dios memassegwayam. 

17Wesse', naqsók apmassésseykmo pók aptémakxa nak chá'a énxet'ák ma'a 

kelwesse'e apkelwányam nak Asiria, yetlo m'a xapop apagkok nak, 

18tén han apkexakkassama nátex ma'a aqsok apcháyókxa nak, hakte naqsók 

háwe dios ma'a, énxet apkelane, eñama nak ma'a yámet tén han meteymog. 
Cháxa keñamak apmassésseykmo nak. 

19Dios Wesse' egegkok, hẽlmallahanches negko'o neyseksa apmáheyo 

hẽlnápok ma'a asirios, yaqwayam sa' elya'asagkohok apyókxoho pók 
aptémakxa nak chá'a énxet'ák apheykha keso náxop, apteme exchep 
Wesse', wánxa xama Dios.” 

20Tén axta Isaías apkeltamho kóltéhek kóltennássekxak Ezequías se'e: 

“Keso aptáhakxa exchek appeywa Wesse' egegkok se'e, Israel Dios apagkok 
nak: ‘Ekleg'ak xeyk ko'o m'a apkelmaxnagko sélmaxneya exchek apxéna m'a 
Senaquerib, wesse' apwányam nak Asiria.’” 

21Keso aptáhakxa exchek appeywa Wesse' egegkok apxéna m'a wesse' 

apwányam Asiria: “Senaquerib, máxa kelán'a étkok entáhak ésmésa exchep 
ma'a Sión. Yeykáseyha akqátek neptámen ekwanyawo aptaqháwo m'a 
Jerusalén. 

22¿Yaqsa axta énxet apkenmexeyncha'a chá'a tén han apwanyeyncha'a 

chá'a? ¿Yaqsa axta énxet apkelpáxegkáseyncha'a chá'a tén han megyésa 
chá'a apkelano yetlo eyeymáxkoho apwáxok? ¡Apkenmexáha axta exchep 
ma'a Dios Appagkanamap nak Israel! 

23Apkeláneykha axta exchep apkeláphásak apwanyeyncha'a m'a Wesse' 

egegkok. “Axta aptáhak se'e: ‘Yetlo ekxámokma yátnáxeg apkelyenyawasso 
ahagkok eyántak ma'a egkexe étseksek nak, cham'a ektáhakxa nak netnók 
agko' ma'a Líbano. élyaqténchessek ma'a yámet cedros agkok élwenaqte 
agko' nak, tén han ma'a yámet pinos éltaqmalma agko' nak. Ekwokmók ma'a 
naw'ék netnók agko' nak, tén han ma'a naxma agkok ekyentaxno ekhémo 
nak kélcheneykekxexa aqsok. 

24Élmétaweykmek máxek ma'a megkatnahakxa nak xapop ahagkok, 

ekyamchek han yegmen eñama m'a, emagkok nahan ektemék 
sélyamassama yegmen ma'a ekyókxoho wátsam Egipto.’ 

25¿Ya ey'ásegkok xép ektáha ko'o séltémo katnehek ekyókxoho xa aqsok 

nak, ko'o sektáha nak Wesse'? Nanók agko' axta ko'o ekxeyenma ewáxok 
alának xa, élanak kaxwo'; ékeso éñamakxa apmasséssekmo nak xép ma'a 
tegma apkelyennaqte nak tén han aptemessásekxo nak apxámokma m'a 
tegma aphopák. 

26Méko aqsok elanagkok ma'a apheykha nak kañe', elmeneygkohok apagko' 

nahan, elmegqáwhok nahan, máxa aptamheykegkok ma'a pa'at élámha nak 
yókxexma, ektémól'a m'a pa'at ektaqmalmal'a áwa', máxa m'a pa'at 
ekteyapwayam la'a néten tegma élyamágwayam la'a áwa' amonye' 
yaqwayam kawana'. 

27Ekya'ásegkók ko'o ekyókxoho m'a ektémakxa nak chá'a 

apweynchámeykha tén han ma'a aptémakxa nak chá'a; ekya'ásegkók ko'o 
setaqnagkama exchep. 

28Watchessesek sa' ko'o exchep apwéhek sawo ekhaxe tén han xama 

ekmassáseyak chá'a apátog, ektémól'a kélatchessesso apwáxok ma'a 
yátnáxeg, eñama sekwete ektémakxa aplo tén han megyésso yeykpoho', 
wáphaksek sa' makham etaqhohok epéwhok ma'a ámay appéwomókxa axta 
apxegeykmo.” 

29Tén axta Isaías aptáha apcháneya Ezequías se'e: “Keso yaqwánxa sa' 

katnehek aqsok magkenatchesso yaqwánxa katnehek se'e: kóltawagkok sa' 
kéxegke hótáhap apteyapma apagko' nak se'e apyeyam nak, tén han ma'a 
pók apyeyam sa', keñe sa' ma'a aptáha enxoho apqántánxo apyeyam 
kólchenekxak sa' aqsok aktek kólnakxek sa' nahan ma'a ekyexna, 
kólchenekxak sa' ma'a anmen yámet, kóltawagkok sa' nahan ma'a ekyexna 
nak. 

30Máxa aqsok kélcheneykekxa sa' etnahagkok ma'a Judá énxet'ák 

apkeleymomap nak meletsapma: elántépekxak sa' makham, exámekxak sa' 
nahan. 

31Hakte yetneyk sa' apkelheykekxa apqántawók ma'a Jerusalén; yetneyk sa' 

meletsapma m'a egkexe Sión. Elának sa' eñama ekyawe apkelásekhayo 
Wesse' ekha nak apyennaqte xa. 

32“Axta aptáhak Wesse' egegkok apxéna wesse' apwányam Asiria s'e: 

‘Metxehek sa' Jerusalén, memakték sa' xama enxoho yágke, mektamagkek 
sa' nahan yetlo apcháhakkásamap, melañek sa' han ámay néten 
nenchántamakxa m'a nepyáwa nak. 

33Sa' epéwhok makham etaqhohok ma'a ámay appéwókxa axta apxegakmo; 

metxehek sa' se'e tegma apwányam nak. Ekxénchek ko'o xa, sektáha nak 
Wesse'. 

34Amyók sa' ko'o s'e tegma apwányam nak, awagkasek sa' han teyp, eñama 

seyásekhayo m'a séláneykha David tén han seyásekhamaxchekxoho 
ahagko' ko'óxa.’” 

35Apxegkek axta Wesse' egegkok apchásenneykha xa axta'a nak, keñe 

apkelnáhapwokmo ciento ochenta y cinco mil énxet ma'a 
apkelpakxeneykegkaxa axta asirios, keñe axta mók ekhem, kelsakak axta, 
hágkek axta aphopák apyókxoho m'a. 

36Tén axta Senaquerib, wesse' apwányam nak Asiria, apleya appakxanma; 

aptaqháwók axta makham ma'a Nínive. 

37Keñe axta xama ekhem, neyseksa apkelpeykessamo aqsok apcháyókxa 

Nisroc ma'a apkelpeykessamókxa axta chá'a, apkelmeyákxeyk axta han 
apketchek ma'a, cham'a Adramélec tén han Sarézer, apchaqhegwákxeyk 
axta han ma'a, tén axta apkelmeyákxo apkelyexánegwákxo m'a yókxexma 
Ararat. Apyaqmagkassek axta han apteme wesse' apwányam ma'a apketche 
apwesey axta Esarhadón. 

 

2 Reyes 20 
Ezequías apháxamap tén han aptaqmelwayam 

(2 Cr 32.24-26; Isa 38.1-8) 

1Cháxa eyaqhémókxa axta han apháxamákpo ekyentaxno agko' Ezequías 

xa ekhem nak, tén axta apye'eykekxo m'a Dios appeywa aplegasso Isaías, 
Amós apketche. Aptáhak axta apcháneya s'e: —Aptáhak Wesse' egegkok 
se'e: ‘Elpaqhetchásekxoho sa' ma'a ekheykha nak apxagkok, hakte yetsapok 
sa'; metaqmelwome'.’ 

2Appeynchákpek axta appayhékxoho nápakha tegma m'a Ezequías, tén axta 

aptáha apkelmaxneya Wesse' egegkok se'e: 

3“Wesse' ahagkok, éltamhók ko'o exchep kaxénwakxohok apwáxok 

ektémakxa nak mayenseyam sekyetleykha tén han sekteméssesso naqsók 
agko', séláneya m'a ekleklamókxa nak xép apwáxok.” Tén axta 
apkelekxagweyncha'a ekwányam agko'. 

4Amonye' apteyapma axta Isaías ma'a neyseksa eyáxñe nak ma'a tegma 

apyawe, keñe appaqhetchesa Wesse' egegkok ma'a Isaías, aptáhak axta 
apcháneya: 

5“Etaqhoho eltennássekxa makham Ezequías, apkemha apmonye' nak 

énxet'ák ahagkok: ‘Aptáhak Wesse' egegkok se'e, cham'a Dios apagkok nak 
ma'a apyáp nano' David: Ekleg'ak ko'o exchep apkelmaxnagko, ekwet'ak 
nahan ma'a apaqtégmenek. Eynnaqtéssók sa' makham, wokmek sa' agkok 
ántánxo ekhem, keñe sa' emyekxak makham ma'a Wesse' egegkok tegma 
appagkanamap apagkok. 

6Agkeyásekxak sa' ko'o makham xép quince apyeyam apweynchámeykha. 

Awagkasek sa' ko'o exchep teyp tén han Jerusalén, neyseksa apmáheyo 
emok ma'a wesse' apwányam Asiria. Amyók sa' ko'o s'e tegma apwányam 
nak, eñama seyásekhayo m'a David sekteme axta séláneykha, keñe han 
sekmeyámáxkoho ahagko' ko'óxa.’” 

7Apkeltamhók axta Isaías kóllanaksek higo ekyexna élyamaye, 

kéltekxekkessek axta, keñe kéltexnassásegko ekyetnakxa aplegeykegkoho 
m'a wesse' apwányam, tén axta aptaqmelwokmo. 

8Keñe axta Ezequías apkelmaxneyáncha'a m'a Isaías: —¿Yaqsa sa' aqsok 

magkenatchesso awanchek ko'o hey'ássesagkohok Wesse' egegkok peya 
hetaqmelchessók, tén han ekwokmo enxoho ántánxo ekhem amyekxak 
makham ma'a Wesse' egegkok tegma appagkanamap apagkok? 

9Apchátegmowágkek axta Isaías: —Keso aqsok magkenatchesso 

yaqwayam sa' egkések Wesse' egegkok, elának ma'a aqsok apkeltennasso 
axta elána': ¿Apmenyéya kaxog ekhem pessesse agkok ekweykmoho diez 
kélchánteykegkaxa néten, essenhan kataqhohok natámen? 

10Apchátegmowágkek axta Ezequías: —Yeskohok kaxog ma'a ekhem 

pessesse agkok. Askehek eyke kataqhegwók. 

11Keñe axta Dios appeywa aplegasso Isaías apwóneyncha'a Wesse' 

egegkok, keñe axta Wesse' egegkok aptaqhéssekmo pessesse 
ekweykekxoho diez kélchánteykegkaxa néten, cham'a ekxega axta Ahaz 
tektek apagkok élyetsáteyak ekhem. 

Ezequías apkelma takha' kélápháseykha apkeleñama Babilonia 

(2 Cr 32.27-31; Isa 39.1-8) 

12Aplegayak axta amya'a wesse' apwányam Babilonia Merodac-baladán, 

Baladán axta apketche, apháxamákpo Ezequías xa ekhem nak. 

Apcháphássessegkek axta weykcha'áhak tén han xama aqsok apmésso 
naqsa, axta eyke apsókasso m'a énxet'ák ektáha axta chá'a 
apkelápháseykha. 

13Apkelmeyk axta han takha' m'a Ezequías, apkelxekmóssek axta m'a aqsok 

élmomnáwa apagkok, sawo élmope élmomnáwa tén han ma'a sawo 
ekyátekto élmomnáwa, tén han ma'a sokmátsa, tén han pexmok égmenek 
ektaqmalma, tén han ma'a apxátamakxa nak chá'a apkelmeykha 
apkenchesso kempakhakma, tén han ma'a ekyókxoho aqsok ekhéyak axta 
m'a kañe' apxátamakxa axta chá'a aqsok apagkok. Méko axta xama aqsok 
enxoho mexekmósakxa m'a kañe' nak tegma apyawe apagkok, apwokmók 
axta apxekmósso m'a ekyókxoho aptémakxa nak chá'a wesse' apwányam. 

14Tén axta m'a Dios appeywa aplegasso Isaías apya'aweykxo m'a wesse' 

apwányam Ezequías. Aptáhak axta apkelmaxneyáncha'a s'e: —¿Háxko 
apkeleñamakxa m'a énxet'ák nak? ¿Háxko aptáhakxa apcháneya? Aptáhak 
axta Ezequías apchátegmowágkokxo s'e: —Apkeleñamak ma'a apkelókxa 
makhawo' nak; cham'a Babilonia. 

15Apkelmaxneyáha axta makham Isaías: —¿Yaqsa apkelwet'a m'a kañe' 

tegma apyawe apagkok nak? Apchátegmowágkokxeyk axta Ezequías: —
Apkelwet'ak ekyókxoho aqsok ekhéyak nak ma'a kañe'. Méko 
maxekmósakxa enxoho m'a sekxátamakxa nak chá'a aqsok ahagkok. 

16Tén axta Isaías aptáha apcháneya Ezequías se'e: —Yeyxho sa' Wesse' 

egegkok appeywa: 

17‘Kammok sa' ekhem yaqwánxa kólsakxak Babilonia m'a ekyókxoho aqsok 

ekhéyak nak kañe' tegma apyawe apagkok, tén han ekyókxoho aqsok 
apcháncháseykekxa axta m'a apyapmeyk nano', ekweykmoho s'e negwánxa 
nak. Méko sa' xama aqsok keytnekxak se'e. 

18Kawomhok sa' kélnaqleykekxa Babilonia nápakha m'a aptawán'ák 

neptámen apancha'awo' nak, yágkelwán'ák sa' kóltamhagkok, keñe sa' 
kólteméssesagkok apkeltamheykha m'a kañe' nak wesse' apwányam 
apxagkok apyawe.’ 

19Aptáhak axta Ezequías apchátegmowágkokxo Isaías se'e: —Tásók agko' 

nak la'a Wesse' egegkok appeywa seseykentegkesso exchek. Hakte 
xeyenmeyk axta apwáxok keytek meyke ektáhakxa egwáxok tén han 
ektaqmalma negha neyseksók apha makham ma'a. 

Ezequías apketsapma 

(2 Cr 32.32-33) 

20Ektémakxa axta apweynchámeykha Ezequías, tén han megyésseykekxa 

axta chá'a apkelane aqsok, tén han ektémakxa axta apkeláneya 
kélyátamakxa yegmen, tén han ma'a yegmen atamnek yaqwayam 

ey'ásekxak yegmen ma'a tegma apwányam, hágkek eknaqtáxésamaxche 
m'a weykcha'áhak apagkok axta apkelwesse'e apkelwányam nak Judá. 

21Xama axta apketsapma Ezequías, apyaqmagkassek axta apteme wesse' 

apwányam ma'a apketche Manasés. 

 

2 Reyes 21 
Manasés apteme wesse' apwányam ma'a Judá 

(2 Cr 33.1-20) 

1Doce apyeyam apagkok axta apkeynamo apteme wesse' apwányam 

Manasés, cincuenta y cinco apyeyam axta apteme wesse' apwányam ma'a 
Jerusalén. Hepsiba axta ekwesey egken. 

2Axta eyke kaleklók apwáxok Wesse' egegkok ektémakxa aqsok apkelane 

m'a, hakte apkeláneyak axta han ekmaso aptémakxa ekhawo 
aptamheykegkaxa axta m'a énxet'ák, ektáha axta Wesse' egegkok 
apkelántekkesso nepyeseksa m'a israelitas: 

3apnaqxátekháseykegkokxeyk axta makham ma'a kélpeykessamókxa axta 

mók aqsok kéláyókxa', apmassésseyam axta m'a Ezequías, apyáp axta; 
apkelánegkek axta han kélwatnéssamakxa chá'a aqsok ma'a Baal, 
apkelanak axta han kéleykmássesso Aserá, ektémakxa axta apkeláneya m'a 
Ahab, wesse' apwányam axta Israel; apkelpeykessamók axta m'a ekyókxoho 
aqsok élápogwátéyak nak néten, apkeláyók axta han chá'a, 

4apkelánegkek axta han élwatnamáxchexa aqsok ma'a Wesse' egegkok 

tegma appagkanamap apagkok, apxeyenmakxa axta Wesse' egegkok 
katnehek ekyetnamakxa apwesey m'a Jerusalén. 

5Apkelánekxeyk axta makham mók élwatnamáxchexa aqsok ma'a ánet 

apwáxok nak kélhaxtegkesso m'a Wesse' egegkok tegma appagkanamap 
apagkok, apteméssessek axta han kélwatnéssamakxa chá'a aqsok ma'a 
ekyókxoho élápogwátéyak nak néten. 

6Apkelnapmeyk axta han apketchek apkelwatnama, apkelwóneykha 

kélhagák axta aptemék, tén han apya'áseykegkoho aqsok 
ekpowásamaxche', aptekkessegkek axta negásenneykekxa kélhagák, keñe 
han nenteme nak yohóxma. Asagkók agko' axta aqsok apkelane nápaqtók 
Wesse' egegkok, axta keñamak aplókassama Wesse' egegkok. 

7Appekkenchek axta han Wesse' egegkok tegma appagkanamap apagkok 

ma'a xama kéleykmássesso Aserá, apxeyenmakxa axta Wesse' egegkok 
apkeltennassama David, tén han apketche Salomón, aptéma apkenagkama 
s'e: “Cháxa tegma appagkanamap apyetna nak Jerusalén, sélyéseykencha'a 
nak nepyeseksa apyókxoho pók aptémakxa énxet'ák Israel, katnehek sa' 
ekyetnamakxa sekwesey meyke néxa'. 

8Malántekkesek sa' kaxwók israelitas ma'a xapop sekmésso axta ko'o m'a 

apyapmeyk nano', apkelyahákxoho enxoho tén han apkelánegko enxoho 
ekyókxoho m'a séltémókxa nak etnahagkok, keñe han ma'a 
nélxekmowásamáxche sekméssama axta ko'o m'a séláneykha Moisés.” 

9Axta eyke elyaheykekxohok ma'a énxet'ák nak. Apyánchessesseykmók axta 

aqsa apkeltémakxa ekmaso m'a Manasés, axta kaxnawok ma'a 
apkeltémakxa axta énxet'ák apmassésseykmo axta Wesse' egegkok 
apmonye'e m'a israelitas. 

10Axta keñamak appaqmeyesma Wesse' egegkok apkelásenneykxo m'a 

apkeláneykha apkellegasso nak appeywa. Axta aptáhak se'e: 

11“Asagkók agko' aptémakxa m'a Manasés, awanhók agko' aptémakxa 

ekmaso, kaxnawok ma'a amorreos, apheykencha'a axta metyapmakxa axta 
makham, apkelánéseykegkek melya'assáxma énxet'ák Judá, 
apkelpeykessamo m'a kéleykmássesso apagkok, 

12cháxa keñamak sektáha nak ko'o sekpeywa sektáha nak Wesse', Israel 

Dios apagkok: Wahak sa' ko'o aqsok ekmaso agko' ma'a Jerusalén tén han 
Judá, kaláskok sa' chá'a apeyk'ák ektáha enxoho apkellege. 

13Allegássesagkohok sa' ma'a énxet'ák nak Jerusalén ekhawo 

sekteméssesakxa axta m'a Samaria, keñe han ma'a Ahab axta aptawán'ák 
neptámen; wáxñásekxohok sa', ektémól'a kólmópeyásekxak awáxok 
sokpayhe keñe kólpólchesagkok. 

14Keñe sa' ma'a énxet'ák ahagkok apkeleymomap nak, akxák sa', almések 

sa' ma'a apkelenmexma nak, yaqwayam sa' elyementók aqsok apagkok, tén 
han esawhaksoho'. 

15Hakte asagkók aqsok apkeláneyak nahaqtók ko'o m'a, axta cheynamók 

selókasso sekxók axta apkelánteyapma apyapmeyk nano' ma'a Egipto, 
ekwokmoho makham se'e kaxwo' nak.” 

16Háwe axta ekwánxa agkok apkelánéseykegko melya'assáxma Manasés 

ma'a énxet'ák Judá, tén han aqsok ekmaso apkelánéyak nápaqtók Wesse' 
egegkok. Apkelnapmeyk axta han apxámokma apagko' énxet meyke 
apkeltémakxa m'a Jerusalén, sawheykekxók axta éma apagkok ma'a kañe' 
nak. 

17Ektémakxa axta apweynchámeykha Manasés, tén han ekyókxoho aqsok 

apkelane, keñe han apkelane mey'assáxma, hágkek eknaqtáxésamaxche 
m'a weykcha'áhak apagkok axta m'a apkelwesse'e apkelwányam nak Judá. 

18Xama axta apketsapma, kélátawanyegwákxeyk axta m'a 

kélcheneykekxexa axta pánaqte exnók ma'a nápakha apxagkok apyawe, 
émhakxa axta pánaqte exnók apagkok ma'a Uzá. Keñe axta apyaqmagkasa 
apteme wesse' apwányam ma'a apketche Amón. 

Amón apteme wesse' apwányam ma'a Judá 

(2 Cr 33.21-25) 

19Veintidós apyeyam apagkok axta apkeynamo apteme wesse' apwányam 

Amón, apqánet apyeyam axta apteme wesse' apwányam ma'a Jerusalén. 
Mesumélet axta ekwesey egken, Harús axta apketche, apkeñama nak Jotbá. 

20Asagkek axta eyke ektémakxa aqsok apkelane nápaqtók Wesse' egegkok, 

ekhawo aptémakxa axta m'a Manasés, apyáp axta, 

21hakte apyetlókassegkek axta m'a ektémakxa axta ekmaso aptémakxa, 

apkelpeykessamók axta kéleykmássesso apkelpeykessamo axta chá'a m'a 
apyáp, apcháyo axta han aptemék. 

22Apyamasmeyk axta m'a Wesse' egegkok, Dios apagkok axta m'a 

apyapmeyk nano', axta elanék chá'a m'a apmopmenyého axta chá'a elána'. 

23Apkeláneykekxeyk axta yaqweykenxa etnéssesek sẽlpextétamo 

apkelámha apmonye'e apagkok ma'a Amón, apchaqhegkek axta m'a kañe' 
apxagkok apyawe nak. 

24Keñe axta énxet'ák apkelnapa m'a apkeláneykekxa axta yaqweykenxa 

etnéssesek ma'a wesse' apwányam Amón, tén axta apteméssesa wesse' 
apwányam ma'a apketche Josías. 

25Ektémakxa axta apweynchámeykha Amón, tén han aqsok apkelane, 

hágkek eknaqtáxésamaxche m'a weykcha'áhak apagkok axta m'a 
apkelwesse'e apkelwányam nak Judá. 

26Kélátawanyegkek axta m'a takhaxpop apagkok axta, ekyetna nak ma'a 

apkeneykekxexa nak pánaqte exnók ma'a Uzá. Keñe axta apyaqmagkasa 
apteme wesse' apwányam ma'a apketche Josías. 

 

2 Reyes 22 
Josías apteme wesse' apwányam ma'a Judá 

(2 Cr 34.1-2) 

1 Ocho apyeyam apagkok axta apkeynamo apteme wesse' apwányam Josías 

treinta y un apyeyam axta apteme wesse' apwányam ma'a Jerusalén. Jedidá 
axta ekwesey egken, Adaías axta apketche, apkeñama axta m'a yókxexma 
Boscat. 

2Leklamók axta apwáxok Wesse' egegkok ektémakxa aqsok apkelane m'a 

Josías, hakte apyetlamchek axta ekyókxoho m'a aptémakxa axta m'a David, 
apyapmeyk nanók axta, meyke apyetnakhásseyam xama enxoho. 

Weykcha'áhak segánamakxa ekwetamaxchekxa' 

(2 Cr 34.8-33) 

3Apcháphássek axta wesse' apwányam Wesse' egegkok tegma 

appagkanamap apagkok ma'a Safán, aptáxésso axta chá'a weykcha'áhak, 
Asalías axta apketche, Mesulam axta aptáwen, cham'a ekweykmo axta 
dieciocho apyeyam apteme wesse' apwányam ma'a Josías. Aptáhak axta 
apcháneya: 

4—Ey'ókxa sa' Hilquías, apteme nak apkemha apmonye' apkelmaxnéssesso 

Dios énxet'ák apagkok, yána sa' yánchásekxak selyaqye kélseykekxa nak 
chá'a m'a Wesse' egegkok tegma appagkanamap apagkok, tén han 
apcháncheseykha nak apkeltaqmelchesso átog ma'a nepyeseksa énxet'ák, 

5keñe sa' elmések ma'a apkelámha apmonye'e nak chá'a apkeltamheykha 

apkelánamap ma'a Wesse' egegkok tegma appagkanamap apagkok, 
yaqwayam sa' eyánmagkasek chá'a apkeltamheykha m'a apkeláneykekxa 
nak tegma appagkanamap, 

6cham'a apkeláneyak nak yántéseksek, apkelámha apmonye'e 

apkeltamheykha, tén han apkeláneyak nak chá'a tegma, tén han yaqwayam 
etegyagkok yántéseksek, tén han meteymog kélyaqtenneykekxa nak, 
yaqwayam elánekxak ma'a tegma appagkanamap. 

7Yána sa' han megkólyetsetchásekxeyk ekwánxa apmeykha m'a selyaqye 

apkelxawéyak, hakte metwasha chá'a apkelmeykha selyaqye m'a. 

8Apkeltennáseyha axta han Hilquías, apteme nak apkemha apmonye' 

apkelmaxnéssesso Dios énxet'ák apagkok ma'a Safán, apteme axta 
aptáxésso chá'a weykcha'áhak, apwetákxo weykcha'áhak segánamakxa m'a 
Wesse' egegkok nak tegma appagkanamap apagkok; apméssek axta m'a 
weykcha'áhak, apkelyetsetchek axta m'a Safán. 

9Tén axta Safán apkeltennásseykxo m'a wesse' apwányam. Aptáhak axta 

apcháneya: —Apkelpeykesákxeyk apkeláneykha m'a sawo ekmope 
élmomnáwa ekheykegko nak ma'a tegma appagkanamap, apkelmeyásegkek 
ma'a apkelánémap nak elánekxak ma'a Wesse' egegkok tegma 
appagkanamap apagkok. 

10Apkeltennássek axta han Safán ma'a wesse' apwányam, apmésa xama 

weykcha'áhak ma'a apkelmaxnéssesso Dios énxet'ák apagkok Hilquías; 
apkelyetsetchessek axta han wesse' apwányam ma'a Safán. 

11Xama axta apleg'a wesse' apwányam ektáhakxa ekpeywa m'a 

weykcha'áhak Wesse' egegkok segánamakxa apagkok, apkelyepteyk axta 
apkelnaqta, 

12yetlókok axta apteme apkenagko Hilquías, tén han Ahicam, Safán axta 

apketche, keñe han Acbor, Micaías axta apketche, tén han Safán, aptáxésso 
axta chá'a weykcha'áhak, tén han Asaías, appasmeykha nak chá'a 
aptamheykha wesse' apwányam: 

13—Hélmaxnéssessekxa hana ko'o Wesse' egegkok, tén han ma'a énxet'ák 

apkeleymomap nak Israel tén han Judá, ektémakxa ekxeyenma s'e 
weykcha'áhak ekwetamaxchekxa nak; hẽltaqnaweygkok sa' kexa negko'o 
m'a Wesse' egegkok, hakte axta yaháxenmók aptémakxa axta 
apkelanagkama Wesse' egegkok ma'a ẽlyapmeyk nanók axta negko'o, axta 
han eláneykegkok ekyókxoho ektémakxa nak ektáxésamaxche s'e 
weykcha'áhak nak. 

14Apxegkek axta Hilquías, Ahicam, Acbor, Safán tén han Asaías, 

apkelya'aweykxo m'a eklegasso axta Dios appeywa, kelán'a ekwesey axta 
Huldá, Salum axta aptáwa', Ticvá axta apketche, Harhás axta aptáwen, 
apkeltaqmelchesso axta chá'a m'a kélxátamakxa nak apáwa m'a tegma 
appagkanamap. Axta eghak Huldá m'a kaxwe apheykegkaxa axta énxet'ák 
ma'a Jerusalén, xama axta kélpaqhetchesa, 

15keñe ektáha eyátegmowágko s'e: —Keso aptáhakxa apchátegmowéyak 

Wesse' egegkok, Dios apagkok nak Israel se'e: ‘Kólteme sa' kólának énxet 
ektáha nak apkelápháseykha hélmaxnegwaták ko'o, 

16sektáha sekpeywa, ko'o sektáha nak Wesse': Wahak sa' ko'o aqsok 

ekmaso s'e yókxexma nak, tén han nepyeseksa s'e énxet'ák apheykha nak, 
ekhawo nak ekyókxoho ekxeyenma s'e weykcha'áhak, apkelyetseta exchek 
ma'a wesse' apwányam nak Judá. 

17Hakte élyamasmeyk ko'o kéxegke, kélwatnéssegkek han aqsok ekmátsa 

nak ekpaqneyam éten agkok ma'a mók aqsok kéláyókxa nak, elókassegkek 
ma'a ekyókxoho aqsok kéllánéyak nak; cháxa keñamak seklawa nak ko'o 
sektaqnawaya s'e yókxexma nak, megkamassehek nahan sektaqnagko. 

18Kóltennés sa' wesse' apwányam Judá, apkeláphasso exchek 

kólmaxnegwaták Wesse' egegkok, aptáha han appeywa Wesse' egegkok, 
Dios apagkok nak Israel se'e: Aphaxnawók axta exchep ma'a aplege nak, 

19apyelaqtéssek axta han apwáxok, apkelyahákxók axta apleg'a sekpeywa 

peya ko'o wanmexek se'e yókxexma nak, tén han ma'a apheykha nak ma'a, 
peya kólmasséssamhok apagko', tén han kólmések ekmaso agko' apheykha, 
apkelyepteyk axta apkelnaqta, apkelekxagweyha axta han nahaqtók ko'o, 
cháxa keñamak sekhaxnawo nak aptáhakxa. Éltennássek ko'o exchep xa, 
ko'o sektáha nak Wesse'. 

20Cháxa keñamak peya nak ko'o wohok yetsapok xép meyke ektáhakxa, 

epáxaqwakxak sa' ma'a apyapmeyk nano', metagkehek sa' aqsok ekmaso 
peya nak ko'o wahak se'e yókxexma nak, tén han nepyeseksa énxet'ák 
apheykha nak kañe'.’ Apkeltaqháwok axta m'a wesse' apwányam 
apkeláneykha, yaqwayam esakxések ma'a amya'a nak. 

 

2 Reyes 23 

1Tén axta wesse' apwányam apkeltamho kóláneyha m'a apyókxoho 

apkelámha apmonye'e nak Judá tén han Jerusalén, yaqwayam enxoho 
yaqnekxak xamo'. 

2Keñe axta wesse' apwányam tén han ma'a apyókxoho apkelennay'a nak 

Judá, keñe han ma'a apheykha nak Jerusalén, tén han apkelmaxnéssesso 
Dios énxet'ák apagkok, keñe han Dios appeywa apkellegasso, tén han ma'a 
apyókxoho énxet'ák, apketkók tén han apkelwányam, apkelmeyákxo m'a 
Wesse' egegkok tegma appagkanamap apagkok. Cháxa 
apkelyetsetchesakxa axta han wesse' apwányam ekyennaqte agko' 
ekyókxoho ektémakxa ekpeywa m'a weykcha'áhak, ekhémo mók 
nélpaqhetchásamáxche', kélweteykekxa axta m'a Wesse' egegkok tegma 
appagkanamap apagkok. 

3Keñe axta wesse' apwányam apkenmeyncha'a m'a nekha nak meteymog 

émha apagkok, apxénchek axta han elyahakxohok ma'a Wesse' egegkok, 
tén han elának ekyókxoho m'a apkeltémókxa nak antéhek, keñe han ma'a 
apchánamakxa nak antéhek, tén han ma'a segánamakxa apagkok, yetlo 
ekmámnaqso' agko', tén han elának éltémókxa nak antéhek ma'a ekhémo 
mók nélpaqhetchásamáxkoho, ekyetna nak eknaqtáxésamaxche m'a 
weykcha'áhak. Keñe apmako han elanagkok ma'a apyókxoho énxet'ák nak. 

Josías apkelyetnakhasso aqsok élmasagcha'a 

(2 Cr 34.3-7) 

4 Keñe axta wesse' apwányam aptáha apcháneya Hilquías, apteme axta 

apkemha apmonye' apkelmaxnéssesso Dios énxet'ák apagkok, keñe han 
ma'a aptétéyak nak apteme apkelmaxnéssesso Dios énxet'ák apagkok, tén 
han ma'a átog apkeltaqmelchesso nak, apkeltamho elántekkesek Wesse' 
egegkok tegma appagkanamap apagkok ma'a ekyókxoho aqsok kélmeykha 
axta chá'a kólpeykeshok Baal, tén han Aserá, keñe han ma'a ekyókxoho 
aqsok élápogwátéyak nak néten, apkelwatnegwokmek axta m'a yókxexma 
teyp nak Jerusalén, cham'a yókxexma nak Cedrón, keñe axta apkelsákxo 
táhap ma'a Betel. 

5Apkelwátessásegkek axta han apkeltamheykha m'a apkelmaxnéssesso nak 

énxet'ák agkok ma'a aqsok kéláyókxa, aptemessáseyak axta m'a 
apkelwesse'e apkelwányam nak Judá, yaqwayam elwatnek chá'a aqsok 
ekmátsa nak ekpaqneyam éten agkok ma'a néten egkexe kélpeykessamókxa 
nak chá'a kéleykmássesso, ekheykegko axta m'a tegma apkelyawe nak 
Judá, tén han ma'a nepyáwa nak Jerusalén, tén han ma'a apkelmaxnéssesso 
axta chá'a énxet'ák agkok aqsok kéláyókxa', apwatnéssamo axta chá'a aqsok 
ekmátsa nak ekpaqneyam éten agkok ma'a Baal, ekhem, pelten, yaw'a 
apkelxegámo nak chá'a, keñe han ma'a ekyókxoho aqsok élápogwátéyak 
nak néten. 

6Aptekkessek axta yókxexma teyp Jerusalén ma'a kéleykmássesso Aserá, 

ekyetnama axta m'a Wesse' egegkok tegma appagkanamap apagkok, 
apwatnegwokmek axta m'a alwáta' Cedrón ekwokmoho ektamhákxo táhap, 
keñe axta apkexpáncháseyncha'a táhap ma'a kélátawanyamakxa axta chá'a 
énxet'ák. 

7Apkelyaqnegkássegkek axta han ma'a tegma apkelpatheteykegkaxa axta 

chá'a apkenna xamo' énxet'ák, apkeláneykegkaxa axta chá'a 
apkelpeykessamókxa aqsok apcháyókxa, cham'a kañe' nak Wesse' egegkok 
tegma appagkanamap apagkok, élóteykegkaxa axta han chá'a kelán'ák 
élánéssama eyaqlamaxche m'a eyáyókxa nak Aserá. 

8Keñe axta apkeltamho elchexyamok apyókxoho apkelmaxnéssesso Dios 

énxet'ák apagkok apkeleñama m'a tegma apkelyawe nak Judá, keñe axta 
apnaqtawásencha'a m'a ekyókxoho kélpeykessamókxa axta chá'a aqsok 
kéláyókxa ekpayho nak néten egkexe, eyeynmo m'a Gueba ekweykekxoho 
m'a Beerseba, cham'a apkelwatnamakxa axta chá'a aqsok ekmátsa 
ekpaqneyam éten agkok ma'a apkelmaxnéssesso nak aqsok kéláyókxa 
énxet'ák agkok, keñe han apkelyaqnegkesa m'a kélwatnéssamakxa axta 
chá'a aqsok ma'a kelyekhama', ekheykegko axta m'a átog apagkok axta m'a 
Josué, apteme axta apkeláneykha apchókxa m'a tegma apwányam nak, 
ekheykegko axta m'a nentaxnamakxa nak tegma apwányam, ekpayho nak 
nensagqalwa. 

9Keñe m'a apkelmaxnéssesso nak énxet'ák agkok ma'a aqsok kéláyókxa, 

cham'a egkexe kélpeykessamókxa nak chá'a aqsok, mopwanchek axta 
elmahagkok ma'a kélwatnéssamakxa axta chá'a aqsok Wesse' egegkok ma'a 
Jerusalén, etawagkok axta aqsa chá'a pán meyke kempáseyak yetlo m'a 
apkelxegexma'a aptamhéyak xamo' axta apkelmaxnéssesso énxet'ák agkok 
ma'a aqsok kéláyókxa. 

10 Aptawáseyha axta han Josías ma'a kélwatnamakxa axta chá'a kélketche 

ekyetnama axta m'a ekyapwátegweykenxa nak xapop ma'a Ben-hinom, 
yaqwayam enxoho mewatnések chá'a apketche apkenna xama énxet 
essenhan kelwána yaqhássesek ma'a Moloc. 

11Apkelhaxyawássek axta han ma'a yátnáxeg kéleykmássesso, 

apkelméssamo axta chá'a kelwesse'e apkelwányam Judá m'a ekhem, 
apkelyáqtama axta chá'a m'a nentaxnamakxa nak Wesse' egegkok tegma 
appagkanamap apagkok, nekha axta apxagkok ma'a Natán-mélec, apteme 
axta apkeltaqmelchesso ekyókxoho aqsok ekhéyak ma'a, apwatnékxeyk axta 
han ma'a yátnáxeg apyenyawasso kélpagkanchesso axta chá'a ekhem. 

12Apkelyaqnegkessek axta han ma'a élwatnamáxchexa axta chá'a aqsok, 

apkeláneyak axta m'a apkelwesse'e apkelwányam Judá, ekpayho nak néten 
Ahaz apxagkok, keñe han ma'a kélwatnamakxa axta chá'a aqsok, apkelane 
axta Manasés ma'a kañe' kélhaxtegkesso nak Wesse' egegkok tegma 

appagkanamap apagkok; aptepelchákxók axta keñe apkexakhagwokmo 
nekha'a étkók ma'a alwáta' nak Cedrón. 

13 Aptawáseyha axta han wesse' apwányam ma'a tegma kélpeykessamókxa 

axta chá'a aqsok kéleykmássesso, apheykegko axta m'a ekpayho nak 
ekteyapmakxa ekhem Jerusalén, ekpayho nak nepyeyam ma'a egkexe 
Olivos, apkelánéssama axta Salomón, wesse' apwányam Israel ma'a 
Astarté, aqsok apcháyókxa ekmaso agko' axta m'a sidonios; tén han ma'a 
Quemós, kéleykmássesso ekmaso agko' apagkok axta m'a moabitas, tén 
han ma'a Milcom, aqsok kéleykmássesso ekmaso agko' apagkok axta m'a 
amonitas. 

14Aptepelchákxeyk axta han ma'a meteymog tén han yámet élyawe 

kéláyókxa axta chá'a, keñe axta aptemessáseykxo ekheykegkaxa 
kélexchakkok ma'a élámhakxa axta. 

15Aptepelchákxeyk axta Josías aptemessásekxo ánek agko' ma'a 

ekwatnamáxchexa axta chá'a aqsok, kélpeykessamókxa axta chá'a 
kéleykmássesso m'a Betel, apkelánéyak axta m'a Jeroboam, Nabat axta 
apketche, apkelánéseykegko axta melya'assáxma m'a israelitas, keñe 
apwatnékxo; apwatneykxeyk axta han ma'a kéleykmássesso nak Aserá. 

16 Xama axta apwákxo Josías keñe apwet'a takhaxpop ma'a ekpayho nak 

néten egkexe, apkeltamhók axta kólhexyawássekxak kélexchakkok ekhéyak 
axta m'a, keñe apkelwatna m'a néten meteymog ekwatnamáxchexa nak 
aqsok aptawáseyncha'a. Temék axta m'a aptémakxa axta appeywa Wesse' 
egegkok, apchásenneykekxo axta exének ma'a aplegasso appeywa, 
apkeltémo axta exének xa. 

17Keñe axta apkelmaxneyáncha'a: —¿Yaqsa kélátawanyama sekwet'a 

exchek ko'o m'a? Apkelátegmowágkek axta m'a énxet'ák ektáha nak 
apheykha m'a tegma apwányam: —Neykhe takhaxpop apagkok ma'a Dios 
appeywa aplegasso apkeñama axta m'a Judá, apxeyenma axta exchep 
yaqweykenxa etnéssesek ma'a ekwatnamáxchexa nak aqsok Betel. 

18Keñe axta Josías aptáha s'e: —Kólho sa' aqsa katnehek xa ektáha nak. 

Nágkólpaknegwomho aqsa m'a apexchakkok nak. Keñe axta 
megkólpaknegweykmoho m'a apexchakkok ekweykekxoho m'a apexchakkok 
axta Dios appeywa aplegasso apkeñama axta Samaria. 

19Keñe axta m'a apyókxoho tegma kélpeykessamókxa axta chá'a aqsok 

kéleykmássesso apheykegko axta m'a Samaria, apkeláneyak axta m'a 
apkelwesse'e apkelwányam nak Israel aplókassama Wesse' egegkok, 
apmassesseykmek axta Josías. Axta aptemessásak ma'a 
apteméssessamakxa axta m'a Betel. 

20Keñe axta apkelnapa apyókxoho m'a apkelmaxnéssesso nak énxet'ák 

agkok ma'a aqsok kéláyókxa apnegkena chá'a m'a néten ekwatnamáxchexa 

aqsok apheykencha'a axta m'a. Apkelwatneyk axta nahan kélexchakkok 
ma'a néten nak ekwatnamáxchexa aqsok, tén axta apmeyákxo makham ma'a 
Jerusalén. 

Josías apkelsawássessamo ekhem Pascua 

(2 Cr 35.1-19) 

21Apkeltamhók axta wesse' apwányam elanagkok ekhem melwagqayam 

Pascua apyókxoho énxet'ák ekxeyenweykekxoho apkelwáxok ma'a Dios 
Wesse' apagkok, ekhawo ektémakxa nak eknaqtáxésamaxche m'a 
weykcha'áhak ekhémo mók nélpaqhetchásamáxkoho. 

22Axta kalánamáxchek xama enxoho ekhawo nak élánamáxche Pascua xa 

ekwánxa nak, eyeynmo m'a aptamheykegkaxa axta apkelámha apmonye'e 
Israel ma'a élyennaqte axta apkeltémakxa', tén han ma'a apheykegkaxa axta 
apkelwesse'e apkelwányam axta Israel tén han Judá. 

23Kelánamáxcheyk axta ekweykmo axta dieciocho apyeyam apteme wesse' 

apwányam Josías Jerusalén xa Pascua nak, ekxeyenweykekxoho kélwáxok 
ma'a Wesse' egegkok. 

Josías meyenseyam apyetleykha Wesse' egegkok 

24Apmasséssekmek axta han Josías ma'a apkelyohóxma tén han ma'a 

apkelya'áseykegkoho axta chá'a m'a aqsok ekpowásamáxche', tén han ma'a 
kéleykmássesso étkók apnegkenéyak axta chá'a apxanák apcháyókxa m'a 
énxet'ák, tén han ma'a mók aqsok kéleykmássesso kéláyókxa nak chá'a, tén 
han ma'a ekyókxoho aqsok élmasagcha'a kélmeykencha'awo axta chá'a 
kólpeykeshok aqsok ma'a Judá tén han Jerusalén élwetamaxko axta chá'a 
kaxnagkok ma'a. Aptemegkek axta xa, yaqwayam enxoho elának ma'a 
ektémakxa axta ekpeywa eknaqtáxésamaxche m'a weykcha'áhak 
segánamakxa, apweteykekxa axta apkelmaxnéssesso Dios énxet'ák 
apagkok Hilquías ma'a Wesse' egegkok nak tegma appagkanamap apagkok. 

25Méko axta xama wesse' apwányam aphawo, cham'a metyapmakxa axta 

tén han neptámen axta, apye'eykekxoho axta Wesse' egegkok ekweykmoho 
kañók agko' apwáxok, tén han ma'a élchetámeykegkaxa nak apwáxok, tén 
han ekweykmoho apyennaqte, ekhawo ektémakxa nak Moisés 
segánamakxa apagkok. 

26Axta eyke kamassegweykmok aplo Wesse' egegkok, 

apkeltaqnaweykegkek axta makham ma'a énxet'ák Judá, eñama m'a 
ekyókxoho aqsok élmasagcha'a apkelane m'a Manasés, eklókassama axta 
m'a Wesse' egegkok. 

27Axta keñamak Wesse' egegkok apxeyenma elyetnakhaksek aphakxa m'a 

énxet'ák Judá, ektémakxa axta apkelyetnakhassama m'a énxet'ák Israel, 
apxeyenma etaqnók ma'a tegma apwányam nak Jerusalén apkelyéseykha 

axta, keñe han ma'a tegma appagkanamap apxeyenmakxa axta katnehek 
ekyetnamakxa apwesey. 

Josías apketsapma 

(2 Cr 35.20-27) 

28Ektémakxa axta apweynchámeykha Josías, tén han ekyókxoho aqsok 

apkelane, hágkek eknaqtáxésamaxche m'a weykcha'áhak apagkok axta m'a 
apkelwesse'e apkelwányam nak Judá. 

29Apmeyeykekxeyk axta wátsam Éufrates faraón Necao, wesse' apwányam 

nak Egipto, cham'a apyennaqtamakxa axta, yaqwayam enxoho 
epásegwakxak ma'a wesse' apwányam nak Asiria. Aptahanya'ak axta nahan 
náxet ámay ma'a wesse' apwányam Josías; xama axta apwet'a Necao ma'a 
ekpayho nak Meguido, apchaqhak axta. 

30Apchaqxegkessek axta aphápak sẽlpextétamo apkelwesse'e apagkok ma'a 

yátnáxeg apyenyawasso, keñe apsákxo m'a Jerusalén, apkeñama m'a 
Meguido. Axta kélátawanyegwákxak ma'a takhaxpop apagkok axta. 
Apmákxeyk axta énxet'ák ma'a Joacaz, Josías axta apketche, 
aptemessáseykxeyk axta wesse' apwányam, apyaqmagkasso m'a apyáp. 

Joacaz apteme wesse' m'a Judá 

(2 Cr 36.1-4) 

31Veintitrés apyeyam apagkok axta apkeynamo apteme wesse' apwányam 

ma'a Joacaz, apqántánxo pelten axta apteme wesse' apwányam ma'a 
Jerusalén. Hamutal axta ekwesey egken, Jeremías axta apketche, eñama 
axta m'a yókxexma Libná. 

32Asagkek axta eyke ektémakxa aqsok apkelane nápaqtók Wesse' egegkok, 

hawók axta m'a ektémakxa axta aqsok apkelánéyak ma'a apyapmeyk nano'. 

33Apmomchek axta eyke faraón Necao ma'a Riblá aphéssama kañe' 

negmomaxchexa', yókxexma Hamat, yaqwayam enxoho metnehek wesse' 
apwányam ma'a Jerusalén. Apkeltémok axta chá'a eyánmagkasek énxet'ák 
ekyókxoho kañe' apheykegkaxa tres mil trescientos kilos sawo élmope 
ekmomnáwa, tén han treinta y tres kilos ma'a sawo ekyátekto ekmomnáwa. 

34Apteméssessek axta han wesse' apwányam faraón Necao ma'a Eliaquim, 

Josías axta apketche, apyaqmagkasso m'a apyáp axta, 
apyaqmagkassessegkek axta nahan mók apwesey, Joaquim axta 
aptemessáseykekxak apwesey, apyentameykekxeyk axta Joacaz ma'a 
Egipto, cha'a apketsapweykekxexa axta nahan ma'a. 

35Apkelméssek axta Joaquim sawo élmope élmomnáwa m'a Necao, tén han 

sawo ekyátekto élmomnáwa apkeltémo axta kólmések, apkeltémok axta 
yánchásekxak ma'a énxet'ák apheykha axta apchókxa yaqwayam 
eyánmagkasek. Xama énxet axta nahan chá'a apyánmagkásak sawo 

ekmope ekmomnáwa, tén han ma'a sawo ekyátekto ekmomnáwa, ekwánxa 
axta chá'a apkeláneyákpo eyánmagkasek, yaqwayam enxoho elmések ma'a 
faraón Necao. 

Joaquim apteme wesse' apwányam ma'a Judá 

(2 Cr 36.5-8) 

36 Veinticinco apyeyam apagkok axta weykmok apkeynamo apteme wesse' 

apwányam ma'a Joaquim, once apyeyam axta apteme wesse' apwányam 
ma'a Jerusalén. Zebudá axta ekwesey egken, Pedaías axta apketche, 
eñama axta m'a Rumá. 

37Asagkek axta eyke ektémakxa aqsok apkelane nápaqtók Wesse' egegkok, 

hawók axta ektémakxa aqsok apkeláneyak ma'a apyapmeyk nano'. 

 

2 Reyes 24 

1 Aptaxnegkek axta apchókxa Nabucodonosor, wesse' apwányam axta 

Babilonia, neyseksa apteme wesse' apwányam Joaquim, apqántánxo 
apyeyam axta han apteme apkeláneykha m'a Joaquim. Tén axta 
apyaqmagkasa makham mók ektáhakxa apwáxok, apkenmexákxeyk axta. 

2Apkeláphássek axta eyke Wesse' egegkok apkeltamho ey'ammok ma'a 

apkelmenyexma nak caldeos, sirios, moabitas tén han amonitas. 
Apkeláphássek axta ektamagkok ma'a Judá yaqwayam emasséssók, 
ekhawo m'a ektémakxa axta apxeyenma Wesse' egegkok, 
apchásenneykekxo axta exének ma'a apkeláneykha apkellegasso nak 
appeywa. 

3Temegkek axta Judá xa ektáha nak, hakte Wesse' egegkok axta apkeltémo 

katnehek, yaqwayam enxoho elyetnakhaksek aphakxa eñama m'a 
ekyókxoho mey'assáxma apkelane axta Manasés, 

4eñama han ma'a apkelnapma axta énxet'ák meyke apkeltémakxa, 

apsawheyáseykekxoho axta éma apagkok ma'a Jerusalén. Axta keñamak 
memáheyo elásekhekxohok makham ma'a Wesse' egegkok. 

5Ektémakxa axta apweynchámeykha Joaquim, tén han ekyókxoho aqsok 

apkelane, hágkek eknaqtáxésamaxche m'a weykcha'áhak apagkok axta 
apkelwesse'e apkelwányam nak Judá. 

6Xama axta apketsapma, keñe apyaqmagkasa apteme wesse' apwányam 

ma'a apketche Joaquín. 

7Cháxa ekmassama axta han apteyapma apchókxa m'a wesse' apwányam 

Egipto, hakte apkelmomchek axta wesse' apwányam Babilonia ekyókxoho 
xapop apagkok, eyeynamo m'a alwáta' nak Egipto ekweykekxoho m'a 
wátsam Éufrates. 

Joaquín yetlo apkelxegexma'a kélántekkesso m'a Babilonia 

(2 Cr 36.9-10) 

8Dieciocho apyeyam apagkok axta apkeynamo apteme wesse' apwányam 

ma'a Joaquín, apqántánxo pelten axta han apteme wesse' apwányam ma'a 
Jerusalén. Nehustá axta ekwesey egken, Elnatán axta apketche, eñama axta 
m'a Jerusalén. 

9Asagkek axta eyke ektémakxa aqsok apkelane nápaqtók Wesse' egegkok, 

hawók axta ektémakxa aqsok apkelane m'a apyáp axta. 

10Apketámeykegkek axta Nabucodonosor sẽlpextétamo apagkok Jerusalén, 

wesse' apwányam axta Babilonia xa ekhem nak, apwakhegweykmek axta 
yaqwayam ektamagkok. 

11Neyseksa kélchetámeyak axta han tegma apwányam apwokmo 

Nabucodonosor. 

12Keñe axta Joaquín, wesse' apwányam axta Judá, yetlo egken, 

sẽlpextétamo apkelwesse'e apagkok, apkelámha apmonye'e tén han ma'a 
énxet'ák ektáha axta chá'a apcháyo, apkelmeyásekpo aqsa m'a wesse' 
apwányam Babilonia, apkelmomchek axta han. Temegkek axta ekweykmo 
axta ocho apyeyam apteme wesse' apwányam ma'a Nabucodonosor. 

13Keñe axta Nabucodonosor apkelma ekyókxoho aqsok élmomnáwa 

ekheykegko axta m'a kañe' Wesse' egegkok tegma appagkanamap apagkok, 
tén han ma'a wesse' apwányam apxagkok apyawe nak, apkelekkexmeyk 
axta ekyókxoho aqsok élánamáxche axta sawo ekyátekto élmomnáwa, 
apkelánesso axta Wesse' egegkok tegma appagkanamap apagkok ma'a 
Salomón, wesse' apwányam axta Israel, ekhawo ektémakxa axta apxeyenma 
Wesse' egegkok. 

14Keñe axta apkelmoma apnaqleykekxo apyókxoho apheykha axta 

Jerusalén, tén han apyókxoho m'a apkelámha apmonye'e, tén han 
sẽlpextétamo apkelyennaqte, tén han apyókxoho m'a apkelánéyak axta 
chá'a aqsok, keñe han ma'a apkelánéyak nak sawo, diez mil axta 
apwagkassók apkelma. Méko axta eyeymomáxche enxoho m'a apchókxa, 
wánxa axta aqsa m'a meyke agko' nak aqsok apagkok. 

15 Apnaqlákxeyk axta han apkelma Nabucodonosor ma'a Joaquín yetlo 

egken, apnaqteyegka'a, sẽlpextétamo apkelwesse'e apagkok, tén han ma'a 
énxet'ák kelwesse'e nak ma'a apchókxa. Jerusalén axta apkeleñamak 
apnaqlákxo apkelya'ásekxo m'a Babilonia. 

16Siete mil axta apyókxoho énxet'ák ekha kéláyo, apnaqleykekxa axta 

apkelma m'a wesse' apwányam Babilonia; keñe axta mil ma'a apkelánéyak 
axta chá'a aqsok, tén han apkelánéyak sawo, ekweykekxoho m'a apyókxoho 
énxet'ák apkelyennaqte, apmopwancha'a axta elempakha'. 

17Keñe axta wesse' apwányam Babilonia apteméssesa wesse' apwányam 

ma'a Matanías, apyaqmagkasso m'a apephénem Joaquín, 
apyaqmagkassessek axta han mók apwesey, Sedequías axta 
aptemessásekxak apwesey. 

Sedequías apteme wesse' apwányam 

(2 Cr 36.11-16; Jer 52.1-3) 

18 Veintiún apyeyam apagkok axta weykmok Sedequías apkeynamo apteme 

wesse' apwányam, once apyeyam axta weykmok apteme wesse' apwányam 
ma'a Jerusalén. Hamutal axta ekwesey egken, Jeremías axta apketche, 
eñama axta m'a Libná. 

19Asagkek axta eyke ektémakxa aqsok apkelane nápaqtók Wesse' egegkok, 

hawók axta m'a ektémakxa axta aqsok apkelane m'a Joaquim. 

20Axta keñamak apkeltaqnagkama Wesse' egegkok ma'a énxet'ák nak 

Jerusalén tén han ma'a Judá, keñe axta apkelántekkessama m'a aphakxa 
nak yaqwayam melwetekxók chá'a. 

 

2 Reyes 25 
Tegma apwányam Jerusalén apmomap 

(Jer 39.1-7; 52.3-11) 

Keñe axta Sedequías apkenmexeykekxo m'a wesse' apwányam nak 
Babilonia. 

1Apxegkek axta han wesse' apwányam Nabucodonosor yetlo apyókxoho 

sẽlpextétamo apagkok apketámegko Jerusalén, keñe apwakhegwokmo, 
cham'a ekhem diez, pelten diez, ekwokmo axta nueve apyeyam apteme 
wesse' apwányam ma'a Sedequías. Apkelpakxenwa'ak axta han ma'a 
ekpayho nak tegma apwányam, apkelánegkek axta han ámay néten ma'a 
nepyáwa nak yaqwayam ektamagkok. 

2Apwakhamakpek axta tegma apwányam, ekwokmoho aptéma once 

apyeyam apteme wesse' apwányam Sedequías. 

3Keñe axta ekhem nueve, pelten cuatro xa apyeyam nak, ekyágwokmoho 

meyk segaqhe m'a tegma apwányam, méko axta entáhak aptókagkaxa 
énxet. 

4Keñe axta apyagkaxqata nápakha tegma apyawe kélhaxtegkesso, 

apwakhayak axta eykhe caldeos ma'a, axta eyke kahaxnak aptepa wesse' 
apwányam yetlo apyókxoho sẽlpextétamo apagkok tegma apwányam 
apkenyahágko axta'a. Apkelánteyapwokmek axta m'a átog ekyetnama axta 
neyseksa kélhaxtegkesso tegma, ámay ekmahéyak axta m'a 
kélchencháseykekxexa axta pánaqte exnók ma'a wesse' apwányam, keñe 
apkelyetlawa m'a ámay ekmahéyak axta ekyapwátegweykenxa m'a Jordán. 

5Apkelamhágkek axta eyke sẽlpextétamo caldeos ma'a wesse' apwányam 

Sedequías, aptahanyékxeyk axta m'a ekpayhegweykenxa nak xapop ma'a 
Jericó. Apyenyókek axta han apyókxoho sẽlpextétamo apagkok, 
apkexpaqneyk axta. 

6Apmeyk axta caldeos ma'a wesse' apwányam keñe kélyentamákxo m'a 

aphakxa nak wesse' apwányam Babilonia, ekpayho nak Riblá, yókxexma 
Hamat. Cha'a apxénakxa axta han Nabucodonosor apkeltamhókxa 
kólteméssesek ma'a Sedequías, 

7nápaqtók axta han apkeltamhók kólyaqténchesagkok apyespa'ák ma'a 

apketchek. Keñe m'a Sedequías, apkeltamho kólhexyawássesek apaqta'ák, 
tén han kólpextétek cadena kólyentemekxak ma'a Babilonia. 

Tegma kélmassésseyam 

(2 Cr 36.17-21; Jer 39.8-10; 52.12-30) 

8Apwokmek axta Jerusalén ma'a Nebuzaradán, apteme axta apkemha 

apmonye' sẽlpextétamo apagkok wesse' apwányam, tén han apkemha 
apmonye' sẽlpextétamo apagkok, cham'a ekhem siete, pelten cinco, 
ekweykmo axta diecinueve apyeyam apteme wesse' apwányam 
Nabucodonosor, wesse' apwányam axta m'a Babilonia, 

9apwatnékxeyk axta m'a tegma appagkanamap, tén han ma'a wesse' 

apwányam apxagkok apyawe, tén han ma'a apyókxoho tegma nak tegma 
apwányam, ekweykekxoho m'a apyókxoho kelwesse'e apxanák nak, 

10keñe axta m'a sẽlpextétamo caldeos apkelxegexma'a axta, 

apkelyaqnegkesa m'a kélhaxtegkesso axta m'a Jerusalén. 

11Tén axta Nebuzaradán apnaqlákxo Babilonia m'a apkeleymomap axta 

makham apheykha m'a tegma apwányam nak, ekweykekxoho m'a 
appasmeykekxa axta wesse' apwányam Babilonia, tén han ma'a 
apkeleymomap axta apkeláneyak chá'a aqsok. 

12Wánxa axta aqsa apkeleykmo apqántawók ma'a énxet'ák meyke agko' nak 

aqsok apagkok, yaqwayam enxoho elanha m'a anmen yámet 
kélcheneykekxa', tén han eknekxak aqsok ma'a namyep. 

13 Nekha'a étkók axta aptemessásekxak caldeos ma'a sawo élyexwase 

ekheykegko axta m'a tegma appagkanamap nak: meteymog élámha, 
ekyennaqtéssamakxa, tén han ma'a kélyátamakxa yegmen ekyawe agko' 
nak, keñe axta apkelsákxo ekyókxoho sawo élyexwase m'a Babilonia. 

14Apkelsákxeyk axta han ma'a táhap kélxata, pála, tén han 

nensapanchessamól'a cháléwasso, yekweykto élyawe keñe han ma'a 
ekyókxoho aqsok kélmeykegkaxa élánamáxche axta sawo ekyexwase, 
kélmeykha axta chá'a m'a tegma appagkanamap. 

15Apkelmeyk axta han apkelsákxo ekyókxoho aqsok élánamáxche axta sawo 

ekyátekto élmomnáwa m'a sẽlpextétamo apkemha apmonye', tén han ma'a 
sawo ekmope élmomnáwa: cham'a kélnegkenmakxa nak átex, tén han 
egheykok élyawe. 

16Keñe m'a ánet meteymog élámha, tén han ma'a kélyátamakxa axta yegmen 

ekyawe, tén han ma'a ekyennaqtéssamakxa axta chá'a, apkeltémo axta 
kóllanaksek wesse' apwányam Salomón ma'a tegma appagkanamap, 
megkólwanchek axta kólyetsetagkok ekwánxa ekyentaxno. 

17Ketsék axta han yeykhágweykmohok chá'a ocho metros ekmahéyak néten 

ma'a xama nak meteymog élámha, sawo ekyexwase axta han ma'a 
étseksa'ák nak, ánet metros axta han ekmahéyak néten, wakheykekxeyk 
axta han nekhaw'ék ma'a sawo ekyexwase ekho axta yám'én aqta'ák, 
kélnáxegkáseykha axta han chá'a ekho yánta ekyexna. Hawók axta mók xa 
ánet nak meteymog élámha. 

Judá énxet'ák kélya'asso megkatnahakxa apkelókxa 

18Apmeyk axta sẽlpextétamo apkemha apmonye' m'a Seraías, apkemha 

apmonye' nak apkelmaxnéssesso Dios énxet'ák apagkok, yetlo m'a 
Sofonías, apteme axta aptétéyak apkelmaxnéssesso Dios énxet'ák apagkok 
ekha kéláyo, keñe han ma'a apqántánxo apkeláneykha axta chá'a tegma 
appagkanamap. 

19Keñe axta m'a tegma apwányam nak, apma m'a apkemha apmonye' nak 

sẽlpextétamo, tén han ma'a cinco énxet apméssamo axta chá'a appeywa m'a 
wesse' apwányam apheykha axta chá'a m'a tegma apwányam nak, tén han 
ma'a sẽlpextétamo apkelyéseykha axta chá'a énxet yaqwayam etnahagkok 
sẽlpextétamo, keñe han sesenta apkelwesse'e apheykha axta m'a tegma 
apwányam. 

20-21Apnaqlákxeyk axta apyókxoho Nebuzaradán aphakxa wesse' apwányam 

Babilonia xa énxet'ák nak, ekpayho nak Riblá, yókxexma Hamat. Cháxa 
yókxexma nak, apkeltamhókxa axta wesse' apwányam Babilonia 
kólnápekxa'. Cháxa ektáhakxa axta kélántekkesa kélya'asa megkatnahakxa 
apkelókxa m'a énxet'ák nak Judá. 

Énxet'ák apkeleymomap apkelmahéyak Egipto 

(Jer 40.7-10; 41.1-3,16-18) 

22 Apteméssessek axta han Nabucodonosor, wesse' apwányam nak 

Babilonia, aptaqmelchesso apchókxa m'a Guedalías, Ahicam axta apketche, 
Safán axta aptáwen, yaqwayam enxoho etnehek apkeltaqmelchesso 
énxet'ák apkelheyáseykekxa axta m'a Judá. 

23Xama axta apkelleg'a amya'a m'a sẽlpextétamo apkelámha apmonye'e nak 

Judá tén han ma'a énxet'ák apagkok, apkelmeyákxeyk axta m'a Mispá, 
yaqwayam elpaqhetchesakpohok ma'a Guedalías. Ismael axta m'a, Netanías 

axta apketche; tén han Johanán, Caréah axta apketche; tén han Seraías, 
Tanhúmet axta apketche, apkeñama axta Netofá; tén han Jaazanías, 
apketche axta xama énxet apkeñama axta Maacá. Apkelyetlókek axta han 
énxet'ák apagkok. 

24Apméssek axta han appeywa ekmámnaqso' agko' Guedalías yetlo énxet'ák 

apagkok, apkeltamho megyekyek ma'a sẽlpextétamo apkelwesse'e nak 
caldeos elhók ma'a apchókxa', tén han etnehek apkeláneykha m'a wesse' 
apwányam nak Babilonia, keñe tásek katnehek apheykha. 

25 Keñe axta ektáha siete pelten, apwokmek axta Ismael ma'a, Netanías axta 

apketche, Elisamá axta aptáwen, apkeñama axta nepyeseksa m'a wesse' 
apwányam apnámakkok nak Judá, diez énxet'ák axta apkelxegexma'a, 
apchaqhak axta m'a Guedalías, tén han apyókxoho judíos, caldeos 
apkelxegexma'a axta apheykha m'a Mispá. 

26Keñe axta apyókxoho énxet'ák apkelmahágko Egipto, eñama apkelaye m'a 

caldeos, cham'a apkelwesse'e nak, tén han meyke aqsok apagkok, tén han 
ma'a sẽlpextétamo apkelwesse'e nak. 

Joaquín kélyenyeykekxa' tén han apxawe ekha kéláyo m'a Babilonia 

(Jer 52.31-34) 

27Apcheynamók axta apteme wesse' apwányam Babilonia m'a Evil-merodac, 

ekhem veintisiete, aptáhakxa axta doce pelten, ekwokmo axta treinta y siete 
apyeyam kéltekkesso kélya'asso megkatnahakxa apchókxa m'a wesse' 
apwányam Joaquín, apkeñama axta Judá, apyósek axta apkelano Evil-
merodac ma'a Joaquín, keñe aptekkesa kañe' negmomaxchexa, 

28apyánchessamók axta han apchápeykha nepyeseksa m'a apkelwesse'e 

apkelwányam apkelmomap apheykha axta xamo' ma'a Babilonia. 

29Massegkek axta han apkelmeykha Joaquín ma'a apkelnaqta 

apkelmeykencha'awo axta chá'a neyseksa apmomap, etwohok axta chá'a 
apto xamo' wesse' apwányam ekwokmoho apketsapa. 

30Egkéshok axta chá'a wesse' apwányam Babilonia aqsok eyeyméxchexa 

m'a Joaquín, ekyókxoho ekhem, neyseksa apha. 

1 Crónicas 
1 Crónicas 1 

Adán aptawán'ák neptámen 
(Gn 5.1-32) 

1Adán, Set, Enós, 

2Cainán, Mahalalel, Jéred, 

3Henoc, Matusalén, Lámec, 

4Noé. 

Noé aptawán'ák neptámen 

(Gn 10.1-32) 

Noé apketchek: Sem, Cam tén han Jafet. 

5Jafet apketchek: Gómer, Magog, Madai, Javán, Tubal, Mésec tén han Tirás. 

6Gómer apketchek: Asquenaz, Rifat tén han Togarmá. 

7Javán apketchek: Elisá, Tarsis, Quitim tén han Rodanim. 

8Cam apketchek: Cus, Misraim, Fut tén han Canaán. 

9Cus apketchek: Sebá, Havilá, Sabtá, Raamá tén han Sabtecá. Raamá 

apketchek: Sebá tén han Dedán. 

10Cus axta apyáp ma'a Nimrod, apteme axta apteyapma apmonye' énxet 

ekha apyennaqte keso náxop. 

11Misraim axta apkeleñamak apkelánteyapma m'a ludeos, anameos, 

lehabitas, naftuhítas, 

12patruseos, casluhítas tén han caftoritas, cháxa apkeleñama axta m'a 

filisteos. 

13Canaán axta apyáp ma'a Sidón, apmonye' apwete apketche axta, tén han 

ma'a Het. 

14Canaán axta apkeleñamak apkelánteyapma m'a jebuseos, amorreos, 

gergeseos, 

15heveos, araceos, sineos, 

16arvadeos, semareos, tén han hamateos. 

17Sem apketchek: Elam, Asur, Arfaxad, Lud tén han Aram. Aram apketchek: 

Us, Hul, Guéter tén han Mas. 

18Arfaxad axta apyáp ma'a Sélah, keñe Éber apyáp ma'a Sélah. 

19Apqánet axta apketchek ma'a Éber: Péleg axta apwesey m'a apmonye' 

apketche, hakte apkexpánchesamakpek axta énxet'ák ma'a aphamakxa axta 
makham. Joctán axta apwesey apyáxeg ma'a Péleg. 

20Joctán axta apyáp ma'a Almodad, Sélef, Hasar-mávet, Jérah, 

21Hadoram, Uzal, Diclá, 

22Obal, Abimael, Sebá, 

23Ofir, Havilá tén han Jobab. Cháxa Joctán apketchek axta xa apyókxoho 

nak. 

Sem aptawán'ák neptámen 

(Gn 11.10-26) 

24Sem, Arfaxad, Sélah, 

25Éber, Péleg, Reú, 

26Serug, Nahor, Térah, 

27tén han Abram, neykhe m'a Abraham. 

Ismael aptawán'ák neptámen tén han Queturá 

(Gn 25.1-6,12-18) 

28Abraham apketchek: Isaac tén han Ismael. 

29Keso aptawán'ák neptámen axta s'e: Nebaiot, apketche átnaha apketkok 

nak ma'a Ismael, Quedar, Adbeel, Mibsam, 

30Mismá, Dumá, Masá, Hadad, temá, 

31Jetur, Nafís tén han Quedmá. Cháxa Ismael axta apketchek xa. 

32Queturá étchek, kelán'a apmeykha naqsa axta m'a Abraham: Zimrán, 

Jocsán, Medán, Madián, Isbac tén han Súah. Jocsán apketchek: Sebá tén 
han Dedán. 

33Madián apketchek: Efá, Éfer, Hanoc, Abidá tén han Eldaá. Cháxa 

apyókxoho nak ektáha axta atawán'ák natámen ma'a Queturá. 

Esaú aptawán'ák neptámen 

(Gn 36.1-43) 

34Abraham axta apyáp ma'a Isaac. Isaac apketchek: Esaú tén han Israel. 

35Esaú apketchek: Elifaz, Reuel, Jeús, Jaalam tén han Coré. 

36Elifaz apketchek: Temán, Omar, Sefó, Gatam tén han Quenaz; Timná axta 

eyke étche m'a Amalec, kelán'a apmeykha naqsa axta m'a Elifaz. 

37Reuel apketchek: Náhat, Zérah, Samá tén han Mizá. 

38Seír apketchek: Lotán, Sobal, Sibón, Aná, Disón, Éser tén han Disán. 

39Lotán apketchek: Horí tén han Hemam. Timná axta ekwesey apyáxeg 

kelwána m'a Lotán. 

40Sobal apketchek: Alván, Manáhat, Ebal, Sefó tén han Onam. Sibón 

apketchek: Aiá tén han Aná. 

41Aná axta apwesey apyáp ma'a Disón. Disón apketchek: Hemdán, Esbán, 

Itrán tén han Querán. 

42Éser apketchek: Bilhán, Zaaván tén han Jaacán. Disán apketchek: Us tén 

han Arán. 

43Keso apkelwesse'e apkelwányam apmonye'e axta m'a Edom, meykexa 

axta makham wesse' apwányam apagkok ma'a israelitas: Bela, Beor 
apketche; Dinhaba axta apwesey tegma apwányam apagkok. 

44Xama axta apketsapa m'a Bela, keñe apyaqmagkasa apteme wesse' 

apwányam ma'a Jobab, Zérah axta apketche, apkeñama axta m'a Bosrá. 

45Xama axta apketsapa m'a Jobab, keñe apyaqmagkasa apteme wesse' 

apwányam ma'a Husam, apkeñama axta m'a yókxexma Temán. 

46Xama axta apketsapa m'a Husam, keñe apyaqmagkasa apteme wesse' 

apwányam ma'a Hadad, Bedad axta apketche, ektáha axta apmenxenma 
énxet'ák Madián ma'a yókxexma nak Moab; Avit axta apwesey m'a tegma 
apwányam apagkok. 

47Xama axta apketsapa m'a Hadad, keñe apyaqmagkasa apteme wesse' 

apwányam ma'a Samlá, apkeñama axta Masrecá. 

48Xama axta apketsapa m'a Samlá, keñe apyaqmagkasa apteme wesse' 

apwányam ma'a Saúl, apkeñama axta yókxexma Rehobot, cham'a 
ekyetnama nak neyáwa wátsam. 

49Xama axta apketsapa m'a Saúl, keñe apyaqmagkasa apteme wesse' 

apwányam ma'a Baal-hanán, Acbor axta apketche. 

50Tén axta apketsapa han ma'a Baal-hanán, keñe apyaqmagkasa apteme 

wesse' apwányam ma'a Hadad; Pau axta apwesey m'a tegma apwányam 
apagkok. Mehetabel axta ekwesey aptáwa' m'a Hadad, Matred axta 
apketche, aptáwen nak Mezaab. 

51Natámen apketsapma axta Hadad, keñe aptamhágko apkelámha 

apmonye'e yókxexma Edom se'e: Timná, Alvá, Jetet, 

52Oholibamá, Elá, Pinón, 

53Quenaz, Temán, Mibsar, 

54Magdiel tén han Iram. Cháxa aptamhéyak axta apkelámha apmonye'e m'a 

yókxexma nak Edom. 

 

1 Crónicas 2 
Israel apketchek 

(Gn 35.22-26) 

1Keso Israel apketchek axta s'e: Rubén, Simeón, Leví, Judá, Isacar, Zabulón, 

2Dan, José, Benjamín, Neftalí, Gad tén han Aser. 

Judá aptawán'ák neptámen 

3Judá apketchek: Er, Onán tén han Selá. Súa apketche kelwána axta étchek 

xa apqántánxo nak, ekteme axta cananea. Asagko' agko' axta eyke 
aptémakxa m'a Er, apketche átnaha apketkok axta Judá, la'a 
apchaqheykekxo axta Wesse' egegkok. 

4Apqánet axta étchek ma'a Tamar, cham'a Fares tén han Zérah, Judá axta 

aptánegken. Cinco axta apyókxoho apketchek ma'a Judá. 

5Fares apketchek: Hesrón tén han Hamul. 

6Zérah apketchek: Zimrí, Etán, Hemán, Calcol tén han Dardá, cinco axta 

apyókxoho. 

7 Carmí axta apketche m'a Acar, apkelsexnenagkama axta eyáhapwaya 

ekmaso apheykha m'a énxet'ák Israel, apkelmoma axta m'a aqsok apkeltémo 
axta kólmasséssók ekyókxoho m'a Dios. 

8Etán axta apketche m'a Azarías. 

9Hesrón apketchek: Jerahmeel, Ram tén han Quelubai. 

10Ram axta apyáp ma'a Aminadab, keñe axta Nahasón apyáp ma'a 

Aminadab, apteme axta apkemha apmonye' apagkok ma'a Judá aptawán'ák 
neptámen. 

11Nahasón axta apyáp ma'a Salmá, keñe axta Booz apyáp ma'a Salmá, 

12Booz axta apyáp ma'a Obed, keñe axta Jesé apyáp ma'a Obed, 

13Jesé axta apyáp ma'a Eliab, apwete apmonye' apketche axta; keñe axta 

aptétéyak ma'a Abinadab, tén han Simá; 

14tén han Natanael; tén han Radai; 

15tén han Ósem, keñe axta axayók agko' ma'a David, aptáhakxa axta siete 

apketchek. 

16Keso apkelyáxeg kelwán'ák axta s'e: Seruiá tén han Abigail. Apqántánxo 

axta étchek ma'a Seruiá: Abisai, Joab tén han Asael. 

17Xama axta étche m'a Abigail apwesey axta Amasá, apyáp axta m'a Jéter, 

apteme axta ismaelita. 

18Caleb, Hesrón apketche, aptáwa' axta ekwesey Azubá, weteyak axta xama 

étche apwesey axta Jeriot. Tén axta han pók étchek se'e: Jéser, Sobab tén 
han Ardón. 

19Xama axta étsapma Azubá, keñe Caleb apmeykekxo aptéma aptáwa' m'a 

Efrata, apwetassegkek axta han xama étche: cham'a Hur. 

20Hur axta apyáp ma'a Urí, keñe axta Besalel apyáp ma'a Urí. 

21Sesenta apyeyam apagkok axta Hesrón élyamhopma apmoma m'a Maquir 

apketchek kelwána, apyáp axta m'a Galaad, apwetassegkek axta han xama 
étche: cham'a Segub. 

22Segub axta apyáp ma'a Jaír, cham'a apheykegko axta han veintitrés tegma 

apkelyawe apagkok ma'a yókxexma nak Galaad. 

23Keñe axta Guesur tén han Aram apkelmoma m'a apkelpakxeneykegkaxa 

axta Jaír, tén han ma'a Quenat yetlo m'a tegma apketkók agkok; sesenta axta 
apyókxoho m'a tegma apkelyawe. Maquir aptawán'ák neptámen axta han 
apagkok xa apyókxoho nak, Galaad axta apyáp. 

24Natámen apketsapma axta Hesrón, keñe Caleb apmeykekxo m'a Efrata, 

aptáwa' axta m'a apyáp Hesrón, apwetassegkek axta han xama étche: 
cham'a Ashur, cháxa aptáha axta han apyáp ma'a Tecoa. 

25Keso apketchek axta Jerahmeel, apketche átnaha apketkok axta m'a 

Hesrón: Ram, apteme axta átnaha apketkok, Buná, Oren, Ósem tén han 
Ahías. 

26Yetneyk axta han mók kelán'a aptáwa' m'a Jerahmeel, ekwesey axta Atará, 

egken axta m'a Onam. 

27Keso apketchek axta Ram, átnaha apketkok apketche axta m'a Jerahmeel: 

Maas, Jamín tén han Équer. 

28Onam apketchek: Samai tén han Jadá. Samai apketchek: Nadab tén han 

Abisur. 

29Abihail axta ekwesey aptáwa' m'a Abisur, cha'a egken axta m'a Ahbán tén 

han Molid. 

30Nadab apketchek: Séled tén han Apaim. Apketsepmeyk axta Séled 

meykexho apketchek. 

31Apaim axta apyáp ma'a Isí. Isí axta apyáp ma'a Sesán. Sesán axta apyáp 

ma'a Ahlai. 

32Keso Jadá axta apketchek, Samai axta apyáxeg: Jéter tén han Jonatán. 

Apketsepmeyk axta Jéter meykexho apketchek. 

33Jonatán apketchek: Pélet tén han Zazá. Cháxa Jerahmeel axta aptawán'ák 

neptámen xa. 

34Axta eteyk apketchek apkelennay'a m'a Sesán: kelwán'ák axta aqsa. 

Yetneyk axta eyke apchásenneykha naqsa egipcio apwesey axta Jarhá, 

35cháxa apméssama axta xama apketche yaqwayam etnehek aptáwa', 

apwetassama axta han xama étche apkenna apwesey axta Atai. 

36Atai axta apyáp ma'a Natán, Natán axta apyáp ma'a Zabad, 

37Zabad axta apyáp ma'a Eflal, Eflal axta apyáp ma'a Obed, 

38Obed axta apyáp ma'a Jehú, Jehú axta apyáp ma'a Azarías, 

39Azarías axta apyáp ma'a Heles, Heles axta apyáp ma'a Elasá, 

40Elasá axta apyáp ma'a Sismai, Sismai axta apyáp ma'a Salum, 

41Salum axta apyáp ma'a Jecamías, keñe axta Jecamías apyáp ma'a 

Elisamá. 

42Keso Caleb axta apketchek, apyáxeg axta m'a Jerahmeel: Mesá, apteme 

axta átnaha apketkok, apyáp axta m'a Zif, tén han Maresá, apteme axta pók 
apketche, apyáp axta m'a Hebrón. 

43Hebrón apketchek: Coré, Tapúah, Réquem tén han Sema. 

44Sema axta apyáp ma'a Ráham, apyáp axta m'a Jorcoam; tén han Réquem, 

apyáp axta m'a Samai. 

45Samai axta apketche m'a Maón, apyáp axta m'a Bet-sur. 

46Efá axta egken ma'a Harán, Mosá tén han Gazez, kelán'a apmeykha naqsa 

axta m'a Caleb. Harán axta apyáp ma'a Gazez. 

47Keso Jahdai axta apketchek se'e: Réguem, Jotam, Guesán, Pélet, Efá tén 

han Sáaf. 

48Maacá axta ekwesey egken ma'a Séber tén han Tirhaná, kelán'a apmeykha 

naqsa axta m'a Caleb. 

49Sáaf axta han egken ma'a, apyáp nak ma'a Madmaná, tén han Sevá, apyáp 

nak ma'a Macbená tén han Guibeá. Yetneyk axta han xama apketche 
kelwána m'a Caleb ekwesey axta Acsa. 

50Keso Caleb axta aptawán'ák neptámen se'e. Hur axta apketchek se'e, 

étche átnaha apketkok axta m'a Efrata: Sobal, apyáp nak Quiriat-jearim; 

51Salmá, Belén apyáp; tén han Haref, Bet-gader apyáp. 

52Keso Sobal axta apketchek, apyáp nak Quiriat-jearim: Reaías, manahetitas 

axta nápakha', 

53keñe han Quiriat-jearim axta apnámakkok: cham'a itritas, futitas, sumatitas 

tén han misraítas, apkeleñamakxa axta apkelánteyapma m'a soratitas tén 
han ma'a estaolitas. 

54Salmá apketchek: Belén, netofatitas, Atrot-bet-joab, nápakha' axta han 

ma'a manahetitas, tén han ma'a soreítas, 

55tén han soferitas axta apnámakkok, apheykencha'a axta m'a Jabés, cham'a 

tirateos, simateos tén han sucateos. Cháxa quenitas, Hamat axta aptawán'ák 
neptámen, apyáp axta m'a Bet-recab. 

 

1 Crónicas 3 
David apketchek 

(2 Sa 3.2-5; 5.13-16; 1 Cr 14.3-7) 

1Keso David apketchek appalleyam axta m'a yókxexma Hebrón: Amnón axta 

átnaha apketkok, étche axta m'a Ahinóam, eñama axta Jezreel; tén axta 
aptétéyak ma'a Daniel, Abigail axta étche, eñama axta Carmel; 

2keñe axta aptáhakxa apqántánxo m'a Absalón, Maacá axta étche, Talmai 

axta apketche kelwána, wesse' apwányam axta m'a Guesur, keñe axta 
aptáhakxa cuatro m'a Adonías, Haguit axta étche; 

3keñe axta aptáhakxa cinco m'a Sefatías, Abital axta étche; keñe axta 

aptáhakxa seis ma'a Itream, Eglá axta étche, mók aptáwa' axta m'a David. 

4Cháxa seis apketchek nak David, appalleyam axta m'a Hebrón, cham'a 

aptémakxa axta wesse' apwányam ekweykmoho siete apyeyam tén han seis 
pelten. Keñe axta natámen aptéma han wesse' apwányam treinta y tres 
apyeyam ma'a Jerusalén, 

5cham'a appalleykemxa axta makham cuatro apketchek: cham'a Simá, 

Sobab, Natán tén han Salomón, Betsabé axta étchek xa apyókxoho nak, 
apketche kelwána axta m'a Amiel. 

6Yetneyk axta makham pók nueve apketchek: Ibhar, Elisamá, Elifélet, 

7Nógah, Néfeg, Jafía, 

8Elisamá, Eliadá tén han Elifélet. 

9David axta apketchek xa apyókxoho nak, meyke kélyetsáteykekxa étchek 

ma'a kelán'a apkelmeykha naqsa axta. Tamar axta ekwesey apyáxeg 
kelwána xa énxet'ák nak. 

Salomón aptawán'ák neptámen 

10-14Keso Salomón aptawán'ák neptámen apkelánamákpoho axta s'e: 

Roboam, Abías, Asá, Josafat, Joram, Ocozías, Joás, Amasías, Azarías, 
Jotam, Ahaz, Ezequías, Manasés, Amón tén han Josías. 

15Josías apketchek: Johanán axta apwesey átnaha apketkok; keñe aptétéyak 

ma'a Joaquim; tén axta m'a Sedequías; keñe axta m'a Salum, aptáhakxa axta 
cuatro. 

16Joaquim apketchek: Jeconías tén han Sedequías. 

17Keso Jeconías axta aptawán'ák neptámen se'e, kélyentameykekxa axta 

megkatnahakxa apchókxa': Salatiel axta apketche átnaha apketkok, 

18keñe axta aptétéyak ma'a Malquiram, Pedaías, Senazar, Jecamías, 

Hosamá tén han Nedabías. 

19Pedaías apketchek: Zorobabel tén han Simí. Zorobabel apketchek: 

Mesulam tén han Hananías, Selomit axta ekwesey apyáxeg kelwána xa 
énxet'ák nak, 

20keñe axta han pók cinco apketchek se'e: Hasubá, Óhel, Berequías, 

Hasadías tén han Jusab-hésed. 

21Hananías apketchek: Pelatías tén han Isaías. Isaías aptawán'ák neptámen 

apkelánamákpoho s'e: Refaías, Arnán, Abdías tén han Secanías. 

22Secanías apketchek: Semaías, Hatús, Igal, Baríah, Nearías tén han Safat, 

seis axta apyókxoho. 

23Apqántánxo axta apketchek ma'a Nearías: cham'a Elioenai, Ezequías tén 

han Azricam. 

24Siete axta apyókxoho apketchek ma'a Elioenai: cham'a Hodavías, Eliasib, 

Pelaías, Acub, Johanán, Delaías tén han Ananí. 

 

1 Crónicas 4 
Judá aptawán'ák neptámen 

1Judá apketchek axta s'e: Fares, Hesrón, Carmí, Hur tén han Sobal. 

2Reaías, Sobal axta apketche, Jáhat axta apyáp, keñe axta Ahumai tén han 

Láhad apyáp ma'a Jáhat. Cháxa soratitas axta apnámakkok xa. 

3-4Hur apketchek axta s'e: Etam, Jezreel, Ismá, Idbás, Penuel, Guedor axta 

apyáp, tén han Éser, Husá axta apyáp. Haslelponi axta ekwesey apyáxeg 
kelwána xa énxet'ák nak. Cháxa apketchek axta m'a Hur, étche átnaha 
apketkok axta m'a Efrata, Belén axta apyapmeyk nano'. 

5Ánet axta apnaqteyegka'a m'a Ashur, Tecoa axta apyáp: cham'a Helá tén 

han Naará. 

6Naará axta étchek ma'a Ahuzam, Héfer, Temení tén han Ahastarí. Cháxa 

Naará axta étchek xa. 

7Helá axta étchek se'e: Séret, Jesohar tén han Etnán. 

8Cos axta apketchek ma'a Anub tén han Sobebá, apyapmeyk nanók axta m'a 

Aharhel apnámakkok, Harum axta apketche. 

9Apxénamap yókxoho yókxexma axta han nepyeseksa apkelyáxeg ma'a 

Jabés, Jabés axta han teméssessók apwesey m'a egken. Hakte axta temék 
se'e: “Yetlo seklegeykegkoho ekmáske axta ko'o ektegkessók.” 

10Axta aptemék Jabés appaqhetchessama m'a Dios nak Israel: “Éltamhók 

ko'o kataqmalmakha apwáxok xép hélano', keñe han hegkések xama 
yókxexma ekyawe agko', tén han hepasmok hemallahanchesek aqsok 
ekmaso, yaqwayam enxoho ko'o manyegko'.” Apméssegkek axta han Dios 
ma'a aqsok apkelmaxnagko. 

11Mehír axta apyáp ma'a Quelub, Suhá axta apyáxeg; keñe axta Estón apyáp 

ma'a Mehír; 

12Bet-rafá axta apyáp ma'a Estón, tén han Paséah, tén han Tehiná, 

apxátekhasso axta m'a tegma apwányam Nahas. Cháxa apheykha axta m'a 
Recá. 

13Quenaz apketchek axta s'e: Otoniel tén han Seraías. Otoniel apketchek: 

Hatat 

14tén han Meonotai, Ofrá axta apyáp. Seraías axta apyáp ma'a Joab, 

apyapmeyk nanók axta m'a apheykha axta m'a ekyapwátegweykenxa xapop 
nak Harasim, apkelánéyak axta chá'a aqsok. 

15Keso Caleb axta apketchek, Jefuné axta apketche: Ir, Elá tén han Náam. 

Elá axta apyáp ma'a Quenaz. 

16Jahaleel axta apketchek se'e: Zif, Zifá, Tirías tén han Asarel. 

17-18Esdras axta apketchek s'e: Jéter, Méred, Éfer tén han Jalón. 

Kelyamhopmeyk axta Méred apmoma m'a Bitiá, apketche kelwána axta m'a 
faraón, keso apketchek axta s'e: María, Samai tén han Isbah, Estemoa axta 
apyáp. Apmomchek axta han Méred xama kelán'a eñama axta nepyeseksa 
m'a Judá énxet'ák apagkok, cha'a egken axta m'a Jéred, Guedor axta apyáp, 
tén han ma'a Héber, Socó axta apyáp, tén han ma'a Jecutiel, Zanóah axta 
apyáp. 

19Keso Hodías axta aptáwa' étchek se'e, Náham axta apyáxeg, Queilá axta 

apyáp: Daliá apteme axta garmita, tén han Estemoa apteme axta maacateo. 

20Keso Simón apketchek axta s'e: Amnón, Riná, Ben-hanán tén han Tilón. Isí 

axta apketchek se'e: Zohet tén han Ben-zohet. 

21Keso Selá axta aptawán'ák neptámen, Judá axta apketche: Er, Lecá axta 

apyáp, Ladá, Maresá axta apyáp, apnámakkok axta m'a apkelóteykegkoho 
axta chá'a lino m'a yókxexma Bet-asbea, 

22tén han Joaquim, apheykencha'a axta m'a Cozebá, Joás tén han Saraf, 

apkelmeykegko axta moabitas aptamheykegko apnaqteyegka'a, keñe 
apkelmeyeykento makham Belén, ekhawo ektémakxa nak nanók 
eknaqtáxésamaxche'. 

23Cháxa apkelánéyak axta chá'a yátegwáxwa xa; apheykencha'a axta m'a 

Netaim tén han Guederá, apkelásenneykencha'a axta chá'a m'a wesse' 
apwányam. 

Simeón aptawán'ák neptámen 

24Simeón axta apketchek se'e: Nemuel, Jamín, Jarib, Zérah tén han Saúl. 

25Saúl axta apyáp ma'a Salum; Salum axta apyáp ma'a Mibsam, tén axta 

Mismá apyáp ma'a Mibsam. 

26Mismá axta apyáp ma'a Hamuel; cháxa apyáp axta han ma'a Zacur, keñe 

axta Zacur apketche m'a Simí. 

27Dieciséis axta apketchek apkelennay'a m'a Simí, keñe seis ma'a apketchek 

kelwán'ák; keñe axta m'a apkelyáxeg'a nak apqántawok axta apketchek, axta 
keñamak mexámokma m'a apnámakkok apagko' nak, axta katneyk ma'a 
ektémakxa axta m'a Judá aptawán'ák neptámen. 

28Apheykha axta m'a Beerseba: Moladá, Hasar-sual, 

29Bilhá, Ésem, Tolad, 

30Betuel, Hormá, Siclag, 

31Bet-marcabot, Hasar-susim, Bet-birai tén han Saaraim. Cháxa tegma 

apkelyawe apagkok axta xa, ekweykmoho axta aptéma wesse' apwányam 
ma'a David. 

32Yetneyk axta han cinco apkelókxa: cham'a Etam, Ain, Rimón, Toquen tén 

han Asán, 

33yetlo m'a tegma apketkók aphéyak axta nepyáwa xa tegma apkelyawe 

ekweykekxoho m'a Baalat. Keso apheykegkaxa axta yókxexma, yetlo 
eknaqtáxésamaxche' apkelwesey m'a aphawóxama apagko' nak chá'a. 

34Mesobab, Jamlec, Josías, Amasías axta apketche, 

35Joel, Jehú, Josibías axta apketche, Josibías, Seraías axta apketche, 

Seraías, Asiel axta apketche; 

36Elioenai, Jaacoba, Jesohaías, Asaías, Adiel, Jesimiel, Benaías, 

37Zizá, Sifi axta apketche, cham'a Sifi Alón axta apketche, cham'a Alón 

Jedaías axta apketche, cham'a Jedaías, Simrí axta apketche, cham'a Simrí 
Semaías axta apketche. 

38Cháxa apkelámha apmonye'e axta chá'a nepyeseksa apnámakkok 

apancha'awók xa apkelxénákpo nak. Apxámeykegkók apagko' axta m'a 
apnámakkok apancha'awo' nak, 

39apkelweykmók axta aptegyáseykencha'a pa'at nepkések apnaqtósso m'a 

nentaxnamakxa nak Guerar, ekpayho nak ekteyapmakxa ekhem ma'a 
ekyapwátegweykenxa nak xapop. 

40Axta apkelwetágweykmok pa'at ektaqmalma m'a, kaxwe éltekteyapma tén 

han ekxámokma agko', awanhek axta exma, méko axta ektemégweykmoho 
exma tén han negekakxa'. Axta apheykha han nanók ma'a Cam aptawán'ák 
neptámen, 

41apkelwayak axta eyke m'a apkelxénákpo exchek, aphamakxa axta 

makham wesse' apwányam Ezequías ma'a Judá, apmassésseykmek axta 
apyókxoho meyke néxa, yetlo m'a apkelpakxeneykegkaxa axta, tén han 
apheykegkaxa, aphéyak axta m'a, keñe apyaqmagkassama apheykegkaxa, 
hakte yetneyk axta pa'at yaqwayam elagkok ma'a nepkések apnaqtósso. 

42Quinientos énxet'ák axta han apkelmaheykegkok ma'a egkexe nak Seír, 

Simeón axta aptawán'ák neptámen. Axta apkelámha apmonye'e m'a 
Pelatías, Nearías, Refaías tén han Uziel, Isí axta apketchek, 

43keñe apmassésseykmo m'a amalecitas apkeleymomap axta. Keñe 

apkelheykmoho m'a ekweykmoho makham se'e kaxwo' nak. 

 

1 Crónicas 5 
Rubén aptawán'ák neptámen 

1-3  Keso Rubén apketchek axta s'e, átnaha apketkok apketche axta m'a 

Israel: Hanoc, Falú, Hesrón tén han Carmí. Rubén axta apteme átnaha 
apketkok apagko', massegkek axta eyke ekpayhémo apteme kélketche 
átnaha apketkok, eñama appathetcháséyak axta m'a apyáp aptáwa', José 
axta apxaweykekxak xa ekpayhémo axta m'a Rubén, pók apketche axta m'a 
Israel. Keñe axta aptéma ekha kéláyo m'a Judá nepyeseksa apkelyáxeg'a, 
cháxa aptepakxa axta han xama apkemha apmonye'; José axta eyke 
apxaweykekxak ma'a ekpayhémo nak apteme átnaha apketkok kélketche. 

4-6 Keso Joel axta aptawán'ák neptámen apkelánamákpoho s'e: Semaías, 

Gog, Simí, Micaías, Reaías, Baal tén han Beerá, apkemha apmonye' 
apagkok axta m'a Rubén énxet'ák apagkok, kélyentameykekxo axta 
apmomakpo, apmoma m'a Tiglat-piléser, wesse' apwányam axta Asiria. 

7Keso Beerá apkelyáxeg'a eknaqtáxésamaxche axta apkelwesey 

apnámakkok apancha'awo': Jeiel, apteme axta apmonye', Zacarías 

8tén han Bela, Azaz axta apketche, Sema axta aptáwen, Joel axta apketche. 

Aphegkek axta Bela m'a Aroer, weykmók axta xapop apagkok ma'a Nebo tén 
han Baal-meón. 

9Axta maheykegkok han ma'a ekpayho nak ekteyapmakxa ekhem, 

ekweykekxoho m'a neyáwa nak yókxexma meykexa énxet, ekmahéyak axta 
m'a wátsam Éufrates, hakte xámeykekxók agko' axta apnaqtósso weyke m'a 
yókxexma nak Galaad. 

10Apkempakhayak axta han Rubén énxet'ák apagkok ma'a agarenos, 

neyseksa apteme wesse' apwányam axta m'a Saúl, apmenxenmeyk axta 
han, keñe apkelheykmo m'a ekpayho nak ekteyapmakxa ekhem ma'a 
yókxexma Galaad. 

Gad aptawán'ák neptámen 

11Keso Gad axta aptawán'ák neptámen, apheykencha'a axta m'a 

ekpayhókxa nak apheykegkaxa m'a Rubén énxet'ák apagkok, ekpayho nak 
yókxexma Basán, ekweykekxoho m'a tegma apwányam Salcá: 

12Joel axta apteme apmonye', keñe axta aptétéyak ma'a Safán, tén axta m'a 

Jaanai, keñe axta axayók agko' ma'a Safat. 

13Keso apnámakkok apancha'awók axta s'e: Micael, Mesulam, Sebá, Jorai, 

Jacán, Zía tén han Éber, siete axta apyókxoho. 

14Keso Abihail axta apketchek se'e, Hurí axta apketche, cham'a Hurí, Jaróah 

axta apketche, cham'a Jaróah, Galaad axta apketche, cham'a Galaad, Micael 
axta apketche, cham'a Micael, Jesisai axta apketche, cham'a Jesisai, Jahdó 
axta apketche, cham'a Jahdó, Buz axta apketche. 

15Axta apkemha apmonye' nepyeseksa apnámakkok Ahí, Abdiel axta 

apketche, Guní axta aptáwen. 

16Apyókxoho axta apheykha m'a Galaad, ekpayho nak Basán tén han ma'a 

tegma apketkók, keñe han ma'a yókxexma émhakxa nak pa'at ma'a Sarón, 
ekweykekxoho m'a néxa nak. 

17Apyókxoho axta kélnaqtáxeseykegkok apkelwesey xa énxet'ák nak, 

ektáhakxa nak chá'a aphawóxama, aphamakxa axta Jotam, wesse' 
apwányam axta Judá, tén han Jeroboam, wesse' apwányam axta Israel. 

Ektémakxa axta apheykha Rubén énxet'ák apagkok tén han Gad tén han 
Manasés 

18Sẽlpextétamo apkelyennaqte axta m'a Rubén aptawán'ák neptámen tén 

han Gad, keñe han ma'a nápakha nak Manasés énxet'ák apagkok, 
apkelmeykha axta m'a apkeláhakkásamap, sókwenaqte tén han yágke, 

appencháseykegkek axta aptamheykegkaxa yaqwayam elempakha'. 
Cuarenta y cuatro mil setecientos sesenta axta apyókxoho m'a énxet'ák 
apmopwancha'a axta elempakha'. 

19Keñe axta apkelnápomákpo apkelenmexa m'a agarenos, tén han Jetur, 

Nafís tén han ma'a Nodab; 

20appasmomchek axta eyke m'a Dios, apkelmomakpek axta m'a agarenos 

yetlo m'a apkelxegexma'a axta, hakte apkelmaxneyeykegkek axta apkeltémo 
epasmok Dios neyseksa apkelnápomap. Appasmomchek axta han ma'a 
Dios, hakte axta elya'ásseykmok. 

21Keñe axta apkelmoma apnaqtósso m'a katnaha nak apnámakkok, 

cincuenta mil axta apyókxoho yányátnáxeg, doscientos cincuenta mil 
nepkések, keñe dos mil ma'a yámelyeheykok. Apkelmomchek axta han cien 
mil énxet'ák. 

22Apxámok axta apkeletsapma m'a katnaha nak apnámakkok, hakte Dios 

axta keñamak xa kempakhakma nak. Keñe axta apkelheykmo xa yókxexma 
nak, ekweykmoho m'a apkelmomakpo axta kélnaqleykekxo megkatnahakxa 
apkelókxa. 

23Axta apheykha Manasés nápakha énxet'ák apagkok aptawán'ák neptámen 

ma'a yókxexma ekmahéyak axta m'a Basán, ekweykekxoho m'a Baal-
hermón, Senir tén han ma'a egkexe nak Hermón, hakte apxámok apagko' 
axta m'a. 

24Keso apkelámha apmonye'e axta chá'a apnámakkok se'e: Éfer, Isí, Eliel, 

Azriel, Jeremías, Hodavías tén han Jahdiel, sẽlpextétamo apkelyennaqte 
axta han xa apyókxoho nak, apkelxénamap ekyókxoho yókxexma, tén han 
apkelámha apmonye'e aphawóxama. 

25Apkenmexeykekxeyk axta eyke m'a Dios apagkok axta apyapmeyk nano', 

massegkek axta apkelyetleykha apkelpeykessamo m'a aqsok apkeláyókxa 
axta énxet'ák, apmassésseykmo axta Dios apmonye'e, tén han 
apkelántekkessama. 

26Axta keñamak, Dios apagkok nak Israel, apyáteyeykegkoho m'a Pul, 

wesse' apwányam nak Asiria, cham'a Tiglat-piléser, ektáha axta 
apkelántekkesso apkelókxa m'a Rubén énxet'ák apagkok, tén han Gad, tén 
han nápakha Manasés énxet'ák apagkok; apnaqleykekxeyk axta m'a 
yókxexma Halah, Habor, Hará tén han ma'a wátsam nak Gozán, cham'a 
apheykegkaxa nak makham se'e kaxwo' nak. 

 

1 Crónicas 6 
Leví aptawán'ák neptámen 

1Leví apketchek axta s'e: Guersón, Quehat tén han Merarí. 

2Quehat apketchek axta s'e: Amram, Ishar, Hebrón tén han Uziel. 

3Amram apketchek axta s'e: Aarón, Moisés tén han María. Aarón apketchek: 

Nadab, Abihú, Eleazar tén han Itamar. 

4Finees axta apyáp ma'a Eleazar, keñe axta Abisúa apyáp ma'a Finees, 

5Abisúa axta apyáp ma'a Buquí, keñe axta Uzí apyáp ma'a Buquí. 

6Zeraías axta apyáp ma'a Uzí, keñe axta Meraiot apyáp ma'a Zeraías, 

7Amarías axta apyáp ma'a Meraiot, keñe axta Ahitud apyáp ma'a Amarías, 

8Sadoc axta apyáp ma'a Ahitub, keñe axta Ahimaas apyáp ma'a Sadoc, 

9Azarías axta apyáp ma'a Ahimaas, keñe axta Johanán apyáp ma'a Azarías, 

10Azarías axta apyáp ma'a Johanán, apteme axta apkelmaxnéssesso Dios 

énxet'ák apagkok ma'a tegma appagkanamap apkelane axta Salomón ma'a 
Jerusalén. 

11Amarías axta apyáp ma'a Azarías, keñe axta Ahitub apyáp ma'a Amarías, 

12Sadoc axta apyáp ma'a Ahitub, keñe axta Salum apyáp ma'a Sadoc, 

13Hilquías axta apyáp ma'a Salum, keñe axta Azarías apyáp ma'a Hilquías, 

14Seraías axta apyáp ma'a Azarías, keñe axta Josadac apyáp ma'a Seraías. 

15Apmomakpek axta Josadac kélya'assama megkatnahakxa apchókxa', 

cham'a apkelya'assama axta Wesse' egegkok megkatnahakxa apkelókxa 
m'a énxet'ák Judá, tén han Jerusalén, apchásenneykekxo axta m'a 
Nabucodonosor. 

Leví aptawán'ák neptámen 

16 Keso Leví axta apketchek se'e: Guersón, Quehat tén han Merarí. 

17Guersón axta apketchek se'e: Libní tén han Simí. 

18Quehat axta apketchek se'e: Amram, Ishar, Hebrón tén han Uziel. 

19Merarí axta apketchek se'e: Mahli tén han Musí. Cháxa Leví apketchek axta 

xa. 

20-21Keso Guersón axta aptawán'ák neptámen apkelánamákpoho s'e: Libní, 

Jáhat, Zimá, Joah, Idó, Zérah tén han Jeatrai. 

22-24Keso Quehat axta aptawán'ák neptámen apkelánamákpoho s'e: 

Aminadab, Coré, Asir, Elcaná, Ebiasaf, Asir, Táhat, Uriel, Ozías tén han Saúl. 

25-27Elcaná axta apketchek se'e: Amasai tén han Ahimot, keñe han Ahimot 

aptawán'ák neptámen apkelánamákpoho s'e: Elcaná, Sofai, Náhat, Eliab, 
Jeroham tén han Elcaná. 

28Samuel axta apketchek se'e: Vasní, apketche átnaha apketkok, tén han 

Abías. 

29-30Keso Merarí axta aptawán'ák neptámen apkelánamákpoho s'e: Mahli, 

Libní, Simí, Uzá, Simá, Haguías tén han Asaías. 

Énxet'ák apkelmeneykmasso tegma appagkanamap David axta apkelyéseykha 

31Keso énxet'ák apkelmeneykmasso ektáha axta David apkeltémo chá'a 

elmeneykmaksek ma'a kañe' Wesse' egegkok tegma appagkanamap 
apagkok, eyeynókxa m'a sekxók axta kélpekkenweykmo yántéseksek ma'a. 

32Elmeneykmaksohok axta chá'a ekpayho nak kélpakxanma 

apchaqneykekxexa énxet'ák, ekwokmoho apkelana Salomón Wesse' 
egegkok tegma appagkanamap apagkok ma'a Jerusalén, keñe axta 
apkellenxanmeykegkoho aqsa makham apkelmeneykmasso m'a 
aptamheykegkaxa axta chá'a. 

33Keso énxet'ák ektáha axta chá'a apkelxegkesso yetlo apketchek: Quehat 

aptawán'ák neptámen, cham'a Hemán ektáha axta chá'a apmeneykmasso, 
Joel axta apketche, cham'a Joel Samuel axta apketche, 

34cham'a Samuel, Elcaná axta apketche, cham'a Elcaná, Jeroham axta 

apketche, cham'a Jeroham, Eliel axta apketche, cham'a Eliel, Tóah axta 
apketche, 

35cham'a Tóah, Suf axta apketche, cham'a Suf, Elcaná axta apketche, 

cham'a Elcaná, Máhat axta apketche, cham'a Máhat, Amasai axta apketche, 

36cham'a Amasai, Elcaná axta apketche, cham'a Elcaná, Joel axta apketche, 

cham'a Joel, Azarías axta apketche, cham'a Azarías, Sofonías axta 
apketche, 

37cham'a Sofonías, Táhat axta apketche, cham'a Táhat, Asir axta apketche, 

cham'a Asir, Ebiasaf axta apketche, cham'a Ebiasaf, Coré axta apketche, 

38cham'a Coré, Ishar axta apketche, cham'a Ishar, Quehat axta apketche, 

cham'a Quehat, Leví axta apketche, cham'a Leví, Israel axta apketche. 

39Aphegkek axta ekpayhókxa apkelya'assamakxa Hemán ma'a apteme pók 

Asaf, Berequías axta apketche, cham'a Berequías, Simá axta apketche, 

40cham'a Simá, Micael axta apketche, cham'a Micael, Baaseías axta 

apketche, cham'a Baaseías, Malquías axta apketche, 

41cham'a Malquías, Etní axta apketche, cham'a Etní, Zérah axta apketche, 

cham'a Zérah, Adaías axta apketche, 

42cham'a Adaías, Etán axta apketche, cham'a Etán, Zimá axta apketche, 

cham'a Zimá, Simí axta apketche, 

43cham'a Simí, Jáhat axta apketche, cham'a Jáhat, Guersón axta apketche, 

cham'a Guersón, Leví axta apketche. 

44Keñe axta m'a ekpayhókxa nak nepsagqalwa Hemán, aphama m'a apteme 

pók Merarí axta aptawán'ák neptámen: Etán, Quisí axta apketche, cham'a 
Quisí, Abdí axta apketche, cham'a Abdí, Maluc axta apketche, 

45cham'a Maluc, Hasabías axta apketche, cham'a Hasabías, Amasías axta 

apketche, cham'a Amasías, Hilquías axta apketche, 

46cham'a Hilquías, Amsí axta apketche, cham'a Amsí, Baní axta apketche, 

cham'a Baní, Sémer axta apketche, 

47cham'a Sémer, Mahli axta apketche, cham'a Mahli, Musí axta apketche, 

cham'a Musí, Merarí axta apketche, cham'a Merarí, Leví axta apketche. 

48Keñe m'a pók Leví aptawán'ák neptámen aptamheykegko apyókxoho 

apkeltamheykha m'a tegma appagkanamap apagkok nak Dios. 

49Aarón axta chá'a apwatno m'a aqsok kélmésso naqsa Dios, cham'a néten 

ekwatnamáxchexa nak chá'a aqsok, keñe han ma'a ekwatnamáxchexa nak 
aqsok ánek ekmátsa ekpaqneyam éten agkok. Axta han apkeltamheykha m'a 
Kañe' Ekpagkanamaxchexa agko' nak, yaqwayam etaksek chá'a 
megkólyaqmagkáseykekxa melya'assáxma m'a énxet'ák Israel, ekhawo 
ekyókxoho apkeltémókxa axta etnahagkok ma'a Moisés, apteme axta Dios 
apkeláneykha. 

Aarón aptawán'ák neptámen 

50-53Keso Aarón axta aptawán'ák neptámen apkelánamákpoho s'e: Eleazar, 

Finees, Abisúa, Buquí, Uzí, Zeraías, Meraiot, Amarías, Ahitub, Sadoc tén han 
Ahimaas. 

Tegma apkelyawe apheykegkaxa axta levítas 

(Jos 21.1-42) 

54Keso yókxexma apheykegkaxa axta tén han néxa xapop apagkok ma'a 

Aarón aptawán'ák neptámen. Quehatitas apnámakkok axta chaqhémok 
apkelxaweykegko m'a 

55Hebrón, yókxexma nak Judá, yetlo ekyókxoho m'a yókxexma tén han 

ektaqmelakxa nak pa'at. 

56Keñe m'a Caleb, Jefuné axta apketche, apxawáya m'a yókxexma apagkok 

axta m'a tegma apwányam, yetlo m'a tegma apketkók apagkok. 

57Keñe axta Aarón aptawán'ák neptámen apkelxaweykegko m'a Hebrón, 

cham'a tegma apwányam negyexánegweykekxexa, tén axta han ma'a tegma 
apketkók nak Libná, Jatir, Estemoa, 

58-59Hilén, Debir, Asán tén han ma'a Bet-semes, tén han ma'a ekyókxoho nak 

yókxexma, ektaqmelakxa nak pa'at. 

60Apkelxaweykegkek axta han tegma apkelyawe apagkok ma'a Benjamín 

énxet'ák apagkok, cham'a Gueba, Alémet tén han Anatot, yetlo m'a 
ekyókxoho yókxexma ektaqmelakxa nak pa'at. Trece axta apyókxoho tegma 
apkelyawe élpehewayam axta apkelxawe m'a Aarón apnámakkok. 

61Keñe axta m'a pók apnámakkok nak Quehat, élpeheweykmo apkelxawéyak 

ma'a diez tegma apkelyawe apagkok axta m'a Manasés nápakha énxet'ák 
apagkok, 

62keñe axta Guersón aptawán'ák neptámen, cham'a apwánxa axta chá'a 

apnámakkok apagko', apkelxawágko trece tegma apkelyawe apagkok axta 
m'a Isacar, Aser tén han Neftalí, keñe han ma'a Manasés axta nápakha 
énxet'ák apagkok, apkelheykmo axta m'a Basán. 

63Tén axta Merarí aptawán'ák neptámen, cham'a apwánxa axta chá'a 

apnámakkok, élpehewokmo apkelxawéyak doce tegma apkelyawe apagkok 
axta m'a Rubén, Gad tén han Zabulón énxet'ák apagkok. 

64Apkelméssegkek axta israelitas Leví aptawán'ák neptámen xa tegma 

apkelyawe nak, yetlo yókxexma ektaqmelakxa nak pa'at. 

65Tén axta Judá, Simeón tén han Benjamín énxet'ák apagkok, 

apkelxaweykegko m'a tegma apkelyawe, cham'a apkelxénákpo exchek, 
cham'a ekpehewayam axta yaqwayam elxawagkok. 

66Nápakha quehatitas axta han pehewokmok apkelxawéyak ma'a tegma 

apkelyawe apagkok axta m'a Efraín énxet'ák apagkok. 

67Apkelxawáyak axta han ma'a Siquem, tegma apwányam 

kélyexánegweykekxexa axta chá'a, apyetnama nak ma'a egkexe Efraín, yetlo 
m'a yókxexma ektaqmelakxa nak pa'at, keñe han ma'a Guézer, 

68-69Jocmeam, Bet-horón, Aialón tén han Gat-rimón, yetlo m'a ekyókxoho 

yókxexma ektaqmelakxa nak pa'at. 

70Keñe axta m'a apkeleymomap nak quehatitas apnámakkok kélmeyásegko 

m'a tegma apkelyawe nak Aner tén han Bileam, apagkok axta m'a Manasés 
nápakha énxet'ák apagkok, yetlo m'a yókxexma ektaqmelakxa nak pa'at. 

71Keñe axta Guersón aptawán'ák neptámen, cham'a apwánxa axta chá'a 

apnámakkok, apkelxawágko m'a tegma apwányam nak Golán, apyetnama 
nak ma'a Basán, keñe han ma'a tegma apwányam nak Astarot, ektáha axta 
han apagkok ma'a Manasés nápakha énxet'ák apagkok, yetlo m'a yókxexma 
ektaqmelakxa nak pa'at. 

72-73Kélmeyásegkek axta han ma'a apagkok axta Isacar énxet'ák apagkok, 

cham'a Quedes, Daberat, Ramot tén han ma'a Anem, xama axta chá'a yetlo 
m'a yókxexma ektaqmelakxa nak pa'at. 

74-75Keñe m'a ektáha axta apagkok ma'a Aser énxet'ák apagkok, 

kélmeyásegko m'a Masal, Abdón, Hucoc tén han Rehob, xama axta chá'a 
yetlo m'a yókxexma ektaqmelakxa nak pa'at. 

76Keñe m'a ektáha axta apagkok Neftalí énxet'ák apagkok, kélmeyásegko 

Quedes ekpayho nak Galilea, Hamón tén han Quiriataim, xama axta chá'a 
yetlo m'a yókxexma ektaqmelakxa nak pa'at. 

77Keñe axta m'a apkeleymomap nak Merarí aptawán'ák neptámen, 

kélmeyásegko m'a apagkok axta m'a Zabulón énxet'ák apagkok, cham'a 
Rimón tén han Tabor, xama axta chá'a yetlo m'a yókxexma ektaqmelakxa 
nak pa'at; 

78-79tén han ma'a ektáha axta apagkok Rubén énxet'ák apagkok, ekpayho 

nak ekteyapmakxa ekhem teyp wátsam Jordán, ekpayho nak Jericó, Béser 
ekyetnama nak meykexa énxet, Jahas, Cademot tén han Mefáat, xama axta 
chá'a yetlo m'a yókxexma ektaqmelakxa nak pa'at; 

80-81tén han ma'a ektáha axta apagkok ma'a Gad énxet'ák apagkok, cham'a 

Ramot Galaad, Mahanaim, Hesbón tén han Jazer, xama axta chá'a yetlo m'a 
yókxexma ektaqmelakxa nak pa'at. 

 

1 Crónicas 7 
Isacar aptawán'ák neptámen 

1Cuatro axta apyókxoho Isacar apketchek: Tolá, Puvá, Jasub tén han Simrón. 

2Tolá axta apketchek se'e: Uzí, Refaías, Jeriel, Jahmai, Ibsam tén han 

Samuel, apkelámha apmonye'e apagkok axta m'a Tolá aphawóxama, tén 
han kempakhakma yapmeyk apkelyennaqte. Veintidós mil seiscientos axta 
apweykmok aptawán'ák neptámen, aphamakxa axta m'a David. 

3Uzí axta apketche m'a Israhías. Keso apketchek axta Israhías se'e: Micael, 

Abdías, Joel tén han Isías. Cinco axta apyókxoho apkelámha apmonye'e. 

4Apxámokmeyk axta han apnámakkok apkelennay'a aptamheykegko axta 

sẽlpextétamo apmopwancha'a apkelempakhe, hakte xámok axta 
apnaqteyegka'a tén han apketchek, treinta y seis mil axta apweykmok 
apyókxoho. 

5Kélyetsáteykekxeyk axta apwánxa Isacar apnámakkok, cham'a ekwánxa 

axta kélnaqtáxéseyak apkelwesey, ochenta y siete mil axta apweykmok 
apkelennay'a, kempakhakma yapmeyk apkelyennaqte axta han xa 
apyókxoho nak. 

Benjamín aptawán'ák neptámen 

6Apqántánxo axta apketchek ma'a Benjamín: Bela, Béquer tén han Jediael. 

7Cinco axta apyókxoho apketchek ma'a Bela: Esbón, Uzí, Uziel, Jerimot tén 

han Irí, apyókxoho axta aptamhéyak apkelámha apmonye'e m'a nepyeseksa 
nak aphawóxama, keñe han kempakhakma yapmeyk apkelyennaqte. 
Veintidós mil treinta y cuatro énxet axta apweykmok, cham'a ekweykenxa 
axta kélyetsáteykekxa apnámakkok. 

8Béquer axta apketchek se'e: Zemirá, Joás, Eliézer, Elioenai, Omrí, Jerimot, 

Abías, Anatot tén han Alémet. Béquer axta apketchek xa apyókxoho nak, 

9Veinte mil doscientos énxet apkelyennaqte axta apweykmok apyókxoho, 

cham'a ekweykenxa axta kélyetsáteykekxa aptawán'ák neptámen, tén han 
apkelámha apmonye'e nepyeseksa aphawóxama. 

10Jediael axta apketche m'a Bilhán. Bilhán axta apketchek se'e: Jeús, 

Benjamín, Ehud, Quenaaná, Zetán, Tarsis tén han Ahisáhar. 

11Jediael axta aptawán'ák neptámen se'e apyókxoho nak, apkelámha 

apmonye' axta nepyeseksa aphawóxama, tén han kempakhakma yapmeyk 
apkelyennaqte, apmopwancha'a yempakha'. Diecisiete mil doscientos axta 
apweykmok apkelennay'a. 

12Ir axta apketchek se'e: Sufam tén han Hufam. Aher axta apketche m'a 

Husim. 

Neftalí aptawán'ák neptámen 

13Neftalí axta apketchek se'e: Jahseel, Guní, Jéser tén han Salum. Bilhá axta 

atawán'ák natámen xa. 

Manasés aptawán'ák neptámen 

14Keso Manasés axta apketchek, ekwetasso axta m'a kelán'a apmeykha 

naqsa eñama axta Siria: Asriel tén han Maquir, Galaad axta apyáp. 

15Apmomchek axta Maquir ma'a Maacá, kelán'a eñama axta nepyeseksa m'a 

Hufam apnámakkok tén han Sufam. Selofhad axta apwesey aptáhakxa axta 
apqánet apwete apketche m'a Maquir, cham'a apweteya axta apketchek 
élánamáxkoho kelwán'ák. 

16Wetayak axta xama étche apkenna' m'a Maacá, aptáwa' axta Maquir, keñe 

ekteméssessama apwesey Peres. Seres axta apwesey apyáxeg ma'a Peres, 
keñe axta apketchek apkelwesey Ulam tén han Réquem. 

17Ulam axta apketche m'a Bedán. Cháxa Galaad axta apketchek xa, Maquir 

axta apketche, cham'a Maquir Manasés axta apketche. 

18Axta egken Is-hod, Abiézer tén han Mahlá m'a Hamoléquet, Maquir axta 

apyáxeg. 

19Semidá axta apketchek se'e: Ahián, Siquem, Liquehí tén han Aniam. 

Efraín aptawán'ák neptámen 

20-21Keso Efraín axta aptawán'ák neptámen apkelánamákpoho s'e: Sutélah, 

Béred, Táhat, Eladá, Táhat, Zabad, Sutélah. Keñe m'a Éser tén han Elad, 
pók apketchek axta m'a Efraín, aptekyawomchek axta, axta apkelnapmak 
ma'a apheykha nak yókxexma Gat, hakte apkelya'áyekmek axta apmáheyo 
eykhe elyementók ma'a aqsok apnaqtósso. 

22Ahóxek axta han élapwayam ma'a apyáp Efraín, apkelya'eykekteyk axta 

apnámakkok apmáheyo epeykessesseták apwáxok. 

23Tén axta natámen appatheteykegkokxo makham aptáwa', lósók axta 

tamheykekxak makham, wetákxeyk axta makham xama étche apkenna', 
teméssessek axta apwesey Beriá, hakte yetnegkek axta ekmaso m'a 
axagkok nak. 

24Xátekhassegkek axta Bet-horón apyetno nak kóneg ma'a Seerá, Beriá axta 

apketche kelwána, tén han Bet-horón apyetno nak néten, tén han ma'a Uzén-
seerá. 

25-27Keso Beriá axta aptawán'ák neptámen apkelánamákpoho s'e: Réfah, 

Résef, Télah, Tahán, Ladán, Amihud, Elisamá, Nun tén han Josué. 

28Tén axta xapop apagkok tén han apheykegkaxa m'a Betel; Naarán, 

ekpayho nak ekteyapmakxa ekhem; Guézer, ekpayho nak ektaxnegwánxa 
ekhem; tén han Siquem, ekweykekxoho m'a Ayah; apyókxoho xa tegma 
apkelyawe nak yetlo tegma apketkók apagkok. 

29Keñe axta Manasés aptawán'ák neptámen apagkok ma'a Bet-seán, 

Taanac, Meguido tén han Dor, yetlo m'a tegma apketkók apagkok. Cháxa 
yókxexma nak apheykegkaxa axta m'a José aptawán'ák neptámen, Israel 
axta apketche. 

Aser aptawán'ák neptámen 

30Aser axta apketchek se'e: Imná, Isvá, Isví, Beriá tén han Sérah, apyáxeg 

kelwána axta xa énxet'ák nak. 

31Bería axta apketchek se'e: Héber tén han Malquiel, apyáp axta m'a Birzávit. 

32Héber axta apketchek se'e: Jaflet, Sémer, Hotam tén han Suhá, apyáxeg 

kelwána axta xa énxet'ák nak. 

33Jaflet axta apketchek se'e: Pasac, Bimhal tén han Asvat. 

34Sémer axta apketchek se'e, apyáxeg axta: Rohgá, Jehubá tén han Aram. 

35Hotam axta apketchek se'e, apyáxeg axta: Sofah, Imná, Seles tén han 

Amal. 

36Sofah axta apketchek se'e: Súah, Harnéfer, Súal, Berí, Imrá, 

37Béser, Hod, Samá, Silsá, Itrán tén han Beerá. 

38Jéter axta apketchek se'e: Jefuné, Pispá tén han Ará. 

39Ulá axta apketchek se'e: Árah, Haniel tén han Risiá. 

40Aser axta aptawán'ák neptámen xa apyókxoho nak. Aptamhéyak axta 

apkelámha apmonye'e nepyeseksa apnámakkok, tén han sẽlpextétamo 
apkelyennaqte apagko', tén han énxet'ák ekha kéláyo. Veintiséis mil énxet 
axta apyókxoho ekheykegko axta eknaqtáxésamaxche apkelwesey 
apnámakkok, apmopwancha'a nak elempakha'. 

 

1 Crónicas 8 
Benjamín aptawán'ák neptámen 

1Cinco axta apyókxoho apketchek ma'a Benjamín: apwete apmonye' axta 

m'a Bela; tén axta Asbel; keñe axta Ahrah; 

2tén axta Nohá; keñe han Rafá. 

3Keso apketchek axta Bela s'e: Adar, Guerá, Abihud, 

4Abisúa, Naamán, Ahóah, 

5Guerá, Sefufán tén han Hiram. 

6Keso Ehud axta apketchek, apkelámha apmonye'e apagkok axta m'a 

aphawóxama apheykha axta m'a Gueba, kélántekkessama axta 
kélya'áseykekxo Manáhat: 

7Naamán, Ahías tén han Guerá, apyáp axta m'a Uzá tén han Ahitud, ektáha 

axta apnaqlo. 

8Apweteykekxeyk axta makham pók apketchek Saharaim ma'a yókxexma 

nak Moab, natámen axta apkexakha m'a apnaqteyegka'a, cham'a Husim tén 
han Baará. 

9Keso apketchek ekwete axta m'a kaxwe aptáwa' ekwesey axta Hodes: 

Jobab, Sibiá, Mesá, Malcam, 

10Jeús, Saquías tén han Mirmá. Cháxa apketchek axta xa, aptamhéyak axta 

apkelámha apmonye'e m'a nepyeseksa nak aphawóxama. 

11Tén ma'a aptáwa' ekwesey axta Husim, ekweteya apqánet étchek, cham'a 

Abitub tén han Elpáal. 

12Elpáal axta apketchek se'e: Éber, Misam tén han Sémed, ektáha axta 

apkelane m'a tegma apkelyawe nak Onó tén han Lod, yetlo m'a tegma 
apketkók apagkok; 



1005 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

13Beriá tén han Sema, apkelámha apmonye'e axta m'a nepyeseksa nak 

aphawóxama apheykha axta m'a Aialón, ektáha axta apkelántekkesso m'a 
énxet'ák nanók apheykegkaxa axta m'a Gat; 

14tén han ma'a apkelyáxeg'a Sasac tén han Jeroham. 

15Zebadías, Arad, Ader, 

16Micael, Ispá tén han Johá, cháxa Beriá axta apketchek xa. 

17Zebadías, Mesulam, hizquí, Éber, 

18Ismerai, Izlías tén han Jobab, cháxa Elpáal axta apketchek xa. 

19Jaquim, Zicrí, Zabdí, 

20Elienai, Siletai, Eliel, 

21Adaías, Beraías tén han Simrat, cháxa Simí axta apketchek xa. 

22Ispán, Éber, Eliel, 

23Abdón, Zicrí, Hanán, 

24Hananías, Elam, Anatotías, 

25Ifdaías tén han Peniel, cháxa Sasac axta apketchek xa. 

26Samserai, Seharías, Atalías, 

27Jaresías, Elías tén han Zicrí, cháxa Jeroham axta apketchek xa. 

28Cháxa apkelámha apmonye'e axta chá'a nepyeseksa aphawóxama, 

ektáhakxa nak chá'a aptawán'ák apagko', apheykencha'a axta m'a 
Jerusalén. 

Saúl aphawóxama 

(1 Cr 9.35-44) 

29Axta aphak Jehiel ma'a tegma apwányam nak Gabaón, Gabaón axta 

apyáp. Maacá axta ekwesey aptáwa'. 

30Keso apketchek axta s'e: Abdón, apteme axta átnaha apketkok, Sur, Quis, 

Baal, Ner, Nadab, 

31Guedor, Ahió, Zéquer 

32tén han Miclot, Simí axta apyáp. Temegkek axta m'a ektémakxa axta 

apheykha m'a apkelpepma, apheykha axta xamo' ma'a Jerusalén. 

33Quis axta apyáp ma'a Ner, Saúl axta apyáp ma'a Quis, keñe Jonatán apyáp 

ma'a Saúl, tén han ma'a Malquisúa, Abinadab tén han Es-baal. 

34Jonatán axta apketche m'a Merib-baal, apyáp axta m'a Micaías. 

35Micaías axta apketchek se'e: Pitón, Mélec, Tarea tén han Ahaz. 

36Joadá axta apyáp ma'a Ahaz, keñe Alémet apyáp ma'a Joadá, tén han 

Azmávet tén han Zimrí; Mosá axta apyáp ma'a Zimrí, 

37keñe axta Biná apyáp ma'a Mosá, apyáp axta m'a Rafá, cham'a apyáp axta 

Elasá, cham'a Elasá, apyáp axta m'a Asel. 

38Seis axta apyókxoho apketchek Asel, keso apkelwesey axta s'e: Azricam, 

Bocrú, Ismael, Searías, Abdías tén han Hanán. Cháxa Asel axta apketchek 
xa. 

39Ésec apyáxeg axta apketchek se'e: Ulam, apteme axta átnaha apketkok; 

keñe axta aptétéyak Jehús, keñe han Elifélet aptáhakxa axta apqántánxo. 

40Sẽlpextétamo apkelyennaqte axta han ma'a Ulam apketchek, 

apmopwancha'a apkelmeykha yágke. Apxámok apagko' axta han ma'a 
apketchek tén han aptawán'ák, ciento cincuenta axta apyókxoho, Benjamín 
aptawán'ák neptámen axta xa apyókxoho nak. 

 

1 Crónicas 9 

1Cháxa ektémakxa axta eknaqtáxésamaxko apkelwesey apyókxoho énxet'ák 

Israel ma'a weykcha'áhak apagkok axta m'a apkelwesse'e apkelwányam 
axta m'a Israel. 

Énxet'ák apkelweykekxa makham apkelenyékta Babilonia 

(Neh 11.1-24) 

Apkeltémakxa élmasagcha'a axta keñamak kélántekkessama apkelókxa 
énxet'ák Judá kélya'assama m'a Babilonia. 

2 Israelitas axta han apkelweykekxa apmonye'e apkelheykekxa m'a nanók 

xapop apagkok axta, tén han ma'a tegma apkelyawe apagkok axta, yetlo m'a 
apkelmaxnéssesso Dios énxet'ák apagkok, levitas tén han ma'a ektáha axta 
chá'a apkeltamheykha m'a tegma appagkanamap. 

3Judá aptawán'ák neptámen axta apkelheykekxak ma'a Jerusalén, tén han 

Benjamín, Efraín tén han Manasés. 

4Judá aptawán'ák neptámen axta s'e: Utai, apketche axta Amihub, Omrí axta 

apketche, cham'a Omrí, Imrí axta apketche, cham'a Imrí, Baní axta apketche. 
Fares axta aptawán'ák neptámen, Judá axta apketche. 

5Keso silonitas axta s'e: Asaías, apteme axta átnaha apketkok apketche. 

6Zérah axta aptawán'ák neptámen se'e: Jehuel yetlo apteme apnámakkok, 

seiscientos noventa axta apyókxoho. 

7Benjamín axta aptawán'ák neptámen se'e: Salú, Mesulam axta apketche, 

cham'a Mesulam, Hodavías axta apketche, cham'a Hodavías, Senúa axta 
apketche; 

8Ibneías, Jeroham axta apketche; Elá, Uzí axta apketche, cham'a Uzí, Micrí 

axta apketche; Mesulam, Sefatías axta apketche, cham'a Sefatías, Reuel 
axta apketche, cham'a Reuel, Ibnías axta apketche. 

9Novecientos cincuenta y seis axta apyókxoho apnámakkok, cham'a 

apweykenxa axta chá'a aptépéyak aptawán'ák, apyókxoho axta chá'a 
aptamhéyak apkelámha apmonye'e nepyeseksa aphawóxama xa. 

10Keso apkelmaxnéssesso Dios énxet'ák apagkok axta s'e: Jedaías, Joiarib, 

Jaquín, 

11Azarías, apketche axta Hilquías, cham'a Hilquías, Mesulam axta apketche, 

cham'a Mesulam, Sadoc axta apketche, cham'a Sadoc, Meraiot axta 
apketche, cham'a Meraiot, Ahitub axta apketche, apkemha apmonye' axta 
m'a Dios apxagkok nak; 

12Adaías, Jeroham axta apketche, cham'a Jeroham, Pashur axta apketche, 

cham'a Pashur, Malquías axta apketche; Masai, Adiel axta apketche, cham'a 
Adiel, Jahzera axta apketche, cham'a Jahzerra, Mesulam axta apketche, 
cham'a Mesulam, Mesilemit axta apketche, cham'a Mesilemit, Imer axta 
apketche; 

13mil setecientos sesenta axta han apyókxoho m'a apnámakkok, apkelámha 

apmonye'e axta m'a nepyeseksa aphawóxama, apwancha'ak axta han 
apkeltamheykha m'a kañe' nak Dios apxagkok. 

14Keso levitas axta s'e: Semaías, Hasub axta apketche, cham'a Hasub, 

Azricam axta apketche, cham'a Azricam, Hasabías axta apketche, Merarí 
axta apnámakkok; 

15Bacbacar, Heres, Galal tén han Matanías, Micaías axta apketche, cham'a 

Micaías, Zicrí axta apketche, cham'a Zicrí, Asaf axta apketche; 

16Abdías, Semaías axta apketche, cham'a Semaías, Galal axta apketche, 

cham'a Galal, Jedutún axta apketche; Berequías, Asá axta apketche, cham'a 
Asá, Elcaná axta apketche, aphama axta m'a tegma apketkók apagkok axta 
m'a netofatitas. 

17Énxet'ák apkeltaqmelchesso átog: Salum, Acub, Talmón, Ahimán. Salum 

axta han apkemha apmonye', apyáxeg axta xa énxet'ák nak, 

18weykmók makham aptaqmelchesso wesse' apwányam átog apagkok se'e 

negwánxa nak, ekyetnama nak ma'a ekteyapmakxa ekhem. Cháxa 
aptamhéyak axta apkeltaqmelchesso átog xa énxet'ák nak, 
apkelpakxeneykegkaxa axta m'a levitas. 



1008 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

19Salum, Coré axta apketche, cham'a Coré, Ebiasaf axta apketche, cham'a 

Ebiasaf, Coré axta apketche, keñe han ma'a apnámakkok coreítas, axta 
apkelánémap etaqmelchesek ma'a nentaxnamakxa nak tegma 
appagkanamap, aptamheykegko axta m'a apyapmeyk nano', 
aptaqmelchessama axta m'a nentaxnamakxa nak Wesse' egegkok 
appakxanma. 

20Finees axta han apkemha apmonye' apagkok xa énxet'ák nak, Eleazar axta 

apketche, cham'a sekxók axta. ¡Wesse' egegkok sa' etnehek apxegexma! 

21Zacarías axta aptaqmelchesso m'a átog kélpakxanma apchaqneykekxexa 

nak chá'a énxet'ák, cham'a Meselemías axta apketche. 

22Doscientos doce axta apyókxoho énxet'ák kélyéseykha ektáha 

aptaqmelchesso m'a átog nak, cham'a ekweykenxa axta 
eknaqtáxésamaxche apkelwesey m'a aphawóxama apheykegkaxa axta. 
Axta han apkelméseyak yaqwayam etnahagkok apkeltamheykha m'a David 
tén han Samuel, apwetayo axta chá'a aqsok apxekmósso Dios, hakte 
apkeláyók axta han ma'a. 

23Elyaqmagkasakpok axta chá'a apkeltamheykha xa énxet'ák nak 

ekweykekxoho aptawán'ák, yaqwayam etaqmelchesek ma'a nentaxnamakxa 
nak Wesse' egegkok apxagkok, cham'a tegma appagkanamap nak. 

24Yetneyk axta apkeltaqmelchesso átog ma'a ekyókxoho nekhaw'ék nak: 

ekteyapmakxa ekhem tén han taxnegwánxa ekhem, nexcheyha tén han 
nepyeyam. 

25Elyo'ótamhok axta han chá'a epásegwaták elyaqmagkasek 

apkeltamheykha ekweykmoho siete ekhem ma'a apnámakkok apheykha axta 
m'a neyáwa', cham'a tegma apketkók nak. 

26Keñe m'a cuatro apkelámha apmonye'e apkeltaqmelchesso nak átog, 

cham'a levitas, apchaqneykha axta aqsa chá'a apkeltaqmelchessama meyke 
néxa', apkeláneykencha'a m'a kañe' tegma, tén han ma'a aqsok élmomnáwa 
ekhéyak axta Dios apxagkok. 

27Elmallánekxak axta chá'a axta'a apchaqneykha m'a nápakhaw'ék nak 

tegma appagkanamap, apkelánémakpek axta etaqmelchesek ma'a, tén han 
elmeykásegkokxak chá'a atña'ák yókxoho axto'o. 

28Nápakha axta chá'a apkeltaqmelchesso m'a aqsok kélmeykha nak chá'a 

kólpeykeshok ma'a Dios, axta apkelhaxyawasso chá'a tén han 
apxatmeykekxa chá'a, elyetsátekxohok axta han chá'a ekwánxa. 

29Nápakha axta han apkeltaqmelchesso m'a nekha nak aqsok kélmeykha, 

tén han ma'a aqsok élpagkanamaxche nak, tén han ma'a hótáhap, vino, 
pexmok égmenek, aqsok ekmátsa nak ekpaqneyam éten agkok, keñe han 
ma'a pánaqte ekmátsa nak ekpaqneyam. 

30Nápakha apkelmaxnéssesso Dios énxet'ák apagkok axta chá'a 

apkencheheykekxa mók ma'a pánaqte ekmátsa nak ekpaqneyam; 

31keñe axta xama levita apwesey axta Matatías, átnaha apketkok apketche 

axta m'a Salum, apteme axta coreíta, wánxa axta aqsa apchánémap chá'a 
elának ma'a hótáhap kélyaqyesso yaqwayam kólmések ma'a Dios. 

32Keñe axta nápakha apteme apnámakkok quehatitas axta apkeláneykekxa 

m'a pán apkelpagkanamap, kéleykáseykekxoho axta chá'a aphéyak yókxoho 
sábado. 

33Yetneyk axta han énxet'ák apkelmeneykmassamo axta, apkelámha 

apmonye'e apnámakkok ma'a levitas, apheykencha'a axta chá'a m'a kañe' 
tegma appagkanamap, meyke mók aqsok apkelánéyak, hakte yókxoho 
ekhem axta chá'a apkeltamheykha tén han yókxoho axta'a. 

34Cháxa aptamhéyak axta apkelámha apmonye'e apnámakkok ma'a levitas, 

ektáha axta chá'a aptawán'ák, apheykencha'a axta m'a Jerusalén. 

Saúl aphawóxama 

(1 Cr 8.29-40) 

35Axta aphak Jehiel ma'a tegma apwányam nak Gabaón, Gabaón axta 

apyáp. Maacá axta ekwesey aptáwa'. 

36Keso apketchek axta s'e: Abdón, apteme axta átnaha apketkok; Sur, Quis, 

Baal, Ner, Nadab, 

37Guedor, Ahió, Zacarías tén han Miclot, 

38Simam axta apyáp. Temegkek axta m'a ektémakxa axta apheykha m'a 

apkelpepma, apheykha axta xamo' ma'a Jerusalén. 

39Quis axta apyáp ma'a Ner, Saúl axta apyáp ma'a Quis, keñe Jonatán apyáp 

ma'a Saúl, tén han ma'a Malquisúa, Abinadab tén han Es-baal. 

40Jonatán axta apketche m'a Merib-baal, apyáp axta m'a Micaías. 

41Micaías axta apketchek se'e: Pitón, Mélec, Tarea tén han Ahaz. 

42Jará axta apyáp ma'a Ahaz, keñe axta Alémet apyáp ma'a Jará, Azmávet 

tén han Zimrí; Mosá axta apyáp ma'a Zimrí, 

43keñe axta Biná apyáp ma'a Mosá, apyáp axta m'a Refaías, cham'a apyáp 

axta Elasá, cham'a Elasá, apyáp axta m'a Asel. 

44Seis axta apyókxoho apketchek Asel, keso apkelwesey axta s'e: Azricam, 

Bocrú, Ismael, Searías, Abdías tén han Hanán. Cháxa Asel axta apketchek 
xa. 

 

1 Crónicas 10 

Saúl yetlo apketchek apkeletsapma neyseksa kempakhakma 
(1 Sa 31.1-13) 

1Apketámegkek axta filisteos ma'a énxet'ák Israel, keñe apkenyahágko 

israelitas apmonye'e m'a filisteos, apxámok axta aptekyawa m'a egkexe nak 
Guilboa. 

2Keñe axta filisteos apyetlawa m'a Saúl yetlo apketchek ekwokmoho 

aptahanyékxo, apkennáhakkassek axta m'a apketchek, cham'a Jonatán, 
Abinadab tén han Malquisúa. 

3Keñe axta apcháhapwokmo apketámegko m'a Saúl, apkelyát'ak axta yágke 

apagkok ma'a apkelmeykha nak yágke, kelyaqxakkak axta yágke aktek. 

4Tén axta aptáha apcháneya m'a apkelsókáseykha axta chá'a apkelmeykha 

apkenchesso kempakhakma: “Elek sókwenaqte apagkok keñe sa' hélyetxa', 
hey'áwa katnehek ma'a énxet'ák melya'áseyak nak Dios, keñe 
hetwasagkoho'.” Axta eyke elyahákxak ma'a apchásenneykha nak, hakte 
apkekak axta. Keñe axta Saúl apmawo apagko' ma'a sókwenaqte 
apkelyetxeykpekxoho. 

5Xama axta apwet'a apchásenneykha apketsapa m'a Saúl, 

apkelyetxeykpekxeyk axta han sókwenaqte apagkok ma'a, tén axta 
apketsapa. 

6Cháxa ektáhakxa axta apkeletsapa xa ekhem nak, Saúl yetlo apqántánxo 

apketchek, tén han ma'a ekyókxoho apnámakkok. 

7Xama axta apkelwet'a apyókxoho israelitas apheykha axta m'a 

ekyapwátegweykenxa nak xapop apkenyahágko m'a sẽlpextétamo, keñe 
han apketsapa m'a Saúl yetlo apketchek, apkelántekkek axta tegma 
apkelyawe apagkok apkenyahágko han ma'a. Keñe apkelwokmo m'a 
filisteos, apkelhakmek axta han ma'a. 

8Mók ekhem axta entáhak apkelmeyákxo filisteos apkelhaxyawassessákxo 

aqsok apagkok ma'a apkeletsapma axta, keñe apwet'a han Saúl yetlo 
apketchek aphágko aphopák ma'a egkexe nak Guilboa. 

9Keñe axta apkelhaxyawássesa apkelnaqta tén han apsákxo m'a apqátek, 

yetlo apkelmeykha apkenchesso nak kempakhakma, keñe axta apkeláphasa 
apkelseykha amya'a m'a ekyókxoho apheykegkaxa nak filisteos, yaqwayam 
eltennasagkok ma'a énxet'ák, tén han ma'a aqsok apkelpeykessamókxa nak. 

10Tén axta apnegkenwákxo apkelmeykha apkenchesso kempakhakma, Saúl 

axta apagkok ma'a kañe' tegma ekheykegkaxa axta aqsok 
apkelpeykessamókxa, keñe axta apqátek apmakheyáséncha'a m'a kañe' 
tegma apkelpeykessamókxa axta m'a Dagón. 

11Xama axta apkelleg'a amya'a m'a apyókxoho énxet'ák Jabés ekpayho nak 

Galaad, apteméssesakxa filisteos ma'a Saúl, 

12keñe apheyásawo mók apkelpeywa m'a énxet'ák megyeye nak 

elmahagkok eyesagkexa', apmákxo Saúl aphápak tén han ma'a apketchek 
nak, apkelsákxeyk axta m'a yókxexma Jabés. Axta kélátawanyegwákxak 
aphopák ma'a kóneg nak xama yámet ekyawe encina. Keñe axta natámen 
xa metókagko aptéyak ekweykmoho siete ekhem. 

13 Cháxa ektáhakxa axta apketsapa m'a Saúl eñama eksexnenagko 

aptémakxa ekmaso, hakte apkeláneyak axta mey'assáxma melyaheykekxo 
apkeltémókxa axta etnehek ma'a Wesse' egegkok, ñémékxa apya'áyekmo 
axta xama kelán'a yohóxma élwóneykha axta chá'a kélhagák 

14ekpayhawo neykhe elmaxnegwakxak Wesse' egegkok. Axta keñamak 

apchaqhama m'a Wesse' egegkok, keñe apmeyáseykekxo apteme wesse' 
apwányam ma'a David, Jesé axta apketche. 

 

1 Crónicas 11 
David apteme wesse' apwányam yókxexma Israel tén han Judá 

(2 Sa 5.1-5) 

1Apyókxoho axta apchaqnákxak énxet'ák Israel, keñe apkelxega yaqwayam 

elpaqhetchesakpohok David ma'a ekpayho nak yókxexma Hebrón. Aptáhak 
axta apcháneya s'e: “Egnámakkok egagko' negko'o exchep, 

2naqsók axta eykhe aptéma wesse' apwányam ma'a Saúl, xeyep axta eyke 

chá'a exog apmonye'e énxet'ák Israel ma'a kempakhakma. Apxeyenmeyk 
axta exchep Dios Wesse' apagkok etnehek apnaqleykha tén han etnehek 
chá'a apkeltaqmelchesso m'a énxet'ák apagkok Israel.” 

3Cháxa ektáhakxa axta apkelxega m'a apyókxoho apkelámha apmonye'e 

nak Israel, keñe apkelpaqhetchásekpoho wesse' apwányam David ma'a 
yókxexma Hebrón, apheyásawók axta han mók apkelpaqhetchásamákpoho 
m'a énxet'ák nak, Wesse' egegkok axta han aptemessásak apweteykegkoho. 
Tén axta xa énxet'ák nak apteméssesa wesse' apwányam David ma'a Israel, 
ekhawo m'a aptémakxa axta apxeyenma Dios etnéssesek, 
apchásenneykekxo axta exének ma'a Samuel. 

David apma m'a tegma apyennaqte nak Sión 

(2 Sa 5.6-10) 

4 Apxegkek axta David apmahágko Jerusalén yetlo apyókxoho israelitas, 

cham'a ekwesey nak han Jebús. Énxet'ák jebuseos axta apheykha xa 
yókxexma nak, 

5keñe axta ektáha amya'a apcháneyákpo David se'e: “Mopwanchek xép 

etxek se'e.” Apmeyk axta eyke David xa tegma apyennaqte nak Sión, cham'a 
apkeltamhomakpexa nak kaxwók David Tegma Apyawe apagkok. 

6Axta aptemék appeywa David sekxók axta s'e: “Énxet ektáha enxoho 

apketámeyak apmonye' m'a énxet'ák nak jebuseos, atnéssesek sa' 
sẽlpextétamo apkemha apmonye'.” Joab axta han apmonye' apketámeyak, 
Seruiá axta étche, tén axta kélteméssesa sẽlpextétamo apkemha apmonye'. 

7Tén axta apheykmo David ma'a tegma apyennaqte nak; cháxa keñamak 

kéltéma nak David Tegma Apyawe apagkok. 

8Keñe axta David apkeláneya tegma apyawe m'a nepyáwa nak, eyeynókxa 

m'a ektáhakxa nak néten xapop, ekweykekxoho m'a nekhaw'ék nak. Keñe 
axta Joab apkeláneykxo m'a apkeymomap nak tegma apwányam. 

9Yágweykmók axta apteme ekha kéláyo m'a David, hakte Wesse' egegkok 

ekha apyennaqte axta apxegexma chá'a m'a. 

David sẽlpextétamo apkelwesse'e apagkok 

(2 Sa 23.8-39) 

10Keso David axta sẽlpextétamo apkelwesse'e apagkok apkelxénamap axta 

chá'a yókxoho yókxexma, appasmeykekxo axta apyókxoho israelitas 
apteméssesso wesse' apwányam, ekhawo apkeltennassamakxa axta 
Wesse' egegkok etnéssesek ma'a Israel. 

11Keso apkelwesey eknaqtáxésamaxche m'a sẽlpextétamo apkelyennaqte 

apagkok axta David: Jasobeam, Hacmoní axta apketche, apteme axta 
apkemha apmonye' nepyeseksa m'a apqántánxo apkelyennaqte, 
apkelnapma axta trescientos énxet sawhéwa apmeykha. 

12Eleazar axta aptétéyak ma'a, Dodó axta apketche, apteme axta énxet 

ahohíta, apteme axta han apkeñama nepyeseksa m'a apqántánxo 
apkelyennaqte axta. 

13David axta han apxegexma apha m'a yókxexma nak Pas-damim, cham'a 

apchaqneykekxo axta filisteos apmáheyo yempakhak ma'a. Yetneyk axta 
han kélcheneykekxa hótáhap apaktek ma'a yókxexma nak, xama axta 
apkenyaheykegko énxet'ák Israel apmonye'e m'a filisteos, 

14keñe axta apkenmeyncha'a aqsa m'a neyseksa namyep apmeyawa, 

apkelnapchek axta han filisteos. Cháxa apmésa axta ekyawe agko' 
apmallane m'a Wesse' egegkok. 

15Xama ekhem axta apkelmahágko émhakxa axta meteymog ekyawe m'a 

apqántánxo énxet apkelyennaqte axta nepyeseksa m'a treinta énxet, 
yaqwayam ey'ammok David ma'a aphakxa axta kañe' meteymog áxwa m'a 
yókxexma Adulam. Axta apheykegkok apkelpakxenéyak sẽlpextétamo 
filisteos ma'a ekyapwátegweykenxa axta xapop Refaim. 

16Aphegkek axta David ma'a tegma apyennaqte, keñe axta sẽlpextétamo 

filisteos apheykencha'a m'a Belén. 

17Aptáhak axta appaqmétencha'a David: “¡Yámék la'a xama énxet 

heyekwéssók yegmen ma'a yámelchet nentaxnamakxa nak Belén!” 

18Keñe axta apqántánxo apkelyennaqte apkelántaxnegwokmo m'a 

apkelpakxeneykegkaxa axta filisteos, apyekwokmek axta yegmen ma'a 
yámelchet ekyetnamakxa axta m'a nentaxnamakxa nak Belén, apsákxéssek 
axta m'a David. Axta eyke emakók ének, apyegkenchek axta aqsa 
apteméssesa apmésso naqsa Wesse' egegkok, 

19Axta aptáhak se'e: “¡Megyohók ko'o eynek ma'a Dios! ¡Hakte máxa 

katnehek sekyena enxoho éma apagkok se'e énxet'ák, melmeyágweykxo 
nak apkelyennaqte apkelmahágko seyekwéssekmo yegmen!” Axta emakók 
ének. Cháxa ektáhakxa axta aqsok apkeláneyak ma'a apqántánxo énxet'ák 
megyeye nak elmahagkok eyesagkexa'. 

20Abisai axta apkemha apmonye' apagkok xa treinta énxet apkelyennaqte 

nak, cham'a Abisai, Joab axta apyáxeg. Apketámeygkek axta trescientos 
énxet sawhéwa apmeykha, apkelnapchek axta han. Cháxa aptéma axta 
apxénamap chá'a nepyeseksa m'a treinta énxet'ák apkelyennaqte nak, 

21néten kéláyo axta han aptemék nepyeseksa m'a apyókxoho nak, hakte 

apkemha apmonye' apagkok axta aptemék. Axta eyke exnágweykekxohok 
ma'a apmonye'e axta apqántánxo kempakhakma yapmeyk. 

22Xama énxet apyennaqte axta han ma'a Benaías, Joiadá axta apketche, 

apteme axta énxet Cabseel, xámok axta aqsok apkelane. Axta apkelnapma 
m'a apqánet apketchek axta Ariel, apkeñama axta Moab. Aptaxneyk axta 
máxek apteyekmo yeyam, cha'a apchaqhakxa axta han méwa m'a kañe' nak. 

23Apchaqhegkek axta han egipcio apwenaqte axta, xegkessegkek axta dos 

metros y medio apwenaqte, sawhéwa axta han apmeykha, máxa axta m'a 
yámet apkelánamákpexal'a apáwa. Apketámeygkek axta Benaías yámet 
apmeykha, apyementegkek axta sawhéwa apagkok, keñe apchaqha 
apkelyetxeykxo m'a sawhéwa apagkok apagko' nak. 

24Cháxa ekméssama axta apxénamap Benaías, Joiadá axta apketche, 

nepyeseksa m'a treinta énxet'ák apkelyennaqte axta, 

25néten kéláyo axta han aptemék nepyeseksa m'a apyókxoho nak, axta eyke 

exnágweykekxohok ma'a apmonye'e axta apqántánxo kempakhakma 
yapmeyk. Keñe axta David apteméssesa apkemha apmonye' nepyeseksa 
m'a énxet'ák ektáha axta chá'a aptaqmelchesso. 

26Keso énxet'ák apkelyennaqte axta s'e: Asael, Joab axta apyáxeg; Elhanán, 

Dodó axta apketche, apkeñama axta Belén; 

27Samot, apkeñama axta Harod; Heles, apteme axta paltita; 

28Irá, apketche axta Iqués, apkeñama axta Tecoa; Abiézer, apkeñama axta 

Anatot; 

29Sibecai, apkeñama axta Husá; Ilai, apteme axta ahohíta; 

30Maharai, apkeñama axta Netofá; Héled, Baaná axta apketche, axta han 

apkeñamak ma'a Netofá; 

31Itai, apketche axta Ribai, apkeñama axta Guibeá, ekyetnama nak ma'a 

Benjamín xapop apagkok; Benaías, apkeñama axta Piratón; 

32Hidai, apkeñama axta alwáta' nak Gaas; Abiel, apteme axta arbatita; 

33Azmávet, apkeñama axta Bahurim; Eliahbá, apteme axta saalbonita; 

34Jasén apketchek, apteme axta guizonita: Jonatán, Sagué axta apketche, 

apteme axta ararita; 

35Ahiam, Sacar axta apketche, ararita axta han ma'a; Elifal, Ur axta apketche; 

36Héfer, apteme axta mequeratita; Ahías, apteme axta pelonita; 

37Hesrai, apkeñama axta Carmel; Naarai, Esbai axta apketche; 

38Joel, apyáxeg axta Natán; Mibhar, Hagrai axta apketche; 

39Sélec, apteme axta amonita; Naharai, apkeñama axta Berot, apteme axta 

apkelsókáseykha apkelmeykha apkenchesso kempakhakma m'a Joab, 
Seruiá axta étche; 

40Irá, apkeñama axta Jatir; Gareb, apkeñama nak han ma'a Jatir; 

41Urías, apteme axta hitita; Zabad, Ahlai axta apketche; 

42Adiná, Sizá axta apketche, apteme axta rubenitas, apkemha apmonye' 

apagkok axta m'a Rubén énxet'ák apagkok, treinta énxet'ák axta han 
apkelxegexma'a m'a; 

43Hanán, Maacá axta étche; Josafat, apteme axta mitnita; 

44Ozías, apkeñama axta Astarot; Samá tén han Jediel, Hotam axta 

apketchek, apkeñama axta Aroer; 

45Jediael, Simrí axta apketche, Johá axta apyáxeg, apteme axta tizita; 

46Eliel, apkeñama axta Mahanaim; Jerebai tén han Josavía, Elnáam axta 

apketchek; Itmá, apteme axta moabita; 

47Eliel, Obed tén han Jaasiel, Sobá axta apkeleñamak xa. 

 

1 Crónicas 12 
David apkelxegexma'a 

1Apheykmek axta David ma'a Siclag, apxegánegkessama m'a Saúl, Quis 

axta apketche. Apya'áyekmek axta kempakhakma yapmeyk megyeye axta 
elmahagkok eyesagkexa', apmáheyo epasmekxak yaqwayam yempakha'. 

2Yágke axta apkelmeykha xa kempakhakma yapmeyk nak, apwancha'ak 

axta han elmaha mélwakto, apmék apkelya'assamakxa tén han apmék 
nepsagqalwa. Keso apkelwesey axta s'e: Saúl axta apteme apnámakkok, 
cham'a apkeleñama axta nepyeseksa Benjamín énxet'ák apagkok: 

3Ahiézer, apteme axta apkemha apmonye', tén han Joás, Semaá axta 

apketchek, apkeñama axta Guibeá; Jeziel tén han Pélet, Azmávet axta 
apketchek; Beracá tén han Jehú, apkeñama axta Anatot; 

4Ismaías, apteme axta gabaonita, apkeñama axta nepyeseksa m'a treinta 

énxet'ák megyeye axta elmahagkok eyesagkexa', tén han apkemha 
apmonye' apagkok xa énxet'ák nak; Jeremías, Jahaziel, Johanán, Jozabad, 
apkeñama axta Guederá, 

5Eluzai, Jerimot, Bealías, Semarías; Sefatías, apteme axta harufita; 

6Elcaná, Isías, Azarel, Joézer tén han Jasobeam, coreítas axta xa; 

7Joelá tén han Zebadías, Jeroham axta apketchek, apkeñama axta m'a 

Guedor. 

8Nápakha Gad énxet'ák apagkok axta han appásegweykmok ma'a David, 

aphakxa axta makham ma'a apyetnamakxa axta tegma apyennaqte m'a 
meykexa axta énxet. Kempakhakma yapmeyk megyeye elmahagkok 
eyesagkexa axta m'a, apwancha'ak axta apkelempakhe yetlo apkelmeykha 
m'a apkeláhakkásamap keñe han sawhéwa. Máxa axta méwa nát nápaqta'a 
m'a, máxa axta han popyet yenyahagkok ma'a néten egkexe nak. 

9Keso apkelwesey axta s'e: Éser, apteme axta apkemha apmonye'; keñe axta 

aptétéyak Abdías; Eliab; 

10Mismaná; Jeremías; 

11Atai; Eliel; 

12Johanán; Elzabad; 

13Jeremías, tén han Macbanai, aptáhakxa axta once. 

14Gad axta aptawán'ák neptámen xa, aptamhéyak axta apkelámha 

apmonye'e apagkok ma'a sẽlpextétamo nak. Cien axta chá'a 
apkelxegexma'a m'a ekmasextoho nak kéláyo, keñe mil ma'a ekyawe nak 
kéláyo. 

15Cháxa ektáha axta apkeltámeyeykekxa wátsam Jordán ma'a ekhem 

élyapweykxal'a yenta'a, cham'a ekyáya axta yegmen, ekteyapma axta 
nekhaw'ék ma'a wátsam nak, apmenxenweykmek axta han apyókxoho 

énxet'ák apheykha axta m'a ekyapwátegweykenxa axta xapop, ekpayho nak 
ekteyapmakxa ekhem, tén han ma'a taxnegwánxa ekhem. 

16Nápakha Benjamín énxet'ák apagkok axta han appásegweykmok ma'a 

David, tén han ma'a Judá énxet'ák apagkok, cham'a aphamakxa axta tegma 
apyennaqte. 

17Apkelanyexeykmek axta m'a David keñe aptéma apkelánagkama s'e: “Sa' 

agkok kólmakók hélteméssessamhok exma ekmaso ko'o, peya enxoho 
hélpasmok, almok sa' takha kéxegke yaqwayam hélyepetchekxak yetlo 
ekpayheykekxa ewáxok; kélxegakmek sa' agkok yaqwayam kólának hemok 
ma'a sélenmexma nak, neyseksa malane eykhe ko'o aqsok ekmaso, 
¡ẽlyapmeyk nano' Dios apagkok sa' eyke ellegássesagkohok apwet'a enxoho 
kéltáhakxa!” 

18Keñe axta aptaxna apwáxok espíritu m'a Amasai, apteme axta apkemha 

apmonye' nepyeseksa m'a treinta énxet'ák. Aptáhak axta s'e: “¡Meyke 
ektáhakxa apwáxok sa' keytek xép David, Jesé apketche! ¡Keytek sa' xép 
aphakxa meyke ektáhakxa apwáxok! ¡Méko sa' katnehek ektáhakxa 
apwáxok xép tén han ma'a ektáha nak appasmo, hakte appasmomchek xép 
ma'a Dios apagkok!” Apkelmeyk axta takha' m'a David keñe aptemessásegko 
han apkelámha apmonye'e m'a nepyeseksa nak sẽlpextétamo apagkok. 

19Nápakha Manasés énxet'ák apagkok axta han apyepetcheykekxak ma'a 

David, cham'a apxegama axta David appáxaqweykmo m'a filisteos 
yaqwayam yenmexek ma'a Saúl. Mopwanchek axta eyke David apmáheyo 
epasmok ma'a filisteos, hakte apchaqneykekxeyk axta m'a apkelámha 
apmonye'e aphéssamo mók apkelpeywa apkelxeyenma etaqheksoho'. Axta 
aptemék apkelpeywa s'e: “¡Epásegwakxa katnehek David ma'a Saúl, keñe 
hẽlnápekxak negko'o, hakte nanók wesse' apagkok ma'a!” 

20Keso Manasés énxet'ák apagkok ektáha axta apkelyetleykekxa m'a David 

apmeyákxo axta m'a Siclag, cham'a Adná, Jozabad, Jediael, Micael, 
Jozabad, Elihú tén han Siletai, sẽlpextétamo apkelámha apmonye'e apagkok 
axta m'a Manasés. 

21Keso ektáha axta appasmo David ektáha axta apkelámha apmonye'e m'a 

kempakhakma, hakte apyókxoho axta aptamhéyak kempakhakma yapmeyk 
megyeye elmahagkok eyesagkexa', ekwokmoho aptamhágko sẽlpextétamo 
apkelámha apmonye'e apagkok. 

22Yókxoho ekhem axta apkelwayam chá'a énxet yaqwayam epasmok ma'a 

David, ekwokmoho apxámagwokmo apagko' ma'a sẽlpextétamo, 
sẽlpextétamo apxámokma axta aptemék. 

David sẽlpextétamo apagkok 

23Keso apwánxa axta apyókxoho énxet'ák apmopwancha'a axta yempakha' 

ektáha axta appásegwayam David ma'a Hebrón, yaqwayam eyaqmagkasek 

apteme wesse' apwányam ma'a Saúl, cham'a aptémakxa axta apxeyenma 
Wesse' egegkok: 

24Seis mil axta apyókxoho Judá énxet'ák apagkok, yetlo apkelmeykha m'a 

apkeláhakkásamap tén han sawhéwa, appencháseyak axta aptamhágkaxa 
yaqwayam yempakha'. 

25Siete mil cien axta apyókxoho m'a Simeón axta énxet'ák apagkok, 

kempakhakma yapmeyk megyeye elmahagkok eyesagkexa axta m'a, 
appencháseyak axta aptamhágkaxa yaqwayam yempakha'. 

26Cuatro mil seiscientos axta apyókxoho m'a Leví axta énxet'ák apagkok, 

27tres mil setecientos axta m'a Aarón axta apnámakkok, yetlo m'a Joiadá, 

apteme axta apkemha apmonye' apagkok, 

28tén han Sadoc, wokma'ák kempakhakma yáp megyeye emhagkok 

eyesagkexa axta, yetlo veintidós apkelámha apmonye'e apagkok axta m'a 
apnámakkok. 

29Tres mil axta apyókxoho m'a Benjamín axta énxet'ák apagkok, ektáha axta 

han énxet'ák apagkok ma'a Saúl, hakte apxámok axta makham 
megkalyaqwámegko eyenyók ma'a Saúl. 

30Veinte mil ochocientos axta apyókxoho m'a Efraín axta énxet'ák apagkok, 

kempakhakma yapmeyk megyeye elmahagkok eyesagkexa axta m'a, 
apkelxénamap axta chá'a nepyeseksa m'a apnámakkok. 

31Dieciocho mil axta apyókxoho m'a nápakha axta Manasés énxet'ák 

apagkok, ektáha axta kélyéseykha yaqwayam etnéssessók wesse' 
apwányam ma'a David. 

32Doscientos apkelámha apmonye'e axta m'a Isacar énxet'ák apagkok, yetlo 

m'a apyókxoho apnámakkok ektáha axta apkeláneykha. Énxet'ák 
apkelya'áseykegkoho axta ekpayhókxa chá'a elanagkok ma'a énxet'ák Israel. 

33Cincuenta mil axta apyókxoho m'a Zabulón sẽlpextétamo apagkok, 

appencháseyak axta aptamhágkaxa yaqwayam yempakha', yetlo 
apkelmeykha m'a ekyókxoho mók ektémakxa nak chá'a apkenchesso 
kempakhakma, apmáyheykegkoho apagko' axta epasmok ma'a David. 

34Mil sẽlpextétamo apkelámha apmonye'e apagkok axta m'a Neftalí, yetlo 

m'a treinta y siete mil énxet'ák, sawhéwa apkelmeykha tén han 
apkeláhakkásamap. 

35Veintiocho mil seiscientos axta apyókxoho sẽlpextétamo Dan énxet'ák 

apagkok. 

36Cuarenta mil axta apyókxoho sẽlpextétamo Aser énxet'ák apagkok, 

appencháseyak axta aptamhágkaxa yaqwayam yempakha'. 

37Ciento veinte mil axta apyókxoho Rubén énxet'ák apagkok tén han Gad, 

keñe han ma'a nápakha nak Manasés énxet'ák apagkok, apheykha axta m'a 
neyp nak Jordán, yetlo apkelmeykha m'a ekyókxoho mók ektémakxa nak 
chá'a apkenchesso kempakhakma. 

38Cháxa apyókxoho nak kempakhakma yapmeyk, appencháseyak axta 

aptamhágkaxa yaqwayam yempakha', apkelmeyákxeyk axta m'a Hebrón, 
apmayhágkoho etnéssesek wesse' apwányam David ma'a ekyókxoho nak 
Israel; apyókxoho axta han apmayhágkohok etnahagkok ma'a pók israelitas 
meyke apkeymomap. 

39Ántánxo ekhem axta han apheykha xamo' David ma'a, apteykegkek axta 

aptéyak tén han apyeneykegko apyenéyak, hakte apkelsókaseykha axta m'a 
appeywomo xamo' nak. 

40Apkelsókassegkek axta han aptéyak ma'a apheykha axta ketók 

apheykegkaxa, ekweykekxoho m'a Isacar axta apnámakkok, Zabulón tén 
han Neftalí axta apnámakkok. Yámelyeheykok axta apkelpátegkessók, 
yányátnáxeg, élyeheykok tén han wey. Mók ektémakxa nento axta chá'a 
kélsókassók: hótáhap, higo yámet ekyexna kélyaqyesso, anmen yámet 
ekyexna kélyamasso, vino, pexmok égmenek, weyke kelennay'awo tén han 
nepkések; xámok agkók axta aqsok, hakte awanhek axta élpayheykekxa 
apkelwáxok ma'a énxet'ák Israel. 

 

1 Crónicas 13 
David apkeláneykekxa aptáhakxa yaqwayam esakxak yántéseksek ma'a 

Jerusalén 

1Apkelmaxneyáha axta David ma'a apkelámha apmonye'e nak 

kempakhakma, tén han ma'a énxet'ák apkelámha apmonye'e, cham'a 
apyókxoho sẽlpextétamo apkelwesse'e nak, 

2keñe axta aptáha apkeláneya m'a apyókxoho énxet'ák nak Israel: “Leyawók 

sa' agkok kélwáxok kéxegke, tén han apkeltamho enxoho Wesse' egegkok 
Dios, agáphássesek amya'a óláneyha hempásegwaták ma'a egnámakkok 
apheykencha'a nak makham ma'a ekyókxoho yókxexma nak Israel, keñe han 
ma'a apyókxoho apkelmaxnéssesso Dios énxet'ák apagkok tén han ma'a 
levitas, apheykencha'a nak makham ma'a apkelyawakxa nak tegma, keñe 
han ma'a yókxexma nak, 

3yaqwayam sa' hegwakxések ma'a yántéseksek apagkok nak Dios egagkok, 

hakte yetnegkek aqsa manlányo m'a, eyeynamo m'a aphakxa axta wesse' 
apwányam Saúl.” 

4Hawók axta mók apkelpeywa apyókxoho énxet'ák nak yaqwayam 

etnahagkok, hakte apyókxoho axta payhawok ektáhakxa élchetámeykha 
apkelwáxok. 

David apmáheyo esakxak yántéseksek Wesse' egegkok apagkok 

(2 Sa 6.1-11) 

5 Apchánchesákxeyk axta David apyókxoho énxet'ák Israel, eyeynókxa m'a 

yókxexma Sihor ektemegwánxa nak néxa xapop ma'a Egipto, ekweykekxoho 
m'a nentaxnamakxa nak Hamat, yaqwayam ewakxak ma'a yántéseksek 
apagkok nak Dios, ekyetnama nak Quiriat-jearim. 

6Keñe axta apmahágko m'a Quiriat-jearim, cham'a ekwesey nak han Baalá 

ekpayho nak Judá, yetlo apkelxegexma'a apyókxoho énxet'ák Israel, 
yaqwayam esanták ma'a Dios yántéseksek apagkok, cham'a 
kélwóneykencha'awól'a apwesey Wesse' egegkok, ekyetnama nak aptaháno 
takhapxet ma'a apkelásenneykha ekha nak apxempenák. 

7Apchaqxegkessek axta kañe' xama yátnáxeg apyenyawasso axnagko' ma'a 

Dios yántéseksek apagkok, axta keñamak apwákxo m'a Abinadab apxagkok. 
Uzá tén han Ahió axta apxegkesso m'a yátnáxeg apyenyawasso nak. 

8Keñe m'a David tén han apyókxoho énxet'ák nak Israel, apkelxegkek axta 

m'a apmonye' nak Dios, axta eleyságkohok apkelmeneykmasa tén han 
apneyweygko, yetlo apkelpáwasso m'a arpa, yát'axpog, aqsok 
nélaqtáwassól'a, tén han ma'a apkelaqkahasso nak. 

9Xama axta apkelwákxo m'a yókxexma kélchexakkassamakxa axta chá'a 

émpe'ék aqsok aktek, apagkok axta m'a Quidón, apya'ássek axta apmek Uzá 
ekpayhókxa ekyetnakxa m'a yántéseksek, yaqwayam emagkok, hakte 
kelpelápegwákxeyk axta m'a wey. 

10Aptaqnókkek axta eyke Wesse' egegkok ma'a Uzá, ñókxa apmágwa'akto 

axta yántéseksek, axta apchaqhohok han ma'a, nápaqto' nak. 

11Aplókek axta eyke David ñókxa apchaqha axta Wesse' egegkok ma'a Uzá, 

axta keñamak apteméssessama ekwesey Peres-uzá xa yókxexma nak, 
cháxa ekwesey nak, makhemek makham ekteme. 

12Awanhek axta apkeye David Dios xa ekhem nak, keñe aptáha appeywa s'e: 

“¡Masakxeyk sa' Dios yántéseksek apagkok!” 

13Keñe axta mesákxo Dios yántéseksek apagkok ma'a Tegma Apwányam 

apagkok nak David, axta aqsa apkeltamho kólsakxak ma'a Obed-edom 
apxagkok, apha nak Gat. 

14Apqántánxo pelten axta ekyetnayam Dios yántéseksek apagkok ma'a 

Obed-edom apxagkok, keñe axta Wesse' egegkok appasmoma chá'a m'a 
apketchek nak Obed-edom ekweykekxoho m'a ekyókxoho aqsok apagkok. 

 

1 Crónicas 14 
Hiram tén han David 

(2 Sa 5.11-12) 

1Apkeláphássek axta apseykha amya'a aphakxa David ma'a Hiram, wesse' 

apwányam nak yókxexma Tiro, keñe han apkeláneyak tegma, tén han ma'a 
yántéseksek apkeláneyak nak, apkelsókók axta yántéseksek ekwesey nak 
cedro yaqwayam elanaksek apxagkok apyawe aptaqmalma. 

2Apyekpelchágwokmek axta David aptáha Wesse' egegkok apteméssesso 

wesse' apwányam ma'a Israel, hakte aptekkessessegkek apagko' axta aqsok 
neyseksa apteme wesse' apwányam, eñama apkelásekhayo m'a énxet'ák 
apagkok Israel. 

Pók apketchek makham David 

(2 Sa 5.13-16; 1 Cr 3.5-9) 

3Apkelmeykekxeyk axta makham David mók kelán'a apnaqteyegka'a 

éleñama m'a Jerusalén, keñe apkelweteykekxo makham pók apkelennay'ák 
apketchek tén han kelwán'ák apketchek. 

4Keso apkelwesey axta apketchek appalleyam ma'a Jerusalén: Samúa, 

Sobab, Natán, Salomón, 

5Ibhar, Elisúa, Elpélet, 

6Nógah, Néfeg, Jafía, 

7Elisamá, Eliadá tén han Elifélet. 

David apmenxenma filisteos 

(2 Sa 5.17-25) 

8Xama axta apkelleg'a amya'a filisteos kélteméssesa David wesse' 

apwányam ma'a ekyókxoho nak Israel, keñe apkelmahágko apyókxoho m'a 
yaqwayam emok; apleg'ak axta eyke amya'a m'a David keñe 
apkelanyexágko. 

9Apchágketchessekmek axta m'a filisteos, yetlókok axta han apkelnapma 

énxet'ák, apkelmenyexchásegkek axta han chá'a aqsok apagkok ma'a 
ekyapwátegweykenxa nak xapop ma'a Refaim. 

10Keñe axta David apkelmaxneyáncha'a m'a Wesse' egegkok, aptáhak axta 

s'e: —¿Ewancheya sa' ko'o aktamagkok filisteos? ¿Hemallahancheseya sa' 
ko'o nepyeseksa m'a énxet'ák nak? Apchátegmowágkek axta Wesse' 
egegkok: —Ektamák sa', hakte amallahanchesek sa' ko'o exchep 
nepyeseksa m'a énxet'ák nak. 

11Apmahágkek axta David ma'a Baal-perasim, keñe apmenxena m'a. Axta 

keñamak aptáha s'e: “Emeykessásekxeyk ko'o nepyeseksa sélenmexma m'a 
Dios, ektémól'a yegmen ényé.” Keñe kélteméssesa ekwesey Baal-perasim 
xa yókxexma nak. 

12Apkexakkek axta aqsa han aqsok apcháyókxa filisteos ma'a, keñe axta 

David apkeltamho kólwatnekxa'. 

13Apkelnáhapweykxeyk axta eyke makham filisteos tén han 

apkelmenyexchásegko aqsok apagkok énxet'ák ma'a ekyapwátegweykenxa 
nak xapop ma'a Refaim, 

14tén axta apkelmaxneyáncha'a makham David ma'a Dios, 

apchátegmowágkek axta Dios: —Nágkólmohok aqsa apmonye' 
kólchetamagkok, kólwakha sa' sekxo', neptámen sa' kóleñék 
kólchetamagkok kélwokmo enxoho m'a élámhakxa nak yámet élmátsa nak 
élpaqneyam. 

15Kélleg'ak sa' agkok ektémól'a anxog ma'a néten nak naw'ék yámet élyawe, 

kólchetamák sa' kólnapaxche', hakte cháxa magkenatchesso sekxega ko'o 
kélmonye'e, yaqwayam alnápok ma'a sẽlpextétamo filisteos. 

16Aptemék axta David ma'a apkeltamhókxa axta etnehek Dios, keñe 

apmenxena m'a sẽlpextétamo filisteos, eyeynókxa m'a yókxexma Gabaón 
ekweykekxoho m'a yókxexma nak Guézer, 

17payheykekxeyk axta ektémakxa apxénamap David ma'a ekyókxoho 

apkelókxa nak, Wesse' egegkok axta apteméssesso yaqwayam yeykpok 
chá'a m'a ekyókxoho apheykegkaxa nak. 

 

1 Crónicas 15 
David apseykekxa Wesse' egegkok yántéseksek apagkok ma'a Jerusalén 

(2 Sa 6.12-23) 

1Apkeltamhók axta kóllánésagkok apxagkok David ma'a Tegma Apwányam 

apagkok nak David, keñe han apkelánesa yaqwánxa keytek ma'a Dios 
yántéseksek apagkok. 

2Aptáhak axta han se'e: “Énxet'ák levitas sa' aqsa chá'a apwanchek eswok 

Dios yántéseksek apagkok, hakte Wesse' egegkok axta apkelyéseykha xa 
énxet'ák nak, yaqwayam etnehek apseykha m'a yántéseksek Wesse' 
egegkok nak apagkok, yaqwayam enxoho megkamassegwomek 
apkeltamheykha m'a aphakxa nak.” 

3Tén axta apchánchesákxo apyókxoho énxet'ák Israel ma'a Jerusalén, 

yaqwayam esanták Wesse' egegkok yántéseksek apagkok ma'a 
apkelánésakxa axta yaqwánxa keytek. 

4Apchánchesákxeyk axta han ma'a Aarón axta aptawán'ák neptámen, keñe 

han ma'a levitas. 

5Ciento veinte axta apyókxoho apchaqnákxo m'a Quehat aptawán'ák 

neptámen: Uriel axta apkemha apmonye' apagkok xa énxet'ák nak, tén han 
apnámakkok nak. 

6Doscientos veinte axta apyókxoho m'a Merarí aptawán'ák neptámen: Asaías 

axta apkemha apmonye' apagkok xa énxet'ák nak, tén han apnámakkok nak. 

7Ciento treinta axta apyókxoho m'a Guersón aptawán'ák neptámen: Joel axta 

apkemha apmonye' apagkok xa énxet'ák nak, tén han apnámakkok nak. 

8Doscientos axta apyókxoho m'a Elisafán aptawán'ák neptámen: Semaías 

axta apkemha apmonye' apagkok xa énxet'ák nak, tén han apnámakkok nak. 

9Ochenta axta apyókxoho m'a Hebrón aptawán'ák neptámen: Eliel axta 

apkemha apmonye' apagkok xa énxet'ák nak, tén han apnámakkok nak. 

10Ciento doce axta apyókxoho m'a Uziel aptawán'ák neptámen: Aminadab 

axta apkemha apmonye' apagkok xa énxet'ák nak, tén han apnámakkok nak. 

11Keñe axta apkeláneyáncha'a David ma'a Sadoc tén han Abiatar, 

aptamhéyak axta apkelmaxnéssesso Dios énxet'ák apagkok, tén han ma'a 
levitas, Uriel, Asaías, Joel, Eliel tén han Aminadab, 

12aptáhak axta apkeláneya s'e: “Kéxegke, kéltáha nak kélámha kélmonye'e 

m'a nepyeseksa nak kélhawóxama levitas, kólaxñásekxa sa' kélyempe'ék 
nápaqtók Wesse' egegkok, yetlo m'a kélteme nak kélnámakkok, yaqwayam 
enxoho kólewának kólsanták yántéseksek apagkok nak Wesse' egegkok, 
Dios apagkok nak Israel, cham'a yókxexma sélánesakxa axta yaqwánxa 
keytek; 

13hakte háwe axta kéxegke kélseykenta m'a sekxók axta, axta keñamak 

apchaqhama Dios Wesse' egegkok xama nenxegexma axta negko'o, hakte 
axta ólmaxneyáha ekpayhawo neykhe antéhek.” 

14Keñe axta apkelmaxnéssesso Dios énxet'ák apagkok tén han levitas, 

apkeláxñásekxo apyempe'ék nápaqtók Wesse' egegkok, yaqwayam 
elepwának esanták ma'a Wesse' egegkok yántéseksek apagkok, Dios 
apagkok nak ma'a Israel. 

15Yámet axta eyke apkelatchásak chá'a nekhaw'ék appatmékxo, cham'a 

apkeltémókxa axta etnahágkok ma'a Moisés, Wesse' egegkok axta eyke 
ektáha chá'a apkeltémo etnehek. 

16Apkeltamhók axta han David ma'a apkelámha apmonye'e nak levitas 

elyésha, yaqwayam etnahágkok apkelmeneykmasso m'a nepyeseksa nak 
énxet'ák apagkok, yetlo apkelpáwasso m'a arpa, yát'axpog, tén han ma'a 
ekho nak sokpayhe étkók élyaqye, yaqwayam elpáwaksek yetlo ekmátsa nak 
ageyxho'. 

17Axta aptemessásak levitas ma'a Hemán, apketche nak Joel, tén han Asaf, 

apketche nak Berequías, apteme apnámakkok nak Hemán; Merarí 
aptawán'ák neptámen, keñe han ma'a apteme apnámakkok apmonye'e axta, 
cham'a Etán, apketche nak Cusaías; 

18axta han aptemessásegkok ma'a pók apteme apnámakkok apmonye'e 

axta, ektáhakxa nak kóneg apkeltamheykha: Zacarías, Jaaziel, Semiramot, 
Jehiel, Uní, Eliab, Benaías, Maaseías, Matatías, Elifelehu, Mecneías, kenhan 
ma'a ektáha nak apkeltaqmelchesso átog, cham'a Obed-edom tén han ma'a 
Jeiel. 

19Keso ektáha axta apkelmeneykmasso, kélyéseykha axta chá'a yaqwayam 

elaqtáwaksek ma'a ekho nak sokpayhe étkók élyaqye, élánamáxche nak 
sawo ekyexwase: Hemán, Asaf tén han Etán. 

20Zacarías, Aziel, Semiramot, Jehiel, Uní, Eliab, Maaseías tén han Benaías, 

cháxa ektáha axta apkelpáwasso chá'a m'a yát'axpog ektáhakxa nak 
netna'awók apkelpáwá, ektémól'a chá'a elpáwaksek ma'a elamitas, 

21keñe m'a Matatías, Elifelehu, Mecneías, Obed-edom, Jeiel tén han 

Azazías, axta ektáha kélyéseykha apkelpáwasso chá'a m'a arpas náxap'awo 
nak apkelpáwá, ektémól'a chá'a elpáwaksek ma'a siminitas, yaqwayam 
exegkesek ma'a kélmeneykmasso nak. 

22Quenanías, apkemha apmonye' apagkok axta levitas, apxegkesso axta 

chá'a negmeneykmasso, hakte apya'ásegkok axta ektémakxa'. 

23Berequías tén han Elcaná, axta ektáha aptaqmelchesso m'a ekyetnamakxa 

nak yántéseksek. 

24Keñe m'a apkelmaxnéssesso Dios énxet'ák apagkok, Sebanías, Josafat, 

Natanael, Amasai, Zacarías, Benaías tén han Eliézer, cháxa ektáha axta 
apkelpáwasso chá'a m'a apkelaqkahasso ekpayhókxa nak Dios yántéseksek 
apagkok. Obed-edom tén han Jehías axta han ektáha aptaqmelchesso m'a 
ekyetnamakxa nak yántéseksek. 

25Keñe axta m'a David, tén han apkelámha apmonye'e nak Israel, keñe han 

ma'a sẽlpextétamo apkelwesse'e apagkok nak, apkelxega yetlo 
élpayheykekxa apkelwáxok apwákxo yántéseksek ma'a Obed-edom 
apxagkok, cham'a yántéseksek ekhémo mók nélpaqhetchásamáxkoho 
Wesse' egegkok. 

26Apkelnapchek axta han siete weyke yágkelwán'ák, tén han siete nepkések 

apkelennay'awók ma'a levitas ektáha axta apseykenta yántéseksek, hakte 
appasmeyk axta m'a Dios. 

27Xama apáwa apkeláxñe axta aptaxneykxak ma'a David, ekhawo han ma'a 

apyókxoho levitas ektáha axta apseykenta m'a yántéseksek nak, tén han 
ma'a apkelmeneykmasso, keñe han ma'a Quenanías, ektáha axta 

apxegkesso kélmeneykmasso; apáwa apyaqwate apkelyenma apkexyawe 
efod axta han aptaxnékxak ma'a David. 

28Apyókxoho énxet'ák Israel axta han appasmeynták kélsánto m'a 

yántéseksek ekhémo mók nélpaqhetchásamáxkoho Wesse' egegkok, yetlo 
apkelwóncháseykenta' eñama élpayheykekxoho apkelwáxok, keñe han 
apkelpáwasa m'a nepkések apkennawók apkepet'ák, apkelaqkahasso tén 
han ma'a ekho nak sokpayhe étkók élyaqye, keñe han apkelpáwasa m'a 
yát'axpog tén han arpa. 

29Xama axta ekwa'akto yántéseksek ekhémo mók nélpaqhetchásamáxkoho 

m'a Tegma Apwányam apagkok nak David, kelteyányáha axta átog étkok 
ma'a Mical, Saúl axta apketche; xama axta ekwet'a apneyweyncha'a yetlo 
ekpayheykekxoho apwáxok ma'a wesse' apwányam David, lókók agko' axta 
awáxok éláneyncha'a. 

 

1 Crónicas 16 

1Kélsákxeyk axta Dios yántéseksek apagkok kélpekkenwokmo m'a kañe' 

kélpakxanma, apkelánéssamakxa axta David yaqweykenxa keytek. Yetlókok 
axta han kélmésso aqsok ektekyawa kélwatno, keñe han aqsok ektekyawa 
segwetassamo nak sẽlásekheykekxoho nápaqtók Dios. 

2Xama axta appenchesa David apkelmésso, keñe apkelmaxnéssásegko 

apkeltamho epasmok Dios ma'a énxet'ák nak, yetlo apxeyenma Wesse' 
egegkok apwesey, 

3keñe axta apkelmeyásegko chá'a apyókxoho israelitas, énxet'ák, kelán'ák, 

xama pán, xama torta apkelánamap nak yátapa'ag apyexna 
kélyaqyeyáseykekxa', tén han anmen yámet ekyexna nak kélyamasso 
kélyaqyeyáseykekxa'. 

4Apteméssásegkek axta han David nápakha énxet'ák levitas yaqwayam 

etnehek apkeltamheykha m'a ekyetnamakxa nak Wesse' egegkok 
yántéseksek apagkok, yaqwayam enxoho elanagkok chá'a 
élxeyenweykekokxoho apkelwáxok, tén han egkések chá'a ekxeyenma 
apwáxok, keñe han elpeykeshok ma'a Wesse' egegkok, Dios apagkok nak 
Israel. 

5Asaf axta apkemha apmonye' apagkok xa énxet'ák nak, keñe aptétéyak 

ma'a Zacarías; tén han ma'a Jeiel, Semiramot, Jehiel, Matatías, Eliab, 
Benaías, Obed-edom tén han ma'a Jeiel, cháxa apteme axta apkelpáwasso 
yát'axpog tén han arpa xa énxet'ák nak. Asaf axta eyke apkelpáwasso m'a 
ekho nak sokpayhe étkók élyaqye, 

6keñe m'a appasmo apkelmaxnéssesso Dios énxet'ák apagkok Benaías tén 

han Jahaziel, cháxa ektáha axta chá'a apkelpáwasso apkelaqkahasso 

yókxoho ekhem ma'a ekyetnamakxa nak yántéseksek ekhémo mók 
nélpaqhetchásamáxkoho Dios. 

David apmeneykmasso ekxeyenma apwáxok Wesse' egegkok 

(Sal 96.1-13; 105.1-15; 106.47-48) 

7Cháxa ekhem nak apkeltamhókxa axta David enneykmássesek Wesse' 

egegkok ma'a Asaf yetlo apkelxegexma'a, negmeneykmasso negmésso 
ekxeyenma egwáxok Dios: 

8“¡Kólmés ekxeyenma kélwáxok Wesse' egegkok! ¡Kólxén ma'a apwesey 

nak! Kóltennasha énxet'ák ma'a aqsok apkelane nak. 

9Kólmeneykmásses negmeneykmasso. ¡Kólxén ektémakxa nak élyawe 

aqsok apkelane! 

10“Kaqheykha kélwáxok ma'a apwesey ekpagkanamaxche nak. 

¡Kalpayhekxoho kélwáxok kéxegke, kélchetamso nak chá'a Wesse' egegkok! 

11Kólyo'ókxa chá'a Wesse' egegkok, tén han ma'a apmopwána nak, 

kólyo'ókxa chá'a Wesse' egegkok yókxoho ekhem. 

12Kaxénwakxoho chá'a kélwáxok ma'a ektémakxa axta aqsok ekyawe 

apkelane, cham'a aqsok sempelakkasso nak agweta', tén han ma'a 
apxeyenma axta elyekpelkohok énxet'ák: 

13kéxegke Israel aptawán'ák neptámen apteme axta apkeláneykha, kéxegke 

Jacob axta apketchek apteme axta apkelyéseykha. 

14“Cham'a apteme Dios Wesse' egagkok ma'a; ¡sawheykekxók han apteme 

Wesse' apwányam keso náxop! 

15Megkamassegwomek chá'a ekxéneykha apwáxok ma'a ekhémo mók 

nélpaqhetchásamáxkoho apagkok, tén han ma'a appeywa apmésso axta 
megkatnégwayam néxa', 

16 cham'a ekhémo mók apkelpaqhetchásamákpoho apméssama axta m'a 

Abraham, apteméssessama axta naqsók elanaksek ma'a Isaac 

17 apkelánéssama axta segánamakxa m'a Jacob, apteméssessama axta 

ekhémo mók apkelpaqhetchásamákpoho meyke néxa m'a Israel, 

18cham'a aptéma axta apkenagkama s'e: ‘Agkések sa' xép xapop Canaán, 

apxaweykekxa ekpayhawo nak exkekxa'.’ 

19“Apqántawók axta eykhe m'a, máxa mók nekha apkeleñama axta 

aptamheykegkok apheykencha'a xa yókxexma nak, 

20apkelmaheykegkek axta chá'a mók apheykegkaxa, keñe han mók 

yókxexma, 

21 axta eyke yahayók Dios enaqtawasagkohok xama énxet enxoho; weykmók 

axta han aptéma apkelanagkama kelwesse'e apkelwányam se'e: 

22‘Nágkólteméssesha aqsa ektáha nak ko'o sélyéseykha, 

nágkólnaqtawasagkoho han ma'a apkellegasso nak sekpeywa.’ 

23“Kólmeneykmásses Wesse' egegkok, kélyókxoho kélheykha nak keso 

náxop; kólxén chá'a yókxoho ekhem apteme segwagkasso teyp. 

24Kólxén ektémakxa apcheymákpoho tén han ektémakxa aqsok 

sempelakkasso agwetak apkelane nápaqta'awók ma'a apyókxoho énxet'ák, 
tén han ekyókxoho yókxexma, 

25hakte Wesse' egegkok apteme apwányam apagko', payhawók 

ólteméssesek apcheymákpoho, apcheymáp nahan neyseksa m'a ekyókxoho 
aqsok ekha nak élmowancha'a. 

26Mékoho m'a aqsok apcháyókxa nak chá'a pók énxet'ák, Wesse' egegkok 

axta eyke apkelane néten. 

27¡Yetnegkek ekyawe agko' élyenma m'a aphakxa nak! ¡Yetnegkek 

apmopwána tén han ekpayheykekxa egwáxok ma'a tegma appagkanamap 
apagkok nak! 

28“Kóltemésses apcheymákpoho Wesse' egegkok, énxet'ák yetlo 

kélnámakkok, kóltemésses nahan ekha eyeymáxkoho m'a ektémakxa nak 
apmopwána Wesse' egegkok; 

29kólteme kéláyo Wesse' egegkok ekpayhawo nak kólteméssesek; kólántex 

chá'a aphakxa nak yetlo kélseykekxa m'a aqsok kélmésso naqsa; 
kólpeykesho chá'a Wesse' egegkok ma'a ekpayho nak tegma 
appagkanamap apagkok aptaqmalma. 

30¡Apyókxoho énxet'ák sa' elpexyennók apmonye'! Apyennaqtéssamók axta 

appekkenma nélwanmeygkaxa yaqwayam enxoho megkayawheykha. 

31¡Kalpayhekxa kélwáxok énxet'ák kélheykha nak néten tén han kélheykha 

nak keso náxop! Sa' etnehek énxet'ák se'e: ‘¡Wesse' egegkok apteme wesse' 
apwányam!’ 

32¡Kapáwa' awáxok wátsam ekwányam tén han ma'a ekyókxoho ekhéyak nak 

kañe'! ¡Kapayhekxa awáxok yókxexma, tén han ma'a ekyókxoho élleykha 
nak awáxok! 

33¡Kólwehesha kólátsaha yenta'a élyawe élámha nak naxma nápaqtók 

Wesse' egegkok, apxegakmo nak yaqwayam etnehek Wesse' apwányam 
keso náxop! 

34 “Kólmés ekxeyenma kélwáxok Wesse' egegkok, hakte tásek apwáxok 

ma'a, megkamassegwomek chá'a segásekhayo. 

35Kólteme sa' kólának se'e: ¡Oh Dios, apteme nak segwagkasso teyp, 

hẽlwagkas negko'o teyp! ¡Heganchásekxa', hẽlmallahanches nepyeseksa 
m'a pók aptémakxa énxet'ák, yaqwayam sa' ólpeykeshok apwesey 
ekpagkanamaxche', yaqwayam sa' kalpayhekxak egwáxok ólpeykeshok xép! 

36¡Apcheymákpoho sa' kólteméssesek Wesse' egegkok, Dios apagkok nak 

Israel, megkatnégwayam néxa'!” Keñe axta apyókxoho énxet'ák aptáha 
apkelátegmowágko s'e: “¡Katnahagkok sa'!”, yetlókok axta han 
apkelpeykessamo Wesse' egegkok. 

37Cháxa aptáhakxa axta David aphéssekmo Asaf yetlo m'a apkelxegexma'a 

nak, cham'a ekyetnamakxa nak yántéseksek ekhémo mók 
nélpaqhetchásamáxkoho apagkok nak Wesse' egegkok, yaqwayam etnehek 
chá'a apkeltamheykha yókxoho ekhem megkatnégwayam néxa 
kélámenyého enxoho chá'a. 

38Keñe axta apkelmésa han apkeltamheykha sesenta y ocho énxet 

yaqwayam etnehek apkelxegexma'a chá'a m'a Obed-edom. Tén ma'a Obed-
edom, apketche nak Jedutún, keñe han Hosá, apkeláneyákpo etnahágkok 
apkeltaqmelchesso átog. 

39Keñe m'a Sadoc yetlo m'a apkelxegexma'a apkelmaxnéssesso Dios 

énxet'ák apagkok, apkeltamho etnahágkok apkeltamheykha m'a tegma 
kélpakxanma apagkok nak Wesse' egegkok, ekpayho nak ma'a tegma 
appagkanamap Gabaón, 

40yaqwayam enxoho egkések chá'a yókxoho ekhem aqsok kélnaqtósso 

kélwatnésso nak chá'a Wesse' egegkok ma'a ekwatnamáxchexa nak aqsok, 
apkelxawágwayam nak chá'a yaqwayam etnéssesek xa ektáha nak, axto'o 
tén han taxnám, ekhawo m'a ektémakxa axta eknaqtáxésamaxche Wesse' 
egegkok segánamakxa apagkok, appekkencháseykekxa axta apkeltémókxa 
chá'a etnahágkok ma'a Israel. 

41Kélpáxaqtéssek axta han ma'a Hemán tén han Jedutún, keñe han ma'a 

nápakha ektáha axta apkelyésamap tén han apkelxénamap yaqwayam 
elmeneykmaksek: “Kólmés ekxeyenma kélwáxok Wesse' egegkok, hakte 
megkamassegwomek ma'a segásekhayo nak.” 

42Cháxa ektáha axta chá'a apkelpáwasso apkelaqkahasso, tén han ekho nak 

sokpayhe étkók élyaqye, keñe han mók ektémakxa nak chá'a aqsok 
kélpáwasso, yaqwayam étlókasek ma'a kélmeneykmasso eñama nak Dios. 
Átog axta eyke apkeltaqmelchesso m'a Jedutún nak apketchek. 

43 Keñe axta natámen apkeltaqháwo apxanák ma'a apyókxoho nak, 

aptaqhákxeyk axta han apxagkok ma'a David, yaqwayam enxoho 
exnakxohok xamo' ma'a apketchek. 

1 Crónicas 17 
Dios ekhémo mók apkelpaqhetchásamákpoho David 

(2 Sa 7.1-29) 

1Xama axta aphakmo David ma'a tegma apyawe apagkok, axta aptáhak 

apcháneya Natán, apteme axta Dios appeywa aplegasso: —Ekheyk ko'o 
kaxwók tegma apyawe apkelánamap nak yámet cedro, keñe yántéseksek 
ekhémo mók nélpaqhetchásamáxkoho apagkok nak Wesse' egegkok, 
ekyetnama aqsa m'a kóneg kélpakxanma. 

2Axta aptáhak Natán apchátegmowágko s'e: —Elána sa' ekyókxoho 

ekxénakxa enxoho apwáxok elána', hakte appasmomchek xép Dios. 

3Appaqhetchessek axta eyke Dios Natán xa axta'a nak, aptáhak axta 

apcháneya s'e: 

4“Ey'ókxa sa' epaqhetchessekxak séláneykha David, eltennés sa' sektáha 

ko'o seyaphássesa sekpeywa s'e, sektáha nak Wesse': ‘Háwe sa' xép 
yaqwayam hélanaksek xama tegma yaqwánxa ko'o axek. 

5Hakte maxmak ko'o makham xama enxoho m'a tegma apkelánamap nak, 

wánxa aqsa sekhama m'a tegma apketkok kélpakxenwayam nak chá'a mók 
nekha, eyeynamo m'a sekxók axta sélántekkessama m'a énxet'ák Israel, 
ekwokmoho makham se'e kaxwo' nak. 

6Axta ko'o almaxneyeykha apkelámha apmonye'e apagkok 

sekteméssessama axta apkeltaqmelchesso m'a énxet'ák ahagkok Israel, 
hélanaksek xama tegma aptaqmalma apkelánamap nak yámet cedro, 
neyseksa sekpaxqeykha ko'o.’ 

7Etne sa' yának David apteme nak ko'o séláneykha sektáha seyáneya s'e, 

sektáha nak Wesse' ekha sekyennaqte: ‘Ko'o axta sektekkesso m'a 
apkelyáqtamakxa axta nepkések, keñe han sélwátessessama 
apkelyetleykha m'a nepkések, yaqwayam etnehek apkemha apmonye' 
apagkok ma'a énxet'ák ahagkok nak Israel; 

8sekxegexma axta chá'a ektemék ma'a apmahágkaxa enxoho chá'a, 

eksawhomók axta han sekmassésseykmo m'a apyókxoho katnaha axta 
apnámakkok, apkelenmexma axta exchep, keñe han sekteméssessama 
apxénamap chá'a ekyókxoho yókxexma, ekhawo aptamheykegkaxa nak 
ma'a énxet'ák ekha nak kéláyo s'e ekyókxoho nélwanmeygkaxa nak. 

9Élánéssegkek axta han ko'o xama yókxexma yaqweykenxa exmakha m'a 

énxet'ák ahagkok Israel, ekheyáseykha axta ko'o m'a yaqwayam enxoho 
etnehek apagkok apagko', meyke enxoho yaqwánxa chá'a kalya'asha exma, 
meykexa enxoho yaqwayam enaqtawasagkohok ma'a énxet'ák 
élmasagcha'a nak apkeltémakxa, ekhawo apteméssessamakxa axta chá'a 
m'a sekxók axta, 



1029 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

10cham'a sekxók axta sektemessáseykegko apkelámha apmonye'e 

yaqwayam eltaqmelchesek ma'a énxet'ák ahagkok Israel. Asawhohok sa' 
amenxenek apyókxoho m'a apkelenmexma nak. Éltennássek eyke han xép 
peya étak ma'a aptawán'ák neptámen, 

11wokmek sa' agkok néxa apha, apketsapa enxoho, atnéssesek sa' ko'o 

xama wesse' apwányam ma'a aptawán'ák neptámen nak xép, 
eynnaqtéssesek sa' aptémakxa nak wesse' apwányam. 

12Sa' etnehek sélánésso ko'o xama tegma appagkanamap ma'a, keñe sa' 

ko'o atnéssesek megkatnégwayam néxa apteme wesse' apwányam. 

13Ko'o sa' hetnehek apyáp ma'a, keñe sa' ko'o atnehek hatte. 

Meymentemekxeyk sa' ma'a ektémakxa nak seyásekhayo, 
sekteméssessama axta sekyementameykekxo m'a apmonye' axta apteme 
wesse' apwányam metnamakxa axta makham xép wesse', 

14Katnahagkok sa' chá'a apteme apkeltaqmelchesso énxet'ák ahagkok, tén 

han ma'a sektémakxa nak sekteme Wesse' apwányam. 
Megkamassegwomek sa' aptamhéyak apkelwesse'e m'a aptawán'ák 
neptámen nak.’” 

15Apkeltennássek axta Natán ekyókxoho David ma'a ektáhakxa axta amya'a 

aplege tén han apwete. 

16Keñe axta wesse' apwányam David aptaxna kañe' apkelpaqhetchásekpoho 

Wesse' egegkok. Aptáhak axta s'e: “Dios Wesse' ahagkok, ¡megkapayhawok 
eykhe ko'o, megkapayhawok han ma'a énámakkok senteméssesa xa ektáha 
nak, hakte énxet'ák mékoho negko'o! 

17¡Háwe han ekwánxa agkok peya henteméssesek negko'o xa ektáha nak 

Dios Wesse' ahagkok, xénchek makham apwáxok ma'a étawán'ák peya nak 
elántépok netámen, cham'a egmonye' sa', ko'o sektáha nak apkeláneykha, 
máxa etnessásak ma'a énxet ekyawel'a kéláyo! 

18Méko kaxwók atnehek wának xép eñama ektaqmalma setnéssessamakxa, 

hakte ey'ásegkok ko'o exchep, sektáha nak apkeláneykha. 

19Wesse', apkeláneyak xép se'e ekyókxoho aqsok sempelakkasso nak 

agweta', eñama semámenyého ko'o, sektáha nak apkeláneykha, hakte 
apmenyeyk xép etnehek xa tén han yaqwayam hexekmósek. 

20Wesse' egegkok, méko ekhawo exchep, méko han aqsok kéláyókxa 

ekhawo exchep, ekhawo m'a ekyókxoho ektémakxa nak chá'a negko'o 
nenlegaya. 

21Keñe m'a Israel, énxet'ák apagkok nak xép, ¡méko pók énxet'ák aphawo 

keso náxop! Apkelwagkassegkek axta exchep teyp Dios, yaqwayam etnehek 
énxet'ák apagkok, payheykekxeyk axta exchep apwesey apkeláneya m'a 

aqsok magésso nak agè', tén han ma'a aqsok éltaqmalma nak. 
Apkelántekkessegkek axta chá'a exchep apmonye'e énxet'ák apagkok ma'a 
pók énxet'ák, cham'a énxet'ák apagkok apkelántekkesseykekxa axta m'a 
Egipto, 

22hakte apkelmomchek axta exchep énxet'ák Israel yaqwayam etnehek 

énxet'ák apagkok megkatnégwayam néxa, keñe sa' xép Wesse' egegkok, 
etnahágkok Dios apagkok. 

23“Wesse' egegkok, elána sa' kaxwók meyke néxa m'a séltennassama axta 

ko'o hélanaksek, ko'o sektáha apkeláneykha, tén han étawán'ák netámen, 
hélanés sa' apxeyenma axta hélanaksek. 

24¡Naqsók sa' kalanaxchek ma'a apxeyenma axta kalanaxche', 

kólteméssesek sa' chá'a eyeymáxkoho apwesey, exénakpok sa' chá'a 
Wesse' ekha apyennaqte, apteme Israel Dios apagkok, naqsók apteme Dios 
apagkok ma'a Israel! Sa' katnehek chá'a exénakpok xa. 
¡Megkamassegwomek sa' aptamhéyak apkelwesse'e m'a aptawán'ák 
neptámen nak David, apteme nak xép apkeláneykha, eñama exchep 
apkelmasma! 

25Xép Dios ahagkok, ey'assásegwokmek peya etnéssesagkok chá'a 

apkelwesse'e m'a étawán'ák netámen nak ko'o; cháxa keñamak magwaka 
nak sektáha sélmaxnagko xa, ko'o sektáha nak apkeláneykha. 

26Wesse' egegkok, xép apteme Dios, éltennássek han ko'o exchep yaqwánxa 

hetnéssesek ektaqmalma agko'; 

27éltamhók ko'o exchep epasmok ma'a étawán'ák netámen nak, yaqwayam 

enxoho megkamassegwomek chá'a exchep apteme apkeltaqmelchesso m'a. 
Xép, Wesse' egegkok, appasmomchek xép ma'a, katnahagkok sa' 
aptaqmelchessesso chá'a apheykha m'a étawán'ák nak.” 

 

1 Crónicas 18 
David apmahéyak chá'a kempakhakma 

(2 Sa 8.1-14) 

1Keñe axta natámen xa, apmenxena David ma'a filisteos, kóneg axta 

aptemessásekxa', apyementamákxeyk axta m'a tegma apwányam Gat, yetlo 
m'a tegma apketkók apagkok. 

2Apmenxenmeyk axta han ma'a moabitas, apkelmomchek axta han David xa 

énxet'ák nak, keñe apyánmagkassama chá'a m'a apkelmaxneyakxa enxoho 
chá'a. 

3Apyaqmassegkek axta han David ma'a Hadad-ézer, wesse' apwányam axta 

m'a Sobá, ekpayho nak Hamat, apmeyeykekxo axta apmáheyo eykhe 

etnekxak makham aptaqmelchesso m'a yókxexma, ekyetnama nak nekha 
wátsam Éufrates. 

4Apkelyementamomchek axta David mil yátnáxeg apyenyawasso 

apkenchesso kempakhakma apagkok xa énxet'ák nak, apkelmomchek axta 
han siete mil sẽlpextétamo yátnáxeg apkelchánte, tén han veinte mil ma'a 
apkelxega nak náxop; apkelekkexchessegkek axta han apexchakkok ma'a 
yátnáxeg kélnaqtehetchesso axta m'a apkelyenyawasso apkenchesso nak 
kempakhakma, wánxa axta aqsa apkeláyekmo yátnáxeg yaqwayam 
kólnaqtehetchesek cien apkelyenyawasso nak. 

5Apkelweykmek axta han sirios apkeleñama Damasco apmáheyo epasmok 

ma'a Hadad-ézer, wesse' apwányam axta m'a Sobá, apmenxenmeyk axta 
eyke han David xa énxet'ák nak, veintidós mil axta apkelnapmak. 

6Keñe axta David apkelhésseykmo sẽlpextétamo apagkok yókxexma Siria, 

cham'a Damasco, yaqwayam elanha, kóneg axta han aptemessáseykekxak 
ma'a Siria, apkeltémók axta han chá'a eyánmagkasek apkelmaxneyakxa 
enxoho chá'a aqsok. Cháxa ektémakxa axta chá'a apmallahanchessama 
Wesse' egegkok apmahágkaxa enxoho chá'a m'a David. 

7Tén axta apkelmoma David ma'a apkeláhakkásamap élánamáxche axta 

sawo ekyátekto ekmomnáwa, apkelmeykha axta m'a Hadad-ézer axta 
sẽlpextétamo apkelwesse'e apagkok, keñe apkelseykekxo m'a Jerusalén. 

8Xámok agko' axta han apkelma sawo élyexwase ekhéyak axta m'a Tibhat 

tén han ma'a Cun, tegma apkelyawe apagkok axta m'a Hadad-ézer. Cháxa 
apkeláneya axta han natámen Salomón ekyawe agko' kélyátamakxa yegmen 
xa sawo élyexwase nak, tén han ma'a élámha nak, keñe han ma'a aqsok 
kélmeykegkaxa nak chá'a m'a tegma appagkanamap nak, kelánexkók axta 
sawo élyexwase. 

9Xama axta aplegaya amya'a m'a Toi, wesse' apwányam axta m'a Hamat, 

apmenxenma apyókxoho David ma'a sẽlpextétamo apagkok axta Hadad-
ézer, wesse' apwányam axta Sobá, 

10keñe axta apcháphassama m'a apketche apwesey axta Adoram yetlo m'a 

mók ektémakxa nak aqsok, sawo ekyátekto ekmomnáwa, sawo ekmope 
ekmomnáwa, tén han ma'a sawo ekyexwase, yaqwayam egkések 
ekxeyenma apwáxok elsawásseshok ma'a wesse' apwányam David, eñama 
apkelnápomap ma'a Hadad-ézer tén han apyaqmassama, hakte 
apkempakhayak axta han Toi ma'a Hadad-ézer. 

11Apkelpagkanchessegkek axta David ekyókxoho Wesse' egegkok xa aqsok 

nak, yetlo m'a sawo ekyátekto ekmomnáwa, tén han sawo ekmope 
ekmomnáwa, ektáha axta apkelyementaméyak ma'a pók aptémakxa 
énxet'ák, cham'a énxet'ák Edom, Moab, amonitas, filisteos tén han ma'a 
amalecitas. 

12 Tén ma'a Abisai, Seruiá axta étche, apmenxenma han dieciocho mil 

edomitas ma'a éltamhomaxchexa nak Ekyapwátegweykenxa Yásek Xapop. 

13Tén axta apkelhésseykmo han David sẽlpextétamo apagkok ma'a Edom 

yaqwayam elanha, apkeláneykha axta han aptemék ma'a apyókxoho 
edomitas; hakte Wesse' egegkok axta chá'a emallanchesek David ma'a 
apmahágkaxa enxoho chá'a. 

David sẽlpextétamo apkelwesse'e apagkok 

(2 Sa 8.15-18; 20.23-26) 

14Aptemegkek axta wesse' apwányam David ma'a ekyókxoho nak Israel, 

aptaqmelchessamók axta han chá'a apkeláneykha m'a apyókxoho énxet'ák 
apagkok, meyke apteméssesso m'a megkapayhawo nak chá'a etnéssesek. 

15Joab axta apteme sẽlpextétamo apkemha apmonye', Seruiá axta étche; tén 

han Josafat, Ahilud axta apketche, apteme axta appasmeykha aptamheykha 
wesse' apwányam. 

16Apkelmaxnéssesso Dios énxet'ák apagkok axta eyke m'a Sadoc, Ahitub 

axta apketche, tén han ma'a Ahimélec, Abiatar axta apketche; Savsá axta 
eyke apnaqtáxéseyak chá'a weykcha'áhak ektémakxa axta chá'a apwete, 

17keñe axta Benaías, Joiadá axta apketche, apteme apkemha apmonye' m'a 

sẽlpextétamo nak quereteos tén han peleteos. David apketchek axta eyke 
apkeltamheykha m'a ekyawakxa nak kéláyo. 

 

1 Crónicas 19 
David apmenxenma sirios tén han amonitas 

(2 Sa 10.1-19) 

1Yáma wenaqtémók axta, keñe apketsapa m'a Nahas, wesse' apwányam 

apagkok axta m'a amonitas, tén axta apyaqmagkassama apteme wesse' 
apwányam ma'a apketche. 

2Tén axta David ekxéna apwáxok etnéssesek Hanún, Nahas axta apketche, 

apteméssessamakxa axta aptaqmelchessama m'a apyáp axta, 
apkeláphássek axta nápakha apkeláneykha, yaqwayam enxoho eltennaksek 
han Hanún eyaqha apwáxok apketsapa m'a apyáp. Xama axta apkelwokmo 
David apkeláneykha m'a amonitas apchókxa', 

3aptáhak axta apcháneya apkelámha apmonye'e amonitas ma'a Hanún, 

wesse' apwányam apagkok axta: “¿wesse', apkeneykeya exchep elaphásak 
David yaqwayam egkések eyaqhe apwáxok xa énxet'ák nak, 
ekxeyenweykekxoho apwáxok ma'a apyáp axta exchep, wesse'? 
¡Apkeláphássek yaqwayam elanok tegma apwányam, tén han elyexakpohok 
elanok yókxexma!” 

4Tén axta Hanún apkeltamho elmakpok ma'a David axta apkeláneykha, 

apkeltamhók axta han kólyésessesagkok áwa' apatña'ák, tén han 
kólyaqténchesagkok apkelántaxno néxa m'a nepxet nak. Keñe kéláphasa 
eltaqhoho'. 

5Xama axta kéltennássekxo David kélteméssesakxa m'a énxet'ák nak, 

apkeltamhók axta kóllanyexagkok, hakte apkelmegqakkek apagko' axta, 
apkeltamhók axta han kólának exmakha sekxók ma'a Jericó, ekwokmoho 
élwegqákxo makham ma'a áwa' apatña'ák, keñe elchexyók makham. 

6Apyekpelcheyk axta amonitas aplawa m'a David, tén axta Hanún tén han 

amonitas apkeláphasa treinta y tres mil kilos selyaqye yaqwayam 
eyánmagkasek ma'a yátnáxeg apyenyawasso apkenchesso nak 
kempakhakma, keñe han ma'a énxet'ák apkelchánte nak yátnáxeg 
apkeleñama m'a Mesopotamia, Siria, Maacá tén han Sobá, 

7keñe axta apkelma treinta y dos mil yátnáxeg apyenyawasso apkenchesso 

nak kempakhakma, yetlo m'a wesse' apwányam nak yókxexma Maacá yetlo 
sẽlpextétamo apagkok. Apkelwokmek axta xa énxet'ák nak, keñe 
apkelpakxenwokmo m'a ekpayho nak Medebá. Apkelántekkek axta han 
tegma apkelyawe apagkok ma'a amonitas, apchaqnákxeyk yaqwayam 
yempakha'. 

8Apleg'ak axta eyke amya'a m'a David, keñe apcháphasa Joab yetlo m'a 

apyókxoho sẽlpextétamo. 

9Apkelántekkek axta m'a amonitas, apkelánegwokmek axta aptamhágkaxa 

yaqwayam yempakhak ma'a nentaxnamakxa nak tegma apwányam. 
Yókxexma axta eyke apkekhegwa'ak ma'a apkelwesse'e ektáha axta 
apkelxegexma'a. 

10Xama axta apwet'a Joab ekmako kólchetámegmak apmonye' tén han 

neptámen, apkelyesáha axta sẽlpextétamo apkelyennaqte israelitas, keñe 
axta apkelánesagkokxo aptamhágkaxa yaqwayam ektamagkok ma'a sirios. 

11Apmeyásekxeyk axta yaqwayam etnehek apkemha apmonye' apyáxeg 

Abisai m'a apkeleymomap axta sẽlpextétamo, yaqwayam elenmexek ma'a 
amonitas, 

12aptáhak axta apcháneya s'e: “Apwet'ak sa' agkok maxnawo ko'o m'a sirios, 

hepásegwata sa', ekwet'ak sa' agkok ko'óxa mexnawo exchep ma'a 
amonitas, apásegwakxak sa'. 

13Ewasqápekxoho, ólyennákxohok sa' ólnapaxchek agmeyók negókxa, tén 

han Dios egagkok tegma apkelyawe apagkok. ¡Etnéssesek sa' Wesse' 
egegkok ma'a ekxénakxa enxoho apwáxok etnéssesek!” 

14Apxegkek axta Joab yetlo sẽlpextétamo apagkok yaqwayam elnapakpok 

ma'a sirios, apkenyahágkek axta eyke apmonye' m'a. 

15Xama axta apwet'a amonitas apkenyahágko m'a sirios, apkenyahágkek 

axta han apmonye' Abisai ma'a amonitas, apyáxeg nak Joab, 
apkelántaxnegwákxeyk axta tegma apwányam. Tén axta Joab apmeyákxo 
makham ma'a Jerusalén. 

16Xama axta apkelyekpelcha apmenxenákpo sirios apmenxena m'a Israel, 

tén axta apkeláphasa apseykha amya'a yaqwayam eltennássekxak yának 
elxegmak ma'a sirios apheykencha'a axta m'a mók nekha neyp wátsam 
Éufrates. Sofac axta han apkemha apmonye', sẽlpextétamo apkemha 
apmonye' apagkok axta m'a Hadad-ézer. 

17Kéltennássekxeyk axta eyke David xa, yetlókok axta han 

apcháncheseykekxa apyókxoho énxet'ák nak Israel, apkelyeykhákxeyk axta 
m'a wátsam Jordán, apkelánegwokmek axta aptamhágkaxa apmonye'e m'a 
apkelenmexma. Apkelékásekxeyk axta David sẽlpextétamo apagkok 
yaqwayam elnapakpok ma'a sirios, yetlókok axta han apkelnápomap, 

18apkenyahágkek axta sirios apmonye'e m'a israelitas, hakte cuarenta mil 

sẽlpextétamo apkelxegamo nak chá'a náxop axta apkelnápak ma'a David, 
keñe axta siete mil ma'a apkelchánte nak yátnáxeg apkelyenyawasso 
kélanchesso nak kempakhakma; apchaqhak axta David ma'a Sofac, apteme 
axta apkemha apmonye' apagkok ma'a sẽlpextétamo nak sirios. 

19Xama axta apkelwet'a apmenxena israelitas ma'a Hadad-ézer axta 

appasmeykekxa', apkeltamhók axta elwátésagkok apkelnápomap ma'a 
David, apkelmeyásekpek axta David yaqwayam etnehek apkeláneykha. 
Cháxa ekmassakxa axta han appasmo chá'a sirios ma'a amonitas. 

 

1 Crónicas 20 
David apma tegma apwányam Rabá 

(2 Sa 12.26-31) 

1 Wenaqtémók axta makham, cham'a ekhem élyapweykxal'a yenta'a, 

apkelxegamakxa axta chá'a apkelwesse'e apkelwányam ey'ammok 
kempakhakma, apchánchesákxeyk axta Joab sẽlpextétamo keñe 
apkelántaxnegwokmo aptawássáseyncha'a m'a amonitas apkelókxa. 
Apkelyeyk'ak axta, keñe apwakhegwokmo m'a Rabá, apketámegkek axta 
ekwokmoho apmasséssekmo apyókxoho. Keñe David aphákxo m'a 
Jerusalén. 

2Keñe axta aplekkesa apqátek wesse' apwányam apagkok ma'a 

apketchesso apqátek élánamáxche nak sawo ekyátekto ekmomnáwa, 
kélatcháseyak axta han meteymog éltaqmalma, treinta y tres kilos axta han 
apwet'ak ekyentaxno, keñe axta kélatchessesa apqátek ma'a David. Xámok 
agko' axta han aqsok élmomnáwa apkelma David ma'a tegma apwányam 
nak, 

3keñe m'a énxet'ák apkeleymomap axta makham ma'a tegma apwányam 

apkelántekkesa, apkeltamhók axta eltemeykha elmaha m'a kélyaqténmól'a 
yámet, yámpóte élánamáxche nak sawo, keñe han póte. Hawók axta han 
apteméssesakxa David ma'a apyókxoho tegma apkelyawe apagkok nak 
amonitas, keñe axta aptaqháwo makham apmeyákxo Jerusalén yetlo 
apyókxoho sẽlpextétamo apagkok. 

Apkelnápomap apkelenmexma énxet'ák apkelwenaqte 

(2 Sa 21.18-20) 

4Tepékxeyk axta makham mók kempakhakma yókxexma Gob 

apkempakhákpo m'a filisteos. Apchaqhak axta han Sibecai ma'a Sipai, 
mékoho axta aptemessáseykxa', cham'a Sibecai apkeñama axta Husá, 
aptáwen neptámen axta m'a énxet'ák apkelwenaqte. 

5Keñe axta makham mók ekteyapma kempakhakma apkempakhamap ma'a 

filisteos, apchaqhak axta Elhanán ma'a Lahmí, apyáxeg axta m'a Goliat, 
apkeñama axta m'a Gat, cham'a Elhanán, Jaír axta apketche, awanhók agko' 
axta apakxak sawhéwa apagkok, hawók axta m'a yámet apkelánamákpexal'a 
apáwa. 

6Tepékxeyk axta makham mók kempakhakma m'a Gat. Aphegkek axta han 

xama énxet apwenaqte apagko' ma'a, veinticuatro axta apophék: seis axta 
apophék apmék, tén han seis ma'a apmagkok nak. Axta han aptawán'ák 
neptámen ma'a énxet'ák apkelwenaqte axta, 

7apkelwanyeyha axta m'a énxet'ák Israel, apchaqhak axta eyke m'a Jonatán, 

Simá axta apketche, apyáxeg axta m'a David. 

8Cháxa énxet'ák apkelwenaqte nak, apteme axta han aptawán'ák neptámen 

ma'a Réfah, apkeñama axta Gat, apkelnapmeyk axta eyke m'a David, tén 
han ma'a sẽlpextétamo apagkok nak. 

 

1 Crónicas 21 
David apnaqtáxéseyak apkelwesey énxet'ák 

(2 Sa 24.1-17) 

1Kelenmexchek axta aqsok ekmowána nak hensexnenak ma'a énxet'ák 

Israel, yáteyágkók axta David éltamho enaqtáxésagkok apkelwesey énxet'ák 
ma'a apheykha nak Israel. 

2Keñe axta David aptáha apcháneya m'a Joab, tén han apkelámha 

apmonye'e apagkok nak énxet'ák: —Kólxeg, kólnaqtáxésak sa' apkelwesey 
énxet'ák Israel, eyeynókxa m'a Beerseba ekweykekxoho m'a Dan, keñe sa' 
héltennássetak ko'o yaqwayam enxoho ay'asagkohok apwánxa apyókxoho. 

3Apchátegmowágkek axta Joab: —Wesse' egegkok sa' exámasagkok 

énxet'ák apagkok cien makham eyeykhássamhok sa' se'e kaxwo' nak; ¿háwe 

enxeykel'a apkeláneykha exchep xa apyókxoho énxet'ák nak, wesse'? 
¿Yaqsa ektáha apmako nak etnehek xa, wesse'? ¿Yaqsa ektáha apmako 
nak elsexnenak énxet'ák Israel? 

4Appenchessek axta eyke apkeltamhókxa etnehek wesse' apwányam ma'a 

Joab, tén axta apxega apweynchámeyncha'a m'a ekyókxoho apheykegkaxa 
nak énxet'ák Israel, keñe aptaqháwo makham ma'a Jerusalén. 

5Apméssek axta Joab apnaqtáxéseyak apkelwesey énxet'ák ma'a David, 

keñe axta apwet'a apyókxoho apwánxa énxet'ák Israel, un millón cien mil 
axta apyókxoho apmopwancha'a nak elempakha', cuatrocientos setenta mil 
ma'a énxet'ák Judá. 

6Axta eyke kólnaqtáxésagkok apkelwesey m'a énxet'ák nak Leví tén han 

ma'a Benjamín nak énxet'ák apagkok, hakte axta kalchak apwáxok Joab 
apkeltamhókxa etnehek ma'a wesse' apwányam. 

7Axta han kalchak apwáxok Dios xa ekyókxoho nak, keñe 

apkellegassásegkoho m'a énxet'ák Israel. 

8Tén axta David aptáha apcháneya Dios se'e: —Élanak ko'o ekyawe agko' 

may'assáxma sélana xa aqsok nak, éltamhók eyke ko'o heyásekhekxohok 
makham neyseksa sélane xa aqsok ekmaso nak, ko'o sektáha nak xép 
apkeláneykha, asagkek ko'o sektáhakxa máxa ektáhak ma'a énxet 
ekyeyháxmal'a. 

9Keñe axta Wesse' egegkok aptáha apcháneya m'a Gad, apteme axta 

apwetayo aqsok apxekmósso Dios, David axta apchásenneykha: 

10“Ey'ókxa sa' David, eltennés sa' peya ko'o altennaksek ántánxo aqsok, 

elyésha sa' ma'a apkeltamhókxa enxoho alának aqsok.” 

11Apxegkek axta Gad apya'aweykxo m'a David, keñe aptáha apcháneya s'e: 

—Aptáhak Wesse' egegkok se'e: Elyésha sa' 

12apqántánxo apyeyam meyk segaqhe, apqántánxo pelten kélyaqmáseykha 

eñama ekyaqmáseykha sawo apagkok ma'a katnaha nak apnámakkok, 
essenhan ántánxo ekhem ekteyapma negmasse ekmaso agko' se'e 
apheykegkaxa nak eñama éllegassáseykegkoho m'a sawo apagkok nak 
Wesse' egegkok, yetlo apkellegassáseykegkoho Wesse' egegkok 
apchásenneykha ekyókxoho s'e xapop apagkok nak énxet'ák Israel. Keñe sa' 
héltennaksek apkeltamhókxa katnehek, yaqwayam enxoho ko'o 
altennássekxak ma'a ektáha nak seyápháseykha. 

13Keñe axta David aptáha apcháneya m'a Gad: —Asagkók agko' ko'o 

setnahakxa'. Wesse' egegkok akke tásek negko'o hẽllegássesagkoho', hakte 
awanhek ektémakxa apmopyósa henlanok ma'a, kaxnók 
hẽllegássesagkohok ma'a énxetók xamo' nak. 

14Keñe axta Wesse' egegkok apcháphasa negmasse ekmaso agko' ma'a 

Israel, setenta mil israelitas axta apkeletsapak. 

15Tén axta Dios apcháphasa xama apchásenneykha yaqwayam emasséssók 

ma'a Jerusalén. Wánxa agkok, neyseksa apmassésseyam axta m'a, apwet'a 
m'a Wesse' egegkok, keñe élapwokmo apwáxok apwet'a ektáhakxa 
kélmasséssekmo m'a tegma nak, tén axta aptáha apcháneya m'a 
apchásenneykha ektáha axta apkelnapma énxet'ák: “¡Elwatés, wánxa etne!” 
Axta han apkenmáha Wesse' egegkok apchásenneykha m'a nekha 
apkexakkassamakxa axta chá'a apyempe'ék hótáhap apaktek ma'a Ornán, 
apteme axta jebuseo. 

16Apkenmexawók axta David, keñe apwet'a Wesse' egegkok 

apchásenneykha apkenmáncha'a m'a ekpayho nak néten tén han se'e náxop 
nak, yetlo apmeykha m'a sókwenaqte meyke axagkok, axta appékásawok 
ma'a Jerusalén. Keñe axta David tén han ma'a apkelámha apmonye'e nak 
apkelántaxneykxo m'a apáwa sẽlwáxaqxamól'a, apkelháxahágkek axta 
ekwokmoho apkeltekxeya nápaqta'a xapop, 

17tén axta David aptáha apcháneya Dios se'e: —¡Ko'o axta séltémo 

kólnaqtáxésagkok apkelwesey énxet'ák ma'a apheykegkaxa nak! ¡Ko'o 
sélane may'assáxma tén han aqsok ekmaso! ¿Yaqsa eyke aqsok ekmaso 
apkelánegko xa meyke nak apkeltémakxa'? Dios Wesse' ahagkok, ko'o eyke 
tásek hephewakxak señassáseykegkoho tén han ma'a énámakkok, elwatés 
apkelnapma xa énxet'ák apagkok nak. 

David apkelane xama aqsok ekwatnamáxchexa 

(2 Sa 24.18-25) 

18Keñe axta Wesse' egegkok apchásenneykha apkeltamho eltennássekxak 

Gad ma'a David, yaqwayam elának xama aqsok ekwatnamáxchexa Wesse' 
egegkok apagkok, cham'a yókxexma aptekxekxamakxa axta hótáhap ma'a 
Ornán, apteme axta énxet jebuseo. 

19Apkelanak axta David ma'a apkeltamhókxa axta elának Gad, apkeltémo 

axta eltennaksek ma'a Wesse' egegkok. 

20Aptekxekkek axta hótáhap Ornán ma'a, tén axta appeynchákpoho 

apkenmexawo neptámen, apwet'ak axta Wesse' egegkok apchásenneykha, 
keñe apkenyahágko apkelyexanma m'a cuatro apketchek ektáha axta 
apkelxegexma'a. 

21Apyepetchegwokmók axta David ma'a aptekxeyakxa axta hótáhap Ornán, 

apkelanawók axta m'a, keñe apwet'a David yetlókok axta apteyapma m'a 
aptekxeyakxa axta hótáhap apháxegwokmo apmonye' nak David. 

22Aptáhak axta David apcháneya m'a Ornán: —Hegkés sa' ko'o xa yókxexma 

aptekxeyakxa nak hótáhap, yaqwayam alanaksek xama aqsok 
ekwatnamáxchexa apagkok ma'a Wesse' egegkok. Hegkés sa' ko'o ekwánxa 

enxoho ekyánmaga, yaqwayam enxoho kamaskok negmasse ekmaso agko' 
ma'a nepyeseksa nak énxet'ák. 

23Apchátegmowágkek axta Ornán: —Ema sa' wesse', apmakókxa enxoho 

emok. Almések sa' ko'o weyke kelennay'awók yaqwayam elwatnek egkések 
ma'a Wesse' egegkok, tén han ma'a kéltekxekxo nak hótáhap yaqwayam 
etnehek yántapák, keñe sa' hótáhap etnehek apmésso naqsa m'a Wesse' 
egegkok. ¡Almések sa' ko'o ekyókxoho exchep se'e wesse'! 

24Apchátegmowágkek axta wesse' apwányam David: —Payhékxók ewáxok, 

émenyeyk eyke ko'o amok ekyókxoho ekwánxa enxoho ekyánmaga, hakte 
mamakók eymentamok aqsa xapop apagkok yaqwayam agkések ma'a 
Wesse' egegkok, keñe han alwatnések aqsok élwatnamáxche', 
mayánmagkasso nak. 

25Tén axta David apmésa ekyánmaga Ornán ma'a xapop nak, seiscientos 

sawok selyaqye aktek élyátekto élmomnáwa axta m'a, 

26apkelánessek axta Wesse' egegkok ekwatnamáxchexa aqsok ma'a, keñe 

apmésa han aqsok apkelwatno m'a, tén han ma'a aqsok ektekyawa 
segwetassamo nak sẽlásekheykekxoho. Tén axta apwónéncha'a Wesse' 
egegkok, keñe axta apcháphasa táxa eñama néten, eyáléwa m'a néten nak 
aqsok ekwatnamáxchexa kélwatno nak. 

27Keñe axta Wesse' egegkok apkeltamho yaqxegkásekxak axagkok 

sókwenaqte apagkok ma'a apchásenneykha nak. 

Tegma appagkanamap 

28Cháxa ekhem nak apwet'ak axta David ektáhakxa aphaxnawo appeywa 

m'a Wesse' egegkok ekpayho nak yókxexma aptekxeyakxa axta hótáhap 
ma'a Ornán, apteme axta énxet jebuseo, axta apméshok aqsok ekmatñá m'a. 

29Hakte axta eykhe apkelanék tegma apketkok kélpakxanma Moisés ma'a 

yókxexma meykexa nak énxet apkelánéssama m'a Wesse' egegkok, tén han 
ma'a aqsok ekwatnamáxchexa nak, ekpayho nak ma'a tegma 
appagkanamap yókxexma Gabaón, 

30Mopwanchek axta eyke apmako emyekxak David ma'a yaqwayam 

elpaqhetchesakpohok Dios, hakte apkekak axta sawo apagkok ma'a Wesse' 
egegkok apchásenneykha. 

 

1 Crónicas 22 

1Aptáhak axta David se'e: “Sa' étek Dios Wesse' egegkok tegma 

appagkanamap apagkok se'e, keñe han ma'a ekwatnamáxchexa nak chá'a 
aqsok, yaqwayam etnehek apagkok ma'a énxet'ák Israel.” 

Tegma yaqwayam elanakpok 

2Apkeltémók axta yaqnekxak David ma'a énxet'ák apkeleñama axta mók 

nekha apheykha axta m'a Israel, keñe aptemessáseykegko apkelántekkesso 
meteymog tén han apkelpáxqatma meteymog yaqwayam elanakpok ma'a 
Dios tegma appagkanamap apagkok. 

3Apxámassamók axta han apkeláneykekxa m'a sawo élyentaxno yaqwayam 

elyaqxégkok ma'a átog nak tén han ma'a sawo élyaqye; xámok agko' axta 
han ma'a sawo élyexwase nak, 

4xámok agko' axta han ma'a yántéseksek ekwesey nak cedro mogwanchek 

axta ólyetsetek, hakte énxet'ák Sidón tén han énxet'ák Tiro axta ektáha 
apkelsókáseyam ekxámokma m'a yántéseksek ekwesey nak cedro. 

5Axta temék élchetamso apwáxok David se'e: “Apketkok apagko' makham 

hatte Salomón, mopwanchek elának aqsok, hakte kéméxcheyk etnehek 
apyawe apagko' ma'a Wesse' egegkok tegma appagkanamap apagkok, peya 
nak elanakpok, yaqwayam enxoho exénakpok chá'a apteme aptaqmalma 
apagko' se'e ekyókxoho nélwanmeygkaxa nak; appenchesseshok sa' 
ekyókxoho aqsok yaqwánxa etnehek elána'.” Axta keñamak David 
apkeláneykekxo ekyókxoho aqsok amonye' apketsapma. 

6Keñe axta apcháneyáncha'a m'a apketche apwesey nak Salomón, 

apkeltamho elának ma'a tegma appagkanamap apagkok nak Wesse' 
egegkok, Dios apagkok nak Israel, 

7aptáhak axta apcháneya: “Hatte seyásekhayo, xeyenmeyk axta eykhe ko'o 

ewáxok alának xama tegma appagkanamap apagkok ma'a Dios Wesse' 
ahagkok. 

8Axta eyke aptemék seyánagkama Wesse' egegkok se'e: ‘Ekweteyak ko'o 

exchep apyegkenchesso chá'a éma apagkok pók, xámok han apkelane chá'a 
m'a kempakhakma; cháxa keñamak maltamho nak ko'o hélanaksek xép 
xama tegma appagkanamap. 

9Étak sa' eyke exchep xama apketche meyke eklo apwáxok; tén sa' nahan 

ko'o wának kataqmelhok apheykha m'a katnaha nak apnámakkok apheykha 
nak ekyókxoho yókxexma. Cháxa keñamak peya nak kólteméssesek 
apwesey Salomón. Tásek sa' katnehek apheykha énxet'ák Israel neyseksa 
apha m'a. 

10Sa' etnehek sélánésso xama tegma m'a. Sa' han etnehek xama hatte, keñe 

sa' ko'o hetnehek apyáp ma'a, tén sa' atnéssesek megkatnégwayam néxa 
apteme wesse' Israel ma'a.’ 

11Hatte seyásekhayo, Wesse' egegkok sa' etnehek apxegexma yaqwayam 

yepwának elának tegma appagkanamap apagkok nak ma'a Dios Wesse' 
apagkok, cham'a apteméssessama axta naqso' appeywa apxeyenma 
exchep yaqwayam elána'. 

12Wesse' egegkok sa' egkések apya'áseykegkoho tén han apmopwána 

elának aqsok, cham'a apteméssesa sa' wesse' apwányam ma'a Israel, 
elyahakxoho sa' ekyókxoho m'a segánamakxa apagkok nak ma'a Dios 
Wesse' apagkok. 

13Tásek sa' katnehek ekteyapma ekyókxoho aqsok apkelane, 

apkelyahákxoho enxoho ekyókxoho m'a segánamakxa nak, tén han 
apkelana enxoho m'a apkeltémókxa axta etnehek Wesse' egegkok ma'a 
Moisés yaqwayam elanagkok ma'a énxet'ák Israel. ¡Ewasqápekxoho ná 
eyelqáp nahan; nágkaleklágwom, nágkatneykha aqsa han apwáxok! 

14Elano, awanhek ko'o sekwasqápeykekxoho yaqwayam alának Wesse' 

egegkok tegma appagkanamap apagkok, tres mil trescientos ekwánxa 
ekyentaxno m'a sawo élyátekto élmomnáwa, treinta y tres mil ekwánxa 
ekyentaxno m'a sawo ekmope élmomnáwa, xámok agko' han ma'a sawo 
élyexwase nak, tén han ma'a sawo élyentaxno magmowána nak 
ólyetsetagkok. Élanak han ko'o yántéseksek tén han meteymog, xeyep sa' 
eyke eteñekxohok makham mók. 

15-16Apxámok han xép apkelásenneykha, meteymog apkelhaxyawasso, 

tegma apkeláneyak tén han yántéseksek apkeláneyak, apxámok han 
apmopwancha'a nak elanagkok ma'a ekyókxoho mók ektémakxa nak 
nentamheykha m'a sawo ekyátekto ekmomnáwa, sawo ekmope 
ekmomnáwa, sawo ekyexwase, tén han ma'a sawo élyentaxno nak. Táse', 
¡etneykha sa' kaxwo', Wesse' egegkok sa' epasmok!” 

17Tén axta David apkeltamho epasmok aptamheykha m'a apyókxoho 

apkelámha apmonye'e nak Israel, cham'a apketche apwesey nak Salomón. 
Aptáhak axta apkeláneya s'e: 

18“Aphegkek kélnepyeseksa kéxegke Dios Wesse' kélagkok, 

aptaqmelcháseykekxeyk han apheykha m'a ekyókxoho apheykegkaxa nak, 
hakte cham'a apteme segkésso ko'o yaqwayam atnehek séltaqmelchesso 
m'a apyókxoho énxet'ák ekyókxoho apkelókxa nak, cháxa keñamak 
apkelmoma nak Wesse' egegkok ma'a, tén han aptéma énxet'ák apagkok. 

19Kólteme sa' kaxwók naqsók agko' yaqwayam kóltéhek kélláneykha m'a 

Dios Wesse' kélagkok. Kóllánekxa sa' kaxwók kéltáhakxa yaqwayam 
kóllanaksek tegma appagkanamap apagkok ma'a Dios Wesse' egegkok, 
yaqwayam enxoho kólsakxak yántéseksek ekhémo mók 
nélpaqhetchásamáxkoho apagkok nak Wesse' egegkok, keñe han ma'a 
aqsok kélmeykha kélpagkanchesso nak Dios, kólnegkenwom sa' ma'a tegma 
appagkanamap apmako nak elanakpok yaqwayam kóllanaksek ma'a Wesse' 
egegkok.” 

 

1 Crónicas 23 

Levitas apkelánémakpexa etnehek apkeltamheykha 

1 Apwányamók axta aptemék David apteméssesa wesse' apwányam Israel 

ma'a apketche apwesey axta Salomón, 

2apcháncheseykekxeyk axta m'a apyókxoho apkelámha apmonye'e axta 

Israel, tén han apkelmaxnéssesso Dios énxet'ák apagkok, kenhan ma'a 
énxet'ák levitas. 

3Kélyetsátekxeyk axta levitas apwayam nak chá'a treinta apyeyam apagkok, 

tén han néten nak apyeyam apagkok, kélpenchessek axta kélyetsáteykekxa', 
keñe apkelwetákpo treinta y ocho mil énxet'ák. 

4Veinticuatro mil axta apkelánémakpok yaqwayam elxegkesek ektémakxa 

apkelánamap tegma xa énxet'ák nak, seis mil axta yaqwayam etnahágkok 
apkelámha apmonye'e tén han ma'a segyekpelchémo, 

5cuatro mil yaqwayam etnahágkok átog apkeltaqmelchesso, keñe han 

nápakha cuatro mil yaqwayam etnahágkok apkelteméssesso chá'a 
apcheymákpoho m'a Wesse' egegkok, yetlo apkelmeykha m'a apkelpáwasso 
David axta apkeltémo kóllána yaqwayam kólmaha chá'a m'a. 

6Apkexpánchessek axta David ántánxo appasmeykekxa' apkelánamákpoho 

Leví apketchek: Guersón, Quehat tén han Merarí aphawóxama. 

7Guersón axta apketchek se'e: Ladán tén han Simí. 

8Apqántánxo axta apketchek ma'a Ladán: Jehiel axta átnaha apketkok, 

Zetam tén han Joel. 

9Apqántánxo axta han apketchek ma'a Simí: Selomit, Haziel tén han Harán. 

Cháxa aptamhéyak axta apkelámha apmonye'e nepyeseksa aphawóxama, 
Ladán axta aptawán'ák neptámen. 

10Cuatro axta apyókxoho apketchek ma'a Simí: Jáhat, Zizá, Jeús tén han 

Beriá. 

11Jáhat axta átnaha apketkok, keñe aptétéyak ma'a Zizá; apqántawók axta 

eyke apketchek ma'a Jeús tén han Beriá, axta keñamak 
kélyepetcháseykekxo aqsa pók kéltemessáseykekxo xama aphawóxama. 

12Cuatro axta apketchek ma'a Quehat: Amram, Ishar, Hebrón tén han Uziel. 

13Amram axta apketchek se'e: Aarón tén han Moisés. Dios axta 

apkelyéseykha m'a Aarón yaqwayam etnehek apmésso naqsa aqsok 
élpagkanamaxche agko' nak, yaqwayam ewatnek chá'a nápaqtók Wesse' 
egegkok ma'a aqsok ekmátsa nak ekpaqneyam éten agkok, etneykha tén 
han exének chá'a wánxa m'a aqsok éltaqmalma nak. Cháxa 
apchánémakpexa axta etnehek aptamheykha Aarón xa yetlo apketchek 
megkatnégwayam néxa. 

14Keñe m'a Moisés, apteme axta Dios énxet apagkok, tén han ma'a 

aptawán'ák neptámen, kélpáxaqteyáseykekxeyk axta m'a Leví énxet'ák 
apagkok. 

15Moisés axta apketchek se'e: Guersón tén han Eliézer. 

16Guersón axta apketchek se'e: apmonye' axta m'a Sebuel. 

17Apmonye' apwete apketche axta Eliézer apwesey Rehabías, keñe 

méteyeykekxo chá'a pók apketchek; apxámok axta eyke apketchek ma'a 
Rehabías. 

18Selomit axta apwesey apwete apmonye' apketche m'a Ishar. 

19Hebrón axta apketchek se'e: Jeraías, apteme axta átnaha apketkok; 

Amarías axta aptétéyak; keñe axta m'a Jahaziel; keñe m'a Jecamán, 
aptáhakxa cuatro. 

20Uziel axta apketchek se'e: Micaías axta átnaha apketkok, keñe aptétéyak 

ma'a Isías. 

21Merarí axta apketchek se'e: Mahli tén han Musí. Mahli axta apketchek se'e: 

Eleazar tén han Quis. 

22Apketsepmeyk axta Eleazar meykexho apwete apketchek apkelennay'a: 

wánxa axta apkelweteya m'a kelwán'ák apketchek, apkelmeykegko axta m'a 
kelyapka' apketchek, Quis axta apketchek. 

23Apqántánxo axta apketchek ma'a Musí: Mahli, Éder tén han Jeremot. 

24Keso Leví axta aptawán'ák neptámen se'e, aptáhakxa nak chá'a 

aphawóxama, ektáha axta eknaqtáxésamaxche apkelwesey aptamhéyak 
apkelámha apmonye'e apagkok aphawóxama, apwayam nak chá'a veinte 
apyeyam apagkok, tén han ma'a néten, cháxa énxet'ák nak ektáha axta 
apkeltamheykha m'a tegma appagkanamap nak. 

25Axta aptemék David se'e: “Dios Wesse' apagkok nak Israel, apmeyásak 

ektaqmalma apheykha m'a énxet'ák apagkok nak, apkelyésáha han 
ekyetnamakxa apwesey meyke néxa m'a Jerusalén. 

26Mepatmagkehek sa' kaxwók levitas ey'aksek mók nekha m'a Wesse' 

egegkok appakxanma, melsewek sa' han ma'a aqsok kélmeykha nak chá'a 
kélpeykásawo enxoho Dios.” 

27Temék axta han xa ektáhakxa nak, ektemegwánxa axta néxa appeywa m'a 

David, naqtáxésáxcheyk axta apkelwesey weykcha'áhak ma'a Leví 
aptawán'ák neptámen, ekwayam nak chá'a veinte apyeyam apagkok tén 
ma'a néten, 

28keñe axta apkelmaxnéssesso Dios énxet'ák apagkok, Aarón axta 

aptawán'ák neptámen, apkelxawágko yaqwayam eltemeykha m'a tegma 

appagkanamap nak, tén han etnehek apkeláneyak aqsok ma'a kañe' tegma 
nak, keñe han apkelmópeyáseykekxa chá'a m'a aqsok élpagkanamaxche', 
tén han ma'a mók ektémakxa nak chá'a apkeltamheykha m'a kañe' tegma 
appagkanamap nak. 

29Axta apkeláneykha m'a pán apkelpagkanamap kélpeykáseykekxa nak 

aphéyak, hótáhap yaqwayam nak kólmések aqsa, tén han ma'a 
kélcheneykekxa nak ekyexna, tén han ma'a hótáhap kélpeykesso nak 
apkelexyawe meyke kempáseyak, tén han kélhanma nak chá'a 
yánsógweygke, tén han kélyélaqtésso nak, tén han ma'a ekyókxoho 
kelyetsátéyak. 

30Yókxoho ekhem axta han apkelánémakpok chá'a exmakha m'a tegma 

appagkanamap, axto'o tén han taxnám, yaqwayam enxoho egkések chá'a 
ekxeyenma apwáxok ma'a Wesse' egegkok tén han elpeykesho', 

31kélméssek axta agkok chá'a Wesse' egegkok aqsok kélwatno ekhem 

sábado, tén han pelten aphaxnagkok nak, tén han élánamáxchexa nak chá'a 
kélessawássessamo ekyawe, elanaksek axta chá'a aqsok Wesse' egegkok, 
cham'a apwánxa axta chá'a eknaqtáxésamaxche apkelwesey. 

32Axta han apkelánémakpok etaqmelchesek ma'a kélpakxanma 

apchaqneykekxexa nak chá'a énxet'ák, tén han ma'a tegma appagkanamap 
nak, apkeltamheykha axta m'a tegma appagkanamap nak yetlo 
apkelxegexma'a m'a aphawóxama apagko' nak, Aarón axta aptawán'ák 
neptámen. 

 

1 Crónicas 24 

1Yetneyk axta chá'a ekhem yaqwánxa eltemeykha m'a Aarón axta 

aptawán'ák neptámen. Aarón axta apketchek se'e: Nadab, Abihú, Eleazar tén 
han Itamar. 

2Apkelmaxnéssesso Dios énxet'ák apagkok axta aptamheykegkok ma'a 

Eleazar tén han Itamar, hakte apkeletsepmeyk axta Nadab tén han Abihú, 
megyetsapmakxa axta makham ma'a apyáp, keñe han neyseksa melwete 
apketchek. 

3Appasmeyk axta David ma'a Sadoc, Eleazar axta aptáwen, keñe han 

Ahimélec, Itamar axta aptáwen, yaqwayam yexpánchesek chá'a yaqwánxa 
elanagkok apkeltamheykha m'a. 

4Apxámok axta m'a Eleazar axta aptawán'ák neptámen, axta exnawok ma'a 

Itamar axta aptawán'ák neptámen, la'a kélexpánchesa axta yaqwayam 
enxoho etnekxak dieciséis apkelámha apmonye'e apagkok ma'a Eleazar 
axta aptawán'ák neptámen, keñe ocho m'a Itamar axta aptawán'ák 
neptámen. 

5Xama aqsok axta han aptawásegkok apkexpánchesa yaqwánxa chá'a 

eltemeykha nepyeseksa m'a apyókxoho nak, hakte yetneyk axta chá'a 
apkeltamheykha apkelpagkanamap nepyeseksa m'a Eleazar axta 
aptawán'ák neptámen, tén han Itamar axta aptawán'ák neptámen, tén han 
Dios apkeláneykha. 

6Keñe Semaías aptáxésso axta chá'a weykcha'áhak, Natanael axta 

apketche, apteme axta han levita, apnaqtáxesagkek axta apkelwesey 
nápaqtók wesse' apwányam, tén han nápaqta'awók ma'a apkelámha 
apmonye'e nak, keñe han ma'a apkelmaxnéssesso Dios énxet'ák apagkok 
Sadoc, tén han Ahimélec, Abiatar axta apketche, tén han ma'a apkelámha 
apmonye'e axta chá'a aphawóxama, apkelmaxnéssesso axta Dios énxet'ák 
apagkok, tén ma'a levitas. Ánet apkeltamheykha axta payhémók chá'a 
yaqwayam elanagkok ma'a Eleazar axta aptawán'ák neptámen, keñe axta 
xama m'a Itamar axta aptawán'ák neptámen. 

7-18Xama axta ekpenchásexko ektawásamáxche aqsok, axta táhak chá'a 

yaqwayam eltemeykha s'e, eyeynmo 1, ekweykmoho 24: Joiarib Jedaías 
Harim Seorim Malquías Mijamín Cos Abías Jesús Secanías Eliasib Jaquim 
Hupá Jesebab Bilgá Imer Hezir Pisés Petahías Hezequiel Jaquín Gamul 
Delaías Maazías. 

19Cháxa ektáhakxa axta kélexpánchesa yaqwánxa chá'a katnehek 

apkeltamheykha m'a tegma appagkanamap nak, ektémakxa nak 
apchánamakxa m'a Wesse' egegkok, Dios apagkok nak Israel, apkeltémo 
axta etnahágkok, Aarón axta eyke apchásenneykekxa', apyapmeyk nanók 
axta m'a énxet'ák nak. 

20Keso levitas ektáha axta apkeleymomap se'e: Subael, Amram axta 

aptawán'ák neptámen; Jehedías, apkeñama axta m'a nepyeseksa axta 
Subael aptawán'ák neptámen; 

21Isías, apteme axta átnaha apketkok, apkeñama axta nepyeseksa m'a 

Rehabías aptawán'ák neptámen; 

22Selomot, apkeñama axta nepyeseksa Ishar aptawán'ák neptámen; Jáhat, 

apkeñama axta m'a nepyeseksa Selomot aptawán'ák neptámen; 

23Keñe axta Hebrón aptawán'ák neptámen se'e: Jerías, apteme axta átnaha 

apketkok; Amarías axta aptétéyak; keñe axta Jahaziel; tén han Jecamán, 
aptáhakxa axta cuatro. 

24Axta han ma'a: Micaías, Uziel axta apketche; tén han Samir, Micaías axta 

apketche; 

25Isías, Micaías axta apyáxeg; Zacarías, Isías axta apketche; 

26Mahli tén han Musí, Merarí axta apketchek; tén han Jaazías axta 

apketchek, apketche axta han ma'a Merarí. 

27Merarí aptawán'ák neptámen, Jaazías axta apketchek, cham'a Sóham, 

Zacur tén han Ibrí; 

28keñe Mahli apketche m'a Eleazar, cham'a méteya axta apketchek, 

29keñe han Quis; tén han Jerahmeel, Quis axta apketche; 

30Musí axta apketchek se'e: Mahli, Éder tén han Jerimot. Cháxa ektáha axta 

levitas apnámakkok apancha'awók xa. 

31Xama aqsok axta han tawásexcheyk kélmeyásegko apkeltamheykha xa 

énxet'ák nak, apnámakkok nak chá'a m'a apkemha apmonye' nak, keñe han 
ma'a apyáxeg nak, ekhawo han ma'a apteme apnámakkok nak, Aarón axta 
aptawán'ák neptámen. Nápaqtók ma'a wesse' apwányam David, Sadoc, 
Ahimélec, tén han apkelámha apmonye'e apnámakkok, apkelmaxnéssesso 
Dios énxet'ák apagkok, tén han ma'a levitas. 

 

1 Crónicas 25 
Apkelmeneykmasso tén han apkelpáwasso 

1Keñe axta David tén han apkelámha apmonye'e nak levítas 

apkelmeyásegko chá'a apkeltamheykha nempeywa apkeláneyak ma'a Asaf 
apketchek, Hemán tén han Jedutún, apkeltenneykencha'a axta chá'a Dios 
appeywa yetlo apkelpáwasso arpa, yát'axpog tén han ma'a ekho nak 
sokpayhe étkók élyaqye. Keso apkelwesey ektáha axta apkelxawéyak 
yaqwayam etnahagkok xa ektáha nak. 

2Asaf axta apketchek se'e: Jacur, José, Netanías tén han Asarela. Asaf axta 

chá'a apxegkessesso, apyáp axta xa énxet'ák nak, apxeyenmo axta chá'a 
m'a amya'a eñama nak Dios, apkeltémo axta chá'a etnehek ma'a wesse' 
apwányam. 

3Seis axta apketchek ma'a Jedutún: Guedalías, Serí, Isaías, Simí, Hasabías 

tén han Matatías. Jedutún axta apxegkessesso chá'a, apyáp axta xa énxet'ák 
nak, apxeyenmo axta chá'a amya'a eñama nak Dios, yetlo kélpáwássesso 
m'a arpa yaqwayam egkések ekxeyenma apwáxok Dios tén han elpeykesho'. 

4Hemán axta apketchek se'e: Buquías, Matanías, Uziel, Sebuel, Jeremot, 

Hananías, Hananí, Eliatá, Guidalti, Romamti-ézer, Josbecasa, Malotí, Hotir 
tén han Mahaziot. 

5Hemán axta apketchek xa apyókxoho nak, apteme axta apwetayo chá'a 

aqsok apxekmósso Dios, apkeláneykha m'a wesse' apwányam, ekhawo m'a 
ektémakxa axta apkeltennassama Dios apxeyenmakxa etnéssesek egkések 
ekyawe agko' apmopwána; axta keñamak Dios apméssama catorce 
apketchek apkelennay'a m'a Hemán, keñe ántánxo m'a apketchek kelwán'ák. 

6Apyáp axta chá'a exegkessesek apkelmeneykmasa enxoho chá'a 

elanagkok nempeywa m'a tegma appagkanamap, cháxa apyókxoho nak, 
yetlo apkelpáwasso m'a ekho nak sokpayhe étkók élyaqye, yát'axpog tén han 
arpa. Asaf, Jedutún tén han Hemán, axta chá'a apkelánéyak ma'a 
apkeltémókxa axta chá'a etnahagkok ma'a wesse' apwányam. 

7Doscientos ochenta y ocho axta apyókxoho m'a apmopwancha'a nak 

apkelmeneykmasso, ekweykekxoho apkelxegexma'a ektáha axta 
kélxekmowáseyak yaqwayam elmeneykmássesek ma'a Wesse' egegkok. 

8Xama aqsok axta chá'a katwasaxchek nepyeseksa yaqwayam enxoho 

kólya'asagkohok ekhem yaqwánxa chá'a elmeneykmaksek, cham'a 
apkelwányam nak, tén han ma'a apketkók nak, keñe han ma'a 
apkelxekmósso nak, tén han ma'a apkeltámeséyak nak. 

9-31Xama axta ekpenchásexko ektawásamáxche aqsok, axta táhak chá'a 

yaqwayam eltemeykha s'e, eyeynmo 1, ekweykmoho 24: José Guedalías 
Zacur Isrí Netanías Buquías Jesarela Isaías Matanías Simí Azarel Hasabías 
Subael Matatías Jeremot Hananías Josbecasa Hananí Malotí Eliatá Hotir 
Guidalti Mahaziot Romamti-ézer. Doce axta apyókxoho xa énxet'ák nak. 

 

1 Crónicas 26 
Átog apkeláneykha tén han pók énxet'ák apkeltamheykha 

1Keso ektáhakxa axta chá'a apkelyésamap yaqwánxa chá'a emok 

apkeltamheykha átog apkeltaqmelchesso s'e: Coreítas axta s'e: Meselemías, 
Coré axta apketche, cham'a Coré, Ebiasaf axta apketche. 

2Meselemías axta apketchek se'e: Zacarías axta átnaha apketkok; Jediael 

axta aptétéyak; keñe Zebadías; Jatniel; 

3Elam; Johanán, keñe han Eliehoenai. 

4 Obed-edom axta apketchek se'e: Semaías axta átnaha apketkok; Jozabad 

axta aptétéyak; Joah; Sacar; Natanael; 

5Amiel; Isacar, keñe han Peultai. Hakte appasmomchek axta Dios Obed-

edom apkelméssama apxámokma apketchek. 

6Apqánet axta apketchek ma'a Semaías, Obeb-edom axta apketche, cham'a 

aptamheykegko axta apkeltaqmelchesso apnámakkok, hakte énxet 
apkelmopwancha'a elanagkok aqsok axta m'a. 

7Semaías axta apketchek se'e: Otní, Rafael, Obed, Elzabad, Elihú tén han 

Samaquías, énxet apmopwancha'a elanagkok aqsok axta xa. 

8Énxet'ák apmopwancha'a elanagkok aqsok axta han xa Obed-edom 

aptawán'ák neptámen, ekweykekxoho m'a apketchek tén han apkelyáxeg'a 

nak, apmelyeyha'ak axta han eltemeykha. Sesenta y dos axta han 
apyókxoho m'a Obed-edom aptawán'ák neptámen. 

9Yetneyk axta han apketchek ma'a Meselemías, tén han apkelyáxeg, 

dieciocho axta apyókxoho, énxet'ák apmopwancha'a elanagkok aqsok axta 
han xa. 

10Hosá axta apketchek se'e, Merarí axta aptawán'ák neptámen: Simrí, 

apteme axta apkemha apmonye', háwe axta eykhe apketche átnaha 
apketkok, apyáp axta eyke apteméssesso apkemha apmonye'; 

11Hilquías axta aptétéyak; Tebalías; tén han Zacarías. Trece axta apyókxoho 

m'a Hosá apnámakkok, apketchek tén han apkelyáxeg. 

12Cháxa élpehewayam axta yaqwayam eltemeykha m'a átog nak, hawók axta 

mók apkeltamheykha m'a tegma appagkanamap nak, cham'a apkelámha 
apmonye'e nak, tén han ma'a apkelxegexma'a nak. 

13Apkelyésakpek axta han chá'a xama ektáhakxa nak chá'a apnámakkok, 

yaqwayam ey'asagkohok yaqwánxa chá'a etaqmelchesek átog, appasmeyk 
axta m'a apxámokma nak, tén han ma'a apqántawo' nak. 

14Selemías axta pehewokmok yaqwayam etnehek aptaqmelchesso m'a átog 

ekpayho nak ekteyapmakxa ekhem, keñe m'a apketche apwesey nak 
Zacarías, apteme axta ektaqmalma chá'a apmésso appeywa m'a 
apnámakkok, ekpehewokmo m'a ekpayho nak nexcheyha. 

15Keñe Obed-edom ekpehewokmo m'a ekpayho nak nepyeyam, tén axta 

apketchek élpehewokmo yaqwayam etnehek apkeltaqmelchesso 
ekheykegkaxa nak aqsok ma'a tegma appagkanamap nak. 

16Keñe Hosá ekpehewokmo m'a ekpayho nak taxnegwánxa ekhem, átog nak 

ma'a Saléquet, cham'a ámay ekmeyeykekxa nak néten. Keso ektémakxa 
axta kélmeyáseyak apkeltamheykha s'e: 

17seis énxet'ák axta chá'a apkeláneykha xama ekhem ma'a átog ekpayho nak 

ekteyapmakxa ekhem, cuatro m'a nexcheyha tén han cuatro m'a ekpayho 
nak nepyeyam, keñe apqánet chá'a yaqwayam etnehek aptaqmelchesso 
xama m'a ekheykegkaxa nak aqsok. 

18Keñe m'a kélhaxtegkesso ekpayho nak ektaxnegwánxa ekhem, yetneyk 

axta cuatro énxet aptaqmelchesso m'a ámay nak, apqánet ma'a kañe' 
apwáxok nak. 

19Cháxa ektémakxa axta apkelxawéyak apkeltamheykha m'a apkeláneykha 

nak átog, Coré aptawán'ák neptámen axta, tén han Merarí. 

20Nápakha levitas axta apkelánémakpok etnehek apkeltaqmelchesso m'a 

aqsok élmomnáwa ekhéyak axta m'a tegma appagkanamap nak, keñe han 
kélnegkenmakxa nak aqsok kélmésso naqsa Dios. 

21Ladán apketchek, aptawán'ák neptámen axta m'a Guersón tén han Jehiel, 

22Jehiel apketchek tén han ma'a apketchek axta apkelyáxeg Zetam keñe han 

Joel, axta apkeltaqmelchesso m'a aqsok élmomnáwa ekhéyak nak tegma 
appagkanamap. 

23Keñe m'a Amram, Ishar, Hebrón tén han Uziel axta aptawán'ák neptámen, 

24axta apkeltaqmelchesso aqsok élmomnáwa m'a Sebuel, Guersón axta 

aptáwen neptámen tén han Moisés. 

25Axta apnámakkok ma'a Rehabías, Eliézer axta apnámakkok, Eliézer 

apketche; tén han Isaías, Rehabías axta apketche; keñe han ma'a Joram, 
Isaías axta apketche; tén han ma'a Zicrí, Joram axta apketche; keñe han 
ma'a Selomit, apketche axta m'a Zicrí. 

26Selomit tén han apkelyáxeg axta apkeláneykha m'a ekyókxoho 

ekheykegkaxa nak aqsok kélmésso Dios, apnegkenchesso axta chá'a 
Wesse' egegkok ma'a David, tén han ma'a apkelámha apmonye'e nak 
apnámakkok, sẽlpextétamo apkelwesse'e keñe han ma'a apkelxegexma'a 
nak, yetlo m'a sẽlpextétamo ekyawakxa nak kéláyo. 

27Apkelenmexma axta apkelyementaméyak neyseksa kempakhakma xa 

aqsok nak, keñe axta apteméssessama yaqwayam kapasmok chá'a m'a 
tegma appagkanamap nak. 

28Heykegkek axta han aqsok ma'a apkelmésso axta m'a Samuel, apteme 

axta apwetayo aqsok apxekmósso Dios, tén han Saúl, Quis axta apketche, 
keñe han Abner, Ner axta apketche, tén han Joab, Seruiá axta étche. Selomit 
yetlo apkelyáxeg'a axta apkeltaqmelchesso xa ekyókxoho aqsok 
kélpagkanchesso nak Dios. 

29Quenanías tén han apketchek, Ishar axta aptawán'ák neptámen, axta chá'a 

apnaqtáxéseyak ma'a ektémakxa axta chá'a apwete m'a neyáwa nak Israel, 
axta apkeláneykha han chá'a m'a sẽlpextétamo, tén han énxet'ák 
segyekpelchémo. 

30Hasabías tén han ma'a apnámakkok, Hebrón axta aptawán'ák neptámen, 

cham'a apwayam axta apyókxoho mil setecientos apmopwancha'a 
elanagkok aqsok, cháxa apkeláneykha axta chá'a ektémakxa aqsok ma'a 
neyp Jordán, tén han aqsok élánamáxko axta chá'a m'a eñama nak Wesse' 
egegkok, tén han ma'a aphakxa nak wesse' apwányam; 

31Kelánamáxchekxeyk axta amya'a yaqwayam kólya'asagkohok 

apweykenxa axta chá'a apnámakkok énxet'ák, Hebrón axta aptawán'ák 
neptámen, cham'a ekweykmo axta cuarenta apyeyam apteme wesse' 
apwányam David. Wetamaxcheyk axta han apyetnama nepyeseksa énxet'ák 
apmopwancha'a nak elanagkok aqsok ma'a Jazer ekpayho nak yókxexma 

Galaad. Jerías axta apkemha apmonye' nepyeseksa m'a Hebrón axta 
aptawán'ák neptámen; 

32Dos mil setecientos apkelámha apmonye'e nepyeseksa apnámakkok axta 

apyókxoho m'a apmopwancha'a nak apkeláneyak aqsok, ekweykekxoho m'a 
apnámakkok nak. Aptemessáseykegkek axta wesse' apwányam David 
yaqwayam elanha m'a Rubén énxet'ák apagkok, tén han Gad, keñe han ma'a 
nápakha nak Manasés énxet'ák apagkok, tén han ma'a ekyókxoho aqsok 
élánamáxche nak chá'a éleñama Dios tén han ma'a wesse' apwányam nak. 

 

1 Crónicas 27 
Sẽlpextétamo kélexpánchesso m'a David apchókxa' 

1Keso aptáha axta apkelámha apmonye'e apagkok énxet'ák Israel se'e, 

apkelámha apmonye'e nak chá'a apnámakkok, apkelámha apmonye'e nak 
chá'a kempakhakma, tén han sẽlpextétamo, keñe han ma'a sẽlpextétamo 
apkelwesse'e apagkok axta m'a wesse' apwányam. Apkelyaqmagkásamap 
axta chá'a apkeltamheykha xama pelten, ekweykmoho xama apyeyam, 
veinticuatro mil énxet'ák axta chá'a emok apkeltamheykha peya enxoho 
eleyxmakha. 

2Jasobeam, Zabdiel axta apketche, axta chá'a apkemha apmonye' 

sẽlpextétamo apkelhaxneykha axta chá'a apkemha apmonye' pelten, 

3Fares axta aptáwen neptámen xa. Axta apteme apkemha apmonye' 

nepyeseksa m'a apyókxoho apkelámha apmonye'e nak chá'a sẽlpextétamo, 
ektáha axta apma apkeltamheykha m'a apkemha apmonye' nak pelten. 

4Dodai, apteme axta ahotita, axta apteme apkemha apmonye' sẽlpextétamo 

apkelhaxneykha m'a aptáhakxa nak apqánet pelten. 

5Benaías, apketche axta m'a apkemha apmonye' apagko' nak 

apkelmaxnéssesso Dios énxet'ák apagkok Joiadá, axta apteme apkemha 
apmonye' sẽlpextétamo, apkelhaxneykha aptáhakxa nak apqántánxo pelten, 

6apteme axta xama apkeñama nepyeseksa m'a treinta megyeye axta 

elmahagkok eyesagkexa', apkemha apmonye' apagkok axta han xa énxet'ák 
nak. Apketche Amizabad axta eyke apyaqmagkassók apkeláneykha xa 
sẽlpextétamo nak. 

7Asael, Joab apyáxeg, axta apkemha apmonye' apagkok ma'a sẽlpextétamo 

apkelhaxneykha axta chá'a m'a aptáhakxa nak cuatro pelten. Apketche 
Zebadías axta eyke apyaqmagkassók apkeláneykha xa sẽlpextétamo nak. 

8Samhut, apteme axta izraíta, axta apkemha apmonye' apagkok ma'a 

sẽlpextétamo apkelhaxneykha axta chá'a aptáhakxa nak cinco pelten, 

9Irá, Iqués axta apketche, apkeñama axta Tecoa, axta apkemha apmonye' 

apagkok ma'a sẽlpextétamo apkelhaxneykha axta chá'a aptáhakxa nak seis 
pelten. 

10Heles, apteme axta paltita, apkemha apmonye' apagkok axta m'a 

sẽlpextétamo apkelhaxneykha axta chá'a aptáhakxa nak siete pelten, Efraín 
axta aptáwen neptámen. 

11Sibecai, apkeñama axta Husá, axta apkemha apmonye' apagkok ma'a 

sẽlpextétamo apkelhaxneykha axta chá'a aptáhakxa nak ocho pelten, Zérah 
axta aptáwen neptámen. 

12Ebiézer, apkeñama axta Anatot, axta apkemha apmonye' apagkok ma'a 

sẽlpextétamo apkelhaxneykha axta chá'a aptáhakxa nak nueve pelten, 
Benjamín axta aptáwen neptámen. 

13Maharai, apkeñama axta Netofá, axta apkemha apmonye' apagkok ma'a 

sẽlpextétamo apkelhaxneykha axta chá'a aptáhakxa nak diez pelten, Zérah 
axta aptáwen neptámen. 

14Benaías, apkeñama axta Piratón, axta apkemha apmonye' apagkok ma'a 

sẽlpextétamo apkelhaxneykha axta chá'a aptáhakxa nak once pelten, Efraín 
axta aptáwen neptámen. 

15Heldai, apkeñama axta Netofá, axta apteme apkemha apmonye' apagkok 

ma'a sẽlpextétamo apkelhaxneykha axta chá'a aptáhakxa nak doce pelten, 
Otoniel axta aptáwen neptámen. 

16Keso apkelámha apmonye'e apagkok axta énxet'ák Israel: Eliézer, apteme 

axta Rubén énxet'ák apagkok, Zicrí axta apketche; Sefatías, apteme axta 
Simeón énxet'ák apagkok, Maacá axta étche; 

17Hasabías, Quemuel axta apketche, apteme axta Leví énxet'ák apagkok; 

Sadoc, Aarón axta aptáwen neptámen; 

18Elihú, apteme axta Judá énxet'ák apagkok, apyáxeg axta m'a David; Omrí, 

apteme axta Isacar énxet'ák apagkok, Micael axta apketche; 

19Ismaías, apteme axta Zabulón énxet'ák apagkok, Abdías axta apketche; 

Jerimot, apteme axta Neftalí énxet'ák apagkok, Azriel axta apketche; 

20Oseas, apteme axta Efraín énxet'ák apagkok, Azazías axta apketche; Joel, 

apteme axta Manasés nápakha énxet'ák apagkok, Pedaías axta apketche; 

21Idó, apteme axta han apkeñama nepyeseksa nápakha énxet'ák apheykha 

axta Galaad, Zacarías axta apketche; Jaasiel, apteme axta Benjamín 
énxet'ák apagkok, Abner axta apketche; 

22Azarel, apteme axta Dan énxet'ák apagkok, Jeroham axta apketche. Cháxa 

aptamhéyak axta apkelámha apmonye'e apagkok ma'a énxet'ák Israel. 



1051 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

23 Axta elyetsáteykekxak David ma'a mewayam axta chá'a veinte apyeyam 

apagkok, hakte apxeyenmeyk axta Wesse' egegkok exámásekxak ma'a 
israelitas ekhawo nak apxámokma m'a yaw'a aphéyak nak néten. 

24Apkeynamók axta apkelyetsáteykekxo énxet'ák ma'a Joab, axta eyke 

esawhomo', hakte aqsok ekmaso axta tekkessók ma'a kañe' Israel. Cháxa 
keñamak megkeytnama nak apwánxa apyókxoho eknaqtáxésamaxche 
apkelwesey m'a weykcha'áhak eknaqtáxésamaxchexa axta chá'a aqsok 
apkelane m'a wesse' apwányam David. 

25Azmávet axta apteme apkeltaqmelchesso m'a aqsok élmomnáwa apagkok 

nak wesse' apwányam, Adiel axta apketche, keñe Jonatán, Ozías axta 
apketche, apteme apkeltaqmelchesso m'a kélxátamakxa axta chá'a aqsok, 
ekhéyak axta m'a yókxexma, tén han apkelyawakxa nak tegma, keñe han 
ma'a nepyáwa nak tegma, tén han ma'a néxa nak chá'a xapop apagkok. 

26Ezrí, Quelub axta apketche, axta apteme apkemha apmonye' nepyeseksa 

m'a apkeltamheykha apkeneykekxa axta chá'a aqsok. 

27Simí, apkeñama axta Ramat, axta apkeltaqmelchesso m'a anmen yámet 

kélcheneykekxa nak, keñe m'a Zabdí, Sefam axta apketche, apteme 
apkelyetméyak chá'a anmen yámet égmenek ma'a kélyetmeykegkaxa axta 
chá'a. 

28Baal-hanán, apkeñama axta Guéder, axta aptaqmelchesso m'a élámhakxa 

nak olivo yámet, keñe han ma'a naxma élámhakxa axta higo yámet, 
élaqneykegko axta m'a ekpayhegweykenxa nak xapop, keñe axta Joás 
apkeltaqmelchesso m'a kélyetmeykegkaxa axta pexmok égmenek. 

29Sitrai, apkeñama axta Sarón, axta apkeltaqmelchesso weyke 

kélyáqkasseykmo nak kéleykegko pa'at ma'a Sarón agko' nak. Keñe Safat, 
Adlai axta apketche, apteme apkeltaqmelchesso m'a weyke kélágwayam 
axta pa'at ma'a ekyapwátegweykenxa nak xapop. 

30Obil, apteme axta ismaelita, axta apkeltaqmelchesso m'a yányátnáxeg; 

keñe Jehedías, apkeñama axta Meronot, axta apkeltaqmelchesso m'a 
yámelyeheykok kelwán'ák nak; 

31keñe Jaziz, apteme axta agareno, apkeltaqmelchesso m'a nepkések. 

Cháxa apkelánéseykekxo axta chá'a aqsok apagkok wesse' apwányam 
David xa apyókxoho nak. 

32Énxet apya'áseykegkoho aqsok axta tén han ektaqmalma kélxekmósso 

axta m'a Jonatán, David axta apyaha', énxet ektaqmalma apmésso appeywa 
pók axta m'a, keñe axta Jehiel, Hacmoní axta apketche, apteme 
apkelxegexma'a m'a wesse' apwányam apketchek. 

33Énxet ektaqmalma apmésso appeywa wesse' apwányam axta han ma'a 

Ahitófel, keñe m'a Husai, apteme axta énxet arquita, apteme axta chá'a 
wánxa apháxenmo aptáhakxa appeywa m'a wesse' apwányam. 

34Apteyepmeyk axta aptamheykha m'a Ahitófel, keñe apyaqmagkassama 

m'a Joiadá, Benaías axta apketche, tén han Abiatar. Joab axta apteme 
apkemha apmonye' sẽlpextétamo apagkok ma'a wesse' apwányam. 

 

1 Crónicas 28 
Salomón apyaqmagkasso David 

1Apchánchesákxeyk axta David apyókxoho apkelámha apmonye'e Israel 

ma'a Jerusalén: apkelámha apmonye'e apagkok nak chá'a m'a énxet'ák, 
apkelámha apmonye'e apagkok nak chá'a sẽlpextétamo ma'a wesse' 
apwányam, apkelámha apmonye'e nak chá'a kempakhakma, tén han ma'a 
sẽlpextétamo, keñe han ma'a apkeláneseykha nak chá'a ekyókxoho xapop 
apagkok, tén han ekyókxoho apnaqtósso nak wesse' apwányam yetlo m'a 
apketchek nak, apkelwesse'e ekyawe axta chá'a kéláyo, keñe han ma'a 
kempakhakma yapmeyk ekyawe nak kéláyo. 

2 Apkempákxeyk axta néten David aptáha appaqmeta s'e: “Kóleyxho 

sekpeywa, énámakkok tén han énxet'ák ahagkok: Xeyenmeyk axta ko'o 
ewáxok alanaksek xama tegma yaqweykenxa keytek meyke néxa m'a 
yántéseksek ekhémo mók nélpaqhetchásamáxkoho Wesse' egegkok, 
yaqwayam enxoho etnehek aphamakxa m'a Dios egagkok nak, 
ekpenchessegkek axta han séláneykekxa yaqwayam elanakpok. 

3Axta eyke aptemék seyánagkama Dios se'e: ‘Háwe exchep yaqwayam 

etnehek sélánésso xama tegma, hakte kempakhakma yáp xép, apxámok 
énxet apkelnapma.’ 

4Élyéseykha axta eyke ko'o m'a Dios Wesse' apagkok nak Israel, nepyeseksa 

m'a énámakkok yaqwayam hetnéssesek wesse' apwányam 
megkatnégwayam néxa m'a Israel. Apkelyéseykha axta m'a apkeleñama nak 
Judá énxet'ák apagkok, yaqwayam etnahagkok apkelámha apmonye'e 
nepyeseksa apnámakkok; keñe apkelyésancha'a énámakkok ahagko' nak 
ko'o, apteme nak Judá énxet'ák apagkok; keñe ko'o sélyésancha'a 
nepyeseksa m'a élyapma nak, yaqwayam atnehek wesse' apwányam ma'a 
ekyókxoho nak Israel. 

5Keñe m'a nepyeseksa nak apyókxoho étchek, hakte apxámok axta 

sélmésso m'a Wesse' egegkok, apkelyésancha'a m'a hatte Salomón, 
yaqwayam etnehek wesse' apwányam ma'a Israel, cham'a aptémakxa nak 
wesse' apwányam ma'a Wesse' egegkok. 

6Axta aptemék han Wesse' egegkok seyánagkama s'e: ‘Xép apketche 

Salomón sa' etnehek apkelane tegma appagkanamap ahagkok, tén han ma'a 

kélhaxtegkesso nak, hakte élyéseykha ko'o yaqwayam atnehek hatte m'a, 
keñe sa' ko'o hetnehek apyáp ma'a, 

7mamasséssemek sa' apteme wesse' apwányam, apwasqápeykxoho enxoho 

elának ma'a segánamakxa ahagkok nak, keñe han séltémókxa nak etnehek, 
ekhawo aptémakxa nak chá'a apkeláneya s'e negwánxa nak.’ 

8“Kaxwo', kélyókxoho énxet'ák nak Israel, kélaqnákxo nak nápaqtók Wesse' 

egegkok, cham'a Dios egagkok aphaxnawo nak nélpeywa, kóltaqmelchesho 
sa' kéllane ekyókxoho segánamakxa apagkok Wesse' egegkok, cham'a Dios 
kélagkok nak kéxegke, yaqwayam sa' katnahagkok chá'a kélagkok kéxegke 
s'e apchókxa ektaqmalma nak, yaqwayam kólmeyásekxak han meyke néxa 
m'a kélketchek nak. 

9Keñe sa' xép, hatte Salomón, ey'asagkoho sa' Dios apagkok nak apyáp, 

elána' sa' chá'a ekweykmoho kañók agko' apwáxok ma'a apkeltémókxa nak 
etnehek, tén han yetlo ekmáheyo apwáxok, hakte elanok chá'a Wesse' 
egegkok ma'a ektémakxa nak egwáxok, ékpelkohok han ma'a ektáhakxa 
enxoho chá'a ekmámenyého egwáxok, tén han élchetamso egwáxok. 
Apketamchek sa' agkok chá'a exchep ma'a, megkatnehek sa' chá'a 
méteyeykekxa'; apyenyókek sa' agkok xép ma'a, eyenyók sa' 
megkatnégwayam néxa m'a. 

10Ey'asagkoho exchep apkelyéseykencha'a m'a Wesse' egegkok, yaqwayam 

elanaksek tegma appagkanamap apagkok. ¡Ewasqápekxoho, etneykha 
kaxwo'!” 

11Tén axta David apmésa apketche Salomón apwánxa appayhakxa 

yaqwayam elának apwáxok kélhaxtegkesso m'a nentaxnamakxa nak tegma 
appagkanamap, tén han ma'a tegma kélxátamakxa nak chá'a aqsok, keñe 
han ma'a kañe' netno' nak, tén han ma'a kañe' apwáxok, tén han ma'a 
Ekpagkanamaxchexa agko' nak. 

12Apméssek axta han ekyókxoho m'a ektémakxa axta ekxeyenma apwáxok 

yaqwánxa etnehek elának ma'a apwáxok nak tegma appagkanamap, keñe 
han ma'a kañe' yaqwayam nak kaxnagkok ma'a nepyáwa', keñe han ma'a 
ekheykegkaxa nak aqsok élmomnáwa, tén han yaqwánxa sa' kólxatmok ma'a 
aqsok kélmésso naqsa Dios, 

13tén han ma'a kañe' tegma yaqwánxa sa' chá'a elyaqmagkasakpok 

apkeltamheykha m'a appasmo nak apkelmaxnéssesso Dios énxet'ák 
apagkok, keñe han levitas, tén han ma'a ekyókxoho aqsok élánamáxche nak 
chá'a m'a tegma appagkanamap nak, keñe han ma'a yaqwánxa sa' chá'a 
kólxatmok ma'a aqsok kélmeykegkaxa nak. 

14Apkelméssek axta han sawo ekyátekto élmomnáwa, tén han ma'a sawo 

élmope élmomnáwa, yaqwayam kalanaxchek ekyókxoho m'a aqsok 
kélmeykegkaxa nak chá'a m'a tegma appagkanamap nak; 

15aphésawók axta han chá'a mók apkelmésso ekwánxa chá'a ekyentaxno 

m'a sawo ekyátekto ekmomnáwa, tén han sawo ekmope ekmomnáwa, 
yaqwánxa chá'a kaxhok ekyentaxno xama m'a cháléwasso élyawe nak, tén 
han ma'a cháléwasso étkók agkok nak; 

16axta han aptemessásak yaqwayam kalanaxchek xama xama m'a mésa 

nak, sawo ekyátekto ekmomnáwa, tén han sawo ekmope ekmomnáwa, 
yaqwánxa sa' chá'a kóleykásekxak kélnegkenéyak néten ma'a pán 
apkelpagkanamap nak. 

17Apkelméssek axta han sawo ekyátekto élmomnáwa yaqwayam 

kalanaxchek ma'a kelyetxaqxo apto, sokpayhe élyawe, keñe han ma'a 
kélyekwe yegmen élyawe nak, apkelméssek axta han sawo ekyátekto 
ekmomnáwa, tén han ma'a sawo ekmope ekmomnáwa yaqwayam kaxhok 
kalanaxchek ma'a egheykok, ekwánxa enxoho chá'a ekyentaxno m'a xama. 

18Apkelméssek axta han sawo élyátekto élmomnáwa éltaqmalma yaqwayam 

kalanaxchek ma'a ekwatnamáxchexa nak aqsok ekmátsa ekpaqneyam éten 
agkok, apkelméssek axta han sawo élyátekto élmomnáwa yaqwayam 
kalanaxchek kélyenyawáseykha ekha nak amagkok, yaqwayam kólánchesha 
néten ma'a Dios apkelásenneykha ekha nak apxempenák, yaqwayam 
enxoho eláhakkasek apxempenák ma'a yántéseksek ekhémo mók 
nélpaqhetchásamáxkoho apagkok nak Wesse' egegkok. 

19Wesse' egegkok axta apxekmósso David ekyókxoho xa, 

naqtáxésamaxcheyk axta apkeltémókxa axta katnehek aqsok élánamáxche'. 

20Aptáhak axta David apcháneya m'a Salomón: “¡Ewasqápekxoho ná 

eyelqáp, etneykha kaxwo'! ¡Nágkaleklágwom aqsa, nágkatneykha han 
apwáxok, hakte Dios Wesse' ahagkok nak ko'o sa' etnehek apxegexma 
exchep! Meyenyewek sa' xép ma'a, ekwokmoho appenchásekpo 
apkelánamap ma'a tegma appagkanamap nak. 

21Keso appasmo apkelmaxnéssesso Dios énxet'ák apagkok, tén han levitas, 

yaqwayam sa' elanagkok chá'a apkeltamheykha m'a tegma appagkanamap 
nak; apxámok sa' nahan chá'a etnehek appásegwe apkeltamheykha, 
apmopwancha'a nak ekyókxoho ektémakxa apkeltamheykha; elanagkok sa' 
nahan chá'a aptáhakxa enxoho exchep apkeláneya m'a apkelámha 
apmonye'e nak, tén han ma'a apyókxoho énxet'ák.” 

 

1 Crónicas 29 

1 Aptáhak axta wesse' apwányam David apkeláneya apyókxoho énxet'ák 

se'e: “Wánxa xama apkelyéseykencha'a Dios ma'a hatte Salomón, apketkok 
apagko' makham, mopwanchek elának aqsok. Awanhók agko' ma'a aqsok 

peya nak kalanaxche', háwe xama énxet yaqwayam kóllanaksek ma'a tegma 
apyawe nak, Dios Wesse' egegkok tegma appagkanamap apagkok akke m'a. 

2Awanhek ko'o sekwasqápeykekxoho séláneykekxa ekyókxoho aqsok 

eyeyméxchexa nak yaqwayam elanakpok ma'a Dios ahagkok tegma 
appagkanamap apagkok, cham'a: sawo élyátekto élmomnáwa, sawo 
ekmope élmomnáwa, sawo élyexwase, sawo élyentaxno tén han yámet, 
cháxa yaqwayam chá'a kalanaxchek xama aqsok xa. Tén han ma'a 
meteymog ekmope ekwesey nak cornalina, meteymog éltaqmalma, 
meteymog mók ektémakxa nak chá'a élyenméyak, tén han ma'a meteymog 
élpaxqamáxche nak chá'a ektáxama, keñe han ma'a mók ektémakxa nak 
meteymog, tén han ma'a meteymog éláxñe nak. 

3Élméssek han ko'o sawo ekyátekto élmomnáwa tén han sawo ekmope 

élmomnáwa ektáha nak ko'o ahagkok ahagko', eñama seyásekhayo m'a Dios 
ahagkok nak tegma appagkanamap apagkok: 

4cien mil kilos ma'a sawo ekyátekto ekmomnáwa éltaqmalma agko' nak, 

doscientos treinta mil kilos ma'a sawo ekmope élmomnáwa kélaxñáseykekxa 
nak yaqwayam kólyepetchesek nápakhaw'ék ma'a tegma nak. 

5Ekyókxoho sawo ekyátekto élmomnáwa tén han ma'a sawo élmope 

élmomnáwa yaqwayam kóllának chá'a m'a aqsok eyeyméxchexa enxoho, 
keñe han ma'a ekyókxoho aqsok yaqwayam elanagkok ma'a énxet'ák 
apkeláneyak nak aqsok. ¿Yaqsa énxet ekxéna apwáxok egkések aqsa aqsok 
ma'a Wesse' egegkok?” 

6Keñe axta apkelmeyásegko aqsok ma'a apkelámha apmonye'e apagkok 

nak apnámakkok, apkelámha apmonye'e apagkok nak ma'a énxet'ák Israel, 
apkelámha apmonye'e nak chá'a kempakhakma, tén han ma'a sẽlpextétamo 
nak, keñe han ma'a apkelámha apmonye'e nak chá'a apkeláneykha 
apkeltamheykha apagkok ma'a wesse' apwányam, 

7ciento sesenta y cinco mil kilos tén han diez mil selyaqye aktek sawo 

élyátekto élmomnáwa axta apkelmeyásak yaqwayam elanakpok ma'a tegma 
nak, tén han trescientos treinta mil kilos ma'a sawo élmope élmomnáwa, 
xegkessek axta han seiscientos mil kilos ma'a sawo élyexwase nak, keñe 
tres millones trescientos mil kilos ma'a sawo élyentaxno. 

8Keñe han ma'a ekhakxa axta chá'a meteymog élyenma éltaqmalma, 

apkelmésa chá'a m'a ektáha axta apkeltaqmelchesso aqsok ma'a tegma 
appagkanamap nak, cham'a Jehiel, Guersón axta aptáwen neptámen. 

9Kelpayhékxók agko' axta apkelwáxok énxet'ák nak, hakte axta 

elmeyágweykxak aqsok apagkok apkelmésa m'a Wesse' egegkok, yetlo 
éltaqmeleykha apkelwáxok. Payhékxók agko' axta han apwáxok ma'a wesse' 
apwányam David. 

10Keñe axta David apteméssesa apcheymákpoho Wesse' egegkok 

nápaqta'awók ma'a apyókxoho énxet'ák. Aptáhak axta s'e: 
“¡Apcheymákpoho sa' chá'a kólteméssesek xép Wesse' egegkok, Dios 
apagkok nak ma'a ẽlyapmeyk nanók Israel! 

11¡Wesse', xép apagkok ma'a aptémakxa nak apteme apwányam apagko', 

apmopwána, apcheymákpoho, apteme apkeláneykha ekyókxoho aqsok, tén 
han apteme wesse'! Hakte xép apagkok ma'a ekyókxoho aqsok ekhéyak nak 
néten, tén han ekhéyak nak náxop. Xeyep han apagkok ma'a aptémakxa nak 
wesse' apwányam, hakte xeyep Wesse' egegkok, apteme néten agko' 
ekyókxoho aqsok. 

12Xép keleñamak ma'a ekxámokma nak aqsok egagkok tén han ma'a ekha 

nak sẽláyo. Xép apteme apkeláneykha ekyókxoho aqsok, yetlo apyennaqte, 
tén han apmopwána, xép han apteme apmésso apyennaqte tén han 
apmopwána apyókxoho énxet'ák. 

13Cháxa keñamak negmésa nak ekpayheykekxa egwáxok xép Dios egagkok, 

tén han nélpeykásawo m'a ektémakxa nak xép apwesey eyeymáxkoho; 

14¡mowanchek ko'o almések ekxámokma aqsok ahagkok, mopwancha'ak 

han énxet'ák ahagkok nak! Hakte xép keleñamak xa ekyókxoho aqsok nak, 
wánxa egwanchek ólmések ma'a xeyep nak chá'a sẽlmésso. 

15Hakte máxa negko'o nápaqtók xép ma'a énxet'ák apkeleñama nak mók 

nekha, apkelwe nak chá'a yaqwatakxoho, ekhawo ektamheykegkaxa axta 
apheykha m'a apyókxoho ẽlyapmeyk nano', máxa pessesse temék negko'o 
nélyennaqte s'e náxop, mogwanchek antaqheksohok ma'a nétsapma. 

16“¡Dios, Wesse' egegkok, xép apagkok xép han keleñamak ekyókxoho s'e 

aqsok ekxámokma nak, negancháseykekxo nak yaqwayam anlanaksek 
tegma appagkanamap, yaqwánxa chá'a kólteméssesek eyeymáxkoho m'a 
apwesey ekteme nak ekpagkanamaxche'! 

17Dios ahagkok, ekya'ásegkók ko'o apteme apkelányo chá'a egwáxok, tén 

han apchásekhayo m'a ekpéwomo nentémakxa. Cháxa keñamak sélmésa 
nak xép ekyókxoho s'e aqsok nak yetlo eyáxñeyo ewáxok. Payhékxeyk 
kaxwók ewáxok sekwet'a énxet'ák apagkok apchaqnákxo nak se'e, 
apkelmésa chá'a aqsok apkelmésso naqsa yetlo melmeyágweykekxa. 

18Wesse' egegkok, Dios apagkok axta m'a ẽlyapmeyk nano', cham'a 

Abraham, Isaac tén han Israel, epekkenches sa' chá'a megkalleklágwayam 
apkelwáxok énxet'ák apagkok, yána sa' nahan kalxénmakha chá'a 
apkelwáxok xép. 

19Egkés sa' han hatte Salomón eyáxñeyo apwáxok yaqwayam enxoho 

elyahakxohok ma'a apkeltémókxa nak antéhek xép, tén han ekyókxoho m'a 
aptémakxa nak chá'a apkenagkama exchep, yaqwayam sa' yepwának 

elának ma'a tegma appagkanamap sekpenchessamo nak ko'o séláneykekxa 
ekyókxoho aqsok.” 

20Tén axta David aptáha apkeláneya apyókxoho énxet'ák se'e: “Kólpeykesho 

sa' kaxwo' Dios Wesse' kélagkok.” Keñe axta apyókxoho énxet'ák 
apkelpeykásawo Wesse' egegkok, Dios apagkok axta m'a apyapmeyk nano', 
apkelháxahágkek axta apkeltekxeyágko aptapnák nápaqtók ma'a Wesse' 
egegkok, tén han nápaqtók wesse' apwányam, ekwokmoho apkeltekxeyágko 
nápaqta'a xapop. 

21Mók ekhem axta entáhak apkelmésa Wesse' egegkok ma'a aqsok 

ektekyawa, keñe han ma'a aqsok ektekyawa kélwatno nak: mil weyke étkók 
kelennay'awo, mil nepkések apkelennay'awo, keñe han mil ma'a nepkések 
apketkók nak, yetlo chá'a m'a apkelmésso naqsa nak anmen yámet 
égmenek, xámok agko' axta han aqsok kélnaqtósso ektekyawa m'a 
ekyókxoho kañe' nak Israel. 

22Cháxa ekhem aptókagkaxa axta aptéyak keñe han apyenágko apyenéyak, 

nápaqtók Wesse' egegkok yetlo élpayheykekxa apkelwáxok. Tén axta 
apxénakpekxoho makham apteme wesse' apwányam ma'a Salomón, David 
apketche, keñe axta kélteméssesa wesse' apwányam, tén axta Sadoc 
kélteméssesa appasmo apkelmaxnéssesso Dios énxet'ák apagkok. 

23Cháxa ektáhakxa axta aptáha wesse' apwányam Salomón aphakmo m'a 

taháno aphamakxa nak Wesse' egegkok, apyaqmagkasa m'a apyáp David, 
keñe axta apwetaya ekxámokma agko' ma'a aqsok apagkok. 
Apkelyaheykekxók axta han ma'a apyókxoho énxet'ák nak Israel. 

24Keñe m'a apyókxoho apkelámha apmonye'e nak tén han ma'a 

kempakhakma yapmék, ekweykekxoho m'a wesse' apwányam David 
apketchek nak, apkelxéna epasmok ma'a wesse' apwányam Salomón. 

25Wesse' egegkok axta apteméssesso ekyawe agko' kéláyo Salomón 

nápaqta'awók ma'a apyókxoho énxet'ák Israel, keñe han apméssama 
ekyawe agko' apcheymákpoho neyseksa apteme wesse' apwányam, axta 
étémakpok xama enxoho wesse' apwányam kañe' Israel ekteme xa ektéma 
nak, cham'a nano' metyapmakxa axta makham ma'a. 

David apketsapma 

(1 Re 2.10-12) 

26Aptemegkek axta wesse' apwányam David, apketche nak Jesé, cham'a 

ekyókxoho kañe' nak Israel. 

27Cuarenta apyeyam axta weykmok apteme wesse' apwányam ma'a Israel, 

siete apyeyam axta apteme wesse' apwányam ma'a Hebrón, keñe treinta y 
tres apyeyam ma'a Jerusalén. 

28Apwányamók apagko' axta aptemék apketsapma, tásek axta apteme 

apwányamo', xámok axta aqsok apagkok, ekha kéláyo axta han. 
Apyaqmagkassek axta apteme wesse' apwányam ma'a apketche apwesey 
nak Salomón. 

29Naqtáxésamaxcheyk axta weykcha'áhak eknaqtáxésamaxchexa axta chá'a 

aqsok apkelane m'a Dios appeywa aplegasso Samuel, tén han Dios appeywa 
aplegasso Natán keñe han ma'a Gad, apteme axta apwetayo aqsok 
apxekmóssamo Dios, cham'a ektémakxa axta chá'a aqsok apkelane m'a 
wesse' apwányam David, eyeynmo sekxók axta, ekweykmoho m'a néxa 
apteme wesse' apwányam, 

30ekyókxoho aptémakxa axta wesse' apwányam, tén han apmopwána, keñe 

han ektémakxa axta chá'a apweynchámeykha m'a, keñe han ma'a Israel tén 
han ma'a mók apkelókxa nak. 

2 Crónicas 
2 Crónicas 1 

Salomón apkelmaxnagko Dios yaqwayam étak apya'ásegwayam 
(1 Re 3.3-15) 

1Yennaqweykmek axta apteme wesse' apwányam Salomón ma'a aptémakxa 

axta wesse' apwányam, David axta apketche, hakte Wesse' egegkok axta 
appasmók, apyánchessáseykegkók axta han apteme apcheymákpoho. 

2Apkeláneyáha axta apyókxoho énxet'ák Israel: cham'a apkelámha 

apmonye'e nak sẽlpextétamo, tén han ma'a apkeláneykha, keñe han ma'a 
apyókxoho apkelámha apmonye'e nak chá'a nepyeseksa aphawóxama, 
apteme nak chá'a ekha kéláyo m'a kañe' Israel. 

3Keñe axta apmahágko m'a tegma appagkanamap apyetnama axta m'a 

Gabaón, yetlo apkelxegexma m'a apyókxoho énxet'ák apcháncheseykekxa 
axta, hakte axta apyetnók kélpakxanma apchaqneykekxa nak chá'a énxet'ák 
ma'a, Moisés axta apkelánegwayam ma'a yókxexma meykexa nak énxet, 
apteme axta Dios apkeláneykha. 

4Keñe axta m'a yántéseksek ekpagkanamaxche Dios apagkok, apsama 

David eñama m'a Quiriat-jearim ekweykmoho m'a kéllánessamakxa axta 
yaqweykenxa keytek, hakte kélpakxenchessegkek axta m'a Jerusalén. 

5Yetnegkek axta han Gabaón ekpayhókxa kélpakxanma apagkok Wesse' 

egegkok ma'a ekwatnamáxchexa aqsok, élánamáxche axta sawo 
ekyexwase, apkelane axta m'a Besalel, Urí axta apketche, Hur axta aptáwen. 
Apmaheykegkek axta Salomón ma'a tén han ma'a apyókxoho énxet'ák, 
yaqwayam elpaqhetchesakpohok Dios. 

6Apmahágkek axta Salomón ma'a ekyetnamakxa axta m'a 

ekwatnamáxchexa aqsok élánamáxche nak sawo ekyexwase, ekyetnama 
nak nápaqtók Wesse' egegkok, ekpayho nak ma'a kélpakxanma 
apchaqneykekxexa nak chá'a énxet'ák, apnegkenchek axta han mil aqsok 
apkelwatno m'a néten nak ekwatnamáxchexa aqsok. 

7Apxekmowásekpók axta han Dios Salomón xa axta'a nak, aptáhak axta 

apcháneya: “Hélmaxna sa' aqsok apmopmenyého, tén sa' agkések.” 

8Apchátegmowágkek axta Salomón ma'a Dios: “Taqmeleykha agko' axta 

exchep apwáxok apkelányo m'a táta David, keñe ko'o setnéssesa wesse' 
apwányam sekyaqmagkasso m'a. 

9Dios Wesse' ahagkok, elána sa' kaxwók ekyókxoho m'a apkeltennassama 

axta m'a táta David, hakte wesse' apwányam xép etnessásak nepyeseksa 
énxet'ák apxámokma, aphémo nak xapop ánek keso náxop. 

10Hegkés sekya'áseyak tén han sekyekpelchémo yaqwayam altaqmelchesek 

ko'o s'e énxet'ák nak; hakte agkok ko'o hegkeyásak xa, ¡mowanchek alanha 
ko'o s'e énxet'ák apagkok apxámokma nak!” 

11-12Apchátegmowágkek axta Dios ma'a Salomón: “Agkések sa' xép 

apya'áseyak tén han apyekpelchémo, hakte mehelmaxneyk xép yaqwayam 
etnehek ekxámokma aqsok apagkok, keñe han ekha kéláyo, mehelmaxneyk 
han yaqwayam elnápok ma'a apkelenmexma, tén han ma'a ekwenaqte apha, 
wánxa aqsa sélmaxneya apya'áseykegkoho tén han apyekpelchémo, 
yaqwayam elanha m'a énxet'ák ahagkok, sekteméssesa nak xép wesse' 
apwányam apagkok. Almések sa' eyke han ma'a ekxámokma aqsok apagkok 
tén han ekha kéláyo, melweteya axta m'a kelwesse'e apkelwányam 
apmonye'e axta, metnamakxa axta exchep wesse' apwányam, melwetyehek 
sa' eyke han chá'a m'a aptamheykekxa nak chá'a wesse' apwányam 
neptámen xép.” 

13Tén axta aptaqháwo makham Salomón ma'a Jerusalén, apkeñama m'a 

tegma appagkanamap apyetnama axta m'a Gabaón, aptemék axta wesse' 
apwányam Israel, natámen axta apmahéyak ma'a kélpakxanma 
apchaqneykekxexa nak chá'a énxet'ák. 

Salomón aqsok apagkok ekxámokma 

(1 Re 10.26-29; 2 Cr 9.25-28) 

14 Apchánchesákxeyk axta Salomón yátnáxeg apyenyawasso yetlo m'a 

énxet'ák apkelchántamo nak yátnáxeg. Mil cuatrocientos axta ekyókxoho 
yátnáxeg apyenyawasso, keñe doce mil ma'a énxet'ák apkelchántamo nak 
yátnáxeg, apkexpánchessek axta apkelya'asa chá'a m'a kélnegkenmakxa 
axta chá'a yátnáxeg apkelyenyawasso kélanchesso nak kempakhakma, tén 
han ma'a apheykegkaxa axta chá'a wesse' apwányam sẽlpextétamo 
apagkok ma'a Jerusalén. 

15Apxámassegkek apagko' axta sawo élmope élmomnáwa tén han sawo 

ekyátekto élmomnáwa wesse' apwányam ma'a Jerusalén, máxa aqsok apák 
kélchexeykha axta apteméssessók; apxámassegkek axta han cedro yámet, 
ektéma nak higo yámet élámha ekpayhegweykenxa nak xapop. 

16Musri axta apkeleñamak kélnaqlókassama Salomón ma'a yátnáxeg tén han 

ma'a Cilicia, hakte axta apkeleñamak apkelma wesse' apkeláneykha m'a. 

17Seiscientos sawók selyaqye axta ekyánmaga xama yátnáxeg 

apyenyawasso éleñama nak Egipto, keñe ciento cincuenta xama m'a 
yátnáxeg. Apyókxoho apkelwesse'e apkelwányam hititas, tén han sirios axta 
apkelmeykegkok chá'a apkelseykha m'a Salomón axta apkeláneykha. 

 

2 Crónicas 2 

Salomón ekhémo mók apkelpaqhetchásamákpoho m'a Hiram, wesse' 
apwányam nak Tiro 

(1 Re 5.1-18; 7.13-14) 

1Xénchek axta apwáxok Salomón elanaksek xama tegma appagkanamap 

Wesse' egegkok yaqwayam kólpeykeshok chá'a, tén han xama tegma 
apyawe yaqwayam etnehek apagkok. 

2Apkelyésáha axta setenta mil énxet'ák apkelpata chá'a aqsok, keñe ochenta 

mil apkelpáxqatma meteymog, yaqwayam eltemeykha m'a élámhakxa nak 
meteymog, tén axta tres mil apkelámha apmonye'e yaqwayam exegkessesek 
apkeltamheykha. 

3Keñe axta apkeltamho kóltéhek kóltennássekxak Salomón ma'a Hiram, 

wesse' apwányam nak Tiro: “Hetnésses sa' ko'óxa m'a apteméssessamakxa 
axta táta David, apkeláphássessama axta chá'a m'a yámet cedro yaqwayam 
elának xama tegma apyawe yaqwayam exek chá'a. 

4Alanaksek sa' ko'o xama tegma appagkanamap Dios Wesse' ahagkok, 

yaqwayam atnéssesek appagkanamap, tén han awatnések chá'a nápaqtók 
ma'a aqsok ekmátsa nak ekpaqneyam, yaqwayam agkések chá'a m'a pán 
kéleykáseykekxa nak chá'a aphéyak, keñe han chá'a agkések ma'a aqsok 
kélwatno nak chá'a axto'o tén han taxnám, tén han ma'a ekhem sábado, keñe 
han ma'a kélessawássessamókxa nak pelten aphaxnagkok, tén han ma'a 
mók kélessawássessamo kéllánesso nak chá'a m'a Dios Wesse' egegkok, 
élánamáxche nak chá'a m'a kañe' Israel. 

5Apwányam sa' etnehek ma'a tegma peya nak alána', hakte apwányam ma'a 

Dios egagkok, megkaxnawok ma'a ekyókxoho aqsok kéláyókxa nak. 

6¿Yaqsa awanchek kalanaksek xama tegma m'a? Mexók ma'a néten 

ekwánxa nak ekyawe. ¡Megkapayhawok ko'o alanaksek xama tegma, 
megkatnaha enxoho wánxa sekwatnésso m'a aqsok ekmátsa nak 
ekpaqneyam! 

7Heyaphásses sa' ko'o m'a apmopwána aptamheykha nak apkelane sawo 

ekyátekto ekmomnáwa, sawo ekmope ekmomnáwa, sawo ekyexwase, tén 
han ma'a sawo ekyentaxno nak, keñe han ma'a apáwa hómáyok, tén han 
apyexwase, keñe han apáwa apyápaqmate. Tén han ma'a apmopwána nak 
elqahaksek apkeleykmassáseykha, yaqwayam epasmok ma'a 
apkelxekmósso nak apkeltamheykha m'a Judá, tén han Jerusalén, aptegye 
axta m'a táta David. 

8Héláphásses sa' nahan yámet cedro, ciprés tén han yámet sándalo éleñama 

m'a Líbano, hakte ekya'ásegkók ko'o exchep apkeláneykha apwanchek 
elyaqtennek yámet ma'a Líbano. Epasmok sa' xép apkeláneykha séláneykha 
nak ko'o, 

9heyánchessásekxak ekxámokma agko' ma'a yámet, hakte apwányam sa' 

etnehek ma'a tegma peya nak ko'o alána', tén han aptaqmalma apagko'. 

10Almésagkok sa' eyke ko'o aptéyak ma'a apkeltemessáseykha nak xép, tén 

han ma'a apkelyaqtennéyak nak chá'a yámet, cuatro millones cuatrocientos 
kilos hótáhap sa' almésagkok, kaxhok sa' han ma'a apho nak hótáhap, 
cuatrocientos cuarenta mil litros sa' ma'a anmen yámet égmenek, kaxhok sa' 
han ma'a pexmok égmenek nak.” 

11Keñe axta Hiram, wesse' apwányam axta m'a Tiro, apcháphássesa 

Salomón aptáxésso aptáha apcháneya s'e: “Wesse' egegkok 
apteméssessók xép wesse' apwányam apagkok ma'a israelitas, hakte 
apkelásekhayók ma'a énxet'ák apagkok.” 

12“¡Apcheymákpoho sa' kólteméssesek Wesse' egegkok, Dios apagkok nak 

Israel, apkelane axta néten tén han keso náxop, hakte apméssegkek xama 
apketche m'a David apmopwána aqsok, apya'áseykegkoho aqsok, tén han 
apyekpelchémo aqsok, peya nak elanaksek xama tegma appagkanamap 
Wesse' egegkok apagkok, tén han elának xama tegma apyawe yaqwayam 
exek chá'a! 

13Wáphássesek sa' xama énxet apmopwána aqsok tén han 

apya'áseykegkoho aqsok: cham'a Hiram, apmopwána nak ekyókxoho aqsok, 

14étche nak ma'a xama kelán'a eñama nak nepyeseksa Dan énxet'ák 

apagkok, apketche nak ma'a xama énxet apkeñama nak Tiro. Apwanchek 
etneykha elának sawo ekyátekto ekmomnáwa m'a, tén han sawo ekmope 
ekmomnáwa, sawo ekyexwase, sawo ekyentaxno, meteymog, yántéseksek, 
apáwa hómáyok tén han apyápaqmate, apáwa apkexyawe, keñe han ma'a 
apáwa apyexwase, apwanchek han eleykmássesha elqahaksek ma'a 
ekyókxoho mók ektémakxa aqsok kéleykmássesso, apwanchek han elának 
ma'a ekyókxoho mók ektémakxa nak chá'a kélqaháseykha, apcháneyákpo 
enxoho chá'a elának yetlo apkelxegexma'a m'a apkelya'áseykegkoho nak 
chá'a aqsok, ektéma axta apkelásenneykha axta chá'a m'a David, apyáp axta 
exchep, wesse' ahagkok. 

15Elaphásses sa' kaxwók apkeláneykha m'a hótáhap apaktek, tén han ma'a 

apho nak hótáhap, pexmok égmenek keñe han ma'a anmen yámet égmenek, 
apkeltennassama axta elmések. 

16Ólyaqtennek sa' negko'o Líbano m'a ekyókxoho yámet, apkepmenyéxa 

enxoho, yántakpayhe sa' anxatmok ólsakxések ampékeshok wátsam 
ekwányam, ekweykekxoho m'a Jope. Keñe sa' xép elsakxak ekweykekxoho 
m'a Jerusalén.” 

17Tén axta Salomón apkelyetsátekxo m'a apyókxoho énxet'ák apkeleñama 

nak mók nekha, apheykha axta m'a Israel, aptéma axta apkelyetsáteykekxo 



1063 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

m'a apyáp David, ciento cincuenta y tres mil seiscientos axta han apwokmok 
apyókxoho. 

18Aptemessásegkek axta han apkeltamheykha apkelpata chá'a aqsok xa 

énxet'ák nak, setenta mil axta apyókxoho, ochenta mil axta m'a 
apkelpáxqáteykekxa nak chá'a meteymog ma'a élámhakxa nak meteymog, 
keñe tres mil seiscientos apkelámha apmonye'e yaqwayam exegkessesek 
chá'a apkeltamheykha m'a énxet'ák. 

 

2 Crónicas 3 
Salomón apkelane tegma appagkanamap 

(1 Re 6.1-38) 

1 Apcheynamók axta apkelánesso Salomón Wesse' egegkok tegma 

appagkanamap apagkok ma'a Jerusalén, cham'a egkexe nak Moria, 
apxekmowásamákpexa axta Wesse' egegkok ma'a David, apyáp axta, 
cham'a apkelyessáseykegkaxa axta yaqwayam étek ma'a David, 
apkexakkassamakxa axta chá'a apyempe'ék hótáhap apaktek ma'a Ornán, 
apteme axta jebuseo. 

2Apcheynamók axta apkelane tegma ektáhakxa axta ánet ekhem ekxega m'a 

apqánet pelten, ekweykmo axta cuatro apyeyam apteme wesse' apwányam. 

3Keso ekwánxa axta chá'a élwenaqte apnegkenchesso tegma apowhók 

apkelane Salomón se'e: veintisiete metros axta m'a ekwegqakxa', keñe 
nueve metros ma'a ekpayhakxa'. 

4Nueve metros axta ekwenaqte m'a apwáxok émha amonye' nentaxnamakxa 

nak tegma appagkanamap, hawók axta m'a appayhakxa nak tegma, keñe 
axta han nueve metros ma'a ekmahéyak nak néten. Apkelyepetchessek axta 
han Salomón sawo ekyátekto ekmomnáwa agko' ma'a nentaxnamakxa nak 
apwáxok, 

5apkelyepetchessek axta han yántéseksek pino m'a apwáxok neyseksa nak 

tegma, tén axta apkelyepetchásekxo han ma'a sawo ekyátekto ekmomnáwa 
ektaqmalma, apkeleykmassáseykha axta han áxa m'a, tén han cadenas 
kéleykmássesso, 

6apkelyepetchessek axta han apkelnáxegkáseyncha'a m'a meteymog 

éltaqmalma nak. Keltássók agko' axta han ma'a sawo ekyátekto ekmomnáwa 
apkelmeykha axta. 

7Apkelyepetchessegkek axta sawo ekyátekto ekmomnáwa ekyókxoho m'a 

kañe' apwáxok nak tegma: cham'a éltegyésso nak, tén han ma'a nekhaw'ék 
átog nak, nápakhaw'ék tén han ma'a atña'ák nak, apkelqahássek axta han 
apkeleykmassáseyncha'a Dios apkelásenneykha ekha apxempenák ma'a 
nápakhaw'ék nak tegma. 

8 Apkelanak axta han Kañe' Ekpagkanamaxchexa agko'. Nueve metros axta 

ekwegqakxa', hawók axta m'a appayhakxa nak tegma appagkanamap, 
nueve metros axta han ma'a appayhakxa nak. Tén axta apkelyepetchesa han 
ma'a sawo ekyátekto ekmomnáwa ektaqmalma, veinte mil kilos axta apmáha 
apkelyepetchesa xa ekyókxoho nak. 

9Quinientos cincuenta gramos axta chá'a ekwánxa ekyentaxno xama m'a 

láwa. Apkelyepetchessek axta han sawo ekyátekto ekmomnáwa m'a tegma 
néten apwáxok nak. 

10 Apkeltamhók axta kóleykmássesha apqánet Dios apkelásenneykha ekha 

apxempenák ma'a Kañe' Ekpagkanamaxchexa agko' nak, sawo ekyátekto 
ekmomnáwa axta han kélyepetchásak ma'a. 

11Nueve metros axta ekwenaqte ekyókxoho apxempenák ma'a Dios 

apkelásenneykha ekha nak apxempenák; dos metros veinticinco centímetros 
axta chá'a xama apxempenek ektekxekweykmoho m'a nápakha tegma nak, 
keñe axta m'a mók nak, hawók axta han ma'a ekwánxa nak, 
ektekxekweykekxoho axta chá'a naw'a m'a mók apxempenek nak Dios 
apchásenneykha ekha apxempenák. 

12Hawók axta han ma'a pók Dios apchásenneykha axta apxempenák, hawók 

axta m'a ekwánxa axta élwenaqte, ektekxekweykmoho axta chá'a m'a 
nápakha tegma nak, hawók axta han ekwenaqte m'a mók apxempenek, 
ektekxekweykmoho axta han apxempenek naw'a m'a pók Dios 
apchásenneykha ekha apxempenák. 

13Apchaqneykha axta han chá'a xa Dios apkelásenneykha ekha apxempenák 

nak, ekwayam nak nueve metros apxempenák ekyókxoho, apkelpayhémok 
axta apkelenmexmo m'a neyseksa apwáxok tegma nak. 

14Apkelanak axta han apáwa kélmakheyáseykha appesyam-apyexwase, 

hómáyok tén han ma'a apkeláxñeyo nak, apkeltamhók axta han kólótek 
kólyepetchesek kéleykmassáseykha Dios apkelásenneykha ekha 
apxempenák nápakha'. 

Ánet élámha kélchenegkáseyak 

(1 Re 7.15-22) 

15Apkeláneyak axta Salomón ánet élámha, dieciséis metros élwenaqte 

élmahéyak néten, yaqwayam elánchesek ma'a apmonye' nak tegma 
appagkanamap. Dos metros veinticinco centímetros axta élwenaqte m'a 
apqatkok. 

16Apkeláneyak axta han cadena ekho kélnatanma, keñe axta 

apkelchexnágko m'a néten nak élámha; apkeláneyak axta han cien 
yántakyexna kéleykmássesso, apkelchexnágkek axta chá'a m'a neyseksa 
nak cadenas. 

17Apkelánchásegkek axta élámha m'a apmonye' nak tegma appagkanamap, 

xama axta m'a nélya'assamakxa', keñe axta mók ma'a nepsagqalwa. Jaquín 
axta aptemessásak ekwesey m'a émha nak nélya'assamakxa', keñe axta 
Boaz ma'a émha nak nepsagqalwa. 

 

2 Crónicas 4 
Aqsok kélmeykha tegma appagkanamap 

(1 Re 7.23-51) 

1 Apkelanak axta han Salomón aqsok ekwatnamáxchexa sawo ekyexwase, 

nueve metros axta ekwegqakxa', keñe nueve metros han ekpayhakxa', keñe 
cuatro metros y medio m'a ekmahéyak néten. 

2Apkelanak axta han xama kélyátamakxa yegmen ekyawe sawo ekyexwase, 

yaqwayam kólyetmok yegmen. Cuatro metros y medio axta átog, ekyaqye 
axta han ma'a. Dos metros veinticinco centímetros axta ekmahéyak néten, 
trece metros y medio axta ekyaqye. 

3Weyke kelennay'awók kéleykmássesso axta han kelyáqtók ma'a kóneg nak 

kélyátamakxa yegmen, tén han ma'a nekhaw'ék nak, ánet éléweykekxa axta 
han, cuarenta y cinco centímetros axta chá'a xama malámog élyáqtamakxa 
mók ma'a diez weyke kelennay'awo nak, yepetcheykekxeyk axta m'a 
kélyátamakxa nak yegmen. 

4Kélpekkenmeyk axta néten ma'a doce weyke kelennay'awók 

kéleykmássesso nak sawo ekyexwase, ántánxo axta kelpayhémok ma'a 
nexcheyha, ántánxo axta han nepyeyam, ántánxo axta han ma'a ekpayho 
nak ekteyapmakxa ekhem, keñe han ántánxo m'a ekpayho nak taxnegwánxa 
ekhem. Kañe' axta kelpeheweykekxak ma'a ataqla amagkok nak, 
kéltahanchessegkek axta m'a kélyátamakxa nak yegmen. 

5Ocho centímetros axta ekyentaxno émpehek xa kélyátamakxa nak yegmen; 

kéleykmássessamók axta han pánaqte exnamok axagkok ma'a nekhaw'ék 
nak, sesenta y seis mil litros axta awanchek kalának yegmen. 

6 Apkelanak axta han diez kélyátamakxa yegmen sawo ekyexwase 

yaqwayam kólyenyesagkok chá'a aqsok, cinco axta apnegkenmak ma'a 
nélya'assamakxa', keñe cinco han ma'a nepsagqalwa. Axta 
kélyenyessamakxa chá'a ekyókxoho aqsok kélmeykha nak chá'a m'a 
élánamáxche ekwatnamáxche aqsok; keñe m'a kélyátamakxa yegmen 
ekyawe nak, apkelmaxnéssesso Dios énxet'ák apagkok axta chá'a 
apkelyenyessamakxa apmék. 

7  Apkelanak axta han diez cháléwasso élyawe sawo ekyátekto ekmomnáwa 

ektémakxa axta chá'a élánamáxche', apnegkenwákxeyk axta m'a tegma 
appagkanamap, cinco axta m'a ekpayho nak nélya'assamakxa', cinco han 
ma'a nepsagqalwa. 

8Apkelanak axta han diez mésa, apnegkenwákxeyk axta han ma'a tegma 

appagkanamap nak, cinco axta m'a nélya'assamakxa', cinco han ma'a 
nepsagqalwa. Apkelanak axta han cien egheykok élyawe sawo ekyátekto 
ekmomnáwa. 

9Apkelánessek axta han tegma apwáxok apheykegkaxa m'a 

apkelmaxnéssesso Dios énxet'ák apagkok, keñe han ma'a tegma apwáxok 
ekyetno nak neyseksa, yetlo atña'ák apagkok, apkelyepetchessek axta han 
sawo ekyexwase. 

10Appekkenchek axta han kélyátamakxa yegmen ekyawe m'a ekpayho nak 

nélya'assamakxa' m'a tegma appagkanamap, ekpeheweykekxo nak nekha 
taxnegwánxa ekhem. 

11Apkelánegkek axta han weygke m'a Hiram, pála tén han egheykok élyawe, 

cháxa appenchesa axta ekyókxoho aptamheykha apkelánesso aqsok 
Salomón, cham'a Wesse' egegkok tegma appagkanamap apagkok. 

12Apkeláneyak axta ánet élámha, tén han ánet apqatkok élyaqye ekhéyak 

ma'a néten, tén han ánet sawo élyagqáxeykha yaqwayam kólyepetchesek 
ma'a apqatkok nak, 

13apkeláneyak axta cuatrocientos yántakyexna yaqwayam kaxnagkok 

nekhaw'ék ma'a ánet sawo élyagqáxeykha nak, ánet éléweykekxa chá'a 
xama nekha m'a sawo élyagqáxeykha, kélwakhasso nak apqatkok élyaqye 
ekhéyak axta m'a néten nak élámha; 

14tén han diez awhók élyennaqtéssamakxa, keñe han diez kélyátamakxa 

yegmen yaqwayam enxoho kólnegkenek chá'a m'a néten nak; 

15tén han kélyátamakxa yegmen ekyawe yaqwayam kólyetmok chá'a 

yegmen, yetlo doce weyke kelennay'awók kéleykmássesso ekhéyak ma'a 
kóneg, 

16tén han táhap kélxata, pála tén han kelyetxaqxo apto. Sawo ekyexwase 

kélyenmáseykekxa axta han ekyókxoho m'a aqsok kélmeykegkaxa', 
apkelánesso axta Hiram ma'a wesse' apwányam Salomón, yaqwayam 
kólmaha m'a Wesse' egegkok tegma appagkanamap apagkok, cham'a Hiram 
apmopwána axta aqsok. 

17Axta apkelánegweykmok chá'a apkelpeykeseykekxo m'a yagkamex nak 

yókxexma Jordán, cham'a teyp nak Sucot halep nak Saretán. 

18Apxámassamók axta apkelane Salomón ma'a aqsok kélmeykegkaxa nak 

sawo ekyexwase, axta kaxeyenmak apwáxok elyetsetagkok ekwánxa. 

19Apkeltamhók axta han kóllanaksek Salomón ekyókxoho aqsok 

kélmeykegkaxa ekhéyak nak ma'a Dios tegma appagkanamap apagkok: 
cham'a ekwatnamáxchexa nak aqsok élánamáxche sawo ekyátekto 

ekmomnáwa, tén han mésa kélnegkenmakxa axta chá'a néten ma'a pán 
kélpagkanchesso nak Wesse' egegkok, 

20tén han cháléwasso élyawe sawo ekyátekto ekmomnáwa agko', yetlo 

cháléwasso étkók agkok ekyetnama nak ma'a amonye' Kañe' 
Ekpagkanamaxchexa agko', ekhawo ektémakxa axta chá'a 
negánémaxchexa antéhek ólápogwatchesek; 

21tén han ma'a pánaqte exnók kéleykmássesso nak, cháléwasso étkók tén 

han kélmésso nak chá'a átex, sawo ekyátekto ekmomnáwa ektaqmalma 
agko' axta han; 

22tén han ma'a kélmeykha nak chá'a kólsapanchesek cháléwasso, egheykok 

élyawe, yekwékto élyawe tén han ma'a aqsok ánek ekmátsa nak 
ekpaqneyam axagkok, sawo ekyátekto ekmomnáwa éltaqmalma agko' axta 
han ekyókxoho xa. Sawo ekyátekto ekmomnáwa axta han ma'a 
nentaxnamakxa nak tegma appagkanamap, cham'a atña'ák kañe' nak, keñe 
han ma'a atña'ák Kañe' Ekpagkanamaxchexa agko', tén han ma'a atña'ák 
apagkok nak ma'a tegma appagkanamap. 

 

2 Crónicas 5 

1 Xama axta ekpenchásexko ekyókxoho nentamheykha apkeltémo axta 

kalanaxchek Salomón ma'a Wesse' egegkok tegma appagkanamap 
apagkok, apkelsókek axta Salomón aqsok kélmeykegkaxa nak sawo 
ekyátekto élmomnáwa, tén han sawo ekmope élmomnáwa, 
apkelpagkanchesso axta Wesse' egegkok ma'a David, apyáp axta, 
apxátawokmek axta m'a kélxátamakxa axta chá'a aqsok élmomnáwa m'a 
Dios tegma appagkanamap apagkok. 

Yántéseksek ekhémo mók nélpaqhetchásamáxkoho kélso m'a tegma 
appagkanamap 

(1 Re 8.1-11) 

2 Apchánchesákxeyk axta Salomón apkelámha apmonye'e Israel ma'a 

Jerusalén, tén han ma'a apyókxoho apkelámha apmonye'e nepyeseksa 
énxet'ák apagkok, tén han ma'a apkelámha apmonye'e nak chá'a apxanák 
ma'a israelitas, yaqwayam esakxak Wesse' egegkok yántéseksek apagkok 
ekhémo mók nélpaqhetchásamáxkoho, eñama m'a Sión, cham'a Tegma 
Apyawe apagkok axta m'a David. 

3Apchaqnákxeyk axta yetlo wesse' apwányam Salomón ma'a apyókxoho 

israelitas, cham'a ekhem ekyetnamakxa axta chá'a kélessawássessamo, 
ekhem siete, cháxa apyeyam nak. 

4Apkelwákxeyk axta apyókxoho apkelámha apmonye'e nak Israel, keñe 

levitas apma m'a yántéseksek, 

5keñe axta apsákxo yetlo m'a kélpakxanma apchaqneykekxexa axta chá'a 

énxet'ák, keñe han ma'a ekyókxoho aqsok kélmeykegkaxa 
élpagkanamaxche ekhéyak axta m'a kañe', apkelsawa axta m'a 
apkelmaxnéssesso Dios énxet'ák apagkok tén han ma'a levitas. 

6Apchaqnáha axta amonye' yántéseksek ma'a apyókxoho israelitas, 

apchaqneykekxa axta xamo' ma'a wesse' apwányam Salomón, 
apkelnáhakkassek axta chá'a nepkések, tén han weyke kelennay'awók 
ekxámokma agko', mogwanchek axta ólyetsetek ekwánxa. 

7Apchaqxegkessákxeyk axta tegma appagkanamap apkelmaxnéssesso Dios 

énxet'ák apagkok ma'a Wesse' egegkok yántéseksek apagkok ekhémo mók 
nélpaqhetchásamáxkoho, ekweykekxoho m'a Kañe' Ekpagkanamaxchexa 
agko' nak, kóneg nak apxempenák ma'a Dios apkelásenneykha, 

8apkelpeykessamakxa axta apxempenák néten ekyetnamakxa yántéseksek, 

apkeláhakkassegkek axta apxempenák ma'a yántéseksek, tén han ma'a 
yámet kélatchesso nak nekhaw'ék. 

9Ahóxekcha'awók agko' axta m'a yámet kélatchesso nak nekhaw'ék, 

agwethok axta naw'ék ma'a Kañe' nak Ekpagkanamaxchexa, amonye' nak 
ma'a Kañe' Ekpagkanamaxchexa agko', magwetyehek axta eyke 
keyphagwomhok ma'a yókxexma; makhemek makham ekteme ekyetno xa 
ektáha nak. 

10Méko axta aqsok ma'a kañe' nak yántéseksek, wánxa axta aqsa m'a ánet 

meteymog élpayhe, Moisés axta apxata m'a yókxexma Horeb, cham'a 
meteymog élpayhe apkelánesso axta Wesse' egegkok israelitas ekhémo 
mók apkelpaqhetchásamákpoho, apkelánteyapma axta m'a Egipto. 

11  Apkelántekkek axta apkelmaxnéssesso Dios énxet'ák apagkok ma'a Kañe' 

Ekpagkanamaxchexa nak. Kélmópessásekxeyk axta apyempe'ék apyókxoho 
ektáha axta apkelwayam ma'a, meyke kéllányo m'a ektémakxa nak 
apkeltamheykha. 

12Apyókxoho levitas ektáha axta chá'a apkelmeneykmasso: cham'a Asaf, 

Hemán tén han Jedutún, yetlo apketchek, tén han ma'a apnámakkok, 
apchaqnáha axta m'a ekpayho nak ekteyapmakxa ekhem ekyetnamakxa m'a 
ekwatnamáxchexa aqsok, yetlo apkelántaxneykekxa m'a apáwa 
apkelexyawe. Yetneyk axta m'a kélaqtáwasso élpayhe, yát'axpog tén han 
arpa. Ciento veinte apkelmaxnéssesso Dios énxet'ák apagkok axta han 
apkelxegexma'a, apkelpáwasso axta m'a apkelaqkahasso. 

13Apyókxoho axta han appasmeykxak apkelpáwasa m'a apkelaqkahasso, 

appasmeykxeyk axta apkelmeneykmasa yaqwayam elpeykeshok Wesse' 
egegkok, tén han egkések ekxeyenma apkelwáxok, apkelpáwassek axta 
apkelaqkahasso, tén han ma'a apkelaqtáwasso nak élyaqye, tén han ma'a 
mók ektémakxa nak kélpáwasso, neyseksa apteme apkelmeneykmasso s'e: 

“Kólpeykesho Wesse' egegkok, hakte tásek apwáxok ma'a, 
megkamassegwomek han segásekhayo.” Yetlókok axta han eklánegwe 
yaphope m'a Wesse' egegkok tegma appagkanamap apagkok nak, 

14mopwanchek axta apmako ellenxanmagkohok apkeláneyak 

apkeltamheykha apkelmaxnéssesso Dios énxet'ák apagkok ma'a, hakte 
yaphope axta tawassáseyha, hakte lanawók agko' axta Wesse' egegkok 
élseyéxma apagkok ma'a kañe' tegma appagkanamap nak. 

 

2 Crónicas 6 
Salomón appagkanchesso Dios tegma appagkanamap 

(1 Re 8.12-66) 

1Tén axta aptáha Salomón se'e: “Wesse' egegkok, apxeyenmeyk xép apha 

neyseksa ekyáqtésakxa exma. 

2Élánéssek eyke ko'o exchep kaxwók xama tegma appagkanamap 

yaqwayam exek chá'a, xama aphamakxa meyke néxa.” 

3Tén axta appeynchákpoho wesse' apwányam, appayhékxoho m'a 

apchaqnágkaxa axta apyókxoho israelitas, tén axta apkelmaxnéssesa 
apkeltamho kataqmelek apheykha 

4aptáhak axta s'e: “Apcheymákpoho sa' kólteméssesek Wesse' egegkok, 

Dios apagkok nak Israel, hakte apkelanak ekyókxoho m'a 
apkeltennassamakxa axta elának ma'a David, táta axta, aptéma axta 
apkenagkama s'e: 

5‘Axta ko'o alyéseykha xama tegma apwányam nepyeseksa m'a apyókxoho 

énxet'ák nak Israel, sekxók axta sélántekkessama énxet'ák ahagkok ma'a 
Egipto, ekwokmoho makham se'e kaxwo' nak, yaqwayam enxoho elanakpok 
xama tegma appagkanamap ekxénamaxchexa sekwesey, axta han 
alyéseykha xama énxet enxoho yaqwayam etnehek apnaqleykha énxet'ák 
ahagkok Israel, 

6Jerusalén axta eyke élyéseykha yaqwánxa katnehek ekxénamaxchexa 

sekwesey, élyéseykha axta han David yaqwayam enxoho etnehek 
apkeláneykha énxet'ák ahagkok Israel.’ 

7Xeyenmeyk axta apwáxok táta David elanaksek xama tegma 

appagkanamap ma'a Wesse' egegkok, Dios nak Israel. 

8Aptáhak axta apcháneya Wesse' egegkok se'e: ‘Tásek aptáhakxa apmako 

hélanaksek xama tegma appagkanamap; 

9háwe sa' eyke exchep yaqwayam elána', sa' eyke m'a apketche peya nak 

éta'. Sa' hélanaksek ko'o tegma appagkanamap ma'a.’ 

10“Apkeláneyak axta Wesse' egegkok ma'a apxeyenma axta elána', ko'o 

kaxwók wesse' apwányam ma'a Israel, sekyaqmagkasso m'a táta David, 
élánéssek han tegma appagkanamap ma'a Wesse' egegkok, Dios apagkok 
nak Israel, ekhawo aptémakxa axta apxeyenma. 

11Ekpekkenwokmek han yántéseksek ma'a ekyetnamakxa nak ekhémo mók 

nélpaqhetchásamáxkoho, apkelánesso axta Wesse' egegkok ma'a 
israelitas.” 

12Tén axta apkenegwokmo Salomón ma'a amonye' nak ekwatnamáxchexa 

aqsok, Wesse' egegkok nak apagkok, nápaqta'awók ma'a apyókxoho 
énxet'ák Israel, apkelya'ássek axta néten apmék. 

13Apkeláneyak axta han Salomón negkenmeykegkaxa néten ma'a neyseksa 

apwáxok tegma nak, sawo ekyexwase, dos metros veinticinco centímetros 
axta ekwegqakxa', hawók axta han ma'a ekpayhakxa nak, keñe un metro 
treinta y cinco centímetros ma'a ekmahéyak ma'a néten, cha'a 
apkenmágkaxa axta néten nak, apkeltekxekkek axta aptapnák nápaqta'awók 
ma'a apyókxoho énxet'ák Israel, apkelya'ássek axta néten apmék, 

14aptáha s'e: “Wesse' egegkok, Dios nak Israel: méko exchep ekhawo m'a 

néten, tén han keso náxop, apkeláneya nak chá'a m'a ekhémo mók 
nélpaqhetchásamáxkoho, apxekmóssama nak chá'a ektaqmeleykha 
apwáxok ma'a ektáha nak chá'a apkelyetleykha ekmámenyého agko' 
apkelwáxok; 

15apkelanak xép ma'a apkeltennassama axta elának David, táta axta. 

Sakhem apkelana m'a ekyókxoho apxeyenma axta elána'. 

16Wesse' egegkok, Dios nak Israel, elána han ma'a apkeltennassama axta 

m'a David, táta axta, aptéma axta s'e: etepagkok sa' chá'a aptamhéyak 
apkelwesse'e apkelwányam Israel ma'a aptawán'ák neptámen nak, 
apkelánegkoho enxoho chá'a apkeltémakxa m'a apketchek nak, 
apkelánegko enxoho han segánamakxa apagkok, ektéma axta chá'a 
apkeláneya m'a David. 

17Wesse' egegkok, Dios nak Israel, yána sa' katyapok ekyókxoho m'a 

apkeltennassama axta m'a táta axta ko'o David, apteme axta apkeláneykha. 

18 “Wánxa agkok, ¿naqsóya apmopwána exek Dios náxop nepyeseksa 

énxet'ák? Mopwanchek exhok ekwánxa nak ekyawe néten, ¡ekyágwánxa 
agkok mexók se'e tegma appagkanamap sélánésso nak xép! 

19Dios Wesse' ahagkok, yeyxho sélmaxnagko; yeyxho sekwóneykha 

sélmaxneya nak xép. 

20Ná elwátessem apkeláneykha s'e tegma appagkanamap nak, ekhem tén 

han axta'a, apxeyenmakxa axta exchep katnehek ekxénamaxchexa 
apwesey. Yeyxho sélmaxnagko ko'o sektáha nak xép apkeláneykha. 

21Yeyxho sélmaxnagko, tén han apkelmaxneyéyak nak énxet'ák apagkok 

Israel, apkelpayhentámho enxoho chá'a s'e. Yeyxho sa' ma'a aphakxa nak 
néten, ná eyaqmagkásekxa aqsa nentémakxa mólya'assáxma. 

22“Asagkek sa' agkok chá'a apteméssesakxa pók xama énxet, 

apcháneyákpek sa' agkok emyenták se'e tegma appagkanamap nak, 
exénwaták aptáhakxa s'e ekwatnamáxchexa nak aqsok, 

23yeyxho sa' xeyep ma'a aphakxa nak néten, elána sa' nahan; etnésses sa' 

ekpayhawo nak etnéssesek ma'a apkeláneykha. Eñássesagkoho sa' ma'a 
ektáha nak apsexnánémap, yána sa' kaphewakxak ma'a 
kéllegassáseykegkoho, eñama aptémakxa ekmaso, etnésses sa' han 
ekpayhawo nak kólteméssesek ma'a meyke nak aptémakxa. 

24“Apnaqtawásegkók sa' agkok chá'a apkelenmexma m'a israelitas énxet'ák 

apagkok nak xép, eñama apkelánéyak melya'assáxma apkenmexeykekxa 
exchep, keñe apkelyaweykto enxoho chá'a elpeykessetámhok apwesey, 
apkelmaxneyágko enxoho chá'a elmeyenták se'e tegma appagkanamap nak, 

25yeyxho sa' xeyep ma'a aphakxa nak néten, ná eyaqmagkásekxa aqsa 

apkeltémakxa melya'assáxma, yána elmeyekxak makham ma'a apkelókxa 
apméssamakxa axta, tén han ma'a apyapmeyk nanók axta. 

26“Meyke yegmen sa' agkok nahan entáhak megkammaka enxoho, eñama 

apkeláneyak melya'assáxma énxet'ák apkenmexeykekxa exchep, keñe sa' 
apkelpayhentámho enxoho elmaxneyagkok se'e, tén han apkelpeykásawo 
enxoho apwesey, tén han apkelwátesagko enxoho apkeláneyak 
melya'assáxma eñama apkellegassáseykegkoho exchep, 

27yeyxho sa' xeyep ma'a aphakxa nak néten, ná eyaqmagkásekxa 

apkeltémakxa melya'assáxma m'a apkeláneykha, énxet'ák apagkok nak 
Israel, elxekmós ma'a ámay ektaqmalma eyeyméxko nak elyetlók. Yáphés 
sa' ekmámeye s'e xapop nak, apmeyáseykekxa axta m'a énxet'ák apagkok. 

28“Meyk segaqhe sa' agkok tépak se'e apchókxa nak, essenhan negmasse 

ekmaso, essenhan élyamégko enxoho aqsok kélcheneykekxa eñama 
ekmexanma, essenhan ekwa'a enxoho askok ekto kélcheneykekxa', sawa' 
essenhan kéyek; apwakhegwa'a enxoho han sẽlenmexma s'e tegma 
apkelyawe egagkok nak, tén han segketamokmo enxoho, essenhan 
segáhapwa'a enxoho mók ektémakxa ekmaso negheykha, essenhan ma'a 
negmasse, 

29-30yeyxho sa' xép ekyókxoho kélmaxnagko aptamhéyak nak chá'a m'a 

énxet'ák, essenhan ma'a apyókxoho énxet'ák Israel, apkelwet'a enxoho chá'a 
ekmaso apheykha tén han apkellegeykegkoho, apkelya'asa enxoho chá'a 
néten apmék etnahagkok nempeywa nélmaxnagko elpayhentámhok se'e 
tegma appagkanamap nak. Yeyxho sa' xeyep ma'a aphakxa nak néten, ná 
eyaqmagkásekxa aqsa apkeltémakxa melya'assáxma; etnésses sa' chá'a 

xama m'a ekpayhawo nak chá'a etnéssesek ektémakxa aqsok apkelane, 
hakte xép apwánxa apya'áseykegkoho ektémakxa ekmáheyo apwáxok 
elának énxet. 

31Keñe sa' yáwhok chá'a, tén han elyahakxohok chá'a neyseksa apheykha 

s'e xapop nak, apmésso axta exchep ma'a ẽlyapmeyk nanók axta negko'o. 

32“Tén han ma'a énxet apkeñama nak mók nekha, metnaha nak énxet'ák 

apagkok, apkeñama nak xapop makhawók agko', eñama aplege exchep 
apwesey ekyawe, tén han ma'a apmopwána, appayhentámho enxoho 
etnehek nempeywa nélmaxnagko s'e tegma appagkanamap nak, 

33yeyxho sa' xeyep ma'a aphakxa nak néten, egkés sa' xép ekyókxoho m'a 

aqsok apkelmaxnagko, yaqwayam sa' elyekpelkohok xép ma'a apyókxoho 
pók aptémakxa nak énxet'ák keso náxop, tén han yáwhok chá'a, 
aptamheykegko nak ma'a énxet'ák apagkok Israel, tén han elya'asagkohok 
ekxénamaxchexa apwesey s'e tegma appagkanamap nak, sélánésso axta 
ko'o exchep. 

34“Apkelxegkek sa' agkok énxet'ák apagkok yaqwayam elnapakpok ma'a 

katnaha nak apnámakkok, apmakókxa enxoho chá'a exchep eláphaksek, 
apkelpayhentamok sa' agkok elmaxneyagkok se'e tegma apwányam 
apkelyéseykegkaxa axta exchep, tén han se'e tegma appagkanamap 
sélánésso axta ko'o exchep, 

35yeyxho sa' xeyep nempeywa nélmaxnagko apagkok ma'a néten aphakxa 

nak, epásem sa'. 

36“Apkelánegkek sa' agkok han melya'assáxma yenmexek xép, hakte méko 

xama énxet enxoho melánekxa mey'assáxma, keñe apkeltaqnaweygko 
enxoho exchep elmések ma'a katnaha nak apnámakkok yaqwayam enxoho 
elmok, keñe enaqlakxak ma'a mók apkelókxa, cham'a makhawo' nak 
essenhan ma'a keto' nak, 

37xénwokmek sa' agkok apkelwáxok elyo'ótak makham xép neyseksa 

apheykha m'a yókxexma kélya'assamakxa axta, apwónéncha'a enxoho tén 
han apkelya'ásegwokmo enxoho apkeláneyak melya'assáxma, tén han 
apkeláneyak apkeltémakxa ekmaso, 

38apya'aweykto enxoho yetlo ekmáyheykegkoho agko' apkelwáxok ma'a 

apchókxa kélya'assamakxa axta kélnaqleykekxo apkelmomakpo, 
apkelpayhentámho enxoho elmaxneyagkok se'e xapop apméssamakxa axta 
apyapmeyk nano', tén han se'e tegma apwányam apkelyéseykegkaxa axta, 
keñe han se'e tegma appagkanamap sélánésso axta ko'o exchep, 

39yeyxho sa' xeyep nempeywa nélmaxnagko apagkok ma'a néten aphakxa 

nak, epásem sa', ná eyaqmagkásekxa aqsa apkeltémakxa melya'assáxma 
m'a énxet'ák apagkok, eñama apkenmexeykekxa exchep. 

40“Dios ahagkok, ema sa' chá'a takha' ektamhomaxche nempeywa 

nélmaxnagko s'e yókxexma nak, yeyxho sa' chá'a. 

41 “Dios Wesse' egegkok, yempekxa néten éxyem yetlo yántéseksek 

ekyennaqte emyenták ma'a yaqwánxa nak exek, Dios Wesse' egegkok, 
ewakhésakpok sa' nélwagkásamáxche teyp ma'a apkelmaxnéssesso nak 
énxet'ák apagkok, kalpayhekxak sa' apkelwáxok ma'a ektáha nak 
meyenseyam apkelyetleykha. 

42Dios Wesse' egegkok, ná etaqnawágwom aqsa m'a wesse' apwányam 

ektáha axta exchep apkelyéseykha. Kaxénwakxoho sa' apwáxok ektémakxa 
axta apchásekhayo m'a David xép axta apkeláneykha.” 

 

2 Crónicas 7 

1 Xama axta appenchesa apteme nempeywa nélmaxnagko Salomón, 

yetlókok axta ektéyam táxa eñama néten, sawhawók axta élwatna 
ekyókxoho aqsok élwatnamáxche tén han aqsok ektekyawa nak, lanawók 
axta Wesse' egegkok élseyéxma apagkok ma'a kañe' tegma appagkanamap, 

2mopwanchek axta apmako elántaxnegwakxak apkelmaxnéssesso Dios 

énxet'ák apagkok ma'a. 

3Xama axta apkelwet'a apyókxoho israelitas ekweywento táxa m'a néten nak 

tegma appagkanamap, tén han Wesse' egegkok élseyéxma apagkok, 
apkeltekxeyágkek axta aptapnák apkelháxahágko ekwokmoho apkeltekxeya 
nápaqta'a m'a meteymog kélnegkenma nak náxop, apkelpeykásawók axta 
tén han apkelmésa ekxeyenma apkelwáxok Wesse' egegkok, aptáha chá'a 
apkelánekxoho apkelpeywa s'e: “Tásek apwáxok ma'a, 
megkamassegwomek han ektémakxa segásekhayo.” 

4Keñe axta natámen apmésa wesse' apwányam tén han apyókxoho énxet'ák, 

apkelmésa aqsok ektekyawa m'a Wesse' egegkok. 

5Veintidós mil weyke kelennay'awók axta apkelnápak ma'a wesse' 

apwányam Salomón, apkelmésa Wesse' egegkok, keñe ciento veinte mil 
nepkések. Cháxa aptáhakxa axta wesse' apwányam, tén han apyókxoho 
énxet'ák nak, apteméssesa appagkanamap ma'a Dios tegma appagkanamap 
apagkok. 

6Apchaqnáha axta chá'a apkelmaxnéssesso Dios énxet'ák apagkok ma'a 

apkeltamheykegkaxa axta chá'a, tén han levitas, yetlo apkelmeykha m'a 
apkelpáwasso élpagkanamaxche apkelane axta David, yaqwayam étlókasek 
negmeneykmasso ektéma nak se'e: “Megkamassegwomek segásekhayo”, 
apmeneykmassama axta chá'a David apyetlókassama xa apkelpáwasso nak. 
Keñe axta apkelmaxnéssesso Dios énxet'ák apagkok apkelpáwasa 

apkelaqkahasso apmonye'e m'a énxet'ák, ekpayhókxa axta apchaqnágkaxa 
m'a apyókxoho énxet'ák Israel. 

7Ekpagkanamaxche axta han aptemessásak Salomón ma'a neyseksa 

apwáxok tegma ekpayho nak ma'a apmonye' nak Wesse' egegkok tegma 
appagkanamap apagkok, hakte axta apkelwatnak aqsok ma'a, tén han 
pexmok agkok nak aqsok apkelnapma segwetassamo nak 
sẽlásekheykekxoho, hakte axta kaxnawok aqsok apkelwatno m'a apkelane 
axta ekwatnamáxchexa aqsok sawo ekyexwase, tén han ma'a aqsok aktek 
kélcheneykekxa' kélmésso naqsa, keñe han ma'a pexmok. 

8Apkelanak axta Salomón apkelsawássessamo kélpakxeneykegkaxa nak 

yenta'a aktegák étkók, tén han ma'a apyókxoho énxet'ák Israel, apxámok 
apagko' axta apkelwe apkeleñama m'a nentaxnamakxa nak Hamat, 
ekweykmoho m'a alwáta étkok nak Egipto. 

9Mók ekhem axta apkelánegko néxa apkelsawássessamo, hakte siete 

ekhem axta wokmok apkelsawássessamo apteméssesa ekpagkanamaxche 
m'a ekwatnamáxchexa nak aqsok, keñe axta han siete ekhem 
apkelsawassásawo m'a kélpakxeneykegkaxa nak yenta'a aktegák étkók. 

10Keñe axta ekhem veintitrés aptáha axta siete pelten, apkelaphássek axta 

wesse' apwányam ma'a énxet'ák, eltaqhekxak apxanák yetlo élpayheykekxa 
apkelwáxok, tén han éltaqmeleykha apkelwáxok eñama m'a ektaqmalma 
axta apteméssessamakxa Wesse' egegkok ma'a David, tén han Salomón tén 
han ma'a énxet'ák apagkok Israel. 

Dios apkelane ekhémo mók apkelpaqhetchásamákpoho Salomón 

(1 Re 9.1-9) 

11Xama axta ektaqmela appenchesso Salomón apkelane m'a Wesse' 

egegkok nak tegma appagkanamap apagkok, tén han ma'a tegma apyawe 
aphakxa nak chá'a wesse' apwányam, keñe han ma'a ekyókxoho ekxeyenma 
axta apwáxok elanaksek, 

12apxekmowásekpók axta Wesse' egegkok axta'a. Aptáhak axta apcháneya 

s'e: “Eklegayak ko'o exchep apkelmaxnagko, élyesáha han se'e yókxexma 
nak yaqwayam katnehek ektekyómakxa aqsok kélnaqtósso s'e tegma 
appagkanamap nak. 

13Éltamhók sa' agkok ko'o katnehek meyke yegmen, magwáphasa enxoho 

ekmámeye, essenhan séltamho enxoho etwasha yókxexma m'a sawa', tén 
han seyáphasa enxoho negmasse ekmaso nepyeseksa m'a énxet'ák 
ahagkok nak, 

14keñe sa' ma'a énxet'ák ahagkok, apkeltamhomakpo nak sekwesey, élnapa 

enxoho apkelwáxok apkeltémakxa, tén han apkelmaxneyágko enxoho, 
sektama enxoho tén han apkelwáteságko enxoho apkeltémakxa ekmaso, 

weyxhok sa' ko'o m'a sekhakxa néten, mayaqmagkásekxeyk sa' 
apkeltémakxa melya'assáxma, axátekhassásekxak sa' makham apchókxa'. 

15Ataqmelcheshok sa' kaxwók sekháxenmo ektamhomaxche nempeywa 

nélmaxnagko s'e tegma, keso kaxwo' nak, 

16hakte élyesáha ko'o s'e tegma appagkanamap nak yaqwayam katnehek 

ekyetnamakxa sekwesey megkatnégwayam néxa, ekpagkanchek han. 
Alanha sa' chá'a, kaxénmakha sa' chá'a ewáxok. 

17Aptemék sa' agkok chá'a nahaqtók ko'o exchep ma'a aptémakxa axta 

David, apyáp axta, apkelana enxoho ekyókxoho m'a séltémo nak chá'a 
elána', apkelyahákxoho enxoho m'a segánamakxa ahagkok, tén han 
séltémókxa etnehek, 

18mamasséssemek sa' apteme wesse' apwányam, ekhawo m'a ektémakxa 

axta ekhémo mók sélpaqhetchásamáxkoho m'a David, apyáp axta, 
séltennassama axta etepagkok aptawán'ák neptámen aptamhéyak 
apkeláneykha apchókxa Israel. 

19Keñe sa' sélyenyawa enxoho kéxegke, megkóllánegko enxoho m'a 

segánamakxa ahagkok, tén han séltémókxa nak chá'a kóltéhek sekmésso 
axta, kélyetlákxo enxoho m'a mók aqsok kéláyókxa, tén han kélpeykásawo 
enxoho, 

20alántekkesek sa' ko'o kéxegke s'e xapop sekméssamakxa nak, 

alyetnakhaksek sa' sekhakxa tegma appagkanamap, sekteméssessama 
axta appagkanamap, kélasmésamaxche sa' atnéssesek nepyeseksa m'a 
apyókxoho pók aptémakxa énxet'ák nak. 

21Keñe sa' se'e tegma appagkanamap nak, kélteméssessama axta chá'a 

apcheymákpoho, meteymog ektaháneykekxa mók sa' etnekxa', keñe sa' 
ma'a apyókxoho apkelyeykhágwayam enxoho chá'a, elyegweyk sa' chá'a 
elweta', keñe sa' etnehek chá'a elmaxneyha s'e: ¿Yaqsa kexa ektéma 
apteméssessama nak Wesse' egegkok se'e apkelókxa nak, tén han se'e 
tegma appagkanamap nak? 

22Tén sa' kóltéhek kólátegmowagkok se'e: ‘Wesse' egegkok apkelyamasma 

keñamak, cham'a Dios apagkok nak ma'a apyapmeyk nano', 
apkelántekkesso axta Egipto, eñama apkelyetleykekxa apkelpeykessamo 
m'a mók aqsok kéláyókxa nak; cháxa keñamak apcháphassama nak 
nepyeseksa m'a ekmaso agko' nak.” 

 

2 Crónicas 8 
Mók aptamheykha makham Salomón 

(1 Re 9.10-28) 



1076 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

1Veinte apyeyam axta weykmok ekyeykhe, apkeláneya axta Salomón ma'a 

Wesse' egegkok nak tegma appagkanamap apagkok, tén han ma'a tegma 
apyawe apagkok nak, 

2tén axta apnaqxétekhásegkokxo makham ma'a tegma apkelyawe, 

apkelmésso axta m'a Hiram, apkeláphássek axta israelitas elhók ma'a. 

3Tén axta apxega apkelnápekpo m'a énxet'ák apheykha nak Hamat nak 

Sobá, apmeyk axta han ma'a. 

4Apxátekhásekxeyk axta han ma'a tegma apwányam nak Tadmor, ekpayho 

nak meykexa énxet, tén han ma'a apyókxoho tegma apkelyawe 
kélxátamakxa axta chá'a nento, apkelánamap axta m'a Hamat. 

5Apxátekhásekxeyk axta han ma'a Bet-horón ekyetno nak néten, tén han 

ma'a Bet-horón ekyetno nak kóneg, tegma apkelyawe élyennaqte nak 
kélhaxtegkáseyak nepyáwa', tén han atña'ák, keñe han ma'a kélápeykekxa 
nak chá'a ekyennaqte, 

6tén han ma'a Baalat, keñe han ma'a tegma apkelyawe kélxátamakxa axta 

chá'a nento, tén han ma'a apyókxoho tegma kélnegkenmakxa axta chá'a m'a 
yátnáxeg apyenyawasso kélanchesso nak kempakhakma, tén han ma'a 
tegma kélyáqkassamakxa axta chá'a yátnáxeg, keñe han ma'a ekyókxoho 
aqsok apmáheyókxa axta chá'a enaqxátekhasagkokxak ma'a Jerusalén, tén 
han ma'a Líbano, tén han ma'a ekyókxoho xapop aptémakxa axta wesse' 
apwányam. 

7Keñe m'a hititas, amorreos, heveos, ferezeos tén han jebuseos, 

apkeleymomap axta, metne axta israelitas, 

8cham'a aptawán'ák neptámen apkeleymomap axta neptámen ma'a 

apchókxa', melnapma axta m'a israelitas, apkelméssegkek axta 
apkeltamheykha ekyentaxno agko' ma'a Salomón, makhemek makham 
ekteme xa ektáha nak. 

9Keñe axta metnéssessama xama enxoho israelitas kélásenneykha naqsa, 

apkeltamheykha ekyentaxno apkelánamap ma'a tegma, sẽlpextétamo axta 
aqsa aptemessáseykegkok, tén han apkelámha apmonye'e, sẽlpextétamo 
apkelwesse'e, tén han apkelchánte nak chá'a yátnáxeg apkelyenyawasso 
kélanchesso nak kempakhakma, tén han ma'a apkelchánte nak chá'a 
yátnáxeg. 

10Keñe axta m'a wesse' apwányam Salomón apkeláneykha, apxegkessesso 

axta chá'a apkeltamheykha énxet'ák, doscientos cincuenta axta apyókxoho 
m'a. 

11Apya'ásekxeyk axta Salomón, faraón apketche m'a apkelánéssamakxa 

axta tegma apyawe, aptekkessek axta m'a David Tegma Apwányam 
apagkok, hakte xeyenmeyk axta apwáxok megkapayhawo kaxek aptáwa' m'a 

David axta tegma apyawe apagkok, wesse' apwányam axta m'a Israel, hakte 
cham'a kañe' ektaxnegweykenxa axta chá'a m'a Wesse' egegkok 
yántéseksek apagkok, ekteme élpagkanamaxche'. 

12Ewatnéshok axta chá'a Salomón aqsok Wesse' egegkok ma'a 

ekwatnamáxchexa nak aqsok, cham'a apkelane axta appekkenma m'a 
ekpayho nak apmonye' tegma appagkanamap, 

13cham'a ekhem ekwákxo enxoho chá'a apwatnéssamakxa, ekhawo 

ektémakxa nak Moisés segánamakxa apagkok, cham'a ekhem sábado, tén 
han kélessawássessamókxa nak pelten aphaxnagkok, keñe han ántánxo 
kélessawássessamo nak chá'a élánamáxche ekyókxoho apyeyam: cham'a 
pán meyke nak kempáseyak, tén han ma'a semána nak, keñe han ma'a 
ekhem kélpakxeneykegkaxal'a yenta'a aktegák étkók. 

14Appekkenchessek axta han yaqwánxa chá'a katnehek apkeltamheykha, 

apkeltémókxa axta katnehek ma'a David, apyáp axta, yaqwayam enxoho 
elanagkok apkeltamheykha m'a apkelmaxnéssesso Dios énxet'ák apagkok, 
keñe levitas etnehek chá'a apkelpeykessamo Wesse' egegkok, tén han 
epasmok chá'a apkeltamheykha m'a apkelmaxnéssesso Dios énxet'ák 
apagkok, apkeltamhókxa enxoho chá'a elanagkok yókxoho ekhem. 
Appekkenchessek axta han yaqwánxa chá'a katnehek apkeltamheykha 
xama átog ma'a apkeltaqmelchesso nak átog, hakte axta apkeltémok 
etnehek ma'a David, apteme axta Dios énxet apagkok. 

15Apkeláneykegkek axta ekyókxoho m'a wesse' apwányam David 

segánamakxa apagkok, apkelmésso axta m'a appasmo apkelmaxnéssesso 
Dios énxet'ák apagkok, tén han ma'a levitas, keñe han ma'a kélxátamakxa 
axta chá'a aqsok. 

16Penchásamáxcheyk axta ekyókxoho aqsok apkelane axta m'a Salomón, 

eyeynmo m'a apnegkencháseykegko axta apowhók ma'a tegma 
appagkanamap, ekwokmoho appenchesa. Appenchásekpók apagko' axta 
m'a Wesse' egegkok tegma appagkanamap apagkok. 

17Tén axta Salomón apmahágko m'a Esión-guéber, tén han Elat, neyáwa nak 

wátsam ekwányam, xapop apagkok nak énxet'ák Edom. 

18Apkeláphássessek axta yántakpayhe Hiram ma'a Salomón, sẽlpextétamo 

apkelwesse'e apagkok axta eyke apkelásenneykxa', tén han ma'a 
apkeláneykha apkelya'áseykegkoho axta chá'a yaqwánxa elpéwhok ma'a 
wátsam ekwányam, apkelyetlókek axta m'a sẽlpextétamo apkelwesse'e 
apagkok axta Salomón ekweykmoho m'a Ofir, apkelwokmek axta quince mil 
kilos sawo élyátekto ekmomnáwa m'a, keñe apkelsákxésa m'a wesse' 
apwányam Salomón. 

 

2 Crónicas 9 

Wesse' ekwányam eñama Sabá ekteme meyk'a Salomón 
(1 Re 10.1-13) 

1 Legayak axta amya'a wesse' ekwányam eñama nak Sabá ektémakxa 

ektépeykha apwesey Salomón, tén axta ekmahágko Jerusalén yaqwayam 
keypkeynek kalmaxneyha m'a élmaxneyeykha ekmáske nak 
agya'asagkoho'. Wokmek axta yetlo eyeymáxkoho, tén han yetlo 
yányátnáxeg élpátegkesso sokmátsa ekxámokma, keñe han ekxámokma 
m'a sawo élyátekto élmomnáwa, tén han meteymog élyenma éltaqmalma. 
Xama axta ekwokmo aphakxa Salomón, kelmaxneyáha axta ekyókxoho 
ekxénakxa axta awáxok kalmaxneyha, 

2apchátegmowágkokxeyk axta chá'a Salomón ma'a ekyókxoho ektáhakxa 

élmaxneyeykha. Méko axta xama enxoho mey'ásegkaxa ektáhakxa 
élmaxneyeykha. 

3Xama axta ekwet'a wesse' ekwányam eñama nak Sabá ektémakxa 

apya'áseykegkoho aqsok ma'a Salomón, tén han ma'a tegma apyawe 
apkelane axta, 

4keñe han nento élmátsa ekhéyak ma'a néten mésa apagkok, tén han ma'a 

apheykegkaxa axta chá'a sẽlpextétamo apkelwesse'e apagkok, keñe han 
ektémakxa éltaqmalma apyempe'ék tén han apkelnaqta m'a apkeláneykha, 
keñe han ektémakxa chá'a apkelmeyeykekxa m'a tegma appagkanamap, 
wanmakkek axta élanawo, 

5tén axta ektáha eyáneya wesse' apwányam se'e: “Naqso' neyke agkok 

seklegaya nak chá'a ko'o seyókxa, ektémakxa apkelane aqsok, tén han 
apya'áseykegkoho; 

6may'ássemek kaxwók se'e sekwa'a nak, hakte ekwet'ak kaxwók ahaqta'ák 

ahagko'. Axta héltennáseykha ko'o ekyókxoho m'a ektémakxa ekyawe 
apya'áseykegkoho, yeykhágweykmo neyke eykhe exchep ektémakxa nak 
chá'a ko'o seklege. 

7¡Keleñémok eykel'a chá'a m'a apnaqteyegka'a nak xép, kelpayheykekxók 

eykel'a chá'a apkelwáxok ma'a apkeláneykha apheykha nak chá'a xamo' xép, 
apháxenmo chá'a m'a appeywa ekha nak ekya'áseykegkoho aqsok! 

8¡Apcheymákpoho sa' kólteméssesek ma'a Dios Wesse' apagkok, 

ektaqmeleykencha'a nak chá'a apwáxok apkelányo apteméssessama wesse' 
apwányam apagkok ma'a Dios! ¡Wesse' apwányam xép apteméssessók 
nepyeseksa m'a eñama apkelásekhayo Dios ma'a Israel, yaqwayam enxoho 
etepagkok chá'a, tén han etnehek chá'a apkeláneykha yetlo ekpéwomo 
aptémakxa, keñe han apkelánekxésso chá'a apheykha!” 

9Tén axta élmésa wesse' apwányam tres mil novecientos sesenta kilos ma'a 

sawo élyátekto élmomnáwa, tén han ekxámokma agko' ma'a sokmátsa, tén 
han meteymog élyenma éltaqmalma. Axta kaweykmok ekxámokma Israel 

ma'a ekwánxa axta ekxámokma sokmátsa, élmésa wesse' ekwányam eñama 
nak Sabá m'a wesse' apwányam Salomón. 

10Apkelsánteyk axta han yámet sándalo, tén han meteymog élyenma 

éltaqmalma m'a Hiram axta apkeláneykha tén han Salomón, apkelseykenta 
axta sawo ekyátekto ekmomnáwa éleñama m'a Ofir. 

11Apkelanak axta wesse' apwányam yámet sándalo aqsok ekhéyak nak 

Wesse' egegkok tegma appagkanamap apagkok, tén han ma'a tegma 
aptaqmalma aphakxa nak chá'a, apkelanak axta han arpa, yát'axpog 
yaqwayam elmaha m'a apkelpáwasso nak chá'a. Axta kótémaxchek 
yókxexma Judá ekhawo xa ektéma nak. 

12Apkelméssek axta chá'a wesse' apwányam Salomón, wesse' ekwányam 

eñama nak Sabá m'a ekyókxoho aqsok élmaxneyakxa axta chá'a, 
apkelméssek axta han chá'a ekyaqmageykekxa m'a aqsok élsókasso axta. 
Tén axta ektaqháwo makham eyókxa m'a wesse' ekwányam, yetlo 
élxegexma'a m'a énxet'ák éláneykha axta. 

Salomón apxénamap ekxákma aqsok apagkok 

(1 Re 10.14-29; 2 Cr 1.14-17) 

13Veintidós mil kilos axta chá'a kammok yókxoho apyeyam apkelxawe 

Salomón ma'a sawo élyátekto élmomnáwa, 

14meyke kélyetsáteykekxa m'a apyánmagkasso axta chá'a m'a ekha nak 

aqsok apkexeykekxa, tén han ma'a apkelseykha nak chá'a aqsok. 
Apkelsókasakmek axta han apyókxoho apkelwesse'e apkelwányam nak 
Arabia, tén han apkeláneykha nak chá'a apkelókxa sawo élyátekto 
élmomnáwa, tén han sawo élmope élmomnáwa m'a Salomón. 

15Apkeltamhók axta kóllanaksek wesse' apwányam Salomón doscientos 

kéláhakkásamáxche élyawe m'a sawo élyátekto élmomnáwa, kéltekpagéyak 
nak chá'a kélpeykesso, seis kilos sawo ekyátekto ekmomnáwa axta chá'a 
kélmáha. 

16Apkeltamhók axta han kóllanaksek trescientos kéláhakkásamáxche 

keyetse nak, tres kilos ketsék néten axta han chá'a kélmáha sawo ekyátekto 
ekmomnáwa kéltekpagéyak nak kélpeykesso, apxátaweykxeyk axta m'a 
tegma apyawe apwesey axta “Naxma Líbano”. 

17Apkeltamhók axta han kóllanaksek aptaháno ekyawe ektaqmalma m'a 

yánnapóxeg apma'ák, keñe axta apkeltamho kólsawheyásekxohok 
kólyepetchesek ekyókxoho sawo ekyátekto ektaqmalma agko' ma'a 
émpehek nak. 

18Seis nélyetlamakxa néten axta han ekyetnamakxa m'a taháno ektaqmalma 

nak, xama axta han ma'a apkelteyeykenxa sawo ekyátekto ekmomnáwa, 

nennegkenmakxa egaktegák axta han heykegkok ma'a nekhaw'ék nak 
taháno, élyáqtamakxa axta ánet ma'a méwa kéleykmássesso. 

19Kelyáqtegkek axta han chá'a doce yámakméwa kéleykmássesso xama 

nekha m'a seis kélyetlamakxa néten nak. ¡Méko axta han xama enxoho 
élánamáxche mók apchókxa ektéma nak xa taháno nak! 

20Kelánexkók axta han sawo ekyátekto élmomnáwa m'a ekyókxoho 

egheykok apagkok nak wesse' apwányam, tén han ma'a aqsok 
kélmeykegkaxa nak chá'a tegma apyawe apwesey nak “Naxma Líbano”. 
Méko axta xama enxoho m'a sawo ekmope élmomnáwa, hakte méko axta 
ekmomnáwa sawo ekmope m'a aptémakxa axta wesse' apwányam Salomón, 

21hakte kamyekxohok axta chá'a wesse' apwányam yántakpayhe apagkok 

ma'a Tarsis, yetlo Hiram apkeláneykha, xama ekweykta axta chá'a katnehek 
apqántánxo apyeyam, kalsanták axta chá'a sawo élyátekto élmomnáwa, 
sawo élmope élmomnáwa, yánnapóxeg apma'ák, yetsene tén han 
yágkenáteg. 

22Xámok agko' axta aqsok apagkok ma'a wesse' apwányam Salomón, 

awanhek axta han ektémakxa apya'áseykegkoho aqsok, apyeykhásseykmók 
axta m'a apyókxoho apkelwesse'e apkelwányam nak keso náxop. 

23Apmenyeyk axta elwetak ma'a apyókxoho apkelwesse'e apkelwányam nak 

keso náxop, tén han yeyxhok ma'a ektémakxa nak apya'áseykegkoho aqsok 
eñama apmésso m'a Dios, 

24apyókxoho axta han chá'a elsakxések aqsok apkelmésso naqsa yókxoho 

apyeyam: cham'a aqsok étkók élánamáxche nak sawo ekmope élmomnáwa, 
tén han sawo ekyátekto élmomnáwa, negaqlamaxche', nélmeykha 
neganchesso kempakhakma, aqsok élmátsa nak élpaqneyam, yátnáxeg tén 
han élyeheykok. 

Salomón yátnáxeg apkelyenyawasso apagkok tén han yátnáxeg 

(1 Re 10.26-29; 2 Cr 1.14-17) 

25 Yetneyk axta Salomón cuatro mil yátnáxeg apxanák, apkelyáqkassamakxa 

chá'a yátnáxeg, tén han ma'a apkelyenyawasso nak, doce mil axta m'a énxet 
apkelchánte nak chá'a yátnáxeg, apkexpánchessama axta apkelya'assama 
chá'a m'a apyókxoho tegma apwányam, ekheykegkaxa axta chá'a m'a 
yátnáxeg apkelyenyawasso kélanchesso nak kempakhakma, tén han ma'a 
apheykegkaxa axta chá'a wesse' apwányam sẽlpextétamo apagkok ma'a 
Jerusalén. 

26Néten agko' axta aptemék Salomón nepyeseksa m'a apyókxoho 

apkelwesse'e apkelwányam, apheykencha'a axta m'a eyeynmo nak wátsam 
Éufrates, ekweykekxoho m'a filisteos apchókxa', keñe han ma'a néxa xapop 
nak Egipto. 

27Apxámassegkek apagko' axta sawo élmope élmomnáwa tén han sawo 

ekyátekto élmomnáwa wesse' apwányam ma'a Jerusalén, máxa aqsok apák 
kélchexeykha axta apteméssessók; apxámassegkek axta han cedro yámet, 
ektéma nak higo yámet élámha ekpayhegweykenxa nak xapop. 

28Musri axta apkeleñamak kélnaqleykenta Salomón apkelchánte yátnáxeg, 

keñe han ma'a ekyókxoho mók apkelókxa nak. 

Salomón apketsapma 

(1 Re 11.41-43) 

29Hágkek eknaqtáxésamaxche ektémakxa axta apha Salomón ma'a 

weykcha'áhak eknaqtáxésamaxchexa axta aptémakxa m'a Dios appeywa 
aplegasso Natán, eyeynókxa m'a sekxók axta, ekwokmoho ektemégwokmo 
néxa', tén han ma'a weykcha'áhak aplegasso axta chá'a yaqweykenxa 
katnehek egmonye' m'a Ahías, apkeñama axta Siló, keñe han ma'a 
weykcha'áhak ektémakxa axta chá'a kélxekmóssamo aqsok ma'a Dios 
appeywa aplegasso Iddo, apxénamakpo m'a Jeroboam, Nabat axta 
apketche. 

30Cuarenta apyeyam axta weykmok apteme wesse' apwányam Salomón 

ekyókxoho m'a kañe' nak Israel, cham'a Jerusalén, 

31xama axta apketsapma, keñe kélátawanyegweykekxo m'a Tegma 

Apwányam apagkok axta David, apyáp axta. Tén axta apyaqmagkassama 
apteme wesse' apwányam ma'a apketche Roboam. 

 

2 Crónicas 10 
Énxet'ák Israel apkelenmexamakpekxa' 

(1 Re 12.1-24) 

1Apmahágkek axta Siquem ma'a Roboam, hakte axta apkelmeyákxak 

apyókxoho énxet'ák Israel yaqwayam etnéssesek wesse' apwányam ma'a. 

2Apleg'ak axta amya'a Jeroboam, apketche nak Nabat, neyseksa apha m'a 

Egipto, apheykenxa axta apxegáneykmo apyaqmassama m'a wesse' 
apwányam Salomón, tén axta apkexyekmo makham apkeñama m'a Egipto. 

3Xama axta apcháneyákpo kólyentawakxa', keñe m'a Jeroboam tén han 

apyókxoho énxet'ák Israel, apkelmahágko apmako elpaqhetchesakpohok 
ma'a Roboam, entáhak axta amya'a apcháneyákpo s'e: 

4—Yentexek axta senteméssessamakxa negko'o m'a apyáp axta; 

yexyawásekxa sa' kaxwók xép ektémakxa nak ekyentaxno sẽlásenneykha, 
tén han ekyentaxno negheykha segméssama nak negko'o, keñe sa' anlanha 
chá'a. 

5Apchátegmowágkek axta Roboam: —Hélyo'óta sa' makham ektáha enxoho 

ántánxo ekhem. Apkeltaqháwok axta m'a énxet'ák, 

6keñe axta wesse' apwányam Roboam apkelmaxneyáncha'a m'a apkelámha 

apmonye'e ektáha axta apkeláneykha m'a Salomón, apyáp axta, 
megyetsapmakxa axta makham. Aptáhak axta apkelmaxneyáncha'a s'e: —
¿Háxko kéltamhókxa kéxegke atnehek wátegmowagkok ma'a énxet'ák nak? 

7Aptáhak axta apkelátegmowágko s'e: —Tásek sa' agkok xép 

apteméssesakxa s'e énxet'ák nak, apkelpeykessásekxo enxoho chá'a 
apkelwáxok, apkelpaqhetchesa enxoho chá'a yetlo ektaqmeleykha apwáxok, 
etnahagkok sa' chá'a apkeláneykha. 

8Axta eyke elyahákxak Roboam ektáhakxa apkelpeywa m'a apkelámha 

apmonye'e nak, keñe apkelmaxnegwákxo han ma'a wokma'ák 
apkektegeykegkoho xamo' axta, ektáha axta apkeláneykha. 

9Aptáhak axta apkelmaxneyáncha'a s'e: —¿Háxko sa' kóltéhek hélának 

kéxegke yaqwánxa enxoho ko'o atnehek wátegmowagkok ma'a énxet'ák 
apkeltamho nak waxyawassásekxak apteméssessamakxa ekyentaxno m'a 
táta? 

10Aptáhak axta apkelátegmowágko xa wokma'ák apkektegeykegkoho xamo' 

nak: —Sa' etnehek yátegmowágkok, cháxa énxet'ák apkeltamho nak 
yexyawassásekxak apteméssessamakxa ekyentaxno m'a apyáp axta: 
‘Yentexek axta apteméssessamakxa m'a táta axta, ko'o sa' eyke ekyágwánxa 
agkok; 

11yentexek axta apteméssessamakxa m'a táta, ko'o sa' eyke 

ayánchessamhok ekyentaxno sekteméssesakxa'; táma axta 
apkelyekpexcheteykegkok chá'a m'a, keñe sa' ko'o alyekpexchetagkok ma'a 
kelyekpexchetma hópenyámet naw'ék.’ 

12Ántánxo ekhem axta entáhak keñe apmeyákxo makham Jeroboam yetlo 

apyókxoho énxet'ák ma'a aphakxa nak Roboam, aptáhakxa axta apkeláneya 
m'a wesse' apwányam. 

13Kayhek axta eyke appeywa wesse' apwányam Roboam 

apkelátegmowágko m'a, axta elyahákxak aptáhakxa apkelpeywa 
apkeltamhókxa etnehek ma'a apkelámha apmonye'e nak, 

14axta aqsa aptáhak apkeláneya m'a apkeltamhókxa axta etnehek ma'a 

wokma'ák, aptáha axta apcháneya s'e: “Yentexek axta apteméssessamakxa 
m'a apyáp axta, sa' ekyágwánxa agkok ekyentaxno apteméssesakxa m'a 
apketche, táma axta apkelyekpexcheteykegkok ma'a apyáp axta, 
kelyekpexchetma hópenyámet naw'ék sa' eyke elyekpexchetagkok ma'a 
apketche nak.” 

15Axta elyahákxak wesse' apwányam aptáhakxa apkelpeywa m'a énxet'ák 

nak, hakte Wesse' egegkok axta apmopmenyého katnehek xa ektáha nak, 
yaqwayam enxoho katnehek ma'a apkeltennassama axta katnehek Wesse' 
egegkok ma'a Jeroboam, Nabat axta apketche, apchásenneykekxo axta m'a 
Ahías, apkeñama axta Siló. 

16Xama axta apkelwet'a énxet'ák Israel melyahákxo aptáhakxa apkelpeywa 

m'a wesse' apwányam, aptáhak axta apcháneya s'e: “¡Mogmenyeyk negko'o 
David! ¡Méko xama aqsok sempekkencháseykekxa Jesé axta apketche! 
¡Nók, énxet'ák Israel, óltaqhekxa'! ¡Eltaqmelcheshok sa' apagkok ekheykha 
apxagkok ma'a David!” Yetlókok axta apkeltaqheykekxa apxanák apyókxoho 
m'a israelitas. 

17Aptemegkek axta makham wesse' apwányam Roboam nepyeseksa m'a 

israelitas, apheykencha'a axta m'a tegma apkelyawe nak Judá. 

18Xama axta apcháphasa Roboam ma'a Adoram, apteme axta apkemha 

apmonye' apagkok apkeltémo chá'a eltemeykha m'a énxet'ák, apchaqhak 
axta apkelyetna'a meteymog ma'a israelitas. Tén axta wesse' apwányam 
Roboam apkenátweykxo ekpekhe agko' ma'a yátnáxeg apyenyawasso 
apagkok, apmahágkek axta apkenyaha m'a Jerusalén. 

19Cháxa ektémakxa axta apkenmexeykekxo énxet'ák Israel ma'a David axta 

aptawán'ák neptámen, ekwokmoho makham se'e kaxwo' nak. 

 

2 Crónicas 11 

1Xama axta apwákxo Roboam ma'a Jerusalén, apchánchesákxeyk axta 

ciento ochenta mil sẽlpextétamo, ektáha axta kélyéseykha nepyeseksa m'a 
apyókxoho Judá apnámakkok, tén han ma'a Benjamín apnámakkok, 
yaqwayam elnapakpok ma'a énxet'ák Israel, tén emekxak ma'a apchókxa'. 

2Appaqhetchessek axta eyke Wesse' egegkok ma'a Semaías, apteme axta 

Dios énxet apagkok. Aptáhak axta apcháneya s'e: 

3“Eltennés sa' Roboam, apketche nak Salomón, wesse' apwányam nak 

yókxexma Judá, tén han ma'a apyókxoho israelitas apheykha nak Judá tén 
han ma'a Benjamín apchókxa, 

4séltamho ko'o melnapakpehek ma'a apkelpeywomo xamo' nak. Tásek 

eltaqhekxak aqsa apxanák ma'a apyókxoho nak, hakte cháxa séltamhókxa 
nak ko'o etnahágkok xa.” Xama axta apkelleg'a aptáhakxa apkeláneya m'a 
Wesse' egegkok, apkeltaqhákxeyk axta apxanák, massék axta apmáheyo 
elnapakpok ma'a Jeroboam aphawóxama. 

Roboam ekxámokma aqsok apagkok 

5Apheykmek axta Roboam ma'a Jerusalén, keñe apkeláneykekxo tegma 

apkelyawe élyennaqte kélhaxtegkesso nepyáwa m'a Judá. 

6Apkelánekxeyk axta Belén, Etam, Tecoa, 

7Bet-sur, Socó, Adulam, 

8Gat, Maresá, Zif, 

9Adoraim, Laquis, Azecá, 

10Sorá, Aialón tén han ma'a Hebrón, cháxa tegma apkelyawe élyennaqte 

axta kélhaxtegkesso m'a Judá tén han Benjamín apchókxa. 

11Apkelánekxeyk axta kélhaxtegkesso élyennaqte, apkelyésáha axta han 

chá'a apkelámha apmonye'e yaqwayam elanha m'a, apxatmeyk axta han 
ma'a nento, pexmok égmenek tén han anmen yámet égmenek. 

12Apkelmeyásegkek axta han kéláhakkásamáxche' yetlo sawhéwa m'a 

apyókxoho tegma apkelyawe, ekyennaqte agko' kélláneykha axta 
aptemessásak. Apagkok axta aptamhákxak Roboam ma'a Judá tén han 
Benjamín. 

13Apyókxoho axta apkelwa'ak apkelmaxnéssesso Dios énxet'ák apagkok tén 

han levitas, apkeleñama mók nekha, apheykha nak ma'a Israel, yaqwayam 
epasmekxak ma'a, 

14hakte apyamasmeyk axta xapop apagkok ma'a levitas ektaqmelakxa axta 

pa'at, tén han ma'a mók xapop apagkok, apmáheyo elmahagkok ma'a 
Jerusalén tén han ma'a mók yókxexma nak Judá, hakte 
apkelwátessáseykegkek axta Jeroboam, tén han ma'a yaqwayam nak 
eyaqmagkasek apteme wesse' apkelwányam, apkeltamheykha aptamhéyak 
apkelmaxnéssesso Wesse' egegkok énxet'ák apagkok. 

15Apkelyéseykha axta han Jeroboam yaqwayam etnahagkok 

apkelmaxnéssesso aqsok kéláyókxa m'a kélpeykessamókxa nak, tén han 
kélpeykessamókxa m'a kelyekhama', keñe han ma'a weyke étkók 
kéleykmássesso apkeltémo axta kóllanaksek. 

16Keñe m'a apteméssesso axta naqsók apmáheyo ektamok ma'a Wesse' 

egegkok, Dios apagkok nak Israel, aptamheykegko m'a aptamheykegkaxa 
axta apkelmaxnéssesso Dios énxet'ák apagkok, tén han levitas, 
apkelmeyákxeyk axta m'a Jerusalén, yaqwayam elmések aqsok apkelnapma 
m'a Wesse' egegkok, Dios apagkok axta m'a apyapmeyk nano'. 

17Cháxa apyennaqteyáseykekxo axta apchókxa Judá, appasmeykekxo m'a 

Roboam, Salomón axta apketche, ekweykmoho apqántánxo apyeyam, hakte 
apqántánxo apyeyam axta apkelyetleykekxak ma'a aptémakxa axta David 
tén han Salomón. 

18Apmomchek axta Roboam aptéma aptáwa' m'a Mahalat, Jerimot axta 

apketche kelwána, cham'a Jerimot David axta apketche tén han Abihail, 
apketche kelwána axta m'a Eliab, Jesé axta aptáwen kelwána. 

19Keso apketchek axta Roboam tén han Mahalat se'e: Jehús, Semarías tén 

han Záham. 

20Keñe axta apmoma han ma'a Maacá, Absalón axta apketche kelwána, keso 

apketchek axta s'e: Abiam, Atai, Zizá tén han Selomit. 

21Dieciocho axta ekyókxoho apnaqteyegka'a m'a Roboam, keñe sesenta m'a 

apkelmeykha naqsa, Maacá axta eyke aqsa chá'a apchásekhayók apagko', 
neyseksa m'a ekyókxoho nak. Veintiocho axta apyókxoho apketchek 
apkelennay'a, keñe sesenta m'a apketchek kelwán'ák. 

22Abiam axta apteméssessók apkemha apmonye' Roboam nepyeseksa m'a 

apketchek, étche apkenna nak Maacá, hakte apmenyeyk axta etnéssesek 
wesse' apwányam. 

23Apya'áseykegkók axta han apmáheyókxa etnéssesek yexpánchesek 

apketchek ma'a ekyókxoho kañe' xapop nak Judá, tén han Benjamín, keñe 
han ma'a nepyeseksa nak apyókxoho tegma apkelyawe élyennaqte nak 
kélhaxtegkáseyak nepyáwa', apkelmeyáseykegkek axta ekxámokma 
aptéyak, apkelwetassegkek axta han ekxámokma m'a apnaqteyegka'a. 

 

2 Crónicas 12 
Sisac aptaxnegwayam yókxexma Judá 

(1 Re 14.21-31) 

1Xama axta ekyennaqwokmo apteme wesse' apwányam Roboam, 

apyensakmek axta apkelane Wesse' egegkok segánamakxa apagkok, keñe 
han ma'a apyókxoho énxet'ák nak Israel. 

2Cinco apyeyam axta weykmok apteme wesse' apwányam Roboam, keñe 

apketámegko Jerusalén ma'a Sisac, wesse' apwányam nak Egipto, hakte 
apyenseykmek axta Wesse' egegkok ma'a énxet'ák nak, 

3mil doscientos axta ekyókxoho m'a yátnáxeg apyenyawasso apkenchesso 

nak kempakhakma, sesenta mil sẽlpextétamo apkelchánte nak yátnáxeg, 
apxámok apagko' axta han apkelyetlókmo m'a sẽlpextétamo apkeleñama m'a 
Egipto: cham'a libios, suquienos tén han etiopes. 

4Apkelmeyk axta m'a tegma apkelyawe élyennaqte nak kélhaxtegkesso 

nepyáwa m'a Judá, apwokmók axta m'a Jerusalén. 

5Tén axta Semaías, apteme axta Dios appeywa aplegasso, apya'aweykxo 

m'a Roboam, tén han ma'a apkelámha apmonye'e nak Judá, ektáha axta 
apchaqneykekxa m'a Jerusalén apkenyehéyak apmonye' m'a Sisac. Aptáhak 
axta apkeláneya s'e: —Apxénchek kéxegke kélyámasma m'a Wesse' 

egegkok, cháxa keñamak apyenyawa nak han kaxwók kéxegke apcha'awo 
peya elmok ma'a Sisac. 

6Kelnapchek axta apkelwáxok apkelya'ásegwokmo apkeláneykegko 

melya'assáxma m'a apkelámha apmonye'e nak Israel, tén han ma'a wesse' 
apwányam nak. Aptáhak axta apkelpaqmeta s'e: —¡Naqsók xa aptáhakxa 
nak Wesse' egegkok! 

7Xama axta apwet'a Wesse' egegkok élnapa apkelwáxok apkeláneykegko 

melya'assáxma m'a énxet'ák nak, aptáhak axta apcháneya m'a Semaías: 
“Mamasséssemek sa' eñama élnapma apkelwáxok apkeláneyak 
melya'assáxma, kaxwók sa' almallahanchesek ekmaso apheykha, 
magwásenneykxeyk sa' Sisac yaqwayam ayenyenták seklo m'a Jerusalén; 

8apkeláneykha sa' etnehek kéxegke m'a, keñe sa' kólya'ásegwók ektémakxa 

hélyetlawha ko'o, tén han ektémakxa kólyetlawha m'a pók apkelwesse'e 
apkelwányam nak keso náxop.” 

9 Apketámegkek axta Jerusalén ma'a Sisac, wesse' apwányam axta Egipto, 

apkelmomchek axta m'a aqsok élmomnáwa ekheykegko axta m'a Wesse' 
egegkok tegma appagkanamap apagkok, tén han ma'a wesse' apwányam 
apxagkok. Apsawhomók axta apkelmoma aqsok, apkelseykekxeyk axta han 
ma'a kéláhakkásamáxche' sawo élyátekto élmomnáwa, Salomón axta 
apkelane. 

10Apkelánekxeyk axta Roboam kéláhakkásamáxche' m'a sawo ekyexwase 

ekyaqmagkasso m'a mók axta, apkelméssek axta han yaqwayam 
eltaqmelchesek ma'a sẽlpextétamo kelwesse'e, apkeláneykha axta chá'a m'a 
átog nak wesse' apwányam apxagkok. 

11Apmeyákxeyk axta agkok chá'a wesse' apwányam ma'a Wesse' egegkok 

nak tegma appagkanamap apagkok, elxog axta han chá'a m'a sẽlpextétamo 
apkeláneykha nak tegma, elsók axta han chá'a kéláhakkásamáxche' nak. 
Apkelwa'akteyk axta agkok chá'a m'a, exatmekxak axta chá'a m'a 
apheykegkaxa axta apkeltaqmelchesso tegma. 

12Massék axta aptaqnawaya Wesse' egegkok ma'a Roboam, hakte axta 

ñókxa eyaqha apwáxok ma'a apkelane mey'assáxma, axta emasséssekmok. 
Yetnegkek axta eyke han aqsok ektaqmela m'a kañe' Judá. 

13Yágweykmók axta aqsa ekyennaqte apteme wesse' apwányam Roboam 

ma'a Jerusalén, aptemegkek axta makham wesse' apwányam. Cuarenta y 
un apyeyam apagkok axta weykmok apkeynamo apteme wesse' apwányam, 
diecisiete apyeyam axta han apteme wesse' apwányam ma'a Jerusalén, 
cham'a tegma apwányam apkelyéseykegkaxa axta Wesse' egegkok 
nepyeseksa m'a pók aptémakxa nak énxet'ák Israel, yaqwayam etnehek 
aphamakxa chá'a. Naamá axta ekwesey egken ma'a Roboam, eñama axta 
m'a Amón. 

14Asagkek axta aqsok apkelane m'a, axta kaxeyenmak apwáxok ektamok 

ekmámnaqso' agko' ma'a Wesse' egegkok. 

15Hágkek eknaqtáxésamaxche aptémakxa axta Roboam ma'a 

eknaqtáxésamaxchexa axta ektémakxa apheykha m'a Dios appeywa 
apkellegasso, Semaías tén han Iddo, weykcha'áhak apagkok nak ma'a 
apyapmeyk nano', eyeynamo m'a sekxók axta, ekwokmoho néxa apha. 

16Axta kamassegweykmok apkelnápomap Roboam ma'a Jeroboam. 

17Xama axta apketsapma Roboam, kélátawanyegwákxeyk axta m'a David 

Tegma Apwányam apagkok. Keñe axta apyaqmagkasa apteme wesse' 
apwányam ma'a apketche Abiam. 

 

2 Crónicas 13 
Abiam apteme wesse' apwányam ma'a Judá 

(1 Re 15.1-7) 

1Apkeynamók axta apteme wesse' apwányam Abiam ma'a Judá, ekweykmo 

axta dieciocho apyeyam apteme wesse' apwányam ma'a Jeroboam. 

2Apqántánxo apyeyam axta apteme wesse' apwányam ma'a Jerusalén. 

Micaías axta ekwesey egken, Uriel apketche kelwána, apkeñama axta 
Guibeá. Apkelnápeykpek axta Abiam ma'a Jeroboam. 

3Cuatrocientos mil sẽlpextétamo apagkok axta sekxók apkeynawo 

apkempakha'a m'a Abiam, apkelyéseykha axta. Keñe axta Jeroboam 
apkelyéseyncha'a ochocientos mil sẽlpextétamo yaqwayam yempakha'. 

4Apkenegwokmek axta Abiam ma'a néten egkexe nak Semaraim, émhakxa 

nak ma'a egkexe Efraín. Aptáhak axta apyennaqtésawo appeywa s'e: 
“¡Jeroboam tén han apyókxoho énxet'ák nak Israel, kóleyxho sekpeywa! 

5¿Yagkólya'ásegkok kéxegke apméssama apchókxa David ma'a Wesse' 

egegkok, Dios nak Israel, tén han ma'a aptawán'ák neptámen nak, 
yaqwayam etnahagkok chá'a apkelwesse'e apkelwányam meyke néxa, 
eñama m'a ekhémo mók apkelpaqhetchásamákpoho megkólmowána nak 
kólmasséssók? 

6Apkenmexeykekxeyk axta eyke wesse' apagkok ma'a Jeroboam, Nabat axta 

apketche, Salomón axta apkeláneykha, cham'a Salomón David axta 
apketche. 

7Apkelyepetchákxeyk axta m'a énxet'ák mékoho tén han élmasagcha'a nak 

apkeltémakxa, eltennaksek axta chá'a apkeltamhókxa enxoho etnehek ma'a 
Roboam, Salomón axta apketche, hakte apketkok apagko' axta makham, 
yelqáxkók axta apwáxok. Mopwanchek axta etaqheksohok chá'a aptáhakxa 
enxoho chá'a apkelpeywa m'a énxet'ák nak. 

8Kéltamhók kaxwók kéxegke kólenmexekxak ma'a énxet apkelyéseykha nak 

Wesse' egegkok, appekkenchesso axta m'a David aptawán'ák neptámen, 
kélásennagkamchek kéxegke kélxámokma, tén han ekyetnama m'a weyke 
étkók kéleykmássesso sawo ekyátekto ekmomnáwa, apkelánesso axta m'a 
Jeroboam yaqwayam kóltéhek chá'a aqsok kéláyókxa'. 

9¡Kélántekkessegkek axta han kéxegke m'a Wesse' egegkok nak 

apkelmaxnéssesso énxet'ák apagkok, Aarón aptawán'ák neptámen, tén han 
ma'a levitas, kéltegyeykegkek axta kéxegke kélagkok kélagko' 
apkelmaxnéssesso aqsok kéláyókxa, aptamheykegko nak chá'a m'a pók 
énxet'ák melya'áseyak nak Dios! ¡Énxet apmáheyo enxoho chá'a esanták 
xama weyke étkok kéleykmássesso, tén han siete nepkések apkelennay'a, 
kólteméssesek chá'a apkelmaxnéssesso m'a aqsok kéláyókxa 
élmowancha'a amya'a nak! 

10Negko'o eyke Dios egagkok ma'a Wesse' egegkok, magyamasmak han. 

Aarón aptawán'ák neptámen ma'a apkelmaxnéssesso nak Dios énxet'ák 
apagkok apkeltemessáseykha nak chá'a m'a Wesse' egegkok, levitas akke 
m'a appasmeykha nak chá'a apkeltamheykha. 

11Egkéshok chá'a axto'o tén han taxnám Wesse' egegkok ma'a aqsok 

ekwatnamáxche, tén han ma'a aqsok ekmátsa nak ekpaqneyam éten agkok, 
enegkenchessekxak chá'a néten mésa ekmópeyo m'a pán kélpagkanchesso 
nak chá'a, elápogwatchásekxak han chá'a yókxoho taxnám ma'a cháléwasso 
étkók élápogwatmo nak chá'a m'a cháléwasso ekyawe sawo ekyátekto 
ekmomnáwa. Hakte nélyaheykekxók negko'o m'a apkeltémókxa nak antéhek 
ma'a Dios Wesse' egegkok, keñe kéxegke kélyamasma. 

12Kólya'asagkoho chá'a apha Dios negaqta'awók negko'o, tén han ma'a 

appasmo nak apkelmaxnéssesso énxet'ák apagkok, penchásexcheyk 
yaqwayam kólaqkahaksek ma'a kélaqkahasso nak, yaqwayam ómpakhak 
negko'o kéxegke. Énxet'ák Israel, nágkólnapaxche aqsa Wesse' egegkok, 
Dios apagkok axta m'a kélyapmeyk nano', megkólxoho'.” 

13Nanók axta eyke apkeltamho Jeroboam elmeyekxak neptámen nápakha 

sẽlpextétamo, yaqwayam enxoho ektamagkok ma'a neptámen, keñe axta 
m'a apxámakxa nak sẽlpextétamo apagkok nak Jeroboam, apchaqnáncha'a 
m'a apmonye'e nak Judá énxet'ák apagkok, neyseksa apketámeyak axta 
nápakha sẽlpextétamo m'a neptámen nak. 

14Xama axta apkelenmexákxoho neptámen ma'a énxet'ák nak Judá, 

apkelwet'ak axta kélchetamakmo m'a ekpayho nak apmonye'e tén han 
neptámen. Tén axta apwónéncha'a Wesse' egegkok, yetlókok axta han 
apkelpáwasso apkelaqkahasso m'a apkelmaxnéssesso nak Dios énxet'ák 
apagkok. 

15Xama axta apkelpáxameyncha'a ekyennaqte agko' apkempakha'a m'a 

énxet'ák Judá, apyaqmássek axta Dios ma'a Jeroboam yetlo m'a apyókxoho 
israelitas, nápaqtók ma'a Abiam, tén han Judá. 

16Apkenyahágkek axta israelitas apmonye'e m'a énxet'ák Judá, hakte 

apméssek axta Dios yaqwayam elmok ma'a. 

17Apxámok axta han apkelnapma énxet ma'a Abiam yetlo énxet'ák apagkok, 

apkeletsekkek axta quinientos mil sẽlpextétamo kélyéseykha axta m'a Israel. 

18Cháxa ektáhakxa axta kélnaqtawásegkoho m'a israelitas, apmelyeyha'ak 

axta m'a énxet'ák nak Judá, hakte apkelásenneykxeyk axta m'a Wesse' 
egegkok, Dios apagkok axta m'a apyapmeyk nano'. 

19Apyaqmássek axta Abiam ma'a Jeroboam, apkelyementegkek axta m'a 

tegma apkelyawe nak Betel, Jesaná tén han Efraín, yetlo m'a tegma apketkók 
aphéyak nak nepyáwa'. 

20Mopwanchek axta apmáheyo énnaqteyásekxak makham apteme wesse' 

apwányam Jeroboam, neyseksa apha axta makham ma'a Abiam. Tén axta 
aplegassásegkoho Wesse' egegkok, apketsekkek axta han ma'a Jeroboam. 

21Yennaqweykmek axta apteme wesse' apwányam ma'a Abiam. Catorce 

axta ekyókxoho apnaqteyegka'a, veintidós axta apketchek apkelennay'a, 
keñe dieciséis ma'a apketchek kelwán'ák. 

22Hágkek eknaqtáxésamaxche aptémakxa axta Abiam, tén han ekyókxoho 

aqsok apkelane neyseksa apha, weykcha'áhak eknaqtáxésamaxchexa axta 
chá'a aptémakxa m'a Dios appeywa aplegasso apwesey axta Iddo. 

 

2 Crónicas 14 
Asá apteme wesse' apwányam ma'a Judá 

(1 Re 15.8-12) 

1Apketsepmeyk axta Abiam, kélátawanyegwákxeyk axta m'a David Tegma 

Apwányam apagkok. Tén axta apyaqmagkassama apteme wesse' 
apwányam ma'a apketche Asá. Diez apyeyam axta weykmok ektaqmalma 
apheykha énxet'ák, neyseksa apteme wesse' apwányam. 

2Leklamók axta apwáxok Dios Wesse' apagkok ektémakxa aqsok apkelane 

m'a Asá. 

3Apkelyaqnegkásegkek axta élwatnamáxchexa nak aqsok 

kélpeykessamókxa axta chá'a m'a aqsok kéláyókxa éleñama nak mók nekha, 
cham'a ekpayho nak néten; nekha'a étkók axta aptemessásekxak ma'a 
meteymog élpagkanamaxche', apkelpáxqátekxeyk axta han ma'a 
kéleykmássesso nak Aserá. 

4Apkeltamhók axta nahan elyo'ókxak Wesse' egegkok ma'a énxet'ák Judá, 

Dios apagkok axta m'a apyapmeyk nano', tén han elanagkok ma'a 
segánamakxa apagkok, keñe han ma'a apkeltémókxa nak chá'a etnahagkok. 

5Apkelhaxyawásegkek axta kélpeykessamókxa nak chá'a aqsok kéláyókxa, 

tén han ma'a élwatnamáxchexa nak chá'a aqsok ma'a néten, cham'a 
apyókxoho tegma apkelyawe nak Judá. Tásek axta apheykha énxet'ák 
neyseksa apteme wesse' apwányam. 

6Apkelyentómakpok axta apkeláneykegko tegma apkelyawe ekyennaqte 

kélhaxtegkáseyak nepyáwa Asá yókxexma Judá xa apyeyam nak, 
ektaqmalma axta apheykha m'a énxet'ák, megyempakhaya axta chá'a, hakte 
Wesse' egegkok axta apméssók ektaqmalma apheykha. 

7Aptáhak axta apkeláneya énxet'ák Judá s'e: “Agyennaqtések sa' 

nélhaxtegkáseyak se'e tegma apkelyawe nak, anlanagkok sa' nepyáwa m'a 
neghaxtegkesso meteymog, tegma néten, atña'ák tén han negápeykekxexa 
nak chá'a ekyennaqte, nentáhakxa nak makham egagkok se'e negókxa nak. 
Hakte negye'eykekxeyk negko'o m'a Dios Wesse' egegkok, egméssegkek 
meyke ektáhakxa negheykha yetlo m'a apyókxoho apheykha nak neyáwa 
negheykegkaxa.” La'a appenchessama nak apkeláneykegkokxa m'a tegma 
apkelyennaqte nak kélhaxtegkáseyak nepyáwa'. 

8Trescientos mil axta han apyókxoho sẽlpextétamo apagkok ma'a Asá, 

apkeleñama axta m'a Judá, yetlo apkeláhakkásamap tén han sawhéwa, keñe 
axta doscientos ochenta mil ma'a apkeleñama nak Benjamín, ekha axta han 
ma'a apkeláhakkásamap tén han yágke. Apkelánekpók axta m'a 
sẽlpextétamo megyeye nak elmahagkok eyesagkexa'. 

9Apya'awak axta peya elnapakpok ma'a Zérah apkeñama nak Etiopía, yetlo 

un millón sẽlpextétamo apagkok, keñe han trescientos yátnáxeg 
apyenyawasso apkenchesso nak kempakhakma, apwa'ak axta m'a 
yókxexma nak Maresá. 

10Apkelañexakmek axta m'a Asá, apkelánegwa'ak axta aptáhakxa yetlo 

sẽlpextétamo apagkok yaqwayam yempakhak ma'a ekyapwátegweykenxa 
xapop nak Sefata, nekha nak Maresá. 

11Apwóneyha axta Asá m'a Dios Wesse' apagkok, aptáhak axta s'e: “Wesse' 

egegkok, xép apwánxa apagkok apmopwána epasmok ma'a énxet ekha nak 
apyennaqte, tén han ma'a énxet apyelqamákpoho nak. ¡Hempásem negko'o, 
Dios Wesse' egegkok, hakte magya'ásseykmok negko'o exchep, yetlo 
nenxeyenma apwesey negko'o nélxegakmok peya ólnapaxchek se'e 
sẽlpextétamo nak! Xép apteme Dios Wesse' egegkok ¡Méko exchep 
awanchek kanmexekxa'!” 

12Tén axta Wesse' egegkok apmallahanchesa m'a Asá yetlo énxet'ák Judá, 

nepyeseksa m'a etiopes; apkenyahágkek axta m'a. 

13Apmenxenchek axta eyke Asá yetlo sẽlpextétamo apagkok ekweykekxoho 

m'a yókxexma Guerar, apsawheykpók axta aptekyawa m'a etiopes, 
kélnaqtawásegkók axta nápaqtók Wesse' egegkok tén han sẽlpextétamo 
apagkok, apkelmágkek axta han ekxámokma agko' ma'a aqsok apagkok axta 
m'a apkelenmexma. 

14Tén axta apketámegko han ma'a apyókxoho tegma apkelyawe aphéyak 

axta m'a neyáwa yókxexma Guerar, hakte apcheykpek axta m'a Wesse' 
egegkok. Apkelmágkek axta aqsok apagkok ma'a énxet'ák Judá, hakte 
heykegkek axta ekxámokma aqsok ma'a. 

15Apketámegkek axta han ma'a apkelpakxeneykegkaxa axta chá'a énxet'ák, 

élyáqtamakxa axta m'a kélnaqtósso, apnaqlákxeyk axta han apxámokma 
apagko' nepkések, tén han yányátnáxeg. Tén axta apkelmeyákxo makham 
ma'a Jerusalén. 

 

2 Crónicas 15 
Asá melwátésseyam apyetleykha Dios 

(1 Re 15.13-15) 

1Aphayak axta apwáxok Dios espíritu apagkok ma'a Azarías, Oded axta 

apketche, 

2apkelanyexakmek axta m'a Asá peya etnehek yának se'e: “¡Kóleyxho sa' 

sekpeywa, xép tén han ma'a apyókxoho énxet'ák nak Judá, keñe han ma'a 
Benjamín! Exek sa' chá'a kélnepyeseksa kéxegke Wesse' egegkok, kéltáha 
enxoho chá'a kélxegexma. Kélchetamchek sa' agkok kéxegke m'a, 
kólwetekxak sa'; kélyenyókek sa' agkok, eyenyók sa' nahan kéxegke m'a. 

3Ahóxók agko' apteme meyke Dios apagkok apmámnaqsoho m'a Israel, tén 

han meyke apkelmaxnéssesso Dios énxet'ák apagkok yaqwayam 
elxekmósek chá'a, keñe han meyke kélxekmowáseyak eñama nak Dios. 

4Apkelwet'ak axta agkok chá'a ekmaso apheykha m'a énxet'ák, elyo'ókxak 

axta chá'a m'a Wesse' egegkok, Dios nak Israel, yohok axta chá'a éteyekxak 
apketama enxoho chá'a m'a. 

5Méko axta xama enxoho ektaqmalma negha m'a nanók axta, 

apkelmeneykha axta aqsa m'a apyókxoho apheykha nak ma'a ekyókxoho 
apkelókxa'. 

6Apnaqtawásamakpekxoho apagko' axta aqsa chá'a aptamheykegko 

énxet'ák, tén han ma'a tegma apkelyawe apagkok nak, 
apkelyegwakkassegkek axta Wesse' egegkok apchahaya ekyókxoho mók 
ektémakxa nak chá'a aqsok élmasagcha'a. 

7Kéxegke eyke, kólwasqápekxoho sa', nágkólyelqaxche', hakte kólxawak sa' 

ekyánmaga kéltamheykha.” 

8Xama axta apleg'a Asá xa amya'a apkeltennasso nak Dios appeywa 

aplegasso, apyennákxók axta, keñe apmasséssekmo m'a aqsok 
kéleykmássesso ekmaso agko' nak ekyókxoho m'a kañe' nak Judá, tén han 
ma'a Benjamín, ekweykekxoho m'a tegma apkelyawe apmakxa axta ekpayho 
nak meteymog élekhahéyak ma'a Efraín, apkelánekxeyk axta m'a 
ekwatnamáxchexa nak aqsok Wesse' egegkok nak apagkok, ekyetnama nak 
ma'a apmonye' nentaxnamakxa nak Wesse' egegkok tegma appagkanamap 
apagkok. 

9Tén axta apchánchesákxo apyókxoho m'a énxet'ák Judá, tén han Benjamín, 

ekweykekxoho m'a mók nekha apkeleñama apheykha axta nepyeseksa, 
apkeleñama axta m'a Efraín, Manasés tén han Simeón énxet'ák apagkok, 
apxámok axta israelitas apyepetcheykekxa m'a Asá, ñókxa apwet'a axta 
aptáha apxegexma m'a Dios Wesse' apagkok. 

10Apchaqnákxeyk axta m'a Jerusalén, ekwokmo axta quince apyeyam 

apqántánxo pelten apteme wesse' apwányam ma'a Asá, 

11apkelnáhakkassek axta han Wesse' egegkok setecientos weyke xa ekhem 

nak, keñe siete mil ma'a nepkések, apkelyementaméyak axta m'a 
apkelenmexma. 

12Tén axta aphésawo mók apkelpaqmeyesma apxéna elchetmok Wesse' 

egegkok naqsók agko', Dios apagkok axta m'a apyapmeyk nano'. 

13Apkelxénchek axta han kólaqhekxak chá'a m'a memáheyo nak chá'a 

ektamok Wesse' egegkok, megkeyxek ma'a apkelwányam essenhan 
apketkók nak, énxet essenhan kelán'a. 

14Apkelyennaqtésawók axta apkelpeywa apmésa ekmámnaqso' agko' ma'a 

Wesse' egegkok, yetlo apkelwehéseykha élpayheykekxa apkelwáxok, yetlo 
apkelpáwasso m'a apkelaqkahasso tén han aqsok kepet'ák. 

15Apyókxoho énxet'ák Judá axta kelpayheykxak apkelwáxok, eñama m'a 

apteméssesso axta naqsók apkelpeywa, hakte apkelxénchek axta elanagkok 
naqso' agko', apkelchetamchek axta han Wesse' egegkok yetlo 
apmáyheykegkoho apagko' elchetmok, apcha'awók axta han apkelwetákxo 
m'a, apméssek axta han meyke ektáhakxa apheykha yetlo m'a apheykha nak 
nepyáwa'. 

16Apkelwátéssessegkek axta han ekteme wesse' ekwányam apyáma' Maacá 

m'a wesse' apwányam Asá, hakte keltémok axta kóllanaksek ma'a 
kéleykmássesso Aserá. Apkelekkexeykekxeyk axta Asá m'a 
kéleykmássesso nak, nekha'a étkók axta aptemessásekxa', keñe 
apkelwatnegweykmo m'a alwáta' nak Cedrón. 

17Axta eykhe kólmassésseykmok Israel ma'a kélpeykessamókxa axta chá'a 

aqsok kéleykmássesso, cham'a egkexe nak chá'a, axta eyke eyenseykmok 
mey'ásseyam ma'a Asá, 

18apxátaweykekxeyk axta ekyókxoho sawo élyátekto élmomnáwa tén han 

sawo élmope élmomnáwa m'a Dios tegma appagkanamap apagkok, 
apkelpagkanchesso axta chá'a Wesse' egegkok ma'a, tén han ma'a apyáp 
axta. 

19Axta han kampakhamaxchek ekweykmoho treinta y cinco apyeyam apteme 

wesse' apwányam ma'a Asá. 

 

2 Crónicas 16 
Asá tén han Ben-hadad aphéssamo mók apkelpeywa 

(1 Re 15.16-22) 

1Apketámegkek axta Judá m'a wesse' apwányam Israel, cham'a Baasá, 

ekwokmo axta treinta y seis apyeyam apteme wesse' apwányam ma'a Asá, 
aphaxtegkessegkek axta ekyennaqte m'a Ramá, yaqwayam enxoho 
megyohok chá'a kalántaxnaxchek aphakxa m'a wesse' apwányam Judá. 

2Tén axta Asá apkelhaxyawasa sawo élyátekto élmomnáwa tén han sawo 

élmope élmomnáwa, ekheykegko axta m'a kélxátamakxa nak aqsok 
élmomnáwa apagkok ma'a Wesse' egegkok tegma appagkanamap apagkok, 
keñe han ma'a wesse' apwányam apxagkok apyawe, tén axta 
apkeláphássesa m'a Ben-hadad, wesse' apwányam axta m'a Siria, aphama 
axta m'a Damasco. Apcháphássessek axta han se'e appeywa nak: 

3“Aghéshok sa' mók nélpaqhetchásamáxkoho, xép tén han ko'o, yaqwayam 

ólpasmaxkoho', aptamheykegko axta ẽlyapmeyk nano'. Keso séláphássesso 
sawo élyátekto élmomnáwa s'e tén han sawo élmope élmomnáwa. Elwatés 
sa' appasmo m'a Baasá, wesse' apwányam nak Israel, keñe sa' kamaskok 
ko'o sélya'assóxma'.” 

4Apkelyahákxók axta Ben-hadad aptáhakxa apcháneya m'a wesse' 

apwányam Asá, keñe axta apkeláphasa sẽlpextétamo apkelwesse'e 
apagkok yaqwayam ektamagkok ma'a tegma apkelyawe nak Israel. 
Apkelmeyk axta m'a lión, Dan, Abel-maim tén han ma'a apyókxoho tegma 
apkelyawe nak Neftalí, ekheykegkaxa axta nento. 

5Xama axta apleg'a amya'a Baasá, apkelwátessásegkek axta aphaxtegkesso 

meteymog nepyáwa Ramá m'a énxet'ák apagkok, apmássessekmek axta 
apkeltamheykha. 

6Tén axta wesse' apwányam Asá apnaqlawa apyókxoho énxet'ák Judá, 

Ramá axta han keleñamak apkelsawa meteymog, tén han ma'a yámet 
apkelmeykha axta Baasá yaqwayam yahaxtamok nepyáwa tegma, cháxa 

apkelmáncha'a axta han aphaxtegkesa ekyennaqte nepyáwa m'a Gueba tén 
han Mispá. 

7Cháxa ekhem apmahágkaxa axta han Dios appeywa aplegasso Hananí, 

aptáha meyk'a m'a Asá, wesse' apwányam nak Judá, peya etnehek yának 
se'e: “Mopwanchek xép kaxwók elmok ma'a sẽlpextétamo apagkok nak 
wesse' apwányam Siria, apkelegketákxe', hakte apchásenneykekxeyk axta 
exchep ma'a wesse' apwányam Siria, keñe megyásenneykekxo m'a Dios 
Wesse' apagkok. 

8Apxámok apagko' axta exchep apya'áya m'a sẽlpextétamo apkelyennaqte 

nak ma'a etiopes, tén han libios. Apxámok axta han ma'a apkelchánte nak 
yátnáxeg, tén han yátnáxeg apkelyenyawasso apkenchesso nak 
kempakhakma, Wesse' egegkok axta eyke apméssók xeyep yaqwayam 
elmok ma'a, hakte apchásenneykekxeyk axta. 

9Apkeláneykha Wesse' egegkok ekyókxoho ektémakxa nak chá'a keso 

nélwanmeygkaxa, yaqwayam egkések chá'a apkelyennaqte m'a ektáha nak 
chá'a apcháyo ekmámnaqso' agko'. ¡Máxa ekyeyháxma eyke aptáhak xép 
aptáha kaxwo' xa ektáha nak! Katepagkok sa' eyke exchep kaxwók 
apkempakhamap.” 

10Aptaqnókkók apagko' axta Asá m'a Dios appeywa aplegasso, apkeltamhók 

axta kólaqxegkesek kañe' negmomaxchexa'. Asagkók agko' axta han 
apteméssesakxa nápakha énxet'ák apagkok ektáha xa ektáha nak. 

Asá apketsapma 

(1 Re 15.23-24) 

11Hágkek eknaqtáxésamaxche aptémakxa axta Asá m'a weykcha'áhak 

apkeltémakxa axta m'a apkelwesse'e apkelwányam ma'a Judá tén han Israel, 
eyeynmo m'a sekxók axta, ekwokmoho apketsapa. 

12Kelmássegkek axta apmagkok Asá, ekweykmo axta treinta y nueve 

apyeyam apteme wesse' apwányam; axta eyke yásenneykekxak Wesse' 
egegkok neyseksa apháxamap, wánxa axta aqsa apkeltémo epasmok ma'a 
pánaqte yapmeyk. 

13Cuarenta y un apyeyam axta entáhak apteme wesse' apwányam 

apketsapa, 

14tén axta kélátawanyegwákxo m'a takhaxpop apkeltémo axta kóllanaksek 

ma'a David Tegma Apwányam apagkok. Kélpekkenchek axta néten taháno, 
yetlo sokmátsa, tén han ma'a mók ektémakxa nak chá'a pánaqte áwa' 
élmátsa nak élpaqneyam kéltaqmelchessamo nak kéllane. Tén axta 
kéláléwássesa ekyawe agko' táxa. 

 

2 Crónicas 17 

Josafat apteme wesse' apwányam 

1Josafat axta aptáhak wesse' apwányam apyaqmagkasa m'a apyáp, 

apwesey axta Asá, yennaqweykmek axta apteme wesse' apwányam Israel. 

2Apkekhésseykmek axta sẽlpextétamo m'a apyókxoho tegma apkelyawe 

élyennaqte nak kélhaxtegkáseyak nepyáwa m'a Judá, tén han apheykegkaxa 
nak chá'a sẽlpextétamo ekyókxoho m'a kañe' nak Judá, keñe han ma'a 
tegma apkelyawe nak Efraín, apkelma axta m'a apyáp Asá. 

3Appasmomchek axta Wesse' egegkok ma'a Josafat, hakte apyetlamchek 

axta m'a aptémakxa axta David, apyáp nanók axta, aptémakxa axta m'a 
sekxók axta. Axta elpeykessamók ma'a mók ektémakxa nak kéleykmássesso 
Baal, 

4wánxa axta aqsa apkelpeykessamo m'a Dios apagkok axta m'a apyáp nano', 

apkeláneya m'a apkeltémókxa nak antéhek, meyke apweheneykekxoho m'a 
aptamheykegkaxa axta énxet'ák Israel. 

5Axta keñamak Wesse' egegkok apyennaqtéssessama apteme 

apkeláneykha m'a apchókxa'. Apyókxoho énxet'ák Judá axta chá'a 
elsantagkasek aqsok apkelmésso naqsa, xámokmeyk agko' axta aqsok 
apagkok, tén han apteme ekha kéláyo. 

6Apyetlamchek axta m'a Wesse' egegkok ámay apagkok, yetlo ekmáheyo 

agko' apwáxok, apmasséssekmek axta makham kañe' Judá 
kélpeykessamókxa nak chá'a aqsok kéláyókxa m'a egkexe nak, keñe han 
ma'a kéleykmássesso nak Aserá. 

7Apqántánxo apyeyam axta táhak apteme wesse' apwányam, tén axta 

apkeláphasa m'a apkelásenneykha: cham'a Ben-hail, Abdías, Zacarías, 
Natanael tén han Micaías, yaqwayam elxekmósek ma'a énxet'ák apheykha 
nak tegma apkelyawe Judá, 

8apkelyetlókek axta han ma'a levitas: cham'a Semaías, Netanías, Zebadías, 

Asael, Semiramot, Jonatán, Adonías, Tobías tén han Tobadonías. 
Apkelyetlókek axta han ma'a apkelmaxnéssesso Dios énxet'ák apagkok, 
Elisamá tén han Joram. 

9Apkeláphássek axta yetlo weykcha'áhak Wesse' egegkok segánamakxa 

apagkok, yaqwayam elxekmósek ma'a énxet'ák Judá. Apkelweynchámeykha 
axta apyókxoho tegma apkelyawe Judá xa énxet'ák nak, 
apkelxekmowáseykegko m'a énxet'ák. 

10Apkeláyók apagko' axta Wesse' egegkok ma'a apyókxoho énxet'ák 

apheykha nak neyáwa Judá, apcháyak axta elnapakpok ma'a Josafat. 

11Weykmók axta apkelsókáseyam aqsok apkelmésso naqsa m'a nápakha 

filisteos, tén han sawo ekmope élmomnáwa yaqwayam elmések ma'a 

Josafat, keñe axta énxet'ák árabes apnaqlókassama siete mil setecientos 
nepkések apkelennay'a, tén han yát'ay apkelennay'awo'. 

12Yágweykmek agko' axta apteme wesse' apwányam ma'a Josafat. 

Apkeláneykegkek axta ekyennaqte kélhaxtegkáseyak nepyáwa tegma m'a 
Judá, tén han tegma apkelyawe kélxátamakxa nak chá'a aqsok, 

13xámok axta han yókxexma apagkok apagko' ma'a apheykegkaxa nak 

tegma apkelyawe m'a Judá. Apheyáseykha axta han sẽlpextétamo apagkok 
megyeye nak elmahagkok eyesagkexa m'a Jerusalén, 

14keso apwánxa axta chá'a apxámokma ektáhakxa nak aphawóxama 

apxanák se'e: Abná axta apkemha apmonye' nepyeseksa m'a sẽlpextétamo 
apkelwesse'e nak Judá, yetlo m'a trescientos mil sẽlpextétamo. 

15Tén axta aptétéyak apkemha apmonye' m'a Johanán, yetlo doscientos 

ochenta mil sẽlpextétamo, 

16tén axta han aptétéyak ma'a Amasías, Zicrí axta apketche, apteme axta 

apmáheyo apagko' etnéssesha m'a Wesse' egegkok, yetlo m'a doscientos 
mil sẽlpextétamo megyeye nak elmahagkok eyesagkexa'. 

17Keñe axta nepyeseksa Benjamín aphawóxama apteme apkemha 

apmonye' m'a Eliadá, kempakhakma yáp megyeye axta emhagkok 
eyesagkexa', yetlo doscientos mil énxet'ák apkelmeykha nak chá'a yágke, 
tén han apkeláhakkásamap, 

18tén axta aptétéyak ma'a Jozabad, yetlo ciento ochenta mil énxet'ák 

appencháseyak nak aptamhágkaxa yaqwayam yempakha'. 

19Cháxa appasmo axta chá'a wesse' apwányam xa, meyke kélyetsáteykekxa 

m'a apkelhésseyam axta chá'a wesse' apwányam ma'a tegma apkelyawe 
élyennaqte nak kélhaxtegkáseyak nepyáwa ekyókxoho m'a kañe' Judá. 

 

2 Crónicas 18 
Micaías apkeltennasso emátog Ahab 

(1 Re 22.1-40) 

1Apwetayak axta ekxámokma aqsok apagkok ma'a Josafat tén han apteme 

ekha kéláyo, apteme apnámakkok axta han aptemék ma'a Ahab, eñama 
apmésso axta xama apnámakkok kelwána yaqwayam etnehek aptáwa'. 

2Yáma wenaqtémók axta han élyeykhéyak apyeyam, apmeyákxeyk axta 

Josafat ma'a Samaria, aptáha meyk'a m'a Ahab, apkelnapchek axta han 
ekxámokma weyke, tén han nepkések yaqwayam yessawásseshok 
apwayam ma'a Josafat yetlo apkelxegexma, apkelenxanakmek axta 
apkeltamho etnehek apxegexma ektamagkok ma'a énxet'ák Ramot nak 
Galaad. 

3Tén axta Ahab, wesse' apwányam nak Israel, aptáha apkelmaxneyáncha'a 

Josafat, wesse' apwányam nak Judá: —¿Ya emakók etnehek sekxegexma 
ólnapaxchek ma'a énxet'ák apheykha nak Ramot nak Galaad? 
Apchátegmowágkek axta Josafat: —Nempenchessek negko'o nentáhakxa, 
ko'o tén han sẽlpextétamo ahagkok, yaqwayam ómpakhak yetlo nélxegexma 
m'a énxet'ák apagkok. 

4Elmaxneyha sa' sekxók Wesse' egegkok yaqwánxa etnehek hegána'. 

5Apchánchesákxeyk axta wesse' apwányam Israel ma'a cuatrocientos Dios 

appeywa apkellegasso, aptáhak axta apkelmaxneyáncha'a s'e: —
¿Agketamagkoya sa' ma'a énxet'ák apheykha nak Ramot nak Galaad, 
essenhan magketamagkehe'? Apkelátegmowágkek axta m'a énxet'ák nak: 
—Ektamák sa', hakte Dios sa' egkések xeyep ma'a. 

6Apkelmaxneyáha axta han ma'a Josafat: —¿Mékoya han pók Dios appeywa 

aplegasso s'e yaqwayam enxoho han ólmaxneyha? 

7Apchátegmowágkek axta wesse' apwányam Israel ma'a Josafat: —Apheyk 

makham xama, negmowána agásenneykxak elmaxneyha m'a Wesse' 
egegkok, apwesey nak Micaías, Imlá apketche. Ataqnawhok eyke ko'o m'a, 
hakte mehéltennassók makham aqsok ektaqmela, ekmaso aqsa chá'a. 
Apchátegmowágkek axta eyke m'a Josafat: —Ná etne aqsa appeywa xa. 

8Yetlókok axta apwóneykha wesse' apwányam Israel xama apkeláneykha, 

aptáhak axta apcháneya: —¡Éntementa sa' heykxa Micaías se'e, apketche 
nak Imlá! 

9Apkelántaxneykxeyk axta apkelnaqta apkelmeykencha'awo nak chá'a 

apkelwesse'e, wesse' apwányam Israel tén han wesse' apwányam Judá, 
cham'a Josafat, keñe apheyncha'a m'a eyáxñexa nentaxnamakxa nak tegma 
apwányam Samaria, tén axta apyókxoho apkellegasso nak chá'a amya'a 
apkellegasa amya'a nápaqta'awók xa énxet'ák nak. 

10Apkeláneykegkek axta sawo ekyentaxno ekho weyke kepet'ák ma'a 

Sedequías, Quenaaná axta apketche, keñe aptáha apyennaqtésa appeywa 
s'e: “¡Aptáhak Wesse' egegkok se'e: ‘Sa' emha ektamagkok sirios se'e aqsok 
kepet'ák nak, ekwokmoho apsawhawo apyókxoho!’” 

11Apheyásawók axta han aptáhakxa chá'a apkelpeywa m'a apyókxoho 

apkellegasso nak amya'a. Aptáhak axta apcháneya wesse' apwányam se'e: 
“Ektamák sa' Ramot nak Galaad keñe sa' emallánek, hakte Wesse' egegkok 
sa' egkések xeyep ma'a tegma apwányam nak.” 

12Aptáhak axta apcháneya Micaías ma'a ektáha axta apchánémap 

éntawakxa': —Tásek apchátegmoweykegkokxa wesse' apwányam ma'a 
apyókxoho apkellegasso nak amya'a, meyke ekyeykhamaxche mók. Etne 

exchep xa epaqmétek xa aptamhágkaxa nak, etaqmelchesho 
apchátegmoweykegkokxa. 

13Apchátegmowágkek axta Micaías: —¡Wánxa sa' aqsa axének ma'a 

apkeltamhókxa enxoho axének ma'a Dios ahagkok! Naqsók xa sektáhakxa 
nak nápaqtók Wesse' egegkok. 

14Keñe axta apwokmo m'a aphakxa nak wesse' apwányam, tén axta aptáha 

apkelmaxneyáncha'a wesse' apwányam se'e: —Micaías, ¿agketamagkoya 
sa' ma'a Ramot nak Galaad, essenhan magketamagkehe'? Aptáhak axta 
Micaías: —Kólchetamák sa', kólmallánek sa' han, hakte Dios sa' yának 
kólmok kéxegke m'a. 

15Apchátegmowágkek axta m'a wesse' apwányam: —¡Hágkaxwe 

altennaksek xép altamhok héltennaksek ekmámnaqso' yetlo apxeyenma 
apwesey Wesse' egegkok! 

16 Keñe axta Micaías aptáha s'e: “Ekweteyak ko'o apyókxoho israelitas 

apkexpaqneykencha'a m'a egkexe nak, máxa m'a nepkések meykel'a 
éltaqmelchesso. Aptemék han Wesse' egegkok apkelxeyenma s'e: ‘Méko 
wesse' apagkok xa; tásek eltaqhekxak aqsa apxanák yetlo meyke ektáhakxa 
apkelwáxok.’” 

17Aptáhak axta wesse' apwányam Israel apcháneya m'a Josafat: —

¡Éltennássek xeyk xép mehéltennassama chá'a ko'o aqsok ektaqmela xa, 
aqsok ekmaso aqsa chá'a héltennaksek! 

18Aptáhak axta Micaías: —Kóleyxho sa' aptáhakxa appeywa Wesse' 

egegkok: Ekwet'ak xeyk Wesse' egegkok apha m'a néten aptaháno 
eyeymáxkoho, keñe han apchaqnáncha'a apyókxoho apkelásenneykha m'a 
nápakha, ekpayho nak apkelya'assamakxa', tén han ma'a ekpayho nak 
nepsagqalwa. 

19Tén axta apkelmaxneyáncha'a Wesse' egegkok: ¿Yaqsa sa' 

kayáteyagkohok exog Ahab, wesse' apwányam nak Israel, ektamagkok ma'a 
Ramot nak Galaad, yaqwayam yetsapwók ma'a? Mók aqsok axta chá'a 
apxénak pók, keñe axta pók apxéna han chá'a mók aqsok. 

20Keñe axta xama espíritu apkenegwokmo m'a apmonye' nak Wesse' 

egegkok apxéna elána'. Apkelmaxneyáha axta Wesse' egegkok: “¿Háxko sa' 
etnehek elána'?” 

21Tén axta apchátegmowágko espíritu apxéna etnéssesek 

apkelmopwancha'a amya'a m'a apyókxoho apkellegasso nak amya'a 
apagkok ma'a wesse' apwányam. Keñe axta Wesse' egegkok aptáha 
apcháneya s'e: Exeg, elyexanchesha sa' ma'a, katnehek sa' xa apmakókxa 
nak etnehek. 

22Apya'ásegwokmek kaxwók xeyep ektáha Wesse' egegkok apcháphasso 

xama espíritu yaqwayam etnéssesagkok apkelmopwancha'a amya'a m'a 
apkellegasso amya'a apagkok. Apxénchek han káhapwak ekmaso apha 
ekwokmoho apketsapa. 

23Tén axta Sedequías, apketche nak Quenaaná, apyepetchegwokmoho m'a 

Micaías, aptekpagkassek axta apmáxempenek aptáha apcháneya s'e: —
¿Háxko ektáhakxa seyenyawa nak ko'o Wesse' egegkok espíritu apagkok 
yaqwayam epaqhetchesek xép? 

24Apchátegmowágkek axta Micaías: —Sa' ey'ásegwók ma'a 

apyexánegwokmo enxoho chá'a kañe' tegma tén han pók tegma. 

25Keñe axta wesse' apwányam Israel aptáha s'e: —¡Kólma sa' Micaías, 

kólyentemekxa sa' ma'a aphakxa nak Amón, apteme nak apkeláneykha 
tegma apwányam, keñe han ma'a aphakxa nak Joás, hatte nak ko'o! 

26Kóltennés sa' sektáha ko'o séltémo kólaqxegkesek kañe' 

negmomaxchexa', tén han séltémo kólmések wánxa ketchetseyk pán tén han 
yegmen, ekwokmoho sekwa'akto sa' ko'o makham meyke setnahakxa'. 

27Aptáhak axta makham Micaías: “Apwa'akteyk sa' agkok makham xép yetlo 

meyke ektáhakxa', háwe sa' eyke eñama Wesse' egegkok seyásenneykekxa 
ko'o axének.” 

28Tén axta wesse' apwányam Israel, tén han Josafat, wesse' apwányam nak 

Judá, apkelxega apmako ektamagkok ma'a Ramot nak Galaad. 

29Keñe axta wesse' apwányam Israel aptáha apcháneya m'a Josafat: —

Amhagkok sa' ko'o émpakháxchexa, alhaxyawaksek sa' sélnaqta sélmeykha 
nak chá'a sekteme wesse', ayaqmagkasek sa' pók, xeyep sa' elántaxnekxak 
se'e sélnaqta nak. Apkelhaxyawássek axta apkelnaqta wesse' apwányam 
Israel apkelmákxo pók aptémakxa apáwa, apkelántaxnegwokmek axta 
émpakháxchexa xa apqánet nak. 

30Apkeltamhók axta eyke wesse' apwányam Siria, mektamagkehek metnaha 

enxoho wesse' apwányam Israel ma'a sẽlpextétamo apkelámha apmonye'e 
apagkok, apkelchántamo axta chá'a yátnáxeg apkelyenyawasso 
apkenchesso kempakhakma. 

31Xama axta apwet'a apkelámha apmonye'e apkelchánte nak yátnáxeg 

apyenyawasso m'a Josafat, wesse' apwányam Israel axta apkeneyk, keñe 
apwakha'a apmako ektamagkok. Yetlókok axta han apyennaqtéssamo 
appeywa Josafat apkeltamho kólpasmok, appasmeyk axta m'a Wesse' 
egegkok. Apkeltaqhessásawók axta m'a Dios, 

32apkelwet'ak axta metnaha wesse' apwányam Israel ma'a, keñe 

apkelwátesagko apyaqmasso. 

33Apya'ássek axta aqsa han apmakta'a yágke xama sẽlpextétamo, tásek axta 

han apmakte m'a wesse' apwányam Israel, apchaqhassásawo malámog 
apcháhakkásamap. Keñe axta aptáha apcháneya m'a apxegkesso axta 
yátnáxeg apyenyawasso: —Etaqheksoho sa', hetekkesek sa' ko'o s'e 
émpakháxchexa nak, tásek ko'o sekmaktamaxche'. 

34Kayhek axta apkelnápomap xa ekhem nak, apkenmáha axta aqsa han 

wesse' apwányam Israel ma'a kañe' nak apchánte yátnáxeg apyenyawasso, 
appayhawók axta m'a sirios ekwokmoho ektaxnakmo, taxneyk axta ekhem 
apketsapa. 

 

2 Crónicas 19 
Dios appeywa aplegasso Jehú apkeltennasso eyesagko aptáhakxa Josafat 

1Méko axta ektáhakxa apwákxo makham apxagkok ma'a Josafat, wesse' 

apwányam nak Judá, cham'a Jerusalén, tásek axta apweykekxa'. 

2Apkelanyexágkek axta eyke m'a Dios appeywa aplegasso Jehú, apketche 

nak Hananí, aptáhak axta apkelmaxneyáncha'a s'e: “¿Yaqsa ektáha 
appasma nak énxet'ák élmasagcha'a apkeltémakxa? ¿Yaqsa ektáha 
apkelásekha'awo nak ma'a apkelenmexma nak chá'a Wesse' egegkok? 
Aptaqnókek xép Wesse' egegkok eñama apteme xa. 

3Yetneyk eyke han mók aqsok ektaqmela ekwetamaxche apkelane exchep, 

hakte apmasséssekmek axta m'a kéleykmássesso nak Aserá, ekhéyak axta 
s'e negókxa nak, xeyenmeyk axta apwáxok ektamok ma'a Dios.” 

Josafat apkelyéseykha énxet yaqwayam etnéssesagkok segyekpelchémo 

4Jerusalén axta aphak ma'a Josafat, etnohok axta eyke chá'a meyk'a m'a 

énxet'ák apagkok, eyeynókxa m'a Beerseba, ekweykekxoho m'a egkexe nak 
Efraín, yaqwayam yának chá'a elyo'ókxak ma'a Wesse' egegkok, Dios 
apagkok axta m'a apyapmeyk nano'. 

5Apkelheyáseykha axta han chá'a énxet segyekpelchémo m'a apyókxoho 

tegma apkelyawe élyennaqte nak kélhaxtegkáseyak nepyáwa m'a Judá, 
meyke apkeymomap xama tegma apwányam. 

6Aptáhak axta apkeláneya énxet segyekpelchémo s'e: “Kóltaqmelchesho sa' 

chá'a kéllányo aqsok kéllane, hakte háwe sa' yaqwayam kañék énxet ma'a 
ektémakxa nak kélyekpelchémo kélnámakkok, wánxa sa' aqsa m'a Wesse' 
egegkok apwesey, peya sa' chá'a etnehek apkelxegexma'a kélxéna enxoho 
chá'a yaqwánxa kólteméssesek énxet. 

7Kóláwho sa' chá'a Wesse' egegkok, kóllanagkoho sa' chá'a m'a aqsok 

kéllanakxa enxoho, hakte mopmenyék agko' Dios Wesse' egegkok ma'a 
aqsok megkapéwomo nak, tén han apyeykhamap nak anlanok pók egmók, 

tén han nenxawe nak selyaqye yaqwayam manxének ekpayhawo nak eykhe 
anxének.” 

8Apkelheyáseykha axta han Josafat Jerusalén nápakha levitas, tén han 

apkelmaxnéssesso Dios énxet'ák apagkok, keñe han apkelámha apmonye'e 
nak chá'a aphawóxama kañe' Israel, yaqwayam etnahagkok apkeltamheykha 
segyekpelchémo, apkeláneykekxa chá'a megkalánamáxche m'a Dios 
segánamakxa apagkok, tén han elánekxések chá'a ektémakxa 
apkelenmexamap ma'a énxet'ák apheykha nak Jerusalén. 

9Tén axta apkeltennasa yaqwánxa chá'a etnahágkok: “Kóllána sa' chá'a 

kéltamheykha yetlo kéláyo Wesse' egegkok, yetlo ekmámnaqsoho, tén han 
meyke kéltémakxa. 

10Apkelya'aweykteyk sa' agkok kéxegke kélpeywomo xamo' eltennásseták 

amya'a, cham'a apheykha nak apyókxoho tegma apkelyawe, cham'a 
apmatñà nak chá'a énxet, essenhan apketsapma naqsa nak chá'a yaqwayam 
kóllánekxések, yaqwayam enxoho kóltennaksek ma'a ektémakxa nak chá'a 
segánamakxa, tén han ektémakxa nak chá'a nélánémaxchexa antéhek. 
Kóltennés sa' chá'a megkólánhek etnehek megyaqhémo nápaqtók Wesse' 
egegkok, yaqwayam enxoho meltaqnaweygkehek kéxegke, tén han ma'a 
énxet'ák nak. Kéltemék sa' agkok xa, megkaphewakxeyk sa' kéxegke 
kélsexnánémaxche'. 

11Amarías apteme nak apkemha apmonye' apkelmaxnéssesso Dios énxet'ák 

apagkok, sa' etnehek apkemha apmonye' m'a ekyókxoho aqsok éleñama nak 
Wesse' egegkok, tén sa' Zebadías, apketche nak Ismael, apkemha apmonye' 
apagkok nak ma'a Judá énxet'ák apagkok, sa' etnehek apkemha apmonye' 
m'a ekyókxoho aqsok éleñama nak apkelwesse'e apkelwányam 
segánamakxa apagkok; tén sa' levitas etnehek appasmeykha kéltamheykha 
chá'a kéxegke, yaqwayam katnehek chá'a m'a kéltáhakxa enxoho. 
¡Kólwasqápekxoho! ¡Kóltemeykha! ¡Wesse' egegkok sa' etnehek 
apkelxegexma kéllana enxoho aqsok ektaqmela!” 

 

2 Crónicas 20 
Josafat apkempakhe énxet'ák Moab tén han Amón 

1Keñe axta natámen, énxet'ák moabitas tén han amonitas, appasmeykekxo 

m'a énxet'ák meunitas, apketámegko m'a Josafat; 

2tén axta nápakha énxet'ák apkeltennássekxo aptáha apcháneya s'e: 

“¡Apkelxegakmek apxámokma sẽlpextétamo apya'awa exchep apkeleñama 
m'a Edom, neyp nak Wátsam Étsapma! ¡Apkelwa'ak ma'a tegma apwányam 
nak Hasesón-tamar!” (Hasesón-tamar, cham'a En-gadi.) 



1102 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

3Apkekak axta m'a Josafat, keñe ekxéna apwáxok ektamok Wesse' egegkok. 

Tén axta apkeltamho metawagkehek aptéyak ma'a apyókxoho énxet'ák 
apheykha nak Judá, 

4apchaqnákxeyk axta apyókxoho énxet'ák Judá, yaqwayam elmaxnak yának 

epasmok ma'a Wesse' egegkok. Apkelwa'ak axta apyókxoho énxet 
apkeleñama m'a apyókxoho tegma apkelyawe nak Judá. 

5Apchampákxeyk axta néten Josafat nepyeseksa m'a énxet'ák nak Judá, 

apchaqneykekxa axta m'a Jerusalén, ekpayho nak axnagkok apwáxok ma'a 
Wesse' egegkok tegma appagkanamap apagkok, 

6aptáhak axta apkelmaxneya s'e: “Wesse' egegkok, Dios apagkok axta m'a 

ẽlyapmeyk nano', ¡xép apteme apkeláneykha néten, tén han apyókxoho pók 
aptémakxa nak énxet'ák! ¡Apmeyhek xép, yetneyk apmopwána: méko 
awanchek kanmexekxak xép! 

7Dios egagkok, apkelántekkessegkek axta exchep nápaqta'awók énxet'ák 

apagkok Israel ma'a énxet'ák apheykencha'a axta s'e xapop nak, 
apméssegkek axta meyke néxa m'a Abraham aptawán'ák neptámen, 
apxegexma axta exchep. 

8Wenaqtegkek axta apheykha s'e, keñe kéllánesa exchep xama tegma 

appagkanamap, aptáhak axta apkelpaqmeta s'e: 

9‘Egáhapwa'ak sa' agkok negko'o aqsok ekmaso, cham'a 

sẽllegassáseykegkoho nak, essenhan kempakhakma, essenhan negmasse 
ekmaso, essenhan ma'a meyk segaqhe nak, anchaqnágwaták sa' chá'a 
negko'o s'e apmonye' nak tegma appagkanamap, hakte aphegkek xép xa 
tegma appagkanamap nak, agának sa' han chá'a hempasmok néllegágkoho 
enxoho ekyentaxno, yeyxhok sa' xép aqsok nélmaxneyeykha tén sa' nahan 
hélwagkasek teyp.’ 

10Egketamokmek kaxwók amonitas, moabitas tén han ma'a énxet'ák 

apkeleñama nak neyseksa meteymog élekhahéyak nak Seír. Cham'a 
énxet'ák meltémo axta elyeykhak xapop apagkok ma'a negko'o axta 
élyapmeyk nano' israelitas, apkelxegeykmo axta apkeleñama m'a Egipto, 
apkelyetnakhassegkek axta eyke aqsa, tén axta melnapma. 

11Keñe eyesagko kaxwók senteméssesakxa', egketamokmek yaqwayam 

hẽlántekkesek ma'a xapop apagkok, xép axta segmésso yaqwayam antéhek 
egagkok. 

12Dios egagkok, ¡ellegássesagkoho sa' xa énxet'ák nak! Hakte méko negko'o 

nélyennaqte yaqwayam ólenmexek xa sẽlpextétamo apxámokma 
segketamakmo nak. ¡Magya'ásegkok yaqwánxa antéhek; la'a 
nélenmexákxoho nak aphakxa exchep!” 

13Apchaqnáha axta apyókxoho énxet'ák Judá apmonye' m'a Wesse' 

egegkok, yetlo apnaqteyegka'a tén han apketchek, ekweykekxoho m'a 
sakcha'a ketcheyetsék apancha'awo nak. 

14Aptaxnegwa'ak axta han apwáxok Dios espíritu apagkok ma'a Jahaziel, 

neyseksa apchaqneykekxa apyókxoho, cham'a Jahaziel, Zacarías axta 
apketche, Benanías axta aptáwen, Jeiel axta apketche, Matanías axta 
aptáwen, xama levita Asaf axta aptáwen neptámen, 

15aptáhak axta s'e: “Kóleyxho sa' sekpeywa, énxet'ák Judá tén han 

Jerusalén, xép han, wesse' apwányam Josafat. Aptáhak apkeláneya kéxegke 
Wesse' egegkok se'e: ‘Nágkole', nágkólyegwe han apmonye'e xa 
sẽlpextétamo apxámokma nak, hakte háwe kélagkok kéxegke xa 
kempakhakma nak, Dios apagkok xa. 

16Kólchetamák sa' axto'o. Apkelpéwók apkelxegakmo m'a nekha nak 

yókxexma Sis, sa' kóltahanyak kéxegke m'a nekha nak yegmen ényé 
ekyetnama nak ma'a ekpayho nak yókxexma meykexa énxet ma'a Jeruel. 

17Háwe sa' kéxegke yaqwayam kólnapaxchek xa kempakhakma nak. 

Kóllánekxa sa' kéltáhakxa, nágkóltaqheykha aqsa, kólwetak sa' yaqwánxa 
etnehek elmallahanchesek ma'a Wesse' egegkok. ¡Énxet'ák kélheykha nak 
Jerusalén, tén han ekyókxoho nak Judá, nágkóle aqsa, nágkólyegwe han; 
kólya'am sa' saka m'a énxet'ák nak, hakte Wesse' egegkok kéxegke aphak 
kélnepyeseksa!’” 

18Yetlókok axta apkeltekxekxo aptapnák xapop ma'a Josafat, aphaxék axta 

ekwokmoho aptekxeya ekpayhakxa nápat xapop, keñe axta énxet'ák Judá 
tén han Jerusalén, apkeltekxeyágko aptapnák apmonye' Wesse' egegkok 
apkelpeykásawo. 

19Keñe axta m'a levitas, Quehat axta aptawán'ák neptámen, tén han Coré 

axta aptawán'ák neptámen, apcheynawo apkelpeykásawo Wesse' egegkok, 
Dios nak Israel, apkelmeneykmasa ekyennaqte agko'. 

20Axto'ók agko' axta apnaqxétekhágko yaqwayam elxog elmahagkok ma'a 

ekpayho nak yókxexma meykexa énxet nak Tecoa. Apchampákxeyk axta 
néten Josafat amonye' apkelxega, aptáhak axta apkeláneya s'e: “Kóleyxho 
sekpeywa, énxet'ák nak Jerusalén tén han Judá: nágkólya'ássem aqsa 
Wesse' egegkok, Dios kélagkok nak, keñe sa' méko katnehek kélekakxa'; 
nágkólya'ássem han ma'a apkellegasso nak chá'a appeywa, tén sa' tásek 
chá'a katnehek ekteyapma aqsok kéllane.” 

21Tén axta natámen apkelpaqhetchásamákpoho énxet'ák, apkelyésáha axta 

chá'a pók xama apkelmeneykmasso, yaqwayam elxog ma'a apmonye'e nak 
sẽlpextétamo, yetlo apkelántaxneykekxa m'a apáwa apkelpagkanamap. 
Yaqwayam etnehek elmeneykmássesek Wesse' egegkok negmeneykmasso 



1104 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

s'e: “Kólmés ekxeyenma kélwáxok Wesse' egegkok, megkamassegwomek 
segásekhayo m'a.” 

22Xama axta apkeynawo apkelmeneykmasso yetlo élpayheykekxa 

apkelwáxok ma'a negmeneykmasso nak, yetlókok axta melya'assáseyak 
aptamhágkaxa Wesse' egegkok ma'a nepyeseksa nak amonitas, moabitas 
tén han ma'a apheykha nak neyseksa meteymog élekhahéyak ma'a 
yókxexma Seír, apketámeyam axta m'a énxet'ák nak Judá, apmenxenákpek 
axta han. 

23Apketámegkek axta amonitas, tén han moabitas ma'a apheykha axta 

meteymog élekhahéyak nak Seír, apsawhawók axta apkelnapa, xama axta 
apsawha apkelnapma m'a, keñe apchaqhákxo aqsa chá'a pók apagko'. 

24Xama axta apkelwokmo énxet'ák Judá m'a negwetayókxa nak ma'a 

yókxexma meykexa énxet, keñe apkelenmexawo m'a apkelxegámxa axta 
apkelenmexma, aphopák axta aqsa apkelwet'ak aphágko náxop. ¡Méko axta 
xama enxoho apkeymomap mematñà! 

25Tén axta m'a Josafat yetlo énxet'ák apagkok, apkelyo'ókmo yaqwayam 

elmagkok ma'a aqsok apagkok nak ma'a apkelenmexma, 
apkelwetágwokmek axta ekxámokma aqsok kélnaqtósso, tén han kélmeykha 
nak chá'a kélanchesso kempakhakma, apáwa tén han aqsok élmomnáwa, 
apkelmeyk axta ekyókxoho. Xámok agko' axta eyke aqsok, mopwanchek 
axta apmako elsakxa'. Xámok agko' axta, ántánxo ekhem axta wokmok 
apkelméyak aqsok. 

26Apchaqnákxeyk axta xapop ekyapwate Beracá ekwokmo cuatro ekhem, 

apkelpeykásawók axta Wesse' egegkok ma'a. Cháxa keñamak 
kélteméssessama nak ekwesey xapop ekyapwate Beracá xa yókxexma nak, 
makhemek makham ekteme ekwesey xa. 

27Apkeltaqháwok axta makham Jerusalén yetlo élpayheykekxa agko' 

apkelwáxok ma'a énxet'ák Judá tén han Jerusalén, yetlo m'a Josafat apxega 
apmonye', hakte apméssek axta élpayheykekxa apkelwáxok ma'a Wesse' 
egegkok, eñama apkelmallanchesso nepyeseksa m'a apkelenmexma. 

28Xama axta apkelwákxo m'a Jerusalén, apkelmeyákxeyk axta m'a Wesse' 

egegkok tegma appagkanamap apagkok, yetlo apkelpáwasso m'a yát'axpog, 
arpa tén han ma'a apkelaqkahasso. 

29Xama axta apkelya'ásegwokmo apkelnápeykpo Wesse' egegkok 

apkelenmexma m'a israelitas, apyókxoho pók aptémakxa énxet'ák axta chá'a 
apkelakak ma'a Dios. 

30Axta keñamak ektaqmalma ekteme meyke ektémakxa apteme wesse' 

apwányam ma'a Josafat, hakte Dios axta apméssók yaqwayam katnehek 
meyke ektáhakxa apkelwáxok ma'a apkelókxa ekhéyak nak nepyáwa'. 

Ektémakxa axta apteme wesse' apwányam Josafat 

(1 Re 22.41-50) 

31Aptemegkek axta wesse' apwányam Josafat ma'a Judá. Treinta y cinco 

apyeyam apagkok axta apkeynamo apteme wesse' apwányam, veinticinco 
apyeyam axta apteme wesse' apwányam ma'a Jerusalén. Azubá axta 
ekwesey egken, Silhí axta apketche. 

32Péwók axta aptémakxa m'a Josafat, aptéma axta m'a Asá, apyáp axta. 

Tásek axta aqsok apkelane nápaqtók Wesse' egegkok. 

33Axta eyke kólmassésseykmok ma'a kélpeykessamókxa nak chá'a aqsok 

kéláyókxa m'a egkexe nak chá'a, hakte axta kaxeyenmak apkelwáxok 
elyetlakxak makham Dios apagkok axta apyapmeyk nanók ma'a énxet'ák 
nak. 

34Keñe m'a aptémakxa axta, eyeynókxa m'a sekxók axta ekwokmoho 

apketsapa, hágkek eknaqtáxésamaxche m'a eknaqtáxésamaxchexa axta 
aptémakxa m'a Jehú, Hananí axta apketche, kélyepetcháseykekxeyk han 
ma'a weykcha'áhak apagkok axta m'a apkelwesse'e apkelwányam axta 
Israel. 

35Keñe axta natámen xa, apyepetcheykekxo Josafat, wesse' apwányam nak 

Judá m'a Ocozías, wesse' apwányam nak Israel, ekmaso axta aptémakxa. 

36Apxegexma axta aptemék apmáheyo elanagkok yántakpayhe yaqwayam 

elmahagkok ma'a Tarsis, Esión-guéber axta han apkeláneykegkok xa. 

37Tén axta Eliézer, apkeñama axta m'a Maresá, Dodavahu axta apketche, 

aplegasa Josafat peya katnehek se'e: “Wesse' egegkok sa' etnessásekxak 
nekha'a étkók xa apkelane nak, eñama aptamheykekxa apxegexma m'a 
Ocozías.” Nekha'a étkók axta han tamhákxak ma'a yántakpayhe, 
mopwanchek axta kaxwók elmahagkok ma'a Tarsis. 

 

2 Crónicas 21 
Joram apteme wesse' apwányam 

(2 Re 8.16-24) 

1Apketsekkek axta Josafat keñe kélátawanyegwákxo m'a David Tegma 

Apwányam apagkok, apyapmeyk nanók axta. Tén axta apyaqmagkassama 
apteme wesse' apwányam ma'a apketche Joram. 

2Keso apkelyáxeg axta Joram se'e, apketchek axta han ma'a Josafat: 

Azarías, Jehiel, Zacarías, Micael tén han Sefatías. Josafat axta apketchek xa 
apyókxoho nak, wesse' apwányam axta m'a Judá. 

3Apkelméssegkek axta han apyáp ekxámokma agko' sawo élyátekto 

élmomnáwa, tén han sawo élmope élmomnáwa, keñe han mók aqsok nak 
élmomnáwa. Apkelméssegkek axta han tegma apkelyawe élyennaqte nak 

kélhaxtegkesso nepyáwa m'a Judá, keñe axta aptémakxa wesse' apwányam 
apmeyáseykekxo m'a Joram, eñama apteme apketche átnaha apketkok. 

4Xama axta ekyennaqweykmo apteme wesse' apwányam Joram ma'a 

apyaqmagkassamakxa axta apteme wesse' apwányam ma'a apyáp, 
apkeltamhók axta kólnápekxak ma'a apyókxoho apkelyáxeg nak, keñe han 
nápakha m'a apkelámha apmonye'e nak Israel. 

5Treinta y dos apyeyam apagkok axta weykmok apkeynamo apteme wesse' 

apwányam, ocho apyeyam axta apteme wesse' apwányam ma'a Jerusalén. 

6Axta eyke aptemék ma'a apkeltémakxa axta apkelwesse'e apkelwányam 

axta m'a Israel, tén han ma'a Ahab axta aptawán'ák neptámen, hakte Ahab 
aptáwen neptámen axta m'a aptáwa'; asagkek axta aptémakxa nápaqtók 
Wesse' egegkok. 

7Axta eyke emáheyók emasséssók Wesse' egegkok ma'a David axta 

aptawán'ák neptámen, eñama m'a apkelane axta ekhémo mók 
apkelpaqhetchásamákpoho m'a David, apkeltennassama axta 
megkamassegwomek chá'a aptamhéyak apkelwesse'e apkelwányam ma'a 
aptawán'ák neptámen. 

8 Apkenmexeykekxeyk axta Edom ma'a Judá, neyseksa apteme axta wesse' 

apwányam ma'a Joram, apkelyésáha axta xama wesse' apwányam apagkok 
apagko'. 

9Tén axta Joram apxega yetlo sẽlpextétamo apkelámha apmonye'e apagkok, 

tén han ekyókxoho yátnáxeg apkelyenyawasso apagkok apkenchesso nak 
kempakhakma, axta'a axta apnaqxétekhágko m'a Joram yetlo sẽlpextétamo 
apkelámha apmonye'e apkelchánte nak yátnáxeg apkelyenyawasso 
apkenchesso kempakhakma, tén axta apketámegko m'a edomitas, ektáha 
axta apwakhegwayam. 

10Apxakcha'awók axta kaxwók aptamhágkok ma'a énxet'ák Edom, massék 

axta aptáha apkeláneykha m'a Judá, ekwokmoho s'e kaxwo' nak. 
Apxakcha'awók axta han aptamheykegkok ma'a tegma apwányam Libná, 
hakte apyamasmeyk axta Wesse' egegkok ma'a Joram, Dios apagkok axta 
m'a apyapmeyk nano'. 

11Apkelánegkek axta han kélpeykessamókxa chá'a aqsok kéleykmássesso 

m'a egkexe nak Judá, axta keñamak han apkelwátessáseyak apkelyetleykha 
Wesse' egegkok ma'a énxet'ák apheykha nak Jerusalén, tén han 
apkelyetnakhásseyam ma'a énxet'ák nak Judá. 

12Keñe axta Dios appeywa aplegasso Elías apcháphássesa weykcha'áhak 

aptáxésso m'a Joram, ektéma nak ekpeywa s'e: “Aptáhak apcháneya exchep 
Wesse' egegkok, Dios apagkok axta m'a David, apyáp nano' axta exchep: 

‘Metnék xép ma'a aptémakxa axta Josafat, apyáp axta, metnék han ma'a 
aptémakxa axta Asá, wesse' apwányam axta m'a Judá, 

13apyetlamchek aqsa m'a aptamheykegkaxa axta m'a apkelwesse'e 

apkelwányam axta m'a Israel, xeyep keñamak apkelwátessáseyak 
apkelyetleykha Wesse' egegkok ma'a énxet'ák apheykha nak Judá, tén han 
ma'a Jerusalén, aptamheykegko axta m'a Ahab axta apnámakkok. 
Apkelnapmeyk han ma'a apkelyáxeg, éltaqmalma axta apkeltémakxa 
mexnawo nak xép. 

14Cháxa keñamak peya nak yahak xép Wesse' egegkok nenlegeykegkoho 

ekmaso m'a énxet'ák apagkok, tén han apketchek, apnaqteyegka'a keñe han 
ma'a ekyókxoho aqsok apagkok. 

15Keñe sa' xép yahak ekxámokma agko' negmasse. Ekmáske apwáxok 

ekwenaqte sa' etnéssesek, ekwokmoho élántepa támpagkok.’” 

16Tén axta Wesse' egegkok apkellókasa apkelwáxok ma'a filisteos tén han 

énxet'ák árabes, apheykha axta neyáwa apheykegkaxa m'a énxet'ák Cus, 
aptaqnawaya m'a Joram; 

17apkelyo'ókmek axta m'a énxet'ák Judá, appayhekxeyk axta apkelántaxna 

m'a apchókxa nak, apkelsákxeyk axta ekyókxoho m'a aqsok 
apkelwetágwayam axta m'a tegma aptaqmalma wesse' apwányam nak 
apxagkok, wokmók axta apnaqleykekxa m'a apketchek, tén han ma'a 
apnaqteyegka'a. Joacaz axta aqsa apkeymekpok, apteme axta apsexyók 
apagko'. 

18Aplegassásegkók axta Wesse' egegkok apcha'a negmasse 

mantaqmelwayam nak ekmáske egwáxok natámen xa. 

19Apqánet apyeyam axta temék, keñe élántepa támpagkok eñama 

apháxamap, apketsekkek axta yetlo aplegeykegkoho ekmáske ekmaso 
agko'. Axta han yáléwássessók xama enxoho táxa m'a énxet'ák apagkok, 
apteméssessama axta chá'a m'a apyapmeyk nano'. 

20Treinta y dos apyeyam apagkok axta weykmok apkeynamo apteme wesse' 

apwányam, ocho apyeyam axta apteme wesse' apwányam ma'a Jerusalén. 
Axta han kallapwámeykegkok énxet'ák apketsapma. Kélátawanyegwákxeyk 
axta m'a David Tegma Apwányam apagkok, háwe axta eyke m'a 
kélátawanyamakxa axta chá'a apkelwesse'e apkelwányam. 

 

2 Crónicas 22 
Ocozías apteme wesse' apwányam 

(2 Re 8.25-29) 

1Apteméssessek axta énxet'ák apheykha nak Jerusalén wesse' apwányam 

ma'a Ocozías, apyaqmagkasso m'a Joram, apketche apsexyók axta m'a 

Joram, hakte apkelnapmeyk axta apyókxoho átnaha apketkók apketchek 
axta Joram, wesse' apwányam axta Judá m'a apketámeyam axta yetlo 
árabes, appayheykekxo axta apkelántaxnama m'a apkelpakxeneykegkaxa 
nak. Apkeynawók axta apteme wesse' apwányam ma'a Ocozías, Joram axta 
apketche, wesse' apwányam axta m'a Judá. 

2Veintidós apyeyam apagkok axta apkeynamo apteme wesse' apwányam, 

xama apyeyam axta apteme wesse' apwányam ma'a Jerusalén. Atalía axta 
ekwesey egken, Omrí axta aptáwen. 

3-4Aptemegkek axta han Ocozías ma'a aptémakxa axta Ahab, tén han ma'a 

aptawán'ák neptámen, hakte asagkek axta ektémakxa élxekmósso m'a 
egken, asagkek axta aptémakxa nápaqtók Wesse' egegkok, eñama m'a 
apnámakkok nak Ahab aptawán'ák neptámen. Hakte axta 
apkelxekmowáseyak chá'a natámen axta apketsapma apyáp yaqwayam 
elának aqsok ekmaso agko'. 

5Appasmeykekxeyk axta Ocozías ma'a Joram, apketche nak Ahab, wesse' 

apwányam nak Israel, yaqwayam elnapakpok ma'a Ramot nak Galaad, 
yenmexek ma'a Hazael, wesse' apwányam nak Siria, eñama apteme chá'a 
m'a aptémakxa axta chá'a apkenagkama m'a apnámakkok nak. 
Apyensássek axta eyke sirios ma'a Joram, 

6tén axta apmeyákxo makham ma'a Jezreel, yaqwayam enxoho 

kóllanaksohok ma'a apkelyense, kélyensasso axta m'a yókxexma nak 
Ramot, neyseksa apkempakhe m'a Hazael, wesse' apwányam nak Siria. 
Apmeyákxeyk axta Ocozías ma'a Jezreel aptáha meyk'a, hakte aplegágkok 
axta m'a Joram. 

Jehú apchaqhe Ocozías 

(2 Re 9.27-29) 

7Dios apagko' axta apkeltémo exog Ocozías etnehek meyk'a m'a Joram, 

yaqwayam enxoho emátog. Xama axta apwákxo m'a, keñe apxega yetlo 
Joram apyo'ókmo m'a Jehú, Nimsí axta apketche. Dios axta eyke 
apkelyésáha Jehú yaqwayam emasséssók ma'a Ahab apnámakkok. 

8Xama axta apteméssesa Jehú m'a apcháneyákpexa axta etnéssesek ma'a 

Ahab apnámakkok, apkelwet'ak axta m'a apkelámha apmonye'e nak Judá, 
tén han ma'a Ocozías apnámakkok, ektáha axta chá'a apkeláneykha, keñe 
apkelnapa. 

9Tén axta apkeltamho kólchetagkasek han ma'a Ocozías, apmahéyak axta 

apyexánegwayam ma'a Samaria, apmákpek axta, tén axta kélyentamákxésa 
m'a Jehú, apchaqhak axta. Kélátawanyeyk axta eyke, hakte apxénákpek axta 
aptáha Josafat apketche, apketamsama axta ekmámnaqso' agko' ma'a 
Wesse' egegkok. Méko axta xama enxoho apkeymomap Ocozías 
apnámakkok yaqwayam enxoho etnekxak makham wesse' apwányam. 

Atalía ektemessásamáxche agko' wesse' ekwányam 

(2 Re 11.1-21) 

10Xama axta ekleg'a amya'a apketsapa étche m'a Atalía, egken nak Ocozías, 

xegkek axta keñe éltamho kólmasséssók apyókxoho wesse' apwányam 
apnámakkok ma'a Judá. 

11Keñe axta m'a Joseba, wesse' apwányam Joram axta apketche, 

ekxegánegkesa m'a Joás, Ocozías axta apketche, ekyetnakhasa 
nepyeseksa m'a nápakha apketchek axta m'a wesse' apwányam, cham'a 
aptekyawa axta. Póssessek axta amonye' m'a Atalía, yetlo m'a eyássáseyak 
axta chá'a nam'agkok, ektaxnésa kañe' tegma apwáxok eknaqténamáxchexa 
axta chá'a. Keñe axta mematña. Cháxa ekteméssessamakxa axta m'a 
Joseba, wesse' apwányam Joram axta apketche, apyáxeg kelwána axta m'a 
Ocozías, Joiadá axta aptáwa', apteme axta apkelmaxnéssesso Dios énxet'ák 
apagkok. 

12Kélpóssegkek axta xamo' Wesse' egegkok tegma appagkanamap apagkok 

Joás ma'a kelán'a nak. Éláneykha apchókxa axta temék ma'a Atalía. 

 

2 Crónicas 23 

1Siete apyeyam axta entáhak, apkeltamhók axta kólnaqlósawakxések Joiadá 

s'e sẽlpextétamo apkelámha apmonye'e nak: Azarías, Jeroham axta 
apketche, Ismael, Johanán axta apketche, Azarías, Obed axta apketche, 
Maaseías, Adaías axta apketche, tén han Elisafat, Zicrí axta apketche, 
apkeltamhók axta exnéshok mók apkelpeywa epasmekxa'. 

2Apkelweynchámeyha axta yókxexma Judá xa énxet'ák nak, 

apchánchesákxeyk axta levitas apkeleñama m'a apyókxoho tegma 
apkelyawe nak Judá, tén han ma'a apkelámha apmonye'e nak chá'a 
nepyeseksa aphawóxama m'a Israel, apkelmahágkek axta apyókxoho m'a 
Jerusalén. 

3Aphésawók axta han mók apkelpaqhetchásamákpoho wesse' apwányam 

ma'a Dios nak tegma appagkanamap apagkok, cham'a apyókxoho 
apchaqneykekxa axta m'a. Aptáhak axta apkeláneya Joiadá s'e: “¡Keso 
wesse' apwányam kélagkok apketche s'e! Sa' etnehek wesse' apwányam 
se'e, apxeyenma axta katnehek Wesse' egegkok ma'a David aptawán'ák 
neptámen. 

4Keso yaqwánxa sa' kóltéhek kéxegke s'e: kélxama sa' chá'a kóllanha 

kéxegke m'a atña'ák nak tegma appagkanamap, kélteme nak 
kélmaxnéssesso Dios énxet'ák apagkok, tén han levitas, kéltamheykha nak 
chá'a sábado; 

5keñe sa' kélnápakha han kólchaqnaha m'a wesse' apwányam apxagkok 

apyawe nak; keñe sa' han kélnápakha m'a átog nak tegma apowhók. 
Apyókxoho énxet'ák sa' yaqnaha m'a awáxok nak kélhaxtegkesso m'a tegma 
appagkanamap. 

6Méko sa' xama énxet apwanchek etxek ma'a kañe' tegma appagkanamap, 

wánxa sa' aqsa m'a appasmo apkelmaxnéssesso Dios énxet'ák apagkok, tén 
han levitas, apkeltamheykha nak chá'a m'a. Wánxa sa' aqsa apwanchek 
elántexek ma'a, hakte apkelpagkanchásamákpek Wesse' egegkok ma'a; 
keñe sa' ma'a pók énxet'ák nak, elyahakxohok aqsa m'a apkeltémókxa nak 
etnehek Wesse' egegkok yaqnaha yókxexma. 

7Ewakhak sa' chá'a levitas ma'a wesse' apwányam nak, yetlo apkelmeykha 

sókwenaqte, keñe sa' apmáheyo enxoho etaxnegwók tegma 
appagkanamap, emátog sa'. Elyetlawha sa' chá'a wesse' apwányam 
apmahágkaxa enxoho chá'a.” 

8Aptamhágkek axta levitas ma'a ekyókxoho apkeltamhókxa axta etnahagkok 

ma'a appasmo apkelmaxnéssesso Dios énxet'ák apagkok Joiadá, tén han 
ma'a énxet'ák Judá. Xama xama axta chá'a apnaqláwak apkelxegexma'a 
apagko', cham'a apkeltamheykha axta chá'a m'a sábado, tén han ma'a 
apyenyeykekxa axta chá'a apkeltamheykha, hakte axta ya'awok chá'a 
eltaqhekxak appasmo apkelmaxnéssesso Dios énxet'ák apagkok Joiadá. 

9Apkelmeyásegkek axta sawhéwa Joiadá m'a apkelámha apmonye'e nak 

sẽlpextétamo, keñe han mók ektémakxa chá'a apkeláhakkásamap, ektáha 
axta apagkok ma'a wesse' apwányam David, ekheykegko nak ma'a Dios 
tegma appagkanamap apagkok. 

10Keñe axta apkeltamho chá'a yaqnaha apyókxoho énxet'ák ma'a atña'ák 

apagkok nak, eyeynmo m'a apkelya'assamakxa ekweykekxoho m'a ekpayho 
nak nepsagqalwa m'a tegma appagkanamap nak, keñe han ma'a neyáwa 
nak ekwatnamáxchexa aqsok, yetlo apkelmeykha sawhéwa, yaqwayam 
elanha m'a wesse' apwányam. 

11Tén axta Joiadá yetlo apketchek aptekkesa m'a wesse' apwányam 

apketche, apketchessessek axta han apqátek apketchesso apqátek 
élyenma, tén han apmésa m'a magkenatchesso nak nenteme wesse' 
apwányam, keñe axta natámen apyegkenchesso apqátek pexmok égmenek 
apxéna apteméssesa wesse' apwányam. Tén axta apyókxoho aptáha 
apkelyennaqtésawo apkelpeywa s'e: “¡Megkamassegwomek sa' apteme 
wesse' apwányam!” 

12Xama axta ekleg'a Atalía apkelwehéseykha énxet'ák, tén han apxéna 

wesse' apwányam, meyákxeyk axta m'a Wesse' egegkok tegma 
appagkanamap apagkok, apchaqnákxexa axta apyókxoho énxet'ák. 



1111 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

13Wet'ak axta wesse' apwányam apkenmeyncha'a m'a nekha nak meteymog 

émha, nentaxnamakxa nak tegma. Apchaqnáha axta han nápakha 
apkenmágkaxa m'a apkelámha apmonye'e nak, tén han ma'a apkelpáwasso, 
kelpayhekxók agko' axta apkelwáxok énxet'ák, apkelpáwássek axta 
apkelaqkahasso; apkelxegkessek axta negmeneykmasso m'a 
apkelxegkesso nak chá'a negmeneykmasso yetlo apkelpáwasso. Tén axta 
élyepta élnaqta m'a Atalía, axta táhak ekpaqmeta ekyennaqte s'e: —
¡Énmexáxche'! 

14Tén axta apkelmaxnéssesso Dios énxet'ák apagkok Joiadá apkeltamho 

elántépok ma'a sẽlpextétamo apkelámha apmonye'e, apnaqleykha axta 
chá'a m'a sẽlpextétamo. Aptáhak axta apkeláneya s'e: —¡Kóltekkes halep 
apchaqnágkaxa nak sẽlpextétamo! ¡Kólyetxa sa' chá'a sawo m'a ektáha nak 
chá'a apkelyetláyam! Apkeltamhók axta han megkólaqhek 
apkelmaxnéssesso Dios énxet'ák apagkok ma'a kañe' nak Wesse' egegkok 
tegma appagkanamap apagkok, 

15máxcheyk axta, keñe kélya'ásekxo m'a apkelántaxnamakxa nak chá'a 

apkelchánte yátnáxeg ma'a wesse' apwányam apxagkok apyawe, cha'a 
apchaqhakxa axta han ma'a. 

16Keñe axta Joiadá apkelana ekhémo mók apkelpaqhetchásamákpoho m'a 

apyókxoho énxet'ák, tén han ma'a wesse' apwányam, apxéna etnahágkok 
Wesse' egegkok énxet'ák apagkok. 

17Tén axta apkelmeyákxo apyókxoho m'a tegma kélpeykessamókxa axta 

chá'a Baal, keñe apyaqnegkesa, appalchessessek axta ekyókxoho m'a 
kélwatnéssamakxa axta chá'a aqsok, tén han ma'a kéleykmássesso. Keñe 
axta Matán kélaqha m'a nekha nak élwatnamáxchexa aqsok, apteme axta 
apkelmaxnéssesso énxet'ák agkok ma'a Baal. 

18Tén axta Joiadá apnegkena apkeláneykha m'a Wesse' egegkok tegma 

appagkanamap apagkok, apkelmaxnéssesso Dios énxet'ák apagkok axta 
apkeltennasso chá'a yaqwánxa elanagkok, tén han ma'a levitas, 
apkelmeyáseyak axta chá'a ektémakxa apkeltamheykha m'a David, 
yaqwayam eltemeykha m'a tegma appagkanamap, elwatnések Wesse' 
egegkok ma'a aqsok élwatnamáxche nak, ekhawo ektémakxa axta 
eknaqtáxésamaxche m'a Moisés segánamakxa apagkok, tén han 
elmeneykmaksek yetlo élpayheykekxa apkelwáxok, apkeltémókxa axta 
etnahágkok ma'a David. 

19Apnegkenchek axta han apkelmeykesso chá'a átog nentaxnamakxa nak 

Wesse' egegkok tegma appagkanamap apagkok, yaqwayam enxoho 
megyohok etxek xama enxoho m'a ekmanyása nak apyempehek. 

20Keñe axta apnaqlákxo sẽlpextétamo apkelámha apmonye'e, énxet ekha 

nak kéláyo, tén han apkeláneykha nak chá'a apkelókxa', keñe han apyókxoho 
énxet'ák, apyetlákxeyk axta wesse' apwányam eyeynamo m'a Wesse' 

egegkok tegma appagkanamap apagkok, ekweykekxoho m'a wesse' 
apwányam apxagkok apyawe nak, apkelántaxneyk axta m'a átog ekyetno 
nak néten. Keñe axta kélhésa wesse' apwányam ma'a wesse' apwányam 
aptaháno nak, 

21kelpayhekxeyk axta han apkelwáxok apyókxoho énxet'ák. Méko axta táhak 

ektáhakxa apheykha énxet'ák ma'a tegma apwányam, hakte ketsekkek axta 
Atalía kélyetxaya sawo m'a wesse' apwányam apxagkok apyawe nak. 

 

2 Crónicas 24 
Joás apteme wesse' apwányam 

(2 Re 12.1-21) 

1Siete apyeyam apagkok axta weykmok apkeynamo apteme wesse' 

apwányam ma'a Joás, cuarenta apyeyam axta apteme wesse' apwányam 
ma'a Jerusalén. Sibiá axta ekwesey egken, eñama axta Beerseba. 

2Leklamók axta apwáxok Wesse' egegkok ektémakxa aqsok apkelane m'a 

Joás, megyetsapmakxa axta makham ma'a appasmo apkelmaxnéssesso 
Dios énxet'ák apagkok Joiadá. 

3Apkelméssegkek axta Joiadá ánet apnaqteyegka'a, élwetassama axta 

apketchek apkelennay'a tén han kelwán'ák ma'a Joás. 

4Yáma wenaqtémók axta natámen xa, keñe Joás ekxéna apwáxok elánekxak 

ma'a Wesse' egegkok tegma appagkanamap apagkok, 

5apchánchesákxeyk appasmo apkelmaxnéssesso Dios énxet'ák apagkok, 

tén han levitas. Aptáhak axta apkeláneya s'e: “Kólweynchamha sa' 
apyókxoho tegma apkelyawe nak Judá, kólyekhamha sa' selyaqye apagkok 
apyókxoho israelitas, yaqwayam sa' anlánekxak chá'a yókxoho apyeyam 
ma'a Dios tegma appagkanamap apagkok. Kólpekhésa sa' kóllának xa.” Axta 
eyke elpekheyáseyha m'a levitas. 

6Keñe axta wesse' apwányam apcháneyáncha'a m'a apkemha apmonye' nak 

appasmo apkelmaxnéssesso Dios énxet'ák apagkok Joiadá, aptáhak axta 
apcháneya s'e: —¿Yaqsa ektáha megyáneya nak elsanták levitas éleñama 
nak Judá tén han Jerusalén ma'a aqsok apkelmésso, apkeltémo axta chá'a 
kólánchessásekxak kélpakxanma ekhémo mók nélpaqhetchásamáxkoho 
m'a Moisés, Wesse' egegkok axta apkeláneykha, keñe han ma'a énxet'ák 
Israel? 

7Hakte taxnegweykmek axta Dios tegma appagkanamap apagkok ma'a 

Atalía, ekteme axta ekmaso agko' ektémakxa yetlo élxegexma'a, 
kelmomchek axta ekyókxoho aqsok ekhéyak axta m'a Wesse' egegkok 
tegma appagkanamap apagkok, énchesso chá'a élpeykessamo m'a aqsok 
eyáyókxa nak. 

8Keñe axta wesse' apwányam apkeltamho kóllanaksek xama yántéseksek 

kélxata aqsok élmomnáwa, tén axta kélpekkena m'a yókxexma nak nekha 
átog Wesse' egegkok tegma appagkanamap apagkok. 

9Tén axta apkeltamho kóltennasagkok apyókxoho énxet'ák apheykha nak 

Judá tén han Jerusalén, apkeltamho chá'a elsantagkasek Wesse' egegkok 
aqsok apkelmésso, apkeltémo axta Moisés, apteme axta Wesse' egegkok 
apkeláneykha, elsantagkasek chá'a énxet'ák Israel ma'a apheykegkaxa axta 
yókxexma meykexa nak énxet. 

10Apyókxoho apkelámha apmonye'e axta han apmayhágkohok elxegma', 

yaqwayam exátawak aqsok apkelmésso m'a yántéseksek, tén han 
apyókxoho énxet'ák, ekwokmoho aplánésa. 

11Esakxéshok axta chá'a levitas yántéseksek ma'a wesse' apwányam 

yaqwayam chá'a elano'; apwet'ak axta agkok chá'a eklanawo m'a selyaqye, 
ewaták axta chá'a m'a aptáxéssesso axta weykcha'áhak ma'a wesse' 
apwányam, tén han apkelányo chá'a, apkelyéseykha axta m'a apkemha 
apmonye' appasmo apkelmaxnéssesso Dios énxet'ák apagkok, esawhohok 
axta chá'a epalchesek ma'a yántéseksek nak, tén axta emekxak chá'a 
eyensakxak ma'a ekyetnamakxa axta. Cháxa aptamheykegkaxa axta chá'a 
yókxoho ekhem xa, awanhek axta chá'a katnehek apcháncheseykekxa 
selyaqye. 

12Elmések axta chá'a wesse' apwányam, tén han Joiadá xa selyaqye nak, 

cham'a apkelámha apmonye'e axta chá'a apkeláneykekxa tegma 
appagkanamap, yaqwayam enxoho etegyek chá'a m'a apkelpáxqatma nak 
meteymog, tén han ma'a apkeltamheykha nak yántéseksek, yaqwayam 
elánekxak ma'a Wesse' egegkok tegma appagkanamap apagkok. 
Apkelánémakpek axta han etegyek ma'a apkeláneyak nak sawo, tén han 
sawo ekyexwase, yaqwayam elánekxak ma'a tegma appagkanamap. 

13Apkeltamháha axta m'a apkeláneykekxa nak tegma, tásek axta 

apkelxegkesso apkeltamheykha apkeláneykekxa', aphéssamók axta 
ekweykenxa axta apkelánamap ma'a Dios tegma appagkanamap apagkok, 
aptaqmelcháseykekxeyk axta. 

14Xama axta appenchásegko, apsákxéssek axta wesse' apwányam tén han 

Joiadá m'a selyaqye eyeymomáxche' axta, apkeltamhók axta han 
kóllanaksek aqsok kélmeykegkaxa nak Wesse' egegkok tegma 
appagkanamap apagkok xa eyeymomáxche nak, kélanchesso enxoho chá'a 
kélmeykha m'a kélpeykessamo, tén han ma'a aqsok élwatnamáxche nak, 
yaqwayam enxoho kalanaxchek ma'a yekwekto élyawe, tén han mók aqsok 
kélmeykegkaxa nak élánamáxche m'a sawo ekyátekto ekmomnáwa, tén han 
sawo ekmope ekmomnáwa. Kólwatnek axta chá'a aqsok ma'a Wesse' 
egegkok tegma appagkanamap apagkok yókxoho ekhem, megyetsapmakxa 
axta m'a Joiadá. 



1114 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

15Apwanakmek axta Joiadá, apwányamók apagko' axta apketsapa. Ciento 

treinta apyeyam apagkok axta temék apketsapma; 

16kélátawanyegwákxeyk axta m'a David Tegma Apwányam apagkok, 

kélátawanyamakxa axta m'a kelwesse'e apkelwányam, hakte tásek axta 
apteméssessamakxa m'a énxet'ák Israel, tén han ma'a Dios ekweykekxoho 
m'a tegma appagkanamap apagkok nak. 

17Apkelwokmek axta apkelámha apmonye'e nak Judá, keñe 

apkeltekxeyágko aptapnák nápaqtók wesse' apwányam, natámen axta 
apketsapma m'a Joiadá. Aphaxnawók axta han aptáhakxa apkelpeywa 
apcháneya, 

18apkelántekkek axta m'a Wesse' egegkok tegma appagkanamap apagkok, 

cham'a Dios apagkok axta m'a apyapmeyk nano', apkelpeykessákxók axta 
m'a kéleykmássesso nak Aserá, tén han ma'a mók kéláyókxa nak chá'a. 
Apkeltaqnaweygkek axta Wesse' egegkok énxet'ák Judá tén han Jerusalén, 
eñama xa apkeláneyak nak melya'assáxma. 

19Apkeláphássessek axta Wesse' egegkok apkellegasso appeywa, 

yaqwayam enxoho yának elyo'ótak makham ma'a. Axta eyke elyahákxak 
énxet'ák ma'a ektáhakxa axta apkelpaqhetchesso m'a Dios appeywa 
apkellegasso. 

20 Tén axta m'a Zacarías, Joiadá axta apketche, apteme axta 

apkelmaxnéssesso Dios énxet'ák apagkok, aptaxnegwa'a apwáxok Dios 
espíritu apagkok, apkenmáha axta néten yaqwayam enxoho éteyakpoho', 
aptáhak axta apkeláneya énxet'ák se'e: “Aptáhak Dios se'e: ‘¿Yaqsa ektáha 
megkólyahákxoho nak kéxegke segánamakxa ahagkok? ¿Yaqsa ektáha 
kéltegya'a nak kéxegke ekmaso kélheykha? ¡Akxák sa' ko'o kéxegke, hakte 
élyenyókek ko'o!’” 

21Aphésawók axta eyke mók apkelpeywa yaqwánxa etnéssesek, 

apkelyetna'ak axta meteymog ma'a apwáxok nak Wesse' egegkok tegma 
appagkanamap apagkok, eñama appeywa m'a wesse' apwányam. 

22Axta kaxeyenmak apwáxok Joás ektémakxa axta meyenyaweykha chá'a 

m'a Joiadá, apyáp axta m'a Zacarías, apchaqhak axta m'a Zacarías, 
apketche axta m'a. Axta aptáhak appaqmeta amonye' apketsapma s'e: 
“¡Wesse' egegkok sa' étak se'e, eyaqmagkásekxak sa' han mók 
aptamhágkaxa!” 

23Apketámegkek axta sẽlpextétamo sirio m'a Joás, ektáha axta aphaxnagkok 

apyeyam, apkelnapchek axta apyókxoho apkelámha apmonye'e m'a 
apkelwokmo axta m'a Judá tén han Jerusalén, apkelmágkek axta aqsok 
apagkok, apkeláphássessek axta ekyókxoho aqsok ma'a wesse' apwányam 
Damasco. 

24Apqántawok axta eykhe apkelwokmo sẽlpextétamo sirio m'a, Wesse' 

egegkok axta eyke apmeyásak yaqwayam elnápok ma'a sẽlpextétamo 
apxámokma nak Judá, eñama apyámasma m'a Wesse' egegkok, Dios 
apagkok axta m'a apyapmeyk nano'. Cháxa apxaka axta Joás 
kéllegassáseykegkoho, ekpayhawo nak exka'. 

25Xama axta apkeltaqháwo m'a sirios, apháxékpek axta ekyentaxno agko' 

ma'a Joás, apkelánekxeyk axta aptamhágkaxa apkeláneykha yaqwánxa 
etnéssesek, yaqwayam exnésseshok mók apmatñà axta m'a appasmo 
apkelmaxnéssesso Dios énxet'ák apagkok Joiadá axta apketche, apmatñék 
axta m'a néten apyetnamakxa. Tén axta kélátawanyegwákxo m'a David 
Tegma Apwányam apagkok, háwe axta eyke m'a kélátawanyamakxa axta 
chá'a kelwesse'e apkelwányam. 

26Axta appasmeykekxa yaqwánxa etnahagkok ma'a: Zabad, apketche nak 

Simat, apteme axta amonita, tén han Jozabad, apketche axta Simrit, apteme 
axta moabita. 

27Naqtáxésamaxcheyk ekyókxoho eknaqtáxésamaxchexa nak chá'a 

weykcha'áhak apagkok kelwesse'e apkelwányam ma'a, ektémakxa axta 
chá'a m'a Joás apketchek, tén han apxénamap ekmaso, tén han 
apkeláneykekxa m'a Dios tegma appagkanamap apagkok. Tén axta 
apyaqmagkasa apteme wesse' apwányam ma'a apketche Amasías. 

 

2 Crónicas 25 
Amasías apteme wesse' apwányam 

(2 Re 14.1-22) 

1Veinticinco apyeyam apagkok axta weykmok apkeynamo apteme wesse' 

apwányam Amasías, veintinueve apyeyam axta apteme wesse' apwányam 
ma'a Jerusalén. Joadán axta ekwesey egken, eñama axta Jerusalén. 

2Leklamók axta apwáxok Wesse' egegkok ektémakxa aqsok apkelane m'a 

Amasías, háwe axta eyke ekmámnaqso' agko' enxoho aptémakxa. 

3Xama axta ekyennaqweykmo apteme wesse' apwányam Amasías, 

apkelnápekxeyk axta apyókxoho m'a sẽlpextétamo apkelwesse'e, 
apchaqhássesso axta m'a apyáp axta. 

4Axta eyke elnáhakkásak ma'a apketchek nak, ekhawo ektémakxa axta 

eknaqtáxésamaxche m'a weykcha'áhak Moisés axta segánamakxa apagkok, 
apkeltémo axta katnehek Wesse' egegkok se'e: “Megkapayhawok etekyók 
apyapmeyk eñama apkelsexnenagko m'a apketchek nak, megkapayhawok 
nahan etekyók kélketchek eñama apkelsexnenagko m'a apyapmeyk nak, 
xama aqsa chá'a payhawok emátog eñama eksexnenagko mey'assáxma 
apagkok apagko'.” 

5Apchánchesákxeyk axta Amasías apyókxoho énxet'ák nak Judá tén han 

Benjamín énxet'ák apagkok, apkelyessáseyha axta chá'a apkelámha 
apmonye'e apagkok yaqwayam etnehek chá'a apnaqleykha ektáhakxa nak 
chá'a apnámakkok apagko'. Keñe axta apkelyetsátekxo apyókxoho m'a 
ekwayam nak chá'a veinte apyeyam apagkok tén han néten, trescientos mil 
sẽlpextétamo axta wetáxcheyk apyókxoho kélyéseykha nak, appencháséyak 
nak aptamhágkaxa yaqwayam yempakha', apmopwancha'a nak elmaha m'a 
sawhéwa tén han apkeláhakkásamap. 

6Aptegyágwokmek axta han cien mil sẽlpextétamo m'a Israel, tres mil 

trescientos kilos axta han wokmok sawo ekmope apyánmagkasso. 

7Apya'aweykteyk axta eyke aphakxa xama Dios énxet apagkok. Aptáhak axta 

apcháneya: —Neyke elano wesse' apwányam, nágyoho aqsa elyetlók xép 
ma'a sẽlpextétamo nak Israel, mexnak nepyeseksa Wesse' egegkok ma'a 
énxet'ák Israel, tén han ma'a apyókxoho énxet'ák apagkok nak Efraín. 

8Apyepetchásekxeyk sa' agkok sẽlpextétamo apagkok yaqwayam epasmok 

yempakhak xa énxet'ák nak, Dios sa' yának xép emok ma'a apkelenmexma 
nak, hakte apmeyhek Dios hempasmok, tén han hegmasséssók. 

9Apkelmaxneyáha axta Amasías ma'a Dios énxet apagkok: —¿Háxko eyke 

katnehek ma'a tres mil trescientos kilos sawo élmope sélmeyásegko axta m'a 
sẽlpextétamo nak Israel? Apchátegmowágkek axta m'a Dios énxet apagkok: 
—Apwanchek Wesse' egegkok eyeykhássamhok apkelmeyáseykekxa 
makham xép xa aqsok nak. 

10Tén axta Amasías apkeltaqheyásawo makham apxanák ma'a sẽlpextétamo 

apkeleñama axta Efraín yaqwayam eykhe epasmok. Apkeltaqnaweygkek 
axta eyke m'a énxet'ák Judá, apkellókók apagko' axta apkeltaqháwo 
apxanák. 

11Apyennaqteyásekxók axta apwáxok ma'a Amasías, apnaqlókek axta 

sẽlpextétamo apagkok ma'a éltamhomaxchexa nak Ekyapwate Yásek 
Xapop, apkelnapchek axta diez mil énxet ma'a Seír. 

12Apkelmeyk axta han diez mil énxet Judá, apnaqlókek axta m'a néten nak 

egkexe ekxámokmakxa axta m'a meteymog élekhahéyak; apkexénteyk axta 
chá'a apyega m'a néten nak, apkelekkexákpók axta chá'a appallakmo 
apyókxoho. 

13Appayhekxeyk axta tegma apkelyawe Judá m'a sẽlpextétamo megyahayo 

axta epaxqeykxak ma'a Amasías yaqwayam yempakha', cham'a 
apkeltaqhessamo axta makham elmeyekxak ma'a apxanák, axta 
apcheynawok ma'a Samaria, ekweykekxoho m'a Bet-horón, apkelnapchek 
axta tres mil énxet, apkelsákxeyk axta han ekxámokma m'a aqsok 
apkelméyak axta. 

14Xama axta apkexyekmo makham Amasías natámen apmenxenma m'a 

énxet'ák Edom, apkelsánteyk axta m'a aqsok kéláyókxa nak Seír, apkelmeyk 
axta yaqwayam etnehek apagkok, apkelpeykásawók axta, apkelwatnéssek 
axta m'a aqsok ekmátsa nak ekpaqneyam éten agkok. 

15Aptaqnókek axta Wesse' egegkok ma'a Amasías, apcháphássessek axta 

xama Dios appeywa aplegasso apkeltamho etnehek yának se'e: —¿Yaqsa 
ektáha apkelpeykásawo nak xép aqsok kéláyókxa apagkok nak ma'a 
énxet'ák megkalwagkasa nak teyp nápaqtók xép? 

16Xama axta aptáha apcháneya Dios appeywa aplegasso xa ektáha nak, 

aptáhak axta wesse' apwányam apchátegmowágko s'e: —¿Xépya 
appaqhetchesso chá'a wesse' apwányam? ¡Ewanmeyekxa sa'! 
¿Apkeltamhók enxeykel'a emátog? Massék axta appaqhetchesa m'a Dios 
appeywa aplegasso, wánxa axta aqsa aptáha apcháneya s'e: —
Ekya'ásegkók ko'o exchep ekxeyenma apwáxok Dios emasséssók, eñama 
apteme xa ektáha nak, tén han melyaheykekxa chá'a sektémakxa sekpeywa 
sekmésso. 

17Pók énxet appeywa axta aqsa chá'a apkelyaheykekxohok ma'a Amasías, 

wesse' apwányam nak Judá, apcháphássessek axta appeywa m'a Joás, 
wesse' apwányam nak Israel, cham'a Joás, Joacaz axta apketche, Jehú axta 
aptáwen, aptáhak axta s'e: “Emyógma sa' se'e apyenna enxoho.” 

18Aptáhak axta Joás apcháphassásekxo appeywa s'e: “Aptáhak yátapé 

apcháphássesa appeywa yámet cedro émha nak Líbano s'e: ‘Kagkés étche 
kelwána m'a hatte apkenna', yaqwayam etnehek aptáwa'.’ Mahágkek axta 
eyke aqsok nawhak eklo m'a, keñe élteyókmo m'a yátapé. 

19Apxénchek axta exchep apmenxena m'a edomitas, cháxa ekteméssesa 

nak xép eyeymáxkoho apwáxok, apmenyeyk eyánchesagkohok ekha kéláyo. 
Tásek exek aqsa apxagkok. ¿Yaqsa ektáha peya nak etekkesek ekmaso 
apha, tén han ma'a énxet'ák nak Judá?” 

20Axta eyke elyahákxak ma'a Amasías, hakte Dios axta apkeltémo katnehek 

xa ektáha nak, yaqwayam emok ma'a Joás, eñama apkelpeykessamo m'a 
aqsok kéláyókxa nak Edom. 

21Tén axta apxega m'a Joás yaqwayam yenmexek Amasías ma'a ekpayho 

nak Bet-semes, ekyetnama nak Judá. 

22Apmenxenákpek axta énxet'ák Judá, apmenxena m'a énxet'ák Israel, 

apkenyahágkek axta apkelmeyákxo chá'a apxanák nak. 

23Apmeyk axta Joás, wesse' apwányam Israel ma'a Amasías, wesse' 

apwányam axta Judá, axta payhók ma'a Bet-semes, apyentamákxeyk axta 
m'a Jerusalén, apyagkaxqatmakxa axta nápakha tegma kélhaxtegkesso 

ekweykmoho ciento ochenta metros ekwegqakxa', eyeynmo m'a ekwesey 
nak Átog Efraín ekweykekxoho m'a ekwesey nak Átog Máséyak. 

24Apkelmeyk axta ekyókxoho m'a sawo élyátekto élmomnáwa, tén han sawo 

élmope élmomnáwa nak, keñe han ma'a ekyókxoho aqsok ekhéyak axta m'a 
Dios tegma appagkanamap apagkok, apkeltaqmelchessama axta m'a Obed-
edom, tén han ma'a aqsok élmomnáwa ekhéyak nak ma'a wesse' apwányam 
apxagkok. Aptaqháwók axta makham Samaria appenchesa apkelma 
nápakha énxet. 

25Aphegkek axta makham quince apyeyam Amasías, Joás axta apketche, 

wesse' apwányam axta m'a Judá, natámen apketsapma axta m'a Joás, 
Joacaz axta apketche, wesse' apwányam axta Israel. 

26Ektémakxa axta apweynchámeykha Amasías, eyeynamo m'a sekxók axta 

ekweykmoho apketsapma, hágkek eknaqtáxésamaxche m'a weykcha'áhak 
apagkok nak ma'a apkelwesse'e apkelwányam nak Judá tén han Israel. 

27Kéllánékxeyk axta yaqwánxa kólteméssesek Amasías ma'a Jerusalén, 

sekxók axta apyenyawa apyetleykha m'a Wesse' egegkok, keñe 
apxeganakmo apmahágko m'a Laquis; kélamheykegkek axta eyke m'a 
tegma apwányam nak, axta apmátegwomhok ma'a. 

28Tén axta kélsákxo kélpátegkásekxo yátnáxeg, kélátawanyegwákxeyk axta 

m'a kélátawanyamakxa axta apyapmeyk nano', ekpayho nak David Tegma 
Apwányam apagkok. 

 

2 Crónicas 26 
Ozías apteme wesse' apwányam 

(2 Re 14.21-22; 15.1-7) 

1Tén axta apyókxoho énxet'ák Judá apmákxo apteméssesa wesse' 

apwányam ma'a Ozías, apyaqmagkasso m'a apyáp Amasías. Dieciséis 
apyeyam apagkok axta aptemék ma'a Ozías, 

2axta apkeláneykekxa han tegma apwányam nak Elat ma'a, natámen axta 

apketsapma m'a apyáp, apmeyásekxeyk axta makham ma'a Judá. 

3Dieciséis apyeyam apagkok axta apkeynamo apteme wesse' apwányam 

ma'a Ozías, cincuenta y dos apyeyam axta apteme wesse' apwányam ma'a 
Jerusalén. Jecolías axta ekwesey egken, eñama axta Jerusalén. 

4Leklamók axta apwáxok Wesse' egegkok ektémakxa aqsok apkelane m'a 

Ozías, ektémakxa axta aqsok apkelane m'a Amasías, apyáp axta. 

5Apkelenxáneykmek axta apyetleykha Dios apyennaqtamakxa axta makham 

Zacarías, apkelxekmóssama axta ektémakxa negáyo Dios. 



1119 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

Aptaqmelchessessegkek axta apha Wesse' egegkok neyseksa 
apkelenxányam apyetleykha. 

6Apkempakhayak axta Ozías ma'a filisteos, apkelyaqnegkáseykegkek axta 

m'a meteymog kélhaxtegkesso nak Gat, Jabnia tén han Asdod, 
apkeláneykegkek axta tegma apkelyawe m'a yókxexma nak Asdod, 
nepyeseksa filisteos. 

7Dios axta appasmók apkelenmexma m'a filisteos, tén han apkelenmexma 

m'a árabes, apheykencha'a axta m'a Gur-baal, tén han apkelenmexma axta 
m'a meunitas. 

8Apyánmagkassegkek axta chá'a aqsok apagkok ma'a amonitas, 

apméssama chá'a m'a Ozías, weykmók axta apwesey m'a eyeynókxa nak 
néxa xapop ma'a Egipto, hakte chánteykegkók agko' axta apteme 
apcheymákpoho. 

9Apkeláneykegkek axta han tegma apkelwenaqte m'a Jerusalén, nekha nak 

ma'a Átog ekwesey nak Máséyak, tén han ma'a nekha nak ekwesey Átog 
Ekyapwátegweykenxa Xapop, tén han ma'a nekha nak ektaqhamakxa 
kélhaxtegkesso tegma, apkelyennaqtéssek axta han aphaxtegkesso 
nepyáwa'. 

10Apkeláneykegkek axta han tegma apkelwenaqte m'a yókxexma meykexa 

nak énxet, apkelmetmeykegkek axta han ekxámokma máxek, hakte xámok 
axta apnaqtósso, cham'a ekpayhegweykenxa nak xapop, tén han ma'a 
egkexe ekpayhegwayam nak néten. Yetneyk axta han énxet apkeltamheykha 
m'a namyep apagkok, tén han ma'a émhakxa nak anmen yámet, 
apkeneykekxo axta m'a ekxámokmakxa nak meteymog élekhahéyak, 
yetneyk axta énxet'ák apkeltamheykha m'a namyep étkok apagkok, hakte 
apmenyeyk axta elanok namyep ma'a. 

11Yetneyk axta han sẽlpextétamo apagkok ma'a Ozías, appencháseyak nak 

aptamhágkaxa yaqwayam yempakha', apkelántepa axta yetlo 
apkelyaqyeyáseyak apkelxega, ekhawo ekwánxa axta apkelyetsáteykekxa 
m'a Jeliel, aptáxéssesso axta chá'a weykcha'áhak ma'a wesse' apwányam, 
tén han ma'a Maaseías, apteme axta sẽlpextétamo, apkeltennasso axta 
chá'a aqsok yaqwánxa elának ma'a Hananías, apteme axta xama apkeñama 
nepyeseksa m'a sẽlpextétamo apkelámha apmonye'e apagkok nak wesse' 
apwányam. 

12Dos mil seiscientos axta apyókxoho m'a apkelámha apmonye'e nak chá'a 

apxanák, aptamhéyak axta kempakhakma yapmeyk apkelyennaqte. 

13Cháxa apteme axta chá'a apkelámha apmonye'e m'a nepyeseksa nak 

trescientos siete mil quinientos sẽlpextétamo, appencháseyak nak 
aptamhágkaxa yaqwayam yempakha', apkelyennaqte axta, apmopwána axta 
epasmok wesse' apwányam ma'a apkempakhe. 

14Aptegyásegkek axta Ozías apyókxoho sẽlpextétamo m'a 

apkeláhakkásamap, sawhéwa, apkelatchesso apqatkok, apkeláhakkasso 
apnegya'ák, yágke tén han mélwakto. 

15Apkeltamhók axta han kóllánésagkok Jerusalén kélmeykha nak chá'a 

kélanchesso kempakhakma, apkelánéyak axta chá'a m'a énxet'ák 
apmopwancha'a apagko' nak aqsok, yaqwayam kólchexnagkok ma'a néten 
apyetseksek nak tegma apkelwenaqte, tén han ma'a netna'awók agko' nak 
ma'a kélhaxtegkáseyak nak nepyáwa', yaqwayam elhaxtaqpog yágke aktek 
ma'a, tén han ma'a meteymog élyawe nak. Weykmek axta apwesey 
makhawók agko', hakte awanhók agko' axta appasmo Dios, axta keñamak 
apweteya apteme ekyawe agko' apcheymákpoho. 

16Xama axta ekyennaqweykmo apteme ekha kéláyo, eyeymáxkoho apwáxok 

axta aptemék, eksexnenagkama axta aptawásamákpo. 
Apkenmexeykekxeyk axta Dios Wesse' apagkok, hakte 
aptaxnegweykekxeyk axta Wesse' egegkok tegma appagkanamap apagkok, 
yaqwayam ewatnek aqsok ekmátsa nak ekpaqneyam éten agkok ma'a 
ekwatnamáxchexa nak aqsok ekmátsa ekpaqneyam éten agkok. 

17Apyetlákxók axta han appasmo apkelmaxnéssesso Dios énxet'ák apagkok 

Azarías, yetlo apkelxegexma'a ochenta appasmo apkelmaxnéssesso Dios 
énxet'ák apagkok, megkaye nak apkelwáxok elmahagkok eyesagkexa, 
Wesse' egegkok énxet'ák apagkok, 

18apkelátegmoweykpek axta m'a wesse' apwányam, aptáhak axta 

apcháneya s'e: “Xép wesse' apwányam Ozías, megkapayhawok xép 
ewatnések aqsok ekmátsa nak ekpaqneyam éten agkok ma'a Wesse' 
egegkok, wánxa aqsa m'a appasmo apkelmaxnéssesso Dios énxet'ák 
apagkok, Aarón aptawán'ák neptámen, apkelpagkanamap axta yaqwayam 
elanagkok chá'a. Etyep kañe' tegma appagkanamap wesse' apwányam, 
apkenmexákxeyk xép ma'a Wesse' egegkok, megkések xép 
apcheymákpoho Dios eñama apteme xa.” 

19Apkeltaqnaweygkek axta appasmo apkelmaxnéssesso Dios énxet'ák 

apagkok ma'a Ozías, apmáncha'a axta m'a kélxata nak chá'a aqsok ekmátsa 
ekpaqneyam éten agkok. Yetlókok axta han ekteyapma ekpayhakxa nápat 
negmasse ektepelchamáxche egyempehek, cham'a kañe' nak Wesse' 
egegkok tegma appagkanamap apagkok, nekha nak ma'a ekwatnamáxche 
aqsok ekmátsa ekpaqneyam éten agkok, tén han nápaqta'awók ma'a 
appasmo apkelmaxnéssesso Dios énxet'ák apagkok. 

20Xama axta apwet'a m'a apkemha apmonye' nak apkelmaxnéssesso Dios 

énxet'ák apagkok Azarías, tén han ma'a apyókxoho apkelxegexma'a 
apkelmaxnéssesso Dios énxet'ák apagkok, apkelwet'ak axta ektepa 
negmasse ektepelchamáxche egyempehek ma'a ekpayhakxa nápat, 
kéltekkessek axta ekmanyehe agko'; apmáheyo apagko' axta han 

epekhaksek apteyapma m'a, hakte aplegassásegkók axta m'a Wesse' 
egegkok. 

21Temegkek axta negmasse ektepelchamáxche egyempehek wesse' 

apwányam Ozías ekweykmoho apketsapa, apxakkók axta kélhéssók xama 
tegma m'a wesse' apwányam, ektéma axta chá'a m'a ektamhéyak axta chá'a 
negmasse ektepelchamáxche egyempehek, axta kólhayók etaxnegwakxak 
ma'a Wesse' egegkok tegma appagkanamap apagkok, keñe axta 
apmeykekxo aptamheykha m'a apketche Jotam, apkeláneykha axta m'a 
apchókxa'. 

22Ektémakxa axta apweynchámeykha Ozías, eyeynamo m'a sekxók axta, 

ekwokmoho apketsapa, apnaqtáxéssegkek axta m'a Dios appeywa 
aplegasso Isaías, Amós axta apketche. 

23Xama axta apketsapma Ozías, kélátawanyegwákxeyk axta xamo' ma'a 

apyapmeyk nano', takhaxpop apagkok axta m'a kelwesse'e apkelwányam, 
axta eyke kólyepetchásak ma'a takhaxpop nak, ekxeyenma kélwáxok ekteme 
negmasse ektepelchamáxche egyempehek. Tén axta apyaqmagkasa 
apteme wesse' apwányam ma'a apketche Jotam. 

 

2 Crónicas 27 
Jotam apteme wesse' apwányam 

(2 Re 15.32-38) 

1Veinticinco apyeyam apagkok axta weykmok apcheynamo apteme wesse' 

apwányam Jotam, dieciséis apyeyam axta apteme wesse' apwányam ma'a 
Jerusalén. Jerusá axta ekwesey egken, Sadoc axta apketche. 

2Leklamók axta apwáxok Wesse' egegkok ektémakxa aqsok apkelane m'a 

Jotam, ektémakxa axta aqsok apkelane m'a Ozías, apyáp axta. Axta eyke 
etaxnók ma'a Wesse' egegkok tegma appagkanamap apagkok. 
Yágweykmók axta aqsa apkeláneyak apkeltémakxa élmasagcha'a m'a 
énxet'ák. 

3Jotam axta apkelane m'a átog ekyetno nak néten ma'a Wesse' egegkok 

tegma appagkanamap apagkok, tén han ekxámokma aqsok ekhéyak nak 
ma'a néten kélhaxtegkesso nepyáwa nak ma'a Ófel. 

4Apkeláneykegkek axta han tegma apkelyawe néten egkexe nak ma'a Judá, 

tén han tegma apkelwenaqte m'a naxma nak. 

5Apkempakhayak axta m'a wesse' apwányam nak amonitas, 

apyaqmásekpek axta han. Cháxa eyeynókxa axta apyánmagkasa chá'a 
aqsok apkelméyak amonitas xa apyeyam nak, tres mil trescientos kilos sawo 
ekmope, dos millones doscientos mil kilos hótáhap, hawók axta han ekwánxa 

m'a pók aptémakxa hótáhap. Hawók axta han chá'a apkelmésso xama m'a 
apqánet apyeyam nak, ekweykmoho m'a pók apyeyam. 

6Ekha kéláyo axta aptemék ma'a Jotam, hakte tásek axta aptémakxa 

nápaqtók Wesse' egegkok. 

7Ektémakxa axta apweynchámeykha Jotam, tén han ekyókxoho ektémakxa 

apmahéyak chá'a kempakhakma, tén han aqsok apkelane, hágkek 
eknaqtáxésamaxche m'a weykcha'áhak apagkok axta m'a apkelwesse'e 
apkelwányam nak Israel tén han Judá. 

8Veinticinco apyeyam apagkok axta weykmok apcheynamo apteme wesse' 

apwányam Jotam, dieciséis apyeyam axta apteme wesse' apwányam ma'a 
Jerusalén. 

9Xama axta apketsapma, kélátawanyegwákxeyk axta m'a 

kélátawanyamakxa axta apyapmeyk nano', cham'a David Tegma Apwányam 
apagkok. Tén axta apyaqmagkassama apteme wesse' apwányam ma'a 
apketche Ahaz. 

 

2 Crónicas 28 
Ahaz apteme wesse' apwányam ma'a Judá 

(2 Re 16.1-20) 

1Veinte apyeyam apagkok axta apkeynamo apteme wesse' apwányam Ahaz, 

dieciséis apyeyam axta apteme wesse' apwányam ma'a Jerusalén; asagkek 
axta eyke ektémakxa aqsok apkelane nápaqtók Wesse' egegkok, axta 
kaxnawok aptémakxa axta m'a David, apyáp nano' axta, 

2apyetlamchek axta aqsa m'a aptamheykegkaxa axta apkelwesse'e 

apkelwányam axta m'a Israel, apkeláneykegkek axta han kéleykmássesso 
apkeláncháseyak ma'a sawo égmenek kélpeykeseykekxa nak, 
kéleykmássesso nak Baal, 

3apwatnegkek axta aqsok ekmátsa nak ekpaqneyam éten agkok ma'a 

ekyapwátegweykenxa nak xapop ma'a Ben-hinom, apkelwatnegkek axta 
apketchek apteméssessama aqsok ektekyawa, apkelántekkessegkek axta 
apmonye'e israelitas Wesse' egegkok ma'a énxet'ák, eñama apkeltémakxa 
ekmaso agko'. 

4Apkelnapmeyk axta han chá'a aqsok kélnaqtósso, apkelwatnegkek axta han 

chá'a aqsok ekmátsa nak ekpaqneyam éten agkok ma'a kélpeykessamókxa 
nak chá'a aqsok kéláyókxa', cham'a néten egkexe nak, keñe han kóneg 
ekyókxoho yenta'a élyentaxno nak pessesse agkok. 

5 Axta keñamak Dios Wesse' apagkok apmésa yaqwayam emok ma'a wesse' 

apwányam nak Siria, apmenxenchek axta m'a sirios, apxámok apagko' axta 
han apkelma apnaqlákxo m'a Damasco. Apméssek axta han Wesse' 

egegkok yaqwayam emok ma'a wesse' apwányam nak Israel, 
apnaqtawásegkók apagko' axta apkelnapa. 

6Ciento veinte mil énxet'ák Judá axta apkelnapa Pécah xa ekhem nak, 

Remalías axta apketche, énxet'ák megyeye elmahagkok eyesagkexa axta xa 
apyókxoho nak, eñama apyámasma m'a Wesse' egegkok, Dios apagkok axta 
m'a apyapmeyk nano'. 

7Keñe axta Zicrí, kempakhakma yáp axta m'a Efraín, apchaqha m'a 

Maaseías, wesse' apwányam axta apketche, tén han Azricam, apkemha 
apmonye' axta m'a wesse' apwányam apxagkok, apchaqhak axta han ma'a 
Elcaná, apteme axta aptétéyak aptamheykha m'a wesse' apwányam. 

8Apkelmeyk axta han doscientos mil énxet'ák Judá m'a sẽlpextétamo nak 

Israel, kelán'ák, wokma'ák apketkók, kelwán'ák étkók, apkelmágkek axta han 
ekxámokma agko' aqsok, apkelsákxeyk axta m'a Samaria. 

9Aphegkek axta han xama Wesse' egegkok appeywa aplegasso m'a, 

apwesey axta Obed, apkelanyexeykmo axta sẽlpextétamo apmáheyo 
elántexek ma'a Samaria. Aptáhak axta apkeláneya s'e: —
Apkeltaqnaweygkek énxet'ák Judá m'a Wesse' egegkok, Dios apagkok axta 
m'a kélyapmeyk nano' nak kéxegke, cháxa keñamak apkelmésa nak kéxegke 
yaqwayam kólmok. Kélnapchek eyke kéxegke yetlo kélnaqtawáseykegkoho, 
wákxók apkelwehéseykha m'a néten. 

10Xeyenmék kélwáxok kóltéhek kélásenneykha naqsa m'a énxet'ák Judá, tén 

han Jerusalén, cham'a apkelennay'a tén han ma'a kelwán'ák nak. 
¿Yagkólláneykegkok kéxegkáxa megkólya'assáxma énmexma nak ma'a 
Dios Wesse' kélagkok? 

11Kóleyxho sa' sekpeywa, kóltaqheksoho sa' makham ma'a kélmá axta, 

kélnámakkok kéxegke m'a, apkeltaqnaweygko apagko' kéxegke m'a Wesse' 
egegkok. 

12Tén axta apchaqnágwokmo apmonye'e apkelweykekxa axta apkelenyékta 

kempakhakma m'a Azarías, Johanán axta apketche, Berequías, Mesilemot 
axta apketche, Ezequías, Salum axta apketche, tén han Amasá, Hadlai axta 
apketche, apteme axta apkelámha apmonye'e m'a Efraín. 

13Aptáhak axta apkeláneya: —Nágkólnaqlanta aqsa énxet'ák kélmá s'e, 

hakte hẽlsexnenak sa' nápaqtók Wesse' egegkok xa. Kaxámasagkok sa' 
mólya'assáxma xa kélmakókxa nak kóltéhek kéxegke, tén han 
nélsexnánémaxche', xámok agko' mólya'assáxma, eltaqnaweygkohok 
apagko' sa' Wesse' egegkok énxet'ák Israel. 

14Keñe axta sẽlpextétamo apkexeykxo m'a énxet'ák apkelma axta, 

apnegkenwokmek axta han aqsok apkelyementaméyak axta m'a 

nápaqta'awo' nak apkelámha apmonye'e, tén han ma'a apyókxoho nak 
énxet'ák. 

15Tén axta m'a énxet'ák apkelxénákpo axta, apkelánencha'a m'a ektáha axta 

apkelmomap, apkelántaxneyásekxeyk axta chá'a apkelnaqta m'a meyke nak 
apáw'ák, apkelhaxyawasa chá'a m'a aqsok kélyementaméyak axta, 
apkelatchessásekxeyk axta han chá'a apkelatchesso apmagkok, apkelágkek 
axta han aptéyak, keñe han apyenéyak, apkelánessek axta han chá'a m'a 
apkelyense, apkelchenátchásekxeyk axta han yámelyeheykok apnaqlákxo 
ekweykekxoho Jericó m'a apkelyelqamap nak, tegma apwányam élámhakxa 
nak áxa, apnaqlákxéssek axta chá'a m'a apnámakkok. Tén axta 
apkelchexyekmo makham apkelmeyánto Samaria. 

16Cháxa apyeyam apkeláphassamakxa axta apkeláneykha wesse' 

apwányam Ahaz ma'a aphakxa nak wesse' apwányam Asiria, apkeltamho 
epasmok, 

17hakte apketámegkokxeyk axta makham énxet'ák Edom ma'a, 

apmenxenchek axta makham ma'a énxet'ák Judá, apkelmeyk axta makham 
nápakha énxet'ák. 

18Keñe axta filisteos apkelmágko han aqsok ma'a tegma apkelyawe aphéyak 

axta m'a ekpayhegweykenxa xapop, tén han Négueb, ektáha axta apagkok 
ma'a Judá; apmeyk axta m'a yókxexma nak Bet-semes, Aialón tén han 
Guederot, keñe han ma'a Socó, Timná tén han Guimzó yetlo m'a tegma 
aphéyak axta nepyáwa', apkelheykmek axta han ma'a. 

19Mékoho axta apkeltémok etnessásekxak Wesse' egegkok ma'a Judá, 

eñama aptémakxa m'a Ahaz, wesse' apwányam axta m'a Judá, hakte axta 
emágweykekxak chá'a aqsok ekmaso apkelane m'a nepyeseksa énxet'ák 
Judá, apyenseykmók apagko' axta apyetleykha m'a Wesse' egegkok. 

20Apxegakmek axta Tiglat-piléser, wesse' apwányam nak Asiria, peya 

elnapakpok ma'a Ahaz, axta epasmak, apyánchessessekmók axta aqsa 
ektáhakxa ekmaso apha. 

21Apkelhaxyawássekxeyk axta eykhe Ahaz aqsok élmomnáwa m'a Wesse' 

egegkok tegma appagkanamap apagkok, tén han ma'a wesse' apwányam 
apxagkok nak, keñe han ma'a apkelámha apmonye'e axta apxanák, 
yaqwayam elmések ma'a wesse' apwányam Asiria, axta eyke ét'ak xama 
enxoho ekpasmo apkelmésa xa aqsok nak. 

22Apweteyak axta eykhe xa ekmaso nak apha, apkelenxáneykmek axta aqsa 

melyaheykekxa m'a Wesse' egegkok. ¡Cháxa aptémakxa axta wesse' 
apwányam Ahaz xa! 

23Apkelméssek axta kélnaqtósso ektekyawa m'a aqsok apcháyókxa axta m'a 

énxet'ák Damasco, élsexnáneya axta apmenxenákpo. Hakte 
apkenagkamchek axta kapasmok apkelmésa enxoho aqsok kélnaqtósso 

ektekyawa m'a aqsok kéláyókxa nak Siria, ektéma axta ekpasmoma chá'a 
m'a kelwesse'e apkelwányam nak ma'a apchókxa nak. Axta keñamak 
eknaqtawáseykha xa aqsok nak, tén han ma'a apyókxoho nak énxet'ák 
Israel. 

24Apchánchesákxeyk axta Ahaz ekyókxoho aqsok kélmeykegkaxa axta m'a 

Dios tegma appagkanamap apagkok, apkelekkexákxeyk axta, 
apkelápegkokxeyk axta atña'ák ma'a tegma appagkanamap, apkeltamhók 
axta kóllánésagkok apkelwatnéssamakxa chá'a aqsok kéleykmássesso m'a 
ekyókxoho yókxexma nak kañe' Jerusalén. 

25Apkelanak axta kélpeykessamókxa chá'a aqsok kéláyókxa m'a apyókxoho 

tegma apkelyawe nak Judá, yaqwayam ewatnések chá'a aqsok ekmátsa nak 
ekpaqneyam éten agkok ma'a mók aqsok kéláyókxa nak, axta keñamak 
aplókassama m'a Wesse' egegkok, Dios apagkok axta m'a apyapmeyk nano'. 

26Ektémakxa axta apweynchámeykha tén han ekyókxoho aqsok apkelane, 

eyeynamo m'a sekxók axta ekwokmoho apketsapa, hágkek 
eknaqtáxésamaxche weykcha'áhak apagkok axta m'a apkelwesse'e 
apkelwányam nak Judá tén han Israel. 

27Xama axta apketsapma, kélátawanyegwákxeyk axta xamo' apyapmeyk 

nano' ma'a tegma apwányam Jerusalén, axta kólya'ásekxak ma'a 
kélátawanyamakxa axta chá'a kelwesse'e apkelwányam axta Israel. Tén axta 
apyaqmagkasa apteme wesse' apwányam ma'a apketche Ezequías. 

 

2 Crónicas 29 
Ezequías apteme wesse' apwányam 

(2 Re 18.1-3) 

1Veinticinco apyeyam apagkok axta apkeynamo apteme wesse' apwányam 

Ezequías, veintinueve apyeyam axta apteme wesse' apwányam Jerusalén. 
Abí axta ekwesey egken, Zacarías axta apketche kelwána. 

2Leklamók axta apwáxok Wesse' egegkok ektémakxa aqsok apkelane m'a 

Ezequías, ekhawo ektémakxa axta ekyókxoho aqsok apkelane m'a David, 
apyáp nano' axta. 

3Axta apkelmeykáseykekxa atña'ák Wesse' egegkok tegma appagkanamap 

apagkok, apmoma axta aptamheykha apkemha apmonye' pelten, ektáha 
axta xama apyeyam apteme wesse' apwányam, apkeláneykekxeyk axta. 

4Keñe axta apkeláneyáncha'a m'a apkelmaxnéssesso Dios énxet'ák 

apagkok, tén han levitas, axta apchánchesákxak ma'a apchaqneykekxexa 
nak chá'a énxet'ák, ekyawakxa nak apwáxok tegma, ekyetno nak ekpayho 
ekteyapmakxa ekhem. 

5Aptáhak axta apkeláneya s'e: “Levitas, kóleyxho sekpeywa: kóláxñásekxa 

sa' kaxwók kélyempe'ék, kólmópeyásekxoho sa' han ma'a Wesse' egegkok 
tegma appagkanamap apagkok, Dios apagkok axta m'a kélyapmeyk nano'. 
Kólántekkes sa' kañe' tegma appagkanamap ma'a ekyókxoho aqsok 
élmanyása nak. 

6Apyamasmeyk axta apkelyetleykha Wesse' egegkok ma'a ẽlyapmeyk nano', 

asagkek axta aqsok apkeláneyak nápaqtók Wesse' egegkok, Dios egagkok 
nak, apyamasmeyk axta. Massegkek axta apkelányo, aptaqnawágweykmek 
axta m'a aphakxa axta chá'a Wesse' egegkok. 

7Apkelápeykegkokxeyk axta m'a atña'ák nak émha amonye' nentaxnamakxa 

tegma, apkelsapancháseykegkek axta cháléwasso, massegkek axta han 
apkelwatno m'a aqsok ekmátsa nak ekpaqneyam éten agkok, massegkek 
axta han apkelwatnésso kélnaqtósso Dios nak Israel ma'a tegma 
appagkanamap nak. 

8Axta keñamak Wesse' egegkok apkeltaqnaweykegko m'a énxet'ák Judá tén 

han Jerusalén, keñe axta aptemessásekxo segyegwakkassamo nak agweta', 
tén han élmeneymáxchexa', ekhawo ektáhakxa nak kélwet'a kéxegke 
kélaqta'ák kélagko'. 

9Axta keñamak aptekyóma ẽlyapmeyk nanók axta negko'o m'a neyseksa 

kempakhakma, keñe m'a egketchek apkelennay'a tén han kelwán'ák, keñe 
han egnaqteyegka'a élmomaxko. 

10Xénchek ko'o kaxwók ewáxok axnéshok mók sélpaqhetchásamáxkoho 

Wesse' egegkok, Dios apagkok nak Israel, yaqwayam kamaskok 
sẽltaqnawéyak negko'o. 

11Étchek, kóllána chá'a kélánémaxchexa kóllána', hakte apkelyéseykha 

kéxegke Wesse' egegkok yaqwayam kóllának chá'a apkeltamhókxa enxoho 
chá'a kóllána', tén han kólteméssesha chá'a, yaqwayam kólwatnések chá'a 
m'a aqsok ekmátsa nak ekpaqneyam éten agkok.” 

12Keso levitas apkeynamo axta apkeltamheykha s'e: Máhat, Amasai axta 

apketche, tén han Joel, Azarías axta apketche, cháxa aptáha Quehat 
aptawán'ák neptámen; keñe axta Merarí aptawán'ák neptámen se'e: Quis, 
Abdí axta apketche, tén han Azarías, Jehaleel axta apketche; keñe axta 
Guersón aptawán'ák neptámen se'e: Joah, Zimá axta apketche, tén han 
Edén, Joah axta apketche; 

13keñe axta Elisafán aptawán'ák neptámen se'e: Simrí tén han Jehiel; tén 

axta Asaf aptawán'ák neptámen se'e: Zacarías tén han Matanías; 

14keñe axta Hemán aptawán'ák neptámen se'e: Jehiel tén han Simí; tén axta 

Jedutún aptawán'ák neptámen se'e: Semaías tén han Uziel. 

15Apchánchesákxeyk axta sekxók apnámakkok apancha'awo', keñe axta 

apkelaxñásekxo apyempe'ék apyókxoho nak; tén axta apkelántaxna m'a 
tegma appagkanamap yaqwayam yáxñásekxa', eñama axta apkeltémo 
etnahágkok ma'a wesse' apwányam, ekhawo ektémakxa nak ma'a Wesse' 
egegkok segánamakxa apagkok. 

16Keñe axta apkelántaxna kañe' tegma appagkanamap ma'a 

apkelmaxnéssesso nak Dios énxet'ák apagkok, yaqwayam yáxñásekxoho'. 
Apkelántekkessek axta ekyawakxa apwáxok tegma m'a ekyókxoho aqsok 
élmanyása nak, apkelwetágwayam axta m'a kañe' tegma nak, apkelsókek 
axta levitas ma'a alwáta nak Cedrón. 

17Émha amonye' ekhem, apkemha apmonye' pelten axta apkeynawo 

apkeláxñáseykekxa, ekhem ocho axta apkelwokmo m'a apwáxok 
nentaxnamakxa nak Wesse' egegkok tegma appagkanamap apagkok. Ocho 
ekhem axta makham appenchásegko apkeláxñáseykekxa m'a 
eyeymomáxche nak tegma appagkanamap, dieciséis ekhem axta 
appenchásegko. 

18Apkelmeyákxeyk axta m'a wesse' apwányam Ezequías apxagkok, aptáhak 

axta apcháneya s'e: “Negaxñásekxeyk negko'o apyókxoho m'a tegma 
appagkanamap nak: cham'a élwatnamáxchexa nak aqsok kélnaqtósso, yetlo 
ekyókxoho aqsok kélmeykegkaxa nak chá'a, tén han mésa kélnegkenmakxa 
nak chá'a pán kélpagkanchesso Wesse' egegkok, yetlo m'a ekyókxoho aqsok 
kélmeykegkaxa nak chá'a. 

19Nennegkenwa'akteyk han ekheykegkaxa nak chá'a ekyókxoho aqsok 

ekheykegkaxa nak chá'a, néláxñásekxeyk han, cham'a wesse' apwányam 
Ahaz axta apkelántekkesso, aptémakxa axta wesse' apwányam, eñama 
apyamasma apyetleykha m'a Wesse' egegkok, hágkek kaxwók ma'a 
amonye' nak ekwatnamáxchexa aqsok, Wesse' egegkok nak apagkok.” 

20Axto'ók agko' axta apxatakha'a wesse' apwányam Ezequías, 

apchánchesákxeyk axta m'a apkelámha apmonye'e nak ma'a tegma 
apwányam, keñe apmeyákxo m'a Wesse' egegkok tegma appagkanamap 
apagkok. 

21Apnaqlákxeyk axta siete weyke étkók kelennay'awo, siete nepkések 

apkelennay'awo', siete nepkések apketkók tén han siete yát'ay apketkók, 
yaqwayam etnehek apmésso naqsa Wesse' egegkok, ekyaqmageykekxa 
melya'assáxma m'a wesse' apwányam nak apnámakkok, tén han ma'a 
énxet'ák nak Judá, keñe han yaqwayam kólaxñásekxak ma'a tegma 
appagkanamap nak. Apkeltamhók axta wesse' apwányam elwatnések aqsok 
kélnaqtósso apkelmaxnéssesso Dios énxet'ák apagkok ma'a néten nak 
ekwatnamáxche aqsok Wesse' egegkok nak apagkok. 

22Apkelnapchek axta apkelmaxnéssesso Dios énxet'ák apagkok ma'a weyke 

étkók kelennay'awo', apkelmákxeyk axta éma agkok, keñe axta 

apkelexpaqheyncha'a m'a ekwatnamáxchexa nak aqsok. Apteméssessek 
axta han ma'a nepkések apkelennay'awo' nak, tén han ma'a nepkések 
apketkók nak. 

23Tén axta apnaqlákxo yát'ay apketkók apkenmágkaxa m'a wesse' 

apwányam, keñe han ma'a apyókxoho énxet'ák nak, yaqwayam etnehek 
apmésso naqsa ekyánmaga melya'assáxma, apnegkenchek axta apmék 
néten apqátek aqsok kélnaqtósso. 

24Apkelnapchek axta apkelmaxnéssesso Dios énxet'ák apagkok, 

apyegkenchek axta éma apagkok ma'a néten nak ekwatnamáxchexa aqsok, 
apteméssesa apmésso naqsa ekyánmaga melya'assáxma, yaqwayam 
kataksek megkólyaqmagkáseykekxa melya'assáxma m'a apyókxoho 
énxet'ák nak Israel, hakte apkeltamhók axta wesse' apwányam kólwatnések 
apyókxoho énxet'ák nak Israel. 

25Apméssek axta han apheykha Ezequías levitas ma'a Wesse' egegkok 

tegma appagkanamap apagkok, yaqwayam elpáwaksek chá'a m'a ekho nak 
sokpayhe étkók élyaqye, yát'axpog, tén han arpa, apkeltémókxa axta 
katnehek ma'a David, tén han Gad, apteme axta apwetayo aqsok 
apxekmósso Dios, aptamheykha m'a wesse' apwányam apchásenneykha, 
keñe han apmésso axta m'a Natán, apteme axta Dios appeywa aplegasso. 
Hakte cháxa segánamakxa nak, apmésso axta Wesse' egegkok ma'a 
apkellegasso nak appeywa. 

26Apchaqnáha axta levitas yetlo apkelmeykha m'a apkelpáwasso David axta 

apagkok, keñe han apkelmaxnéssesso Dios énxet'ák apagkok ma'a 
apkelaqkahasso nak. 

27Tén axta Ezequías apkeltamho kólwatnek aqsok kéltósso m'a néten nak 

ekwatnamáxche aqsok. Xama axta eyeynawo ekwatnamáxche m'a aqsok 
kéltósso, keynawók axta han kélmeneykmássesso m'a Wesse' egegkok, tén 
han kélpáwasso m'a apkelaqkahasso, yetlo kélpáwasso m'a wesse' 
apwányam David axta apagkok. 

28Apkeltekxeyágkek axta aptapnák énxet'ák apkelpeykásawo Wesse' 

egegkok neyseksa élmeneykmásamáxche negmeneykmasso, keñe han 
apkelpáwasso apkelmaxnéssesso Dios énxet'ák apagkok ma'a 
apkelaqkahasso nak. Wokmók axta han apkelmeneykmasso ekwokmoho 
eksawhéxko ekmeyesma m'a aqsok kéltósso ekwatnamáxche. 

29Xama axta eksawhéxko xa, apkeltekxeyágkek axta aptapnák 

apkelpeykásawo Wesse' egegkok ma'a, wesse' apwányam tén han ma'a 
apyókxoho ektáha axta apkelxegexma'a. 

30Tén axta wesse' apwányam Ezequías, tén han ma'a énxet'ák ekha axta 

kéláyo, apkeltamho elmeneykmássesek Wesse' egegkok levitas salmos, 
David axta apmeneykmasso, tén han Dios appeywa aplegasso Asaf. 

Apkelmeneykmássek axta yetlo élpayheykekxa agko' apkelwáxok ma'a 
énxet'ák nak, apkeltekxeyágkek axta han aptapnák xapop apkelpeykásawo. 

31Tén axta Ezequías aptáha apkeláneya énxet'ák se'e: 

“Kélpagkanchásexcheyk kaxwók kéxegke Wesse' egegkok, 
kólyepetchegwatámho sa' kaxwo', kólsantagkas sa' han aqsok kélnapma, tén 
han aqsok kélmésso naqsa ekxeyenma nak kélwáxok ma'a Wesse' egegkok 
tegma appagkanamap apagkok.” Apkelsákxeyk axta énxet'ák ma'a 
apnaqtósso apkelnapma, tén han aqsok apkelmésso naqsa ekxeyenma nak 
apkelwáxok, keñe axta m'a apmáheyo apagko' nak chá'a elanagkok, 
apkelmésa m'a aqsok apkelwatno. 

32Setenta axta ekyókxoho weyke kelennay'awók apnaqleykekxa axta m'a 

énxet'ák yaqwayam elwatnek, cien axta m'a nepkések apkelennay'awo, keñe 
doscientos ma'a nepkések apketkók. Apyókxoho axta apkelmésso Wesse' 
egegkok xa, yaqwayam elwatnek. 

33Seiscientos axta ekyókxoho weyke kélmésso, keñe tres mil ma'a nepkések. 

34Axta han esawhawok apkelhaxyawáseyak émpe'ék aqsok kélnaqtósso 

yaqwayam kalwatnaxchek ma'a appasmo apkelmaxnéssesso Dios énxet'ák 
apagkok, hakte apqántawók axta, appasmeyk axta yaqwayam esawhagkok 
apkeltamheykha m'a aptémo xamo' nak levitas, ekwokmoho apkelaxñásekxo 
han apyempe'ék ma'a pók apkelmaxnéssesso nak Dios énxet'ák apagkok; 
hakte apmenyeyk axta eláxñásekxak apyempe'ék ma'a levitas, axta kaxnók 
ma'a apkelmaxnéssesso nak Dios énxet'ák apagkok. 

35Xámok agko' axta han yaqwayam kólmések ma'a kélnaqtósso 

élwatnamáxche', keñe han pexmok agkok nak ma'a kélnaqtósso ektekyawa 
segwetassamo nak sẽlásekheykekxoho, tén han ma'a kélmésso naqsa nak 
vino kélyepetchessamo nak chá'a m'a aqsok kélnaqtósso élwatnamáxche'. 
Cháxa ektépeykxexa axta makham élánamáxche aqsok ma'a Wesse' 
egegkok tegma appagkanamap apagkok. 

36Payhekxeyk axta apwáxok Ezequías tén han ma'a apyókxoho énxet'ák nak, 

eñama apteméssesakxa axta énxet'ák ma'a Dios, hakte kelánexcheyk axta 
ekmanyehe agko' ma'a ekyókxoho aqsok. 

 

2 Crónicas 30 
Ezequías apkelsawássessamo ekhem Pascua 

1 Apkeltamhók axta kóltennasagkok Ezequías apyókxoho m'a énxet'ák 

apheykha nak Israel tén han Judá, apcháphássessek axta han weykcha'áhak 
ma'a énxet'ák nak Efraín tén han Manasés, yaqwayam elmeyenták Wesse' 
egegkok tegma appagkanamap apagkok ekpayho nak Jerusalén, 
elánesseták apkelsawássessamo Wesse' egegkok ekhem Pascua, Dios 
apagkok nak Israel. 

2Tén axta wesse' apwányam apkeltamho chá'a kalanaxchek 

kélessawássessamo ekhem Pascua, ektáhakxa nak chá'a apqánet pelten, 
natámen apkelmaxneyeykha m'a apkeláneykha tén han ma'a apyókxoho 
énxet'ák nak Jerusalén, 

3hakte yawanchek axta chá'a kalanaxchek eyaqhawo enxoho chá'a ekhem 

élánamáxchexa, hakte apqántawók axta chá'a etnehek ma'a 
apkelmaxnéssesso Dios énxet'ák apagkok élmópeyo apyempe'ék, 
megyaqnekxeyk axta han chá'a énxet'ák ma'a Jerusalén. 

4Leyawok axta apwáxok wesse' apwányam yaqwánxa axta etnahágkok, tén 

han ma'a apyókxoho énxet'ák nak, 

5keñe axta apkeltamho kóltennasagkok ma'a apyókxoho énxet'ák Israel, 

eyeynókxa m'a Beerseba ekweykekxoho m'a Dan, yaqwayam elmeyenták 
elánesseták Wesse' egegkok, Dios nak Israel ekhem Pascua m'a Jerusalén. 
Hakte mexámhek axta chá'a apkeláneyak ma'a nano' axta, ekhawo 
ektémakxa nak ektáxésamaxche'. 

6Tén axta apkelxega m'a apkelseykha axta weykcha'áhak 

apkelweynchámeyncha'a m'a yókxexma Israel, keñe han ma'a Judá, yetlo 
m'a wesse' apwányam axta aptáxésso tén han ma'a apkeláneykha nak, 
yaqwayam eltennasagkok apkeltamhókxa etnahágkok chá'a m'a wesse' 
apwányam, aptáha axta appeywa s'e: “Israelitas, kólyo'ókxa makham Wesse' 
egegkok, Dios apagkok axta m'a Abraham, Isaac tén han Israel, keñe sa' 
ey'óták nahan kéxegkáxa m'a, kéxegke kéleymomáxche axta kélqántawo', 
apkelegketma axta m'a kelwesse'e apkelwányam Asiria. 

7Nágkólteme aptamheykegkaxa axta kélyapmeyk nano', tén han ma'a 

kélnámakkok, apkeltémo axta kólmasséssók Wesse' egegkok, Dios apagkok 
axta kélyapmeyk nano', eñama apkelyenseyam apkelyetleykha ekhawo 
kélwet'a nak kéxegke. 

8Nágkólteme élyennaqte kélwáxok, aptamheykegko axta m'a kélyapmeyk 

nano'; kólya'assásekxa kélmék Wesse' egegkok, yaqwayam enxoho 
kóllánekxak ekhémo mók kélpaqhetchásamáxkoho, kólmeyenta m'a tegma 
appagkanamap apagkok nak, apteméssessama axta appagkanamap meyke 
néxa. Kóllána apkeltémo nak chá'a kóllának ma'a Dios Wesse' kélagkok, 
keñe sa' kamaskok eltaqnaweygkok kéxegke. 

9Kélya'aweykteyk sa' agkok makham kéxegke m'a Wesse' egegkok, 

elepyóshok sa' elanok katnaha nak kélnámakkok ma'a kélnámakkok nak 
kéxegke, tén han kélketchek, apkelmoma axta, keñe sa' yohok elmeyenták 
makham se'e apchókxa nak, hakte apyósek henlanok ma'a Dios Wesse' 
kélagkok nak, hegemlekxohok nahan, meltaqheksók sa' han kéxegke 
kélya'aweykto enxoho.” 



1131 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

10Apkelweynchámeyha axta apkelseykha weykcha'áhak ma'a ekyókxoho 

xapop nak Efraín tén han Manasés, apsawhawók axta 
apkelweynchámeyncha'a m'a tegma nak, ekwokmoho apkelwokmo m'a 
Zabulón. Apkelesméssek axta eyke aqsa chá'a m'a énxet'ák, apkelwanyawók 
axta chá'a. 

11Nápakha Aser énxet'ák apagkok, tén han Manasés, keñe han Zabulón axta 

aqsa apkelyélaqteyásak chá'a apkelwáxok nápaqtók Dios, apkelmeyánteyk 
axta m'a Jerusalén. 

12Dios axta han apkelánésawok apkelwáxok ma'a énxet'ák Judá, yaqwayam 

enxoho kaxhok mók ekleklamo apkelwáxok elanagkok ma'a apkeltémókxa 
axta etnahagkok ma'a wesse' apwányam, tén han ma'a apkelámha 
apmonye'e, apkeltémókxa axta etnahagkok ma'a Wesse' egegkok. 

13Apchaqnákxeyk axta Jerusalén aptáhakxa nak apqánet pelten, 

apxámokma apagko' énxet, yaqwayam enxoho elanagkok 
apkelsawássessamo kelpasmaga meyke kempáseyak. 

14Amonye' axta apkelhaxyawásegkok ekyókxoho nak élwatnamáxchexa 

aqsok, tén han ma'a élwatnamáxche axta chá'a aqsok ekmátsa nak 
ekpaqneyam éten agkok, ekhéyak axta m'a Jerusalén, apkexakhagwokmek 
axta m'a alwáta nak Cedrón. 

15Apkelnapchek axta nepkések apketkok aptekyómo axta chá'a ekhem 

Pascua, ekhem catorce, aptáhakxa nak apqánet pelten. 
Apkelmegqásekpekxók apagko' axta m'a apkelmaxnéssesso Dios énxet'ák 
apagkok, tén han levitas, apkelmópesákxeyk axta apyempe'ék, 
apnaqlákxeyk axta aqsok kélnaqtósso yaqwayam kólwatnek ma'a Wesse' 
egegkok nak tegma appagkanamap apagkok. 

16Tén axta apchaqnágweykxo chá'a m'a apkeltamheykegkaxa axta chá'a, 

ekhawo ektémakxa nak ekxeyenma Moisés segánamakxa apagkok, apteme 
axta Dios énxet apagkok. Apkexpaqháha axta aqsok apkelmaxnéssesso 
Dios énxet'ák apagkok ma'a éma, apkelmésso axta m'a levitas. 

17Apkelnáhakkassek axta levitas aqsok kélnaqtósso, yaqwayam elanaksek 

ekhem Pascua xa apyókxoho melmópeyáseykekxa nak makham 
apyempe'ék, yaqwayam kólpagkanchesek Wesse' egegkok, hakte apxámok 
axta énxet melmópeyáseykekxa makham apyempe'ék. 

18Apxámok apagko' axta Efraín énxet'ák apagkok, tén han Manasés, keñe 

han Isacar tén han Zabulón énxet'ák apagkok aptókagko m'a ektámáxche 
axta ekhem Pascua, axta eyke etnaheykegkok ma'a ektémakxa nak 
eknaqtáxésamaxche, hakte axta elmópeyáseykekxak apyempe'ék. 
Apkelmaxnéssessek axta eyke Ezequías ma'a énxet'ák nak, axta aptáhak 
se'e: “Wesse', ektaqmeleykha nak apwáxok henlano', elásekhekxoho 
apyókxoho énxet'ák, apteméssesso nak ekmámnaqsoho apketamso exchep, 

19oh Wesse', Dios apagkok nak xa énxet'ák nak, elásekhekxoho neyseksa 

eykhe melmópeyáseykekxa apyempe'ék, ekhawo éltémókxa nak antéhek 
segánamakxa m'a tegma appagkanamap.” 

20Apleg'ak axta Wesse' egegkok apkelmaxnagko m'a Ezequías, tén axta 

meyaqmagkásekxo apkeltémakxa ekmaso m'a énxet'ák. 

21Apkelánegkek axta yetlo élpayheykekxoho agko' apkelwáxok 

apkelsawássessamo kelpasmaga meyke kempáseyak, ekweykmoho siete 
ekhem ma'a israelitas, apheykha axta m'a Jerusalén. Keñe axta 
apkelpeykásawo Wesse' egegkok yókxoho ekhem ma'a apkelmaxnéssesso 
Dios énxet'ák apagkok, tén han levitas, yetlo apkelpáwasso m'a élyennaqte 
nak élpáwa, apkelpáwássesso m'a Wesse' egegkok. 

22Apkeltennássek axta Ezequías ekleyawo apwáxok aptamhágkaxa m'a 

levitas, eñama apxekmósso ektaqmalma apkeltemessáseykha m'a Wesse' 
egegkok. Aptókagkek axta natámen apkelmésso m'a aqsok ektekyawa 
segwetassamo nak sẽlásekheykekxoho ekweykmoho siete ekhem, tén han 
natámen apkelpeykessamo m'a Wesse' egegkok, Dios apagkok axta m'a 
apyapmeyk nano', 

23apyókxoho énxet'ák axta han apmakók ewenaqtésagkok ma'a 

kélessawássessamo nak, ekweykmoho makham siete ekhem, apkelánegkek 
axta yetlo élpayheykekxa apkelwáxok; 

24hakte apkelméssegkek axta énxet'ák mil weyke étkók kelennay'awók ma'a 

Ezequías, wesse' apwányam axta m'a Judá, tén han siete mil nepkések, tén 
axta han apkelámha apmonye'e apkelmeyásegko mil weyke étkók 
kelennay'awók ma'a énxet'ák, keñe han diez mil nepkések. Apxámok axta 
apkelmaxnéssesso Dios énxet'ák apagkok apkelmópeyásekxo apyempe'ék. 

25Kelpayhekxeyk axta apkelwáxok ma'a apyókxoho énxet'ák Judá, hawók 

axta han ma'a apkelmaxnéssesso nak Dios énxet'ák apagkok, tén han 
levitas, ekweykekxoho m'a apyókxoho énxet'ák apkeleñama axta 
apkelxegayam ma'a Israel, tén han énxet'ák apkeleñama nak mók nekha, 
apkelwe axta m'a Israel, tén han ma'a apheykencha'a axta m'a Judá. 

26Awanhók agko' axta élpayheykekxa apkelwáxok énxet'ák ma'a Jerusalén, 

hakte nanók axta megkatnaheykekxa Jerusalén xa ekhawo nak, wánxa axta 
aqsa m'a aphamakxa axta Salomón, David axta apketche, wesse' apwányam 
axta m'a Israel. 

27Tén axta apkelchampákxo néten ma'a apkelmaxnéssesso Dios énxet'ák 

apagkok tén han levitas, apkelmaxnéssesa aqsok éltaqmela m'a énxet'ák; 
aphaxnawok axta han ma'a Wesse' egegkok, wákxók axta han néten ma'a 
apkelmaxneyéyak, aphakxa nak ma'a Dios appagkanamap. 

2 Crónicas 31 

1Xama axta ekwokmo néxa ekyókxoho xa kélessawássessamo nak, 

apkelmeyákxeyk axta tegma apkelyawe Judá apyókxoho israelitas 
apkelwayam axta m'a, apkelpáxqátekxeyk axta m'a meteymog 
kéleykmássesso aqsok kéláyókxa, apkelekkexákxeyk axta han ma'a 
kéleykmássesso nak Aserá, apkelyaqnegkásegkek axta m'a 
kélpeykessamókxa nak chá'a néten egkexe, ekwokmoho apsawhawo 
ekyókxoho xa aqsok nak, kañe' Judá, tén han Benjamín, Efraín keñe han 
Manasés. Tén axta apkeltaqháwo apyókxoho israelitas apkelmeyákxo m'a 
tegma apkelyawe apagkok, ektáhakxa nak chá'a xapop apagkok. 

2Keñe axta Ezequías apkexpánchesa apkelmaxnéssesso Dios énxet'ák 

apagkok, tén han levitas, yaqwánxa etnahagkok chá'a apkeltamheykha, 
yaqwayam enxoho elának chá'a xama m'a ektémakxa nak chá'a 
aptamheykha, elmések ma'a kélnaqtósso élwatnamáxche', tén han 
ektekyawa segwetassamo nak sẽlásekheykekxoho, tén han egkések 
ekxeyenma apwáxok Wesse' egegkok, tén han elpeykesho', eltemeykha han 
ma'a atña'ák nak tegma appagkanamap. 

3Apkelméssek axta han aqsok apnaqtósso m'a wesse' apwányam yaqwayam 

kalwatnaxchek chá'a axto'o tén han taxnám, keñe han yaqwayam chá'a 
kalwatnaxchek ma'a ekhem sábado, tén han ma'a kélessawássessamo nak 
ma'a pelten apketkok, tén han ma'a kélessawássessamo élánamáxche nak 
chá'a kélpeykessamo Wesse' egegkok, ekhawo ektémakxa nak 
eknaqtáxésamaxche m'a Wesse' egegkok segánamakxa apagkok. 

4Keñe axta apkeltamho han elmésagkok aqsok apagkok énxet'ák apheykha 

nak Jerusalén ma'a apkelmaxnéssesso nak Dios énxet'ák apagkok tén han 
levitas, yaqwayam enxoho elmeyókashok amonye' elanagkok ekyókxoho m'a 
Wesse' egegkok segánamakxa apagkok. 

5Xama axta eklegáxko m'a wesse' apwányam appeywa, apkelméssek axta 

meyke apkelmeyágweykekxa israelitas ma'a hótáhap apaktek 
apkeneykekxa', tén han vino, pexmok égmenek, yányawhéna' apyegmenek, 
tén han ma'a ekyókxoho aqsok éleñama nak namyep. Apkelsákxeyk axta han 
chá'a xama ekwayam nak chá'a diez ekyókxoho aqsok apagkok, ekxámokma 
agko'. 

6Apnaqlánteyk axta han apheykha nak Israel keñe han apheykha nak pók 

tegma apkelyawe Judá, xama ekwayam nak chá'a diez ekyókxoho m'a weyke 
apnaqtósso, keñe han ma'a nepkések, tén han chá'a xama m'a aqsok 
ekwayam nak chá'a diez ekyókxoho m'a kélpagkanchesso nak Dios Wesse' 
apagkok. Aptahanchásekxeyk axta mók ma'a ekyókxoho nak. 

7Ektáhakxa apqántánxo pelten axta apkeynamo apcháncheseykekxa xa 

aqsok nak, keñe axta ekwokmo siete pelten appenchásegko. 

8Xama axta apteyánegwokmoho Ezequías tén han apkelámha apmonye'e 

m'a aqsok kéláncháseykekxa', apméssek axta ekxeyenma apwáxok Wesse' 
egegkok, tén han ma'a énxet'ák apagkok nak Israel. 

9Tén axta Ezequías apkelmaxneya apkelmaxnéssesso Dios énxet'ák 

apagkok, keñe han levitas, ekwánxa ekyókxoho m'a aqsok 
kéláncheseykekxa nak, 

10tén axta m'a apkemha apmonye' apkelmaxnéssesso Dios énxet'ák apagkok 

Azarías, Sadoc axta aptáwen neptámen, aptáhak axta apchátegmowágko 
s'e: “Xámok axta nentéyak sekxók axta eyeynawo kélsáyam aqsok ma'a 
Wesse' egegkok tegma appagkanamap apagkok, xámok makham 
éleymomáxche'; keleymomáxchek ekyókxoho xa ekwánxa nak ekxámokma, 
hakte apkelméssegkek aqsok éltaqmela Wesse' egegkok ma'a énxet'ák 
apagkok.” 

11Axta keñamak Ezequías apkeltémo kóllanaksek ekheykegkaxa aqsok ma'a 

Wesse' egegkok nak tegma appagkanamap apagkok. Xama axta 
ekpenchásexko kéllánesso, 

12kélxatmeyk axta ekyókxoho aqsok kélseykekxa axta m'a, ekwayam nak 

chá'a diez ekyókxoho, kélmésso axta kélpagkanchesso m'a Wesse' egegkok. 
Conanías axta kéltemessásak apkeltaqmelchesso xa ekyókxoho nak, 
apteme axta levita, yetlo apyáxeg Simí, apyaqmagkáseyak axta chá'a 
aptamheykha. 

13Tén axta wesse' apwányam Ezequías keñe han ma'a Azarías, apteme axta 

apkemha apmonye' Dios tegma appagkanamap apagkok, apteméssesa 
apkeláneykha chá'a: Jeliel, Azazías, Náhat, Asael, Jerimot, Jozabad, Eliel, 
Ismaquías, Máhat tén han Benanías, Conanías axta eyke chá'a 
apkeltennasso yaqwánxa elanagkok, tén han ma'a apyáxeg Simí. 

14Keñe axta Coré, apteme axta levita, Imná axta apketche, aptaqmelchesso 

axta chá'a m'a átog ekyetno nak ekteyapmakxa ekhem, kélteméssesa 
apkeltaqmelchesso m'a aqsok kélmésso naqsa, kélmáheyo kélagko' nak 
chá'a kólmések ma'a Dios, tén han apkexpánchesso chá'a m'a aqsok 
kélmésso nak Wesse' egegkok, tén han ma'a aqsok kélpagkanchesso nak 
Dios. 

15Appasmomchek axta chá'a Coré apyókxoho tegma apkelyawe apagkok 

axta m'a apkelmaxnéssesso Dios énxet'ák apagkok: cham'a Edén, Minjamín, 
Jesús, Semaías, Amarías tén han Secanías, yaqwayam yexpánchesek 
aqsok nepyeseksa m'a apkelxegexma'a, elanagkok axta chá'a eyaqhawo 
enxoho chá'a apkeltamheykegkaxa', cham'a apkelwányam nak tén han 
apketkók, 

16apyókxoho apkelmeyeykenta nak chá'a m'a tegma appagkanamap, 

yaqwayam elanagkok apkeltamheykha yókxoho ekhem, eyaqhawo enxoho 

chá'a apkeltamheykegkaxa', tén han ektémakxa chá'a apkeltamheykha, 
eknaqtáxésamaxche enxoho chá'a apkelwesse'e weykcha'áhak, 
ekweykekxoho m'a apyókxoho ekwayam nak chá'a treinta apyeyam 
apagkok, tén han néten. 

17Naqtáxésamaxcheyk axta han apkelwesey apkelmaxnéssesso Dios 

énxet'ák apagkok, ektáhakxa nak chá'a apnámakkok apagko', keñe levitas 
ekwayam nak chá'a veinte apyeyam apagkok, tén han néten, ektémakxa nak 
chá'a apkeltamheykha, tén han eyaqhémókxa enxoho chá'a 
apkeltamheykegkaxa'. 

18Weykekxók axta apyókxoho apketchek apketcheyetse tén han 

apnaqteyegka'a, apketchek apkelennay'a tén han kelwán'ák, apyókxoho 
énxet'ák, cham'a kélnaqtáxéseyak axta apkelwesey, hakte cham'a 
ektémakxa axta chá'a apkelxawéyak apkeltamheykha, 
kélpagkanchessegkek ma'a Dios. 

19Kélyéseykha axta apkelennay'a apyókxoho tegma apkelyawe yaqwayam 

yexpánchesek chá'a aqsok, nepyeseksa apyókxoho apkelennay'a m'a Aarón 
aptawán'ák neptámen, apteme axta apkelmaxnéssesso Dios énxet'ák 
apagkok, tén han nepyeseksa m'a apyókxoho levitas eknaqtáxésamaxche 
axta apkelwesey weykcha'áhak, apheykencha'a axta m'a xapop 
ektaqmalmakxa nak pa'at, tegma apkelyawe apagkok axta m'a 
apkelmaxnéssesso Dios énxet'ák apagkok. 

20Apteméssessegkek axta Ezequías ekyókxoho kañe' Judá xa ektáha nak. 

Leklamók axta apwáxok ektémakxa aqsok apkelane m'a Dios Wesse' 
apagkok, péwók axta, ekmámnaqso' axta han. 

21Tásek axta ekteyapma ekyókxoho aqsok apkelánésso axta m'a Dios tegma 

appagkanamap apagkok, tén han ma'a Wesse' egegkok segánamakxa 
apagkok, keñe han ma'a apkeltémókxa nak antéhek, hakte 
apkelenxánekmek axta apketamso Dios ekweykmoho kañók agko' apwáxok. 

 

2 Crónicas 32 
Senaquerib aptaxnegwayam yókxexma Judá 

(2 Re 18.13—19.37; Isa 36—37) 

1Keñe axta natámen xa, tén han natámen apxekmósso meyenseyam 

apyetleykha Wesse' egegkok ma'a Ezequías, apwa'a m'a Senaquerib, 
wesse' apwányam axta m'a Asiria, apkelántaxnegwa'ak axta m'a Judá, 
apwakhegwa'ak axta m'a tegma apkelyawe élyennaqte axta kélhaxtegkesso 
nepyáwa', apmakók axta emok. 

2Xama axta apwet'a Ezequías apwa'a Senaquerib apmako han ektamagkok 

ma'a Jerusalén, 

3apkelmaxneyáha axta m'a apkelámha apmonye'e apagkok, tén han 

sẽlpextétamo, apkeltamho elapagkokxak ma'a élánteyapmakxa nak chá'a 
yegmen, ekhéyak axta m'a teyp tegma apwányam, leyawók axta apkelwáxok 
aptáhakxa apkeláneya. 

4Tén axta apchaqnákxo apxámokma apagko' énxet, apkelápegkokxeyk axta 

ekyókxoho élánteyapmakxa yegmen, tén han ma'a atamnek nak chá'a 
yegmen, ekyetno nak kañe' xapop, yaqwayam enxoho melwetyehek ekyawe 
yegmen apkelwa'a enxoho m'a apkelwesse'e apkelwányam nak Asiria. 

5Apyennaqteyásekxók axta apwáxok Ezequías, apkelánekxeyk axta m'a 

kélhaxtegkesso nak nepyáwa tegma, apkelánekxeyk axta han tegma 
apkelwenaqte m'a néten nak, tén han xama kélhaxtegkesso m'a yókxexma 
nak. Apyennaqtéssek axta han aphaxtegkesso m'a ámay kélekhesso nak 
xapop nenchántamakxa m'a David Tegma Apwányam apagkok, apkelanak 
axta han ekxámokma agko' ma'a sawhéwa tén han kéláhakkásamáxche'. 

6Tén axta apnegkena chá'a sẽlpextétamo apkemha apmonye' apagkok ma'a 

énxet'ák, apchánchesákxeyk axta m'a ekyawakxa nak exma, átog nak ma'a 
tegma apwányam, apkelwasqakkásekxók axta aptáha apkeláneya s'e: 

7“¡Kólyennákxoho sa'! ¡Kólyennaqteyásekxoho sa' kélwáxok! Nágkóle, 

nágkólyelqaxche apmonye' m'a wesse' apwányam Asiria, tén han ma'a 
apyókxoho sẽlpextétamo apxámokma apkelxegexma'a nak, nenxámok 
negko'o kaxnók ma'a apqántawo'. 

8Énxet apkelyennaqte apchásenneykekxak ma'a, keñe negko'o apheyk Dios 

Wesse' egegkok yaqwayam hempasmok némpakhe.” Xama axta eklegáxko 
appeywa m'a wesse' apwányam Ezequías, apkelyennákxók axta m'a 
énxet'ák. 

9Tén axta m'a wesse' apwányam Senaquerib, apkeñama axta m'a Asiria, 

apketámegko axta m'a Laquis yetlo m'a apyókxoho sẽlpextétamo apagkok, 
apkeláphasa nápakha sẽlpextétamo apkelámha apmonye'e apagkok ma'a 
Jerusalén, yaqwayam eltennaksek Ezequías, wesse' apwányam axta m'a 
Judá, keñe han ma'a apyókxoho énxet'ák apheykha axta m'a Jerusalén, keso 
amya'a nak: 

10“Aptáhak apcháphássesa appeywa Senaquerib, wesse' apwányam nak 

Asiria s'e: ‘¿Yaqsa ektáha megkatnaháncha'a nak kélwáxok, kélháncha'a nak 
aqsa Jerusalén neyseksa kélwakhamaxche'? 

11Apkeltennássek sa' agkok kéxegke Ezequías elwagkasek teyp Dios Wesse' 

kélagkok neyseksa sekmáheyo almok, cháxa apkelyexanchásencha'a xa, tén 
han peya yának kólmaskok kéxegke meyk élnapma, keñe han hem élnapma. 

12¿Háwe enxeykel'a Ezequías apmasséseykmo nak ma'a 

kélpeykessamókxa nak chá'a Dios tén han ma'a kélwatnéssamakxa nak 
chá'a aqsok? ¿Háweya apkeltémo elpeykeshok tén han elmések aqsok 

ekmátsa nak ekpaqneyam wánxa xama ekwatnamáxchexa aqsok ma'a 
énxet'ák Judá tén han Jerusalén? 

13¿Yagkólya'ásegkok kéxegke ko'o tén han élyapmeyk nano', 

nenteméssessamakxa axta negko'o apyókxoho énxet'ák apheykha nak mók 
apkelókxa? ¿Kelwagkassegkeya axta chá'a teyp aqsok apcháyókxa xa 
énxet'ák nak sélmoma chá'a ko'o? 

14¡Méko axta xama enxoho aqsok apcháyókxa nak xa énxet'ák nak, 

apmassésseykmo axta élyapmeyk nano', yaqwayam kawagkasek teyp ma'a 
eyókxa' sekmomakxa axta chá'a ko'o! ¿Yaqsa ektáha ekxéna nak kélwáxok 
elwagkasek teyp ma'a Dios kélagkok? 

15Nágkólho elyexanchesha Ezequías; nágkóltemésses naqsók ma'a 

aptáhakxa enxoho apkeláneya, hakte méko axta xama aqsok kéláyókxa 
apagkok axta m'a énxet'ák ekmowána kalwagkasek teyp énxet'ák agkok 
sélmoma axta ko'o, tén han apkelmoma axta m'a élyapmeyk nano', 
¡ekyágwánxa agkok mopwanchek elwagkasek teyp ma'a Dios kélagkok 
sélma enxoho ko'o kéxegke!’” 

16Apxegkásegkók axta aqsa makham apxéneykha apkenmexeyncha'a Dios 

Wesse' egegkok ma'a apkelámha apmonye'e apagkok axta m'a wesse' 
apwányam Asiria, keñe han apkenmexeyncha'a m'a apkeláneykha Ezequías. 

17Aptáxéssek axta han Senaquerib weykcha'áhak apwanyeyncha'a m'a 

Wesse' egegkok, Dios apagkok nak Israel, aptáhak axta appeywa s'e: 
“Mopwanchek elwagkasek teyp énxet'ák apagkok ma'a Dios apagkok nak 
Ezequías sélmá enxoho ko'o, ekhawo ektémakxa axta aqsok apcháyókxa 
énxet'ák ma'a mók apkelókxa megkamowagko axta kalwagkasek teyp 
sélmoma ko'o.” 

18Apkelpaqhetchessek axta ekyennaqte agko' Senaquerib apkelámha 

apmonye'e apagkok ma'a énxet'ák Jerusalén, apchaqneyncha'a axta m'a 
néten nak meteymog kélhaxtegkesso tegma, apkelyennaqtéssek axta 
apkelpeywa apkelpaqmeta hebreo appeywa peya elyegwakkasek, tén 
apkeltamho yé', keñe emok ma'a tegma apwányam nak. 

19Axta aptáhak apkelxénáncha'a Dios nak Jerusalén ma'a aptáhakxa axta 

apkelxéneykha m'a aqsok apcháyókxa axta m'a pók énxet'ák, aqsok 
kéláyókxa apkeláneyak apagko' axta m'a énxet'ák. 

20Tén axta wesse' apwányam Ezequías tén han Dios appeywa aplegasso 

Isaías, Amós axta apketche, aptamhágko nempeywa nélmaxnagko 
apkeltamho epasmok ma'a Dios. 

21Keñe axta Wesse' egegkok apcháphasa xama apchásenneykha, 

apsawhawók axta apkelnapa m'a apyókxoho sẽlpextétamo, keñe han 
sẽlpextétamo apkelámha apmonye'e tén han ma'a sẽlpextétamo 
apkelwesse'e apheykenxa axta m'a wesse' apwányam Asiria, 

apmegqágweykxók apagko' axta aptaqháwo makham ma'a apchókxa'. Xama 
axta aptaxnegwákxo m'a apkelpeykessamókxa axta chá'a aqsok 
apcháyókxa, axta apchaqhegwakxohok han apketchek apagko' nak ma'a. 

22Cháxa ektáhakxa axta apkelwagkasa teyp Wesse' egegkok ma'a Ezequías 

tén han ma'a apheykha nak Jerusalén, neyseksa apmáheyo elmok ma'a 
Senaquerib, wesse' apwányam axta m'a Asiria, keñe han neyseksa 
apmáheyo elmok ma'a apyókxoho pók apkelenmexma nak, meyke 
ektáhakxa apheykha axta aptemessásak ma'a apyókxoho apheykha nak 
nepyáwa'. 

23Apxámok axta énxet apkelseykenta Jerusalén aqsok apkelmésso naqsa 

Wesse' egegkok, tén han aqsok apkelmésso naqsa élmomnáwa m'a 
Ezequías, wesse' apwányam nak Judá. Cháxa eyeynókxa axta apxénamap 
ektaqmela ekyókxoho apheykegkaxa énxet'ák. 

Ezequías apháxamap tén han aptaqmelwayam 

(2 Re 20.1-11; Isa 38.1-22) 

24Cháxa eyaqhémókxa axta han apháxamákpo ekyentaxno agko' Ezequías 

xa ekhem nak; apkelmaxnagkamchek axta eyke Wesse' egegkok, 
apchátegmowágkek axta apxekmósa xama aqsok magkenatchesso. 

25Axta eyke egkéssók ekxeyenma apwáxok Ezequías ma'a Wesse' egegkok, 

eñama ektaqmalma apteméssessamakxa', apmomchek axta aqsa ekyawe 
agko' eyeymáxkoho apwáxok, axta keñamak aptaqnagkama m'a Wesse' 
egegkok, keñe han apkeltaqnaweykegko m'a énxet'ák nak Judá tén han 
Jerusalén. 

26Chaqhegkek axta apwáxok aptémakxa eyeymáxkoho apwáxok nápaqtók 

Dios ma'a Ezequías, aptamhágkek axta han ma'a apyókxoho apheykha nak 
Jerusalén. Massegkek axta apkeltaqnawéyak, neyseksa apha makham ma'a 
Ezequías. 

Ezequías ekxámeykekxa aqsok apagkok 

27Xámeykekxeyk axta aqsok apagkok Ezequías, ekha kéláyo axta aptemék, 

apxámáseykekxeyk axta sawo ekmope élmomnáwa, sawo ekyátekto 
élmomnáwa, meteymog élmomnáwa éltaqmalma, sokmátsa, 
kéláhakkásamáxche' tén han mók ektémakxa nak chá'a aqsok élmomnáwa. 

28Apkeláneyak axta han tegma apwáxok apyawe yaqwayam kólxatmok ma'a 

hótáhap apaktek, anmen yámet égmenek tén han pexmok égmenek, keñe 
han kélnaqtósso axanák yaqwayam kólyáqkasek chá'a m'a mók ektémakxa 
nak kélnaqtósso, tén han nepkések apkelleykegkaxa, yaqwayam ellawha 
chá'a m'a nepkések. 

29Apkeltémok axta han elanakpok tegma apkelyawe, xámokmeyk axta weyke 

apnaqtósso, tén han nepkések, hakte apkelméssegkek axta Dios 
ekxámokma agko' aqsok apagkok. 

30Ezequías axta han apkeltémo kólápekxak ekteyapmakxa axta chá'a 

yegmen ma'a Guihón, cham'a eñama axta m'a néten, apya'ásenteyk axta 
atamnek ma'a kóneg, ekpayho nak taxnegwánxa ekhem ma'a David Tegma 
Apwányam apagkok. Tásek axta ekteyapma ekyókxoho aqsok apkelane m'a 
Ezequías. 

Ezequías apkelma takha' kélapháseykha apkeleñama axta Babilonia 

(2 Re 20.12-19; Isa 39.1-8) 

31Apyenyeykekxeyk axta apxakkók Dios ma'a Ezequías yaqwayam enxoho 

épkónek, tén han ékpelkohok ektémakxa élchetamso apwáxok, cham'a 
apkeláphassama axta nápakha apkelásenneykha m'a apkelwesse'e nak 
Babilonia, yaqwayam enxoho ey'ammok tén han eltennaksek ma'a aqsok 
sempelakkasso nak agweta', ekteyapma axta m'a apchókxa nak. 

Ezequías apketsapma 

(2 Re 20.20-21) 

32Ektémakxa axta apweynchámeykha Ezequías, tén han aptamheykha 

eñama nak ekxeyenma apwáxok Dios, hágkek eknaqtáxésamaxche m'a 
weykcha'áhak apagkok axta m'a kelwesse'e apkelwányam axta Judá tén han 
Israel. 

33Xama axta apketsapma Ezequías, kélátawanyegwákxeyk axta m'a 

kélátawanyamakxa axta chá'a David apnámakkok, cham'a kañe' ekyetno nak 
néten. Apyókxoho énxet'ák Judá tén han Jerusalén axta kellapwámegkok 
apketsapma; keñe apyaqmagkasa apteme wesse' apwányam ma'a apketche 
Manasés. 

 

2 Crónicas 33 
Manasés apteme wesse' apwányam 

(2 Re 21.1-18) 

1Doce apyeyam apagkok axta apkeynamo apteme wesse' apwányam 

Manasés, cincuenta y cinco apyeyam axta apteme wesse' apwányam ma'a 
Jerusalén. 

2Axta eyke kaleklók apwáxok Wesse' egegkok ektémakxa aqsok apkelane 

m'a, hakte apkeláneyak axta han ekmaso aptémakxa ekhawo 
aptamheykegkaxa axta m'a énxet'ák, ektáha axta Wesse' egegkok 
apkelántekkesso nepyeseksa m'a israelitas: 

3apnaqxátekháseykegkokxeyk axta makham kélpeykessamókxa axta aqsok 

kéláyókxa m'a egkexe nak, apkelyaqnegkáseyak axta m'a Ezequías, apyáp 

axta; apkeláneságkek axta han kélwatnéssamakxa chá'a aqsok ma'a 
kéleykmássesso nak Baal, apkelánegkek axta han kéleykmássesso Aserá; 
apkelpeykessamók axta m'a ekyókxoho aqsok élápogwátéyak nak néten, 
apkeláyók axta han chá'a, 

4apkelánegkek axta han élwatnamáxchexa aqsok ma'a Wesse' egegkok 

tegma appagkanamap apagkok, apxeyenmakxa axta Wesse' egegkok 
katnehek ekyetnamakxa apwesey meyke néxa m'a Jerusalén. 

5Apkelánekxeyk axta makham mók élwatnamáxchexa aqsok ma'a ánet 

apwáxok nak kélhaxtegkesso m'a Wesse' egegkok tegma appagkanamap 
apagkok, apteméssessek axta han kélwatnéssamakxa chá'a aqsok ma'a 
ekyókxoho élápogwátéyak nak néten. 

6Apkelnapmeyk axta han apketchek apkelwatnama m'a 

ekyapwátegweykenxa nak xapop ma'a Ben-hinom, apkelwóneykha kélhagák 
axta aptemék, tén han apya'áseykegkoho aqsok ekpowásamaxche', tén han 
apkeltámésamap aptegye apmopwána, aptekkessegkek axta 
negásenneykekxa kélhagák, keñe han nenteme nak yohóxma. Asagkók 
agko' axta aqsok apkelane nápaqtók Wesse' egegkok, axta keñamak 
aplókassama Wesse' egegkok. 

7Appekkenchek axta han Dios tegma appagkanamap apagkok ma'a 

kéleykmássesso apkelane axta aqsok apcháyókxa, apxeyenmakxa axta Dios 
apkeltennassama David, tén han apketche Salomón, aptéma apkenagkama 
s'e: “Cháxa tegma appagkanamap apyetna nak Jerusalén, sélyéseykencha'a 
nak nepyeseksa apyókxoho pók aptémakxa énxet'ák Israel, katnehek sa' 
ekyetnamakxa sekwesey meyke néxa'. 

8Malántekkesek sa' chá'a kaxwók israelitas ma'a xapop sekheyáseykegkaxa 

axta m'a apyapmeyk nano', apkelyahákxoho enxoho, tén han apkelánegko 
enxoho ekyókxoho m'a séltémókxa nak etnahagkok, keñe han ma'a 
ekyókxoho nélxekmowásamáxche', tén han segánamakxa séltémókxa nak 
chá'a etnahagkok, sekmésso axta ko'o eñama m'a Moisés.” 

9Apkelyetnakhásseykmek axta eyke Manasés ma'a énxet'ák Judá, tén han 

Jerusalén, apmeyáseykekxeyk axta apkeltémakxa ekmaso, 
apyánchessesseykmók axta han apkeltémakxa ekmaso, axta kaxnawok 
ma'a apkeltémakxa axta énxet'ák apmassésseykmo axta Wesse' egegkok 
apmonye'e m'a israelitas. 

10Appaqhetchessek axta Wesse' egegkok ma'a Manasés yetlo énxet'ák 

apagkok, axta eyke elyahákxa'. 

11Axta keñamak apchahaya Wesse' egegkok ma'a sẽlpextétamo apkelámha 

apmonye'e apagkok nak wesse' apwányam Asiria, apchásekkessama axta 
sawo élhaxe apmoma m'a Manasés, apkelpextetegkek axta cadena sawo 
élyexwase, apyentameykekxeyk axta m'a Babilonia. 

12Xama axta apwet'a aplegeykegkoho ekmaso, apwóneyha axta Dios Wesse' 

apagkok, chaqhegkek agko' axta apwáxok aptémakxa nápaqtók ma'a 
apyapmeyk nano' axta Dios apagkok. 

13Apkelmaxnakkek axta, appasmeyk axta han ma'a Dios, apleg'ak axta m'a 

aqsok apkelmaxneyeykha, apcháphásekxeyk axta makham emyekxak ma'a 
Jerusalén, yaqwayam emekxak makham aptamheykha m'a aptémakxa nak 
wesse' apwányam. Apya'ásegwokmek axta Manasés Wesse' egegkok 
apteme Dios. 

14Keñe axta natámen Manasés aphaxtegkesa nepyáwa m'a David Tegma 

Apwányam apagkok, ekpayho nak taxnegwánxa ekhem ma'a Guihón, 
yeykhayak axta m'a yegmen ényé nak, weykmók axta m'a ekwesey nak 
Kelasma Átog Agkok, haxnenchámeykekxeyk axta m'a tegma apwányam 
Ófel. Netnók agko' axta aptemék apkelane. Apnegkenágkek axta han chá'a 
sẽlpextétamo apkelámha apmonye'e m'a apyókxoho tegma apkelyawe 
élyennaqte nak kélhaxtegkáseyak nepyáwa m'a Judá. 

15Apkelántekkessek axta han Wesse' egegkok tegma appagkanamap 

apagkok ma'a aqsok kéláyókxa éleñama nak mók apkelókxa, tén han 
kéleykmássesso, tén han ma'a ekyókxoho nak élwatnamáxchexa aqsok, 
kélpeykessamókxa axta chá'a m'a aqsok kéláyókxa, apkelane axta tegma 
appagkanamap ma'a egkexe nak, tén han Jerusalén, apkexakhagwokmek 
axta teyp tegma apwányam. 

16Keñe axta apxátekhásekxo m'a kélwatnéssamakxa axta chá'a aqsok 

Wesse' egegkok, apnegkenchek axta kélnaqtósso ektekyawa m'a 
segwetassamo nak sẽlásekheykekxoho, tén han negmésso nak ekxeyenma 
egwáxok, apkeltamhók axta elpeykeshok Wesse' egegkok ma'a énxet'ák 
apheykha nak Judá tén han Jerusalén, Dios apagkok nak Israel. 

17Apkelseykekxeyk axta eykhe chá'a aqsok apkelnapma énxet'ák ma'a 

kélwatnéssamakxa axta chá'a aqsok ma'a aqsok kéláyókxa', Dios Wesse' 
apagkok axta eyke chá'a apkelméssók. 

18Ektémakxa axta apweynchámeykha Manasés, tén han apkelmaxnagko 

Dios, keñe han apkelpeywa axta m'a apkellegasso axta Dios appeywa, 
apkeltennassama axta yetlo apkelxeyenma Wesse' egegkok apwesey, 
hágkek eknaqtáxésamaxche m'a weykcha'áhak apagkok axta m'a 
apkelwesse'e apkelwányam axta Israel. 

19Hágkek han eknaqtáxésamaxche ektémakxa axta apheykha Dios appeywa 

apkellegasso apagkok ma'a apkelmaxnagko axta, tén han 
kélátegmoweykegkokxa axta, ekxeyenma axta ekyókxoho m'a 
mey'assáxma, tén han apyenseyam apyetleykha Wesse' egegkok, keñe han 
apkelánegweykenxa axta chá'a kélpeykessamókxa aqsok kéláyókxa m'a 
néten egkexe, tén han apnegkenmakxa axta chá'a m'a kéleykmássesso nak 

Aserá, keñe han ma'a mók aqsok kéleykmássesso, megkaqhamakxa axta 
makham apwáxok aptémakxa nápaqtók Dios. 

20Xama axta apketsapma, kélátawanyegwákxeyk axta m'a 

kélcheneykekxexa axta pánaqte exnók ma'a nápakha apxagkok apyawe. Tén 
axta apyaqmagkasa apteme wesse' apwányam ma'a apketche Amón. 

Amón apteme wesse' apwányam 

(2 Re 21.19-26) 

21Veintidós apyeyam apagkok axta apkeynamo apteme wesse' apwányam 

Amón, apqánet apyeyam axta apteme wesse' apwányam ma'a Jerusalén. 

22Asagkek axta eyke ektémakxa aqsok apkelane nápaqtók Wesse' egegkok, 

ekhawo aptémakxa axta m'a Manasés, apyáp axta. Apkelnáhakkassegkek 
axta chá'a apnaqtósso ekyókxoho kéleykmássesso, apkelane axta m'a 
Manasés, apyáp axta, apkelpeykessamók axta han. 

23Axta eyke kaqheyk apwáxok aptémakxa nápaqtók Wesse' egegkok, 

metnama axta m'a Manasés, apyáp axta, apyáncháseykegkók axta aqsa 
aptémakxa ekmaso. 

24Apkeláneykekxeyk axta yaqweykenxa etnéssesek ma'a sẽlpextétamo 

apkelámha apmonye'e apagkok, apchaqhegkek axta m'a kañe' apxagkok 
apyawe nak. 

25Keñe axta énxet'ák apkelnapa m'a apkeláneykekxa axta yaqweykenxa 

etnéssesek ma'a wesse' apwányam Amón, tén axta apteméssesa wesse' 
apwányam ma'a apketche Josías. 

 

2 Crónicas 34 
Josías apteme wesse' apwányam 

(2 Re 22.1-2) 

1 Ocho apyeyam apagkok axta apkeynamo apteme wesse' apwányam Josías 

treinta y un apyeyam axta apteme wesse' apwányam ma'a Jerusalén. 

2Leklamók axta apwáxok Wesse' egegkok ektémakxa aqsok apkelane m'a 

Josías, hakte apyetlamchek axta m'a aptémakxa axta m'a David, apyapmeyk 
nanók axta, meyke apyetnakhásseyam xama enxoho. 

Josías apkelyetnakhasso aqsok élmasagcha'a 

3Apkeynamók axta apketamso Josías ma'a Dios apagkok axta m'a 

apyapmeyk nano' David, apketkok apagko' axta eykhe makham, cham'a 
ekweykmo axta ocho apyeyam apteme wesse' apwányam. Keñe ekwokmo 
doce apyeyam apteme wesse' apwányam apkeynawo apcháxñáseykekxa 
m'a tegma apwányam Judá tén han Jerusalén ma'a kélpeykessamókxa axta 
chá'a aqsok kéláyókxa, cham'a kéleykmássesso nak Aserá, tén han ma'a 

mók kéleykmássesso, tén han ma'a sawo égmenek nak kélpeykáseykekxa 
kéleykmassáseykha kéláncháseyak, 

4kélmasséssekmek axta han nápaqtók ma'a kélwatnéssamakxa axta chá'a 

aqsok ma'a Baal. Apkeltamhók axta kóltemessásekxak nekha'a étkók Josías 
ma'a kélwatnamakxa nak chá'a aqsok ekmátsa nak ekpaqneyam éten agkok 
ekheykegko axta m'a néten nak. Apkeltamhók axta kólekkexekxak ma'a 
kéleykmássesso nak Aserá, tén han ma'a mók kéleykmássesso nak, tén han 
ma'a kélpeykáseykekxa nak sawo égmenek kéleykmassáseykha 
kéláncháseyak; ánek axta aptemessáseykxa', tén axta apkexpaqheyncha'a 
m'a takhaxpop apagkok axta m'a énxet'ák apkelnáhakkassamo axta chá'a 
aqsok apnaqtósso elmések. 

5Apkelwatneykxeyk axta han chá'a apexchakkok apkelmaxnéssesso 

énxet'ák agkok ma'a néten nak élwatnamáxchexa aqsok agkok 
kéleykmássesso, cháxa aptáhakxa axta apcháxñásekxo m'a Judá tén han 
Jerusalén. 

6Axta han aptemessásak ma'a tegma apkelyawe nak Manasés, Efraín tén 

han Simeón, ekweykekxoho m'a Neftalí, keñe han ma'a apheykegkaxa nak 
chá'a énxet'ák, yetlo m'a apyókxoho tegma apkelyawe nak. 

7Apkelyaqnegkásegkek axta m'a élwatnamáxchexa nak aqsok, tén han ma'a 

kéleykmássesso Aserá, tén han ma'a mók kéleykmássesso nak, ánek axta 
aptemessáseykxa', apmasséssekmek axta han ma'a ekyókxoho 
élwatnamáxchexa axta chá'a aqsok ekmátsa nak ekpaqneyam éten agkok, 
ekyókxoho nak ma'a kañe' Israel. Tén axta aptaqháwo makham Jerusalén. 

Weykcha'áhak segánamakxa ekwetamaxchekxa' 

(2 Re 22.3—23.3) 

8Apkeláphássek axta elanagkokxak Wesse' egegkok tegma appagkanamap 

apagkok, Dios apagkok nak, cham'a Safán, Asalías axta apketche, tén han 
Amasías, apkemha apmonye' axta m'a tegma apwányam, tén han ma'a Joás, 
aptáxéssesso axta chá'a weykcha'áhak, Joacaz axta apketche, cham'a 
ekweykmo axta dieciocho apyeyam apteme wesse' apwányam, natámen 
axta apcháxñáseykekxa m'a apchókxa', keñe han ma'a tegma 
appagkanamap. 

9Tén axta apkelya'aweykxo m'a apkemha apmonye' apkelmaxnéssesso Dios 

énxet'ák apagkok Hilquías, apkelméssek axta m'a selyaqye kélso axta m'a 
Dios tegma appagkanamap apagkok, tén han apcháncheseykekxa axta 
apkeltaqmelchesso átog levitas, éleñama m'a tegma apkelyawe Manasés tén 
han Efraín, énxet'ák apkelheykekxa axta m'a Israel, tén han ma'a ekyókxoho 
nak Judá, keñe han Benjamín, tén han ma'a apyókxoho énxet'ák apheykha 
nak Jerusalén. 

10Tén axta kélmésa m'a yaqwayam axta elanagkokxak ma'a Wesse' egegkok 

tegma appagkanamap apagkok, yaqwayam enxoho eyánmagkasek chá'a 
apkeltamheykha m'a apkeláneykekxa nak tegma appagkanamap. 

11Kélmeyásegkek axta selyaqye m'a apkelánéyak nak chá'a yántéseksek, 

tén han apkelámha apmonye'e nak chá'a apkeltamheykha, yaqwayam elmok 
chá'a m'a meteymog kélhaxyawasso nak, keñe han yámet yaqwayam 
kóltéhek éltegyésso tegma, tén han yaqwayam kólnegkenek néten 
éltegyésso m'a tegma apchahayo axta apkelmopso m'a apkelwesse'e 
apkelwányam nak Judá. 

12-13Aptaqmelchessamók axta apkeltamheykha xa énxet'ák nak, Jáhat tén 

han Abdías axta apkeltennasso chá'a yaqwánxa elanagkok ma'a, apteme 
axta levitas, aptawán'ák neptámen axta m'a Merarí, tén han Zacarías keñe 
han ma'a Mesulam, aptawán'ák neptámen axta m'a Quehat, aptamhéyak 
axta apkelámha apmonye'e. Axta han apkeltennasso chá'a yaqwánxa 
elanagkok ma'a apkelpata nak chá'a aqsok, keñe han apkelmésso chá'a 
apkeltamheykha m'a apyókxoho apkeltamheykha nak ma'a kélláneykekxa 
tegma. Apkelpáwasso axta eyke m'a apyókxoho levitas, weykcha'áhak 
apnaqtáxéseyak axta eyke han chá'a nápakha', tén han apkelámha 
apmonye'e, tén han apkeláneykha átog. 

14Xama axta kéllekwákxo selyaqye kélso axta m'a Wesse' egegkok tegma 

appagkanamap apagkok, apwet'ak axta weykcha'áhak Wesse' egegkok 
segánamakxa apagkok ma'a apkelmaxnéssesso Dios énxet'ák apagkok 
Hilquías, kélmésso axta eñama m'a Moisés. 

15Yohok axta han apkeltennasa m'a Safán, aptáxésso axta chá'a 

weykcha'áhak, apwetákxo weykcha'áhak Wesse' egegkok segánamakxa 
apagkok ma'a Wesse' egegkok nak tegma appagkanamap apagkok; 
apméssek axta han weykcha'áhak ma'a Safán, 

16apsákxéssek axta wesse' apwányam, tén axta aptáha apxéna s'e: —

Apkelánegkek ekyókxoho apkeltamho axta elanagkok xép ma'a 
apkeláneykha wesse'. 

17Apkelpeykesákxeyk sawo ekmope élmomnáwa ekheykegko nak ma'a 

tegma appagkanamap, apkelmeyásegkek ma'a apkelámha apmonye'e nak 
chá'a apkeltamheykha, tén han ma'a apkelánémap nak chá'a elanagkok. 

18Apkeltennássek axta han Safán ma'a wesse' apwányam, apmésa xama 

weykcha'áhak ma'a apkelmaxnéssesso Dios énxet'ák apagkok Hilquías; 
apkelyetsetchessek axta han wesse' apwányam ma'a Safán. 

19Xama axta apleg'a wesse' apwányam ektáhakxa ekpeywa m'a 

weykcha'áhak Wesse' egegkok segánamakxa apagkok, apkelyepteyk axta 
apkelnaqta, 

20yetlókok axta apteme apkenagko Hilquías, tén han Ahicam, Safán axta 

apketche, keñe han Abdón, Micaías axta apketche, tén han Safán, aptáxésso 
axta chá'a weykcha'áhak, tén han Asaías, appasmeykha nak chá'a 
aptamheykha wesse' apwányam: 

21—Hélmaxnéssessekxa hana ko'o Wesse' egegkok, tén han ma'a énxet'ák 

apkeleymomap nak Israel tén han Judá, ektémakxa ekxeyenma s'e 
weykcha'áhak ekwetamaxchekxa nak; hẽltaqnaweygkok sa' kexa negko'o 
m'a Wesse' egegkok, hakte axta yaháxenmók aptémakxa axta 
apkelanagkama Wesse' egegkok ma'a ẽlyapmeyk nanók axta negko'o, axta 
han eláneykegkok ekyókxoho ektémakxa nak ektáxésamaxche s'e 
weykcha'áhak nak. 

22Apxegkek axta Hilquías yetlo apkelxegexma'a m'a wesse' apwányam axta 

apkelyéseykha yaqwayam elxog ey'ókxak ma'a eklegasso axta Dios 
appeywa, kelán'a ekwesey axta Huldá, Salum axta aptáwa', Ticvá axta 
apketche, Harhás axta aptáwen, apkeltaqmelchesso axta chá'a m'a 
kélxátamakxa nak apáwa m'a tegma appagkanamap. Axta eghak Huldá m'a 
kaxwe apheykegkaxa axta énxet'ák ma'a Jerusalén, xama axta 
kélpaqhetchesa, 

23keñe ektáha eyátegmowágko s'e: —Keso aptáhakxa apchátegmowéyak 

Wesse' egegkok, Dios apagkok nak Israel se'e: ‘Kólteme sa' kólának énxet 
ektáha nak apkelápháseykha hélmaxnegwaták ko'o, 

24sektáha sekpeywa, ko'o sektáha nak Wesse': Wahak sa' ko'o aqsok 

ekmaso s'e yókxexma nak, tén han nepyeseksa s'e énxet'ák apheykha nak, 
ekhawo nak ekyókxoho ektémakxa nak ekmaso negha eknaqtáxésamaxche 
nak se'e weykcha'áhak, kélyetsetchesa exchek nápaqtók ma'a wesse' 
apwányam nak Judá. 

25Hakte élyamasmeyk ko'o kéxegke, kélwatnéssegkek han aqsok ekmátsa 

nak ekpaqneyam éten agkok ma'a mók aqsok kéláyókxa nak, elókassegkek 
ma'a ekyókxoho aqsok kéllánéyak nak; cháxa keñamak seklawa nak ko'o 
sektaqnawaya s'e yókxexma nak, megkamassehek nahan sektaqnagko. 

26Kóltennés sa' wesse' apwányam Judá, apkeláphasso exchek 

kólmaxnegwaták Wesse' egegkok, aptáha han appeywa Wesse' egegkok, 
Dios apagkok nak Israel se'e: Aphaxnawók axta exchep ma'a aplege nak, 

27apyelaqtéssek axta han apwáxok, apkelyahákxók axta apleg'a sekpeywa 

peya ko'o wanmexek se'e yókxexma nak, tén han ma'a apheykha nak ma'a, 
chaqhak axta han apwáxok aptémakxa nahaqtók ko'o, apkelyepteyk axta 
apkelnaqta, apkelekxagweyha axta han nahaqtók ko'o, cháxa keñamak 
sekhaxnawo nak aptáhakxa. Éltennássek ko'o exchep xa, ko'o sektáha nak 
Wesse'. 

28Wohok sa' ko'o exchep yetsapok meyke ektáhakxa, epáxaqwakxak sa' 

ma'a apyapmeyk nano', metagkehek sa' aqsok ekmaso peya nak ko'o wahak 
se'e yókxexma nak, tén han nepyeseksa énxet'ák apheykha nak kañe'.’ 
Apkeltaqháwok axta m'a wesse' apwányam apkeláneykha, yaqwayam 
esakxések xa amya'a nak. 

29Tén axta wesse' apwányam apkeltamho kóláneyha m'a apyókxoho 

apkelámha apmonye'e nak Judá tén han Jerusalén, yaqwayam enxoho 
yaqnekxa'. 

30Keñe axta wesse' apwányam tén han ma'a apyókxoho apkelennay'a nak 

Judá, keñe han ma'a apheykha nak Jerusalén, tén han apkelmaxnéssesso 
Dios énxet'ák apagkok, keñe han levitas, tén han ma'a apyókxoho énxet'ák, 
apketkók tén han apkelwányam, apkelmeyákxo m'a Wesse' egegkok tegma 
appagkanamap apagkok. Cháxa apkelyetsetchesakxa axta han wesse' 
apwányam ekyennaqte agko' ekyókxoho ektémakxa ekpeywa m'a 
weykcha'áhak, ekhémo mók nélpaqhetchásamáxche', kélweteykekxa axta 
m'a Wesse' egegkok tegma appagkanamap apagkok. 

31Keñe axta wesse' apwányam apkenmeyncha'a m'a nekha nak meteymog 

émha apagkok, apxénchek axta han elyahakxohok ma'a Wesse' egegkok, 
tén han elának ekyókxoho m'a apkeltémókxa nak antéhek, keñe han ma'a 
apchánamakxa nak antéhek, tén han ma'a segánamakxa apagkok, yetlo 
ekmámnaqso' agko', tén han elának éltémókxa nak antéhek ma'a ekhémo 
mók nélpaqhetchásamáxkoho, ekyetna nak eknaqtáxésamaxche m'a 
weykcha'áhak. 

32Tén axta apkeltamho elxének elanagkok ma'a apyókxoho énxet'ák nak 

Jerusalén, tén han Benjamín, apheykha axta m'a. Apkelánegkek axta 
énxet'ák Jerusalén ma'a ekhémo mók nélpaqhetchásamáxkoho apagkok 
axta m'a Dios, Dios apagkok axta m'a apyapmeyk nano'. 

33Apmasséssekmek axta Josías aqsok ekmaso agko' axta élánamáxche m'a 

ekyókxoho xapop apagkok nak israelitas, apkeltamhók axta elpeykeshok 
Dios Wesse' apagkok ma'a apyókxoho apheykha axta m'a Israel. Axta 
elyenseykmok Wesse' egegkok aphamakxa axta makham ma'a, Dios 
apagkok axta m'a apyapmeyk nano'. 

 

2 Crónicas 35 
Josías apkelsawássessamo ekhem Pascua 

(2 Re 23.21-33) 

1Apkelsawassásawok axta ekhem Pascua Josías ma'a Jerusalén, 

apkelánésa m'a Wesse' egegkok: Aptekyókek axta nepkések apketkók 
yaqwayam kólmaha kélessawássessamo ekhem catorce, apkemha 
apmonye' pelten la'a apyeyam. 

2Apkeltennássek axta chá'a yaqwánxa eltemeykha m'a apkelmaxnéssesso 

Dios énxet'ák apagkok, apkelwasqakkásekxók axta chá'a apkeltamho 
elanagkok apkeltamheykha m'a Wesse' egegkok tegma appagkanamap 
apagkok. 

3Keñe axta m'a levitas, aptáha axta chá'a apkelxekmowáseyak ma'a 

ekyókxoho Israel, apkelpagkanchásamap axta m'a Wesse' egegkok, aptáha 
apkeláneya s'e: “Kólpekkenwom sa' yántéseksek ekpagkanamaxche m'a 
tegma appagkanamap apkelane axta Salomón, David axta apketche, wesse' 
apwányam axta m'a Israel. Kamaskok sa' kólpatmaha kólsawha. Kóllanés 
aqsok Dios Wesse' kélagkok, tén han ma'a Israel, Wesse' egegkok énxet'ák 
apagkok. 

4Kóllánekxa sa' chá'a kéltáhakxa kélnámakkok kélancha'awo nak chá'a, tén 

han yaqwánxa chá'a kólmekxak kéltamheykha, ekhawo ektémakxa axta 
appekkeneykekxa aptáxésso m'a David, wesse' apwányam axta Israel, tén 
han ma'a apketche Salomón. 

5Exmakha sa' chá'a xama apkelxegexma'a apancha'awók levitas ma'a tegma 

appagkanamap, ektáhakxa nak chá'a aphawóxama apagko', yaqwayam 
epasmok chá'a m'a pók apkelyáxeg'a nak israelitas, apnámakkok nak. 

6Kólaqha sa' nepkések apketkok apmatñamo nak chá'a ekhem Pascua, 

kólmópeyásekxa sa' kélyempe'ék, kóllánekxa sa' eyeyméxchexa nak, 
yaqwayam elanagkok kélnámakkok ma'a apkeltémo axta elanagkok ma'a 
Wesse' egegkok, eñama axta apkeltennasso m'a Moisés.” 

7Tén axta Josías apkelmésa apnaqtósso apagko' ma'a apyókxoho énxet'ák 

apkelwayam axta m'a, yaqwayam elanagkok ma'a ekhem Pascua: treinta mil 
axta apyókxoho m'a nepkések apketkók tén han yát'ay apketkók, keñe axta 
tres mil ma'a weyke yágkelwán'ák. 

8Apkelméssek axta han aqsok apagko' énxet'ák ma'a wesse' apwányam nak 

apkeláneykha, apmáheyo apagko' nak elmések, tén han ma'a 
apkelmaxnéssesso Dios énxet'ák apagkok, tén han levitas. Keñe axta 
Hilquías, tén han Zacarías, keñe han Jehiel, aptaqmelchesso axta chá'a m'a 
Dios tegma appagkanamap apagkok, apkelmésa apkelmaxnéssesso Dios 
énxet'ák apagkok dos mil seiscientos aqsok apnaqtósso yaqwayam 
elanagkok ekhem Pascua, keñe trescientos ma'a weyke yágkelwán'ák; 

9tén han Conanías yetlo apkelxegexma'a, Semaías tén han Natanael, keñe 

han ma'a Hasabías, Jehiel, tén han Jozabad, apkelámha apmonye'e axta m'a 
levitas, apkelmésa cinco mil aqsok apnaqtósso yaqwayam elanagkok ekhem 
Pascua, keñe quinientos weyke yágkelwán'ák. 

10Penchásexcheyk axta ekyókxoho aqsok yaqwayam kalanaxchek ma'a 

kélessawássessamo, apkelmeyákxeyk axta chá'a apkelmaxnéssesso Dios 
énxet'ák apagkok ma'a apkeltamheykegkaxa axta chá'a, keñe levitas 

apkelánekxo aptamhágkaxa ekweykenxa axta chá'a apmeykekxexa 
apkeltamheykha, apkeltémókxa axta chá'a etnahágkok ma'a wesse' 
apwányam. 

11Tén axta apkelnapa m'a aqsok kélnaqtósso ektekyómo axta chá'a ekhem 

Pascua, apkelexpaqháha axta ekwatnamáxchexa aqsok apkelmaxnéssesso 
Dios énxet'ák apagkok ma'a éma, apkelmésso axta chá'a m'a levitas, 
neyseksa apkelhaxyawáseyak émpe'ék ma'a aqsok ektekyawa. 

12Keñe axta apkelhaxyawassásegko m'a pexmok agkok yaqwayam 

kalwatnaxche', apkelmésa chá'a xama xama m'a ektáhakxa nak chá'a 
aphawóxama apagko', yaqwayam enxoho elmések ma'a Wesse' egegkok, 
ekhawo éltémókxa nak ma'a Moisés weykcha'áhak apagkok; axta han 
aptemessásak ma'a weyke yágkelwán'ák nak. 

13Apkelyaqxeygkek axta han ápetek yaqwayam elsawásseshok ma'a ekhem 

Pascua, ekhawo ektémakxa nak eknaqtáxésamaxche; tén axta m'a mók 
aqsok kélmésso naqsa élpagkanamaxche, aphánegko weygke, tén han 
yánsógweygke, keñe han ma'a kélpeykesso apto, apmelasseyk axta han 
ekpekhe agko' ma'a apyókxoho énxet'ák. 

14Tén axta levitas aphánegko apagko' ma'a ektáha axta apagkok, tén han 

aphanchesa m'a apkelmaxnéssesso nak Dios énxet'ák apagkok, hakte 
wokmok axta axta'a apkelwatno aqsok ektekyawa, tén han pexmok agkok 
ma'a apkelmaxnéssesso nak Dios énxet'ák apagkok, Aarón axta aptawán'ák 
neptámen. Axta keñamak apháneykegkoho apagko' levitas ma'a ektáha axta 
apagkok, tén han aphanchessama m'a apkelmaxnéssesso Dios énxet'ák 
apagkok, Aarón axta aptawán'ák neptámen. 

15 Keñe han ma'a apkelmeneykmasso, Asaf axta aptawán'ák neptámen, 

apchaqnáha axta aqsa han ma'a apchaqneykegkaxa axta chá'a, 
apkeltémókxa axta chá'a katnehek ma'a David, Asaf, Hemán tén han 
Jedutún, apteme axta apwetayo aqsok apxekmósso Dios, wesse' apwányam 
apkeláneykha. Apchaqnáha axta aqsa han apkeltaqmelchesso nak átog ma'a 
apchaqneykegkaxa axta chá'a átog; apchaqnáha axta aqsa chá'a m'a 
apchaqneykegkaxa nak, hakte levitas axta aphanchessók chá'a aqsok 
ektekyawa ápetek ektáha nak apagkok, cham'a apkelxegexma'a nak. 

16Cháxa ektémakxa axta élánamáxchekxo ekyókxoho nenlánésso nak aqsok 

Wesse' egegkok xa ekhem nak, yaqwayam kalanaxchek Pascua, tén han 
kólnegkenek aqsok élwatnamáxche m'a néten nak élwatnamáxchexa aqsok, 
Wesse' egegkok nak apagkok, apkeltémókxa axta katnehek ma'a wesse' 
apwányam Josías. 

17Appásegweykmek axta israelitas élánamáxko axta ekhem Pascua m'a, tén 

han aptámákpo axta kelpasmaga meyke kempáseyak, ekweykmoho siete 
ekhem. 

18Axta kalánamáxchek Israel xama enxoho ekhawo nak élánamáxche 

Pascua xa ekwánxa nak, wánxa axta aqsa m'a aphamakxa axta Dios 
appeywa aplegasso Samuel; méko axta xama enxoho kelwesse'e 
apkelwányam Israel apkelane Pascua, ekhawo nak apkelane m'a Josías, 
yetlo apkelxegexma'a m'a apkelmaxnéssesso Dios énxet'ák apagkok tén han 
levitas, keñe han ma'a énxet'ák nak Judá, tén han Israel ektáha axta 
appásegwayam, keñe han ma'a énxet'ák apheykha nak Jerusalén. 

19Kelánamáxcheyk axta ekweykmo axta dieciocho apyeyam apteme wesse' 

apwányam Josías xa Pascua nak. 

Josías apketsapma 

(2 Re 23.28-30) 

20Wenaqtémók axta natámen apxátekháseykekxa axta Josías ma'a tegma 

appagkanamap, apmahágkek axta Necao ma'a ekpayho nak wátsam 
Éufrates, wesse' apwányam axta m'a Egipto, yaqwayam enxoho yempakhak 
ma'a Carquemis. Apkelanyexakmek axta m'a Josías; 

21apkeláphássek axta eyke apkelápháseykha m'a Necao apkeltamho 

etnehek yának se'e: Ná hémpakha aqsa ko'o exchep, wesse' apwányam nak 
Judá. May'awak ko'o exchep yaqwayam wanmexek, mók apchókxa ko'o peyk 
wampakha', sélenmexma nak ko'o. Dios ko'o apkeltamhók apekhaksek 
sekxega; elwatés apmáheyo emasséssók yaqwánxa etnehek Dios, sepasma 
nak ko'o, keñe sa' tásek katnehek ektáhakxa exchep, memasséssemek sa'. 

22Axta eyke etaqhegwokmok ma'a Josías, apkelenxanakmek axta aqsa 

elnapakpok ma'a, axta elyahákxak aptáhakxa apchésso m'a Necao, amya'a 
eñama axta Dios. Apchampakha'ak axta ekyapwátegweykenxa nak xóp ma'a 
Meguido, 

23apkelyát'ak axta yágke, apkelmeykha nak yágke m'a wesse' apwányam 

Josías. Tén axta wesse' apwányam aptáha apkeláneya sẽlpextétamo 
apkelámha apmonye'e apagkok se'e: “¡Héltekkes ko'o s'e émpakháxchexa 
nak, tásek ko'o sekmaktamáxche'!” 

24Aptekkessek axta sẽlpextétamo apkelámha apmonye'e apagkok ma'a 

kañe' yátnáxeg apyenyawasso apagkok apkenchesso nak kempakhakma, 
apkenátchásekxeyk axta mók yátnáxeg apyenyawasso apagkok 
apyentamákxo m'a Jerusalén, cham'a apketsapwákxexa axta han ma'a. 
Kélátawanyeyk axta m'a kélátawanyamakxa axta apyapmeyk nano'. 
Apkellekxagweyha axta apyókxoho énxet'ák nak Judá tén han Jerusalén, 
eñama apketsapma m'a Josías. 

25Aptáxéssessek axta han Jeremías xama amya'a ekxeyenma nak 

senlapwayam, weykmók makham se'e negwánxa, élxeyenweykekxoho chá'a 
apkelwáxok apkelmeneykmasso, tén han kelán'a élmeneykmasso m'a 
Josías, negmeneykmasso ekxeyenma nak senlapwayam. 

Élmeneykmásamáxche han temék Israel xa negmeneykmasso nak, 
naqtáxésamaxcheyk han ma'a eknaqtáxésamaxchexa nak xa 
negmeneykmasso nak. 

26-27Hágkek eknaqtáxésamaxche, eknaqtáxésamaxchexa axta chá'a 

weykcha'áhak apagkok apkelwesse'e apkelwányam Israel tén han Judá m'a 
ektémakxa axta apha Josías, tén han aptamheykha eñama nak Dios, 
apkeláneya axta ektémakxa axta ekpeywa ektáxésamaxche m'a 
weykcha'áhak, Wesse' egegkok segánamakxa apagkok, tén han aqsok 
apkelane, eyeynmo m'a sekxók axta ekwokmoho apketsapa. 

 

2 Crónicas 36 
Joacaz apteme wesse' apwányam 

(2 Re 23.31-35) 

1Apmákxeyk axta énxet'ák ma'a Joacaz, Josías axta apketche, 

aptemessáseykxeyk axta wesse' apwányam Jerusalén, apyaqmagkasso m'a 
apyáp. 

2Veintitrés apyeyam apagkok axta apkeynamo apteme wesse' apwányam 

ma'a Joacaz, apqántánxo pelten axta apteme wesse' apwányam ma'a 
Jerusalén. 

3Wesse' apwányam Egipto axta eyke aptekkessók apteme wesse' 

apwányam ma'a Jerusalén, apkelmomchek axta chá'a apyánmagkasso 
énxet'ák ma'a apchókxa nak, ekweykmoho tres mil trescientos kilos sawo 
ekmope ekmomnáwa, tén han treinta y tres kilos ma'a sawo ekyátekto 
ekmomnáwa. 

4Apteméssessek axta han wesse' apwányam Egipto, wesse' apwányam Judá 

tén han Jerusalén ma'a Eliaquim, apyáxeg axta m'a Joacaz, 
apyaqmagkassessek axta apwesey, Joaquim axta aptemessásak apwesey, 
tén axta apma m'a Joacaz apyentamákxo Egipto. 

Joaquim apteme wesse' apwányam 

(2 Re 23.36—24.7) 

5 Veinticinco apyeyam apagkok axta m'a Joaquim, once apyeyam axta 

apteme wesse' apwányam ma'a Jerusalén. Asagkek axta eyke ektémakxa 
aqsok apkelane nápaqtók Dios Wesse' apagkok. 

6Apketamokmek axta eyke apkenmexa m'a Nabucodonosor, wesse' 

apwányam nak Babilonia, apkelpextetchek axta cadena sawo ekyexwase 
peya eyentemekxak ma'a Babilonia. 

7Apkelsákxeyk axta Babilonia Nabucodonosor nekha aqsok kélmeykegkaxa 

axta m'a Wesse' egegkok tegma appagkanamap apagkok, apxátawákxeyk 
axta m'a tegma apagkok nak Babilonia. 

8Ektémakxa axta apweynchámeykha Joaquim, yetlo m'a ektémakxa axta 

aqsok ekmaso agko' apkelane, tén han ektémakxa axta chá'a, hágkek 
eknaqtáxésamaxche m'a weykcha'áhak apagkok axta m'a apkelwesse'e 
apkelwányam axta m'a Israel, tén han Judá. Keñe axta apyaqmagkasa 
apteme wesse' apwányam ma'a apketche Joaquín. 

Joaquín apmomap kélyentameykekxa Babilonia 

(2 Re 24.8-17) 

9Dieciocho apyeyam apagkok axta apkeynamo apteme wesse' apwányam 

ma'a Joaquín, apqántánxo pelten tén han diez ekhem axta apteme wesse' 
apwányam ma'a Jerusalén. Asagkek axta eyke ektémakxa aqsok apkelane 
nápaqtók Wesse' egegkok. 

10 Apkeltémók axta kólyentemekxak Babilonia wesse' apwányam 

Nabucodonosor ma'a aphaxnagkok apyeyam nak, yetlo m'a aqsok 
kélmeykegkaxa élmomnáwa ekhéyak axta m'a Wesse' egegkok tegma 
appagkanamap apagkok, apteméssessek axta han wesse' apwányam Judá 
tén han Jerusalén ma'a Sedequías, apnámakkok axta m'a Joaquín. 

Sedequías apteme wesse' apwányam 

11 Veintiún apyeyam apagkok axta weykmok Sedequías apkeynamo apteme 

wesse' apwányam, once apyeyam axta apteme wesse' apwányam ma'a 
Jerusalén. 

12Asagkek axta eyke ektémakxa aqsok apkelane nápaqtók Dios apagkok. 

Axta eyke kaqheyk apwáxok aptémakxa nápaqtók ma'a Dios appeywa 
aplegasso Jeremías, apxeyenma axta amya'a eñama nak Wesse' egegkok. 

13Apkenmexeykekxeyk axta han ma'a wesse' apwányam Nabucodonosor, 

apxeyenma axta etnehek appasmeykekxa yetlo apxeyenma Dios apwesey, 
apyennaqtéssegkek axta apwáxok memáheyo ey'ókxak ma'a Wesse' 
egegkok, Dios apagkok nak Israel. 

14Apyáncháseykegkók axta aqsa apyamasma Wesse' egegkok ma'a 

apyókxoho apkelámha apmonye'e nak Judá, tén han apkelmaxnéssesso 
Dios énxet'ák apagkok, ekweykekxoho m'a énxet'ák, aptamheykegkek axta 
m'a apkeltémakxa ekmaso agko' axta m'a énxet'ák melya'áseyak nak Dios, 
aptawáseykha axta m'a Wesse' egegkok tegma appagkanamap apagkok, 
apkelyéseykegkaxa axta tegma appagkanamap apagkok ma'a Jerusalén. 

15Axta eyke eyétekkesseykmok chá'a apcháphássesso appeywa 

apchéssama Dios Wesse' apagkok axta m'a apyapmeyk nano', eñama axta 
apkellegasso chá'a apkelxeyenma axta chá'a appeywa, hakte apyósekak 
axta apkelányo m'a énxet'ák apagkok, tén han ma'a aphamakxa axta chá'a. 

16Apkelasméssegkek axta eyke aqsa chá'a m'a apkelseykha axta Dios 

appeywa, apwanyémók axta m'a amya'a apkelseykha, apkelasméssegkek 

axta aqsa chá'a m'a apkellegasso nak appeywa, ekwokmoho aplawa apagko' 
ma'a Wesse' egegkok, apkelenmexa m'a énxet'ák apagkok, massék axta 
kélewagko kélmássessekmo yaqwánxa etnehek. 

Tegma appagkanamap kélmassésseyam tén han énxet'ák Judá apkelmomap 

(2 Re 25.8-21; Jer 39.8-10; 52.12-30) 

17 Tén axta Wesse' egegkok apkeltamho ektamagkok ma'a wesse' 

apwányam apagkok nak caldeos apkelnapchek axta apketkók ma'a kañe' 
tegma appagkanamap nak, axta elepyósak apkelano m'a wokma'ák tén han 
kelán'a étkók, keñe han ma'a apkelwányam, tén han ma'a meyke aptapnák 
nak. Apméssek axta Wesse' egegkok yaqwayam elmok ma'a apyókxoho nak. 

18Apkelsákxeyk axta ekyókxoho wesse' apwányam caldeos Babilonia m'a 

ekyókxoho aqsok kélmeykegkaxa axta m'a Dios tegma appagkanamap 
apagkok, cham'a aqsok élyawe nak tén han ma'a keyetse nak, tén han ma'a 
aqsok élmomnáwa ekhéyak nak tegma appagkanamap, tén han apagkok nak 
ma'a wesse' apwányam, keñe han ma'a apkelásenneykha nak. 

19Apwatneykxeyk axta han ma'a Dios tegma appagkanamap apagkok, 

apkelyaqnegkásegkek axta m'a meteymog kélhaxtegkesso axta nepyáwa' 
m'a Jerusalén, apkelwatnéssek axta m'a apxanák apkeltaqmalma nak, 
apmasséssekmek axta ekyókxoho aqsok élmomnáwa ekhéyak axta m'a. 

20Tén axta kélnaqlákxo Babilonia m'a metekyawa axta, aptemegweykenxa 

axta apkelásenneykha naqsa m'a wesse' apwányam, tén han 
apkelásenneykha naqsa m'a apketchek, ekwokmoho ekxatakha'a m'a Persia, 

21yaqwayam katnehek ma'a apxeyenma axta Dios, eñama axta aplegasso 

m'a Jeremías, apteme axta Dios appeywa aplegasso. Cháxa 
ekwanmeyeykekxo axta apchókxa'; wanmeyeykekxeyk axta aqsa yókxoho 
ekhem ekmasagko, ekwokmoho eksawhéxko setenta apyeyam. 

Ciro segánamakxa apagkok 

(Esd 1.1-11) 

22Aptamháha axta apwáxok Wesse' egegkok ma'a Ciro, wesse' apwányam 

nak Persia, yaqwayam eñeksek ekyókxoho aptémakxa nak wesse' 
apwányam ma'a appeywa, tén han aptáxésso, keso segánamakxa apagkok 
nak, cham'a ekwokmo axta xama apyeyam apteme wesse' apwányam, 
yaqwayam enxoho katnehek ma'a Wesse' egegkok appeywa aplegassama 
axta m'a Jeremías: 

23“Axta aptáhak Ciro, wesse' apwányam nak Persia s'e: Egkéssek ko'o 

Wesse' egegkok, Dios apha nak néten, ekyókxoho yókxexma nak keso 
náxop, apkeltamhók han alanaksek tegma appagkanamap ma'a Jerusalén, 
ekpayho nak ma'a yókxexma Judá. Kélyókxoho kéltáha nak Wesse' egegkok 



1153 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

énxet'ák apagkok, kólmohok sa' ma'a, epasmok sa' ma'a Dios Wesse' 
kélagkok.” 

Esdras 
Esdras 1 

Ciro apchahayo eltaqhohok makham apkeleñémekxa judíos 
(2 Cr 36.22-23) 

1 Aptamháha axta apwáxok Wesse' egegkok ma'a Ciro, wesse' apwányam 

nak Persia, yaqwayam eñeksek ekyókxoho aptémakxa nak wesse' 
apwányam ma'a appeywa, tén han aptáxésso, keso segánamakxa apagkok 
nak, cham'a ekwokmo axta xama apyeyam apteme wesse' apwányam, 
yaqwayam enxoho katnehek ma'a Wesse' egegkok appeywa aplegassama 
axta m'a Jeremías: 

2“Axta aptáhak Ciro, wesse' apwányam nak Persia s'e: Egkéssek ko'o Wesse' 

egegkok, Dios apha nak néten, ekyókxoho yókxexma nak keso náxop, 
apkeltamhók han alanaksek tegma appagkanamap ma'a Jerusalén, ekpayho 
nak ma'a yókxexma Judá. 

3Kélyókxoho kéltáha nak Wesse' egegkok énxet'ák apagkok, epasmok sa' 

ma'a Dios Wesse' kélagkok, kólmohok sa' ma'a Jerusalén, apyetnama nak 
Judá, yaqwayam sa' kóllanaksek tegma appagkanamap apagkok Wesse' 
egegkok, Israel nak Dios apagkok, cham'a Dios apha nak Jerusalén. 

4Apyókxoho énxet'ák apmáheyo nak eltaqhohok makham apkeleñamakxa, 

apheykencha'a nak makham se'e, tásek epasmok ma'a apheykha nak ketók 
apheykegkaxa, elmések ma'a sawo' ekmope élmomnáwa, tén han sawo' 
ekyátekto élmomnáwa, tén han ma'a aqsok apagkok ekyetnakxa nak, tén han 
apnaqtósso, tén han ma'a aqsok apkelmésso naqsa nak, yaqwayam elmések 
ma'a Dios tegma appagkanamap apagkok, apyetnama nak Jerusalén.” 

Israelitas apkeltaqhémo Jerusalén 

5Apkelánekxeyk axta aptamhágkaxa yaqwayam eltaqhohok Jerusalén, tén 

han elánegwakxak Wesse' egegkok tegma appagkanamap apagkok ma'a 
apkelámha apmonye'e nak Judá énxet'ák apagkok, tén han ma'a Benjamín 
énxet'ák apagkok, tén han ma'a appasmo nak apkelmaxnéssesso Dios 
énxet'ák apagkok, tén han levitas, cham'a apyókxoho Dios axta apmésso 
yaqwayam kalxének makham apkelwáxok eltaqhoho'. 

6Appasmeyk axta chá'a m'a apyókxoho apheykha nak chá'a ketók apxanák, 

apkelméságko chá'a m'a sawo' élmope élmomnáwa, tén han sawo' élyátekto 
élmomnáwa, tén han ma'a aqsok apagkok ekyetnakxa enxoho, tén han 
apnaqtósso, tén han ma'a aqsok élmomnáwa nak, tén han ma'a ekyókxoho 
mók ektémakxa nak chá'a aqsok apkelmésso naqsa, ekxeyenma agko' nak 
chá'a apkelwáxok elmések. 

7Apkelmeyáseykxeyk axta han wesse' apwányam Ciro m'a aqsok 

kélmeykegkaxa axta chá'a m'a Wesse' egegkok tegma appagkanamap 

apagkok, Nabucodonosor axta apkelma m'a Jerusalén, apxátaweykekxo axta 
m'a ekheykegkaxa nak aqsok apkeláyókxa. 

8Apkelmeyásekxeyk axta Ciro apchásennaya m'a Mitrídates apteme axta 

apkelmeykha m'a aqsok élmomnáwa. Keñe axta natámen 
apkelyetsáteykekxa, apkelmeyásekxo Sesbasar, apteme axta apkeláneykha 
apchókxa m'a Judá. 

9Keso ekwánxa axta ekyókxoho aqsok kélmeyáseykekxa s'e: Treinta 

sokpayhe élyawe élánamáxche nak sawo' ekyátekto ekmomnáwa, mil 
sokpayhe élyawe élánamáxche nak sawo' ekmope ekmomnáwa, tén han 
veintinueve sawo, 

10treinta egheykok élánamáxche nak sawo ekyátekto ekmomnáwa, tén han 

cuatrocientos diez egheykok élánamáxche nak sawo ekmope ekmomnáwa 
yáma éltaqmalma, keñe axta mil han ma'a mók aqsok nak. 

11Cinco mil cuatrocientos axta ekyókxoho m'a aqsok élánamáxche nak sawo 

ekyátekto ekmomnáwa, tén han ma'a sawo ekmope ekmomnáwa nak. 
Apkelsákxeyk axta makham Sesbasar Jerusalén xa ekyókxoho aqsok nak, 
cham'a aptepa axta m'a Babilonia, yetlo apkelxegexma'a m'a énxet'ák 
kélnaqleykekxa axta m'a. 

 

Esdras 2 
Énxet'ák apkeltaqhémo makham apkelókxa apkeleñama m'a Babilonia 

(Neh 7.5-73) 

1-2Keso apkelwesey axta israelitas appalleyam axta m'a Judá, 

kélnaqleykekxa axta m'a Babilonia, wesse' apwányam Nabucodonosor axta 
apnaqleykekxa', tén axta apkeltaqhémo makham Jerusalén, tén han ma'a 
mók yókxexma nak Judá, cham'a apkeleñémekxa axta chá'a, apkeleñama 
m'a kélnaqleykekxexa axta, Zorobabel axta eyke apkemha apmonye', tén 
han Josué, Nehemías, Seraías, Reelaías, Mardoqueo, Bilsán, Mispar, Bigvai, 
Rehúm, tén han Baaná: 

3Dos mil ciento setenta y dos axta apyókxoho m'a Parós axta aptawán'ák 

neptámen; 

4trescientos setenta y dos axta apyókxoho m'a Sefatías axta aptawán'ák 

neptámen; 

5setecientos setenta y cinco axta apyókxoho m'a Árah axta aptawán'ák 

neptámen; 

6dos mil ochocientos doce axta apyókxoho m'a Pahat-moab axta aptawán'ák 

neptámen, aptawán'ák neptámen axta m'a Josué tén han Joab; 

7mil doscientos cincuenta y cuatro axta apyókxoho m'a Elam axta aptawán'ák 

neptámen; 

8novecientos cuarenta y cinco axta apyókxoho m'a Zatú axta aptawán'ák 

neptámen; 

9setecientos sesenta axta apyókxoho m'a Zacai axta aptawán'ák neptámen; 

10seiscientos cuarenta y dos axta apyókxoho m'a Binuy axta aptawán'ák 

neptámen; 

11seiscientos veintitrés axta apyókxoho m'a Bebai axta aptawán'ák 

neptámen; 

12mil doscientos veintidós axta apyókxoho m'a Azgad axta aptawán'ák 

neptámen; 

13seiscientos sesenta y seis axta apyókxoho m'a Adonicam axta aptawán'ák 

neptámen; 

14dos mil cincuenta y seis axta apyókxoho m'a Bigvai axta aptawán'ák 

neptámen; 

15cuatrocientos cincuenta y cuatro axta apyókxoho m'a Adín axta aptawán'ák 

neptámen; 

16noventa y ocho axta apyókxoho m'a Ater axta aptawán'ák neptámen, 

cham'a Ezequías axta aptawán'ák neptámen; 

17trescientos veintitrés axta apyókxoho m'a Besai axta aptawán'ák 

neptámen; 

18ciento doce axta apyókxoho m'a Jorá axta aptawán'ák neptámen; 

19doscientos veintitrés axta apyókxoho m'a Hasum axta aptawán'ák 

neptámen; 

20noventa y cinco axta apyókxoho m'a Guibar axta aptawán'ák neptámen; 

21ciento veintitrés axta apyókxoho m'a apkeleñama nak Belén. 

22Cincuenta y seis axta apyókxoho m'a apkeleñama nak Netofá; 

23ciento veintiocho axta apyókxoho m'a apkeleñama nak Anatot. 

24Cuarenta y dos axta apyókxoho m'a Bet-azmávet axta aptawán'ák 

neptámen; 

25setecientos cuarenta y tres axta apyókxoho m'a apkeleñama nak Quiriat-

jearim, Quefirá tén han Beerot; 

26seiscientos veintiuno axta apyókxoho m'a apkeleñama nak Ramá tén han 

Gueba. 

27Ciento veintidós axta apyókxoho m'a énxet'ák nak Micmás; 

28doscientos veintitrés axta apyókxoho m'a apkeleñama nak Betel tén han Ai. 

29Cincuenta y dos axta apyókxoho m'a Nebo axta aptawán'ák neptámen; 

30ciento cincuenta y seis axta apyókxoho m'a apkeleñama nak Magbís; 

31mil doscientos cincuenta y cuatro axta apyókxoho m'a apkeleñama nak 

mók Elam; 

32trescientos veinte axta apyókxoho m'a apkeleñama nak Harim; 

33setecientos veinticinco axta apyókxoho m'a apkeleñama nak Lod, Hadid tén 

han Onó; 

34trescientos cuarenta y cinco axta apyókxoho m'a apkeleñama nak Jericó; 

35tres mil seiscientos treinta axta apyókxoho m'a apkeleñama nak Senaá. 

36Novecientos setenta y tres axta apyókxoho m'a apkelmaxnéssesso nak 

Dios énxet'ák apagkok, Jedaías axta aptawán'ák neptámen, Josué axta 
apnámakkok; 

37mil cincuenta y dos axta apyókxoho m'a Imer axta aptawán'ák neptámen; 

38mil doscientos cuarenta y siete axta apyókxoho m'a Pashur axta 

aptawán'ák neptámen; 

39mil diecisiete axta apyókxoho m'a Harim axta aptawán'ák neptámen. 

40Setenta y cuatro axta apyókxoho m'a levitas, Josué axta aptawán'ák 

neptámen, tén han Cadmiel, aptawán'ák neptámen axta han ma'a Hodavías. 

41Ciento veintiocho axta apyókxoho m'a apkelmeneykmassamo nak, Asaf 

axta aptawán'ák neptámen. 

42Ciento treinta y nueve axta apyókxoho m'a apkeltaqmelchesso nak chá'a 

átog, Salum axta aptawán'ák neptámen, tén han Ater, Talmón, Acub, Hatitá 
tén han ma'a Sobai. 

43Sihá aptawán'ák neptámen axta m'a apkeltamheykha nak chá'a tegma 

appagkanamap, tén han Hasufá, Tabaot, 

44tén han Querós, Siahá, Padón, 

45Lebaná, Hagabá, Acub, 

46Hagab, Salmai, Hanán, 

47Guidel, Gáhar, Reaías, 

48Resín, Necodá, Gazam, 



1158 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

49Uzá, Paséah, Besai, 

50Asná, Meunim, Nefusim, 

51Bacbuc, Hacufá, Harhur, 

52Baslut, Mehidá, Harsá, 

53Barcós, Sísara, Temá, 

54Nesíah, tén han Hatifá. 

55Sotai aptawán'ák neptámen axta m'a apkelánesso axta chá'a aqsok 

Salomón, tén han Soféret, Perudá, 

56Jaalá, Darcón, Guidel, 

57Sefatías, Hatil, Poquéret-hasebaím, tén han Amón. 

58Trescientos noventa y dos axta apyókxoho m'a apkeltamheykha nak chá'a 

tegma appagkanamap, tén han aptawán'ák neptámen axta m'a Salomón 
apkeláneykha. 

59Keso apwánxa axta apkelwe apkeleñama m'a Tel-mélah, Tel-harsá, 

Querub, Adón tén han Imer, melya'áseyak axta apteme israelitas essenhan 
apnámakkok: 

60Seiscientos cincuenta y dos axta apyókxoho m'a, cham'a Delaías axta 

aptawán'ák neptámen, Tobías, tén han Necodá. 

61Keñe axta m'a apkelmaxnéssesso Dios énxet'ák apagkok apnámakkok: 

cham'a Hobaías axta aptawán'ák neptámen, Cos, tén han Barzilai, apmoma 
axta xama apketche kelwána m'a Barzilai, apkeñama axta m'a Galaad, 
apmoma axta han apwesey m'a. 

62Apketamsegkek axta apwesey m'a weykcha'áhak eknaqtáxésamaxchexa 

axta apkelwesey m'a apnámakkok, axta eyke éteyákxa', tén axta 
kélwátéssesa apteme apkelmaxnéssesso Dios énxet'ák apagkok. 

63Apkeltamhók axta han apkeláneykha nak apchókxa metawagkehek ma'a 

nento élpagkanamaxche nak, ekwokmoho apwet'a yaqwánxa kólteméssesek 
ma'a apkelmaxnéssesso nak Dios énxet'ák apagkok, eñama aptawasso m'a 
Urim tén han Tumim. 

64Cuarenta y dos mil trescientos sesenta énxet'ák axta apyókxoho, 

65meyke kélyetsáteykekxa m'a apkelásenneykha apkelennay'a, tén han 

kelwán'ák, siete mil trescientos treinta y siete axta apyókxoho m'a. Yetneyk 
axta han apkelmeneykmasso apkelennay'a, tén han kelwán'ák, doscientos 
axta ekyókxoho. 

66Yetneyk axta nahan setecientos treinta y seis yátnáxeg, tén han doscientos 

cuarenta y cinco élyeheykok, 

67cuatrocientos treinta y cinco yányátnáxeg, keñe seis mil setecientos veinte 

yámelyeheykok. 

68Yetneyk axta han pók xama chá'a apkelámha apmonye'e nak 

aphawóxama, apkelmésso chá'a aqsok apkelmésso naqsa yaqwayam 
kólxátekhásekxak makham Dios tegma appagkanamap apagkok ma'a nanók 
apyetnamakxa axta, cham'a sekxók apkelwákxo axta m'a Jerusalén, Wesse' 
egegkok nak tegma appagkanamap apagkok. 

69Apkelméssek axta han cuatrocientos ochenta y ocho kilos sawo ekyátekto 

ekmomnáwa, keñe dos mil setecientos cincuenta kilos ma'a sawo ekmope 
ekmomnáwa nak, keñe cien apkelántaxno apkelwenaqte nak ma'a 
apkelmaxnéssesso Dios énxet'ák apagkok, yaqwayam enxoho kólpasmok 
kélláneykekxa tegma, ekyetnakxa enxoho chá'a xama énxet. 

70 Apkelhakmek axta Jerusalén ma'a apkelmaxnéssesso nak Dios énxet'ák 

apagkok, tén han levitas, tén han pók xama énxet'ák, keñe axta han ma'a 
apkelmeneykmasso nak, tén han ma'a apkeltaqmelchesso nak átog, tén han 
ma'a apkeltamheykha nak chá'a tegma appagkanamap, tén han nápakha nak 
israelitas, apkelhákxo chá'a m'a tegma apkelyawe apkeleñamakxa nak chá'a. 

 

Esdras 3 
Ekwatnamáxchexa aqsok kélláneykekxa makham 

1Xama axta ekwokmo siete pelten, apyókxoho énxet'ák axta apchaqnákxak 

ma'a Jerusalén, cham'a apkelhákxo axta makham nanók apheykegkaxa m'a 
israelitas. 

2Keñe axta Josué, Josadac axta apketche, yetlo apkelxegexma'a m'a 

apkelmaxnéssesso Dios énxet'ák apagkok, tén han ma'a Zorobabel, Salatiel 
axta apketche, tén han ma'a apnámakkok nak, apkelánegkek axta 
ekwatnamáxchexa aqsok apagkok nak ma'a Dios nak Israel, yaqwayam 
enxoho enegkenek aqsok apkelwatno m'a néten nak, éltémókxa nak 
etnahagkok ma'a Moisés segánamakxa apagkok, apteme nak Dios 
apkeláneykha. 

3Apxátekhásekxeyk axta ekwatnamáxchexa aqsok ma'a nanók 

ekyetnamakxa axta, hakte apkeláyak axta m'a énxet'ák apheykha axta m'a 
yókxexma nak, yókxoho axto'ók axta chá'a elwatnések aqsok kélnaqtósso 
m'a Wesse' egegkok, tén han yókxoho taxnám. 

4Apkelánegkek axta han ma'a kélessawássessamo nak kélpakxeneykegkaxa 

yenta'a aktegák étkók, ektémakxa nak ektáxésamaxche m'a segánamakxa. 
Apkelméságkek axta chá'a yókxoho ekhem ma'a ekwánxa nak chá'a 

élwatnamáxche m'a aqsok kélnaqtósso, ekwánxa nak chá'a élwatnamáxche 
yókxoho ekhem. 

5Apkelánegkek axta han ma'a kélnaqtósso élwatnamáxche nak chá'a 

yókxoho ekhem, tén han ma'a pelten aphaxnagkok nak, ekxegexma nak 
chá'a m'a kélessawássessamo ekpagkanamaxche apagkok nak Wesse' 
egegkok, tén han ma'a énxet apmáheyo apagko' nak chá'a egkések ma'a 
Wesse' egegkok. 

6Amonye' ekxega ekhem pelten siete axta apcheynawo apkelwatnésso 

kélnaqtósso m'a Wesse' egegkok, cham'a megkeynókxa axta makham 
apkelánamap Wesse' egegkok tegma appagkanamap apagkok. 

7Apkelméságkek axta énxet'ák Tiro tén han Sidón selyaqye m'a apkeláneyak 

nak tegma, tén han ma'a apkeltamheykha nak yántéseksek, tén han aptéyak, 
apyenéyak, yaqwayam enxoho elsakxak elyeykhásekxak wátsam ekwányam 
ma'a yántéseksek cedro éleñama m'a Líbano ekweykekxoho m'a Jope, 
ekhawo apméssama axta apkeltémókxa etnahagkok ma'a Ciro, wesse' 
apwányam axta m'a Persia. 

Tegma appagkanamap kéleynamo kélláneykekxa makham 

8Apcheynawok axta apkeláneykekxa Dios tegma appagkanamap apagkok 

ekwokmo axta apqánet pelten tén han apqánet apyeyam apkelweykekxa 
Jerusalén ma'a Zorobabel, Salatiel axta apketche, tén han Josué, Josadac 
axta apketche, yetlo m'a apkelxegexma'a apkelmaxnéssesso Dios énxet'ák 
apagkok, tén han levitas, tén han ma'a apyókxoho kélnaqleykekxa axta 
megkatnahakxa apkelókxa apkelweykekxa axta makham ma'a Jerusalén, 
levitas axta han apkeltamhók exegkesek apkeltamheykha apwayam nak 
chá'a veinte apyeyam apagkok. 

9Apkelxegexma'a apagko' axta han aptáhak Josué m'a apketchek, tén han 

ma'a apkelyáxeg'a, yetlo Cadmiel tén han apketchek nak, apteme axta Judá 
aptawán'ák neptámen, keñe han ma'a Henadad aptawán'ák neptámen, 
apketchek tén han apkelyáxeg'a, apteme axta levitas, yaqwayam enxoho 
exegkessesek apkeltamheykha m'a apkeltamheykha nak apkeláneykekxa 
Dios tegma appagkanamap apagkok. 

10 Xama axta apnegkenágko meteymog apowhók Wesse' egegkok tegma 

appagkanamap apagkok ma'a ektáha axta apkeláneykekxa', 
apkelchampákxeyk axta néten apkelmaxnéssesso Dios énxet'ák apagkok, 
yetlo apkelántaxneykekxa m'a apkelántaxno apkelwenaqte, tén han yetlo 
apkelmeykha apkelaqkahasso. Keñe axta levitas, Asaf axta aptawán'ák 
neptámen, apkelsawa m'a apkeltekpaga yaqwayam elpeykeshok ma'a 
Wesse' egegkok, apkeltémókxa axta etnahagkok ma'a David, wesse' 
apwányam apagkok axta Israel. 

11Nápakha axta chá'a apkelmeneykmásak apkelpeykásawo, keñe axta han 

nápakha aptáha chá'a apkelátegmowágko s'e: “Kólmés ekxeyenma 
kélwáxok Wesse' egegkok, hakte méko xama enxoho aptémakxa m'a, 
megkamassegwomek han apkelásekhayo m'a énxet'ák Israel.” Apyókxoho 
énxet axta apkelwehéseyha apkelátsencha'a apkelpeykásawo m'a Wesse' 
egegkok, hakte cheynawók axta makham kélxátekháseykekxa m'a Wesse' 
egegkok tegma appagkanamap apagkok. 

12Apxámok axta han apkelmaxnéssesso Dios énxet'ák apagkok 

meleysagkoho apkellekxagweyncha'a apkelwet'a kéltemessásekxo makham 
aphaxnagkok ma'a tegma appagkanamap, tén han levitas, tén han ma'a 
apkelámha apmonye'e axta chá'a apnámakkok, aptamhéyak axta 
apkelwányamo, ektáha axta apkelwete m'a apkemha apmonye' tegma 
appagkanamap axta. Apxámok axta han apkelwehéseyncha'a élpayhékxo 
apkelwáxok. 

13Axta keykpelcháxchek ma'a apkelwehéseykha nak élpayheykekxa 

apkelwáxok énxet'ák, tén han ma'a apkellekxagweykha nak, hakte kayhek 
axta apkelwehéseykha, makhawók axta legáxchek ekyennama exma. 

 

Esdras 4 
Énxet'ák Israel apkelenmexma apmágwayam apkelánamap tegma 

appagkanamap 

1Xama axta apkelleg'a amya'a m'a apkelenmexma nak Judá énxet'ák 

apagkok, tén han Benjamín, apxátekhásekxo makham Wesse' egegkok 
tegma appagkanamap apagkok, Dios nak Israel ma'a apkelweykta axta 
makham kélnaqleykekxa axta megkatnahakxa apkelókxa, 

2apkelya'aweykxeyk axta m'a Zorobabel, tén han Josué, tén han apkelámha 

apmonye'e axta chá'a apnámakkok, aptáhak axta apkeláneya s'e: —Hégho 
negko'óxa kéxegke ampasmok kélxátekháseykekxa tegma appagkanamap, 
hakte neghawók negko'o kéxegke, nélpeykessamók negko'óxa m'a Dios 
kélagkok nak, agméshok chá'a negko'óxa aqsok nélnapma, eyeynamo m'a 
aphamakxa axta Esarhadón, wesse' apwányam axta Asiria, sennaqleykekmo 
axta s'e yaqwayam aghakha. 

3Keñe axta Zorobabel, tén han Josué, tén han ma'a apkelámha amonye'e 

nak apnámakkok israelitas, aptáha apkelátegmowágko s'e: —Mogwanchek 
negko'o anxátekhásekxak xamók kéxegke m'a Dios egagkok nak tegma 
appagkanamap apagkok. Enxakcha'awók aqsa negko'o egwanchek 
anxátekhassásekxak ma'a Wesse' egegkok nak tegma appagkanamap 
apagkok, Dios nak Israel, hakte axta apkeltémók antéhek negko'o m'a Ciro, 
wesse' apwányam nak Persia. 

4Keñe axta m'a énxet'ák apheykha nak ma'a yókxexma nak, aptegyáncha'a 

aptamhágkaxa yaqwayam elháxexchássók ma'a énxet'ák Judá, tén han 
megyohók elanagkok ma'a tegma. 

5Apkelméságkek axta han selyaqye nápakha apkelámha apmonye'e 

apagkok nak wesse' apwányam, cháxa ekyetneykmo axta aqsok yaqwayam 
elanagkok aptémakxa axta wesse' apwányam Ciro m'a Persia, ekwokmoho 
m'a aptémakxa axta wesse' apwányam Darío m'a Persia. 

6Kélsókassek axta weykcha'áhak apkelxénamap énxet'ák Judá tén han 

Jerusalén sekxók apcheynawo axta apteme wesse' apwányam ma'a Asuero. 

7Aptáxéssessek axta han weykcha'áhak Bislam, Mitrídates, Tabeel, tén han 

apkelxegexma'a, aptémakxa axta wesse' apwányam Persia m'a Artajerjes. 
Arameo appeywa axta han kéltáxésso m'a, yetlo kélpékáseykekxa 
ektémakxa ekpeywa. 

8Aptáxéssessek axta han weykcha'áhak wesse' apwányam Artajerjes ma'a 

Rehúm, apteme axta sẽlpextétamo apwesse', tén han ma'a Simsai, apteme 
axta aptáxéssesso chá'a weykcha'áhak, apkelxéna m'a apheykha nak 
Jerusalén. 

9-11Keso ektáha axta apkeláphasso weykcha'áhak se'e: Rehúm apteme axta 

sẽlpextétamo apwesse', tén han Simsai aptáxéssesso axta chá'a 
weykcha'áhak, tén han ma'a apkelxegexma'a énxet'ák segyekpelchémo, tén 
han ma'a sẽlpextétamo apkelwesse'e, tén han ma'a apkeláneykha nak 
wesse' apwányam Persia, Érec, Babilonia, tén han ma'a Susa, cham'a Elam, 
tén han ma'a pók aptémakxa énxet'ák apnaqleykekxa axta megkatnahakxa 
apkelókxa m'a wesse' apwányam Asnapar, apkeltamhomakpo axta wesse' 
apwányam apcheymákpoho tén han ekyawe kéláyo, apkelhésseykekxo axta 
m'a tegma apkelyawe nak Samaria, tén han ma'a pók tegma apkelyawe, 
halep nak wátsam Éufrates, ekpayho nak ektaxnegwánxa ekhem, keso 
ektémakxa axta ekpeywa weykcha'áhak se'e: “Wesse' apwányam Artajerjes, 
nentáxéssessek negko'o exchep weykcha'áhak, nentáha nak xép 
apkeláneykha, negheykha nak teyp wátsam Éufrates, ekpayho nak 
ektaxnegwánxa ekhem yókxexma apagkok: 

12“Néltamhók negko'o exchep agya'ássesagkohok wesse', cham'a énxet'ák 

judios sempáxaqweykto nak negko'o apkelweykto nak makham Jerusalén. 
Apxátekhásekxeyk makham tegma apwányam apkenmexeykha nak chá'a 
exchep, ekmaso nak aptémakxa. Apxátekhásekxeyk makham ma'a 
meteymog kélhaxtegkesso nak nepyáwa' tegma, apkelánekxeyk nahan ma'a 
apowhók nak. 

13Néltamhók nahan agya'ássesagkohok xép wesse', appenchásegko enxoho 

apxátekháseykekxa s'e tegma apwányam nak, tén han apxátekháseykekxa 
kélhaxtegkesso nak nepyáwa', meyánmagkasek sa' chá'a ektémakxa nak 



1163 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

chá'a élmomaxche selyaqye, keñe sa' katnekxak ketsék ektaxno selyaqye 
m'a kélxátamakxa nak chá'a aqsok élmomnáwa apagkok wesse' apwányam. 

14Móghók negko'o katnehek xa ektáha nak wesse', hakte negko'o nenteme 

xép apkeláneykha, cháxa keñamak negáphássesa negko'o exchep se'e 
amya'a nak wesse', 

15yaqwayam enxoho ektamok ma'a weykcha'áhak apnaqtáxéseyak axta m'a 

apyapmeyk nano' nak xép wesse'. Étak sa' xép tegma apwányam 
apkenmexeykekxa, tén han aptawassáseykha chá'a apheykha m'a 
apkelwesse'e apkelwányam, tén han ma'a mók yókxexma apagkok nak, 
hakte nanók agko' axta aptamhéyak chá'a apkenmexeykekxa, cháxa 
keñamak kélmassésseykmo axta m'a. 

16Cháxa keñamak néltamho nak agya'ássesagkohok xép wesse', 

kélxátekhásekxo enxoho xa tegma apwányam nak, ekpenchásexko enxoho 
kélláneykekxa m'a kélhaxtegkesso nak nepyáwa', kamaskok sa' xép apteme 
apkeláneykha m'a yókxexma apagkok teyp nak wátsam Éufrates, ekpayho 
nak ektaxnegwánxa ekhem.” 

17Keñe axta wesse' apwányam Artajerjes apyaqmagkásekxo mók 

weykcha'áhak apchátegmoweykegkokxa. Aptáhak axta s'e: “Rehúm, apteme 
nak sẽlpextétamo apwesse', tén han Simsai aptáxéssesso nak chá'a 
weykcha'áhak, tén han ma'a kélxegexma'a apheykha nak Samaria, keñe han 
ma'a apheykha nak mók yókxexma ahagkok ekpayho nak ektaxnegwánxa 
ekhem ma'a wátsam Éufrates: Ekméssek ko'o ekxeyenma ewáxok kéxegke. 
“Cháxa 

18weykcha'áhak séláphássesso axta ko'o kéxegke, sélyetsetchesa axta ko'o 

sekhakxa sélpékessásekxo, 

19éltamhók axta ko'o kategyexchek amya'a. Wetáxcheyk axta 

apkenmexeykekxo chá'a apkelwesse'e apkelwányam xa tegma apwányam 
nak, cham'a nanók axta, aptekkessama chá'a éllámaxche', 

20wetáxcheyk axta han apheykencha'a apkelwesse'e apkelyennaqte m'a 

Jerusalén, apkeláneykencha'a axta m'a yókxexma ekpayho nak 
ektaxnegwánxa ekhem ma'a wátsam Éufrates, kélméssama axta chá'a 
ekyánmaga ektémakxa nak élmomaxche selyaqye. 

21Kólána sa' emágwók apkeltamheykha xa énxet'ák nak, sa' elanakpekxak 

makham tegma apwányam ma'a séltamho enxoho elanakpekxa'. 

22Kólápaqheykha sa' kóltemhek xa, yaqwayam enxoho megkayágwomók 

séltawassáseykha ko'o m'a sektémakxa nak wesse' apwányam.” 

23Xama axta kélyetsetchesa weykcha'áhak ma'a Rehúm, tén han Simsai 

apteme axta aptáxéssesso weykcha'áhak, tén han ma'a apkelxegexma'a 
nak, cham'a Artajerjes axta apcháphássesso, yetlókok axta han 

apkelmeyeykekxa apyókxoho m'a Jerusalén. Apkelyennaqtéssek axta 
apyempe'ék apkeltamho elwátésagkok apkeltamheykha m'a judios. 

24Cháxa ektémakxa axta kélmágweykmo kélxátekháseykekxa Dios tegma 

appagkanamap apagkok ma'a Jerusalén, ekweykmoho aptéma apqánet 
apyeyam apteme wesse' apwányam Darío m'a Persia. 

 

Esdras 5 
Tegma appagkanamap kélxátekháseykekxa makham 

1 Aplegassegkek axta amya'a eñama nak Wesse' egegkok, Dios nak Israel 

ma'a Dios appeywa aplegasso Hageo tén han Zacarías, Idó axta apketche, 
cham'a judíos apheykencha'a axta m'a Judá tén han Jerusalén. 

2Keñe axta m'a Zorobabel Salatiel axta apketche, tén han Josué, Josadac 

axta apketche, apkelchampákxoho makham apkeltamheykha 
apxátekháseykekxa Dios tegma appagkanamap apagkok ma'a Jerusalén, 
axta han apkelxegexma'a m'a Dios appeywa apkellegasso nak yaqwayam 
epasmaha. 

3-4Keñe m'a Tatenai, apteme axta apkeláneykha apchókxa halep nak wátsam 

Éufrates ekpayho nak ektaxnegwánxa ekhem, tén han ma'a Setar-boznai, 
yetlo apkelxegexma'a, apkelya'aweykxo aptáha apkeláneya s'e: “¿Yaqsa 
éltémo kólxátekhásekxak makham se'e tegma appagkanamap nak, tén han 
kólhaxtegkásekxak yántéseksek? ¿Háxko apkelwesey apxátekháseykekxa 
nak makham se'e tegma nak?” 

5Apkeláneykha axta eyke Dios ma'a apkelámha apmonye'e axta judíos, axta 

eyke emássessekmok sekxók makham apkeltamheykha, apcháphássessek 
axta sekxók amya'a m'a Darío apkelhaxna yaqwánxa etnehek 
apchátegmowéyak. 

6Keso weykcha'áhak aptáxéssesso axta apcháphássesso wesse' apwányam 

Darío m'a Tatenai, apkeláneykha axta apchókxa m'a halep nak wátsam 
Éufrates ekpayho nak ektaxnegwánxa ekhem, tén han Setar-boznai, yetlo 
m'a apkelxegexma'a aptamhéyak axta wesse' apwányam apkeláneykha m'a 
halep nak wátsam Éufrates ekpayho nak ektaxnegwánxa ekhem. 

7-8Axta entemék kéltáxésso s'e: “Negáphássessek negko'o ekxeyenma 

egwáxok xép wesse', néltamhók anlegaksek nélmahágko axta negko'o m'a 
yókxexma nak Judá, tén han ma'a tegma appagkanamap apagkok nak Dios 
meyke ekhémo, kélxátekhásekxexa axta makham kélnegkenágko m'a 
meteymog élyawe kélyaqtennéyak nak. Kélhaxtamákxeyk han yántéseksek 
ma'a nápakhaw'ék, hakte yahamók apkeltamheykha, tásek han ekmáheyo 
katyapok apkeltamheykha. 

9Nélmaxneyáha axta negko'o m'a apkelámha apmonye'e nak judíos, 

néltamho agya'asagkohok yaqsa énxet apmésso yaqwayam exátekhásekxak 
ma'a tegma appagkanamap, tén han yahaxtemekxak ma'a yántéseksek, 

10tén han nélmaxneyáncha'a apkelwesey m'a ektáha nak apkelámha 

apmonye'e, yaqwayam enxoho negko'o annaqtáxésagkok apkelwesey, keñe 
óltennaksek xép wesse'. 

11Keñe aptáha sẽlátegmowágkokxo s'e: Neykhe m'a apkelpeykessamo nak 

Dios apha nak néten, tén han keso náxop, apkelánekxeyk ma'a tegma 
appagkanamap nanók agko' apkelánamap axta, apkelane axta m'a wesse' 
apwányam nak Israel. 

12Apkelxénchek axta han aplókassama Dios apha nak néten nanók axta m'a 

apyapmeyk nano', apméssama yaqwayam elmok ma'a Nabucodonosor, 
wesse' apwányam axta m'a Babilonia, apteme axta Caldeos, apteme axta 
han apmassésseyam xa tegma appagkanamap, keñe han apnaqleykekxa 
axta Babilonia. 

13Xama apyeyam axta temék apteme wesse' apwányam Ciro m'a Babilonia, 

apkeltamhók axta kólxátekhásekxak ma'a Dios tegma appagkanamap 
apagkok. 

14“Ẽltennássek axta han apkelweykekxo wesse' apwányam Ciro m'a aqsok 

kélmeykegkaxa sawo ekyátekto élmomnáwa, tén han sawo ekmope 
élmomnáwa, apkelwayam axta Nabucodonosor ma'a Dios tegma 
appagkanamap apagkok nak Jerusalén, apxátaweykekxa axta m'a 
ekheykegkaxa nak aqsok apcháyókxa m'a Babilonia, apkelmeyáseykekxo 
m'a Sesbasar, apteméssessama axta apkeláneykha apchókxa. 

15Apkeltémók axta Ciro yánchásekxak Sesbasar ma'a aqsok kélmeykegkaxa 

nak, exátawakxak makham ma'a tegma appagkanamap nak Jerusalén, tén 
han elánekxak ma'a apyetnamakxa axta m'a Dios tegma appagkanamap 
apagkok. 

16Apwayak axta m'a Sesbasar, apnegkeneykegkek axta apowhók ma'a Dios 

tegma appagkanamap apagkok nak Jerusalén. Cháxa eyeynawo axta 
kélxátekháseykekxa xa, axta eyke epenchásamákpok makham. 

17“Leyawók sa' agkok apwáxok xa wesse', yána sa' kólchetagkasek 

eknaqtáxésamaxche weykcha'áhak apagkok apkelwesse'e apkelwányam 
nak Babilonia, yaqwayam sa' kataxchek naqsók kexa apkeltémo 
kólxátekhásekxak Dios tegma appagkanamap apagkok Jerusalén ma'a 
wesse' apwányam Ciro, hẽltennés sa' negko'o ekxénakxa apwáxok 
etnéssesek xa, wesse'.” 

 

Esdras 6 

1Tén axta wesse' apwányam Darío apkeltamho kólchetagkasek 

weykcha'áhak ma'a kélxátamakxa axta chá'a weykcha'áhak apagkok wesse' 
apwányam ma'a Babilonia; 

2axta wetáxchekxak xama weykcha'áhak ma'a tegma apyawe nak Ecbatana, 

apyetna nak ma'a yókxexma Media. Axta temék ektáxésamaxche s'e: 

3“Xama apyeyam axta weykmok apteme wesse' apwányam Ciro, apkeltémo 

chá'a katnehek se'e: ‘Kólxátekhásekxak sa' makham ma'a tegma, 
kólnegkenekxak sa' makham meteymog ma'a apowhók nak, cham'a Dios 
tegma appagkanamap apagkok nak Jerusalén, yaqwayam sa' kólmések 
chá'a aqsok kélnaqtósso kélnapma m'a. Veintisiete metros sa' katnehek 
ekmahéyak néten, veintisiete metros sa' nahan appayhakxa'; 

4ántánxo éléweykekxa sa' han meteymog élyawe, tén han xama ekxega 

éléweykekxa m'a yántéseksek axnagcha'ák. Sa' eyke kañék 
kélyánmagkasso m'a kélxátamakxa nak wesse' apwányam aqsok 
élmomnáwa apagkok. 

5Keñe sa' kólmeyásekxak makham kólsakxak Jerusalén ma'a aqsok 

kélmeykegkaxa élánamáxche nak sawo ekyátekto élmomnáwa, tén han ma'a 
sawo ekmope élmomnáwa, ekhéyak axta m'a Dios tegma appagkanamap 
apagkok, apkelwayam axta Nabucodonosor ma'a Jerusalén, apkelseykento 
s'e Babilonia. Kólnegkenwakxak sa' makham ma'a Dios tegma 
appagkanamap apagkok, cham'a nanók ekheykegkaxa axta.” 

6Keñe axta wesse' apwányam Darío aptáha apcháneya m'a Tatenai, apteme 

axta apkeláneykha apchókxa m'a teyp nak wátsam Éufrates, ekpayho nak 
ektaxnegwánxa ekhem, tén han Setar-boznai, tén han ma'a apkelxegexma'a 
nak, apteme axta wesse' apwányam apkeláneykha xa yókxexma nak: 
“Nágkólmeyekxa chá'a m'a Jerusalén, 

7kólho sa' aqsa exátekhásekxak Dios tegma appagkanamap apagkok 

apyetnamakxa axta m'a apkeláneykha nak apchókxa nepyeseksa m'a judíos, 
tén han ma'a apkelámha apmonye'e apagkok nak. 

8Keso séltamhókxa nak ko'o kóltéhek kólpasmok ma'a apkelámha 

apmonye'e nak judíos, yaqwayam enxoho exátekhásekxak makham ma'a 
Dios tegma appagkanamap apagkok: Sa' kólmaha kólyánmagkasek ma'a 
selyaqye kélxátaweykekxa nak chá'a kélxátamakxa nak wesse' apwányam 
aqsok élmomnáwa apagkok, éleñama nak kélseykekxa m'a yókxexma teyp 
wátsam Éufrates, ekpayho nak ektaxnegwánxa ekhem, yaqwayam sa' 
megkayetyapwomek apkeltamheykha. 

9Kólmések sa' chá'a yókxoho ekhem meyke kélyeykhasso 

apkelmaxnéssesso Dios énxet'ák apagkok Jerusalén apkeltamhókxa enxoho 
chá'a kóltéhek, tén han ekyókxoho apkepmenyéxa enxoho chá'a, cham'a 
weyke étkok kennawo, essenhan nepkések apkennawo', essenhan 

nepkések apketkok, yaqwayam kólwatnések ma'a Dios apha nak néten; 
essenhan hótáhap apaktek, yásek, vino, essenhan pexmok égmenek, 

10yaqwayam enxoho kólmések Dios apha nak néten ma'a aqsok ektekyawa 

ekleklamo nak apwáxok, tén sa' hélmaxnéssesek ko'óxa, tén han ma'a 
étchek nak. 

11“Éltamhók han ko'o katnehek apyetna enxoho xama énxet melyaheykekxa 

séltamhókxa nak etnehek, kóllekkesek sa' xama yámet ektegyésso 
apxagkok, tén sa' kólyaqxák kólmallahanchesek; meteymog ektaháneykekxa 
mók sa' katnekxak ma'a apxagkok. 

12Emasséssók sa' Dios apkelyéseykha nak Jerusalén ekyetnamakxa nak 

apwesey m'a apyókxoho apkelwesse'e apkelwányam, essenhan ma'a pók 
aptémakxa énxet'ák apmáheyo nak chá'a etwasha m'a Wesse' egegkok 
tegma appagkanamap apagkok, apyetnama nak ma'a Jerusalén. 
Éltennássek ko'o xa séltamhókxa nak kóltéhek, ko'o Darío. Kóllána sa' 
ekyókxoho meyke kéláyam xama enxoho.” 

Tegma appagkanamap appenchásamap 

13Apkelánegkek axta ekyókxoho meyke apcháyam xama enxoho 

apkeltamhókxa axta etnahagkok wesse' apwányam Darío m'a Tatenai, 
apteme axta apkeláneykha apchókxa m'a teyp nak wátsam Éufrates, 
ekpayho nak ektaxnegwánxa ekhem, tén han Setar-boznai, yetlo m'a 
apkelxegexma'a nak. 

14Cháxa ektémakxa axta apxegkessama aqsa apkeltamheykha 

apxátekháseykekxa tegma m'a apkelámha apmonye'e nak judíos, 
aptémakxa axta apkelxeyenma m'a Dios appeywa apkellegasso, cham'a 
Hageo tén han Zacarías, Idó axta apketche. Appenchásamákpek axta 
kélxátekháseykekxa m'a tegma appagkanamap, apkeltémókxa axta 
etnahagkok ma'a Dios apagkok nak Israel, apkeltémókxa axta han 
etnahagkok ma'a Ciro, Darío, tén han ma'a Artajerjes, kelwesse'e 
apkelwányam axta m'a Persia. 

15Appenchásamákpek axta tegma appagkanamap ekhem tres, pelten 

apkeltamhomakpexa nak Adar, ekweykmo axta seis apyeyam apteme wesse' 
apwányam Darío m'a Persia. 

16Apkelsawassásawók axta yetlo élpayheykekxa apkelwáxok Dios tegma 

appagkanamap apagkok ma'a israelitas, apkelmaxnéssesso Dios énxet'ák 
apagkok, levitas, tén han ma'a apyókxoho kélnaqleykekxa axta m'a 
megkatnahakxa apkelókxa'. 

17Apkelnapchek axta han cien weyke kellennay'awók apkelmésa, tén han 

doscientos nepkések apkelennay'awo, tén han cuatrocientos nepkések 
apketkók, tén han doce yát'ay, xama axta chá'a m'a ektáhakxa nak énxet'ák 

apagkok israelitas, yaqwayam etnehek apkelmésso naqsa eñama 
melya'assáxma m'a apyókxoho énxet'ák nak Israel. 

18Keñe axta appekkenchesa yaqwánxa emok chá'a apkeltamheykha m'a 

apkelmaxnéssesso Dios énxet'ák apagkok, eyaqhókxa enxoho chá'a 
yaqwayam eltemeykha, tén han levitas ma'a apkeltamheykegkaxa nak chá'a, 
yaqwayam elpeykeshok Dios ma'a Jerusalén, ekhawo ektémakxa axta 
eknaqtáxésamaxche m'a Moisés weykcha'áhak apagkok. 

19 Apkelánegkek axta han ekhem melwagqayam Pascua m'a kélnaqleykekxa 

axta megkatnahakxa apkelókxa, ekhem catorce, apkemha apmonye' pelten. 

20Nanók axta eyke apkeláxñáseykekxa apyempe'ék ma'a apkelmaxnéssesso 

Dios énxet'ák apagkok, tén han ma'a levitas, apyókxoho axta 
kelmópeykekxak apyempe'ék. Tén axta apkelnáhakkasa aqsok kélnaqtósso 
ekhem melwagqayam Pascua m'a apyókxoho ektáha axta kélnaqleykekxa 
megkatnahakxa apkelókxa', tén han ma'a apkelxegexma'a nak 
apkelmaxnéssesso Dios énxet'ák apagkok, keñe han apkelánegkokxoho 
apagko'. 

21Apyókxoho axta han appasmak ektámáxche ekhem Pascua m'a israelitas, 

apkelweykekxa axta makham apkeleñama m'a megkatnahakxa apkelókxa', 
tén han apyókxoho apkexeykekxa axta apkeltémakxa meltaqmelchásamap 
ma'a pók aptémakxa énxet'ák melya'áseyak nak Dios, apyepetchákxeyk axta 
han apkelpeykásawo m'a Wesse' egegkok, Dios nak Israel. 

22Siete ekhem axta han apkeláneyak yetlo élpayheykekxa apkelwáxok ma'a 

apkelsawássessamo nak kelpasmaga meyke kempáseyak, hakte Wesse' 
egegkok axta apkelpeykessásekxak agko' apkelwáxok, apkeltamho 
kataqmalmakha apwáxok elanok ma'a wesse' apwányam Persia, tén han 
epasmok apxátekháseykekxa m'a Dios tegma appagkanamap apagkok, Dios 
nak Israel. 

 

Esdras 7 
Esdras tén han apkelxegexma'a apkelweykta Jerusalén 

1Wenaqtémók axta han natámen xa, aptémakxa axta wesse' apwányam 

Artajerjes ma'a Persia, aphegkek axta han xama énxet apwesey axta Esdras, 
apteme axta Seraías aptáwen neptámen, Azarías, Hilquías, 

2Salum, Sadoc, Ahitub, 

3Amarías, Azarías, Meraiot, 

4Zeraías, Uzí, Buquí, 

5Abisúa, Finees, Eleazar, tén han Aarón, apteme axta apteyapma apmonye' 

apteme apkelmaxnéssesso Dios énxet'ák apagkok. 

6Esdras axta apteme apya'áseykegkoho apkelxekmósso ektémakxa nak 

segánamakxa, apmésso axta m'a Wesse' egegkok, Dios nak Israel, 
apchásenneykekxo axta m'a Moisés, appasmomchek axta m'a Wesse' 
egegkok. Axta keñamak wesse' apwányam Artajerjes apméssama chá'a 
ekyókxoho m'a apkelmaxneyakxa enxoho chá'a. Axta keñamak Esdras 
apteyapma m'a Babilonia, 

7apmeyeykekxo m'a Jerusalén, yetlo apkelxegexma'a m'a israelitas, tén han 

apkelmaxnéssesso Dios énxet'ák apagkok, levitas, tén han ma'a 
apkelmeneykmassamo nak, tén han ma'a apkeltaqmelchesso nak átog, tén 
han ma'a apkeltamheykha nak tegma appagkanamap, cham'a ekweykmo 
axta siete apyeyam apteme wesse' apwányam ma'a Artajerjes. 

8-9Appasmomchek axta yetlo ektaqmeleykha apwáxok Dios ma'a Esdras, 

apteyepmeyk axta Babilonia ekhem émha amonye' ekxegál'a apkemha 
apmonye' pelten, ekweykmo axta siete apyeyam apteme wesse' apwányam 
Artajerjes. Apweykekxeyk axta Jerusalén amonye' ekxega ekhem pelten 
cinco, cháxa apyeyam nak. 

10Axta eyenseykmok ekxéneykha apwáxok Esdras yaqwayam eltámésakpok 

tén han elának ma'a Wesse' egegkok segánamakxa apagkok, tén han 
elxekmósek israelitas ma'a segánamakxa eñama nak Wesse' egegkok, tén 
han apchánamakxa nak antéhek. 

11Keso ektémakxa axta ekpeywa weykcha'áhak apmésso axta wesse' 

apwányam Artajerjes ma'a Esdras, apkelmaxnéssesso nak Dios énxet'ák 
apagkok, tén han apkelxekmósso apnámakkok, apkeltámésamap axta 
ekyókxoho m'a apkeltémókxa nak antéhek Dios, tén han Wesse' egegkok 
segánamakxa apagkok, apmésso axta Wesse' egegkok ma'a énxet'ák Israel: 

12“Ko'o Artajerjes, sekteme nak wesse' apwányam, ekméssek ko'o exchep 

ekxeyenma ewáxok Esdras, aptáha nak apkelmaxnéssesso Dios énxet'ák 
apagkok, tén han apkelxekmósso, apkeltámésamap nak ma'a segánamakxa 
apagkok Dios apha nak néten. 

13“Keso séltamhókxa nak ko'o katnehek se'e: Apyókxoho israelitas 

apmáheyo nak elyetlakxak xép ma'a Jerusalén apheykha nak se'e 
sektémakxa nak wesse' apwányam, apwanchek elxog, megkeyxek ma'a 
levitas, essenhan apkelmaxnéssesso nak Dios énxet'ák apagkok. 

14Hakte ko'o wesse' apwányam, tén han ma'a siete séláneykha nak, 

negaphássek negko'o exchep yaqwayam elanok ektémakxa apheykha m'a 
énxet'ák Judá tén han Jerusalén, kélyeheykekxók kexa m'a Dios apagkok 
nak segánamakxa apagkok, apxawáya nak xép yaqwayam elána'. 

15Elsakxoho sa' sawo ekmope élmomnáwa, tén han sawo ekyátekto 

élmomnáwa, ekxeyenma agko' nak negko'o egwáxok agmések ma'a Dios 

nak Israel, apha nak Jerusalén, ko'o sektáha nak wesse' apwányam, yetlo 
m'a sélxegexma'a nak, 

16tén han ma'a ekyókxoho sawo ekmope élmomnáwa, tén han sawo 

ekyátekto élmomnáwa, ekwánxa enxoho apcháncheseykekxa s'e ekyókxoho 
yókxexma nak Babilonia, tén han ma'a apkelmésso naqsa nak chá'a m'a 
énxet'ák, tén han ekxeyenma agko' nak chá'a apkelwáxok elmések Dios 
tegma appagkanamap apagkok ma'a apkelmaxnéssesso Dios énxet'ák 
apagkok, apyetnama nak ma'a Jerusalén. 

17Sa' elmok weyke kelennay'awók étkók xa selyaqye nak, tén han nepkések 

apkelennay'awo', tén han nepkések apketkók, ekyetlómo m'a kélmésso 
naqsa nak aqsok aktek ekyexna kélcheneykekxa, tén han vino, yaqwayam 
sa' kólnegkenwakxak ma'a néten nak ekwatnamáxchexa aqsok tegma 
appagkanamap apagkok ma'a Dios kélagkok nak kéxegke, cham'a 
Jerusalén. 

18Keñe sa' ma'a sawo ekyátekto élmomnáwa, tén han sawo ekmope 

élmomnáwa éleymomáxche nak, etnéssesek sa' apmakókxa enxoho 
etnéssesek xép, tén han ma'a apkelxegexma'a nak, ektémakxa nak chá'a 
apmopmenyého m'a Dios. 

19Keñe sa' ma'a aqsok kélmeykegkaxa apkelxaweykekxa nak xép, 

kélmeykha nak chá'a kólpeykeshok Dios ma'a tegma appagkanamap 
apagkok nak ma'a Dios apagkok, xeyep apagko' sa' elmeyásekxak ma'a Dios 
apha nak Jerusalén. 

20“Yetneyk sa' agkok mók aqsok apmopmenyého yaqwayam kólmaha m'a 

Dios apagkok nak tegma appagkanamap apagkok, sa' etegyágwakxak chá'a 
m'a kélxátamakxa nak aqsok élmomnáwa ahagkok. 

21Ko'o Artajerjes, sekteme nak wesse' apwányam, éltamhók ko'o elmések 

Esdras, apteme nak apkelmaxnéssesso Dios énxet'ák apagkok, 
apkelxekmósso apkeltámésamap nak ma'a segánamakxa apagkok nak Dios 
apha nak néten, ekyókxoho aqsok apkelmaxneyakxa enxoho chá'a m'a 
apkeltaqmelchesso nak aqsok élmomnáwa, apheykha nak ma'a teyp wátsam 
Éufrates, ekpayho nak ektaxnegwánxa ekhem, 

22ekméssek ko'o néxa yaqwayam kólmések chá'a tres mil trescientos kilos 

sawo ekmope ekmomnáwa, tén han veintidós mil kilos ma'a hótáhap 
apaktek, dos mil doscientos litros vino, tén han dos mil doscientos litros 
pexmok égmenek, tén han ekyókxoho yásek apkelmaxneyakxa enxoho. 

23“Ekyókxoho aqsok apkelmaxneyakxa enxoho chá'a m'a Dios apha nak 

néten, kólmések sa' chá'a ekmanyehe agko', yaqwayam sa' megkáhapweyk 
kéllegassáseykegkoho m'a étchek nak ko'o, sektáha nak wesse' apwányam, 
essenhan ma'a sektémakxa nak wesse' apwányam. 

24Éltamhók nahan kólya'asagkohok megkapayhawo kólának enegkenagkok 

selyaqye m'a apkelmaxnéssesso nak Dios énxet'ák apagkok, levitas, tén han 
apkelmeneykmassamo nak, tén han apkeltaqmelchesso nak átog, tén han 
ma'a apkeltamheykha nak tegma appagkanamap, essenhan ma'a pók énxet 
apkeltamheykha nak chá'a m'a Dios tegma appagkanamap apagkok. 

25“Keñe sa' xép Esdras, elyésha sa' énxet'ák segyekpelchémo, tén han 

apkeltaqmelchesso nak chá'a apchókxa', yaqwayam sa' 
etaqmelchessásekxak chá'a apheykha apyókxoho énxet'ák apheykha nak 
yókxexma teyp nak wátsam Éufrates, ekpayho nak ektaxnegwánxa ekhem, 
emha sa' ma'a ektémakxa nak apmésso apya'ásegwayam Dios apagkok, 
cham'a apyókxoho apkelya'áseyak nak ma'a segánamakxa apagkok nak 
Dios apagkok; keñe sa' ma'a melya'áseyak nak, elxekmós sa'. 

26Keñe sa' ma'a melane nak segánamakxa apagkok ma'a Dios apagkok, tén 

han ma'a segánamakxa ahagkok nak ko'o, sektáha nak wesse' apwányam, 
kólának sa' ematñekxa', kólának sa' kóláphaksek megkatnahakxa apchókxa', 
essenhan kólának eyánmagkasek, essenhan kólának emakpok.” 

Esdras apkelmaxnagko 

27Yetlókok axta han apteme apkelmaxnagko Esdras se'e: “Apcheymákpoho 

sa' chá'a kólteméssesek Wesse' egegkok, Dios apagkok nak ma'a 
ẽlyapmeyk, hakte appaknegkessekmók apwáxok wesse' apwányam 
apteméssesa xa ektáha nak, apmésa yaqwayam etnehek apcháyo m'a 
Wesse' egegkok nak tegma appagkanamap apagkok, apyetnama nak 
Jerusalén, 

28hakte exekmósek ektémakxa seyásekhayo nápaqtók wesse' apwányam, 

tén han ma'a apkeláneykha, tén han ma'a énxet'ák ekyawe nak kéláyo m'a 
aphakxa nak, ewasqakkásekxók han, sepasmo han keñamak seyewagko 
wánchásekxak ma'a apkelámha apmonye'e nak israelitas, yaqwayam 
enxoho hélyetlakxak makham ataqhoho'.” 

 

Esdras 8 
Apkelwesey ektáha axta apkeltaqhémo 

1Keso apkelwesey axta apkelámha apmonye'e nepyeseksa apnámakkok, 

ektémakxa axta chá'a eknaqtáxésamaxche apkelwesey xama ektáhakxa nak 
chá'a apnámakkok, apkeltaqhémo axta apkeleñama m'a Babilonia yetlo 
Esdras, aptémakxa axta wesse' apwányam ma'a Artajerjes. 

2-3Guersón, apkeñama axta nepyeseksa m'a Finees aptawán'ák neptámen; 

tén han Daniel, apkeñama axta nepyeseksa m'a Itamar aptawán'ák 
neptámen; tén han Hatús, Secanías axta apketche, apkeñama axta 
nepyeseksa David aptawán'ák neptámen; tén han Zacarías, apkeñama axta 

nepyeseksa m'a Parós aptawán'ák neptámen, yetlo apkelxegexma'a ciento 
cincuenta énxet'ák apnaqtáxéseyak apkelwesey; 

4tén han Eliehoenai, Zeraías axta apketche, apkeñama axta nepyeseksa m'a 

Pahat-moab aptawán'ák neptámen, yetlo doscientos énxet'ák 
apkelxegexma'a; 

5tén han Secanías, Jahaziel axta apketche, apkeñama axta nepyeseksa m'a 

Zatú aptawán'ák neptámen, yetlo trescientos énxet'ák apkelxegexma'a; 

6tén han Ébed, Jonatán axta apketche, apkeñama axta nepyeseksa m'a Adín 

aptawán'ák neptámen, yetlo cincuenta énxet'ák apkelxegexma'a, 

7tén han Isaías, Atalías axta apketche, apkeñama axta nepyeseksa m'a Elam 

aptawán'ák neptámen, yetlo setenta énxet'ák apkelxegexma'a, 

8tén han Zebadías, Micael axta apketche, apkeñama axta nepyeseksa m'a 

Sefatías aptawán'ák neptámen, yetlo ochenta énxet'ák apkelxegexma'a; 

9tén han Abdías, Jehiel axta apketche, apkeñama axta nepyeseksa m'a Joab 

aptawán'ák neptámen, yetlo doscientos dieciocho énxet'ák apkelxegexma'a; 

10tén han Selomit, Josifías axta apketche, apkeñama axta nepyeseksa m'a 

Baní aptawán'ák neptámen, yetlo ciento sesenta énxet'ák apkelxegexma'a; 

11tén han Zacarías, Bebai axta apketche, apkeñama axta nepyeseksa m'a 

Bebai aptawán'ák neptámen, yetlo veintiocho énxet'ák apkelxegexma'a; 

12tén han Johanán, Hacatán axta apketche, apkeñama axta nepyeseksa m'a 

Azgad aptawán'ák neptámen, yetlo ciento diez énxet'ák apkelxegexma'a; 

13tén han Elifélet, Jeiel, Semaías, néxa aptawán'ák neptámen axta m'a 

Adonicam, yetlo sesenta énxet'ák apkelxegexma'a, apkeltaqhémo axta 
axayo'. 

14Tén han Utai, tén han Zabud, apkeleñama axta nepyeseksa m'a Bigvai 

aptawán'ák neptámen, yetlo setenta énxet'ák apkelxegexma'a. 

Esdras apkeltémo etegyakpok apkeltamheykha tegma appagkanamap 

15Ko'o Esdras, eyánchásekxeyk axta apyókxoho xa énxet'ák nak, cham'a 

nekha nak yegmen atamnek ekmahéyak nak ma'a wátsam Ahavá, 
negheykmek axta han ántánxo ekhem ma'a. Xama axta sélyetseta énxet'ák, 
tén han apkelmaxnéssesso Dios énxet'ák apagkok, axta ót'ak xama enxoho 
levitas. 

16Keñe axta séláphasa m'a Eliézer, Ariel, Semaías, Elnatán, Jarib, Elnatán, 

Natán, Zacarías, tén han Mesulam, aptamhéyak axta énxet'ák ekha 
kélyeheykekxoho, tén han ma'a apkelxekmósso nak apnámakkok, cham'a 
Joiarib, tén han Elnatán, 

17séltamho ey'ammok ma'a Idó, apteme axta apkemha apmonye' m'a 

yókxexma ekwesey nak Casifiá, éltennássek axta ekyókxoho séltamhókxa 
etnehek yának ma'a Idó, yetlo apkelxegexma'a, tén han ma'a 
apkeltamheykha nak tegma appagkanamap, apheykencha'a nak ma'a 
Casifiá, yaqwayam enxoho hennaqlantagkasek énxet sempasmo 
néltamheykha m'a Dios egagkok nak tegma appagkanamap apagkok. 

18Dios axta keñamak segyentegkásento m'a Serebías, énxet apmopwána 

axta aqsok, aptáwen neptámen axta m'a levita apwesey axta Mahli, yetlo 
apketchek tén han apkelyáxeg'a, dieciocho axta apyókxoho. 

19Ennaqlántegkessek axta han ma'a Hasabías, tén han Isaías, Merarí axta 

aptawán'ák neptámen, yetlo apketchek, tén han apkelyáxeg'a, veinte axta 
apyókxoho. 

20Doscientos veinte axta apyókxoho apkeltamheykha axta chá'a m'a tegma 

appagkanamap, apnegkenma axta m'a David, tén han ma'a apkelámha 
apmonye'e axta chá'a yaqwayam epasmok apkeltamheykha m'a levitas, 
naqtáxésamaxcheyk axta han apkelwesey xa apyókxoho nak. 

21Keñe axta ko'o séltamho metawagkehek aptéyak énxet'ák ma'a nekha nak 

wátsam Ahavá, yaqwayam enxoho ólya'ásegwakxohok aqsok magaqhémo 
nápaqto' Dios egagkok, tén han yaqwayam ólmaxnak yaqwayam 
hentaqmelchessesek negheykha, tén han egnámakkok, tén han ma'a aqsok 
egagkok nak. 

22Hakte ekmegqaktegkek axta ko'o almaxnak sẽlpextétamo apkelchánte nak 

yátnáxeg ma'a wesse' apwányam, yaqwayam enxoho hẽltaqmelchesek 
neyseksa nélxega hegaksek ma'a sẽlenmexma nak, hakte néltennassegkek 
axta negko'o wesse' apwányam, apkeltaqmelchessama chá'a Dios ma'a 
apyókxoho ektáha nak chá'a apkelya'eykekxa', keñe yehekxak chá'a 
apmopwána tén han aplo m'a apyókxoho ektáha nak chá'a apyamasma. 

23Axta antókagkok negko'o nentéyak, nélmaxnakkek axta Dios xa ekyókxoho 

nak, aphaxnawók axta han ma'a nélmaxnagko. 

24Keñe axta sélyésancha'a doce apkelámha apmonye'e nak 

apkelmaxnéssesso Dios énxet'ák apagkok: cham'a Serebías, Hasabías, 
yetlo m'a diez apkelxegexma'a nak, 

25keñe axta sélyetsetchásegko sawo ekmope ekmomnáwa, tén han sawo 

ekyátekto ekmomnáwa, tén han ma'a aqsok kélmeykegkaxa nak, apmésso 
axta wesse' apwányam ma'a Dios egagkok nak tegma appagkanamap 
apagkok, tén han apkelmésso axta m'a apkeláneykha, tén han ma'a 
apkelámha apmonye'e apagkok nak, tén han ma'a apyókxoho israelitas 
apkelwayam axta m'a. 

26Élyetsetchásegkek axta, tén axta sélmésa veintiún mil cuatrocientos 

cincuenta kilos ma'a sawo élmope élmomnáwa, keñe cien ma'a aqsok 

kélmeykegkaxa élánamáxche nak sawo élmope élmomnáwa, tén han tres mil 
trescientos kilos ma'a sawo ekyátekto élmomnáwa, 

27tén han veinte egheykok élánamáxche nak sawo ekyátekto élmomnáwa, 

ocho kilos axta ekyókxoho, tén han ánet aqsok kélmeykegkaxa élánamáxche 
nak sawo ekyexwase, kéltaqmelchessamo nak kéláxñáseykekxoho, keltásek 
axta, hawók axta m'a sawo ekyátekto ekmomnáwa. 

28Keñe axta sektáha séláneya s'e: “Kélpagkanchásexcheyk kéxegke m'a 

Wesse' egegkok, ekhawo han xa aqsok kélmeykegkaxa nak. Wesse' 
egegkok apagkok ma'a sawo ekmope élmomnáwa, tén han ma'a sawo 
élyátekto élmomnáwa nak, cham'a Dios apagkok nak ma'a ẽlyapmeyk. 

29Kóllanha sa', kóltaqmelches sa', ekwokmoho kélyetsátegkokxo makham 

nápaqta'awók ma'a apkelámha apmonye'e nak apkelmaxnéssesso Dios 
énxet'ák apagkok, tén han levitas, tén han ma'a apkelámha apmonye'e nak 
apnámakkok ma'a Israel, cham'a kañe' apwáxok nak Wesse' egegkok tegma 
appagkanamap apagkok, cham'a Jerusalén.” 

30Apkelxakak axta apkelmaxnéssesso Dios énxet'ák apagkok, tén han levitas 

ma'a sawo élmope élmomnáwa, tén han sawo ekyátekto élmomnáwa, tén 
han ma'a aqsok kélmeykegkaxa nak, kélyetsáteyak axta, apkelsákxeyk axta 
m'a Jerusalén, cham'a apyetnamakxa nak Dios egagkok tegma 
appagkanamap apagkok. 

31Nélxegákxeyk axta néleñama m'a wátsam Ahavá, ekhem doce ektáhakxa 

axta apkemha apmonye' apxega pelten, nélmeyákxo m'a Jerusalén. 
Empasmeyk axta Dios egagkok neyseksa nélxega ámay, segésa m'a 
sẽlenmexma, tén han ma'a apkelmenyexeykegkoho nak. 

32Xama axta nélwákxo m'a Jerusalén, néllókassek axta nélyampe 

ekweykmoho ántánxo ekhem. 

33Keñe axta ekhem cuatro kélyetsátegko m'a sawo ekmope élmomnáwa, tén 

han sawo ekyátekto élmomnáwa, tén han ma'a aqsok kélmeykegkaxa nak 
Dios egagkok tegma appagkanamap apagkok, keñe axta kélmésa 
ekyókxoho m'a Meremot, apteme axta apkelmaxnéssesso Dios énxet'ák 
apagkok, Urías axta apketche. Eleazar axta han apxegexma m'a, Finees axta 
apketche, tén han ma'a levitas, cham'a Jozabad, Josué axta apketche, tén 
han Noadías, Binuy axta apketche. 

34Cháxa ekhem kélyetsátegkaxa axta, tén han kélyetsátekxexa axta 

ekyókxoho, táxésaxcheyk axta ekwánxa aqsok nélseykenta'. 

35Keñe axta m'a énxet'ák apkelweykta axta makham, kélnaqleykekxa axta 

megkatnahakxa apkelókxa', apkelmésa aqsok apkelwatno Dios nak Israel 
doce weyke étkók kelennay'awók apagkok ma'a apyókxoho israelitas, tén 
han noventa y seis nepkések apkelennay'awo', setenta y siete nepkések 
apketkók, keñe doce yát'ay, yaqwayam etnéssesek aqsok apmésso naqsa 

eñama ekyaqmageykekxa melya'assáxma. Ekyókxoho axta kélwatneyásak 
Wesse' egegkok xa aqsok nak. 

36Keñe axta kélmésa wesse' apwányam aptáxésso apkeltémókxa axta 

katnehek ma'a apkelámha apmonye'e nak ma'a apchókxa, tén han ma'a 
apkeltaqmelchesso nak chá'a apkelókxa, apheykha nak ma'a yókxexma teyp 
wátsam Éufrates, ekpayho nak ektaxnegwánxa ekhem, appasmo axta m'a 
énxet'ák, tén han ma'a Dios tegma appagkanamap apagkok. 

 

Esdras 9 
Esdras apkelmaxnagko tén han ektémakxa melya'assáxma énxet'ák 

1Xama axta ekpenchásamaxko élánamáxche xa aqsok nak, elya'aweykteyk 

axta ko'o m'a apkelámha apmonye'e nak, peya etnehek heyának se'e: 
“Appáxaqxegkek aqsa israelitas tén han apkelmaxnéssesso Dios énxet'ák 
apagkok, tén han levitas se'e énxet'ák apheykha nak se'e apchókxa nak, 
cham'a cananeos, hititas, ferezeos, jebuseos, amonitas, moabitas, egipcios, 
tén han amorreos, neyseksa eykhe élmasagcha'a agko' apkeltémakxa 
melya'áseyak Dios. 

2Apkelmeykegkek aptamheykegko apnaqteyegka'a apyapmeyk 

ekweykekxoho apketchek apkelennay'a apketchek kelwán'ák nak se'e 
énxet'ák nak; cháxa keñamak appaxqeykekxo nak Dios énxet'ák apagkok 
ma'a énxet'ák megkatnaha nak appeywomo xamo'. Apkelámha apmonye'e 
han chá'a sekxók apkeláneyak apmonye'e xa ektéma nak melya'assáxma, 
tén han ma'a apkeltaqmelchesso nak chá'a apchókxa.” 

3Xama axta sekleg'a ko'o xa amya'a nak, élyepteyk axta sektaxno, eyepteyk 

axta han éwa', tén han áwa' ahátog, magkenatchesso seklegágkoho 
ekyentaxno ewáxok, ekheyk axta aqsa yetlo ekyaqhapmo ewáxok. 

4Épetchegwa'akteyk axta ko'o apyókxoho m'a apkeye axta Dios nak Israel 

senlegassáseykegkoho, eñama melya'assáxma m'a apkelweykta axta 
makham kélnaqleykekxa axta megkatnahakxa apkelókxa; ekheyk axta eyke 
aqsa ko'o yetlo ekyaqhapmo ewáxok ekweykmoho taxnám ektekyómakxal'a 
aqsok kélnaqtósso. 

5Cháxa ekmassakxa axta han ko'o ekyaqhapmo ewáxok, apkelyeptamap 

axta eyke makham ma'a sektaxno, élmaxnakkek axta m'a Dios Wesse' 
egegkok, 

6sektáha s'e: “Dios ahagkok, ekmegqakkek ahagko' ko'o, may'ásegkok 

sektáhakxa, mowanchek sekmako alanok xép. Yeykhágwokmok agko' ma'a 
ektémakxa nak negko'o mólya'assáxma, weykmók néten ma'a nentémakxa 
nélsexnánémaxche'. 

7Nanók negko'o nentémakxa ekmaso agko' mólya'assáxma, ekwokmoho 

makham se'e kaxwo' nak, élmasagcha'a nentémakxa keñamak negko'o 

sẽlméssama m'a kelwesse'e mók apkelókxa, negko'o tén han ma'a 
kelwesse'e apkelwányam egagkok, tén han ma'a apkelmaxnéssesso nak 
Dios énxet'ák apagkok. Nanók ektémakxa negko'o sẽlyensasso chá'a, 
sẽlnaqleykekxa megkatnahakxa negókxa, sẽlmenyexchesso aqsok egagkok, 
tén han sẽlwanyeykha, cháxa sentémakxa nak makham se'e kaxwo' nak. 

8Segásekhayo eyke keñamak xép Dios Wesse' egagkok, apkeltémo 

elmallánek neghekha negko'o, tén han hegwetaksek negko'o 
negheykegkaxa m'a xapop ekpagkanamaxche nak; egmeyásekxeyk 
makham xép axnagkok negweteykekxa', egméssek makham ketsék 
néllókasso nélyampe neyseksa nenteme sẽlásenneykha naqsa. 

9Sẽlásenneykha naqsa eykhe negko'o, makke hegyenseykmok xép 

neyseksa sẽlásenneykha naqsa; enxekmóssegkek segásekhayo 
nápaqta'awók ma'a kelwesse'e apkelwányam nak Persia, egméssegkek 
nélyennaqte yaqwayam anxátekhásekxak tegma appagkanamap apagkok 
nak xép, neyseksa aptamheykekxa nápakha'a apketkók, ¡egméssegkek 
yaqwayam ólmeyawaxchek se'e Judá nak, tén han Jerusalén! 

10“Keñe kaxwo', Dios egagkok, ¿háxko antéhek agának kaxwók xép natámen 

nenlane xa ekyókxoho nak? Manlaneyk negko'o m'a apkeltémókxa nak 
antéhek, 

11apkeltémo axta exchep anlána', apkelásenneykekxo axta m'a apkellegasso 

nak appeywa, apteme nak apkeláneykha. Ẽltennassegkek axta exchep, 
cham'a apchókxa negmáheyókxa axta ólántexek, tén han negmáheyókxa 
axta agmok, ektawásamáxko eñama apkeltémakxa ekmaso énxet'ák 
apheykha nak ma'a, apsawheyáseykekxók axta apkeltémakxa ekmanyása 
yetlo m'a apkeltémakxa axta ekmaso agko' melya'áseyak Dios. 

12Ẽltennassegkek axta han apkeltémo mólmésagkehek egketchek kelwán'ák 

ma'a apketchek apkelennay'a nak ma'a, tén han móghók kalmagkok 
apketchek kelwán'ák nak ma'a egketchek nak negko'o apkelennay'a, 
apkeltémók axta han mantegyesha meyke ektáhakxa apheykha xa énxet'ák 
nak, tén han magwetaksek ektaqmalma aqsok apkeláneyak, yaqwayam 
enxoho ólyennák negko'o, tén han ólmaha aqsok éltaqmela ekhéyak nak 
apchókxa, tén han ampekkenchásekxak natámen ma'a entawán'ák 
nentámen yaqwayam etnehek apagkok meyke néxa. 

13“Mólya'assáxma negko'o keñamak sentéma ekyókxoho xa, tén han ekyawe 

agko' nélsexnánémaxche'. Mehẽllegassáseykegkohok negko'o exchep Dios 
egagkok, ekpayhawo nak eykhe hẽllegássesagkohok negko'o, 
ẽlmallanchessegkek aqsa ektémakxa nak aqsok ekyentaxno. 

14¿Egwanchek enxeykel'a mólyahakxeyk negko'o makham ma'a 

apkeltémókxa nak antéhek, tén han ampaxqaha m'a énxet'ák ektaqnómaxko 
agko' nak apkeltémakxa? ¿Mehẽltaqnaweygkeheya sa' negko'o nentáha 

enxoho xa ektáha nak? ¿Mehegmasséssemeya sa' ekwokmoho 
mageymexko enxama enxoho? 

15“Wesse', Dios nak Israel, péwók negko'o nenteméssessamakxa exchep, 

apchahayók xép eleymakpok neghekha meletsapma, negwet'a nak makham 
se'e kaxwo' nak. Naqsók negko'o nélsexnánémaxko nápaqtók xép; cháxa 
keñamak magkegwagko nak ólwakxak ma'a aphakxa nak.” 

 

Esdras 10 
Kelán'a éleñama mók apkelókxa kélántekkesso 

1Apwakhegwokmek axta apxámokma israelitas énxet tén han kelán'ák, 

sakcha'a apkellekxagweyncha'a, neyseksa apkelmaxnagko Esdras, tén han 
apkelekxagweykha apxéna apkeltémakxa m'a énxet'ák, tén han neyseksa 
apkeltekxekxo aptapnák ma'a apmonye' nak Dios tegma appagkanamap 
apagkok. 

2Keñe axta Secanías, Jehiel axta apketche, Elam axta aptáwen neptámen, 

aptáha apcháneya Esdras se'e: “Mólyaheykekxak negko'o m'a Dios egagkok, 
hakte nélmeykegkek nentamheykegko ennaqteyegka'a m'a kelán'a 
megkatnaha nak nempeywomo xamo', éleñama nak apheykegkaxa m'a 
énxet'ák melya'áseyak nak Dios. Yetneyk eykhe makham yaqwayam 
kólásekhekxohok ma'a israelitas. 

3Óltennaksek sa' Dios ólántekkesek ekyókxoho m'a kelán'ák yetlo étchek, 

megkatnaha nak nempeywomo xamo', keñe sa' kalanaxchek ma'a 
segánamakxa, sẽltennassama nak chá'a exchep, tén han ma'a 
apkelyeheykekxoho nak chá'a Wesse' egegkok segánamakxa apagkok. 

4Yempekxa néten, hakte cháxa ekpayhémo nak xép yaqwayam elának xa, 

ampasmok sa' negko'o. Ewasqápekxoho, elána aptamheykha.” 

5Apkempákxeyk axta néten Esdras, apkeltamhók axta elanagkok aqsok 

apmáheyo elanagkok ma'a apkelámha apmonye'e nak apkelmaxnéssesso 
Dios énxet'ák apagkok, tén han levitas, tén han apyókxoho israelitas, 
apkelxénchek axta han elanagkok. 

6Tén axta Esdras aptepa m'a Dios tegma appagkanamap apagkok nak, 

apmeyákxo m'a kañe' aphakxa axta Johanán, Eliasib axta apketche, 
aptenakxa axta han axta'a meyke apto, tén han apyá xama enxoho, hakte 
kelapwokmók agko' axta apwáxok eñama melyaheykekxa Dios ma'a 
apkelweykta axta makham kélnaqleykekxa axta megkatnahakxa apkelókxa. 

7Keñe axta kélwónencha'a apyókxoho m'a apheykha axta Judá, tén han 

Jerusalén, yaqwayam yaqnekxak apyókxoho Jerusalén ma'a apkelweykta 
axta makham kélnaqleykekxa megkatnahakxa apkelókxa'. 

8Keñe axta apkelámha apmonye'e tén han appasmeykha nak chá'a 

apkeltamheykha, apxéna kólyementók chá'a xapop ma'a apyókxoho 
mewayam nak chá'a ántánxo ekhem ma'a, keñe han kólántekkesek 
apheykegkaxa m'a apkelweykta axta makham kélnaqleykekxa 
megkatnahakxa apkelókxa. 

9Apchaqnákxeyk axta apyókxoho apkelennay'a apkeleñama nak Judá, tén 

han Benjamín ma'a Jerusalén, ekhem veinte, aptáhakxa axta nueve pelten, 
cham'a eksawheyxchexa axta ántánxo ekhem. Apháha axta apyókxoho m'a 
eyáxñe nak Dios tegma appagkanamap apagkok, apkelpexyenegkek axta 
apkelaka m'a ektáhakxa axta apkellege, tén han eñama ekmámeye. 

10Keñe axta apkempákxo néten ma'a Esdras, apteme axta 

apkelmaxnéssesso Dios énxet'ák apagkok, aptáhak axta apkeláneya s'e: —
Kélláneykegkek kéxegke megkólya'assáxma kélmeykegko m'a kelán'a 
megkatnaha nak kélpeywomo xamo', kélyánchessáseykegkók 
apkelsexnánémap ma'a énxet'ák Israel. 

11Kólya'ásegwakxoho kéxegke kélteme kélsexnánémaxche s'e nápaqto' nak 

Wesse' egegkok, Dios apagkok nak kélyapmeyk, kóllána chá'a m'a 
apmopmenyého nak Wesse' egegkok, nágkólpaxqaha kaxwók ma'a énxet'ák 
melya'áseyak nak Dios, tén han se'e kelán'ák megkatnaha nak kélpeywomo 
xamo'. 

12Aptáhak axta apkelyennaqtésawo apkelpeywa apkelátegmowágko 

apyókxoho énxet'ák se'e: —Anlának sa' ma'a apkeltamhókxa nak antéhek. 

13Nenxámok eyke negko'o, megkamassak han ekmámeye, mogwanchek 

negko'o aghakha aqsa s'e meykexa nak negyexanmomakxa, háwe han 
yaqwatakxoho s'e nenlana nak, hakte nenxámok negko'o nenlánéyak nak 
se'e mólya'assáxma nak. 

14Tásek eyke ko'óneyk elhekxak apkelámha apmonye'e egagkok nak 

negko'o s'e, yaqwayam enxoho henlánekxések negko'o amya'a, keñe sa' 
apyókxoho apheykha nak tegma apkelyawe egagkok, tén han apkelméyak 
nak kelán'ák megkatnaha nak apkelpeywomo xamo', elmeyenták ekhem 
ekxénáxchexa enxoho, yetlo apkelxegexma'a m'a apkelámha apmonye'e nak 
chá'a tegma apwányam apagkok, tén han ma'a énxet'ák segyekpelchémo, 
ekwokmoho ekmassa sẽltaqnawéyak negko'o m'a Dios egagkok, eñama 
nenlane xa. 

15-16Apyókxoho axta leyawok apkelwáxok ektáha axta apkelweykekxa 

makham kélnaqleykekxa axta megkatnahakxa apkelókxa etnahagkok xa 
ektáha nak, keñe axta Jonatán memako etnehek xa ektáha nak, Asael axta 
apketche, tén han ma'a Jahazías, Ticvá axta apketche, apkelweyhenákxók 
axta han ma'a Mesulam, tén han Sabtai, apteme axta levita. Keñe axta 
apkelmaxnéssesso Dios énxet'ák apagkok Esdras apkelyésencha'a 
yaqwayam etnehek apkelxegexma'a nápakha énxet, apteme axta chá'a 

apkelámha apmonye'e apagkok ma'a apnámakkok apagko' nak, 
apchaqnákxeyk axta han émha amonye' ekhem ma'a aptáhakxa axta diez 
pelten, cham'a apyókxoho apkelyésamap axta, yaqwayam enxoho elxének 
yaqwánxa etnéssesek ma'a aqsok élánamáxche nak. 

17Appenchásegkek axta han apkelánéyak amya'a émha amonye' ekhem 

ektáhakxa axta apkemha apmonye' pelten, apkelxeyenma m'a ektémakxa 
axta chá'a apkelméyak kelán'ák megkatnaha nak apkelpeywomo xamo' ma'a 
apyókxoho énxet'ák nak. 

18Keso apkelmaxnéssesso Dios énxet'ák apagkok ekwetamaxche axta 

apkelméyak kelán'ák megkatnaha apkelpeywomo xamo' se'e: Maaseías, 
Eliezer, Jarib, tén han Gueladías, Josué axta aptawán'ák neptámen, Josadac 
axta apketche, tén han ma'a apnámakkok nak, 

19apkelxeyenmeyk axta ekxeygkok apnaqteyegka'a xa, tén axta apméssama 

nepkések apkennawo', yaqwayam etnehek apmésso naqsa aqsok eñama 
melya'assáxma. 

20Hananí, tén han Zebadías, Imer axta aptawán'ák neptámen. 

21Maaseías, Elías, Semaías, Jehiel, tén han Ozías, Harim axta aptawán'ák 

neptámen. 

22Elioenai, Maaseías, Ismael, Natanael, Jozabad, tén han Elasá, Pashur axta 

aptawán'ák neptámen. 

23Jozabad, Simí, Quelaías (cham'a Quelitá), Petahías, Judá, tén han Eliézer, 

apkeleñama axta nepyeseksa m'a levitas aptawán'ák neptámen. 

24Tén han ma'a Eliasib, apkeñama axta nepyeseksa m'a 

apkelmeneykmassamo nak, Salum, Télem, tén han Urí, apkeleñama axta 
nepyeseksa m'a apkeltaqmelchesso nak atña'ák. 

25Keso pók israelitas ekhémo axta han apkeltémakxa s'e: Ramías, Jezías, 

Malquías, Mijamín, Eleazar, Malquías, tén han Benaías, Parós axta 
aptawán'ák neptámen. 

26Matanías, Zacarías, Jehiel, Abdí, Jeremot, tén han Elías, Elam axta 

aptawán'ák neptámen. 

27Elioenai, Eliasib, Matanías, Jeremot, Zabad, tén han Azizá, Zatú axta 

aptawán'ák neptámen. 

28Johanán, Hananías, Zabai, tén han Atlai, Bebai axta aptawán'ák neptámen. 

29Mesulam, Maluc, Adaías, Jasub, Seal, tén han Ramot, Baní axta 

aptawán'ák neptámen. 

30Adná, Quelal, Benaías, Maaseías, Matanías, Besalel, Binuy, tén han 

Manasés, Pahat-moab axta aptawán'ák neptámen. 

31Eliézer, Isías, Malquías, Semaías, Simeón, Harim axta aptawán'ák 

neptámen, 

32tén han Benjamín, Maluc, tén han ma'a Semarías. 

33Matenai, Matatá, Zabad, Elifélet, Jeremai, Manasés, tén han Simí, Hasum 

axta aptawán'ák neptámen. 

34Keñe axta Baní aptawán'ák neptámen: cham'a Madai, Amram, Uel, 

35Benaías, Bedías, Queluhu, 

36Vanías, Meremot, Eliasib, 

37Matanías, Matenai, tén han Jaasai. 

38Keñe axta Binuy aptawán'ák neptámen: cham'a Simí, 

39Selemías, Natán, Adaías, 

40Macnadbai, Sasai, Sarai, 

41Azarel, Selemías, Semarías, 

42Salum, Amarías, tén han José. 

43Keñe axta Nebo aptawán'ák neptámen: cham'a Jeiel, Matatías, Zabad, 

Zebiná, Jadau, Joel, tén han Benaías. 

44Cháxa apyókxoho apkelméyak axta kelán'ák megkatnaha apkelpeywomo 

xamo', apkexeygkek axta eyke apkeláphassama yetlo étchek. 

Nehemías 
Nehemías 1 
1 Nehemías apkelmaxnéssesso énxet'ák apagkok 

1Ko'o Nehemías, sekteme nak Hacalías apketche, ekhegkek axta ko'o tegma 

apwányam Susa ekweykmo axta veinte apyeyam apteme wesse' apwányam 
Artajerjes, pelten kéltéma axta Quisleu, 

2apweykto axta eyáxeg Hananí, yetlo apkelxegexma'a énxet'ák apkeleñama 

axta Judá. Keñe axta sélmaxneyeyncha'a m'a Jerusalén, tén han ma'a judíos 
megkólnaqleykekxa axta megkatnahakxa apkelókxa, cham'a apkelheykekxo 
axta apchókxa. 

3Aptáhak axta seyátegmowágko s'e: “Yentexók agko' apheykha m'a 

megkólnaqleykekxa axta megkatnahakxa apkelókxa, melya'áseykegkok 
aptamheykegkaxa. Keñe m'a Jerusalén kélhaxtegkesso axta 
kélpalchessama. Táxa kélwatnók kélmassésseykmo m'a atña'ák nak.” 

4Xama axta ko'o sekleg'a xa amya'a nak, ekheyk axta sekwana. Yáma 

wenaqtémók axta ekyaqhapmo ewáxok, axta atók sekto, élmaxnagkamchek 
axta nápaqtók Dios apha nak néten. 

5Axta ektemék seyánagkama s'e: “Wesse', Dios apha nak néten, apteme nak 

apwányam, tén han ekha kélaye, melwátésseyam nak elának ma'a ekhémo 
mók nélpaqhetchásamáxkoho apagkok, melyenyaweykha nak chá'a m'a 
ektáha nak apkelásekhayo, apkeláneykegkoho nak apkeltémókxa antéhek; 

6éltamhók ko'o yeyxhok sélmaxnagko, sélmaxnéssesso nak chá'a yókxoho 

ekhem tén han yókxoho axta'a m'a apkeláneykha, cham'a israelitas. 
Ekya'ásegkók ko'o nenláneykegko mólya'assáxma nápaqtók xép, negko'o 
nentáha nak israelitas; ¡weykmok han ekheykha nak exagkok éláneyak 
megkalya'assáxma! 

7Asagkók agko' negko'o néltémakxa nápaqto' xép; manláneykegkok ma'a 

apkeltémókxa nak antéhek, segánamakxa, tén han ma'a apchánamakxa nak 
antéhek, segmésso axta eñama apchásenneykekxa m'a Moisés, apteme 
axta apchásenneykha. 

8Kaxénwakxoho apwáxok ma'a appaqhetchessama axta apkeltennassama 

nenlánegko enxoho negko'o mólya'assáxma, apxeyenma hẽxpánchesek 
hẽlya'aksek ekyókxoho yókxexma nak keso náxop, 

9keñe apxeyenma negya'aweykto enxoho exchep, tén han nenlánegko 

enxoho m'a apkeltémókxa nak antéhek, nélyahákxoho enxoho, apxeyenma 
hennaqlosawakxak neyseksa néxpaqneykha ekweykmoho m'a 
ektemegwánxa nak néxa keso náxop, hennaqlakxak makham ma'a 
yókxexma ekpagkanamaxche apkelyéseykegkaxa axta ekyetnamakxa 
apwesey. 

10“Negko'o nenteme xép apkeláneykha, tén han énxet'ák apagkok, 

sẽlmeykekxa axta yetlo ekyawe agko' apmopwána, tén han yetlo 
apyennaqte. 

11Wesse', éltamhók exchep yeyxhok sélmaxnagko, tén han 

apkelmaxneyéyak ma'a apkeláneykha, apkelmopmenyého nak chá'a 
etnehek apcháyo exchep. Éltamhók han hegkések yaqwayam katyapok ma'a 
aqsok sekmámenyého, yaqwayam enxoho kataqmalmakha apwáxok 
hélanok ko'o m'a wesse' apwányam.” 

 

Nehemías 2 
Artajerjes apchahayo emyekxak Nehemías ma'a Jerusalén 

Wesse' apwányam Artajerjes sekyátegkesso apyá axta ko'o. 

1Xama ekhem axta, pelten kéltéma axta Nisán, ekweykmo axta veinte 

apyeyam apteme wesse' apwányam, apwet'ak axta ko'o wesse' apwányam 
ekyaqhápeyncha'a ewáxok neyseksa sekyátegkesso vino, 

2aptáhak axta sélmaxneyáncha'a s'e: —¿Yaqsa ektáha ekyaqhápeyncha'a 

nak apwáxok? Máxa neykhe megyaháxekpo enxoho, yetnawók ektáhakxa 
exchep. Yetlókok axta han sekyegwakto ekwányam agko', 

3ektáhak axta seyáneya wesse' apwányam se'e: —¡Megkamassegwomek sa' 

chá'a apha exchep wesse'! ¡Megkatnehek ko'o megkayaqhápeykha ewáxok, 
hakte cham'a tegma apwányam ekheykegkaxa nak takhaxpop apagkok ma'a 
ẽlyapmeyk nano', kéltawáseykha, kélwatneykekxeyk han ma'a atña'ák nak! 

4—¿Háxko apkeltamhókxa atnéssesek xép? —axta aptáhak 

apkelmaxneyáncha'a wesse' apwányam. Tén axta sélmaxneya Dios apha 
nak néten, 

5axta ektáhak seyátegmowágkokxo wesse' apwányam se'e: —Leyawok sa' 

agkok xép apwáxok wesse', ektaqmeleyncha'a enxoho apwáxok sélano, 
éltamhók heyáphaksek ma'a yókxexma Judá, tegma apwányam 
kélátawanyamakxa axta élyapmeyk nano', yaqwayam enxoho ko'o 
axátekhásekxak makham. 

6Aptáhak axta seyátegmowágkokxo wesse' apwányam se'e: —¿Háxko sa' 

ekwánxa ekhem kammok apxega? ¿Yaqsa ekhem éxyók makham? Heyk 
axta han nekha aphakxa m'a aptáwa' ekteme axta wesse' ekwányam. 
éltennássek axta ko'o ekhem yaqwánxa awaták makham, keñe axta 
apcha'awo axog. 

7Tén axta sektáha seyáneya s'e: leyawók agkok xép apwáxok, hegkések sa' 

xama weykcha'áhak aptáxésso, yaqwayam sa' ko'o axekmósek ma'a 
apkeltaqmelchesso nak chá'a apkelókxa m'a teyp nak wátsam Éufrates, 

ekpayho nak ektaxnegwánxa ekhem, yaqwayam sa' heyeykhaksek aqsa 
awakxohok ma'a yókxexma Judá; 

8hegkések sa' han mók weykcha'áhak aptáxésso, yaqwayam axekmósek 

ma'a Asaf, apkeláneseykha nak naxma apagkok ma'a wesse' apwányam, 
yaqwayam sa' hegkések yámet séláneykekxa m'a atña'ák nak tegma 
apyennaqte, apmasma nak ma'a tegma appagkanamap, tén han 
séláneykekxa m'a nepyáwa nak kélhaxtegkesso tegma apwányam, tén han 
ma'a tegma yaqwánxa sa' ko'o axek. Élméssek axta ko'o wesse' apwányam 
xa ekyókxoho nak, hakte epasmomchek axta ko'o m'a Dios ahagkok, 
ektaqmeleykha nak apwáxok henlano'. 

9Xama axta ko'o sekwákxo m'a apheykegkaxa nak apkeláneykha apkelókxa 

m'a teyp Éufrates, ekpayho nak ektaxnegwánxa ekhem, ekméssek axta m'a 
weykcha'áhak wesse' apwányam aptáxésso, apkelaphássek axta nahan 
apkelchánte yátnáxeg yaqwayam etnehek sélxegexma'a, yetlo apkelámha 
apmonye'e sẽlpextétamo. 

10Xama axta apleg'a Sambalat, aphama axta m'a Horón, tén han Tobías, 

apteme axta wesse' apwányam apkeláneykha amonita, axta kalchak 
apkelwáxok, hakte apkelwa'ak axta apmáheyo epasmok ma'a israelitas. 

Tegma kélhaxtegkesso kélmáheyo kólxátekhásekxa 

11Ekwákxeyk axta ko'o m'a Jerusalén. Ántánxo ekhem axta entáhak 

sekheykekxa m'a, 

12ekxátekha'ak axta axta'a, yetlo sélxegexma'a m'a nápakha énxet'ák, axta 

eyke altennásak xama enxoho apkeltamhókxa ko'o Dios atnéssesek ma'a 
Jerusalén. Wánxa axta aqsa sekyentama ko'o m'a seyánte seyánta axta. 

13Cháxa axta'a sektepakxa axta ko'o m'a átog éltamhomaxko nak 

Ekyapwátegweykenxa Xapop, sekpéwo m'a ámay ekteyapmakxa nak 
yegmen éltamhomaxko nak Yéwa Ekwányam, tén han ma'a átog 
éltamhomaxko nak Kélchexakhamakxa Aqsok Apák, élanawók axta m'a 
kélhaxtegkesso nak Jerusalén, cham'a kélyaqnegkáseyak axta, tén han ma'a 
atña'ák kélwatneykekxa axta. 

14Tén axta sekxegákxo makham, sekpéwo m'a átog éltamhomaxchexa nak 

Ekteyapmakxa Yegmen, tén han ma'a yámelchet éltamhomaxchexa nak 
Wesse' Apwányam, yawanchek axta eyke ekyeyk'a seyánte m'a. 

15Axta'a axta makham sekyetlawa axta ko'o m'a yegmen ényé nak, keñe axta 

sekpenchesa sélányo m'a kélhaxtegkesso nak nepyáwa tegma, séxyekmo 
makham sektaxnegwa'akto m'a átog éltamhomaxchexa nak 
Ekyapwátegweykenxa Xapop. 

16Axta elya'ásegkok ko'o sekmahágkaxa m'a apkeltaqmelchesso nak 

apkelókxa, axta han elya'ásegkok sélana. Axta han ko'óxa altennásak ma'a 

judíos, cham'a apkelmaxnéssesso nak Dios énxet'ák apagkok, tén han ma'a 
apkelwesse'e nak, apkeltaqmelchesso apkelókxa, tén han ma'a nápakha 
énxet'ák apmáheyo nak yaqwayam sa' epasmok ma'a apkelánamap nak 
tegma. 

17Axta ektáhak séláneya s'e: —Kélya'ásegkok kéxegke ekyentaxnamo 

sentémakxa, hakte kéltawáseykha m'a Jerusalén nak, kélwatneykekxeyk 
ma'a atña'ák nak. Kólchempoho, anlánekxak sa' kélhaxtegkesso nak 
nepyáwa Jerusalén, tén sa' mólasmésaxcheyk chá'a kaxwo'. 

18Xama axta ko'o séltennasa ektémakxa sepasmo Dios, tén han aptémakxa 

axta appeywa seyánagkama m'a wesse' apwányam, aptáhak axta 
seyátegmowágko s'e: —¡Ageynhok sa' nenláneykekxa tegma! 
Apkelwasqakkásekpekxók axta yetlo apmáyheykegkoho eltemeykha. 

19Xama axta apleg'a Sambalat, aphama axta m'a Horón, tén han Tobías, 

apteme axta wesse' apwányam apkeláneykha amonita, tén han ma'a 
Guésem apteme nak árabe, ẽlasméssek axta negko'o. Aptáhak axta 
sẽláneya yetlo sẽlwanyeykha s'e: —¿Yaqsa kélmako kóllának kéxegke? 
¿Xénchek enxeykel'a kélwáxok kólenmexekxak wesse' apwányam? 

20Axta ektáhak ko'o seyátegmowágko s'e: —Dios apha nak néten sa' 

hentaqmelchessesek negko'o ekteyapma aqsok nenlane. Ageynhok sa' 
negko'o nenláneykekxa tegma, negko'o nentáha nak apkeláneykha, méko 
xapop kélagkok kéxegke s'e, megkapayhawok kaxének kélwáxok Jerusalén. 

 

Nehemías 3 
Tegma apwányam kéleynamo kélxátekháseykekxa' 

1Keñe axta m'a apkemha apmonye' apagko' nak apkelmaxnéssesso Dios 

énxet'ák apagkok Eliasib, yetlo apkelxegexma'a aptamhéyak nak 
apkelmaxnéssesso Dios énxet'ák apagkok, apkeláneykxo m'a átog 
éltamhomaxchexa axta Nepkések. Apnegkenchásekxeyk axta éltegyésso, 
tén axta apnegkenágkokxo han ma'a atña'ák, apkelánekxeyk axta m'a 
kélhaxtegkesso nak nepyáwa tegma, eyeynamo m'a tegma apwenaqte 
kéltéma nak Cien, ekweykekxoho m'a tegma apwenaqte kéltéma nak 
Hananel. 

2Xama nekha kélhaxtegkesso nepyáwa tegma axta apkeláneykxak ma'a 

énxet'ák Jericó, keñe axta xama nekha han ma'a Zacur, Imrí axta apketche. 

3Keñe axta Senaá aptawán'ák neptámen apkeláneykxo m'a átog kéltéma 

axta Kelasma. Apnegkenchásegkek axta éltegyésso, tén axta apnegkenágko 
han ma'a atña'ák, yetlo kélápeykekxexa nak chá'a, tén han yámet ekméyak 
nak chá'a átog. 

4Tén axta xama nekha kélhaxtegkesso apkeláneykxo m'a Meremot, Urías 

axta apketche, Cos axta aptáwen; keñe axta nekha kélhaxtegkesso nepyáwa 

apkeláneykxo m'a Mesulam, Berequías axta apketche, Mesezabel axta 
aptáwen; keñe axta han mók kélhaxtegkesso nepyáwa tegma apkeláneykxo 
m'a Sadoc, Baaná axta apketche. 

5Keñe axta han xama nekha kélhaxtegkesso apkeláneykxo m'a apkeleñama 

nak Tecoa, axta eyke emakók epasmok apkelámha apmonye'e apagkok 
ma'a énxet'ák ekha nak kéláyo. 

6Keñe axta Joiadá, Paséah axta apketche, tén han ma'a Mesulam, Besodías 

axta apketche, apkeláneykxo m'a átog nak Jesaná. Apnegkenchásegkek 
axta éltegyésso, tén axta apnegkenágko han ma'a atña'ák, yetlo 
kélápeykekxexa nak chá'a, tén han yámet ekméyak nak chá'a átog. 

7Keñe axta mók nekha kélhaxtegkesso apkeláneykxo m'a Melatías, 

apkeñama axta m'a Gabaón, tén han Jadón, apkeñama axta Meronot, tén 
han ma'a énxet'ák apkeleñama nak Gabaón, tén han Mispá, 
apkeláneykegkaxa axta m'a apkeláneykha apchókxa, halep nak wátsam 
Éufrates, ekpayho nak ektaxnegwánxa ekhem. 

8Keñe axta han xama nekha kélhaxtegkesso apkeláneykekxo m'a Uziel, 

Harhaías axta apketche, apteme nak apkelane m'a sawo ekmope 
élmomnáwa, tén axta mók xama nekha han apkeláneykekxo m'a Hananías, 
apteme axta apkelane sokmátsa; cháxa apqánet nak, apkeláneykekxa axta 
m'a kélhaxtegkesso nak Jerusalén, ekweykekxoho m'a ekyawe nak 
ekpayhakxa kélhaxtegkesso nepyáwa tegma. 

9Keñe axta han xama nekha kélhaxtegkesso apkeláneykekxo m'a Refaías, 

Hur axta apketche, apteme axta apkemha apmonye' nekha m'a yókxexma 
Jerusalén. 

10Keñe axta han xama nekha kélhaxtegkesso apkeláneykekxo m'a Jedaías, 

Harumaf axta apketche, hakte nekhók axta apxagkok, keñe axta han xama 
nekha apkeláneykekxo m'a Hatús, Hasabnías axta apketche. 

11Tén axta Malquías, Harim axta apketche, tén han Hasub, Pahat-moab axta 

apketche, apkeláneykxo han xama nekha kélhaxtegkesso, tén han ma'a 
tegma apwenaqte kéltéma nak Táxa Axagkok. 

12Keñe axta han xama nekha apkeláneykekxo m'a Salum, Halohés axta 

apketche, apteme axta han apkemha apmonye' m'a mók xama nekha nak 
yókxexma Jerusalén, yetlo apketchek kelwán'ák. 

13Keñe axta Hanún, tén han ma'a énxet'ák apheykha axta yókxexma Zanóah, 

apkeláneykxo m'a átog kéltéma nak Ekyapwátegweykenxa Xapop; 
apxátekhásekxeyk axta, tén axta apnegkenágko han ma'a atña'ák, yetlo 
kélápeykekxexa nak chá'a, tén han yámet ekméyak nak chá'a átog, 
apkelánekxeyk axta cuatrocientos cincuenta metros ma'a kélhaxtegkesso 

nak tegma, ekweykekxoho m'a átog kéltéma nak Kélchexakhamakxa Aqsok 
Apák. 

14Keñe axta Malquías, Recab axta apketche, apkeláneykha apchókxa axta 

m'a yókxexma Bet-haquérem, apkeláneykxo m'a átog kéltéma nak 
Kélchexakhamakxa Aqsok Apák, apnegkenágkek axta han atña'ák, yetlo m'a 
kélápeykekxexa nak chá'a, tén han ma'a yámet ekméyak nak chá'a átog. 

15Keñe axta Salum, Colhozé axta apketche, apkeláneykha apchókxa axta 

m'a yókxexma Mispá, apkeláneykekxo m'a átog kéltéma nak Ekteyapmakxa 
Yegmen: apxátekhásekxeyk axta, tén axta appakxenákxo, apnegkenágkek 
axta han atña'ák, yetlo m'a kélápeykekxexa nak chá'a, tén han ma'a yámet 
ekméyak nak chá'a átog, apkelánekxeyk axta han ma'a kélhaxtegkesso nak 
kélyátamakxa yegmen Siloé, nekha nak kélcheneykekxexa pánaqte exnók 
apagkok nak wesse' apwányam, ekweykekxoho m'a nélyetlamakxa néten 
ekweyweykenta nak eñama m'a David tegma apwányam apagkok. 

16Keñe axta Nehemías, Azbuc axta apketche, apkeláneykha apchókxa axta 

m'a nekha yókxexma Bet-sur, apkeláneykxo m'a nekha kélhaxtegkesso nak 
nepyáwa tegma, ekweykekxoho m'a takhaxpopeyk David axta apagkok, tén 
han ma'a kélyátamakxa axta chá'a yegmen, ekweykekxoho m'a 
sẽlpextétamo apxanák nak. 

17Keñe axta mók nekha kélhaxtegkesso han apkeláneykxo m'a levitas, 

cham'a Rehúm, Baní axta apketche, tén axta natámen apkeláneykekxo han 
Hasabías, apkeláneykha apchókxa axta m'a nekha yókxexma nak Queilá, 
apkeláneykekxo axta apkelxeyenma m'a énxet'ák apagkok. 

18Keñe axta xama nekha han apkeláneykekxo m'a apkelxegexma'a: cham'a 

Bavai, Henadad axta apketche, apkeláneykha axta apchókxa m'a mók xama 
nekha nak ma'a yókxexma Queilá; 

19keñe axta Éser, Josué axta apketche, apkeláneykha apchókxa axta m'a 

yókxexma Mispá, apkeláneykxo m'a mók xama nekha nak kélhaxtegkesso 
ekpayho nak negchántamakxa kélxátamakxa m'a kélmeykha kélanchesso 
nak kempakhakma, ekyetnama nak máséyak. 

20Keñe axta Baruc, Zabai axta apketche, apkeláneykxo m'a mók nekha nak 

kélhaxtegkesso nepyáwa tegma, eyeynamo m'a máséyak nak, 
ekweykekxoho m'a átog Eliasib nak apxagkok, apteme axta apkemha 
apmonye' apkelmaxnéssesso Dios énxet'ák apagkok, 

21keñe axta Meremot, Urías axta apketche, Cos axta aptáwen, apkeláneykxo 

m'a mók kélhaxta nak nepyáwa tegma, eyeynamo m'a átog nak Eliasib 
apxagkok, ekweykekxoho néxa xa tegma nak. 

22Keñe axta han ma'a mók nekha nak kélhaxtegkesso nepyáwa tegma, 

apkeláneykxo m'a apkelmaxnéssesso Dios énxet'ák apagkok, 
apheykencha'a axta m'a ekyapwátegweykenxa nak xapop Jordán. 

23Keñe axta Benjamín, tén han Hasub, apkeláneykegkokxo m'a 

kélhaxtegkesso nak tegma, ekpayho nak apxagkok, keñe axta Azarías, 
Maaseías axta apketche, Ananías axta aptáwen, apkeláneykekxo m'a 
ekpayho axta apxagkok. 

24Tén axta Binuy, Henadad axta apketche, apkeláneykekxo eyeynamo m'a 

Azarías apxagkok, ekweykekxoho m'a máséyak nak. 

25Tén axta Palal, Uzai axta apketche, apkeláneykekxo m'a kélhaxtegkesso 

tegma ekpayho nak máséyak, tén han ma'a tegma apwenaqte 
apyephagweykmoho axta néten ma'a wesse' apwányam apxagkok, 
apyetnama nak ma'a kañe' kélhaxtegkesso apagkok nak ma'a sẽlpextétamo 
apkeláneykha tegma. Keñe axta han mók kélhaxtegkesso tegma 
apkeláneykekxo m'a Pedaías, Parós axta apketche, 

26ekweykekxoho m'a ekpayho nak átog éltamhomaxchexa nak Yegmen, 

ekpayho nak ekteyapmakxa ekhem, tén han ma'a tegma apwenaqte 
apyephagweykmoho nak han ma'a néten. (Tegma appagkanamap 
apkeltamheykha axta eyke m'a apheykencha'a axta Ófel.) 

27Tén axta apkeleñama nak Tecoa, apkeláneykekxo han ma'a mók 

kélhaxtegkesso nak nepyáwa tegma, eyeynamo m'a ekpayho nak tegma 
apwenaqte apyawe, apyephagweykmoho nak néten, ekweykekxoho m'a 
kélhaxtegkesso nak nepyáwa Ófel. 

28Keñe axta apkelmaxnéssesso Dios énxet'ák apagkok, apkeláneykxo chá'a 

xama xama m'a kélhaxtegkesso nak nepyáwa tegma, ekpayhókxa nak chá'a 
apxanák, eyeynamo m'a átog kéltéma nak Yátnáxeg. 

29Keñe axta Sadoc, Imer axta apketche, apkeláneykxo m'a kélhaxtegkesso 

nepyáwa tegma ekpayho nak apxagkok, tén axta m'a mók kélhaxtegkesso 
nak nepyáwa tegma, apkeláneykxo m'a Semaías, Secanías axta apketche, 
apteme axta apkeláneykha m'a átog kéltéma nak Ekteyapmakxa Ekhem. 

30Keñe axta mók kélhaxtegkesso nak nepyáwa tegma, apkeláneykxo m'a 

Hananías, Selemías axta apketche, tén han Hanún, aptáhakxa nak seis 
apketchek ma'a Salaf; keñe axta Mesulam, Berequías axta apketche, 
apkeláneykxo ekpayho nak apxagkok. 

31Keñe axta Malquías, apteme axta apkelane sawo ekmope ekmomnáwa, 

apkeláneykxo m'a mók kélhaxtegkesso nak nepyáwa tegma, ekweykekxoho 
m'a apkeltamheykha nak tegma appagkanamap apxanák, tén han ma'a ekha 
nak chá'a apkexeykekxa aqsok, ekpayho nak ma'a átog kéltéma nak 

Kéllányókxa Aqsok, ekweykekxoho m'a kélláneykegkaxa nak yókxexma 
ekpayho nak máséyak. 

32Keñe axta apkelánéyak nak chá'a sawo ekmope ekmomnáwa, tén han ma'a 

ekha nak chá'a apkexeykekxa aqsok, apkeláneykxo m'a mók kélhaxtegkesso 
nak nepyáwa tegma, eyeynamo m'a kélláneykegkaxa nak yókxexma 
ekpayho nak máséyak, ekweykekxoho m'a átog kéltéma nak Nepkések. 

 

Nehemías 4 
Énxet'ák Israel kélwanyeykha 

1Xama axta apleg'a amya'a Sambalat nenxátekhásekxo negko'o m'a tegma 

kélhaxtegkesso, axta kalchak apwáxok, aplókók apagko' axta, yetlókok axta 
apkelwanyeykha m'a judíos 

2aptáha appaqmeta nápaqta'awók apkelxegexma'a, tén han sẽlpextétamo 

nak Samaria: “¿Yaqsa apmako elanagkok makham xa judíos meyk át'ák 
nak? ¡Apkeneykek kexa kólhok makham elwatnek aqsok apnaqtósso 
apkelnapma! ¡Apkeneykek kexa yepwának epenchesagkok apkeltamheykha 
xama ekhem! ¡Apkeneykek kexa elwetekxak makham axnagcha'ák 
meteymog ektaháneykekxo nak mók nekha'a étkók kélwatno axta nano'!” 

3Apkenmáha axta han nápakha Tobías, apteme axta amonita. Axta aptáhak 

appaqmeta s'e: “Kóllano exnek meteymog kélhaxta apxátekháseykekxa, 
kawomhok máleg kayaqnegkesek eyánta enxoho xa.” 

Nehemías apkelmaxnagko 

4Keñe axta ko'o sektáha sélmaxneya s'e: “Dios egagkok: ¡yeyxho ektáhakxa 

nak sẽlwanyeykha negko'o! Yána kaphewakxak ma'a ektémakxa nak 
sẽlwanyeykha. Yána elmok ma'a apkelenmexma nak, yána elmakpok 
kólnaqlakxak mók apkelókxa. 

5Eyaqmagkásekxa m'a apkeltémakxa ekmaso nak, ná emassés ma'a 

ektémakxa nak melya'assáxma nápaqtók xép, hakte apkelwanyeykha m'a 
énxet'ák apxátekháseykekxa nak tegma kélhaxtegkesso.” 

Énxet'ák Israel apkelenmexma apmáheyo yempakha' 

6Nenlenxanakmók axta aqsa negko'o nenxátekháseykekxa m'a tegma 

kélhaxtegkesso nak, ekweykmo axta náxet kélya'asso néten, apkeltamháha 
axta énxet'ák yetlo apmáyheykegkoho apagko'. 

7Xama axta apleg'a Sambalat, Tobías, tén han ma'a árabes, tén han ma'a 

apheykha nak Amón, tén han Asdod, apxegkesa aqsa apkeláneykekxa 
énxet'ák ma'a kélhaxtegkesso nak nepyáwa Jerusalén, tén han kélápeykxo 
m'a élyagqáxeykha nak, apkellókók apagko' axta, 

8apyókxoho axta han apheyásawók mók yaqwánxa etnahagkok, yaqwayam 

ektamagkok ma'a Jerusalén peya yetsagkasek. 

9Keñe axta nélmaxneya Dios egagkok, nennegkena han apkelhaxneykha 

ekhem, tén han axta'a, yaqwayam hẽlmeyók negko'o. 

10Keñe axta énxet'ák Judá aptáha s'e: “Apkelyelqákpek ma'a apkelpata nak 

chá'a meteymog nekha'a, hakte xámók agko' ma'a meteymog nekha'a. 
Mogwanchek han negko'o anlánekxak ma'a meteymog kélhaxtegkesso nak 
nepyáwa tegma.” 

11Apkeneykek negko'o magwetyehek apkelántaxna enxoho negyeseksa 

negko'o m'a sẽlenmexma nak yaqwayam hẽlnápok, tén han emágwók ma'a 
néltamheykha. 

12Hẽlyo'óták axta chá'a negko'o judíos apheykencha'a axta keto' 

apheykegkaxa xa énxet'ák nak, hẽltennásseták apmáheyo hegketámegmak 
negko'o m'a apheykha nak negyáwa'. 

13Tén axta séltémo ko'o exmakha chá'a énxet'ák yetlo apnámakkok ma'a teyp 

nak meteymog kélhaxtegkesso, keñe han élyapwate nak chá'a, tén han ma'a 
élyagqaxe nak, yetlo apkelmeykha sókwenaqte, sawhéwa, tén han yágke. 

14Xama axta ko'o sekwet'a apkelaka m'a, émpákxeyk axta néten, ektáhak 

axta séláneya m'a apkelwesse'e nak, tén han ma'a apkelámha apmonye'e 
nak, tén han ma'a apyókxoho énxet'ák nak: “Nágkóle aqsa. Kaxén kélwáxok 
Wesse' egegkok apteme apwányam, tén han apcheymap, kólempakha 
kólmeyók kélókxa xamo', kélketchek apkelennay'a, tén han kelwán'ák, tén 
han ma'a kélnaqteyegka'a, tén han kélxanák.” 

15Xama axta apkelleg'a sẽlenmexma nempenchesa nenláneykekxa 

nentáhakxa, tén han metekkessesa Dios ma'a yaqwánxa etnahagkok, 
negyókxoho axta negya'aweykxak ma'a kélhaxtegkesso nak tegma, 
nélmeyákxeyk axta chá'a enxama m'a ekpayhókxa chá'a néltamheykegkaxa. 

16Nápakha énxet'ák ahagkok axta ko'o apkeltamháha xa ekhem nak, tén axta 

han nápakha apkelmeyncha'a apkelmeykha apkenchesso kempakhakma, 
cham'a sawhéwa, apkeláhakkásamap, yágke, tén han apkeláhakkasso 
apnénya'ák. Appasmeyk axta apkelámha apmonye'e m'a énxet'ák Judá, 

17apxátekháseykekxa axta m'a tegma kélhaxtegkesso. Apkelpatmeyk axta 

makham meteymog ma'a apkelpata nak chá'a meteymog nekha'a, xama 
apmek axta chá'a apkeltamháha, xama apmek axta han chá'a apkelmáha 
apkelmeykha apkenchesso nak kempakhakma. 

18Apyókxoho axta han chá'a apkelchexanma nepxet sókwenaqte m'a 

apkeltamheykha apkeláneykekxa nak kélhaxtegkesso m'a tegma, nehekha' 
axta apkenmáha m'a apchánémap axta chá'a yaqkahaksek kélaqkahasso, 

19hakte axta ektáhak séláneya m'a apkelwesse'e tén han ma'a apkelámha 

apmonye'e, tén han ma'a apyókxoho énxet'ák nak: “Awanhók agko' 
nentamheykha, néxpánchesamaxcheyk negko'o, xama xama chá'a m'a 
kélhaxtegkesso nak nepyáwa tegma, makhawók egmók chá'a. 

20Kélleg'ak sa' agkok ekpáwà kélaqkahasso, hẽlyepetchegwata sa' negko'o, 

Dios sa' hempasmok nélnápomaxche'.” 

21Nápakha énxet'ák axta chá'a elmaha sawhéwa eleyxmakha, neyseksa 

néltamheykha negko'o yókxoho ekhem ekweykmoho ekyáqtésa. 

22Axta ektemék han ko'o sélanagkama énxet'ák, apyókxoho ekweykekxoho 

m'a apkelpasmeykha nak chá'a apkeltamheykha, payhawók enaqtének 
axta'a m'a kañe' nak Jerusalén, yaqwayam enxoho henleyxchesha axta'a, 
keñe ekhem chá'a eltemeykha. 

23Axta han ólhaxyawáseykegkok negko'o nélántaxno, ko'o, tén han 

énámakkok nak, tén han ma'a sempasmeykha nak nentamheykha, tén han 
ma'a énxet'ák senleyxcháseykha nak, sélxegexma'a nak ko'o, apkelmeykha 
axta chá'a m'a sawhéwa. 

 

Nehemías 5 
Énxet'ák apkelenmexamap 

1Wenaqtémók axta han natámen xa, apkelpaqmeteykha axta énxet'ák tén 

han apnaqteyegka'a, apkelxéneykencha'a m'a apchókxa xamo', aptémo 
xamo' nak judíos, 

2hakte nápakha axta chá'a apkelxéneykha apxámokma apketchek 

apkelennay'a tén han kelwán'ák, apkelxeyenma apmopmenyého hótáhap 
apaktek, yaqwayam enxoho memassehek meyk élnapma; 

3nápakha axta han chá'a apkelxeyenmak emássesha sekxók xapop eñama 

meyke aptéyak, tén han ma'a apkeneykekxexa nak anmen yámet, tén han 
apxanák, 

4keñe axta han nápakha apkelxeyenma apkeltémo kólmássesha selyaqye 

apkelméssama sekxók ma'a xapop apagkok, tén han apkeneykekxexa nak 
anmen yámet, yaqwayam eyánmagkasek selyaqye élmomaxche kélmésso 
m'a wesse' apwányam. Axta aptáhak han apkelpaqmeta s'e: 

5“Nempeywomo xamo' egmók negko'o, nélókxa xamo' han, hawók han mók 

egketchek. Kélásenneykha naqsa eyke chá'a negko'o agának kólteméssesek 
ma'a egketchek apkelennay'a tén han kelwán'ák nak. Tamheykegkek eyke 
chá'a kélásenneykha naqsa nekha m'a egketchek, mogwanchek 
agmágwakxa', hakte pók énxet kaxwók aptamheykegkok apagkok ma'a 
anmen yámet negkeneykekxexa', tén han ma'a xapop egagkok nak.” 

6Eklókek axta ko'o sekleg'a apkelpaqméteykha apkelxéneykha ektémakxa. 

7Keñe axta natámen sektaqmelchessamo élchetámeykha ewáxok, 

sélpaqhetchesa ekyennaqte m'a apkelwesse'e tén han ma'a apkelámha 
apmonye'e nak, eñama apyentaxnéssesso apheykha m'a apchókxa xamo'. 
Éláneyáha axta ko'o apxámokma apagko' énxet, yaqwayam anxének ma'a 
ektémakxa nak apheykha. 

8Axta ektáhak séláneya s'e: “Nélmeykekxeyk negko'o negókxa xamo' judíos 

negkegwagkexa enxoho chá'a, kélchexakha axta kélméssama m'a pók 
énxet'ák melya'áseyak nak Dios; keñe kéxegke kélchexeykekxo makham 
yaqwayam enxoho ólmekxak negko'o makham.” Apkelwanmeyágkek axta 
eyke aqsa, hakte axta elya'ásegkok yaqwánxa etnehek heyátegmowagkok. 

9Axta ektáhak han séláneya s'e: “Asagkek xa kéltáhakxa nak. Kéméxcheyk 

kóláwhok Dios egagkok, keñe sa' mehegya'ássemek chá'a énxet'ák 
melya'áseyak nak Dios, cham'a sẽlenmexma nak. 

10Negmassáseykha negko'óxa selyaqye egagkok xa énxet'ák nak, tén han 

hótáhap apaktek, ko'o tén han ma'a énámakkok, tén han ma'a sepasmeykha 
nak chá'a sektamheykha. ¡Magánhek sa' eyke eyaqmagkásekxak mók! 

11Éltamhók han ko'o kólmeyásekxak xapop apagkok se'e kaxwo' nak, tén han 

ma'a apkeneykekxexa nak anmen yámet, tén han apkeneykekxexa nak olivo, 
tén han ma'a apxanák nak, kólmassés sa' ma'a apkelméyak aqsok ekyetna 
nak kéxegke, cham'a selyaqye, hótáhap apaktek, vino, tén han pexmok 
égmenek.” 

12Aptáhak axta seyátegmowágko s'e: “Ólmeyásekxak sa' ekyókxoho xa 

aqsok nak, mólmaxneyha sa' xama aqsok enxoho. Anlának sa' xa aptáhakxa 
nak sẽláneya.” Keñe axta sélwóneyncha'a apkelmaxnéssesso Dios énxet'ák 
apagkok, nápaqta'awók axta han éltamhók etnéssesek ekmámnaqsoho 
agko' ma'a apmáheyo elanagkok. 

13Ekpaxnexcháha axta han sektaxno keñe sektáha s'e: “Sa' etnéssesek 

elyawhesha Dios elántekkesek apxanák tén han elyementók xapop 
apyókxoho melane nak xa apxeyenma nak naqsók elanagkok, sa' etnehek 
esawhaksohok ekyókxoho aqsok kélagkok ekyetna nak se'e kaxwo' nak.” 
Aptáhak axta apkelátegmowágko apxámokma apagko' énxet se'e: “Katnehek 
sa'”, keñe axta apkelteméssesa apcheymákpoho Wesse' egegkok. 

Nehemías memasma aqsok apagkok 

Apkeláneykegkek axta énxet'ák ma'a apxeyenma axta elanagkok, 

14axta ko'o apaknegweykmohok ma'a aqsok sepayhémo axta eykhe 

yaqwayam amha sekteme séláneykha apchókxa, tén han ma'a sélxegexma'a 
nak, ekweykmoho doce apyeyam, eyeynmo m'a ekhem veinte 

setnéssessama axta séláneykha apchókxa Judá m'a wesse' apwányam 
Artajerjes, ekweykmoho treinta y dos apyeyam apteme wesse' apwányam. 

15Axta etnaheykegkok ma'a apkeltaqmelchesso apkelókxa apmonye'e axta 

aptamhéyak, matnamakxa axta ko'o, apyentaxnéssessegkek axta apheykha 
énxet'ák, hakte yókxoho ekhem axta apkelméyak chá'a cuarenta sawo 
selyaqye élmope, yaqwayam etegyagkok aptéyak, tén han vino. 
Apnaqtawáseykegkók axta han énxet'ák ma'a apkeláneykha nak, makke ko'o 
atneyk xa ektáha nak, eñama seyáyo m'a Dios. 

16Éláneyak han ma'a seyánémaxche nak alána', sekxátekháseykekxo m'a 

kélhaxtegkesso nak nepyáwa tegma apwányam, keñe malmoma m'a xapop, 
apkeltamheykha axta han apyókxoho m'a séláneykha nak. 

17Exmakha chá'a ciento cincuenta énxet sektawakxa sekto, cham'a judíos 

nak, tén han ma'a wesse' apwányam apkeláneykha, meyke kélyetsáteykekxa 
m'a senteme nak meyk'a, apkeleñama nak neyáwa' negheykegkaxa. 

18Ko'o ahagko' han chá'a sélnapma m'a weyke, seis nepkések apnaqmele, 

tén han tat'a, cham'a ekhánamáxche nak chá'a yókxoho ekhem; diez ekhem 
han chá'a kawaták ekyawe agko' ma'a vino. Makke ko'o altémók chá'a axkak 
ma'a sepayhémo nak sekteme séláneykha apchókxa, hakte awanhek chá'a 
katnehek ekyentaxnéssesso apheykha énxet'ák. 

19¡Dios ahagkok, kaxénwakxoho sa' apwáxok ektaqmalma 

sekteméssessamakxa s'e énxet'ák nak! 

 

Nehemías 6 
Élánamáxchekxa amya'a ekxénamaxche kólchetamagkok Nehemías 

1Xama axta apkelleg'a amya'a m'a Sambalat, Tobías, Guésem apteme nak 

árabe, tén han ma'a pók nélenmexma nak, sekxátekhásekxo ko'o m'a 
kélhaxta nak nepyáwa tegma, meyke seyáyam élyagqáxeykha (axta eyke 
anegkeneykegkok makham atña'ák ma'a sekmáheyókxa axta chá'a 
anegkenek), 

2keñe axta Sambalat, tén han Guésem seyaphássesa ko'o amya'a, 

yaqwayam enxoho agaqnekxak xama yókxexma m'a ekyapwátegweykenxa 
nak xapop ma'a Onó. Xénchek axta eyke apwáxok hetnéssessamhok exma 
ekmaso. 

3Keñe axta séláphasa ko'o sélápháseykha séltamho eltennaksek méko 

ekhem ahagkok, eñama sélane sektamheykha ekyawe, tén han mowanchek 
axog, keytnamok nentamheykha m'a sekxega enxoho ay'ammok. 

4Cuatro axta temék seyaphássesso xa ektéma nak, axta eyke ko'o 

ayaqmagkasseykmok mók sektémakxa axta chá'a sekpeywa. 



1193 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

5Keñe axta Sambalat seyaphassásekxo makham mók ekhémo xa amya'a 

nak, cinco axta wokmok seyaphássesso, weykcha'áhak meyke kélpextete 
ekyennaqte axta eyke m'a, apkeláneykha axta apcháphásak hesókásegma'. 

6Axta temék se'e: “Weynchámeyha amya'a nepyeseksa énxet'ák, apxénchek 

xép Guésem, tén han ma'a judíos, apkelánekxo apkelpeywa peya yenmexek, 
la'a apxátekháseykekxo m'a kélhaxtegkesso nak nepyáwa tegma. Xép héxta 
etnehek wesse' apwányam axta táhak amya'a, 

7apkelyésáha exnek han kaxwók ma'a apkellegasso Dios appeywa, 

yaqwayam hek xép etnéssesek wesse' apwányam ma'a Jerusalén, tén han 
elxének apha kaxwók wesse' apwányam ma'a Judá. Eñak sa' wesse' 
apwányam Artajerjes xa amya'a nak. Nók, ólpaqmétek sa' egqántánxo.” 

8Tén axta ko'o seyaphassásekxo seyátegmowéyak, séltennasa háwe naqsók 

xa amya'a nak, ekteyapma agko' apwáxok. 

9Apkeltamhók axta hẽlyegwakkasek, ekxéna apwáxok hẽlháxexchássók 

mampenaksek ma'a néltamheykha, ekyánchessekmók axta eyke aqsa ko'o 
sekwasqapma sektamheykha. 

10Tén axta sekmeyákxo m'a Semaías apxagkok, Delaías axta apketche, 

Mehetabel axta aptáwen, metyapma axta kañe' apxagkok, aptáhak axta 
seyáneya s'e: “Agaqnekxak sa' ma'a Dios tegma appagkanamap apagkok, 
kañe' ekpagkanamaxchexa agko' nak, ólápegkokxohok sa' atña'ák, hakte 
xénchek apwáxok exegmak se'e axta'a nak yaqwayam yaqhek.” 

11Axta ektáhak ko'o seyátegmowágko s'e: “Háwe ko'o m'a énxet 

apyexanmomól'a chá'a, tén han aptaxnegweykekxohol'a tegma 
appagkanamap yaqwayam ewagkasapok teyp, matxehek ko'o m'a.” 

12Ekyekpelchawók axta han ko'o mexéna m'a amya'a eñama nak Dios, 

aptemék axta seyáneya ekyókxoho xa ektáha nak yaqwayam hénmexek, 
hakte apyánmagkassek axta Sambalat, tén han Tobías yaqwayam 
hetnéssesek xa ektáha nak; 

13apyánmagkassek axta apkeltamho hégwakkasek, yaqwayam enxoho 

alának may'assáxma. Keñe axénaxchek ko'o ekmaso, kamaskok han 
sélháxenmo. 

14Tén axta ko'o sektáha sélmaxneya Dios ahagkok se'e: ¡Dios ahagkok, 

kaxén sa' apwáxok aptamhágkaxa nak Sambalat, tén han ma'a Tobías! 
Nágkalwánaqma han ma'a Noadías ekteme nak eklegasso appeywa exchep, 
tén han ma'a pók apkellegasso nak xép appeywa, apkeltémo nak ko'o 
hégwakkasek. 

15Penchásexcheyk axta élánamáxche tegma kélhaxtegkesso ekhem 

veinticinco, pelten kéltéma axta Elul, cincuenta y dos ekhem axta weykmok 
élánamáxche. 

16Apkellegayak axta m'a nélenmexma nak, apkelyegwaktegkek axta han 

ma'a apyókxoho énxet'ák apheykha axta neyáwa negheykegkaxa', 
massegkek axta éleymáxkoho apkelwáxok, hakte apkelya'ásegweykmek 
axta ekpenchásamaxko xa nentamheykha nak, yetlo sempasmo m'a Dios 
egagkok. 

17Xámok axta weykcha'áhak eknaqtáxésamaxche, apnaqtáxésso axta m'a 

Tobías, tén han ma'a énxet'ák ekha kéláyo axta m'a Judá, 

18hakte apxámok axta énxet'ák Judá apteméssesso naqsók melyenyawha 

m'a Tobías, hakte Secanías axta apepháyem ma'a, Árah axta apketche, 
hakte apmomchek axta apketche Johanán, apketche kelwána m'a Mesulam, 
Berequías axta apketche. 

19Apxéneykha axta chá'a ektaqmela nahaqtók ko'o, apkeltennáseykha axta 

chá'a m'a sektémakxa axta chá'a seyenagkama. Eyáphássessegkek axta 
ko'o weykcha'áhak apkeltémo hégwakkasek ma'a Tobías. 

 

Nehemías 7 
Nehemías apkelyéseykha apkelámha apmonye'e 

1Xama axta ekpenchásamáxko kélxátekháseykekxa kélhaxtegkesso tegma, 

tén han kélnegkenéyak atña'ák, kélyésáha axta apkeltaqmelchesso átog, tén 
han ma'a apkelmeneykmassamo nak, tén han levitas. 

2Keñe axta eyáxeg nak ko'o Hananí sekteméssesa apkemha apmonye' m'a 

Jerusalén, tén han ma'a Hananías apteme axta apkemha apmonye' 
sẽlpextétamo m'a tegma apyennaqte nak, apteme axta ekha kéláyo, tén han 
apcháyo apagko' axta m'a Dios, mexnawo nak ma'a nápakha énxet'ák nak. 

3Éltamhók axta chá'a melmeykesek atña'ák Jerusalén megkaw'a enxoho 

chá'a néten ekhem, tén han séltamho elápegkokxak chá'a apchaqnágweykxo 
enxoho chá'a apchaqneykegkaxa m'a apkeltaqmelchesso nak tegma, tén 
han yetchásekxak chá'a m'a yántéseksek ekyennaqtésso nak átog. Élyésáha 
axta han ko'o yaqwayam etnahagkok apkelhaxneykha, cham'a nepyeseksa 
nak énxet'ák Jerusalén, yaqwayam enxoho eleyxmakha chá'a, nápakha axta 
m'a apchaqneykegkaxa apagko' nak, keñe nápakha han ma'a nekha 
apxanák nak. 

4Apwanhók apagko' axta tegma apwányam, awanhek axta appayhakxa', 

apqántawok axta eyke énxet apheykha m'a, hakte axta 
kólnaqxétekháseykegkokxak ma'a tegma. 

Apkelweykta makham kélnaqleykekxa axta megkatnahakxa apkelókxa' 

(Esd 2.1-70) 

5Keñe axta natámen Dios setekkessesa élchetamso ewáxok, yaqwayam 

wánchásekxak énxet'ák ekha nak kéláyo, tén han apkelámha apmonye'e, tén 

han ma'a énxet'ák, yaqwayam enxoho kanaqtáxésaxchek apkelwesey 
ektáha nak chá'a apkelámha apmonye'e apnámakkok. Ekwetákxeyk axta 
han weykcha'áhak eknaqtáxésamaxche apkelwesey ektáha nak chá'a 
apkelámha apmonye'e apnámakkok, apkelweykta axta apmonye'e. Axta 
temék eknaqtáxésamaxche s'e: 

6-7“Keso apkelwesey axta israelitas appalleyam axta m'a Judá, 

kélnaqleykekxa axta m'a Babilonia, wesse' apwányam Nabucodonosor axta 
apnaqleykekxa', tén axta apkeltaqhémo makham Jerusalén, tén han ma'a 
mók yókxexma nak Judá, cham'a apkeleñémekxa axta chá'a, keso 
apkelámha apmonye'e apagkok axta s'e: Zorobabel, Josué, Nehemías, 
Azarías, Raamías, Nahamaní, Mardoqueo, Bilsán, Mispéret, Bigvai, Nehúm, 
tén han Baaná: 

8“Dos mil ciento setenta y dos axta apyókxoho m'a Parós axta aptawán'ák 

neptámen; 

9trescientos setenta y dos axta apyókxoho m'a Sefatías axta aptawán'ák 

neptámen; 

10seiscientos cincuenta y dos axta apyókxoho m'a Árah axta aptawán'ák 

neptámen; 

11dos mil ochocientos dieciocho axta aptawán'ák neptámen ma'a Pahat-

moab, aptawán'ák neptámen axta han ma'a Josué tén han Joab; 

12mil doscientos cincuenta y cuatro axta apyókxoho m'a Elam axta 

aptawán'ák neptámen; 

13ochocientos cuarenta y cinco axta apyókxoho m'a Zatú axta aptawán'ák 

neptámen; 

14setecientos sesenta axta apyókxoho m'a Zacai axta aptawán'ák neptámen; 

15seiscientos cuarenta y ocho axta apyókxoho m'a Binuy axta aptawán'ák 

neptámen; 

16seiscientos veintiocho axta apyókxoho m'a Bebai axta aptawán'ák 

neptámen; 

17dos mil trescientos veintidós axta apyókxoho m'a Azgad axta aptawán'ák 

neptámen; 

18seiscientos sesenta y siete axta apyókxoho m'a Adonicam axta aptawán'ák 

neptámen; 

19dos mil sesenta y siete axta apyókxoho m'a Bigvai axta aptawán'ák 

neptámen; 

20seiscientos cincuenta y cinco axta apyókxoho m'a Adín axta aptawán'ák 

neptámen; 

21noventa y ocho axta apyókxoho m'a Ater axta aptawán'ák neptámen, 

aptawán'ák neptámen axta han ma'a Ezequías; 

22trescientos veintiocho axta apyókxoho m'a Hasum axta aptawán'ák 

neptámen; 

23trescientos veinticuatro axta apyókxoho m'a Besai axta aptawán'ák 

neptámen; 

24ciento doce axta apyókxoho m'a Harif axta aptawán'ák neptámen; 

25noventa y cinco axta apyókxoho m'a Gabaón axta aptawán'ák neptámen; 

26ciento ochenta y ocho axta apyókxoho m'a énxet'ák apkeleñama nak Belén 

tén han Netofá; 

27ciento veintiocho axta m'a apkeleñama nak Anatot; 

28cuarenta y dos axta m'a apkeleñama nak Bet-azmávet; 

29setecientos cuarenta y tres axta m'a apkeleñama nak Quiriat-jearim, tén 

han Quefirá tén han ma'a Beerot; 

30seiscientos veintiuno axta m'a apkeleñama nak Ramá tén han Gueba; 

31ciento veintidós axta m'a apkeleñama nak Micmás; 

32ciento veintitrés axta m'a apkeleñama nak Betel tén han Ai; 

33cincuenta y dos axta m'a apkeleñama nak Nebo; 

34mil doscientos cincuenta y cuatro axta apyókxoho m'a aptawán'ák 

neptámen nak pók Elam, 

35trescientos veinte axta m'a apkeleñama nak Harim; 

36trescientos cuarenta y cinco axta m'a apkeleñama nak Jericó; 

37setecientos veintiuno axta m'a apkeleñama nak Lod, Hadid tén han Onó; 

38tres mil novecientos treinta axta m'a apkeleñama nak Senaá, 

39Novecientos setenta y tres axta apyókxoho m'a apkelmaxnéssesso nak 

Dios énxet'ák apagkok, Jedaías axta aptawán'ák neptámen, Josué axta 
apnámakkok; 

40mil cincuenta y dos axta apyókxoho m'a Imer axta aptawán'ák neptámen; 

41mil doscientos cuarenta y siete axta apyókxoho m'a Pashur axta 

aptawán'ák neptámen; 

42mil diecisiete axta apyókxoho m'a Harim axta aptawán'ák neptámen. 

43“Setenta y cuatro axta apyókxoho m'a levitas, Josué axta aptawán'ák 

neptámen, tén han Cadmiel, aptawán'ák neptámen axta han ma'a Hodavías. 

44“Ciento cuarenta y ocho axta apyókxoho m'a apkelmeneykmassamo nak, 

Asaf axta aptawán'ák neptámen. 

45“Ciento treinta y ocho axta apyókxoho m'a apkeltaqmelchesso nak chá'a 

átog, Salum axta aptawán'ák neptámen, tén han Ater, Talmón, Acub, Hatitá 
tén han ma'a Sobai. 

46“Sihá aptawán'ák neptámen axta m'a apkeltamheykha nak chá'a tegma 

appagkanamap, tén han Hasufá, Tabaot, 

47Queros, Siahá, Padón, 

48Lebaná, Hagabá, Salmai, 

49Hanán, Guidel, Gáhar, 

50Reaías, Resín, Necodá, 

51Gazam, Uzá, Paséah, 

52Besai, Meunim, Nefusim, 

53Bacbuc, Hacufá, Harhur, 

54Baslut, Mehidá, Harsá, 

55Barcós, Sísara, Temá, 

56Nesíah, Hatifá. 

57“Sotai aptawán'ák neptámen axta m'a apkelánesso axta chá'a aqsok 

Salomón, tén han Soféret, Perudá, 

58Jaalá, Darcón, Guidel, 

59Sefatías, Hatil, Poqueret-hasebaím, tén han ma'a Amón. 

60Trescientos noventa y dos axta apyókxoho m'a apkeltamheykha nak chá'a 

tegma appagkanamap, tén han aptawán'ák neptámen axta m'a Salomón 
apkeláneykha. 

61“Keso apwánxa axta apkelwe apkeleñama m'a Tel-mélah, Tel-harsá, 

Querub, Adón tén han Imer, melya'áseyak axta apteme israelitas essenhan 
apnámakkok: 

62seiscientos cincuenta y dos axta apyókxoho m'a, cham'a Delaías axta 

aptawán'ák neptámen, Tobías, tén han Necodá. 

63Keñe axta m'a apkelmaxnéssesso Dios énxet'ák apagkok apnámakkok: 

cham'a Hobaías axta aptawán'ák neptámen, Cos, tén han Barzilai, apmoma 

axta xama apketche kelwána m'a Barzilai, apkeñama axta m'a Galaad, 
apmoma axta han apwesey m'a. 

64Apketamsegkek axta apwesey m'a weykcha'áhak eknaqtáxésamaxchexa 

axta apkelwesey m'a apnámakkok, axta eyke éteyákxa', tén axta 
kélmasséssama apteme apkelmaxnéssesso Dios énxet'ák apagkok. 

65Apkeltamhók axta han apkeláneykha nak apchókxa metawagkehek ma'a 

nento élpagkanamaxche nak, ekwokmoho apwet'a yaqwánxa kólteméssesek 
ma'a apkelmaxnéssesso nak Dios énxet'ák apagkok, eñama aptawasso m'a 
Urim tén han Tumim. 

66“Cuarenta y dos mil trescientos sesenta énxet'ák axta apyókxoho, 

67meyke kélyetsáteykekxa m'a apkelásenneykha apkelennay'a, tén han 

kelwán'ák, siete mil trescientos treinta y siete axta apyókxoho m'a. Yetneyk 
axta han apkelmeneykmasso apkelennay'a, tén han kelwán'ák, doscientos 
cuarenta y cinco axta ekyókxoho. 

68Yetneyk axta nahan setecientos treinta y seis yátnáxeg, tén han doscientos 

cuarenta y cinco élyéheykok, 

69cuatrocientos treinta y cinco yányátnáxeg, keñe seis mil setecientos veinte 

yámelyeheykok. 

70“Yetneyk axta han pók xama chá'a apkelámha apmonye'e nak 

aphawóxama, apkelmésagko chá'a aqsok yaqwayam kólxátekhásekxak 
makham ma'a tegma, keñe axta aptaqmelchesso apchókxa apkelmésa ocho 
kilos sawo ekyátekto élmomnáwa, yaqwayam kólxatmok ma'a kélxátamakxa 
nak chá'a aqsok élmomnáwa, cincuenta egheykok axta, quinientos treinta 
apáwa apkelwenaqte apkelántaxneykekxoho nak chá'a apkelmaxnéssesso 
Dios énxet'ák apagkok. 

71Keñe axta m'a apkelámha apmonye'e nak chá'a apnámakkok, apkelmésa 

chá'a ciento sesenta kilos ma'a sawo ekyátekto élmomnáwa, tén han mil 
doscientos diez kilos ma'a sawo ekmope élmomnáwa, yaqwayam kólxatmok 
ma'a kélxátamakxa nak chá'a aqsok élmomnáwa, yaqwayam kólmaha 
apkelánamap tegma; 

72tén han ma'a nápakha énxet'ák apkeleymomap nak, apkelmésa chá'a 

ciento sesenta kilos ma'a sawo ekyátekto ekmomnáwa, tén han mil cien kilos 
ma'a sawo ekmope élmomnáwa, tén han sesenta y siete m'a apáwa 
apkelwenaqte apkelmeykegko nak chá'a apkelmaxnéssesso Dios énxet'ák 
apagkok. 

73 “Keñe axta apkelmaxnéssesso Dios énxet'ák apagkok, tén han levitas, tén 

han ma'a apkeltaqmelchesso nak átog, keñe han ma'a apkelmeneykmasso 
nak chá'a, tén han ma'a énxet'ák, tén han ma'a apkeltamheykha nak chá'a 

tegma appagkanamap, tén han ma'a ekyókxoho nak kañe' Israel, apkelhákxo 
makham ma'a nanók apheykegkaxa axta.” 

Segánamakxa élyetsátamáxche nepyeseksa énxet'ák 

Xama axta ekwokmo siete pelten, appenchásegkek axta apkeláneyak 
apheykha israelitas. 

 

Nehemías 8 

1Tén axta apchaqnákxo apyókxoho énxet'ák ma'a eyáxñe, ekpayho nak átog, 

kéltéma nak Yegmen, keñe axta Esdras, apteme axta apkelxekmósso 
énxet'ák, kéltamho esanták weykcha'áhak segánamakxa, Moisés axta 
apagkok, Wesse' egegkok axta apmésso m'a Israel. 

2Apsánteyk axta Esdras, apteme axta apkelmaxnéssesso Dios énxet'ák 

apagkok ma'a weykcha'áhak segánamakxa, nápaqta'awók ma'a énxet'ák 
apchaqnákxexa axta, tén han kelán'ák, tén axta han ma'a apyókxoho 
apmopwána nak chá'a élchetámeykha apkelwáxok, cham'a ekhem émha 
amonye', pelten siete; 

3axto'ók axta han apcheynawo apkelyetsetchesso nápaqta'awók apyókxoho 

énxet'ák ekweykmoho yetseksók ekhem, cham'a eyáxñe ekyetnama nak 
ma'a ekpayho nak átog kéltéma nak Yegmen. Apyókxoho énxet'ák axta 
aphaxnawok élyetsátamáxche m'a weykcha'áhak segánamakxa. 

4Néten yántéseksek kéllane axta han apkenmáha m'a Esdras, apteme axta 

apkelxekmósso énxet'ák, kéllane axta chá'a yaqwayam kólmaha xa ektéma 
nak. Apchaqnáha axta han nápakha ekpayho nak apkelya'assamakxa, 
cham'a Matatías, Sema, Anías, Urías, Hilquías, tén han ma'a Maaseías, keñe 
m'a nepsagqalwa nak apchaqneyncha'a, cham'a Pedaías, Misael, Malquías, 
Hasum, Hasbadana, Zacarías, tén han ma'a Mesulam. 

5Apmeykessek axta weykcha'áhak Esdras nápaqta'awók apyókxoho 

énxet'ák, negwet'awók axta han apkenmáncha'a néten nepyeseksa 
apyókxoho énxet'ák; xama axta apmeykesa weykcha'áhak, apyókxoho axta 
apchaqnákxak néten. 

6Keñe axta Esdras apkelteméssesa apcheymákpoho Wesse' egegkok, Dios 

ekha nak apyennaqte, apyókxoho axta han aptáhak apkelátegmowágko 
apkelya'asa néten apmék se'e: “Katnahagkok sa', katnahagkok sa'.” Tén axta 
apkelháxahánto ekwokmoho apkeltekxeya élpayhakxa nápaqta'a xapop 
apkelpeykásawo Wesse' egegkok. 

7Keñe axta levitas, cham'a Josué, Baní, Serebías, Jamín, Acub, Sabtai, 

Hodías, Maaseías, Quelitá, Azarías, Jozabad, Hanán, tén han ma'a Pelaías 
apkeltennásekxoho chá'a ektémakxa segánamakxa m'a énxet'ák. Neyseksa 
apchaqneykha axta énxet'ák ma'a apchaqnágkaxa axta chá'a, 

8apkelyetsetchessek axta ekyennaqte m'a weykcha'áhak Dios segánamakxa 

apagkok, apkelpeykessásekxeyk axta chá'a segánamakxa m'a énxet'ák, 
yaqwayam enxoho kataqmelhok apkelya'áseykegkoho ektáhakxa 
élyetsátamáxche'. 

9Apkellekxagweyha axta apyókxoho énxet'ák apkelleg'a ektémakxa ekpeywa 

m'a segánamakxa, keñe axta meltamho kalyaqhapmakha apkelwáxok, tén 
han ellekxagwaha apyókxoho m'a Nehemías, apteme axta apkeláneykha 
apchókxa, tén han Esdras, apteme axta apkelxekmósso apnámakkok tén 
han apkelmaxnéssesso Dios énxet'ák apagkok, tén han levitas, 
apkeltennáseykekxoho axta chá'a ektémakxa segánamakxa m'a énxet'ák, 
cháxa ekhem kélpagkanchessamakxa axta m'a Dios Wesse' apagkok. 

10Aptáhak axta han Esdras apkeláneya s'e: “Kóltaqhekxa', kóltáswakxa 

kéltéyak ektaqmela, kólyenák sa' han ma'a vino ekmátsa nak, kóláneyha sa' 
han ma'a meykexa nak yaqwayam etawagkok, hakte sakhem ekteme ekhem 
kélpagkanchessamakxa m'a Wesse' egegkok. Nágkalyaqhapmakha 
kélwáxok, hakte cha'a segyennaqtésso m'a ekpayheykekxa egwáxok 
segméssamól'a Wesse' egegkok.” 

11Apkelwanmeyásekxeyk axta han énxet'ák ma'a levitas, apkeltamho 

elwanmeyekxa', tén han mellekxagwaha, hakte cháxa ekhem 
kélpagkanchessamakxa axta m'a Wesse' egegkok. 

12Apyókxoho énxet'ák axta apkeltaqhákxak aptásweykxo aptéyak, tén han 

apyenágko, tén han appasmeykxo chá'a aptéyak pók, tén han apkelánegko 
apkelsawássessamo ekyawe, hakte apkelya'ásegwokmek axta ektáhakxa 
kélxekmósso. 

Ekhem kélessawássessamo kélpakxeneykegkaxa yenta'a aktegák étkók 

13Mók ekhem axta táhak, apchaqnákxeyk axta apyókxoho apkelámha 

apmonye'e nak chá'a apnámakkok, tén han apkelmaxnéssesso Dios énxet'ák 
apagkok xamo' ma'a Esdras, apkelxekmósso axta chá'a énxet'ák, yaqwayam 
enxoho elanok ektémakxa ekpeywa m'a segánamakxa. 

14Apkelwet'ak axta han ektáxésamaxche weykcha'áhak, apkeltémo exmakha 

chá'a kóneg yenta'a aktegák étkók apkelpakxenéyak Wesse' egegkok ma'a 
israelitas, apchásenneykekxo axta eñeksek ma'a Moisés, neyseksa 
élánamáxche m'a kélessawássessamo, pelten siete. 

15Tén axta kéllegasa apyókxoho tegma apkelyawe, tén han Jerusalén, 

apkeláneyákpo elmahagkok naxma énxet'ák etegyagkok olivo aktegák, tén 
han yámet arrayán, áxa, essenhan ma'a mók yámet éltaqmalma nak áwa', 
yaqwayam enxoho elpakxenagkok, ektémakxa nak eknaqtáxésamaxche m'a 
segánamakxa. 

16Apkelxegkek axta énxet'ák, apkelchexyekmek axta makham yetlo 

apkelseykenta yámet aktegák, yaqwayam enxoho elanagkok 

apkelpakxenéyak apagkok apagko' ma'a néten apxanák nak, tén han ma'a 
neyáwa apxanák nak, tén han ma'a kañe' nak Dios tegma appagkanamap 
apagkok, tén han ma'a eyáxñe, átog kéltéma nak Yegmen, tén han ma'a mók 
eyáxñe, átog kéltéma nak Efraín. 

17Apkelánegkek axta apyókxoho énxet'ák apkelpakxenéyak apkelweykta 

axta makham, kélnaqleykekxa axta megkatnahakxa apkelókxa', apháha axta 
m'a kóneg, hakte axta kalánamáxchekxak chá'a xa ektéma nak aqsok, wánxa 
axta m'a aphamakxa axta Josué, Nun axta apketche. Kelpayhekxeyk axta 
apkelwáxok énxet'ák. 

18Apkeláneykegkek axta apkelsawássessamo ekweykmoho siete ekhem. 

Yókxoho ekhem axta apkelyetsete Esdras ma'a weykcha'áhak ekpeywa Dios 
segánamakxa apagkok, eyeynamo m'a émha amonye' ekxegál'a ekhem, 
ekwokmoho ektemegwánxa néxa, keñe axta ekhem ocho, élánéxko 
apchaqneykekxa kélpeykessamo Dios, ekhawo éltémókxa axta chá'a 
elanagkok ma'a segánamakxa. 

 

Nehemías 9 
Esdras apkeltennáseykekxoho Dios ektémakxa melya'assáxma Israel 

1Apchaqnákxeyk axta israelitas ekhem veinticuatro cháxa pelten nak, 

yaqwayam metawagkehek aptéyak; apkelántaxneykxeyk axta apáwa 
sẽlwáxaqxamo, apkelexpaqha'ak axta han xapop ma'a apqatkok, 

2apkelántekkek axta nepyeseksa m'a megkatnaha nak appeywomo xamo', 

apkelchampákxeyk axta néten, apkelxénchek axta ektémakxa 
melya'assáxma, tén han ma'a ektémakxa axta melya'assáxma m'a 
apyapmeyk nano'. 

3Kelyetsátexcheyk axta han weykcha'áhak Dios Wesse' egegkok 

segánamakxa apagkok, ekweykmoho ántánxo hora neyseksa apchaqneykha 
m'a apchaqnágkaxa axta, keñe axta makham ántánxo hora apkelxéna 
ektémakxa melya'assáxma, tén han apkelpeykásawo Wesse' egegkok. 

4Keñe axta levitas, cham'a Josué, Binuy, Cadmiel, Sebanías, Binui, 

Serebías, Baní, tén han ma'a Quenaní, apchaqnágwokmek axta néten 
yántéseksek kéllane, apwóneyha axta ekyennaqte agko' ma'a Dios Wesse' 
apagkok; 

5tén axta aptáha apkeláneya m'a levitas, cham'a Josué, Cadmiel, Binuy, 

Hasabnías, Serebías, Hodías, Sebaías, tén han Petahías: “Kólchempekxa 
néten, kólpeykesho Dios Wesse' kélagkok, yókxoho ekhem, 
megkatnégwayam néxa. ¡Kóltemésses apcheymákpoho, yetlo ektaqmalma 
kélxeyenma apwesey eyeymáxkoho meyke ekhémo!” 

6Keñe axta Esdras aptáha s'e: “Xép apteme Wesse' egegkok, méko pók. 

Xeyep apkelane néten, tén han ma'a ektáhakxa nak netnók agko', yetlo m'a 

apyókxoho yaw'a; xép apkelane xapop, tén han ma'a ekyókxoho aqsok 
ekhéyak nak ma'a, tén han ma'a wátsam élyawe nak, tén han ma'a 
ekyókxoho aqsok ekhéyak nak kañe'. Xép apmésso élyennaqte m'a 
ekyókxoho aqsok. Cháxa keñamak apkelpeykessamo nak xép ma'a yaw'a 
apheykegko nak néten. 

7 “Wesse' egegkok, xép apteme Dios apkelyéseykha axta m'a Abram; 

aptekkessegkek axta exchep ma'a Ur tegma apwányam apagkok nak ma'a 
caldeos, apteméssessegkek axta han apwesey Abraham. 

8Apweteyak axta exchep apteme xama énxet apcháyo m'a, apkeláneyak axta 

ekhémo mók apkelpaqhetchásamákpoho: apxeyenma egkések aptawán'ák 
neptámen ma'a cananeos apchókxa', tén han hititas, amorreos, ferezeos, 
jebuseos, tén han gergeseos; apkeláneyak axta han ma'a aptémakxa axta 
appeywa, hakte megkatnehek chá'a exchep melane m'a apxénakxa enxoho. 

9Apweteyak axta exchep ektémakxa apkellegeykegkoho ẽlyapmeyk nano' 

ma'a Egipto, apháxenmók axta han exchep apkellekxagweykha m'a neyáwa 
nak wátsam Ekwányam Ekyexwase. 

10Apkeláneyak axta exchep ekyawe agko' aqsok, tén han sempelakkasso 

agwetak apkenmexma m'a faraón, tén han ma'a apyókxoho apkeláneykha, 
tén han ma'a apyókxoho énxet'ák apheykha nak apchókxa', hakte apweteyak 
axta exchep ektémakxa apkelwanyeykha ekmaso m'a israelitas. Keñe 
ekpayheykekxo apwesey apxénamap ektéma nak makham se'e negwánxa 
nak. 

11Apmeykessáseykekxeyk axta apmonye'e wátsam ekwányam, keñe axta 

apkelyeykheykekxo neyseksa ekyamáyóxma m'a xapop, 
apkelweykáseykegkek axta eyke kañók agko' ma'a ektáha axta 
apmenxenma, ektémól'a meteymog katxek keytnamok ma'a kañók agko' nak 
yegmen. 

12Apxegkessessegkek axta chá'a apmonye'e yaphope yaqwayam 

kapékessesagkok ámay, keñe axta axta'a xama táxa eyáléwe émha, 
yaqwayam enxoho kaltátchessesek chá'a m'a ámay yaqwánxa enxoho chá'a 
elyetlók. 

13 “Tén axta apweyweykento apkenegweykto m'a néten egkexe nak Sinaí, 

apkelpaqhetchessegkek axta m'a ekpayho nak néten; apméssegkek axta 
segánamakxa ekpéwomo, tén han nélxekmowásamáxche ekmámnaqsoho, 
tén han apkeltémókxa nak antéhek ektaqmela. 

14Apkelxekmóssegkek axta han ektémakxa nempagkanchesso m'a ekhem 

sábado, apméssegkek axta apkeltémókxa nak antéhek, tén han 
nélxekmowásamáxche ekmámnaqsoho, tén han segánamakxa, tén han 
nélxekmowásamáxche apchásenneykekxo axta m'a apkeláneykha Moisés. 

15Apkelméssegkek axta han aptéyak éleñama néten, yaqwayam enxoho 

emasséssesek élnapma meyk, tén han aptekkessessama yegmen ma'a 
meteymog, yaqwayam kamasseksek hem élnapma. Tén axta apkeltémo 
elántexek elhók ma'a apchókxa apkeltennassamakxa axta. 

16 “Éleymáxkoho apkelwáxok axta eyke m'a ẽlyapmeyk nano' axta negko'o, 

apkelásennamap axta, tén axta melyaheykekxo m'a apkeltémókxa nak 
antéhek. 

17Axta emáheyók yeyxho, axta emáheyók kalxének apkelwáxok ma'a aqsok 

ekyawe apkelánesso axta m'a. Apkelásennamap apagko' axta, 
apkelyéseykha axta xama apkemha apmonye' apagkok, apkeltémo 
enaqlakxak makham yaqwayam etnekxak makham kélásenneykha naqsa 
m'a Egipto. Dios meyaqmagkáseykekxa nentémakxa eyke exchep, tén han 
Dios ektaqmeleykha apwáxok, tén han apmopyósa henlano', tén han 
mepekhésamap, tén han ekyawe segásekhayo, axta ekxakhák. 

18Apkeláneykegkek axta eykhe weyke étkok kéleykmássesso m'a sawo 

kélméxencháseykekxa nak kélpeykáseykekxa táxa, apxeyenma apteme 
xama aqsok apcháyókxa apkelántekkesso m'a Egipto, apkeláneykegkek axta 
ekmaso agko' ma'a aqsok senlókassamo nak, 

19axta eyke ekxakhagweykmok xép ma'a yókxexma meykexa nak énxet, 

eñama ekyawe apkelásekhayo. Axta han kayenseykmok chá'a ekhem ma'a 
yaphope émha nak, yaqwayam enxoho kapékessesagkok ámay, tén axta 
han táxa émha m'a axta'a, yaqwayam enxoho kaltátchessesek chá'a m'a 
ámay, yaqwánxa enxoho chá'a elyetlók. 

20Apkelméssegkek axta han ma'a espíritu aptaqmalma apagkok yaqwayam 

enxoho elxekmósagkok; apkeleykegkek axta aqsa m'a maná 
apcháphássesso axta, apméssegkek axta han yegmen yaqwayam 
kamasseksek hem élnapma. 

21Cuarenta apyeyam axta apkeléyak aptéyak ma'a yókxexma meykexa nak 

énxet, axta keymomáxchek chá'a xama aqsok enxoho, axta han 
elyeptamákpok apkelnaqta, axta han kalchampeykegkok apmagkok. 

22 “Apkelméssegkek axta han xép apheykegkaxa pók aptémakxa énxet'ák, 

apmelásektegkek axta han chá'a xapop, apkelmeykegkek axta han chá'a 
apagkok apagko' xapop ma'a Hesbón, apchókxa axta m'a wesse' apwányam 
Sihón, tén han ma'a Basán, apchókxa nak wesse' apwányam Og. 

23Apméssegkek axta yaqwayam exámhok apagko' apketchek, 

apweykenxal'a yaw'a m'a néten, apnaqlamchek axta yaqwayam emok ma'a 
apchókxa apkeltennassamakxa axta egkések apagkok apagko' ma'a 
apyapmeyk nano'. 

24Apkelántaxnegkek axta m'a, apmomchek axta m'a xapop nak Canaán, 

mékoho axta aptemessáseykekxak apmonye'e m'a énxet'ák apheykha axta 

m'a yókxexma nak, apkelméssegkek axta yaqwayam elmok ma'a kelwesse'e 
apkelwányam apagkok, tén han ma'a énxet'ák apheykha axta m'a apchókxa 
nak, yaqwayam enxoho etnéssesek apmakókxa enxoho etnéssesek. 

25Apkelmomchek axta han ma'a tegma apkelyawe ekyennaqte nak 

kélhaxtegkesso nepyáwa', tén han ma'a xapop éltaqmalma nak, tén han 
tegma élláneykegkoho aqsok éltaqmela, yámelchet, tén han élámhakxa nak 
anmen yámet, tén han élámhakxa nak olivo yámet, tén han ma'a mók yámet 
ekha nak ekyexna; apteykegkek axta ekweykmoho apkelyaqkáneykmo, 
apnaqmelayak axta, tásek axta apheykha, eñama exchep apkelásekhayo. 

26 “Axta eyke elyaheykekxohok xép ma'a, apkenmexeykekxeyk axta, 

apkelwanyeykha axta m'a segánamakxa apagkok nak. Apkelnapmeyk axta 
han ma'a xép apkeláneykha apkellegasso nak appeywa, megyésseykekxa 
axta apkelxéncháseykekxoho apkeltémakxa, apkeltémo axta elyo'ókxak 
makham xép; aplókassama apagko' axta exchep. 

27Cháxa keñamak apchahayo axta apkelmoma m'a apkelenmexma, cham'a 

apnaqtawáseykegkoho axta. Keñe axta natámen apkeltémo epasmok xép 
apkelweteya ektémakxa ekyentaxno apheykha, apháxenmok axta han xép 
ma'a aphakxa nak néten, eñama ekyawe agko' apkelásekhayo; 
apkelméssegkek axta énxet'ák yaqwayam elyementemekxak ma'a ektáha 
axta apnaqtawáseykegkoho. 

28“Yáma wenaqtémók axta ektaqmeleykekxa makham apheykha, 

apkelánegkokxo makham aqsok ekmaso nápaqtók xép, axta keñamak 
apchahayo makham elmekxak ma'a apkelenmexma, cham'a aptamheykekxo 
axta makham apkelásenneykha. Apkelmaxneyeykekxeyk axta makham xép 
apkeltémo epasmok, apháxenmók axta makham xép ma'a aphakxa nak 
néten, yetlo ekyawe agko' apkelásekhayo, xámokmeyk axta 
apkelmallahanchesso ekmaso apheykha. 

29Apkeltémók axta elanagkokxak makham ma'a segánamakxa apagkok; 

apkenagkamchek axta eyke elya'áseykegkok ma'a énxet'ák nak, axta 
elyeheykekxak ma'a apkeltémókxa nak antéhek, axta eláneykegkok ma'a 
apchánamakxa nak antéhek, ekméssamo nak ekyennaqte apnények ma'a 
énxet apkelane nak chá'a; apkenmexeykekxeyk axta exchep, 
apkelásennamakpek axta, axta han elyeheykekxoho'. 

30Ahóxók agko' axta apkeláneykha aqsa apkeltémakxa m'a, 

apkelpaqhetchessegkek axta chá'a apchásenneykekxo m'a espíritu apagkok, 
tén han ma'a apkellegasso nak appeywa, axta eyke elyeheykekxak ma'a; 
axta keñamak apchahayo apkelmoma m'a pók aptémakxa énxet'ák nak keso 
náxop. 

31Apkelásekhayo ekyawe axta eyke keñamak memassésseykmo apyókxoho, 

tén han mekxakhama; hakte xép apteme Dios ektaqmeleykha apwáxok, tén 
han apmopyósa henlano'. 

32 “Dios egagkok, Dios meyke ekhémo, tén han apyennaqte, tén han ekha 

kélaye, tén han meyaqmagkasseyam nak ekhémo mók 
nélpaqhetchásamáxkoho apagkok, tén han ekyawe segásekhayo, kaxén 
apwáxok ekyókxoho aqsok ekmaso ektémakxa axta m'a kelwesse'e 
apkelwányam egagkok, tén han apkelámha apmonye'e egagkok, tén han 
ma'a apkelmaxnéssesso Dios énxet'ák apagkok, tén han ma'a apkellegasso 
nak appeywa, tén han ma'a ẽlyapmeyk nano' axta, tén han ma'a apyókxoho 
énxet'ák egagkok, eyeynmo m'a apheykegkaxa axta apkelwesse'e 
apkelwányam axta Asiria, ekwokmoho s'e kaxwo' nak. 

33Payhawók xép henteméssesek ekyókxoho m'a senteméssessamakxa nak, 

hakte mehegkexeykha negko'o exchep neyseksa nenlánéyak aqsok ekmaso. 

34Meláneykegkok segánamakxa apagkok ma'a apkelwesse'e apkelwányam 

egagkok, tén han apkelámha apmonye'e nak, tén han apkelmaxnéssesso 
nak énxet'ák apagkok, tén han ma'a ẽlyapmeyk nano' nak, melyaheykekxak 
nahan ma'a apkeltémókxa nak antéhek, tén han ma'a aptémakxa axta chá'a 
apkelpaqhetchessama apcheyssama. 

35Melpeykessamók xép, melyamasmak han apkeláneyak apkeltémakxa 

ekmaso, megkahaxanmak apkelmésso ekxámokma aqsok éltaqmela, tén 
han ekyawe xapop ektaqmalma m'a apchókxa'. 

36“Elano sentémakxa negko'o s'e kaxwo' nak, sẽlásenneykha naqsa 

nentamheykegkok se'e apchókxa nak, apméssamakxa axta m'a ẽlyapmeyk 
nano', yaqwayam enxoho katókasek ma'a aqsok ektekkesso nak, tén han 
ma'a aqsok éltaqmela. 

37Ekyókxoho aqsok ekxámokma ektekkesso nak chá'a, apkelwesse'e 

apkelwányam chá'a apkelmeykegkok, apnegkenma axta exchep negyeseksa 
eñama mólya'assáxma. Henteméssesek chá'a negko'o apmakókxa enxoho 
chá'a henteméssesek, ekhawo han ma'a nennaqtósso nak. Cháxa keñamak 
néllegeykegkoho egagko' nak.” 

Énxet'ák ekhémo mók apkelpaqhetchásamákpoho yaqwayam elanagkok 
segánamakxa 

38Nenxénchek negko'o anlának meyke negyenseyam ekyókxoho m'a 

ektáxésamaxche sentémakxa nak chá'a, apnaqtáxésagkek han apkelwesey 
apkelámha apmonye'e egagkok ma'a weykcha'áhak kélqahasso nak, tén han 
levitas, tén han ma'a apkelmaxnéssesso Dios énxet'ák apagkok. 

 

Nehemías 10 

1Keso énxet'ák apnaqtáxéséyak axta apkelwesey weykcha'áhak se'e: Ko'o 

Nehemías, Hacalías apketche, sekteme nak séláneykha apchókxa; tén han 
Sedequías, 

2Seraías, Azarías, Jeremías, 

3Pashur, Amarías, Malquías, 

4Hatús, Sebanías, Maluc, 

5Harim, Meremot, Abdías, 

6Daniel, Guinetón, Baruc, 

7Mesulam, Abías, Mijamín, 

8Maazías, Bilgai, tén han ma'a Semaías. Cháxa aptamhéyak axta 

apkelmaxnéssesso Dios énxet'ák apagkok xa. 

9Keñe énxet'ák levitas se'e: Josué, apketche nak Azanías, tén han Binuy 

aptáwen neptámen nak ma'a Henadad, tén han Cadmiel; 

10tén han ma'a apkelyáxeg'a nak, Sebanías, Hodías, Quelitá, Pelaías, 

Hanán, 

11Micaías, Rehob, Hasabías, 

12Zacur, Serebías, Sebanías, 

13Hodías, Baní, tén han ma'a Beninu. 

14Keso apkelámha apmonye'e nak apnámakkok se'e: Parós, Pahat-moab, 

Elam, Zatú, Baní, 

15Binuy, Azgad, Bebai, 

16Adonías, Bigvai, Adín, 

17Ater, Ezequías, Azur, 

18Hodías, Hasum, Besai, 

19Harif, Anatot, Nebai, 

20Magpías, Mesulam, Hezir, 

21Mesezabel, Sadoc, Jadúa, 

22Pelatías, Hanán, Anaías, 

23Oseas, Hananías, Hasub, 

24Halohés, Pilhá, Sobec, 

25Rehúm, Hasabná, Maaseías, 

26Ahías, Hanán, Anán, 

27Maluc, Harim, tén han ma'a Baaná. 

Énxet'ák apkelánémakpexa etnahagkok nápaqtók Dios 

28Keñe m'a nápakha énxet'ák, cham'a apkelmaxnéssesso Dios énxet'ák 

apagkok, tén han ma'a levitas, tén han apkeltaqmelchesso nak átog, tén han 
ma'a apkelmeneykmasso nak, tén han ma'a apkeltamheykha nak tegma 
appagkanamap, tén han ma'a apyókxoho énxet'ák ektáha axta 
apkelánteyapma nepyeseksa énxet'ák ma'a apchókxa nak, yaqwayam 
enxoho elanagkok ma'a Dios segánamakxa apagkok, yetlo apnaqteyegka'a, 
cham'a apyókxoho apketchek apkelennay'a tén han kelwán'ák, 
élmowancha'a nak chá'a élchetámeykha awáxok, 

29apkelyepetchákxeyk axta apnámakkok tén han apkelámha apmonye'e 

apagkok, apxéna naqsók etnahagkok ma'a ektémakxa nak segánamakxa 
apmésso axta Dios ma'a Moisés, apteme axta apkeláneykha, tén han 
elanagkok meyke apkelyenseyam ekyókxoho m'a apkeltémókxa nak 
antéhek, tén han segánamakxa apagkok nak ma'a Wesse' egegkok, 

30cháxa keñamak peya nak mólmésagkehek egketchek kelwán'ák yaqwayam 

etnahagkok apnaqteyegka'a énxet'ák apheykha nak se'e apchókxa nak, 
móghók sa' nahan negko'o kalmagkok apketchek kelwán'ák nak ma'a 
egketchek apkelennay'a nak. 

31Apkelchexyekmek sa' agkok nahan énxet'ák apheykha nak se'e apchókxa 

nak ekhem sábado elsanták ma'a aqsok apkexeykekxa nak, tén han ma'a 
mók ektémakxa nak chá'a m'a aqsok ekyexna kélcheneykekxa, mólmehek 
sa', megkeyxek sa' ma'a ekhem sábado, essenhan ma'a mók ekhem 
kélessawássessamo nak chá'a; siete apyeyam sa' han chá'a kawomhok 
manlánéyak néltamheykha namyep, tén han negmassésseyam aqsa chá'a 
m'a apméyak aqsok nak chá'a egmók. 

32 Nenxénchek nahan negko'o aganchásekxak chá'a yókxoho apyeyam 

cuatro gramos ma'a sawo élmope élmomnáwa nak, yaqwayam enxoho 
kólyánmagkasek chá'a élánamáxche nentamheykha m'a Dios egagkok nak 
tegma appagkanamap apagkok: 

33keñe han ma'a kelpasmaga kélpekkenweykekxa nak chá'a aphakxa Wesse' 

egegkok, tén han ma'a aqsok kélmésso naqsa kélseykekxa nak chá'a 
yókxoho ekhem ma'a aqsok aktek ekyexna kélcheneykekxa, tén han ma'a 
aqsok kélnaqtósso kélwatno nak chá'a yókxoho ekhem, tén han kélnapma 
nak chá'a ekhem sábado, tén han ma'a pelten aphaxnagkok, tén han ma'a 
mók kélessawássessamo kélpeykessamo nak chá'a Wesse' egegkok; tén 
han ma'a aqsok kélmésso naqsa mók ektémakxa nak chá'a, tén han 
kélnaqtósso ektekyawa yaqwayam megkólyaqmagkásekxeyk apkeltémakxa 
melya'assáxma m'a énxet'ák Israel, tén han ma'a ekyókxoho aqsok 

kélmeykha nak chá'a kólpeykeshok Wesse' egegkok ma'a Dios nak tegma 
appagkanamap apagkok. 

34Nentawásegkek han negko'o xama aqsok, cham'a apkelmaxnéssesso nak 

Dios énxet'ák apagkok, tén han levitas, tén han apyókxoho énxet'ák apwánxa 
enxoho chá'a m'a neghawóxama, yaqwayam ansakxak chá'a yókxoho 
apyeyam Dios egagkok tegma appagkanamap apagkok ma'a yántapák 
ekhem ekxénamaxchexa nak chá'a, yaqwayam enxoho agwatnek ma'a Dios 
Wesse' egegkok nak ekwatnamáxchexa aqsok apagkok, ekhawo ektémakxa 
nak ektáxésamaxche m'a segánamakxa. 

35Nenxénchek han negko'o ólsakxak chá'a yókxoho apyeyam Wesse' 

egegkok tegma appagkanamap apagkok ma'a émha amonye' ekyexno nak 
ekyexna negkeneykekxa namyep, tén han ma'a ekyókxoho yámet ekha nak 
ekyexna. 

36Nenxénchek han annaqlakxak chá'a Dios egagkok tegma appagkanamap 

apagkok ma'a egketchek apmonye'e nélwete nak chá'a, tén han émha 
amonye' ekpalleyam nak chá'a étkók ma'a weyke nennaqtósso, tén han 
nepkések, ekhawo ektémakxa nak ektáxésamaxche segánamakxa, 
nápaqta'awók ma'a apkelmaxnéssesso nak Dios énxet'ák apagkok, 
apkeltamheykha nak tegma appagkanamap. 

37Nenxénchek han negko'o ólsakxak kélxátamakxa nak aqsok Dios egagkok 

tegma appagkanamap apagkok ma'a nélmésso nak ma'a apkelmaxnéssesso 
Dios énxet'ák apagkok, cham'a apkemha apmonye' nak nenlane hótáhap, tén 
han ma'a émha amonye' ekyexna nak ma'a ekyókxoho yámet, tén han émha 
amonye' nenlane nak ma'a vino, tén han émha amonye' nak nenlane pexmok 
égmenek, keñe ólsakxések han levitas ma'a ektáhakxa nak chá'a diez 
nennakxo aqsok negkeneykekxa', hakte cha'a apkelmeykekxa chá'a 
ektáhakxa nak chá'a diez ekyókxoho aqsok negkeneykekxa' m'a. 

38 Peyk sa' agkok eyeykhámekxak levitas ma'a ektáhakxa nak chá'a diez 

aqsok kélcheneykekxa, elyetlók sa' xama apkelmaxnéssesso Dios énxet'ák 
apagkok Aarón aptáwen neptámen. Keñe sa' levitas elsakxak ma'a 
kélxátamakxa nak chá'a aqsok ma'a Dios egagkok tegma appagkanamap 
apagkok, ekwayam nak chá'a diez aqsok kélcheneykekxa, apkelméyak nak 
chá'a, 

39hakte elsakxak sa' israelitas, tén han levitas hótáhap apaktek 

apnegkenéyak, tén han vino, tén han pexmok égmenek ma'a kélxátamakxa 
nak chá'a aqsok ekheykegkaxa nak ma'a aqsok kélmeykegkaxa 
élpagkanamaxche', apkeltamheykegkaxa nak chá'a m'a apkelmaxnéssesso 
Dios énxet'ák apagkok, tén han apkeltaqmelchesso nak átog, tén han 
apkelmeneykmasso. Nenxénchek han magyenyewek chá'a m'a Dios 
egagkok tegma appagkanamap apagkok. 

Nehemías 11 
Énxet'ák apheykha nak Jerusalén 

(1 Cr 9.1-34) 

1Apkelhakmek axta Jerusalén ma'a apkelámha apmonye'e nak chá'a 

nepyeseksa énxet'ák; keñe axta m'a nápakha apkeleymomap axta 
aptawásegko chá'a xama aqsok, yaqwayam enxoho elhók chá'a Jerusalén 
xama nepyeseksa m'a diez énxet'ák, cham'a tegma apwányam 
appagkanamap nak, keñe sa' ma'a pók apkeleymomap nak nueve, elhók 
chá'a mók apheykegkaxa nak chá'a énxet. 

2Tén axta énxet'ák apkeltamho kataqmelhok chá'a apheykha apyókxoho, 

apmáheyo apagko' nak chá'a elhók ma'a Jerusalén. 

3 Keso apkelámha apmonye'e apkelhayam axta m'a Jerusalén. Apkelhakmek 

axta israelitas ma'a tegma apkelyawe nak Judá, apkelmaxnéssesso Dios 
énxet'ák apagkok, levitas, tén han apkeltamheykha nak chá'a tegma 
appagkanamap, tén han ma'a Salomón apkeláneykha aptawán'ák neptámen 
axta, apagkok apagko' axta chá'a xama apheykegkaxa tén han xapop 
apagkok. 

4Keso nápakha axta Judá énxet'ák apagkok, tén han Benjamín, apkelhayam 

ma'a Jerusalén, Judá axta énxet'ák apagkok: Ataías, Ozías axta apketche, 
cham'a Ozías, Zacarías axta apketche, Amarías axta apketche, cham'a 
Amarías, Sefatías axta apketche, Mahalalel axta apketche, Fares axta 
aptáwen neptámen; 

5Tén han Maaseías, Baruc axta apketche, cham'a Baruc, Colhozé axta 

apketche, Hazaías axta apketche, cham'a Hazaías, Adías axta apketche, 
Joiarib axta apketche, cham'a Joiarib, Zacarías axta apketche, Siloní axta 
apketche. 

6Cuatrocientos sesenta y ocho axta apyókxoho Fares aptawán'ák neptámen 

apkelhayam ma'a Jerusalén, apyókxoho axta m'a kempakhakma yapmeyk. 

7Keñe axta Benjamín énxet'ák apagkok se'e: Salú, Mesulam axta apketche, 

cham'a Mesulam, Joed axta apketche, Pedaías axta apketche, cham'a 
Pedaías, Colaías axta apketche, Maaseías axta apketche, cham'a Maaseías, 
Itiel axta apketche, Isaías axta apketche; 

8tén han ma'a apkelyáxeg'a, cham'a Gabai, tén han Salai. Novecientos 

veintiocho axta apyókxoho. 

9Joel axta eyke apkemha apmonye' apagkok, Zicrí axta apketche; tén han 

Judá, Senuá axta apketche, apteme axta pók apkemha apmonye' m'a tegma 
apwányam, aptétéyak axta m'a Joel. 

10Keñe axta apkelmaxnéssesso Dios énxet'ák apagkok se'e: Jedaías, Joiarib 

axta apketche, Jaquín, 

11tén han Seraías, Hilquías axta apketche, cham'a Hilquías, Mesulam axta 

apketche, Sadoc axta apketche, cham'a Sadoc, Meraiot axta apketche, 
Ahitub axta apketche, apkemha apmonye' apagko' axta m'a Dios nak tegma 
appagkanamap apagkok. 

12Tén han ma'a apkelxegexma'a nak apkeltamheykha axta chá'a m'a tegma 

appagkanamap, ochocientos veintidós axta apyókxoho; tén han Adaías, 
Jeroham axta apketche, cham'a Jeroham, Pelalías axta apketche, Amsí axta 
apketche, cham'a Amsí, Zacarías axta apketche, Pashur axta apketche, 
cham'a Pashur, Malquías axta apketche. 

13Doscientos cuarenta y dos axta apyókxoho apnámakkok, tén han 

apkelámha apmonye'e nak chá'a nepyeseksa apnámakkok; tén han ma'a 
Amasai, Azarel axta apketche, cham'a Azarel, Ahzai axta apketche, 
Mesilemot axta apketche, cham'a Mesilemmot, Imer axta apketche. 

14Ciento veintiocho axta apyókxoho apnámakkok, aptamhéyak axta 

kempakhakma yapmeyk, Zabdel axta eyke apkemha apmonye' apagkok, 
Guedolim axta apketche. 

15Keñe axta levitas se'e: Semaías, Hasub axta apketche, cham'a Hasub, 

Azricam axta apketche, cham'a Azricam, Hasabías axta apketche, Binuy axta 
apketche; 

16Sabtai tén han Jozabad, aptamhéyak axta apkelámha apmonye'e apagkok 

ma'a levitas, apxegkesso axta chá'a apkeltamheykha m'a yókxexma nak Dios 
tegma appagkanamap apagkok; 

17Matanías, Micaías axta apketche, cham'a Micaías, Zabdí axta apketche, 

Asaf axta apketche, cham'a Asaf apkemha apmonye' axta chá'a 
apkelmeneykmasso, apkelmeneykmassamo axta chá'a m'a nélpeykessamo 
nak, tén han ma'a negmésso nak ekxeyenma egwáxok Dios, cham'a 
neyseksa ektamhomaxche chá'a nempeywa nélmaxnagko; tén han 
Bacbuquías, apteme axta pók apnámakkok tén han Abdá, Samúa axta 
apketche, cham'a Samúa, Galal axta apketche, Jedutún axta apketche. 

18Doscientos ochenta y cuatro axta apyókxoho levitas apkelheykekxa m'a 

tegma apwányam appagkanamap nak. 

19Keñe axta apkeltaqmelchesso átog se'e: Acub, Talmón, tén han 

apnámakkok nak, apkelhaxneykha axta chá'a m'a atña'ák nak, ciento setenta 
y dos axta apyókxoho. 

20Keñe axta m'a apyókxoho énxet'ák nak Israel, tén han ma'a apkeleymomap 

nak apkelmaxnéssesso Dios énxet'ák apagkok, tén han levitas apkelhakmo 
chá'a m'a mók yókxexma nak Judá, apagkok apagko' axta chá'a xapop 
apagkok; 

21Keñe axta apkelheykmo Ofel ma'a apkeltamheykha nak chá'a tegma 

appagkanamap, apteme axta apkelámha apmonye'e m'a Sihá tén han 
Guispá. 

22Uzí axta apteme apkemha apmonye' levitas ma'a Jerusalén, Baní axta 

apketche, cham'a Baní, Hasabías axta apketche, Matanías axta apketche, 
cham'a Matanías, Micaías axta apketche, Asaf axta aptawán'ák neptámen, 
apxegkesso axta chá'a negmeneykmasso m'a Dios tegma appagkanamap 
apagkok, 

23hakte wesse' apwányam axta apmésso chá'a apkeltémókxa etnahagkok 

elanagkok apkeltamheykha yókxoho ekhem ma'a apkelmeneykmasso nak. 

24Petahías axta eyke apteme chá'a apkeltennáseykekxa wesse' apwányam 

ekyókxoho yaqwánxa enxoho elanagkok chá'a m'a énxet'ák, Mesezabel axta 
apketche, Zérah axta aptáwen neptámen, Judá axta apketche. 

Apheykegkaxa nak chá'a énxet'ák mók yókxexma nak chá'a Jerusalén 

25Nápakha Judá énxet'ák apagkok axta han apkelheykmok ma'a Quiriat-

arbá, Dibón, Jecabseel, 

26Josué, Moladá, Bet-pélet, 

27Hasar-sual, Beerseba, 

28Siclag, Meconá, 

29En-rimón, Sorá, Jarmut, 

30Zanóah, Adulam, Laquis, tén han Azecá, yetlo m'a tegma apketkók 

aphéyak nak nepyáwa', tén han yókxexma apagkok. Apkelheykmek axta m'a 
Beerseba, ekweykekxoho m'a ekyapwátegweykenxa nak xapop Hinom. 

31Keñe axta Benjamín énxet'ák apagkok apkelheykmo m'a Gueba, Micmás, 

Aías, Betel, yetlo m'a tegma apketkók aphéyak nak nepyáwa', 

32tén han ma'a Anatot, Nob, Ananías, 

33Hasor, Ramá, Guitaim, 

34Hadid, Seboím, Nebalat, 

35Lod, Onó, tén han ma'a ekyapwátegweykenxa xapop, kéltéma nak 

apmopwancha'a nak chá'a Apkeláneyak Aqsok. 

36Nápakha levitas axta han kélmeyáseykegkok xapop ma'a yókxexma nak 

Judá, tén han ma'a Benjamín. 

 

Nehemías 12 
Apkelmaxnéssesso Dios énxet'ák apagkok tén han levitas 

1Keso apkelmaxnéssesso Dios énxet'ák apagkok, tén han levitas, 

apkeltaqhémo axta yetlo Zorobabel, apketche nak Salatiel, tén han yetlo 
Josué: Keso apkelmaxnéssesso Dios énxet'ák apagkok se'e: Seraías, 
Jeremías, Esdras, 

2Amarías, Maluc, Hatús, 

3Secanías, Rehúm, Meremot, 

4Idó, Guinetón, Abías, 

5Mijamín, Maadías, Bilgá, 

6Semaías, Joiarib, Jedaías, 

7Salú, Amoc, Hilquías, tén han Jedaías. Cháxa apkelámha apmonye'e axta 

apkelmaxnéssesso Dios énxet'ák apagkok, tén han apnámakkok, 
aphamakxa axta m'a Josué. 

8Keñe axta levitas se'e: Josué, Binuy, Cadmiel, Serebías, Judá, tén han 

Matanías, apteme axta apkelxegkesso chá'a negmeneykmasso yetlo 
apkelxegexma'a, 

9tén han Bacbuquías, tén han Uní, cháxa apkelxegexma'a axta han xa, 

apteme axta apkelámha apmonye'e apagkok, yaqwayam enxoho epasmok 
apkeltamheykha. 

10Joaquim axta apyáp ma'a Josué, keñe axta Joaquim apketche m'a Eliasib, 

keñe axta Joiadá apyáp m'a Eliasib, 

11keñe axta Joiadá apketche m'a Johanán, keñe axta Jadúa apyáp ma'a 

Johanán. 

12Keso apkelmaxnéssesso Dios énxet'ák apagkok apkelámha apmonye'e 

axta chá'a nepyeseksa apnámakkok, aphamakxa axta m'a Joaquim: 
Merarías axta apkemha apmonye' apagkok ma'a Seraías nak apnámakkok; 
keñe axta Hananías apkemha apmonye' apagkok ma'a Jeremías nak 
apnámakkok; 

13Mesulam axta apkemha apmonye' apagkok ma'a Esdras nak apnámakkok; 

tén axta Johanán apkemha apmonye' apagkok ma'a Amarías nak 
apnámakkok; 

14Jonatán axta apkemha apmonye' apagkok ma'a Melicú nak apnámakkok; 

tén axta José apkemha apmonye' apagkok ma'a Sebanías nak apnámakkok; 

15Abná axta apkemha apmonye' apagkok ma'a Harim nak apnámakkok; tén 

axta Helcai apkemha apmonye' apagkok ma'a Meraiot nak apnámakkok; 

16Zacarías axta apkemha apmonye' apagkok ma'a Idó nak apnámakkok; tén 

axta Mesulam apkemha apmonye' apagkok ma'a Guinetón nak apnámakkok; 

17Zicrí axta apkemha apmonye' apagkok ma'a Abías nak apnámakkok; tén 

axta... apkemha apmonye' apagkok ma'a Minjamín nak apnámakkok; tén 
axta Piltai apkemha apmonye' apagkok ma'a Moadías nak apnámakkok; 

18Samúa axta apkemha apmonye' apagkok ma'a Bilgá nak apnámakkok; tén 

axta Jonatán apkemha apmonye' apagkok ma'a Semaías nak apnámakkok; 

19Matenai axta apkemha apmonye' apagkok ma'a Joiarib nak apnámakkok; 

tén axta Uzí apkemha apmonye' apagkok ma'a Jedaías nak apnámakkok; 

20Calai axta apkemha apmonye' apagkok ma'a Salai nak apnámakkok; tén 

axta Éber apkemha apmonye' apagkok ma'a Amoc nak apnámakkok; 

21Hasabías axta apkemha apmonye' apagkok ma'a Hilquías nak 

apnámakkok; tén axta Natanael apkemha apmonye' apagkok ma'a Jedaías 
nak apnámakkok. 

22Naqtáxésamaxcheyk axta apkelwesey aptamhéyak apkelámha apmonye'e 

nepyeseksa apnámakkok ma'a levitas, tén han apkelmaxnéssesso Dios 
énxet'ák apagkok, cham'a apheykegkaxa axta m'a Eliasib, Joiadá, Johanán, 
tén han ma'a Jadúa, ekweykmoho aptémakxa axta wesse' Darío m'a persa, 
naqtáxésamaxcheyk axta weykcha'áhak apkelwesey énxet'ák levitas, 
yaqwayam etnehek apkelámha apmonye'e apnámakkok, tén han ma'a 
apkelmaxnéssesso Dios énxet'ák apagkok nak. 

23Naqtáxésamaxcheyk axta apkelwesey levitas apkelámha apmonye'e nak 

chá'a nepyeseksa apnámakkok ma'a weykcha'áhak, eknaqtáxésamaxchexa 
axta chá'a apkelwesey énxet'ák, ekweykmoho aphamakxa axta m'a Johanán, 
Eliasib axta aptáwen. 

24Keso apkelámha apmonye'e axta levitas se'e: Hasabías, Serebías, Josué, 

Binuy, Cadmiel, yaqnaha axta chá'a apmonye'e yetlo apkelxegexma'a 
yaqwayam elpeykeshok tén han egkések ekxeyenma apwáxok Wesse' 
egegkok, neyseksa ekweykekxexa chá'a apkeltamheykha, apkeltémókxa 
axta etnahagkok chá'a David, apteme axta Dios énxet apagkok. 

25Keñe axta apteme apkeláneykha átog apkeltaqmelchesso axta chá'a m'a 

nentaxnamakxa nak: Matanías, Bacbuquías, Abdías, Mesulam, Talmón, tén 
han Acub. 

26Cháxa apheykencha'a axta aphamakxa axta Joaquim xa, Josué axta 

apketche, Josadac axta aptáwen; tén han aphamakxa axta m'a 
apkeláneykha apchókxa Nehemías, tén han ma'a apkelmaxnéssesso nak 
Dios énxet'ák apagkok Esdras, apteme axta apkelxekmósso. 

Tegma kélhaxtegkesso kélessawássessamo 

27Kélnaqlósawákxeyk axta levitas ekyókxoho yókxexma apheykegkaxa axta 

chá'a ekwokmoho axta ekhem yaqwánxa kólessawásseshok kélhaxtegkesso 
nak ma'a Jerusalén, kélnaqlákxeyk axta m'a Jerusalén, yaqwayam enxoho 

elessawásseshok yetlo élpayheykekxa apkelwáxok, tén han 
elmeneykmaksek negmeneykmasso, yetlo apkelpáwasso m'a 
apkelaqtáwasso ekho nak sokpayhe étkók, arpa, tén han yát'axpog. 

28Apchaqnákxeyk axta apyókxoho apkelmeneykmasso levitas ma'a neyáwa 

nak Jerusalén, tegma apketkók nak Netofá, 

29tén han ma'a tegma apheykegko nak Guilgal, tén han yókxexma nak 

Gueba, tén han Azmávet; hakte apkeláneykegkek axta apkelmeneykmasso 
tegma apketkók ma'a neyáwa nak Jerusalén. 

30Tén axta apkeláxñásekxo apyempe'ék ma'a apkelmaxnéssesso nak Dios 

énxet'ák apagkok, tén han levitas. Tén axta han apkelaxñassásekxo 
apyempe'ék ma'a énxet'ák, tén han ma'a atña'ák nak tegma apwányam, tén 
han kélhaxtegkesso nak nepyáwa'. 

31Keñe axta ko'o séltamho yaqnágwók néten kélhaxtegkesso tegma m'a 

apkelámha apmonye'e nak énxet'ák Judá, éxpánchessek axta ánet 
apkelyaqyeyáseyak apkelmeneykmasso apxámokma. Apkelxegkek axta 
xama apyaqyeyáseykekxa nak apkelmeneykmasso apkelpéwomo ekpayho 
nak nélya'assamakxa néten ma'a kélhaxtegkesso nak tegma, apkelpéwo 
ekyetnamakxa axta m'a átog kéltéma nak Kélchexakhamakxa Aqsok Apák. 

32Apxegkek axta han neptámen apkelmeneykmasso m'a Hosaías, yetlo 

apkelxegexma'a m'a nápakha nak apkelámha apmonye'e Judá, cham'a, 

33Azarías, Esdras, Mesulam, 

34Judá, Benjamín, Semaías, tén han ma'a Jeremías. 

35Keñe apkelmaxnéssesso Dios énxet'ák apagkok apkelpáwasso axta 

apkelaqkahasso: cham'a Zacarías, Jonatán axta apketche, apyapmeyk 
nanók axta m'a Semaías, Matanías, Micaías, Zacur, tén han Asaf; 

36tén axta han ma'a apnámakkok, cham'a Semaías, Azarel, Milalai, Guilalai, 

Maai, Natanael, Judá, tén han Hananí, apkelpáwasso axta chá'a m'a David 
axta apkelpáwasso, apteme axta Dios énxet apagkok, apxegkek axta han 
apmonye' m'a Esdras apteme axta apkelxekmósso apnámakkok. 

37Apkelwokmek axta m'a átog kéltéma nak Ekteyapmakxa Yegmen, 

apkelxegákxeyk axta makham ma'a néten kélhaxtegkesso nak tegma, 
apkelchánteyk axta m'a nélyetlamakxa nak néten David Tegma Apwányam 
apagkok, néten nak ma'a David apxagkok aptaqmalma, ekweykekxoho m'a 
átog kéltéma nak Yegmen, ekyetnama nak ma'a ekpayho nak ekteyapmakxa 
ekhem. 

38Keñe axta pók apkelmeneykmasso apkelpéwo m'a ekpayho nak 

nepsagqalwa. Ko'o axta han ekxegak neptámen ma'a apkelmeneykmasso 
nak, cham'a néten nak kélhaxtegkesso tegma, yetlo sélxegexma'a m'a 
nápakha nak énxet'ák, eyeynmo m'a tegma apwenaqte kéltéma nak Táxa 

Axagkok, ekweykekxoho m'a ekyawakxa nak ekpayhe kélhaxtegkesso m'a 
tegma, 

39nélyeyk'ak axta m'a átog kéltéma nak Efraín, tén han ma'a átog nak Jesaná, 

tén han átog kéltéma nak Kelasma, tén han ma'a tegma apwenaqte Hananel, 
tén han tegma apwenaqte kéltéma nak Cien, ekweykekxoho m'a átog 
kéltéma nak Nepkések; nenchaqnágwokmek axta m'a átog kéltéma nak 
Apkelhaxneykha. 

40Tén axta ánet apkelyaqyeyáseyak nak apkelmeneykmasso, apkelhákxo 

chá'a apheykegkaxa axta chá'a m'a Dios tegma appagkanamap apagkok, tén 
han ko'o yetlo sélxegexma'a m'a nápakha nak apkelwesse'e ektáha axta 
sélyetlo. 

41Keso apkelmaxnéssesso Dios énxet'ák apagkok apkelpáwasso axta chá'a 

apkelaqkahasso s'e: Eliaquim, Maaseías, Miniamín, Micaías, Elioenai, 
Zacarías, Hananías, 

42Maaseías, Semaías, Eleazar, Uzí, Johanán, Malquías, Elam, tén han Éser. 

Apkelmeneykmássek axta negmeneykmasso m'a apxegkessesso axta chá'a 
m'a Izrahías. 

43Kélnapchek axta han ekxámokma aqsok kélnaqtósso xa ekhem nak, 

kelpayhekxeyk agko' axta apkelwáxok ma'a énxet'ák, hakte Dios axta 
apkelpeykessásekxak apkelwáxok. Kelpayhekxeyk agko' axta han awáxok 
ma'a kelán'ák, tén han sakcha'a létkók, legáxkók axta makhawók 
apkelátseykha énxet'ák ma'a Jerusalén. 

Nento kélmeyáseyak nak chá'a apkelmaxnéssesso Dios énxet'ák apagkok tén 
han levitas 

44Kélyésáha axta énxet yaqwayam etnehek apkeltaqmelchesso 

kélxátamakxa nak chá'a aqsok élmomnáwa xa ekhem nak, tén han kélmésso 
naqsa nak chá'a Dios, tén han émha amonye' ekyexna nak aqsok 
kélcheneykekxa, tén han ma'a xama aqsok ekwayam nak chá'a diez, 
yaqwayam enxoho kóltaqmelchesek, ekhawo ektémakxa nak segánamakxa, 
éleñama nak chá'a namyep ma'a xama tegma apwányam, yaqwayam 
kólmésagkok ma'a apkelmaxnéssesso Dios énxet'ák apagkok, tén han 
levitas; hakte kelpayhekxeyk axta apkelwáxok énxet'ák Judá apkelányo m'a 
apkelmaxnéssesso Dios énxet'ák apagkok, tén han levitas, apkelánéyak axta 
chá'a apkeltamheykha m'a. 

45Axta apkeláneyak chá'a apkelpeykessamo Dios apagkok xa, tén han ma'a 

apkelmeneykmasso nak, tén han ma'a apkeltaqmelchesso nak átog, tén han 
apkeláneyak chá'a m'a negáxñáseykekxa nak chá'a egyempehek, 
apkeltémókxa axta etnahagkok ma'a David, tén han ma'a apketche Salomón. 

46Hakte cham'a aphamakxa axta David nanók axta, tén han Asaf, yetneyk 

axta apkelámha apmonye'e chá'a apkelmeneykmasso, tén han 

apkelmeneykmasso chá'a negmeneykmasso, tén han negmésso ekxeyenma 
egwáxok Dios. 

47Apyókxoho énxet'ák Israel axta chá'a elmésagkok nento m'a 

apkelmeneykmasso nak, tén han ma'a apkeltaqmelchesso nak átog, 
aphamakxa axta m'a Zorobabel, tén han Nehemías. Elmésagkok axta han 
chá'a ekpayho nak chá'a elxawagkok ma'a levitas, cháxa 
kélteméssessamakxa axta han ma'a Aarón aptawán'ák neptámen. 

 

Nehemías 13 
Ektémakxa axta apkelane aptamheykha Nehemías 

1 Kelyetsátamáxcheyk axta Moisés weykcha'áhak apagkok nápaqta'awók 

énxet'ák xa ekhem nak, wetamaxcheyk axta han ektáxésamaxche 
megkamopwána epáxaqwók xama enxoho Dios énxet'ák apagkok ma'a 
amonitas, tén han moabitas. 

2(Hakte axta elanyexeykegkok elmok takha' israelitas elsókasek ma'a 

aptéyak, tén han apyenéyak, apyánmagkassegkek axta aqsa apkeltémo 
elteméssessamhok exma ekmaso m'a Balaam. Aqsok ektaqmela axta eyke 
aptemessáseykekxak Dios ma'a aqsok ekmaso apkeltémókxa axta 
etnéssesek.) 

3Xama axta apkellegaya m'a ektémakxa ekpeywa segánamakxa, 

apkelyetnakhássek axta Israel apyókxoho m'a ektáha axta appáxaqwayam 
apkeleñama axta mók nekha. 

4Apkelmaxnéssesso Dios énxet'ák apagkok Eliasib axta aptaqmelchesso 

kélxátamakxa axta chá'a aqsok ma'a Dios egagkok nak tegma 
appagkanamap apagkok, amonye' ekteme axta xa. Pók axta han Eliasib ma'a 
Tobías, 

5axta keñamak apméssama m'a ekyawakxa nak apwáxok tegma 

kélxátamakxa axta chá'a nanók ma'a aqsok kélmésso naqsa Dios, tén han 
ma'a ekmátsa nak ekpaqneyam éten agkok, tén han ma'a aqsok 
kélmeykegkaxa nak chá'a, tén han kélmésso nak chá'a ekwayam diez ma'a 
hótáhap apaktek, tén han vino, tén han pexmok égmenek kéltémo axta chá'a 
kólmésagkok ma'a levitas, apkelmeneykmasso, apkeltaqmelchesso nak 
átog, tén han ma'a aqsok kélmeyáséyak nak chá'a m'a apkelmaxnéssesso 
Dios énxet'ák apagkok. 

6Axta ko'o axmak Jerusalén ektéma axta ekyókxoho xa, axta ekmeyeykekxak 

ma'a aphakxa axta wesse' apwányam Babilonia Artajerjes, cham'a 
ekweykmo axta treinta y dos apyeyam apteme wesse' apwányam; yáma 
wenaqtémók axta han sélmaxnagkama wesse' apwányam ataqhohok 
makham ma'a, 

7tén axta sektaqhémo makham ma'a Jerusalén. Yetlókok axta han 

sekwetágweykekxa ekmasagko apteméssessamakxa Eliasib ma'a Tobías, 
apméssama xama tegma apwáxok ma'a kañe' nak Dios tegma 
appagkanamap apagkok. 

8Axta kalchak ewáxok sekwet'a, éxakkek axta yókxexma m'a ekyókxoho 

yántéseksek, ekhéyak axta kañe' aphakxa m'a Tobías. 

9Tén axta séltamho kólmópeyásekxak makham, tén han séltamho 

kólnegkenwaták makham ekheykegkaxa m'a aqsok kélmeykegkaxa nak Dios 
tegma appagkanamap apagkok, keñe han ma'a aqsok kélmésso naqsa nak 
chá'a, tén han ma'a aqsok ánek ekmátsa nak ekpaqneyam éten agkok. 

10 Ekwet'ak axta han megkólmeyáseykegko aptéyak ma'a levitas, tén han 

apkeltaqhémo chá'a xama apkeleñamakxa m'a levitas, tén han 
apkelmeneykmasso nak, apkelánémap axta chá'a exegkesek 
apkelpeykessamo Wesse' egegkok. 

11Keñe axta sélpaqhetchesa ko'o ekyennaqte m'a apkelámha apmonye'e 

nak, eñama melányo m'a Dios tegma appagkanamap apagkok. Tén axta 
séláneyancha'a makham ma'a apkelmaxnéssesso nak Dios énxet'ák 
apagkok, tén han levitas, élmeyásegkokxeyk axta makham ma'a ektémakxa 
axta apkeltamheykha, 

12keñe axta m'a apyókxoho énxet'ák Judá apkelsánto chá'a m'a hótáhap 

apaktek apwayam nak chá'a diez apyókxoho, tén han vino, tén han pexmok 
égmenek ma'a kélxátamakxa axta chá'a aqsok. 

13Tén axta sektemessásegko aptaqmelchesso chá'a kélxátamakxa nak 

aqsok ma'a apkelmaxnéssesso Dios énxet'ák apagkok Selemías, tén han 
aptáxésso nak chá'a weykcha'áhak Sadoc, tén han xama levita, cham'a 
Pedaías; ekteméssessek axta han appasmeykha apkeltamheykha m'a 
Hanán, Zacur axta apketche, Matanías axta aptáwen, hakte énxet'ák 
menaqtawáseykha aqsok axta m'a. Cháxa yaqwayam sa' chá'a elmésagkok 
aqsok ma'a apkelxegexma'a. 

14¡Dios ahagkok: kaxén sa' apwáxok se'e aqsok sélane nak, nágkalwánaqma 

ekyókxoho m'a aqsok ektaqmela sekteméssessamakxa nak ko'o m'a Dios 
ahagkok nak tegma appagkanamap apagkok, tén han ma'a ektémakxa nak 
chá'a élánamáxche kélpeykessamo! 

15 Ekweteyak han ko'o énxet'ák Judá apkelteyáyam chá'a anmen yámet 

ekyexna sábado yaqwayam elának vino xa ekhem nak, tén han 
apkelseykekxo chá'a hótáhap apaktek kéltéteykekxa', tén han 
apkelpátegkesso chá'a yámelyeheykok vino, tén han anmen yámet ekyexna, 
tén han higo ekyexna, tén han ma'a mók ektémakxa nak chá'a apkelseykha, 
ekweteyak han chá'a apkelseykekxo sábado aqsok ma'a Jerusalén. Keñe 

axta ko'o sélpaqhetchesa ekyennaqte eñama apkexeykekxa aqsok xa ekhem 
nak. 

16Yetneyk axta han nápakha énxet'ák apkeleñama nak tegma apwányam 

Tiro apheykha axta m'a, apkelseykekxa chá'a m'a kelasma, tén han 
ekyókxoho mók ektémakxa nak aqsok apkexeykekxa, 
apkelyánmagkásamákpek axta chá'a judíos sábado m'a Jerusalén. 

17Keñe axta sélpaqhetchesa ekyennaqte m'a apkelámha apmonye'e nak 

Judá, sektáha séláneya s'e: —Asagkók agko' nak la'a kéltáhakxa 
kéltawáseyncha'a m'a ekhem sábado. 

18Hawók ektémakxa axta apkeláneykegko kélyapmeyk nanók xa. Cháxa 

keñamak séghaya negko'o Dios egagkok ekmaso negheykha, tén han se'e 
tegma apwányam nak. ¿Kélmakók enxeykel'a kólyánchessesagkok aplo 
Dios apkeltaqnawéyak ma'a énxet'ák Israel eñama kéltawáseykha m'a 
ekhem sábado? 

19Tén axta séltémo ko'o kólapagkokxak chá'a atña'ák Jerusalén peya enxoho 

kayáqtések amonye' ekteme sábado, tén han maltémo kólmeykásegkokxak 
chá'a ekweykmoho mók ekhem. Éltémók axta han ko'o yaqnaha nápakha 
séláneykha m'a atña'ák nak, yaqwayam enxoho megkólxátawateyk aqsok 
kélchexeykekxa sábado m'a. 

20Ahóxek axta chá'a katnehek apheykha aqsok apkexeykekxa tén han 

apkelyánmagkásamap nak chá'a m'a yókxexma nak Jerusalén, enaqtének 
axta chá'a axta'a m'a, 

21alpaqhetchesek axta chá'a ekyennaqte m'a, magwánhek axta chá'a 

enaqtének ma'a ekpayho nak kélhaxtegkesso tegma, altennaksek axta chá'a 
wának elmakpok ma'a aptamhágkokxo enxoho chá'a. Keñe axta ekmassama 
apkelweykta ekhem sábado. 

22Tén axta séltémo ko'o eláxñásekxak apyempe'ék ma'a levitas, tén han 

elanha m'a atña'ák, yaqwayam enxoho megkóltawasha sábado m'a. ¡Dios 
ahagkok: kaxén sa' han apwáxok eñama sélane xa, kapyósho hélanok ko'o, 
ekhawo ektémakxa nak ektaqmeleykha apwáxok henlanok xép! 

23 Ekweteyak axta han nápakha judíos apkelmeykegko aptamheykegko 

apnaqteyegka'a m'a kelán'ák éleñama nak Asdod, Amón, tén han Moab, 
cháxa ekhem nak; 

24nápakha apketchek axta han apkelpaqmeyesmak chá'a apkelpeywa axta 

énxet'ák Asdod, tén han ma'a pók énxet'ák nak, keñe axta mopwancha'ak 
ma'a judíos apkelpeywa. 

25Élpaqhetchessegkek axta ko'o ekyennaqte, tén axta séltémo 

kaltemégwomhok exma ekmaso. Nápakha axta han chá'a élnápeykha, tén 
han seyápetchessama chá'a apwa'ák, keñe axta séltémo etnéssesek naqsók 

apkelpeywa nápaqto' Dios megyohok chá'a kalmagkok apketchek kelwán'ák 
tén han apkelennay'a m'a megkatnaha nak appeywomo xamo', tén han 
megyohok etnahagkok apnaqteyegka'a apketchek apkelennay'a m'a kelán'ák 
nak, tén han xa énxet'ák nak. Axta ekteme han sélanagkama s'e: 

26“¡Cháxa ektéma axta han apkeláneya mey'assáxma Salomón xa ektéma 

nak, wesse' apwányam axta m'a Israel! Méko axta eykhe xama wesse' 
apwányam nepyeseksa m'a pók aptémakxa énxet'ák aphawo nak xa, tén han 
apchásekhayo m'a Dios; tén han apteméssessama wesse' apwányam ma'a 
ekyókxoho nak Israel, kelánessegkek axta eyke mey'assáxma m'a kelán'a 
megkatnaha nak appeywomo xamo'. 

27Móghók negko'o kóllának kéxegke xa ektéma nak megkólya'assáxma 

ekmaso agko', nápaqtók ma'a Dios egagkok, kólmagkok ma'a kelán'ák 
megkatnaha nak kélpeywomo xamo'.” 

28 Ektekkessegkek axta han sekhakxa m'a Joiadá apketche, apketche axta 

m'a Eliasib, apteme axta apkemha apmonye' apkelmaxnéssesso Dios 
énxet'ák apagkok, apepháyem axta m'a Sambalat, apteme axta horonita. 

29¡Dios ahagkok: kaxén sa' apwáxok ma'a aptawassáseykha nak 

apkeltamheykha m'a apkelmaxnéssesso énxet'ák apagkok, tén han ekhémo 
mók nélpaqhetchásamáxkoho apkelánesso axta Dios ma'a 
apkelmaxnéssesso nak énxet'ák apagkok, tén han levitas! 

30Tén axta sélántekkesa ekyókxoho ektáha axta apagkok ma'a énxet'ák 

apkeleñama nak mók nekha, élánesákxeyk axta han apmeykekxexa axta 
chá'a apkeltamheykha m'a apkelmaxnéssesso Dios énxet'ák apagkok, tén 
han levitas, xama axta chá'a m'a ektémakxa axta chá'a apkeltamheykha; 

31tén axta han ma'a apkelseykenta axta chá'a yántapák, ekwákxo enxoho 

chá'a ekhem ekxénamaxchexa', tén han kélnegkenmakxa chá'a m'a émha 
amonye' ekyexna aqsok kélcheneykekxa'. ¡Dios ahagkok: kaxén sa' apwáxok 
ko'o, kataqmalmakha sa' apwáxok hélano'! 

Ester 
Ester 1 

Wesse' apwányam Asuero ektámáxche ekyawe apagkok 

1 Temegkek axta aptéma axta wesse' apwányam Asuero neyseksa ciento 

veintisiete apkelókxa s'e aqsok nak, eksawheykekxoho axta eyeynamo 
apteme wesse' apwányam ma'a India apchókxa ekweykmoho m'a Etiopía; 

2appekkenma axta apkeláneykxa chá'a aptamheykha apteme wesse' m'a 

tegma apwányam apyennaqte nak Susa. 

3Wokmek axta apqántánxo apyeyam apteme wesse' apwányam ma'a 

Asuero, apkelanak axta xama apkelsawássessamo, yaqwayam egkések 
ma'a apyókxoho apkeláneykha, tén han ma'a apkelpasmomákpoho nak 
chá'a ektémakxa aptamheykha m'a wesse', tén han ma'a sẽlpextétamo 
apkelámha apmonye'e persa tén han ma'a medo, tén han ma'a 
apkeltaqmelchesso nak chá'a apkelókxa, tén han ma'a apkelámha 
apmonye'e nak chá'a apkelókxa, 

4yaqwayam enxoho exekmósek ektémakxa ekxámokma aqsok apagkok tén 

han ektémakxa ekyawe apteme wesse' tén han apteme apcheymákpoho 
ekha apyennaqte. Nepxet apyeyam axta nahan weykmohok xa 
kélessawássessamo nak. 

5Keñe axta eksawhéxko, apkelánekxo makham mók apkelsawássessamo 

m'a wesse' apwányam ekweykmoho siete ekhem, cham'a awáxok nak 
kélhaxtegkesso m'a nepyáwa tegma apyawe apagkok. Apkeláneyákpek axta 
nahan epásegwók apyókxoho m'a énxet'ák apheykha nak tegma apyennaqte 
Susa, cham'a énxet'ák ekyawe nak kéláyo tén han ma'a meyke nak kéláyo. 

6Kélchexnágkek axta nahan apáwa napwe'ék apkelexyawáyo apkelmope tén 

han apkelyápaqmate m'a neyáwa nak kélhaxta, kélnaqtete axta chá'a 
apxát'ák ma'a apáwa apkeláxñe hómáyok, kélatcheséyak axta m'a sawo 
élyaqye élmope éltaqmalma nak, kélnaqtete axta m'a meteymog élámha 
éltaqmalma élpaxqamáxche nak ektáxama élyápaqmate. Kélnegkenágkek 
axta nahan taháno élwenaqte sawo ekyátekto ekmomnáwa tén han ma'a 
sawo ekmope ekmomnáwa nak. Keñe m'a náxop nak kélnegkenágko 
meteymog élpayhe élexyawáyo, tén han ma'a ekhól'a yálqe' apwáxok 
élyenméyak, tén han ma'a meteymog élyennaqtél'a élyenma élmope tén han 
élpésyam. 

7Kélmáha axta nahan ekyenáxko vino m'a egheykok étkók sawo ekyátekto 

élmomnáwa, mók ektémakxa axta nahan chá'a mók ma'a egheykok nak. 
Awanhek axta nahan ma'a vino, eñama memasma aqsok apagkok ma'a 
xama wesse' apwányam. 

8Apméssek axta nahan appeywa wesse' apwányam ma'a apkelámha 

apmonye'e nak chá'a apmelásekte ekyamaxche m'a kañe' nak tegma 

apyawe, apkeltamho melenxánegkesek chá'a xama énxet yának ének, 
wánxa aqsa chá'a m'a apmakókxa enxoho chá'a ének, cham'a apyókxoho 
ektáha nak apkelánémap epásegwók. 

9Kelánéssek axta nahan ektámaxche ekyawe wesse' ekwányam Vasti m'a 

apnaqteyegka'a nak apkelánémap epásegwók ektámáxche m'a tegma 
apyawe apagkok nak wesse' apwányam Asuero. 

10Wokmek axta siete ekhem ma'a kélessawássessamo nak, payhékxók agko' 

axta apwáxok ma'a wesse' apwányam eñama m'a vino, tén axta apkeláphasa 
m'a énxet'ák kéltamhéyak axta yágkelwán'ák apkeltamheykha axta chá'a m'a 
aphakxa nak. Siete axta apyókxoho m'a, cham'a Mahumán, Biztá, Harboná, 
Bigtá, Abagtá, Zetar tén han ma'a Carcás, 

11apkeltamho éntegkásenták aphakxa m'a wesse' ekwányam Vasti yetlo 

étchesso akqátek ma'a élháxaqxo ektaqmalma, yaqwayam enxoho elwetak 
ektémakxa ektaqmalma wesse' ekwányam ma'a énxet'ák tén han ma'a 
kelwesse'e nak, hakte tásók agko' axta m'a. 

12Axta eyke kalyahákxak wesse' ekwányam Vasti, aptáhakxa appeywa m'a 

wesse' apwányam apkeltennasso m'a énxet'ák yágkelwán'ák 
apkelásenneykha axta chá'a. Tén axta aplawa apagko' ma'a wesse' 
apwányam. Aplókók apagko' axta 

13apkelmaxneyáncha'a m'a apkelya'áseyak nak ektémakxa m'a 

segánamakxa, hakte axta apkeltémakxa chá'a ekyetna enxoho 
ektemegweykmohóxma apagkok ma'a kelwesse'e apkelwányam nak, 
eláneyha axta chá'a m'a apkelya'áseykegkoho nak ektémakxa m'a 
segánamakxa tén han apkeltennasso nak chá'a ekpayhawo etnahagkok. 

14Axta apteme melyenyaweykha apagko' chá'a aphakxa wesse' apwányam 

ma'a Carsená, Setar, Admata, Tarsis, Meres, Marsená tén han Memucán, 
siete kelwesse'e apancha'awók axta m'a yókxexma Persia tén han ma'a 
Media, apheykencha'a axta chá'a m'a aphakxa nak wesse' apwányam, 
apkelmoma axta néten agko' ektémakxa apkeltamheykha m'a apchókxa. 

15Aptáhak axta apkelmaxneyáncha'a wesse' apwányam se'e: —¿Háxko 

egwanchek anteméssesek wesse' ekwányam Vasti eñama 
megkalyeheykekxa sekpeywa, sekmésso ko'o m'a énxet'ák yágkelwán'ák 
sélásenneykha nak ko'o, ekhawo m'a ektémakxa nak ekxeyenma m'a 
segánamakxa? 

16Keñe axta Memucán aptáha apchátegmowágkokxo wesse' apwányam 

nápaqta'awók ma'a kelwesse'e ektáha axta chá'a apheykha xamók ma'a 
aphakxa nak: —Wesse', háwe apxakkók xép ektaqnawaya m'a wesse' 
ekwányam Vasti, keltaqnaweygkek nahan ma'a apyókxoho kelwesse'e nak 
tén han ma'a ekyókxoho apheykegkaxa nak chá'a énxet ektáhakxa nak chá'a 
yókxexma apagkok xép wesse' apwányam Asuero. 

17Kallegak sa' ekyókxoho kelán'ák ektáhakxa m'a wesse' ekwányam Vasti. 

Sa' kañék kamaskok kalyahakxohok anaqteyegka'a m'a, hakte sa' katnehek 
chá'a kalpaqmétek se'e: ‘Apkeltamhók eykhe kólyentawakxak wesse' 
apwányam Asuero m'a wesse' ekwányam Vasti, keñe megkamako kaxog.’ 

18Kelleg'ak sa' agkok ektáhakxa wesse' ekwányam ma'a kelwesse'e 

apnaqteyegka'a nak ma'a Persia tén han Media, kalátegmoweyxchek sa' 
anaqteyegka'a s'e sakhem agko' nak. Sa' katekkesek negwanyeykha egmók 
xa tén han nenlo. 

19Wesse', leyawók sa' agkok apwáxok xép, elánekxak makham mók wesse' 

segánamakxa apagkok, keñe sa' keytek ektáxésamaxche neyseksa m'a 
segánamakxa apagkok nak énxet'ák Persia tén han ma'a Media, yaqwayam 
sa' megkamassésaxche', ekteme nak ekpeywa s'e: ‘Yawanchek sa' 
kawakxak chá'a aphakxa wesse' apwányam xama enxoho m'a wesse' 
ekwányam Vasti.’ Tén sa' ma'a ektémakxa nak ekteme wesse' ekwányam, 
kólmeyásekxak sa' mók kelán'a megkaxnawo nak ektémakxa. 

20Kóllegaksek sa' ekyókxoho apchókxa m'a wesse' segánamakxa apagkok 

nak, tén sa' ma'a ekyókxoho kelán'ák nak kaláwhok chá'a m'a anaqteyegka'a, 
megkeyxek sa' ma'a meyke nak aqsok apagkok tén han ma'a ekha nak aqsok 
apagkok. 

21Leyawók axta apwáxok wesse' apwányam ektáhakxa élchetamso apwáxok 

ma'a Memucán tén han ma'a apkeláneykha ektáha axta chá'a apheykha m'a 
aphakxa nak wesse', apkelanak axta nahan ma'a wesse' apwányam Asuero. 

22Apkeláphássek axta weykcha'áhak apnaqtáxésso m'a ekyókxoho kañe' 

apchókxa. Apkelpeywa apagko' axta nahan chá'a apnaqtáxessásegkok tén 
han ma'a ektémakxa axta chá'a eknaqtáxésamaxche apkelpeywa m'a xama 
apheykegkaxa tén han apchókxa aptémakxa nak chá'a wesse' apwányam, 
apkeltamho etnahagkok chá'a apkelámha apmonye'e apxanák ma'a 
apkelennay'a nak tén han kólyahakxohok chá'a m'a aptáhakxa enxoho chá'a 
apkelpeywa. 

 

Ester 2 
Ester élyésamaxche yaqwayam katnehek wesse' ekwányam 

1Wenaqtémók axta natámen, massegkek axta aplo m'a wesse' apwányam 

Asuero, xénwákxók axta apwáxok ekteméssessamakxa axta m'a Vasti, tén 
han kéltémókxa axta kólteméssesek. 

2Tén axta m'a apkeláneykha apheykha axta chá'a xamók ma'a aphakxa nak 

aptáha apcháneya s'e: —Wesse' apwányam, kéméxcheyk xép kóltegyesha 
kelán'a étkók éltaqmalma meyke nak kélteméssesseykmohóxma. 

3Wesse' apwányam, enegkenek sa' xép énxet, apkelyéseykha kelán'a étkók 

ma'a ekyókxoho apchókxa aptémakxa nak chá'a wesse' apwányam, 
yaqwayam sa' enaqlanták ekyókxoho m'a tegma apyawe agkok nak ma'a 
kelán'ák, appekkenmakxa nak xép tegma apyennaqte apagkok ma'a Susa. 
Sa' kólteméssesek nahan apkeltaqmelchesso m'a Hegai, énxet yágkelwána 
apkeláneykha nak ma'a wesse', apkeltaqmelchesso nak chá'a m'a kelán'ák. 
Hegai sa' nahan elmésagkok ma'a pánaqte yaqwayam enxoho katnahagkok 
éltaqmalma agko', 

4keñe sa' ma'a kelán'a étkok ekleyókxa agko' enxoho apwáxok xép wesse', 

etnéssesek wesse' ekwányam, ekyaqmagkasso m'a Vasti. Leyawók axta 
apwáxok wesse' apwányam ma'a yaqwánxa axta etnahagkok, tén axta 
ektáha xa ektáha nak. 

5Aphegkek axta nahan xama judío m'a tegma apyennaqte nak Susa apwesey 

axta Mardoqueo, Jaír axta apketche, Simí axta aptáwen neptámen tén han 
Quis, apteme axta apkeñama nepyeseksa m'a Benjamín énxet'ák apagkok. 

6Apmomakpoho axta nahan xamók ma'a énxet apxámokma, apkelmoma 

axta wesse' apwányam Babilonia Nabucodonosor apkelántekkessama m'a 
Jerusalén yetlo m'a Jeconías, wesse' apwányam axta m'a Judá. 

7Yetneyk axta nahan xama apwánegkesso apyaha' apketche kelwána 

ekyéheykha m'a Mardoqueo, apketsepmeyk axta m'a yáp tén han egken, 
apmomchek axta nahan aptéma apketche apagko' ma'a sekxók axta 
ekmassegweykmo m'a chána. Hadasá axta nahan ekwesey m'a, mók 
ekwesey axta Ester. Tásók agko' axta nahan ma'a, tásek axta nahan 
ekyókxa. 

8Xama axta élyetsátexko m'a wesse' apwányam Asuero segánamakxa 

apagkok nak, xámok agko' axta kelán'a étkók kélanchásekxo m'a wesse' 
tegma apyawe apagkok nak, cham'a tegma apyennaqte nak Susa, 
kélteméssessek axta nahan apkeltaqmelchesso m'a Hegai, apkeláneykha 
axta chá'a m'a kelán'ák. Ester axta nahan kélyentamak ma'a. 

9Leyawók agko' axta nahan apwáxok apkelano Hegai ma'a kelán'a étkok nak, 

apchápeyha axta, ekmanyehe agko' axta nahan apkeltamhók 
kóltexnássesagkok émpehek ma'a pánaqte ektaqmelchessamo nak 
egyempehek, apkeltamhók axta nahan kólagkok ma'a nento éltaqmalma 
agko' nak; apteméssessek axta nahan yaqwayam katnehek chá'a éláneykha 
m'a siete kelán'a étkók kélyéseykha axta, ekheykencha'a axta m'a kañe' 
tegma apyawe wesse' apwányam apxagkok nak, tén axta aphéssekmo m'a 
kañe' ektaqmelakxa agko' nak apwáxok tegma apyawe agkok ma'a kelán'ák 
yetlo m'a kelán'a étkók nak. 

10Axta nahan kaxeyenmak xama enxoho éñamakxa m'a Ester tén han ma'a 

námakkok enxoho, hakte axta eltémók kaxének ma'a Mardoqueo. 

11Apweynchámeykha axta nahan chá'a Mardoqueo yókxoho ekhem ma'a 

ekpayho nak nepyáwa m'a kelán'a tegma apyawe agkok, yaqwayam enxoho 
ey'asagkohok chá'a ektáhakxa ekha m'a Ester, tén han kélteméssessamakxa 
chá'a. 

12Doce pelten axta nahan kéltexnassáséyak émpe'ék pánaqte 

néltexnémaxche ektaqmelchessamo nak egyempehek xa ekyókxoho kelán'a 
étkók nak. Sekxók axta émha amonye' seis pelten kéltexnassáseykegko 
émpe'ék ma'a aqsok ánek ekmátsa nak ekpaqneyam pexmok agkok tén axta 
makham pók seis pelten kéltexneykegkokxo m'a sokmátsa tén han ma'a 
pexmok néltexnémaxche ekmátsa nak ekpaqneyam élmeykegkól'a chá'a m'a 
kelán'ák. Wokmek axta néxa élxawéyak ma'a pánaqte, kélyentamákxeyk 
axta chá'a xama kelán'a étkok ma'a aphakxa nak wesse' apwányam Asuero. 

13Kél'awók axta nahan chá'a élsawa wesse' apwányam apxagkok ekyókxoho 

m'a aqsok élmaxneyakxa enxoho chá'a éleñama m'a kelán'a tegma apyawe 
agkok nak. 

14Amonye' ekyáqtésso axta nahan chá'a kamyekxak xama m'a wesse' 

apwányam apxagkok nak, tén axta axto'o kamyekxak chá'a m'a pók apwáxok 
nak ma'a kelán'a tegma apyawe agkok, aptaqmelchessamakxa axta m'a 
Saasgaz, énxet yágkelwána wesse' apwányam apkeláneykha, 
apkeláneseykha axta chá'a m'a kelán'a apkelmeykha naqsa; keñe axta 
natámen megkawakxók chá'a m'a aphakxa nak wesse' apwányam, cham'a 
megyepmenyého enxoho chá'a tén han meltamho enxoho chá'a 
kólyentawakxések. 

15Xama axta ekwákxo yaqwayam kamhagkok aphakxa wesse' apwányam 

ma'a Ester, Abihail axta apketche, apyaha axta m'a Mardoqueo, axta 
kategyáha ekseykha, wánxa axta aqsa eksawa m'a aptáhakxa axta 
apcháneya m'a Hegai, énxet yágkelwána wesse' apwányam apkeláneykha 
apkeltaqmelchesso axta chá'a m'a kelán'ák. Apchásekhayók axta nahan 
chá'a Ester apyókxoho m'a ektáha nak chá'a apkelwete. 

16Kélyentegkek axta Ester wesse' apwányam apxagkok yaqwayam enxoho 

kamhagkok ma'a aphakxa nak wesse' apwányam Asuero, pelten diez, 
éltamhomaxko axta Tébet, ekweykmo axta siete apyeyam apteme wesse'. 

17Apmenyeyk apagko' axta nahan apkelano wesse' apwányam Asuero m'a 

Ester, axta kaxnawok apmopmenyého chá'a ekwánxa apmopmenyého m'a 
mók kelán'a nak. Taqmeláha axta apwáxok apkelano m'a Asuero, cháxa 
ekmésa axta apchásekhayo apagko' neyseksa m'a ekyókxoho mók kelán'a 
étkók nak ektáha axta chá'a ekheykha xamo', apketchessessek axta akqátek 
ma'a élháxaqxo ektaqmalma, apteméssessek axta wesse' ekwányam 
ekyaqmagkasso m'a Vasti. 

18Tén axta natámen apkelana ektámáxche ekyawe eñama m'a Ester, 

apkeláneyáha axta nahan epásegwók ma'a apyókxoho apkeláneykha tén 

han ma'a apkelpasmomákpoho nak chá'a ektémakxa apteme wesse'. 
Apweykásenteyk axta ekwánxa chá'a élmomaxche selyaqye m'a apchókxa 
apheykegkaxa nak chá'a énxet, apmelasseyk axta ekxámokma m'a aqsok 
apmelásekte naqsa, ekhawo ekpayhawo nak chá'a etnehek xama wesse' 
apwányam memasma aqsok apagkok. 

Mardoqueo aplege amya'a apxénamap emátog wesse' apwányam 

19Apheyk axta nahan apátog wesse' apwányam apxagkok apyawe 

Mardoqueo m'a ekhem kélnaqleykekxexa axta chá'a mók apwáxok tegma 
apyawe agkok ma'a kelán'a étkók. 

20Axta eyke kaxeyenmak xama enxoho éñamakxa m'a Ester tén han ma'a 

námakkok enxoho, ekhawo m'a apkeltémókxa axta katnehek ma'a 
Mardoqueo, axta kalwátesseykmok ekteme m'a apkeltémókxa axta 
katnehek, cham'a aptémakxa axta aptaqmelchesso. 

21Apleg'ak axta nahan apkelpaqmeta Mardoqueo Bigtán tén han Teres 

neyseksa apha m'a apátog nak wesse' apwányam apxagkok apyawe, 
apqánet sẽlpextétamo kelwesse'e apagkok axta m'a wesse' apwányam, 
apchaqneykha axta chá'a apkelhaxneykha m'a átog nentaxnamakxa nak 
tegma apyawe aptaqmalma. Apkellókók apagko' axta apxéna yaqhek ma'a 
wesse' apwányam Asuero. 

22Xama axta apleg'a Mardoqueo xa ektáhakxa axta apkelpaqmeyesma, 

apkeltennáseyha axta m'a wesse' ekwányam Ester, tén axta Ester 
éltennáseyncha'a wesse' apwányam Asuero ektáhakxa aplege m'a 
Mardoqueo. 

23Tegyáxcheyk axta amya'a xa ektáhakxa axta eklegamaxche', xama axta 

ekwetáxko ektáha naqso' xa, kélmakheyáseyha axta néten kélnaqtehetchesa 
apyespa'ák táma aptekyawákxo m'a apqánet sẽlpextétamo kelwesse'e nak. 
Cháxa aqsok élánamáxche nak, kélpekkenákxeyk axta kéltáxésso m'a 
aphakxa nak wesse' apwányam, cham'a weykcha'áhak 
eknaqtáxésamaxchexa axta chá'a amya'a ektémakxa nanók ma'a apchókxa. 

 

Ester 3 
Mardoqueo tén han Amán 

1Yáma wenaqtémók axta nahan natámen xa, keñe apteméssessama 

apkemha apmonye' nepyeseksa apkeláneykha wesse' apwányam Asuero 
m'a Amán, Hamedata axta apketche, aptáwen neptámen axta m'a Agag. 

2Eltekxeyagkok axta nahan chá'a aptapnák xapop apyeykhágwokmo enxoho 

chá'a Amán apyókxoho m'a apkeltemessáseykha axta chá'a wesse' 
apwányam ma'a kañe' apxagkok aptaqmalma nak, elháxahagkok axta nahan 

chá'a, hakte axta apkeltémókxa chá'a etnahagkok wesse' apwányam xa 
ektáha nak; axta eyke elyeheykekxohok Mardoqueo xa amya'a nak. 

3Keñe axta m'a wesse' apkeláneykha apkelmaxneyáncha'a m'a Mardoqueo 

yaqsa ektéma melyeheykekxoho nak ma'a apkeltémókxa axta chá'a 
etnahagkok ma'a wesse' apwányam. 

4Yókxoho ekhem axta eykhe chá'a apteme apkelmaxneyeykha xa ektáha 

nak, axta eyke yaháxenmók chá'a m'a Mardoqueo. Tén axta 
apkeltennássekxo m'a Amán, apkeltamho elya'asagkohok naqsók kexa 
meyaqmagkassemek mók aptémakxa chá'a appeywa m'a Mardoqueo, hakte 
apkeltennassegkek axta chá'a apteme judío m'a. 

5Xama axta apwet'a Amán meltekxeya aptapnák apyeyk'a m'a Mardoqueo 

tén han meweykásento apqátek, aplókók apagkók axta; 

6Axta nahan kaxénak apwáxok eñássesagkohok aqsa apxakko' kéltennasa 

apteme judío m'a Mardoqueo, yetlókok axta nahan ekxeyenma apwáxok 
emasséssók ma'a apyókxoho judíos apheykencha'a axta m'a aptémakxa 
axta wesse' apwányam ma'a Asuero. 

Judíos kéltémo kólmasséssók 

7Tawásexcheyk axta xama aqsok aphakxa Amán yaqwayam enxoho 

kataxchek ekhem tén han pelten kaqhohok epenaksek aqsok apmáheyo 
elána', cham'a apkemha apmonye' pelten nak ma'a apyeyam 
éltamhomaxchexa axta Nisán, ekweykmo axta doce apyeyam apteme wesse' 
apwányam ma'a Asuero, tén axta eyaqhawo ektepa m'a ekhem trece pelten 
doce, pelten éltamhomaxchexa axta Adar. 

8Tén axta Amán aptáha apcháneya wesse' apwányam Asuero s'e: —Wesse', 

yetneyk chá'a énxet mepáxaqwayam megkatnahakxa nak chá'a appeywomo 
xamók ma'a ekyókxoho apchókxa aptémakxa nak chá'a exchep wesse' 
apwányam; megkaxnawok nahan segánamakxa apagkok ma'a pók énxet'ák 
nak, melyahakxeyk nahan chá'a m'a apchánamakxa nak chá'a antéhek xép, 
wesse'. Megkataqmelak ellenxanmagkohok apheykha kañe' apchókxa 
aptémakxa nak chá'a exchep wesse' apwányam xa énxet'ák nak. 

9Wesse', leyawók sa' agkok xeyep apwáxok, etaxés sa' appeywa 

weykcha'áhak yaqwayam yának kólmasséssók, tén sa' ko'o agkések 
trescientos treinta mil kilos sawo ekmope ekmomnáwa m'a apkeláneykha 
apkelmeykha nak chá'a aqsok yaqwayam sa' kólxatmok ma'a kélxátamakxa 
nak chá'a aqsok élmomnáwa apagkok ma'a wesse'. 

10Tén axta wesse' apwányam apleya apketchesso apophék apmésa m'a 

Amán, apkelenmexma axta m'a judíos. 

11Aptáhak axta apcháneya s'e: —Etne sa' aqsa apagkok xa sawo élmope 

élmomnáwa nak, keñe sa' ma'a énxet'ák nak, etnéssesek sa' ma'a 
apmakókxa enxoho etnéssesek. 

12Kéláneyáha axta énxet'ák ektáha axta chá'a apnaqtáxésso appeywa 

wesse' apwányam, cham'a ekhem trece aptáhakxa axta apkemha apmonye' 
pelten ma'a apyeyam, apnaqtáxésagkek axta m'a aptáhakxa axta appeywa 
Amán apkeltamhókxa chá'a katnehek, apkeláphássessek axta m'a 
apkeltaqmelchesso nak chá'a xama apchókxa tén han ma'a apheykegkaxa 
nak chá'a, tén han ma'a apkelámha apmonye'e nak chá'a xama 
apheykegkaxa énxet. Naqtáxésáxcheyk axta nahan ektémakxa axta chá'a 
eknaqtáxésamaxche apkelpeywa tén han apkelpeywa apagko' xama 
apheykegkaxa, yaqwánxa axta chá'a kóláphaksek xa amya'a nak, yetlo 
wesse' apwányam Asuero apwesey tén han kélqahasso m'a wesse' 
apkelqahasso nak chá'a weykcha'áhak, 

13tén axta kéláphasa chá'a apkelseykha weykcha'áhak ekyókxoho 

apheykegkaxa énxet aptémakxa axta chá'a wesse' apwányam. Yetneyk axta 
nahan ektáxésamaxche éltémo kólmasséssók xama ekhem agko' ma'a 
apyókxoho judíos, cham'a apketkók nak tén han ma'a apkelwányam, 
sakcha'áletkók tén han ma'a kelán'ák nak, tén han kalmaxchek ma'a 
ekyókxoho aqsok apagkok ekyetnakxa nak. Ekhem trece axta nahan 
pekkenáxcheyk yaqwayam katnehek xa, pelten doce, pelten Adar. 

14Kéláphássek axta ekyókxoho apheykegkaxa énxet xa weykcha'áhak 

ektáxésamaxche nak wesse' appeywa, kéllegássek axta yaqwayam enxoho 
elanagkokxak aptamhágkaxa xa ekhem nak. 

15Apnaqtémagkek axta nahan ekmanyehe agko' apkelxega m'a apkelseykha 

weykcha'áhak, eñama apkeltémo m'a wesse' apwányam, kelyetsátexcheyk 
axta nahan segánamakxa m'a tegma apyennaqte nak Susa, cham'a 
ektepakxa axta nahan ekyennama exma m'a, apheyk axta aqsa apyena apyà 
m'a wesse' apwányam yetlo Amán. 

 

Ester 4 
Judíos élyaqhakkáseykha apkelwáxok wesse' apwányam appeywa 

1Xama axta apleg'a Mardoqueo ekyókxoho m'a ektáhakxa axta, 

apkelyepteyk axta apkelnaqta magkenatchesso aplegágkoho ekyentaxno 
apwáxok, apkelántaxneykxeyk axta m'a apáwa sẽlwáxaqxamól'a, 
apkexpaqha'ak axta apqátek táhap tén axta apweynchámeyncha'a m'a 
tegma apwányam, axta yeyságkohok apkelekxagweyncha'a. 

2Apkenegwákxeyk axta m'a átog nentaxnamakxa nak wesse' tegma apyawe 

apagkok, hakte megkólmenyeyk axta etxek xama énxet apkelántaxneykekxa 
enxoho xa aptéma nak apáwa. 

3Tekkek axta ekwányam agkók éllegeykegkoho apkelwáxok nepyeseksa 

judíos ekyókxoho yókxexma ekweykenxa axta chá'a segánamakxa tén han 
appeywa m'a wesse' apwányam. Axta kalmayháseykegkok aptéyak ma'a 
élmayóseka apkelwáxok, tén han apkellekxagweykha tén han éllapwáméyak. 
Apxámok axta nahan chá'a aphéyak ma'a néten táhap tén han 
apkelántaxneykekxa chá'a m'a apáwa sẽlwáxaqxamól'a. 

Ester ekpasmo Mardoqueo 

4Keltennássékxeyk axta ektáhakxa éláneykha m'a wesse' ekwányam Ester 

tén han ma'a énxet'ák aptaqmelchesso axta chá'a. Teyekmek axta awáxok 
ekleg'a m'a wesse' ekwányam, keláphássessek axta apáwa m'a Mardoqueo 
yaqwayam enxoho eyaqmagkasek pók ma'a apáwa sẽlwáxaqxamo 
apkelántaxneykekxa nak, axta eyke elyahákxoho. 

5Tén axta Ester eyáneyeyncha'a m'a Hatac, apteme axta énxet yágkelwána 

apchásenneykha m'a wesse' apwányam éltamho etyánegwomhok ma'a 
Mardoqueo elmaxneyha ektáhakxa, yaqsa ektáha aptáha nak xa ektáha nak. 

6Apyo'ókmek axta Hatac appaqhetchessekmo m'a Mardoqueo, cham'a 

aphakxa axta m'a apheykegkaxa axta chá'a énxet ma'a tegma apwányam, 
ekpayho axta m'a átog nak wesse' apwányam apxagkok apyawe, 

7tén axta Mardoqueo apkeltennáseyncha'a ektáhakxa, apkeltennasa nahan 

ekwánxa sawo ekmope élmomnáwa apmako exátawók Amán ma'a 
kélxátegkessamakxa nak chá'a aqsok élmomnáwa apagkok ma'a wesse', 
ekyaqmageykekxa yaqwayam kólmasséssók ma'a apyókxoho judíos. 

8Apméssek axta nahan xama weykcha'áhak ektáxésamaxche ekxeyenma 

axta kélmáheyo kólmasséssók judíos élyetsátexko axta m'a Susa, yaqwayam 
egkések ma'a Ester, keñe kay'asagkohok ekyókxoho m'a ektáhakxa. 
Apkeltamhók axta nahan kay'ókxohok agko' kapaqhetchessekxak Ester ma'a 
wesse' apwányam tén han kalmaxnak yának megkólmasséssemek ma'a 
ekpeywomo xamo' nak. 

9Aptaqháwók axta Hatac apkeltennásekxo Ester aptáhakxa 

apkeltennáseykha m'a Mardoqueo. 

10Tén axta Ester eyápháseykxo makham ma'a Hatac éltamho etnehek yának 

Mardoqueo eyáphássesa ekpeywa s'e: 

11“Apyókxoho énxet ektáha nak chá'a apkeláneykha m'a wesse' apwányam, 

tén han ma'a apheykha nak ma'a apchókxa aptémakxa nak chá'a wesse', 
apkelya'ásegkók ekyetna xama segánamakxa kéltémo chá'a etekyewekxak 
apyókxoho énxet tén han kelán'a aptaxnegwayam enxoho m'a kañe' nak 
tegma apyawe yaqwayam emhagkok ma'a aphakxa nak wesse' megkatnaha 
enxoho chá'a apcháneyeykha. Wánxa eyke aqsa chá'a ewagkasakpok teyp 
apya'asa enxoho chá'a ekpayhókxa apkenmágkaxa énxet ma'a sawo 

ekyátekto ekmomnáwa ekwenaqte apagkok nak. Ko'o eyke treinta ekhem 
entáhak meltémo amhagkok ma'a aphakxa nak wesse' apwányam.” 

12Xama axta apleg'a Mardoqueo m'a ektáhakxa axta ekpeywa 

eyáphassáseykekxa m'a Ester, 

13apcháphássásekxeyk axta makham mók apchátegmoweykegkokxa. 

Aptáhak axta s'e: “Nágkána aqsa exche' kawagkasaxchek teyp axakko' 
nepyeseksa judíos eñama ekha m'a wesse' tegma apyawe apagkok nak. 

14Wanmeyákxeyk sa' agkok se'e kaxwo' nak, megkapaqmeta enxoho xama 

enxoho, mók nekha sa' kañék apkelwayam teyp ma'a judíos, keñe sa' xe' 
katsapok ekweykekxoho m'a yáp apnámakkok nak. ¡Temegkek axta exche' 
wesse' ekwányam yaqwayam hempasmok sentáha enxoho s'e sentáhakxa 
nak!” 

15Tén axta Ester eyaphassásékxo makham ekpeywa Mardoqueo. Axta 

entáhak eyáneya s'e: 

16“Exeg, yánchásekxa sa' apyókxoho judíos apheykha nak ma'a Susa, 

yaqwayam sa' metawagkehek aptéyak hélmaxnéssesek ko'o. 
Metawagkehek sa' aptéyak ekweykmoho ántánxo ekhem tén han ántánxo 
axta'a, ménagkek sa' nahan ma'a apyenéyak nak. Antamhagkok sa' eyke 
negko'óxa xa ektáha nak, cham'a séláneykha nak, tén sa' ko'o axog ay'ókxak 
ma'a wesse' apwányam, énmexma eykhe segánamakxa m'a sekmakókxa 
nak atnehek. Apkeltamhók sa' agkok amátog, tásek amátog.” 

17Tén axta apxega m'a Mardoqueo. Apkelanak axta nahan ekyókxoho m'a 

éltamhókxa axta etnehek ma'a Ester. 

 

Ester 5 
Ester ekweykekxa aphakxa wesse' apwányam 

1Ántánxo ekhem axta entemék ekyeykhe, kelántaxneykxeyk axta Ester 

élnaqta élmeykegko nak chá'a ekteme wesse' ekwányam, taxnegwákxeyk 
axta m'a kélhaxtegkesso nak nepyáwa kañe' tegma apyawe. Kenegwákxeyk 
axta m'a ekpayhókxa axta chá'a aphakxa néten taháno ekyawe ektaqmalma 
m'a wesse' apwányam, ekyetnama axta m'a ekpayho nak átog. 

2Xama axta apwet'a wesse' apwányam énegwa'akto wesse' ekwányam Ester 

ma'a yókxexma nak, taqmeláha axta apwáxok apwet'a, apya'ássek axta 
ekpayhókxa énmágkaxa m'a sawo ekyátekto ekmomnáwa ekwenaqte 
apmeykha axta. Yepetchegwokmók axta m'a Ester, mágwokmek axta naw'a 
m'a sawo ekyátekto ekwenaqte ekmomnáwa apagkok nak. 

3Aptáhak axta apkelmaxneyáncha'a wesse' apwányam se'e: —¿Yaqsa 

ektáha, wesse' ekwányam Ester? ¿Yaqsa eyámenyého? ¡Élmaxnakkek sa' 

agkok nekha yókxexma sektémakxa nak wesse' apwányam, agkések sa'! 
Tén axta Ester eyátegmowágkokxo. Entáhak axta eyáneya s'e: 

4—Wesse', leyawók sa' agkok apwáxok, éltamho eykhe epásegwók xépxa 

ektámaxche ekyawe sekmako nak ko'o alanaksek xép, éntamho sa' nahan 
ma'a Amán. Tén axta wesse' apkeltamho ektamakpok. Aptáhak axta s'e: 

5—Kólchetam sa' heykxe ekmanyehe m'a Amán, tásek sa' elyahakxohok 

eyáneyeykha m'a wesse' ekwányam Ester. Tén axta apxega m'a wesse' 
apwányam yetlo Amán apyo'ókmo m'a ektámaxche ekyawe élane axta m'a 
wesse' ekwányam Ester. 

6Aptáhak axta apcháneya wesse' apwányam Ester neyseksa ektámaxche 

nento s'e: —¡Hélmaxna sa' aqsok ekmámenyého, agkések sa'. Élmaxnakkek 
sa' agkok nekha m'a yókxexma sektémakxa nak ko'o wesse' apwányam, 
agkések sa'! 

7Axta entáhak eyátegmowágkokxo Ester se'e: —Wánxa eyke aqsa ko'o 

seyámenyého tén han sekmako almaxnak xép, 

8éxyók makham saka yetlo Amán epásegwaták makham mók ektámaxche 

ekyawe sélánésso nak xép, seyásekha'awo enxoho exchep wesse' tén han 
apkeltamho enxoho elának ma'a aqsok sekmámenyého tén han hegkések 
ma'a aqsok sélmaxneyakxa enxoho. Keñe sa' altennaksek ma'a aqsok 
sekmámenyého. 

9Payhékxeyk axta apwáxok Amán aptepa m'a ektókaxchexa axta nento; 

aplókók apagkók axta eyke apwet'a Mardoqueo megyempákxo néten 
apyeyk'a m'a aphakxa axta apátog tegma apyawe, axta nahan eltaqhaháha 
apwet'a. 

10Máxa metaqnawaya axta eyke aptáhak. Xama axta apwákxo m'a apxagkok 

apkeltamhók axta kólnaqlósawakxések ma'a apkelxegexma'a tén han ma'a 
aptáwa' ekwesey axta Zeres, 

11apkeltennáseyha axta nahan ma'a ektémakxa axta ekxámokma aqsok 

apagkok, tén han ekxámokma m'a apketchek, tén han ma'a 
apteméssessama axta wesse' apwányam mexnémo m'a apkeláneykha tén 
han ma'a apkelpasmomákpoho axta chá'a ektémakxa aptamheykha wesse', 
apteméssessama néten agko' kéláyo nepyeseksa m'a apyókxoho nak. 

12Tén axta aptáha nahan se'e: —Ko'o eyke aqsa nahan wánxa exakkók 

seyáneyeyncha'a wesse' ekwányam Ester apásegwók ektámaxche ekyawe 
élánésa nak sakhem ma'a wesse' apwányam; tén seyáneyeyncha'a makham 
apásegwakxak mók ektámaxche ekyawe ekmako nak makham kalának ma'a 
saka. 

13Megkapeykásekxeyk sa' eyke chá'a ko'o ewáxok ekyókxoho xa aqsok nak, 

sekwet'a enxoho chá'a exek apátog wesse' tegma apyawe apagkok ma'a 
Mardoqueo, judío nak. 

14Tén axta m'a aptáwa' ektáha eyáneya s'e tén han ma'a apyókxoho 

apkelxegexma'a: —Yána sa' kólánchessesek yámet élwenaqte yetlo 
ektegyésso néten, ekweykmoho veintidós metros ekwenaqte ekmahéyak 
ma'a néten, tén sa' saka axto'o agko' elmaxnak wesse' apwányam 
kólmakhésha néten ma'a Mardoqueo. Keñe sa' apwanchek emhagkok yetlo 
meyke ektáhakxa apwáxok yetlo wesse' apwányam ma'a élánéxchexa nak 
ektámaxche ekyawe. Leyawók axta apwáxok Amán xa amya'a nak, 
apkeltamhók axta kalanaxchek ma'a yámet élwenaqte. 

 

Ester 6 
Mardoqueo apmallanma 

1Cháxa axta'a megkapwagkexa axta apmako etyenek ma'a wesse' 

apwányam, tén axta apkeltamho kólsantagkasek ma'a weykcha'áhak 
eknaqtáxésamaxche axta ekyókxoho amya'a ektémakxa axta m'a apchókxa, 
yaqwayam enxoho kólyetsetchesek. 

2Apkelwet'ak axta nahan ekxeyenma weykcha'áhak ektáxésamaxche 

Mardoqueo aplegaya axta apkeláneykekxo apkelpeywa Bigtán tén han 
Teres, apqánet énxet yágkelwána wesse' apkeláneykha, apchaqneykha axta 
chá'a m'a átog nak apmáheyo yaqhek ma'a wesse' apwányam Asuero. 

3Tén axta apkelmaxneyáncha'a m'a wesse' apwányam. Aptáhak axta s'e: —

¿Yaqsa axta aqsok apxawáya Mardoqueo ekyaqmageykekxa apteme xa 
ektáha nak? —Méko —axta aptáhak apkelátegmowágkokxo m'a 
apkeláneykha. 

4Chaqhawók axta nahan aptaxnegwákxo Amán ma'a kélhaxta nak nepyáwa 

tegma apyawe ekpayhókxa axta chá'a aphakxa m'a wesse' apwányam, 
yaqwayam elmaxnak kólmakhésha néten yámet ma'a Mardoqueo apkeltémo 
axta kóllanaksek yaqwayam kólmakhésha. Tén axta wesse' apwányam 
aptáha apkelmaxneyáncha'a apkeláneykha s'e: —¿Yaqsa 
ekweynchámeyncha'a nak nepyáwa tegma yókxexma? 

5—Amán, axta aptáhak apkelátegmowágkokxo m'a apkeláneykha. —¡Kólána 

etxek! —axta aptáhak apkeláneya. 

6Aptaxneyk axta Amán. Tén axta wesse' apwányam aptáha 

apkelmaxneyáncha'a s'e: —¿Háxko ewanchek ko'o atnéssesek énxet 
sekmako nak agkések ekyawe agko' ekxeyenma ewáxok? Tén axta Amán 
ektáha élchetama apwáxok se'e: “ko'o aqsa peyk hegkések ekyawe agko' 
ekxeyenma apwáxok” 

7Tén axta aptáha apchátegmowágkokxo s'e: —Cháxa énxet nak, 

8payhawók kólsantagkasek aptaxno apwenaqte aphawo apkelmeykegko nak 

chá'a exchep wesse', tén han xama yátnáxeg apchántamo nak chá'a exchep, 
kólatchessesek sa' nahan apqátek ma'a wesse' apkelháxaqxól'a. 

9Sa' elxawak xama énxet ekyawakxa nak kéláyo nepyeseksa wesse' 

apkeláneykha xa apáwa apwenaqte nak, tén han ma'a yátnáxeg, yaqwayam 
sa' elántaxneyásekxak ma'a énxet apmáheyo nak egkések ekyawe agko' 
ekxeyenma apwáxok xép wesse', emássesagkok sa' nahan táma yátnáxeg 
ey'aksek ma'a apheykegkaxa nak chá'a énxet ma'a tegma apwányam, yetlo 
apteme chá'a appaqmétéyak ekyennaqte apmonye' s'e: ‘¡Keso 
kélteméssessamakxa énxet apmopmenyého nak egkések ekyawe agko' 
ekxeyenma apwáxok wesse' apwányam se'e ektáha nak!’ 

10Keñe axta wesse' apwányam aptáha apcháneya Amán se'e: —Epekhésa 

sa', ema sa' heykxe apáwa apwenaqte tén han ma'a yátnáxeg, ekhawo 
aptáhakxa nak appeywa, etnésses sa' Mardoqueo xa ektáha nak, cham'a 
judío apha nak ma'a apátog exagkok apyawe. Elána sa' ekyókxoho m'a 
aptáhakxa nak appeywa. 

11Apmeyk axta apáwa apwenaqte m'a Amán tén han ma'a yátnáxeg, 

aptaxneyáseykxeyk axta m'a Mardoqueo, apmásseságkek axta nahan táma 
yátnáxeg apyentameyncha'a m'a apheykegkaxa axta chá'a énxet tegma 
apwányam. Axta aptáhak chá'a appaqmétegko ekyennaqte apmonye' s'e: 
“¡Keso kélteméssessamakxa énxet apmopmenyého nak egkések ekyawe 
agko' ekxeyenma apwáxok wesse' apwányam se'e ektáha nak!” 

12Aphákxeyk axta makham apátog tegma apyawe natámen kélyentameykha 

m'a Mardoqueo, tén axta Amán aptaqhákxo ekmanyehe agko' ma'a 
apxagkok. Yaqhápeygkokxeyk axta apwáxok yetlo apchaqlasso nápat. 

13Apkeltennáseyha axta nahan aptáwa' tén han apnámakkok ekyókxoho m'a 

ektáhakxa apweynchámeykha, tén axta m'a aptáwa' tén han apyókxoho 
apnámakkok aptáha apcháneya s'e: —Naqsók sa' agkok judío m'a 
Mardoqueo. Mopwanchek sa' chá'a etnessásekxak kóneg, méko sa' chá'a 
elának xép nápaqtók ma'a. 

14Axta epenchásegkohok appaqhetchesso apkelwokmo m'a wesse' 

apwányam apkeláneykha yágkelwán'ák nak, apkeltamheykha axta chá'a m'a 
aphakxa nak, yaqwayam eyentemekxak ekmanyehe agko' Amán ma'a 
élanakxa axta ektámaxche ekyawe m'a wesse' ekwányam Ester. 

 

Ester 7 
Amán kéltémo ematñekxa' 

1Apmahágkek axta élánéxchexa ektámaxche ekyawe m'a wesse' apwányam 

yetlo Amán. 

2Aptáhak axta makham apcháneya wesse' apwányam Ester, neyseksa 

ektámaxche nento s'e, cham'a ektáha axta ánet élane: —¡Hélmaxna sa' 
aqsok ekmámenyého, agkések sa', megkeyxek sa' sélmaxneya enxoho 
nekha m'a xapop ahagkok sektémakxa nak wesse' apwányam! 

3Tén axta Ester ektáha eyátegmowágkokxo s'e: —Wesse', naqsók sa' agkok 

xép seyásekhayo, ekleyawo enxoho apwáxok aqsok sekmámenyého, wánxa 
eyke aqsa seyámenyého ko'o almaxnak xeyep wesse', megyánhek ko'o 
amátog tén han ma'a sekpeywomo xamo' nak, 

4hakte ẽlchexakkek axta negko'o ekha ekyánmaga néláneyáxko 

hẽlmasséssók negyókxoho, ko'o tén han ma'a sekpeywomo xamo' nak. 
Kaxtemék axta sẽlchexakha aqsa negko'o yaqwayam antéhek 
sẽlásenneykha naqsa, mapaqmésmakha axta ko'o, keñe axta exchep 
wesse', kasextohok etwássesha apha m'a sẽlenmexma nak negko'o. 

5Tén axta Asuero aptáha apkelmaxneyáncha'a s'e: —¿Yaqsa m'a? ¿Háxko 

aphakxa m'a énxet ekxeyenma nak apwáxok elának xa ektéma nak aqsok? 

6Tén axta Ester ektáha eyátegmowágkokxo s'e: —¡Amán xa sẽlenmexma 

nak negko'o, énxet ekmaso nak aptémakxa! Xama axta apleg'a xa, 
apkelyelqákpek axta aqsa Amán apkeye nápaqtók wesse' apwányam, tén 
han ma'a wesse' ekwányam Ester. 

7Aplókók apagko' axta apkempákxo néten Asuero aptepa m'a kañe' 

élánéxchexa axta ektámaxche ekyawe, apmeyákxeyk axta m'a 
kélcheneykekxa axta pánaqte exnók tegma apyawe. Xama axta apyekpelcha 
Amán ekxéna apwáxok wesse' apwányam peya yának ematñekxa', apheyk 
axta aqsa m'a kañe' ekxéna apwáxok elmaxnak wesse' ekwányam Ester 
megkánhek ematñekxa'. 

8-9Xama axta apkexyekmo makham wesse' apwányam apkenyékto m'a 

kélcheneykekxexa axta pánaqte exnók, aptaxnegwa'akteyk axta makham 
ma'a kañe' élánéxchexa axta ektámaxche ekyawe, apwetágwa'akteyk axta 
nahan Amán apkeltekxeya aptapnák nekha taháno ekwenaqte ekpayhókxa 
axta ekyetnakhámegkaxa ekyetno m'a Ester, tén axta aptáha apcháneya s'e: 
—¿Xénchek enxeykel'a nahan xép apwáxok etnéssessamhóxma wesse' 
ekwányam Ester nahaqtók ko'o s'e kañe' exagkok nak? Appenchesók axta 
aqsa apteme appeywa wesse' apwányam xa ektáha nak, yetlókok axta 
kélpathetma m'a Amán kélaqlássessek axta nápat. Tén axta xama xa 
énxet'ák nak apwesey axta Harboná, aptáha s'e: —Penchásexcheyk yámet 
élwenaqte veintidós metros ma'a Amán apxagkok yetlo ektegyésso néten, 
apkeltémo axta kóllanaksek yaqwayam kólmakhésha m'a Mardoqueo, 

cham'a énxet apkeltennasso axta exchep ekmáheyo emátog, wesse'. —
¡Kólmakhésha sa' ma'a! — axta aptáhak apkeláneya m'a wesse' apwányam. 

10Kélmakheyáseyha axta Amán ma'a néten yámet élwenaqte nak apkeltémo 

axta kóllanaksek yaqwayam kólmakhésha m'a Mardoqueo. Tén axta 
ekmassa aplo m'a wesse' apwányam. 

 

Ester 8 
Asuero apkelmasma judíos 

1Cháxa ekhem apmésakxa axta wesse' apwányam Asuero wesse' 

ekwányam Ester ma'a Amán axta apxagkok, apkelenmexma axta m'a judíos, 
apmahágkek axta Mardoqueo m'a aphakxa nak wesse' apwányam, hakte 
keltennassegkek axta Ester ektáha yaha' apketche m'a. 

2Tén axta wesse' apwányam apleya m'a kélatchesso kélaphék 

apyementameykekxa axta m'a Amán apmésa m'a Mardoqueo. Teméssessek 
axta nahan Ester apkeltaqmelchesso ekyókxoho aqsok ma'a Mardoqueo, 
ektáha axta apagkok ma'a Amán. 

3Paqhetchásekxeyk axta makham wesse' apwányam ma'a Ester, 

kelpólénteyk axta ekpayhókxa aphakxa yetlo élekxagweykha, éltamho 
emasséssók ma'a ekmaso agko' apkeltémo axta kalanaxchek ma'a Amán, 
éltamho nahan megkalanaxcheyk ma'a aptáhakxa axta apkeláneykekxa 
amya'a apmakókxa etnéssesek ma'a judíos. 

4Apya'ássek axta ekpayhókxa énmágkaxa Ester wesse' apwányam ma'a 

sawo ekyátekto ekmomnáwa ekwenaqte apagkok apmeykha axta chá'a. 
Kempákxeyk axta néten, kenmáha axta apmonye'. 

5Axta entáhak eyáneya s'e: —Wesse', leyawók agkok apwáxok, apxéna 

enxoho ekpéwo m'a aqsok sélmaxneyeykha, ektáha enxoho naqsók 
semámenyého ko'o exchep wesse' tén han seyásekhayo, etaxés sa' 
weykcha'áhak appeywa yaqwayam sa' kamasseksek ma'a weykcha'áhak 
apcháphasso axta Amán apkeltémo kólmasséssók judíos ma'a ekyókxoho 
apchókxa aptémakxa nak chá'a exchep wesse' apwányam, 

6hakte ¡mowanchek ko'o alenmaxaxkohok ótak káhapwak aqsok ekmaso m'a 

sekpeywomo xamo' nak! ¡mowanchek nahan alanha kólmasséssók ma'a 
énámakkok ahancha'awo' nak! 

7Tén axta wesse' apwányam Asuero apchátegmowágkokxo m'a wesse' 

ekwányam Ester tén han ma'a Mardoqueo, judío nak. Aptáhak axta s'e: —
Ekméssek eyke ko'o kaxwók Ester ma'a Amán axta apxagkok, 
kélmakheyáseyncha'a axta néten yámet élwenaqte eñama apmáheyo 
elnápok ma'a judíos. 

8Ekméssek ko'o kaxwók kéxegke yaqwayam kóltaxaksek kélmakókxa 

enxoho kóltéhek kéltáxésso yaqwayam kólmeyók ma'a judíos yetlo 
kélxeyenma sekwesey. ¡Kólqahes sa' nahan weykcha'áhak kéltáxésso m'a 
sélqahassól'a chá'a weykcha'áhak! (Megkólwanchek kólmasseksek 
weykcha'áhak ektáxésamaxche kéltáxésso nak wesse' apwányam apwesey, 
tén han kélqahasso nak ma'a apkelqahasso nak.) 

9Yetlókok axta nahan kéláneyeykha m'a énxet'ák apnaqtáxéssesso axta 

chá'a weykcha'áhak ma'a wesse' apwányam. Ekhem veintitrés axta nahan 
ma'a, aptáhakxa axta apqántánxo pelten, éltamhomaxchexa axta Siván. 
Táxésaxcheyk axta nahan ekyókxoho apkeltamhókxa axta katnehek 
Mardoqueo kéltáxéssesso m'a judíos, tén han ma'a apkeltaqmelchesso nak 
chá'a xama apkelókxa tén han ma'a kelwesse'e nak chá'a m'a apkelókxa, tén 
han ma'a pók kelwesse'e apkeltamheykha nak chá'a m'a ciento veintisiete 
apchókxa eyeynamo nak ma'a India apchókxa ekweykekxoho m'a Etiopía. 
Apkelpeywa apagko' axta nahan chá'a xama apheykegkaxa tén han ma'a 
ektémakxa axta chá'a eknaqtáxésamaxche m'a apkelpeywa. Kéltáxéssessek 
axta nahan apkelpeywa apagko' ma'a judíos tén han ma'a ektémakxa axta 
chá'a eknaqtáxésamaxche m'a apkelpeywa. 

10Wesse' apwányam Asuero apwesey axta nahan chá'a kélnaqtáxésagkok 

ma'a weykcha'áhak, tén axta natámen kélqaháseyak ma'a wesse' 
apkelqahasso nak, kéláphasa chá'a apkelseykha weykcha'áhak apkelchánte 
m'a yátnáxeg apkelyennaqte nak apkelxega, apkeleñama axta nepyeseksa 
m'a wesse' apwányam apkelchánte. 

11Yetneyk axta ektáxésamaxche weykcha'áhak wesse' apwányam 

apkeltémo yaqnekxak judíos ekyókxoho apheykegkaxa nak chá'a tegma 
apwányam yaqwayam elmeyawakpohok apagko', tén han elnápok, 
emasséssók tén han etnehek apagkok ekyókxoho aqsok apagkok nak ma'a 
énxet'ák ekha nak apkelmeykha m'a ekyókxoho apheykegkaxa tén han 
apchókxa apketámeyam enxoho chá'a, meyke apkelmeyágweykekxa 
elnápok ma'a kelán'ák tén han ma'a sakcha'a létkók. 

12Xama ekhem agko' axta nahan apkeláneyákpok elanagkok xa, cham'a 

ekyókxoho apchókxa aptémakxa nak chá'a wesse' apwányam ma'a Asuero; 
cham'a ekhem ekxénamaxchexa axta, ekhem trece, pelten doce, pelten 
Adar. 

13Xénamaxcheyk axta katnehek segánamakxa xa weykcha'áhak 

ektáxésamaxche nak wesse' appeywa, tén han kóllegaksek ma'a ekyókxoho 
apheykegkaxa nak chá'a énxet tén han apkelókxa, yaqwayam enxoho 
elanagkokxak aptamhágkaxa judíos xa ekhem nak, eyaqmagkásekxak mók 
apteméssesakxa m'a apkelenmexma. 

14Apkelxegkek axta nahan ekmanyehe agko' ma'a apkelseykha 

weykcha'áhak eñama apkeltémo m'a wesse' apwányam, apkelchánteyk axta 

yátnáxeg apkeleñama axta nepyeseksa m'a wesse' apwányam apkelchánte. 
Kelyetsátexcheyk axta nahan weykcha'áhak ekpeywa m'a tegma apyennaqte 
nak Susa. 

15Aptekkek axta Mardoqueo m'a tegma apyawe yetlo aptaxneykekxa m'a 

xama wesse' apwányam aptaxno apwenaqte apyápaqmate tén han apmope, 
tén han yetlo apkelháxaqxo ektaqmalma agko' sawo ekyátekto ekmomnáwa, 
tén han apchaqlamap ma'a apáwa apkeláxñe hómáyok. Apkelwónchessek 
axta élpayhékxo apkelwáxok apyókxoho énxet'ák apheykha axta m'a tegma 
apwányam Susa, 

16apkelátseyha axta nahan judíos élxéna apkelwáxok apkelmallana m'a 

aqsok ekmaso tén han ekyetna kaxwók kéláyo. 

17Kelpayhekxeyk axta apkelwáxok judíos ekyókxoho apchókxa tén han 

tegma apkelyawe, tén han yókxexma ekweykenxa axta chá'a m'a wesse' 
apwányam appeywa. Apkelánegkek axta ektámaxche ekyawe tén han 
apkelsawássessamo. Apxámok axta nahan apkeltemessásamakpekxa chá'a 
judíos nepyeseksa m'a énxet'ák apheykha axta m'a apkelókxa nak, hakte 
apkeláyak axta kaxwo'. 

 

Ester 9 
Judíos apkelnapma apkelenmexma 

1Axta ekxénamaxchexa katnehek apkeltémókxa axta katnehek wesse' 

apwányam ma'a ekhem trece, pelten doce, éltamhomaxchexa axta Adar. 
Cháxa ekhem apkelhaxanmakxa axta nahan elmok katnaha apnámakkok 
ma'a judíos. Axta eyke katnahak xa ektáha nak, judíos axta pehewokmok 
apkelyennaqte. 

2Apchaqnákxeyk axta chá'a judíos ma'a apheykegkaxa axta chá'a tegma 

apkelyawe, cham'a ekyókxoho apchókxa aptémakxa axta chá'a wesse' 
apwányam ma'a Asuero, yaqwayam ektamagkok ma'a apmáheyo axta chá'a 
etwássesha apheykha. Méko axta eyke xama enxoho ekmáheyo 
kanmexekxak ma'a, hakte apkeláyak axta m'a apyókxoho énxet'ák. 

3Apyókxoho kelwesse'e axta appasmékxak ma'a judíos eñama apkelaye m'a 

Mardoqueo, cham'a apkeltaqmelchesso nak chá'a apkelókxa tén han ma'a 
apkeltaqmelchesso nak cha'a xama apheykegkaxa tén han ma'a ekyawe 
axta chá'a kéláyo m'a wesse' apkeláneykha, 

4hakte énxet ekyawe kéláyo axta aptemék kaxwók Mardoqueo m'a wesse' 

apxagkok nak. Sawheykekxók axta nahan apxénamáp ma'a ekyókxoho kañe' 
apchókxa. Chánteykegkek axta aqsa nahan apteme ekha kélyeheykekxoho. 

5Sókwenaqte axta nahan apkelmáha judíos apkelnapa apyókxoho m'a 

apkelenmexma nak; apsawhawók axta m'a apyókxoho nak, apteméssessek 
axta chá'a m'a apmakókxa enxoho chá'a etnéssesek. 

6Quinientos énxet axta nahan apkelnápak ma'a tegma apyennaqte nak Susa; 

7apkelnapchek axta nahan ma'a Parsandata, Dalfón, Aspata, 

8Porata, Adalías, Aridata, 

9Parmasta, Arisai, Aridai tén han ma'a Vaizata, 

10diez apketchek axta m'a Amán, apkelenmexma axta m'a judíos; axta eyke 

elmágkok ma'a aqsok apagkok nak. 

11Cháxa ekhem, apleg'akxa axta nahan amya'a wesse' apwányam apwánxa 

apkeletsapma énxet ma'a apheykha axta tegma apyennaqte Susa, 

12tén axta aptáha apcháneya wesse' ekwányam Ester se'e: —Apkelnapchek 

judíos quinientos énxet se'e tegma apyennaqte nak Susa, ekweykekxoho m'a 
diez Amán apketchek nak. Háxko eyke kexaha apteméssesakxa nahan ma'a 
mók negókxa sektémakxa nak ko'o wesse'. ¡Héltennés sa' yaqsa aqsok mók 
amenye', tén sa' agkések! 

13Tén axta Ester eyátegmowágkokxo. Entáhak axta s'e: —Wesse', leyawók 

sa' agkok xeyep apwáxok, egkések judíos apheykha nak Susa elanagkok 
saka ekhawo m'a ektémakxa nak ekxénamaxche, kólchexnagkok néten 
yámet élwenaqte m'a diez Amán apketchek aphopák nak. 

14Apkeltamhók axta kólteméssesek wesse' apwányam xa ektáha nak. 

Kelyetsátexcheyk axta amya'a ekxénamaxchexa axta katnehek ma'a Susa, 
kélmakheyáseyha axta nahan diez Amán apketchek aphopák ma'a néten 
yámet élwenaqte. 

15Apchaqnákxeyk axta makham judíos apheykha axta m'a Susa ekhem 

catorce, pelten Adar, apkelnápekxeyk axta makham trescientos énxet ma'a; 
axta eyke elmágkok ma'a aqsok apagkok nak. 

16-17Tén axta m'a judíos apheykha axta mók xapop apagkok nak ma'a wesse', 

apchaqnákxo ekhem trece ekhawo nahan xa pelten nak, yaqwayam 
elmeyawakpohok apagko', tén han emasséssók ma'a apkelenmexma nak; 
apkelnapchek axta nahan setenta y cinco mil xa énxet'ák nak, axta eyke 
elmágkok ma'a aqsok apagkok nak. Apkellókassek axta apkelyampe ekhem 
catorce, apkelánegkek axta nahan ektámaxche ekyawe yetlo élpayheykekxa 
apkelwáxok. 

18Apkellókassek axta apkelyampe ekhem quince m'a judíos apheykha axta 

m'a Susa, hakte axta ñókxa apkelánegko apchaqneykekxa m'a ekhem trece 
tén han catorce. Apkelánegkek axta nahan ektámaxche ekyawe yetlo 
élpayheykekxa apkelwáxok ma'a. 



1238 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

19Axta keñamak judíos apheykha nak ma'a mók yókxexma, cham'a tegma 

apketkók meykexa nak kélhaxtegkesso meteymog ma'a nepyáwa, 
apkeláneykegko chá'a ekhem catorce, pelten Adar yetlo élpayheykekxa 
apkelwáxok tén han apkelsawássessamo, egkések axta nahan chá'a aqsok 
pók apmésso naqsa. 

Kélessawássessamo ekhem Purim 

20Aptáxessek axta Mardoqueo xa ektáhakxa axta, tén axta apkeláphássesa 

chá'a weykcha'áhak ma'a apyókxoho judíos apheykha axta m'a apchókxa 
aptémakxa axta wesse' apwányam ma'a Asuero, cham'a apheykha nak keto' 
tén han ma'a makhawo', 

21apkeltamho chá'a elanagkok yókxoho apyeyam ekhem catorce tén han 

quince, pelten Adar, 

22hakte cháxa ekhem apmassessámxa axta apkelenmexma m'a judíos, tén 

han pelten ekyaqmagákxexa axta élpayheykekxa apkelwáxok ma'a 
éllapwáméyak, ekyaqmagákxexa axta apkellekxagweykha m'a 
apkelsawássessamo. Cháxa ekhem apkeláneyákpexa axta chá'a elanagkok 
ektámaxche ekyawe yetlo élpayheykekxa apkelwáxok, egkések nahan chá'a 
aqsok apmésso naqsa m'a pók, tén han elmésagkok chá'a aqsok ma'a 
énxet'ák apmopyóseka nak. 

23Apkeltémakxa apagko' axta nahan chá'a aptamhágkok judíos xa 

ektémakxa axta aqsok élánamáxche', tén han ma'a ektémakxa axta 
aptáxéssesso m'a Mardoqueo. 

24Hakte xeyenmeyk axta apwáxok emasséssók ma'a Amán, apkelenmexma 

axta apyókxoho m'a judíos. Aptawassegkek axta xama aqsok apkeltémo 
ey'asagkohok ekwánxa ekhem elnápok tén han emasséssók. 

25Xama axta ekweykekxo aphakxa wesse' apwányam ma'a Ester, 

apchásennakkek axta aptáxésso apkeltamho kápekxak Amán ma'a 
ekyókxoho aqsok ekmaso ekxeyenma axta apwáxok etnéssesek ma'a judíos. 
Kélmakheyáseykha axta néten yámet ma'a Amán yetlo apketchek. 

26-27Axta keñamak éltamhomaxko purim xa ekhem nak, hakte pur axta 

ekwesey. Apkelxénchek axta chá'a elanagkok judíos xa kélessawássessamo 
nak, ekhawo m'a ekyókxoho ektémakxa axta aptáxésso weykcha'áhak ma'a 
Mardoqueo tén han ma'a ekyókxoho ektémakxa axta apkelwete ektémakxa 
apheykha. Apkeltamhók axta nahan elanagkok chá'a yókxoho apyeyam 
meyke apyeykhasso xa ánet ekhem nak kélessawássessamo yetlo 
apketchek ekweykekxoho m'a aptawán'ák nak, ekhawo m'a ektémakxa nak 
ektáxésamaxche'. Elanagkok sa' nahan chá'a apkelsawássessamo m'a 
apnámakkok yaqwayam nak elántépekxak makham ma'a egmonye' sa' tén 
han ma'a apyókxoho yaqwayam nak etnahagkokxak judíos. 

28Kalxénwakxohok sa' chá'a apkelwáxok apyókxoho apkektega apmonye'e 

nak chá'a xa ekhem nak tén han ma'a kaxwe apkektegeykekxa nak makham, 
ektáhakxa nak chá'a apnámakkok apagko', apchókxa tén han tegma 
apwányam, yaqwayam sa' megkamassegwomek chá'a ekxénweykekxo 
apkelwáxok nepyeseksa m'a judíos tén han ma'a aptawán'ák neptámen nak. 

29Tén axta m'a wesse' ekwányam Ester, Abihail axta apketche, ektáxésa 

makham mók weykcha'áhak yetlo Mardoqueo, cham'a judío nak, ekxeyenma 
nak ma'a kélessawássessamo ekhem Purim, yaqwayam enxoho 
katnéssesek naqsók ma'a émha amonye' weykcha'áhak axta, 

30tén axta éláphássesa chá'a apyókxoho judíos apheykha axta m'a ciento 

veintisiete apchókxa aptémakxa axta wesse' apwányam ma'a Asuero, yetlo 
ekmésso ekxeyenma awáxok tén han ekteméssesso naqsók ekpeywa, 

31éltamho chá'a elanagkok apkelsawássessamo ekhem Purim ma'a ekhem 

ekpekkenamaxchexa axta yaqwayam kalanaxche', ekhawo apkeltamhókxa 
axta etnahagkok Mardoqueo tén han wesse' ekwányam Ester ma'a énxet'ák 
nak, ekweykekxoho m'a aptawán'ák neptámen nak. Kélyekpentámekxeyk 
axta nahan ekxeyenma nak ekhem mantamakxa nento xa ekhem nak tén han 
nenlekxagweykegkaxa. 

32Kelánéxcheyk axta m'a éltamhókxa axta chá'a katnehek ma'a wesse' 

ekwányam Ester yaqwayam kalanaxchek chá'a m'a kélessawássessamo nak 
ekhem Purim. Kélnaqtáxessek axta nahan xama weykcha'áhak xa 
ekyókxoho nak. 

 

Ester 10 
Wesse' apwányam Asuero apteméssesso néten agko' kéláyo Mardoqueo 

1Apkeltamhók axta enegkenagkok selyaqye wesse' apwányam Asuero m'a 

énxet'ák apheykha nak makhawók wátsam ekwányam tén han ma'a egkexe 
étkók neyseksa wátsam ekwányam. 

2Yetnegkek axta ektáxésamaxche weykcha'áhak kélnaqtáxessamakxa axta 

chá'a ekyókxoho ektémakxa apchókxa Media tén han Persia m'a ektémakxa 
axta chá'a aqsok apkelane yetlo apyennaqte tén han apmopwána, tén han 
ma'a ektémakxa axta apméssama néten agko' kéláyo m'a Mardoqueo. 

3Mardoqueo axta apteme aptétéyak chá'a ektémakxa aptamheykha m'a 

wesse' apwányam, cham'a judío nak. Énxet ekyawe kéláyo axta aptemék 
nepyeseksa m'a judíos. Apchásekhayók axta m'a apyókxoho apchókxa 
xamo', hakte apketagkassegkek axta aqsok ektaqmela m'a énxet'ák 
apagkok. Apwasqápeykekxók axta apkeltémo etaksek ektaqmalma 
apheykha m'a appeywomo xamo' nak. 

Job 
Job 1 

Dios apchahayo káhapwak ekmaso apha Job 

1Aphegkek axta xama énxet ma'a yókxexma Us apwesey axta Job. Péwók 

axta aptémakxa, méko axta aqsok ekmaso apkelane, apteme axta 
meyenyaweykha apkeláneykha m'a Dios, apkeláneykegkoho aptémakxa 
yaqwayam melanyehek xama aqsok ekmaso. 

2Siete axta apketchek apkelennay'a m'a Job, keñe ántánxo m'a apketchek 

kelwán'ák, 

3siete mil axta apyókxoho apnaqtósso nepkések, tres mil yányátnáxeg, mil 

axta weyke kéltéteykekxa mók, tén han quinientos yámelyeheykok 
kelwán'ák. Apxámok apagko' axta han apkelásenneykha naqsa. 
Apyeykhásseykmók axta ekxámokma aqsok apagkok ma'a apyókxoho 
énxet'ák apheykha axta m'a ekpayho nak ekteyapmakxa ekhem. 

4Elanagkohok axta chá'a ektámáxche ekyawe xama apxagkok apagko' ma'a 

Job nak apketchek, ekwákxexa enxoho chá'a ekhem yaqwayam elána', 
eláneyha axta han chá'a m'a ántánxo nak apkelyáxeg kelwán'ák. 

5Wokmek axta agkok chá'a néxa ekhem apkeláneyak ektámáxche ekyawe, 

keñe eláneyha chá'a apketchek ma'a Job, axto'ók agko' axta chá'a exatakhak 
egkések aqsok kéltósso ekwatnamáxche', yaqwayam emasséssesek 
apkeltémakxa melya'assáxma xama chá'a xa apketchek nak. Axta aptemék 
chá'a Job xa ektáha nak, eyáyo apnények elanagkok melya'assáxma 
apketchek, kalyemnaha apkelwáxok ma'a Dios. 

6 Xama ekhem axta ekwokmo yaqwánxa yaqnekxak nápaqtók Wesse' 

egegkok ma'a apkeláneykha apheykha nak néten, keñe ekwokmo han 
nepyeseksa m'a aqsok ekmowána nak hensexnena'. 

7Apkelmaxneyáha axta Wesse' egegkok: —¿Háxko eñamakxa'? 

Chátegmowágkek axta m'a aqsok ekmowána nak hensexnena': —
Ekweynchámeykha aqsa ko'o s'e ekyókxoho yókxexma nak. 

8Tén axta Wesse' egegkok aptáha apcháneya s'e: —¿Wet'aya m'a 

séláneykha apwesey nak Job? Méko xama énxet aphawo s'e náxop nak, 
meheyenseykmok apteme séláneykha, péwók agko' nahan aptémakxa, 
méko ekmaso enxoho aptémakxa, apkeláneykegkók aptémakxa yaqwayam 
melanyek xama aqsok ekmaso. 

9 Chátegmowágkek axta aqsok ekmowána nak hensexnena': —Naqsók xép 

meyenseykmo apkeláneykha m'a, hakte appasmomchek chá'a. 

10Megyahayók xép kólteméssessamhok exma ekmaso m'a, tén han 

apketchek ekweykekxoho m'a aqsok apagkok nak; epasmok nahan chá'a 

ekyókxoho aqsok apkelanakxa enxoho, xámok agko' nahan apnaqtósso, 
méko ekhawo s'e ekyókxoho apkelókxa nak. 

11Elyementemekxa hana ekyókxoho aqsok apagkok, keñe sa' étak 

eyemnaha nápaqtók xép ma'a. 

12Apchátegmowágkek axta Wesse' egegkok ma'a aqsok ekmowána nak 

hensexnena': —Táse'. Katnésses sa' ekmakókxa enxoho katnéssesek ma'a 
ekyókxoho aqsok apagkok nak Job, eyke maltamhók katnéssessamhok 
exma ekmaso m'a Job. Tén axta ektepa aphakxa Wesse' egegkok ma'a 
aqsok ekmowána nak hensexnena'. 

13-14Xama ekhem axta apwákxo xama énxet ma'a Job apxagkok, neyseksa 

apkeláneyak ektámáxche ekyawe m'a Job apketchek, yetlo m'a kelwán'ák 
apketchek, apxagkok axta m'a apketche átnaha apketkok. Apkeltennássek 
axta s'e amya'a nak: —Nempeynchekmek axta negko'o xapop nélchekha 
nélchakkasa weyke, tókagkek axta aqsa han pa'at yámelyeheykok keto' nak; 

15pelakkassek aqsa apkelwa'a sabeos apkelmenyexma, apkelmenyexágkek 

axta kélnaqtósso, sawo han chá'a apkelyetxeyk apkelnapa m'a énxet'ák. Ko'o 
aqsa exakkók seyewagko sekxeganakmo, yaqwayam enxoho ay'óták xép 
altennásseta'. 

16Axta epenchásawok appeywa xa énxet nak, apwákxo makham pók, keñe 

han aptáha apcháneya s'e: —Takha' apkelnápak nepkések tén han ma'a 
apkeltaqmelchesso nak. Ko'o aqsa exakkók seyewagko sekxeganakmo, 
yaqwayam enxoho ay'óták xép altennásseta'. 

17Axta han epenchásawok appeywa xa énxet nak apwákxo makham pók, tén 

axta aptáha apcháneya s'e: —Apqántánxo appasmeykekxa caldeos 
egketamakmok negko'o, apkelmenyexágkek ma'a yányátnáxeg, sawo han 
chá'a apkelyetxeyk apkelnapa m'a énxet'ák. Ko'o aqsa exakkók seyewagko 
sekxeganakmo, yaqwayam enxoho ay'óták xép altennásseta'. 

18Axta han epenchásawok appeywa xa énxet nak, apwákxo makham pók, 

tén axta aptáha apcháneya s'e: —Apkelánegkek axta ektámáxche ekyawe 
m'a apketchek apkelennay'a tén han kelwán'ák ma'a apketche átnaha 
apketkok nak apxagkok, 

19pelakkassek aqsa ekwa'a éxchahayam ekyennaqte eñama meykexa énxet, 

sawhawók nahan élyawheyásencha'a m'a tegma nak, keñe ektegkesa 
apchápékxo tegma m'a apketchek nak. Apsawhékpók nahan apkeletsapa. 
Ko'o aqsa exakkók seyewagko sekxeganakmo, yaqwayam enxoho ay'óták 
xép altennásseta'. 

20Tén axta apchampákxo néten Job, apkelyepteyk axta aptaxno aplegágkoho 

ekyentaxno apwáxok, apmópesawók axta apqátek aptegya'a apyese, keñe 
apháxahánto apkelpeykásawo m'a Dios. 

21Aptáhak axta s'e: —Méko axta xama aqsok sekseykha sekwaya s'e 

nélwanmeygkaxa', méko sa' han xama aqsok asakxak ataqhoho'. Wesse' 
egegkok axta sélmésso ekyókxoho, keñe sélyementamákxo makham; 
¡eyeymáxkoho sa' kólteméssesek apwesey Wesse' egegkok! 

22Neyseksa ekteme axta eykhe Job xa ekyókxoho aqsok nak, axta eyke 

elaneyk mey'assáxma énmexma nak Dios. 

 

Job 2 

1Wákxeyk axta makham ekhem yaqwánxa yaqnekxak nápaqtók Wesse' 

egegkok ma'a apkeláneykha apheykha nak néten, wákxeyk axta han 
nepyeseksa m'a aqsok ekmowána nak hensexnena'. 

2Apkelmaxneyáha axta Wesse' egegkok: —¿Háxko eñamakxa'? 

Chátegmowágkek axta m'a aqsok ekmowána nak hensexnena': —
Ekweynchámeykha aqsa ko'o s'e ekyókxoho yókxexma nak. 

3Tén axta Wesse' egegkok aptáha apcháneya s'e: —¿Wet'aya m'a 

séláneykha apwesey nak Job? Méko xama énxet aphawo s'e náxop nak, 
meheyenseykmok apteme séláneykha, péwók agko' nahan aptémakxa, 
méko ekmaso enxoho aptémakxa, apkeláneykegkók aptémakxa yaqwayam 
melanyek xama aqsok ekmaso. Keltamhók eykhe exche' agkések yaqwayam 
kagkések ekmaso apha meykexho aptáhakxa, makke kamassegwokmok 
ma'a aptémakxa nak meyke aptémakxa ekmaso. 

4Chátegmowágkek axta eyke Wesse' egegkok ma'a aqsok ekmowána nak 

hensexnena': —Agkok anteméssessekmohok exma ekmaso apyókxa xama 
énxet, tásek aqsa katnehek. Apwanchek ekxák ekyókxoho aqsok apagkok 
énxet yaqwayam enxoho eweynchamha chá'a. 

5Aplegassásegkók agkok xép ma'a apyókxa nak énxet, keñe sa' étak 

eyemnaha nápaqtók xép ma'a. 

6Apchátegmowágkek axta Wesse' egegkok ma'a aqsok ekmowána nak 

hensexnena': —Táse', katnésses sa' ekmakókxa enxoho katnéssesek, eyke 
nágkaqha. 

7Yetlókok axta ekteyapma aphakxa Wesse' egegkok ma'a aqsok ekmowána 

nak hensexnena', cha'ak axta Job negmasse ekmaso agko', sawheykxók 
axta ekyókxoho apyempehek. 

8Tén axta apxega Job aphakmo m'a nekha nak kélchexakhamakxa aqsok 

apák, apmeyk axta xama weygke appaqxo yaqwayam elyensekkesek chá'a 
apyempehek. 

9Keñe axta aptáwa' ektáha eyáneya s'e: —¿Apkelenxanakmóya apteme 

ekpéwomo aptémakxa'? ¡Eyemnaha Dios keñe sa' yetsapok! 

10Apchátegmowágkek axta aptáwa' m'a Job: —¡Máxa kelán'a ekyeyháxma 

táhak ekpaqmeta! Ólmok chá'a negko'o m'a aqsok éltaqmalma sẽlmésso nak 
chá'a m'a Dios, mogwanchek han antaqheksohok ma'a aqsok ekmaso nak 
séghé. Méko axta xama enxoho appeywa élánésso mey'assáxma Job, 
neyseksa ekteme xa ekyókxoho nak. 

Job apkelxegexma'a apteme meyk'a 

11Yetneyk axta apqántánxo apkelxegexma'a Job: cham'a Elifaz, apkeñama 

axta Temán, Bildad, apkeñama axta yókxexma Súah, tén han Sofar, 
apkeñama axta m'a yókxexma nak Naamat. Xama axta apkelleg'a ekyókxoho 
aqsok ekmaso eyáhapwe m'a Job, apkelxénchek axta elyo'ókxak 
epeykessessekxak apwáxok, tén han exmakha aphakxa neyseksa 
aplegeykegkoho. 

12Makhawók axta kélwet'ak apha m'a Job, xegkessek axta han 

mékpelchehe', yetlókok axta apkelwehéseykha apkellekxagweyncha'a, 
apkelyeptégkek axta apkelnaqta éllapwámegko, apkexeyha axta néten 
xapop apkexpaqha'a chá'a apqátek. 

13Tén axta apháncha'a náxop xamo' ma'a Job, siete ekhem axta han 

apheykha m'a, tén han siete axta'a, meyke apkelpaqmeyesma xama enxoho, 
hakte apkelwet'ak axta ekyentaxno agko' aplegeykegkoho m'a Job. 

 

Job 3 
Job appaqméteykha eñama aplegeykegkoho ekyentaxno 

1-2 Nanók axta temék appaqméteyncha'a Job, apxénáncha'a ekmaso m'a 

sekxók axta aptéyeykmo. 

Job 

3¡Kamaskoho annaxtal'a m'a axta'a sekxók axta sélánexko kañe' méme 

awáxok! ¡Kamaskoho annaxtal'a m'a ekhem sekxók axta sektéyeykmo! 

4¡Katnekxoho axtal'a ekyáqtessóxma xa ekhem nak, megkaxének axta 

nahan apwáxok Dios, tásók axtal'a megkalsakyehe'! 

5¡Tásók axtal'a kápok pessesse yaqwayam kayáqtéssesek exma, essenhan 

kápok yaphope ekpésyam, essenhan kaspónak ekhem keygwakkasek! 

6¡Katnoho annaxtal'a aqsa ekyáqtessóxma xa axta'a nak, keñe axta 

megkólyetsetagkehek chá'a ekhem, pelten ma'a apyeyam! 

7¡Tásók axtal'a katnehek megkate étche kelán'a xa axta'a nak, méko axta 

katnehek kélwehéseykha kélátseykha! 

8¡Tásók axtal'a yónek elxénmakha ekmaso apkelyohóxma xa ekhem nak, 

apkelásenneykha nak chá'a m'a Leviatán, cham'a yéwa ekwányam! 

9¡Tásók axtal'a melápogwatagkek yaw'a m'a amonye' élseye axta, 

megkatyepek axta han ma'a ekhem élhaxnamáxko nak, megkóteyaxchek 
axta han ekyexwáseyam ma'a ekhem axto'o! 

10¡Ekmaso agko' sa' katnehek ma'a axta'a seyhayo axta sektéyeykmo, setasa 

nak ekmaso sekha! 

11¡Yaqsak kexa ektéma magwatsapma axta m'a kañe' méme awáxok, 

essenhan ma'a sektéyámxoho axta! 

12¡Yaqsa axta ex'a ektéma sexnéssama awáxok méme tén han seyeykegko 

neme agkok! 

13Kaxtemék axta ko'o sétsapma, ataqmelcheshok axta aqsa sekteyenma 

allókasek sekyampe meyke ektáhakxa, 

14yetlo m'a kelwesse'e apkelwányam tén han apkeláneykha apkeltémo axta 

kóllánésagkok tegma apkelyawe apkeltaqmalma, 

15essenhan ma'a kelwesse'e apxámaseykekxo nak sawo ekyátekto 

élmomnáwa m'a apxanák apkeltaqmalma nak, tén han ma'a sawo ekmope 
élmomnáwa nak. 

16Tásók axtal'a kólyexaxkohok hélátawanyek ektémól'a sakcha'a eyaqhél'a 

egken awáxok, ektémól'a sakcha'a étsapmal'a amonye' ektéyam. 

17Takhaxpop ekmassegweykemxa apkeláneyak aqsok ekmaso m'a énxet'ák 

élmasagcha'a nak apkeltémakxa, keñe m'a apkelyampayo nak, elwetágwók 
chá'a m'a apkellókassamakxa apkelyampe; 

18cham'a apkelwetágweykenxa han meyke ektáhakxa apheykha m'a 

apkelmomap nak, kamaskok ellegak apkelpáxegkáseykha ekyennaqte m'a 
apkemha apmonye' apagkok; 

19cham'a apheykegkaxa han ma'a ekha nak kéláyo tén han ma'a meyke nak 

kéláyo, meyke apyeykhamap pók, cham'a ekmassegweykemxa han 
apchásenneykha wesse' apagkok ma'a apchásenneykha naqsa nak. 

20¡Yaqsa ektéma Dios apchahayo nak apweynchámeykencha'a m'a ekha nak 

aplegeykegkoho, yaqsa ektéma apméssama nak chá'a apweynchámeykha 
m'a ekyaqhápeykha agko' nak chá'a apwáxok, 

21 apkelhaxanma nak chá'a yetsapok, makke yetsapmak, aptegyeykha 

apagko' nak chá'a, megkaxnawo nak ekwánxa aptegyeykha m'a aqsok 
ekmomnáwa ekpowásamáxche'! 

22Wánxa chá'a kapayhekxak apwáxok énxet aptaxna enxoho takhaxpop. 

23Eweynchegkesha chá'a Dios meyke apya'áseyak apmahágkaxa, 

eláhakkasagkok chá'a apmonye' apmahágkaxa enxoho chá'a. 

24Sélekxagweykha tamheykekxak ma'a sekto nak; seklegeykegkoho 

ekmáske tamheykekxak ma'a sekya nak. 

25Eyáhapwayak ko'o m'a ekyókxoho aqsok, cham'a seyáyo ahagko' axta 

eykhe hetnehek. 

26Méko séllókasseyam sekyampe, méko sektaqmelchessamo sekha; mateyk 

meyke ektáhakxa sekha, wánxa aqsa m'a ekmaso sekha. 

 

Job 4 
Émha amonye' apkelpaqhetchásamap 

(Caps. 4—14) 

Elifaz appaqhetchesso Job 

1-2Job, megkalchehek sa' eykhe apwáxok xép apaqhetchesek, mowanchek 

eyke ko'o awanma aqsa. 

3Xép, apkelxekmósso axta chá'a apxámokma énxet, 

apkelwasqakkáseykekxoho axta chá'a m'a apkelyelqamap nak; 

4xép apkelwasqakkáseykekxoho axta chá'a apkeltémo elchempekxak néten 

ma'a apkelyaqnenma nak, tén han apkelméyak axta chá'a m'a ketók 
appalleykemxa nak, 

5¿péya kamaskok kaxwók apwasqápeykekxoho apwet'a nak ektáhakxa 

aplegeykegkoho? 

6Xeyep apteme nak meyenseyam apyetleykha Dios, xama énxet ekpéwomo 

aptémakxa, ¿háxko etnehek xép metnéssesek naqso'? 

7Kalchetam hana sekxók apwáxok, kaxénwakxohok sa' kexa apwáxok 

apweteya kélmassésseykmo xama énxet meyke aptémakxa. 

8Yetneyk ko'o ektémakxa sekwete énxet apkelane nak aqsok ekmaso agko', 

kápekxohok agko' chá'a m'a ektémakxa nak aqsok ekmaso aptekkesso. 

9Apwátekhapchek agkok Dios yetlo aplo nepyeseksa m'a, emasséssók chá'a 

m'a apyókxoho nak. 

10Elpáxamha eykhe han chá'a ektémól'a yámakméwa kalyexwéwha, 

elwanmeyásekxak eyke chá'a Dios elekkexchesek ma'a apma'ák. 

11Eletsapok sa' ektémól'a méwa megkótyehek ekyógkexma, 

kólexpánchessesek sa' ma'a apketchek. 

12Wa'ak axta amya'a megkeynnaqte sekhakxa', xegkessek axta mañék 

ektáhakxa' hakte axta keynna'. 

13 Keñe axta axta'a eyáhapweykxal'a teyn énxet, ekwet'ak axta 

sekwanmagko aqsok ekmaso segyegwakkassamo. 

14Ekyegwakkek axta ko'o; kelpexyennegkek axta ekyókxoho émpehek. 

15Wátekhapchek axta nahát, keñe ekpexcha'a émpehek. 

16Yetneyk axta énmeykha m'a, ekwet'ak axta chá'a pessesse agkok, axta 

eyke ót'ak ektémakxa ekyókxa'. Kelwónekxók axta exma', keñe sekleg'a 
xama kélpeywa ektáha s'e: 

17“¿Apwancheya énxet etnehek appéwomo nápaqtók Dios? ¿Apwancheya 

etnehek eyáxñeyo aptémakxa nápaqtók ma'a ektáha axta apkelane? 

18Weykmók nahan metnéssesso naqsók apkeltémakxa m'a 

apkelásenneykha apheykha nak néten. Hakte weykmok apwete Dios ekyetna 
aqsok melaqhémo m'a apkelásseneykha nak, 

19¡eyke ekyágwánxa agkok ma'a énxet, apteme nak apyelqamákpoho, 

aptémól'a m'a tegma yelpa', apkelánamap la'a néten yagkamex, 
kélmowánal'a kóltepelkoho', ektémól'a yánseleklek! 

20Axto'ók chá'a agweta', keñe taxnám emassegwók; yetsapok chá'a meyke 

aptépéyak, méko han keytnakhaksohok awáxok. 

21Máxa yátépépe kélyaqtónmal'a katnehek kamassegwók ma'a apyókxa; 

yetsapok aqsa chá'a meykexho apya'ásegwayam aqsok.” 

 

Job 5 

1Elpáxamha Job, yaqsa sa' kexa kátegmowagkok. ¿Yaqsa sa' Dios 

apchásenneykha yának epasmok? 

2Kaqhohok eklo apwáxok ma'a énxet ekyeyháxma nak, kaqhohok han 

apnathahéyak ma'a mey'áseyak nak aqsok. 

3Óthok chá'a ko'o énxet ekyeyháxma kataqmelek apha, megkawegqók eyke 

chá'a, yahamok eyke han chá'a kólmasséssessók ma'a apxagkok nak. 

4Méko han kapasmok ma'a apketchek nak; megkólpékessessók han chá'a 

kélteméssesakxa m'a sẽlyekpelchémókxa nak, méko han 
kátegmakkasagkok chá'a amya'a. 

5Meyk át'ák chá'a etókasek aqsok apkeneykekxa m'a ekyeyháxma nak, 

elmok chá'a neyseksa am'ák, elyementók chá'a aqsok apagkok ma'a 
apkelmopmenyého nak chá'a aqsok. 

6Háwe kañe' xóp ekteyapmakxa m'a ekmaso nentémakxa; háwe han 

ekteyapmakxa m'a nenlegeykegkoho: 

7énxet keñamak ekteyapmakxa m'a nenlegeykegkoho nak, ektémól'a táxa 

éllo kalchampa'. 

8Etnék agkok ko'o xa, ay'ókxak ma'a Dios, altennaksek ma'a setnamakxa 

nak; 

9¡hakte elánhok chá'a ekxámokma aqsok élyawe éltaqmalma m'a, aqsok 

magmowána nak agya'asagkoho'! 

10Yáphaksek chá'a ekmámeye keso náxop, yaqwayam kalyássesagkok 

aqsok yókxexma; 

11etnessásekxak nahan chá'a néten ma'a énxet mékoho nak, egkések chá'a 

meyke ektáhakxa apheykha m'a éllapwámeyak nak; 

12 etwássesha chá'a yaqwánxa enxoho etnehek ma'a énxet ekmanyehe nak 

chá'a ey'asagkohok yaqwánxa etnehek, megyohok chá'a katyapok aqsok 
apmáheyo elána'. 

13Yának han kápekxak chá'a aqsok apkelane m'a ekmanyehe nak chá'a 

ey'asagkohok yaqwánxa etnehek, megyohok chá'a katyapok aqsok ekmaso 
ekxeyenma apwáxok elána': 

14¡ekhakxoho ekhem eykhe elpaknamagkok ma'a apkelmahágkaxa enxoho 

chá'a, chapmeyk ekyáqtésso exma, máxa axta'a temék 
apkelweynchámeykha! 

15Ewagkasek chá'a teyp Dios ma'a énxet meyke nak aqsok apagkok tén han 

kéltawáseykegkoho nepyeseksa m'a énxet'ák élmasagcha'a apkeltémakxa; 

16cham'a apkelhaxanma chá'a apkelyelqamákpoho nak ma'a, ¡cha'a 

apkelwanmeyáseykekxa nahan chá'a m'a élmasagcha'a nak apkeltémakxa! 

17 Apkeleñémo énxet apnókáseykha nak aptáhakxa m'a Dios; ná 

etaqhéssesho aqsa aplegassáseykegkoho m'a Ekha nak Apyennaqte. 

18 Apyensássek sa' agkok ma'a, sa' nahan epextehetchesek ma'a; 

apkelyekpexchetchek sa' agkok apmek, sa' han emasséssesek ekmáske 
m'a. 

19Megkatnégwomek sa' nahan néxa apmallahanchesso chá'a neyseksa 

aqsok ekmaso, megyohok sa' káhapwak ma'a aqsok ekmaso nak. 

20Megyohok sa' yetsapok ekwa'a enxoho m'a meyk segaqhe nak, ewagkasek 

sa' nahan teyp neyseksa kempakhakma. 

21Emyók sa' neyseksa kéltekkessáseykha aqsa apwesey, megyekyek sa' 

nahan ekwa'a enxoho aqsok ekmaso ekmassésseykmoho nak aqsok. 

22Ewanyohok sa' aqsa m'a meyk, tén han aqsok ekmaso, megyekyek sa' 

nahan aqsok nawha'ák éllo. 

23Megkalya'aksek sa' exma meteymog appeynchekmo enxoho xapop 

namyep apagkok, megkataqnókkehek sa' han ma'a aqsok nawha'ák. 

24Kataqmelhok sa' apha m'a apxagkok nak, apkelanawók sa' agkok chá'a 

apnaqtósso, kalanaxkohok sa' aqsa chá'a ekyókxoho. 

25Apxámok sa' etnehek aptawán'ák neptámen ektémól'a pa'at ma'a 

yókxexma nak. 

26Apwányamók apagko' sa' etnehek, neyseksa ekyenneykha apyempehek 

sa' yetsapok, ektémól'a kamakhéthok ma'a aqsok kélcheneykekxa 
ekweykenxal'a kanakxaxche'. 

27Cháxa ektémakxa senxekmósso aqsok negwete nak; yeyxho sa' xa 

sektáhakxa nak, elano sa' yaqwayam ey'asagkoho'. 

 

Job 6 
Job 

1-2Kélyetsátegkek agkok ekyókxoho ektémakxa seklegeykegkoho ekmaso 

xama kelyetsáteyak, 

3yentexek katnehek, megkaxók ma'a ekweykenxal'a ekyentaxno yagkamex 

wátsam ekwányam. Cháxa keñamak ekyenneykencha'a nak chá'a 
sekpeywa. 

4Élyát'ak ko'o yágke apagkok ma'a Ekha nak Apyennaqte, héweyk nahan 

émpehek ma'a pánaqte agkok segaqhamo nak. Egkéssek ko'o Dios ekyawe 
agko' sélmenaye eñama m'a setnéssesakxa nak señassásegkoho. 

5Megkapáwha yámelyeheykok ma'a ekha enxoho pa'at, megkapáwha han 

weyke kennawók ekha enxoho ekto. 

6¿Yaqsa awanchek katwok meyke nak yásek kélenchehe xama aqsok? 

¿Atseya katnehek xama aqsok meyke nak ekpaqneyam? 

7Sekto kaxwók ektamhákxak ma'a mamáheyo axta atwok. 

8¡Tásók la'a hegkések Dios ma'a sélmaxneya nak; tásók la'a elának ma'a 

aqsok sekmámenyého! 

9¡Tásók la'a heyaqhápok heykxa kaxwók Dios heyaqhek! 

10Askehek sa' eykhe katnehek seklegeykegkoho, kapayhekxak sa' eyke aqsa 

ewáxok, hakte élyeheykekxók ko'o chá'a m'a segánamakxa apagkok nak 
Dios appagkanamap. 

11Méko táhak sekyennaqte, mowanchek kaxwók alenxanmagkoho', kaqhok 

altamhok aweynchamha chá'a. 

12Maxnawok ko'o m'a ekweykenxa nak ekyennaqte meteymog, tén han ma'a 

sawo ekyexwase. 

13Mowanchek ko'o wásenneyxkohok ahagko', méko han ma'a sepasmo 

enxoho. 

14Kélmók aplegeykegkoho nak, kólásekhohok chá'a, megkeyxek 

apyenseyam apyetleykha m'a Wesse' ekha Apyennaqte, 

15makke kéxegke hélpasmak, énámakkok, máxa m'a alwáta' ekyamayél'a. 

16Kapésamok chá'a yegmen kalpexyewenták yetlo élyetleykentamho yeyam 

appok; 

17massék agkok xa yeyám appok nak, kalyameygkok ma'a alwáta' nak, keñe 

ekmexna enxoho, keymaksek ma'a yegmen. 

18Kalyetnakhaksek nahan chá'a ámay apagkok ma'a apkelxega nak chá'a, 

elmeyekxak ma'a meykexa nak énxet, keñe eletsapwakxak chá'a. 

19Eltamhok eykhe elwetágwók yegmen alwáta' m'a énxet'ák apkelxega nak 

chá'a apkeleñama m'a Temá tén han Sabá, 

20apkelwokmek agkok ma'a, kalyaqhapwomhok apkelwáxok, 

melwetágwomek ma'a aqsok aptegyágkaxa'. 

21Cháxa sélteméssesakxa nak ko'o kéxegke xa: kélwet'ak ekyentaxna 

setnahakxa keñe kélaka han. 

22Makke ko'o almaxnagkók xama aqsok kéxegke, maltémók nahan 

kólyánmagkasek selyaqye yaqwayam hélwagkasek teyp, 

23tén han maltémo hélwagkasek teyp neyseksa apmáheyo hemok ma'a 

sénmexma, maltémók nahan hélyementemekxak neyseksa sema m'a 
élmasagcha'a nak apkeltémakxa. 

24Hélxekmós sa', awanmak sa' eyke aqsa ko'o: hélxekmós aqsok 

magwaqhémo sélane. 

25Méko kataqheksohok ma'a ektaqmalma nak sẽlpaqhetchesso; élxénaha 

eyke aqsa kéxegke, meykexho sektáhakxa'. 

26Élxénaha eyke aqsa ekmaso kéxegke, eñama m'a sekpeywa ekyeyháxma 

eksómo nak éxchahayam. 

27¡Kélwanchek kéxegke kóltawasagkohok ma'a apyéheykha nak, kawomhok 

kélyamasma ekha ekyánmaga m'a kélmók kélagko' nak! 

28Héllano ko'o kaxwo', héltennés sa' sektáha enxoho sekmowána amya'a. 

29Nágkólxén chá'a m'a kélxéna exchek, nágkólteme megkapéwomo 

kéltémakxa; kólyekpelkoho sa' ekpayhawo xa sektáhakxa nak ko'o 
sekpeywa. 

30¿Sekmowána amya'a ya ko'o kélaneyk meykpelchágwokmo m'a 

sektáhakxa nak sekpeywa? 

 

Job 7 

1Yentexek ektémakxa apha énxet keso náxop, hawók ma'a ektémakxal'a 

apkelane aptamheykha sẽlpextétamo, 

2máxa m'a kélásenneykha naqsa apmáheyól'a eykhe chá'a exek ma'a 

pessesse, máxa m'a kélásenneykha ekpekhéssól'a emok ekyánmaga 
aptamheykha. 

3Yókxoho pelten eyaqhémo sekweynchámeykha, yókxoho axta'a 

eklegeykegkoho ewáxok. 

4Eytek chá'a, keñe kawegqagkok aqsa chá'a axta'a; héleklamok 

sélpeynchamaxche sekyetno, ekwokmoho ekyexwasakmo, keñe katnehek 
chá'a ewáxok se'e: ¿Wokmeya sekxátekheykxa'? 

5Apsawheykekxók émpehek yápa apketkók, kelyenneykekxeyk han émpe'ék 

sélyense, kelpexyaweykenteyk nahan cháwen émpehek élenmaga sélyense. 

6Chágketwokmek néxa sekha, méko kaxwók aleyxek, yahamok agko' ekxega 

máxa m'a yámet ekmanyehel'a kélatcháseyak kélótma. 

7Oh Dios, kaxén apwáxok ekhawo ko'o sekyennaqte m'a ektémól'a xama 

nentekkesso nennama, móteyekxók sa' chá'a ekpayheykekxa ewáxok. 

8Méko sa' nahan héteyekxohok chá'a; hélanok sa' eykhe exchep, 

mehétyehek sa' eyke, hakte amassegwók sa'. 

9-10Temék aphagwayam nak chá'a takhaxpop ma'a ektémól'a yaphope 

kayeykha', keñe kamassegwók: mopwanchek chá'a etaqhohok 
apkeñamakxa', melwetekxók han chá'a m'a apnámakkok nak. 

11Cháxa keñamak mamako nak ko'o awanmeyekxa'. Mamágwakxeyk sa' 

axénmakha seklegeykegkoho, tén han eklo ewáxok. 

12¿Yegmen askok ekyawe ya ko'o eyeneyk, ekyetnama nak wátsam 

ekwányam, apkeltamho nak héllanha? 

13Wának chá'a ko'o ótak séllókasso sekyampe néten sekyetnamakxa, keñe 

han kamasseksek seklegeykegkoho m'a sekteyenma, 

14keñe chá'a exchep hégwakkashok apagko' hexekmósek aqsok 

sekwanmagko, ¡hégwakkasek chá'a hexekmósek sekwanmagko ekmaso! 

15Tásek xeyep eyaqhápok eyespok; émenyeyk ko'o watsapok, mómenyeyk 

aweynchamha chá'a. 

16Massék sélenmáxexko. Mómenyeyk alenxanmagkohok sekha. Ná hélya'es 

kaxwók exma', hawók ko'o sekyennaqte m'a ektémól'a nentekkesso 
nennama. 

17 ¿Yaqsa m'a nentáha nak énxet, apmopmenyého nak chá'a? ¿Yaqsa 

ektéma ekyetnakhassamo nak chá'a apwáxok? 

18¿Yaqsa ektéma apkeláneykencha'a nak chá'a yókxoho ekhem? ¿Yaqsa 

ektéma apyekkeynma chá'a? 

19¿Yaqsa ektéma melwátéssama séláneykha yenmexhok mók nekha', 

yaqwayam enxoho wawának sekxók anaqsepekxak émánog? 

20Élanak agkok ko'o may'assáxma, megkatnéssessamók exma ekmaso 

exchep, apkeláneykha nak chá'a énxet'ák. ¿Yaqsa ektéma sepeykessamo 
nak chá'a ko'o semakte yágke apagkok? ¿Ekyentaxnéssegkeya ko'o apha 
exchep? 

21¿Mopwancheya heyásekhekxohok xép sektémakxa may'assáxma? 

¿Mopwancheya heyásekhekxohok sektémakxa sélane aqsok ekmaso? 
Kaxwók sa' eytek náxop: hektamok sa', amassegwók sa' eyke. 

 

Job 8 
Bildad 

1-2¿Háxko ekwánxa elwátessók apteme appeywa xa ektáha nak, ekho nak 

éxchahayam ekyennaqte? 

3Hakte Dios ekha nak Apyennaqte, mopwanchek elának ma'a aqsok 

megkapéwomo nak, kapéwhok chá'a m'a aqsok apkelanakxa enxoho. 

4Apketchek kexa keñamak apkeláneyak melya'assáxma nápaqtók Dios, keñe 

apméssama apkellegeykegkoho ekpayhawo nak etnéssesek. 

5Ektam Dios ekha nak Apyennaqte, elmaxna yának kapyóshok elanok xép. 

6Aptemék sa' agkok xép eyáxñeyo aptémakxa tén han ekpéwomo, tén sa' 

elanha chá'a, keñe sa' egkeyásekxak makham ma'a apxagkok, ekpayhawo 
nak exkekxak eñama ekpéwomo aptémakxa. 

7Megkaxók sa' ekwánxa axta ekxámokma aqsok apagkok peya nak étak 

natámen xa, kayeykhágwomhok sa'. 

8Etegyaha sa' amya'a ektémakxa axta apheykha m'a apyapmeyk nano', 

eltámesáp sa' ektémakxa axta aqsok apkelwete m'a nanók énxet'ák. 

9Kaxwe eyke negko'o, magya'ásegkok aqsok; hawók ektémakxa negko'o 

negheykha náxop ma'a ektémól'a kayeykhak pessesse. 

10Apwanchek eyke exchep eltennasha m'a nanók énxet'ák nak, tén han 

elxekmósek ekxámokma agko' aqsok. 

11Wánxa awanchek kaktog ekho' m'a ekyawakxa nak yegmen, tén han tappo; 

12kalyameyk eyke aqsa megkólyaqtennákxoho, tén han élyápaqmatakxoho 

áwa', amonye' élyamaye m'a mók pa'at nak. 

13Cháxa ektémakxa han ma'a élmasagcha'a nak apkeltémakxa, 

megkalxeyenma nak apkelwáxok Dios: megkatyepek ma'a aqsok 
apkelhaxnéyak. 

14Máxa yaweyke támpagkok ma'a apkelásenneykekxa nak chá'a, tén han 

ma'a apcháyo nak chá'a. 

15Emáwhok sa' eykhe elmágwok ma'a yátépépe nak, eyetyapok sa' aqsa; 

emáwhok sa' eykhe elyepetchak ma'a yaweyke támpagkok nak, 
melmagkehek sa' eyke. 

16Aphawók énxet'ák élmasagcha'a apkeltémakxa m'a ektémakxa nak pa'at 

élyápaqmátamo nak áwa' éltátchessól'a mayáhat, eksawheykekxohol'a m'a 
ekyókxoho nak pánaqte exnók kélcheneykekxexa'; 

17élpextehetmal'a kepmenák ma'a meteymog, tén han élyepetchél'a, 

18apkelpátekkessek agkok énxet ma'a émhakxa nak, méko han 

kay'asagkohok émhakxa axta m'a. 

19Cháxa ektémakxa kamassegwók ektaqmalma apha, keñe katépekxak 

makham mók pa'at ekyaqmagkasso. 

20Meyenyawha eyke Dios ma'a énxet ekpéwomo nak aptémakxa, 

mepasmehek eyke m'a élmasagcha'a nak apkeltémakxa. 

21Sa' egkeyásekxak makham xép apkektegmeykha m'a, tén han 

apwóncháseykha kapayhekxak apwáxok; 

22elmegqáwhok apagko' sa' eyke m'a apkelenmexma, kólmasséssessók sa' 

nahan apxanák ma'a élmasagcha'a nak apkeltémakxa. 

 

Job 9 
Job 

1-2 Ekya'ásegkók ko'o ektéma xa ektáha nak, mopwanchek exénmakha 

meyke aptémakxa nápaqtók Dios ma'a énxet. 

3Peyk agkok elátegmoweykpok énxet ma'a, apkelmaxneyáha agkok 

ekxámokma apkelmaxneyeykha m'a Dios, mopwanchek yátegmowágkok 
xama enxoho apkelmaxneyeykha. 



1253 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

4Awanhók agko' ektémakxa aqsok apya'áseykegkoho m'a Dios, tén han 

apmopwána, ¿yaqsa awanchek kalátegmoweyxche' tén han katnessásekxak 
kóneg? 

5Méko kay'asagkohok apkelaqxegkahasa enxoho Dios ma'a egkexe; 

kalyaqnegkesagkok chá'a aplo. 

6Cha'a apyawheyáseykha chá'a xapop ma'a, tén han ma'a awhak nak. 

7Apkeltémo han chá'a megkatyepek ma'a ekhem, tén han meltémo chá'a 

elápogwátek ma'a yaw'a. 

8Meyke ekpasmo axta appeykessók ma'a néten, tén han 

apkelteyammeykencha'a m'a yegmen askok ekyawe ekyetnama nak wátsam 
ekwányam. 

9 Axta han apkelane ektémakxa ekhéyak ma'a élápogwátéyak nak néten: 

cham'a Osa Mayor, tén han ma'a Orión, tén han ma'a Élántépeyam, keñe 
han ma'a yaw'a apchaqneykekxa ekpayho nak ma'a nepyeyam. 

10¡Cha'a apkelane chá'a ekxámokma aqsok élyawe éltaqmalma m'a, aqsok 

magmowána nak agya'asagkoho'! 

11Eyeykhágwa'ak agkok ko'o Dios, mótyehe'; hetáxñágwohok sa', 

may'asagkehek eyke. 

12Apmeyk agkok xama aqsok, méko awanchek kanókasha. ¿Yaqsa 

awanchek kalmaxneyha aptáhakxa'? 

13Aplókek agkok Dios, yehémek kamaskok aplo; mékoho 

aptemessáseykekxak ma'a élxegexma'a nak yéwa ekwányam Rahab. 

14¿Háxko ko'o atnehek wátegmowagkok Dios amyawaxkohok ahagko'? 

15Naqsók eykhe sekteme meyke agko' sektémakxa', mowanchek eyke 

wátegmowagkok; cha'a apteme segyekpelchémo ahagkok ma'a, wánxa aqsa 
ewanchek almaxnak heyásekhekxohok ma'a. 

16Eyáneyáha agkok ko'o yaqwayam ayentamok ma'a sẽlyekpelchémókxa 

nak, apwokmek agkok ma'a, megyeyxók ma'a sekpeywa. 

17Heyhak kexa éxchahayam ekyennaqte, hexámassesagkok sélyense 

meykexho sektáhakxa'; 

18heyánchessesagkok eklo ewáxok, megyohok allókasek sénnama. 

19¿Péya eynnaqtések ko'o émpehek ay'ókxa'? Apmeyhók apagko' eyke m'a. 

¿Ayentamoya m'a sẽlyekpelchémókxa nak? ¿Yaqsa sa' kayentemegma'? 

20Hexének sa' eyke ko'o seksexnánémaxche, tén han ekmaso sektémakxa, 

neyseksa ekpéwomo sektémakxa meyke aqsok ekmaso sélane. 

21Méko ko'o sektémakxa, megkeytnakhaksók eyke ewáxok; éleklágwokmek 

sekweynchámeykha. 

22Hawók mók ekyókxoho aqsok. Keso ektémakxa chá'a ko'o ewáxok se'e: 

emasséssók chá'a m'a apsexnánémap nak, tén han ma'a meyke nak 
aptémakxa. 

23Apketsekkek agkok énxet meyke aptémakxa káhapwak aqsok ekmaso, 

yesmaksek aqsa Dios elanok ektáhakxa'. 

24Apmeyáseykekxeyk Dios élmasagcha'a apkeltémakxa keso 

nélwanmeygkaxa', apkelpextehetchessegkek apaqta'ák ma'a 
segyekpelchémo nak. Háwe agkok Dios apteméssesso xa, ¿yaqsa katnehek 
ekteméssesso? 

25Kayhek ekxega ekhem ahagkok, meyke sekwete ekpayheykekxa ewáxok. 

26Máxa yántakpayhe ekyennaqte ekxega temék, máxa m'a náta ekyawel'a 

kathánek ekyógkexma'. 

27Éltamhók agkok ko'o hélwánaqmak ma'a seklegeykegkoho, máxa atnehek 

ma'a ekpayheykekxal'a ewáxok, 

28keñe hégwakkásekxak makham ma'a ekyókxoho seklegeykegkoho, hakte 

ekya'ásegkók ko'o apya'ásseykmo Dios sekteme meyke sektémakxa. 

29Exeyenmeyk agkok ko'o sektáha seksexnánémáxche', kaqhok 

awasqápekxoho'. 

30Megkeyxek sélyenyesso ko'o emék keltexnéyak, tén han alchektek ma'a 

meteymog nekha', 

31heweykesagkok sa' ko'o Dios ma'a neyseksa yelpa', kawomhok sa' nahan 

setaqnagko hélanok ma'a sélnaqta nak. 

32Mowanchek ko'o alátegmoweyxchek ma'a Dios, sekteméssessamól'a 

énxet xamo' nak, mowanchek nahan atnehek wának se'e: “Nók, ólmahagkok 
egqánet ma'a sẽlyekpelchémokxa nak.” 

33¡Tásek axta eykhel'a exek negyeseksa negko'o xama segyekpelchémo, 

yaqwayam enxoho hẽlyekpelkohok negko'o s'e egqánet nak, 

34yaqwayam enxoho enókasha Dios elwataksek señassáseykegkoho, keñe 

han elwataksek seyánchessáseykegkoho sélmenaye! 

35Keñe axta ko'o alpaqhetchesaxkohok yetlo meyke seyeye, hakte 

magwanagkók ko'o keytnak aqsok magwaqhémo. 

 

Job 10 

1¡Éleklágwokmek sekweynchámeykha! Altennaksek sa' ektémakxa aqsok 

megkaleklo ewáxok, mamágwakxeyk sa' axénmakha eklo ewáxok. 

2¡Oh Dios, ná hexén aqsa ko'o sekteme seksexnánémaxche'! ¡Héltennés sa' 

yaqsa aqsok sesexnenagko ko'o! 

3¿Táseya aptémakxa exchep setwáseykegkoho sektáhakxoho eykhe ko'o 

exchep apkelane? ¿Táseya aptémakxa sewanyeykencha'a, tén han 
ekleklamo chá'a apwáxok apkelányo ektémakxa aqsok apmáheyo elanagkok 
ma'a élmasagcha'a nak apkeltémakxa? 

4¿Keya temék xépxa apwete aqsok ma'a ektémakxa nak negko'o negwete 

nentáha nak énxet? 

5¿Yaqwátawóya exchepxa ektémakxa apyennaqte, ektéma nak énxet? 

6¿Yaqsa eyke ektéma apketamsama nak chá'a aqsok magwaqhémo, tén han 

may'assáxma, 

7neyseksa eykhe apwete meyke seksexnánémaxche', tén han apwete méko 

xama énxet apwanchek hewagkasek teyp neyseksa sema exchep? 

8Xép apagko' axta han sélane, ¡keñe apmako kaxwók hemasséssók! 

9Kaxénwakxoho apwáxok séláneya axta séñama yelpa': ¿xapop ánek ya 

makham peyk hetnessásekxa'? 

10Axta apteméssessók émpehek séláneya m'a ektémól'a kalanaxchek weyke 

nagkeygmenek yáma ekyennaqte; 

11enegkenchessegkek ehápetek tén han émpehek, aptekxekkáseykekxeyk 

axta han mók exchakkok, apkeleykessegkek axta han éhahak; 

12egkéssegkek axta sekyennaqte, egkéssegkek axta han seyásekhayo, xép 

setaqmelchesso nahan keñamak magwatsapma ko'o. 

13Ekwet'ak eyke kaxwo' ekxéna apwáxok mók aqsok peya éxakpohok elána': 

14éláneyha han apkeltamho étak may'assáxma, keñe eyaqmagkásekxak 

aqsok magwaqhémo. 

15Yetneyk agkok ko'o aqsok ekmaso sélane, mammehek teyp; méko agkok 

sektémakxa, kaqhok kapayhekxak ewáxok, hakte mékoho etnessásekxa', 
tén han ekyaqhápeykha ewáxok. 

16Eyeyxkók agkok ko'o, heyaqmaksek xép ektémól'a méwa, weykmók 

apkelane m'a aqsok sempelakkasso nak agweta' apmáheyo hemasséssók. 

17Megkameykehek chá'a énxet séláneykha yaqwayam eltennasha 

sektémakxa ko'o exchep; Yágweykmók aqsa setaqnagko; ¡máxa 
sẽlpextétamo aptemék sektámeykmo meyke néxa'! 

18¿Yaqsa axta ektéma apchahayo sekteyeykmo ko'o? Tásók axtal'a 

watsapok meykexho sekwetamaxche', 

19tásók axta aqsal'a wañék méme awáxok amhagkok takhaxpop; máxa axta 

atnehek ma'a matyapma enxoho. 

20¡Elwatés sélya'assóxma'! hakte yaqwátawók ko'o sekha s'e náxop. Yoho 

sekxók kapayhekxak ewáxok yaqwatakxoho, 

21amonye' sekxega meyke sekweyktamho chá'a, amonye' sekmahéyak ma'a 

ekyáqtéssamakxa agko' nak exma', 

22ekyetnamakxa nak ekho pessesse, magya'áseyak nak ektémakxa', 

ekyetnamakxa nak ekyáqtésso exma. 

 

Job 11 
Sofar 

1-2Payhawók kólátegmowagkok ekyókxoho xa ektémakxa nak 

appaqméteykha naqsa. énxet ekxámokma nak appeywa, ¿kapayhohoya 
chá'a aptáhakxa xa? 

3¿Apkeneykeya exchep hẽlwanmeyásekxak xa aptémakxa nak chá'a 

appaqméteykha naqsa? ¿Apkeneykeya han méko kátegmowagkok chá'a 
m'a aptémakxa nak sẽlwanyeykha? 

4Exénhok chá'a exchep ekpéwomo m'a aptémakxa nak chá'a 

appaqméteykencha'a, exénakpekxohok apagko' han chá'a apteme eyáxñeyo 
aptémakxa. 

5¡Émenye' nak la'a ko'o exchep epaqhetchesek Dios yátegmowágkok! 

6Keñe exekmósek ma'a negya'ásegwayam eyápomáxko nak 

agya'asagkoho', cham'a ekmáske nak. Keñe ékpelchágwók 
aplegassásegkoho ketsék xép ma'a Dios, megkaxnawo m'a ekwánxa nak 
eykhe ekpayhawo eñássesagkoho'. 

7¿Apkeneykeya yepwának ey'asagkohok ekyókxoho m'a aqsok 

élpowásamáxche éleñama nak Dios, keñe han ey'asagkohok ma'a ekwánxa 
nak apteme ekha apmopwána? 

8¿Háxko etnehek xeyep ey'asagkohok xa aqsok nak? Yeykhágweykmók 

ma'a néten nak, Yeykhágweykmók agko' ekmattawóneg ma'a 
élmaheykegkaxa nak eghagák, mopwanchek ey'asagkoho'. 

9Awanhók agko', yeykhágweykmók ma'a ekwánxa nak ekyawe xapop, 

awanhek han ekpayhakxa', yeykhágweykmók ma'a ekwánxa nak 
ekpayhakxa wátsam ekwányam. 

10Apkexyekmek sa' agkok Dios, keñe han apma enxoho xama énxet 

yaqwayam ékpelkohok aptémakxa', ¿yaqsa awanchek kanókasha? 

11Apya'ásegkok Dios ma'a énxet apteme nak chá'a apmopwána amya'a; 

apweteyak han ma'a ektémakxa nak aqsok ekmaso élánamáxche', 
¿apkenagkamcheya exchep mey'ásegkok xa? 

12Elya'ásegwók sa' aqsok melya'áseyak nak aqsok ma'a ekhem ekmassa sa' 

ekteme ekmeymente m'a yámelyeheykok. 

13Ey'ókxés makham apwáxok ma'a Dios, elye'és néten apmék, yána 

epasmok ma'a. 

14Yetneyk agkok xép mey'assáxma, eyenyekxa'; nágyoho keytek apxagkok 

ma'a aqsok ekmaso. 

15Keñe sa' memegqáyhek chá'a, méko sa' katnehek apha, méko sa' han 

katnehek apkekakxa'; 

16kamaskok sa' kaxének apwáxok ma'a ektémakxa nak aplegeykegkoho; 

kalwánaqmak sa' ektémól'a yegmen kaxog. 

17Kataqmelekxohok agko' sa' apweynchámeykha, kayeykhágwomhok sa' 

ma'a ekwánxal'a éltátchesso mayáhat yetseksók ekhem; kayáqtéshok sa' 
eykhe exma', máxa sa' eyke katnehek ma'a élseyél'a axto'o. 

18Megkaqhók sa' etnehek mey'ásseyam, tásek sa' katnehek apha; tásek sa' 

chá'a katnehek apteyenma, hakte etaqmelchesek sa' Dios. 

19Méko sa' chá'a keygwakkasek apkellókasa enxoho chá'a apyampé. 

Apxámok sa' énxet ey'áwak xép yaqwayam eltamhok epasmok. 

20Keñe sa' ma'a élmasagcha'a nak apkeltémakxa, kaqhók sa' etegyagkok 

ekpasmo; melwetágwomek sa' apkelyexanmomakxa', apkeletsapma sa' 
aqsa elhaxnagkok. 

 

Job 12 
Job 

1-2¡Naqsók kéxegke kélteme chá'a apháxenmo kélpeywa m'a énxet'ák, 

kéletsekkek sa' agkok kéxegke, méko sa' etnehek ma'a 
apkelya'áseykegkoho nak aqsok! 

3Yetneyk eyke ko'óxa sekya'áseyak, ekhawok ko'o kéxegke, méko 

megkay'ásegkaxa xa aqsok nak. 

4Meyke sektémakxa eykhe ko'o méko han aqsok ekmaso sélane, hésmaksek 

aqsa chá'a m'a sélxegexma'a nak, yeyxhok axta han chá'a sélmaxnagko 
sélmaxneya enxoho m'a Dios. 

5Énxet ektaqmalmo nak apha, ewanyohok aqsa chá'a m'a ekmaso nak apha; 

eyhog aqsa chá'a m'a ketók apyaqnenmakxa nak. 

6Méko katnehek ektáhakxa apheykha apxanák ma'a apkelmenyexma nak; 

tásek katnehek apheykha m'a apkelenmexeykha nak chá'a Dios, yáwhok 
chá'a m'a ektémakxa ekha apkelyennaqte. 

7Elmaxneyha kaxwók ma'a aqsok nawha'ák éllo, sa' kaltamaksek ma'a, 

elmaxneyha kaxwók ma'a náta, sa' kalxekmósek ma'a. 

8Elmaxneyha kaxwók xapop, sa' kaltamaksek ma'a, elmaxneyha kaxwók 

ma'a kelasma élleykha nak wátsam ekwányam, sa' kalxekmósek ma'a. 

9Apyókxoho énxet'ák apkelya'ásegkók aptáha Dios apkelane xa ekyókxoho 

nak. 

10Dios apmeykha élyennaqte ekyókxoho aqsok ekha nak élennama. 

11Agyekpelkohok amya'a m'a egheyk'ák, ekhawo han ma'a ektémakxa nak 

egátog agyekpelkohok ekmátsa nento. 

12Yetneyk ektémakxa apkelya'áseykegkoho aqsok ma'a apkelwányam nak; 

ekwenaqte apkelweynchámeykha ekmésso apkelya'ásegwayam. 

13Dios akke m'a ekha nak apya'áseykegkoho, tén han apyennaqte; cha'a 

apkeláneykekxa han chá'a yaqwánxa etnehek ma'a, keytlawhok han chá'a 
apkelane, 

14Dios nak apmassésseyam aqsok, méko kawának kaxátekhásekxak 

makham; Dios nak apkelma, méko kawának kalántekkesek. 

15Apmágkek agkok ekmámeye, keymeyk ekyókxoho; apyenyeykxeyk agkok 

ma'a, kápok yegmen ma'a xapop. 

16Apmopwána chá'a keñamak ekmallahanchesso m'a. Apkeláneykha han 

ma'a kélyexancháseykha nak chá'a, tén han ma'a apkelyexancháseykha nak 
chá'a pók. 

17Emassésseshok nahan chá'a apkelya'áseykegkoho aqsok ma'a 

apmopwancha'a nak aqsok, élyeyháxma chá'a etnéssesek ma'a énxet'ák 
segyekpelchémo. 

18Meyke kéláyo chá'a etnessásekxak ma'a kelwesse'e apkelwányam, yának 

chá'a elmakpok kólnaqlakxak meyke apáwa. 

19Elwátésseshok chá'a ektémakxa aptamheykha m'a apkelmaxnéssesso nak 

énxet'ák apagkok, kóneg chá'a etnessásekxak ma'a ekha nak kéláyo. 

20Elwanmeyásekxak chá'a m'a apkelpaqhetcháseykha nak chá'a 

apnámakkok ekha kéláyo, emassésseshok chá'a ektémakxa ektaqmalma 
apkelyekpelchémo m'a apkelwányam nak. 

21Meyke kéláyo chá'a etnessásekxak ma'a kelwesse'e nak, elyélaqtéshok 

han chá'a m'a ekha nak apkelyennaqte. 

22Henxekmóshok han chá'a m'a aqsok ekpowásamáxkoho agko' nak, 

yáxña'akxoho chá'a enegkenekxak ma'a ekhéyak nak ekyáqtésakxa exma. 

23Exátekhaksek nahan chá'a apkelókxa m'a, keñe emasséssók han chá'a, 

yexpánchesek han chá'a énxet'ák, keñe yánchásekxak nahan chá'a. 

24Emasséssesek chá'a apkelmopwancha'a aqsok apkelámha apmonye'e 

xama apchókxa', ey'aksek chá'a meykexa énxet yának elweynchamha aqsa 
m'a meyke apkelya'áseyak, 

25apkelpaknameykegkaxa nak chá'a elxog neyseksa ekyáqtessóxma, 

elyawheykha chá'a aptémól'a anmen át'ák. 

 

Job 13 

1Ekweteyak ko'o ahaqta'ák ahagko' ekyókxoho xa aqsok nak, seklege 

ahagko' nahan. 

2Ekya'ásegkók ko'óxa m'a kélya'áseykegkoho nak kéxegke; ekhawók ko'o 

kéxegke. 

3Émenyeyk eyke ko'o apaqhetchesek ma'a Dios, émenyeyk 

alpaqhetchesaxkohok ma'a ekha nak Apyennaqte. 

4Kéláhakkassegkek kéxegke kélmowána amya'a m'a aqsok ekmámnaqsoho 

nak; kéxegke kélteme pánaqte yapmeyk megkalmopwána nak 
eltaqmelchessók élháxamáxche'. 

5¡Kélwanmakkek agkok kéxegke, máxa kóltéhek ma'a énxet'ák ekha nak 

apkelya'áseyak! 

6Kóltaqmelchesho sa' kélháxenmo, hakte peyk axének ko'o setnamakxa nak. 

7¿Kamyóya chá'a Dios ma'a kélmowána amya'a nak kéxegke? ¿Kapasmoya 

chá'a m'a kélpeywa ekmowána amya'a nak? 

8Kélpasmeykekxeyk kéxegke m'a, máxa kélmasma kélmáheyok kóltéhek 

ma'a ektémakxa nak. 

9¿Háxko sa' eyke kóltéhek ma'a apkelanawo sa' kéltémakxa m'a Dios? 

¿Kélwancheya kólyexanchesha, kélteméssessamól'a m'a énxet xamo' nak? 

10Kélyexáxkok sa' agkok han kélpasmeykxo kéxegke m'a, elpaqhetchesek 

sa' ekyennaqte agko' kéxegke m'a. 

11Kalyegwakkashok agko' sa' kéxegke m'a aptémakxa nak apteme 

apwányam apagko' ma'a Dios, kóleyk sa'. 



1260 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

12Máxa xapop ánek ma'a kéltémakxa nak chá'a kélpeywa; mékoho 

tamheykekxa', máxa yelpa' kélhaxtegkessól'a nepyáwa tegma m'a 
kélxeyenma nak chá'a. 

13¡Kólwanma kaxwo', peyk ko'o apaqmétek, hetnehek sa' setnahakxa agkok! 

14Mamyágwakxeyk sa' sekyennaqte, magweygwakxeyk sa' sétsapma. 

15Heyaqhek sa' eykhe, malwátessemek sa' eyke sektémakxa nak chá'a 

sekpeywa, yaqwayam altennaksek nápaqtók sekteme meyke sektémakxa'. 

16Sa' kexa hewagkasek teyp xa magweygweykekxa nak séltennasso 

nápaqto', hakte metaxnegwomek sa' xama énxet ekmaso aptémakxa m'a 
aphakxa nak. 

17Kóltaqmelchesho sa' kélháxenmo, peya nak apékessásekxak kéxegke. 

18Altennaksek sa' sektáha meyke sektémakxa, ekya'ásegkók ekpayhawo 

yaqwánxa atnehek. 

19Yetneyk sa' agkok xama énxet yaqwayam hexének, awanmak sa' aqsa, 

keñe sa' watsapok. 

20Oh Dios, hegkés sa' ko'o ánet aqsok sélmaxneya nak, tén sa' 

meyxánegkesek xép: 

21Elwatés señassáseykegkoho, ná hégwakkasha chá'a apagko' kaxwo'. 

22Hepaqhetches sa', keñe sa' ko'o wátegmowagkok; essenhan ko'o 

apaqmétek emonye', keñe exchep heyátegmowágkok. 

23Héltennés ko'o ektémakxa may'assáxma, tén han aqsok ekmaso sélane. 

¿Yaqsa aqsok ekmaso ko'o sélane? 

24¿Yaqsa ektéma séxánegkessama nak xép? ¿Yaqsa ektéma 

setnéssessama nak máxa sénmexma? 

25Ekhawók ko'o m'a aqsok áwa' eksól'a éxchahayam, ¿yaqsa ektáha peya 

nak hemasséssók? Ekhawo ko'o pa'at apák élyamayél'a, ¿yaqsa ektéma 
seyaqmáseykencha'a nak? 

26Askohok agko' appeywa segkésso sexéncháseykekxoho sektémakxa; 

eñassáseykegkók eñama may'assáxma sélane axta sektémakxa wokma'ák. 

27 Enaqtehetchessegkek emagkok cadenas, apkeláneykha ekyókxoho 

ektémakxa sekweynchámeykha, apkeláneykha chá'a m'a sekmahágkaxa 
enxoho. 

28Taqmelcháseykegkók ekmasagko sekyókxa, ektémól'a aqsok 

ektepelchamáxche', aptémól'a apáwa askok ektól'a. 

Job 14 

1Yaqwátawok negha negko'o s'e náxop nak, xámok agko' ektémakxa 

ekyentaxno negha, nélyelqáxko', eyeynamo m'a sekxók axta nempalleykmo. 

2Máxa m'a ektémól'a pánaqte exnók kaxwe élánteyapmal'a, keñe 

kalyameygkok; neghawók ma'a ektémól'a pessesse kaxog keñe 
kamassegwók. 

3¿Keya apkeláneykencha'a nak chá'a exchep xa aptéma nak énxet, tén han 

apmáheyo nak chá'a ékpelkohok aptémakxa? 

4Yawanchek kamópekxak ma'a aqsok ekmanyása nak. 

5Xeyep chá'a apxeyenma ekwánxa ekhem apweynchámeykha énxet, 

appekkenchessegkek han néxa apweynchámeykha megkamopwána 
eyeykha', 

6elwatés apkeláneykha, wánxa etne apkelya'assóxma'; ¡yoho aqsa 

eweynchamha aptémól'a m'a énxet ekha nak aptamheykha 
kélyánmagkasso! 

7Kélyaqténchek agkok xama yámet, yetneyk makham yaqwayam 

kaltektépekxa', megkameykehek chá'a kaxwe ekteyapma áwa'. 

8Apák eykhe katnehek ma'a kepmenák nak, kakpelchexchek eykhe kañe' 

xapop ma'a awhak nak, 

9yássessek agkok yegmen, axnagko' katnekxa'; kalxog aktegák, ektémól'a 

aqsok kaxwe kélcheneykekxa'. 

10Keñe énxet apketsapa enxoho, emassegwók; méko nahan kay'asagkohok 

apmahágkaxa. 

11Awanchek chá'a keymek yegmen ma'a wátsam ekwányam, kalyameygkok 

chá'a m'a wátsam étkók nak; 

12metyepek sa' kañe' takhaxpop énxet ekhakxa nak makham néten, 

mexatakhék sa' ma'a apteyenmakxa nak. 

13¡Émenyeyk nak la'a ko'o hekpóssók ma'a apkelmaheykegkaxa nak 

apkeletsapma ekwokmoho ekmassa aplo, epekkenek han ekhem yaqwánxa 
kaxénwók apwáxok ko'o! 

14¿Exátekhágwoya makham énxet ma'a apketsapa enxoho? Aleyxek sa' 

aqsa ekyókxoho ekhem ektémakxa nak chá'a sektamheykha, ekwokmoho 
ekmassegwokmo ektémakxa seklegeykegkoho. 

15Hewónmakha sa' xép, keñe sa' ko'o wátegmowagkok; kataqmalmakha sa' 

apwáxok hélano', hakte xép apteme sélane. 

16Éláneyha sa' agkok chá'a sekmahágkaxa enxoho keñe sa' melyetsetagkek 

ma'a may'assáxma nak; 

17emasseksek sa' ma'a aqsok magwaqhémo nak, yáxñásekxak sa' ma'a 

aqsok ekmaso sélane. 

18Kawomhok nahan élyaqnenéyak ma'a meteymog élekhahéyak élwenaqte 

nak, tén han kayaqmagkasek mók ekheykegkaxa m'a meteymog. 

19Cha'a apteméssessamakxa exchep apkelhaxanma nak énxet ma'a 

ektémakxal'a yegmen eksawhomal'a meteymog, tén han ekmámeye 
élpexyawáseyak la'a yagkamex náxop. 

20Mékoho chá'a etnessásekxa', etekkesek chá'a m'a xapop apagkok nak, 

yáphaksek chá'a yetlo apyaqmagkassesso apyókxa'. 

21Ekha kéláyo agkok aptamhágkok ma'a apketchek nak, mey'asagkehek 

ma'a; asagkek agkok nahan ektamhágkaxa, megkóllegaksek han; 

22wánxa aqsa ey'asagkohok ma'a ektémakxa nak eklegeykegkoho ekmáske 

apyókxa', tén han ma'a eklegeykegkoho apwáxok. 

 

Job 15 
Ektáhakxa ánet apkelpaqhetchásamákpoho 

(Caps. 15—21) 

Elifaz 

1-2Metnéssesha aqsa chá'a appeywa yátegmowagkok pók ma'a énxet 

apya'áseykegkoho nak aqsok, megkések chá'a appeywa ekyennaqte ekho 
nak éxchahayam; 

3mepaqmésmakha aqsa chá'a, memha chá'a m'a appeywa mékoho nak. 

4Apmasséssekmek eyke exchep ma'a nenteme nak negáyo Dios: 

¡apmasséssekmek ma'a nempaqhetchesso nak Dios ekmámnaqsoho! 

5Mey'assáxma exchep keñamak aptéma appeywa xa ektáha nak, tén han 

apmeykencha'a chá'a appeywa megkamámnaqsoho. 

6Megkapayhawok ko'o axének aptémakxa exchep, hakte appeywa apagko' 

xeyenmak aptémakxa'. 

7¿Xeyenméya exchep apwáxok aptáha apteyapma apmonye'? 

¿Apkenagkamcheya axta exchep exmak ma'a megkalánteyapmakxa axta 
makham meteymog élekhahéyak? 

8¿Apxakkók enxeykel'a exchep apkenagkók ey'ásegkok ma'a aqsok 

ekpowásamaxche' apmáheyo nak elának Dios, essenhan apxakkók apteme 
apya'áseyak aqsok keso nélwanmégkaxa'? 

9¿Yaqsa aqsok apya'áseykegkoho exchep magya'ásegko nak negko'o? 

¿Yaqsa aqsok apyekpelchémo exchep magyekpelchama nak negko'o? 

10¡Xámok aqsok nélya'ásegwayam, negyeykhásseykmók ma'a apyáp axta 

exchep! 

11¿Apwanyawóya exchep ma'a apmáheyo nak epeykessásekxak apwáxok 

Dios, tén han nentaqmelchessamo nak nempaqhetchesso exchep? 

12¿Yaqsa ektáha apcha'awo nak ektaxna apwáxok aplo? ¿Yaqsa ektáha 

éllawa nak apaqta'ák? 

13¿Yaqsa ektáha aptaqnawaya nak Dios, tén han memágweykxo appeywa 

appaqhetchesa? 

14 Méko xama énxet eyáxñeyo aptémakxa, tén han ekpéwomo aptémakxa'. 

15Weykmók megyáyo Dios ma'a apkelásenneykha nak, háwe han 

ektaqmalma apkelányo m'a néten, 

16¡ekyágwánxa agkok ma'a énxet, aptaqnómap, apkeláneyól'a aqsok 

ekmaso, aptémól'a xama énxet ének yegmen! 

17Yeyxho sa' sekpeywa, altennaksek sa' xép ma'a aqsok sekya'áseyak 

eñama sekwete, 

18sẽlxekmósso nak ma'a énxet'ák apkelya'áseykegkoho nak aqsok. 

Apyapmeyk nanók axta keñamak apkeltáméséyak, 

19apxawáya axta xapop, melpaxqamákpo axta m'a apkeleñama nak mók 

nekha. 

20Yaqwátawok apha m'a énxet ekmaso nak aptémakxa, tén han 

apyennaqteyáseykha nak apyempehek, yentexek katnehek 
aplegeykegkoho. 

21Keygwakkasek chá'a eñak ektemegweykmoho exma; apkeneykek agkok 

chá'a kataqmelákxak apha, ektamagkok chá'a m'a apkelmenyexma nak. 

22Mopwanchek kaxének apwáxok éxánegkesek ekyáqtésso exma: ¡hakte 

kelhaxneyk sókwenaqte yaqwayam kaqhek! 

23Máma sa' han etawagkok ma'a aphápak; apya'ásegkok peya emassegwók. 

24Keygwakkashok agko' sa' ma'a ekyáqtessóxma, kaktamagkok sa' ma'a 

ekyentaxno apwáxok, tén han ekmaso apha, aptémól'a xama wesse' 
apwányam ektamagkok apkelenmexma m'a émpakháxchexa'. 

25Cháxa ektémakxa énxet aptaqnagko nak chá'a Dios xa, megyeye nak 

ewanyaha m'a ekha nak Apyennaqte, 

26cham'a énxet apcháhakkásamap nak chá'a apcháhakkásamap, 

méxnésseykekxa nak chá'a ektamagkok ma'a Dios. 

27Apchásennamap, élyawe apmáxempenák apmele, tén han élyetlóseyam 

nápakhaw'ék apmele. 

28Nápakha'a apketkók sa' etnekxak ma'a tegma apkelyawe aphamakxa axta 

chá'a; eltaqmopagkok sa' ma'a tegma nak, meteymog ektaháneykekxa mók 
sa' etnekxa'. 

29Megkawegqók sa' apteme ekxámokma aqsok apagkok, Ñohók sa' 

kalmassegwók aqsok apagkok keso náxop. 

30Mopwanchek sa' éxánegkesek ma'a ekyáqtésso exma. Máxa aqsok 

kélcheneykekxa sa' etnehek, ekwatnamól'a táxa m'a éltektépeykekxa nak, 
ekpalchessamól'a exnók ma'a éxchahayam. 

31Nágyásenneykxa aptémakxa nak chá'a apmopwána amya'a, kápekxa 

katnehek kélyexancháseykha. 

32Emassegwók sa' ektémól'a yámet kalyameyk áwa', megkatépekxék sa' 

áwa' axnancha'ák. 

33Sa' katnehek ma'a ektémól'a anmen yámet megkamakhetmo nak ekyexna, 

essenhan olivo yámet ekpalleyam nak exnók. 

34Méko sa' katnehek aptawán'ák neptámen ma'a élmasagcha'a nak 

apkeltémakxa, keñe sa' apxanák kalwatnek táxa, ekxamássesso nak aqsok 
apagkok apkelxawe chá'a ekyánmaga megyánémap exének 
ektemegweykmoho exma. 

35Kelláneykegkók apkelwáxok ma'a apkeltémakxa ekmaso, aptekkessegkek 

ma'a ekmaso nentémakxa; wánxa ekxeyenma apkelwáxok chá'a 
elyexanchesha pók. 

 

Job 16 
Job 

1-2Xámokmeyk ko'o seklege xa ektéma nak amya'a. élyánchessásegko aqsa 

seklegeykegkoho, mehélpeykessásekxak ewáxok. 

3¿Megkólwátesagkeya sa' kélpaqméteykha naqsa? ¡Hélátegmowagkok aqsa 

chá'a! 

4Temék agkok han kéxegke s'e setnamakxa nak ko'o, atnehek ko'óxa 

alpaqhetchesek kéxegke xa ektáha nak; ayeykesha chá'a épátek alanok 
kéxegke, keñe alpaqhetchesek chá'a ekxámokma agko', 

5cham'a sekpeywa ektaqmeleykha, ekpeykeseykekxa nak egwáxok, 

yaqwayam enxoho agkeyásekxak kélyennaqte tén han alwasqakkásekxoho'. 

6Ekpaqmetchek aqsa agkok ko'o, megkamasseksek ma'a seklegeykegkoho, 

ekwanmakkek agkok han, megkaxyawásekxék ma'a setnamakxa. 

7Apmasséssek sekyennaqte m'a Dios; élyementamákxeyk han apyókxoho 

étchek, 

8exnéssegkek kañe' negmomaxchexa'. énmexáha sexéneyncha'a; 

apmopwána amya'a aptáhak sexéneyncha'a. 

9Eyaqmáseyha ko'o Wesse' egegkok, apkelpáxqatchek émpehek, máxa 

aqsok nawhak eklo etnessásak apmako heyaqhek, megyeyásak sélano, 
máxa sénmexma aptáhak. 

10Apxámok énxet sénmexma ko'o, élántekkessáseyha apaqta'ák, 

etekpagáha apkeltamho amegqe'. 

11Apchahayók Dios semoma ko'o m'a énxet'ák élmasagcha'a nak 

apkeltémakxa', tén han élyeyháxma nak. 

12Méko axta ko'o ektémakxa sekha, keñe seyaqhakkasa eyespok; 

eyaqhapchek axta setnéssásekxo nekha'a étkók. Epékássawok nahan 
semakta'a yágke apagkok. 

13Máxa keñamak sélyáte yágke apagkok; kelyaqxakkak sekyókxa', meyke 

apmompyósa sélányo, kexpaqnáha náxop ekhéyak ewáxok. 

14Apxámássek sélyensasso, máxa kempakhakma yáp aptáhak sektamakmo. 

15Yetlo ekyentaxno ewáxok élántaxneykxak ma'a apáwa sẽlwáxaqxamo nak, 

ekheyk náxop sektekxeya xapop épátek sekmegqakto. 

16Yephék nahát sekwóno; kelhagqak ahaqta'ák, 

17meynnaqteyáseykegkaxho émpehek alának xama énxet, ektáhakxoho 

eyáxñeyo sélmaxnagko. 

18Keso ekmaso sélteméssesakxa nak ko'o, kéméxcheyk kalanaxchekxak 

heykxa amya'a; ¡xapop, nágkakpós aqsa m'a sélmaxneyeykha nak! 

19 Apheyk xama énxet ma'a néten yaqwayam hexének hepasmok, 

20apmopwána nak exének nápaqtók Dios ma'a ektémakxa élchetámeykha 

ewáxok, yaqwayam enxoho étak ektémakxa sélekxagweykha m'a; 

21xama énxet yaqwayam epaqmétek nápaqtók Dios hemyók ko'o, aptémól'a 

énxet elpaqhetchesakpohok pók yaqwayam emyók ma'a apxegexma. 

22Peyk kasawhaxchek ekhem sekweynchámeykha, kaxwók sa' axog meyke 

sekweyktámho. 

Job 17 

1Yaqwatchek ko'o kaxwo' sénnama; chágketwokmek néxa ekhem ahagkok; 

élhaxneyk kaxwók ma'a takhaxpop. 

2Ellektegmaha aqsa chá'a hélanok ma'a énxet'ák; yókxoho ekhem sekwete 

setaqnaweykha. 

3Wesse', apwanchek eyke exchep heyátegmakkasagkok; ¡wánxa aqsa 

apwanchek etnehek xa! 

4Xép apmasséssessamo nak apkelya'áseykegkoho aqsok. Nágyoho aqsa 

hetnessásekxak kóneg. 

5Meyk sa' kalnápok apketchek ma'a énxet kélmésso nak chá'a ekyánmaga 

yaqwayam elsexnenak apnámakkok. 

6Xép apteméssesso apkeltémo chá'a kalesanchaha apkelpeywa hexének 

apyókxoho énxet'ák, elexpaqhak chá'a apyamánog nahát. 

7Kelhánaqtéssegkek ahaqta'ák seklegeykegkoho ekmáske; 

taqmelcháseykegkók ekweyweykento sekyennaqte, ektémól'a pessesse 
kaxog. 

8Elyegweyk chá'a étak setnamakxa m'a éltaqmalma nak apkeltémakxa; 

hetaqnók chá'a hexének sekteme magwáyo Dios. 

9Elxének chá'a aptamhéyak ekpéwomo apkeltémakxa, tén han melánéyak 

aqsok ekmaso. 

10Hélyo'óta hana ko'o kélyókxoho kéxegke, mótyehek sa' ko'o xama enxoho 

kélnepyeseksa apya'áseykegkoho nak aqsok. 

11Peyk kasawhaxchek ekhem sekweynchámeykha, megkatyapmak ma'a 

aqsok sekmáheyo nak alána', eyaqhémo temégweykmok ma'a 
ekmámenyého nak ewáxok. 

12Ekhem kéxegke kéltemessáseykekxak ma'a axta'a; megkahaxanmak chá'a 

ekyáqtésso exma kélxeyenma eyágketwaya élseyéxma. 

13Nétsapma eyke aqsa ko'o ewanchek aleyxek, keñe eytnók atyenwók ma'a 

ekyáqtésakxa nak exma'. 

14¡Keñe sa' atnehek wának takhaxpop se'e: xeye' ekteme táta ahagkok, keñe 

sa' atnehek alának yápa apketkók se'e: kéxegke kélteme méme ahagkok tén 
han élyáxeg! 

15¿Háxko ekmahágkaxa m'a sélhaxanma axta? ¿Háxko ekmahágkaxa m'a 

ektaqmalma axta sekha? 

16¿Hétlawhoya sa' xamo' ma'a apkelmaheykegkaxa nak apkeletsapma, 

yaqwayam enxoho óllókasek nélyampe xamo' aghagkok kañe' xóp? 

 

Job 18 
Bildad 

1-2¿Háxko ekwánxa elwátessók appaqméteykha aqsa exchep? 

Ey'ásegwakxoho sekxók aptáhakxa', keñe sa' ólpaqhetchesaxkoho'. 

3¿Yaqsa ektáha senteméssesa nak máxa aqsok nawha'ák, keñe han 

sẽltamheyncha'a sẽlyeyháxma? 

4¿Meyke énxet ya sa' katnekxak se'e náxop, essenhan kayaqmagkasek mók 

ekheykegkaxa m'a meteymog élyawe eñama aplómo apagko'? 

5 Máxa cháléwasso élsapane sa' etnahagkok elmassegwók ma'a 

élmasagcha'a nak apkeltémakxa. Sa' etnahagkok ma'a ektémól'a kaspónak 
táxa eyáléwe. 

6Kamaskok sa' élsássesso exma m'a cháléwasso; kalsapónak sa' 

cháléwasso m'a apxanák. 

7Kamaskok sa' élyennaqte apkelxega, kápekxohok sa' agkok ma'a aqsok 

apmáheyo nak elanagkok. 

8Kóltegyéssesek sa' apmonye' yám'én, keñe sa' kalespok apmagkok xa 

yám'én nak. 

9Kóltegyéssesek sa' táma apmonye', keñe sa' kalpextétek naxta'a apmagkok. 

10Kólpóshok sa' kelhanma m'a ámay apagkok nak, yaqwayam enxoho kamok 

ma'a apteyágwokmo enxoho. 

11Elmeneyha sa' chá'a apmahágkaxa enxoho; eyaqmasakpok sa' chá'a 

apmahágkaxa enxoho. 

12Masséssek apyennaqte meyk eyaqhe; peyk káhapwak ma'a ekmaso apha. 

13Kasawhaksek sa' aphápetek ma'a negmasse, kataqmelchesagkohok sa' 

keymhowaksek. 

14Katekkesek sa' han ma'a apxagkok ektaqmalmókxa nak apha, 

keyñawasagkok sa' ma'a aphakxa nak wesse' nétsapma. 

15Kólwatnések sa' apxagkok; kólexpaqheykha sa' aqsok apagkok ma'a aqsok 

ánek ekyátekto eyáléwomól'a. 

16Aphawók ma'a yámet élyamayél'a kepmenák tén han áwa'. 

17Kamassegwók sa' apxénamap keso náxop, megkaxénaxchekxók sa' chá'a 

kaxwók apwesey. 

18Kólyenyók sa' ekyáqtésakxa exma apkeñama m'a élsakókxa exma; 

kóltekkesek sa' keso nélwanmeygkaxa. 

19Méko sa' etnehek aptawán'ák neptámen ma'a aphakxa nak; 

megyeymakpehek sa' xama enxoho m'a aphawóxama nak. 

20Legáxcheyk sa' agkok ektáhakxa, cham'a teyepmakxa ekhem, tén han 

taxnegwánxa ekhem, kalyegweyxchek sa', kalmeneyxkohok agko' sa'. 

21Cháxa ektémakxa kamassegwók apyennaqte m'a énxet ekmaso nak 

aptémakxa', megkamopmenyého nak ey'asagkohok ma'a Dios. 

 

Job 19 
Job 

1-2¿Háxko ekwánxa kólwátessók séllegassáseykegkoho ewáxok, tén han 

sélyenheykha kélpeywa? 

3Megkamassegweykmok sexéneykha ekmaso; ¿yagkólmegkaqtók 

sélteméssessama xa ektáha nak? 

4Naqsók sa' agkok ko'o sektáha seksexnánémaxche', ko'o sa' aqsa han 

heyápekxak xa sektémakxa nak. 

5Kélanagkamcheya kéxegke kataqmelak kéltémakxa', kaxnók ko'o, nahaqtók 

ko'o élxénak sekteme seksexnánémaxche'. 

6Kólya'asagkoho aptáha ko'o señassáseykegkoho m'a Dios, cham'a 

apkeltémo han hemok ko'o m'a kelhanma nak. 

7Ektáhak agkok ko'o sélpáxaméncha'a s'e: “¡Peyk amátog!” méko 

heyátegmowagkok; éltamhók agkok nahan hélpasmok, méko han 
hélánekxések amya'a. 

8Apchápeykxeyk ámay ahagkok Dios yaqwayam enxoho ko'o mayeykhe'; 

ekyáqtessóxma aptemessásekxak ma'a ámay ahagkok nak. 

9Élyementamákxeyk ma'a aqsok ahagkok; émentamákxeyk nahan ma'a 

ektémakxa axta sekteme ekha séláyo. 

10Máxa keñamak sektámeyam ekwokmoho semasséssekmo; ¡máxa yámet 

kélpátekkesso aptemessásak ma'a sélhaxanma nak! 

11Etaqnagkamók apagko' ko'o m'a, máxa sénmexma aptemék. 

12Eyhayak ko'o m'a sẽlpextétamo apagkok; apkelpakxeneykegkek nepyáwa 

exagkok sewakhaya, apkelánegkokxeyk han aptamhágkaxa yaqwayam 
hektámegmak ko'o. 

13Dios apkeltémo ko'o heyenyók ma'a élyáxeg'a tén han énámakkok, tén han 

hetnéssesek máxa séñama mók nekha. 

14-15Eyenyókek ko'o m'a énámakkok ahagko' nak, tén han sélxegexma'a; 

massék élxéna apkelwáxok ko'o m'a apheykha nak exagkok. Máxa séñama 
mók nekha etnéssessók ma'a séláneykha kelwán'ák nak; massék 
sey'ásegkoho. 

16Ekwóneyha agkok chá'a xama seyásenneykha, meheyátegmowagkehe', 

megkeyxek séltémo hey'óta', mehey'óte'. 

17Ekyepetchegwákxók agkok etáwa', hetaqnók chá'a; weykmók ko'o 

megkaleklo agko' apwáxok hélanok ma'a étchek. 

18Weykmók nahan sewanyémo m'a sakcha'a; keytlawhok chá'a sexéneykha 

ekmaso sekxatakha'a enxoho. 

19Etaqnagkamchek ma'a sélxegexma'a ahancha'awo' nak; énmexeykekxeyk 

ma'a sélásekhayókxa nak chá'a ko'o. 

20Kelánteyepmeyk exchakkok, xegkessamók maweynchamha chá'a. 

21Kéxegke sélxegexma'a nak, kapyósho héllanok ko'o, eñassáseykegkók 

ko'o m'a Dios apmopwána nak. 

22¿Yaqsa ektéma sélyaqmáseykencha'a nak ko'o kéxegke, aptémól'a m'a 

Dios? ¿Yaqsa ektáha megkólwátesagko nak séllegassáseykegkoho? 

23¡Émenye' nak la'a etaxaksek sekpeywa xama énxet, keñe epekkenekxak 

aptáxésso xama weykcha'áhak! 

24¡Émenye' nak la'a elqahaksek xama énxet yáma énmaga aktek ekpayhe 

emha m'a táxésso élánamáxche nak sawo, essenhan meteymog, yaqwayam 
enxoho megkamassegwome'! 

25Ekya'ásegkók ko'o apha m'a Semasma, yaqwayam heyátegmakkasagkok 

amya'a keso náxop. 

26Kapallamok sa' eykhe émpehek, ko'o ahagko' sa' eyke ótak ma'a Dios. 

27Ahaqta'ák ahagko' sa' óta', ko'o ahagko' sa', háwe m'a pók énxet. 

Ekyelqáxcheyk ko'o 

28sekleg'a kéltáha kélpeywa s'e: “¿Háxko antéhek negko'o agyaqmasha? 

Apkelane apagko' ma'a aqsok ekmaso.” 

29Eyke kóláwho m'a sókwenaqte, apmeykencha'awo nak chá'a Dios 

eñássesagkohok aqsok ekmaso. Kólya'asagkoho apha xama 
segyekpelchémo. 

 

Job 20 

Sofar 

1-2Mehey'assásegkok sektáhakxa, appekhéssek ewáxok; cháxa keñamak 

sekmako nak wátegmowagkok. 

3Megkalchak ewáxok sekleg'a sexéneykha ekmaso, ekya'ásegkók eyke 

yaqwánxa atnehek wátegmowagkok. 

4Apya'ásegkok eyke exchep ektéma chá'a xa ektáha nak, eyeynmo m'a 

sekxók axta apteyapma énxet keso náxop: 

5yaqwátawók chá'a katnehek ekpayheykekxa apwáxok ma'a ekmaso nak 

aptémakxa; yaqwatakxoho m'a apchátseykha nak. 

6Megkeyxek apteme apwenaqte apagko', ekhawo nak ma'a néten, 

kawomhok eykhe apqátek ma'a yaphope, 

7máxa aqsok ekteyáseykha sa' eyke etnehek emassegwók, 

melya'asagkehek sa' nahan apmahágkaxa m'a apkelxegexma'a. 

8Máxa negwanmagko sa' etnehek emassegwók, ektémól'a aqsok negwetél'a 

axta'a, megkólwetekxók sa' chá'a. 

9Melwetekxók sa' chá'a m'a aptamheykencha'awo axta chá'a 

apkelxegexma'a, tén han apkelweteya axta. 

10Elmeyásekxak sa' han apketchek aqsok apkelmenyexchesso axta m'a 

meyke nak aqsok apagkok. 

11Ekyennákxoho apyempehek sa' étnók kañe' takhaxpop, tén han 

aptáhakxoho apketkok. 

12Atsók agko' chá'a elanok ma'a aqsok ekmaso, epetsesmakha chá'a 

ektémól'a antók aqsok ekmátsa; 

13enegkenek chá'a ekmátsa apwáxok, etaqmelcheshok chá'a éttelegwasha 

apwáxok, 

14keñe ekhagwokmo enxoho kañe' apwáxok, katnekxak yéwa pánaqte agkok 

segaqhamól'a. 

15Eyekxagkok chá'a m'a aqsok ekxámokma apkelmenaqsapma axta; 

elhaxyawássesek chá'a Dios ma'a kañe' apwokmo nak. 

16Apyamchek ma'a yéwa pánaqte agkok nak, kaqhek sa' han xa pánaqte nak. 

17Métyehek sa' ma'a weyke nagkeygmenek ekyawe nak, tén han 

yányawhéna' apyegmenek, ényahama nak ektémól'a kanyehek yegmen. 

18Ekxeykxak sa' makham ma'a ekyókxoho ekyánmaga apwete axta; 

melmaha sa' ma'a aqsok apagkok nak, metwehek sa' han. 

19Apnaqtawáseykegkok ma'a meyke nak aqsok apagkok, apkexeykekxeyk 

aqsa meyke appasmo; apkelmomchek ma'a tegma megkatnahakxoho 
apkelane. 

20Megkatnégweykmok néxa ekmámenyého apwáxok aqsok, méko aqsok 

apcháyam apmopmenyého; 

21ekyókxoho aqsok axta chá'a elmok. Cháxa keñamak peya sa' 

megkawegqók ekpayheykekxa apwáxok. 

22Xámok agko' sa' eykhe katnehek aqsok apagkok, megkapayhekxeyk sa' 

eyke chá'a apwáxok; kápekxak sa' ma'a ektémakxa nak ekmaso 
apkeltémakxa m'a élmasagcha'a nak apkeltémakxa. 

23Apkelenxanakmek sa' agkok elanaksek apwokmo, Dios sa' yahak aplo: 

yáhakkasseták sa' aplo. 

24Kegketchek sa' agkok ma'a sókwenaqte, yágke sa' kathanyekxa' 

élánamáxche nak sawo ekyexwase. 

25Kamallánek sa' kayaqxák ma'a yágke, keyphagwakxak sa' naw'a aphekhek 

nak. Awanhek sa' katnehek apkeye; 

26kápok sa' ekyáqtessóxma. Kamasséssók sa' ma'a táxa eyáléweykekxa 

agko' nak, ekweykekxoho m'a ekyókxoho ekheykha nak apxagkok. 

27Néten sa' katnehek ekpekkencháseykekxa yáxña'akxoho m'a aptémakxa 

mey'assáxma, kampekxak sa' néten xapop yaqwayam kaxének aptémakxa'. 

28Cháhapwa'ak sa' agkok ma'a Dios aplo, kamassegwók sa' ekyókxoho 

aqsok apagkok. 

29Cháxa appagkanchessama nak Dios etnéssesek ma'a ekmaso nak 

aptémakxa; cháxa apmáheyókxa nak etnéssesek xa. 

 

Job 21 
Job 

1-2Sekpeywa eyke aqsa ko'o émenyeyk kóleyxho, yaqwayam enxoho 

héltaqmelchessásekxak ewáxok. 

3Ná hélpekhés chá'a sekpaqmeta enxoho, keñe sa' sekpenchesa enxoho 

chá'a, kélwanchek kóllektegmaha. 

4Háwe ko'o énxet xamo' sélátegmómaxko nak chá'a; cháxa keñamak 

may'áseykegko nak chá'a sektémakxa. 

5Éllanawók agkok ko'o, kólwanmeyagkok sa' sélaye. 

6Xénwákxok agkok chá'a ko'o ewáxok ma'a setnamakxa nak, kapexchak 

chá'a émpehek; kalpexyennók chá'a sekyókxa'. 

7¿Yaqsa ektéma ekwenaqtamo nak chá'a apheykha m'a élmasagcha'a nak 

apkeltémakxa? Apkelwányamók chá'a etnahágkok, kaxámagkok chá'a aqsok 
apagkok. 

8Elwetak chá'a yektog ma'a apketchek, tén han aptawán'ák, méko chá'a 

katnehek ektáhakxa apheykha. 

9Méko katnehek apkekakxa m'a apxanák nak; mellegássesagkók nahan 

ma'a Dios. 

10Kaxámagkok chá'a étkók ma'a apnaqtósso; tásek chá'a katnehek 

ekpalchesso étkók. 

11Enaqtémha chá'a m'a apketchek, eneywagkok chá'a aptémól'a nepkések 

apketkók, 

12eneywagkok chá'a yetlo élpayheykekxa apkelwáxok, elnextegmakha han 

chá'a néten neyseksa kélpáwasso arpa, tén han aqsok kéltekpaga, keñe han 
yámámok. 

13Elmassegwók chá'a yetlo ektaqmalma apheykha; elántexek chá'a 

takhaxpop yetlo meyke ektáhakxa'. 

14Etnehek chá'a yának Dios se'e: “¡Ná hẽlye'és exma, mogmenyeyk negko'o 

agya'ásegwók segánamakxa apagkok! 

15¿Yaqsa m'a ekha nak Apyennaqte, yaqwayam enxoho negko'o 

ólpeykesho'? Méko aqsok negko'o hegwetaksek ólmaxnak nápaqto' ma'a.” 

16(Háwe eyke apagkok ektaqmalma nak apheykha m'a élmasagcha'a nak 

apkeltémakxa. ¡Megkalxegkáseykha ko'o katnehek élchetamso ewáxok 
ektémakxa nak ma'a!) 

17¿Kamassegwomhoya chá'a apkelweynchámeykha m'a élmasagcha'a nak 

apkeltémakxa? ¿Káhapwohoya han chá'a ekmaso apheykha? 
¿Eltaqnaweygkohoya han chá'a Dios? ¿Ellegássesagkohoya han chá'a? 

18¿Agwethoya chá'a kólexpánchesek, ektémól'a pa'at apák kalsók samaxche 

éxchahayam agkok? 

19Kaxénaxkoho nak chá'a Dios apkellegassáseykegkoho kélketchek eñama 

apkeltémakxa ekmaso m'a apyapmeyk nak. Eyke payhawók 
kóllegássesagkohok ma'a ekmaso nak aptémakxa, tén han kólestéhegkesek. 

20Cháxa payhawok exkak kéllegassáseykegkoho m'a eñama aplo m'a ekha 

nak Apyennaqte. 

21Apketsekkek agkok ma'a, megkaxének apwáxok yaqwánxa katnehek 

ekheykha m'a ekheykha nak apxagkok. 

22(¡Méko awanchek kalxekmósagkok ma'a Dios, kawomhok 

apkelyekpelchémo m'a apheykha nak néten!) 

23Yetneyk chá'a apkeletsapma énxet élyennákxoho apyempe'ék, tén han 

élpayheykekxa apkelwáxok, keñe han meyke ektáhakxa apheykha, 

24ektaqmalma agko' apheykha, tén han meyke apkelháxamap. 

25Yetneyk eyke han chá'a pók eklo apwáxok, tén han apkeletsapma chá'a 

meyke apkelwete élpayheykekxa apkelwáxok. 

26Meyeykhakpek eyke pók ma'a kañe' nak takhaxpop; etawagkok chá'a m'a 

yápa apketkók. 

27Ekya'ásegkók eyke ko'o ektáhakxa élchetamso kélwáxok kéxegke séllano 

ko'o, tén han ekmaso yaqwánxa kóltéhek. 

28Kéltáhak kéltegyeyncha'a amya'a s'e: “¿Háxko apyetnákxexa apxagkok 

ma'a wesse' ekmaso aptémakxa, apnaqtawáseykegkoho nak énxet'ák 
apagkok?” 

29¿Yagkólmaxneyeykha chá'a kéxegke m'a énxet'ák apkelxega nak chá'a? 

¿Yagkóllegeyk kéxegke eltennasha aqsok ma'a: 

30apkelxeyenma nak chá'a aplawa enxoho Dios yáphaksek ekmaso negha, 

keñe megkatnégwomok exma m'a ekmaso nak aptémakxa? 

31Méko kaxénchásekxohok ma'a aptémakxa, méko kañássesagkoho', 

ekpayhawo neykhe kóltéhek kéllegassáseykegkoho. 

32-33Keñe ekwokmo enxoho néxa apha, kólsók yaqwayam kólátawanyek, 

apyókxoho énxet elyetlók, nápakha elxog ma'a apmonye', keñe nápakha han 
ma'a neptámen, kóllanha han ma'a takhaxpop apagkok, kawomhok han 
xapop ekmomhápa elano'. 

34¡Kaqhók kéxegke kóltamhok héltaqmelchessásekxak ewáxok! ¡Wanchek 

amya'a m'a ekyókxoho kéltémakxa nak chá'a kélpeywa! 

 

Job 22 
Ektáhakxa ántánxo apkelpaqhetchásamap 

(Caps. 22—27) 

Elifaz 

1-2 ¿Apkenagkamcheya exchep etnehek apchásenneykekxa Dios énxet, 

megkeyxek ma'a apmopwána apagko' nak aqsok? 

3¿Epeykessásekxaya exchep apwáxok ekha nak Apyennaqte etnehek 

ekpéwomo aptémakxa'? ¿Egkéseya exchep aqsok etnehek ektaqmalma 
aptémakxa'? 

4Ektaqmalma apyetleykhaya exchep keñamak aplegassásegkoho, 

meyenyaweykhaya keñamak apmáheyo ékpelkohok aptémakxa', 

5ekxámokma aptémakxa ekmaso keñamak, méko néxa apkelane 

mey'assáxma. 

6Meykexho eyeyméxchexa chá'a exchep aqsok elmaxnak ekyaqmageykekxa 

aqsok apkelmassáseykha m'a apkelyáxeg'a; elyementók chá'a m'a 
apkelnaqta nak, meyke apáw'ák chá'a etnéssesagkok. 

7Axta eleykegkok chá'a exchep yegmen ma'a hem át'ák nak; axta eleykegkok 

han chá'a aptéyak ma'a meyk át'ák nak. 

8¡Apkenagkamchek axta exchep etnék apagkok se'e náxop nak, hakte 

apmeyhek axta, ekha kéláyo axta han! 

9Eláphaksek axta aqsa chá'a meyke apkelmésso aqsok ma'a xentampe'e 

nak, apnaqtawáseykegkók axta m'a élyeheykha. 

10Cháxa keñamak ekwakha'a nak kaxwók xép ekmaso apha, katlakkasek 

chá'a égwe'. 

11Chapmeyk ekyáqtésso exma, mopwanchek étak xama aqsok enxoho; 

chapmeyk yegmen ekyawe. 

12Apheyk Dios ma'a netnók agko' nak néten; apheykegkek kóneg apmagkok 

ma'a yaw'a aphéyak nak netnók agko'. 

13-14Apxeyenmeyk xép méteya m'a Dios, apxeyenmeyk 

ektawassáseykencha'a apmáheyo ékpelkohok ma'a yaphope ekyentaxno 
nak, mopwanchek xép exének méteya m'a Dios, hakte apweynchámeykha 
m'a néten nak. 

15¿Péya étlók aqsa exchep ma'a ámay ekyaqtéssamakxa nak exma, 

apkelyetlamakxa nak chá'a m'a élmasagcha'a apkeltémakxa? 

16Yahamók axta apkeletsapma m'a, ektémól'a kalsók aqsok ma'a wátsam. 

17Axta etnehek chá'a yának Dios se'e: “¡Ná hẽlye'és exma'! ¡Mopwanchek 

negko'o hempasmok ma'a ekha nak Apyennaqte!” 

18(Akke apxámássesso aqsok apagkok ma'a apxanák nak, 

¡Megkalxegkáseykha ko'o katnehek élchetamso ewáxok ektémakxa nak 
ma'a élmasagcha'a nak apkeltémakxa!) 

19Apkelwet'ak agkok chá'a élpéwomo nak apkeltémakxa xa, kalpayhekxak 

chá'a apkelwáxok; ellektegmaha chá'a meyke nak apkeltémakxa 

20apkelwet'a enxoho kalwatnek táxa aqsok apagkok ma'a élmasagcha'a nak 

apkeltémakxa. 

21Yásekhekxoho makham Dios, keñe sa' kataqmelekxak makham apha. 

22Yoho elxekmósek ma'a, epekken apwáxok ma'a appeywa nak. 

23Apya'aweykxeyk sa' agkok makham yetlo meyke eyeymáxkoho apwáxok 

ma'a ekha nak Apyennaqte, apmasséssekmo enxoho aqsok ekmaso m'a 
apxagkok nak, 

24apteméssesa enxoho máxa xapop ánek ma'a sawo ekyátekto ekmomnáwa 

agko' nak, apteméssesa enxoho m'a ektémól'a meteymog ekhéyak nak 
alwáta', 

25tén sa' etnehek sawo ekyátekto ekmomnáwa apagkok ma'a ekha nak 

Apyennaqte, tén han sawo ekmope ekmomnáwa ekxámokma apagkok. 

26Sa' epeykessásekxak xép apwáxok ma'a, tén sa' memegqáyhek chá'a 

elano'. 

27Apkelmaxnakkek sa' agkok chá'a aqsok, yeyxhok sa' chá'a 

apkelmaxnagko, elának sa' nahan chá'a exchep ma'a apkeltennasso nak 
elána'. 

28Tásek sa' chá'a katnehek ekteyapma ekyókxoho aqsok apkelanakxa 

enxoho; kaltátchesek sa' chá'a élseyéxma m'a apmahágkaxa enxoho. 

29Hakte mékoho chá'a etnessásekxak Dios ma'a apcheymákpoho nak, 

ewagkasek chá'a teyp ma'a meyke nak eyeymáxkoho apwáxok. 

30Sa' emallahanchesek xép ma'a aptáha enxoho meyke aptémakxa, méko 

enxoho aqsok ekmaso apkelane. 

 

Job 23 
Job 

1-2Makhemek ko'o makham sekpaqméteykha seklegeykegkoho ekmáske, 

eñassáseykegkók ko'o m'a Dios apmopwána nak. 

3¡Ay'asagkoho annal'a ko'o ekpayhókxa óta', tén han yaqwánxa atnehek 

ammok ma'a aphakxa nak! 

4Altennaksek nahan nápaqtók ma'a setnamakxa nak, hakte xámok agko' 

aqsok yaqwayam axének. 

5¡Ay'asagkohok han yaqwánxa atnehek wátegmowagkok ma'a ektáhakxa 

enxoho chá'a seyátegmowéyak! 

6Yeyxhok sa' ko'o sektáhakxa sekpeywa m'a, ménnaqtések sa' appeywa 

hélána', memha sa' ma'a ektémakxa nak ekha apmopwána 

7ey'asagkohok sa' ekpayhawo sektáhakxa'; hexének sa' sekteme meyke 

sektémakxa, ¡elwataksohok apagko' sa' han apteme sékpelchémo! 

8Ekmahágkek axta ekteyapmakxa ekhem sétama Dios, méko axta eyke m'a; 

ekmeyákxeyk axta sétama m'a taxnegwánxa ekhem, axta óteyákxa'. 

9Keñe sekmeyákxo makham nexcheyha, axta han ót'ak ma'a; ekmeyákxeyk 

axta han nepyeyam, méko axta han ma'a. 

10Apya'ásegkok ekyókxoho ektémakxa sekxega ko'o m'a; apkelanawók 

agkok sektémakxa, étak sa' eyáxña'awo agko' sektémakxa ektémól'a sawo 
ekyátekto ekmomnáwa. 

11Ekyetlamchek chá'a ko'o meyke sekyetnakhágwayam ma'a ámay 

séltennassamakxa nak chá'a. 

12Éláneyak chá'a ko'o m'a segánamakxa apagkok nak, tén han 

apchánamakxa nak antéhek, malaneyk ma'a sekmámenyého ahagko' nak. 

13Peyk agkok elának xama aqsok ma'a, elának nahan; méko awanchek 

kayaqmagkassesek ma'a yaqwánxa etnehek. 

14Cham'a apmakókxa enxoho chá'a hetnéssesek, hetnéssesek nahan, yetlo 

m'a ekyókxoho aqsok apmáheyo nak chá'a etnéssesek xa ektáha nak. 

15Cháxa keñamak seyáya nak ko'o m'a; xénchek agkok chá'a ko'o ewáxok 

ma'a, keytlawhok chá'a seyeye. 

16Eyélaqtéssessegkek ko'o ewáxok ma'a Dios, ekha nak Apyennaqte. 

17¡Hexyánegkesho annal'a axta'a, keñe heyápok ekyáqtessóxma! 

 

Job 24 

1¿Yaqsa ektáha mepekkena nak ekwánxa ekhem Dios yaqwayam 

elyekpelkohok énxet'ák? Yaqwayam enxoho elwetak ma'a apkelxegexma'a 
nak. 

2Yaqxegkesagkohok chá'a néxa xapop apagkok ma'a élmasagcha'a nak 

apkeltémakxa', elmenyexek han chá'a nepkések yaqwayam exámasagkok 
ma'a nepkések apnaqtósso, 

3elyementamok chá'a aqsok eknaqtósso m'a élyeheykha, keñe han ma'a 

xentampe'e. 

4Elyetnakhaksek chá'a énxet'ák meyke aqsok apagkok ma'a ámay apagkok, 

keñe m'a énxet'ák apkelmopyóseka nak elyexanmok chá'a. 

5Máxa yámelyeheykok nawha'ák élleykha nak meykexa énxet 

aptamheykegkok aptegyeykegko aptéyak ma'a meyke nak aqsok apagkok, 
cha'a éleñamakxa han chá'a apwetasso ektéyak ma'a apketchek. 

6Elmahagkok chá'a etegyagkok aqsok kélcheneykekxa m'a pók énxet 

apkelchekha, elmahagkok chá'a etegyagkok anmen yámet ekyexna m'a 
apkeneykekxexa nak anmen yámet ma'a élmasagcha'a nak apkeltémakxa. 

7Enaqtének chá'a axta'a meyke apkelaqlamap, meyke apkenchesso nak 

apmopsamáge. 

8Kalyássesek chá'a yegmen élpexyaweykenta nak meteymog élekhahéyak, 

elyepetchegwók chá'a meteymog etegyagkok apkelyexanmomakxa'. 

9Kólyementamagkok chá'a étchek kaxwe appalleyam ma'a xentampe'e nak, 

keñe m'a meyke nak aqsok apagkok, kólyementamok chá'a apketchek 
ekyánmaga aqsok kélmassáseykha. 

10Meyke aptaxno chá'a eweynchamha meyke nak aqsok apagkok, meyk 

agko' nahan chá'a katnehek neyseksa apnakxo hótáhap apaktek. 

11Elyeykesek chá'a meteymog aqsok ektekxekxo yaqwayam etekkesek 

pexmok égmenek; elteyammok nahan chá'a anmen yámet ekyexna 
yaqwayam elának vino hem agko' nahan chá'a katnehek neyseksa 
apkelteyáyam. 

12Ellekxámog chá'a ketók apkeletsapmakxa nak ma'a tegma apwányam, 

elápentegmakha chá'a, meñék eyke Dios ma'a apkelmaxneyéyak. 

13Yetneyk énxet aptaqnagko nak élseyéxma, étnakhaksek chá'a m'a 

ekyókxoho ámay apagkok nak. 

14Amonye' élseye chá'a exatakhak ma'a ekyetno nak apyógkexma, 

yaqwayam yaqhek ma'a énxet meyke nak aqsok apagkok, keñe axta'a 
etnekxak chá'a apmenyexma. 

15Eleyxek chá'a kayáqtések ma'a énxet aptawáseykegkoho nak aptáwa' 

apkelane mók, yáhakkasek chá'a nápat katnehek kalchetmok apwáxok se'e: 
“Méko sa' hékpelkoho'.” 

16Axta'a chá'a elántexek tegma m'a apkelmenyexma nak. Melántépek chá'a 

apyókxoho m'a ekhem; hakte mopmenyeyk élseyéxma. 

17Ekyentaxno ekyáqtésso aptemessáseykekxak apkelányo m'a ekhem 

éltátchesso nak; megkalyegwakkasek axta'a m'a aqsok segyegwakkassamo 
nak. 

Sofar 

18Kelsamchek yegmen ma'a élmasagcha'a nak apkeltémakxa. 

Ektaqnómaxche' aptemessáseykekxak Dios ma'a xapop apagkok nak, méko 
kaxwók katneykha m'a apkeneykekxexa nak anmen yámet. 

19Elpayhekxak chá'a yeyam appok ekmexanmakxal'a exma, tén han 

ektémakxal'a meyke yegmen; keñe takhaxpop emassegwók chá'a m'a 
mey'assáxma nak. 

20Kalwánaqmak sa' han ma'a egken agko' nak; yápa apketkók sa' etwok, 

méko sa' han kaxénwakxohok chá'a awáxok ma'a. Máxa yámet kélyaqtónma 
sa' etnehek eyaqnenek ma'a ekmaso nak aptémakxa. 

21Meltaqmelchesek axta chá'a m'a kelán'ák megkalwete nak étchek, tén han 

ma'a xentampe'e nak; axta epasmók xama enxoho. 

22Elyaqnegkeshok eyke chá'a Dios yetlo apyennaqtésso apyempehek ma'a 

apkelyennaqte nak; apkelanak agkok chá'a aqsok, méko kawagkasaxchek 
teyp. 

23Apchahayók eyke aqsa chá'a Dios eweynchamha yetlo meyke ektáhakxa, 

apkeláneykha eyke chá'a m'a ektémakxa apkelweynchámeykha. 

24Yaqwatakxoho chá'a etnehek néten ma'a ekmaso nak aptémakxa, 

yahamok eyke emassegwók. Máxa pa'at kélpátekkesso ekyamaye etnehek, 
máxa hótáhap apyexna kélyaqténma etnehek. 

25Agkok katnahak xa, ¿Yaqsa awanchek katnéssesek megkatnaha naqsók 

aqsok sekxeyenma, tén han kaxekmósek magwaqhawo sektáhakxa? 

 

Job 25 
Bildad 

1-2Dios apteme ekha apyennaqte, payhawók han yeykpok; cha'a 

appekkenma meyke ektáhakxa negha m'a néten. 

3Apxámok apagko' ma'a apkelásenneykha, keltátchessegkek élseyéxma 

apagkok ekyókxoho aqsok. 

4¿Apwancheya énxet etnehek appéwomo tén han meyke aptémakxa 

nápaqtók Dios? 

5Melsaksek nahan exma pelten nápaqtók ma'a Dios, metnehek nahan 

apkeláxñeyo m'a yaw'a, 

6¡ekyágwánxa agkok ma'a énxet aphémo nak askok! 

 

Job 26 
Job 



1279 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

1-2¡Mepasmók apagko' xép ma'a énxet apyelqamap nak, melwagkassók teyp 

ma'a meyke nak apkelyennaqte! 

3¡Apkenagkamchek xép ey'ásegkok ektémakxa nempaqhetcháseykha 

egmók tén han nélxekmósso m'a mey'áseyak nak aqsok! 

4¿Yaqsa éltémo etnehek xép appeywa xa ektáha nak? ¿Yaqsa 

ekteméssesso exchep yaqwayam etnehek appeywa xa ektáha nak? 

Bildad 

5Apkelpexyennamomchek apkelaye kañók agko' wátsam ekwányam ma'a 

apkeletsapma, apheykencha'a nak kañe' wátsam ekmattawóneg. 

6Yáxñakxoho temék apkelányo Dios ma'a takhaxpop, apkelmaheykegkaxa 

nak apkeletsapma. 

7Appeykessegkek axta néten Dios meykexa axta makham aqsok, 

apkexanmeyk axta xapop meykexa aqsok. 

8Appekkenmeyk axta yegmen ma'a neyseksa yaphope, meyke ekpaqxo m'a 

yaphope eñama ekyentaxno; 

9emasseksek chá'a apchápogwate pelten yáhakkasek yaphope; 

10appekkenmeyk axta néxa wátsam ekwányam apkexpánchessama 

élseyéxma tén han ekyáqtésso exma. 

11Aplókek agkok Dios, kalpexyennók chá'a eyeye m'a egkexe élméyak nak 

néten. 

12Apyennaqte keñamak apwanmeyáseykekxo wátsam ekwányam; 

apmopwána aqsok keñamak apchaqhama m'a yegmen askok eklo, cham'a 
Rahab. 

13Apwátekhapma keñamak apcháxñáseykekxo néten; apchaqhe apagko' 

aptemék ma'a yéwa ketók ekxegáneykenxa nak. 

14Cháxa nekha nak aqsok apkelane xa; segyexcháseykha aqsa chá'a m'a 

nenlegaya nak. ¿Yaqsa awanchek kay'asagkohok ma'a éxtegyawà apagkok 
ekyennaqte nak? 

 

Job 27 
Job 

1-2¡Naqsók ko'o ektemessásak sekpeywa yetlo sekxeyenma apwesey m'a 

Dios ekha apyennaqte, memáheyo nak hetaqmelchessásekxak sekha, 
seyánchessáseykegkoho nak eklo ewáxok, 

3segkéssama nak makham sekyennaqte, tén han sénnama, 

4matnehek chá'a sekmowána amya'a, maxének sa' nahan chá'a m'a amya'a 

megkamámnaqsoho nak! 

5Alenxanmohok sa' aqsa sekxeyenma sekteme meyke sektémakxa 

sekyennákxa nak makham; ¡magwohók sa' ko'o kéxegke kólteméssesek 
naqsók ma'a kéltémakxa sélxeyenma! 

6Malwátéssemek sa' sekxeyenma sekteme meyke sektémakxa, hakte méko 

aqsok kamegqaksek ewáxok. 

7¡Apyókxoho sélenmexeykha nak chá'a ko'o kaxhok sa' ektáhakxa m'a 

ektémakxa nak chá'a m'a élmasagcha'a apkeltémakxa, tén han 
megkapéwomo nak chá'a apkeltémakxa! 

8¿Yaqsa aqsok eleyxek kaxwók ekmaso aptémakxa apmasséssesa enxoho 

apweynchámeykha m'a Dios? 

9Apwet'ak agkok ekyentaxno apha, megyéxok Dios ma'a apwóneykha. 

10Hakte méteyágweykmok ekpayheykekxa apwáxok apyetleykencha'a m'a 

ekha nak Apyennaqte, melmaxnagkók han chá'a eltamhok epasmok. 

11Axekmósek sa' ko'o ektémakxa ekha ekyawe apmopwána m'a Dios, tén 

han aqsok apmáheyo nak elának ma'a ekha nak Apyennaqte. 

12Kélweteyak agkok kéxegke kélyókxoho xa, ¿yaqsa ektéma 

kélpaqméteykencha'a aqsa chá'a? 

Sofar 

13Keso apkellegeykegkoho apmáheyo nak egkések Dios ekha Apyennaqte 

m'a énxet'ák megkalmayósa nak elanok aqsok, tén han élmasagcha'a 
apkeltémakxa: 

14apxámok sa' eykhe etnehek ma'a apketchek, eletsapok sa' eyke 

kempakhakma, essenhan eñama meyke aptéyak. 

15Negmasse ekmaso sa' kalnápok ma'a apkeleymomap nak meletsapma, 

megkallekxagwaha sa' nahan ma'a apnaqteyegka'a neptámen. 

16Exámasagkok sa' eykhe sawo ekmope élmomnáwa m'a ekmaso nak 

aptémakxa, ektémól'a xapop, apxámok apagko' sa' han etnehek ma'a 
apkelnaqta, 

17énxet ekha kéláyo sa' eyke elmaha xa apáwa nak, xama énxet meyke 

aptémakxa sa' nahan elmaha xa sawo ekmope élmomnáwa nak. 

18Aphápek apxagkok ma'a ekmaso nak aptémakxa, máxa m'a nátetkok 

axagkok la'a, máxa m'a apkeláneykha nak namyep appakxanma. 

19Xámok sa' makham katnehek aqsok apagkok etyenek ma'a ekxákma nak 

aqsok apagkok, keñe sa' apxatakha'a enxoho, meyke aqsok apagkok sa' 
katnehek. 

20Apyegwakto sa' kay'áwak ma'a ekhem, éxchahayam ekyennaqte sa' 

kaswok axta'a. 

21Segyettekhane eñama teyapmakxa ekhem sa' katekkesek apxagkok 

kaswok; 

22kawátekhápok sa' meyke apmopyósa élányo, emáwhok sa' eykhe 

exyánegkesek. 

23Kayaqmaksek sa' éxchahayam yetlo éxtegyawà tén han ekpáwà émpehek. 

 

Job 28 
Kélxéneykha ektaqmalma negya'áseykegkoho aqsok 

1Yetneyk kélhexyawassamakxa nak chá'a sawo ekmope ekmomnáwa, tén 

han kélaxñáseykekxexa nak sawo ekyátekto ekmomnáwa. 

2Kañe' xapop chá'a kólhaxyawaksek ma'a sawo élyentaxno nak, keñe 

kélhánekxo enxoho chá'a m'a meteymog nak, katyapok chá'a cobre. 

3Yápogwatchesek chá'a énxet ma'a ekyáqtéssamakxa nak exma: elántexek 

chá'a m'a kañók agko' nak, keñe etegyagkok chá'a meteymog ma'a 
ekyáqtésakxa nak exma. 

4Epexyewenták chá'a emagkok táma', emetmok chá'a m'a meykexa nak 

énxet, melmeheykegkaxa nak chá'a énxet, makhawo' nak ma'a tegma 
apkelyawe. 

5Etyapok han hótáhap ma'a néten xapop nak, keñe m'a kóneg nak, 

élpaqteyapma táxa. 

6Cha'a ekheykegkaxa han meteymog élyápaqmate m'a, tén han sawo 

ekyátekto ekmomnáwa élpaxqamáxche m'a xapop. 

7Megkaték nahan xama enxoho meyke ahekhek, tén han máma xa ámay 

nak. 

8Megkalyeykhágweykmok nahan xama enxoho aqsok nawha'ák éllo m'a, 

megkalpéwomok han ma'a yámakméwa. 

9Apkelpáxqatmeyk meteymog ma'a énxet, apkelpátekkessegkek ma'a 

meteymog élekhahéyak nak. 

10Apkelmetamchek ma'a meteymog nak, apkelweteyak ma'a mók ektémakxa 

nak chá'a aqsok élmomnáwa. 

11Apkelányok ma'a éleñamakxa nak chá'a wátsam, apkelántekkessegkek 

yókxexma m'a aqsok élpowásamáxche nak. 

12¿Háxko eyke éñamakxa m'a negya'áseykegkoho nak aqsok? ¿Háxko 

ekyetnamakxa m'a negmowána nak aqsok? 

13Mey'ásegkok ekwánxa ekmomnáwa énxet xa, métyehek han se'e 

apheykegkaxa nak énxet'ák. 

14Katnehek chá'a wátsam ekwányam se'e: “Méko s'e”, keñe han ma'a 

wátsam ekwányam ekmattawóneg nak katnehek chá'a s'e: “Méko ko'o m'a.” 

15Mogwanchek agyánmagkasek ma'a sawo ekyátekto ekmomnáwa, 

mogwanchek nahan agmok agyánmagkasek sawo ekmope ekmomnáwa 
nak. 

16Mogwanchek agyánmagkasek ma'a sawo ekyátekto ektaqmalma agko' 

nak, tén han ma'a aqsok étkók élánamáxche nak meteymog, essenhan 
meteymog ekyápaqmate nak. 

17Mogwanchek aghéshok ma'a sawo ekyátekto ekmomnáwa, tén han 

sokpésyam ekmomnáwa nak; mogwanchek agyaqmagkásekxak ma'a aqsok 
élánamáxche nak sawo ekyátekto ekmomnáwa. 

18Tásók agko' ma'a negya'áseyak nak aqsok, kaxnók ma'a meteymog 

ekmope nak, tén han ma'a meteymog élyenméyak nak, tén han ma'a 
meteymog élpexpope nak. 

19Megkaxnawok han ma'a meteymog yáma ekyátekto éleñama nak Etiopía, 

mogwanchek han agyánmagkasek ma'a sawo ekyátekto ekmomnáwa agko' 
nak. 

20¿Háxko eyke éñamakxa m'a negya'áseykegkoho nak aqsok? ¿Háxko 

ekyetnamakxa m'a negmowána nak aqsok? 

21Heykegkok ma'a megkalweteykxa nak aqsok nawha'ák éllo, tén han 

megkalweteykxa nak ma'a náta élchampeykha nak néten. 

22Weykmók han ektéma chá'a élanagkama ekmassésseykmoho nak aqsok 

tén han nétsapma s'e: “Nenlege aqsa chá'a negya'áseykegkoho'.” 

23Dios aqsa apya'ásegkok ekyetnamakxa m'a negya'áseyak; wánxa 

apwanchek éteyekxak ma'a, 

24hakte weykmók apwete m'a néxa xóp nak, keñe han ekyókxoho aqsok 

ekhéyak nak náxop kóneg yaphope. 

25Xama axta apwet'a Dios ekwánxa ekyennaqte m'a éxchahayam, 

appekkenchessek axta ekwánxa ekxega néxa yegmen, 

26xama axta appekkenchesa apkeltémókxa katnehek ma'a ekmámeye, 

apkeltennassegkek axta yaqweykenxa kapéwhok chá'a m'a éxchahayam 
ekyennaqte, 

27keñe axta apkelano han ma'a negya'áseykegkoho nak aqsok, 

appekkenchessek axta ekwánxa ekmomnáwa ekyánmaga, apkelanók axta 
ektémakxa, keñe appekkena. 

28 Keñe axta Dios aptáha apkeláneya énxet'ák: “Nágkólyensem chá'a 

kélyetleykha Wesse' egegkok: cháxa negya'áseykegkoho aqsok xa; 
negyamasma aqsok ekmaso: cháxa ekha negmowána aqsok xa.” 

 

Job 29 
Ektemegwánxa néxa appeywa Job 

Job 

1-2¡Katnekxoho annal'a makham setnamakxa axta nano', setaqmelchessama 

axta chá'a Dios! 

3sélsássessama axta chá'a exma, keñe sekmowagko chá'a ko'o axog 

neyseksa ekyáqtésakxa exma; 

4matnamakxa axta sekwányamo séláneseykencha'a axta chá'a exagkok 

Dios; 

5aptéma axta chá'a sekxegexma m'a ekha nak Apyennaqte, 

sepasmeykencha'a axta chá'a m'a étchek; 

6ekyetnama axta chá'a ekyawe weyke nagkeygmenek, ektekkessama axta 

chá'a pexmok égmenek ma'a meteymog; 

7sekhama axta chá'a apchaqneykekxexa nak énxet'ák ma'a tegma 

apwányam. 

8Apkelyetnakhayo axta chá'a emonye' wokma'ák sét'a enxoho yaqwayam 

ayeykha', apkelchampeykekxo axta chá'a néten hétak ma'a apkelwányam. 

9Kawomhok axta chá'a apkelwanmeyeykekxa m'a énxet'ák ekha nak kéláyo, 

yának axta chá'a kalwónekxak exma. 

10Kamaskok axta chá'a elyennaqtéshok apkelpeywa m'a apkelwesse'e nak; 

elwanmeyekxak axta chá'a. 

11Kaltaqmalmakha axta chá'a apkelpeywa énxet'ák hélának sét'a enxoho, 

kaltaqmalmakha axta chá'a apkelpeywa hexének aphaxnawo enxoho 
sekpeywa, 

12hakte apasmok axta chá'a ko'o m'a élyeheykha nak, tén han ma'a meyke 

nak aqsok apagkok, cham'a énxet'ák meyke nak ekpasmo. 

13Hegkések axta chá'a ko'o ekpayheykekxa apkelwáxok ma'a ketók 

apkeletsapmakxa nak; alpeykessásekxak axta chá'a awáxok sekpasma 
enxoho ko'o m'a xentampe'e nak. 

14Ektaxneykekxeyk axta ko'o m'a ekpéwomo nak nentémakxa, 

eyáhakkásamaxcheyk axta: máxa sétchesso épátek axta ektemék ma'a 
meyke nak sektémakxa'. 

15¡Ko'o axta chá'a seknaqleykha m'a meyke nak apaqta'ák, tén han 

sekpasmo chá'a m'a meyke nak aptapnák, 

16máxa apyáp axta ko'o etnék ma'a ekha nak chá'a eyeyméxchexa aqsok 

aphágkaxa, tén han sélátegmakkáseyak chá'a amya'a m'a apkeleñama nak 
mók nekha! 

17Élekkexchessegkek axta chá'a ko'o apmáxempenák élmasagcha'a nak 

apkeltémakxa, élhaxyawássesseykekxeyk axta chá'a apwáxok ma'a 
apmáheyo nak etwok. 

18Axta katnehek chá'a ko'o ewáxok se'e: “Xámok agko' sa' katnehek ekhem 

sekha, ektémól'a xapop ánek ekxákma; sekwányamók sa' watsapok, tén han 
ma'a exagkok nak. 

19Ekhémók axta ko'o m'a yámet kélcheneykekxa nak neyáwa yegmen, 

élyássessamól'a áwa' m'a yálye ektéyeykmoho nak axta'a. 

20Axnagko' sa' katnekxak makham ma'a ektémakxa nak ekha séláyo, 

megkameykehek sa' sekyennaqte.” 

21Heyeyxhok axta chá'a apyókxoho énxet'ák, elwanmeyagkok axta chá'a 

eleyxek yaqwánxa atnehek alpaqhetchesha. 

22Melpaqmétekxók axta han chá'a sekpenchesa enxoho chá'a ko'o 

sekpaqmeyesma. Máxa axta yegmen eksekkenma katnehek kapálwaták 
sekpeywa nepyeseksa m'a énxet'ák nak, 

23elhaxnagkok apagko' axta han chá'a sekpeywa m'a, ektémól'a 

kalhaxnaxchek ekmámeye ekmexanmakxal'a exma. 

24Chátseyha axta agkok chá'a ko'o nahát alanok ma'a énxet'ák 

éllegeykegkoho nak apkelwáxok, kalpayhekxohok axta chá'a apkelwáxok 
hélano', yetlo éllómo apyempe'ék. 

25Ko'o axta chá'a sekteme sémha emonye' nepyeseksa m'a, tén han 

séltennasso chá'a yaqwánxa elanagkok, máxa wesse' apwányam axta 
ektemék apxegál'a apmonye' sẽlpextétamo apagkok. Kelyaqhápawók axta 
agkok chá'a apkelwáxok, alpeykessásekxak axta chá'a apkelwáxok. 

 

Job 30 

1Keñe s'e kaxwo' nak sésmésa m'a wokma'ák, maxnawo nak ko'o, cham'a 

magwahayo axta ko'o etnehek apkelxegexma apyapmeyk ma'a semheg 
séláneseykha axta seknaqtósso nepkések. 

2Chaqhémok axta chá'a ko'o sélásenneykencha'a m'a, massegkek axta 

apkelyennaqte 

3eñama meyk élnapma tén han meyke aqsok. Eltakxaha axta chá'a aqsok 

egkepmenák élyamaye axta'a m'a meykexa nak énxet; 

4elpátekkesek axta chá'a pa'at ekmáske m'a ekmompagqaxa nak, weykmók 

axta aptéyak ma'a yámet egkepmenák. 

5Énxet'ák apkeltaqnómap axta m'a, kélmenxeneykha yetlo 

kélpáxegkáseykha, aptémól'a apkelmenyexma; 

6apheykha axta aqsa m'a meteymog áxwa nak, tén han élmayhamakxa nak 

xapop, keñe han neyseksa nak meteymog élyawe; 

7apkellekxagweykha axta aqsa neyseksa ekmompánaqma, 

aptaháneykekxeyk axta pók kóneg yenta'a étkók. 

8Énxet mékoho axta m'a, kélyekpexcheteykegkek axta kélántekkessama 

apchókxa'. 

9Keñe kaxwók sey'ássekmo ko'o, sésmésamaxche' etnéssessók. 

10Megkalchehek agko' chá'a apwáxok hélano' keñe elmahagkok chá'a 

makhawo', yexpaqhak chá'a apkelyamánog nahát. 

11Keñe kaxwo' Dios setnéssesa mékoho, ekmassa kaxwók seyekawo. 

12Ektámeykmek sekhakxa apxámokma apagko', eyaqnegkessegkek 

apmáheyo heyaqhek. 

13Eyáhakkáseykekxeyk ámay ahagkok yaqwayam enxoho hemasséssók, 

méko han élnókáseykencha'a. 

14Máxa kélyagqaxqatmal'a nápakha tegma kélhaxtegkesso aptemék 

sektámeykmo, yetlo éxtegyawà ekyennaqte. 

15Eyáhapwayak ko'o sekyegwakto; máxa éxchayaham temék ekxegama m'a 

ekha séláyo; máxa yaphope temék ekxegama m'a ektaqmalma sekha. 

16Mómenyeyk ko'o kaxwók alenxanmagkohok sekweynchámeykha; 

emomchek ko'o m'a seklegeykegkoho. 

17Weykmók élántaxno exchakkok ma'a ekmáske; megkayetyapwágweykmok 

señassáseykegkoho axta'a. 

18Apyaqhapmeyk ko'o eyespok ma'a Dios, apkelpaxnexcheykha ekyennaqte 

agko' ma'a sélnaqta. 

19Eyámasmeyk neyseksa yelpa', máxa xapop ánek ektemék, tén han táhap. 

20Oh Dios, altamhok chá'a ko'o exchep hepasmok, keñe 

meheyátegmowagke', awónmakha chá'a, keñe mehélyahakxe'. 

21Asagkek ko'o setnéssessamakxa exchep, eyaqmáseykha yetlo 

apmopwána. 

22Apchahayók xép heswok éxchahayam, apchahayók 

seyawheyáseykencha'a éxchahayam ekyennaqte. 

23Ekya'ásegkók ko'o exchep apmáheyo héntamok ma'a nétsapmakxa nak, 

kéltaqmelchessessamakxa nak apyókxoho m'a meletsapma nak. 

24¿Ya axta chá'a ko'o apasmók ma'a meyke nak aqsok apagkok? ¿Ya axta 

alwagkassók teyp neyseksa ekmaso apheykha? 

25¿Ya axta alekxagweykha chá'a ko'o sélányo m'a apkellegeykegkoho nak? 

¿Ya axta kalmopyósak chá'a ko'o sélányo m'a ekha nak chá'a eyeyméxchexa 
aqsok? 

26Élhaxanmeyk axta ko'o kapayhekxak ewáxok, keñe seyáhapwaya m'a 

ekyaqhápeykha ewáxok; élhaxanmeyk axta kawak élseyéxma, keñe 
seyáhapwaya ekyaqtessóxma. 

27Malánegweykmok ektémakxa ewáxok; wánxa aqsa ekmáheyo hey'áwak 

ma'a ekyentaxno sekha. 

28Ekweynchámeykha axta ekyaqhápeykha ewáxok, meyke sélsássesso 

exma m'a ekhem; atnamha chá'a apmonye'e apyókxoho énxet'ák altamhok 
hepasmok. 

29Máxa sélxegexma'a ektemék ma'a semheg nawha'ák, tén han xápen. 

30Ekpésyam tamheykekxak émpehek, meyesmeyk sekyókxa eñama 

ekmexanma émpehek. 

31Sélekxagweykha tamheykekxak sekháxenmo m'a arpa appáwà nak, keñe 

yámámok ekpáwà ektamheykegko sélapwayam. 

 

Job 31 

1Ewáxok ahagko' axta ko'o ekxeyenmak megkatsepek chá'a egkenyek 

alanok kelán'a étkok. 

2¿Yaqsa ekyánmaga egkések ekha nak Apyennaqte énxet ma'a aphakxa nak 

néten? 

3¿Háweya élmasagcha'a nak apkeltémakxa apagkok ma'a ekmaso nak 

apheykha, tén han ma'a melya'assáxma nak? 



1287 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

4¿Enxeykel'a eteyk Dios ma'a aqsok séláneya nak? ¿Enxeykel'a eteyk 

ektémakxa nak sekxega? 

5Naqsók eyke ko'o maláneya aqsok yetlo ekmaso élchetamso ewáxok, 

maltémók nahan alyexanchesha xama énxet. 

6¡Dios sa' ko'o hélyetsetagkok kelyetsáteyak megkamenyexma nak, keñe sa' 

ey'asagkohok sektáha ko'o meyke sektémakxa! 

7Ekyetnakhágwokmek sa' agkok ko'o m'a ámay ekpéwomo nak, sey'awo 

enxoho kamok ewáxok étsapeykha egkenyek, ekwetáxko enxoho 
sekmeykha m'a aqsok megkatnaha nak ahagkok, 

8pók énxet sa' etwok ma'a aqsok séneykekxa nak, elpátekkesek sa' han. 

9Ey'awók sa' agkok ko'o hélának xama kelán'a, essenhan sélteyanyáncha'a 

enxoho alanha aptáwa' m'a apha nak ketók exagkok, 

10pók énxet sa' etnehek apchásenneykha naqsa m'a etáwa' nak, pók énxet'ák 

sa' han epathetagkok. 

11Hakte asagkók agko' sa' katnehek ma'a aqsok sélane; megkatnehek sa' 

mehellegassáseykegkoho. 

12Kaxhok sa' ma'a ektémól'a táxa eyáléwe ekmassésseykmohol'a aqsok, 

kasawhohok sa' aqsok ahagkok. 

13Ey'aweykteyk axta agkok ko'o chá'a séláneykha héltennássetak aqsok 

megkaleklo apwáxok, alánekxések axta chá'a ko'o. 

14Agkok ko'o atnahak xa, ¿háxko atnehek ko'o amyekxak nápaqto' Dios? 

¿Háxko atnehek ko'o wátegmowagkok sélyetsetchásekxoho enxoho 
sektémakxa? 

15Dios aqsa senlane kañe' méme egagkok awáxok, apkelméssegkek 

apkelyennaqte m'a, ekhawo nahan ko'óxa. 

16Axta alwátesseykmok chá'a ko'o sekpasmo eyéméxchexa enxoho m'a 

énxet meyke nak aqsok apagkok. Axta han wahayók kalnápok meyk ma'a 
kelán'a xentampe'e nak. 

17Axta atók chá'a ko'o sekto exakko', apasmok axta chá'a sekto m'a 

élyeheykha nak. 

18Máxa yáp axta ko'o ekteméssessók ma'a élyeheykha nak; séltaqmelchesso 

axta ektemék chá'a m'a xentampe'e nak. 

19Ekwet'ak axta agkok chá'a ko'o xama énxet meyke agko' nak apáwa, 

essenhan han meyke enxoho yaqwayam yaqlakpok ma'a meyke nak aqsok 
apagkok, 

20almésagkok axta chá'a apáwa apkelánamap nak apwa' m'a nepkések 

seknaqtósso, keñe axta hegkések chá'a ekpayheykekxa apkelwáxok. 

21Axta ko'o eynnaqtéssók chá'a sekpeywa xama enxoho alának ma'a 

apkelyéheykha nak, wásenneykxak ma'a sélxegexma'a énxet'ák 
segyekpelchémo nak. 

22Háwe agkok naqsók xa sektáhakxa nak sekpeywa, hélekkexchesek sa' 

ahaktegák; hélhaxyawássesek sa' nahan awhók ahaktegák. 

23Hakte eyáyak ko'o Dios senlegassáseykegkoho; ¡mowanchek 

alenmaxaxkohok nápaqtók ma'a wesse' ekha nak apcheymákpoho! 

24Magwáyok chá'a ko'o xama enxoho m'a sawo ekyátekto ekmomnáwa, 

yaqwayam enxoho hetaqmelchessesek sekha. 

25Mehepeykessáseykekxak ewáxok ma'a ekxámokma aqsok ahagkok, tén 

han sekxámáseyak ma'a selyaqye ahagkok. 

26Ekweteyak chá'a ko'o kalsaksek exma ekhem, tén han apxega pelten yetlo 

apchápogwate aptaqmalma, 

27makke eyxamaxkohok alpeykeshok xama enxoho, malya'ássessók han 

néten emék. 

28Ektemék agkok xa, payhawók héllegássesagkoho'; ¡máxa sektaqnagko 

atnehek ma'a Dios apha nak néten! 

29Megkapayheykekxak chá'a ko'o ewáxok katnégwomhok exma m'a 

sélenmexma nak, megkapayhekxeyk han chá'a ewáxok eyáhapwa'a enxoho 
ekmaso apha. 

30Maltémók han ko'o katnégwomhok exma ekmaso xama enxoho, maltémók 

han yetsapok. 

31Peyk agkok han chá'a etwasagkohok xama énxet'ák ahagkok ma'a énxet 

apkeñama mók nekha, 

32magwohok chá'a etyenek aqsa axta'a m'a ámay. Almok axta chá'a ko'o 

takha' alhéssók exagkok ma'a apkelxega nak chá'a. 

33Makpóssók nahan chá'a xama enxoho m'a aqsok magwaqhémo, 

aptamheykegko nak chá'a m'a pók énxet'ák, mamáheyók han akpósek 

34eñama seyeye hexének énxet'ák. Maxmak nahan xama enxoho kañe' 

awanma', eñama seyeye hewanyaha m'a énámakkok. 

35¡Yeyxho annal'a sekpeywa xama énxet! ¡Sekwesey chá'a ko'o apekkenek 

sektáhakxa enxoho chá'a sekpeywa; heyátegmowagkok sa' kaxwók ma'a 
ekha nak Apyennaqte! Tásek kanaqtáxésaxchek ma'a aqsok sélpehésseyam 
nak chá'a ko'o sélane, 

36asawha sa' chá'a ko'o yetlo meyke ektáhakxa ewáxok; watchásekxak sa' 

épátek ektémól'a nélháxaqxo. 

37Altennaksek sa' ko'o Dios ekyókxoho m'a aqsok sélane nak, atnegwók sa' 

nápaqtók meyke sekháxaheykha. 

38Mehexeyenmak han ko'o ekmaso m'a xapop ahagkok nak, 

megkalekxagweykha han ma'a xapop sekpeyncheyam. 

39Élmenyexchessek agkok ko'o aqsok apagkok énxet ekwetasso nak xapop, 

essenhan seknaqtawásegkoho enxoho m'a énxet'ák apkeltamheykha nak 
namyep, 

40¡katyapok sa' menóke xapop ahagkok, keñe sa' hótáhap metyepe', 

katyapok sa' pa'at ekmaso, keñe sa' apho nak hótáhap metyepe'! Cháxa néxa 
axta appeywa Job apxeyenma aptémakxa'. 

 

Job 32 
Elihú appaqmeyesma 

1Xama axta apkelwet'a melwátéssekmo Job apxeyenma meyke aptémakxa 

xa apqántánxo énxet nak, apkelwátesagkek axta appaqhetchesso. 

2Keñe axta xama énxet apwesey axta Elihú, Baraquel axta apketche, apteme 

axta buzita, Ram axta aptáwen neptámen, massék axta apmágweykxo 
apmáheyo etaqnók ma'a Job, melwátéssekmo apxeyenma apteme meyke 
aptémakxa, appehessákxo chá'a aptaqnagko m'a Dios. 

3Apkeltaqnaweygkek axta han ma'a apqántánxo apnámakkok nak Job, 

eñama megkamopwána chá'a apchátegmowéyak, máxa megkapayhawo 
axta aptemessásak aptáhakxa m'a Dios. 

4Apkelhaxneyk axta aqsa han epenchesagkok apkelpaqhetchesso Job ma'a 

apqántánxo nak, hakte apketkok apagko' axta m'a Elihú, maxta exnawok 
ma'a; 

5keñe axta apwet'a mey'ásegko kaxwók etnehek yátegmowagkok ma'a 

énxet'ák nak, massék axta apmako ewanmak aqsa 

6yetlókok axta appaqmeyesma. 

Elihú émha amonye' appeywa 

Elihú 

Élnawágweykxeyk xeyk ko'o sekmako altennaksek ektáhakxa élchetamso 
ewáxok, hakte étkok ahagko' ko'o, maxnawok kéxegke, kélwányam. 

7Exchek táhak ewáxok se'e: “Elpaqmétek apagkok xa apkelya'áseykegkoho 

nak ekyókxoho aqsok; exekmósek sa' ektémakxa apkelya'áseykegkoho 
hakte apxámok apyeyam apkelweynchámeykha keso náxop.” 

8Apyókxoho énxet'ák ekha apkelya'áseykegkoho aqsok, hakte ekha 

Apyennaqte espíritu apagkok apkelmésso. 

9Megkatnéssesek apmopwána aqsok énxet apxámokma apyeyam apha, 

háwe han apwányamók ekwetasso chá'a apya'áseyak aqsok. 

10Cháxa keñamak sektáha nak se'e: “Kóleyxho sa' kaxwók sekpeywa, 

yetneyk ko'óxa aqsok yaqwayam axének.” 

11Ekhaxnawók xeyk ko'o kélxéna exchek kéxegke, ekleg'ak xeyk nahan, 

ekhaxnawók xeyk kéltegyáncha'a yaqwánxa kóltéhek kélpeywa, 

12ekwet'ak xeyk nahan kéxegke megkólewagko kélxama enxoho 

kóltennaksek megkapayhawo aptáhakxa m'a Job. 

13Nágkólxén aqsa kéxegke kélteme kélmowána aqsok, Dios sa' 

yátegmowagkok ma'a, háwe xama énxet. 

14Makke ko'o hepaqhetchessók ma'a Job, matnehek sa' han ko'o 

wátegmowagkok ma'a kéltáhakxa exchek kéxegke. 

15Job, melya'ásegkok aptamhágkaxa s'e apqántánxo nak, hakte méko 

kaxwók etnahagkok yátegmowagkok; 

16nágyána aqsa ko'óxa awanmégwak se'e, aptamhágko nak xa, hakte méko 

táhak yaqwánxa etnehek yátegmowagkok. 

17Wátegmowagkok sa' ko'óxa, axének sa' ma'a sekmako nak axének. 

18Xámok ko'o yaqwánxa atnehek sekpeywa, massék seyewagko peya 

amágwakxa'; 

19epekhéssek sekmáheyo apaqmétek máxa ektáhak ma'a vino kélyetál'a 

yempehek axnagkok ekmáheyól'a kanmog. 

20Apaqmétek sa' yaqwayam enxoho alánegwók ektáhakxa ewáxok, 

wátegmowagkok sa'. 

21Megkataqmalmakha sa' ko'o sekpeywa axének xama énxet; meyke 

apyeykhamap pók sa' atnéssesek apyókxoho. 

22Meheltámeyeyk ko'o ektaqmeleykha sekpeywa axénmakha xama énxet; 

¡ektemék agkok xa, heñássesagkohok sa' ma'a apteme nak Senlane! 

 

Job 33 

1Job, yeyxho sa' sekpeywa; etaqmelchesho sa' apháxenmo sekmako nak 

atnehek wána'. 

2Ekpenchessek ko'o yaqwánxa atnehek wátegmowagkok: 

3apaqmétek sa' ko'o meyke sekyexamaxkoho, apékeshok sa' sekxeyenma 

ektáhakxa élchetamso ewáxok. 

4Dios ekha Apyennaqte axta ko'o sélane, egkéssegkek axta sekyennaqte 

apkennama. 

5Heyátegmowák sa' apkepwagko enxoho; elánekxa sa' aptáhakxa 

yaqwayam heyátegmowagkok. 

6Neghawók egmók nápaqto' Dios, xeyep tén han ko'o; yelpa' ko'óxa eñamak 

sélánamáxche'. 

7Kaqhok ko'o heyé', matnessásekxeyk kóneg. 

8Ekleg'ak axta ko'o exchep appaqmeta, (keso aptáhakxa axta s'e): 

9“Cháxña'awók ko'o sektémakxa, méko han sektémakxa, méko han aqsok 

magwaqhémo, tén han may'assáxma. 

10Aptegyeykha eyke aptémakxa apmáheyo hesexnenak ma'a Dios, máxa 

apkenmexma etnéssessók; 

11 apnaqtehetmeyk han cadena s'e emagkok, apkeláneykha han ma'a 

ektémakxa chá'a sekweynchámeykha.” 

12Megkapayhawok xépxa aptémakxa nak appeywa, hakte apwányam 

apagko' ma'a Dios, mexnawok énxet. 

13¿Yaqsa ektéma appehésseykmo exchep Dios apxeyenma 

megyátegmoweykegko m'a ektémakxa aqsok megkaleklo egwáxok? 

14Xámok aptémakxa hempaqhetchesek ma'a Dios magyekpelchehek eyke. 

15 Apwanchek hempaqhetchesek axta'a, tén han negwanmagko essenhan 

aqsok senxekmósso, cham'a apnaqtena enxoho chá'a énxet, ekyentaxnawo 
agko' enxoho chá'a apnaqteyenma. 

16Ketók apeykok chá'a elpaqhetchesek Dios ma'a énxet'ák; 

elxénchásekxohok chá'a apkeltémakxa, keñe elyegweyk chá'a, 

17yaqwayam enxoho elwátéssesagkok apkeláneyak aqsok ekmaso, keñe 

han yeksek etnahágkok éleymáxkoho apkelwáxok. 

18Keñe elmallahanchesek chá'a m'a takhaxpop nak, elwagkasek chá'a teyp 

megyohok eletsapok. 

19Negmasse han chá'a yahak Dios ma'a énxet, elánekxések aptémakxa, 

yetlo ekmáske agko' apyempehek. 

20Etaqnók han chá'a m'a ekyókxoho nento, tén han ma'a élmátsa nak. 

21Kataqmelchesagkohok émhowa', kalántépok apexchakkok. 

22Ketók katnehek aptaxnamakxa takhaxpop, ketók katnehek 

apketsapmakxa'. 

23Apheyk agkok xama Dios apchásenneykha ketók ma'a, exének han xama 

m'a apkeñama nak nepyeseksa m'a mil Dios apkelásenneykha, exének 
aptáha ekpéwomo aptémakxa, 

24kapyóshok han elano' keñe etnehek yának Dios se'e: “Ewagkas teyp, 

nágyoho yetsapok, ekwet'ak ko'o yaqwánxa atnehek awagkasek teyp”, 

25keytlawhok han ekyenneykekxa apyempehek, máxa apketkok makham 

etnekxa'. 

26Ewónmakha sa' Dios yának epasmok, yátegmowagkok sa' han; 

kapayhekxak agko' sa' han apwáxok étak ma'a Dios, ellegaksek sa' énxet'ák 
ektaqmeleykha apwáxok henlanok ma'a Dios. 

27Sa' etnehek se'e: “Éláneyak ko'o may'assáxma, éláneyak han ma'a 

megkapayhawo nak antéhek, makke emáheyók heñássesagkohok ma'a 
Dios; 

28ewagkassegkek teyp meltémo watsapok, ekweynchámeykha makham 

ma'a élsakókxa exma.” 

29Cháxa apteméssessamakxa chá'a énxet ma'a Dios; 

30elwagkasek chá'a teyp megyánhek yetsapok, elenxánegkesho aqsa chá'a 

apweynchámeykha élsakókxa exma'. 

31Job, yeyxho sa' sekpeywa, etaqmelchesho sa' apháxenmo; ewanma sa' 

aqsa sekpaqmeta enxoho. 

32Yetneyk sa' agkok aqsok yaqwayam héltennaksek, heyátegmowák sa'; 

naqsók sa' agkok aptáhakxa, kalkohok sa' ewáxok ekpayhawo aptáhakxa'; 

33sa' agkok kapayhawo', ewanma sa' aqsa yeyxhok sekpeywa, alxekmósek 

sa' ko'o exchep nentémakxa negya'áseyak aqsok. 

 

Job 34 
Ektáhakxa ánet appeywa Elihú 

1-2Kéxegke kélya'áseykegkoho nak aqsok tén han kélxekmowásamaxche 

nak, kóleyxho sa' sekpeywa. 

3Egheykok ekteme ekyekpelchémo amya'a, ekhawo ektémakxa nak 

ekyekpelchémo ekmátsa m'a empaqpehek. 

4Anlanok hana negko'óxa xa aqsok nak, keñe sa' agya'asagkohok ma'a 

ektaqmelakxa enxoho. 

5Axta aptemék chá'a Job se'e: “Méko sektémakxa ko'o, makke emáheyók 

hélánekxések amya'a m'a Dios. 

6Sekmowána amya'a ko'o atnehek sekxéna enxoho sekteme 

seksexnánémaxche'; megkaltaqmelweykmok sélyense, malaneyk eykhe m'a 
may'assáxma.” 

7¡Méko xama énxet aphawo m'a Job! Ewanyaha chá'a Dios, aptémól'a ének 

yegmen xama énxet; 

8atsek epaxqaha m'a élmasagcha'a nak apkeltémakxa, elyetlawha chá'a m'a 

énxet'ák melya'assáxma. 

9Exének chá'a énxet méko kataksek epeykessásekxak apwáxok ma'a Dios. 

10Kéxegke kélya'áseykegkoho nak aqsok, kóleyxho sa' sekpeywa. 

¡Nágkaxén kélwáxok Dios ekha nak Apyennaqte, apkeláneya chá'a m'a 
aqsok ekmaso tén han megkapayhémo chá'a aptémakxa'! 

11 Eyaqmagkásekxohok eyke chá'a ektémakxa aqsok apkelane xama énxet 

ma'a; etnéssesek chá'a m'a ekpayhawo nak chá'a etnéssesek. 

12Naqsók melanyek xama aqsok ekmaso m'a Dios ekha nak Apyennaqte, tén 

han ma'a aqsok megkapéwomo nak; 

13¿Yaqsa ekmésso apmopwána Dios apkeláneykha keso náxop? ¿Yaqsa 

éltémo elanha ekyókxoho keso nélwanmégkaxa'? 

14-15Apkelyementamákxeyk agkok apkelennama m'a énxet'ák élméssama 

nak apkelyennaqte, eletsapok apyókxoho, xapop makham etnahagkokxa'. 

16Naqsók sa' agkok apya'áseykegkoho aqsok, heyeyxho sa'; etaqmelchesho 

sa' apháxenmo sekpeywa. 

17Naqsók agkok aptaqnagko Dios ekpéwomo nentémakxa', mopwanchek 

etnehek apkeláneykha énxet'ák. ¡Mopwanchek xép exének eyesagko 
aptáhakxa m'a ekpéwomo agko' nak aptémakxa! 

18Aptamhágkek agkok chá'a élmasagcha'a apkeltémakxa m'a kelwesse'e 

apkelwányam tén han ma'a ekha kéláyo nak, yahamók chá'a 
elxénchásekxohok apkeltémakxa m'a Dios. 

19Mepasmekxeyk ma'a apkeltaqmelchesso nak apchókxa, metnéssesek 

apyeykhamap pók elanok ma'a ekxámokma nak aqsok apagkok tén han ma'a 
meyke nak aqsok apagkok, hakte cha'a apkelane apyókxoho m'a. 

20Katlakkasek chá'a eletsapok ma'a énxet'ák, axta'a eysekso'; elyegweyk 

chá'a énxet'ák keñe emassegwók; kólmasséssók chá'a m'a énxet ekha nak 
kéláyo, meyke kélásenneykxa m'a énxet. 

21Dios apkeláneykha chá'a ektémakxa apxega énxet, apya'ásegkok 

ekyókxoho apmahágkaxa enxoho chá'a. 

22Méko ekyáqtésso exma ekyentaxno agko' awanchek kakpósek ma'a 

ekmaso nak aptémakxa'. 

23Mepekkenchessók Dios ekhem énxet yaqwayam emyekxak ma'a aphakxa 

nak yaqwayam ékpelkoho'. 

24Metegyaha amya'a yaqwayam elántekkesek ma'a ekha nak kéláyo, 

yaqwayam elyaqmagkasek pók. 

25Apya'ásegkok Dios ma'a aqsok apkeláneyak, yáqtéssek agkok, 

elántekkesek chá'a etnessásekxak mékoho. 

26Elyekpexchetagkok chá'a ektémól'a élmasagcha'a apkeltémakxa, 

nápaqta'awók ma'a apyókxoho énxet'ák, 

27hakte mopmenyeyk elyahakxohok ma'a apkeltémókxa nak chá'a 

etnahagkok, mopmenyeyk elmok takha'. 

28Apwagkassessegkek élpayheykha apatña'ák meyke nak aqsok apagkok 

ma'a aphakxa nak Dios, tén han ektémakxa nak apnaqtawáseykegkoho, 
aplegayak han ma'a Dios. 

29Apwanmakkek agkok ma'a Dios, ¡méko awanchek kaxének 

megkapayhawo aptáhakxa'! Agkok eltamhok éteyakpok, ¿yaqsa awanchek 
kóta'? Cha'a apkeláneykha chá'a apkelókxa m'a tén han ma'a énxet'ák 

30yaqwayam enxoho metnehek apkeláneykha énxet'ák ma'a ekmaso nak 

aptémakxa, apkelyexancháseykha nak chá'a apnámakkok. 

31Aptemegkeya exchep apkenagkama Dios se'e: “Eyhayók ko'o 

sélyexancháseykencha'a; malánekxók sa' chá'a may'assáxma. 

32Hexekmós ko'o aqsok magwaqhémo mataya nak. Asagkek sa' agkok ko'o 

aqsok sélane, malánekxók sa' chá'a”. 

33¿Egkéseya exchep ekyánmaga Dios, cham'a apkeltamhókxa enxoho 

elána', neyseksa aptaqnagko? Xép sa' eyke ey'asagkoho', háwe ko'o, 
hẽltennés sa' ma'a apya'ásegkaxa enxoho. 

34Sa' etnehek ko'o heyának énxet'ák apkelya'áseykegkoho nak aqsok, keñe 

han apmopwancha'a aqsok, apkelháxenmo nak sekpeywa: 

35“Appaqmeyesmeyk aqsa mey'áseyak ma'a Job; méko aqsok ekxeyenma 

m'a appeywa. 

36¡Tásek sa' kóllanok aptémakxa nak appeywa m'a Job, hakte énxet ekmaso 

aptémakxa apchátegmowéyak ma'a aptémakxa nak! 

37Háwe wánxa apteme mey'assáxma m'a Job, apkenmexeykekxeyk han 

ma'a Dios; negaqta'awók han negko'o apwanyémók ma'a Dios tén han 
apkelátegmómakpo.” 

 

Job 35 
Ektáhakxa ántánxo appeywa Elihú 

1-2Job, apkenagkamcheya exchep kapayhohok etnehek se'e: Dios sa' exének 

ekpayhawo sektáhakxa'. 

3Aptemék han xép apkenagkama Dios se'e: “Megkaphemmek xép ma'a 

sélana enxoho may'assáxma, megkatwássesha apha m'a may'assáxma.” 

4Ko'o sa' eyke wátegmowagkok xép, tén han ma'a apnámakkok nak. 

5Yenmexho hana néten, elano, netnók ma'a yaphope apyetseksek nak. 

6 Apkelanak agkok mey'assáxma, megkatwássesha apha m'a Dios; xámok 

agko' eykhe katnehek apkelane mey'assáxma, megkatnéssessamók eyke 
exma. 

7Tásek agkok han aptáhakxa', méko egkések; méko aqsok ektaqmela 

egkések. 

8Eyke katwássesha apheykha mey'assáxma m'a énxet'ák aphawo nak xép, 

tén han kataqmelchessesek apheykha m'a aptémakxa ektaqmela nak. 

9Yentexek agkok kélnaqtawáseykegkoho énxet'ák, elwehesha chá'a, keñe 

etegyaha chá'a yaqwayam kalwagkasek teyp neyseksa apkelma m'a 
apkelyennaqteyáseykha nak apyempe'ék; 

10keñe melyo'ókxeyk ma'a Dios ektáha axta apkelane, apkelmésso nak chá'a 

apkelyennaqte ekwa'a enxoho chá'a ekyáqtésso agko' exma, 

11segyeykhássesseykmoho nak chá'a sẽlxekmósso m'a aqsok nawha'ák nak 

keso náxop, tén han náta. 

12Elpáxamha eykhe chá'a, megyátegmowagkek eyke Dios, hakte énxet'ák 

élmasagcha'a apkeltémakxa tén han apkeleymákpoho m'a. 

13Megyeyxók Dios ekha nak Apyennaqte m'a negmowána amya'a nak. 

14Ekyágwánxa agkok xép apxeyenma nak chá'a méteya Dios, eleyx aqsa, 

hakte yetnegkek xép aptémakxa nak ma'a aphakxa nak. 

15Apxeyenmeyk chá'a exchep Dios melwehe', tén han mehenlegássesagko', 

tén han melanók apagko' ma'a magya'assáxma. 

16¡Job, apxeyenmeyk eyke aqsa exchep aqsok mékoho, appaqméteykha 

aqsa chá'a exchep meyke apya'áseyak! 

Job 36 
Ektáhakxa cuatro appeywa Elihú 

1-2Ná epekhés aqsa, alxekmósek sa', yetneyk makham yaqwayam axének 

eñama appeywa m'a Dios. 

3Amha sa' ko'o ektémakxa nak ekyawe agko' sekya'áseykegkoho, yaqwayam 

sa' axekmósek ekpayhawo aptémakxa m'a aptáha nak Senlane. 

4Maltennaksek sa' ko'o exchep ma'a amya'a megkamámnaqsoho nak; 

apheyk nápaqtók xép apya'áseykegkoho apagko' nak aqsok, naqsók xa 
sektáhakxa nak. 

5Apmeyhók apagko' ma'a Dios apwanchek apagko' han aqsok, 

metaqnókkehek ma'a énxet meyke nak aptémakxa. 

6Megyohók eyke chá'a eweynchamha m'a ekmaso nak aptémakxa, 

elánekxéshok eyke chá'a amya'a m'a meyke nak aptémakxa; 

7eltaqmelchesek chá'a m'a énxet'ák apkelpéwomo nak; memasséssemek 

han chá'a apteméssesso apkelwesse'e apkelwányam, néten chá'a 
etnéssesagkok. 

8Keñe m'a kélpextete nak chá'a cadena, éllegassáseykegkoho nak chá'a m'a 

ekmáske, 

9Dios apxekmósso aqsok ekmaso apkeláneyak, eñama apkelyetleykekxa 

éleymáxkoho apkelwáxok. 

10Apkelpaqhetchesso yaqwayam elánekxések apkeltémakxa, keñe han 

yának elwátesagkok apkeltémakxa ekmaso. 

11Apkelyahákxók agkok xa tén han apkelmeyásekpo enxoho, káhapwak 

ekyawe agko' apkelátseykha tén han élpayheykekxa apkelwáxok aphágkaxa 
nak makham. 

12Agkok elyahákxa', eletsapok exnagwók kañe' takhaxpop, 

melya'ásegwánxa nak makham. 

13Apkellamchek apagko' ma'a élmasagcha'a nak apkeltémakxa, metegyaha 

han ekpasmo m'a apkelmákpo enxoho. 

14Aptáhakxoho apketkók chá'a eletsapok; elmassegwók chá'a ektémól'a m'a 

énxet'ák apkeláneykegkoho nak nentémakxa mansexta. 

15Ewagkasek chá'a teyp Dios aplegeykegkoho, yásenneykxak ma'a 

nenlegeykegkoho nak; ey'assásegwók chá'a yásenneykxak ma'a 
aplegeykegkoho. 

16Apwagkassegkek xépxa teyp neyseksa m'a aqsok ekmaso, 

apxámássessegkek ma'a aqsok apagkok, meyke kélya'ásekha exma; 
apxámássessegkek nento éltaqmalma m'a mésa apagkok. 

17Keñe kaxwók kéllegassásegkoho ektémól'a m'a ekmaso nak aptémakxa, 

mopwanchek nahan megyohok kólyekpelkoho', tén han kólxének yaqwánxa 
kólteméssesek. 

18Yáwho sa', ná ema aqsa exkak selyaqye yaqwayam mexének ma'a 

ektemégweykmoho exma, nágyoho aqsa kamok apwáxok selyaqye 
ekwányam. 

19Megkapasmehek apkelpáxameykha, tén han apyennaqte m'a ektémakxa 

nak ekyentaxno apha. 

20Nágkapekhes chá'a kayáqtések, apmassegwokmo enxoho chá'a énxet'ák. 

21Elanagkoho sa' aptáhakxa yaqwayam melánekxeyk aqsok ekmaso, hakte 

aplegeykegkók xép eñama aptémakxa ekmaso. 

22Elano ektémakxa nak ekyawe apmopwána Dios. Méko xama enxoho 

sẽlxekmósso aghésho'; 

23méko xama énxet apwanchek eltennaksek eyeyméxchexa elána', tén han 

exénchásekxohok aptémakxa eyesagko aptáhakxa'. 

24Apyókxoho énxet elxénmakha ektaqmela m'a aqsok apkelane; kaxén 

xépxa apwáxok eyéméxko elteméssesek éltaqmalma. 

25Apyókxoho énxet han apwanchek elweta', makhawók eykhe katnehek. 

26Apwányam apagko' ma'a Dios, mogwanchek agya'asagkohok aptémakxa; 

mogwanchek nahan ólyetsetchesagkok apyeyam apagkok. 

27Cha'a apkelyeta chá'a yegmen élsekkenma m'a apyátamakxa nak chá'a, 

keñe etnessásekxak chá'a ekmámeye. 

28Kayegkenek chá'a ekmámeye m'a yaphope, kapálwaták chá'a ekyawe 

agko' nepyeseksa m'a énxet'ák. 

29¿Yaqsa ekya'áseykegkoho? ¿Yaqsa ektéma élxegama chá'a m'a 

yaphope? ¿Yaqsa ektéma appáweykencha'a chá'a takha' m'a néten? 

30Apsawheyáseykekxók Dios apkelyenma m'a wátsam ekwányam, keñe 

apchapma m'a kañók agko' nak wátsam ekwányam. 

31Cháxa aptémakxa apkeleykegko aptéyak ma'a énxet'ák, tén han 

apkelmeyáseykegko ekxámokma agko'. 

32Emagkok chá'a apkelyenma, keñe yaqhaksohok chá'a etyamok ma'a 

apkeltamhókxa enxoho. 

33Exének chá'a takha' apkexyekmo m'a Dios, hẽltennaksek chá'a aplawa m'a 

éxchahayam ekyennaqte nak. 

 

Job 37 

1Ekwet'ak agkok chá'a éxchahayam ekyennaqte, katayha chá'a egkenyek, 

máxa katnehek ma'a ekmako enxoho kanextog. 

2Kóleyxho éxtegyawà Dios appeywa, éxtegyawà ekteyapma nak apátog. 

3Esawheyásekxohok chá'a apkelyenma m'a néten, kawakxohok ma'a 

ektemegwánxa nak néxa xapop. 

4Keñe natámen kañexchek éxtegyawà aplegasa enxoho appeywa 

éxtegyawà eyeymáxkoho nak; megkamassegwomek chá'a apkelyenma m'a 
neyseksa eklegamaxche éxtegyawà nak. 

5Kextegyókek agkok appeywa m'a Dios, katekkesek ma'a aqsok élyawe nak; 

cham'a magmowána nak agya'asagkoho'. 

6Yának han chá'a etyamok yeyam appok se'e náxop nak, yának han chá'a 

kammék ekyennaqte agko'. 

7Yának nahan exmakha aqsa apxanák ma'a énxet, yának han chá'a 

elyekpelkohok apyókxoho ektáha chá'a apkelane aqsok ma'a. 

8Kalántaxnegwakxak nahan chá'a axanák meteymog áxwa m'a aqsok 

nawha'ák nak, kaxnagwakxak nahan kalyexanmok ma'a. 

9Nepyeyam chá'a kañék ma'a éxchahayam ekyennaqte, keñe nexcheyha m'a 

apmopsamáge nak. 

10Yeyam appok chá'a katekkesek ma'a Dios apkennama, keñe keynnákxak 

chá'a m'a yegmen ekyawe nak. 

11Elyetmok chá'a yegmen ma'a yaphope nak, etekkesek han chá'a 

apkelyenma m'a; 

12kaltaqhahagkok chá'a apkelyenma m'a néten, kalának ma'a apkeltamhókxa 

enxoho kalának Dios ekyókxoho keso náxop. 

13Cháxa apchásenneykekxa chá'a Dios yaqwayam ellegássesagkohok 

énxet'ák xa, essenhan yaqwayam exekmósek chá'a ektaqmeleykha apwáxok 
elano'. 

14Job, ná epekhésap aqsa, yeyxho sa', kalchetagkasha sa' apwáxok ma'a 

aqsok éltaqmalma apkelane Dios. 

15¿Apya'ásegkóya exchep aptémakxa Dios apkeláneya xa ekyókxoho nak, 

tén han aptémakxa aptekkessama chá'a apkelyenma m'a neyseksa nak 
yaphope? 

16¿Apya'ásegkóya exchep ektémakxa élchampeykencha'a yaphope m'a 

néten, senxekmóssama Dios apmopwána elának aqsok? 

17Elméxenchessesek chá'a exchep apyempehek apkelnaqta 

apkexchahakmo enxoho yeyam, élwónegkoho enxoho exma'. 

18¿Apwancheya exchep epasmok Dios appékesso néten, tén han 

énnaqtések ektémól'a sawo éláxñe? 

19Hẽlxekmós hana negko'o eyéméxchexa antéhek agának Dios, hakte 

magya'ásegkok negko'o yaqwánxa antéhek nempeywa. 

20Maltamhók nahan ko'óxa almaxnak yaqwayam alpaqhetchesaxkoho', hakte 

máxa katnehek séltamho enxoho hemasséssók. 

21Mogwanchek agwetak élsassóxma ekhem eyapa enxoho m'a yaphope; 

keñe éxchahakmo enxoho, káxñekxak néten. 

22Katyapok cha'a élyenmomo agko' ma'a ekpayho nak nexcheyha, 

apwakhesákpo enxoho ektémakxa apcheymákpoho Dios. 

23Mogwanchek agya'asagkohok ma'a Ekha nak Apyennaqte, apmeyhók 

apagko' ma'a, appéwomo nahan; péwók nahan aptémakxa, metnéssesek 
han apyeykhamap pók elanok énxet'ák. 

24Cháxa keñamak apkeláya nak énxet'ák; melanók chá'a m'a apkenagko nak 

chá'a etnahágkok apkelya'áseykegkoho apagko' aqsok. 

 

Job 38 
Dios apchátegmowéyak Job 

1Keñe axta Wesse' egegkok appaqhetchesa Job neyseksa éxchahayam 

ekyennaqte. 

Wesse' egegkok 

2Mopwanchek xép metnéssesek naqso' ma'a ektémakxa nak 

sekya'áseykegkoho aqsok, hakte appaqméteykha aqsa chá'a exchep meyke 
apya'áseyak. 

3Hexekmós kaxwók apteme apyennaqte, yátegmowák sa' se'e aqsok 

sélmaxneyeykha: 

4¿Háxko axta aphakxa exchep séláneya axta ko'o s'e náxop? ¡Héltennés sa' 

apya'ásegkoho enxoho naqso'! 

5¿Apya'ásegkoya han ekxeyenma ekwánxa katnehek ekyawe? ¿Yaqsa axta 

énxet apkelyetsátéyák? 

6¿Yaqsa axta aqsok kélpekkenma m'a awhak nak? ¿Yaqsa axta 

énegkessesso meteymog yaqwayam kólteyeksek, 

7neyseksa apkelmeneykmasso yaw'a apkelánteyapmól'a axto'o, neyseksa 

élpayheykekxa apkelwáxok yetlo apkelwónchesso m'a sélásenneykha 
apheykha nak néten? 

8 ¿Yaqsa axta eyápeykekxa átog yaqwayam keyxnegwók sekxók axta 

ekteyapma wátsam ekwányam ma'a kañe' xapop? 

9Ekméssegkek axta ko'o yaphope yaqwayam katnehek ektaxno, keñe 

ekyáqtésso exma ektaháno. 

10Ekpekkenchessegkek axta han ko'o néxa m'a wátsam ekwányam, 

eyáhakkáseykekxeyk axta han átog agkok m'a ketchessama átog. 

11Axta ektemék seyenagkama s'e: “Sa' katnehek néxa s'e, megkamallánek 

sa'; sa' kalnextog élyaqyahayam élyawe agkok se'e.” 

12¿Apkeltémoya chá'a exchep katyapok ekhem, essenhan kalsék chá'a 

neyseksa apha? 

13¿Apkeltémoya han chá'a kasawhekxohok élseyéxma ekyókxoho keso 

náxop, keñe elyexanmok chá'a m'a élmasagcha'a nak apkeltémakxa? 

14Keñe agwethok ma'a ektémakxa xapop, máxa katnehek ma'a kéltaxno 

kélyexwássessól'a; 

15melxawagkehek élseyéxma m'a énxet'ák élmasagcha'a nak apkeltémakxa', 

katwássesha chá'a apmáheyo elanagkok apkeltémakxa ekmaso. 

16¿Apmeheykegkeya m'a kañók agko' nak wátsam ekwányam éñamakxa nak 

ekteyapmakxa yegmen? 

17¿Apweteyaya han ekheykegkaxa m'a atña'ák ekyáqtéssamakxa exma 

apkelmaheykegkaxa nak apkeletsapma? 

18¿Apya'ásegkoya ekwánxa ekpayhakxa m'a náxop? ¡Héltennés sa' 

apya'ásegko enxoho ekyókxoho! 

19¿Apya'ásegkoya han kélpekkenmakxa m'a élseyéxma tén han 

ekyáqtessóxma? 

20¿Apwancheya elya'aksek ekweykmoho m'a néxa xapop nak keñe 

elya'ásenták makham ma'a ekheykegkaxa nak? 

21¡Katnehek mey'áseyak hakte apwányamók aptáhak, aphegkek axta exchep 

ma'a amonye' axta élánamáxche'! 

22¿Apweykmeya han ma'a seknegkenmakxa nak yeyam appok tén han 

yegmen élyennaqte 

23seyáphassamól'a chá'a ko'o ekwa'a enxoho ekhem ekmaso, tén han 

kempakhakma? 

24¿Apya'ásegkoya exchep élmaheykegkaxa élxega enxoho m'a élseyéxma? 

¿Apya'ásegkoya ektémakxa kalxog éxchahayam eñama nak ekteyapmakxa 
ekhem, kalmahagkok ekyókxoho nak keso nélwanmeygkaxa? 

25¿Yaqsa ekyagqaxqatchesso chá'a ekteyapmakxa m'a ekmámeye, tén han 

éltennasso chá'a yaqwánxa kamhagkok éxchahayam ekyennaqte, 

26yaqwayam enxoho kammék ma'a ekyamáyekxa nak exma, meykexa nak 

ekha, 

27yaqwayam enxoho kayássesek ma'a xapop ekyaqhapmókxa nak exma, 

keñe kaltektekkásekxak ma'a pa'at? 

28¿Yaqsa yáp ma'a ekmámeye tén han yálye? 

29¿Yaqsa egken ma'a yeyam appok, tén han ma'a apmópeyak nak? 

30¿Yaqsa ekyennaqteyáseykekxa chá'a yegmen ektémól'a meteymog, tén 

han ekyennaqteyáseykekxa chá'a m'a néten nak wátsam ekwányam? 

31 ¿Xépya apyepetcháseykekxa mók ma'a Élántépeyam nak, keñe han 

apkexpánchesso apheykegkaxa m'a yaw'a apkelyawe Orión? 

32¿Xépya chá'a aptekkesso ekwokmo enxoho chá'a apteyapmakxa axto'ók 

ma'a yaw'a apwányam? ¿Xépya apnaqlo chá'a m'a yaw'a Osa Mayor tén han 
Osa Menor? 

33¿Apya'ásegkoya exchep ektémakxa nenláneykha m'a néten? 

¿Apwancheya exchep xa etnehek apkeláneykha s'e náxop nak? 

34¿Apwancheya exchep ey'aksek appeywa néten yaphope yának 

káhakkasek yegmen ekyawe? 

35Apcháphássek agkok takha' yának emhagkok mók nekha, ¿etneheya sa' 

yátegmowagkok se'e: “Keso ko'o s'e, alyahakxohok sa' aptáhakxa 
seyáneya?” 

36¿Yaqsa élmésso élya'áseykegkoho aqsok ma'a náta, cham'a kesseyána', 

tén han tat'a kennawo'? 

37¿Yaqsa ekyetna ekmowána agko' aqsok yaqwayam kay'asagkohok 

ekwánxa m'a yaphope? ¿Yaqsa awanchek kalyegkenek yaqwayam enxoho 
kamme', 

38yaqwayam enxoho katnekxak yelpa' m'a xapop, keñe keypetchekxak mók? 

39¿Xépya aptegyáseykha chá'a ekyógkexma m'a méwa, yaqwayam enxoho 

katawagkok chá'a m'a étkók nak ekwokmoho élyaqkanakmo, 

40cham'a élyexanma enxoho chá'a m'a élyáqtamakxa nak, essenhan 

élyexanmeyncha'a enxoho m'a neyseksa ekmompánaqma? 

41¿Yaqsa éléyak chá'a apto m'a máma, apkelweynchámeyncha'a enxoho 

chá'a etegyagkok aptéyak ma'a apketkók nak, apkelpáweyncha'a enxoho 
chá'a hélmaxneyha? 

 

Job 39 

1¿Apya'ásegkoya ekhem aptamheykegkaxa apnaqláw'ák ma'a yát'ay 

nápowha'ák nak? ¿Apweteyaya han aptémakxa etegkesek apketkok ma'a 
popyet? 

2¿Apya'ásegkoya han apwánxa pelten aptémakxa apnaqláwa? 

3Yaháxohok chá'a peya enxoho etegkesek apketkok, keñe etegkesek. 

4Keñe apkelyennaya enxoho, yektog ma'a yókxexma, elxog nahan meyke 

apkelweyktámho chá'a. 

5¿Yaqsa éxeykekxa aqsa m'a yámelyeheykok nawha'ák? ¿Yaqsa eyhayo 

kalweynchamha? 

6Ko'o sekmésso chá'a yaqwánxa kallawha, cham'a meykexa nak énxet, tén 

han ma'a ekpayhegweykenxa nak yásek xapop. 

7Yámenyeyk keyxhok ma'a ekyennameykha exma nak tegma apwányam, 

megkalyahakxeyk han chá'a apwónchesso apmakókxa etnéssesek ma'a 
apchánte nak chá'a. 

8Kalweynchamha chá'a m'a egkexe nak kategyagkok pa'at, kategyagkok 

chá'a m'a pa'at éltaqmalma nak áwa' yaqwayam katawagkok. 

9¿Apkenagkamcheya exchep kalyahakxohok egkések ektamheykha m'a 

weyke kennawók nawhak nak, tén han kayagqak aqsa axta'a m'a axagkok 
apkelánesso nak? 

10¿Apwancheya ethetchesek nagyétek yámet tén han epeynchegkesek 

xapop, essenhan kaxog neptámen ekxák pa'at ma'a apkelchekha? 

11¿Apwancheya yásenneykxak xép ma'a eñama ekyennaqte, kalanaksek 

ma'a aptamheykha? 

12¿Apkeneykeya yepwának yásennaha yaqwayam kaneyxchesek aqsok 

apkeneykekxa, yaqwayam enxoho kánchessásekxak aqsok aktek 
kalsantagkasek ma'a kélchexakkassamakxa nak chá'a émpe'ék? 

13Elano xápen: elyeykesha chá'a apxempenák yátsaha, máxa katnehek ekha 

enxoho apxempenák ektémól'a seyána', 

14enegkenek chá'a appok neyseksa yagkamex, yaqwayam enxoho 

kalméxenchesek kaltátchesek ma'a ekhem. 

15Megkaxének apwáxok kólpáxqatchesek, essenhan kalteyammok xama 

aqsok nawhak. 

16Eltaqnaweygkok han ma'a apketkók nak, máxa megkatnaha apketkók 

etnehek, megkeytnakhók apwáxok etnehek eyaqhémo aptamheykha. 

17Megkéssok apmopwána aqsok; tén han ektaqmalma élchetámeykha 

apwáxok. 

18Apkempákxeyk agkok néten ma'a, keñe yenyehek, yesmaksek ma'a 

yátnáxeg tén han apha nak apkapok. 

19¿Xépya apmésso apyennaqte m'a yátnáxeg, tén han apnegkenchesso 

apyespok ma'a áwa' apyespok? 

20¿Xépya apnextegkesso chá'a néten aptémól'a sawa', élyegwakkassamól'a 

énxet ma'a ekpáweykha apwéhek ekyennaqte? 

21Yetlo apyennaqtésso apyempehek chá'a emetmok ma'a 

ekpayhegweykenxa xapop, ektamagkok han chá'a kempakhakma meyke 
apkeye. 

22Ewanyohok han ma'a aqsok segyegwakkassamo nak, megkeygwakkase', 

megkayélaqtéssesek apwáxok ma'a sókwenaqte, 

23kalaqtáwak eykhe yágke axanák apagkok ma'a apkelchánte nak yátnáxeg, 

kalápogwátek eykhe chá'a katyégwakxak mók ma'a sawhéwa, tén han ma'a 
héwa. 

24Apmeyhek nahan yenyehek, Ñohók chá'a emmok ma'a apmahágkaxa 

enxoho; kapáwak chá'a kélaqkahasso, keñe mopwanchek chá'a elánegwok 
apyáqto. 

25Epáwak chá'a yátegmowágkok ma'a kélaqkahasso; makhawók chá'a 

etekhánek kempakhakma, eñohok han ma'a kélpeywa kéltémo nak 
kólchetamagkok kempakhakma, tén han kélpáxameykha. 

26¿Xépya apkeltámésso émpé meyke ahekhek, eñama apmopwána agko' 

aqsok, tén han apkeltémo kamhagkok kampak ma'a ekpayho nak 
nepyeyam? 

27¿Xépya han apkeltémo kalának axagkok náta ekyawe m'a netnók agko' 

nak? 

28Yáqtegkek chá'a ekhem tén han axta'a m'a élyawakxa nak meteymog, 

keláneyak axagkok ma'a ekmahantegweykenxa nak meteymog. 

29Kalanha chá'a ekyógkexma m'a ekyáqtamakxa nak néten, keyxánegkesek 

chá'a. 

30 Éma chá'a kalagkok ma'a étkók, kalyagqak chá'a m'a ekhágkaxa enxoho 

kélhapák. 

 

Job 40 

1-2Xép Job, apmáheyo nak chá'a hélátegmoweykpok, sektáha nak ekha 

Sekyennaqte, ¿elwatakseya sa' seyátegmowéyak chá'a? 

Job 

3-4Mowanchek ko'o wátegmowagkokxak xép, énxet mékoho ko'o, 

kéméxcheyk awanmak aqsa. 

5Xámchek sekpaqméteykha, méko kaxwók yaqwánxa atnehek sekpeywa. 

Dios appaqhetcháseykekxa makham Job 

6Appaqhetchásekxeyk axta makham Wesse' egegkok Job, neyseksa 

éxchahayam ekyennaqte. 

Wesse' egegkok 

7Hexekmós kaxwók apteme apyennaqte, yátegmowák sa' se'e aqsok 

sélmaxneyeykha: 

8¿Péya exchep hexének megkapéwomo sektémakxa, tén han 

seksexnenagko, keñe exchep etnehek máxa meyke aptémakxa'? 

9¿Apmeyhek enxeykel'a exchep, sektéma nak ko'o? ¿Kaxtegyawhoya 

exchep xa appeywa ektéma nak ko'o? 

10Yáhakkasap kaxwók apyennaqte tén han apteme wesse', yaqláp 

apcheymákpoho tén han apkelyenma. 

11Elano apyókxoho apkeleymákpoho nak: nágyéssekxa eltaqnaweygkok, 

etnessásekxa mékoho. 

12Elano, keñe sa' etnessásekxak mékoho, elteyammaha élmasagcha'a nak 

apkeltémakxa, cham'a apheykegkaxa nak chá'a. 

13Elátawanye sa' apyókxoho kañe' xapop, exátawom sa' chá'a m'a 

apkelmaheykegkaxa nak apkeletsapma. 

14Keñe sa' ko'o ay'asagkohok eñama xép apmopwána apagko' 

ekmallahanchesso. 

15Elano yegmen askok ekyawe Behemot, sélane axta ko'o, ektéma axta ko'o 

exchep séláneya: katwohok han pa'at ektémól'a weyke; 

16elano, kayhok agko' émpehek ma'a, kalyeyha'ak han aktegák. 

17Kayhek han ma'a épakyek, máxa yámet cedro, naqtétamáxchek áhak ma'a 

amagkok nak. 

18Máxa sawo ekyexwase m'a axchakkok nak, tén han sawo ekyentaxno. 

19Cháxa amonye' aqsok sélane axta; ko'o aqsa han ewanchek waqhek 

sektáha nak sélane. 

20Keleñamak han chá'a kélseykentegkesso pa'at yaqwayam katwok ma'a 

egkexe, eknéweykegkaxa nak aqsok nawha'ák éllo. 

21Kaxnagkok chá'a m'a kóneg nak yámet ekha am'ák, kalyexanmok chá'a m'a 

neyseksa qamok ekmomhápexa nak. 

22Pessesse chá'a ekmésso m'a yámet ekha nak am'ák, apwakhayak ma'a 

xóxeg apkelámha nak neyáwa yegmen. 

23Yaweykxeyk agkok yegmen ma'a wátsam, megkakyehe'; kammok eykhe 

aweyhek ma'a yegmen, megkatneykha awáxok. 

24¿Yaqsa awanchek kamok, tén han kalhexyawássesek aqta'ák, essenhan 

kathetchesek aweyhek táma'? 

 

Job 41 

1 Tén han ma'a Leviatán ¿yásekkeseya sa' sókhaxe? ¿Apwancheya 

ethetchesek axkok ma'a táma'? 

2¿Apwancheya elántaxnéssesek aweyhek táma', essenhan 

emallahanchessesek sawo ekhaxe amáxempenek? 

3¿Kaltamhoya sa' kayóshok elano'? ¿Kayóshoya sa' ekpeywa kalának kának 

metnéssessamók exma ekmaso? 

4¿Kánaya sa' chá'a etnehek apkeláneykha meyke néxa? 

5¿Eneykeseya sa' chá'a ektémól'a nátetkok? ¿Ethetcheseya sa' yaqwayam 

katnehek ekneykáseykha m'a apketchek kelwán'ák? 

6¿Elpaqméteya sa' énxet'ák exének ekwánxa ekyánmaga m'a 

apkelyánmagkásamákpexa nak chá'a énxet'ák? ¿Kólyaqtennagkoya sa' han 
yaqwayam kólchexák ekha ekyánmaga nekha'a étkók? 

7¿Apwancheya elmallahanchessesek elyaqxák émpehek ma'a yágke, 

essenhan eyaqxák apqátek ma'a héwa? 

8Appaknegwokmók sa' agkok ma'a, kalnapaxchek sa', kastéhegkeshok sa' 

han, metnessásekxók sa' han chá'a. 

9Apwet'ak agkok énxet ma'a Leviatán, elyelqakpok aqsa elyaqnenek eñama 

apkelaye. 

10Aplókásegkek agkok chá'a xama énxet, kalwok chá'a; méko nahan 

awanchek kanmexekxa'. 

11Énxet ektáhakxa enxoho apkenmexeykekxa', ¿apwancheya emallánek 

yetlo meyke ektáhakxa apyempehek? ¡Méko xama enxoho ekyókxoho keso 
nélwanmeygkaxa nak! 

12Malwátéssemek sa' sekxeyenma ektémakxa m'a amagkok nak, tén han 

ma'a ektémakxa nak ekyennaqte meyke ekhémo. 

13¿Yaqsa awanchek kalekkesek émpehek, essenhan kalyetxák ma'a 

émpehek ekyentaxno nak eyápomáxche'? 

14¿Yaqsa awanchek kameykessesek átog, ekheykegkaxa nak ma'a am'ák 

ekpexchessamo nak egyempehek anlano'? 

15Máxa nahan negáhakkásamaxche éléweykekxa m'a akpok nak, 

ekyepetcheykekxa mók, kalyeyha'ak nahan, máxa meteymog. 

16Taháneykekxeyk han mók, yawanchek kamallánek éxchahayam. 

17Yepetcheykekxók agko' nahan mók, máxa élaspomáxche temék, méko han 

awanchek kayenyókasek mók. 

18Máxa takha' apkelyenma nahan ma'a étheykha; máxa han ekhem 

éltátchesso m'a aqta'ák ektémól'a kalse'. 

19Aweyhek chá'a kalántépok éláléwe, kalnextog chá'a ekho táxa éllo. 

20Kalántépok chá'a ekpánma m'a aweyhek, ektémól'a ekteyapma ekpánma 

m'a élpaqteyapmakxa nak táxa. 

21Énnama nahan kaláléwásekxak ma'a átex, kalántépok chá'a táxa eyáléwe 

aweyhek. 

22Kayhok agko' nahan ma'a ayespok, apyókxoho énxet han chá'a yeyk ma'a 

apkelwet'a enxoho. 

23Weykmók nahan ápetek ekyennaqte, megkatxehek kólyetxa', máxa m'a 

sawo. 

24Kayhek ahekhek, máxa m'a meteymog, kayhe', máxa m'a meteymog 

kéltekxekxól'a aqsok aktek. 

25Keltaqhaháha agkok, kawomhok apkelyegwakto m'a apkelyennaqte nak, 

yenyahagkok chá'a yetlo apkeláyo apagko'. 

26Kaqhok emha ektamagkok énxet ma'a sókwenaqte, sawhéwa, yágke tén 

han héwa. 

27Máxa pa'at katnéssesek ma'a sawo nak, keñe máxa yámet ápak 

katnéssesek ma'a sawo ekyexwase. 

28Megkanyehek han kótak ma'a yágke; máxa pa'at katnehek kólyetnak ma'a 

meteymog. 

29Máxa yámámok kéltekpaga katnehek kóltekpog ma'a yámet ekyawe nak; 

kasmaksek aqsa kañak élpáwá émpe'ék ma'a héwa. 

30Pexyawágkek agkok, kapáxqátek yelpa', máxa katnehek ma'a ektémól'a 

kélpeyncheyam xapop. 

31Kalpaqtekkesek ma'a wátsam ekmattawóneg, ektémól'a weygke apwáxok 

élpaqteyapma; ektémól'a m'a kélméxenchessamakxal'a yegmen 
kélpáxaqteyáseykekxa pánaqte. 

32Kameykesek natámen ma'a yegmen, kalyenmohok han ekyaqmópesso. 

33Méko ekhawo ekyókxoho nak keso náxop; kelánamáxcheyk axta 

yaqwayam megkakyehek xama aqsok enxoho. 

34Kalwanyohok ma'a ekyókxoho aqsok éleymáxkoho nak, cha'a ekteme han 

néten ekyókxoho m'a aqsok nawha'ák éllo nak. 

 

Job 42 
Job apyekpelchágwayam apteme Dios apya'áseykegkoho aqsok 

Job 

1-2Ekya'ásegkók ko'o exchep apmopwána elának ekyókxoho aqsok, méko 

xama aqsok megkapwagkexa elána'. 

3 Mowanchek ko'o matnéssesek naqso' ma'a ektémakxa nak 

apya'áseykegkoho aqsok. Ekxeyenmeyk axta aqsa chá'a ko'o m'a aqsok 
may'ásegko nak, cham'a aqsok élyawe mamowána nak ay'asagkoho'. 

4 Axta aptáhak xép seyáneya s'e: “Yeyxho, peyk ko'o apaqhetchesek xeyep; 

yátegmowák sa' se'e sélmaxneyeykha nak.” 

5Amya'a seklege axta aqsa chá'a ekya'áseykegkohok xép, keñe kaxwók 

sekwet'a ahaqta'ák ahagko'. 

6Cháxa keñamak sekmegqágwokmo nak ko'o eñama m'a sektémakxa axta 

chá'a sekpeywa, tén han sekhama náxop tén han neyseksa táhap. 

Dios apxámassáseykekxa makham aqsok apagkok Job 

7Axta aptáhak han Wesse' egegkok apcháneya Elifaz, natámen axta han 

apteme apkenagko Job xa ektáha nak: “Ektaqnókkók ahagko' ko'o exchep 

tén han ma'a apqánet apkelxegexma'a nak, hakte megkólpékessamók chá'a 
sélxeyenma ko'o, aptéma nak ma'a séláneykha Job appékessamo chá'a 
sexeyenma. 

8Kólnáhap sa' kaxwók siete weyke kelennay'awo, tén han siete nepkések 

apkelennay'awo, keñe sa' kólyo'ókxak ma'a séláneykha Job, kóltemésses sa' 
aqsok élwatnamáxche eñama kéxegke. Séláneykha Job sa' elmaxnéssesek 
kéxegke, keñe sa' ko'o amok takha' apkelmaxnagko, matnéssessamók sa' 
exma ekmaso xama enxoho, payhawok eykhe atnéssesek eñama 
megkólteméssesso chá'a naqsók sélxeyenma, aptéma nak ma'a séláneykha 
Job apteméssessama chá'a naqsók sexeyenma.” 

9Apkelxegkek axta m'a Elifaz, Bildad tén han Sofar, apkelánegko m'a 

apkeltamhókxa axta elanagkok ma'a Wesse' egegkok, apmeyk axta han 
takha' Wesse' egegkok apkelmaxnagko m'a Job. 

10 Keñe axta natámen apkelmaxnéssesso Job ma'a apkelxegexma'a nak, 

apmeyásekxeyk axta makham Dios ektaqmalma apheykha, ektéma axta m'a 
nanók axta, apyeykhássessekmók axta apkelmésso m'a aqsok, cham'a 
ekwánxa axta ekyetnama m'a sekxók axta. 

11Keñe axta apkelyo'ókmo apyókxoho aptáha meyk'a m'a apkelyáxeg 

apkelennay'a, tén han kelwán'ák tén han ma'a apnámakkok nak, keñe han 
ma'a apyókxoho nanók apkelweteykxa nak, apkelánegkek axta xamók 
ektámáxche ekyawe m'a apxagkok. Apkelxénchek axta han éllapwámegkoho 
xamo', tén axta aptaqmelchessásekxo apwáxok, eñama m'a ekyókxoho 
aqsok ekmaso apchahe axta m'a Wesse' egegkok. Xama axta han chá'a 
apmeyásak selyaqye, tén han ma'a kélatchesso kélaphék sawo ekyátekto 
ekmomnáwa. 

12Appasmomchek axta Dios amonye' yaqwayam katnégwók néxa apha m'a 

Job, apyeykhássesseykmók axta apkelmésso aqsok ma'a ekweykenxa axta 
m'a nanók axta. Catorce mil axta apweykmok nepkések apnaqtósso, seis mil 
yányátnáxeg, mil axta m'a weyke kéltéteykekxa nak mók, keñe mil 
yámelyeheykok. 

13Catorce axta han apyókxoho apketchek apkelennay'a, keñe ántánxo m'a 

apketchek kelwán'ák. 

14Jemimá axta apteméssessók ekwesey m'a katnaha étkok nak, keñe axta 

m'a ektétéyak nak Quesiá, keñe axta m'a mók nak Queren-hapuc. 

15Méko axta han kelán'a éltaqmalma agko' ekyókxoho keso 

nélwanmeygkaxa', ektéma axta m'a Job apketchek. Apxeyenmeyk axta han 
elmeyásekxak aqsok apagkok neptámen ma'a yáp, yetlo m'a kelyapma nak. 

16-17Ciento cuarenta apyeyam apagkok axta han weykmok apha Job 

natámen xa, apwányamók apagko' axta aptemék apketsapma, apkelwetayók 

axta m'a apketchek, aptawán'ák tén han ma'a pók aptawán'ák nak, tén han 
ma'a apketchek aptawán'ák nak. 

Salmo 
Salmo 1 

LIBRO 1 

(Salmos 1—41) 
Ekmámnaqsoho ekpayheykekxa egwáxok 

1Apkeleñémo énxet melyeheykekxa nak apkeltémókxa etnehek ma'a 

énxet'ák élmasagcha'a nak apkeltémakxa, tén han métleykekxa nak 
apkeltémakxa m'a énxet'ák melya'assáxma nak, tén han mewháneykekxoho 
nak ma'a énxet'ák apwanyeykha nak chá'a Dios, 

2wánxa aqsa etnehek apchásekhayo m'a Wesse' egegkok nak segánamakxa 

apagkok. Kaxénmakha han chá'a apwáxok axta'a, tén han ekyókxoho 
ekhem. 

3 Cháxa énxet nak, aphawók ma'a yámet kélcheneykekxal'a neyáwa wátsam, 

ekyexnamól'a kammok ekhem agkok ekyexnamakxa, cham'a 
megkalyamayél'a chá'a áwa'. ¡Tásek chá'a katnehek ekteyapma m'a 
ekyókxoho aqsok apkelanakxa enxoho! 

4Megkaxnawok ma'a énxet'ák élmasagcha'a nak apkeltémakxa, hakte 

aphawók ma'a pa'at apák élsó nak éxchahayam. 

5Cháxa keñamak peya nak káhapwaták Dios sẽlyekpelchássessamo m'a 

énxet'ák élmasagcha'a nak apkeltémakxa, mexmakha sa' nahan ma'a 
yaqwánxa nak exmakha énxet'ák apkelpéwomo. 

6Wesse' egegkok aptaqmelchessesso ámay apagkok ma'a énxet'ák 

apkelpéwomo nak, keñe m'a ámay apagkok nak énxet'ák melya'assáxma, 
kalya'aksek sa' ma'a sẽlmassésseykemxa nak. 

 

Salmo 2 
Xép apteme hatte 

1 ¿Yaqsa ektáha apyennegkesa nak exma énxet'ák melya'áseyak nak Dios? 

¿Yaqsa ektáha apkelánegkokxo nak aptamhágkaxa ekteme nak mékoho? 

2Apyepetchákxeyk pók kelwesse'e apkelwányam tén han apkelámha 

apmonye'e nak keso náxop, apkelánegkokxeyk aptamhágkaxa apkenmexa 
m'a Wesse' egegkok, yetlo m'a wesse' apwányam ektáha axta 
apkelyéseykha Wesse' egegkok. 

3Aptáhak apkelyennaqtésa apkelpeywa s'e: “¡Ólhaxyawaksek sẽlnaqtete nak 

ekyennaqte! ¡Ólhaxyawaksek sẽlnaqtete nak táma apagkok!” 

4Apkesméssek Wesse' egegkok apteme nak wesse' apwányam ma'a néten; 

5keñe apkeltaqnaweygko apkelyegwakkasa, aplókók apagko' aptáha 

apkeláneya s'e: 

6“Élyéseyha ko'o xama wesse' apwányam ahagkok ma'a néten nak egkexe 

Sión, ekteme nak egkexe ahagkok sekpagkanma.” 

7 Añeksek sa' ko'o appeywa nak Wesse' egegkok: Aptáhak ko'o seyáneya 

s'e: “Xép aptáha hatte; sakhem sektáha ko'o exchep apyáp. 

8Hélmaxna ko'o ekyókxoho apkelókxa, almések sa', apagkok sa' etnehek 

ekweykmoho m'a ektemegwánxa nak néxa xapop. 

9 Elnápok sa' kelwesse'e apkelwányam meyke apmopyósa apkelányo; ¡máxa 

sógweygke kéllanel'a yelpa' kélteméssesso nak nápakha'a apketkók sa' 
etnéssesek elnápok!” 

10Kelwesse'e apkelwányam, tén han apkelámha apmonye'e nak keso náxop, 

kóltaqmelchesho kélháxenmo s'e, ¡kalestegák se'e, kóláwho han! 

11-12Kólpeykesho Wesse' egegkok, yetlo élpayheykekxa kélwáxok, tén han 

yetlo kéláyo, kóltekxeyák kéltapnák apmonye', yetlo kélpexyennama kélaye, 
elwok katnehek, tén kéxegke kóletsapok ma'a ámay, hakte ñohok chá'a 
katyapok ma'a aplo nak. ¡Apkeleñémo énxet'ák apkelyexánegweykekxa nak 
chá'a ektémakxa sentaqmelchesso Wesse' egegkok! 

 

Salmo 3 
Wesse' egegkok nélmaxnagko néltémo hempasmok 

1 Wesse', apxámok apagko' ko'o sélenmexma, apxámok apagko' ma'a 

sénmexeykha nak ko'o, 

2¡apxámok apagko' énxet'ák apteme nak chá'a ko'o sexeyenma s'e: 

“Mewagkasek teyp Dios!” 

3Wesse', xép eyke apteme seyáhakkásamáxche', xép segkésso m'a 

seyeymáxkoho nak, xép segkésso m'a sekwasqápeykekxoho nak. 

4Magweyságkohok ko'o sekwóneyncha'a Wesse' egegkok séltamho 

hepasmok, tén seyátegmowágko m'a ekpayhókxa nak egkexe apagkok 
ektaqmalma. 

5Eytek chá'a ko'o atyenek, axatakhak han chá'a, hakte Wesse' egegkok chá'a 

hepasmok. 

6Mehegwakkásak ko'o xa sẽlpextétamo apxámokma nak, sewakha'a nak 

ko'o apmako hektámegma'. 

7¡Wesse', yempekxa néten! ¡Dios ahagkok, hewagkas ko'o teyp! Xép sa' 

eltekpogkasseták nápaqta'a m'a énxet'ák sélenmexma nak ko'o; ¡xép sa' 
elekkexchesseták apma'ák ma'a énxet'ák élmasagcha'a nak apkeltémakxa! 

8Wesse', xép apteme segwagkasso teyp, ¡Elmés sa' ektaqmalma apheykha 

m'a énxet'ák apagkok nak xép! 

 

Salmo 4 
Nélmaxnagko amonye' nenteyenma 

1Dios, apteme nak chá'a ko'o semasma, ¡heyátegmowák sa' ko'o 

sekwóneyncha'a enxoho! Xeyep axta setaqmelchessáseykekxa ewáxok, 
cham'a ekwa'a axta eklegeykegkoho ewáxok, ¡Yepyósho ko'o hélano', 
yeyxho sélmaxnagko! 

2Kéxegke kélanagko nak chá'a kóltáhak énxet ekha kéláyo, ¿háxko sa' 

ekwánxa ekhem kammok kélenmexeykha m'a ektémakxa nak ko'o meyke 
sektémakxa? ¿háxko sa' ekwánxa ekhem kammok kélmámenyého m'a 
aqsok ekteme nak mékoho, tén han kélchetamso m'a aqsok 
megkamámnaqsoho nak? 

3Kólya'asagkoho sa' kéxegke, wánxa aqsa apmenyeyk Wesse' egegkok ma'a 

énxet apteme nak chá'a meyenyaweykha; kólya'asagkoho sa' kéxegke, 
heyeyxhok chá'a ko'o Wesse' egegkok ma'a sekwóneyncha'a enxoho chá'a. 

4 ¡Kóláwho sa', kólwátésák kélláneyak megkólya'assáxma! Kólhák kaxwo', 

meyke kélpaqméteykha, kólxénekxa kélagko' ma'a ektémakxa nak 
élchetamso kélwáxok; 

5Kólmés kélmésso naqsa aqsok Dios meyke kéltemessáseykha naqsa, 

nágkólya'ássem ma'a Wesse' egegkok. 

6Apxámok énxet apteme chá'a apkelpeywa s'e: “¿Yaqsa negko'o 

hegwetaksek ma'a ektaqmalma nak negheykha?” Wesse', ¡henlano negko'o 
yetlo ektaqmeleykha apwáxok! 

7Egkéssegkek xép ekyawe agko' ekpayheykekxa ewáxok, máxa m'a énxet 

apxámokma nak hótáhap apagkok, tén han ma'a ekxámokma nak anmen 
yámet égmenek apagkok. 

8Wesse', eytek chá'a ko'o meyke sélya'ásekhaxma, Ñohok nahan chá'a 

atyenek, hakte xép keñamak segkésso meyke ektáhakxa ewáxok. 

 

Salmo 5 
Nenxátekhe nélmaxnagko Dios 

1-2Dios Wesse' apwányam ahagkok, eñoho ko'o sekpeywa, yeyxho 

élekxagweykha ewáxok, eñoho ko'o sélmaxnagko, hakte élmaxnakkek ko'o 
exchep. 



1313 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

3Yeyxhok chá'a exchep sekpeywa axto'o, axto'ók agko' chá'a altennaksek 

ma'a setnamakxa nak, aleyxek chá'a exchep heyátegmowagkokxa'. 

4Háwe exchep Dios ekleklamól'a apwáxok ma'a nentémakxa ekmaso nak; 

mopwanchek xép exek xamo' ma'a élmasagcha'a nak apkeltémakxa, 

5megyohok han exmakha aphakxa m'a éleymáxkoho nak apkelwáxok. 

Eltaqnaweygkohok chá'a m'a énxet'ák élmasagcha'a nak apkeltémakxa, 

6emasséssamhok chá'a exchep ma'a énxet'ák apkelmopwancha'a nak 

amya'a, eltaqnaweygkohok chá'a exchep ma'a énxet'ák appelakkassesso 
nak chá'a esexnenak pók, tén han ma'a ekhéyak nak chá'a apkelyógkexma'. 

7Ewanchek eyke ko'o atxek tegma appagkanamap apagkok eñama 

seyásekhayo ko'o exchep; ¡Ewanchek alpeykeshok yetlo ekyawe agko' 
seyáyo, wanmexhok ma'a apyetnamakxa tegma appagkanamap apagkok! 

8Wesse', hepékessessák ko'o yaqwayam atnehek ma'a aptémakxa nak xép 

ekpéwomo aptémakxa, hakte apxámok ma'a sélenmexma nak, heyaxñásses 
ma'a ámay apagkok nak. 

9 Metnéssesek chá'a ekmámnaqsoho apkelpeywa m'a; ¡asagko' agko' 

ektémakxa apkelwáxok! Máxa takhaxpop megkólápeykekxal'a m'a apatña'ák 
nak, ¡apkelmopwancha'a amya'a chá'a etnahagkok! 

10¡Dios ahagkok, ellegássesagkoho m'a énxet'ák nak! ¡Yána kalpehewakxak 

ma'a aqsok apmáheyo nak elanagkok! Elyetnakhés eñama ekxámokma 
melya'assáxma, hakte apkenmexeykekxeyk xép ma'a. 

11Kalpayhekxak sa' eyke apkelwáxok ma'a énxet'ák apkelchetamso nak 

ektémakxa exchep sentaqmelchesso; elmeneykmaksek sa' chá'a yetlo 
apkelsawassamo, hakte apkelmasmeyk xép. Kalpayhekxak chá'a 
apkelwáxok eñama exchep ma'a ektáha nak chá'a apchásekhayo, 

12hakte xép Wesse' egegkok, eltaqmelchesseshok chá'a apheykha m'a 

ektáha nak meyenyaweykha, eláhakkashok chá'a m'a apchásekhayo nak, 
ektémól'a negáhakkásamaxche'. 

 

Salmo 6 
Ekyentaxno apháxamap apkelmaxnagko 

1 Wesse', náhetaqnow aqsa ko'o aplawa enxoho, ná heñássesagkoho aqsa 

ko'o setaqnawaya enxoho. 

2Wesse', yepyósho ko'o hélano', hakte ekyelqáxcheyk ko'o. Wesse', 

hegkeyásekxa sekyennaqte, kelpexyennegkek ko'o ekyókxoho émpehek. 

3¡Pexyennegkek ewáxok seyeye! Wesse' ¿háxko sa' ekwánxa hey'óta'? 

4Wesse', émpoho, ¡hewagkasseta ko'o teyp!, ¡hewagkas teyp eñama 

seyásekhayo! 

5Mopwanchek xép kaxének apwáxok ma'a apketsapma nak; ¿Yaqsa 

kalpeykeshok xép ma'a takhaxpop nak? 

6Eyélaqtéssek ko'o m'a sélekxagweykha. Yókxoho axta'a sélekxagweykha, 

yássessegkek ahaqta'ák égmen'ák ma'a sekteyáyam nak. 

7Kelhánaqtéssegkek sélyeheykha m'a seklegeykegkoho ekmáske; 

¡kelhánaqtegkek ahaqta'ák eñama m'a sélenmexma! 

8 ¡Kólántép sekhakxa, élmasagcha'a nak kéltémakxa, apleg'ak Wesse' 

egegkok ma'a ektémakxa ekxegeykha egkenyek! 

9Apleg'ak Wesse' egegkok sekwóneykha, ¡apmeyk ko'o takha' sélmaxnagko 

Wesse' egegkok! 

10Elyegwáwhok apagko' sa' ma'a sélenmexma nak, elasmésakpok sa'; 

¡ekmanyehe agko' sa' elxeganmok eñama apkelmegqakto! 

 

Salmo 7 
Wesse' egegkok apteme segyekpelchémo ekpéwomo aptémakxa 

1-2Dios Wesse' ahagkok, ekya'awekteyk ko'o exchep séltamho 

hetaqmelchesek; ¡hewagkas ko'o teyp nepyeseksa m'a apyókxoho sétleykha 
nak chá'a apmáheyo heyaqhek! ¡Hemallahanches, hakte máxa yámakméwa 
m'a; hetnéssesek katnehek nekha'a étkók, keñe méko hewagkasek teyp! 

3Dios Wesse' ahagkok, ¿yaqsa aqsok séláneya ko'o? ¿Éláneyak enxeykel'a 

ko'o aqsok ekmaso? 

4¿Ekmaso enxeykel'a ekyaqmagkáseykekxak setnéssessamakxa ektaqmela 

émók? ¿Ektawáseykegkók enxeykel'a ko'o meykexho ektáhakxa m'a 
sénmexma nak? 

5Ektemék sa' agko' xa, hémheykha sa' ma'a sénmexma nak; hethanyekxak 

sa', tén sa' héñawasha náxop, éttelegwasha sa' náxop ma'a ektémakxa nak 
ekha séláyo. 

6¡Wesse', yempekxa néten elwok! ¡Elenmexekxa m'a sélenmexma apkello 

nak! ¡Hepásegwata'! xép appekkenma axta appeywa 
hentaqmelchessásekxak negheykha 

7Ewakhésap ma'a pók aptémakxa nak chá'a énxet, epekken aptaháno m'a 

néten apyetseksa'ák nak apheykegkaxa'. 

8Wesse', elyekpelkohok chá'a exchep ma'a pók aptémakxa nak énxet'ák: 

hékpelkoho ko'óxa ektémakxa nak meyke sektémakxa; hékpelkoho ko'óxa 
ektémakxa nak ektaqmalma sektémakxa. 

9 Dios appéwomo, apkelányo nak chá'a ektémakxa élchetámeykha egwáxok, 

tén han ekxéneykha egwáxok kañók agko', ¡emasséssem apkeltémakxa 
ekmaso m'a élmasagcha'a nak apkeltémakxa, eyke ewasqakkas neyseksa 
apha m'a énxet meyke nak aptémakxa! 

10Cha'a semasma ko'o m'a Dios apha nak néten, apwagkassamo nak chá'a 

teyp ma'a énxet apkelyeheykekxoho nak chá'a. 

11Dios apteme segyekpelchémo ekpéwomo aptémakxa, aptaqnagkamo nak 

chá'a nentémakxa ekmaso yókxoho ekhem. 

12Sa' agkok ey'aweykxak énxet ma'a Dios, emaxneyekxak sa' sókwenaqte 

apagkok ma'a Dios; apkeykessek axát'ák yágke apagkok peya yahaxtaqpog, 

13apmátchessek yágke aktek eyáléwomól'a naw'a, ¡apmákxeyk apmeykha 

segaqhamól'a! 

14Kóllano m'a ekmaso nak aptémakxa: chássek apwáxok, etekkesek sa' ma'a 

nentémakxa ekmaso, etekkesek sa' han ma'a negmowána amya'a. 

15Apmetmeyk máxek ekmattawóneg agko', etyemekxohok sa' eyke apagko' 

ma'a máxek apagkok nak. 

16¡Kápekxak sa' ma'a aptémakxa ekmaso, tén han apyennaqteyáseykha 

apyempehek! 

17Alteméssesek sa' ko'o apcheymákpoho Wesse' egegkok, hakte péwók 

aptémakxa m'a; anneykmássesek sa' ko'o apwesey Wesse' egegkok, 
apwesey nak Meyke Ekhémo. 

 

Salmo 8 
Dios apcheymákpoho tén han énxet ekha kéláyo 

1Wesse' apwányam egagkok, ¡sawheykekxók xép apwesey ekyókxoho 

yókxexma keso náxop! ¡Yeykhágweykmók apcheymákpoho m'a netnók 
agko' nak, teyp nak ma'a néten! 

2 Sakcha'a keyetsék élmeneykmasso ekteykegkoho nak makham neme, 

keñamak apkeláneya exchep tegma apyennaqte, eñama m'a apkelenmexma 
nak, yaqwayam enxoho emasséssók ma'a apkenmexeykekxa nak chá'a 
exchep, tén han ma'a apkelenmexma nak. 

3Élanawók agkok chá'a m'a néten, ektáha axta exchep apkelane, tén han 

pelten tén han ma'a yaw'a apnegkenma axta m'a, 

4 katnehek chá'a élchetamso ewáxok se'e: ¿Yaqsa m'a énxet? ¿Yaqsa m'a 

nentáha nak énxet? ¿Yaqsa ektéma ekxéneykencha'a nak chá'a apwáxok 
ma'a, tén han ekyetnakhassamo nak chá'a apwáxok? 

5Apkeláneyak xép, xegkessamók exnéshok ma'a apkeláneykha ekha nak 

élmowancha'a, apméssegkek apcheymákpoho, tén han ekha kéláyo, 

6 apméssegkek xép yaqwayam etnehek wesse' agkok ekyókxoho apkelane 

axta exchep, apteméssessegkek apteme néten ma'a ekyókxoho aqsok nak: 

7cham'a nepkések, weyke, tén han aqsok nawha'ák, 

8tén han ma'a náta élchampeykha nak néten, tén han kelasma élleykha nak 

wátsam ekwányam, ¡tén han ma'a ekyókxoho aqsok ekhéyak nak wátsam 
ekwányam! 

9Wesse' apwányam egagkok, ¡sawheykekxók xép apwesey ekyókxoho 

yókxexma keso náxop! 

 

Salmo 9 
Kélpeykessamo Dios eñama ekpéwomo aptémakxa 

1Wesse', ekmakók ko'o alpeykeshok xép, ekweykmoho kañók agko' ewáxok, 

tén han axének ma'a ektémakxa nak ekxámokma aqsok sempelakkasso 
agwetak apkelane. 

2Xép Meyke nak Ekhémo, ekmakók ko'o exchep awónchessesha yetlo 

ekpayheykekxa agko' ewáxok, ¡ekmakók anneykmássesek ma'a apwesey 
nak xép! 

3Yenyahagkok chá'a exchep apmonye'e m'a sélenmexma nak, 

elyaqnenagkok chá'a keñe eletsapok. 

4Xép apteme segyekpelchémo appéwomo: apheyk ma'a aptaháno 

ektaqmalma nak yaqwayam hélánekxések amya'a ekpéwomo. 

5Apkeltaqnaweykegkek ma'a melya'áseyak nak xép, apmassésseykmek xép 

ma'a élmasagcha'a nak apkeltémakxa, ¡apmassésseykmók apagko' 
apkelxénamap chá'a! 

6Apkeletsekkek ma'a sélenmexma, apkeletsapawók xamo' ma'a tegma 

apkelyawe apagkok nak; xép apmassésseykmok, massegwokmók agko' 
nahan apkelxénamap. 

7Wesse' egegkok eyke apteme wesse' apwányam megkatnégwayam néxa; 

appekkenmeyk aptaháno yaqwayam elyekpelkohok apkeltémakxa énxet'ák: 

8Elyekpelkohok sa' énxet'ák apheykha nak keso nélwanmeygkaxa, yetlo 

ekpéwomo aptémakxa, exének sa' chá'a yaqwánxa etnéssesek énxet 
ekpayhawo nak chá'a yaqwánxa etnéssesek. 

9Eltaqmelcheshok chá'a Wesse' egegkok ma'a kélnaqtawáseykegkoho nak 

chá'a, eltaqmelcheshok chá'a ekwa'a enxoho ekyentaxno apheykha. 

10Wesse', mey'ássemek chá'a exchep ma'a énxet apya'áseykegkoho nak, 

meyenyewek chá'a m'a apya'eykekxa nak chá'a exchep. 

11Kólmeneykmásses negmeneykmasso Wesse' egegkok, apteme nak 

wesse' apwányam ma'a Sión; kóllegés énxet'ák ma'a aqsok apkelane nak. 

12Kaxénhok chá'a apwáxok Dios ma'a ekyentaxnamo nak apheykha, 

megkalwagqámhek ma'a ektémakxa nak apkellekxagweykha; 
ellegássesagkohok chá'a m'a apkelyennaqteyáseykha nak chá'a 
apyempe'ék apnaqtawáseykegkoho. 

13Wesse', yepyósho hélanok ko'o, elano ektémakxa nak séntaxnéssesso 

sekha m'a setaqnagko nak chá'a, ¡hewagkas teyp ketók sétsapmakxa'! 

14Keñe sa' atnehek alának apyókxoho énxet neyseksa sénmeykha m'a 

atña'ák nak Jerusalén, payhawók xép kólteméssesek apcheymákpoho, 
axének sa' ekpayhékxo ewáxok hakte ewagkassek teyp xép. 

15Epallekxohok chá'a apagkok máxek apkelmeta m'a melya'áseyak nak Dios, 

kalpextétekxohok chá'a agkok apmagkok ma'a yám'én aptegyésso apagko' 
nak. 

16Apkeltennásamákpek aptémakxa m'a Wesse' egegkok: ¡apkelánekxésso 

chá'a apheykha énxet'ák ekpéwomo aptémakxa! Kalmekxohok chá'a agkok 
kelhanma apnegkenéyak ma'a élmasagcha'a nak apkeltémakxa. 

17Exnagwók sa' apkelmaheykegkaxa nak apkeletsapma m'a élmasagcha'a 

nak apkeltémakxa, tén han ma'a melya'áseyak nak Dios, tén han 
élwagqámeyak nak ma'a Dios; 

18megkatnehek sa' chá'a megkaxeyenma kélwáxok ma'a meyke nak aqsok 

apagkok, megkatnehek sa' chá'a eyaqhémo m'a ektémakxa nak 
apkelhaxneykha. 

19Wesse', yempekxa néten, nágyoho keyxkohok apwáxok énxet; ¡yána 

elyekpelchekpohok énxet melya'áseyak nak xép nápaqto'! 

20Wesse', elyegwakkas xép, ¡yána elya'asagkohok aptamhéyak aqsa énxet! 

 

Salmo 10 
Nélmaxnagko néltémo hempasmok Dios 

1Wesse', ¿yaqsa ektéma mexma nak ketók negheykegkaxa? ¿Yaqsa ektéma 

segyexánegkessama nak ekwa'a enxoho ekyentaxno negheykha? 

2Yetlo éleymáxkoho apkelwáxok chá'a apmáheyók enaqtawasagkohok 

élmasagcha'a nak apkeltémakxa m'a meyke nak aqsok apagkok; 
kalmekxohok sa' eyke agko' ma'a kelhanma apnegkenéyak apmáheyo elmok 
ma'a énxet'ák. 

3Kaltaqmalmakha chá'a apkelpeywa elxénmakha élmámenyého apkelwáxok 

ma'a élmasagcha'a nak apkeltémakxa; elwanyaha eyke chá'a Wesse' 
egegkok ma'a apkelmopmenyého nak exámasagkok aqsok apagkok, 
exénmakha chá'a ekmaso. 

4Elsekheykha chá'a elyeheykha etnehek elpaqmétek élmasagcha'a nak 

apkeltémakxa s'e: “Méko Dios. Méko hexénchásekxohok sektémakxa.” 
Wánxa ektémakxa élchetamso apkelwáxok xa. 

5Tásek chá'a katnehek ekteyapma m'a ekyókxoho aqsok apkelánégkaxa 

enxoho. Megkaxegkáseykha elya'asagkohok ma'a ektémakxa nak xép 
apkelyekpelchémo énxet'ák. Elesmaksek aqsa m'a apkelenmexma nak, 

6kalxének chá'a apkelwáxok méko kaltaqhesha, tén han melwetyehek chá'a 

ekmaso apheykha. 

7 Kelánexkók ekmaso m'a ektémakxa nak apkelpeywa, apkelmopwancha'a 

amya'a, apkelyemneykha apnámakkok; apkelpóssegkek chá'a apkelpeywa 
apmáheyo enaqtawasagkohok apnámakkok, tén han elanagkok aqsok 
ekmaso. 

8Apkelyexanmeykha chá'a m'a neyáwa nak apheykegkaxa énxet'ák, 

elyexakpohok chá'a yaqhek ma'a énxet meyke nak aptémakxa. 
Meyenyókasek chá'a apaqtek elanha m'a énxet meyke nak ekmasma: 

9máxa m'a méwa ekyetnól'a kañe' meteymog áxwa, elanha chá'a énxet 

apmopyósa m'a apkelyexanmeykegkaxa nak, eleyxek chá'a éphagwók ma'a 
apheykegkaxa nak, apmeyk agkok xa, éñawaksek chá'a yaqxegkesek 
yám'én apagkok. 

10Exnagkok chá'a, elyaqsekxohok chá'a emáwhok elnextog, keñe ethánek 

chá'a m'a meyke nak ekmasma. 

11Yának chá'a kalwagqakmok Dios ma'a élmasagcha'a nak apkeltémakxa, 

yának chá'a yaqlásak nápat, keñe métyehek chá'a exma. 

12¡Wesse', yempekxa néten, ellegássesagkoho! ¡Nágkalwánaqma m'a 

énxet'ák kélyentaxnéssesso nak apheykha! 

13Dios ahagkok, ¿yaqsa ektéma apwanyémo nak xép ma'a élmasagcha'a 

nak apkeltémakxa, apkenagkama exchep melxénchásekxók apkeltémakxa? 

14Apweteyak xép ma'a apkeltémakxa ekmaso senlókassamo nak anlano'; 

¡apweteyak xép, etnéssesek sa' han ma'a ekpayhawo nak etnéssesek! 
Apkelyexánegweykmek xép ma'a meyke nak élmasma; xép appasmo chá'a 
m'a élyéheykha nak. 

15¡Elekkexches apaktegák ma'a élmasagcha'a nak apkeltémakxa! 

¡Ellegássesagkoho eñama apkeltémakxa ekmaso, ekwokmoho 
eksawheyxkoho agko' ma'a apkeltémakxa ekmaso! 

16Wesse' egegkok apteme Wesse' apwányam memassegwayam, 

¡kólántekkesek sa' apkelókxa m'a melya'áseyak nak Dios! 

17Wesse', yeyxhok chá'a exchep apkelmaxnagko m'a énxet'ák meyke nak 

élmasma, elwasqakkásekxohok chá'a, elanha nahan chá'a. 

18Etaqmelchessásekxa ekheykha m'a élyéheykha nak, tén han ma'a 

kélnaqtawáseykegkoho nak: ¡kamaskok sa' aptekkesso élmeneymáxche m'a 
énxet apkeñama nak apkelánamap xapop! 

 

Salmo 11 
Magya'ásseyam Wesse' egegkok 

1Ekye'eykekxeyk ko'o sekyexánegweykekxo m'a Wesse' egegkok. Kaqhok 

katnehek amya'a wánéxchek se'e: “Emhók exyenmok ma'a élámhakxa nak 
meteymog, ektémól'a náta. 

2Kóllano énxet'ák élmasagcha'a nak apkeltémakxa: apkelmátchessegkek 

yágke apagkok apmáheyo elhaxtaqpog elyátak ma'a énxet'ák meyke nak 
apkeltémakxa, cham'a apkelyexanmomakxa nak. 

3Apnaqtawáseykpek agkok ma'a ekyennaqwákxexa nak chá'a nepyeseksa 

énxet'ák, ¿yaqsa elának ma'a énxet meyke nak aptémakxa?” 

4Apheyk Wesse' egegkok ma'a tegma appagkanamap apagkok aptaqmalma 

nak. Appekkenmeyk aphamakxa Wesse' egegkok ma'a néten nak, 
apsawheykha exma apkeláneykencha'a ektémakxa apkelweynchámeykha 
énxet'ák. 

5Elanok chá'a Wesse' egegkok ma'a apkelpéwomo nak, tén han ma'a 

élmasagcha'a nak apkeltémakxa, etaqnawhok apagko' chá'a m'a 
apkelmopmenyého nak elyennaqtésha apyempe'ék. 

6Yahak sa' Wesse' egegkok átex, táxa tén han aqsok eyáléwomól'a m'a 

énxet'ák élmaso nak apkeltémakxa, yahak sa' éxchahayam yaqwayam sa' 
kalwatnek ma'a apyókxoho nak. ¡Ellegássesagkohok sa' Wesse' egegkok 
ekpayhawo nak etnéssesek! 

7Wesse' egegkok apteme appéwomo, tén han apchásekhayo m'a aqsok 

ekpéwomo nak, ¡cháxa keñamak peya sa' elwetak apaqta'ák apagko' ma'a 
meyke nak apkeltémakxa! 

 

Salmo 12 
Nélmaxnagko néltémo hempasmok Dios 

1Wesse', hẽlwagkas negko'o teyp, hakte méko aptáhak ma'a énxet'ák 

apteme nak melya'ásseyam meyenyaweykha nak xép; méko han aptáhak 
ma'a ekpéwomo nak apkeltémakxa. 

2Elyexanchesha aqsa chá'a pók; atsek chá'a katnehek apkelpeywa háwe 

eyke naqso', eyaqmagkasek chá'a mók ektáhakxa apkelpeywa. 

3Wesse', emasséssamho apagko' ma'a apkelxeyenma nak chá'a 

meltemegweykmoho exma, tén han ma'a éleymáxkoho nak chá'a 
apkelpaqméteykha, 

4apteme nak chá'a elpaqmétek se'e: “Egwancha'ak negko'o nélpeywa 

yaqwayam hegwetaksek aqsok, hẽlwagkasek chá'a teyp nélpeywa. ¿Yaqsa 
awanchek negko'o hẽlxekmósagkok?” 

5Aptáhak appeywa Wesse' egegkok se'e: “Kélnaqtawáseykegkók ma'a 

meyke nak aqsok apagkok, kéllegassáseykegkók ma'a apkelyelqamákpoho 
nak. Cháxa keñamak peya nak ko'o wampekxak néten, apasmok sa' ekhawo 
ektémakxa nak chá'a apkelmopmenyého.” 

6Naqsók agko' ma'a apxeyenma nak Wesse' egegkok, cháxña'awók agko', 

¡máxa m'a sawo ekmope ekmomnáwa agko' la'a, kéltemél'a siete 
kélháneykekxa'! 

7Wesse', xép sa' hẽltaqmelchesek negko'o; ¡hẽltaqmelchesek sa' chá'a 

nepyeseksa xa aptéma nak énxet! 

8Yókxoho yókxexma apkelweynchámeykha m'a élmasagcha'a nak 

apkeltémakxa, apyókxoho énxet'ák han leklamók apkelwáxok ma'a 
nentémakxa ekmaso. 

 

Salmo 13 
Nélmaxnagko néltémo hẽlpasmok 

1Wesse', ¿háxko sa' ekwánxa kammok megkaxeyenma apwáxok ko'o? 

¿Kamaskohok agko' ya sa' ekxeyenma apwáxok ko'o? ¿Háxko sa' ekwánxa 
katnégwók néxa séxánegkesso ko'o? 

2¿Háxko sa' ekwánxa kammok eklegeykegkoho ewáxok, tén han 

ekyaqhápeykha ewáxok yókxoho ekhem? ¿Háxko sa' ekwánxa kammok 
setnéssesso mékoho m'a sélenmexma nak? 

3Dios Wesse' ahagkok, ¡hélano, heyátegmowák, hewasqakkásekxoho, tén 

sa' meytnemek ma'a aphagweykemxa nak apkeletsapma! 

4¡Yaqwayam sa' metnehek elpaqmétek sélenmexma nak: “Meheghawo'!” 

¡Yaqwayam sa' megkalpayhekxeyk apkelwáxok setnégwokmoho enxoho 
exma ekmaso! 

5May'ásseykmok ko'o m'a ektémakxa nak xép seyásekhayo, payhekxeyk 

nahan ewáxok, hakte ewagkassek ko'o teyp xép. 

6¡Anneykmássesek sa' ko'o Wesse' egegkok, eñama ektaqmalma 

setnéssesakxa'! 

 

Salmo 14 
Énxet ekmasógwayam agko' aptémakxa 

(Sal 53) 

1 Yának chá'a méko Dios ma'a énxet'ák élyeyháxma nak: apyókxoho chá'a 

enaqtawasakpok, apkeláneykegkek ma'a nentémakxa ekmaso agko' nak, 
¡méko xama enxoho apkelane ektaqmalma aptémakxa! 

2Apkeláneykha chá'a Wesse' egegkok énxet'ák ma'a aphakxa nak néten, 

yaqwayam enxoho éta', yetneyk kexa énxet apya'áseykegkoho aqsok, 
apketamso nak chá'a Dios. 

3Apyókxoho eyke apkelmeheykegkok ma'a eyesagkexa nak ámay; 

apyókxoho apagko' apnaqtawásamákpok. ¡Méko xama enxoho apkelane 
aqsok ektaqmela! ¡Méko xama enxoho! 

4Máxa meyke apkelya'áseyak aqsok aptamheykegkok ma'a élmasagcha'a 

nak apkeltémakxa, máxa apteméssessók énxet'ák ahagkok ma'a énxet 
aptól'a pán, melmaxnagko nak chá'a m'a Wesse' egegkok. 

5Awanhók agko' sa' katnehek apkelpexyennama apkelyegwakto, hakte Dios 

apteme apkelxegexma'a m'a énxet'ák apkelyeheykekxoho nak. 

6Kólasmaksek chá'a kéxegke m'a apkelmopmenyého nak chá'a m'a 

apkelmopyóseka nak, eltaqmelcheshok eyke chá'a Wesse' egegkok ma'a. 

7¡Émenye' nak la'a ko'o kawak nélwagkásamáxche teyp ma'a Israel, eñama 

m'a Sión! Apyaqmagkassessek sa' agkok mók Wesse' egegkok ektémakxa 
apheykha m'a énxet'ák apagkok nak, kalpayhekxak sa' apkelwáxok ma'a 
Jacob aptawán'ák neptámen, cham'a apyókxoho énxet'ák nak Israel. 

Salmo 15 
Apkelhaxanma nak Dios elának énxet 

1Wesse', ¿yaqsa sa' awanchek kaxek ma'a tegma appagkanamap apagkok 

nak? ¿yaqsa sa' awanchek kaxek ma'a egkexe apagkok ektaqmalma nak? 

2Wánxa m'a énxet apkeláneyo nak aptémakxa ektaqmela, apkeláneyo nak 

nentémakxa ekpéwomo, apxeyenmo nak amya'a ekmámnaqsoho 
ekweykmoho kañók agko' apwáxok; 

3mexeyenma nak chá'a ekmaso pók, metnéssesseykmoho nak exma 

ekmaso m'a apxegexma, metaqnagko nak ma'a apha nak ketók apxagkok; 

4aptaqnagkamo nak ma'a énxet ekpayhawo nak etaqnaweykpok, apcháyo 

nak chá'a m'a apcháyo nak Wesse' egegkok; apkeláneyo nak chá'a m'a 
aqsok apxeyenma elána', neyseksa eykhe megkataqmalma ekteyapma 
aqsok apkelane; 

5tén han ma'a apmassáseykha nak chá'a pók selyaqye apagkok, meyke 

apkeltémo eyánmagkasagkok néten; tén han memà nak selyaqye exkak 
yáneykpok etwássesha apha m'a énxet meyke nak aptémakxa. énxet apteme 
nak xa ektáha nak, metyemek sa' chá'a. 

 

Salmo 16 
Méko kaxhok ma'a aqsok nenxaweykekxa eñama nak Dios 

1¡Dios ahagkok, hetaqmelches ko'o, hakte eyásenneykekxeyk ko'o exchep, 

ektémakxa nak xép sentaqmelchesso! 

2Ektáhak ko'o seyáneya exchep se'e: “Xép Wesse' ahagkok, éñamakxa 

ekyókxoho aqsok ahagkok; méko aghéshok xép.” 

3Kalyeyha'ak ma'a aqsok kéláyókxa nak apchókxa, etnehek chá'a elxének 

ma'a ekleklamo nak chá'a apkelwáxok elyetlakxa', 

4cham'a apxámáseyak nak chá'a aqsok apcháyókxa, apkelyetleykekxa nak 

chá'a yetlo melyenseyam. ¡Mapasmekxeyk ko'o m'a apkelánéyak nak aqsok 
apkelnapma! ¡Maxének xama enxoho élwesey m'a aqsok apkeláyókxa! 

5Wesse', xép apwánxa apagkok segkésso aqsok eyeyméxchexa; 

apyánchessamók xép segkésso seyemleykekxoho, xép apmeykha 
sekyennaqte. 

6Xapop ektaqmalma agko' ko'o epayhémók sekxawe; ¡Keltásók agko' aqsok 

sepayhémo nak sélxaweykekxa! 

7Alpeykeshok sa' ko'o Wesse' egegkok, epaqhetchesek chá'a ewáxok axta'a 

hélxekmósagkok. 

8Malwátéssemek chá'a ko'o ekxéneykha ewáxok Wesse' egegkok, aphegkek 

ko'o neheykha' ekpayho sélya'assamakxa', méko kawának hetegkesek. 

9Cháxa keñamak eyátseykencha'a nak ko'o ewáxok, tén han ekpayheykekxo 

ewáxok. Méko sa' chá'a katnehek ekyókxoho sekyókxa, 

10 hakte megyohok sa' axnamok ma'a apkelmaheykegkaxa nak chá'a 

apkeletsapma, ¡megyohok sa' axnamok kañe' máxek ko'o sektáha nak xép 
apkeláneykha meyenyaweykha! 

11 Hexekmósek sa' ko'o exchep ma'a ámay ekyennaqte nak egnények 

agyetlakxa'. Yetnegkek ekpayheykekxa egwáxok ma'a aphakxa nak xép, tén 
han ekmátsa egwáxok meyke néxa m'a nekhók aphakxa nak xép. 

 

Salmo 17 
Énxet meyke aptémakxa apkelmaxnagko 

1Wesse', yeyxho sélmaxnagko ekpéwomo, eñoho sekwóneykha, yeyxho 

sélmaxnagko, hakte matnék ko'o sekmowána amya'a. 

2¡Xép sa' kañék sexeyenma ekpéwomo sektémakxa, hakte apya'ásegkok 

xép ma'a aqsok ekpéwomo nak! 

3Apya'ásegkok xép élchetámeykha ewáxok; axta'a chá'a hey'ótak hélanha; 

apkelányók xép sektémakxa ektémól'a kóllanok ektémakxa ektaqmalma 
kólwatnek ma'a sawo, meteyk xama enxoho ekmaso sektémakxa. 
Maxeyenmak ma'a aqsok megkapayhawo nak axének 

4aptamheykegko nak chá'a nápakha énxet'ák; ekyamasmeyk ma'a 

ektémakxa nak negyennaqteyáseykha egyempehek, éltémókxa nak antéhek 
ma'a segánamakxa apagkok. 

5Ekyetlamchek aqsa meyke sekyenseyam ma'a ámay apagkok; 

mayenseykmok xama enxoho. 

6Dios ahagkok, élmaxnakkek ko'o exchep, hakte heyátegmowagkok chá'a; 

heyeyxho, yeyxho sekpeywa. 

7Hexekmós ko'o ektaqmalma m'a ektémakxa nak seyásekhayo, xép 

apkelwagkassamo nak chá'a teyp nepyeseksa apkelenmexma m'a 
apkelye'eykekxa nak chá'a yaqwayam kamyók ma'a apmopwána. 

8Hetaqmelches, ektéma nak apkeltaqmelchessama m'a apaqta'ák, hexnés 

kóneg apxempenák, 

9hewagkas teyp neyseksa sektáméyam ma'a élmasagcha'a nak 

apkeltémakxa, ¡ewakhayak ko'o m'a sélenmexma apmáheyo nak heyaqhek! 

10Kalyeyha'ak apkelwáxok ma'a, kaleyxkohok han chá'a apkelpeywa; 

11hétlawha chá'a m'a sekmahágkaxa enxoho, héleyxek chá'a emáwhok 

heyaqnegkesek náxop. 

12Máxa méwa éllól'a élyexanmeykhal'a m'a ekheykegkaxa nak kaleyxek 

aqsok yaqwayam katnéssesek nekha'a étkók. 

13Wesse', etnamha, ¡elenmex xép ma'a! ¡Epalchásenta náxop! Hewagkas 

ko'o teyp nepyeseksa élmasagcha'a nak apkeltémakxa, yetlo sókwenaqte 
apagkok; 

14hewagkas ko'o teyp yetlo apmopwána nepyeseksa s'e énxet'ák; 

¡elántekkes énxet'ák keso náxop, ekyetna nak ekyókxoho aqsok! Yáphásses 
apyókxoho kéllegassáseykegkoho kéltaqmelchessessama nak, 
ellegássesagkoho han ma'a apketchek nak, tén han ma'a aptawán'ák. 

15Kapayhekxak sa' eyke ko'o ewáxok sekwet'a sa' ahaqta'ák ahagko', ¡sekha 

sa' nápaqto' sekxatakha'a enxoho! 

 

Salmo 18 
Negmeneykmasso negmallanma 

(2 Sa 22.1-51) 

1Wesse' egegkok, xép apteme sénnaqtésso, ¡eyásekhayók ko'o exchep! 

2Xép apteme setaqmelchesso, sekyexánegweykekxexa', semallahanchesso, 

Dios ahagkok, semasma apyennaqte, seyáhakkásamáxche', sewagkasso 
teyp apmopwána, xép apteme sekyexanmomakxa netno' agko'. 

3Wesse' egegkok, payhawók xép kólpeykesho'; ekwóneyha agkok chá'a, 

hewagkasek chá'a teyp nepyeseksa sélenmexma. 

4Élpextehetmeyk axta ko'o nétsapma; eyáyak axta ko'o m'a yegmen ényé 

ekmassésseykmohol'a ekyókxoho aqsok. 

5Ewakhayak axta ko'o m'a nétsapma; ¡ketók axta ko'o semomakxa m'a 

kelhanma segaqhamo nak! 

6Ekwóneykha axta ko'o Wesse' egegkok ma'a ekyentaxnama axta 

setnamakxa', éltémok axta hepasmok Dios ahagkok, aplegayók axta ko'o 
sélmaxnagko m'a ekpayho nak tegma appagkanamap apagkok; ¡aplegayak 
axta sekwóneykha! 

7Yetlómok axta ekyawheykha xapop ekyennaqte agko': kelyawheykha axta 

m'a egkexe ekweykmoho m'a awhók nak; Wesse' egegkok aplo axta 
kelyawheyáseykha. 

8Apwéhek axta teyapmak ekpánma, keñe apátog ekteyapma táxa 

segaqhamo nak; ¡apátog axta kelánteyapmak átex éláléweyak nak! 

9Apmeykáseykekxeyk axta néten, keñe axta apweyweykento. ¡Yentexek axta 

yaphope ekpésyam ma'a kóneg apkenmágkaxa axta! 

10Apchántegkek axta m'a xama apchásenneykha ekha nak apxempenák, 

keñe axta apchampaya apmeyeykekxo néten, seykekxeyk axta éxchahayam. 

11Apmeykha axta apyexanmoma m'a ekyáqtessóxma ekyentaxno 

ekwakhaya axta, apmeykha axta aptéma appakxanma m'a yaphope 
ekpésyam ekláneyo m'a yegmen. 

12Xama apkelyenma ekyennaqte agko' axta teyapmak ma'a apkenmágkaxa 

axta; palleykenteyk axta yegmen élyennaqte éleñama m'a yaphope nak, tén 
han átex éláléweyak. 

13Kextegyawomchek axta appeywa Wesse' egegkok meyke nak Ekhémo m'a 

néten; neyseksa ektéyam yegmen élyennaqte, tén han átex éláléweyak. 

14Máxa yágke aktek axta aptemék apkelnextegkessama apkelyenma, 

apkexpánchessegkek axta sélenmexma. 

15Yáxña'akxoho axta tamheykekxak ma'a neysekso nak wátsam; 

negwetayók axta m'a awhak nak xapop, eñama Wesse' egegkok appeywa 
ekyennaqte agko', tén han apwátekhapma ekyennaqte. 

16Ey'assáseykmek axta ko'o apmek Dios, etekkessegkek axta m'a wátsam 

ekyawe agko' nak. 

17Ewagkassegkek axta teyp nepyeseksa m'a sélenmexma apkelyennaqte 

setaqnagkama axta, apmelyeyha'ak axta m'a, axta axnémók ko'o. 

18Étámeykmek axta ko'o m'a neyseksa ekyentaxno sekha, epasmomchek 

axta eyke m'a Wesse' egegkok: 

19etekkessegkek axta m'a eyesagkexa axta; ¡ewagkassegkek axta teyp hakte 

eyásekhayók ko'o! 

20Egkéssegkek axta ko'o ekyánmaga Wesse' egegkok ekpayhawo nak 

hegkések, eñama eyáxñeyo sektémakxa, 

21hakte ekyetlamchek axta ko'o m'a Wesse' egegkok nak ámay apagkok; 

¡mayenseykmok xama enxoho m'a Dios ahagkok! 

22Kaxénmakha chá'a ewáxok ma'a ekyókxoho apchánamakxa nak antéhek, 

¡mayenseykmok xama enxoho m'a segánamakxa apagkok! 

23Méko agko' ko'o aqsok ekmaso sélane nápaqtók ma'a; ekyamasmeyk ma'a 

nentémakxa ekmaso. 

24Egkéssegkek ekyánmaga Wesse' egegkok eñama eyáxñeyo sektémakxa 

nápaqto'. 

25Wesse' egegkok, meyenyawha chá'a exchep ma'a énxet meyenyaweykha 

nak chá'a, kataqmalmakha chá'a apwáxok elanok ma'a énxet 
aptaqmelchásamákpoho nak chá'a, 

26exekmóshok eyke chá'a exchep apteme eyáxñeyo aptémakxa m'a énxet 

eyáxñeyo nak aptémakxa, ey'asagkohok eyke chá'a exchep aptémakxa m'a 
énxet apmopwána nak appeywa elának pók. 

27Elwagkashok eyke chá'a exchep teyp ma'a megkaleymáxkoho nak 

apkelwáxok, mékoho eyke chá'a etnessásekxak ma'a éleymáxkoho nak 
apkelwáxok. 

28Wesse' egegkok, xép sélsássesso chá'a exma; Dios ahagkok, xép 

sélsássesso exma m'a ekyáqtésakxa exma nak. 

29Epasmeyk sa' agkok xép aktamagkok sa' sélenmexma, almallanagkok sa' 

ma'a meteymog kélhaxtegkesso nak tegma apkelyawe apagkok. 

30Péwók ma'a Dios ámay apagkok; payhawók megkólya'ássemek ma'a 

apxeyenma nak elának Wesse' egegkok. ¡Eltaqmelcheshok chá'a Dios ma'a 
énxet'ák ektáha nak chá'a apcháyo! 

31Dios apteme wánxa xama, méko pók. Méko mók aqsok kéláyókxa 

awanchek hentaqmelchesek. 

32Dios segkésso sekyennaqte; tén han setnéssesso ekpéwomo sektémakxa, 

33 cha'a setnéssesso ko'o meyke sekpelápegwayam ma'a ektémól'a xenaq, 

cha'a segkésso han sekmowána atnamha m'a netnók agko' nak, 

34cha'a seltámésso han yaqwayam wampakhak ma'a, tén han segkésso 

sekyennaqte, yaqwayam weykesek axát'ák ma'a yágke sawo ekyexwase 
nak. 

35Xép setaqmelchesso, tén han sewagkasso teyp, hemagkok chá'a apmek 

apkelya'assamakxa'; ektaqmeleykha apwáxok sélányo keñamak 
setaqmelchessessama sekha. 

36Eyaxñássessegkek chá'a sekmaheykegkaxa', megkaltáxñek chá'a 

emagkok. 

37Élamheykegkek axta ko'o m'a sélenmexma, keñe séltahanyeykekxo, 

natámen seksawhoma sélnapma axta séxyeykmo makham. 

38Nápakha'a apketkók axta ekteméssessók. Axta enaqxétekhágweykmok. 

¡Apkelyaqneneykegkek axta ekpayhókxa sénmágkaxa! 

39Xép axta segkésso sekyennaqte sémpakhe; xép axta apkeltémo 

elháxahagkok emonye' m'a énxet'ák sélenmexeykha axta chá'a, 

40tén han apkeltémo yenyahagkok emonye' m'a sélenmexma nak. Cháxa 

sekmassésseykmo axta ko'o m'a ektáha axta chá'a setaqnagko. 

41Aptegyeykegkek axta eykhe ekpasmo, méko axta eyke ekpasmoma; 

apwóneykha axta eykhe chá'a Wesse' egegkok, axta eyke 
yátegmoweykegkok. 

42¡Ektepelchamók axta ektémól'a yagkamex kalsók éxchahayam! 

¡Élteyammeykha axta, ektémól'a ólteyammaha yelpa' m'a ámay! 

43Emallahanchessegkek axta nepyeseksa m'a énxet'ák sénmexeykha axta 

chá'a, sémha emonye' axta etnéssessók ma'a nepyeseksa nak pók 
aptémakxa énxet'ák, éltemessáseykha axta ko'o m'a énxet'ák megkatnaha 
nak sélweteykxa'. 

44Apkelleg'ak agkok chá'a sekpeywa, hélyahakxohok chá'a; kaltaqmalmakha 

chá'a apkelpeywa hexének ma'a énxet'ák apkeleñama nak mók nekha', 

45kalyelqaxchek chá'a apkelwáxok hélanok énxet'ák apkeleñama nak mók 

nekha, elpexyennók chá'a elántépok ma'a apkelyexanmomakxa nak chá'a. 

46¡Megyetsepek chá'a Wesse' egegkok! ¡Apcheymákpoho sa' chá'a 

kólteméssesek ma'a setaqmelchesso nak chá'a! ¡Meyke ekhémo sa' chá'a 
kólteméssesek ma'a Dios sewagkasso nak teyp! 

47Cha'a apteme Dios seyaqmagkassáseykekxa nak chá'a mók 

sélteméssessamakxa m'a, tén han sélmésso m'a énxet'ák yaqwayam 
atnehek séláneykha. 

48Ewagkassegkek teyp nepyeseksa m'a sélenmexma apkello nak, cham'a 

sénmexeykha sektámeykmo nak chá'a ko'o. ¡Wesse', ewagkassegkek ko'o 
teyp xép, nepyeseksa m'a énxet'ák apkelyennaqteyáseykha nak chá'a 
apyempe'ék! 

49 Cháxa keñamak sélpeykessamo nak chá'a exchep, nepyeseksa m'a pók 

aptémakxa énxet'ák, tén han sekmeneykmassama chá'a negmeneykmasso 
xép apwesey. 

50Apméssegkek xép apkelmalláneyak ekxámokma m'a wesse' apwányam 

ektáha axta apkelyéseykha; yásekhohok chá'a exchep ma'a David, tén han 
ma'a aptawán'ák neptámen. 

 

Salmo 19 
Aqsok apkelane Dios senxekmósso apcheymákpoho 

1Néten senxekmósso negko'o Dios apcheymákpoho, yaphope ekyápaqmate 

séltennasso m'a aqsok apkelane nak. 

2Kaltennasha chá'a mók ma'a ekhem; kaxénekxohok chá'a axta'a 

kaltennasha m'a mók axta'a. 

3Manlegyek eykhe m'a élpeywa nak, manlegyek eykhe m'a ektáhakxa 

enxoho, 

4 kasawhekxohok eyke ekyókxoho nélwanmeygkaxa m'a élpeywa, 

ekweykmoho m'a néxa xóp nak nélwanmeygkaxa. Cha'a 
appekkenchessamakxa Dios ekyetnamakxa ekhem ma'a, 

5cha'a ekteyapmakxa chá'a katnehek ma'a ektémól'a kaxwe élyamhopma 

etyapok ma'a apteyenmakxa', ekpayheykekxohol'a apwáxok yenyehekxak 
makham, aptémól'a m'a apkelteyásamákpohol'a chá'a. 

6Katyapok chá'a ekhem xama nekha yaphope, kayeyhekxak chá'a 

kataxnegwakxak ma'a mók nekha nak, méko han xama enxoho awanchek 
keyxánegkesek ma'a ekmexanma. 

7Péwók han ma'a Wesse' egegkok nak nélxekmowásamáxche apagkok, 

hakte hegmeyásekxohok chá'a axnagkok negyennaqte. Mogwanchek 
agya'ássók ma'a apkeltémókxa nak antéhek Wesse' egegkok, hakte 
kagkéshok chá'a apmopwána aqsok ma'a énxet meyke nak apya'áseyak. 

8Kelpéwók ma'a apchánamakxa nak antéhek Wesse' egegkok, hakte 

hegméshok chá'a ekpayheykekxa egwáxok. Cháxña'awók agko' ma'a 
apkeltémókxa nak antéhek Wesse' egegkok, hegya'assásegwók chá'a. 

9Tásek ma'a negáyo nak Wesse' egegkok, megkamassegwomek han. 

Ekmámnaqsoho agko' nahan ma'a apchánamakxa nak antéhek Wesse' 
egegkok, kelpéwók ma'a ekyókxoho nak, 

10¡kélmenyeyk agko' han, yeykhágweykmók ma'a ektémakxa nak 

kélmámenyého sawo ekyátekto ekmomnáwa ektaqmalma! ¡atsók agko' han, 
yeykhágweykmók ma'a ektémakxa nak ekmátsa yányawhéna' apyegmenek! 

11Ko'o han senókáseykha, sektáha nak xép apkeláneykha, awanchek han 

hempasmok nélyahákxoho enxoho. 

12¿Yaqsa awanchek kay'ásegwakxohok aqsok megqakhémo? ¡Wesse', ná 

eyaqmagkásekxa aqsok magwaqhémo neyseksa may'áseyak! 

13Heyenyókas eyeymáxkoho ewáxok ko'o sektáha nak xép apkeláneykha; 

nágyoho hemok ma'a ektémakxa nak eyeymáxkoho egwáxok. Keñe sa' ko'o 
atnehek énxet meyke ekmaso aptémakxa; kamaskok sa' sekteme ekyawe 
may'assáxma. 

14Oh Wesse', apteme nak sekyexanmo, tén han sewagkasso teyp, ema sa' 

yetlo ektaqmeleykha apwáxok sekpeywa tén han élchetámeykha ewáxok. 

Salmo 20 
Nélmaxnagko néltémo ólmallanagkok 

1Wesse' egegkok sa' xép yátegmowagkok eyesagko enxoho ektáhakxa 

apha; Jacob Dios apagkok sa' emyók xép. 

2Sa' yenyeyk yáphássesek xép yaqwayam epasmok ma'a tegma 

appagkanamap nak Sión. 

3Kaxének sa' chá'a apwáxok ma'a ekyókxoho aqsok apmésso naqsa nak 

chá'a, emok sa' takha' yetlo ekleklamo apwáxok ma'a aqsok apkelwatno nak 
xép. 

4Elának sa' ekyókxoho m'a ekmámenyého nak chá'a apwáxok xép, 

esawhohok sa' elának ekyókxoho m'a ekxeyenma nak apwáxok elána'. 

5Keñe sa' negko'o ólátsaha kalpayhekxak egwáxok eñama apmallanma, 

ólya'aksek sa' néten bandera yetlo nenxeyenma apwesey Dios egagkok. 
¡Wesse' egegkok sa' elának ekyókxoho aqsok apkelmaxneyeykha nak! 

6Ekya'ásegkók ko'o Wesse' egegkok egkések apmallanma m'a wesse' 

apwányam ektáha nak apkelyéseykha; ekya'ásegkók yátegmowagkok ma'a 
aphamakxa nak néten ekpagkanamaxche', ekya'ásegkók egkések 
ekxámokma apkelmalláneyak yetlo apmopwána. 

7Nápakha énxet'ák chá'a yásenneykxak ma'a yátnáxeg apkelyenyawasso 

apkenchesso nak kempakhakma, nápakha han chá'a elásenneykxak ma'a 
yátnáxeg apkelchánte; keñe negko'o negásenneykekxo chá'a m'a Dios 
Wesse' egegkok. 

8Kalyelqaxkohok eyke chá'a apyay'ák ma'a, keñe elyaqnenek chá'a, keñe 

negko'o, mólyaqnenek chá'a, ólchempekxak chá'a néten. 

9¡Wesse', emallahanches xép ma'a wesse' apwányam nak! ¡Hegátegmowák 

chá'a negko'o negwóneyncha'a enxoho! 

 

Salmo 21 
Negmeneykmasso negmallanma 

1Wesse' egegkok, payhekxeyk apwáxok wesse' apwányam, hakte xép 

apmeyásak apyennaqte; ¡Payhékxók agko' apwáxok hakte xép apmeyásak 
apmallanma! 

2Apméssek xép ekmámenyého nak apwáxok; memyágweykxak apmésa m'a 

aqsok apkelmaxneyeykha. 

3Apkelanyexágkek yetlo apkelmésso aqsok éltaqmalma, apketchessessek 

han apqátek ma'a apketchesso apqátek sawo ekyátekto ekmomnáwa. 

4Apkelmaxnakkek axta ekyennaqte apnények, apméssek axta han: cham'a 

ekwenaqte nak apha, tén han meyke néxa. 

5Xép appasmo keñamak ekyáya m'a apmopwána; apméssegkek 

apcheymákpoho, tén han apxénamap ektaqmela. 

6Megkamassegwomek sa' apteméssesso apkeleñémo; kapayhekxohok 

agko' sa' chá'a apwáxok ma'a apha enxoho xamo' xép. 

7Xép, wesse' apwányam, megkóltaqhesha sa' chá'a exchep, hakte 

mey'ásseykmok chá'a m'a Wesse' egegkok; ¡hakte mey'ásseykmok chá'a 
m'a segásekhayo nak Meyke Ekhémo! 

8Elmok sa' chá'a exchep yetlo apmopwána m'a apyókxoho apkelenmexma 

nak; elmok sa' ma'a aptaqnagko nak chá'a exchep; 

9emasséssók sa' ektémól'a táxa axagkok, cham'a apwa'a sa' yaqwayam 

elyekpelkoho'. Esawhohok sa' elwatnek Wesse' egegkok yetlo aplo yahak 
ma'a táxa segaqhamól'a. 

10Emasséssók sa' nélwanmeygkaxa, tén han nepyeseksa énxet'ák ma'a 

apketchek, tén han aptawán'ák neptámen. 

11Emáwhok sa' eykhe etnéssessamhok exma ekmaso exchep, elánekxak sa' 

eykhe apkelpeywa yaqwánxa etnéssesek yenmexek xép, megkatyepek sa' 
eyke yaqwánxa etnahagkok, 

12hakte xép sa' emenxenek ma'a, emátchesek sa' yágke apagkok 

ekpayhókxa nak apchaqneykegkaxa'. 

13Wesse', ¡exnekxa néten yetlo apmopwána! ¡Ólátsaha sa' yetlo 

nélmeneykmasso eñama apmallanma! 

 

Salmo 22 
Nélpeykessamo Dios neyseksa ekyentaxno egwáxok 

1 Dios ahagkok, ¿yaqsa ektáha seyenyawa nak?, ¿yaqsa ektáha 

mehey'aweykto nak hewagkasek teyp?, ¿yaqsa ektáha megyahaxnawo nak 
sélekxagweykha? 

2Dios ahagkok, yókxoho ekhem chá'a exchep sekwóneykha, tén han 

yókxoho axta'a, makke heyátegmoweykegkok; ¡mallókasseykmok ko'o 
sekyampe! 

3Appagkanamap akke exchep; Wesse' apwányam xép, apkelpeykessamo 

nak Israel. 

4Axta elya'ásseykmok xép ma'a ẽlyapmeyk nano' axta negko'o; 

apkelhaxanmeyk axta, tén axta exchep apkelwagkassama teyp; 



1331 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

5apkelmaxnagkamchek axta exchep apkeltémo epasmok, tén axta exchep 

apkelmallahanchessama ekyentaxno apheykha; axta elya'ásseykmok xép, 
axta kaqhémok apkelhaxanma. 

6Askok ko'o, háwe énxet; ¡hésmaksek chá'a énxet'ák! 

7 Hey'ássók chá'a ko'o m'a seté nak chá'a, hélántekkessesha chá'a apaxkok, 

elyeykesha chá'a apqatkok 

8 etnehek se'e: “Cháxa apcháyo nak chá'a Wesse' egegkok; Wesse' egegkok 

sa' han ewagkasek teyp. Ewagkasek sa' teyp, hakte apmenyeyk apagko' 
chá'a.” 

9Xép axta eyke apkeltémo atyamok séñama méme awáxok; exnéssegkek 

axta awáxok. 

10Ekmésamaxcheyk axta ko'o exchep matyeykemxa axta makham, xép axta 

Dios ahagkok sekyetnamakxa axta kañe' méme awáxok. 

11Hépetkoho sa' ko'o, hakte ketók ko'o m'a segméssamo nak ekyentaxnamo 

egwáxok, méko m'a yaqwayam enxoho hepasmok. 

12Máxa weyke kelennay'awók aptamheykegkok sewakhaya m'a 

sélenmexma, ektéma nak weyke kelennay'awók éllo m'a Basán; 

13máxa méwa éllo aptemék apkelyexweyweykencha'a, elmayhek chá'a, keñe 

hethánek chá'a. 

14Ekhawók ko'o m'a yegmen ekyegkenamaxchel'a; kelhaxyawásamáxcheyk 

exchakkok. Máxa pápa' tamheykekxak ewáxok ekpayheykekxo. 

15Yamáyak ahátog, máxa ektémól'a yelpa' ekyamaye; yepetcheykekxeyk 

ahaxkok epaqpehek. ¡Epekkenmeyk náxop, máxa sétsapma etnéssessók! 

16Máxa semheg aptamheykegkok sewakhaya apxámokma m'a 

élmasagcha'a nak apkeltémakxa, apkelyensassegkek emék, tén han 
emagkok séltakxeykha. 

17¡Negwetayók exchakkok! Melwataksek chá'a hélanok ma'a sélenmexma; 

18 apmelassamákpek ma'a sélnaqta, aptawáseykegkek xama aqsok 

yaqwayam enxoho ey'asagkohok eyaqhémo. 

19Xép akke Wesse', apteme nak segkésso sekyennaqte, ¡hépetkoho sa'! 

¡epekhésha sa' hey'ótak hepásegwata'! 

20Nágyoho ko'o hélyetxak sawo amátog, nágyoho heyaqhek xa semheg nak, 

21hewagkas teyp ketók setamakxa xa méwa nak, ¡hemyow ketók 

sélyetxaqxamakxa xa weyke kelennay'awo nak! 

22 Altennaksek sa' ko'o exchep apwesey m'a élyáxeg'a nak, alteméssesek sa' 

apcheymákpoho neyseksa apchaqneykekxa'. 

23Kéxegke kéláyo nak Wesse' egegkok, ¡kólpeykesho! ¡Kóltemésses 

apcheymákpoho kélyókxoho kéxegke kélteme nak Jacob aptawán'ák 
neptámen! ¡kóltemésses apwányam kélyókxoho kéltáha nak Israel 
aptawán'ák neptámen! 

24Hakte mewanyók chá'a énxet apkelmopyóseka nak ma'a, megkatnehek 

chá'a melányo m'a ektémakxa nak apkellegeykegkoho, méxánegkesek han. 
¡Yeyxhok chá'a apkeltamho enxoho epasmok! 

25Alpeykeshok sa' ko'o exchep ektémakxa mehegyenyaweykha 

nápaqta'awók ma'a énxet'ák apagkok apxámokma nak; alának sa' ko'o 
séltennassama nak xép alána', nápaqta'awók ma'a ektáha nak chá'a exchep 
apcháyo. 

26Kóltawák kéltéyak kéxegke kélnaqtawáseykegkoho nak, ekwokmoho 

kélyaqkanakmo; kóltemésses sa' apcheymákpoho Wesse' egegkok kéxegke 
ektáha nak kélchetamso, keñe sa' exámhok apyeyam kélweynchámeykha. 

27Kaxén sa' kélwáxok kéxegke Wesse' egegkok kélyókxoho pók aptémakxa 

nak énxet'ák kélheykha keso náxop, kólyo'óta sa' ma'a; ¡kóltekxeyák sa' 
kéltapnák apmonye' m'a! 

28Hakte Wesse' egegkok apteme Wesse' Apwányam, cha'a apkeláneykha 

chá'a apyókxoho pók aptémakxa énxet'ák ma'a. 

29Kólháxahák kélyókxoho kélteme nak kelwesse'e, kólpeykesho chá'a wánxa 

m'a, tén han kélyókxoho peya nak kóltemekxak makham xapop, hakte háwe 
kélagkok kéxegke kélyennaqte. 

30Elpeykeshok sa' chá'a Wesse' egegkok ma'a étawán'ák netámen nak, 

elxének sa' chá'a neyseksa apheykha; 

31eltennasha sa' chá'a ektémakxa ekpéwomo aptémakxa m'a peya nak 

elántépekxak makham egmonye', tén han ma'a aqsok apkelane. 

 

Salmo 23 
Wesse' egegkok ko'o apteme séláneykha 

1Wesse' egegkok ko'o apteme séláneykha, méko aqsok eyeyméxchexa. 

2 Héllókassesek chá'a sekyampe m'a ekyetnamakxa nak pa'at ektaqmela, 

héntemekxak chá'a m'a ektaqmalmakxa nak ekyetno yegmen, 

3hegkeyásekxak chá'a axnagkok sekyennaqte, hey'ásekxak chá'a m'a ámay 

ekpéwomo nak, eñama apmasma m'a apwesey. 

4Ekxegkek agkok ekyáqtésakxa exma m'a ekyapwátegweykenxa nak xapop, 

magwakyek xama enxoho aqsok ekmaso, hakte sekxegexma ko'o exchep 
Wesse'; hegkések chá'a meyke ektamheykha ewáxok ma'a aptasqapeykha 
nak, apmeykencha'awól'a chá'a eltaqmelchesek nepkések. 

5Ektámáxche ekyawe éláneyásak xép nápaqta'awók ma'a sélenmexma nak, 

éxpaqhássessek han épátek sokmátsa, elánessásawók han seyátegkesso 
sekya. 

6Étleykha chá'a exchep yetlo ektaqmeleykha apwáxok neyseksa sekha 

makham tén han seyásekhayo. Wesse', axek sa' chá'a ko'o meyke néxa m'a 
apxagkok nak. 

 

Salmo 24 
Wesse' apwányam apteme apcheymákpoho 

1 Wesse' egegkok apagkok keso nélwanmeygkaxa, tén han ma'a ekyókxoho 

aqsok ekhéyak nak awáxok, tén han ma'a ekyókxoho élleykha nak. 

2Hakte Wesse' egegkok axta appekkenma awhak xapop, tén han 

appekkenma m'a néten nak wátsam élyawe tén han ma'a wátsam. 

3¿Yaqsa awanchek kántek ma'a Wesse' egegkok egkexe apagkok nak? 

¿Yaqsa awanchek katnegwók ma'a kañe' tegma appagkanamap apagkok 
aptaqmalma nak? 

4 Wánxa m'a megkalane nak aqsok ekmaso, eyáxñeyo nak awáxok, meyke 

nak megkay'assáxma, megkalpeykessamo nak kéleykmássesso, 
megkaxeyenma nak kalának aqsok ekmowána amya'a. 

5Egkések sa' ektaqmalma apha m'a Dios Wesse' apagkok apwagkasso nak 

teyp, exének sa' apteme ekpéwomo aptémakxa. 

6Cháxa eyéméxko nak etnahagkok ma'a apketamso nak chá'a Wesse' 

egegkok, apkelye'eykekxa nak chá'a m'a Jacob nak Dios apagkok. 

7¡Kólmeykesák nanók atña'ák nak! ¡Kólmeykesagkoho agko' sa', keñe sa' 

etxek ma'a Wesse' Apwányam apcheymákpoho nak! 

8¿Yaqsa xa Wesse' apwányam apcheymákpoho nak? ¡Neykhe m'a Wesse' 

egegkok apyennaqte nak, megyeye nak apmonye'! ¡Neykhe m'a Wesse' 
egegkok apyennaqte nak kempakhakma! 

9¡Kólmeykesák nanók atña'ák nak! ¡Kólmeykesagkoho agko' sa', keñe sa' 

etxek ma'a Wesse' Apwányam apcheymákpoho nak! 

10¿Yaqsa xa Wesse' apwányam apcheymákpoho nak? ¡Neykhe m'a Wesse' 

egegkok meyke nak ekhémo! ¡Cháxa Wesse' apwányam apcheymákpoho 
xa! 

Salmo 25 
Nélmaxnagko néltémo hempékessesagkok Dios 

1Wesse', xeyep ko'o exchep élmaxneyk; 

2Dios ahagkok, may'ásseykmok ko'o exchep: nágyoho ko'o amegqáwhok 

ahagko', nágyoho hésmaksek sélenmexma. 

3¡Nágyoho elmegqeyk xama enxoho m'a ektáha nak xép apcháyo! ¡Eyke 

yána elmegqeyk ektáha nak xép apkenmexeykekxa meykexho 
apteméssessamakxa! 

4Wesse', hexekmós ko'o exchep ámay apagkok; héntemekxa m'a ámay 

apagkok nak. 

5Hepékessesák, hélxekmós ma'a ektáha nak ekmámnaqsoho, hakte xép 

apteme Dios ahagkok, tén han Sewagkasso Teyp. ¡May'ásseykmok chá'a 
ko'o exchep yókxoho ekhem! 

6Wesse', kaxén apwáxok segásekhayo nak, tén han apmopyósa henlano', 

senxekmóssama nak chá'a eyeynamo m'a nanók agko' axta, 

7nágkaxén apwáxok ma'a sektémakxa may'assáxma, tén han ma'a aqsok 

ekmaso sélane sektémakxa axta wokma'ák. Wesse', kaxén apwáxok ko'o, 
eñama m'a segásekhayo ekyawe nak, tén han ma'a ektaqmeleykha nak 
apwáxok henlano'. 

8Tásek aptémakxa m'a Wesse' egegkok, péwók nahan, elxekmósek chá'a 

m'a énxet'ák melya'assáxma nak, 

9enaqlakxak chá'a ámay apagkok ma'a énxet'ák megkaleymáxkoho nak 

apkelwáxok; ¡elxekmósek chá'a m'a nentémakxa ekpéwomo nak! 

10Enaqlakxak chá'a yetlo apkelásekhayo, tén han melyenyaweykha m'a 

ektáha nak chá'a apkeláneyak ekhémo mók nélpaqhetchásamáxkoho 
apagkok nak, tén han ma'a apkeltémókxa nak antéhek. 

11Wesse', awanhek ko'o may'assáxma, eyke heyásekhekxoho sa', elána sa' 

eñama apmasma apwesey. 

12Énxet apcháyo nak chá'a Wesse' egegkok, exekmósek chá'a ámay 

eyeyméxko nak chá'a étlók; 

13egkések chá'a ektaqmalma apha, elmeyásekxak chá'a aptawán'ák 

neptámen ma'a xapop. 

14Apxegexma Wesse' egegkok ma'a énxet aptáha nak chá'a apcháyo, 

elxekmósek chá'a m'a ekhémo mók nélpaqhetchásamáxkoho apagkok nak. 

15Wánxa aqsa chá'a wanmexhok aphakxa m'a Wesse' egegkok, hakte 

ewagkassegkek teyp neyseksa ekyókxoho aqsok ekmaso. 

16Wesse', epeyncháp hana hélano', kapyósho ko'o hélano', hakte exakkók 

ko'o, yentexek han sekha. 

17Yágweykmók aqsa eklegeykegkoho ewáxok; hemasséssek ko'o 

ektémakxa nak ekyentaxno ewáxok. 

18Elano ektémakxa nak ko'o seklegeykegkoho, tén han sekyampayo, ná 

eyaqmagkásekxa ektémakxa may'assáxma. 

19Elano, apxámok apagko' ko'o sélenmexma, apmáheyo nak chá'a ko'o 

heyaqhek setaqnagkamo apagko' nak chá'a. 

20¡Hetaqmelches ko'o, nágyoho watsapok! ¡Nágyoho ko'o amegqáwhok 

ahagko', hakte ekye'eykekteyk ko'o exchep séltémo hetaqmelchesek! 

21Sektémakxa ektaqmela sa' hetaqmelchesek, tén han ekpéwomo 

sektémakxa, hakte may'ásseykmok ko'o exchep. 

22¡Dios ahagkok, elmallahanches énxet'ák Israel ekyókxoho m'a 

élyentaxnéssessamo nak chá'a apkelwáxok! 

 

Salmo 26 
Ektaqmeleykha egwáxok eyáxñeyo nak nentémakxa 

1Wesse', hexén ko'o meyke sektémakxa, hakte malaneyk ko'o xama aqsok 

ekmaso neyseksa sekweynchámeykha. Wesse', may'ásseykmok ahagko' 
ko'o exchep; 

2elano ko'o sektémakxa, ¡hékpelkoho! ¡elano ektémakxa nak élchetámeykha 

ewáxok, tén han ma'a kañók agko' nak ewáxok! 

3Mehelwánaqmágweykmok ko'o m'a segásekhayo nak, mayenseykmok han 

xép; 

4mapaxqeykha han ma'a apkelmopwancha'a nak amya'a, malyetleykha han 

ma'a apkelmeyókásamákpoho apagko' nak chá'a apkeltémakxa. 

5Ataqnawhok chá'a ko'o m'a apchaqneykekxa nak élmasagcha'a 

apkeltémakxa; ¡mapaxqeykha xama enxoho m'a élmasagcha'a nak 
apkeltémakxa! 

6Wesse', émenyeyk ko'o eypetchegwomhok ekwatnamáxchexa nak aqsok 

apagkok, yetlo sélyenyesso emék, hakte méko táhak may'assáxma, 

7tén sa' anneykmaksek alpeykesho', axének sa' ma'a ektémakxa nak chá'a 

apkelane aqsok éltaqmalma. 

8Wesse', eyásekhayók ko'o m'a tegma appagkanamap aphamakxa nak, 

ekyetnamakxa nak apcheymákpoho. 

9Náheyaqha aqsa ko'o xamo' ma'a énxet'ák melya'assáxma nak; Nágyoho 

aqsa hetnehek ma'a ektamheykegkaxa nak énxet'ák ekyetno nak chá'a 
apkelyógkexma', 

10cham'a ekmaso agko' nak aqsok apkelánéyak, tén han apkelmomo nak 

chá'a selyaqye yaqwayam mexének ektemégweykmoho exma. 

11Méko eyke ko'o aqsok ekmaso sélane neyseksa sekweynchámeykha, 

¡hewagkas teyp, kapyósho hélano'! 

12Méko élyapwátéyak xapop ma'a sénmeykegkaxa, ¡apcheymákpoho sa' 

chá'a ko'o atnéssesek Wesse' egegkok nápaqta'awók ma'a énxet'ák 
apagkok! 

 

Salmo 27 
Wesse' egegkok apteme ko'o sélsássessóxma tén han sewagkasso teyp 

1Wesse' egegkok apteme ko'o sélsássessóxma, tén han sewagkasso teyp, 

¿yaqsa aqsok ko'o wé'? Wesse' egegkok apteme semasma, ¿yaqsa 
awanchek ko'o hégwakkasek? 

2Apchaqnákxeyk agkok yaqwayam hektámegmak ma'a élmasagcha'a nak 

apkeltémakxa, sélenmexma nak, tén han apmako enxoho hemasséssók, 
elpelapmok sa' apagkok elyaqnenagkok ma'a. 

3Hewakhak sa' eykhe m'a sẽlpextétamo apxámokma, megkakyek sa' eyke 

ko'o ewáxok; elánekxak sa' eykhe aptamhágkaxa yaqwayam hektámegma', 
megkatneykha sa' eyke ko'o ewáxok. 

4Xama aqsok akke élmaxneyk Wesse' egegkok, xama aqsok aqsa émenye': 

axek chá'a Wesse' egegkok tegma appagkanamap apagkok ekyókxoho 
ekhem, neyseksa sekha makham, yaqwayam enxoho alpeykeshok neyseksa 
sekha m'a kañe' tegma appagkanamap apagkok, tén han alanok ma'a 
ektémakxa nak aptaqmalma. 

5Wa'ak sa' agkok ekhem ekmaso, hekpósek sa' Wesse' egegkok ma'a kañe' 

nak tegma appagkanamap apagkok, hexnések sa' hetaqmelchesek ma'a 
kóneg nak. ¡Hewagkasek sa' teyp hexnéssók ma'a netnók agko' nak 
meteymog! 

6Keñe sa' ko'o amallánek nepyeseksa m'a sélenmexma; keñe sa' ewanchek 

alnáhakkasek aqsok ma'a tegma appagkanamap nak, tén han awónchesha 
kapayhekxak ewáxok, tén han anneykmássesek negmeneykmasso m'a 
Wesse' egegkok. 

7Wesse', ekwóneyha ko'o exchep: heyeyxho. Yepyósho hélano', 

¡heyátegmowák! 

8Entáhak ko'o ekpaqméteykha ewáxok se'e: “Ektam aphakxa Wesse' 

egegkok.” Yetlókok han sétamso ko'o exchep aphakxa Wesse'. 

9¡Ná héxánegkes aqsa ko'o! ¡Ná hétnakhés aqsa hetaqnók! ¡Xép apwánxa 

apagko' sepasmo! Ná heyenyow aqsa exakko', ná hetnésses meyke 
sekya'awánxa, hakte xép apteme Dios ahagkok, tén han sewagkasso teyp. 

10Heyenyók sa' eykhe ko'o táta, tén han méme, xép sa' eyke etnehek 

setaqmelchesso Wesse'. 

11Wesse', hexekmós ko'o exchep ámay apagkok, héntemekxa m'a 

ektaqmelakxa nak ámay, hakte apxámok ko'o sélenmexma; 

12nágyoho aqsa hetnéssesek ma'a apmakókxa enxoho hetnéssesek, hakte 

apkelmopwancha'a amya'a aptamhágkok sénmexa ko'o, 
apkelyennaqteyáseyha apyempe'ék sélana. 

13Ekya'ásegkók eyke ko'o peya ótak ma'a ektémakxa nak ektaqmeleykha 

apwáxok henlanok Wesse' egegkok, neyseksa sekha makham nepyeseksa 
m'a énxet'ák apkelyenna nak makham keso náxop. 

14¡Nágkólya'ássem Wesse' egegkok! ¡Kólwasqápekxoho, nágkólyelqaxche'! 

Naqso', ¡nágkólya'ássem Wesse' egegkok! 

 

Salmo 28 
Wesse' yeyxho negko'o nélmaxnagko 

1Wesse', apteme nak semasma, ekwóneyha ko'o exchep. ¡Heyátegmowák 

sa'! Sa' agkok heyátegmowágkok, axhok sa' ma'a énxet'ák apkeletsapma 
nak. 

2Yeyxho sa' sekwóneykha séltamho enxoho hepasmok, sélya'asa enxoho 

emék ma'a ekpayho nak apyetnakxa tegma appagkanamap apagkok 
aptaqmalma. 

3Ná heñássesagkoho aqsa xamo' ma'a élmasagcha'a nak apkeltémakxa, 

nágyoho hetnehek ma'a ektamheykegkaxa nak apkeláneykegkoho nak 
aqsok ekmaso, negane nak kaltaqmeláha apkelwáxok elának pók, láneyók 
eyke m'a aqsok élmasagcha'a. 

4 Ellegássesagkoho eñama apkeltémakxa élmasagcha'a, exnésho sa' ma'a 

apkeltémakxa nak; ekhawo nak ektémakxa aqsok ekmaso apkeláneyak. 

5Megkalxeyenmak apkelwáxok ma'a aqsok apkelane axta Wesse' egegkok, 

¡emasséssók sa' meyke apkelánteyapwayam! 

6¡Apcheymákpoho sa' chá'a kólteméssesek Wesse' egegkok, hakte 

apháxenmok ko'o sélmaxnagko! 

7Wesse' egegkok apteme ko'o sénnaqtésso; tén han semasma; axta ko'o 

ay'ásseykmok, epasmomchek axta. Payhekxeyk ko'o ewáxok, 
anneykmaksek sa', agkések sa' ekxeyenma ewáxok Wesse' egegkok. 

8Wesse' egegkok apkelyennaqtésso m'a énxet'ák apagkok; tén han 

appasmo, apyexánegweykekxexa m'a wesse' apwányam apkelyéseykha 
nak. 

9Wesse', elwagkas teyp énxet'ák apagkok; elmésák éltaqmalma apheykha 

m'a ektáha nak xép apagkok. Eltaqmelches aptémól'a keláneykha nepkések; 
¡elqeynmakha chá'a meyke néxa! 

 

Salmo 29 
Dios appeywa ekteme ekha ekmowána 

1 Kóltemésses apcheymákpoho Wesse' egegkok, apteme nak 

apkelásenneyha kélheykha néten: kóltemésses eyeymáxkoho m'a 
apmopwána nak, tén han ma'a apcheymákpoho nak Wesse' egegkok, 

2kóltemésses eyeymáxkoho apwesey Wesse' egegkok, kólpeykesho Wesse' 

egegkok ma'a kañe' nak tegma appagkanamap apagkok aptaqmalma. 

3Kextegyókek appeywa Wesse' egegkok ma'a néten nak wátsam ekwányam; 

apkextegyawássek ma'a Dios apcheymákpoho: ¡apheyk Wesse' egegkok 
ma'a néten nak wátsam ekwányam! 

4Kayhek éxtegyawà appeywa Wesse' egegkok, legáxkók ekyókxoho 

yókxexma; 

5kelwáxchetchek Wesse' egegkok appeywa m'a yámet cedros. 

¡Apkelekkexchek Wesse' egegkok ma'a cedros élámha nak ma'a Líbano! 

6¡Apkelpexyennegkessek ma'a egkexe Líbano, tén han ma'a Sirión; máxa 

weyke kelennay'a tén han weyke étkók élnextegeykhal'a néten 
aptemessásak apkelnextegkáseyncha'a néten! 

7Kelnextegkessek táxa eyáléwe m'a Wesse' egegkok appeywa; 

8yawheyáseyha xapop meykexa nak énxet ma'a Wesse' egegkok appeywa; 

¡apyawheyáseyha xapop Wesse' egegkok ma'a yókxexma meykexa nak 
énxet ma'a Cadés! 

9Kelyawheyáseyha yámet encinas ma'a Wesse' egegkok appeywa, meyke 

yenta'a élyawe temessásak ma'a naxma. Apyókxoho énxet'ák aptáhak 
meleyságkoho apkelpaqmeta m'a tegma appagkanamap apagkok nak: 
¡Apcheymákpoho Dios! 



1339 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

10Wesse' egegkok apteme wesse' agkok ma'a ekmámeye; ¡Wesse' egegkok 

apteme wesse' apwányam memassegwayam! 

11Wesse' egegkok apkelyennaqtésso énxet'ák apagkok, Wesse' egegkok 

apmésso ektaqmalma apheykha m'a énxet'ák apagkok nak. 

 

Salmo 30 
Negmésso ekxeyenma egwáxok Wesse' egegkok 

1Wesse', ekteméssessek ko'o exchep apcheymákpoho, hakte 

emallahanchessek ko'o exchep aqsok ekmaso, megyahayók hésmaksek 
ma'a sélenmexma nak. 

2Dios Wesse' ahagkok, élmaxnakkek axta exchep séltamho hepasmok, tén 

setaqmelchessekmo han; 

3xép Wesse', ewagkassek axta teyp keto' sétsapmakxa', egkeyásekxeyk axta 

sekyennaqte, emallahanchessek axta m'a nétsapmakxa nak. 

4Kéxegke megkólyenseyam nak Wesse' egegkok, ¡kólmeneykmásses 

negmeneykmasso! ¡kólpeykesho m'a apwesey ekpagkanamaxche nak! 

5Hakte megkawegqók chá'a aplo m'a, megkamassegwomek eyke m'a 

ektaqmeleykha nak chá'a apwáxok henlano'. Nenlekxagweyha agkok chá'a 
axta'a, keñe axto'ók chá'a kapayhekxak egwáxok. 

6Tásek axta ko'o sekha, keñe ektéma ewáxok se'e: “Méko kawának ko'o 

hetegkesek.” 

7Wesse', xép nak axta eyke ekhel'a sexnésseyam ma'a ektaqmelakxa nak, 

eñama ektaqmeleykha apwáxok sélányo, xama axta mehepasma, axta 
hey'assásegkok sektáhakxa m'a seyeye. 

8Wesse', ekwóneyha ko'o exchep; élmaxnakkek ko'o exchep: 

9¿Yaqsa kataksek xép sétsapa enxoho, sélsawa enxoho m'a takhaxpop? 

¡Yawanchek xép kalpeykeshok ma'a ektamheykekxa nak xapop, tén han 
kaxének ma'a ektémakxa nak xép mehenyenyaweykha! 

10Wesse', heyeyxho ko'o, kapyósho hélano'; Wesse', ¡hepásem! 

11Seknéweykha aptemessásekxak ma'a sélekxagweykha, apmasséssek ko'o 

sélapwayam, etaxneyásekxeyk sélnáxegkáseyncha'a m'a apáwa 
apkeltaqmalma. 

12Dios Wesse' ahagkok, ¡cháxa keñamak peya nak anneykmássesek 

negmeneykmasso, tén han agkések chá'a ekxeyenma ewáxok, mowanchek 
awanma' aqsa! 

Salmo 31 
Magya'ásseyam agko' Wesse' egegkok 

1Wesse', ekya'awekteyk ko'o exchep séltamho hetaqmelchesek; ¡nágyoho 

ko'o amegqeyk xama enxoho! ¡Hewagkas teyp, hakte péwók xép aptémakxa! 

2Heyeyxho ko'o, ¡epekhésa, hewagkasek teyp! Etne exchep semasma 

apyennaqte, ¡etne exchep tegma apyennaqte sekyexanmomakxa, tén han 
sewagkasso teyp! 

3¡Xép apteme semasma apyennaqte, tén han tegma apyennaqte ahagkok! 

¡Héntamha chá'a ko'o, hemyow nahan chá'a; ¡elána' eñama apmasma 
apwesey! 

4¡Nágyoho hemok ma'a kelhanma sélpekenchessama nak emonye', hakte 

xép apteme setaqmelchesso! 

5 Éltamhók ko'o emok xép ehagák; ¡hemekxa Wesse', Dios apteme nak 

apmámnaqsoho! 

6Ataqnawhok ko'o m'a apkelpeykessamo nak kéleykmássesso mékoho. 

May'ásseykmok ko'o m'a Wesse' egegkok. 

7Kapayhekxak chá'a ewáxok eñama seyásekhayo, wátsaha chá'a, hakte 

apwetayak xép ektémakxa nak seklegeykegkoho, apya'ásegkok ma'a 
ektémakxa nak ekyaqhápeykha ewáxok; 

8meltémók hemok ma'a sélenmexma nak; ¡etnegkesseykmek ma'a 

ekyawakxa nak exma'! 

9Wesse', kapyósho ko'o hélano', hakte ekheyk ko'o eyesagkexa'. 

Kelyélaqtéssegkek ko'o ahaqta'ák seklegeykegkoho, tén han émpehek, 
¡ekweykmoho m'a kañók agko' nak ewáxok! 

10¡Esawhéssegkek ko'o sekyennaqte m'a seklegeykegkoho, 

yaqwátéssegkek apyeyam sekha sélapwayam! Sawhomakyek sekyennaqte 
m'a ekyaqhápeykha ewáxok; ¡yélaqtéssegkek émpehek! 

11Ellektegmaha chá'a ko'o hélanok ma'a sélenmexma, hey'ássók chá'a m'a 

apheykha nak ketók exagkok, heyeyk chá'a ko'o m'a sélweteykxa nak. 
¡Yenyahagkok chá'a ektáha nak chá'a sete m'a ámay nak! 

12Massegkek ko'o ekxeyenma kélwáxok, máxa temék ma'a sétsapma 

enxoho. Máxa ko'o m'a egheykok kélpaxqáteykekxal'a, élánamáxche nak 
yelpa'. 

13Añohok chá'a ko'o elyexchesakpok énxet'ák etnehek hexének se'e: 

“Sawheykekxók élmeneymáxche ekyókxoho yókxexma.” Apyepetchákxeyk 
pók apkelánégkokxo yaqwánxa hetnéssesek; ¡apkelánégkokxeyk 
aptamhágkaxa apmako heyaqhek! 

14Makke ay'ásseykmok ko'o exchep Wesse'; atnehek chá'a sekpeywa s'e: 

“¡Xép apteme Dios ahagkok!” 

15Xép apmeykha sekyennaqte, ¡hewagkas teyp nepyeseksa sélenmexma 

señassáseykegkoho nak chá'a! 

16Hélano yetlo ektaqmeleykha apwáxok, ko'o sektáha nak xép apkeláneykha, 

hewagkas teyp eñama seyásekhayo. 

17Wesse', ekwóneyha ko'o exchep; ¡nágyoho ko'o amegqáwhok ahagko'! 

¡Eyke elmegqaksoho apagko' ma'a élmasagcha'a nak apkeltémakxa; 
elwanmeyásekxoho apagko' elya'aksek ma'a takhaxpop nak! 

18Elwanmeyásekxa m'a apkelmopwancha'a amya'a nak, apkelasmésso nak 

chá'a yetlo apkelwanyeykha m'a énxet'ák meyke nak apkeltémakxa, tén han 
apkeltaqnagko nak chá'a. 

19¡Awanhek xép ektaqmeleykha apwáxok elanok ma'a ektáha nak chá'a 

apcháyo exchep! Apteméssessama nak máxa aqsok ekmomnáwa 
aptaqmelchessama apkelmeyáseykegkoho nak chá'a nápaqta'awók énxet'ák 
ma'a aptáha nak chá'a exchep mey'ásseyam. 

20Aphakxa chá'a exnések megyohok etnéssessamhok exma m'a énxet'ák 

élmasagcha'a nak apkeltémakxa; kóneg aphakxa chá'a exnések 
etaqmelchesek yeksek apkelya'ásseyam ma'a apkelenmexma nak. 

21Kólteméssesek sa' chá'a apcheymákpoho Wesse' egegkok, hakte aqsok 

ektaqmela axta éláneyásak yetlo seyásekhayo eyesagko axta setnahakxa', 
sekwakhéxko axta. 

22Énagkamchek axta ko'o héltekkessók ma'a aphakxa nak, cham'a 

sélmenaka axta; xama axta sélmaxneya séltamho hepasmok, apleg'awók 
axta exchep sekwóneykha. 

23Kólásekhoho chá'a Wesse' egegkok, kélyókxoho megkólyenseyam nak 

chá'a kélyetleykha. Eltaqmelchesek chá'a Wesse' egegkok ma'a 
melya'ásseyam nak chá'a ekmámnaqsoho, eyeykhássamhok eyke chá'a 
apkellegassáseykegkoho m'a éleymáxkoho nak apkelwáxok. 

24Kólwasqápekxoho, kólyennaqteyásekxoho kélwáxok kélyókxoho 

megkólya'ásseyam nak Wesse' egegkok. 

 

Salmo 32 
Dios néltennáseykekxoho aqsok magaqhémo 

1 Apkeleñémo énxet megkólyaqmagkáseykekxa nak apsexnánémap, tén han 

mey'assáxma. 

2Apkeleñémo énxet meyke nak ekxéneykha apwáxok ekmaso, 

mexéncháseykekxoho nak Wesse' egegkok xama enxoho m'a aqsok 
megyaqhémo. 

3Kaxtemék axta maltennáseykekxoho Dios may'assáxma, 

kataqmelchesagkohok axta aqsa eymhowak, eñama sélekxagweykha 
yókxoho ekhem, 

4hakte yókxoho ekhem xép señassáseykegkoho tén han yókxoho axta'a. 

Máxa pánaqte exnók mayáhat ekyamassól'a entemék sekyókxa 
ekyelqamáxko. 

5Éltennássek axta eyke ko'o exchep may'assáxma meyke seyáyam xama 

enxoho, tén han sektémakxa ekmaso; xénchek axta ko'o ewáxok 
altennaksek may'assáxma, keñe axta exchep, Wesse', meyaqmagkásekxo. 

6Cháxa keñamak peya nak chá'a ewónmakha exchep ekwa'a enxoho chá'a 

ekmaso apheykha m'a melyenyaweykha nak chá'a exchep, katyapok sa' 
eykhe m'a yegmen ekmattawóneg nak, megkammók sa' eyke m'a 
apheykegkaxa nak. 

7Xép apteme sekyexanmomakxa, heyeksek chá'a m'a aqsok ekmaso, 

kalmeneykmasaxchek chá'a neyáwa sekhakxa', eñama sewagkasso teyp. 

8Aptáhak Wesse' egegkok se'e: “Éláneykha chá'a ko'o exchep. Alxekmósek 

sa', apaqhetchesha sa', axekmósek sa' ámay eyeyméxko nak étlók. 

9Ná etne aqsa ektémakxal'a élyeheykok, tén han yátnáxeg, megkay'áseyak 

la'a, negatchessesso átog aqsa egwanchek agmagkok ma'a, tén han ma'a 
nétchessessól'a apqátek, mépetchegwomók han xép méko enxoho xa.” 

10Xámok sa' katnehek apkellegeykegkoho m'a élmasagcha'a nak 

apkeltémakxa, kápok sa' eyke Wesse' egegkok apchásekhayo m'a aptáha 
nak chá'a mey'ásseyam. 

11Kalpayhekxa kélwáxok eñama Wesse' egegkok, kéxegke éltaqmalma nak 

kéltémakxa, tén han ma'a meyke nak kéltémakxa, ¡kalpayhekxa kélwáxok, 
kólwónchesha kólátsaha! 

 

Salmo 33 
Wesse' egegkok negmésso ekpayheykekxa egwáxok 

1Kéxegke éltaqmalma nak kéltémakxa, kólpeykesho Wesse' egegkok yetlo 

kélwehéseykha kélátseykha; payhawók elteméssesek apcheymákpoho 
Wesse' egegkok ma'a énxet'ák éltaqmalma nak apkeltémakxa. 

2Kólmés ekxeyenma kélwáxok Wesse' egegkok, yetlo kélpáwasso arpa, 

kólmeneykmásses negmeneykmasso yetlo kélpáwasso m'a yát'axpog, 

3kólmeneykmásses negmeneykmasso axnagkok, ¡kólpáwes yetlo 

kélmowána tén han kélwehéseykha kélátseykha! 

4Wesse' egegkok appeywa ekteme ekmámnaqsoho agko'; payhawók 

negko'o agásenneykxak aqsok apkelane. 

5Yásekhohok chá'a Wesse' egegkok ma'a aqsok ekmámnaqsoho, tén han 

ma'a nentémakxa ekpéwomo nak, ¡sawheykekxók segásekhayo keso náxop! 

6Appeywa axta keñamak Wesse' egegkok apkeláneya m'a néten, 

apwátekhapma axta keñamak élánteyapma m'a ekyókxoho aqsok 
élápogwáteyák nak néten. 

7Xama ekyetnamakxa axta aptemessáseykekxak apchánchásseykekxo 

yegmen ma'a wátsam ekwányam ekmattawóneg agko' nak. 

8Kólteme kéláyo Wesse' egegkok kélyókxoho kélheykha nak keso náxop, 

¡tén han kélyókxoho kélheykha nak keso nélwanmeygkaxa! 

9Hakte appaqmeyesmeyk axta m'a, keñe élánamáxko ekyókxoho aqsok; 

apkeltémok axta katnehek, yetlómok axta han élánteyapma. 

10Metekkessesek chá'a Wesse' egegkok ekyókxoho aqsok apmáheyo nak 

chá'a elanagkok ma'a énxet'ák melya'áseyak nak Dios, megyohók han chá'a 
katyapok aqsok apkeláneyak, 

11megkamassegwomek eyke m'a aqsok apmáheyo nak chá'a elának Wesse' 

egegkok. 

12Apkeleñémo énxet apteme nak Dios apagkok ma'a Wesse' egegkok, 

cham'a énxet'ák apkelyéseykha nak yaqwayam etnehek énxet'ák apagkok. 

13Apkenmexeykentamok chá'a Wesse' egegkok ma'a néten, apkelwetayók 

nahan chá'a m'a apyókxoho énxet'ák; 

14apkeláneykha chá'a énxet'ák apheykha nak náxop, cham'a aphamakxa 

nak; 

15cha'a apkelánesso nahan chá'a apkelwáxok énxet'ák ma'a, tén han 

apkeláneykha ekyókxoho apkelánegkaxa enxoho chá'a. 

16Mewagkasakpek teyp xama wesse' apwányam eñama apxámokma m'a 

sẽlpextétamo apagkok, melwagkasakpek han teyp énxet'ák apkelyennaqte, 
eñama m'a apkelyennaqte apagko' nak; 

17mopwanchek elwagkasek teyp énxet'ák ma'a yátnáxeg; apmelyeyha'ak 

eykhe katnehek, mopwanchek eyke elwagkasek teyp. 

18Elanha eyke chá'a Wesse' egegkok ma'a ektáha nak chá'a apcháyo, tén 

han melya'ásseyam nak chá'a ektémakxa segásekhayo, 

19yaqwayam elmallahanchesek chá'a nétsapma; tén han elmésagkok chá'a 

apkelyennaqte ektepa enxoho meyk segaqhe. 

20Magya'ásseykmok negko'o m'a Wesse' egegkok; ¡empasmomchek chá'a 

m'a! ¡ẽltaqmelchessegkek nahan! 

21Ẽlpeykessásekxeyk negko'o egwáxok Wesse' egegkok; magya'ásseykmok 

ma'a apwesey ekpagkanamaxche nak. 

22¡Wesse', segásekhayo sa' chá'a keytek negyeseksa negko'o, ekhawo 

ektémakxa nak nélhaxanma exchep! 

 

Salmo 34 
Nélpeykessamo Wesse' egegkok eñama ektaqmeleykha apwáxok henlano' 

1 Alpeykeshok sa' chá'a ko'o Wesse' egegkok ekyókxoho ekhem, 

malwátéssemek sa' chá'a sekteméssesso apcheymákpoho. 

2Awanhek ko'o eyaqheykha ewáxok Wesse' egegkok eñama m'a aqsok 

apkelane; ¡kóleyxho, énxet'ák apkelmopyósa nak, kalpayhekxa kélwáxok! 

3Ansawhaxkohok sa' ólpeykeshok Wesse' egegkok, anteméssesek 

ekwányam ma'a apwesey nak. 

4Élmaxnakkek axta ko'o sétama Wesse' egegkok, eyátegmowágkek axta 

han, emallahanchessek axta ekyókxoho m'a aqsok seyáya nak. 

5Kalpayhekxohok agko' chá'a apkelwáxok ma'a apkelye'eykekxa nak Wesse' 

egegkok, kamassegwomhok agko' nahan chá'a apkelmegqakto. 

6Ekwóneyha axta ko'o Wesse' egegkok, ko'o sektáha nak sekmayósa, 

ehaxnawók axta han, emallahanchessek axta han ekyókxoho ektémakxa 
ekmaso sekha. 

7Eltaqmelcheshok chá'a Wesse' egegkok apchásenneykha m'a apkeláyo nak 

chá'a Wesse' egegkok, elwagkasek nahan chá'a teyp. 

8 Kólyepkeyn kólya'ásegwók Wesse' egegkok apteme ektaqmalma apwáxok. 

¡Apkeleñémo énxet apye'eykekxa nak chá'a! 

9Kóláwho chá'a Wesse' egegkok, kélpagkanchásamáxche nak chá'a m'a, 

hakte méko sa' katnehek eyéméxchexa m'a énxet apteme nak chá'a 
apcháyo. 

10Meyke aqsok apagkok chá'a katnekxak ma'a énxet'ák ekxákma nak aqsok 

apagkok, ellegagkohok chá'a meyk, keñe m'a apkelchetamso nak chá'a 
Wesse' egegkok, megkeymaxchék sa' chá'a xama aqsok enxoho. 

11Kéxegke kélketkók nak, kólchexyem, kóleyxho sa' sekpeywa: alxekmósek 

sa' nentémakxa agáwhok Wesse' egegkok. 

12 ¿Kélmenyéya kawegqohok kélweynchámeykha? ¿Kélmenyéya 

kapayhekxak kélwáxok neyseksa kélheykha? 

13Kólmágwakxa chá'a kélpeywa peya enxoho kólpaqmétek ekmaso, 

nágkólteme chá'a kélmowána amya'a. 

14Kólyetnakhés nentémakxa ekmaso, kóllána aqsok ektaqmela; kólchetam 

meyke ektáhakxa nak negha, nágkólyensem nahan. 

15Elanha chá'a Wesse' egegkok ma'a énxet'ák meyke nak apkeltémakxa, 

yeyxhok nahan chá'a m'a apkelmaxneyéyak nak. 

16Elenmexekxak chá'a Wesse' egegkok ma'a élmasagcha'a nak 

apkeltémakxa, yaqwayam enxoho emasséssók chá'a apkelxénamap keso 
náxop. 

17Yeyxhok chá'a apkelmaxneyéyak Wesse' egegkok ma'a meyke nak 

apkeltémakxa, elmallahanchesek chá'a ekyókxoho m'a ekmaso apheykha. 

18Ketók chá'a exek Wesse' egegkok yaqwayam elwagkasek chá'a teyp ma'a 

élyentaxno agko' nak chá'a apkelwáxok, tén han ekmassegwayam nak 
apkelhaxneykha yaqwayam kólpasmok. 

19Xámok katnehek aqsok ekmaso apkeltahanye m'a énxet'ák meyke nak 

apkeltémakxa, Wesse' egegkok akke chá'a elmallahanchesek neyseksa xa 
ekyókxoho aqsok nak. 

20 Eltaqmelchessesek chá'a apkelyókxa', megkalekkexaxcheyk chá'a xama 

enxoho m'a apexchakkok. 

21Apkeltémakxa ekmaso chá'a kalnápekxak ma'a élmasagcha'a nak 

apkeltémakxa; kóllegássesagkohok sa' ma'a apkeltaqnagko nak chá'a 
énxet'ák meyke apkeltémakxa. 

22Elwagkashok eyke chá'a teyp Wesse' egegkok ma'a apkeláneykha nak; 

¡megkóllegássesagkók sa' chá'a m'a apkelye'eykekxa nak! 

 

Salmo 35 
Nélmaxnagko néltémo hempasmok Wesse' egegkok 

1Wesse', elenmex énxet'ák sénmexeykha nak chá'a ko'o; ektamák ma'a 

sektámeyam nak chá'a ko'o. 

2Emekxa apcháhakkásamap, tén han apkelmeykha hepásegwata'; 

3emekxa sawhéwa apagkok, elnapap ma'a énxet'ák seyaqmáseykha nak 

chá'a ko'o; ¡héltennés peya hewagkasek teyp! 

4Yenyahagkok sa' apkelmegqakto m'a apmáheyo nak chá'a heyaqhek, 

yenyahagkok sa' apkelmegqakto m'a apmáheyo nak chá'a 
hetnéssessamhóxma ekmaso; 

5¡kalsók sa' éxchahayam ektémól'a pa'at apák, apkexpánchesso m'a Wesse' 

egegkok apchásenneykha! 

6¡Kayáqtések sa' exma ámay apagkok, keláxña'ak sa' nahan katnehek, 

apmenxena enxoho m'a Wesse' egegkok apchásenneykha! 

7Meykexho sektémakxa epekkenchessók emonye' kelhanma; meykexho 

sektémakxa emétegkessók emonye' máxek, yaqwayam enxoho ko'o 
atyamok ma'a kañe'. 

8¡Katlakkasek sa' eyke káhapwaták kélmassésseyam. ¡Kalmekxohok sa' 

agkok ma'a apkelhanma! ¡Káhapwaták sa' aqsok ekmaso! 

9Keñe sa' hepeykessásekxak ewáxok Wesse' egegkok, sewagkasa enxoho 

teyp. 

10Sa' atnehek apaqmétek ekweykmoho kañók agko' ewáxok se'e: “Wesse', 

méko ekhawo exchep. Apkelwagkassegkek xép teyp énxet'ák 
apkelmopyóseka apkelmoma m'a énxet'ák apkelyennaqte nak, 
apkelwagkassegkek xép teyp énxet'ák meyke nak aqsok apagkok 
apkelmoma m'a apnaqtawáseykegkoho nak chá'a.” 

11Apkelmopwancha'a amya'a aptamheykegkok sexéneykencha'a m'a 

énxet'ák élmasagcha'a nak apkeltémakxa. Hélmaxneyha chá'a m'a aqsok 
may'ásegkaxa nak ko'o. 

12Ekmaso chá'a apyaqmagkáseykekxak sekteméssessamakxa ektaqmela, 

cháxa eyaqha agko' nak ko'o ewáxok xa; 

13apkelháxeykpek agkok chá'a m'a, ko'o chá'a añegkohok ektamhágkaxa 

enxoho m'a, ataxnekxak chá'a m'a apáwa sẽlwáxaqxo nak, matwehek han 
chá'a sekto, megkamassegwomek chá'a élmaxnagko ewáxok. 

14Kayaqhapmakha chá'a ewáxok aweynchamha, hélapwók nahan chá'a, 

máxa atnéssesek ma'a ektémól'a hélapwagkasek katsapok méme, essenhan 
ma'a sekxegexma ahagko' la'a, essenhan ma'a eyáxeg ahagko' nak. 

15Keñe axta sekteyekmo, apsawhékpók axta sésmésa, etwásegkok axta 

meyke néxa, máxa axta aptamhágkok ma'a énxet'ák mehegya'áseyak la'a, 
tén han mehegweteyál'a, 

16Etwásegkok axta, ésméssek han chá'a, kellókek axta chá'a nápaqta'a 

sélano. 

17Wesse', ¿háxko sa' ekwánxa ekhem hélanha aqsa ko'o? ¡Hewagkas ko'o 

teyp, neyseksa ekmáheyo heyaqhek se'e yámakméwa élyexwéweykencha'a 
nak! 

18Tén sa' agkések ko'o ekxeyenma ewáxok xép, nápaqta'awók ma'a énxet'ák 

apagkok apxámokma nak; ¡alteméssesek sa' apcheymákpoho, 
nápaqta'awók ma'a énxet'ák apxámokma nak! 

19 Nágyoho kalpayhekxak apkelwáxok hélanok ma'a sélenmexma nak ko'o; 

nágyoho kalátsaha nápaqta'a hey'ássók ma'a setaqnagko nak chá'a 
meykexho sektáhakxa. 

20Mopmenyeyk elwátésagkok apkello m'a, apmopwancha'a amya'a aqsa 

chá'a etnahagkok elxénagkok ma'a énxet'ák meyke nak apkello negókxa'; 

21kalyenneyha chá'a apkelpeywa hénmexmakha, etnehek apkelpeywa s'e: 

“¡Kóllano ektáhakxa nak negweté!” 

22¡Apweteyak xeyep xa, Wesse'! ¡Ná ewanma aqsa elanha! ¡Ná heyenyow 

ko'o! 

23Etnemekxa néten, Dios Wesse' ahagkok, hepásegwata', ¡exatakha'! Hexén 

ko'o meyke sektémakxa. 

24Wesse' Dios ahagkok, hetnésses ko'o ekhawo aptémakxa nak xép 

appéwomo. ¡Nágyoho wasmésaxche'! 

25Nágyoho etnehek apkelpeywa tén han katnehek apkelwáxok se'e: “¡Cháxa 

negmámenyého nak negko'o katnehek xa! ¡Negmasséssekmek kaxwo'!” 

26Yána elmegqágwomhok apagko' ma'a élpayheykxo axta apkelwáxok 

seyáhapwa'a ko'o aqsok ekmaso; yána elmegqáwhok apagko' ma'a apkene 
axta hetnessásekxak ko'o kóneg. 

27Eyke yána kalpayhekxak apkelwáxok tén han elwehesha elátsaha m'a 

apkeltémo axta ko'o axénaxchek meyke sektémakxa; sa' etnehek chá'a 
elpaqmétek se'e: “¡Apwányam apagko' Wesse' egegkok, kalkohok chá'a 
apwáxok kataqmelhok apha m'a apkeláneykha nak!” 

28Axének sa' chá'a ko'o exchep apteme ekpéwomo aptémakxa; ¡ekyókxoho 

ekhem sa' chá'a alteméssesek apcheymákpoho! 

 

Salmo 36 
Aptémakxa ekmaso énxet 

1 Kapaqhetchesek chá'a kañók agko' apwáxok mey'assáxma m'a énxet 

ekmaso nak aptémakxa. Megkaxének chá'a apwáxok yeyk ma'a Dios. 

2Yának chá'a kapayhawok kataqmelek apxénamap, mey'asagkehek chá'a 

kataxchek ma'a aptémakxa ekmaso. 

3Asagkók chá'a katnehek appeywa, apmopwána amya'a han, massegkek 

apya'áseyak exma, apkelwátessegkek apkelane aqsok ektaqmela. 

4Apyetneyk agkok chá'a néten apyetnamakxa, kaxének chá'a apwáxok 

elának aqsok ekmaso, yennaqtegkek aptémakxa ekmaso, mopmenyeyk 
elwataksek apkelane aqsok ekmaso. 

5Wesse', weykmók eyke exchep segásekhayo m'a néten, weykmók 

ektémakxa mehenyenyaweykha m'a yaphope ekyápaqmate nak. 

6Máxa eyke meteymog élyawe élekhahéyak la'a m'a aptémakxa ekpéwomo; 

máxa eyke wátsam ekwányam ekmattawóneg la'a m'a apchánamakxa nak 
antéhek. Wesse', xép apkeláneykha énxet'ák, tén han aqsok nawha'ák. 

7Oh Dios, ¡tásók agko' nak la'a exchep ektémakxa segásekhayo! 

¡Apkelyexánegweykekxeyk chá'a exchep aphakxa m'a énxet'ák, cham'a 
kóneg apxempenák nak! 

8Etawagkok chá'a aptéyak éltaqmela, ekhéyak nak ekxámokma m'a 

apxagkok; elagkok chá'a exchep yegmen ekmátsa eñama nak ma'a wátsam 
apagkok ektaqmalma, 

9hakte xép apteme ekteyapmakxa negyennaqte, élseyéxma apagkok 

keñamak negmowána agwetak negko'o m'a élseyéxma nak. 

10Egkés chá'a apchásekhayo, tén han aptémakxa ekpéwomo m'a ektáha nak 

chá'a apyekpelchémo exchep, cham'a énxet'ák meyke nak apkeltémakxa. 

11Nágyoho hetnessásekxak kóneg ma'a apkeleymákpoho nak, nágyoho 

heyaqmaksek énxet'ák élmasagcha'a nak apkeltémakxa. 

12¡Kóllano ektáhakxa appalleyam ma'a énxet'ák élmasagcha'a nak 

apkeltémakxa! ¡Appallakme', menaqxétekhagkokxeyk chá'a! 

 

Salmo 37 
Magya'ásseyam Wesse' egegkok 

1Nágkallókas aqsa apwáxok elanok ma'a énxet'ák élmaso nak apkeltémakxa, 

nágkayásekkes aqsa apwáxok apkeltémakxa m'a énxet'ák 
apkeláneykegkoho nak aqsok ekmaso, 

2hakte kaxwók sa' emassegwók, máxa sa' etnahagkok ma'a pa'at 

élyamayél'a; ¡máxa sa' etnahagkok ma'a aqsok kélcheneykekxal'a! 

3Ná ey'ássem Wesse' egegkok, elána aqsok ektaqmela, ná eyensem 

apyetleykha neyseksa apha xapop apagkok. 

4Yásekhoho chá'a Wesse' egegkok, yetlo apchápeykha, keñe sa' egkések 

chá'a m'a ekmámenyého agko' nak apwáxok. 

5Egkés Wesse' egegkok ma'a aptémakxa nak; ná ey'ássem ma'a, keñe sa' 

epasmok. 

6Yának sa' kataxchek ma'a aptémakxa ekpéwomo nak xép, máxa sa' ekhem 

éltátchessól'a yetseksók ekhem katnehek ma'a aptémakxa eyáxñeyo. 

7Ewanmeyha sa' aqsa nápaqto' Wesse' egegkok, eleyx aqsa epasmok 

meyke appekhésamap. Nágkalókas apwáxok étak ma'a énxet'ák 
ektaqmalma nak apheykha, ekteyapma nak chá'a aqsok ekmaso yaqwayam 
elanagkok. 

8Nágyoho chá'a kalwok apwáxok, elwatés aplo; ná elaw chá'a, hakte 

kayánchessamhok chá'a ekmaso aqsok xa. 

9Kólántekkesek sa' apchókxa xa énxet'ák élmasagcha'a nak apkeltémakxa, 

keñe sa' ma'a énxet'ák melya'ásseyam nak Wesse' egegkok, elmok etnehek 
apagkok. 

10Kaxwók sa' emassegwók ma'a énxet'ák élmasagcha'a nak apkeltémakxa; 

elchetmok sa' eykhe, melwetekxeyk sa' eyke. 

11 Sa' eyke elxewekxak xapop ma'a megkaleymáxkoho nak apkelwáxok, 

awanhók agko' sa' katnehek meyke ektáhakxa apheykha. 

12Elánekxak chá'a aptamhágkaxa emáwhok etnéssessamhok exma ekmaso 

élmasagcha'a nak apkeltémakxa m'a énxet meyke nak apkeltémakxa, 
megyeksek chá'a elano', yetlo éllo apkelwáxok. 

13Yesmaksek eyke aqsa chá'a Wesse' egegkok, hakte apya'ásegkok kaxwók 

sa' elmassegwók ma'a élmasagcha'a nak apkeltémakxa. 

14Elhaxyawaksek chá'a sawo élwenaqte apagkok ma'a énxet'ák 

élmasagcha'a nak apkeltémakxa, eleykesek chá'a axát'ák yágke apagkok 
yaqwayam elnápok ma'a énxet'ák apkelmopyóseka nak, tén han ma'a meyke 
nak aqsok apagkok, tén han ma'a ektaqmalma nak apkeltémakxa. 

15Sawo élwenaqte apagkok apagko' sa' eyke kólyetxeykxak chá'a, keñe sa' 

yágke apagkok katnekxak nekha'a étkók. 

16Ántawók eykhe katnehek aqsok apagkok ma'a énxet ektaqmalma nak 

aptémakxa, tásek eyke, kaxnók ma'a ektémakxa nak ekxámokma aqsok 
apagkok ma'a énxet'ák élmasagcha'a nak apkeltémakxa. 

17Emasséssesek sa' apkelyennaqte Wesse' egegkok ma'a énxet'ák élmaso 

nak apkeltémakxa, epasmok sa' eyke chá'a m'a éltaqmalma nak 
apkeltémakxa. 

18Eltaqmelcheshok chá'a Wesse' egegkok ma'a ektaqmalma nak 

apkeltémakxa, megkamassegwomek sa' chá'a m'a xapop apagkok 
apkelxaweykekxa nak. 

19Wa'ak sa' agkok ekmaso apheykha, ektepa enxoho meyk segaqhe, 

mellegagkók sa', hakte yetneyk sa' chá'a katnehek aptéyak. 

20Máxa pa'at apák sa' etnahagkok elmétek ma'a élmasagcha'a nak 

apkeltémakxa; máxa éten sa' etnehek elmassegwók ma'a apkelenmexma 
nak Wesse' egegkok. 

21Yának chá'a kólmássesha aqsok ma'a élmasagcha'a nak apkeltémakxa, 

keñe meyaqmagkásekxeyk chá'a, apyósek eyke elanok pók ma'a énxet 
ektaqmalma nak aptémakxa, memyewek nahan aqsok apagkok. 

22Elxewekxak sa' xapop ma'a ektaqmalma nak chá'a apkelxéneykha Wesse' 

egegkok, keñe sa' ma'a ekmaso nak chá'a apkelxéneykha, kólmasséssók sa'. 

23Wesse' egegkok eyke apkeláneseyak chá'a ektémakxa apxega énxet, 

emyók chá'a m'a ekleklamókxa nak apwáxok; 

24apyaqnenchek agkok chá'a, yempekxak chá'a néten, hakte Wesse' 

egegkok apméyak ma'a apmek. 

25Étkok axta ko'o, sekwányamók eyke kaxwók ektáhak, makke ateyk 

makham meyke ekpasmo m'a énxet meyke nak aptémakxa, mateyk nahan 
elmaxneyha aqsok énxet'ák ma'a apketchek. 

26Yókxoho ekhem chá'a apmopyósa elanok pók, tén han apmassáseykha 

chá'a aqsok apagkok; Dios han apkelmésso m'a apketchek, eñama 
ektaqmeleykha apwáxok apkelányo. 

27Étnakhés nentémakxa ekmaso, elána' aqsok ektaqmela, tén sa' kaxek 

chá'a aphamakxa. 

28Hakte yásekhohok chá'a Wesse' egegkok ma'a nentémakxa ekpéwomo 

nak, meyenyewek han chá'a m'a ektáha nak meyenseyam apyetleykha; 
emasséssamhok eyke chá'a m'a élmasagcha'a nak apkeltémakxa, meyke 
aptawán'ák neptámen chá'a etnéssesek. 

29Énxet'ák meyke apkeltémakxa sa' elxawagkok ma'a xapop, exmakha sa' 

chá'a meyke néxa m'a. 

30Yetlo apkelya'áseyak chá'a elpaqmétek ma'a énxet'ák éltaqmalma nak 

apkeltémakxa; yetlo ekmámnaqso' han chá'a etnehek apkelpeywa m'a. 

31Enegkenek han chá'a apkelwáxok ma'a segánamakxa apagkok nak Dios 

apagkok; ¡megkasógwomek chá'a apkelxega! 

32Elanha chá'a énxet ekmaso nak aptémakxa m'a énxet ektaqmalma nak 

aptémakxa, yaqwayam yaqhek; 

33megyohok eyke emok ma'a Wesse' egegkok, megyohok han exénakpok 

apsexnánémap. 

34Nágkólya'ássem kéxegke Wesse' egegkok, kólyahakxoho nahan, hakte sa' 

etnéssesek ekha kéláyo kéxegke m'a, tén han egkések yaqwayam kóltéhek 
kélagkok apchókxa. ¡Kéxegke kélagko' sa' han kólwetagkohok kólmasséssók 
ma'a élmasagcha'a nak apkeltémakxa! 

35Ekwet'ak ko'o énxet ekmaso nak aptémakxa eyeymáxkoho agko' apwáxok, 

apsawheykekxoho yókxexma ektémól'a yámet ekyawe ekxámokmal'a áwa'; 

36keñe sekmeyákxo makham ma'a, ekmassa sekwet'a, étamchek axta 

eykhe, axta eyke óteyákxa'. 

37Elano énxet meyke nak aptémakxa, tén han eyáxñeyo nak aptémakxa: 

yetneyk aptawán'ák neptámen ma'a énxet meyke nak ektáhakxa apha. 

38Kólmasséssók sa' eyke m'a apkenmexeykekxa nak Wesse' egegkok 

segánamakxa apagkok; kólmasséssók sa' apyókxoho aptawán'ák neptámen 
ma'a élmasagcha'a nak apkeltémakxa. 

39Wesse' egegkok keñamak apkelwayam teyp ma'a énxet'ák éltaqmalma nak 

apkeltémakxa, chá'a apkelyexánegweykekxexa chá'a ekwa'a enxoho 
ekmaso apheykha. 

40Epasmok chá'a Wesse' egegkok elmallahanchesek. Elegketchesek chá'a 

m'a élmasagcha'a nak apkeltémakxa, tén han elwagkasek chá'a teyp, hakte 
apkelye'eykekxeyk chá'a aptegyeykencha'a élmasma m'a. 

 

Salmo 38 
Nélmaxnagko néltémo hempasmok Dios 

1Wesse', ná hepaqhetches aqsa ko'o ekyennaqte eñama setaqnagko, ná 

heñássesagkoho aqsa ko'o aplawa enxoho. 

2Élyaqxakkak ko'o m'a yágke aktek apagkok, ¡etekpogkek han apmek 

señassásegkoho! 

3Aplo keñamak eklegágkoho sekyókxa, méko ektaqmelakxa enxoho 

exchakkok, eñama may'assáxma 

4Eyeykhágweykmók ko'o may'assáxma; yentexók agko', 

malenmáxamáxche'. 

5Seyeyháxma ko'o keñamak élesógweykmo agko' ma'a sélyense, 

keltahapmek nahan. 

6Yókxoho ekhem ekyaqhápeykha ewáxok, sekháxaheykha, tén han 

sélapwayam. 

7Mexanmeyk agko' émpehek; ¡eklegeykegkók ekyókxoho émpehek! 

8Ekyelqamáxcheyk ahagko', meyke sekyennaqte temék; ¡legeykegkók 

ewáxok, eyápentegkessegkek ekmáske! 

9Wesse', apya'ásegkok xép ekyókxoho aqsok sekmámenyého, 

¡megkaxyánegkessók ektémakxa seyápentegeykha! 

10Tayha agko' egkenyek, eyenyókek sekyennaqte, ¡wokmok ahaqta'ák 

élhánaqte! 

11Weykmók nahan mehepetchegweyktámho m'a sélxegexma'a sélásekhayo 

nak, tén han ma'a énámakkok ahancha'awo' nak, apcháya m'a sélyense. 

12Kelhanma chá'a epekkenchessók emonye' m'a apmáheyo nak chá'a 

heyaqhek; hexének chá'a hemasséssók ma'a apmáheyo nak chá'a 
hetnéssessamhok exma ekmaso, yókxoho ekhem élxeyenma apkelwáxok 
hesexnenak ko'o. 

13Máxa meyke eheyk'ák akke ko'o ektemék, máxa mañeya ektemék; 

mapaqmeyesmak han, máxa ektemék ma'a meyke sekpeywal'a. 

14Máxa ektemék ko'o m'a énxet meñél'a ektemegweykmoho exma, 

megyátegmowéyak la'a eñak apxénamap. 

15Wesse', Dios ahagkok, élhaxanmeyk eyke ko'o exchep 

heyátegmakkasagkok. 

16Wánxa eyke aqsa sélmaxneya exchep, maltamho ko'o wasmésaxche', tén 

han kalpayhekxak apkelwáxok énxet'ák eñama sektéyam. 

17Ketók ko'o sekyaqnenmakxa'; meheyamasmak xama enxoho 

seklegeykegkoho. 

18¡Axének sa' ko'o may'assáxma, hakte tawáseykha élchetamso ewáxok! 

19Apxámágkek ko'o sélenmexma, apxámok ma'a setaqnagko nak ko'o 

meykexho ektáhakxa. 

20Ekmaso chá'a apyaqmagkáseykekxak sekteméssessamakxa ektaqmela; 

élenmexeykekxeyk chá'a ko'o eñama séltémo alának aqsok ektaqmela. 

21Wesse' ¡ná heyenyow ko'o exakko'! Dios ahagkok, ¡ná heyenyow aqsa 

ko'o! 

22Dios, Sewagkasso nak chá'a teyp, epekhaksoho hepásegwata'. 

 

Salmo 39 
Yaqwátawók negyennaqte 

1Ekxeyenmeyk axta ko'o alanagkohok sektémakxa, tén han mehélanaksek 

may'assáxma m'a sekpeywa, tén han amágwakxak chá'a sekpeywa, 
apchaqnáncha'a enxoho chá'a emonye' m'a élmasagcha'a nak 
apkeltémakxa. 

2Ekwanmagkamchek axta aqsa: axta apaqmeyesmak xama enxoho. 

¡Weykmok axta maxeyenma m'a aqsok ektaqmela! Maxta eyke kahaxanmak 
ekyágweykmoho seklegeykegkoho; 

3¡pekhéssegkek axta ewáxok! Xénchek agkok chá'a ewáxok, kapekhaksek 

chá'a, keñe axta sektáha sekpaqmeta ekyennaqte s'e: 

4“Wesse', héltennés hana, háxko sa' ko'o hetnehek, háxko sa' ekwánxa 

ekhem aweynchamha, yaqwayam enxoho ay'asagkohok yaqwátawok sekha. 

5Yaqwátawók ko'o exchep segkésso sekha, yaqwátawók ko'o sekyennaqte 

nápaqto' xép. ¡Apyókxoho énxet apteme máxa éxchahayam 
ekmassegweykmohol'a aqsa! 

6¡Apyókxoho énxet apteme aphémo pessesse ekmallanel'a! Kaqhok 

exámasagkok aqsok apagkok, hakte mey'asagkehek yaqsa sa' kalmekxak 
ma'a aqsok nak. 

7Wesse', ¿yaqsa eyke aleyxek ko'o kaxwo'? ¡Xép akke aqsa may'ásseykmok! 

8Heyenyókas ko'o ekyókxoho may'assáxma; nágyoho hésmaksek ma'a 

énxet'ák élyeyháxma nak. 

9“Ekwanmagkamchek aqsa ko'o, mapaqmeyesmak, hakte xép axta 

setnéssesso xa ektáha nak. 

10Elwatés señassáseykegkoho, hakte peyk ko'o watsapok eñama 

setekpageykha. 

11Elánekxések chá'a exchep apkeltémakxa énxet'ák, ellegássesagkohok 

eñama apkeltémakxa melya'assáxma, xapop chá'a etnessásekxak ma'a 
aqsok negásekhayo egagko' nak chá'a. ¡Apyókxoho énxet apteme máxa 
éxchahayam! 

12“Wesse', yeyxho sélmaxnagko, ¡etaqmelchesho apháxenmo 

sélekxagweykha! ¡ná ewanma aqsa elanok ahaqta'ák égmen'ák nak! Ko'o 
sekteme sekwe yaqwatakxoho nápaqto' xép, ektémól'a m'a náta ekwél'a 
yaqwatakxoho, ektéma axta m'a ẽlyapmeyk nano'. 

13Elwatés séláneykha, heyho sekxók amekxak ekpayheykekxa ewáxok, 

amonye' sekxega, tén han sekmassegwayam.” 

 

Salmo 40 

Dios ahagkok, kalkohok chá'a ko'o ewáxok alának ma'a apmopmenyého nak 
xép 

(Sal 70) 

1Élhaxanmeyk axta aqsa ko'o m'a Wesse' egegkok, ey'eykekteyk axta 

yaqwayam yeyxhok sekwóneykha séltémo hepasmok; 

2elekwákxeyk axta m'a máxek nétsapmakxa nak, etekkessek axta 

sekweywegko eykhe m'a yáma yelpa' nak. énegkessákxeyk axta néten 
meteymog; etaqmelchessessekmek axta sekxega. 

3Epekkenchessek axta ahátog negmeneykmasso axnagkok, 

negmeneykmasso nélpeykessamo nak Dios egagkok. Yeyk sa' apxámokma 
énxet apkelwet'a enxoho, keñe sa' etnehek melya'ásseyam Wesse' egegkok. 

4¡Apkeleñémo énxet apteme nak mey'ásseyam Wesse' egegkok, 

mepaxqeykha nak énxet'ák éleymáxkoho apkelwáxok, tén han 
melpeykessamo nak chá'a aqsok kéláyókxa élmowancha'a amya'a nak! 

5Wesse', Dios ahagkok, xámok agko' nak la'a exchep senlánésso aqsok 

éltaqmela, xámok agko' aqsok senlánésso ekxeyenma apwáxok negko'o. 
¡Méko aphawo exchep! émenyeyk eykhe ko'o axének xa, tén han alyetsetek, 
mowanchek eyke, xámok agko'. 

6 Mopmenyeyk xép ma'a kélnaqtósso ektekyawa nak, tén han ma'a aqsok 

kélcheneykekxa ekyexna kélmésso naqsa nak chá'a; meltémók han 
kólsakxések ma'a aqsok kélwatno nak, tén han ma'a aqsok kélmésso naqsa 
ekmasséssamo nak magya'assáxma. Enegkenchessegkek xép eheyk'ák 
yaqwayam aña'. 

7Cháxa keñamak sektáha nak seyáneya exchep se'e: Ekheyk ko'o s'e, 

hágkek eknaqtáxésamaxche weykcha'áhak seyánémaxchexa nak ko'o 
alána'. 

8Dios ahagkok, kalkohok chá'a ko'o ewáxok alának ma'a apmopmenyého nak 

xép; ¡ekpekkenmeyk ewáxok ma'a segánamakxa apagkok nak! 

9Élya'assásegweykmek axta ko'o aqsok ekpéwomo nepyeseksa m'a énxet'ák 

apagkok apxámokma nak. ¡Wesse', apya'ásegkok xép mawanmeyha aqsa! 

10Mawanmagkok aqsa ko'o, eklegassegkek ma'a ektémakxa nak xép 

ekpéwomo aptémakxa; ekxeyenmeyk ma'a ektémakxa nak xép 
mehenyenyaweykha, tén han segwagkasso teyp. Makpóssók xama enxoho 
ektémakxa segásekhayo, tén han ekmámnaqsoho mehegyenyaweykha, 
nápaqta'awók ma'a énxet'ák apagkok apxámokma nak. 

11Wesse', ¡ná elwatés aqsa seyápeykha! ¡Hemyók sa' chá'a ko'o m'a 

ektémakxa nak segásekhayo, tén han meheyenyaweykha! 

12Xámok agko' seyáhapwe aqsok ekmaso, mowanchek axének ekwánxa. 

Eyápeykekxeyk ma'a sektémakxa ekmaso ahagko' nak; ¡massegkek 

sekwetéxma! Xámok agko' may'assáxma, yeykhágweykmók ma'a 
ekweykenxal'a ekxámokma éwa', ekyelqamáxcheyk nahan. 

13Wesse', ¡hewagkasseta teyp! Wesse', ¡hepásegwata heykxa'! 

14¡Elmegqeyk sa' kéltemessásekxo enxoho mékoho m'a apmáheyo nak chá'a 

heyaqhek! ¡Elmegqeyk sa' yenyahagkok ma'a apmáheyo nak chá'a 
hetnéssessamhok exma ekmaso! 

15¡Elyexanmok sa' apkelmegqakto m'a énxet'ák sésmésso nak chá'a ko'o! 

16Keñe sa' kalpayhekxak apkelwáxok apyókxoho m'a ektáha nak chá'a 

apkelye'eykekxa exchep. Sa' etnehek chá'a elpaqmétek apyókxoho 
apkelmopmenyého nak chá'a negwagkásamáxche teyp apagkok: 
“¡Apwányam apagko' Wesse' egegkok!” 

17Wesse', ná hélwánaqma aqsa ko'o sektáha nak sekmayósa, tén han 

eklegeykegkoho ewáxok. Xép apteme sepasmo, tén han sewagkasso teyp, 
¡Hepásegwata heykxa', Dios ahagkok! 

 

Salmo 41 
Énxet apháxamap apkelmaxnagko 

1Apkeleñémo énxet appasmo nak chá'a m'a meyke nak aqsok apagkok; 

Wesse' egegkok sa' emallahanchesek ma'a ekwa'a sa' ekhem ekmaso. 

2Wesse' egegkok sa' etaqmelchesek, egkések sa' apyennaqte, tén han 

ekpayheykekxa apwáxok neyseksa apha m'a xapop apagkok nak, megyohok 
sa' emok etwasagkohok ma'a apkelenmexma nak. 

3Wesse' egegkok sa' egkések apwasqapma apyetna enxoho néten 

apyetnamakxa eñegkohok ekmáske, ¡egkeyásekxak sa' makham 
apyennaqte! 

4Axta ektáhak ko'o s'e: “Wesse', yepyósho hélano'; hetaqmelchessem, 

may'assáxma eykhe ko'o nápaqto' xép.” 

5Aqsok ekmaso aqsa apkeltémok heyáhapwak ma'a sélenmexma nak, 

etnehek chá'a apkelpeywa s'e: “¿Yaqsa sa' kexa ekhem yetsapok, tén han 
kamassegwók apxénamap?” 

6Ey'aweykteyk agkok chá'a, melpékessók chá'a apkelpaqmeyesma; 

enegkenek chá'a apkelwáxok ma'a setnamakxa ekmaso, keñe apkelántepa 
enxoho chá'a ámay, hexének chá'a ekmaso. 

7Épetchekxak chá'a pók ma'a setaqnagko nak chá'a ko'o, keñe hexének 

chá'a; yának chá'a añeykegkohok ko'o eñama seksexnánémaxche'. 

8Etnehek chá'a elpaqmétek se'e: “Kelyekhama' keñamak ekmésso 

apháxamap; apyetneyk kaxwo', mexnágwomek néten.” 

9 Weykmók sénmexeykekxo m'a sekxegexma seyásekhayo nak, 

magwéssama axta chá'a aqsok ahagkok, sektómo axta chá'a xamók sekto. 

10Wesse', yepyósho hélano'; hexneyásekxa néten, keñe sa' atnéssesek ko'o 

ekpayhawo nak atnéssesek séllegassáseykegkoho m'a. 

11Sa' ay'ásegwók ko'o ekleklamo apwáxok ko'o exchep ektáha enxoho s'e: 

cham'a melessawásencha'a enxoho hetnessásekxak kóneg ma'a 
sélenmexma. 

12Ko'o eyke hepásem, eñama eyáxñeyo sektémakxa, hexnés chá'a m'a 

aphakxa nak. 

13 ¡Apcheymákpoho sa' chá'a kólteméssesek Wesse' egegkok, Dios apagkok 

nak Israel, kaxwo' nak, tén han megkatnégwayam néxa! ¡Katnahagkok sa'! 

 

Salmo 42 
LIBRO 2 

(Salmos 42—72) 
Dios nélhaxanma 

1Dios ahagkok, temék ko'óxa sétamso exchep ma'a ektémól'a xenaq hem 

eyaqhe étamsól'a wátsam. 

2Awanhek ko'o étamso ewáxok Dios, Dios memassegwayam nak. ¿Yaqsa 

sa' kexa ekhem awakxak aphakxa Dios yaqwayam alpeykesho'? 

3Yókxoho ekhem ko'o sélekxagweykha tén han yókxoho axta'a, yókxoho 

ekhem kélteme sélmaxneyeykha s'e: “¿Háxko aphakxa Dios apagkok?” 

4Xénwákxók agkok chá'a ko'o ewáxok xa aqsok nak, mamágwakxeyk chá'a 

kalekxagwaha ewáxok. Kaxénwakxohok chá'a ewáxok sélyetlama chá'a 
énxet'ák, seknaqleykekxo axta chá'a Dios tegma appagkanamap apagkok, 
yetlo nélwehéseykha élpayheykekxa egwáxok, tén han negmésso 
ekxeyenma egwáxok Dios. ¡Awanhek axta chá'a katnehek élpayheykekxa 
egwáxok! 

5¿Yaqsa katnehek ko'o kayaqhapwomhok ewáxok? ¿Yaqsa katnehek ko'o 

katneykha ewáxok? élhaxanmeyk eyke aqsa m'a Dios, cham'a peya nak ko'o 
alenxanmohok sélpeykessamo. ¡Cha'a apteme ko'o Dios ahagkok ma'a, tén 
han Sewagkasso teyp! 

6Awanhók agko' ko'o ekyaqhapweykmoho ewáxok. Cháxa keñamak ekxéna 

agko' nak ko'o ewáxok xép, cham'a yókxexma wátsam Jordán, tén han 
egkexe élekhahéyak nak Hermón, tén han Misar. 

7Anleghok ekpáwà awáxok ekyennaqte élpexyaweykenta yegmen ényé m'a 

xapop ekweyweykenta apagkok nak; eyapmeyk ko'o m'a yegmen ényé 
ekyennaqte apcháphasso nak xép. 

8Ekhem chá'a ko'o heyásekhohok Wesse' egegkok, keñe chá'a axta'a 

malwátessemek sekmeneykmasso, tén han sélmaxnagko m'a Dios apteme 
nak sénnaqtésso. 

9Atnehek chá'a wának Dios, apteme nak semasma: “¿Yaqsa ektéma 

megkaxeyenma nak apwáxok ko'o? ¿Yaqsa katnehek ko'o kayaqhapmakha 
ewáxok, eñama setwáseykegkoho m'a sélenmexma nak?” 

10Weykmok élmásse exchakkok, eñama sexéneykha ekmaso m'a 

sélenmexma nak, yókxoho ekhem kélteme sélmaxneyeykha s'e: ¿Háxko 
aphakxa Dios apagkok? 

11¿Yaqsa katnehek ko'o kayaqhapwomhok ewáxok? ¿Yaqsa katnehek ko'o 

katneykha ewáxok? élhaxanmeyk eyke aqsa m'a Dios, cham'a peya nak ko'o 
alenxanmohok sélpeykessamo. ¡Cha'a apteme ko'o Dios ahagkok ma'a, tén 
han Sewagkasso teyp! 

 

Salmo 43 

1Oh Dios, hexén ko'o meyke sektémakxa; ¡hepásegwata' 

heyátegmakkasagkok se'e énxet'ák melya'áseyak nak xép! ¡Hewagkas teyp 
nepyeseksa énxet'ák apkelmopwancha'a amya'a, tén han élmasagcha'a nak 
apkeltémakxa, 

2hakte xép apteme Dios ahagkok, tén han setaqmelchesso! ¿Yaqsa ektéma 

sétnakhassama nak ko'o? ¿Yaqsa katnehek ko'o kayaqhapmakha ewáxok, 
eñama setwáseykegkoho m'a sélenmexma nak? 

3Heyaphásses ko'o élseyéxma apagkok, tén han aqsok ekmámnaqsoho 

apagkok, yaqwayam sa' ko'o hexekmósek ma'a ámay, ekmahéyak nak 
egkexe ekpagkanamaxche' apagkok, aphamakxa nak xép. 

4Keñe sa' ammok ma'a ekwatnamáxchexa nak aqsok apagkok xép, Dios, sa' 

alteméssesek apcheymákpoho m'a, yetlo sekpáwasso arpa, hakte 
epeykessáseykekxók ahagko' ko'o exchep ewáxok Dios ahagkok. 

5¿Yaqsa katnehek ko'o kayaqhapwomhok ewáxok? ¿Yaqsa katnehek ko'o 

katneykha ewáxok? élhaxanmeyk eyke aqsa m'a Dios, cham'a peya nak ko'o 
alenxanmohok sélpeykessamo. ¡Cha'a apteme ko'o Dios ahagkok ma'a, tén 
han Sewagkasso teyp! 

 

Salmo 44 
Nélmaxnagko néltémo hempasmok Dios 

1Oh Dios, nenlege egagko' negko'o séltennáseykha m'a ẽlyapmeyk nano' 

axta, apteméssessamakxa axta chá'a apkelyennaqtamakxa axta, cham'a 
nentámen axta: 

2meyke apmeykha axta apkelántekkessók xép ma'a énxet'ák melya'áseyak 

nak xép, apkellegassáseykegkók axta pók aptémakxa énxet'ák, keñe 
apkelhesseykmo ẽlyapmeyk negko'o m'a. 

3Háwe axta apmék, tén han sókwenaqte élmallahanchesso m'a ẽlyapmeyk; 

háwe axta apma xapop ma'a. ¡Xeyep apmopwána axta keñamak tén han 
apyennaqte! ¡Xeyep apha nepyeseksa axta keñamak, hakte apkelásekhayók 
axta! 

4¡Wesse' Apwányam ahagkok! ¡Dios ahagkok! Xép axta 

apkelmallahanchesso énxet'ák apagkok; 

5xép sempasmo axta keñamak negmenxanma m'a nélenmexma; ¡xép 

apwesey axta keñamak nentemessáseykekxo kóneg ma'a ektáha axta chá'a 
segketámeyam! 

6Magwáyók ko'o yágke ahagkok, tén han sókwenaqte ahagkok 

hemallahanchesek; 

7xép keñamak negmassésseykmo m'a nélenmexma nak, xép 

aptemessáseykekxa' mékoho m'a sẽltaqnagko axta chá'a. 

8¡Oh Dios, kaqheykha sa' chá'a negko'o egwáxok xép, ólpeykeshok sa' chá'a 

apwesey! 

9Keñe segkexaya kaxwo; mékoho entemessásekxa'. Massék apkelyetlawa 

m'a sẽlpextétamo egagkok nak. 

10Apkeltamhók xép ónyahagkok apmonye'e m'a nélenmexma; 

ẽlmenyexchásegkek aqsok egagkok ma'a sẽltaqnagko nak, apkelsákxeyk 
ma'a apmakókxa enxoho chá'a elsakxa'. 

11Máxa nepkések entemessásak sẽlmésa kélnaqleykekxal'a aptekyómakxa; 

ẽxpánchessek sẽlya'asa nepyeseksa m'a énxet'ák melya'áseyak nak xép; 

12meyke ekmomnáwa agko' apkexakhák énxet'ák apagkok, méko han aqsok 

ekwetassama eñama apkexakha. 

13Nélasmésamaxche enteméssessók; ẽltaqnaweykegkek ma'a apheykha 

nak negyáwa', ẽlya'ásseykmek han chá'a. 

14Apkeltémók chá'a exchep hẽlasmaksek ma'a melya'áseyak nak xép; 

egwet'ak agkok chá'a, élyeykesha chá'a apqatkok hegya'ássók. 

15Yókxoho ekhem ko'o sélteméssesso mékoho; ekháxaheykha 

sekmegqakto, 

16eñama m'a sélenmexma nak, apmáheyo nak chá'a hektámegma', tén han 

hetaqnók, tén han hetwasagkoho'. 

17Keso sentémakxa nak negko'o, háwe eñama megkaxeyenma nak egwáxok 

xép. ¡Magyetnakhassók ma'a ekhémo mók nélpaqhetchásamáxkoho 
apagkok! 

18Megkaxeyenmak egwáxok agyenyók xép, mólyetnakhágweykmok han 

ma'a ámay apagkok nak. 

19Keñe exchep sennaqtawáseykegkoho segkexakhagweykmo m'a 

élleykegkaxa nak semheg nawha'ák éllo. ¡Egáhakkassegkek ekyáqtessóxma 
ekmaso! 

20Ẽlwagqámeykegkek axta agkok negko'o exchep, Oh Dios, nélpeykasawo 

enxoho m'a aqsok kéláyókxa eñama nak mók nekha, 

21ey'asagkohok axta exchep, hakte apya'ásegkok xép ektémakxa nak 

ekpaqméteykha kañók agko' apwáxok énxet. 

22 Ketók eyke chá'a negko'o nentekyómakxa eñama negyetleykha exchep; 

máxa ẽlteméssessók ma'a nepkések kélnaqleykekxal'a aptekyómakxa. 

23¡Exatakha', Wesse'! ¿Yaqsa ektáha aptena nak? ¡Ná hegkexáwho apagko' 

aqsa! 

24¿Yaqsa ektéma apyexanmoma nak? ¿Yaqsa ektéma megkaxeyenma nak 

apwáxok negko'o, néllegeykegkoho egagko' nak? 

25Nélyelqamáxcheyk negko'o, ẽlyettelegwáseykha náxop, mékoho 

ẽltemessáseykxa', náxop negheykegkok. 

26¡Etnemekxa néten, hempásegwata', hẽlwagkasseta teyp, eñama ekyawe 

segásekhayo! 

 

Salmo 45 
Kélmeneykmássesso wesse' apwányam élyamhopma 

1Lanawók ko'o ewáxok amya'a ekmátsa; hawók ahaxkok ma'a táxésso 

apmeykencha'awól'a m'a apmopwána nak etaxaksek. ¡Alyetsetchesek sa' 
ko'o amya'a ekmátsa ahagkok nápaqtók wesse' apwányam! 

2¡Xép apteme aptaqmalma apagko' nepyeseksa m'a énxet'ák! ¡Tásek chá'a 

katnehek appeywa! Cháxa keñamak apteméssessama nak apkeleñémo Dios 
megkatnégwayam néxa. 

3¡Etétekxa nepxet sókwenaqte apagkok, xép apteme nak apyennaqte! 

¡Katxohok chá'a exchep emha xa, xép apteme nak apcheymákpoho! 

4Exeg, yaqwayam emallánek yetlo apcheymákpoho, eñama apmasma m'a 

aqsok ekmámnaqsoho, tén han etaqmelchessásekxak apheykha m'a 

élyelqamáxkoho nak apkelwáxok. ¡Apyennaqte exchep keñamak 
apmallanma apagko'! 

5Ahamtakcha'ak xép yágke aktek apagkok, wesse'; kalyaqxák chá'a 

aphekhek ma'a apkelenmexma, elmok chá'a exchep ma'a pók aptémakxa 
énxet'ák nak. 

6 Oh Dios, megkamassegwomek xép ma'a aptémakxa wesse' apwányam, 

kapéwhok chá'a apkelánéseykekxa apheykha énxet'ák. 

7Yásekhohok chá'a m'a aqsok ektaqmela, etaqnók chá'a m'a aqsok ekmaso 

nak. Cháxa keñamak apkelyéseyncha'a nak Dios, cham'a Dios apagkok nak, 
apyánchessamók han apmésso m'a ekpayheykekxa apwáxok, kaxnók ma'a 
apkelxegexma'a nak. 

8Apkelpaqneykmók apkelnaqta m'a aqsok ánek ekmátsa nak ekpaqneyam, 

tén han áloe, tén han canela; kélpeykessáseykekxeyk apwáxok 
kélpáwássessama yát'axpog ma'a apxagkok apkelyawe nak, 
kélnáxegkáseykha nak yánnapóxeg apma'ák. 

9Heykha han kelwesse'e étkók neyseksa m'a kelán'ák ekheykha nak ma'a 

aphamakxa nak; kenmeykha han ekpayhókxa apkelya'assamakxa 
aphamakxa m'a wesse' ekwányam, yetlo ekwakhésamaxche m'a sawo 
ekyátekto élmomnáwa éltaqmalma agko' nak. 

10Wesse' apwányam appagkanma, keyxho sekmakókxa nak atnehek wána': 

Nágkaxén aqsa kaxwók awáxok námakkok, tén han énxet'ák agkok, 

11hakte apmenyeyk xeye' apkelano wesse' apwányam ektémakxa nak 

ektaqmalma; cha'a apteme exche' wesse' agkok ma'a, payhawók 
kalyahakxoho'. 

12Peyk elsókasegmak xeye' aqsok apkelmésso naqsa m'a énxet'ák Tiro, 

cham'a apkelwesse'e apancha'awo nak yaqwayam kataqmalmakha awáxok 
kalano'. 

13¡Cháxa ekxegakmo wesse' étkok xa, tásók agko'! ¡Sawo ekyátekto 

ekmomnáwa kélyetnaqte m'a ektaxno nak! 

14Apkeltaqmalma aptáxama ektaxno kélyentamak ma'a aphakxa nak wesse' 

apwányam, kelxegkek han natámen ma'a kelán'a élxegexma'a nak chá'a. 

15Kelxegakmek yetlo ekyawe agko' élpayheykekxa awáxok, atsek awáxok 

élántaxna m'a tegma apyawe apagkok nak wesse' apwányam. 

16Oh wesse' apwányam, etnahagkok sa' chá'a kelwesse'e apkelwányam 

ma'a apketchek, apkelyaqmagkasso m'a apyapmeyk nano', etnéssesagkok 
sa' apkeláneykha ekyókxoho apkelókxa'. 

17Wának sa' ko'o kaxénwakxohok chá'a apkelwáxok apwesey m'a kaxwe 

apkektegéyak nak, tén han ma'a peya nak elántépekxak makham axayo', tén 
han kaltaqmalma chá'a apkelpeywa exének ma'a énxet'ák meyke néxa. 

 

Salmo 46 
Apheyk negyeseksa negko'o Wesse' egegkok 

1Dios apteme negko'o segmasma, tén han segyennaqtésso, apteme han 

sempasmo ekwa'a enxoho ekmaso negha. 

2Sa' kañék magaye negko'o xa, kapaqxek sa' eykhe xapop, kalweywagkok 

sa' eykhe egkexe m'a kañók agko' nak wátsam ekwányam, 

3kapáwak sa' eykhe awáxok wátsam ekwányam, kalnextegmakha sa' eykhe 

élyaqyahayam agkok, kalyawheykha sa' eykhe egkexe eñama ekyennaqte 
élnextegeykha. 

4Yetneyk xama wátsam ekpeykessáseykekxo nak apwáxok Dios tegma 

apwányam apagkok, tegma apkelyawe apkelpagkanamap apagko', apagkok 
nak ma'a Dios Meyke Ekhémo. 

5Aphegkek Dios xa kañe' nak, megyohók sa' katnégwomhok exma; Dios sa' 

nahan chá'a epasmok ma'a élsaka enxoho. 

6Kalpayheykha chá'a apatña'ák énxet'ák, elpexyennók chá'a énxet apheykha 

nak apkelókxa, kapaqxek chá'a xapop apkellegásawo enxoho chá'a appeywa 
énxet'ák ma'a Wesse' egegkok. 

7¡Apheyk negyeseksa negko'o Wesse' ekha nak apyennaqte! ¡Cha'a apteme 

sentaqmelchesso negko'o m'a Jacob Dios apagkok nak! 

8Kólteyánegwoho aqsok sempelakkasso nak agwetak apkelane Wesse' 

egegkok keso náxop: 

9apmasséssekmek kempakhakma, ekweykmoho m'a néxa xapop nak keso 

nélwanmeygkaxa; apkelekkexchek ma'a yágke, nekha'a étkók 
aptemessásak ma'a sawhéwa, ¡apkelwatnékxeyk ma'a yátnáxeg 
apkelyenyawasso apkenchesso nak kempakhakma! 

10“¡Kólwatés kélnápomáxche'! Kólya'asagkoho sektáha ko'o Dios! ¡Ko'o 

sekteme néten agko' nepyeseksa m'a pók aptémakxa énxet'ák! ¡Ko'o 
sekteme néten agko' ekyókxoho keso náxop!” 

11¡Apheyk negyeseksa negko'o Wesse' ekha nak apyennaqte! ¡Cha'a apteme 

sentaqmelchesso negko'o m'a Jacob Dios apagkok nak! 

 

Salmo 47 
Dios apteme Wesse' apwányam ekyókxoho yókxexma keso náxop 

1¡Kóltekpogmakha kélmék kélyókxoho kélheykha nak keso náxop! 

¡Kólpeykesho Dios, yetlo kélwehéseykha kélátseykha! 

2Hakte apcheymap ma'a Wesse' egegkok apteme nak Meyke Ekhémo; cha'a 

apteme Wesse' apwányam ekyókxoho keso náxop. 

3Ẽlmallahanchessek nepyeseksa énxet'ák, ẽlméssek yaqwayam anlanha m'a 

pók aptémakxa énxet'ák. 

4Ẽlyessáseykha yaqwayam anxewekxak ma'a xapop, eyaqheykencha'a nak 

apwáxok ma'a Jacob, apteme nak apchásekhayo. 

5¡Apmeyákxeyk Dios Wesse' egegkok ma'a néten ekyetnamakxa nak 

aptaháno eyeymáxkoho, yetlo kélwehéseykha élpayheykekxa kélwáxok, tén 
han kélpáwasso kélaqkahasso! 

6¡Kólmeneykmés, kólmeneykmásses negmeneykmasso m'a Dios! 

¡Kólmeneykmés, kólmeneykmásses negmeneykmasso m'a Wesse' 
apwányam egagkok! 

7¡Kólmeneykmásses negmeneykmasso ektaqmalma m'a Dios, hakte cha'a 

apteme Wesse' apwányam ma'a ekyókxoho keso náxop! 

8¡Dios apteme Wesse' apwányam nepyeseksa apyókxoho pók aptémakxa 

énxet'ák! ¡Apheyk Dios ma'a néten aptaháno ektaqmalma nak! 

9Apyepetchákxeyk kelwesse'e apkeláneykha nak apchókxa m'a Dios 

énxet'ák apagkok, cham'a Abraham nak Dios apagkok, 

10hakte Dios apteme apagkok nélwanmeygkaxa. ¡Cha'a apteme néten 

ekyókxoho aqsok ma'a! 

 

Salmo 48 
Apwányam apagko' Sión tegma apwányam apagkok nak Dios 

1¡Apwányam apagko' Wesse' egegkok! ¡Payhawók kólteméssesek 

apcheymákpoho Dios egagkok ma'a tegma apwányam apagkok nak, tén han 
ma'a egkexe ekpagkanamaxche apagkok nak! 

2 ¡Tásók agko' nak la'a m'a egkexe netno' nak Sión, cham'a ekpayho nak 

nexcheyha! ¡Cha'a élpeykessáseykekxa chá'a apwáxok apyókxoho énxet'ák 
apheykha nak keso náxop! Wesse' apwányam tegma apwányam apagkok 
ma'a. 

3Apheyk Dios ma'a tegma apkelyawe nak Jerusalén; Apkeltennásamákpek 

Dios apteme negyexanmomakxa meyke ektáhakxa negha. 

4Apyepetchákxeyk pók ma'a kelwesse'e apkelwányam nak, apyókxoho han 

apkelxegakmok apya'awa yaqwayam elnapakpok ma'a. 

5Xama axta apwetágwa'a tegma apwányam, kelpekhekak axta apkelwáxok, 

apkelyegwakkek axta, keñe apkenyahágko. 

6Taxneyk axta apkelwáxok apkelaye: apkelpexyawáha axta apkellegágkoho 

ekmáske, máxa axta aptamhágkok ma'a kelán'a ekmáheyól'a katnehek 
naqláwa; 

7ektémól'a m'a éxchahayam eñama nak teyapmakxa ekhem, élekkexma axta 

m'a yántakpayhe ekyawe eñama nak Tarsis. 

8Egaqta'ák egagko' axta negko'o negwet'ak ma'a ektémakxa axta 

sẽltennáseykha, cham'a tegma apwányam apagkok nak Dios egagkok, 
Wesse' egegkok ekha nak apyennaqte, ¡apmáheyo chá'a elanha Dios meyke 
néxa m'a Jerusalén! 

9Oh Dios, kaxének chá'a negko'o egwáxok ekyawe segásekhayo m'a kañe' 

nak tegma appagkanamap apagkok. 

10Oh Dios, kólteméssesek chá'a exchep apcheymákpoho ekyókxoho keso 

náxop, ekhawo ektémakxa nak ekxénamaxche' apwesey, hakte yetlo 
apmopwána chá'a exchep etaqmelchessásekxak apheykha m'a énxet'ák. 

11¡Kalpayhekxa kélwáxok kélheykha nak egkexe Sión! ¡Kólnextegmakha 

néten kalpayhekxak kélwáxok kélheykha nak tegma apkelyawe Judá, eñama 
ekpéwomo apkelánekxésso kélheykha m'a Dios! 

12Kólweynchamha m'a neyáwa nak Sión, kólyetset tegma apkelwenaqte 

aphágko nak ma'a; 

13kóllano m'a kélhaxtegkesso nak nepyáwa, tén han ma'a tegma apkelyawe 

apkeltaqmalma agkok nak, yaqwayam enxoho kóltennasha chá'a m'a 
kéltawán'ák peya nak elántépekxak makham egmonye', 

14aptémakxa m'a Dios meyke néxa. ¡Cha'a apteme segyentameykha meyke 

néxa m'a! 

 

Salmo 49 
Megkataqmelak agáwhok selyaqye 

1Kóltaqmelchesho sa' kélháxenmo s'e énxet'ák, tén han kélyókxoho 

kélheykha nak keso náxop, 

2ekxákma nak aqsok kélagkok, tén han meyke nak aqsok kélagkok, ekha nak 

kéláyo, tén han meyke nak kéláyo. 

3Apaqmétek sa' ko'o yetlo sekya'áseyak, kapéwhok sa' han ektáhakxa 

élchetamso ewáxok; 

4ataqmelcheshok sa' ko'o élchetagkáseykha ewáxok ma'a amya'a 

segaqhássessamo nak sentémakxa, keñe sa' axének ektémakxa neyseksa 
sekpáwasso arpa. 

5¿Yaqsa katnehek ko'o weyk ekwa'a enxoho ekhem ekmaso, sewakha'a 

enxoho m'a sélenmexma élmasagcha'a nak apkeltémakxa? 

6Ekxámokma aqsok apagkok akke apkelásenneykekxak ma'a, elxénmakha 

chá'a ekxámokma aqsok apagkok, 

7méko eyke awanchek kawagkasaxkohok agkok teyp, méko han 

kayánmagkasek ma'a Dios, ekyánmaga ekyennaqte. 

8¡Méko selyaqye awanchek kamok apyennaqte énxet, 

9yaqwayam enxoho eweynchamha chá'a meyke néxa, tén han emallánek 

ma'a nétsapma! 

10Hakte agwethok chá'a eletsapok apyókxoho énxet, cham'a 

apmopwancha'a nak aqsok tén han ma'a élyeyháxma nak, keñe pók 
elmekxak chá'a m'a aqsok apagkok ekxámokma nak. 

11Enegkenagkok eykhe chá'a apkelwesey m'a xapop apagkok, takhaxpop sa' 

eyke katnehek apxanák meyke néxa; ¡sa' exmakha chá'a megkatnégwayam 
néxa m'a! 

12Háwe apha meyke néxa m'a énxet, megkeyxek ekxámokma aqsok 

apagkok, eletsapok chá'a ektémól'a aqsok nawha'ák, 

13Cháxa ektémakxa elmassegwók ma'a apkelásennamakpekxa apagko' nak 

chá'a; cháxa ektémakxa elmassegwók ma'a éltaqmeleykha nak chá'a 
apkelpeywa elxénakpekxohok apagko'. 

14Nétsapma chá'a éláneykha xa énxet'ák nak, eknaqleykekxa chá'a m'a 

takhaxpop nak, máxa aptamheykegkok ma'a nepkések yaqwayam la'a 
etekyók. Kelsakak sa' agkok, elmallánek sa' ma'a éltaqmalma nak 
apkeltémakxa, keñe sa' ma'a élmasagcha'a nak apkeltémakxa, kamaskok sa' 
apkelyennaqte, takhaxpop sa' etnehek apxanák. 

15Hemallahanchesek sa' eyke ko'o Dios ektémakxa ekmowána nétsapma, 

hakte héntemekxak sa'. 

16Nágkeytnakhoho apwáxok apwet'a enxoho xama énxet kaxámak aqsok 

apagkok, tén han apxámásegko enxoho apxagkok aqsok éltaqmela, 

17hakte apketsekkek sa' agkok ma'a, mopwanchek sa' eswok xama aqsok 

enxoho, megkalyetlewek sa' aqsok éltaqmela apagkok ma'a takhaxpop nak. 

18Kapayhekxak sa' eykhe apwáxok neyseksa apha, kaltaqmalmakha chá'a 

apkelpeywa exének ma'a énxet'ák, eñama ekxámokma aqsok apagkok, 

19kammok sa' eyke ekhem yaqwánxa yetsapok, métekxók sa' chá'a ekhem 

éltátchesso. 

20Háwe apha meyke néxa m'a énxet, megkeyxek ekxámokma aqsok 

apagkok, eletsapok chá'a ektémól'a aqsok nawha'ák. 

 

Salmo 50 
Dios apteme segyekpelchémo appéwomo 

1Appaqmetchek Wesse' egegkok, cham'a Dios apteme nak néten ekyókxoho 

m'a aqsok kéláyókxa; apkelwóneyha apheykha nak keso náxop, cham'a 
teyapmakxa ekhem nak, tén han ma'a taxnegwánxa ekhem. 

2Kelyenmeyk Dios élseyéxma apagkok ma'a ekpayho nak Sión, tegma 

apwányam aptaqmalma meyke ekhémo. 

3Apxegakmek Dios egagkok, makke ewanmeyakmok, xegakmek apmonye' 

m'a táxa ekmassésseykmoho nak ekyókxoho aqsok, wakha'ak éxchahayam 
ekyennaqte agko' ma'a nepyáwa'. 

4Apkelwóneyha Dios néten, tén han xapop, apkeltamho katagkohok 

apmáheyo elyekpelchásseshok ma'a énxet'ák apagkok, cham'a aphamakxa 
nak netnók agko': 

5“Hélánchessásekxa ko'o aptáha nak chá'a melyenseyam sélyetleykha, 

aphéssamo axta mók sélpaqhetchásamáxkoho, segkéssama m'a aptósso 
apchaqhe.” 

6Xénchek néten Dios aptáha segyekpelchémo appéwomo. 

7“Kóleyxho, Israel, kélteme nak énxet'ák ahagkok; altennásekxohok sa' ko'o 

kéxegke ekmasagko kéltémakxa. ¡Ko'o sekteme Dios! ¡Ko'o Dios kélagkok! 

8Mataqnawássessók ko'o m'a kélnaqtósso kélnapma, tén han aqsok 

kélwatno sélméssama nak chá'a ko'o. 

9Malmaxnagkok ko'o kéxegke weyke kelennay'awók kélnaqtósso, tén han 

ma'a yát'ay apkelennay'a apkelyáqto nak aphaxta kélagkok, 

10hakte ahagkok ko'o m'a ekyókxoho aqsok nawha'ák nak, tén han aqsok 

kélnaqtósso élleykha nak neyseksa egkexe; 

11ahagkok nahan ma'a náta élchampeykha nak neyseksa meteymog 

élekhahéyak, tén han ma'a ekyókxoho aqsok élweynchámeykha nak 
yókxexma. 

12Meyk agkok ko'o eyaqhak, malmaxnayhek ko'o kéxegke sekto, hakte 

ahagkok ko'o s'e nélwanmeygkaxa nak, ekyókxoho aqsok ekhéyak nak ma'a 
kañe'. 

13¿Atwohoya chá'a ko'o weyke kelennay'awók ápetek? ¿Eynhoya chá'a ko'o 

yát'ay apkennawók éma apagkok? 

14¡Kóltemésses aqsok kélmésso naqsa ekxeyenma kélwáxok ma'a Dios; 

kóllána aqsok kéltennasso axta kóllanaksek ma'a Meyke nak Ekhémo! 

15Hélwónmakha chá'a ko'o ekwa'a enxoho ekyentaxno kélheykha; ko'o sa' 

almallahanchesek, tén sa' kéxegke hélpeykeshok chá'a.” 

16Keñe axta m'a élmasagcha'a nak apkeltémakxa etnehek chá'a yának Dios 

se'e: “Megkapayhawok kéxegke kóllegaksek segánamakxa ahagkok, tén han 
kólxének ma'a ekhémo mók nélpaqhetchásamáxkoho ahagkok, 

17megkalcha enxoho kélwáxok alxekmósagkok, tén han megkólámenyého 

enxoho m'a sekpeywa. 

18Kólmok chá'a takha' kéxegke m'a apkelmenyexma nak; 

¡kélyepetcheykekxeyk ma'a apnaqtawáseykegkoho nak chá'a 
apnaqteyegka'a! 

19Yahamók chá'a kólpaqmétek peya enxoho kólxének aqsok ekmaso, tén 

han peya enxoho kóltéhek chá'a kélmowána amya'a, megkólmágwakxeyk 
chá'a. 

20Kólxénmakha chá'a ekmaso kélnámakkok, ¡Kólenmexmakha chá'a 

kélyáxeg'a kélagko' nak! 

21Cháxa kéltémakxa kéxegke xa ektáha nak, ekwanmagkamchek eyke aqsa 

ko'o; ¡kélanagkamchek axnémók ko'o kéxegke! Kélnápaqta'awók sa' ko'o 
alxénchásekxohok kéltémakxa, ¡ayaqmagkásekxak sa' mók kéltémakxa! 

22“Kólya'asagkoho sa' se'e, kéxegke megkaxeyenma nak kélwáxok Dios, 

kélnápakha'a apketkók katnehek atnéssesek, méko kalwagkasek teyp: 

23énxet segkésso nak chá'a ekxeyenma apwáxok, cháxa seyáyo ko'o xa. 

¡Awagkashok chá'a ko'o teyp ma'a aptaqmelchásamákpoho nak chá'a 
sétleykha!” 

 

Salmo 51 
Oh Dios yepyósho ko'o hélano' 

1Oh Dios, yepyósho ko'o hélano', eñama m'a aptémakxa nak chá'a 

segásekhayo, hemassésses ko'o may'assáxma, eñama m'a aptémakxa nak 
chá'a apmopyósa henlano'. 

2 ¡Hemassésses ko'o sektémakxa ekmaso! ¡Heyenyókas may'assáxma! 

3Ekya'ásegkók ko'o sekteme ekmaso sektémakxa; megkamassegweykmok 

ekxéneykha ewáxok may'assáxma. 

4 Xép aqsa énmexmak séláneya may'assáxma, xép aqsa énmexmak 

séláneya aqsok ekmaso aptaqnagkamo nak chá'a exchep. Cháxa keñamak 
ekpayhawo nak ma'a yaqwánxa nak hetnéssesek; naqso' agko' ma'a 
ektémakxa nak xép segyekpelchémo. 

5Naqsók ko'o sekteme ekmaso sektémakxa sekxók axta sekteyékmo; 

may'assáxma eyeynamo m'a sekyetnamakxa axta kañe' méme awáxok. 

6Naqsók chá'a exchep yásekhohok ma'a megkeyxamaxkoho nak chá'a 

apwáxok, egkéssegkek sekya'áseykegkoho ekweykmoho kañók agko' nak 
élchetámeykegkaxa ewáxok. 

7Heyenyókas ko'o may'assáxma tén sa' wáxñekxoho'; heyáxñassásekxa 

émpehek, tén sa' amópekxohok ahagko', ayeykhágwomhok sa' ma'a 
aptémakxa nak apmópeyo yeyam appok. 

8Hegkeyásekxa makham ekpayheykekxa agko' ewáxok, tén han ekmátsa, 

hepeykessásekxa makham ewáxok, neyseksa eykhe seyaqhakkassáseykha 
ewáxok tén han seháxésso. 

9Ná elano may'assáxma, hemassésses ekyókxoho sektémakxa ekmaso. 

10Oh Dios, ¡Hegkeyásekxa ko'o makham eyáxñeyo ewáxok! ¡hegkeyásekxa 

makham axnagkok sektémakxa, tén han mayenyaweykha! 

11Ná hetekkes aphakxa nak xép, ná hémentemekxa han ma'a espíritu 

appagkanamap apagkok nak. 

12Hegkeyásekxa makham ekpayheykekxa ewáxok, eñama m'a sewagkasso 

teyp, hegkés ewáxok ekmámenyého nak kalyahakxoho, 

13yaqwayam enxoho ko'o alxekmósek ámay apagkok ma'a énxet'ák 

élmasagcha'a nak apkeltémakxa, yaqwayam enxoho elyo'ótak xép ma'a 
énxet'ák melya'assáxma nak. 

14Nágyoho ko'o keytek sekyógkexma waqhek émók, oh Dios, Dios apteme 

nak sewagkasso teyp, anneykmaksek sa' ko'o añeksek xép apteme 
appéwomo. 

15Wesse', hegkés ko'o yaqwánxa atnehek sekpeywa, keñe sa' 

anneykmássesek alpeykesho'. 

16Hakte mopmenyeyk xép ma'a aqsok ektekyawa tén han ma'a aqsok 

ekwatnamáxche nak; agkések eykhe ko'o exchep xa, háwe eyke m'a 
ekpeykessáseykekxohol'a apwáxok. 

17Aqsok negmésso naqsa ekleklamo nak apwáxok Dios, cham'a 

élekxagweykha nak egwáxok; oh Dios, metaqnókek xép ma'a eyaqhe nak 
egwáxok nentémakxa! 

18Etaqmelches sa' xép ma'a Sión, eñama ektaqmeleykha nak apwáxok; 

exátekhásekxa sa' makham ma'a kélhaxtegkesso nak Jerusalén. 

19Keñe sa' emok takha' exchep ma'a kélnaqtósso ektekyawa, ekpayhawo nak 

chá'a exchep kólmések tén han ma'a aqsok kélmésso naqsa, tén han 
élwatnamáxche nak chá'a, tén sa' kólpekkenek néten ekwatnamáxchexa 
aqsok apagkok ma'a weyke kennawo' kélmésso. 

 

Salmo 52 
Eyaqhémo exénmakha aptémakxa énxet ekmaso nak aptémakxa 

1¿Yaqsa ektéma apxéneykencha'a nak chá'a aptémakxa ekmaso, xép 

apyennaqteyásamákpoho nak chá'a? ¡Megkayaqmagkassemek ektémakxa 
m'a Dios segásekhayo! 

2 Wánxa aqsa ekxéneykencha'a apwáxok elának ma'a aqsok ekmaso, 

sensexnenagkamo m'a appeywa, máxa sawo ekmahanta m'a apaxkok. 

3Apmenyeyk ma'a aqsok ekmaso, keñe aqsok ektaqmela mopmenye', 

apmenyeyk xép ekmowána amya'a, keñe aqsok ekmámnaqsoho 
mopmenye'. 

4Apmopwána amya'a exchep, apmenyeyk chá'a egkések appeywa ekmaso 

pók éntaxnéssesek apwáxok. 

5Emasséssamhok apagko' sa' eyke han xépxa m'a Dios: emok sa', keñe sa' 

etekkesek ma'a apxagkok nak; yaqhek sa'. 

6Elwetak sa' ektáha nak chá'a apkelyaheykekxoho Dios xa, keñe sa' yeyk 

chá'a; yesmésakpok sa' eyke xa énxet nak, sa' etnehek elpaqmétek se'e: 

7“Kóllano mey'eykekxa nak chá'a Dios yaqwayam emyók; 

apchásenneykekxo nak chá'a ekxámokma agko' aqsok apagkok, 
melwátésseyam nak chá'a apkelane aptémakxa ekmaso.” 

8Ekhawók eyke ko'o olivo yámet éltaqmalma nak áwa' m'a Dios tegma 

appagkanamap apagkok; ¡may'ássemek sa' chá'a m'a ektémakxa nak 
segásekhayo! 

9Oh Dios, agkések sa' chá'a ko'o exchep ekxeyenma ewáxok, eñama m'a 

setnéssessamakxa nak chá'a; axének sa' ko'o exchep aptémakxa 
aptaqmalma nápaqta'awók ma'a énxet'ák melyenseyam nak chá'a 
apkelyetleykha. 

 

Salmo 53 
Énxet ekmasógwayam aptémakxa 

(Sal 14) 

1 Yának chá'a méko Dios ma'a élyeyháxma nak: apyókxoho 

apnaqtawásamakpok, apkeláneykegkek ma'a aqsok élmasagcha'a agko' 
nak; ¡méko xama enxoho apkelane aqsok ektaqmela! 

2Apkeláneykha Dios énxet'ák ma'a aphamakxa nak néten, yaqwayam étak 

chá'a xama énxet yetneyk kexa apya'áseyak, énxet apketamso nak chá'a 
Dios. 

3Apyókxoho eyke apkelyetnakhágweykmok ma'a ámay ekmámnaqsoho nak, 

apyókxoho apnaqtawásamakpok. ¡Méko kaxwo' xama enxoho apkelane 
aqsok ektaqmela! ¡Méko m'a xama enxoho! 

4Méko apkelya'áseyak ma'a élmasagcha'a nak apkeltémakxa, 

apnaqtawáseykegkoho nak chá'a énxet'ák ahagkok, énxet'ák melwóneykha 
nak chá'a apwesey Dios. 

5Elpexyennók sa' apkelaye, melyegwaktamakxoho, hakte yexpánchesek sa' 

apexchakkok Dios ma'a apkelenmexma. Elmegqágwakxohok sa', hakte 
eltaqheksohok sa' ma'a Dios. 

6¡Émenye nak la'a ko'o kawak apkelwagkásamap teyp énxet'ák Israel, eñama 

m'a egkexe Sión! Aptaqmelchessásekxeyk sa' agkok makham apheykha 
énxet'ák apagkok ma'a Dios, kalpayhekxak sa' apkelwáxok Jacob 
aptawán'ák neptámen, cham'a apyókxoho nak énxet'ák Israel. 

 

Salmo 54 
Nélmaxnagko néltémo hempasmok Dios 

1¡Dios ahagkok, hewagkas ko'o teyp, eñama apwesey nak! ¡Hemyow ko'o 

yetlo apmopwána! 

2 Dios ahagkok, yeyxho sélmaxnagko; etaqmelchesho apháxenmo 

sekpeywa, 

3hakte énmexmeyk ko'o m'a énxet'ák éleymáxkoho nak apkelwáxok, tén han 

apkelyennaqteyáseykha nak apyempe'ék, apmáheyok heyaqhek. 
¡Megkalxeyenmak apkelwáxok ma'a Dios! 

4Epasmeyk eyke ko'o m'a Dios; emyókek ma'a Wesse' egegkok. 

5-6Sa' yána kápekxak apkeltémakxa ekmaso apagkok apagko' nak 

sélenmexma. ¡Wesse', emasséssem, hakte xép apteme 
mehenyenyaweykha! Agkések sa' ko'o exchep aqsok seyaqhe ekxeyenma 
agko' nak ewáxok agkések, alteméssesek sa' eyeymáxkoho apwesey, hakte 
tásek xép apwáxok, 

7hakte emallanchessegkek ma'a ekyókxoho ekmaso sekha, ekwet'ak 

apmenxenákpo m'a sélenmexma. 

Salmo 55 
Énxet kéltawáseykegkoho apkelmaxnagko 

1Dios ahagkok, yeyxho ko'o sélmaxnagko; ná etne megyaháxenmo 

sekwóneykha. 

2-3Hélyahakxoho, heyátegmowák; ekwóneyha ko'o exchep eyesagko 

setnahakxa. élpexyennegkek ko'o seyeye apkelpeywa m'a sélenmexma, tén 
han apkelpáxameykha m'a élmasagcha'a nak apkeltémakxa. Egkéssek 
ekyentaxno sekha; apkellókók apagko' sektamokmo. 

4Tayha egkenyek, eyáhapwa'ak ma'a negaye nak ótsapok. 

5Taxneyk ewáxok sélmenaye ekyawe; ¡élpexyennegkek seyeye! 

6Keñe sektáha s'e: “Kaxho anna axtal'a ko'o exempenák aptémól'a wáx'ay; 

tén axta wampa', amhagkok yaqwánxa allókasek sekyampe. 

7Wampak axta amhagkok makhawók agko'; axnamok axta m'a yókxexma 

meykexa nak énxet. 

8Wanyehek axta ekpekhe agko' eyxánegkesek ma'a éxchahayam 

ekyennaqte, tén han segyettekhane.” 

9Wesse', emasséssem xép ma'a énxet'ák nak, yána kalxeganmok ektémakxa 

apkelpaqmeyesma, wánxa aqsa sekweteya chá'a ko'o m'a 
apkelyennaqteyáseykha apyempe'ék, tén han apkelenmexamap, 

10yókxoho ekhem ektépeykha m'a kañe' nak tegma apwányam, tén han 

yókxoho axta'a. Yetnegkek kañe' m'a ekmaso nentémakxa', tén han 
nélenmexamaxche'; yetnegkek nahan ma'a negmenyexma; 

11sawheykekxók negyennaqteyáseykha egyempehek ma'a 

apkelyánmagkásamákpexa nak chá'a énxet'ák, tén han nélyexancháseykha 
egmók. 

12Mehetaqnagkók ko'o m'a xama sénmexma, sekmowána nak ko'o 

magwanmexók chá'a; mehektámeykmok han chá'a m'a aptáha nak chá'a 
sénmexeykha, sekmowána nak chá'a ko'o eyxánegkesek. 

13¡Xép akke etaqnagkók, apteme nak sekxegexma, apteme nak sekxegexma 

ahagko', 

14sektémo nak chá'a sekxegexma m'a Dios tegma appagkanamap apagkok, 

yaqwayam ólpaqhetchesaxkohok yetlo éltaqmeleykha egwáxok, sektéma 
nak chá'a sekxegexma ólweynchamha nepyeseksa énxet'ák apxámokma! 

15¡Katlakkas eletsapok sélenmexma nak ko'o! ¡Exnagwom yetlo apaqta'ák 

apkelmaheykegkaxa nak apkeletsapma, hakte yetnegkek apkelwáxok ma'a 
aqsok ekmaso! 

16Awónmakha sa' eyke ko'o m'a Dios; hewagkasek sa' teyp ma'a Wesse' 

egegkok. 

17Apaqmeyesmakha sa', alekxagwaha sa' han axto'o, taxnám, tén han axta'a, 

yeyxhok sa' nahan ko'o sekpeywa m'a. 

18Hewagkasek sa' teyp ma'a neyseksa kempakhakma; megyohok sa' 

watsapok, apxámok sa' eykhe etnehek ma'a sélenmexma nak. 

19Eñak sa' ko'o sekpeywa m'a Dios, apteme nak wesse' apwányam meyke 

néxa', keñe sa' etnessásekxak mékoho, hakte melyaqmagkasseykmok 
apkeltémakxa m'a, megyeyek nahan ma'a Dios. 

20Apkelxegexma'a apagko' apkenmexeykekxa'; meláneykegkok ma'a 

aptémakxa axta apkelpaqmeyesma yaqwayam elásekhakpoho'. 

21Elmaha chá'a m'a apkelpeywa éltaqmalma nak, ekyeykhágweykmohol'a 

m'a weyke nam'agkok apyegmenek pexmok agkok, keñe m'a apkelwáxok 
nak élxéneykencha'a m'a kempakhakma. Elmaha chá'a m'a apkelpeywa 
éltaqmalma nak, ekyeykhágweykmohol'a m'a pexmok égmenek, sawo 
élmahamtakcha'a eyke m'a apkelpeywa nak. 

22Egkés Wesse' egegkok ma'a aqsok ekyetnakhassamo nak apwáxok, sa' 

ewasqakkasek xép ma'a; megyohok chá'a eyaqnenek ma'a énxet 
apkelyeheykekxoho nak. 

23Dios ahagkok, megkawegqók sa' chá'a apkelweynchámeykha m'a énxet'ák 

ekyetno nak chá'a apkelyógkexma', tén han ma'a apkelmopwancha'a nak 
chá'a amya'a; xép sa' epalchesegmak ma'a kañók agko' nak takhaxpop, keñe 
ko'o may'ásseykmok xép. 

 

Salmo 56 
May'ásseykmok ko'o Dios eyáyók han appeywa 

1 Dios ahagkok, yepyósho ko'o hélano', hakte yetneyk énxet sénmexeykha 

nak; yókxoho ekhem sektámeykenta', tén han setwáseykegkoho. 

2Yókxoho ekhem ko'o sénmexeykha m'a sélenmexma nak; apxámok apagko' 

ma'a énxet'ák sektámeykenta nak chá'a ko'o, yetlo éleymáxkoho 
apkelwáxok. 

3Yetneyk agkok chá'a ko'o seyekakxa', may'ássemek chá'a exchep. 

4May'ásseykmok ko'o Dios, eyáyók han appeywa; may'ásseykmok ko'o Dios, 

méko seyekakxa'. ¿Háxko apwanchek ko'o hetnéssesek énxet? 

5Yókxoho ekhem sepaqhetchesseykta ekmaso; wánxa aqsa élxeyenma 

apkelwáxok hetnéssessamhok exma ekmaso. 

6Elyexanmaha chá'a hélanha sekmahágkaxa enxoho, eleyxek chá'a 

kataqmelekxak sete, yaqwayam heyaqhek. 

7¿Megkóllegássesagkoya sa' eñama apkeltémakxa élmasagcha'a? O Dios, 

etnessásekxa mékoho énxet'ák yetlo aplo. 

8Apya'ásegkok xép sélyexanmeykencha'a; apkelyetsáteykegkek xép 

ekwánxa ahaqta'ák égmen'ák. ¿Ya etáxéssók xép weykcha'áhak apagkok 
xa? 

9Yenyahagkok sa' sélenmexma séltamho enxoho hepasmok xép. 

Ekya'ásegkók ko'o Dios sepasmoma. 

10May'ásseykmok ko'o Dios, eyáyók han appeywa; may'ásseykmok ko'o 

Wesse' egegkok, eyáyók han appeywa; 

11may'ásseykmok ko'o Dios, méko seyekakxa'. ¿Háxko apwanchek ko'o 

hetnéssesek énxet? 

12O Dios, alának sa' ko'o m'a aqsok séltennasso axta alána', alának sa' yetlo 

sélteméssesso apcheymákpoho, 

13hakte emallahanchessek ma'a nétsapma, megya'awok ayaqnenek 

héltemessásekxak kóneg, yaqwayam enxoho aweynchamha chá'a nápaqtók 
Dios, neyseksa élseyéxma segméssamo nak chá'a ekyennaqte egnények. 

 

Salmo 57 
Nélmaxnagko néltémo hempasmok Dios 

(Sal 108.1-5) 

1 Dios ahagkok, yepyósho ko'o hélano', yepyósho hélano', hakte 

ekya'aweykteyk xép séltamho hemyók. Axnaták sa' ko'o kóneg apxempenák 
yaqwayam hemyók, ekwokmoho ekyeyk'a m'a aqsok ekmaso. 

2Awónmakha sa' ko'o m'a Dios meyke nak ekhémo, cham'a Dios sepasmo 

nak chá'a ekyókxoho setnamakxa. 

3Néten sa' kañék heyátegmowagkok tén sa' hewagkasek teyp, nepyeseksa 

m'a énxet'ák apkellómo apagko' nak setwáseykegkoho, hexekmósek sa' ko'o 
seyásekhayo m'a Dios, tén han apteme apmámnaqsoho. 

4Ekyetnegkek ko'o náxop neyseksa yámakméwa ektómo nak chá'a énxet; 

máxa sawhéwa m'a am'ák nak, tén han yágke aktek, keñe m'a axkok nak, 
ekhawo m'a sókwenaqte ekmahantal'a. 

5Dios ahagkok, aphegkek xép ma'a teyp nak néten. ¡Sawheykekxók xép 

apcheymákpoho nélwanmeygkaxa! 

6Epekkenchessegkek ko'o emonye' kelhanma m'a sélenmexma nak, 

yaqwayam enxoho heyelaqtések; emétegkessegkek máxek ámay ahagkok, 
appalleykekxók apagko' eyke m'a máxek apagkok nak. 

7Dios ahagkok, ekpenchessek eyke ko'o séláneykekxa ewáxok, 

ekpenchessek séláneykekxa ewáxok, yaqwayam anneykmássesek 
negmeneykmasso. 

8Ewáxok, kaxatakha'; exatakha' arpa, tén han yát'axpog, ¡axatakhak sa' ko'o 

axto'ók agko'! 

9Wesse', alpeykeshok sa' ko'o exchep nepyeseksa énxet'ák, 

anneykmássesek sa' nepyeseksa pók aptémakxa nak énxet'ák. 

10Hakte awanhek xép segásekhayo, weykmok ma'a néten nak, weykmok 

ektémakxa mehegyenyaweykha m'a yaphope ekyápaqmate nak. 

11Dios ahagkok, aphegkek xép ma'a teyp nak néten. ¡Sawheykekxók xép 

apcheymákpoho nélwanmeygkaxa! 

 

Salmo 58 
Néltémo hẽlhésseshok sẽlteméssessamakxa 

1Kéxegke kelwesse'e ekyawe nak kéláyo, ¿naqsóya kélxeyenma chá'a 

kéxegke ekpéwomo yaqwánxa kólteméssesek énxet? ¿Naqsóya ekpéwomo 
kélyekpelchémo chá'a énxet'ák? 

2Megkóltemék chá'a kéxegke xa ektáha nak, yetlo ekmaso élchetamso 

kélwáxok chá'a kóllának aqsok ekmaso; kéltekkessegkek chá'a 
nenyennaqteyáseykha egyempehek ma'a apchókxa. 

3Nanók aptamhéyak élmasagcha'a apkeltémakxa m'a élmasagcha'a nak 

apkeltémakxa, apheykegkaxa axta m'a egken awáxok, nanók han 
aptamhéyak apkelmopwancha'a amya'a, amonye' appalleyam axta m'a 
apkelmopwancha'a amya'a nak. 

4Máxa yéwa m'a énxet'ák nak, segaqhamól'a hentakxek; ektémól'a ekho 

meyke aheyk'ák, élapmól'a aheyk'ák, 

5yaqwayam enxoho megkañék apmeneykmasso m'a yohóxma yéwa yáp 

nak. 

6Dios ahagkok, ¡elekkexches apma'ák! Wesse', ¡elekkexches élyawakxa 

am'ák xa yámakméwa nak! 

7Emasséssem xép ma'a, ektémól'a yegmen ényé ekmassegwayam la'a; 

elyameyk sa', ektémól'a pa'at élteyammomaxche m'a ámay; 

8elpayhekxak sa', ektémól'a kalpayhekxak ma'a akpog eymánog, ¡ektémól'a 

sakcha'a apketsapmal'a egken awáxok, méteyól'a ekhem éltátchesso!, 

9eláléwak sa' ektémól'a yámet ekha nak am'ák kólwatnek, amonye' 

apkelya'ásegwayam; kólpátekkesek sa' yetlo apkeltaqnómap apagko', 
ektémól'a pa'at axnancha'ák. 

10Kalpayhekxak sa' apkelwáxok kélyaqmagkassásekxo enxoho 

kélteméssessamakxa m'a apkelpéwomo nak; ¡elyássesek sa' apmagkok 
éma apagkok ma'a élmasagcha'a nak apkeltémakxa! 

11Keñe sa' etnehek elpaqmétek se'e: “¡Háwe eyaqhémo antéhek 

nempéwomo! ¡Apyetneyk xama Dios apteme nak apkelyekpelchémo 
apyókxoho énxet'ák keso nélwanmeygkaxa'!” 

 

Salmo 59 
Wesse' egegkok apteme segmasma 

1 Dios ahagkok, hewagkas ko'o teyp, neyseksa apmáheyo hemok 

sélenmexma; hemyow ko'o neyseksa sektámeyam ma'a énxet'ák. 

2Hewagkas teyp nepyeseksa énxet'ák élmasagcha'a nak apkeltémakxa, 

nágyoho ko'o heyaqhek ma'a ekyetno nak chá'a apkelyógkexma', 

3apyetneyk énxet'ák apkelyennaqte, sélhaxanma nak apmáheyo heyaqhek. 

Wesse', magwanmexeykekxak xép, malaneyk han may'assáxma; 

4malaneyk ko'o aqsok ekmaso xama enxoho, makke kahaxanmak 

appekhéssamo sektámeyam. ¡Exatakha'! ¡hélanyexegma', elano! 

5Wesse', Dios ekha nak apyennaqte, Dios apagkok nak Israel, exatakha', 

ellegássesagkoho xa énxet'ák melya'áseyak nak xép; nágkalapyósho elanok 
xa élmasagcha'a nak apkeltémakxa, apkelsexnenagko nak chá'a 
apnámakkok. 

6Axta'a chá'a elchexyók, elpáwha chá'a ektémól'a semheg, elhaxnegchamok 

chá'a m'a tegma apwányam. 

7Katyapok chá'a apkelpeywa ekmaso, máxa sókwenaqte sempexyekhayól'a 

m'a apkelpeywa, yának chá'a megkañáxchek apkelpeywa. 

8Wesse', yesmaksek eyke chá'a exchep ma'a, elwanyohok chá'a exchep xa 

melya'áseyak nak xép. 

9Dios ahagkok, sa' eyke ótak chá'a sekmeyamáxche m'a aphakxa nak, hakte 

xép apteme semasma apyennaqte, tén han setaqmelchesso. 

10Hélanyexegmak sa' ko'o m'a Dios seyásekhayo nak; hexekmósek sa' 

apmenxena m'a sélenmexma. 

11Nágkalapyósho elano', yaqwayam sa' kalxénwakxohok chá'a apkelwáxok 

ma'a énxet'ák ahagkok nak; yexpánches yetlo apmopwána, etnessásekxa 
kóneg agko'. ¡Wesse' egegkok apteme sentaqmelchesso! 

12Apkelpeywa chá'a kalanaksek melya'assáxma; ¡kalmekxak sa' ma'a 

ektémakxa nak éleymáxkoho apkelwáxok, tén han ma'a aptamhéyak nak 
chá'a apkelmopwancha'a amya'a apkelxeyenma elanagkok aqsok! 

13¡Emasséssem, esawhoho yetlo aplo! ¡Melwetakpekxók sa' chá'a! 

¡Kólya'asagkohok sa' Dios apteme Wesse' apwányam ma'a Israel, 
ekweykmoho m'a ektemegwánxa nak néxa xapop! 

14-15Apkelchexyekmek sa' agkok axta'a, apkelpáwanto enxoho ektémól'a 

semheg, apkelhaxnegchágwa'akto enxoho tegma apwányam etegyagkok 
aptéyak, elwónchesha sa' eñama melyaqkányam. 

16Keñe sa' ko'o, anneykmássesek xép axto'o alpeykesho'; magwésagkok sa' 

axének ektémakxa nak xép segásekhayo, tén han apmopwána. Hakte xép 
apteme setaqmelchesso, tén han sekyexanmomakxa ekwa'a enxoho 
ekmaso sekha. 

17Dios ahagkok, anneykmássesek sa' ko'o exchep negmeneykmasso, hakte 

xép apteme semasma apyennaqte, tén han setaqmelchesso, ¡xép apteme 
Dios, seyásekhayo nak ko'o! 

 

Salmo 60 
Nélmaxnagko néltémo hempasmok Dios 

(Sal 108.6-13) 

1Oh Dios, aplo keñamak xép segkexakhama negko'o, nekha'a egketkók 

enteméssessók; ¡hentemessásekxa kaxwo' senteméssessamakxa axta 
nano'! 

2 Apyawheyáseykha axta xapop, tén axta ekmayheykekxo; ¡elápekxa kaxwók 

ma'a élmayhe nak, hakte palleykme'! 

3Apkellegassáseykegkók axta ekyentaxno agko' ma'a énxet'ák apagkok, 

ẽleykegkek axta negko'o exchep vino segyeykessamo nak exma. 

4Apkelméssegkek axta chá'a exchep xama aqsok magkenatchesso ektáha 

nak chá'a apcháyo, yaqwayam melyátakpehek yágke. 

5¡Hegátegmowák negko'o, hẽlwagkas teyp yetlo apmopwána! 

¡Elmallahanches ma'a ektáha nak apchásekhayo! 

6Aptáhak appaqmeta Dios ma'a tegma appagkanamap apagkok nak: “¡Yetlo 

ekpayheykekxa ewáxok sa' ko'o almésagkok énxet'ák ahagkok ma'a xapop 
nak Siquem, tén han ma'a ekyapwátegweykenxa nak xapop Sucot, 
sekmallana sa'! 

7Ahagkok ko'o m'a Galaad, tén han Manasés; Efraín akke apteme sétchesso 

épátek; Judá akke apteme yámet sekmeykencha'awól'a chá'a sekteme 
wesse'; 

8Moab akke apteme sokpayhe ekwányam sélyenyessamakxal'a chá'a emék; 

ayenyók sa' ko'o séltéto emagkok ma'a neyseksa Edom, magkenatchesso 
sektáha ahagkok; ¡awónchesha sa' sélma sa' ma'a filisteos!” 

9¿Yaqsa sa' heyentemekxak ko'o m'a tegma apwányam kélhaxtegkesso nak 

nepyáwa'? ¿Yaqsa sa' heyentemekxak ekweykekxoho m'a Edom? 

10Hakte egkexakhamchek negko'o exchep Dios; ¡massék apkelyetlawa m'a 

sẽlpextétamo egagkok! 

11Hempásem negko'o ólenmexek ma'a nélenmexma nak, hakte mékoho 

agko' ma'a sempasmo nak énxet. 

12Anlának sa' negko'o ekyawe agko' aqsok yetlo sempasmo m'a Dios; 

¡elteyammaha sa' nélenmexma nak! 

 

Salmo 61 
Magya'ásseyam Dios sentaqmelchesso 

1Dios ahagkok, yeyxho ko'o sekwóneykha, ¡ema ko'o sélmaxnagko! 

2Ekwóneyha ko'o exchep ma'a makhawók agko' nak xapop, hakte 

yelqáxcheyk ewáxok. Hexnés ko'o netnók agko' nak meteymog, yaqwayam 
sa' megkatnégwomók exma sekha, 

3hakte xép apteme semasma. ¡Aphawók xép ma'a tegma apwenaqte 

apyennaqtél'a, sewagkassól'a chá'a teyp nepyeseksa sélenmexma! 

4Émenyeyk ko'o axek apxagkok meyke néxa, yetlo séláhakkasso m'a 

apxempenák. 

5Dios ahagkok, aplegayak xép ma'a aqsok sekxeyenma nak alána', 

élmeyáseykekxeyk nahan ma'a aqsok apkelxawéyak nak chá'a m'a apcháyo 
nak chá'a apwesey. 

6Egkés xép ekwenaqte apha m'a wesse' apwányam; exek sa' chá'a 

apxámokma apagko' apyeyam, 

7etnehek sa' chá'a wesse' apwányam yetlo appasmo exchep. Etaqmelches 

sa' yetlo apchásekhayo, tén han meyenyaweykha; 

8keñe sa' alteméssesek chá'a ko'o eyeymáxkoho apwesey meyke néxa, 

alának sa' chá'a ko'o aqsok sekxeyenma alának yókxoho ekhem. 

 

Salmo 62 

Dios apteme wánxa negyexánegweykekxexa' 

1Dios apteme wánxa segkésso meyke ektáhakxa sekha; cha'a keñamak 

sekwayam teyp ma'a. 

2Wánxa apteme sewagkasso teyp ma'a, tén han setaqmelchesso. 

Meheltemessásekxeyk sa' kóneg, hakte cha'a apteme 
sekyexánegweykekxexa m'a. 

3¿Yaqsa sa' ekhem kólwátesagkok sélchetámeykenta kéxegke, tén han 

kélmáheyo hélpekkenek náxop, ektémól'a nápakha tegma kélyaqnegkesso, 
essenhan han ma'a kélhaxtegkessól'a ketók ekyaqnenmakxa náxop? 

4Wánxa aqsa élxéneykencha'a kélwáxok hélyaqnegkesek; atsek chá'a 

kéxegke kóltéhek kélmowancha'a amya'a. Kélpeywa aqsa chá'a 
kaltaqmalmakha hélxének, keñe m'a kélwáxok nak, élxéneykencha'a chá'a 
hélteméssessamhok exma ekmaso. 

5Dios apteme wánxa segkésso meyke ektáhakxa sekha; hakte cha'a 

keñamak sélhaxneykha chá'a ko'o m'a. 

6Wánxa apteme sewagkasso teyp ma'a, tén han setaqmelchesso. 

Meheltemessásekxeyk sa' kóneg, hakte cha'a apteme 
sekyexánegweykekxexa m'a. 

7Dios keñamak ko'o sekwayam teyp, tén han kélteme chá'a séláyo; cha'a 

apteme chá'a setaqmelchesso m'a, tén han sekyexánegweykekxexa'. 

8¡Énxet'ák ahagkok, nágkólya'ássem chá'a Dios! ¡Kóltennés chá'a 

ekyókxoho ektáhakxa kélwáxok! ¡Dios apteme negko'o segmasma! 

9Aphawók énxet ma'a xama negwátekhapma ekmanyehel'a kamaskok, 

cham'a énxet meyke nak aqsok apagkok, tén han ma'a ekxámokma nak 
aqsok apagkok; kélyetsátegkek agkok xama kelyetsáteyák xa apyókxoho 
nak, exhok pók apkelexyawe. 

10Nágkólásenneykxa m'a negyennaqteyáseykha nak egyempehek, 

¡nágkaxénmakha kélwáxok kapasmok ma'a aqsok élmenyexamaxche'! 
Kéltemék sa' agkok ekxámokma aqsok kélagkok, nágkólásenneykxa m'a 
selyaqye kélagkok nak. 

11-12 Hágkaxwe ko'o añak etnehek appeywa Dios se'e: ektáha apagkok ma'a 

apmopwána, tén han ma'a segásekhayo nak. Tén han apmésso chá'a xama 
énxet ekpayhawo nak chá'a ektémakxa aqsok apkelane. 

 

Salmo 63 
Dios appeykessáseykekxa apwáxok énxet 

1 ¡Dios ahagkok, xép apteme Dios ahagkok! étámawók ahagko' ko'o exchep, 

hakte émenyeyk ko'o exchep; amenyeyk xép ewáxok, ektémól'a xapop 
ekyamaye meykel'a yegmen. 

2¡Émenyeyk ko'o alanok ma'a tegma appagkanamap apagkok, tén han ótak 

ma'a apmopwána, tén han apcheymákpoho, 

3hakte tásók agkók ma'a segásekhayo nak, megkaxnawok ma'a 

negyennaqte nak! Alteméssesek sa' apcheymákpoho. 

4Axénmakha sa' chá'a ektaqmela neyseksa sekha makham, alya'ássesek sa' 

chá'a néten emék sélmaxneya enxoho chá'a. 

5Kapayhekxohok agko' sa' chá'a ewáxok, ektémól'a antók ma'a nento 

élmátsa élánamáxche nak ektámáxche ekyawe, alpeykeshok sa' chá'a yetlo 
ekpayheykekxa ewáxok. 

6Ekyetneyk agkok chá'a axta'a, kaxének chá'a ewáxok xép; 

7hakte xép apteme chá'a sepasmo. ¡Kapayhekxak chá'a ewáxok 

anneykmaksek kóneg apxempenák! 

8Yepetcheyak ko'o exchep sekyókxa; meheyenyeykekxak semeykegko 

apmek apkelya'assamakxa. 

9Epallamok sa' kañók agko' takhaxpop ma'a apmáheyo nak chá'a ko'o 

heyaqhek; 

10¡sókwenaqte sa' kólyetxeygkok etekyók, katawagkok sa' ma'a aqsok 

nawha'ák éllo! 

11Kapayhekxak sa' eyke apwáxok wesse' apwányam eñama 

apmallahanchesso m'a Dios; apyókxoho énxet'ák sa' elmeneykmaksek, 
cham'a apkeltennasso axta elanaksek aqsok ma'a Dios, keñe sa' ma'a 
apkelyexancháseykha nak chá'a, kóláhakkasagkok chá'a apatña'ák. 

 

Salmo 64 
Nélmaxnagko néltémo hentaqmelchesek Dios 

1Dios ahagkok, yeyxho sekpaqméteykha eñama seyápagqánamaxche'; 

hemyow nepyeseksa m'a sélenmexma apkello nak. 

2Hekpós ko'o apmonye'e m'a élmasagcha'a nak apkeltémakxa, cham'a 

apkelyexamakpoho nak chá'a apkeláneykekxa apkelpaqmeyesma yaqwánxa 
hetnéssesek; hemallahanches ko'o élxeyenmakxa nak chá'a apkelwáxok 
hetnéssesek ma'a élmasagcha'a nak apkeltémakxa, 

3apkeláneykekxa nak chá'a yaqwánxa etnehek apkelpeywa, ektémól'a 

sókwenaqte kólmaxneyekxa', melmágweykekxa nak chá'a apkelpeywa 

elpaqmétek ekmaso, ektémól'a yágke kólhaxtaqpog, segaqhamól'a 
hegyaqxa'. 

4Elyátak chá'a énxet meyke nak apkeltémakxa m'a apkelyexanmomakxa 

nak, etlakkasek chá'a elyáta', meyke apkelegweykekxa'. 

5Elyáteyakpok chá'a emáwhok elanagkok aqsok ekmaso; elanagkokxak 

chá'a aptamhágkaxa ekpósek epekkenek kelhanma, yának chá'a 
megkóteyáxchek aptamhágkaxa, 

6yának han chá'a méko kategyaha amya'a apkeltémakxa ekmaso. Sa' eyke 

etegyaha amya'a apkeltémakxa m'a apya'áseykegkoho nak kañók agko' 
élchetamso apwáxok énxet. 

7Dios sa' eyke elyátak ma'a yágke apagkok, etlakkasek sa' elyensasagkok; 

8apkelpeywa apagkók sa' kálsexnáneyekxa', elesmaksek sa' chá'a m'a 

ektáha nak chá'a apkelwete. 

9Keñe sa' apyókxoho énxet etnehek apcháyo m'a Dios, tén han elxének chá'a 

m'a aqsok apkelane; elya'asagkohok sa' han ma'a aqsok apkelane nak. 

10Kalpayhekxak sa' apkelwáxok énxet'ák éltaqmalma nak apkeltémakxa, 

apkelwet'a sa' apteméssesakxa m'a Wesse' egegkok, keñe sa' elyo'ókxak 
yának eltaqmelchesek, kalpayhekxak sa' apkelwáxok ma'a apyókxoho 
énxet'ák meyke nak apkeltémakxa. 

 

Salmo 65 
Payhawók kólteméssesek apcheymákpoho Dios 

1Oh Dios, apkeñama nak Sión, ¡payhawók xép kólteméssesek 

apcheymákpoho!, ¡payhawók xép kóllanaksek ma'a aqsok apkeltémo nak 
kóllanaksek, 

2hakte yeyxhok chá'a exchep kélmaxnagko! Apyókxoho énxet sa' elyo'ótak 

xép. 

3Ẽlmomchek negko'o m'a nentémakxa ekmaso, makke exchep 

eyaqmagkáseykekxak nentémakxa mólya'assáxma. 

4Apkeleñémo énxet apkelyéseykha nak xép, apyentameykekxa nak xép ma'a 

aphakxa nak, apwáxok nak ma'a tegma appagkanamap apagkok. 
¡Kalpeykásekxohok agko' sa' negko'o egwáxok ma'a aqsok éltaqmalma 
ekhéyak nak apxagkok, aqsok élpagkanamaxche ekhéyak nak ma'a tegma 
appagkanamap apagkok! 

5Dios, Sẽlwagkasso nak teyp negko'o, egátegmowágkek negko'o exchep, 

yetlo ekyawe apkelane aqsok sentaqmelchessáseykekxo nak negheykha; 

megkólya'ásseykmok xép ekyókxoho keso náxop, ekweykmoho m'a énxet'ák 
apheykha nak makhawók agko', teyp wátsam ekwányam; 

6apkeláncháseykegkek xép meteymog élwenaqte, yetlo apmopwána, tén han 

apyennaqte. 

7Emasseksohok chá'a exchep éxtegyawà ekyennaqte m'a élyaqyahayam 

nak, tén han apyennegkesso exma nak énxet'ák; 

8kawomhok apkelpexyennama elwetak aqsok sempelakkasso nak agwetak 

apkelane exchep ma'a énxet'ák apheykha nak makhawók agko' keso náxop; 
apkelwóncháseyha apkelátseyncha'a énxet'ák ma'a ekpayho nak 
ekteyapmakxa ekhem, tén han taxnegwánxa ekhem, eñama exchep. 

9Xép aptaqmelchesso xapop; yáphássesek chá'a ekmámeye, etekkessesek 

han chá'a aqsok kélcheneykekxa; etekkesek chá'a exchep hótáhap 
kélcheneykekxa m'a ényahamakxa nak yegmen. ¡Cháxa aptémakxa exchep 
elának namyep xa! 

10Eyássesek chá'a exchep ma'a xapop kélpeyncheyam nak, 

eyélaqteyásekxak chá'a m'a élekhahéyak nak; emámeyaksek chá'a ekyawe 
agko' yemhapaksek xapop, exámássesek chá'a ekyexna aqsok 
kélcheneykekxa'. 

11Exámaksek chá'a exchep aqsok ekwokmo enxoho néxa apyeyam, 

ekxeykxak chá'a exchep ekxámokma aqsok ekyexna neptámen, 
apyeykhagwánxa enxoho chá'a; 

12kaltaqmelagkokxak chá'a pa'at ma'a yókxexma meykexa nak énxet, 

kasawhekxohok chá'a kalpayhekxak awáxok ma'a egkexe nak; 

13kasawhekxohok chá'a élleykha kélnaqtósso m'a xóp ekpayhegwayam nak, 

esawhekxohok chá'a hótáhap kélcheneykekxa m'a élyapwátegweykenxa nak 
xapop, ¡kalmeneykmaksek chá'a ekyókxoho, kalwehesha chá'a kalátsaha! 

 

Salmo 66 
Keltásók agko' xép aqsok apkelane 

1Kólmeneykmásses Dios, kélyókxoho kélheykha nak keso náxop yetlo 

ekpayheykekxa kélwáxok; 

2kólmeneykmásses negmeneykmasso m'a apwesey eyeymáxkoho nak; 

kólmeneykmásses negmeneykmasso ektaqmalma eñama apteme 
apwányam apagko'. 

3Kólteme kólának Dios se'e: “Keltásók agko' xép aqsok apkelane. 

Apmopwána ekyawe keñamak xép apkelpexyennama apmonye' m'a 
apkelenmexma nak; 

4apyókxoho énxet'ák apkelpeykásawók xép apheykha nak keso náxop, 

apkelmeneykmássessek han ma'a negmeneykmasso apkelxéna apwesey.” 

5Kólchexyem, kólteyánegwatámho Dios apkelane aqsok, aqsok 

sempelakkasso apkelánesso axta m'a énxet'ák: 

6 xapop ekyamaye axta aptemessáseykekxak ma'a wátsam ekyawe nak, 

keñe axta m'a ẽlyapmeyk nano' axta negko'o apkelyeykheykekxo náxop ma'a 
wátsam nak; ¡axta nenlánegweykmok nélsawássessamo ekyókxoho 
senteméssessamakxa axta Dios ma'a! 

7Apmopwána keñamak aptéma wesse' apwányam meyke néxa; 

meyenyókáseykha apaqtek apkeláneykencha'a m'a apkelókxa nak, 
yaqwayam enxoho melenmexekxék ma'a énxet'ák apkelenmexeykekxoho 
nak chá'a. 

8Énxet'ák, ¡kaltaqmalmakha kélpeywa kólxének Dios egagkok! ¡kóllegaksoho 

m'a negmeneykmasso nélpeykessamo nak! 

9Hakte cha'a keñamak nélweynchámeykencha'a negko'o makham ma'a; 

megyahayók hẽlpelápagkasek. 

10Dios egagkok, apkelányok negko'o exchep nentémakxa yaqwayam 

ékpelkoho', ¡ẽláxñáseykekxe', máxa enteméssessók ma'a kéltémól'a sawo 
ekmope kólaxñásekxa'! 

11Egáhakkasseykteyk yám'én; empátegkessegkek aqsok ekyentaxno agko'. 

12Apchahayók han sẽlteyammeykencha'a m'a sẽlenmexma nak; 

nélmalláneykekxeyk chá'a negko'o m'a yegmen, tén han táxa, ẽlwagkassa'ak 
eyke yaqwánxa óllókasek nélyampe. 

13Atxek sa' ko'o tegma appagkanamap apagkok, tén sa' almések aqsok 

sélwatno; keñe sa' alának ma'a aqsok séltennasso axta alána', 

14cham'a séltennassama axta alána', sekweteya axta ekmaso sekha. 

15Almések sa' ko'o exchep aqsok sélwatnésso kélnaqtósso seknaqmelasso 

nak; almések sa' ma'a weyke kelennay'a, tén han yát'ay apkelennay'a nak, 
tén han ma'a nepkések apkelennay'a sélnapma nak. 

16Kólchexyem kélyókxoho, ¡kélaye nak chá'a Dios! ¡Kóleyxho sa', peya nak 

altennasha setnéssessamakxa ko'o m'a! 

17Ekpaqmeyesmeyk axta ko'o sekwóneykencha'a, ekmeneykmássessegkek 

axta sélpeykessamo. 

18Asagkek axta agkok ko'o élchetamso ewáxok, meheyéxók axta m'a Wesse' 

egegkok; 

19¡ehaxnawók axta eyke, apmeyk axta han takha' sélmaxnagko! 

20¡Apcheymákpoho sa' chá'a kólteméssesek Dios, apmoma axta takha' 

sélmaxnagko, sexekmóssama axta seyásekhayo! 

 

Salmo 67 
¡Apyókxoho énxet'ák sa' elteméssesek apcheymákpoho! 

1Hẽláhapmakha sa' negko'o Wesse' egegkok, hempasmok sa' nahan, 

kataqmalmakha sa' apwáxok henlano', 

2yaqwayam sa' elya'ásegwók apyókxoho énxet'ák apheykha nak keso náxop, 

cham'a apmopmenyého nak, tén han ektémakxa nak segwagkasso teyp. 

3Oh Dios, elpeykeshok sa' xép énxet'ák; ¡elpeykeshok sa' apyókxoho 

énxet'ák! 

4Elwónchesek sa' elátsaha m'a apyókxoho pók aptémakxa nak énxet'ák, 

hakte apkelyekpelchémok chá'a exchep énxet'ák yetlo ekpéwomo 
aptémakxa; ¡apkeláneykha exchep ma'a pók aptémakxa nak énxet'ák keso 
náxop! 

5Oh Dios, elpeykeshok sa' xép énxet'ák; ¡elpeykeshok sa' apyókxoho 

énxet'ák! 

6Keyxnések chá'a aqsok kélcheneykekxa m'a xapop; ¡empasmomchek ma'a 

Dios egagkok! 

7¡Dios sa' hempasmok! ¡Kóláwhok sa' chá'a ekyókxoho apkelókxa keso 

náxop! 

 

Salmo 68 
Énxet'ák Israel apkelmallanma 

1Apkempákxeyk agkok chá'a néten Dios, yexpaqnek chá'a m'a 

apkelenmexma, yenyahagkok chá'a apmonye' m'a aptaqnagko nak chá'a; 

2elmassegwók aqsa chá'a ektémól'a éten kamassegwók, elpayhekxak chá'a, 

ektémól'a pápa' kólpekkenek nátex; ¡emassegwók chá'a nápaqtók Dios ma'a 
élmasagcha'a nak apkeltémakxa! 

3Kalpayhekxak eyke chá'a apkelwáxok ma'a ektaqmalma nak apkeltémakxa; 

kalpayhekxohok agko' chá'a apkelwáxok nápaqto' Dios, ¡elnextegmakha 
chá'a néten elátsaha! 

4Kólmeneykmásses chá'a kéxegke m'a Dios, kólmeneykmásses chá'a 

negmeneykmasso kólxének apwesey; kólpeykesho chá'a kéxegke m'a 
apxegamo nak chá'a néten yaphope. ¡Kólmés chá'a ekpayheykekxa 
kélwáxok Wesse' egegkok! ¡Kalpayhekxa chá'a kélwáxok nápaqto'! 

5Dios, aphama nak cha'a m'a tegma appagkanamap apagkok, cha'a apteme 

chá'a apyapmeyk ma'a apkelyéheykha nak, tén han apkeltaqmelchesso m'a 
xentampe'e nak. 

6Egkések chá'a aphamakxa Dios ma'a aptaqmópeyak nak chá'a, 

elántekkesek chá'a m'a apkelmomap nak, egkeyásekxa chá'a ektaqmalma 
apheykha; exmakha sa' eyke chá'a xapop ekmaso nak ma'a élmasagcha'a 
nak apkeltémakxa. 

7Oh Dios, xama axta apxegama exchep apmonye'e m'a énxet'ák apagkok, 

apyeykheykekxo m'a yókxexma meykexa nak aqsok, 

8 yawheykha axta xapop, máméyak axta han ekyawe agko', 

kelpexyennamomchek axta apmonye' m'a Dios nak Sinaí, cham'a Dios nak 
Israel. 

9Oh Dios, apmáméssegkek axta exchep ekyawe agko'; apkelyampayók 

apagko' axta m'a énxet'ák apagkok, apkelmeyáseykekxeyk axta eyke exchep 
apkelyennaqte. 

10Apkelheykmek axta énxet'ák apagkok ma'a, oh Dios, apkelméssegkek axta 

eyke exchep eyeyméxchexa aqsok ma'a meyke nak aqsok apagkok, eñama 
ektaqmeleykha apwáxok. 

11Apméssek axta appeywa Wesse' egegkok; xámok axta han kelán'ák 

élsóncha'a m'a aptáhakxa appeywa. Axta entáhak chá'a s'e: 

12“¡Apkenyahágkek kelwesse'e yetlo sẽlpextétamo apagkok!” Melasséxchek 

axta han aqsok élyementaméyak élenmexma m'a kelán'ák, cham'a axanák 
nak, 

13keñe kéxegke kélheykekxo aqsa m'a élyáqtamakxa nak kélnaqtósso. 

¡Kelmágkek axta m'a wáx'ay apxempenák kélyepetchesso nak sawo ekmope 
ekmomnáwa! ¡Apwa' élyenméyak nak sawo ekyátekto ekmomnáwa! 

14Apteyekmek axta han yeyam egkexe Salmón, apmenxena axta Dios ekha 

apyennaqte m'a kelwesse'e apkelwányam. 

15¡Netna'awók agko' neykel'a egkex'a nak Basán, netna'awók agko' neykel'a 

m'a naw'ék nak! 

16Kéxegke kélteme nak egkexe netna'awo', ¿yaqsa ektáha kélnatha'a nak 

kéllano m'a egkexe yaqweykenxa nak exek ma'a Dios? ¡Exek sa' chá'a 
meyke néxa Wesse' egegkok ma'a! 

17Xámok agko' yátnáxeg apkelyenyawasso apagkok ma'a Dios; Sinaí 

apkeñamak apmeyánto m'a tegma appagkanamap apagkok, yetlo m'a 
yátnáxeg apkelyenyawasso nak. 

18 Oh Dios, apxámok xép apnaqlákxo énxet'ák apkelmomap apmeyákxo m'a 

netno' agko' nak; apkelxakak nahan chá'a m'a aqsok apkelmésso m'a 
énxet'ák, wokmók nahan apkelmeyásamap ma'a apkenmexeykekxa nak 
chá'a exchep, Wesse'. 

19¡Tásek sa' chá'a katnehek xép apxénamap Wesse' egagkok, Dios egagkok, 

Sẽlwagkasso nak teyp, yókxoho ekhem chá'a apkelpatmeykha m'a nélpata 
ekyentaxno nak! 

20Dios egagkok apteme xama Dios segwagkassamo nak teyp, apwanchek 

hégketchesek nétsapma. 

21Elpáxqatchesek sa' apqatkok Dios ma'a apkelenmexma nak, apqatkok nak 

ma'a melwáteséyak nak apkeláneyak melya'assáxma. 

22Aptáhak Wesse' egegkok se'e: “Anaqlósawakxak sa' ko'o makham 

kélenmexma apkeleñama m'a Basán nak; anaqlósawakxak sa' makham 
apkeleñama m'a wátsam ekwányam ekmattawóneg nak, 

23yaqwayam sa' kólyássesek kélmagkok éma apagkok ma'a kélenmexma 

nak, tén han keynagkok ma'a kélnaqtósso semheg nak.” 

24Oh Dios, Dios ahagkok, Wesse' apwányam ahagkok, apkelwetákpek 

apkelxegakmo énxet'ák ma'a tegma appagkanamap apagkok, 
apkelsawássessamo nak xép eñama apkelmallanma. 

25Apmonye'e apkelxegak ma'a apkelmeneykmasso nak, keñe axayók ma'a 

apkelpáwasso nak, keñe kelán'a étkók élxega m'a neyseksa nak, yetlo 
élpáwasso m'a élaqtáwáseykha. 

26¡Kólpeykesho chá'a kélyókxoho kéxegke m'a Dios Wesse' egegkok! 

¡Kólpeykesho chá'a kélyókxoho Israel kélaqnákxoho nak se'e! 

27Apmonye' apxegak ma'a Benjamín, apsexyo nak, keñe neptámen 

apxámokma apkelámha amonye'e nak Judá, Zabulón, tén han Neftalí. 

28Dios ahagkok, henxekmós apmopwána; ¡hentemessásekxa makham ma'a 

senteméssessamakxa axta negko'o sempasmoma! 

29Keñe m'a tegma appagkanamap apagkok netno' nak, cham'a Jerusalén, 

apkelseykekxéssamakxa nak chá'a apkelmésso naqsa aqsok ma'a 
kelwesse'e apkelwányam, 

30epaqhetches sa' Egipto, cham'a aqsok nawhak ekleykha nak neyseksa 

ekho', cham'a weyke kelennay'a ekxámokma éllo nak, tén han weyke étkók 
élmámenyého nak ma'a aqsok ekxámokma, eknaqtawáseykegkoho nak 
chá'a énxet'ák; ¡yexpánches sa' ma'a énxet'ák ekmátsa nak chá'a elanagkok 
kempakhakma! 

31Egipto sa' eleñék apkelámha apmonye'e kélásenneykha; elya'ássesek sa' 

néten apmék Dios elmaxneyagkok ma'a énxet'ák Etiopía. 

32¡Kólmeneykmásses Dios kélheykha nak ekyókxoho apkelókxa keso náxop, 

kólmeneykmásses negmeneykmasso m'a Wesse' egegkok, 

33cham'a apxegamo nak chá'a netno' nak, néten nanók ekyetnamakxa nak! 

Kóleyxho ektáhakxa éxtegyawà appeywa, cham'a appeywa ekyennaqte nak. 

34Kólyekpelkoho Dios apmopwána: sawheykekxók apcheymákpoho m'a 

kañe' Israel, weykmok apmopwána m'a netnók agko' nak yaphope 
ekyápaqmate. 

35Yeykpok chá'a Dios, aphama nak ma'a tegma appagkanamap apagkok; 

Elmések chá'a apkelmopwancha'a, tén han apkelyennaqte énxet'ák apagkok 
ma'a Dios apagkok nak Israel. ¡Tásek sa' chá'a katnehek apxénamap ma'a 
Dios! 

 

Salmo 69 
Nélmaxnagko eñama ekmaso negha 

1Dios ahagkok, hewagkas ko'o teyp, hakte ketók ko'o sekweyweykegkaxa; 

2ekweywegkek ko'o kañe' yáma yelpa' ekmattawóneg, méko sélteyagwánxa. 

Ekwokmek ma'a éttawanyexa agko' nak yegmen, éñawássek yegmen ényé. 

3Wagqakmek eyespok ekpayheykha ahátog; chássek eyespok; ¡kelyampa'ak 

ahaqta'ák séltémo ótak exegmak Dios! 

4 Apxámok apagko' ma'a setaqnagko nak chá'a meykexho sektáhakxa', 

apyeykhágweykmok ma'a ekwánxa nak ekxámokma éwa'; apxámágkek 
apagko' ma'a sélenmexma, apmáheyo nak chá'a hemasséssók meykexho 
sektáhakxa, apkeltémók han chá'a almeyásekxak ma'a aqsok megkatnaha 
nak sélmenyexma. 

5Dios ahagkok, apya'ásegkok xép sektéma seyeyháxma ahagko'; 

mowanchek akpósek may'assáxma. 

6Wesse' Dios ekha nak apyennaqte, ¡nágyoho aqsa elmegqeyk ma'a 

apcháyo nak chá'a exchep eñama ko'o sélsexnenagko! Israel Dios apagkok, 
¡nágyoho aqsa kalyaqhapwomhok apkelwáxok apketamsamo apagko' nak 
chá'a exchep, eñama ko'o sélsexnenagko! 

7Élmalláneykegkek ko'o sektaqnómaxche', eñama sekyetleykha exchep; 

ekmegqaktegke'; 

8¡máxa mók nekha séñama etnéssessók ma'a élyáxeg'a ahancha'awo' nak, 

máxa mehey'ásegko aptemék ma'a énámakkok nak! 



1386 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

9 Magwéssók ko'o sélmeyeykencha'a m'a apxagkok nak xép; 

epheweykekxeyk ko'o sénmexeykha m'a apxéneykha nak chá'a ekmaso 
exchep. 

10Élekxagweyha agkok chá'a yetlo mato sekto, hésmaksek chá'a; 

11ektaxneykxeyk agkok nahan chá'a m'a apáwa senlapwayam nak, 

hésmaksek chá'a m'a apyókxoho nak. 

12Hexénmakha chá'a, elanagkok chá'a apkelmeneykmasso hexének ma'a 

anmen át'ák nak. 

13Wesse', ekwóneyha eyke ko'o exchep. ¡Dios ahagkok, hepásem kaxwo'! 

¡Heyátegmowák, eñama ekyawe segásekhayo! ¡Hewagkas teyp, eñama 
melwátésseyam sempasmo! 

14¡Nágyoho ko'o aweywagkok negyelpa'! ¡Hewagkas ko'o teyp nepyeseksa 

m'a setaqnagko nak chá'a, tén han ma'a yegmen ekmattawóneg nak! 

15¡Nágyoho heswok yegmen ényé! ¡Nágyoho heweykesagkok ma'a yegmen 

ényé ekyéhegwayam ekyennaqte nak, tén han heyápekxa'! 

16Wesse', heyátegmowák ko'o, ¡tásek xép apwáxok, awanhek han 

segásekhayo! hepásegwata ko'o, eñama ekyawe apmopyósa henlano'; 

17¡ná etne aqsa mehelányo, ko'o sektáha nak xép apkeláneykha! 

¡Heyátegmowák sa' heykxa', asagkek ko'o setnahakxa! 

18¡Hépetchegwatámho, hewagkas teyp nepyeseksa sélenmexma! 

19Apya'ásegkok xép seklegeykegkoho m'a sektaqnómaxche', tén han 

sekmegqakto, tén han sélxéneykha ekmaso; apya'ásegkok xép ma'a 
sélenmexma nak. 

20Etwassáseykha ko'o ewáxok ma'a sektaqnómaxche'; ¡eyélaqtéssegke', 

meyke sekyennaqte etnéssessók! Chaqhémok sektegyeykencha'a 
yaqwayam hepeykessásekxak ewáxok, tén han kapyósho hélano'. 

21 Pánaqte segaqhamo chá'a hénchahassásekxak sekto, hem agkok han 

chá'a eyaqhak, heyagkok chá'a m'a aqsok égmenek ekmáske amnáye nak. 

22 ¡Yána katnekxak aqsok ekmaso m'a aptéyak nak, yána katnekxak ekho 

kelhanma m'a mésa apagkok! 

23¡Yána katnahagkok meyke apaqta'ák, tén han kalpexyennamok apyay'ák 

meyke néxa! 

24Eyenyenta aplo nepyeseksa m'a; ¡káhapwaták sa' ma'a aplo ekyennaqte 

nak! 

25 Meyke xama aqsok sa' katnekxak ma'a apheykegkaxa nak, méko sa' kaxek 

ma'a apkelpakxeneykegkaxa nak; 

26hakte apkelenmexeykha chá'a m'a apkellegassáseykegkoho nak xép 

apkelwáxok, apkelasméssegkek han chá'a apkelweteya m'a 
apkellegeykegkoho nak ekmáske, apkelyensáséyak nak xép. 

27Exnésho ekmaso apkellegassáseykegkoho ektémakxa ekmaso 

apkeltémakxa; ¡nágyoho elwetak megkólyaqmagkáseykekxa apkeltémakxa! 

28 ¡Emassés apkelwesey m'a weykcha'áhak eknaqtáxésamaxchexa nak 

apkelwesey m'a élyennaqte nak apnegya'ák! ¡Ná enaqtáxéssesák 
apkelwesey m'a ekheykegkaxa nak apkelwesey m'a énxet'ák apkelpéwomo! 

29Ko'o eyke, hexneyásekxa néten Dios ahagkok, sektáha nak 

sekháxamáxche', tén han ekyentaxno ewáxok, hewagkas teyp. 

30Anneykmaksek sa' ko'o negmeneykmasso axének Dios apwesey; 

alpeykeshok sa' yetlo sekmésso ewáxok, 

31kayágwomhok sa' ekleklamo apwáxok Wesse' egegkok, megkaxók sa' 

ma'a sekmésa enxoho xama weyke kennawók seyaqhe, essenhan weyke 
yágkelwána yetlo kepet'ák nak, tén han aphék. 

32Kalpayhekxak sa' apkelwáxok apkellegeykegkoho nak ekmaso apheykha 

apkelwet'a enxoho xa, kalyennákxohok sa' apkelwáxok apkelchetamso nak 
chá'a Dios; 

33yeyxhok chá'a apkelmaxneyéyak Wesse' egegkok ma'a apkelmopyóseka 

nak, meltaqheksók chá'a énxet'ák apagkok apkelmomap nak. 

34¡Néten, xapop, wátsam ekwányam, kóltemésses apcheymákpoho Wesse' 

egegkok, tén han ma'a ekyókxoho ektáha nak chá'a élweynchámeykha m'a! 

35-36Hakte ewagkasek sa' teyp Dios ma'a Sión, enaqxátehásegkokxak sa' 

ma'a tegma apkelyawe nak Judá. Apkeláneykha apketchek sa' elxewekxak 
ma'a tegma apwányam; sa' exmakha m'a, apagkok sa' etnehek; ¡sa' 
exmakha chá'a apchásekhayo nak chá'a apwesey! 

 

Salmo 70 
Wesse' hepásegwata' heykxe' 

(Sal 40.13-17) 

1Dios ahagkok, ¡hewagkasseta teyp! Wesse', ¡exegma heykxe 

hepásegwata'! 

2¡Elasmésakpohok apagko' sa' ma'a apmáheyo nak chá'a heyaqhek! 

¡Yenyahagkok sa' apkelmegqakto m'a apmáheyo nak chá'a 
hetnéssessamhok exma ekmaso! 

3¡Yenyahagkok sa' apkelmegqakto m'a seyesmésso nak chá'a ko'o! 

4Kalpayhekxohok agko' sa' eyke chá'a apkelwáxok apyókxoho m'a 

apketamso nak chá'a exchep, sa' etnehek chá'a elpaqmétek 
apkelmopmenyého nak chá'a nélwagkásamáxche teyp apagkok se'e: 
“¡Apwányam apagko' ma'a Dios!” 

5Ko'o eyke, hey'óta heykxa', hepásegwata', Dios ahagkok, sektáha nak 

sekmayósa, tén han ekmaso sekha. Xép chá'a apteme sepasmo, tén han 
sewagkasso teyp; ¡Wesse', epekhésa hepásegwata'! 

 

Salmo 71 
Énxet apwányamók apkelmaxnagko 

1Wesse', ekya'awekteyk ko'o exchep séltamho hetaqmelchesek; ¡nágyoho 

ko'o amegqeyk xama enxoho! 

2¡Hemallahanches, hewagkas teyp, hakte péwók xép aptémakxa! Heyeyxho 

ko'o, hewagkas teyp. 

3Etne exchep semasma apyennaqte, ¡etne exchep tegma apyennaqte 

sekyexanmomakxa, tén han sewagkasso teyp! ¡Xép apteme semasma 
apyennaqte, tén han tegma apyennaqte ahagkok! 

4Dios ahagkok, hewagkas ko'o teyp neyseksa apmáheyo hemok ma'a 

élmasagcha'a nak apkeltémakxa, tén han apkelyennaqteyáseykha nak chá'a 
apyempe'ék. 

5Hakte axta ay'ásseykmok chá'a ko'o exchep Wesse', seyeynamo m'a 

sektémakxa axta étkok, seyásenneykekxa axta chá'a ektemék. 

6Nanók axta ko'o seyásenneykekxa exchep sekyetnamakxa axta kañe' 

méme awáxok. ¡Xép axta setekkesso! ¡Alteméssesek sa' chá'a ko'o exchep 
apcheymákpoho! 

7Apxámok axta énxet'ák élyamassama apkelwáxok apkelweteya 

setnamakxa', xép eyke apteme sekyexánegweykekxexa'. 

8Yókxoho ekhem chá'a ko'o sekmeneykmasso axének ma'a 

apcheymákpoho; 

9ná etne aqsa mehelányo sektáha enxoho sekwányamo; ná heyenyaw aqsa, 

ekmassa enxoho ekha sekyennaqte. 

10Apyepetchákxeyk pók ma'a sélenmexma apmáheyo nak chá'a heyaqhek, 

apkelánekxeyk apkelpaqmeyesma apkelxéna yaqwánxa hetnéssesek. 

11Aptáhak chá'a s'e: “¡Kólemhák, kólma sa', hakte apyenyókek ma'a Dios, 

méko kawagkasek teyp!” 

12Dios ahagkok, ná heyenyaw aqsa ko'o, ¡hey'óta heykxe hepásegwata'! 

13¡Elmegqágwakxohok sa' ma'a sélenmexma sénmexeykha nak chá'a, 

kólmasséssók sa'! ¡Elasmésakpok sa' ma'a apmáheyo nak chá'a 
hetwássesha sekha! 

14Malwátéssemek sa' eyke ko'o sélhaxanma exchep, ayánchessamhok sa' 

aqsa sélpeykessamo; 

15yókxoho ekhem sa' chá'a ko'o axének sẽlwagkassama teyp xép, tén han 

senláneseykekxa negheykha. ¡May'ásegkok eykhe ko'o xa aqsok nak! 

16Wesse', axének sa' ko'o ektémakxa nak ekyawe aqsok apkelane; ¡axének 

sa' chá'a ko'o exchep wánxa apteme appéwomo! 

17Dios ahagkok, xép axta sélxekmósso eyeynamo m'a sektémakxa axta 

étkok, makhemek eyke makham ko'o sekxeyenma m'a aqsok élyawe 
apkelane nak. 

18Dios ahagkok, ná heyenyaw aqsa, sektáha nak sekwányamo, tén han 

ekmopa nak épátek, seyewagko nak makham altennaksek ektémakxa 
apmopwána ekyawe s'e kaxwe apkektega nak, tén han ma'a yaqwayam nak 
elántépok egmonye'. 

19Oh Dios, weykmok xép aptémakxa ekpéwomo m'a néten, élyawa agko' xép 

aqsok apkelane; ¡méko aghéshok xép! 

20Xámok eykhe exchep segkésso aqsok ekmaso, tén han ekyentaxno sekha, 

hélenxánegkeshok sa' eyke makham sekha; megyohók sa' amhagkok ma'a 
apkelmaheykegkaxa nak apkeletsapma, 

21heyánchessásekxak sa' nahan ko'o kélteme séláyo, hepeykessásekxak sa' 

makham ewáxok. 

22Anneykmaksek sa' eyke ko'o negmeneykmasso, alpeykeshok ektémakxa 

nak mehenyenyaweykha, yetlo sekpáwasso arpa, alpeykeshok sa' Dios 
ahagkok, Appagkanamap nak Israel, yetlo sekpáwasso yát'axpog. 

23Kapayhekxak sa' ko'o ewáxok sekmeneykmássesa enxoho, ekweykmoho 

kañók agko' ewáxok, hakte ewagkassegkek teyp. 

24Yókxoho ekhem sa' chá'a axének xép apteme appéwomo, hakte 

apkelmegqágweykxeyk ma'a apkeltémo axta hetnéssessamhok exma 
ekmaso, mékoho aptamhákxa'. 

 

Salmo 72 
Wesse' apwányam kélmaxnéssesso 

1O Dios, egkés wesse' apwányam aptémakxa ekpéwomo nak xép, tén han 

ektémakxa nak xép ektaqmalma aptémakxa, 

2yaqwayam enxoho elanha yetlo ektaqmalma aptémakxa m'a énxet'ák 

apagkok, tén han elánekxések ektémakxa apheykha m'a énxet'ák apagkok, 
meyke nak aqsok apagkok. 

3Kagkések sa' meyke ektáhakxa apheykha énxet'ák ma'a egkexe élwenaqte 

nak, keñe ekpéwomo apkeltémakxa m'a xóp élekhahéyak nak. 

4¡Elánekxések sa' chá'a apheykha wesse' apwányam ma'a meyke nak aqsok 

apagkok! ¡Epasmok sa' chá'a m'a apketchek nak énxet'ák ekhakxa nak chá'a 
eyeyméxchexa aqsok, kóneg sa' etnessásekxak ma'a 
apnaqtawáseykegkoho nak chá'a! 

5¡Etnehek sa' wesse' apwányam apcháyo nak chá'a exchep 

megkatnégwayam néxa, ekhakxa nak makham ekhem, tén han pelten! 

6¡Máxa ekmámeye sa' etnehek, tén han yálye, ekyássessamól'a xapop, tén 

han pa'at! 

7¡Kayákxak sa' meyke ektáhakxa negha, tén han ektaqmalma nentémakxa 

neyseksa apteme wesse' apwányam, ekwokmoho apmassa m'a pelten! 

8 ¡Kawomhok sa' apkeláneykha m'a halep wátsam ekwányam ekweykekxoho 

m'a teyp nak wátsam ekwányam, eyeynamo m'a wátsam Éufrates, 
ekweykmoho m'a ektemegwánxa nak néxa xapop, keso nélwanmeygkaxa'! 

9¡Elmésakpok sa' ma'a apheykencha'a nak yókxexma meykexa énxet, 

elháxahagkok sa' apmonye' m'a apkelenmexma nak! 

10¡Elsókásegmak sa' apkelmésso naqsa aqsok, tén han apcháncheseykekxa 

m'a kelwesse'e nak Tarsis, tén han ma'a egkexe étkók nak, tén han ma'a 
kelwesse'e apkelwányam nak Sabá, tén han ma'a Sebá! 

11¡Apyókxoho kelwesse'e apkelwányam sa' eltekxeyagkok aptapnák 

apmonye'! ¡Apyókxoho pók aptémakxa énxet'ák sa' elyahakxoho'! 

12Hakte elwagkasek sa' chá'a teyp meyke nak aqsok apagkok, 

apkelwóneykha nak chá'a, tén han ma'a ekhakxa nak chá'a eyeyméxchexa 
aqsok, meyke nak chá'a ekpasmo. 

13Apyósekak sa' chá'a elanok ma'a apkelyelqamákpoho nak, elwagkasek sa' 

teyp ma'a meyke nak aqsok apagkok. 

14Megyohók sa' kólnaqtawasagkoho', tén han kólyennaqtésha kélyempehek 

kóllána', hakte emyók sa' chá'a kólyegkenchesek ma'a éma apagkok. 

15¡Memassegwomek sa' chá'a wesse' apwányam! ¡Kólmések sa' sawo 

ekyátekto ekmomnáwa éleñama nak Sabá! ¡Kólmaxnéssesek sa' chá'a Dios 
ma'a! ¡Megkamassegwomek sa' chá'a appasmo Dios! 

16¡Apxámok sa' etnehek hótáhap apaktek negókxa, etepagkok sa' ma'a 

naw'ék egkexe nak! ¡Katyapok sa' chá'a aqsok aktek kélcheneykekxa, 
ektéma nak Líbano, apxámok sa' etnehek énxet tegma apkelyawe nak, 
ektémól'a pa'at ma'a yókxexma! 

17¡Megkamassegwomek sa' chá'a apwesey m'a wesse' apwányam; 

megkamassegwomek sa' ekxénamaxche apwesey ekhakxa nak makham 
ekhem! ¡Elxawagkok sa' chá'a ektaqmalma apheykha apyókxoho énxet'ák 
apheykha nak keso nélwanmeygkaxa, eñama xa wesse' apwányam nak! 
¡Apyókxoho pók aptémakxa énxet'ák sa' chá'a eltéhek: “Apkeleñémo”. 

18Apcheymákpoho sa' chá'a kólteméssesek Dios, apteme nak Dios Wesse' 

apagkok ma'a Israel, apteme nak wánxa apkelane aqsok élyawe; 

19kataqmalmakha sa' chá'a kélpeywa kólxének ma'a apwesey eyeymáxkoho 

nak. ¡Kasawhekxohok sa' chá'a apcheymákpoho keso náxop! ¡Katnahagkok 
sa'! 

20Cháxa néxa David apkelmaxnagko xa, Jesé apketche nak. 

 

Salmo 73 
LIBRO 3 

(Salmos 73—89) 
Dios ektaqmeleykha apwáxok 

1¡Taqmeleykha nak la'a chá'a apwáxok Dios apkelányo m'a Israel, tén han 

ma'a éláxñeyo nak chá'a apkelwáxok! 

2Keñe ko'o, ketók sekpelápeykemxa'; ketók éltáxñeykxa emagkok. 

3Hakte nathayak ewáxok sélányo ektémakxa ektaqmalma apheykha m'a 

apkeleykmákpoho nak, tén han ma'a élmasagcha'a nak apkeltémakxa. 

4Megkáyok apnegya'ák eletsapok, hakte kalyeyha'ak apyempe'ék, 

5mellegeykegkoho', ektéma nak ma'a pók énxet'ák nak, melweték nahan 

ekmaso apheykha, ektéma nak ma'a nápakha nak. 

6Cháxa keñamak apkelmeykencha'a nak yáxña'akxoho m'a 

apkeleymákpoho, ektémól'a negnatanma agkexnek ma'a egyespok, tén han 
aptéma yáxña'akxoho apkelyennaqteyáseykha apyempe'ék, ektémól'a 
nentaxno; 

7apnaqmelayak apagko', máheyók kalnextog apaqta'ák, xámok agko' 

élxéneykha apkelwáxok elanagkok aqsok ekmaso. 

8Emáwhok chá'a elanagkok aqsok ekmaso yetlo apkelya'ásseyam, tén han 

éleymáxkoho apkelwáxok, tén han yetlo melmegqakto, exének chá'a 
elyennaqtésha apyempe'ék; 

9exénmakha chá'a ekmaso Dios apha nak néten, kaleyxkohok aqsa chá'a 

apkelpeywa elweynchamha keso náxop. 

10Cháxa keñamak éltaqmeleykencha'a nak chá'a apkelpeywa elxénmakha 

m'a énxet'ák, métyehek chá'a aqsok megyaqhémo apkeláneyak. 

11Etnehek chá'a elpaqmétek se'e: “¿Ey'asagkohoya sa' Dios xa? 

¿Ékpelkohoya sa' ma'a Dios meyke nak Ekhémo?” 

12¡Kóllano apkeltémakxa m'a élmasagcha'a nak apkeltémakxa! 

Megkaltemeykha apkelwáxok, exámasagkok aqsa aqsok apagkok. 

13¡Chaqhémok sektéma ektaqmalma sektémakxa, chaqhémok 

sélwátéssama sélane m'a aqsok ekmaso! 

14Hakte yókxoho ekhem ko'o setekpageykha, yókxoho axto'ók chá'a ko'o 

séllegassáseykegkoho. 

15Temék axta agkok ko'o élchetamso ewáxok ma'a ektémakxa nak 

élchetamso apkelwáxok ma'a énxet'ák nak, akxakhagwók axta aqsa énxet'ák 
apagkok. 

16Élenxáneykmek axta ko'o ay'asagkoho', askehek axta eyke sekmáheyo 

ay'ásegwók. 

17Wánxa axta aqsa sekya'ásegwokmo yaqwánxa katnehek apheykha 

sektaxna m'a Dios tegma appagkanamap apagkok: 

18apkelya'ássek axta m'a kañe' éláxñékxa nak, apkelyegkek axta m'a 

yaqwánxa nak emassegwók. 

19¡Ekmanyehe sa' kólmasséssók! ¡Apkelaye sa' kasáwa'! 

20Wesse', apkempákxeyk sa' agko' xép néten, aptáha enxoho m'a aptémól'a 

xama énxet exatakhak kawanmaksek, yának sa' elmassegwók, tén han 
elwagqamakpok. 

21Lamchek agko' axta ko'o ewáxok, legeykegkók axta han, 

22seyeyháxma axta ko'o, may'áseyak aqsok; ¡ekhémók axta ko'o aqsok 

nawhak nápaqto' xép! 

23Ekhegkek axta eyke aqsa chá'a ko'o xamo' xép, apmeykegkek axta émek 

apkelya'assamakxa, 

24epékessáseykegkek axta eyke chá'a sepaqhetchessama, hemok sa' eyke 

takha', yetlo ektaqmalma sélteméssesakxa'. 

25¿Yaqsa ekyetnama ko'o m'a néten? ¡Wánxa exchep! Ekheyk sa' agkok 

xamók xép, méko sa' wámenyéhok aqsok keso náxop. 

26Yelqamáxcheyk ko'o sekyókxa, tén han ewáxok, Dios akke sénnaqtésso, 

tén han apteme chá'a ahagkok meyke néxa. 

27Eletsapok sa' chá'a m'a apyamasma nak chá'a exchep; emasséssók sa' 

ma'a apyenseyam nak chá'a apkelyetleykha. 

28Eypetchegwakxak sa' eyke ko'o m'a Dios, hakte cháxa ektaqmela ko'o 

atnehek xa. Dios Wesse' ahagkok, xép apteme sekyexánegweykekxexa', 
axének sa' han chá'a ekyókxoho aqsok apkelane nak. 

 

Salmo 74 
Nélmaxnagko Dios néltémo kaxének apwáxok énxet'ák apagkok 

1Oh Dios, ¿yaqsa ektéma segkexakhama apagko' nak? ¿Yaqsa ektéma 

apkeltaqnaweykegko nak xép ma'a nepkések apkelleykha nak yókxexma 
apagkok? 

2Kaxénwakxoho apwáxok énxet'ák apagkok, apkelmoma axta m'a sekxók 

eyeynókxa axta, apkelwagkassama axta teyp yaqwayam etnehek énxet'ák 
apagkok; kaxénwakxoho apwáxok ma'a egkexe Sión, aphamakxa axta. 

3Etyánegwatámho s'e tegma appalleyam apxámokma apagko' nak; 

¡apmassésseykmek ekyókxoho aqsok tegma appagkanamap ma'a 
nélenmexma nak! 

4Apkelátseyha eñama apkelmallane apkelenmexma m'a tegma 

appagkanamap apagkok nak; ¡apkenegkessekmek bandera apagkok 
apkeñama nak mók nekha m'a, 

5néten nak nentaxnamakxa! Máxa yántápak apkelyaqtónmal'a neyseksa 

naxma ekyentaxno 

6aptamhágkok apkelyaqtennágko m'a aqsok élánamáxche nak 

yántéseksa'ák, póte chá'a apkelyaqtennak, tén han apkeltekpaga chá'a sawo 
ekyentaxno. 

7Apwatneyk ma'a tegma appagkanamap apagkok; ¡apkenyetséssek ma'a 

kélpeykessamókxa nak chá'a, apyaqnegkessek náxop! 

8Xénchek apkelwáxok hegmasséssók negyókxoho; ¡apkelwatneyk ma'a 

ekyókxoho negaqneykekxexa nak chá'a ólpeykesho'! 

9Massék kaxwók nélwet'a m'a aqsok élpagkanamaxche' nélmeykegkaxa nak 

chá'a ólpeykesho'; méko kaxwók xama enxoho m'a aplegasso nak appeywa, 
magya'ásegkok han yaqwánxa katnégwók néxa xa. 

10Oh Dios, ¿háxko sa' ekwánxa katnégwók néxa sẽlenmexeykha m'a 

sẽlenmexma nak? ¿Háxko sa' ekwánxa katnégwók néxa apxéneykha 
ekmaso exchep? 

11¿Yaqsa ektáha memako nak hempasmok? ¿Yaqsa ektáha peya henlanha 

aqsa? 

12Nanók agko' xép apteme wesse' apwányam egagkok. Xámokmeyk agko' 

axta exchep sẽlwagkasso teyp keso náxop: 

13 apmopwána axta exchep apmeykeseykekxak neyseksa wátsam 

ekwányam, apkelpáxqatchessegkek axta apqatkok yegmen askok élyawe 
ekhéyak nak wátsam ekwányam, 

14 apkelpáxqatchessegkek axta apqatkok ma'a yegmen askok ekyawe 

Leviatán, apcheykegkek axta ápak ma'a aqsok nawha'ák éllo élleykha nak 
yókxexma meykexa énxet. 

15Aptekkessegkek axta exchep ma'a élánteyapmakxa nak yegmen, tén han 

wátsam, apyamassegkek axta m'a yegmen wátsam megkeymáyeykxa nak. 

16Xép apagkok ma'a ekhem, tén han axta'a; xép axta appekkenma pelten, 

tén han ekhem; 

17xép axta apkelqahasso néxa xapop keso nélwanmeygkaxa'; xép axta 

apkelane ekmexanmakxa exma, tén han apmopsamágekxa'. 

18Wesse', kaxénwakxoho apwáxok aplókassama exchep ma'a 

apkelenmexma nak, tén han apxéneykencha'a chá'a ekmaso m'a énxet'ák 
élyeyháxma nak. 

19¡Ná hẽlwánaqma agko' aqsa negko'o! Nélyelqáxkok negko'o, máxa sapop; 

¡nágyána aqsa hentók aqsok nawha'ák éllo! 

20¡Kaxénwakxoho apwáxok ekhémo mók nélpaqhetchásamáxkoho apagkok 

nak, hakte sawheykekxók negyennaqteyáseykha egyempehek se'e negókxa 
nak, ekweykekxoho m'a ekyókxoho yókxexma! 

21Nágyoho kóltemessásekxak mékoho m'a kélnaqtawáseykegkoho nak; 

¡yána elpeykeshok ma'a meyke nak aqsok apagkok, tén han ma'a 
apkelmopyóseka nak! 

22¡Oh Dios, yempekxa néten! ¡Emyow ma'a aptémakxa nak! ¡Kaxén apwáxok 

apkenmexeykencha'a meyke néxa m'a élyeyháxma nak! 

23Nágkalwánaqma apkelpáxameykha ekyennaqte nak ma'a apkelenmexma, 

tén han ma'a melwátésseyam nak apyennegkessóxma m'a 
apkenmexeykekxa nak chá'a exchep. 

 

Salmo 75 

Dios apteme segyekpelchémo 

1Oh Dios, negméssek negko'o exchep ekxeyenma egwáxok, negméssek 

ekxeyenma egwáxok; negwóneyha apwesey, negmeneykmássessek han 
ma'a aqsok éltaqmela apkelane. 

2Aptáhak Wesse' egegkok se'e: “Élyesáha sa' agkok ko'o xama ekhem, 

alyekpelkohok sa' yetlo ekpéwomo sektémakxa. 

3Yawheyha sa' agkok xapop, yetlo m'a apyókxoho énxet apheykha nak kañe', 

eynnaqtések sa' eyke ko'o m'a awhak nak.” 

4Ektáhak ko'o séláneya m'a apkelásennamap nak chá'a: “Nágkólxénmakha 

kéltémakxa” keñe sektáha séláneya m'a élmasagcha'a nak apkeltémakxa: 
“nágkóleyxkoho; 

5nágkólxénmakha kélyennaqte, nágkólteme megkeyxnegwayam 

kélpaqmeyesma kélpaqmeta enxoho.” 

6Hakte megkañamak nélyekpelchamáxkoho m'a ekteyapmakxa nak ekhem 

tén han ma'a taxnegwánxa ekhem, tén han ma'a meykexa nak énxet, tén han 
ma'a élámhakxa nak meteymog élwenaqte, 

7Dios akke apteme segyekpelchémo: mékoho chá'a etnessásekxa nápakha, 

keñe chá'a pók elya'ásekxak néten. 

8Apmeykha Wesse' egegkok ma'a apyeta nak aplo, vino kélencheheykekxa 

nak ma'a aqsok égmenek kéltahakkasso. Apyegkenchek sa' agkok ma'a 
vino, émaksohok sa' énagkok ma'a apyókxoho élmasagcha'a nak 
apkeltémakxa apheykha nak keso náxop. 

9Keñe sa' chá'a ko'o axének ma'a Jacob nak Dios apagkok, anneykmássesek 

sa' han chá'a alpeykesho'; 

10hakte emasséssessók sa' ektémakxa nak apkeleymákpoho m'a 

élmasagcha'a nak apkeltémakxa, eyánchessessamhok sa' eyke apmopwána 
m'a énxet ektaqmalma nak aptémakxa. 

 

Salmo 76 
Dios apmallanmo nak chá'a 

1Kélya'ásegkok Dios ma'a Judá; kéláyo han apwesey m'a Israel. 

2Apyetnegkek tegma appagkanamap apagkok ma'a Jerusalén; aphegkek 

ma'a egkexe Sión, 

3axta apkelekkexmak kélmeykha nak chá'a kélanchesso kempakhakma m'a: 

cham'a kéláhakkassamaxche', sókwenaqte, yágke, tén han ma'a sawhéwa. 

4¡Oh Dios, apcheymákpoho exchep! ¡Apwányam apagko' xép, 

apyeykhásseykmók ma'a meteymog élwenaqte nano' nak! 

5Kélyementameykegkek aqsok apagkok ma'a énxet'ák apkelyennaqte 

apagko' nak; méko apkeláneykegko m'a apkelyennaqte apagko' nak; 
¡apkeletsepme'! 

6Xama axta apkelpaqhetchesa exchep ma'a yátnáxeg, tén han ma'a 

apkelyenyawasso nak, xép aptáha nak Jacob Dios apagkok, máxa 
életsapma axta tamhágkok. 

7¡Yeykpohok xép! ¿Yaqsa katnemekxak xép apmonye' aplawa enxoho? 

8Exének axta chá'a exchep yaqwánxa kólteméssesek énxet ma'a aphakxa 

nak néten; tén axta yeykpok chá'a keso náxop, kalwanmeyekxohok axta 
chá'a exma, 

9cham'a apkempákxo enxoho chá'a néten, xép, oh Dios, yaqwayam 

elánekxések apheykha énxet'ák, tén han elwagkasek teyp apyókxoho m'a 
kélnaqtawáseykegkoho nak keso nélwanmeygkaxa'. 

10Yának chá'a exchep elpeykeshok ma'a énxet'ák apkello nak; 

¡elsawásseshok chá'a exchep ma'a metekyawa nak kempakhakma! 

11Kóltennés kóllanaksek aqsok ma'a Wesse' Dios kélagkok, kóllána sa'. 

Kéxegke kélheykha nak neyáwa apchókxa', ¡kólsantagkas aqsok kélmésso 
naqsa m'a ekpayhawo nak kóláwho'! 

12Hakte emasséssamhok chá'a kelwesse'e apkeláneykha nak chá'a 

apkelókxa', elyegwakkashok han ma'a kelwesse'e apkelwányam nak keso 
náxop. 

 

Salmo 77 
Élchetagkáseykha egwáxok aqsok apkelane axta Dios 

1Ekyennaqtésawok ko'o sekpeywa sekwóneyncha'a Dios, yaqwayam enxoho 

heyeyxho'. 

2Aktamok chá'a ko'o Wesse' egegkok élapwokmo enxoho chá'a ewáxok, 

malwátessemek chá'a sélya'ássesso néten emék, sélmaxneya enxoho 
axta'a. Makke óteyágweykmok sepeykessáseykekxa ewáxok. 

3Xénchek agkok chá'a ko'o ewáxok Dios, awónek chá'a; kalchetmok chá'a 

ewáxok, keñe ayelqaxche' chá'a. 

4Wesse', megyahayók chá'a exchep atyenek; ¡may'áseykegkok ko'o 

sektémakxa mowanchek sekmáheyo apaqmétek! 

5Kaxének chá'a ewáxok ma'a ekhem, tén han ma'a apyeyam nentámen axta; 

6kaxének chá'a ewáxok nélmeneykmassama axta chá'a axta'a. Katnehek 

chá'a kalchetamha ewáxok se'e, keñe atnehek chá'a almaxneyha: 

7¿Megkamassegwomeya sa' sẽltaqnawéyak negko'o m'a Wesse' egegkok? 

¿Mehẽlásekhóya sa' chá'a? 

8¿Massegwokmeya sẽlásekhayo? ¿Néxa agkóya temégwokmok ma'a 

sẽltennassama axta henlanaksek? 

9¿Kelwagqakmeya Dios ma'a ektémakxa nak chá'a ektaqmeleykha apwáxok 

henlano'? ¿Aplo enxeykel'a keñamak ekmassa apmáheyo kapyóshok 
henlano'? 

10Wánxa eyke aqsa ko'o eyaqha ewáxok ekxéna Dios Meyke nak Ekhémo, 

ekmassama senteméssesso m'a senteméssessamakxa axta. 

11Kaxénwakxohok sa' ko'o ewáxok aqsok sempelakkasso nak agweta' 

apkelane axta Wesse' egegkok ma'a nano' axta; 

12kaxének sa' ewáxok ma'a ekyókxoho aqsok apkelane axta. 

13Oh Dios, élpagkanamaxche' ekyókxoho m'a aqsok apkelane nak xép; 

¿yaqsa aqsok kéláyókxa ekhawo exchep? 

14¡Xép apteme Dios apkelane nak chá'a aqsok sempelakkasso agweta'! 

¡Apxekmóssegkek apmopwána m'a pók aptémakxa énxet'ák! 

15Apmopwána axta keñamak apkelmeykekxo m'a énxet'ák apagkok, cham'a 

Jacob apketchek nak, tén han ma'a José. 

16Oh Dios, xama axta exchep ekweteya wátsam ekwányam, cháyak axta, 

yawheykha axta m'a yegmen ekmattawóneg agko' nak; 

17máméyak axta, appáweykha axta han chá'a takha' m'a néten, 

sawheykekxók axta nahan apkelyenma. 

18Legamaxcheyk axta éxtegyawà apagkok neyseksa m'a éxchahayam 

ekyennaqte; keltátchessegkek axta apkelyenma apagkok ekyókxoho 
nélwanmeygkaxa', yawheykha axta xapop. 

19Apmeykáseykekxeyk axta neyseksa wátsam ekwányam aptámeyeykekxo, 

apmallanegkek axta ekyawakxa yegmen, méko axta eyke ekwetassama 
apmenek. 

20Máxa nepkések axta apteméssessók apnaqleykencha'a énxet'ák apagkok, 

apchásenneykekxo axta m'a Moisés, tén han Aarón. 

 

Salmo 78 
Aqsok apkelánesso axta Dios énxet'ák apagkok 

1Énxet'ák ahagkok, kóleyxho nélxekmowásamáxche ahagkok; 

¡kóltaqmelchesho kélháxenmo sekpeywa! 

2 Altennaksek sa' ko'o kéxegke aqsok sekyetcháseykekxoho; axének sa' 

ma'a aqsok eyápomáxko nak kólya'asagkoho', eyeynamo m'a nano' axta. 

3Aqsok nenlegaya axta, tén han negya'áseykegkoho nak, sẽltennáseykha 

axta chá'a m'a ẽlyapmeyk nano', 

4óltennasha sa' chá'a m'a egketchek. óltennasha sa' chá'a kaxwe nak 

apmáheyo elántépekxak egmonye', ektémakxa ekyawe apmopwána Wesse' 
egegkok, tén han aqsok sempelakkasso nak agwetak apkelane. 

5Apméssegkek axta segánamakxa Dios ma'a Jacob; appekkenchessegkek 

axta han apkeltémókxa chá'a etnahagkok ma'a Israel, apkeltémók axta han 
elxekmósek aptawán'ák neptámen ma'a ẽlyapmeyk nano' nak, 

6yaqwayam enxoho elya'asagkohok ma'a peya nak elántépekxak makham 

egmonye', cham'a apketchek mepalleykmo nak makham, yaqwayam enxoho 
han elxekmósek apketchek ma'a; 

7yaqwayam enxoho etnahagkok apkeláyo m'a Dios, tén han 

megkalwagqamagkehek ma'a aqsok apkelane axta; yaqwayam enxoho 
elyahakxohok han ma'a apkeltémókxa nak antéhek, 

8metnahagkek ma'a aptamheykegkaxa axta apyapmeyk nano', élyennaqte 

apkelwáxok, tén han élyeyháxma, ekmanyehe eyaqmagkasek mók 
élchetamso apkelwáxok, ¡énxet'ák apkelyenseyam nak apkelyetleykha Dios! 

9Apkenyaheykegkek axta apkeltaqhémo neptámen ma'a Efraín énxet'ák 

apagkok, yetlo yágke apagkok, tén han sawhéwa, cham'a émpakhamaxko 
axta; 

10axta eláneykegkok ma'a aphéssamo axta mók apkelpaqhetchásamákpoho 

m'a Dios, axta han elyeheykekxak ma'a nélxekmowásamáxche apagkok. 

11Kelwagqámeykegkek axta m'a aqsok apkelane axta chá'a, cham'a aqsok 

sempelakkasso nak agweta' apxekmósso axta chá'a. 

12 Apkeláneyak axta chá'a aqsok sempelakkasso agwetak Dios 

nápaqta'awók apyapmeyk nano' ma'a yókxexma Soan, ekpayho nak Egipto: 

13 apmeykáseykekxeyk axta neyseksa wátsam ekwányam, 

apkelyeykháseykekxeyk axta m'a, máxa axta kélhaxtegkesso tegma 
apteméssessók apmeykegko yegmen. 

14 Yaphope axta chá'a apxegkessessók apmonye'e ekhem, keñe axta chá'a 

axta'a táxa eyápogwate. 

15Appáxqatmeyk axta han neyseksa meteymog meykexa nak énxet, tén axta 

apméssama ekyawe agko' yegmen yaqwayam énagkok, eñama m'a kañók 
agko' xapop. 

16 ¡Aptekkessegkek axta yegmen Dios ma'a meteymog, yegmen ényé 

ekyennaqte! 

17Apkellenxanmeykegkók axta eyke aqsa apkeláneyak melya'assáxma 

nápaqtók Dios; apkelenmexeykekxeyk axta Dios Meyke nak Ekhémo m'a 
yókxexma meykexa nak énxet. 

18 Apmáheyók axta épkeynek Dios apkelmaxneyeykencha'a aqsa chá'a m'a 

aptéyak. 

19Axta etnehek chá'a elpaqmésmakha ekmaso exének se'e: “¿Apwancheya 

hegagkok nento Dios yókxexma meykexa nak énxet? 

20Naqsók axta appáxqatma Dios neyseksa meteymog, keñe han ekteyapma 

yegmen ma'a, ektémól'a wátsam, tén han ekpayheykekxo yegmen ma'a 
xapop; ¿apwancheya han hegmések nento m'a? ¿apwancheya han egkések 
ápetek ma'a énxet'ák apagkok?” 

21Xama axta aplegaya Wesse' egegkok xa, aplamchek axta; ¡máxa táxa axta 

temék aplo, aptaqnagkamchek axta m'a Jacob! 

22Hakte axta eláyók ma'a Dios, apkelya'ásseykmek axta apmopwána 

epasmok. 

23Appaqhetchessegkek axta Dios yaphope m'a aphamakxa nak néten, 

apkelmeykásekxeyk axta atña'ák ma'a néten; 

24 ¡appalchessásenteyk axta énxet'ák apagkok ma'a maná, hótáhap 

apkeñama nak néten, yaqwayam etawagkok! 

25¡Apteykegkek axta énxet'ák ma'a nento apteykegkoho nak ma'a Dios 

apkelásenneykha! ¡Apkeleykegkek axta ekxámokma aptéyak ma'a Dios! 

26Teyapmakxa ekhem axta keñamak aptekkessama éxchahayam, tén han 

nepyeyam, kexchaheykmek axta néten; ¡Dios axta aptekkesso yetlo 
apmopwána! 

27Appalchessásenteyk axta ápetek nepyeseksa énxet'ák apagkok; 

¡palleykenteyk axta náta, ektémól'a yagkamex ma'a neyáwa nak wátsam 
ekwányam! 

28Appalchásenteyk axta Dios neyseksa apheykegkaxa, tén han ma'a neyáwa 

nak apkelpakxenéyak. 

29Apteykegkek axta ekweykmoho apkelyaqkáneykmo, cháxa apméssama 

axta Dios aqsok apkelmopmenyého xa. 

30Axta eyke elyaqkáneykmok makham, apkelenseykha axta makham ma'a 

aptéyak 

31eyáhapweykto m'a Dios aplo, apkelnapmeyk axta m'a énxet'ák 

apkelyennaqte apagko' axta. ¡Apkelnapmeyk axta m'a énxet'ák élyennaqte 
axta apyempe'ék ma'a Israel! 

32Apkeláneykegkokxeyk axta aqsa makham melya'assáxma neyseksa eykhe 

ekteme xa ekyókxoho nak; apkelya'ásseykmek axta m'a aqsok 
sempelakkasso nak agwetak apkelane Dios. 

33Axta keñamak apmassésseykmo Dios ekmanyehe agko', ektémól'a xama 

negwátekhapma, asagkek axta ektémakxa apkeletsapma. 

34Wánxa aqsa han chá'a elchetmok Dios ma'a apkelnapa enxoho chá'a 

nápakha, elyo'ókxak axta chá'a; elmaxneyagkok axta chá'a meyke 
apkelyeytekkesseyam; 

35kaxénwakxohok axta han chá'a apkelwáxok apkelmasma m'a Dios Meyke 

nak Ekhémo, tén han apkelwagkassama teyp. 

36Kaltaqmalmakha axta chá'a apkelpeywa, atsek axta chá'a katnehek 

apkelpeywa etnahagkok apkelmopwancha'a amya'a, 

37 apkelmopwancha'a amya'a axta aqsa chá'a aptamheykegkok, axta 

eláneykegkok ma'a ekhémo mók apkelpaqhetchásamákpoho. 

38Apyósekak axta eyke apkelányo m'a Dios, meyaqmagkásekxeyk axta chá'a 

apkeltémakxa ekmaso, axta han emassésseykmok; megyohók axta chá'a 
katxek apwáxok aplo. 

39Kaxének axta chá'a apwáxok Dios apteme énxet aqsa m'a; aptamhéyak 

ekho éxchahayam, ekxegál'a keñe megkataqhegwome'. 

40¡Xámokmeyk axta melyaheykekxa m'a Dios, tén han apkelapwagkassesso 

apwáxok ma'a yókxexma meykexa nak énxet! 

41Épkeynekxak axta aqsa chá'a; ¡apyentaxnéssessegkek axta apwáxok ma'a 

Appagkanamap nak Israel! 

42Axta kalxeyenweykekxohok chá'a apkelwáxok ma'a ekhem 

apkelwagkassama axta teyp Dios, yetlo apmopwána, nepyeseksa m'a 
apkelenmexma; 

43apkelánéssama axta aqsok ekyawe agko' ma'a yókxexma Soan, 

ekyetnama nak Egipto, tén han ma'a aqsok segyegwakkassamo nak agweta'; 

44 aptemessáseykekxo axta éma m'a wátsam yegmen, megkalmopwagko 

axta apmáheyo énagkok ma'a egipcios. 

45 Apchahayak axta sempéhe, tén han paha', apkeltakxeykegko axta 

apyókxoho, tén han apsawhoma; 

46 apkeltémók axta etawagkok sawa' m'a aqsok kélcheneykekxa, 

apkeneykekxa axta m'a énxet'ák nak. 

47 Yegmen élyennaqte axta apchehék aptawássaseykencha'a m'a higo 

yámet apkeneykekxa', tén axta yeyam appok apchahaya m'a anmen yámet 
apkeneykekxa. 

48Kelnáhakkassegkek axta yegmen élyennaqte m'a weyke apnaqtósso, keñe 

axta nepkések apnaqtósso apkelnáhakkassama takha'. 

49Apkeltaqnaweykegkók apagko' axta Dios: apchahayak axta aplo, 

apkeltémók axta kóllegássesagkoho', apkellegassáseykegkók axta 
apkelwáxok, máxa axta m'a sẽltennassól'a agwetak aqsok ekmaso. 

50¡Axta emágweykekxak aplama! Axta eltémók chá'a elweynchamha, 

apkelnapmeyk axta apchahaya aqsok ekmaso; 

51 ¡apkelnapmeyk axta chá'a apyókxoho átnaha apketkók étchek nak ma'a 

kelán'ák Egipto, cham'a kañe' nak Egipto! 

52 Apkelántekkessegkek axta énxet'ák Israel, máxa axta apteméssessók 

ma'a nepkések kélnaqtóssol'a, apnaqleykekxeyk axta énxet'ák apagkok 
apkelyeykháseykekxo m'a yókxexma meykexa nak énxet. 

53 Aptaqmelchessegkek axta apnaqleykha, yaqwayam enxoho megkaxek 

chá'a apkekakxa', chápeykekxeyk axta eyke wátsam ekwányam ma'a 
apkelenmexma. 

54 Apnaqleykekxeyk axta énxet'ák apagkok Dios ma'a xapop apagkok 

ekpagkanamaxche nak, cham'a élámhakxa nak meteymog élwenaqte, 
apmomakxa axta m'a eñama apmopwána. 

55 Apkelántekkessegkek axta nápaqta'awók Israel ma'a melya'áseyak nak 

Dios; apmelásektegkek axta xapop nepyeseksa m'a ektáhakxa nak chá'a 
énxet'ák apagkok, apkelheyáseykha axta han ma'a apheykegkaxa nak. 

56 Apkelyepkeynmeyk axta eyke chá'a m'a Dios Meyke nak Ekhémo, 

apkenmexeykekxo chá'a, axta elyeheykekxohok chá'a m'a apkeltémókxa 
axta etnahagkok; 

57aphémók axta m'a apyapmeyk nano', apkelyamasmeyk axta, 

apkelyenseykmek axta han apkelyetleykekxa; apkeltaqhegweykmek axta, 
máxa axta m'a yágke ekyetnakhágwayam la'a ekxega! 

58Aplókassegkek axta apkeláneykegko apkelwatnamakxa aqsok, 

apkelwatnéssamakxa chá'a aqsok ma'a mók aqsok kéláyókxa, tén han 

apkelpeykessamo m'a kéleykmássesso, aplókassegkek axta 
apkelmeyeykha. 

59Aplamchek axta Dios apweteya xa aqsok nak, tén axta apkexakhama 

apagko' ma'a Israel, 

60 apyamasmeyk axta m'a kélpakxanma appagkanamap apyetnama axta m'a 

Siló, apxagkok axta nepyeseksa m'a énxet'ák. 

61 Apchahayók axta apmoma apkelenmexma m'a yántéseksek, 

ekyetchesamaxkoho nak apcheymákpoho, tén han apmopwána. 

62Apméssegkek axta yaqwayam elnápok énxet'ák apagkok ma'a 

apkelenmexma, hakte apkeltaqnaweykegkók apagko' axta. 

63Apkeletsepmeyk axta wokma'ák neyseksa kempakhakma; ¡néxa axta 

temégweykmok yaqwayam kalyamhopagkok kelán'a étkók! 

64Apkeletsepmeyk axta han apkelmaxnéssesso Dios énxet'ák apagkok, sawo 

axta chá'a kélyetxeykegkok, yawanchek axta han ekmáheyo kallekxagwaha 
m'a apnaqteyegka'a neptámen. 

65Apxatakha'ak axta eyke Wesse' egegkok, máxa axta aptáhak ma'a xama 

énxet apteyenmal'a exatakha', aptémól'a kempakhakma yáp exátekhágwók 
natámen éllágwayam eyaqhe vino, 

66apkeltaqheyásawók axta apkelenmexma, apmenxenchek axta; 

¡apkelmegqásawók apagko' axta meyke néxa! 

67Axta han elanók ma'a José aptawán'ák neptámen, axta nahan elyésaha 

m'a Efraín énxet'ák apagkok; 

68Judá énxet'ák apagkok axta aqsa Apkelyesáha, tén han ma'a egkexe Sión, 

apchásekhayo apagko' axta chá'a. 

69Apkelanak axta tegma appagkanamap apagkok, netnók agko' ekhawo nak 

ma'a néten, appekkenmeyk axta han meyke néxa m'a, ektéma nak xapop. 

70 Apkelyéseykha axta apkeláneykha David, apteme axta apkeláneykha 

nepkések; 

71apkelwátéssessegkek axta apkeláneykha nepkések apnaqtósso, 

yaqwayam enxoho elánesha m'a énxet'ák apagkok, yaqwayam etnehek 
apkeltaqmelchesso énxet'ák Israel. 

72Apkeláneykha axta David Dios énxet'ák apagkok; yetlo apmopwána aqsok, 

apnaqleykha axta chá'a yetlo meyke aptémakxa. 

 

Salmo 79 
Éllekxagwomáxche eñama kélmassésseyam Jerusalén 

1 ¡Oh Dios, apkelántaxnegwa'ak xapop apagkok ma'a melya'áseyak nak xép! 

¡Aptawáseyha m'a tegma appagkanamap apagkok, nápakha'a apketkók 
aptemessásekxak ma'a Jerusalén! 

2¡Apméssek yaqwayam etawagkok máma m'a apkeláneykha aphopák, 

melyenseyam axta chá'a apkelyetleykha, tén han aqsok nawha'ák! 

3Máxa yegmen aptemessásak apyegkenchesa éma apagkok ma'a 

ekyókxoho kañe' nak Jerusalén, méko han élátawaña. 

4Ẽlya'ásseykmek chá'a negko'o m'a apheykha nak neyáwa negókxa; 

ẽlasméssegkek ma'a segwakhaya nak, ẽlxéneykha nahan chá'a ekmaso. 

5Wesse' egegkok, ¿yaqsa sa' ekhem elwataksek sẽltaqnawéyak? 

¿Megkamassegwomeya sa' aplo ektémól'a táxa? 

6¡Eyenyenta aplo neyseksa apchókxa m'a melpeykessamo nak chá'a 

exchep, mey'áseykegko nak xép, tén han mewóneykencha'a nak chá'a. 

7Hakte apmassésseykmek Jacob ma'a, ekmaso aptemessáseykekxak ma'a 

apchókxa'. 

8Nágyána aqsa hempehewakxak negko'o apkeltémakxa ekmaso axta m'a 

ẽlyapmeyk nano'; ¡kapyósho henlanok negko'o s'e kaxwo' nak, hakte 
nélyelqáxche'! 

9Oh Dios, Sẽlwagkasso nak chá'a teyp negko'o, ¡hempásem, 

hẽlmallahanches aqsok ekmaso, ná eyaqmagkásekxa mólya'assáxma, 
¡eñama apkelmeyeykha apwesey eyeymáxkoho! 

10Nágyoho etnehek apkelpeywa m'a pók énxet'ák nak: “¿Háxko aphakxa 

Dios apagkok?” ¡Hégho negko'o anlanha aphéssessamo mók apkeletsapma 
m'a apkeláneykha! ¡Keñe sa' elya'asagkohok han ma'a melpeykessamo nak 
chá'a exchep! 

11Yeyxho apkelápentegeykha ekmáske m'a apkelmomap nak, elwagkas teyp 

yetlo ekyawe agko' apmopwána m'a apkelxénamap nak etekyewekxa'. 

12Oh Wesse', eyaqmagkásekxa sa' senteméssessamakxa negko'o m'a 

apheykha nak negyáwa', ekweykmoho siete, eñama aptaqnaweykha chá'a 
exchep; 

13keñe sa' negko'o nenteme nak énxet'ák apagkok, nenteme nak nepkések 

apkelleykha yókxexma apagkok, agmések sa' chá'a ekxeyenma egwáxok 
xép, ¡agmeneykmássesek sa' chá'a negko'o negmeneykmasso, keso kaxwo' 
nak tén han megkatnégwayam néxa! 

 

Salmo 80 
¡Dios, henxekmós negko'o apmopyósa henlano'! 

1 Apkeláneykha nak chá'a Israel, apyentameykha nak chá'a José aptémól'a 

nepkések, apteme nak wesse' apha néten apyetseksa'ák ma'a apkeláneykha 
ekha nak apxempenák. ¡Hegeyxho negko'o! ¡Kataqmalmakha apwáxok 
elanok Efraín, 

2Benjamín, tén han ma'a Manasés! ¡Henxekmós negko'o apmopwána, 

hẽlwagkasseta heykxa teyp! 

3Oh Dios, ¡hentemessásekxa makham negko'o m'a ektémakxa axta 

negheykha nano'! ¡Kataqmalmakha apwáxok henlano', keñe sa' ólwomok 
teyp! 

4Wesse' Dios ekha nak apyennaqte, ¿háxko ekwánxa katnégwók néxa 

eklókasso apkelmaxneyéyak ma'a énxet'ák apagkok? 

5Nento aptemessáseykekxak ma'a egaqta'ák égmen'ák nak; negyá han 

aptemessáseykekxa'. 

6Apkeltémók chá'a exchep hegya'ássók ma'a apheykha nak neyáwa 

negókxa', ẽlasméssegkek chá'a m'a sẽlenmexma nak. 

7Dios, ekha nak apyennaqte, ¡hentemessásekxa makham negko'o m'a 

ektémakxa axta negheykha nano'! ¡Kataqmalmakha apwáxok henlano', keñe 
sa' ólwomok teyp! 

8Egipto axta keñamak apleklo anmen yámet; apkelántekkessegkek axta m'a 

melpeykessamo nak chá'a exchep, tén axta apkeneykekxo m'a 
apheykegkaxa axta. 

9Apchaxñássessegkek axta yaqweykenxa etnekxa', tén axta anmen yámet 

élatchesa kepmenák xapop, sawheykekxók axta apchókxa. 

10Chapmeyk axta pessesse agkok ma'a egkexe nak, weykmók axta han 

aktegák élapma m'a yenta'a élwenaqte agko' nak. 

11Kelweykmók axta nahan aktegák ma'a wátsam ekwányam nak, tén han 

éltekteyapma m'a wátsam Éufrates. 

12¿Yaqsa ektéma apyaqnegkessessama nak kélhaxtegkesso apchahayo 

chá'a apnakxama m'a appéwomo nak chá'a m'a nekha nak? 

13Apkelekkexmeyk ma'a pomáp; ¡teykegkek ma'a aqsok nawha'ák! 

14Dios ekha nak apyennaqte, hegyo'óta makham negko'o; etaqmelchesho 

apkenmexeykentámho neghágkaxa ekpayho nak ma'a néten, kaxén 
makham apwáxok se'e anmen yámet nak, 

15anmen yámet xeyep apagko' axta apkeneykekxa', éltekteyapma ektáha 

axta exchep apkenegkessso apagko'. 

16Emasséssem yetlo aplo m'a ektáha nak chá'a apkelyaqténma, tén han 

ektáha nak chá'a apkelwatno; 

17eyke epásem ma'a énxet ektáha axta apkelyéseykha, apkeltektekkesso 

axta exchep énxet, ektáha axta apyennaqtésso, 

18magyenyewek egagko' sa' negko'o kaxwók xép. ¡Yána sa' ólweynchamha 

makham, xeyep sa' aqsa chá'a agwónmakha! 

19Oh Wesse', Dios ekha nak apyennaqte, ¡hentemessásekxa makham 

negko'o m'a ektémakxa axta negheykha nano'! ¡Kataqmalmakha apwáxok 
henlano', keñe sa' ólwomok teyp! 

 

Salmo 81 
Dios segásekhayo tén han Israel melya'assáxma 

1¡Kólmeneykmásses Dios yetlo ekpayheykekxa kélwáxok, apteme nak 

segyennaqtésso! ¡Kólpeykesho yetlo kélwehéseykha kélátseykha m'a Jacob 
nak Dios apagkok! 

2Kólmeneykmés yetlo kélpáwasso m'a aqsok élyaqye nak kélaqtáwasso, tén 

han ekmátsa kélpáwasso m'a arpa, tén han yát'axpog. 

3 Kólpáwes chá'a kélaqkahasso ekwokmo enxoho apteyapmakxa pelten 

apketkok, tén han apyennaya enxoho chá'a, hakte cháxa ekhem 
nenláneykxa chá'a nélsawássessamo ekwányam. 

4Hakte cháxa apkeltémókxa nak antéhek apmésso axta Jacob Dios apagkok 

ma'a Israel; 

5apchánamakxa axta antéhek, apmésso axta m'a José, apkempakhaya axta 

Dios ma'a Egipto. Ekleg'ak ko'o xama kélpeywa may'ásegko nak: 

6“Eklekkessek ko'o exchep appata, éxyawassásekxeyk aptamheykha 

ekyentaxno. 

7 Ewóneykha axta exchep ekyentaxnama ektémakxa apha, keñe axta 

sekwagkassama teyp; eyátegmoweykegkek axta m'a sekhamakxa nak kañe' 
yaphope; élyepkónmeyk axta ko'o kéxegke, cham'a nekha nak yegmen 
Meribá. 

8Kóleyxho, sélpaqhetchesso kéxegke énxet'ák ahagkok; ¡émenyeyk ahagko' 

ko'o kéxegke hélyahakxoho', Israel! 

9 Nágkóltegye aqsa mók aqsok kéláyókxa, éleñama nak mók nekha; 

nágkólpeykesho aqsa m'a aqsok kéláyókxa megkólya'ásegko nak. 

10Ko'o sekteme Dios Wesse' kélagkok, ektáha axta sélántekkesso m'a 

Egipto; kólmayhe sa', alyaqkánegkesek sa' ko'o kéxegke. 

11“Makke heháxenmók ko'o m'a énxet'ák ahagkok; ¡mehélyaheykekxak ma'a 

Israel! 

12Cháxa keñamak seyhayo aqsa apkeláneykegko m'a élxeyenmakxa nak 

chá'a apkelwáxok elanagkok, etnahagkok chá'a m'a apmakókxa enxoho 
chá'a etnahagkok. 

13¡Ehaxnawók axta agkok ko'o m'a énxet'ák ahagkok! ¡Aptáha enxoho chá'a 

séltémókxa axta chá'a etnehek ma'a Israel, 

14ekmanyehe agko' axta atnessásekxak mékoho m'a apkelenmexma nak, 

allegássesagkohok axta m'a apkelenmexeykha nak chá'a!” 

15elyaqnenagkok axta chá'a apkelyegwakto m'a setaqnagko nak chá'a ko'o, 

sektáha nak Wesse', mopwanchek axta elegketakpok sekxeyenmakxa 
atnéssesek. 

16Alagkok axta ko'o hótáhap apkeltaqmalma apagko' nak ma'a énxet'ák 

ahagkok, ko'o sektáha nak Dios, alagkok axta yányawhéna' apyegmenek 
alyaqkánegkesek. 

 

Salmo 82 
Dios apteme segyekpelchémo meyke ekhémo 

1Apkempákxeyk néten Dios nepyeseksa apkeláneykha, ekha nak 

apkelmopwancha'a, cham'a apchaqneykekxexa nak chá'a, apxénchek axta 
chá'a yaqwánxa kólteméssesek naqta'awók ma'a aqsok kéláyókxa': 

2“¿Háxko sa' ekwánxa katnégwók néxa megkataqmalma kélyekpelchémo 

chá'a énxet'ák? ¿Háxko ekwánxa katnégwók néxa kélpasmo m'a 
élmasagcha'a nak apkeltémakxa? 

3¡Kóltaqmelchessásekxa apheykha m'a apkelyelqamákpoho nak, tén han 

ma'a élyéheykha nak! ¡Kóltaqmelchessásekxa apheykha m'a meyke nak 
aqsok apagkok, tén han ma'a ekhakxa nak chá'a aqsok eyeyméxchexa 
aphágkaxa'! 

4¡Kólpásem ma'a apkelyelqamákpoho nak, tén han meyke nak aqsok 

apagkok, kólmeyow neyseksa apmáheyo elmok ma'a élmasagcha'a nak 
apkeltémakxa! 

5“Makke kólya'ásegkok kéxegke, megkólyekpelcheyk nahan; 

kélweynchámeykha aqsa ekyáqtésakxa exma. Yawheykha m'a awhak nak 
xapop. 

6 Ekxénchek ko'o kéxegke kélteme dios'ák; kélyókxoho kélteme Dios Meyke 

Ekhémo apketchek. 

7Kóletsapok sa' eyke ektéma nak chá'a m'a apyókxoho énxet'ák, ¡kóletsapok 

sa', ektéma nak chá'a m'a apyókxoho apkelwesse'e!” 

8¡Oh Dios, elyekpelchágwata énxet'ák keso náxop, hakte xép apteme 

apagkok ekyókxoho apkelókxa nak keso náxop! 

 

Salmo 83 
Nélmaxnagko néltémo hempasmok Dios 

1Oh Dios, ¡ná ewanmeyha aqsa! ¡ná exa aqsa, epaqmésmakha! 

2Elano apkelenmexma, aptaqnagko nak chá'a: apyennegkessek exma, 

apkenmexákxeyk xép. 

3Apkelyexákpók apkelánegkokxo yaqwánxa etnéssesek ma'a énxet'ák 

apagkok, ¡apkelmasmo nak chá'a exchep! 

4Xénchek apkelwáxok elxegmak hegmasséssók negko'o, yaqwayam enxoho 

kamassegwók nélwetamaxche', yaqwayam enxoho megkaxénwók chá'a 
kélwáxok apwesey m'a Israel. 

5Apheyásawók mók apkelpaqhetchásamákpoho peya yenmexek xép, 

apyepetchákxeyk pók apkelánegkokxo aptamhágkaxa yaqwánxa 
etnéssesek se'e énxet'ák nak: 

6cham'a énxet'ák Edom, tén han Ismael, tén han ma'a Agar, tén han Moab 

aptawán'ák neptámen, 

7tén han Guebal, Amón, tén han Amalec, tén han filisteos, tén han ma'a 

apheykha nak Tiro, 

8wokmók nahan apkelyepetcheykekxa m'a asirios, apkelxegexma'a 

apkelyennaqte nak ma'a Lot aptawán'ák neptámen. 

9 Etnésses sa' ma'a apteméssessamakxa axta Madián, tén han 

apteméssessamakxa axta Sísara, tén han apteméssessamakxa axta Jabín 
ma'a yegmen ényé nak Quisón, 

10kélmassésseykmo axta m'a Endor, ¡kélchexakhama axta aqsa aphopák 

éltahapma néten xóp! 

11 Etnésses énxet'ák apagkok ekha nak kéláyo apteméssessamakxa axta m'a 

Oreb, tén han ma'a Zeeb; etnésses apyókxoho apkelámha apmonye'e 
apagkok apteméssessamakxa axta m'a Zébah, tén han ma'a Salmuná, 

12apmáheyo axta emok ma'a ektaqmelakxa nak pa'at yókxexma apagkok nak 

Dios. 

13Dios ahagkok, elyettelegwasák aptémól'a pegke apwa', ektémól'a yámet 

áwa' élyamaye, élpexyawáseyak la'a éxchahayam; 

14cham'a ektémakxal'a táxa kawatnek naxma, élwatnól'a aqsok néten egkexe 

m'a eyáléweykha nak, 

15¡etne emenxenchesek éxchahayam ekyennaqte apagkok xa ektáha nak, 

elyegwakkas yahak ma'a segyettekhane apagkok! 

16Wesse', ¡elmegqaksoho apagko' xép ma'a, yaqwayam enxoho 

elya'ásegwók ektémakxa exchep apmopwána! 

17Elmegqágwakxohok apagko' sa' meyke néxa; ¡elmegqeyk sa', tén sa' 

eletsapok! 

18¡Elya'asagkohok sa' xép apteme wánxa Wesse' egegkok, tén han apteme 

wánxa Dios Meyke Ekhémo ekyókxoho keso náxop! 

 

Salmo 84 
Negmámenyého anxek Dios apxagkok 

1Wesse', ekha nak apyennaqte, ¡aptásók apagko' nak la'a exchep tegma 

appagkanamap apagkok! 

2¡Émenye nak la'a ko'o axnamok ma'a kañe' tegma appagkanamap apagkok, 

pekheykha ewáxok amhagkok! ¡Ekmeneykmássessek ko'o ekmátsa agko' 
ekweykmoho kañók agko' ewáxok ma'a Dios memassegwayam nak! 

3Oh Wesse', ekha nak apyennaqte, Wesse' apwányam ahagkok, Dios 

ahagkok, weykmok kesña'ay tén han yeptameygmen, élwetágweykmo 
ekheykegkaxa m'a nekha nak kélwatnéssamakxa chá'a aqsok, 
élánesseykemxa nak axanák ma'a étkók. 

4¡Apkeleñémo ektáha nak chá'a apheykha m'a tegma appagkanamap 

apagkok, tén han apkelpeykessamo nak chá'a meyke néxa! 

5¡Apkeleñémo apkelmésso nak chá'a exchep apkelyennaqte, 

apkelmopmenyého apagko' nak chá'a elmeyekxak ma'a egkexe apagkok nak 
xép! 

6Apkelyeyk'ak sa' agkok ma'a xóp ekyapwate ekwesey nak Egaqtek 

Égmenek, etnessásekxak sa' ekteyapmakxa yegmen ektaqmela, 
kataqmelchesek sa' han aqsok ma'a ekmámeye; 

7kántagkok sa' aqsa apkelyennaqte neyseksa apkelxega, elwetágwók sa' 

Dios meyke ekhémo m'a Sión. 

8Wesse', Dios ekha nak apyennaqte, Jacob Dios apagkok, ¡yeyxho 

sélmaxnagko! 

9Oh Dios, elano yetlo ektaqmeleykha apwáxok ma'a aptáha nak chá'a 

negko'o sẽltaqmelchesso, cham'a wesse' apwányam, ektáha axta exchep 
apkelyéseykha. 

10¡Tásek axek chá'a ko'o xama ekhem ma'a kañe' nak tegma appagkanamap 

apagkok, kaxnók aweynchamha aqsa ekwenaqte m'a yókxexma! émenyeyk 
ko'o atnehek sektaqmelchesso átog ma'a Dios ahagkok nak tegma 
appagkanamap apagkok, kaxnók axek ma'a apxanák nak élmasagcha'a 
apkeltémakxa. 

11Hakte Dios Wesse' egegkok sẽlsássesso chá'a exma, tén han sẽlmasma; 

elásekhohok chá'a Wesse' egegkok ma'a apkeláneykegkoho nak chá'a 
aqsok ektaqmela, kataqmalmakha chá'a apwáxok epasmok, elmések chá'a 
aqsok éltaqmela. 

12Wesse', ekha nak apyennaqte, ¡apkeleñémo apcháyo nak chá'a exchep! 

 

Salmo 85 
¡Dios, hẽlwagkas makham negko'o teyp! 

1Wesse', tásek xép apteméssessamakxa s'e apchókxa nak; 

aptaqmelchessásekxeyk makham apheykha m'a Jacob énxet'ák apagkok; 

2meyaqmagkáseykekxak apkeltémakxa ekmaso énxet'ák apagkok, tén han 

ekyókxoho melya'assáxma nak; 

3Apkelwátessamók agko' aplo, tén han apkeltaqnawéyak énxet'ák apagkok. 

4Dios, Sẽlwagkasso nak teyp, ¡hẽlwagkas makham negko'o teyp, ná 

elenxanmagkoho sẽltaqnawéyak! 

5¿Megkamassegwomeya sa' sẽltaqnawéyak negko'o? ¿Megkatnégwomeya 

sa' néxa aplo? 

6¿Mehẽlmeyásekxeya sa' makham negko'o nélyennaqte, yaqwayam sa' 

kalpayhekxak negko'o egwáxok, nentáha nak énxet'ák apagkok eñama 
exchep? 

7Oh Wesse', ¡henxekmós negko'o sẽlásekhayo, hẽlwagkas han teyp! 

8Weyxhok sa' ko'o peya nak exének Wesse' egegkok; hakte exének sa' 

egkések meyke ektáhakxa apheykha m'a énxet'ák apagkok, cham'a ektáha 
nak chá'a melyenseyam apkelyetleykha, melánegkokxo enxoho makham 
apkeltémakxa élyeyháxma. 

9Yahamok chá'a elwagkasek teyp Dios ma'a ektáha nak chá'a apcháyo; 

keytek sa' chá'a apcheymákpoho s'e negheykegkaxa nak. 

10Keypetchekxak sa' segásekhayo m'a ektémakxa nak mehegyenyaweykha, 

kapathétekxak sa' mók ma'a meyke ektáhakxa nak negha, tén han 
ekpéwomo nentémakxa, 

11katyapok sa' aqsok ekmámnaqsoho keso náxop, keñe sa' ma'a ekpéwomo 

nentémakxa eñama nak Dios, kanmexentámhok náxop, ekyetnamakxa nak 
néten. 

12Wesse' egegkok apagko' sa' nahan hegmések aqsok éltaqmalma, 

keyxnések sa' aqsok negkeneykekxa m'a xapop. 

13Nentémakxa ekpéwomo sa' kaxog apmonye', kalanaksek sa' ámay 

apagkok. 

 

Salmo 86 
Xép apwánxa apagkok apteme Dios 

1Wesse', heyeyxho sa' ko'o, hakte yentexók agko' ko'o ewáxok, eyósek 

nahan; 

2hemyow ko'o, hakte mayenyaweykha chá'a ko'o exchep. Xép apteme Dios 

ahagkok; ¡hewagkas ko'o teyp sektáha nak xép apkeláneykha, sekteme nak 
chá'a seyáyo exchep! 

3Wesse', yepyósho ko'o hélano', ataxnegkeshok chá'a sekwóneykha exchep. 

4Wesse', hepeykessásekxa ko'o ewáxok, sektáha nak xép apkeláneykha, 

hakte xeyep chá'a ko'o almaxna'. 

5Wesse', tásek xép awáxok, meyaqmagkásekxeyk nahan nentémakxa; 

elásekhohok chá'a exchep ma'a apwóneykha nak chá'a. 

6Wesse', yeyxho sélmaxnagko, ¡etaqmelchesho apháxenmo sekwóneykha! 

7Awónmakha chá'a exchep eyesagko enxoho setnahakxa, hakte 

heyátegmowagkok chá'a. 

8Wesse', ¡méko aqsok kéláyókxa aghéshok xép! ¡Méko kaxhok élane m'a 

aqsok apkelane nak xép! 

9 Oh Wesse', xép apkelane apyókxoho pók aptémakxa énxet'ák, sa' han xép 

elyo'ótak yaqwayam elpeykeshok ma'a, tén han elteméssesek eyeymáxkoho 
apwesey. 

10Hakte xép apwánxa apagkok apteme Dios; ¡xép apteme apwányam, tén 

han apkelane chá'a aqsok sempelakkasso nak agweta'! 

11Oh Wesse', hélxekmós ko'o ámay apagkok, yaqwayam sa' eytlók chá'a ko'o 

meyke sekyenseyam. Yána alpeykeshok ko'o exchep ma'a apwesey. 

12Dios Wesse' ahagkok, alpeykeshok sa' chá'a ko'o exchep ekweykmoho 

kañók agko' ewáxok, alteméssesek sa' chá'a eyeymáxkoho apwesey. 

13¡Awanhók agko' ko'o exchep seyásekhayo! ¡Megyahayók amhagkok ma'a 

apkelmaheykegkaxa nak apkeletsapma! 

14Oh Dios, apmáheyok ko'o hektámegmak ma'a énxet'ák élyenneykha nak 

chá'a apkelpeywa, tén han ma'a apkelyennaqteyáseykha nak chá'a 
apyempe'ék, megkalxeyenma nak chá'a exchep apkelwáxok, apmáheyok 
heyaqhek. 

15Wesse', xép akke apteme Dios ektaqmeleykha apwáxok, tén han 

apmopyósa henlano', mepekhésamap, tén han ekyawe segásekhayo, 
apteme apmámnaqsoho. 

16¡Yepyósho hélano'! ¡Hewagkas ko'o teyp sektáha nak xép apkeláneykha! 

¡Hegkés sekyennaqte! 

17Hexekmós ko'o xama aqsok yaqwayam eykpelkohok naqso' apteme 

seyásekhayo, keñe sa' elmegqágwakxak ektáha nak chá'a ko'o setaqnagko, 
apkelwet'a enxoho xa aqsok nak. ¡Wesse', epasmomchek xép, 
etaqmelchessáseykekxeyk ewáxok! 

 

Salmo 87 
Ektaqmalma kélxéneykha Dios tegma apwányam apagkok 

1Apkeláneyak Dios tegma appagkanamap apagkok ma'a néten egkexe 

ekpagkanamaxche nak. 

2Apchásekhayók Wesse' egegkok ma'a tegma apwányam Sión, kaxnók ma'a 

apyókxoho apxanák nak Jacob énxet'ák apagkok. 

3Dios tegma apwányam apagkok, tásók agko' nak la'a chá'a exchep katnehek 

apxénamap: 

4“Ewanchek ko'o atnehek alyetsetek nepyeseksa énxet'ák sélweteykxa nak 

se'e: Egipto, Babilonia, Filistea, Tiro, tén han Etiopía; apyókxoho apteme 
apkelánteyapmakxa exchep ma'a.” 

5Sa' katnehek amya'a exénakpok tegma apwányam Sión se'e: “Apyókxoho 

énxet apkeleñamakxa s'e.” Dios Meyke Ekhémo apagko' appekkenma m'a. 

6Apnaqtáxésagkek sa' agkok Wesse' egegkok weykcha'áhak ekheykegkaxa 

nak chá'a apkelwesey énxet'ák. Sa' etnehek chá'a s'e: “Keso apkeleñamakxa 
s'e.” 

7Sa' etnehek chá'a elpaqmétek apkelmeneykmasso nak chá'a s'e, tén han 

apnéweyak nak chá'a: “Enxanák negko'o m'a Jerusalén, ekmátsexa nak 
chá'a aghakha.” 

Salmo 88 
Énxet aplegeykegkoho apkelmaxnagko 

1Wesse', Dios ahagkok, Sewagkasso nak chá'a teyp, yókxoho ekhem ko'o 

séltémo exchep hepasmok tén han yókxoho axta'a, 

2¡ema takha' sélmaxnagko! ¡etaqmelchesho apháxenmo sekwóneykha! 

3Xámok agko' aqsok ekmaso seyáhapwe, ketók sétsapmakxa'; 

4¡ekhágweykxók ko'o m'a peya nak eletsapok, méko táhak sekyennaqte! 

5Máxa sélyamasma táhak nepyeseksa apkeletsapma; máxa ektáhak ma'a 

aptekyawál'a kempakhakma, máxa táhak seyátawanyeyxko; máxa ektáhak 
ma'a ekmassel'a exchep apkelmasma, élwagqámeyak la'a exchep. 

6Eyenyókek ma'a éttawanyexa agko' nak máxek, ekyáqtéssamakxa nak 

exma, tén han ekmattawóneg. 

7Eyáhakkassegkek ko'o exchep aplo, ¡máxa yegmen élyaqyahayam aptemék 

seweykáseykegko! 

8Éxakkassegkek ma'a énámakkok; éltaqnawássesseykmek ma'a 

sélxegexma'a. ¡Máxa sekmomaxche ektemék ko'o, mowanchek axyenmok! 

9Máxa meyke ahaqta'ák ektemék eñama sélekxagweykha. Wesse', yókxoho 

ekhem ko'o exchep sekwóneykha, xép chá'a élya'ássessók néten emék. 

10¿Exekmóshoya chá'a exchep aqsok sempelakkasso agwetak ma'a 

apkeletsapma nak? ¿Egkéshoya chá'a exchep ekxeyenma apkelwáxok ma'a 
apkeletsapma nak? 

11¿Kaxénaxkohoya chá'a ektémakxa mehegyenyaweykha m'a takhaxpop 

nak, tén han ektémakxa segásekhayo m'a apkelmaheykegkaxa nak 
apkeletsapma? 

12¿Exhoya chá'a énxet apya'áseykegko aptémakxa appéwomo, tén han 

ektémakxa nak aqsok sempelakkasso apkelane m'a ekyáqtéssamakxa nak 
exma, megkaxénweykekxexa nak chá'a kélwáxok apyókxoho énxet? 

13Wesse'; ekwóneyha eyke ko'o exchep, axto'ók chá'a almaxnak xép. 

14Wesse', ¿yaqsa ektáha setaqheyásawo nak? ¿Yaqsa ektáha séxánegkesa 

nak ko'o? 

15Nanók ko'o seklegeykegkoho, eyeynmo m'a sektémakxa axta wokma'ák, 

nanók setne ketók sétsapmakxa'; élenmáxamáxkok axta chá'a 
señássaseykegkoho, massék eyke kaxwók sélenmáxexko. 

16Eyáhakkassegkek ko'o exchep aplo, maxnawok nahan; 

17ewakhayak yókxoho ekhem ma'a aplo nak, máxa m'a yegmen ekyawel'a. 

18Éxakkassegkek ma'a énámakkok, tén han sélxegexma'a, ekyáqtessóxma 

aqsa kaxwók sekxegexma. 

 

Salmo 89 
Dios apmésso appeywa David 

1 Wesse', sa' atnehek chá'a ko'o sekmeneykmasso axének apteme 

segásekhayo; mayétekkessemek sa' chá'a sekxeyenma apteme 
mehenyenyaweykha. 

2Axének sa' chá'a ko'o megkamassegwayam segásekhayo; tén han 

megkayaqmagkasseyam mók ma'a ektémakxa mehenyenyaweykha, 
megkayaqmagkasseyam mók ektéma nak ma'a néten. 

3Aphéssamók axta exchep mók apkelpaqhetchásamákpoho David; 

apkeltennassegkek axta etnéssesek apkeláneykha apkelyéseykha nak se'e: 

4 “Wának sa' chá'a ko'o etnahagkok apkelwesse'e apyaqmagkasso exchep 

ma'a aptawán'ák neptámen.” 

5Oh Wesse', elpeykeshok chá'a exchep ektémakxa mehegyenyaweykha m'a 

apyókxoho apkelásenneykha apheykha nak néten, tén han ma'a aqsok 
sempelakkasso nak chá'a agwetak apkelane. 

6Wesse', méko xama enxoho aqsok kéláyókxa negmowána aghéshok xép, 

méko han xama aqsok enxoho ekhawo exchep ma'a ekhéyak nak néten! 

7Yeykpohok chá'a Dios nepyeseksa m'a apkelásenneykha apheykha nak 

néten, apwányam apagko' nepyeseksa m'a apheykha nak nepyáwa'. 

8Wesse', Dios ekha nak apyennaqte, apagkok xép ma'a ekyókxoho nak 

apmopwána, wakhayak ma'a aptémakxa ekmámnaqsoho nak; ¡méko 
ekhawo exchep! 

9Kalyahakxohok xép ma'a wátsam ekwányam eklo nak, emasseksohok chá'a 

m'a élyaqyahayam ekyennaqte nak; 

10apteyáyekmek xép ma'a yegmen askok ekyawe nak, máxa ápak 

apteméssessók apchaqhama; apkexpánchessegkek apkelenmexma yetlo 
apmopwána. 

11Apagkok xép ma'a néten, tén han náxop; xép axta apkelane 

nélwanmégkaxa, tén han ma'a ekyókxoho aqsok ekhéyak nak awáxok. 

12Xép apkelane nexcheyha tén han nepyeyam; kelmeneykmássek ekmátsa 

agko' élxéna apwesey m'a egkexe Tabor, tén han Hermón. 

13Apmeyhek xép, awanhek apmopwána; emallánhok chá'a. 

14Appekkenmeyk apkelánekxésso ektaqmalma apheykha énxet'ák ma'a 

aptémakxa nak wesse' apwányam, tén han ekpéwomo agko'; wetamaxcheyk 
segásekhayo, tén han mehenyenyaweykha eñama m'a aptémakxa nak chá'a 
aqsok apkelane. 

15Oh Wesse', apkeleñémo énxet'ák apkelmopwancha'a nak chá'a 

elpeykeshok yetlo élpayheykekxa apkelwáxok, tén han apkelxega nak chá'a 
éltátchessamakxa nak xép élseyéxma apagkok, 

16élpeykeseykekxoho nak chá'a apkelwáxok yókxoho ekhem ma'a apwesey 

nak, ekleklamo nak chá'a apkelwáxok ma'a aptémakxa ekpéwomo. 

17Hakte xép keñamak ma'a apkelyennaqte nak, tén han apkeleymákpoho; 

ektaqmeleykha apwáxok senlányo keñamak segyánchessáseykegko 
negko'o nélyennaqte. 

18¡Negáhakkásamaxche negko'o m'a Wesse' egegkok! ¡Wesse' apwányam 

egagkok ma'a Appagkanamap nak Israel! 

19Apkelpaqhetchessegkek axta exchep apkeláneykha apteme axta 

melyenyaweykha, cham'a nanók agko' axta, apkelwanmagko axta eyke. Axta 
aptemék apkelanagkama s'e: “Élyesáha ko'o xama apyennaqte énxet'ák 
ahagkok, néten agko' kéláyo nahan ektemessásak, ekpasmeyk nahan. 

20 ¡Ekwet'ak ko'o séláneykha David! éxpaqhássessek han apqátek pexmok 

égmenek ekpagkanamaxche ahagkok, sekteméssesa wesse' apwányam, 

21apasmok sa' chá'a. Eynnaqtések sa' eñama m'a sekmowána, 

22mektámegmék sa' chá'a m'a apkelenmexma, mexók sa' han chá'a m'a 

élmasagcha'a nak apkeltémakxa. 

23Amasséssók sa' ma'a apkelenmexma nak; ¡alántekkesek sa' nápaqto'! 

¡Alnáhakkasek sa' chá'a m'a aptaqnagko nak chá'a! 

24Wásekhohok sa' chá'a ko'o m'a, mayenyawha sa' nahan chá'a, 

ayánchessesagkohok sa' apmopwána eñama ko'o. 

25Agkések sa' yaqwayam elanha eyeynamo m'a Mediterráneo 

ekweykekxoho m'a Éufrates. 

26Sa' etnehek heyának se'e: ‘Xép apteme táta; xép apteme Dios ahagkok, 

sewagkasso nak teyp, tén han setaqmelchesso.’ 

27 Atnéssesek sa' nahan ko'o apteme hatte átnaha apketkok, apteme néten 

agko' nepyeseksa m'a kelwesse'e apkelwányam nak keso náxop. 

28Megkamassegwomek sa' chá'a ko'o seyásekhayo, 

megkayaqmagkassemek sa' mók ma'a ekhémo mók 
nélpaqhetchásamáxkoho. 

29Eyaqmagkasek sa' chá'a apteme wesse' apwányam ma'a aptawán'ák 

neptámen, megkatnégwayam néxa. 

30“Apyetnakhássek sa' agkok ma'a nélxekmowásamáxche ahagkok, 

metnahágko enxoho chá'a m'a ektémakxa nak ekxeyenma, seyánamakxa 
nak chá'a etnahagkok, 

31melánegko enxoho chá'a m'a segánamakxa ahagkok, tén han 

melyahakxoho enxoho m'a séltémókxa nak chá'a etnahagkok, 

32allegássesagkohok sa' eñama sénmexeykekxa, tén han apkeltémakxa 

ekmaso, yetlo séltekpogéyak yámet; 

33malwátéssemek sa' eyke seyásekhayo m'a David, mayenyawha sa' chá'a. 

34Megkatnehek sa' chá'a malane m'a sekhéssamo axta mók 

sélpaqhetchásamáxkoho, alának sa' chá'a m'a sektémakxa axta chá'a 
sekpeywa. 

35Éltennassegkek axta ko'o ekmámnaqsoho, ko'o sektáha nak 

sekpagkanamaxche', malyexanchesha han: 

36etnahagkok sa' chá'a kelwesse'e apkelwányam apyaqmagkasso m'a 

aptawán'ák neptámen meyke néxa, megkamassegwánxa nak makham 
ekhem. 

37¡Etnahagkok sa' chá'a kelwesse'e apkelwányam, aptémól'a pelten 

memassegwayam! ¡Megkamassegwánxa nak makham néten!” 

38Apyenyókek eyke exchep ma'a wesse' apwányam apkelyéseykha axta, 

mékoho aptemessásekxa'; ¡aptaqnókek kaxwo'! 

39Melanak ma'a aphéssamo axta mók apkelpaqhetchásamákpoho m'a 

apkeláneykha; apyenyókassek náxop ma'a apketchesso apqátek élyenma. 

40Apkelyagqaxqatchásegkek ekyókxoho m'a nekhaw'ék nak aphaxtegkesso 

tegma; ¡nápakha'a apketkók aptemessásekxak ma'a tegma apkelyawe 
apagkok! 

41Elyeykhágwak chá'a énxet'ák ma'a, elmenyexek chá'a m'a apmakókxa 

enxoho chá'a elmenyexek; elesmaksek chá'a m'a apheykha nak nepyáwa'. 

42Apméssegkek yaqwayam elátsaha m'a apkelenmexma nak, eñama 

apkelmallane. 

43Meyke ahamtek apteméssessók ma'a sókwenaqte apagkok, mepasmók 

han ma'a kempakhakma. 

44Apmasséssessek ektémakxa apcheymákpoho; apyaqnegkessessek náxop 

ma'a aptaháno; 

45ekmanyehe aptemessásak apwányamo, apméssek apmegqakto 

ekwányam agko'. 

46Oh Wesse', ¿yaqsa sa' ekhem kamassegwók séxánegkesso? 

¿Megkamassegwomeya sa' aplo ektémól'a táxa? 

47Wesse', kaxén apwáxok ko'o yaqwátawók sekha; yaqwátawók apha m'a 

énxet ektáha axta exchep apkelane. 

48¡Méko awanchek kaweynchamha chá'a, tén han megkatsepek xama 

enxoho! ¡Méko awanchek kamallánek ekmowána m'a nétsapma! 

49Wesse', ¿háxko ekmahágkaxa m'a nanók segásekhayo axta, 

apkeltennassama axta ekmámnaqsoho m'a David, eñama apteme 
mehegyenyaweykha? 

50Wesse', kaxén apwáxok sẽltaqnagkama axta negko'o apxámokma énxet, 

negko'o nentáha nak apkeláneykha; chaqhegkek ko'o ewáxok xa 
sẽlxéneykha ekmaso nak. 

51Oh Wesse', ¡cháxa aptémakxa negko'o sẽltaqnagkama m'a apkelenmexma 

nak xép! ¡cháxa aptémakxa aptaqnagko m'a apkelyéseykha nak xép! 

52Tásek sa' chá'a katnehek apxénamap Wesse' egegkok ekyókxoho ekhem. 

¡Katnahagkok sa'! 

 

Salmo 90 
LIBRO 4 

(Salmos 90—106) 
Dios tén han énxet 

1Wesse', xép apteme chá'a negyexánegweykekxexa. 

2Xép apteme Dios eyeynamo m'a nanók agko' axta, meláneykxa axta 

makham ma'a egkexe, tén han xapop, tén han keso nélwanmeygkaxa, 
etnehek sa' eyke chá'a Dios meyke néxa. 

3Yának chá'a etnekxak xapop énxet etnehek appeywa s'e: “Énxet'ák, 

kóltemekxa xapop.” 

4 Máxa xama ekhem agko' xép elanok ma'a mil apyeyam, ekyeyk'a enxoho 

hemaxta. ¡Máxa ekmanyehel'a kaxog hora axta'a! 

5Emasséssók chá'a ekmanyehe agko' ma'a énxet'ák, ektémól'a agwetak 

negwanmagko. 

6Máxa m'a pa'at ekteyapmal'a, kalyapwak axto'o, keñe taxnám kalayósek 

kaletsapok han. 

7Naqsók hegmasséssamhok ma'a aplo nak, ¡mehegya'ássesagkek 

nentáhakxa! 

8Yáxña'akxoho keytnekxak nápaqtók xép mólya'assáxma, tén han 

nentémakxa ekmaso. 

9Kamassegwók chá'a negko'o negweynchámeykha, eñama exchep 

sentaqnagko; yahamok han chá'a kaxog apyeyam negha, ektémól'a xama 
nentekkesso nennama. 

10Setenta apyeyam aqsa chá'a kammok negha; keñe m'a apkelyennaqte nak, 

ochenta apyeyam aqsa chá'a néxa apheykha; kaqhok eyke kaqheykha 
egwáxok anxek ekwenaqte, wánxa aqsa agwetak ma'a nélya'ásamaxche' 
exma, tén han nentamheykha ekyentaxno. ¡Yahamok exog apyeyam, 
ekhawo nak han negko'óxa'! 

11¿Yaqsa ekya'ásegkoho m'a aplo ekyennaqte nak? ¿Yaqsa ekweteya m'a 

aplo? 

12Hegya'assásegwom negko'o ekyaqwátawo negheykha, yaqwayam sa' 

negko'o antéhek negya'áseykegkoho aqsok. 

13Wesse', ¡henlano makham negko'o! ¿Háxko sa' ekwánxa nélhaxanma? 

¡Hẽlayósho negko'o henlano' nentáha nak xép apkeláneykha! 

14Hegyánchessesho negko'o segmésso segásekhayo yókxoho axto'o, 

ólmeneykmaksek sa' chá'a negko'o yetlo élpayheykekxa egwáxok neyseksók 
negheykha. 

15Hegmés negko'o apxámokma apyeyam élpayheykekxa egwáxok, ekhawo 

apwánxa axta apyeyam néllegeykegkoho ekyentaxnamo egwáxok. 

16¡Yána elwetak apkeláneykha m'a aqsok apkelane, keñe apcheymákpoho 

m'a aptawán'ák neptámen nak! 

17Keytek sa' chá'a negko'o tekhenxet ma'a Dios Wesse' egegkok 

segásekhayo. ¡Wesse', hentekkesses chá'a negko'o nentamheykha, 
¡Naqso', hentekkesses chá'a nentamheykha! 

 

Salmo 91 
Wesse' egegkok apteme negyexánegweykekxexa 

1Énxet apchásenneykekxa nak Dios Meyke Ekhémo segmasma, cham'a 

Ekha nak Apyennaqte, 

2etnehek chá'a yának Wesse' egegkok se'e: “Xép apteme 

sekyexánegweykekxexa', tegma apyennaqte ahagkok, Dios ahagkok 
seyásenneykekxo nak chá'a.” 

3Wánxa aqsa apwanchek xép megyoho kamok ma'a kelhanma kélpósso nak, 

tén han ma'a negmasse ekmaso segaqhamo nak, 

4eláhakkasek sa' chá'a m'a apxempenák, méko sa' katnehek apha m'a 

kóneg. ¡Máxa negáhakkásamaxche sa' katnehek kamyók ma'a ektémakxa 
nak mehenyenyaweykha! 

5Megyekyek sa' chá'a xama aqsok ekmaso ekweyktámho nak chá'a axta'a, 

tén han ma'a yágke kélhaxtaqpaga nak ekhem. 

6Megyekyek sa' nahan negmasse ekwayo nak chá'a ekyáqtésakxa exma, tén 

han ma'a ekmassésseykmo nak chá'a aqsok ekhakxoho ekhem; 

7mil sa' eletsapok ma'a ekpayho nak nepsagqalwa, keñe sa' diez mil ma'a 

ekpayho nak apkelya'assamakxa, keñe sa' xép méko katnehek. 

8Wánxa sa' aqsa étak xép kóllegássesagkohok élmasagcha'a nak 

apkeltémakxa. 

9Aptemegkek xép apyexánegweykekxexa m'a Wesse' egegkok. Apmasma 

m'a Dios Meyke nak Ekhémo, 

10megkáhapweyk sa' xama enxoho aqsok ekmaso, megkaweyk sa' han 

negmasse m'a apxagkok; 

11 eláphaksek sa' chá'a apkelásenneykha elanha apmahágkaxa enxoho 

chá'a. 

12 Yeynmakha sa' chá'a, yaqwayam enxoho megkatlápagkasek xama enxoho 

m'a meteymog. 

13 Apwanchek sa' chá'a eweynchamha neyseksa yámakméwa, tén han yéwa 

ekha eyaqtáwa, tén han neptána, tén han yámakyéwa. 

14“Awagkasek sa' chá'a ko'o teyp, ay'aksek sa' chá'a meykexa 

ektemégweykmoho exma, hakte eyásekhayók ko'o m'a, ey'ásegkok nahan. 

15Ewóneyha sa' agkok chá'a, wátegmowagkok sa'; ¡ko'o ahagko' sa' han axek 

xamók ma'a! Amallahanchesek sa' ekyentaxno apha, ayánchesseshok sa' 
sekmésso apteme ekha kéláyo; 

16agkések sa' ekwenaqte apha: ¡axekmósek sa' sekteme sekwagkasso teyp!” 

 

Salmo 92 
Negmeneykmasso nélpeykessamo 

1Wesse' egegkok, Meyke nak Ekhémo, ¡tásók agko' nak la'a exchep 

agmések ekxeyenma egwáxok, tén han agmeneykmássesek 
negmeneykmasso! 

2Anxének chá'a axto'ók ekyawe agko' segásekhayo, keñe chá'a axta'a m'a 

ektémakxa mehegyenyaweykha, 

3yetlo nélpáwasso yát'axpog, tén han ekmátsa nempáwasso m'a arpa. 

4Oh Wesse', egkéssegkek chá'a ko'o ekmátsa ewáxok ma'a aqsok apkelane 

nak. ¡Peykáseykekxeyk ewáxok ma'a aqsok apkelane nak! 

5Oh Wesse', élyawa agko' nak la'a m'a aqsok apkelane nak! ¡askehek 

agya'asagkohok ma'a ektémakxa nak élchetámeykha apwáxok! 

6¡Wánxa aqsa melya'asagkehek ma'a élyeyháxma nak! 

7Apxámákxeyk agkok ma'a élmasagcha'a nak apkeltémakxa ektémól'a pa'at, 

tén han ma'a apkeláneykegkoho nak chá'a aqsok ekmaso, kélmassésseyam 
meyke néxa aqsa chá'a etnahagkok ma'a. 

8Keñe exchep Wesse', meyke néxa apha m'a netno' nak. 

9Wesse', naqsók eyke negya'ásegkoho negko'o peya kólmasséssók ma'a 

apkelenmexma nak; tén han kélmáheyo kólexpánchesek apyókxoho m'a 
apkeláneykegkoho nak chá'a aqsok ekmaso. 

10Eyánchessáseykegkók ko'o exchep sekyennaqte, ekweykenxal'a 

ekyennaqte m'a weyke kennawo', éxpaqhássessegkek nahan épátek ma'a 
sokmátsa nak. 

11Alanha sa' ko'o ektáhakxa aptekyawa m'a sélenmexma; ¡weyxhok sa' 

nahan élpayheykha apatña'ák eñama apkellegeykegkoho ekmáske m'a 
élmasagcha'a nak apkeltémakxa! 

12Máxa áxa élyapwe sa' etnahagkok ma'a meyke nak apkeltémakxa, máxa 

yámet cedro sa' etnehek yektog élámha nak Líbano, 

13máxa yámet kélcheneykekxa sa' etnahagkok ma'a Wesse' egegkok nak 

tegma appagkanamap apagkok, élyapwéyak la'a m'a kañe' apwáxok nak 
Dios tegma appagkanamap apagkok, 

14megkeyxek sa' ekteme apák, keyxek sa' aqsa chá'a; kalyeyha'ak sa' aqsa 

chá'a katnehek, kalyápaqmáthok sa' nahan chá'a axchakkok, 

15elxének sa' chá'a apteme ekpéwomo aptémakxa m'a Wesse' egegkok 

setaqmelchesso nak, elxének sa' chá'a méko m'a megkapéwomo nak 
aptáhakxa nak chá'a. 

 

Salmo 93 
Wesse' egegkok apteme Wesse' Apwányam 

1¡Wesse' egegkok apteme Wesse' Apwányam! Apcháhakkásamákpek 

Wesse' egegkok ma'a apkelyenma, aptémól'a nentaxno, apwakhésamakpek 

ma'a apmopwána ektémól'a nentétamáxche'! Apyennaqtéssamók 
appekkenma nélwanmeygkaxa m'a, yaqwayam enxoho megkayawheykha. 

2Wesse', nanók agko' xép apteme wesse' apwányam, eyeynamo m'a sekxók 

axta, ¡Memassegwomek xép! 

3Oh Wesse', kapáwak chá'a awáxok ma'a wátsam, kalnextog han chá'a 

élyawe agko' ma'a élyaqyahayam; 

4Wesse', apha nak néten, apyeykhásseykmók eyke exchep apyennaqte m'a 

yegmen élyaqyahayam nak, tén han ma'a ekpáwà awáxok nak wátsam 
élyawe. 

5Oh Wesse', payhawok kóláwhok chá'a m'a segánamakxa apagkok. 

¡Aptémakxa appagkanamap chá'a katnéssesek aptaqmalma apagko' ma'a 
tegma appagkanamap apagkok nak! 

 

Salmo 94 
Dios apteme segyekpelchémo appéwomo 

1Wesse' Dios, apyaqmagkáseykekxoho nak chá'a nentémakxa, 

henxekmósap. 

2Xép apteme segyekpelchémo ekyókxoho keso nélwanmeygkaxa, 

¡yempekxa néten elenmexek ma'a apkeleymákpoho nak, etnésses 
ekpayhawo nak etnéssesek apkellegassáseykegkoho! 

3Wesse', ¿háxko sa' ekwánxa katnégwók néxa élpayheykekxa apkelwáxok 

ma'a élmasagcha'a nak apkeltémakxa? 

4Megkalyexnegwayam apkelpeywa apyókxoho xa apkeláneykegkoho nak 

aqsok ekmaso; éleymáxkoho apkelwáxok, éleymáxkoho han ma'a 
apkelpeywa. 

5Oh Wesse', apnaqtawáseykegkok énxet'ák apagkok xa; 

¡apyentaxnéssessegkek chá'a apheykha m'a ektáha nak chá'a apagkok! 

6Apkelnapmeyk chá'a m'a xentampe'e nak, tén han ma'a apkeleñama nak 

chá'a mók nekha, apkelnapmeyk han chá'a m'a élyéheykha nak. 

7Elxének chá'a melweteya m'a Wesse' egegkok, elxének chá'a mey'ásegko 

m'a Jacob Dios apagkok. 

8¡Énxet'ák élyeyháxma, kólya'asagkoho sa'! ¿Háxko ekwánxa 

kólya'ásegwók? 

9¿Meñéya sa' ma'a apkelane nak chá'a egheyk'ák? ¿Métyeheya sa' chá'a 

m'a apkelane nak chá'a egaqta'ák? 

10¿Meñássesagkoya sa' ma'a apkelánéseykekxa nak chá'a apkeltémakxa 

pók aptémakxa énxet'ák? ¿Mey'asagkeheya sa' ma'a apmésso nak chá'a 
apkelya'ásegwayam énxet? 

11 Apya'ásegkok Wesse' egegkok, énxet wánxa ekxéneykha apwáxok ma'a 

aqsok mékoho. 

12Oh Wesse', apkeleñémo énxet apkelxekmósso nak chá'a exchep, tén han 

apmésso nak chá'a nélxekmowásamáxche apagkok, 

13yaqwayam sa' megkatneykha apwáxok ekwa'a sa' ekhem ekmaso, 

neyseksa kélmeytegkesso máxek ma'a élmasagcha'a nak apkeltémakxa. 

14Mekxáyhek sa' chá'a Wesse' egegkok ma'a énxet'ák apagkok, mekxáyhek 

sa' chá'a apxakcha'awok ma'a ektáha nak apagkok. 

15Keytnekxak sa' makham ekpéwomo kéllánekxésso amya'a énxet'ák ma'a 

sẽlyekpelchémókxa nak, kalkohok sa' nahan apkelwáxok apyókxoho énxet 
meyke apkeltémakxa. 

16¿Yaqsa sa' ko'o hey'áwak hepásegwak sétamakmo enxoho m'a 

élmasagcha'a nak apkeltémakxa, tén han ma'a apkeláneykegkoho nak aqsok 
ekmaso? 

17Axta agkok ko'o hepasmak Wesse' egegkok, kaxwók axta awanmégwók 

ma'a apkelwanmeyeykegkaxa nak apkeletsapma. 

18Xama axta ko'o sektáha seyáneya s'e: “Peyk watsapok”, epasmeyk axta 

m'a segásekhayo nak xép, Wesse'. 

19Etaqmelchessásekxeyk axta ko'o exchep ewáxok neyseksa ekxámokma 

élchetámeykha ewáxok, egkéssek axta ekpayheykekxa ewáxok. 

20Mopwanchek xép etnehek apkelxegexma'a énxet'ák segyekpelchémo 

megkapéwomo nak chá'a apkeltémakxa, ekmaso nak chá'a apkeltamheykha, 
apyetnakhasso nak chá'a segánamakxa; 

21apkeláneykekxa nak chá'a aptamhágkaxa yaqwayam yenmexek ma'a 

meyke nak aptémakxa, tén han ma'a melánéyak nak aqsok ekmaso, 
apkeltémo nak chá'a kólnápekxa'. 

22Wesse' egegkok akke apteme sekyexánegweykekxexa'; Dios ahagkok ko'o 

apteme semasma apyennaqte. 

23Yának sa' kalnápekxak apkeltémakxa ekmaso Wesse' egegkok ma'a 

élmasagcha'a nak apkeltémakxa. ¡Dios egagkok sa' emasséssók! 

 

Salmo 95 
Agmeneykmássesek Wesse' egegkok yetlo ekpayheykekxa egwáxok 

1Kólxegma', agmeneykmássesek Wesse' egegkok yetlo ekpayheykekxa 

egwáxok; agmeneykmássesek ma'a sentaqmelchesso nak negko'o, tén han 
Segwagkasso teyp. 

2Ólmeyekxak aphakxa yetlo negmésso ekxeyenma egwáxok, 

agmeneykmássesek negmeneykmasso. 

3Hakte Wesse' egegkok apteme Dios apwányam apagko', apteme Wesse' 

apwányam neyseksa m'a ekyókxoho aqsok ekha nak élmowancha'a. 

4Apkeláneykha nahan ma'a kañók agko' nak xapop; apagkok ma'a egkexe 

élwenaqte agko' nak. 

5Apagkok han ma'a wátsam ekwányam, hakte apkelane axta m'a; ¡apkelane 

apagko' axta m'a xapop! 

6Kólxegma', óltekxeyagkok entapnák ólpeykesho'; óltekxeyagkok entapnák 

nápaqto' Wesse' egegkok, hakte senlane axta negko'o m'a. 

7  Cham'a Dios egagkok negko'o m'a, keñe negko'o nenteme énxet'ák 

apagkok; nenteme nahan nepkések néleñama m'a yókxexma apagkok nak. 
Kóleyxho sakhem aptáhakxa nak apkeláneya: 

8 “Nágkólyennaqtés aqsa kélwáxok, kéltéma axta m'a Meribá; kéltéma axta 

kélweykmo m'a Masá, yókxexma meykexa nak énxet, 

9sépkeynma axta ko'o m'a kélyapmeyk nano' axta, neyseksa apkelwete 

aqsok sélane. 

10Cuarenta apyeyam axta ko'o weykmok séltaqnawéyak xa énxet'ák nak, 

axta ektemék se'e: ‘Apkelyetnakhágweykmek apagko' se'e énxet'ák nak; 
¡melyeheykekxak ma'a séltémókxa axta etnahagkok!’ 

11 Axta keñamak ko'o sekxeyenma naqso' yetlo seklo peya melántexek ma'a 

sekmáheyókxa nak allókassesek apkelyampe énxet'ák.” 

 

Salmo 96 
Axnagkok negmeneykmássesso Wesse' egegkok 

(1 Cr 16.23-33) 

1Kólmeneykmásses Wesse' egegkok, axnagkok negmeneykmasso; 

kólmeneykmásses Wesse' egegkok, kélyókxoho kélheykha nak keso náxop; 

2kólmeneykmásses Wesse' egegkok, kaltaqmalma kélpeywa kólxének 

apwesey; kólxén chá'a yókxoho ekhem apteme segwagkasso teyp. 

3Kólxén ektémakxa apcheymákpoho tén han ektémakxa aqsok 

sempelakkasso agwetak apkelane nápaqta'awók ma'a apyókxoho énxet'ák, 
tén han ekyókxoho yókxexma, 

4hakte Wesse' egegkok apteme apwányam apagko', payhawók 

ólteméssesek apcheymákpoho, ¡apcheymáp nahan neyseksa m'a 
ekyókxoho aqsok ekha nak élmowancha'a! 

5Mékoho m'a aqsok apcháyókxa nak chá'a pók énxet'ák, Wesse' egegkok 

axta eyke apkelane néten. 

6¡Yetnegkek ekyawe agko' élyenma m'a aphakxa nak! ¡Yetnegkek 

apmopwána, tén han ektaqmalma m'a tegma appagkanamap apagkok nak! 

7 Kóltemésses apcheymákpoho Wesse' egegkok, énxet'ák yetlo 

kélnámakkok, kóltemésses nahan ekha eyeymáxkoho m'a ektémakxa nak 
apmopwána Wesse' egegkok; 

8kólteme kéláyo Wesse' egegkok, ekpayhawo nak kólteméssesek; 

kólántaxnegwakxa m'a kañe' apxagkok nak yetlo kélseykekxa aqsok 
kélmésso naqsa. 

9Kólpeykesho Wesse' egegkok ma'a kañe' tegma appagkanamap apagkok 

aptaqmalma. ¡Apyókxoho énxet'ák sa' elpexyennók apmonye'! 

10Kólteme sa' kólának pók aptémakxa énxet'ák se'e: “¡Wesse' egegkok 

apteme Wesse' apwányam!” Apyennaqtéssamók axta appekkenma 
nélwanmeygkaxa, yaqwayam enxoho megkayawheykha; aphéssamók han 
mók apkeltaqmelchesso m'a énxet'ák. 

11¡Kalpayhekxa kélwáxok énxet'ák kélheykha nak néten tén han kélheykha 

nak keso náxop! ¡Kapáwa awáxok wátsam ekwányam, tén han ekyókxoho 
aqsok ekhéyak nak ma'a kañe'! 

12¡Kapayhekxa awáxok yókxexma, tén han ma'a ekyókxoho élleykha nak 

awáxok! ¡Kólwehesha kólátsaha yenta'a élyawe élámha nak naxma, 

13nápaqtók Wesse' egegkok apxegakmo nak! ¡Naqso', apxegakmek 

yaqwayam etnehek wesse' apwányam keso náxop, elanha sa' énxet'ák keso 
nélwanmeygkaxa, yetlo ekpéwomo aptémakxa, tén han ekmámnaqsoho'. 

 

Salmo 97 
¡Wesse' egegkok apteme Wesse' Apwányam! 

1¡Kalpayhekxa kélwáxok kélyókxoho kélheykha nak keso náxop! 

¡Kalpayhekxa kélwáxok kélheykha nak ekyókxoho egkexe étkók! ¡Wesse' 
egegkok apteme Wesse' Apwányam! 

2Wakhayak ma'a yaphope ekyentaxno; appekkenmeyk apkelánekxésso 

ektaqmalma apheykha énxet'ák ma'a aptémakxa nak wesse' apwányam, tén 
han ekpéwomo agko'; 

3xegamchek táxa eyáléwe m'a apmonye', kalwatnek chá'a m'a 

apkelenmexma apheykha nak nepyáwa'. 

4Kaltátchesek chá'a nélwanmeygkaxa m'a élyenma apagkok nak; 

¡kalpexyennók chá'a xapop ekwet'a enxoho! 

5Máxa pápa' chá'a katnehek kalpayhekxak nápaqtók Wesse' egegkok ma'a 

meteymog élwenaqte nak, nápaqtók ma'a apagkok nak ekyókxoho keso 
náxop. 

6Kaxének chá'a néten ma'a aptémakxa ekpéwomo; apyókxoho énxet'ák 

chá'a elwetak apcheymákpoho. 

7Apkelmegqágwákxók ma'a apkelpeykessamo nak chá'a kéleykmássesso, 

eyaqheykencha'a nak chá'a apkelwáxok ma'a. ¡Kelháxahágkek apmonye' 
m'a ekyókxoho aqsok ekha nak élmowancha'a! 

8Oh Wesse', kelpayhekxeyk agko' apkelwáxok ma'a apheykha nak Sión, tén 

han ma'a tegma apkelyawe nak Judá, eñama m'a apkeltémókxa nak chá'a 
etnahagkok; 

9hakte xép Wesse', meyke nak ekhémo, apteme néten ma'a ekyókxoho 

aqsok nak keso náxop, tén han apteme néten agko' neyseksa m'a ekyókxoho 
aqsok ekha nak élmowancha'a. 

10Yásekhohok Wesse' egegkok ma'a aptaqnagko nak aqsok ekmaso; emyók 

han chá'a m'a melyenseyam nak chá'a apkelyetleykha; megyohok chá'a 
emok ma'a élmasagcha'a nak apkeltémakxa. 

11Kalsássesek chá'a élseyéxma m'a énxet ektaqmalma nak aptémakxa; keñe 

chá'a ekpayheykekxa egwáxok ma'a énxet'ák meyke nak apkeltémakxa. 

12¡Kalpayhekxa kélwáxok eñama Wesse' egegkok, kéxegke éltaqmalma nak 

kéltémakxa, kólpeykesho m'a apwesey ekpagkanamaxche nak! 

 

Salmo 98 
¡Wesse' egegkok apteme néten ekyókxoho aqsok! 

1¡Kólmeneykmásses Wesse' egegkok, axnagkok negmeneykmasso, hakte 

apkeláneyak ma'a aqsok sempelakkasso nak agweta'! ¡Apmallanegkek yetlo 
ekyawe agko' apmopwána, tén han apyennaqte ekteme nak 
ekpagkanamaxche'! 

2Apkellegassegkek Wesse' egegkok ma'a ektémakxa apmallanma, 

apxekmóssegkek aptémakxa ekpéwomo nápaqta'awók apyókxoho énxet'ák 
nak keso náxop; 

3megkalwagqeykmok apkelásekhayo tén han melyenyaweykha m'a énxet'ák 

Israel. ¡Weykmók néxa xapop apkelwete énxet'ák apmallanma m'a Dios 
egagkok! 

4Kólmeneykmásses Dios kélyókxoho kélheykha nak keso náxop yetlo 

ekpayheykekxa kélwáxok; kalpayhekxoho agko' kélwáxok, 
kólmeneykmásses negmeneykmasso. 

5Kólmeneykmásses negmeneykmasso Wesse' egegkok, yetlo kélpáwasso 

arpa, tén han ma'a yát'axpog. 

6Kólmeneykmés yetlo ekpayheykekxa kélwáxok, nápaqto' Wesse' egegkok, 

apteme nak Wesse' Apwányam, yetlo kélpáwasso kélaqkahasso. 

7Kaxtegyow wátsam ekwányam, tén han ekyókxoho aqsok ekhéyak nak 

kañe', tén han ma'a ekyókxoho nélwanmeygkaxa', yetlo m'a apheykha nak 
awáxok; 

8wátsam, kóltekpogmakha kélmék; egkexe, kólyepetchekxa kélmók, 

kólwehesha kólátsaha 

9nápaqtók Wesse' egegkok, apxegakmo nak yaqwayam etnehek wesse' 

apwányam keso náxop. Elanha sa' apyókxoho énxet'ák keso 
nélwanmeygkaxa', yetlo ekpéwomo aptémakxa, meyke ekyeykhamaxche 
mók. 

 

Salmo 99 
Wesse' egegkok apteme Wesse' Apwányam meyke ekhémo 

1 ¡Wesse' egegkok apteme Wesse' Apwányam! ¡Yetnegkek aptaháno m'a 

apyetseksa'ák nak apkeláneykha ekha nak apxempenák! énxet'ák 
kólpexyennem, tén han ekyókxoho xapop nak. 

2Apwányam apagko' Wesse' egegkok ma'a Sión; apwányam apagko' Wesse' 

egegkok nepyeseksa m'a apyókxoho énxet'ák. 

3Kólpeykeshok sa' chá'a apwesey ekyawe, tén han mageysso nak agè'; ¡Dios 

apteme appagkanamap! 

4Xép apteme Wesse' Apwányam ekha apyennaqte, apmopmenyého nak 

nentémakxa ekpéwomo; xép apagko' appekkenma meyke ekyeykhamaxche 
mók nentémakxa. Appékessessamók axta chá'a exchep apkelánéseykekxa 
apheykha m'a Jacob énxet'ák apagkok, yetlo ektaqmalma aptémakxa. 

5¡Kólpeykesho Wesse' egegkok, Dios egagkok, kóltekxeyák kéltapnák ma'a 

apmonye' aphakxa nak! ¡Dios apteme appagkanamap! 

6Moisés tén han Aarón axta han aptamhéyak apkelmaxnéssesso énxet'ák 

apagkok; keñe axta han Samuel apteme apkelpeykessamo m'a apwesey. 

Yátegmowagkok axta chá'a Wesse' egegkok apkeltamho enxoho chá'a 
epasmok. 

7 Elpaqhetchesek axta chá'a Dios ma'a kañe' yaphope, apkeláneykegkek 

axta chá'a m'a apkeltémókxa axta chá'a etnahagkok, tén han ma'a 
segánamakxa apmésso axta. 

8Wesse', Dios egagkok, ¡yátegmowagkok axta chá'a exchep ma'a! 

Aptemegkek axta exchep Dios apagkok meyaqmagkáseykekxa 
apkeltémakxa m'a, apkellegassáseykegkók axta eyke han chá'a, eñama 
ekmaso apkeltémakxa. 

9Kólpeykesho Dios Wesse' egegkok, ¡kóltekxeyák kéltapnák ma'a amonye' 

nak egkexe apagkok ekpagkanamaxche'! ¡Appagkanamap ma'a Dios Wesse' 
egegkok, cham'a Wesse' egegkok nak! 

 

Salmo 100 
Wesse' egegkok apteme senlane tén han nenteme apagkok 

1¡Kólmeneykmásses Wesse' egegkok, kélyókxoho kélheykha nak keso 

náxop yetlo ekpayheykekxa kélwáxok! 

2Kólpeykesho Wesse' egegkok yetlo ekpayheykekxa kélwáxok; ¡kólmeyenta 

aphakxa yetlo kélwehéseykha kélátseykha! 

3Kólya'asagkoho Wesse' egegkok apteme Dios; cha'a senlane negko'o m'a, 

tén han apagkok; ¡negko'o nenteme énxet'ák apagkok, tén han nepkések 
apnaqtósso apkelleykha nak yókxexma apagkok! 

4Kólántaxnegwata átog apagkok yetlo kélmeneykmasso kélpeykessamo, 

kólántaxnegwata apwáxok tegma appagkanamap apagkok, yetlo kélmésso 
ekxeyenma kélwáxok. ¡Kólmés ekpayheykekxa kélwáxok, kólxénmakha 
ektaqmalma m'a apwesey! 

5 Hakte Wesse' egegkok apteme ektaqmalma apwáxok; 

megkamassegwomek chá'a segásekhayo, méko néxa m'a ektémakxa 
mehegyenyaweykha. 

 

Salmo 101 
Xama wesse' apwányam apxeyenma elának aqsok nápaqto' Dios 

1Wesse', peyk ko'o kataqmalmakha sekpeywa axének ma'a ektémakxa 

mehegyenyaweykha, tén han ekpéwomo senláneseykekxa negheykha; 
Wesse', peyk ko'o anneykmássesek xép negmeneykmasso; 

2émenyeyk ko'o atnehek ekpéwomo sektémakxa. ¿Háxko sa' ekwánxa 

hey'óta'? Ektaqmalma sektémakxa sa' ko'o atnehek, cham'a exagkok nak; 

3magwohok sa' ko'o keytek nahaqtók xama aqsok ekmaso. 

Altaqnaweygkohok chá'a ko'o m'a apkelyenseyam nak chá'a apkelyetleykha 
Dios; ¡magwohók sa' chá'a hépetchegwohok xama enxoho! 

4Eytnakhaksek sa' ko'o m'a ektémakxa nak élchetamso egwáxok ekmaso: 

¡malanyek sa' chá'a aqsok ekmaso xama enxoho! 

5Alwanmeyásekxak sa' chá'a m'a apkelyexamakpoho nak chá'a 

apkelxéneykha ekmaso m'a apheykha nak ketók apheykegkaxa'; 
¡megkalchehek sa' ko'o ewáxok ma'a apkelásennómap nak, tén han ma'a 
éleymáxkoho apkelwáxok! 

6Kalkohok sa' eyke chá'a ko'o ewáxok ma'a énxet'ák melyenseyam nak chá'a 

apkelyetleykha Dios, yaqwayam sa' exmakha chá'a xamók ko'o; wánxa sa' 
aqsa chá'a etnehek séláneykha m'a ektaqmalma nak chá'a apkeltémakxa. 

7Mexek sa' eyke chá'a exagkok ma'a apmopwána amya'a nak, ¡mexek sa' 

chá'a sekhakxa xama enxoho m'a metne nak chá'a ekmámnaqso' appeywa! 

8Yókxoho ekhem sa' chá'a amasséssók negókxa m'a apyókxoho 

élmasagcha'a nak apkeltémakxa; ¡alántekkesek sa' chá'a Wesse' egegkok 
tegma apwányam apagkok ma'a apyókxoho apkeláneykegkoho nak chá'a 
aqsok ekmaso! 

 

Salmo 102 
Énxet ekyentaxno apha apkelmaxnagko 

1Wesse', yeyxho sélmaxnagko, ¡yoho kawakxohok sekwóneykha m'a 

aphakxa nak! 

2Ná etne ko'o mehelányo ekwa'a enxoho ekyentaxnamo sekha; ¡heyeyxho 

sa'! ¡heyátegmowák sa' heykxa sekwóneyncha'a enxoho chá'a! 

3Hakte massegwokmek ko'o sekyennaqte ektémól'a éten, kelmexneyk 

exchakkok ektémól'a táxa, 

4yelqáxcheyk ko'o ewáxok, ektémól'a pa'at élyamaye; ¡massegwokmek han 

ekmátsa sekmáyhe sekto! 

5Kelyepetchákxeyk émpehek ma'a exchakkok eñama seyápentegeykha 

seklegeykegkoho. 

6Máxa sawe ektemék apyáqtol'a yókxexma meykexa énxet, máxa leklek 

ektemék apyáqtol'a nepyeseksa tegma aphopák appalleyam. 

7Matyenmak ko'o. Máxa náta ektemék ekyáqtól'a axakkók néten tegma. 

8Megkeytyapwágweykmok setaqnaweykha m'a sélenmexma nak, apmeykha 

chá'a sekwesey apkeltémo katnégwomhok exma ekmaso énxet'ák. 

9Táhap aqsa ektók, matók ma'a nento nak chá'a; kenchahamaxchekxeyk 

ahaqta'ák égmen'ák ma'a sekya nak, 

10eñama exchep aplo, tén han setaqnagko, ey'assegkek néten yaqwayam 

heyenyók. 

11Hawók ko'o sekha m'a ektémól'a pessesse kayeykha'; máxa pa'at 

élyamaye temék émpehek ekyamáya. 

12Wesse', megkamassegwomek eyke exchep apteme Wesse' apwányam; 

¡kaxénwakxohok sa' aqsa chá'a kélwáxok apwesey! 

13Yempekxa néten, kayósho elanok Sión, hakte wokmek kaxwók ekhem 

yaqwayam yásekhekxoho'! 

14Apkelásekhayók xép apkeláneykha m'a meteymog ekpalleyam nak tegma; 

chaqhegkek apkelwáxok kélteméssessama nápakha'a apketkók. 

15Apyókxoho énxet'ák sa' etnehek apcháyo apwesey m'a Wesse' egegkok, 

apyókxoho apkelwesse'e apkelwányam apheykha nak keso náxop sa' 
etnehek apcháyo m'a apcheymákpoho, 

16cham'a apxátekhásekxo sa' makham ma'a Sión apxekmowáseykpekxoho 

sa' makham yetlo apcheymákpoho, 

17aphaxneykxoho sa' makham apkelmaxneyéyak ma'a meyke nak ekpasmo, 

apma sa' makham takha' m'a aqsok apkelmaxneyeykha. 

18Kanaqtáxésaxchek sa' weykcha'áhak xa, yaqwayam sa' kaleyxek makham 

ma'a aptépeykekxa sa' makham egmonye', yaqwayam sa' elpeykeshok 
Wesse' egegkok ma'a mepallakmo nak makham. 

19Apkenmexeykentamok náxop Wesse' egegkok ma'a aphamakxa nak 

néten, cham'a néten aphamakxa ekpagkanamaxchexa nak, 

20yaqwayam yeyxhok apkelápentegeykha ekmáske m'a apkelmomap nak, 

tén han elántekkesek ma'a apkelxénamap nak kólnápekxa'; 

21yaqwayam enxoho kaxénaxchek apwesey Wesse' egegkok ma'a Sión, 

cham'a Jerusalén, tén han kólpeykesho', 

22apchaqnákxo sa' yaqwayam elpeykeshok apyókxoho énxet'ák apheykha 

nak keso náxop. 

23Matnamók sekwányamók semasséssessama sekyennaqte; 

eyaqwátéssessamók sekweynchámeykha. 

24Axta ektáhak ko'o s'e: “Dios ahagkok, nágyoho watsapok sektáhakxoho 

étkok.” ¡Méko néxa exchep apha! 

25 Appekkenmeyk axta xapop ma'a sekxók eyeynókxa axta; xép apagko' axta 

apkelane m'a néten. 

26Kalmassegwók sa' eyke ekyókxoho xa, keñe exchep memassegwome'. 

Apák sa' katnahagkok ekyókxoho xa, aptémól'a apáwa etnehek aphápak; 
¡elyaqmagkasek sa' xép mók keñe sa' kalyaqmagkasek mók, ektémól'a 
kólyaqmagkasek pók apáwa kólyenyók! 

27Meyaqmagkassemek eyke chá'a aptémakxa exchep, megkatnégwomek 

néxa apha. 

28Egkések sa' meyke ektáhakxa apheykha m'a apkeláneykha aptawán'ák 

neptámen nak; eltaqmelchesek sa' chá'a m'a egketchek nentámen. 

 

Salmo 103 
Alpeykeshok sa' chá'a ko'o Wesse' egegkok 

1Alpeykeshok sa' chá'a ko'o Wesse' egegkok ekweykmoho kañók agko' 

ewáxok; alpeykeshok sa' chá'a ekyókxoho sekyennaqte m'a apwesey 
ekpagkanamaxche'. 

2Alpeykeshok sa' chá'a ko'o Wesse' egegkok ekweykmoho kañók agko' 

ewáxok; mehelwánaqmeyk sa' chá'a xama enxoho m'a aqsok éltaqmalma 
apkelane nak. 

3Cha'a meyaqmagkáseykekxa ko'o ekyókxoho may'assáxma m'a, tén han 

setaqmelchesseyam ekyókxoho sekháxamáxche', 

4apteme semallahanchesso nétsapmakxa m'a, tén han 

seyeykhássesseykmoho segkésso seyásekhayo, tén han ektaqmeleykha 
apwáxok sélányo, 

5apteme nahan sélmésso chá'a ekyókxoho aqsok ektaqmela, tén han 

setnessáseykekxa chá'a étkok, tén han segkeyáseykekxa chá'a 
sekyennaqte, ektémól'a náta ekyawe. 

6Elyekpelkohok chá'a Wesse' egegkok yetlo ekmámnaqsoho 

apkelánéseykekxa apheykha m'a kélnaqtawáseykegkoho nak chá'a. 

7Apxekmóssegkek axta ámay apagkok ma'a Moisés, keñe aqsok apkelane 

m'a énxet'ák Israel. 

8 Wesse' egegkok apteme ektaqmeleykha apwáxok henlano', tén han 

apmopyósa henlano'; tén han mepekhésamap, awanhek han segásekhayo. 

9Mehenxénchásekxók chá'a nentémakxa yókxoho ekhem, megkawegqók 

chá'a aplo; 

10mehenteméssessók ma'a ekpayhawo nak henteméssesek, eñama ekmaso 

nentémakxa, tén han mólya'assáxma; 

11awanhók agko' katnehek apkelásekhayo m'a ektáha nak chá'a apcháyo, 

kaxhok ma'a ekwánxa nak ekyawe néten, keso xapop nak. 

12Makhawók chá'a hegya'ássesek ma'a mólya'assáxma nak negko'o, 

ekhawo ektémakxa nak ekyetno makhawók mók ma'a teyapmakxa ekhem 
tén han taxnegwánxa ekhem. 

13Eláhapmakha chá'a Wesse' egegkok ma'a ektáha nak chá'a apkeláyo, 

aptémól'a xama apyáp elának ma'a apketchek; 

14hakte apya'ásegkok néñamakxa negko'o senlane m'a: apya'ásegkok 

nenteme xapop. 

15Hawók ektémakxa apyennaqte énxet ma'a pa'at; etyapok chá'a ektémól'a 

pánaqte exnók naxma: 

16wátekhapchek agkok chá'a éxchahayam, kamassegwók chá'a, 

kamassegwók han chá'a ekwetamaxche'. 

17Megkamassegwomek eyke chá'a apkelásekhayo Wesse' egegkok ma'a 

ektáha nak chá'a apcháyo; megkatnégwomek chá'a néxa 
aptaqmelchessáseykekxa apheykha apyókxoho m'a aptawán'ák neptámen 
nak, 

18apkeláneykegkoho nak chá'a m'a ekhémo mók nélpaqhetchásamáxkoho 

apagkok, meyenseyam nak chá'a apkelyaheykekxoho m'a apkeltémókxa nak 
etnahagkok. 

19Appekkenmeyk aptaháno Wesse' egegkok ma'a néten, apsawheykekxók 

apteme Wesse' apwányam ekyókxoho aqsok. 

20¡Kólpeykesho Wesse' egegkok kélyókxoho kélteme nak apkelásenneykha 

kélyennaqte! Kéxegke kéllane nak chá'a m'a apkeltamhókxa enxoho chá'a 
kóltéhek, kélhaxanma nak chá'a yaqwayam kólyahakxoho'. 

21¡Kólpeykesho Wesse' egegkok kélyókxoho kélteme nak apkelásenneykha 

kélxámokma, kéllane nak chá'a m'a apmopmenyého nak! 

22¡Kólpeykesho Wesse' egegkok kélyókxoho kélteme nak apkelane, cham'a 

ekyókxoho yókxexma aptémakxa nak Wesse' apwányam! ¡Alpeykeshok sa' 
chá'a ko'o Wesse' egegkok ekweykmoho kañók agko' ewáxok! 

 

Salmo 104 
Nélpeykessamo apteme nak senlane 

1¡Alpeykeshok sa' chá'a ko'o Wesse' egegkok ekweykmoho kañók agko' 

ewáxok! ¡Apwányam apagko' xép, Wesse', Dios ahagkok! Aptaxneykekxeyk 
apcheymákpoho, tén han apkelyenma, ektémól'a nentaxno; 

2apchaqlamakpek élseyéxma, ektémól'a negaqlamaxche'. ¡Appeykessegkek 

xép néten ektémól'a apáwa kélapmal'a! 

3¡Apkeláneyak apxagkok ma'a néten yegmen nak, cham'a netno' nak! 

Apchánte aptamheykekxak ma'a yaphope nak; ¡exog chá'a neyseksa 
éxchahayam! 

4 Apteméssessegkek chá'a apkelápháseykha m'a éxchahayam, keñe chá'a 

táxa eyáléwe m'a apkeláneykha nak. 

5Appekkenmeyk axta xapop néten ma'a awhak ekyennaqtéssamakxa nak, 

yaqwayam enxoho megkaltaqheykha m'a ekyetnamakxa nak. 

6Chapmeyk axta wátsam ekwányam ekmattawóneg ma'a xapop, ektémól'a 

nentaxno. Chapmeyk axta yegmen ma'a meteymog élwenaqte nak. 

7Appaqhetchessegkek axta eyke exchep, keñe élxegama; yetlómok axta 

ényehéyak eklegaya appeywa éxtegyawà. 

8Kelápxegmeyk axta m'a egkexe, keñe élweweykento m'a 

élyapwátegweykenxa nak xapop, kelmaheykegkek axta m'a apkeltémókxa 
axta kalmahagkok, 

9cham'a néxa axta apkeltémókxa megkamalláne', yaqwayam enxoho 

megkápekxók chá'a m'a xapop. 

10Aptekkessegkek xép yegmen ma'a élánteyapmakxa nak yegmen, 

apkelya'áseykekxo m'a wátsam, ényahama nak neyseksa meteymog 
élekhahéyak. 

11Cháxa ekyeneykegko nak chá'a aqsok nawha'ák xa yegmen nak; cháxa 

ekmasséssama nak chá'a hem élnapma m'a yámelyeheykok nawha'ák. 

12Kelyáqtegkek neyáwa wátsam éláneykegko axanák ma'a náta; ¡cha'a 

élpáwomakxa chá'a m'a neyseksa aktegák nak yenta'a! 

13Xeyep chá'a apkelexpaqhéyak yegmen ma'a egkexe, cham'a apxagkok, 

aphamakxa nak netnók agko'; apméssegkek chá'a exchep ektaqmalma 
xapop apméssama m'a ekmámeye. 

14Aptekkessegkek chá'a pa'at yaqwayam katawagkok aqsok nawha'ák, tén 

han aqsok apkeneykekxa énxet, yaqwayam étak apto, 

15nento ekméssamo nak chá'a apyennaqte, tén han vino, 

ekpeykáseykekxoho nak chá'a apwáxok, eyátsessáseykhal'a chá'a nápat, 
ektémól'a pexmok égmenek. 

16Kaxek chá'a yegmen élámhakxa m'a yenta'a élyawe, cham'a yámet cedros 

élámha nak Líbano, apkeneykekxa nak Wesse' egegkok, 

17cham'a éláneykegkaxa han chá'a axanák nátétkók ma'a, keñe han chá'a 

seyána kalyagqak ma'a néten nak yámet élyawe pinos. 

18Yát'ay apkelyáqtamakxa m'a néten egkexe nak chá'a, keñe m'a neyseksa 

meteymog nak, élyexanmomakxa chá'a m'a yekpa'. 

19Apkeláneyak axta exchep pelten yaqwayam elyetsetagkok chá'a ekhem; 

ya'ásegkók han chá'a ekwánxa katxek ma'a ekhem. 

20Eyáqtéssesek chá'a exchep, keñe chá'a katnehek axta'a, keytlawhok han 

chá'a élánteyapma m'a aqsok nawha'ák élleykha nak naxma. 

21Kalpáwha chá'a awáxok kategyagkok ekyógkexma m'a yámakméwa; 

kalmaxnak chá'a Dios ma'a ektéyak. 

22Keñe ektepa enxoho chá'a ekhem, kaltaqhekxak chá'a, kaxnagwakxak 

chá'a m'a axanák nak meteymog áxwa. 

23Keñe etyapok chá'a énxet etneykha, ekweykmoho ekyáqtésa. 

24¡Wesse', xamók agko' xép aqsok apkelane! Yetlo apya'áseykegkoho 

apkelanék ma'a ekyókxoho nak; ¡sawheykekxók ekyókxoho xapop ma'a 
aqsok apkelane! 

25Cháxa ekyetna wátsam ekwányam ekyawe ekpayhakxa, élleykegkaxa nak 

ma'a ekxámokma aqsok nawha'ák, élyawe, tén han keyetse nak; 

26 cha'a élweynchámeykegkaxa yántakpayhe m'a, cha'a ekyetnamakxa 

yegmen askok ekyawe Leviatán ma'a, apkeláneya axta yaqwayam 
eneykesha chá'a. 

27Kaleyxek chá'a exchep elagkok ektéyak xa ekyókxoho nak, cham'a 

ekmayhágko enxoho chá'a. 

28Elmések chá'a exchep, keñe kalmagkok chá'a; apkelméssek agkok chá'a, 

kalyaqkanmekxohok chá'a ektéyak ektaqmela; 

29massék agkok chá'a exchep apkelano, kalyegweyk chá'a; 

apyementamákxeyk agkok élennama, kaletsapok chá'a, xapop chá'a 
katnekxa'. 

30Apméssek agkok ma'a apkennama segméssamo nak negyennaqte, eyke 

peya kalanaxchek ma'a, cháxa aptémakxa nak chá'a exchep 
etnessásegkokxak axnancha'ák aqsok keso náxop. 

31¡Megkamassegwomek apcheymákpoho Wesse' egegkok! 

¡Kapeykessásekxak chá'a apwáxok Wesse' egegkok ma'a aqsok apkelane 
nak! 



1433 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

32Kalpexyennók chá'a xapop apkelano enxoho chá'a; ¡kalpaqnek chá'a néten 

egkexe apkelpaknegwokmoho enxoho chá'a! 

33Anneykmássesek sa' chá'a ko'o negmeneykmasso Wesse' ahagkok 

sekhakxa nak makham, anneykmássesek sa' chá'a ko'o negmeneykmasso 
Dios ahagkok, sekyennákxa nak makham. 

34Émenyeyk ko'o kapeykessásekxak apwáxok Wesse' egegkok ma'a 

ektémakxa nak chá'a élchetámeykha ewáxok, hakte wánxa chá'a ko'o 
segkésso ekpayheykekxa ewáxok ma'a. 

35¡Tásek kamassegwók apkelweynchámeykha náxop ma'a melya'assáxma 

nak! ¡Tásek elmassegwók ma'a élmasagcha'a nak apkeltémakxa! 
¡Alpeykeshok sa' chá'a ko'o Wesse' egegkok, ekweykmoho kañók agko' 
ewáxok! ¡Aleluya! 

 

Salmo 105 
Dios apkelánesso aqsok énxet'ák Israel 

(1 Cr 16.8-22) 

1¡Kólmés ekxeyenma kélwáxok Wesse' egegkok! ¡Kólxén ma'a apwesey nak! 

Kóltennasha énxet'ák ma'a aqsok apkelane nak. 

2Kólmeneykmásses negmeneykmasso. ¡Kólxén ektémakxa nak élyawe 

aqsok apkelane! 

3Kaqheykha kélwáxok ma'a apwesey ekpagkanamaxche nak. 

¡Kalpayhekxoho kélwáxok kéxegke, kélchetamso nak chá'a Wesse' egegkok! 

4Kólyo'ókxa chá'a Wesse' egegkok, tén han ma'a apmopwána nak, 

kólyo'ókxa chá'a Wesse' egegkok yókxoho ekhem. 

5Kaxénwakxoho chá'a kélwáxok ma'a ektémakxa axta aqsok ekyawe 

apkelane, cham'a aqsok sempelakkasso nak agweta', tén han ma'a 
apxeyenma axta elyekpelkohok énxet'ák; 

6kéxegke Abraham aptawán'ák neptámen apteme axta apkeláneykha, 

kéxegke Jacob axta apketchek apteme axta apkelyéseykha. 

7Cham'a apteme Dios Wesse' egagkok ma'a; ¡sawheykekxók han apteme 

Wesse' apwányam keso náxop! 

8Megkamassegwomek chá'a ekxéneykha apwáxok ma'a ekhémo mók 

nélpaqhetchásamáxkoho apagkok, tén han ma'a appeywa apmésso axta 
megkatnégwayam néxa', 

9 cham'a ekhémo mók apkelpaqhetchásamákpoho apméssama axta m'a 

Abraham, apteméssessama axta naqsók elanaksek ma'a Isaac 

10 apkelánéssama axta segánamakxa m'a Jacob, apteméssessama axta 

ekhémo mók apkelpaqhetchásamákpoho meyke néxa m'a Israel, 

11cham'a aptéma axta apkenagkama s'e: “Agkések sa' xép xapop Canaán, 

apxaweykekxa ekpayhawo nak exkekxa'.” 

12Apqántawók axta eykhe m'a, máxa mók nekha apkeleñama axta 

aptamheykegkok apheykencha'a xa yókxexma nak, 

13apkelmaheykegkek axta chá'a mók apheykegkaxa, keñe han mók 

yókxexma, 

14 axta eyke yahayók Dios enaqtawasagkohok xama énxet enxoho; weykmók 

axta han aptéma apkelanagkama kelwesse'e apkelwányam se'e: 

15“Nágkólteméssesha aqsa ektáha nak ko'o sélyéseykha, 

nágkólnaqtawasagkoho han ma'a apkellegasso nak sekpeywa.” 

16 Aptekkessessegkek axta meyk segaqhe m'a apchókxa nak, 

apmassésseykmek axta ekyókxoho nento, 

17 apcháphassegkek axta eyke José apmonye'e m'a, kélyamasma axta 

yaqwayam etnehek kélásenneykha naqsa. 

18 Kelásséssessegkek axta apmagkok kélnaqtehetchessama cadenas, 

¡kéltehetchessegkek axta sawo apyespok! 

19Yepkónmeyk axta José m'a Wesse' egegkok appeywa, ekweykmoho 

ektéma m'a apxeyenma axta chá'a José. 

20 Apkeltémók axta kólyenyekxak ma'a wesse' apwányam, 

apkeláneykencha'a axta chá'a apxámokma apagko' énxet'ák; 

21 apteméssessegkek axta apkemha apmonye', tén han wesse' m'a 

apxagkok, tén han apkeláneykha m'a ekyókxoho aqsok apagkok ekyetnakxa 
nak, 

22yaqwayam enxoho elxekmósek chá'a m'a ekha nak chá'a kéláyo, tén han 

etnéssesek chá'a apkelya'áseykegkoho m'a apkelpaqhetcháseykha nak 
chá'a wesse' apwányam. 

23 Keñe axta apwaya nahan ma'a Israel, cham'a Jacob, aphegkek axta Egipto 

megkatnahakxa nak apchókxa, xapop nak ma'a Cam. 

24 Apxámassáseykekxeyk axta énxet'ák apagkok ma'a Dios, 

apkelyennaqtéssamok apagko' axta han, apyeykhásseykmok axta m'a 
egipcios. 

25Apkeltémok axta elenmexek egipcios ma'a énxet'ák apagkok, tén han 

elyexanchesha m'a Dios apkeláneykha nak. 

26 Keñe axta Dios apcháphassama apkeláneykha Moisés, tén han Aarón, 

cham'a ektáha axta apkelyéseykha, 

27apkeláneykegkek axta aqsok sempelakkasso nak agwetak ma'a yókxexma 

meykexa nak énxet eñama nak Dios: ¡Aqsok sempelakkasso nak agwetak 
élyawe m'a xapop nak Cam! 

28 Apcháphassegkek axta Dios ekyáqtessóxma, eyapma axta ekyókxoho 

aqsok, axta eyke yaháxenmok appeywa m'a egipcios. 

29 Éma axta aptemessáseykekxak yegmen ma'a wátsam apagkok nak, 

apkelnáhakkassegkek axta han kelasma; 

30 apsawhessáseykekxók axta apchókxa napnekteg, apwagkassamok axta 

m'a apteyenmakxa nak wesse' apwányam. 

31 Appaqmeyesmeyk axta Dios, tén axta appayheykekxo apxámokma 

apagko' sempéhe, tén han páye m'a xapop apagkok nak egipcios. 

32 Apcháphassegkek axta yegmen élyennaqte, tén han táxa eyáléwe m'a 

apchókxa, keñe ekmámeye megyáphassama. 

33Apkelekkexchessegkek axta anmen yámet apkeneykekxa, tén han higo 

yámet. ¡Apkelekkexmeyk axta han yenta'a élyawe m'a Egipto! 

34 Appaqmeyesmeyk axta Dios, keñe axta apkelwaya sawa'; ¡apxámok 

apagko' axta m'a, mogwanchek axta ólyetsetek! 

35¡Apteykegkek axta pa'at ma'a yókxexma, tén han ma'a ekyókxoho aqsok 

ektekkesso axta xapop! 

36 ¡Apkelnapmeyk axta chá'a apyókxoho kélketchek appalleyam nak 

apmonye'e, étchek ma'a kelán'ák Egipto, cham'a kañe' nak Egipto! 

37 Keñe axta natámen Dios apkelántekkessama énxet'ák apagkok, yetlo 

apkelso sawo ekyátekto élmomnáwa, tén han sawo élmope élmomnáwa, 
méko axta han xama enxoho énxet appelápeyam. 

38Kelpayheykekxeyk axta apkelwáxok énxet'ák Egipto apkelweteya 

apkelxegama, hakte apkeláyak apagko' axta. 

39 Appeykessegkek axta yaphope Dios yaqwayam kápok, tén han táxa 

yaqwayam kalsássesek exma axta'a. 

40 Apkelmaxnagkamchek axta aptéyak, keñe apcháphássessama sénhek, 

apkelyaqkánegkessegkek axta apkeleykegko m'a nento éleñama nak néten. 

41 Appáxqatmeyk axta meteymog, keñe axta ekteyapma yegmen, máxa 

wátsam axta temék ényahama m'a yókxexma meykexa nak énxet. 

42Hakte xeyenmeyk axta apwáxok appeywa ekpagkanamaxche', 

apméssama axta m'a apkeláneykha Abraham. 

43Apkelántekkessegkek axta Dios énxet'ák apagkok ektáha axta 

apkelyéseykha, yetlo apkelwehéseykha élpayheykekxa apkelwáxok, 

44 apméssegkek axta m'a xapop apagkok nak pók énxet'ák, tén han aqsok 

ekyexna nak apkeneykekxa, 

45yaqwayam enxoho elyahakxohok chá'a m'a Wesse' egegkok segánamakxa 

apagkok, tén han elanagkok chá'a m'a nélxekmowásamáxche' apagkok nak. 
¡Aleluya! 

 

Salmo 106 
Énxet'ák Israel melyenseyam apkelmexeykha Dios 

1 ¡Aleluya! Kólmés ekxeyenma kélwáxok Wesse' egegkok, hakte tásek 

apwáxok ma'a, megkamassegwomek chá'a segásekhayo. 

2¿Yaqsa awanchek kaxének ma'a aqsok ekyawe apkelane nak Wesse' 

egegkok? ¿Yaqsa awanchek katnehek kalpeykeshok ma'a ekpayhawo nak 
chá'a kóltéhek kélpeykessamo? 

3Apkeleñémo énxet apkelane nak chá'a aqsok ekpéwomo, tén han apkelane 

nak chá'a ekpayhawo nak chá'a etnehek. 

4Wesse', kaxén sa' ko'o apwáxok apteméssesa sa' ektaqmela m'a énxet'ák 

apagkok; náhelwánaqma aqsa ko'o apya'aweykto sa' elwagkasek teyp, 

5yaqwayam sa' ko'o ótak ektáhakxa ekpayheykekxa apkelwáxok ma'a 

apkelyéseykha nak, yaqwayam sa' ko'o kapayhekxak ewáxok tén han 
alsawaksohok xamók ma'a énxet'ák ektáha nak xép apagkok. 

6Nenláneykegkek negko'o mólya'assáxma, neghawók ma'a ẽlyapmeyk nano' 

axta; nennaqtawásamáxche'; nenláneykegkek aqsok ekmaso. 

7 Axta yáyók ẽlyapmeyk nanók aqsok ekyawe apkelane apheykegkaxa axta 

m'a Egipto; kelwagqámeykegkek axta m'a ektémakxa ekyawe segásekhayo, 
apkenmexeykekxeyk axta exchep ma'a neyáwa nak Wátsam Ekwányam 
Ekyexwase. 

8Apkelwagkassegkek axta eyke teyp ma'a Dios, apxekmóssegkek axta 

apmopwána eñama apmasma m'a apwesey. 

9 Appaqhetchessegkek axta Wátsam Ekwányam Ekyexwase, yetlómok axta 

han ekyamaye. Apkelyeykháseykekxeyk axta m'a kañók agko' nak wátsam 
ekwányam, máxa axta apteméssessók ma'a xapop ekyamáyekxal'a exma. 

10Apkelwagkassegkek axta teyp nepyeseksa m'a apkelenmexma, tén han 

neyseksa apkelma m'a apkeltaqnaweykencha'a axta chá'a. 

11Chápeykekxeyk axta yegmen ma'a apkelenmexma, méko axta han xama 

enxoho apkeymomap. 

12 Cháxa eyápaqhágwokmo axta melya'ásseyam ma'a appeywa axta 

apmésso Dios, apkelmeneykmássek axta nahan apkelpeykásawo. 

13Ñohók axta eyke han élwagqámeykegko m'a aqsok apkelane axta Dios, 

axta elhaxanmak eltennaksek ma'a ekxeyenma axta apwáxok etnéssesek. 

14 Apyekkeynmeyk axta Dios ma'a yókxexma meykexa nak énxet, meykexa 

nak xama aqsok, apkeltémo elmések ma'a aqsok apkelmopmenyého. 

15Apméssegkek axta Dios ma'a aqsok apkelmaxneyeykha, apchahayak axta 

eyke han negmasse segaqhamo nak. 

16 Apnathamakpek axta eyke han Moisés ma'a apkelpakxeneykegkaxa axta, 

tén han Aarón, cham'a apkelpagkanma axta Wesse' egegkok. 

17Keñe ekmayheykekxo xapop, chápeykekxeyk axta han ma'a Datán, yetlo 

m'a Abiram axta apkelxegexma'a. 

18¡Táxa axta kelwatnók ma'a apyókxoho nak! ¡Táxa eyáléwe axta kelwatnók 

ma'a élmasagcha'a axta apkeltémakxa! 

19 Apkeláneykegkek axta xama weyke étkok kéleykmássesso m'a egkexe 

Horeb nak, kéleykmássesso kélpeykáseykekxa axta m'a sawo ekyátekto 
ekmomnáwa nak, apkelpeykessamók axta: 

20¡apkelwátéseykegkek axta apkelpeykessamo m'a Dios apcheymákpoho 

nak, aptamheykekxeyk axta apkelpeykessamo m'a weyke kéleykmássesso 
ektómo nak pa'at! 

21Kelwagqámeykegkek axta m'a Dios Apkelwagkasso nak Teyp, apkeláneyo 

axta chá'a aqsok élyawe agko' ma'a Egipto, 

22apkeláneya axta chá'a aqsok sempelakkasso agwetak ma'a apchókxa 

Cam, tén han ma'a aqsok segyegwakkassamo nak agwetak ma'a Wátsam 
Ekwányam Ekyexwase. 

23Apxeyenmeyk axta eykhe Dios emasséssók; apnókáseykha axta eyke m'a 

Moisés, cham'a aptáha axta apkelyéseykha, apmasséssessegkek axta aplo 
m'a Dios, apmasma emasséssók. 

24 Néwomók axta han aptaqnawágweykmo m'a apchókxa ektaqmalma, 

apkelya'ásseykmek axta m'a apmésso axta appeywa Dios; 

25kalesagchaha axta chá'a apkelpeywa exének Wesse' egegkok ma'a kañe' 

apkelpakxenéyak, melyahakxeyk axta chá'a m'a apkeltamhókxa enxoho 
chá'a etnehek. 

26Tén axta apya'asa néten apmek, apxéna naqso' yának eletsapwók ma'a 

yókxexma meykexa nak énxet, 

27 tén han apxéna eletsapok ma'a aptawán'ák neptámen, tén han apxéna 

yexpánchesha elya'aksek nepyeseksa m'a apyókxoho pók énxet'ák 
melya'áseyak nak Dios. 

28 Apkelyetleykekxeyk axta m'a Baal-peor, apteykegkek axta han chá'a m'a 

kélnáhakkasso nak aqsok kéláyókxa meyke élennama nak. 

29Aplókáseykegkek axta Dios apkeláneykegko apkeltémakxa ekmaso, tén 

axta ekpayheykekxo nepyeseksa m'a negmasse ekmaso. 

30Tén axta Finees apkempeykekxo néten aplegassáseykegkoho m'a ektáha 

axta apkelsexnenagko, tén axta ekmassama m'a negmasse. 

31Apxeyenmeyk axta han Dios ekpayhawo xa aqsok apkelane yaqwayam 

katnehek chá'a meyke néxa, ekweykekxoho m'a apyapmeyk, tén han 
apketchek. 

32 Aplókassegkek axta han Dios ma'a nekha nak ekteyapmakxa yegmen 

Meribá, axta keñamak ekmasagko ektémakxa Moisés eñama apsexnenagko 
xa énxet'ák nak, 

33aplókassessegkek axta apwáxok, appaqmeyesmeyk axta aqsa chá'a 

meyke apkeláneykegkoho appeywa. 

34 Axta emassésseykmok ma'a énxet'ák apkeltémo axta emasséssók Wesse' 

egegkok. 

35Appaxqeykekxeyk axta aqsa m'a melya'áseyak nak Dios, aptamheykegkek 

axta han ma'a aptamheykegkaxa axta chá'a: 

36apkelpeykessamók axta m'a kéleykmássesso apagkok nak xa pók énxet'ák 

nak, élsexnenagkama axta appalleykmo, 

37 hakte apkelméssegkek axta chá'a apketchek apkelennay'a tén han 

kelwán'ák apkelnáhakkassama xa kelyekhama nak. 

38 Apkelnapmeyk axta m'a meyke nak éltémakxa, cham'a apketchek 

apkelennay'a nak, tén han kelwán'ák, apkelméssegkek axta chá'a m'a aqsok 
kéláyókxa nak Canaán. Kenyetséssegkek axta xapop ma'a éma agkok nak, 

39apkelenyetséssegkek axta apyempe'ék apkeláneykegko ekyókxoho 

apkeltémakxa ekmaso, apnaqtawásamákpek axta, eñama ektémakxa axta 
aqsok apkelánéyak. 

40 Apkeltaqnaweykegkek axta Wesse' egegkok ma'a énxet'ák apagkok nak, 

massegkek axta ekleklamo apwáxok ma'a ektáha axta apagkok; 

41apkexakhamchek axta apkelméssama m'a melya'áseyak nak Dios, 

apkeláneykha axta aptemék ma'a apkelenmexma nak; 

42apkelhayak axta m'a apkelenmexma nak, mékoho axta 

aptemessáseykekxak apkelmoma. 

43Hágkaxwe axta eykhe elwagkasek teyp ma'a Dios, apkenmexeykekxeyk 

axta eyke aqsa chá'a m'a ekxeyenmakxa apwáxok etnéssesek, 
apyánchesseykmok axta aqsa apkeltémakxa ekmaso. 

44Keñe axta apweteya apkellegeykegkoho, tén han aplegaya 

apkellekxagweykha, 

45xénweykekxók axta apwáxok ma'a ekhémo mók 

apkelpaqhetchásamákpoho apkelánesso axta, tén axta apyaqmagkasa 
yaqwánxa etnehek, hakte awanhók agko' ma'a segásekhayo nak: 

46¡apkeltamhók axta han kapyóshok elanok ma'a ektáha nak apkelma! 

47 Wesse', Dios egagkok, ¡hẽlwagkas negko'o teyp! ¡heganchásekxa, 

hennaqlósawakxa negko'o m'a nepyeseksa nak pók aptémakxa énxet'ák, 
yaqwayam sa' ólpeykeshok apwesey ekpagkanamaxche', yaqwayam sa' 
kalpayhekxak egwáxok ólpeykeshok xép! 

48¡Apcheymákpoho sa' chá'a kólteméssesek Wesse' egegkok, Dios apagkok 

nak Israel, megkatnégwayam néxa'! Apyókxoho énxet'ák sa' chá'a etnehek 
se'e: “¡Amén!” ¡Aleluya! 

 

Salmo 107 
LIBRO 5 

(Salmos 107—150) 
Megkayetyapwágwomek segásekhayo Wesse' egegkok 

1 Kólmés ekxeyenma kélwáxok Wesse' egegkok, hakte tásek apwáxok ma'a, 

megkamassegwomek chá'a segásekhayo. 

2Kólteme xa, ektáha axta apkelwagkasso teyp Wesse' egegkok, 

apkelwagkassama axta teyp apkelmoma m'a kélenmexma nak, 

3apnaqlósaweykekxo axta m'a apkelókxa nexcheyha, nepyeyam, 

teyapmakxa ekhem, tén han taxnegwánxa ekhem. 

4Apkelweynchámeykha axta aqsa melya'áseyak ma'a yókxexma meykexa 

nak énxet, ekyentaxnamakxa nak yagkamex, meyke apkelwetágwayam 
ámay ekmahéyak tegma apwányam yaqweykenxa exmakha; 

5hem axta kelnapmak, tén han meyk, ¡ketók axta apkeletsapmakxa! 

6Apkelwóneykha axta eyke Wesse' egegkok ekyentaxnama apheykha, 

apkelmallahanchessek axta m'a ektémakxa apkellegeykegkoho. 

7Tén axta apkelya'ásekxo ektaqmelakxa ámay ekmahéyak ma'a xama tegma 

apwányam yaqwánxa exmakha. 

8Kólmés ekxeyenma kélwáxok Wesse' egegkok, eñama segásekhayo, ¡tén 

han apkelánésso chá'a aqsok éltaqmalma appasmo m'a énxet'ák! 

9Hakte emasséssesek chá'a élnapma hem ma'a hem élnapma nak, 

eyeykhássessamhok chá'a nento éltaqmalma m'a meyk át'ák nak. 

10Apheykha axta neyseksa ekyaqtéssamakxa agko' exma, negmomaxchexa' 

eklegeykegkaxa nak egwáxok, tén han cadenas, 

11eñama apkenmexeykekxa m'a apkeltémókxa axta chá'a etnahagkok 

Wesse' egegkok, tén han apkeltaqnagko m'a apmáheyókxa axta chá'a 
etnehek ma'a Meyke nak Ekhémo. 

12Apméssegkek axta ekyentaxno agko' apkeltamheykha m'a Dios; 

apkelpelápeykmek axta chá'a, méko axta han chá'a ekpasmoma. 

13Apkelwóneykha axta eyke Wesse' egegkok ekyentaxnama apheykha, 

apkelmallahanchessek axta m'a ektémakxa apkellegeykegkoho; 

14apkelántekkessegkek axta m'a neyseksa ekyaqtéssamakxa agko' nak 

exma, apkelyétekkessessegkek axta han cadenas. 

15Kólmés ekxeyenma kélwáxok Wesse' egegkok, eñama segásekhayo, ¡tén 

han apkelánésso chá'a aqsok éltaqmalma appasmo m'a énxet'ák! 

16¡Nekha'a étkók axta aptemessáseykekxak ma'a atña'ák élánamáxche nak 

sawo ekyexwase! ¡Apkelekkexeykekxeyk axta m'a sawo kélápeykekxa nak 
chá'a átog! 

17Apkelháxamákpek axta eñama apkeltémakxa ekmaso, kellegeykegkok 

axta apkelwáxok eñama apkeltémakxa melya'assáxma, 

18massegkek axta ekmátsa apkelányo ekyókxoho aptéyak; ¡ketók axta han 

apkeletsapmakxa! 

19Apkelwóneykha axta eyke Wesse' egegkok ekyentaxnama apheykha, 

apkelmallahanchessek axta m'a ektémakxa apkellegeykegkoho; 

20apcháphássessegkek axta appeywa, tén axta apkeltaqmelcháseykekxo; 

¡apkelmallahanchessegkek axta nétsapmakxa! 

21Kólmés ekxeyenma kélwáxok Wesse' egegkok, eñama segásekhayo, ¡tén 

han apkelánésso chá'a aqsok éltaqmalma appasmo m'a énxet'ák! 

22Kólmés kélnaqtósso kélnapma kélmésso nak ekxeyenma kélwáxok, kólxén 

yetlo ekpayheykekxa kélwáxok ma'a aqsok apkelane nak. 

23Apkelxegamchek chá'a neyseksa wátsam ekwányam ma'a 

apkelyánmagkásamap nak chá'a. Apkelxegkessegkek chá'a yántakpayhe 
apagkok ma'a neyseksa nak yegmen, 

24apkelwetágweykmek chá'a aqsok éltaqmalma nak apkelane Wesse' 

egegkok ma'a neyseksa wátsam ekwányam. 

25Appeywa axta chá'a etekkesek Wesse' egegkok éxchahayam ekyennaqte, 

élnextegkessamo axta chá'a élyawe élyaqyahayam; 

26kalya'ásekxak axta chá'a ekweykekxoho m'a néten, tén axta 

kalweykásenták chá'a ekweykekxoho m'a kañók agko' nak wátsam 
ekwányam; ¡kelyélaqtéssegkek axta apkelwáxok eñama ektémakxa 
apkelwete! 

27Máxa anmen át'ák axta aptamheykegkok apkelyawheykencha'a; ¡mékoho 

axta tamheykekxak ma'a ektémakxa axta apkelmopwancha'a aqsok! 

28Apkelwóneykha axta eyke Wesse' egegkok ekyentaxnama apheykha, 

apkelmallahanchessek axta m'a ektémakxa apkellegeykegkoho; 

29apweykásenteyk axta m'a éxchahayam ekyennaqte nak, massék axta han 

ma'a élyaqyahayam élyawe nak. 

30Xama axta apkelwet'a ekmassa élyaqyahayam, kelpayhekxeyk axta 

apkelwáxok, apkelwagkassek axta Dios ma'a ekhagweykekxexa 
yántakpayhe, apkeltamhókxa axta elwakxa'. 

31Kólmés ekxeyenma kélwáxok Wesse' egegkok, eñama segásekhayo, ¡tén 

han apkelánésso chá'a aqsok éltaqmalma appasmo m'a énxet'ák! 

32¡Kólxén chá'a apteme apwányam apagko' apchaqnákxo enxoho chá'a 

énxet'ák! ¡Kólpeykesho chá'a m'a apchaqnákxexa enxoho apkelámha 
amonye'e! 

33Etnessásekxak chá'a Wesse' egegkok yókxexma meykexa énxet ma'a 

wátsam, Keñe chá'a ekteyapmakxa yegmen etnessásekxak ma'a 
ekyamáyekxa nak xapop; 

34yásek xapop chá'a etnessásekxak ma'a xapop ektaqmalma nak, eñama 

ekmaso apkeltémakxa m'a apheykha nak awáxok; 

35ságe chá'a etnessásekxak ma'a yókxexma meykexa nak énxet, keñe chá'a 

ekteyapmakxa yegmen ma'a ekyamáyekxa nak xapop; 

36exnésha chá'a meyk át'ák ma'a, elanagkok chá'a tegma apkelyawe 

apagkok ma'a. 

37Eknekxak chá'a aqsok namyep, eknagkok chá'a anmen yámet, enakxek 

chá'a ekyexna ekxámokma agko'. 

38Etaqmelchessesek chá'a apheykha m'a, yának chá'a exámekxa', tén han 

kaxámekxak agko' ma'a aqsok apnaqtósso. 

39Apkeletsekkek agkok chá'a, tén han aptamhákxo enxoho apqántawo', 

eñama kélnaqtawáseykegkoho, essenhan kéltawassáseykha apheykha, tén 
han apkellegeykegkoho, 

40mékoho chá'a etnessásekxak Dios ma'a ektáha nak chá'a 

apnaqtawáseykegkoho, yának chá'a elweynchamha meyke apkelya'áseyak 
ma'a yókxexma meykexa nak énxet, meykexa nak ámay. 

41Emassésseshok chá'a ekmaso apheykha m'a meyke nak aqsok apagkok, 

¡exámassásekxak chá'a apnámakkok ektémól'a kélnaqtósso! 

42Kalpayhekxak chá'a apkelwáxok énxet'ák meyke nak apkeltémakxa 

apkelwet'a enxoho xa, keñe chá'a elwanmeyagkok ma'a élmasagcha'a nak 
apkeltémakxa. 

43Énxet apya'áseykegkoho nak aqsok, kéméxcheyk ey'asagkohok xa, tén 

han ey'asagkohok segásekhayo m'a Wesse' egegkok. 

 

Salmo 108 
Ekpenchessek ko'o séláneykekxa ewáxok 

(Sal 57.7-11; 60.5-12) 

1Dios ahagkok, ekpenchessek eyke ko'o séláneykekxa ewáxok, 

ekpenchessek yaqwayam anneykmássesek negmeneykmasso. Ewáxok, 
kaxatakha'; 

2exatakha' arpa, tén han yát'axpog, ¡axatakhak sa' ko'o axto'ók agko'! 

3Wesse', alpeykeshok sa' ko'o exchep nepyeseksa énxet'ák, 

anneykmássesek sa' nepyeseksa pók aptémakxa nak énxet'ák. 

4Hakte awanhek xép segásekhayo, yeykhágweykmók ma'a néten nak. 

¡Weykmok ektémakxa mehegyenyaweykha m'a yaphope ekyápaqmate nak! 

5Dios ahagkok, aphegkek xép ma'a teyp nak néten. ¡Sawheykekxók xép 

apcheymákpoho nélwanmeygkaxa! 

6Hẽlwagkas negko'o teyp yetlo apmopwána, yaqwayam enxoho 

elwagkasakpok teyp ma'a ektáha nak chá'a apchásekhayo. ¡Hegátegmowák! 

7Aptáhak appaqmeta Dios ma'a tegma appagkanamap apagkok nak: “¡Yetlo 

ekpayheykekxa ewáxok sa' ko'o almésagkok énxet'ák ahagkok ma'a xapop 
nak Siquem, tén han ma'a ekyapwátegweykenxa nak xapop Sucot, 
sekmallana sa'! 

8Ahagkok ko'o m'a Galaad, tén han Manasés; Efraín akke apteme sétchesso 

épátek; Judá akke apteme yámet sekmeykencha'awól'a chá'a sekteme 
wesse'; 

9Moab akke apteme sokpayhe ekwányam sélyenyessamakxal'a chá'a emék; 

ayenyók sa' ko'o séltéto emagkok ma'a neyseksa Edom, magkenatchesso 
sektáha ahagkok; ¡anneykmaksek sa' sélma sa' ma'a filisteos!” 

10¿Yaqsa sa' heyentemekxak ko'o m'a tegma apwányam kélhaxtegkesso nak 

nepyáwa? ¿Yaqsa sa' heyentemekxak ekweykekxoho m'a Edom? 

11Hakte egkexakhamchek negko'o exchep Dios; ¡massék apkelyetlawa m'a 

sẽlpextétamo egagkok! 

12Hempásem negko'o ólenmexek ma'a nélenmexma nak, hakte mékoho 

agko' ma'a sempasmo nak énxet. 

13Anlának sa' negko'o ekyawe agko' aqsok yetlo sempasmo m'a Dios; 

¡elteyammaha sa' nélenmexma nak! 

 

Salmo 109 
Néltémo hempasmok segyekpelchémo meyke nak ekhémo 

1Oh Dios, ná ewanma aqsa chá'a sélmaxneya enxoho chá'a, 

2asagkek chá'a ko'o sexéneykha m'a énxet'ák apkelmopwancha'a nak 

amya'a, tén han élmasagcha'a nak apkeltémakxa, wanchek amya'a m'a 
aptémakxa nak chá'a ko'o sexéneykha. 

3Kallágwaták chá'a apkelpaqmeyesma sekhakxa, ¡hektámenták chá'a 

meykexho sektáhakxa! 

4Alásekhohok eykhe chá'a ko'o m'a, hektámenták aqsa chá'a; 

almaxnéssesagkok eyke chá'a ko'o. 

5Ekmaso chá'a apyaqmagkáseykekxak sekteméssessamakxa ektaqmela, 

alásekhohok eykhe chá'a, hetaqnók aqsa chá'a. 

6Etnésses xama énxet ekmaso aptémakxa apkelyekpelchémo chá'a, 

elsexnáneyekxohok sa' chá'a apagko' ma'a apkelánekxésso nak chá'a 
amya'a; 

7elxénakpok sa' chá'a apsexnánémap ma'a kélyekpelchémokxa nak chá'a; 

magya'assáxma sa' kóltemessásekxak ma'a apkelmaxneyéyak nak. 

8 ¡Yaqwatakxoho agko' sa' elweynchamha, pók énxet sa' elmekxak ma'a 

aqsok apagkok nak! 

9¡Apkelyéheykha sa' etnehek ma'a apketchek, tampe' sa' katnehek ma'a 

aptáwa'! 

10¡Elweynchamha sa' aqsa m'a apketchek, elmaxneyha sa' chá'a aptéyak 

ma'a énxet'ák! ¡Kólántekkesek sa' ma'a apxanák apmopsagcha'a nak! 

11Elsakxak sa' ekyókxoho aqsok apagkok ma'a apmássáseykha nak chá'a 

selyaqye apagkok. Elyementamok sa' apwete nak chá'a eñama 
aptamheykha m'a énxet'ák melweteya nak. 

12Méko sa' kapyóshok kalano', tén han ma'a apketchek apkelyéheykha nak. 

13Esawhakpohok sa' eletsapok ma'a aptawán'ák neptámen, 

kamassegwomhok agko' sa' apwesey. 

14Kaxénwakxohok sa' apwáxok Wesse' egegkok aptémakxa ekmaso axta 

apyáp, memasséssesek sa' aqsa han chá'a megkay'assáxma m'a egken; 

15kaxének sa' nahan chá'a apwáxok Wesse' egegkok aptémakxa m'a, 

emasséssesek sa' apxénamap keso náxop. 

16Axta ey'áseykegkok ektémakxa apmopyósa anlanok egmók; 

apkelyetleykha axta chá'a m'a meyke nak aqsok apagkok, tén han ma'a 
apkelyelqamákpoho nak, tén han ma'a ekyentaxnamo nak apheykha, 
ekwokmoho apkelnapma. 

17¡Tásek kólának katnégwomhok exma ekmaso, hakte apmenyeyk katnehek 

xa ektáha nak, nágkólana kataqmelek apha hakte mopmenye'! 

18Kápok sa' ekmaso apha ektémól'a negaqlamaxche', kalántexek sa' 

apexchakkok tén han apwáxok, ektémól'a vino essenhan pexmok égmenek; 

19¡kápok sa' ektémól'a antaxnekxak nentaxno, kayaqhápok sa' ektémól'a 

nentétamáxche kayaqhápok nenxet! 

20¡Sa' etnéssesek Wesse' egegkok eyaqmagkásekxak setnéssessamakxa 

m'a sélenmexma, tén han sexéneykha nak chá'a ekmaso! 

21Xép eyke Wesse', hetaqmelches eñama apmasma apwesey. ¡Hewagkas 

teyp, eñama m'a segásekhayo nak! 

22Méko agko' ko'o aqsok ahagkok, yentexek han sekha, legeykegkók 

ewáxok, 

23taqmelcháseykegkók ko'o sekmáheyo amassegwók, ektémól'a pessesse, 

¡éttelegwáseykegkek éxchahayam aptémól'a sawa'! 

24Kelyawheykha etapnák eñama mato sekto; ekyamhagkamchek eñama 

meyke sekto. 

25 ¡Ellektegmaha chá'a hélanok énxet'ák! ¡Elyeykesha chá'a apqatkok 

hey'ássók sét'a enxoho! 

26Wesse', Dios ahagkok, hepásem ko'o; ¡hewagkas teyp eñama 

segásekhayo! 

27Elya'ásegwók sa' apteme exchep xa ektáha nak sewagkasso teyp Wesse'. 

28Eltamhok sa' eykhe chá'a hetnégwomhok exma ekmaso, méko katnehek, 

hakte etaqmelchessegkek chá'a exchep. Elmegqágwakxak sa' ma'a 
apyókxoho nak, keñe sa' ko'o sektáha nak xép apkeláneykha kapayhekxak 
ewáxok. 

29¡Elmegqáwhok apagko' sa' ma'a sélenmexma nak. ¡Kápok sa' 

apkelmegqakto, aptémól'a kélaqlamaxche'! 

30Malwátéssemek sa' chá'a ko'o apaqmétek agkések ekxeyenma ewáxok 

Wesse' egegkok; ¡alpeykeshok sa' chá'a nepyeseksa apxámokma apagko' 
énxet'ák! 

31Hakte apmasmeyk ma'a meyke nak aqsok apagkok, apwagkassegkek teyp 

nepyeseksa m'a apmáheyo nak yaqhek. 

 

Salmo 110 
Dios apmésso apyennaqte wesse' apwányam 

1 Aptáhak Wesse' egegkok apcháneya wesse' ahagkok se'e: “Exa 

ekpayhókxa nak sélya'assamakxa', ekwokmoho seknegkenchesa kóneg 
apmagkok ma'a apkelenmexma nak.” 

2Esawheyásekxohok sa' xép apteme wesse' apwányam ma'a Wesse' 

egegkok, eyeynamo m'a Sión. ¡Etne kaxwók apkeláneykha m'a 
apkelenmexma nak! 

3Epasmekxak sa' énxet'ák apagkok peya enxoho yempakha'. Etépekxak sa' 

aqsa chá'a wokma'ák apagkok yókxoho ekhem ma'a egkexe 
élpagkanamaxche nak, ektémól'a yálye ektéyeykmohol'a amonye' 
ekteyapma ekhem. 

4 Appenchessek han apteméssesso naqso' ma'a Wesse' egegkok, 

mopwanchek chá'a epeynchámekxak appeywa: “Xép apteme 
apkelmaxnéssesso Dios énxet'ák apagkok megkatnégwayam néxa, ekhawo 
ektémakxa axta aptamheykha Melquisedec.” 

5Apheyk Wesse' egegkok ekpayhókxa nak xép apkelya'assamakxa; 

emasséssók sa' apkelwesse'e apkelwányam ma'a aplawa sa'; 

6exének sa' chá'a yaqwánxa kólteméssesek ma'a apyókxoho énxet'ák; 

ethanchásekxak sa' mók kélhapák; ¡elpáxqátek sa' kélpátek ekyókxoho keso 
náxop! 

7Ének sa' yegmen ényé m'a ámay nak, kagkeyásekxak sa' apyennaqte m'a 

yegmen. 

 

Salmo 111 
Nélsawássessamo Dios aqsok apkelane 

1¡Aleluya! Alpeykeshok sa' chá'a ko'o Wesse' egegkok ekweykmoho kañók 

agko' ewáxok, apchaqnákxexa enxoho chá'a m'a énxet'ák meyke nak 
apkeltémakxa, cham'a apyókxoho énxet'ák nak. 

2Élyawa agko' ma'a aqsok apkelane nak Wesse' egegkok, eltamhok chá'a 

elya'ásegwók ma'a apkelmopmenyého nak chá'a. 

3Keltásek ma'a aqsok apkelane nak, éleymáxkoho nahan, 

megkamassegwomek aptémakxa ekpéwomo. 

4Apkeláneyak aqsok sempelakkasso nak agweta' megkalwagqánamaxche'. 

Wesse' egegkok apteme ektaqmeleykha apwáxok henlano', tén han 
apmopyósa henlano'; 

5elmésagkok chá'a aptéyak ma'a énxet'ák ektáha nak chá'a apcháyo; 

¡megkalwánaqmék han chá'a m'a ekhémo mók apkelpaqhetchásamákpoho 
nak! 

6Apxekmóssegkek énxet'ák apagkok ekyennaqte m'a aqsok apkelane, 

apméssama m'a xapop apagkok axta m'a pók énxet'ák nak. 

7Péwók ma'a aqsok apkelane nak, naqso' nahan; payhawók magya'ássók 

ma'a segánamakxa apagkok nak, 

8megkamassegwomek han, apkeláneyak axta ekmámnaqsoho agko', tén 

han ekpéwomo. 

9Apkelmallahanchessegkek aqsok ekyentaxno énxet'ák apagkok, 

apkelánessegkek nahan ekhémo mók nélpaqhetchásamáxkoho apagkok 
meyke néxa. Dios apteme appagkanamap, tén han apcheymap. 

10 Néltamhók agkok antéhek ekyawe negya'áseykegkoho, kéméxcheyk 

sekxók antéhek negáyo Wesse' egegkok; ektaqmeleykha élchetámeykha 
apwáxok etnehek ma'a apcháyo nak chá'a. ¡Megkamassegwomek sa' chá'a 
kélteméssesso apcheymákpoho Dios! 

 

Salmo 112 
Énxet ektaqmalma aptémakxa apkeleñémo 

1¡Aleluya! Apkeleñémo énxet apcháyo nak chá'a Wesse' egegkok, 

ekpeykeseykekxoho nak chá'a apwáxok ma'a apkeltémókxa nak chá'a 
antéhek. 

2Kóltaqmelchessesek sa' chá'a apheykha m'a aptawán'ák neptámen nak 

énxet meyke aptémakxa, apmelyeyha'ak sa' han etnahagkok keso náxop. 

3Xámok sa' katnehek aqsok apagkok ma'a apxagkok, megkamassegwomek 

sa' chá'a aptémakxa memasma aqsok apagkok. 

4Kalsássesek chá'a exma cháléwasso ekyáqtésakxa exma m'a énxet'ák 

meyke nak apkeltémakxa, tén han ma'a apmopyósa nak chá'a elanok pók, 
tén han ma'a ektaqmalma nak apkelwáxok, tén han ma'a ekpéwomo nak 
chá'a apkeltémakxa. 

5Tásek sa' chá'a katnehek apha m'a énxet apmássáseykha nak chá'a aqsok 

apagkok pók yetlo memyágweykekxa', tén han aptaqmelchessamo nak chá'a 
apxegkesso m'a aqsok apkexeykekxa'; 

6megkasógwomek sa' chá'a apxega. ¡Kaxének sa' chá'a kélwáxok ma'a 

énxet ekpéwomo nak aptémakxa! 

7Megyekyek ma'a amya'a ekmaso nak; kayhek apteme megkay'ásseyam 

apwáxok Wesse' egegkok. 

8Megkatneykha apwáxok; megyekyek nahan, megkeyxek chá'a apkelányo 

yetlo apya'ásseyam ma'a apkelenmexma nak. 

9 Emlaskok chá'a eyeyméxchexa aqsok ma'a meyke nak aqsok apagkok, 

megkamassegwomek sa' chá'a aptémakxa memasma aqsok apagkok, tásek 
sa' chá'a katnehek apxénamap. 

10Elwok chá'a apwet'a enxoho m'a ekmaso nak aptémakxa; eltakxek chá'a 

apma'ák eñama apteme mékoho. Kamassegwók sa' chá'a m'a aqsok 
apmáheyo nak chá'a elanagkok ma'a ekmaso nak apkeltémakxa. 

 

Salmo 113 
Ektaqmeleykha nempeywa anxének Wesse' egegkok eñama ektaqmalma 

apwáxok 

1¡Aleluya! ¡Kólpeykesho chá'a apwesey Wesse' egegkok! kéxegke 

apkeláneykha nak. 

2¡Tásek sa' chá'a katnehek ekxénamaxche Wesse' egegkok apwesey, 

kaxwo' nak, tén han megkatnégwayam néxa! 

3¡Kólpeykeshok sa' chá'a Wesse' egegkok apwesey eyeynamo m'a 

teyapmakxa ekhem, ekweykekxoho m'a taxnegwánxa ekhem! 

4Wesse' egegkok apteme néten agko' nepyeseksa m'a apyókxoho énxet'ák; 

¡yetnegkek apcheymákpoho m'a teyp yaphope nak! 

5Méko ekhawo m'a Dios, Wesse' egegkok, aptéma nak Wesse' apwányam 

ma'a aphakxa nak néten; 

6yaháxek eyke chá'a yenmexentámhok elanok yaphope, tén han náxop. 

7Yempásekxak chá'a Wesse' egegkok náxop ma'a meyke nak aqsok 

apagkok, etekkesek chá'a aphamakxa ekmaso m'a ekhakxa nak chá'a 
eyéméxchexa aqsok, 

8exnéssekxak ma'a nepyeseksa nak énxet ekha kéláyo, cham'a nepyeseksa 

nak énxet'ák apagkok ekha kéláyo. 

9Epeykessásekxak chá'a awáxok kelán'a megkate nak étchek egkések 

étche, tén han egkések chá'a axagkok agkok agko'. ¡Aleluya! 

 

Salmo 114 
Ekxénweykekxoho kélwáxok élántépomáxko axta Egipto 

1 Xama axta apkelánteyapma énxet'ák Israel Egipto, apkelánteyapma axta 

Jacob aptawán'ák neptámen ma'a megkatnahakxa nak apkelókxa, 

2aptemegkek axta Wesse' egegkok apkelyéseykha m'a énxet'ák Judá; keñe 

axta aptéma apagkok ma'a Israel. 

3 Xama axta ekweteya m'a wátsam ekwányam, yetlómok axta 

eyaqxegeykegkokxa', tén axta wátsam Jordán ekmassama ényé. 

4¡Kelnextegeykha axta néten ma'a egkexe ektémól'a nepkések 

apkelennay'awo, kelnextegeykha axta néten ma'a meteymog élwenaqte 
aptémól'a nepkések apketkók! 

5Wátsam ekwányam, ¿yaqsa axta ektéma eyaqxegeykegkokxo? Yegmen 

Jordán, ¿yaqsa axta ektéma ekmassama ényé? 

6¿Yaqsa axta ektéma kéxegke egkexe kélnextegeykencha'a néten aptémól'a 

nepkések apkelennay'awo? ¿Yaqsa axta ektéma kéxegke meteymog 
élwenaqte kélnextegeykencha'a néten aptémól'a nepkések apketkók? 

7¡Xapop kalpexyennem nápaqtók Wesse' egegkok, Dios apagkok nak Jacob! 

8 ¡Aptemessáseykekxeyk axta ságe m'a meteymog élyawe élámha! 

¡Aptemessáseykekxeyk axta ekteyapmakxa yegmen ma'a meteymog nak! 

 

Salmo 115 
Apheyk Dios egagkok ma'a néten 

1Wesse', ná hentemésses negko'o néleymáxkoho, xép akke payhawók 

kólteméssesek apcheymákpoho, ¡eñama segásekhayo tén han apteme 
ekmámnaqsoho mehegyenyaweykha! 

2Yaqsa ektéma aptéma nak chá'a sẽlmaxneyeykencha'a pók énxet'ák se'e: 

¿Háxko aphakxa Dios kélagkok? 

3Apheyk Dios egagkok ma'a néten, elának chá'a ekyókxoho m'a apmakókxa 

enxoho elána'. 

4 Sawo ekyátekto ekmomnáwa, tén han sawo ekmope ekmomnáwa 

kéleykmássesso apagkok ma'a pók énxet'ák nak, aqsok apkelane apagko' 
nak chá'a m'a énxet: 

5yetneyk atña'ák, yawanchek eyke kalpaqmétek; yetneyk aqta'ák, 

yawanchek eyke kalwetak exma; 

6yetneyk aheyk'ák, megkallegyek eyke ektemegweykmoho exma; yetneyk 

awéhek, yawanchek eyke katekhánek; 

7yetneyk amék, yawanchek eyke kalpaknegwomhok aqsok; yetneyk 

amagkok, yawanchek eyke kalxog; ¡megkatyepek xama enxoho élpeywa! 

8Elxohok sa' chá'a apyókxoho ektáha nak chá'a apkeláneyak xa 

kéleykmássesso nak, tén han apkeláyo nak chá'a. 

9Énxet'ák Israel, ¡nágkólya'ássem Wesse' egegkok! Hakte cha'a sempasmo 

chá'a m'a, tén han segmasma. 

10Kéxegke, kélmaxnéssesso nak chá'a Dios énxet'ák apagkok, 

¡nágkólya'ássem Wesse' egegkok! Hakte cha'a sempasmo chá'a m'a, tén 
han segmasma. 

11Kéxegke, kéláyo nak chá'a Wesse' egegkok, ¡nágkólya'ássem! Hakte cha'a 

sempasmo chá'a m'a, tén han segmasma. 

12¡Xeyenwákxok negko'o apwáxok ma'a Wesse' egegkok, hegmések sa' 

nahan ektaqmalma negheykha! Egkések sa' ektaqmalma apheykha m'a 
israelitas, tén han ma'a apkelmaxnéssesso nak Dios énxet'ák apagkok, 

13 etaqmelchessesek sa' han apheykha m'a ektáha nak chá'a apcháyo, 

kelwesse'e tén han ma'a meyke nak aqsok apagkok. 

14¡Exámassesagkok sa' kéxegke kélketchek ma'a Wesse' egegkok, tén han 

kéltawán'ák kélnentámen! 

15Etaqmelchessesek sa' kéxegke kélheykha m'a Wesse' egegkok, apkelane 

nak néten tén han keso náxop. 

16Wesse' egegkok apagkok ma'a néten, keñe énxet apméssama xapop. 

17Mopwanchek elpeykeshok Wesse' egegkok ma'a apkelmahéyak nak 

élwóneykegkaxa exma, cham'a apkeletsapma nak; 

18negko'o eyke, nélyenna nak makham, ólpeykeshok sa' chá'a, kaxwo' nak 

tén han megkatnégwayam néxa. ¡Aleluya! 

 

Salmo 116 

Nélmaxnagko negmésso ekxeyenma egwáxok Dios 

1Wásekhohok chá'a ko'o Wesse' egegkok, hakte apháxenmok chá'a 

sekwóneykha, 

2hakte aplegayók chá'a sekpeywa. ¡Awónmakha sa' chá'a neyseksa sekha! 

3Élpextehetmeyk axta ko'o nétsapma, emomchek axta ko'o m'a takhaxpop 

ekyentaxnamakxa nak egwáxok, eyáyók ahagko' axta, eklegeykegkók agko' 
axta han. 

4Keñe axta sekwóneykencha'a Wesse' egegkok, élmaxnagkamchek axta 

séltémo hewagkasek teyp. 

5Wesse' egegkok apteme appéwomo, tén han apmopyósa henlano'; Dios 

egagkok apteme ekyawe segásekhayo. 

6Eltaqmelcheshok chá'a Wesse' egegkok ma'a énxet'ák megkamopwána nak 

chá'a elmeyawakpohok apagko'. Ewagkassek axta ko'o teyp ekmassa axta 
sekyennaqte. 

7Méko kaxwók ektáhakxa ewáxok, hakte taqmeleykha apwáxok sélányo m'a 

Wesse' egegkok, 

8emallahanchessek nahan nétsapma, tén han sélekxagweykha, tén han 

sélpelapmeykha. 

9Sélyeheykekxoho Wesse' egegkok sa' ko'o atnehek se'e apheykegkaxa nak 

apkelyenna nak makham. 

10 Élenxáneykmek axta aqsa ko'o sekteme may'ásseyam, neyseksa eykhe 

sekxéneykha ekyentaxno seklegeykegkoho. 

11Ekxeyenmeyk axta aqsa ko'o apyókxoho énxet'ák apteme 

apkelmopwancha'a amya'a, neyseksa may'áseyak sektáhakxa. 

12¿Háxko atnehek ko'o ayaqmagkásekxak ekyókxoho ektaqmela 

setnéssessamakxa nak ma'a Wesse' egegkok? 

13¡Ay'aksek sa' ko'o néten ma'a egheykok segwagkassamo nak teyp, keñe 

sa' awónmakha m'a apwesey! 

14Alának sa' ko'o séltennassama axta alának Wesse' egegkok, nápaqta'awók 

ma'a apyókxoho énxet'ák apagkok. 

15Kaqhek chá'a apwáxok Wesse' egegkok étak eletsapok ma'a 

apkelásekhayo nak chá'a. 

16¡Oh Wesse', ko'o sekteme apkeláneykha! ¡Ko'o sekteme étche m'a 

apkeláneykha nak! Apkelyétekkessegkek xép ma'a táma sélpextehetma 
axta. 



1451 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

17Alnáhakkasek sa' ko'o exchep aqsok seknaqtósso eñama sekmésso 

ekxeyenma ewáxok, awónmakha sa' ko'o exchep apwesey Wesse' egegkok. 

18Alának sa' ko'o séltennassama axta alának Wesse' egegkok, nápaqta'awók 

ma'a apyókxoho énxet'ák apagkok, 

19cham'a apwáxok nak Wesse' egegkok tegma appagkanamap apagkok, 

¡nepyeseksa nak xép Jerusalén! ¡Aleluya! 

 

Salmo 117 
Nélpeykessamo Wesse' egegkok 

1 Kólpeykesho Wesse' egegkok ekyókxoho apkelókxa, kóltemésses 

apcheymákpoho apyókxoho énxet'ák, 

2hakte awanhók agko' negko'o segásekhayo m'a; ¡megkamassegwomek 

ektémakxa mehenyenyaweykha m'a Wesse' egegkok! ¡Aleluya! 

 

Salmo 118 
Awanhek apmopwána Wesse' egegkok 

1 Kólmés ekxeyenma kélwáxok Wesse' egegkok, hakte tásek apwáxok ma'a, 

megkamassegwomek chá'a segásekhayo. 

2Sa' etnehek chá'a énxet'ák Israel se'e: “Megkamassegwomek segásekhayo 

Wesse' egegkok.” 

3Sa' etnehek chá'a apkelmaxnéssesso Dios énxet'ák apagkok se'e: 

“Megkamassegwomek segásekhayo Wesse' egegkok.” 

4Sa' etnehek chá'a apcháyo nak chá'a Wesse' egegkok se'e: 

“Megkamassegwomek segásekhayo Wesse' egegkok.” 

5Ekwóneykha axta ko'o Wesse' egegkok ma'a ekyentaxnama axta 

setnamakxa', aplegayak axta ko'o sélmaxnagko, tén axta 
semallahanchessama. 

6 Wesse' egegkok apteme ko'o sekxegexma; méko seyekakxa'. ¿Háxko 

apwanchek ko'o hetnéssesek énxet? 

7Wesse' egegkok apteme ko'o sekxegexma; cha'a sepasmo chá'a m'a. 

¡Atagkohok sa' ko'o emenxenakpok ma'a aptáha nak chá'a setaqnagko! 

8Tásek antéhek negáyo Wesse' egegkok, kaxnók antéhek negáyo énxet. 

9Tásek antéhek negáyo Wesse' egegkok, kaxnók antéhek negáyo m'a 

énxet'ák ekyawe nak kéláyo. 

10Ewakhayak ko'o apyókxoho pók aptémakxa énxet'ák, makke hexnémók 

eñama Wesse' egegkok apwesey. 

11Ewakhayók apagko', makke hexnémók eñama Wesse' egegkok apwesey. 

12Máxa kenáwet aptemék sewakhaya, massegweykmek eyke aqsa m'a 

apkello nak, máxa m'a ektémól'a kalmétek yámet ekha nak am'ák, ¡makke 
hexnémók eñama Wesse' egegkok apwesey! 

13Eyhegamchek axta ekyennaqte agko' apmáheyo hetegkesek, ey'eykekteyk 

axta eyke Wesse' egegkok sepasmoma. 

14 Anneykmásseshok chá'a ko'o Wesse' egegkok, segkésso nak 

sekyennaqte. ¡Cha'a apteme ko'o Sewagkasso teyp ma'a! 

15Legáxcheyk kélmeneykmasso negmallane apxanák ma'a énxet'ák 

apkelpéwomo: “¡Wesse' egegkok apmopwána keñamak apkelmallana! 

16¡Méko ekhawo m'a Wesse' egegkok apmopwána! ¡Wesse' egegkok 

apmopwána keñamak apkelmallana!” 

17¡Aweynchamha sa' chá'a ko'o, magwatsepe', yaqwayam axének chá'a ko'o 

aqsok apkelane m'a Wesse' egegkok! 

18Eñássáseykegkók ekyentaxno agko' Wesse' egegkok, makke yahayók 

watsapok. 

19Hélmeykessesák ko'o atña'ák ma'a tegma appagkanamap, atxek sa' ko'o 

agkések ekxeyenma ewáxok Wesse' egegkok. 

20Cháxa Wesse' egegkok átog apagkok xa, sa' elántexek chá'a m'a 

élpéwomo nak chá'a apkeltémakxa. 

21Wesse', ekméssek ko'o exchep ekxeyenma ewáxok, hakte 

eyátegmoweykegkokxeyk xép, apteme han sewagkasso teyp. 

22  Tamhákxeyk kaxwók meteymog kélmámenyého kólmaha m'a 

apyetnakhasso axta apkeláneyak nak tegma. 

23Cháxa apkelane axta Wesse' egegkok xa, kelpayhekxeyk agko' axta 

negko'o egwáxok negwet'a. 

24Cháxa ekhem apkelanakxa axta aqsok Wesse' egegkok: ¡kalpayhekxa 

hana egwáxok sakhem, ólátsaha! 

25 Wesse', ¡hẽlwagkas negko'o teyp! Wesse', ¡yána kataqmelek negheykha! 

26 ¡Tásek sa' chá'a katnehek apxénamap xa apwa'a nak Wesse' egegkok 

apcháphasso! Nélmaxnéssessek negko'o kéxegke neyseksa 
nenchaqneykha s'e Wesse' egegkok tegma appagkanamap apagkok 
néltamho etaqmelchessesek kélheykha. 

27Wesse' egegkok apteme Dios; ¡sẽlsássesso exma! Kólxegkes heykxa 

kélessawássessamo, kólsakxa yámet aktegák ekweykekxoho kélwákxo m'a 
élámhakxa nak nekhaw'ék ma'a ekwatnamáxchexa aqsok. 

28Ekméssek ko'o exchep ekxeyenma ewáxok, ekteméssessegkek han 

eyeymáxkoho m'a ektémakxa nak apteme apwányam apagko', hakte xép 
apteme Dios ahagkok. 

29Kólmés ekxeyenma kélwáxok Wesse' egegkok, hakte tásek apwáxok ma'a, 

megkamassegwomek chá'a segásekhayo. 

 

Salmo 119 
Ektaqmeleykha nempeywa anxénmakha Dios segánamakxa apagkok 

1Apkeleñémo énxet meyke nak apkelane xama aqsok ekmaso, apyetlókasso 

nak chá'a m'a ektémakxa nak Wesse' egegkok segánamakxa apagkok. 

2Apkeleñémo apkelane nak chá'a m'a apchánamakxa nak chá'a antéhek, 

apketamsamo apagko' nak chá'a ekweykmoho kañók agko' apkelwáxok, 

3melánéyak nak chá'a xama enxoho m'a aqsok ekmaso, apkelyetlo nak chá'a 

m'a Wesse' egegkok ámay apagkok. 

4Apkeltémók chá'a exchep kalanaxchek ma'a apkeltémókxa nak antéhek 

meyke kélyetnakhásseyam. 

5¡Émenyeyk eykhe ko'o mayensemek sélyeheykekxoho m'a segánamakxa 

apagkok nak! 

6Méko katnehek ko'o xama aqsok semegqasso sélana enxoho ekyókxoho 

m'a apkeltémókxa nak antéhek. 

7Alteméssesek sa' chá'a ko'o apcheymákpoho yetlo ekpéwomo 

élchetámeykha ewáxok, séltámeka sa' ma'a apchánamakxa nak antéhek 
ekpéwomo. 

8¡Émenyeyk ko'o alának ma'a segánamakxa apagkok! ¡Ná heyenyow chá'a 

xama enxoho! 

9¿Háxko etnehek elanagkohok aptémakxa wokma'ák elának aptémakxa 

ekpéwomo? ¡Etnehek ma'a ektémakxa nak xép appeywa! 

10Étamsamók agko' ko'o exchep ekweykmoho kañók agko' ewáxok; nágyoho 

ayenyók ko'o m'a apkeltémókxa nak antéhek. 

11Ekpekkenmeyk ko'o ewáxok ma'a appeywa nak xép, yaqwayam enxoho 

malanyek may'assáxma nápaqto' xép. 

12¡Wesse', élpeykessamók chá'a ko'o exchep! ¡Hélxekmós ko'o 

segánamakxa apagkok! 

13Axének sa' chá'a ko'o ekyókxoho m'a apchánamakxa nak antéhek, 

apxeyenma nak chá'a exchep. 

14Kapayhekxohok agko' sa' ko'o ewáxok eytlakxak ma'a apchánamakxa nak 

antéhek, megkaxók sa' ma'a ekweykenxa nak chá'a ekpeykáseykekxa 
ewáxok ekxámokma aqsok ahagkok. 

15Altámesaxchek sa' ko'o m'a apchánamakxa nak antéhek, alanok sa' chá'a 

m'a ámay apagkok nak. 

16Hepeykessásekxak sa' ko'o ewáxok ma'a segánamakxa apagkok, 

mehelwánaqmágwomek sa' ma'a appeywa. 

17¡Kataqmalmakha chá'a ko'o apwáxok hélano', ko'o sektáha xép 

apkeláneykha! ¡Alyahakxohok sa' chá'a ko'o appeywa! 

18Hexekmós yaqwayam sa' ko'o ótak ma'a aqsok éltaqmela 

nélxekmowásamáxche apagkok nak. 

19Ko'o sekteme sekwe yaqwatakxoho keso náxop; ná hekpósses ko'o m'a 

apkeltémókxa nak antéhek. 

20Legeykegkók ko'o ewáxok yókxoho ekhem, eñama sekmámenyého 

ay'ásegwók ma'a apchánamakxa nak antéhek. 

21Elpaqhetchesek chá'a exchep ma'a megkalyexnegwayam nak chá'a 

apkelpeywa, tén han ma'a apkeltaqnómap nak chá'a, apkelyetnakhasso nak 
chá'a m'a apkeltémókxa nak antéhek. 

22Hétnakhásses ko'o m'a sénmexeykha tén han sewanyeykha, hakte 

éláneyak chá'a ko'o m'a apchánamakxa nak chá'a antéhek. 

23Elanagkokxak sa' eykhe aptamhágkaxa emáwhok hetnéssessamhok exma 

ekmaso m'a kelwesse'e nak, altámesaxchek sa' eyke aqsa ko'o 
segánamakxa apagkok, ko'o sektáha nak xép apkeláneykha. 

24Hepeykessásekxohok chá'a ko'o ewáxok ma'a apchánamakxa nak chá'a 

antéhek; cha'a ekteme ko'o sepaqhetcháseykha chá'a m'a. 

25Ketók ko'o sétsapmakxa'; ¡hegkés sekyennaqte, ekhawo aptémakxa nak 

appeywa! 

26Éltennassegkek ko'o exchep sektémakxa, eyátegmoweykegkokxeyk han. 

¡Hélxekmós ko'o segánamakxa apagkok! 

27Hegkés ko'o sekya'áseyak, yaqwayam enxoho eytlók ma'a apchánamakxa 

nak antéhek, hakte émenyeyk ko'o altámesaxchek ma'a aqsok éltaqmalma 
apagkok nak. 

28Eyeykhágweykmók ko'o sélekxagweykha seklegeykegkoho ekmáske; 

¡hénnaqtés ko'o, ekhawo ektémakxa nak xép appeywa! 

29Nágyoho ko'o eytlók ma'a ámay ekyetnamakxa nak negmowána amya'a, 

hey'assásegwom ko'o m'a nélxekmowásamáxche apagkok nak. 

30Élyéseykha ko'o m'a ámay ekmámnaqsoho, émenyeyk ko'o m'a 

apchánamakxa nak antéhek. 

31Wesse', ekyetlamchek ko'o m'a apchánamakxa nak antéhek, ¡nágyoho 

amegqáwhok ahagko'! 

32Hepekhésha chá'a ko'o alának ma'a apkeltémókxa nak antéhek, hakte 

hepeykessásekxak chá'a exchep ewáxok. 

33Wesse', hélxekmós ko'o ektémakxa nak segánamakxa apagkok, hakte 

émenyeyk ko'o eytlók ma'a ekweykmoho néxa. 

34Hegkés ko'o sekya'áseyak, yaqwayam alának ma'a nélxekmowásamáxche 

apagkok nak; ¡émenyeyk ko'o alyahakxoho', ekweykmoho kañók agko' 
ewáxok! 

35Héntemekxa ko'o m'a ámay agkok nak apkeltémókxa antéhek, hakte cha'a 

ekyetnamakxa ko'o ekpayheykekxa ewáxok. 

36Yána kalkohok ko'o ewáxok ma'a apchánamakxa nak antéhek, nágyoho 

kámenyéhok ewáxok ma'a aqsok élmeñexamaxche nak. 

37Nágyoho ko'o katsapok egkenyek alanok ma'a aqsok mékoho nak; ¡hegkés 

sekyennaqte, yaqwayam enxoho eytlók ma'a ámay apagkok nak! 

38Elána sa' ma'a séltennassama axta elána', ko'o sektáha nak apkeláneykha, 

apkelánéssamo nak chá'a m'a ektáha nak chá'a apcháyo. 

39Hétnakhásses ko'o m'a sektaqnómaxche seyáya nak chá'a ko'o, hakte 

keltásók agko' ma'a apchánamakxa nak chá'a antéhek. 

40Émenyeyk ko'o m'a apchánamakxa nak antéhek, ¡hegkés sekyennaqte, 

hakte xép apteme appéwomo! 

41Wesse', hexekmós ko'o seyásekhayo, tén han sewagkasso teyp, ekhawo 

séltennassama axta hetnéssesek. 

42Keñe sa' ewanchek wátegmowagkokxak ma'a setaqnagko nak chá'a, hakte 

may'ásseykmok ko'o exchep appeywa. 

43Nágyoho kamassegwók sekxeyenma amya'a ekmámnaqsoho, hakte 

eyásenneykekxeyk chá'a ko'o m'a apchánamakxa nak antéhek. 

44¡Émenyeyk ko'o alának ma'a nélxekmowásamáxche apagkok nak, 

ekyókxoho ekhem megkatnégwayam néxa! 

45Keñe sa' aweynchamha chá'a eyáxñekxa', meyke seyekakxa', hakte 

ekyetlamchek ma'a apchánamakxa nak antéhek. 

46Axének sa' chá'a ko'o apchánamakxa antéhek nápaqta'awók kelwesse'e 

apkelwányam, mamegqayhek sa' chá'a. 

47Hakte eyásekhayók ko'o m'a apkeltémókxa nak antéhek, 

hepeykessásekxak chá'a ewáxok. 

48Wásekhohok chá'a ko'o m'a apkeltémókxa nak chá'a antéhek, 

wámenyéhok han chá'a, kaxénhok agko' han chá'a ewáxok ma'a 
segánamakxa apagkok nak. 

49Nágkalwánaqma aqsa m'a appeywa segkésso axta exchep, ko'o sektáha 

nak apkeláneykha, hakte cha'a keñamak apkeltémo axta exchep aleyxmakha 
m'a, 

50keso setaqmelchessáseykekxa nak chá'a ko'o ewáxok neyseksa 

ekyentaxno ewáxok: cham'a appeywa segkésso nak sekyennaqte. 

51Megkayetyapwágweykmok setaqnaweykha m'a megkalyexnegwayam nak 

chá'a apkelpaqmeyesma, makke ko'o ayenseykmok ma'a 
nélxekmowásamáxche apagkok nak. 

52Kaxénwakxohok chá'a ewáxok ma'a apchánamakxa nak antéhek nano' 

nak, Wesse', cha'a sekweteykxa chá'a ko'o ektaqmeleykekxa ewáxok ma'a. 

53Elókassegkek ko'o m'a élmasagcha'a nak apkeltémakxa, apyamasma nak 

nélxekmowásamáxche apagkok. 

54Sekmeneykmasso ko'o ektemék segánamakxa apagkok keso náxop, 

sekhamakxa nak yaqwatakxoho. 

55Wesse', kaxének chá'a ko'o exchep ewáxok axta'a; ¡émenyeyk ko'o alának 

ma'a nélxekmowásamáxche apagkok nak! 

56Keso yaqwayam nak chá'a alának ko'o s'e: alyahakxohok ma'a 

apchánamakxa nak antéhek. 

57Wesse', Xép apteme wánxa ahagkok neyseksa m'a ekyókxoho aqsok 

ahagkok; ekxénchek ko'o alának ma'a appeywa nak xép. 

58Ekwasqápeykekxók ko'o ekweykmoho kañók agko' ewáxok séltémo 

apeykessásekxak apwáxok; kapyósho sa' hélano', ekhawo ektémakxa nak 
xép appeywa. 

59Kelchetagkassegkek axta ko'o ewáxok sektémakxa, tén axta 

sélyeheykekxoho makham apchánamakxa nak xép antéhek. 

60Apekhésha chá'a ko'o alának ma'a apkeltémók nak antéhek, yahamók 

chá'a alána'. 

61Ewakhassegkek chá'a ko'o kelhanma m'a élmasagcha'a nak 

apkeltémakxa, mehelwánaqmeyk eyke chá'a ko'o m'a 
nélxekmowásamáxche apagkok. 

62Axta'a eyseksók chá'a axatakhak agkések ekxeyenma ewáxok, eñama 

élpéwomo m'a apchánamakxa nak antéhek. 

63Sélxegexma'a ko'o apyókxoho m'a aptáha nak chá'a apcháyo, tén han 

apkeláneyak nak chá'a m'a apchánamakxa nak antéhek. 

64Wesse', sawheykekxók xép segásekhayo keso náxop; ¡hélxekmós ko'o 

segánamakxa apagkok! 

65Wesse', tásek xép setnéssessamakxa ko'o sektáha nak apkeláneykha, 

ekhawo ektémakxa nak xép appeywa. 

66Hélxekmós yaqwayam atnehek ektaqmalma sekya'áseyak tén han 

sekyekpelchémo, hakte eyáyók ko'o m'a apkeltémókxa nak antéhek. 

67Xámok axta aqsok magwaqhémo, mehenyassáseykegkaxa axta, 

élyaheykekxók eyke kaxwók ma'a appeywa. 

68Tásek xép apwáxok, aqsok ektaqmela nahan chá'a elána'; ¡hélxekmós ko'o 

segánamakxa apagkok! 

69Apkelmopwancha'a amya'a chá'a etnahagkok hesexnenak ma'a 

megkalyexnegwayam nak chá'a apkelpeywa, éláneyak eyke chá'a ko'o 
ekweykmoho kañók agko' ewáxok ma'a apchánamakxa nak antéhek. 

70Mopwanchek elya'asagkohok aqsok, peykáseykekxeyk eyke ko'o ewáxok 

ma'a nélxekmowásamáxche apagkok nak. 

71Tásek setnéssessamakxa setnessáseykekxo mékoho, cháxa keñamak 

séltámeya nak ma'a segánamakxa apagkok. 

72Tásók agko' ko'o sélányo m'a nélxekmowásamáxche apagkok, 

megkaxnawok ma'a ekwánxa nak ekyókxoho m'a selyaqye nak keso náxop. 

73Xép apagko' axta sélane, tén han apkelane sekyókxa'; ¡hegkés ko'o 

sekya'áseyak aqsok, yaqwayam sa' héltamek ma'a apkeltémókxa nak xép 
antéhek! 

74Kalpayhekxak sa' apkelwáxok sét'a enxoho m'a apcháyo nak chá'a exchep, 

hakte may'ásseykmok ko'o m'a appeywa nak xép. 

75Wesse', ekya'ásegkók ko'o apchánamakxa nak antéhek ekteme élpéwomo, 

ekya'ásegkók han chá'a ekpayhawo m'a señássásegkoho enxoho chá'a. 

76¡Setaqmelchessáseykekxa ewáxok sa' ko'o katnehek ma'a seyásekhayo 

nak xép, séltennassama axta hetnéssesek! 

77Yepyósho ko'o hélano', tén sa' aweynchamha makham, hakte atsók agko' 

chá'a ko'o kaxének ewáxok nélxekmowásamáxche apagkok. 

78Elmegqágwakxohok apagko' sa' ma'a éleymáxkoho nak chá'a apkelpeywa, 

cham'a setwáseykegkoho nak chá'a ko'o meykexho ektáhakxa; émenyeyk 
ko'o kalchetagkasha ewáxok ma'a apchánamakxa nak antéhek. 

79Tásek sa' hey'ótak ma'a apcháyo nak chá'a exchep, apkelya'áseykegkoho 

nak chá'a apchánamakxa nak xép antéhek. 

80Kalyahakxohok sa' ko'o ewáxok ma'a ekyókxoho segánamakxa apagkok, 

yaqwayam sa' mamegqayhek chá'a. 

81Élhaxanmók ahagko' ko'o exchep hewagkasek teyp; ¡may'ásseykmok ko'o 

m'a appeywa nak xép! 

82Kelyelqamaxcheyk ko'o ahaqta'ák sélhaxanma m'a séltennassama axta, 

atnehek chá'a s'e: “¿Háxko sa' ekwánxa ekhem hey'ótak 
hetaqmelchessásekxak ewáxok?” 

83Sekwányamók mékoho eykhe ko'o, magwásekhamaxche', makke 

hélwagqeykmok ma'a segánamakxa apagkok nak xép. 

84¿Háxko sa' ekwánxa kammok néxa sélhaxanma? ¿Yaqsa sa' ekhem 

elyekpelchásseshok ma'a sénmexeykha nak chá'a ko'o? 

85Emétegkessegkek ko'o máxek ámay ahagkok ma'a éleymáxkoho nak chá'a 

apkelpeywa, cham'a melyetleykekxa nak xép nélxekmowásamáxche 
apagkok. 

86¡Hepásem ko'o, élyaqmáseykha ko'o meykexho sektáhakxa! ¡Naqsók agko' 

ekyókxoho m'a apkeltémókxa nak antéhek! 

87Xegkessegkek ko'o hélmasséssók keso náxop, makke ayenseykmok ma'a 

apchánamakxa nak xép antéhek. 

88Hegkés sekyennaqte, eñama seyásekhayo, keñe sa' alának 

apchánamakxa nak xép antéhek. 

89Wesse', megkamassegwomek xép appeywa; ¡yetnegkek ma'a néten! 

90Megkamassegwomek ektémakxa mehenyenyaweykha; appekkenmeyk 

xép xapop, yetnegkek nahan. 

91Heykegkek makham ekyókxoho aqsok, ekhawo ektémakxa nak 

apchánamakxa antéhek, kalyahakxohok chá'a m'a ekyókxoho aqsok. 

92Kaxtemék axta mehegkésso ekpayheykekxa ewáxok ma'a 

nélxekmowásamáxche apagkok, heyaqhek axta ekyentaxno ewáxok. 

93Mehelwánaqmeyk sa' chá'a ko'o m'a apchánamakxa nak antéhek, hakte 

cha'a segkésso ko'o sekyennaqte m'a. 

94¡Hewagkas teyp, hakte ko'o sekteme exchep apagkok, ekyetlamchek ma'a 

apchánamakxa nak antéhek! 

95Apkelhaxanmeyk ko'o kataqmelekxak seté m'a élmasagcha'a nak 

apkeltémakxa yaqwayam heyaqhek, makke ko'o ayenseykmok ekxéneykha 
ewáxok ma'a apchánamakxa nak antéhek. 

96Ekweteyak ko'o ekyókxoho aqsok, yetneyk chá'a néxa', méko eyke néxa 

m'a apkeltémókxa nak antéhek. 

97¡Awanhek ko'o seyásekhayo nélxekmowásamáxche apagkok! ¡Yókxoho 

ekhem chá'a élchetagkáseykha ewáxok! 

98Ahagkok ko'o m'a apkeltémókxa nak antéhek meyke néxa; 

eyeykhássesseykmok sekmowána aqsok, kaxnók ma'a sélenmexma nak. 

99Ekya'ásegkók aqsok, ekyeykhásseykmók ma'a sélxekmósso nak chá'a, 

hakte xeyenmók agko' ko'o ewáxok ma'a apchánamakxa nak antéhek. 

100Ekya'ásegkók aqsok, ekyeykhásseykmók ma'a apkelwányam nak, hakte 

élyaheykekxók ko'o m'a apchánamakxa nak antéhek. 

101Meytleykekxak chá'a m'a ekyókxoho ámay ekmaso, yaqwayam 

alyahakxohok ma'a appeywa. 

102Mayamasmak ko'o m'a apchánamakxa nak antéhek, hakte xép chá'a 

sélxekmowáseyak. 

103Atsók agko' ma'a appeywa nak, yeykhásseykmok ektémakxal'a atwok 

yányawhéna' apyegmenek. 

104Apchánamakxa antéhek keñamak sekweteya ko'o sekya'áseyak; cháxa 

keñamak sektaqnagkama nak ekyókxoho m'a nentémakxa 
megkamámnaqsoho nak. 

105Xép appeywa ekteme cháléwasso sélsássesso chá'a exma 

sekmahágkaxa enxoho chá'a, séltátchessesso chá'a m'a ámay ahagkok. 

106Éltennássek axta exchep alának aqsok, alának sa' nahan: ¡alának sa' ma'a 

apchánamakxa nak antéhek élpéwomo! 

107Wesse', eklegágkok ahagko' ko'o; ¡hegkés sekyennaqte, apxeyenma axta 

exchep! 

108Wesse', ema takha' sekmésso nak ekxeyenma ewáxok, hélxekmós 

apchánamakxa nak antéhek. 

109Hágkaxwe chá'a ko'o kagketagkoho watsapok, makke hélwagqeykmok 

ma'a nélxekmowásamáxche apagkok nak. 

110Epekkenchessegkek ko'o kelhanma m'a élmasagcha'a nak apkeltémakxa, 

makke ayamasmak ko'o m'a apchánamakxa nak antéhek. 

111Aqsok ahagkok meyke néxa ko'o m'a apchánamakxa nak antéhek, hakte 

cháxa sepeykessáseykekxa chá'a ko'o ewáxok ma'a. 

112Ekméssamók ahagko' ko'o ewáxok yaqwayam alának ma'a segánamakxa 

apagkok, ekwokmoho sekwagkasa néxa sekha. 

113Altaqnawhok ko'o m'a énxet'ák apkelmopwancha'a amya'a nak, 

eyásekhayók eyke ko'o m'a nélxekmowásamáxche apagkok. 

114Xép apteme semasma, tén han setaqmelchesso; may'ásseykmok ma'a 

appeywa nak. 

115¡Kólántép sekhakxa, élmasagcha'a nak kéltémakxa! ekmakók ko'o alának 

ma'a apchánamakxa nak antéhek Dios ahagkok! 

116Hegkés sekyennaqte, apxeyenma axta exchep, keñe sa' aweynchamha 

chá'a; ¡nágyoho katnehek eyaqhémo sélhaxneykha! 

117Hepásem, keñe sa' katnehek meyke ektáhakxa sekha; keñe sa' alának 

chá'a m'a segánamakxa apagkok. 

118Melmehek chá'a exchep takha' m'a apkelyetnakhasso nak chá'a 

segánamakxa apagkok, hakte mékoho agko' ma'a ektémakxa nak chá'a 
élchetámeykha apkelwáxok. 

119Máxa aqsok apák kélchexakha apkelányo exchep ma'a élmasagcha'a nak 

apkeltémakxa keso náxop; cháxa keñamak seyásekhayo nak ko'o m'a 
apchánamakxa nak antéhek. 

120Kelpexyennegkek ko'o ekyókxoho émpehek seyeye nápaqto' xép, eyáyók 

ma'a apchánamakxa nak antéhek. 

121Malwátésseykmok chá'a ko'o sélane m'a aqsok ekpéwomo; ná heyenyaw 

aqsa hegkések ma'a setwáseykegkoho nak chá'a. 

122Etne sa' sepasmo chá'a; nágyoho hetwasagkohok ma'a éleymáxkoho nak 

apkelpeywa. 

123Kelyelqamáxchek ko'o ahaqta'ák sélhaxanma hewagkasek teyp, 

élhaxanmeyk hemallahanchesek, apxeyenma axta exchep. 

124Hetnésses ko'o ekhawo ektémakxa nak xép segásekhayo, ko'o sektáha 

nak apkeláneykha; ¡hélxekmós segánamakxa apagkok! 

125Ko'o, xép apkeláneykha. Hegkés sekya'áseykegkoho, hakte émenyeyk 

ko'o ay'asagkohok apchánamakxa nak antéhek. 

126Wesse', tásek kaxwók xép elának aqsok, hakte megkólyaheykekxohok 

ma'a nélxekmowásamáxche apagkok. 

127Cháxa keñamak sekmámenyého nak ko'o m'a apkeltémókxa nak antéhek, 

megkaxnawok ekwánxa nak sekmámenyého m'a sawo ekyátekto 
ekmomnáwa ektaqmalma. 

128Cháxa keñamak seyhayo nak hepékessesagkok ma'a apchánamakxa nak 

antéhek, ataqnawhok ko'o ekyókxoho m'a nentémakxa megkamámnaqsoho 
nak. 

129Keltásók agko' ma'a segánamakxa apagkok nak; cháxa keñamak 

sélyeheykekxoho nak. 

130Hẽlsássesek chá'a exma sẽltennáseyncha'a enxoho chá'a m'a appeywa, 

kaltamaksek chá'a m'a énxet'ák meyke nak apkelya'áseyak. 

131Amayhohok agko' chá'a ko'o amáwhok ma'a appeywa, hakte émenyeyk 

ma'a apkeltémókxa nak antéhek. 

132Yepyósho ko'o hélano', apteméssessamól'a chá'a exchep ma'a 

apkelásekhayo nak. 

133Hélánesák chá'a sekxega ekhawo ektémakxa nak appeywa; nágyoho 

kamok ewáxok ma'a aqsok ekmaso. 

134Hemallahanches ko'o nepyeseksa m'a apkelyennaqteyáseykha nak chá'a 

apyempe'ék, hakte émenyeyk ko'o alának ma'a apchánamakxa nak antéhek. 

135Kataqmalmakha apwáxok hélanok ko'o, sektáha nak apkeláneykha, 

hélxekmós segánamakxa apagkok. 

136Kelpexyaweykenteyk ko'o ahaqta'ák égmenek sélekxagweykha, hakte 

megkóláyók ma'a nélxekmowásamáxche apagkok nak. 

137Wesse', xép apteme appéwomo; kelpéwók han ma'a apchánamakxa nak 

antéhek. 

138Kelpéwók ekyókxoho m'a apchánamakxa nak antéhek, naqso' nahan. 

139Alwok ahagko' chá'a ko'o ótak kalwagqamagkok appeywa m'a 

sélenmexma nak. 

140Xámok élmalláneyak ekyekkónamaxche m'a appeywa nak; cháxa 

keñamak seyásekhayo nak ko'o, sektáha nak apkeláneykha. 

141Mékoho ko'o, tén han magwásekhamaxche', makke hélwagqeykmok ma'a 

apchánamakxa nak antéhek. 

142Megkatnégwomek chá'a néxa ekpéwomo m'a ektémakxa nak chá'a 

ekpéwomo apkelánéseykekxa apheykha énxet'ák, naqsók nahan ma'a 
nélxekmowásamáxche apagkok nak. 

143Ekweteyak chá'a ko'o ekyentaxno ewáxok, tén han may'áseyak 

sektáhakxa, hepeykessásekxak eyke chá'a ewáxok ma'a apkeltémókxa nak 
antéhek. 

144Megkatnégwomek chá'a néxa ekteme élpéwomo m'a apchánamakxa nak 

antéhek; ¡hegkés sekya'áseyak, keñe sa' aweynchamha makham! 

145Wesse', ekwóneyha exchep ekweykmoho kañók agkók ewáxok; 

¡heyátegmowák, hakte émenyeyk ko'o alának ma'a segánamakxa apagkok 
nak! 

146Élmaxnakkek ko'o exchep, hepásem yaqwayam alyahakxohok ma'a 

apchánamakxa nak antéhek. 

147Amonye' élseye chá'a axatakhak yaqwayam almaxnak hepasmok, 

may'ásseykmok ko'o m'a apxeyenma axta exchep. 

148Mayenmaha chá'a amonye' ekyáqtésso yaqwayam kalchetagkasha 

ewáxok ma'a appeywa. 

149Wesse', yeyxho sekpeywa, eñama seyásekhayo, hegkés sekyennaqte, 

ekhawo ektémakxa nak xép ekpéwomo segyekpelchémo. 

150Apchágketchessa'ak ko'o sekhakxa m'a seyaqmáseykha apkello nak, 

makke kalxegkáseykha elya'asagkohok ma'a nélxekmowásamáxche 
apagkok nak. 

151Wesse', apheyk xép keto', naqsók nahan ekyókxoho m'a apkeltémókxa 

nak antéhek. 

152Nanók agko' ko'o sekya'áseyak ma'a apchánamakxa nak antéhek, 

appekkenmeyk axta exchep meyke néxa'. 

153Elano ektémakxa seklegeykegkoho, hemallahanches, hakte 

mehelwagqeykmok ko'o m'a nélxekmowásamáxche apagkok nak. 

154Hepásem ko'o ektémakxa nak sekxénamaxche', hemallahanches 

neyseksa aqsok ekyentaxno, ¡hegkés sekyennaqte, apxeyenma axta 
exchep! 

155Megkalxegkáseykha exchep epasmok ma'a élmasagcha'a nak 

apkeltémakxa, hakte melyetlók ma'a ektémakxa nak segánamakxa apagkok. 

156Wesse', awanhók agko' xép apmopyósa henlano'; hegkés sekyennaqte, 

ekhawo ektémakxa nak xép ekpéwomo segyekpelchémo. 

157Apxámok ko'o m'a sélenmexma nak, tén han setwáseykegkoho nak chá'a, 

makke ayamasmak ma'a apchánamakxa nak antéhek. 

158Megkalchek ko'o ewáxok alanok ma'a apkelyenseyam nak chá'a 

aptamhéyak melya'ásseyam, melyaheykekxoho nak ma'a apkeltémókxa nak 
antéhek. 

159Wesse', elano ektémakxa nak ko'o sekmámenyého m'a apchánamakxa 

nak antéhek; ¡hegkés sekyennaqte eñama seyásekhayo! 

160Ekmámnaqsoho agko' ekyókxoho m'a appeywa nak; kelpéwók nahan 

ekyókxoho m'a apchánamakxa nak antéhek, megkamassegwomek han. 

161Énmexeykha chá'a ko'o meykexho sektáhakxa m'a énxet'ák apkelwesse'e 

nak, cháyók eyke ko'o ewáxok ma'a appeywa nak. 

162Kapeykásekxak chá'a ko'o ewáxok ma'a appeywa, máxa m'a énxet 

apweteykekxal'a ekxámokma aqsok élmomnáwa. 

163Ataqnawhok chá'a ko'o m'a ekmowána amya'a nak, megkalchehek chá'a 

ewáxok, eyke eyásekhayók ma'a nélxekmowásamáxche apagkok nak xép. 

164Alpeykeshok chá'a ko'o exchep yókxoho ekhem, eñama apchánamakxa 

antéhek élpéwomo. 

165Awanhek chá'a katnehek meyke ektáhakxa apheykha m'a apchásekhayo 

nak chá'a nélxekmowásamáxche apagkok, méko han awanchek 
katlápagkasek. 

166Wesse', élhaxneyk ko'o exchep hewagkasek teyp, hakte éláneyak ko'o m'a 

apkeltémókxa nak antéhek. 

167Alyahakxohok chá'a ko'o m'a apchánamakxa nak antéhek, wásekhohok 

ahagko' han chá'a. 

168Élyaheykekxók ko'o m'a apchánamakxa nak antéhek; ¡apya'ásegkok xép 

ekyókxoho sektémakxa! 

169Wesse', ema takha' ko'o sekwóneykha, ¡hegkés sekya'áseyak, ekhawo 

ektémakxa nak appeywa! 

170Ema takha' sélmaxnagko; ¡hemallahanches ektémakxa ekyentaxno 

sekha, apxeyenma axta exchep! 

171Malwátéssemek sa' chá'a sélpeykessamo, hakte élxekmóssegkek xép 

segánamakxa apagkok. 

172Anneykmaksek sa' ko'o ektémakxa nak xép appeywa, hakte kelpéwók 

ekyókxoho m'a apkeltémókxa nak antéhek. 

173Eleyxmakha sa' chá'a yaqwayam hepasmok, hakte élyéseykha ko'o m'a 

apchánamakxa nak antéhek. 

174Wesse', ¡émenyeyk ko'o exchep hewagkasek teyp! ¡Peykáseykekxeyk 

ko'o ewáxok nélxekmowásamáxche apagkok nak! 

175Émenyeyk ko'o aweynchamha chá'a, yaqwayam alpeykesho'; hepasmok 

sa' ko'o m'a ektémakxa nak segyekpelchémo. 

176Ekxegáneykmek ko'o, aptémól'a nepkések, ¡hey'óta' hektamok! 

Mehelwagqeykmok ko'o m'a apkeltémókxa nak antéhek. 

 

Salmo 120 
Nélmaxnagko ekwa'a enxoho ekmaso negha 

1Awónmakha chá'a ko'o Wesse' egegkok ekyentaxna enxoho ewáxok, 

heyátegmowagkok han chá'a. 

2Wesse', hewagkas ko'o teyp nepyeseksa énxet'ák apkelmopwancha'a 

amya'a, cham'a sexéneykha nak chá'a ekmaso. 

3¿Háxko sa' etnéssesek kéxegke Wesse' egegkok kélpaqméteykha nak 

chá'a ekmaso? 

4¡Elyátak sa' ma'a yágke élmahamta ektémól'a apkelmeykha kempakhakma 

yapmeyk! ¡Elyetnak sa' ma'a átex élyexwáseykekxa nak élápogwate! 

5¡Eyóse' nak la'a ko'o sekha nak Mésec megkatnahakxa seyókxa, 

sekpakxanma nak nepyeseksa m'a énxet'ák Quedar! 

6Wegqak agko' sekha nepyeseksa m'a apkeltaqnagko nak chá'a meyke 

ektáhakxa negha; 

7¡éltennássek agkok chá'a ko'o etnehek meyke ektáhakxa apheykha, keñe 

chá'a m'a elxének kempakhakma! 

 

Salmo 121 
Wesse' egegkok apteme apkeltaqmelchesso chá'a kéxegke 

1Axta ektáhak ko'o ekpaqméteyncha'a ewáxok sénmexawo élámhakxa nak 

meteymog élwenaqte s'e: “¿Háxko sa' ko'o kañék sepasmo?” 

2Sa' kañék ko'o sepasmo m'a Wesse' egegkok, apkelane nak néten, tén han 

keso náxop. 

3¡Megyohók sa' chá'a exchep etáxña'! ¡Metyenek sa' chá'a xama enxoho m'a 

apkeláneykha nak xép! 

4Metyenek xama enxoho m'a, metyenek chá'a m'a apkeltaqmelchesso nak 

Israel. 

5Wesse' egegkok chá'a aptaqmelchesso exchep; Wesse' egegkok chá'a m'a 

apmasma nak, aphama nak xamo' xép yaqwayam epasmok. 

6Megkatnéssessamók sa' exma ekmaso exchep ekhem, tén han pelten ma'a 

axta'a. 

7Etaqmelchesek chá'a exchep Wesse' egegkok yeksek ekyókxoho aqsok 

ekmaso; emyók chá'a. 

8Etaqmelchesek chá'a exchep Wesse' egegkok apmahágkaxa enxoho chá'a 

apxega, keso kaxwo' nak, tén han megkatnégwayam néxa. 

 

Salmo 122 
Jerusalén ektaqmeleykha apxénamap 

1¡Kapayhekxa nak la'a chá'a ko'o ewáxok kéltáha enxoho hélának se'e: 

“Ólmeyekxak Wesse' egegkok tegma appagkanamap apagkok!” 

2Jerusalén, ¡nélántaxneyk kaxwók kañe' apwáxok! 

3Jerusalén, tegma apwányam apkelánamap nak yaqwayam yaqnekxak kañe' 

m'a énxet'ák. 

4Cha'a apkelmeyeykentamxa chá'a Wesse' egegkok énxet'ák apagkok, 

yaqwayam elpeykeshok ma'a apwesey, apkelánémakpexa axta etnahagkok 
ma'a énxet'ák Israel. 

5Cháxa ekyetnamakxa sẽlyekpelchémókxa kélláneseykekxexa nak 

apheykha énxet'ák, apheykegkaxa nak kelwesse'e apkelwányam Israel, 
David aptawán'ák neptámen. 

6Kólteme kólmaxnak se'e: “Méko sa' katnehek ektáhakxa Jerusalén; tásek 

sa' katnehek apkelweynchámeykha m'a ektáha nak chá'a apchásekhayo. 

7Méko sa' katnehek ektáhakxa m'a kañe' nak kélhaxtegkesso nepyáwa'; 

méko sa' han katnehek ektemegweykmoho exma m'a kelwesse'e apagkok 
apxanák nak.” 

8Sa' atnehek ko'o alának kaxwók élyáxeg'a, tén han énámakkok se'e: “Keytek 

sa' meyke ektáhakxa kélheykha kéxegke. 

9Almaxnéssesek sa' ko'o exchep wának kataqmelek apha, eñama 

seyásekhayo Wesse' Dios egagkok nak tegma appagkanamap apagkok.” 

 

Salmo 123 
Nélmaxnagko magya'ásseyam Dios 

1Wesse', énmexawok ko'o exchep aphakxa sekwóneyncha'a, énmexawok 

ma'a aptémakxa nak Wesse' apwányam néten. 

2Nélenmexawók negko'o aphakxa exchep negwóneyncha'a Wesse', Dios 

egagkok, aptémól'a elanha apmék wesse' apagkok ma'a apkeláneykha, 
ektémól'a kalanha ámek wesse' agkok ma'a éláneykha, nélhaxanma negko'o 
kapyóshok henlano'. 

3Wesse', kapyósho henlanok negko'o; kapyósho negko'o henlano', hakte 

massék negko'o nélenmáxexko sẽlxéneykha ekmaso. 

4¡Ẽlleklámeykegkek sẽlya'ásseyam ma'a kelwesse'e nak, tén han 

sẽlwanyeykha m'a apkeleymákpoho nak! 

 

Salmo 124 
Dios apkelwagkasso teyp énxet'ák apagkok 

1Kólteme sa' kólpaqmétek se'e Israel: Axta agkok negko'o hempasmak 

Wesse' egegkok, 

2axta agkok negko'o hempasmak Wesse' egegkok, cham'a sẽlenmexa axta 

negko'o énxet'ák peya hegketámegma', 

3hensawhohok axta hẽlnápok, sẽltaqnaweygko apagko' enxoho negko'o. 

4Hẽlsók axta han ma'a yegmen; ¡hegápekxak axta han negko'o m'a wátsam! 

5¡Hẽlweykesagkok axta hegápekxak negko'o m'a yegmen élyaqyahayam 

élyawe! 

6¡Tásek sa' chá'a katnehek apxénamap Wesse' egegkok, eñama megyahayo 

henteméssesek nekha'a egketkók hẽltakxagkok ma'a nélenmexma! 

7Ẽlegketchek negko'o kelhanma, ektémól'a náta kagketek ma'a ektáha nak 

aptegye; kelekkexáxcheyk ma'a kelhanma, keñe negko'o sẽlegketákxo. 

8Wesse' egegkok chá'a kañék sempasmo, apkelane nak néten, tén han keso 

náxop. 

 

Salmo 125 
Eltaqmelcheshok chá'a Dios ma'a ektáha nak énxet'ák apagkok 

1Megkólwanchek kóltaqhesha m'a apcháyo nak chá'a Wesse' egegkok; 

aphawók ma'a egkexe Sión, émha nak chá'a meyke néxa'. 

2Aptemék Wesse' egegkok apwakhaya énxet'ák apagkok ma'a ektémakxa 

nak egkexe ekwakhaya m'a Jerusalén, keso kaxwo' nak tén han 
megkatnégwayam néxa; 

3megqawegqók aptamhéyak kelwesse'e apkelwányam apheykegkaxa nak 

Dios énxet'ák apagkok ma'a élmasagcha'a nak apkeltémakxa, hakte 
elanagkok katnehek aqsok ekmaso m'a énxet'ák apagkok élpéwomo nak 
apkeltémakxa. 

4Wesse', etaqmelches xép apteméssesakxa m'a énxet'ák meyke nak 

apkeltémakxa, megkalyexamaxkoho nak chá'a apkelwáxok; 

5exnésho apteméssessamakxa nak chá'a élmasagcha'a apkeltémakxa m'a 

apkelyetleykekxa nak chá'a ámay ekmaso. ¡Keytek sa' chá'a meyke 
ektáhakxa negha m'a Israel! 

 

Salmo 126 
¡Yána katnekxak makham negheykha ektémakxa axta nano'! 

1Xama axta aptemessáseykekxo makham Wesse' egegkok Sión ma'a 

ektémakxa axta nano', máxa negwanmagko axta temék. 

2Néllektegmeykha egagko' axta, nélwóncháseykha axta élpayheykekxo 

egwáxok; keñe axta melya'áseyak nak Dios aptáha apkelpaqmeta s'e: 
“¡Apkelánessek ekyawe agko' aqsok Wesse' apagkok xa énxet'ák nak!” 

3Naqsók senlánéssama aqsok élyawe m'a Wesse' egegkok, 

kelpayheykekxeyk axta egwáxok. 

4¡Wesse', henteméssásekxa makham negko'o m'a sentémakxa axta, 

ektémól'a ekmámeye kayaqmagkasek ektémakxa m'a ekyamáyekxa nak 
xapop! 

5Énxet apkeneykekxa nak aqsok yetlo apaqtek égmenek, enakxek sa' aqsok 

ekyexna yetlo apwóncháseykha ekpayheykekxa apwáxok. 

6Elekxagwaha sa' eykhe neyseksa apseykha aqsok aktek éltaqmalma, 

éxyamok sa' eyke enneykmásenták kapayhekxak apwáxok, yetlo 
apkelpatheteykenta hótáhap apaktek kélyaqténma kélpextéteykekxa'. 

 

Salmo 127 
Wesse' egegkok keleñamak ekyókxoho aqsok 

1Agkok elanak Wesse' egegkok tegma, kaqhok eltemeykha m'a apkeláneyak 

nak chá'a tegma; agkok emyáwak Wesse' egegkok ma'a tegma apwányam, 
kaqhok elanha m'a apkelhaxneykha nak chá'a. 

2Kaqhok óghaxchek nentamheykha tén han antók nento néghamaxche nak 

negwete, apkelmeyásegko enxoho chá'a Dios ma'a apkelásekhayókxa nak, 
neyseksa apnaqteyenma. 

3Wesse' egegkok sempasmo negko'o segméssama nak chá'a egketchek. 

4Máxa yágke aktek apkelmeykhal'a kempakhakma yáp ma'a egketchek 

negwete nak chá'a nentáhakxoho egketkok. 

5¡Apkeleñémo énxet ekxámokma nak yágke aktek apagkok, ektéma nak xa! 

Mexók sa' chá'a m'a apkelenmexma nak, apkelenmexákxo enxoho chá'a 
nápaqta'awók ma'a segyekpelchémo nak. 

 

Salmo 128 
Wesse' egegkok sempasmo 

1Apkeleñémo exchep apcháyo nak chá'a Wesse' egegkok, tén han 

apkelyaheykekxoho nak chá'a. 

2Etwok sa' chá'a ekyánmaga aptamheykha, kapayhekxak sa' apwáxok, tásek 

sa' nahan chá'a katnehek ekteyapma aqsok apkelane. 

3Máxa anmen yámet ekxámokma ekyexna sa' katnehek xép aptáwa' m'a 

kañe' apxagkok nak; máxa olivo éltekteyapma sa' katnehek kaxmakha 
apketchek ma'a nekha mésa apagkok. 

4Sa' etnéssesek epasmok Wesse' egegkok ma'a énxet apcháyo nak chá'a. 

5¡Epasmok sa' xép Wesse' egegkok, cham'a aphamakxa nak egkexe Sión! 

¡Étak sa' ektaqmeleykekxa m'a Jerusalén, yókxoho ekhem neyseksa apha! 

6¡Elwethok sa' ma'a aptawán'ák nak! ¡Keytek sa' chá'a meyke ektáhakxa 

negha m'a Israel! 

 

Salmo 129 
Wesse' egegkok apteme segmallahanchesso 

1Kólteme sa' kólpaqmétek se'e Israel: Xámok axta ko'o sélyentaxnéssesso 

sekha eyeynmo m'a sektémakxa axta étkok, 

2xámok axta ko'o sélyentaxnéssesso sekha eyeynmo m'a sektémakxa axta 

étkok, axta eyke hélhémo'. 

3Élpáxqatchessegkek axta éyapok séltekpageykha, kélyapwátessegkek axta 

éyapok sélyensasso, 

4emallahanchessegkek axta eyke ko'o Wesse' egegkok, apteme nak 

appéwomo, neyseksa sema m'a élmasagcha'a nak apkeltémakxa. 

5¡Yenyahagkok sa' apkelmegqakto m'a énxet'ák aptaqnagko nak chá'a Sión! 

6Elxohok sa' ma'a pa'at ekteyapmal'a néten tegma, élyamayél'a 

megkóleptakxoho, 

7elxohok sa' ma'a pa'at ántawók megkaxnémól'a apmek ma'a apnakxéyak 

nak hótáhap, tén han apnaqtéteykekxa nak chá'a nepxet, 

8pa'at metne nak chá'a exének ektáha nak chá'a apyeykhágwayam se'e: 

“¡Appasmomchek kéxegke Wesse' egegkok!” Néltamhók negko'o epasmok 
kéxegke Dios, yetlo nenxeyenma Wesse' egegkok apwesey. 

 

Salmo 130 
Magya'ásseyam Wesse' egegkok 

1Wesse', ekwóneyha exchep neyseksa ekmaso agko' setnahakxa: 

2Wesse', ¡yeyxho sekpeywa!, ¡eñoho sekwóneykha séltémo hepasmok! 

3Wesse', apkelyetsátegkek agkok xép nentémakxa mólya'assáxma, ¡méko 

awanchek kagketaxche'! 

4Meyaqmagkásekxeyk eyke exchep nentémakxa, yaqwayam enxoho 

agáwhok chá'a. 

5Élhaxanmeyk ko'o hepasmok Wesse' egegkok ekweykmoho kañók agko' 

ewáxok, may'ásseykmok han ma'a appeywa. 

6Awanhók agko' ko'o sélhaxanma Wesse' egegkok, megkaxnawok ma'a 

ekweykenxal'a chá'a apkelhaxanma kalsék ma'a apkelhaxneykha. Cham'a 
ektémakxa nak apkelhaxanma kalsék ma'a apkelhaxneykha nak, 

7etne exchepxa xa Israel, eleyxek ma'a Wesse' egegkok, hakte yetnegkek 

segásekhayo m'a, tén han ekxámokma apmopwána hegmallahanchesek. 

8 ¡Sa' emallahanchesek Israel ekyókxoho melya'assáxma m'a! 

 

Salmo 131 
Megkeymáxkoho egwáxok nápaqtók Dios 

1Wesse', háwe ko'o eyeymáxkoho ewáxok, háwe han seyeymáxkoho alanok 

émók, mategyeykha han ma'a aqsok élyawe, mamowána nak chá'a óta'. 

2Ekwanmagkamchek aqsa, megkatnaheykha ewáxok, ektémól'a sakcha'a 

kaxwók kélpenchessól'a kéléyak neme, ekpatheteykhal'a egken. ¡Ekhawok 
ko'o sakcha'a kaxwók kélpenchessól'a kéléyak neme! 

3Israel, eleyx Wesse' egegkok, kaxwo' nak tén han megkatnégwayam néxa. 

 

Salmo 132 
Dios apkeltennasso elanaksek aqsok David 

1Wesse', kaxénwakxoho apwáxok David, tén han ma'a ekyókxoho 

ektémakxa axta ekyentaxno apha; 

2kaxénwakxoho apwáxok apkeltennassama axta elanaksek ma'a David, xép 

apteme nak Jacob Dios apagkok ekha Apyennaqte, aptéma axta 
apkenagkama s'e: 

3“Mamyekxeyk sa' exagkok, meytek sa' nahan allókasek sekyampe, 

4megkalyenmaha sa' ahaqta'ák, matyenek sa' xama enxoho, 

5móteyasakxa enxoho makham apxagkok ma'a Wesse' egegkok, Jacob nak 

Dios apagkok ekha Apyennaqte.” 

6 Neglegayak axta negko'o ekxénamaxko yántéseksek ekhémo mók 

nélpaqhetchásamáxkoho, negheykegkaxa axta Efrata, keñe 
negwetágweykmo m'a yókxexma nak Jáar. 

7¡Ólmeyekxak Wesse' egegkok tegma appagkanamap apagkok! 

¡Óltekxeyagkok sa' entapnák ma'a amonye' nak apkelteyammomakxa'! 

8Wesse', éxyem yetlo yántéseksek apagkok ekyetchesamaxkoho nak 

apyennaqte, emyenta m'a egkexe yaqwánxa sa' exek chá'a meyke néxa'. 

9Etnahagkok sa' chá'a ekpéwomo apkeltémakxa m'a apkelmaxnéssesso nak 

chá'a énxet'ák apagkok; elwónchesha sa' kalpayhekxak apkelwáxok ma'a 
apteme nak chá'a melyenseyam apkelyetleykha. 

10Ná etne aqsa chá'a melányo exchep ma'a wesse' apwányam ektáha nak 

apkelyéseykha, eñama apchásekhayo m'a David, apteme nak apkeláneykha. 

11 Apkeltennassegkek axta Wesse' egegkok elanaksek ekmámnaqsoho 

aqsok ma'a David, mopwanchek chá'a epeynchámekxak appeywa aptéma 
axta apkenagkama s'e: 

12“Atnéssesek sa' ko'o wesse' apwányam xama aptáwen neptámen. 

Apkelyahákxók sa' agkok apketchek ma'a ekhémo mók 
nélpaqhetchásamáxkoho ahagkok, tén han ma'a séltémókxa nak chá'a 
etnahagkok, peya nak ko'o alxekmósek, etnahagkok sa' han kelwesse'e 
apkelwányam apketchek nak xa énxet'ák nak meyke néxa.” 

13¡Apkelyéseykha Wesse' egegkok ma'a egkexe Sión! ¡Apkelyéseykha 

yaqwayam exek chá'a m'a! 

14“Keso egkexe sekmáheyókxa nak chá'a ko'o axek meyke néxa s'e; axek sa' 

chá'a ko'o s'e, hakte émenye'. 

15Almések sa' chá'a ko'o ekxámokma nento s'e Sión nak, amasséssesek sa' 

meyk élnapma m'a énxet'ák agkok meyke nak aqsok apagkok. 

16Alewánessesek sa' ko'o apkelmaxnéssesso énxet'ák ahagkok yaqwayam 

elwetaksek chá'a apkelwagkásamap teyp eñama nak ko'o, elwónchesha sa' 
kalpayhekxak apkelwáxok ma'a apteme nak chá'a melyenseyam 
apkelyetleykha. 

17 Wának sa' ko'o etépekxak makham xama wesse' apwányam ekha 

apyennaqte David aptáwen neptámen. Ekpenchessessek ko'o xama 
cháléwasso yaqwayam agkések wesse' apwányam sélyéseykha nak. 

18Almegqaksohok ahagko' sa' ma'a apkelenmexma nak, keñe sa' ma'a 

atnéssesek apcheymákpoho.” 

 

Salmo 133 
Ektaqmelakxoho agko' antéhek nélásekhamaxkoho 

1¡Ektaqmelakxoho agko' nak la'a agwetak elásekhakpohok ẽlyáxeg'a, tásók 

agko' katnehek xa ektáha nak! 

2Kaxhok ma'a sokmátsa élpexyaweykentámhol'a apqátek ma'a 

apkelmaxnéssesso Dios énxet'ák apagkok, ekweyktámho áwa' apátog, tén 
han ma'a aptaxno apyespok nak. 

3Kaxhok ma'a yálye ektéyeykmohol'a egkexe Hermón, tén han 

ektéyeykmohol'a néten nak egkexe Sión. Cha'a apcháphassamakxa Wesse' 
egegkok ekwenaqte negweynchámeykha m'a. 

 

Salmo 134 
Wesse' egegkok sa' epasmok 

1¡Kólchexyem Wesse' egegkok apkeláneykha nak! ¡Kólpeykesho Wesse' 

egegkok kélyókxoho kéxegke kéltamheykha nak chá'a tegma 
appagkanamap apagkok axta'a! 

2¡Kólye'és néten kélmék neyseksa kélchaqneykha m'a tegma 

appagkanamap, kólpeykesho Wesse' egegkok! 

3¡Epasmok sa' Wesse' egegkok apkelane nak néten, tén han keso náxop, 

cham'a aphamakxa nak egkexe Sión! 

 

Salmo 135 
Aqsok élyawe apkelane axta Dios 

1¡Aleluya! Kólpeykesho Wesse' egegkok; kólpeykesho kéxegke kélteme nak 

apkeláneykha, 

2kéltamheykha nak chá'a m'a Wesse' egegkok tegma appagkanamap 

apagkok, cham'a kañe' nak Dios egagkok tegma appagkanamap apagkok. 



1472 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

3Kólpeykesho Wesse' egegkok, hakte tásek apwáxok ma'a; 

kólmeneykmásses chá'a negmeneykmasso kólxének apwesey, hakte 
kataqmalmakha chá'a apwáxok henlano'. 

4Hakte apkelyéseykha m'a Jacob, cham'a Israel, yaqwayam etnehek 

apagkok apagko'. 

5Ekya'ásegkók ko'o Dios Wesse' egegkok apteme apwányam apagko', 

megkaxnawok ma'a ekyókxoho aqsok kéláyókxa. 

6Elának chá'a ekyókxoho Wesse' egegkok ma'a apmakókxa enxoho elána', 

cham'a néten nak, tén han keso náxop, tén han ma'a wátsam ekwányam nak, 
ekweykekxoho m'a kañók agko' nak. 

7Elya'ásekxak chá'a néten yaphope éleñama m'a makhawók agko' nak 

nélwanmeygkaxa, etekkesek chá'a apkelyenma magkenatchesso peya 
kamme', etekkesek chá'a éxchahayam eñama m'a appekkenmakxa nak. 

8Axta apkelnapma kélketchek appalleyam apmonye'e apyókxoho étchek 

ma'a kelán'ák Egipto, tén han émha amonye' nak ekpalleyam étkók ma'a 
apnaqtósso. 

9Apcháphassegkek axta aqsok sempelakkasso nak agwetak ma'a neyseksa 

nak Egipto, apchahaya m'a faraón, tén han ma'a apkelámha apmonye'e 
apagkok nak. 

10Apkelnapmeyk axta apxámokma pók aptémakxa énxet'ák, apkelnapmeyk 

axta kelwesse'e apkelwányam apkelyennaqte axta: 

11cham'a Sihón, wesse' apwányam apagkok axta amorreo, tén han Og, 

wesse' apwányam axta Basán, tén han ma'a apyókxoho kelwesse'e 
apkelwányam axta m'a Canaán; 

12apmeyáseykekxeyk axta han énxet'ák apagkok Israel, xapop apagkok axta 

xa kelwesse'e apkelwányam nak, yaqwayam etnehek apagkok. 

13Wesse', megkamassegwomek xép apwesey; kaxénwakxohok sa' aqsa 

chá'a kélwáxok. 

14Elánekxések chá'a apheykha Wesse' egegkok ma'a énxet'ák apagkok; 

apyósekak chá'a elanok apkeláneykha. 

15 Sawo ekyátekto ekmomnáwa, tén han sawo ekmope ekmomnáwa 

kéleykmássesso apagkok ma'a pók énxet'ák nak, aqsok apkelane apagko' 
nak chá'a m'a énxet. 

16Yetneyk atña'ák, yawanchek eyke kalpaqmétek; yetneyk aqta'ák, 

yawanchek eyke kalwetak exma; 

17yetneyk aheyk'ák, megkallegyek eyke ektemegweykmoho exma; ¡méko 

han ma'a élennama! 

18Elxohok sa' chá'a apyókxoho ektáha nak chá'a apkeláneyak xa 

kéleykmássesso nak, tén han apkeláyo nak chá'a. 

19Israelitas, kólpeykesho Wesse' egegkok; kélmaxnéssesso nak chá'a Dios 

énxet'ák apagkok, kólpeykesho Wesse' egegkok; 

20levitas, kólpeykesho Wesse' egegkok; kéxegke, kéláyo nak chá'a Wesse' 

egegkok, kólpeykesho. 

21¡Kataqmalmakha sa' chá'a apxénamap Wesse' egegkok ma'a Sión, cham'a 

aphama nak Jerusalén! ¡Aleluya! 

 

Salmo 136 
Dios megkamassegwayam segásekhayo 

1 Kólmés ekxeyenma kélwáxok Wesse' egegkok, hakte tásek apwáxok ma'a, 

megkamassegwomek chá'a segásekhayo. 

2Kólmés ekxeyenma kélwáxok Dios, apteme nak Dios neyseksa ekyókxoho 

aqsok kéláyókxa, hakte megkamassegwomek chá'a segásekhayo. 

3Kólmés ekxeyenma kélwáxok Wesse' egegkok, apteme nak Wesse' 

nepyeseksa apyókxoho kelwesse'e, hakte megkamassegwomek chá'a 
segásekhayo. 

4Apteme nak chá'a wánxa apkelane élyawe aqsok sempelakkasso nak 

agweta', hakte megkamassegwomek chá'a segásekhayo. 

5 Apkelane nak néten, yetlo apya'áseykegkoho, hakte megkamassegwomek 

chá'a segásekhayo. 

6 Appekkenma axta xapop néten yegmen, hakte megkamassegwomek chá'a 

segásekhayo. 

7 Apkelane axta ekhem tén han pelten, hakte megkamassegwomek chá'a 

segásekhayo, 

8ekhem yaqwayam chá'a kalsaksek exma, hakte megkamassegwomek chá'a 

segásekhayo; 

9pelten tén han yaw'a, yaqwayam elsaksek chá'a exma axta'a, hakte 

megkamassegwomek chá'a segásekhayo. 

10 Apkelnapma axta kélketchek apmonye' appalleyam apyókxoho étchek 

ma'a kelán'ák Egipto, hakte megkamassegwomek chá'a segásekhayo. 

11 Apkelántekkessama axta Egipto m'a israelitas, hakte 

megkamassegwomek chá'a segásekhayo; 

12apmeykencha'a axta ekyawe agko' apmopwána, hakte 

megkamassegwomek chá'a segásekhayo. 

13 Apmeykáseykekxo axta neyseksa m'a Wátsam Ekwányam Ekyexwase, 

hakte megkamassegwomek chá'a segásekhayo. 

14Apkelyeykháseykekxo axta Israel ma'a neyseksa wátsam ekwányam, hakte 

megkamassegwomek chá'a segásekhayo. 

15Apweykáseykegko axta Wátsam Ekwányam Ekyexwase m'a faraón, yetlo 

sẽlpextétamo apagkok, hakte megkamassegwomek chá'a segásekhayo. 

16Apkelya'assama axta énxet'ák apagkok apkelpékessamo m'a meykexa nak 

énxet, hakte megkamassegwomek chá'a segásekhayo. 

17Apkelnapma axta m'a kelwesse'e apkelwányam apkelyennaqte, hakte 

megkamassegwomek chá'a segásekhayo. 

18Apkelnapma axta m'a kelwesse'e apkelwányam apkelwesey nátegma, 

hakte megkamassegwomek chá'a segásekhayo, 

19 cham'a Sihón, wesse' apwányam apagkok axta amorreo, hakte 

megkamassegwomek chá'a segásekhayo; 

20 tén han Og, wesse' apwányam axta m'a Basán, hakte 

megkamassegwomek chá'a segásekhayo. 

21Apmelásektama axta xapop ma'a énxet'ák apagkok, apagkok axta m'a 

kelwesse'e apkelwányam nak, hakte megkamassegwomek chá'a 
segásekhayo, 

22apméssama axta yaqwayam etnehek apagkok ma'a apkeláneykha Israel, 

hakte megkamassegwomek chá'a segásekhayo. 

23Ekxénweykmo axta apwáxok negko'o negmenxenamaxko axta, hakte 

megkamassegwomek chá'a segásekhayo. 

24Sẽlwagkassama axta teyp nepyeseksa nélenmexma, hakte 

megkamassegwomek chá'a segásekhayo. 

25Apkeleykegkoho nak chá'a aptéyak énxet'ák, tén han aqsok kélnaqtósso, 

hakte megkamassegwomek chá'a segásekhayo. 

26¡Kólmés ekxeyenma kélwáxok Dios apha nak néten, hakte 

megkamassegwomek chá'a segásekhayo! 

 

Salmo 137 
Neyáwa wátsam Babilonia 

1Negheykha axta chá'a neyáwa wátsam Babilonia néllekxagweykencha'a 

ekxeyenma egwáxok ma'a Sión. 

2Ólchexnagkok axta chá'a arpa egagkok ma'a néten xóxeg, apkelámha axta 

m'a tegma apwányam nak. 

3Axta apkeltémok chá'a ólmeneykmaksek yetlo ekpayheykekxa egwáxok 

ma'a ektáha axta sennaqleykekxa megkatnahakxa negókxa, sẽlmoma axta 
negko'o; ¡apkeltémok axta ólmeneykmássesek negmeneykmasso eñama 
nak Sión! 

4¡Háxko katnehek negko'o ólmeneykmaksek negmeneykmasso eñama nak 

Wesse' egegkok, megkatnahakxa negókxa! 

5Agkok kaxénak ko'o ewáxok xép Jerusalén, ¡kémeyk sa' émek 

sélya'assamakxa'! 

6¡Agkok kaxénak ewáxok xép, keypetchekxak sa' epaqpehek ahaxkok, 

matnéssesa enxoho apmonye' exchep Jerusalén, amonye' m'a 
ekpeykeseykekxoho nak chá'a ewáxok! 

7Wesse', kaxénwakxoho apwáxok ma'a edomitas, aptéyeykmo axta m'a 

Jerusalén, aptéma axta apkelpaqmeyesma s'e: “¡Kóltegkes, kólmasséssem 
ekweykmoho apowhók!” 

8 ¡Babilonia, kólmasséssók sa' xép! ¡Apkeleñémo apteméssesso nak 

ekpayhawo etnéssesek senteméssessamakxa axta negko'o! 

9¡Apkeleñémo énxet apkelma nak chá'a xép apketchek, apkelyenhasso nak 

chá'a meteymog! 

 

Salmo 138 
Nélmaxnagko negmésso ekxeyenma egwáxok Wesse' egegkok 

1Wesse', agkések sa' ko'o exchep ekxeyenma ewáxok ekweykmoho kañók 

agko'; anneykmássesek sa' negmeneykmasso naqta'awók ma'a aqsok 
kéláyókxa ekha nak élmowancha'a. 

2Altekxók sa' ko'o etapnák apayhohok ma'a tegma appagkanamap apagkok 

aptaqmalma nak, yaqwayam agkések ekxeyenma ewáxok eñama 
segásekhayo, tén han apteme apmámnaqsoho, hakte apteméssessegkek 
xép apwesey tén han appeywa néten agko' ma'a ekyókxoho aqsok. 

3Ekwóneyha axta, eyátegmowágkek axta, egkeyásekxeyk axta makham mók 

sekyennaqte. 

4Apyókxoho apkelwesse'e apkelwányam sa' elpeykeshok xép apheykha nak 

keso náxop, apkelleg'a enxoho aqsok apmáheyo elának xép. 

5Elpeykeshok sa' Wesse' egegkok eñama m'a aqsok apkelane nak, hakte 

awanhek agko' ma'a apcheymákpoho nak Wesse' egegkok. 

6Netnók eykhe aphakxa m'a Wesse' egegkok, étak eyke chá'a m'a énxet 

megkeymáxkoho nak apwáxok, makhawók chá'a ékpelkohok ma'a 
apcheymákpoho nak. 

7Ekwet'ak agkok chá'a ko'o ekmaso sekha, megyohok chá'a watsapok; 

apmopwána chá'a emha, keñe hewagkasek chá'a teyp setaqnawaya enxoho 
m'a sélenmexma. 

8¡Elának sa' Wesse' egegkok ekxeyenmakxa axta apwáxok hetnéssesek! 

Wesse', megkamassegwomek xép segásekhayo; ¡ná eyensem aqsa 
mepenchesso m'a aqsok apkelane axta! 

 

Salmo 139 
Dios apya'áseykegkoho ekyókxoho aqsok 

1Wesse', apkelányok xép sektémakxa, ey'ásegkok nahan; 

2apya'ásegkok xép ekyókxoho aqsok sélane; makhawók eykhe aphakxa, 

ey'asagkohok eyke chá'a ektémakxa élchetamso ewáxok. 

3Apya'ásegkok ekyókxoho ektémakxa sekweynchámeykha, sekxega tén han 

sekheykekxa, ¡apya'ásegkok ekyókxoho aqsok sélane nak chá'a! 

4Wesse', megkatyepek eykhe chá'a ko'o sekpeywa, nanók eyke 

ey'asagkohok chá'a exchep yaqwánxa atnehek. 

5Ehaxtegkessegkek xép sekhakxa; emasmeyk nahan yetlo apmopwána. 

6Megkalxegkáseykha ko'o ay'asagkohok ektémakxa nak ekyawe 

apya'áseykegkoho; ¡mowanchek ay'asagkoho', awanhók agko'! 

7¿Háxko ewanchek ko'o amhagkok eyxánegkesek espíritu apagkok? ¿Háxko 

amhagkok eyxánegkesek xép? 

8Eyánteyk agkok ko'o m'a netnók agko' nak néten, apheyk xép ma'a; 

ektaxneyk agkok han ma'a apkelmaheykegkaxa nak apkeletsapma, apheyk 
nahan xép ma'a; 

9émpa'ak agkok han amhagkok ma'a ekteyapmakxa ekhem, essenhan 

axnamok ma'a néxa nak wátsam ekwányam taxnegwánxa ekhem, 

10héntamha han ma'a; ¡meyenyekxék apméyak émek apkelya'assamakxa! 

11Xénchek agkok ewáxok eyxánmok ekyáqtésakxa exma, essenhan 

ektamhákxo enxoho axta'a m'a élseyéxma sewakhaya nak ko'o, 

12meheyápek ko'o ekyáqtésso exma hélanok xép, kalsáwhok sa' aqsa exma 

axta'a ektémól'a ekhem. ¡Méko exchep ekyeykhamaxche mók apkelányo m'a 
axta'a tén han ekhem! 

13Xép axta apkelane ekyókxoho sekyókxa; xép axta sélane sekyetnamakxa 

kañe' méme awáxok. 

14Alpeykeshok sa' ko'o exchep, hakte kelchetagkassegkek axta ewáxok 

setnéssessamakxa, hakte tásók agko' ma'a aqsok apkelane. ¡Ekya'ásegkók 
nahan ko'o! 

15Apweteyak axta exchep ektémakxa éktegama exchakkok sekyókxa, 

sélánamáxko axta m'a móteyamaxchexa nak, sélánamáxko axta m'a kañók 
agko' nak xapop. 

16Apweteyak axta exchep sekyókxa matyeykemxa axta makham; heykegkek 

eknaqtáxésamaxche ekyókxoho weykcha'áhak apagkok xa. 
Táxésamaxcheyk axta han yaqweykenxa katnehek sekweynchámeykha, 
may'áseykegkaxa axta ko'o makham xama enxoho xa ekhem nak. 

17Oh Dios, askehek agko' ko'o ay'asagkohok ma'a élchetamso nak apwáxok; 

¡xámok agko' ma'a ekyókxoho nak! 

18Peyk agkok ko'o alyetsetek, kayeykhágwomhok ma'a ekweykenxal'a 

yagkamex; ekxatakha'a agkok chá'a, cháxa katnehek apha xa. 

19Oh Dios, elnáhap élmasagcha'a nak apkeltémakxa, hélya'ásses makhawók 

ma'a ekyetno nak chá'a apkelyógkexma', 

20cham'a apxéneykha nak chá'a ekmaso exchep, eyaqhémo nak chá'a 

yenmexek xép. 

21Wesse', altaqnawhok ahagko' ko'o m'a aptaqnagko nak chá'a exchep, 

altaqnawhok ko'o m'a apkenmexeykha nak chá'a exchep. 

22¡Altaqnawhok ahagko' ko'o m'a! ¡Sélenmexma ko'o m'a! 

23Oh Dios, elano sektémakxa ékpelkoho ewáxok; hépkeyn, ey'asagkoho 

élchetamso ewáxok; 

24hélano, yetneyk kexa may'assáxma, hey'ásekxa m'a ámay 

megkatnégwayam néxa nak. 

 

Salmo 140 
Nélmaxnagko néltémo hentaqmelchesek Dios 

1Wesse', hewagkas ko'o teyp nepyeseksa élmasagcha'a nak apkeltémakxa; 

hetaqmelches ko'o nepyeseksa m'a apkelyennaqteyáseykha nak chá'a 
apyempe'ék, 

2cham'a apkeláneykekxa nak chá'a aptáhakxa yaqwayam elanagkok aqsok 

ekmaso, aptekkesso nak chá'a éllámaxche' yókxoho ekhem. 

3 Ahamtakcha'ak apaxkok ma'a, máxa yéwa; máxa yéwa ekmáske hentakxek 

ma'a apkelpeywa nak. 

4Wesse', nágyoho hemok ko'o élmasagcha'a nak apkeltémakxa, 

hetaqmelches ko'o nepyeseksa m'a apkelyennaqteyáseykha nak chá'a 
apyempe'ék, apkeláneykekxa nak chá'a aptamhágkaxa yaqwayam 
hetegkesek. 

5Epekkenchessegkek ko'o kelhanma emonye' xa apkeleymákpoho nak; 

etegyéssessegkek yám'én emonye', tén han táma; epekkenchessegkek 
kelhanma m'a ekpayho nak ámay. 

6Ektáhak ko'o seyáneya Wesse' egegkok se'e: “Xép apteme Dios ahagkok; 

¡yeyxho sekwóneykha séltémo hepasmok! 

7Wesse', Dios Sewagkasso nak teyp, etaqmelchessegkek axta exchep 

neyseksa kempakhakma.” 

8-9Wesse', ná egkés aqsok apkelmopmenyého m'a élmasagcha'a nak 

apkeltémakxa; nágyoho katyapok ma'a aqsok apmáheyo elanagkok. 
Apkeleykpok ma'a apheykha nak neyáwa' sekhakxa; ¡yána kápekxak ma'a 
aptamhágkaxa nak apkelpeywa apkeltamho hetnégwomhok exma ekmaso 
ko'o! 

10Kapálwaták sa' ma'a átex éláléwe nak; kólchexák sa' máxek, yaqwánxa sa' 

melántépekxók chá'a. 

11Megkawegqók sa' apheykha náxop ma'a megkalyexnegwayam nak chá'a 

apkelpeywa; ekmaso apheykha sa' aqsa chá'a katnehek ma'a 
apkelyennaqteyáseykha nak chá'a apyempe'ék, ekwokmoho 
ekmasséssekmo. 

12Ekya'ásegkók ko'o elánekxéshok chá'a apheykha Wesse' egegkok ma'a 

meyke nak aqsok apagkok, emyókashok han chá'a ektémakxa nak chá'a 
apheykha m'a ekyentaxno nak apheykha. 

13Elpeykeshok sa' chá'a exchep apwesey m'a énxet'ák meyke nak 

apkeltémakxa; ¡exmakha sa' chá'a aphakxa exchep ma'a énxet'ák 
éltaqmalma nak apkeltémakxa! 

 

Salmo 141 
Énmexmók ko'o aphakxa exchep 

1Wesse', ekwóneyha ko'o exchep, ¡epekhaksoho exegma'! ¡yeyxho chá'a 

sekpeywa sekwóneyncha'a enxoho! 

2 Yána kaxhok ko'o sélmaxnagko aphakxa m'a aqsok ekmátsa nak 

ekpaqneyam éten agkok, yána kaxhok aqsok kélmésso naqsa nak chá'a 
taxnám ma'a sélya'asso nak chá'a néten emék, 

3Wesse', hepekkenches ko'o xama apmasma nak chá'a apaqmétek ekmaso; 

hélánesagkoho chá'a sekpeywa peya enxoho chá'a apaqmétek. 

4Nágyoho ko'o kaxének ewáxok alának aqsok ekmaso; nágyoho alyetlawha 

m'a apkeláneykegkoho nak chá'a apkeltémakxa ekmaso, essenhan apasmok 
apkeláneyak ektámáxche ekyawe m'a élmasagcha'a nak apkeltémakxa. 

5Hepasmok chá'a ko'o señassásegkoho enxoho m'a énxet meyke nak 

aptémakxa, máxa sokmátsa ekmátsal'a ekpaqneyam chá'a katnehek ma'a 
sepaqhetchesa enxoho ekyennaqte. Mataqnókkehek chá'a ko'o xa 
sepékessáseyak nak; alenxanmagkohok sa' aqsa sélmaxnagko, neyseksa 
setekpageykha. 

6Kólchexeynták sa' néten meteymog ma'a apkelámha amonye'e apagkok nak 

ma'a élmasagcha'a apkeltémakxa, elya'ásegwók sa' ektáha naqso' ma'a 
sektáhakxa sekpeywa. 

7Kólexpánchesha sa' apexchakkok ma'a ekpayho nak takhaxpop, ektémól'a 

kólpeynchok xapop namyep. 

8Wesse', énmexmók ko'o aphakxa exchep. Ekye'eykekteyk ko'o exchep 

séltémo hemyók: ná heyenyow aqsa. 

9Nágyoho hemok kelhanma sélpekkenchessama nak emonye'; cham'a 

apkelhanma nak énxet'ák élmasagcha'a apkeltémakxa. 

10Kalmekxohok sa' agkok apkelhanma m'a élmasagcha'a nak apkeltémakxa, 

keñe sa' ko'o axog aqsa meyke setnahakxa. 

 

Salmo 142 
Xép apteme sekyexánegweykekxexa 

1 Ekyennaqtésawók ko'o sekpeywa sekwóneyncha'a Wesse' egegkok, 

ekyennaqtésawók sekpeywa séltamho kapyóshok hélano'. 

2Nápaqtók éltennásak aqsok megkaleklo ewáxok, nápaqtók 

ekya'assásegwokmok ektémakxa ekyentaxno ewáxok, 

3cham'a ekmassa enxoho chá'a sélenmáxexko. Wesse', apya'ásegkok xép 

ámay ahagkok: cham'a ámay sekpéwomókxa nak chá'a ko'o, 
élpekkenchessek kelhanma. 

4Énmexawók axta ko'o m'a ekpayho nak sélya'assamakxa', méko axta 

sey'awa yaqwayam hepasmok. ¡Méko xama enxoho semasma! ¡Méko xama 
enxoho ekyetnakhassamo awáxok ko'o! 

5Wesse', ekwóneyha ko'o exchep, ektáhak seyáneya s'e: “Xép apteme 

sekyexánegweykekxexa'; xép apteme wánxa ahagkok neyseksa m'a 
ekyókxoho aqsok ahagkok, neyseksa sekha.” 

6Yeyxho sekwóneykha ekyennaqte, hakte massék ko'o ekha sekyennaqte. 

Hemallahanches ko'o nepyeseksa sélenmexma, hakte apmelyeyha'ak ma'a, 
maxnawok ko'o. 

7Hemallahanches ko'o seklegeykegkoho, yaqwayam enxoho ko'o 

alpeykeshok xép. Hewakhegwaták sa' ko'o m'a meyke nak apkeltémakxa', 
ektaqmela sa' setnéssesakxa exchep. 

 

Salmo 143 
May'ásseykmok ko'o exchep 

1Wesse', yeyxho sélmaxnagko; etaqmelchesho apháxenmo sekwóneykha. 

¡Heyátegmowák, hakte xép apteme appéwomo, tén han 
mehenyenyaweykha! 

2 Ná hékpelkoho aqsa ko'o hélyetsetchásekxak sektémakxa, ko'o sektáha 

nak apkeláneykha, hakte méko nápaqtók xép ma'a meyke nak ektémakxa. 

3Élyetleykha apmáheyo heyaqhek ma'a sélenmexma, épetchessegkek 

xapop; apkeltémok axnamok ma'a ekyáqtéssamakxa nak exma, ekhémók 
ko'o m'a apkeletsapma axta nano'. 

4Yelqáxcheyk agko' ewáxok; tawáseyha ewáxok may'áseyak sektáhakxa. 

5Xénwákxok ko'o ewáxok ma'a nanók axta, xénchek ewáxok ekyókxoho m'a 

aqsok apkelane axta. 

6Élya'ássessek ko'o emék ekpayhókxa aphakxa exchep, émenyeyk ahagko', 

máxa m'a xapop ekyamayél'a kámenyéhok yegmen. 

7Wesse', ¡heyátegmowák heykxa', hakte yelqáxcheyk ko'o ewáxok! Ná etne 

mehelányo, axhok katnehek ma'a apkeletsapma nak. 

8Hey'assásegwakxoho chá'a ko'o ektémakxa seyásekhayo ekyókxoho 

axto'o, hakte may'ásseykmok ko'o exchep. Hey'ássesagkoho chá'a 
yaqwánxa atnehek sekweynchámeykha, hakte éltennássek ko'o exchep 
ma'a aqsok sekmámenyého. 

9Wesse', hewagkas ko'o teyp, neyseksa apmáheyo hemok sélenmexma, 

hakte ekye'eykekteyk ko'o exchep sektegyeykencha'a sekyexanmomakxa'. 

10Hélxekmós ko'o yaqwayam alának ma'a apmopmenyého nak, hakte xép 

apteme Dios ahagkok. ¡Héntemekxak sa' ámay ekpéwomo m'a espíritu 
aptaqmalma apagkok nak! 

11Wesse', ¡yána aweynchamha chá'a! ekhawo apxeyenmakxa axta 

hetnéssesek, ¡hemallahanches ko'o ekmaso sekha! hakte appéwomo 
exchep. 

12Emasséssem sélenmexma, hakte xép apteme meheyenyaweykha, 

¡emasséssem apyókxoho sélenmexma, hakte ko'o sekteme exchep 
apkeláneykha! 

 

Salmo 144 
Xama wesse' apwányam apmésso ekxeyenma apwáxok Dios 

1¡Apcheymákpoho sa' chá'a kólteméssesek Wesse' egegkok, apteme nak 

chá'a setaqmelchesso! Cha'a séltámésso ko'o m'a tén han seyewánéssesso 
yaqwayam wampakhak; 

2cha'a apteme sekxegexma meheyenyaweykha m'a, 

sekyexánegweykekxexa', sénátweykekxexa netnók agko', sewagkasso teyp; 
cha'a apteme seyáhakkásamáxche', semasma m'a; cha'a sélmésso chá'a 
ko'o énxet'ák yaqwayam atnehek séláneykha. 

3 Wesse', ¿yaqsa m'a énxet ekxeyenma nak chá'a apwáxok xép? ¿Yaqsa m'a 

nentáha nak énxet ekyetnakhassamo nak chá'a apwáxok? 

4Aphawók xama nentekkesól'a nennama m'a énxet; yahamok kamaskok 

apyennaqte ektémól'a pessesse kamallánek, 

5Wesse', emeykásekxa néten, keñe sa' eweywenta'; elpaknegwomho 

egkexe, yaqwayam sa' kalpaqnek; 

6elnextegkes yágke aktek apagkok, tén han apkelyenma, yexpánches 

emenxenek ma'a apkelenmexma. 

7Ey'ásenta apmek neyseksa apha m'a néten, hewagkas teyp neyseksa 

wátsam ekwányam; nágyoho ko'o hemok ma'a pók énxet'ák nak, 

8aptamheykegko nak chá'a apkelmopwancha'a amya'a, megkahaxanma nak 

chá'a etnahagkok apkelmopwancha'a amya'a elya'aksek néten apmek 
apkelya'assamakxa etnéssesek naqso' apkelpeywa. 

9Wesse', anneykmássesek sa' xép xama negmeneykmasso axnagkok; 

anneykmaksek sa' negmeneykmasso yetlo sekpáwasso yát'axpog. 

10-11Xép, apkelmallahanchesso nak chá'a kempakhakma kelwesse'e 

apkelwányam; tén han apmallahanchesso axta m'a apkeláneykha David, 
hemallahanches ko'o neyseksa m'a sókwenaqte segaqhamo nak; nágyoho 
ko'o hemok ma'a pók énxet'ák nak, aptamheykegko nak chá'a 
apkelmopwancha'a amya'a, megkahaxanma nak chá'a etnahagkok 
apkelmopwancha'a amya'a elya'aksek néten apmek apkelya'assamakxa 
etnéssesek naqso' apkelpeywa. 



1482 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

12Apkektegamchek egketchek ektémól'a aqsok kélcheneykekxa m'a 

kélcheneykekxexa nak pánaqte exnók; hawók egketchek kelwán'ák ma'a 
élámha élméyak nak chá'a m'a tegma apyawe aptaqmalma. 

13Kelláneykegkok aqsok aktek negkeneykekxa m'a nenxátamakxa nak chá'a, 

kelláneykegkok mók ektémakxa nento. Xámeykekxók agko' ma'a aqsok 
nennaqtósso, xámok han ma'a yókxexma egagkok. 

14Tásek ektamhéyak lós'awók weyke nennaqtósso méko xama enxoho étkok 

étsapma awáxok. Méko élpayheykha enxoho kélatña'ák ektemégweykmoho 
exma m'a ámay egagkok nak. 

15¡Apkeleñémo énxet'ák ekteme nak apheykha xa ektáha nak! ¡Apkeleñémo 

énxet'ák apteme nak Dios apagkok ma'a Wesse' egegkok! 

 

Salmo 145 
Apyókxoho énxet sa' etnéssesek apcheymákpoho Wesse' egegkok 

1Dios ahagkok, Wesse' apwányam ahagkok, axének sa' chá'a exchep 

apteme apwányam, axénmakha sa' chá'a ektaqmela apwesey meyke néxa. 

2Ekyókxoho ekhem sa' chá'a axénmakha ektaqmela; alpeykeshok sa' chá'a 

apwesey meyke néxa. 

3Apwányam apagko' ma'a Wesse' egegkok, payhawók agko' nahan 

kólteméssesek apcheymákpoho; mogwanchek agya'asagkohok ekyókxoho 
m'a ektémakxa nak apteme apwányam. 

4Eltennasha sa' chá'a apketchek apyapmeyk ma'a ektémakxa nak xép 

aptamheykha, elpeykeshok sa' chá'a m'a aqsok élyawe nak apkelane. 

5Exénakpok sa' chá'a apteme apcheymákpoho, tén han wesse', keñe sa' 

chá'a ko'o axének aqsok éltaqmalma nak apkelane. 

6Kaxénaxchek sa' chá'a m'a aqsok élyawe nak apkelane, negaye nak 

agweta', keñe sa' ko'o axének apteme apwányam. 

7Kaxénaxchek sa' chá'a ekyawe ektaqmeleykha apwáxok, meleysagkók sa' 

chá'a elmeneykmaksek elxének apteme appéwomo. 

8Wesse' egegkok apteme ektaqmeleykha apwáxok henlano', tén han 

apmopyósa henlano', tén han mepekhésamap, awanhek han segásekhayo. 

9Kataqmalmakha chá'a apwáxok Wesse' egegkok elanok ma'a apyókxoho 

énxet'ák nak, eláhapmakha chá'a elanha m'a aqsok apkelane nak. 

10¡Wesse', kalpeykeshok sa' xép ekyókxoho aqsok apkelane! 

¡Kaltaqmalmakha sa' apkelpeywa exének ma'a melyenseyam nak chá'a 
apkelyetleykha! 

11¡Elxének sa' chá'a ekteme eyeymáxkoho m'a aptémakxa nak Wesse' 

apwányam! ¡Elxének sa' aqsok apkelane élyawe nak! 

12¡Yaqwayam sa' elya'asagkohok apyókxoho énxet'ák ma'a apmopwána nak, 

tén han eyeymáxkoho ekyawe m'a aptémakxa nak Wesse' apwányam! 

13Megkamassegwomek ma'a aptémakxa nak xép Wesse' apwányam, 

megkatnégwomek chá'a néxa apteme Wesse'. 

14Elchampásekxak chá'a néten Wesse' egegkok ma'a énxet'ák appalleyam 

nak, keñe elmagkok chá'a m'a apkelyelqamákpoho nak. 

15Kelenmexmók xép aphakxa ekyókxoho aqsok élhaxanma elmésagkok 

ektéyak ekmayhágko enxoho chá'a. 

16Apkelméssek agkok chá'a, yetlo ektaqmeleykha apwáxok chá'a 

elyaqkánegkesek ekyókxoho aqsok ekha nak élennama. 

17Péwók ekyókxoho aqsok apkelane nak Wesse' egegkok, kataqmalmakha 

chá'a apwáxok elanok ma'a aqsok apkelane nak. 

18Exek chá'a ketók Wesse' egegkok ma'a ektáha nak chá'a apwóneykha, 

apwóneykha nak chá'a yetlo megkeyxamaxkoho apwáxok. 

19Elanaksek chá'a aqsok apkelmopmenyého m'a ektáha nak chá'a apcháyo; 

apkelmaxnakkek agkok chá'a yának epasmok, yeyxhok chá'a, keñe 
elwagkasek chá'a teyp. 

20Eltaqmelcheshok chá'a Wesse' egegkok ma'a ektáha nak chá'a 

apkelásekhayo, emasséssamhok eyke chá'a m'a élmasagcha'a nak 
apkeltémakxa. 

21¡Alpeykeshok sa' chá'a ko'o Wesse' egegkok! ¡Kaltaqmalmakha sa' chá'a 

apkelpeywa exének apwesey apyókxoho énxet'ák, kaxwo' nak tén han 
megkatnégwayam néxa! 

 

Salmo 146 
Nélpeykessamo Dios 

1¡Aleluya! Alpeykeshok sa' ko'o Wesse' egegkok, ekweykmoho kañók agko' 

ewáxok. 

2Alpeykeshok sa' chá'a ko'o Wesse' egegkok sekyennákxa nak makham; 

anneykmássesek sa' ko'o negmeneykmasso Dios ahagkok, sekhakxa nak 
makham. 

3Nágkólawho chá'a énxet ekyawe nak kéláyo, cham'a énxet apkeletsapmo 

nak chá'a, megkamopwána nak hegwagkasek teyp, 

4hakte apkeletsekkek agkok ma'a xapop chá'a etnahagkokxa', cháxa néxa 

han chá'a katnehek ma'a aqsok apmáheyo elanagkok. 

5Apkeleñémo énxet appasmo nak chá'a m'a Jacob nak Dios apagkok, 

apkelhaxanma nak chá'a Wesse' Dios apagkok, 

6 apkelane nak néten, xapop, wátsam ekwányam, tén han ekyókxoho aqsok 

ekhéyak nak kañe'. Mepeynchámekxeyk appeywa m'a. 

7Elánekxések chá'a apheykha m'a kélnaqtawáseykegkoho nak, elagkok 

nahan chá'a aptéyak ma'a meyk át'ák nak. Elántekkesek chá'a Wesse' 
egegkok ma'a apkelmomap nak; 

8elwetásekxak chá'a exma Wesse' egegkok ma'a meyke nak apaqta'ák; 

elheyásekxak chá'a néten Wesse' egegkok ma'a appalleyam nak; 
elásekhohok chá'a Wesse' egegkok ma'a énxet'ák meyke nak apkeltémakxa; 

9eltaqmelcheshok chá'a Wesse' egegkok ma'a énxet'ák apkeleñama nak 

mók nekha, epasmok chá'a m'a élyeyheykha nak, tén han xentampe'e nak, 
yetsagkasseshok eyke chá'a ámay apagkok ma'a élmasagcha'a nak 
apkeltémakxa. 

10Oh Sión, etnehek sa' chá'a wesse' apwányam meyke néxa m'a Wesse' 

egegkok, etnehek sa' chá'a wesse' apwányam megkatnégwayam néxa m'a 
Dios agkok. ¡Aleluya! 

 

Salmo 147 
Nélpeykessamo Dios ekha apyennaqte 

1¡Aleluya! ¡Tásók agko' nak la'a agmeneykmássesek negmeneykmasso Dios 

egagkok, ¡Payhawók kólmeneykmássesek ekmátsa agko' ma'a! 

2Apxátekhásekxeyk Wesse' egegkok Jerusalén, apchánchesákxeyk han 

ma'a israelitas kélexpánchesso axta kélya'asso megkatnahakxa apkelókxa. 

3Eltaqmelchessásekxak chá'a apkelwáxok ma'a élyentaxno nak apkelwáxok, 

elpextehetchesagkok han chá'a m'a apkelyense. 

4Exének han chá'a yaqwánxa etnehek apwánxa m'a yaw'a, 

enegkenchesagkok han chá'a apkelwesey xama. 

5Apwányam apagko' ma'a Dios egagkok, awanhek han apmopwána; méko 

néxa m'a apya'áseykegkoho. 

6Elheyásekxak chá'a néten Wesse' egegkok ma'a meyke nak éleymáxkoho 

apkelwáxok, elyaqhápenták eyke chá'a náxop ma'a élmasagcha'a nak 
apkeltémakxa. 

7Kólmeneykmásses Wesse' egegkok, yetlo kélmésso ekxeyenma kélwáxok; 

kólmeneykmásses negmeneykmasso Dios egagkok, yetlo kélpáwasso arpa. 

8Cha'a apcháhakkasso chá'a yaphope néten ma'a, emámeyaksek chá'a 

néten xapop, yektegkesek chá'a pa'at ma'a néten egkexe, 

9elagkok chá'a ektéyak aqsok nawha'ák, tén han kágqag étkók 

élpáweyncha'a enxoho. 

10Háwe ekleklamo apwáxok Wesse' egegkok ma'a ektémakxa nak 

apyennaqte yátnáxeg, tén han ma'a ektémakxa nak apkelyennaqte 
sẽlpextétamo; 

11eyke kalkohok chá'a apwáxok ma'a ektáha nak chá'a apcháyo, 

melya'ásseyam nak chá'a ektémakxa segásekhayo. 

12Jerusalén, elpeykesho Wesse' egegkok; Sión, elpeykesho Dios apagkok. 

13Hakte apyennaqtéssamók apkelápeykegkokxa atña'ák kélagkok ma'a, 

apkeltaqmelchessegkek han énxet'ák apagkok apheykha nak ma'a kañe' 
tegma apwányam. 

14Meyke ektáhakxa apheykha apteméssessók énxet'ák ma'a xapop apagkok 

nak, apkelyaqkánegkessegkek apkeleykegko m'a hótáhap apaktek 
apkeltaqmalma apagko' nak. 

15Yáphaksek chá'a appeywa keso náxop, keytlawhok nahan chá'a 

élánamáxche m'a aptáhakxa appeywa. 

16Aptekkesso chá'a yeyam appok ma'a, ektémól'a nepkések apwa', 

yexpánchesha chá'a élyenneykekxa ektémól'a yagkamex. 

17Cha'a apcháphasso chá'a yeyam appok ektamheykekxa nak yegmen 

élyennaqte; keynnaqtések chá'a yegmen ma'a ekmáxaqxo apcháphasso 
nak. 

18Apméssek agkok appeywa, keñe elpayhekxa'; yának chá'a kaxchahá', keñe 

kanyehek yegmen. 

19Cha'a apya'assásegwayam appeywa m'a Jacob, cham'a Israel, tén han 

ma'a segánamakxa apagkok ekweykekxoho m'a apkeltémókxa nak antéhek. 

20Metnéssessók han pók énxet'ák xa ektáha nak, melya'ásegko apagko' nak 

ma'a apchánamakxa antéhek. ¡Aleluya! 

 

Salmo 148 
Aqsok apkelane nak Wesse' egegkok élpeykessamo 

1¡Aleluya! ¡Kólpeykesho Wesse' egegkok kélheykha nak néten! 

¡Kólpeykesho Wesse' egegkok kélheykha nak netnók agko'! 



1486 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

2¡Kólpeykesho kéxegke kélyókxoho kélteme nak apkelásenneykha! 

¡Kólpeykesho kéxegke kempakhakma yapmeyk kélheykha nak néten! 

3¡Ekhem, tén han pelten, kólpeykesho Wesse' egegkok! ¡Kólpeykesho 

kéxegke yaw'a kélápogwate nak chá'a! 

4¡Néten, netno' agko' nak, kólpeykesho Wesse' egegkok, xe' han yegmen 

ekyetnama nak néten ma'a yaphope! 

5Kólpeykesho Wesse' egegkok, hakte appeywa axta apméssók keñe 

élánamáxko ekyókxoho aqsok; 

6apnegkenmeyk axta ekyókxoho meyke néxa', appekkenmeyk axta han 

xama segánamakxa yaqwayam kólyahakxohok chá'a. 

7¡Kólpeykesho Wesse' egegkok kélheykha nak keso náxop, yegmen askok 

élyawe, tén han wátsam ekwányam ekmattawóneg nak! 

8¡Takha' apkelyenma, tén han yegmen élyennaqte, yeyam appok, tén han 

téyáméten! ¡Éxchahayam ekyennaqte, élyeheykekxoho nak chá'a 
apchánamakxa katnehek! 

9¡Egkexe netna'awo, tén han ma'a náxap'awo nak! ¡Ekyókxoho yámet 

cedros, tén han ma'a yenta'a ekha nak ekyexna! 

10¡Aqsok kélnaqtósso, tén han ma'a élmeymentakcha'a nak! ¡Náta, tén han 

ma'a élpexyaweykegkoho nak náxop kalxog! 

11¡Kelwesse'e apkelwányam nak nélwanmeygkaxa, tén han apyókxoho 

énxet'ák! ¡Apyókxoho apkelámha apmonye'e, tén han apkeltaqmelchesso 
nak chá'a apkelókxa keso náxop! 

12¡Apkelennay'a, kelwán'ák, wokma'ák, kelán'a étkók, apkelwányam tén han 

sakcha'a! 

13¡Kólpeykesho kélyókxoho Wesse' egegkok apwesey, hakte wánxa ekteme 

meyke ekhémo apwesey m'a! ¡Hakte cha'a apteme ekyeykhágweykmoho 
apcheymákpoho néten ma'a, tén han keso náxop! 

14¡Cha'a apkelyennaqtésso énxet'ák apagkok ma'a! ¡Elpeykeshok sa' 

apyókxoho m'a melyenyaweykha nak apkelyetleykha, cham'a israelitas, 
énxet'ák apagkok apkelásekhayo nak! ¡Aleluya! 

 

Salmo 149 
Nélpeykessamo Dios 

1¡Aleluya! Kólmeneykmásses Wesse' egegkok negmeneykmasso axnagkok; 

kólpeykesho chá'a m'a apchaqneykekxexa nak énxet'ák apkelpéwomo. 

2Israelitas, kalpayhekxa kélwáxok, kélteme nak énxet'ák Sión, hakte Dios 

apteme apkelane kéxegke, tén han Wesse' apwányam kélagkok. 

3Kólpeykesho apwesey yetlo kélnéweykha, kólmeneykmásses 

negmeneykmasso yetlo kélpáwasso arpa, tén han nélaqtáwasso. 

4Hakte leklamók apwáxok Wesse' egegkok ma'a énxet'ák apagkok; egkések 

chá'a apkelmallane m'a énxet'ák meleymákpoho, máxa kélnáxegkáseykha 
chá'a etnéssesek. 

5Kalpayhekxa kélwáxok kélmallane kéxegke megkólyenyaweykha nak 

Wesse' egegkok, kólmeneykmés sa' yetlo ekpayheykekxa kélwáxok, 
megkeyxek sa' kélhágkaxa néten kélyetnamakxa'. 

6Nágkólésagkoho kólmeneykmássesek Dios, yetlo kélmeykha sókwenaqte 

ánet ahamtek, 

7yaqwayam enxoho kólyaqmagkásekxak apteméssessamakxa m'a 

melya'áseyak nak Dios, tén han kóllegássesagkohok ma'a pók énxet'ák nak, 

8yaqwayam enxoho kólpextétek ma'a kelwesse'e apkelwányam, keñe han 

kólpextétek cadena élyentaxno sawo m'a énxet'ák apkelyennaqte nak, 

9yaqwayam enxoho kóllegássesagkoho', ekhawo ektémakxa nak 

ektáxésamaxche'. ¡Cháxa yaqwayam sa' katnehek apkelxawéyak 
eyaqheykha agko' apkelwáxok apyókxoho m'a melyenyaweykha nak chá'a! 
¡Aleluya! 

 

Salmo 150 
Kólpeykesho Dios Wesse' egegkok 

1¡Aleluya! ¡Kólpeykesho Dios ma'a tegma appagkanamap apagkok nak! 

¡Kólpeykesho m'a apmopwána ekwetamaxko nak ma'a néten! 

2¡Kólpeykesho eñama aqsok élyawe apkelane! ¡Kólpeykesho eñama apteme 

apwányam apagko' meyke néxa! 

3¡Kólpeykesho yetlo kélpáwasso kélaqkahasso! ¡Kólpeykesho yetlo 

kélpáwasso arpa, tén han yát'axpog! 

4¡Kólpeykesho kólnéwha élpáwá m'a kélaqtáwáseykha! ¡Kólpeykesho yetlo 

kélpáwasso yámámok, tén han ma'a ekha nak apxát'ák! 

5Kólpeykesho yetlo kélpáwasso kélaqtáwasso élmahágweykmoho nak 

ekpáwà! ¡Kólpeykesho yetlo kélaqtáwasso m'a élpexyennameykegkoho nak 
élpáwa! 

6¡Kólpeykesho Wesse' egegkok kélyókxoho ekha nak kélennama! ¡Aleluya! 

Proverbios 
Proverbios 1 

Ektémakxa negmeykha negya'áseyák 

1 Keso ektémakxa axta apnaqtáxéseyak Salomón, David axta apketche, 

wesse' apwányam axta Israel, 

2yaqwayam agya'asagkohok negya'áseyak, tén han agwetak 

sempékessáseyak, hempasmok agya'asagkohok ma'a amya'a 
ekmámnaqsoho megkaqhémo nak ageyxho', 

3agmok ektémakxa nak sẽlxekmowáseyák, negya'áseykegkoho aqsok, 

ekpéwomo nentémakxa, ektaqmalma nentémakxa', tén han meyke 
ekyeykhamaxche mók nenteméssesakxa egnámakkok; 

4ólya'assásegwók aqsok ma'a wokma'ák melya'áseyak nak aqsok, tén han 

agmések apkelyekpelchágwayam tén han agya'assásegwók ektémakxa 
ektaqmalma élchetámeykha apkelwáxok. 

5Yeyxhok ma'a apya'áseykegkoho nak aqsok, keñe yepmenyéhok chá'a mók 

makham apya'áseykegkoho aqsok, tén han kántagkok chá'a m'a ektémakxa 
apya'áseyak aqsok, 

6yaqwayam enxoho ey'ásegwók ma'a ektémakxa nak chá'a apkelxeyenma 

m'a apkelya'áseykegkoho nak chá'a aqsok, tén han ektémakxa nak chá'a 
apkelpeywa, apyetcháseykekxoho, tén han ma'a ekmáske nak 
agya'asagkoho'. 

7 Néltamhók agkok antéhek negya'áseykegkoho aqsok, kéméxcheyk sekxók 

antéhek negáyo Wesse' egegkok; elwanyaha eyke chá'a énxet élyeyháxma 
xa ektémakxa nak negya'áseykegkoho aqsok, tén han ma'a ektémakxa nak 
chá'a sẽlpékessáseyak. 

Apketkók tén han étkók élxawéyak amya'a 

8Hatte, yeyxho chá'a m'a ektémakxa appékessáseyak apyáp, ná eyenyow 

chá'a ektémakxa élxekmowáseyak ma'a egken, 

9hakte kataqmelcheshok sa' xép élnáxegkáseykha xa: máxa sa' katnéssesek 

ma'a ektémól'a nennatanma ektaqmalmal'a, tén han ma'a nétchesso 
empátek élyenmál'a. 

10Hatte, peyk sa' agkok elyexanchesha m'a énxet'ák melya'assáxma nak, ¡ná 

elyahakxoho aqsa! 

11Sa' eykhe etnehek yának se'e: “Hẽlyetlogma'; ampekkenchesek sa' 

kelhanma yaqwayam agmok agaqhek ma'a énxet meyke nak aptémakxa. 



1489 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

12Apkelyennákxoho sa' ólnápok ma'a énxet'ák meyke nak apkeltémakxa, 

ektémól'a nétsapma kalmenaqsapok énxet'ák kélxátawayam nak kañe' 
takhaxpop. 

13Agwetak sa' ekxámokma mók ektémakxa aqsok élmomnáwa egagkok, 

¡óllánesagkohok sa' enxanák ma'a ekyókxoho aqsok nélmenyexéyak nak 
chá'a! 

14Émpoho, etne exchep xa nentémakxa nak negko'o, tén sa' 

óxpánchesaxchek han ma'a aqsok nélmenyexéyak nak.” 

15¡Hatte, ná elyetlow aqsa m'a énxet'ák nak! Ná etne m'a aptamheykegkaxa 

nak, 

16hakte yahamók chá'a elanagkok aqsok ekmaso m'a; ¡yahamók chá'a 

keytek apkelyógkexma'! 

17Kaqhok ampekkenek kelhanma m'a ekwet'a enxoho nátetkók, 

18apnegkenéyak apagko' eyke chá'a etnahágkok kelhanma xa énxet'ák nak, 

apkelsexnánémakpekxoho apagko' chá'a etnahagkok. 

19Cháxa ektémakxa m'a énxet étsapeykha nak apnények aqsok: 

kaqhekxohok agko' chá'a m'a ektémakxa nak apmopmenyého aqsok. 

Negya'áseykegkoho aqsok sẽláneyeykha 

20 Legáxcheyk ekpeywa negya'áseykegkoho aqsok ma'a ámay nak, tén han 

ma'a apkelweynchámeykegkaxa nak chá'a énxet'ák; 

21entáhak ekpaqméteyncha'a m'a ekyókxoho atña'ák nak, tén han ma'a átog 

nentaxnamakxa nak tegma apwányam apweynchamakpexa nak énxet'ák: 

22“Wokma'ák megkólya'áseyak nak aqsok, megkólésso nak kóllektegmaha, 

tén han élyeyháxma nak. ¡Kólwátésák hana kéltémakxa kélteme meyke 
kélya'áseyak aqsok! ¡Kólwátésák ekmátsa nak kélya'ásseyam, nágkóltaqnow 
ma'a negya'áseyak nak! 

23Kóleyxho sa' chá'a sélpaqhetchesa enxoho, keñe sa' ayánchesseshok 

chá'a sélmésso kélyókxoho m'a sekya'áseyak nak ko'o; wának sa' 
kólya'ásegwók ma'a ektémakxa nak élchetámeykha ewáxok. 

24Élwóneyha ko'o kéxegke, éláneyáha han séltamho kólmeyógmak se'e, 

makke hélyahákxak kéxegke. 

25Kéltaqhésawók aqsa m'a sekpeywa; megkólmak takha' m'a seknókáseykha 

nak. 

26¡Alesmaksek sa' eyke ko'óxa kéxegke eyáhapwa'a enxoho aqsok ekmaso! 

¡Alya'ássók sa' ma'a kélyegwaya kélagko' sa', 

27ekwa'a enxoho kélnepyeseksa kéxegke m'a nélmeneykha tén han ekmaso 

nak negha, magya'áseyak nentáhakxa tén han ekyentaxno egwáxok, 
ektémól'a éxchahayam ekyennaqte kamasséssók ekyókxoho aqsok! 

28“Hélwónmakha sa' eykhe xa ekhem nak, magwátegmowagkehek sa' eyke 

ko'o; hélchetmok sa' eykhe, mehelwetekxeyk sa' eyke; 

29hakte kéltaqnagkamchek ma'a ektémakxa nak negya'áseykegkoho aqsok, 

megkólmáheyók kóltéhek kéláyo Wesse' egegkok. 

30Megkólmenyeyk kólmok takha' m'a sekpeywa nak; kéltaqnagkamchek ma'a 

sektémakxa nak seknókáseykha. 

31¡Kápekxak sa' xa ektémakxa nak chá'a aqsok ekmaso kélláneyák! 

¡Kalleklágwók sa' ektémakxa nak ekmaso kéltémakxa'! 

32Meyke apkelya'áseyak aqsok chá'a kalnápok ma'a melya'áseyak nak 

aqsok, keñe m'a élyeyháxma nak kalnápok chá'a m'a meyke nak 
élyetnakhayo apkelwáxok; 

33wánxa agkok ma'a énxet ektáha nak aptaqmelchessamo apháxenmo 

sekpeywa, tásek sa' katnehek apha, meyke apkeye xama aqsok ekmaso 
enxoho.” 

 

Proverbios 2 
Negya'áseykegkoho aqsok negma takha' 

1Hatte, elyahakxoho chá'a sektáhakxa enxoho sekpeywa; epekken apwáxok 

ma'a séltémókxa nak etnehek. 

2Yeyxho ekpeywa m'a negya'áseyak nak aqsok; egkés apwáxok ma'a 

negmowána nak aqsok. 

3Nágyésap ewónmakha m'a negmowána nak aqsok tén han 

negyekpelchémo; 

4ná elwátessem aqsa apketamso, etne sa' ma'a ektémól'a antegyaha sawo 

ekmope élyenma essenhan ma'a aqsok ekmomnáwa ekpowásamáxkoho 
nak. 

5Tén sa' ey'ásegwók ektémakxa nenteme negáyo Wesse' egegkok; 

¡ey'ásegwók sa' ma'a aptémakxa nak Dios! 

6Hakte Wesse' egegkok keñamak segmésso ektémakxa negya'ásegwayam 

aqsok; tén han sẽltámeye, keñe han negyekpelchémo. 

7Epasmok chá'a Wesse' egegkok ma'a énxet'ák élpéwomo nak 

apkeltémakxa', elmeyók han chá'a m'a meyke nak aqsok ekmaso 
apkeláneyak; 

8eltaqmelchesek chá'a m'a énxet'ák apkelánekxésso nak chá'a apheykha 

apnámakkok yetlo ektaqmalma apteméssesakxa, elmeyók nahan chá'a m'a 
énxet'ák apteme nak meyenyaweykha. 

9Ey'ásegwók sa' ma'a ekpayhawo nak antéhek tén han ma'a aqsok 

ekpéwomo nak, elának sa' nahan ma'a ekyókxoho aqsok éltaqmela nak, 

10kamok sa' apwáxok ma'a negya'ásegwayam nak, atsek sa' katnehek ekma 

enxoho apwáxok. 

11Apmopwána apkeláneykegkoho aptémakxa tén han apmopwána aqsok, 

sa' katnehek chá'a exchep ektaqmelchesso xa; 

12sa' kamyók chá'a elának aptémakxa ekmaso m'a, nepyeseksa énxet'ák 

élmasagcha'a nak apkeltémakxa', 

13cham'a énxet'ák apkelwáteséyak nak apkelyetlo ámay ektaqmela, 

apkelyetleykekxa nak ámay ekyáqtéssamakxa nak exma', 

14cham'a ekmátsa nak elanagkok aqsok ekmaso keñe han eyaqheykha nak 

chá'a apkelwáxok ma'a apkeltémakxa ekmaso, 

15apkelyetleykha nak ámay megkapéwomo apkelyetnakhágwayam nak 

apkelyetlo m'a ámay ekpéwomo nak. 

16Sa' kawagkasek han chá'a teyp ekpaqhetchesa enxoho m'a kelán'a 

megkatnaha nak aptáwa', ekmátsa nak ekpeywa henlána kaltamhok 
hentegkesek, 

17cham'a kelán'a ekyámasma axta atáwa' ektémakxa axta étkok, 

megkaxeyenma nak awáxok Dios éltennassama axta megkayenyewe'. 

18Negmahágkek agkok axagkok ma'a kelán'a nak, cháxa negyetlawa ámay 

nétsapmakxa xa; 

19melánteypekxók chá'a énxet ektáha enxoho apkelántaxnegwayam 

axagkok xa kelán'a nak, kamaskok chá'a apkelweynchámeykha m'a ámay 
ekyetnamakxa nak ekyennaqte egnények. 

20Étlow xép ámay apagkok ma'a énxet'ák éltaqmalma nak apkeltémakxa, 

etne m'a apkeltémakxa nak énxet'ák élpéwomo nak apkeltémakxa'. 

21Hakte cham'a énxet'ák élpéwomo nak apkeltémakxa', tén han ma'a meyke 

nak ekmaso apkeltémakxa'; elweynchamha sa' makham keso náxop; 

22keñe sa' ma'a énxet'ák élmasagcha'a nak apkeltémakxa' kólmasséssók sa' 

apheykha keso náxop, kólántekkesek sa' han ma'a énxet'ák melya'assáxma 
nak. 

 

Proverbios 3 



1492 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

Negánémaxchexa antéhek yaqwayam agwetak negya'ásegwayam 

1Hatte, nágkalwánaqmágwom aqsa m'a ektémakxa nak sélxekmowáseyak; 

epekken apwáxok ma'a segánamakxa ahagkok nak, 

2keñe sa' kawegqohok chá'a apweynchámeykha yetlo ektaqmalma apha. 

3Ná eyensem ektémakxa negásekhayo egmók tén han ekmámnaqso' agko'; 

eswoho chá'a apmahágkaxa enxoho, ektémól'a agkexnek egyespok ma'a 
nennatanma. Elqahés apwáxok, 

4 tén sa' kalkohok chá'a apwáxok elanok Dios, keñe han ma'a énxet'ák nak. 

5Etne apcháyo Wesse' egegkok ekweykmoho kañók agko' apwáxok, 

nágyásenneykxa m'a ektémakxa nak apmopwána aqsok. 

6Ná elwánaqma chá'a Wesse' egegkok apkelana enxoho chá'a ekyókxoho 

aqsok, keñe sa' ma'a, exekmósek chá'a m'a ámay ekpéwomo nak. 

7 Ná exénmakha apteme apmopwána apagko' aqsok; etne apcháyo Wesse' 

egegkok, étnakhés ma'a aqsok ekmaso. 

8¡Cháxa ekteme pánaqte ektaqmela xa yaqwayam keynnaqtések apyókxa'! 

9Etne apcháyo Wesse' egegkok elmések aqsok apagkok yetlo m'a émha 

amonye' ekyexna nak aqsok apkeneykekxa'; 

10keñe sa' kallanagkohok agko' chá'a aqsok aktek apkeneykekxa m'a 

apxátamakxa nak chá'a, keñe han ma'a apkelyátamakxa nak vino. 

11  Hatte, ná etaqheksoho m'a ektémakxa nak Wesse' egegkok 

appékessáseyak, ná enathoho han ma'a appaqhetchesa enxoho; 

12 hakte eñássesagkohok chá'a Wesse' egegkok ma'a énxet ektáha nak 

apchásekhayókxa, aptémól'a xama énxet eñássesagkohok apketche 
apchásekhayókxa nak. 

13Apkeleñémo énxet apweteykekxa nak ektémakxa negya'áseykegkoho 

aqsok, apmà nak ektémakxa apmopwána aqsok; 

14hakte awanchek hempasmok xa, xámok agko' katnehek aqsok 

segwetasso, yeykhásseykmók ma'a sawo ekmope nak, tén han ma'a sawo 
ekyátekto ekmomnáwa nak. 

15Tásók agko' ma'a negya'áseykegkoho aqsok, yeykhásseykmók ma'a 

meteymog éltaqmalma nak; ¡mogwanchek nahan aghéshok ma'a aqsok 
kélmamenyého kélagko' nak chá'a! 

16Negya'ásegwayam ekpayho nak élya'assamakxa segmésso ekwenaqte 

negha, keñe m'a ekpayho nak násagqalwa segmésso ekxámokma aqsok 
egagkok, tén han ekha sẽláyo. 

17Atse' katnehek negyetlawa enxoho; méko katnehek ektáhakxa negha 

negyetlawa enxoho ámay agkok ma'a. 

18Negya'áseykegkoho aqsok ekmésso ekyennaqte apnények ma'a énxet 

ektáha enxoho apmà; ¡apkeleñémo énxet meyenyeykekxa nak! 

19Yetlo apya'áseykegkoho aqsok axta apkeláneya Wesse' egegkok ma'a 

néten, apmopwána aqsok axta han keñamak apkeláneya náxop; 

20apya'áseykegkoho aqsok axta han keñamak apkexpánchessama yegmen 

ma'a wátsam ekwányam nak, keñe han aptekkessama chá'a yálye m'a 
neyseksa yaphope. 

21Hatte, etaqmelches apmeykha m'a ektémakxa nak apyekpelchémo aqsok, 

nágyoho kagketek ma'a ektémakxa nak apmopwána apkeláneykegkoho 
aptémakxa, 

22hakte sa' kagkések xép ekwenaqte apha m'a, kalnáxegkesha sa' nahan 

ektémól'a agkexnek egyespok nennatanma. 

23Méko sa' chá'a katnehek ektáhakxa apweynchámeykha, metlápegwomek 

sa' han. 

24Apkellókassek sa' agkok chá'a apyampe, méko sa' katnehek ektamheykha 

apwáxok; apyetneyk sa' agkok, tásek sa' chá'a katnehek apteyenma. 

25Megyekyek sa' ma'a aqsok ekpelakkasso nak chá'a kamáwhok 

hentemégwomhok exma', tén han ma'a aqsok ekmaso peya nak káhapwak 
ma'a élmasagcha'a apkeltémakxa', 

26hakte Wesse' egegkok sa' emyók chá'a exchep, megyohók sa' kamok ma'a 

kelhanma nak. 

27Epásem chá'a m'a ekha nak eyeyméxchexa aqsok, ná emyágwakxa chá'a 

apkepwagko enxoho epasmok. 

28Ná eleyxches chá'a saka epasmok ma'a pók, eyeyméxchexa nak chá'a 

aqsok sakhem. 

29Ná elána chá'a aqsok ekmaso énmexma m'a apheykha nak chá'a keto' 

apxagkok, megkalxeyenma nak chá'a apkelwáxok elának aqsok ekmaso 
exchep. 

30Ná etaqnawágwom aqsa chá'a pók meykexho apteméssesakxa ekmaso. 

31Ná eyásekkes aptémakxa m'a énxet apyennaqteyáseykha nak chá'a 

apyempehek, nágyeykmasha han ma'a aptémakxa nak; 

32hakte eltaqnaweygkohok apagko' Wesse' egegkok ma'a énxet'ák 

élmasagcha'a nak apkeltémakxa', keñe m'a énxet'ák éltaqmalma nak 
apkeltémakxa', eltennaksohok chá'a yaqwánxa etnehek. 

33Aqsok ekmaso chá'a yahak Wesse' egegkok apxagkok ma'a énxet ekmaso 

nak aptémakxa', aqsok ektaqmela eyke chá'a etekkessesek aphakxa m'a 
énxet ekpéwomo nak aptémakxa'. 

34 Ey'ássók chá'a Wesse' egegkok ma'a énxet'ák apkelya'ásseykmoho nak 

chá'a, kataqmalmakha eyke chá'a apwáxok elanok ma'a énxet'ák 
apkelmopyóseka nak. 

35Ekha kéláyo sa' chá'a elxawagkok ma'a énxet'ák ekha nak 

apkelya'áseykegkoho aqsok, keñe sa' ma'a élyeyháxma nak, 
elmegqasakpohok apagko' sa'. 

 

Proverbios 4 
Sẽlyáteyeykegkoho yaqwayam kataqmelhok nenxega 

1Kélketchek, kólyahakxoho chá'a appeywa kélyáp; kóltaqmelchesho chá'a 

kélháxenmo yaqwayam kólmok kélyekpelchémo aqsok. 

2Ekméssek ko'o m'a ektaqmalma séltámeséyak kéxegke, nágkólyenyaw 

aqsa m'a nélxekmowásamáxche ahagkok. 

3Hakte kélketche axta ko'óxa: awanhek axta seyásekhayo m'a méme 

4axta etnehek chá'a hélxekmósagkok táta s'e: “Epekken apwáxok se'e 

sekpeywa nak; elána m'a séltamhókxa enxoho chá'a elána', keñe sa' 
kawegqohok apha. 

5Ema negya'áseykegkoho aqsok tén han negyekpelchémo; 

nágkalwánaqmágwom ma'a sektémakxa nak chá'a sekpeywa. 

6Yásekhoho m'a ektémakxa nak negya'áseykegkoho aqsok, ná eyensem 

aqsa, sa' kamyók chá'a exchep xa. 

7Elmeyókasho chá'a amonye' emok ma'a negya'áseykegkoho aqsok, tén han 

negyekpelchémo. 

8Yásekhoho sa', keñe sa' katnéssesek néten kéláyo; epathet sa', tén sa' 

katnéssesek ekha kélyeheykekxoho; 

9¡kagkések sa' kélnatanma ektaqmela, katchessesek sa' apqátek 

apketchesso apqátek élyenma!” 

10Hatte, yeyxho chá'a sekpeywa, ema chá'a takha', keñe sa' exámekxak 

apyeyam apha. 

11Ko'o sa' eyntamok ma'a ámay ekyetnamakxa nak negya'ásegwayam 

aqsok: wának sa' nahan étlók ma'a ámay ekpéwomo nak, 

12meykexa nak chá'a kalya'aksexma neyseksa apxega, metlápegwomek sa' 

chá'a neyseksa apkenye. 

13Emyow sa' ma'a sélxekmowáseyak axta, ná eyenyekxa aqsa; elána' sa' 

chá'a, hakte cháxa yaqwayam chá'a kagkések ekyennaqte apnények xa. 

14Ná elyetlawha apkelmahágkaxa m'a énxet'ák élmasagcha'a nak 

apkeltémakxa', ná etne han ma'a aptamheykegkaxa ekmaso nak. 

15Ná étlow ámay apagkok nak ma'a; ná epéwho chá'a, exeg aqsa, 

16hakte menaqtének chá'a axta'a melánegko enxoho aqsok ekmaso m'a; 

megkalnáphek tén ma'a metnéssessekmoho enxoho chá'a exma ekmaso 
xama énxet. 

17¡Cham'a aptéyak ma'a ekmaso nak nentémakxa', keñe apyenéyak ma'a 

apkelyennaqtésamakpoho nak chá'a elanagkok aqsok ekmaso! 

18Máxa kaxwe ekteyapma ekhem élsassóxmal'a ámay apagkok ma'a 

énxet'ák élpéwomo nak apkeltémakxa': kataqmelchesagkohok aqsa 
kalsaksek exma, ekwokmoho m'a ekyennaqwokmo élsassóxma. 

19Kayáqtéshok eyke exma ámay apagkok ma'a énxet'ák élmasagcha'a nak 

apkeltémakxa'; ¡melya'asagkehek chá'a m'a ektáha enxoho élpelápagkasso! 

20Hatte, etaqmelchesho chá'a apháxenmo sekpeywa; yeyxho chá'a 

sektáhakxa enxoho chá'a seyáneya. 

21Ná elwatés chá'a elanha; ¡epekken apwáxok! 

22Hakte cháxa ekmésso chá'a élyennaqte apnénya'ák tén han élyennaqte 

apyempe'ék apyókxoho m'a ektáha nak chá'a apkelweteykekxa'. 

23Elanagkoho chá'a élchetámeykha apwáxok, hakte cháxa éñamakxa 

ekyennaqte nak egnények xa. 

24Ná exén chá'a aqsok megkamámnaqsoho nak; étnakhés ma'a ektémakxa 

nak negmowána amya'a. 

25Yenmexho aqsa chá'a apmonye', nágyaháxehekxa chá'a. 

26 Etaqmelchesho chá'a apkelányo m'a apmahágkaxa enxoho chá'a, tén sa' 

tásek chá'a katnehek apxega. 

27Ná étnakhágwom chá'a ámay apagkok; nágyoho kasógwok apxega. 

 

Proverbios 5 
Kelán'a ekmanyehe kategkesek énxet 

1Hatte, elyahakxoho chá'a ektémakxa nak ko'o sekya'áseykegkoho aqsok; 

etaqmelchesho apháxenmo ektémakxa nak ko'o sekmowána aqsok. 

2Keñe sa' ey'ásegwók apteme apmopwána apkeláneykegkoho aptémakxa, 

epaqmétek sa' nahan yetlo ekha ektémakxa apya'áseykegkoho aqsok. 

3Hakte atsek chá'a katnehek ekpeywa henlának ma'a kelán'a megkatnaha 

nak entáwa', yeykhásseykmók pexmok égmenek ektaqmalmal'a m'a 
ektémakxa nak sempetseseykha; 

4askehek eyke katnehek ekyaqmageykekxa', kayeykhássamhok ma'a aqsok 

égmenek ekmáskel'a, askehek katnehek senlegassáseykegkoho, 
kayeykhássamhok ma'a ektémakxal'a hempexyekhak sawo ánet ahamtek. 

5Negyetlákxeyk agkok, cham'a nétsapma m'a; hakte payhémók ámay agkok 

ma'a takhaxpop. 

6Hakte megkeytlók ámay ekyennaqtamakxa egnények xa kelán'a nak, 

megkay'ásegkok ekmasagko m'a ektémakxa nak ekweynchámeykha. 

7Hatte, yeyxho sekpeywa, ná étnakhés chá'a sélxekmowáseyak. 

8Ná épetchegwom ma'a kelán'a megkatnaha nak aptáwa'; ná etnegwom ma'a 

átog axagkok nak, 

9yaqwayam enxoho megkamassegwomek ma'a ektémakxa nak apteme ekha 

kéláyo, keñe han megyaqhehek aptáhakxoho apketkok ma'a atáwa' nak ma'a 
kelán'a nak, 

10yaqwayam enxoho metókasek aqsok apagkok ekyetnakxa nak xép ma'a 

pók énxet'ák megkatnaha apkeleñémeyo xamo', tén han esawhaksek 
selyaqye apagkok. 

11Keñe sa' natámen kaqhek apwáxok apwet'a enxoho ektaqmelchásegkoho 

ekmassa apyennaqte, apyamhowa enxoho. 

12Sa' etnehek se'e: “¡Yaqsa axta ex'a ektéma malyaheykekxo chá'a 

sélpaqhetcháseykha! ¡Yaqsa axta ex'a ektéma mamoma takha' m'a 
ektémakxa axta chá'a sélésso aqsok! 

13¡Magwaháxenmók apkelpeywa m'a apmáheyo axta chá'a hélxekmósek, 

magwaháxenmók han ma'a ektáha axta chá'a sélxekmowáseyak, 

14xegkessamók amegqasaxkohok ahagko', nápaqta'awók ma'a apyókxoho 

énxet'ák nak!” 

15Etnésses wánxa appathetéyak chá'a m'a aptáwa' nak, etnésses wánxa 

apchásekhayo m'a. 

16Megkataqmelchessesek xép apha apwetássekmo enxoho chá'a étche m'a 

mók kelán'a. 

17Yektegkes aqsa chá'a apketchek apancha'awo nak yaqwayam sa' 

kapasmok, ¡háwe yaqwayam kapasmok ma'a pók énxet! 

18¡Kapayhekxa apwáxok xamo' xa aptáwa' nak, cham'a kelán'a apmoma axta 

aptéma aptáwa' m'a aptémakxa axta wokma'ák, 

19cham'a kelán'a ektaqmalma nak ekyókxa'! ¡Megkatnehek sa' chá'a 

megkásekhayo! ¡Kamok sa' chá'a apwáxok ekteméssesakxa'! 

20Hatte, ¡Ná kalának apwáxok pók aptáwa'! ¡Ná epathetwom ma'a kelán'a 

megkatnaha nak aptáwa'! 

21Apkeláneykha chá'a Wesse' egegkok ektémakxa aqsok apkelane m'a 

énxet; meyenyókasek apaqtek ma'a apmahágkaxa enxoho. 

22Kamekxohok agko' chá'a aqsok ekmaso apkelane m'a énxet ekmaso nak 

aptémakxa'; máxa táma katnehek kalpextétek ma'a mey'assáxma apkelane 
apagkok apagko' nak. 

23Meláneykegkoho aptémakxa sa' keyntamok ma'a nétsapmakxa nak; 

aptémakxa ekyeyháxma sa' kañék etwasakpohok apagko'. 

 

Proverbios 6 
Sẽlésso hempehewaták negyánmagkassesso apméyak egmók 

1Hatte, apxénchek agkok xép peya eyánmagkassesek aqsok apméyak pók, 

essenhan megkatnaha nak apyekpelchémókxa', 

2xeyep apagko' sa' esexnánékpok: kasexnenak sa' ma'a appeywa nak. 

3Hatte, apkeltamhók sa' agkok xép elwátessók yaqwayam eyánmagkassesek 

aqsok apméyak pók, hakte apkelhaxanmeyk chá'a exchep 
eyánmagkassesek apméyak aqsok ma'a pók, sa' etnehek se'e: eltekxek 
aptapnák ma'a apmonye' nak, eltennés apkelwátesa yaqwayam 
eyánmagkassesek apméyak aqsok. 

4Nágyoho kawegqoho', ná ellókas apyampe yaqwatakxoho enxoho; 

5yenye chá'a heykxa' aptémól'a popyet yenyehek apmonye' m'a 

apnempaqwayam nak; yenye chá'a ektémól'a náta keyk kelhanma. 

Kélpaqhetchesso apkelháxamákpoho nak eltemeykha 

6Énxet, apháxamákpoho nak etneykha; exeg, elanha aptémakxa m'a 

pexyegke, etne m'a aptamheykegkaxa nak: 

7méko eykhe apkemha apmonye' apagkok ma'a, méko eykhe han 

kaltennasagkok yaqwánxa chá'a etnahagkok, 

8yánchásekxak chá'a aptéyak ma'a ekmexanmakxal'a exma, exatmok chá'a 

kañe' neyseksa eknakxamáxche' m'a aqsok kélcheneykekxa'. 

9¡Wánxa etne apteyenma! ¡Wánxa etne apyetno! énxet apháxamákpoho nak 

etneykha. 

10 Neyseksa apyenmeykha tén han ekyawheykha apqátek, neyseksa 

apteyammeykegkokxa apaktog yaqwayam kataqmelhok apteyenma, 

11sa' káhapwak ma'a senteme nak meyke aqsok, kaktámegmak sa', 

aptémól'a énxet apmáheyo nak hegyementók aqsok egagkok. 

Aptémakxa énxet ekmaso nak aptémakxa' 

12Etekkesha chá'a apmopwána amya'a m'a énxet ekmaso nak aptémakxa', 

tén han ma'a énxet ekyeyháxma nak; 

13etenchesha chá'a apaqtek, exekmósagkok han chá'a apmenek, tén han 

apophék; 

14asagkek ma'a ektémakxa apwáxok, wánxa aqsa kaxének apwáxok elának 

ma'a aqsok ekmaso nak, etekkessók chá'a éllámáxche m'a apmahágkaxa 
enxoho. 

15Cháxa keñamak peya sa' katlakkasek aqsa káhapwak aqsok ekmaso; 

ekmanyehe agko' sa' enaqtawasakpok, mopwanchek sa' elwagkasakpok 
teyp. 

Aqsok aptaqnagkamakxa nak Wesse' egegkok 

16Yetneyk siete aqsok aptaqnagkamakxa apagko' nak ma'a Wesse' egegkok: 

17énxet apkeleymákpoho, énxet apkelmopwancha'a amya'a, énxet 

apkelnapma nak chá'a m'a énxet'ák meyke nak apkeltémakxa', 

18énxet élchetámeykha nak chá'a apkelwáxok elanagkok aqsok ekmaso, 

énxet ekmanyehe nak chá'a elanagkok aqsok ekmaso, 

19énxet apteme nak apmopwána amya'a exének pók, appehésseyam nak 

aqsa chá'a pók, énxet aptekkessesso nak chá'a apkelenmexamap 
nepyeseksa apnámakkok. 

Ektémakxa sensexnenagko nentawáseykha sẽlyamhopma 

20Hatte, etaqmelches ma'a apkeltémókxa nak etnehek apyáp, 

nágkalwánaqmágwom ektémakxa nak élxekmósso m'a egken. 

21Epekken chá'a apwáxok, emakhésha m'a apyespok; 

22kapékessesagkok sa' chá'a apxega enxoho, kataqmelchesek sa' nahan 

chá'a aptena enxoho, kapaqhetchesha sa' han chá'a m'a apxatakha'a 
enxoho. 

23Máxa cháléwasso eyápogwate m'a nélánemáxchexa nak antéhek tén han 

ma'a sẽlxekmowáseyak nak; ámay ekyennaqte egnények ma'a 
sẽlpeykessáseyak nak, tén han ma'a sẽlpaqhetcháseykha nak chá'a. 

24Kamyók sa' kamáwhok kalának ma'a kelán'a kay'assáxma, cham'a kelán'a 

ekmátsa nak ekpeywa megkatnaha nak aptáwa'. 

25Nágkatsep apnények ma'a ektémakxa nak ektaqmalma; ¡nágyoho kamok 

apwáxok ma'a ektémakxa nak élátseykha aqta'ák! 

26Ekyánmaga eyke aqsa chá'a amenyeyk ma'a kelán'a ekyaqmagkáseyak 

nak pók énxet ektegye selyaqye, keñe m'a kelán'a apha nak atáwa', wánxa 
aqsa kaltamhok kategkesek ma'a énxet ektaqmalma nak aptémakxa'. 

27Appekkenchek agkok táxa apnények énxet, emyetek nahan ma'a aptaxno 

nak. 

28Apxegkek agkok énxet néten átex, kalmétek ma'a apmagkok nak. 

29Énxet ektáha enxoho appathetéyak ma'a megkatnaha nak aptáwa', 

kóllegássesagkohok sa'. 

30Méko kataqnók emenyexek apto m'a énxet apmenyexmo nak eñama 

eyaqhe meyk; 

31kélwetágkok sa' agkok apmenyexa, kéméxcheyk eyeykhássamhok 

apkelmeyáseykekxa makham. Siete sa' ewagkasek ekyókxoho 
apkelyaqmagkáseykekxa, kawomhok sa' han apkelmésso m'a ekyókxoho 
aqsok apagkok ekyetnakxa enxoho. 

32¡Meyke ekxeyenma apwáxok aqsok ma'a énxet apkelánesso nak pók 

aptáwa'! ¡Apsexnánémap apagko' etnehek énxet apteme enxoho xa ektáha 
nak! 

33Ematñaha sa', kólyamatchesha sa' nahan etaqnaweykpok, 

megkólmasséssesek sa' apmegqakto. 

34Hakte máxa táxa aplo m'a énxet apkelmeyeykha nak chá'a aptáwa', 

megkapyósegwomek elanok pók ma'a apyaqmagkásekxo enxoho mók 
apteméssessamakxa'; 

35memhek kólmések xama enxoho ekyánmaga ekyaqmageykekxa m'a, 

xámok eykhe katnehek aqsok kélmésso naqsa, megkamassehek eyke aplo. 

 

Proverbios 7 
Sẽlésso kelán'a apha atáwa' élánegwayam nak chá'a pók énxet 

1Hatte, elyahakxoho chá'a sekpeywa; epekken apwáxok ma'a séltémókxa 

nak etnehek. 

2Elyahakxoho m'a séltémókxa nak etnehek tén han ma'a 

nélxekmowásamáxche ahagkok nak; Emyow sa', ektémól'a agmeyók ma'a 
aqsok negmasmakxa egagko' nak, keñe sa' kawegqohok makham 
apweynchámeykha. 

3Enaqtehet sa' ma'a apophék nak, epekken apwáxok. 

4Etne sa' apyáxeg ma'a ektémakxa nak negya'áseykegkoho aqsok, etne sa' 

apxegexma m'a ektémakxa nak negmowána aqsok. 

5Sa' kawagkasek chá'a teyp ekpaqhetchesa enxoho chá'a yetlo ekmátsa 

ekpeywa m'a kelán'a apha atáwa' élánegwayam nak chá'a pók énxet. 

6Xama ekhem axta ko'o sélteyányeyncha'a átog étkok ahagkok 

7ekwet'ak axta ko'o wokma'ák meyke apkelya'áseyak aqsok, keñe sekwet'a 

han xama nepyeseksa meyke agko' nak apya'áseyak aqsok. 

8Xama axta apwokmo m'a máséyak nak, apyeykhákxeyk axta ámay appéwo 

m'a ekpayhókxa axta axagkok ma'a kelán'a. 

9Taxnakmek axta, peyk axta kayáqtések. 

10Keñe axta ektepa apmonye' m'a kelán'a, heyásexkók axta m'a 

aptémakxal'a élnaqta kelán'a ekyaqmagkáseyak nak pók énxet ektegye 
selyaqye, 

11máxa axta táhak ma'a kelán'a megkamegqaktól'a kalának ekmakókxa 

enxoho kalána', megkaxmal'a aqsa chá'a axagkok, 

12ekweynchámeykhal'a chá'a m'a ámay, tén han ma'a apheykegkaxa nak 

chá'a énxet'ák, keñe han ma'a máséyak nak chá'a ámay, élhaxneykha m'a 
apyeykhágwayam enxoho chá'a apmonye' keñe kamok chá'a. 

13Pathetchek axta wokma'ák ma'a kelán'a nak keñe ekpetsesa, axta 

kamegqágweykxak ektáha eyáneya s'e: 

14“Sakhem sélana ko'o m'a séltennassama axta alána', eyaqhássesek xama 

sektósso Wesse' egegkok, segwetassamo nak nélásekhamaxchekxoho. 
Yetneyk ápetek ma'a exagkok nak. 

15Cháxa keñamak sektepa nak apmonye'; ¡émenyeyk ahagko' óta', ekwet'ak 

han xép! 

16Ekpeykessek xeyk han néten sektaháno xama apáwa apkeltaqmalma 

aptáxama apkeláxñe apkeñama nak Egipto, 

17éxpaqhákxók xeyk han ma'a aqsok ánek ekmátsa nak ekpaqneyam, tén 

han mók aqsok élmátsa nak élpaqneyam. 

18Nók, ólpathetaxchek sa', ólsaksohok sa' néltemegweykmoho exma, 

19hakte mexnak ko'o etáwa' m'a exagkok nak: apxegamche', nanók sa' 

ewaták han; 

20apxámásawok axta han apkelsawa selyaqye, hakte mewate, sa' aqsa 

ewaták ma'a apyennaya sa' pelten.” 

21Lekwokmók axta apwáxok wokma'ák ma'a ektáhakxa axta ekpeywa 

ekmátsa, tén han élenxányam, 

22yetlókok axta apyetleykekxa m'a kelán'a nak: ektémól'a weyke 

kólyentemekxak ma'a ektekyómakxa nak, máxa axta aptáhak ma'a ektémól'a 
xenaq kamok kelhanma, 

23keñe kólmaktaksek ahekhek yágke; ektémól'a náta katxek kelhanma, 

meyke ekya'áséyak yaqwayam kamátog. 

24Hatte, yeyxho kaxwók sekpeywa; etaqmelchesho sa' apháxenmo 

yaqwánxa atnehek sekpeywa. 

25Nágkama aqsa apwáxok xép xa ektéma nak kelán'a; ná étlakxa aqsa m'a 

ámay agkok nak, 

26hakte apxámok énxet élnapma m'a; ¡apxámok apagko' ekyógkexma m'a! 

27Apmahágkek agkok axagkok ma'a, cháxa apmahágko m'a ámay 

nétsapmakxa nak. 

 

Proverbios 8 
Negya'áseykegkoho aqsok ekpeywa 

1 Yennaqtésawók ekpeywa m'a negya'áseykegkoho nak aqsok; keltamhók 

kañexchek ekpeywa m'a negmowána aqsok. 

2Kenegwokmek ma'a netnók agko' nak egkexe, nekha nak ma'a 

ekyaqmagamaxchexa nak mók ámay, 

3legássek ekpeywa m'a nekha nak atña'ák, nentaxnamakxa nak tegma 

apwányam: 

4“Énxet'ák, kéxegke ekya'áyam se'e sekpeywa nak. 

5Kéxegke wokma'ák, meyke nak kélya'áseyak aqsok tén han ma'a 

élyeyháxma nak, ¡kóltámesaxche kélteme ekha ekxeyenma kélwáxok tén 
han kélya'áseykegkoho aqsok! 

6Kóleyxho sa' peya nak altennaksek ma'a aqsok megkaqhémo nak ageyxho', 

tén han ma'a aqsok élpéwomo nak. 

7Naqsók ma'a peya nak altennaksek; megkalchehek ko'o ewáxok atnehek 

sekmowána amya'a. 

8Péwók agko' ko'o m'a ekyókxoho sekpeywa; méko xama enxoho ekmowána 

amya'a. 

9Yáxña'akxoho elanok sekpeywa m'a énxet apmopwána nak aqsok, péwók 

elanok ma'a énxet apya'áseykegkoho nak aqsok. 

10Kólma chá'a m'a ekyókxoho sélxekmowáseyak nak, tén han ma'a 

ektémakxa nak kélyekpelchémo, nágkólmeyókasho chá'a amonye' kólmok 
ma'a sawo ekmope élyenma tén han ma'a sawo ekyátekto ekmomnáwa.” 

11Tásók agko' ma'a negya'áseyak nak aqsok kaxnók ma'a meteymog 

éltaqmalma nak; ¡mogwanchek aghéshok xama enxoho m'a aqsok 
kélmámenyého nak! 

12Ko'o, negya'áseykegkoho aqsok, axek chá'a xamo' ma'a ektémakxa nak 

negmowána aqsok, ewanchek ko'o ótak ma'a negyekpelchágwayam nak, tén 
han ektaqmalma nak élchetámeykha egwáxok. 

13Negáyo Wesse' egegkok, nenteme nentaqnagko aqsok ekmaso. 

Ataqnawhok ko'o m'a eyeymáxkoho nak egwáxok tén han magésso nak 
ageyxkoho', ekmaso nentémakxa tén han negmowána amya'a. 

14Kalchetamha chá'a sekxók ko'o ewáxok, keñe keytlawhok chá'a sélane, 

ko'o sekteme sekyekpelchémo aqsok tén han sekyennaqte. 

15Ko'o keñamak sélewanéssesso yaqwayam etnahagkok chá'a apkelwesse'e 

apkelwányam ma'a apkelwesse'e nak, tén han sekteméssesso chá'a 
apkeláneyak segánamakxa ekpéwomo m'a apkelámha apmonye'e nak. 

16Ko'o chá'a sektemessáseyak apkelámha apmonye'e m'a apkelwesse'e nak, 

ko'o han keñamak sekteméssesso chá'a apxeyenma yaqwánxa 
kólteméssesek énxet. 

17Wásekhohok chá'a ko'o m'a ektáha nak seyásekhayo, héteyekxak nahan 

chá'a m'a ektáha nak sektamso. 

18Ko'o chá'a sekmésso ekxámokma aqsok apagkok tén han ekha kéláyo, 

keñe han ekyawe agko' kéláyo, tén han ektaqmalma apheykha. 

19Tásók agko' ma'a aqsok sekmésso nak ko'o, kaxnók ma'a sawo ekyátekto 

ekmomnáwa ektaqmalma; tásók agko' ma'a aqsok séltennassama nak ko'o, 
megkaxnawok ma'a sawo ekmope kéltaqmelchessamo nak 
kélaxñáseykekxa'. 

20Eytlók chá'a ko'o m'a ámay ekpéwomo nak, cham'a ámay 

ektaqmelchessamo nak negha. 

21Alméshok chá'a ko'o aqsok ekpayhawo nak chá'a yaqwayam almések ma'a 

sélásekhayo nak chá'a: allánessesagkohok chá'a apxanák ma'a aqsok 
élmomnáwa. 

22 “Wesse' egegkok axta ko'o sélane, sekxók axta apcheynamo apkelane 

aptamheykha, amonye' axta yaqwayam elának ma'a ekyókxoho aqsok. 

23Nanók axta ko'o sélane, amonye' axta yaqwayam elának se'e 

nélwanmeygkaxa nak. 



1503 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

24Emonye' axta ko'o setekkesso, amonye' axta yaqwayam kalanaxchek ma'a 

wátsam élyawe nak, tén han wátsam étkók, keñe han ekheykegkaxa nak 
yegmen ektaqmalma. 

25Nanók axta ko'o setekkesso Wesse' egegkok, amonye' axta yaqwayam 

enegkenek ma'a egkexe tén han ma'a meteymog élekhahéyak nak; 

26meláneykxa axta makham ma'a xapop tén han ma'a yókxexma, keñe han 

ma'a yagkamex élánamáxko nak se'e nélwanmeygkaxa nak. 

27Ekhegkek axta ko'o m'a apkeláneya axta néten, appeykessama axta néten 

ma'a wátsam ekwányam, 

28cham'a apkelánéssama axta ektémakxa ekhéyak yaphope m'a néten, keñe 

han apmeykessessama axta ekteyapmakxa yegmen ma'a wátsam 
ekwányam ekmattawóneg nak, 

29apkeltémo axta megkatyephek chá'a yegmen wátsam ekwányam néxa nak 

chá'a ekyetnamakxa, appekkenchessama axta awhak ma'a xapop, 

30ekhegkek axta ko'o nápakha m'a, meyke sekyenyaweykha. Ko'o axta chá'a 

sekpeykessáseykekxa apwáxok ma'a, yókxoho ekhem axta chá'a 
seknéweykha nápaqto'; 

31eknéweykha axta chá'a ko'o neyseksa m'a nélwanmeygkaxa élánamáxche 

axta, ¡payheykekxeyk axta ewáxok sekweteya énxet apheykha! 

32“Étchek, kóleyxho kaxwo' sekpeywa; kólyetlow sektémakxa nak keñe sa' 

kalpayhekxak chá'a kélwáxok. 

33Kóleyxho sélxekmowáseyak; nágkólyenyow ma'a negya'áseykegkoho nak 

aqsok. 

34Apkeleñémo énxet ektáha nak apháxenmo sekpeywa, apkenmeykha nak 

átog exagkok yókxoho ekhem sélhaxneykha. 

35Hakte cham'a ektáha nak ko'o séteyeykekxa, cháxa apwetákxo ekyennaqte 

egnények xa, étak han ektaqmeleykha apwáxok elanok ma'a Wesse' 
egegkok; 

36keñe m'a énxet ektáha nak sétnakhasso ko'o, cháxa aptawásekpoho 

apagko' xa; ¡apyókxoho ektáha nak chá'a setaqnagko ko'o, cháxa aptáha 
apchásekhayo m'a nétsapma!” 

 

Proverbios 9 
Negya'áseykegkoho aqsok tén han segyeyháxma 

1Kelanak axta axagkok negya'áseykegkoho aqsok, keláncheságkek axta han 

siete meteymog élámha; 

2kelnapchek axta aqsok eknaqtósso yaqwayam kalának ektámáxche 

ekyawe, kelanak axta anmen yámet égmenek ektaqmalma, keñe ekpekkena 
néten mésa 

3tén axta éláphasa élásenneykha m'a netnók agko' nak ma'a tegma 

apwányam, yaqwayam katnahagkok kalyennaqtéshok élpáxameykha s'e: 

4“¡Kólmeyógma s'e wokma'ák melya'áseyak nak aqsok!” Keláphássek axta 

han éltamho katnehek kalának ma'a énxet'ák élyeyháxma nak: 

5“Kólmeyógma s'e kóltáswa sekto, kólyahagwa vino sélane ahagko' xeyk 

ko'o. 

6Kólwatesák kélteme élyeyháxma, keñe sa' kólweynchamha makham; 

kólteme aptamheykegkaxa nak ma'a énxet'ák apmopwancha'a nak aqsok.” 

7Apnókáseyha sa' agkok xép ma'a énxet megkeyxnegwayam nak chá'a 

appeywa, tén han ekmaso nak aptémakxa', asagkek sa' aqsa chá'a katnehek 
apchátegmoweykegkokxa', etaqnók sa' chá'a. 

8Apkeltennásekxók sa' agkok xép aqsok apkelane m'a énxet 

megkeyxnegwayam nak chá'a appeywa, etaqnók sa'; apnókáseyha sa' agkok 
xép ma'a énxet apya'áseykegkoho nak aqsok, yásekhohok sa'. 

9Apkelxekmóssek sa' agkok xép ma'a énxet apya'áseykegkoho nak aqsok, 

keñe sa' kántagkok apteme apya'áseykegkoho aqsok; apkelxekmóssek sa' 
agkok xép ma'a énxet ektaqmalma nak apwáxok, keñe sa' kayágwomhok 
apya'áseyak aqsok. 

10 Néltamhók agkok antéhek negya'áseykegkoho aqsok, kéméxcheyk sekxók 

antéhek negáyo Wesse' egegkok; negya'ásegkók agkok ma'a 
Appagkanamap Apagko' nak, cháxa nentáha negmowána aqsok xa. 

11Negya'áseykegkoho aqsok keñamak peya kawegqohok 

apweynchámeykha, exámhok sa' han apyeyam apha. 

12Apya'áseykegkoho aqsok sa' agkok xép, sa' kapasmok xa; 

megkeyxnegwayam appeywa sa' agkok xép, apsexnánémap apagko' sa' 
etnehek. 

13Hawók nentémakxa ekyeyháxma m'a kelán'a éltennágwayam la'a aqsa 

chá'a nátegma, ekyeyháxma tén han megkay'áseyak aqsok. 

14Kaxek chá'a m'a átog axagkok, ektáhakxa nak netnók agko' ma'a tegma 

apwányam nak, 

15katnehek chá'a kalwónmakha apkelmeyeykekxa nak chá'a 

apkeltamheykegkaxa s'e: 

16“¡Kólmeyógma s'e wokma'ák melya'áseyak nak aqsok!” Katnehek nahan 

chá'a kalának ma'a énxet'ák megkalchetámeykha nak chá'a apkelwáxok: 



1505 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

17“Atsók agko' agyenek ma'a yegmen ekmenyexamaxche nak; atsek han 

ma'a nento ekpowásamáxkoho nak chá'a katawaxche'.” 

18Melya'áseykegkok apkeletsapma m'a ektáha axta éláneyeykha, 

melya'áseykegkok apkelweykmo m'a apkelmaheykegkaxa nak chá'a 
apkeletsapma. 

 

Proverbios 10 
Émha amonye' eknaqtáxésamaxche Salomón appeywa 

1Salomón appeywa: Epeykessásekxak chá'a apwáxok apyáp ma'a kélketche 

apya'áseykegkoho nak aqsok; éntaxnésseshok eyke chá'a awáxok egken 
ma'a kélketche ekyeyháxma nak. 

2Mehempasmehek ma'a aqsok élmenyexamaxche ekxámokma nak, kaxnók 

ma'a ektaqmalma nak nentémakxa', hegwagkasek teyp ma'a nétsapmakxa 
nak. 

3Megyohók Wesse' egegkok kaqhek meyk ma'a énxet ekpéwomo nak 

aptémakxa', megyohok eyke chá'a étak aqsok apkepmenyéxa enxoho chá'a 
m'a ekmaso nak aptémakxa'. 

4Meyke aqsok egagkok hentemhek ma'a negháxamáxkoho nak antemeykha; 

xámok eyke katnehek aqsok egagkok ma'a negwasqápeykekxoho nak 
antemeykha. 

5Nennakxo nak aqsok negkeneykekxa m'a ekmakhetmakxal'a, cháxa 

nenteme negya'áseykegkoho aqsok xa; keñe m'a nenteyenmo nak aqsa m'a 
ekhem nennakxamakxal'a aqsok negkeneykekxa', cháxa nenteme meyke 
negmegqakto xa. 

6Awanhek katnehek kélpasmo m'a énxet appéwomo nak, keñe m'a ekmaso 

nak aptémakxa, wánxa aqsa keytek apwáxok ma'a apyennaqteyáseykha nak 
apyempehek. 

7Kaxénwakxohok chá'a kélwáxok aptémakxa axta m'a énxet ekpéwomo axta 

aptémakxa', yetlo ektaqmalma apxénamap; keñe m'a énxet ekmaso axta 
aptémakxa', Ñohók chá'a kamaskok ekxénweykekxoho kélwáxok. 

8Emok chá'a takha' apcháneyákpexa etnehek ma'a énxet apya'áseykegkoho 

nak aqsok; keñe m'a ekyeyháxma nak chá'a appeywa, etwasakpok chá'a. 

9Méko xama aqsok katnehek apkekakxa m'a meyke nak aptémakxa'; keñe 

m'a énxet ekmaso nak aptémakxa', kataxchek chá'a ektémakxa aqsok 
ekmaso apkelane. 

10Etekkesek chá'a aqsok ekmaso m'a énxet aptencháseykha nak apaqtek; 

keñe m'a ekyeyháxma nak chá'a appeywa, etwasakpok chá'a. 

11Hempasmok chá'a hegmések ekyennaqte egnények appeywa m'a énxet 

appéwomo nak, keñe m'a ekmaso nak aptémakxa, wánxa aqsa keytek 
apwáxok ma'a apyennaqteyáseykha nak apyempehek. 

12 Katekkeshok nélenmexamaxche m'a eklo nak chá'a egwáxok, keñe eyke 

m'a nélásekhamaxkoho nak, kamasseksek chá'a ekyókxoho aqsok ekmaso 
nenlane. 

13Tásek chá'a katnehek apkelpeywa m'a énxet apkelya'áseykegkoho nak 

aqsok; keñe m'a énxet ekyeyháxma nak, kéméxcheyk chá'a 
kólyekpexchetchesek apkapok. 

14Eltamhok chá'a kaxámagkok apkelya'áseyak aqsok ma'a énxet'ák 

apkelya'áseyak nak aqsok, keñe apkelpaqmeta enxoho m'a élyeyháxma nak, 
etekkesek cha'a aqsok ekmaso. 

15Ekxámokma aqsok apagkok chá'a yásenneykxak ma'a apkelwesse'e nak; 

meyke aqsok apagkok akke chá'a kasexnenak ma'a meyke nak aqsok 
apagkok. 

16Ekyennaqte apnények chá'a exkak ekyaqmageykekxa m'a énxet 

appéwomo nak; keñe m'a ekmaso nak aptémakxa, exámasagkok aqsa 
mey'assáxma nak. 

17Énxet apháxenmo nak kélpaqhetcháseykha, emhagkok ma'a ámay 

ekyennaqtamakxa nak egnények; keñe m'a énxet megyaháxenmo nak 
kéltennáseykekxoho aptáhakxa, etwasakpok sa'. 

18Ekpósek chá'a ektémakxa aplo m'a énxet apmopwána nak amya'a, keñe 

m'a élyeyháxma nak elsawha aqsa chá'a apkelmopwancha'a amya'a. 

19Énxet ekxákma nak appeywa, xámok chá'a katnehek megyaqhémo 

appeywa; apya'áseykegkoho aqsok akke m'a apwanmeyeykha nak aqsa 
chá'a. 

20Hawók appeywa énxet appéwomo m'a ektémakxa nak sawo ekmope 

élyenma ektaqmalma nak; mékoho agko' eyke m'a ektémakxa nak chá'a 
élchetámeykha apwáxok ma'a énxet ekmaso nak aptémakxa'. 

21Apxámok etnehek énxet ekpasmo appeywa m'a énxet appéwomo nak, 

keñe m'a énxet ekyeyháxma nak, yetsapok aqsa chá'a eñama apteme 
ekyeyháxma. 

22Ekxákma aqsok egagkok hegwetaksek ma'a ektémakxa nak Wesse' 

egegkok sempasmo, megkeypetchek ma'a nenlegeykegkoho nak. 

23Atsek aqsa chá'a katnehek apwáxok énxet ekyeyháxma apkelana enxoho 

aqsok ekmaso; keñe m'a énxet apya'áseykegkoho nak aqsok, 
kapeykessásekxak aqsa chá'a apwáxok ma'a negya'áseykegkoho nak 
aqsok. 

24Káhapwak chá'a apcháyakxa nak ma'a énxet ekmaso nak aptémakxa, keñe 

m'a énxet appéwomo nak exkak chá'a m'a aqsok apmopmenyého nak. 

25Wa'ak agkok chá'a éxchahayam ekyennaqte, emassegwók chá'a m'a 

ekmaso nak aptémakxa', keñe énxet ekpéwomo nak aptémakxa', emallánek 
chá'a. 

26Máxa yámnátekhet nentól'a etnéssesek ektáha nak chá'a apchápháseykha 

m'a énxet apháxamákpoho nak etneykha, máxa etnéssesek ma'a éten 
segaqhél'a. 

27Ahóxek katnehek negha m'a nenteme nak chá'a negáyo Wesse' egegkok, 

kólyaqwátesseshok eyke chá'a apheykha m'a énxet'ák élmasagcha'a nak 
apkeltémakxa'. 

28Ekpayheykekxa egwáxok yetnak apmonye'e peya nak elxawagkok ma'a 

énxet'ák élpéwomo nak apkeltémakxa'; keñe m'a énxet'ák élmasagcha'a nak 
apkeltémakxa', melxawagkek sa' ma'a aqsok apkelmopmenyého. 

29Elmeyók chá'a Wesse' egegkok ma'a énxet'ák apkeláneyak nak aqsok 

ektaqmela, emasséssók eyke chá'a m'a énxet'ák apkeláneyak nak chá'a 
aqsok ekmaso. 

30Méko sa' kaltaqhesha m'a énxet ekpéwomo nak aptémakxa', keñe sa' ma'a 

énxet ekmaso nak aptémakxa', meweynchamha sa' chá'a keso náxop. 

31Negya'áseykegkoho aqsok chá'a katyapok appeywa m'a énxet ekpéwomo 

nak aptémakxa', keñe m'a énxet ekmaso nak aptémakxa, kólyaqténchesek 
sa' apaxkok. 

32Exének chá'a aqsok ekleklamókxa nak egwáxok ma'a énxet ekpéwomo nak 

aptémakxa'; keñe m'a énxet ekmaso nak aptémakxa, wánxa aqsa exének 
ma'a aqsok ekmaso nak. 

 

Proverbios 11 

1Etaqnawhok Wesse' egegkok ma'a kelyetsáteyak ekmenyexmo nak, 

kalkohok eyke apwáxok ma'a kelyetsáteyak megkamenyexma nak. 

2Negmegqakto chá'a hegmések ma'a eyeymáxkoho nak egwáxok; keythok 

eyke chá'a apkelya'áseykegkoho aqsok ma'a énxet'ák meyke éleymáxkoho 
apkelwáxok. 

3Apkeltémakxa ekpéwomo chá'a kataqmelchessesek apkelxega m'a 

énxet'ák apkelpéwomo nak; keñe m'a énxet'ák apkelmopwancha'a nak chá'a 
amya'a kanaqtawásekxohok agkok chá'a m'a apkelmopwancha'a amya'a 
nak. 

4Mehempasmek sa' ekxámokma aqsok egagkok ma'a ekhem 

nélyekpelchamáxchexa sa', ektaqmalma nentémakxa sa' eyke hegwagkasek 
teyp ma'a nétsapmakxa nak. 

5Ektaqmalma aptémakxa chá'a kapékesseshok apxega m'a énxet ekpéwomo 

nak aptémakxa, esexnáneykpekxohok apagko' eyke chá'a kápekxak 
aptémakxa ekmaso m'a énxet ekmaso nak aptémakxa'. 

6Apkeltémakxa ekpéwomo eyke chá'a kalwagkasek teyp ma'a énxet'ák 

élpéwomo nak apkeltémakxa', étsapeykha apnénya'ák eyke chá'a 
kalsexnenak ma'a énxet apmáheyo nak chá'a elsexnenak apnámakkok. 

7Apketsekkek agkok énxet ekmaso nak aptémakxa', kamassegwók han ma'a 

apkelhaxneykha tén han ma'a ekxeyenma neykhe apwáxok éta'. 

8Emallahancheshok aqsok ekyentaxno Dios ma'a énxet ekpéwomo nak 

aptémakxa', keñe yának kaphewakxak aqsok ekyentaxno m'a énxet ekmaso 
nak aptémakxa'. 

9Kanaqtawasha chá'a apnámakkok appeywa m'a énxet ekmaso nak 

aptémakxa', hegwagkashok eyke chá'a teyp apmopwána aqsok ma'a énxet 
ekpéwomo nak aptémakxa'. 

10Tásek agkok apheykha m'a énxet'ák élpéwomo nak apkeltémakxa', 

kalpayhekxak chá'a apkelwáxok ma'a énxet'ák apheykha nak tegma 
apwányam; apkeletsekkek agkok ma'a énxet'ák élmasagcha'a nak 
apkeltémakxa', elátsaha chá'a énxet'ák. 

11Exatakhak chá'a xama tegma apwányam eñama kélpasmo m'a énxet'ák 

apkelpéwomo nak, élmasagcha'a apkeltémakxa' apkelpeywa eyke chá'a 
katnéssesek apmopso. 

12Asagkek chá'a katnehek appeywa exének pók ma'a énxet ekyeyháxma 

nak; keñe m'a énxet metnaha nak ekyeyháxma, ewanmak aqsa. 

13Eltennasha chá'a apyókxoho énxet'ák ma'a énxet apkeltenneykha nak 

chá'a amya'a aplege; ewanmak eyke aqsa chá'a meyke apkeltenneykha m'a 
énxet ekha nak kéláyo. 

14Asagkek agkok apxegkesso apchókxa m'a apkelámha apmonye'e nak, 

ekmaso katnehek; kaxatakhak eyke chá'a m'a apxáma enxoho 
apkelpaqmeteykha appasmeykha apkeltamheykha. 

15Asagkek katnehek sentáhakxa m'a nenxeyenma nak agyánmagkassesek 

aqsok apméyak ma'a magweteykxa nak; tásek katnehek apha m'a énxet 
mexeyenma nak eyánmagkassesek aqsok apméyak pók. 

16Ekha kéláyo chá'a katnehek ma'a kelán'a ektaqmalma nak awáxok, keñe 

m'a énxet apyennaqteyáseykha nak chá'a apyempehek, étak chá'a 
ekxámokma aqsok apagkok. 

17Énxet apmopyósa nak chá'a elanok pók, aptaqmelchásamap apagko' chá'a 

etnehek, keñe m'a énxet megyesseykekxa nak chá'a etwasagkohok pók, 
apsexnánémap apagko' chá'a etnehek kápekxak aptémakxa ekmaso. 

18Megkapasmehek ekyánmaga aptamheykha m'a énxet ekmaso nak 

aptémakxa'; keñe m'a énxet ekpéwomo nak chá'a aptémakxa', naqsók sa' 
kapasmok ekyánmaga aptamheykha. 

19Nenlenxányam nak antekkesek aqsok ekpéwomo, agwetak ekyennaqte 

egnények, keñe m'a nenlenxányam nak antekkesek aqsok ekmaso, agwetak 
ma'a nétsapma. 

20Etaqnawhok Wesse' egegkok ma'a énxet ekmaso nak chá'a 

élchetámeykha apwáxok, kalkohok eyke apwáxok elanok ma'a énxet 
ektaqmalma nak chá'a apkeltémakxa'. 

21Naqsók sa' kóllegássesagkohok ma'a énxet ekmaso nak aptémakxa', tásek 

sa' eyke katnehek apkelmallane m'a énxet'ák élpéwomo nak apkeltémakxa'. 

22Sawo ekyátekto ekmomnáwa kélchexenchessamól'a apwéhek yátapomap, 

hawók ektémakxa m'a kelán'a ektaqmalma nak, ekyeyháxma eyke. 

23Tásek chá'a katnehek ekteyapma m'a apkelmopmenyého nak chá'a 

énxet'ák élpéwomo nak apkeltémakxa'; keñe apkelmopmenyého nak chá'a 
énxet'ák élmasagcha'a nak apkeltémakxa, wánxa aqsa katekkesek chá'a m'a 
éllámáxche nak. 

24Yetneyk chá'a énxet memyágweykekxa nak chá'a aqsok apagkok 

apkelxaweykekxoho aqsok, yetneyk han énxet apmasma nak chá'a aqsok 
apagkok, meyke aqsok apagkok etnekxa'. 

25Kaxámagkok chá'a aqsok apagkok ma'a énxet memasma nak chá'a aqsok 

apagkok; exkak nahan chá'a aqsok ma'a énxet apméssamo nak chá'a aqsok 
pók. 

26Kólyemnaha chá'a m'a énxet apmasma nak chá'a hótáhap apaktek; keñe 

m'a apkexeykekxa nak chá'a, tásek chá'a katnehek apxénamap. 

27Yásekhakpohok chá'a m'a énxet apketamso nak chá'a aqsok ektaqmela; 

énxet apketamso nak chá'a aqsok ekmaso, asagkek chá'a katnehek 
ektáhakxa. 

28Énxet apcháyo nak chá'a ekxámokma aqsok apagkok, máxa yámet áwa' 

ápak sa' etnehek etyamok, keñe sa' ma'a énxet'ák élpéwomo nak 
apkeltémakxa, máxa yámet élyápaqmátamo áwa' sa' etnahágkok. 

29Énxet meltaqmelchesso nak ekheykha apxagkok, meyke xama aqsok 

apagkok sa' katnehek; énxet apya'áseykegkoho aqsok sa' chá'a etnehek 
apchásenneykha m'a énxet ekyeyháxma nak. 

30Katekkeshok chá'a ekyennaqte apnények énxet ma'a aptamheykha nak 

énxet ekpéwomo aptémakxa', kaqhohok eyke chá'a énxet ma'a ektémakxa 
nak apyennaqteyáseykha apyempehek. 

31 Apxakak sa' agkok ekyánmaga aptamheykha énxet appéwomo keso 

náxop, ¡sa' ekyagwánxa agkok kóllegássesagkohok ma'a ekmaso nak 
aptémakxa' tén han mey'assáxma! 

 

Proverbios 12 

1Negásekhayo ektémakxa nak sẽlpékessáseyak, cháxa negásekha'awo m'a 

negya'áseykegkoho nak aqsok; nentaqnagko ektémakxa nak 
sẽlnókáseykha, cháxa nenteme segyeyháxma xa. 

2Yásekhohok chá'a Wesse' egegkok ma'a énxet ektaqmalma nak 

aptémakxa', eñássesagkohok eyke chá'a m'a énxet ekmaso nak 
élchetámeykha apwáxok. 

3Megkapasmehek énxet ma'a aptémakxa ekmaso nak; exhok eyke yámet 

ekyennaqtél'a élatchesso kepmenák xapop ma'a énxet élpéwomo nak 
apkeltémakxa'. 

4Kapeykessásekxak chá'a apwáxok atáwa' m'a kelán'a ektaqmalma nak 

ektémakxa', kahaxaksek agko' eyke chá'a aptáwa' énxet ekmaso nak 
ektémakxa'. 

5Aqsok ekpéwomo chá'a kalxénmakha apkelwáxok etekkesek ma'a énxet'ák 

apkelpéwomo nak; keñe m'a élmasagcha'a nak apkeltémakxa', wánxa aqsa 
m'a nélyexancháseykha nak chá'a egmók. 

6Kelhanma segaqhamo appeywa m'a énxet ekmaso nak aptémakxa'; 

negwagkásamáxche teyp akke m'a ektémakxa nak chá'a appeywa m'a énxet 
appéwomo nak. 

7Apmassegwokmek agkok ma'a élmasagcha'a nak apkeltémakxa', 

metepagkehek chá'a, keñe m'a apkelpéwomo nak, etepagkok aqsa chá'a 
aptawán'ák neptámen. 

8Tásek chá'a katnehek apxénamap énxet eñama apmopwána aqsok, keñe 

m'a énxet ekyeyháxma nak, kólwanyaha aqsa chá'a. 

9Tásek antéhek énxet ekha aptamheykha meyke negeymáxkoho, kaxnók 

ma'a néltémo nak chá'a hẽláwho', meyk aqsa hegaqhek. 

10Ey'asagkohok chá'a aqsok eyeyméxchexa apnaqtósso m'a énxet 

appéwomo nak, keñe m'a énxet ekmaso nak aptémakxa', mey'ásegkok 
ektémakxa ekmayósa elanok apnaqtósso. 

11Xámok katnehek apto m'a énxet apkelchekhamo nak; keñe m'a énxet 

meyke nak ekxeyenma apwáxok, wánxa aqsa elának ma'a aqsok 
megkamowána nak kapasmok. 

12Aqsok eyaqhémo agámenyéhok apkelhanma m'a énxet'ák élmasagcha'a 

nak apkeltémakxa, exhok eyke yámet ekyennaqtél'a élatchesso kepmenák 
xapop ma'a énxet élpéwomo nak apkeltémakxa'. 

13Kápekxohok apagko' chá'a appeywa apteme apmopwána amya'a m'a 

énxet ekmaso nak aptémakxa, tásek eyke chá'a katnehek apmallanma 
eyesagkexa m'a énxet ekpéwomo nak aptémakxa. 

14Aqsok ektaqmela nak chá'a nenxeyenma, awanchek hempasmekxa', 

anxewekxak han chá'a ekyánmaga aqsok nenlane. 

15Yának chá'a kataqmelak ekyókxoho aqsok apkelanakxa m'a énxet 

ekyeyháxma nak, yeyxhok eyke chá'a ektáhakxa kélpaqhetchesso m'a énxet 
apya'áseykegkoho nak aqsok. 

16Yahamok chá'a elwok ma'a énxet ekyeyháxma; megyeyxók eyke chá'a 

aptaqnómap ma'a énxet apya'áseykegko nak aqsok. 

17Énxet apxeyenma nak chá'a amya'a ekmámnaqsoho, etekkesek chá'a 

aqsok ekpéwomo; keñe m'a apmopwána amya'a nak chá'a, 
enaqtawasagkohok chá'a apnámakkok elyexanchesha. 

18Yetneyk énxet apyenheykha nak chá'a appeywa ekmaso pók, ektémól'a 

elyetxák pók énxet sawo, awanchek eyke hentaqmelchessók appeywa m'a 
énxet apya'áseykegkoho nak aqsok, ektémól'a pánaqte. 

19Megkamassegwomek chá'a m'a amya'a ekmámnaqsoho nak, 

megkawegqók eyke chá'a m'a amya'a megkamámnaqsoho nak. 

20Ekmowána amya'a yetnók apkelwáxok ma'a énxet'ák élmasagcha'a nak 

apkeltémakxa', élxeyenma nak chá'a apkelwáxok elanagkok aqsok ekmaso; 
ekpayheykekxa egwáxok akke yetnók apkelpeywa m'a énxet'ák aptekkesso 
nak meyke ektáhakxa egwáxok. 

21Métyehek sa' ekmaso apha xama enxoho m'a énxet appéwomo nak, keñe 

sa' ma'a énxet ekmaso nak aptémakxa', káhapwak sa' ekyókxoho ekmaso 
apha. 

22Eltaqnaweygkohok Wesse' egegkok ma'a énxet apteme nak chá'a 

apkelmopwancha'a amya'a, kalkohok eyke chá'a apwáxok elanok ma'a 
apkelxeyenma nak chá'a ekmámnaqso'. 

23Mexénmakha ektémakxa apya'áseyak aqsok ma'a énxet apmopwána nak 

aqsok, keñe m'a ekyeyháxma nak, exekmósek chá'a énxet'ák apteme 
ekyeyháxma. 

24Énxet apwasqapma nak aptamheykha, néten sa' etnehek nepyeseksa 

énxet'ák; kélásenneykha naqsa sa' chá'a kóltéhek ma'a apháxamakpoho nak 
chá'a etneykha. 

25Élchetamso apwáxok ekyentaxno chá'a kayaqhápok ma'a énxet; 

kapeykessásekxohok eyke chá'a apwáxok ma'a kélpaqhetchesso ektaqmela 
nak. 

26Énxet appéwomo chá'a apxekmósso ámay ma'a pók, keñe m'a 

élmasagcha'a nak apkeltémakxa, elyetnakhágwók chá'a. 

27Megyaqhehek apyógkexma m'a énxet apháxamákpoho nak chá'a, xámok 

eyke katnehek aqsok apagkok ma'a énxet apmopmenyého nak 
aptamheykha. 

28Hegméshok ekyennaqte egnények ma'a nentémakxa ekpéwomo nak; keñe 

m'a mantaqmelcháseykegkoho nak nenláneykegkoho nentáhakxa', 
hegya'aksek ma'a nétsapmakxa. 

 

Proverbios 13 

1Elyahakxohok chá'a appaqhetchesa enxoho apyáp ma'a kélketche 

apya'áseykegkoho nak aqsok; keñe m'a apchásennamap nak, melyahakxeyk 
chá'a ektáhakxa kélnokáseykha. 

2Aqsok ektaqmela nak chá'a nenxeyenma, awanchek hempasmekxa', keñe 

m'a énxet'ák appelakkasso nak chá'a elsexnenak apnámakkok, atsek 
emáwhok elyennaqtésha apyempe'ék. 

3Nenláneykegkoho nentáhakxa nempeywa, cháxa negmeyókaxkoho 

egagkok egagko' xa; etwasakpohok apagko' eyke chá'a m'a énxet ekxákma 
nak appeywa. 

4Apmenyeyk eykhe katnehek aqsok apagkok ma'a énxet apháxamákpoho 

nak chá'a etneykha, métyehek eyke; xámok eyke katnehek aqsok apagkok 
ma'a énxet ekha nak aptamheykha. 

5Etaqnawhok negmowána amya'a m'a énxet ekpéwomo nak aptémakxa'; 

keñe m'a énxet ekmaso nak aptémakxa, elmegqeyk chá'a elanok énxet'ák 
ma'a aptémakxa, asagkek chá'a katnehek apxénamap. 

6Aptémakxa ekpéwomo chá'a kamyók ma'a énxet meyke nak aqsok ekmaso 

apkelane; aptémakxa ekmaso eyke chá'a katsagkasek ma'a énxet 
mey'assáxma nak. 

7Yetneyk énxet meyke agko' nak aqsok apagkok apkeltemessásamap nak 

chá'a ekxákma aqsok apagkok, yetneyk han énxet ekxámokma nak aqsok 
apagkok, máxa eyke meyke aqsok apagkok chá'a etnahágkok. 

8Aqsok apagkok chá'a kawagkasek teyp ma'a énxet ekxámokma nak aqsok 

apagkok; keñe m'a meyke nak aqsok apagkok, meñeyk chá'a xama enxoho 
kólmáwhok kólteméssessamhok exma ekmaso. 

9Máxa cháléwasso eyápogwate etnahagkok ma'a énxet'ák élpéwomo nak 

apkeltémakxa'; máxa eyke cháléwasso eksapane agko' la'a etnahagkok ma'a 
énxet'ák melya'assáxma nak. 

10Nélenmexamaxche aqsa katekkesek ma'a eyeymáxko nak egwáxok, keñe 

m'a megkaleymáxkoho nak chá'a apkelwáxok, elmok chá'a takha' m'a 
ektémakxa kélpaqhetcháseykha. 

11Aqsok egagkok ekmanyehe nak chá'a agweta', yahamok kasawhaxche'; 

kaxámagkok eyke chá'a m'a negáncheseykekxa nak chá'a ketsék ketse'. 

12Aqsok ekwenaqte nak élhaxnamáxche megkatyapma nak, kayaqhakkasek 

egwáxok, máxa eyke yámet segméssamo nak ekyennaqte egnények ma'a 
aqsok ekteyapma nak chá'a negmámenyého. 

13Énxet melyaheykekxa nak chá'a kélpaqhetcháseykha, kaqhek sa' apwáxok 

natámen; exkak sa' eyke ekyánmaga m'a énxet apkelyaheykekxoho nak 
chá'a segánamakxa'. 

14Cham'a éñamakxa ekyennaqte egnények ma'a ektémakxa nak chá'a 

sẽlxekmósso m'a énxet apya'áseykegkoho nak aqsok, 
segmallahanchessamól'a sẽlpextehetma nétsapma. 

15Yásekhakpohok chá'a m'a énxet apyekpelchémo nak chá'a aqsok, keñe 

m'a énxet'ák apkelpelakkassesso nak chá'a elsexnenak apnámakkok, 
elmahagkok chá'a m'a yaqwánxa nak elsexnenakpok. 

16Énxet ekha nak chá'a ekxeyenma apwáxok elának chá'a aqsok yetlo 

apmopwána, keñe m'a ekyeyháxma nak, exekmósek chá'a énxet'ák apteme 
ekyeyháxma. 

17Aqsok ekmaso chá'a etekkesek ma'a énxet apseykha amya'a ekmaso nak 

aptémakxa', etaqmelchessásekxak eyke chá'a apheykha énxet'ák ma'a 
apseykha amya'a metne nak chá'a apmopwána amya'a. 

18Meyke aqsok apagkok sa' etnehek ma'a énxet melyaheykekxa nak chá'a 

kélpaqhetcháseykha, emegqeyk sa' han chá'a; kéláyo ekyawe sa' eyke 
etnehek ma'a énxet apkelyeheykekxoho nak chá'a ektémakxa 
kélpékessáseyak. 

19Ekpayheykekxa egwáxok chá'a hegmések ma'a ektepa enxoho aqsok 

negmámenyého. Mopwanchek eyke eyenyekxak aqsok ekmaso m'a 
élyeyháxma nak. 

20Epaxqaha m'a énxet'ák ekha nak apkelya'áseykegkoho aqsok, keñe sa' 

étak apya'ásegwayam aqsok; epaxqaha m'a élyeyháxma nak, keñe sa' 
etwasakpok. 

21Megkayeykhók chá'a aqsok ekmaso m'a énxet'ák melya'assáxma nak; 

aqsok éltaqmela sa' eyke elxawak ma'a énxet'ák élpéwomo nak 
apkeltémakxa'. 

22Xámok chá'a katnehek aqsok apnegkencháseykekxa aptawán'ák 

neptámen ma'a énxet ektaqmalma nak aptémakxa'; keñe m'a aqsok apagkok 
nak ma'a énxet'ák melya'assáxma, sa' etnekxak apagkok ma'a énxet'ák 
élpéwomo nak apkeltémakxa. 

23Xámo' katnehek nento namyep apagkok ma'a énxet meyke nak aqsok 

apagkok, kamassegwomhok chá'a nento m'a meykexa nak ekpéwomo 
nentémakxa. 

24Megyásekhe apketche énxet ma'a menókaseykha nak chá'a aptáhakxa; 

apchásekhayo apketche énxet ma'a apnókáseykha nak chá'a aptáhakxa. 

25Etwok chá'a apto énxet ekpéwomo aptémakxa ekwokmoho 

apyaqkanakmo, meyk eyke kaqhek ma'a énxet ekmaso nak aptémakxa'. 

 

Proverbios 14 

1Kalának chá'a axagkok ma'a kelán'a ekya'áseykegkoho nak aqsok; keñe 

m'a kelán'a ekyeyháxma nak, katsagkásekxohok agkok chá'a eñama ekteme 
ekyeyháxma. 

2Apcháyo chá'a etnehek Wesse' egegkok ma'a ekpéwomo nak aptémakxa'; 

ewanyaha eyke chá'a m'a ekmaso nak aptémakxa'. 

3Keyxkohok chá'a appeywa m'a énxet ekyeyháxma nak; keñe m'a énxet 

apya'áseykegkoho nak aqsok, kamyók chá'a m'a aptáhakxa enxoho chá'a 
appeywa. 

4Méko agkok kéltósso yaqwayam kólchakkasek, méko katnehek aqsok 

ekyexna eknakxamáxche m'a namyep; keñe m'a ekha enxoho kéltósso 
ekyennaqte, xámok katnehek eknakxamáxche. 

5Metnehek apmopwána amya'a m'a apxeyenma nak chá'a apweteykegkoho 

naqso'; apmopwána amya'a eyke chá'a etnehek ma'a apxeyenma nak chá'a 
apweteykegkoho megkamámnaqsoho. 

6Etegyaha eykhe apya'áseykegkoho aqsok ma'a énxet apwañémo nak chá'a 

aqsok, méteyágwomek eyke; keñe m'a apmopwána nak aqsok, yeskohok 
chá'a étak apya'áseyak aqsok. 

7Ná épetchegwomho m'a énxet élyeyháxma nak, hakte megkaltamaksek xép 

aqsok ma'a apkelpeywa nak. 

8Keykpelchásseshok chá'a aptémakxa énxet apya'áseykegkoho nak chá'a 

aqsok ma'a negya'áseykegkoho nak aqsok, keñe m'a énxet ekyeyháxma 
nak, kalyexanchesha chá'a m'a aptémakxa nak ekyeyháxma. 

9Ellektegmaha aqsa chá'a elanagkok aqsok ekmaso m'a énxet'ák 

élyeyháxma nak, kataqmalmakha eyke chá'a apwáxok elanok Dios ma'a 
énxet'ák meyke nak apkeltémakxa'. 

10Ya'ásegkók egwáxok ektémakxa nak eklegeykegkoho ekmáske, 

megkagkések nahan ekpayheykekxa awáxok ma'a megkateykxa nak. 

11Kólmasséssessók sa' apxanák ma'a énxet'ák élmasagcha'a apkeltémakxa'; 

tásek sa' eyke katnehek aphéyak apxanák ma'a énxet'ák meyke nak 
apkeltémakxa'. 

12 Yetneyk ámay apkene nak kataqmelak énxet, nétsapmakxa eyke 

maheykegkok xa ámay nak. 

13Néktegmeykha kápok ma'a senlapwayam nak, massegwokmek agkok 

ekpayheykekxa egwáxok, kayaqmegekxak ma'a nenlekxagweykha. 

14Kalkohok chá'a apwáxok elanok aptémakxa m'a ekyeyháxma nak; 

kalkohok han chá'a apwáxok elanok aptémakxa m'a énxet meyke nak 
aptémakxa. 

15Naqsók chá'a etnéssesek ekyókxoho ektáhakxa enxoho apcháneyákpo 

m'a énxet meyke nak ekxeyenma apwáxok; elanok eyke chá'a sekxók 
apmahágkaxa m'a énxet ekha nak ekxeyenma apwáxok. 

16Yáwhok elának aqsok ekmaso m'a énxet apya'áseykegkoho nak aqsok, 

étnakhaksek nahan, keñe m'a énxet ekmaso nak aptémakxa', megyekyek 
chá'a elána'. 

17Megkalchetmek chá'a sekxók apwáxok yaqwánxa elának aqsok ma'a énxet 

ekmanyehe nak elwok; keñe m'a élchetámeykha nak chá'a sekxók apwáxok, 
mepekhésakpe'. 

18Énxet meyke nak élchetámeykha apkelwáxok, kápekxak aqsa chá'a m'a 

segyeyháxma nak; keñe m'a ekha nak élchetámeykha apkelwáxok, 
elxawagkok sa' apkelya'áseykegkoho aqsok. 

19Elháxahagkok sa' chá'a énxet'ák élmasagcha'a nak apkeltémakxa' 

apmonye'e m'a énxet'ák éltaqmalma nak apkeltémakxa'; keñe sa' ma'a 
melya'assáxma nak, elpaqmésmakha sa' átog apagkok eltamhok epasmok 
ma'a énxet'ák élpéwomo nak apkeltémakxa. 

20Kammohok aptaqnaweykekxa apnámakkok apagko' ma'a énxet meyke nak 

aqsok apagkok; apxámok eyke etnehek apnámakkok ma'a énxet ekha nak 
aqsok apagkok. 

21Aptaqnókek agkok chá'a pók énxet, cháxa apkelana mey'assáxma xa, 

¡apkeleñémo eyke m'a énxet apmopyósa nak chá'a elanok ma'a meyke nak 
aqsok apagkok! 

22Elxegánegwók chá'a ámay apagkok ma'a énxet'ák apmáheyo nak chá'a 

elanagkok aqsok ekmaso; keñe m'a énxet apmáheyo nak chá'a elának aqsok 
ektaqmela, yásekhakpohok chá'a, kólpasmaha han. 

23Awanchek hempasmok ma'a negwasqápeykekxoho nak chá'a 

nentamheykha; meyke aqsok egagkok akke antéhek ma'a nempaqméteykha 
naqsa nak chá'a neghakxa'. 

24Énxet ekha nak apya'áseykegkoho aqsok, ekha kéláyo chá'a katnéssesek 

ma'a apmopwána nak aqsok; keñe m'a élyeyháxma nak, kólya'asagkohok 
chá'a aptamhéyak élyeyháxma. 

25Ewagkashok chá'a teyp pók ma'a apxeyenma nak chá'a ektáha naqso' 

apweteykegkoho; esexnenak eyke han chá'a pók yetsapok ma'a apxeyenma 
nak chá'a apweteykegkoho megkamámnaqsoho. 

26Nenteme negáyo Wesse' egegkok, cháxa nenteme ekyennaqte 

magya'ásseyam xa, apkelmasma nak chá'a m'a kélketchek. 

27Nenteme negáyo Wesse' egegkok, cháxa éñamakxa m'a ekyennaqte nak 

egnények, segmallahanchessamól'a sẽlpextehetma nétsapma. 

28Ekyawe apcheymákpoho etnehek wesse' apwányam ma'a apxámokma nak 

énxet'ák apagkok; mékoho eyke etnehek wesse' apwányam ma'a 
apqántawók enxoho énxet'ák apagkok. 

29Énxet mepekhésso nak chá'a elwok, cháxa magkenatchesso ekyetna 

ekyawe apyekpelchémo aqsok; énxet appekhésamap nak, cháxa 
magkenatchesso apteme ekyeyháxma. 

30Hegméshok ekyennaqte egyempehek ma'a ektaqmeleykha nak chá'a 

egwáxok; kaxnók ma'a nennathe nak chá'a aqsok, kakpelkok ẽxchakkok. 

31Énxet aptawáseykegkoho nak chá'a m'a meyke nak aqsok apagkok, 

elókasek chá'a m'a ektáha axta Apkelane keñe m'a apmopyósa nak chá'a 
elanok pók, ekyawe kéláyo chá'a etnéssesek Wesse' egegkok. 

32Kasexnáneyekxohok agkok chá'a aptémakxa ekmaso m'a énxet ekmaso 

nak aptémakxa'; keñe m'a énxet meyke nak aptémakxa, kamyók chá'a m'a 
meyke aptémakxa nak. 

33Keytek chá'a negya'áseykegkoho aqsok apkelwáxok ma'a énxet 

ekpéwomo nak chá'a élchetámeykha apkelwáxok, keñe m'a énxet'ák 
élyeyháxma nak, melweték ektémakxa'. 

34Kaxátekhaksek chá'a apchókxa m'a ekpéwomo nak nentémakxa'; 

kalmegqaksek eyke chá'a énxet'ák ma'a mólya'assáxma nak. 

35Yásekhohok chá'a wesse' apwányam ma'a apkeláneykha apmopwána nak 

aptamheykha, etaqnók eyke chá'a m'a megkamopwána nak aptamheykha. 

 

Proverbios 15 

1Kamasseksohok chá'a aplo egmók ma'a nentaqmelchessamo nak 

negátegmowéyak; kayágwomhok eyke chá'a aplo m'a nempaqhetchesa 
enxoho ekyennaqte. 

2Negya'áseykegkoho aqsok chá'a katyapok apkelpeywa m'a énxet'ák 

apkelya'áseykegkoho nak chá'a aqsok; keñe m'a énxet élyeyháxma nak, 
amya'a élyeyháxma aqsa chá'a elxénagkok. 

3Apkeláneykha Wesse' egegkok ekyókxoho keso náxop, elanha chá'a m'a 

énxet'ák éltaqmalma nak apkeltémakxa', tén han ma'a élmasagcha'a nak 
apkeltémakxa'. 

4Nentaqmelchessamo nempaqhetchesso egmók ekteme segmésso 

ekyennaqte egnények; katsagkasek eyke chá'a egwáxok ma'a 
megkeyxnegwayam nak chá'a nempeywa ampaqhetchesek egmók. 

5Megyeyxók appaqhetchesso apyáp ma'a énxet ekyeyháxma nak; keñe m'a 

apkelyeheykekxoho nak chá'a, cháxa apxekmósa apteme ekha apya'áseyak 
aqsok. 

6Xámok agko' katnehek aqsok apxagkok ma'a énxet meyke nak aptémakxa', 

keñe m'a énxet ekyeyháxma nak, megkapasmehek chá'a m'a aqsok apwete 
nak. 

7Yexpánchesha chá'a negya'áseyak aqsok ma'a énxet apya'áseykegkoho 

nak aqsok; keñe metnehek ma'a énxet élyeyháxma nak. 

8Etaqnawhok Wesse' egegkok aqsok apchaqhássesso m'a énxet 

élmasagcha'a nak apkeltémakxa', yetlo ektaqmeleykha apwáxok eyke chá'a 
emok takha' nempeywa nélmaxnagko apagkok ma'a énxet apkelpéwomo 
nak. 

9Etaqnawhok Wesse' egegkok apkeltémakxa nak ma'a énxet'ák 

élmasagcha'a nak apkeltémakxa', yásekhohok eyke m'a énxet apkelane nak 
ekpéwomo aptémakxa'. 

10Yentexek katnehek kéllegassáseykegkoho m'a énxet apyenseyam nak 

apyetlo ámay ekpéwomo; yetsapok sa' ma'a énxet aptaqnagko nak 
kélnókáseykha. 

11Weykmók apwete Wesse' egegkok ma'a élmaheykegkaxa nak eghagák, 

¡ekyágwánxa agkok ma'a ektémakxa nak chá'a élchetámeykha apwáxok 
énxet! 

12Megyásekheyk ektáha nak chá'a apnókáseykha m'a énxet 

apchásennamap nak, mepáxaqwomek nahan ma'a énxet'ák 
apkelya'áseykegkoho nak aqsok. 

13Ekpayheykekxa egwáxok, kátsaha négát; élapwayam egwáxok, 

megkátsaha négát. 

14Énxet apmopwána nak aqsok, etegyekxohok apya'áseyak aqsok, keñe m'a 

élyeyháxma nak, etegyekxoho aqsa aqsok élyeyháxma. 

15Yentexek chá'a katnehek apha yókxoho ekhem ma'a aplegeykegkoho nak 

ekyentaxno apwáxok; yókxoho ekhem akke katnehek chá'a ektaqmalma 
apha m'a ekpayheykekxa nak chá'a apwáxok. 

16Tásek antéhek meyke aqsok egagkok, tén han antéhek negáyo Wesse' 

egegkok, kaxnók antéhek ekxákma aqsok egagkok, ekyetnamakxa nak 
ektamheykha egwáxok. 

17Tásek antók nento éleñama nak namyep ma'a ekhakxa nak 

nélásekhamaxkoho, kaxnók antók ápetek ma'a ekhakxa nak 
nélenmexamaxche'. 

18Etekkesek chá'a éllámaxche m'a énxet ekmanyehe nak chá'a elwok; 

emasseksek eyke chá'a m'a énxet mepekhésamap nak chá'a elwok. 

19Xámok katnehek am'ák ámay apagkok ma'a énxet apháxamakpoho nak 

chá'a etneykha; cháxña'awók eyke katnehek ámay apagkok ma'a énxet 
ekpéwomo nak aptémakxa'. 

20Epeykessásekxak chá'a awáxok chána m'a kélketche apya'áseykegkoho 

nak aqsok; elwanyaha eyke chá'a chána m'a kélketche ekyeyháxma nak. 

21Kapeykessásekxak chá'a apwáxok apteme ekyeyháxma m'a énxet meyke 

nak ekxeyenma apwáxok; elanagkohok eyke chá'a ektémakxa apxega m'a 
énxet apmopwána nak aqsok. 

22Kamassegwók chá'a aqsok yaqwánxa anlának ma'a mólpaqhetchásexkoho 

enxoho chá'a sekxo'; katyapok eyke chá'a aqsok ma'a apxáma enxoho 
apkelpaqhetchásamákpoho. 

23¡Kalpeykásekxohok chá'a apkelwáxok énxet ekpayhawo enxoho chá'a 

aqsok nenxeyenma, ekyagwánxa agkok ma'a negaqhawo enxoho 
kélámenyéxa katnehek! 

24Néten maheykegkok ma'a ámay ekyennaqte nak egnények, kawagkasek 

chá'a teyp emáwhok emhagkok nétsapmakxa m'a énxet apya'áseykegkoho 
nak aqsok. 

25Epalchessesek chá'a apxanák Wesse' egegkok ma'a énxet éleymáxkoho 

nak chá'a apkelwáxok, megyohók eyke chá'a kólmenyexchesek xapop agkok 
ma'a kelán'a tampe'. 

26Eltaqnawhok Wesse' egegkok ma'a apmáheyo nak chá'a elanagkok aqsok 

ekmaso, kalkohok eyke chá'a apwáxok ma'a kélpeywa meyke nak 
ekyepetche xama aqsok ekmaso. 

27Énxet ekyeykhágweykmoho nak apmopmenyého exámasagkok aqsok 

apagkok, enaqtawásekxohok apagkok chá'a m'a ekheykha nak apxagkok, 
keñe m'a aptaqhessamo nak selyaqye apxawe yaqwayam mexének 
ektemegweykmoho exma', eweynchamha sa' makham. 

28Kalchetmok chá'a sekxók apwáxok énxet appéwomo yaqwánxa etnehek 

yátegmowágkok, keñe m'a énxet ekmaso nak aptémakxa', yahamok chá'a 
katyapok appeywa ekmaso. 

29Melanók Wesse' egegkok ma'a énxet'ák élmasagcha'a nak apkeltémakxa', 

emok eyke chá'a takha' nempeywa nélmaxnagko apagkok ma'a énxet'ák 
élpéwomo nak apkeltémakxa. 

30Kapayhekxak chá'a egwáxok negwet'a enxoho eyátsencha'a nápat egmók; 

kallókashok chá'a egyempehek nenleg'a enxoho m'a amya'a ektaqmalma. 

31Énxet apháxenmo nak kélnókáseykha, segméssamo nak ekyennaqte 

egnények, epáxaqwók sa' ma'a énxet'ák apkelya'áseykegkoho nak aqsok. 

32Énxet megyaháxenmo nak kélpaqhetchesso, apsexnánémakpekxoho 

apagko' etnehek; keñe m'a apkelyeheykekxoho nak chá'a kélnokáseykha, 
étak apya'áseykegkoho aqsok. 

33Negáyo Wesse' egegkok ekteme sẽlxekmósso m'a negya'áseykegkoho 

aqsok; néltamhok agkok antéhek sẽláyo, kéméxcheyk sekxók antéhek 
meyke eyeymáxkoho egwáxok. 

 

Proverbios 16 

1Énxet chá'a sekxók apkeláneykekxa yaqwánxa elának aqsok; keñe Wesse' 

egegkok apkeltémo chá'a katyapok. 



1520 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

2Yának chá'a kataqmelak ekyókxoho aqsok apkelanakxa enxoho m'a énxet, 

Wesse' egegkok eyke apteme apyekpelchémo m'a ektémakxa nak chá'a 
apwáxok. 

3Kólána chá'a epasmok Wesse' egegkok ma'a ekyókxoho aqsok kéllanakxa 

enxoho chá'a, keñe sa' kalanaxchek chá'a m'a aqsok kélmáheyo kóllána'. 

4Apkeláneyak axta Wesse' egegkok ekyókxoho aqsok yaqweykenxa chá'a 

etnéssesek: weykmók han apkelane m'a énxet ekmaso nak aptémakxa, 
yaqwayam sa' eñássesagkohok ma'a ekhem nélyekpelchamáxchexa sa'. 

5Eltaqnaweygkohok Wesse' egegkok ma'a énxet'ák éleymáxkoho nak chá'a 

apkelwáxok; naqsók sa' kóllegássesagkohok xa énxet'ák nak. 

6Kólmasseksohok chá'a nentémakxa magya'assáxma m'a negásekha'awo 

enxoho Wesse' egegkok yetlo magyenyaweykha; nentemék agkok negáyo 
Wesse' egegkok, cháxa negyenyékxo aqsok ekmaso xa. 

7Leyawók agkok apwáxok Wesse' egegkok aptémakxa xama énxet, 

kawomhok apkelásekhassáseykekxoho m'a apkelenmexma nak. 

8Tásek antéhek ántawók aqsok egagkok yetlo meyke nentémakxa', kaxnók 

agwetak ekxámokma aqsok egagkok yetlo megkapéwomo nentémakxa. 

9Elánekxak chá'a aptáhakxa énxet, Wesse' egegkok eyke chá'a 

epékessesagkok ma'a apmahágkaxa enxoho. 

10Epaqmétek chá'a wesse' apwányam yetlo apmeykha Dios appeywa, 

mexének aqsa han chá'a yaqwánxa kólteméssesek énxet megkapayhawo 
enxoho. 

11Wesse' egegkok apagkok ma'a ekyókxoho kelyetsáteyak; cham'a 

apyekpelchémo nahan chá'a m'a. 

12Eltaqnawhok kelwesse'e apkelwányam ma'a nentémakxa ekmaso nak, 

hakte ekpéwomo nenlanekxésso amya'a énxet'ák ekyennaqtésso m'a 
aptémakxa nak wesse' apwányam. 

13Elásekhohok chá'a wesse' apkelwányam ma'a énxet'ák apkelpaqméteykha 

nak chá'a yetlo ekmámnaqso', meyke nak chá'a apkelyexamakpoho, elanok 
chá'a yetlo ektaqmeleykha apkelwáxok. 

14Aplókek agkok wesse' apwányam, yetneyk katnehek yaqwayam emátog, 

énxet apya'áseykegkoho aqsok akke aqsa apwanchek emasséssesek aplo. 

15Mematñehek chá'a énxet ekpayheykxoho enxoho apwáxok wesse' 

apwányam, máxa ekmámeye katnehek hempasmok. 

16Tásek antegyek negya'ásegwayam aqsok, kaxnók ma'a sawo ekyátekto 

ekmomnáwa nak; tásek antegyek negya'ásegwayam, kaxnók ma'a sawo 
ekmope ekmomnáwa nak. 

17Negyamasma aqsok ekmaso apkeltémakxa nak ma'a énxet'ák élpéwomo 

nak apkeltémakxa; nenláneykegkoho nentémakxa', cháxa negmasma 
negyennaqte xa. 

18Nentawásamáxche xegeykmok natámen ma'a eyeymáxkoho nak chá'a 

egwáxok; nentéyam chá'a kaxegmak natámen ma'a magésso nak 
ageyxkoho'. 

19Tásek antéhek megkeymáxkoho egwáxok xamók ma'a énxet'ák meyke nak 

aqsok apagkok, kaxnók antéhek ekxákma aqsok egagkok xamók ma'a 
énxet'ák apkeleymákpoho nak. 

20Tásek katnehek apha m'a énxet apkelyeheykekxoho nak chá'a 

kélxekmowáseyak; ¡apkeleñémo énxet apteme nak apcháyo Wesse' 
egegkok! 

21Apmopwána aqsok chá'a eltamhakpok ma'a énxet élchetámeykha nak 

chá'a apwáxok, yetlo apya'áseykegkoho aqsok; kalmok nahan chá'a 
apkelwáxok énxet'ák ma'a nempeywa ekmátsa nak. 

22Negya'áseykegkoho aqsok ekteme ekteyapmakxa m'a ekyennaqte 

egnények; nélxekmóssek agkok énxet'ák élyeyháxma nak, élyeyháxma aqsa 
chá'a etnahagkok. 

23Apwanchek chá'a elanagkohok apya'asakxa appeywa m'a énxet 

élchetámeykha nak chá'a apwáxok yetlo apya'áseykegkoho, kalmok han 
chá'a apkelwáxok énxet'ák ma'a aptáhakxa enxoho appeywa. 

24Máxa yányawhéna' apyegmenek ma'a ekmátsa nak nempeywa: 

hegátsessásekxak chá'a egwáxok, hegmeyásekxak han chá'a axnagkok 
negyennaqte. 

25 Yetneyk ámay apkene nak kataqmelak énxet, nétsapmakxa eyke 

maheykegkok xa ámay nak. 

26Apmáyhe etwok chá'a kaltamhok etneykha m'a énxet aptamheykha nak 

chá'a; meyk eyaqhe chá'a kamayhásseshok etneykha. 

27Énxet ekmaso nak aptémakxa, cham'a ekyetnamakxa m'a ekmaso nak 

nentémakxa'; ¡máxa táxa eyáléwe m'a appeywa nak! 

28Etekkesek chá'a apkelenmexamap énxet ma'a ekmaso nak aptémakxa'; 

nélenmexamaxche han etekkesek ma'a énxet apkeltennágwayam naqsa nak 
chá'a apmopwána amya'a m'a nátegma. 

29Elyexanchesha chá'a pók ma'a énxet apyennaqtésamákpoho nak chá'a, 

keñe éntemekxak ma'a ámay ekmaso nak. 

30Enaqtenchesha chá'a apaqta'ák ma'a énxet'ák élxeyenma nak chá'a 

apkelwáxok elanagkok aqsok ekmaso; elmagkok chá'a apatña'ák ma'a 
appenchásegko enxoho apkeláneyak aqsok. 

31Apxawe ekwenaqte apha énxet ma'a ekmópeyo nak chá'a apqátek, eñama 

meyke aptémakxa'. 

32Tásek etnehek mepekhésso nak elwok énxet, kaxnók etnehek ma'a 

apyennaqte; tásek yepwának apkeláneykegkoho aptémakxa énxet, kaxnók 
elmok ma'a tegma apkelyawe nak. 

33Etwasagkok chá'a xama aqsok énxet, Wesse' egegkok eyke apxeyenma 

chá'a m'a ekyókxoho yaqwánxa enxoho kaphemmok. 

 

Proverbios 17 

1Tásek antók nento élyenneykekxa éleymomáxche, tén han anxek meyke 

ektáhakxa egwáxok, kaxnók anlának chá'a ekxámokma ektámáxche ekyawe 
tén han ólenmexaxche'. 

2Wesse' chá'a kóltemessásekxak kélásenneykha naqsa apmopwána nak 

aqsok, apchásenneykha naqsa sa' etnekxak ma'a kélketche ekyeyháxma 
nak, exkekxak sa' han ma'a aqsok ekpayhawo nak exkekxak ma'a, ektéma 
nak ma'a pók apkelyáxeg'a nak. 

3Kólwatnohok chá'a kóllanok ektémakxa m'a sawo ekyátekto ekmomnáwa, 

tén han sawo ekmope nak; Wesse' egegkok akke negko'o apkelányo chá'a 
ektémakxa élchetámeykha egwáxok. 

4Yeyxhok chá'a appeywa ekmaso énxet ma'a ekyeyháxma nak, keñe m'a 

apmopwancha'a nak chá'a amya'a, yeyxhok chá'a apkelpaqméteykha m'a 
apkelxéneykha nak apnámakkok ekmaso. 

5Elókasek chá'a ektáha axta Apkelane m'a énxet apkesmésso nak ma'a 

meyke nak aqsok apagkok; kóllegássesagkohok sa' chá'a m'a ektáha nak 
ekpayheykekxa apwáxok apwete ektemegweykmoho exma apha. 

6Aptawán'ák chá'a ekpeykessáseykekxa apkelwáxok ma'a apkelwányam 

nak; chána eyke chá'a élpeykessáseykekxa apkelwáxok ma'a kélketchek 
nak. 

7Megkatxók chá'a epaqmétek nempeywa ektaqmela m'a énxet ekyeyháxma 

nak, megkatxók han etnehek apmopwána amya'a m'a ekha nak chá'a kéláyo. 

8Yának chá'a kaxnak apmopwána m'a énxet apmésso nak chá'a selyaqye 

pók yaqwayam megkaxénaxcheyk ektemegweykmoho exma, hakte katyapok 
chá'a m'a ekyókxoho aqsok apmakókxa enxoho chá'a elána'. 

9Énxet mexnéssamo nak mók kélteméssesakxa ekmaso, yásekhakpohok 

chá'a; keñe m'a énxet apkelenxányam nak eyaqmagkásekxak 
kélteméssesakxa ekmaso, kamaskok exek ma'a apnámakkok 
apkelásekhayókxa nak. 

10Xama kélpaqhetchesso ey'ásegwók ektáhakxa aqsok ekmaso apkelane 

m'a énxet apya'áseykegkoho nak aqsok, keñe m'a énxet ekyeyháxma nak, 
cien kelyekpexchetma eykhe kóltéhek, mey'ásegwome'. 

11Apkelámha apmonye'e aqsa chá'a elenmexmakha m'a énxet aptegyeykha 

nak chá'a ektemegweykmoho exma ekmaso, xama énxet aplo apagko' sa' 
eyke kóláphássesek ma'a yaqwayam yaqheykha. 

12Tásek antahañak aqsok nawhak eklo kéllókasso kélmenyexchesso étkók, 

kaxnók antahañak énxet ekyeyháxma neyseksa apkelane aqsok ekmaso. 

13Megkamassegwomek sa' ekyetno apxagkok énxet aqsok ekmaso 

apyaqmagkáseykekxa nak chá'a aqsok ekmaso m'a kélteméssessamakxa 
ektaqmela. 

14Máxa yegmen ekyawe ekteyapmal'a katnehek sekxo' enxoho 

nélátegmoweyxko; tásek eyke agyetnakhak chá'a heykxa amonye' 
yaqwayam kasógwok. 

15Nenxeyenma meyke aptémakxa m'a énxet apsexnánémap nak, keñe han 

nenxeyenma apsexnánémap ma'a énxet meyke nak aptémakxa', cháxa ánet 
aqsok aptaqnagkamo apagko' nak ma'a Wesse' egegkok. 

16Kaqhok exegmak énxet ekyeyháxma esógmak selyaqye yaqwayam emok 

negya'ásegwayam aqsok, méko apya'áseyak. 

17Egmók segápeykha nak chá'a, máxa egyáxeg egagko' etnehek ma'a 

ekwa'a enxoho ekyentaxno negha. 

18Eltennaksek chá'a eyánmagkassesek apméyak aqsok pók ma'a énxet 

meyke nak élchetámeykha apwáxok. 

19Atsek chá'a emáwhok elnapakpok ma'a énxet ekmátsa nak chá'a ellókasek 

apnámakkok; etwasakpohok eyke apagko' chá'a m'a eyeymáxkoho nak chá'a 
appeywa. 

20Magwetyehek xama aqsok ektaqmela m'a ekmaso nak egwáxok; asagkek 

sa' katnehek ektáhakxa m'a apkelmopwancha'a amya'a nak. 

21Negwete nak egketche ekyeyháxma, wánxa aqsa hegmések chá'a 

eklegeykegkoho egwáxok, negwete nak egketche ekmaso aptémakxa, 
mehegmések ma'a ekpayheykekxa egwáxok. 

22Pánaqte ektaqmela m'a ekmátsa nak egwáxok, hegyélaqtéshok eyke m'a 

ekyaqhápeykha egwáxok nak. 

23Éxakpohok chá'a emok selyaqye yánékpok mexének ektemegweykmoho 

exma m'a énxet ekmaso nak aptémakxa', yaqwayam enxoho étnakhássók 
chá'a m'a ektémakxa nak kéllánekxésso amya'a ekpéwomo énxet'ák. 

24Apya'ásegwayam aqsok aqsa kaxének apwáxok étak ma'a énxet 

apmopwána nak aqsok, keñe m'a ekyeyháxma nak, mey'asagkehek chá'a 
yaqwánxa elána'. 

25Ellókasek chá'a awáxok chána m'a kélketche ekyeyháxma nak, 

ellapwagkassesagkok nahan chá'a. 

26Asagkek anlekkesek selyaqye apagkok ma'a meyke nak aqsok ekmaso 

apkelane, asagkek han ólyekpexchetmakha m'a énxet meyke nak 
aptémakxa'. 

27Asextók chá'a epaqmétek ma'a apya'áseykegkoho nak aqsok, 

megkatneykha chá'a apwáxok ma'a apmopwána nak aqsok. 

28Kawomhok apchánémap apya'áseykegkoho aqsok tén han apmopwána 

aqsok, apwanmeya enxoho aqsa m'a énxet ekyeyháxma nak, mepaqmeta 
enxoho. 

 

Proverbios 18 

1Apxakkók aqsa chá'a eltamhok etnehek ma'a apkelmeyókásamákpoho nak 

chá'a aqsok, elwok chá'a m'a kélpaqhetchesa enxoho. 

2Mopmenyeyk kaltamék aqsok ma'a énxet ekyeyháxma nak; wánxa aqsa 

eltamhok kahaxnaxkohok ma'a ektémakxa nak apya'áseyak aqsok. 

3Nentémakxa ekmaso ekyetláyekmoho m'a negmegqakto nak; kólya'assók 

chá'a m'a ekmassegwayam nak chá'a apteme kéláyo. 

4Máxa yegmen ekmattawóneg la'a appeywa m'a énxet, máxa wátsam ényél'a 

yegmen, éñamakxa nak negya'áseykegkoho aqsok. 

5Megkapayhawok elxének chá'a énxet'ák segyekpelchémo meyke 

apkeltémakxa m'a ektáha nak chá'a apkelsexnánémap, megkapayhawok 
han chá'a elsexnenak ma'a énxet meyke nak apkeltémakxa'. 

6Nélátegmómaxche chá'a katekkesek appeywa m'a énxet ekyeyháxma nak; 

appeywa chá'a kasexnenak kólyekpexchetmakha. 

7Appeywa apagko' chá'a kasexnáneyekxak ma'a énxet ekyeyháxma; 

kápekxohok agko' chá'a m'a aptáhakxa enxoho appeywa. 

8Máxa nento ekmátsal'a m'a néltennágwayam nak aqsa chá'a nátegma, 

keytnók chá'a m'a kañók agko' nak egwáxok. 

9Épetchekxak chá'a apkelháxamákpoho nak chá'a eltemeykha m'a 

apnaqtawáseykha nak chá'a aqsok, máxa apkelyáxeg chá'a etnekxa'. 

10Wesse' egegkok apwesey ekteme segmasma ekyennaqte, 

apkelmeyeykekxexa nak chá'a elyexánegwakxak ma'a énxet'ák 
apkelpéwomo nak. 

11Énxet ekxákma nak aqsok apagkok, apchásenneykekxeyk ma'a ektémakxa 

nak ekxákma aqsok apagkok, apkenagkamchek katneyk ma'a ektémakxal'a 
meteymog kélhaxtegkesso netna'awók nepyáwa tegma apwányam. 

12Nentawásamáxche xegeykmok natámen ma'a eyeymáxkoho nak chá'a 

egwáxok; ekha sẽláyo xegeykmok natámen ma'a megkeymáxkoho nak 
egwáxok. 

13Segyeyháxma m'a negátegmowéyak nak chá'a heykxa amonye' nenlege, 

hegmegqaksek chá'a. 

14Énxet apháxamap nak, awanchek kagkeyásekxak makham apyennaqte 

m'a ekxeyenma nak makham apwáxok eweynchamha, agkok kaxénak chá'a 
apwáxok eweynchamha, méko kagkeyásekxak apyennaqte. 

15Elwetak chá'a apkelya'ásegwayam aqsok aptegyágko enxoho m'a énxet 

apkelya'áseykegkoho nak aqsok, tén han ma'a apmopwancha'a nak aqsok. 

16Yahamok chá'a agmaxchek takha' nensóko enxoho negmésso naqsa 

aqsok egagkok, agwomok chá'a m'a aphakxa nak énxet ekha nak kéláyo. 

17Agának chá'a naqsók aptáhakxa appeywa m'a énxet appaqmeyesma nak 

chá'a apmonye' exének aptáhakxa', keñe apwa'a enxoho m'a apkenmexma 
etnéssesek apmopwána amya'a. 

18Kamassegwók chá'a apkelátegmómap énxet ektawásexko enxoho chá'a 

xama aqsok yaqwayam kólya'asagkohok ektáha ekpehewayam, 
kaxpánchesek chá'a m'a apkelenmexamap nak. 

19Nenlókasso egmók, máxa etnehek ma'a ektémól'a tegma apátog 

kélápeykekxa ekyennaqte. Nentaqnagko nak egmók, hegyenyókasek 
egmók, máxa katnehek ma'a ektémól'a tegma apyawe kélhaxtegkesso. 

20Kápekxak sa' chá'a appeywa énxet, ekwokmoho ekleklágwokmo. 

21Nempeywa yetnók ma'a ekyennaqte nak egnények tén han nétsapma; 

énxet ekxámokma nak chá'a apkelpeywa, ellegagkohok chá'a natámen. 

22Negwet'ak agkok entáwa', cháxa ektaqmela xa: cháxa senxekmósa 

sempasmo m'a Dios. 

23Apkelmaxneyáha agkok chá'a aqsok pók ma'a meyke nak aqsok apagkok, 

etaqmelcheshok chá'a appaqhetchesso; keñe kayhek chá'a katnehek 
apchátegmoweykegkokxa m'a énxet ekxákma nak aqsok apagkok. 

24Agwethok chá'a énxet ekmanyehe apkelwátesseyam apchásekhayo pók, 

agwethok eyke han chá'a xama énxet meyenyaweykha nak chá'a pók, 
megkaxók ma'a ektémakxal'a meyenyaweykha apyáxeg apagko'. 

 

Proverbios 19 

1Tásek antéhek meyke aqsok egagkok tén han meyke nentémakxa, kaxnók 

antéhek ma'a segyeyháxma tén han negmowána amya'a. 

2Asagkek agmáwhok agko' anlának aqsok meyke nak sekxók élchetámeykha 

egwáxok; magaqhók chá'a m'a nempekhésa enxoho chá'a. 

3Aptémakxa ekyeyháxma chá'a keytnakhássók apxega m'a énxet, keñe 

ephéssekxak chá'a apteméssesso m'a Wesse' egegkok. 

4Apxámok etnehek apnámakkok ma'a ekxákma nak aqsok apagkok, keñe 

m'a énxet meyke nak aqsok apagkok, kammohok melányo m'a apnámakkok 
apagko' nak. 

5Kóllegássesagkohok sa' chá'a m'a apxeyenma nak chá'a apweteykegkoho 

megkamámnaqsoho; mopwanchek sa' yegketakpok ma'a énxet apteme nak 
chá'a apmopwána amya'a. 

6Énxet segméssamo nak chá'a aqsok segmésso naqsa, tén han 

memyágweykekxa nak chá'a aqsok apagkok, apyókxoho énxet chá'a 
ektamok, apchásekhayókxa chá'a etnehek. 

7Aptaqnókek agkok apnámakkok ma'a énxet meyke nak aqsok apagkok, 

ekyágwánxa agkok melanók ma'a apkelxegexma'a nak. 

8Énxet apwete nak apya'ásegwayam tén han apkelane nak ma'a ektémakxa 

nak apya'ásegwayam aqsok, cháxa apteme apchásekhamakpekxoho 
apagkok apagko' xa, tásek han katnehek apha. 

9Kóllegássesagkohok sa' chá'a m'a apxeyenma nak chá'a apweteykegkoho 

megkamámnaqsoho; yetsapok sa' eyke m'a apteme nak chá'a apmopwána 
amya'a. 

10Megkapayhawok etnehek énxet ekyeyháxma m'a aptémakxa nak ma'a 

énxet ekxákma nak aqsok apagkok, ekyagwánxa agkok megkapayhawok 
etnehek apkemha apmonye' kélásenneykha naqsa nepyeseksa m'a 
apkelwesse'e nak. 

11Ekha élchetámeykha apwáxok chá'a katnésseshok énxet ma'a 

mepekhésamap nak chá'a elwok, keñe ekha kéláyo chá'a katnéssesek ma'a 
meyaqmagkáseykekxa nak chá'a mók kélteméssesakxa'. 

12Máxa yámakméwa ekpáweykha awáxok la'a etnehek aplawa enxoho m'a 

wesse' apwányam, máxa eyke yálye élyássessól'a pa'at ma'a 
ektaqmeleyncha'a enxoho apwáxok henlano'. 

13Etwássesha chá'a apwáxok apyáp ma'a kélketche ekyeyháxma. Máxa 

yegmen eksekkenmal'a katnehek ma'a kelán'a ekyenneykha nak chá'a 
ekpeywa kalának atáwa'. 

14Egyapmeyk chá'a sempekkencháseykekxa m'a enxagkok tén han selyaqye 

egagkok; Wesse' egegkok akke keñamak chá'a segmésso m'a entáwa' 
ekmowána nak aqsok. 

15Yentexek chá'a katnehek nenteyenma m'a negháxamáxkoho nak, meyk 

chá'a kaqhek ma'a apháxamákpoho nak chá'a etneykha. 

16Ahóxek chá'a katnehek apha m'a énxet apkelyeheykekxoho nak 

segánamakxa; yetsapok eyke chá'a m'a apwanyémo nak chá'a ektémakxa 
Wesse' egegkok sẽlxekmósso. 

17Negmésso aqsok apmeykha naqsa m'a énxet meyke nak aqsok apagkok, 

cháxa negmésa han Wesse' egegkok ma'a aqsok negmésso naqsa, Wesse' 
egegkok sa' han eyaqmagkásekxak mók aqsok ektaqmela nenlane. 

18Elyentamakpoho chá'a elxekmósagkok apketche aptáhakxa enxoho 

makham apketchetse', ná eyeykhássamo aplegassáseykegkoho, yaqhek 
katnehek. 

19Exkak chá'a kéllegassáseykegkoho énxet aplómo apagko' nak chá'a; 

negmássessekmek agkok yaqwayam kóllegássesagkoho', kayágwomhok 
aqsa aplo. 

20Yeyxho chá'a ektáhakxa kélpaqhetchesso, ema chá'a takha' ektáhakxa 

kélnókáseykha; keñe sa' etnehek ekha apya'áseykegkoho aqsok. 

21Xámok chá'a katnehek ekxénakxa apwáxok elának aqsok ma'a énxet, 

wánxa eyke aqsa chá'a katyapok ma'a apkeltamho enxoho Dios. 

22Meyke apyenyaweykha pók kélmenyeyk etnehek ma'a énxet; tásek 

antéhek meyke aqsok egagkok, kaxnók antéhek negmowána amya'a. 

23Kawegqohok negweynchámeykha m'a nenteme nak chá'a negáyo Wesse' 

egegkok; kapayhekxak chá'a egwáxok neyseksa negha, méko katnehek 
xama aqsok ekmaso nenlegeykegkoho. 

24Epogwátek chá'a sokpayhe emok apto m'a énxet apháxamákpoho nak 

chá'a etneykha, mopwanchek eyke ey'ásekxak apátog. 

25Kéllegassásegkok agkok ma'a énxet megkeyxnegwayam nak chá'a 

appeywa, keñe sa' ey'ásegwók aqsok ma'a mey'áseyak nak aqsok; xama 
kélnókáseykha aqsa ey'ásegwók ma'a énxet apya'áseykegkoho nak aqsok. 

26Énxet aptawáseykegkoho nak chá'a apyáp, tén han aptekkesso nak 

axagkok ma'a egken, cháxa apkelana aqsok segmegqassamo nak, 
megkapayhawo nak etnehek xama kélketche. 

27Hatte, massék sa' agkok apkelyahákxoho kélnókáseykha, étnakhaksek sa' 

ma'a kélpaqhetchesso ektaqmela nak. 

28Ey'assók aqsa chá'a ektaqmalma kéllánekxésso amya'a énxet'ák ma'a 

énxet apxeyenma nak chá'a apweteykegkoho megkamámnaqsoho; aqsok 
ekmaso aqsa chá'a exének ma'a ekmaso nak aptémakxa'. 

29Penchásexcheyk yaqwayam kóllegássesagkohok ma'a 

megkalyexnegwayam nak chá'a apkelpeywa; keñe han yaqwayam 
kólyekpexchetagkok ma'a énxet'ák élyeyháxma nak. 

 

Proverbios 20 

1Megkeyxnegwayam appeywa chá'a katnéssesek énxet ma'a vino; 

kanathéssesha chá'a apwáxok ma'a anmen ekyennaqte nak; 
megkay'ássesagkehek chá'a aqsok énxet ma'a eyaqha enxoho. 

2Máxa yámakméwa ekpáweykha awáxok la'a etnehek aplawa enxoho xama 

wesse' apwányam; énxet aplókasso enxoho m'a, megkatnehek 
megyetsapma. 

3Payhawók etnehek énxet melátegmómap chá'a pók, hakte cháxa ektaqmela 

antéhek xa, apwanchek eyke etekkesek aqsa chá'a m'a ekyeyháxma nak. 

4Wokmek agkok ekhem nempeyncheykemxa xapop namyep egagkok, keñe 

mepeynchemhek xapop namyep apagkok ma'a énxet apháxamákpoho nak 
etneykha; keñe sa' ekwokmo enxoho ekhem kélnakxamakxa ekyexna, 
etegyaha sa' eykhe, méteyágwomek sa' eyke. 

5Máxa yegmen ekmattawóneg la'a m'a ektémakxa nak élchetámeykha 

apwáxok énxet, ékpelkohok eyke chá'a m'a énxet apmopwána nak chá'a 
aqsok. 

6Apxámok énxet apxéneykha nak chá'a mekxeykha apnámakkok, 

magwetyehek eyke xama enxoho énxet ekha kéláyo. 

7¡Apkeleñémo kélketchek apkexeykekxa axta neptámen ma'a énxet 

ekpéwomo axta aptémakxa', tén han meyke axta aptémakxa'! 

8Aphakmek agkok wesse' apwányam ma'a aptaháno segyekpelchémókxa 

nak, xama apkelányo aqsa etnehek ékpelkohok ma'a aqsok ekmaso nak. 

9Méko awanchek katnehek ekpeywa s'e: “Eyaxñásekxeyk ko'o ewáxok, 

méko may'assáxma.” 

10Ánet aqsok aptaqnagkamakxa nak ma'a Wesse' egegkok, cham'a 

kelyetsáteyak megkaxnémo nak chá'a ekwánxa ektegkesso, tén han ma'a 
kelyetsáteyak ekmenyexmo nak. 

11Aptémakxa chá'a keykpelchexkohok apkelana enxoho chá'a aptémakxa 

ekpéwomo xama wokma'ák. 

12Wesse' egegkok axta apkelane s'e egheyk'ák nak, yaqwayam anlegak 

chá'a amya'a, tén han egaqta'ák yaqwayam agwetak chá'a aqsok. 

13Ná etyen chá'a, meyke aqsok apagkok katnehek; etneykha chá'a 

yaqwayam enxoho kaxek chá'a apto. 

14“¡Asagko'!”, etnehek ma'a énxet apma nak chá'a aqsok, keñe sa' apma 

enxoho, kaqheykha chá'a apwáxok aptáhakxa. 

15Tásók agko' appeywa m'a énxet appaqmeyesmo nak chá'a yetlo 

apya'áseykegkoho, yeykhásseykmók ma'a sawo ekyátekto ekmomnáwa, tén 
han ma'a aqsok élyenméyak ekhágko nak se'e ekyókxoho nélwanmeygkaxa 
nak. 

16Énxet apxeyenma nak chá'a eyánmagkassesek apméyak aqsok ma'a 

méteykxa nak, elyementem sa' apkelnaqta, elma sa' ekwokmo 
apyánmagkásekxo makham. 

17Atsek chá'a etnehek apmopwána amya'a énxet, keñe natámen máxa 

katnehek ma'a xapop ánek ekláneyól'a egwáxok. 

18Katyapok chá'a yaqwánxa etnahagkok énxet'ák ektaqmela enxoho chá'a 

apkelpaqmeyesma; kóltaqmelcheshok chá'a kélláneykekxa kéltáhakxa peya 
enxoho kampakhaxche'. 

19Mopwanchek meltennaha m'a énxet apkeltennágwayam nak aqsa chá'a 

nátegma, ná epaxqaha chá'a m'a énxet'ák apkeltennágwayam nak aqsa 
chá'a amya'a nátegma. 

20Énxet apyemneykha nak apyáp tén han egken, yetsapok sa' ektémól'a 

kaspónak aqsok eyápogwate m'a ekyáqtésakxa agko' nak exma. 

21Aqsok megkamáske nak ekwetamaxche sekxo', háwe yaqwayam 

kapeykásekxak egwáxok. 

22Ná exén chá'a eyaqmagkásekxak kélteméssesakxa'; etne chá'a apcháyo 

Wesse' egegkok, sa' emallanchesek ma'a. 

23Etaqnawhok Wesse' egegkok ma'a negmeykha nak kelyetsátéyak 

ekmenyexmo; mopmenyeyk ma'a kelyetsáteyak ekmenyexmo nak. 

24Wesse' egegkok eyke apkeláneséyak chá'a ektémakxa apxega énxet. 

Méko enxama negya'áseykegkoho chá'a yaqwánxa agmahagkok. 

25Asagkek eltennaksek aqsa énxet elának aqsok ma'a Dios meyke sekxók 

élchetámeykha apwáxok, keñe emáwhok elwátessók ektáhakxa apmésso 
appeywa. 

26Elántekkesek chá'a aphakxa wesse' apwányam apya'áseykegkoho nak 

aqsok ma'a élmasagcha'a nak apkeltémakxa, elteyágkasek chá'a aqsok 
amnek. 

27Espíritu apmésso nak chá'a énxet ma'a Dios, ekteme élsássessóxma kañók 

agko' apwáxok ma'a énxet. 

28Megkamassegwomek chá'a apteme wesse' apwányam aptémakxa nak 

chá'a wesse' apwányam, apkelánesa enxoho chá'a ektaqmalma apheykha 
énxet'ák, yetlo apkelásekhayo, tén han ekmámnaqso'. 

29Apkelyennaqte chá'a ekpeykessáseykekxa apkelwáxok ma'a wokma'ák; 

keñe apkelwányam kagkések chá'a ekha kéláyo m'a ektémakxa nak élmope 
apqatkok. 

30Kamasseksek chá'a nentémakxa ekmaso m'a negmatñencha'a enxoho tén 

han sẽlyensasa enxoho; kataqmelekxak chá'a nentémakxa m'a 
sẽlyekpexcheteyncha'a enxoho. 

 

Proverbios 21 

1Wesse' egegkok chá'a apkeláneseykegkoho élchetámeykha apwáxok ma'a 

wesse' apwányam, étlók chá'a m'a ektémól'a wátsam ekmeyeykekxexal'a 
chá'a yegmen, apkeltamhókxa enxoho chá'a m'a Wesse' egegkok. 

2Yának chá'a kataqmelak ekyókxoho aqsok apkelanakxa enxoho m'a énxet, 

Wesse' egegkok eyke apteme apyekpelchémo m'a ektémakxa nak chá'a 
apwáxok. 

3Nenlane nak nentémakxa ekpéwomo tén han nenláneseykekxa ektaqmela 

apheykha m'a énxet'ák, cháxa ekleklamókxa nak apwáxok Dios antéhek xa, 
kaxnók ma'a kélnaqtósso ektekyawa nak negmésso. 

4Negwanyémo egmók, eyeymáxkoho egwáxok; cháxa melya'assáxma 

élmoma nak apkelwáxok ma'a énxet'ák élmasagcha'a nak apkeltémakxa'. 

5Tásek katnehek ekteyapma aqsok nentaqmelchessamo nak chá'a sekxók 

élchetámeykha egwáxok; asagkek eyke katnehek chá'a m'a 
nentemessáseykha naqsa nak nenlane, meyke aqsok egagkok hentéhek. 

6Nenxámasso aqsok egagkok eñama nentamheykha negmowána amya'a, 

yahamok kamassegwók ektémól'a kamassegwók ekpánma exma, 
nétsapmakxa nahan hegyentamok xa aqsok nak. 

7Kalsexnáneyekxohok apagko' sa' apkeltémakxa 

apkelyennaqteyásamákpoho chá'a m'a élmasagcha'a nak apkeltémakxa', 
eñama memáheyo etaqmelchessásekxak chá'a apheykha m'a énxet'ák. 

8Háwe ekpéwomo m'a apkeltémakxa nak chá'a énxet'ák élmasagcha'a nak 

aptémakxa'; tásek eyke chá'a katnehek aqsok apkelane m'a énxet meyke nak 
aptémakxa'. 

9Tásek anxek ma'a teyp enxagkok, kaxnók anxek xamo' kañe' tegma m'a 

kelán'a ekyenneykha nak chá'a ekpeywa henlána'. 

10Aqsok ekmaso aqsa kaxénmakha apwáxok elának ma'a énxet ekmaso nak 

aptémakxa; magwetyehek kataqmalmakha apwáxok elanok pók. 

11Kéllegassásegkok agkok ma'a énxet megkeyxnegwayam nak chá'a 

appeywa, keñe sa' ey'ásegwók aqsok ma'a mey'áseyak nak aqsok; xama 
kélxekmósso aqsa kaltamek ma'a énxet apya'áseykegkoho nak aqsok. 

12Dios apteme nak appéwomo, elanha chá'a apxagkok ma'a énxet ekmaso 

nak aptémakxa', yehekxak han aqsok élmaso m'a élmasagcha'a nak 
apkeltémakxa'. 

13Énxet melyeheykekxa nak eltamhok epasmok ma'a meyke nak aqsok 

apagkok, méko sa' nahan keyxhok apkeltamho sa' nahan kólpasmok xa 
énxet nak. 

14Kamasséssesek chá'a aplo énxet ma'a kélyexamaxkoho nak chá'a 

kólmések aqsok kélmésso naqsa. 

15Kéllánekxéssek agkok ektaqmela amya'a m'a énxet'ák, kapayhekxak chá'a 

apwáxok ma'a énxet appéwomo nak, keñe káhapwak chá'a 
apnaqtawásamap ma'a apkeláneykegkoho nak chá'a aqsok ekmaso. 

16Énxet apkelwátesseyam nak chá'a apteme ekha élchetámeykha apwáxok, 

emhagkok sa' ma'a apkelmaheykegkaxa nak chá'a apkeletsapma. 

17Meyke aqsok apagkok sa' etnehek ma'a énxet apkelane nak chá'a m'a 

ekyespagkamakxa nak chá'a apwáxok, apyá nak chá'a vino, keñe han 
apmopmenyého nak chá'a sokmátsa, metnehek sa' ekxákma aqsok 
apagkok. 

18Kaphewakxak sa' apkellegeykegkoho m'a apkelmopwancha'a nak chá'a 

amya'a, tén han ma'a ekmaso nak chá'a apkeltémakxa', megkatnehek sa' 
ma'a énxet appéwomo nak tén han ma'a énxet ektaqmalma nak aptémakxa'. 

19Tásek aghamok ma'a yókxexma meykexa nak énxet, kaxnók anxek xamo' 

ma'a kelán'a sentaqnaweykha nak chá'a, ekyenneykha nak chá'a ekpeywa 
henlána'. 

20Yetneyk aqsok éltaqmalma tén han sokmátsa apxagkok ma'a énxet 

apya'áseykegkoho nak aqsok, esáwak eyke chá'a aqsok apagkok ma'a énxet 
ekyeyháxma nak. 

21Étak chá'a ekwenaqte apha tén han kéláyo m'a énxet aptegyeykha nak 

chá'a yaqwayam etnehek ekpéwomo aptémakxa, tén han meyenyaweykha 
apnámakkok. 

22Emok chá'a énxet apya'áseykegkoho aqsok ma'a tegma apyawe apmasma 

nak chá'a m'a énxet'ák apkelyennaqte, elyaqnegkessesek chá'a m'a 
kélhaxtegkesso apkelásenneykekxo nak chá'a m'a. 

23Megkasagkehek chá'a apha m'a énxet apkeláneykegkoho nak chá'a 

aptáhakxa appeywa. 

24Énxet apkeltémo nak chá'a kóllanha tén han eyeymáxkoho apwáxok, 

ekyenneykha appeywa chá'a eltamhakpok ma'a énxet apkeltémo nak chá'a 
kóllanha aptáhakxa. 

25Aqsok apmopmenyého chá'a kaqhek ma'a énxet apháxamákpoho nak 

chá'a etneykha, eñama megkamopmenyého aptamheykha; 

26yókxoho ekhem chá'a kaxénmakha apwáxok étak aqsok. Keñe m'a énxet 

appéwomo nak, egkések chá'a aqsok pók yetlo meyke apmeyágweykekxa'. 

27Eltaqnawásseshok Wesse' egegkok aqsok apkelmésso naqsa m'a énxet'ák 

élmasagcha'a nak apkeltémakxa', hakte yetlo ekmaso élchetámeykha 
apkelwáxok chá'a elmések. 

28Yetsapok sa' ma'a énxet apxeyenma nak chá'a apweteykegkoho 

megkamámnaqsoho; apwanchek eyke yátegmowagkokxak chá'a m'a 
apmopwána nak chá'a yeyxho'. 

29Yának chá'a keynnák aptáhakxa m'a énxet ekmaso nak aptémakxa'; 

ey'asagkohok eyke chá'a aptémakxa m'a énxet meyke nak aptémakxa'. 

30Mékoho katnekxak nápaqto' Wesse' egegkok ma'a negya'áseykegkoho, 

tén han negmowána aqsok, keñe han ektaqmalma nak élchetámeykha 
egwáxok. 

31Eltahanchesek chá'a apchánte énxet yaqwayam emhagkok kempakhakma, 

Wesse' egegkok akke apmallahanchesso chá'a. 

 

Proverbios 22 

1Tásek kataqmelek chá'a nenxénamaxche', kaxnók anxámasagkok ma'a 

aqsok egagkok, tásek antemhek ekha sẽláyo, kaxnók kaxek ekxámokma m'a 
sawo ekyátekto ekmomnáwa, tén han ma'a sawo ekmope ekmomnáwa. 

2Hawók mók ektémakxa m'a ekxákma nak aqsok apagkok tén han meyke 

nak aqsok apagkok: Wesse' egegkok axta apkelane xa apqánet nak. 

3Étak chá'a aqsok ekmaso m'a énxet ekha nak chá'a élchetámeykha 

apwáxok, keñe étnakhaksek chá'a; keñe m'a meyke nak chá'a 
élchetámeykha apwáxok, exog aqsa, keñe eñegkohok chá'a 
ektemégweykmoho exma ekmaso. 

4Hegwetaksohok ekxákma aqsok egagkok ma'a nenteme nak chá'a 

megkeymáxkoho egwáxok, tén han ma'a nenteme nak negáyo Wesse' 
egegkok, ekha sẽláyo han antéhek, hegwetaksek han ekwenaqte 
negweynchámeykha. 

5Xámok kelhanma ámay apagkok ma'a énxet ekmaso nak aptémakxa'; tén 

han am'ák, étnakhaksek eyke chá'a m'a apmeyámakpoho apagko' nak chá'a. 

6Elxekmós aptémakxa ektaqmela sakcha'a aptáhakxa nak makham 

ketchetse', keñe sa' ma'a aptáha enxoho apwányamo, megkalwánaqmék 
chá'a. 

7Ekxákma apkelnaqta aqsa etnehek wesse' m'a nepyeseksa nak énxet'ák 

meyke aqsok apagkok; keñe m'a apmassáseykha nak chá'a selyaqye 
apagkok pók, etnehek apkemha apmonye' apagkok ma'a ektáha nak chá'a 
apmassáseykha selyaqye apagkok. 

8Énxet aptekkesso nak aqsok ekmaso, kápekxak sa' aqsok ekmaso 

aptekkesso; ¡Emasséssók sa' Wesse' egegkok yetlo aplómo apagko'! 

9Dios sa' epasmok ma'a énxet ektaqmeleykha nak chá'a apwáxok elanok 

apnámakkok, eñama apkelmésso chá'a aptéyak ma'a énxet'ák meyke nak 
aqsok apagkok. 

10Kéltekkessek agkok ma'a énxet megkeyxnegwayam nak chá'a appeywa, 

kamaskok ma'a nélenmexamaxche', nélyamatchásamáxche', nénlókáseyak 
egmók. 

11Yásekhohok wesse' apwányam ma'a énxet megkeyxamaxkoho nak chá'a 

apwáxok elána', apxegexma chá'a etnehek ma'a appaqmeyesma nak chá'a 
yetlo ektaqmeleykha appeywa elána'. 

12Elanha chá'a Wesse' egegkok ma'a énxet apya'áseykegkoho nak aqsok, 

metnéssesek eyke chá'a naqso' aptáhakxa enxoho m'a énxet apmopwána 
nak chá'a amya'a. 

13Etnehek chá'a epaqmétek énxet apháxamákpoho nak chá'a etneykha s'e: 

“Yámakméwa yagqak ámay, heyaqhek katnehek.” 

14Máxa máxek ekmattawóneg agko' ekpeywa m'a kelán'a apha atáwa' 

élánegwayam nak chá'a pók énxet, apteyeykemxa nak chá'a m'a énxet 
apkeltaqnagko nak Wesse' egegkok. 

15Aptémakxa apagko' chá'a apketkók ma'a élyeyháxma nak, kamaskok eyke 

chá'a kélnókásencha'a enxoho yetlo kélyekpexcheteykha. 

16Énxet apnaqtawáseykegkoho nak meyke aqsok apagkok yaqwayam 

exámasagkok aqsok apagkok, essenhan han ma'a apkelmésso nak chá'a 
aqsok apagkok ma'a ekxákma nak aqsok apagkok, meyke aqsok apagkok 
sa' katnehek. 

Treinta aqsok apkelxeyenma nak ma'a apkelya'áseykegkoho nak aqsok 

17Etaqmelchesho apháxenmo ekyókxoho aqsok apkelxeyenma nak ma'a 

apkelya'áseykegkoho nak aqsok; epekken apwáxok ma'a ektáhakxa enxoho 
sélxekmósso. 

18Kalkohok sa' apwáxok appekkena enxoho apwáxok, apwanchek sa' chá'a 

exénekxoho'. 

19Sakhem agko' xép sekya'assásegwokmo xa aqsok nak, yaqwayam enxoho 

etnehek apcháyo m'a Wesse' egegkok. 

20Ektáxéssessek xeyep treinta ektémakxa amya'a, ekhágko nak ma'a 

sẽlpaqhetchesso nak, tén han ma'a negya'áseykegkoho nak aqsok, 

21yaqwayam enxoho kalxekmósek ektémakxa nak negyekpelchémo 

ekmámnaqso', yaqwayam enxoho kapéwhok apkeltennasso m'a 
apkelmaxneyeykha nak chá'a exchep. 

- 1 - 

22Ná etwasagkoho chá'a m'a meyke nak aqsok apagkok, eñama apteme 

meyke aqsok apagkok, ná eyaqhap eltamhok esexnenak nápaqta'awók 
segyekpelchémo m'a meyke nak ekmasma, 

23hakte Wesse' egegkok sa' epasmok ma'a, keñe sa' eñássesagkohok ma'a 

ektáha nak chá'a apnaqtawáseykegkoho. 

- 2 - 

24Ná etne apkelásekhayókxa tén han apkelxegexma'a m'a énxet'ák 

apkelyennaqteyáseykha nak chá'a apyempe'ék, tén han 
apkelnatheyáseykha nak chá'a, 

25kaltamék katnehek xép xa apkeltémakxa élmasagcha'a nak ma'a, 

apsexnánémap apagko' etnehek. 

- 3 - 

26Ná exén chá'a xama enxoho eyánmagkassesek apméyak aqsok ma'a pók 

énxet, 

27hakte méko agkok xép apyánmagkasso, kawomhok sa' kélyementama m'a 

aptaháno apyetnamakxa nak néten. 

- 4 - 

28Nágkólxegkásekxoho chá'a xapop kélagkok ma'a néxa appekkenmakxa 

axta m'a kélyapmeyk nanók axta kéxegke. 

- 5 - 

29Énxet aptaqmelchessamo nak chá'a apkelane aptamheykha, etnehek sa' 

aptamheykha m'a apheykegkaxa nak apkelwesse'e apkelwányam, metnehek 
sa' wesse' apagkok ma'a meyke nak kéláyo. 

 

Proverbios 23 
- 6 - 

1Apcháneyáha agkok xama wesse' apwányam yaqwayam epasmok apto, 

etaqmelchesho chá'a sekxók élchetámeykha apwáxok yaqsa ekha m'a 
apmonye' nak. 

2Meyk agko' sa' eykhe katnehek, elenmaxakpoho sa' aqsa meyk apagkok; 

3nágkatsep apnények ma'a apto élmátsa nak, kólyexanchesha katnehek. 

- 7 - 

4Nágyaqhap aptamheykha eltamhok etnehek ekxákma aqsok apagkok; 

elwatés ekxéneykha apwáxok katnehek xa ektáha nak. 

5Aptaqmelchásawók sa' agkok apkelányo, étak sa' ektáha méko m'a 

ekxákma nak aqsok egagkok; yahamok chá'a kalchampak kalxeganmok, 
ektémól'a náta ekyawe kampa', máxa katnehek ma'a ekhákxo enxoho 
axempenák. 

- 8 - 

6Ná etwoho chá'a xamo' apto m'a énxet apmasma nak chá'a aqsok, 

nágkatsep apnények ma'a apto élmátsa nak, 

7ekho nak xama kélwa' ekyetnayam nak egyespok. Sa' etnehek yának se'e: 

“Etaw, eyen”, háwe eyke naqso' xa aptáhakxa nak apcháneya; 

8eyekxagkok sa' natámen apto xa apto nak, megkapasmehek sa' ma'a 

aptáhakxa exchek xép ektaqmeleyncha'a appeywa apkelana. 

- 9 - 

9Ná epaqhetchesha chá'a m'a énxet ekyeyháxma nak, hakte ey'ássók 

katnehek ma'a appeywa ektaqmalma nak. 

- 10 - 

10Nágkólxegkásekxoho chá'a xapop kélagkok ekpekkenamaxchexa axta 

nanók néxa', ná émentagwom han xapop apagkok ma'a apkelyéheykha nak, 

11hakte yetneyk xama apyennaqte apagko' apkelmasma m'a énxet'ák nak, 

cham'a peya sa' etyapok elmeyók yenmexek xép. 

- 11 - 

12Yoho katxek apwáxok nélxekmowásamáxche', yeyxho chá'a m'a 

negya'ásegwayam aqsok. 

- 12 - 

13Enókásha chá'a wokma'ák, elyekpexchetmakha sa' eykhe chá'a, 

megyaqhek sa' eyke; 

14hakte apnókáseyha sa' agkok xa, emallahanchesek sa' ma'a nétsapmakxa 

nak. 

- 13 - 

15Hatte, apwetágwokmek sa' agkok apya'ásegwayam aqsok, awanhek sa' 

ko'o katnehek ekpayheykekxa ewáxok; 

16kapayhekxohok agko' sa' ewáxok sekleg'a enxoho exének ma'a 

ekpayhawo nak antéhek. 

- 14 - 

17Ná eyásekkes apkeltémakxa m'a énxet'ák melya'assáxma nak; etne aqsa 

chá'a apcháyo m'a Wesse' egegkok; 

18tén sa' kataqmelwók apwetágwayam apmonye', megqakhók sa' eleyxek 

ma'a apkeltémo nak éta'. 

- 15 - 

19Hatte, etaqmelchesho chá'a apháxenmo sekpeywa, ey'ásegwom han 

chá'a; kaxén chá'a apwáxok étlók ma'a ámay ektaqmela nak. 

20Ná epaxqaha chá'a m'a anmen át'ák nak, tén han ma'a melésso nak chá'a 

etawagkok aptéyak, 

21hakte meyke aqsok apagkok chá'a etnahágkok ma'a anmen át'ák nak, tén 

han ma'a melésso nak chá'a etawagkok aptéyak, keñe m'a énxet'ák 
apkelháxamákpoho nak chá'a eltemeykha, elántaxnekxak aqsa chá'a m'a 
apáwa apkelyeptamap nak. 

- 16 - 

22Yeyxho chá'a appeywa apyáp, ektáha axta apkelane; ná etaqnaweyha 

chá'a egken ektáha enxoho ekwányamo'. 

23Ema m'a ekteme nak ekmámnaqso', tén han negya'ásegwayam, 

nélxekmowásamáxche', keñe han ma'a negyekpelchémo, ¡ná ekxeyha aqsa 
ekha ekyánmaga! 

24Megqakhók kapayhekxak apwáxok tén han kaqheykha apwáxok apyáp 

ma'a kélketche ektaqmalma nak aptémakxa, tén han apya'áseykegkoho nak 
aqsok; 

25¡epeykessásekxa apwáxok apyáp tén han egken, egkés ekpayheykekxa 

awáxok ma'a ektáha axta ektekkesso! 

- 17 - 

26Hatte, etaqmelchesho chá'a apháxenmo ekyókxoho sektáhakxa enxoho 

chá'a sekpeywa ko'o, kalkoho apwáxok se'e sektémakxa nak ko'o; 

27hakte hawók máxek ekmattawóneg la'a m'a kelán'a ekyaqmagkáseyak nak 

pók énxet ektegye selyaqye, hawók máxek ketsék la'a ekmattawóneg ma'a 
kelán'a megkatnaha nak entáwa'; 

28máxa apmenyexmal'a katnehek kaleyxmakha énxet, apxámok nahan 

katnehek énxet eknaqtawassáseykha apnaqteyegka'a. 

- 18 - 

29¿Yaqsa énxet aplegágkoho nak? ¿Yaqsa énxet appaqméteyncha'a nak? 

¿Yaqsa énxet apkelátegmoweykpo nak? ¿Yaqsa énxet 
apkelekxagweyncha'a nak? ¿Yaqsa énxet kélyensasa nak meykexho aqsok 
eksexnenagko? ¿Yaqsa énxet élyeyha nak exma apkelyeheykha? 

30Neykhe m'a énxet melwátésseyam nak apyá vino, keñe han ma'a 

apkelyekkóneykha nak chá'a m'a kaxwe élánamáxche nak anmen. 

31Ná elano m'a vino, ekyexwáseykekxa nak égmenek, élyenma nak ma'a 

kélyeta nak. ¡Ekmátsa nak annaqsapok! 

32Máxa eyke yéwa sentakxól'a katnehek natámen, henlegássesagkohok 

ekmáske. 

33Kaxekmósek sa' chá'a m'a aqsok meteykxa nak, exénwók sa' aqsa chá'a 

aqsok ekyeyháxma; 

34yának sa' yántáha aqsok ma'a neysekso nak wátsam ekwányam, yának sa' 

épetcha'ak ma'a yámet ekyawe nak naw'a, 

35tén sa' etnehek se'e: “Éltekpagáha eykhe, makke añégkok ekmáske; 

élyekpexchetáha eykhe han, makke han ay'ásegkok; ekxátekhágwokmek sa' 
agkok éllawa enxoho sekya, keñe sa' ataqhohok ategyágwakxak makham 
mók vino.” 

 

Proverbios 24 
- 19 - 

1Ná eyásekkes apkeltémakxa m'a énxet'ák élmasagcha'a nak apkeltémakxa', 

nágyepmenyého epaxqaha m'a, 

2hakte apkelyennaqteyáseykha apyempe'ék aqsa kelxéneykha apkelwáxok 

ma'a, aqsok ekmaso aqsa elxénagkok chá'a elanagkok. 

- 20 - 

3Yetlo kélya'áseykegkoho aqsok chá'a elanakpok ma'a tegma nak, yetlo 

kélmowána aqsok han chá'a kólyennaqtéshok kéllane m'a apowhók nak; 

4yetlo kélya'áseykegkoho aqsok chá'a kóllanaksohok kañe' tegma m'a aqsok 

élmomnáwa nak, tén han ma'a éltaqmalma nak anlano'. 

- 21 - 

5Tásek etnehek apya'áseykegkoho aqsok ma'a énxet, kaxnók etnehek ma'a 

apyennaqte; tásek antéhek ma'a negya'ásegwayam aqsok, kaxnók antéhek 
ma'a ekyennaqte nak egyempe'ék, 

6hakte kóltaqmelcheshok chá'a kélláneykekxa kéltáhakxa m'a peya enxoho 

kampakhaxche', agmallánek eyke chá'a m'a apxáma enxoho 
apkelpaqméteykha appasmeykha apkeltamheykha. 

- 22 - 

7Mey'asagkehek chá'a yaqwánxa etnehek appeywa énxet ekyeyháxma 

aphakmo enxoho m'a sẽlyekpelchémókxa nak, hakte megkeytnók aphakxa 
m'a negya'áseykegkoho nak aqsok. 

- 23 - 

8Énxet ekxéneykha nak apwáxok wánxa elának aqsok ekmaso, exénakpok 

chá'a apteme énxet aptekkesso chá'a apkelenmexamap ma'a apnámakkok. 

9Magya'assáxma m'a ekxéneykha nak chá'a apwáxok elának ma'a énxet 

ekyeyháxma; ¡apyókxoho énxet'ák chá'a etaqnawhok ma'a énxet 
ekyenneykha nak chá'a appeywa! 

- 24 - 

10Kélyelqáxchek agkok kélwet'a enxoho ekmaso kélha, cháxa kélyelqáxkoho 

xa. 

- 25 - 

11Elwagkas teyp ma'a kélyenyawásegko nak yaqwayam etekyewekxa'; 

elwagkas teyp neyseksa aqsok ekmaso m'a keto' nak yaqweykenxa 
eletsapok. 

12Exének sa' eykhe mey'ásegko exchep, sa' eyke ey'asagkohok ma'a 

apkelányo nak chá'a egwáxok; ey'asagkohok sa' ma'a ektáha nak chá'a 
apkeláneykha, apyaqmagkáseykekxa nak chá'a mók aqsok nenlane. 

- 26 - 

13Hatte, etaw yányawhéna' apyegmenek; ekmátsa nak antók. 

14Sa' kaxhok xép apwet'a enxoho apya'áseykegkoho aqsok, tén han 

apmopwána aqsok ma'a ekwánxa nak ekmátsa; apwet'ak sa' agkok xa, tásek 
sa' chá'a katnehek apwetágwayam apmonye', megqakhók sa' eleyxek ma'a 
apkeltémo nak éta'. 

- 27 - 

15Nágkaxén aqsa apwáxok ekmaso elának ma'a énxet meyke nak 

aptémakxa, ná ektamák enaqtawássesha aqsok apagkok ma'a apxagkok 
nak, 

16hakte eyaqnenek eykhe chá'a ekweykmoho siete m'a meyke nak 

aptémakxa, siete eyke han chá'a katnehek apkempeykekxa néten; keñe m'a 
élmasagcha'a nak apkeltémakxa, káhapwak chá'a ekmaso apheykha 
eletsapok. 

- 28 - 

17Nágkapayhekxa chá'a apwáxok apwet'a enxoho apteyekmo m'a 

apkenmexma nak, nágyátsaha chá'a apwet'a enxoho etlapmok ma'a, 

18hakte megkalchehek apwáxok Wesse' egegkok apwet'a enxoho aptáha xa, 

elwátessók han apmáheyo etaqnók ma'a apkenmexma nak. 

- 29 - 

19Nágkalókas aqsa apwáxok elanok ma'a énxet'ák élmaso nak 

apkeltémakxa, ná eyásekkes han apkeltémakxa m'a énxet'ák élmasagcha'a 
nak apkeltémakxa, 

20hakte megkataqmelwomek sa' apwetágwayam apmonye' m'a énxet 

ekmaso nak aptémakxa: ¡máxa cháléwasso kélsapanchesso sa' etnehek 
emassegwók! 

- 30 - 

21Hatte, etne apcháyo Dios, tén han wesse' apwányam; ná epáxaqwom chá'a 

m'a apkelenmexeykha nak chá'a, 

22hakte yahamok chá'a káhapwak ekmaso apheykha m'a, méko han 

kay'asagkohok chá'a yaqwánxa etnehek apkellegassáseykegkoho Dios 
ma'a, tén han ma'a wesse' apwányam nak. 

Mók apkelpeywa m'a apkelya'áseykegkoho nak aqsok 

23Keso apkelxeyenma han apkelya'áseykegkoho nak aqsok se'e: 

Megkapayhawok anteméssesek apyeykhamap pók nenlányo énxet ma'a 
sẽlyekpelchémókxa nak. 

24Énxet apxeyenma nak meyke aptémakxa m'a apsexnánémap nak, etaqnók 

ma'a énxet'ák, elya'ássók ma'a apyókxoho énxet'ák; 

25keñe m'a énxet aplegassáseykegkoho nak ma'a apsexnánémap nak, tásek 

chá'a katnehek ektáhakxa, kalkohok han apwáxok aptáhakxa m'a énxet'ák. 

26Ekpayhémo nak negátegmowéyak, cháxa ekteme ekyetna 

nélásekhamaxkoho xa. 

27Elánekxa sekxók aqsok yaqwayam kapasmok, etneykha sa' namyep 

apagkok keñe sa' natámen elának apxagkok. 

28Ná exén aqsa meykexho aqsok eksexnenagko pók, ná etne nahan 

apmopwána amya'a exének ma'a. 

29Nágkaxén aqsa chá'a apwáxok eyaqmagkásekxak mók 

kélteméssessamakxa', ná exnésho nahan apteméssesakxa enxoho m'a pók. 

30Ekyeykhágwokmek axta ko'o m'a yókxexma apagkok nak ma'a énxet 

apháxamakpoho nak etneykha, tén han apkeneykekxexa nak anmen yámet 
ma'a énxet ekyeyháxma nak: 

31keñe sekwet'a ekxámokma éktegeykekxa namyep apagkok ma'a aqsok 

ekha nak am'ák, kelyaqneneykegkek ma'a meteymog aphaxtegkesso nak. 

32Xama axta ko'o sekwet'a xa, keñe élchetagkasa ewáxok; ekwet'a axta ko'o 

xa keñe sekya'ásegwokmo ektéma nak se'e: 

33 neyseksa apyenmeykha tén han ekyawheykha apqátek, neyseksa 

apteyammeykegkokxa apaktog yaqwayam kataqmelhok apteyenma, 

34sa' káhapwak ma'a senteme nak meyke aqsok, kaktámegmak sa', 

aptémól'a énxet apmáheyo nak hegyementók aqsok egagkok. 

 

Proverbios 25 
Ektáhakxa ánet kélyepetcháseykekxa mók Salomón appeywa 

1Keso Salomón axta han appeywa s'e, apnaqtáxeseykegkokxa axta m'a 

énxet'ák Ezequías axta apkeláneykha, wesse' apwányam axta Judá: 

2Nélteméssesso apcheymákpoho Dios eñama appóssamo chá'a xama 

aqsok, keñe nenteme negáyo apkelwesse'e apkelwányam eñama 
segya'assásegwayam chá'a m'a aqsok élpowásamáxkoho nak. 

3Mogwanchek agya'asagkohok ektémakxa m'a néten, tén han ekwánxa 

ekmattawóneg ma'a xapop nak, keñe han ma'a ektémakxa nak 
élchetámeykha apkelwáxok ma'a apkelwesse'e apkelwányam. 

4Negyenyókassek agkok chá'a sekxók ekmanyása m'a sawo ekmope 

ekmomnáwa nak, keñe sa' natámen elának chá'a egheykok ma'a énxet 
apkeláneyo nak chá'a sawo ekmope; 

5nentekkessek agkok xama énxet ekmaso aptémakxa aptamheykha nak 

ma'a aphakxa nak wesse' apwányam, keñe keytek chá'a apkelánekxésso 
ektaqmalma apheykha énxet'ák ma'a aptémakxa nak wesse' apwányam. 

6 Nágyeykpoho chá'a nápaqtók wesse' apwányam, ná exnem nahan chá'a 

m'a apheykegkaxa nak énxet'ák ekyawe kéláyo. 

7Eyke tásek emhagkok apcháneyákpo enxoho emhagkok ma'a néten 

apheykegkaxa nak énxet'ák ekyawe kéláyo, kaxnók emegqeyk nápaqta'awók 
ma'a apkelwesse'e nak. Apwet'ak agkok chá'a ektemegweykmoho exma', 

8ná epekhaksoho chá'a emyekxak ma'a sẽlyekpelchémókxa nak, hakte 

emegqeyk katnehek xép apxéna enxoho apteme apmopwána amya'a m'a 
pók apweteykegkoho, keñe sa' xép mey'asagkehek aptáhakxa natámen. 

9Elpaqhetchesakpekxoho chá'a m'a ektáha nak chá'a yaqwayam esexnena', 

ná etekkesha chá'a amya'a ektáha nak chá'a aplege apagko' xép; 

10hakte eñak katnehek xama énxet keñe sa' xép emegqe', 

megkamassegwomek sa' han apxénamap ekmaso exchep. 

11Hawók nennatanma sawo ekyátekto élyenma kélpáxaqteyáseyak la'a sawo 

ekmope élyenma m'a nempeywa negaqhémo nak chá'a nentáhakxa 
nempeywa. 

12Megkaxnawok ektaqmalma ektémakxa nak chá'a kélnókáseykha énxet 

apmomo nak chá'a takha' kélnókáseykha m'a kélatchesso kélaphék sawo 
ekyátekto, tén han ma'a kélnatanma. 

13Máxa yegmen ekmáxaqxól'a neyseksa ekmexanma exma etnehek ma'a 

énxet apseykha amya'a metne nak chá'a apmopwána amya'a, 
epeykessásekxak chá'a apwáxok wesse' apagkok. 

14Énxet apxeyenma nak chá'a egkések aqsok ma'a pók, keñe megkése', 

máxa m'a yaphope yetlo éxchahayam la'a, keñe megkammakye'. 

15Kamasseksohok aplo wesse' m'a mampekhésamaxche nak chá'a 

ampaqhetchesek; kalekwomhok apwáxok ma'a ektaqmeleykha nak 
nempeywa anlána'. 

16Ná eyeykhasakpoho aqsa etwok apwet'a enxoho yányawhéna' 

apyegmenek, eyekxagkok katnehek ma'a apxáma enxoho apto. 

17Aptemék sa' agkok chá'a meyk'a apxagkok ma'a pók, etne sa' chá'a xama 

apweykekxa, kaleklágwók katnehek keñe etaqnawágwók xép. 

18Sawo ekyentaxno, sókwenaqte, tén han yágke aktek ekmahamta agko', 

¡cháxa apyetchásamákpoho m'a énxet apxeyenma nak aqsa apmopwána 
amya'a apxegexma meykexho aptáhakxa! 

19Negásenneykxeyk agkok énxet ekpelakkasso nak hensexnenak ma'a 

ekwa'a enxoho ekmaso negha, máxa antéhek ma'a ektémól'a éntél'a xama 
ẽxchapok agweynchamha, essenhan ma'a ektémól'a antók nento neyseksa 
ekmáske egma'ák. 

20Negmeneykmássessek agkok xama negmeneykmasso énxet ekyentaxno 

nak apwáxok, máxa katnehek néxpaqhássesa enxoho apyense m'a 
yámnátekhet égmenek la'a, essenhan ma'a ektémól'a anlók nentaxno m'a 
neyseksa apmopsamáge. 

21 Meyk agkok chaqhak énxet apkenmexeykha nak xép, egkés apto, hem 

agkok nahan chaqhak, egkés yegmen; 

22sa' kañék apmegqágweykekxa pók eñama apteméssesso exchep xa 

ektáha nak, Wesse' egegkok sa' eyke eyaqmagkásekxak ma'a ektémakxa 
nak xép aqsok apkelane. 

23Kasógmohok chá'a ekmámeye m'a excheyha, keñe negya'ásseyam 

ekmaso m'a eklo nak négát. 

24Tásek anxek ma'a teyp enxagkok, kaxnók anxek xamo' kañe' tegma m'a 

kelán'a ekyenneykha nak chá'a ekpeywa henlána'. 

25Máxa yegmen ekmáxaqxol'a agyenek hem segaqhe m'a amya'a 

ektaqmalma eñama nak makhawo' agko'. 

26Máxa ekyetnamakxa yegmen ekmaso tén han yámelchet ekyápaqmatél'a 

yegmen etnehek ma'a énxet meyke aptémakxa apchahamakpoho nak aqsa 
chá'a nápaqtók ma'a énxet ekmaso nak aptémakxa'. 

27Asagkek antawhok agko' ma'a yányawhéna' apyegmenek, asagkek han 

antegyagkohok chá'a ektaqmalma nenxénamaxche'. 

28Énxet megkamopwána nak elanagkohok aptémakxa', máxa m'a aptémól'a 

tegma apyawe meykel'a kélhaxtegkesso nepyáwa', ekmanyehél'a chá'a 
elántexek ma'a apmáheyo nak emok. 

 

Proverbios 26 

1Megkapayhawok etyamok yeyam ma'a ekmexanmakxal'a exma, asagkek 

han kammék ma'a eknakxamáxchexal'a aqsok ekyexna kélcheneykekxa, 
megkapayhawok han kólxénmakha ektaqmela m'a énxet ekyeyháxma nak. 

2Sẽlyemneykha ekmaso meykexho aqsok sensexnenagko, megkáhapwék 

ma'a ektáha nak chá'a kélyemneykha, máxa m'a kesña'ay apxegányam la'a, 
tén han ma'a ektémól'a yeptameygmen meyke nak axagkok. 

3Kóltamaksohok chá'a m'a yátnáxeg, kólmágwók han chá'a ekxega m'a 

yámelyeheykok, kólyekpexchetmakha eyke chá'a m'a énxet ekyeyháxma. 

4Nágyátegmowák chá'a m'a énxet ekyeyháxma nak, yánékpok xépxa 

ekyeyháxma. 

5Yepwagkoho chá'a apchátegmowéyak ma'a énxet ekyeyháxma nak, 

mopwanchek agkok chá'a apchátegmowéyak, yának kaxnak apya'áseyak 
ma'a ekyeyháxma nak. 

6Negméssek agkok amya'a yaqwayam eswok ma'a énxet ekyeyháxma nak, 

máxa katnehek nélyaqtennákxoho egagko' enxoho m'a egmagkok nak, 
nensexnánémaxchekxoho egagko' han antéhek. 

7Memhagkek makhawók ma'a énxet élyelqamáxche nak apyay'ák, cháxa 

ektémakxa han nak han amya'a ektaqmela apmáheyo nak chá'a elxénagkok 
ma'a énxet ekyeyháxma nak, megkalwegkeypek chá'a. 

8Kaqhok antéhek negáyo m'a énxet'ák élyeyháxma nak, máxa m'a mélwakto 

nentetél'a xóp aktek ma'a eknextegkessamakxa nak, keñe 
megkanextegkese'. 

9Meñegkehek kaqhek apmek am'ák ma'a anmen áto nak, mey'asagkehek 

han ektémakxa amya'a ektaqmela m'a énxet ekyeyháxma nak. 

10Énxet apmésso nak chá'a aptamheykha apxagkok ma'a ekyeyháxma nak, 

máxa etnehek ma'a apkelyátél'a aqsa chá'a yágke m'a apyókxoho ektáha nak 
chá'a apyeykhágwayam ma'a. 

11 Katwekxak chá'a ekyekxo m'a semheg, keñe énxet ekyeyháxma etnekxak 

aqsa chá'a m'a aptémakxa ekyeyháxma. 

12Egwanchek makham ampasmok ma'a énxet ekyeyháxma nak, kaxnók 

ma'a énxet apxeyenma nak apya'áseykegkoho ekyókxoho aqsok. 

13Etnehek chá'a epaqmétek énxet apháxamákpoho nak chá'a etneykha s'e: 

‘Yámakméwa yagqak ámay, ko'o peyk hethánek. 

14Kalyeyhek chá'a m'a ekmayheykekxexa nak chá'a átog, keñe m'a énxet 

apháxamákpoho nak chá'a etneykha, elpeynchekpok aqsa apyetno m'a 
néten apyetnamakxa. 

15Epogwátek chá'a sokpayhe emok apto m'a énxet apháxamákpoho nak 

chá'a etneykha, mopwanchek eyke ey'ásekxak apátog. 

16Yának chá'a etnahak apya'áseykegkoho aqsok ma'a énxet 

apháxamákpoho nak chá'a etneykha, yának chá'a eyeykhássekmohok ma'a 
siete énxet apchaqhémo nak chá'a yátegmowagkok amya'a. 

17Nempáxaqwayam nak éllámaxche', megkatnaha nak sempayhémo, máxa 

katnehek ma'a ektémól'a ólmések aheyk'ák semheg agya'aksek néten. 

18-19Énxet apkelyexancháseykha nak chá'a pók, máxa m'a énxet 

ekyeyháxma apkelyáteykha aqsal'a yágke aktek táxa naw'ék segaqhamól'a, 
keñe etnehek yának se'e: “sektáhakxa ahagko', ekneykesse'”. 

20Kaspónak chá'a táxa méko enxoho yántapák, kamaskok chá'a 

apkelátegmomap énxet ma'a méko enxoho apkeltennágwayam aqsa chá'a 
nátegma. 

21Kélmenyeyk chá'a átex yaqwayam kólwatnekxak táxa, kélmenyeyk chá'a 

yántapák yaqwayam kóláléwaksek táxa, keñe m'a yaqwayam nak chá'a 
etekkesek éllámaxche', kélmenyeyk ma'a apmopmenyého nak chá'a 
elnapakpok. 

22Máxa nento ekmátsal'a m'a néltennágwayam nak aqsa chá'a nátegma, 

keytnók chá'a m'a kañók agko' nak egwáxok. 

23Weygke apkelánamap nak yelpa', kéltexneykegkokxa nak apyempehek 

ma'a sawo ekmope égmenek élyenma nak, máxa m'a énxet ektaqmeleykha 
nak chá'a appeywa henlána', asagkók eyke m'a élchetamso apwáxok. 

24Aplókek agkok énxet, máxa eyke katnehek melawa enxoho epaqmétek, 

apwáxok akke aqsa keytek yaqwayam elának ma'a aqsok ekmaso nak. 

25Ná etnésses aqsa naqso' ektaqmeleyncha'a enxoho chá'a appeywa elána', 

hakte láneyók apwáxok ekmaso nentémakxa m'a; 

26emáwhok sa' eykhe ekpósek ma'a aplo, aptémakxa ekmaso sa' eyke 

kataxchek nápaqta'awók ma'a apyókxoho énxet'ák nak. 

27Énxet apmeta nak chá'a máxek, etyemekxohok apagko' chá'a kañe'; énxet 

apyeygéyak nak chá'a xama meteymog ekyaqye, kápekxohok agko' chá'a. 

28Etaqnawhok amya'a ekmámnaqsoho m'a énxet apmopwána amya'a nak, 

énxet ektaqmeleykha nak appeywa henlána', etekkesek chá'a ekmaso 
apheykha énxet'ák. 

 

Proverbios 27 

1 Nágkeyxkoho chá'a appeywa exének elának aqsok saka, hakte 

mey'asagkehek xép katnehek ma'a élsaka enxoho. 

2Asagkek xép kataqmalmakha chá'a appeywa exénakpekxohok apagko'; 

yoho aqsa chá'a pók énxet'ák kataqmalmakha apkelpeywa exének xép. 

3Kelyentex'ak ma'a meteymog tén han xapop ánek, eyke ekyentaxnakxa 

agkok aplo m'a énxet ekyeyháxma nak. 

4Asagkek ma'a nenlo nak chá'a, hentawasha m'a nennatheyáseykha nak, 

eyke ekyagwánxa agkok aplo m'a énxet apkelmeyeykha nak chá'a aptáwa'. 

5Tásek ampékesseshok nempaqhetchesso nápaqtók egmók, kaxnók 

manxekmósso nak negásekhayo. 

6Tásek agáwhok segmésso nak appeywa ekyennaqte m'a egmók, kaxnók 

agáwhok sempatheteykha m'a megkatnaha nak egmók. 

7Kammohok aptaqnagko etwok yányawhéna' apyegmenek ma'a énxet 

apyaqkáneykmoho nak chá'a; keñe m'a meyk áto nak, kammohok ekmátsa 
etwok ma'a aqsok ekmáske nak. 

8Énxet apweynchámeykha nak makhawók megkatnahakxa apchókxa', 

aphawók ma'a ektémól'a náta ekweynchámeykhal'a makhawók 
ekyetnamakxa m'a axagkok. 

9Néltexneymáxche' ekmátsa ekpaqneyam chá'a kapeykásekxak egwáxok; 

kallókashok chá'a egyempehek ma'a segmésso nak chá'a appeywa ekmátsa 
m'a egmók. 

10Ná ekxakhagwom chá'a apkelxegexma'a, tén han ma'a apyáp 

apkelxegexma'a nak. Ná emyekxa chá'a apepma apxagkok eyesagko 
enxoho ektáhakxa apha. Tásek ey'ókxak ma'a apha nak ketók apxagkok, 
kaxnók ma'a apepma apha nak makhawo'. 

11Hatte, etne apya'áseykegkoho aqsok, keñe sa' ko'o kapayhekxak ewáxok; 

tén sa' chá'a ewanchek wátegmowagkok ma'a énxet'ák ektáha nak chá'a 
setaqnaweykha. 

12Étak chá'a aqsok ekmaso m'a énxet ekha nak chá'a élchetámeykha 

apwáxok, keñe étnakhaksek chá'a; keñe m'a meyke nak chá'a 
élchetámeykha apwáxok, exog aqsa, keñe eñegkohok chá'a 
ektemégweykmoho exma ekmaso. 

13Énxet apxeyenma nak chá'a eyánmagkassesek apméyak aqsok ma'a 

meteykxa nak, elyementem sa' apkelnaqta, elma sa' ekwokmo 
apyánmagkásekxo makham. 

14Nempeykesseykekxa nak egmók ampaqhetchesek ekyennaqte 

anxátekhássekxak amonye' élseye, hawók ma'a ektémakxal'a 
negyemneykha ekmaso egmók. 

15Máxa yegmen eksekkenmal'a neyseksa ekmámeye katnehek ma'a kelán'a 

ekyenneykha nak chá'a ekpeywa kalának atáwa'. 

16Agmáwhok eykhe agmássesagkok yaqwánxa katnehek, mogwanchek eyke 

agmássesagkok, máxa ektémól'a m'a éxchahayam magmowánal'a 
agmagkok, essenhan ma'a ektémól'a pexmok égmenek agmáwhok 
agmagkok. 

17Sawo ekyentaxno chá'a kólmaha kólahamtaksek ma'a sawo ekyentaxno 

nak, keñe énxet kañék chá'a apya'ásegwayam aqsok ma'a pók nak. 

18Etwok chá'a ekyexna higo yámet ma'a énxet ektáha nak aptaqmelchesso; 

keñe m'a ektáha nak chá'a aptaqmelchesso wesse' apagkok, exkak chá'a 
ektaqmalma apxénamap. 

19Cham'a ektémakxa nak han chá'a negko'o negwete ektémakxa négát ma'a 

neygmen nak, cháxa ektémakxa han énxet apmopwána nak étak ektémakxa 
m'a apwáxok. 

20Megkayaqkáneykmok ma'a élmaheykegkaxa nak eghagák, tén han ma'a 

takhaxpop nak, hawók han ektémakxa nak énxet étsapeykha nak apnények 
aqsok xa, mewagkasek néxa apmopmenyého aqsok. 

21Kólwatnohok chá'a kóllanok ektémakxa m'a sawo ekyátekto ekmomnáwa, 

tén han sawo ekmope nak; keñe énxet kólyekpelkohok chá'a m'a ektémakxa 
nak ektaqmalma apxénamap. 

22Kóltekxók eykhe yetlo aqsok aktek ma'a énxet ekyeyháxma nak, 

megkamassehek eyke apteme ekyeyháxma'. 

23Elanha chá'a nepkések apnaqtósso, eltaqmelches chá'a aqsok 

apnaqtósso, 

24hakte megkawegqók chá'a m'a ekxákma nak aqsok egagkok, 

megkawegqók han chá'a m'a apkelókxa nak. 

25Tepékxek sa' agkok makham ma'a pa'at tén han éltektépekxo enxoho 

ekyókxoho, kélyaqtenna enxoho pa'at kéléyak kélnaqtósso m'a néten egkexe 
nak, 

26kaxek sa' nepkések apwa' yaqwayam elának aptaxno, kaxek sa' han 

selyaqye apagkok eñama m'a yát'ay apnaqtósso yaqwayam emok xapop 
apagkok. 

27Kaxek sa' han ekyawe agko' yát'ay neme apyegmenek apagkok, 

yaqwayam ének xép tén han ma'a ekheykha nak apxagkok, keñe han ma'a 
apkeláneykha nak. 

 

Proverbios 28 

1Méko eykhe chá'a kayaqmaksek ma'a ekyeyháxma nak, exyenmok aqsa 

chá'a, méko eyke katnehek chá'a apkelakakxa m'a apkelpéwomo nak, máxa 
etnahagkok ma'a ektémól'a yámakméwa. 

2Apkelánegkek agkok chá'a melya'assáxma xama apchókxa, 

eyaqmagkasagkok chá'a pók ma'a apkelwesse'e apkeláneykha nak 
apchókxa, keñe aptáha enxoho apkemha apmonye' m'a énxet 
apya'áseykegkoho nak chá'a apkeláneykekxa aqsok, kataqmelek chá'a 
ekxega m'a apchókxa. 

3Apkemha apmonye' ekmaso nak aptémakxa, apnaqtawáseykegkoho nak 

ma'a énxet meyke nak aqsok apagkok, máxa etnehek ma'a ektémól'a 
ekmámeye ekyennaqte ektawáseykhal'a aqsok ekyexna kélcheneykekxa. 

4Kaltaqmalmakha chá'a apkelpeywa elxének énxet'ák élmasagcha'a nak 

apkeltémakxa m'a apkelyetnakhasso nak chá'a segánamakxa; keñe m'a 
ektáha nak chá'a apkelyeheykekxoho m'a segánamakxa, eltaqnaweyha 
chá'a. 

5Melya'ásegkok aqsok ekpéwomo m'a élyeyháxma nak, apkelya'ásegkók 

eyke ekyókxoho m'a apkelye'eykekxa nak chá'a Wesse' egegkok. 

6Tásek antéhek meyke aqsok egagkok tén han meyke nentémakxa, kaxnók 

antéhek ekxámokma nak aqsok egagkok, tén han megkapéwomo nak 
nentémakxa'. 

7Kélketche apya'áseykegkoho aqsok ma'a apkelyeheykekxoho nak chá'a 

Dios segánamakxa apagkok. Emegqaksek eyke chá'a apyáp ma'a kélketche 
appaxqeykha nak chá'a élyeykhágweykmoho nak élmasagcha'a 
apkeltémakxa'. 

8Énxet apxámáseyak nak aqsok apagkok apmeykekxoho nak chá'a néten 

ekyánmaga, háwe yaqwayam etnehek apagkok, sa' elmekxak ma'a énxet'ák 
apkelmopyósa nak chá'a elanok ma'a meyke nak aqsok apagkok. 

9Agkok emakók kélxama elyahakxohok ma'a Dios segánamakxa apagkok, 

memek sa' nahan takha' nempeywa nélmaxnagko apagkok ma'a Dios. 

10Énxet apnaqleykekxa nak ámay ekmaso m'a énxet'ák éltaqmalma nak 

apkeltémakxa', kamekxohok sa' agkok ma'a kelhanma apagkok nak; keñe sa' 
elxawagkok aqsok éltaqmalma m'a énxet'ák meyke nak aqsok ekmaso 
apkeláneyak. 

11Yának chá'a etnahak apya'áseykegkoho aqsok ma'a énxet ekxámokma nak 

aqsok apagkok, keñe m'a énxet meyke nak aqsok apagkok, tén han 
apya'áseykegkoho nak aqsok, ékpelkohok chá'a aptémakxa'. 

12Apkelmeyk agkok apkeltamheykha apteme ekha kéláyo m'a énxet'ák 

apkelpéwomo nak, kalanaxchek ekyawe agko' kélessawássessamo; 

apkelmeyk agkok apkeltamheykha m'a élmasagcha'a nak apkeltémakxa', 
elyexanmok chá'a m'a énxet'ák nak. 

13Asagkek katnehek apha m'a énxet appósso nak chá'a mey'assáxma; 

yásekhekxohok eyke chá'a Dios ma'a énxet apkeltennasso nak chá'a 
aptémakxa, tén han apyenyeykekxa nak chá'a. 

14Apkeleñémo énxet melwátésseyam nak apteme apcháyo Wesse' egegkok; 

aqsok ekmaso sa' eyke káhapwak ma'a énxet ekyennaqte nak apwáxok. 

15Énxet ekmaso aptémakxa apteme nak apkemha apmonye' nepyeseksa 

énxet'ák meyke aqsok apagkok, aphawók ma'a yámakméwa 
ekyexwéweykhal'a essenhan ma'a aqsok nawhak eklo nak. 

16Éntaxnéssesagkok chá'a ektémakxa ekmaso apheykha énxet'ák ma'a 

apkemha apmonye' mey'áseyak nak aqsok; ahóxek eyke katnehek 
apweynchámeykha m'a énxet megkaleklo nak apwáxok eyeykhasakpohok 
apwete aqsok apagkok. 

17Énxet apchaqhe nak chá'a pók, esexnánekpok sa' ekwokmoho apketsapa: 

¡nágkólmeyaw chá'a! 

18Ewagkasakpok sa' teyp ma'a énxet meyke aptémakxa', aqsok ekmaso sa' 

eyke káhapwak ma'a énxet ekmaso nak aptémakxa'. 

19Xámok katnehek apto m'a énxet ekha nak apkeneykekxa aqsok namyep 

apagkok; keñe m'a énxet apkelane nak chá'a aqsok megkamowána nak 
hempasmok, meyke aqsok apagkok katnehek. 

20Énxet ekpayhémo nak chá'a kóltéhek kéláyo, tásek sa' chá'a katnehek 

apha; kóllegássesagkohok sa' eyke m'a énxet ekpekhésso nak chá'a etnehek 
ekxákma aqsok apagkok. 

21Megkapayhawok antéhek apyeykhamap pók anlanok egnámakkok; 

megkeyxek henlanaksek magya'assáxma m'a selyaqye étchetse nak. 

22Kapekhaksek chá'a etnehek ekxákma aqsok apagkok ma'a énxet 

étsapeykha nak chá'a apnények elanok aqsok, mey'asagkehek peya 
káhapwak ma'a senteme nak meyke aqsok egagkok. 

23Énxet apnókáseykha nak chá'a pók, kalkohok sa' chá'a apwáxok natámen, 

megkatnehek sa' ma'a ektaqmeleykha nak chá'a appeywa elának pók. 

24Énxet apmenyexma m'a apkelmenyexchesso nak chá'a aqsok ma'a apyáp 

tén han ma'a egken, keñe exénmakha chá'a melane mey'assáxma. 

25Etekkesek chá'a apkelenmexamap ma'a énxet apmopmenyého nak chá'a 

étak aqsok apagkok; kaxámagkok eyke aqsok apagkok ma'a énxet apteme 
nak chá'a apcháyo Wesse' egegkok. 

26Énxet ekyeyháxma m'a apchásennamakpoho apagko' nak chá'a; 

kólmallahanchesek sa' eyke chá'a ekmaso apha m'a énxet apkelane nak 
chá'a nélxekmowasamáxche ektaqmela nak. 

27Méko katnehek eyeyméxchexa aqsok apagkok ma'a énxet appasmo nak 

chá'a m'a meyke nak aqsok apagkok; keñe sa' ma'a memáheyo nak chá'a 
epasmok, etaqnaweykpohok apagko' sa' chá'a. 

28Apkelmeyk agkok apkeltamheykha m'a élmasagcha'a nak apkeltémakxa', 

elyexanmok chá'a m'a énxet'ák nak; temégwokmek agkok néxa 
apkeltamheykha, exámekxak chá'a m'a énxet'ák apkelpéwomo. 

 

Proverbios 29 

1Énxet apyennaqtésso nak apwáxok kólnókasha, kaxwo' agko' sa' 

kólmasséssók meyke apwayam teyp. 

2Apxámákxeyk agkok ma'a énxet'ák élpéwomo nak apkeltémakxa, 

kalpayhekxak apkelwáxok ma'a énxet'ák nak; aptamhágkek agkok 
apkelámha apmonye'e m'a élmasagcha'a nak apkeltémakxa, ellegagkohok 
chá'a énxet'ák. 

3Epeykessásekxak chá'a apwáxok apyáp ma'a kélketche apya'áseykegkoho 

nak chá'a aqsok; keñe m'a apkelane nak chá'a kelán'ák ekyaqmagkáseyak 
pók énxet ektegye selyaqye, esawhohok chá'a etwasha m'a selyaqye 
apagkok. 

4Wesse' apwányam apkelánekxésso nak chá'a ektaqmalma apheykha 

apnámakkok, exátekhaksek chá'a apchókxa'; yetsagkasek eyke chá'a m'a 
apkelmomo nak chá'a selyaqye apnegkenéyak ma'a énxet'ák nak. 

5Énxet ektaqmalma nak chá'a appeywa elának pók, cháxa appekkenchesa 

xama kelhanma xa. 

6Neykhe kelhanma apagkok énxet ekmaso nak aptémakxa m'a mey'assáxma 

nak; kapayhekxak eyke chá'a apwáxok neyseksa apha m'a énxet meyke nak 
aptémakxa, yátsaha chá'a. 

7Keytnakhaksohok chá'a apwáxok énxet appéwomo m'a ekpayhawo nak 

chá'a kólteméssesek ma'a meyke nak aqsok apagkok, megkeytnakhaksók 
eyke apwáxok ma'a énxet ekmaso nak aptémakxa. 

8Etekkesek chá'a ekyennama exma nepyeseksa tegma apwányam ma'a 

énxet'ák élyeyháxma nak; apwanchek eyke emasseksek chá'a éltamheykha 
apkelwáxok énxet'ák ma'a apkelya'áseykegkoho nak chá'a aqsok. 

9Apkelátegmoweykpek agkok énxet apya'áseykegkoho aqsok ma'a énxet 

ekyeyháxma nak, elwok aqsa m'a, yesmaksek han chá'a, mey'asagkehek 
chá'a yaqwánxa etnéssesek. 

10Énxet apchaqhe nak chá'a pók, tén han élmasagcha'a nak apkeltémakxa', 

etaqnawhok apagko' ma'a énxet meyke nak aptémakxa'. 

11Méxnéssekxeyk chá'a aplawa enxoho m'a énxet ekyeyháxma, 

emágwakxak eyke chá'a yaqwánxa etnehek ma'a énxet apya'áseykegkoho 
nak aqsok. 

12Apkemha apmonye' apháxenmo nak chá'a ekmowána amya'a, 

kawakxohok apteméssesso élmasagcha'a apkeltémakxa m'a apyókxoho 
apkeláneykha. 

13Aphawók pók ma'a aptawáseykegkoho nak chá'a pók, tén han ma'a 

kéltawáseykegkoho nak chá'a: hakte Wesse' egegkok axta apkeláneséyak 
apaqta'ák yaqwayam elwetak exma'. 

14Kawegqohok sa' chá'a apteme wesse' apwányam ma'a apkeláneykha nak 

chá'a énxet'ák meyke nak aqsok apagkok, yetlo mekxeykha. 

15Hegya'assásegwók chá'a exma m'a sẽlyekpexcheteykha nak, tén han 

sẽlnókáseykha nak, emegqaksek eyke chá'a egken ma'a kélketche kélhayo 
nak aqsa chá'a aptáhakxa. 

16Apxámágkek agkok ma'a élmasagcha'a nak apkeltémakxa' kayágkok han 

ma'a magya'assáxma; keñe m'a énxet'ák meyke nak apkeltémakxa, 
elwetagkohok sa' elmassegwók ma'a. 

17Elxekmósak chá'a apketche, tén sa' tásek chá'a katnehek apha, 

epeykessásekxak sa' chá'a apwáxok. 

18Kayeykhágwomhok agko' chá'a apkeltémakxa élyeyháxma énxet'ák 

meykexa enxoho chá'a appékessáseyak ma'a Dios; ¡apkeleñémo énxet'ák 
apkelyeheykekxoho nak chá'a Dios segánamakxa apagkok! 

19Askehek kólxekmósagkok kélpaqhetchesso naqsa chá'a m'a énxet 

kélásenneykha naqsa nak, hakte ey'asagkohok eykhe, melyahakxeyk eyke. 

20Egwanchek makham ampasmok ma'a énxet ekyeyháxma nak, kaxnók 

ma'a énxet appaqmeyesma nak aqsa chá'a meyke sekxók élchetamso 
apwáxok. 

21Énxet apchahayo nak aqsa chá'a aptáhakxa m'a apchásenneykha naqsa 

aptémakxa axta apketchetse', kaqhek sa' apwáxok natámen. 

22Etekkesek chá'a apkelenmexamap ma'a énxet apyennaqteyáseykha nak 

chá'a apyempehek, xámok han chá'a katnehek megyaqhémo aptáhakxa m'a 
ekmanyehe nak elwok. 

23Kamegqásekxohok chá'a aptémakxa apcheymákpoho m'a énxet 

eyeymáxkoho nak apwáxok, keñe m'a megkeymáxkoho nak chá'a apwáxok, 
kéláyo sa' kóltéhek. 

24Énxet apxegexma nak chá'a m'a apmenyexmo nak, 

apkenmexamakpekxoho apagko' chá'a etnehek, eñak eykhe aptaqnómap, 
mexének eyke aqsok apkelane. 

25Asagkek ageyk ma'a énxet'ák, yetneyk eyke katnehek apmeyámap ma'a 

énxet apteme nak apcháyo Wesse' egegkok. 

26Apxámok énxet apkeltémo nak kataqmalmakha apwáxok elanok ma'a 

apkemha apmonye', Wesse' egegkok akke apteme aqsa wánxa 
aptaqmelchessáseykekxa apheykha énxet'ák. 

27Eltaqnaweygkohok meyke nak apkeltémakxa m'a élmasagcha'a nak 

apkeltémakxa', keñe élmasagcha'a nak apkeltémakxa eltaqnaweygkohok 
ma'a meyke nak apkeltémakxa'. 

 

Proverbios 30 
Ektáhakxa seis Agur appeywa 

1Agur appeywa, Jaqué apketche, apkeñama axta Masá. Aptáhak axta Agur 

apkelpaqhetchesa m'a Itiel tén han Ucal: 

2Ko'o aqsa wánxa seyeyháxma ahagko' nepyeseksa m'a énxet'ák, méko 

sekya'áseyak ektéma nak apya'áseyak ma'a énxet. 

3May'ásegkok ma'a ektémakxa nak negya'ásegwayam aqsok, may'ásegkok 

han aptémakxa nak ma'a Dios Appagkanamap apagko' nak. 

4¿Yaqsa axta ekmeheykegko néten keñe ekweyweykento makham? ¿Yaqsa 

awanchek kamagkok ma'a éxchahayam? ¿Yaqsa eyaqlassama 
eyaqlamaxche m'a wátsam ekwányam? ¿Yaqsa axta ekpekkenma m'a néxa 
xapop nak? ¡Héltennés sa' apwesey! ¡Héltennés sa' han apwesey m'a 
apketche apya'ásegko enxoho! 

5Eltaqmelcheshok Wesse' egegkok ma'a ektáha nak chá'a apcháyo, máxa 

xama negáhakkásamáxche etnehek; naqsók ma'a ekyókxoho aqsok 
apxeyenma nak chá'a. 

6Etne chá'a aptáhakxa enxoho chá'a apcháneya m'a, ná exeyenwom aqsa 

chá'a m'a metnahakxa enxoho chá'a appeywa; epaqhetchesek katnehek 
ma'a, keñe exchep etnehek apmopwána amya'a. 

7Dios ahagkok, ánet aqsok akke aqsa élmaxneyk xép; hélmés sa' ko'o 

sekyennákxa nak makham: 

8Hétnakhásses ma'a sektémakxa megkamámnaqsoho tén han sekmowána 

amya'a, ná hetnésses aqsa ekxákma aqsok ahagkok, essenhan meyke 
aqsok ahagkok; hegkés aqsa chá'a sekto eyeyméxchexa enxoho chá'a, 

9hakte eyeykhágwokmók agkok ko'o xa aqsok nak, ayenyók kexa katnehek 

xép, axének may'ásegko; méko agkok han aqsok ahagkok, amenyexek kexa 
nahan katnehek, keñe atwássesha m'a apwesey nak xép Dios ahagkok. 

10Ná exén ekmaso kélásenneykha naqsa nápaqtók ma'a ektáha nak wesse' 

apagkok, eltamhok katnehek katnégwomhok exma', keñe exchep eñegkohok 
ekyaqmageykekxa ektáhakxa. 

11Yetneyk énxet apyemneykha nak chá'a apyáp, metaqmelchesso nak chá'a 

appeywa elának ma'a egken. 

12Yetneyk énxet apkenagko nak káxña'awok aptémakxa, 

megyaxñáseykekxa nak makham aptémakxa ekmanyása. 

13Yetneyk énxet apkenagko nak etnahak ekyawe kéláyo, elanok chá'a pók 

yetlo eyeymáxkoho apwáxok. 

14Yetneyk énxet ekho nak sókwenaqte m'a apma'ák nak, tén han sawo m'a 

awhók apma'ák nak, yaqwayam emasséssók ma'a ekha nak chá'a 
eyeyméxchexa aqsok ma'a aphágkaxa, tén han ma'a meyke nak aqsok 
apagkok. 

15Ánet katnehek étkók ma'a seyáneg, wánxa aqsa chá'a katnehek se'e: ¡Mók 

makham, mók makham! Yetneyk ántánxo aqsok megkalyaqkáñam nak, keñe 
m'a ektáhakxa nak cuatro megkatnehek ekpeywa s'e: “Wánxa ektáhak”, 

16cham'a takhaxpop, kelán'a megkate étche, ekyame exma nak xapop meyke 

yegmen tén han ma'a táxa megkaspónegwayam nak. 

17Énxet apwanyémo nak chá'a elanok apyáp aptawáseykegkoho nak chá'a 

egken ekwányam, payhawok kalhexyawássesek apaqta'ák ma'a kágqag 
keñe etwok ma'a máma. 

18Yetneyk ántánxo aqsok ekpelakkasa nak sekwete, keñe m'a ektáhakxa nak 

cuatro may'ásegko ektáhakxa: 

19náta ekyawe ámay agkok ma'a néten, yéwa ámay agkok ma'a neyseksa 

nak meteymog élyawe, yántakpayhe ámay agkok ma'a neyseksa nak 
wátsam ekwányam, keñe énxet elának chá'a m'a kelán'a. 

20Keso ektémakxa kelán'a ektawáseykegkoho nak chá'a atáwa' s'e: 

kapathetagkok énxet, kayaqpaksek yegmen, keñe kaxének chá'a megkalana 
aqsok ekmaso. 

21Yetneyk ántánxo aqsok megkólmámenyého nak katnehek xama apchókxa, 

keñe m'a ektáhakxa nak cuatro kalpexyennegkesek xóp: 

22cham'a aptáha enxoho wesse' apwányam ma'a kélásenneykha naqsa, 

ekyeykhágwokmoho enxoho aptéyak ma'a élyeyháxma nak, 

23ekwet'a enxoho atáwa' m'a kelán'a megkásekhamaxche', keñe han ektáha 

enxoho wesse' m'a kélásenneykha naqsa, ekyaqmagkasa enxoho m'a 
wesse' agkok. 

24Yetneyk cuatro aqsok nawha'ák étcheyetse nak keso náxop, 

élya'áseykegkoho agko' nak aqsok: 

25cham'a pexyegke, apxámok han etnehek ma'a, apkelyelqákpok eyke, 

apcháncheseykekxa nak chá'a aptéyak ma'a ekmexanmakxal'a exma; 

26tóm axta'a apkelánegwayam nak chá'a apxanák ma'a neyseksa nak 

meteymog, apkelyelqákpók eykhe han ma'a; 

27sawa' méko eykhe etnehek wesse' apagkok, kaxhok eyke mók apkelxega; 

28pegyáxña'a negmowána nak agmok, apkelweykmoho nak chá'a m'a wesse' 

apwányam apxagkok nak. 

29Yetneyk ántánxo aqsok élyennaqte, keñe ektáhakxa nak cuatro, 

éleymáxkoho chá'a kalxog: 

30cham'a neptána, aqsok nawhak eklo agko', megyenye nak amonye' xama 

aqsok, megyeye nak han ma'a énxet; 

31tat'a kennawo' eyásennómaxche nak chá'a, yát'ay apketkok tén han wesse' 

apwányam apxega nak apmonye' m'a sẽlpextétamo apagkok. 

32Apkelánekxeyk sa' agkok yaqwánxa etnehek ekmaso neyseksa 

apchásennamap, kalchetam sa' apwáxok eyesagko yaqwánxa etnehek 

33hakte apyennaqtéssek agkok weyke nagkeygmenek, étak sa' ma'a pexmok 

agkok, agkok yeyásak chá'a apkexaya apyexwála', éma katyapok apwéhek, 
aplókassek agkok pók, keytlawhok apkelnápomap. 

 

Proverbios 31 
Ektáhakxa siete wesse' apwányam Lemuel appeywa 

1Lemuel appeywa wesse' apwányam axta m'a Masá, ektémakxa axta 

élxekmósso egken: 

2Hatte, seyásekhayo ahagko' nak, segkésso axta Dios eñama sélmaxnagko, 

¿yaqsa eyeyméxko kaxwók atnehek wának xép? 

3Nágyoho kasawhaksek ektémakxa apyennaqte m'a kelán'ák nak, hakte 

cháxa eknaqtawáseykencha'a nak chá'a m'a apkelwesse'e apkelwányam. 

4Lemuel, asagkek énagkok apkelwesse'e apkelwányam tén han 

apkeltaqmelchesso nak apkelókxa m'a vino keñe han ma'a anmen 
ekyennaqte nak, 

5hakte kalwánaqtésegmak ma'a ektémakxa nak segánamakxa' 

melanagkehek ma'a ekpayhawo nak kólteméssesek ma'a énxet'ák 
apkelmopyóseka nak. 

6Yoho aqsa énagkok vino tén han anmen ekyennaqte m'a énxet'ák peya nak 

eletsapok, tén han ma'a élyentaxnamo nak chá'a apkelwáxok; 

7¡énagkok sa' apagkok ma'a, kamaskok sa' kalxének apkelwáxok meyke 

aqsok apagkok, tén han ektémakxa apkellegeykegkoho! 

8Yátegmakkasák amya'a m'a megkalmopwána nak elxének ektémakxa 

apheykha; ¡elmeyow ma'a énxet'ák meyke nak élmasma! 

9Énnaqtés chá'a appeywa, elánekxés chá'a ektémakxa apheykha; ¡epásem 

chá'a m'a meyke nak aqsok apagkok, tén han ma'a apkelmopyóseka nak! 

Entáwa' ektaqmalma nak ektémakxa 

10Askehek agwetak entáwa' ektaqmalma nak ektémakxa'; ¡yeykhásseykmók 

ektémakxa ekmomnáwa m'a meteymog éltaqmalma nak! 

11Awanhek chá'a katnehek apcháyo atáwa' m'a kelán'a nak, 

megkeymaxcheyk ma'a xama aqsok enxoho. 

12Tásek chá'a katnehek ekteméssesakxa atáwa' yókxoho ekhem, neyseksa 

ekha, megkasagkehek chá'a. 

13Kaxog chá'a kategyek nepkések apwa' tén han yátépépe', atsók agko' han 

chá'a kótek kalának apáwa. 

14Makhawók chá'a kaleñék kalsanták ma'a nento, ektémól'a yántakpayhe 

élseykhal'a chá'a aqsok. 

15Amonye' élseye chá'a kaxatakha', keñe kalagkok ektéyak ma'a étchek, tén 

han kalxekmósek chá'a yaqwánxa kalanagkok ma'a élásenneykha nak. 

16Kalanok chá'a ektémakxa xapop keñe kamok chá'a, kaknekxak chá'a 

anmen yámet ekyánmaga m'a ektamheykha nak. 

17Kayhek han émpehek, yetlo ekwasqápeykekxoho chá'a kalának 

ektamheykha. 

18Kalanagkohok chá'a élyánmagkásamáxche yaqwayam kataqmelek 

ekxega, kammohok chá'a axta'a eyseksók ektamheykha. 

19Eknexpagá agko' chá'a katnehek, eyótma agko' han chá'a katnehek. 

20Kalmésagkok chá'a aqsok ma'a meyke nak aqsok apagkok, kapasmok han 

chá'a m'a ekha nak chá'a eyeyméxchexa aqsok. 

21Megkatnéssesha awáxok ekheykha nak axagkok apteyekmo enxoho 

yeyam, hakte yetneyk katnehek apyókxoho apkelnaqta apkelyentaxno. 

22Élane agko' han katnehek ma'a yát'apáwa, kalántaxnekxak han chá'a m'a 

élántaxno apkeltaqmalma nak. 

23Kólya'asagkohok han chá'a atáwa' m'a apyawakxa nak tegma, exek chá'a 

nepyeseksa énxet'ák ekyawe agko' nak chá'a kéláyo. 

24Kalának chá'a apáwa tén han nentete nenxet, keñe kakxák chá'a ekha 

ekyánmaga kalmések ma'a apkexeykekxa nak chá'a aqsok. 

25Kayhek nahan émpehek ma'a, kéláyo han, megkeytnakhaksók han awáxok 

ma'a yaqwánxa enxoho katnehek amonye'. 

26Tásek chá'a katnehek ekpeywa ekxeyenma aqsok, yetlo ektaqmeleykha 

awáxok nahan chá'a kalxekmósek námakkok. 

27Kataqmelchesek chá'a axagkok, megkaxek aqsa chá'a m'a axagkok katwok 

ekto, katneykha chá'a. 

28Kaltaqmalmakha chá'a apkelpeywa exének étchek tén han ma'a atáwa', 

etnehek chá'a s'e: 

29“Xámok eykhe kelán'a élmowancha'a nak éltamheykha, yeykhásseykmók 

eyke exche' ekmowána ektamheykha m'a ekyókxoho kelán'ák nak.” 

30Awanchek hẽlyexanchesha m'a ektémakxa nak ekma egwáxok anlanok 

kelán'a, megkawegqók eyke m'a ektémakxa nak ektaqmalma; eyke 
payhawók kataqmalmakha nempeywa anxénmakha m'a kelán'a eyáyo nak 
Wesse' egegkok. 

31¡Kataqmalmakha kélpeywa kólxénmakha nápaqta'awók ma'a apyókxoho 

énxet'ák nak! ¡Kólxén ektáha naqsók ma'a ekyókxoho aqsok élane nak! 

Eclesiastés 
Eclesiastés 1 

Ekyókxoho aqsok ekteme eyaqhémo agweta' 

1-2Keso apxeyenma énxet apkeltenneykencha'awo axta chá'a, cham'a 

wesse' apwányam axta m'a Jerusalén, David axta apketche. ¡Kaqhok 
agwetak aqsok, kaqhok agweta'! ¡Ekyókxoho aqsok ekteme eyaqhémo 
agweta'! 

3¿Yaqsa aqsok etekkesek yaqhakpok aptamheykha énxet keso náxop? 

4Pók chá'a etyamok, pók chá'a yetsapok, megkayaqmagkassemek eyke mók 

ektémakxa xapop. 

5Katyapok chá'a ekhem, kataxnekxak han chá'a, keñe kamyekxak chá'a m'a 

ekyetnamakxa nak, yaqwayam enxoho katépekxak makham. 

6Epeynchakpok chá'a yeyam, ekpayho nepyeyam, keñe kapeygkexchek 

éxchahayam, kamyekxak ma'a nexcheyha. ¡Kapeygkexchek chá'a 
éxchahayam! ¡Megkamassegwomek chá'a ekpeynchamaxche'! 

7Kalmeyekxak chá'a yegmen éleñama nak wátsam ma'a wátsam ekwányam 

nak, megkalanyek eyke chá'a m'a wátsam ekwányam nak; keñe yegmen 
kaltaqhohok chá'a m'a éleñémékxa nak chá'a. Yaqwayam enxoho 
kanyehekxak makham ma'a atamnek nak. 

8Mogwanchek ansáwak anxének aqsok ekwánxa senleklágwayam, 

megkaleklagweykmok egaqta'ák ekwete, megkaleklagweykmok han 
egheyk'ák eklegé. 

9Kalántépekxak aqsa chá'a aqsok élánteyapma axta chá'a m'a nano' axta; 

kalanaxchekxak chá'a aqsok élánamáxko axta chá'a m'a nano' axta. ¡Méko 
aqsok axnagkok ekteyapma keso náxop! 

10Megkatnehek chá'a metne appeywa xama énxet se'e: “¡Keso aqsok 

axnagkok se'e!” Nanók eyke han ekteyapma xa, cham'a mólánteyapmakxa 
axta negko'o. 

11Massegweykmek élxénamaxche m'a aqsok nano', kamassegwók sa' han 

élxénamaxche m'a aqsok peya nak kalántépekxak egmonye' nepyeseksa 
nak énxet'ák, cham'a nentámen sa' negko'o. 

Énxet apkeltenneykencha'awól'a apya'ásegwayam aqsok apwete 

12Ko'o, séltenneykencha'awo nak chá'a, ektemegkek axta énxet'ák Israel 

wesse' apwányam apagkok ma'a Jerusalén, 

13ekmáheyók ahagko' axta ategyaha amya'a, tén han altámesaxchek yetlo 

sekya'áseykegkoho m'a ekyókxoho aqsok élánamáxko nak chá'a keso 

náxop. ¡Yentexe nak la'a Dios apmésso apkeltamheykha énxet'ák, 
yaqwayam enxoho elyaqhakkassessamhok chá'a apkelwáxok! 

14Ekya'ásegweykmek axta ekyókxoho aqsok élánamáxko nak chá'a keso 

náxop, ekteme aqsok eyaqhémo agweta', máxa m'a negmáheyól'a 
agmagkok éxchahayam. 

15¡Méko kawának kapékásekxak ma'a kéltaqhesso nak, megkólwanchek 

nahan kólyetsetek ma'a méko nak! 

16-17 Keñe axta ektáha ekpaqméteyncha'a ewáxok se'e: “Ektemék ko'o 

kaxwók énxet ekha kélyaheykekxoho, ekyeykhásseykmók sekya'áseyak 
aqsok ma'a apmonye'e apteme axta apkelwesse'e m'a Jerusalén; 
ekméssamók ahagko' ewáxok ma'a negya'ásegwayam nak, tén han ma'a 
negya'áseykegkoho nak aqsok, weykmók sekya'áseyak aqsok ekyeyháxma, 
keñe nak sekyekpelchágwokmo, cháxa ekhawo han ma'a negmáheyól'a 
agmagkok éxchahayam.” 

18Yetneyk agkok ekyawe negya'ásegwayam, awanhek katnehek 

sẽlya'assóxma aqsok; yaweygkek agkok han negmowána aqsok, 
kayawagkok han chá'a nenlegeykegkoho. 

 

Eclesiastés 2 

1Axta entáhak han ekpaqméteyncha'a ewáxok se'e: “Eykkónek sa' kaxwók 

ma'a aqsok sempeykessáseykekxoho nak egwáxok, agkésaxkohok sa' 
ekmátsa negha.” ¡Weykmok axta eyke han ekteme aqsok eyaqhémo agweta' 
xa! 

2Ekya'ásegweykmek axta néktegmeykha ekteme ekyeyháxma, keñe m'a 

ekmátsa nak negha ekteme aqsok eyaqhémo agweta'. 

3Ektaqmelchessamók axta sekmeykha negya'áseyak aqsok sekyama vino, 

yaqwayam hegkések ekpayheykekxa ewáxok, keñe axta sekmeyásexkoho 
m'a yaqwayam enxoho ay'asagkoho', kexa ektaqmela etnehek énxet xa, 
neyseksa apha ekyaqwate keso náxop. 

4 Éláneyak axta ekyawe agko' sektamheykha, eknaqxétekháseykegkek axta 

tegma apkelyawe ahagkok ahagko', yetneyk axta han séneykekxa anmen 
yámet ahagkok ahagko'. 

5Yetneyk axta han namyep ahagkok ahagko', tén han séneykekxexa yenta'a 

ekha nak ekyexna, éneykekxeyk axta m'a mók ektémakxa nak yenta'a ekha 
nak ekyexna. 

6Ekmetamchek axta han yámmáxek yaqwayam chá'a kólexpaqhagkok ma'a 

yenta'a séneykekxa nak; 

7élmomchek axta énxet sélásenneykha naqsa, tén han ma'a kelwán'ák nak, 

yetneyk axta han sélásenneykha naqsa appalleyam nak exagkok; xámok 
axta han weyke seknaqtósso, tén han nepkések, ekyeykhásseykmók axta 
m'a apmonye'e apheykha axta m'a Jerusalén, matyapmakxa axta ko'o. 

8Ekxámassegkek axta sawo ekyátekto élmomnáwa, tén han ma'a sawo 

ekmope élmomnáwa nak, tén han ma'a aqsok élmomnáwa nak, cham'a 
apkelmeykencha'a axta m'a pók apkelwesse'e nak, tén han ma'a éleñama 
axta mók yókxexma. Yetneyk axta apkelmeneykmasso ahagkok, tén han 
élmeneykmasso, tén han ma'a aqsok apyespagko nak chá'a énxet; xámok 
axta han kelán'a sélmeykha naqsa. 

9 Ektemegkek axta énxet ekha kélyaheykekxoho, ekyeykhásseykmók axta 

m'a apyókxoho apkelwesse'e apheykha apmonye'e axta m'a Jerusalén, 
cham'a matyapmakxa axta ko'o. Axta han hégketeykekxak ma'a 
sekya'áseyak nak aqsok. 

10Éláneyak axta chá'a m'a sekmámenyého nak chá'a; éláneyak axta han 

chá'a m'a ekyókxoho segméssamo nak chá'a ekpayheykekxa egwáxok. 
Peykáseykekxeyk axta chá'a ewáxok ma'a ekyókxoho sektamheykha nak, 
cháxa ekteme chá'a segkeyáseykekxa ekmátsa ewáxok xa. 

11Kelchetagkassegkek axta ewáxok xa aqsok sélane ahagko' nak, cham'a 

sektamheykha sekwasqápeykekxoho axta sélane, keñe nak 
sekyekpelchágweykmo ektáha han aqsok eyaqhémo agwetak xa, máxa m'a 
negmáheyól'a agmagkok éxchahayam, méko aqsok hentekkessesek keso 
náxop. 

12Keñe axta natámen élchetagkáseyncha'a ewáxok ma'a negya'áseyak nak 

aqsok, tén han ma'a aqsok ekyeyháxma nak, tén han ma'a segyeykessamo 
nak exma: ¿Háxko sa' etnehek ma'a peya sa' etnehek wesse' netámen ko'o, 
wánxa sa' aqsa elának ma'a élánamáxko axta chá'a? 

13Ekweteyak axta negya'áseyak aqsok ektáha ektaqmela, megkaxnawok 

ma'a segyeyháxma nak, ekhawo nak han ektémakxa élseyéxma 
ektaqmalma, megkaxnawok ma'a ekyaqtéssóxma nak. 

14Énxet ekha nak apya'áseyak aqsok ey'asagkohok chá'a aqsok apkelane, 

keñe eyke m'a énxet ekyeyháxma nak, neyseksa ekyáqtéssóxma chá'a 
eweynchamha. Ekyekpelchágweykmek axta eyke ekhémo mók 
yaqweykenxa hentéhek negyókxoho nak, 

15keñe axta ektáha ekpaqméteyncha'a ewáxok se'e: “Énxet ekyeyháxma 

ekmáheyókxa nak katnehek, hawók ko'o xa ekmáheyókxa hetnehek, méko 
aqsok segkésso sektéma ekha sekya'áseyak aqsok. ¡Weykmok eyke han 
ekteme aqsok eyaqhémo agwetak xa! 

16Hakte méko chá'a kaxénwakxohok awáxok ma'a énxet ekha nak 

apya'áseyak aqsok, tén han ma'a énxet ekyeyháxma nak; méko sa' 

kaxénwakxohok awáxok ma'a egmonye' sa', eletsaphok chá'a m'a énxet 
ekha nak apkelya'áseyak aqsok, tén han ma'a élyeyháxma nak.” 

17Ektaqnawágweykmek axta ko'o ektémakxa nak sekha, hakte ekyókxoho 

aqsok élánamáxkoho nak chá'a keso náxop, hegkések axta chá'a ekmaso 
sekha. Naqso' ektáha aqsok eyaqhémo agwetak xa ekyókxoho nak, ¡hawók 
ma'a kélmáheyól'a kólmagkok éxchahayam! 

18Ektaqnawágweykmek axta han ma'a ekyókxoho sektamheykha ektáha axta 

sélane keso náxop, hakte megkatnehek melmeykekxa ekyókxoho m'a aptáha 
nak ko'o seyaqmagkasso, 

19megkeyxek ma'a aptáha enxoho apya'áseykegkoho aqsok, essenhan ma'a 

ekyeyháxma nak, apagkok sa' eyke etnehek ma'a ekyókxoho aqsok eñama 
axta sektamheykha sélántekkesso, tén han eñama m'a sekya'áseyak aqsok 
sekweteya axta ko'o keso náxop. ¡Cháxa ektáha han aqsok eyaqhémo 
agwetak xa! 

20Xama axta ko'o sekwet'a aqsok sélane nak keso náxop, chaqhak axta 

ewáxok seyaqhamaxko sektamheykha, 

21hakte apyetneyk énxet aptamheykha apchásenneykekxoho nak 

apya'áseyak aqsok, tén han ma'a apmopwána nak aqsok, tén han ma'a 
apya'ásegweykekxoho nak ektémakxa aptamheykha, keñe elmekxak 
ekyókxoho m'a énxet metnaheykha nak, yaqwayam etnehek apagkok. 
¡Cháxa ektáha han aqsok eyaqhémo agwetak xa, tén han ektáha 
megkapéwomo agko'! 

22¿Yaqsa aqsok kagkések yaqhakpok aptamheykha énxet, tén han kaxámak 

aqsok ekyetnakhassamo apwáxok keso náxop? 

23Eñegkohok chá'a neyseksa apha keso náxop, kalya'aksek chá'a exma; 

weykmok han axta'a megkamassegwayam élchetamso apwáxok. ¡Cháxa 
ektáha han aqsok eyaqhémo agwetak xa! 

24 Eyke ektaqmela etnehek énxet se'e: etwok apto, tén han ének apyá, 

kapeykessásekxak apwáxok ma'a aptekkesso nak chá'a aptamheykha, hakte 
ekweteyak ko'o ektáha eñama Dios xa. 

25Dios apwánxa apagkok segmésso m'a nento nak, tén han ma'a 

ekpayheykekxa nak egwáxok. 

26Naqsók Dios aptáha apmésso apya'áseyak aqsok énxet, tén han ma'a 

apyekpelchémo nak aqsok, tén han ekpayheykekxa nak egwáxok, cham'a 
apchásekhókxa enxoho chá'a, keñe eyke m'a énxet apkelane nak 
mey'assáxma, yohok sekxók chá'a etnehek wesse', eñama m'a 
apwasqápeykekxoho nak aptamheykha, tén han yánchásekxak aqsok 
éltaqmalma élmomnáwa nak, keñe natámen elmések chá'a pók énxet, 

cham'a apchásekhókxa enxoho chá'a. ¡Cháxa ektáha han aqsok eyaqhémo 
agwetak xa, máxa negmáheyól'a agmagkok éxchahayam! 

 

Eclesiastés 3 
Ekyókxoho aqsok ekha ekhem agkok 

1Ekyókxoho aqsok ekha ekhem agkok keso náxop; yetneyk chá'a ekhem 

agkok xama aqsok, cham'a ekmakókxa enxoho chá'a katnehek: 

2Yetneyk ekhem nentéyeykemxa', tén han nétsapmakxa'. Yetneyk ekhem 

negkeneykekxexa aqsok, tén han nennakxamakxa ekyexna aqsok 
negkeneykekxa'. 

3Yetneyk ekhem nénnapmakxa', tén han nentaqmelchesseykenxa'. Yetneyk 

ekhem néletsagkassamakxa aqsok, tén han nenláneykekxexa aqsok. 

4Yetneyk ekhem nenlekxagweykegkaxa', tén han néktegmeykegkaxa'. 

Yetneyk ekhem senlapweykenxa', tén han ekpayheykekxexa egwáxok. 

5Yetneyk ekhem néxpánchessamakxa' meteymog, tén han 

negáncháseykekxexa'. Yetneyk ekhem nélpathetamaxchexa, tén han 
néxpánchesamaxchexa'. 

6Yetneyk ekhem nenlenxáneykenxa', tén han nélwatéssamakxa'. Yetneyk 

ekhem nentaqmelchessamakxa', tén han negyamasmakxa'. 

7Yetneyk ekhem nélyeptamakxa', tén han nélyetnaqtamakxa'. Yetneyk 

ekhem mampaqmésmakxa', tén han nempaqmésmakxa'. 

8Yetneyk ekhem negásekhayókxa, tén han nentaqnagkamakxa'. Yetneyk 

ekhem kempakhakma, tén han meyke ektáhakxa negha. 

9¿Yaqsa aqsok kataksek yaqhakpok aptamheykha énxet? 

10Ekyekpelchágweykmek ko'o Dios yentexek apteméssessamakxa énxet, 

yaqwayam enxoho elyaqhakkassessamhok chá'a apkelwáxok. 

11Dios axta apkelane amonye' aqsok éltaqmela, appekkenchessegkek axta 

han apwáxok énxet néltémo nak agya'asagkohok yaqwánxa katnehek 
egmonye' tén han nentámen meyke néxa, neyseksa mey'áseyak eykhe m'a 
ekyókxoho aqsok ekyawe apkelane nak Dios, tén han ma'a apmáheyo nak 
chá'a elána'. 

12Ekya'ásegkók eyke ko'o ektaqmela etnehek énxet kapayhekxak apwáxok, 

tén han kataqmelchessesha apwáxok aqsok neyseksa apha, 

13hakte nentókek agkok chá'a nento, tén han negyena enxoho chá'a negyá, 

tén han ekpeykáseykxo enxoho chá'a egwáxok ma'a aqsok éltaqmela 
nenlane nak eñama nentekkesso nentamheykha, cháxa eñama Dios 
segmésso xa. 

14Ekya'ásegkók nahan ma'a ekyókxoho Dios axta apkelane 

megkamassegwomek chá'a. Méko han kawának kalánekxoho', tén han 
kamasseksek; hakte Dios axta apteméssesso xa ektémakxa nak, yaqwayam 
enxoho chá'a negko'o agáwhok ma'a. 

15Kelánteyepmeyk ma'a élánteyapma axta nano', méko aqsok 

megkatyapmakxa, megkatyepek nahan chá'a m'a aqsok megkatyapma nak. 
Dios chá'a yának kalántépekxak ma'a aqsok élánteyapma axta chá'a nano'. 

Megkataqmalma sentémakxa negweteyo nak chá'a 

16Ekweteyak nahan se'e náxop ekyetnama nentémakxa ekmaso, tén han 

magya'assáxma, yaqwayam eykhe keytek nentémakxa ektaqmela, tén han 
nentémakxa ekpéwomo. 

17Ékeso éñamakxa sekxéna nak ko'o Dios ékpelkohok sa' ma'a énxet meyke 

nak aptémakxa, tén han ma'a ekmaso nak aptémakxa, hakte yetneyk ekhem 
ma'a ektémakxa nak chá'a ekyókxoho aqsok, tén han ma'a élánamáxchexa 
nak chá'a ekyókxoho aqsok. 

18Ekxénchek axta nahan ma'a aptémakxa nak énxet, apkelyekkeynma Dios 

ma'a énxet'ák nak, yaqwayam enxoho elyekpelchágwók aphémo ma'a aqsok 
nawha'ák. 

19Hawók mók élmaheykegkaxa énxet, tén han aqsok nawha'ák: kaletsaphok 

nahan chá'a, hawók mók ekha élennama. Méko ekyeykhamaxche énxet tén 
han aqsok nawha'ák: ekyókxoho ekteme eyaqhémo agweta', 

20kaxhok chá'a mók ekhagwayam ma'a ekhagweykenxa nak chá'a, xapop 

axta keleñamak élánamáxche' m'a ekyókxoho nak, xóp sa' nahan katnekxak 
ekyókxoho. 

21¿Yaqsa ekya'ásegkoho énxet aphagák ekmeyeykekxo chá'a néten, tén han 

ma'a ahagák nak aqsok nawhak ekmeyeykekxo chá'a kañe' xapop 
ekmattawóneg? 

22Ekya'ásegweykmek ko'o énxet ektaqmela agko' kapeykessásekxak 

apwáxok ma'a aptamheykha nak aptekkesso, hakte cháxa aqsok ektáha 
ekpehewayam xa, méko keyntementák yaqwayam elanok ektáhakxa m'a 
natámen apketsapma. 

 

Eclesiastés 4 

1Élanawók axta ko'o énxet'ák ektémakxa apnaqtawáseykegkoho 

apnámakkok apheykha nak keso náxop. Ekwet'ak axta 
apkellekxagweyncha'a m'a énxet'ák kélnaqtawáseykegkoho nak, méko axta 
eyke élpeykessásekxo chá'a apkelwáxok; asagkók agko' axta chá'a 

apteméssesakxa m'a ektáha nak apnaqtawáseykegkoho, méko axta eyke 
élpeykessásekxo apkelwáxok. 

2Ékeso éñamakxa sekxéna nak ko'o apkeleñahawo m'a énxet'ák 

apkeletsapma nak, megkaxnawok ma'a meletsapma nak; 

3ekyágwánxa agkok apkeleñahawo m'a mepallakmo nak makham se'e 

kaxwo nak, hakte melwet'ak makham aqsok ekmaso ekyetna nak keso 
náxop, megkaxnawok ma'a apkeletsapma nak, tén han ma'a meletsapma 
nak. 

4Ekwet'ak axta han ekxámokma nak kéltamheykha, tén han ektaqmalma nak 

ekteyapma élánamáxche aqsok, wánxa aqsa katekkessesek chá'a m'a 
apnathe nak pók énxet, cháxa ektáha han aqsok eyaqhémo agwetak xa, 
máxa m'a negmáheyól'a agmagkok éxchahayam. 

5Etnehek chá'a énxet'ák se'e: “Énxet ekyeyháxma mopmenyeyk etneykha, 

aptawásamákpoho apagko' chá'a etnehek.” 

6Keñe ko'o sektáha s'e: “Tásek óllókasek ketsék negyampé, megkaxnawok 

ma'a negyampayo nak, eñama negmáheyo agmagkok éxchahayam.” 

7Keñe axta han sénmexawo mók nekha, sekwet'a han mók aqsok, ektáha 

nak han aqsok eyaqhémo agwetak keso náxop: 

8énxet apxakko' nak, meyke nak apteme pók, tén han apketchek, tén han 

apkelyáxeg, meyke nak apkellókasseyam apyampé yaqwatakxoho, 
megkaleklágwayam nak elanok aqsok apagkok ekxámokma, meyke nak 
ektemegwayam élchetamso apwáxok se'e: “¿Yaqsa kexaha ektéma 
sektamheykencha'a nak ekyentaxno? ¿Yaqsa kexaha ektéma 
sektaqnagkama m'a ektaqmalma nak negha?” Hakte cháxa ektáha han 
aqsok eyaqhémo agwetak xa, tén han ektáha xama aqsok 
segyentaxnéssessamo negha. 

Nélpasmomáxkoho keñamak segwetasso nentamheykha 

9Tásek etnehek apqánet énxet, megkaxnawok etnehek apxakko', hakte 

xámok chá'a katnehek apkelántekkesso apkeltamheykha. 

10Apteyekmek agkok xama, keñe apxegexma exátekhásekxak chá'a. 

¡Asagkek eyke katnehek apteyekmo enxoho m'a apxakko' nak, méko 
kaxátekhásekxa'! 

11Aphágkek agkok han apqánet, melpexyenneme'. Apxakkók agkok xa, 

epexyennók. 

12Apxakkók agkok énxet kélwanchek kólyaqmaksek, keñe apqánet enxoho 

askehek yaqwayam kólmenxenek. Ekhawo nak han ma'a táma' 
kélpextétéyak nak ántánxo, yawanchek kalyetyapok aqsa ekmanyehe agko'. 

Negya'áseykegkoho aqsok megkañama nenteme negwányamo' 

13Tásek agwetak wokma'ák ekha apya'áseykegkoho aqsok neyseksa 

apteme eykhe meyke aqsok apagkok, apyeykhásseykmoho nak ma'a wesse' 
apwányam ekyeyháxma megkamopmenyého nak chá'a kólxekmósagkok. 

14-15Óthok chá'a ko'o nepyeseksa énxet'ák apheykha nak náxop yáhapmakha 

chá'a m'a wokma'ák nak, cham'a peya nak eyaqmagkasek wesse' 
apwányam, megkeyxek ma'a apteyapma nak sẽlpextétamakxa, essenhan 
ma'a aptémakxa axta meyke aqsok apagkok. 

16Apxámok apagko' eykhe chá'a etnehek énxet apkeláneykha aptáha enxoho 

wesse' apwányam xa wokma'ák nak, melpeykessásekxeyk eyke chá'a 
apkelwáxok, tén han ma'a aptawán'ák nak. Cháxa ektáha han aqsok 
eyaqhémo agwetak xa, máxa negmáheyól'a agmagkok éxchahayam. 

 

Eclesiastés 5 
Kéméxcheyk anlának ma'a aqsok nenxeyenma nak anlána' 

1Apmeyákxeyk agkok Dios tegma appagkanamap apagkok, elanagkoho 

yaqwánxa etnehek: ná egkés aqsa aqsok aptósso apchaqhe aptémól'a m'a 
énxet ekyeyháxma mey'áseyak la'a aqsok ekmaso apkelane, epenchesho 
sekxók apkeláneykekxa aptáhakxa yaqwayam elyahakxohok Dios. 

2Ná epekhés exének elanaksek aqsok Dios, nágkaxén apwáxok elanaksek 

heykxe aqsok Dios, hakte apheyk Dios ma'a néten, keñe exchep se'e náxop. 
Ná exámasák appeywa m'a apkepwagkexa enxoho, 

3hakte xámok agkok élchetamso apwáxok, katsagkassesek apwanmagko, 

apxámáseykxeyk agkok han appeywa, exénwók ma'a megkapayhawo nak 
chá'a antéhek. 

4 Apxénchek agkok elanaksek aqsok Dios, elanés ekmanyehe, hakte 

etaqnawhok chá'a Dios ma'a énxet ekyeyháxma nak. Elána m'a aqsok 
apxeyenma nak elána', 

5hakte tásek mexénhek elának aqsok, megkaxnawok ma'a apxéna enxoho 

elának aqsok, keñe melanye'. 

6Nágyoho aqsa kalanaksek mey'assáxma m'a appeywa, keñe exének 

eyesagko aptáhakxa nápaqto' ma'a Dios apkeláneykha nak. Yaqsa ektáha 
apkeltamho nak elókasek Dios eñama m'a aqsok apxeyenma exchek xép, 
tén han yetsagkassásekxak katnehek ma'a ekyókxoho aqsok apkelane nak 
xép. 

7Kéméxcheyk xép etnehek apcháyo m'a Dios, neyseksa ekxákma 

élwanmésso ekmaso énxet'ák, tén han neyseksa élpaqmétamáxche naqsa, 
cham'a aqsok mékoho nak. 

Aqsok megkapéwomo nak élánamáxche 

8Nágkatlakkas aqsa apwet'a enxoho énxet'ák meyke aqsok apagkok 

kélnaqtawásegkoho xama apchókxa, tén han megkóltaqmelchessásekxo 
enxoho chá'a apheykha, essenhan megkóllánésa enxoho chá'a m'a 
ekpayhawo nak kólteméssesek, hakte énxet ekha nak kéláyo, elanha chá'a 
m'a aptáha nak kéláyo apagko', keñe apteme nak néten agko' kéláyókxa, 
elanha chá'a xa apqánet nak. 

9¿Keya kéltéma nak ekxatakhe apchókxa xa? ¿Keya aptémakxa chá'a 

wesse' apwányam elanaksek aqsok énxet'ák apkeltamheykha nak yókxexma 
xa? 

10Énxet étsapma nak apnények selyaqye, emáwhok chá'a exámasagkok; 

énxet apmopmenyého nak exámasagkok aqsok apagkok, yának chá'a 
katnahak ántawók ma'a aqsok apagkok nak. Cháxa ektáha han aqsok 
eyaqhémo agwetak xa, 

11hakte xámákxeyk agkok aqsok egagkok, kaxámagkok han chá'a 

nélmeykha. ¿Yaqsa aqsok hegmések xa? Wánxa aqsa hegmések ma'a 
nenlányo nak chá'a aqsok egagkok ekyetnakxa nak. 

12Énxet ekha nak aptamheykha, ketsék eykhe chá'a etwok apto, awanhek 

essenhan chá'a katnehek, tásek eyke katnehek chá'a apteyenma; keñe m'a 
énxet ekxámokma nak aqsok apagkok, metyenek chá'a axta'a kaxének 
apwáxok aqsok apagkok. 

13Xama aqsok eyke naqsók eyaqhama nak chá'a ko'o ewáxok sekweteya 

keso náxop: nenxámáséyak aqsok egagkok, katwasha chá'a m'a ektáha nak 
apagkok, 

14hakte asagkek agkok apkelyánmagkásamap, awanchek kasawhaksek 

ma'a ekyókxoho nak aqsok apagkok ekxámokma, yetneyk agkok han 
apketche xama, méko katnehek aqsok apnegkencháseykekxa natámen. 

15Sa' katnehek makham etaqhohok ma'a ektémakxa axta sekxók apteyékmo 

keso náxop: meyke apáwa, meyke apseykekxa xama aqsok eñama m'a 
aptekkesso axta aptamheykha. 

16Cháxa naqsók ektáha eyaqhe egwáxok xa: nentaqhémo, ekhawo 

ektémakxa axta sekxók nenteyékmo keso náxop. ¿Yaqsa aqsok 
katekkessesek ma'a eyaqhémo nak apchaqhamap aptamheykha keso 
náxop? 

17Weykmok han apweynchámeykha ekmaso keso náxop, yetlo 

élya'assóxma, tén han aplegeykegkoho, tén han eklo apwáxok. 

18Wánxa eyke aqsa ko'o sekweteya ektaqmela antók nento, tén han agyenek 

ma'a negyá nak, tén han hempeykessásekxak egwáxok ma'a nentamheykha 
nentekkesso, neyseksa negha ekyaqwate keso náxop, ektáha nak Dios 
segmésso, hakte cháxa ektáha negko'o sempehewayam xa. 

19Dios apkelmésso nak ekxámokma aqsok énxet, egkések nahan chá'a 

yaqwayam etwok, tén han etnehek apagkok, Dios nahan chá'a keñamak 
ma'a ekpeykessáseykekxa nak chá'a apwáxok aptamheykha aptekkesso, 

20kasextohok nahan chá'a ekyetnakhassamo apwáxok ektémakxa apha keso 

náxop, hakte Dios chá'a egkések ekyawe agko' ekpayheykekxa apwáxok. 

 

Eclesiastés 6 

1Yetneyk han mók aqsok ekmaso sekweteya nak chá'a ko'o katnehek 

nepyeseksa énxet'ák keso náxop: 

2yetneyk chá'a Dios apkelmésso ekxámokma aqsok apagkok énxet, tén han 

apcheymákpoho, meyke nak chá'a xama aqsok eyeymomáxche 
apmopmenyého; megyohok eyke chá'a kapeykessásekxak apwáxok ma'a 
ekyókxoho nak. Pók énxet aqsa chá'a yának kapeykessásekxak apwáxok. 
¡Cháxa ektáha han aqsok eyaqhémo agwetak xa, kaqhek chá'a egwáxok! 

3Xama énxet apwanchek chá'a étak cien apketchek, ahóxek nahan katnehek 

apha; agkok chá'a kapeykessásekxak apwáxok aqsok ektaqmela neyseksa 
apha ekwenaqte keso náxop, tén han megkólátawaña enxoho chá'a, 
ekxénchek ko'o sakcha'a apketsapma nak egken awáxok ektáha 
apkeleñémo, kaxnók xa énxet nak. 

4Kaqhok chá'a etyamok xa sakcha'a nak, keñe emhagkok chá'a m'a 

ekyaqtéssamakxa nak exma, megkatepagkehek nahan apwesey. 

5Métyehek han chá'a élsassóxma ekhem, mey'asagkehek han aqsok, 

ellókasek sa' eyke apyampé, mexnawok xa énxet nak. 

6Dos mil apyeyam eykhe chá'a kammohok apha xa énxet nak, 

megkapeykessásekxeyk eyke chá'a apwáxok ma'a aqsok apagkok nak. 
¡Kaxhok eyke chá'a mók apkelmeyeykekxa m'a apkelmaheykegkaxa nak 
apkeletsapma! 

7Yaqhakpok chá'a aptamheykha énxet yaqwayam etwok apto, 

meyaqkanmek eyke chá'a. 

8¿Yaqsa aqsok ekyetnama m'a énxet ekha nak apya'áseyak aqsok, 

megkeytnama nak ma'a énxet ekyeyháxma nak? Wánxa ekyetnama m'a 
aqsok apyekpelchémo nak, yaqwayam enxoho elenmaxakpohok chá'a 
ektémakxa apha. 

9Tásek ma'a aqsok negweteyo nak, megkaxnawok ma'a ekxeyenma nak 

aqsa chá'a egwáxok agweta'. Aqsok mékoho eyke han xa, máxa negmáheyo 
nak agmagkok éxchahayam. 

10Aqsok élánteyapma nak, nanók ekha ekwesey, kélya'ásegkok nahan 

aptáha énxet. Méko awanchek kalátegmoweyxchek ma'a apmopwána nak 
apya'asakxa appeywa. 

11Xama aqsok eyke ektáha naqso': xámók agkok élpaqmétamáxche, 

kaxámagkok han élpaqmétamáxche naqsa, mehempasmek nahan. 

12Méko awanchek kaltennaksek yaqwánxa etnehek énxet neyseksa apha 

ekyaqwate keso náxop, cháxa apha nak, ektáha han aqsok mékoho. Máxa 
pessesse ekmanyehel'a chá'a kayeykhak katnehek ma'a apweynchámeykha 
nak. ¿Yaqsa awanchek kaltennásekxohok yaqwánxa katnehek keso náxop, 
cham'a natámen apketsapma? 

 

Eclesiastés 7 
Kéméxcheyk ólmeyókashok amonye' m'a aqsok ektaqmalma agko' nak 

1 Ektaqmalma nenxénamaxche yeykhágweykmók ma'a ekwánxa nak 

ekmátsa ekpaqneyam sokmátsa. Tásek ekhem nétsapmakxa megkaxnawok 
ma'a ekhem nenteyeykemxa nak. 

2Tásek agmahagkok ma'a éllapwámegkaxa nak énxet, eñama apketsapma 

pók, megkaxnawok agmahagkok ma'a élpayheykxexa nak apkelwáxok 
énxet; hakte nétsapma ekteme ekweykekxoho apyókxoho énxet, 
kéméxcheyk chá'a kaxének apkelwáxok ma'a énxet'ák meletsapa nak 
makham. 

3Tásek anlekxagwaha, megkaxnawok ma'a néktegmeykha nak, 

hẽtsagkassesek eykhe chá'a négát, ektaqmalma egwáxok eyke chá'a 
henteméssesho'. 

4Énxet ekha nak apya'áseyak aqsok, kaxénmakha chá'a apwáxok nétsapma, 

keñe eyke m'a énxet ekyeyháxma nak, wánxa aqsa kaxénmakha apwáxok 
etegyaha ekpayheykekxa apwáxok. 

5Tásek hempaqhetchesek ekyennaqte m'a énxet ekha nak apya'áseyak 

aqsok, megkaxnawok senxéneykha ektaqmela m'a énxet ekyeyháxma nak. 

6Máxa pa'at élmeyesma éllól'a apkektegmeykha m'a énxet ekyeyháxma nak, 

cháxa ektáha han aqsok eyaqhémo agwetak xa. 

7Apyennaqteyáseykpók agkok chá'a énxet apya'áseykegkoho nak aqsok, 

kayeykesek chá'a exma, tén han apma enxoho selyaqye yaqwayam enxoho 
mexénhek ektemegweykmohóxma, katwássesha chá'a aptémakxa. 

8Tásek ampenaksek nenlane aqsok, megkaxnawok ageynekxohok makham 

nenlane aqsok. Tásek antéhek mampekhésamaxche', megkaxnawok ma'a 
negyennaqte nak. 

9 Ná etne aqsa ekmanyehe elwok, hakte énxet ekyeyháxma apagkok ma'a 

nenlo nak. 

10Ná etne aqsa epaqmésmakha s'e: ¿Yaqsa axta ektéma ektaqmalma 

negheykha m'a nanók axta? Hakte cháxa ektáha nélmaxneyeykha 
segyeyháxma, nentáha enxoho xa ektáha nak. 

11Tásek ma'a ekha nak negya'áseykegkoho aqsok, hempasmok chá'a 

negko'o negheykha nak keso náxop, negyepetchesa enxoho m'a aqsok 
ekxámokma nak nenxaweykekxa. 

12Hentaqmelcheshok chá'a m'a negya'áseykegkoho nak aqsok, hawók ma'a 

selyaqye nak, yeykhágweykmók eyke m'a negya'áseyak nak aqsok, hakte 
awanchek kagkések apyennaqte m'a énxet ekha nak apya'áseykegkoho 
aqsok. 

13Etaqmelchesho hana apkelányo aqsok apkelane nak Dios: ¿yaqsa 

awanchek kapékásekxak aptaqhesso nak ma'a? 

14Tásek agkok apha, kapayhekxa apwáxok xa neyseksa nak ektaqmalma 

apha; asagkek agkok han apha, kaxén apwáxok ektáha éleñama Dios xa 
ánet aqsok nak, mey'asagkehek eyke chá'a énxet yaqwánxa katnehek ma'a 
egmonye' nak. 

15Ékeso sekweteya nak chá'a neyseksa sekweynchámeykha s'e, ektáha nak 

aqsok eyaqhémo agweta': emassegwomhok chá'a m'a énxet'ák élpéwomo 
nak apkeltémakxa, neyseksa apteme élpéwomo apkeltémakxa, keñe m'a 
énxet'ák élmasagcha'a nak apkeltémakxa, neyseksa eykhe apkeláneyak 
apkeltémakxa ekmaso, exmakha chá'a ekwenaqte agko'. 

16Ná etne hó kataqmelek aptémakxa, essenhan hó agya'asagkohok aqsok. 

Kaqhok xép etwasakpohok apagko'. 

17Ná etne hó ekmaso aptémakxa, essenhan hó segyeyháxma. Kaqhok xép 

yetsapok megkaw'akxa nak makham apketsapma. 

18Ektaqmelakxoho exchep emagkok ekyennaqte s'e aqsok nak, meyke 

apyenyeykekxa apméyak ma'a mók aqsok nak. énxet apteme nak apcháyo 
Dios, emallánek chá'a xa ekyókxoho aqsok nak. 

19Kagkéshok chá'a apyennaqte negya'áseykegkoho nak aqsok ma'a énxet 

ekha nak apya'áseyak aqsok, kaxnók ma'a diez apkeltaqmelchesso nak 
chá'a xama tegma apwányam asextók chá'a katnehek apkelyennaqte. 

20Méko xama énxet appéwomo apagko' keso náxop, meyétekkesseyam nak 

chá'a apkelane aqsok ektaqmela, tén han melane nak mey'assáxma. 

21Nágyeyxho aqsa m'a ekyókxoho apxénamap nak xép, keñe sa' megyeyxók 

chá'a m'a ekyókxoho apxéneykha ekmaso nak xép apkeláneykha. 

22Ekhawo nak xép xa, apya'ásegkok, hágkaxwe axta exchep xa exénmakha 

chá'a ekmaso pók. 

Negya'áseyak aqsok negketamso 

23Ektaqmelchessamók axta ko'o sélányo xa ekyókxoho nak yetlo 

sekya'áseykegkoho, hakte ekxeyenmeyk axta chá'a ko'o atnehek énxet ekha 
apya'áseyak aqsok; axta eyke athanyeykekxa'. 

24May'ásegweykmok ahagko' ma'a ekyókxoho aqsok élánteyapma nak, 

askohok agko' nahan agya'asagkoho', méko nahan awanchek kay'ásegwók. 

25Ekwasqápeykekxók axta séltémo atnehek ekha sekyekpelchémo, tén han 

altámesaxchek ektémakxa aqsok, tén han aktamok ma'a éleñémeykxa nak. 
Ekyekpelchágweykmek axta ko'o ektáha ekmaso antéhek segyeyháxma, tén 
han antéhek magya'áseyak exma. 

26Ekwetayak axta ko'o xama aqsok ektáha ekmáske agko', megkaxnawo m'a 

nétsapma nak: cham'a kelán'a ekmomól'a egwáxok hentawasha, 
sempekkeneykhal'a chá'a awáxok hegmok. Énxet ekleklamo nak apwáxok 
Dios, megyohok sa' kamok apwáxok ma'a, keñe sa' eyke m'a énxet 
mey'assáxma nak, kamok sa'. 

27Ko'o Séltenneykencha'awól'a, élenxáneykmók axta ótekxak ma'a 

ektémakxa nak chá'a aqsok, keñe sekya'ásegweykmo 

28móteyeykekxo makham ma'a sétamsama nak. Xama axta aqsa sekwet'a 

énxet appéwomo nepyeseksa m'a apxámokma nak, keñe kelán'a ekpéwomo 
mót'a xama enxoho m'a neyseksa nak ekyókxoho kelán'ák. 

29Wánxa axta aqsa sekwetákxo s'e: Dios apteméssessama ekpéwomo 

aptémakxa énxet, keñe eyke énxet apteméssesamakpo apagko' 
apsexnánémap. 

 

Eclesiastés 8 

1¿Yaqsa ekhawo m'a énxet apya'áseykegkoho nak aqsok? ¿Yaqsa 

ekya'ásegkoho ektémakxa m'a aqsok? Nápat chá'a agyekpelkohok ma'a 
énxet apya'áseykegkoho nak aqsok; kamasséssesek chá'a eklo nak nápat. 

Wesse' apwányam nélyeheykekxoho 

2Elyahakxoho appeywa wesse' apwányam, hakte naqsók axta exchep 

aptemessásak appeywa nápaqto' Dios apxéna elyahakxohok chá'a m'a. 

3Ná etyep ekmanyehe agko' ma'a aphakxa nak. Ná ewhánekxoho aqsa m'a 

aqsok ekmaso ekmáheyo nak kalanaxche', hakte elának chá'a aqsok wesse' 
apwányam ma'a apmakókxa enxoho chá'a elána'. 

4Megkatnehek chá'a megkalánamáxche m'a aptáhakxa enxoho chá'a 

appeywa wesse' apwányam, méko nahan chá'a awanchek 
kalmaxneyekxohok aqsok apkelane. 

5Énxet apkelyaheykekxoho nak wesse' apwányam appeywa, 

megkatnégwomok chá'a exma. Énxet apya'áseykegkoho nak aqsok, 
ey'asagkohok chá'a ekhem eyaqhókxa elyahakxoho', ey'asagkohok nahan 
chá'a eyéméxchexa nak chá'a elanaksek. 

6Hakte yetneyk chá'a ekhem élánamáxchexa aqsok, tén han ektémakxa 

ekyókxoho aqsok élánamáxko nak chá'a, wánxa eyke aqsa chá'a 
élya'assama exma énxet ma'a 

7mey'áseyak nak yaqwánxa enxoho chá'a katnehek, méko nahan awanchek 

kaltennaksek. 

Méko ekha ekmowána kamha ektémakxa negyennaqte tén han nétsapma 

8Méko ekha ekmowána kamagkok ektémakxa nak negyennaqte, méko han 

ekmowána kanókasha m'a nétsapma nak. Méko awanchek kaxyánegkesek 
xa kempakhakma nak. Megkawagkasek teyp aptémakxa ekmaso m'a énxet 
ekmaso nak aptémakxa. 

9Cháxa sekwetaya axta chá'a ko'o xa, sekméssamo ahagko' axta ewáxok 

séltémo ay'ásegwomhok ektémakxa nak élánamáxche aqsok keso náxop, 
tén han ma'a ektémakxa nak chá'a énxet, yetneyk apmopwána yaqwayam 
chá'a etnéssessamhok exma ekmaso pók. 

Yetneyk aqsok magmowána nak anxének ektémakxa 

10Ekweteyak axta han énxet'ák élmasagcha'a nak apkeltémakxa, 

melweykmoho axta chá'a m'a kélpeykessamókxa nak chá'a Dios, 
kaltaqmalmakha chá'a apkelxénamap, cham'a ekhem kélátawanyakxa 
enxoho; keñe m'a énxet'ák apheykha nak tegma apwányam, 
megkaxénwakxók chá'a apkelwáxok natámen, cham'a apkeláneykxa axta 
chá'a aqsok ekmaso. Cháxa ektáha han aqsok eyaqhémo agwetak xa. 

11Megkólmagkek chá'a ekmanyehe agko' ma'a aqsok ekmaso nak, 

megkóllegássesagkók nahan chá'a m'a ektáha nak apkelane, cháxa 
keñamak ekxéneykencha'a nak aqsa apwáxok énxet elának ma'a aqsok 
ekmaso nak. 

12¡Cháxa ektémakxa nak chá'a m'a énxet apkelane nak aqsok ekmaso, 

cham'a apkelenxanmeykegkoho nak chá'a apkelane aqsok ekmaso, 
kawegqohok chá'a apha! (Ekya'áseykegkók eyke ko'o m'a énxet'ák apkeláyo 
nak chá'a Dios, tén han ma'a apkelyeheykekxoho nak chá'a, tásek héxta 
chá'a katnehek apheykha; 

13keñe eyke m'a énxet'ák élmasagcha'a nak apkeltémakxa, asagkek héxta 

chá'a katnehek apheykha, kayaqwáthok héxta nahan chá'a apheykha, máxa 
yámet pessesse héxta chá'a etnahagkok.) 

14Cháxa ektémakxa nak aqsok ekyeyháxma keso náxop, ellegagkohok chá'a 

m'a énxet'ák éltaqmalma nak chá'a apkeltémakxa, máxa chá'a 
kólteméssesek ma'a apkeláneyak nak aqsok ekmaso, keñe ma'a énxet'ák 
élmasagcha'a nak apkeltémakxa, tásek chá'a katnehek apheykha, máxa 
chá'a etnahagkok ma'a éltaqmela enxoho apkeltémakxa. ¡Ekxénchek nahan 
ko'o ekteme aqsok eyaqhémo agwetak xa! 

15Ékeso éñamakxa sekxéna nak ko'o ektaqmela kapayhekxak egwáxok. 

Wánxa eyke aqsa ektaqmela etnehek énxet neyseksa apha náxop se'e: 
etwok apto, tén han ének apyá, tén han kapayhekxak apwáxok, hakte wánxa 
ekyetleykekmoho aptamheykha neyseksa apha keso náxop, Dios nak 
apmésso. 

16Neyseksa sekmeyásamáxkoho ahagko' axta ko'o yaqwayam eykpelkohok 

aqsok, tén han ay'asagkohok ektémakxa, tén han alanok ma'a ekyókxoho 
aqsok élánamáxko nak chá'a keso náxop —agwomok chá'a naqsók ma'a 
magmowagkexa nak antének, ekhem, essenhan axta'a—, 

17ekyekpelchágweykmek agko' axta énxet megkamopwána ey'asagkohok 

ma'a aqsok apkelane nak Dios, tén han ektemegweykmohoxma nak chá'a 
keso náxop. Elenxanmok eykhe chá'a ey'ásegwók éleñémekxa, métekxeyk 
eyke chá'a, exének eykhe han chá'a apya'ásegkoho m'a énxet apya'áseyak 
nak aqsok, métekxeyk eyke han ma'a. 

 

Eclesiastés 9 
Ekxénamaxche negyennaqte tén han nétsapma 

1Ekmeyásamáxkók ahagko' axta ko'o s'e ekyókxoho aqsok nak, wánxa axta 

aqsa ko'o sekweteykekxo Dios ektáha chá'a appékessáseyak aptamheykha 
énxet ektaqmalma nak aptémakxa, tén han ma'a énxet apya'áseykegkoho 
nak aqsok. Méko enxama apya'ásegkoho m'a ektémakxa nak negásekhayo, 
tén han ma'a nentaqnagkamakxa nak, étak eykhe chá'a ektémakxa. 

2Hawók mók élhaxanma xa apyókxoho nak: énxet appéwomo, énxet 

mepéwomo, énxet ektaqmalma aptémakxa, énxet ekmaso aptémakxa, énxet 
eyáxñeyo apwáxok, énxet ekmanyása apwáxok, énxet apmésso aptósso 
apchaqhe, tén han ma'a megkésso nak aptósso apchaqhe; ekhawo han ma'a 
ektaqmalma nak aptémakxa, tén han ma'a mey'assáxma nak, tén han ma'a 
apteméssesso nak ekmámnaqsoho appeywa, tén han ma'a metnéssesso 
nak ekmámnaqsoho appeywa. 

3Ékeso étsagkassamo nak chá'a ekyókxoho aqsok ektémakxa nak chá'a 

keso náxop: kaxhok chá'a mók élhaxanma m'a apyókxoho nak. Keñe nahan 

élchetámeykha nak apwáxok énxet láneyók aqsok ekmaso; yetnegkek 
apwáxok aqsok ekyeyháxma neyseksa apha; keñe chá'a apwagkasa enxoho 
néxa apha, emhagkok chá'a élmaheykegkaxa nak eghagák. 

4Yetneyk élhaxneykha apwáxok ma'a kélhayo nak makham eweynchamha, 

éleñémo semheg megkatsapma nak, kaxnawok yámakméwa ápak. 

5Énxet'ák meletsapa nak makham, apya'ásegkok megkatnehek chá'a 

meletsapma, keñe eyke m'a énxet'ák apkeletsapma nak, melya'ásegkok 
aqsok, méko han aqsok elweta', hakte méko chá'a kaxénwakxohok awáxok. 

6Cháxa ekmassegweykenxa nak ma'a apchásekhayókxa nak, tén han ma'a 

aptaqnagkamakxa nak, tén han ma'a aqsok apyespagkamakxa nak, 
mepasmekxók agko' chá'a m'a aqsok élánamáxko nak chá'a keso náxop. 

7¡Kapayhekxa apwáxok eñama m'a apto nak; kapayhekxa apwáxok eñama 

m'a apyá nak vino, hakte leklamók apwáxok Dios ma'a aqsok apkelane nak 
xép! 

8Ennáxamakpoho apagko' chá'a; yexpaqháp chá'a sokmátsa. 

9Ná elwátessem chá'a ekpayheykekxa apwáxok xamók ma'a kelán'a 

apchásekhayókxa nak, neyseksa apweynchámeykha keso náxop, Dios nak 
apmésso exchep, cham'a apweynchámeykha ekteme nak ekyeyháxma; 
wánxa sa' aqsa étak xa, neyseksa apchaqhamap aptamheykha keso náxop. 

10Ekyókxoho aqsok apkepwagkexa nak xép elána', elána' yetlo 

apwasqápeykekxoho apagko'; hakte megkalanaxcheyk chá'a aqsok, tén han 
megkaxénaxchek chá'a aqsok, méko han negyekpelchémo, tén han 
negya'áseykegkoho aqsok m'a takhaxpop, cham'a yaqwánxa nak xép 
emhagkok. 

Megkataqmalma sentémakxa negweteyo nak chá'a 

11Yetneyk han mók aqsok sekweteya nak chá'a ko'o keso náxop: háwe 

apkelyennaqte apkenyahéyak ma'a apkelwatno nak chá'a apkelteyásamap, 
háwe han chá'a apkelyennaqte m'a apkelmallanma nak kempakhakma; háwe 
han chá'a ekyókxoho ekhem apkelwete aptéyak ma'a énxet'ák 
apkelya'áseyak nak aqsok, háwe han chá'a apkelwesse'e m'a énxet'ák ekha 
nak apkelyekpelchémo, melmakpek nahan chá'a takha' m'a 
apkelmopwancha'a nak elanagkok aqsok; xama ekhem chá'a kataqmelek 
ektamhágkaxa, essenhan xama ekhem chá'a kasók ektamhágkaxa m'a 
apyókxoho nak. 

12Méko ekya'ásegkoho ekwánxa kammok néxa ekhem agkok: ekhawo 

ektémakxa nak kelasma kólmok yám'én, keñe náta ma'a kelhanma, cháxa 
ektémakxa nak han énxet xa, katlakkasek aqsa chá'a káhapwak aqsok 
ekmaso neyseksa melhaxanma. 

13Xama aqsok sekweteya nak han ko'o keso náxop, máxa eykhe ektaqmela 

enxoho sẽlxekmósso: 

14xama tegma apketchetse nak, apqántawok han etnehek énxet apheykha 

kañe', keñe ektámegmak xama wesse' apwányam apyennaqte nak, 
enaqxétekhasagkok nahan nápakhaw'ék ma'a kélmeykha nak 
kempakhakma yaqwayam ektamagkok. 

15Keñe m'a tegma apwányam nak, exek xama énxet ekha nak apya'áseyak 

aqsok meyke nak aqsok apagkok, apmopwána nak eykhe ewagkasek teyp 
tegma apwányam, ¡méko eyke chá'a kaxének awáxok! 

Negya'áseyak aqsok yeykhágweykmók ma'a ekyókxoho aqsok nak 

16Ekxénchek ko'o ektaqmela antéhek ekha negya'áseyak aqsok, 

megkaxnawok antéhek magaye aqsok, neyseksa eykhe 
megkahaxnamáxkoho aptáhakxa appeywa m'a énxet meyke nak aqsok 
apagkok ekha nak apya'áseyak aqsok, tén han megkamáxko enxoho chá'a 
takha' aptáhakxa. 

17Tásek chá'a katnehek ekhaxnamáxkoho appeywa m'a énxet ekha nak 

apya'áseyak aqsok ménnaqtésso nak epaqmétek, megkaxnawok ma'a 
apkelpáxameykha nak wesse' apwányam, apagkok nak ma'a énxet'ák 
élyeyháxma nak. 

18Yeykhágweykmók negya'áseyak aqsok ma'a kélmeykha nak 

kempakhakma. Ketsék magaqhémo aqsok, xámok katnehek 
eknaqtawáseykha aqsok. 

 

Eclesiastés 10 

1Ethápok chá'a xama yápa aphápak, emasseksohok chá'a ekpaqneyam 

sokmátsa ekmátsa nak ekpaqneyam. Ñohok agko' chá'a kahaxnaxkohok 
ma'a amya'a ekyeyháxma mékoho nak, megkaxnawok ma'a 
negya'áseykegkoho nak aqsok ekpayhawo nak eykhe kóláwho'. 

2Énxet ekha nak apya'áseyak aqsok, aqsok ektaqmela chá'a kaxének 

apwáxok elána', keñe eyke m'a énxet ekyeyháxma nak, aqsok ekmaso chá'a 
kaxének apwáxok elána'. 

3Énxet ekyeyháxma nak, exekmóshok chá'a ektáhakxa mékoho m'a 

élchetamso nak apwáxok elána', elxénmakha eyke chá'a ektáha élyeyháxma 
m'a pók énxet'ák nak. 

4Aptaqnókek agkok xép ma'a aptaqmelchesso nak apchókxa, nágkapekhe 

apwáxok; mampekhésamaxche' awanchek kamasseksek ma'a aqsok 
ekyawe nak magaqhémo. 

5Ekyekpelchágweykmek ko'o ektémakxa nak megkapéwomo nak 

élánamáxche aqsok keso náxop, keñamak ma'a kelwesse'e 
apkeltaqmelchesso nak apchókxa: 

6énxet ekyeyháxma nak, kólmések chá'a ektaqmelakxa aptamheykha, keñe 

eyke m'a énxet apmopwána nak aqsok, kólmések chá'a aptamheykha 
mékoho nak. 

7Ekweteyak chá'a ko'o m'a énxet'ák kélásenneykha naqsa nak, yátnáxeg 

chá'a elchántaha, keñe eyke m'a kelwesse'e nak, náxop chá'a 
elweynchamha, máxa chá'a etnahagkok ma'a kélásenneykha naqsa nak. 

8 Énxet apmeta nak máxek, etyemekxohok chá'a apagko'. énxet appáxqatma 

nak tegma kélhaxtegkesso, yéwa chá'a katakxek. 

9Énxet apkelyaqtónma nak meteymog, kayensásekxak chá'a. énxet 

apkelpáxqatma nak yántápak, kaqhekxak chá'a. 

10Méko agkok ahamtek póte, tén han megkólmaxneyeykha nak chá'a, 

kólwasqáphok chá'a kólmaha. Tásek anlának aqsok ektaqmela yetlo 
negya'áseykegkoho. 

11Méko aqsok kagkések énxet apneykáseykha nak yéwa, cham'a ektakxa 

enxoho amonye' kélneykáseykha. 

12Énxet apya'áseykegkoho nak aqsok, kalkohok chá'a kélwáxok aptáhakxa 

appeywa, keñe m'a appeywa nak énxet ekyeyháxma, kasexnáneykxohok 
agko' chá'a: 

13appaqmetakxoho chá'a katyapok appeywa ekyeyháxma, kasógwomhok 

agko' chá'a m'a aptáhakxa enxoho appeywa. 

14¡Énxet ekyeyháxma nak, xámok chá'a katnehek appeywa! ¿Yaqsa 

awanchek kaxének ma'a yaqwánxa nak katnehek? Méko ekya'ásegkoho m'a 
egmonye' nak. 

15Aptamheykha apchaqhamap chá'a kaqhek apyempehek ma'a énxet 

ekyeyháxma nak, mey'asagkehek chá'a m'a ámay ekmahéyak nak tegma 
apwányam. 

16¡Apchókxa sa' laye, apteme nak wesse' apwányam apagkok sakcha'a, 

elessaksohok chá'a apkelánegkaxa ektámáxche ekyawe ma'a kelwesse'e 
apagkok nak! 

17¡Éleñémo apchókxa apteme nak wesse' apwányam apagkok meyke nak 

aptémakxa, keñe m'a apkeltaqmelchesso nak apchókxa, etawagkok chá'a 
aptéyak ekwákxo enxoho chá'a apteykegkaxa aptéyak, yaqwayam elmekxak 
makham apkelyennaqte, háwe eyke yaqwayam kalnápok anmen! 

18Énxet megkayaqwayam nak etneykha katyamok chá'a appakxanma; keñe 

m'a melane agko' nak aqsok, apyókxoho apxagkok chá'a etyamok. 

19Nento ekteme chá'a ekpeykáseykekxa egwáxok, keñe vino hegátséssesha 

chá'a egwáxok, cham'a ekha enxoho selyaqye. 

20Ná etekkessesha aqsa apwesey wesse' apwányam, megkeyxek ma'a 

élchetámeykha nak apwáxok. Ná exén ekmaso m'a énxet ekxákma nak 
aqsok apagkok, megkeyxek ma'a aphakxa enxoho apxakko', hakte kampa 
katnehek náta, keñe kaltennássekxak ma'a aptáhakxa enxoho exchep 
appeywa. 

 

Eclesiastés 11 

1Eyenyow neygmen apto; keñe sa' natámen étekxak makham. 

2Emlásek apnámakkok aqsok ekyetnakxa nak xép, cham'a apkepwagkexa 

enxoho, hakte káhapwak katnehek aqsok ekmaso s'e apchókxa nak. 

3Kelyaweykxeyk agkok yaphope, keytlawhok nahan ekmámeye keso náxop. 

Kelyaqnenágkek agkok yenta'a ekpayho nak nexcheyha, essenhan ekpayho 
nak nepyeyam, kaxnagkokxa aqsa chá'a m'a élyaqnenakxa enxoho. 

4Énxet apkeláneykha nak éxchahayam, meknekxeyk aqsok aktek, énxet 

apkeláneykha nak yaphope menakxehek ekyexna aqsok apkeneykekxa. 

5Ekhawo ektémakxa nak mey'áseyak ekmahágkaxa éxchahayam, 

mey'ásegkok nahan ektémakxa élánamáxche sakcha'a m'a kañe' nak egken 
awáxok, mey'ásegkok nahan ma'a aqsok apkelane nak Dios, cham'a 
apkelane nak ekyókxoho aqsok. 

6Eknekxa chá'a aqsok aktek axto'o, tén han taxnám, hakte mey'asagkehek 

yaqsa kexaha kataqmelek élánteyapma, amonye' apkeneykekxa essenhan 
ma'a axayo nak apkeneykekxa, essenhan tásek katnehek élánteyapma xa 
ánet nak. 

7Tásók agko' élseyéxma, ektaqmelakxoho agko' chá'a agwetak ma'a 

élsassóxma nak ekhem, 

8apheyk agkok ekwenaqte énxet keso náxop, peykessáseykxeyk agkok han 

chá'a apwáxok ma'a apha nak ekwenaqte, kéméxcheyk han kaxének 
apwáxok peya han kawegqohok ma'a ekyaqtessóxma nak, keñe han ma'a 
ekyókxoho aqsok ekmako nak kalwa', peya han katnehek eyaqhémo agweta'. 

Kéltémókxa antéhek nenteme nak egketkók 

9Xép apteme nak apketkok, kapayhekxa apwáxok, ekyennákxa nak makham 

apyempehek, kapeykessásekxa apwáxok ma'a aqsok éltaqmela nak, keso 
apkepwagkexa nak makham. Elána' m'a ekxénakxa enxoho apwáxok elána', 

eñama m'a ekyókxoho aqsok apwete nak, kaxén eyke apwáxok Dios sa' 
ékpelkohok ma'a ekyókxoho aqsok apkelane nak xép. 

10Étnakhés ma'a élapwagkassama nak apwáxok, nágyoho han 

kañássesagkohok ma'a nenlegeykegkoho nak, hakte weykmók han ekteme 
eyaqhémo agwetak ma'a ektaqmalma nak apweynchámeykha apteme nak 
apketkok. 

 

Eclesiastés 12 

1Kaxén apwáxok ma'a aptáha axta exchep Apkelane, keso aptáhakxa nak 

makham apketkok, mewánxa nak makham ekhem ekyentaxnakxa negha; 
kammok sa' apyeyam yaqwayam etnehek appeywa s'e: 
“Mehepeykessáseykekxak ko'o ewáxok ektémakxa sekha.” 

2Elána' sa' kaxwók xa, megkamassakxa nak makham éltátchesso ekhem, tén 

han pelten, tén han yaw'a, megkamassakxa nak makham yaphope natámen 
ekmámeye. 

3Kawak sa' ekhem yaqwayam etnehek apkelpexyennameykha m'a 

apkeltaqmelchesso nak wesse' apwányam apxagkok, elháxeheykha sa' ma'a 
énxet'ák apkelyennaqte axta, ántawók sa' kaleymaxchek ma'a kelán'ák 
éltekxeyéyak nak chá'a aqsok aktek, kamaskok sa' éltekxeyágko, keñe m'a 
élteyányeykha nak chá'a átog étkók, kasextohok sa' élyekpelchéxma. 

4Wokmek sa' agkok xa ekhem nak, kólapagkokxak sa' atña'ák ma'a 

nentaxnamakxa nak ámay; kamaskok sa' eklegáxko éxtegyawasso m'a 
kéltekxekxamakxa nak aqsok aktek; kalpáwak sa' chá'a náta, kamaskok sa' 
eyke éllegasa m'a ekmátsa nak élpáwá; 

5keyxchek sa' chá'a kalchántaxchek ma'a netno nak, kalmeneyxchek sa' 

chá'a m'a ámay nak. Elyapweygkok sa' mokwa naxma, eltaqnaweykpok sa' 
sawa', mékoho sa' katnekxak ma'a yámet ekha nak am'ák. Hakte 
ewenchepekxak chá'a énxet meyke apweyktámho, keñe ámay kañexchek 
chá'a kéllekxagweykha eñama apkeletsapma. 

6Kaxén apwáxok aptáha axta exchep Apkelane, megkalyetyapakxa nak 

makham axát'ák ma'a sawo ekmope ekmomnáwa nak, tén han metnahakxa 
nak makham nápakha'a apketkok ma'a sógweygke kéllane nak sawo 
ekyátekto ekmomnáwa; mepaqxakxa nak makham yátegwáxwa m'a 
kélpekkenma nak nekha ekteyapmakxa yegmen, megkalyetyapakxa nak 
makham táma m'a kélyekwe nak yegmen yámelchet. 

7Keñe sa' natámen xa, xapop sa' katnekxak makham ma'a ánek nak, ekhawo 

ektémakxa axta nano', keñe sa' eghagák kalmeyekxak ma'a aphakxa nak 
Dios, cham'a aptáha axta segmésso. 

8Ko'o Séltenneykencha'awól'a, ekxénákxók ko'o makham se'e: ¡Kaqhók 

agwetak aqsok! ¡Ekyókxoho ekteme aqsok eyaqhémo agweta'! 

Ektemegwánxa néxa 

9Neyseksa apyáncháseykegkoho axta apya'áseykegkoho aqsok ma'a 

Apkeltenneykencha'awo axta chá'a, axta elwátesseykmok han 
apkelxekmósso énxet'ák ektémakxa nak apyekpelchémo. Kélméssegkek 
axta han aptamheykha yaqwayam eltámésakpok ekxámokma m'a amya'a 
segaqhássessamo nak senxeyenma, kéltémók axta han etaqmelcheshok 
apkeláneykekxa apnaqtáxéséyak. 

10Apkelenxáneykmek axta han étekxak ma'a amya'a ekleklamo nak apwáxok 

énxet, yaqwayam enxoho etaxaksek ektémakxa apweteykekxa aqsok, 
ekteme nak ekmámnaqsoho. 

11Énxet apkelya'áseykegkoho nak aqsok, máxa yámet élmahantal'a naw'a 

m'a apkelxeyenma nak aqsok, kélánchásekxeyk agkok ma'a apkelxeyenma 
nak aqsok, máxa láwa élmahantal'a naw'a kélatcháseyak nak aqsok 
katnekxa', cham'a apkelatcháseyak la'a xama apkeláneykha nepkések. 

12Énxet éltámeye nak chá'a xa aqsok nak, xámók chá'a katnehek aqsok 

eyésso. Weykcha'áhak nenlane ekteme megkasawhomáxche', 
néltámesáxcheyk agkok han chá'a ekwenaqte, hegyampaksohok chá'a. 

13Wánxa amya'a kéllegasso. Penchásexcheyk kaxwók ekxénamaxche 

aqsok. Etne apcháyo Dios, elána' m'a apkeltémókxa nak antéhek, hakte 
cháxa yaqwayam chá'a elanagkok énxet xa. 

14Dios sa' elyekpelkohok ma'a ekyókxoho aqsok nenlánéyak nak, cham'a 

aqsok ektaqmela nak, essenhan ma'a aqsok ekmaso nak, megkeyxek ma'a 
nempósso nak aqsok nenlane. 

Cantares 
Cantares 1 

Ektémakxa ektáxésamaxche' 

1 Negmeneykmasso ektaqmalma agko' apnaqtáxésso axta m'a Salomón. 

Émha amonye' negmeneykmasso 

Kelán'a 

2¡Hepetses hana sekxo'! Yeykhágweykmók agko' ekmátsa vino m'a 

ektémakxa nak chá'a seyásekhayo. 

3Atsók agkók chá'a atekhánek ekpaqneyam ma'a sokmátsa apagkok, máxa 

entemék apwesey m'a sokmátsa élyegkenamaxchel'a. ¡Cháxa keñamak 
ekmámenyého nak chá'a m'a kelán'a étkók! 

4¡Héntemekxa heykxe kaxwo'! ¡Wesse' apwányam, héntemekxa kañe' 

apxagkok! 

Coro 

Kalpayhekxak sa' egwáxok yetlo exchep; kalxénwakxohok sa' egwáxok 
ekyeykhágweykmoho ektémakxa vino m'a ektémakxa nak chá'a 
seyásekhayo. ¡Neyke temék ekmámenyého nak chá'a m'a kelán'ák! 

Kelán'a 

5Kelán'ák Jerusalén, sélpésyam eykhe ko'o, etásek eyke; Sélpésyam, hawók 

émpehek ma'a apkelpakxenéyak nak énxet'ák ma'a yókxexma Quedar. 
Etáse', máxa m'a Salomón apáwa napwe'ék apagkok 
kélmakheyáseykegkól'a m'a kañe' apxagkok. 

6Nágkóllano aqsa ektémakxa ekpésyam émpehek, tén han ekwatno 

émpehek ma'a mayáhat. Etaqnagkamchek axta ko'o m'a élyapma, tén axta 
apkeltémo atnehek séláneykha m'a anmen yámet apkeneykekxa, ¡keñe 
maláneykencha'a m'a ektáha axta séneykekxa ahagko'! 

7Xép, ekmámenyého nak ewáxok alano', héltennés hana, ¿Háxko 

apkeleykegkaxa chá'a pa'at apnaqtósso nepkések? ¿Háxko 
apkelyáqkasseykekxexa chá'a ellókassesek apkelyampe yetseksók ekhem? 
Mamakók ko'o aweynchamha aqsa nepyeseksa nepkések apnaqtósso m'a 
apkelxegexma'a nak xép. 

Coro 

8Kelán'a ektaqmalma nak neyseksa m'a kelán'ák éltaqmalma, sa' agkok 

kay'ásegkok xeye', kalyetlow sa' aptamnek ma'a nepkések, kalágwom sa' 
pa'at yát'ay apketkók eknaqtósso m'a ekpayho nak apkelpakxeneykegkaxa 
m'a apkeláneykha nepkések. 

Apkenna' 

9Sekpagkanma, ekhéssamók ko'o exche' m'a yátnáxeg apkelwána 

aptaqmalma, apyenyawassamól'a m'a faraón yátnáxeg apyenyawasso 
apagkok. 

10¡Katxohok kalmakheykha élchenméhe m'a nekhaw'ék amáxempenák nak! 

¡Katxohok kalmakheykha ayespok ma'a eknatanma meteymog élyenméyak 
éltaqmalma nak! 

11¡Anlanaksek sa' élchenméhe sawo ekyátekto ekmomnáwa yetlo 

élpaxqéyak ma'a sawo ekmope ekmomnáwa! 

Kelán'a 

12Weyncháxcheyk ekpaqneyam sokmátsa ahagkok, neyseksa apha wesse' 

apwányam ma'a nekha mésa. 

13Ekhéssamók ko'o sekpagkanma m'a ektémól'a nahápa apketkok kélxatal'a 

aqsok ánek ekmátsa ekpaqneyam, sekmakheyáseykencha'a nak chá'a 
nepyeseksa neme ahagkok. 

14Ekhéssamók ko'o sekpagkanma m'a yámet exnók élmope ekmátsa agko' 

la'a ekpaqneyam, émha nak ma'a kélcheneykekxexa nak anmen yámet 
yókxexma En-gadi. 

Apkenna' 

15¡Tásók agko' nak la'a exche', sekpagkanma, tásók agko'! ¡Máxa apqánet 

wáx'ay la'a m'a aqta'ák nak! 

Kelán'a 

16¡Aptásók apagko' nak la'a exchep, sekpagkanma, aptásók apagko'! 

Apkenna' 

¡Pa'at ekpayhe ektaqmalma áwa' sa' katnehek ma'a negyetnamakxa néten! 

17Yámet élyawe sa' katnehek éltegyésso m'a enxagkok, tén sa' yámet ciprés 

katnehek ekhéyak nempakxanma m'a néten. 

 

Cantares 2 
Kelán'a 

1Ko'o sekteme pánaqte exnók émha nak ekpayhegweykenxa xapop 

yókxexma Sarón. Ko'o sekteme pánaqte exnók ektaqmalma élámha nak 
ma'a yókxexma ekyapwátegweykenxa nak xapop. 

Apkenna' 

2Máxa pánaqte exnók émhal'a neyseksa am'ák temék neyseksa kelán'ák 

ma'a sekpagkanma nak. 

Kelán'a 

3Máxa yámet manzano émhal'a neyseksa yenta'a élyawe naxma aptemék 

nepyeseksa apnámakkok wokma'ák ma'a sekpagkanma nak. ¡Atsek chá'a 
axek ma'a kóneg pessesse agkok nak! ¡Atsek chá'a atwok ma'a ekyexna nak! 

4Éntamákxeyk axta m'a kañe' élánéxchexa axta ektámaxche ekyawe, 

chátseyha axta chá'a nápat sélano. 

5¡Hélák hana ko'o anmen yámet ekyexna kélyamasso kélyaqyeyáseykekxa, 

yaqwayam sa' eynnákxohok makham! ¡Hélák hana ko'o manzana ekyexna, 
ekyelqáxcheyk ko'o eñama seyásekhayo m'a sekpagkanma nak! 

6¡Nepsagqalwa apaktog sa' hetchágkasagkok, keñe sa' apaktog 

apkelya'assamakxa hepathétek! 

Apkenna' 

7Kelán'ák Jerusalén, néltamhók negko'o mehẽltawássesha neghéyak, yetlo 

kélxeyenma xenaq étkok tén han popyet apketkók. ¡Hẽlho aqsa aghagkok 
ekwokmoho nennaqxétekhágko! 

Ektáhakxa ánet negmeneykmasso 

Kelán'a 

8¡Apkexyekmek sekpagkanma! ¡Ekleg'ak kaxwók appeywa! Apnextegánteyk 

néten apkexyekmo m'a néten meteymog élekhahéyak nak, apnextegánteyk 
néten apkexyekmo m'a egkexe étseksa'ák nak. 

9Máxa popyet ma'a sekpagkanma nak, máxa m'a popyet apketchetsék la'a. 

¡Apkenegwa'akteyk kaxwók xa teyp átog nak, apkelteyanyáha chá'a átog 
étkok, apkelmallahancháseyha chá'a apkelyeheykha m'a élyagqáxeykha 
nak! 

10Aptáhak seyáneya sekpagkanma s'e: “Kampekxa néten sekpagkanma; 

nók, ólxog. 

11¡Kalano! Negyeyk'ak kaxwók apmopsamágexal'a yetlákxók nahan ma'a 

ekmámeye nak, massék kaxwo'. 

12Kelyapwágkokxeyk pánaqte exnók ma'a yókxexma, negwokmek kaxwók 

ekhem negmeneykmassamakxa, legáxcheyk kaxwók apkelpáwá sapop ma'a 
yókxexma egagkok. 

13Yexneyk kaxwók ma'a higo yámet, kempássek ekpaqneyam ma'a anmen 

yámet kélcheneykekxa. “Katnemekxa néten, sekpagkanma; nók, ólxog. 

14“Sekpagkanma ekhémo nak wáx'ay, ekyexanmomo nak chá'a m'a 

neyseksa meteymog élpaqxo, tén han netnók agko' nak tén han 
ekxámokmakxa nak élyapwáteyak meteymog. Heyho ótak nát, heyho añak 
ekpeywa. ¡Tásek ko'o alanok nát xeye'! ¡Atsek nahan weyxhok ekpeywa!” 

Kelán'a tén han apkenna' 

15Kólma sa' yammáleg, yammáleg étkók, ektawáseykencha'a nak negko'o 

anmen yámet negkeneykekxa' kaxwe nak élyapwéyak. 

Kelán'a 

16Ahagkok ko'o m'a sekpagkanma nak, keñe apagkok ko'o m'a. Elagkok 

chá'a pa'at apnaqtósso m'a neyseksa nak pánaqte exnók éltaqmalma. 

17Sekpagkanma, hey'óta sa' makham élsaka enxoho, ekmassa enxoho 

ekyáqtessóxma; etne aptémól'a popyet, aptémól'a popyet apketkok, 
apkexyeykmohol'a m'a néten meteymog élwenaqte nak. 

 

Cantares 3 

1Étamchek axta sekpagkanma sekyetnamakxa néten axta'a. étamchek axta, 

maxta eyke óteyákxa'. 

2Tén axta sekhákxo néten, ekweynchámeyha axta nepyeseksa tegma 

apwányam sétama sekpagkanma ekmámenyého agko' nak ewáxok ma'a 
ámay nak tén han ma'a apkekhegweykekxexa nak chá'a énxet. étamchek 
axta, maxta eyke óteyákxa'. 

3Élmaxneyáha axta m'a apkeltaqmelchesso nak tegma apwányam 

apkelhaxnenchámeykegko axta chá'a m'a nepyáwa. Axta ektáhak séláneya 
s'e: ¿Yagkólwet'ak kéxegke sekpagkanma, ekmámenyého agko' nak ko'o 
ewáxok? 

4Axta nahan kanéwók sekyeykhe apchaqnágkaxa m'a énxet nak sekwetákxo 

m'a sekpagkanma sekmámenyého ahagko' nak. Ekmeyk axta apmek 
sekyentamákxo m'a kañe' méme axagkok, meyke sekyenyeykekxa, cham'a 
séñamakxa axta ko'o sekteyapma. 

Apkenna' 

5Kelán'ák Jerusalén, néltamhók negko'o mehẽltawássesha neghéyak, yetlo 

kélxeyenma xenaq étkok tén han popyet apketkók. ¡Hẽlho aqsa aghagkok 
ekwokmoho nennaqxétekhágko! 

Ektáhakxa ántánxo negmeneykmasso 

Coro 

6¿Yaqsa ekxegakmo nak yókxexma meykexa énxet, ekxegakmo nak ekho 

éten ekpánma ekmeyeykekxa néten, ekxegakmo nak yetlo émpasso 
ekpaqneyam ma'a yámet ánek ekmátsa nak ekpaqneyam tén han ma'a 
aqsok ekmátsa nak ekpaqneyam éten agkok, tén han ma'a ekyókxoho mók 
ektémakxa nak chá'a sokmátsa? 

7¡Neykhe Salomón apchántél'a! Appasmokmek nahan apxegakmo sesenta 

sẽlpextétamo apkelyennaqte apagko' nak ma'a Israel; 

8apwancha'ak nahan apkelmeykha sókwenaqte xa apyókxoho nak, 

kempakhakma yapmeyk apkelya'áseykegkoho ektémakxa némpakhe; xama 
xama nahan chá'a apketchesso nepxet ma'a sókwenaqte apagkok 
apkenchesso katnégwomhok exma axta'a. 

9Apkeltémók axta kóllanaksek Salomón xama apchánte m'a yántéseksa'ák 

éltaqmalma agko' éleñama nak ma'a yókxexma Líbano. 

10Sawo ekmope élmomnáwa axta m'a élámha nak; tén axta sawo ekyátekto 

ekmomnáwa m'a apteyassamakxa nak apkapok; apáwa hómáyok axta 
émpehek ma'a nentaháno nak; tén axta kelán'ák Jerusalén élnáxegkáseykha 
yetlo ektaqmelchessamo m'a kañe' awáxok nak. 

11Kelán'ák Sión, ¡Kólántép, kóllano wesse' apwányam Salomón! 

Apketchessek apqátek ma'a apkelháxaqxo élyenma élánésso axta egken 
yaqwayam emha m'a élyamhopa sa', ekhem ekpayhekxexa agko' sa' 
apwáxok. 

 

Cantares 4 
Apkenna' 

1¡Tásók agko' nak la'a exche', sekpagkanma, tásók agko'! Máxa apqánet 

wáx'ay la'a elyagqak aqta'ák ma'a teyp nak eyáhakkasso nát apáwa 
apkexyawe; máxa yát'ay apketkók apkelnextegeykhal'a néten meteymog 
élekhahéyak Galaad ma'a áwa' nak. 

2Kelmópowók ekyókxoho m'a am'ák máxa m'a nepkések kaxwel'a 

kélpenchesso kélyaqpassáseyak yegmen, ekpenchásamáxchel'a yaqwayam 
kólyésesagkok. 

3Yexwásawók nahan ma'a átog, máxa m'a yátépépe' kélyexwásessól'a 

apyexwase apagko', kamok han egwáxok ma'a ekpeywa. Máxa yántakyexna 
kélpáxqatmal'a neyseksa amáxempenák ma'a teyp nak eyáhakkasso nát 
apáwa apkexyawe. 

4Hawók ayespok ma'a tegma apwenaqte aptaqmalma kéllánesso axta m'a 

David, apkelánamap nak ma'a meteymog kélpáxqatma. Kélmakheyáseykha 
nahan mil kéláhakkásamáxche m'a, apkeláhakkásamap nak ma'a 
kempakhakma yapmék. 

5Máxa ánet xenaq étkók ma'a nam'agkok nak, ánet xenaq étkók 

ekpalleykmoho ánet la'a, ekteykegkohol'a pa'at ma'a neyseksa pánaqte 
exnók éltaqmalma. 

6Xegakmek sa' agkok élseyéxma ekmassa enxoho ekyaqtéssóxma, 

amyekxak sa' ma'a néten egkexe ekyetnamakxa nak yámet ánek ekmátsa 
ekpaqneyam, egkexe ekyetnamakxa nak aqsok ekmátsa ekpaqneyam éten 
agkok. 

7¡Tásók agkók xe', sekpagkanma; tásek ekyókxoho ekyókxa! ¡Méko exche' 

xama enxoho eyesagkexa émpehek! 

8Sekpagkanma, hétlanta', ólántépok se'e Líbano nak. Kanmexentámho m'a 

xóp ekyapwate neyseksa énmeykha m'a étseksek egkexe nak Amaná, tén 
han ma'a étseksek nak ma'a Senir tén han ma'a Hermón, tén han ma'a 
yámakméwa axanák nak, tén han ma'a egkexe apkelyáqtamakxa nak 
neptána. 

9Meyk xeye' ewáxok, eyáxeg, sekpagkanma; xama sélányo eykhe entáhak 

ekma ewáxok, xama sélányo eykhe ektáhak ma'a eknatanma nak, ekma 
ewáxok. 

10¡Atsek chá'a exche' héláxñesha, eyáxeg, sekpagkanma! ¡Atsek agko' chá'a 

héláxñesha, yeykhágweykmók ma'a ekweykenxal'a ekmátsa m'a vino, Atsók 
agko' nahan ekpaqneyam ma'a sokmátsa agkok, yeykhágweykmók ma'a 
ekyókxoho aqsok élmátsa nak élpaqneyam! 

11Sekpagkanma, elpexyewenták chá'a yányawhéna' apyegmenek ma'a átog. 

¡Yányawhéna' apyegmenek yetnók ma'a kóneg axkok nak tén han weyke 
nagkeygmenek! ¡Máxa yókxexma Líbano ekpaqneyam ekmátsal'a 
apkelpaqneyam ma'a élántaxno nak! 

12Eyáxeg, sekpagkanma, xeye' ekteme pánaqte exnók kélcheneykekxa 

kélhaxtegkesso, ekteyapmakxa yegmen kélhaxtegkesso, ekyetnamakxa 
yegmen ektaqmela kélápeykekxa'; 

13namyep étkok ekteyapmakxal'a m'a yántakyexna ekmátsa nak ekyexna; 

élámhakxa nak ma'a pánaqte exnók élmope élmátsa agko' nak élpaqneyam, 

14tén han ma'a pánaqte exnók élmope élmátsa nak élpaqneyam tén han ma'a 

pánaqte exnók ekwesey nak Azafrán, yámpa'at ekmátsa nak ekpaqneyam, 
tén han ma'a yámet canela ekmátsal'a ekpaqneyam, tén han ma'a ekyókxoho 
mók ektémakxa nak chá'a yenta'a élyawe élmátsa nak élpaqneyam éten 
agkok, tén han ma'a yámet ekmátsa nak ekpaqneyam ánek, tén han ma'a hó 
kentem; ¡ekyókxoho yámet élmátsa nak élpaqneyam! 

15Xeye' ekteme ekteyapmakxa yegmen ma'a neyseksa pánaqte exnók 

kélcheneykekxa nak, xama máxek élpexyaweykento nak yegmen ényé 
eñama m'a egkexe nak Líbano. 

16Excheyha, ¡Kaxatakha'! Yeyam, ¡Emyenta s'e! ¡Kólwátekhapwata 

séneykekxexa pánaqte exnók, kólampés ekpaqneyam ekmátsa! 

Kelán'a 

Sekpagkanma, emyenta' apkeneykekxexa pánaqte exnók apagkok, 
etáswata ekyexna ekmátsa agko' nak. 

Cantares 5 
Apkenna' 

1Eyáxeg, sekpagkanma, ektaxnegwa'akteyk kañe' séneykekxexa pánaqte 

exnók ahagkok. élmákxeyk kaxwók ma'a yámet ánek ahagkok ekmátsa nak 
ekpaqneyam tén han ma'a élmátsessamo nak élpaqneyam aqsok. Ektókek 
kaxwók yányawhéna' apyegmenek ahagkok, ekyenchek nahan ma'a vino 
ahagkok tén han ma'a weyke nagkeygmenek ahagkok. 

Coro 

Énámakkok sélásekhayo, kóltawák, kólyenák nahan, ¡kólyenák ekwánxa 
enxoho kélmaka! 

Ektáhakxa cuatro negmeneykmasso 

Kelán'a 

2Ektenchek axta ko'o, keñe ewáxok megkatyena. Ekleg'ak axta 

appaqméswa'akto sekpagkanma m'a teyp átog ahagkok nak. Aptáhak axta 
s'e: “¡Hemeykesses átog, eyáxeg, sekpagkanma, ekhémo nak wáx'ay 
aptaqmalma! ¡Yássessek ko'o épátek yálye! ¡Kelpexyawánteyk éwa' yálye 
ekteyeykmoho nak axta'a!” 

3“Élhaxyawássek ko'o sélnaqta; ¡Mowanchek alántaxnekxak makham! 

élyenyessek nahan emagkok; ¡mowanchek alpeysegkásekxak makham!” 

4Apketchessek axta apmek ekyagqaxe átog ma'a sekpagkanma. ¡Tayha axta 

egkenyek! 

5-6Tén axta sekhákxo néten peya ameykessesek átog ma'a sekpagkanma. 

Eklegágkók axta nahan ekpálwa'akto emék tén han ephék élsekkeneykenta 
m'a yámet ánek ekmátsa nak ekpaqneyam, tén han ma'a nenleklamakxa nak 
átog. ¡Xama axta sekleg'a appeywa máxa axta entáhak peya enxoho 
watsapok! Ekmeykessessek axta átog ma'a sekpagkanma, méko axta eyke 
m'a apkenmágkaxa axta. étamchek axta, maxta eyke óteyákxa'. Ekwóneyha 
axta eykhe nahan maxta heyátegmowágkok. 

7Éltahanya'awók axta m'a apkeltaqmelchesso axta m'a tegma apwányam 

apkelhaxnenchámeykha axta chá'a m'a nepyáwa'; etekpagáha axta, 
eyensássek axta nahan; ¡apkelyennaqtéssek axta apyempe'ék sémentama 
seyaqlamaxche m'a apchaqneykha axta chá'a m'a nentaxnamakxa nak 
tegma apwányam! 

8Kelán'ák Jerusalén, kélwet'ak sa' agkok sekpagkanma, kóltennés sa' 

ekmáheyo ko'o heyaqhek ma'a ektémakxa nak seyásekhayo tén han 
sekmámenyého. 

Coro 

9Kelán'a ektaqmalma nak neyseksa m'a ekyókxoho kelán'ák éltaqmalma, 

¿Háxko apteme exche' ekpagkanma nepyeseksa m'a pók wokma'ák nak? 

¿Háxko apteme exche' ekpagkanma éltamho nak óltennaksek xa ektáhakxa 
nak ekpeywa? 

Kelán'a 

10Apkelmope ko'o m'a sekpagkanma, magkenatchesek epaxqaha m'a 

apxámokma apagko' énxet. 

11Cháxña'awók agko' nahan ma'a nápat; éltaqhe nahan ma'a apwa', tén han 

ekpésyam, máxa m'a náta ekpésyam la'a áwa'; 

12máxa nahan apqánet wáx'ay ma'a apaqta'ák nak apyaqpáseyak la'a weyke 

nagkeygmenek, apkelyáqweykekxohol'a chá'a m'a nekha yegmen ényé; 

13Hawók nahan apmáxempenák ma'a kélcheneykekxexal'a pánaqte exnók 

élmátsal'a élpaqneyam. Yexwásawók nahan ma'a apátog 
élpexyaweykentamxa nak élsekkeneykenta m'a yámet ánek ekmátsal'a 
ekpaqneyam. 

14Sawo ekyátekto élmomnáwa nahan ma'a apkelatchesso nak naxta'a 

apmék élpaxqamáxche nak ektáxama m'a meteymog élyátekto. Hawók 
nahan ekmope apyókxa m'a yánnapóxeg apma'ák kéláxñáseykekxal'a 
kélpáxaqteyáseyak la'a ektáxama m'a meteymog élyápaqmate ektáxama. 

15Keñe apyay'ák ekhawo m'a meteymog élámha éláxñe élyennaqtél'a, 

kéláncheséyak la'a kélnegkenchesso awhók élyennaqtéssamakxa m'a sawo 
ekyátekto ekmomnáwa agko'; hawók nahan apyókxa m'a yámet cedro 
élámha nak ma'a yókxexma Líbano; 

16yetnegkek nahan aqsok ekmátsa agko' ma'a apátog nak. ¡Énxet ekleklamo 

egwáxok anlanok ma'a! Cháxa aptémakxa ko'o sekpagkanma xa, cháxa 
aptemék ko'o seyásekhayo nak xa, kelán'ák Jerusalén. 

 

Cantares 6 
Coro 

1Kelán'a ektaqmalma nak neyseksa kelán'ák éltaqmalma ¿Háxko exchek 

apmahágkaxa ekpagkanma? ¿Háxko exchek appéwókxa apxega? ¡Agyetlók 
sa' negko'o exche' agketmok! 

2Exchek apmeyákxak ko'o sekpagkanma m'a apkeneykekxexa nak pánaqte 

exnók apagkok, émpeykxa nak ekpaqneyam ekmátsa, apmako elagkok pa'at 
ma'a nepkések apnaqtósso tén han peya elyaqténwakxak ma'a pánaqte 
exnók élyexwase nak. 

3Ko'o appagkanma m'a, keñe ko'o sekpagkanma m'a. Elagkok chá'a pa'at 

apnaqtósso m'a neyseksa nak pánaqte exnók éltaqmalma. 

Ektáhakxa cinco negmeneykmasso 

Apkenna' 

4Tásók agkók xeye' sekpagkanma, máxa m'a tegma apkelyawe nak Tirsá 

kalkohok egwáxok anlano', máxa m'a tegma apwányam Jerusalén; katyamok 
egwáxok agweta', máxa m'a sẽlpextétamo apkelxegál'a. 

5¡Kalwatés sélányo, mowanchek chá'a ko'o sélanawo aqta'ák! Máxa yát'ay 

apketkók apkelnextegeykhal'a néten meteymog élekhahéyak Galaad ma'a 
áwa' nak. 

6Kelmópowók ekyókxoho m'a am'ák máxa m'a nepkések kaxwél'a 

kélpenchesso kélyaqpassáseyak yegmen, ekpenchásamáxchel'a yaqwayam 
kólyésesagkok. 

7Máxa yántakyexna kélpáxqatmal'a neyseksa amáxempenák ma'a teyp nak 

eyáhakkasso nát apáwa apkexyawe. 

8Sesenta ekyókxoho apnaqteyegka'a m'a kelwesse'e apkelwányam, keñe 

ochenta m'a apkelmeykha naqsa nak, xámók agkók eyke m'a kelán'a étkók 
kaxwe éktega nak, 

9wánxa eyke ko'o xama m'a sekpagkanma, ekho nak wáx'ay aptaqmalma; 

eyásekhayo nak wánxa xama m'a egken ektáha axta ektegkesso. Kelwet'ak 
agkok chá'a m'a kelán'a étkók xamo' nak, kalmések chá'a élpayheykekxa 
awáxok; kaltaqmalmakha chá'a élpeywa kalxének ma'a kelwesse'e 
apkelwányam apnaqteyegka'a nak, tén han ma'a apkelmeykha naqsa nak. 

Coro 

10¿Yaqsa élteyányeyncha'a nak, ekho nak ekhem éltátchessól'a axto'o? 

Tásók agko', máxa m'a pelten aptaqmalmal'a, máxa m'a ekhem éltátchesso 
ektaqmalmal'a ¡ekteyeykmohol'a egwáxok agweta' aptémól'a elxog ma'a 
sẽlpextétamo! 

Kelán'a 

11Ekmeyákxeyk axta ko'o m'a apkemhakxa nak yányetsene apto sekmako 

alanok ma'a yenta'a kaxwe nak ekyápaqmáteykegkokxa áwa' aqsok ma'a 
yókxexma ekyapwátegweykenxa nak xapop; tén han sekmako alanok kaxwe 
éltektépeykekxa m'a anmen yámet tén han yántakyexna exnamok. 

12Keñe natámen may'ásegko ektáhakxa ekwokmoho sekwet'a sekha xamo' 

kañe' yátnáxeg apyenyawasso m'a wesse' apketkok ahagkok. 

Coro 

13¡Keyxyem makham Sulamita, keyxyem! ¡Keyxyem, néltamhók makham 

negko'o agweta'! 

Kelán'a 

¿Yaqsa kéltamho kólwetak kalának Sulamita? 

Coro 

¡Eknéweykha, ektémól'a m'a apkelpakxeneykegkaxa énxet! 

 

Cantares 7 
Apkenna' 

1¡Wesse' apwányam apketche! ¡Taxnawo nak la'a élatchesa amagkok ma'a 

éltéto amagkok! Hawók náxet ma'a ektémól'a kélnatanma sawo ekyátekto 
ekmomnáwa agko', apkelanél'a m'a xama énxet apmopwána nak elának 
aqsok. 

2Hawók ataxna' m'a egheykok ekyaqyamól'a magyamáyól'a keytek awáxok 

kélyeta m'a vino ektaqmalma; hawók awokmo' m'a hótáhap apaktek 
kéláncheseykekxal'a, kélwakhassól'a m'a pánaqte exnók. 

3Máxa ánet xenaq étkók ma'a nam'agkok nak, ánet xenaq étkók 

ekpalleykmoho ánet la'a. 

4Hawók ayespok ma'a tegma apwenaqte apmope apkelánamap la'a 

yánnapóxeg apma'ák; keñe aqta'ák ekhawo m'a ánet yámelchet ekheykegko 
nak ma'a tegma apwányam Hesbón, nekha nak ma'a átog nak Bat-rabim; 
hawók awéhek ma'a tegma apwenaqte nak Líbano ekpayhémo nak ma'a 
tegma apwányam Damasco. 

5Máxa nahan egkexe Carmelo ekyetnama néten ekyókxa m'a akqátek nak; 

Máxa nahan yátépépe' hómáyok la'a m'a áwa' nak, ¡momchek apwáxok 
wesse' apwányam xa áwa' éltaqhe nak! 

6Sekpagkanma, kelán'a ekleklamo nak chá'a ewáxok alano'. ¡Tásók agko' 

nak la'a exche', ektaqmelakxoho agko' nak la'a! 

7Hawók katnamha m'a aptémól'a etnamok ma'a yátapa'ag; keñe nam'agkok 

aphawo m'a aptémól'a elmakheykha m'a apyexna appasmagamap. 

8Xénchek ko'o ewáxok wántek ma'a yátapa'ag tén han anakxek ma'a 

apyexna ekpasmagamaxche nak. Katnehek sa' nam'agkok ma'a ektémól'a 
anmen yámet ekyexna ekpasmagamaxchel'a mók; tén sa' énnama katnehek 
ma'a ektémól'a manzana ekpaqneyam ekmátsa; 

9keñe sa' átog, kaxhok ma'a ektémól'a vino ektaqmalma élpexyaweykental'a 

chá'a ekmátsa m'a átog nak tén han ma'a am'ák nak. 

Kelán'a 

10Ko'o sekpagkanma m'a: hey'ótak chá'a eñama semámenyého. 

11¡Nók sekpagkanma, ólweynchamha yókxexma! Sa' annaqtének axta'a m'a 

neyseksa nak yámet exnók élmope, ekmátsa agko' nak ekpaqneyam. 

12Keñe sa' axto'ók ólmeyekxak ma'a émhakxa nak anmen yámet, anlanok 

yetneyk kexa éltekteyapma, kelmayheykxeyk kexa nahan axanák ma'a exnók 

nak, kelyapwágkek kexa nahan ma'a yántakyexna. ¡Sa' agkések ekyókxoho 
ektémakxa seyásekhayo exchep ma'a sekpagkanma! 

13Kempássek ekpaqneyam ma'a pánaqte élmeykencha'awól'a kelán'a 

kaltamhok kótak étche. Hágkek ekyókxoho mók ektémakxa aqsok ekyexna 
m'a átog egagkok nak: cham'a yámet ekyexna élyamaye nak tén han ma'a 
yámet ekyexna kaxwe nak kélnakxo, séltaqmelchessesso axta exchep, 
sekpagkanma. 

 

Cantares 8 

1¡Etnoho anna axtal'a exchep eyáxeg ahagko', ekwánegkessól'a apto m'a 

méme nam'agkok! Tén axta sekwet'a enxoho chá'a m'a ámay nak, apetsesek 
chá'a, méko axta nahan chá'a ko'o hésmaksek; 

2ewanchek axta ayentemekxak chá'a m'a méme axagkok, ataxnéssekxak 

chá'a m'a kañe', tén axta exchep etnehek sélxekmósso. Wagkok axta chá'a 
ko'o exchep ma'a vino ektaqmalma nak tén han ma'a yántakyexna égmenek 
séneykekxa nak. 

3¡Nepsagqalwa apaktog sa' hetchágkasagkok, keñe sa' apaktog 

apkelya'assamakxa hepathétek! 

Apkenna' 

4Kelán'ák Jerusalén, néltamhók negko'o mehẽltawássesha neghéyak. ¡Hẽlho 

aqsa aghagkok ekwokmoho nennaqxétekhágko! 

Ektáhakxa seis negmeneykmasso 

Coro 

5¿Yaqsa ekxegakmo nak yókxexma meykexa énxet, ekyepetchesakmo nak 

akqátek ekpathetakmo m'a ekpagkanma? 

Apkenna' 

Kóneg yámet manzano axta exche ekxátekhássék: eklegeykegkaxa axta 
ekmáske m'a egken; ektémakxa axta naqláwa egken ektegkessama exche'. 

Kelán'a 

6Epekken apwáxok sekwesey, ¡elqahes nahan apaktog! Kayhek ektémakxa 

m'a nélásekhamaxkoho nak, ektémól'a m'a nétsapma. Mogwanchek nahan 
agyetnaqhássók ma'a ekmámenyého nak egwáxok, máxa m'a ektémól'a 
takhaxpop. ¡Nélásekhamaxkoho ekteme m'a táxa eyáléwe ekmexanma agko' 
la'a! 

7Ekyókxoho yegmen ekyetno nak ma'a wátsam élyawe, yawanchek 

kamasseksek ma'a ektémakxa nak nélásekhamaxkoho; yawanchek nahan 
kaspanchesek ma'a wátsam étkók nak. Yetneyk agkok nahan xama énxet 

apmáheyo eyaqmagkásekxak ekyókxoho aqsok apagkok ma'a 
nélásekhamaxkoho nak, apkesmésamap aqsa exka'. 

Coro 

8Ketsék makham negko'o egyáxeg, méko makham nam'agkok. ¿Háxko sa' 

anteméssesek sẽlya'awa enxoho hẽlmaxnegwa'? 

9Kaxtemék ekteme kélhaxtegkesso tegma m'a, anlanaksek axta élámha 

étkók sawo ekmope élyenma m'a néten nak; kaxtemék axta ekteme xama 
átog, ólyepetchesek axta m'a yámet cedro. 

Kelán'a 

10Máxa neykhe ko'o tegma kélhaxtegkesso nepyáwa', keñe neme ahagkok 

aphawo m'a tegma apkelwenaqte nak. Ekeso éñamakxa sekpagkanma nak 
ko'o, apweteya ko'o sekweteya m'a ekpayheykekxa ewáxok. 

11Axta yetnók apkeneykekxa anmen yámet Salomón ma'a yókxexma Baal-

hamón. Apnegkenmék axta nahan énxet aptaqmelchesso m'a, tén axta m'a 
ekwokmo enxoho chá'a ekhem eknakxamáxchexa ekyexna, elmésagkok 
chá'a mil sawók selyaqye ekmomnáwa xama xama. 

12Salomón, xeyep apagkok ma'a mil sawók selyaqye nak, keñe doscientos 

ma'a ektáha nak aptaqmelchesso anmen yámet; ¡sektaqmelchesso ahagko' 
eyke ko'o m'a anmen yámet séneykekxa! 

Apkenna' 

13¡Xeye', ekweynchámeykha nak chá'a neyseksa pánaqte exnók, koho 

sekxók weyxhok ekpeywa! ¡Apkelhaxneyk xeye' eñak ekpeywa ennámakkok! 

Kelán'a 

14¡Yenye, sekpagkanma, etne aptémól'a xama popyet yenyehek, ektémól'a 

kanyehek xama xenaq étkok ma'a neyseksa xóp élekhahéyak, émpeykxa 
nak ekpaqneyam ekmátsa! 

Isaías 
Isaías 1 

Judá, apheykegkaxa nak énxet'ák melya'assáxma 

1 Aqsok apwete axta m'a Isaías, eñama kélxekmósso, ektémakxa axta m'a 

tegma apwányam Judá tén han ma'a Jerusalén, cham'a Amós apketche nak, 
neyseksa aptamhéyak axta kelwesse'e apkelwányam Judá m'a Ozías, 
Jotam, Ahaz, tén han ma'a Ezequías. 

2Néten tén han náxop, kóleyxho aptáhakxa nak appeywa Wesse' egegkok: 

“Éktegkessegkek ko'o kélketchek ekwokmoho aptamhágko apkelwányam, 
keñe sénmexeykekxo. 

3Keykpelkohok ótep ma'a weyke, kay'asagkohok nahan aphaxta apagkok 

ótep ma'a yámelyeheykok, keñe m'a Israel, énxet'ák ahagkok ahagko' nak 
melyekpelchehe', méko nahan apkelya'áseyak.” 

4¡Énxet'ák melya'assáxma laye, ekyentaxno nak apkeltémakxa ekmaso, 

énxet'ák élmasagcha'a nak apkeltémakxa aptawán'ák neptámen, énxet'ák 
apkeláneykegkoho nak aqsok ekmaso! Kélyamasmeyk ma'a Wesse' 
egegkok, kélyetnakhassegkek ma'a Dios Aptaqmalma apagkok nak ma'a 
Israel, kélpekkeneykekxeyk kélnentámen. 

5Kélmenyeyk aqsa kéxegke kóltéhek sélenmexeykha, méko kaxwók 

yaqwánxa enxoho anlegássesagkohok ma'a kélyókxa. Sawheykekxók 
élyense m'a kélpátek, massegkek nahan kélyennaqte. 

6Méko ektaqmelakxa enxoho ekyókxoho kélyempe'ék kéxegke; élyense 

ekyókxoho, éma heykegkok kéltekpageykha, keltepelchamaxche'; méko 
nahan élánéssama, méko nahan élpextehetchessama, 
megkóltexnassáseykegkok nahan ma'a pánaqte néltexnémáxche yaqwayam 
enxoho kamasséssesek ekmáske. 

7Yókxexma ekmaso kéltemessáseykekxak ma'a kélókxa, kelwatnegkek táxa 

eyáléwe m'a tegma apkelyawe nak. Kélnápaqta'awók nahan apteykegkok 
kéxegke kélenmexma m'a aqsok kélcheneykekxa nak. Meyke xama aqsok 
tamhákxak ma'a ekyókxoho nak, máxa m'a ektéma axta kélmassesseykmo 
m'a Sodoma. 

8Sión aqsa kéméxche', máxa kélpakxanmal'a entemék ekyetnama axakkók 

ma'a neyseksa nak anmen yámet kélcheneykekxa, máxa tegma 
kélpakxanmal'a aqsa néten meyke kóneg entemék ekyetnama axakkók ma'a 
nepyeseksa nak yánsamáne kélcheneykekxa, máxa tegma apwányam 
apwakhél'a apkelenmexma entemék ekyetnama axakko'. 

9 Axta agkok negko'o hẽleykmok egqántawók ma'a Wesse' ekha nak 

apyennaqte, aghágwakxohok axta m'a ektémakxa axta énxet'ák apheykha 
axta m'a tegma apwányam Sodoma tén han ma'a Gomorra. 

Ekmámnaqsoho nélpeykessamo Dios 

10Kélámha kélmonye'e nak Sodoma, kóleyxho Wesse' egegkok appeywa; 

énxet'ák Gomorra, kóltaqmelchesho kóleyxhok apmako nak elxekmósek 
ma'a Dios egagkok. 

11 Aptáhak Wesse' egegkok se'e: “¿Yaqsa ektáha sélsántegkesa nak 

ekxámokma kélnaqtósso kélnapma? élekleykmek ko'o m'a nepkések 
apkelennay'a nak kélwatno tén han ma'a weyke étkók pexmok agkok nak; 
ektaqnawágweykmek ko'o m'a weyke kelennay'a nak éma agkok tén han 
ma'a nepkések apkelennay'a nak tén han ma'a yát'ay apketkók nak éma 
apagkok. 

12Hélyo'óták chá'a ko'o kéxegke. ¿Yaqsa eyke éltémo kólántaxnegwaták 

chá'a kañe' tegma apwáxok ahagkok yetlo megkóltaqmelchesso? 

13Náhélsantagkas chá'a kaxwók aqsok yaqwayam nak chá'a hélmések ma'a 

aqsok mékoho nak; mowanchek ko'o atekhánek kaxwók éten agkok ma'a. 
Kóláneyha chá'a kéxegke énxet'ák elánegwaták kélessawássessamo nak 
pelten apketkok tén han ma'a sábado, mowanchek eyke ko'o alanha aqsa 
apkeláneyak apkelsawássessamo m'a énxet'ák, apkeláneykegkoho nak 
aqsok ekmaso. 

14Ataqnawhok ko'o m'a kélessawássessamo nak chá'a pelten apketkok tén 

han ma'a kélaqneykekxexa nak chá'a; ¡aqsok ekyentaxnéssamo ewáxok 
tamheykekxa', eyampóssegke'! 

15Kélya'ássek agkok chá'a kéxegke kélmék néten kóltéhek nempeywa 

nélmaxnagko, malanók chá'a ko'o kéxegke; kólxámaksohok eykhe nahan 
kélteme nempeywa nélmaxnagko, mañék eyke ko'o. Keltexnémáxcheyk éma 
kélmék ekyetno kélyógkexma. 

16¡Kólyenyesák kélyempe'ék, kólmópesaxchekxa'! ¡Maltamhók ko'o kaxwók 

ótak ma'a kéltémakxa élmasagcha'a nak! ¡Kólwátésák kéllánéyak aqsok 
ekmaso! 

17¡Kóltámesaxche kéllánéyak aqsok ektaqmela, kólwasqápekxoho kóllának 

ma'a aqsok ekpéwomo nak, kólpásem ma'a énxet'ák kélnaqtawáseykegkoho 
nak, kóltaqmelchessásekxa ekheykha m'a élyeheykha nak, kólmeyókas 
nahan ektémakxa nak chá'a ekha m'a kelán'a tampe nak!” 

18Aptáhak Wesse' egegkok se'e: “Kólchexyem, ólpaqmétek sa' anxének se'e 

aqsok nak. Ekyexwase agko' eykhe tamhákxak ma'a kéltémakxa nak 
megkólya'assáxma, ekmope sa' eyke ko'o atnessásekxa' ektémól'a m'a 
yeyam appok la'a; máxa apáwa kéltamheykekxal'a hómáyok sa' eykhe 
katnehek, ekmope sa' eyke ko'o atnessásekxa', ektémól'a m'a nepkések 
apwa'. 

19Leyawók sa' agkok kélwáxok kóltéhek ekha kélyeheykekxoho, kóltawagkok 

sa' aqsok ekyexna éltaqmalma ektekkesso nak xapop; 

20kéllenxanmégkók sa' agkok kélmámenyého kóltéhek élyennaqte kélwáxok, 

kóletsapok sa' neyseksa kempakhakma.” Wesse' egegkok apagko' 
apxeyenma xa. 

Wesse' egegkok yaqwayam yáxñásekxak Jerusalén 

21¡Aphágweykxók kelán'a ekyaqmagkáseyak pók énxet ekma nak chá'a 

ekyánmaga ekpathetéyak ma'a tegma apwányam meyenseyam nak Wesse' 
egegkok! Tásek axta chá'a katnehek aqsok apkelánéyák apyókxoho énxet'ák 
apheykha nak ma'a, cham'a nanók axta, kapéwhok axta chá'a, keñe kaxwók 
aptamhágko tekyawa yapmeyk. 

22Kélhawók axta kéxegke m'a sawo ekmope ekmomnáwa, keñe 

kéltemessásexchekxoho kélagko' ekho aqsok apák kélchexakha, kélhawók 
axta m'a vino ektaqmalma, keñe kéltemessásexchekxoho kélagko' ekho 
yegmen. 

23Élyennaqte apkelwáxok ma'a kelwesse'e apkelwányam kélagkok nak, 

énxet'ák élmasagcha'a apkeltémakxa nahan ma'a apkelxegexma'a. 
Meltaqheksók nahan elxawagkok selyaqye m'a apyókxoho nak, etegyagkok 
nahan yaqwayam nak kólmésagkok aqsa chá'a m'a aqsok kelméyáséyak 
naqsa nak. Meltaqmelchessásekxeyk ekheykha m'a élyeheykha nak, 
megkalyetnakhaksók nahan apkelwáxok ektémakxa nak ekheykha m'a 
kelán'a xentampe'e nak. 

24Cháxa keñamak Wesse' ekha nak apyennaqte, Apyennaqte apagko' nak 

ma'a Israel, aptáha appeywa s'e: “¡Wánxa kólteme! Allegássesagkohok sa' 
ko'o m'a sélenmexma nak. Ayaqmagkásekxak sa' mók ma'a apkeltémakxa 
nak. 

25Añássesagkohok sa' ko'o makham wanmexek xép, alwatnések sa' 

ekyókxoho aqsok apák apagkok; amópessásekxak sa' ekyókxoho 
ekmanyása apyempehek. 

26Wának sa' exnekxak makham énxet'ák segyekpelchémo apagkok, ektéma 

axta m'a nanók axta, tén han ma'a appékessáseyak nak chá'a apnámakkok, 
ektéma axta m'a sekxók axta. Ekpenchessek sa' agkok ko'o sekteméssesso 
xa, kóltemessásekxak sa' makham apwesey ‘Tegma apwányam 
ekyetnamakxa sẽltaqmelchessáseykekxa negha’, Tegma apwányam 
magyenseyam ‘Wesse' egegkok’ 

27Alwagkasek sa' ko'o teyp énxet'ák apheykha nak Sión sey'eykekta nak ko'o 

yetlo ekpéwomo sélánéseykekxa apheykha; 

28alyaqtennagkok sa' eyke m'a élyennaqte nak apkelwáxok tén han ma'a 

melya'assáxma nak, eletsapok sa' ma'a seyamasma nak. 

29Kalmegqaksek sa' kéxegke xa yámet élyawe nak tén han ma'a 

kélcheneykekxexa nak pánaqte exnók, eyaqheykencha'a agko' nak chá'a 
kélwáxok, cham'a kélpeykessamókxa nak chá'a m'a aqsok kéláyókxa. 

30Kólxohok sa' kéxegke m'a yámet ekyawe élyamayél'a áwa', kólxohok sa' 

ma'a ektémól'a kélcheneykekxexa pánaqte exnók, meykel'a yegmen. 

31Pa'at apák sa' etnekxak ma'a énxet apyennaqte nak, keñe sa' ma'a aqsok 

apkelane nak katnekxak táxa éllo: káléwhok sa' nahan xamók xa ánet nak, 
méko sa' nahan xama enxoho kaspanchesek.” 

 

Isaías 2 
Wesse' egegkok apkeltémo keytek meyke ektáhakxa apheykha nepyeseksa 

énxet'ák keso náxop 
(Miq 4.1-3) 

1Keso amya'a apxawe axta eñama kélxekmósso m'a Isaías, cham'a Amós 

apketche nak, ekxénamaxche nak ma'a Judá tén han ma'a Jerusalén: 

2Kólteméssesek sa' egkexe meyke ekhémo apyetnamakxa nak Wesse' 

egegkok tegma appagkanamap apagkok, cham'a amonye' sa' 
ektemegwánxa néxa ekhem. Katnehek sa' egkexe netnók agko', 
kalyeykhagkok sa' ma'a ekyókxoho egkexe nak. Apyókxoho pók aptémakxa 
énxet'ák sa' elmeyógmak ma'a; 

3énxet apxámokma apagko' sa' elwa', sa' etnehek apkelpeywa s'e: 

“Kólchempoho, ólchántek Wesse' egegkok egkexe apagkok, tegma 
appagkanamap apagkok nak ma'a Jacob Dios apagkok, yaqwayam sa' 
hẽlxekmósek ma'a ámay apagkok, keñe sa' agkegwának ólyetlók ma'a 
apkeltamhókxa enxoho chá'a ólyetlók.” Hakte Sión sa' katyapok ma'a 
nélxekmowásamáxche apagkok nak Wesse' egegkok, Jerusalén sa' kañék 
ma'a appeywa nak. 

4 Etnehek sa' apkelyekpelchémo Wesse' egegkok nepyeseksa m'a pók 

aptémakxa nak chá'a énxet'ák, elánekxések sa' nahan chá'a ektémakxa 
apkelenmexamap ma'a apxámokma énxet'ák. Xóp élpeyncheyam sa' 
etnéssásekxak ma'a sawo élwenaqte apagkok nak, keñe sa' sawhéwa 
apagkok etnessásekxak ma'a sawo élhaxe. Melnapakpekxék sa' nahan chá'a 
kaxwók pók ma'a énxet'ák, megkólxekmósek sa' nahan chá'a kaxwo' 
yaqwayam yempakha'. 

5¡Nók, Jacob énxet'ák apagkok, ólxog éltátchesakxa nak Wesse' egegkok 

élseyéxma apagkok! 

Énxet'ák apkeleymákpoho kéllegassáseykegkoho 

6Wesse', apkexakhamchek xép énxet'ák apagkok, cham'a Jacob énxet'ák 

apagkok nak; hakte apxámok apagko' apchókxa m'a énxet'ák ekha nak 
apmopwancha'a, apkeleñama nak ma'a teyapmakxa ekhem, cham'a 

apkelyohóxma ektéma nak nepyeseksa m'a énxet'ák filisteos, 
apkelpasmomákpók nahan chá'a m'a énxet'ák megkatnaha nak apchókxa 
xamo'. 

7Sawheykekxók sawo ekyátekto élmomnáwa m'a apchókxa nak tén han ma'a 

sawo ekmope élmomnáwa nak, xámók agko' nahan ma'a aqsok élmomnáwa 
nak; apsawheykekxók nahan yátnáxeg ma'a apchókxa, xámók agko' nahan 
ma'a yátnáxeg apkelyenyawasso kélanchesso nak kempakhakma. 

8¡Sawheykekxók eyke nahan aqsok kéleykmássesso m'a apchókxa! 

Apkelpeykessamók énxet'ák ma'a aqsok apcháyókxa apkelánéyák apagko' 
nak, eñama nak apmék apkelánéyák. 

9Apkelmegqásamákpekxoho apagko' aptamheykegkok, 

apnaqtawásamakpekxoho apagko' aptamheykegkok. ¡Ná elásekhekxoho! 

10 Elántexek sa' kañe' meteymog áxwa m'a énxet'ák, cham'a kóneg xapop 

nak; elyexanmok sa' apmonye' m'a Wesse' egegkok negáyo nak, tén han 
apcheymákpoho eyeymáxkoho nak ma'a Wesse'. 

11Elháxahagkok sa' yetlo apkelmegqakto m'a énxet'ák apkeleymákpoho nak; 

kólmasséssesek sa' nahan apkeleymákpoho m'a apkene nak etnahágkok 
ekha kéláyo. Wesse' egegkok sa' aqsa exekmósek apteme apwányam 
apagko' xa ekhem nak, 

12cham'a ekhem apkelana sa' aqsok Wesse' ekha nak apyennaqte, 

yenmexek apyókxoho m'a énxet'ák apkeleymákpoho nak, tén han ma'a 
apyókxoho éleymáxkoho nak apkelwáxok, tén han ma'a apkene nak 
etnahágkok ekha kéláyo, yaqwayam etnessásekxak kóneg; 

13tén han apyókxoho apkene nak exnawok ma'a yámet élyawe cedros 

élámha nak Líbano, élwenaqtél'a tén han netna'awo', essenhan ma'a yámet 
robles élyennaqte élámha nak ma'a yókxexma Basán; 

14tén han apyókxoho m'a apkene nak exnawok ma'a egkexe netna'awo', 

essenhan ma'a xóp élekhahéyak netna'awo nak, 

15tén han apyókxoho m'a apkene nak exnawok ma'a tegma apwenaqte 

netno', essenhan ma'a kélhaxta nak nepyáwa tegma ekyennaqte, 

16tén han apyókxoho m'a apkene nak exnawok ma'a yántakpayhe élyawe 

éleñama nak Tarsis essenhan ma'a yántakpayhe éltaqmalma nak. 

17Kónegók sa' kóltemessásekxak ma'a apyókxoho apkeleymákpoho nak tén 

han ma'a apkene nak chá'a etnahágkok ekha kéláyo. Wesse' egegkok sa' 
aqsa exekmósek apteme apwányam apagko' xa ekhem nak. 

18Emasséssók sa' ekyókxoho m'a aqsok kéleykmássesso. 

19Apkempákxeyk sa' agkok néten Wesse' egegkok, apsawheyáseykxoho sa' 

apyawheyáseykha m'a xapop, elántexek sa' énxet'ák ma'a meteymog áxwa, 

cham'a kañe' xapop nak; elyexanmok sa' apmonye' m'a Wesse' egegkok 
negáyo nak, elyexanmok sa' amonye' m'a Wesse' apcheymákpoho. 

20Ekxakkasek sa' aqsok kéleykmássesso apagkok énxet'ák pomo'o tén han 

mépop xa ekhem nak, cham'a kéleykmássesso sawo ekyátekto élmomnáwa 
tén han ma'a sawo ekmope élmomnáwa nak apkelánéyák apancha'awók 
axta chá'a yaqwayam elpeykesho', 

21elántexek sa' ma'a kañe' meteymog áxwa, cham'a meteymog élyawe nak 

áxwa, yaqwayam elyexanmok apmonye' m'a Wesse' egegkok negáyo nak, 
elyexanmok sa' amonye' m'a Wesse' apcheymákpoho, cham'a apkempákxo 
sa' néten tén han apsawheyásekxoho sa' apyawheyáseykha m'a xapop. 

22Kólwátésák kélteme kéláyo énxet, apteme nak mékoho, yaqwatakxoho 

negwete m'a ektémakxa nak apyennaqte énxet, Ñohók kamaskok. 

 

Isaías 3 
Judá énxet'ák kéllegassáseykegkoho tén han Jerusalén 

1¡Kóltaqmelchesho kóllano'! Elántekkesek sa' Wesse' ekha nak apyennaqte 

Jerusalén tén han Judá m'a apyókxoho pók aptémakxa nak chá'a énxet'ák 
apkelseykentegkesso aqsok ma'a énxet'ák, tén han apyókxoho m'a 
apkelmeyáséyak nak chá'a aptéyak tén han ma'a yegmen. 

2Elántekkesek sa' ma'a énxet'ák apkelyennaqte nak, tén han ma'a 

kempakhakma yapmeyk nak, tén han ma'a énxet'ák segyekpelchémo nak, 
tén han ma'a apkellegasso nak amya'a, tén han ma'a apkelya'áseykegkoho 
nak aqsok ekpowásamáxche', tén han ma'a apkelámha apmonye'e nak, 

3tén han ma'a sẽlpextétamo apkelámha apmonye'e nak, tén han ma'a 

kelwesse'e ekha nak kéláyo, tén han ma'a appékessáseyak nak chá'a 
apnámakkok, tén han ma'a ekha apmopwancha'a nak, tén han ma'a 
apkelyohóxma nak, 

4wokma'ák apketkók sa' etnéssesek ma'a kelwesse'e apkelwányam 

apagkok, sakcha'a sa' etnehek apkeláneykha. 

5Yentexek sa' katnehek apheykha m'a énxet'ák, yenmexekxak sa' aqsa chá'a 

m'a pók, megkeyxek sa' ma'a apkelxegexma apagko' nak chá'a. 
Elenmexekxak sa' apketkók ma'a apkelwányam nak, keñe sa' ma'a énxet'ák 
meyke nak kéláyo, elenmexekxak chá'a m'a énxet'ák ekha nak kéláyo. 

6Emok sa' aqsa nahan chá'a apyáxeg xama énxet, cham'a apyáxeg apagko' 

nak. Sa' etnehek chá'a yának se'e: “Yetneyk xép apkelnaqta yaqwayam 
elántaxnekxa'; etne wesse' egagkok; etne wesse' neyseksa s'e ekxámokma 
nak aqsok kélnaqtawáseykha.” 

7Keñe sa' ma'a pók etnehek yátegmowagkokxak se'e: “Mowanchek ko'o 

alánekxak xa aqsok ekmaso nak, méko ko'o sekto m'a exagkok, méko nahan 

ma'a sélnaqta yaqwayam enxoho alántaxnekxa'. Náhéltemésses wesse' 
nepyeseksa xa énxet'ák nak.” 

8Naqsók kéltegkesa m'a Jerusalén, keñe Judá kéltawáseyncha'a, hakte 

cham'a ekxénamaxchexa chá'a aqsok énmexma nak Wesse' egegkok ma'a 
tén han élánamáxchexa chá'a m'a aqsok eklókassamo nak wesse'. 

9Melmegqaqto kelsexnenagkók ma'a; melpóssók ma'a apkeltémakxa 

melya'assáxma, aphawók ma'a apkeltémakxa axta énxet'ák Sodoma, 
apkelxekmóssamók ma'a apyókxoho énxet'ák. ¡Énxet'ák laye, aptegyéyak 
apagko' yaqwayam kóllegássesagkoho'! 

10Apkeleñémo énxet appéwomo, hakte tásek sa' chá'a katnehek ma'a aqsok 

apkelane, kataksek sa' ektaqmalma apha m'a aptamheykha eñama 
apwasqápeykekxoho. 

11Énxet'ák élmasagcha'a apkeltémakxa sa' laye, asagkek sa' chá'a katnehek 

ma'a aqsok apkelánéyák, Dios sa' ellegássesagkohok ekhawo m'a 
ektémakxa nak aqsok apkelánéyák. 

12Sakcha'a m'a apnaqtawáseykegkoho nak énxet'ák ahagkok; kelán'ák 

kaxwo' tamheykegkok ma'a wesse' apagkok. énxet'ák ahagkok, 
apkelyexancháseykha kéxegke m'a apkelámha apmonye'e kélagkok, 
apkelxegánegkessegkek apkelya'áseykekxo m'a mók ámay. 

13Apkelánekxeyk aptáhakxa Wesse' egegkok yaqwayam elyekpelkoho', 

appenchessek aptáhakxa yaqwayam elyekpelchásseshok ma'a énxet'ák 
apagkok. 

14Apkelyekpelchássásawók sa' agkok énxet'ák ma'a Wesse' egegkok, sa' 

etnehek elának énxet'ák segyekpelchémo nak tén han apkelámha 
apmonye'e nak apchókxa s'e: “Kéltawáseykha kéxegke m'a anmen yámet 
séneykekxa; kélmenyexcháseykegkek aqsok apagkok ma'a énxet'ák meyke 
nak aqsok apagkok, kélxátaweykekxeyk kañe' kélxanák ma'a aqsok 
kélmenyexéyak nak. 

15Megkólwanchek agko' kéxegke kólnaqtawasagkohok énxet'ák ahagkok, 

tén han kólteyágkasha chá'a nápaqta'a m'a énxet'ák meyke nak aqsok 
apagkok.” Cháxa aptáhakxa axta Wesse' ekha nak apyennaqte xa. 

Jerusalén kelán'ák kéllegassáseykegkoho 

16Aptáhak axta nahan Wesse' egegkok se'e: “Kelán'ák ekheykha nak Sión 

cham'a éleymáxkoho nak, megkalháxahéyak nak kalxog, megkeysso nak 
kaleyxkohok kalyeheykha, éltaqmelcháseykha nak chá'a kalweynchamha 
kalxog yetlo élaqtáwaseykha m'a élnáxegkáseykha nak chá'a m'a amagkok, 

17meyke áw'ák sa' ko'o atnéssesek allegássesagkohok xa, weygké sa' waha', 

yáxña'akxoho sa' anegkenchásekxak ma'a ekyókxa, meyke apáwa.” 

18Emasseksek sa' Wesse' egegkok ekyókxoho élmeykegkaxa nak chá'a 

kelán'ák élnáxameykha xa ekhem nak: cham'a élnáxegkáseykha nak chá'a 
m'a amagkok, tén han ma'a eknaqtete nak chá'a m'a áw'ák, tén han ma'a 
élnatanma éltaqmalma, 

19tén han ma'a élchenméhe nak, tén han ma'a eknegkenma nak chá'a amék, 

tén han ma'a éláhakkasso nak chá'a naqta'a apáwa apkelexyawe, 

20tén han ma'a eknegkenma nak chá'a akqatkok élyenma, tén han ma'a 

eknegkenma nak chá'a naxta'a amagkok élyenma, tén han ma'a eknaqtete 
naxta'a nak, tén han ma'a sokmátsa élmátsal'a élpaqneyam keyetsék 
axanák, tén han ma'a élnatanma ekha élmowancha'a nak, 

21tén han ma'a élatchesso nak aphék, tén han ma'a élyenma nak chá'a 

eknegkenma m'a awéhe'ék, 

22tén han ma'a élántaxno apkeltaqmalma apagko' nak, tén han ma'a 

élaqlamaxche', tén han ma'a apho nak tetéyespok élaqlamaxche', tén han 
ma'a nahápa agkok nak chá'a, 

23tén han ma'a nélanyantáxama agkok, tén han ma'a apáwa apkeláxñe 

apkelexyawe agkok nak, tén han ma'a élatchesso akqatkok, tén han ma'a 
apáwa élpextete nak chá'a akqatkok. 

24Kampak sa' ekpaqneyam ekmanyása ekyaqmageykekxa m'a sokmátsa; 

keñe sa' éltétamáxche katnehek ekyaqmageykekxa m'a táma'; keñe sa' ma'a 
éltaqmalma nak chá'a áwa', kayaqmagkasek ma'a meyke áwa' akqatkok; 
keñe sa' élántaxno apkelexyawáyól'a, etnehek apyaqmageykekxa m'a apáwa 
sẽlwáxaqxamól'a; keñe sa' ma'a éltaqmalma nak, kayaqmagkasek 
kélqaháseyak. 

25Etekyók sa' énxet'ák apagkok kempakhakma, eletsapok sa' kempakhakma 

yapmeyk apagkok neyseksa émpakhamáxche'. 

26Ellekxagwaha sa' énxet'ák ma'a tegma apwányam, kallapwomagkok sa', 

etaqmopagkohok apagko' sa', exhok sa' ma'a ektémól'a kelán'a 
ektaqmópeyak axakkók ekhal'a náxop. 

 

Isaías 4 

1Apqántawók sa' eleymakpok énxet xa ekhem nak, siete kelán'a sa' 

kalmeyawhok xama xa énxet'ák nak. Sa' katnehek kának se'e: “Hégho aqsa 
agmok antéhek entáwa', hegmassésses ektémakxa nak nélmegqakto meyke 
ennaqteyegka'a, nentegyéyak egagkók sa' eyke antéhek negko'o m'a 
nentéyak nak, ólántaxnekxak sa' nahan ma'a nélántaxno egagko' nak.” 

Ekpayheykekxa egwáxok ekxénamaxche kawak egmonye' 



1597 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

2Tásek sa' katnehek aqsok apkeltémo nak kaltektépekxak Wesse' egegkok 

xa ekhem nak, kalyenmok sa' nahan; sa' etnehek apagkok ma'a énxet'ák 
Israel apkeleymomap nak meletsapma; sa' katnéssesek eyaqheykha chá'a 
kélwáxok ma'a aqsok ekyexna eknakxamáxche ektekkesso nak xapop tén 
han katnéssesek ekha kéláyo. 

3Eltamhakpok sa' “apkelpagkanchásamap Wesse' egegkok ma'a” énxet'ák 

apkeleymomap nak meletsapma m'a Sión, cham'a apkelwayam nak teyp 
ma'a Jerusalén apkelxawéyak nak yaqwayam exmakha m'a. 

4Apxénchek sa' agkok yaqwánxa etnéssesek Wesse' egegkok ma'a, peya 

enxoho ellegássesagkoho', ényeyásekxak sa' éma éltexnémáxche nak 
ekyegkenamaxche m'a kañe' Jerusalén, elyenyessásekxak sa' nahan 
élpeysameykha nak élmanyása apyempe'ék ma'a énxet'ák apheykha nak 
Sión. 

5 Etekkesek sa' yaphope néten ekyáqtessóxma ekhem Wesse' egegkok 

takháxet ekyókxoho m'a egkexe Sión, tén han takhapxet ma'a énxet'ák 
apchaqneykekxa nak ma'a, keñe sa' axta'a élseyéxma tén han táxa eyáléwe. 
Keytek sa' Wesse' egegkok élseyéxma apagkok takhapxet apyókxoho énxet, 

6yaqwayam kaltaqmelchesek tén han kalmeyók; katnehek sa' pessesse 

apagkok apkenchesso chá'a m'a mayáhat ekmexanma tén han 
apkelyexanmomakxa chá'a m'a ekmámeka enxoho tén han éxchahakmo 
enxoho chá'a ekyennaqte. 

 

Isaías 5 
Judá kélyetcháseykekxoho kélcheneykekxexa anmen yámet 

1 Anneykmássesek sa' ko'o émók seyásekhayo, negmeneykmasso, 

apkelánesso axta m'a anmen yámet apkeneykekxa. Yetneyk ko'o xama émók 
apkeneykekxa anmen yámet ma'a xapop megkeyssamakxa nak katyapok 
aqsok kélcheneykekxa. 

2Appeyncheykmek axta xapop, apkelhaxyawassegkek axta nahan 

meteymog apcháxñessama, keñe apkeneykekxo m'a anmen yámet 
axchakkok éltaqmalma agko' nak. Apxátekhassegkek axta nahan xama 
tegma apwenaqte netnók ma'a neyseksa nak apkeneykekxexa, apkeláneyak 
axta nahan ma'a apkelyaqhapmakxa anmen yámet ekyexna. 
Apkelhaxanmeyk axta nahan keyxek anmen yámet ekmátsa nak ekyexna 
m'a émók nak, keñe ekyexnama m'a anmen yámet ekmáske nak ekyexna. 

3Kaxwo', kéxegke kélheykha nak Jerusalén, énxet'ák kéleñama nak Judá, 

kólxén, ¿yaqsa eñama xa? ¿anmen yámet séneykekxaya essenhan ko'o? 

4¿Yetnéya makham ko'o mók aqsok eyeyméxko atnéssesek ma'a anmen 

yámet séneykekxa? ¿Yetnéya makham mók aqsok eyeyméxko matnéssesa? 

élhaxanmeyk axta ko'o keyxek ekmátsa ekyexna m'a, ¿yaqsa eyke ektéma 
ekyexnama nak ekmáske ekyexna? 

5Altennaksek sa' ko'o kéxegke ekxénakxa nak ewáxok atnéssesek ma'a 

anmen yámet séneykekxa: alhexyawássesek sa' ko'o m'a kélhaxtegkesso 
nak neyáwa, yaqwayam sa' kólmasséssók; alpáxqatchesek sa' ma'a 
meteymog kélhaxta nak neyáwa, yaqwayam sa' kalteyammaxche'; 

6ektaqmópeyak sa' atnessásekxa'. Megkólyaqténchesagkek sa' nahan chá'a 

m'a axchakkok, megkólápetchesek sa' nahan chá'a m'a pa'at, kápekxak sa' 
ma'a am'ák tén han ma'a ekmompánaqma nak. Wának sa' nahan ko'o 
megkáphássesek ekmámeye m'a yaphope, yaqwayam sa' megkayássese'. 

7Israel apchókxa m'a apkeneykekxexa nak anmen yámet apagkok ma'a 

Wesse' ekha nak apyennaqte tén han ma'a Judá, cham'a apkeneykekxa 
apmopmenyého apagko' nak. Apkelhaxanmeyk axta katnehek 
kélyeheykekxoho segánamakxa apagkok Wesse' egegkok ma'a, wánxa axta 
eyke aqsa apweteya chá'a ekyetnama m'a nentekyawa; apkelhaxanmeyk 
axta katnehek ma'a ekpéwomo nak nentémakxa, wánxa axta eyke aqsa 
aplegaya chá'a m'a ekpayheykha nak egátog nenlegeykegkoho ekmáske. 

Élmasagcha'a apkeltémakxa yaqwayam kóllegássesagkoho' 

8¡Kéxegke laye, kélxámáséyak nak kélmà kélxanák, kélxámáséyak nak 

yókxexma kélagkok, ekweykmoho megkóleygkesa ketsék ma'a 
kélnámakkok, tén han kélheykha nak ma'a kañe', kélanagko nak kóltáhak 
wánxa kélxakcha'awók kélagkok ma'a apchókxa! 

9Naqsók ko'o aptáha appeywa seyáneya Wesse' ekha nak apyennaqte s'e: 

“Apxámok sa' tegma kólmasséssók; cham'a apkelyawe nak tén han ma'a 
apkeltaqmalma nak, méko sa' kaxnekxak xama m'a. 

10Xama mahamo étkok sa' kaxwók katyapok anmen yámet égmenek ma'a 

trescientos metros nak ekwenaqte kélcheneykekxa m'a anmen yámet. Keñe 
sa' xama yágkentamáhak ekláneyo hótáhap ma'a diez yágkentamáhak 
élláneykegkoho nak kélyemlasso m'a hótáhap apaktek.” 

11¡Kéxegke laye, kélnaqxétekheykegkoho nak axto'ók agko' kólyenagkok 

anmen yaqwayam kalnápok, kélwagkassamo nak axta'a megkallágwayam 
ma'a vino! 

12Keytek chá'a kélháxenmo arpa apkelpáwá, tén han ma'a pók aptémakxa 

nak chá'a yát'axpog, tén han kéltekpaga nak chá'a tén han ma'a yámámok 
kélpáwasso nak. Awanhek nahan chá'a katnehek vino kéllane m'a 
ektámáxche ekyawe, keñe megkaxeyenma chá'a kélwáxok ma'a aqsok 
apkelane nak chá'a m'a Wesse' egegkok, megkólya'ásegkok ma'a aqsok 
apkelane nak. 

13Kólnaqlakxak sa' megkatnahakxa nak apkelókxa m'a énxet'ák ahagkok, 

eñama megkalyaqwáméyak elya'asagkoho'. Eletsapok sa' meyk tén han hem 
át'ák ma'a apyókxoho énxet, ekweykekxoho m'a apkelámha apmonye'e 
apagkok. 

14Mayhak ekyawe agko' átog ma'a takhaxpop, máxa m'a xama aqsok nawhak 

eklól'a kamayhek, yaqwayam kalmenaqsapok ma'a énxet'ák ekweykekxoho 
m'a apkelámha apmonye'e apagkok, cham'a énxet'ák ekmátsa nak chá'a 
eneywagkok yetlo apyennegkessóxma. 

15Kóneg sa' kóltemessásekxak apyókxoho m'a énxet'ák; elháxahagkok sa' 

apkelmegqakto m'a énxet'ák apkeleymákpoho nak. 

16Exekmósek sa' apteme apwányam apagko' Dios ekha nak apyennaqte m'a 

apkelana sa' apkelyekpelchémo; exekmósek sa' apteme aptaqmalma 
apkelyekpelchássásawo sa' ma'a Dios apteme nak Appagkanamap. 

17Kólmasséssók sa' ma'a tegma apkelyawe, etawagkok sa' pa'at nepkések 

tén han yát'ay ma'a nepyeseksa nak tegma aphopák appalleyam. 

18¡Kéxegke laye, kélseykha nak chá'a kéltémakxa élmasagcha'a yetlo 

kélmowána amya'a, kélyenyawáseykha nak chá'a megkólya'assáxma, 
ektémól'a kólyenyawaksek ma'a yátnáxeg apyenyawasso! 

19Kéxegke kélteme nak chá'a kólpaqmétek se'e: “Tásek sa' elának heykxe 

Dios ma'a aptamheykha apmáheyo nak elána', yaqwayam sa' agweta'; tásek 
sa' epekhaksohok elának Dios Appagkanamap nak Israel ma'a ekxeyenma 
nak apwáxok elána', yaqwayam sa' agya'asagkoho'.” 

20¡Kéxegke laye, kélxeyenma nak ektaqmalma m'a ekmaso nak, tén han 

kélxeyenma nak ekmaso m'a ektaqmalma nak; kéltemessáseykekxoho nak 
han élseyéxma m'a ekyaqtessóxma, keñe ekyáqtessóxma m'a élseyéxma 
nak; kéltemessáseykekxo nak han ekmátsa m'a ekmáske nak, keñe ekmátsa 
kéltemessáseykekxo m'a ekmáske nak! 

21¡Kéxegke laye, kélanagko nak kóltáhak ekha kélmowancha'a 

kéltemessásamáxche nak ekha kélya'áseyak aqsok! 

22¡Kéxegke laye, meyke nak kaxhok kólyenagkok ma'a vino, meyke nak 

kayeykhássamhok kélmowancha'a kélencheheykekxa mók ma'a anmen 
segaqhamo nak! 

23Kéxegke, kélmà nak selyaqye kólánéxchek kólxének meyke aptémakxa 

m'a énxet apsexnánémap nak, keñe megkóllanók ma'a énxet meyke nak 
aptémakxa. 

24Sa' kóltéhek kéxegkáxa kólmassegwók ma'a ektémól'a táxa kalwatnek 

ma'a pa'at apák, tén han ektémól'a táxa eyáléwe kalwatnek ma'a yámet áwa' 
apák élyamayél'a, ektémól'a m'a aqsok kélcheneykekxa 

ektepelchamáxchel'a m'a kepmenák, ekmassegwayam la'a aqsa m'a 
exnamok ektémól'a m'a xóp ekpánmal'a. Hakte kéltaqnagkamchek ma'a 
Wesse' ekha nak apyennaqte nélxekmowásamáxche apagkok, tén han ma'a 
apkeltémókxa nak chá'a kóltéhek, cham'a Dios Appagkanamap nak ma'a 
Israel. 

25Cháxa keñamak apkeltaqnaweygko nak Wesse' egegkok ma'a énxet'ák 

apagkok, apkellegassásegkók nahan. Kelyawheyha m'a egkexe nak, máxa 
aqsok apák kélchexakhál'a táhak ekhéyak kélhapák ma'a ámay awáxok. 
Makke kamassak makham aplo m'a Wesse' egegkok; xénchek makham 
apwáxok ellegássesagkoho'. 

26Apya'ássek néten bandera m'a Wesse' egegkok, apkelmóhéssek nahan 

apkelwóneyncha'a m'a énxet'ák apheykha nak makhawo'; apkeltamhók 
elxegmak ma'a énxet'ák apheykha nak makhawók agko' keso náxop. Kaxwók 
sa' nahan elwak ma'a, ekmanyehe agko' sa' elwa'; 

27méko nahan xama enxoho apyelqamákpoho nepyeseksa m'a, tén han ma'a 

apyampayo nak, méko nahan ma'a apyenmeykha enxoho, méko nahan 
xama enxoho ménnaqtéssamo aptete nepxet ma'a aptétamap nak, tén han 
élyetyapma enxoho chá'a axát'ák ma'a apkeltéto apmagkok. 

28Ahamtakcha'ak agko' nahan ma'a yágke aktek apagkok, tásek nahan 

apkeleykesso apnaqtete táma ekyókxoho m'a yágke apagkok. Máxa nahan 
meteymog élyennaqte agko' la'a awáxok apmagkok ma'a yátnáxeg 
apkelchánte, máxa nahan samaxche élyennaqte élyéha amagkok ma'a 
yátnáxeg apkelyenyawasso apagkok nak; 

29máxa nahan méwa ekyexwéweykha m'a apkelwehéseykha nak, ektémól'a 

keyxwéwha kamok ekyógkexma, keñe kaswok, méko nahan 
keymentemekxa'. 

30Wokmek sa' agkok ekhem ekxénáxchexa yenmexek Israel xa énxet'ák nak 

kalpáwha sa' apwáxok, máxa sa' etnahagkok ma'a ektémól'a wátsam 
ekwányam kapáwak awáxok; apkelanawók sa' agkok xapop xama énxet, 
étak sa' katnekxak ekyaqtessóxma tén han ekhánaqte m'a ekhem eñama 
ekyentaxno agko' ma'a yaphope ekpésyam. 

 

Isaías 6 
Dios apkelyéseykha Isaías 

1 Ekwet'ak axta ko'o Wesse' egegkok apha néten taháno ekyawe 

ektaqmalma netnók agko' ma'a apyeyam apketsapa axta m'a wesse' 
apwányam Ozías; apsawhékxók axta nahan napwe'ék apchaqlamap ma'a 
kañe' tegma appagkanamap. 

2Apháha axta nahan apho énxet ma'a takhapxet, máxa axta táxa. Seis axta 

nahan chá'a apxempenák xama m'a. Ánet apxempenák axta chá'a 

apkeláhakkassók ma'a nápaqta'a, keñe axta nahan ánet apkeláhakkassama 
m'a apyay'ák, keñe axta nahan mók ánet apkelchampeykxa chá'a. 

3Axta aptáhak nahan chá'a apcháneya pók se'e: “Aptaqmalma, aptaqmalma, 

aptaqmalma Wesse' egegkok ekha nak apyennaqte; sawheykekxók 
apcheymákpoho ekyókxoho keso náxop.” 

4 Xama axta ektepa xa kélpeywa nak, kelyawheyha axta m'a tegma 

appagkanamap atña'ák apagkok nak, lanawók axta éten ma'a kañe' tegma 
appagkanamap. 

5Keñe axta ektáha élchetama ewáxok se'e: “¡Ko'o laye, watsapok sa'! 

Ekwet'ak ahaqta'ák ahagko' ma'a Wesse' Apwányam, cham'a Wesse' ekha 
nak apyennaqte; ko'o sekteme énxet ekteyapmól'a chá'a appeywa ekmaso, 
ekhegkek ko'o nepyeseksa m'a énxet'ák élánteyapmo nak chá'a 
apkelpaqmeyesma ekmaso.” 

6Apkempa'ak axta apmeyókmo ekpayhókxa ko'o sénmágkaxa xama m'a 

apho nak énxet, cham'a ekho axta táxa eyáléwe. Átex axta nahan 
apkelseykha, apkelwayam axta m'a néten ekwatnamáxchexa nak aqsok 
apkelmésso m'a aqsok kélméssamól'a átex, 

7épetchessessek axta ahátog, aptáhak axta seyáneya s'e: “Elano, 

yepetcha'ak xép apátog se'e átex nak. Kélyenyókassek aptémakxa ekmaso, 
megkólyaqmagkásekxak ma'a aptémakxa mey'assáxma.” 

8Tén axta sekleg'a Wesse' egegkok appeywa. Axta entáhak se'e: “¿Yaqsa 

sa' ko'o wáphaksek? ¿Yaqsa sa' katnehek apseykha amya'a egagkok?” Axta 
ektáhak ko'o seyátegmowágkokxo s'e: “Keso ko'o s'e, heyáphés ko'o.” 

9 Tén axta aptáha seyáneya s'e: “Exeg, etne sa' elának énxet'ák se'e: 

‘Kóleyxhok sa' eykhe', megkólya'asagkek sa' eyke ektémakxa'; kóllanok sa' 
eykhe', megkólyekpelchek sa' eyke.’ 

10Elyennaqtésses sa' apkelwáxok xa énxet'ák nak; eláhakkásekxa sa' 

apeyk'ák, yaqwayam sa' mellegye', eláhakkásekxa sa' apaqta'ák, yaqwayam 
sa' melwetyehe' tén han melyekpelchágwome', yaqwayam sa' metnekxék 
ko'o mehey'ásseyam, keñe sa' mamasséssesek ma'a ektamheykegkaxa 
nak.” 

11Ektáhak axta ko'o sélmaxneyeyncha'a s'e: Wesse', “¿Háxko sa' ekwánxa 

ekhem kawomhok xa?” Aptáhak axta seyátegmowágkokxo s'e: “Sa' 
kawomhok ma'a kélmasséssekmo tegma apkelyawe, aptáha sa' meyke 
apagko' énxet apheykha m'a kañe'; tén han ekwokmoho sa' aptamhákxo 
meyke apagko' énxet ma'a tegma, tén han ektamhákxo meyke xama aqsok 
ma'a yókxexma, 

12tén han apkeltamho sa' kólnaqlakxak Wesse' egegkok megkatnahakxa 

apkelókxa m'a énxet, tén han ektamhákxo sa' meyke agko' xama aqsok ma'a 
apchókxa. 

13Apkeleymekpek sa' agkok nahan chá'a ektáhakxa diez xama m'a énxet'ák, 

kólmasséssók sa' nahan ma'a, ektémól'a kólyaqtennek ma'a xama yámet 
roble essenhan ma'a yámet encina, wánxa aqsa keymaxchek ma'a awhak 
nak.” (Katyapok sa' eyke xama éltektépeykekxa ekpagkanamaxche xa awhak 
nak) 

 

Isaías 7 
Émha amonye' amya'a aplegasso Isaías wesse' apwányam Ahaz 

1 Apketámegkek axta Jerusalén ma'a wesse' apwányam Siria apwesey axta 

Resín, tén han ma'a wesse' apwányam Israel apwesey axta Pécah, apketche 
axta m'a Remalías, apmakók axta eykhe emok, mopwanchek axta eyke. 
Cháxa ektémakxa axta xa, aptémakxa axta wesse' apwányam Judá m'a 
Ahaz, cham'a Jotam axta apketche, aptáwen axta m'a Ozías. 

2Kéllegássekxeyk axta wesse' apwányam Ahaz xa amya'a nak tén han ma'a 

ekheykha nak apxagkok: “Appasmeykxeyk énxet'ák Siria m'a Efraín énxet'ák 
apagkok.” Yetlókok axta nahan apkelpexyennama m'a wesse' apwányam tén 
han ma'a énxet'ák, máxa axta aptamhágkok ma'a ektémól'a yámet 
kalpexyennegkesek éxchahayam ma'a yókxexma. 

3Keñe axta Wesse' egegkok aptáha apcháneya Isaías se'e: “Eyentem sa' 

apketche Sear-iasub elanyexagkok wesse' apwányam Ahaz ma'a néxa nak 
yegmen atamnek, kélyátamakxa nak yegmen ekyetno néten, cham'a ámay 
ekmahéyak nak yókxexma éltamhomaxchexa nak Kélyexwásessamakxa 
Apáwa, 

4etne sa' yának se'e: “Elanagkoho sa', eyke ná égwe' aqsa; nágye aqsa, 

nágyoho nahan kayélaqtéssesek apwáxok se'e ánet átex élpánma nak, 
cham'a Resín yetlo m'a énxet'ák apagkok sirios, tén han ma'a Remalías 
apketche, cham'a apkellawa apagko' nak. 

5Apkelánekxeyk apkelpaqmeyesma apmako etnéssessamhoxma ekmaso 

m'a sirios tén han ma'a énxet'ák Israel yetlo m'a wesse' apwányam apagkok 
Remalías apketche. Aptáhak apkelpeywa s'e: 

6Agketamagkok sa' Judá, ólyegwakkasek sa' énxet'ák, agmok sa', 

anteméssesek sa' wesse' apwányam ma'a Tabeel apketche. 

7Keñe Wesse' egegkok aptáha s'e: ¡Megkatnehek sa' xa! 

8-9Damasco apyawakxa tegma agkok ma'a Siria, Resín akke wesse' 

apwányam ma'a Damasco; Samaria eyke tegma apwányam agkok ma'a 
Israel apchókxa, Remalías apketche eyke wesse' apwányam ma'a Samaria; 

kamaskok sa' eyke katnehek apchókxa Israel ma'a ekwokmo sa' sesenta y 
cinco apyeyam, méko sa' agkok nahan kéxegke ekyennaqte 
megkólya'ásseyam, megkólweynchamha sa' chá'a.’” 

Emanuel aptéyam 

10Aptáhak axta nahan apcháneya Wesse' egegkok Ahaz se'e: 

11“Yána etekkessesek xama aqsok sempelakkasso nak agwetak ma'a Dios 

Wesse' apagkok, yaqwayam sa' etnehek metnatchesso, kóneg xapop sa' 
eykhe kañék, cham'a kañók agko' nak, essenhan ma'a eñama nak néten, 
cham'a netnók agko' nak.” 

12Aptáhak axta apchátegmowagkokxo Ahaz se'e: “Ma', malmaxneyhek sa' 

ko'o Wesse' egegkok ma'a xama aqsok magkenatchesso nak agweta', hakte 
maltamhók ko'o eypkeynek ma'a.” 

13Tén axta aptáha Isaías se'e: “Kóleyxho kéxegke s'e, wesse' apwányam 

David aptawán'ák neptámen. ¿Kélanagkamcheya kexyókók kólya'aksek 
exma énxet, kélmako nak han kólya'aksek exma m'a Dios ahagkok? 

14 Wesse' egegkok apagko' sa' egkések kéxegke xama aqsok yaqwayam 

megkólchenatchese': Lósók entáhak kelán'a étkok kótak sa' étche apkenna', 
kólteméssesek sa' apwesey Emanuel. 

15Katawaxchek sa' weyke nagkeygmenek ekyenneykekxa tén han 

yányawhéna' apyegmenek aptáha sa' wokma'ák ma'a sakcha'a, 
apya'ásegwokmo sa' apkelyéseykha aqsok ektaqmela tén han aptaqnagko 
m'a aqsok ekmaso. 

16Keñe sa' amonye' apya'ásegwayam apmeykha élchetámeykha apwáxok 

ma'a sakcha'a nak, kataqmopagkok sa' ma'a apchókxa nak apqánet 
kelwesse'e, apcháya apagko' nak chá'a exchep. 

17“Yának sa' káhapwak xép Wesse' egegkok ma'a ekhem ekmaso 

megkawaya axta m'a sekxók axta éxpánchesamaxko Israel apchókxa m'a 
Judá, ekweykekxoho m'a énxet'ák apagkok tén han ma'a wesse' apwányam 
apxagkok nak.” (Wesse' apwányam Asiria xa.) 

18Elmóhaksek sa' Wesse' egegkok yának elxegmak énxet'ák apheykha nak 

makhawók wátsam Egipto xa ekhem nak, máxa sempéhe sa' etnahagkok, 
máxa yányawhéna' apyapmók sa' etnéssesek yának elxegmak ma'a énxet'ák 
apheykha nak Asiria. 

19Apyókxoho sa' elxegmak ma'a, elánegwak sa' apheykegkaxa m'a 

élyapwate élmattawóneg nak tén han ma'a meteymog áxwa'ák nak, tén han 
ma'a ekyókxoho nak élaqneykegkaxa m'a yenta'a ekha nak am'ák tén han 
ma'a ekyeneykegkaxa nak chá'a yegmen ma'a aqsok kélnaqtósso. 

20Yásenneykxak sa' Wesse' egegkok wesse' apwányam Asiria xa ekhem 

nak, máxa sa' etnéssesek ma'a ektémól'a sawo kélmeykha naqsal'a eñama 
m'a teyp wátsam Éufrates, elmópésseshok sa' apqatkok elyésésagkok ma'a 
israelitas, tén han ma'a áwa' apatña'ák nak ekweykekxoho m'a áwa' 
apexchakkok. 

21Énxet ekhakxa enxoho aptósso xama weyke tén han apqánet nepkések xa 

ekhem nak 

22kaxek sa' ekyawe agko' ma'a weyke nagkeygmenek apagkok yaqwayam 

sa' etwok ma'a weyke nagkeygmenek ekyenneykekxa nak. Etawagkok sa' 
nahan weyke nagkeygmenek ekyenneykekxa tén han yányawhéna' 
apyegmenek ma'a apyókxoho, apkeleymomap nak meletsapma m'a 
apchókxa. 

23Cháxa ekhem nak, katnekxak sa' émhakxa yenta'a ekha nak am'ák tén han 

ekmompánaqma m'a émhakxa axta chá'a ekxámokma agko' ma'a anmen 
yámet, ekteyapmo axta chá'a ekyánmaga mil sawók selyaqye sawo ekmope 
élmomnáwa nak. 

24Yetlo yágke sa' aqsa kélwanchek kóltaxnegwók yaqwayam kólnempaqwók 

ma'a, hakte émhakxa yenta'a ekha am'ák sa' katnekxak ekyókxoho m'a 
apchókxa tén han ekmompánaqma. 

25Xámók sa' katnehek yámet ekha nak am'ák ma'a egkexe 

kélcheneykekxexa axta chá'a aqsok yetlo kélmeykha m'a sówaxpehek. 
Kampagqeykxak sa', méko sa' kamhagkok ma'a. Weyke ekteykegkaxa pa'at 
sa' aqsa katnehek ma'a tén han nepkések. 

 

Isaías 8 
Isaías apketche apwesey ekyetchesamaxkoho yaqwánxa katnehek 

kélmassésseyam aqsok 

1Aptáhak axta seyáneya Wesse' egegkok se'e: “Ema sa' xama yántéseksek 

ekpayhe ekyawe nentáxéssamól'a, keñe sa' etaxaksek negmowána nak 
ólyetsetek ektáxama ektéma nak se'e: ‘Maher-salal-hasbaz’. 

2Etnéssesek sa' apweteykegkoho aqsok apkelane meyke 

apkelyexamakpoho m'a apkelmaxnéssesso Dios énxet'ák apagkok Uríaz tén 
han ma'a Zacarías, Jeberequías apketche nak.” 

3Tén axta natámen sekyepetcha'a etáwa', ekteme axta Dios appeywa 

eklegasso, lósók axta entáhak, wet'ak axta xama étche apkenna'. Tén axta 
aptáha seyáneya Wesse' egegkok se'e: “Etnésses sa' apwesey Maher-salal-
hasbaz. 

4Hakte peyk sa' agkok yepwának apteme appeywa sakcha'a s'e ‘Táta’, 

‘méme’, kalmaxchek sa' aqsok ekxámokma ekhéyak nak ma'a Damasco tén 

han ma'a Samaria, kólsakxések sa' ekyókxoho aqsok apagkok élmomnáwa 
nak énxet'ák ma'a wesse' apwányam Asiria.” 

5Axta aptamhákxak makham seyáneya Wesse' egegkok se'e: 

6“Apkelwanyeyha énxet'ák se'e yegmen Siloé, ektaqmelchessamo nak aqsa 

ényé, eñama apkelaye m'a wesse' apwányam Resín tén han ma'a Remalías 
apketche nak, 

7yáhakkasek sa' yegmen ekyawe ekyennaqte ényé wátsam Éufrates ma'a 

Wesse' egegkok, (wesse' apwányam Asiria m'a yetlo m'a ektémakxa nak 
apyennaqte). Kallanagkok sa' ekyókxoho m'a yegmen atamnek apagkok nak, 
kalántépok sa' ma'a neyáwa', 

8kawakxohok sa' ma'a Judá, káhapwók sa' ma'a, kayeykhak sa' yegmen 

ekyawe m'a, apyespa'ák sa' kaxnagwak yegmen ma'a énxet'ák. Máxa náta 
élpeykessól'a axempenák sa' etnehek yápok Emanuel ma'a ekyókxoho 
xapop apagkok nak”. 

9Kólaqnekxa sa', énxet'ák kélheykha nak apkelókxa, kólyegwáwho kélagkók 

sa' nahan; kóleyxho s'e, kélyókxoho kélheykha nak apkelókxa makhawo': 
kólmekxak sa' eykhe chá'a kélmeykha kólmáwhok kólempakha' kólyegweyk 
sa' aqsa chá'a; naqso', kólmekxak sa' eykhe chá'a kélmeykha kólmáwhok 
kólempakha' kólyegwék sa' aqsa chá'a. 

10Kéllánekxeyk sa' agkok chá'a yaqwánxa kóltéhek, kamassegwók sa' aqsa 

chá'a, kélxénchek sa' aqsok chá'a aqsok kélmámenyého, megkalanaxcheyk 
sa' chá'a, hakte apheyk negyeseksa negko'o m'a Dios. 

Akke payhawók ageyk ma'a Wesse' egegkok 

11Apmágkek axta émek ekyennaqte agko' ma'a Wesse' egegkok, 

enókáseykha axta meltamho eytlók ámay apagkok nak xa énxet'ák nak. 
Aptáhak axta seyáneya s'e: 

12“Nágkóltemésses aqsa kéxegke ekwesey negaqneykekxa negmáheyo 

anteméssessamhoxma ekmaso egmók, apteméssessama nak chá'a 
ekwesey negaqneykekxa negmáheyo anteméssessamhoxma ekmaso 
egmók apyókxoho xa énxet'ák nak. Nágkalyegwakkas aqsa ekyókxoho 
aqsok élyegwakkassama nak chá'a m'a, nágkole nahan. 

13Eyke tásek chá'a kólteméssesek aptaqmalma m'a Wesse' ekha nak 

apyennaqte; eyke payhawok chá'a kóláwhok ma'a; kóláwhok chá'a nápaqto'. 

14Sa' etnehek apho kelhanma kélagkok kéxegke m'a; sa' etnehek meteymog 

yaqwayam kalpelápagkasek ma'a, cham'a yaqwayam sa' 
kalyaqnegkesagkok ma'a ánet apchókxa ekhéyak nak ma'a kañe' Israel; 
etnehek sa' ektémól'a xama kelhanma, yaqwayam sa' kalmok ma'a énxet'ák 
apheykha nak Jerusalén. 

15Apxámok sa' énxet elpelapmok, elyaqnenagkok sa', keñe sa' eletsapok; 

apxámok sa' kalmok ma'a kelhanma, keñe sa' elmakpok.” 

Isaías apchésso apkeltáméséyak 

16Kóltaqmelchesho sa' kélpekkenma s'e amya'a nak; kólpósha sa' chá'a s'e 

segánamakxa nak, keso nélxekmowásamáxche ahagkok nak ko'o. 

17 Massegkek eykhe apkelányo Dios ma'a Jacob énxet'ák apagkok, aleyxek 

sa' eyke aqsa ko'o. Hakte seyásenneykekxa ko'o ektemék ma'a. 

18 Negko'o nenteme aqsok magkenatchesso sempelakkasso nak agwetak 

apagkok ma'a énxet'ák Israel, ko'o tén han ma'a étchek sélmésso axta m'a 
Wesse' egegkok, senteméssesso axta m'a Wesse' ekha nak apyennaqte 
apha nak ma'a egkexe Sión. 

19Megkatnehek sa' metne elának kéxegke énxet'ák se'e: 

“Kólpaqhetchesaxkoho m'a apkelhagák axta énxet'ák apkeletsapma tén han 
apkelyohóxma apkelyexchásamákpoho nak chá'a elpaqmétek, 
melyennaqtésso nak chá'a apkelpeywa. ¡Apyókxoho énxet chá'a 
elpaqhetchesakpohok ma'a aqsok apcháyókxa tén han elmaxnéssesek chá'a 
eyeyméxchexa etnahagkok énxet'ák apkeletsapma m'a énxet'ák 
meletsapma nak 

20yaqwayam enxoho elxawagkok chá'a apkeláneyákpexa etnahagkok, 

essenhan xama amya'a!” Megkatnehek sa' metne apkelpeywa xa, amya'a 
ekyeyháxma eyke xa aptamheykegkaxa nak apkelpeywa. 

21Máxa sa' elmahagkok ma'a énxet'ák, yetlo élyaqhápeykha apkelwáxok tén 

han meyk élnapma, Kallókashok agko' sa' ma'a meyk élnapma. Elyemnaha 
sa' ma'a wesse' apwányam apagkok tén han ma'a aqsok apkeláyókxa nak 
chá'a. Elsekhekxohok sa' néten, 

22keñe sa' elanok makham náxop, elwetak sa' katnehek ekmaso apheykha 

tén han ekyaqtéssóxma, ekyaqtéssóxma tén han élyaqhápeykha 
apkelwáxok. Kápok sa' ekyaqtéssóxma ekyókxoho aqsok. 

 

Isaías 9 

1 Mopwanchek sa' elxeganmok ma'a apkellegeykegkoho nak ekyentaxno 

apheykha. 

Aptéyam tén han apteme Wesse' apwányam ma'a Apsáyam nak meyke 
ektáhakxa negha 

Kónegók axta aptemessáseykekxak Dios Galilea m'a sekxók eyeynókxa 
axta, cham'a Zabulón xapop apagkok nak tén han ma'a Neftalí, nekha 
apheykegkaxa nak ma'a énxet'ák melya'áseyak nak Dios, eyeynamo nak 

neyp wátsam Jordán, ekweykekxoho m'a neyáwa wátsam ekwányam nak; 
tén axta natámen apmeyásekxo makham ekyawe agko' kéláyo. 

2 Apkelwet'ak ekyawe agko' élseyéxma m'a énxet'ák 

apkelweynchámeykencha'a nak ekyáqtésakxaxma; xama élseyéxma 
élsássessóxma m'a énxet'ák apheykencha'a nak ekyaqtéssamakxa agko' 
exma. 

3Wesse', apsókmek xép ekyawe agko' ekpayheykekxa egwáxok; awanhók 

agko' ma'a ekpayheykekxa nak egwáxok. Kelpayhekxeyk apkelwáxok 
apyókxoho énxet nápaqtók xép, máxa aptamhágkok ma'a ektémól'a 
kanakxaxchek aqsok ekyexna kélcheneykekxa. Máxa aptamhágkok ma'a 
aptémól'a énxet kalpayhekxak apkelwáxok emlassakpok ma'a aqsok 
ekxámokma apkelméyak ma'a neyseksa kempakhakma. 

4Hakte apmasséssekmek xép ma'a ektémakxa nak sẽlásenneykha naqsa 

apkelhamakpo nak ma'a énxet'ák, tén han ma'a kélnaqtawáseykegkoho 
élyaqhakkáseykencha'a nak apkelwáxok, tén han ma'a apkemha apmonye' 
apkelhaya nak chá'a. Máxa entáhak ma'a ektáhakxa axta apmasséssekmo 
m'a Madián. 

5Kólwatnekxak sa' ma'a kélatchesso kélmagkok nenlegayo axta chá'a 

elpáwaksek yenyahagkok ma'a sẽlpextétamo tén han ma'a apáwa 
apkeltexnémap nak éma. Táxa sa' kasawhoho'. 

6Hakte apteyekmek xama sakcha'a negyeseksa, Dios segmésso xama 

apketche, cham'a peya sa' exkak apmopwána yaqwayam etnehek 
aptaqmelchesso apchókxa. Sa' nahan kólteméssesek apwesey s'e: 
Eyaqheykha kélwáxok aqsok apkelane, Dios apyennaqte, Egyáp 
Memassegwayam, Wesse' meyke ektáhakxa negha. 

7 Exek sa' ma'a néten nak David aptaháno ekyawe ektaqmalma; 

kasawhekxohok sa' apteme Wesse' apwányam ekyókxoho yókxexma, 
megkamassegwomek sa' ma'a meyke ektáhakxa nak negha; tásek sa' 
katnehek ekyetno m'a aptémakxa nak Wesse' apwányam, sa' katnehek 
ekyennaqtésso m'a aptaqmelchessáseykekxa nak chá'a apheykha énxet'ák 
tén han ma'a ekpayhawo nak chá'a elána', keso kaxwo' nak tén han 
megkatnégwayam néxa. Elának sa' Dios ekha nak apyennaqte xa, eñama 
ekyawe agko' segásekhayo. 

Wesse' egegkok apkeltaqnawéyak ma'a énxet'ák apheykha nak Israel 

8Apcháphássessek axta appeywa Wesse' egegkok ma'a énxet'ák Israel 

cham'a Jacob énxet'ák apagkok nak; 

9apkelya'ásegkók axta nahan apyókxoho m'a Efraín énxet'ák apagkok nak, 

apheykha axta m'a Samaria. Aptáhak axta apkelpaqmeta yetlo éleymáxkoho 
apkelwáxok se'e: 

10“Appallakmek yátapheymekcha'ák, anlánekxak sa' eyke makham, 

meteymog sa' antemekxa'. Kélyaqténchek ma'a yámet éltegyésso 
élánamáxche nak yámet sicómoro, yámet cedro sa' eyke agyaqmagkasek.” 

11Wesse' egegkok apnaqláyam ma'a apkelenmexma apkello apagko' nak; 

apkeltémo apagko' nahan ektamagkok ma'a. 

12Énxet'ák Siria m'a ekpayho nak teyapmakxa ekhem, keñe filisteos ma'a 

ekpayho nak taxnegwánxa ekhem. Xama apketáméyak apsawhawo m'a 
énxet'ák Israel. Makke kamassak makham aplo m'a Wesse' egegkok; 
xénchek makham apwáxok ellegássesagkoho'. 

13Makke elye'eykekták Dios ma'a énxet'ák, ektáha axta 

apkellegassáseykegkoho; melchetamsók ma'a Wesse' ekha nak 
apyennaqte. 

14Keñe Wesse' egegkok apteméssessama Israel apchókxa m'a ektémól'a 

xama aqsok kéltósso kólyaqténchesek épakyek tén han apqátek, ektémól'a 
kólyaqnegkesagkok ma'a áxa tén han ekho' meyke ekyeykhamaxche mók. 
¡Xama ekhem agko' ekteme ekyókxoho xa! 

15(Apqátek ekyetchesamaxkoho m'a apkelámha apmonye'e nak tén han ma'a 

kelwesse'e apkelwányam nak, keñe épakyek ekyetchesamaxkoho m'a 
apkellegasso nak chá'a amya'a, apkelxekmósso nak chá'a apnámakkok 
apmopwancha'a amya'a.) 

16Apkelyetnakhásseykmek énxet'ák se'e apkelámha apmonye'e nak, keñe 

m'a aptegyéyak nak chá'a ekpékessáseyak apkelxegáneykmo chá'a. 

17Cháxa keñamak melásekhákxoho nak Wesse' egegkok ma'a wokma'ák 

nak, tén han megkaleyósa nak elanok ma'a élyeheykha nak tén han ma'a 
xentampe'e nak. Hakte apyókxoho énxet apteme apkelya'ásseyam tén han 
élmasagcha'a apkeltémakxa, asagkók nahan chá'a katnehek apkelpeywa 
apkelxeyenma aqsok ma'a apyókxoho nak. Megkamassak makham aplo m'a 
Wesse' egegkok; xénchek makham apwáxok ellegássesagkoho'. 

18Tawáseyha aqsok ma'a nentémakxa ekmaso, máxa táhak ma'a ektémól'a 

táxa eyáléwe kalwatnek ma'a yámet ekha nak am'ák tén han ma'a 
ekmompánaqma nak, ekweykmohol'a élwatno m'a yenta'a élaqnéyak nak 
naxma, keñe kay'aksek néten ma'a éten nak. 

19-20Metchek apchókxa eñama aplo m'a Wesse' ekha nak apyennaqte, 

masséssekmek táxa m'a énxet'ák; aptókagkokxék chá'a aphápetek ma'a 
apketchek apancha'awo nak, megkalepyósak nahan chá'a apkelano m'a 
apnámakkok. Apheyk xama ekmanyehe nak enaqsapok apto s'e, megkeyxek 
eyke kaqhek aqsa chá'a meyk, kaxek chá'a mók aptawakxa á, meyaqkanmek 
eyke. 

21Apmasséssekmek Manasés ma'a Efraín, keñe Efraín apmasséssekmo m'a 

Manasés, cháxa apketámeykegko nak Judá xa apqánet nak. Makke 
kamassak makham aplo m'a Wesse' egegkok; xénchek makham apwáxok 
ellegássesagkohok xa énxet'ák nak. 

 

Isaías 10 

1¡Kéxegke laye, kélpekkenma nak segánamakxa megkapéwomo, tén han 

kélpenchesso nak kéllegasso m'a kéltémókxa nak chá'a etnahagkok énxet'ák 
ekyentaxno agko' nak, 

2megkóltaqmelchessáseykekxa nak apheykha m'a énxet'ák 

apkelyelqamákpoho nak, tén han megkóllányo nak ektémakxa apheykha m'a 
énxet'ák ahagkok meyke nak aqsok apagkok, kélnaqtawáseykegkoho nak 
chá'a m'a xentampe'e nak, tén han kélmenyexcháseyak nak chá'a aqsok 
agkok ma'a élyeheykha nak! 

3¿Háxko sa' kóltéhek kéxegke apkelyetsetchásekxo sa' kéltémakxa m'a Dios, 

kélwet'a sa' kaxegmak makhawók ma'a kéllegeykegkoho nak? ¿Yaqsa sa' 
kólyo'ókxak kólmaxnegwakxak yaqwayam kapasmok? ¿Háxko sa' 
kólnegkenwók ma'a aqsok kélagkok ekxámokma élmomnáwa nak? 

4Sa' agkok kéxegke kólháxahagkok nepyeseksa m'a apkelmomap nak tén 

han ma'a aptekyawa axta neyseksa kempakhakma, kóletsaphok sa' xamo'. 
Makke kamassak makham aplo m'a Wesse' egegkok; xénchek makham 
apwáxok ellegássesagkoho'. 

Dios apchásenneykekxa énxet'ák Asiria yaqwayam ellegássesagkohok énxet'ák 

5 “¡Wesse' apwányam Asiria! Cha'a apteme yámet seklo nak ko'o m'a 

séllegassáseykegkoho nak chá'a, yámet sekmeykha nak chá'a m'a seklawa 
enxoho. 

6Eyáphássek ko'o ektamagkok ma'a apheykegkaxa nak énxet'ák megyáyo 

nak Dios, xama apheykegkaxa selókassamo nak chá'a ko'o, yaqwayam sa' 
elmenyexchesagkok tén han elyementamagkok ma'a aqsok apagkok 
ekxámokma élmomnáwa nak, yaqwayam sa' elteyammaha etnéssesek ma'a 
ektémól'a ólteyammaha yelpa' m'a ámay. 

7Makke katnahak élchetamso apwáxok wesse' apwányam Asiria xa ektáha 

nak, háwe nahan apmakókxa etnehek xa. Xénchek aqsa apwáxok 
emasséssók tén han esawhohok apxámokma apagko' ma'a énxet. 

8Aptáhak appeywa s'e: ‘Apyókxoho kelwesse'e apkelwányam apteme 

apkelámha apmonye'e ahagkok ko'o. 

9Aphawók ko'o pók sélányo m'a tegma apkelyawe nak, cham'a Calnó tén han 

ma'a Carquemis, keñe tegma apwányam Hamat aphawo nahan ma'a Arpad, 
keñe tegma apwányam Samaria aphawo nahan ma'a Damasco. 

10Élwetágweykmek ko'o m'a énxet'ák ekxámokma nak aqsok apcháyókxa, 

apyeykhásseykmók ma'a ektémakxa nak ekxámokma aqsok apcháyókxa 
m'a énxet'ák apheykha nak Jerusalén tén han ma'a Samaria. 

11¿Mowancheya ko'o atnéssesek énxet'ák Jerusalén yetlo aqsok 

apcháyókxa m'a sekteméssesakxa axta m'a énxet'ák Samaria yetlo m'a 
aqsok apcháyókxa nak?’” 

12Appenchessek sa' agkok Wesse' egegkok ekyókxoho aqsok apmáheyo nak 

elának ma'a egkexe Sión tén han ma'a Jerusalén, eñássesagkohok sa' ma'a 
wesse' apwányam Asiria eñama eyaqheykha apwáxok se'e aptamheykha 
nak, tén han eñama megyésso yeykpoho', tén han eyeymáxkoho apwáxok. 

13Hakte axta aptáhak appeywa wesse' apwányam Asiria s'e: “Sekwasqapma 

ahagko' ko'o keñamak sélana xa; ewanchek ko'o aqsok, séláneykekxa 
ahagko' ma'a yaqwánxa atnehek. Ekyementegkek nekha xapop apagkok 
ma'a énxet'ák, élmeyk ma'a aqsok apagkok ekxámokma élmomnáwa nak, 
máxa xama énxet apyennaqtél'a ektemék sekmassesseykmo m'a kelwesse'e 
apkelwányam nak. 

14Élmeyk ko'o aqsok apagkok ekxámokma nak ma'a énxet'ák, ahagkok 

ektáhak ma'a ekyókxoho xapop, máxa m'a énxet apkellexchágwayam la'a 
náta axagkok elmok ma'a appok neyseksa megkótéyák, méko axta xama 
enxoho élyeykáseykha axempenák, méko axta xama enxoho ekmayheykha 
tén han ekpayheykha átog.” 

15¿Awancheya kaxénmakha ekyeykhásseykmoho póte m'a ektáha nak chá'a 

apmeykha? ¿Awancheya nahan kaxénmakha ekyennaqte nápaqtók ektáha 
nak chá'a apmeykha apkelyepto yámet ma'a hó neym épakyek ekyawe nak? 
¿Háxko katnehek kaxog kéltasqapeykha, ekteme nak aqsa wánxa yámet, 
mexña enxoho m'a énxet ektáha nak apseykha? 

16Cháxa keñamak peya nak etnessásekxak meyke apkelwasqapma Wesse' 

ekha nak apyennaqte xa énxet'ák élyenneykha agko' nak apyempe'ék, 
elméxenchessesek sa' apyempe'ék máxa táxa élwatno sa' etnéssesek. 

17Etnekxak sa' táxa eyáléwe m'a Dios aptaqmalma, apkelsássessóxma nak 

chá'a m'a Israel, xama ekhem agko' sa' nahan elwatnek tén han emasséssók 
ekyókxoho m'a yámet ekha nak am'ák tén han ma'a ekmompánaqma 
ekyetnama nak ma'a apchókxa. 

18Emasséssessók sa' ekyókxoho agko' ma'a naxma apagkok éltaqmalma 

nak tén han ma'a aqsok apkeneykekxa nak chá'a. Máxa xama énxet 
apháxamáp sa' etnéssesek, ekmassél'a apyennaqte. 

19Ántawók agko' sa' nahan kaleymaxchek yenta'a m'a naxma, kawomhok sa' 

nahan sakcha'a apmopwána eyaqtennek. 

20Kamaskok sa' etnehek apkeláyo ektáha nak apmassésseyam, 

apkeleymomap nak apqántawók kañe' Israel xa ekhem nak, cham'a Jacob 
énxet'ák apagkok meletsapma nak, Wesse' egegkok sa' aqsa elyennaqtések 
apteme apkeláyo, cham'a Dios aptaqmalma apagko' nak ma'a Israel. 

21Etnekxak sa' makham melya'ásseyam Dios ekha nak apmopwána 

apkeleymomap nak apqántawók ma'a Jacob énxet'ák apagkok. 

22 Apxámok sa' eykhe etnehek xép, énxet'ák apagkok, Israel, ektémól'a m'a 

wátsam xóp ekxámokmal'a, apqántawók sa' eyke elwata'. Xénáxcheyk 
kólmasséssók, kólteméssesek sa' ma'a ekpayhawo nak kólteméssesek. 

23Hakte apxénchek emasséssók aqsok ma'a Wesse' ekha nak apyennaqte, 

kalanaxchek sa' nahan ma'a ekyókxoho kañe' apchókxa. 

24Aptáhak Wesse' ekha nak apyennaqte s'e: “Énxet'ák ahagkok, kélheykha 

nak Sión, nágkóle aqsa énxet'ák Asiria, eltekpogmakha sa' eykhe yámet 
apagkok, elya'asha sa' eykhe néten yámet elenmexek kéxegke, ekhawo 
apteméssessamakxa axta m'a egipcios, 

25kaxwók sa' eyke ko'o allegássesagkohok ma'a, kasawhohok sa' 

kamasséssók ma'a seklo nak. 

26Ellegássesagkohok sa' ma'a Wesse' ekha nak apyennaqte, ekhawo 

apteméssesakxa axta apmenxena m'a énxet'ák Madián, cham'a Oreb 
meteymog nak, exekmósek sa' nahan apmopwána yenmexek ma'a énxet'ák 
Asiria, ekhawo aptémakxa axta apxekmóssama apmopwána apkelenmexma 
m'a énxet'ák Egipto. 

27Kólhaxyawássesek sa' kélpata ekyentaxno kélpatmeykencha'a nak chá'a 

xa ekhem nak, kólekkexekxak sa' ma'a aqsok ekyentaxno élyaqhapma nak 
chá'a.” 

Énxet'ák Asiria apkelxegayam 

Apkelpéwók apkelxegakmo énxet'ák Asiria m'a ekpayho nak Rimón, 

28apkelwa'a m'a yókxexma Aiat, apkelyeykhágwa'ak ma'a Migrón, 

apkexakhagwa'ak apkelseykha m'a Micmás, 

29apkelyeykhákxeyk ma'a ekyapwate apkelyeykheykekxexa nak chá'a 

énxet'ák, apkelhakmek sekxók ma'a yókxexma Gueba; kelyegweyxcheyk 
ma'a Ramá, kenyaháxcheyk ma'a Guibea Saúl tegma apwányam apagkok 
nak. 

30¡Kólpáxamha ekyennaqte kélheykha nak Bat-galim! ¡Kóleyxho kélheykha 

nak yókxexma Laisa! ¡Kólátegmowák, énxet'ák kélheykha nak Anatot! 

31Apkenyahágkek ma'a énxet'ák Matmená, apkelyexanmeyk ma'a énxet'ák 

apheykha nak Guebim. 

32Sakhem agko' apchaqnágwa'a énxet'ák apkelántaxnegwayam nak aqsa 

chá'a megkatnahakxa apchókxa m'a yókxexma Nob; apkelyaqyeyáseyha 
apmék apmako ektamagkok ma'a egkexe Sión, meteymog étseksek nak 
ma'a Jerusalén. 

33Kóllano, apkelyaqnenchásegkek yenta'a élyawe yetlo apyennaqtésso 

apyempehek ma'a Wesse' ekha nak apyennaqte; apkelyaqtennákxók ma'a 
élwenaqte agko' nak, hagwa'akteyk náxop ma'a élweykmoho nak netnók 
agko' ma'a naw'ék. 

34Póte apmáha apkelyaqtenna m'a naxma ekyentaxno nak, 

apkelyaqnegkásegkek náxop ma'a yenta'a éltaqmalma agko' nak ma'a 
Líbano. 

 

Isaías 11 
Jesé aptáwen neptámen apsáyam meyke ektáhakxa negha tén han 

aptaqmelchessáseykekxa apheykha énxet'ák 

1 Etyapok sa' xama Jesé aptáwen neptámen; máxa sa' etnehek ma'a 

ektémól'a yámet awhak éltektépeykekxal'a, éltekteyapwayam la'a m'a 
kepmenák nak. 

2Exek sa' chá'a yókxoho ekhem takhapxet ma'a Wesse' Espíritu apagkok, 

egkések sa' apya'áséyak tén han apmopwána aqsok, apmopwána 
apkelxekmowáséyak apnámakkok, tén han apyennaqte, tén han 
apyekpelchémo tén han apkeye m'a Wesse' egegkok. 

3Metnehek sa' nahan apkelyekpelchémo wánxa m'a ektémakxa nak apyókxa 

énxet, megyeyxók sa' nahan ma'a ektáhakxa enxoho amya'a apkellegeykha 
apcháneyákpexa etnéssesek. 

4 Elyekpelkohok sa' chá'a yetlo ekpéwomo apkelánéseykekxa amya'a m'a 

énxet'ák apkelyelqamákpoho nak, emyókasek sa' nahan chá'a ektémakxa 
nak apheykha m'a énxet'ák meyke nak aqsok apagkok ma'a apchókxa. Máxa 
yámet sa' katnehek ma'a appeywa, yaqwayam sa' kallegássesagkohok ma'a 
énxet'ák apkelyennaqteyáseykha nak apyempe'ék, xama apwátekhapma sa' 
etnehek elnápok ma'a énxet'ák élmasagcha'a nak apkeltémakxa. 

5 Exog sa' chá'a yetlo apcháhakkásamap ma'a aptémakxa ekpéwomo tén 

han ma'a amya'a ekmámnaqsoho nak, ektémól'a m'a nentétamáxchel'a. 

6 Keñe sa' ma'a aqsok nawha'ák éllo nak kallawha aqsa xamók ma'a 

nepkések apketkók nak, keñe sa' neptána exnagkohok aqsa xamók ma'a 
yát'ay apketkók nak, keñe sa' weyke étkók kapaxqaha aqsa m'a méwa, 
sakcha'a apketchetsék apagko' sa' nahan kólteméssesek apkeláneykha. 

7Ekxegexma sa' katnehek weyke m'a óso, keñe sa' ma'a étkók nak 

kaxnagkohok aqsa xamo' kallókasek élyampé. Katwok sa' pa'at ma'a méwa, 
ektémól'a m'a weyke. 

8Apwanchek sa' enéwak sakcha'a apketchetse' ma'a ekpayhókxa nak máxek 

axagkok ma'a yéwa ekha nak eyaqtáwa, apwanchek sa' epogwátek ma'a 
kañe' axagkok nak. 

9 Méko sa' xama enxoho kalának ekmaso ekyókxoho m'a egkexe 

ekpagkanamaxchexa ahagkok nak, hakte kasawhekxohok sa' apya'áséyak 
Wesse' egegkok ma'a ekyókxoho nak apchókxa, sa' katnehek ma'a ektémól'a 
ekláneyo yegmen ma'a wátsam ekwányam. 

10 Kólhések sa' néten kólteméssesek aqsok magkenatchesso apagkok 

énxet'ák Jesé aptáwen neptámen xa ekhem nak; cham'a aphémo nak yámet 
éltektépeykekxa m'a kepmenák, elyo'ókxak sa' chá'a ektamok ma'a 
apyókxoho énxet'ák keso náxop, keñe sa' ma'a aphakxa nak katnehek 
ektaqmalma agko'. 

Énxet'ák kélnaqleykekxa axta megkatnahakxa apkelókxa apkelweykta makham 

11Exekmósek sa' makham apmopwána Wesse' egegkok apmako sa' 

enaqlanták makham énxet'ák apagkok apkeleymomap xa ekhem nak, 
apnaqlósawákxo sa' makham ma'a Asiria, Egipto, Patros, Etiopía, Elam, 
Sinar, Hamat tén han ma'a apkelókxa ekhéyak nak neyáwa wátsam 
ekwányam. 

12Ekxenchesek sa' néten aqsok magkenatchesso yaqwayam sa' elwetak 

ma'a pók aptémakxa nak chá'a énxet'ák, yánchásekxak sa' makham ma'a 
israelitas kélnaqleykekxa axta megkatnahakxa apkelókxa; yánchásekxak sa' 
makham ma'a apkelmahéyak axta ekyókxoho yókxexma cham'a énxet'ák 
Judá apkexpánma axta. 

13Kamaskok sa' ektémakxa nak apkelyásekkesso m'a Efraín énxet'ák, 

kamaskok sa' nahan apkello m'a énxet'ák Judá, melyásekkesek sa' chá'a 
kaxwók Efraín énxet'ák ma'a Judá énxet'ák nak, megkaxének sa' nahan 
kaxwók apwáxok eltaqnawák Judá énxet'ák ma'a Efraín énxet'ák apagkok 
nak. 

14Épetchekxak sa' pók ektamagkok ma'a énxet'ák filisteos, ekpayho nak 

taxnegwánxa ekhem, neptámen sa' yeñék yáhapwók; épetchekxak sa' pók 
elyementamagkok aqsok apagkok ekxámokma m'a énxet'ák apheykha nak 
teyapmakxa ekhem. Kawomhok sa' nahan apteme apagkok ma'a yókxexma 
Edom tén han ma'a Moab, apkeláneykha sa' etnahagkok ma'a amonitas. 

15 Emeykessesek sa' xama ámay Wesse' egegkok ma'a neyseksa Wátsam 

Ekwányam Ekyexwase nak, ey'aksek sa' apmek ma'a ekpayho nak wátsam 
Éufrates, etekkesek sa' éxchahayam ekyennaqte agko', kameykásekxak sa' 

neyseksa, siete aktegák sa' kalána', keñe sa' apwanchek elyeykhekxak 
meyke apkelhaxyawasso apkeltéto apmagkok. 

16Apkelchexyekmek sa' agkok makham apkelenyékta' Asiria xa 

apkeleymomap nak Wesse' egegkok énxet'ák apagkok, elwetak sa' ekyawe 
agko' ámay, ektéma axta m'a énxet'ák Israel apkelánteyapma axta m'a 
Egipto. 

 

Isaías 12 
Negmeneykmasso negmésso ekxeyenma egwáxok Dios 

1Sa' kóltéhek kólpaqmétek kéxegke xa ekhem nak: “Wesse', ekméssek xép 

ekpayheykekxa ewáxok, hakte etaqnagkamchek axta eykhe ko'o exchep, 
massék eyke m'a aplo, egkeyásékxeyk makham meyke ektáhakxa ewáxok. 

2 Dios apteme chá'a sewagkasso teyp; may'ásseykmok nahan, magwayék 

nahan. Wesse' egegkok apteme sekyexanmo tén han segkésso 
sekyennaqte, cha'a apteme sewagkasso teyp ma'a.” 

3Kélwanchek sa' kéxegkáxa kólmahagkok kólyenagkok yegmen yetlo 

ekpayheykekxa kélwáxok xa ekteyapmakxa nak nélwagkásamáxche teyp, 

4keñe sa' kóltéhek se'e: “Kólmés ekxeyenma kélwáxok Wesse' egegkok, 

kóltennasha apyókxoho énxet'ák apheykha nak keso náxop aqsok apkelane 
nak, kólya'assásegwakxoho apteme néten ma'a ekyókxoho aqsok. 

5Kólmeneykmásses Wesse' egegkok, hakte apkeláneyak ekyawe agko' 

aqsok ma'a, yaqwayam nak kólya'asagkohok ekyókxoho keso náxop. 

6Kólwehesha yetlo ekpayheykekxa kélwáxok, kélheykha nak Sión, hakte 

apheyk kélnepyeseksa kéxegke m'a Dios Aptaqmalma apagkok nak ma'a 
Israel, yetlo ekyawe apcheymákpoho.” 

 

Isaías 13 
Babilonia ekxénamaxche yaqwánxa kólteméssesek 

1 Keso amya'a ekxénamaxche axta yaqwánxa katnehek 

kéllegassáseykegkoho m'a Babilonia, apxawe axta eñama kélxekmósso m'a 
Isaías, Amós apketche nak: 

2“¡Kólchexen néten egkexe eyáxñeyo xama apáwa magkenatchesso peya 

kólempakha'! ¡Kólána' ektamagkok ma'a sẽlpextétamo! ¡Kólya'ásses néten 
kélmék yaqwayam sa' elántaxnegwók ma'a kelwesse'e nak atña'ák apagkok! 

3Élwóneyha ko'o m'a énxet'ák ahagkok apkelyennaqte nak, ekméssek nahan 

sekpeywa m'a kempakhakma yapmeyk ahagkok sélyéseykha nak, 
élpayheykekxoho nak chá'a apkelwáxok atnessásekxak kóneg ma'a 

sélenmexma, yaqwayam enxoho elanagkok chá'a m'a ektémakxa ko'o 
séllegassáseykegkoho.” 

4Legáxcheyk élpayheykha kélatña'ák ma'a néten meteymog élekhahéyak 

nak, máxa m'a ektémól'a énxet apxámokma. Legáxcheyk 
apyennegkessóxma ekyennaqte m'a pók aptémakxa nak chá'a énxet'ák, 
cham'a énxet'ák apchaqneykekxa nak. Apteyánegwákxók sẽlpextétamo 
apagkok appencheséyák nak aptamhágkaxa yaqwayam yempakhak ma'a 
Wesse' ekha nak apyennaqte. 

5Apkeleñamak ma'a xama apkelókxa makhawók agko' nak, cham'a teyp 

agko' nak ma'a néxa xapop. Wesse' egegkok neykhe m'a, yetlo m'a 
apkelmeykha nak chá'a apkenchesso aplo, apxegakmo nak yaqwayam 
emasséssók ekyókxoho keso náxop. 

6 Kalpayheykha kélatña'ák, hakte chágketwa'ak ma'a Wesse' egegkok ekhem 

apagkok, máxa apkelyekpexchetma sa' katnehek kawak ma'a Ekha nak 
Apyennaqte. 

7Keñe sa' kalyelqaxchek apaktegák ma'a apyókxoho énxet, kamaskok sa' 

élyennaqte apkelwáxok ma'a apyókxoho, 

8elyegwáwhok apagko' sa'. Káhapwak sa' ekyawe agko' apkelyegwakto tén 

han apkellegeykegkoho ekmáske, máxa sa' etnahagkok elpexyawha m'a 
ektémól'a kelán'a káskok awáxok kamáwhok katnehek naqláwa. égweyk sa' 
aqsa chá'a elanok ma'a pók, kalyexwásekxak sa' nápaqta'a apkelmegqakto. 

9Wa'ak kaxwók Wesse' egegkok ekhem apagkok, ekhem apagkok ekmaso 

agko', tén han aplómo apagko', cham'a peya sa' katnessásekxak meyke 
xama aqsok keso náxop, tén han kamasséssók ma'a énxet'ák 
melya'assáxma apheykha nak ma'a kañe'. 

10 Kamaskok sa' elápogwátek yaw'a tén han yaw'a apkelyawe 

apchaqneykekxa nak chá'a m'a néten; kapeysamok sa' nahan ektepa enxoho 
m'a ekhem, megyápogwátek sa' nahan ma'a pelten. 

11Aptáhak Wesse' egegkok se'e: “Allegássesagkohok sa' ko'o apyókxoho 

énxet'ák eñama apkeltémakxa élmasagcha'a, keñe sa' ma'a énxet'ák 
élmasagcha'a agko' nak apkeltémakxa allegássesagkohok eñama m'a 
apkelánéyák aqsok ekmaso agko'. Amasséssessók sa' ko'o ektémakxa nak 
éleymáxkoho apkelwáxok ma'a énxet'ák apkeleymákpoho nak, mékoho sa' 
ko'o atnessásekxak ma'a megyésso nak eleykpoho tén han ma'a 
megkalyexnegwayam nak chá'a apkelpeywa elwanyaha apnámakkok. 

12Apqántawók apagko' sa' ko'o atnessásekxak ma'a énxet, mexók sa' ma'a 

ekweykenxal'a ekteme ántawók ma'a sawo ekyátekto éltaqmalma éleñama 
nak Ofir. 



1616 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

13Keñe sa' kalpexyennók ma'a néten, kaqxegmakha sa' nahan 

ekyetnamakxa m'a xapop seklawa sa' ko'o xa ekhem nak, cham'a seklawa 
ahagko' sa'. 

14“Máxa sa' etnahagkok yátapopyet apmenxenamap la'a m'a énxet'ák 

essenhan ma'a aptémól'a nepkések yexpaqnek, meykel'a eyáncheseykekxa. 
Xama xama sa' chá'a elmeyekxak ma'a apkelókxa apagko' nak chá'a, 
elyexánegwakxak sa' ma'a ektáhakxa nak chá'a xapop apagkok apagko'. 

15Apyókxoho kélweteykekxa enxoho chá'a, kólyetxák sa' chá'a sawo, 

apyókxoho apkelmomap nak chá'a etekyók sa'. 

16Nápaqta'awók sa' chá'a kólyenhaksek xapop ma'a apketchek 

apketcheyetse nak; kólmenyexchesek sa' aqsok ma'a apxanák, 
kólnaqtawássesagkohok sa' ma'a apnaqteyegka'a. 

17Alyáteyagkohok sa' ko'o ektamagkok medos ma'a, cham'a énxet'ák 

megkalyetnakhassamo nak apkelwáxok ma'a sawo ekmope élmomnáwa, 
melányo nak ma'a sawo ekyátekto élmomnáwa. 

18Yágke sa' elyátak elnápok ma'a wokma'ák nak. Megkaleyósek sa' elanok 

ma'a sakcha'a kaxwe ekpalleyam nak, megkaqhek sa' nahan apwáxok 
elanok ma'a sakcha'a apketcheyetse nak. 

19 Keñe sa' ma'a Babilonia, apchókxa ektaqmalma nak ma'a énxet'ák, 

eyaqheykencha'a nak chá'a apkelwáxok ma'a caldeos, kaxnágwakxohok sa' 
ma'a Sodoma tén han Gomorra, cham'a sekmassesseykmo axta ko'o. 

20Mexnekxók sa' chá'a énxet ma'a, méko sa' kaxnekxak xama enxoho m'a 

kañe' nak. Kamaskok sa' elpakxenagkok énxet'ák Arabia m'a, 
mellókassessekxék sa' nahan chá'a kaxwók apkelyampe nepkések 
apnaqtósso keláneykha nepkések ma'a. 

21 Yágqames sa' kallawha m'a, esawhekxohok sa' nahan apkelyáqto sawe 

apkelyawe m'a kañe' tegma, xápen sa' nahan ellawha m'a, elnextegmakha 
sa' nahan néten yát'ay apketkók ma'a. 

22Kalwónmakha sa' semheg nawha'ák éllo m'a kañe' tegma apkelyennaqte 

nak, keñe sa' ma'a kañe' tegma apkelyawe apkeltaqmalma apagko' nak 
kallawha m'a aqsok nawha'ák éllo. Chágketwokmek ekhem agkok ma'a 
Babilonia; megkólwenaqtéssesagkek sa' nahan.” 

 

Isaías 14 
Apkelweykta makham ma'a kélnaqleykekxa axta megkatnahakxa apkelókxa 

1Yepyóshok sa' elanok Wesse' egegkok ma'a Jacob. Apkelyéseykha sa' 

etnekxak makham ma'a Israel, yának sa' elhakxak makham israelitas ma'a 

xapop apagkok nak. Elyepetchegwak sa' nahan ma'a megkatnaha nak 
apkelókxa xamo', epaxqeykxak sa' ma'a Jacob énxet'ák apagkok. 

2Elmok sa' takha' apxámokma apagko' pók aptémakxa énxet'ák ma'a 

israelitas, elyetlakxak sa' ekweykekxoho m'a apkelókxa, elmok sa' nahan 
yaqwayam etnéssesagkok apkelásenneykha naqsa m'a israelitas, cham'a 
Wesse' egegkok nak kañe' xapop apagkok. Elmok sa' israelitas ma'a ektáha 
axta chá'a apkelma, kóneg sa' etnessásekxak ma'a ektáha axta chá'a 
apnaqtawáseykegkoho. 

Wesse' apwányam Babilonia kélwanyeykha 

3Énxet'ák Israel, apkellókassessek sa' agkok kéxegke kélyampe Wesse' 

egegkok eñama m'a ektémakxa nak kéllegeykegkoho, tén han 
ekyentaxnamo kélwáxok tén han kélmésso ekyentaxno agko' kélteme m'a 
kélásenneykha naqsa, 

4kólyetsetek sa' se'e eknaqtáxésamaxche nak amya'a yaqwayam sa' 

kólwanyaha m'a wesse' apwányam Babilonia: “¡Kóllano ektáhakxa wesse' 
aplo! ¡Kóllano ektáhakxa ekmassegwokmo m'a apcheymákpoho! 

5Apmasséssessek Wesse' egegkok ektémakxa nak apkelyennaqte m'a 

énxet'ák élmasagcha'a nak apkeltémakxa, apkelekkexchásekxeyk yámet 
apmeykha nak chá'a m'a wesse' aplo, 

6apkellegassáseykegkoho nak chá'a énxet'ák yetlo aplo 

apkeltekpageykencha'a nak chá'a meyke néxa, apkelteyammeykencha'a nak 
chá'a énxet'ák yetlo aplo, apmenxeneykencha'a nak chá'a meyke 
apkelmopyósa apkelányo. 

7Sawhékxók kaxwók meyke ektáhakxa apheykha énxet'ák ekyókxoho keso 

náxop, taqmelákxeyk apheykha, apkelwehéseykha nahan élpayheykxo 
apkelwáxok. 

8Wokmók yámet pinos tén han cedros élaqnéyak nak Líbano élpayheykekxa 

awáxok kélmasséssekmo exchep, táhak élpaqmeta s'e: ‘Méko sa' kaxwók 
negko'o hẽlyaqtennek apmassegwokmo nak xép.’ 

9Yennegkexma s'e kóneg xapop nak nepyeseksa nak ma'a apkeletsapma, 

apkelántekkek nahan peya emok takha' exchep. Naqxétekhágkek 
apkelhagák ma'a apkeletsapma axta, apkelanyexakmek xép apyókxoho m'a 
apkelámha apmonye'e axta keso náxop; apkelchampákxeyk néten 
apkeltaháno apyókxoho m'a kelwesse'e apkelwányam axta ekyókxoho 
apheykegkaxa. 

10Apyókxoho nahan apheyásawók mók apkelpeywa m'a, aptáhak apcháneya 

s'e: ‘Méko exchepxa entáhak apyennaqte, eghágweykxók negko'o. 

11Keso néxa exchep apcheymákpoho s'e tén han apháxenmo apkelpáwá m'a 

arpa apagkok. élchónamaxche kaxwók ma'a apyetnamakxa néten, yápa 
apketkók nahan ma'a apchaqlamap.’ 

12 “¡Apteyekmek xép néten yaw'a apwányam apteyapmól'a amonye' élseye! 

Kélyenyenteyk xép náxop, apnaqtawáseykegkoho axta chá'a m'a pók 
aptémakxa énxet'ák. 

13 Aptéma axta chá'a kalchetmok apwáxok se'e: ‘Wántek sa' ko'o 

ekweykmoho m'a néten; apekkenwók sa' sektaháno ekyawe ektaqmalma m'a 
néten nak Dios yaw'a apagkok; axek sa' ko'o m'a makhawók agko' nak 
nexcheyha, cham'a egkexe eyaqneykekxexa nak ma'a aqsok kéláyókxa. 

14Wántek sa' ma'a teyp netnók agko' nak ma'a yaphope; atnehek sa' ma'a 

aptémól'a Dios meyke nak Ekhémo.’ 

15¡Apteyekmek eyke m'a kañe' apkelmaheykegkaxa nak chá'a apkeletsapma, 

cham'a kañók agko' nak máxek! 

16Apchaqneyk nahan chá'a apkelano m'a ektáha nak chá'a apkelwete, 

aptáhak nahan chá'a apkelpaqmeta neyseksa apkelányo s'e: ‘¿Enxoho énxet 
apkelyegwakkáseykencha'a axta chá'a énxet'ák ekyókxoho apheykegkaxa 
xa, apmassesseykmo nak ma'a apkelókxa apheykegkaxa nak chá'a pók 
aptémakxa énxet'ák, 

17aptemessáseykekxo nak meyke xama aqsok keso nélwanmégkaxa, 

apmassesseykmo nak ma'a tegma apkelyawe, mekxeykekxo axta m'a 
énxet'ák apkelmomap axta?’ 

18Apyókxoho kelwesse'e apkelwányam apkelókxa chá'a apkeletsapmak yetlo 

kéláyo, yetneyk chá'a takhaxpop apagkok apagko' xama; 

19keñe exchep kélyenyawa aqsa megkatnahakxa takhaxpop, máxa m'a 

aqsok ápak kélyamasmal'a megkaleklól'a kélwáxok kóllano', máxa m'a 
kélhápak élteyammomáxchel'a nepyeseksa m'a énxet'ák aptekyawa, 
kélyaqténcháséyak la'a apyespa'ák, kélchexakhál'a m'a kañe' máxek 
ekxámokmakxal'a m'a meteymog. 

20Megkólátawanyek sa' ektéma nak ma'a nápakha kelwesse'e apkelwányam 

nak, hakte aptawáseykha m'a apchókxa, apkelnapmeyk ma'a énxet'ák 
apagkok. Megkawegqók sa' chá'a apkelweynchámeykha m'a énxet'ák 
élmasagcha'a nak apkeltémakxa aptawán'ák neptámen. 

21Kóllánekxa sa' kéltáhakxa yaqwayam kólnápekxak kélketchek 

apkelennay'a eñama ekmaso apkeltémakxa m'a apyapmeyk nak, yaqwayam 
sa' megkalxének kaxwók apkelwáxok etnahagkok apagkok keso náxop, tén 
han exámaksek tegma apkelyawe keso nélwanmégkaxa.” 

22Aptáhak Wesse' ekha nak apyennaqte s'e: “Alenmexek sa' ko'o xa énxet'ák 

nak, amasséssók sa' apkelxénamap ma'a Babilonia, yetlo m'a 
apkeleymomap nak ma'a kañe', tén han ma'a apketchek ekweykekxoho m'a 
aptawán'ák nak. 

23Ekyetnamakxa yelpa' ekmomhápa sa' atnessásekxa' tén han yókxexma 

apxámokmakxa sawe apkelyawe. Wáxñeksek sa' ma'a kéláxñesso 
ekmassesseykmoho nak aqsok” Wesse' egegkok ekha nak apyennaqte 
apxeyenma xa. 

Asiria yaqwayam kólmasséssók 

24 Naqsók aptáha appeywa Wesse' ekha nak apyennaqte s'e: “Megkatnehek 

sa' megkalánamáxche m'a sekxeyenma axta ko'o kalanaxche'; aqsok 
sekmámenyého axta katnehek, katnehek sa'. 

25Amasséssók sa' énxet'ák Asiria m'a seyókxa, alteyammaha sa' ma'a néten 

meteymog élekhahéyak ahagkok nak. Kamaskok sa' elhakpok énxet'ák 
ahagkok ma'a apkeltamheykha ekyentaxno apkelmésso nak chá'a m'a, 
kamaskok sa' apkelpata m'a aqsok ekyentaxno apkelpatmeykencha'a nak 
chá'a. 

26Cháxa sekxéna nak ko'o alának ekyókxoho keso náxop. Xénchek ewáxok 

allegássesagkohok ma'a ekyókxoho apheykegkaxa nak chá'a pók 
aptémakxa énxet.” 

27Apxénchek katnehek Wesse' ekha nak apyennaqte xa, méko nahan 

kawának kanókasha. Peyk ellegássesagkoho', méko nahan 
kayaqmagkassessók mók ma'a yaqwánxa etnehek. 

Dios apxeyenma ellegássesagkohok filisteos 

28 Apxeyenmeyk axta Isaías apyeyam apketsapma axta wesse' apwányam 

Ahaz se'e amya'a nak: 

29 Filisteos, nágkalpayhekxa aqsa kélwáxok kélekkexchesa m'a yámet 

kéltekyaweykencha'a axta chá'a, hakte sa' kañék katyapok xama yéwa m'a 
ekteyapmakxa nak chá'a m'a yéwa, katyapok sa' xama yéwa ekwányam 
ekmowána kampa'. 

30Keytek sa' pa'at yaqwayam elagkok apnaqtósso énxet'ák ahagkok meyke 

nak aqsok apagkok ma'a yókxexma ahagkok nak, tásek sa' katnehek 
apkellókasso apkelyampe m'a énxet'ák meyke nak aqsok ma'a apxanák. 
Keñe sa' ko'o wának emaskok meyk élnapma m'a énxet'ák apagkok, 
alnáhakkasek sa' nahan ma'a apkeleymomap enxoho apqántawo'. 

31¡Filisteos, kélheykha nak apyókxoho tegma apkelyawe, kallapwomák, 

kalpayheykha kélatña'ák kóllekxagwaha, kólpexyennem kélaye! Hakte 
apkelxegakmek énxet apxámokma yaqwayam yempakhak ma'a ekpayho nak 

nexcheyha, máxa éten ekpánmal'a aptáhak; méko nahan xama enxoho 
apteyapma neyseksa m'a apkeleyweykekxa nak apkelxega. 

32¿Háxko sa' kóltéhek kólátegmowagkokxak ektáha nak élápháseykha m'a 

apchókxa nak? “Dios appekkenma m'a Sión. Sa' elyexánegwakxak chá'a 
énxet'ák apagkok ekyentaxnamo nak chá'a apheykha m'a”. 

 

Isaías 15 
Moab ekxénamaxche yaqwánxa kólteméssesek 

1 Moab ekxénamaxche yaqwánxa kólteméssesek. Kéltawáseyha axta Moab 

cham'a axta'a kélmasséssekmo axta m'a Ar; kéltawáseyha axta Moab 
cham'a axta'a kélmasséssekmo axta tegma apwányam Quir. 

2Apkelmeyákxeyk axta énxet'ák Dibón peya ellekxagwaha m'a tegma 

kélpeykessamókxa axta chá'a mók ektémakxa aqsok kéláyókxa m'a néten 
egkexe nak. Kellapwámegkek axta énxet'ák Moab kélmasséssekmo m'a 
tegma apwányam Nebo tén han ma'a Medebá. Apkelmópesawók axta chá'a 
apkelyese apyókxoho, apkelyéseságkek axta nahan chá'a áwa' apatña'ák. 

3Apyókxoho énxet axta nahan chá'a apkelxegak ámay apkelántaxneykekxa 

m'a apáwa magkenatchesso nak senlapwayam; kelpayheyha axta chá'a 
apatña'ák apkellekxagweyncha'a m'a néten apxanák nak. Apyókxoho énxet 
axta nahan kellapwámegkok ma'a apkelweynchámeykegkaxa nak chá'a 
énxet, apkellekxagweyha axta chá'a. 

4Apkelpáxamáha axta nahan ekyennaqte agko' aptegyágko ekpasmo m'a 

énxet'ák Hesbón tén han ma'a Elalé; wokmók axta eklegamaxkoho 
apkelpáxameykha m'a Jahas. Axta keñamak apkeleygwokmo m'a 
kempakhakma yapmeyk nak Moab, apkelyegwakkók apagko' axta. 

5Chaqhak axta ko'o ewáxok sélano m'a Moab; apkelántekkek axta énxet'ák 

apheykha m'a kañe' apkenyahágko ekweykekxoho m'a Sóar, ekweykekxoho 
m'a Eglat-selisiya. Apkellekxagweygkokxeyk axta apkelxega m'a 
ekmeyeykekxa nak néten xóp ma'a Luhit; apkelpáxamáha axta ekyennaqte 
agko' éllapwámegko peya káhapwak aqsok ekmaso m'a ámay nak Horonaim. 

6Kelyameygkek axta yámelchet ma'a Nimrim, kelyameygkek axta m'a pa'at, 

ketsekkek axta áwa' m'a yámet, méko axta xama enxoho eyeymomáxche m'a 
élyápaqmátamo nak áwa'. 

7Axta keñamak apkelmeykekxo aqsok apagkok ekxámokma m'a énxet'ák, 

apkelseykekxeyk axta m'a teyp nak yegmen ényé, éltamhomaxchexa nak 
élámhakxa yámet Álamos. 

8Weynchámeykha axta aqsa apkelpáxameykha énxet aptegyeykha ekpasmo 

m'a néxa xapop nak Moab; weykmók axta kéllekxagweykha m'a Eglaim tén 
han ma'a Beer-elim. 

9Sawheykekxók eykhe éma m'a yegmen nak Dimón, wáphaksek sa' eyke 

aqsa ko'o m'a aqsok élmasagcha'a agko' nak; yámakméwa sa' chá'a katwok 
ma'a apkelmallane nak kañe' Moab, meletsapma nak makham ma'a 
apkelókxa. 

 

Isaías 16 
Énxet'ák Moab apkelyexánegweykekxa Judá 

1Kóláphés nepkések apketkók kélmésso naqsa m'a egkexe Sión, 

apkeleñama m'a meykexa nak énxet tegma apwányam Selá. 

2Máxa náta élyegwakto, éxakhál'a aqsa axanák aptamheykegkok 

apkelyeykheykekxoho wátsam Arnón ma'a énxet'ák apheykha nak Moab. 

3Aptáhak apkeláneya apheykha nak Sión se'e: “Kóllánekxa yaqwánxa 

kóltéhek yaqwayam hẽlmeyók negko'o, kólteme segmasma negko'o. 
Hegáhakkas pessesse kélagkok ektáhakxoho yetseksók ekhem, ektémól'a 
m'a axta'al'a; elmés apkelyexanmomakxa m'a énxet'ák kélnaqleykekxa nak 
megkatnahakxa apkelókxa. Nágkólpelakkasses aqsa kólának elmakpok 
ma'a énxet'ák apkelxegányam nak. 

4Kólho aqsa elyexanmok kélheykegkaxa m'a énxet'ák apkelxegányam nak 

Moab. Kólteme apkelyexanmomakxa apmonye'e m'a énxet'ák apmáheyo nak 
elnápok.” Massegwokmek sa' agkok kélnaqtawáseykegkoho tén han 
ekyeyk'a sa' ma'a kélmassésseyam nak, apkelántepa sa' apchókxa m'a 
apkelántaxnegwayam nak aqsa chá'a megkatnahakxa apchókxa, 

5xama David aptáwen neptámen sa' etnehek wesse' apwányam, ekyennaqte 

apteme wesse' apwányam, ektaqmalma apwáxok. Etnehek sa' xama énxet 
segyekpelchémo meyke aptémakxa, ekha apcháyo, yaqwayam sa' elának 
ma'a aqsok ekpéwomo, ekmanyehe sa' nahan chá'a elánekxések ektémakxa 
apheykha m'a énxet'ák. 

6Negya'ásegkók ektémakxa nak ekyawe apkeleymákpoho m'a énxet'ák 

Moab: éleymáxkoho apkelwáxok, apkene etnahágkok néten kéláyo, 
meleysso eleykpoho' tén han apkelpaqméteykha naqsa ekteme nak mékoho. 

7Ékeso éñamakxa peya sa' ellekxagwaha apyókxoho énxet'ák apheykha nak 

Moab elanok ma'a apchókxa; kalyaqhapmakha sa' apkelwáxok, kaqhek sa' 
apkelwáxok elanok ma'a énxet'ák apheykha nak Quir-haréset. 

8Kelyameygkek anmen yámet kélcheneykekxa m'a yókxexma Hesbón tén 

han ma'a Sibmá apkelyaqtennéyak axta m'a apkelwesse'e apagkok nak ma'a 
énxet'ák. Kelweykmek axta aktegák ma'a yókxexma Jazer, sawheykekxók 
axta m'a yókxexma meykexa nak énxet, kelweykmók axta m'a teyp agko' nak 
wátsam ekwányam. 

9Cháxa keñamak sélekxagweyncha'a nak ko'o sélano m'a anmen yámet 

kélcheneykekxa nak Sibmá, tén han ma'a Jazer, pallénteyk ahaqtek 
égmenek sélano m'a Hesbón tén han ma'a Elalé, hakte legáxcheyk 
kélpáxameykha ekyennaqte kempakhakma m'a neyseksa nak aqsok 
ekyexna apkeneykekxa m'a énxet'ák tén han ma'a aqsok ekyexna 
eknakxamáxche nak. 

10Kamaskok sa' ekpayheykekxa egwáxok tén han negátseykha m'a 

yókxexma; kamaskok sa' ma'a negwóncháseykha nak ekpayheykekxa 
egwáxok, tén han ma'a negmeneykmáseykha nak neyseksa anmen yámet 
kélcheneykekxa, kamaskok sa' nahan kalyaqhapaxchek ma'a anmen yámet 
ekyexna yaqwayam kalanaxchek ma'a égmenek. Massegwokmek ma'a 
nélpáxameykha nak negátseykha. 

11Máxa arpa apxát'ák élaktamáxchel'a entáhak ekpexyennama ewáxok 

sélano m'a Moab tén han ma'a Quir-haréset. 

12Elmeyekxak sa' eykhe énxet'ák Moab ma'a apkelpeykessamókxa nak chá'a 

aqsok kéleykmássesso, elmaxneyagkok sa' eykhe ekwokmoho ekmassa 
apkelyenna, elmeyekxak sa' eykhe elmaxneyagkok ma'a tegma 
apkelpeykessamókxa nak chá'a mók ektémakxa aqsok apcháyókxa, 
melwetyehek sa' eyke aqsok. 

13Cháxa appeywa axta Wesse' egegkok nano', apxeyenma axta 

yaqweykenxa etnéssesek ma'a Moab. 

14Aptáhak kaxwók Wesse' egegkok se'e: “Kólmasséssók sa' ektémakxa nak 

ekha ekyennaqte Moab ma'a ekwokmo sa' apqántánxo apyeyam, ektémól'a 
m'a xama énxet kélméssól'a aptamheykha ekweykmoho apqántánxo 
apyeyam, megkeyxek sa' apxámokma énxet apheykha m'a kañe', 
apqántawók apagko' sa' eleymakpok, mékoho sa' nahan etnahagkok.” 

 

Isaías 17 
Damasco apxénamáp yaqwánxa kólteméssesek 

1 Tegma apwányam Damasco apxénamáp yaqwánxa kólteméssesek. 

Kamaskok sa' etnehek tegma apwányam ma'a Damasco; meteymog 
ektaháneykekxa mók sa' etnekxa'. 

2Etaqmopagkohok apagko' sa', pa'at émhakxa sa' katnekxa'; katawagkok sa' 

pa'at kélnaqtósso meyke kélmenxeneykha m'a. 

3Méko sa' etnehek tegma apwányam apyennaqte apagkok ma'a Efraín, 

cham'a, eyaqheykencha'a nak chá'a apkelwáxok ma'a énxet'ák Israel; sa' 
katnehek nahan ma'a Damasco, kamaskok sa' katnehek apchókxa m'a 
éleymomáxche nak ma'a kañe' Siria. Wesse' egegkok ekha nak apyennaqte 
apxeyenma xa. 

Israel kéllegassáseykegkoho 

4Kamaskok sa' ekyennaqte Samaria xa ekhem nak, eyaqheykencha'a nak 

chá'a apkelwáxok ma'a Jacob énxet'ák apagkok, kamassegwók sa' ma'a 
ektémakxa nak ektaqmalma apheykha énxet ma'a kañe'. 

5Sa' katnehek ma'a aptémól'a xama énxet apnakxól'a hótáhap apaktek 

apyekhámeykekxal'a m'a apyexna, essenhan ma'a ektémól'a kólmekxak 
hótáhap apaktek kélyaqtónma m'a ekyapwátegweykenxa nak xapop ma'a 
Refaim, 

6apkeleymomap la'a aqsa wánxa m'a kéláyam nak; essenhan ma'a ektémól'a 

kólyeykesek aktegák ma'a olivo yámet éleymomáxchel'a aqsa wánxa ánet 
essenhan ántánxo ekyexna m'a naw'ék nak, essenhan cuatro tén han cinco 
ekyexna chá'a m'a ekyókxoho awhók nak. Wesse' egegkok apxeyenma xa, 
Israel Dios apagkok nak. 

7Elenmexekxohok sa' aphakxa ektáha nak apkelane énxet'ák xa ekhem nak, 

cham'a Dios Appagkanamap nak ma'a Israel. 

8Kamaskok sa' elenmexekxohok ekheykegkaxa m'a meteymog 

apkelwatnamakxa nak chá'a aqsok tén han ma'a mók aqsok apkelane 
apagko' nak chá'a m'a énxet. Melanók sa' chá'a kaxwók ma'a yámet awhók 
élpagkanamaxche apkelpeykessamo nak chá'a, tén han ma'a meteymog 
kélwatnéssamakxa nak chá'a aqsok ekmátsa nak ekpaqneyam éten agkok 
ma'a aqsok kéláyókxa. 

9Eltaqmopagkok sa' tegma apkelyawe apkelyennaqte apagkok xa ekhem 

nak, ektéma axta apkeltaqmópeykegko tegma apkelyawe apagkok ma'a 
heveos tén han ma'a amorreos eñama apkelaye m'a israelitas. Yókxexma 
meyke xama aqsok sa' katnekxa', ekyamayéxma, 

10hakte kelwagqámeykegkek ma'a Dios ektáha axta apkelwagkasso teyp, 

megkaxeyenmak kélwáxok apteme axta apkelmasma apyennaqte m'a. 
Kélchekhamchek kéxegke s'e namyep étkók éltaqmalma nak, 
kélchencháseykekxeyk pánaqte exnók ma'a aqsok kéláyókxa éleñama nak 
mók nekha, 

11kéltaqmelchessegkek axta m'a sekxók axta kélcheneykekxo, keñe mók 

ekhem ekteyapma m'a aqsok aktek kélcheneykekxa. Wa'ak sa' agkok 
ekmaso m'a aqsok kélcheneykekxa nak megkamowánal'a kaltektépekxa', 
kasók sa' ma'a aqsok kélcheneykekxa. 

12¡Kóleyxho apkextegyawasso yókxexma m'a énxet apxámokma, máxa m'a 

ektémól'a wátsam ekwányam kapáwak awáxok! Pók aptémakxa énxet'ák 
apkelpáxameykha ekyennaqte m'a ektémól'a kapáwak awáxok ekyennaqte 
m'a yegmen. 

13Xama axta apkelpaqhetchesa ekyennaqte agko' ma'a Dios, makhawók axta 

apkelmahágkok apkelyexanma, axta aptamhágkok ma'a ektémól'a pa'at 
kalsók éxchahayam ma'a yókxexma, ektémól'a am'ák kalpexyawasagkok 
náxop kalsók ma'a éxchahayam ekyennaqte agko'. 

14Hegyegwakkasek ma'a taxnám, keñe amonye' élseye kamaskok agweta'. 

Cháxa yaqwánxa sa' katnehek ma'a énxet'ák apmáheyo nak chá'a 
hẽlyementók aqsok egagkok. Cháxa yaqwánxa sa' katnehek elmassegwók 
ma'a énxet'ák, apmáheyo nak chá'a hentawássesha negheykha. 

 

Isaías 18 
Etiopía ekxénamaxche yaqwánxa kólteméssesek 

1 ¡Apchókxa laye, élpáweykegkaxa nak axempenák askok, apchókxa 

ekyetnama nak ma'a teyp agko' nak wátsam Etiopía, 

2éláphassama nak apseykha amya'a agkok ma'a neyseksa wátsam Nilo, 

apkelxegama nak neygmen apkelchánte m'a yántakpayhe élánamáxche nak 
qamok axchakkok! Kólxeg, kélseykha nak amya'a kélyennaqte kélxega, 
kólmohók sa' ma'a apheykegkaxa nak énxet'ák apkelwenaqte tén han 
éláxñeyo apyempe'ék, cham'a xama apchókxa apkeleymáp nak chá'a 
ekyókxoho yókxexma, énxet'ák apkelyennaqte nak tén han apkeleymákpoho 
apheykencha'a nak ma'a xapop ekyetnamakxa nak wátsam yegmen. 

3Kólwetak sa' kéxegke kélyókxoho kélheykha nak keso nélwanmeygkaxa, 

kélchexna sa' néten meteymog ekwenaqte étseksek ma'a aqsok 
magkenatchesso, kóllegak sa' nahan ma'a ekpáwà enxoho kélaqkahasso. 

4Aptáhak seyáneya Wesse' egegkok se'e: “Tásek ko'o sélyeheykha m'a 

sekhamakxa nak, máxa m'a ektémól'a ekhem éltátchesso ekmexamakxal'a 
exma, máxa m'a yálye ektéyeykmohol'a ekmexanmakxal'a exma 
eknakxamáxchexa m'a aqsok ekyexna kélcheneykekxa. 

5Penchessek sa' agkok élyapwe m'a anmen yámet kélcheneykekxa, 

ekyaqmagkasa enxoho m'a ekyexna nak, kólyaqténchesagkok sa' aktegák 
sawo amonye' yaqwayam kammok ekhem eknakxamáxchexa, 
kólyaqténchesek sa' keñe sa' kólchexakkasek. 

6Ekyókxoho aqsok sa' kaltaqmopagkok ma'a néten meteymog élekhahéyak 

nak, yaqwayam sa' katawagkok ma'a náta élyawe ektómo nak chá'a mók, tén 
han ma'a aqsok nawha'ák éllo nak. Kalyagqak sa' náta, ekhem 
ekmexanmakxal'a exma m'a, keñe sa' ekyókxoho aqsok nawha'ák éllo 
kallawha chá'a m'a ekhem apmopsamágexal'a.” 

7Cháxa ekhem nak, kólsantagkasek sa' aqsok kélmésso naqsa m'a Wesse' 

ekha nak apyennaqte, apagkok ma'a énxet'ák apkelwenaqte nak, éláxñeyo 
nak apyempe'ék, énxet'ák apkeleymáp nak chá'a ekyókxoho yókxexma, 

énxet'ák apkelyennaqte nak tén han apkeleymákpoho, apheykha nak ma'a 
xapop ekyetnamakxa nak wátsam yegmen. Kólsantagkasek sa' ma'a egkexe 
Sión, kélwóneykegkaxa nak chá'a apwesey m'a Wesse' ekha nak 
apyennaqte. 

 

Isaías 19 
Egipto ekxénamaxche yaqwánxa kólteméssesek 

1 Egipto ekxénamaxche yaqwánxa kólteméssesek. Kóllano Wesse' egegkok: 

Apxegakmek néten yaphope ekyennaqte ekxega apmeyókmo m'a Egipto. 
Kelpexyennegkek apmonye' m'a aqsok kéláyókxa nak Egipto, apkelakawók 
apagko' ma'a egipcios. 

2“Wának sa' ko'o yexpánchesakpok ma'a egipcios —axta aptáhak Wesse' 

egegkok—, wának sa' elnapakpekxak chá'a pók, elnapakpekxak sa' chá'a 
apnámakkok apagko', keñe sa' xama tegma apwányam elnapakpekxak 
nahan chá'a m'a pók tegma apwányam nak, keñe sa' xama apchókxa 
elnapakpekxak nahan chá'a m'a mók apchókxa nak. 

3Malya'ássesagkek sa' ko'o exma m'a, wának sa' kamassegwók ma'a aqsok 

apmáheyo nak elanagkok. Keñe sa' elpaqhetchesakpohok ma'a aqsok 
apkeláyókxa nak tén han ma'a apkelyohóxma, tén han ma'a énxet'ák 
apkeletsapma axta apkelhagák tén han ma'a apkelya'áseykegkoho nak chá'a 
aqsok ekpowásamáxche'. 

4Agkések sa' ko'o yaqwayam etnehek wesse' Egipto m'a xama wesse' aplo; 

xama wesse' apwányam megkamayósa elanok aqsok sa' etnehek wesse'.” 
Wesse' ekha nak apyennaqte apxeyenma xa. 

5Keymék sa' yegmen ma'a wátsam Nilo, keymáwhok agko' sa' ma'a wátsam 

nak, 

6kaltahápok sa' ma'a élyapwate yegmen atamnek nak. 

Kataqmelchesagkohok sa' kaweywenták yegmen ényé nak Egipto 
ekwokmoho ekyamaka, kalyameygkok sa' ma'a qamok tén han ma'a ekho'. 

7Kalyameygkok sa' ekho' élámha nak nekhaw'ék ma'a Nilo tén han ma'a 

ekyókxoho aqsok kélcheneykekxa nak ma'a neyáwa', kamassegwók sa'. 

8Kalxegha sa' apnenya'ák apyókxoho aptegyéyak nak chá'a kelasma m'a 

neyáwa Nilo, ellekxagwaha sa' nahan; kallapwomagkok sa' ma'a apkexakha 
nak chá'a yám'én apagkok ma'a neygmen. 

9Elháxexchágwók sa' ma'a apkelpexyawáseyak nak chá'a yámet lino áhak; 

kalmópekxak sa' nápaqta'a apkelyegwakto m'a apkeláxñáseykekxa nak 
chá'a tén han ma'a apkelótéyak nak chá'a; 

10elyelqakpok sa' ma'a apkelánéyak nak chá'a apáwa napwe'ék, 

melya'asagkek sa' aptamhágkaxa apyókxoho m'a apkelánéyak nak chá'a 
aqsok. 

11¡Élyeyháxma nak la'a kéxegke, kelwesse'e nak Soan, kélmeyáseyák nak 

chá'a kélpeywa m'a énxet'ák, kélmowancha'a agko' nak aqsok ma'a Egipto, 
naqsók kéxegke kélpékessáseyak kélnámakkok élyeyháxma! ¿Háxko 
katnehek kóltéhek kólának faraón se'e: “Negko'o nenteme énxet'ák 
apmopwancha'a aqsok aptawán'ák neptámen, cham'a nanók kelwesse'e 
apkelwányam axta?” 

12Faraón. ¿Háxko aphágkaxa m'a énxet'ák apagkok, apmopwancha'a nak 

aqsok yaqwayam sa' elxekmósek tén han eltennaksek yaqwánxa nak 
etnéssesek Wesse' ekha nak apyennaqte m'a Egipto? 

13Élyeyháxma m'a kelwesse'e nak Soan kélyexancháseykha nahan chá'a 

m'a kelwesse'e nak Menfis, kélnaqleykekxeyk Egipto megkatnahakxa ámay 
ma'a kelwesse'e nak chá'a xama apheykegkaxa. 

14Melya'áseyak aqsok apteméssessók Wesse' egegkok ma'a; cháxa 

apkelyetnakhássesseykmo nak chá'a ekyókxoho aqsok apkelánéyak ma'a 
énxet'ák Egipto, ektémól'a m'a anmen áto' apyekxéyak la'a tén han 
apkelyawheykhal'a. 

15Méko awanchek kalának aqsok ma'a Egipto, cham'a apqátek nak tén han 

ma'a épakyek nak, essenhan ma'a áxa nak tén han ma'a ekho' nak. 

16Máxa kelán'a sa' etnahagkok egipcios xa ekhem nak; metwasha sa' yeyk 

apkelwet'a enxoho emáwhok ellegássesagkohok ma'a Wesse' ekha nak 
apyennaqte, elyegwáwhok apagko' sa' nahan. 

17Elpexyennók sa' egipcios apmonye'e m'a énxet'ák Judá; apkelwesey sa' 

eykhe aqsa chá'a kalxének apkelwáxok, elyegweyk sa' aqsa chá'a eñama 
m'a apmáheyókxa axta etnéssesek Wesse' ekha nak apyennaqte m'a Egipto. 

18Exnagkok sa' cinco tegma apkelyawe Egipto xa ekhem nak, yaqwayam sa' 

elpaqmétek ma'a hebreo appeywa, tén han etnéssesek naqsók 
melyenseyam apkelyetlo m'a Wesse' ekha nak apyennaqte. Tegma 
Apwányam Ekhem sa' nahan etnehek apwesey xama m'a. 

19Keytek sa' xama ekwatnamáxchexa aqsok kéllánésso Wesse' egegkok 

kañe' Egipto xa ekhem nak, keñe sa' ma'a néxa xapop apagkok nak, 
kólchenegkesek xama meteymog ekxénweykekxoho chá'a kélwáxok ma'a 
Wesse' egegkok. 

20Katnehek sa' aqsok magkenatchesso, yaqwayam sa' kaxénwakxohok chá'a 

kélwáxok Wesse' ekha nak apyennaqte m'a apchókxa Egipto. Apkelwóneyha 
sa' agkok chá'a Wesse' egegkok yának epasmok eñama apkelápagqánamap 

ma'a ektáha nak chá'a apnaqtawáseykegkoho, yáphássesek sa' chá'a xama 
appasmo, yaqwayam sa' elmeyók chá'a tén han elwagkasek chá'a teyp. 

21Eltennasakpok sa' Wesse' egegkok ma'a egipcios, keñe sa' elya'asagkohok 

Wesse' egegkok ma'a, elpeykeshok sa', elmések sa' nahan aqsok 
apkelnapma tén han ma'a aqsok apkelmésso naqsa. Eltennaksek sa' nahan 
aqsok apmáheyo elanagkok ma'a Wesse' egegkok, elanagkok sa' nahan. 

22Ellegássesagkohok sa' Wesse' egegkok ma'a énxet'ák Egipto, keñe sa' 

natámen eltaqmelchásekxak makham. Elyo'ókxak sa' makham Wesse' 
egegkok ma'a, keñe sa' elásekhekxohok makham, eltaqmelchessók sa' 
nahan. 

23Keytek sa' xama ámay ekyawe agko' xa ekhem nak eñama m'a Egipto 

ekweykekxoho m'a Asiria. Apwanchek sa' elwakxak chá'a énxet'ák Asiria 
ekweykekxoho m'a Egipto, keñe sa' egipcios ekweykekxoho m'a Asiria, 
elpeykeshok sa' nahan chá'a Wesse' egegkok xamók egipcios ma'a asirios. 

24Épetchekxak sa' énxet'ák Israel énxet'ák Egipto xa ekhem nak tén han ma'a 

énxet'ák Asiria, sa' kagkések ektaqmalma apheykha énxet'ák keso náxop. 

25Sa' etnehek epaqmétek yának kataqmelek apheykha Wesse' ekha nak 

apyennaqte s'e: “Ekméssek ko'o ektaqmalma apheykha m'a énxet'ák 
ahagkok Egipto, tén han ma'a énxet'ák Asiria, ektáha axta sélane, tén han 
ma'a Israel sekteme nak énxet'ák ahagkok ahagko'.” 

 

Isaías 20 
Énxet'ák Asiria yaqwayam emok Egipto tén han Etiopía 

1Apcháphássek axta tegma apwányam Asdod sẽlpextétamo apkemha 

apmonye' apagko' ma'a wesse' apwányam Asiria, apwesey axta Sargón. 
Apketámegkek axta nahan tegma apwányam xa sẽlpextétamo nak yetlo 
apkelxegexma'a, apmeyk axta nahan. 

2Appaqmetchek axta Wesse' egegkok xa ekhem nak, Isaías axta eyke 

apchásenneyk, Amós apketche nak. Aptáhak axta apcháneya s'e: 
“Elhaxyawes sa' xa apáwa sẽlwáxaqxo apkelántaxneykekxa nak tén han xa 
apkelatchesso apmagkok nak.” Aptemék axta nahan Isaías xa ektáha nak, 
tén axta apweynchámeykencha'a aqsa meyke apkelatchesso apmagkok tén 
han meyke aptaxno. 

3Tén axta aptáha Wesse' egegkok se'e: “Apweynchámeykha axta meyke 

apkelatchesso apmagkok tén han meyke aptaxno ekweykmoho apqántánxo 
apyeyam ma'a séláneykha Isaías, yaqwayam enxoho etnehek 
melchenatchesso kéltennasso yaqwánxa katnehek ma'a Egipto tén han ma'a 
Etiopía. 

4Sa' etnéssesek nahan wesse' apwányam Asiria enaqlakxak megkatnahakxa 

apkelókxa m'a egipcios tén han ma'a etiopes, meyke apkelántaxno sa' chá'a 
etnéssesek ma'a apkelwányamo nak tén han ma'a apketkók nak, tén han 
meyke apkelatchesso apmagkok, yáxña'akxoho sa' kaxnagkok ma'a ápetek 
aptaqla'ák nak yaqwayam sa' kalmegqaksek. 

5Metwasha sa' yeyk ma'a énxet'ák, elmegqeyk sa' elanok ma'a énxet'ák 

Etiopía, apteme axta chá'a apkelásenneykekxa', tén han ma'a Egipto 
eyaqheykencha'a axta chá'a apkelwáxok. 

6Sa' etnehek elpaqmétek apyókxoho apheykha nak neyáwa wátsam 

ekwányam xa ekhem nak: ‘Kóllano ektáhakxa nélásenneykekxo nak chá'a, 
negye'eykekxo nak chá'a óltamhok hempasmok yaqwayam 
hegkexakkásekxak ma'a wesse' apwányam Asiria. ¿Yaqsa sa' kaxwók 
hẽlwagkasek teyp?’” 

 

Isaías 21 
Tegma apwányam Babilonia apxénamáp etyamok 

1Yókxexma meykexa énxet ekxénamaxche' yaqwánxa katnehek, ekyetno 

nak neyáwa wátsam ekwányam: Máxa éxchahayam ekyennaqte ekxegayam 
la'a nepyeyam entáhak ekxegakmo aqsok ekmaso agko' ma'a yókxexma 
meykexa nak énxet. 

2Asagkók agko' ma'a aqsok sexekmósso nak ma'a Dios: Appelakkassessek 

chá'a apsexnáneya pók ma'a énxet apsexnenagkamo nak chá'a pók, 
apmasséssekmek aqsok ma'a apmassesseykmoho nak chá'a aqsok. 
¡Kólchempekxa néten, énxet'ák Elam! ¡Énxet'ák Media, kólchetamák! 
¡Maltamhók ko'o kaxwo' kólpaqmésmakha eñama kéllegeykegkoho! 

3Élpexyennegkessek ko'o sekwet'a, éttelegwáseyha ekmáske, máxa ektáhak 

ma'a ektémól'a kelán'a káskok awáxok kamáwhok katnehek naqláwa, 
meheñásak ektemegweykmohóxma m'a seklegeykegkoho ekyentaxnamo 
ewáxok, mehéteyásak aqsok ma'a sekyegwakto. 

4Meyke sekya'áséyak aqsok etnéssásak, élpexyennegkessek seyeye. Aqsok 

ekmaso agko' tamhákxak ma'a taxnám ekmáxaqxo axta chá'a exma, 
ekpeykeseykekxoho axta chá'a ewáxok eñama ekmáxaqxóxma. 

5Penchásexcheyk kélnegkenéyak aqsok ma'a néten mésa, kélpeykeságkek 

náxop ma'a apáwa kélpeykessamól'a chá'a náxop, cheynawók kaxwók 
ektámaxche ekyawe. ¡Sẽlpextétamo apkelwesse'e, kólchempekxa néten: 
kólyenmásekxa kéláhakkásamáxche'! 

6Hakte aptáhak ko'o seyáneya Wesse' egegkok se'e: “Exeg, epekken sa' 

xama énxet apkelhaxneykha yaqwayam sa' eltennaksek chá'a ekyókxoho 
m'a apwet'a enxoho chá'a aqsok. 

7Apwet'ak sa' agkok yátnáxeg apkelyenyawasso éléweykekxa élxegayam, 

essenhan énxet yámelyeheykok apkelchánte essenhan yányátnáxeg, 
etaqmelchásekxohok sa' apkeláneykmoho.” 

8Tén axta aptáha apyennaqtésa appeywa énxet apkelhaxneykha s'e: 

“Wesse', yókxoho ekhem ko'o sénmeykha s'e sénmeykegkaxa nak, yókxoho 
axta'a sélhaxneykha. 

9 Ekwet'ak ko'o ekxegakmo xama yátnáxeg apyenyawasso apqánet yátnáxeg 

kélnaqtehetchesso.” Tén axta aptáha xama énxet se'e: “¡Apteyekmek, 
Babilonia, apteyekme'! Nekha'a étkók kéltemessásekxak 
kélyaqnegkessásegko náxop ma'a ekyókxoho kéleykmássesso apagkok 
apcháyókxa nak chá'a.” 

10Énxet'ák ahagkok, kélteyammeykha nak ektémól'a m'a hótáhap apaktek 

kélteyammeykha, éltennássek ko'o m'a seklege nak eñama Wesse' ekha 
apyennaqte, cham'a Israel Dios apagkok nak. 

Edom ekxénamaxche yaqwánxa kólteméssesek 

11Edom ekxénamaxche yaqwánxa kólteméssesek: Xama énxet axta 

ewóneyha m'a ekpayho nak Seír. Aptáhak axta s'e: “Apkelhaxneykha, 
¿yaqsa hóra kaxwók se'e axta'a nak? ¿yaqsa hóra kaxwo'?” 

12Tén axta énxet apkelhaxneykha aptáha apchátegmowágkokxo s'e: 

“Chágketchek kalse', xegakmek eyke nahan ma'a axta'a. Kélmakók sa' agkok 
makham hélmaxneyha hélmaxnegwata sa', hélyo'óta sa' makham.” 

Yókxexma ekyamayéxma ekxénamaxche yaqwánxa kólteméssesek 

13Yókxexma ekyamayéxma ekxénamaxche yaqwánxa kólteméssesek: 

énxet'ák Dedán kéltekxeyéyak nak chá'a kélmók kélxega, kélnaqteyenma 
nak chá'a axta'a m'a ekmompagqexa nak ma'a yókxexma meykexa énxet, 

14kóllanyexák élnapma nak ekhem, kólsókas yegmen. énxet'ák kélheykha 

nak apchókxa Temá, kólántép apmonye'e m'a apkelxegányam nak 
apkenyehéyak, kólmésák aptéyak. 

15Hakte apkenyahágkek apmonye'e m'a apkelmeykha nak sókwenaqte, 

sókwenaqte élmahamta nak, tén han ma'a yágke ketók kélyáteykxa nak tén 
han ma'a kempakhakma ekmaso agko' nak. 

16Aptáhak seyáneya Wesse' egegkok se'e: “Wokmek sa' agkok xama 

apyeyam kamassegwók sa' ektémakxa nak eyeymáxkoho m'a Quedar, 
ektémól'a m'a énxet kélyánmagkassól'a aptamheykha kammok néxa apxawe 
aptamheykha. 

17Ántawók agko' sa' nahan kaleymaxchek yágke apagkok ma'a 

kempakhakma yapmeyk nak Quedar.” Israel Dios Wesse' apagkok 
apxeyenma xa. 

Isaías 22 
Jerusalén ekxénamaxche' yaqwánxa kólteméssesek 

1Xapop ekyapwate ekwesey nak sẽlxekmóssamakxa aqsok ekxénamaxche 

yaqwánxa kólteméssesek: ¿Yaqsa ektáha kélchánta nak kélyókxoho néten 
tegma? 

2Tegma apwányam eksawheykekxoho nak kañe' ekyennamáxma tén han 

kélwehéseykha, ekyepetche nak ma'a ekneywomáxche', háwe sókwenaqte 
élnapma m'a apkeletsapma nak apheykha kañe', háwe nahan aptekyawa m'a 
neyseksa kempakhakma; 

3apkenyahágkek axta apyókxoho m'a kelwesse'e apagkok nak, xama axta 

apkelyexánegkesa m'a apmáheyo nak elyátagkok yágke, apkelmákpek axta. 
Makhawók axta apkelmahágkok apkenyahágko m'a énxet'ák apagkok 
apkelyennaqte nak, apkelmákpek axta eyke nahan ma'a. 

4Cháxa keñamak sektáha nak sekpeywa s'e: Hélyenyow exakko', peyk ko'o 

alekxagwaha; nágkóllenxánem aqsa hélpeykessásekxak ewáxok eñama 
ekmaso ektáhakxa m'a énxet'ák ahagkok. 

5Hakte appekkenchek axta Wesse' ekha nak apyennaqte yaqwayam kawak 

xama ekhem negyegwakto tén han sẽlmassésseyam tén han magya'áseyak 
nentáhakxa m'a xóp ekyapwate ekwesey nak sẽlxekmóssamakxa aqsok. 
Apkelyaqnegkásegkek ma'a meteymog kélhaxta nak nepyáwa tegma; 
wokmók élpayheykha kélatña'ák ma'a néten meteymog élekhahéyak nak. 

6Apkelánegkokxeyk yágke apagkok ma'a énxet'ák Elam, apkelchántákxeyk 

ma'a yátnáxeg apkelyenyawasso apagkok tén han ma'a yátnáxeg; 
apkelmágkokxeyk apkeláhakkásamap ma'a énxet'ák Quir. 

7Sawhékxók yátnáxeg apkelyenyawasso m'a ekyókxoho nak xóp élyapwate 

apagkok éltaqmalma agko' nak, keñe yátnáxeg apkelchánte apketámegko 
m'a apátog nak tegma apwányam. 

8Méko entáhak ma'a ekmasma nak chá'a Judá. Kélwet'ak kéxegke 

kélxátamakxa nak chá'a kélmeykha kélanchesso kempakhakma xa ekhem 
nak, cham'a apwesey nak Tegma Naxma, 

9kélwet'ak ekxámokma meteymog élmayhe m'a kañe' nak David Tegma 

Apwányam apagkok, kélyetmeyk nahan yegmen ma'a kélyátamakxa nak 
chá'a yegmen ekyetno nak kóneg; 

10kéllanawók tegma aphéyak nak ma'a Jerusalén, kélpalchessek nahan 

nápakha yaqwayam enxoho kólyennaqteyásekxak ma'a meteymog kélhaxta 
nak nepyáwa' tegma. 

11Kéllanak nahan chá'a xama kélyátamakxa yegmen neyseksa m'a ánet 

meteymog kélhaxta nak nepyáwa tegma yaqwayam enxoho kólyetmekxak 
ma'a yegmen eñama nak ma'a nanók kélyátamakxa yegmen. Makke kóláyók 
kéxegke ektáha axta apkelane ekyókxoho xa, ektáha axta apkelane m'a 
nanók agko' axta. 

12Apkeláneyáha axta kéxegke Wesse' ekha nak apyennaqte apkeltamho 

kóllekxagwaha xa ekhem nak tén han kallapwomagkok, tén han 
kólmópésagkohok kélyese kólántaxnekxak ma'a apáwa sẽlwáxaqxamól'a 
magkenatchesso éllapwáméyak. 

13 Xénchek axta eyke aqsa kélwáxok kéxegke kólneywagkok tén han 

kalpayhekxak kélwáxok, kólnápok ma'a weyke tén han nepkések, 
kóltawagkok ma'a ápetek, kólyenagkok nahan ma'a vino. “Antawagkok, 
agyenagkok, hakte saka sa' óletsapok” —axta kéltáhak. 

14Tén axta sexekmowásekpoho ko'o m'a Wesse' ekha nak apyennaqte. 

Aptáhak axta seyáneya s'e: “Malásekhekxók sa' ko'o xa megkólya'assáxma 
nak; kóletsapok sa' kéxegke eñama xa kéltémakxa nak.” Wesse' egegkok 
ekha nak apyennaqte appeywa xa. 

Kélyaqmagkasso pók aptamheykha nak chá'a kañe' tegma apyawe aptaqmalma 

15Aptáhak ko'o seyáneya Wesse' ekha nak apyennaqte s'e: “Ey'ókxa sa' 

Sebná, apkemha apmonye' nak ma'a tegma apyawe aptaqmalma, etne sa' 
yának se'e: 

16“¿Yaqsa apkelánéya exchep se'e? ¿Yaqsa ekmésso yaqwayam yának 

kalanaxchek xama takhaxpop se'e? ¿Yaqsa éltémo yának kóllánegwók xama 
sẽlátawanyamakxa m'a néten nak? ¿Yaqsa éltémo yának kólmétawók 
meteymog ma'a néllókassamakxa nak chá'a nélyampe? 

17Eyensók sa' xép makhawók agko' ma'a Wesse' egegkok, 

apteméssessamól'a m'a énxet ekyennaqte nak apyempehek. énnaqtések sa' 
apyempehek emok, 

18máxa aqsok ekyaqye sa' etnéssesek éttelegwasagkok, eyensók sa' ma'a 

ekyawakxa nak exma xapop. Sa' yetsapwók ma'a. Sa' kaxnagwók yátnáxeg 
apkelyenyawasso apagkok eyaqheykencha'a nak chá'a apwáxok ma'a, 
emegqaksek sa' xép ma'a wesse' apagkok tén han ma'a ekheykha nak 
apxagkok. 

19Alwátessesek sa' ko'o exchep aptamheykha atekkesek sa' ma'a ektémakxa 

nak aptamheykha. 

20“Awónmakha sa' ko'o séláneykha xa ekhem nak, cham'a Eliaquim, Hilquías 

apketche nak; 

21ataxneyásekxak sa' ma'a aptaxno apwenaqte nak xép, athetchesek sa' 

nahan nepxet ma'a aptétamap apmeykha nak chá'a exchep, keñe sa' 

agkések ma'a ektémakxa nak xép aptamheykha apteme ekha 
kélyeheykekxoho. Máxa apyáp sa' etnehek ma'a apyókxoho énxet'ák 
apheykha nak Jerusalén tén han ma'a Judá. 

22 Kéláyo sa' atnéssesek, agkések sa' ketchessam'átog David apxagkok nak; 

Méko sa' kápekxak chá'a apmeykesa enxoho chá'a m'a, méko sa' nahan 
kameykásekxak chá'a m'a apchápeykxo enxoho chá'a. 

23Máxa taháno ekyawe eyeymáxkoho apagkok sa' etnehek ma'a ekheykha 

nak apyáp apxagkok. Awasqakkasek sa' ko'o m'a aphamakxa nak. Máxa sa' 
atnéssesek ma'a ektémól'a láwa kélyaqxaqxól'a ekyennaqte. 

24Sa' kólmakhésha chá'a ekyókxoho aqsok élmomnáwa ekyetnakxa nak 

chá'a m'a apyáp apnámakkok, tén han ma'a apyókxoho aptawán'ák 
neptámen nak, tén han ma'a ekyókxoho mók ektémakxa nak chá'a aqsok 
étkók kélmeykegkaxa, cham'a egheykok nak ekweykekxoho m'a 
yátegwáxwa. 

25“Kayawheykha sa' láwa kélyaqxaqxamakxa axta ekyennaqte agko' xa 

ekhem nak; kóllók sa', keñe sa' katyamok, keñe sa' ma'a ekyókxoho aqsok 
kélmakheyáseykha axta m'a, kalpaqxek sa'.’” Wesse' egegkok ekha nak 
apyennaqte, apxeyenma xa. 

 

Isaías 23 
Tiro tén han Sidón ekxénamaxche yaqwánxa kólteméssesek 

1 Tiro ekxénamaxche yaqwánxa kólteméssesek. Kelxegáha apnenya'ák 

apkellekxagweyncha'a m'a apkelchánte nak chá'a yántakpayhe éleñama nak 
Tarsis, hakte kéltawáseyha m'a apnegkenweykekxexa nak chá'a 
yántakpayhe apagkok. Axta nahan apkellegágwakxohok amya'a 
kéltawassáseyncha'a m'a sekxók apkelchexyekmo axta apkelenyékto m'a 
Chipre. 

2Apkelwanmeyágkek ma'a énxet'ák Tiro tén han ma'a ekha nak chá'a aqsok 

apkexeykekxa m'a Sidón. Apkelyeykheykekxeyk chá'a apkelásenneykha m'a 
wátsam ekwányam nak, 

3cham'a yegmen ekyawe nak. Wetassegkek ekyánmaga apkexeykekxa m'a 

aqsok aktek, nentómo nak ekyexna, éleñama nak ma'a Sihor, 
eknakxamáxche nak ma'a nekhaw'ék Nilo. Apkelyánmagkásamákpek axta 
chá'a m'a pók aptémakxa nak chá'a énxet'ák. 

4Kólmegqáwho kélagkók sa', énxet'ák Sidón, tegma apyennaqte nak neyáwa 

wátsam ekwányam, hakte sa' kóltéhek kólpaqmétek se'e: “Massék kaxwók 
ekmáske ewáxok, massék kaxwók sektáha enaqláwa. Méko kaxwók étchek 
yaqwayam waktegkesek, méko kaxwók étchek kelwán'ák yaqwayam 
alxekmósagkok.” 

5Apkellegágweykxeyk sa' agkok amya'a m'a egipcios kaltemeykha agko' sa' 

apkelwáxok eñama apkellege ektáhakxa m'a Tiro. 

6Sa' etnehek elpaqmétek se'e: “Kólmohok sa' Tarsis, kóllekxagwaha sa' 

kóllanok ma'a énxet'ák apheykha nak neyáwa wátsam ekwányam.” 

7¿Keyaxa tegma apwányam nanók apyetnamakxal'a xa ekyetnamakxa axta 

chá'a ekneywomáxche'? ¿Keyaxa énxet'ák apkelxegama axta chá'a 
yaqwayam elhók ma'a makhawók agko' nak apchókxa? 

8¿Yaqsa éltémo kólteméssesek Tiro xa ektáha nak, kelwesse'e tegma 

apwányam apagkok nak, apteme axta kelwesse'e apkelánamákpoho m'a 
apkexeykekxa nak chá'a aqsok apheykha m'a kañe', tén han apteme axta 
énxet'ák kelwesse'e apagko' apkelyánmagkásamap keso náxop? 

9Wesse' egegkok ekha nak apyennaqte apkeltémo katnehek xa, yaqwayam 

enxoho etnessásekxak mékoho apyókxoho m'a apkeleymákpoho nak, tén 
han yaqwayam etnessásekxak kónegók agko' ma'a kelwesse'e apagko' nak 
keso náxop. 

10Énxet'ák Tarsis, kólchá kaxwo', méko kaxwók entáhak ma'a 

kélnegkenweykekxexa nak chá'a yántakpayhe. 

11Apya'ássek axta apmek neyseksa wátsam ekwányam ma'a Wesse' 

egegkok, apkelpexyennegkessek axta apkelaye m'a pók aptémakxa nak 
chá'a énxet'ák, apkeltamhók axta kólmasséssók ma'a tegma apkelyennaqte 
nak Canaán. 

12Aptáhak axta apkeláneya énxet'ák Sidón se'e: “Kólwátésák kélnéweykha, 

kéxegke, kélyetchesamaxkoho nak kelán'a étkok aptahanwayam la'a aqsa 
énxet neyseksa megkalyeheykekxa yaqwánxa etnéssesek. Kaxének sa' 
eykhe kélwáxok kólmahagkok ma'a Chipre, megkólwetágwomek sa' eyke 
kéllókassamakxa kélyampe m'a.” 

13Kóllano s'e xapop nak, xapop ekhagweyktamxa axta chá'a m'a 

yántakpayhe élyawe. Apnaqxétekháseykegkek axta tegma apkelwenaqte 
m'a caldeos keñe aptepelcheykekxo m'a tegma apkelyawe apkeltaqmalma 
nak ma'a Sidón, tegma aphopák axta aptemessáseykekxa'. Aptamhéyak 
apagkók axta nahan ma'a, háwe m'a énxet'ák Asiria. 

14Kóllekxagwaha sa', kéltamheykha nak chá'a yántakpayhe éleñama nak 

Tarsis, hakte kélmasséssekmek ma'a kélnegkenweykekxexa nak chá'a 
yántakpayhe. 

15Setenta apyeyam sa' kawomhok apkelwagqámomap tegma apwányam 

Tiro xa ekhem nak, ekweykenxal'a chá'a ekhem apha m'a xama wesse' 
apwányam. Wokmek sa' agkok xa setenta apyeyam nak, kóltéhek sa' nahan 
Tiro m'a ektémakxal'a kélmeneykmasso ekxeyenma nak kelán'a 
ekyaqmagkáseyak pók énxet ekpathetéyak ekma chá'a selyaqye: 

16“Kelán'a, ekyaqmagkáséyak nak chá'a pók énxet ekpathetéyak ekma 

selyaqye, ekmasse nak ekxeyenma kélwáxok, kamekxa arpa agkok, 
kaweynchamha m'a kañe' tegma apwányam, kapáwes ektaqmalma agko', 
kanneykmés ekxámokma m'a negmeneykmasso, lapmaxcheyk sa' 
kaxénwakxohok kélwáxok xeye'.” 

17Kaxénekxak sa' makham apwáxok Wesse' egegkok ekwokmo enxoho 

setenta apyeyam ma'a Tiro. Keñe sa' katnekxak makham ma'a ektémakxa 
axta chá'a ekwete ekyánmaga ektamheykha, kalánésagkokxak sa' makham 
nentémakxa ekmaso mansexta ekyókxoho apkelókxa keso náxop. 

18Keñe sa' ma'a ekwete nak ekyánmaga élyánmagkásamáxche 

kólpagkanchesek ma'a Wesse' egegkok; megkólaqxegkesek sa' kañe', 
megkóltaqmelchesek sa' nahan. Sa' kólmésagkok chá'a m'a 
apkeltemessáseykha nak chá'a Wesse' egegkok, yaqwayam sa' etegyagkok 
chá'a ekxámokma m'a aptéyak tén han ma'a apkelántaxno apkeltaqmalma 
nak. 

 

Isaías 24 
Énxet'ák apkelyekpelchamákpoho ekyókxoho keso náxop 

1Kóllano, esawhohok sa' aqsok Wesse' egegkok keso náxop, yetsagkasek 

sa', ekmaso sa' etnessásekxa', yexpánchesek sa' énxet'ák apheykha m'a 
kañe'. 

2Kaxhok sa' nahan ektáhakxa énxet'ák ma'a apkelmaxnéssesso nak Dios 

énxet'ák apagkok, cham'a wesse' nak, tén han ma'a kélásenneykha naqsa 
nak, cham'a wesse' kelwána nak tén han ma'a kélásenneykha naqsa 
kelwána nak, cham'a apkelmá nak chá'a aqsok tén han ma'a apkexeykekxa 
nak chá'a aqsok, cham'a apmassáseykha nak chá'a aqsok apagkok tén han 
ma'a apxawe nak chá'a aqsok kélmassáseykha, cham'a ekha nak chá'a 
apméyak aqsok tén han ma'a apkeltémo nak chá'a kólyánmagkasek 
kélméyák. 

3Kasagkohok agko' sa' xapop, kasawhaxkohok agko' sa' aqsok meyke 

eyeymomáxche', hakte cháxa aptáhakxa axta appeywa m'a Wesse' egegkok. 

4Yamakak xapop, kesagkeyk nahan, yamakaxma ekyókxoho keso 

nélwanmégkaxa, kelyameygkek aqsok yókxexma, yaqhapchexma m'a néten 
tén han keso náxop. 

5Kéltawáseyha xapop eñama m'a énxet'ák apheykha nak kañe', hakte 

massegweykmek apkelánéyak ma'a Dios segánamakxa apagkok nak, 
massegweykmek apkelyeheykekxoho m'a apkelánémakpexa nak chá'a 
etnahagkok, aptawáseykha m'a ekhémo mók apkelpaqhetchásamákpoho 
axta Dios meyke néxa. 



1635 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

6Cháxa keñamak ekmasséssekmo nak xapop ma'a sẽlyemneykha ekmaso 

nak, tén han apkellegágkoho kéllegassáseykegkoho m'a énxet'ák apheykha 
nak kañe'. Cháxa keñamak apweywento nak énxet apheykha keso náxop, 
apqántawók apagko' apkeleymékpok. 

7Massék ekha m'a vino, kelyameygkek ma'a anmen yámet kélcheneykekxa, 

kelyaqhápeyha agko' apkelwáxok ma'a énxet'ák élpayheykekxoho axta chá'a 
apkelwáxok. 

8Massegwokmek kéltekpageykha m'a kéltekpaga ekmátsa nak chá'a 

ageyxho' ekpáwà, tén han ma'a arpa, massegwokmek apyennegkessóxma 
m'a ekmátsa nak chá'a eneywagkok. 

9Massék ekyenáxko vino neyseksa élmeneykmásamaxche'; ekmáske sa' 

katnekxak énagkok apyenéyak ma'a apyeneykegkoho nak chá'a. 

10Apmopso aptamhákxak ma'a tegma apwányam, apkelyeykhásamákpoho 

nak chá'a apkeltémakxa énxet'ák apheykha m'a kañe', mogwanchek antexek 
xama tegma enxoho. 

11Apkelpáxamáha ekyennaqte énxet'ák ámay awáxok aptegyágko eykhe 

vino; massegwokmek ekyókxoho m'a ektémakxa axta chá'a élpayheykekxa 
apkelwáxok, kélmasséssek kañe' apchókxa m'a ekpayheykekxa egwáxok 
nak. 

12Apmopso aptáhak ma'a tegma apwányam, nekha'a étkók entáhak ma'a 

átog apagkok nak. 

13Sa' katnehek ekyókxoho apheykegkaxa nak chá'a pók aptémakxa énxet'ák 

keso náxop, ektémól'a kóltekpog kólpalchesek ekyexna m'a olivo yámet, 
enxeykel'a nahan ma'a ektémól'a kólchetámekxohok ekyexna anmen yámet 
natámen la'a ekpenchásamáxche eknakxamáxche m'a ekyexna. 

14Elwehesha sa' kalpayhekxak apkelwáxok ma'a meletsapma nak, 

elyennaqtések sa' apkelpeywa apkelwet'a enxoho Wesse' egegkok 
aptaqmalma m'a apheykegkaxa nak taxnegwánxa ekhem. 

15Keñe sa' nahan ma'a apheykha nak teyapmakxa ekhem tén han ma'a 

apkelókxa ekhéyak nak neyáwa wátsam ekwányam, elteméssesek nahan 
apcheymákpoho m'a Wesse', cham'a Israel Dios apagkok nak. 

16Nenleg'awók nahan aptáha apkelmeneykmasa énxet'ák apheykha nak 

ektemegwánxa néxa xóp se'e: “¡Apcheymákpoho ektáha nak appéwomo!” 
Tén axta ko'o sektáha s'e: ¡Ko'o laye, asagke nak la'a setnamakxa! 
¡Yeykhágwokmók agko' nak la'a ekmaso aptamhágkaxa chá'a 
appelakkassesso apsexnenagko pók ma'a énxet'ák appelakkassesso nak 
chá'a esexnenak pók! 

17Máxa aqsok nawha'ák sa' etnahagkok ma'a énxet'ák apheykha nak keso 

náxop, apmenxeneykhal'a apkelnempaqwayam, essenhan ma'a ketók 
ekpalleykenxal'a máxek, tén han élmomakxa kelhanma. 

18Máxek sa' etyamok chá'a m'a apyexánegkesso nak chá'a 

apkelnempaqwáméyak, keñe sa' ma'a apteyapma nak chá'a kañe' máxek 
kamok kelhanma. Mámeye ekwányam sa' kaweywenták néten keñe sa' 
kayawheykha m'a xapop awhak nak. 

19Kalpexyennók sa' ekmaso agko' xapop, kayawheykha sa', nekha étkók sa' 

katnekxa'. 

20Máxa anmen áto' sa' katnehek kayawheykha, máxa tegma aphápak sa' 

katnehek kayawheykha meykel'a apyennaqte apkelánamap. Yentexók agkók 
ma'a megkay'assáxma, teyekmek sa' agkok, megkólxátekhásekxeyk sa' 
chá'a. 

21Ellegássesagkohok sa' Wesse' egegkok aqsok ekhéyak nak néten ekha 

élmowancha'a xa ekhem nak tén han ma'a kelwesse'e apkelwányam nak 
keso náxop; 

22yánchásekxak sa', exatmok sa' kañe' magmowagkexa nak antépok, 

exnésha sa' kañe' negmomaxchexa, nanók sa' nahan katnehek 
ellegássesagkoho'. 

23Aptemék sa' agkok Wesse' apwányam egkexe Sión ma'a Wesse' ekha nak 

apyennaqte, cham'a Jerusalén nak, kapeysemekxak sa' ekhem tén han ma'a 
pelten, keñe sa' ma'a apkelámha apmonye'e nak énxet'ák apagkok elwetak 
sa' Wesse' egegkok apcheymákpoho. 

 

Isaías 25 
Negmeneykmasso ekxeyenma egwáxok Dios 

1Wesse', xép apteme Dios ahagkok; agkések chá'a ko'o exchep 

ekpayheykekxa ewáxok, atnéssesek nahan chá'a eyeymáxkoho m'a 
apwesey, hakte apkeláneyak chá'a m'a aqsok apmáheyo nak chá'a elána' 
sempelakkasso nak agweta', apxeyenma axta chá'a elának eyeynamo m'a 
nanók agko' axta. 

2Meteymog ektaháneykekxa mók aptemessáseykekxak ma'a tegma 

apkelyawe nak, apmopsagcha'a aptemessáseykekxak ma'a tegma 
apkelyawe apkelyennaqte nak; apmasséssesseykmek tegma apkelyawe 
apagkok ma'a apkelenmexma nak, megkólnaqxétekhasagkokxeyk sa' nahan 
chá'a kaxwók ma'a. 

3Cháxa keñamak apcháyo nak chá'a exchep ma'a énxet'ák 

apkelyennaqteyáseykha nak chá'a apyempe'ék, yeykpohok xép ma'a tegma 
apkelyawe apheykegkaxa nak énxet'ák megkamayósa nak elanok aqsok. 

4Hakte xép apteme apyexanmomakxa m'a énxet apmopyósa nak, apmasma 

m'a aplegeykegkoho nak aphakxa meyke aqsok, apyexanmomakxa m'a 
ekwa'a enxoho éxchahayam ekyennaqte, pessesse apagkok ma'a ekmexna 
enxoho mayáhat. Máxa éxchahayam ekyennaqte éxcheheykmohol'a ekhem 
apmopsamágexa apkelennama m'a énxet'ák megkalmayósa nak elanok 
aqsok, 

5máxa m'a ektémól'a ekmexanma ekyamáyekxal'a exma xapop. Apwanchek 

xép eweykásenták apyennegkessóxma m'a apkelnatheyáseykha nak chá'a, 
ektémól'a kamasseksek ekmexanmaxma m'a yaphope pessesse agkok. 
Yánhok xép elwanmeyekxak ma'a énxet'ák megkalmayósa nak elanok 
aqsok. 

6Elanaksek sa' ektámaxche ekyawe Wesse' ekha nak apyennaqte 

apyókxoho pók aptémakxa énxet'ák ma'a egkexe Sión, nento éltaqmalma 
nak tén han ma'a vino ektaqmalma nak, yetlo m'a élmátsa agko' nak nento 
tén han ma'a vino ektaqmalma agko' nak. 

7Elyeptek sa' Wesse' egegkok apáwa kélapma apchapma nak chá'a 

apyókxoho énxet'ák xa néten egkexe nak, cham'a kélaqlamaxche' 
apkelaqlamákpo nak ma'a apyókxoho pók aptémakxa énxet'ák. 

8 Emasséssamhok apagko' sa' Wesse' egegkok ma'a nétsapma, 

elhaxyawássesagkok sa' apaqtek égmen'ák apyókxoho énxet'ák, yának sa' 
kamassegwók apkelmegqásamáp énxet'ák apagkok ekyókxoho keso náxop. 
Wesse' egegkok apxeyenma xa. 

9Sa' katnehek kalpaqmetaxchek, cháxa ekhem nak: “Cháxa Dios egagkok 

xa, negáyo nak chá'a, nélhaxanma nak hẽlwagkasek teyp. Kalpayhekxa 
egwáxok, ólátsaha, ẽlwagkassek teyp ma'a.” 

10 Etaqmelchesek sa' Wesse' egegkok ma'a egkexe Sión, keñe sa' ma'a 

Moab elteyammaha, máxa sa' etnéssesek ma'a ektémól'a pa'at apák 
kélteyammeykhal'a m'a kélchexakhamakxa nak aqsok apák. 

11Elya'aksek sa' néten apmék ma'a énxet'ák Moab máxa sa' etnahagkok ma'a 

aptémól'a elya'aksek néten apmék ma'a énxet apmomo nak chá'a yegmen, 
xama apkeltaqhaheykha sa' chá'a kaweywenták ma'a ektémakxa nak 
apkeleymákpoho. 

12Eyaqnegkessesek sa' Wesse' egegkok ma'a aphaxta netno' nak nepyáwa' 

tén han ekyennaqte; elyaqnegkessesek sa', enegkenek sa' náxop. 

 

Isaías 26 
Negmeneykmasso negmallane 

1Cháxa ekhem nak, sa' kalmeneykmasaxchek Judá s'e negmeneykmasso 

nak: “Yetneyk negko'o xama tegma apwányam apyennaqte egagkok; 

yaqwayam hẽlwagkasek teyp, aphaxtegkek Wesse' egegkok meteymog ma'a 
nepyáwa tén han ma'a ekyennaqtésso nak. 

2Kólmeykesák atña'ák yaqwayam sa' elántexek ma'a énxet'ák apkelpéwomo 

melyenseyam nak apteme melya'ásseyam. 

3Wesse', eltaqmelcheshok chá'a exchep yetlo meyke ektáhakxa apwáxok 

ma'a melyenseyam nak chá'a apteme melya'ásseyam, hakte apcháyók chá'a 
exchep ma'a. 

4Kólteme chá'a kéláyo m'a Wesse' egegkok, hakte cha'a apteme segmasma 

apyennaqte memassegwayam ma'a. 

5Etnéssásekxohok chá'a kónegók agko' ma'a énxet'ák apkeleymákpoho nak, 

mékoho chá'a etnéssásekxak etegkesek náxop ma'a tegma apwányam 
magmowána nak antaxnegwók kañe', 

6yaqwayam enxoho elteyammaha m'a énxet'ák apkelyelqamákpoho nak tén 

han ma'a apmopyóseka nak.” 

7Péwók ámay apagkok ma'a énxet'ák apkelpéwomo nak; Wesse', xép 

apteméssesso meyke élyapwátéyak ma'a ámay apagkok nak. 

8Wesse', negyekpelchémók negko'óxa ektaqmalma nélxega m'a ámay 

senxekmóssamakxa nak ma'a segánamakxa apagkok. Egmenyeyk chá'a 
negko'o exchep kaxének egwáxok. 

9Awanhók agko' chá'a exchep ekmámenyého ewáxok axta'a; weykmók chá'a 

kañók agko' ewáxok sétamso. Apkelyelpelchawók sa' agkok xép énxet'ák 
keso náxop, kaltámeyagkok sa' énxet'ák ma'a ekpéwomo nak nentémakxa. 

10Elepyóshok sa' eykhe elanok xép ma'a élmasagcha'a nak apkeltémakxa, 

megkaltámeyagkek sa' eyke yaqwayam elanagkok aqsok ekpéwomo m'a; 
élmasagcha'a agko' apkeltémakxa nepyeseksa énxet'ák ekha nak 
apkelyeheykekxoho m'a, melya'ásegkok nahan ektémakxa nak apteme 
apwányam apagko' ma'a Wesse' egegkok. 

11 Wesse', appenchessek xép aptáhakxa yaqwayam ellegássesagkoho', 

makke elya'ásegkok ma'a; apkelwet'ak sa' agkok ektémakxa ekyawe 
apkelásekhayo exchep ma'a énxet'ák apagkok, elmegqeyk sa'. 
¡Kamassessamho annal'a aplo xa énxet'ák nak! 

12Wesse', egméssegkek xép ektaqmalma negheykha; naqsók xép apkelane 

chá'a ekyókxoho m'a aqsok nenlanakxa enxoho chá'a. 

13Wesse', Dios egagkok, nentemegkek negko'o kelwesse'e egagkok ma'a 

pók kelwesse'e nak, negya'ásegko' eyke exchep apteme wánxa Wesse' 
egegkok. 

14Apkeletsekkek eyke m'a, menaqxétekhágwomek chá'a; pessesse 

aptamhágkokxa', melchempekxeyk chá'a néten hakte apkellegassásegkok 

xép, apmasséssekmek nahan, apmasséssekmók apagko' nahan 
apkelxénamap chá'a. 

15Wesse', apxámáseykekxeyk xép pók aptémakxa énxet'ák; 

apxámáseykekxeyk yaqwayam kataxchek chá'a m'a apcheymákpoho, 
apyáncháseykegkek chá'a m'a ekyókxoho nak néxa xapop apkelókxa. 

16Wesse', agketmok chá'a exchep nenlegágkoho enxoho ekyentaxnamo 

egwáxok, cham'a senlegassásegkoho enxoho, yetlo magyennaqtésso 
nempaqhetchesso. 

17Wesse', máxa kelán'a lóso' nentamheykegkok negko'o nápaqtók xép ketók 

ekmaheyókxal'a katnehek naqláwa, ekyettelegweykhal'a, ekpayheykhal'a 
átog kañegkohok ekmáske. 

18Máxa enlós'awók negko'o nentamheykegkok, néllegeykegkók ekmáske 

egwáxok, máxa eykhe entemék nempalchessama enxoho egketchek, méko 
eyke, máxa éxchahayam aqsa. Manseykenták negko'o yaqwayam 
ólwagkasek teyp ma'a apkelókxa, mexek sa' nahan chá'a énxet yaqwayam 
exek keso nélwanmégkaxa. 

19Eyke m'a énxet'ák apagkok apkeletsapma nak enaqxétekhágwók sa', 

kanaqxétekhagkokxak sa' ma'a aphopák nak. Enaqxétekhagkok sa' ma'a 
apkeletsapma nak keso náxop, elwehesha sa' kalpayhekxak apkelwáxok. 
Hakte apcháphassegkek xép élseyéxma apagkok ekho yálye, keñe sa' ma'a 
apkeletsapma axta elántépekxak makham keso náxop. 

20Kólxeg, énxet'ák ahagkok, kólántex kañe' kélxanák kólápekxa sa' atña'ák 

kélagkok. Kólyexánem sekxók yaqwatakxoho, ekwokmoho ekyeyk'a m'a 
Wesse' egegkok aplo. 

21Hakte etyapok sa' Wesse' egegkok ma'a aphamakxa nak chá'a yaqwayam 

ellegássesagkohok apkeltémakxa melya'assáxma m'a énxet'ák apheykha 
nak keso náxop, kamaskok sa' kakpósek kaxwók énxet apmatñà keso náxop, 
yáxñakxoho sa' kapekkenekxak ma'a ektémakxa nak chá'a ekyetno 
apyógkexma énxet ma'a kañe'. 

 

Isaías 27 
Énxet'ák Israel apkelmallane aqsok ekyentaxno 

1 Elyetxák sa' sókwenaqte apagkok Wesse' egegkok yéwa ekwányam 

ekwesey nak Leviatán xa ekhem nak, cham'a sókwenaqte apagkok 
ekmahamta nak, tén han ekyawe, ekha nak ekyennaqte, yéwa ekwányam 
élyaqseykekxohol'a, yéwa ekwányam ekpexyaweykegkohol'a náxop kaxog, 
yaqhek sa' nahan ma'a yegmen askok ekyawe ekyetnama nak ma'a wátsam 
ekwányam. 

2Sa' etnehek epaqmétek Wesse' egegkok xa ekhem nak: “Kólmeneykmásses 

anmen yámet kélcheneykekxa ektaqmalma nak. 

3Ko'o chá'a séláneykha xa, sektáha nak Wesse', yókxoho ekhem chá'a 

sekyásseséyak. Yókxoho ekhem chá'a sektaqmelchesso tén han yókxoho 
axta'a, yaqwayam enxoho megkóltawasha. 

4Massék ko'o séltaqnaweygko xa. Tekkek sa' agkok am'ák tén han 

ekmompánaqma m'a neyseksa, wampakhak sa' ko'o, asawhohok sa' 
alwatnek ekyókxoho. 

5Kéltamhók agkok ko'o almeyók, tásek hépetchekxak makham, naqso', tásek 

hépetchekxak makham ko'o.” 

6Kataqmelekxak sa' apheykha Jacob énxet'ák apagkok se'e egmonye' nak, 

máxa yámet élatchessól'a kepmenák xapop sa' etnahagkok, máxa yámet 
éltektépeykekxa sa' etnahagkok elántépekxak ma'a énxet'ák Israel, tén han 
ma'a ektémól'a kalyapwa', kasawhekxohok sa' aqsok ekyexna apagkok keso 
nélwanmégkaxa. 

7Megkaxnawok apkellegassáseykegkoho Dios énxet'ák Israel ma'a 

ekweykenxa axta chá'a apkellegassáseykegkoho m'a 
apnaqtawáseykegkoho axta chá'a, megkaxnawok nahan chá'a apkelnapma 
m'a ektémakxa axta chá'a apkelnapma. 

8Apkellegassáseykegkók axta énxet'ák apagkok Dios apkeltémo 

kólnaqlakxak ma'a megkatnahakxa nak apkelókxa, apwátekhapmeyk axta 
ekyennaqte agko' apkelántekkessama, ektémól'a kaxchahák ma'a 
éxchahayam eñama nak teyapmakxa ekhem. 

9Meyaqmagkásekxeyk sa' eyke aptémakxa mey'assáxma m'a Jacob, 

emasséssesek sa' aqsok megyaqhémo aptemessásekxo enxoho ánek ma'a 
meteymog apwatnéssamakxa nak chá'a aqsok ma'a kéleykmássesso, 
apteméssesa enxoho m'a ektémól'a kóltepelchekxak ma'a meteymog 
lamhatánek, tén han megkeyméxko enxoho xama m'a yámet kéláncháséyak 
élpagkanamaxche nak tén han ma'a meteymog kélwatnamakxa nak chá'a 
aqsok ekmátsa nak ekpaqneyam éten agkok, kélmésso m'a aqsok 
kéláyókxa. 

10Apmopso aptáhak ma'a tegma apwányam apyennaqte nak, máxa m'a 

tegma aptaqmópéyak la'a, máxa m'a ekyamayél'a exma yókxexma meykel'a 
énxet. Weyke ekteykegkaxa pa'at ma'a, ekteykegkaxa m'a yámet áwa' tén 
han ekheykegkaxa chá'a kallókasek élyampé. 

11Kalekkexaxchek chá'a aktegák xama yámet ekyawe élyamaka enxoho; 

keñe chá'a kelán'a kalmok katnehek táxa agkok. énxet meyke 
apkelya'áséyak aqsok xa. ékeso éñamakxa peya sa' megkalepyósek elanok 
ma'a ektáha axta Apkelane. 

12Elának sa' aqsok Wesse' egegkok xa ekhem nak eyeynamo ma'a Éufrates 

ekweykekxoho m'a wátsam Egipto, máxa sa' etnehek ma'a aptémól'a énxet 
apkempassól'a apyempe'ék apák ma'a hótáhap apaktek; keñe sa' kéxegke 
israelitas, kélxama kélxama sa' chá'a kólmaxchek kólánchásekxa'. 

13Kólpáwaksek sa' kélaqkahasso ekyennaqte ekpáwà xa ekhem nak, keñe 

sa' ma'a apkelxegánegwayam axta m'a Asiria, ekhawo nahan ma'a 
kélnaqleykekxa axta m'a Egipto, elmeyenták sa' Jerusalén 
elpeykessetámhok ma'a Wesse' egegkok, cham'a egkexe 
ekpagkanamaxchexa nak. 

 

Isaías 28 
Samaria kéltennasso kólmasséssók 

1¡Samaria laye, eyaqheykencha'a nak chá'a apwáxok ma'a Efraín, 

apteméssessama nak chá'a néten agko' ektaqmalma, apheykegkaxa nak 
ma'a énxet'ák anmen át'ák; élyamaka nak kaxwók kélnáxegkáseykha m'a 
pánaqte exnók, ekyetnama nak néten egkexe, néten nak ma'a xapop 
ekyapwate ektaqmalma, tegma apwányam élnápeykegkaxa nak vino m'a 
énxet! 

2Yetneyk xama énxet apyennaqte aptaqmelchessesso m'a Wesse' egegkok, 

apyennaqte apagko', máxa m'a yegmen élyennaqte ekyennaqtél'a ektéyam, 
máxa m'a éxchahayam ekyennaqte ekmassesseykmohol'a aqsok, máxa m'a 
ekmámeye ekyawel'a, máxa m'a yegmen ekyawe ekmasól'a. Apmek sa' 
etnehek ekxeynták náxop, 

3keñe sa' apmagkok elteyammaha m'a eyaqheykencha'a nak chá'a 

apkelwáxok tén han aptaqmelchessama nak chá'a m'a Efraín énxet'ák 
apagkok anmen át'ák nak. 

4Keñe sa' ma'a pánaqte exnók éltaqmalma élyamaye nak kélnáxegkáseykha, 

ekyetnama nak ma'a néten ekyapwátegweykenxa xapop ektaqmalma, 
katnehek sa' ma'a ektémól'a higo yámet émha amonye' ekyexna 
ekmakhetmal'a: apwetél'a xama énxet keñe enakxek, etwok nahan. 

5Etnehek sa' ekho kélháxaqxo élyenma ektaqmalma Wesse' ekha nak 

apyennaqte xa ekhem nak, ekho kélnatanma ektaqmalma apagkok ma'a 
énxet'ák apagkok apkeleymomap nak, 

6egkések sa' nahan ekpéwomo apkeláneykegkokxa chá'a amya'a énxet'ák 

segyekpelchémo m'a kañe' sẽlyekpelchémókxa nak, egkések sa' nahan 
élyennaqte apkelwáxok ma'a sẽlpextétamo apmasma nak chá'a m'a tegma 
apwányam. 

Kéllegasso tén han kélmésso amya'a m'a Jerusalén 

7Yetneyk nahan chá'a nápakha apkelyawheykha eñama élnapma vino tén 

han élpelápagkáseykha chá'a m'a anmen ekyennaqte segaqhamól'a: 
apkelyawheykha chá'a m'a apkelmaxnéssesso nak Dios énxet'ák apagkok 
tén han ma'a Dios appeywa apkellegasso nak eñama élnapma m'a anmen 
ekyennaqte segaqhamól'a, kelyeykessegkexma m'a vino; 
kelpelápagkáseykha m'a anmen ekyennaqte segaqhamól'a, elyawheykha 
chá'a m'a apkelwet'a enxoho aqsok kélxekmósso, kalnápok nahan chá'a m'a 
apkelxéna enxoho yaqwánxa kólteméssesek xama énxet. 

8Sawheykekxók kélyekxo ekmanyása m'a ekyókxoho mésa nak, méko xama 

nekha enxoho ekmopakxa. 

9Etnehek chá'a ko'o hexének se'e: “¡Apxegeykmek yaqwayam hẽlxekmósek 

negko'o xa, tén han hẽltámesagkok ma'a aqsok apxekmósso nak chá'a Dios! 
¡Máxa sakcha'a apketcheyetsék la'a enteméssessók negko'o, 

10kaxwel'a éltámeyéyak apkelyetsátéyak eknaqtáxésamaxche 

weykcha'áhak!” 

11 Sa' agkok elyahakxohok xa, elpaqhetchesek sa' Dios ma'a nempeywa 

magya'áseyak nak ektémakxa, nempeywa manlegaya nak. 

12Hakte aptemegkek axta apkelanagkama nanók axta s'e: “Keso 

élwóneykegkaxaxma s'e, keso néllókassamakxa nélyampe s'e; ellókasek sa' 
apkelyampé m'a apkelyampayo nak.” Axta eyke elyeheykekxoho'. 

13Ékeso éñamakxa peya nak etnehek elpaqhetchesek Wesse' egegkok ma'a 

ektémól'a sakcha'a apketcheyetse', kaxwe éltámeyél'a apkelyetsete. Keñe 
sa' apkelxega enxoho chá'a, elsekhohok sa' chá'a elyaqnenek 
kasawhaxkohok apmagkok, elyensagkok sa' nahan, kalmok sa' ma'a 
kelhanma, elmakpok sa' nahan. 

14Kóleyxho Wesse' egegkok appeywa kéxegke énxet'ák ekmátsa nak chá'a 

hegasmaksek, kélteme nak wesse' nepyeseksa s'e énxet'ák apheykha nak 
Jerusalén. 

15Kéltáhak kélpaqmeta kéxegke s'e: “Nenlanak negko'o ekhémo mók 

nélpaqhetchásamáxkoho m'a nétsapma, nélpaqhetchásexkók negko'o m'a 
apkelmaheykegkaxa nak chá'a apkeletsapma, yaqwayam sa' 
mehegwatamók ma'a ekwa'a sa' aqsok ekmaso agko'; nélyexanmomchek 
negko'o m'a nélmowancha'a amya'a nak, néláhakkásamaxcheyk ma'a 
nélyexancháseykha nak egmók.” 

16 Ékeso éñamakxa, aptáha nak appeywa Wesse' egegkok se'e: “Apekkenek 

sa' ko'o xama meteymog ma'a Sión, meteymog kélyéseykha tén han 
ektaqmalma agko', yaqwayam sa' katnehek meteymog kélmámenyého 
kélagko' kólmaha, katnehek sa' ekyennaqtésso tegma apowhak. énxet 
apcháyo enxoho xa, méko sa' katnehek apha. 

17Amha sa' ko'o ekpéwomo nentémakxa sélana sa' xa tegma nak, ektémól'a 

m'a táma' kélmeykhal'a chá'a kélpékessamo apxega yátapheymekcha'ák, 
keñe sa' ektaqmalma nentémakxa m'a nenlányo nak chá'a ekwánxa ekhémo 
mók ma'a néten.” Yegmen élyennaqte sa' katwasha m'a kélmeyeykekxexa 
nak chá'a kóltegyaha kélmowána amya'a, keñe sa' yegmen kaswok ma'a 
ekyetnamakxa nak chá'a ekmasma. 

18Kólmasséssók sa' ma'a kélhéssamo axta mók kélpaqhetchásamáxkoho 

m'a nétsapma, keñe sa' ma'a kélpaqhetchásamáxkoho axta m'a 
apkelmaheykegkaxa nak chá'a apkeletsapma, meyke ekyennaqte sa' 
katnehek. Kawak sa' ma'a aqsok ekmaso agko' nak, keñe sa' kéxegke 
megkólenmaxaxche'. 

19Wa'akteyk sa' agkok chá'a m'a, kalpexyawasha sa' chá'a. Yókxoho ekhem 

sa' chá'a kawata', ekhakxoho ekhem tén han axta'a. Amya'a sa' eykhe nahan 
chá'a kóllega' megkeyxek sa' eyke chá'a kólè'. 

20Sa' kóltéhek ma'a ektémól'a agyetek negyetnamakxa néten ketse' 

magmowánal'a ólpéwak agyetek, tén han ektémól'a agaqlaxchek ma'a 
yát'apáwa apyaqwátamól'a. 

21 Sa' etnehek elának aqsok Wesse' egegkok ma'a aptémakxa axta egkexe 

Perasim, sa' etnehek elwok ma'a aptémakxa axta aplama m'a 
ekyapwátegweykenxa nak xóp Gabaón, yaqwayam sa' elának ma'a aqsok 
apmáheyo nak elána', magweteya nak, yaqwayam sa' epenaksek ma'a 
aqsok apkelane, aqsok apkelane magya'áseyak nak. 

22¡Kólwátésák sa' kaxwók sélasmésso!, kayágwomhok katnehek 

élyaqhapma m'a cadenas kélpextete nak; hakte ekleg'ak ko'o apmako 
emasséssók Wesse' ekha nak apyennaqte ekyókxoho s'e kélókxa nak. 

23Kóltaqmelchesho kélháxenmo, kóleyxho sektáhakxa nak séláneya, 

kóleyxho meyke kéltawásseyo sekpeywa: 

24Peyk agkok eknekxak aqsok aktek xama énxet apkelchekhámo nak chá'a, 

mepeynchemek chá'a xapop yókxoho ekhem, metekpogmakha nahan chá'a 
xapop apkelchekha yókxoho ekhem emha hópomo'o apophék epeykásekxak 
ma'a xapop. 

25¿Naqsóya apkeneykekxoho chá'a aqsok aktek ekwesey nak eneldo 

essenhan comino appenchesa enxoho chá'a appeykáseykekxa m'a xóp? 
¿Eknekxohoya nahan chá'a hótáhap ma'a kélyapwáteséyak élpéwomo nak? 
¿Eknekxohoya nahan chá'a apho nak hótáhap tén han ekwesey nak centeno 
m'a nekhaw'ék nak? 

26Dios apkelxekmósso chá'a yaqwánxa etnehek xa. 

27Hakte megkólchempaksek áwa' apák ma'a aqsok ekwesey nak eneldo, 

megkólteyágkasha nahan weyke taqaxchók kóltepelkok ma'a aqsok ekwesey 

nak comino; yámet akke kólmaha kóltekpog ma'a eneldo ekhawo nahan ma'a 
comino. 

28Hótáhap apaktek akke kólchempaksohok apwa' apák, háwe eyke 

ekwenaqte enxoho; kólteyágkasha chá'a m'a weyke taqaxchók amagkok 
keñe kaxpánchesek ma'a apaktek, megkakpelchehek eyke. 

29Cháxa aptémakxa nahan elánekxak yaqwánxa etnehek ma'a Wesse' ekha 

nak apyennaqte. Yetneyk aqsok sempelakkasso nak agwetak ekxeyenma 
apwáxok elának ma'a, yetlo apya'áseykegkoho ekyawe nahan chá'a 
epenaksek apkelane. 

 

Isaías 29 

1¡Tegma apwányam Ariel laye, tegma apwányam appakxenweykenxa axta 

m'a David! Elyeykhagkok sa' apagkok sekxók apyeyam xa yetlo m'a 
ekneywomáxche nak kañe', 

2wának sa' eyke ko'o ewakhakpok ma'a Ariel, keñe sa' katyapok 

nenlekxagweykha tén han negápentega nenlegeykegkoho ekmáske m'a 
kañe'. Naqsók sa' ko'o atnéssesek aphawo tegma apwányam ma'a 
kélwatnamakxa nak chá'a aqsok ekwesey nak Ariel. 

3Aláphaksek sa' ko'o sẽlpextétamo ahagkok yaqwayam sa' ewakhegwók xép, 

wahaxtegkesek sa' nepyáwa m'a meteymog élyennaqte, amétegkesek sa' 
nahan máxek nepyáwa yaqwayam sa' kólchetamagkok. 

4Mékoho sa' kóltemessásekxa', kólpekkenek sa' náxop; máxa kélhagák 

ekpeywa sa' katnekxak ma'a appeywa; máxa negyexcháseykha sa' 
katnekxak ma'a appeywa. 

5-6Katlakkasek sa' eyke aqsa ellegássesagkohok ekmanyehe agko' Wesse' 

ekha nak apyennaqte m'a apkelenmexma nak, yetlo takha' aplo, xóp 
ekyawheykha, tén han éxtegyawà ekyennaqte, éxchahayam ekyennaqte, tén 
han yaphope néten ekmaso yetlo eyáléwe ekmassesseykmohol'a aqsok. 
Xapop ánek agko' sa' etnekxak ma'a apkelenmexma apxámokma nak, máxa 
pa'at apák élchampe sa' kólteméssesek ma'a apyaqmáseykha apxámokma 
nak. 

7Máxa negwanmagko sa' etnahagkok emassegwók apyókxoho m'a énxet'ák 

apxámokma apkempakhaya nak chá'a m'a Ariel, apketámeykegko nak chá'a 
m'a tegma apkelyennaqte apagkok, ekhawo nahan ma'a 
apnaqtawáseykegkoho nak chá'a; máxa sa' etnahagkok ma'a ektémól'a 
agwetak xama aqsok negwanmagko m'a axta'a. 

8Máxa sa' etnahagkok ma'a ektémól'a meyk áto' kawanmaksek etwok ma'a 

apto, keñe apxatakha'a enxoho méko katnehek apto m'a apwáxok; essenhan 
ma'a ektémól'a hem áto' kawanmaksek ének ma'a apyá, keñe apxatakha'a 

enxoho hem egkaqhek keymeyk nahan apyespok. Sa' katnehek apyókxoho 
xa énxet'ák apxámokma nak apketámeykegko nak ma'a egkexe Sión. 

9¡Kóllenxanmagkoho aqsa kéxegke kélteme élyeyháxma! 

¡Kóllenxanmagkoho aqsa kélteme meyke kélaqta'ák, meyke kélwete xama 
aqsok! ¡Kóllenxanmagkoho aqsa kélyawheykha aptémól'a m'a anmen áto', 
neyseksa megkólyenéyak eykhe m'a anmen segaqhamól'a! 

10 Hakte apcháhakkassegkek kéxegke teyn ekyentaxno agko' ma'a Wesse' 

egegkok. Dios appeywa apkellegasso eykhe chá'a apkeltennaséyak aqsok 
ma'a énxet'ák, apkeláhakkassessegkek eyke apáwa nápaqta'a m'a Wesse' 
egegkok. 

11Ekyókxoho aqsok kélwete nak chá'a kéxegke tamheykekxak kéllányo m'a 

ektémól'a ektáxésamaxche weykcha'áhak kélyaqsáseykekxa 
kélyepetchessól'a ekyennaqte. Kélméssek agkok xama énxet apmopwána 
nak elyetsetek xa, katnehek amya'a yánékpok se'e: “Elyetsek se'e”, keñe 
etnehek yátegmowagkok: “Mowanche', kayhek kélyepetchesso.” 

12Kélméssek agkok nahan xama m'a énxet megkamopwána nak elyetsetek, 

katnehek amya'a yánékpok se'e: “Elyetset se'e”, keñe etnehek 
yátegmowagkok: “Mowanchek ko'o alyetsetek.” 

13 Aptáhak ko'o seyáneya Wesse' egegkok se'e: “Apkelpeywa aqsa chá'a 

ko'o apkelxeyenmak sétleykencha'a xa énxet'ák nak, apatña'ák aqsa 
apkelxeyenmak chá'a ko'o seyáyo, keñe m'a apkelwáxok nak 
megkalxegkáseykencha'a heyáwhok ko'o, énxet apkeltémókxa antéhek 
nahan chá'a m'a aptamheykegkaxa nak chá'a hélpeykesho', 
apkeltámésamap apagko'. 

14 Ékeso éñamakxa peya nak ko'o atekkessesek makham aqsok 

magya'áseyak sempelakkasso nak agwetak nepyeseksa xa énxet'ák nak. 
Kamassegwók sa' ma'a ektémakxa nak apkelya'áseyak aqsok ma'a énxet'ák 
apagkok ekha nak apkelya'áseyak tén han ma'a ektémakxa nak ekha 
apkelmopwancha'a m'a énxet'ák apagkok ekha nak apkelmopwancha'a.” 

15¡Énxet'ák laye, apkelyexánegkesso nak chá'a Wesse' egegkok yaqwayam 

ekpósek ma'a aqsok apmáheyo elanagkok, apkelánéyák nak chá'a 
apkeltémakxa ekmaso m'a ekyáqtésakxaxma apteme nak chá'a elpaqmétek 
se'e: “Méko segwet'a. Méko segya'ásegko!” 

16 ¡Asagkók agko' nak la'a kéltémakxa kélnaqtawáseykencha'a aqsok! Máxa 

m'a yelpa' éltémól'a kaxhok ma'a ektáha nak apkelane. Megkatnehek kának 
xama aqsok ektáha nak chá'a apkelane s'e: “Mehélaneyk xép”, megkatnehek 
nahan kának nekha yelpa' ektáha nak chá'a apkelane s'e: “Mey'ásegkok 
aqsok apkelana nak.” 

Israel kéltennasso kólwagkasek teyp 

17Kaxwók sa' katnekxak namyep ma'a naxma nak keñe sa' namyep 

kaxnágwakxohok ma'a naxma'. 

18Ellegak sa' meyke nak apeyk'ák apkelyetsetchesa sa' weykcha'áhak xama 

énxet xa ekhem nak, keñe sa' ma'a meyke nak apaqta'ák elwetekxaxma, 
kamaskok sa' elweynchamha ekyáqtésakxaxma. 

19Elpeykessásekxak sa' makham apkelwáxok Wesse' egegkok ma'a énxet'ák 

apmopyóseka nak, kalpayhekxak sa' apkelwáxok xamók Dios aptaqmalma 
nak Israel ma'a énxet'ák meyke agko' nak aqsok apagkok. 

20Esawhohok sa' ma'a énxet'ák élyenneykha nak chá'a apkelpeywa, 

emasséssók sa' ma'a énxet'ák apkeleymákpoho nak, elmassegwók sa' ma'a 
énxet'ák élxéneykha nak apkelwáxok wánxa elanagkok ma'a aqsok ekmaso, 

21cham'a énxet'ák appehésseyam nak aqsa chá'a pók apkelane aqsok 

ekmaso, apmopwancha'a nak chá'a apkelpeywa elyexanchesha m'a énxet'ák 
segyekpelchémo, aptamhéyak nak chá'a apkelmopwancha'a amya'a 
megyánhek kóltaqmelchessásekxak apha m'a énxet meyke nak aptémakxa. 

22Ékeso éñamakxa aptáha nak appeywa Wesse' egegkok se'e, cham'a Israel 

Dios apagkok nak, apwagkasso axta teyp ma'a Abraham: “Memegqáyhek sa' 
kaxwók Jacob se'e kaxwo' nak tén han ma'a egmonye' sa', méxwásekxeyk 
sa' chá'a kaxwók apmegqakto, 

23hakte apkelwet'ak sa' agkok aptawán'ák neptámen sekteméssesakxa m'a 

énxet'ák apagkok, elya'ásegwók sa' ektémakxa sektaqmalma, heyáwhok sa' 
chá'a ko'o, sektáha nak Dios Sektaqmalma apagkok ma'a Israel. 

24Kaltámeyagkok sa' aptamhéyak ekha apkelmopwancha'a m'a énxet'ák 

melya'áseyak nak aptamhágkaxa, emok sa' nahan takha' kélxekmósso m'a 
énxet'ák apkelpaqméteykha nak chá'a ekmaso exének pók.” 

 

Isaías 30 
Apkeltaqnómap apkelmeyeykekxa nak chá'a Egipto aptegyeykha ekpasmo 

1Aptáhak Wesse' egegkok se'e: “¡Énxet'ák laye sénmexeykekxa nak chá'a, 

apkeláneykekxa nak chá'a yaqwánxa etnahagkok meyke séltennasso ko'o, 
élchetámeykha nak chá'a apkelwáxok aqsok yaqwayam elanagkok 
megkatnaha nak ko'o séltémo elanagkok, apxámáseykegkek aqsa chá'a m'a 
melya'assáxma nak! 

2Apkelmeyákxeyk ekpekhe agko' ma'a Egipto, keñe ko'o méko 

sélpaqhetchásamákpoho; apkelya'aweykxeyk apkeltamho elmeyók ma'a 
faraón, apkelhákxeyk ma'a kañe' Egipto apkeltamho elmeyawakpok. 

3Elyexanchesha sa' eyke aqsa chá'a elmeyók ma'a faraón, 

elmegqágwakxohok sa' ma'a apkelheykekxa nak chá'a kañe' Egipto. 

4Kéláphassegkek eykhe kéxegke énxet'ák kélapháseykha ekweykmoho m'a 

tegma apkelyawe Soan tén han ma'a Hanés, 

5apyókxoho sa' eyke elmegqágwakxohok eñama xa énxet'ák 

megkamopwána nak epasmok pók, mesókáseyam nak ma'a aqsok 
yaqwayam kapasmok tén han ekpayhawo nak kólmaha, wánxa aqsa m'a 
eyaqhémo nak anleyxmakha tén han ekmaso negha.” 

6Aqsok kélnaqtósso élxénamaxche', élleykha nak ma'a Négueb: 

Apkelpeywomók chá'a apkelmeyeykekxo Egipto apkelpátegkessama 
yámelyeheykok tén han yányátnáxeg apkelseykekxo aqsok élmomnáwa 
apagkok tén han mók aqsok apagkok israelitas ma'a yókxexma, 
ekxámokmakxa nak aqsok élmasagcha'a, élleykegkaxa nak ma'a méwa 
élyexweyweykegkól'a, tén han ma'a yéwa, tén han ma'a yéwa ekwányam 
élchampayól'a, apheykegkaxa nak ma'a énxet'ák mékcha'awo, 

7megkalmopwancha'a nak elanagkok xama aqsok, megkalmopwancha'a nak 

epasmok pók. Cháxa keñamak sekteméssessama nak ko'o apkelwesey: 
“Yéwa ekwányam ekyexwéweykha naqsa méko xama aqsok kalána'”. 

8Exegma kaxwo', etaxés sa' xama meteymog ekpayhe, epekken sa' 

apnaqtáxésso yaqwayam sa' keytek aqsa m'a, élhaxanma m'a egmonye' sa', 
yaqwayam katnehek ekxénweykekxoho chá'a kélwáxok meyke néxa. 

9Énxet'ák apkenmexeykekxa chá'a Dios xa énxet'ák nak, apyenseyam chá'a 

apkelyetleykha, megkalmopmenyého nak yeyxhok ma'a Wesse' egegkok 
nélxekmowásamáxche apagkok. 

10Etnehek chá'a elának énxet'ák apkelwetayo nak chá'a aqsok se'e: 

“Nágkayet akke aqsok kélwete”, keñe chá'a etnehek elának apkellegasso nak 
Dios appeywa s'e: “Ná hẽltennasha eyke aqsok ekxekmowásamáxkoho 
ekmámnaqsoho nak; hẽltennasha aqsa chá'a m'a amya'a ekmátsa nak 
ageyxho'; náhentawássesha m'a aqsok élxéneykencha'a nak egwáxok 
agweta'. 

11Kólyensem kélyetlo s'e ámay nak, kólyetnakhágwom se'e ámay ekpéwomo 

nak, náhenxekmósseta kaxwók negko'o m'a Dios Aptaqmalma nak ma'a 
Israel.” 

12Ékeso éñamakxa aptáha nak appeywa Dios Aptaqmalma nak Israel se'e: 

“Kéltaqnókek kéxegke s'e amya'a kéltennasso nak, kéláyók ma'a 
kélyennaqteyáseykha nak kélyempe'ék tén han ma'a ekmaso nak 
kéltémakxa', kélpasmeykekxék nahan ma'a; 

13cháxa keñamak kéltáha nak kélsexnánémaxche kélagko' kéxegke. 

Kélhawók ma'a meteymog kélhaxtal'a nepyáwa tegma netna'awo élmayhel'a, 
ekpelakkassól'a aqsa kayaqnenek neyseksa megkaxeyenma kélwáxok 
katnehek; 

14máxa sa' kóltéhek kólmasséssók ma'a ektémól'a yátegwáxwa 

apkelánamap la'a yelpa', appaqxamól'a apyókxoho, megyeymomap la'a 
xama nápakha'a apketkok appaqxo negmowána enxoho agmaha 
antahanchesek átex ólmok ma'a neyseksa táxa nak, essenhan yaqwayam 
enxoho agyáwak yegmen ma'a yámelchet.” 

15Aptáhak Wesse' egegkok se'e, cham'a Dios Aptaqmalma nak Israel: 

“Kólchexyem, kóllánekxa kélheykha keñe sa' kólwagkasaxchek teyp. Sa' 
kañék kélyennaqte kéxegke m'a ektaqmalma nak kélheykha tén han 
megkólya'ásseyam.” Makke kólmakók kéxegke, 

16kéltáhak aqsa kélpaqmeta s'e: “Ma', tásek eyke negko'o ólxog ólchántek 

yátnáxeg ólxeganmok.” Hoy táse', kólteme sa' kólxeganmok xa ektáha nak. 
Kéltáhak nahan kélpaqmeta s'e: “Ólchántek sa' yátnáxeg apkelyenyawasso 
élyennaqte nak ényahéyak.” Táse', apmelyeha'ak sa' etnehek apkenyehéyak 
ma'a ektáha nak apmenxenma. 

17Mil énxet sa' yenyahagkok yeyk xama apagko' énxet yaqwayam elnápok, 

keñe sa' kélyókxoho kéxegke kólenyahagkok kóleyk wánxa m'a cinco énxet 
apmáheyo elnápok ekwokmoho kéleyméxko kélqántawók kélagko', 
ektémól'a keymaxchek xama agko' yámet émha m'a néten egkexe étseksek 
nak, essenhan ma'a ektémól'a xama aqsok kélchenegkesso 
magkenatchesso m'a néten egkexe nak. 

Énxet'ák kéltennasso kólásekhekxohok makham 

18Apkelhaxneyk kéxegke m'a Wesse' egegkok, yaqwayam sa' 

elásekhekxohok makham; apmakawók apagkók exekmósek kéxegke m'a 
ektémakxa nak apkelásekhayo, hakte Wesse' egegkok apteme Dios 
ekpéwomo aptémakxa. ¡Apkeleñémo apyókxoho ektáha nak apkelhaxanma 
m'a! 

19Énxet'ák Sión, kélheykha nak Jerusalén: megkóllekxagwaha sa' kaxwók 

kéxegke. Kélyósekak sa' elanok kéxegke Dios apleg'a enxoho 
kélpáxameykha ekyennaqte kólmaxnak yaqwayam epasmok, ketse' aplege 
sa' katnehek kélpeywa, yohók sa' chá'a yátegmowagkok. 

20Egkések sa' eykhe kéxegke Wesse' egegkok kéllegeykegkoho tén han 

ekyentaxnamo kélheykha, akke apteme apkelxekmósso m'a, méxánegkesek 
sa' chá'a kaxwo'; kélaqta'ák kélagko' sa' chá'a kólweta'. 

21Kélyetnakhágwokmek sa' agkok chá'a kélxega, kóllegak sa' chá'a xama 

kélpeywa kélnentámen katnehek se'e: “Payhók ámay se'e, kólmeyenta s'e.” 

22Máxa aqsok ekmanyása sa' kóltemeykha kólwanyaha m'a kéleykmássesso 

kélagkok sawo ekmope ekmomnáwa nak tén han ma'a aqsok kéláyókxa 
kélyepetchesso nak émpe'ék ma'a sawo ekyátekto ekmomnáwa. Máxa 

aqsok ekmanyása sa' kólteméssesek kóltaqnók, máxa aqsok apák 
kélchexakha sa' kólteméssesek. 

23Egkések sa' ekmámeye Wesse' egegkok, yaqwayam sa' kólchenekxak 

aqsok aktek, katekkesek sa' apxámokma apagko' hótáhap aptaqmalma m'a 
xapop. Xámok sa' nahan katnehek yókxexma yaqwánxa kallawha 
katawagkok pa'at weyke kélnaqtósso xa ekhem nak. 

24Kawakxohok sa' nahan ekha ekto aqsok aktek kéltekxekxo ekmátsa agko' 

ma'a weyke éltamheykha nak kélchekha tén han ma'a yámelyeheykok 
kélchánte nak. 

25Wokmek sa' agkok ekhem yaqwánxa keytek nentekyawa ekyawe, 

appallakmo sa' ma'a tegma apkelyennaqte nak, kaxek sa' wátsam tén han 
yegmen ényé ekyókxoho m'a meteymog élekhahéyak netna'awo nak tén han 
ma'a egkexe élwenaqte nak. 

26Eltaqmelchessásekxak sa' apkelyense énxet'ák apagkok ma'a Wesse' 

egegkok, elpextehetchesagkok sa' nahan. Keñe sa' pelten máxa ekhem 
éltátchesso sa' etnehek apkelsassóxma, keñe sa' ma'a ekhem 
kayeykhágwomhok agko' sa' élsassóxma, megkaxók sa' ma'a ekweykenxa 
nak chá'a élsassóxma, máxa sa' katnehek ektáha enxoho siete ekyókxoho 
éltátchesso ekhéyak ma'a néten. 

Asiria kéllegassáseykegkoho 

27Kólenmexho hana makhawo nak, apyókxoho apagko' apxegakmok Wesse' 

egegkok; aplókók apagko', máxa éten ekyentaxno ekpánmal'a entáhak aplo, 
negyekpelchawók aplawa m'a apátog nak, máxa táxa, 
ekmassesseykmohol'a aqsok entáhak ma'a apaxkok nak, 

28máxa wátsam ekteyapmal'a yegmen entáhak ma'a apkennama nak 

ekyetnél'a egyespok; apxegakmek yaqwayam éntaxnéssessak apheykha 
m'a pók aptémakxa nak chá'a énxet'ák, yaqwayam sa' kanaqlakxak ma'a 
nennaqtawásamáxchexa nak, apxegakmek yaqwayam elatchessessak 
apatña'ák énxet'ák ma'a ekho nak yátnáxeg kélatchessesso apwáxok 
yaqwayam sa' kalyetnakhássók chá'a apkelxega. 

29Keñe sa' kéxegke, kólmeneykmaksek, ektémól'a kalanaxchek 

kélessawássessamo ektaqmalma axta'a; kalpayhekxak sa' kélwáxok, máxa 
sa' kóltéhek ma'a aptémól'a énxet apkelpáwassól'a yámámok neyseksa 
apkelxega elmahagkok ma'a Wesse' egegkok egkexe apagkok, 
apkelyexanmomakxa nak ma'a énxet'ák Israel. 

30Eltamhok sa' kañexchek appeywa eyeymáxkoho nak ma'a Wesse' 

egegkok, exekmósek sa' nahan apmopwána, cham'a peya nak elának yetlo 
aplómo apagko', yetlo m'a táxa eyáléwe élwatnamo nak aqsok, tén han takha' 
aplo yetlo ekmámeye tén han yegmen élyennaqte. 

31Elyegweyk sa' énxet'ák Asiria apkelleg'a sa' appeywa m'a Wesse' egegkok, 

tén han apkellegassásegkoho sa', 

32ekyókxoho apyenyeykenta apmopwána sa' chá'a Wesse' egegkok 

kañexchek élpáwá aqsok kéltekpaga tén han arpa apkelpáwá m'a kañe' nak. 
Yempakhak sa' Wesse' egegkok ekyennaqte agko' ma'a. 

33Nanók agko' apkelánesso énxet'ák Asiria tén han wesse' apwányam 

apagkok ma'a ekyetnamakxa nak sẽllegassáseykegkoho ekmáske, ekyawe 
nak ekpayhakxa tén han ekmattawóneg, eyáléweykegkaxa nak ekyawe m'a 
táxa yetlo ekxámokma m'a yántapák. Wesse' egegkok apkennama sa' 
káléwaksek ma'a, máxa sa' katnehek ma'a ényél'a eyáléwe m'a aqsok ánek 
ekyátekto eyáléwomól'a. 

 

Isaías 31 
Apkeltaqnómap apkelmeyeykekxa nak chá'a Egipto aptegyeykha ekpasmo 

1¡Énxet'ák laye, apkelmeyeykekxa nak chá'a Egipto aptegyeykha ekpasmo, 

apkeláyo nak chá'a m'a ekha nak yátnáxeg apkelchánte, apkeláyo nak chá'a 
m'a ekxámokma nak yátnáxeg apkelyenyawasso apagkok, tén han apteme 
nak apkeláyo m'a énxet apxámokma apkelchánte nak yátnáxeg, keñe 
melenmexeykekxoho m'a aphakxa nak Dios Aptaqmalma nak Israel, 
melchetamsók ma'a Wesse' egegkok! 

2Apwanchek eyke nahan aqsok ma'a, apwanchek etekkesek ma'a ekmaso 

nak negha, apxénchek agkok xama aqsok, elának nahan. Yenmexek sa' 
ma'a énxet'ák élmasagcha'a nak apkeltémakxa, appasmo nak chá'a m'a 
apkeláneykegkoho nak aqsok ekmaso. 

3Énxet apancha'awók ma'a egipcios, háwe m'a aqsok ekha nak 

élmowancha'a; yátnáxeg apancha'awók nahan ma'a apkelchánte nak, háwe 
m'a aphagák la'a. Ellegássesagkohok sa' Wesse' egegkok, esawhakpohok 
sa' elyaqnenek ma'a apkelmasma nak chá'a ekweykekxoho m'a 
apkeltaqmelchesso nak chá'a, elmassegwók sa' apyókxoho. 

4Aptáhak seyáneya Wesse' egegkok se'e: “Sa' etnehek éxyók Wesse' ekha 

nak apyennaqte epásegwaták énxet'ák apagkok apheykha nak Sión ma'a 
ektémól'a xama méwa eyaqhél'a xama nepkések, megkayél'a eyaqmaksek 
ma'a ektáha nak apkeláneykha, megkahaxanmal'a apxámokma yaqnekxak 
keláneykha nepkések eltamhok égwakkasek elwónchesek. 

5Sa' etnehek emyók Wesse' ekha nak apyennaqte Jerusalén ma'a ektémól'a 

náta, ekmasmal'a axagkok, émpeykhal'a m'a néten ekpayhókxa ekyetnakxa. 
Etaqmelchesek sa', ewagkasek sa' teyp, epasmok sa', emallahanchesek sa' 
aqsok ekmaso.” 

6Énxet'ák Israel, kólyo'óta sa' makham ma'a kéltaqnaweykencha'a kélagko' 

nak. 

7Hakte cham'a ekhem kéltaqnawágwokmo sa' kéxegke m'a aqsok 

kéleykmássesso sawo' ekyátekto ekmomnáwa nak tén han ma'a sawo 
ekmope ekmomnáwa nak, ektáha nak kéllánéyak kélagko' kéxegke 
élsexnenagkama nak chá'a, 

8kalnápok sa' sókwenaqte m'a énxet'ák apheykha nak Asiria, háwe sa' eyke 

énxet yaqwayam elnápok. Kamenxenek sa' kempakhakma m'a énxet'ák 
apagkok, keñe sa' ma'a wokma'ák kempakhakma yapmeyk nak katnéssesek 
kélásenneykha naqsa; 

9yenyehek sa' eñama apkeye m'a wesse' apwányam Asiria keñe sa' ma'a 

sẽlpextétamo kelwesse'e apagkok nak eyenyók sa' aqsa apchókxa. Wesse' 
egegkok apxeyenma ekyetna táxa eyáléwe ekyawe m'a Jerusalén, 
yaqwayam kallegássesagkohok ma'a apkelenmexma nak. 

 

Isaías 32 
Ekyetnamakxa ekpéwomo nentémakxa 

1Etyapok sa' xama wesse' apwányam yaqwayam etneykha yetlo ekpéwomo 

aptémakxa tén han ma'a kelwesse'e apkeláneykha nak chá'a apkelókxa 
yaqwayam sa' eltemeykha chá'a apkelókxa yetlo ekpéwomo apkeltémakxa. 

2Máxa sa' etnehek chá'a xama m'a negyexánegkesseykekxexal'a 

éxchahayam, segmasmal'a kawak ma'a éxchahayam ekyennaqte agko', 
máxa sa' etnahagkok ma'a ektémól'a yegmen atamnek ényél'a m'a neyseksa 
ekyamáyekxa nak xapop, máxa sa' etnahagkok ma'a ektémól'a meteymog 
ekyawe agko' pessesse agkok émha m'a meykexa nak énxet. 

3Megkalyampeyk sa' chá'a apaqta'ák apkeláneykha, yeyxhok sa' nahan chá'a 

meyke aptawásseyo m'a ektáhakxa enxoho apkellege; 

4melanagkehek sa' nahan chá'a aqsok yetlo melya'áseyak ektémakxa, yetlo 

ektaqmalma élchetámeykha apkelwáxok sa' aqsa chá'a elanagkok 
apkeltamheykha, elxének sa' nahan chá'a aqsok ekpéwomo agko'. 

5Meltéhek sa' nahan chá'a énxet'ák ektaqmalma aptémakxa m'a énxet 

ekmaso nak aptémakxa, metnéssesek sa' nahan chá'a énxet'ák ekha kéláyo 
m'a énxet apmopwána nak elyexanchesha pók. 

6Hakte asagkek chá'a katnehek appeywa m'a énxet ekmaso nak aptémakxa, 

keñe m'a apwáxok nak kalchetmok chá'a ekmaso agko' yaqwánxa etnehek; 
ektamok chá'a yaqwánxa etnehek elának aqsok ekmaso agko', apmopwána 
amya'a nahan chá'a etnehek yenmexmakha m'a Wesse' egegkok; 
yáphaksek aqsa nahan chá'a etaqhekxak meyke apmésso apto m'a meyk áto 
nak, megyagkek nahan yegmen ma'a hem áto' nak. 

7Keñe m'a énxet apmopwána nak elyexanchesha pók yásenneykxak chá'a 

m'a ektémakxa nak apmopwána apteme apmopwána amya'a, elánekxak 
chá'a yaqwánxa etnehek elának ma'a aqsok ekmaso agko' nak; apmopwána 
amya'a chá'a etnehek etwássesha apheykha m'a énxet'ák meyke nak aqsok 
apagkok tén han ma'a ekha nak chá'a eyeyméxchexa aqsok ma'a apxanák 
apkeltémo nak chá'a kóltaqmelchessásekxak apheykha. 

8Keñe m'a énxet ektaqmalma nak aptémakxa tásek chá'a katnehek 

élchetámeykha apwáxok aqsok apmáheyo elána', meyensemek nahan chá'a 
aqsok apmáheyo elána'. 

Kelán'ák meyke nak élyetnakhassamo awáxok xama aqsok 

9Kelán'ák, meyke nak élyetnakhassamo kélwáxok aqsok, kóleyxho sa' 

sekmako nak ko'o altennaksek kéxegke. Kelán'ák, ektaqmalma nak 
kélheykha, kóleyxho sa' sekpeywa. 

10Tásek kélheykha kéxegke s'e kaxwo nak, sa' eyke m'a aptáha sa' xama 

apyeyam kólpexyennók sa' kélaye, hakte kasawhaxchek sa' eknakxamáxche 
ekyexna m'a aqsok kélcheneykekxa, megkólnakxekxók sa' chá'a kaxwók 
ma'a anmen yámet ekyexna. 

11Kéxegke, kélweynchámeykha nak meyke élyetnakhayo kélwáxok, 

kólyegwe'; kéxegke, ektaqmalma nak kélheykha kólpexyennem, 
kólhaxyawasák xa kélántaxno nak, kólántaxnekxa m'a apáwa 
sẽlwáxaqxamól'a magkenatchesso éllapwámeygko. 

12Kólxekmós kéllegágkoho éllapwámeyak ma'a yókxexma ekmátsexa nak 

agweynchamha tén han ma'a anmen yámet kélcheneykekxa éltaqmalma 
nak. 

13Katyapok sa' yámet ekha nak am'ák tén han ekmompánaqma m'a seyókxa, 

cham'a apyókxoho tegma nak ma'a tegma apwányam élpayheykekxexa nak 
chá'a apkelwáxok ma'a énxet, ekyetnamakxa nak chá'a m'a apkelátseykha. 

14Etaqmopagkok sa' ma'a tegma apyawe aptaqmalma nak; meyke xama 

aqsok sa' katnekxak ma'a tegma apwányam, apheykegkaxa nak apxámokma 
énxet; kataqmopagkohok agko' sa' ma'a kélhaxtegkesso ekyennaqte nak 
nepyáwa; kalkohok sa' awáxok kallawha yámelyeheykok nawha'ák ma'a, 
katawagkok sa' nahan pa'at kélnaqtósso m'a. 

15Hegáhapwaták sa' eyke makham negko'o apmopwána m'a Wesse' 

egegkok, apmopwána nak elának aqsok, keñe sa' katnekxak namyep ma'a 
yókxexma ekyamáyekxa nak exma, kayeykhágwomhok agko' sa' nahan 
ektaqmalma m'a namyep. 

16Keytek sa' ekpéwomo nentémakxa ekyókxoho m'a kañe' apchókxa tén han 

ma'a ektaqmalma nentémakxa. 

17Katekkesek sa' meyke ektáhakxa egwáxok tén han ektaqmalma negha tén 

han meyke ektamheykha egwáxok meyke néxa m'a ektaqmalma nak 
nentémakxa. 

18Exmakha sa' énxet'ák ahagkok ma'a meykexa nak ektemegweykmohóxma, 

kañe' ektaqmelakxa nak negha, ekyetnamakxa nak meyke 
ektemegweykmohóxma negha, 

19kóláxñásekxohok sa' eykhe m'a naxma nak, kóltegkesek sa' eykhe nahan 

ma'a tegma apwányam nak. 

20Kalpayhekxak sa' eyke kéxegke kélwáxok neyseksa kélheykha, awanhek 

sa' katnehek yegmen ekyásseséyak ma'a aqsok kélcheneykekxa, kaxek sa' 
nahan ekxámokma pa'at yaqwayam katawagkok ma'a yámelyeheykok 
kélnaqtósso tén han ma'a weyke. 

 

Isaías 33 
Nélhaxneykha Wesse' egegkok 

1¡Xép laye, apmassésseyam nak chá'a aqsok memassegwayam nak 

makham! ¡Xép laye, appelakkassesso nak chá'a esexnenak pók, 
megkólpelakkassesso nak makham kólsexnena'! Appenchessek sa' agkok 
apmassésseyam aqsok, kólmasséssók sa' xép, appenchessek sa' agkok 
appelakkassesso chá'a apsexnenagko pók kólpelakkassesek sa' xépxa 
kólsexnena'. 

2Wesse', hẽlayósho henlanok negko'o, ektáha nak nélhaxanma exchep. Etne 

chá'a sempasmo negko'o yókxoho ekhem, tén han sẽlwagkasso teyp ma'a 
ekwa'a enxoho ekmaso negheykha. 

3Legáxcheyk agkok chá'a exchep appeywa ekyennaqte, elyexanmok chá'a 

énxet'ák, apkempákxeyk agkok chá'a néten yexpaqnek chá'a m'a apyókxoho 
énxet'ák apheykha nak keso náxop; 

4máxa sawa' apxámokmal'a apkelenmexma xa énxet'ák nak, 

apcháhapwokmek agkok chá'a ektamagkok, elyementamagkok chá'a m'a 
aqsok apagkok ekyetnakxa nak. 

5Méko kayeykhágwomhok ma'a Wesse' egegkok, hakte aphegkek ma'a 

néten; cha'a apsawheyáseykekxoho ekpéwomo nentémakxa Sión ma'a tén 
han ektaqmalma nentémakxa, 

6egkések sa' chá'a ektaqmalma apheykha énxet'ák ma'a. Aqsok 

ekmomnáwa segwagkassamo teyp ma'a ekha nak negya'áséyak tén han 
negyekpelchémo; ekxámokma aqsok egagkok akke m'a negaye nak Wesse' 
egegkok. 

7¡Kóleyxho ektáhakxa apkelpáxameykha énxet'ák apkelyennaqte m'a ámay, 

tén han ektáhakxa apkellekxagweykha m'a énxet'ák kéláphasso nak esawha 
meyke ektáhakxa apheykha énxet'ák! 

8Meyke xama aqsok kaxwók tamhákxak ma'a ámay, méko kaxwók élpéwo 

m'a. Megkalanamáxchek ma'a ekhémo mók nélpaqhetchásamáxkoho tén 
han ma'a aphéssamo axta mók apkelpaqmeyesma m'a énxet; méko xama 
énxet enxoho megkólwanyémo. 

9Kesagkék ma'a xapop yaqhapchek nahan exma, kelyameygkek aqsok 

naxma m'a Líbano, kelyetcheyk áwa' yenta'a, yókxexma ekyamayéxma 
tamhákxak ma'a ekyapwátegweykenxa nak xapop Sarón, meyke xama 
aqsok entamhákxak ma'a yókxexma Basán tén han ma'a egkexe Carmelo. 

10Aptáhak Wesse' egegkok se'e: “Alának sa' ko'o kaxwók aqsok; axekmósek 

sa' kaxwók ekyókxoho sekteme sekwányam ahagko' tén han sekteme 
seyeymáxkoho. 

11Hawók pa'at apák tén han aqsok apák kéllánéyak nak chá'a kéxegke tén 

han ma'a kélmáheyo nak chá'a kóllanagkok; kalwatnek sa' ma'a sénnama 
ekho nak táxa eyáléwe. 

12Táhap sa' etnekxak ma'a énxet'ák; máxa yámet ekha nak am'ák 

kélyaqténma sa' etnahagkok eláléwha elmétek ma'a neyseksa táxa. 

13Kéxegke kélheykha nak makhawo', kóleyxho chá'a ekxénamaxche m'a 

aqsok sélane, keñe kélheykha nak keto' kólya'asagkoho chá'a sekmowána.” 

14Apkelpexyennegkek éltamheykha apkelwáxok énxet melya'assáxma m'a 

Sión, apkelyegwakkók apagkók ma'a énxet'ák élmasagcha'a nak 
apkeltémakxa, aptáhak apkelpaqmeta s'e: “¿Yaqsa enxama negko'o 
apwanchek exek neyseksa m'a táxa ekmassesseykmoho nak aqsok, cham'a 
eyáléwe ekyawe meyke néxa nak?” 

15Énxet apkelane nak chá'a aptémakxa ekpéwomo apxeyenma nak chá'a 

aqsok ekmámnaqsoho, mexámáséyak nak aqsok apagkok eñama 
apyennaqteyáseykha apyempehek, memà nak kólmések ma'a aqsok 
kélmésso naqsa, tén han melyeheykekxa nak chá'a yáneykpok elának ma'a 
aqsok ekmaso agko' nak tén han megkamopmenyého nak chá'a elanok ma'a 
aqsok ekmaso, 

16méko sa' katnehek apha xa, kaxek sa' apyexanmomakxa m'a meteymog 

élyennaqte nak, kaxek sa' chá'a m'a apto, megkameykkehek sa' nahan chá'a 
m'a yegmen apyá. 

17Éteyekxak sa' makham ma'a wesse' apwányam yetlo m'a ektémakxa nak 

apcheymákpoho; kawomhok sa' makhawók agko' néxa xapop ma'a 
apchókxa. 

18Xénwákxók sa' agkok chá'a apwáxok ma'a aqsok apcháya axta chá'a 

neyseksa apha, sa' etnehek chá'a s'e: “¿Háxko aphakxa m'a apkelmomo axta 
chá'a selyaqye eknegkenamaxche'? ¿Háxko aphakxa m'a apkelyetsátéyak 
axta chá'a ekwánxa ekyentaxno xama aqsok? ¿Háxko aphakxa m'a 
apkelyetsáteykekxa axta chá'a apwánxa apyókxoho m'a tegma 
apkelwenaqte?” 

19Kamaskok sa' exek nepyeseksa m'a énxet'ák megkalyexnegwayam nak 

chá'a apkelpeywa elának apnámakkok, ekmáske nak agya'asagkohok ma'a 
ektémakxa apkelpeywa, manlege nak ektáhakxa m'a apkelpeywa, 
mey'áseyák nak xama énxet. 

20Elano m'a Sión, tegma apwányam nenláneykxa nak chá'a 

nélsawássessamo; yenmexho m'a Jerusalén, tegma apwányam meyke nak 
negakakxa xama aqsok; exhok sa' ma'a kélpakxanma apyennaqtél'a kéllane, 
megkólmowánal'a kólhaxyawaksek ma'a yámet apagkok kélatchesso kañe' 
xóp, megkalyetyapmal'a m'a apxát'ák nak. 

21Cha'a senxekmóssamakxa negko'o apcheymákpoho Wesse' egegkok 

ma'a. Xama yókxexma ekxámokmakxa nak ma'a wátsam, yegmen ényé 
ekyawe nak ekpayhakxa, melántexek sa' eyke sẽlenmexma yetlo 
yántakpayhe étkok apagkok ma'a, tén han ma'a yántakpayhe élyawe 
apagkok nak. 

22-23Kelyelqamáxcheyk táma' kélnaqtete xa yántakpayhe ekyawe nak 

massegkek élyennaqtésso m'a yámet ekwenaqte agkok nak; 
megkólwanchek kólpeykásekxak ma'a apáwa agkok nak. ólyementamok sa' 
ekxámokma agko' aqsok apagkok ma'a sẽlenmexma nak, kawomhok sa' 
apkelxawéyak aqsok apagkok ma'a meyke nak apaqta'ák, elmagkok sa' 
aqsok ma'a élmasagcha'a nak chá'a apyókxa apkelyelqamap nak chá'a. 
Hakte Wesse' egegkok apteme énxet segyekpelchémo egagkok, apteme 
senlánésso chá'a segánamakxa tén han wesse' apwányam egagkok, sa' 
hẽlwagkasek nahan teyp ma'a. 

24Méko sa' xama énxet etnehek appeywa s'e: “Ekháxexcheyk ko'o.” 

Meyaqmagkásekxeyk sa' mók Dios melya'assáxma m'a énxet'ák apheykha 
nak Sión. 

 

Isaías 34 
Dios apkellegassáseykegkoho énxet'ák Edom 

1Énxet'ák, kólyepetchegwatámho yaqwayam kóleyxho'; kóltaqmelchesho sa' 

kélháxenmo kélheykha nak ekyókxoho keso náxop. Xapop, keyxho tén han 
ekyókxoho aqsok ekhéyak nak ma'a awáxok, tén han nélwanmégkaxa 
ekyókxoho m'a aqsok élántekkesso nak. 

2Apkeltaqnaweygkek Wesse' egegkok apyókxoho énxet'ák keso náxop 

ekweykekxoho m'a apyókxoho sẽlpextétamo apagkok nak, apkeltamhók 
kólsawhohok kólnápekxa'. 

3Kólchexák sa' aqsa m'a apkeletsapma nak, kampak sa' ekpaqneyam 

ektahapma m'a kélhapák, kasawhekxohok sa' éma m'a néten meteymog 
élekhahéyak nak. 

4 Kaxpaqnek sa' ma'a ekyókxoho aqsok élápogwátéyak nak néten, máxa 

weykcha'áhak kélyaqsáseykekxa sa' katnehek kayaqsekxak ma'a néten, 
elsapónak sa' apyókxoho m'a yaw'a; máxa sa' etnehek ma'a ektémól'a 
anmen yámet élyamaye, ektéyam la'a m'a áwa' apák tén han ma'a higo 
yámet. 

5 Yephagwa'ak Wesse' egegkok sókwenaqte apagkok ma'a néten, katyamok 

sa' neyseksa m'a Edom, apheykegkaxa nak énxet'ák kéltémo etekyewekxa'. 

6Kaltexneyxchek sa' éma m'a Wesse' egegkok sókwenaqte apagkok tén han 

pexmok, ektémól'a etekyók nepkések tén han yát'ay ma'a kélméssól'a 
yaqwayam etekyók. Elának sa' aqsok ektekyawa Wesse' egegkok ma'a 
Bosrá, nentekyawa ekyawe sa' elának ma'a tegma apwányam Edom. 

7Máxa yágweyke sa' etnahagkok eletsapok tén han weyke étkók tén han 

weyke kelennay'a; kayássesek sa' éma m'a xapop apagkok, kamlaksek sa' 
nahan yagkamex ma'a pexmok apagkok. 

8Katnehek sa' ekhem apyaqmagkáseykekxexa mók ma'a Wesse' egegkok, 

apyeyam apyaqmagkassáseykekxexa mók kélteméssessamakxa m'a Sión. 

9Katnekxak sa' ekyókxoho yegmen ényé Edom ma'a ektémól'a aqsok agye' 

eyéweykegkohol'a, keñe sa' yagkamex agkok katnekxak ma'a aqsok ánek 
ekyátekto eyáléwomól'a; máxa sa' katnehek káléwha xapop ma'a ektémól'a 
káléwha m'a aqsok agye' eyéweykegkohol'a. 

10 Megkaspónhek sa' ekhem tén han axta'a; kapaqnek sa' aqsa chá'a; 

kataqmopagkohok agko' sa' meyke néxa; méko sa' kaxwók kapéwhok ma'a 
ekpayhókxa nak. 

11Sepekhék sa' katnegwók élyáqtamakxa m'a tén han mahésso, kalánegwók 

sa' axanák kágqag ma'a tén han sawe apkelyawe. Meyke xama aqsok sa' 
etnessásekxak Wesse' egegkok xa apchókxa nak, tén han ekyamayéxma. 

12Mexnekxók sa' chá'a xama wesse' apwányam apagkok yaqwayam 

eltaqmelchesek; elmassegwók sa' apyókxoho m'a kelwesse'e apagkok. 

13Kalántépok sa' yámet ekha nak am'ák ma'a tegma apkelyawe 

apkeltaqmalma apagkok nak, keñe sa' yátape' tén han kentem ma'a tegma 
apkelyennaqte apagkok nak. Katnehek sa' xama yókxexma élleykegkaxa m'a 
semheg nawha'ák éllo tén han apkelyexanmomakxa m'a xápen. 

14Keypetchekxak sa' yágqamés ma'a semheg nawha'ák éllo nak, 

ewónmakha sa' chá'a pók ma'a yát'ay. Sa' kaxek nahan kélhagák ma'a 
segyegwakkassamo nak axta'a, sa' kótak ekhakxa yaqwayam kallókasek 
ekyampe m'a. 

15Sa' kalanagkok axanák sepekhék ma'a, kapalchesagkok sa' appok, 

kayétekpog sa' nahan, kánchásekxak sa' nahan yaqwayam 
kaltaqmelchesek. Sa' kaqnekxak nahan náta meyke ahekhek ma'a, 
kennawo', xama kelwána sa' chá'a katnehek. 

16Kóllano ekxeyenma Wesse' egegkok weykcha'áhak apagkok, kólyetset 

nahan: Megkeymaxcheyk sa' nahan xama enxoho kólwetak xa aqsok 
nawha'ák nak, megkeymaxchek sa' xama m'a kelwána nak, hakte Wesse' 
egegkok apagko' apnegkenma xa, apkennama sa' nahan etnehek 
yánchásekxa'. 

17Apmésso apagko' nahan chá'a xama xama m'a yaqwánxa kalyagqa', 

appenteyhássessegkek chá'a apxekmóssama m'a xapop agkok nak, 
katnehek sa' chá'a agkok meyke néxa m'a; kalyagqak sa' chá'a yókxoho 
apyeyam. 

 

Isaías 35 
Énxet'ák apkelweykekxa makham Sión 

1Kapayhekxa awáxok yókxexma meykexa nak énxet, ekyamáyekxa nak 

exma xapop, kapayhekxoho agko' awáxok kalyapwekxa' makham, 

2kalántekkásekxa makham ma'a pánaqte exnók ektémól'a m'a pánaqte 

exnók élyápaqmate éltaqmalmal'a, kalpayhekxoho agko' kélwáxok. Dios sa' 
etnéssesek ektaqmalma agko' ektéma nak ma'a Líbano, tén han 
megkéssamakxa katyapok aqsok ektéma nak ma'a Carmelo tén han ma'a 
ekyapwátegweykenxa nak xapop ma'a Sarón. Apyókxoho énxet sa' elwetak 
Wesse' egegkok élseyéxma apagkok tén han ma'a Dios egagkok 
apcheymákpoho nak. 

3 Kólyennaqteyásekxa m'a énxet'ák apkelyelqamákpoho nak, 

kólwasqakkásekxoho m'a énxet'ák apkelyampayo nak, 

4kólteme kólának énxet'ák eyeye nak chá'a apkelwáxok se'e: 

“¡Kólwasqápekxoho, nágkólé'! ¡Keso Dios kélagkok se'e yaqwayam 
elwagkasek teyp, ellegássesagkohok sa' ma'a kélenmexma ekpayhawo nak 
yaqwayam ellegássesagkoho'!” 

5 Keñe sa' ma'a meyke nak apaqta'ák elwetekxaxma tén sa' ma'a meyke nak 

apeyk'ák ellegekxaxma; 

6máxa popyet sa' etnahagkok elnextegmakha néten ma'a énxet'ák 

élmasagcha'a nak chá'a apyókxa, elwehesha sa' ma'a énxet'ák meyke nak 

apkelpeywa. Katyapok sa' ekyawe agko' yegmen ma'a yókxexma meykexa 
nak énxet, ekyamáyekxa nak ma'a xapop. 

7Ekyetnamakxa yegmen sa' katnehek ma'a yókxexma meykexa nak énxet, 

kasawhekxohok sa' ekteyapmakxa yegmen ma'a ekyamáyekxa nak xapop. 
Katyapok sa' pa'at tén han ekho' m'a élleykegkaxa nak kaxwók ma'a semheg 
nawha'ák éllo. 

8Keytek sa' nahan xama ámay ma'a neyseksa nak, kólteméssesek sa' 

ekwesey “ámay ekpagkanamaxche'”. Mopwanchek sa' elpéwhok élmanyása 
nak apkeltémakxa m'a; melpéwók sa' nahan chá'a m'a énxet'ák élyeyháxma 
nak. 

9Méko sa' nahan katnehek yámakméwa m'a, megkalyepetchegwók sa' nahan 

ma'a aqsok nawha'ák éllo nak. Sa' elpéwhok elchexyók énxet'ák 
kélwagkasso nak teyp xa ámay nak, 

10apkelmeykekxa nak neyseksa aqsok ekmaso m'a Wesse' egegkok; 

elántexek sa' Sión yetlo apkelmeneykmasso élpayheykekxa apkelwáxok, 
katnahagkok sa' chá'a élpayheykekxa apkelwáxok neyseksa apheykha. 
Elwetak sa' élpayheykekxa apkelwáxok tén han apkelátseykha, 
kamassegwók sa' ma'a apkellekxagweykha tén han éllapwáméyak. 

 

Isaías 36 
Senaquerib apketáméyak Judá 

(2 Re 18.13-37; 2 Cr 32.1-19) 

1Apketámeykegkek axta Senaquerib wesse' apwányam axta m'a Asiria 

apyókxoho tegma apkelyawe apkelyennaqte axta m'a Judá, cham'a 
ekweykmo axta catorce apyeyam apteme wesse' apwányam ma'a Ezequías. 
Apkelmomchek axta nahan. 

2Laquis axta apkeñamak apcháphassama xama sẽlpextétamo apkemha 

apmonye' apagko', yetlo apxámokma m'a sẽlpextétamo, apkeltémo 
ey'ammok wesse' apwányam Ezequías ma'a Jerusalén, apchaqnágweykmek 
axta m'a nekha yegmen atamnek ekmahéyak axta m'a kélyátamakxa yegmen 
ekyetno nak néten, ámay ekmahéyak axta m'a yókxexma éltamhomaxchexa 
axta Kélyexwáséssamakxa Apáwa. 

3Apkelanyexeykmek axta nahan Eliaquim ma'a, Hilquías axta apketche, 

apteme axta apkemha apmonye' m'a kañe' tegma apyawe; yetlo m'a Sebná 
aptáxésso axta chá'a m'a weykcha'áhak; tén han ma'a Joah, Asaf axta 
apketche, apteme axta aptáxéséyak chá'a appeywa m'a wesse' apwányam. 

4Aptáhak axta apkemha apmonye' sẽlpextétamo Asiria s'e: —Kóltennés sa' 

Ezequías se'e wesse' apwányam appeywa nak, wesse' apwányam nak 
Asiria: ‘¿Yaqsa apcháyo exchep megkatnaheykencha'a chá'a apwáxok? 

5¿Xeyenmeyk enxeykel'a exchep apwáxok nempeywa ektaqmela ekhawo 

m'a ektémakxa nak ektaqmalma nenláneykekxa nentáhakxa tén han 
negyennaqte yaqwayam agmallánek ma'a kempakhakma? ¿Yaqsa 
apchásenneykekxo exchep apmáheyo nak hélmexek ko'o? 

6Ekweteyak ko'o exchep apchásenneykekxo m'a Egipto. Máxa eyke 

yámámok énté m'a Egipto, aptasqapáha agkok xama énxet, kalyetxa', 
kamallahanwomhok nahan apmek. Cháxa apteméssessamakxa apyókxoho 
ektáha nak chá'a apyepetchegwayam ma'a faraón, wesse' apwányam nak 
ma'a Egipto. 

7Aptemék sa' agkok heyának se'e: Akke negko'o negáyók ma'a Dios Wesse' 

egegkok, ¿háweya Ezequías apmassésseykmo nak ma'a 
kélpeykessamókxa nak chá'a Dios tén han ma'a kélwatnéssamakxa nak 
chá'a aqsok? ¿háweya apkeltémo elpeykeshok wánxa xama 
ekwatnamáxchexa aqsok ma'a énxet'ák Judá tén han ma'a Jerusalén? 

8Elpaqhetchesakpoho wesse' ahagkok, wesse' apwányam nak Asiria: 

almések sa' ko'o exchep dos mil yátnáxeg, apwet'a enxoho m'a yaqwayam 
elchántek. 

9Mopwanchek xép emenxenek sẽlpextétamo asirios mékcha'awo apagko' 

nak, ¿apkelhaxneyk enxeykel'a exchep elxawak yátnáxeg tén han yaqwayam 
nak elchántek apkeleñama m'a Egipto? 

10¿Apkeneykeya nahan axñekmok ko'o meyke Wesse' egegkok yaqwayam 

aktámegma', tén han amasséssók se'e apchókxa nak? ¡Neykhe apkeltémo 
ko'o aktámegmak kéxegke m'a tén han amasséssók!’ 

11Aptáhak axta Eliaquim, Sebná tén han Joah apchátegmowagkokxo 

sẽlpextétamo asirios se'e: —Hẽlpaqhetches arameo appeywa, anleghok 
negko'o m'a. Náhẽlpaqhetches hebreo appeywa, hakte aphaxnawók 
apyókxoho énxet'ák apheykha nak ma'a néten meteymog kélhaxta nepyáwa 
tegma. 

12Tén axta sẽlpextétamo asirios aptáha s'e: —Háwe wesse' apagkok, háwe 

nahan wánxa kéxegkáxa, apkeltémo altennaksek ko'o wesse' apwányam 
Asiria s'e aqsok nak. Apyókxoho énxet'ák apheykha nak ma'a néten 
meteymog kélhaxta nepyáwa tegma, hakte kélhawók kéxegke m'a, 
kóltewekxak sa' kélteyáseykha kélagko', kólyenagkokxak sa' nahan ma'a 
yegmen kélagkok. 

13Tén axta apkempákxo néten ma'a sẽlpextétamo apwesse', 

apyennaqtéssek axta appeywa appaqmeta hebreo appeywa, aptáhak axta 
s'e: —Kóleyxho aptáhakxa exchek appeywa apcháphássesso m'a wesse' 
apwányam, wesse' apwányam nak Asiria: 

14‘Nágkólho elyexanchesha m'a Ezequías; mopwanchek elwagkasek teyp 

ma'a.’ 

15Apkeltamhók sa' agkok kóltéhek kéláyo Wesse' egegkok ma'a Ezequías, 

aptáha enxoho elának se'e: ‘Naqsók sa' hẽlwagkasek teyp ma'a Wesse' 
egegkok; megkéshek sa' yaqwayam emok wesse' apwányam Asiria s'e 
tegma apwányam nak’, 

16nágkólyahakxa aqsa. Eyáphássek xeyk ko'o wesse' apwányam Asiria 

altennássak kéxegke yaqwayam enxoho kólyepetchekxa', tén han 
kólmésaxche aqsa, keñe sa' kélxama kélwanchek chá'a kóltawagkok ma'a 
anmen yámet ekyexna eñama nak neyseksa anmen yámet kélcheneykekxa 
tén han ma'a higo yámet, kólyenagkok sa' nahan yegmen ma'a yámelchet 
kélagkok kélagko' nak. 

17Keñe sa' enaqlakxak ma'a xama apchókxa ekhémo nak ma'a kélókxa nak 

kéxegke, xama apchókxa apkemhakxa nak ma'a hótáhap tén han ma'a 
anmen yámet, yaqwayam sa' kóllanagkok ma'a kelpasmaga tén han vino. 

18Apkeltennássek sa' agkok Ezequías peya elwagkasek teyp ma'a Wesse' 

egegkok, nágkólho aqsa elyexanchesha. ¿Yetnéya chá'a xama aqsok 
kéláyókxa mók apchókxa ekmowána kawagkasek teyp eyókxa neyseksa 
apma m'a wesse' apwányam Asiria? 

19¿Háxko élmaheykegkaxa m'a aqsok kéláyókxa axta Hamat tén han ma'a 

Arpad? ¿Háxko élmaheykegkaxa m'a aqsok kéláyókxa axta Sefarvaim? 
¿Awancha'aya kalwagkasek teyp énxet'ák Samaria neyseksa apkelma m'a 
wesse' apwányam Asiria? 

20¿Yaqsa axta aqsok kéláyókxa ekmowána kawagkasek teyp eyókxa 

neyseksa apkelma m'a wesse' apwányam Asiria? ¿Yaqsa eyke ektéma 
ekxeyenma nak kélwáxok Wesse' egegkok apwanchek ewagkasek teyp ma'a 
Jerusalén? 

21Apkelwanmeyágkek axta eyke aqsa m'a, axta yátegmowágkok xama 

enxoho, hakte apkeltamhók axta megyátegmowagkek xama enxoho m'a 
wesse' apwányam. 

22Tén axta m'a Eliaquim, apkemha apmonye' axta m'a tegma apyawe; tén 

han ma'a Sebná aptáxésso axta chá'a weykcha'áhak tén han ma'a Joah 
appasmeykha axta cha'a aptamheykha m'a wesse' apwányam apkelyepta 
apkelnaqta apkellegágkoho ekyentaxno apkelwáxok, yetlókok axta nahan 
apkelmeyeykekxa aphakxa m'a Ezequías apkeltennassékxo aptáhakxa 
apcháneya m'a sẽlpextétamo apwesse' asirio. 

 

Isaías 37 
Wesse' egegkok apwagkasso teyp Judá 

(2 Re 19.1-37; 2 Cr 32.20-23) 

1Xama axta apleg'a wesse' apwányam Ezequías xa amya'a nak, 

apkelyepteyk axta apkelnaqta, apkelántaxnékxeyk axta m'a apáwa 
sẽlwáxaqxamól'a magkenatchesso élapwokmo, apmeyákxeyk axta m'a 
Wesse' egegkok tegma appagkanamap apagkok. 

2Tén axta apkeláphasa, cham'a Eliaquim apkemha apmonye' axta m'a tegma 

apyawe aptaqmalma yetlo Sebná apnaqtáxéseyak axta chá'a weykcha'áhak 
tén han ma'a apkelmaxnéssesso Dios énxet'ák apagkok apkelwányamo nak, 
yetlo apkelántaxneykekxa m'a apáwa sẽlwáxaqxamo magkenatchesso 
éllapwámeygko elyo'ókxak ma'a Dios appeywa aplegasso Isaías, Amós axta 
apketche, 

3apkeltamho eltennaksek aptáhakxa appeywa m'a wesse' apwányam, 

aptáhak axta s'e: “Sakhem néllegeykegkaxa ekyentaxno egwáxok, 
sẽllegassáseykegkoho tén han sẽltemessáseykekxa mékoho; máxa m'a 
kelán'a, ketók ektegkessamakxal'a étche kasawhaxchek ma'a ekwasqapma. 

4Eñoho annal'a Dios Wesse' apagkok appeywa m'a sẽlpextétamo apwesse' 

apcháphasso nak wesse' apagkok, cham'a wesse' apwányam nak Asiria, 
yaqwayam enxoho ewanyaha m'a Dios megyetsapma nak, eñássesagkoho 
annal'a aplege apagko' enxoho aqsok apxeyenma m'a Dios Wesse' apagkok 
nak. Elmaxnésses sa' ma'a apkeleymomap nak meletsapma.” 

5Apkelya'awekxeyk axta Isaías ma'a wesse' apwányam Ezequías 

apkelásenneykha, 

6tén axta Isaías apkeltamho etnehek elátegmowagkokxak wesse' apagkok 

se'e: “Aptáhak Wesse' egegkok se'e: ‘Nágye aqsa xa amya'a apleg'a nak, 
cham'a aptáhakxa nak ko'o seyáneya sénmexeyncha'a m'a wesse' 
apwányam Asiria apkeláneykha nak. 

7Wának sa' ko'o ellegmakha amya'a m'a, yaqwayam sa' kataqheksohok 

makham ma'a apchókxa nak, sa' wának emátegwakxak ma'a.’” 

8Apleg'ak axta amya'a sẽlpextétamo apwesse' asirios aptepa wesse' 

apwányam Asiria m'a tegma apwányam Laquis. Tén axta aptaqháwo 
apkeñama m'a Jerusalén, apwetágweykxeyk axta nahan wesse' apwányam 
Asiria apketámegkaxa m'a tegma apwányam Libná. 

9Axta apleghok nahan amya'a kéltennasa wesse' apwányam Asiria apya'awa 

m'a wesse' apwányam Tirhaca, apkeñama axta m'a Etiopía yetlo 
sẽlpextétamo apagkok apmako yempakha'. Tén axta apkeláphásekxoho 
makham énxet'ák apagkok apkelapháseykha axta chá'a wesse' apwányam 
Asiria m'a Judá apkeltamho etnehek yának wesse' apwányam Ezequías se'e: 

10“Naqsók ko'o apteméssásak peya mamhehek Jerusalén ma'a, Dios 

apagkok nak xép, apcháyo nak chá'a; eyke nágyoho aqsa elyexanchesha 
m'a. 

11Aplegayak eyke exchep aqsok apkelánéyák ma'a kelwesse'e apkelwányam 

nak Asiria apmopmenyého emasséssók ma'a ekyókxoho apkelókxa nak. 
¿Elwagkasakpoya sa' teyp xép? 

12¿Kelwagkassegkeya axta chá'a teyp aqsok kéláyókxa m'a mók 

apheykegkaxa nak chá'a énxet apmassésseykmo axta m'a elyapmék nano 
nak ko'o: cham'a Gozán, Harán, Résef tén han ma'a énxet'ák Bet-edén 
apheykencha'a axta m'a Telasar? 

13¿Háxko apkelmaheykegkaxa m'a kelwesse'e apkelwányam nak tegma 

apwányam Hamat, Arpad, Sefarvaim, Hená tén han ma'a Ivá?” 

14Apmeyk axta weykcha'áhak Ezequías apsókasso axta m'a énxet'ák 

kélapháseykha, apkelyetsetchessek axta. Tén axta apmeyákxo m'a tegma 
appagkanamap, appeykessek axta weykcha'áhak apmonye' m'a Wesse' 
egegkok, 

15axta aptáhak apkelmaxneya s'e: 

16“Wesse' ekha apyennaqte, Israel Dios apagkok, apteme nak Wesse' 

étseksa'ák ma'a apkelásenneykha ekha nak apxempenák apheykha néten, 
xép apwánxa apagkok apteme Dios ekyókxoho apkelókxa keso náxop; xép 
axta apkelane m'a néten tén han keso náxop. 

17Wesse', etaqmelchesho sa' apháxenmo. Wesse' etaqmelchesho sa' 

apkelányo. Yeyxho sa' amya'a apkeltémo exchek ko'o héllegásseták ma'a 
Senaquerib, amya'a ekyókxoho énmexma nak xép, Dios memassegwayam. 

18Wesse', naqsók apmassésseykmo apyókxoho pók aptémakxa nak chá'a 

énxet'ák ma'a kelwesse'e apkelwányam nak Asiria, yetlo m'a xapop apagkok 
nak, 

19tén han apkexakkassama nátex ma'a aqsok apcháyókxa nak, hakte naqsók 

háwe dios ma'a, énxet apkelane, eñama nak ma'a yámet tén han meteymog. 
Cháxa keñamak apmassésseykmo nak. 

20Dios Wesse' egegkok, hẽlmallahanches negko'o neyseksa apmáheyo 

hẽlnápok ma'a asirios, yaqwayam sa' elya'asagkohok apyókxoho pók 
aptémakxa nak chá'a énxet'ák apheykha keso náxop, apteme exchep 
Wesse', wánxa xama Dios.” 

21Tén axta Isaías apkeltamho kóltéhek kóltennássekxak Ezequías se'e: 

“Keso aptáhakxa exchek appeywa Wesse' egegkok se'e, Israel Dios apagkok 
nak: ‘Ekleg'ak xeyk ko'o m'a apkelmaxnagko sélmaxneya exchek apxéna m'a 
Senaquerib, wesse' apwányam nak Asiria.’” 

22Keso aptáhakxa exchek appeywa Wesse' egegkok apxéna m'a wesse' 

apwányam Asiria: “Senaquerib, máxa kelán'a étkok entáhak ésmésa exchep 

ma'a Sión. Yeykáseyha akqátek neptámen ekwanyawo aptaqháwo m'a 
Jerusalén. 

23¿Yaqsa axta énxet apkenmexeyncha'a cha'a tén han apwanyeyncha'a 

chá'a? ¿Yaqsa axta énxet apkelpáxegkáseyncha'a chá'a tén han megyésa 
chá'a apkelano yetlo eyeymáxkoho apwáxok? ¡Apkenmexáha axta exchep 
ma'a Dios Appagkanamap nak Israel! 

24Apkeláneykha axta exchep apkeláphásak apwanyeykencha'a m'a Wesse' 

egegkok. Axta aptáhak se'e: ‘Yetlo ekxámokma yátnáxeg apkelyenyawasso 
ahagkok eyántak ma'a egkexe étseksek nak, cham'a ektáhakxa nak netnók 
agko' ma'a Líbano. élyaqténchessek ma'a yámet cedros agkok élwenaqte 
agko' nak, tén han ma'a yámet pinos éltaqmalma agko' nak. Ekwokmók ma'a 
naw'ék netnók agko' nak, tén han ma'a naxma agkok ekyentaxno ekhémo 
nak kélcheneykekxexa aqsok. 

25Élmétaweykmek máxek ma'a megkatnahakxa nak xapop ahagkok 

ekyamchek nahan yegmen eñama m'a, emagkok nahan ektemék 
sélyamassama yegmen ma'a ekyókxoho wátsam Egipto.’ 

26¿Ya ey'ásegkok xép, ektáha ko'o séltémo katnehek ekyókxoho xa aqsok 

nak, ko'o sektáha nak Wesse'? Nanók agko' axta ko'o ekxeyenma ewáxok 
alának xa, élanak kaxwo'; ékeso éñamakxa apmasséssekmo nak xép ma'a 
tegma apkelyennaqte nak tén han aptemessásekxo nak apxámokma m'a 
tegma aphopák. 

27Méko aqsok elanagkok ma'a apheykha nak kañe', elmeneygkohok apagko' 

nahan, elmegqáwhok nahan, máxa aptamheykegkok ma'a pa'at élámha nak 
yókxexma, ektémól'a m'a pa'at ektaqmalmal'a áwa', máxa m'a pa'at 
ekteyapwayam la'a néten tegma élyamágwayam la'a áwa' amonye' 
yaqwayam kawana'. 

28Ekya'ásegkók ko'o ekyókxoho m'a ektémakxa nak chá'a 

apweynchámeykha tén han ma'a aptémakxa nak chá'a; Ekya'ásegkók ko'o 
setaqnagkama exchep. 

29Watchessesek sa' ko'o exchep apwéhek sawo ekhaxe tén han xama 

ekmassáseyak chá'a apátog ektémól'a kélatchessesso apwáxok ma'a 
yátnáxeg, eñama sekwete ektémakxa aplo tén han megyésso yeykpoho', 
wáphaksek sa' makham etaqhohok epéwhok ma'a ámay appéwomókxa axta 
apxegeykmo.” 

30Tén axta Isaías aptáha apcháneya Ezequías se'e: “Keso yaqwánxa sa' 

katnehek aqsok magkenatchesso yaqwánxa katnehek se'e: kóltawagkok sa' 
kéxegke hótáhap apteyapma apagko' nak se'e apyeyam nak tén han ma'a 
pók apyeyam sa', keñe sa' ma'a aptáha enxoho apqántánxo apyeyam 
kólchenekxak sa' aqsok aktek kólnakxek sa' nahan ma'a ekyexna, 

kólchenekxak sa' ma'a anmen yámet, kóltawagkok sa' nahan ma'a ekyexna 
nak. 

31Máxa aqsok kélcheneykekxa sa' etnahagkok ma'a Judá énxet'ák 

apkeleymomap nak meletsapma: elántépekxak sa' makham, exámekxak sa' 
nahan, 

32hakte yetneyk sa' apkelheykekxa apqántawók ma'a Jerusalén; yetneyk sa' 

meletsapma m'a egkexe Sión. Elának sa' eñama ekyawe apkelásekhayo 
Wesse' ekha nak apyennaqte xa. 

33“Axta aptáhak Wesse' egegkok apxéna wesse' apwányam Asiria s'e: 

‘Metxehek sa' Jerusalén, memakték sa' xama enxoho yágke, 
mektamagkehek sa' nahan yetlo apcháhakkásamap, melanyek sa' nahan 
ámay néten nenchántamakxa m'a nepyáwa' nak. 

34Sa' epéwhok makham etaqhohok ma'a ámay appéwókxa axta apxegakmo; 

metxehek sa' se'e tegma apwányam nak. Ekxénchek ko'o xa, sektáha nak 
Wesse'. 

35Amyók sa' ko'o s'e tegma apwányam nak, awagkasek sa' nahan teyp, 

eñama seyásekhayo m'a séláneykha David tén han seyásekhamaxchekxoho 
ahagko' ko'óxa.’” 

36Apxegkek axta m'a Wesse' egegkok apchásenneykha, apkelnáhapwokmek 

axta nahan ciento ochenta y cinco mil énxet ma'a apkelpakxeneykegkaxa 
axta m'a asirios; keñe axta mók ekhem, kelsakak axta, hágkek axta aphopák 
apyókxoho m'a. 

37Tén axta Senaquerib, wesse' apwányam nak Asiria apleya appakxanma; 

aptaqháwók axta makham ma'a Nínive. 

38Keñe axta xama ekhem, neyseksa apkelpeykessamo aqsok apcháyókxa 

Nisroc ma'a apkelpeykessamókxa axta chá'a, apkelmeyákxeyk axta han 
apketchek ma'a, cham'a Adramélec tén han Sarézer, apchaqhegwákxeyk 
axta han ma'a, tén axta apkelmeyákxo apkelyexánegwákxo m'a yókxexma 
Ararat. Apyaqmagkassek axta han apteme wesse' apwányam ma'a apketche 
apwesey axta Esarhadón. 

 

Isaías 38 
Ezequías apháxamáp tén han kéltaqmelchesseyam 

(2 Re 20.1-11; 2 Cr 32.24-26) 

1Cháxa eyaqhémókxa axta han apháxamákpo ekyentaxno agko' Ezequías 

xa ekhem nak, tén axta apye'eykekxo m'a Dios appeywa aplegasso Isaías, 
Amós apketche. Aptáhak axta apcháneya s'e: —Aptáhak Wesse' egegkok 
se'e: ‘Elpaqhetchásekxoho sa' ma'a ekheykha nak apxagkok, hakte yetsapok 
sa'; metaqmelwome'.’ 

2Appeynchákpek axta appayhékxoho nápakha tegma m'a Ezequías, tén axta 

aptáha apkelmaxneya Wesse' egegkok se'e: 

3“Wesse' ahagkok, eltamhók ko'o exchep kaxénwakxohok apwáxok 

ektémakxa nak mayenseyam sekyetleykha tén han sekteméssesso naqsók 
agko', séláneya m'a ekleklamo nak xép apwáxok.” Tén axta 
apkelekxagweyncha'a ekwányam agko'. 

4Tén axta Wesse' egegkok apkeltamho Isaías 

5ey'ókxak etnehek yának Ezequías se'e: “Aptáhak Wesse' egegkok se'e, 

cham'a Dios apagkok nak ma'a apyáp nano' David: ‘Ekleg'ak ko'o exchep 
apkelmaxnagko, ekwet'ak nahan ma'a apaqtégmenek. Agkeyásekxak sa' 
ko'o makham xép quince apyeyam apweynchámeykha. 

6Awagkasek sa' ko'o exchep teyp tén han Jerusalén neyseksa apmáheyo 

emok ma'a wesse' apwányam Asiria. Amyók sa' ko'o s'e tegma apwányam 
nak.’” 

21Apkeltamhók axta Isaías kóllanaksek higo ekyexna élyamaye 

kóltekxekkesek yaqwayam enxoho kóltexnássesagkok ekyetnakxa 
aplegeykegkoho m'a wesse' apwányam, tén axta aptaqmelwokmo. 

22Tén axta Ezequías apkelmaxneyáncha'a m'a Isaías: —¿Yaqsa sa' aqsok 

magkenatchesso awanchek ko'o hey'ássesagkohok yaqwayam amhagkok 
ma'a Wesse' egegkok tegma appagkanamap apagkok nak? 

7Aptáhak axta apchátegmowagkokxo Isaías se'e: —Keso aqsok 

magkenatchesso yaqwayam sa' egkések Wesse' egegkok elának ma'a 
aqsok apkeltennasso axta elána': 

8Ataqhéssók sa' ko'o ekxega ekhem pessesse agkok ekweykekxoho diez 

kélchanteykegkaxa néten ma'a Ahaz tektek apagkok, cham'a ekweywénto 
nak. —Taqhegwokmek axta ekxega m'a ekhem pessesse agkok 
ekweykekxoho diez kélchanteykegkaxa néten, cham'a ekweywénto axta. 

9Xama axta aptaqmelwokmo m'a Ezequías wesse' apwányam axta m'a Judá, 

aptáxéssek axta s'e ektéma nak: 

10Axta temék ko'o élchetamso ewáxok se'e: Axog sa' ko'o sektáhakxoho 

étkok; eyáneyáxcheyk amhagkok apkelmaheykegkaxa nak chá'a 
apkeletsapma neyseksa eykhe makham ekxámokma ekhem sekha. 

11Axta entemék ko'o ewáxok se'e: Móteyekxók sa' kaxwók Wesse' egegkok 

keso náxop, malwetekxók sa' kaxwók énxet apheykha nak keso 
nélwanmégkaxa. 

12Éllekkessek sekpakxanma, élyementegke', máxa m'a ektémól'a kóllók 

keláneykha nepkések appakxanma. Máxa temék sekyókxa m'a ektémól'a 

yátépépe' apagkok ma'a xama énxet apchótmo nak chá'a, kélyaqtónmal'a 
nepxet. Yókxoho ekhem señassáseykegkoho tén han yókxoho axta'a. 

13Yókxoho axta'a ekpayheykha ahátog seklegeykegkoho ekmáske, máxa 

entemék élekkexma enxoho exchakkok ma'a yámakméwa. Yókxoho ekhem 
señassáseykegkoho tén han yókxoho axta'a. 

14Máxa yeptameygmen ekpáweykha ektemék ekxegeykencha'a egkenyek, 

máxa yágwáx'ay appáweykha ektemék seyápentegeykencha'a. 
Kelyampayak ahaqta'ák sénmexmo m'a néten. ¡Wesse', may'ásegkok ko'o 
sektáhakxa, hepásegwata'! 

15¿Háxko eyke atnehek ko'o wának ma'a? hakte cha'a setnéssesso ko'o m'a. 

Eyeykhayak teyn ahagkok eñama seklegeykegkoho ekmáske émpehek. 

16Elweynchamha sa' chá'a m'a apkelmasma nak chá'a Wesse' egegkok, 

apaxqaha sa' eyke nahan ko'óxa xa apyókxoho nak. Etaqmelchásekxeyk 
makham xép, egkeyásekxeyk makham sekyennaqte. 

17Yaqmagákxeyk kaxwók meyke ektáhakxa ewáxok ma'a eklegeykegkoho 

nak ewáxok. Emágweykekxeyk xép ketók sekteyeykemxa m'a máxek 
segmassesseykmoho nak, hakte meyaqmagkáseykekxak mók ekyókxoho 
m'a may'assáxma. 

18Mopwanchek xép elpeykeshok ma'a aphagwayam nak kañe' takhaxpop, 

mopwanchek elteméssesek apcheymákpoho m'a apkeletsapma nak, 
mopwanchek elhaxnagkok ektémakxa nak xép mehegyenyaweykha m'a 
aphagwayam nak kañe' máxek. 

19Wánxa eyke apwanchek elpeykeshok xép ma'a énxet'ák apkelyenná nak 

makham, ekhawo nak sektáhakxa ko'o s'e ekhem nak. Eltennasha chá'a 
apketchek apyapmeyk ma'a ektémakxa nak xép mehegyenyaweykha. 

20Apheyk Wesse' egegkok se'e yaqwayam hewagkasek ko'o teyp. 

ólpáwaksek arpa egagkok, ólmeneykmaksek yókxoho ekhem neyseksók 
negheykha makham, cham'a Wesse' egegkok tegma appagkanamap 
apagkok nak. 

 

Isaías 39 
Ezequías apkelmá takha' énxet'ák Babilonia kélapháseykha 

(2 Re 20.12-19; 2 Cr 32.27-31) 

1Aplegayak axta amya'a wesse' apwányam Babilonia Merodac-baladán, 

Baladán axta apketche, apháxamákpo Ezequías xa ekhem nak, 
apyenneykekxeyk axta eyke makham, apcháphássessegkek axta 
weykcha'áhak tén han xama aqsok apmésso naqsa, axta eyke apsókasso 
m'a énxet'ák ektáha axta chá'a apkelápháseykha. 

2Payhékxeyk axta apwáxok Ezequías apwet'a apkelwokmo aphakxa xa 

énxet'ák nak, apxekmóssek axta m'a aqsok élmomnáwa apagkok, sawo 
ekmope élmomnáwa tén han ma'a sawo ekyátekto élmomnáwa, tén han ma'a 
sokmátsa, tén han pexmok égmenek ektaqmalma, tén han ma'a 
apxátamakxa nak chá'a apkelmeykha apkenchesso kempakhakma, tén han 
ma'a ekyókxoho aqsok ekhéyak axta m'a kañe' apxátamakxa axta chá'a 
aqsok apagkok. Méko axta xama aqsok enxoho mexekmósakxa m'a kañe' 
nak tegma apyawe apagkok, apwokmók axta apxekmósso m'a ekyókxoho 
aptémakxa nak chá'a wesse' apwányam. 

3Tén axta m'a Dios appeywa aplegasso Isaías apya'aweykxo m'a wesse' 

apwányam Ezequías. Aptáhak axta apkelmaxneyáncha'a s'e: —¿Háxko 
apkeleñamakxa m'a énxet'ák nak? ¿Háxko aptáhakxa apcháneya? Aptáhak 
axta Ezequías apchátegmowágkokxo s'e: —Apkeleñamak ma'a apkelókxa 
makhawo' nak; cham'a Babilonia. 

4Apkelmaxneyáha axta makham Isaías: —¿Yaqsa apkelwet'a m'a kañe' 

tegma apyawe apagkok nak? Apchátegmowágkokxeyk axta Ezequías: —
Apkelwet'ak ekyókxoho aqsok ekhéyak nak ma'a kañe'. Méko 
maxekmósakxa enxoho m'a sekxátamakxa nak chá'a aqsok ahagkok. 

5Tén axta Isaías aptáha apcháneya Ezequías se'e: —Yeyxho sa' se'e Wesse' 

egegkok ekha nak apyennaqte appeywa: 

6‘Kammok sa' ekhem yaqwánxa kólsakxak Babilonia m'a ekyókxoho aqsok 

ekhéyak nak kañe' tegma apyawe apagkok tén han ma'a ekyókxoho aqsok 
apcháncháseykekxa axta m'a apyapmeyk nano' ekweykmoho s'e negwánxa 
nak. Méko sa' xama aqsok keytnekxak se'e. 

7Kawomhok sa' kélnaqleykekxa Babilonia nápakha m'a aptawán'ák 

neptámen apancha'awo nak, yágkelwán'ák sa' kóltamhagkok, keñe sa' 
kólteméssesagkok apkeltamheykha m'a kañe' nak wesse' apwányam 
apxagkok apyawe.’ 

8Aptáhak axta Ezequías apchátegmowágkokxo Isaías se'e: Tásók agko' nak 

la'a Wesse' egegkok appeywa seseykentegkesso exchek. Hakte xeyenmeyk 
axta apwáxok keytek meyke ektáhakxa egwáxok tén han ektaqmalma negha 
neyseksók apha makham ma'a. 

 

Isaías 40 
Wesse' egegkok apkeltaqmelchessáseykekxa apkelwáxok énxet'ák Jerusalén 

1Aptáhak Dios kélagkok nak kéxegke s'e: “Kóltaqmelchessásekxa 

apkelwáxok énxet'ák ahagkok, kóltaqmelchessásekxa'; 

2kólpaqhetchesha yetlo éltaqmeleykha kélwáxok ma'a énxet'ák Jerusalén, 

kóltennés ekmassegwokmo kaxwo' ma'a ektémakxa nak kélásenneykha 

naqsa ekyentaxno, kóltennés appenchesa apyaqmagkáseykekxa mók ma'a 
aqsok melaqhémo, tén han sekyeykhássekmoho ko'o séllegassáseykegkoho 
ekyókxoho m'a melya'assáxma.” 

3  Táhak xama kélpeywa ekyennaqte s'e: “Kóllanés xama ámay Wesse' 

egegkok ma'a yókxexma meykexa nak énxet, kóllanés xama ámay 
ekpéwomo Dios egagkok ma'a yókxexma megkatyapmakxa nak xama 
aqsok. 

4Kólapagkokxa ekyókxoho m'a xóp élyapwátéyak nak, kólpeykásekxa m'a 

egkexe nak tén han ma'a egkexe étkók nak, kóltemessásekxa éláxñeyo agko' 
xapop ma'a yókxexma élekhahéyak nak xapop tén han ma'a ekxámokmakxa 
nak meteymog élwenaqte. 

5Keñe sa' exekmósek apcheymákpoho m'a Wesse' egegkok, elwetak sa' 

apyókxoho énxet meyke apkeymomap. Wesse' egegkok apagko' apxeyenma 
xa.” 

6 Táhak xama kélpeywa s'e: “Elpáxamha”, tén axta sektáha ko'o 

sélmaxneyeyncha'a s'e: “¿Yaqsa ko'o axének alpáxamha?” “Apyókxoho 
énxet apteme máxa pa'at, ¡hawók ektémakxa nak apyennaqte m'a pánaqte 
exnók émha nak yókxexma! 

7Katsapok chá'a áwa' pa'at ekwátekhapa enxoho m'a Wesse' egegkok 

apkennama, kalyameyk nahan ma'a exnamok. Naqsók máxa pa'at ma'a 
énxet. 

8Katsapok chá'a áwa' m'a pa'at, kalyameyk nahan chá'a m'a exnamok, keñe 

m'a Dios egagkok appeywa nak megkamassegwomek chá'a.” 

9Yenát sa' egkexe néten nak Sión, énnaqtés sa' appeywa exének amya'a 

ektaqmela. Nágye aqsa énnaqtések appeywa m'a Jerusalén, etne sa' 
ellegaksek tegma apkelyawe nak Judá s'e: “¡Keso Dios kélagkok se'e!” 

10 Apwa'akteyk kaxwók Wesse' egegkok yetlo apmopwána, kóneg 

aptemessásekxak ekyókxoho aqsok eñama apyennaqte. Apnaqlánteyk 
énxet'ák apagkok apkelwagkasso teyp. 

11 Máxa keláneykha nepkések aptáhak apkexyekmo apkeltaqmelchessól'a 

m'a nepkések apnaqtósso; apkelqeynánteyk ma'a nepkések apketkók, 
apkelpathetánteyk nahan, aptaqmelchásawók nahan chá'a apkeláneykha 
m'a kaxwe aptamhéyak nak apnaqláw'ák. 

Israel Dios apagkok apteme apwányam apagko' 

12¿Yaqsa élyetsáteykegko awáxok ámek ekwánxa ekyawe m'a wátsam 

ekwányam nak? ¿Yaqsa élyetsáteykegko aphék ekwánxa ekpayhe m'a 
néten? ¿Yaqsa ekxátama xama kelyetsáteyak ekyókxoho yagkamex nak 

keso náxop? ¿Yaqsa nahan élyetsáteykegko xama kelyetsáteyak ma'a 
egkexe tén han ma'a meteymog élekhahéyak nak? 

13 ¿Yaqsa éltaméseykegko chá'a aqsok ma'a Wesse' egegkok? ¿Yaqsa 

élxekmowáseykegko chá'a yaqwánxa etnehek? 

14¿Yaqsa ekpékessáseykegko chá'a? ¿Yaqsa ekya'assáseykegkoho chá'a 

aqsok? ¿Yaqsa éltámesso yaqwayam elyekpelkohok chá'a énxet'ák yetlo 
ekpéwomo aptémakxa? ¿Yaqsa élxekmósso yaqwayam ey'asagkohok chá'a 
ektémakxa ekyókxoho aqsok? ¿Yaqsa ekmésso chá'a amya'a ektémakxa 
nak negya'ásegwayam? 

15Máxa xama eksekkenmal'a yegmen entemék apkelányo énxet'ák ma'a 

Dios, ektémól'a m'a xóp ánek ekheykegkokxal'a m'a kañe' kelyetsátéyak; 
hawók apkelányo yagkamex keyetsék la'a m'a apkelókxa egkexe étkók 
ekhéyak nak neyseksa wátsam ekwányam. 

16Ántawók aqsok kélnaqtósso m'a ekyókxoho nak kañe' Líbano yaqwayam 

enxoho kólwatnések, ántawók nahan yántapák yaqwayam enxoho 
kólwatnések táxa. 

17Mékoho apancha'awók nápaqtók Dios ma'a apyókxoho pók aptémakxa nak 

chá'a énxet'ák; apkelyelqákpók elano'. 

18 ¿Yaqsa sa' kólhéshok kéxegke m'a Dios? ¿Yaqsa sa' aqsok 

kólyetchásekxoho'? 

19Elának chá'a xama aqsok kéleykmássesso m'a énxet 

apkeleykmassáseykencha'awo nak chá'a ektémakxa xama aqsok, keñe m'a 
apkelane nak chá'a aqsok étkók éltaqmalma, elyepetchesek chá'a émpehek 
ma'a sawo ekyátekto ekmomnáwa, elanaksek nahan chá'a eknatanma m'a 
sawo ekmope ekmomnáwa nak. 

20Elyésha chá'a xama yámet megkakpelchamáxche nak chá'a m'a énxet 

apkeláneyo nak chá'a aqsok kéleykmássesso, etegyaha nahan chá'a 
yaqwayam etnegkesek ma'a xama énxet apmopwána nak 
apkeleykmassáseykha, yaqwayam enxoho megkayaqnene'. 

21¿Yagkólya'ásegkok kéxegke? ¿Yagkóllegeyk kaxénaxche'? 

¿Yagkóltennáseykha m'a sekxók eyeynókxa axta? ¿Yagkólya'ásegkok 
sekxók axta élánamáxko keso nélwanmégkaxa? 

22Aphegkek Dios ma'a teyp yaphope eyapma nak keso náxop, máxa séta 

nahan aptemék apkeláneykencha'a m'a énxet'ák. Máxa kélpakxanma 
aptemék appeykessama yaphope m'a néten, máxa kélpakxanma aptemék 
appeykessama, negmowánal'a anxek ma'a kóneg. 

23Mékoho nahan chá'a etnessásekxak ma'a énxet'ák ekyawe nak kéláyo, 

emasséssamhok nahan chá'a m'a kelwesse'e nak keso náxop. 

24Máxa m'a aqsok kélcheneykekxa megkalyennaqtél'a, kaxwe 

kélcheneykekxal'a, kaxwe élatchessól'a kepmenák ma'a xapop. 
Apwátekhapchek agkok nepyeseksa m'a Dios, elapyósek, keñe kalsók ma'a 
éxchahayam ekyennaqte, ektémól'a m'a yámet áwa' apák. 

25Aptáhak apkelmaxneyáncha'a Dios Aptaqmalma s'e: “¿Yaqsa sa' 

hélhéshok ko'o kéxegke? ¿Yaqsa sa' axhok ko'o?” 

26Kólsekhekxoho néten, kóllano: ¿Yaqsa axta élane xa ekyókxoho nak? 

Cham'a apkexpánchesso axta chá'a xama xama m'a yaw'a tén han 
apnegkenchesso axta chá'a apkelwesey m'a apyókxoho nak. Awanhók agko' 
ma'a apmopwána tén han apyennaqte, méko xama enxoho apkeymomap. 

27Israel, ¿yaqsa ektáha appaqméteyncha'a nak? Jacob, ¿yaqsa ektáha 

aptáha nak se'e? “Melányók ektémakxa sekha m'a Wesse' egegkok; 
mopmenyeyk hélanok ma'a Dios.” 

28¿Yagkólya'ásegkok? ¿Yagkóllegeyk nahan? Wesse' egegkok apteme Dios 

memassegwayam, apkelane ekyókxoho keso nélwanmeygkaxa, 
meyelqamap tén han meyampé, méko néxa m'a ektémakxa nak apmopwána 
aqsok. 

29Cha'a apwasqakkáseykekxoho chá'a énxet apyampágwayam nak chá'a 

m'a, apmeyáseykekxa chá'a apyennaqte m'a énxet apyelqamák nak chá'a. 

30Awanchek nahan elyampak chá'a m'a apketkók nak tén han elyelqakpok 

chá'a, kawomhok nahan apkelpelápeyam chá'a m'a élyennaqte nak 
apyempe'ék, 

31elxawagkok sa' eyke chá'a axnagkok apkelyennaqte m'a énxet'ák apcháyo 

nak chá'a Wesse' egegkok, apwanchek sa' elchampa' ektémól'a m'a náta 
élyawe; apwanchek sa' yenyahagkok chá'a meyke apkelennamágwayam, 
apwanchek sa' elxog chá'a meyke apkelyampágwayam. 

 

Isaías 41 
Dios apkeltennasso elwagkasek teyp énxet'ák Israel 

1“Kólwanmeyák nahaqtók ko'o, kéxegke kélheykha nak apkelókxa neyáwa 

wátsam ekwányam. énxet'ák, kólyennákxoho sa'. Kólxegma sa' yaqwayam 
anxének se'e aqsok nak; agaqnekxak sa' yaqwayam ólpaqmétek. 

2¿Yaqsa axta éltémo éphagwak teyapmakxa ekhem xa wesse' apwányam 

apmallanmo nak chá'a kempakhakma? ¿Yaqsa axta éltémo elmok chá'a m'a 
pók aptémakxa nak chá'a énxet'ák? ¿Yaqsa axta éltémo etnéssásekxak 
chá'a mékoho m'a kelwesse'e apkelwányam nak, yaqwayam enxoho 
etnekxohok chá'a xamo' apnek ma'a sókwenaqte apagkok nak tén han ma'a 
yágke apagkok nak, keñe yexpánchesha chá'a ektémól'a m'a yámet áwa' 
apák? 

3¿Yaqsa axta éltémo emenxenek chá'a yetlo meyke ektamheykha apwáxok, 

ektémól'a ónyehek meyke ekyetno xama aqsok ma'a egmonye'? 

4¿Yaqsa axta élane xa aqsok nak? ¿Yaqsa axta éltémo chá'a katnehek 

ekyókxoho aqsok ektéma axta chá'a m'a sekxók eyeynamókxa axta keso 
nélwanmégkaxa? Ko'o sekwánxa ahagkok sekteme exakko' Wesse' Dios, 
eyeynókxa tén han ektemegwánxa néxa. 

5Apkelweteyak axta m'a énxet'ák apheykha nak neyáwa wátsam ekwányam, 

apkeláyók apagko' axta nahan; apkelyegwaktegkek axta énxet'ák ekyókxoho 
apheykegkaxa ekweykekxoho m'a mók néxa xapop nak. 
Apchágketchessa'ak kaxwo', apkelxegakme'.” 

6Epasmok chá'a apxegexma m'a apkelánéyak nak chá'a aqsok 

kéleykmássesso, ewasqakkásekxohok nahan chá'a. 

7Ewasqakkásekxohok chá'a apkelane yántéseksek ma'a apkelane nak chá'a 

aqsok étkók éltaqmalma; ewasqakkásekxohok chá'a apkeltekpaga nak chá'a 
aqsok ma'a, aptekpagéyak nak chá'a sawo ekyentaxno, etnehek nahan chá'a 
yának se'e: tásek kélyepetchesso sawo, keñe etaqmelcheshok chá'a 
apkelatchesso láwa m'a yántéseksek kéleykmássesso nak yaqwayam 
enxoho megkayawheykha. 

8 “Israel, apteme nak séláneykha, yeyxho sa' sekpeywa. Jacob, apteme axta 

sélyéseykha, aptáwen neptámen axta m'a sekteme émók Abraham: 

9Ekyentaweykekxeyk axta ko'o exchep ma'a mók nekha xapop nak, 

Ekwóneykha axta m'a makhawók agko' nak. Axta ektemék seyenagkama s'e: 
‘Xép apteme séláneykha.’ élyéseykha axta ko'o exchep axta ataqhessamo'. 

10Nágyé aqsa, ekheyk ko'o xamók xép; nágkatneykha aqsa apwáxok, ko'o 

sekteme Dios apagkok. Agkések sa' ko'o exchep apyennaqte, apasmok sa' 
nahan, amagkok sa' ko'o exchep apmek ma'a émek ekmallahanmo nak chá'a 
kempakhakma. 

11Elmegqágwakxohok sa' apyókxoho m'a aptaqnagko nak chá'a, 

melya'asagkek sa' aptamhágkaxa; esawhakpohok apagko' sa' ma'a 
apkelnápomákpo nak chá'a exchep. 

12Elchetmok sa' eykhe chá'a m'a apkelenmexma nak chá'a, melwetekxeyk 

sa' eyke; máxa méko sa' etnahagkok ma'a apkempakhaya nak chá'a exchep. 

13Hakte amagkok sa' ko'o exchep ma'a apmék, ko'o sektáha nak Dios Wesse' 

apagkok, ektemék xeyk ko'o seyáneya exchep se'e: ‘Nágyé aqsa, apasmok 
sa'.’” 

14Aptáhak Wesse' egegkok se'e: “Énxet'ák Israel, kélketcheyetsék eykhe 

kéxegke, nágkóle'; Jacob énxet'ák apagkok, kélyelqáxkók eykhe kéxegke, 

apasmok sa'. Ko'o sekteme sélmallanchesso chá'a ekyentaxno kélheykha, 
ko'o sektáha nak Dios sektaqmalma m'a Israel. 

15Atnessásekxak sa' ko'o exchep aqsok ektekxekxo axnagkok; 

élmahamtakcha'a am'ák, etekxók sa' ma'a meteymog élekhahéyak nak, ánek 
agko' sa' etnéssásekxa', máxa yámet áwa' apák sa' etnéssásekxak ma'a 
egkexe náxap'awo nak. 

16Yempaksek sa' tén sa' kalsók éxchahayam; segyettekhane ekyennaqte sa' 

kaxpánchesha. Keñe sa' xép kapayhekxak apwáxok xamók ma'a Wesse' 
egegkok, kaqheykha sa' apwáxok ma'a Dios Aptaqmalma nak Israel. 

17“Aptegyágkek yegmen ma'a énxet'ák meyke nak aqsok apagkok tén han 

ma'a apmopyóseka nak chá'a, makke elwet'ak. Kelyamakak apaxkok 
élnapma ekhem; apasmok sa' eyke ko'o, ko'o sektáha nak Wesse', 
makxayhek sa' chá'a, ko'o sektáha nak Israel Dios apagkok. 

18Wának sa' katyapok yegmen ényé m'a neyseksa egkexe meykexa nak 

énxet tén han ekteyapmakxa chá'a yegmen ma'a neyseksa nak 
élyapwátegweykenxa xapop; ekyetnamakxa yegmen sa' atnessásekxak 
ma'a meykexa nak énxet, wának sa' kanyehek yegmen ma'a ekyamáyekxa 
nak xapop. 

19Aknekxak sa' ko'o yámet cedros ma'a yókxexma meykexa nak énxet, tén 

han yámet acacia, tén han ma'a yámet élmope nak exnamok arrayán tén han 
ma'a olivo yámet; atekkesek sa' yámet pino m'a ekyamáyekxa nak xapop 
yetlo m'a yámet élwenaqte abeto tén han ma'a yámet ciprés, 

20yaqwayam sa' elwetak apyókxoho énxet tén han elya'asagkoho', tén han 

etaqmelcheshok apkelányo, tén han elyekpelkoho' ektáha ko'o sélane yetlo 
sekmowána xa, ko'o sektáha nak Wesse', tén han ektáha sélántekkesso ko'o 
sektáha nak Dios Sektaqmalma m'a Israel.” 

Dios apkelwanyeykha aqsok kéláyókxa élmowancha'a amya'a nak 

21Aptáhak Wesse' egegkok se'e, Jacob wesse' apwányam apagkok nak: 

“Kéleykmássesso, kólchempoho, kólyentementa apkelmasma nak chá'a, 
kólmeyágwata m'a ektémakxa nak chá'a kélsexnánémaxche'. 

22Hẽltennáseta yaqwánxa katnehek egmonye', hẽltennásekxoho nahan 

ektémakxa axta m'a nentámen axta, ageyxhok sa' negko'o; henlegés aqsok 
peya nak kaxegma', yaqwayam sa' agya'asagkohok ekwánxa katnehek. 

23Hẽltennés sa' yaqwánxa katnehek natámen, henxekmós naqsók kélteme 

aqsok ekha élmowancha'a. Kóllána sa' kélewagkexa enxoho kóllána', 
ektaqmalma essenhan ma'a ekmaso nak, aqsok yaqwayam enxoho negko'o 
agè' tén han hẽlyegwakkasek. 

24¡Mékoho kélancha'awók eyke kéxegke, megkólwanchek kóllának ma'a 

aqsok! Eltaqnaweykpohok apagko' nahan chá'a m'a ektáha nak chá'a 
apkelpeykessamo kéxegke. 

25“Éltamhók axta ko'o éphagwak xama énxet ma'a ekpayho nak teyapmakxa 

ekhem; ekwóneyha axta apwesey, tén axta apyephagwa'a m'a ekpayho nak 
nexcheyha. Máxa axta yelpa' aptemessásak apkelteyammeyncha'a m'a 
kelwesse'e apkeláneykha nak chá'a apkelókxa; máxa axta aptáhak ma'a 
aptémól'a apkelane yátegwáxwa eyélaqtések yelpa' m'a apmagkok. 

26¿Yaqsa axta eklegassama sekxók eyeynókxa axta xa yaqwayam enxoho 

agya'asagkoho'? ¿Yaqsa axta éltenneykencha'a sekxók axta, yaqwayam 
enxoho anxének ekpayhawo ektémakxa? Méko kélxama kéxegke 
kélxeyenma xa, méko eklegaya xama enxoho kélpeywa. 

27Ko'o axta seklegasso sekxók eyeynókxa axta m'a Sión, ko'o axta nahan 

seyáphasso xama apseykha amya'a m'a Jerusalén séltémo eltennaksek 
peya elwaták makham ma'a énxet'ák apagkok. 

28Élyaháha axta ko'o, méko axta xama enxoho ekwe m'a aqsok kéláyókxa 

nak; méko axta m'a yaqwayam enxoho agkések sekpeywa, méko axta m'a 
yaqwayam enxoho heyátegmowagkokxak sektáhakxa sélmaxneyeykha. 

29¡Mékcha'awo agko' ekyókxoho m'a! Méko xama aqsok kalanagkok; 

kéleykmássesso aqsa, meyke nak ekyennaqte. 

 

Isaías 42 
Wesse' egegkok apkeláneykha 

1  “Keso seyásenneykha ko'o s'e, sekpasmoma nak chá'a, sélyéseykha axta, 

ekleklamo nak ewáxok aptémakxa'. Ekméssegkek ko'o espíritu ahagkok xa 
yaqwayam enxoho etaqmelchessásekxak apheykha m'a apyókxoho pók 
aptémakxa nak chá'a énxet'ák. 

2Melpáxamha sa', mepaqmétek sa' ekyennaqte agko', meltamhók sa' 

kañexchek appeywa m'a ámay nak, 

3megyentaksek sa' ma'a yámámok ektaqhé nak mespanchesek sa' nahan 

ma'a pápa táxa ekmayósa eyápogwate nak. Naqsók sa' 
etaqmelchessásekxak apheykha énxet'ák ma'a. 

4Mellókasek sa' apyampé, meyelqakpek sa' nahan, ekwokmoho 

aptaqmelchessásekxo apheykha énxet'ák keso náxop. Eleyxmakha sa' chá'a 
nélxekmowásamáxche' apagkok ma'a énxet'ák apheykha nak neyáwa 
wátsam ekwányam.” 

5 Aptáhak apcháneya apkeláneykha Dios se'e, Dios apkelane axta m'a néten 

tén han appeykesso axta, apkelane axta m'a xapop tén han apkelántekkesso 

axta aqsok ekhéyak nak ma'a awáxok, apmésso nak apkelyennaqte tén han 
apkelennama m'a énxet'ák apheykha ma'a kañe': 

6 “Ekwóneykha axta ko'o exchep, ko'o sektáha nak Wesse', ekmeyk axta 

apmek, yaqwayam enxoho etnehek apkelwagkasso teyp énxet'ák; éláneyak 
axta ko'o exchep, hakte émenyeyk axta etnehek magkenatchesso ekhémo 
mók sélpaqhetchásamáxkoho ko'o m'a énxet'ák, tén han élseyéxma apagkok 
ma'a pók aptémakxa nak chá'a énxet'ák, 

7yaqwayam enxoho elwetásekxaxma m'a meyke nak apaqta'ák tén han 

elántekkesek kañe' m'a apkelmomap nak, cham'a kañe' 
apkelweynchámeykegkaxa nak ekyáqtésakxaxma. 

8Ko'o sekteme Wesse', cháxa sekwesey ko'o xa, magwohók sa' ko'o 

kólmések seyeymáxkoho xama enxoho m'a mók aqsok nak tén han kóltéhek 
kéláyo m'a aqsok kéleykmássesso, ko'o eyke aqsa payhawók chá'a 
hélpeykesho'. 

9Temék ekyókxoho m'a aqsok seklegassama axta katnehek, axnagkok aqsok 

sa' kaxwók allegaksek; alya'assásegwók sa' ko'o kéxegke amonye' ekwe xa.” 

Negmeneykmasso ekpayheykekxa egwáxok eñama Dios aptamheykha 

10Kólmeneykmásses Wesse' egegkok negmeneykmasso axnagkok; 

kólpeykesho kélheykha nak makhawók agko' keso náxop, cham'a kélxega 
nak chá'a neyseksa wátsam ekwányam tén han ma'a aqsok élleykha nak 
ma'a kañe', tén han ma'a apkelókxa ekhéyak nak neyáwa wátsam ekwányam 
yetlo m'a énxet'ák apheykha nak ma'a kañe'. 

11Kalpayhekxa kélwáxok kéxegke kélheykha nak meykexa énxet yetlo tegma 

apkelyawe kélagkok tén han ma'a apkelpakxeneykegkaxa nak Quedar 
énxet'ák. Kólmeneykmés yetlo ekmátsa kélwáxok kélheykha nak Selá; 
nágkóleysagkoho kólpáxamha m'a néten egkexe étseksa'ák nak. 

12Kóltemésses apcheymákpoho m'a Wesse' egegkok, kóllegés 

kélmeneykmasso m'a apkelókxa ekhéyak nak neyáwa wátsam ekwányam. 

13Máxa xama énxet apyennaqte sa' etnehek etyapok ma'a Wesse' egegkok; 

elnapakpok sa' yetlo apwasqapma aptémól'a m'a kempakhakma yáp; 
epaqmétek sa' ekyennaqte, elpáxamha sa' yempakha', emenxenek sa' 
nahan ma'a apkelenmexma. 

14Aptáhak Wesse' egegkok se'e: “Ahóxek agko' sekwanmeyeykha aqsa, 

ekwanmagkamchek aqsa, mapaqméteykha xama enxoho; awhesha sa' 
kaxwo', máxa sa' atnehek ma'a ektémól'a kelán'a káskok awáxok kamáwhok 
katnehek naqláwa, wápentegmakha sa', atekkesha sa' nahan sénnama. 

15Amasséssók sa' ko'o m'a meteymog élekhahéyak nak tén han ma'a egkexe 

náxap'awo nak, alyamaksek sa' ekyókxoho m'a aqsok elyápaqmátéyak nak 
áwa' m'a néten; ekyamayéxma sa' atnessásekxak ma'a wátsam nak, meyke 

yegmen sa' nahan atnessásekxak ma'a awáxok ekheykegkaxa nak chá'a 
yegmen. 

16Sa' alya'ásekxak anaqlakxak énxet'ák meyke nak apaqta'ák ma'a ámay 

melya'ásegkaxa nak. élseyéxma sa' atnessásekxak apmonye'e m'a 
ekyaqtéssóxma nak, keñe sa' xapop éláxñeyo m'a élyapwáteyak nak chá'a. 
Alának sa' ko'o ekyókxoho xa aqsok nak. 

17Eltaqhohok sa' apkelmegqakto m'a apcháyo nak chá'a aqsok 

kéleykmássesso, tén han apteme nak chá'a yának se'e: ‘Kéxegke kélteme 
negáyókxa'.’ 

Énxet'ák Israel ekho meyke apaqta'ák 

18“Meyke nak kélheyk'ák, kóleyxho; meyke nak kélaqta'ák, kólyeheykha, 

kóllano. 

19Méko xama énxet enxoho meyke agko' apaqta'ák tén han meyke agko' 

apeyk'ák, kaxnók ma'a séláneykha nak ko'o, seyápháseykha nak chá'a. 
Méko xama énxet enxoho meyke agko' apaqta'ák tén han meyke agko' 
apeyk'ák, kaxnók ma'a apseykha nak chá'a sekpeywa, séláneykha ko'o, 
sektáha nak Wesse' egegkok. 

20Apweteyak ekxámokma m'a aqsok, makke elányo'; apwanchek eñak 

ekyennameykhaxma, megyeyxók eyke xama enxoho. 

21Apmenyeyk eykhe elának ekyawe tén han ektaqmalma 

nélxekmowásamáxche apagkok ma'a Wesse' egegkok eñama apteme Dios 
segwagkasso teyp; 

22kélmenyexchessegkek eyke chá'a aqsok apagkok xa énxet'ák nak, 

kélyementamomchek nahan chá'a, apyókxoho nahan apkelmomakpok chá'a, 
kélxatamchek chá'a m'a kañe' magmowagkexa nak antépok; kélmomchek 
chá'a xa énxet'ák nak méko nahan xama énxet enxoho yaqwayam 
elántekkesek, kélpóssegkek chá'a, méko nahan chá'a xama énxet enxoho 
yaqwayam elwagkasek teyp.” 

23¿Yaqsa sa' kélxama kéxegke kólyahakxohok se'e? ¿Yaqsa ekmako 

keyxhok yaqwánxa sa' katnehek? 

24¿Yaqsa axta éltémo elmenyexakpok ma'a énxet'ák Israel tén han elmakpok 

ma'a Jacob énxet'ák apagkok nak? ¿Háweya axta Wesse' egegkok? 
Apkeláneykegkek melya'assáxma apkenmexma m'a, 
megkalyaqwámeykegkok elyetlók ma'a ámay apxekmóssamakxa axta, 
melyeheykekxohok nahan ma'a segánamakxa apagkok nak. 

25Axta keñamak apkeltaqnaweykegko m'a, apkellegassáseykegkók axta 

apchahaya kempakhakma ekmaso agko' nak, apwakhéssegkek axta m'a 
táxa; axta eyke emáheyók elya'ásegwók. 

Isaías 43 
Wesse' egegkok apteme wánxa segwagkasso teyp 

1Aptáhak kaxwók xép apcháneya Wesse' egegkok se'e, Israel, ektáha axta 

apkelane, Jacob ektáha axta aptekkesso: “Nágyé aqsa, ekwagkassek ko'o 
exchep teyp; ekwóneyha apwesey, xép apteme ahagkok. 

2Peyk sa' agkok eyeykhekxak neyseksa yegmen, ko'o sa' atnehek 

sekxegexma, peyk sa' agkok eyeykhekxak neyseksa wátsam, meweywagkek 
sa'; peyk sa' agkok exog neyseksa táxa, memyetek sa', megkawatnek sa' xép 
ma'a táxa eyáléwe nak. 

3Hakte ko'o sekteme Wesse' apagkok, apwagkasso teyp, Dios Sektaqmalma 

nak ma'a Israel. Ekmomchek axta ko'o exchep; ekyánmagkassegkek axta 
ekyaqmageykekxa exchep ma'a Egipto, Etiopía tén han Sabá, 

4hakte leklamók axta ewáxok kélmenyeyk axta kóltéhek kéláyo, eyásekhayók 

axta nahan ko'o exchep. éxakhamchek axta ko'o énxet'ák sekmáheyo amok 
xép éxakhamchek axta pók aptémakxa énxet'ák sekmáheyo awagkasek 
teyp. 

5Nágye' aqsa, ekheyk ko'o xamók xép. Wának sa' ko'o elchexyók énxet'ák 

apagkok yaqwayam ewakhegwata', sa' elenyenták ma'a teyapmakxa ekhem 
nak tén han ma'a taxnegwánxa ekhem. 

6Sa' atnehek wának nexcheyha s'e: ‘Hélmeyásekxa’ sa', keñe sa' nepyeyam 

atnehek wának se'e: ‘Ná elmeyow aqsa. Kólnaqlanta sa' étchek apkelennay'a 
tén han kelwán'ák apheykha nak ma'a makhawo', néxa xapop nak keso 
nélwanmeygkaxa, 

7cham'a apyókxoho ekhémo nak chá'a sekwesey ektáha axta ko'o sélane tén 

han sélántekkesso, sélane axta ko'o yaqwayam kataxchek seyeymáxkoho.’ 

8“Kólána elchexyók makham énxet'ák ahagkok, meyke nak apaqta'ák 

apaqta'ák eykhe eghak, tén han ma'a meyke nak apeyk'ák apeyk'ák eykhe 
eghak. 

9Énxet'ák, kólaqnekxa kélyókxoho, kólyepetchekxa kélmók pók aptémakxa 

nak chá'a énxet'ák ¿Yaqsa axta xama nepyeseksa xa énxet'ák nak 
apkeltenneykencha'a chá'a s'e aqsok nak? ¿Yaqsa axta xama aplegassama 
chá'a m'a ektémakxa axta nentámen? Kólyentementa sa' ektáha 
apweteykegkoho yaqwayam sa' exének ektáha naqso', yaqwayam sa' 
kahaxnaxkoho' keñe sa' kaxénaxchek ektáha naqso'.” 

10Aptáhak Wesse' egegkok se'e: “Kéxegke kélteme kélweteykegkoho chá'a 

aqsok sélane, kéltáha nak séláneykha, sélyéseykha axta yaqwayam 
hélyekpelkohok chá'a tén han héláwho', tén han hélya'asagkohok chá'a 

yaqsa ko'o. Méko axta xama aqsok kéláyókxa maweykxa axta ko'o, méko sa' 
nahan katnehek xama enxoho m'a netámen sa'. 

11Ko'o aqsa exakkók sekteme Wesse'; méko pók apmopwána enxoho 

elwagkasek teyp énxet.” 

12Aptáhak Wesse' egegkok se'e: “Ko'o séltennáseykha tén han seklegasso: 

ko'o sélwagkasso teyp; háwe m'a mók aqsok kéláyókxa eñama nak mók 
nekha, kéxegke kélteme kélweteykegkoho. 

13Ko'o sekteme Dios eyeynamo m'a sekxók axta. Méko xama aqsok 

hexyánegkesek ko'o. Méko kamasséssók ma'a aqsok sélane nak chá'a.” 

14Aptáhak Wesse' egegkok se'e, cham'a Dios Aptaqmalma nak Israel, 

apkelwagkasso axta teyp: “Aláphaksek sa' ko'o énxet'ák ma'a Babilonia 
yaqwayam alwagkasek teyp kéxegke, wának sa' elmeykesagkok ekyókxoho 
atña'ák, apkellegeykegkoho ekmáske sa' katnekxak élpayheykekxa nak 
chá'a apkelwáxok ma'a caldeos. 

15Ko'o sekteme Wesse', ektáha nak sélane m'a Israel, Dios Sektaqmalma, 

wesse' apwányam kélagkok nak kéxegke.” 

16Apmeykessek axta xama ámay Wesse' egegkok ma'a neyseksa wátsam 

ekwányam, xama ámay neyseksa m'a yegmen ekyennaqte nak 
élyaqyahayam; 

17apkeláphássek axta apxámokma apagko' sẽlpextétamo apkeltamho 

elántaxnegwók ma'a, yetlo yátnáxeg apkelyenyawasso apagkok tén han 
yátnáxeg, yaqwayam emasséssók. Apkelyaqnenágkek axta, mopwanchek 
axta apmako elchempekxak néten; máxa pápa' táxa eksapane axta 
aptamhágkok apsawheykpoho. 

18Aptáhak kaxwók apkeláneya énxet'ák apagkok Wesse' egegkok se'e: 

“Nágkaxén kaxwók kélwáxok ma'a hemaxta. Nágkaxén kaxwók kélwáxok 
ma'a aqsok nentámen axta. 

19Alának sa' ko'o kaxwók axnagkok aqsok, kaxwók sa' kólwetak katyapok. 

Alának sa' ko'o xama ámay ma'a yókxexma meykexa nak énxet, keñe sa' 
wátsam ma'a xapop megkatyapmakxa nak xama aqsok. 

20Heyáwhok sa' ma'a aqsok nawha'ák élleykha nak naxma, cham'a semheg 

nawha'ák nak tén han ma'a xápen, hakte atekkesek sa' yegmen ma'a 
yókxexma meykexa nak énxet, tén han wátsam ma'a xapop 
megkatyapmakxa nak xama aqsok, yaqwayam sa' agkések apyenéyak ma'a 
énxet'ák ahagkok sélyéseykha axta, 

21cham'a énxet'ák sélane axta yaqwayam hélpeykeshok ko'o. 

22“Keñe exchep Israel, mehewóneykha chá'a, lekleykmek aqsa chá'a 

sétleykha exchep, Jacob. 

23Mehegkéssók ma'a nepkések apkelwatno, mehélméssók ma'a apnaqtósso 

apkelnapma nak yaqwayam enxoho heyáwho'. Megkaleklágweykmok 
sélmaxneyeykha m'a aqsok segkésso naqsa apagkok nak, 
mayampósseykmok sélmaxneyeykha m'a aqsok ekmátsa nak ekpaqneyam 
éten agkok. 

24Mehetegyessók ma'a pa'at ekmátsal'a ekpaqneyam yaqwayam enxoho 

hesantagkasek etnehek aqsok segkésso naqsa, mehepeykessáseykekxak 
ewáxok hesantagkasek ma'a apnaqtósso apkelnapma nak pexmok agkok. 
Keñe ko'o éleklágwokmek ma'a mey'assáxma nak xép; eyampóssekmek 
ma'a aptémakxa ekmaso nak. 

25“Ekmasséssek eyke aqsa ko'o m'a aqsok ekmaso nak apkelane eñama 

sekteme Dios apagkok, megkaxénwakxók sa' chá'a ewáxok ma'a 
mey'assáxma nak. 

26Yetneyk sa' agkok yaqwayam hexének ko'o, ólmahagkok sa' ma'a 

sẽlyekpelchémókxa nak. Exének sa' ma'a aqsok apmáheyo exének 
kataxchek sa' kexa apteme meyke aptémakxa. 

27Apkeláneykegkek axta melya'assáxma m'a apmonye'e axta apyapmeyk 

nano', énmexeykekxeyk axta m'a apkelxekmósso axta exchep, 

28aptawáseykha axta tegma appagkanamap ahagkok ma'a kelwesse'e 

apagkok axta exchep; axta keñamak seyhayo ko'o kélmassésseykmo m'a 
Israel, cham'a Jacob, eyhayók axta kélxéneykencha'a ekmaso. 

 

Isaías 44 
Wesse' egegkok mehegyenyaweykha, wánxa xama Dios 

1“Yeyxho sa' kaxwók sekpeywa, Israel, séláneykha Jacob ektáha axta 

sélyéseykha. 

2Ko'o sekteme Wesse' apagkok, ektáha axta apkelane, séláneya axta m'a 

sekxók apyetnamakxa axta kañe' egken awáxok, tén han sekpasmoma nak 
chá'a. Jesurún, séláneykha Jacob apteme axta sélyéseykha, nágye aqsa, 

3hakte wának sa' ko'o kanyehek yegmen ma'a yókxexma meykexa nak énxet, 

keñe sa' yegmen ényé m'a ekyamáyekxa nak xapop. Agkések sa' ko'o 
axnagkok apkelyennaqte m'a aptawán'ák neptámen nak, wáphássesek sa' 
ektaqmalma apheykha. 

4Exámagkok sa', exhok sa' ma'a ektémól'a pa'at ektaqmalmal'a ekpálweykta 

yegmen, ektémól'a yámet álamos élaqnéyak nak ma'a neyáwa wátsam. 

5Sa' etnehek chá'a epaqmétek xama s'e: ‘Ko'o sekteme Wesse' egegkok 

énxet apagkok, keñe sa' pók elteméssesakpok chá'a Jacob aptáwen 

neptámen, keñe sa' pók elqahaksek chá'a awáxok apmek ektéma nak se'e: 
‘Wesse' egegkok apagkok’, keñe sa' naw'a apwesey etnehek chá'a, Israel.” 

6 Aptáhak Wesse' egegkok se'e, Wesse' apwányam apwagkasso nak teyp 

ma'a Israel, Wesse' ekha nak Apyennaqte: “Ko'o sekteme eyeynókxa tén han 
ektemegwánxa néxa; méko pók kéláyókxa, ko'o sekwánxa ahagkok. 

7¿Yaqsa sekhawo ko'o? Tásek sa' exének tén han héltennásekxohok ko'o. 

¿Yaqsa axta eklegassama sekxók eyeynókxa axta yaqweykenxa katnehek 
egmonye' tén han ekxeyenma peya katnehek? 

8¡Kólwasqápekxoho, nágkóle'! Axta ektemék ko'o sélanagkama kéxegke xa 

ektáha nak, eklegassegkek axta m'a nanók agko' axta, kéxegke kélteme 
kélya'áseykegkoho. ¿Yetneyk enxeykel'a pók dios mók nekha? Méko pók 
apkelmasma énxet; mateyk xama enxoho.” 

Kéleykmássesso apkelpeykessamo apkeltaqnómap 

9Mékoho apancha'awók ma'a apkelánéyak nak chá'a aqsok 

kéleykmássesso, momók ancha'awók nahan ma'a kéleykmássesso 
apkelánéyak nak chá'a, cham'a apkelmopmenyého apagko' nak chá'a. 
Meyke apaqta'ák nahan ma'a ektáha nak chá'a apkelpeykessamo, 
melya'ásegkok nahan aqsok, cháxa keñamak peya sa' elmegqágwakxohok 
ma'a. 

10Énxet apkelane nak chá'a kéleykmássesso yaqwayam elpeykesho', 

apteméssesso nak chá'a máxa dios, kaqhok chá'a elána'. 

11Elmegqágwakxohok sa' apyókxoho m'a ektáha nak chá'a 

apkelpeykessamo. Énxet ma'a apkelánéyak nak chá'a kéleykmássesso. 
Apkelmeyákxeyk agkok apyókxoho m'a sẽlyepelchémókxa nak, 
elmegqágwakxoho', elyegwáwhok apagkók nahan. 

12Emekxak chá'a apmeykencha'awól'a chá'a elának kéleykmássesso m'a 

apkelane nak chá'a sawo, keñe natámen apméxenchesso sawo m'a nátex 
nak, etekkesek chá'a apkeleykmassáseykha etekpagagkok ma'a sawo 
ekyentaxno. Etneykha nahan chá'a yetlo apwasqapma. Kamaskohok eyke 
chá'a apyennaqte metawa enxoho apto m'a apkelane nak chá'a sawo, agkok 
chá'a eynak ma'a yegmen, eyelqakpok. 

13Emekxak chá'a apkelyetsátéyak yetlo yámet apmeykha nak chá'a 

epékesek aptáxésso m'a apkelane nak chá'a yántéseksek, elqahaksek chá'a 
apkeleykmassáseykha m'a táxésso tén han ma'a mók ektémakxa táxésso 
negyaqyessól'a nentáxésso, keñe natámen emha chá'a etneykha m'a sawo 
ekpayhél'a naw'a ekmahamta; cháxa aptémakxa chá'a elának xama 
kéleykmássesso xa, yeykmásseshok ma'a ektémakxa nak chá'a ektaqmalma 
apyókxa énxet, keñe natámen elánéssekxak chá'a ekyetnamakxa m'a kañe' 
tegma. 

14Yetneyk nahan chá'a énxet apkeneykekxa nak chá'a yámet cedros 

kaktegkessesek chá'a m'a ekmámeye; keñe natámen kaxek chá'a 
apkelyaqténma m'a yámet cedros. Apmenyeyk agkok nahan ma'a yámet 
ciprés essenhan ma'a yámet roble, elanha chá'a m'a naxma nak ekwokmoho 
ektamhágko élwányam agko'. 

15Keñe natámen etnehek chá'a yántápak apagkok ma'a énxet; elsakxak 

chá'a nekha yaqwayam elextagkok; keñe nahan mók elsakxak chá'a 
yaqwayam emakhetchesek ma'a kelpasmaga; keñe han mók xama nekha 
elsakxak chá'a yaqwayam eleykmássesha m'a xama aqsok apcháyókxa, 
eltekxeyagkok chá'a aptapnák amonye' elpeykesho'. 

16Epekkenek nahan chá'a nátex ewatnek xama nekha m'a yántéseksek, 

eyaqxák ma'a ápetek, etwok ma'a ápetek kélyaqxaqxo, keñe eyaqkanmok 
chá'a. Yextek nahan chá'a, tén etnehek chá'a epaqmétek se'e: “¡Atse nak la'a 
anxek nekha táxa; mexnékxeyk kaxwók émpehek!” 

17Keñe m'a yántéseksek eyeymomáxche nak elának xama kéleykmássesso 

aqsok apcháyókxa, eltekxók nahan chá'a aptapnák amonye' elpeykesho', 
etnehek chá'a yának epaqhetchesek se'e: “¡Hewagkas teyp, xeye' ekteme 
dios ahagkok!” 

18Melya'ásegkok aqsok xa énxet'ák nak; méko agko' ma'a apaqta'ák, 

mopwanchek elwetaxma, méko agko' apkelya'áséyak, mopwanchek 
elyekpelkoho'. 

19Megkalchetamha nahan apkelwáxok, méko apkelya'áseyak yaqwayam 

enxoho elyekpelkoho' keñe etnehek apkelpeywa s'e: “Ekwatneyk xama 
nekha yántéseksek, keñe m'a átex nak sekmakhetchesa kelpasmaga, 
ekyaqxakkak ápetek tén sektawa; keñe eyeymomáxche sélana s'e aqsok 
ekmaso agko' nak, ¡yámet nekha m'a sélpeykessamo nak chá'a!” 

20Máxa apteykegko enxoho táhap xa. Apchahayók élyexancháseykencha'a 

m'a ektémakxa nak élchetámeykha apkelwáxok megkamámnaqsoho. 
Mopwanchek elwagkasakpok teyp xa énxet'ák nak. Mopwanchek 
elyekpelkohok apkelmeykencha'a m'a ektémakxa nak apkelmopwancha'a 
amya'a. 

Wesse' egegkok apchásekheykekxoho Israel tén han apwagkasso teyp 

21“Israel, kaxén sa' apwáxok xép apteme séláneykha. Jacob xép apteme 

séláneykha, hakte ko'o axta sélane exchep. Israel, náhélwánaqmágwom 
aqsa ko'o. 

22Máxa yaphope ekmassegwayam la'a aqsa ekteméssessók ko'o 

sekmassesseykmo m'a aqsok megyaqhémo nak tén han ma'a mey'assáxma. 
Hey'óta ko'o makham, hakte ko'o axta sekwagkasso teyp xép.” 

23¡Néten, kalpáxamha kátsaha kalanok ma'a apteméssesakxa nak Wesse' 

egegkok! ¡Kólwehesha, máxek élmattawóneg agko' nak keso náxop! 
¡Meteymog élekhahéyak, kólpáxamha ekwányam agko' kólátsaha, tén han 
ma'a naxma yetlo m'a ekyókxoho yenta'a élyawe agkok nak, hakte 
apxekmóssek apcheymákpoho Wesse' egegkok apwagkasa teyp ma'a 
Israel, cham'a Jacob! 

24Keso aptáhakxa nak appeywa Wesse' egegkok se'e, apwagkasso nak teyp, 

apkelane axta apyetnamakxa m'a kañe' egken awáxok: “Ko'o sekteme 
Wesse', sélane ekyókxoho aqsok, ko'o axta sekpeykesso m'a néten, tén han 
sekpekkenma m'a xapop meyke sepasmo. 

25 Magwohok ko'o katyapok aqsok apkelxeyenma m'a apkellegasso nak 

chá'a amya'a apkelmopwancha'a amya'a; malya'ássesagkek chá'a ko'o 
aqsok ma'a apkelya'áseykegkoho nak chá'a aqsok ekpowasamáxche'. 
Wánhok nahan chá'a ko'o kólátegmowagkokxak ma'a ekha nak chá'a 
apkelmopwancha'a, mékoho agko' nahan atnéssesek chá'a m'a ektémakxa 
nak apkelya'áseyak aqsok. 

26Wánhok eyke chá'a ko'o katyapok aptáhakxa enxoho apkelpeywa m'a 

séláneykha nak, wánhok nahan kataqmelek chá'a ekteyapma aqsok 
apmáheyo elanagkok ma'a sélápháseykha nak chá'a. Ekxénchek ko'o peya 
exnekxak makham énxet ma'a Jerusalén tén han peya kóllánekxak makham 
ma'a tegma apkelyawe nak Judá. Wának sa' ko'o kólnaqxétekhasagkokxak 
makham ma'a appalleyam nak. 

27Ewanchek ko'o wának keymék ma'a wátsam ekwányam nak tén han 

katnehek meyke yegmen ma'a wátsam étkók agkok nak. 

28 Ektáhak ko'o seyáneya Ciro s'e: ‘Xép apteme keláneykha nepkések 

ahagkok, xép sa' elának chá'a ekyókxoho m'a sekmámenyého nak chá'a 
ko'o’; ektáhak nahan seyáneya Jerusalén se'e: ‘Kóllánekxak sa' makham 
xép’; keñe tegma appagkanamap sektáha seyáneya s'e: ‘Kólnegkenchesek 
sa' kóneg xép yaqwayam keynnaqtések.’” 

 

Isaías 45 
Wesse' egegkok apkelyéseykha wesse' apwányam Ciro 

1Apteméssessek axta Wesse' egegkok wesse' apwányam ma'a Ciro, apmeyk 

axta apmek apkelya'assamakxa yaqwayam enxoho etnehek apkeláneykha 
apyókxoho énxet'ák keso náxop tén han yaqwayam elyementók chá'a 
apkelmeykha apkenchesso kempakhakma m'a kelwesse'e apkelwányam 
nak. Apkeltamhók axta nahan kólmeykessesek chá'a átog tegma apkelyawe 
apmonye' Ciro m'a Wesse' egegkok meyke enxoho xama énxet apmopwána 
yápekxa'. Tén axta aptáha apcháneya s'e: 

2“Axog sa' ko'o apmonye' exchep, alpeykásekxak sa' ma'a egkexe 

élekhahéyak nak alpáxqátek sa' ma'a átog sawo élyexwase élyenma nak 
nekha'a étkók sa' atnessásekxak ma'a sawo kélápeykekxexa nak chá'a átog. 

3Almések sa' ko'o exchep ma'a aqsok élmomnáwa élpowásamáxche nak, 

aqsok ekxámokma kélxata nak ma'a kañe' kélpóssamakxa nak chá'a aqsok, 
yaqwayam sa' ey'asagkoho', ko'o sektáha nak Wesse', Israel Dios apagkok, 
sekwóneykencha'a exchep. 

4Ekwóneykha axta ko'o exchep eñama seyásekhayo m'a séláneykha Jacob, 

cham'a Israel, aptáha axta sélyéseykha, ekméssegkek axta nahan 
yaqwayam ékpelchekpohok apteme ekha kéláyo, cháxa apmeykencha'a nak, 
neyseksa mehey'áseyak eykhe ko'o exchep. 

5Ko'o sekteme Wesse', méko pók; méko pók Dios mók nekha. 

Eltáméssegkek axta ko'o exchep yaqwayam elnapakpok neyseksa 
mehey'áseyak, 

6yaqwayam enxoho kólya'asagkohok méko xama enxoho sekhawo ko'o m'a 

ekyókxoho teyapmakxa ekhem nak tén han ma'a taxnegwánxa ekhem nak. 
Ko'o sekteme Wesse', méko pók. 

7Ko'o sélane m'a élseyéxma tén han ekyaqtéssóxma, sektekkesso nahan 

ma'a ektaqmalma nak negha tén han ma'a ekmaso nak negha. Ko'o sélane 
chá'a xa ekyókxoho aqsok nak, sektáha nak Wesse'. 

Dios apmopwána ekyawe agko' 

8“Néten sa' kañék ko'o wáphaksek ma'a élmallahanchesso nak énxet'ák, 

ektémól'a katyamok ma'a yálye tén han ekmámeye, kamok sa' takha' m'a 
xapop; máxa ekyexna sa' katnehek katekkesek ma'a nélwagkásamáxche 
teyp keytek sa' nahan xamók ma'a ekpéwomo nak nentémakxa.” 

9 Aphawók pók ma'a yátegwáxwa, mopwanchek elátegmoweykpok ma'a 

ektáha nak apkelane. Megkatnehek kának yelpa' ektáha nak apkelane s'e: 
“¿Yaqsa apkelana?”, Megkatnehek nahan kának apkelane nak chá'a aqsok 
étkók éltaqmalma s'e: “Mopwanchek xép aptamheykha.” 

10Mopwanchek nahan xama kélketche elxénmakha ekmaso chána eñama 

ektekkesso keso náxop. 

11Aptáhak Wesse' egegkok se'e, cham'a Dios Aptaqmalma nak Israel, ektáha 

axta apkelane: “¿Hélmaxneyha enxoho sa' eykel'a ko'o kéxegke 
sekteméssessamakxa m'a étchek nak ko'o? ¿Hélxekmósagkoya sa' 
kéltamhókxa enxoho chá'a atnehek sélane aqsok? 

12Éláneyak axta ko'o m'a xapop tén han énxet yaqwayam exmakha m'a 

kañe', émek axta ektemék sekpeykessama m'a néten tén axta séltémo 
kalántépok ekyókxoho m'a élápogwátéyak nak. 



1683 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

13Ko'o axta séltémo etyapok ma'a Ciro yaqwayam enxoho emallánek 

nepyeseksa m'a apkelenmexma, waxyawássesek sa' nahan apxega m'a 
ekyókxoho ámay; sa' elánekxak tegma apwányam ahagkok ma'a, sa' 
elántekkesek énxet'ák ahagkok kélnaqleykekxa axta megkatnahakxa 
apkelókxa m'a, meyke apkeltémo kólyánmagkasek tén han 
ekyaqmageykekxa apkelántekkesso.” Wesse' egegkok, ekha nak 
apyennaqte apxeyenma xa. 

14Aptáhak apcháneya Wesse' egegkok Israel se'e: “Elyelqakpok sa' aqsa 

nápaqtók xép ma'a énxet'ák Egipto apkeltamheykha nak chá'a yókxexma, tén 
han ma'a énxet'ák ekha nak chá'a aqsok apkexeykekxa m'a Etiopía, tén han 
ma'a énxet'ák Sabá, cham'a énxet'ák apkelwenaqte nak, apkelásenneykha 
naqsa sa' etnehek; elxog sa' neptámen xép yetlo kélpextete cadenas, 
eltekxeyagkok sa' aptapnák xóp apmonye' exchep tén sa' etnehek yának 
se'e: ‘Naqsók apha kélnepyeseksa kéxegke Dios, méko pók, méko pók 
kéláyókxa.’” 

15Xép apteme Dios magwete, Dios apwagkasso nak teyp ma'a Israel. 

16Elmegqágwakxohok sa' apyókxoho m'a apkelánéyak nak chá'a aqsok 

kéleykmássesso, melya'asagkehek sa' aptamhágkaxa, elesmésakpok sa'. 

17Apwagkassek eyke teyp Wesse' egegkok ma'a Israel, apwagkassek teyp 

meyke néxa, memegqáyhek sa' chá'a xama enxoho, megyaháxeheykha sa' 
chá'a apmegqakto. 

18Aptáhak appeywa ektáha axta apkelane néten se'e, cham'a apteme nak 

Dios, tén han Wesse' egegkok, apkelane axta xapop tén han aptekkesso 
axta, ektáha axta appekkenma, apkeláneya axta háwe yaqwayam keytek 
aqsa meyke aqsok ma'a kañe' yaqwayam exek nahan énxet ma'a: “Ko'o 
sekteme Wesse', méko pók. 

19Meyxaxkók ko'o apaqmétek mapaqméswomek nahan ma'a kañe' 

ekyáqtéssamakxa nak exma keso náxop. Matnehek nahan alának Jacob 
aptawán'ák neptámen se'e: ‘Hélchetamsakxa m'a meykexa nak aqsok.’ 
Naqsók ko'o atnéssesek sekpeywa, ko'o sektáha nak Wesse', axének chá'a 
m'a aqsok ekpéwomo nak. 

Wesse' egegkok apxeyenma aqsok kéleykmássesso 

20“Kólaqnekxa', kólchexyem, kólchaqnágwatámho kélyókxoho s'e énxet'ák 

kéleymomáxche nak megkóletsapma. Melya'áseyak aqsok ma'a 
apkelseykha nak chá'a aqsok kéleykmássesso apagkok yántéseksek tén han 
apkelpaqhetchesso nak chá'a m'a aqsok kéláyókxa megkamowána nak 
hegwagkasek teyp. 

21Kólpaqmet, kólxén aqsok kélwete, kólteme chá'a kólmaxneyha kélmók 

kélmako enxoho chá'a kólmaxneyha s'e: ¿Yaqsa axta éltenneykha sekxók 
eyeynamókxa axta xa aqsok nak? ¿Yaqsa axta eklegasso m'a nanók axta? 

¿Háweya axta ko'o, sektáha nak Wesse'? Méko pók Dios. Ko'o sekwánxa 
ahagkok sekteme Dios sélmallahanchesso aqsok ekmaso énxet'ák ahagkok, 
tén han sélwagkasso teyp. 

22“Énxet'ák, kélheykha nak ekyókxoho apkelókxa keso náxop hélyo'óta ko'o, 

ko'o sa' alwagkasek teyp, hakte ko'o sekteme Dios, méko pók. 

23 Ekxénaxchekxók ko'o ahagko', ekxénchek ma'a amya'a ekmámnaqsoho 

nak, katnehek sa' nahan xa sektáhakxa nak sekxeyenma: apyókxoho énxet 
sa' eltekxeyagkok aptapnák emonye' ko'o, apyókxoho énxet sa' hexének ko'o 
hélpeykesho'. 

24Sa' etnehek elpaqmétek se'e: ‘Wesse' egegkok aqsa yetnók ma'a 

negmallane nak tén han negyennaqte.’ Elmegqágwakxohok sa' apyókxoho 
m'a setaqnagko nak chá'a ko'o. 

25Ko'o sa' kañék elmallánek apyókxoho m'a énxet'ák Israel, kaqheykha sa' 

apkelwáxok hélanok ko'o.” 

 

Isaías 46 

1Haxeyk ma'a dios Bel, yaqnenchek náxop ma'a dios Nebo. Yámelyeheykok 

chá'a élpatmeykha m'a aqsok kéleykmássesso, ekyentaxno élpata chá'a m'a 
aqsok kélnaqtósso élyampayo nak. 

2Kelháxahágkek ma'a aqsok kéláyókxa nak, kelyaqnenágkek nahan meyke 

ekmowána kalwagkasaxchek teyp, kélnaqlákxeyk ma'a megkatnahakxa nak 
éleñamakxa. 

3“Jacob aptawán'ák neptámen, kóleyxho sekpeywa, kélyókxoho 

kéleymomáxche nak Israel énxet'ák apagkok: élpatmeykha axta ko'o 
kéxegke kélheykegkaxa axta kélchána awáxok; élqeyneykha axta, 

4atnéssesek sa' nahan chá'a ekwokmoho kéltáha kélwányamo' xa ektáha 

nak; kamópak sa' eyke kélpátek, apasmok sa' eyke aqsa chá'a. éláneyak axta 
ko'o kéxegke, malwátéssemek sa' sélqeyneykha; apasmok sa', alwagkasek 
sa' teyp. 

5“¿Yaqsa kélwanchek hélhéshok ko'o kéxegke? ¿Yaqsa kaxének kélwáxok 

axhok ko'o héllano'? 

6Yetneyk énxet apkelhaxyawasso nak chá'a ekxámokma sawo ekyátekto 

élmomnáwa m'a nahápa apagkok tén han apkelyetsátéyak nak chá'a 
kélyetsátéyak ma'a sawo ekmope élmomnáwa; keñe yáneyha chá'a xama 
apkelane nak chá'a sawo yának elanaksek xama aqsok apcháyókxa 
yaqwayam eltekxók aptapnák amonye' tén han elpeykesho'. 

7Epatmekxak chá'a, keñe eswok; etnegkessók chá'a néten ma'a yaqwánxa 

enxoho etnegkesha, keytek nahan ma'a meyke éltaqhaheykha. Elpáxamha 



1685 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

eykhe ekyennaqte eltamhok kapasmok megkátegmowagkek eyke, 
megkawagkasek nahan teyp ma'a ektémakxa nak aplegeykegkoho 
ekyentaxno. 

8“Énxet'ák megkólya'assáxma, kaxénwakxoho kélwáxok se'e, nágkólteme 

eyaqhémo kaxénmakha kélwáxok aqsok, kóltaqmelchesho élchetámeykha 
kélwáxok; 

9kaxénwakxoho kélwáxok ma'a ektémakxa axta nentámen cham'a nanók 

agko' axta. Ko'o sekteme Dios, méko pók; ko'o Dios, méko pók sekhawo ko'o. 

10Ekxeyenmeyk axta ko'o yaqwánxa katnehek ektemegwánxa néxa m'a 

sekxók eyeynókxa axta; ekxeyenmeyk axta yaqwánxa katnehek egmonye' 
m'a sekxók megkatnamakxa axta makham. Axta ektemék ko'o s'e: 
Kalanaxchek sa' ma'a aqsok sekmáheyo nak alána'; alának sa' ko'o 
ekyókxoho m'a sekxeyenma nak alána'. 

11Ekwóneyha ko'o xama énxet apkeñama nak teyapmakxa ekhem, 

makhawók sa' yenyeyk exegma', ektémól'a m'a náta ekyawe ekteykekxohol'a 
mók ápetek elánegwak sa' ekyókxoho m'a aqsok sekmáheyo nak alána'. Sa' 
atnehek alának aqsok ma'a sektáhakxa axta sekxeyenma, cham'a yaqwánxa 
axta atnehek, alának sa' nahan. 

12Énxet'ák, élyennaqte nak kélwáxok, kóleyxho sekpeywa, élxeyenma nak 

chá'a kélwáxok megkólwagkasaxcheyk teyp. 

13Eyágketchessa'ak ko'o m'a sektamheykha segwagkassamo nak teyp; 

yahamók agko' ko'o kawak ma'a nélwagkásamáxche teyp ahagkok nak, 
megkeytnók makhawo'. Awagkasek sa' ko'o teyp ma'a Sión agkések sa' 
Israel ma'a ektémakxa nak seyeymáxkoho. 

 

Isaías 47 
Babilonia aptéyam 

1 “Kelán'a étkok Babilonia meyke nak makham atáwa', katyep, kaxa néten 

yagkamex; katyep néten ektaháno ekyawe, kelán'a étkok Caldea, kaxa 
náxop, hakte kamaskok sa' kaltamhaxchek kaxwók xeye' ektaqmalma tén 
han ektaqmalma émpehek. 

2Kama meteymog ektekxekxo nak chá'a aqsok aktek katekxek hótáhap 

apaktek, kalek eyapma nak nát apáwa apkexyawe, kayaqsásekxa ekyekma 
kanegken yáxña'akxoho ayay'ák, kayeykhekxa náxop ma'a neyseksa 
wátsam; 

3kóllanok sa' agkok ekyókxa meyke apáwa, kólwetaksek sa' ma'a 

ekmasmakxa nak chá'a kólwetaksek. Ayaqmagkásekxak sa' ko'o mók 
ektémakxa, méko sa' kawának henókasha.” 

4Aptáhak appeywa, segmallahanchessamo nak chá'a aqsok ekyentaxno s'e, 

Dios Aptaqmalma nak ma'a Israel, apwesey nak Wesse' ekha apyennaqte: 

5“Caldea kelán'a étkok, kawanma aqsa kaxek, katex ekyáqtésakxaxma, 

hakte kamaskok sa' kaltamhaxchek xeye' ‘wesse' ekwányam ekyókxoho 
apheykegkaxa énxet'ák’. 

6Ekméssegkek axta ko'o yaqwayam elmegqék énxet'ák ahagkok ahagko' 

ma'a séltaqnaweykegko axta énxet'ák ahagkok, tén axta séltémo kalmok 
xeye'. Axta kalmopyósak élányo exche' m'a, kelhayak axta aqsok ekyentaxno 
agko' ma'a apkelwányamo nak. 

7Axta temék chá'a ekpeywa s'e: ‘Atnehek sa' chá'a wesse' meyke néxa'; keñe 

megkalchetagkáseykencha'a exche' awáxok ektémakxa xa aqsok nak, 
megkaxeyenmak nahan awáxok yaqweykenxa katnéssesek. 

8 Keyxho kaxwók se'e, kelán'a, ekmámenyého nak aqsok éltaqmalma, 

ekhama nak chá'a néten ektaháno ekyawe ektaqmalma yetlo meyke 
ektamheykha awáxok, ekteme nak chá'a awáxok se'e: ‘Ko'o aqsa, méko 
émók sekhawo; matnehek sa' chá'a ko'o tampe', matnehek sa' nahan chá'a 
meyke étchek.’ 

9Katlakkasek sa' eyke káhapwak xama ekhem agko' xeye' xa aqsok nak: 

Tampe' sa' katnehek, tén han meyke étchek, megkeyxek sa' ekxámokma m'a 
ekmowána, tén han ektémakxa nak ekxámokma agko' ma'a ekmowána 
katekkesek aqsok. 

10Chásenneykekxeyk axta exche' m'a ektémakxa ekmaso, axta entemék 

chá'a awáxok se'e: ‘Méko sét'a.’ Kelyexancháseykha axta chá'a exche' m'a 
ektémakxa ekya'áséyak aqsok tén han ekyekpelchémo. Axta entemék chá'a 
awáxok se'e: ‘Ko'o aqsa, méko émók sekhawo.’ 

11Káhapwak sa' eyke exche' m'a eklegeykegkoho ekmaso, yawanchek sa' 

kaleyxchesek ma'a ekmowána nak; kaweywenták sa' takháxet xeye' aqsok 
ekmaso megkamowána nak kamagkok; cham'a xama aqsok ekmaso 
megkaxeyenma nak awáxok katlakkasek aqsa káhapwak xeye'. 

12Kalenxanmagkoho aqsa ektémakxa ekha ekmowána tén han ekxámokma 

ekmowána ekteme yohóxma eyeynamo axta élane m'a sekxók ektémakxa 
axta étkok, lapmaxcheyk sa' kapasmok, lapmaxcheyk sa' yeyk ma'a énxet'ák. 

13Apxámok apagko' axta nahan xeye' m'a appaqhetcháséyak nak chá'a, 

leklágweykmek axta appaqhetcháseykha. ¡Kanaqlógmak sa' kaxwók ma'a 
énxet'ák agkok apkelya'áseyak nak ektémakxa m'a aqsok élápogwátéyak 
nak néten, apkelya'áseykegkoho nak elanok aptémakxa m'a yaw'a, 
apkeltennasso nak chá'a yaqwánxa katnehek egmonye' yókxoho pelten, 
kána sa' ewagkasek teyp! 

14Aphawók eyke pa'at apák xa: kalwatnohok ma'a táxa, mopwanchek 

elwagkasakpok teyp neyseksa m'a táxa eyáléwe. Hakte háwe táxa átex 
agkok ma'a, yaqwayam enxoho kaxtek tén han kaxek nápaqta'awo'. 

15Cháxa ektémakxa kelyohóxma agkok nak xeye' xa, 

élpaqhetchásamáxkoho axta chá'a eyeynamo m'a sekxók ektémakxa axta 
étkok. Apkelweynchámeykha aqsa m'a, apkelmaheykegkek chá'a m'a 
apkelmaheykegkaxa nak chá'a, méko kawagkasek teyp xeye'. 

 

Isaías 48 
Wesse' egegkok apxeyenma axnagkok aqsok 

1“Kóleyxho s'e, Jacob apnámakkok, kélwesey nak Israel, kélteme nak Judá 

aptawán'ák neptámen; kélxeyenma nak naqsók ma'a Wesse' egegkok 
apwesey; kélwóneykha nak chá'a Israel Dios apagkok, meykexho 
kélyeheykekxoho, tén han kéltémakxa ekpéwomo; 

2kélxeyenma nak chá'a kéleñama tegma apwányam aptaqmalma tén han 

kélpasmeykekxa m'a Israel Dios apagkok, apwesey nak Wesse' ekha 
apyennaqte. 

3Eklegassegkek axta ko'o kéxegke sekxók eyeynókxa axta m'a aqsok 

nentámen axta; ko'o ahagko' axta nahan sélya'assásegwayam. Pelakkassek 
axta nahan sélana, naqsók axta nahan táhak élántepa. 

4Ekya'ásegkók axta ko'o exchep apteme ekyennaqte apwáxok, tén han 

aphémo apyennaqte m'a sawo, tén han ekhémo ekyennaqte nápat ma'a 
sawo' ekyexwase, 

5la'a seklegassama axta m'a nanók axta, éltennassegkek axta amonye' 

yaqwayam katnehek. Keñe mopwanchek etnehek exének se'e: ‘Aqsok 
seyáyókxa élane xa, cha'a élane m'a kéleykmássesso sélane axta.’ 

6Aplegayak xép ekyókxoho xa; elano, keñe sa' ey'asagkohok ektáha naqso'. 

Añeksek sa' kaxwók xép axnagkok aqsok, cham'a aqsok ekyexamaxche 
méteya nak xép, 

7aqsok kaxwe élánamáxche nak, háwe m'a nano' agko' axta, meñeya nak 

makham xép kaxénaxchek se'e negwánxa nak, keñe sa' mopwanchek 
etnehek se'e: ‘Ekya'ásegko'.’ 

8Meñeyk xép kaxénaxchek xa, meteyk nahan, hakte yókxoho ekhem ekteme 

meyke apeyk'ák. Ekya'ásegkók ko'o exchep apteme melane chá'a m'a 
aptáhakxa enxoho appeywa, apkeltamhomakpek axta exchep ekyennaqte 
apwáxok ma'a apyetnamakxa axta egken awáxok. 

9“Axta eyke apekhésamaxchek alwok eñama seyásekhayo sekwesey, 

seyeymáxkoho axta keñamak sekmágweykekxo yaqweykenxa atnehek, tén 
axta mamassésseykmo. 

10Ekmopessáseykekxeyk axta apyempehek, háwe eyke m'a 

kélteméssessamakxal'a sawo ekmope, axta eyke eyaqxegkessók ma'a kañe' 
ekyetnamakxa nak nenlegeykegkoho ekmáske, ekho nak táxa axagkok. 

11Seyásekhamaxchekxoho agko' axta keñamak sekteméssessama xa 

ektáha nak, hakte megkólwanchek kóltawasha m'a sekwesey. Magwohok sa' 
ko'o kólmések xama enxoho seyeymáxkoho m'a mók aqsok. 

Elwagkasek sa' teyp énxet'ák apagkok ma'a Wesse' egegkok 

12 “Israel, yeyxho sekpeywa, Jacob, sekwóneykha axta: Ko'o sekteme wánxa 

xama Dios, ko'o sekteme eyeynókxa tén han ektemegwánxa néxa. 

13Sekmowána axta ko'o keñamak séláneya m'a xapop, sekmowána axta 

nahan keñamak sekpeykessama m'a néten; xama axta sekxéna élwesey, 
yetlómók axta nahan élánteyapma. 

14Kólaqnekxa sa' kélyókxoho kéxegke, kóleyxho sa' nahan: ¿Yaqsa axta 

kélxama kéxegke aplegassama ekmáheyo katnehek xa: apmáheyo 
etnéssesek ekxeyenmakxa nak ko'o ewáxok atnéssesek Babilonia m'a énxet 
ektáha axta ko'o sélyéseykha tén han ma'a énxet'ák caldeos? 

15Ko'o axta sekxeyenma xa, ko'o axta seyáneyeykha tén han séltémo 

exegma', tásek sa' chá'a katnehek apwayam ma'a apmahágkaxa enxoho 
chá'a. 

16Hélyepetchegwatámho ko'o, kóleyxho sa' nahan se'e: Sekxók eyeynókxa 

axta ko'o sekteme meyxamaxkoho apaqmétek; Ekhegkek axta ko'o ektéma 
axta ekyókxoho xa aqsok nak. Ekméssek eyke ko'o kaxwók sekmowána m'a, 
ko'o sektáha nak Wesse', eyáphássek nahan.” 

17Aptáhak Wesse' egegkok se'e, apwagkasso nak chá'a teyp, Dios 

aptaqmalma nak ma'a Israel: “Ko'o sekteme Dios Wesse' apagkok; 
élxekmóssegkek axta ko'o exchep aqsok yaqwayam nak kapasmok, 
ekxekmóssegkek axta m'a ámay eyeyméxchexa nak étlók. 

18¡Kaxtemék axta apkelyeheykekxoho m'a séltémókxa nak chá'a etnehek! 

Kayágkok axta ektaqmalma apha kaxhok axta m'a ektémól'a kayágkok 
yegmen ma'a wátsam, kaxhok axta ektaqmeleykekxa apha m'a 
ekweykenxal'a élyaqyahayam élyawe m'a wátsam ekwányam, 

19apxámok axta nahan etnehek ma'a aptawán'ák neptámen, exhok axta 

apxámokma m'a ekweykenxal'a ekxámokma yagkamex ma'a neyáwa 
wátsam ekwányam; mamasséssemek axta nahan ko'o, matekkesek axta 
nahan ma'a sekhakxa nak.” 

20 Kólántép Babilonia, kólxegánem nepyeseksa m'a énxet'ák caldeos. 

Kóllegés yetlo kélpáxameykha kélátseykha s'e amya'a nak, 
kólya'assásegwók ekweykmoho m'a néxa xapop nak. Kólteme kólpaqmétek 
se'e: “¡Apwagkassek teyp Wesse' egegkok ma'a Jacob cham'a apkeláneykha 
nak!” 

21Apkelya'assegkek axta eykhe m'a yókxexma meykexa nak énxet, axta eyke 

kalnapmak ekhem; appáxqatmeyk axta meteymog aptekkessama ekyawe 
agko' ma'a yegmen. 

22 Méko ektaqmalma apheykha m'a élmasagcha'a nak apkeltémakxa. Wesse' 

egegkok apxeyenma xa. 

 

Isaías 49 
Wesse' egegkok apkeláneykha 

1 Kóleyxho sekpeywa, kéxegke, kélheykha nak apkelókxa neyáwa wátsam 

ekwányam, kóltaqmelchesho kélháxenmo sekpeywa, kélheykha nak 
makhawók agko': Ewóneykha axta ko'o Wesse' egegkok matyeykemxa axta 
makham keso náxop; apxeyenmeyk axta sekwesey m'a sekyetnamakxa axta 
makham kañe' méme awáxok. 

2 Sókwenaqte ekmahamta agko' axta aptemessáseykekxak ahaxkok, 

eyáhakkassegkek axta apmék setaqmelchessama, etnessáseykekxeyk axta 
yágke ahamtek ekmahamta agko' naw'a keñe seyaqxegkessama m'a kañe' 
apxata nak chá'a yágke aktek apagkok. 

3Aptáhak axta seyáneya s'e: “Israel, xép apteme séláneykha, xép sa' kañék 

axekmósek seyeymáxkoho m'a énxet'ák.” 

4Keñe axta ko'o ektéma élchetamso ewáxok se'e: “Chaqhémok 

sektamheykencha'a, eksawhomakyek sekyennaqte meyke sekwete xama 
aqsok.” Naqso' eyke aptaqmelchessama Wesse' egegkok ma'a ekyókxoho 
aqsok sélane nak chá'a, yetneyk ekyaqmageykekxa sektamheykha m'a 
aphakxa nak Dios ahagkok. 

5Ekxawáyak ko'o ekha séláyo nápaqtók Dios Wesse' ahagkok, hakte cha'a 

apteme sénnaqtésso m'a. Aptáhak Wesse' egegkok se'e, ektáha axta sélane 
sekyetnamakxa kañe' méme awáxok yaqwayam atnehek apkeláneykha, 
yaqwayam enxoho wának elchexyók makham ma'a énxet'ák Israel, cham'a 
Jacob énxet'ák apagkok nak, yaqwayam enxoho elyepetchegwaták makham: 

6 “Mopwanchek xép etnehek séláneykha wánxa apkelánekxésso apheykha 

m'a Jacob énxet'ák apagkok tén han yaqwayam enaqlanták makham ma'a 
énxet'ák Israel apkeleymomap nak meletsapma; atnéssesek sa' nahan ko'o 
exchep élseyéxma apagkok ma'a apyókxoho pók aptémakxa énxet'ák, 

yaqwayam sa' eswok nélwagkásamáxche teyp ahagkok ma'a makhawók 
agko' nak keso náxop.” 

7Aptáhak Wesse' egegkok apcháneya énxet kélwanyémo kélagko' axta chá'a 

s'e, cham'a Dios Aptaqmalma nak Israel, segwagkassamo nak teyp, 
aptaqnagkamo apagko' axta chá'a m'a pók énxet'ák nak, aptéma axta chá'a 
apchásenneykha naqsa m'a kelwesse'e apkello nak: “Apwet'ak sa' agkok 
chá'a exchep ma'a kelwesse'e apkelwányam nak tén han ma'a pók 
kelwesse'e nak, elchempekxak sa' chá'a néten eltekxeyagkok aptapnák xóp 
apmonye' exchep hakte ko'o axta sélyéseykha exchep sektáha nak Wesse' 
Dios Sektaqmalma m'a Israel, alánhok chá'a ko'o m'a sekxeyenma nak 
alána'.” 

Jerusalén apxénamáp kóllánekxa' 

8 Aptáhak Wesse' egegkok se'e: “Wokmek yaqwánxa axekmósek 

seyásekhayo, eyátegmowágkokxeyk nahan; wokmek ekhem 
nélwagkásamáxchexa teyp, ekpasmeyk nahan. Ektaqmelchessegkek ko'o 
exchep yaqwayam sa' elánekxak makham ekhémo mók 
sélpaqhetchásamáxkoho m'a énxet'ák, yaqwayam sa' elánekxak makham 
ma'a apchókxa, tén han etnehek apagkok ma'a xapop kélsawhomo axta 
aqsok ekhéyak ma'a kañe', 

9yaqwayam sa' etnehek elának apkelmomap nak se'e: ‘Kólántép’, yaqwayam 

sa' etnehek elának apheykha nak ekyáqtésakxaxma s'e: ‘Kólántép 
élsakókxaxma.’ Kólwetak sa' chá'a pa'at ekyókxoho m'a nekhaw'ék ámay, 
kaxek sa' chá'a ektéyak kélnaqtósso ekyókxoho m'a egkexe meykexa nak 
chá'a xama aqsok. 

10 “Megkalnáphek sa' chá'a meyk megkalnáphek sa' nahan chá'a ekhem, 

kamaskok sa' nahan élpekhésa m'a ekmexanmaxma mayáhat, hakte 
élásekhayók ko'o m'a, eknaqleykha nahan chá'a, anaqlakxak sa' nahan ma'a 
élánteyapmakxa nak yegmen. 

11Alának sa' ko'o xama ámay ma'a neyseksa nak meteymog élekhahéyak, 

meyke élyapwátéyak sa' atnéssesek.” 

12¡Kólenmexho! Makhawók apkeleñamak ma'a: nápakha apkeleñamak ma'a 

nexcheyha, keñe nahan nápakha m'a taxnegwánxa ekhem nak, keñe nahan 
nápakha m'a yókxexma Asuán. 

13¡Néten, kalpáxamha kapayhekxak awáxok! ¡Xapop, kayánchesho agko' 

ekpayheykekxa awáxok! ¡Meteymog élekhahéyak, kólpáxamha ekyennaqte 
kólessawasha! Hakte apkelpeykessásekxeyk makham apkelwáxok Wesse' 
egegkok ma'a énxet'ák apagkok, apkelásekhákxók makham ma'a 
apkellegeykegkoho nak ekyentaxno apkelwáxok. 

14“Keñe m'a Sión ektáha s'e: ‘Eyamasmeyk ko'o m'a Wesse' egegkok, 

massegkek ko'o ekxeyenma apwáxok ma'a Dios ahagkok.’ 

15¿Kalwagqámhoya chá'a étche xama kelán'a, ektáha nak chá'a étche agko'? 

¿Kalwatéssamhoya nahan chá'a eyásekhayo? Kalwagqámak sa' eykhe 
chá'a m'a mehelwagqámhek sa' eyke ko'o exche'. 

16Élqahassegkek ko'o exche' awáxok emék, yókxoho ekhem sekwete m'a 

kélhaxta nak neyáwa'. 

17Yahamók apya'awa m'a apkeláneykekxa nak, kaxnók ma'a ektáha axta 

aptegkesso; apkelántekkek kaxwók ma'a ektáha axta apketsagkasso. 

18Kalyeheykha, kasawheykha exma neyáwa', kalano ektáhakxa 

apwakhegwa'akto apyókxoho énxet, tén han ektáhakxa apkelye'eykekta 
exche'. “Naqsók ko'o sekxéna, sektáha nak Wesse' peya elxohok aqsok 
étkók élmomnáwa xa apyókxoho nak yaqwayam sa' kawakhésaxchek xeye', 
ektémól'a kélnáxegkáseykha m'a xama kelán'a ekmáheyól'a kalyamhápok. 

19Apchókxa ekmaso axta exche' kéltemessáseykekxa, kélmassésseykmek 

axta, kélsawhomók axta aqsok ekhéyak ma'a kañe'; ketsék sa' eyke kaxwók 
katnehek ma'a xapop agkok yaqwayam sa' exmakha m'a énxet'ák agkok. 
Makhawók eyke kaxwók apkelmahágkok ma'a ektáha axta apketsagkasso. 

20Keñe sa' ma'a étchek élxeyenma axta apkelxegáneykmo, sa' etnehek 

yának se'e: ‘Ketsék agko' se'e apchókxa nak, manxohók negko'o; 
hentegyesha sa' yókxexma yaqwayam aghakha.’ 

21Keñe sa' xeye' katnehek awáxok se'e: ‘¿Yaqsa axta setasso ko'o xa étchek 

nak? Méko axta ko'o étchek, mowanchek nahan óta'; élyentameykekxeyk 
axta ko'o megkatnahakxa seyókxa, ektaqmópeykegkek axta, ¿Yaqsa 
séktegkessesso ko'o xa? Exakkók axta ko'o ektaqmópeykegkok, ¿háxko 
eyke apkeleñamakxa xa?’” 

22Aptáhak Wesse' egegkok se'e: “Ay'ássesek sa' ko'o néten émek ma'a pók 

aptémakxa nak chá'a énxet'ák; apekkenchessek sa' xama aqsok 
magkenatchesso yaqwayam sa' elqeynenták enaqlantagkasek ma'a étchek 
apkelennay'a nak, tén han ma'a kelwán'ák nak. 

23Sa' katnehek ekteme yapmeyk ma'a kelwesse'e apkelwányam nak keñe sa' 

ektaqmelchesso chá'a m'a kelwesse'e kelwán'ák nak. Eltekxeyagkok sa' 
chá'a aptapnák xóp amonye' exche', ekwokmoho apkeltekxeya nápaqta'a 
xóp ekweykekxoho m'a kelwesse'e kelwán'ák nak, awanhók agko' sa' 
katnehek apcháyo. Keñe sa' kay'asagkohok ko'o sekteme Wesse', 
kay'asagkohok sa' nahan memegqáyhek chá'a m'a ektáha nak ko'o 
mehey'ásseyam.” 

24¿Kélwancheya kólyementók aqsok apkelma axta neyseksa kempakhakma 

m'a xama énxet apyennaqte? ¿Apwancheya nahan xama énxet apmomap 
exyánegkesek ma'a wesse' aplo nak? 

25Apxénchek Wesse' egegkok kélwanchek kólyementók: 

“Kólyementemekxak sa' apkelma axta m'a énxet apyennaqte nak, 
kólyementemekxak sa' aqsok ekxámokma axta apkelma m'a wesse' aplo 
nak. Ko'o sa' alátegmoweyxchek chá'a m'a apmáheyo nak chá'a 
elátegmoweykpok; ko'o ahagko' sa' nahan alwagkasek teyp ma'a étchek nak 
xeye'. 

26Wának sa' ko'o etawagkokxak aphápetek apancha'awók ma'a 

apsawhéssamo axta aqsok kélagkok, wának sa' kalnápekxak ma'a éma 
apagkok apagko' nak ektémól'a énagkok ma'a vino. Keñe sa' elya'asagkohok 
apyókxoho énxet ektáha ko'o sekwagkasso teyp, ko'o sektáha nak Wesse'; 
elya'asagkohok sa' sektáha sekmallahanchesso aqsok ekyentaxno, ko'o 
sektáha nak Jacob Wesse' apagkok ekha sekyennaqte.” 

 

Isaías 50 

1Aptáhak Wesse' egegkok se'e: “¡Nagkólána aqsa atneyk ko'o sekyamasma 

Israel ma'a, aptémól'a xama énxet eyenyók ma'a aptáwa', cham'a egken nak 
kéxegke! ¡Nagkólána aqsa akxakhák ko'o kéxegke ekha ekyánmaga 
yaqwayam kóltéhek kélásenneykha naqsa eñama ekha sekméyak aqsok 
ma'a xama énxet! Kélchexakhamchek kéxegke hakte kélláneykegkek 
megkólya'assáxma; kélyamasmeyk ma'a Israel, egken nak kéxegke, hakte 
asagkek kéltémakxa kéxegke. 

2¿Yaqsa axta ektéma móteya ko'o xama énxet sekxók axta sekwaya? 

¿Yaqsa axta ektéma méko seyátegmoweykegko m'a sélwóneykencha'a 
axta? ¿Kélanagkamcheya axta ko'o mowanchek alwagkasek teyp? 
¿Kélanagkamcheya axta ko'o mowanchek alántekkesek neyseksa aqsok 
ekmaso? Megkatnohók ko'o apaqhetchesek altamhok keymék ma'a wátsam 
ekwányam nak tén han wának katnekxak ekyamayéxma m'a wátsam nak; 
yaqwayam enxoho kaletsapok hem át'ák ma'a kelasma tén han kaltahápok 
eñama meyke yegmen. 

3Wáhakkashok ko'o ekyaqtéssóxma m'a néten, waqlaksohok chá'a m'a 

apáwa magkenatchesso nak senlapwayam.” 

Wesse' egegkok apkeláneykha mey'ásseyam neyseksa aplegeykegkoho 
ekyentaxno 

4Élxekmóssek ko'o Wesse' egegkok sekmowána sekpeywa yaqwayam 

enxoho alpeykessásekxak apkelwáxok ma'a apkelyampayo nak. Yókxoho 
axto'ók chá'a apkeltémo aleyxmakha yaqwayam enxoho weyxhok aptémól'a 
m'a ekmátsal'a kólxekmósek. 

5Egkéssek ko'o sekya'áseykegkoho m'a Wesse' egegkok, mataqheyásawok 

nahan, mapekkenákxak netámen. 

6 Ekméssek nahan yaqwayam etekpogmakha éyapok ma'a apmáheyo nak 

chá'a etekpogmakha, ekméssek nahan yaqwayam yeptek áwa' ahátog ma'a 
apmáheyo nak chá'a heyápetchesek. Makpóssásak han nahát ma'a 
sey'ásseyam nak chá'a ekmaso tén han ma'a séxpaqhe nak chá'a 
apyamánog. 

7Wesse' egegkok chá'a ko'o sepasmo: ékeso éñamakxa mañeykegko nak 

chá'a m'a sélya'ásseyam ekmaso nak; ékeso éñamakxa sekyennaqtama 
nak, máxa ektemék ma'a ektémól'a meteymog, hakte ekya'ásegkók peya 
mamegqágwakxeyk natámen. 

8 Apheyk ko'o sekhakxa m'a semasma nak chá'a: ¿Apyetnéya kélxama 

apmáheyo hexének ko'o? ¡Ólmeyekxak sa' ólpaqméswók ma'a aphakxa nak 
énxet segyekpelchémo! ¿Apyetnéya xama énxet apkenè kapéwók 
hesexnenak ko'o? ¡Tásek sa' exegmak héltennaksek! 

9Wesse' egegkok chá'a ko'o sepasmo; ¿Yaqsa awanchek kának 

héllegássesagkohok ko'o? Elmassegwók sa' apyókxoho m'a sélenmexma 
nak ko'o, máxa sa' etnahagkok ma'a apáwa nentaxno askok ektól'a. 

10Kéxegke kéláyo nak chá'a Wesse' egegkok tén han kélháxenmo nak chá'a 

appeywa m'a apkeláneykha: kélxegkek agkok ekyáqtésakxaxma, meyke 
éltátchessesso m'a élseyéxma, kólteme kéláyo m'a Wesse' egegkok 
kólyepetchegwakxa m'a Dios kélagkok. 

11Keñe sa' kélyókxoho kéláléwasso nak táxa, kélláneykegkokxa nak yágke 

eyáléwomól'a táxa naw'ék, kalnápekxohok sa' agkok ma'a táxa eyáléwe 
kélagkok nak, kalnápekxohok sa' agkok ma'a yágke kélagkok kéláléwasso 
kélagko' nak naw'ék kéxegke. Yáphássesek sa' Wesse' egegkok xa 
kéllegeykegkoho nak kóletsapok sa' neyseksa kéllegeykegkoho ekmáske. 

 

Isaías 51 
Énxet'ák Jerusalén kélpeykessáseykekxa apkelwáxok 

1Kóleyxho sekpeywa, kélyókxoho kélmámenyého nak chá'a kóltéhek 

ekpéwomo kéltémakxa tén han sélchetamso nak chá'a ko'o —axta aptáhak 
Wesse' egegkok. Kóllano meteymog kélyaqténneykegkaxa axta chá'a 
kéxegke, ekheykegkaxa nak meteymog kélweykekxexa axta chá'a; 

2kaxénwakxoho kélwáxok ma'a Abraham, kélyáp axta kéxegke, tén han ma'a 

Sara egken axta, ektáha axta élántekkesso kéxegke keso náxop. Apxakkók 
axta sekxók sekwóneykencha'a ko'o m'a, tén axta séltémo exámekxak ma'a 
aptawán'ák neptámen. 

3Kapyóshok sa' ko'o alanok ma'a Sión, tegma apwányam apmopsagko nak 

apyókxoho. Namyep éltaqmalma sa' atnessásekxak ma'a ekyamáyekxa nak 
exma xapop yókxexma meykexa nak énxet, ektéma axta m'a Edén 

apkeneykekxexa axta aqsok ma'a Wesse' egegkok. Keytek sa' 
ekpayheykekxa egwáxok ma'a tén han negátseykha, tén han 
negmeneykmasso tén han negháxenmo m'a kélpáwasso ekmátsa. 

4“Énxet'ák ahagkok, kóltaqmelchesho kélháxenmo sekpeywa, kóleyxho 

sekpeywa kélyókxoho kélheykha nak chá'a ekyókxoho apheykegkaxa 
énxet'ák: alya'assásegwók sa' ko'o kaxwók nélxekmowasamáxche ahagkok 
tén han segánamakxa ahagkok, kalsássesek sa' exma m'a énxet'ák. 

5Chágketwa'ak kaxwók ma'a ekpéwomo nentémakxa ahagkok, ketók kaxwók 

ekweykxa m'a nélwagkásamáxche teyp ahagkok; yetlo sekmowána sa' ko'o 
atnehek alanha m'a énxet'ák. Héleyxek sa' ko'o m'a énxet'ák apheykha nak 
apkelókxa neyáwa wátsam ekwányam, yásenneykxak sa' ma'a ektémakxa 
nak ko'o sekmowána. 

6“Kólenmexho néten, keñe sa' kólenmexentámhok náxop: máxa éten sa' 

katnehek kamassegwók ma'a néten, kakpelchexchek sa' ma'a xapop, máxa 
apáwa nentaxno sa' katnehek, keñe sa' ma'a énxet apheykha nak ma'a 
awáxok máxa páye sa' etnehek eletsapok. Megkamassegwomek sa' eyke 
m'a nélwagkásamáxche teyp ahagkok nak, meyke néxa sa' katnehek ma'a 
ekpéwomo nentémakxa sekpekkenma nak ko'o. 

7“Kóleyxho sekpeywa, kéxegke kélya'áseykegkoho nak aqsok ekpéwomo, 

kélpekkenma nak chá'a kélwáxok ma'a nélxekmowásamáxche ahagkok. 
Nágkóle apkelxéneykha ekmaso nak chá'a m'a énxet'ák, nágkólho 
kalyélaqtések ma'a apkelya'ásseyam ekmaso nak, 

8hakte elxohok sa' elmassegwók ma'a apáwa nentaxno askok ektól'a, 

ektémól'a m'a nepkések apwa' askok ektól'a. Megkamassegwomek sa' eyke 
m'a ekpéwomo nentémakxa sekpekkenma nak ko'o, yókxoho apyeyam sa' 
chá'a keytek ma'a nélwagkásamáxche teyp ahagkok nak.” 

9Exatakha' Wesse' egegkok exatakha' yetlo apmopwána, emekxa 

apyennaqte; exatakha' aptéma axta m'a nentámen axta cham'a nanók agko' 
axta. Apkelyaqtenneykegkek axta exchep ma'a Rahab, cham'a yegmen 
askok ekyawe nak; 

10apyamassegkek axta m'a wátsam ekwányam cham'a yegmen 

ekmattawóneg agko' nak, ámay axta apteméssáseykekxak ma'a kañók agko' 
nak wátsam ekwányam yaqwayam enxoho elyeykhekxak ma'a 
kélmallahanchesso nak aqsok ekyentaxno. 

11Sa' etnahagkok han elwaták ma'a apkelwagkasso nak teyp ma'a Wesse' 

egegkok, elántexek sa' Sión yetlo apkelwehéseykha élpayheykekxa 
apkelwáxok; katnahagkok sa' chá'a élátseykha nápaqta'a; elwetak sa' 
élpayheykekxa apkelwáxok tén han apkeleñémo, kamassegwók sa' ma'a 
ektémakxa nak apkellekxagweykha tén han apkellegeykegkoho ekmáske. 



1695 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

12“Ko'o ahagko' sélwasqakkáseykekxoho chá'a kéxegke. ¿Yaqsa kéláya 

chá'a kéxegke? ¿Énxet ya? ¿Keya kélayeyk chá'a kéxegke m'a énxet'ák 
apkeletsapmo nak chá'a, aphémo nak pa'at? 

13¿Péya kalwagqamagkok ma'a Wesse' kélagkok, ektáha axta apkelane, 

ektáha axta nahan appeykesso néten ma'a yaphope tén han apkelane m'a 
xapop? ¿Péya kólpexyennók aqsa chá'a kélaye yókxoho ekhem eñama 
apkeltaqnawéyak ma'a ektáha nak chá'a apnaqtawáseykegkoho, 
appencheséyak nak aptamhágkaxa yaqwayam emasséssók? ¿Háxko eyke 
ekyetnakxa xa apkello nak? 

14Kaxwók sa' kólántekkesek ma'a énxet'ák apkelmomap nak; meletsepek sa' 

ma'a kañe' kélxátamakxa nak, yetneyk sa' nahan katnehek ma'a aptéyak. 

15“Ko'o sekteme Dios kélagkok, sekwesey Wesse' ekha sekyennaqte; 

ayawhaksohok chá'a ko'o yegmen ma'a wátsam ekwányam nak, keñe 
kapáwak chá'a awáxok ma'a élyaqyahayam agkok nak, 

16ekpeykessegkek axta ko'o m'a néten éláneyak axta nahan xapop. 

Ekméssegkek axta ko'o exchep nélxekmowásamáxche ahagkok, 
eyáhakkassegkek axta emék sekmasma. Axta ektemék ko'o sélanagkama 
énxet'ák apheykha nak Sión se'e: ‘Kéxegke kélteme énxet'ák ahagkok.’” 

17 Kaxatakha Jerusalén, kaxatakha', kampekxa néten. Legágkók xe' Wesse' 

egegkok aplo, máxa entáhak ma'a ekyena enxoho xama egheykok kélyeta 
m'a vino, yamásawók ekyena ekwokmoho eyaqha. 

18Méko xama enxoho étchek xe' yaqwayam enxoho éntamha chá'a; méko 

xama enxoho étchek xe' éktegkesso nak yaqwayam emha chá'a ámek. 

19Keso ánet aqsok ekmaso eyáhapwaya nak kéxegke s'e: 

kélmassésseykmek ma'a kélókxa kelmomaxcheyk nahan aqsok ekhéyak 
ma'a kañe', apkeletsepmeyk nahan énxet'ák kélagkok meyk élnapma tén han 
kempakhakma. ¿Yaqsa sa' kayóshok kalanok kéxegke? ¿Yaqsa sa' 
kalpeykessásekxak kélwáxok? 

20Apkelyelqákpek ma'a étchek, máxa aptamhágkok ma'a popyet kelhanma 

ekmál'a, aphágkek ma'a ekyókxoho ámay awáxok, eñama 
ellegassáseykegkoho m'a Wesse' egegkok aplo, eñama appékessáseykekxa 
aqsok melaqhémo m'a Dios agkok nak. 

21Ékeso éñamakxa séltamho nak ko'o kóleyxhok se'e, kélheykha nak tegma 

apwányam ekmaso nak ektémakxa, kéxegke élnápeykha nak chá'a, 
megkatnaha nak ma'a vino. 

22Aptáhak Dios Wesse' kélagkok se'e ektáha axta apkelmasma m'a énxet'ák 

apagkok: “Eymentemekxak sa' ko'o kéxegke s'e egheykok élnápeykencha'a 
nak chá'a kélyeta m'a kañe'; megkólyenekxók sa' chá'a kaxwók ma'a 
egheykok kélyeta nak seklo. 

23Agkések sa' ko'o m'a apkellegassáseykegkoho nak chá'a, aptéma nak 

chá'a apkelanagkama s'e: ‘Kólhák náxop, ólyeykhekxak sa' negko'o 
kéxegke’; Keñe kéxegke kólhagkok chá'a náxop yaqwayam enxoho 
kólteyammaha kólteméssesek ma'a ektémól'a kólteyammaha xapop.” 

 

Isaías 52 
Jerusalén apxénamap kólwagkasek teyp 

1 Sión, exatakha', énnákxoho; Jerusalén, tegma apwányam aptaqmalma, 

elántaxnekxa apkelnaqta apkeltaqmalma apagko' nak, hakte melántexek sa' 
chá'a kaxwók kañe' apwáxok ma'a énxet'ák melya'áseyak nak Dios, tén han 
ma'a élmanyása nak apyempe'ék. 

2Jerusalén, etnemekxa néten, epaxnexchaha apyempehek xapop ánek, exa 

néten taháno ekyawe ektaqmalma. Sión, apyetchesamakpoho nak kelán'a 
étkok ekmomaxche, elek kaxwók apyespok xa kéltete nak aqsok ekyentaxno. 

3Aptáhak Wesse' egegkok se'e: “Méko axta ketse' enxoho ekyánmaga 

sekxawe ko'o kélnaqleykekxoho axta kéxegke yaqwayam kólteméssesek 
kélásenneykha naqsa; méko sa' nahan ketse' enxoho ko'o ayenyók 
ekyánmaga sélwagkasso teyp se'e kaxwo nak. 

4Axta apkelmeheykegkok sekxók énxet'ák ahagkok ma'a Egipto, 

apkelheykmek axta m'a, axta eyke aptamheykegkok ma'a aptémól'a énxet 
apkeleñama nak mók apkelókxa; tén axta natámen apnaqtawáseykegkoho 
énxet'ák Asiria meykexho aqsok ekmaso apkelánéyak. 

5 Keñe kaxwo', ¿Yaqsa sekwet'a? Meykexho aqsok ekmaso apkelánéyak 

kélnaqlákxak énxet'ák ahagkok ma'a Babilonia. Apkeleykpók 
apkelpaqméteyncha'a ekyennaqte m'a ektáha nak apkelma, 
megkeytyapweykmok selókáséyak. 

6Kammok sa' eyke ekhem yaqwánxa elyekpelchágwók tén han elya'ásegwók 

énxet'ák ahagkok sektéma ko'o sélanagkama s'e: ko'o Wesse' kélagkok.” 

7 ¡Táse' nak la'a agwetak ewak néten egkexe m'a apseykha nak amya'a 

ektaqmela, apseykha nak ma'a amya'a meyke ektáhakxa egwáxok, 
apxeyenma nak ma'a ektémakxa sẽlmallahanchesso aqsok ekmaso apteme 
nak yának Sión se'e: “Wesse' apwányam ma'a Dios apagkok nak xép!” 

8¡Kóleyxho! Apkelpaqmetchek ekyennaqte agko' ma'a énxet'ák kélagkok 

apkeleyxcháseykha nak chá'a, apsawhekpók apkelpáxameyncha'a yetlo 
élpayheykekxa apkelwáxok, hakte apkelwet'ak apaqta'ák apagko' ektáhakxa 
apweykta makham Wesse' egegkok ma'a Sión. 

9¡Kólwehesha ekyennaqte agko' kólátsaha, kélheykha nak Jerusalén tegma 

apwányam kéltawáseykha nak, hakte apkelásekhákxók Wesse' egegkok 
ma'a énxet'ák apagkok, apwagkassek teyp ma'a Jerusalén! 

10Apxekmóssek apmopwána Wesse' egegkok nápaqta'awók ma'a 

apyókxoho pók aptémakxa énxet'ák. Kólya'asagkohok sa' ekyókxoho keso 
náxop sẽlwagkasa teyp ma'a Dios egagkok. 

11 ¡Kólántép kaxwók Babilonia, kólántép, nágkólpaknegwomho kaxwók xama 

aqsok ekmanyása, kólántép kaxwók Babilonia! ¡Kólmópesaxkoho kaxwo' 
kélseykha nak chá'a m'a aqsok kélmeykegkaxa apagkok nak ma'a Wesse' 
egegkok! 

12Megkólpekhesha sa' eyke kólántépok, megkólenyahagkek sa' nahan, hakte 

elanha sa' ma'a Wesse' Israel Dios apagkok nak. 

Wesse' egegkok apkeláneykha aplegeykegkoho tén han apmallane 

13Tásek sa' katnehek ekteyapma aqsok apkelane m'a séláneykha, kéláyo sa' 

kóltéhek, kólhéssók sa' ma'a netnók agko' nak. 

14Cháxa ektáhakxa nak apxámokma énxet élpelakkasa apkelwete xa, 

apkelwet'a ektáhakxa m'a nápat ekyaqmagkasa mók ektémakxa, ekmassa 
ekhawo m'a ektémakxal'a nápat énxet, 

15 sa' katnehek nahan kalpelakkasek elwetak ma'a apyókxoho pók 

aptémakxa nak chá'a énxet'ák; apkelwet'ak sa' agkok ma'a kelwesse'e 
apkelwányam nak, elwanmeyagkok sa' aqsa, hakte elwetak sa' ma'a aqsok 
megkóltennassama axta, elyekpelkohok sa' ma'a mellegaya axta 
kaxénaxche'. 

 

Isaías 53 

1 ¿Yaqsa sa' megkay'ássemek ma'a amya'a nenlegaya axta negko'o? 

¿Yaqsa axta énxet apxekmósa apmopwána m'a Wesse' egegkok? 

2Apkeltémok axta exhok Wesse' egegkok ewanák apkeláneykha m'a 

ektémól'a pánaqte exnók kaxwe ekteyapmal'a, élatchesseyam la'a 
kepmenák ma'a ekyamakakxa xapop. Apsagkók axta m'a háwe axta 
apcheymákpoho méko axta m'a ektémakxal'a kélmámenyéhol'a kóllano'; 

3ewanyaha axta chá'a m'a énxet'ák, etaqnók axta nahan chá'a. énxet 

aplegeykegkoho ekmáske axta m'a, apya'áseykegkoho ektémakxa m'a 
nenlegeykegkoho. Máxa axta kélteméssessók ma'a énxet 
magmámenyéhol'a anlanok agweta', negwanyeykha axta chá'a, axta 
anlányo'. 

4 Neyke eykhe apmassésso ektémakxa nélháxamáxche xa, apmeykekxeyk 

ma'a ektémakxa nak néllegeykegkoho ekmáske. Neganagkamchek axta 
negko'o Dios apkelyekpexchetma xa, tén han aplegassáseykegkoho tén han 
apteméssesso mékoho. 

5 Nentémakxa ekmaso neykékhel'a keñamak kélyensáseykencha'a, 

nentémakxa élmasagcha'a neykékhel'a keñamak aplegeykegkoho ekmáske; 
egméssek meyke ektáhakxa egwáxok ma'a ektémakxa axta 
kéllegassáseykegkoho, apkelyense keñamak néltaqmelwokmo. 

6 Nélxegáneykmek negko'o negyókxoho, máxa nepkések nentamheykegkok, 

nentamheykegkek chá'a enxama m'a negmáheyókxa egagko' nak chá'a 
antéhek. Apmeyáseykekxeyk eyke Wesse' egegkok ekyókxoho m'a 
nentémakxa élmasagcha'a nak negko'o. 

7  Kéltawáseykegkók axta, apchahamakpók axta eyke aqsa, axta nahan 

epaqmeyesmak xama enxoho; máxa axta aptemék kélyentameykekxo m'a 
aptémól'a nepkések apketkok kólyentemekxak ma'a aptekyómakxa, 
apwanmeyeykha axta aqsa, meyke appaqmeyesma xama enxoho, máxa 
axta aptemék ma'a aptémól'a nepkések kólyesaksek. 

8Kélyentameykekxeyk axta aqsa nahan meyke kéllánekxésso ektaqmela 

amya'a, méko axta nahan xama enxoho yaqwayam kamyók; méko axta 
nahan ekyetnakhassamo enxoho awáxok yaqwánxa katnehek. 
Kélmasséssekmek axta apha keso náxop, apmatñegkek axta eñama 
melya'assáxma m'a énxet'ák ahagkok. 

9 Kélátawanyeyk axta nekha' kélátawanyamakxa axta m'a énxet'ák 

élmasagcha'a nak apkeltémakxa, kélpekkenwokmek axta xamók ma'a 
énxet'ák ekxámokma nak aqsok apagkok, meykexho eykhe apkelane aqsok 
ekmaso agko', tén han metne apmopwána amya'a. 

10Mékoho axta apkeltémok etnéssesek Wesse' egegkok apméssama 

aplegeykegkoho neyseksa apha m'a. Ahóxek sa' nahan katnehek apha 
eñama apmeyásamákpoho apagko' yaqwayam emátog ekyaqmageykekxa 
mólya'assáxma, kammohok sa' apkelwet'a m'a aptawán'ák neptámen nak; 
sa' kañék ekteyapma aqsok yaqwayam nak elának Wesse' egegkok xa. 

11Étak sa' ekyaqmageykekxa ektémakxa apha natámen apwete ekxámokma 

aplegeykegkoho, kapayhekxak sa' apwáxok ma'a apya'ásegwokmo enxoho; 
elmallahanchesek sa' aqsok ekmaso apxámokma énxet ma'a Wesse' 
egegkok apkeláneykha appéwomo nak, hakte emekxak sa' ma'a 
apkeltémakxa élmasagcha'a nak. 

12 Cháxa keñamak Dios peya nak exnéssók nepyeseksa m'a énxet'ák 

ekyawe nak kéláyo, epasmekxak sa' apkelxawéyak aqsok eñama 
apkelmallane m'a apkelyennaqte nak, hakte apmeyásamákpók apagko' 
yaqwayam emátog, máxa énxet ekmaso aptémakxa axta kélteméssessók 
kélpáxaqtesseykmo m'a énxet'ák élmasagcha'a nak apkeltémakxa, 
apmeykekxeyk melya'assáxma apxámokma apagko' ma'a énxet, 
apkelmaxnéssáseykegkek nahan chá'a m'a énxet'ák melya'assáxma nak 
yaqwayam enxoho megkólyaqmagkásekxeyk chá'a m'a apkeltémakxa. 

Isaías 54 
Dios segásekhayo megkamassegwayam 

1 Kelán'a megkate étche meyke nak chá'a étchek; kalpáxamha kapayhekxak 

awáxok; nágkeysagkoho kanneykmaksek negmeneykmasso yetlo ekmátsa 
awáxok, xeye' kelán'a, megkatné nak chá'a naqláwa xama enxoho, hakte 
aptáhak Wesse' egegkok se'e: “Xámók sa' katnehek étchek ma'a kelán'a 
ektaqmópeyak nak chá'a megkaxók sa' ma'a kelán'a apha nak chá'a atáwa'.” 

2Kayánchásekxoho sa' ekpakxanma, kapeykásekxa sa' néten ekpakxanma 

ekhamakxa nak chá'a kóneg meyke ektamheykha awáxok; 
kalwenaqteyásekxoho sa' ma'a táma' eknaqtete nak chá'a, kalyennaqtésho 
sa' nahan élatchesso xapop ma'a yámet apagkok eknaqtete nak chá'a, 

3hakte kasawhekxohok sa' xeye' m'a ekyókxoho yókxexma; elmok sa' 

ekxámokma agko' apkelókxa m'a atawán'ák natámen nak xeye', exnakha sa' 
nahan ma'a tegma apkelyawe meykexa nak énxet se'e kaxwo' nak. 

4Nágke' aqsa, megkasmésaxcheyk sa'; megkólya'ássemek sa' nahan, méko 

sa' nahan xama aqsok enxoho kamegqaksek. Kalwánaqmak sa' ma'a 
ektémakxa axta ekmegqakto, cham'a ektémakxa axta étkok, 
megkaxénwakxók sa' chá'a kaxwók awáxok ma'a ektémakxa axta 
ekmegqasso ektamheykekxa axakko', meyke atáwa', 

5hakte sa' emok etnehek aptáwa' m'a ektáha axta apkelane. Wesse' ekha 

apyennaqte apwesey m'a; cha'a apwagkasso teyp xeye' m'a Dios 
Aptaqmalma nak Israel, apteme nak Dios ekyókxoho keso náxop. 

6Hémók axta exche' m'a xama kéltáwa' étkok agko' la'a ektaqmópeyak 

apyamasma atáwa', ekyentaxnamól'a awáxok, apwóneykha axta eyke 
makham ma'a Dios agkok nak, axta aptáhak apcháneya s'e: 

7“Yaqwatakxoho axta ekyamasmak xeye', yetlo ekyawe seyásekhayo sa' 

eyke eypetchekxak makham. 

8Yaqwatakxoho seklo axta ko'o ektemék sekxeganegkessama exche', 

megkamassegwayam seyásekhayo eyke keñamak eyósegwokmo makham 
sélano exche'.” Axta aptáhak ma'a Wesse' agkok, ektáha axta apwagkasso 
teyp. 

9 “Ektáhak ko'o kaxwók sekxéna exche' peya mataqnókehe' tén han maxének 

kaxwók añássesagkoho', sektémakxa axta seyanagkama m'a Noé séltémo 
axta megkápekxók chá'a kaxwók yegmen ekyawe keso náxop, cham'a 
natámen axta eyapma yegmen ekyawe. 

10Kayaqmagkasek sa' eykhe mók élámhakxa m'a meteymog élekhahéyak 

nak, kalyaqnenagkok sa' eykhe nahan ma'a egkexe nak, 
megkayaqmagkasek eyke mók ma'a ektémakxa nak ko'o seyásekhayo 

exche', megkaltaqheykha nahan ma'a sekhéssamo axta mók 
sélpaqhetchásamáxkoho meyke ektáhakxa egwáxok nak.” Axta aptáhak 
ma'a Wesse', ektáha axta eyósegwayam apkelányo exche'. 

Jerusalén aphaxnagkok 

11 “¡Tegma apwányam apmopyósa nak ektémakxa, ektegkesso nak 

éxchahayam ekyennaqte, meyke nak yaqwayam kapeykessásekxak 
apwáxok! Anegkenchesagkok sa' ko'o exchep meteymog apagkok ma'a 
néten nak meteymog ekpésyam élyenma, keñe sa' apowhak 
ekyennaqtéssamakxa nak ma'a meteymog élyápaqmate; 

12keñe sa' meteymog élyexwase alanaksek ma'a tegma apkelwenaqte 

apagkok nak, keñe sa' atña'ák apagkok alanaksek ma'a meteymog 
élyápaqmate élpaxqamáxchel'a hó pa'at, keñe sa' meteymog éltaqmalma 
alanaksek ekyókxoho m'a kélhaxta nak nepyáwa'. 

13 Alxekmósek sa' ko'o apyókxoho m'a énxet'ák apagkok; awanhók agko' sa' 

katnehek ektaqmalma apheykha m'a apyókxoho nak. 

14Keynnaqtések sa' xeyep ma'a ekpéwomo nak nentémakxa, kamaskok sa' 

kóltawasagkoho', kamaskok sa' nahan apkelmenaye, kamaskok sa' nahan 
kapekhaksek apwáxok ma'a apyegwakto nak. 

15Apketamokmek sa' agkok chá'a énxet háwe sa' ko'o eñama séltémo, 

emenxenek sa' chá'a exchep ma'a apketámeyam nak chá'a. 

16“Elano, éláneyak axta ko'o m'a apkelane nak chá'a sawo 

apkelwatcháseykegkoho nak chá'a m'a táxa átex agkok, apkelane nak chá'a 
m'a mók ektémakxa kélmeykha kélanchesso kempakhakma; éláneyak axta 
nahan ma'a énxet tekyawa yáp yaqwayam enxoho etwasha ekyókxoho 
aqsok; 

17méko axta eyke éláneya xama enxoho m'a kélmeykha ekmowána enxoho 

kamasséssók xép. Elwanmeyásekxak sa' apyókxoho m'a ektáha nak 
apxéneykha. Keso sekméssamo nak chá'a ko'o ektáha nak sétleykha s'e: 
negwayam teyp.” Wesse' egegkok xa ektáha nak apxeyenma. 

 

Isaías 55 
Wesse' egegkok apkeltennasso nélwagkásamáxche teyp apyókxoho énxet 

1 “Kólchexyem kélyókxoho hem élnapma nak, kólyahagwata yegmen; meyke 

nak selyaqye kélagkok kólchexyem, kóltegyágwata hótáhap apaktek meyke 
ekyánmaga, tén sa' kóltawagkok; kóltegyágwata vino meyke 
kélyánmagkasso ketse' enxoho tén han weyke nagkeygmenek. 

2¿Yaqsa ektéma kélyánmagkassama nak chá'a selyaqye m'a megkatnaha 

nak chá'a kélto? ¿Yaqsa ektéma kélméssama nak chá'a kélxawe ekyánmaga 
kéltamheykha m'a aqsok mehegyaqkánegkesso nak chá'a? 

Kóltaqmelchesho kélháxenmo sekpeywa keñe sa' kóltawagkok ma'a nento 
éltaqmalma nak, kóltawagkok sa' ma'a aqsok élmátsa nak. 

3 Hélyo'óta ko'o, kóleyxwatámho sekpeywa, kóleyxho sektáhakxa keñe sa' 

megkóletsepek chá'a. Alának sa' ko'o ekhémo mók sélpaqhetchásamáxkoho 
kéxegke meyke néxa, yaqwayam sa' alának ma'a séltennassama axta alának 
ma'a David eñama seyásekhayo. 

4Ekteméssessegkek axta ko'o apkemha apmonye' tén han 

apkelxekmowáséyak chá'a énxet'ák ma'a, yaqwayam enxoho kañék chá'a 
ekwetamaxche m'a sekmowána. 

5Elwónmakha sa' xép ma'a énxet'ák melya'ásegko nak; enaqtémegmak sa' 

elya'áwak xép ma'a énxet'ák melweteya nak, hakte ekteméssessegkek ko'o 
exchep ekha kéláyo ko'o sektáha nak Wesse' apagkok, Dios Aptaqmalma 
nak ma'a Israel. 

6“Kólchetam Wesse' egegkok kélewagkexa nak makham kólwetekxa', 

kólwónmakha apha nak makham keto'. 

7Tásek eyenyekxak apkeltémakxa nak chá'a m'a énxet'ák élmasagcha'a nak 

apkeltémakxa, tásek elwátésagkok ektémakxa nak chá'a élchetámeykha 
apkelwáxok ma'a énxet'ák ekyentaxno nak chá'a apkeltémakxa; kólyo'ókxa 
Wesse' egegkok, kélyósekak sa' elanok kéxegke m'a; kólyo'ókxa m'a Dios 
egagkok, apmopmenyého nak chá'a hempasmok yaqwayam 
hegásekhekxoho'. 

8-9Hakte megkaxnawok ko'o ektémakxa nak élchetamso ewáxok ma'a 

ektémakxa nak kéxegke élchetamso kélwáxok, megkaxnawok nahan sélane 
aqsok ma'a ektémakxa nak kéxegke kéllánéyak aqsok —axta aptáhak 
Wesse' egegkok. Cham'a ektémakxa nak ekyetno néten kóneg ma'a xapop, 
cháxa ektémakxa ko'o xa élchetamso ewáxok xa tén han aqsok sélane, 
kóneg egyetnók ma'a ektémakxa nak kéxegke élchetamso kélwáxok tén han 
ma'a aqsok kéllánéyak nak.” 

10 “Cham'a ektémakxal'a ekmámeye kaweywenták eñama m'a néten tén han 

yeyám appok megkaltaqhók makham ma'a éleñamakxa nak, kayássesek 
aqsa m'a xapop, kataqmelchesek nahan, kaltektekkesek nahan ma'a aqsok, 
katekkesek nahan aqsok aktek yaqwayam kólchenekxa', tén han ma'a nento 
yaqwayam antók, 

11cháxa ektémakxa nahan ko'óxa sekpeywa xa mehey'ótek aqsa makham 

meyke ektekkesso xama aqsok, kalának sekxók ma'a sekmámenyého nak 
ko'o, katnehek nahan ma'a séltamhókxa enxoho ko'o katnehek. 

12“Kólántépok sa' kéxegke yetlo ekpayheykekxa kélwáxok ma'a, 

kólmeyekxak sa' makham kélókxa yetlo meyke ektáhakxa kélwáxok. 
Kelwet'ak sa' agkok ma'a meteymog élekhahéyak nak tén han ma'a egkexe 
nak, megkaleysagkók sa' kalmeneykmaksek kalpayhekxak awáxok, 

kaltekpagmakha sa' amék ekyókxoho m'a yenta'a élyawe élaqnéyak nak 
yókxexma. 

13Yámet pinos sa' katyapok keñe sa' megkatyepek ma'a yámet ekha nak 

am'ák, yámet élmope exnók arrayán sa' katyapok keñe sa' yátape' metyepe'; 
sa' katnéssesek eyeymáxkoho apwesey Wesse' egegkok xa; katnehek sa' 
xama aqsok magkenatchesso meyke néxa, megkólmowána kólmasséssók.” 

 

Isaías 56 
Dios appasmo m'a melyenseyam nak chá'a apkelyetleykha 

1Aptáhak Wesse' egegkok se'e: “Kóllána chá'a aqsok ekpéwomo tén han 

ma'a ekpayhawo nak chá'a kóllána', hakte chágketwa'ak ma'a 
nélwagkásamáxche teyp ahagkok; kaxwók sa' axekmósek sekmowána 
segwagkassamo nak teyp. 

2Apkeleñémo énxet apyetlo nak xa segánamakxa nak tén han apkelane nak 

chá'a yetlo meyke apyenseyam, apcháyo nak chá'a m'a ekhem sábado 
metwáseykha nak chá'a, apkeláneykegkoho nak chá'a aptáhakxa yaqwayam 
melanyek xama aqsok ekmaso.” 

3Apya'aweykxeyk agkok Wesse' egegkok xama énxet apkeñama nak mók 

nekha, megkeyméxchek etnehek appeywa s'e: “Hétnakhaksek sa' ko'o 
Wesse' egegkok nepyeseksa m'a énxet'ák apagkok.” Megkeymexchek 
nahan etnehek appeywa énxet kélteme nak yágkelwána s'e: “Ko'o sekteme 
xama yámet ekyamaye.” 

4Hakte aptáhak Wesse' egegkok se'e: “apkelakawók agkok chá'a ekhem 

ahagkok sábado m'a énxet'ák yágkelwán'ák nak, apkelánegko enxoho chá'a 
m'a sekmámenyého nak chá'a ko'o, melyensakmo enxoho chá'a m'a ekhémo 
mók sélpaqhetchásamáxkoho nak, 

5almésagkok sa' ko'o aqsok éltaqmalma agko' megkaxnawo nak ma'a 

kélketchek apkelennay'a nak tén han ma'a kelwán'ák nak; almések sa' ko'o 
yaqwayam kaxnagkok apkelwesey kélnaqtáxéséyak meyke néxa m'a kañe' 
tegma appagkanamap ahagkok nak, cham'a kañe' nak meteymog kélhaxta 
nepyáwa exagkok; almések sa' meyke néxa apkelwesey, yaqwayam sa' 
megkamassésaxcheyk xama enxoho. 

6Keñe sa' ma'a énxet'ák apkeleñama nak mók nekha sey'eykekta ko'o, 

yaqwayam etnehek sétleykha tén han seyásekhayo, yaqwayam nak 
etnahagkok séláneykha, apchekawók agkok ma'a ekhem sábado 
metwáseyncha'a enxoho, melyensakmo enxoho apkelyeheykekxoho m'a 
ekhémo mók sélpaqhetchásamáxkoho, 

7 anaqlanták sa' ko'o m'a egkexe ahagkok ekpagkanamaxchexa nak 

alpeykessásekxak sa' apkelwáxok ma'a exagkok ektamhomaxchexa nak 
chá'a nempeywa nélmaxnagko. Almok sa' ko'o takha' aqsok apkelwatno tén 

han apkelnapma apnegkenweykekxa chá'a m'a néten nak ekwatnamáxchexa 
aqsok sélmésso, hakte eltamhakpok sa' ko'o exagkok ektamhomaxchexa 
nempeywa nélmaxnagko apagkok ma'a apyókxoho énxet'ák. 

8Wának sa' ko'o elchexyók ma'a apheykha nak makham megkatnahakxa 

apkelókxa, wának sa' yaqnekxak makham.” Wesse' egegkok apxeyenma xa, 
apkeltémo axta elchexyók makham elyepetchegwaták israelitas ma'a 
apkexpaqneykha nak mók nekha. 

Dios apkelpaqhetchesso ekyennaqte apkelámha apmonye'e apkello 

9Kólchexyem, aqsok nawha'ák éllo; kólchempoho, aqsok nawha'ák élleykha 

nak naxma, kóltáswata nepkések; 

10meyke apaqta'ák tamhágkok ma'a apkeltaqmelchesso nak chá'a énxet'ák 

ahagkok, massék apkelya'ásegko aqsok. Apyókxoho aptamhéyak semheg 
meyke élpáwá m'a, megkamowánal'a kalpáwa'; exnagkok aqsa, elyenmaha 
aqsa; atsek emáwhok enaqtének. 

11Semheg meyk át'ák ma'a, megkalyaqkányam la'a katawagkok ektéyak, 

keláneykha nepkések melya'áseyak aqsok ma'a; aptamheykegkek aqsa 
chá'a xama m'a apmáheyókxa apagko' nak chá'a etnehek, wánxa aqsa 
aptegyeykegko m'a apagkok apagko' nak chá'a aqsok. 

12Etnehek chá'a elpaqmétek se'e: “Antegyagkok sa' vino tén han ma'a anmen 

agko' nak yaqwayam sa' hẽlnápok. Antamhagkok sa' nahan saka s'e ekhawo 
nak nentamhágkaxa s'e sakhem nak, essenhan agyeykhássamho'.” 

 

Isaías 57 

1Apkeletsekkek agkok ma'a énxet meyke nak apkeltémakxa méko 

keytnakhaksohok awáxok; apmassegwokmek agkok nahan ma'a énxet 
éltaqmalma nak apkeltémakxa, méko kay'asagkohok apkeletsapa 
apkelmallana m'a aqsok ekmaso 

2tén han ekyetna kaxwók ma'a meyke ektáhakxa apkelwáxok. 

Apkelyetlamchek axta ámay ekpéwomo keñe kaxwók apkellókasa 
apkelyampe m'a kañe' takhaxpop apagkok. 

Apkeltaqnómap apkelpeykessamo nak chá'a kéleykmássesso 

3Kólchaqnágwatámho s'e, kéxegke, kéltamhéyak nak chá'a kelyohóxma, 

kélteme nak énxet aptawáseykha élyamhopma aptawán'ák neptámen tén 
han kelán'a ekyaqmagkáseyak pók énxet ekpathetéyak ekma chá'a 
ekyánmaga: 

4¿Yaqsa kélasmésa kéxegke? ¿Yaqsa kélántekkessáseyncha'a kélaqta'ák 

kélwanyawo? ¿Yaqsa kélántekkessáseyncha'a kélaxkok? Mólya'assáxma 
étchek kéxegke, énxet'ák apkelmopwancha'a amya'a; 

5kélláneykegkek chá'a kéltémakxa ekmaso megkólmasexta'a m'a kóneg nak 

yenta'a robles tén han ma'a ekyókxoho yenta'a élyawe élyentaxno nak 
pessesse agkok, kélnapmeyk nahan chá'a sakcha'a kélméssama aqsok 
kéleykmássesso m'a nekhaw'ék yegmen ényé nak, élpatyapeykegkaxa nak 
ma'a meteymog. 

6“Énxet'ák Israel, kélmenyeyk kéxegke kólpeykeshok ma'a meteymog 

éláxñeyo éleñama nak neyseksa yegmen ényé, hakte yetneyk xama 
kélhamakxa kéltaqmelchessesso kéxegke m'a. Kólexpaqheykha chá'a vino 
kélmésso naqsa kélagkok ma'a, kólmések chá'a m'a aqsok aktek nentómo 
nak ekyexna. ¿Kapayhekxaya sa' ko'o ewáxok natámen sekwete ekyókxoho 
xa aqsok nak? 

7Kélnegkeneykegkek néten egkexe netnók ma'a kélyetnamakxa néten nak, 

cha'a kélmeyeykekxexa nahan chá'a kóllánegwakxak aqsok ektekyawa 
kélmésso m'a. 

8Kélnegkeneykegkek teyp átog kélagkok ma'a kéleykmássesso kélagkok 

élmasagcha'a nak. Massegkek ekxeyenma kélwáxok ko'o, 
kélhaxyawáseykegkek kélnaqta, kélheykegkek ma'a kélyetnamakxa néten 
ekyawe nak; kélpaqhetchásamáxkók chá'a m'a kélmáheyo nak chá'a 
kólpathetagkok, kóllanok chá'a m'a aqsok kéláyókxa nak. 

9“Kólnaqtémagkokxohok axta chá'a kólsakxések pexmok égmenek ma'a dios 

Mélec tén han ekxámokma agko' ma'a sokmátsa; kéláphassegkek axta 
nahan chá'a apseykha amya'a ekweykmoho m'a makhawók agko' nak, 
kélwagkassamók axta chá'a m'a apkelmaheykegkaxa nak chá'a 
apkeletsapma. 

10Kélyampayak axta eñama ekxámokma kélxega, axta eyke 

kólya'áseykegkok ekteme eyaqhémo xa ekyókxoho nak. Yetneyk axta eyke 
m'a ekpasmo nak chá'a, axta keñamak kélweteykekxo chá'a kélyennaqte. 

11“¿Yaqsa xa aqsok kéláyókxa kéláya nak chá'a kéxegke tén han kéláyo nak 

chá'a, yaqwayam enxoho hélyensók ko'o sélyetleykha tén han 
kamassegwomhok agko' ekxeyenma kélwáxok ko'o? Ekwanmagkamchek 
axta aqsa ko'o mehéláyo axta, máxa malweteya axta ektemék. 

12Axének sa' eyke ko'o kaxwók kéltémakxa kéxegke, kélanagkamchek chá'a 

kéxegke kataqmalmak kéltémakxa. 

13Kélpáxamáha sa' agkok kóltegyaha ekpasmo, megkapasmehek sa' ma'a 

kéleykmássesso kélagkok nak, megkalwagkasek sa' teyp. éxchahayam sa' 
kalsók ekyókxoho xa; xama ekwátekhapma sa' kamasséssók. Keñe sa' ma'a 
ektáha nak chá'a ko'o seyáyo exek sa' chá'a m'a apchókxa, exek sa' chá'a 
m'a egkexe ekpagkanamaxchexa ahagkok nak.” 

Énxet'ák Israel kéllegassáseykegkoho tén han kéltaqmelcháseykekxa makham 

14Keñe sa' kañexchek katnehek kalpaqmetaxchek se'e: “Kóllána sa' xama 

ámay éláxñeyo agko', kólyetnakhés sa' ma'a aqsok élhaxtaméyak nak chá'a 
ámay yaqwayam sa' elyeykhak ma'a énxet'ák ahagkok.” 

15Hakte aptáhak appeywa Meyke nak Ekhémo s'e, memassegwayam nak 

apwesey nak aptaqmalma: “Ekhegkek ko'o m'a netno' nak, 
ekpagkanamaxchexa nak, ekhegkek eyke nahan nepyeseksa m'a énxet'ák 
apkelyelqamákpoho nak tén han ma'a apkellegeykegkoho nak ekyentaxno 
apkelwáxok, yaqwayam enxoho alwasqakkásekxohok chá'a tén han 
agkeyásekxak chá'a apkelyennaqte. 

16Malxénchásekxók sa' chá'a ko'o kaxwók apkeltémakxa m'a énxet'ák 

ahagkok maltaqnaweygkek sa' nahan chá'a yókxoho ekhem; hakte 
elyelqakpok katnehek nahaqtók ko'o m'a énxet'ák ektáha axta sélane. 

17Énxet'ák Israel melya'assáxma axta eyke keñamak seklama ko'o 

yaqwatakxoho, éllegassáseykegkók axta ko'o m'a, éxakhamchek axta 
nahan; énmexeykekxeyk axta eyke ko'o m'a, apkelyeheykekxók axta m'a 
ektémakxa axta ekmámenyého apkelwáxok elanagkok. 

18Ekweteyak ko'o apkeltémakxa m'a, altaqmelchásekxak sa' eyke, agkések 

sa' yaqwayam ellókasagkok apkelyampe tén han ektaqmalma agko' 
apheykha. Alpeykessásekxak sa' ko'o apkelwáxok ma'a élyaqhápeykha nak 
chá'a apkelwáxok. 

19 Sa' atnehek alának apyókxoho s'e: ‘¡Tásek sa' katnehek kélheykha 

kélheykha nak makhawo', tásek sa' katnehek kélheykha kélheykha nak keto'! 
¡Altaqmelchásekxak sa' ko'o m'a énxet'ák ahagkok!’ 

20Máxa eyke wátsam ekwányam ekyéhál'a yegmen ma'a énxet'ák 

élmasagcha'a nak apkeltémakxa megkamowánal'a kalánekxak ekyetno, 
élnextegkessamól'a yelpa' m'a élyaqyahayam agkok tén han ekmanyása. 

21 Méko ektaqmalma apheykha m'a énxet'ák élmasagcha'a nak 

apkeltémakxa.” Dios apxeyenma xa. 

 

Isaías 58 
Manto nento ekleklamo nak apwáxok Dios 

1Aptáhak ko'o seyáneya Wesse' egegkok se'e: Elpáxamha ekyennaqte 

agko', meyke apkeye, nágyés epaqmétek ektémól'a kapáwak ma'a xama 
kélaqkahasso; elxénchásekxoho apkeltémakxa ekmaso m'a énxet'ák 
ahagkok, apkeltémakxa melya'assáxma m'a Jacob énxet'ák apagkok. 

2Yókxoho ekhem ko'o sétamso xa énxet'ák nak atsek apkeltémo elwetekxak 

ma'a ámay ahagkok, máxa m'a énxet'ák apkeláneykegkohol'a aqsok 
ektaqmela, meyamasmal'a m'a segánamakxa ahagkok; élmaxnagkamchek 

ma'a segánamakxa ahagkok ekpéwomo nak, atsek chá'a emáwhok 
hépetchegwatámhok ko'o, 

3keñe etnehek chá'a elpaqmétek se'e: ‘kaqhok mantewek nento mehenlano 

enxoho m'a Dios, kaqhok óghaxchek ma'a megkaxéna enxoho apwáxok.’ 
Megkóleyxek eyke chá'a kéxegke kólyanmagkasaxchek ma'a ekwokmo 
enxoho ekhem mantamakxa nento, kólhak chá'a m'a kélásenneykha nak; 

4kélátegmómaxchexa chá'a kéltemessáseykekxak ma'a ekhem mantamakxa 

nak nento tén han kélnápomáxchexa, kóltekpagaxchek chá'a ekyennaqte 
agko'. Magweyxók ko'o kélmaxnagko kéltáha enxoho chá'a kélláneyak 
ekhem megkólteykegkaxa kéltéyak xa ektáha nak. 

5¿Kélanagkamcheya kaleklamók ko'o ewáxok manto nak nento keypetchak 

ma'a néllegassásamaxche nak, tén han neghaxe nak ektémól'a 
kalháxahagkok ma'a ekho', tén han negyetno nak néten apáwa 
sẽlwáxaqxamól'a tén han ma'a néten táhap? ¿Keyaxa kéltéma nak chá'a 
kéxegke ‘mantamakxa nento xa, tén han ‘ekhem ekleklamókxa apwáxok 
ma'a Wesse' egegkok’? 

6Háwe'. Manto nento ekleklamo nak ko'o ewáxok katnehek se'e ektéma nak: 

kólyétekkesek ma'a cadenas ekméssama nak chá'a ekyentaxno apheykha 
énxet'ák, kólhaxyawaksek ma'a kélnaqtete ekyennaqte nak kélyespok ma'a 
aqsok ekyentaxno; kólántekkesek ma'a énxet'ák kélnaqtawáseykegkoho 
nak, kólmasséssók ekyókxoho m'a ektawassáseykencha'a nak chá'a 
apheykha énxet'ák; 

7 kólmések nekha kélto m'a meyk áto', kólmok nahan chá'a takha' kólhések 

kélxagkok ma'a énxet apmopyósa meyke nak apxagkok; kólmések nahan 
apkelántaxno m'a énxet'ák meyke nak apkelántaxno, kólpásem chá'a m'a 
kélnámakkok. 

8Keñe sa' kápogwátek ma'a cháléwasso kélagkok, kaxhok sa' ma'a ektémól'a 

élseyéxma axto'o, Ñohok sa' nahan kaltaqmelekxak ma'a kélyensé nak. 
Katnamok sa' kélmonye'e m'a kéltémakxa ekpéwomo kalyetlók sa' ma'a 
élseyéxma ahagkok. 

9Ewóneyha sa' agkok chá'a, wátegmowagkok sa' ko'o; kélpáxamáha sa' 

agkok kóltegyaha ekpasmo, sa' atnehek alának se'e: ‘Ekhak ko'o s'e.’ 
Kélmasséssekmek sa' agkok ekyókxoho m'a kélnaqtawáseykegkoho nak 
chá'a kélnámakkok, megkólwanyeyncha'a enxoho chá'a kélmók 
megkólxéneyncha'a enxoho aqsa chá'a ekmaso kélnámakkok, 

10kélmésa enxoho chá'a aptéyak ma'a meyk át'ák nak, kélpasma enxoho 

chá'a aqsok apkelmopmenyého m'a énxet'ák élyaqhápeykha nak 
apkelwáxok eñama ekyentaxnamo apheykha, kápogwátek sa' cháléwasso 
kélagkok ma'a ekyáqtésakxaxma nak, élseyéxma sa' katnekxak ma'a 

ekyaqtéssóxma kélagkok, kaxhok sa' ma'a ektémól'a élseyéxma yetseksók 
ekhem. 

11Anaqlawha sa' chá'a ko'o yókxoho ekhem, almések sa' ekxámokma 

kéltéyak ma'a yókxexma meykexa nak énxet, almések sa' élyennaqte 
kélyempe'ék, máxa sa' kóltéhek ma'a namyep étkok ektaqmalmal'a 
kélexpaqhe yegmen, ektémól'a m'a ekteyapmakxal'a yegmen 
megkeymayél'a. 

12Énxet'ák apagkok sa' elánekxak makham ma'a tegma aphopák appalleyam 

nak, exegkásekxak sa' makham ma'a tegma apowhók nanók kéllane axta. 
Eltamhakpok sa' énxet'ák apagkok: ‘apkeláneykegkokxa meteymog kélhaxta 
nepyáwa tegma élyaqnenéyak’, ‘apkeláneykegkokxa tegma appalleyam’. 

Ekxeyenma nak ekhem sábado 

13“Kóltaqmelches chá'a ekhem sábado; nágkólyánmagkasaxche chá'a 

ekhem ahagkok ekpagkanamaxchexa nak. Kóltemésses ekhem 
ekpayheykekxexa kélwáxok xa ekhem nak, ekhem ekpagkanamaxche' 
apagkok ma'a Wesse' egegkok tén han ekpayhémókxa chá'a kaxének 
kélwáxok; nágkóltawasha, nágkóllána chá'a m'a aqsok kélmáheyo nak chá'a 
kóllána', nágkóltegyaha nahan chá'a m'a kélagkok kélagko' nak chá'a aqsok, 
nágkólyánmagkasaxche nahan chá'a. 

14Kéltemék sa' agkok xa ektáha nak, kólwetak sa' ekpayheykekxa kélwáxok 

eñama nak ko'o, keñe sa' ko'o anaqlók kéxegke m'a apkelókxa néten egkexe 
nak, wának sa' kalpayhekxak kélwáxok neyseksa kélheykha m'a xapop 
sekmeyáseykekxa axta m'a kélyáp Jacob.” Wesse' egegkok apagko' 
apxeyenma xa. 

 

Isaías 59 
Énxet'ák Israel melya'assáxma tén han kéllegassáseykegkoho 

1Megkaweywenték apmopwána m'a Wesse' egegkok, apwanchek 

hegwagkasek teyp. Megkatnehek nahan meyke apeyk'ák eñohok 
ektemegweykmohóxma. 

2Aqsok ekmaso kélláneyák akke keñamak kéxegke ekhaxtegkessama 

kélmonye'e m'a Dios; megkólya'assáxma keñamak melányo chá'a kéxegke 
m'a tén han megyaháxenmo chá'a kélpeywa. 

3Tekyawa yapmeyk kéxegke tén han kélnaqtawáseykegkoho chá'a 

kélnámakkok; kélmowána amya'a chá'a kéltemék, kélxeyenmeyk chá'a m'a 
aqsok ekmaso nak. 

4Méko kélxama enxoho kélláneykekxa chá'a kéxegke m'a amya'a ekpéwomo 

nak. Kélmeyákxeyk agkok chá'a m'a sẽlyekpelchémokxa nak megkólxének 
chá'a m'a amya'a ekmámnaqsoho nak. Wánxa aqsa kélásenneykekxo m'a 

kélmowancha'a amya'a nak tén han ma'a kélpeywa megkamámnaqsoho nak; 
kelláneykegkek kélwáxok ma'a kéltémakxa ekmaso, kéltekkessegkek ma'a 
aqsok ekmaso nak. 

5Kélyétekpagkassegkek ma'a yéwa, kélóteykegkek nahan ma'a yaweyke 

támpagkok; énxet apto enxoho xa yéwa appok nak, yetsapok, 
apkelpáxqatchek agkok nahan xama énxet, kalántépok ma'a yéwa étkók 
nétsapmo nak hentakxek. 

6Melanakpehek apáwa nentaxno xa yaweyke támpagkok nak; méko 

kawának kataxnekxak apkelótéyak nak xa énxet'ák nak. Asagkók agko' 
ekyókxoho aqsok apkeláneyak nak chá'a: apkeláneykegkek chá'a aqsok 
yaqwayam elyennaqtésha apyempe'ék, 

7 wánxa aqsa elya'ammok chá'a m'a aqsok ekmaso nak, yaqwayam enxoho 

yaqhek chá'a ekmanyehe agko' ma'a énxet meyke nak aptémakxa. Aqsok 
ekmaso aqsa kélxéneykha apkelwáxok, enaqtawasha chá'a aqsok ma'a 
apkelmahágkaxa enxoho, esawhohok chá'a. 

8Melya'ásegkok ma'a ekyetnamakxa nak meyke ektáhakxa egwáxok, méko 

ekpéwókxa enxoho m'a aqsok apkelánéyak. éltaqhahéyak ma'a ámay 
apkelyetlamakxa nak chá'a; melweteyk meyke ektáhakxa egwáxok ektáha 
nak apkelyetlo xa ámay nak. 

9Ékeso éñamakxa ekmassa nak negko'o ekyetna negyeseksa m'a 

nélwagkásamáxche teyp, massék ekyetna ketók ma'a sẽlmallahanchesso 
nak aqsok ekmaso; nélhaxanmeyk eykhe chá'a élseyéxma, ekyaqtéssóxma 
aqsa chá'a negweteyk; nélhaxanmeyk eykhe chá'a eyáxñeyo éltátchesso 
ekhem, keñe nélweynchámeykencha'a aqsa chá'a ekyáqtésakxaxma agko'. 

10Nélpaknameykha aqsa chá'a nélweynchámeykencha'a, máxa nentemék 

ma'a énxet meyke apaqta'ák apkelpaknameykhal'a nápakhaw'ék tegma, 
máxa meyke egaqta'ák nentamheykegkok; ólpelapmok aqsa chá'a 
ektáhakxoho yetseksók ekhem, máxa axta'a entemék; kalyéha'ak eykhe 
nahan egyempe'ék máxa néletsapma eyke nentemék. 

11Máxa méwa élyexwéweykha nentemék negko'o negyókxoho 

nélpáxameykencha'a, máxa yágwáx'ay apkelpáweykha nentemék 
nélápentegeykencha'a; nélhaxanmeyk eykhe m'a nélwagkásamáxche teyp, 
makke kaweyk; nélhaxanmeyk eykhe m'a sẽlmallahanchesso nak aqsok 
ekmaso, tayépe eyke ekyetnamakxa. 

12Xámók agko' negko'o nenmexeykha exchep, mólya'assáxma egagkok 

egagko' nahan ẽlsexnáneyákxa'; yetnegkek negyeseksa m'a aqsok 
magaqhémo, negya'ásegkók nahan ma'a aqsok ekmaso nenlánéyak. 

13Nénmexeykekxeyk negko'o m'a Wesse' egegkok, negyenseykmek nahan 

negyetlo, magmáheyók agyetlakxak ma'a Dios egagkok, nenxeyenmeyk 
chá'a negko'o m'a nennaqtawáseykegkoho nak ennámakkok tén han ma'a 



1709 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

nempelakkassesso nak anteméssessamhoxma ekmaso egmók, 
nenláneykekxeyk chá'a negko'o élchetámeykha egwáxok yaqwayam 
ólyexanchesha m'a énxet'ák. 

14Taqnómaxchek ma'a aqsok ekpéwomo nak, makhawók yetneyk ma'a 

aqsok ektaqmalma nak, kelpelapmeykha aqsok ekmámnaqsoho m'a 
apkelweynchámeykegkaxa nak chá'a énxet'ák apxámokma, keñe m'a meyke 
nak nentémakxa yawanchek ekmáheyo kawa'. 

15Massegwokmek ma'a aqsok ekmámnaqsoho nak, kélmenyexchessek 

aqsok apagkok ma'a apyetnakhasso nak aqsok ekmaso. Axta kalchak 
apwáxok Wesse' egegkok apwet'a méko aqsok ekpéwomo. 

16 Teyekmek axta apwáxok Wesse' egegkok apwet'a méko ekyetnakhásawo 

awáxok xa; tén axta apmeyncha'a aqsa apmopwána apagkok apagko' 
apkelana aqsok, apkelwagkasso apagko' axta nahan aptáhak teyp ma'a. 

17 Apcháhakkásekpek axta m'a aptémakxa ekpéwomo, ektémól'a m'a 

negákkásamáxchel'a, apketchessek axta apqátek ma'a nélwagkásamáxche 
teyp, ektémól'a m'a sẽlpextétamo apketchesso apqátek, aptaxnékxeyk axta 
m'a negyaqmagkáseykekxa nak sẽlteméssesakxa ektémól'a m'a nentaxno 
apwenaqtél'a, apchaqlákpek axta m'a aplo ektémól'a agaqlaxchek ma'a 
yát'apáwa. 

18Egkések sa' chá'a Wesse' egegkok xama m'a ekpayhawo nak chá'a 

egkések; ellegássesagkohok sa' ma'a apkelenmexma nak. Egkések sa' chá'a 
ekpayhawo nak chá'a egkések ma'a aptaqnagko nak chá'a; kawakxohok sa' 
nahan ma'a apheykha nak apkelókxa neyáwa wátsam ekwányam. 

19Apyókxoho énxet sa' yáwhok Wesse' egegkok apkelwet'a sa' 

apcheymákpoho, eyeynamo m'a teyapmakxa ekhem nak ekweykekxoho m'a 
taxnegwánxa ekhem, hakte máxa yégayam ekyawe sa' etnehek éxyamok 
ma'a, ekyawheyáseykhal'a éxchahayam ekyennaqte agko'. 

20 Éxyamok sa' yaqwayam etnehek apwagkasseykta teyp ma'a Sión tén han 

ma'a apyókxoho nak Jacob aptawán'ák neptámen apkelwátéseyak nak 
apkeláneyak apkeltémakxa ekmaso. Wesse' egegkok apxeyenma xa. 

21Aptáhak Wesse' egegkok se'e: “Élanak ko'o ekhémo mók 

sélpaqhetchásamáxkoho kéxegke, ekxénchek nahan megkakxayhek kaxwók 
xama enxoho kéxegke m'a sekmowána tén han ma'a nélxekmowásamáxche 
ahagkok sekmésa nak, ekweykekxoho m'a kéltawán'ák kélnentámen 
megkatnégwayam néxa.” 

 

Isaías 60 
Jerusalén aphaxnagkok apcheymákpoho 

1Kólchaqnekxa néten, énxet'ák Jerusalén, kólaqlaxche apkelyenma, hakte 

wa'ak élseyéxma kélagkok, kelyenmeyk Wesse' egegkok apcheymákpoho 
kélyetseksa'ák. 

2Chapchek ekyaqtéssóxma náxop, apkelaqlákpek ekyaqtéssóxma m'a 

apyókxoho énxet'ák, elsaksek sa' eyke exma kélyetseksa'ák kéxegke m'a 
Wesse' egegkok, keytnak sa' kélnepyeseksa m'a apcheymákpoho. 

3Elya'áwak sa' apyókxoho énxet'ák ma'a élseyéxma kélagkok nak, elya'áwak 

sa' kelwesse'e apkelwányam ma'a élyenmakxa nak ekhem axnagkok 
kélagkok. 

4Kólyeheykha, kólsawheykha exma kélnepyáwa': apyókxoho énxet 

apchaqnákxa', apkelmeyókmek xa kélhágkaxa nak. Makhawók sa' 
elenyenták elchexyók ma'a énxet'ák kélagkok; kólqeynenták sa' kólnaqlanták 
ma'a kelán'ák nak. 

5Kélwet'ak sa' agkok kéxegke m'a, kalpayhekxohok agkók sa' kélwáxok, 

awanhók agko' sa' katnehek ekmátsa kélwáxok; kólsantagkasek sa' ma'a 
aqsok éltaqmalma éleñama nak ma'a apkelókxa neyáwa wátsam ekwányam, 
kólxawágwaták sa' ma'a aqsok élmomnáwa apagkok nak ma'a pók 
aptémakxa énxet'ák. 

6Kólwetak sa' ewakhegwak apxámokma apagko' yányátnáxeg apkeleñama 

m'a Madián tén han ma'a Efá; elwak sa' apyókxoho m'a énxet'ák apkeleñama 
nak Sabá, elpatmohok sa' ma'a sawo ekyátekto élmomnáwa tén han ma'a 
aqsok ánek ekmátsa nak ekpaqneyam éten agkok, elxének sa' nahan aqsok 
éleymáxkoho apkelane nak ma'a Wesse' egegkok. 

7Kélnaqtósso sa' kóltéhek kéxegke apyókxoho m'a nepkések apkeleñama 

nak Quedar; elyagqak sa' nahan kélheykegkaxa m'a nepkések apkelennay'a 
Nebaiot apnaqtósso nak, yaqwayam sa' kólmések chá'a Wesse' egegkok 
kólnegkenchesek ma'a néten nak kélwatnéssamakxa aqsok, kólteméssesek 
aqsok kélmésso naqsa ekleklamo nak apwáxok, keñe sa' kayágwomhok 
apteméssesso aptaqmalma apagko' ma'a tegma appagkanamap 
aptaqmalma apagkok nak. 

8¿Yaqsa aqsok xa élchampeykha nak chá'a ekho nak yaphope, élxega nak 

chá'a aptémól'a wáx'ay elmeyekxak ma'a apkelyáqtamakxa? 

9Yántakpayhe xa élmeyókmo nak kélhágkaxa, Tarsis yántakpayhe élyawe 

m'a élámha amonye'e nak élxegayam, makhawók apkelenyekták 
eknaqlántegkesa m'a énxet'ák kélagkok, yetlo m'a sawo ekyátekto 
élmomnáwa apagkok tén han ma'a sawo ekmope élmomnáwa, eñama m'a 
Wesse' kélagkok, Dios Aptaqmalma nak ma'a Israel, apteméssessama nak 
kéleymáxkoho. 

10Énxet'ák mók nekha apkeleñama sa' elánekxak ma'a meteymog kélhaxta 

nak nepyáwa Jerusalén, keñe sa' ma'a kelwesse'e apkelwányam kélagkok 
nak kóltéhek kélásenneykha; aplo axta eyke keñamak 
apkellegassáseykegkoho m'a Wesse' egegkok, apkelásekhayo eyke 
keñamak kaxwók kéleyósegwokmo apkelano. 

11 Kalmayhagkok sa' aqsa chá'a kaxwók ma'a atña'ák kélagkok; 

megkólapagkokxeyk sa' chá'a ekhem tén han axta'a, yaqwayam sa' 
kólewának chá'a kólsantagkasek ma'a aqsok ekxámokma élmomnáwa 
apagkok nak ma'a pók aptémakxa énxet'ák, yaqwayam sa' elántaxnegwaták 
chá'a m'a kelwesse'e apkelwányam yetlo apkeláneykha. 

12Énxet'ák melyeheykekxa enxoho chá'a kéltáhakxa kéxegke, elmassegwók 

sa'; kólmasséssók sa' apyókxoho m'a pók aptémakxa énxet'ák. 

13Aptáhak apkeláneya Wesse' egegkok énxet'ák Jerusalén se'e: 

“Kólsókásegmak sa' kéxegke m'a aqsok élmomnáwa ekxámokma éleñama 
nak Líbano: cham'a yámet pino, abeto tén han ma'a yámet ciprés, yaqwayam 
sa' kataqmelchesek ma'a tegma appagkanamap ahagkok nak, yaqwayam sa' 
katnéssesek eyeymáxkoho m'a sekhamakxa nak chá'a. 

14 Elya'áwak sa' kéxegke m'a apketchek nak énxet'ák apnaqtawáseykegkoho 

axta chá'a, eltekxeyagkok sa' aptapnák kélmonye'e, metwasha apagko' sa' 
elháxahagkok eltekxeyagkok aptapnák xóp kélchaqnágkaxa apyókxoho m'a 
ektáha axta chá'a apkelwanyeykha, eltéhek sa' nahan Jerusalén ‘Wesse' 
egegkok Tegma Apwányam apagkok’, ‘Dios Aptaqmalma nak Israel Sión 
apagkok’. 

15Megkóltaqmopagkehek sa' chá'a kaxwo', megkóltaqnaweyxcheyk sa' 

nahan chá'a, megkólchexáyhek sa' nahan chá'a kaxwók kélxakcha'awo', 
megkamassegwayam kéleymáxkoho sa' ko'o atnéssesek kéxegke, 
kélpeykessáseykekxa chá'a apkelwáxok énxet meyke néxa. 

16Elmések sa' nento élmátsa agko' ma'a pók aptémakxa nak chá'a énxet'ák, 

elsókásegmak sa' aqsok apagkok ekxámokma élmomnáwa m'a kelwesse'e 
apkelwányam nak; elya'ásegwók sa' sektáha ko'o sélwagkasso teyp, ko'o 
sektáha nak Wesse', tén han sektáha sélmallahanchesso aqsok ekmaso, 
ko'o ekha nak Sekyennaqte Jacob Wesse' apagkok. 

17“Sawo ekyátekto ekmomnáwa sa' agkések háwe sa' sawo ekyexwase, 

sawo' ekmope élyenma sa' agkések háwe sa' sawo ekyentaxno, sawo 
ekyexwase sa' agkések háwe sa' yántéseksek, sawo ekyentaxno sa' agkések 
háwe sa' meteymog. Wának sa' elwetaksek meyke ektáhakxa kélwáxok ma'a 
kelwesse'e kélagkok nak, wának sa' elanha apnámakkok yetlo ekpéwomo 
apkeltémakxa. 

18Kamaskok sa' kañexchek kaxwók ekyennameykhaxma 

apkelyennaqteyáseykha apyempe'ék énxet ma'a kañe' xapop kélagkok nak, 

kamaskok sa' nahan kélmassésseyam aqsok tén han kéltawáseykha, 
kaltamhaxchek sa' aqsa kélhaxta nak nepyáwa tegma apwányam kélagkok 
‘Segwagkasso teyp’ keñe sa' ma'a atña'ák kélagkok nak kaltamhaxchek 
‘Nélpeykessamo Dios’. 

19 “Kamaskok sa' kólámenyéhok ekhem yaqwayam kalsássesexma m'a 

ekhem, kamaskok sa' nahan kólámenyéhok pelten yaqwayam elsássesexma 
m'a axta'a, hakte ko'o sa' atnehek, cháléwasso kélagkok meyke néxa, 
sektáha nak Wesse'; ko'o sa' atnehek élseyéxma kélagkok sektáha nak Dios 
kélagkok. 

20Megkatxehek sa' chá'a xama enxoho m'a ekhem kélagkok, 

megkamassehek sa' nahan chá'a apchápogwate m'a pelten kélagkok, hakte 
ko'o sa' atnehek cháléwasso kélagkok meyke néxa sektáha nak Wesse'; 
kamaskok sa' ma'a ekhem éllapwámeykegkaxa nak chá'a. 

21“Énxet meyke apkeltémakxa sa' etnahagkok apyókxoho m'a énxet'ák 

kélagkok, etnahagkok sa' chá'a apagkok apchókxa meyke néxa, 
éltekteyapmakxa m'a xama yámet ektáha axta ko'o séneykekxa ahagko', 
sélane axta ko'o yaqwayam axekmósek ektémakxa seyeymáxkoho. 

22Exámekxohok apagko' sa' ma'a apqántawók apagko' nak chá'a; énxet 

apxámokma sa' etnahagkok ma'a apqántawo nak chá'a. Ko'o sekteme 
Wesse', kaxwók sa' ko'o wának kalanaxchek xa, ekwokmo enxoho ekhem 
agkok.” 

 

Isaías 61 
Israel kéltennasso kólwagkasek teyp 

1  Wesse' egegkok espíritu apagkok ko'o sekxegexma, hakte epagkanchek 

axta ko'o m'a Wesse' egegkok; eyáphássek axta asókasek amya'a ektaqmela 
m'a énxet'ák meyke nak aqsok apagkok, eyáphássek axta amasséssesek 
élyaqhápeykha apkelwáxok ma'a énxet'ák élyaqhápeykha nak apkelwáxok, 
eyáphássek axta allegaksek peya kólchexeykxak ma'a apkelmomap nak, tén 
han peya kólántekkesek ma'a apheykha nak kañe' negmomaxchexa; 

2 eyáphássek axta nahan altennaksek énxet'ák ekwa'a m'a ekhem yaqwánxa 

nak elwagkasek teyp Wesse' egegkok ma'a énxet'ák, ekhem yaqwánxa nak 
heghésseshok mók Dios egagkok senteméssessamakxa m'a sẽlenmexma 
nak. Eyáphássek axta yaqwayam alpeykessásekxak apkelwáxok apyókxoho 
m'a élyaqhápeykha nak apkelwáxok, 

3tén han yaqwayam almések apkelháxaqxo éltaqmalma megkatnaha nak 

táhap ma'a énxet'ák apkellegeykegkoho nak ekyentaxno apkelwáxok ma'a 
Sión, tén han sokmátsa ekpeykeseykekxoho nak egwáxok megkatnaha nak 
ma'a nenlekxagweykha, tén han negmeneykmasso nélpeykessamo, 
megkatnaha nak ma'a magya'áseyak nak nentáhakxa. Kólteméssesek sa' 

apkelwesey “Yenta'a élyennaqte élpéwomo éltémakxa” apkeneykekxa m'a 
Wesse' egegkok yaqwayam exekmósek apcheymákpoho. 

4Kóllánekxak sa' makham ma'a tegma aphopák nanók apkeletsagkásamap 

axta, tén han ma'a tegma kélpalchesso axta m'a nanók agko' axta, 
kóllánekxak sa' makham ma'a tegma apkelyawe kélnaqtawáseykha axta. 

5Elánesha sa' kéxegke nepkések kélnaqtósso m'a énxet'ák apkeleñama nak 

mók nekha, tén han ma'a namyep kélagkok nak, ekweykekxoho m'a anmen 
yámet kélcheneykekxa. 

6Keñe sa' kéxegke kóltamhaxchek Wesse' egegkok kélmaxnéssesso 

énxet'ák apagkok, Dios egagkok apkeláneykha. Kólmagkok sa' aqsok 
apagkok ekxámokma nak ma'a pók aptémakxa énxet'ák, kaqheykha sa' 
kélwáxok kólmaha m'a aqsok éltaqmalma apagkok nak. 

7Kayeykhágwomhok sa' apkelxawéyak ekxámokma aqsok apkelókxa m'a 

énxet'ák ahagkok, hakte yeykhágweykmók axta apkellegeykegkoho 
apkelmegqakto tén han kélwanyeykha, megkamassegwomek sa' 
élpayheykekxa apkelwáxok. 

8Hakte yásekhohok Wesse' egegkok ma'a ekpéwomo nak nentémakxa, 

etaqnawho eyke m'a negmenyexma nak tén han ma'a nenlane nak aqsok 
ekmaso agko'. Sa' elmések nahan ekyaqmageykekxa m'a ekhawo aptáhakxa 
axta apkeltennasso, elának sa' nahan ekhémo mók 
apkelpaqhetchásamákpoho meyke néxa. 

9Kélya'áseykegkoho ekyókxoho yókxexma sa' nahan etnahagkok 

nepyeseksa pók aptémakxa énxet'ák ma'a aptawán'ák neptámen nak; 
elya'asagkohok sa' chá'a apyókxoho énxet apkelwet'a enxoho chá'a apteme 
énxet'ák appasmo nak chá'a m'a Wesse' egegkok. 

10 ¡Appeykásekxeyk ewáxok Wesse' egegkok! Awanhók agko' segkésso 

sélsawassamo m'a Dios ahagkok, hakte egkéssek ma'a nélwagkásamáxche 
teyp apagkok, ¡ewagkásawók ahagko' teyp! Máxa ektáhak ma'a ektémól'a 
énxet élyamhopma kélatchessessól'a apqátek ma'a apkelháxaqxo 
ektaqmalma, ektémól'a m'a xama kelán'a ekmáheyól'a kalyamhápok 
kélnáxegkáseykhal'a kólnatmeyásekxak ma'a élnatanma éltaqmalma. 

11Hakte sa' etnéssesek Wesse' egegkok etekkesek ekpéwomo nentémakxa 

apagkok ma'a ektémól'a kalántekkesek aqsok kélcheneykekxa m'a xapop, 
tén han ma'a ektémól'a kaltektepagkok aqsok kélcheneykekxa m'a namyep 
étkok, apyókxoho énxet sa' elmeneykmaksek negmeneykmasso nak 
nélpeykessamo. 

 

Isaías 62 

1Mawanmeyha sa' aqsa ko'o eñama sélásekhayo kéxegke énxet'ák Sión; 

mallókassemek sa' ko'o sekyampe eñama sélásekhayo kéxegke, énxet'ák 
Jerusalén, ekwokmoho ektepa m'a kéltémakxa ekpéwomo ektémól'a 
katyapok ma'a ekhem, tén han ekwokmoho eyápogwata m'a 
kélwagkásamáxche teyp ektémól'a m'a táxa eyáléweykhal'a naw'a yántápak. 

2Elwetak sa' kéltémakxa ekpéwomo m'a pók aptémakxa nak chá'a énxet'ák, 

elwetak sa' kéleymáxkoho m'a apyókxoho kelwesse'e apkelwányam nak. 
Keñe sa' kaxek axnagkok kélwesey; Wesse' egegkok apagko' sa' nahan 
etegyeksek kélwesey. 

3Kólxohok sa' kéxegke wesse' apwányam apkelháxaqxo ektaqmalma 

apmeykha m'a Dios Wesse' kélagkok. 

4Megkóltamhaxcheyk sa' chá'a kaxwók kéxegke “Kéltaqmópéyak”, 

megkatnehek sa' nahan chá'a kaxwók kaxénaxchek xapop kélagkok 
“Kéltawáseykha”, Sa' aqsa katnehek kélwesey s'e: “Ko'o sekmámenyého”, 
keñe sa' ma'a xapop kélagkok nak kaltamhaxchek, “ko'o etáwa'”. Hakte chá'a 
apmopmenyého m'a Wesse' egegkok, sa' etnehek nahan máxa atáwa' m'a 
xapop kélagkok nak. 

5Hakte sa' etnehek elmok kéxegke Dios ma'a aptémól'a xama wokma'ák 

kalyamhápok emok ma'a appagkanma, elánekxak sa', kapayhekxak sa' 
apwáxok xamók ma'a, ektémól'a kapayhekxak apwáxok xamók aptáwa' m'a 
énxet. 

6Énxet'ák Jerusalén, eyáncháseyha ko'o néten meteymog kélhaxta nepyáwa 

tegma apwányam kélagkok ma'a apkeleyxcháseykha nak chá'a, yaqwayam 
sa' etnehek chá'a elpaqmétek yókxoho ekhem tén han yókxoho axta'a s'e: 
“Kéxegke, kélwóneykha nak chá'a Wesse' egegkok, nágkólwanmeyak aqsa, 

7nágkólho ellókasek apyampé ekwokmoho apkelánekxo makham ma'a 

Jerusalén, tén han ekwokmoho apkeltamho elxénmakha makham ektaqmela 
m'a apyókxoho énxet'ák.” 

8Naqsók kaxwók aptáha appeywa Wesse' egegkok apya'asa néten apaktog 

apkelya'assamakxa ekha nak ekyennaqte s'e: “Magwohók sa' chá'a kaxwók 
etawagkok hótáhap apaktek kélagkok ma'a kélenmexma nak. Magwohok sa' 
nahan kaxwók énagkok vino kélláneyák nak ma'a énxet'ák apkeleñama nak 
mók nekha; 

9kéxegke kélagko' sa' aqsa chá'a kólnakxek ma'a aqsok ekyexna 

kélcheneykekxa, kóltawagkok sa', keñe sa' hélpeykeshok chá'a ko'o; 
kólnakxek sa' anmen yámet ekyexna, kólyenagkok sa' nahan vino m'a 
apwáxok nak tegma appagkanamap aptaqmalma ahagkok.” 

10Kólántép yókxexma, kólántép teyp nak atña'ák, kóllanés ámay ma'a 

énxet'ák ahagkok. Kóltaqmelchesho sa' kéllane ámay, kólyetnakhés sa' ma'a 

meteymog; kólchenegkes sa' aqsok magkenatchesso yaqwayam sa' 
melchenatchesek elwetak ma'a pók aptémakxa nak chá'a énxet'ák. 

11 Aplegássek Wesse' egegkok ekweykmoho néxa xapop se'e amya'a nak: 

“Kóltennés énxet'ák apheykha nak tegma apwányam Sión apwa'a kaxwók 
apkelwagkasso teyp. Apnaqlánteyk Wesse' egegkok énxet'ák apagkok 
natámen apkelwagkasso teyp.” 

12Eltamhakpok sa' israelitas “Énxet'ák apkelpagkanamap”, “Wesse' egegkok 

apkelwagkasso teyp”, keñe sa' Jerusalén eltamhakpok, “Tegma apwányam 
kélmámenyého”, “Tegma apwányam metaqmópéyak”. 

 

Isaías 63 
Dios apkellegassáseykegkoho apkelenmexma 

1 —¿Yaqsa xa ekxegakmo nak eñama Bosrá, apyawakxa nak tegma agkok 

ma'a Edom, apkelyexwase nak apkelnaqta, apxegakmo nak apkeltaqmalma 
apagko' apkelnaqta, apyennaqtésakmo apagko' nak apyempehek 
apxegakmo? Ko'o xa, sekxeyenmo nak chá'a negmallanma, émeyhek han 
ko'o yaqwayam alwagkasek teyp. 

2—¿Yaqsa ektéma apkelyexwásama nak apkelnaqta? máxa m'a 

apkelteyáyekmo enxoho anmen yámet ekyexna. 

3 —Élteyáyekmek ko'o exakkók anmen yámet ekyexna, méko sepasmoma; 

élteyáyekmek ko'o yetlo seklómo ahagko' ma'a sélenmexma, 
élteyammeykha yetlo seklo, keñe éma apagkok ekpálwaya m'a sélántaxno, 
kelyexwáseseykha apyókxoho m'a sélnaqta. 

4Xeyenmeyk axta ko'o ewáxok xama ekhem axnéshok mók apkeltémakxa 

m'a sélenmexma; wokmek kaxwók ekhem yaqwánxa alwagkasek teyp ma'a 
énxet'ák ahagkok. 

5 Eksawheykha axta ko'o exma, méko axta xama énxet enxoho sepasmo; 

etlakkassek axta sekwet'a méko sewéhenayo. Sekmowána axta ewagkásak 
teyp seklo axta ewasqakkásak. 

6Élteyammeyha axta ko'o yetlo seklómo ahagko' ma'a pók aptémakxa nak 

chá'a énxet'ák, ekmasséssekmek axta yetlo seklo, ekyegkenchessek axta 
éma apagkok náxop. 

Dios apkelásekhayo énxet'ák Israel 

7Peyk ko'o axének Wesse' egegkok segásekhayo, peyk alpeykeshok eñama 

m'a ekyókxoho sekteméssessamakxa axta negko'o, eñama apkelásekhayo 
ekwányam agko' ma'a énxet'ák Israel, eñama m'a apteméssessamakxa axta 
chá'a ektaqmeleykencha'a apwáxok apkelányo tén han apkelásekhayo 
ekwányam agko'. 

8Aptáhak axta s'e: “Ko'o énxet'ák ahagkok xa, étchek yaqwayam sa' 

mehelyexanchesha chá'a.” Axta nahan apkelwagkasso teyp 

9ekyókxoho apkellegeykegkoho ekyentaxnamo apkelwáxok ma'a. Háwe 

apkelwagkasso teyp xama m'a apkelápháseykha nak xép; Wesse' egegkok 
apagko' axta. Axta apkelwagkasso teyp ma'a eñama apkelásekhayo tén han 
apkelmopyóseka apkelányo, apkelchampásekxeyk axta néten keñe 
apkelqeynákxo. Cháxa apteméssessamakxa chá'a yókxoho ekhem xa 
ektáha nak. 

10Apkenmexeykekxeyk axta eyke Wesse' egegkok xa énxet'ák nak, 

apkelapwagkassegkek axta m'a espíritu aptaqmalma apagkok; axta 
keñamak aptamheykekxo apkelenmexma m'a énxet'ák nak, apkempakhayak 
axta nahan. 

11Xénwákxók axta apkelwáxok nanók agko' axta m'a, cham'a Moisés 

apkelwagkassama axta teyp ma'a énxet'ák apagkok, aptáhak axta chá'a 
apkelmaxneyáncha'a pók se'e: “¿Háxko aphakxa m'a Dios, apwagkassama 
axta teyp neyseksa wátsam Nilo m'a Moisés, apkeláneseykha axta chá'a m'a 
nepkések apnaqtósso? ¿Háxko aphakxa m'a apméssama axta espíritu 
aptaqmalma apagkok ma'a Moisés, 

12 apkeltémo axta keytlawha apmopwána eyeymáxkoho m'a Moisés, 

apmeykáséykekxo axta neyseksa wátsam ekwányam apmonye'e m'a 
énxet'ák apagkok yaqwayam enxoho kólya'asagkohok chá'a ekyókxoho 
yókxexma, meyke néxa, 

13apkelyeykháseykekxo axta kañók agko' wátsam ekwányam meyke 

apkeltáxñeykha m'a énxet'ák apagkok, aptémól'a yátnáxeg elxog ma'a 
yókxexma ekyamáyekxa nak xapop, 

14ektémól'a weyke kalchexyók kalmeyenták ma'a ekpayhegweyktamxa nak 

xapop?” Wesse' egegkok espíritu apagkok axta naqleykha m'a. Cháxa 
aptémakxa axta apnaqleykencha'a m'a énxet'ák apagkok tén han aptéma 
kélya'áseykegkoho ekyókxoho yókxexma, tén han apcheymákpoho. 

Nélmaxnagko Dios yaqwayam agának hempasmok 

15Wesse', yenmexentámho aphamakxa nak néten, cham'a aphamakxa 

ekpagkanamaxchexa eyeymáxkoho nak. ¿Háxko ekmahágkaxa m'a 
segásekhayo ekyawe axta tén han apyennaqte? ¿Háxko ekmahágkaxa m'a 
ekyetnakhassamo nak apwáxok negko'o? ¿Masseya nélmayóseka senlano 
negko'o? 

16¡Xép apteme negko'o egyáp! Mehẽlya'ásegkok eykhe m'a Abraham, 

megkaxénwakxók nahan negko'o apwáxok ma'a Israel, Wesse', xép apteme 
negko'o egyáp; nanók xép apteme sẽlwagkasso teyp. 

17Wesse', ¿yaqsa ektéma apkeltémo nak ólyetnakhágwók nélyetlo m'a ámay 

apagkok? ¿Yaqsa ektéma sẽlyennaqtéssessama nak egwáxok yaqwayam 
enxoho magakyehek xép? Hẽgyo'óta makham, eñama apkelásekhayo m'a 
apkeláneykha nak tén han ma'a pók aptémakxa nak chá'a énxet'ák ektáha 
nak xép apagkok. 

18¡Yaqwatakxoho agko' aptemék apagkok apchókxa m'a énxet'ák apagkok 

apkelpagkanamap nak! Apkelteyammeykha tegma appagkanamap apagkok 
ma'a sẽlenmexma nak negko'o. 

19Máxa entemék metnama enxoho exchep Wesse' egegkok, máxa entemék 

mantéma enxoho énxet'ák apagkok. 

 

Isaías 64 

1Egmenye nak la'a negko'o elyeptek néten, keñe eweywenták kalpexyennók 

nápaqtók ma'a meteymog élekhahéyak nak, 

2katnehek ma'a ektémól'a táxa kalwatnek ma'a yámet aktegák apák 

enxeykel'a nahan ma'a ektémól'a katnetchásegmak ma'a yegmen. Keñe 
elya'asagkohok apwesey m'a apkelenmexma nak elpexyennók nahan 
nápaqtók ma'a pók aptémakxa nak chá'a énxet'ák. 

3Kelpexyennegkek axta exchep nápaqtók meteymog élekhahéyak, 

apweywento axta apkelana m'a aqsok segyegwakkassamo nak agweta' 
mólhaxanma axta katnehek. 

4 Axta kañamaxchek xama enxoho amya'a; axta nahan kóteyamaxchek xama 

enxoho mók aqsok kéláyókxa élane xa ektéma nak aqsok, élánésso m'a 
ektáha nak chá'a apcháyo. 

5Emhohok xép takha' m'a énxet apkelane nak chá'a aqsok ektaqmela yetlo 

ekpayheykekxa apwáxok, megkalwagqayam nak chá'a elának ma'a 
apmopmenyého nak chá'a exchep. Aplamchek axta exchep, hakte 
nenláneykegkek axta negko'o mólya'assáxma; nanók agko' axta 
nenlókáséyak. 

6Neghémók negko'o negyókxoho m'a énxet ekmanyásal'a apyempe'ék, 

máxa apáwa aphápak apmanyásal'a m'a ekyókxoho aqsok éltaqmalma nak 
chá'a nenlánéyak; nempalleykmek negko'o negyókxoho, ektémól'a m'a 
yámet áwa' élyamayél'a, máxa éxchahayam entemék sẽlchampassama m'a 
nentémakxa élmasagcha'a agko' nak. 

7Méko eyke ekwóneykencha'a exchep, méko nahan ekwasqápeykekxoho 

enxoho yaqwayam keypetchegwakxak; cháxa keñamak 
senxegánegkessama nak negko'o exchep tén han segkexakhama eñama 
m'a nentémakxa élmasagcha'a. 

8Wesse', xép akke apteme negko'o egyáp; yelpa' negko'o, keñe exchep ma'a 

senlane nak chá'a; ¡negyókxoho negko'o nenteme senlane apagko' xép! 

9Wesse', ná elwoho apagko' aqsa, nágkaxénwakxoho chá'a apwáxok ma'a 

nentémakxa élmasagcha'a nak. ¡Negko'o nenteme énxet'ák apagkok! 

10Yókxexma meykexa énxet tamheykekxak ma'a tegma apkelyawe 

apkeltaqmalma apagkok nak, apmopso aptamheykekxak ma'a Jerusalén, 
kélmassésseykmek nahan. 

11Massesseykmek táxa m'a tegma appagkanamap egagkok 

apcheymákpoho, apkelpeykessamókxa axta chá'a exchep ma'a ẽlyapmeyk 
nano'. ¡Kelesagchawók agko' ekyókxoho m'a aqsok negmámenyého egagko' 
nak chá'a negko'o! 

12Wesse', ¿Melañeya sa' aqsok xép apwet'a enxoho ektáha xa ektáha nak? 

¿Ewanmaya sa' aqsa? ¿Eyánchessamhoya sa' aqsa 
sẽllegassáseykegkoho? 

 

Isaías 65 
Apkelxénamap énxet'ák apkenmexeykekxa nak Dios 

1 Aptáhak Wesse' egegkok se'e: “Ey'aweykteyk ko'o m'a énxet'ák 

mehelmaxneyeykencha'a axta chá'a aqsok; éteyákxeyk ko'o m'a énxet'ák 
mehétamsama axta chá'a. Axta ektáhak ko'o séláneya énxet'ák 
mehewóneykencha'a axta chá'a s'e: ‘Keso sekha s'e.’ 

2 Yókxoho ekhem ko'o sélhaxanma sekmáheyo eykhe almok takha' m'a 

énxet'ák sénmexeykekxa nak chá'a, apkelmahéyak nak ma'a eyesagkexa 
nak ámay apkelyetleykekxo m'a ekmáheyókxa agko' nak chá'a apkelwáxok 
elanagkok; 

3cham'a énxet'ák megkayetyapweykmo nak chá'a selókáséyak nahaqto'; 

apkelméssama nak chá'a aqsok apkelnapma aqsok apcháyókxa m'a namyep 
éltaqmalma nak, apkelwatnama nak chá'a aqsok ekmátsa nak ekpaqneyam 
éten agkok ma'a néten nak yátaphémekcha'ák kélekhesso; 

4apheykencha'a nak chá'a m'a neyseksa takhaxpop, apnaqteyenma nak 

chá'a axta'a m'a kañe' ekyaqtéssamakxa nak exma; apteykegko nak chá'a 
m'a yátapomap aphápetek, apkelyetmeykegko nak chá'a yegmenáta 
ekmanyása m'a weygke apagkok. 

5Apteme nak chá'a elpaqmétek se'e: ‘Etnamha xa, náhepaknegwoho; 

sekpagkanamaxche ahagko' ko'o mopwanchek hepaknegwoho'.’ Aphawók 
táxa xa énxet'ák nak eyáléweykhal'a yókxoho ekhem; élya'assegkek chá'a 
exma máxa m'a éten élántaxnól'a egwéhe'ék. 

6Táxésamaxcheyk eyke sekhakxa ko'o ekyókxoho xa, mawanmeyha sa' 

aqsa nahan ko'o; atnéssesek sa' ekpayhawo nak atnéssesek; 

7ekhawo nak chá'a apkeláneyak aqsok ekmaso agko' ma'a ekweykekxoho 

m'a apyapmeyk nak. Apkelwatneykegkek chá'a néten meteymog 
élekhahéyak ma'a aqsok ekmátsa nak ekpaqneyam éten agkok, 
elókáseykegkek chá'a m'a néten egkexe nak. Alyetsetchásekxak sa' sekxók 
apkeltémakxa ekmaso, keñe sa' atnéssesek ma'a ekpayhawo nak 
atnéssesek.” Wesse' egegkok apxeyenma xa. 

Wesse' egegkok apxeyenma etaqmelchessesek apheykha énxet'ák 

8Aptáhak Wesse' egegkok se'e: “Awanhek agkok égmenek ma'a anmen 

yámet ekyexna, metwasha énxet, hakte awanhek katnehek apkelane m'a 
vino. Sa' atnehek ko'o xa ektáha nak eñama sélásekhayo m'a séláneykha, 
mamasséssemek sa' apyókxoho énxet'ák. 

9Wának sa' exek aptawán'ák neptámen ma'a Jacob, wának sa' nahan exek 

énxet ma'a Judá yaqwayam sa' exnakha m'a néten meteymog élekhahéyak 
ahagkok nak. Sa' etnehek apagkok xapop ma'a sélyéseykha nak chá'a ko'o, 
sa' exnakha séláneykha nak ko'o m'a. 

10 Esawhekxohok sa' nepkések ma'a ekyapwátegweykenxa nak xapop 

Sarón, keñe sa' ma'a ekyapwátegweykenxa nak xapop Acor katawagkok 
pa'at ma'a weyke yaqwayam sa' etnehek apnaqtósso m'a énxet'ák ektáha 
nak chá'a ko'o sektamso. 

11Keñe sa' kéxegke sélyamasma nak ko'o, sektáha nak Wesse', 

élwagqáméyak nak ma'a egkexe ekpagkanamaxchexa ahagkok, kélmésso 
nak chá'a kélto tén han vino m'a Gad tén han Mení, kéláyókxa kélxeyenma 
nak cha'a segmésso negmásewho, 

12ekmaso ektáhakxa kelhaxnak kéxegke: sókwenaqte sa' wának kalnápok. 

Hakte élwóneyha axta ko'o kéxegke keñe mehélátegmowágko; 
élpaqhetchessek axta eykhe', keñe mehélhaxnawo; kélláneykegkek aqsa 
m'a mamámenyého nak ko'o, kélyéseykha m'a aqsok megkaleklamakxa nak 
ko'o ewáxok.” 

13Cháxa keñamak aptáha nak appeywa Wesse' egegkok se'e: “Yetneyk sa' 

chá'a katnehek aptéyak ma'a séláneykha; keñe sa' kéxegke kóllegagkohok 
meyk élnapma; yetneyk sa' katnehek ma'a apyenéyak, keñe sa' kéxegke 
kóllegagkohok hem élnapma; kalpayhekxak sa' apkelwáxok ma'a, keñe sa' 
kéxegke kólmegqe'; 

14elmeneykmaksek sa' yetlo élpayheykekxa apkelwáxok eñama ekmátsa 

apkelwáxok ma'a, keñe sa' kéxegke kalpayheykha kélatña'ák, kóllekxagwaha 
sa' nahan eñama éllapwáméyak tén han ekyentaxnamo kélwáxok. 

15Elmaha sa' kélwesey kéxegke m'a sélyéseykha nak ko'o yaqwayam sa' 

elyemnaha tén han eltamhok yetsapok ma'a pók, alyaqmagkassesek sa' 
eyke ko'o mók apkelwesey m'a séláneykha. 

16Apyókxoho énxet apkelmaxneyakxa enxoho chá'a ektaqmalma negha m'a 

apkelókxa, elmaxnak sa' chá'a m'a Dios apmámnaqsoho nak; apyókxoho 
apteméssesso nak chá'a naqsók appeywa m'a apkelókxa, egkések sa' chá'a 
ekmámnaqsoho appeywa m'a Dios apmámnaqsoho nak. 
Kelwagqámexcheyk kaxwók ma'a nanók ekyentaxnamo egwáxok axta, 
massegwokmek sekwete. 

17 “Alának sa' ko'o axnagkok néten tén han axnagkok xapop. 

Kalwagqamaxchek sa' ma'a aqsok nentámen axta, méko sa' kaxénwakxohok 
awáxok ma'a. 

18Kólessawaksoho kélagko', kalpeykesekxoho agko' kélwáxok meyke néxa 

m'a sekmako nak alána', hakte alának sa' ko'o Jerusalén ekmátsa agko' tén 
han énxet élpayheykekxa apkelwáxok apheykha m'a kañe'. 

19 Ko'o sa' nahan kapayhekxak ewáxok alanok ma'a Jerusalén, atsek sa' 

ewáxok alanok ma'a énxet'ák ahagkok. Kamaskok sa' kañexchek 
kéllekxagweykha m'a kañe' nak tén han ekpayheykha kélátog eñama 
ekyentaxno apkelwáxok énxet. 

20Méko sa' xama sakcha'a yetsapok aptáhakxoho ketchetsék ma'a kañe' nak, 

méko sa' nahan xama enxoho apwányam yetsapok aqsa neyseksa 
mewagkasso néxa apteme apwányamo. Apketsapma nak cien apyeyam 
apagkok exénakpok sa' apketsapma apketkok, keñe sa' ma'a mewayam nak 
cien apyeyam apagkok, exénakpok sa' aptaqnómap. 

21Elanagkok sa' apxanák ma'a énxet keñe sa' exnakha nahan ma'a kañe', 

eknagkok sa' ma'a anmen yámet, etawagkok sa' nahan ma'a ekyexna nak. 

22Megkatnehek sa' ma'a ektémól'a xama énxet elának tegma keñe pók énxet 

exek ma'a, megkatnehek sa' nahan ma'a ektémól'a xama énxet eknekxak 
aqsok keñe pók énxet etwok. Ahóxek sa' katnehek apheykha m'a énxet'ák 
ahagkok, ektémól'a m'a xama yámet; etawagkok sa' eñama apkeltamheykha 
m'a ektáha nak ko'o sélyéseykha. 

23Megkaqhók sa' eltemeykha, méko sa' nahan katnehek életsapma 

apketchek ektáhakxoho étkók agko', hakte cha'a aptawán'ák neptámen ma'a 
apméssama nak ektaqmalma apheykha m'a Wesse' egegkok, kaxhok sa' 
nahan ektáhakxa m'a aptawán'ák neptámen nak xa énxet'ák nak. 

24Wátegmowagkok sa' chá'a ko'o, amonye' sewóneykha xa énxet'ák nak; 

añak sa' nahan chá'a aptáhakxa apkelpeywa, amonye' apsawhéyak 
apkelpaqmeyesma. 

25 Katwohok sa' xamók ekto wáwo m'a nepkések apketkok, katwok sa' pa'at 

ma'a méwa ektémól'a weyke, keñe sa' ma'a yéwa katwok xapop. Méko sa' 
xama enxoho kalának ekmaso m'a ekyókxoho nak egkexe 
ekpagkanamaxchexa ahagkok.” Wesse' egegkok apxeyenma xa. 

 

Isaías 66 
Nélpeykessamo megkamámnaqsoho ekxénamaxche' 

1  Aptáhak Wesse' egegkok se'e: “Néten ekteme sekhamakxa ko'o keñe 

xapop sélteyeykemxa. ¿Háxko kélwanchek héllanaksek ko'o xama tegma? 
¿Háxko sa' kélwanchek héllanaksek ko'o séllókassamakxa sekyampe? 

2¡Ko'o ahagko' sélane ekyókxoho xa aqsok nak, axta keñamak élánteyapma! 

Ko'o sekxeyenma xa, sektáha nak Wesse'. “Énxet sekpasmomo nak chá'a 
ko'o, cham'a énxet apmopyósa nak ekyentaxnamo nak chá'a apwáxok 
apcháyo nak chá'a m'a sekpeywa. 

3Yetneyk eyke nahan ma'a apkelnapma nak chá'a weyke kelennay'a, tén han 

ma'a apkelnapma nak chá'a énxet; apyaqténchesso nak chá'a apyespok 
ma'a nepkések tén han apwápakhe nak chá'a m'a semheg; tén han 
apkelmésso nak chá'a aqsok aktek kélcheneykekxa tén han yátapomap éma 
apagkok; tén han apkelwatno nak chá'a aqsok ekmátsa nak ekpaqneyam 
éten agkok, apkelpeykessamo nak chá'a m'a kéleykmássesso. Apmenyeyk 
elanagkok ekyókxoho apkelyéseykha nak chá'a xa ektéma nak élánamáxche 
aqsok ekmaso agko'. 

4Alyéssesha sa' eyke ko'o xa apkellegeykegkoho yaqwayam almések ma'a, 

wáphássesek sa' ma'a aqsok apkeláyo apagko' nak chá'a. Hakte élwóneykha 
axta eykhe, keñe méko seyátegmoweykegko, élpaqhetchessegkek axta 
eykhe keñe méko xama seháxenmo; apkeláneykegkek axta aqsa m'a aqsok 
mamámenyého nak ko'o, apkelyéseykha axta m'a megkaleklamakxa nak 
ko'o ewáxok.” 

Énxet'ák apkelyekpelchamákpoho tén han kélwagkasso teyp 

5Kóleyxho Wesse' egegkok appeywa, kéxegke kélyeheykekxoho nak chá'a 

appeywa: “Aptáhak apkelpaqmeta pók xam'a kélókxa xamo' 
apkeltaqnagkama nak chá'a kéxegke s'e, apkeltaqnaweykencha'a nak chá'a 
eñama kélxeyenma m'a sekwesey: ‘Wesse' egegkok sa' exekmósek 
apcheymákpoho; egmenyeyk negko'o agwetak kalpayhekxak apkelwáxok.’ 
Elmegqágwakxohok sa' eyke apteme nak apkelpeywa xa ektáha nak. 

6Wesse' egegkok apkextegyawasso xa ektepa nak éxtegyawà m'a tegma 

apwányam tén han ekyennamáxma ektepa nak ma'a tegma appagkanamap, 
yaqwayam eyaqmagkásekxak apkeltémakxa m'a apkelenmexma nak. 

7 “Ekmanyehe agko' táhak naqláwa m'a Sión megkanyegkohok ekmáske 

awáxok ekmáheyo katnehek naqláwa. 

8¿Yaqsa eklegaya kaxének ekhémo xa ektéma nak aqsok? ¿Yaqsa 

ekweteya ekhawo xa ektéma nak? ¿Katyaphoya chá'a xama ekhem agko' 
ma'a xama apchókxa? ¿Elántéphoya chá'a énxet ekmanyehe agko'? Xama 
axta ekmako kañegkohok ekmáske m'a Sión yetlókok axta ekteme naqláwa 
ekwet'a étchek. 

9Mowanchek ko'o amássesagkok yaqwayam kótak étchek hakte ko'o 

sekmésso yaqwayam katnehek naqláwa.” Dios Wesse' agkok apxeyenma 
xa. 

10“Kalpayhekxa kélwáxok xamók Jerusalén, kólátsaha agko' xamók ma'a, 

kélyókxoho ektáha nak kélásekhayo; kólwahánho ekpayheykekxa awáxok 
kélyókxoho, kéllekxagweykha nak chá'a kóllano'; 

11hakte máxa xama egken ma'a, kalagkok sa' ma'a aqsok ekpeykeseykexoho 

nak egwáxok ekwokmoho kélyaqkanakmo. 

12Hakte ektáhak ko'o sekpeywa s'e sektáha nak Wesse': Wának sa' ko'o 

káhapwak meyke ektáhakxa egwáxok ma'a ektémól'a kaxegmak ma'a 
yegmen ényé, tén han ma'a aqsok ekxámokma apagkok nak ma'a pók 
aptémakxa énxet'ák ektémól'a m'a yegmen ekyawél'a, ekteyapmal'a m'a 
neyáwa'. Sa' kalagkok kéltéyak kéxegke m'a, kalqeynmakha sa' nahan, 
kaláhapmakha sa' kaxnésha awáxok. 

13Sa' atnéssesek ko'o kéxegke alpeykessásekxak kélwáxok ma'a ektémól'a 

xama egken kapeykessásekxak apwáxok ma'a étche, kólwetágwók sa' 
ekpayhegwayam kélwáxok ma'a Jerusalén.” 

14Kélwet'ak sa' agkok kéxegke xa, kalpayhekxak sa' kélwáxok; 

kayaqmagkasek sa' mók ektémakxa kélyempe'ék ektémól'a m'a pa'at. 
Exekmósek sa' apmopwána Wesse' egegkok nepyeseksa m'a apkeláneykha, 
keñe sa' aplo m'a nepyeseksa nak apkelenmexma. 

15Hakte ewaták sa' Wesse' egegkok neyseksa táxa, hawók samaxche m'a 

yátnáxeg apyenyawasso apagkok nak; eyenyenták sa' aplo tén han ma'a 
táxa eyáléwe apagkok senlegassáseykegkoho nak. 

16Yetlo táxa sa' etnehek Wesse' egegkok elyekpelkohok énxet keso náxop, 

elyekpelkohok sa' apyókxoho énxet yetlo sókwenaqte apagkok, apxámok sa' 
etnehek apkelnapma. 

17-18Aptáhak Wesse' egegkok se'e: “Énxet ektáhakxa enxoho 

appagkanchásamap apcháxñáseykekxa chá'a apyempehek yaqwayam 
elpeykeshok kéleykmássesso m'a namyep éltaqmalma nak apyetlo nak chá'a 
pók apmahéyak ma'a neyseksa nak, aptéyak nak chá'a yátapomap 
aphápetek, tén han ma'a pomo'o, tén han ma'a mók aqsok nawha'ák 

élmanyása nak, kólmasséssók sa' ekmanyehe agko', hakte ekya'ásegkók 
ko'o m'a aqsok apkelánéyak nak tén han ma'a élchetamso nak chá'a 
apkelwáxok. “Ko'o ahagko' sa' nahan eyxyamok wánchásekxak apyókxoho 
m'a énxet'ák tén han ma'a pók aptémakxa nak chá'a énxet'ák, elchexyamok 
sa', elwetak sa' ma'a seyeymáxkoho. 

19Agkések sa' ko'o xama aqsok magkenatchesso. Wohok sa' elxeganmok 

nápakha keñe sa' aláphaksek ma'a apheykegkaxa nak chá'a pók aptémakxa 
énxet'ák: cham'a Tarsis, Libia tén han ma'a Lidia, apkelókxa, 
apmopwancha'a nak elmaha m'a yágke, tén han ma'a Tubal, Grecia tén han 
ma'a apkelókxa makhawók agko' nak, neyáwa nak ma'a wátsam ekwányam, 
cham'a, mellegaya nak ko'o makham axénaxche', melweteya nak makham 
ma'a seyeymáxkoho; Sa' ellegaksek nepyeseksa pók aptémakxa énxet'ák 
seyeymáxkoho m'a. 

20Wának sa' ko'o elchexyók apyókxoho kélókxa xamo' nak kéxegke, 

apkelenyeykta m'a ekyókxoho apkelókxa apkelchánte m'a yátnáxeg, 
yátnáxeg apkelyenyawasso, tén han ma'a yántéseksek kélpatmeykegkól'a 
énxet, élyeheykok tén han ma'a yányátnáxeg. “Etnehek sa' xama aqsok 
sélmésso naqsa ko'o m'a kañe' Jerusalén, egkexe ekpagkanamaxchexa 
ahagkok nak, ektémól'a m'a aqsok sélmésso naqsa apkelseykental'a chá'a 
israelitas egheykok élmópeyo m'a tegma appagkanamap ahagkok. Ko'o 
sekxeyenma xa, sektáha nak Wesse'. 

21“Alyésha sa' ko'o pók xam'a m'a yaqwayam sa' etnahagkok 

apkelmaxnéssesso énxet'ák ahagkok tén han etnahagkok Levitas. Ko'o 
sekxeyenma xa, sektáha nak Wesse'.” 

22 Aptáhak axta nahan Wesse' egegkok se'e: “Sa' kaxhok nahan ekwenaqte 

apheykha kéltawán'ák kélnentámen nak kéxegke tén han kélwesey m'a 
ekwánxa nak ekwenaqte ekyetno m'a néten axnagkok tén han xapop 
axnagkok sekmako nak ko'o alána'. 

23Elmeyenták sa' chá'a eltekxekwaták aptapnák emonye' ko'o apyókxoho 

énxet'ák yókxoho pelten, ekwákxo enxoho chá'a pelten aphaxnagkok, tén 
han yókxoho sábado. Ko'o sekxeyenma xa, sektáha nak Wesse'. 

24 “Elchexyók sa', elwetágwaták sa' énxet aphopák ektáha axta ko'o 

sénmexeykekxa. Meletsepek sa' ma'a yápa apketkók ektáha nak apto, 
megkaspónhek sa' nahan ma'a táxa ektáha nak élwatno. ¡Yetsek sa' elanok 
ma'a apyókxoho énxet'ák!” 

Jeremías 
Jeremías 1 

Eyeynókxa 

1Keso Jeremías axta appeywa s'e tén han aqsok apkelane, cham'a Hilquías 

axta apketche. Jeremías axta apteme apkeñama xama nepyeseksa m'a 
apkelmaxnéssesso Dios énxet'ák apagkok apnámakkok, apheykencha'a 
axta m'a Anatot, yókxexma apagkok nak ma'a Benjamín énxet'ák apagkok. 

2Appaqhetchessek axta Wesse' egegkok Jeremías, ekweykmo axta trece 

apyeyam apteme wesse' apwányam Josías ma'a yókxexma Judá, cham'a 
Josías, Amón axta apketche. 

3Appaqhetchessegkek axta han neyseksa apteme axta wesse' apwányam 

Joaquim ma'a Judá, Josías axta apketche, ekweykmoho aptéma axta once 
apyeyam apteme wesse' apwányam Sedequías ma'a yókxexma Judá, 
cham'a pók apketche axta nahan ma'a Josías; ekweykmo axta cinco pelten, 
cháxa apyeyam nak, kélnaqleykekxa megkatnahakxa apkelókxa m'a 
énxet'ák Jerusalén. 

Wesse' egegkok apwóneykha Jeremías 

4Epaqhetchessek axta ko'o Wesse' egegkok. Aptáhak axta seyáneya s'e: 

5“Élyéseykha axta ko'o exchep sekxók séláneya axta kañe' egken awáxok; 

ekpagkanmeyk axta sekxók axta apmáheyo etyamok; ekpagkanchessegkek 
axta yaqwayam etnehek aplegasso sekpeywa, apagkok ma'a apyókxoho 
énxet'ák nak keso náxop.” 

6Axta ektáhak ko'o seyátegmowágkokxo s'e: “¡Wesse' ahagkok, étkok 

ahagko' ko'o, mowanchek han sekpeywa!” 

7Aptáhak axta eyke ko'o seyáneya Wesse' egegkok se'e: “Ná exén aqsa 

apteme apketkok apagko'. Emhagkok sa' chá'a exchep ma'a seyáphasakxa 
enxoho chá'a emhagkok, exének sa' nahan chá'a m'a séltamhókxa enxoho 
chá'a exének. 

8Nágye' aqsa xama énxet enxoho, hakte sekxegexma sa' ko'o atnehek xép 

yaqwayam amyók chá'a. Ekméssek ko'o sekpeywa, sektáha nak Wesse' 
apagkok.” 

9Tén axta Wesse' egegkok sepaknegkessa'awo ahátog. Aptáhak axta 

seyáneya s'e: 

10“Ekpekkenchessek ko'o exchep apátog sekpeywa. Sakhem sekmésa ko'o 

exchep apmopwána nepyeseksa m'a apyókxoho énxet'ák nak keso náxop 
tén han ma'a apkelókxa, yaqwayam sa' esawhohok aqsok ma'a kañe' tén han 
elyaqnegkesagkok, yaqwayam sa' emasséssók tén han etnéssásekxak 

nápakha'a apketkók, tén han yaqwayam enaqxétekhasagkokxak makham, 
tén han eknekxak makham aqsok aktek.” 

11Epaqhetchessek axta ko'o Wesse' egegkok. Aptáhak axta seyáneya s'e: 

“Jeremías, ¿Yaqsa apwet'a?” “Xama almendro yámet aktog” —axta ektáhak 
ko'o seyátegmowágkokxo. 

12“Payhawók aptáhakxa —axta aptáhak seyáneya Wesse' egegkok—. 

Aleyxek sa' ko'o katnehek ma'a sektémakxa axta sekpeywa.” 

13Epaqhetchásekxeyk axta ko'o makham ma'a Wesse' egegkok. Aptáhak 

axta sélmaxneyeyncha'a s'e: “¿Yaqsa apwet'a?” “Xama weygke étcheyam 
kélhanma, ketók ekyegkenamaxchexa m'a ekpayho nak nexcheyha” —axta 
ektáhak ko'o seyátegmowágkokxo. 

14Keñe axta aptáha seyáneya Wesse' egegkok se'e: “Nexcheyha sa' kañék 

katyapok nenlegeykegkoho ekmaso káhapwak nepyeseksa apyókxoho 
énxet'ák apheykha nak se'e apchókxa nak. 

15Naqsók ko'o peya alwónmakha apyókxoho énxet'ák apheykha nak 

apchókxa nexcheyha, ko'o sektáha nak Wesse' kélagkok. Elxegmak sa' ma'a 
apkelwesse'e apkelwányam apagkok, enegkenwak sa' apkeltaháno 
éltaqmalma m'a nentaxnamakxa agko' nak ma'a Jerusalén, ekpayho nak 
ekyókxoho m'a kélhaxtegkesso nak nepyáwa ekwakhaya nak, tén han 
ekpayho nak apyókxoho m'a tegma apkelyawe nak Judá. 

16Keso apkellegeykegkoho peya nak ko'o allegássesagkohok ma'a énxet'ák 

melya'assáxma, seyamasma nak ko'o; apkelwatnéssama nak chá'a aqsok 
ekmátsa nak ekpaqneyam éten agkok ma'a aqsok kéláyókxa éleñama nak 
mók nekha', apkeláneyak apagko' nak chá'a tén han apkelpeykessamo. 

17Xép akke, énnaqteyásekxoho sa' apwáxok; exeg sa' eltennássók 

ekyókxoho m'a séltamhókxa enxoho eltennaksek. Nágye' aqsa, hakte sa' 
agkok etnahak xa, alpexyennegkesek sa' ko'óxa exchep apmonye'e xa 
énxet'ák nak. 

18Sakhem ko'o sekteméssesa exchep apho tegma apwányam apyennaqte, 

apho sawo émhal'a, apho tegma kélhaxtegkesso nepyáwa sawo ekyexwase, 
yaqwayam sa' elenmexek ma'a apyókxoho énxet'ák apheykha nak yókxexma 
Judá: cham'a kelwesse'e apkelwányam apagkok nak, apkelámha apmonye'e 
tén han ma'a apkelmaxnéssesso nak énxet'ák ahagkok, tén han ma'a 
énxet'ák apheykha nak apkelókxa. 

19Yenmexekxak sa' xép xa énxet'ák nak, mexók sa' eyke, hakte sekxegexma 

sa' ko'o atnehek xép, yaqwayam amyók chá'a. Ekméssek ko'o sekpeywa, 
sektáha nak Wesse' apagkok.” 

 

Jeremías 2 

Israel apyamasma Dios 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Exeg sa' elpaqhetchessók ma'a énxet'ák Jerusalén; énnaqtés sa' appeywa, 

yaqwayam sa' kataqmelek apkelháxenmo: ‘¡Keso aptáhakxa nak appeywa 
Wesse' egegkok se'e! Xénwákxók ko'o ewáxok ektémakxa axta étkok, 
meheyenyaweykencha'a axta chá'a, cham'a sektémakxa axta etáwa', 
seyásekhayo axta chá'a, sétleykencha'a axta chá'a m'a yókxexma meykexa 
nak énxet, xapop megkólcheneykekxexa nak aqsok aktek.’ 

3Élpagkanchessegkek axta ko'o m'a énxet'ák Israel, axta aptamhéyak aqsok 

séneykekxa éltaqmalma m'a. Asagkek axta agkok chá'a apteméssesakxa 
xama énxet, añássesagkohok axta chá'a ko'o wahak apkellegeykegkoho 
ekmaso. Ko'o sekxeyenma xa, sektáha nak Wesse' kélagkok.” 

4Kóleyxho Wesse' egegkok appeywa, Jacob aptawán'ák neptámen, tén han 

kélyókxoho Israel aphawóxama. 

5Aptáhak apkeláneya kéxegke Wesse' egegkok se'e: “¿Yaqsa axta aqsok 

ekmaso apkelweteya séláneya ko'o kélyapmeyk nano' seyamasma? 
Apkelyetleykekxeyk axta m'a aqsok kéláyókxa ekteme nak mékoho, mékoho 
apagko' axta han apkelteméssásamákpekxak ma'a. 

6Axta kalyetnakhayók apkelwáxok hektamok ko'o, ektáha axta sélántekkesso 

m'a Egipto, ektáha axta seknaqleykha m'a yókxexma meykexa nak énxet, 
ekyamáyekxa nak xapop, ekxámokmakxa nak maxcha'a élmattawóneg, 
yókxexma meykexa nak yegmen, ekxámokmakxa nak aqsok eyeymáxche', 
yókxexma meykexa nak ekha, meyke nak ekyeykhágwayam ma'a. 

7Eknaqleykenteyk axta ko'o s'e ektaqmelakxa nak xapop, yaqwayam enxoho 

kóltawagkok aqsok ekyexna eñama nak xa xapop nak, tén han ma'a aqsok 
éltaqmalma éleñama nak xa. Kélxegeykmek axta kéxegke, keñe 
kéletsagkassa'a xapop ahagkok, éltaqnawassáseykekxeyk axta s'e 
apchókxa nak, ektáha nak ko'o ahagkok ahagko'. 

8Mehektamsók ko'o m'a apkelmaxnéssesso énxet'ák ahagkok, 

mehey'ásegkok ko'o m'a énxet'ák apkelxekmósso nak segánamakxa 
énxet'ák ahagkok, élmexeykekxeyk ko'o m'a apkelámha apmonye'e nak, 
keñe m'a apkellegasso nak sekpeywa, apkelxeyenma chá'a m'a Baal 
ekwesey, apkelyetleykekxeyk ma'a aqsok kéleykmássesso ekteme nak 
mékoho. 

Énxet'ák Israel apkelyekpelchamákpoho 

9“Cháxa keñamak sektáha nak ko'o sekpeywa s'e, sektáha nak Wesse': 

Alxénchásekxohok sa' ko'o kéltémakxa, kéxegke yetlo kéltawán'ák. 

10Kólmeyekxa sa' ma'a neyáwa wátsam ekwányam nak Chipre ekpayho nak 

taxnegwánxa ekhem, kóllano sa'; kóláphés sa' nápakha kélápháseykha m'a 

Quedar, yaqwayam sa' etaqmelcheshok apkelányo, temegkek kexaha nahan 
ekhawo nak xa aqsok nak. 

11¿Yetneya xama apheykegkaxa énxet melya'áseyak nak Dios 

apyaqmagkasso mók ma'a aqsok apkeláyókxa? ¡Ekteme nak eykhe aqsok 
kéláyókxa élmowancha'a amya'a! Keñe ko'o seyamasma m'a énxet'ák 
ahagkok, sekteme nak seyeymáxkoho, apkelyetleykekxo m'a aqsok 
kéleykmássesso ekteme nak mékoho. 

12¡Néten, keygwe naqtók xa aqsok nak! ¡Kalpexyennem eyeye! Ko'o 

sekxeyenma xa, sektáha nak Wesse'. 

13“Apkeláneykegkek ánet melya'assáxma m'a énxet'ák ahagkok: 

eyamasmeyk ko'o, sektáha nak ekteyapmakxa yegmen ekyennaqtéssamo 
nak egnények, apkelánéyak apagko' aptamheykegkok ma'a apkelyátamakxa 
nak yegmen, yámelchet élyagqaxe megkeytno nak yegmen ma'a kañe'. 

Ekyaqmageykekxa apkeltémakxa Israel eñama apkelyamasma apkelyetleykha 
Dios 

14“Háwe kélásenneykha naqsa m'a énxet'ák Israel; axta epalleykmok 

yaqwayam etnahagkok kélásenneykha naqsa. ¿Yaqsa eyke ektéma 
kélyementamoma nak aqsok apagkok? 

15¿Yaqsa eyke ektéma kélchetámeykmo nak ektémól'a yámakméwa, yetlo 

kélpáxegkáseykha ekyennaqte? Ekmaso kéltemessásekxak ma'a apchókxa; 
kélwatneyáseykekxók nahan ma'a tegma apkelyawe apagkok, méko nahan 
xama énxet enxoho apheykekxa m'a. 

16Apkelmópessessamók apkelyaqténchesso áwa' kélyetseksa'ák ma'a 

énxet'ák Menfis, tén han ma'a énxet'ák Tafnes. 

17Temegkek kéxegke xa ektáha nak eñama sélyamasma ko'o, sektáha nak 

Dios Wesse' kélagkok, sekpékessáseyak nak chá'a ámay kélagkok. 

18¿Yaqsa kagkések kéxegke kólmeyekxak Egipto kólyahagwakxak yegmen 

ma'a wátsam Nilo? ¿Yaqsa kagkések kéxegke kólmeyekxak Asiria 
kólyahagwakxak yegmen ma'a wátsam Éufrates? 

19Kéltémakxa ekmaso kélagko' sa' kéxegke kallegassásegkokxa', 

kélyamasma kélyetleykha Dios sa' kalsexnena'. Kalchetam sa' kélwáxok 
keñe sa' kólya'ásegwók asagkek ko'o hélyenyók, tén han askehe', tén han 
mehélakawo enxoho, ko'o sektáha nak Dios Wesse' kélagkok. Ko'o 
sekxeyenma xa, sektáha nak Wesse' ekha sekyennaqte. 

Israel apkenmexeykekxa Dios 

20“Nanók agko' ko'o kéxegke sélenmexeykekxa', megkalyaqwámeykegkok 

hélyahakxoho.’ Axta kéltemék chá'a kélpaqméteykencha'a s'e: ‘Mogmenyeyk 
negko'o exchep agyetlawha.’ Kélláneykegkek axta kéxegke kéltémakxa 

megkólmasexta'a m'a néten egkexe nak tén han ma'a kóneg nak yenta'a 
élyentaxno pessesse agkok. 

21Máxa anmen yámet éltaqmalma axta ko'o ekteméssessók kéxegke 

séneykekxo, ektémól'a m'a anmen yámet aktek éltaqmalmal'a. 
¡Kélesógweykmók kélagko' axta eyke kéxegke, massegkek axta ko'o 
sélyekpelche! 

22Kólchektek eykhe han kélyempe'ék kólyaqpasagkok yegmen, kólmaha 

chá'a ekyókxoho keltexnéyak ekwánxa enxoho kélmako kólmaha, keytek 
eyke aqsa chá'a ekpésyam megkólya'assáxma nahaqtók ko'o. Ko'o 
sekxeyenma xa, sektáha nak Wesse'. 

23Megkólwanchek kéxegke kóltéhek kélpeywa s'e: ‘Mólpeysegkesamaxchek 

negko'o, mólpeykessamók han ma'a aqsok kéláyókxa élmowancha'a amya'a 
nak.’ Kóllano kéltémakxa axta m'a yókxexma ekyapwátegweykenxa nak 
xapop, kóllano ekyókxoho aqsok kélláneyak axta, kéxegke kélhémo nak 
yányátnáxeg apkelwána apyennaqtél'a apxega, apweynchámeykhal'a 
ekyókxoho yókxexma; 

24yámelyeheykok kelwána ekmeymente, kélyenyeykekxal'a néten egkexe, 

ekseykhal'a awéhek kategyaha kennawo'. Kelanak agkok kennawo', méko 
kawának kamagkok. Ketamchek agkok han chá'a m'a kennawo nak, 
megkayampeyk chá'a: kóteyekxak chá'a m'a ekwákxo enxoho ekhem 
éláneykxa kelwána. 

25“¡Énxet'ák Israel, nágkólnaqtawasha kélmagkok kólnaqtémha meyke 

kélatchesso kélmagkok, nágkólho kalyameyk kélyespa'ák! Keñe axta 
kéltéma makham se'e: ‘Ma', mogwanche'; nélásekhayók negko'o m'a 
apkeleñama nak mók nekha, ólyetlakxak sa' negko'o m'a.’ 

Payhawók kóllegássesagkohok Israel 

26“Sa' etnahagkok elmegqeyk énxet'ák Israel, tén han énxet'ák, tén han 

kelwesse'e apkelwányam, tén han apkelámha apmonye'e, tén han 
apkelmaxnéssesso Dios énxet'ák apagkok tén han apkellegasso nak Dios 
appeywa m'a aptémól'a énxet apmenyexma emegqeyk kólwetagkohok 
apmenyexakxa; 

27hakte axta aptemék chá'a apkenagkama yámet se'e: ‘Xeye' ekteme táta 

ahagkok’, tén axta meteymog aptéma chá'a apkelanagkama s'e: ‘Xeye' 
ekteme méme ahagkok.’ Keñe axta ko'o seyheykekxo apkap'ák, axta 
hélányo'. Tén axta apkelwet'a enxoho chá'a ekmaso apheykha, etnehek 
chá'a heyának se'e: ‘¡Hẽlwagkasseta negko'o teyp!’ 

28Énxet'ák Judá, ¿háxko ekheykegkaxa m'a aqsok kéláyókxa kélláneyak 

axta? ¡Xámok agko' kéxegke aqsok kéláyókxa, hawók ma'a tegma 
apkelyawe kélagkok nak! ¡Tásek sa' kalxegmak ma'a, awanchek sa' kexaha 
kalwagkasek teyp eyáhapwa'a sa' ekmaso kélheykha! 

29¿Yaqsa ektéma sélxéneykencha'a nak chá'a ko'o? Kélyókxoho 

élenmexeykekxak ko'o kéxegke. Ko'o sekxeyenma xa, sektáha nak Wesse'. 

30Chaqhémok ko'o séllegassáseykegkoho m'a kélketchek nak kéxegke, 

mopmenyék elya'ásegwók ma'a séltémókxa nak etnahagkok. Kélhawók 
kéxegke m'a, yámakméwa éllo, kélnápeykekxeyk ma'a énxet'ák kélagkok 
apkellegasso nak sekpeywa. 

31(Kéxegke nahan, kaxwe nak kélektegeykekxa makham, kóltaqmelchesho 

kélháxenmo Wesse' egegkok appeywa.) Israel, ¿yókxexma meykexa énxet 
kélagkok ya axta ko'o kéxegke?, ¿xapop ekyaqtéssamakxa exma ya axta 
ko'o? énxet'ák ahagkok, ¿yaqsa ektéma kéltéma nak chá'a kélpeywa s'e? 
‘Nenteme egagko' negko'o kaxwók nentamheykegkok; wánxa kaxwók 
negye'eykekxa exchep’. 

32¿Kalwánaqmohoya chá'a xama kelán'a aqsok étkók agkok élmomnáwa, 

tén han élmeykha axta chá'a élnáxameykha m'a élyamhopma? Keñe 
énxet'ák ahagkok, nanók ekmasse élxéneykha apkelwáxok ko'o. 

33“¡Kélya'ásegkok kélagko' nak la'a kéxegke ámay yaqwayam kóltegyaha 

kélásekhayókxa! ¡Kélxekmósso aqsok ekmaso kélnámakkok kéxegke! 

34Apkeltexneymákpek kélnaqta éma apagkok ma'a énxet'ák meyke nak 

aqsok apagkok, tén han ma'a meyke nak apkeltémakxa, énxet'ák 
megkólweteya axta chá'a kéxegke elanagkok xama enxoho m'a aqsok 
ekmaso agko'. 

35Naqsók eykhe chá'a kéltéma kélpeywa kélyókxoho s'e: ‘Méko negko'o 

néltémakxa. Massék negko'o sẽltaqnaweygko m'a Dios.’ Alyekpelkohok sa' 
ko'o kaxwók kéxegke, hakte kélxeyenmeyk chá'a megkóllánéyak 
megkólya'assáxma. 

36¿Yaqsa ektáha kélpekhésa nak kólyaqmagkasek pók kélxegexma'a? 

Elyexanchesha sa' eyke nahan kéxegke m'a énxet'ák Egipto, ektéma axta 
m'a énxet'ák Asiria. 

37Kóltaqhohok sa' makham kéxegke kéleñama Egipto, yetlo ekyawe agko' 

kélmegqakto, hakte élyetnakhássek ko'o m'a kélásenneykekxo nak chá'a 
kéxegke, méko sa' kataksek kéxegke kélteme kélxegexma'a m'a.” 

 

Jeremías 3 
Énxet'ák Israel apyamasma apkelyetleykha Wesse' egegkok 

1Aptáhak Wesse' egegkok se'e: “Yenyókek agkok aptáwa' xama énxet, keñe 

ektepa enxoho aphakxa xa kelán'a nak, kamekxak pók énxet, yawanchek 
kay'ókxak makham ma'a apmonye' atáwa' axta. ¡Ekmanyása agko' sa' 
katnéssesek apchókxa ektáha enxoho xa ektáha nak! Keñe exche' Israel, 
kelánéseykegkek nentémakxa ekmaso mansexta apxámokma apagko' ma'a 



1730 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

élásekhayókxa nak. ¡Keñe kaxwo' ekmako makham ko'o hey'óta'! Ko'o 
sekxeyenma xa, sektáha nak Wesse'. 

2“Kanmexekxoho hana egkexe éláxñeyo nak, kataqmelchesho sa' élányo: 

¿háxko megkalánegweykenxa exche' ektémakxa megkamasexta? Kaxek 
chá'a exche' nekha ámay kaleyxek élásekhayókxa, aptamheykegkól'a árabe 
m'a yókxexma meykexa nak énxet. Kenyetséssegkek apchókxa ektémakxa 
megkamasexta, tén han ektémakxa ekmaso. 

3Cháxa keñamak megkamámeya nak ma'a apmopsamágexal'a, tén han ma'a 

élyapweykxal'a. Hawók xe' megkamegqakto m'a kelán'a ekyaqmagkáseyak 
pók énxet ekma nak chá'a ekyánmaga ekpathetéyak; ¡kéméxcheyk 
kamegqágwók! 

4Kaxwók ektáha axta makham seyáneya s'e: ‘Táta ahagkok, séntameykha 

axta chá'a sektémakxa étkok, 

5¿melwátessemeya sa' aplo? ¿Megkatnégwomeya sa' néxa aplo?’ 

Temegkek eykhe ekpeywa xa ektáha nak, keláneykxeyk eyke aqsa 
ekyókxoho aqsok ekmaso ekmakókxa enxoho kalána'.” 

Wesse' egegkok apkelpaqhetchesso énxet'ák Israel tén han Judá apkeltémo 
elyaqmagkasek apkelwáxok 

6 Axta aptemék ko'o seyenagkama Wesse' egegkok, aptémakxa axta wesse' 

apwányam Josías: “¿Apweteyaya ektémakxa m'a Israel, cham'a 
sénmexeykekxo nak ko'o? Xegamche keñe élánegweykmo ektémakxa 
megkamasexta m'a néten egkexe nak, tén han ma'a ekyókxoho kóneg 
yenta'a élyentaxno nak pessesse agkok. 

7Énagkamchek axta ko'o hey'ótak makham natámen élane xa ekyókxoho 

aqsok nak, neyke hey'ékekta'. Wetayak axta han yáxeg Judá xa, cham'a 
seyenseykmo nak ko'o sétleykha; 

8wetayak axta han ko'o ektémakxa sektaqnagkama m'a Israel, cham'a 

sénmexeykekxo nak ko'o, tén han sekyamasma eñama setwáseykegkoho 
élánegwayam chá'a pók énxet megkatnaha atáwa'. Keñe m'a Judá, yáxeg 
nak ma'a Israel, seyenseykmo nak ko'o sétleykha, axta kayeyk, xegamchek 
axta nahan ma'a, tén axta éláneya nahan ma'a ektémakxa megkamasexta. 

9Yahamók agko' axta nahan élane, kenyetséssegkek axta m'a apchókxa. 

Eyenseykmek axta ko'o sétleykha élpeykessamo m'a meteymog 
kéleykmassáseykha, tén han ma'a yenta'a nak. 

10Axta nahan ko'o hey'ékekták Judá, yetlo segkéssamo agko' awáxok, 

cham'a seyenseykmo nak ko'o sétleykha, natámen élane xa ekyókxoho 
aqsok nak, élyexancháseykha axta aqsa chá'a. Ko'o sekxeyenma xa, 
sektáha nak Wesse'.” 

11Aptáhak axta ko'o seyáneya Wesse' egegkok se'e: “Asextók ektémakxa 

ekmaso m'a Israel sénmexeykekxo nak ko'o, kaxnók ma'a Judá 
seyenseykmo nak ko'o sétleykha. 

12Exeg sa', emhók sa' ma'a ekpayho nak nexcheyha, eñes sa' se'e amya'a 

nak: “Aptáhak Wesse' egegkok se'e: ¡Hey'óta' ko'o, Israel sénmexeykekxo 
nak! Ataqmelcheshok sa' ko'o amok takha exche', mawenaqtésók sa' nahan 
seklo, hakte ko'o sekteme ektaqmeleykha ewáxok. Ekméssek ko'o 
sekpeywa, sektáha nak Wesse' kélagkok. 

13Eyke kay'ásegwakxoho aqsa m'a ektémakxa ekmaso, tén han 

énmexeykekxo m'a Dios Wesse' agkok; ekweynchámeykencha'a chá'a 
ektegyeykencha'a énxet apkeleñama mók nekha yaqwayam kagkések 
ekyókxa, m'a kóneg nak yenta'a élyentaxno pessesse agkok, tén han 
megkalyeheykekxo m'a séltémókxa nak katnehek. Ko'o sekxeyenma xa, 
sektáha nak Wesse'.” 

14Aptáhak Wesse' egegkok se'e: “Kólchexyem makham, énxet'ák 

sénmexeykekxa nak ko'o, ko'o sekteme Wesse' kélagkok. Amok sa' chá'a 
ko'o kélxama xama tegma apwányam, keñe sa' apqánet chá'a m'a ektáha 
nak chá'a apnámakkok apagko', anaqlakxak sa' ma'a Sión. 

15Atnéssesek sa' ko'o apkeltaqmelchesso kélókxa m'a ekleklamo nak ko'o 

ewáxok, sa' eltaqmelchesek chá'a kéxegke m'a yetlo apmopwancha'a aqsok, 
tén han apkelya'áseykegkoho. 

16Kélxámakxeyk sa' agkok kéxegke m'a apchókxa, apxámákxo enxoho m'a 

kélketchek, méko sa' kaxének kaxwók ma'a yántéseksek ekhémo mók 
nélpaqhetchásamáxkoho nak Wesse' egegkok, méko sa' kaxének kaxwók 
awáxok ma'a, tén han kaxénwakxohok chá'a awáxok, megkóllánekxeyk sa' 
han axnagkok, hakte kamaskok sa' kólámenyého'. Ekméssek ko'o sekpeywa, 
sektáha nak Wesse' kélagkok. 

17Wesse' egegkok aptaháno ektaqmalma sa' kólteméssesek ekwesey m'a 

Jerusalén; apyókxoho pók aptémakxa énxet'ák sa' yaqnekxak ma'a, 
yaqwayam hélpeykesho'; kamaskok sa' elyetlakxohok ma'a ektémakxa nak 
élmámenyého apkelwáxok elanagkok aqsok ekmaso eñama élyennaqte, 
yaqwayam sa' etnehek ko'o seyáyo, kamaskok sa' etnahagkok élyennaqte 
apkelwáxok elanagkok ma'a aqsok ekmaso nak. 

18“Wokmek sa' agkok xa ekhem nak, keypetchekxak sa' Judá m'a Israel, 

kataqhohok sa' makham xamo' ma'a apchókxa ekpayho nak nexcheyha, 
cham'a xapop sekpekkencháseykekxa axta ko'o m'a kélyapmeyk nano' axta 
kéxegke. 

Énxet'ák Israel apkelpeykessamo kéleykmássesso 

19“Énxet'ák Israel, ekxeyenmeyk axta ko'o kéxegke atnehek étchek 

ahancha'awo', tén han agkések ma'a xapop, étsapmo nak kélnények kóllano', 

apchókxa ektaqmalma agko' nak, megkaxnawo nak ma'a mók apkelókxa nak 
keso náxop. énagkamchek axta ko'o kéxegke héltéhek kélyáp, tén han 
mehélyenyewek chá'a xama enxoho. 

20Kéltemék kéxegke sélyenseykmo sélyetleykha m'a, ektémól'a kelán'a 

ektawáseykegkoho atáwa' élánegwayam la'a chá'a pók énxet 
megkatnahakxa atáwa'. Ko'o sekxeyenma xa, sektáha nak Wesse'. 

21“Legáxcheyk élpayheykha kélatña'ák ma'a néten egkexe ekyamáyekxa nak 

exma: ¡israelitas ma'a apkellekxagweyncha'a nak, apkeltamho nak 
kalepyóshok kóllano'! Apkelyetnakhágweykmek apkelyetlo ámay ekpéwomo, 
megkalxeyenmak apkelwáxok ko'o, sektáha nak Dios Wesse' apagkok. 

22Hélyo'óta makham ko'o, énxet'ák sénmexeykekxa nak chá'a, 

amasséssesek sa' ko'o m'a ektémakxa nak chá'a sélenmexeykha.” 

Israelitas apkelátegmoweykegkokxa Wesse' egegkok 

“Keso negheyncha'a negko'o s'e, negya'aweykteyk xép, hakte xép apteme 
Dios Wesse' egagkok. 

23Kaqhok negko'o ólmeyekxak chá'a m'a néten egkexe nak, essenhan 

ólpáxamágwakxak chá'a m'a néten meteymog élwenaqte nak; wánxa aqsa 
egwanchek negko'o agwetak nélwagkásamáxche teyp, negko'o nentáha nak 
énxet'ák Israel ma'a Dios Wesse' egegkok nak. 

24Kéleykmássesso segmegqassamo nélpeykessamo ensawhessók ma'a 

aqsok apkelwete axta ẽlyapmeyk nano' ma'a nentémakxa axta egketkók: 
cham'a nepkések, weyke, tén han egketchek apkelennay'a tén han 
kelwán'ák. 

25Ólháxahagkok hana nélmegqakto, yetlo nélyeykhásamáxkoho egagko' 

nélmegqágweykekxa', hakte nentémakxa sakcha'a axta negko'o negeynamo 
nenlánéyak mólya'assáxma nenmexeykekxo m'a Dios Wesse' egagkok, tén 
han mólyeheykekxa, ekwokmoho s'e kaxwo nak, weykekxók axta nahan ma'a 
ẽlyapmeyk nanók axta.” 

 

Jeremías 4 
Énxet'ák kélpaqhetchesso kéltémo elyaqmagkasek apkelwáxok 

1Aptáhak Wesse' egegkok se'e: “Israel, peyk sa' agkok kólchexyók, ko'o sa' 

hélyo'óta'. Kélchexakkek sa' agkok ma'a aqsok kéleykmássesso kélagkok 
élmasagcha'a agko' nak, tén han mehelyenyawa enxoho ko'o, 

2kélwanchek sa' hélmések kélpeywa yetlo kélxeyenma sekwesey, 

ekmámnaqsoho agko', tén han ektaqmalma tén han ekpéwomo. Sekwesey 
sa' chá'a elmaha elmaxnéssesek aqsok éltaqmalma apnámakkok ma'a pók 
aptémakxa énxet'ák, tén han ektaqmalma apkelxénamap.” 

3 Aptáhak Wesse' egegkok apkeláneya énxet'ák Judá tén han Jerusalén se'e: 

“Kólchenekxa aqsok aktek ma'a xapop megkólcheneykekxexa nak aqsok; 
nágkólchenekxa kaxwók aqsok aktek ma'a neyseksa am'ák. 

4Énxet'ák Judá tén han Jerusalén, kólyenyekha nekha kélyempehek, 

hélya'asagkoho han ko'o sekteme Wesse', kólpekken kélwáxok ma'a ekhémo 
mók nélpaqhetchásamáxkoho nak; katyapok katnehek seklo ektémól'a táxa 
eyáléwe, eyáléweykhal'a meyke ekmowána kaspanchesek, eñama 
kéltémakxa ekmaso. 

Judá apchókxa ekxénamaxche kataxnaxche' 

5“Kóllegés Jerusalén tén han Judá s'e. Kólpáwes kélaqkahasso kóltennaksek 

ekyókxoho apchókxa, nágkólésagkoho kóltéhek kélpeywa s'e: ¡Kólchexyem! 
¡Agaqnekxak sa'! ¡Ólmeyekxak sa' ma'a tegma apkelyawe ekyennaqte nak 
kélhaxtegkáséyak nepyáwa'!’ 

6Kólye'és néten bandera kólenmexcheshok ma'a ekpayho nak Sión; 

¡kóltegyaha kélyexanmomakxa, nágkólchaqnágwom aqsa! Hakte nexcheyha 
sa' ko'o kañék asógmak ekyawe agko' nenlegeykegkoho ekmaso, tén han 
sẽlmassésseyam nak. 

7Tekkek yámakméwa m'a ekyáqtamakxa nak, xegakmek ma'a 

ekmassésseykmoho nak pók aptémakxa énxet'ák; tekkek ma'a eyókxa nak, 
peyk kamasséssak kélókxa, yaqwayam kamasséssessók ma'a apchókxa tén 
han katnéssásekxak yókxexma meykexa énxet, tén han nápakha'a apketkók 
ma'a tegma apkelyawe kélagkok nak. 

8Kólántaxnekxa apáwa sẽlwáxaqxamo nak, kóllekxagwaha, 

kólápentegmakha kóllegagkohok ekmáske, hakte mehegkexeyk negko'o m'a 
Wesse' egegkok aplo.” 

9Aptáhak Wesse' egegkok se'e: “Wokmek sa' agkok xa ekhem nak, 

elpexyennók sa' apkelaye m'a kelwesse'e apkelwányam, tén han ma'a 
apkelámha apmonye'e nak, eláwhok apagko' sa' ma'a apkelmaxnéssesso 
nak énxet'ák ahagkok, elyegweyk sa' ma'a apkellegasso nak sekpeywa.” 

10Keñe ko'o sektáha s'e: “¡Wesse'! ¿Yaqsa ektáha apkelyexancháseyncha'a 

nak énxet'ák Jerusalén? Apkeltennassegkek axta exchep elmések meyke 
ektáhakxa apheykha, keñe kaxwo', kélyepetchessásegko apyespa'ák sawo.” 

11Wokmek sa' agkok xa ekhem nak, sa' katnehek amya'a elxénakpok 

énxet'ák Jerusalén se'e: “Éxchahayam ekmexanma wátekhápak énxet'ák 
ahagkok eñama nak meykexa énxet. Háwe m'a éxchahayam 
megkeynnaqtél'a, kélmowánal'a kólchempaksek apyempe'ék apák hótáhap 
apaktek; 

12kayhók agko' sa' katnehek éxchahayam peya nak ko'o wáphaksek, 

megkaxók sa' xa ekwánxa nak, axének sa' ko'o kaxwók yaqwánxa katnehek 
xa énxet'ák nak.” 

Israel apwakhegwayam apkelenmexma 

13Kóllano, máxa yaphope élxegayam aptamhágkok apkelxegakmo m'a 

kélenmexma, máxa éxchahayam ekyennaqte agko' la'a m'a yátnáxeg 
apkelyenyawasso apagkok apkenchesso nak kempakhakma, 
apmelyeyha'awók apagko' han apkenyehéyak ma'a yátnáxeg apkelchánte, 
apyeykhásseykmok ma'a ekweykenxal'a ekyennaqte émpé m'a náta élyawe. 
¡Negko'o laye, peyk agmassegwók! 

14Jerusalén, yáxñásekxa apwáxok aqsok ekmaso, keñe sa' ewagkasakpok 

teyp. ¡Elwatés ekxéneykha apwáxok aqsok ekmaso! 

15Wokmók Dan tén han egkexe Efraín ma'a amya'a ekmaso, ektéma nak 

se'e: 

16“Kóltennasák sa' pók aptémakxa énxet'ák, tén han Jerusalén 

apkelxegakmo apkelenmexma apkeleñama m'a apchókxa makhawók agko' 
nak apkelwónchesakmo apmako yempakhak ma'a tegma apkelyawe nak 
Judá. 

17Ewakhegwak sa' ma'a Judá, aptémól'a ewakhekxak yókxexma m'a 

énxet'ák apkeltaqmelchesso nak yókxexma, hakte apkenmexeykekxeyk 
ma'a Wesse' egegkok. Ko'o sekxeyenma xa, sektáha nak Wesse'. 

18“Aptémakxa tén han aqsok ekmaso apkelane keñamak ektáha exchep xa; 

aptémakxa ekmaso meyásak xa ekmáske nak, tén han eklegassásegkoho 
apwáxok.” 

Jeremías élekxagweykha apwáxok eñama énxet'ák apagkok 

19¡Éttelegwáseyha ko'o seklegeykegkoho ekmáske! ¡Tayha egkenyek 

ekyennaqte agko'! ¡Pekhekak ewáxok, mowanchek sekmako awanmak aqsa! 
Ekleg'ak ko'o kélpáwasso xama kélaqkahasso, tén han kélwónchesso 
kempakhakma. 

20Wa'akteyk aqsa chá'a amya'a ekmaso; ekmaso tamhákxak ma'a 

ekyókxoho apkelókxa. Kélmasséssekmek ekmanyehe agko' ma'a 
sélpakxenéyak nak, éltawassáseyha agko' ma'a sekpakxanma nak. 

21¡Yaqsa sa' kexa ekhem katnégwók néxa sekwete m'a bandera 

kélchexanma nak néten, tén han seklege ekpáwà m'a kélaqkahasso nak! 

22“Élyeyháxma m'a énxet'ák ahagkok, mehey'ásegkok nahan —axta aptáhak 

Wesse' egegkok—. Kélketchek melya'áseyak aqsok, megkalchetámeykha 
nak apkelwáxok. Apwancha'ak elanagkok ma'a aqsok ekmaso, keñe 
mopwancha'ak elanagkok ma'a aqsok ektaqmela.” 

Jeremías apwete kélmassésseyam aqsok peya nak katnehek 

23Élanawók axta ko'o xapop, méko axta xama aqsok, magya'áseyak 

ektémakxa axta nahan; énmexawók axta néten, méko axta élsassóxma. 

24Énmexawók axta m'a élámhakxa nak meteymog élekhahéyak, 

kelpexyennegkek axta; kelyawheykha axta ekyókxoho m'a egkexe nak. 

25Eksawheyha axta exma, méko axta kaxwók xama énxet enxoho, 

kelchampa'ak axta élxeganakmo ekyókxoho náta. 

26Eksawheykha axta exma, ekwet'ak axta ektamhákxo meyke xama aqsok 

ma'a kélcheneykekxexa nak pánaqte exnók, tén han aptamhákxo nápakha'a 
apketkók apyókxoho m'a tegma apkelyawe nak. Wesse' egegkok aplo 
ekmaso keñamak ekteméssesso ekyókxoho xa. 

27Aptáhak Wesse' egegkok se'e: “Ekmaso sa' kóltemessásekxak ekyókxoho 

xapop, mamasséssemek sa' eyke ekyókxoho. 

28Kasawhekxohok sa' ekyaqhapmóxma náxop, keñe sa' néten kayaqtések 

exma. Ekxénchek ko'o xa, megkaqhek sa' nahan ewáxok, ekpenchessek 
yaqwayam alána', malwátéssemek sa' nahan. 

29Apkelántekkek apkenyahágko apyókxoho énxet'ák apmonye'e apkelleg'a 

apkelwóncheseyam ma'a apkelchánte nak yátnáxeg, tén han ma'a 
apkelmeykha nak yágke; apkelyexánegwokmek ma'a émpagqaxa nak, tén 
han ma'a meteymog áxwa nak. Apkeltaqmópegkek apyókxoho m'a tegma 
apkelyawe, méko kaxwók xama énxet apheykekxa m'a. 

30Tegma apwányam, aptamhákxo nak nápakha'a apketkók, ¿yaqsa ektáha 

aptaxnékxo nak apáwa hómáyok? ¿yaqsa ektáha apwakhésakpo nak aqsok 
étkók éltaqmalma sawo ekyátekto élmomnáwa? ¿yaqsa ektáha 
apkelpeysegkesa nak apaqta'ák? Kaqhok etaqmelchesakpok elnáxamha, 
aptaqnawágwokmek kaxwók xép ma'a apkelásekhayókxa nak, peyk yaqhek 
kaxwo'. 

31Ekleg'ak ko'o ekpayheykha kélátog kéllegeykegkoho ekmáske, ektémól'a 

xama kelán'a kaxwe ekmáheyól'a kótak étche kategkesek apkemha 
apmonye' étche; Sión ekpayheykha átog ma'a, élya'asa nak néten amék, 
ektáha ekpaqmeta s'e: ¡Ko'o laye! ¡Peyk heyaqhek ma'a tekyawa yapmeyk 
nak!” 

 

Jeremías 5 
Énxet'ák Jerusalén ektémakxa melya'assáxma 

1Aptáhak Wesse' egegkok se'e: “Kólweynchamha sa' ma'a ámay nak 

Jerusalén, kóltaqmelchesho sa' kéllányo, kólchetam sa' ma'a apheykegkaxa 
nak chá'a énxet elweynchamha, kólwetak sa' kexaha énxet apkelane nak 
chá'a aqsok ekpéwomo, apmopmenyého nak chá'a etnehek ekmámnaqsoho 

apxeyenma aqsok. Kélwet'ak sa' agkok ma'a, mayaqmagkásekxeyk sa' ko'o 
ektémakxa m'a Jerusalén. 

2Yetneyk énxet apxeyenma nak chá'a apmésso appeywa ekmámnaqsoho 

m'a Wesse' egegkok, apmopwána amya'a eyke.” 

3Wesse', wánxa exchep aptegyeykencha'a chá'a m'a énxet apteméssesso 

nak chá'a ekmámnaqsoho appeywa. Apkellegassáseykegkók axta exchep; 
axta eyke ellegeykegkok; apmassésseykmek axta eykhe, axta eyke 
kalyaqwámeykegkok elya'ásegwók. Kalyéha'ak agko' apkelwáxok, 
yeykhágweykmók ma'a ekweykenxal'a ekyennaqte meteymog, axta 
emáheyók elyaqmagkasek apkelwáxok. 

4Tén axta ko'o ektáha élchetama ewáxok se'e: énxet'ák meyke aqsok 

apagkok aqsa chá'a etnahagkok ekho élyeyháxma, hakte melya'asagkek 
ma'a apmopmenyého nak Wesse' egegkok, cham'a apkeltémókxa nak chá'a 
etnahagkok ma'a Dios apagkok. 

5Ay'ókxak sa' ko'o m'a énxet'ák ekha nak kéláyo, alpaqhetchesek sa' nahan. 

Megkatnehek sa' nahan melya'áseykegkoho m'a apmopmenyého nak 
Wesse' egegkok, cham'a apkeltémókxa nak chá'a etnahagkok ma'a Dios 
apagkok. Apkelenmexeykekxeyk eyke Dios xa apyókxoho nak, 
megkalyaqwámeykegkok elyahakxoho'. 

6Cháxa keñamak peya sa' kalántépok yámakméwa m'a naxma, keñe sa' 

kalnápok, nápakha'a apketkók sa' katnéssesek ma'a aqsok nawha'ák éllo 
élleykha nak yókxexma meykexa énxet, elyexanmaha sa' eleyxek 
yánneptána m'a nepyáwa nak tegma apkelyawe apagkok, nápakha'a 
apketkók sa' chá'a etnéssesagkok ma'a apkelántepa enxoho; hakte xámok 
agko' apkeláneyak melya'assáxma, hágkaxwe yenmexekxak ma'a Dios. 

7Aptáhak Wesse' egegkok se'e: “Mowanchek ko'o mayaqmagkásekxeyk mók 

xa ekyókxoho kéltémakxa nak. Eyamasmeyk axta ko'o m'a kélketchek nak, 
apméssegkek axta ekmámnaqsoho apkelpeywa m'a aqsok kéláyókxa 
megkatnaha nak ekmámnaqsoho. élméssegkek axta ko'o ekxámokma 
aptéyak, keñe apnaqtawáseykegkoho apnaqteyegka'a apkelánegweykmo 
chá'a megkatnahakxa aptáwa', apyókxoho axta apkeláneykegkok ma'a 
nentémakxa ekmaso mansexta. 

8Máxa m'a yátnáxeg apnaqmele kéléyak la'a aptéyak, melyáqtól'a aqsa 

elának apkelwána, apkelpáweykhal'a elanaksek pók apkelwána. 

9¿Mallegássesagkóya sa' ko'o eñama apkeláneyak xa aqsok nak? 

¿Matnésseseya sa' ko'o ekpayhawo nak atnéssesek séllegassáseykegkoho 
énxet'ák aptamhéyak nak xa ektéma nak? 

10¡Elántaxnegwak sa' apkelenmexma m'a, etwássesha sa' ma'a anmen 

yámet apkeneykekxa, mesawhók sa' eyke ekyókxoho! ¡Elekkexchesek sa' 
ma'a aktegák nak, hakte háwe ko'o kaxwók anmen yámet séneykekxa m'a! 

11Eyamasmeyk ko'o m'a énxet'ák Israel tén han Judá. Ko'o sekxeyenma xa, 

sektáha nak Wesse'.” 

Énxet'ák kéllegasso kóllegássesagkoho' 

12Apyamasmeyk Wesse' egegkok ma'a énxet'ák Israel tén han Judá; 

aptemék chá'a apxeyenma s'e: “Méko Dios. Mehegáhapweyk sa' aqsok 
ekmaso, magwetyehek sa' nahan kempakhakma tén han meyk segaqhe.” 

13-14Máxa éxchahayam ma'a apkellegasso nak Dios appeywa, hakte 

megkeytnók apkelwáxok ma'a Dios appeywa. Keso aptáhakxa exchek ko'o 
seyáneya Wesse' egegkok Dios ekha nak apyennaqte s'e: “Keso yaqwánxa 
sa' katnehek, eñama aptamhéyak chá'a apkelpaqmeyesma apkelxeyenma 
aqsok ma'a: Máxa táxa sa' ko'o atnéssesek sekpeywa apekkenchesek ma'a 
apátog nak xép, keñe sa' énxet'ák etnahagkok máxa yántapák, kalwatnek sa' 
xa táxa nak.” 

15Aptáhak Wesse' egegkok se'e: “Israel, anaqlókásegmak sa' ko'o exchep 

énxet'ák, apkeleñama nak makhawók agko', cham'a énxet'ák apkelyennaqte 
nak tén han nanók agko' énxet'ák nak. Mopwanchek xép apkelpeywa m'a, 
mey'asagkek han ma'a aptáhakxa enxoho apkelpeywa. 

16Apyókxoho aptamhéyak kempakhakma yapmeyk apkelyennaqte m'a, 

máxa nahan takhaxpop meyke kélápeykekxa m'a apxata nak yágke aktek 
apagkok. 

17Etókasek sa' ma'a aqsok ekyexna apkeneykekxa, tén han apto, 

elnáhakkasek sa' nahan ma'a apketchek apkelennay'a tén han kelwán'ák. 
Etókasek sa' nahan ma'a nepkések apnaqtósso, tén han weyke, anmen 
yámet apkeneykekxa, tén han higo yámet. Sókwenaqte sa' elmaha 
emasséssók ma'a tegma apkelyawe ekyennaqte nak kélhaxtegkáseyak 
nepyáwa', cham'a apchásenneykekxo nak chá'a exchep.” 

18Aptáhak Wesse' egegkok se'e: “Masawhók sa' ko'o amasséssók kéxegke 

xa ekhem nak. 

19Aptemék sa' agkok elmaxneyha exchep se'e: ‘¿Yaqsa ektéma 

senteméssessama nak negko'o Dios Wesse' egegkok ekyókxoho xa ektáha 
nak?’, etne sa' yátegmowagkokxak se'e: ‘Sa' kóltéhek nahan kéxegke 
kóltéhek apkelásenneykha énxet'ák apkeleñama nak mók nekha 
megkatnahakxa nak xapop kélagkok, kéltémakxa axta kélyámasma Wesse' 
egegkok, kélyetleykekxo aqsok kéláyókxa éleñama nak mók nekha m'a kañe' 
xapop kélagkok nak.’ 

Énxet'ák Israel kéltennasso 

20“Kóltennés sa' apchókxa Israel, kólteme sa' kólának énxet'ák Judá s'e: 

21 ‘Kóleyxho sa' se'e, énxet'ák élyeyháxma meyke nak kélya'áseyak, ekha 

nak eykhe kélaqta'ák, megkólwetyehek eyke, ekha nak eykhe kélheyk'ák, 
megkóllegyehek eyke. 

22 Ektáhak ko'o s'e, sektáha nak Wesse': ¿Yahélayék ko'o kéxegke? 

¿Yagkólpexyennamák emonye' ko'o? Ekpekkenmeyk axta ko'o yagkamex 
néxa m'a wátsam ekwányam, néxa, megkamowána kayeykhak ma'a wátsam 
ekwányam. Kalnextog eykhe kayéhek ma'a élyaqyahayam agkok 
megkamallánek eyke kapáwak eykhe han awáxok, megkayeykhék eyke. 

23Kalyéha'ak kéxegke kélwáxok, megkólyaheykekxoho amya'a nahan; 

élyamasmeyk ko'o, keñe kélxegama. 

24Megkalchetámeykha nahan kélwáxok, megkóltemék nahan se'e: Agáwhok 

hana Dios Wesse' egegkok, segméssamo nak chá'a ekmámeye ekwokmo 
enxoho chá'a ekhem agkok ma'a ekpalleykenxa nak chá'a áwa' yámet, tén 
han élyapweykxa nak chá'a, tén han sempekkenchessamo nak chá'a ekhem 
yaqwayam annakxek ekyexna aqsok negkeneykekxa'. 

25Megkólya'assáxma eyke keñamak kéxegke ekyaqmagkassama mók 

ektémakxa aqsok, tén han megkatassama m'a aqsok éltaqmalma. 

26Apyetneyk nepyeseksa énxet'ák ahagkok ma'a énxet'ák élmasagcha'a nak 

apkeltémakxa, apkelyexanmeykha nak chá'a, aptémól'a m'a aptegyéyak 
nátétkók, apnegkenma nak chá'a kelhanma yaqwayam elmok ma'a 
apnámakkok. 

27Ellánésagkok chá'a apxanák ma'a aqsok élmenyexamaxche nak, ektémól'a 

náta kóllanaksohok ma'a axagkok. Cháxa keñamak aptamheykegko nak 
ekha kéláyo, tén han kelwesse'e, 

28tén han apnaqmelaya tén han ektaqmalma aptéyak. Méko néxa m'a 

apkeltémakxa ekmaso: melánekxések chá'a amya'a yaqwayam 
etaqmelchessásekxak ekheykha m'a élyéheykha nak, melanók han chá'a 
ektémakxa nak apheykha m'a meyke nak aqsok apagkok. 

29¿Mallegássesagkóya sa' ko'o eñama apkeláneyak xa aqsok nak? 

¿Matnésseseya sa' ko'o ekpayhawo nak atnéssesek séllegassáseykegkoho 
énxet'ák aptamhéyak nak xa ektéma nak? Ko'o sekxeyenma xa, sektáha nak 
Wesse'. 

30“Aqsok ekmaso agko', segyegwakkassamo nak, táhak se'e apchókxa nak. 

31Wanchek amya'a m'a apkelxeyenma nak chá'a Dios appeywa 

apkellegasso; etnahagkok nahan chá'a apmakókxa enxoho etnahagkok 
apkeláneykha apchókxa m'a apkelmaxnéssesso nak Dios énxet'ák apagkok, 

¡kalkohok nahan apkelwáxok énxet'ák ahagkok katnehek xa ektáha nak! 
¿háxko sa' eyke kéxegke kóltéhek ekwokmo sa' néxa ekhem?’” 

 

Jeremías 6 
Jerusalén kélwakhegwayam 

1¡Benjamín énxet'ák apagkok, kóltegyaha kélyexanmomakxa! ¡Kólántép 

Jerusalén! Kólpáwés kélaqkahasso m'a Tecoa, kólya'és néten xama aqsok 
magkenatchesso m'a Bet-haquérem, hakte nexcheyha peyk kañék 
kaxegmak ma'a nentekyawa tén han nenlegeykegkoho ekmaso agko'. 

2Kaxwók sa' kólmasséssók ma'a Sión ektaqmalma nak, 

3apkelmeyeykekxexa nak chá'a m'a keláneykha nepkések yetlo apnaqtósso; 

apkelpakxeneykegko nak chá'a m'a neyáwa nak, apkeleykegko nak chá'a 
pa'at apnaqtósso nepkések ma'a neyáwa apmakókxa enxoho chá'a elagkok. 

4Aptáhak apkelpaqmeta apkelenmexma s'e: “¡Kóllánekxa sa' kéltáhakxa, 

yaqwayam ólnapaxchek ma'a! ¡Kólchexyem, agketamagkok sa' yetseksók 
ekhem agko'! ¡Hay!, taxnakmek eyke nahan peyk kayaqtések. 

5¡Axta'a sa' agketamagkok, agmasséssessók sa' ma'a tegma apkelwenaqte 

apagkok!” 

6Aptáhak Wesse' egegkok ekha nak apyennaqte s'e: “¡Kólyaqtén sa' yenta'a, 

kóllána sa' kélyetlamakxa néten, yaqwayam sa' kólchetamagkok ma'a 
Jerusalén! Apxénamakpek kóllegássesagkohok xa tegma apwányam nak, 
hakte sawheykekxók apnaqtawáseykegkoho apnámakkok énxet'ák ma'a 
kañe' nak. 

7Jerusalén keñamak ekteyapma m'a nentémakxa ekmaso, máxa m'a 

ektémól'a máxek katyapok yegmen. Negyenaqteyáseykha egyempehek 
aqsa chá'a legamaxchek ma'a, tén han negketámeyak egmók, 
nélyensásamáxche aqsa chá'a wetamaxcheyk ma'a, tén han 
nenlegeykegkoho ekmáske. 

8Kastégho sa', Jerusalén, sa' agkok kastégak, ayenyók sa' eñama 

megkaleklo ewáxok, yókxexma meyke xama aqsok sa' atnessásekxa', 
meyke énxet apheykha kañe' sa' atnessásekxa'.” 

Nenlegeykegkoho ekxénamaxche kawa' 

9Aptáhak Wesse' egegkok ekha nak apyennaqte s'e: “Kólchetámekxohok sa' 

israelitas apkeleymomap nak, ektémól'a kólchetámekxohok kañe' áwa' 
ekyexna m'a anmen yámet ekwokmoho megkeymexko xama m'a ekyexna.” 

10Ektáhak axta ko'o seyátegmowágkokxo s'e: “¿Yaqsa sa' ko'o heyeyxhok 

sélpaqhetchesa enxoho, tén han séltennasa enxoho xa amya'a nak? Wesse', 

apkelapmeyk apeyk'ák ma'a, mopmenyeyk nahan eleyxho'; ey'ássamhok 
nahan ma'a appeywa nak xép, megkalchek apkelwáxok. 

11Wesse', lanawók ko'óxa ewáxok xeyep aplo; mowanchek kaxwók sekmako 

amágwakxa'.” Aptáhak axta ko'o seyáneya Wesse' egegkok se'e: “Eyenyenta 
nepyeseksa m'a wokma'ák apkelweynchámeykha nak ámay, nepyeseksa 
nak ma'a wokma'ák apyaqyeyáseykha nak apkelweynchámeykha. Elmakpok 
sa' ma'a énxet'ák yetlo apnaqteyegka'a, tén han ma'a apkelwányamók 
apagko' nak. 

12Pók énxet'ák sa' elmekxak ma'a apxanák nak, tén han yókxexma apagkok 

tén han ma'a apnaqteyegka'a nak. Hakte ay'aksek sa' ko'o néten émek, 
yaqwayam allegássesagkohok ektáha nak apheykha s'e apchókxa nak. Ko'o 
sekxeyenma xa, sektáha nak Wesse'. 

13“Apyókxoho kelxéneykha chá'a apkelwáxok ma'a aqsok élmenyexamaxche 

nak; cham'a ekyawe nak kéláyo, tén han ma'a meyke nak kéláyo, apyókxoho 
nahan aptamhéyak apkelmopwancha'a amya'a m'a apkellegasso nak 
sekpeywa, ekweykekxoho m'a apkelmaxnéssesso nak chá'a énxet'ák 
ahagkok. 

14 Etnéssesek aqsa chá'a apkelánésso apkelyense m'a énxet'ák ahagkok; 

exének chá'a ektaqmela, asagkek eykhe katnehek. 

15 ¡Kéméxcheyk eykhe elmegqágwók apkelánegko enxoho chá'a xa ektéma 

nak aqsok sektaqnagkamo nak ko'o! Melmegqágwakxeyk eyke, 
¡melya'ásegkok ma'a ektémakxa negmegqakto! éllegassásegkók sa' agkok 
ko'o m'a, elpelapmok sa', elyaqnenagkok sa' ektéma nak chá'a m'a nápakha 
nak. Ekxénchek ko'o xa, sektáha nak Wesse'.” 

Énxet'ák Israel élyennaqte apkelwáxok 

16Aptáhak Wesse' egegkok apkeláneya énxet'ák apagkok se'e: 

“Kólchaqnágwom hana ámay, kóllano sa', kóltegyaha sa' amya'a m'a nanók 
ámay axta, háxko ekyetnamakxa m'a ámay ektaqmalma nak; kólyetlakxa sa' 
ma'a, keñe sa' kólwetekxak kéllókasso kélyampe.” “Axta eyke aptáhak 
apkelpaqmeta s'e: Ma', magmakók negko'o ólyetlakxak ma'a.” 

17Apnegkenchek axta Wesse' egegkok énxet'ák apkelhaxneykha, tén axta 

aptáha apkeláneya énxet'ák se'e: “Kólleyxmakha sa' kélaqkahasso 
magkenatchesso kéltennasso yaqwánxa katnehek.” Keñe axta énxet'ák 
aptáha s'e: “Magmakók negko'o ageyxho'.” 

18Cháxa keñamak aptáha nak Wesse' egegkok se'e: “Kóleyxho, pók 

aptémakxa énxet'ák, kólya'asagkoho yaqwánxa katnehek ma'a énxet'ák 
ahagkok. 

19Énxet'ák kélheykha nak keso náxop, kóleyxho: Wáphássesek sa' ko'o 

aqsok ekmaso s'e énxet'ák nak, ekyaqmageykekxa élxéneykha chá'a 

apkelwáxok elanagkok aqsok ekmaso; hakte melyaheykekxak ma'a 
sekpeywa nak, aptaqnagkamchek aqsa m'a segánamakxa ahagkok nak. 

20¿Yaqsa ektáha sélsántegkesa nak ko'o kéxegke aqsok ánek ekmátsa nak 

ekpaqneyam éten agkok éleñama nak Sabá, tén han yámet ekmátsa nak 
ekpaqneyam éleñama nak ma'a apkelókxa makhawók agko'? Megkalchek 
ko'o ewáxok ma'a aqsok kélwatno nak, tén han ma'a mók aqsok kélnaqtósso 
kélnapma nak.” 

21Cháxa keñamak aptáha nak Wesse' egegkok se'e: “Wának sa' ko'o 

elpelapmok se'e énxet'ák nak tén han elyaqnenagkok. Esawhakpohok sa' 
eletsapok apyókxoho, cham'a apyapmeyk, apketchek tén han ma'a 
apnámakkok nak.” 

Israel apkelenmexma apkelxegáyam ekpayho nak nexcheyha 

22Aptáhak Wesse' egegkok se'e: “Apkelánekxeyk aptamhágkaxa peya 

elxegmak énxet'ák apkelyennaqte, apheykha nak ma'a apkelókxa makhawók 
agko', ekpayho nak nexcheyha. 

23Apkelmákxeyk ma'a yágke tén han sókwenaqte apagkok; apkellómók 

apagko' nahan ma'a, megkayóshek elanok ma'a aqsok; máxa wátsam 
ekwányam ekpáwà awáxok ma'a apkelwónchesso nak, apkelxegakmek 
yátnáxeg apkelchánte. Appenchásegkek aptamhágkaxa yaqwayam 
yempakhak ma'a Sión.” 

24Aptáhak apkelpaqmeta énxet'ák Jerusalén se'e: “Nenleg'ak negko'o 

amya'a, ẽlyélaqtéssek han negaye; néllegagkók élyentaxno egwáxok tén han 
ekmáske, máxa m'a kelán'a ekmáheyól'a katnehek naqláwa. 

25¡Nágkólántép yókxexma, nágkólmohok ma'a ámay nak! ¡Yetlo 

apkelmeykha m'a nélenmexma nak; ¡sawhékxók élmeneymaxche ekyókxoho 
yókxexma!” 

26¡Énxet'ák ahagkok, kólántaxnekxa apáwa sẽlwáxaqxamo nak, 

magkenatchesso kéllegagkoho ekmáske; kólpexyawha neyseksa táhap, 
kallapwomák, nágkóleysagkoho kóllekxagwaha, ektémól'a yetsapok xama 
kélketche apteme nak wánxa xama apagko'; hakte kaxwo' sa' elwak ma'a 
apmáheyo nak hegmasséssók! 

27Aptáhak ko'o seyáneya Wesse' egegkok se'e: “Xeyep sa' agkések 

yaqwayam elyepkeynek énxet'ák ahagkok. Elano sa', yaqwayam sa' elanok 
háxko apkeltémakxa.” 

28Wesse', apyókxoho apteme élyennaqte apkelwáxok ma'a; énxet'ák 

aptekkessáseykha naqsa apkelwesey apnámakkok, tén han élmaso 
apkeltémakxa; máxa sawo élyexwase m'a, tén han sawo ekyentaxno. 

29Kélwátekhakkassek agkok ekyennaqte m'a kélwátekhakkassamól'a chá'a 

táxa, kapeykásekxak chá'a táxa m'a yámenmaga aktek nak. Kaqhok eyke 

kólaxñassásekxak apyempe'ék ma'a, hakte mesawhakpek ma'a 
élmasagcha'a nak apkeltémakxa. 

30Eltamhakpok sa' “sawo élmope élmomnáwa kélchexakha”, hakte xép 

apkexakha xa, Wesse'. 

 

Jeremías 7 
Jeremías apkeltenneykha tegma appagkanamap 

1Appaqhetchessek axta Wesse' egegkok ma'a Jeremías. Aptáhak axta 

apcháneya s'e: 

2“Etnegwakxa sa' ma'a átog nak tegma appagkanamap ahagkok, ko'o 

sektáha nak Wesse', exén sa' se'e amya'a nak. Sa' etnehek se'e: Kélyókxoho 
kélheykha nak Judá, kélántaxnegweyktámho nak chá'a kólpeykeshok 
Wesse' egegkok se'e átog nak, kóleyxho sa' se'e appeywa, 

3apcháphássesso nak Wesse' egegkok ekha apyennaqte, cham'a Israel Dios 

apagkok nak: Kóltaqmelchásekxa hana kéltémakxa, tén han aqsok 
kéllánéyak, keñe sa' ko'o wohok kóllenxanmagkohok kélheykha s'e xapop 
nak. 

4Nágkóleyxho m'a apkelyexancháseykencha'a nak chá'a, aptéma nak chá'a 

apkelanagkama s'e: ¡Keso apyetna Wesse' egegkok tegma appagkanamap 
apagkok se'e, keso apyetna Wesse' egegkok tegma appagkanamap apagkok 
se'e! 

5“Kéltaqmelchásekxeyk sa' agkok kéltémakxa tén han aqsok kéllánéyak, tén 

han ekpéwo enxoho chá'a kélteméssesakxa kélnámakkok; 

6megkólnaqtawásegkoho enxoho m'a apkeleñama nak mók nekha, tén han 

ma'a élyéheykha nak, tén han ma'a xentampe'e nak, tén han megkólnapa 
enxoho chá'a énxet'ák meyke nak apkeltémakxa s'e yókxexma nak, tén han 
megkólpeykásawo enxoho m'a mók aqsok kéláyókxa, yaqwayam enxoho 
kólsexnánéxkohok kélagko' kéxegke, 

7wohok sa' ko'o kóllenxanmagkohok kélheykha s'e xapop nak, sekmésso 

axta ko'o kélyapmeyk nano' megkatnégwayam néxa. 

8“Megkólya'ásseykmok chá'a kéxegke m'a amya'a ekmowána amya'a nak, 

megkamowána nak kapasmok. 

9Kélmenyexeykegkek chá'a, kélnapmeyk chá'a kélnámakkok, 

kélnaqtawáseykegkók chá'a kélnaqteyegka'a kéllánegweykmo chá'a mók 
kelán'a, kélméssegkek chá'a kélpeywa Wesse' egegkok kélmowána amya'a, 
kélméssegkek chá'a aqsok ánek ekmátsa nak ekpaqneyam ma'a Baal, 
kélpeykessamók chá'a aqsok kéláyókxa megkólya'ásegko nak kéxegke, 

10keñe chá'a kólmeyenták se'e tegma appagkanamap sélpeykessamókxa 

nak chá'a ko'o, kólchaqnágwaták nahaqto'. Kólának chá'a méko katnehek 
kélheykha s'e; kólának chá'a kélwanchek kóllenxanmagkohok kéllánéyak xa 
aqsok sektaqnagkamo nak ko'o. 

11¿Kélanagkamcheya kéxegke katneyk apkelyexánegweyktamxa 

apkelmenyexma s'e tegma appagkanamap sélpeykessamókxa nak chá'a 
ko'o? Ekweteyak ko'o ekyókxoho xa. Ko'o sekxeyenma xa, sektáha nak 
Wesse'. 

12Kólmeyekxa m'a kélpakxanma appagkanamap ahagkok apyetna nak Siló, 

ektáha axta ko'o sélyéseykha amonye' yaqwayam chá'a axek, kóllano sa' 
sekteméssessamakxa axta ko'o m'a, eñama apkeltémakxa ekmaso m'a 
énxet'ák ahagkok Israel. 

13Hágkaxwe axta eykhe ko'o altennásekxohok kéltémakxa, axta eyke 

kólmáheyók kéxegke hélyahakxoho, axta nahan hélátegmoweykegkokxa'. 
Ko'o sekxeyenma xa, sektáha nak Wesse'. 

14Sa' atnéssesek han ko'o sekteméssessamakxa axta kélpakxanma 

appagkanamap apyetnama nak Siló s'e tegma appagkanamap 
sélpeykessamókxa nak chá'a ko'o, sekmésso axta ko'o kéxegke, tén han 
ma'a kélyapmeyk nano', tén han kélásenneykekxo nak chá'a kéxegke. 

15Alántekkesek sa' ko'o kéxegke s'e sekhakxa nak, sekteméssessama axta 

ko'o sélántekkessama m'a kélyáxeg'a axta, cham'a Efraín axta aptawán'ák 
neptámen.’ 

Énxet'ák Israel apkelya'ásseyam 

16“Jeremías, ná elmaxnésses aqsa s'e énxet'ák nak, náhelmaxna aqsa ko'o 

yának apasmok, náhewónmakha aqsa héltennaksek. Náhelenxánem aqsa, 
hakte magweyxók sa' ko'o exchep. 

17¿Ya eteyk xép aqsok apkeláneyak ma'a tegma apkelyawe nak Judá, tén 

han ma'a ámay nak Jerusalén? 

18Yánchásekxak chá'a yántapák ma'a kélketchek, keñe apyapmeyk 

yáléwaksek chá'a táxa, tén kelán'ák kalyélaqtések chá'a hótáhap yaqwayam 
kalanagkok kelpasmaga pók aptémakxa, élmésso chá'a m'a aqsok kéláyókxa 
kelwána kéltéma nak ‘Wesse' Ekwányam eñama Néten’. Elókassegkek 
nahan chá'a ko'o apkelméssama vino m'a aqsok kéláyókxa éleñama nak mók 
nekha. 

19Háwe eyke ko'o setnéssesseykmohoxma ekmaso xa énxet'ák nak, 

apnaqtawásamakpekxoho apagko', yaqwayam enxoho 
elmegqasakpekxohok apagko'. Ko'o sekxeyenma xa, sektáha nak Wesse'. 

20Cháxa keñamak peya nak ko'o ayenyenták seklo neyseksa s'e yókxexma 

nak, ko'o sektáha nak Wesse' tén han nepyeseksa xa énxet'ák nak, 

ekweykekxoho m'a aqsok kélnaqtósso, tén han yenta'a élámha nak 
yókxexma, tén han aqsok kélcheneykekxa. Sa' katnehek ma'a ektémól'a táxa 
eyáléwe, megkólmowánal'a kólsapanchesek.” 

21Aptáhak apkeláneya énxet'ák apagkok Wesse' ekha nak apyennaqte, Dios 

apagkok nak Israel: “Kólmés sa' ekyókxoho aqsok yaqwayam kólwatnek, tén 
han kélnaqtósso ektekyawa kélmakókxa enxoho, kóltawák sa' nahan xa 
ápetek nak. 

22Axta eyke ko'o altennassók aqsok élwatnamáxche tén han ektémakxa 

aqsok ektekyawa kélyapmeyk nano' sélantekkessama axta m'a Egipto. 

23Wánxa axta aqsa chá'a ko'o séltémo hélyahakxoho'; keñe hetnehek ko'o 

Dios apagkok, keñe ko'o atnehek énxet'ák ahagkok ma'a. Éltémók axta 
nahan chá'a etnahagkok ma'a séltamhókxa enxoho chá'a etnahagkok, 
yaqwayam enxoho kataqmelek apheykha. 

24Axta eyke hélyeheykekxoho', axta nahan heháxenmók, 

apkelyennaqtéssegkek axta aqsa apkelwáxok apkelyetleykekxo m'a 
ektémakxa axta chá'a élchetámeykha apkelwáxok ekmaso. Axta hey'ékekták 
ko'o, eyheykekxeyk axta aqsa apkap'ák. 

25Aptéteykegkók ko'o pók séláphássesso kéxegke apyókxoho séláneykha 

apkellegasso nak sekpeywa, eyeynamo m'a sekxók axta apkelánteyapma 
kélyapmeyk nanók ma'a Egipto ekwokmoho makham se'e kaxwo' nak. 

26Makke kéxegke hélyeheykekxoho', mehélháxenmók nahan, 

kélyánchesseykmók aqsa élyennaqte kélwáxok, kélyeykhásseykmók ma'a 
kélyapmeyk nano' axta. 

27“Jeremías, eltennés sa' se'e ekyókxoho aqsok nak, megyeyxók sa' eykhe, 

énnaqtés sa' appeywa, megyátegmowagkek sa' eykhe. 

28Etne sa' elának se'e: Keso énxet'ák melyaheykekxa nak Dios Wesse' 

apagkok se'e, megkalmopmenyého nak kóllánekxések apkeltémakxa. 
Massegweykmók agko' apkelxeyenma m'a amya'a ekmámnaqsoho.’” 

Jerusalén kélpeykessamo aqsok kéleykmássesso 

29¡Énxet'ák Jerusalén, kólyaqtén kélwa', keñe sa' kólchexa'! ¡Kólmeneykmés 

sa' negmeneykmasso senlapwayam ma'a néten nak xóp eyáxñeyo meykexa 
nak xama aqsok! Hakte apkeltaqnaweygkek Wesse' egegkok ma'a énxet'ák 
kélagkok nak, apkexakke', apkelyetnakhássek nahan. 

30Aptáhak Wesse' egegkok se'e: “Apkeláneykegkek aqsok megkaleklamakxa 

nak ko'o ewáxok ma'a énxet'ák Judá: apnegkenweykmek aqsok 
kéleykmássesso apagkok élmasagcha'a nak ma'a kañe' tegma 
appagkanamap sélpeykessamókxa nak chá'a ko'o, keñe 
aptawáseykencha'a. 

31Apkelánegweykmek ekwatnamáxchexa aqsok Tófet ma'a 

ekyapwátegweykenxa nak xapop Ben-hinom, yaqwayam elwatnek ma'a 
apketchek apkelennay'a tén han kelwán'ák; aqsok maltémo axta chá'a ko'o 
elanagkok, tén han megkaxeyenma axta ko'o ewáxok katnehek. 

32Cháxa keñamak sekxéna nak ko'o, sektáha nak Wesse' peya kammok 

ekhem yaqwánxa megkóltemhek kaxwók ekwesey Tófet, tén han 
ekyapwátegweykenxa xapop Ben-hinom xa yókxexma nak. 
Ekyapwátegweykenxa Xapop Nentekyómakxa sa' katnekxak ekwesey. Keñe 
sa' Tófet kólátawanyek ma'a énxet'ák apkeletsapma nak, eñama meyke 
kaxwók yókxexma. 

33Máma sa' etnehek aptéyak aphopák xa énxet'ák nak, tén han ma'a aqsok 

nawha'ák éllo, méko sa' kamenxenchesek. 

34Amasséssók sa' ko'o kélmeneykmasso nak kélessawássessamo tén han 

ekpayheykekxa egwáxok ma'a tegma apkelyawe nak Judá, tén han ma'a 
ámay nak Jerusalén, tén han ma'a negmeneykmasso nak chá'a 
sẽlyamhopma; meyke xama aqsok sa' katnekxak ekyókxoho xa apchókxa 
nak.” 

 

Jeremías 8 

1Aptáhak Wesse' egegkok se'e: “Cháxa ekhem nak, kólhaxyawássekxak sa' 

takhaxpop apexchakkok axta m'a apkelwesse'e apkelwányam, tén han ma'a 
apkelámha apmonye'e axta m'a Judá, tén han ma'a apkelmaxnéssesso axta 
énxet'ák ahagkok, tén han ma'a apkellegasso axta sekpeywa, tén han ma'a 
apheykencha'a axta m'a Jerusalén, 

2kólnegkenek sa' aqsa neyseksa mayáhat, tén han aptaqmelakxa pelten, tén 

han neyseksa apkelápogwátéyak ma'a apyókxoho yaw'a, apkelmopmenyého 
apagko' axta chá'a m'a, apkelánéssama axta chá'a aqsok, tén han 
apkelyetleykencha'a axta chá'a, apkelpaqhetchásamákpoho axta chá'a, tén 
han apkelpeykessamo axta chá'a. Méko sa' kalmekxak yaqwayam 
kalátawanyek. Kaxnagkokxak sa' aqsa náxop, ektémól'a weyke 
ekteyáseykha. 

3Keñe sa' apkeleymomap nak meletsapma xa énxet'ák élmasagcha'a agko' 

nak apkeltémakxa, cham'a apkelhámxa enxoho chá'a ekyókxoho yókxexma 
natámen séxpánchesso, eltamhok sa' eletsapok, mopmenyeyk sa' 
elweynchamha chá'a. Ko'o sekxeyenma xa, sektáha nak Wesse' ekha 
sekyennaqte. 

Israel kéllegassáseykegkoho 

4“Jeremías, eltennés sa' énxet'ák se'e amya'a sektáhakxa nak ko'o 

sekpeywa: “Apyaqnenchek agkok chá'a xama énxet yempekxak chá'a néten; 
apxegánegwokmek agkok chá'a m'a ámay, etaqhegwók chá'a. 

5Israel, ¿yaqsa eyke ektéma sénmexeykekxo nak? Jerusalén, ¿yaqsa eyke 

ektéma seyamasma agko' nak ko'o? ¿Yaqsa ektéma aptéma nak ekyennaqte 
apwáxok tén han memáheyo nak hey'óta'? 

6Ektaqmelchessamók axta eykhe sélhaxneykha séltémo aña', maxta eyke 

añék kaqhek apwáxok aptémakxa ekmaso xama énxet enxoho, tén han 
méxamakpoho enxoho etnehek appeywa s'e: ¿Yaqsa aqsok ko'o séláneya? 
Apyókxoho apkelxegák ekyennaqte apkelyetlama m'a ámay apagkok nak, 
máxa m'a yátnáxeg élyennaqtél'a apyespa'ák neyseksa kempakhakma. 

7Weykmók seyána' ekya'áseykegkoho ekhem yaqwánxa keyxyók makham. 

Apya'ásegkók nahan ekhem yaqwánxa emyekxak chá'a mók nekha m'a 
sapop, tén han yeptameygmen, tén han ma'a yáho. Keñe kéxegke énxet'ák 
ahagkok, megkólya'ásegkok ma'a segánamakxa ahagkok. 

8Megkólwanchek kéxegke kólxének kélmowancha'a aqsok, tén han 

ekyetnama m'a Wesse' egegkok segánamakxa apagkok. ¡Ekmowána amya'a 
apnaqtáxéseyak ma'a énxet'ák apnaqtáxéssáseykegkoho nak chá'a kéxegke 
weykcha'áhak! 

9Elmegqágwakxak sa' eyke xa énxet'ák apkelmopwancha'a nak aqsok, 

elyelqakpok sa', ektémól'a aqsok nawha'ák élmál'a kelhanma. 
Apkelyetnakhássek agkok sekpeywa Méko katnehek apkelmopwancha'a 
aqsok. 

10Cháxa keñamak peya nak ko'o almések pók énxet ma'a apnaqteyegka'a 

nak, tén han pók énxet yaqwayam etnehek apagkok ma'a xapop apagkok 
nak. Apyókxoho kelxéneykha chá'a apkelwáxok ma'a aqsok 
élmenyexamaxche nak; cham'a ekyawe nak kéláyo, tén han ma'a meyke nak 
kéláyo, apyókxoho nahan aptamhéyak apkelmopwancha'a amya'a m'a 
apkellegasso nak sekpeywa, ekweykekxoho m'a apkelmaxnéssesso nak 
chá'a énxet'ák ahagkok. 

11 Etnéssesek aqsa chá'a apkelánésso apkelyense m'a énxet'ák ahagkok; 

exének chá'a ektaqmela, asagkek eykhe katnehek. 

12 ¡Kéméxcheyk eykhe elmegqágwók apkelánegko enxoho chá'a xa ektéma 

nak aqsok sektaqnagkamo nak ko'o! Melmegqágwakxeyk eyke, 
¡melya'ásegkok ma'a ektémakxa negmegqakto! éllegassásegkók sa' agkok 
ko'o m'a, elpelapmok sa', elyaqnenagkok sa' ektéma nak chá'a m'a nápakha 
nak. Ekxénchek ko'o xa, sektáha nak Wesse'.’” 

13Aptáhak Wesse' egegkok se'e: “Alyaqtennek sa' ko'o énxet'ák ahagkok 

ektémól'a kólyaqtennek hótáhap apyexna. Megkeymaxcheyk sa' xama 
enxoho ekyexna anmen yámet ma'a kélcheneykekxexa nak, tén han xama 

ekyexna enxoho higo yámet ma'a kélcheneykekxexa nak. áwa' élyamaye sa' 
aqsa kaleymaxche'.” 

14Keñe sa' etnehek elpaqmétek énxet'ák se'e: “¿Yaqsa ektéma 

negheykencha'a nak aqsa s'e? ¡Ólmeyekxak negyókxoho m'a tegma 
apkelyawe ekyennaqte nak kélhaxtegkáseyak nepyáwa' yaqwayam sa' 
óletsapwakxak ma'a! Dios Wesse' egegkok peyk hẽlnápekxa'; ẽleykegkek 
ma'a yegmen kélenchehe nak pánaqte segaqhamo, hakte nenláneykegkek 
negko'o mólya'assáxma nénmexeykekxo m'a. 

15Nélhaxanmeyk axta kataqmelek negheykha, makke anxaweyk xama 

enxoho aqsok ektaqmela. Nélhaxanmeyk axta kawak élyenneykha 
egyempehek, nélmeneykha axta aqsa negweteyk. 

16¡Apkelxegakmek sẽlenmexma! ¡Legáxkók kaxwók Dan apkelennama m'a 

yátnáxeg apkelchánte nak ma'a énxet'ák! Apkelpáweyk agkok ma'a, 
kayawheykha ekyókxoho xapop. Apkelxegakmek yaqwayam emasséssak 
negókxa, tén han ekyókxoho aqsok egagkok, ekweykekxoho m'a tegma 
apkelyawe yetlo énxet'ák apheykha m'a kañe'.” 

17Aptáhak Wesse' egegkok se'e: “Wahak sa' ko'o kéxegke yéwa ekmáske 

nak hentakxek, yaqwayam sa' kaltakxagkok; méko sa' xama aqsok ekha 
ekmowána kalwagkasek teyp.” 

Jeremías élekxagweykha apwáxok eñama énxet'ák apagkok 

18Méko hemasséssesek ektémakxa élekxagweykha ewáxok, yelqamáxcheyk 

ewáxok. 

19Legáxkók apkelápentegeykha apkellegeykegkoho ekmáske énxet'ák 

ahagkok ma'a ekyókxoho apheykegkaxa nak énxet: “¿Masséya apha Wesse' 
egegkok ma'a Sión? ¿Masséya apha wesse' apwányam apagkok ma'a?” 
Aptáhak axta apchátegmowágko Wesse' egegkok se'e: “¿Yaqsa ektéma 
séllókassama nak kélpeykessamo m'a kéleykmássesso, cham'a aqsok 
kéláyókxa ekteme nak mékcha'awo tén han éleñama mók nekha?” 

20Yeykhayak ekmexanmakxal'a exma, sawhomáxcheyk eknakxamáxche 

ekyexna aqsok kélcheneykekxa, keñe negko'o mólwagkásamáxchek teyp. 

21Eklegeykegkók apkellegeykegkoho nak ma'a énxet'ák ahagkok; yetnegkek 

sekhakxa m'a ekyaqhápeykha ewáxok tén han seyeye. 

22¿Mékoya xama enxoho pánaqte m'a Galaad? ¿Mékoya xama enxoho 

apmopwána hentaqmelchessók ma'a? ¿Yaqsa ektéma meltaqmelweykmo 
nak énxet'ák ahagkok? 

 

Jeremías 9 

1¡Katnoho annal'a ahaqta'ák ma'a ektémól'a ekteyapmakxa yegmen, keñe 

ahaqta'ák égmen'ák ma'a ektémól'a yegmen ényé, yaqwayam enxoho 
awónek chá'a yókxoho ekhem tén han axta'a, eñama aptekyawa m'a énxet'ák 
ahagkok! 

2¡Kaxho annal'a xama yókxexma sekhamakxa m'a meykexa nak énxet, 

yaqwayam enxoho axnamok makhawo' akxák apheykegkaxa m'a énxet'ák 
ahagkok! Hakte apyókxoho aptamhéyak apnaqtawáseykegkoho 
apnaqteyegka'a m'a apkelánegwayam chá'a mók; tén han appelakkassesso 
chá'a elsexnenak apnámakkok. 

3Yahamok chá'a héltennasha apkelmopwancha'a amya'a, máxa m'a 

ektémól'a yágke kólhaxtaqpog aktek. Yetnegkek negmowána amya'a m'a 
apchókxa, méko m'a amya'a ekmámnaqsoho nak; Yágweykmók aqsa 
ekteyapma aqsok ekmaso, Wesse' egegkok apagko' nahan apteme appeywa 
s'e: “Memáheyók hékpelchágwók ko'o.” 

4Nágkóleyxho kaxwók ma'a kélxegexma nak, tén han ma'a kélyáxeg kélagko' 

nak, hakte elyexanchesha nahan chá'a pók ma'a apkelyáxeg apancha'awo 
nak, elxénekxohok nahan chá'a ekmaso pók ma'a apkelxegexma'a nak. 

5Elyexanchesha chá'a pók, méko xama enxoho apxeyenma amya'a 

ekmámnaqsoho. Keltámeyeykegkek aptamhéyak apkelmopwancha'a 
amya'a; apnaqtawásamákpe', mopwanchek 

6elyaqmagkasek apkeltémakxa. Aptáhak Wesse' egegkok se'e: “¡Ketók mók 

apketámeyak pók, ketók mók apkelyexancháseykha pók! Memáheyók ko'o 
hékpelchágwók énxet'ák ahagkok. 

7Cháxa keñamak sektáha nak ko'o sekpeywa s'e, sektáha nak Wesse' ekha 

sekyennaqte: Nátex sa' ko'o kaxwók akxák énxet'ák ahagkok 
aláxñassásekxak apyempe'ék yaqwayam alanok apkeltémakxa, hakte méko 
kaxwók atnéssesek. 

8Máxa yágke aktek segaqhamól'a m'a apkelpeywa nak, apkelmopwancha'a 

amya'a chá'a etnahagkok. Kaltaqmalmakha chá'a apkelpeywa elának 
apnámakkok, keytna katnehek apkelwáxok yaqwánxa etnéssesek. 

9¿Mallegássesagkóya sa' ko'o eñama apkeláneyak xa aqsok nak? 

¿Matnésseseya sa' ko'o ekpayhawo nak atnéssesek séllegassáseykegkoho 
énxet'ák aptamhéyak nak xa ektéma nak? Ko'o sekxeyenma xa, sektáha nak 
Wesse'. 

10“Kóllekxagwaha, kólápentegmakha kóllanok ektáhakxa m'a meteymog 

élekhahéyak nak, kallapwomák kóllanok ektáhakxa m'a émhakxa nak pa'at 
ektaqmela, hakte metchek ma'a, méko kaxwók ekyeykhágwokmo m'a; 
massék eklegáxko élpáweykha aqsok kélnaqtósso m'a, wokmók náta 
élchampe ényahágko, tén han ma'a aqsok nawha'ák éllo. 

11“Meteymog ektaháneykekxa mók sa' ko'o atnessásekxak ma'a Jerusalén, 

semheg nawha'ák éllo élyexanmomakxa; yókxexma meykexa énxet sa' 
atnessásekxak ma'a tegma apkelyawe nak Judá, meyke énxet apheykha 
kañe' sa' atnéssesek.” 

12¿Yaqsa ekyetna ekyawe ekya'áséyak aqsok yaqwayam enxoho 

kay'asagkohok xa? ¿Yaqsa apya'assáseykegkoho Wesse' egegkok xa aqsok 
nak yaqwayam enxoho kawának kaltennásekxohok ma'a námakkok? 
¿Yaqsa ektéma ekmasagko nak apchókxa tén han ekyamáya nak exma 
ektémól'a yókxexma meykexa énxet meykel'a ekyeykhágwayam? 

13Aptáhak axta Wesse' egegkok apchátegmowágko s'e: “Temegkek 

ekyókxoho xa, hakte apkelyamasmeyk israelitas ma'a segánamakxa 
sekmésso axta ko'o; mehelyeheykekxoho', meláneykegkok ma'a ektémakxa 
nak sekpeywa. 

14Apkelyennaqtéssegkek aqsa apkelwáxok apkelyetleykekxo m'a ektémakxa 

nak chá'a élchetámeykha apkelwáxok, apkelpeykessamók ma'a aqsok 
kéláyókxa élmowancha'a amya'a nak, cham'a ektémakxa axta 
apkelxekmowáseyak ma'a apyapmeyk nano'. 

15Cháxa keñamak sektáha nak ko'o sekpeywa, sektáha nak Wesse' ekha 

sekyennaqte, Dios apagkok nak Israel: Alagkok sa' ko'o aqsok ekmáske 
agko', alagkok sa' ma'a yegmen kélencheheykekxa nak pánaqte segaqhamo. 

16Waxpánchesek sa' alya'aksek nepyeseksa m'a pók aptémakxa énxet'ák, 

melya'ásegko nak ma'a, tén han melweteya axta m'a apyapmeyk nano'; 
sókwenaqte sa' wának kólmenxenchesek, ekwokmoho megyeymékpo xama 
enxoho.” 

Énxet'ák Jerusalén apkellekxagweykha 

17Aptáhak Wesse' ekha nak apyennaqte s'e: “¡Kóltaqmelchesho kélháxenmo 

sekpeywa! Kóláneyha sa' kelán'ák élmowancha'a nak kallekxagwaha.” 

18¡Kólána sa' kalpekhaksohok élxegáyam, yaqwayam sa' kallekxagwaha 

henlanok negko'o; hẽllekxágkasha sa' negko'óxa kalpexyewenták sa' 
egaqta'ák égmen'ák egmáxempenák, eñama néllekxagweykha! 

19Wokmók Sión eklegamaxche nélápentegeykha néllegeykegkoho ekmáske: 

¡Negko'ol'aye nennaqtawásexche'! ¡néllegagkók nélmegqakto! Agyenyók sa' 
negókxa, hakte kélpalchessek ma'a enxanák. 

20Kelán'ák, kóleyxho Wesse' egegkok appeywa, kóltaqmelchesho 

kélháxenmo aptáhakxa nak appeywa. Kóltames éllekxagweykha kélketchek, 
tén han kélxegexma'a yaqwayam katnehek kallekxagwaha s'e: 

21“Taxneyk enxanák nétsapma, wokmek ma'a tegma apkelyawe egagkok 

apkeltaqmalma nak; kelnapchek sakcha'a apkelennay'a m'a ámay nak, tén 
han wokma'ák ma'a apheykegkaxa nak chá'a énxet'ák elweynchamha. 

22Hágkek aphopák náxop ma'a énxet'ák, máxa m'a weyke ekteyáseykha 

ekhéyak la'a yókxexma, máxa m'a hótáhap apyexna appalleykhal'a 
neptámen ma'a énxet apkelyaqtónma nak, méko nahan élmákxo.” Wesse' 
egegkok apxeyenma xa. 

23Aptáhak Wesse' egegkok se'e: “Kéméxcheyk megkeyxkók appeywa 

exénakpekxohok apagko' énxet apya'áseykegkoho nak aqsok eñama 
apteme ekha apya'áseyák, tén han ma'a énxet apyennaqte nak eñama 
apteme ekha apyennaqte, tén han ma'a ekxámokma nak aqsok apagkok, 
eñama apteme ekxámokma aqsok apagkok. 

24 Apmakók agkok keyxkohok appeywa exénakpekxohok xama énxet, 

kéméxcheyk keyxkohok appeywa hexének ko'o sey'áseyak, sey'ásegkoho 
sektáha ko'o, Wesse', séláneyól'a chá'a aqsok keso náxop yetlo 
seyásekhayo, tén han ektaqmalma, tén han ekpéwomo, hakte cháxa 
ekleklamo nak chá'a ko'o ewáxok xa. Ko'o sekxeyenma xa, sektáha nak 
Wesse'.” 

25Aptáhak Wesse' egegkok se'e: “Xegakmek ekhem yaqwánxa nak ko'o 

allegássesagkohok ma'a apyókxoho énxet'ák apkelyenyekhayo nak chá'a 
nekha apyempe'ék: 

26cham'a Egipto, Judá, Edom, Amón, tén han ma'a Moab, tén han ma'a 

apyókxoho apheykha nak yókxexma meykexa énxet, tén han ma'a 
apkelmópéssamo nak chá'a apkelyésesso élpayhakxa nápaqta'a. Hakte 
cháxa apyókxoho énxet'ák nak, tén han ma'a apyókxoho énxet'ák Israel, 
megkalya'ásegkok apkelwáxok ma'a Dios.” 

 

Jeremías 10 
Kéleykmássesso élmowancha'a amya'a tén han Dios apmámnaqsoho 

1Énxet'ák Israel, kóleyxho s'e amya'a nak, apkeltennasso nak kéxegke m'a 

Wesse' egegkok. 

2Aptáhak Wesse' egegkok se'e: “Nágkólteme aqsa kéxegke m'a 

apkeltémakxa nak chá'a pók aptémakxa énxet'ák, nágkalyegwakkas aqsa 
m'a aqsok ekteyapma nak néten, aptamheykegkaxa nak chá'a xa pók 
aptémakxa nak énxet'ák. 

3Aqsok mékoho agko' apkeltémakxa nak chá'a xa énxet'ák nak. Eyaqtennek 

chá'a yámet awhak ma'a naxma, eleykmássesha chá'a m'a énxet 
apmopwána nak eleykmássesha emha m'a xama aqsok 
apmeykencha'awól'a, 

4keñe elnáxegkesha chá'a ewakhaksek ma'a sawo ekmope élmomnáwa, tén 

han ma'a sawo ekyátekto élmomnáwa, keñe etaqmelcheshok chá'a 
apkenegkesso elatchesek láwa etekpagagkok sawo ekyentaxno, yaqwayam 
enxoho megkayaqnene'. 

5Hawók náta kéleyssól'a m'a aqsok kéleykmássesso, kélchenegkessól'a m'a 

namyep kélcheneykekxexa nak yánsamáne, yawanchek kalpaqmétek 
kólpatmekxohok nahan chá'a m'a, hakte yawanchek kalxog. Nágkóle chá'a 
kéxegke m'a, yawanchek katnéssessamhok exma ekmaso xama énxet, 
yawanchek nahan kataqmelchesek.” 

6Wesse', méko ekhawo exchep, xép apteme apwányam apagko', ekwányam 

ma'a apwesey, tén han ekteme ekyennaqte. 

7 ¿Yaqsa megkakyek xép, Wesse' apwányam apagkok nak pók aptémakxa 

énxet'ák? Payhawók xép yeykpok. Méko ekhawo exchep nepyeseksa m'a 
apkelya'áseykegkoho nak aqsok, tén han kelwesse'e apkelwányam nak keso 
nélwanmeygkaxa. 

8Élyeyháxma m'a apyókxoho nak, méko xama enxoho apkelmopwancha'a 

aqsok. ¡Yawanchek kalxekmósek yántéseksek nekha! 

9Sawo ekmope ekmomnáwa aqsa m'a kéleykmássesso apagkok nak, 

éleñama nak kélseykenta m'a Tarsis, tén han sawo ekyátekto ekmomnáwa, 
éleñama nak kélseykenta m'a Ufaz; aqsok apkelane nak chá'a m'a énxet 
apkeleykmassáseykha nak chá'a aqsok, tén han ma'a apkelane nak chá'a 
sawo ekyátekto élmomnáwa, kéltaxneyáseykekxa nak chá'a m'a apáwa 
hómáyok, tén han ma'a apyexwase, énxet apmopwána 
apkeleykmassáseykha apkelane ekyókxoho xa. 

10Wesse' egegkok apteme Dios apmámnaqsoho, Dios megyetsapma, 

Wesse' apwányam memassegwayam. Aplókek agkok ma'a, kayawheykha 
chá'a xapop; mopwanchek elenmaxakpohok aplo m'a pók aptémakxa 
énxet'ák. 

11(Énxet'ák Israel, kólteme kólának énxet'ák melya'áseyak nak Dios se'e: 

“Aqsok kéláyókxa, megkatnaha nak élane néten, tén han xapop, 
kalmassegwók sa' keso náxop; megkeymaxcheyk sa' xama enxoho s'e 
kóneg yaphope nak.”) 

Negmeneykmasso nélpeykessamo Dios 

(Jer 51.15-19) 

12Yetlo apmopwána axta apkelaneyk Wesse' egegkok xapop; yetlo 

apya'áseykegkoho axta appekkenmak nélwanmégkaxa; yetlo apmopwána 
aqsok axta appeykessók ma'a néten. 

13Appeywa ekyennaqte chá'a epáwaksek awáxok yegmen ekyetnama nak 

néten, etekkesek chá'a yaphope éleñama m'a néxa xapop nak; etekkesek 

chá'a apkelyenma neyseksa ekmámeye; etekkesek chá'a éxchahayam 
eñama m'a appekkenmakxa nak. 

14Élyeyháxma apyókxoho énxet tén han melya'áseyak aqsok. 

Kelyexancháseykha chá'a aqsok kéleykmássesso m'a ektáha nak chá'a 
apkelane: kéleykmássesso sẽlyexancháseykha m'a, tén han meyke 
élennama; 

15aqsok mékoho, tén han kélya'ásseykmoho, emasséssók sa' Wesse' 

egegkok ma'a ekwokmo sa' ekhem sẽlyekpelchássessamókxa'. 

16¡Megkaxnawok agko' Jacob nak Dios apagkok xa, apkelane nak ekyókxoho 

aqsok élánteyapma nak! Axta apkelyéseykha énxet'ák Israel ma'a yaqwayam 
etnehek apagkok apagko'. Wesse' ekha apyennaqte: cháxa apwesey xa. 

Dios appeywa aplegasso apkelpaqhetchásamákpoho énxet'ák 

17—Kéxegke énxet'ák, kélwakhamáxko nak, kólmekxa' aqsok kélagkok. 

18Hakte aptáhak Wesse' egegkok se'e: Makhawók sa' ko'o kaxwók 

akxakhagwók énxet'ák apheykencha'a nak se'e apchókxa nak. Atwássesha 
sa' apheykha, lapmaxcheyk sa' kexaha héteyekxak ektáha enxoho xa ektáha 
nak. 

19—¡Ko'o laye, asagkek setnahakxa'! ¡Megkaltaqmelwomek sélyense! 

¡Énagkamchek axta ko'o alenmaxaxkohok se'e ekmáske nak! 

20Kéletsagkassek sekpakxanma, kélyétekkessek ekyókxoho apxát'ák 

seknaqtete nak. Eyenyókek ma'a étchek, ¡Méko kaxwók aptáhak! Méko 
kaxwók hexátekhassásekxak sekpakxanma, méko kaxwók 
hepakxenchásekxa'. 

21—Élyeyháxma apkelámha apmonye'e apagkok nak xa énxet'ák nak; 

melchetamsók ma'a Wesse' egegkok. Cháxa keñamak megkatyapma nak 
chá'a aqsok apmáheyo elanagkok, apkexpánmeyk apyókxoho m'a nepkések 
apnaqtósso. 

22¡Kóltaqmelchesho kélháxenmo! ¡Wa'ak xama amya'a! Xegakmek 

éxtegyawà ekyawe eñama m'a apchókxa nexcheyha, yaqwayam sa' 
katnessásekxak yókxexma meykexa énxet ma'a tegma apkelyawe nak Judá, 
wánxa sa' aqsa katnehek élleykegkaxa m'a semheg nawha'ák éllo. 

23Wesse', ekya'ásegkók ko'o énxet háwe apagkok ma'a apyennaqte nak, tén 

han háwe apya'áseykegkoho yaqwánxa katnehek apweynchámeykha. 

24Hẽllegássesagkoho sa' negko'o, yetlo ekpéwomo senteméssesakxa, háwe 

sa' yetlo aplo, hakte hegmasséssók katnehek. 

25Eyke eyenyenta aplo nepyeseksa m'a énxet'ák melya'ásegko nak xép, 

cham'a énxet'ák mewóneykha nak chá'a exchep, hakte apkelnapmeyk ma'a 

Jacob nak énxet'ák apagkok, apmassésseykmek apyókxoho, ekmaso 
aptemessáseykekxak ma'a apchókxa. 

 

Jeremías 11 
Ekhémo mók nélpaqhetchásamáxkoho megkalánamáxche' 

1Epaqhetchessek axta ko'o Wesse' egegkok, ko'o Jeremías. Aptáhak axta 

seyáneya s'e: 

2“Tásek sa' etaqmelcheshok apkelháxenmo israelitas se'e ektémakxa nak 

ekpeywa ekhémo mók nélpaqhetchásamáxkoho. Elpaqhetches sa' énxet'ák 
Judá tén han apheykha nak Jerusalén. 

3Eltennés sa' sekxéna, ko'o sektáha nak Wesse', Israel Dios apagkok 

katnégwomhok chá'a exma ekmaso m'a, melyaheykekxa nak chá'a 
ektémakxa ekpeywa s'e ekhémo mók nélpaqhetchásamáxkoho nak. 

4Hakte cháxa ekhémo mók nélpaqhetchásamáxkoho sélánéssama axta ko'o 

m'a apyapmeyk nano', sélántekkessama axta m'a Egipto, apchókxa 
ekhémókxa axta táxa axagkok kélpeykeseykekxexal'a sawo. Axta ektemék 
ko'o sélanagkama s'e: Hélyahakxoho sa', kóllána sa' chá'a ekyókxoho m'a 
séltamhókxa enxoho chá'a kóllána', keñe sa' ko'o atnehek kéxegke énxet'ák 
ahagkok, keñe sa' kéxegke héltéhek ko'o Dios kélagkok. 

5Élyahákxók sa' agkok ko'o kéxegke, alának sa' ko'o m'a sekteméssessama 

axta naqsók alanaksek ma'a kélyapmeyk nano' axta kéxegke, 
séltennassama axta agkések xapop ma'a ényahamakxa nak weyke 
nagkeygmenek, tén han yányawhéna' apyegmenek ektémól'a kanyehek 
yegmen, keso xapop ekyetna nak kaxwók kéxegke.” Axta ektáhak ko'o 
seyátegmowágko s'e: “Wesse', katnehek sa' xa.” 

6Tén axta aptáha seyáneya Wesse' egegkok se'e: “Eñes sa' nepyeseksa 

tegma apkelyawe Judá s'e amya'a nak tén han ma'a ámay nak Jerusalén. 
Etne sa' elának énxet'ák se'e: Kóleyxho sa' ektémakxa nak ekpeywa s'e 
ekhémo mók nélpaqhetchásamáxkoho nak, kólyahakxoho sa'. 

7Xama axta ko'o sélántekkessama kélyapmeyk nano' axta kéxegke m'a 

Egipto, ektaqmelchessamók axta sélpaqhetchesso séltémo hélyahakxohok 
ko'o, makhemek eyke makham sélpaqhetchesso s'e negwánxa nak 
eyeynamo m'a sekxók axta sélántekkessama. 

8Makke heháxenmo', mehelyaheykekxohok nahan, apkelyennaqtéssegkek 

aqsa apkelwáxok apkelyetleykekxo m'a ektémakxa nak chá'a élchetámeykha 
apkelwáxok ekmaso. Memáheyók elanagkok ma'a séltémo axta chá'a ko'o 
elanagkok, keñe séltamho káhapwak kéllegassáseykegkoho ekhawo 
ekxeyenma nak ma'a ekhémo mók nélpaqhetchásamáxkoho.” 

9Aptáhak axta nahan seyáneya Wesse' egegkok se'e: “Aphéssamók mók 

apkelpaqmeyesma sénmexma ko'o m'a énxet'ák Judá, tén han ma'a 
apheykha nak Jerusalén. 

10Apkeláneykegkokxeyk melya'assáxma ekhawo apkeláneykegko axta m'a 

apyapmeyk nano', cham'a mehelyeheykekxohok axta ko'o, apkelyetleykekxo 
axta m'a mók aqsok kéláyókxa tén han apkelpeykessamo. Meláneykegkok 
ekhémo mók nélpaqhetchásamáxkoho m'a énxet'ák Israel, tén han ma'a 
Judá sélánésso axta ko'o m'a apyapmeyk nano'. 

11Wáphaksek sa' ko'o aqsok ekmaso agko' nepyeseksa, megkamopwána 

nak elegketakpok. Elpáxamha sa' eykhe eltamhok apasmok, magweyxók sa' 
eyke ko'o. Ko'o sekxeyenma xa, sektáha nak Wesse'. 

12Keñe sa' énxet'ák Judá, tén han apheykha nak Jerusalén elyo'ókxak 

eltamhok kapasmok ma'a aqsok apkeláyókxa apkelméssama nak chá'a m'a 
aqsok ánek ekmátsa nak ekpaqneyam éten agkok, yawanchek eyke 
kalwagkasek teyp, ekwa'a sa' aqsok ekmaso m'a. 

13Xámok agko' aqsok apkeláyókxa m'a énxet'ák Judá, hawók ma'a tegma 

apkelyawe apagkok nak, keñe m'a énxet'ák apheykha nak Jerusalén, 
apxámassamók apagko' apkelánéyak ma'a apkelwatnamakxa aqsok 
yaqwayam elmések chá'a aqsok ánek ekmátsa nak ekpaqneyam éten agkok 
ma'a Baal, hawók ma'a ektémakxa nak ekxámokma ámay ma'a tegma 
apwányam. 

14Jeremías, ná elmaxnésses aqsa xa énxet'ák nak; ná hey'ásegma aqsa ko'o 

apkelmaxnagko, náhewónmakha aqsa héltennaksek, hakte magweyxók sa' 
ko'o apkeltamho enxoho apasmok neyseksa aqsok ekmaso m'a. 

15“Énxet'ák Israel, sekteme nak sélásekhayo ¿Yaqsa kélchetamsa'akto s'e 

tegma appagkanamap ahagkok nak, natámen kéllánéyak aqsok ekmaso? 
¿Kélaneykeya kéxegke kamasséssesek eyáhapwe ekmaso kélheykha m'a 
kélnaqtósso kélnapma nak pexmok agkok, tén han ma'a ápetek nak? 
¿Kólegketaxcheya sa'?” 

16Apkeltemegkek axta kéxegke Wesse' egegkok, “olivo ekxámokma áwa', 

éltaqmalma ekyexna ekxámokma.” Neyseksa éxtegyawà ekyennaqte eyke 
apwatnak ma'a áwa', keláléweyk ma'a aktegák. 

17Apkeltamhók kéxegke káhapwak aqsok ekmaso m'a Wesse' ekha nak 

apyennaqte ektáha axta apkelheyáseykha s'e xapop nak, eñama aqsok 
ekmaso apkeláneyak ma'a énxet'ák Israel, tén han ma'a Judá, hakte 
aplókassegkek apkelméssama chá'a aqsok ánek ekmátsa nak ekpaqneyam 
éten agkok ma'a Baal. 

Jeremías apmáheyo emátog 

18Eñássek axta ko'o Wesse' egegkok apkelánegkokxo aptamhágkaxa 

sélenmexma apmako hetnéssessamhok exma ekmaso. Exekmóssek axta 
ko'o m'a, yaqwayam enxoho ay'asagkoho'. 

19Axta katnaháha ko'o ewáxok, máxa axta ektáhak ma'a nepkések 

kélyentameykekxal'a aptekyómakxa, meyke sekya'áseyak yaqwánxa 
hetnéssesek. Axta aptáhak chá'a apkelpaqmeta s'e: “Agyaqtennek kaxwók 
yámet yetlo ekyexna, ampátekkesek sa' se'e apheykegkaxa nak énxet'ák 
apkelyenna nak makham, yaqwayam sa' méko kaxwók kaxénwakxohok 
awáxok.” 

20Wesse' ekha nak apyennaqte, xép akke apteme segyekpelchémo 

appéwomo; apya'ásegkók xép ekweykmoho kañók agko' elchetámeykha 
apwáxok énxet. Yána ko'o alanha yaqwánxa etnéssesek 
apkellegassáseykegkoho xa énxet'ák nak, hakte ekméssek ko'o exchep ma'a 
setnamakxa nak. 

21Keñe m'a énxet'ák Anatot, apmáheyo nak chá'a heyaqhek, apkeltémo nak 

chá'a maxének ma'a Wesse' egegkok apwesey, maltamho enxoho 
heyaqhek, 

22aptáhak apkeláneya Wesse' ekha nak apyennaqte s'e: “Ayaqmagkásekxak 

sa' ko'o mók kéltémakxa kéxegke: neyseksa kempakhakma sa' eletsapok 
ma'a wokma'ák, keñe sa' kélketchek apkelennay'a tén han kelwán'ák 
kaletsapok meyk élnapma. 

23Megkeymaxcheyk sa' xama enxoho, hakte kawak sa' ekhem yaqwayam 

ayaqmagkásekxak ko'o kéltémakxa kéxegke, énxet'ák Anatot, wahak sa' ko'o 
kéxegke aqsok ekmaso.” 

 

Jeremías 12 
Jeremías appaqhetchesso Dios 

1Wesse', élátegmoweyxchek agkok ko'o exchep, xeyep aqsa chá'a 

kapayhohok aptáhakxa appeywa; peyk eykhe almaxneyha ko'o exchep 
ektémakxa aqsok sekwete. ¿Yaqsa enxoho ektéma ektaqmalma chá'a 
ekteyapma aqsok apkelánéyak ma'a élmasagcha'a nak apkeltémakxa? 
¿Yaqsa enxoho ektéma megkatnegweykmoho chá'a exma apheykha m'a 
appelakkassesso nak chá'a elsexnenak apnámakkok? 

2Xeyep apkeneykekxa m'a, ektémól'a yámet, kaxek chá'a kepmenák, 

kawanák chá'a, keñe keyxek. Apkelpeywa aqsa chá'a kaltaqmalmakha 
exénmakha exchep ma'a, keñe m'a apkelwáxok nak, 
megkaxegkáseykencha'a kaltaqmalmakha apkelwáxok élxéneykha exchep. 

3Kaxnók ko'o, ey'ásegkók xép Wesse', éteyak nahan, apya'ásegkók nahan 

ektémakxa ewáxok ekmámenyého exchep. ¡Enaqlow sa' xa énxet'ák nak, 

ektémól'a m'a nepkések kélnaqleykekxal'a m'a aptekyómakxa; elyetnakhés 
sa' ma'a, yaqwayam nak etekyók ekhem ekwokmo sa' aptekyómakxa! 

4¿Háxko sa' ekwánxa ekhem kammok ekyamaye xapop, tén han élyamaye 

pa'at ma'a yókxexma? Keletsepmeyk aqsok kélnaqtósso, tén han náta, 
eñama apkeltémakxa ekmaso m'a énxet'ák apheykha nak apchókxa, 
apkenagkama nak xép meteyk ma'a aqsok apkeláneyak. 

Dios apchátegmoweykegkokxa 

5“Apkennegkek agkok xép apkenye apkelyetlo m'a énxet'ák apkenyehéyak 

nak náxop, ¿háxko katnehek elteyasakpok ma'a énxet'ák apketchesso nak 
yátnáxeg? Tásek xép apha m'a xapop meykexa nak ektemegweykmohóxma, 
¿háxko sa' eyke etnehek ma'a neyseksa ekmompánaqma nak ma'a Jordán? 

6Weykmók xép apkelenmexeykekxa m'a apkelyáxeg'a apancha'awo nak, tén 

han ma'a apnámakkok apagko' nak, neptámen chá'a elpáxegkesha 
ématchesha. Nágyáwho aqsa exchep ma'a, tásek sa' eykhe chá'a katnehek 
apkelpeywa elána'.’ 

Wesse' egegkok élapwayam eñama yaqwánxa katnehek énxet'ák apagkok 

7“Éxakkek ko'o énxet'ák ahagkok, ektaqnawágwokmek ma'a ektáha axta 

ahagkok. Ekméssek ko'o yaqwayam elmok apkelenmexma m'a énxet'ák 
aptáha axta ko'o sélásekhayókxa. 

8Cháxa énxet'ák, aptáha axta ko'o ahagkok, máxa yámakméwa ekleykhal'a 

naxma kaxwók aptamhákxak sélano; apkelyexweyweyha sélano, cháxa 
keñamak séltaqnawaya nak. 

9Máxa náta éltaqmalmal'a ektáxama áwa' m'a énxet'ák ahagkok nak, 

étámeykmo nak chá'a m'a mók náta nak. ¡Kólchexyem, kélyókxoho aqsok 
nawha'ák élmeymentakcha'a nak; kólaqnekxa', kóllána ektámaxche ekyawe! 

10Apxámok apkelwesse'e apkelwányam sélenmexma nak ko'o 

aptawáseykencha'a m'a anmen yámet séneykekxa nak, apkelteyammeykha 
m'a yókxexma ahagkok nak. Meyke xama aqsok aptemessáseykekxak ma'a 
xapop ekleklamókxa agko' nak ko'o ewáxok. 

11Yókxexma meykexa énxet aptemessáseykekxa', tén han meyke xama 

aqsok, ekweteyak nahan ko'o apkellekxagweykencha'a m'a. Meyke xama 
aqsok tamheykekxak ma'a ekyókxoho apchókxa, méko eyke 
ekyetnakhassamo awáxok. 

12Apkelxegakmek énxet'ák apkello m'a ekyókxoho egkexe nak yókxexma 

meykexa énxet, hakte yetneyk ko'o xama sókwenaqte, ko'o sektáha nak 
Wesse', yaqwayam sa' kamasséssók ekyókxoho s'e apchókxa nak, méko sa' 
xama enxoho katnehek meyke ektáhakxa apha. 

13Apkeneykegkek hótáhap, keñe apnakxeykegko menóke; eyaqhémo 

temégweykmok ma'a ekyókxoho apkeltamheykha nak. ántawók ekyexna 
aqsok kélcheneykekxa, eñama seklómo ahagko' ko'o.” 

Wesse' egegkok apkelxeyenma m'a énxet'ák apheykha nak neyáwa' Israel 

14Aptáhak Wesse' egegkok apkelxéna énxet'ák élmasagcha'a nak 

apkeltémakxa, apheykencha'a nak neyáwa Israel, aptawassáseykencha'a 
nak xapop apmeyáseykekxa axta m'a énxet'ák apagkok Israel: “Alántekkesek 
sa' ko'o apheykegkaxa nak xapop apagkok xa, keñe sa' alántekkesek 
énxet'ák Judá m'a nepyeseksa nak. 

15Keñe sa' natámen sélántekkesso, alásekhekxohok makham, wának sa' 

elmeyenták makham ma'a xapop apagkok nak, tén han ma'a apkelókxa 
apancha'awo nak. 

16Naqsók eyke apkelxekmóssama énxet'ák ahagkok apteméssesso chá'a 

naqsók apkelmésso apkelpeywa m'a Baal, apwanchek eyke kaxwók 
exmakha nepyeseksa énxet'ák ahagkok, ektáha enxoho naqsók apmáheyo 
etnahagkok ma'a aptamheykegkaxa nak chá'a hélpeykeshok ma'a énxet'ák 
ahagkok, tén han etnehek chá'a apkelpeywa exének sekwesey 
ekmámnaqsoho s'e: ‘Memassegwomek sa' chá'a Wesse' egegkok.’ 

17Keñe sa' ma'a énxet'ák mehelyeheykekxohok nak ko'o, asawhohok sa' 

alántekkesek, amasséssók sa' nahan. Ko'o sekxeyenma xa, sektáha nak 
Wesse'.” 

 

Jeremías 13 
Kéltétamáxche kélyetcháseykekxoho énxet'ák Israel 

1Aptáhak axta ko'o seyáneya Wesse' egegkok se'e: “Exeg, etegye sa' xama 

kéltétamáxche élánamáxche nak apáwa apkeláxñe, ethet sa' nepxet, eyke 
ná eyásses aqsa yegmen.” 

2Ektegya'ak axta ko'o m'a kéltétamáxche, ekhawo apkeltamhókxa axta 

atnehek ma'a Wesse' egegkok, ektetchek axta néxet. 

3Tén axta sepaqhetchásekxo makham ma'a Wesse' egegkok. Aptáhak axta 

seyáneya s'e: 

4“Emekxa sa' kéltétamáxche' aptegye exchek, cham'a apteta exchek nepxet, 

emyekxa sa' ma'a wátsam Éufrates, ekpóssem sa' ma'a, cham'a meteymog 
ekyagqaxe nak.” 

5Ekmahágkek axta ko'o m'a wátsam Éufrates, ekpóssekmek axta 

kéltétamáxche m'a, ekhawo apkeltamhókxa axta atnehek ma'a Wesse' 
egegkok. 



1758 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

6Wenaqtémók axta nahan natámen aptáha makham seyáneya Wesse' 

egegkok se'e: “Emyekxa sa' makham ma'a wátsam Éufrates, ewakxa sa' 
ma'a kéltétamáxche séltémo axta ekpóssók ma'a.” 

7Ekmeyákxeyk axta makham ma'a wátsam Éufrates, ekmetmeygkek axta, 

keñe sekleya kéltétamáxche m'a sekpekkenweykenxa axta sekpóssama, 
tepelchamáxcheyk axta eyke, mogwanchek axta kaxwók agmaha. 

8Tén axta sepaqhetchásekxoho ko'o makham ma'a Wesse' egegkok. 

9Aptáhak axta seyáneya s'e: “Sa' atnéssesek ko'o amasséssessók 

ektémakxa nak éleymáxkoho apkelwáxok énxet'ák Judá xa ektáha nak tén 
han ma'a Jerusalén. 

10Cháxa énxet'ák élmasagcha'a nak apkeltémakxa, 

megkalyaqwámeykegkok elyahakxohok ma'a séltémókxa nak ko'o 
etnahagkok, apkelyennaqtéssegkek aqsa apkelwáxok apkelyetleykekxo m'a 
ektémakxa nak chá'a élchetámeykha apkelwáxok. Apkelyetleykekxeyk ma'a 
mók aqsok kéláyókxa nak, yaqwayam etnahagkok éláneykha, tén han 
elpeykeshok chá'a. Aphawók xa kéltétamáxche ektepelchamáxche nak, 
megkólmowána nak kólmaha. 

11Ekteméssessók ko'o apyókxoho énxet'ák Israel ma'a aptémól'a xama énxet 

apyaqhakkassamól'a aptete nepxet ma'a aptétamap, tén han ma'a 
apyókxoho énxet'ák Judá, épetcheyók apagko' ko'o m'a, yaqwayam enxoho 
etnahagkok énxet'ák ahagkok, tén han ellegaksek ma'a sekwesey, tén han 
kañék sélteméssesso ko'o séláyo, tén han seyeymáxkoho. Makke 
hélyeheykekxoho'. Ko'o sekxeyenma xa, sektáha nak Wesse'. 

Mók aqsok kélyetcháseykekxoho yaqwánxa katnehek kéllegassáseykegkoho 
m'a Israel 

12“Etne sa' nahan elának se'e: Aptáhak Wesse' egegkok, Dios apagkok nak 

Israel se'e: Kélwanchek kólyetmagkok vino m'a apyókxoho yátegwáxwa nak. 
Sa' etnehek elátegmowagkok énxet'ák Israel se'e: ‘Negya'ásegkók negko'o 
negmowána ólyetmagkok vino m'a apyókxoho yátegwáxwa nak.’ 

13Keñe sa' xép etnehek yátegmowagkokxak se'e: Aptáhak Wesse' egegkok 

se'e: Alnáhakkasek sa' ko'o vino apyókxoho énxet'ák apheykha nak se'e 
apchókxa nak; cham'a kelwesse'e apkelwányam apkelyaqmagkasso nak 
aptamhéyak kelwesse'e m'a David, tén han ma'a apkelmaxnéssesso nak 
énxet'ák ahagkok, tén han ma'a apkellegasso nak sekpeywa, tén han ma'a 
apyókxoho apheykha nak ma'a Jerusalén. 

14Keñe sa' ayenhekxak chá'a pók atnéssesek nápakha'a apketkók ektémól'a 

yátegwáxwa kólpaxqátek, apyapmeyk tén han kélketchek. Megkalepyóshek 
sa' alano'; amasséssók sa' meyke seyésseykekxa, tén han meyke 
apkelmopyóseka sélányo. Ko'o sekxeyenma xa, sektáha nak Wesse'.” 

Énxet'ák Israel kéltennasso 

15¡Israelitas, appaqmetchek Wesse' egegkok! Nágkóleyxkoho aqsa, 

kóltaqmelchesho sa' kélháxenmo. 

16Kólteme chá'a kéláyo Dios Wesse' kélagkok, amonye' apcháphasso m'a 

ekyáqtessóxma, tén han kélpelapmeykha kéxegke m'a egkexe 
ekyaqtéssamakxa nak exma; amonye' aptemessáseykekxa ekyaqtessóxma 
ekyentaxno agko' ma'a élseyéxma, kélhaxanma nak kéxegke. 

17Sa' agkok kéxegke kólyahákxa, eyxaxkohok sa' ko'o alekxagwaha eñama 

kéleymáxkoho kéxegke; kalpexyewenták sa' ahaqta'ák égmen'ák, hakte 
apkelmákpek ma'a Wesse' egegkok apnaqtósso nepkések. 

Dios apcháphássesso appeywa wesse' apwányam 

18“Etne sa' yának wesse' apwányam tén han egken se'e: ‘Kólántép xa 

kélheykegkaxa nak néten kéltaháno éltaqmalma, kólhakha náxop, hakte 
pallakmek kélpátek ma'a kélatchesso kélpátek élyenma éltaqmalma nak.’ 

19Apwakhékpek ma'a tegma apkelyawe nak Négueb; méko kaxwók 

awanchek kamhagkok. Apyókxoho kélnaqlákxak megkatnahakxa apkelókxa 
m'a énxet'ák Judá, kélnaqlákxeyk meyke apkelweyktámho. 

20Kólyeheykha, kóllano ektáhakxa apkelxegáyam kélenmexma m'a ekpayho 

nak nexcheyha. ¿Háxko apkelmahágkaxa m'a nepkések séltémo axta ko'o 
héltaqmelchessesek, cham'a nepkések eyaqheykencha'a axta kéxegke 
kélwáxok? 

Énxet'ák Israel kéllegasso kólnaqlakxak megkatnahakxa apkelókxa 

21“Jerusalén, ¿háxko sa' katnehek, aptáha sa' wesse' agkok ma'a énxet 

élxekmósso agko' axta exche'? Kañegkohok sa', ektémól'a kelán'a 
kamáwhok katnehek naqláwa. 

22Kelmaxneyáha sa' agkok han, yaqsa ektáha, ektáha xa ektáha nak, 

kéméxcheyk kay'asagkohok eñama ekyawe megkay'assáxma; ¡cháxa 
keñamak kélhaxyawássesa nak élnaqta tén han kélyennaqtésa kélyempehek 
kélteméssessekmoho exma! 

23¿Apwancheya eyaqmagkasek mók ektémakxa apyempehek ma'a énxet 

appésyam nak? ¿Apwancheya elhaxyawaksek élpeysameykha nak 
aptáxama m'a neptána? Megkólwanchek kéxegkáxa kóllának aqsok 
ektaqmela éltámeyeykegko nak kéllánéyak ma'a aqsok ekmaso. 

24Cháxa keñamak peya nak ko'o waxpánchesek kéxegke, ektémól'a pa'at 

apák élsól'a éxchahayam eñama nak yókxexma meykexa énxet. 

25Cháxa yaqwánxa katnehek kéxegke xa, Israel, cháxa ekpayhawo nak ko'o 

atnéssesek kéxegke xa. Ko'o sekxeyenma xa, sektáha nak Wesse'. Hakte 

megkaxénweykmok kélwáxok ko'o, kélásenneykekxeyk aqsa m'a aqsok 
kéleykmássesso élmowancha'a amya'a nak. 

26Alhaxyawássesagkok sa' ko'óxa kéxegke apyókxoho kélnaqta, yaqwayam 

sa' kólmegqé' kataxchek yáxña'akxoho kélyókxa'. 

27Ekweteyak ko'o m'a aqsok kélyespagko nak, kélnaqtawáseykegkoho 

kélnaqteyegka'a kéllane chá'a mók, tén han kéltémakxa segmegqassamo 
kélhémo m'a kelán'a ekyaqmagkáséyak pók énxet ekpathetéyak ekma chá'a 
ekyánmaga; tén han kéltémakxa ekmaso agko' ma'a néten egkexe nak tén 
han ma'a yókxexma nak. ¡Xél'aye Jerusalén! ¿Háxko sa' ekwánxa katnégwók 
néxa ekteme ekmanyása émpehek?” 

 

Jeremías 14 
Meyke yegmen ekwenaqte 

1Appaqhetchessek axta Wesse' egegkok Jeremías eñama ekteme meyke 

yegmen. Aptáhak axta apcháneya s'e: 

2“Apkellekxagweyha m'a énxet'ák Judá, apkellegágkok élyentaxno 

apkelwáxok ma'a apheykha nak tegma apkelyawe apagkok, aphágkek náxop 
ma'a énxet'ák. Kelpayheyha apatña'ák apkellegágkoho ekmáske m'a 
énxet'ák Jerusalén. 

3Apkelápháseyha etegyagkok yegmen apkeláneykha m'a kelwesse'e; 

apkelmeyákxeyk chá'a m'a yámelchet, makke elwetágweykxak chá'a 
yegmen, apkelchexyekmek aqsa chá'a meyke yegmen ma'a yátegwáxwa 
apagkok; melya'ásegkok aptamhágkaxa, apkelaqlássek apqatkok yetlo 
ekyawe agko' apkelmegqakto. 

4Melya'ásegkok aptamhágkaxa m'a apkeltamheykha nak chá'a namyep, 

apkelaqlásegkek apqatkok, hakte megkammayék, yamáyók agko' ma'a 
xapop. 

5Wokmók nahan chá'a xenaq éxakha étkók kaxwe ekpalchesso m'a 

yókxexma nak, hakte méko pa'at yaqwayam enxoho katawagkok. 

6Kelyagqak aqsa nahan yámelyeheykok nawha'ák ma'a néten xóp 

élekhahéyak meykexa nak aqsok, kelsókha aqsa awéhe'ék ektémól'a 
semheg nawha'ák éllo; kelhagqak nahan élyeheykha, hakte méko pa'at 
yaqwayam katawagkok.” 

Dios appeywa aplegasso apkelmaxnagko Wesse' egegkok apkeltémo epasmok 
énxet'ák 

7Wesse', ẽlsexnenagkamchek eykhe negko'o m'a mólya'assáxma nak, eyke 

elána sa' aqsa aqsok, eñama apkelmeyeykha m'a apwesey! Xámokmeyk 
negko'o negyenseyam negyetleykha exchep, nenláneykegkek 
mólya'assáxma nenmexeykekxo. 

8Xép, apkelhaxanma nak chá'a énxet'ák Israel, sẽlwagkasso nak chá'a teyp 

ekwa'a enxoho ekhem ekmaso negheykha, ¿yaqsa ektéma aptéma máxa 
apkeñama mók nekha s'e negyeseksa nak negko'o, aptémól'a m'a énxet 
apxegál'a, aphayam la'a sekxók yaqwayam etyenek axta'a? 

9¿Yaqsa ektéma aptéma m'a aptémól'a énxet mey'áseyak la'a aqsok, 

aptémól'a m'a kempakhakma yáp megkamopwána nak hempasmok? 
Wesse', apheyk eyke exchep negyeseksa, apyókxoho énxet apya'ásegkók 
nentáha negko'o xép énxet'ák apagkok; ¡ná hegkexa aqsa negko'o! 

10Aptáhak Wesse' egegkok apkelxéna énxet'ák Israel se'e: “Cháxa énxet'ák 

nak, apmenyeyk elweynchamha aqsa chá'a. Cháxa keñamak megkaleklama 
nak ko'o ewáxok sélányo. Kaxénwakxohok sa' ko'o kaxwók ewáxok ma'a 
melya'assáxma nak, ayaqmagkásekxak sa' ma'a apkeltémakxa.” 

11Aptáhak axta ko'o seyáneya Wesse' egegkok se'e: “Ná hélmaxna aqsa ko'o 

yának ataqmelchessesek apheykha xa énxet'ák nak. 

12Metawagkehek sa' eykhe aptéyak, magweyxók sa' eyke ko'o m'a 

apkelmaxneyéyak; xámók sa' eykhe katnehek sélseykentegkesso m'a aqsok 
apkelwatno, tén han ma'a sélmésso naqsa nak chá'a aqsok ekyexna 
kélcheneykekxa, megkalchek sa' eyke ko'o ewáxok alano'. Amasséssók sa' 
wahak kempakhakma, meyk, tén han negmasse ekmaso.” 

13Tén axta ko'o sektáha seyátegmowágko s'e: “Wesse'; apkeltennassegke 

neykhe apkellegasso nak xép appeywa megkatyephek kempakhakma m'a 
énxet'ák, tén han meyk segaqhe, tén han apkeltennassama exchep 
apmáheyo etaksek meyke ektáhakxa apheykha ekwenaqte s'e yókxexma 
nak.” 

14Tén axta Wesse' egegkok aptáha seyátegmowágkokxo s'e: “Aptemék 

agkok chá'a apkelxeyenma sekpeywa apkellegasso nak chá'a sekpeywa xa 
ektáha nak, apkelmopwancha'a amya'a. Malapháseykha ko'o m'a, 
magkéssók nahan sekpeywa xama enxoho, malpaqhetchessók nahan. Háwe 
naqsók ma'a aqsok apkelwete, mékoho agko' ma'a apkelya'áseykegkoho nak 
ektémakxa aqsok ekpowásamaxche', élchetámeykha agko' apkelwáxok 
keñamak. Cháxa apkeltémakxa nak chá'a apkellegassama kéxegke xa 
énxet'ák nak. 

15Ektáhak ko'o sélxéna xa apkelxeyenma nak chá'a apkellegasso sekpeywa, 

ko'o sektáha nak Wesse', megkatnahakxoho nak chá'a ko'o sélápháseykha, 
apkelxeyenma nak chá'a megkatyephek kempakhakma, tén han meyk 
segaqhe s'e apchókxa nak: eletsapok sa' kempakhakma xa apkelxeyenma 
nak chá'a apkellegasso m'a sekpeywa, tén han meyk. 

16Tén han ma'a énxet'ák ektáha axta chá'a apkeltennáseykha m'a, eletsapok 

sa' nahan kempakhakma, tén han meyk élnapma, yetlo apnaqteyegka'a, tén 
han apketchek apkelennay'a tén han kelwán'ák. Kólchexák sa' aphopák ma'a 

ámay nak Jerusalén, méko sa' kalátawanyek. Sa' atnehek ko'o 
ayaqmagkásekxak ma'a apkeltémakxa ekmaso nak. 

17Etne sa' nahan elának énxet'ák se'e: “Kalpexyewenták sa' ahaqta'ák 

égmen'ák yókxoho ekhem tén han yókxoho axta'a, meyke néxa, eñama 
ekmaso agko' ektamhágkaxa m'a énxet'ák ahagkok, eñama élyawe agko' 
ma'a apkelyense. 

18Ektekkek agkok yókxexma, ótak kaxnagkok kélhapák aptekyawa neyseksa 

kempakhakma; ektaxneyk agkok tegma apwányam, ótak apkeletsapma 
énxet'ák eñama meyk élnapma. Weykmok apkellegasso Dios appeywa, tén 
han apkelmaxnéssesso Dios énxet'ák apagkok apkelmaheykegko m'a 
apchókxa melya'ásegkaxa nak.’” 

Dios appeywa aplegasso appaqhetchesso Wesse' egegkok 

19Wesse', ¿apkexakkek apagkóya exchep ma'a énxet'ák Judá? 

¿Leklágwokmeya exchep apkeltémakxa m'a énxet'ák apheykha nak tegma 
apwányam Sión? ¿Yaqsa ektáha sẽlyensásegko nak negko'o meyke 
néltaqmelwayam? Nélhaxanmeyk axta kataqmelek negheykha, makke 
anxaweyk xama enxoho aqsok ektaqmela. Nélhaxanmeyk axta kawak 
élyenneykha egyempehek, nélmeneykha axta aqsa negweteyk. 

20Wesse', nélya'asegwákxók negko'o m'a néltémakxa ekmaso, tén han 

apkeltémakxa melya'assáxma axta m'a ẽlyapmeyk nano'; nenláneykegkek 
negko'o mólya'assáxma nenmexeykekxo exchep. 

21¡Náhẽlyetnakhés aqsa eñama apkelmeyeykha m'a apwesey, ná 

etwasagkoho aqsa m'a tegma apwányam ekyetnamakxa nak xép aptaháno 
eyeymáxkoho! ¡Kaxénwakxoho apwáxok ma'a ekhémo mók 
nélpaqhetchásamáxkoho senlánésso axta exchep, elána sa' ekyókxoho! 

22¿Yetnéya neyseksa xama aqsok kéleykmássesso m'a ekmowána nak 

kamámeyaksek? ¿Awancheya káphaksohok agkok ekmámeye m'a 
yaphope? ¡Ma', Dios Wesse' egegkok! Xép chá'a apcháphasso m'a, xép 
chá'a apkelane xa ekyókxoho aqsok nak; ¡cháxa keñamak nélhaxanma nak 
negko'o exchep! 

 

Jeremías 15 
Énxet'ák kéltennasso kóllegássesagkoho' 

1 Aptáhak axta ko'o seyáneya Wesse' egegkok se'e: “Elwaták sa' eykhe 

Moisés tén han Samuel se'e sekhakxa nak ko'o, megkalepyóshek sa' eyke 
ko'o alanok xa énxet'ák nak. Yána sa' elántépok se'e sekhakxa nak, tén han 
elxog. 

2Apkelmaxneyáha sa' agkok háxko elmahagkok, eltennés sa' sektáha ko'o 

sekpeywa s'e: “Énxet apkelxénamap nak eletsapok negmasse ekmaso, 

negmasse ekmaso sa' kalnápok; énxet apkelxénamap nak eletsapok 
kempakhakma, kempakhakma sa' eletsapok; énxet apkelxénamap nak 
eletsapok meyk élnapma, meyk élnapma sa' eletsapok; énxet apkelxénamap 
nak kólnaqlakxak megkatnahakxa apkelókxa, kólnaqlakxak sa' 
megkatnahakxa apkelókxa'.’ 

3“Ektáhak ko'o sekpeywa s'e, sektáha nak Wesse': Wahak sa' ko'o cuatro 

ektémakxa apkellegeykegkoho: etekyók sa' kempakhakma, semheg sa' 
kalyenyawasha, máma sa' etawagkok aphápetek, tén han aqsok nawha'ák 
éllo. 

4Wának sa' elpexyennók apkelaye elanok apyókxoho énxet'ák apheykha nak 

ekyókxoho keso náxop yaqwánxa sa' ko'o atnéssesek ma'a, eñama 
apteméssessamakxa axta Jerusalén ma'a Manasés, wesse' apwányam axta 
m'a Judá, Ezequías axta apketche. 

5“¿Yaqsa sa' kapyóshok kalanok xép Jerusalén? ¿Yaqsa sa' kaqhek awáxok 

xép kalano'? ¿Yaqsa sa' keytnakhaksohok awáxok ektémakxa exchep? 

6Eyamasmeyk xép, massegkek sélányo. Ko'o sekxeyenma xa, sektáha nak 

Wesse'. Cháxa keñamak séleklágweykmo nak séláneykha aqsa, ekya'ássek 
néten émek peya añássesagkoho', keñe sekmasséssekmo. 

7Éxpánchessessek énxet'ák apagkok ektémól'a pa'at apák, élántekkessek 

tegma apkelyawe nak se'e apchókxa; meyke apketchek ektemessásak 
énxet'ák ahagkok, ekmasséssekme', hakte mopmenyeyk elwátésagkok ma'a 
apkeltémakxa ekmaso. 

8Ekxámásekxeyk nahan nepyeseksa m'a kelán'a tampe, yeykhásseykmók 

ma'a ekweykenxa nak ekxámokma yagkamex ekhéyak neyáwa wátsam 
ekwányam. Yetseksók ekhem agko' axta ko'o élnápak ma'a chána yetlo 
étchek wokma'ák nak makham; ekpelakkassessek axta seyhe éltamheykha 
awáxok, tén han élaye. 

9Élyennákxoho axta chá'a keletsapak ma'a kelán'ák apxámokma nak étchek, 

kelántaxneykxeyk axta chá'a élennama; ekyáqtéssóxma axta chá'a 
tamhákxak élányo m'a ekhem, kelmegqakkek axta, keleyósek axta awáxok. 
Kéleyméxcheyk sa' agkok chá'a kélnápakha megkóletsapma, wának sa' 
chá'a elnápok ma'a kélenmexma nak. Ekméssek ko'o sekpeywa, sektáha nak 
Wesse' apagkok.” 

Jeremías appaqméteykha 

10¡Méme, ko'o laye, ektáha axta setegkesso wánxa aqsa yaqwayam 

hélyamatchesha tén han alátegmoweyxchek chá'a apyókxoho énxet'ák! 
Mamassáseykha chá'a ko'o selyaqye ahagkok xama énxet, 
mehelmassáseykha nahan chá'a ko'óxa, apyókxoho énxet'ák aqsa chá'a 
apkeltémók hetnégwomhok exma ekmaso. 

11Wesse', asagkek sa' agkok chá'a sekyetleykha exchep, katnehek sa' chá'a 

m'a aptémakxa nak chá'a apkeltémo hetnegwomhok exma ekmaso, 
malmaxnéssesa enxoho chá'a ko'o m'a sélenmexma nak, eyesagko enxoho 
chá'a ektáhakxa, tén han apkellegágkoho enxoho chá'a élyentaxno 
apkelwáxok. 

Dios aplegasso ellegássesagkohok énxet'ák Israel 

12“¿Yaqsa awanchek kantaksek ma'a sawo eñama nak nexcheyha tén han 

sawo ekyexwase? 

13Énxet'ák Israel, almések sa' ko'o kéxegke kélenmexma, ekyókxoho aqsok 

kélagkok tén han aqsok élmomnáwa kélagkok, tén han ma'a ekyókxoho 
aqsok ekhéyak nak kañe' xapop kélagkok, yaqwayam enxoho kólsakxak 
eñama m'a ekyókxoho kéltémakxa nak megkólya'assáxma. 

14Apkelásenneykha naqsa sa' ko'o atnéssesek kéxegke kélenmexma m'a 

yókxexma megkólya'ásegkaxa nak, hakte eklókek ahagko' ko'o, máxa táxa 
eyáléwe sa' katnehek kamasséssók.” 

Jeremías apkelmaxnagko Wesse' egegkok 

15Wesse', xép apya'áseykegkoho nak ekyókxoho aqsok, ¡kaxénwakxoho 

apwáxok ko'o, hepásegwata'! ¡Heyaqmagkassásekxa ko'o mók 
setnéssessamakxa m'a énxet'ák setwáseykegkoho nak chá'a! Nágyoho aqsa 
ko'o heyaqhek xa énxet'ák nak, eñama m'a ektémakxa nak xép 
mepekhésamap; xeyep keñamak sélyamatcháseykencha'a chá'a. 

16Epaqhetchessek axta agkok chá'a exchep, ataqmelcheshok axta chá'a ko'o 

sekháxenmo; hakte cha'a ekteme ko'o sepeykessáseykekxa chá'a ewáxok 
ma'a, tén han segkésso ekmátsa ewáxok, hakte ko'o apagkok xép Wesse' 
Dios ekha nak apyennaqte. 

17Mapaxqeykha chá'a ko'o m'a énxet'ák élxéneykha nak chá'a apkelwáxok 

wánxa elátsaha; exakkók axta ko'o ekweynchámeykha eyeynamo m'a 
sekxók axta semoma exchep, hakte aplókassegkek axta ko'o exchep 
ewáxok. 

18¿Yaqsa ektéma megkamassegweykmo nak ko'o seklegeykegkoho 

ekmáske? ¿Yaqsa ektéma megkataqmelweykmo nak ko'o sekyense, 
neyseksa eykhe séllánésso? Máxa aptamheykekxak xép sélányo m'a ekhól'a 
yegmen élyenma agwetak makhawo. 

Wesse' egegkok apchátegmowéyak 

19Tén axta Wesse' egegkok aptáha seyátegmowágkokxo s'e: “Ey'aweykteyk 

sa' agkok ko'o makham xép, amok sa' makham takha', etnekxak sa' makham 
séláneykha. Apkelwátessek sa' agkok appaqméteykha naqsa, apxéna 
enxoho aqsa wánxa m'a ekpasmomo nak chá'a énxet, xeyep sa' exének 

chá'a sekpeywa. Eyke payhawók elyo'ótak xép ma'a énxet'ák nak, háwe sa' 
xép yaqwayam ey'ókxa'. 

20Máxa sawo ekyexwase kélhaxtegkessól'a tegma apwányam sa' ko'o 

atnéssesek xép nepyeseksa xa énxet'ák nak, megkólaqtassól'a. 
Yempakhakpok sa' eykhe, mexók sa' eyke, hakte ko'o sekxegexma exchep, 
yaqwayam awagkasek teyp, tén han amallahanchesek. Ekméssek ko'o 
sekpeywa, sektáha nak Wesse' apagkok. 

21Magwohok sa' emok ma'a énxet'ák élmasagcha'a nak apkeltémakxa, 

¡awagkasek sa' teyp neyseksa apmáheyo emok ma'a énxet'ák 
apkelyennaqteyáseykha nak chá'a apyempe'ék!” 

 

Jeremías 16 
Wesse' egegkok apmésso apkeltémókxa etnehek Jeremías 

1Epaqhetchessek axta ko'o Wesse' egegkok, aptáhak axta seyáneya s'e: 

2“Ná etegye aqsa aptáwa' s'e apchókxa nak, ná elántekkes nahan apketchek. 

3Hakte altennaksek sa' ko'o exchep, ko'o sektáha nak Wesse' kélagkok 

yaqwánxa katnehek kélketchek appalleyam nak se'e apchókxa nak, tén han 
apkelwete nak chá'a m'a apyapmeyk. 

4Eletsapok sa' eñama negmasse ekmaso agko', méko sa' nahan 

kalekxagwaha eñama apkeletsapma, méko sa' nahan kalátawanyek: 
kaxnagkokxak sa' aqsa náxop aphopák, ektémól'a aqsok ekteyáseykha. 
Kasáwak sa' kempakhakma tén han meyk élnapma, máma sa' etawagkok 
aphopák, tén han aqsok nawha'ák éllo.” 

5Aptáhak axta han ko'o seyáneya Wesse' egegkok se'e: “Ná etaxnegwom 

aqsa xama tegma ekyetnakxa enxoho éllapwámeyak énxet'ák eñama 
apketsapma xama énxet; ná elekxagwaha elano', ná exekmósho han 
élapwokmo, hakte ekyementamákxeyk ko'o meyke ektáhakxa egwáxok 
ahagkok se'e énxet'ák nak, tén han seyásekhayo, tén han apmopyósa 
sélányo. Ko'o sekxeyenma xa, sektáha nak Wesse'. 

6Eletsapok sa' ekyawe nak kéláyo tén han meyke nak kéláyo s'e apchókxa 

nak; méko sa' kalátawanyek, tén han kalekxagwaha kalano', méko sa' nahan 
kalpexyekhasha émpehek kaxekmóshok élapwayam élányo, méko sa' nahan 
kamopaksohok ektegye ekyese. 

7Méko sa' nahan kalának ektámaxche ekyawe ekxeyenma nak egwáxok 

egmók apketsapma, yaqwayam enxoho kóltaqmelchessásekxak awáxok 
ma'a apnámakkok, megkeyxek sa' ektáha enxoho apketsapma m'a apyáp 
essenhan egken. 

8“Ná etaxnegwom han xama tegma élánéxchexa enxoho ektámáxche 

ekyawe, yaqwayam enxoho etwohok xamók apto m'a énxet'ák, tén han ének 
xamók ma'a apyenéyak nak. 

9Hakte ektáhak ko'o sekpeywa s'e, sektáha nak Wesse' ekha sekyennaqte, 

Dios apagkok nak Israel: Amasséssók sa' ko'o élmeneykmásamáxche nak 
chá'a kélessawássessamo, tén han ekpayheykekxa nak chá'a egwáxok se'e 
apchókxa nak, tén han ma'a élmeneykmásamáxche nak chá'a 
sẽlyamhopma. Katnehek sa' kélyennákxa nak makham kéxegke xa, kéxegke 
kélagkok sa' nahan kólweta'. 

10“Apkeltennássek sa' agkok xép énxet'ák se'e amya'a nak, sa' katnehek 

kólmaxneyha s'e: ‘¿Yaqsa kexa ektéma apkeltémo nak negko'o hegáhapwak 
Wesse' egegkok se'e aqsok ekmaso nak? ¿Yaqsa aqsok ekmaso 
nenláneykegko negko'o? ¿Yaqsa mólya'assáxma nenláneykegko negko'o 
nénmexma m'a Dios Wesse' egegkok?’ 

11Sa' etnehek yátegmowagkok xép se'e: ‘Aptáhak Wesse' egegkok se'e: 

temegkek kéxegke xa, eñama seyamasma ko'o m'a kélyapmeyk nano' axta 
kéxegke, apkelyetleykekxo m'a mók aqsok kéláyókxa, yaqwayam enxoho 
etnahagkok éláneykha tén han elpeykesho', keñe ko'o seyamasma, 
meláneykegkok ma'a séltémókxa axta etnahagkok sekmésso axta ko'o. 

12Kéxegke so eyesagchawo agkok aqsok kélláneyak, kélyeykhásseykmók 

ma'a kélyapmeyk nano' axta, kélyennaqtéssegkek aqsa chá'a kélwáxok 
kélxama kélyetleykekxo m'a ektémakxa nak chá'a élchetámeykha kélwáxok 
ekmaso, mehelyeheykekxohok nahan ko'o. 

13Cháxa keñamak peya nak ko'o alántekkesek kéxegke s'e xapop nak, 

alya'aksek sa' xama apchókxa megkólya'ásegkaxa nak kéxegke, tén han 
melya'áseykegkaxa axta m'a kélyapmeyk nano' axta kéxegke, sa' 
kólpeykeshok chá'a mók aqsok kéláyókxa yókxoho ekhem ma'a tén han 
yókxoho axta'a, megkalepyóshek sa' ko'o alanok kéxegke. 

14“Kammok sa' eyke ekhem —ektáhak ko'o sekpeywa, sektáha nak Wesse'— 

yaqwánxa kamaskok kéltáha ekmámnaqsoho kélpeywa hélxének se'e: 
Memassegwomek sa' chá'a Wesse' egegkok, apkelántekkesso axta israelitas 
ma'a Egipto; 

15sa' aqsa kóltéhek chá'a s'e: ‘Memassegwomek sa' chá'a Wesse' egegkok, 

apkelántekkesso axta israelitas ma'a apchókxa ekpayho nak nexcheyha, tén 
han ma'a ekyókxoho apkelókxa apkelya'assamakxa axta chá'a 
apkexpánchessama. Wának sa' ko'o kólmeyenták makham kéxegke m'a 
xapop kélagkok axta, cham'a xapop sekméssamakxa axta ko'o m'a 
kélyapmeyk nano'. 

16“Ektáhak ko'o sekpeywa s'e sektáha nak Wesse': ‘Wának sa' ko'o elxegmak 

apxámokma m'a aptegyéyak nak kelasma, yaqwayam sa' etegyagkok ma'a 

israelitas ektémól'a antegyek kelasma. Keñe sa' natámen wának elxegmak 
apxámokma m'a apkelnempaqwáméyak, yaqwayam sa' 
elnempaqwomagkok, tén han élántekkesek apyókxoho m'a élámhakxa nak 
meteymog élwenaqte tén han egkexe ekweykekxoho m'a meteymog 
élyagqaxe nak. 

17Hakte ekweteyak ko'o ekyókxoho aqsok apkeláneyak ma'a, yawanchek 

hexyánegkesek xama enxoho, yawanchek nahan kakpósaxchek 
melya'assáxma nahaqtók ko'o. 

18Ayeykhássamhok sa' ko'o sekxók sekyaqmagkáseykekxa m'a 

apkeltémakxa ekmaso tén han melya'assáxma, hakte apkenyetséssegkek 
xapop ahagkok apnegkenma m'a aqsok kéleykmássesso apák nak, 
apkeláneykegkek nahan aqsok sektaqnagkamo nak chá'a ko'o m'a 
ekyókxoho xapop sekmeyáseykekxa axta ko'o.” 

Jeremías apwóneykha Wesse' egegkok 

19Wesse', segkésso nak sekyennaqte, tén han setaqmelchesso, semasma 

nak chá'a ekwa'a enxoho ekmaso sekha; xeyep sa' elyo'ótak pók aptémakxa 
énxet'ák apkeleñama m'a makhawók agko' nak xapop. Sa' etnehek chá'a 
yának se'e: “Wánxa axta aqsa apkelxaweykekxo ẽlyapmeyk nano' negko'o 
m'a aqsok kéláyókxa ekteme nak mékoho, tén han meyke nak ekmowána. 

20¿Apwancheya elának apagkok apagko' aqsok apcháyókxa énxet? ¡Háwe 

eyke apmámnaqsoho etnehek xa aqsok kéláyókxa nak!” 

Wesse' egegkok apchátegmowéyak 

21“Cháxa keñamak peya nak ko'o axekmósek ma'a sekmowána, keñe sa' 

elya'ásegwók sekwesey ko'o Wesse'. 

 

Jeremías 17 
Judá énxet'ák melya'assáxma tén han kéllegassáseykegkoho 

1“Énxet'ák Judá, táxésamaxcheyk kéxegke megkólya'assáxma m'a táxésso 

élánamáxche nak sawo, kélqahassegkek meteymog ekyennaqte ekmahanta 
naw'a m'a meteymog ekyetnama nak kañe' kélwáxok, tén han ma'a élámha 
nak nekhaw'ék élmahamtakcha'a m'a kélwatnamakxa nak chá'a aqsok. 

2Kelxénweykekxók chá'a apkelwáxok kélketchek ma'a kélwatnamakxa axta 

chá'a aqsok, tén han ma'a yámet awhók kéleykmássesso kélpeykessamo 
axta chá'a, ekheykegko axta m'a nekha nak yenta'a élyentaxno pessesse 
agkok, tén han ma'a néten egkexe nak, 

3tén han ma'a néten meteymog élwenaqte élaqneykegko nak yókxexma. 

Wának sa' ko'o kólmenyexchesek aqsok kélagkok ekxámokma nak, tén han 
ma'a aqsok élmomnáwa kélagkok, eñama megkólya'assáxma, wának sa' 

kalmaxchek aqsok kélagkok ekhéyak nak néten egkexe kélpeykessamókxa 
nak chá'a kéleykmássesso, cham'a ekyókxoho kañe' nak xapop kélagkok. 

4Kólántépok sa' ma'a xapop sekmeyáseykekxa axta ko'o kéxegke, 

atnéssesek sa' apkelásenneykha naqsa kélenmexma m'a apchókxa 
megkólya'ásegkaxa nak kéxegke, hakte eklókek ko'o, máxa táxa sa' 
katnehek kamasséssók kéxegke.” 

Amya'a élpaxqamáxche 

5Aptáhak Wesse' egegkok se'e: “Etaqnaweykpok sa' chá'a m'a ekyamasma 

nak chá'a ko'o apwáxok, apchásenneykekxa nak chá'a m'a énxetók xamo', 
apye'eykekxa nak chá'a eltamhok epasmok. 

6Máxa pegke sa' etnahagkok apkelámha nak yókxexma meykexa énxet, 

meyke agko' la'a chá'a éláneykha: apteyapmal'a chá'a m'a neyseksa 
meteymog, tén han ma'a yásek xapop nak, cham'a meykexa nak ekha. 

7“Tásek eyke chá'a katnehek apxénamap ma'a énxet seyáyo nak chá'a ko'o, 

seyásenneykekxa nak chá'a. 

8 Máxa sa' etnehek ma'a yámet kélcheneykekxal'a neyáwa wátsam, 

élweykmohol'a kepmenák ma'a ényahamakxa nak yegmen, megkayél'a 
kawak ma'a ekmexanma exma, hakte megkamassegwomek chá'a 
ekxámokma m'a áwa', wokmek agkok han ekhem ekteme meyke yegmen, 
megkatneykha chá'a awáxok, megkamassegwomek han chá'a ekyexna. 

9“Méko xama enxoho ekyeykhágweykmoho ekmowána amya'a tén han 

ekmaso ektémakxa ektéma nak apwáxok ma'a énxet. ¿Yaqsa awanchek 
kay'asagkoho'? 

10 Ko'o sélányo chá'a apwáxok énxet, sektáha nak Wesse', tén han 

sekya'áseykegkoho chá'a m'a kañók agko' nak élchetámeykegkaxa 
apwáxok; tén han sekméssamól'a chá'a xama m'a ekpayhawo nak chá'a 
atnéssesek sellegassáseykegkoho, cham'a ektémakxa nak chá'a aqsok 
apkeláneyak.” 

11Máxa sénhek apkeltahanwayam la'a aqsa megkatnahakxa appok ma'a 

énxet apxámasso nak aqsok apagkok eñama apmenyexeykha. 
Ekyennákxoho apyempehek sa' nahan kamassegwók ma'a ekxámokma 
aqsok apagkok, keñe sa' natámen etnehek ekyeyháxma. 

12Nentaháno eyeymáxkoho m'a tegma appagkanamap egagkok nak, 

kélpekkenma axta nanók agko', eyeynamo m'a sekxók agko' axta. 

13Wesse', xép apteme apkelhaxanma m'a Israel. Elmegqágwakxohok sa' 

apyókxoho m'a apyamasma nak xép. Elmassegwók sa' apyókxoho m'a 
apyetnakhasso nak xép, ektémól'a kélwesey kéltáxéssól'a yagkamex, eñama 
apyamasma exchep, apteme nak ekteyapmakxa yegmen ektaqmalma. 

Jeremías apwóneykha Wesse' egegkok 

14Wesse' hetaqmelchessem ko'o, keñe sa' ataqmelwók; hewagkas ko'o teyp, 

keñe sa' awagkasaxchek teyp, hakte xeyep apwánxa apagkok chá'a 
sélpeykessamo. 

15Aptáhak chá'a ko'o seyáneya énxet'ák se'e: “¿Háxko ektémakxa m'a 

Wesse' egegkok appeywa axta? ¡Tásek katnehek heykxe s'e kaxwo nak!” 

16Keñe ko'o maltémo yáphássesek ma'a aqsok ekmaso, maltémók nahan 

yahak apkellegeykegkoho ekmaso m'a. Apya'ásegkók xép ma'a sektáhakxa 
axta seyáneya, hakte nápaqtók axta ekpaqmétak. 

17Ná etne aqsa chá'a ko'o ségwakkasso exchep, hakte xép apteme 

sekyexánegweykekxexa ekwa'a enxoho chá'a ekmaso sekha. 

18Yána' elmegqeyk ma'a sénmexeykha nak chá'a ko'o, ko'o eyke ná 

hetnésses; yána elyegweyk ma'a, ko'o eyke ná hégwakkas. Yána káhapwak 
ekmaso apheykha m'a, emasséssem ekmanyehe agko'. 

Negáyo ekhem sábado 

19Aptáhak axta ko'o seyáneya Wesse' egegkok se'e: “Exeg, etnegwakxa sa' 

ma'a éltamhomaxchexa nak Átóg Énxet'ák, apkelántaxnegweykekxexa nak 
chá'a m'a kelwesse'e apkelwányam nak Judá, tén han apkelánteyapmakxa 
nak chá'a, keñe sa' etnéssesek han ma'a ekyókxoho atña'ák nak tegma 
apwányam Jerusalén. 

20Etne sa' elának énxet'ák se'e: ‘Kelwesse'e apkelwányam, tén han énxet'ák 

kélheykha nak ekyókxoho kañe' Judá, tén han kélheykha nak ekyókxoho 
kañe' Jerusalén kélántaxnegweyktámho nak chá'a s'e atña'ák nak, kóleyxho 
Wesse' egegkok appeywa. 

21Aptáhak Wesse' egegkok se'e: Kélmeyókek sa' agkok chá'a kélyennaqte, 

nágkólsakxa aqsa chá'a kélseykha ekyentaxno ekhem sábado, 
nágkólántaxnegwakxa han chá'a m'a atña'ák nak Jerusalén. 

22Nágkólántekkes han chá'a xama enxoho kélseykha kélxanák ma'a ekhem 

sábado, nágkóllána han chá'a xama enxoho kéltamheykha. Hélpagkanches 
chá'a ko'o ekhem sábado, ekhawo séltémókxa axta chá'a ko'o etnahagkok 
ma'a kélyapmeyk nano' axta. 

23Axta eyke ko'o heháxenmók ma'a, axta han hélyeheykekxoho', 

apkelyennaqtéssegkek axta aqsa apkelwáxok, axta hélyeheykekxoho', 
mopmenyeyk axta kólxekmósagkok. 

24“Ektáhak ko'o sekpeywa s'e, sektáha nak Wesse': Hélyahakxoho sa' 

naqsók agko', nágkólsakxa aqsa chá'a xama enxoho kélseykha atña'ák nak 
tegma apwányam ma'a ekhem sábado; hélpagkanches sa' chá'a ko'o xa 
ekhem nak, nágkóllána nahan chá'a xama enxoho m'a kéltamheykha. 

25Kéltemék sa' agkok xa ektáha nak, etepagkok sa' chá'a kelwesse'e 

apkelwányam apyaqmagkasso m'a David, elántexek sa' chá'a s'e apatña'ák 
nak tegma apwányam yetlo apkelchánte yátnáxeg apkelyenyawasso, tén han 
yátnáxeg, tén han yetlo apkelxegexma'a m'a apkelámha apmonye'e, tén han 
ma'a énxet'ák Judá, tén han Jerusalén. Megkatnehek sa' chá'a mexma énxet 
apheykha m'a Jerusalén. 

26Elwak sa' chá'a énxet'ák apkeleñama nak tegma apkelyawe Judá, cham'a 

apheykencha'a nak nepyáwa Jerusalén, tén han ma'a apkeleñama nak 
Benjamín xapop apagkok, tén han ma'a ekpayhegweykenxa nak xapop, tén 
han ma'a yókxexma ekxámokmakxa nak meteymog élekhahéyak, tén han 
ma'a Négueb. Enaqlanták sa' chá'a tegma appagkanamap ma'a aqsok 
apnaqtósso yaqwayam etnehek apkelwatno, tén han yaqwayam etnehek 
apkelnapma, tén han apkelmésso naqsa nak aqsok ekyexna apkeneykekxa, 
tén han ma'a aqsok ánek ekmátsa nak ekpaqneyam éten agkok, tén han 
ma'a aqsok apkelmésso naqsa apmésso nak ekxeyenma apkelwáxok ma'a 
Wesse' egegkok. 

27Sa' agkok kéxegke kólyahákxohok ma'a séltémókxa nak kóltéhek, 

mehelpagkanchessesa enxoho m'a ekhem sábado, kélántaxnéssákxo 
enxoho chá'a kélseykha atña'ák nak Jerusalén xa ekhem nak, alwatnek sa' 
ko'o m'a atña'ák nak tegma apwányam, táxa sa' kamasséssók ma'a tegma 
apkelyawe nak ma'a Jerusalén, méko sa' nahan kawának kaspanchesek.’” 

 

Jeremías 18 
Énxet apkelane yátegwáxwa kélyetcháseykekxoho tén han yelpa' 

1Epaqhetchessek axta ko'o Wesse' egegkok, aptáhak axta seyáneya s'e: 

2“Emhók sa' apxagkok énxet apkelane nak yátegwáxwa, sa' altennássók xép 

sekpeywa m'a.” 

3Ekmahágkek axta ko'o m'a apxagkok nak apkelane yátegwáxwa, ko'o 

Jeremías, ekwetágwokmek axta apyeykesa yelpa' m'a apkeláneykxa nak 
chá'a yátegwáxwa. 

4Xama axta chá'a eyesagko aptekkesso apkelane, apkeláneykxók axta 

chá'a, apmáncha'a chá'a xa yelpa' nak, ekwokmoho aptekkesa m'a ekwánxa 
apmopmenyého etekkesek. 

5Keñe axta Wesse' egegkok aptáha seyáneya s'e: 

6“Israelitas, ¿mowancheya ko'óxa atnéssesek kéxegke xa ektáha nak, 

ekhawo apteméssesakxa nak yelpa' xa apkelane nak yátegwáxwa? Máxa 
yelpa' ekteméssessók sélmeykencha'a emék kéxegke, ekhawo aptémakxa 
nak apkelmeykha apmék yelpa' xa énxet apkelane nak yátegwáxwa. Ko'o 
sekxeyenma xa, sektáha nak Wesse'. 

7Ekmanyehe agko' ko'o ewanchek axének alántekkesek énxet'ák, tén han 

alnápok, tén han amasséssók xama apchókxa, essenhan aptémakxa nak 
chá'a wesse' apwányam xama énxet. 

8Apkelwátesagkek agkok chá'a apkeláneyak aqsok ekmaso xa énxet'ák nak, 

keñe magwáphássesek chá'a m'a séllegassáseykegkoho séleyxchessama 
nak ko'o. 

9Ewanchek han chá'a ko'o axének anaqxétekhasegkokxa', tén han 

axátekhásekxak chá'a xama apchókxa, tén han aptémakxa nak chá'a wesse' 
apwányam xama énxet. 

10Apkelánegkek agkok chá'a aqsok ekmaso xa énxet'ák nak, melyahákxoho 

enxoho chá'a sélpaqhetchesso, magwaphássesek chá'a m'a aqsok 
éltaqmela ekxeyenma nak chá'a ewáxok wáphássesek. 

11“Eltennés sa' énxet'ák Judá, tén han ma'a apheykha nak Jerusalén, 

sektáha ko'o sélxéna, sektáha nak Wesse': ‘Éláneykxeyk ko'o sektáhakxa 
yaqwánxa atnéssesek kéxegke; xénchek ewáxok allegássesagkoho'. 
Kólwátésák kélláneyak aqsok ekmaso, kóltaqmelchásekxa kéltémakxa, tén 
han aqsok kéllánéyak nak chá'a.’ 

12Sa' etnehek elátegmowágkok xép se'e: ¡Kaqhok eyke exchep 

henlenxanmok! Egmenyeyk negko'o anlanagkok ma'a ekleklamókxa nak 
chá'a egwáxok, tén han ólyennaqtések egwáxok ólyetlakxak ma'a 
ekxeyenmakxa nak chá'a egwáxok.” 

13Cháxa keñamak aptáha nak Wesse' egegkok se'e: “Kólmaxneyha hana m'a 

pók aptémakxa nak énxet'ák, aplegayak kexa xama xa ektéma nak aqsok. 
¡Asagkók agko' apkeláneyak aqsok ma'a énxet'ák Israel! 

14¿Emassegwomhoya chá'a yeyam appok ma'a naw'ék nak egkexe 

meteymog Líbano? ¿Keymawhoya chá'a yegmen ektaqmalma ekteyapma 
nak ma'a néten nak egkexe? 

15Kelwagqámeykegkek eyke ko'o m'a énxet'ák ahagkok, apkelméssegkek 

chá'a aqsok ánek ekmátsa nak ekpaqneyam éten agkok ma'a aqsok 
kéláyókxa élmowancha'a amya'a nak. Apkelyetnakhágweykmek ma'a ámay 
apagkok nak, cham'a nanók ámay nak, apkelyetleykekxeyk ma'a ámay 
melya'áseykegkaxa nak. 

16Cháxa apkeltémakxa aptemessáseykekxo yókxexma meykexa énxet ma'a 

apchókxa nak, tén han élyamasso apkelwáxok ma'a énxet'ák. Elyeykesha sa' 
chá'a apqatkok elyegweyk elwetak ma'a ektáhakxa enxoho chá'a 
apkelyeykhágwayam ma'a. 

17Máxa sa' ko'o atnehek éxchahayam eñama nak ekteyapmakxa ekhem 

waxpánchesek ma'a énxet'ák Israel; wának sa' emenxenek ma'a 

apkelenmexma nak. Wahekxak sa' éyapok, malanók sa', cham'a ekwa'a sa' 
ekhem séllegassáseykegkoho.” 

Kélláneykekxa amya'a yaqwánxa kólteméssesek Dios appeywa aplegasso 

18Aptáhak axta apkelpaqmeta énxet'ák se'e: “Anlánekxak sa' nentáhakxa 

yaqwayam agmasséssók Jeremías. Megkatnehek eyke chá'a meyke 
apkelmaxnéssesso Dios énxet'ák apagkok yaqwayam hẽlxekmóssek, 
apxámok nahan ma'a apkelya'áseyak nak aqsok, yaqwayam 
hempékessesagkok, tén han Dios appeywa apkellegasso yaqwayam chá'a 
hẽltennaksek Dios appeywa. Ansexnenak sa', yaqwayam sa' emátog. 
Mageyxók sa' chá'a m'a aptáhakxa enxoho chá'a sẽláneya.” 

Jeremías apkelmaxnagko 

19¡Wesse', heyeyxho hana! ¡Yeyxho aptáhakxa nak apkelpeywa m'a 

sélenmexma! 

20¿Kólyaqmagkásekxohoya chá'a aqsok ekmaso m'a aqsok ektaqmela nak? 

¡Apmetmeyk máxek yaqwayam heyátawanyek! Kaxénwakxoho apwáxok 
sekpaqhetchessa'akto axta exchep, séltamho epasmok xa énxet'ák nak, 
séltamho axta exchep elwataksek apkeltaqnawéyak ma'a. 

21¡Yána kaxwók eletsapok apketchek meyk élnapma, essenhan sókwenaqte 

kélyetxaqxo; tampe sa' katnahagkok ma'a apnaqteyegka'a nak, tén han 
meyke étchek! ¡Yána kalnápok negmasse m'a apkelennay'a nak énxet'ák 
apagkok, keñe sa' wokma'ák eletsapok kempakhakma! 

22Elpelakkasses yahak ma'a énxet'ák apkelmenyexmo nak; ¡kañexkohok sa' 

élpayheykha apatña'ák apkelaye! Hakte emétegkessegkek máxek 
apmáheyo hemok, epekkenchessegkek kelhanma sekpéwomókxa nak 
chá'a. 

23Wesse', apya'ásegkók eyke exchep ekyókxoho aqsok élxeyenma nak 

apkelwáxok elanagkok, apmáheyo ko'o heyaqhek. ¡Eyaqmagkásekxa m'a 
aqsok ekmaso apkeláneyak nak, nágkalwánaqma m'a melya'assáxma nak! 
¡Elyaqnegkesák ma'a apmonye' nak xép, ellegássesagkoho yetlo aplo! 

 

Jeremías 19 
Yátegwáxwa kélpáxqatma kélyetcháseykekxoho 

1Aptáhak axta ko'o seyáneya Wesse' egegkok se'e: “Exeg, etegye sa' xama 

yátegwáxwa, eláneyha sa' nápakha apkelámha apmonye'e apagkok nak 
énxet'ák, tén han nápakha apkelmaxnéssesso énxet'ák ahagkok nano' nak. 

2Keñe sa' emhagkok ma'a ekyapwátegweykenxa nak xapop Ben-hinom, 

ekpayho nak ma'a éltamhomaxchexa nak ‘Átog Kélxátamakxa Yátegwáxwa 
Apkelpaqxo, exén sa' ma'a amya'a peya nak ko'o altennaksek xép. 

3Sa' etnehek se'e: Kelwesse'e apkelwányam nak Judá, tén han kélheykha 

nak Jerusalén, kóleyxho s'e Wesse' egegkok ekha nak apyennaqte appeywa, 
cham'a Dios apagkok nak Israel: Wáphaksek sa' ko'o aqsok ekmaso agko' 
se'e yókxexma nak, kalpáwaksek sa' chá'a apeyk'ák apyókxoho apkellege 
enxoho chá'a xa amya'a nak. 

4Hakte eyamasmeyk ko'o israelitas, yókxexma negkenatchesso 

aptemessáseykekxak se'e xapop nak; apkelméssegkek chá'a aqsok ánek 
ekmátsa nak ekpaqneyam éten agkok mók aqsok kéláyókxa s'e kañe' nak, 
cham'a melya'áseykegko nak tén han melya'áseykegko axta m'a apyapmeyk 
nano', tén han ma'a kelwesse'e apkelwányam nak Judá, apkelnapmeyk énxet 
meyke nak apkeltémakxa s'e yókxexma nak. 

5Apkeláneykegkek han apkelwatnamakxa aqsok, yaqwayam elwatnések 

chá'a apketchek ma'a Baal, maltémo axta chá'a ko'o etnahagkok, tén han 
maltennassama axta chá'a, megkaxeyenma agko' axta chá'a ko'o ewáxok 
etnahagkok. 

6Cháxa keñamak peya nak kammok ekhem yaqwánxa megkóltéhek kaxwók 

ekwesey Tófet se'e yókxexma nak, megkaltamhaxcheyk sa' nahan chá'a 
ekyapwátegweykenxa xapop Ben-hinom, Xóp ekyapwate Nentekyómakxa 
sa' aqsa chá'a kaltamhaxche'. Ko'o sekxeyenma xa, sektáha nak Wesse'. 

7Magwohok sa' ko'o katyapok aqsok élxeyenma nak apkelwáxok elanagkok 

énxet'ák Judá s'e yókxexma nak, tén han ma'a énxet'ák Jerusalén. Wának 
sa' emenxenek ma'a apkelenmexma apkeltaqnagkamo apagko' nak chá'a, 
tén han elnápok, máma sa' etawagkok aphopák, tén han aqsok nawha'ák 
éllo. 

8Meyke xama aqsok sa' atnessásekxak se'e tegma apwányam nak, 

ekyamassamo nak egwáxok agweta'. Apyókxoho énxet'ák 
apkelyeykhágwayam enxoho chá'a m'a, kalpexchak sa' chá'a apyempe'ék 
elweta', elyegweyk sa' chá'a elwetak ektémakxa kélmassésseyam 
apyókxoho. 

9Wának sa' ko'o etawagkokxak aphápetek apketchek apkelennay'a m'a 

énxet'ák tén han apketchek kelwán'ák, etawagkokxak sa' nahan chá'a 
aphápetek ma'a pók, eñama melya'assáseyak aptamhágkaxa m'a 
apkelenmexma apkeltaqnagkamo apagko' nak chá'a neyseksa apwakhe m'a 
tegma apwányam. 

10“Keñe sa' appenchesa enxoho apteme appeywa xa, epáxqat sa' 

yátegwáxwa nápaqta'awók ma'a énxet'ák ektáha nak apkelxegexma'a, 

11keñe sa' etnehek elának se'e: ‘Aptáhak Wesse' ekha nak apyennaqte s'e: 

Nápakha'a apketkók sa' ko'o atnéssesek se'e énxet'ák nak, keñe sa' se'e 
tegma apwányam nak atnéssesek ma'a ektémól'a yátegwáxwa kólpaxqátek, 

megkólmowánal'a kóllánekxa'. Yókxexma Tófet sa' elátawanyek énxet'ák xa 
apkeletsapma nak, eñama meyke mók yókxexma yaqwayam kólátawanyek. 

12Sa' atnéssesek ko'o xa tegma apwányam nak, yetlo m'a apheykha nak 

kañe'. Sa' atnessásekxak ma'a sekteméssessamakxa axta m'a Tófet. Ko'o 
sekxeyenma xa, sektáha nak Wesse'. 

13Apkelmanyása sa' etnahagkok tegma nak Jerusalén, tén han ma'a tegma 

apkelyawe apagkok nak ma'a kelwesse'e apkelwányam Judá, tén han ma'a 
néten tegma kélméssamakxa axta chá'a aqsok ánek ekmátsa nak 
ekpaqneyam éten agkok ma'a apyókxoho yaw'a, tén han kélyegkenmakxa 
axta chá'a vino kélmésso m'a mók aqsok kéláyókxa nak, ektéma nak ma'a 
Tófet.’” 

14Keñe axta natámen xa, aptépeykxo makham Jeremías apkeñama m'a 

Tófet, apcháphasakxa axta Wesse' egegkok apkeltamho eñeksek ma'a 
aptáhakxa appeywa, apkenegwákxeyk axta m'a apwáxok nak tegma 
appagkanamap. Aptáhak axta apkeláneya apyókxoho énxet'ák se'e: 

15“Aptáhak appeywa Wesse' ekha nak apyennaqte, Dios apagkok nak Israel: 

Wahak sa' ko'o séllegassáseykegkoho s'e tegma apwányam nak, tén han 
ma'a apyókxoho tegma apheykegko nak nepyáwa, sekxeyenma axta waha', 
hakte kalyeyha'ak kéxegke kélwáxok, megkólyeheykekxak chá'a m'a 
sekpeywa.’” 

 

Jeremías 20 
Pashur, apkelmexma nak Jeremías 

1Xama axta apleg'a Pashur, apxéna Jeremías yaqwánxa katnehek, cham'a 

Pashur apteme axta apkelmaxnéssesso Dios énxet'ák apagkok, Imer axta 
apketche, apteme axta han apkelányo chá'a aqsok ma'a tegma 
appagkanamap, 

2apkeltamhók axta kólyekpexchetmakha, tén han kólatchessesek apmagkok 

ma'a yámet élyagqaxe kélatchessessamól'a apmagkok apmomap 
ekyetnama axta m'a néten nak Benjamín Átog Apagkok, ekpayho nak tegma 
appagkanamap. 

3Mók ekhem axta nahan apkeltamho kólhexyawássesek kélatchessesso 

apmagkok yántéseksek ma'a Jeremías, keñe axta Jeremías aptáha 
apcháneya s'e: “Apyaqmagkassessek xép mók apwesey Pashur ma'a 
Wesse' egegkok, Magor-misabib aptemessásekxak apwesey. 

4Hakte aptáhak Wesse' egegkok se'e: ‘Apkelmeneykha apxakkók sa' ko'o 

atnessásekxak xép, yeyk sa' nahan chá'a m'a apyókxoho apnámakkok nak; 
nápaqtók sa' xép elnáhakkasek apkelenmexma m'a apnámakkok nak. 

Almések sa' ko'o apyókxoho énxet'ák Judá m'a wesse' apwányam Babilonia, 
enaqlakxak sa' ma'a Babilonia essenhan elnápok. 

5Almések sa' nahan ko'o kélenmexma m'a ekyókxoho aqsok ekxámokma 

ekhéyak nak se'e tegma apwányam nak, tén han ekyókxoho aqsok 
ekyetnakxa nak, tén han ma'a aqsok élmomnáwa, tén han ma'a ekyókxoho 
aqsok éltaqmalma apagkok nak kelwesse'e apkelwányam Judá, yaqwayam 
sa' elsakxak ma'a Babilonia. 

6Keñe sa' xép Pashur, kólyentemekxak sa' ma'a Babilonia, yetlo m'a 

ekyókxoho apnámakkok. Sa' yetsapwók ma'a, sa' kólátawanyegwók nahan 
xép ma'a, yetlo m'a apyókxoho apkelxegexma'a, cham'a apkellegassama 
axta chá'a exchep ma'a amya'a megkamámnaqsoho.’” 

Jeremías apkeltennasso Wesse' egegkok aqsok megkaleklo apwáxok 

7Wesse', élyexancháseykha exchep, eyhayók aqsa ko'o exchep 

sélyexancháseykencha'a, apmeyhek axta exchep, axta axnémo'. 
Megkayetyapwágweykmok ko'o sésmésamaxche'; apyókxoho énxet chá'a 
ko'o sey'ásseyam. 

8Ekpaqmetchek agkok chá'a wánxa aqsa chá'a axének ma'a 

apkelyennaqteyáseykha nak chá'a apyempe'ék énxet'ák, tén han ma'a 
sẽlmassésseyam nak; megkayetyapwágweykmok sélya'ásseyam, tén han 
sésmésamaxche', hakte axének chá'a ko'o m'a appeywa. 

9Ektemék agkok ko'o sekpeywa s'e: “Megkaxének sa' kaxwók ewáxok 

Wesse' egegkok, mañeksek sa' nahan kaxwók ma'a appeywa,” keñe chá'a 
katnekxak ewáxok appeywa m'a ektémól'a táxa eksawhomól'a kalwatnek 
aqsok, kawomhok chá'a élméxenchesso m'a kañe' exchakkok. Amáwhok 
eykhe chá'a amagkok, mowanchek eyke. 

10Añohok chá'a ko'o etnehek elyexchesakpohok elpaqmétek énxet'ák se'e: 

“¡Sawheykxók élmeneymaxche ekyókxoho yókxexma!” Etnehek nahan chá'a 
s'e: “¡Kólchempoho, ansexnenak sa'!” Weykmók nahan chá'a apkelhaxanma 
atlapmok ma'a sélxegexma'a ahagko' nak. Etnehek chá'a elpaqmétek se'e: 
“Elyahakxohok sa' kexa kólyexanchesha; keñe sa' agmok, 
agyaqmagkásekxak ma'a senteméssessamakxa nak negko'o.” 

11Wesse', sekxegexma eyke ko'o exchep, máxa m'a kempakhakma yáp 

apyennaqte meykel'a ekhémo; elpelapmok sa' ma'a énxet'ák sénmexeykha 
nak chá'a ko'o, mehexók sa', megkatyepek sa' apmakókxa etnahagkok, 
elmegqágwakxak sa', megkatnégwomek sa' néxa apkelxénamap ekmaso 
apkeltémakxa. 

12Wesse' ekha nak Apyennaqte, apkelányo nak chá'a yetlo ekpéwomo agko', 

apwetayo nak chá'a kañók agko' apwáxok énxet, yoho ko'o alanha ektáhakxa 
apkellegassáseykegkoho xa énxet'ák nak, hakte ekméssegkek ko'o exchep 
ma'a setnamakxa nak. 

13¡Kólmeneykmásses Wesse' egegkok, kólpeykesho!, hakte elwagkashok 

chá'a teyp énxet'ák apkelmopyóseka, neyseksa apmáheyo elmok ma'a 
élmasagcha'a nak apkeltémakxa. 

14 ¡Ekmaso sa' katnehek ma'a ekhem sektéyeykemxa axta ko'o, 

¡Megkaxénaxchek sa' chá'a ektaqmela m'a ekhem setegkessamakxa axta 
ko'o m'a méme! 

15¡Etaqnaweykpok sa' chá'a m'a énxet appeykessáseykxo axta apwáxok táta 

apkeltennassama apteyekmo apketche apkenna'! 

16¡Exhok sa' tegma apkelyawe xa énxet nak apmassesseykmo axta Dios 

meyke néxa! ¡Eñak sa' chá'a axto'ók élpayheykha kélatña'ák 
kéllegeykegkoho ekmáske, keñe sa' yetseksók ekhem eñak chá'a 
sẽltennasso peya kampakhaxche', 

17hakte meltémók ko'o watsapok Dios ma'a kañe' méme awáxok, axta eykhe 

atnehek takhaxpop ahagkok ma'a kañe' nak awáxok, keñe axta matyeme'. 

18Yaqsa axta kexaha ektéma sekteyapma nak kañe' méme awáxok. 

Seklegeykegkoho ekmáske aqsa chá'a ekweteyk tén han ekyaqhápeykha 
ewáxok, máheyók aqsa amassegwók neyseksa sekmegqakto. 

 

Jeremías 21 
Énxet'ák Jerusalén kéltennasso kóllegássesagkoho' 

1-2 Apcháphássek axta wesse' apwányam Sedequías Pashur, Malquías axta 

apketche, yetlo Sofonías apteme axta apkelmaxnéssesso Dios énxet'ák 
apagkok, Maaseías axta apketche ey'ókxak ma'a Jeremías tén han etnehek 
yának se'e: “Hẽlpaqhetchessesakpoho negko'o Wesse' egegkok, hakte 
egketamokmek negko'o m'a Nabucodonosor wesse' apwányam nak 
Babilonia. Lapmaxcheyk sa' elának Wesse' egegkok ma'a aqsok 
sempelakkasso nak agweta', tén han yának etaqhohok ma'a 
Nabucodonosor.” Yetlókok axta appaqhetchesso Wesse' egegkok ma'a 
Jeremías, 

3aptáhak axta apchátegmowágkokxo Jeremías ma'a Sedequías axta 

apkelápháseykha: Kóltennés sa' Sedequías 

4aptáha appeywa Wesse' egegkok, Dios apagkok nak Israel se'e: ‘Wának sa' 

ko'o elaqxegenták sẽlpextétamo kélagkok apkelnápeykpo nak wesse' 
apwányam Babilonia tén han caldeos ma'a teyp nak kélhaxtegkesso s'e 
tegma apwányam nak, wánchásekxak sa' ko'o apkelmeykha nak 
apkenchesso kempakhakma s'e nepyeseksa nak tegma apwányam. 

5Ko'o ahagko' sa' nahan alnapaxchek kéxegke, yetlo sekxekmósso ekyawe 

agko' sekmowána, tén han yetlo seklómo ahagko' séltaqnawéyak kéxegke. 

6Alnápok sa' apyókxoho apheykha nak se'e tegma apwányam nak; kalnápok 

sa' negmasse énxet'ák tén han aqsok kélnaqtósso. 

7Keñe sa' Sedequías wesse' apwányam nak Judá, wának emok ma'a 

Nabucodonosor tén han ma'a pók apkeltaqnagkamakxa apagko' nak chá'a, 
elmakpohok sa' nahan xamók ma'a sẽlpextétamo apkelwesse'e apagkok, tén 
han sẽlpextétamo apagkok tén han énxet'ák apkeleymomap nak meletsapma 
m'a tegma apwányam, megkalnapma nak negmasse, kempakhakma, tén 
han meyk. Wának sa' ko'o kólnápok kólyetxeygkok sawo, meyke 
apkelmopyóseka kóllano'. Ko'o sekxeyenma xa, sektáha nak Wesse'. 

8‘Eltennés sa' nahan énxet'ák sektáha ko'o sekpeywa, sektáha nak Wesse': 

Ekméssek ko'o kéxegke yaqwayam kólyésha ámay segya'aseykekxoho nak 
chá'a ekyennaqtamakxa egnények, tén han ma'a ámay nétsapmakxa nak. 

9Kempakhakma sa' eletsapok apkelheykekxa nak chá'a s'e tegma apwányam 

nak, tén han meyk, tén han negmasse. Keñe sa' ma'a apkelánteyapma nak 
chá'a, apkelmeyásamap nak chá'a m'a caldeos, apketamokmo nak kaxwók 
se'e tegma apwányam nak, meletsepek sa'; sa' kalwagkasek teyp 
aptamhéyak xa. 

10Hakte xénchek ko'o ewáxok wahak aqsok ekmaso s'e tegma apwányam 

nak, háwe m'a aqsok ektaqmela nak. Agkések sa' ko'o yaqwayam emok ma'a 
wesse' apwányam Babilonia, ewatnekxohok sa' nahan ma'a. Ko'o 
sekxeyenma xa, sektáha nak Wesse'. 

Wesse' apwányam Judá kéltennasso yaqwánxa kólteméssesek 

11-12“Eltennés sa' sektáhakxa ko'o sélxeyenma m'a wesse' apwányam Judá 

apnámakkok, cham'a wesse' apwányam David aptawán'ák neptámen nak: 
“Kóleyxho apcháphássesso appeywa Wesse' egegkok: 
Kóltaqmelchessásekxa chá'a apheykha énxet'ák ekyókxoho ekhem; 
kólwagkas chá'a teyp neyseksa apmáheyo enaqtawasagkohok ma'a 
apkelyennaqtésamakpoho nak chá'a, hakte altaqnaweygkok ko'o katnehek 
kéxegke eñama ekmaso aqsok kélláneyak, máxa táxa eyáléwe katnehek 
seklo megkólmowánal'a kólsapanchesek. 

Énxet'ák Jerusalén kéltennasso kóllegássesagkoho' 

13“Tegma apwányam apyetnama nak néten apsawheykekxoho nak chá'a 

apkelányo m'a ekyapwátegweykenxa xapop ektémól'a meteymog émhal'a 
m'a neyseksa ekpayhegweykenxa xapop, ekxénchek ko'o ataqnók xép, ko'o 
sektáha nak Wesse'. Kóltéhek chá'a kéxegke kólpaqmétek se'e: ¿Yaqsa 
awanchek hegketámegmak negko'o? ¿Yaqsa awanchek kawak se'e 
nélyexanmomakxa nak negko'o? 

14Allegássesagkohok sa' ko'o kéxegke ekhawo ektémakxa nak chá'a aqsok 

kélláneyak, awatnések sa' naxma kélagkok, cháxa táxa nak, kalwatnek sa' 

ma'a ekyókxoho aqsok ekhéyak nak kélnepyáwa'. Ko'o sekxeyenma xa, 
sektáha nak Wesse'.’” 

 

Jeremías 22 
Wesse' egegkok apcháphássesso appeywa wesse' apwányam Judá 

apnámakkok 

1Aptáhak axta ko'o seyáneya Wesse' egegkok se'e: “Emyekxa sa' ma'a 

wesse' apwányam apxagkok nak, exén sa' se'e amya'a nak 

2nápaqtók wesse' apwányam Judá, aphama nak chá'a m'a apheykegkaxa 

nak chá'a David aptawán'ák neptámen nak, tén han nápaqta'awók ma'a 
apkeláneykha, tén han ma'a énxet'ák apheykha nak ma'a tegma apwányam: 
‘Kóleyxho Wesse' egegkok appeywa. 

3Kóllána chá'a ektaqmalma kéllánekxésso apheykha énxet'ák se'e yókxexma 

nak, tén han ekpayhawo nak chá'a kóltéhek, kólwagkas sa' chá'a teyp 
neyseksa apmáheyo enaqtawasagkohok ma'a apkelyennaqtésamakpoho 
nak chá'a, nágkólyennaqtésha chá'a kélyempe'ék kóllának ma'a apkeleñama 
mók nekha, tén han ma'a élyéheykha nak, tén han ma'a xentampe'e nak. 
Nágkólaqha chá'a énxet apkeñama mók nekha s'e yókxexma nak. 

4Naqsók agkok chá'a kéllana kéxegke s'e séltémókxa nak chá'a kóltéhek, 

etepagkok sa' chá'a kelwesse'e apkelwányam apyaqmagkasso m'a David, 
elántaxnegwaták sa' chá'a yetlo apkelchánte yátnáxeg apkelyenyawasso tén 
han yátnáxeg ma'a atña'ák nak tegma apyawe, yetlo apkelxegexma'a m'a 
apkeláneykha, tén han énxet'ák. 

5Keñe sa' megkólyahákxoho enxoho s'e séltennasso nak, nápakha'a 

apketkók sa' etnekxak se'e tegma apyawe nak. Ko'o sekxeyenma xa, sektáha 
nak Wesse'.’” 

6Hakte aptáhak apxéna Wesse' egegkok ma'a wesse' apwányam Judá nak 

apxagkok: “Aphawók ko'o sélányo exchep ma'a egkexe Galaad, aphawók 
ma'a egkexe nak Líbano, naqsók eyke ko'o sekxéna exchep peya 
atnessásekxak meyke xama aqsok, yókxexma meyke xama énxet apha. 

7Wának sa' ko'o exchep ey'áwak ma'a apkelempakhayo nak chá'a, 

yaqwayam emasséssók xép. Elyaqténchesek sa' ma'a yámet élámha 
éltaqmalma, élánamáxche nak yámet cedro, keñe sa' ekxák nátex. 

8“Apxámok sa' pók aptémakxa énxet elyeykhágwak se'e tegma apwányam 

nak, natámen ekteme xa. Sa' etnehek chá'a elmaxneyha pók se'e: ‘¿Yaqsa 
ektéma apteméssessama nak Wesse' egegkok se'e tegma apwányam nak?’ 

9Keñe sa' etnehek chá'a yátegmowagkok pók se'e: Ñémékxa apkelyamasma 

m'a ekhémo mók nélpaqhetchásamáxkoho, apkelánesso axta m'a Dios 
Wesse' apagkok, apkelpeykessamók ma'a mók aqsok kéláyókxa nak.’” 



1779 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

Jeremías apkeltenneykha apxeyenma m'a Salum (Joacaz) 

10-11 Nágkóllekxagwaha aqsa kóllanok ma'a wesse' apwányam Josías; 

nágkóllekxagwaha aqsa eñama apketsapma; eyke kóllekxagwaha kóllanok 
ma'a apketche Salum, peya nak exog meyke apweyktamho; méteyekxók sa' 
chá'a m'a xapop apteyeykemxa axta. Hakte aptáhak apxéna Wesse' egegkok 
Salum, cham'a Josías apketche nak, wesse' apwányam nak ma'a Judá, 
apyaqmagkassama nak apteme wesse' apwányam ma'a apyáp nano', 
apteyapma nak se'e yókxexma nak: “Mewatamók sa' chá'a, 

12yetsapwók sa' ma'a apchókxa kélya'assamakxa axta, méteyekxók sa' chá'a 

s'e apchókxa nak. 

Amya'a ekxeyenma nak Joaquim 

13“¡Xép laye, apkelane nak chá'a apxagkok apyawe, yetlo aptémakxa 

ekmaso, tén han apkelane nak chá'a tegma netna'awo', yetlo megkapéwomo 
aptémakxa, apkeltemessáseykha nak aqsa chá'a apnámakkok, meyke 
apyánmagkasso apkeltamheykha! 

14Apteme nak chá'a epaqmésmakha s'e: ‘Alának sa' exagkok apyawe 

apagko', yetlo élyawe apwáxok ma'a néten nak.’ Elanaksek chá'a atña'ák 
étkók, keñe chá'a ewakhaksek elyepetchesek yámet cedro m'a nápakhaw'ék 
nak, keñe elyexwasaksek chá'a. 

15¿Apkenagkamcheya anxek aqsa segwakhe yámet cedro nenteme nak 

wesse' apwányam? Payheykekxeyk axta apwáxok neyseksa apha m'a apyáp 
nano', apkeláneyak axta eyke chá'a aqsok yetlo ekpéwomo aptémakxa, tén 
han ekpayhawo nak chá'a etnehek, axta keñamak ektaqmalma chá'a aqsok 
apkelane. 

16Etaqmelchessásekxak axta chá'a apheykha m'a meyke nak aqsok 

apagkok, tén han ma'a kélnaqtawáseykegkoho nak, axta keñamak 
ektaqmalma chá'a aqsok apkelane. Cháxa magkenatchesso ektáha ko'o 
sey'áseyak xa. Ko'o sekxeyenma xa, sektáha nak Wesse'. 

17“Wánxa eyke aqsa chá'a exchep ekxéneykencha'a apwáxok ma'a 

apxámáseyak nak aqsok apagkok eñama apmenyexeykha; apkelnapmeyk 
chá'a m'a meyke nak apkeltémakxa, apnaqtawáseykegkok chá'a énxet'ák 
apagkok.” 

18 Aptáhak apxéna Wesse' egegkok Joaquim, wesse' apwányam nak Judá, 

Josías nak apketche: “Méko sa' kalekxagwaha apketsapa enxoho. Méko sa' 
kalekxagwaha tén han katnehek ekpeywa s'e: ‘¡Asagke nak la'a ektáhakxa 
egmók!, ¡Asagke nak la'a ektáhakxa, wesse'!’ 

19Máxa yámelyeheykok sa' kólteméssesek kólátawanyek: kólyenyawaksek 

sa', kóltekkesek sa' yókxexma Jerusalén.” 

Amya'a ekxeyenma nak Jerusalén 

20“¡Énxet'ák Judá, kólchenát sa' néten egkexe Líbano, tén sa' 

kólyennaqtések kélpeywa! ¡Kólpáxamha sa' ma'a ekpayho nak élámhakxa 
meteymog Basán! Kólwónches sa' ma'a ekpayho nak naw'ék egkexe Abarim, 
hakte apmenxenákpek ma'a appasmeykekxa axta kéxegke! 

21Élpaqhetchessegkek axta eykhe kéxegke m'a ektaqmalmakxa axta 

kélheykha, axta eyke hélháxenmo'. Cháxa kéltémakxa axta kéxegke xa, 
eyeynamo m'a kéltémakxa axta kélketkók: ¡megkólmenyeyk axta kóleyxhok 
sekpeywa! 

22Éxchahayam sa' kalsók ma'a apyókxoho apkelámha apmonye'e kélagkok, 

kólnaqlakxak sa' megkatnahakxa apkelókxa m'a appasmeykekxa axta chá'a 
kéxegke. Kólmegqágwakxohok kélagko' sa', eñama m'a ekyókxoho 
kéltémakxa ekmaso nak. 

23Tásek eyke kaxwók kéxegke kélheykha neyseksa yenta'a, neyseksa m'a 

yámet cedro éleñama nak kélseykenta m'a Líbano, ¡kóllegagkohok sa' eyke, 
ekwa'a sa' kéllegeykegkoho ekmáske, kóllegagkohok sa' ekmáske ektémól'a 
kelán'a katnehek naqláwa!” 

Dios apcháphássesso appeywa wesse' apwányam Jeconías 

24 Aptáhak apcháneya Wesse' egegkok Jeconías, wesse' apwányam nak 

Judá, Joaquim apketche nak: “Naqsók ko'o sektáha sekxéna exchep se'e, 
sektáha nak Dios mamassegwayam: Naqsók eykhe exchep apteme 
sétchesso ephék sélqahasso nak chá'a, sétchessama nak sélya'assamakxa', 
magweyxek sa' eyke alkok, 

25yaqwayam agkések ma'a apkelenmexma apkeltaqnagkamo apagko' nak 

chá'a, apcháyo apagko' nak chá'a exchep. Agkések sa' ko'o exchep ma'a 
Nabucodonosor wesse' apwányam nak Babilonia, tén han ma'a caldeos. 

26Ayensók sa' xép ma'a xapop megkatnahakxa axta apteyeykemxa, yetlo 

egken, sa' kóletsapwók kélqánet ma'a.” 

27Megkalwatamók sa' chá'a s'e xapop élpekheykegkaxa agko' nak chá'a 

kalmeyenta'. 

Dios appeywa aplegasso appaqméteykha 

28¿Jeconías ya apteme xama yátegwáxwa appaqxo megkólmowánal'a 

kólmaha, enxeykel'a nahan ma'a aqsok élpaqxo megkólmámenyéhol'a? 
¿Yaqsa ektéma kélyenseykmo nak yetlo apketchek ma'a xapop 
megkólya'áseykegkaxa nak? 

29¡Xapop; keyxho Wesse' egegkok appeywa! 

30Aptáhak Wesse' egegkok se'e: “Kólteme sa' énxet meyke apketchek xa 

énxet nak, kólxén sa' apteme énxet megkatyapma aqsok apkelane neyseksa 
apha. Metepagkek sa' aptawán'ák neptámen yaqwayam etnahagkok 

kelwesse'e apkelwányam apyaqmagkasso m'a David, yaqwayam enxoho 
etnahagkokxak kelwesse'e apkelwányam ma'a Judá.” 

 

Jeremías 23 
Nélhaxneykha kataqmelekxak negheykha 

1Aptáhak Wesse' egegkok se'e: “¡Keláneykha nepkések la'aye, apchahayo 

nak aqsa chá'a elxeganmok seknaqtósso nepkések, tén han yexpaqnek!” 

2Aptáhak Wesse' egegkok, Dios apagkok nak Israel apkeláneya keláneykha 

nepkések, apkeláneykha nak chá'a m'a énxet'ák apagkok: “Kélhayók 
kéxegke aptekyóma m'a nepkések seknaqtósso, kélmenxenme', 
megkólláneykha. Ataqmelchesagkohok sa' ko'o allegássesagkohok kéxegke, 
eñama ekmaso aqsok kélláneyak. Ko'o sekxeyenma xa, sektáha nak Wesse'. 

3Ko'o ahagko' sa' nahan anaqlanták apkeleymomap nak nepkések 

seknaqtósso apkeleñama m'a apkelókxa sélya'assamakxa axta 
sekmenxenma, wánchásekxak sa', keñe sa' alya'ásenták makham ma'a 
apteykegkaxa axta chá'a pa'at, yaqwayam sa' exámekxak makham apketkók. 

4Ategyeksek sa' apkeláneykha yaqwayam sa' elanha, yaqwayam sa' 

megkaxek apkekakxa xama aqsok enxoho, tén han mexyenmek xama 
enxoho. Ko'o sekxeyenma xa, sektáha nak Wesse'.” 

5 Aptáhak Wesse' egegkok se'e: “Kammok sa' ekhem yaqwánxa exek xama 

aptáwen neptámen apagko' ma'a David, xama wesse' apwányam ekpéwomo 
aptémakxa, etnehek sa' wesse' apwányam yetlo apya'áseykegkoho, 
elánekxések sa' chá'a apheykha énxet'ák, yetlo ekpéwomo aptémakxa tén 
han ekpayhawo nak chá'a etnehek se'e apchókxa nak. 

6Méko sa' katnehek apheykha énxet'ák Judá neyseksa apteme wesse' 

apwányam, méko sa' nahan katnehek ektáhakxa apheykha m'a énxet'ák 
Israel. Keso yaqwánxa sa' kólteméssesek apwesey s'e: ‘Wesse' egegkok 
segmallahanchesso.’” 

7Aptáhak Wesse' egegkok se'e: “Kawak sa' ekhem yaqwánxa kamaskok 

kéltáha ekmámnaqsoho kélpeywa hélxének se'e: ‘Memassegwomek sa' 
chá'a Wesse' egegkok, apkelántekkesso axta israelitas ma'a Egipto’, 

8sa' aqsa chá'a kóltéhek naqsók kélpeywa s'e: ‘Memassegwomek sa' chá'a 

Wesse' egegkok, apkelántekkesso axta israelitas ma'a apchókxa ekpayho 
nak nexcheyha, tén han ma'a ekyókxoho apkelókxa apkelya'assamakxa axta 
chá'a apkexpánchessama.’ Kólhakha sa' chá'a m'a xapop kélagkok kélagko' 
nak.” 

Amya'a ekxeyenma nak Dios appeywa apkellegasso 

9Amya'a ekxeyenma nak Dios appeywa apkellegasso: Awanhók agko' ko'o 

ektamheykha ewáxok; kelpexyennegkek ekyókxoho émpehek; máxa anmen 

áto' ektemék, ektémól'a énxet eyaqhél'a chá'a vino, Wesse' egegkok 
keñamak setnama xa tén han ma'a appeywa ekpagkanamaxche nak. 

10Apxámok énxet apnaqtawáseykegkoho nak chá'a apnaqteyegka'a 

apkelane chá'a mók se'e apchókxa nak, énxet'ák ekmanyehe nak chá'a 
elanagkok aqsok ekmaso, apchásenneykekxa nak chá'a apkelyennaqte 
yaqwayam melánekxések apheykha énxet'ák. Cháxa keñamak apyamanma 
nak Wesse' egegkok ma'a xapop, keñe ekyamáya, kelyameykegkek nahan 
pa'at ma'a yókxexma meykexa nak énxet. 

11Aptáhak Wesse' egegkok se'e: “Weykmok meheyáyo m'a apkellegasso nak 

sekpeywa tén han ma'a apkelmaxnéssesso nak chá'a énxet'ák ahagkok, 
ekweteyak han chá'a apkeláneykegko aqsok ekmaso m'a tegma 
appagkanamap ahagkok ahagko' nak. 

12Cháxa keñamak peya nak katnehek ekyáqtessóxma m'a ámay apagkok, 

tén han éláxñe agko': wának sa' ko'o kólyohog, tén sa' elyaqnenagkok. 
Ekyaqmagkásekxeyk sa' agkok ko'o melya'assáxma m'a, wahak sa' ko'o 
ekmaso apheykha. Ko'o sekxeyenma xa, sektáha nak Wesse'. 

13“Ekweteyak axta ko'o apkeláneykegko aqsok sektaqnagkamo nak ko'o m'a 

apkellegasso axta sekpeywa apheykha axta m'a Samaria: apkelxeyenmeyk 
axta chá'a m'a amya'a ekxeyenma nak ekwesey Baal, 
apkelyetnakhásseykmek axta m'a énxet'ák ahagkok Israel. 

14 Ekweteyak axta ko'o apkeláneykegko aqsok ekmaso agko' ma'a 

apkellegasso axta sekpeywa apheykha axta m'a Jerusalén: 
apnaqtawáseykegkók axta apnaqteyegka'a apkeláneykegko chá'a mók, 
apkelyexancháseykha axta nahan chá'a apnámakkok, elyáteyagkohok axta 
chá'a megyánhek elwátesagkok apkeltémakxa ekmaso m'a élmasagcha'a 
nak apkeltémakxa. Ekhéssamok ko'o Sodoma tén han Gomorra xa énxet'ák 
nak, tén han ma'a apheykha nak tegma apwányam. 

15Cháxa keñamak sektáha nak ko'o sélxéna sektáha nak Wesse' ekha 

sekyennaqte xa apkellegasso nak sekpeywa: Alagkok sa' ko'o aqsok 
ekmáske agko', alagkok sa' ma'a yegmen kélencheheykekxa nak pánaqte 
segaqhamo, hakte appeykeseykekxeyk ekyókxoho apchókxa nentémakxa 
ekmaso m'a apkellegasso nak sekpeywa apheykha nak Jerusalén.” 

16Aptáhak Wesse' ekha apyennaqte s'e: “Israelitas, nágkóleyxho aqsa chá'a 

aptáhakxa enxoho apkeláneya m'a apkelxeyenma nak chá'a apkellegasso 
sekpeywa. Wanchek amya'a m'a apkeltémakxa nak chá'a apkelanagkama, 
élchetámeykha agko' apkelwáxok chá'a apkelxeyenmak, megkatnaha nak 
chá'a ko'o séltennasso. 

17Etnehek chá'a elának apkelwanyeykha nak chá'a sekpeywa s'e: ‘Méko sa' 

katnehek ektáhakxa kélheykha kéxegke.’ Keñe m'a apkelyennaqtésso nak 
chá'a apkelwáxok apkelyetleykekxa m'a ektémakxa élchetámeykha 

apkelwáxok, etnehek chá'a elának se'e: ‘Megkáhapweyk sa' xama enxoho 
aqsok ekmaso.’” 

Jeremías apkelpáxameykha 

18¿Yaqsa eyke ekya'áseykegkoho m'a ektémakxa nak élchetámeykha 

apwáxok ma'a Wesse' egegkok? ¿Yaqsa ekweteya essenhan eklegaya m'a 
appeywa? ¿Yaqsa ekháxenmo m'a appeywa? 

19Máxa éxchahayam ekyennaqte m'a Wesse' egegkok aplo, máxa m'a 

segyettekhane ekyennaqte ekyeyhegwayam nak chá'a takhapxet ma'a 
élmasagcha'a nak apkeltémakxa. 

20Megkamassehek sa' Wesse' egegkok aplo ekwokmoho apkelana m'a 

ekxeyenma nak apwáxok elána'. Kawak sa' ekhem yaqwánxa kalchetamsók 
kélwáxok kéxegke tén han kólya'ásegwók xa aqsok nak. 

Wesse' egegkok apkelxeyenma apkellegasso nak chá'a appeywa 
apkelmopwancha'a amya'a 

21“Malápháseykha ko'o xa apkelxeyenma nak chá'a apkellegasso sekpeywa, 

malpaqhetchessók nahan, apkelánteyepmeyk aqsa chá'a apkenyaheykegko 
apkelxeyenma apkelseykencha'a m'a sekpeywa. 

22Kaxtemeyk axta apkelya'áseykegkoho m'a ektémakxa nak élchetámeykha 

ewáxok megkólya'áseyak nak, ellegaksek axta sekpeywa m'a énxet'ák 
ahagkok; yának axta eltaqhegwók ma'a ámay apagkok ekmaso apkelyetlama 
nak, tén han elwátésagkok apkeláneyak ma'a aqsok ekmaso.” 

23Aptáhak Wesse' egegkok se'e: “Ko'o sekteme Dios, cham'a makhawo nak, 

tén han ma'a keto nak. 

24¿Yaqsa awanchek ko'o héxánegkesek? Eksawheykekxók ko'o néten tén 

han keso náxop, Ko'o sekxeyenma xa, sektáha nak Wesse'. 

25“Eklegayak ko'o ektémakxa apkelmopwancha'a amya'a xa apkelxeyenma 

nak chá'a apkellegasso sekpeywa, apkelxeyenma nak chá'a 
sélpaqhetchásamáxkoho ko'o apkelwanmagko. 

26¿Háxko sa' ekwánxa katnégwók néxa apkellenxáneykmoho apkellegasso 

aqsok ekmowána amya'a xa apkelxeyenma nak chá'a apkellegasso 
sekpeywa, apkellegasso nak chá'a eñama élchetámeykha agko' 
apkelwáxok? 

27Eltennasha chá'a pók ma'a aqsok ekwanmésso, apkeltémo 

elwátéssesagkok élxeyenma apkelwáxok ko'o m'a énxet'ák ahagkok, ektéma 
axta ekmassama ko'o élxeyenma apkelwáxok ma'a apyapmeyk nano', 
apkelyetleykekxo m'a Baal. 

28-29¡Wanméssek agkok chá'a xama aqsok ma'a aplegasso nak sekpeywa, 

tásek exének chá'a m'a apwanmagko, apxakak agkok han ma'a sekpeywa 

nak, tásek exének chá'a meyke apyetnakhásseyam! Megkólwanchek 
kólhéshok pa'at apák ma'a hótáhap apaktek. Máxa táxa ko'o m'a sekpeywa, 
hawók ma'a sawo ekyentaxno ekteméssessamól'a nekha'a étkók ma'a 
meteymog. Ko'o sekxeyenma xa, sektáha nak Wesse'. 

30“Cháxa keñamak sekxéna nak ko'o alenmexek xa apkelxeyenma nak chá'a 

apkellegasso sekpeywa, apkelmeñexchesso nak chá'a pók ma'a sekpeywa. 
Ko'o sekxeyenma xa, sektáha nak Wesse'. 

31Ekxénchek ko'o alenmexek xa apkelxeyenma nak chá'a apkellegasso 

sekpeywa, apteméssáseykekxa nak chá'a ko'o sekpeywa m'a, ektémakxa 
nak chá'a élchetámeykha agko' apkelwáxok. 

32Ekxénchek ko'o alenmexek xa apkelxeyenma nak chá'a apkellegasso 

sekpeywa, apkelxeyenma nak chá'a apkelwanmagko ekmowána amya'a; 
apkeltémo nak chá'a elyetnakhássók énxet'ák ahagkok eñama 
apkelmopwancha'a amya'a, tén han apkelpaqméteykha naqsa. 
Malapháseykha ko'o, magkéssók han sekpeywa xama enxoho séltémókxa 
etnahagkok, mopwanchek epasmok énxet'ák ma'a. Ko'o sekxeyenma xa, 
sektáha nak Wesse'. 

Ektémakxa nenxeyenma amya'a eñama nak Wesse' egegkok 

33“Jeremías, aptemék sa' agkok xama énxet, essenhan aplegasso nak 

sekpeywa, essenhan apkelmaxnéssesso nak énxet'ák ahagkok elmaxneyha 
s'e: ‘¿Háxko apkeltémókxa antéhek Wesse' egegkok?’ Etne sa' elának se'e: 
‘Apxénchek kéxegke Wesse' egegkok kéltáha apseykha ekyentaxno, peyk 
han yohok kólpallamok.’ 

34Yetneyk sa' agkok xama aplegasso sekpeywa, essenhan 

apkelmaxnéssesso énxet'ák ahagkok, essenhan xama énxet apteme 
appeywa s'e: ‘Wesse' egegkok appeywa xa,’ ko'o sa' añássesagkoho', 
ekweykekxoho m'a apnámakkok. 

35Aptemék sa' agkok chá'a xama énxet elmaxneyha xama apxegexma, 

essenhan apnámakkok apagko' nak chá'a, sa' etnehek chá'a yának se'e: 
‘¿Háxko exchek aptáhakxa apchátegmowéyak Wesse' egegkok? ¿Háxko 
exchek aptáhakxa apcháneya?’ 

36Eyke nágkólmaha kaxwók ma'a amya'a ektéma nak se'e: ‘Wesse' egegkok 

appeywa xa,’ hakte apmáha sa' agkok chá'a xama énxet xa, aqsok 
ekyentaxno sa' ko'o atnessásekxak ma'a appeywa nak. Kéltawáseykha chá'a 
kéxegke m'a ektémakxa nak chá'a ekxeyenma m'a Dios memassegwayam 
nak appeywa, Dios kélagkok nak kéxegke, Wesse' ekha nak apyennaqte. 

37“Jeremías, etne sa' elmaxneyha apkellegasso nak sekpeywa s'e: ¿Háxko 

aptáhakxa apchátegmowéyak Wesse' egegkok? ¿Háxko aptáhakxa 
apkeláneya? 

38Aptemék sa' agkok apkelátegmowéyak se'e: ‘Wesse' egegkok appeywa 

xa,’ etne sa' yátegmowagkokxak se'e: ‘Aptáhak Wesse' egegkok se'e: 
Megkólwátesseykmok kéxegke kélmeykha m'a amya'a sekmasma axta ko'o 
kólmaha, 

39alpatmekxak sa' ko'o kéxegke ektémól'a nempata ekyentaxno, yetlo tegma 

apwányam sekmésso axta ko'o kéxegke, tén han ma'a kélyapmeyk nano' 
axta, keñe sa' akxakhagwók makhawók agko'. 

40Meyke néxa sa' ko'o atnéssesek kéxegke sekteméssesso mékoho tén han 

kélmegqakto, megkalwagqamagkehek sa' xa aqsok nak.’” 

 

Jeremías 24 
Jeremías kélxekmósso hówenaq apxagkok higo ekyexna kélxata 

1 Exekmóssek axta ko'o Wesse' egegkok ánet hówenaq apxagkok kélxata 

higo ekyexna kélpekkenma m'a apmonye' nak tegma appagkanamap, 
cham'a natámen axta apyentameykekxa Nabucodonosor wesse' apwányam 
nak Babilonia megkatnahakxa apchókxa m'a Jeconías, Joaquim axta 
apketche, wesse' apwányam axta m'a Judá, yetlo m'a apkelámha apmonye'e 
axta m'a Judá, tén han ma'a apkeláneyak axta chá'a aqsok, tén han ma'a 
apkelyenyekhe nak chá'a sawo. 

2Keltásek agko' axta nahan higo ekyexna m'a xama nak hówenaq apxagkok, 

élmakhetma nak chá'a amonye', keñe axta m'a mók nak hówenaq apxagkok 
asagcha'awók agko' axta, megkólwanchek axta kóltók. 

3Aptáhak axta ko'o sélmaxneyeyncha'a Wesse' egegkok se'e: “Jeremías, 

¿yaqsa apwet'a?” Ektáhak axta ko'o seyátegmowágkokxo s'e: “Higo 
ekyexna. Keltásek agko' ma'a éltaqmalma nak; keñe m'a élmasagcha'a nak, 
asagcha'awók agko', mogwanchek antók.” 

4Tén axta aptáha seyáneya Wesse' egegkok se'e: 

5Ektáhak ko'o sekpeywa s'e, sektáha nak Wesse', Dios apagkok nak Israel: 

Máxa higo ekyexna éltaqmalma sa' ko'o atnéssesek alanok ma'a énxet'ák 
Judá, séláphassama axta ko'o kólnaqlakxak ma'a caldeos apchókxa 
apkeleñama s'e. Kataqmalmakha sa' ko'o ewáxok alano', 

6altaqmelchesek sa', wának sa' elmeyenták makham se'e apchókxa nak. Sa' 

wának kataqmelekxak makham apheykha s'e, mamasséssemek sa' chá'a 
kaxwo', alhésseták sa' se'e, malántekkesek sa' chá'a kaxwo'. 

7Agkések sa' apkelya'áseyak yaqwayam sa' elya'ásegwók sektáha ko'o 

Wesse', énxet'ák ahagkok sa' ko'o atnehek ma'a, keñe sa' ko'o etnehek Dios 
apagkok, hakte hey'ótak sa' ko'o yetlo ekmáyheykegkoho agko' apkelwáxok. 

8“Keñe sa' ma'a Sedequías, wesse' apwányam nak Judá, tén han ma'a 

apkelámha apmonye'e nak, tén han ma'a nápakha énxet'ák apheykha nak 
ma'a Jerusalén apkelheykekxa axta m'a apchókxa, tén han ma'a apkelhayam 
axta m'a Egipto, máxa higo ekyexna élmaso sa' atnéssesek, 
megkólmowánal'a kóltók. 

9Wának sa' ko'o káhapwak aqsok ekmaso agko' ma'a, yaqwayam sa' 

kalyegwakkasek chá'a elwetak ma'a apyókxoho énxet'ák apheykha nak keso 
náxop, elasmésakpok sa' chá'a ekyókxoho apkelókxa sélya'asakxa enxoho 
chá'a ko'o waxpánchesek, eltaqnaweykpok sa' nahan, kóltamhok sa' nahan 
chá'a kaltemégwomhok exma ekmaso. 

10Wahak sa' ko'o kempakhakma, meyk, tén han negmasse ekmaso, 

ekwokmoho apsawheykpoho apagko' ma'a apchókxa sekméssamakxa axta 
ko'o, tén han ma'a apyapmeyk nano' axta.” 

 

Jeremías 25 
Énxet'ák apmáheyo elmakpok kólnaqlakxak megkatnahakxa apkelókxa 

1 Appaqhetchessek axta Wesse' egegkok Jeremías apkeltennasa xama 

amya'a ekxeyenma nak ma'a apyókxoho énxet'ák Judá, ekweykmo axta 
cuatro apyeyam apteme wesse' apwányam Joaquim ma'a Judá, Josías axta 
apketche. Cháxa eyeynókxa axta apyeyam apteme wesse' apwányam 
Nabucodonosor ma'a Babilonia. 

2Aplegássek axta amya'a Dios appeywa aplegasso Jeremías ma'a 

apyókxoho énxet'ák Judá, tén han ma'a apheykha axta m'a Jerusalén. Axta 
aptáhak se'e: 

3“Veintitrés apyeyam ko'o wokmok sepaqhetchesso m'a Wesse' egegkok, 

eyeynamo m'a ekweykmo axta trece apyeyam apteme wesse' apwányam 
Josías ma'a Judá, Amón axta apketche, ekwokmoho makham se'e kaxwo 
nak, alpaqhetchásekxohok axta eykhe chá'a ko'o kéxegke; axta eyke 
hélyaheykekxa'. 

4Apkeláphássáseykekxeyk axta eykhe chá'a kéxegke Wesse' egegkok ma'a 

apkeláneykha apkellegasso nak appeywa, axta eyke kéxegke kólháxenmo', 
axta kólmáheyok kóleyxhok chá'a apkelpeywa tén han kólyahakxohok chá'a. 

5Axta aptemék chá'a apkelánagkama s'e: Kólwátésák kéltémakxa ekmaso, 

tén han kélláneyak aqsok ekmaso; keñe sa' kólhakha chá'a s'e xapop Wesse' 
egegkok axta apmésso kéxegke meyke néxa, tén han ma'a kélyapmeyk 
nano' axta. 

6Nágkólyetlakxa m'a mók aqsok kéláyókxa; nágkólteme éláneykha, 

nágkólpeykesho nahan. Nágkóllókas Wesse' egegkok kólpeykeshok ma'a 

aqsok kéláyókxa kéllánéyak kélagko' nak kéxegke, keñe sa' megyahék 
kéxegke xama enxoho m'a aqsok ekmaso.’ 

7Aptáhak kaxwók Wesse' egegkok se'e: ‘Megkólmáheyók kéxegke 

hélyahakxoho; éllókassegkek kélpeykessamo m'a aqsok kéláyókxa 
kélláneyak kélagko' nak kéxegke, cháxa peya sa' kagkések kéxegke aqsok 
ekmaso xa. 

8“Cháxa keñamak aptáha nak appeywa Wesse' ekha nak apyennaqte s'e: 

‘Megkólyaheykekxak chá'a kéxegke sélpaqhetchesso, 

9aláneyha sa' ko'o apyókxoho énxet'ák apheykha nak nexcheyha yetlo 

séláneykha Nabucodonosor, wesse' apwányam nak ma'a Babilonia, 
yaqwayam sa' elxegma', ektámegmak se'e apchókxa nak, yetlo apyókxoho 
énxet'ák apheykha nak kañe', tén han ma'a apyókxoho énxet'ák apheykha 
nak neyáwa'. Amasséssók sa' ko'o ekyókxoho. Meteymog ektaháneykekxa 
mók meyke néxa sa' atnessásekxa', negaye agweta', tén han 
segyegwakkassamo. 

10Amasséssessók sa' ko'o nepyeseksa eklegamaxche m'a kélmeneykmasso 

nak chá'a ekhem kélessawássessamo, tén han élpayheykekxexa nak chá'a 
kélwáxok, tén han ma'a élmeneykmásamáxche nak chá'a sẽlyamhopma, tén 
han ma'a élaqtáweykha nak chá'a m'a meteymog kéltekxekxo, kamassegwók 
sa' nahan ekwetamaxche élsassóxma m'a cháléwasso. 

11Kólmasséssók sa' ekyókxoho s'e apchókxa nak, ekmaso sa' 

kóltemessásekxa'. Setenta apyeyam sa' kawomhok apteme apkeláneykha 
Wesse' apwányam Babilonia xa énxet'ák nak. 

12Wokmek sa' agkok setenta apyeyam, ayaqmagkásekxak sa' ko'o 

aptémakxa mey'assáxma m'a wesse' apwányam Babilonia tén han ma'a 
apchókxa nak, cham'a caldeos apchókxa nak, amasséssók sa' meyke néxa. 
Ko'o sekxeyenma xa, sektáha nak Wesse'. 

13Wának sa' ko'o káhapwak ekyókxoho aqsok sekxeyenma axta chá'a xa 

apchókxa nak, tén han ekyetna nak eknaqtáxésamaxche s'e weykcha'áhak 
nak: ekyókxoho aptémakxa axta chá'a apxeyenma Jeremías ma'a sekpeywa 
sekmáheyókxa ko'o atnéssesek ma'a ekyókxoho apchókxa. 

14Apkelásenneykha sa' nahan etnahagkok ma'a apchókxa élyawe nak tén 

han ma'a kelwesse'e apkelwányam apkelyennaqte apagko' nak. Cháxa peya 
sa' ko'o ayaqmagkásekxak ma'a ekpayhawo nak chá'a m'a aqsok 
apkelánéyak.’” 

Énxet'ák apheykha nak apkelókxa kéllegassáseykegkoho 

15Aptáhak axta ko'o seyáneya Wesse' egegkok, Dios apagkok nak Israel: 

“Elano' s'e egheykok ekláneyo nak vino seklo. Ema, elák sa' chá'a énxet'ák 
ekyókxoho apchókxa, seyáphasakxa enxoho chá'a exchep. 

16Apyenágkek sa' agkok ma'a, elyekxagkok sa', máxa élyeyháxma sa' 

etnahagkok eñama m'a kempakhakma peya nak ko'o waha'.” 

17Ekmeyk axta ko'o m'a egheykok apmeykha axta m'a Wesse' egegkok, 

élágkek axta chá'a énxet'ák apheykha nak ma'a ekyókxoho apkelókxa, 
seyáphasakxa axta chá'a ko'o m'a Wesse' egegkok. 

18Élágkek axta ko'o m'a énxet'ák Jerusalén, tén han ma'a énxet'ák apheykha 

nak tegma apkelyawe Judá, yetlo kelwesse'e apkelwányam apagkok tén han 
apkelámha apmonye'e, yaqwayam enxoho amasséssók, tén han 
atnessásekxak meyke xama aqsok, tén han aqsok eyeymáxkohol'a 
kataxche', tén han segyegwakkassamól'a, tén han éñamakxa néltémo 
hentemegwomhok exma ekmaso, aptamheykegko nak makham se'e kaxwo' 
nak. 

19Eyágkek axta han ma'a faraón, wesse' apwányam nak Egipto, yetlo 

apkeláneykha, tén han ma'a apkelámha apmonye'e apagkok, ekweykekxoho 
m'a apyókxoho énxet'ák apagkok, 

20tén han ma'a pók aptémakxa nak chá'a énxet'ák apheykha m'a; tén han 

ma'a apyókxoho kelwesse'e apkelwányam nak apchókxa Us, tén han ma'a 
yókxexma apagkok nak ma'a filisteos: cham'a Ascalón, Gaza, Ecrón, tén han 
ma'a éleymomáxche axta m'a Asdod; 

21tén han ma'a Edom, Moab tén han Amón; 

22tén han ma'a apyókxoho kelwesse'e apkelwányam nak Tiro tén han Sidón; 

tén han ma'a apyókxoho kelwesse'e apkelwányam apkelókxa ekhéyak nak 
neyáwa wátsam ekwányam Mediterráneo; 

23tén han Dedán énxet'ák apagkok, Temá tén han Buz, tén han ma'a énxet'ák 

apkelmópéssamo nak chá'a apkelyésesso élpayhakxa nápaqta'a; 

24tén han ma'a apyókxoho kelwesse'e apkelwányam nak Arabia; tén han 

ma'a apyókxoho kelwesse'e apkelwányam apagkok nak ma'a pók aptémakxa 
énxet'ák apheykha nak ma'a yókxexma meykexa énxet; 

25tén han ma'a apyókxoho kelwesse'e apkelwányam nak Zimrí, Elam, tén han 

Media: 

26tén han apyókxoho kelwesse'e apkelwányam apheykha nak nexcheyha, 

apheykha nak chá'a keto' essenhan makhawók chá'a m'a pók, cham'a 
ekyókxoho apkelókxa nak keso náxop. Axayók sa' eyke ének ma'a wesse' 
apwányam Babilonia. 

27Tén axta aptáha seyáneya Wesse' egegkok se'e: “Eltennés sa', ko'o 

sektáha nak Wesse' ekha sekyennaqte, Dios apagkok nak Israel, séltamho 
énagkok ekweykmoho élnapa tén han apkelyekxágko, tén han ekwokmoho 

apkelyaqnenágko náxop, yaqwayam enxoho melchempekxeyk néten, eñama 
m'a kempakhakma peya nak ko'o waha'. 

28Sa' agkok elmak ma'a egheykok, tén han memako enxoho énagkok, etne 

sa' elának se'e: Aptáhak Wesse' ekha nak apyennaqte s'e: Megkatnehek sa' 
megkólyenéyak. 

29Hakte weynhok sa' ko'o seyáphasso séllegassáseykegkoho m'a tegma 

apwányam sélpagkanchessama nak ko'o. ¿Kélaneykeya kéxegke 
megkóllegássesagko'? Megkatnehek sa' megkóllegassáseykegkoho, hakte 
wahak sa' ko'o kempakhakma apyókxoho énxet'ák apheykha nak keso 
náxop. Ko'o sekxeyenma xa, sektáha nak Wesse' ekha sekyennaqte.’ 

30“Jeremías, eñes sa' sektáhakxa ko'o sekpeywa s'e ekyókxoho aqsok nak. 

Sa' etnehek elának se'e: “Kextegyókek appeywa Wesse' egegkok ma'a 
netnók agko' nak, cham'a kañe' ekpagkanamaxchexa aphamakxa nak. 
Apkelpáxegkáseyha apkeltaqnaweygko m'a nepkések apnaqtósso, máxa 
aptáhak ma'a apkelteyáyam la'a anmen yámet ekyexna, apkeltaqnaweygkek 
ma'a apyókxoho énxet'ák apheykha nak keso náxop. 

31Wokmók éxtegyawà m'a néxa nak xapop, hakte peyk elyekpelchásseshok 

pók aptémakxa énxet'ák ma'a Wesse' egegkok, elwónmakha sa' yaqwayam 
elyekpelkohok ma'a apyókxoho énxet'ák apkeletsapmo nak, yaqwayam 
yának kólnápekxak ma'a élmasagcha'a nak apkeltémakxa. Wesse' egegkok 
apxeyenma xa.’” 

32Aptáhak Wesse' ekha apyennaqte s'e: “Katekxeyagkohok sa' mók kawak 

aqsok ekmaso m'a xama apkelókxa, tekkek éxchahayam ekyennaqte agko' 
eñama m'a néxa xóp nak.” 

33Kaxnagkok sa' aphopák ekyókxoho yókxexma nak keso náxop apkelnapma 

nak Wesse' egegkok xa ekhem nak. Méko sa' kalekxagwaha kalano', méko 
sa' nahan kalmekxak aphopák yaqwayam kalátawañek; exnagkokxak sa' 
aqsa náxop ektémól'a aqsok ekteyásekha. 

34¡Kólwehesha, keláneykha nepkések, kólwehesha eñama kéllegeykegkoho 

ekmáske! ¡Kéxegke, kélnaqleykha nak chá'a nepkések, kólpexyawha náxop! 
Hakte wokmek ekhem nentekyómakxa', kóltekyók sa' kéxegke, aptémól'a 
etekyók ma'a nepkések apkelennay'a apnaqmele. 

35Mopwancha'ak sa' elxeganmok ma'a keláneykha nepkések nak, 

mopwanchek sa' elegketakpok ma'a apnaqleykha nak chá'a nepkések. 

36Apkelwehéseyha m'a keláneykha nepkések, apkelwehéseyha 

apkellegágkoho ekmáske m'a apnaqleykha nak chá'a nepkések, hakte 
apmasséssessekmek Wesse' egegkok ma'a pa'at apagkok. 

37Aplókek Wesse' egegkok, keñe aptawáseyncha'a m'a yókxexma 

ektaqmalma apagkok nak. 

38Máxa aptáhak aptepa m'a yámakméwa ekteyapmal'a axagkok, meyke 

xama aqsok tamhákxak ma'a apkelókxa nak, hakte aplókók apagko' ma'a 
Wesse' egegkok, apcha'ak kempakhakma ekmaso agko'. 

 

Jeremías 26 
Jeremías apxénamap emátog 

1 Appaqhetchessek axta Wesse' egegkok Jeremías apcheynamo axta 

apteme wesse' apwányam Joaquim ma'a Judá, Josías axta apketche. 

2Aptáhak axta apcháneya s'e: “Etnegwakxa sa' kañe' tegma appagkanamap, 

exén sa' ekyókxoho m'a séltamho axta eltennaksek énxet'ák apkeleñama nak 
tegma apkelyawe Judá, yaqwayam hélpeykeshok chá'a ko'o m'a tegma 
appagkanamap nak. Eltennés sa' ekyókxoho. 

3Lapmaxcheyk sa' elyahakxoho, tén han elwátésagkok apkeltémakxa 

ekmaso, keñe sa' ko'o megkaxének ewáxok allegássesagkohok eñama 
apkeláneyak aqsok ekmaso, ekhawo ekxeyenma axta ko'o ewáxok 
atnéssesek. 

4Eltennés sa' sektáha ko'o sekpeywa s'e, sektáha nak Wesse': ‘Sa' agkok 

hélyahákxak ko'o, tén han megkóllánegko enxoho m'a séltémókxa axta 
kóltéhek sekmésso axta ko'o kéxegke, 

5tén han megkólyahákxoho enxoho chá'a apkelpaqhetchesso m'a 

séláneykha apkellegasso nak sekpeywa, cham'a séláphassáseykekxo axta 
chá'a ko'o kéxegke tén han megkólyeheykekxoho axta chá'a, 

6sa' atnéssesek ko'o sekteméssessamakxa axta Siló s'e tegma 

appagkanamap nak. Apkelxéneykha ekmaso sa' ko'o atnéssesek apyókxoho 
énxet'ák apheykha nak keso náxop, cháxa tegma apwányam nak.’” 

7Apyókxoho énxet'ák axta apkelleg'ak xa amya'a nak, apxeyenma axta 

Jeremías ma'a tegma appagkanamap nak, tén han ma'a apkelmaxnéssesso 
nak Dios énxet'ák apagkok, tén han ma'a Dios appeywa apkellegasso nak. 

8Xama axta appenchesa apxeyenma m'a apkeltémo axta exének ma'a 

Wesse' egegkok, yetlókok axta apma m'a énxet'ák, tén han 
apkelmaxnéssesso Dios énxet'ák apagkok, tén han ma'a Dios appeywa 
apkellegasso nak. Aptáhak axta apcháneya s'e: “¡Yetsapok sa' xép! 

9¿Yaqsa ektáha apxéna nak Wesse' egegkok appeywa, peya 

exnágwakxohok aptémakxa axta Siló s'e tegma appagkanamap nak, tén han 
peya kólmasséssók se'e tegma apwányam nak, tén han etnekxak meyke 
énxet?” Yetlókok axta nahan apcháhapwayam énxet'ák ma'a Jeremías, 
cham'a tegma appagkanamap nak. 

10Xama axta apkelleg'a ektáhakxa m'a apkelámha apmonye'e nak Judá, 

apkelántekkek axta m'a wesse' apwányam apxagkok, apkelmeyákxo m'a 
tegma appagkanamap, apkelhakmek axta m'a éltamhomaxchexa nak Átog 
Axnagkok. 

11Keñe axta m'a apkelmaxnéssesso nak Dios énxet'ák apagkok, tén han 

ma'a Dios appeywa apkellegasso aptáha apkeláneya m'a apkelámha 
apmonye'e tén han apyókxoho énxet'ák se'e: “Payhawók kólának 
ematñekxak se'e énxet nak, hakte apxénchek ekmaso s'e tegma apwányam 
nak. Kélheyk'ák kélagko' han kélleg'ak kéxegke m'a aptáhakxa appeywa.” 

12Apkelpaqhetchessek axta Jeremías ma'a apkelámha apmonye'e nak, tén 

han énxet'ák. Aptáhak axta apkeláneya s'e: “Wesse' egegkok ko'o 
seyáphasso apkeltémo axének ma'a aptáhakxa appeywa, tén han apkeltémo 
axének yaqwánxa katnehek se'e tegma appagkanamap nak, tén han se'e 
tegma apwányam nak, kélleg'a exchek kélyókxoho kéxegke. 

13Kóltaqmelchásekxa kéltémakxa tén han aqsok kélláneyak, kólyahakxoho 

Dios Wesse' kélagkok, keñe sa' megyehék ma'a nenlegeykegkoho ekmaso 
apkeltennassama axta chá'a. 

14Élmeyk eyke ko'o kéxegke, hélteméssesek sa' kélmakókxa enxoho 

hélteméssesek. 

15Eyke kólya'asagkohok sa' se'e: élaqhak sa' agkok ko'o, kéxegke sa' 

kólsexnáneyxche', tén han apheykha nak se'e tegma apwányam nak eñama 
kélaqhe xama énxet meyke aptémakxa, hakte naqsók ko'o seyáphasso 
Wesse' egegkok apkeltémo apékesseshok séllegasso kéxegke s'e 
ekyókxoho aqsok nak.” 

16Keñe axta m'a apkelámha apmonye'e, tén han énxet'ák aptáha apkeláneya 

apkelmaxnéssesso Dios énxet'ák apagkok, tén han apkellegasso nak Dios 
appeywa s'e: “Mogwanchek agának emátog se'e énxet nak; Dios Wesse' 
egegkok appeywa ẽltennásak.” 

17Apkelchampákxeyk axta nahan néten nápakha apkelámha apmonye'e, 

keñe aptáha apkeláneya énxet'ák apchaqnákxo axta m'a: 

18“Apkeltennassegkek axta apyókxoho énxet'ák Judá, aptémakxa appeywa 

Wesse' egegkok ma'a Miqueas, apkeñama axta Moreset, cham'a aptémakxa 
axta wesse' apwányam Judá m'a Ezequías. Axta aptemék apkelanagkama 
s'e: “Aptáhak Wesse' ekha nak apyennaqte s'e: Namyep kélpeyncheyam xóp 
sa' katnekxak ma'a Sión, meteymog ektaháneykekxa mók sa' katnekxak ma'a 
Jerusalén, keñe sa' néten egkexe apyetnamakxa nak tegma appagkanamap, 
náp'at sa' katnekxa'.” 

19“¿Apchaqhegkeya axta wesse' apwányam Ezequías tén han apyókxoho 

énxet'ák Judá m'a Miqueas? Ma', apcháyak axta wesse' apwányam ma'a 
Wesse' egegkok, apkeltémok axta nahan kalepyóshok elano'. Tén axta 

Wesse' egegkok megyahaya m'a nenlegeykegkoho ekmaso 
apkeltennassama axta yaha'. ¿Agánaya sa' negko'o hegápekxak xa aqsok 
ekmaso agko' nak?” 

20Keñe axta han ma'a Dios appeywa aplegasso Urías, Semaías axta 

apketche, apkeñama axta m'a tegma apwányam Quiriat-jearim, 
apkeltennassegkek axta han aptémakxa appeywa Wesse' egegkok 
apxeyenmakxa etnéssesek xa tegma apwányam nak, tén han ma'a apchókxa 
nak, ekhawo aptáhakxa axta m'a Jeremías. 

21Aplegayak axta nahan wesse' apwányam Joaquim, tén han apkeláneykha, 

tén han ma'a apkelámha apmonye'e apagkok, ektémakxa axta aqsok 
apxeyenma, keñe axta wesse' apwányam apmáheyo eykhe yának emátog. 
Xama axta aplegaya m'a Urías, apcháyak axta, tén axta apxegáneykmo 
apmaheykegko m'a Egipto. 

22Apcháphassegkek axta nahan wesse' apwányam Joaquim emhagkok 

Egipto m'a Elnatán, Acbor axta apketche, tén han ma'a nápakha énxet'ák 
nak, 

23apyentameykenteyk axta Urías apkeñama m'a Egipto, tén axta 

kélyentegkásekekxo m'a wesse' apwányam Joaquim, apkeltémók axta 
nahan ematñekxa', tén han kólyenyók aphápak ma'a máxek 
kélchexakhamakxa axta chá'a kélhapák. 

24Appaqmetchek axta Ahicam, Safán axta apketche apmeyawa m'a 

Jeremías, cháxa aptáhakxa axta xa megkólmésa énxet'ák yaqwayam 
yaqhek. 

 

Jeremías 27 
Aqsok ekyentaxno negha kóneg 

1 Appaqhetchessek axta Wesse' egegkok Jeremías, ekweykmo axta cuatro 

apyeyam apteme wesse' apwányam Sedequías ma'a Judá, Josías axta 
apketche. 

2Axta aptáhak apcháneya s'e: “Elána sa' táma', tén han xama yámet 

kélchexenchessamól'a nanyétek weyke, tén sa' epekkenek nápenyétek. 

3Keñe sa' yáphássesek amya'a m'a kelwesse'e apkelwányam nak Edom, 

Moab, Amón, Tiro tén han Sidón. Sa' elsók ma'a apkelseykha nak chá'a 
amya'a apkelwe nak Jerusalén, apteme nak meyk'a m'a wesse' apwányam 
Sedequías. 

4Yána sa' eltennaksek kelwesse'e apkelwányam apagkok, sektáha ko'o 

sekpeywa s'e, sektáha nak Wesse' ekha sekyennaqte, Dios apagkok nak 
Israel: 

5Yetlo ekyawe sekmowána axta ko'o élaneyk nélwanmégkaxa, tén han 

énxet'ák, tén han aqsok nawha'ák élleykha nak awáxok, ewanchek han ko'o 
agkések sekmakókxa enxoho agkések. 

6Ekméssek ko'o séláneykha Nabucodonosor yaqwayam elanha s'e 

ekyókxoho xapop nak, wesse' apwányam nak Babilonia, ekwokmók nahan 
séltémo etnehek apkeláneykha m'a aqsok nawha'ák nak. 

7Apkelásenneykha sa' etnehek ma'a apyókxoho pók aptémakxa énxet'ák 

nak, ekweykekxoho m'a apketche, tén han aptáwen, ekwokmoho sa' nahan 
ekmáxko m'a Babilonia. Apkelásenneykha sa' etnehek ma'a pók énxet'ák 
apkelókxa élyawe nak, tén han ma'a kelwesse'e apkelwányam 
apkelyennaqte nak. 

8Yetneyk sa' agkok chá'a mók xam'a apkelókxa, essenhan kelwesse'e 

apkelwányam melmésamap ma'a Nabucodonosor, wahak sa' chá'a ko'o 
kempakhakma, meyk, tén han negmasse, ekwokmoho apkelma m'a 
apyókxoho nak. Ko'o sekxeyenma xa, sektáha nak Wesse'. 

9“Nágkólyahakxa aqsa chá'a kéxegke apkelpeywa xa apkelxeyenma nak 

chá'a apkellegasso sekpeywa, tén han apkelxeyenma nak chá'a 
apkelya'áseykegkoho aqsok ekpowásamáxche', tén han apkelpékáseykekxa 
nak chá'a ektémakxa kélwanmagko, tén han ma'a kelyohóxma'a 
apkelxeyenma nak chá'a apkelya'áseykegkoho yaqwánxa katnehek 
egmonye', tén han apkeltémo nak chá'a megkólmésaxcheyk ma'a wesse' 
apwányam Babilonia. 

10Wanchek amya'a m'a aptémakxa nak chá'a apkelanagkama, wánxa aqsa 

apkeltémo kéxegke yának kólántekkesek ma'a kélókxa kólnaqlakxak mók 
nekha, tén han waxpánchesek ko'o, keñe kóletsapok. 

11Keñe sa' ma'a énxet'ák apkelmeyásamap nak wesse' apwányam Babilonia, 

wának sa' aqsa chá'a ko'o exmakha m'a xapop apagkok nak, yaqwayam 
exmakha m'a kañe' nak, tén han elcheygkok. Ko'o sekxeyenma xa, sektáha 
nak Wesse'.” 

12Éltennássek axta nahan ko'o Sedequías xa ekyókxoho nak, cham'a wesse' 

apwányam nak Judá, ko'o Jeremías. Axta ektáhak han seyáneya s'e: 
“Egkésáp sa' wesse' apwányam Babilonia, yetlo énxet'ák apagkok, keñe sa' 
kólweynchamha chá'a. 

13¿Yaqsa ektáha apkeltamho nak xép yetsapok, tén han énxet'ák apagkok, 

eñama kempakhakma, meyk, tén han negmasse? Hakte apxénchek Wesse' 
egegkok katnehek apyókxoho énxet'ák xa, melmésamap nak ma'a wesse' 
apwányam Babilonia. 

14Nágkóleyxho aqsa xa apkelxeyenma nak chá'a apkellegasso Dios 

appeywa, apkeltémo nak chá'a megkólmésaxcheyk ma'a wesse' apwányam 
Babilonia, hakte wanchek amya'a m'a aptémakxa nak chá'a apkelanagkama. 

15Apxeyenmeyk Wesse' egegkok melápháseykencha'a m'a; 

apkelmopwancha'a amya'a aptamheykegkok apkelxeyenma m'a Wesse' 
egegkok appeywa. Yexpánchesek sa' kéxegke m'a Wesse' egegkok, keñe 
sa' kéxegke tén han apkelxeyenma nak chá'a apkellegasso Dios appeywa, 
kélxeyenma nak chá'a xa aqsok nak, kóletsapok sa'.” 

16Élpaqhetchessek axta han ko'o m'a apkelmaxnéssesso nak Dios énxet'ák 

apagkok, tén han ma'a apyókxoho énxet'ák. Axta ektáhak séláneya s'e: 
“Keso aptáhakxa exchek appeywa Wesse' egegkok se'e: ‘Nágkóleyxho aqsa 
m'a apkelxeyenma nak chá'a apkellegasso sekpeywa, apkeltennasso nak 
chá'a kaxwók sa' kólsanták makham ma'a aqsok kélmeykegkaxa nak tegma 
appagkanamap, éleñama m'a Babilonia. Wanchek amya'a m'a aptémakxa 
nak chá'a apkelanagkama. 

17¡Nágkóleyxho aqsa! Kólmésaxche sa' ma'a wesse' apwányam Babilonia, 

keñe sa' kólweynchamha chá'a. ¿Yaqsa ektéma kéltémo nak etnekxak 
nápakha'a apketkók se'e tegma apwányam nak? 

18Naqsók agkok aptamhéyak apkellegasso sekpeywa, tén han 

sélpaqhetchessama chá'a ko'o, tásek hélmaxnak chá'a ko'o, sekteme nak 
Wesse' ekha sekyennaqte, magwohok ko'o kólsakxak Babilonia m'a aqsok 
kélmeykegkaxa éleymomáxche nak ma'a tegma appagkanamap, tén han 
ma'a wesse' apwányam Judá apxagkok nak, tén han ma'a Jerusalén.’ 

19-21“Xama axta apyentameykekxo wesse' apwányam Nabucodonosor 

apkeñama Jerusalén ma'a Jeconías wesse' apwányam axta m'a Judá, 
Joaquim axta apketche, apyentameykekxeyk axta Babilonia, yetlo 
apyókxoho énxet'ák apkelámha apmonye'e axta m'a Judá, tén han ma'a 
Jerusalén, axta elseykekxak ma'a meteymog élámha nak, tén han ma'a 
kélyeta yegmen ekyawe agko' élánamáxche axta sawo ekyexwase, tén han 
ma'a kéltahanchesso nak chá'a, tén han ma'a éleymomáxche axta aqsok 
kélmeykegkaxa m'a tegma appagkanamap. Axta aptáhak Wesse' ekha nak 
apyennaqte apxéna xa aqsok éleymomáxche nak tegma appagkanamap, tén 
han ma'a wesse' apwányam Judá nak apxagkok, tén han Jerusalén: 

22‘Kólsakxak sa' Babilonia xa, sa' kaxnagwók ma'a ekwokmoho séltamho 

makham ko'o kólsanták se'e ekheykegkaxa nak. Ko'o sekxeyenma xa, 
sektáha nak Wesse'.’” 

 

Jeremías 28 
Jeremías tén han Hananías 

1 Appaqhetchessek axta Hananías ma'a Jeremías, cham'a tegma 

appagkanamap nak, cham'a Hananías apxeyenma axta chá'a apteme Dios 
appeywa aplegasso, Azur axta apketche, apteme axta énxet Gabaón, 
nápaqta'awók ma'a apkelmaxnéssesso Dios énxet'ák apagkok, tén han ma'a 
apyókxoho énxet'ák, cham'a ekweykmo axta cinco pelten cuatro apyeyam 
apteme wesse' apwányam Sedequías ma'a Judá. Aptáhak axta apcháneya 
s'e: 

2—Aptáhak Wesse' ekha nak apyennaqte, Dios apagkok nak ma'a Israel: 

‘Amasséssesek sa' ko'o ektémakxa nak ekha apyennaqte m'a wesse' 
apwányam Babilonia, 

3wának sa' makham kólsanták ekyókxoho aqsok kélmeykegkexa nak tegma 

appagkanamap se'e ekheykegkaxa axta, ekwokmo sa' apqánet apyeyam, 
apkelseykekxa axta Babilonia m'a wesse' apwányam Nabucodonosor. 

4Wának sa' han éxyamok Jeconías se'e yókxexma nak, wesse' apwányam 

nak Judá, Joaquim axta apketche, tén han ma'a apyókxoho énxet'ák 
kélántekkesso axta Judá kélnaqleykekxa m'a Babilonia. Naqso', 
amasséssesek sa' ko'o m'a ektémakxa nak ekha apyennaqte m'a wesse' 
apwányam Babilonia. Ko'o sekxeyenma xa, sektáha nak Wesse'.’ 

5Apchátegmowágkek axta Jeremías ma'a Hananías apxeyenma axta chá'a 

apteme Dios appeywa aplegasso, nápaqta'awók ma'a apkelmaxnéssesso 
nak Dios énxet'ák apagkok, tén han ma'a apyókxoho énxet'ák apheykha axta 
m'a tegma appagkanamap nak. Axta aptáhak se'e: 

6—¡Elánho annal'a Wesse' egegkok xa aqsok nak! ¡Yánho annal'a katnehek 

Wesse' egegkok xa aptáhakxa nak appeywa, keñe kólsanták makham ma'a 
aqsok kélmeykegkaxa nak tegma appagkanamap, keñe elchexyók nahan 
apyókxoho m'a kélnaqleykekxa axta m'a Babilonia! 

7Yeyxho sa' se'e peya nak ko'o altennaksek xép, tén han apyókxoho 

énxet'ák: 

8Apkellegassegkek axta chá'a kawak kempakhakma, nenlegeykegkoho 

ekmaso, tén han negmasse ekxámokma agko' apkelókxa, tén han élyawakxa 
nak apkelókxa m'a Dios appeywa apkellegasso nano' axta, metyeykemxa 
axta makham xép tén han ko'o. 

9Aplegássek agkok xama Dios appeywa aplegasso m'a ektaqmeleykekxa 

nak negha, temék agkok ma'a aptáhakxa enxoho appeywa, eyke aptáha 
naqsók Wesse' egegkok apcháphasso m'a. 

10Keñe axta Hananías aplekkesa Jeremías ma'a yámet ekyentaxno 

apkexanma axta nápenyétek, apkelekkexákxeyk axta apteméssesa nekha'a 
étkók, 



1796 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

11axta aptáhak nahan appaqmeta nápaqta'awók apyókxoho énxet'ák se'e: —

Aptáhak Wesse' egegkok se'e: ‘Cháxa sektáhakxa nak, alekkesek sa' ko'o 
aqsok ekyentaxno apyespa'ák ma'a apyókxoho énxet'ák, 
apkelchexenchesso nak ma'a wesse' apwányam Nabucodonosor apkeñama 
nak Babilonia ekwokmo sa' apqánet apyeyam, alekkexchesek sa'. Tén axta 
apxega m'a Jeremías. 

12Yáma wenaqtémók axta nahan natámen aplekkessama axta Hananías 

aqsok ekyentaxno nápenyétek ma'a Jeremías, tén han apkelekkexchessama 
axta, appaqhetchessek axta Wesse' egegkok Dios appeywa aplegasso 
Jeremías. Axta aptáhak apcháneya s'e: 

13“Ey'ókxa sa' Hananías, eltennaksek sa' sektáha ko'o sekpeywa s'e, sektáha 

nak Wesse': Apkelekkexákxeyk axta exchep yámet, élánéssek eyke ko'o 
exchep xama sawo ekyentaxno. 

14Hakte ektáhak ko'o sekpeywa s'e, sektáha nak Wesse' ekha sekyennaqte, 

Dios apagkok nak Israel: Eknegkenchásegkek ko'o nápenyétek sawo 
ekyentaxno s'e apyókxoho énxet'ák nak, yaqwayam enxoho etnahagkok 
apkelásenneykha naqsa m'a Nabucodonosor, wesse' apwányam nak 
Babilonia. Wokmók han sekmésso yaqwayam elanha m'a aqsok nawha'ák 
nak.” 

15Tén axta Jeremías aptáha apcháneya Hananías se'e: —¡Hananías, yeyxho 

sa' se'e! Megyápháseykha exchep Wesse' egegkok, amya'a 
megkamámnaqsoho chá'a exchep apkeltémók melya'ássók xa énxet'ák nak. 

16Cháxa keñamak aptáha nak appeywa Wesse' egegkok se'e: ‘Wának sa' 

xép kamassegwók apweynchámeykha keso náxop. Yetsapok sa' xép se'e 
apyeyam nak, hakte appeywa chá'a exchep keñamak sénmexeykekxo ko'o 
m'a énxet'ák nak.’ 

17Apketsekkek axta Hananías apxeyenma axta chá'a apteme Dios appeywa 

aplegasso ekweykmo siete pelten xa apyeyam nak. 

 

Jeremías 29 
Jeremías apcháphássesso weykcha'áhak kélnaqleykekxa axta megkatnahakxa 

apkelókxa 

1-2 Apcháphássessek axta weykcha'áhak Dios appeywa aplegasso Jeremías 

eñama Jerusalén ma'a apkelámha apmonye'e apkeleymomap axta 
kélnaqleykekxa megkatnahakxa apkelókxa, tén han ma'a apkelmaxnéssesso 
Dios énxet'ák apagkok, tén han ma'a apkellegasso nak Dios appeywa, tén 
han énxet'ák apnaqleykekxa axta Nabucodonosor ma'a Babilonia 
apkeleñama m'a Jerusalén, cham'a natámen axta kélyentameykekxa 
megkatnahakxa apchókxa wesse' apwányam Jeconías, yetlo egken wesse' 
ekwányam, tén han ma'a apkeláneykha apkeltamheykha axta chá'a m'a 

apxagkok, tén han ma'a apkelámha apmonye'e nak Judá, tén han Jerusalén, 
tén han ma'a apkelánéyak nak aqsok, tén han ma'a apkelyenyekhéyak nak 
chá'a sawo. 

3Elasá axta nahan apso xa weykcha'áhak nak, Safán axta apketche, tén han 

Guemarías, Hilquías axta apketche, apkeláphassama axta Sedequías 
wesse' apwányam axta Judá m'a Babilonia yaqwayam enxoho elmahagkok 
ma'a aphakxa nak wesse' apwányam Nabucodonosor. Axta temék 
weykcha'áhak kéltáxésso s'e: 

4“Keso aptáhakxa nak apkelxéna Wesse' ekha nak apyennaqte, Dios 

apagkok nak Israel apyókxoho m'a énxet'ák apkelántekkesso axta Jerusalén, 
apkeláphassama m'a Babilonia: 

5‘Kóllanák sa' kélxanák, kólhakha sa' xa; kólchenekxa sa' yámet ekha nak 

ekyexna, kóltawák sa' han ekyexna. 

6Kóltegyák sa' nahan kélnaqteyegka'a, kólweta sa' kélketchek apkelennay'a 

tén han kelwán'ák, etegyagkok sa' nahan apnaqteyegka'a m'a, elwetak sa' 
han apketchek. Kólxámágwomho kélagko' sa' xa, nágkóltemekxa 
kélqántawo'. 

7Kóltemeykha sa' yaqwayam kólpasmok ma'a tegma apwányam 

séxakhagweykenxa nak ko'o kéxegke, kólmaxnésses nahan chá'a kólának 
apasmok ko'o, hakte taqmelágkek sa' agkok apheykha énxet'ák ma'a, 
kataqmelagkok sa' kéxegkáxa kélheykha m'a. 

8Ektáhak ko'o séláneya kéxegke seyésa, ko'o sektáha nak Wesse' ekha 

apyennaqte, Dios apagkok nak Israel: Nágkólho elyexanchesha m'a 
apkelxeyenma nak chá'a aptamhéyak apkellegasso sekpeywa, tén han ma'a 
apkelxeyenma nak chá'a apkelya'áseykegkoho aqsok ekpowásamáxche', 
apheykha nak kélnepyeseksa kéxegke; nágkóleyxho m'a ektémakxa nak 
chá'a apkelxeyenma apkelwete apkelwanmagko. 

9Wanchek amya'a m'a aptémakxa nak chá'a apkellegassama m'a sekpeywa. 

Malápháseykha ko'o m'a. Ko'o sekxeyenma xa, sektáha nak Wesse'.’ 

10 “Aptáhak Wesse' egegkok se'e: ‘Wokmek sa' agkok setenta apyeyam ma'a 

Babilonia, kaxénekxak sa' ko'o makham ewáxok kéxegke, alának sa' ma'a 
aqsok sekxeyenma axta alána', wának sa' kólchexyók makham se'e 
yókxexma nak. 

11Ekya'ásegkók ko'o sekmáheyókxa atnéssesek kéxegke, yaqwayam 

kataqmelekxak kélheykha, háwe m'a ekmaso nak kélheykha, yaqwayam sa' 
kayágwomhok agko' kélhaxneykha m'a egmonye' sa'. Ko'o sekxeyenma xa, 
sektáha nak Wesse'. 

12Keñe sa' kéxegke hélwónmakha chá'a, hélyo'ótagkasek sa' chá'a 

kélmaxnagko, weyxhok sa' nahan chá'a ko'o. 

13Hélchetmok sa' chá'a, hélwetekxak sa' nahan chá'a, hakte hélchetmok sa' 

ekweykmoho kañók agko' kélwáxok. 

14Naqso', wohok sa' chá'a ko'o hélwetekxak kéxegke, ayaqmagkassesek 

mók ektémakxa kélheykha: alántekkessekxak sa' chá'a m'a ekyókxoho 
apheykegkaxa nak chá'a pók aptémakxa énxet'ák, tén han ma'a ekyókxoho 
yókxexma sélya'assamakxa axta chá'a séxpánchessama, wánchásekxak 
sa', wának sa' kólchexyók makham se'e yókxexma, sélántekkessamakxa 
axta. Ko'o sekxeyenma xa, sektáha nak Wesse'.’ 

15“Kéltemék chá'a kélpeywa kéxegke s'e: ‘Ẽlméssek negko'o Wesse' 

egegkok, Dios appeywa apkellegasso s'e Babilonia.’ 

16(Aptáhak apxéna Wesse' egegkok ma'a wesse' apwányam 

apyaqmagkasso nak apteme wesse' apwányam ma'a David, tén han ma'a 
apheykha nak xa tegma apwányam nak, kélnámakkok nak kéxegke, 
megkólántekkesso axta xamók kéxegke kélnaqleykekxo m'a megkatnahakxa 
kélókxa: 

17‘Ektáhak ko'o sekpeywa s'e, sektáha nak Wesse' ekha sekyennaqte: 

Wahak sa' ko'o kempakhakma, meyk, tén han negmasse. Wának sa' 
elhágwakxohok se'e higo ekyexna élmaso éltahapma nak, élmaso agko' nak, 
megkólmowána nak kóltók. 

18Alyetlókasha sa' kempakhakma, meyk tén han negmasse. Wának sa' ko'o 

elpexyennók apkelaye apkelwet'a enxoho m'a apyókxoho énxet'ák, 
atnessásekxak sa' ko'o éñamakxa néltémo hentemegwomhok exma ekmaso, 
tén han negmegqakto, xama aqsok ekpexchessamo nak egyempehek 
agweta' tén han segyegwakkassamo nepyeseksa m'a apyókxoho énxet'ák, 
sélya'assamakxa nak chá'a ko'o séxpánchessama. 

19Hakte melyeheykekxohok ma'a sélpaqhetchesso axta ko'o, 

seyásenneykekxo axta m'a séláneykha apkellegasso nak sekpeywa, cham'a 
séláphassáseykekxo axta chá'a, megkólháxenmo axta chá'a kéxegke. Ko'o 
sekxeyenma xa, sektáha nak Wesse'. 

20Kólyahakxoho chá'a sekpeywa, kélyókxoho sélántekkesso axta s'e 

Jerusalén nak, sélya'assama m'a Babilonia.’) 

21“Aptáhak apxéna Wesse' ekha nak apyennaqte, Dios apagkok nak Israel 

ma'a Ahab, Colaías axta apketche, tén han ma'a Sedequías, Maaseías axta 
apketche, apkeltennassama nak chá'a kéxegke aqsok megkamámnaqsoho, 
apxeyenma m'a Wesse' egegkok appeywa: ‘Wának sa' ko'o elmok ma'a 
Nabucodonosor, wesse' apwányam nak Babilonia, elnápok sa' 
kélnápaqta'awók kéxegke. 

22Peyk sa' agkok chá'a yának katnégwomhok exma ekmaso xama énxet 

kélántekkesso axta Judá apheykencha'a nak kaxwók ma'a Babilonia, sa' 
etnehek chá'a s'e: Sa' etnéssesek xép Wesse' egegkok ma'a 

apteméssessamakxa axta m'a Sedequías, tén han Ahab, apkelwatnama axta 
wesse' apwányam Babilonia apkexakhama nátex. 

23Sa' katnehek xa ektáha nak, eñama apkeláneyak aqsok ekmaso agko' ma'a 

kañe' Israel: Apnaqtawáseykegkók apnaqteyegka'a apkelánéseykegko chá'a 
m'a apnámakkok apnaqteyegka'a, apkelmopwancha'a amya'a nahan chá'a 
aptamheykegkok apkelxeyenma m'a sektémakxa sekpeywa, maltémo nak 
chá'a ko'o elxének. Ekya'ásegkók ko'o xa, ekweteyak nahan. Ko'o 
sekxeyenma xa, sektáha nak Wesse'.’” 

Amya'a kélaphássesso Semaías 

24Axta apkeltamhók etnehek yának Jeremías Wesse' egegkok Semaías se'e, 

apkeñama nak Nehelam: 

25“Aptáhak Wesse' ekha apyennaqte, Dios apagkok nak Israel se'e: 

‘Apcháphássessek xép weykcha'áhak aptáxésso apagko' ma'a apyókxoho 
énxet'ák apheykha nak Jerusalén, tén han apkelmaxnéssesso Dios énxet'ák 
apagkok Sofonías, Maaseías axta apketche, tén han ma'a apyókxoho 
apkelmaxnéssesso Dios énxet'ák apagkok apkelxegexma'a nak. Axta 
aptáhak xép aptáxéssesso Sofonías se'e: 

26Wesse' egegkok xép apteméssesso apkelmaxnéssesso énxet'ák apagkok, 

apyaqmagkasso m'a Joiadá, yaqwayam etnehek apkelányo chá'a aqsok m'a 
tegma appagkanamap nak. Apwa'ak sa' agkok chá'a xama énxet 
ekyeyháxma, appaqmetchek sa' agkok chá'a etnehek ma'a aptémól'a xama 
Dios appeywa aplegasso, elatchessesek sa' chá'a exchep apmagkok ma'a 
yámet élyagqaxe, etétek sa' nahan cadenas. 

27¿Yaqsa axta ektéma menókáseykencha'a exchep Jeremías, apkeñama 

nak Anatot, appaqmeyesma nak chá'a kélnápaqta'awók kéxegke, aptémól'a 
m'a Dios appeywa aplegasso? 

28Weykmók axta nahan negko'o segáphássesso weykcha'áhak ma'a 

Babilonia nak, aptéma sẽlanagkama s'e: Ahóxek sa' katnehek kélhayam 
kéxegke megkatnahakxa kélókxa; kóllanák sa' kélxanák ma'a, kólhakha sa' 
han ma'a, kólchenekxa nahan ma'a yámet ekha nak ekyexna, kóltawák sa' 
ma'a ekyexna nak.’” 

29Apkelyetsetchessek axta weykcha'áhak apkelmaxnéssesso Dios énxet'ák 

apagkok Sofonías ma'a Jeremías. 

30Keñe axta Wesse' egegkok appaqhetchesa m'a Jeremías, aptáhak axta 

apcháneya s'e: 

31“Eltennés sa' apyókxoho énxet'ák kélnaqleykekxa axta megkatnahakxa 

apkelókxa, sektáha ko'o sélxéna, sektáha nak Wesse': Apxeyenmeyk chá'a 
aplegassama kéxegke sekpeywa m'a Semaías apkeñama nak Nehelam, 

megkatnahakxoho eykhe ko'o seyáphasso, apkeltémók nahan chá'a kéxegke 
megkólya'ássók ma'a aqsok megkamámnaqsoho nak. 

32Ekxénchek ko'o añássesagkohok ma'a Semaías, ko'o sektáha nak Wesse' 

ekweykekxoho m'a aptawán'ák neptámen. Metepagkek sa' aptawán'ák 
neptámen nepyeseksa énxet'ák ahagkok, métyehek sa' aqsok ektaqmela 
peya nak ko'o atnéssesek ma'a énxet'ák ahagkok, hakte appeywa chá'a 
keñamak apkeltémo ko'o hénmexekxak ma'a énxet'ák. Ko'o sekxeyenma xa, 
sektáha nak Wesse'.” 

 

Jeremías 30 
Wesse' egegkok apkeltennasso elwaták makham ma'a apkelmomap axta 

1Keso amya'a apkeltennasa axta Wesse' egegkok ma'a Jeremías. Axta 

aptáhak apcháneya s'e: 

2“Aptáhak Wesse' egegkok, Dios apagkok nak Israel se'e: Etaxés sa' xama 

weykcha'áhak ekyókxoho sektáhakxa axta seyáneya, 

3hakte xegakmek ekhem yaqwánxa sa' ko'o ayaqmagkassesek mók 

ektémakxa nak apheykha m'a énxet'ák ahagkok Israel tén han ma'a Judá. 
Ko'o sekxeyenma xa, sektáha nak Wesse'. Wának sa' ko'o elmeyenták 
makham ma'a xapop sekméssamakxa axta yaqwayam etnehek apagkok 
ma'a apyapmeyk nano' axta.” 

4Keso appeywa axta Wesse' egegkok apxeyenma m'a Israel tén han Judá. 

5Aptáhak Wesse' egegkok se'e: “¡Legáxcheyk élpayheykha kélatña'ák 

élyegweymáxche', tén han eyeymáxche', tén han magya'áseyak nentáhakxa! 

6Kóltegyaha hana sa' amya'a, apwanchek kexaha etnehek apnaqláwa xama 

énxet apkenna'. ¿Yaqsa eyke ektáha sekwet'a nak ko'o 
apkelyettelegweyncha'a m'a énxet'ák, máxa aptamhágkok ma'a ekmáheyól'a 
etnahagkok apnaqláw'ák? ¿Yaqsa ektáha élmópeykxo nak nápaqta'a m'a 
apyókxoho nak? 

7¡Chágketwa'ak ekhem ekmaso, xama ekhem megkaxnémo nak ma'a mók 

ekhem nak! Katnehek sa' ekhem éllegeykegkaxa apkelwáxok ma'a Jacob 
énxet'ák apagkok, alwagkasek sa' eyke ko'o teyp. 

8Ektáhak ko'o sekpeywa s'e, sektáha nak Wesse' ekha sekyennaqte: 

Almallahanchesek sa' ko'o énxet'ák ahagkok ektémakxa nak ekyentaxno 
kéltemessáseykha naqsa, kamaskohok agko' sa' kaxwo' aptamhéyak 
apkelásenneykha naqsa m'a énxet'ák apkeleñama nak mók nekha. 

9Ko'o sa' aqsa etnahagkok séláneykha, sektáha nak Dios Wesse' apagkok, 

tén han ma'a David, peya nak ko'o atnéssesek wesse' apwányam apagkok. 

Elwagkasek sa' teyp Wesse' egegkok énxet'ák apagkok 

(Jer 46.27-28) 

10 “Ektáhak ko'o sekpeywa s'e, sektáha nak Wesse': Jacob énxet'ák apagkok, 

apteme nak séláneykha, nágkóle'; Israel, ná égwe', hakte atekkesek sa' ko'o 
exchep se'e apchókxa makhawók agko', kélchexakhagweykenxa axta 
kélántekkessama yetlo aptawán'ák neptámen. Meyke ektáhakxa kélheykha 
sa' katnekxak makham, tén han ektaqmalma, meyke xama aqsok enxoho 
yaqwayam kalyegwakkasha. 

11Ekxénchek ko'o, sektáha sélxegexma'a kéxegke yaqwayam alwagkasek 

teyp, ko'o sektáha nak Wesse'. Amasséssók sa' ko'o ekyókxoho apkelókxa, 
cham'a sélya'assamakxa axta chá'a ko'o kéxegke séxpánchessama. Keñe 
sa' kéxegke mamassésseme'; allegássesagkohok sa' aqsa ekpayhawo nak 
atnéssesek séllegassáseykegkoho: megkatnehek sa' 
mallegassáseykegkoho kéxegke.” 

12Aptáhak Wesse' egegkok se'e: “Megkaltaqmelwomek kélyense kéxegke, 

méko pánaqte agkok ma'a élmaso kélyempe'ék nak. 

13Méko nahan ekyetnakhassamo awáxok kéxegke; méko nahan 

kataqmelchessók ma'a kélyense nak, megkóltaqmelwomek nahan. 

14Massegkek nahan élxeyenma apkelwáxok kéxegke m'a apyókxoho 

kélásekhayókxa nak; massegkek élyetnakhassamo apkelwáxok kéxegke. 
élyensassegkek axta ko'o kéxegke, máxa axta ektemék ma'a 
apteméssessamól'a elyensaksek ma'a kélenmexma, éllegassáseykegkok 
axta ekyentaxno agko' eñama ekxámokma kéltémakxa ekmaso, tén han 
ekxámokma agko' ma'a megkólya'assáxma. 

15¿Yaqsa ektáha kélpaqméteyncha'a nak élleklámegko ektémakxa 

kélyense? Megkaltaqmelwomek kéllegeykegkoho. Ekxámokma kéltémakxa 
ekmaso, tén han ekxámokma agko' megkólya'assáxma keñamak, 
sekteméssessama xa ektáha nak. 

16Kólmasséssók sa' eyke nahan apyókxoho m'a apmassésseyam nak chá'a 

kéxegke, kólnaqlakxak sa' nahan megkatnahakxa apkelókxa apyókxoho m'a 
kélenmexma nak; wának sa' ko'o kólyementamagkok aqsok apagkok ma'a 
apkelyementaméyak nak chá'a aqsok kélagkok, wának sa' nahan 
kólmenyexchesagkok aqsok apagkok ma'a apkelmenyexchesso nak chá'a 
aqsok kélagkok kéxegke. 

17Alyennaqtéssók sa' makham, altaqmelchessessók sa' kélyense, sa' 

etnehek eykhe elpaqmétek kélenmexma s'e: ‘Taqmópegkek Sión, méko 
ekyetnakhássawo awáxok.’ Ko'o sekxeyenma xa, sektáha nak Wesse'.” 

18Aptáhak Wesse' egegkok se'e: “Ayaqmagkassesek sa' ko'o mók ektémakxa 

nak apheykha m'a Jacob énxet'ák apagkok, kayóshok sa' alanok ma'a 
apchókxa nak; kólnaqxétekhasagkokxak sa' makham tegma apkelyawe m'a 

neyseksa nak meteymog nekha'a appalleykemxa axta, tén han kelwesse'e 
apxanák apkelyawe m'a apheykegkaxa axta. 

19Sa' kañék katyapok negmeneykmasso negmésso nak ekxeyenma egwáxok 

Wesse' egegkok ma'a, tén han néktegmeykha ekpayheykekxa egwáxok. 
Metnekxeyk sa' apqántawo', hakte ko'o sa' axámasagkok. Megkólwanyaha 
sa' nahan, hakte ko'o sa' atnéssesek ekha kéláyo. 

20Etnekxak sa' makham israelitas ma'a aptamheykegkaxa axta nano'; 

megkóltaqhésha sa' chá'a énxet'ák apagkok ma'a sekhakxa nak ko'o, 
allegássesagkohok sa' ko'o m'a apnaqtawáseykegkoho nak chá'a. 

21-22Nepyeseksa sa' nahan yeñék etyapok apkemha apmonye' apagkok: 

etyapok sa' xama nepyeseksa yaqwayam etnehek apkeltaqmelchesso. 
Wának sa' ko'o hépetchegwoho', hakte, ¿yaqsa megkeygwakxeyk 
hépetchegwohok ko'o? énxet'ák ahagkok sa' ko'o atnehek ma'a, keñe sa' ko'o 
etnehek Dios apagkok. Ko'o sekxeyenma xa, sektáha nak Wesse'.” 

23Máxa éxchahayam ekyennaqte m'a Wesse' egegkok aplo, máxa m'a 

segyettekhane ekyennaqte ekyeyhegwayam nak chá'a takhapxet ma'a 
élmasagcha'a nak apkeltémakxa. 

24Megkamassehek sa' Wesse' egegkok aplo ekwokmoho apkelana m'a 

ekxeyenma nak apwáxok elána'. Kawak sa' ekhem yaqwánxa kólya'ásegwók 
kéxegke xa aqsok nak. 

 

Jeremías 31 
Israelitas apkelchexyeyam makham apkelókxa 

1Aptáhak Wesse' egegkok se'e: “Hetnehek sa' ko'o Dios apagkok apyókxoho 

pók aptémakxa nak énxet'ák Israel xa ekhem nak, keñe sa' ko'o atnehek 
énxet'ák ahagkok.” 

2Aptáhak Wesse' egegkok se'e: “Ekxekmóssegkek axta ko'o ektaqmeleykha 

ewáxok énxet'ák metekyawa axta, cham'a yókxexma meykexa nak énxet. 
Xama axta aptegyeykencha'a yaqweykenxa ellókasek apyampe m'a Israel, 

3makhawók axta ko'o ekxekmowásamáxkoho. Megkamassegweykmok ko'o 

makham sélásekhayo; cháxa keñamak sélenxáneykmoho nak ko'o 
ektaqmeleykha ewáxok sélányo. 

4Israel, axátekhásekxak sa' ko'o makham xép. éxyamok sa' makham yetlo 

appáwasso kélaqtáwasso enéwha ekmátsa agko'. 

5Eknekxak sa' makham anmen yámet ma'a néten egkexe nak Samaria, 

etawagkok sa' nahan ekyexna anmen yámet ma'a ektáha nak apkeneykekxa. 

6Hakte kammok sa' ekhem yaqwayam etnehek elyennaqtéshok apkelpeywa 

apkelhaxneykha nak chá'a m'a néten egkexe nak Efraín: ‘Kólchexyem, 
ólmeyekxak Sión, aphakxa nak Dios Wesse' egegkok.’” 

7Aptáhak Wesse' egegkok se'e: “Kólmeneykmásses ekmátsa tén han 

élpayheykekxa kélwáxok ma'a Jacob énxet'ák apagkok, aptamhéyak nak 
apkelámha apmonye' nepyeseksa m'a apyókxoho énxet'ák. Kóleyxchesho 
kélmeneykmasso, sa' kóltéhek se'e: ‘Apkelwagkassek teyp énxet'ák apagkok 
Wesse' egegkok, apkeleymomap axta m'a Israel.’ 

8Wának sa' ko'o elchexyók makham apkeleñama m'a apkelókxa ekpayho nak 

nexcheyha, wánchásekxak sa' makham ekweykmoho m'a néxa xapop nak. 
Elyetlanták sa' nahan elchexyók ma'a meyke nak apaqta'ák, tén han ma'a 
ekmaso nak apkelxega, tén han kelán'a lós'awo', tén han ma'a naqláw'ák nak; 
¡elchexyók sa' apxámokma apagko'! 

9Elmaxneyagkok sa' elchexyók yetlo apkellekxagweykenta'. Anaqlakxak sa' 

ko'o m'a ényahamakxa nak yegmen, cham'a ámay meykexa nak 
élyapwáteyak, yaqwayam sa' melpelapmehe'. Hakte ko'o apyáp ma'a Israel, 
keñe hatte átnaha apketkok ma'a Efraín. 

10“Énxet'ák, kélheykha nak ekyókxoho apkelókxa, kóleyxho Wesse' egegkok 

appeywa, kólteme sa' nahan kóllegaksek apheykha nak makhawók agko' 
neyáwa wátsam ekwányam se'e: ‘Apkexpánchessegkek axta Wesse' 
egegkok ma'a énxet'ák Israel, yánchásekxak sa' eyke makham, keñe sa' 
elanha, etnehek ma'a aptémól'a keláneykha nepkések elanha m'a 
apnaqtósso nepkések.’ 

11Hakte apkelmeykekxeyk Wesse' egegkok ma'a Jacob énxet'ák apagkok, 

apkexakkáseykekxeyk ma'a énxet'ák apkelyennaqte apagko' axta. 

12“Elchexyók sa', elmeneykmásseták sa' kalpaykhekxak apkelwáxok ma'a 

egkexe nak Sión, kalpeykessásekxak sa' apkelwáxok ma'a aqsok 
éltaqmalma apkelmésso nak Wesse' egegkok: cham'a hótáhap apaktek, vino 
tén han pexmok égmenek, nepkések tén han weyke. Elxohok sa' ma'a aqsok 
kélcheneykekxa' ektaqmalmal'a kélexpaqhéyak yegmen, kamaskok sa' 
elyelqakpok. 

13Kaneywagkok sa' yetlo élpayheykekxa awáxok kelán'a étkók, tén han 

wokma'ák, ekweykekxoho apkelwányamo nak. Altaqmelchessásekxak sa' 
awáxok: élpayheykekxa awáxok sa' ayaqmagkassesek ma'a 
éllekxagweykha, ayeykhássessamhok sa' ko'o sekmésso élpayheykekxa 
awáxok, megkaxók sa' ma'a ekweykenxa nak éllekxagweykha. 

14Alagkok sa' ko'o nento éltaqmalma agko' ma'a apkelmaxnéssesso nak 

énxet'ák ahagkok, keñe sa' énxet'ák ahagkok kayeykhágwomhok ma'a aqsok 
ahagkok ekxámokma nak. Ko'o sekxeyenma xa, sektáha nak Wesse'.” 

15 Aptáhak Wesse' egegkok se'e: “Legáxcheyk ekpayheykha kélátog ma'a 

Ramá, kéllekxagweykha yetlo ekyentaxno agko' kélwáxok. Raquel ma'a, 
élekxagweyncha'a nak, eñama aptekyawa étchek, yámenyeyk nahan 
kóltaqmelchessásekxak awáxok, hakte apkeletsekkek étchek.” 

16Akke aptáhak apcháneya Wesse' egegkok se'e: “Raquel, kalwatés ekwóno; 

kalek aqtek égmenek, hakte kaxek sa' ekyaqmageykekxa xa ektémakxa nak 
ekyentaxnamo awáxok: elchexyók sa' makham étchek apkeleñama m'a 
apkelókxa nak apkelenmexma. Ko'o sekxeyenma xa, sektáha nak Wesse'. 

17Yetneyk xama aqsok yaqwayam kaleyxek xeye' amonye': elwaták sa' 

makham étchek ma'a apkelókxa nak. Ko'o sekxeyenma xa, sektáha nak 
Wesse'. 

18Ekleg'ak ko'o Efraín énxet'ák apagkok aptáha apkelpaqméteyncha'a 

apkellekxagweyncha'a yetlo élyentaxnamo apkelwáxok se'e: ‘Negko'o axta 
nenteme neghémo weyke yágkelwána meyke kéltámésso, ẽltámeseykegkek 
eyke negko'o exchep; yána agyo'ókxak makham negko'o exchep, hakte xép 
apteme Wesse', Dios egagkok. 

19Ekyamasmeyk axta ko'o exchep, chaqhak eyke kaxwók ewáxok ma'a 

sektémakxa; ekya'ásegwákxók ekyetna may'assáxma, ektekpagáha 
egkenyek; ekmegqágweykxók ahagko', may'ásegkok sektáhakxa eñama m'a 
may'assáxma sélane axta sektémakxa wokma'ák.’ 

20“Hatte seyásekhayo ko'o m'a Efraín énxet'ák apagkok; hatte 

sekmámenyého ahagko'. Apaqhetchesek eykhe chá'a ekyennaqte, 
mehelwánaqmeyk eyke chá'a; megkeynnayhek han chá'a ewáxok alano', 
apyósek apagko' nahan chá'a alano'. Ko'o sekxeyenma xa, sektáha nak 
Wesse'. 

21“Énxet'ák Israel, kólqahasák sa' ámay yaqwayam sa' kólwetekxak chá'a 

ekmanyehe agko'; kóltaqmelchesho sa' kéllányo m'a ámay kélyetlamakxa 
axta. ¡Énxet'ák Israel, kólchexyem kólmeyenta makham ma'a tegma 
apkelyawe kélagkok axta! 

22¿Háxko sa' ekwánxa katnégwók néxa kélweynchámeykha aqsa ektémól'a 

kélketche kelwána ekxegányam la'a? élanak ko'o axnagkok aqsok keso 
náxop, ko'o sektáha nak Wesse': xama kelán'a ektaqmeleykha ekpeywa 
kalának xama énxet.” 

Énxet'ák Israel yaqwayam kataqmelekxak makham apheykha egmonye' 

23Aptáhak Wesse' ekha apyennaqte, Dios apagkok nak Israel se'e: 

“Ekyaqmagkassessek sa' agkok ko'o mók ektémakxa nak apheykha m'a 
énxet'ák Judá, apkelhákxo sa' makham ma'a xapop apagkok nak, tén han 
ma'a tegma apkelyawe apagkok nak. Sa' etnehek makham apkelpeywa s'e: 

‘¡Etaqmelchesek sa' Wesse' egegkok se'e egkexe ekpagkanamaxche nak, 
ekyetnamakxa nak ekpéwomo nentémakxa! 

24Exmakha sa' énxet'ák Judá, yetlo tegma apkelyawe apagkok ma'a, tén han 

ma'a apkeltamheykha nak chá'a namyep, tén han ma'a apkeláneykha nak 
chá'a nepkések. 

25Hakte alagkok sa' ko'o aptéyak tén han apyenéyak ekyawe agko' yegmen 

ma'a apkelyampayo nak, tén han meyke nak apkelyennaqte.” 

26Ekxatakha'ak axta, élyaháha axta nahan. Peykesákxeyk axta ewáxok 

ektáhakxa sekwanmagko. 

27Aptáhak Wesse' egegkok se'e: “Kammok sa' ekhem yaqwánxa 

axámásekxak ko'o énxet tén han aqsok kélnaqtósso m'a Israel tén han ma'a 
Judá. 

28Sa' atnehek alanha yaqwayam anaqxétekhasagkokxak tén han aknekxak 

aqsok aktek ma'a, sekteméssessamakxa axta chá'a séláneykencha'a 
yaqwayam alántekkesek, tén han alyaqnegkesagkok náxop, tén han 
amasséssók, tén han alteméssessamhok exma ekmaso. Ko'o sekxeyenma 
xa, sektáha nak Wesse'. 

29 “Cháxa ekhem nak, kamaskok sa' katnehek kalpaqmetaxchek se'e: 

‘Apteykegkek anmen yámet ekyexna ekmáske m'a apyapmeyk, keñe m'a 
apketchek nak eksawhoma chá'a m'a apma'ák.’ 

30Hakte kasawhaxchek sa' nahan chá'a apma'ák ma'a apto enxoho chá'a 

anmen yámet ekmáske. Eletsapok sa' chá'a eñama melya'assáxma apagkok 
apagko'.” 

31  Aptáhak Wesse' egegkok se'e: “Kammok sa' ekhem yaqwánxa alánekxak 

makham axnagkok sélpaqhetchásamáxkoho m'a énxet'ák Israel, tén han 
ma'a Judá. 

32Cháxa ekhémo mók nélpaqhetchesamaxche nak, megkaxók sa' ma'a 

sélánéssama axta m'a apyapmeyk nano', sélmoma axta apmék 
sélántekkessama m'a Egipto; hakte axta eláneykegkok ma'a ekhémo mók 
nélpaqhetchásamáxkoho ahagkok, sektáhakxoho eykhe ko'o apagkok. Ko'o 
sekxeyenma xa, sektáha nak Wesse'. 

33Keso yaqwánxa sa' katnehek ekhémo mók nélpaqhetchásamáxkoho peya 

nak ko'o alanaksek énxet'ák Israel ma'a ekhem sa': Apekkenchesek sa' 
segánamakxa ahagkok apkelwáxok, anaqtáxéssesagkok sa' nahan ma'a 
élchetámeykegkaxa nak apkelwáxok. Ko'o sa' hetnehek Dios apagkok, keñe 
sa' ko'o atnehek énxet'ák ahagkok ma'a. Ko'o sekxeyenma xa, sektáha nak 
Wesse'. 

34Kamaskok sa' kaxwók elxekmósek pók, tén han apkelxegexma, tén han 

ma'a apnámakkok apancha'awo nak, yaqwayam enxoho hey'asagkohok 

ko'o, hakte hey'asagkohok sa' ko'o apyókxoho énxet, cham'a ekyawe nak 
kéláyo, ekweykekxoho m'a meyke nak kéláyo. Mayaqmagkásekxeyk sa' ko'o 
aqsok ekmaso apkelánéyak, megkaxénwakxók sa' chá'a kaxwók ewáxok 
ma'a melya'assáxma nak. Ko'o sekxeyenma xa, sektáha nak Wesse'.” 

35Aptáhak Wesse' egegkok, apwesey nak Wesse' ekha apyennaqte, 

appekkenma nak mayáhat yaqwayam kalsaksek exma ekhem, tén han 
pelten, yaw'a, yaqwayam elsaksek exma axta'a, apkeltémo nak chá'a 
kalnextog néten yegmen ma'a wátsam ekwányam, tén han kapáwak awáxok 
ma'a élyaqyahayam agkok nak: 

36“Massegwokmek sa' agkok xama ekhem xa segánamakxa sekpekkenma 

nak ko'o, kamaskok sa' etnahagkok énxet'ák ahagkok Israel xa ekhem nak. 
Ko'o sekxeyenma xa, sektáha nak Wesse'. 

37Kélwanchek sa' agkok kélyetsátegko xama ekhem ekwánxa ekyawe m'a 

néten, tén han kéllanawo enxoho xapop, ekweykekxoho m'a awhak nak, 
akxák sa' ko'o énxet'ák Israel xa ekhem nak, eñama m'a ekyókxoho aqsok 
ekmaso apkeláneyak. Ko'o sekxeyenma xa, sektáha nak Wesse'.” 

38Aptáhak Wesse' egegkok se'e: “Kammok sa' ekhem yaqwayam 

kólxátekhásekxak makham ma'a tegma apwányam ahagkok, eyeynamo m'a 
tegma netno' nak Hananel, ekweykekxoho m'a ekwesey nak Átog Máséyak. 

39Kapéwhok sa' nahan apxega nápakhaw'ék, ekweykekxoho m'a egkexe 

Gareb, tén sa' kataqhegwók kamyekxak ma'a ekpayho nak Goá. 

40Hélpagkanchesek sa' ko'o ekyókxoho m'a ekyapwátegweykenxa xapop, 

kélátawanyamakxa nak chá'a apkeletsapma, kélchexakhamakxa nak han 
chá'a m'a táhap, tén han ma'a ekyókxoho yókxexma ekheykegko nak ma'a 
ényahamakxa nak yegmen Cedrón, ekweykekxoho m'a máséyak ekwesey 
nak Átog Yátnáxeg, ekpayho nak teyapmakxa ekhem, 
megkólyaqnegkesagkek sa' chá'a kaxwók xama enxoho xa ekyókxoho nak, 
megkólmasséssemek sa' nahan.” 

 

Jeremías 32 
Jeremías apma xama xapop 

1 Appaqhetchessek axta Wesse' egegkok Jeremías, cham'a ekweykmo axta 

diez apyeyam apteme wesse' apwányam Sedequías ma'a Judá, ekweykmo 
axta dieciocho apyeyam apteme wesse' apwányam ma'a Nabucodonosor. 

2Chaqhawók axta nahan apketámeykenxa axta wesse' apwányam Babilonia 

sẽlpextétamo apagkok ma'a Jerusalén, keñe axta Dios appeywa aplegasso 
Jeremías kélaqxegkessama apmomakpo m'a kañe' kélhaxtegkesso nak 
wesse' apwányam apxagkok. 

3Wesse' apwányam Sedequías axta apkeltémo emakpok ma'a, hakte axta 

ñémeykxa aptéma chá'a appeywa Jeremías se'e: “Aptáhak Wesse' egegkok 
se'e: ‘Wának sa' ko'o emok wesse' apwányam Babilonia s'e tegma 
apwányam nak. 

4Mopwanchek sa' nahan éxánegkesek wesse' apwányam Sedequías ma'a 

caldeos, emok sa' ma'a wesse' apwányam Babilonia, kólyentegkásekxak sa' 
ma'a aphakxa nak. 

5Éntemekxak sa' Nabucodonosor Sedequías ma'a Babilonia, yaqwánxa sa' 

exnamok ekwokmoho sekxéna ko'o yaqwánxa kólteméssesek. 
Kólnapaxchek sa' eykhe kéxegke m'a caldeos, megkólxók sa' eyke. Ko'o 
sekxeyenma xa, sektáha nak Wesse'.” 

6Keñe axta aptáha Jeremías se'e: “Epaqhetchessek ko'o Wesse' egegkok. 

Aptáhak seyáneya s'e: 

7‘Ewak sa' xép aphakxa apephénem Hanamel, Salum apketche nak, 

eltennásak sa' eltamhok emekxak xapop apagkok ekyetnama nak ma'a 
Anatot, hakte payhawók xép emekxak ma'a eñama apteme apnámakkok 
apagko'.’ 

8Apwa'ak axta ko'o sekhakxa kañe' kélhaxtegkesso nak wesse' apwányam 

apxagkok ma'a éphénem Hanamel, ekhawo m'a aptáhakxa axta seyáneya 
Wesse' egegkok, apkeltamhók axta amekxak yókxexma apagkok ekyetnama 
nak ma'a Anatot, xapop apagkok nak ma'a Benjamín énxet'ák apagkok, hakte 
payhawók ko'o amekxak ma'a, tén han atnekxak ahagkok ma'a, eñama 
sekteme énámakkok ahagko'. Ekya'ásegwokmek axta ko'o apkeltémo 
katnehek Wesse' egegkok xa ektáha nak, 

9-10ekmákxeyk axta ko'o yókxexma apagkok nak ma'a éphénem Hanamel. 

Ekméssek axta diecisiete sawo selyaqye aktek élmope, cham'a ekwánxa 
axta ekyánmaga apkelteme, ektáxéssek axta han weykcha'áhak ekxeyenma 
sekmeykekxa, yetlo seyápeykekxa ekyennaqte, tén han apnaqtáxéséyak 
apkelwesey m'a ektáha nak apkelweteykegkoho. 

11Élmeyk axta ko'o m'a ánet weykcha'áhak ekxeyenma nak kélyamasma 

aqsok, xama axta kélyennaqtésso kélpextete, tén han ma'a ekpayhawo nak 
negmeykekxa, keñe axta m'a mók nak meyke kélyennaqtésso kélpextete, 

12élméssek axta m'a Baruc, Nerías axta apketche, Maaseías axta aptáwen, 

nápaqtók ma'a éphénem Hanamel, tén han nápaqta'awók ma'a ektáha axta 
apkelweteykegkoho, apnaqtáxéseyak axta apkelwesey m'a aqsok 
kélyamasma, tén han ma'a apyókxoho judíos apheyncha'a axta m'a kañe' 
apwáxok nak kélhaxtegkesso nepyáwa tegma. 

13Axta ektáhak ko'o seyáneya Baruc nápaqta'awók xa énxet'ák nak: 

14‘Aptáhak Wesse' ekha apyennaqte, Dios apagkok nak Israel se'e: Elmekxa 

sa' xa ánet weykcha'áhak ekxeyenma nak kélyamasma aqsok, cham'a 
kélyennaqtésso nak kélpextete tén han ma'a meyke nak kélpextete, exátem 
sa' kañe' yátegwáxwa, yaqwayam sa' megkalesagkehe'. 

15Hakte aptáhak Wesse' ekha apyennaqte, Dios apagkok nak Israel se'e: 

Kólmekxak sa' makham tegma s'e xapop nak, tén han yókxexma tén han 
ma'a kélcheneykekxexa nak anmen yámet.’ 

Jeremías apkelmaxnagko 

16“Ekpenchessek axta ko'o sélmésso weykcha'áhak ekxeyenma nak 

negmeykekxa aqsok ma'a Baruc, Nerías axta apketche. Keñe sektáha 
sekpaqhetchesa sélmaxneya Wesse' egegkok se'e: 

17Wesse', yetlo ekyawe apmopwána axta exchep apkelanék néten tén han 

keso náxop. Méko xama aqsok megkapwagkexa elának xép. 

18Apxekmóssegkek xép apkelásekhayo apxámokma apagko' énxet, 

ellegássesagkohok eyke han cha'a énxet'ák, eñama apkeláneyak 
melya'assáxma m'a apyapmeyk nak. Oh Dios apyennaqte tén han apteme 
apwányam apagko', Wesse' ekha apyennaqte exchep apwesey. 

19Awanhók agko' xép ma'a aqsok ekxeyenma nak apwáxok elána', keltássók 

agko' ma'a aqsok apkelane nak. Apweteyak xép ekyókxoho aqsok 
apkeláneyak nak chá'a énxet'ák, egkések nahan chá'a xama xama m'a 
ekpayhawo nak chá'a egkések, ekhawo ektémakxa nak chá'a aqsok 
apkeláneyak. 

20Apkeláneyak axta exchep aqsok sempelakkasso nak agweta' ma'a Egipto 

tén han ma'a aqsok magkenatchesso nak agweta', makhemek eyke makham 
apkelane s'e negwánxa nak, cham'a nepyeseksa nak Israel tén han ma'a 
apyókxoho énxet'ák nak keso náxop, cháxa keñamak ekpayheykekxo nak 
apwesey yókxexma. 

21Yetlo ekyawe apmopwána axta exchep apkelántekkessók énxet'ák 

apagkok Israel ma'a Egipto, apkelánéssama chá'a m'a aqsok sempelakkasso 
nak agweta', tén han ma'a magkenatchesso nak agweta', 
apkelyegwakkassegkek axta apyókxoho énxet'ák. 

22Apméssegkek axta exchep énxet'ák Israel se'e xapop nak, ényahamakxa 

nak weyke nagkeygmenek tén han yányawhéna' apyegmenek ektémól'a 
kanyehek ma'a yegmen, ekhawo apkeltennassamakxa axta egkések ma'a 
apyapmeyk nano'. 

23Xama axta apkelántaxnama m'a apchókxa nak, apmoma aptéma apagkok, 

axta elyeheykekxohok xép, axta nahan elyetlókassók ma'a 
nélxekmowásamáxche apmésso axta exchep, axta han eláneykegkok ma'a 

apkeltémókxa axta chá'a elanagkok xép. Axta keñamak apcháphássessama 
exchep ekyókxoho s'e nenlegeykegkoho nak. 

24“Apkelánegkek kaxwók apkelchántéyak néten ma'a caldeos, yaqwayam 

ektamagkok ma'a tegma apwányam. Kempakhakma, meyk, tén han 
negmasse sa' kañék emok tegma apwányam ma'a ektáha nak 
apketámeyam. Wesse', apwet'ak xép ektáha m'a apxeyenma axta chá'a 
katnehek. 

25Wesse' apkeltémok axta exchep amekxak ma'a xapop, tén han 

ayánmagkasek nápaqta'awók ma'a ektáha axta apkelweteykegkoho, 
neyseksa eykhe apmáheyo emok tegma apwányam ma'a caldeos.’” 

26Tén axta Wesse' egegkok aptáha apchátegmowágkokxo Jeremías se'e: 

27“Ko'o sekteme Wesse', Dios agkok ma'a ekyókxoho aqsok ekha nak 

élennama. Méko ko'o xama aqsok mamowagkexa alána'. 

28Ektáhak ko'o seyáneya exchep se'e: Wának sa' ko'o emok Nabucodonosor 

se'e tegma apwányam nak, wesse' apwányam nak Babilonia, tén han ma'a 
caldeos. 

29Elántexek sa' caldeos apketámeyak nak ma'a tegma apwányam, 

ewatnekxak sa'; elwatnohok sa' xamók ma'a tegma, kélwatnéssamakxa nak 
chá'a néten aqsok ánek ekmátsa ekpaqneyam ma'a Baal, yaqwayam 
helókasek ko'o, tén han kélméssamakxa nak chá'a vino m'a aqsok kéláyókxa 
éleñama nak mók nekha. 

30Sekxók eyeynókxa axta apkeláneyak aqsok megkaleklamakxa nak chá'a 

ko'o ewáxok ma'a énxet'ák Israel, tén han ma'a Judá; melwátésseykmok 
selókaséyak ma'a énxet'ák Israel eñama m'a aqsok kéleykmássesso 
apkeláneyak apancha'awo nak. Ko'o sekxeyenma xa, sektáha nak Wesse'. 

31Selókaséyak aqsa chá'a ko'o aptemék se'e tegma apwányam nak, 

eyeynamo m'a sekxók axta apkelánamákpo, ekwokmoho makham se'e 
kaxwo nak. Cháxa keñamak peya nak ko'o amasséssók, 

32apyókxoho selókáséyak nak chá'a eñama aqsok ekmaso apkeláneyak 

ma'a énxet'ák Israel, tén han ma'a Judá, ekhawo han ma'a kelwesse'e 
apkelwányam apagkok nak, tén han ma'a apkelámha apmonye'e apagkok, 
tén han ma'a apkelmaxnéssesso nak chá'a énxet'ák apagkok, tén han 
apkellegasso nak chá'a amya'a, tén han ma'a apyókxoho apheykha nak 
Judá, tén han ma'a Jerusalén. 

33Eyheykekxeyk apkap'ák, massegkek sélányo. Axta ayenseykmok eykhe 

sélxekmósso, makke hélyeheykekxoho', melmák takha' m'a séltémókxa 
etnahagkok. 

34Weykmok aptawáseykha tegma appagkanamap sélpagkanchesso nak 

ko'o, apnegkenweykmo m'a kéleykmássesso apagkok élmaso agko' nak. 

35Apkelánesseykmek axta han apkelwatnéssamakxa aqsok Baal ma'a 

ekyapwátegweykenxa nak xapop Ben-hinom, yaqwayam elwatnések 
apketchek apkelennay'a, tén han kelwán'ák ma'a Moloc. Cháxa 
élánéseykegko nak melya'assáxma m'a énxet'ák Judá, aqsok megkaleklo 
nak ko'o ewáxok, maltémo nak chá'a ko'o elanagkok, megkaxeyenmak han 
ko'o ewáxok katnehek. 

Ekxénamaxche yaqwánxa katnehek egmonye' 

36“Ektáhak ko'o sekxéna tegma apwányam, ko'o sektáha nak Wesse', Dios 

apagkok nak Israel, apxéna axta exchep peya emok ma'a wesse' apwányam 
Babilonia eñama kempakhakma, meyk, tén han negmasse: 

37Wánchásekxak sa' ko'o makham énxet'ák apheykha axta s'e, cham'a 

ekyókxoho apkelókxa sélya'assamakxa axta chá'a ko'o séxpánchessama, 
cham'a seklómo ahagko' axta ko'o, séltaqnaweykegkoho agko' axta, wának 
sa' elchexyók makham se'e yókxexma nak, yaqwayam sa' exmakha meyke 
ektemegweykmohóxma. 

38Énxet'ák ahagkok sa' ko'o atnehek ma'a, keñe sa' ko'o hetnehek Dios 

apagkok. 

39Wának sa' ko'o etnahagkok wánxa apkelmopmenyého etnehek seyáyo 

neyseksa apheykha, yaqwayam sa' kataqmelek apheykha, yetlo aptawán'ák 
neptámen. 

40Alának sa' ko'o ekhémo mók sélpaqhetchásamáxkoho meyke néxa: 

altennaksek sa' ko'o malwátessemek chá'a ektaqmalma sekteméssesakxa, 
ayánchesseshok sa' ko'o apkelmopmenyého etnahagkok seyáyo, tén han 
memáheyo chá'a heyenyók xama enxoho. 

41Kapayhekxak sa' chá'a ko'o ewáxok ektaqmela enxoho chá'a 

sekteméssesakxa, axnésha sa' ko'o s'e apchókxa nak ekweykmoho kañók 
agko' ewáxok, tén han meyke ekyexamaxkoho ewáxok.” 

42Aptáhak axta makham Wesse' egegkok se'e: “Sa' atnéssesek nahan 

wáphássesek ekyókxoho aqsok éltaqmela séltennassama axta 
wáphássesek, sekteméssessamakxa axta ko'o seyáphássessama ekyawe 
agko' apkellegeykegkoho xa énxet'ák nak. 

43Keso apchókxa, apxéna nak xép katnekxak yókxexma meyke xama aqsok, 

meyke énxet, tén han aqsok kélnaqtósso, apxéna nak peya emok ma'a 
caldeos, kólmekxak sa' makham xapop. 

44Kólmekxak sa', kóltáxeyásekxak sa' makham ekxeyenma nak kélyamasma 

aqsok, yetlo kélyennaqtésso kélpextete, tén han apnaqtáxéseyak 
apkelwesey m'a apkelweteykegkoho nak. Sa' katnehek Benjamín nak xapop 

apagkok xa, nepyáwa nak ma'a Jerusalén, tén han ma'a tegma apkelyawe 
nak Judá, cham'a élámhakxa nak meteymog élwenaqte, tén han ma'a 
ekpayhegweykenxa nak xapop, tén han ma'a tegma apkelyawe nak Négueb, 
hakte wának sa' ko'o kayaqmagkasek mók ektémakxa apheykha. Ko'o 
sekxeyenma xa, sektáha nak Wesse'.” 

 

Jeremías 33 
Ekxénamaxche kataqmelekxak makham apheykha énxet'ák 

1Appaqhetchásekxeyk axta makham Wesse' egegkok Jeremías neyseksa 

apha makham apmomap ma'a kañe' kélhaxtegkesso nak wesse' apwányam 
apxagkok. Aptáhak axta apcháneya s'e: 

2“Ektáhak ko'o seyáneya exchep se'e, ko'o sektáha nak Wesse', sélane axta 

xapop, sekpekkenma axta ekyennaqte m'a ekyetnamakxa nak: 

3Hewónmakha, wátegmowagkok sa', keñe sa' altennaksek ma'a aqsok 

élyawe agko' nak, tén han ma'a aqsok élpowásamáxkoho nak, mey'ásegko 
nak xép. 

4-5Yetneyk ko'o xama amya'a, ko'o sektáha nak Wesse', Israel Dios apagkok, 

ekxeyenma nak ma'a tegma Jerusalén, tén han ma'a kelwesse'e 
apkelwányam nak apxanák ma'a Judá, peya nak kólyaqnegkesagkok. 
Kelántépexcheyk sa' agkok kólnapaxchek yetlo sókwenaqte m'a caldeos, 
cham'a apkelánegko nak apkelchántamakxa néten yaqwayam ektámegmak 
ma'a tegma apwányam, kélhapák sa' aqsa esawheyásekxohok ma'a kañe' 
nak. Seklo ekmaso sa' kalnápok, hakte massék ko'o sélano xa tegma 
apwányam nak, eñama ekxámokma agko' aqsok ekmaso élánamáxche'. 

6Altaqmelchásekxak sa' eyke ko'o makham, alyennaqtéssók sa' makham, 

agkeyásekxak sa' makham ekyawe agko' meyke ektáhakxa apheykha, tén 
han ektaqmalma. 

7Ayaqmagkassesek sa' mók ektémakxa nak apheykha m'a énxet'ák Judá, tén 

han ma'a Israel, anaqxétekhasagkokxak sa' makham, yaqwayam sa' 
etnahagkokxak ma'a ektémakxa axta apheykha nano'. 

8Aláxñassásekxak sa' ekyókxoho melya'assáxma apkeláneykegko axta 

sénmexeykekxo ko'o; mayaqmagkásekxeyk sa' ekyókxoho m'a 
apkeltémakxa ekmaso apkeláneyak, tén han ma'a sénmexeykekxa axta ko'o. 

9Ekpeykeseykekxa ewáxok sa' ko'o atnessásekxak ma'a Jerusalén, séláyo 

tén han seyeymáxkoho nápaqta'awók apyókxoho énxet'ák apheykha nak 
keso náxop. Apkelleg'ak sa' agkok apyókxoho énxet'ák peya ko'o 
wáphássesek nepyeseksa aqsok éltaqmela m'a apheykha nak Jerusalén, tén 
han peya agkések ekyókxoho ektaqmelwayam nak negha, elpexyennók sa' 
apkelaye.” 

10Aptáhak Wesse' egegkok se'e: “Kélxeyenmeyk kéxegke ekteme meyke 

xama aqsok se'e yókxexma nak, tén han méko énxet apheykha m'a kañe', 
tén han aqsok kélnaqtósso; méko aqsok ma'a ámay nak Jerusalén, tén han 
ma'a tegma apkelyawe nak Judá; kélxeyenmeyk méko énxet apheykha m'a 
tén han aqsok kélnaqtósso. Kañexchekxak sa' eyke makham 

11kélmeneykmasso kélessawássessamo, tén han ekpayheykekxa egwáxok, 

tén han kélmeneykmássesso nak élyamhopma. Kañexchek sa' makham 
katnehek se'e: Kólmés ekxeyenma kélwáxok Wesse' ekha nak apyennaqte, 
hakte Wesse' egegkok apteme ektaqmalma apwáxok, megkamassegwomek 
chá'a segásekhayo. Elsanták sa' aqsok apkelmésso naqsa m'a tegma 
appagkanamap apkelmésso nak chá'a élxeyenma apkelwáxok. Naqso', 
ayaqmagkassesek sa' ko'o mók ektémakxa s'e apchókxa nak, yaqwayam sa' 
katnekxak makham ma'a ektémakxa axta nano'. Ko'o sekxeyenma xa, 
sektáha nak Wesse'.” 

12Aptáhak Wesse' ekha apyennaqte s'e: “Keso apchókxa ektamheykekxo 

nak kaxwók meyke xama aqsok, meyke énxet, tén han aqsok kélnaqtósso, 
tén han ma'a apyókxoho tegma apkelyawe agkok nak, kaxnekxak sa' 
makham pa'at yaqwánxa sa' elagkok makham apnaqtósso nepkések ma'a 
keláneykha nepkések. 

13Elwetakpekxak sa' makham keláneykha nepkések yetlo apnaqtósso m'a 

tegma apkelyawe apheykegko nak yókxexma élámhakxa nak meteymog, tén 
han ma'a ekpayhegweykenxa nak xapop, tén han ma'a Négueb, tén han ma'a 
Benjamín nak xapop apagkok, tén han ma'a neyáwa nak Jerusalén, tén han 
ma'a pók tegma apkelyawe nak Judá. Ekxénchek ko'o xa, sektáha nak 
Wesse'.” 

14 Aptáhak Wesse' egegkok se'e: “Kammok sa' ekhem yaqwánxa alának 

sekpeywa ektaqmela séltennassama axta m'a énxet'ák Israel, tén han ma'a 
Judá. 

15Wokmek sa' agkok xa ekhem nak, wának sa' ko'o exek xama aptáwen 

neptámen apagko' ma'a David, etnehek sa' ekpéwomo apkelánekxésso 
apheykha énxet'ák ma'a apchókxa, tén han ekpéwomo aptémakxa. 

16Elwagkasakpok sa' teyp énxet'ák Judá xa ekhem nak, keñe sa' énxet'ák 

Jerusalén méko katnehek ektáhakxa apheykha. Keso yaqwánxa sa' 
kólteméssesek apwesey s'e: ‘Wesse' egegkok apteme sẽlmallahanchesso.’ 

17Ektáhak ko'o sekpeywa s'e, sektáha nak Wesse': Megkameykkehek sa' 

chá'a xama David aptáwen neptámen apteme wesse' apwányam ma'a Israel, 

18megkameykkehek sa' nahan chá'a xama enxoho Leví aptawán'ák 

neptámen aptamhéyak apkelmaxnéssesso énxet'ák ahagkok, yaqwayam sa' 
hegkések chá'a yókxoho ekhem ma'a aqsok kélnaqtósso nak kélwatno, tén 

han hélwatnések chá'a m'a aqsok ekyexna kélcheneykekxa sélmésso naqsa 
nak chá'a, tén han hélmések chá'a m'a mók aqsok ektekyawa nak.” 

19Appaqhetchessek axta Wesse' egegkok Jeremías, aptáhak axta 

apcháneya s'e: 

20“Ektáhak ko'o sekpeywa s'e, sektáha nak Wesse': Yawanchek 

megkatnehek ma'a ekhémo mók sélpaqhetchásamáxkoho sélánésso axta 
ko'o m'a ekhem, tén han axta'a, yaqwayam enxoho megkatnehek chá'a 
megkaweykta axta'a m'a ekweyktamxa nak chá'a, tén han ma'a ekhem. 

21Hawók nahan ma'a ekhémo mók sélpaqhetchásamáxkoho sélane axta ko'o 

m'a séláneykha David, megkatnehek sa' chá'a megkatne, megkameykkehek 
sa' chá'a xama aptáwen neptámen apteme wesse' apwányam 
apyaqmagkasso m'a aptémakxa nak wesse' apwányam, megkatnehek sa' 
nahan megkatne m'a ekhémo mók sélpaqhetchásamáxkoho sélánésso axta 
ko'o m'a apkeltamheykha nak chá'a sekhakxa, cham'a apkelmaxnéssesso 
nak énxet'ák ahagkok, Leví aptawán'ák neptámen nak. 

22Axámassásekxak sa' ko'o aptawán'ák neptámen ma'a séláneykha David, 

tén han ma'a apkeltamheykha nak chá'a sekhakxa, cham'a Leví aptawán'ák 
neptámen nak, exhok sa' ma'a apweykenxal'a apxámokma yaw'a m'a néten, 
tén han yagkamex ma'a ekhéyak nak neyáwa wátsam ekwányam, 
megkólmowánal'a kólyetsetek.” 

23Appaqhetchessek axta Wesse' egegkok Jeremías, aptáhak axta 

apcháneya s'e: 

24“¿Ya ékpelchak xép apxéna énxet'ák sélyetnakhasa ko'o ánet 

apheykegkaxa énxet'ák ektáha axta ko'o sélyéseykha ahagko', cham'a Israel 
tén han Judá? ¡Cháxa keñamak kéllano nak chá'a yetlo kélwanyeykha m'a 
énxet'ák ahagkok, massék kaxwók kélteméssesa xama apchókxa! 

25Hakte ektáhak ko'o s'e, sektáha nak Wesse': Éláneyak axta ko'o ekhémo 

mók sélpaqhetchásamáxkoho m'a ekhem, tén han axta'a, ekpekkenmeyk 
axta nahan segánamakxa yaqwayam katnehek agkok ma'a néten, tén han 
keso náxop, 

26malyetnakhaksek sa' chá'a ko'o m'a Jacob aptawán'ák neptámen, tén han 

ma'a David séláneykha nak, megkatnehek sa' chá'a matnéssesso xama 
nepyeseksa yaqwayam etnehek wesse' apwányam nepyeseksa m'a 
Abraham aptawán'ák neptámen, Isaac tén han ma'a Jacob. Hakte apyósekak 
sa' chá'a ko'o alanok ma'a, ayaqmagkassesek sa' mók ma'a ektémakxa nak 
apheykha.” 

 

Jeremías 34 
Sedequías kélpaqhetchesso 

1 Appaqhetchessek axta Wesse' egegkok Jeremías, cham'a apketámegko 

axta Jerusalén tén han tegma apkelyawe aphéyak nak nepyáwa' m'a 
Nabucodonosor wesse' apwányam nak Babilonia, yetlo apyókxoho 
sẽlpextétamo apagkok tén han ma'a pók aptémakxa énxet'ák apheykha nak 
keso náxop ektáha axta apkelma, aptáhak axta apcháneya s'e: 

2“Éltamhók ko'o ey'ókxak xép Sedequías wesse' apwányam nak Judá 

etnehek yának se'e: Keso aptáhakxa exchek Wesse' egegkok se'e: wának 
sa' ko'o emok wesse' apwányam Babilonia s'e tegma apwányam nak, tén han 
ewatnekxoho'. 

3Mopwanchek sa' xép éxánegkesek ma'a, emok sa'; egkésakpohok sa' aqsa 

nahan xép ma'a, keñe sa' natámen kélyentameykekxa m'a aphakxa nak, 
kólyentemekxa sa' ma'a Babilonia. 

4Sedequías, wesse' apwányam nak Judá, etaqmelchesho sa' apháxenmo, 

sekmako nak ko'o altennaksek xép, ko'o sektáha nak Wesse': 
Megkólyetxáyhek sa' xép sókwenaqte emátog. 

5Tásek sa' katnehek apketsapma, kólwatnések sa' aqsok ánek ekmátsa nak 

ekpaqneyam ma'a kélátawanya enxoho, ekhawo ektémakxa axta chá'a 
kólwatnések kélátawanya enxoho chá'a m'a apyapmeyk nano' nak xép, 
cham'a aptamheykegko axta kelwesse'e apkelwányam, metnamakxa axta 
makham xép. Sa' katnehek kalpaqmetaxchek kéllekxagweyncha'a sa' 
kóllanok xép se'e: ¡wesse', kellegágkók negko'o egwáxok! Ko'o sekxeyenma 
xa, sektáha nak Wesse', ekméssek nahan sekpeywa.” 

6Apkeltennáseyha axta nahan Dios appeywa aplegasso Jeremías wesse' 

apwányam Sedequías xa ekyókxoho nak, cham'a Jerusalén nak. 

7Apketámegkek axta nahan wesse' apwányam Babilonia sẽlpextétamo 

apagkok ma'a Jerusalén, Laquis, tén han Azecá, cham'a apkeleymomap axta 
wánxa makham tegma apkelyawe apkelyennaqte m'a Judá. 

Hebreos kélásenneykha naqsa kélchexeykekxa 

8Appaqhetchessek axta Wesse' egegkok Jeremías, cham'a natámen axta 

apkelane ekhémo mók apkelpaqhetchásamákpoho wesse' apwányam 
Sedequías apyókxoho m'a apheykha nak Jerusalén, yaqwayam enxoho 
ekxeykxak ma'a énxet'ák kélásenneykha naqsa nak. 

9Axta aptáhak aphésawo mók apkelpaqhetchásamákpoho apxéna énxet 

ekhakxa enxoho apkelásenneykha naqsa apkelennay'a tén han kelwán'ák 
hebreos, kéméxcheyk ekxeykxa aqsa, yaqwayam enxoho metnehek chá'a 
xama apchásenneykha naqsa appeywomo xamók ma'a judío. 

10Leyawók axta apkelwáxok aptáhakxa aphéssamo mók 

apkelpaqhetchásamákpoho m'a apyókxoho apkelámha apmonye'e, tén han 

ma'a apyókxoho énxet'ák, apkexeykxeyk axta chá'a m'a apkelásenneykha 
naqsa nak, massék axta apkeltamho etnahagkok apkelásenneykha. 

11Keñe axta natámen eyaqha apkelwáxok apkexeykxo, yetlókok axta nahan 

apkeltémo elchexyók makham tén han etnekxak makham apkelásenneykha 
naqsa. 

12Tén axta Wesse' egegkok appaqhetchesa Jeremías, axta aptáhak 

apcháneya s'e: 

13“Éláneyak axta ko'o ekhémo mók sélpaqhetchásamáxkoho m'a 

kélyapmeyk nano' axta kéxegke, ko'o sektáha nak Wesse', Israel Dios 
apagkok, cham'a sélántekkessama axta m'a Egipto, aptamheykegkaxa axta 
kélásenneykha naqsa. Eltémók axta chá'a ko'o 

14ekwokmo enxoho chá'a siete apyeyam, ekxeykxak ma'a hebreo 

kélyamasma axta chá'a kélmésso ekha ekyánmaga m'a, tén han ekwokmo 
enxoho chá'a seis apyeyam apkeltemessáseykha. Axta eyke ko'o 
heháxenmók ma'a kélyapmeyk nano' axta, axta nahan hélyeheykekxoho'. 

15Keñe kéxegke kélyaqmagkasa kaxwók kéltémakxa, tén han kélláneygko 

m'a ekleklamo nak ko'o ewáxok, kélchexeykxo m'a kélásenneykha naqsa 
kélpeywomo xamo' nak. Kélxénchek nahan kóllanagkok ma'a ekhémo mók 
kélpaqhetchásamáxkoho kéllana nak nahaqtók ko'o, cham'a tegma 
appagkanamap sélpeykessamókxa nak chá'a. 

16Keñe kélyaqmagkasa makham mók élchetamso kélwáxok, 

kéltawáseyncha'a sekwesey kéltamho elchexyók makham ma'a 
kélásenneykha naqsa kélchexeykekxa axta, kéltamho etnahagkokxak 
makham kélásenneykha naqsa. 

17Cháxa keñamak sektáha nak ko'o sekpeywa s'e, sektáha nak Wesse': 

Mehelyeheykekxohok ko'o kéxegke, megkólchexeykekxak ma'a 
kélásenneykha naqsa kélpeywomo xamo' nak; ayenyekxak sa' ko'o kaxwók 
kempakhakma, negmasse, tén han meyk segaqhe, yaqwayam sa' 
katnéssesek kéxegke xama aqsok eyeymáxchel'a kataxche' neyseksa m'a 
ekyókxoho apkelókxa nak keso náxop. Ko'o sekxeyenma xa, sektáha nak 
Wesse'. 

18-19Apheyásawók axta mók apkelpaqmeyesma nahaqtók ko'o m'a 

apkelámha apmonye'e nak Judá tén han ma'a Jerusalén, yetlo m'a 
kélásenneykha axta chá'a m'a wesse' apwányam apxagkok, tén han ma'a 
apkelmaxnéssesso nak énxet'ák ahagkok, tén han ma'a nápakha nak 
énxet'ák: appáxqatchek axta neyseksa weyke kennawók étkok, 
apkelyeykhákxeyk axta chá'a m'a neyseksa nak. Tén axta melánegko m'a 
ekhémo mók apkelpaqhetchásamákpoho nak, axta elánegkok ma'a aqsok 
apkelxeyenma axta elanagkok. 

20Wának sa' ko'o elmok ma'a apkelenmexma apkeltaqnagkamo apagko' nak, 

máma sa' etawagkok ma'a aphopák, tén han aqsok nawha'ák éllo. 

21Wának sa' han ko'o emok apkelenmexma apkeltaqnagkamo apagko' nak 

ma'a Sedequías wesse' apwányam nak Judá yetlo apkelámha apmonye'e 
apagkok, cham'a wesse' apwányam Babilonia sẽlpextétamo apagkok nak, 
apkelwáteságko nak kaxwók apketáméyak. 

22Wának sa' eyke ko'o elchexyók makham yenmexek se'e tegma apwányam 

nak tén han ektámenta', emok sa', keñe sa' ewatnekxoho'. Wának sa' ko'o 
etnekxak meyke xama aqsok ma'a nápakha nak tegma apkelyawe Judá, 
meyke xama énxet enxoho apha. Ko'o sekxeyenma xa, sektáha nak Wesse'.” 

 

Jeremías 35 
Jeremías tén han recabitas 

1 Epaqhetchessegkek axta ko'o Wesse' egegkok aptémakxa axta wesse' 

apwányam Joaquim ma'a Judá, cham'a Josías axta apketche, axta aptemék 
seyenagkama s'e: 

2“Emyekxa sa' apheykegkaxa nak recabitas, elpaqhetches sa'. Enaqlakxa sa' 

xama apwáxok nak ma'a tegma appagkanamap, elmésák sa' vino.” 

3Ekxegkek axta ko'o sétama m'a Jaazanías, ko'o Jeremías (apketche axta 

m'a sélwesáyo xamo' Jeremías, Habasinías axta aptáwen), tén han 
apkelyáxeg'a tén han apketchek, tén han ma'a apyókxoho énxet'ák nak 
recabitas, 

4eknaqlákxeyk axta m'a tegma appagkanamap, kañe' apheykegkaxa axta 

m'a Hanán apketchek, Igdalías axta apketche, apteme axta xama Dios énxet 
apagkok. Cháxa kañe' nak, axta yetnók ma'a nekha apheykegkaxa axta m'a 
apkelámha apmonye'e nak tegma appagkanamap, néten axta m'a kañe' 
aphamakxa axta m'a Maaseías, Salum axta apketche, apteme axta 
aptaqmelchesso m'a átog nak tegma appagkanamap. 

5Élyátegkásegkek axta recabitas élláneykegkoho egheykok élyawe vino tén 

han ma'a egheykok étkók nak, keñe axta sektáha séláneya s'e: “Kólyenák 
ketsék vino.” 

6Axta aptáhak seyátegmowágko s'e: “Magyeneykegkok negko'o vino, hakte 

apmasmeyk apagko' axta negko'o agyenagkok vino m'a egyáp nano' 
Jonadab, Recab axta apketche, ekweykekxoho m'a entawán'ák nentámen 
nak. 

7Mopmenyeyk axta han anlanagkok enxanák, tén han agkenekxak aqsok 

aktek namyep, essenhan kaxek ma'a anmen yámet negkeneykekxa'. 
Apkeltémok axta aqsa chá'a ólpakxenagkok, yaqwayam enxoho 

kawegqohok negheykha s'e xapop, negheykegkaxa nak nentéma máxa 
néleñama mók nekha. 

8Nélyeheykekxók negko'o ekyókxoho m'a apkeltémókxa axta chá'a antéhek 

ma'a egyáp nano' Jonadab, magyeneykegkok xama enxoho m'a vino, 
ekweykekxoho m'a ennaqteyegka'a nak, tén han egketchek, 

9manláneykegkok han enxanák yaqwayam enxoho aghakha, méko han ma'a 

anmen yámet negkeneykekxa', tén han nélchekha yaqwayam enxoho 
agkenekxak aqsok aktek. 

10Nélpakxeneykegkek eyke aqsa, nenláneykegkek nahan ekyókxoho m'a 

apkeltémókxa axta chá'a antéhek ma'a egyáp nano' Jonadab. 

11Keñe axta aptaxnama Nabucodonosor se'e negókxa nak, cham'a wesse' 

apwányam nak Babilonia, xeyenmeyk axta egwáxok ólmeyógmak Jerusalén, 
yaqwayam enxoho ónyahagkok apmonye'e m'a sẽlpextétamo nak caldeos, 
tén han ma'a sirios; cháxa keñamak negheykencha'a nak se'e Jerusalén.” 

12Keñe axta Wesse' egegkok appaqhetchesa m'a Jeremías, axta aptáhak 

apcháneya s'e: 

13“Éltamhók ko'o exchep ey'ókxak etnehek yának énxet'ák Judá tén han 

Jerusalén se'e, ko'o sektáha nak Wesse' ekha sekyennaqte, Dios apagkok 
nak Israel: ‘Kóleyxho sélxekmósso, kólyahakxoho m'a séltémókxa nak chá'a 
kóltéhek. Ekxénchek ko'o xa, sektáha nak Wesse'. 

14Apkelyeheykekxók apkeltémókxa axta chá'a etnahagkok aptawán'ák 

neptámen ma'a Jonadab, Recab axta apketche, apkeltémo axta ménagkehek 
chá'a m'a vino, makhemek eyke makham ménéyak se'e negwánxa nak, 
hakte apkelyaheykekxók ma'a apkeltémókxa axta chá'a etnahagkok ma'a 
apyáp nano'. Hágkaxwe eykhe chá'a ko'óxa kéxegke agkések séltémókxa 
kóltéhek, makke hélyeheykekxoho'. 

15Ketók pók axta eykhe ektemék séláphássesso chá'a apyókxoho m'a 

séláneykha apkellegasso nak chá'a sekpeywa, yaqwayam etnehek elának 
se'e: Kólwátésák kéltémakxa ekmaso, tén han ekmaso kéllánéyak aqsok. 
Nágkólyetlakxa m'a mók aqsok kéláyókxa nak, nágkólpeykesho han, keñe 
sa' kóllenxanmagkohok kélheykha s'e xapop sekmésso axta ko'o kéxegke, 
tén han ma'a kélyapmeyk nano' axta. Makke kéxegke hélháxenmo', 
mehelyeheykekxohok nahan. 

16Apkelyeheykekxók apkeltémókxa axta chá'a etnahagkok apyáp nanók ma'a 

Jonadab aptawán'ák neptámen, Recab axta apketche; Keñe énxet'ák Israel 
mehelyeheykekxoho'. 

17Cháxa keñamak sektáha nak ko'o sekpeywa, sektáha nak Wesse' ekha 

sekyennaqte, Dios apagkok nak Israel: Wának sa' ko'o káhapwak énxet'ák 
Judá, tén han apheykha nak Jerusalén ekyókxoho apkellegeykegkoho 

ekmaso séltennassama axta ko'o. Hakte élpaqhetchessegkek axta ko'o 
kéxegke, keñe mehélháxenmo, élwóneykha axta, keñe kéxegke 
mehelátegmoweykegko.’” 

18Axta aptáhak han apkeláneya Jeremías ma'a recabitas: “Aptáhak Wesse' 

ekha nak apyennaqte, Dios apagkok nak Israel se'e: ‘Kélyeheykekxók 
kéxegke apkeltémókxa axta kóltéhek ma'a kélyáp nano' Jonadab, 
kéltaqmelchessegkek han ma'a apchánamakxa axta kóltéhek, 
kélláneykegkek han ekyókxoho m'a apkeltémókxa axta kóltéhek, 

19ekxénchek ko'o, sektáha nak Wesse' ekha sekyennaqte, Dios apagkok nak 

Israel, megkameykkehek sa' chá'a xama Jonadab aptáwen neptámen 
aptamheykha sekhakxa.’” 

 

Jeremías 36 
Baruc apkelyetsete weykcha'áhak kañe' tegma appagkanamap 

1 Appaqhetchessek axta Wesse' egegkok Jeremías, ekweykmo axta cuatro 

apyeyam apteme wesse' apwányam Joaquim ma'a Judá, Josías axta 
apketche. Axta aptáhak apcháneya s'e: 

2“Ema sa' xama weykcha'áhak meyke kéltáxésso, etaxés sa' ekyókxoho 

séltennasa axta, sekxéna axta m'a Israel, tén han Judá, tén han ma'a mók 
apkelókxa nak, axta eyeynamók xép sekpaqhetchessama m'a 
apyennaqtamakxa axta Josías, ekwokmoho makham se'e kaxwo' nak. 

3Lapmaxcheyk sa' elwátésagkok apkeltémakxa ekmaso énxet'ák Judá, 

apkelleg'a sa' ekyókxoho m'a apkellegeykegkoho ekmaso ekxeyenma nak 
ko'o ewáxok waha', keñe sa' mayaqmagkásekxeyk ko'o m'a apkeltémakxa 
ekmaso tén han melya'assáxma.” 

4Apwóneyha axta Jeremías ma'a Baruc, Nerías axta apketche, 

apkelyetsetchessek axta nahan ekyókxoho m'a aptáhakxa axta apcháneya 
Wesse' egegkok, keñe axta Baruc aptáxésa chá'a weykcha'áhak. 

5Keñe axta Jeremías apmésa apkeltamhókxa chá'a etnehek ma'a Baruc. 

Axta aptáhak apcháneya s'e: “Elano, mowanchek ko'o kaxwók amyekxak 
Wesse' egegkok tegma appagkanamap apagkok, eñama s'e setnamakxa 
nak. 

6Emyekxa sa' xép ma'a, ekwákxo enxoho ekhem élánamáxchexal'a manto 

nento, elyetsetek sa' ma'a weykcha'áhak sélyetsetchesa exchek ko'o exchep, 
aptáxésa exchek, yaqwayam sa' ellegak Wesse' egegkok appeywa m'a 
énxet'ák, tén han ma'a apyókxoho apheykha nak tegma apkelyawe Judá, 
apkelwa'akto nak se'e. 

7Lapmaxcheyk sa' ey'ásekxak apkelmaxneyéyak ma'a aphakxa nak Wesse' 

egegkok, keñe elwátésagkok ekyókxoho m'a apkeltémakxa ekmaso, hakte 

asagkók agko' ma'a Wesse' egegkok aplo apmáheyo nak yahak xa énxet'ák 
nak.” 

8Aptemék axta Baruc ekyókxoho m'a apkeltamhókxa axta etnehek ma'a Dios 

appeywa aplegasso Jeremías: apmeyákxeyk axta m'a tegma 
appagkanamap, apkelyetsetchek axta weykcha'áhak Wesse' egegkok 
appeywa. 

9Kéltamhók axta metawagkehek aptéyak nápaqtók Wesse' egegkok 

apheykha nak Jerusalén tén han ma'a apkelwe axta apkeleñama m'a pók 
tegma apkelyawe nak Judá, cham'a ekweykmo axta cinco apyeyam nueve 
pelten apteme Wesse' apwányam Joaquim ma'a Judá, Josías axta apketche. 

10Apmahágkek axta Baruc ma'a apwáxok néten nak ma'a tegma 

appagkanamap, nentaxnamakxa nak ma'a ekwesey nak Átog Axnagkok, 
axta nahan apcheynawók apkelyetsetchesso weykcha'áhak apyókxoho 
énxet'ák aptáxésso axta Jeremías appeywa m'a Guemarías nak kañe' 
apxagkok, Safán axta apketche apteme axta apnaqtáxésso chá'a 
weykcha'áhak. 

Baruc apkelyetsete weykcha'áhak nápaqta'awók kelwesse'e ekyawe nak kéláyo 

11Apleg'ak axta ekyókxoho Wesse' egegkok appeywa m'a Micaías, 

Guemarías axta apketche, Safán axta aptáwen, apkelyetsete axta 
weykcha'áhak ma'a Baruc, 

12tén axta apmeyákxo m'a wesse' apwányam apxagkok, aphamakxa axta m'a 

énxet apnaqtáxéseyak axta chá'a weykcha'áhak, apchaqnákxexa axta 
apyókxoho wesse' apwányam apkeláneykha ekyawe nak kéláyo: cham'a 
Elisamá apnaqtáxéseyak axta chá'a weykcha'áhak; Delaías, Semaías axta 
apketche; Elnatán, Acbor axta apketche; Guemarías, Safán axta apketche; 
Sedequías, Hananías axta apketche tén han ma'a pók wesse' apwányam 
apkeláneykha nak. 

13Apkeltennáseyha axta Micaías ekyókxoho aplege apkelyetseta axta 

weykcha'áhak Baruc nápaqta'awók ma'a énxet'ák. 

14Yetlókok axta nahan apcháphasso wesse' apwányam apkeláneykha m'a 

Jehudí, Netanías axta apketche, Selemías axta aptáwen, pók aptáwen axta 
han ma'a Cusí, apkeltamho eltennaksek Baruc esakxak weykcha'áhak 
apkelyetseta exchek nápaqta'awók ma'a énxet'ák. Apmákxeyk axta 
weykcha'áhak ma'a Baruc, tén axta apmahágko m'a aphágkaxa axta. 

15Axta kéltáhak kéláneya Baruc se'e: —Exa, hẽlyetsetches negko'o xa 

weykcha'áhak nak. Apkelyetsetchessek axta nahan ma'a Baruc. 

16Xama axta apkelleg'a, apkelanawók axta chá'a pók yetlo apkelyegwakto 

apagko', tén axta aptáha apkelpaqmeta s'e: —Tásek sa' óltennasha wesse' 
apwányam ekyókxoho xa. 

17Tén axta kéltáha kéláneya Baruc se'e: —Hẽltennés hana, háxko aptáhakxa 

exchep aptáxésa ekyókxoho s'e. 

18Aptáhak axta Baruc apchátegmowágko s'e: —Jeremías apagko' axta ko'o 

sélyetsetchesso ekyókxoho s'e, keñe ko'o sektáxésa weykcha'áhak táxésso. 

19Tén axta kéltáha kéláneya Baruc se'e: —¡Kólxegánem sa', xép, tén han 

Jeremías, nágkólho aqsa ey'asagkohok kélhágkaxa xama énxet! 

Wesse' apwányam Joaquim apwatneykekxa weykcha'áhak 

20Appekkenákxeyk axta weykcha'áhak wesse' apwányam apkeláneykha 

ekyawe nak kéláyo m'a kañe' Elisamá apxagkok, apnaqtáxéséyak axta chá'a 
m'a weykcha'áhak, tén axta apkelmeyákxo m'a wesse' apwányam apxagkok 
apkeltennássekxo ekyókxoho wesse' apwányam xa amya'a nak. 

21Apcháphássek axta wesse' apwányam ewakxak weykcha'áhak Jehudí m'a 

Elisamá apxagkok, apteme axta apnaqtáxéseyak chá'a weykcha'áhak. Xama 
axta apwa'aktegkesa weykcha'áhak ma'a Jehudí, apkelyetsetchessek axta 
nápaqtók wesse' apwányam, tén han ma'a apyókxoho apkeláneykha ekyawe 
nak kéláyo, apheyncha'a axta xamók ma'a. 

22Axta aphak wesse' apwányam ma'a kañe' aphamakxa axta chá'a 

yepsamágek, amonye' átex éláléwe, hakte chaqhawok axta m'a pelten 
nueve. 

23Xama axta appenchesa apkelyetsete Jehudí ántánxo essenhan cuatro 

kéltáxésso, apyaqténchek axta wesse' apwányam xama sawo m'a 
weykcha'áhak, tén axta apkelwatna. Cháxa apteméssesakxa axta xa, 
ekwokmoho eksawhéxko élmeyesma ekyókxoho m'a weykcha'áhak nak. 

24Axta nahan keygwakkásak wesse' apwányam tén han apkeláneykha 

ekyawe axta kéláyo apkelleg'a axta ekyókxoho élyetsátamáxche m'a 
weykcha'áhak, axta nahan kalnápak apkelwáxok. 

25Keñe axta Elnatán, Delaías tén han Guemarías meltamho ewatnekxak 

wesse' apwányam ma'a weykcha'áhak, axta eyke yahaxnawo', 

26apkeltamhók axta aqsa emok yaqxegkesek kañe' negmomaxchexa 

Jeremías yetlo Baruc aptáxéssesso axta chá'a weykcha'áhak ma'a apketche 
Jerahmeel, tén han Seraías, Azriel axta apketche tén han ma'a Selemías, 
Abdeel axta apketche. Apkelpóssek axta eyke m'a Wesse' egegkok. 

Jeremías apkelyetsete mók weykcha'áhak 

27Appaqhetchessek axta Wesse' egegkok Jeremías natámen axta 

apkelwatno wesse' apwányam ma'a weykcha'áhak apkelyetsetchesso axta 
Jeremías ma'a Baruc. Axta aptáhak apcháneya s'e: 



1821 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

28“Emekxa sa' makham mók weykcha'áhak, etáxeyásekxa sa' makham 

ekyókxoho ekhémo m'a ektémakxa axta eknaqtáxésamaxche m'a amonye' 
axta, apwatneykxo axta m'a Joaquim, wesse' apwányam nak Judá. 

29Etne sa' yának se'e: ‘Keso aptáhakxa exchek Wesse' egegkok se'e: 

Apwatneyk axta exchep weykcha'áhak, appaqhetchessek axta han Jeremías 
eñama aptáxésso apxeyenma apmáheyo exegmak wesse' apwányam 
Babilonia emasséssak se'e apchókxa nak, tén han apmáheyo etnessásekxak 
meyke énxet, tén han aqsok kélnaqtósso. 

30Ektáhak ko'o seyáneya exchep se'e Joaquim wesse' apwányam nak Judá, 

ko'o sektáha nak Wesse', méko sa' xama enxoho aptáwen neptámen 
etnehek wesse' apwányam apyaqmagkasso m'a David. Kólpekkenek sa' 
aqsa aphápak xép neyseksa mayáhat ekhem, tén han neyseksa yeyam 
appok ma'a axta'a, 

31añássesagkohok sa' ko'o exchep eñama mey'assáxma yetlo aptawán'ák 

neptámen ekweykekxoho m'a apkeláneykha nak. Wának sa' ko'o 
káhapwaták ekyókxoho m'a kéllegeykegkoho ekmaso seklegassama axta 
chá'a, tén han megkólháxenmo axta chá'a kéxegke, ekweykekxoho m'a 
apheykha nak Jerusalén, tén han ma'a Judá.’” 

32Apmeyk axta makham mók weykcha'áhak ma'a Jeremías, tén axta apmésa 

Baruc, aptáxéssesso axta chá'a weykcha'áhak, aptáxessek axta ekyókxoho 
m'a aptáhakxa axta apkelyetsetchesso m'a Jeremías, cham'a ekyókxoho 
ektémakxa axta kéltáxésso m'a weykcha'áhak apkelwatna axta wesse' 
apwányam Joaquim. Apxegkásekxók axta han ekxámokma mók aqsok 
apxeyenma Jeremías ekhémo m'a. 

 

Jeremías 37 
Sedequías apkelmaxneyeykha aqsok Jeremías 

1 Apteméssessek axta Nabucodonosor, wesse' apwányam nak Babilonia, 

wesse' apwányam Judá m'a Sedequías, Josías axta apketche, 
apyaqmagkasso m'a Jeconías, Joaquim axta apketche. 

2Axta eyke nahan yaháxenmok Sedequías ma'a Wesse' egegkok appeywa 

yetlo m'a apkeláneykha, ekweykekxoho m'a énxet'ák apkeltennasso axta 
eñama apchásenneykekxa m'a aplegasso nak appeywa Jeremías. 

3Apcháphássek axta wesse' apwányam Sedequías ma'a Jucal, Selemías 

axta apketche, tén han ma'a apkelmaxnéssesso Dios énxet'ák apagkok 
Sofonías, Maaseías axta apketche, ey'ókxak ma'a Dios appeywa aplegasso 
Jeremías, tén han etnehek yának se'e: “Hẽlmaxnésses negko'o Dios Wesse' 
egegkok.” 

4Axta eyke emomakpok makham ma'a Jeremías, apweynchámeykha axta 

aqsa nepyeseksa énxet'ák. 

5Apkelántekkek axta apkelxegakmo faraón sẽlpextétamo apagkok 

apkeleñama m'a Egipto. Xama axta apkelleg'a amya'a m'a caldeos 
apketámeyak axta Jerusalén, apkelántekkek axta apkeltaqháwo. 

6Tén axta Wesse' egegkok appaqhetchesa m'a aplegasso appeywa 

Jeremías apkeltamho etnehek elának ma'a 

7kélápháseykha axta: “Kóltennés sa' wesse' apwányam Judá, apkeláphasso 

exchek hélyo'ótak ko'o, apkeltaqháwo makham Egipto m'a faraón 
sẽlpextétamo apagkok, apkelxegakmo excheykhe yaqwayam epasmok 
kéxegke. 

8Elchexyók sa' makham caldeos yaqwayam ektámenták tegma apwányam 

Jerusalén, emok sa', keñe sa' ewatnekxoho'. 

9Ektáhak ko'o séltennasa kéxegke s'e, sektáha nak Wesse': Nágkólleyx aqsa 

eltaqhohok ma'a caldeos, hakte megkatnehek sa' xa ektáha nak. 

10Mexók sa' eykhe kéxegke m'a sẽlpextétamo caldeos, apketámeyam nak, 

apqántawók sa' eykhe eleymakpok énxet ma'a apkelpakxeneykegkaxa nak, 
elchempekxak sa' eyke néten xa énxet'ák nak, keñe sa' ewatnekxak ma'a 
tegma apwányam.” 

Jeremías apmomap 

11Xama axta apkelántepa sẽlpextétamo caldeos ma'a Jerusalén, hakte 

apkelleg'ak axta amya'a apkelxegakmo faraón sẽlpextétamo apagkok, 

12aptekkek axta Jeremías ma'a tegma apwányam, peya emyekxak ma'a 

Benjamín nak xapop apagkok, yaqwayam enxoho exkak xapop 
apxaweykekxa, ekmelassexchexa axta m'a kañe' apchókxa nak 
apnámakkok. 

13Xama axta apwákxo m'a éltamhomaxchexa nak Átog Benjamín, apmágkek 

axta Jeremías xama énxet apwesey axta Irías, Selemías axta apketche, 
Hananías axta aptáwen, apteme axta apkemha apmonye' aptaqmelchesso 
wesse' apxagkok, axta aptáhak apcháneya s'e: —¡Caldeos xép peyk 
epáxaqwók! ¡Peyk hegkexa'! 

14Axta aptáhak apchátegmowágkokxo Jeremías se'e: —¡Ma' makxáyhe', 

mapáxaqwomek ko'o m'a caldeos! Axta eyke yahaxnawok Irías, apmeyk axta 
aqsa, apyentamákxeyk axta m'a aphágkaxa axta wesse' apkeláneykha. 

15Apkellókók apagko' axta apkelano m'a Jeremías, apkeltamhók axta 

kólyekpexchetmakha, tén han kólaqxegkesek ma'a kañe' Jonatán apxagkok 
kélteméssessamakxa axta kélxátamakxa apkelmomap, cham'a Jonatán 
apnaqtáxéseyak axta chá'a weykcha'áhak. 

16Kélhesseykmek axta Jeremías ma'a kañe' xóp apwáxok nak tegma kañe' 

negmomaxchexa, apheykenxa axta ekwenaqte agko' ma'a. 

17Apkeltamhók axta kólyentemekxak Jeremías wesse' apwányam Sedequías 

ma'a aphakxa nak, xama axta kélyentamákxo Jeremías ma'a aphakxa nak 
wesse' apwányam, axta aptáhak apyexákpoho apkelmaxneyáncha'a s'e: —
¿Yetneya amya'a eñama Wesse' egegkok? Aptáhak axta Jeremías 
apchátegmowágko s'e: —Éhay, temék se'e: emakpok sa' xép wesse', wesse' 
apwányam Babilonia sa' emok. 

18Axta aptáhak Jeremías apkelmaxneyáncha'a wesse' apwányam Sedequías 

se'e: —¿Yaqsa aqsok ekmaso ko'o séláneya nápaqtók xép wesse', 
essenhan nápaqta'awók ma'a apkeláneykha nak, essenhan ma'a énxet'ák, 
seyaqxegkessama nak kañe'? 

19¿Háxko apkelmahágkaxa m'a Dios appeywa apkellegasso apkelxeyenma 

axta chá'a mektámegmék kéxegke m'a wesse' apwányam Babilonia, tén han 
se'e negókxa nak? 

20Yeyxho hana s'e wesse', elyahakxoho sa' nahan se'e yaqwánxa nak ko'o 

atnehek wának xép: Nágyoho aqsa ko'o hélyentemekxak makham ma'a 
Jonatán apxagkok, cham'a apnaqtáxéseyak nak chá'a weykcha'áhak, hakte 
watsapwók ko'o katnehek ma'a. 

21Keñe axta wesse' apwányam Sedequías apkeltamho aqsa kólhések 

Jeremías apmomap ma'a kañe' kélhaxtegkesso nak wesse' apwányam 
apxagkok, tén han kólsakxések chá'a kelpasmaga ekyókxoho ekhem, 
apkeñama nak apkelánamap ma'a ámay ekwesey nak Apkelánéyak 
Kelpasmaga. Axta kélteméssessók xa ektáha nak, ekhakxa axta makham 
nento m'a tegma apwányam. Aphegkek axta Jeremías ma'a kañe' 
kélhaxtegkesso nak wesse' apwányam apxagkok. 

 

Jeremías 38 
Jeremías kélaqxegkesso kañe' yámelchet meyke yegmen 

1Apkelleg'ak axta apxéna Jeremías nápaqta'awók énxet'ák apxéna s'e 

amya'a nak, cham'a Sefatías, Matán axta apketche, tén han Guedalías, 
Pashur axta apketche, tén han Jucal, Selemías axta apketche, tén han 
Pashur, Malquías axta apketche, aptáhak axta s'e: 

2“Keso aptáhakxa exchek Wesse' egegkok se'e: ‘Kempakhakma sa' yetsapok 

ma'a apheykekxa enxoho tegma apwányam, essenhan meyk, tén han 
negmasse. Keñe sa' ma'a apteyapma enxoho, apmeyásamap enxoho m'a 
caldeos, ewagkasakpok sa' teyp.’ 

3Aptáhak Wesse' egegkok se'e: ‘Keso tegma apwányam nak, wesse' 

apwányam Babilonia sẽlpextétamo apagkok sa' emok. Méko sa' kanókasha.’” 

4Tén axta apkelámha apmonye'e aptáha apcháneya wesse' apwányam se'e: 

—Tásek agaqhek xa énxet nak, hakte kelyélaqtéssessegkek chá'a 
apkelwáxok appeywa m'a sẽlpextétamo apkeleymomap nak makham se'e 
tegma apwányam nak, tén han ma'a apyókxoho énxet'ák. Mektagkassók 
ektaqmalma apheykha énxet'ák xa énxet nak, apmáheyók aqsa etwássesha 
apheykha. 

5Aptáhak axta wesse' apwányam Sedequías apchátegmowágkokxo s'e: —

Kóltemésses kélmakókxa enxoho kólteméssesek. Mowanchek ko'o 
anókasha kaxwók kéxegke. 

6Yetlókok axta nahan apma m'a Jeremías, apchaqxegkessek axta m'a 

wesse' Malquías nak yámelchet apagkok, ekyetnama axta m'a 
kélhaxtegkesso nak wesse' apwányam apxagkok. Táma axta nahan aptétak 
apchaqxegkesa, hakte méko axta yegmen ma'a yámelchet nak, yelpa' axta 
aqsa, apweywegkek axta Jeremías ma'a yelpa'. 

7Apleg'ak axta amya'a kélaqxegkesa kañe' yámelchet Jeremías ma'a xama 

etiope apwesey axta Ébed-mélec, énxet aptamheykha axta chá'a m'a wesse' 
apwányam apxagkok. Chaqhawók axta nahan aphakxa wesse' apwányam 
ma'a apchaqnákxexa axta énxet'ák ma'a ekwesey nak Átog Benjamín. 

8Aptekkek axta Ébed-mélec ma'a wesse' apxagkok nak, apmahágkek axta 

m'a aphakxa axta wesse' apwányam aptáha apcháneya s'e: 

9—Wesse', asagkók agko' apteméssesakxa Jeremías xa énxet'ák nak. 

Yámelchet apchaqxegkásak, yetsapok sa' meyk eyaqhe m'a, hakte méko 
kaxwók táhak nento tegma apwányam. 

10Yetlókok axta nahan apkeltémo enaqlakxak treinta énxet wesse' apwányam 

ma'a Ébed-mélec yaqwayam etekkesek Jeremías ma'a yámelchet, 
megyetsapakxa makham. 

11Apnaqlákxeyk axta Ébed-mélec énxet'ák ma'a kélxátamakxa axta apáwa 

m'a wesse' apxagkok, apkelmeyk axta nahan nápakha apáwa aphopák ma'a, 
kélya'ássessek axta táma' Jeremías kélweykessásento m'a kañe' yámelchet, 

12tén axta aptáha apcháneya s'e: —Elatches kañapma xa apáwa nak, 

yaqwayam enxoho megkapexyekhék táma'. Aptemék axta Jeremías xa 
ektáha nak. 

13Apkékessek axta táma m'a énxet'ák, aptekkessek axta m'a. Tén axta 

Jeremías aphákxo makham ma'a kañe' kélhaxtegkesso nak wesse' 
apwányam apxagkok. 

Sedequías apkeltémo kólyentawakxak Jeremías 

14Apkeltamhók axta kólyentemekxak wesse' apwányam Sedequías aphakxa 

m'a Dios appeywa aplegasso Jeremías, ektáhakxa nak ántánxo 
nentaxnamakxa m'a átog tegma appagkanamap. Axta aptáhak apcháneya 

s'e: —Almaxneyha sa' ko'o exchep xama aqsok, heyátegmowák sa' nahan 
meyke apyexamakpoho. 

15Aptáhak axta Jeremías apchátegmowágko s'e: —Eyátegmowágkek agkok 

xép ektáhakxa sélmaxneyeykha, yának sa' amatñekxak xép wesse'; 
ekpékessásegkek sa' agkok han, meheyeyxók sa'. 

16Apyexákpók axta eyke wesse' apwányam Sedequías aptáha apmésa 

ekmámnaqsoho appeywa Jeremías se'e: —Naqsók ko'o ekteméssásak 
nápaqtók Wesse' egegkok, segmésso nak negyennaqte magwánhek 
ematñekxa', magkéshek sa' nahan ma'a énxet'ák apmáheyo nak yaqhek. 

17Keñe axta Jeremías aptáha apcháneya Sedequías se'e: —Aptáhak Wesse' 

ekha apyennaqte, Dios apagkok nak Israel se'e: ‘Apmeyásékpek sa' agkok 
xép ma'a sẽlpextétamo apkelwesse'e apagkok nak wesse' apwányam 
Babilonia, ewagkasakpok sa' xép teyp, yetlo apnámakkok, 
megkólwatnekxeyk sa' nahan se'e tegma apwányam nak. 

18Sa' agkok egkeyásekpok xép ma'a, emok sa' caldeos tegma apwányam, 

keñe sa' ewatnekxa', mopwanchek sa' xép yegketakpok.’ 

19Aptáhak axta Sedequías apchátegmowágko s'e: —Eyekak eyke ko'o m'a 

Judíos appaxqeykekxa nak caldeos, segkexakhama nak negko'o; emeyk 
agkok ko'o m'a, hetwasagkohok sa'. 

20Aptáhak axta Jeremías apchátegmowágkokxo s'e: —Wesse', memhehek 

sa' eyke exchep ma'a. Elyahakxoho Wesse' egegkok appeywa, séltennasa 
exchek xép wesse', keñe sa' tásek katnehek apha, ewagkasakpok sa' teyp. 

21Exekmóssegkek ko'o Wesse' egegkok yaqweykenxa katnehek, xép wesse', 

apkelenxanmeygkoho enxoho memáheyo egkésakpok ma'a: 

22kólántekkesek sa' ekyókxoho kelán'ák éleymomáxche nak makham ma'a 

wesse' apwányam Judá apxagkok, kólmésagkok sa' ma'a sẽlpextétamo 
apkelwesse'e apagkok nak wesse' apwányam Babilonia, sa' katnehek 
kalpaqmétek se'e: ‘Apkelyexancháseykha apkelxegexma apagko' nak ma'a 
wesse' apwányam, mékoho aptemessáseykekxa'; aptaxnéssegkek yelpa', 
keñe apyamasma aqsa.’ 

23Axta aptáhak Jeremías apcháneya wesse' apwányam se'e: —Kólmések sa' 

caldeos ekyókxoho apnaqteyegka'a nak xép, wesse', ekweykekxoho m'a 
apketchek, megyegketek sa' xép xa énxet'ák nak, kólmések sa' wesse' 
apwányam Babilonia, kólwatnek sa' ma'a tegma apwányam. 

24Tén axta Sedequías aptáha apchátegmowágko Jeremías se'e: —

Apkeltamhók sa' agkok xép eweynchamha chá'a, ná eltennasha aqsa xama 
énxet enxoho s'e aqsok nak. 

25Apkelleg'ak sa' agkok apkelámha apmonye'e sélpaqhetchásexkoho ko'o 

exchep, ey'áwak sa', keñe sa' elmaxneyha aptáhakxa ko'o seyáneya exchep, 

tén han sektáhakxa ko'o seyáneya exchep, apkeltennássek sa' agkok xép 
ekyókxoho nentáhakxa nélpaqmeyesma, megyaqhehek sa'. 

26Eltennaksek sa' eyke exchep sélmaxneya ko'o apkeltamho magwáphaksek 

makham emyekxak ma'a Jonatán apxagkok, yaqwayam enxoho 
megyetsapwomek ma'a. 

27Tén axta apyókxoho apkelámha apmonye'e apkelya'aweykxo m'a 

Jeremías, apkelmaxneyáha axta, apheyásawók axta eyke 
apchátegmowéyak ma'a apkeltamhókxa axta etnehek ma'a wesse' 
apwányam. Tén axta ekmassa apkelenxányam, hakte méko axta ekleg'a m'a 
ektáhakxa apkelpaqhetchásamákpoho. 

28Aphákxeyk axta Jeremías ma'a kañe' kélhaxtegkesso nak wesse' 

apwányam apxagkok, ekwokmoho ekhem apmákpo axta m'a tegma 
apwányam Jerusalén. 

 

Jeremías 39 
Jerusalén apmomap 

(2 Re 24.20—25.21; 2 Cr 36.17-21; Jer 52.3-30) 

1Apxegkek axta Nabucodonosor wesse' apwányam Babilonia yetlo 

apyókxoho sẽlpextétamo apagkok peya yempakhak ma'a Jerusalén 
ekweykmo axta diez pelten nueve apyeyam apteme wesse' apwányam 
Sedequías ma'a Judá, apwakhegwokmek axta. 

2Apkelántaxneyk axta tegma apwányam ma'a sẽlpextétamo 

apyagqaxkatakxa axta, ekhem nueve ektéma axta once apyeyam cuatro 
pelten apteme wesse' apwányam ma'a Sedequías, 

3apkelántaxneyk axta nahan apyókxoho m'a apkelámha apmonye'e apagkok 

nak ma'a wesse' apwányam Babilonia, apkelhakmek axta nahan ma'a átog 
neyseksa nak. Axta m'a Nergal-sarézer, tén han Samgar-negó, tén han 
Sarsequim, apteme axta wesse' apwányam apkeláneykha ekyawe kéláyo 
m'a aphakxa nak, tén han ma'a pók apkelwesáyo xamók axta m'a Nergal-
sarézer, apteme axta nahan ekyawe kéláyo wesse' apwányam 
apkeláneykha. 

4Xama axta apwet'a ektáhakxa m'a wesse' apwányam Sedequías yetlo 

sẽlpextétamo apagkok, apkenyahágkek axta apkelántepa m'a tegma 
apwányam. Axta'a axta apkelántépak apkelpéwo m'a ámay 
kélchencháseykekxexa axta pánaqte exnók apagkok wesse' apwányam, 
ekpayho nak ma'a átog ekyetnama nak neyseksa ánet kélhaxtegkesso nak 
tegma. Keñe apkelyetlawa m'a ámay ekmahéyak nak ekyapwátegweykenxa 
m'a Jordán. 

5-6Apkelamhágkek axta eyke m'a sẽlpextétamo Caldes, aptahanyeykxeyk 

axta Sedequías ma'a ekpayhegweykenxa nak xapop ma'a Jericó. Apmeyk 

axta, kélyentamákxeyk axta aphakxa wesse' apwányam Nabucodonosor, 
ekpayho nak ma'a Riblá, yókxexma Hamat. Cha'a apxénakxa axta han 
Nabucodonosor apkeltamhókxa kólteméssesek: nápaqtók axta nahan 
apkeltamhók kólyaqténchesagkok apyespa'ák apketchek ma'a Sedequías, 
tén han ma'a apyókxoho kelwesse'e nak ma'a Judá. 

7Keñe axta apkeltamho kólhexyawássesek apaqta'ák ma'a Sedequías, tén 

han kólpextétek, yaqwayam kólyentemekxak ma'a Babilonia. 

8Apwatnékxeyk axta caldeos ma'a wesse' apwányam apxagkok, tén han 

ma'a tegma nak tegma apwányam, apkelyaqnegkásegkek axta han 
kélhaxtegkesso nak Jerusalén. 

9Keñe axta Nebuzaradán apteme nak sẽlpextétamo apkemha apmonye' 

apagkok ma'a wesse' apwányam, apnaqlákxo Babilonia m'a apkeleymomap 
axta tegma apwányam, appaxqeykekxa axta m'a caldeos; cham'a apyókxoho 
nak. 

10Wánxa axta aqsa apkeleykmo yókxexma Judá nápakha m'a meyke agko' 

nak aqsok apagkok, apkelmeyásegkek axta apkeneykekxexa anmen yámet, 
tén han namyep yaqwayam eknekxak aqsok aktek. 

Jeremías kélyenyeykekxa' 

11Apméssek axta apkeltamhókxa chá'a etnéssesek wesse' apwányam 

Nabucodonosor Jeremías ma'a Nebuzaradán, apteme axta apkemha 
apmonye' sẽlpextétamo apagkok. Aptáhak axta apcháneya s'e: 

12“Elanha sa', etaqmelches sa' apteméssesakxa, egkés sa' chá'a ekyókxoho 

m'a apkelmaxneyakxa enxoho chá'a.” 

13Tén axta Nebuzaradán, yetlo m'a Nebusazbán, tén han Nergal-sarézer, 

apqánet kéláyo axta wesse' apwányam apkeláneykha m'a aphakxa nak, tén 
han ma'a apyókxoho apkelámha apmonye'e apagkok nak ma'a wesse' 
apwányam Babilonia, 

14apkeltamho kóltekkesek Jeremías ma'a kañe' kélaqxegkessamakxa axta 

kañe' kélhaxtegkesso nak wesse' apwányam apxagkok, tén axta kéltamho 
elanha m'a Guedalías, Ahicam axta apketche, Safán axta aptáwen, 
yaqwayam enxoho éntemekxak ma'a apxagkok. Tén axta aphákxo Jeremías 
ma'a nepyeseksa énxet'ák. 

Wesse' egegkok apkeltennasso etaqmelchesek Ébed-mélec 

15Appaqhetchessegkek axta Wesse' egegkok Jeremías aphamakxa axta 

makham apmomap ma'a kañe' kélhaxtegkesso nak wesse' apwányam 
apxagkok, axta aptemék apkenagkama s'e: 

16“Exeg, etne sa' yának Ébed-mélec etiope s'e: ‘Aptáhak Wesse' ekha 

apyennaqte, Dios apagkok nak Israel: Alának sa' ko'o séltennassama axta 

s'e tegma apwányam nak, yaqwayam kasók apheykha, háwe yaqwayam 
kataqmelek apheykha. Temék sa' agkok xa, etagkohok sa' xép. 

17Amyók sa' eyke ko'o exchep, yaqwayam sa' memhehek xa énxet'ák 

apcháya nak chá'a exchep. Ko'o sekxeyenma xa, sektáha nak Wesse'. 

18Magwohók sa' xép emátog. Megyetsepek sa', hakte axta exchep 

hey'ásseykmok. Ko'o sekxeyenma xa, sektáha nak Wesse'.’” 

 

Jeremías 40 
Jeremías apheykekxa xamók Guedalías 

1Appaqhetchessek axta Wesse' egegkok Jeremías, natámen axta 

apyenyeykekxa Nebuzaradán ma'a Ramá, cham'a Nebuzaradán apteme 
axta apkemha apmonye' sẽlpextétamo apagkok ma'a wesse' apwányam. 
Apwetágweykmek axta Nebuzaradán Jeremías apmomap yetlo kélpextete 
nepyeseksa énxet'ák Jerusalén, tén han Judá kélnaqleykekxa axta m'a 
Babilonia. 

2Apxakkók axta nahan appaqhetchásak wesse' apwányam sẽlpextétamo 

apkemha apmonye' apagkok ma'a Jeremías, axta aptáhak apcháneya s'e: 
“Apxeyenmeyk yáphaksek Dios Wesse' apagkok aqsok ekmaso s'e 
yókxexma nak, 

3apkelanak han kaxwo'. Temegkek kéxegke xa ektáha nak, hakte 

kélláneykegkek megkólya'assáxma kélenmexma m'a Wesse' kélagkok, 
megkólyeheykekxohok nahan. 

4Eklekkessek ko'o kaxwók xép kélpextete nak cadenas. Peyk sa' agkok 

hétlakxak Babilonia, exegma sa', ataqmelchesek sa' ko'o exchep. Sa' agkok 
epekheyha, exnekxa sa' aqsa. Apwanchek xép emok yókxexma apmakókxa 
enxoho emok: emhók sa' ma'a ekleyókxa enxoho apwáxok. 

5Apmakók sa' agkok etaqhoho', ey'ókxa sa' Guedalías, Ahicam nak apketche, 

Safán nak aptáwen, apteméssessama nak wesse' apwányam Babilonia 
apkeláneykha m'a apyókxoho nak tegma apkelyawe Judá, exa sa' xamók 
ma'a, yetlo apkelpeywomo xamo'. Emhók sa' ma'a ekleyókxa enxoho 
apwáxok.” Tén axta wesse' apwányam sẽlpextétamo apkemha apmonye' 
apagkok apmésa Jeremías xama aqsok apmésso naqsa, yetlo nento, tén 
axta apcháphasa. 

6Apmeyákxeyk axta Jeremías ma'a Mispá aphakxa nak Guedalías, 

apheykekxeyk axta xamo' ma'a, yetlo m'a énxet'ák apkeleymomap axta m'a 
apchókxa nak. 

Guedalías apxénamap emátog 

(2 Re 25.23-24) 

7 Xama axta apkelleg'a amya'a sẽlpextétamo apkelámha apmonye'e, tén han 

sẽlpextétamo judíos, apheykha axta makham ma'a yókxexma, 
apteméssessama wesse' apwányam Babilonia apkeláneykha apchókxa m'a 
Guedalías, Ahicam axta apketche, tén han apteméssesa apkeltaqmelchesso 
m'a énxet'ák, kelán'ák, sakcha'álétkók, meyke agko' axta aqsok apagkok 
ma'a apchókxa nak, megkólnaqleykekxa axta m'a Babilonia, 

8apkelmeyákxeyk axta Mispá yetlo énxet'ák apagkok, apkelya'aweykxo m'a 

Guedalías. Apháha axta nahan nepyeseksa: cham'a Ismael, Netanías axta 
apketche, tén han Johanán, Jonatán, Caréah axta apketchek; Seraías, 
Tanhúmet axta apketche; tén han Efai axta apketchek, apkeleñama nak 
Netofá; tén han Jezanías, apketche axta xama énxet apkeñama Maacat, 
yetlo énxet'ák apagkok. 

9Axta aptáhak apkeláneya Guedalías apteméssesa naqsók appeywa s'e: 

“Nágkóle kólmésaxchek caldeos. Kólhekxa sa' se'e apchókxa nak, 
kólmésaxche sa' wesse' apwányam Babilonia, keñe sa' tásek katnehek 
kélheykha. 

10Sa' eyke ko'o axek ma'a Mispá, yaqwayam sa' altennássesek kéxegke 

caldeos apkelwa'akto sa' se'e. Kólyetmák sa' kéxegke vino tén han pexmok 
égmenek, kólnakxák sa' nahan yámet ekyexna, kóltaqmelchesek sa', keñe 
sa' kélwanchek kólhakha m'a tegma apkelyawe kélmomakxa axta.” 

11Keñe axta nahan ma'a judíos apkelhayam axta m'a Moab, Amón, Edom, 

tén han ma'a mók apchókxa nak, apkelleg'a amya'a apchahayo apkelheykmo 
nápakha judíos xapop apagkok ma'a wesse' apwányam Babilonia, tén han 
apteméssessama apkeláneykha apchókxa m'a Guedalías. 

12Keñe axta apkelmeyeykento makham ma'a Judá apkelenyékento m'a 

ekyókxoho apkelmaheykegkaxa axta chá'a apkexpánma, apkelwákxeyk axta 
aphakxa Guedalías ma'a Mispá. Apkelyetmeykegkek axta han ekyawe agko' 
vino m'a, tén han apnakxeykegko ekxámokma agko' yámet ekyexna 
apkeltaqmelchessama. 

Ismael ekxeyenma apwáxok yaqhek Guedalías 

13Apkelmeyákxeyk axta Mispá m'a Johanán, Caréah axta apketche yetlo m'a 

apyókxoho apkelámha apmonye'e nak sẽlpextétamo apkelheykekxa axta m'a 
yókxexma, apkelya'aweykxo m'a Guedalías. 

14Axta aptáhak apcháneya s'e: —¿Ya ey'ásegkok xép Baalís wesse' 

apwányam nak Amón apcháphasa Ismael, Netanías axta apketche, 
yaqwayam yaqhek xép? Apya'ássekmek axta eyke Guedalías. 

15Keñe axta Johanán apyexákpoho aptáha apcháneya Guedalías se'e: —

Yoho ko'o ay'ókxak Ismael tén han waqhek. Méko sa' kay'asagkohok ektáha 
eyaqhe. Mogwanchek negko'o óghok yaqhek xép ma'a. Yexpaqnek katnehek 

ma'a apyókxoho judíos apwakhegweykta nak xép, enaqtawasakpok 
katnehek ma'a apkeleymomap nak makham ma'a Judá. 

16Aptáhak axta Guedalías apchátegmowágko s'e: —¡Ná etne aqsa xa! Háwe 

naqsók ma'a aptáhakxa nak xép apxéna m'a Ismael. 

 

Jeremías 41 
Guedalías apmatñà 

(2 Re 25.25-26) 

1 Apmeyákxeyk axta Mispá Ismael pelten siete apya'aweykxo m'a Guedalías, 

cham'a Ismael, Netanías axta apketche, Elisamá axta aptáwen, apteme axta 
wesse' apnámakkok. Apkelyetlókek axta nahan diez énxet. Keñe axta m'a 
Mispá neyseksa aptéyak 

2apkempákxeyk axta néten Ismael yetlo diez énxet ektáha axta 

apkelxegexma'a, yetlókok axta nahan apkelhaxyawasso sawo apagkok 
apchaqha m'a Guedalías, apteméssessama axta apkeláneykha apchókxa 
Judá m'a wesse' apwányam Babilonia. 

3Apkelnapchek axta han Ismael ma'a apyókxoho judíos, tén han 

sẽlpextétamo caldeos apheykha axta xamók Guedalías ma'a Mispá. 

4Keñe axta mók ekhem, natámen axta apmatñà m'a Guedalías, 

megkanyáxchexa axta makham amya'a ektáhakxa, 

5apkelwa'ak axta ochenta énxet, apkeleñama m'a Siquem, Siló tén han ma'a 

Samaria, apkelmópésawók axta apkelyésésso áwa' apatña'ák, yetlo 
apkelyepto apkelántaxno, tén han apkelpexyekháseykha apyempe'ék. 
Apkelsánteyk axta han aqsok ekyexna apkeneykekxa, tén han aqsok ánek 
ekmátsa nak ekpaqneyam éten agkok, yaqwayam elmések Wesse' egegkok 
ma'a tegma appagkanamap nak. 

6Aptekkek axta Ismael apkeñama m'a Mispá apkelanyexágko, 

apkelekxagweygkek axta ámay. Xama axta apkeltahanya'a, aptáhak axta 
apkeláneya s'e: —Kólteyánegwatámho hana Guedalías, Ahicam axta 
apketche. 

7Xama axta apkelwokmo m'a nepyeseksa nak tegma apwányam, 

apkelnapchek axta nahan ma'a Ismael yetlo m'a apkelxegexma'a, apxatmeyk 
axta kañe' yámelchet. 

8Keñe axta diez xa énxet'ák, aptáha apcháneya Ismael se'e: —Ná hẽlnáhap 

aqsa negko'o, yetneyk negko'o hótáhap apaktek, apho hótáhap, pexmok 
égmenek, tén han yányawhéna' apyegmenek nélpósso m'a yókxexma nak. 
Tén axta Ismael melnapa, apteméssesakxa axta m'a apkelxegexma'a nak. 

9Cham'a yámelchet, apxatmakxa axta apyókxoho énxet'ák aphopák 

apkelnapma m'a Ismael, axta m'a wesse' apwányam Asá axta apkeltémo 



1831 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

kóllanaksek apkennápomákpo axta Baasá wesse' apwányam axta Israel. 
Awanhek axta m'a yámelchet nak, lanawók axta eyke énxet aphopák 
apkelnapma axta m'a Ismael. 

10Apkelmomchek axta han Ismael apxátama kañe' m'a wesse' apwányam 

apketchek kelwán'ák, yetlo énxet'ák apkelheykekxa axta m'a Mispá, 
apkeltémo axta elanha Nebuzaradán apteme axta apkemha apmonye' 
sẽlpextétamo ma'a Guedalías. Apkelmomchek axta m'a Ismael, tén axta 
apxegeykekxo makham ekxeyenma apwáxok emhagkok ma'a Amón. 

11Xama axta apkelleg'a amya'a ektáhakxa ekmaso aqsok apkelane Ismael 

ma'a Johanán, Caréah axta apketche tén han ma'a apkelxegexma'a 
apkelámha apmonye'e nak sẽlpextétamo, 

12apchánchesákxeyk axta apyókxoho énxet'ák apagkok, keñe apxega peya 

elnapakpok ma'a. Apkeltahanya'ak axta nahan nekha ekyetnamakxa axta 
yegmen ma'a Gabaón. 

13Xama axta apkelwet'a Johanán ma'a apkelma axta Ismael, tén han ma'a 

apyókxoho sẽlpextétamo apkelámha apmonye'e ektáha axta 
apkelxegexma'a, kelpayheykxók agko' axta apkelwáxok, 

14apkelya'aweykxeyk axta nahan apkelyepetchegwákxo m'a Johanán. 

15Keñe axta Ismael, yetlo ocho énxet apkelxegexma'a apyexánegkesa m'a 

Johanán. Apkelmeyákxeyk axta m'a Amón. 

16Keñe axta Johanán, tén han ma'a apkelámha apmonye'e nak sẽlpextétamo 

ektáha axta apkelxegexma, apkeláneyncha'a m'a sẽlpextétamo, kelán'ák, 
sakcha'álétkók tén han ma'a wesse' apwányam apkeláneykha ekyawe axta 
kéláyo, apkelmoma axta Ismael apkeleñama m'a Mispá, natámen axta 
apchaqhe m'a Guedalías, apnaqleykenta axta makham Johanán 
apkeleñeykta m'a Gabaón. 

17Apkelxegeykekxeyk axta makham ekweykekxoho m'a Guerut-quimam, 

ekpayho nak Belén, apkellókasseykxexa axta apkelyampe. Xénchek axta 
eykhe apkelwáxok elwakxohok ma'a Egipto, 

18yaqwayam enxoho yenyahagkok apmonye'e m'a caldeos, hakte apkeláyak 

axta eñama apchaqhe Ismael ma'a Guedalías, apteméssessama axta 
apkeláneykha apchókxa m'a wesse' apwányam Babilonia. 

 

Jeremías 42 
Énxet'ák apkeltémo elmaxnéssesek Jeremías 

1Apkelya'aweykxeyk axta apyókxoho apkelámha apmonye'e sẽlpextétamo, 

yetlo Johanán, Caréah axta apketche, tén han Azarías, Hosaías axta 

apketche, tén han apyókxoho énxet'ák, ketcheyetse nak, tén han 
apkelwányam 

2ma'a Dios appeywa aplegasso Jeremías, axta aptáhak apcháneya s'e: —

Peyk negko'o exchep ólmaxnak xama aqsok; hẽlyahakxoho sa': 
Hẽlmaxnésses negko'o Dios Wesse' apagkok, néleymomáxche nak 
egqántawo'. Nenxámók axta eykhe negko'o, egqántawók eyke kaxwók 
néleymomáxche', ekhawo ektémakxa nak xép apwet'a. 

3Hẽlmaxnésses negko'o Dios Wesse' apagkok, henxekmósek sa' ámay 

eyeyméxchexa nak ólyetlók, tén han eyeyméxchexa nak anlána'. 

4Aptáhak axta Jeremías apchátegmowágko s'e: —Hoy, almaxnéssesek sa' 

ko'o kéxegke Dios Wesse' kélagkok, ekhawo kéltáhakxa nak sélmaxneya 
ko'o kéxegke, alya'assásegwók sa' ekyókxoho m'a aptáhakxa enxoho 
seyátegmowéyak, meyke seyáyam xama enxoho. 

5Tén axta aptáha apcháneya Jeremías se'e: —Dios Wesse' apagkok sa' 

etnehek segweteykegkoho megkólmowána nak kólya'ássók tén han 
ekmámnaqsoho senxeyenma, manlánegko enxoho m'a aqsok apkeltémo nak 
xép hẽltennaksek. 

6Ólyahakxohok sa' apkeltamhókxa enxoho antéhek ma'a Dios Wesse' 

egegkok, megkalchehek sa' eykhe egwáxok, essenhan kalkohok sa' eyke 
nahan egwáxok, cham'a néltamho nak xép hegyo'ókxések, yaqwayam 
enxoho kataqmelek negheykha. 

Wesse' egegkok apchátegmowéyak Jeremías apkelmaxnagko 

7Diez ekhem axta táhak ekyeykhe, appaqhetchessek axta Wesse' egegkok 

Jeremías, 

8yetlókok axta apcháneyeykha m'a Johanán, Caréah axta apketche, tén han 

ma'a apkelámha apmonye'e nak sẽlpextétamo ektáha axta apkelxegexma'a, 
tén han ma'a apyókxoho énxet'ák, cham'a ketcheyetse nak ekweykekxoho 
m'a apkelwányam. 

9Aptáhak axta apkeláneya s'e: “Aptáhak apkeláneya kéxegke, Wesse' 

egegkok, Dios apagkok nak Israel, cham'a kéltamho axta kéxegke 
almaxnéssesek aqsok kélmámenyého: 

10‘Kélmakók sa' agkok kéxegke kólhekxak se'e xapop nak, wának sa' ko'o 

kataqmelek kélheykha; mamasséssemek sa', alhésha sa' aqsa, 
malántekkesek sa' chá'a, hakte chaqhegkek ko'o ewáxok seyhaya kéxegke 
m'a aqsok ekmaso nak. 

11Nágkóle aqsa m'a wesse' apwányam Babilonia, kéláya kélagko' nak chá'a 

kéxegke. Nágkóle', hakte ekheyk ko'o xamók kéxegke yaqwayam 

alwagkasek teyp tén han almallahanchesek neyseksa apmáheyo elmok. Ko'o 
sekxeyenma xa, sektáha nak Wesse'. 

12Kélyósekak sa' ko'o alanok kéxegke, wának sa' nahan ko'o kalapyóshok 

elanok kéxegke m'a tén han yohok kólmeyenták ma'a xapop kélagkok axta.’ 

13“Sa' agkok kéxegke kólmakók kólhekxak se'e apchókxa nak, 

megkólyahákxo enxoho Dios Wesse' kélagkok, 

14kéltáha enxoho kélpeywa s'e: ‘Negmakók eyke negko'o ólmeyekxak ma'a 

Egipto, peyakxa sa' magwetyek kempakhakma, tén han manlegyek élpáwá 
m'a kélaqkahasso, tén han móletsepek meyk sẽlnapma,’ 

15kóleyxho sa', kéxegke kéleymomáxche nak Judá, aptáhakxa nak appeywa 

apkeláneya m'a Wesse' ekha apyennaqte, Dios apagkok nak Israel: 
‘Kéllenxanakmek sa' agkok kéxegke kélmáheyo kólmeyekxak ma'a Egipto, 

16káhapwók sa' kéxegke kempakhakma, tén han meyk, kéláya kélagko' nak 

chá'a kéxegke, neyseksa kélheykha m'a, sa' kólmaskok ma'a. 

17Apyókxoho apkelenxányam nak elmeyekxak ma'a Egipto, eletsapwakxak 

sa' kempakhakma m'a, meyk essenhan negmasse. Méko sa' 
kawagkasaxchek teyp, méko sa' kagketaxchek ma'a aqsok ekmaso peya nak 
ko'o waha'.’ 

18“Aptáhak Wesse' ekha apyennaqte, Dios apagkok nak Israel se'e: ‘Sa' 

atnehek nahan ko'óxa altaqnaweygkok kéxegke m'a sektémakxa axta 
séltaqnaweykegkoho ahagko' ma'a apheykha nak Jerusalén, kélmeyákxo sa' 
ma'a Egipto, altaqnaweygkohok ahagko' sa' ko'o kéxegke. Néltémo 
hentemégwomhok exma ekmaso sa' kóltemekxa', aqsok eyeymáxkohol'a 
kataxche', megkólwetekxók sa' chá'a s'e yókxexma nak.’ 

19Keñe kéxegke kéleymomáxche nak makham Judá, apkeltamhók 

megkólmahagkek Wesse' egegkok ma'a Egipto. Kólya'asagkoho sa', 
eyéssek ko'o kéxegke. 

20Awanhók agko' kéxegke megkólaqhémo kéltáhakxa peya nak kalsexnena', 

hakte kéxegke kélagkók axta kéltémo ay'ókxések ma'a Dios Wesse' 
kélagkok, axta kéltáhak séláneya s'e: ‘Hẽlmaxnésses negko'o Dios Wesse' 
egagkok, hegya'ássesagkoho sa' nahan ekyókxoho m'a aptáhakxa enxoho 
apcháneya, yaqwayam enxoho negko'o anlána'.’ 

21Elya'assásegwokmek ko'o kéxegke sakhem ma'a apkeltémo axta 

altennaksek ma'a Dios Wesse' kélagkok, makke kólyahákxohok kéxegke. 

22Kólya'asagkoho sa' peya kóletsapwók kempakhakma, meyk tén han 

negmasse m'a apchókxa kélmakókxa nak kólhók.” 

 

Jeremías 43 

Jeremías kélyentama Egipto 

1Xama axta appenchesa apkeltennasso énxet'ák Jeremías ekyókxoho m'a 

apkeltémo axta eltennaksek Wesse' egegkok, Dios apagkok nak ma'a 
énxet'ák nak, 

2aptáhak axta apcháneya Jeremías ma'a Azarías, Hosaías axta apketche, 

tén han Johanán, Caréah axta apketche, tén han ma'a pók énxet'ák 
éleymáxkoho axta chá'a apkelwáxok: “¡Wanchek amya'a m'a aptémakxa nak 
chá'a appeywa! Meltémók xép hẽltennaksek Dios Wesse' egagkok 
megyánhek ólmeyekxak aghakxak ma'a Egipto. 

3Baruc aqsa, Nerías axta apketche, apkeltémo nak hẽlenmexchásekxak 

negko'o exchep, yaqwayam enxoho hẽlmok negko'o m'a caldeos, tén han 
hẽlnápok, essenhan hennaqlakxak ma'a Babilonia.” 

4Axta exneykekxak Johanán ma'a yókxexma Judá, tén han ma'a apkelámha 

apmonye'e nak sẽlpextétamo, ekweykekxoho m'a énxet'ák. Axta 
elyeheykekxak ma'a apkeltémókxa axta etnahagkok ma'a Wesse' egegkok. 

5Apchánchesákxeyk axta aqsa apqántawok apkeleymomap axta énxet'ák 

Judá m'a Johanán, tén han ma'a apkelámha apmonye'e nak sẽlpextétamo, 
apkelweykta axta makham natámen kélexpánchesso ekyókxoho apkelókxa 
yaqwayam exmakha m'a Judá: 

6cham'a apkelennay'a nak, kelán'ák, sakcha'áletkók, wesse' apwányam 

apketchek kelwán'ák, tén han apyókxoho énxet'ák apkeltémo axta elanha 
Nebuzaradán, apteme axta apkemha apmonye' sẽlpextétamo m'a 
Guedalías, ekweykekxoho m'a Jeremías, tén han Baruc. 

7Apyókxoho axta apkelmaheykegkok ma'a Egipto, meyke 

apkelyaheykekxoho m'a Wesse' egegkok, apkelweykmók axta m'a tegma 
apwányam Tafnes. 

8Axta nahan appaqhetcheshok Wesse' egegkok Jeremías ma'a Tafnes nak, 

aptáhak axta apcháneya s'e: 

9“Elma sa' meteymog élyawe, elátawañe sa' nentaxnamakxa nak tegma, 

nápaqta'awók énxet'ák Judá, cham'a átog nak nentaxnamakxa m'a wesse' 
apwányam apxagkok. 

10Etne sa' elának se'e: ‘Aptáhak Wesse' ekha apyennaqte, Dios apagkok nak 

Israel se'e: Wának sa' ko'o exegmak séláneykha Nabucodonosor, wesse' 
apwányam nak Babilonia, apekkenchessak sa' aptaháno, tén han 
appakxanma aptaqmalma s'e néten nak meteymog, sélátawanya exchek 
ko'o s'e. 

11Exegmak sa' ma'a, emasséssak sa' apchókxa Egipto. Apkelxénamap nak 

eletsapok, eletsapok sa'; apkelxénamap nak kólnaqlakxak megkatnahakxa 

apkelókxa, kólnaqlakxak sa' megkatnahakxa apkelókxa; apkelxénamap nak 
eletsapok kempakhakma, kempakhakma sa' eletsapok. 

12Elwatnekxak sa' ma'a kélpeykessamókxa nak chá'a aqsok kéláyókxa m'a 

Egipto, elwatneyásekxak sa' nahan ma'a aqsok apkeláyókxa nak chá'a, 
essenhan elmok etnéssesek ma'a kélteméssessamól'a énxet apkelmomap. 
Yáxñásekxohok sa' ma'a apchókxa Egipto, aptémól'a xama keláneykha 
nepkések epaxnexchaha aptaxno epalaksek pétem, keñe sa' etaqhohok 
makham meyke ektáhakxa apyempehek. 

13Emasséssók sa' ma'a meteymog élwenaqte kéleykmássesso élámha nak 

ma'a Heliópolis, cham'a Egipto nak, elwatnekxak sa' ma'a kélpeykessamókxa 
nak chá'a aqsok kéláyókxa m'a Egipto.’” 

 

Jeremías 44 
Wesse' egegkok apcháphássesso appeywa judíos apkelmahéyak axta Egipto 

1Keso amya'a apxawe axta Jeremías, ekxeyenma m'a apyókxoho judíos 

apkelhayam axta m'a Egipto, cham'a tegma apkelyawe nak Migdol, Tafnes, 
Menfis, tén han ma'a yókxexma ekpayho nak nepyeyam: 

2“Aptáhak Wesse' ekha apyennaqte, Dios apagkok nak Israel se'e: 

‘Kélweteyak axta kéxegke ekyókxoho aqsok ekmaso seyáphassama axta 
ko'o m'a Jerusalén, tén han ma'a pók tegma apkelyawe nak Judá. Nápakha'a 
apketkók kaxwók aptamheykekxak ma'a, méko han ekha m'a, 

3eñama m'a aqsok ekmaso apkeláneyak, hakte elókassegkek axta ko'o 

apkelpeykessamo m'a mók aqsok kéláyókxa nak tén han apkelméssama 
chá'a m'a aqsok ánek ekmátsa nak ekpaqneyam éten agkok; aqsok 
kéláyókxa melya'ásegko nak ma'a, tén han megkólya'ásegko nak kéxegke, 
tén han melya'áseykegko axta m'a kélyapmeyk nano'. 

4Éláphassáseykekxeyk axta eykhe chá'a ko'o kéxegke apkellegasso nak 

sekpeywa, yaqwayam enxoho eltennaksek megyánhek kóllának ma'a aqsok 
ekmaso agko', sektaqnagkamo nak chá'a ko'o. 

5Axta eyke kéxegke hélyeheykekxoho', axta nahan hélháxenmo'. 

Megkólwátéseykegkok kélláneyak aqsok ekmaso, kéllenxanmeykegkók 
aqsa kélmésso aqsok ánek ekmátsa nak ekpaqneyam éten agkok ma'a mók 
aqsok kéláyókxa nak. 

6Keñe seklómo ahagko' ko'o, máxa táxa eyáléwe axta temék élwatnama m'a 

tegma apkelyawe nak Judá, tén han ma'a ámay nak Jerusalén. Nápakha'a 
apketkók axta aptamheykekxa', tén han meyke xama aqsok, ekwokmoho 
makham se'e kaxwo' nak. 

7“Ektáhak ko'o kaxwók sekpeywa s'e, sektáha nak Wesse' ekha 

sekyennaqte, Dios apagkok nak Israel: ¿Yaqsa ektéma kéltekkessama nak 

kéxegke kélagkók kélagko' kélnepyeseksa xa aqsok ekmaso agko' nak? 
¿Yaqsa ektéma kélhayo nak apkeletsapma apyókxoho m'a énxet'ák Judá, 
cham'a apkelennay'a nak, kelán'ák, sakcha'a, ekweykekxoho m'a kaxwe 
ekpalleyam nak, yaqwayam enxoho megkeymaxcheyk xama enxoho'? 

8¿Yaqsa ektéma séllókassama nak, eñama m'a ektémakxa nak aqsok 

kélláneyak, tén han kélméssama chá'a aqsok ánek ekmátsa nak 
ekpaqneyam éten agkok mók aqsok kéláyókxa s'e kañe' Egipto nak, 
kélmeyeykenxa nak kélhaya? Sa' kagkések kélmassésamaxkoho kélagkok 
kélagko' kéxegke xa, katnéssásekxak sa' kéltémo nak chá'a 
hentemegwomhok exma ekmaso, tén han mékoho nepyeseksa pók 
aptémakxa énxet'ák nak keso náxop. 

9¿Kelwagqámeykegkeya kéxegke ekyókxoho aqsok ekmaso apkeláneyak 

axta m'a kélyapmeyk nano', tén han aqsok apkeláneyak axta chá'a m'a 
kelwesse'e apkelwányam axta Judá, yetlo apnaqteyegka'a, kéxegke nahan, 
yetlo kélnaqteyegka'a, kélláneykegko axta m'a yókxexma Judá, tén han ma'a 
ámay nak Jerusalén? 

10Megkólyaqmagkasseykmok makham kéltémakxa kéxegke ekwokmoho 

makham se'e negwánxa nak, megkólayek han, megkólláneykegkok nahan 
ma'a séltémókxa nak kóltéhek, tén han segánamakxa sekmésso axta ko'o 
kéxegke, tén han ma'a kélyapmeyk nano' axta. 

11“Cháxa keñamak sektáha nak ko'o séláneya kéxegke, ko'o sektáha nak 

Wesse' ekha sekyennaqte, Dios apagkok nak Israel: Ekxénchek ko'o alhak 
kéxegke aqsok ekmaso, tén han amasséssók ekyókxoho apchókxa Judá. 

12Wának sa' ko'o kólmasséssók apyókxoho m'a apkelheykekxa nak Judá, tén 

han apkelpekheykha axta elmeyekxak elhakxak ma'a Egipto. Apyókxoho sa' 
eletsapok kempakhakma, meyk, cham'a ketcheyetse nak ekweykekxoho m'a 
apkelwányam nak, etnahagkokxak sa' éñamakxa néltémo hentemegwomhok 
exma ekmaso, tén han mékoho, tén han aqsok eyeymáxkohol'a kataxche'. 

13Allegássesagkohok sa' ko'o apheykha nak Egipto, ektéma axta 

séllegassáseykegkoho m'a énxet'ák Jerusalén, kempakhakma sa' alha', 
meyk, tén han negmasse. 

14Melegketakpek sa' xama enxoho m'a énxet'ák Judá, apkeleymomap axta, 

apkelmahéyak apkelhayam ma'a Egipto, méko sa' xama enxoho yeymakpok. 
Emáwhok sa' eyke elmeyenták makham Judá, yaqwayam elhaták makham 
ma'a, melwateyk sa' eyke, melxeganakmo enxoho apqántawo.’” 

15Keñe axta m'a apkelya'áseykegkoho axta chá'a élmésso apnaqteyegka'a 

aqsok ánek ekmátsa nak ekpaqneyam éten agkok ma'a mók aqsok 
kéláyókxa nak, tén han ma'a kelán'ák ekheykencha'a axta m'a, ekyókxoho 
eyaqneykekxo axta ekxámokma agko' ma'a, tén han judíos apheykencha'a 

axta m'a yókxexma ekpayho nak nepyeyam ma'a Egipto, aptáha 
apkelátegmowágko Jeremías se'e: 

16—Mólyahakxeyk sa' negko'o xa amya'a senseykentegkesso nak xép, 

eñama nak Wesse' egegkok. 

17Anlenxanmohok sa' aqsa nenlánéyak ma'a nenxeyenma nak anlanagkok. 

Anlenxanmohok sa' negmésso aqsok ánek ekmátsa nak ekpaqneyam éten 
agkok, tén han negmésso naqsa vino m'a negáyókxa Wesse' Ekwányam 
Eñama Néten, nenláneykegko nak chá'a, ekwokmoho makham se'e kaxwo 
nak, apkeláneykegko axta nahan chá'a nanók ma'a ẽlyapmeyk nano', tén han 
kelwesse'e apkelwányam egagkok, tén han ma'a apkelámha apmonye'e axta 
m'a tegma apkelyawe nak Judá, tén han ma'a ámay nak Jerusalén. Xámok 
axta nentéyak ma'a nanók axta, tásek axta han negheykha, axta 
hegáhapweyk xama enxoho ekmaso negheykha; 

18keñe ekmassama negmésso aqsok ánek ekmátsa nak ekpaqneyam éten 

agkok, tén han negmésso naqsa vino m'a ‘Wesse' Ekwányam Eñama Néten,’ 
ekmassama ekha ekyókxoho aqsok, apkeletsepmeyk énxet'ák egagkok 
meyk élnapma tén han kempakhakma. 

19Axta táhak han élpaqmeta kelán'ák se'e: —Anlanagkohok axta nahan chá'a 

negko'óxa kelpasmaga yetlo néleykmassáseykha ektémakxa ekyókxa m'a 
‘Wesse' Ekwányam Eñama Néten,’ agmések axta chá'a aqsok ánek ekmátsa 
nak ekpaqneyam éten agkok, tén han negmésso naqsa vino, ennaqteyegka'a 
axta eyke chá'a keñamak segmésso yaqwayam anlanagkok ekyókxoho xa. 
Anlenxanmohok sa' eyke makham nenlánéyak. 

20Keñe axta Jeremías apchátegmowagkokxo apyókxoho énxet tén han 

kelán'ák ekteme axta élátegmowéyak xa ektáha nak. Axta aptáhak 
apkeláneya s'e: 

21—¿Kélanagkamcheya kéxegke mey'ásegkok Wesse' egegkok tén han 

kalwagqeykmok kélméssama axta chá'a kéxegke aqsok ánek ekmátsa nak 
ekpaqneyam éten agkok mók aqsok kéláyókxa m'a tegma apkelyawe nak 
Judá, tén han ma'a ámay nak Jerusalén, tén han ma'a kélyapmeyk nano' 
axta, yetlo kelwesse'e apkelwányam kélagkok, tén han ma'a apkelámha 
apmonye'e kélagkok axta, ekweykekxoho m'a apyókxoho énxet'ák nak? 

22Massegkek axta eyke apkelenmáxamap Wesse' egegkok ma'a aqsok 

ekmaso kélláneyak, kélláneykegko axta kéxegke, cham'a aptaqnagkamo 
apagko' nak chá'a m'a. Cháxa keñamak ektamheykekxo nak kaxwók ekmaso 
kélókxa kéxegke tén han meyke xama énxet apha m'a; éñamakxa néltémo 
hentemegwomhok exma ekmaso tamheykekxa', aqsok eyeymáxkohol'a 
kataxche'. 

23Cháxa ekmaso kélheykha kélweteya nak kaxwók kéxegke eyáhapwaya, 

cha'a keñamak kélmésso aqsok ánek ekmátsa nak ekpaqneyam éten agkok 

ma'a mók aqsok kéláyókxa nak, kélláneykegkek megkólya'assáxma 
nápaqtók Wesse' egegkok, hakte megkólyaheykekxohok ma'a appeywa, tén 
han ma'a segánamakxa apagkok, megkólláneykegkok han ma'a 
apchánamakxa nak kóltéhek. 

24Aptáhak axta han Jeremías apkeláneya apyókxoho énxet'ák, tén han 

kelán'ák se'e: —Kóleyxho s'e Wesse' egegkok appeywa, kélyókxoho 
kéxegke énxet'ák Judá, kélheykha nak Egipto. 

25Aptáhak Wesse' ekha apyennaqte, Dios apagkok nak Israel se'e: ‘Kéxegke 

kelán'ák, kélteme nak chá'a kélpeywa, kélláneyak nak chá'a m'a kélxeyenma 
kóllána'. Kélxeyenma nak chá'a kólmések aqsok ánek ekmátsa ekpaqneyam 
éten agkok, tén han aqsok kélmésso naqsa vino m'a ‘Wesse' Ekwányam 
Eñama Néten,’ kélxeyenma nak chá'a kóllának ma'a kélxeyenma nak chá'a 
kóllána'. ¡Táse', kóllána' sa' ma'a aqsok kélxeyenma nak kóllána'! 

26Kóleyxho sa' kélyókxoho kéxegke énxet'ák Judá kélheykha nak Egipto, 

sektáhakxa ko'o séláneya kéxegke, ko'o sektáha nak Wesse': Naqsók ko'o 
sektáha sekxéna yetlo sekxeyenma sekwesey ekteme nak ekyawe agko', 
méko sa' xama enxoho apkeñama nak Judá exének makham sekwesey 
ekyókxoho kañe' Egipto, etnehek se'e: Memassegwomek sa' chá'a Wesse' 
egegkok. 

27Hakte alanha sa' ko'o, yaqwayam wahak ma'a aqsok ekmaso, háwe m'a 

aqsok ektaqmela nak. Apyókxoho énxet'ák Judá apheykha nak Egipto, 
kólmasséssók sa' apyókxoho eñama kempakhakma tén han meyk. 

28Apqántawók apagko' sa' eleymakpok apkelegketamap kempakhakma, 

elwakxak makham ma'a Judá apkelenyeykta m'a Egipto. Apyókxoho 
apkelheykekxa axta Judá tén han apkelmeyáyam axta apkelhe Egipto, 
elwetak sa' yaqsa ekpeywa ektéma, ko'o essenhan apkelpeywa nak ma'a. 

29Agkések sa' ko'o kéxegke s'e aqsok magkenatchesso yaqwayam 

kólya'asagkohok peya katnehek ma'a sekmáheyókxa axta atnéssesek, ko'o 
sektáha nak Wesse', tén han sekmáheyo allegássesagkohok se'e apchókxa 
nak: 

30Agkések sa' ko'o apkelenmexma apkeltaqnagkamo apagko' nak ma'a 

faraón Hofra wesse' apwányam nak Egipto, ekhawo sekteméssessamakxa 
axta Sedequías wesse' apwányam axta Judá sekméssama m'a 
Nabucodonosor, wesse' apwányam nak Babilonia, apkenmexma 
aptaqnagkamo apagko' axta chá'a. 

 

Jeremías 45 
Wesse' egegkok apmésso appeywa Baruc 

1 Aptáhak axta Jeremías apcháneya Baruc, Nerías axta apketche neyseksa 

aptáxésso axta chá'a aptáhakxa apkelyetsetchesso m'a Dios appeywa 



1839 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

aplegasso Jeremías, ekweykmo axta cuatro apyeyam apteme wesse' 
apwányam ma'a Joaquim wesse' apwányam axta m'a Judá, Josías axta 
apketche: 

2-3“Baruc, etnehek chá'a exchep se'e: ‘¡Eyóse nak la'a ko'o! ¡Eklegeykegkoho 

ewáxok aqsa ko'o egkéssók ma'a Wesse' egegkok tén han seklegeykegkoho 
ekmáske! Éleklágweykmek sélekxagweykha, móteyágweykmok xama 
enxoho séllókasso sekyampe.’ Aptáhak xép apxéna Wesse' egegkok, 

4eyáphássek nahan apkeltamho atnehek wának xép se'e: 

‘Alyaqnegkesagkok chá'a ko'o m'a ektáha axta sélane, alpátekkeshok nahan 
chá'a m'a ektáha axta séneykekxa. Sa' atnéssesek nahan ekyókxoho xapop. 

5¿Apmenyéya exchep hélmaxnak yaqwayam megkaxók ektáhakxa apha m'a 

pók énxet'ák nak? Ná hélmaxna aqsa, hakte wáphaksek sa' ko'o aqsok 
ekmaso nepyeseksa apyókxoho énxet'ák. Wának sa' eyke ko'o exchep 
megyetsepe', cham'a apmahágkaxa enxoho chá'a. Ko'o sekxeyenma xa, 
sektáha nak Wesse'.’” 

 

Jeremías 46 
Énxet'ák Egipto apmenxenamap ekpayho nak Carquemis 

1Appaqhetchessek axta Wesse' egegkok Jeremías apkeltennasa m'a 

apkelókxa nak. 

2Keso aptáhakxa axta appeywa apxéna m'a Egipto, tén han ma'a faraón 

Necao nak sẽlpextétamo apagkok, wesse' apwányam nak Egipto, 
apkelheykmo axta m'a Carquemis, neyáwa nak wátsam Éufrates, cham'a 
apmenxenma axta wesse' apwányam Nabucodonosor apkeñama nak 
Babilonia, ekweykmo axta cuatro apyeyam apteme wesse' apwányam ma'a 
Joaquim, wesse' apwányam axta m'a Judá, Josías axta apketche: 

3“¡Kóllánekxa' kéláhakkásamáxche'! ¡Kólchetamák! 

4¡Kóltahanchesák yátnáxeg! ¡Kólchenát kélchánte nak chá'a! ¡Kólatchásekxa 

kélatchesso kélpátek sawo, kóléwekxa'! ¡Kólmaxneyagkokxa sawhéwa! 
¡Kóláhakkásekxa kélnénya'ák kéláhakkasso nak chá'a! 

5“¿Yaqsa eyke ko'o sekwet'a? Apkelaqxegágkokxeyk yetlo ekyawe agko' 

apkelaye. Apkexpaqneyk apmenxenákpo m'a kempakhakma yapmeyk 
apagkok; apkenyahágkek meyke apkelpeynchamakpoho neptámen. 
¡Sawheykxók élmeneymáxche ekyókxoho yókxexma! Ko'o sekxeyenma xa, 
sektáha nak Wesse'. 

6¡Mopwanchek apkenyahágko m'a apkelyennaqte apagko' nak 

apkenyehéyak, mopwanchek han apkelxeganakmo m'a apkelyennaqte 
apagko' nak! Apkelpelápegwokmek ma'a neyáwa nak wátsam Éufrates 
ekpayho nak nexcheyha, apkelyaqnenágkek nahan. 

7¿Yaqsa xa ekhémo nak wátsam Nilo, ektémól'a kayákxak yegmen, 

ektémól'a wátsam yegmen eklo ekyennaqte? 

8Egipto m'a, ekyánchesamaxkoho nak ektémól'a kayákxak yegmen wátsam 

Nilo, máxa m'a wátsam yegmen eklól'a ekyennaqte. Entáhak Egipto 
ekpaqmeta s'e: ‘Ayánchesaxkohok sa' ko'o, asawhohok sa' ekyókxoho xapop 
nak, amasséssók sa' ma'a tegma apkelyawe nak, yetlo m'a apheykha nak 
kañe'.’ 

9“¡Kólxeg kélchánte nak yátnáxeg! ¡Kólxeg kélchánte nak yátnáxeg 

apkelyenyawasso! ¡Kólxeg kempakhakma yapmeyk: sẽlpextétamo nak 
Etiopía, tén han Libia, kólmekxa kéláhakkásamáxche'; tén han sẽlpextétamo 
nak Lidia, apmopwancha'a nak elmaha yágke! 

10Cháxa Wesse' ekha apyennaqte ekhem apagkok xa, yaqwayam sa' 

eyaqmagkásekxak apkeltémakxa m'a apkelenmexma nak. Kalnápok sa' 
sókwenaqte ekwokmoho éleklakmo, tén han ekwokmoho ekyeykesáxma m'a 
éma apagkok nak. Hakte elnápok sa' énxet'ák Wesse' ekha apyennaqte m'a 
apchókxa ekpayho nak nexcheyha, neyáwa nak wátsam Éufrates. 

11“¡Énxet'ák Egipto, kólmeyekxa kóltegyaha pánaqte m'a Galaad! ¡Xámok sa' 

eykhe katnehek pánaqte kélmeykha, megkaltaqmelchessemek sa' eyke, 
hakte méko kéxegke pánaqte kélagkok! 

12Apkelya'ásegkók kaxwók ekyókxoho apkelókxa kéltamhákxo mékoho, 

legáxcheyk han élpayheykha kélatña'ák ekyókxoho yókxexma nak keso 
náxop; apkeltegwákpek chá'a pók kempakhakma yapmeyk, 
apkelyettelegwágkók nahan chá'a xamók pók náxop.” 

Nabucodonosor apketámeyak Egipto 

13 Appaqhetchessek axta Wesse' egegkok Dios appeywa aplegasso 

Jeremías, cham'a apxega axta Nabucodonosor wesse' apwányam nak 
Babilonia apketámegko m'a Egipto. Aptáhak axta apcháneya s'e: 

14“Kóllegés Egipto s'e, tén han Migdol, tén han Menfis, tén han ma'a Tafnes: 

‘¡Kólleyxmakha, kóllánekxa kéltáhakxa! ¡Yetnakmek ekyógkexma 
sókwenaqte kélnepyáwa!’ 

15¿Yaqsa ektáha ekxeganakmo nak Apis, weyke kennawók kéláyókxa nak? 

¿Yaqsa ektáha megkayagqa aqsa? Ko'o ekyaqnegkásak, sektáha nak 
Wesse'. 

16Apkelpelapokmek sẽlpextétamo kélagkok, apkelyaqnenágkek nahan, 

aptáhak nahan chá'a apcháneya pók se'e: ‘¡Ólántépok se'e, ólmeyekxak 
ma'a néleñémeykxa nak, cham'a negókxa nempalleykenxa axta! ólxeganmok 
ólmeyekxak ma'a meykexa nak kempakhakma ekmaso!’ 

17“Kóltemésses sa' apwesey faraón se'e, wesse' apwányam nak Egipto: 

‘Appaqméteykha naqsa, méko etnehek kaxwo'.’ 

18Ko'o sektáha nak Wesse' apwányam, sekwesey nak Wesse' ekha 

apyennaqte, naqsók ko'o sektáha sekpeywa s'e: Sa' elxohok kélenmexma 
peya nak elxegmak ma'a ektémakxa nak egkexe Tabor, élyeykheykegko nak 
émha neyseksa m'a mók egkexe nak, tén han ma'a egkexe Carmelo 
negweteyo nak katnamok m'a ekpayho nak wátsam ekwányam. 

19Kóllánekxa sa' kéltáhakxa yaqwayam kólnaqlakxak megkatnahakxa 

kélókxa, kélheykha nak Egipto, hakte meyke xama aqsok sa' katnekxak ma'a 
Menfis, tén han nápakha'a apketkók, meyke xama énxet apha. 

20Aphawók Egipto m'a weyke étkok kelwána ektaqmalma, apxegakmek eyke 

sempéhe yaqwayam etakxek apkeñama nexcheyha. 

21Aphawók weyke étkók eknaqmelel'a m'a sẽlpextétamo apagkok 

kélyánmagkasso nak chá'a apkelempakhe, yenyahagkok sa' eyke han ma'a, 
mopwancha'ak sa' elenmexekxa', hakte kawak sa' ekhem ekmaso agko', 
yaqwayam kóllegássesagkoho'. 

22Elmóhagkok sa' yenyahagkok ma'a énxet'ák Egipto, ektémól'a kalpáwak 

yéwa, cham'a apkelágketchessa'a sa' sẽlpextétamo, tén han apketamokmo 
sa' yetlo póte apkelmeykha, aptémól'a elyaqtennagkok ma'a yenta'a élyawe. 

23¡Elyaqténchesagkok sa' ma'a yenta'a apagkok naxma ekyentaxno nak! 

Ko'o sekxeyenma xa, sektáha nak Wesse'. Apxámok apagkok ma'a, 
mexnawok ma'a apweykenxal'a apxámokma sawa', méko awanchek 
kalyetsetek. 

24Mékoho sa' kólteméssásekxak ma'a énxet'ák Egipto, elmok sa' ma'a 

énxet'ák apkeleñama nak nexcheyha.” 

25Aptáhak Wesse' ekha apyennaqte Dios apagkok nak Israel se'e: 

“Añássesagkohok sa' ko'o m'a Amón, aqsok kéláyókxa nak Tebas, tén han 
ma'a Egipto, yetlo m'a aqsok apkeláyókxa nak, tén han kelwesse'e 
apkelwányam apagkok, tén han faraón, yetlo m'a énxet'ák ektáha nak chá'a 
apcháyo. 

26Sa' wának elmok ma'a apkelenmexma apkeltaqnagkamo apagko' nak 

chá'a, cham'a Nabucodonosor wesse' apwányam nak Babilonia, tén han 
ma'a apkelxegexma'a nak. Kawegqohok sa' eyke, exnekxak makham énxet 
ma'a Egipto, ektéma axta m'a nano' axta. Ko'o sekxeyenma xa, sektáha nak 
Wesse'. 

Elwagkasek sa' teyp Wesse' egegkok énxet'ák apagkok 

(Jer 30.10-11) 

27 “Ektáhak ko'o sekpeywa s'e, sektáha nak Wesse': Jacob énxet'ák apagkok, 

apteme nak séláneykha, nágkóle'; Israel, ná égwe', hakte atekkesek sa' ko'o 

exchep se'e apchókxa makhawók agko', kélchexakhagweykenxa axta 
kélántekkessama yetlo aptawán'ák neptámen. Meyke ektáhakxa kélheykha 
sa' katnekxak makham, tén han ektaqmalma, meyke xama aqsok enxoho 
yaqwayam kalyegwakkasha. 

28Ektáhak ko'o sekpeywa s'e, sektáha nak Wesse': Jacob énxet'ák apagkok, 

apteme nak séláneykha, nágkóle, hakte ekheyk ko'o xamók kéxegke. 
Amasséssók sa' ko'o ekyókxoho apkelókxa, cham'a sélya'assamakxa axta 
chá'a ko'o kéxegke séxpánchessama. Keñe sa' kéxegke mamassésseme'; 
allegássesagkohok sa' aqsa ekpayhawo nak atnéssesek 
séllegassáseykegkoho: megkatnehek sa' mallegassáseykegkoho kéxegke.” 

 

Jeremías 47 
Filisteos apkelxénamap yaqwánxa katnehek 

1 Keso amya'a apkeltennasa axta Wesse' egegkok Dios appeywa aplegasso 

Jeremías apkelxéna m'a filisteos, mektámegkaxa axta makham faraón ma'a 
Gaza: 

2“Ektáhak ko'o sekpeywa s'e, sektáha nak Wesse': Nexcheyha keñamak 

ekwa'a ekho yegmen ekyawe, ektémól'a wátsam katyapok yegmen; 
sawhékxók eyapma m'a apchókxa, tén han ma'a ekyókxoho aqsok ekhéyak 
nak kañe', cham'a tegma apkelyawe nak, tén han apheykha nak ma'a kañe'. 
Apkelwehéseyha m'a apyókxoho énxet'ák apheykha nak kañe', kelpayheyha 
apatña'ák apkellegágkoho ekmáske. 

3Apkelyelqákpek nahan apyapmeyk apkelleg'a yátnáxeg apmagkok 

apkeléwayam, tén han éxtegyawasso xóp yátnáxeg apkelyenyawasso, tén 
han élaqtáwayam ma'a amagkok nak, apkexakkek aqsa apketchek. 

4Hakte wokmek ekhem yaqwánxa kólmasséssók ma'a filisteos, tén han 

kólyementemekxak Tiro, tén han Sidón ma'a apkeleymomap nak makham 
ma'a ektáha nak chá'a appasmo.” Naqso', emasséssók sa' Wesse' egegkok 
ma'a filisteos, apkelánteyapma axta m'a egkexe Creta, apkelmeyáyekmo s'e. 

5Apkelmópésawók apkelyese m'a énxet'ák Gaza, apkelwanmeyágkek ma'a 

énxet'ák Ascalón. Kéxegke kéleymomáxche nak kélqántawo' nanók énxet'ák 
kélwenaqte, ¿háxko sa' ekwánxa ekhem kammok kélpexyekháseykha 
kélyempe'ék magkenatchesso éllapwámeyak? 

6¡Wesse' egegkok sókwenaqte apagkok! ¿Háxko sa' ekwánxa ekhem 

kalwataksek ekyetneykha ekyógkexma? ¡Kataxnekxa makham axagkok, 
kawanmeyekxa', wánxa katne! 

7¿Háxko eyke katnehek kalwataksek? Wesse' egegkok apkeltémo katnehek, 

apkeltémo kaktamagkok ma'a Ascalón, tén han ma'a apyókxoho énxet'ák 
apheykha nak neyáwa' wátsam ekwányam. 

Jeremías 48 
Moab ekxénamaxche yaqwánxa katnehek 

1 Wesse' ekha apyennaqte appeywa, Dios apagkok nak Israel, apxeyenma 

m'a Moab: “¡Kélyósekak eyke ekhel'a kélheykha nak Nebo 
kélmasséssekmek kélókxa! ¡Apmákpek Quiriataim, mékoho 
kéltemessáseykxa'! ¡Kélyaqnegkessessek náxop ma'a tegma apyennaqte 
kélagkok! 

2Massegwokmek apcheymákpoho m'a Moab. Tegma apwányam Hesbón 

payhok apkeláneykxexa aptamhágkaxa apkelenmexma, apkelxéna 
emasséssók Moab. Madmén, kólmasséssók sa' xép xa, 
megkamassegwomek sa' chá'a apwete kempakhakma. 

3Legáxcheyk élpayheykha kélatña'ák ma'a Horonaim, táhak se'e: 

kélpalchesakmek ekyókxoho aqsok kélmasséssekmek ekyókxoho. 

4“Nápakha'a apketkók aptamhákxak ma'a Moab; wokmók eklegamaxkoho 

élpayheykha kélatña'ák kéllegeykegkoho ekmáske m'a Sóar. 

5Yetlo apkellekxagweykha apkelxegak ma'a apkelmeyeykekxa nak ámay 

ekmeyeykekxa néten xóp ekmahéyak ma'a Luhit; kelpayheyha apatña'ák 
apkelwet'a aqsok ekmaso m'a apkelmeyeykenta nak apkelweyweykenta m'a 
ámay ekmahéyak nak Horonaim. 

6¡Kólxegánem! ¡Kólwagkasaxche teyp kélewagko enxoho! ¡Kólenyahák 

ektémól'a yámelyeheykok nawha'ák! 

7“Moab, apcháyók axta chá'a exchep ektémakxa ekha apyennaqte, tén han 

ekxákma aqsok apagkok, emakpok sa' eyke exchep xa. Kólya'aksek sa' 
megkatnahakxa apchókxa m'a Quemós apcháyókxa nak xép, yetlo m'a 
apkelmaxnéssesso nak chá'a énxet'ák apagkok, tén han ma'a énxet'ák ekha 
nak kéláyo. 

8Kasawhekxohok sa' kélmassésseyam ma'a apyókxoho tegma apkelyawe 

nak, megyeymakpehek sa' xama enxoho; ekmaso sa' katnekxak ma'a 
ekyapwátegweykenxa nak xóp, tén han ma'a ekpayhegweykenxa nak xapop. 
Ko'o sekxeyenma xa, sektáha nak Wesse'. 

9Kólpekkenches xama meteymog kéltáxésso ekxeyenma 

ekmassegweykemxa m'a Moab, hakte peyk kólmasséssók; nápakha'a 
apketkók sa' etnekxak ma'a tegma apkelyawe nak, meyke xama énxet 
apheykekxa m'a.” 

10(¡Aptaqnómap sa' etnehek énxet melane nak aptamheykha apmésso m'a 

Wesse' egegkok! ¡Aptaqnómap sa' etnehek énxet memáheyo nak yaqhek 
pók neyseksa kempakhakma!) 

11Apkelweteyak chá'a meyke ektáhakxa apheykha m'a énxet'ák Moab, 

megkólnaqleykekxak makham megkatnahakxa apkelókxa xama enxoho. 
Aphémók ma'a vino kélpekkenmal'a aqsa meyke kéltaqheyáseykha, 
megkólyetmeykekxal'a m'a mók kélyeta nak, cháxa keñamak 
megkamassama nak chá'a ekmátsa, tén han ekpaqneyam. 

12Akke aptáhak Wesse' egegkok se'e: “Kammok sa' ekhem yaqwánxa 

aláphaksek ko'o énxet'ák elyetmekxak mók axanák xa vino nak, keñe sa' 
elpáxqátekxak ma'a meyke kélyeta nak vino. 

13Keñe sa' Moab katnehek eyaqhémo apcháyo m'a aqsok kéláyókxa 

Quemós, ektéma axta Israel eyaqhémo apcháyo m'a Betel, cham'a 
apchásenneykekxo axta chá'a. 

14“Énxet'ák Moab, nágkólteme aqsa kólpaqmétek se'e: ‘Kalyeyha'ak negko'o 

egwáxok, kempakhakma yapmeyk apkelyennaqte negko'o.’ 

15Kólmasséssók sa' ma'a Moab, yetlo tegma apkelyawe apagkok; etekyók sa' 

ma'a wokma'ák apagkok apkelyennaqte nak. Apxénchek Wesse' Apwányam 
xa, apwesey nak Wesse' ekha apyennaqte. 

16Chágketwa'ak yaqwánxa kóltawasha m'a Moab, ketók ekweykxa m'a 

yaqwayam kólmasséssók. 

17Kóllekxagwaha kóllanok Moab kélheykha nak neyáwa', tén han kélyókxoho 

kélya'áseykegkoho nak ekpayheykekxa apwesey ekyókxoho yókxexma, 
kólteme kólxének se'e: ‘¡Kóllano ektáhakxa kélmasséssekmo m'a aptémakxa 
axta chá'a wesse' apwányam, massegwokmek apteme ekha apyennaqte, tén 
han apcheymákpoho!’ 

18“Kéxegke kélheykha nak tegma apwányam Dibón, kólántép néten 

kéltaháno éltaqmalma kélhamakxa nak, kólhakha náxop ekyamakakxa nak 
xóp, hakte apkelxegakmek apya'awa kéxegke m'a apkelnapma axta énxet'ák 
Moab, emassesséssók sa' ma'a tegma apyennaqte kélagkok nak. 

19Énxet'ák kélheykha nak tegma apwányam Aroer, kólchaqnágwom nekha 

ámay, kóllano; kólmaxneyha m'a énxet'ák meletsapa nak makham, yaqsa 
ektáha. 

20Mékoho kéltemessásekxak ma'a Moab, asagkók agko' axta ektáhakxa. 

¡Kóllekxagwaha kóllanok ma'a! ¡Kóllegés kélmasséssekmo Moab ma'a 
neyáwa nak wátsam Arnón!” 

21Wa'ak kéllegassáseykegkoho ekxénamaxchexa axta kólteméssesek ma'a 

tegma apkelyawe apheykegko nak ekpayhegweykenxa xapop: cham'a 
Holón, Jahas, Mefáat, 

22Dibón, Nebo, Bet-diblataim, 

23Quiriataim, Bet-gamul, Bet-meón, 

24Queriot, Bosrá, tén han ma'a apyókxoho tegma apkelyawe nak Moab, keto 

nak, tén han ma'a makhawo nak. 

25Aptáhak Wesse' egegkok se'e: “Kélmasséssekmek apkelyennaqte énxet'ák 

Moab, massegwokmek ekha apkelmopwancha'a.” 

26Kólnáhakkas anmen énxet'ák Moab, hakte apkenmexeykekxeyk Wesse' 

egegkok. Keñe sa' eltexneykpekxak apkelyekxo m'a énxet'ák Moab, 
apyókxoho énxet'ák sa' elesmaksek ma'a. 

27Énxet'ák Moab, ¿Ya axta kéxegke kólesméssók chá'a m'a énxet'ák Israel? 

¿Ya axta kólxéneykha chá'a yetlo kélwanyeykha? ¿Ya axta kólteméssessók 
ma'a aptémól'a apkelmenyexma? 

28Énxet'ák Moab, Kólántép tegma apkelyawe kélagkok; kólmohok kólhamok 

ma'a élaqneykegkaxa nak meteymog, aptémól'a wáx'ay, apkelánegwayam 
la'a apxanák ma'a naw'ék nak. 

29Negya'ásegkók negko'o ektémakxa apkeleymákpoho ekyawe m'a énxet'ák 

Moab: éleymáxkoho apkelwáxok, apkene etnahágkok néten, tén han wánxa 
kéláyo. 

30Apya'ásegkók han Wesse' egegkok ektémakxa megkalyexnegwayam 

apkelpeywa, apkelpaqméteykha naqsa, tén han meláneykegkoho 
apkelpeywa. 

31Cháxa keñamak peya sa' ko'o awónek, kaqhek ewáxok alanok apyókxoho 

m'a énxet'ák Moab, tén han ma'a énxet'ák Quir-heres. 

32Alenxaqmaha sa' ko'o alanok kéxegke énxet'ák Sibmá, kélhémo nak 

anmen yámet kélcheneykekxa', megkaxók sa' ma'a ekwánxa axta 
éllekxagwomáxche kéllányo m'a Jazer. Cham'a anmen yámet élweykmohol'a 
kepmenák ma'a neyp nak wátsam ekwányam, élweykmoho nak ma'a Jazer. 
Kélmasséssekmek eyke m'a eknakxamáxche nak ekyexna anmen yámet. 

33Massék eklegáxko kélátseykha m'a namyep ektaqmalma nak xapop ma'a 

Moab. Méko entáhak vino m'a kélyátamakxa nak chá'a. Méko kaxwók énxet 
apkelyaqhapma anmen yámet ekyexna, massék élmeneykmásexko m'a 
negmeneykmasso ekpayheykekxa nak egwáxok. 

34Apkelwehéseyha apkellegágkoho ekmáske m'a énxet'ák Hesbón, wokmók 

eklegamaxkoho apkelwehéseykha m'a Elalé, tén han Jahas, wokmók nahan 
eklegamaxkoho ma'a Sóar ekweykekxoho m'a Horonaim, tén han ma'a Eglat-
selisiya, hakte wokmók nahan ekteyapmakxa yegmen Nimrim élyamaka. 

35Aptáhak Wesse' egegkok se'e: “Amasséssók sa' ko'o énxet'ák Moab 

apkelchenátweykekxa nak chá'a néten egkexe, kélpeykessamókxa nak chá'a 
aqsok kéláyókxa, yaqwayam elmések aqsok apnaqtósso apkelnapma m'a 

aqsok apkeláyókxa nak tén han elmések ma'a aqsok ánek ekmátsa nak 
ekpaqneyam éten agkok.” 

36Cháxa keñamak élekxagweyncha'a nak ewáxok, sélano m'a énxet'ák Moab 

tén han ma'a énxet'ák Quir-heres yetlo sekpáwasso yámámok 
kélpáwássessamól'a kólátawanyek énxet, hakte massegwokmek ma'a aqsok 
ekxámokma axta apcháncheseykekxa énxet'ák. 

37Apkelmópésawók apagko' apkelyese énxet'ák, apkelyéseságkek han áwa' 

apatña'ák, apyókxoho nahan apkelpexyekháseyha apmék, tén han 
apkelántaxneykxo m'a apáwa sẽlwáxaqxo nak. 

38“Kéllekxagweykha aqsa chá'a legáxcheyk ma'a ekyókxoho néten tegma 

nak ma'a Moab, tén han ma'a ámay nak, hakte nápakha'a apketkók ko'o 
ektemessásekxak ma'a Moab, aptémól'a yátegwáxwa megkólmámenyéhol'a 
kólmaha. Ko'o sekxeyenma xa, sektáha nak Wesse'.” 

39¡Kóllekxagwaha kóllanok ma'a Moab! ¡Eyesagchawo agko' nak ektáhakxa! 

¡Massék senlanawo apmegqakto! Aqsok ekmaso agko' aptamhákxa' tén han 
aptaqnagko elanok ma'a apyókxoho apheykha nak nepyáwa. 

40Aptáhak Wesse' egegkok se'e: “Apketámegkek apkenmexma Moab, 

ektémól'a náta ekyawe élpeykessól'a axempenák kaktamagkok 
ekyógkexma. 

41Emok sa' apkelenmexma m'a tegma apkelyawe nak, tén han ma'a tegma 

apkelyennaqte nak. Elpexyennók sa' kempakhakma yapmeyk Moab xa 
ekhem nak, máxa sa' etnahagkok ma'a kelán'a ekmáheyól'a katnehek 
naqláwa. 

42Kamaskok sa' ekteme apchókxa m'a Moab, hakte énmexeykekxeyk ko'o 

sektáha nak Wesse'. 

43Cháxa keñamak sektáha nak ko'o sekpeywa, ko'o sektáha nak Wesse': 

Máxa aqsok nawha'ák sa' etnahagkok ma'a énxet'ák Moab, 
apmenxeneykhal'a apkelnempaqwayam, essenhan ma'a ketók 
ekpalleykemxal'a máxek, tén han élmomakxa kelhanma. 

44Máxek sa' etyamok chá'a m'a apyexánegkesso nak chá'a 

apkelnempaqwáméyak, keñe sa' ma'a apteyapma nak chá'a kañe' máxek 
kamok kelhanma, hakte wahak sa' ko'o apkellegeykegkoho m'a énxet'ák 
Moab. Ko'o sekxeyenma xa, sektáha nak Wesse'. 

45“Nápakha chá'a apkelxeganakmok meyke apkelyennaqte aptegyágko 

apkelyexánegweykekxexa m'a Hesbón, apmetchek eyke m'a Hesbón, wesse' 
apwányam Sihón nak tegma apwányam apagkok, payhekxeyk ma'a táxa, 
kelwatneyk ma'a egkexe nak Moab, cham'a apheykegkaxa nak énxet'ák 
ekmátsa nak chá'a elnapakpok. 

46¡Xép laye, Moab! ¡Kélmasséssekmek kéxegke Quemós énxet'ák apagkok! 

¡Kélnaqlákxeyk apketchek apkelennay'a tén han kelwán'ák ma'a 
megkatnahakxa apkelókxa! 

47Atnessásekxak sa' eyke ko'o makham apheykha énxet'ák Moab ma'a 

ektémakxa axta apheykha; ko'o sekxeyenma xa, sektáha nak Wesse'.” 
Cháxa apxeyenmakxa axta etnéssesek Wesse' egegkok ma'a Moab. 

 

Jeremías 49 
Amonitas apkelxénamap yaqwánxa katnehek 

1 Aptáhak Wesse' egegkok apkelxéna énxet'ák Amón se'e: “¿Háxko 

apkelmahágkaxa énxet'ák Israel? ¿Háxko apkelmahágkaxa m'a yaqwayam 
nak elxewekxak xapop énxet'ák kélagkok? ¿Yaqsa ektéma apmeykekxo nak 
Gad ma'a énxet'ák apkelpeykessamo nak chá'a aqsok kéláyókxa Milcom? 
¿Yaqsa ektéma apheykencha'a amonitas ma'a tegma apkelyawe kélagkok 
nak? 

2“Ektáhak ko'o sekpeywa s'e, sektáha nak Wesse': Kammok sa' ekhem 

yaqwánxa wának ko'o kañexchek élpayheykha kélatña'ák kempakhakma m'a 
tegma apwányam Rabá apkelókxa nak ma'a amonitas; meteymog 
ektaháneykekxa mók sa' etnekxa', kamyetek sa' ma'a apheykegkaxa nak. 
Keñe sa' énxet'ák Israel elmekxak makham ma'a tegma apkelyawe apagkok 
axta. Ko'o sekxeyenma xa, sektáha nak Wesse'. 

3“¡Énxet'ák Hesbón, kalpayheykha kélatña'ák kóllegagkohok ekmáske, hakte 

kélmasséssekmek ma'a Ai! ¡Kóllekxagwaha kelán'ák Rabá! ¡Kólántaxnekxa 
apáwa nentaxneykekxohol'a apketsapma egmók, kóltekpogmakha 
kélnénya'ák! ¡Kólenyahák, máxa élyeyháxma kólteme kólpexyekhasha 
kélyempe'ék! hakte megkatnahakxa apchókxa peyk kólyentamok ma'a dios 
Milcom, yetlo apkelmaxnéssesso nak chá'a énxet'ák apagkok, tén han ma'a 
ekha nak kéláyo. 

4¿Yaqsa ektéma kélxéneykencha'a nak chá'a kélyennaqte? Massegwokmek 

kaxwók kéxegke kélyennaqte, énxet'ák kélenmexeykekxa nak chá'a Dios, 
kéláyo nak chá'a ekxámokma aqsok kélagkok kélwete nak chá'a, kélteme nak 
chá'a kólpaqmétek se'e: ‘Méko negko'o hegketámegma'’ 

5Wahak sa' ko'o kéxegke kélaye éleñama ekyókxoho yókxexma nak 

kélnepyáwa'. Ko'o sekxeyenma xa, sektáha nak Wesse' ekha sekyennaqte. 
Kélyókxoho sa' kéxegke kólenyahagkok kóltamhok kólwagkasaxchek teyp, 
méko sa' xama enxoho yaqwayam kánchásekxak makham. 

6Atnessásekxak sa' eyke ko'o makham apheykha amonitas ma'a ektémakxa 

axta apheykha; ko'o sekxeyenma xa, sektáha nak Wesse'.” 

Edom ekxénamaxche yaqwánxa katnehek 

7 Aptáhak Wesse' ekha apyennaqte apkelxéna énxet'ák Edom se'e: 

“¿Mékoya táhak negya'áseykegkoho aqsok ma'a Temán? ¿Ya elya'ásegkok 
kaxwók aptamhágkaxa m'a apmopwancha'a nak aqsok? ¿Massegwokmeya 
m'a apkelya'áseyak nak aqsok? 

8¡Énxet'ák Dedán, kólenyahák, kólyexánem! Hakte peyk ko'o amasséssók 

ma'a Esaú énxet'ák apagkok; wokmek kaxwók yaqwánxa allegássesagkoho'. 

9Nakxéxcheyk agkok ekyexna anmen yámet, kóleymok chá'a mók xam'a 

ekyexna; apkelwa'ak agkok apkelmenyexma axta'a wánxa aqsa elsakxak 
ma'a aqsok apkelmopmenyého nak. 

10Meyke agko' aqsok eyke ko'o ektemessáseykxak ma'a Esaú énxet'ák 

apagkok, yáxña'akxoho ekpekkenchásekxak ma'a 
apkelyexánegweykekxexa nak chá'a, mopwanchek kaxwók elxeganmok. 
Kélmasséssekmek apyókxoho m'a apketchek, apnámakkok, tén han ma'a 
apheykha nak ketók apheykegkaxa; megyeymékpok xama enxoho 
yaqwayam etnehek appeywa s'e: 

11‘Henegkenchásekxa ko'o xa apkelyeheykha kélagkok nak, ko'o sa' 

altaqmelchesek. Tásek mehey'ássemek ko'o m'a xentampe'e apagkok nak.’” 

12Aptáhak Wesse' egegkok se'e: “Énxet'ák megkapayhémo axta eykhe 

énagkok ma'a kélyeta nak egheykok sẽllegassáseykegkoho, apyeneykegkek 
axta eyke. Megkatnehek sa' xépxa megkóllegassáseykegkoho, ének sa' 
xépxa m'a kélyeta nak egheykok. 

13Naqsók ko'o sektáha sekpeywa s'e, sektáha nak Wesse': Yókxexma 

meykexa énxet sa' etnekxak ma'a tegma apwányam Bosrá, nápakha'a 
apketkók sa' etnehek, segestéhegkesso sẽltemessáseykekxa mékoho, tén 
han kéltémo hẽltemessessamhok exma ekmaso, nápakha'a apketkók sa' 
nahan etnekxak ma'a pók tegma apkelyawe nak megkatnégwayam néxa.” 

14Wa'ak ko'o amya'a sekhakxa eñama Wesse' egegkok; aptáhak xama 

apseykha amya'a aplegasa nepyeseksa énxet'ák se'e: “¡Kólaqnekxa', 
kólchetamák Edom! ¡Kóllánekxa kéltáhakxa yaqwayam kólempakha'! 

15Mékoho kélagko' sa' ko'o atnéssesek kéxegke nepyeseksa énxet'ák, 

kélwanyamáxkoho kélagko' sa' atnéssesek nepyeseksa énxet'ák. 

16Eyaqhémo temégweykmok kéxegke m'a kéleymáxkoho nak, hakte 

kóleyxchek axta chá'a. Kélheykha kéxegke m'a neyseksa meteymog 
élyagqaxe, kélpathetmeyk ma'a naw'ék egkexe netno nak. Kéllánegweykmek 
eykhe kéxegke kélxanák ma'a netnók agko' nak, ektémól'a náta ekyawe, sa' 
eyke kólenyék alántekkesek ko'o kéxegke m'a. Ko'o sekxeyenma xa, sektáha 
nak Wesse'. 

17“Asagkók agko' sa' katnehek kélmassésseyam ma'a Edom, 

kalyegwakkasek sa' énxet'ák. Elyegweyk sa' chá'a elwetak 
kéllegassáseykegkoho, apyókxoho apkelyeykhágwayam enxoho chá'a m'a, 

18hakte exnágwakxohok sa' ma'a ektémakxa axta Sodoma tén han Gomorra, 

tén han ma'a tegma apkelyawe aphéyak axta neyáwa', cham'a 
kélmassésseykmo axta. Méko sa' kaxnekxak kaxwók ma'a, méko sa' ma'a 
yaqwatakxoho enxoho aphayam. Ko'o sekxeyenma xa, sektáha nak Wesse'. 

19Katlakkasek sa' ko'o axegma', ektémól'a yámakméwa katyapok ma'a 

naxma ekyentaxno neyáwa Jordán, ekmahéyak la'a chá'a m'a yókxexma 
ekhakxa nak pa'at axnagcha'ák, sa' ko'o amenxenek énxet'ák Edom ma'a, 
wának sa' ko'o etnehek apkeláneykha apchókxa m'a énxet sélyéseykha nak 
ko'o. Hakte ¿yaqsa awanchek ko'o hexnésaxkoho'? ¿Yaqsa awanchek ko'o 
hélyekkónaxche'? ¿Yaqsa keláneykha nepkések apwanchek hénmexekxak 
ko'o? 

20Kóleyxho séláneykekxa nak ko'o sektáhakxa sekmakókxa atnéssesek ma'a 

Edom, ko'o sektáha nak Wesse', sekmakókxa nak han ko'o atnéssesek ma'a 
apheykha nak Temán: Kawomhok sa' kélyementaméyak ma'a apketchek 
ketcheyetse nak, kóltawasha sa' nahan ma'a yókxexma apagkok 
ektaqmalma nak. 

21Kaxtegyók sa' ekyennaqte agko' apteyekmo sa' ma'a Edom, kayawheykha 

sa' xapop; kalpayheykha sa' apatña'ák etegyaha ekpasmo, kañexkohok sa' 
élpayheykha apatña'ák ma'a Wátsam Ekwányam Ekyexwase nak. 

22Ektamagkok sa' apkelenmexma m'a Bosrá, ektémól'a náta ekyawe 

élpeykessól'a axempenák kaktamagkok ekyógkexma, elpexyennók sa' 
kempakhakma yapmeyk Edom xa ekhem nak, máxa sa' etnahagkok ma'a 
kelán'a ekmáheyól'a katnehek naqláwa.” 

Damasco apxénamap yaqwánxa katnehek 

23 Amya'a apxénamap Damasco: “Keltamháha apkelwáxok ma'a énxet'ák 

apheykha nak Hamat tén han ma'a Arpad, hakte wa'ak apheykegkaxa 
amya'a ekmaso. Apkelakawók apagko', apkelpekheke'. 

24Massék apkelyenna énxet'ák Damasco, xénchek apkelwáxok elxeganmok. 

Taxneyk apkelwáxok apkelmenaye, tén han apkelaye, tén han 
apkellegeykegkoho, ektémól'a kelán'a ekmáheyól'a katnehek naqláwa. 

25Aptaqmópegkek ma'a tegma apwányam, apxénamakpoho nak chá'a 

ekyókxoho yókxexma, tén han ekpayheykekxoho axta chá'a apwáxok. 

26Exnagkok sa' aphopák wokma'ák apagkok ámay xa ekhem nak, eletsapok 

sa' apyókxoho m'a kempakhakma yapmeyk apagkok, Ko'o sekxeyenma xa, 
sektáha nak Wesse' ekha sekyennaqte. 



1850 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

27Awatnek sa' ko'o m'a kélhaxtegkesso nak Damasco, kamasséssók sa' 

kelwesse'e apxanák Ben-hadad xa táxa nak.” 

Quedar ekxénamaxche yaqwánxa katnehek tén han Hasor 

28Aptáhak Wesse' egegkok apkelxéna énxet'ák Quedar, tén han ma'a 

apkelámha apmonye'e nak Hasor, apkelmoma axta m'a Nabucodonosor, 
wesse' apwányam nak Babilonia: “¡Kólxeg, kólchetamák Quedar, 
kólmasséssem xa énxet'ák apheykha nak teyapmakxa ekhem! 

29Kólyementamák ma'a apkelpakxenéyak nak, tén han ma'a apnaqtósso 

nepkések, tén han ma'a apkelpakxanma nak chá'a, yetlo m'a ekyókxoho 
aqsok apagkok apkelmeykegkaxa nak chá'a. Kólyementamák ma'a 
yányátnáxeg apkelchánte, kólteme kólpáxegkesha ekyennaqte 
kólyegwakkasek se'e: ‘¡Sawheykxók élmeneymáxche ekyókxoho yókxexma!’ 

30¡Kólenyahák kólántépok, kélheykha nak Hasor! ¡Kólyexánem! Ko'o 

sekxeyenma xa, sektáha nak Wesse'. Apkelánékxeyk yaqwánxa etnéssesek 
kéxegke yaqwayam elenmexek ma'a Nabucodonosor wesse' apwányam nak 
Babilonia. 

31Ektáhak ko'o seyáneya s'e, sektáha nak Wesse': ¡Kólxeg, kólchetamák xa 

énxet'ák megkalyetnakhassamo nak apkelwáxok xama aqsok tén han 
ektaqmalma nak apheykha, apheykha nak chá'a meyke atña'ák apagkok, tén 
han meyke apkelápeykekxa, apyetno nak apxakko'! 

32¡Kólmenyexchesák yányátnáxeg apkelchánte, tén han ma'a ekyókxoho 

aqsok apnaqtósso! Waxpánchesek sa' ko'o alya'aksek ekyókxoho yókxexma 
xa énxet'ák apkelmópéssamo nak chá'a apkelyésesso élpayhakxa 
nápaqta'a; ekyókxoho yókxexma sa' wahak aqsok ekmaso. Ko'o 
sekxeyenma xa, sektáha nak Wesse'. 

33Yókxexma meykexa énxet meyke néxa sa' etnekxak ma'a Hasor, 

élleykegkaxa m'a semheg nawha'ák. Méko sa' kaxnekxak kaxwók ma'a, 
méko sa' ma'a yaqwatakxoho enxoho aphayam.” 

Elam apxénamap yaqwánxa katnehek 

34Apkeltennassegkek axta Wesse' egegkok Jeremías se'e amya'a nak, 

ekxeyenma nak Elam, cham'a apcheynamo axta apteme wesse' apwányam 
Sedequías ma'a Judá: 

35“Ektáhak ko'o sekpeywa s'e, sektáha nak Wesse' ekha sekyennaqte: 

Alekkexchesek sa' ko'o yágke apagkok ma'a énxet'ák Elam, cham'a yágke 
ekméssamo nak chá'a apkelyennaqte. 

36Alhak sa' ko'o éxchahayam xa énxet'ák nak éleñama ekyókxoho yókxexma, 

yaqwayam sa' kaxpánchesek kalya'aksek ekyókxoho yókxexma, ekwokmoho 
apsawhékpoho apkelmahéyak apkelyexánegwayam ma'a ekyókxoho 
apkelókxa. 

37Wának sa' elpexyennók énxet'ák Elam apkelwet'a enxoho m'a 

apkelenmexma apkeltaqnagkamo apagko' nak chá'a, wahak sa' aqsok 
ekmaso, magwéssekxeyk sa' ko'o altaqnaweygkok ma'a, wahak sa' 
kempakhakma ekwokmoho apsawheykpoho apyókxoho. Ko'o sekxeyenma 
xa, sektáha nak Wesse'. 

38Apekkenwók sa' ko'o sektaháno m'a Elam yaqwayam sa' atnehek 

séláneykha, alnáhakkasek sa' ma'a kelwesse'e apkelwányam apagkok, tén 
han ma'a apkelámha apmonye'e apagkok. Ko'o sekxeyenma xa, sektáha nak 
Wesse'. 

39Atnessásekxak sa' eyke ko'o makham apheykha énxet'ák Elam ma'a 

ektémakxa axta apheykha, keso egmonye' nak. Ko'o sekxeyenma xa, 
sektáha nak Wesse'.” 

 

Jeremías 50 
Babilonia aptéyam 

1 Amya'a ekxeyenma nak Babilonia, caldeos apchókxa, Wesse' egegkok axta 

aplegasso, apchásenneykekxo axta m'a Dios appeywa aplegasso Jeremías: 

2“Kóllegés sa' se'e, kólya'assásegwom sa' nepyeseksa apyókxoho énxet'ák. 

Kóllegés sa' yaqwayam kólya'asagkoho'; nágkólpós xama enxoho. Kólteme 
sa' se'e: ‘¡Apteyekmek Babilonia! ¡Aqsok eyesmésamaxche tamhákxak ma'a 
dios Bel, megkay'ásegkok ektáhakxa élmenaye m'a dios Marduc! ¡Aqsok 
élasmésamaxche tamhákxak ma'a aqsok kéleykmássesso apagkok, tén han 
ma'a aqsok apkeláyókxa élmowancha'a amya'a nak, kelmenakawók agko'!’ 

3Hakte nexcheyha apkeleñamak apkelxegakmo apketamakmo m'a 

yaqwayam sa' etnessásekxak yókxexma meykexa énxet ma'a apchókxa nak. 
Méko sa' xama énxet exnekxak ma'a tén han aqsok kélnaqtósso, hakte 
yenyahagkok sa' apyókxoho énxet.” 

Israelitas apkelchexyeyam makham 

4Aptáhak Wesse' egegkok se'e: “Ellekxagwenták sa' elchexyamok énxet'ák 

Israel tén han Judá xa ekhem nak, hektamok ko'o, sektáha nak Dios Wesse' 
apagkok. 

5Etegyaha sa' amya'a ekpayhókxa ámay ma'a Sión, tén sa' elpéwhok ma'a, 

sa' etnehek apkelpeywa s'e: ‘Agyo'ókxak Wesse' egegkok, 
agyepetchegwakxak yetlo nenlane ekhémo mók nélpaqhetchesamaxkoho 
megkamassegwayam, megkalwagqámomáxche nak chá'a xama enxoho.’ 

6“Máxa axta nepkések apkelxegányam la'a m'a énxet'ák ahagkok, ekmasól'a 

apkelmeykha m'a ektáha nak apkeláneykha, apchahayól'a aqsa elxeganmok 
ma'a egkexe nak. Apyaqmagkáseykegkek axta chá'a apkelmahéyak mók 
egkexe, weykmók axta élwagqámeykegko m'a apxanák nak. 

7Apkeltahanya'awók axta agkok chá'a m'a apkelenmexma nak, elnápok axta 

chá'a etawagkok, axta etnehek chá'a elpaqmétek se'e: ‘Manlánegkok 
negko'o aqsok ekmaso, hakte apkeláneykegkek melya'assáxma nápaqtók 
Wesse' egegkok ma'a, apkelmésso nak chá'a ekyókxoho aqsok, 
melya'ásseykmo axta chá'a m'a apyapmeyk nano'.’ 

8 “¡Kólántép Babilonia, caldeos apchókxa nak! ¡Kólántép, aptémól'a 

apnaqleykha nepkések exog apmonye' apnaqtósso! 

9Hakte wának sa' ko'o kaxhok mók apketámeyam Babilonia m'a énxet'ák 

apkelyennaqte apxámokma apkeleñama nak nexcheyha. Eléwekxak sa' 
yaqwayam yempakha', emok sa' nahan. Kempakhakma yapmeyk 
apmopwancha'a elnapakpok ma'a, apmoplensa'a yágke m'a apkelyát'a 
enxoho. 

10Elyementók sa' aqsok apagkok caldeos, elyementamagkok sa' aqsok 

apagkok ekwokmoho élleklámegko apkelméyak. Ko'o sekxeyenma xa, 
sektáha nak Wesse'. 

Babilonia aptéyam 

11“Kéxegke caldeos, kélyementaméyak axta aqsok apagkok énxet'ák 

ahagkok, ¡kalpayhekxa kélwáxok, kólnéwha! ¡Kólnextegmakha néten, 
ektémól'a weyke étkok ma'a neyseksa pa'at! ¡Kólwehesha aptémól'a 
elpáwha yátnáxeg! 

12Mékoho sa' eyke katnekxak ma'a kélókxa nak, emegqeyk sa' ma'a tegma 

apwányam kélpalleykemxa axta. Axayók agko' sa' etnekxak nepyeseksa m'a 
apheykegkaxa nak pók aptémakxa énxet'ák meyke xama aqsok, 
ekyamayéxma, tén han ekmaso. 

13Hakte ataqnók sa' ko'o, meyke énxet apheykha kañe' sa' atnéssesek, 

meyke agko' aqsok sa' atnessásekxa'. Elyegweyk sa' chá'a apyókxoho 
apkelyeykhágwayam enxoho chá'a m'a, apkelwet'a enxoho ektémakxa 
kéllegassáseykegkoho. 

14“¡Kóllánekxa kélchaqneykha kélmeykha nak yágke, kólwakhegwom 

Babilonia! ¡Kólyáta' ekyókxoho yágke aktek kélagkok, hakte 
apkeláneykegkek melya'assáxma nahaqtók ko'o m'a, sektáha nak Wesse'! 

15¡Kólwónches kempakhakma m'a ekyókxoho nepyáwa nak! ¡Apmeyásekpek 

kaxwók ma'a Babilonia! ¡Apkelyaqnenágkek ma'a tegma netna'awo nak, 
kélyaqnegkeságkek ma'a kélhaxtegkesso nak nepyáwa! ¡Cháxa 
sekyaqmagkáseykekxa ko'o sélteméssessamakxa xa: kólyaqmagkásekxa 
apteméssessamakxa! ¡Kóltemésses apteméssessamakxa axta kéxegke m'a! 

16Nágkólém xama enxoho Babilonia m'a yaqwayam nak eknekxak aqsok 

aktek, essenhan yaqwayam nak enakxek aqsok ekyexna. Apkelwet'ak sa' 
agkok kempakhakma apmassésseyam nak aqsok, eltaqhohok sa' makham 

apkelókxa m'a apkeleñama nak mók apkelókxa, elmeyekxak sa' chá'a xama 
xama m'a xapop apagkok nak. 

Énxet'ák Israel apkelchexyeyam 

17“Máxa nepkések apkelxegányam la'a m'a énxet'ák Israel, 

ekmenxeneykhal'a méwa. Wesse' apwányam Asiria axta apto apmonye', 
keñe axta natámen Nabucodonosor wesse' apwányam nak Babilonia, 
apkeltakxékencha'a apexchakkok. 

18Cháxa keñamak sektáha nak ko'o sekpeywa, sektáha nak Wesse' ekha 

sekyennaqte, Dios apagkok nak Israel: Añássesagkohok sa' ko'o m'a wesse' 
apwányam Babilonia, ekweykekxoho m'a apchókxa nak, ekhawo 
sekteméssessamakxa axta m'a wesse' apwányam Asiria. 

19Wának sa' elmeyenták makham énxet'ák Israel ma'a xapop apagkok nak, 

máxa nepkések sa' etnahagkok elwetak pa'at ekxámokma m'a Carmelo, tén 
han ma'a Basán, tén han ma'a élámhakxa nak meteymog élwenaqte m'a 
yókxexma Efraín tén han ma'a Galaad. 

20Ektáhak ko'o sekpeywa s'e, sektáha nak Wesse': Megkóteyaxcheyk sa' 

apkelsexnánémap tén han melya'assáxma énxet'ák Israel, tén han Judá xa 
ekhem nak, hakte mayaqmagkásekxeyk sa' ko'o apkeltémakxa axta m'a 
énxet'ák seyhayo nak elweynchamha makham. 

Babilonia apmassegwayam 

21“¡Kólchetamák yókxexma Merataim, tén han ma'a apheykha nak Pecod! 

¡Kólemhák, kólsawhoho kólmasséssók! ¡Kóllána ekyókxoho m'a séltémókxa 
nak kóllána'! Ko'o sekxeyenma xa, sektáha nak Wesse'.” 

22Legáxcheyk éxtegyawà ekyennaqte kempakhakma m'a apchókxa nak, 

tekkek ekyawe agko' kélmassésseyam aqsok. 

23¡Paqxeyk ma'a Babilonia, ekho nak sawo ekyentaxno kéltekpageykha chá'a 

apyókxoho énxet'ák keso náxop, nekha'a étkók tamhákxa'! ¡Apkelyegwakkek 
pók aptémakxa énxet'ák apkelwet'a ektáhakxa m'a Babilonia! 

24Babilonia, xép apagko' axta appekkenma kelhanma, métégkok han 

ekmákxo. Apmákpe', hakte apkenmexeykekxeyk ma'a Wesse' egegkok. 

25Apmeykásekxeyk átog Wesse' egegkok ma'a apxátamakxa nak chá'a 

apkelmeykha apkenchesso kempakhakma, apkelhaxyawássekxeyk 
apkelmeykha, hakte aplóke', yetneyk han aqsok yaqwayam elának Wesse' 
ekha nak apyennaqte neyseksa m'a caldeos apchókxa. 

26¡Kólchetámegma kéleñama ekyókxoho yókxexma! ¡Kólmeykessesák 

atña'ák ma'a apxátamakxa nak hótáhap apaktek! ¡Kólánchesekxa énxet'ák, 
kólmasséssem! ¡Nágkólém xama enxoho! 

27¡Kólnáhap apyókxoho m'a sẽlpextétamo apagkok nak, kólnaqlakxa 

yaqwánxa nak etekyók! ¡Apyósekak eyke eykhel'a! ¡Wokmek ekhem 
yaqwánxa kóllegássesagkoho'! 

28(Apkelwákxeyk Sión ma'a énxet'ák apkelxegányam nak apkeleñama 

Babilonia, apkeltenneyncha'a ektáhakxa apyaqmagkáseykekxa Dios Wesse' 
egagkok apkeltémakxa m'a énxet'ák Babilonia, eñama apteméssessamakxa 
axta m'a tegma appagkanamap nak.) 

29 “¡Kólwónmakha apyókxoho apkelmeykha nak chá'a yágke, yaqwayam sa' 

ektamagkok ma'a Babilonia! ¡Kólpakxenák sa' ma'a nepyáwa nak tegma 
apwányam, yaqwayam sa' megyenyehek exyenmok xama énxet enxoho! 
¡Kólhésho mók ma'a apteméssessamakxa axta! ¡Kóltemésses ma'a 
apteméssessamakxa axta! Hakte cheymáxkók axta chá'a appeywa 
sexéneykencha'a ekmaso ko'o, ko'o sektáha nak Wesse' Dios 
Appagkanamap ma'a Israel. 

30Cháxa keñamak peya sa' etekyók wokma'ák apagkok ma'a ámay nak, 

etekyók sa' apyókxoho kempakhakma yapmeyk apagkok xa ekhem nak. Ko'o 
sekxeyenma xa, sektáha nak Wesse'.” 

31Aptáhak Wesse' ekha apyennaqte s'e: “Apchókxa eyeymáxkoho nak, 

énmexchek ko'o exche'; wokmek yaqwánxa añássesagkoho'. 

32Apchókxa eyeymáxkoho nak, etlapmok sa' xép, eyaqnenek sa' nahan, 

méko sa' han kaxneyásekxak néten. Alwatnések sa' apyókxoho tegma 
apkelyawe apagkok, kamasséssók sa' ekyókxoho aqsok ekhéyak nak 
nepyáwa xa táxa nak.” 

33Aptáhak Wesse' ekha apyennaqte s'e: “Kélnaqtawáseygkók ma'a énxet'ák 

Israel tén han Judá. Apkelmeyk ma'a apkelenmexma nak, memakók han 
ekxeykxa'. 

34Apmeyhek eyke m'a apkelántekkesso nak, apwesey nak Wesse' ekha 

apyennaqte. Sa' etaqmelchessásekxak apheykha m'a, esógmak sa' meyke 
ektáhakxa negha m'a apchókxa, keñe sa' ekmaso apheykha m'a apheykha 
nak Babilonia.” 

35Aptáhak Wesse' egegkok se'e: “¡Kólaqha Babilonia, yetlo m'a apheykha 

nak kañe'! ¡Tén han ma'a apkelámha apmonye'e apagkok, yetlo m'a 
apkelmopwancha'a nak aqsok! 

36¡Kólnáhap ma'a kelyohóxma'a apagkok: élyeyháxma sa' etnahagkok! 

37¡Kólnáhap ma'a sẽlpextétamo apagkok: elpexyennók sa' apkelaye! 

¡Kólnáhap yátnáxeg apagkok, kólekkexches ma'a yátnáxeg 
apkelyenyawasso apagkok! ¡Kólnáhap ma'a sẽlpextétamo apagkok 
kélyánmagkasso nak chá'a ekyánmaga apkempakhe: máxa kelán'a sa' 

etnahagkokxa'! ¡Kólmasséssem ma'a aqsok éltaqmalma apagkok: 
kólmenyexchesák aqsok apagkok! 

38¡Kóltawásesha wátsam apagkok: kalyameygkok sa'! Hakte Babilonia 

ekteme xama apchókxa ekheykegkaxa kéleykmássesso élmaso agko', cháxa 
élyeykessama nak exma xa. 

39 “Cháxa keñamak peya sa' katnehek axanák yágqames, tén han semheg 

nawha'ák ma'a Babilonia, sa' ellawha nahan chá'a xápen ma'a. Mexnekxók 
sa' chá'a xama énxet enxoho m'a, cham'a egmonye' sa'. 

40Exnágwakxohok sa' ma'a ektémakxa axta Sodoma tén han Gomorra, tén 

han ma'a tegma apkelyawe aphéyak axta m'a neyáwa, cham'a 
kélmassésseykmo axta. Méko sa' kaxnekxak kaxwók ma'a, méko sa' ma'a 
yaqwatakxoho enxoho aphayam. Ko'o sekxeyenma xa, sektáha nak Wesse'. 

41“Apkelánegkókxeyk aptamhágkaxa apmako elxegmak énxet'ák 

apxámokma apkelyennaqte yetlo apkelxegexma'a kelwesse'e apkelwányam 
apxámokma apheykencha'a nak ma'a makhawók agko' nak nexcheyha. 

42Yágke apkelmeykha tén han sawhéwa; Apkellamchek apagkók nahan 

ma'a, megkayóshek elanok aqsok, máxa wátsam ekwányam éxtegyawà m'a 
apkelwónchesso nak, yátnáxeg apkap'ák apkelxegakmok. Appenchásegkek 
aptamhágkaxa yaqwayam yempakhak ma'a Babilonia. 

43Apkelyelqákpek axta aqsa nahan apleg'a amya'a m'a wesse' apwányam 

Babilonia eñama apkeye, aplegágkók axta ekyentaxno apwáxok, tén han 
ekmáske, máxa axta aptáhak ma'a kelán'a ekmáheyól'a katnehek naqláwa. 

44“Katlakkasek sa' ko'o axegma', ektémól'a yámakméwa katyapok ma'a 

naxma ekyentaxno neyáwa Jordán, ekmahéyak la'a chá'a m'a yókxexma 
ekhakxa nak pa'at axnagcha'ák, sa' ko'o amenxenek énxet'ák Babilonia m'a, 
wának sa' ko'o etnehek apkeláneykha apchókxa m'a énxet sélyéseykha nak 
ko'o. Hakte ¿yaqsa awanchek ko'o hexnésaxkoho'? ¿Yaqsa awanchek ko'o 
hélyekkónaxche'? ¿Yaqsa keláneykha nepkések apwanchek hénmexekxak 
ko'o? 

45Kóleyxho séláneykekxa nak ko'o sektáhakxa sekmakókxa atnéssesek ma'a 

Babilonia, ko'o sektáha nak Wesse', sekmakókxa nak han ko'o atnéssesek 
ma'a apchókxa nak caldeos: Kawomhok sa' kélyementaméyak ma'a 
apketchek ketcheyetse nak, kóltawasha sa' nahan ma'a yókxexma apagkok 
ektaqmalma nak. 

46Kaxtegyók sa' ekyennaqte agko' apteyekmo sa' ma'a Babilonia, 

kayawheykha sa' xapop, kañexkohok sa' élpayheykha apatña'ák ma'a mók 
apkelókxa nak.” 

 

Jeremías 51 

Babilonia kélmassésseyam 

1Aptáhak Wesse' egegkok se'e: “Wahak sa' ko'o éxchahayam ekyennaqte 

agko' ekmassésseykmohol'a aqsok ma'a Babilonia, tén han caldeos. 

2Máxa hótáhap apaktek kélchempasso sa' ko'o wának etnéssesek 

apkelenmexma m'a Babilonia; meyke énxet apheykha sa' wának 
etnéssásekxak ma'a kañe' xapop apagkok nak. Wokmek sa' agkok ekhem 
ekmaso, máxa sa' kañék kélchetámeyam. 

3¡Kóllánekxa yágke kélagkok kélmeykha nak chá'a yágke! ¡Kóláhakkásekxa 

kélnénya'ák ma'a kéláhakkasso nak chá'a! ¡Nágkalapyósho kóllanok ma'a 
wokma'ák nak Babilonia; kólmasséssem sa' apyókxoho m'a sẽlpextétamo 
apagkok! 

4Exnagkok sa' aphopák énxet'ák ma'a ámay nak, cham'a ekyókxoho nak 

caldeos apchókxa, 

5apkeláneykegkek eykhe melya'assáxma nahaqtók ko'o m'a énxet'ák Israel 

tén han Judá, apsawheyáseykekxók melya'assáxma m'a apchókxa, makke 
akxakhák ko'o makham, sektáha nak Wesse' ekha sekyennaqte, Dios 
Appagkanamap nak Israel. 

6“¡Kólántép Babilonia! ¡Kólwagkasaxche teyp kélewagko enxoho! 

¡Nágkóltamho kóletsapok eñama apkeláneyak melya'assáxma m'a énxet'ák 
Babilonia! Wokmek kaxwók sekyaqmagkáseykekxexa mók apkeltémakxa, 
axnéshok sa' mók ma'a ektémakxa nak chá'a aqsok apkeláneyak. 

7 Aphémók axta Babilonia sekmeykencha'a m'a egheykok sawo ekyátekto 

ekmomnáwa nak, élnáhakkassama axta chá'a anmen apyókxoho énxet'ák 
apheykha nak keso náxop. Apyenágkek axta agkok chá'a apyókxoho 
énxet'ák xa vino nak, kalyeykesek axta chá'a exma. 

8Axta eyke kawenaqtémok apteyekmo m'a Babilonia aptamheykekxo 

nápakha'a apketkók. ¡Kóllekxagwaha kóllanok ma'a! Kólsantagkas pánaqte 
yaqwayam kóltexnássesagkok apkelyense, lapmaxcheyk sa' 
kaltaqmelchessessók.” 

9 Néltexnágkek negko'o pánaqte m'a Babilonia, makke etaqmelwokmok. 

Etnehek apagkok xa, nók ólántépok se'e, enxama sa' chá'a ólmeyekxak ma'a 
negókxa, hakte weykmók apkelane aqsok ekmaso agko' ma'a néten, 
weykmók ma'a yaphope nak. 

10Entaqmelchessáseykxeyk axta negheykha m'a Wesse' egegkok. 

Kólchexyem, óltennágwakxak Sión ma'a aqsok apkelane axta Dios Wesse' 
egagkok. 

11Peyk emasséssók Wesse' egegkok ma'a Babilonia, 

apnaqxétekhássásegkek han apkelwáxok ma'a kelwesse'e apkelwányam 
nak Media. Cháxa yaqwayam eyaqmagkásekxak Wesse' egegkok 

apteméssessamakxa axta m'a tegma appagkanamap apagkok. ¡Kóllánekxa 
yágke aktek kélagkok! ¡Kólmák sa' kéláhakkásamáxche! 

12¡Kólya'és néten magkenatchesso yaqwayam kólchetamagkok ma'a 

kélhaxtegkesso nak Babilonia! ¡Kólxámasák apkeltaqmelchesso tegma! 
¡Kólnegkenák apkelhaxneykha! ¡Kólnegkenák kelhanma! Hakte 
apkeláneykekxeyk axta aptáhakxa Wesse' egegkok yaqweykenxa 
etnéssesek apkeltennassama axta m'a Babilonia, apkelanak nahan. 

13 Xép Babilonia, apyetnama nak neyáwa wátsam élyawe, apteme nak 

ekxámokma aqsok apagkok, ¡wokmek kaxwók néxa apha, ekmassegwánxa 
apwetamap! 

14Aptáhak apxéna ekmámnaqsoho Wesse' ekha nak apyennaqte s'e: 

“¡Wáhakkassak sa' ko'o exchep apkelenmexma, aptémól'a sawa', elátsaha 
sa' nepyeseksa exchep elmallánek ma'a!” 

Dios kélmeneykmássesso 

(Jer 10.12-16) 

15Yetlo apmopwána axta apkelaneyk Wesse' egegkok xapop; yetlo 

apya'áseykegkoho axta appekkenmak nélwanmégkaxa; yetlo apmopwána 
aqsok axta appeykessók ma'a néten. 

16Appeywa ekyennaqte chá'a epáwaksek awáxok yegmen ekyetnama nak 

néten, etekkesek chá'a yaphope éleñama m'a néxa xapop nak; etekkesek 
chá'a apkelyenma neyseksa ekmámeye; etekkesek chá'a éxchahayam 
eñama m'a appekkenmakxa nak. 

17Élyeyháxma apyókxoho énxet tén han melya'áseyak aqsok. 

Kelyexancháseykha chá'a aqsok kéleykmássesso m'a ektáha nak chá'a 
apkelane: kéleykmássesso sẽlyexancháseykha m'a, tén han meyke 
élennama; 

18aqsok mékoho, tén han kélya'asseykmoho, emasséssók sa' Wesse' 

egegkok ma'a ekwokmo sa' ekhem sẽlyekpelchássessamókxa'. 

19¡Megkaxnawok agko' Jacob nak Dios apagkok xa, apkelane nak ekyókxoho 

aqsok élánteyapma nak! Axta apkelyéseykha énxet'ák Israel ma'a yaqwayam 
etnehek apagkok apagko'. Wesse' ekha apyennaqte: cháxa apwesey xa. 

Babilonia apchásenneykekxa nak chá'a Wesse' egegkok ellegássesagkohok 
énxet'ák 

20“¡Babilonia, xép apteme sawo ekyentaxno ahagkok, sekmeykha nak chá'a 

sénchesso kempakhakma! Xép chá'a wásenneykxak alyaqtennagkok ma'a 
pók aptémakxa énxet'ák, tén han amasséssók ma'a ekyókxoho apkelókxa. 



1858 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

21Xép chá'a wásenneykxak alyaqtennagkok ma'a yátnáxeg, tén han ma'a 

apheykha apkap'ák, tén han ma'a yátnáxeg apkelyenyawasso yetlo m'a 
apkelxegkesso nak chá'a. 

22Xép chá'a wásenneykxak alyaqtennagkok ma'a énxet'ák, tén han kelán'ák, 

apkelwányam, tén han wokma'ák, wokma'ák apketkók tén han kelán'ák 
étkók. 

23Xép chá'a wásenneykxak alyaqtennagkok ma'a keláneykha nepkések, 

yetlo apnaqtósso, tén han ma'a apkeltamheykha nak namyep, yetlo m'a 
weyke kélméssamól'a chá'a éltamheykha, tén han apkeltaqmelchesso nak 
apkelókxa, yetlo apkeláneykha. 

Babilonia kéllegassáseykegkoho 

24“Kélnápaqta'awók sa' kéxegke ayaqmagkásekxak apkeltémakxa m'a 

énxet'ák Babilonia, tén han ma'a caldeos, ekpayhawo nak chá'a atnéssesek, 
eñama ekmaso apteméssessamakxa axta m'a Sión. Ko'o sekxeyenma xa, 
sektáha nak Wesse'. 

25Énmexchek ko'o exche' meteymog ekwenaqte ekmassesseykmoho nak 

aqsok, ekmasseseykmo nak aqsok ekyókxoho keso náxop. Ko'o 
sekxeyenma xa, sektáha nak Wesse'. Añássesagkohok sa' ko'o exche', 
eyttelegwásenták sa' eñama m'a néten meteymog élwenaqte nak, egkexe 
ekmeyesma sa' atnéssásekxa'. 

26Méko sa' xama enxoho nekha'a étkók élpaqxo ektaqmalma kólmaha 

yaqwayam elanakpok tegma. Meyke xama aqsok meyke néxa sa' katnekxa'. 
Ko'o sekxeyenma xa, sektáha nak Wesse'. 

27“¡Kólchexen néten aqsok ma'a apchókxa nak magkenatchesso yaqwayam 

kólchetamagkok! ¡Kólpáwés kélaqkahasso, kólána' elanagkokxak 
aptamhágkaxa apyókxoho énxet'ák, yaqwayam ektamagkok ma'a Babilonia! 
¡Kólenmexches sa' ma'a apkelókxa nak Ararat, Miní, tén han ma'a Asquenaz! 
¡Kólyésha xama sẽlpextétamo apkemha apmonye' kempakhakma! ¡Kólána 
elxog yátnáxeg apkelchánte, aptémól'a sawa' apkello! 

28Kóllánekxés aptamhágkaxa apyókxoho énxet'ák yaqwayam ektamagkok; 

kóllánekxés nahan aptamhágkaxa m'a kelwesse'e apkelwányam nak Media, 
yetlo apkeltaqmelchesso nak chá'a apkelókxa, tén han apkeláneykha, tén 
han ma'a ekyókxoho apkelókxa aptamheykegkaxa nak chá'a kelwesse'e 
apkelwányam.” 

29Yawheyha xapop, pexyennegkek nahan, hakte apkelanak Wesse' egegkok 

ma'a ekxeyenma axta apwáxok elána', apmáheyo etnéssásekxak Babilonia 
meyke xama aqsok ekmaso agko'. 

30Apkelwáteságkek apkempakhe m'a sẽlpextétamo Babilonia, apkelhákxeyk 

ma'a tegma apkelyennaqte apagkok nak; massék apkelyennaqte, máxa 

kelán'ák aptamhágkokxa'. Apkelántaxneykpek ma'a tegma apkelyawe 
apagkok nak, kélwatneyásekxeyk ma'a apxanák. 

31Apyaqmagákpek pók apkelseykha nak chá'a amya'a apkeltennássekxo 

chá'a wesse' apwányam Babilonia apmákpo apyókxoho m'a tegma 
apwányam apagkok. 

32Apkelmeyk axta apkelenmexma m'a wátsam apkelyekheykekxexa axta 

chá'a énxet'ák, apkelwatneyk axta han ma'a tegma apkelyennaqte nak, 
apkelyegwakkók apagko' axta m'a sẽlpextétamo. 

33Hakte aptáhak Wesse' ekha apyennaqte Dios apagkok nak Israel se'e: 

“¡Aphawók Babilonia m'a kélchexakkassamakxa nak chá'a apyempe'ék 
hótáhap apaktek, kaxwók sa' kammok ekhem eknakxamáxchexa apaktek!” 

34-35Aptáhak Jerusalén se'e, tegma apwányam Sión nak: “Nekha'a étkók axta 

ko'o etnéssáseykekxak Nabucodonosor wesse' apwányam nak Babilonia, 
emasséseykmek axta; máxa axta etnessáseykekxak ma'a sokpayhe 
meykel'a aqsok awáxok. Máxa yegmen askok ekyawe axta aptemék 
senaqsapma, ekyetno nak wátsam ekwányam; apyaqkáneykmek axta 
aptama ekleklamókxa nak apwáxok ekyetno sekyókxa, keñe m'a nekha nak 
apkexakhama. ¡Kólyaqmagkásekxak sa' setnéssessamakxa axta ko'o m'a 
Babilonia! ¡Kólyaqmagkásekxa sa' ektémakxa axta sẽlnapma negko'o m'a 
caldeos!” 

Dios apmésso appeywa Israel 

36Aptáhak Wesse' egegkok se'e: “Alánekxések sa' ko'o exchep amya'a 

kélteméssessamakxa, ayaqmagkassásekxak sa' ko'o apteméssessamakxa 
exchep ma'a apkelenmexma. Eymaksek sa' ko'o m'a wátsam, tén han ma'a 
élánteyapmakxa nak yegmen Babilonia, 

37peya nak etnekxak ektaháneykekxa mók meteymog, élleykegkaxa semheg 

nawha'ák, meyke énxet apha, elyegwakkasek sa' chá'a apyókxoho énxet, 
yeyk sa' nahan chá'a. 

38Máxa yámakméwa sa' etnahagkok elyexwéwha m'a apyókxoho nak, 

elesñeykha sa', ektémól'a m'a étkók nak. 

39Kelmexneyk sa' agkok apyempe'ék, alagkok sa' ko'o apyenéyak, 

apyenéyak yaqwayam sa' kalyeykesek exma, tén han kamaskok 
kalya'ássesagkok aqsok. Keñe sa' enaqtének meyke néxa, 
menaqxétekhagkek sa'. Ko'o sekxeyenma xa, sektáha nak Wesse'. 

40Keñe sa' anaqlakxak ma'a aptekyómakxa, ektémól'a nepkések apketkók 

kólnaqlakxak, tén han yát'ay, tén han ma'a nepkések apkelennay'a.” 

Babilonia aptéyam 

41¡Apteyekmek ma'a Babilonia, apxénamap nak ekyókxoho yókxexma, 

apmákpe'! ¡Apkelyegwakkek apkelwet'a ektáhakxa m'a apyókxoho énxet'ák! 

42Chapchek yegmen eñama wátsam ekwányam ma'a Babilonia, chapchek 

ma'a élyaqyahayam agkok élyawe nak. 

43Yókxexma ekmaso agko' aptamhákxak ma'a tegma apkelyawe apagkok 

nak, meyke xama aqsok, ekyamayéxma xapop, ekyaqhapmo exma, 
meykexa xama énxet apha, meykexal'a han kayeykhágwók. 

44“Añássesagkohok sa' ma'a dios Bel nak Babilonia, ayekxássesek sa' ma'a 

aqsok élmenaqsapma axta, melyo'ótamók sa' nahan kaxwók ma'a pók 
aptémakxa énxet'ák. ¡Kelyaqnenágkek kaxwók ma'a kélhaxtegkesso nak 
Babilonia! 

45Énxet'ák ahagkok, kólántép xa, ¡kólwagkasaxche teyp kólenyahagkok, 

amonye' seklómo ahagko'! 

46Nágkólyegwe', nágkóle kéllegeykha nak amya'a ektépeykha m'a apchókxa. 

Ekyókxoho apyeyam sa' chá'a katyapmakha mók ektémakxa amya'a, 
katyapmakha sa' amya'a negyennaqteyáseykha egyempehek ma'a 
apchókxa, tén han apkelenmexamap ma'a apkeltaqmelchesso nak chá'a 
apkelókxa. 

47Kammok sa' ekhem yaqwánxa allegássesagkohok ko'o m'a 

kéleykmássesso nak Babilonia. Mékoho sa' katnekxak ekyókxoho apchókxa, 
eksawheykekxoho kélhapák. 

48 Kapayhekxak sa' awáxok apteyekmo sa' Babilonia m'a néten, tén han 

xapop, tén han ma'a ekyókxoho aqsok élánteyapma nak, apkelxegakmo sa' 
apkeleñama nexcheyha m'a apmassésseyam nak. Ko'o sekxeyenma xa, 
sektáha nak Wesse'. 

49 Naqso', etyamok sa' ma'a Babilonia, eñama apkelnapma énxet'ák ma'a 

kañe' Israel, tén han ma'a ekyókxoho apkelókxa nak keso náxop.” 

Amya'a apkelxawéyak judíos apheykha nak Babilonia 

50Kéxegke kélegketamaxche axta, kólenyahák meyke kélchaqnágwayam, 

kélwokmek sa' agkok ma'a makhawo nak, kaxén sa' kélwáxok ma'a Wesse' 
egegkok, nágkalwánaqma aqsa m'a Jerusalén. 

51Kéltáhak kéxegke kélpeywa s'e: “Nélmegqakkek negko'o nenleg'a 

ektáhakxa sẽlwanyeykha. Nélmegqakkók egagkók negko'o hakte weykmók 
apkelántaxnama énxet apkeleñama mók nekha m'a kañe' 
ekpagkanamaxchexa agko' nak ma'a tegma appagkanamap.” 

52Akke aptáhak Wesse' egegkok se'e: “Xegakmek yaqwánxa sa' ko'o 

allegássesagkohok ma'a kéleykmássesso nak Babilonia, elápentegmakha 
sa' kélyensáseyák ma'a ekyókxoho apchókxa nak. 

53Yántek sa' eykhe Babilonia m'a néten, yaqwayam epekkenwók netnók 

agko' ma'a apxagkok apyennaqte nak, aláphaksek sa' eyke han ko'o 
apkelenmexma m'a, yaqwayam emasséssók. Ko'o sekxeyenma xa, sektáha 
nak Wesse'.” 

Babilonia kélmassésseyam 

54Babilonia keñamak élpayheykha kélatña'ák, caldeos apchókxa keñamak 

ekyennaqte agko' ekyennama exma. 

55Wesse' egegkok ma'a apmasséssekmo nak Babilonia, apwanmeyásekxo 

nak ekyennama exma. Máxa yegmen élyaqyahayam ekyennaqte ekpáwà 
awáxok sa' etnehek ektamagkok ma'a apkelenmexma, yetlo ekyawe agko' 
éxtegyawà. 

56Apkelxegakmek yaqwayam emasséssók Babilonia; apkelmeyk kaxwók 

ma'a kempakhakma yapmeyk apagkok, apkelekkexchessek yágke apagkok. 
Hakte Wesse' egegkok, apteme xama Dios, apyaqmagkáseykekxohol'a 
chá'a aptémakxa xama énxet ekpayhawo nak chá'a etnéssesek. 

57Aptáhak Wesse' Apwányam, Wesse' ekha nak apyennaqte s'e: 

“Annáhakkasek sa' ko'o anmen ma'a apkelámha apmonye'e nak Babilonia, 
tén han ma'a apkelmopwancha'a nak aqsok, tén han ma'a 
apkeltaqmelchesso nak apkelókxa yetlo apkeláneykha, tén han sẽlpextétamo 
apagkok, keñe sa' enaqtének meyke néxa, menaqxétekhagkek sa'. 

58Ektáhak ko'o sekpeywa s'e, sektáha nak Wesse' ekha sekyennaqte: 

Kólyaqnegkesek sa' ekyókxoho m'a kélhaxtegkesso ekyawe nak ekpayhakxa 
m'a Babilonia, kólwatnekxak sa' ma'a átog apagkok élyawe nak. Kaqhok sa' 
chá'a eltemeykha énxet'ák, hakte táxa sa' kalwatnések chá'a m'a 
apkelwasqápeykekxoho nak apkelánéyak.” 

Jeremías appeywa kélso Babilonia 

59Apméssek axta apkeltamhókxa etnehek Dios appeywa aplegasso 

Jeremías ma'a Seraías, Nerías axta apketche, Maaseías axta aptáwen, 
ektéma axta cuatro apyeyam apteme apkeláneykha apchókxa m'a 
Sedequías, wesse' apwányam axta m'a Judá. Apyetlókek axta nahan Seraías 
wesse' apwányam Sedequías apmahágko m'a Babilonia, hakte axta apteme 
chá'a apkelánéseykekxa yaqwánxa exek ma'a wesse' apwányam. 

60Aptáxéssegkek axta Jeremías appeywa weykcha'áhak apxeyenma m'a 

ekyókxoho aqsok ekmaso yaqweykenxa katnehek kélhe m'a Babilonia, 
cham'a ekyókxoho ektémakxa axta ektáxésamaxche ekxénamaxche m'a. 

61Aptáhak axta apcháneya Seraías se'e: “Apwokmek sa' agkok Babilonia, 

etaqmelchesho sa' apkelyetsete ekyókxoho s'e amya'a nak. 

62Keñe sa' etnehek se'e: ‘Wesse', apxeyenmeyk axta exchep emasséssók 

se'e apchókxa nak, yaqwayam enxoho méko kaxwók kaxek se'e, cham'a 

énxet essenhan aqsok kélnaqtósso, hakte yókxexma meykexa énxet meyke 
néxa sa' etnéssásekxa'.’ 

63Appenchessek sa' agkok apkelyetsete s'e weykcha'áhak nak, ethet sa' 

xama meteymog, tén sa' eyenyók kañe' wátsam Éufrates, 

64tén sa' etnehek se'e: ‘Sa' etnehek ewéwagkok Babilonia xa, mopwanchek 

sa' exnekxak néten neyseksa m'a aqsok ekmaso peya nak yahak Wesse' 
egegkok.’” Cháxa néxa appeywa Jeremías xa. 

 

Jeremías 52 
Sedequías apteme wesse' apwányam 

(2 Re 24.18-20; 2 Cr 36.11-16) 

1Veintiún apyeyam apagkok axta weykmok Sedequías apkeynamo apteme 

wesse' apwányam, once apyeyam axta weykmok apteme wesse' apwányam 
ma'a Jerusalén. Hamutal axta ekwesey egken, Jeremías axta apketche, 
eñama axta m'a Libná. 

2Asagkek axta eyke ektémakxa aqsok apkelane nápaqtók Wesse' egegkok, 

hawók axta m'a ektémakxa axta aqsok apkelane m'a Joaquim. 

3Axta keñamak apkeltaqnagkama Wesse' egegkok ma'a énxet'ák nak 

Jerusalén tén han ma'a Judá, keñe axta apkelántekkessama m'a aphakxa 
nak yaqwayam melwetekxók chá'a. 

Jerusalén aptéyam 

(2 Re 24.20—25.7; Jer 39.1-7) 

Apkenmexeykekxeyk axta Sedequías ma'a wesse' apwányam nak Babilonia. 

4Apxegkek axta wesse' apwányam Nabucodonosor yetlo apyókxoho 

sẽlpextétamo apagkok peya yempakhak ma'a Jerusalén, ekhem diez pelten 
diez, ekweykmo axta nueve apyeyam apteme wesse' apwányam ma'a 
Sedequías, apwakhegwokmek axta. Apkelpakxenweykmek axta m'a keto 
nak, apkeláneykegkek axta nahan kélchántéyak néten ma'a nepyáwa nak, 
yaqwayam ektamagkok. 

5Apwakhamakpek axta tegma apwányam, ekwokmoho aptéma once 

apyeyam apteme wesse' apwányam Sedequías. 

6Yágwokmók axta meyk ma'a tegma apwányam, cham'a ekhem nueve 

aptáhakxa nak cuatro pelten ma'a apyeyam nak, méko axta entáhak aptéyak 
ma'a énxet'ák. 

7Kélyagkaxqatchek axta m'a nápakha tegma apyawe kélhaxtegkesso nak, 

apwakhayak axta eykhe caldeos ma'a, axta eyke kahaxnak aptepa wesse' 
apwányam yetlo apyókxoho sẽlpextétamo apagkok tegma apwányam nak, 
axta'a axta apkenyahágkok, apkelántekkek axta m'a átog ekpayho nak 
élámhakxa ánet meteymog tegma kélhaxtegkesso, cham'a ámay ekpayho 

nak kélchencháseykekxexa axta pánaqte exnók ma'a wesse', keñe 
apkelyetlawa m'a ámay ekmahéyak nak ekyapwátegweykenxa m'a Jordán. 

8Apkemhágkek axta eyke sẽlpextétamo caldeos ma'a wesse' apwányam 

Sedequías. Axta aptahanyekxohok ma'a ekpayhegweykenxa nak xapop 
ma'a Jericó. Apkexpaqneyk axta apyókxoho sẽlpextétamo apagkok 
apyenyawa aqsa apxakko'. 

9Apmeyk axta caldeos ma'a wesse' apwányam keñe kélyentamákxo m'a 

aphakxa nak wesse' apwányam Babilonia, ekpayho nak Riblá, yókxexma 
Hamat. Yetlókok axta han apxeyenma Nabucodonosor yaqwánxa 
kólteméssesek ma'a Sedequías. 

10Nápaqtók axta apkeltamhók kólyaqténchesagkok apyespa'ák ma'a 

apketchek, tén han ma'a apyókxoho kelwesse'e nak Judá. 

11Keñe m'a Sedequías, apkeltamho kólhexyawássesek apaqta'ák tén han 

kólpextétek cadena sawo élyexwase yaqwayam kólyentemekxak ma'a 
Babilonia, apheykenxa axta apmomakpo, ekweykmoho apketsapa. 

Tegma appagkanamap kélmassésseyam 

(2 Re 25.8-21; 2 Cr 36.17-21; Jer 39.8-10) 

12Apwokmek axta Jerusalén ma'a Nebuzaradán, apteme axta wesse' 

apwányam apkeláneykha tén han apkemha apmonye' sẽlpextétamo 
apagkok, ekhem diez pelten cinco, cham'a ekweykmo axta diecinueve 
apyeyam apteme wesse' apwányam ma'a Nabucodonosor, wesse' 
apwányam axta m'a Babilonia, 

13apwatneykxeyk axta tegma appagkanamap, keñe han ma'a wesse' 

apwányam apxagkok apyawe, tén han ma'a apyókxoho tegma nak tegma 
apwányam, ekweykekxoho m'a apyókxoho kelwesse'e apxanák nak, 

14keñe axta m'a sẽlpextétamo caldeos apkelxegexma'a axta, 

apkelyaqnegkesa m'a kélhaxtegkesso axta m'a Jerusalén. 

15Tén axta Nebuzaradán apnaqlákxo Babilonia m'a apkeleymomap axta 

makham apheykha m'a tegma apwányam nak, ekweykekxoho m'a 
appasmeykekxa axta wesse' apwányam Babilonia, tén han ma'a 
apkeleymomap axta apkeláneyak chá'a aqsok. 

16Wánxa axta aqsa apkeleykmo apqántawók ma'a énxet'ák meyke agko' nak 

aqsok apagkok, yaqwayam enxoho elanha m'a anmen yámet 
kélcheneykekxa', tén han eknekxak aqsok ma'a namyep. 

17 Nekha'a étkók axta aptemessásekxak caldeos ma'a sawo élyexwase 

ekheykegko axta m'a tegma appagkanamap nak: meteymog élámha, 
ekyennaqtéssamakxa tén han ma'a kélyátamakxa yegmen ekyawe agko' 
nak, keñe axta apkelsákxo ekyókxoho sawo élyexwase m'a Babilonia. 

18Apkelsákxeyk axta han ma'a táhap kélxata, pála, tén han 

nensapanchessamól'a cháléwasso, egheykok élyawe, yekweykto élyawe 
keñe han ma'a ekyókxoho aqsok kélmeykegkaxa élánamáxche axta sawo 
ekyexwase, kélmeykha axta chá'a m'a tegma appagkanamap. 

19Apkelmeyk axta han apkelsákxo ekyókxoho aqsok élánamáxche axta sawo 

élyátekto élmomnáwa m'a sẽlpextétamo apkemha apmonye', tén han ma'a 
sawo ekmope ekmomnáwa: cham'a sokpayhe élyawe, kélnegkenmakxa nak 
átex, egheykok élyawe, tén han ma'a kélxatal'a chá'a táhap, cháléwasso 
élyawe, yekweykto élyawe, tén han ma'a egheykok kélyátamól'a chá'a vino 
kélmésso naqsa Dios. 

20Keñe m'a ánet élámha axta meteymog, tén han ma'a kélyátamakxa axta 

yegmen ekyawe, yetlo m'a doce weyke kelennay'awo kéllane nak sawo 
ekyexwase ekmeykegkaxa axta chá'a, tén han ma'a ekyennaqtéssamakxa 
axta chá'a, apkeltémo axta kóllanaksek wesse' apwányam Salomón ma'a 
tegma appagkanamap, megkólwanchek axta kólyetsetagkok ekwánxa 
ekyentaxno. 

21Ketsék axta han yeykhágweykmohok chá'a ocho metros ekmahéyak néten 

ma'a xama nak meteymog élámha, keñe axta cinco metros náxet mók ma'a 
ekpayhakxa; ekyagqaxe awáxok axta nahan chá'a, siete centímetros axta 
nahan chá'a ekyawe nekhaw'ék ma'a sawo ekyexwase nak. 

22Sawo ekyexwase axta han xama étseksa'ák ma'a élámha nak, ánet metros 

axta han ekmahéyak néten, wakheykekxeyk axta han nekhaw'ék ma'a sawo 
ekyexwase ekho axta yám'én aqta'ák, kélnáxegkáseykha axta han chá'a 
ekho yántakyexna. Hawók axta mók xa ánet nak meteymog élámha. 

23Cien yántakyexna kéleykmassáseykha axta nahan chá'a xama étseksa'ák 

ma'a ekho nak yám'én aqta'ák, noventa y seis axta eyke negwetayo. 

Judíos kélnaqleykekxa megkatnahakxa apkelókxa 

24Apmeyk axta sẽlpextétamo apkemha apmonye' m'a Seraías, apkemha 

apmonye' nak apkelmaxnéssesso Dios énxet'ák apagkok, yetlo m'a 
Sofonías, apteme axta aptétéyak apkelmaxnéssesso Dios énxet'ák apagkok 
ekha kéláyo, keñe han ma'a apqántánxo apkeláneykha axta chá'a tegma 
appagkanamap. 

25Keñe axta m'a tegma apwányam nak, apma m'a apkemha apmonye' nak 

sẽlpextétamo, tén han ma'a siete énxet apméssamo axta chá'a appeywa m'a 
wesse' apwányam apheykha axta chá'a m'a tegma apwányam nak, tén han 
ma'a sẽlpextétamo apkelyéseykha axta chá'a énxet yaqwayam etnahagkok 
sẽlpextétamo, keñe han sesenta apkelwesse'e apheykha axta m'a tegma 
apwányam. 

26-27Apnaqlákxeyk axta apyókxoho Nebuzaradán aphakxa wesse' apwányam 

Babilonia xa énxet'ák nak, ekpayho nak Riblá, yókxexma Hamat. Cháxa 

yókxexma nak, apkeltamhókxa axta wesse' apwányam Babilonia 
kólnápekxa'. Cháxa ektáhakxa axta kélántekkesa kélya'asa megkatnahakxa 
apkelókxa m'a énxet'ák nak Judá. 

28Keso apwánxa axta apyókxoho énxet apnaqleykekxa megkatnahakxa 

apkelókxa Nabucodonosor se'e: tres mil veintitrés énxet'ák Judá axta 
apnaqleykekxak ekweykmo axta siete apyeyam apteme wesse' apwányam; 

29keñe ekweykmo dieciocho apyeyam apnaqleykekxo, ochocientos treinta y 

dos énxet'ák Jerusalén; 

30keñe axta Nebuzaradán apkeltémo kólnaqlakxak setecientos cuarenta y 

cinco énxet'ák Judá, cham'a ekweykmo axta veintitrés apyeyam. Cuatro mil 
seiscientos énxet'ák axta apweykmok apyókxoho kélántekkesso 
kélnaqleykekxa megkatnahakxa apkelókxa. 

Joaquín kélyenyeykekxa tén han apxawe ekha kéláyo m'a Babilonia 

(2 Re 25.27-30) 

31Apcheynamók axta apteme wesse' apwányam Babilonia m'a Evil-merodac, 

ekhem veintisiete, aptáhakxa axta doce pelten, ekwokmo axta treinta y siete 
apyeyam kéltekkesso kélya'asso megkatnahakxa apchókxa m'a wesse' 
apwányam Joaquín, apkeñama axta Judá, apyósek axta apkelano Evil-
merodac ma'a Joaquín, keñe aptekkesa kañe' negmomaxchexa', 

32apyánchessamók axta han apchápeykha nepyeseksa m'a apkelwesse'e 

apkelwányam apkelmomap apheykha axta xamo' ma'a Babilonia. 

33Massegkek axta han apkelmeykha Joaquín ma'a apkelnaqta 

apkelmeykencha'awo axta chá'a neyseksa apmomap, etwohok axta chá'a 
apto xamo' wesse' apwányam ekwokmoho apketsapa. 

34Egkéshok axta chá'a wesse' apwányam Babilonia aqsok eyeyméxchexa 

m'a Joaquín, ekyókxoho ekhem, neyseksa apha ekwokmoho apketsapma. 

Lamentaciones 
Lamentaciones 1 

Émha amonye' senlapwayam 

1¡Apxakkók apagko' aptamhákxak ma'a tegma apyawe apláneyo axta chá'a 

énxet'ák! ¡Aphágwakxók kelán'a tampe' m'a tegma apyawe apagkok nak 
énxet'ák! ¡Kélméssegkek ekyentaxno ektamheykha m'a apchókxa 
ektaqmalma nak! 

2Yókxoho axta'a élekxagweykha; kelsekkenmék aqtek égmenek ma'a 

amáxempenák. Méko xama enxoho yaqwayam epeykessásekxak awáxok 
ma'a apyókxoho éláneykxa nak chá'a. Apkenmexeykekxeyk ma'a apyókxoho 
námakkok; élenmexma aptamheykekxa'. 

3Apkelmákpek ma'a énxet'ák Judá, kélnaqlákxeyk megkatnahakxa 

apkelókxa', apkellegágkók apagko', kélméssek ekyentaxno apkeltamheykha. 
Aphegkek nepyeseksa pók énxet'ák, méteyágweykmok kaxwók 
apkellókasso apyampe. Aptahañekxeyk han ma'a apyaqmasso axta, 
mey'assásegkok aptáhakxa'. 

4¡Yaqhapmók exma m'a ámay nak Sión! ¡Méko xama énxet apye'eykekta 

kélessawássessamo! Meyke énxet aptáhak ma'a atña'ák nak tegma apyawe, 
apkellekxagweykha m'a apkelmaxnéssesso nak Dios énxet'ák apagkok, 
kelyaqhápeyha awáxok ma'a kelán'a étkók, legágkók ekmáske m'a 
Jerusalén. 

5Kóneg aptemessásekxak ma'a apkelenmexma, tásek ekteyapma aqsok 

apkelánéyak ma'a apkelenmexeykha nak chá'a. Wesse' egegkok 
apyentaxnéssesso apheykha m'a, eñama ekxámokma m'a melya'assáxma. 
Kélnaqlákxeyk megkatnahakxa apkelókxa m'a apketchek, apnaqlákxeyk 
ma'a apkelenmexma nak. 

6Massegwokmek ma'a Sión ektaqmalma nak, cham'a ektémakxa axta 

ekyókxoho ektaqmalma; máxa popyet aptamhágkok ma'a apkelámha 
apmonye'e agkok aptegyéyak la'a pa'at; apkelyenyawásegkek apmagkok 
apkelxega apmonye'e m'a apmenxenma nak. 

7Xénwákxók awáxok Jerusalén ma'a ekhem ektamhákxo axta axakko', tén 

han ekyaqhápeykha awáxok; xénwákxók awáxok ekyókxoho m'a aqsok 
ekxámokma ekweteya axta m'a nentámen axta; xénwákxók awáxok ma'a 
apmoma axta élenmexma, megkólya'áya axta kólpasmok, apkelányo axta 
m'a élenmexma keñe apkesméssama m'a kéltemessásekxo mékoho. 

8Awanhók agko' élane megkay'assáxma m'a Jerusalén cháxa keñamak 

ekpayhémo nak kólwanyaha. Aptaqnawágwokmek kaxwók ma'a apcháyo 
axta chá'a, hakte apwet'ak kaxwók meyke apáwa. Cháxa keñamak 
élekxagweyncha'a nak tén han ekmegqaya ekpeyncháxko ekpósa nát. 

9Kelyepetcheyak élnaqta m'a aqsok élmanyása; megkaxeyenmak awáxok 

yaqweykenxa katnehek. Asagkek ektáhakxa ektéyam; méko xama enxoho 
yaqwayam epeykessásekxak awáxok. ¡Wesse', elano sẽltemessáseykekxa 
mékoho tén han ektémakxa apkeleymákpoho m'a sélenmexma! 

10Apkelmágkek katnaha námakkok ma'a aqsok agkok ekxámokma axta 

Jerusalén. Apwet'ak tegma apwányam apkelyennaqtésa apyempe'ék 
apkelántaxna tegma appagkanamap ma'a énxet'ák melya'áseyak nak Dios, 
¡cham'a énxet'ák meltémo axta chá'a exchep elántexek ma'a 
kélpeykessamókxa nak! 

11Apkellekxagweyha apyókxoho énxet'ák apheykha nak ma'a kañe', 

aptegyágkek aptéyak; apkelméssek chá'a aqsok apagkok ekyaqmageykekxa 
nento, yaqwayam enxoho meletsephe'. ¡Wesse', elano sẽlteméssesakxa 
ekmaso! ¡Kaxén apwáxok setnahakxa nak! 

12¡Kéxegke ektáha nak kélxega ámay, kólchaqnágwom sekxo', kalchetam 

kélwáxok yetneyk agkok kéllegeykegkoho ekhawo nak ko'o, 
señassáseykegkoho agko' nak! ¡Wesse' egegkok seyhe ko'o xa ektémakxa 
nak ekyentaxno ewáxok eñama setaqnagko! 

13Néten keñamak apyenyeykento Wesse' egegkok táxa ekweykmoho nak 

élwatno kañe' exchakkok; epekkenchessegkek kelhanma m'a emonye', keñe 
setaqhessamo; eyámasmeyk aqsa han, keñe seklegeykegkoho chá'a 
yókxoho ekhem. 

14Apweteyak ko'o may'assáxma m'a Wesse' egegkok; etéteykekxeyk han 

ma'a, máxa yámet ekyentaxno temék sekpatmeykencha'a: ¡masséssegkek 
sekyennaqte! Egkéssegkek ko'o Wesse' egegkok ma'a énxet'ák mamowána 
nak alenmexekxa'. 

15Makhawók élya'ássessók ko'o Wesse' egegkok ma'a énxet'ák 

apkelyennaqte semasma axta chá'a. Eyhayak sẽlpextétamo yaqwayam 
hesawhaksek ma'a énxet'ák ahagkok apkelyennaqte. ¡Apteméssessók 
Wesse' egegkok énxet'ák ahagkok Judá m'a kéltémakxal'a kólyaqhápok 
anmen yámet ekyexna, yaqwayam kalanaxchek vino! 

16Cháxa sélekxágkassama nak chá'a ko'o xa aqsok nak. 

Kelpexyawáseykenteyk ahaqtek égmenek, hakte méko xama enxoho 
yaqwayam hetaqmelchessásekxak ewáxok, méko xama enxoho yaqwayam 
hewasqakkásekxoho. Heykha étchek ma'a nepyeseksa nak tegma 
appalleyam, hakte maghawok negko'o m'a nélenmexma, apmelyeyha'e. 

17Kelya'ássek néten amék éltamho eykhe kólpasmok ma'a Sión, méko eyke 

xama enxoho yaqwayam kapeykessásekxak awáxok. Apkeltamhók Wesse' 
egegkok ewakhak apkelenmexma m'a Jacob; Aptaqnawágweykmek 
Jerusalén ma'a énxet'ák nak. 

18Apkeláneyak Wesse' egegkok ma'a ekpayhawo nak elána', hakte 

énmexeykekxeyk ko'o m'a apchánamakxa nak antéhek. ¡Énxet'ák, kóleyxho 
sekpeywa kélyókxoho nak; kóllano ektémakxa seklegeykegkoho! 
¡Apkelmomakpek ma'a wokma'ák ahagkok tén han kelán'a étkók, 
kélnaqleykekxo megkatnahakxa élókxa'! 

19Éltamhók eykhe hepasmok ma'a sélásekhayókxa nak, élyexancháseykha 

eyke. Apkeletsepmeyk tegma apwányam ma'a apkelmaxnéssesso nak Dios 
énxet'ák apagkok, tén han ma'a apkelámha apmonye'e ahagkok nak: 
¡aptegyeykegkek axta eykhe aptéyak yaqwayam enxoho meletsephe'! 

20¡Wesse', elano ektémakxa ekyentaxno ewáxok! ¡Eklegeykegkók ekmaso 

ewáxok! Añegkohok chá'a ekmáske ewáxok ekxénwákxoho enxoho chá'a 
ewáxok sektémakxa sénmexeykekxo. Sókwenaqte aptekyawák étchek ma'a 
yókxexma, keñe han se'e kañe' nak, ekyetnama apkeletsapma énxet'ák. 

21Apkellegayak eykhe énxet'ák se'e ektémakxa nak sélekxagweykha, méko 

eyke xama enxoho yaqwayam epeykásekxak ewáxok. Apkelya'ásegkók 
ektémakxa ekmaso sekha m'a apyókxoho nak sélenmexma, 
kelpayheykekxók han apkelwáxok setnéssessama ko'o exchep xa. ¡Yána 
kawak heykxa m'a ekhem apxeyenma axta, keñe sa' kay'ammok han ma'a 
ektéma nak ko'o sey'áya! 

22Yána kawakxak aphakxa exchep ma'a ekyókxoho apkeltémakxa ekmaso 

apkeláneyak nak; etnésses eñama melya'assáxma m'a setnéssessamakxa 
nak ko'o, megkamassegweykmok ko'o sélekxagweykha; ¡yélaqtéssegkek 
ewáxok! 

 

Lamentaciones 2 
Ektáhakxa ánet senlapwayam 

1¡Aplómo apagko' axta keñamak Wesse' egegkok apcháhakkassama 

ekyáqtésso exma m'a Sión ektaqmalma! Apyenyenteyk náxop ektémakxa 
nak ektaqmalma m'a Israel, eñama néten; megkaxénak apwáxok aplawa m'a 
apnegkenmakxa nak chá'a apmagkok. 

2Megyeykmok xama enxoho Wesse' egegkok ma'a tegma nak Jacob; 

apmasséssekmek axta aplawa m'a tegma apkelyennaqte aphéyak nak Judá 
aptaqmalma; apyaqnegkessek axta náxop ma'a apchókxa', apkelmegqássek 
axta apkelwesse'e agkok. 

3Xama axta aplawa, apmasséssekmek axta ekyókxoho ektémakxa ekha 

ekyennaqte m'a Israel. Egyementamákxeyk sempasmo apmopwána 
sẽlenmexa m'a nélenmexma; ¡apwatneyk táxa m'a nepyeseksa énxet'ák 
Jacob, kelwatneyk ekyókxoho aqsok ekhéyak nak neyáwa'! 

4Máxa nénmexma aptáhak Wesse' egegkok apkeykesa axát'ák yágke, 

apyennaqtéssek apaktog apkeykesa; apmasséssekmek ma'a ekleklamo axta 
chá'a egwáxok anlano', máxa m'a nénmexmal'a; máxa táxa entáhak 
apyenyeynto aplo m'a neyseksa nak Sión ektaqmalma. 

5Máxa katnaha egmók aptáhak Wesse' egegkok: apmasséssekmók apagko' 

ma'a Israel; apkelyaqnegkásegkek ma'a apyókxoho tegma apkelyawe agkok, 
tén han ma'a tegma apkelyennaqte, apcha'ak meyke néxa 
apkellegeykegkoho ekyentaxno apkelwáxok ma'a Judá, tén han 
apkellekxagweykha. 

6Máxa apmenyexma aptáhak megyessákxo aptawásencha'a m'a tegma 

appagkanamap apagkok; apmasséssekmek ma'a kélpeykessamókxa nak 
chá'a. Apmasséssekmek Wesse' egegkok élánamáxche nak chá'a 
kélessawássessamo m'a Sión, tén han ma'a sábado. Aplo keñamak 
aptaqnawaya m'a wesse' apwányam tén han ma'a apkelmaxnéssesso nak 
chá'a énxet'ák apagkok. 

7Aptaqnókek Wesse' egegkok ma'a ekwatnamáxchexa nak chá'a aqsok, 

apyenyókek ma'a tegma appagkanamap apagkok; apméssek yaqwayam 
elyaqnegkesagkok apkelenmexma m'a kélhaxtegkesso ekmasma nak chá'a 
tegma apwányam. ¡Legáxcheyk kélwehéseykha m'a Wesse' egegkok nak 
tegma appagkanamap apagkok, ektémól'a kañexchek kélwehéseykha 
kélessawássessamo! 

8Apxeyenmeyk axta Wesse' egegkok elyaqnegkesek ma'a kélhaxtegkesso 

nak Sión. Apkelyetsátegkek axta yaqwánxa emasséssók, apkelanak axta 
han meyke apkelwátesseyam. Apkelyaqnegkásegkek axta m'a nápakhaw'ék 
tegma tén han ma'a kélhaxtegkesso, apkellapwagkásegko axta aptémól'a 
énxet, apheyásawók axta mók apkelyaqnegkesso. 

9Meyke atña'ák táhak ma'a tegma apyawe méko han ma'a kélápeykekxexa 

nak chá'a: ¡náxop kélchexeyk kélekkexákxo! Kélchexakhagwokmek 
nepyeseksa énxet'ák melya'áseyak nak Dios ma'a wesse' apwányam tén han 
ma'a kelwesse'e apagkok; massegwokmek kaxwók ma'a Dios segánamakxa 
apagkok. ¡Massegwokmek nahan apxekmóssamo chá'a aqsok Wesse' 
egegkok ma'a apkellegasso nak appeywa, yaqwayam enxoho ellegaksek 
énxet'ák! 

10Apkelwanmeyágkek aqsa apheyncha'a náxop ma'a apkelámha apmonye'e 

nak Sión, apkelexpaqha'ak chá'a apqatkok xapop, apkelántaxneykxeyk han 
apáwa sẽlwáxaqxamo nak. Kelháxahágkek ekwokmoho éltekxeya naqta'a 
xapop ma'a kelán'a étkók nak Jerusalén. 

11Kelyélaqtéssek ahaqta'ák sekwóno, eklegágkok ekyentaxno agko' ewáxok; 

yelqáxcheyk ewáxok sekwet'a kélmasséssekmo tegma apwányam apagkok 

nak énxet'ák ahagkok, tén han sekwet'a apkeletsapa meyk ámay ma'a 
sakcha'a ekweykekxoho m'a melyamasma nak neme. 

12Aptáhak chá'a sakcha'a apkeláneya chána s'e: “¡Méko kaxwók nento tén 

han vino!” Apkelyaqnenágkek han ma'a ámay nak tegma apwányam, máxa 
aptekyawa aptáhak, kelántaxneykxeyk apkelennama neyseksa 
élpatheteykha chána. 

13¿Yaqsa ko'o ewanchek axnésho essenhan eytchásekxohok xeye' 

Jerusalén ektaqmalma? ¿Yaqsa ewanchek eytchásekxohok yaqwayam 
ataqmelchessásekxak awáxok xeye' Sión ektaqmalma meyke nak 
kélteméssesseykmoho exma'? Awanhók agko' ektémakxa kélmassésseyam, 
máxa m'a wátsam ekwányam; ¿yaqsa awanchek kataqmelchessók? 

14Wanchek amya'a m'a aptémakxa nak chá'a apkeltennasso aqsok 

apkelwete m'a apkelánémap axta chá'a etnahagkok apkellegasso Dios 
appeywa. Meltennassók ekmasagko ektémakxa yaqwayam enxoho 
eyaqmagkassesek ma'a ektémakxa nak; apkeltennáseykha chá'a m'a aqsok 
apkelwete ekmowána amya'a nak, naqsók han chá'a teméssessók. 

15Eltekpogmakha chá'a apmék yesmaksek elwetak ma'a 

apkelyeykhágwayam nak chá'a; elmóheykha chá'a elyeykesha apqatkok 
ey'ássók, etnehek chá'a elxének ma'a Jerusalén ektaqmalma nak: “Keyaxa 
ekxénamaxko nak chá'a ektaqmalma agko' keso náxop, 
élpeykessáseykekxoho nak chá'a apkelwáxok énxet'ák”. 

16Elpaqmétek chá'a etaqnók xeye' m'a apyókxoho katnaha nak námakkok. 

Etnehek chá'a exének neyseksa apkelmóheykha tén han 
apkelyaqyeyasáseykha apmék: “Negmasséssekmók egagko'. Cháxa 
nélhaxanma nak katnehek xa; ¡negwet'ak kaxwo'!” 

17Appenchessek apkelane Wesse' egegkok ma'a aqsok apxeyenma axta 

elána'. Apmasséssekmek meyke apmopyósa apkelányo m'a nanók 
apxeyenma axta emasséssók, apchahayók yesmaksek ma'a élenmexma 
nak, apkelyennaqtéssek ma'a élenmexma nak. 

18¡Sión ektaqmalma, kalmaxna epasmok Wesse' egegkok! ¡Koho aqsa 

kalpexyewenták aqtek égmenek ekhem tén han axta'a! ¡Nágkalwátessem 
ekwóno, nágkamasséssem aqtek égmenek! 

19Kaxnekxa néten, kalpáxamha axta'a, nágkalwátessem élpáxameykha; 

kaltennés ekyókxoho nápaqtók Wesse' egegkok ma'a ektémakxa nak, koho 
aqsa kaxog ektémól'a yegmen; kalya'ásses néten apmék yetlo ekwóneykha, 
kalmaxnésses yaqwayam elwetak apkelyennaqte m'a sakcha'a agkok, 
apkeletsapa nak ámay eñama meyke aptéyak. 

20Elano Wesse' egegkok, kalchetam apwáxok méko xama énxet 

apteméssessama exchep xa ektéma nak. ¿Katawagkokxak enxoho sa' 
eykel'a chána m'a étchek melyamasma nak makham aptéyak neme? 

¿Etekyewekxak enxoho sa' eykel'a nahan apkelmaxnéssesso nak Dios 
énxet'ák apagkok, tén han ma'a apkellegasso nak appeywa m'a tegma 
appagkanamap apagkok nak? 

21Aphágkek aphopák ámay ma'a wokma'ák tén han ma'a apkelwányam nak; 

aptekyókek ma'a wokma'ák, tén han kelán'a étkók, kélyetxégko chá'a sawo. 
¡Apkelnapchek axta exchep ma'a aplawa axta meyke apmopyósa apkelányo! 

22Máxa keleñamak apnaqlókmo m'a aqsok segyegwakkassamo nak, 

ektémól'a kólya'ammok ma'a kélessawássessamo; méko axta xama enxoho 
eyewagko kagketaxchek ma'a aplawa axta exchep Wesse'. Apkelnapmeyk 
sélenmexma m'a séktegkesso axta, tén han ma'a sélxekmowáseyak axta. 

 

Lamentaciones 3 
Ektáhakxa ántánxo senlapwayam 

1Ko'o sekteme sekya'áseykegkoho ektémakxa nenlegeykegkoho eñama 

señassáseykegkoho Wesse' egegkok aplo. 

2Ey'assegkek axta m'a ekyáqtéssamakxa nak exma, éntameykekxeyk axta 

m'a meykexa nak élseyéxma; 

3yókxoho ekhem axta setekpageykha meyke néxa'. 

4Apkelyaqsáseykegkek axta émpehek, nekha'a étkók axta apteméssessók 

exchakkok; 

5ewakhessegkek axta ekmaso ewáxok, tén han seklegeykegkoho; 

6exnéssegkek axta ekyáqtéssamakxa exma, ektémól'a m'a apkeletsapma 

axta nano'. 

7Ewakhassegkek axta aphaxta, yaqwayam enxoho matyepe'; élpextetegkek 

axta cadena élyentaxno; 

8élpáxameykha axta eykhe séltémo hepasmok, axta eyke yaháxenmok 

sélmaxnagko; 

9eyáhakkáseykekxeyk emonye' apnegkenma meteymog, 

¡apyetnakhásseykmek ma'a ámay ahagkok! 

10Máxa méwa élyexanmeykha aptemék séláneykencha'a, ektémól'a óso 

ketók sethanmakxa'. 

11Étnakhásseykmek ma'a ámay ahagkok, élyensepmeyk sepathetma, 

¡égwagkassamok apagko'! 

12¡Apkeykessegkek axát'ák yágke apagkok keñe sepékessamo semakte! 

13Kelántaxnegweykmók sekyókxa m'a yágke sélyáte nak Wesse' egegkok. 

14Apyókxoho énxet'ák ahagkok sésmésso ko'o; yókxoho ekhem chá'a 

sésmésso. 

15Eyánchessessamok ko'o eklo ewáxok Wesse' egegkok; askehek ma'a 

sekya seyeykegko nak chá'a. 

16Élekkexchessegkek em'ák seyenhassama ahátog xapop; eyeykegkek 

xapop. 

17Massegkek ko'o ekyetno meyke ektáhakxa sekha, élwagqeykmek ma'a 

ektémakxa ektaqmeleykha egwáxok. 

18Weykmók ekxeyenma ewáxok ekmassegweykmo ektémakxa sélhaxanma 

m'a Wesse' egegkok. 

19Kaxénwakxohok chá'a ewáxok ma'a ektémakxa ekyaqhápeykha ewáxok 

tén han ekmaso sekha, eklo ewáxok, tén han seklegeykegkoho; 

20xénchek agkok chá'a ewáxok xa, ayelqaxchek chá'a. 

21Xama aqsok akke ko'o émenyeyk méhelwánaqmágwome', tén han 

malwátéssemek sélhaxanma: 

22Méko néxa segásekhayo m'a Wesse' egegkok, megkamassegwomek 

nahan ektémakxa ektaqmeleykha apwáxok henlano'. 

23Yókxoho axto'ók chá'a katnekxak axnagkok; ¡awanhók agko' ektémakxa 

nak mehenyenyaweykha! 

24Keñe axta ektéma ewáxok se'e: ¡Wesse' egegkok apteme ekyókxoho 

aqsok ahagkok; cháxa keñamak may'ásseykmo nak! 

25Elásekhohok chá'a Wesse' egegkok ma'a ektáha nak chá'a apcháyo, 

cham'a apkelye'eykekxa nak chá'a. 

26Tásek agwanmak aqsa anleyxek hempasmok ma'a Wesse' egegkok. 

27Tásek elenmaxakpohok xama énxet aqsok ekyentaxno yetlo meyke 

appekhésamap, eyeynmo aptémakxa wokma'ák. 

28Kéméxcheyk chá'a exek apxakko' énxet tén han ewanma aqsa, apkeltamho 

enxoho m'a Wesse' egegkok; 

29kéméxcheyk etnehek meyke eyeymáxkoho apwáxok etekxók nápat xapop, 

lapmaxcheyk keytek apkelhaxanma m'a apmonye'; 

30kéméxcheyk egkések apmáxempenek apmáheyo nak etekpagkasek, tén 

han elenmaxakpohok aptaqnómap ekwányam agko'. 

31Megkawegqók segyamasma m'a Wesse' egegkok. 

32Henlegássesagkohok eykhe nahan chá'a, yepyósegwók eyke nahan chá'a 

henlano', hakte awanhók agko' ma'a ektémakxa segásekhayo. 

33Megkalchehek eykhe apwáxok henlegássesagkoho, tén han 

ellegássesagkohok ekmáske m'a énxet'ák. 

34Kélteyammeykha nak meyke apmopyósa kóllanok ma'a apkelmomap nak 

apkelókxa', 

35essenhan manteméssesso nak chá'a ekpayhawo nak anteméssesek énxet 

nápaqtók ma'a meyke nak Ekhémo, 

36tén han negyetnakhásseyam nak élánamáxchekxa amya'a, cháxa aqsok 

apxeyenma nak chá'a Wesse' egegkok megkapayhawo nentáhakxa xa. 

37Xénáxcheyk agkok chá'a xama aqsok, temégwokmok agkok nahan chá'a 

exma, Wesse' egegkok apkeltémo katnehek xa. 

38Wayak chá'a m'a aqsok ektaqmela nak, tén han aqsok ekmaso, hakte 

meyke Ekhémo chá'a apkeltémo kawa'. 

39Kaqhok ampaqmeyesmakha sẽllegassásegkoho enxoho eñama 

nentémakxa magya'assáxma. 

40Anlanok sa' nentémakxa, keñe sa' agyo'ókxak makham ma'a Wesse' 

egegkok. 

41Agya'assásekxak sa' makham élchetamso egwáxok Dios ma'a néten, tén 

han nélmaxnagko. 

42Nenláneykegkek negko'o mólya'assáxma, nénmexeykekxeyk han, keñe 

axta exchep mehẽlásekheykekxoho. 

43Egwakhéssegkek aplo, egmenxeneykha, ¡ẽlnapmeyk meyke apmopyósa 

senlányo! 

44Apcháhakkásamákpek yaphope yaqwayam enxoho meñék nélmaxnagko. 

45Máxa aqsok apák kélchexakha enteméssessók nápaqta'awók apyókxoho 

énxet'ák. 

46Elpaqmétek chá'a hẽltaqnaweygkok negko'o m'a apyókxoho katnaha 

egnámakkok; 

47nélmenaye, kelhanma, sẽlmassésseyam, tén han ekmaso negha, ¡cháxa 

sentéma nak negko'o xa! 

48Kelpexyawánteyk ahaqtek égmenek sekwet'a kélmasséssekmo m'a tegma 

apwányam ahagkok seyásekhayókxa nak. 

49Kelpexyaweykenteyk ahaqtek égmenek meyke néxa, hakte 

móteyagwomek setaqmelchesseyam 

50ekwokmoho senlano Wesse' egegkok apha nak néten, cham'a aphamakxa 

nak. 

51Kelmássegkek ahaqta'ák ekweykekxoho kañe' ewáxok, eñama m'a 

ektémakxa nak kelán'ák ma'a tegma apwányam. 

52Máxa náta etnéssessók seyaqmáseykencha'a m'a katnaha nak 

énámakkok, meykexho aqsok sesexnenagko; 

53yetlo ahaqta'ák eyaqxegkessók máxek, keñe apchápeykekxo meteymog 

ma'a átog. 

54Eyapmeyk ko'o m'a yegmen, keñe ektéma ewáxok se'e: “Mammehek teyp.” 

55Wesse', ekwóneykha ko'o exchep ma'a kañók agko' nak máxek: 

56apháxenmok axta nahan sekpeywa, yahamok axta seyátegmowágko 

sélmaxnagko. 

57Ey'awekteyk axta exchep ma'a sekwóneyncha'a axta, keñe aptáha 

seyáneya s'e: “Nágkatneykha aqsa apwáxok.” 

58Wesse', epasmomchek axta exchep, megyahayók watsapok. 

59Wesse', apweteyak xép megkapéwomo nak sélteméssessamakxa, 

¡hélánekxés amya'a! 

60Apweteyak xép ekmanyehe eyaqmagkásekxak kélteméssesakxa m'a, tén 

han apmáheyókxa nak hetnéssesek. 

61Wesse', yeyxho ektémakxa sélenmexeykha, tén han ekyókxoho 

kélláneykekxa kéltáhakxa ekmáheyókxa hélteméssesek; 

62tén han apkelpaqméteykha naqsa m'a sélenmexma, sexéneykha nak chá'a 

yókxoho ekhem. 

63¡Elano, ekyókxoho ektémakxa nak chá'a aqsok apkelánéyak, ko'o aqsa 

chá'a hey'ássók! 

64Wesse', etnésses ekpayhawo nak etnéssesek, egkés ma'a éltémókxa nak 

egkések ma'a aqsok apkelánéyak. 

65Etnésses meyke apkelya'áseykegkoho, ellegássesagkoho. 

66Wesse', emenxen yetlo aplo, ¡emasséssem keso nélwanmégkaxa nak! 

 

Lamentaciones 4 
Ektáhakxa cuatro senlapwayam 

1¡Peysamákxeyk ma'a sawo ekyátekto ekmomnáwa nak! ¡Massegwokmek 

élyenma m'a sawo ekyátekto ekmomnáwa agko' nak! ¡Kexpaqneykha 

ekyókxoho máséyak ámay ma'a meteymog apagkok nak ma'a tegma 
appagkanamap! 

2Máxa weygke apkelánamap la'a yelpa' apkelanél'a xama apkelane 

yátegwáxwa kaxwók kéltemessásak ma'a apheykha nak Sión, eyaqheykha 
axta chá'a kélwáxok kóllano', kélhéssamo axta chá'a m'a sawo ekyátekto 
ekmomnáwa. 

3Weykmók semheg nawha'ák éléyak chá'a nam'agkok ma'a étkók, 

apkellómók apagko' eyke m'a apheykha nak tegma apwányam ahagkok, 
máxa m'a xápen apkelleykha nak meykexa énxet megkalmopyósal'a elanok 
apketkók. 

4Hem egkelnapmak ma'a sakcha'a megkalyamasma nak makham neme, 

kelyamáyak axkok. Kaltemeykha chá'a ektéyak sakcha'a, méko eyke xama 
enxoho yaqwayam chá'a egkések. 

5Meyk kaxwók kelnápak ámay ma'a ekyetnama axta chá'a aptéyak 

ekxámokma éltaqmalma. Apheykha kaxwók neyseksa aqsok ekmanyása m'a 
apkektega axta neyseksa aqsok éltaqmalma. 

6 Awanhók agko' apkeltémakxa ekmaso m'a énxet'ák apheykha nak tegma 

apwányam ahagkok, megkaxnawok ma'a ektémakxa axta melya'assáxma 
m'a apheykha nak Sodoma, kélmassésseykmo axta ekmanyehe agko', 
meyke xama enxoho kélchetámeyak. 

7Kelmópowok axta apyempe'ék ma'a énxet'ák agkok, axta kaxnawok ma'a 

ekweykenxal'a ekmope yeyam appok, kelmópowok axta, axta kaxnawok 
ma'a ektémól'a weyke nagkeygmenek; yáma élyexwase axta m'a 
apkelyókxa', axta kaxnawok ma'a meteymog ekyexwasel'a; keltásek axta 
apkelyókxa', hawók axta m'a meteymog ekyápaqmatél'a. 

8Keñe kaxwók apkelpeysekmoho apagko', megkaxnawok ma'a 

ekweykenxal'a ekyáqtésso exma; méko chá'a kalyekpelkohok ma'a ámay 
nak. Kelánteyepmeyk apexchakkok, ¡kelyamáyak apyempe'ék ektémól'a 
yántápak! 

9Tásek axta ektémakxa apkeletsapma axta neyseksa kempakhakma, 

megkaxnawok ma'a apkeletsapma nak meyk élnapma, hakte 
taqmelcháseykegkók axta aqsa apkeletsapma eñama meyke aptéyak eñama 
nak keso náxop. 

10 Ekháneykekxa ancha'awók han étchek ma'a kelán'ák éltaqmalma axta 

awáxok; ektéyak axta tamheykekxak ma'a étchek nak, kélmasséssekmo axta 
m'a tegma apwányam apagkok nak ma'a énxet'ák ahagkok. 

11Aplómok apagko' ma'a Wesse' egegkok, axta emágweykekxak aplo; 

apwatnegkek axta m'a Sión keñe apmassésseykmo ekweykmoho m'a 
apowhók nak. 

12Apkenagkamchek axta kelwesse'e apkelwányam nak keso náxop, tén han 

apyókxoho apheykha nak keso nélwanmégkaxa, mopwanchek elántexek 
katnaha apnámakkok tén han apkelenmexma m'a atña'ák nak Jerusalén. 

13¡Apyókxoho Dios appeywa apkellegasso tén han apkelmaxnéssesso Dios 

énxet'ák apagkok keñamak ekyegkenamaxko éma apagkok meyke nak 
apkeltémakxa m'a kañe' nak tegma apwányam! 

14Apkelyawheykha aqsa apkelweynchámeykencha'a m'a ámay nak tegma 

apwányam, máxa meyke apaqta'ák aptamheykegkok; apkeltexnémakpek 
éma, méko kamáwhok kapaknegwomhok ma'a apkelnaqta nak. 

15Kóltéhek chá'a kólyennaqtések kélpeywa kólának énxet'ák se'e: “¡Kóláwho, 

nágkólyepetkoho, énxet élmanyása apyempe'ék xa, nágkólpaknegwomho!” 
“Apkelweynchámeykha aqsa apkelxegányam —etnehek chá'a elxének ma'a 
melya'áseyak nak Dios—”, mopwanchek ellenxanmagkohok apheykha s'e. 

16Apkexpánchessegkek Wesse' egegkok ma'a aphakxa nak, massegkek 

apkeláneykha. Massegkek kéláyo m'a apkelmaxnéssesso nak Dios énxet'ák 
apagkok, massegkek nahan apkelmopyósa kéllányo m'a apkelámha 
apmonye'e nak. 

17Kelyampayak egaqta'ák nélhaxanma, nélhaxanmeyk eyke aqsa, 

chaqhémok nélhaxanma hempasmok. Nélhaxanmeyk eykhe elwak énxet'ák 
megkalmopwána nak hempasmok. 

18Enláneykha chá'a ekyókxoho nélmahágkaxa enxoho chá'a; mogwanchek 

ólántépok ámay. Ketók negmassamakxa'; ¡wokmek kaxwók néxa 
nélweynchámeykha! 

19Apmelyeyhawók apagko' apkenyehéyak ma'a segmenxenma nak, 

apkelyeykhásseykmók ma'a náta élyawél'a; egmenxeneykha m'a neyseksa 
egkexe nak, ¡egnegkencháseykegkek kelhanma m'a meykexa nak énxet! 

20Apmomakpek ma'a Wesse' egegkok apkelyéseykha nak, 

sẽlwasqakkáseykekxoho axta chá'a, cham'a wesse' apwányam nentéma 
axta chá'a agának se'e: “Aghakha sa' chá'a negko'o aphakxa exchep 
nepyeseksa énxet'ák yaqwayam hẽlmeyók chá'a”. 

21¡Apchókxa Edom, kaktegmaha, kapayhekxa awáxok; ekhama axta ektéma 

máxa wesse' ekwányam ma'a yókxexma Us! ¡Kaxkak sa' xeyáxa' m'a ekya 
ekmáske nak, kaqhek sa' ektémól'a anmen, meyke apáwa sa' 
kaweynchamha! 

22Sión, massegwokmek kaxwók xeye' eklegeykegkoho; metekkesek sa' 

kaxwók Wesse' egegkok ey'aksek megkatnahakxa eyókxa'. Keñe sa' xeye' 
Edom, eñássesagkohok sa' ektémakxa ekmaso, yáxña'akxoho sa' 
epekkenchásekxak ektémakxa megkay'assáxma. 

Lamentaciones 5 
Ektáhakxa cinco senlapwayam 

1Wesse' egegkok, kaxénwakxoho apwáxok ma'a sentémakxa axta negko'o; 

henlano, elano ektémakxa sẽlxéneykha ekmaso. 

2Mók nekha apkeleñama kaxwók apkelmák ma'a ekyókxoho aqsok egagkok; 

pók énxet'ák kaxwók aptáhak apagkok ma'a enxanák nak. 

3Nélyéheykha nentemék, meyke egyapmeyk; máxa xentampe'e 

tamheykegkok ma'a méme egagkok. 

4¡Nentegye egagko' han chá'a ekha ekyánmaga m'a yegmen; 

negyánmagkasso han kaxwók ma'a yántápak egagkok! 

5Ẽlchexenchessegkek aqsok ekyentaxno egyespa'ák; nélyampaye', 

mehẽlhayok óllókasek nélyampe. 

6Nélmaxneyeykha axta chá'a nentéyak ma'a egipcios tén han asirios. 

7Apkeláneykegkek axta melya'assáxma ẽlyapmeyk nano', keñe kaxwók 

apmassegwokmo, negko'o kaxwók egápeykxak ma'a apkelsexnánémap 
axta. 

8Sẽlásenneykha kaxwók negko'o aptamhágkok ma'a kélásenneykha naqsa 

nak, méko han xama enxoho yaqwayam hẽlmallahanchesek neyseksa 
sẽlma. 

9Mageygweykekxak nentegyeykegko nentéyak, magayék ma'a 

kempakhakma yapmeyk apheykha nak meykexa énxet. 

10Máxa táxa axagkok temék élmeyesma egyempe'ék, kelméxenchessegkek 

egyempe'ék meyk sẽlnapma. 

11Kélnaqtawáseykegkók kélteméssesseykmoho exma kelán'ák tén han 

kelán'a étkók ma'a Sión tén han tegma apkelyawe nak Judá. 

12Kélnaqtehetchessegkek apmék kélmakheyáseykencha'a néten ma'a 

apkelámha apmonye'e egagkok, massegkek kéláyo m'a apkelwányam nak. 

13Kéltekxekxegkek aqsok aktek ektekxekxo m'a énxet'ák apkelyennaqte 

apagko' nak; kelháxessegkek yántapák élyentaxno m'a wokma'ák egagkok. 

14Méko kaxwók apkelwányam ma'a atña'ák nak tegma apwányam; massék 

kaxwók eklegáxko apkelmeneykmasso m'a apketkok. 

15Massék kaxwók élpayheykxo egwáxok; ekyaqhápeykha egwáxok 

tamheykekxak ma'a nennéweykha ekmátsa axta. 

16Teyekmek kaxwók ma'a eyaqheykencha'a axta egwáxok; ¡negko'o la'aye, 

nenláneykegko nak mólya'assáxma! 

17Cháxa keñamak élmasagko nak egwáxok; cháxa keñamak élhánaqtama 

nak egaqta'ák. 

18Meteymog ektaháneykekxa mók tamheykekxak ma'a egkexe Sión; cha'a 

élweynchámeykegkaxa nak kaxwók yammáleg ma'a. 

19Wesse', megkatnégwomek eyke exchep néxa apteme wesse' apwányam; 

¡exek sa' chá'a m'a aptaháno eyeymáxkoho nak! 

20¿Yaqsa ektéma ekmassegweykmo agko' nak negko'o ekxeyenma 

apwáxok? ¿Yaqsa ektéma segkexakhama nak ekwenaqte agko'? 

21¡Wesse', yána agyo'ókxak makham xép, keñe sa' agyo'ókxa'! ¡Yána 

katnekxak makham nélweynchámeykha ektémakxa axta nano'! 

22Ẽltaqnaweykegkók apagko' eyke exchep; aplómok apagko' xeyep 

senlányo. 

Ezequiel 
Ezequiel 1 

Ezequiel kélxekmósso Dios aptaháno eyeymáxkoho 

1-3  Ekheyk axta ko'o xama ekhem neyáwa wátsam Quebar, cham'a Babilonia, 

ko'o sektáha nak sélmaxnéssesso Dios énxet'ák apagkok Ezequiel, Buzí 
apketche, nepyeseksa m'a énxet'ák ektáha axta kélántekkesso 
kélnaqleykenta m'a. Mayhékxeyk axta néten, ekwet'ak axta Dios eñama 
aqsok sélxekmósso. Ekhem cinco axta m'a, ektáhakxa axta cuatro pelten, 
ekwokmo axta treinta apyeyam, ekweykmo axta cinco apyeyam 
kélyentameykekxa megkatnahakxa apchókxa m'a wesse' apwányam 
Joaquín. Appekkenchek axta apmek tekhéxet ma'a Wesse' egegkok. 

4Tén axta natámen sekwet'a ekxegakmo éxchahayam ekyennaqte agko' 

eñama m'a nexcheyha; tekkek axta táxa neyseksa m'a yaphope ekyawe ekho 
axta takha' apkelyenma, kelyenmawók agko' axta nahan ma'a nekhaw'ék 
nak. Kelyenmeyk axta nahan neyseksa táxa xama aqsok, ekhémo m'a sawo 
kélyenmassól'a, 

5keñe axta m'a neyseksa nak apháncha'a cuatro apho énxet, hawók axta 

nahan ektémakxa nak apyókxa m'a énxet. 

6Cuatro nápat axta nahan chá'a xama m'a, tén han cuatro m'a apxempenák 

nak; 

7kelpéwók axta nahan ma'a apyay'ák, máxa axta nahan weyke étkok aphék 

ma'a apophék nak, kelyenmawók axta nahan ma'a, máxa axta m'a ektémól'a 
sawo ekyexwase kélyenmassamo kélagko' la'a. 

8-9Háwe axta nahan ekwánxa agkok cuatro m'a nápaqta'a tén han cuatro m'a 

apxempenák nak, yetneyk axta nahan cuatro énxet apmék ma'a cuatro 
nápakhaw'ék nak, cham'a kóneg nak apxempenák. Yepetcheykekxeyk axta 
nahan chá'a mók ma'a apxempenák nak. Melpeynchekpók axta nahan chá'a 
m'a apkelxega enxoho, elenmexhok axta aqsa chá'a apmonye' m'a 
apkelxega enxoho. 

10Axta temék chá'a nápaqta'a cuatro nak apho énxet se'e: máxa axta énxet 

nápat ma'a ekpayhókxa nak chá'a apmonye'e; keñe m'a ekpayho nak 
apkelya'assamakxa, ekhawo m'a ektémól'a méwa nát; keñe m'a 
nepsagqalwa nak, ekhawo m'a weyke kennawo'; keñe axta m'a neptámen 
nak, ekhawo m'a ektémól'a náta ekyawe akqátek. 

11Néten axta nahan apkelya'assók ma'a apxempenák. 

Apyepetcháseykekxeyk axta nahan chá'a mók ma'a ánet apxempenák nak. 
Keñe axta nahan ma'a mók ánet nak apkelpathetcháseykekxo chá'a m'a 
apyókxa. 

12Elpéwhok axta aqsa nahan apkelxega m'a apyókxoho nak, 

melpeynchekpók axta m'a apkelxega enxoho. Elmahagkok axta chá'a m'a 
ekpayhókxa enxoho chá'a élya'asakxa m'a Dios apmopwána. 

13Máxa axta nahan átex élápogwate apyókxa m'a apho nak énxet, tén han 

ma'a ekhémól'a yántápak eyáléweykha naw'a táxa, ekweynchámeykhal'a 
eyápogwáteykha m'a nepyeseksa; élyenma axta m'a táxa. Axta keñamak 
nahan chá'a ekteyapma apkelyenma m'a. 

14Yahamók axta chá'a elwaták elxog ma'a apho nak énxet, máxa axta 

etnehek ma'a ektémól'a takha' apkelyenma. 

15 Élanawók axta ko'o xa apho nak énxet, ekwet'ak axta nahan chá'a xama 

xama ekho yátnáxeg apyenyawasso amnek ma'a nápakhaw'ék nak, cham'a 
kóneg nak. 

16Hawók axta nahan mók ma'a cuatro ekho nak yátnáxeg apyenyawasso 

amagkok, tén han ma'a ektémakxa axta élánamáxche', kelyenmawók axta 
nahan, máxa axta m'a meteymog ekyátektól'a. Máxa axta nahan ekyetnól'a 
chá'a mók kañe' anlanok xama m'a ekho nak yátnáxeg apyenyawasso 
amagkok. 

17Awanchek axta nahan kalmahagkok chá'a kalxog ma'a ekyókxoho 

yókxexma, meyke éltaqhegwayam. 

18Ekwet'ak axta nahan cuatro sawo élyaqye agkok ma'a cuatro amagkok nak, 

sawheykekxók axta nahan kélaqta'ák ma'a nekhaw'ék nak. 

19Apkelxegkek axta agkok chá'a xa apho nak énxet, kalxog axta nahan chá'a 

m'a ekho nak yátnáxeg apyenyawasso amagkok; apkelchampa'ak axta 
agkok nahan chá'a m'a, kalchampak axta nahan chá'a m'a ekho nak 
yátnáxeg apyenyawasso amagkok. 

20Elmahagkok axta chá'a éltamhókxa enxoho chá'a elmahagkok Dios 

apmopwána m'a apho nak énxet, kalchampohok axta chá'a xamók ma'a ekho 
nak yátnáxeg apyenyawasso amagkok, hakte axta ekteme ekpasmeykekxa 
apyókxa apho nak énxet xa ekho nak yátnáxeg apyenyawasso amagkok. 

21Apkeltaqhaháha axta agkok chá'a m'a apho nak énxet, kaltaqheykha axta 

nahan chá'a m'a ekho nak yátnáxeg apyenyawasso amagkok, 
apchaqnágwokmek axta agkok nahan chá'a m'a, kaxnagwók axta nahan 
chá'a m'a; apkelchampa'ak axta agkok nahan chá'a m'a, kalchampak axta 
nahan chá'a xamók ma'a ekho nak yátnáxeg apyenyawasso amagkok, hakte 
axta ekteme ekpasmeykekxa apyókxa apho nak énxet xa ekho nak yátnáxeg 
apyenyawasso amagkok. 

22 Negwetayók axta nahan ekheykegko néten apyetseksa'ák ma'a aqsok 

élyaqye élyenma éltaqmalma agko', máxa axta m'a sokpésyam élyenmal'a. 

23Apkelpékkessamók axta nahan apkelpeykessama apxempenák kóneg nak 

aqsok élyaqye élyenma xa apho nak énxet, apyepetcháseykekxeyk axta 
chá'a mók. Keñe axta mók ánet apxempenák nak apcháhakkáseykekxo chá'a 
m'a apyókxa. 

24Ekleg'ak axta nahan élpáwá apxempenák apkelxega: máxa axta m'a 

ektémól'a wátsam kapáwak awáxok kayákxak yegmen, máxa axta m'a Dios 
ekha nak apyennaqte appeywa, hawók axta m'a ektémól'a sẽlpextétamo 
apxámokma énnegkesek exma. Apchaqnágwokmek axta agkok chá'a, 
elweykásenták axta chá'a apxempenák. 

25Tekkek axta nahan éxtegyawà néten ma'a aqsok élyaqye élyenma, 

ekhéyak axta apyetseksa'ák ma'a apho nak énxet. 

26Ekwet'ak axta nahan ekho taháno ekyawe ektaqmalma m'a néten nak 

aqsok élyaqye élyenma, hawók axta m'a meteymog élpaxqamáxchel'a 
élyápaqmate élyenma ektáxama, keñe axta m'a néten nak ekho taháno 
ekyawe sekwet'a apha xama aphémo énxet. 

27Ekwet'ak axta élyenma ekho sawo kélyenmasso ekwakheykekxa táxa 

nepxet ekweykekxoho néten ma'a apho nak énxet, keñe m'a kóneg nak 
sekwet'a ekhémo m'a táxa. Keñe m'a nepyáwa nak, ekyetnama élseyéxma, 

28máxa axta m'a aptémól'a pemhet etyapok neyseksa yaphope kamme'. 

Cháxa ektáhakxa axta ko'o sexekmowásexkoho m'a Wesse' egegkok 
élseyéxma apagkok. Xama axta sekwet'a xa, éltekxekkek axta etapnák xóp 
sekháxaha ekwokmoho sektekxeya ekpayhakxa nahát xapop. 

 

Ezequiel 2 
Dios apwóneykha Ezequiel 

Keñe axta natámen sekleg'a xama kélpeywa. 

1Axta entáhak seyáneya s'e: “Xép, énxet, etnemekxa néten, peyk ko'o 

apaqhetchesek xép.” 

2Eklegágkok axta nahan ko'o ektaxna ewáxok Dios apmopwána neyseksa 

sekháxenmo xa kélpeywa nak, émpásekxeyk axta néten. Ekleg'ak axta 
nahan 

3élenxanakmoho ektáha seyáneya xa kélpeywa nak: “Wáphaksek sa' ko'o 

exchep ma'a apheykegkaxa nak énxet'ák Israel, cham'a énxet'ák meyke nak 
apkelyeheykekxoho, sénmexeykekxo nak ko'o. Cháxa énxet'ák nak, 
weykmók ko'o setaqnagko s'e negwánxa nak, ekweykekxoho m'a 
apyapmeyk nano' axta. 

4Kalyéha'ak nahan apkelwáxok ma'a apketchek nak, melyahakxók nahan 

amya'a. Wáphaksek sa' ko'o nepyeseksa xa énxet'ák nak, yaqwayam sa' 

etnehek elának se'e: ‘Keso aptáhakxa exchek appeywa Wesse' egegkok 
se'e.’ 

5Lapmaxcheyk sa' kexaha elyahakxoho' essenhan melyahakxe', hakte énxet 

élyennaqte apkelwáxok ma'a, elya'asagkohok sa' apha xama Dios appeywa 
aplegasso nepyeseksa m'a. 

6Xép akke, énxet, nágye xa énxet'ák nak, nágye nahan ma'a aptáhakxa 

enxoho apcháneya, máxa sa' eykhe katnehek ekwakha'a enxoho m'a am'ák 
essenhan apweynchámeyncha'a enxoho neyseksa yettáha. Nágye m'a 
aptáhakxa enxoho yána', ná égwe' aqsa m'a apchaqneyncha'a enxoho 
apmonye', hakte kalyéha'awók agko' apkelwáxok ma'a. 

7Ellegés xép ma'a sekpeywa, lapmaxcheyk sa' elyahakxoho' essenhan 

melyahakxe', hakte kalyéha'awók agko' apkelwáxok ma'a. 

8Etaqmelchesho apháxenmo sektáhakxa nak seyáneya, ná etne ekyennaqte 

apwáxok aptamheykegko nak ma'a. Emayhe, etow sa' se'e sekmako nak 
agkések.” 

9 Tén axta sekwet'a xama kélmek kélya'asakmo m'a ekpayhókxa sekhakxa, 

weykcha'áhak kélyaqsáseykekxa kéltáxésso axta nahan ma'a. 

10Meykessa'ak axta nahan emonye' weykcha'áhak ma'a kélmek nak. 

Yetnegkek axta nahan chá'a kéltáxésso xama nekha: nenlekxagweykha, 
nenlegeykegkoho ekmáske, ekxénamaxche yaqwánxa hẽlteméssesek 
ekmaso. 

 

Ezequiel 3 

1 Tén axta aptáha seyáneya s'e: “Xép aptáha nak énxet, etow sa' se'e 

eknaqtáxésamaxche nak, tén sa' exog elpaqhetchessók ma'a énxet'ák 
Israel.” 

2Ekmayhak axta ko'o, keñe seyágko m'a weykcha'áhak eknaqtáxésamaxche 

nak. 

3Tén axta aptáha seyáneya s'e: “Enaqsep kaxwók se'e weykcha'áhak 

ekpeywa sekmésa nak, elanaksohok sa' apwokmo eyaqkanmoho'.” Ektókek 
axta ko'o m'a, atsók agko' axta nahan sektawa, hawók axta ekmátsa m'a 
ekweykenxal'a yányawhéna' apyegmenek. 

4Keñe axta aptáha seyáneya s'e: “Exeg, eltennés sa' énxet'ák Israel se'e 

séltamho nak eltennaksek. 

5Magwaphásak ko'o exchep yaqwayam emhagkok ma'a xama apchókxa 

apheykegkaxa nak énxet magya'áseyak ektémakxa apkelpeywa essenhan 
ma'a ekmáske nak agya'asagkohok ektémakxa, akke eyáphásak ko'o exchep 
ma'a énxet'ák Israel apchókxa nak. 

6Magwaphásak ko'o exchep yaqwayam emhagkok ma'a apheykegkaxa nak 

énxet'ák apxámokma, apkelpaqmeyesma nak nempeywa magya'áseyak 
ektémakxa tén han ekmáske nak agya'asagkoho', megkapwagko nak xép. 
Megkeyxek eyke nahan elyahakxohok xeyep, seyáphasa enxoho ko'o 
nepyeseksa xa énxet'ák nak. 

7Keñe m'a énxet'ák Israel megkalyaqwomagkehek sa' elyahakxohok xeyep, 

hakte megkalyaqwámeykegkok ko'o hélyahakxohok ma'a. Kalyéha'ak 
apkelwáxok ma'a apyókxoho énxet'ák Israel, megyeyxók nahan amya'a. 

8Axnéshok sa' eyke ko'o exchep aptamheykegkaxa nak élyennaqte 

apkelwáxok ma'a tén han megyaháxenmo amya'a. 

9Eynnaqtések sa' ko'o exchep, axnéshok sa' ma'a ekweykenxal'a ekyennaqte 

meteymog ektaqmalma ekyennaqtél'a, ekyeykhágweykmohol'a ekyennaqte 
m'a meteymog agko' nak. Nágye' aqsa, ná égwe aqsa m'a megyésa enxoho 
elano', hakte kalyéha'awók agko' apkelwáxok ma'a.” 

10Tén axta aptáha seyáneya s'e: “Etaqmelchesho apháxenmo ekyókxoho 

sekmako nak altennaksek, epekken sa' apwáxok. 

11Etyánegwakxoho sa' apkelenyémeyo xamo' apheykencha'a nak ma'a 

yókxexma meykexa énxet, lapmaxcheyk sa' kexa elyahakxoho' essenhan 
melyahakxe'. Sa' etnehek elának se'e: ‘Keso aptáhakxa exchek appeywa 
Wesse' egegkok se'e.’” 

12Tén axta sémpásekxo néten ma'a Dios apmopwána, ekleg'ak axta nahan 

éxtegyawa ekyennaqte agko' ma'a netámen, máxa axta m'a ektémól'a xóp 
ekyawheykha, ekmeyákxo néten ma'a Wesse' egegkok élseyéxma apagkok. 

13Axta kextegyawásak éltekpagákxo chá'a mók apxempenák ma'a apho nak 

énxet, tén han ma'a ekho yátnáxeg apyenyawasso amagkok ekhéyak axta 
nápakhaw'ék; hawók axta éxtegyawà m'a ektémól'a xóp ekyawheykha 
ekyawe. 

14Émpásekxeyk axta néten ma'a Dios apmopwána, etekkessek axta m'a, 

ekxegkek axta ko'o yetlo ekmayósa ewáxok tén han eklo, apmágkek axta 
ekyennaqte agko' émek ma'a Wesse' egegkok. 

15Ekwokmek axta m'a Tel Abib, neyáwa nak ma'a wátsam Quebar, 

apheykegkaxa axta m'a énxet'ák Israel kélántekkesso apkelókxa, siete 
ekhem axta nahan sekha nepyeseksa m'a, meyke sekya'áseyak aqsok 
yaqwayam alána' tén han axének. 

Dios apteméssesso apkelhaxneykha Ezequiel 

(Eze 33.1-9) 

16Wokmek axta siete ekhem, ey'aweykteyk axta ko'o m'a Wesse' egegkok, 

aptáhak axta seyáneya s'e: 

17“Xép, énxet, ekteméssessek ko'o exchep apkeleyxcháseykha m'a énxet'ák 

Israel. Éltennássek sa' agkok chá'a exchep xama amya'a, ellegaksek sa' 
chá'a m'a sekpeywa, yaqwayam sa' ellegak chá'a. 

18Ekxénchek agkok ko'o yetsapok xama énxet ekmaso nak aptémakxa; 

agkok epaqhetchásak xép xa énxet ekmaso nak aptémakxa, tén han 
mepaqhetchesa enxoho yának eyenyekxak apkelane m'a aptémakxa 
ekmaso, yaqwayam enxoho elenxanmagkohok apweynchámeykha, 
yetsapok sa' yetlo mey'assáxma xa énxet nak, keñe sa' ko'o axének xép 
ektáha apsexnenagko apketsapma. 

19Appaqhetchessek agkok xép ma'a énxet ekmaso nak aptémakxa, keñe 

meyenyekxék ma'a aptémakxa ekmaso, melwataksek nahan apkelane m'a 
aqsok ekmaso, yetsapok sa' yetlo apkelane mey'assáxma xa énxet nak, keñe 
sa' xép ewagkasakpok teyp. 

20Apyensakmek agkok aptémakxa ekpéwomo xama énxet appéwomo, 

apkelánekxo enxoho aqsok ekmaso; keñe élxegkesa enxoho ko'o 
atlápagkasek, agkok xép epaqhetchásak, yetsapok nahan xa énxet nak. 
Megkaxénwakxók sa' nahan ko'óxa ewáxok ektémakxa axta aqsok 
ektaqmela apkelane, yetsapok sa' eñama mey'assáxma, xeyep sa' eyke 
axének ektáha apsexnenagko apketsapma. 

21Appaqhetchessek agkok xép yának melánhek mey'assáxma xa énxet nak, 

agkok elanak ma'a, elenxanmagkohok sa' apweynchámeykha, hakte 
apkelyahákxók ma'a ektáhakxa appaqhetchesso, tén sa' xép ewagkasakpok 
teyp.” 

Ezequiel ekteme meyke appeywa 

22Axta appekkenak ko'o apmek tekhéxet Wesse' egegkok ma'a. Aptáhak axta 

seyáneya s'e: “Etnemekxa néten, emhók sa' ma'a ekpayhegweykenxa nak 
xapop, sa' apaqhetchesek xép ma'a.” 

23Émpákxeyk axta ko'o néten, ekmahágkek axta m'a ekpayhegweykenxa nak 

xapop yókxexma, ekwetágwokmek axta nahan Wesse' egegkok élseyéxma 
apagkok ma'a, hawók axta m'a sekwetágwokmo axta neyáwa wátsam 
Quebar. Ekháxahánteyk axta ekwokmoho sektekxeya ekpayhakxa nahát 
xapop, 

24taxneyk axta eyke ewáxok ma'a Dios apmopwána, émpásekxeyk axta 

néten. Tén axta aptáha sepaqhetchesa Wesse' egegkok se'e: “Etaqhoho, 
etaxnegwakxa sa' kañe' apxagkok, yápekxoho sa' átog. 

25Elano, peyk kóltétek xép táma', yaqwayam sa' megyepwánhek etyapok tén 

han exek nepyeseksa m'a énxet'ák. 

26Wának sa' nahan ko'o keypetchekxak apaxkok ma'a apaqpehek tén sa' 

katnehek meyke appeywa. Mopwanchek sa' chá'a elpaqhetchesek, hakte 
énxet élyennaqte apkelwáxok ma'a. 

27Keñe sa' ma'a sekmako enxoho chá'a ko'o altennaksek xama aqsok, 

atekkessásekxak sa' chá'a appeywa, tén sa' etnehek chá'a elának se'e: ‘Keso 
aptáhakxa exchek appeywa Wesse' egegkok se'e.’ Énxet apmáheyo enxoho 
yeyxho', yeyxhok sa', keñe sa' ma'a memáheyo nak yeyxho', megyeyxók sa'. 
Hakte énxet élyennaqte apkelwáxok ma'a. 

 

Ezequiel 4 
Ezequiel apkeltennasso kólchetamagkok Jerusalén 

1“Xép énxet, ema sa' xama yátaphémekcha'ák apwetek, epekken sa' 

apmonye', eleykmássesha sa' tegma apwányam Jerusalén ma'a néten nak. 

2Keñe sa' natámen ewakhaksek sẽlpextétamo tén han ma'a apkelmeykha 

nak chá'a ektamagkok apkelenmexma, elána sa' meteymog kélhaxta m'a 
nepyáwa, tén han xama ámay kélyetlamakxa néten, yaqwayam sa' etakpok 
xama tegma apwányam ekhaxtamomaxche m'a nepyáwa. 

3Ema sa' kaxwók xama sawo ekpayhe tén sa' yahaxtamok apmonye' nak xép, 

halep nak ma'a tegma apwányam, máxa sa' etnéssesek ma'a meteymog 
kélhaxtal'a nepyáwa tegma apwányam, etnamha sa' xép ma'a apmonye' nak 
tegma apwányam, máxa sa' etnehek ma'a ektémól'a kólchetamagkok. Cháxa 
yaqwayam sa' katnehek melchenatchesso m'a énxet'ák Israel. 

4“Keñe sa' xép étnakhamagkok étek, yehekxak sa' kóneg ma'a nepsagqalwa 

nak, tén sa' yáhakkasakpok ma'a apkeltémakxa élmasagcha'a nak énxet'ák 
Israel. Sa' aqsa chá'a yehekxak apyetno xa ekpayho nak, yetlo 
apcháhakkásamap ma'a apkeltémakxa nak melya'assáxma 

5ekweykmoho trescientos noventa ekhem, ekweykenxa nak chá'a xama 

ekhem yókxoho apyeyam apkelánéyak melya'assáxma m'a énxet'ák Israel. 

6Wokmek sa' agkok néxa xa ekwánxa nak ekhem, epeynchekpok sa' 

apyetno, yehekxak sa' kaxwók kóneg ma'a apkelya'assamakxa nak, tén sa' 
yáhakkasakpok apkeltémakxa melya'assáxma m'a énxet'ák Judá, 
ekweykmoho cuarenta ekhem. Xama ekhem xama apyeyam chá'a 
apkelánéyak melya'assáxma. 

7Keñe sa' yenmexekxohok ma'a Jerusalén, apwakha'akxa m'a 

apkelenmexma; elyaqsásekxak sa' apaktegák aptaxno tén sa' eltennaksek 
yaqwánxa ko'o atnéssesek ma'a. 

8Elano, alpextétek sa' ko'o exchep táma', yaqwayam sa' megyepwánhek 

chá'a elpeynchekpok apyetno ekwokmoho apwagkasa néxa m'a ekhem 
yaqwayam eñegkoho'. 

9“Elma sa' kaxwók apqántawók hótáhap apaktek, tén han ma'a apho nak 

hótáhap, tén han ma'a aqsok aktek kéleykegkohol'a kélnaqtósso, tén sa' 
nahan ma'a ayóye aktek tén han ma'a yágkeleyke; yenchehekxa sa' mók 
exatmok xama apxata xa, elána sa' apto. Cháxa yaqwayam sa' etwok 
ekweykmoho trescientos noventa ekhem neyseksa apyetnakháméyak 
apyetno nepsagqalwa xa. 

10Etwok sa' chá'a apto ekwákxo enxoho chá'a hora, un cuarto sa' chá'a 

kammok apto xama ekhem; 

11kaxhok sa' nahan ma'a yegmen nak, ének sa' chá'a m'a ekwákxo enxoho 

chá'a hora, medio litro sa' chá'a kammok apyá xama ekhem. 

12Kelpasmaga apmomhápa sa' etnehek ma'a apto, apkelánamap la'a m'a 

apho nak hótáhap apaktek, kélmakhetchessól'a kélwatnésso táxa m'a 
kélteyáseykha élyenneykekxa, elánegwók sa' nápaqta'awók ma'a énxet'ák.” 

13Tén axta aptáha Wesse' egegkok se'e: “Nento ekmanyása ektéma nak xa, 

sa' etawagkok énxet'ák Israel ma'a apkelókxa yaqwánxa nak ko'o alya'aksek 
alántekkesek.” 

14Ektáhak axta ko'o seyátegmowágkokxo s'e: “Wesse' ahagkok, 

mapaknegweykmohok ko'o makham xama enxoho m'a aqsok ekmanyása 
nak; matók nahan xama enxoho ápetek ma'a aqsok nawhak étsapma naqsa 
nak, tén han ma'a aqsok nawhak eklo nak élyepto, meypkeynmak makham 
atwok xama enxoho m'a ápetek ekmanyása nak.” 

15Tén axta aptáha seyáneya s'e: “Hoy, agkések sa' ko'o exchep yaqwayam 

emha emakhetchesek apto m'a weyke ekteyáseykha élyenneykekxa nak, 
keñe sa' memha m'a kélteyáseykha élyenneykekxa nak.” 

16Tén axta aptáha nahan seyáneya s'e: “Meyke nento sa' ko'o atnéssesek 

ma'a Jerusalén. Ketse' sa' chá'a kamlassaxchek ma'a nento, etawagkok sa' 
chá'a énxet yetlo élmayóseka apkelwáxok; keytek sa' nahan ekwánxa néxa 
ekyamaxche m'a yegmen, énagkok sa' chá'a yetlo ekyawe agko' 
éltamheykha apkelwáxok. 

17Méko sa' katnehek ma'a yegmen tén han ma'a aptéyak, yeykxak sa' aqsa 

nahan chá'a elanok ma'a pók. Kataqmelchesagkohok sa' aqsa kasáwak 
apkelyennaqte m'a apkeltémakxa melya'assáxma.” 

 

Ezequiel 5 

1Aptáhak axta seyáneya Wesse' egegkok se'e: “Xép apteme nak énxet, ema 

sa' kaxwo' xama sawo kélmaxneyeykekxa ekmahamta, etnésses sa' ekho 
kélyéssesso áwa' kélátog, emopaksoho sa' eyesaksek apqátek tén han áwa' 

apátog. Keñe sa' natámen emok xama kelyetsáteyak, yexpánches sa' apwa' 
ántánxo apkelyaqténma. 

2Wokmek sa' agkok néxa apwakhamap ma'a tegma apwányam, elwet sa' 

ektáhakxa nak ántánxo apkelyaqténma apwa' m'a nepyeseksa nak tegma 
apwányam; tén sa' natámen emok xama sawo, elyaqtennagkok nahan 
nepyáwa tegma apwányam ma'a mók nak apnegkenma apkelyaqténma m'a 
apwa', keñe sa' ma'a éleymomáxche nak, ekxák néten elchampaksek. Axog 
sa' ko'o neptámen ma'a énxet'ák apheykha nak tegma apwányam, yetlo 
sekmeykha sókwenaqte. 

3Elma sa' mók xam'a xa apwa' nak, epextehet sa' nápakha aptaxno. 

4Keñe sa' elmok chá'a ántawók ekxák nátex xa yaqwayam enxoho kalmétek. 

Sa' kañék katyapok táxa nepyeseksa énxet'ák Israel xa. 

5“Ektáhak ko'o sekpeywa s'e, sektáha nak Wesse': Cháxa Jerusalén xa. Ko'o 

axta sekpekkenma nepyeseksa m'a énxet'ák tén han ma'a pók aptémakxa 
nak chá'a énxet'ák. 

6Kenmexeykekxeyk eyke segánamakxa ahagkok xa tén han seyánamakxa 

nak chá'a katnehek, wetamaxcheyk axta nahan ekyeykhágweykmoho agko' 
ekmaso ektémakxa nepyeseksa m'a énxet'ák tén han ma'a pók aptémakxa 
nak chá'a énxet apheykha m'a neyáwa', hakte axta kalyeheykekxak ma'a 
segánamakxa ahagkok, keñe han megkeytlama m'a seyánamakxa axta 
chá'a katnehek. 

7“Cháxa keñamak sektáha nak ko'o sekpeywa s'e, sektáha nak Wesse': 

Yeykhágweykmók agko' kéxegke élyennaqte kélwáxok ma'a énxet'ák 
apheykha nak kélnepyáwa, megkólyetlók ma'a seyánamakxa nak chá'a 
kóltéhek; weykmók nahan megkóllánéyak ma'a segánamakxa apagkok nak 
énxet'ák apheykha kélnepyáwa. 

8Cháxa keñamak sektáha nak ko'o sekpeywa s'e, sektáha nak Wesse': 

Wanmexek sa' ko'óxa exche', Jerusalén; alának sa' ma'a sektáhakxa axta 
sekxeyenma yaqwánxa atnéssesek, nápaqta'awók ma'a pók aptémakxa 
énxet'ák, 

9cham'a maláneya axta m'a nanók axta, malánekxók sa' nahan chá'a. 

Asagkók agkók ekyókxoho m'a aqsok élane. 

10Etyapok sa' neyseksa exche' m'a énxet apteykekxa nak aphápetek ma'a 

apketchek, tén han ma'a kélketchek apteykekxa nak aphápetek ma'a 
apyapmeyk. Alának sa' ko'o m'a yaqwánxa axta atnéssesek, keñe sa' ma'a 
apkeleymomap nak waxpánchesek ekyókxoho keso náxop. 

11Naqsók ko'o sektáha sekxéna, sektáha nak Wesse' s'e: amasséssók sa' 

ko'óxa kéxegke meyke kélmayóseka alano', eñama kéltawáseykha m'a 
tegma appagkanamap ahagkok kélxátawayam ma'a kéleykmássesso 

kélagkok élmasagcha'a nak, tén han eñama m'a kéltémakxa nak kéllánéyak 
aqsok ekmanyása agko'. Megkalepyósek sa' alanok kéxegke. 

12Eletsapok sa' chá'a xama énxet'ák agkok aptáhakxa nak chá'a apqántánxo, 

eñama negmasse tén han meyk élnapma, keñe sa' ma'a nápakha nak 
elnápok ma'a apkelenmexma apheykha nak nepyáwa', keñe sa' ma'a 
apkeleymomap nak waxpánchesek ekyókxoho keso náxop. Axog sa' eyke 
ko'o neptámen yetlo sekmeykha sókwenaqte. 

13Keñe sa' kamaskok seklo; wánxa sa' atnehek séltaqnawéyak ma'a, 

awanmeyekxak sa'. Massék sa' agkok ko'o séltaqnawéyak ma'a, 
elya'ásegwók sa' ektáha ko'o sekxeyenma sélmeyeykha ekyawe agko', ko'o 
sektáha nak Wesse'. 

14Jerusalén, atnessásekxak sa' ko'o exche' meteymog ektaháneykekxa mók; 

amegqaksek sa' nepyeseksa m'a énxet'ák apwakhaya nak neyáwa, 
yaqwayam sa' elanok chá'a apyókxoho m'a ektáhakxa enxoho chá'a 
apyeykhágwayam. 

15Élanak sa' agkok ko'o yetlo seklómo ahagko' ma'a sekxénakxa axta 

atnéssesek xeye', tén han seklegassásegkoho sa' ekyawe agko', apyókxoho 
énxet sa' ewanyaha, etaqnawak sa' nahan, ekpexchesso apyempe'ék 
ekyawe agko' sa' katnéssesek ma'a énxet'ák apwakhaya nak neyáwa'. Ko'o 
sekxeyenma xa, sektáha nak Wesse'. 

16Wáphaksek sa' ko'o meyk kélnepyeseksa kéxegke, ektémól'a m'a yágke 

aktek ekxámokma ekmassesseykmohol'a énxet. Wáphaksek sa' ko'o 
kélnepyeseksa kéxegke m'a sẽlmassésseyam nak tén han ma'a meyk 
segaqhe tén han ma'a meyke nento. 

17Naqso', wáphaksek sa' ko'o kélnepyeseksa kéxegke m'a meyk, negmasse 

tén han ma'a nétsapma, tén han ma'a aqsok nawha'ák éllo yaqwayam sa' 
katnéssesek meyke kélketchek; wának sa' nahan ko'o kóltekyók kélxámokma 
kélagko' ma'a neyseksa kempakhakma. Ko'o sekxeyenma xa, sektáha nak 
Wesse'.” 

 

Ezequiel 6 
Ezequiel apkelxeyenma apkelpeykessamo nak chá'a kéleykmássesso 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Yenmexho élámhakxa nak meteymog élwenaqte Israel. Eltennés sa' 

sektáhakxa ko'o sekxeyenma m'a. 

3Sa' etnehek elának se'e: ‘Egkexe Israel, kóleyxho aptáhakxa exchek Wesse' 

egegkok apkelxénagko m'a egkexe tén han ma'a egkexe yámnáxap'awo nak, 
tén han ma'a wátsam nak tén han ma'a élyapwátegweykenxa nak xapop: 
Wáphaksek sa' ko'o kempakhakma kélnepyeseksa kéxegke, wának sa' 

kólmasséssessók ma'a néten kélpeykessamókxa chá'a aqsok 
kéleykmássesso. 

4Nekha'a étkók sa' ko'o atnessásekxak ma'a meteymog kélnegkenmakxa nak 

chá'a kélnaqtósso kélnapma tén han kélwatnamakxa nak chá'a m'a aqsok 
ekmátsa agko' la'a ekpaqneyam éten agkok, wának sa' ko'o eletsapok aqsa 
naqta'awók kéleykmássesso apagkok ma'a énxet'ák kélagkok nak. 

5Akxák sa' ko'o aphopák amonye'e kéleykmássesso apagkok ma'a énxet'ák 

Israel, waxpánchesha sa' apexchakkok ma'a nekhaw'ék nak apwatnamakxa 
chá'a aqsok. 

6Kólmasséssók sa' chá'a tegma apkelyawe ekyókxoho yókxexma kélhámxa 

enxoho chá'a kéxegke, élmasagcha'a agko' sa' katnekxak ma'a néten 
kélpeykessamókxa nak chá'a kéleykmássesso kélagkok. Kólnaqtawasha 
agko' sa' ma'a kélwatnamakxa nak chá'a aqsok, nekha'a étkók sa' katnekxak 
ma'a kéleykmássesso kélagkok; kólpalchesek sa' ma'a kélwatnamakxa nak 
chá'a aqsok ekmátsa agko' nak ekpaqneyam éten agkok; kamassegwók sa' 
ekyókxoho m'a aqsok kéllánéyak nak chá'a kéxegke. 

7Kélwet'ak sa' agkok apxámokma apagko' apkeletsapma énxet 

kélnepyeseksa kéxegke, kólya'ásegwók sa' sektáha ko'o Wesse'. 

8Wának sa' eyke ko'o kólwomok teyp kélnápakha kéxegke tén han 

megkóltekyewe, kólexpaqnek sa' kólmahagkok ma'a nepyeseksa nak pók 
aptémakxa énxet. 

9Kalxénwók sa' ko'o apkelwáxok neyseksa apheykha nepyeseksa pók 

aptémakxa énxet'ák ma'a meletsapma nak, kalxénwakxohok sa' apkelwáxok 
ektáhakxa séllegassáseykegkoho eñama seyenseyam sétleykha, tén han 
eñama seyamasma, yaqwayam elpeykeshok ma'a aqsok kéleykmássesso. 
Megkalchek sa' apkelwáxok elanok apkeltémakxa eñama m'a ekyókxoho 
aqsok ekmaso apkelánéyak, tén han eñama m'a ekyókxoho apkeltémakxa 
ekmaso agko' nak. 

10Keñe sa' elya'ásegwók, ko'o sektáha nak Wesse', megkatnaha 

sekxeyenma naqsa m'a sekxénakxa axta atnéssesek, séltennasa axta 
wáphássesek se'e aqsok ekmaso nak.’” 

11Aptáhak axta seyáneya Wesse' egegkok se'e: “Eltekpogmakha sa' apmék 

kaqhek apwáxok, eltekpogmakha sa' nahan apmagkok xapop; elekxagwaha 
sa' ekyennaqte agko' eñama m'a apkeltémakxa élmasagcha'a agko' nak 
énxet'ák Israel, hakte emaskok sa' eñama kempakhakma m'a tén han meyk 
tén han ma'a negmasse ekmaso nak. 

12Emaskok sa' chá'a eñama negmasse m'a apheykha nak makhawo', keñe 

sa' ma'a apheykha nak chá'a keto', emaskok eñama kempakhakma, keñe sa' 

ma'a apkeleymomap nak meletsapma, emaskok sa' meyk élnapma. Keñe sa' 
kamaskok ko'o séltaqnawéyak ma'a, kamaskok sa' seklo. 

13Elya'ásegwók sa' ko'o sektáha Wesse', apkelwet'a sa' kaxnagkok kélhapák 

neyseksa kéleykmássesso apagkok xa énxet'ák nak, tén han ma'a 
nekhaw'ék nak kélwatnamakxa chá'a aqsok, tén han ma'a ekyókxoho egkexe 
yámnetna'awo nak, tén han ma'a egkexe étseksa'ák nak, tén han ma'a 
ekyókxoho kóneg yenta'a éltaqmalma nak áwa', tén han ma'a ekyókxoho 
kóneg nak yámet élyawe élyentaxno nak pessesse agkok, tén han ma'a 
apkelseykekxéssamakxa nak chá'a kéleykmássesso apagkok ma'a 
sokmátsa élmátsa agko' nak élpaqneyam. 

14Amha sa' ko'o sekmowána yaqwayam allegássesagkohok ma'a énxet'ák 

nak, atnessásekxak sa' ko'o apkelókxa ekmaso agko' ekyókxoho yókxexma 
apheykegkaxa nak chá'a énxet, eyeynamo m'a meykexa nak énxet ekpayho 
nak nepyeyam, ekweykmoho m'a Riblá ekpayho nak nexcheyha. Keñe sa' 
elya'ásegwók sektáha ko'o Wesse'.” 

 

Ezequiel 7 
Chágketwokmek néxa 

1Epaqhetchessek axta ko'o Wesse' egegkok, aptáhak axta seyáneya s'e: 

2“Ektáhak ko'o seyáneya apchókxa Israel se'e, ko'o sektáha nak Wesse': 

Wokmek kaxwók néxa, wokmek kaxwók néxa ekyókxoho keso náxop. 

3Wokmek kaxwók néxa apwetamap xép, Israel. Ayenyenták sa' ko'o seklo 

nepyeseksa exchep; alyetsetchásekxak sa' ko'o exchep ma'a aptémakxa, 
añássesagkohok sa' nahan eñama apkelane m'a ekyókxoho aptémakxa 
ekmaso agko'. 

4Megkapyósek sa' ko'o alano' xép; añássesagkohok sa' eñama aptémakxa, 

axnéssekxohok sa' mók ma'a ekwánxa nak apkelane aptémakxa ekmaso 
agko'. Keñe sa' kólya'ásegwók kéxegke sektáha ko'o Wesse'. 

5-6“Ektáhak ko'o seyáneya s'e, sektáha nak Wesse': Elano, chágketwokmek 

kaxwo' néxa, katekxeyegmohok sa' mók kaxegmak ma'a nenlegeykegkoho 
nak; chágketwokmek néxa ekhem apagkok xép. 

7Wokmek kaxwók yaqwánxa kólmasséssók, kéxegke kélheykha nak 

apkelókxa. Wokmek kaxwo'; chágketwa'ak kaxwók ma'a ekhem yaqwánxa 
sa' katyapok wánxa m'a magya'áseyak nak nentáhakxa. Kamassegwók sa' 
ekpayheykekxa egwáxok ma'a neyseksa nak meteymog élekhahéyak. 

8Kaxwók sa' ko'o ayenyenták seklo takhapxet xép, ekwokmoho 

ekpayhegwokmo ewáxok, alyetsetchásekxak sa' ko'o exchep ma'a 
aptémakxa, añássesagkohok sa' eñama m'a ekyókxoho aptémakxa ekmaso 
agko'. 

9Megkapyósek sa' ko'o alano' xép; añássesagkohok sa' eñama aptémakxa, 

axnéssekxohok sa' mók ma'a ekwánxa nak apkelane aptémakxa ekmaso 
agko'. Keñe sa' kólya'ásegwók kéxegke, ektáha ko'o seklegassáseykegkoho, 
ko'o sektáha nak Wesse'. 

10“¡Keso ekhem se'e! ¡Wa'ak kaxwo'! ¡Xegakmek yaqwayam kólmasséssók! 

Sawhekxók ekmaso m'a ekyókxoho yókxexma, xámákxeyk agko' nahan ma'a 
megkeyxnegwayam nak nempeywa. 

11Tekkek kaxwo' ma'a negyenaqteyáseykha nak egyempehek, tekkessek 

nahan ma'a aqsok ekmaso. Megkalwagkasek sa' eyke teyp aqsok apagkok 
ekxámokma nak ma'a, tén han ma'a apkelpáxameykha ekyennaqte nak. 
Méko xama enxoho aptaqmelakxa xa. 

12Wokmek kaxwo', xegakmek ekhem. Megkalpayhekxeyk sa' chá'a kaxwók 

apkelwáxok ma'a apkexakha nak chá'a aqsok, megkatnehek sa' nahan chá'a 
megkalyaqhápeykha apkelwáxok ma'a apkelma nak chá'a aqsok. 
Allegássesagkohok sa' ko'o yetlo seklo m'a énxet'ák apkeleymákpoho nak 
Israel. 

13Métekxók sa' chá'a kaxwók mók aqsok apkexeykekxa neyseksa apha m'a 

énxet apkexeykekxa nak chá'a aqsok, mopwanchek sa' nahan emasséssók 
ma'a ektémakxa nak apkelma aqsok apkexeykekxa. Mopwanchek 
kawegqohok apheykha m'a élmasagcha'a nak apkeltémakxa. 

14“Kapáwak sa' eykhe kélaqkahasso yaqwayam kampakhaxche'; elánekxak 

sa' aptamhágkaxa apyókxoho énxet, méko sa' eyke xama enxoho yaqwayam 
exog elnapakpok. Allegássesagkohok sa' ko'o yetlo seklómo ahagko' ma'a 
énxet'ák apxámokma nak Israel. 

15Kempakhakma sa' ma'a yókxexma, keñe sa' ma'a kañe' nak negmasse tén 

han meyk. Eletsapok sa' neyseksa kempakhakma m'a énxet'ák apheykha 
nak yókxexma, keñe sa' ma'a apheykha nak kañe' tegma apwányam 
eletsapok meyk élnapma tén han negmasse ekmaso. 

16Elyexánegwók sa' eykhe nahan nápakha m'a neyseksa nak meteymog 

élekhahéyak, aptémól'a m'a wáx'ay apyegwaktól'a, apyókxoho sa' eletsapok 
eñama apkeltémakxa melya'assáxma. 

17Apyókxoho sa' kalyelqaxchek apaktegák, kalpexyennók sa' apyay'ák 

eñama apkelaye. 

18Elántaxnekxak sa' ma'a apáwa sẽlwáxaqxamól'a magkenatchesso 

éllegágkoho apkelwáxok; kalpexyennók sa' ekyókxoho apyempe'ék, elxog 
sa' yetlo élyexwáseykekxa nápaqta'a apkelmegqakto, tén han élmópeyo 
agko' apkelyese. 

19Ekxeygkok sa' sawo élmope élmomnáwa apagkok ma'a ámay awáxok; 

máxa aqsok apák kélchexakha sa' etnéssesek ekxeygkok ma'a sawo 

ekyátekto élmomnáwa apagkok. Yawanchek sa' eyke kalwagkasek teyp 
ekwa'a sa' ekhem Wesse' egegkok aplo xa sawo ekyátekto élmomnáwa 
apagkok nak tén han ma'a sawo ekmope élmomnáwa apagkok nak. 
Mopwancha'ak sa' emasseksek meyk élnapma. Mopwanchek sa' nahan 
elyaqkanmok, hakte sawo ekyátekto élmomnáwa keñamak ekteméssesso 
élmasagcha'a apkeltémakxa m'a. 

20Kelméssegkek apkeleymákpoho m'a aqsok étkók apagkok éltaqmalma 

élmomnáwa nak, cháxa apkeláneykegkokxo nak han aqsok kéleykmássesso 
apkeláyókxa élmasagcha'a agko' nak xa. Ekeso éñamakxa peya sa' ko'o 
atnessásekxak aqsok apák kélchexakha xa aqsok étkók éltaqmalma 
élmomnáwa apagkok nak. 

21Wának sa' elxegmak énxet apkeleñama nak mók apkelókxa tén sa' 

elmenyexchesek, wának sa' elxegmak ma'a énxet'ák élmasagcha'a agko' 
nak apkeltémakxa tén sa' elyementók ma'a, aqsok élmanyása sa' wának 
etnéssesek. 

22Atyapok sa' ko'o s'e apkelókxa nak, wohok sa' aqsa kóltawasha m'a tegma 

appagkanamap ahagkok, apteme nak seyásekhayo ko'o. Elxegmak sa' ma'a 
énxet'ák élmasagcha'a agko' nak apkeltémakxa tén sa' etwasha. 

23“Elánekxa sa' xama cadena, hakte cham'a apkelókxa nak apxámchek 

apagko' énxet apkelxénamap kóllegássesagkohok eñama apkelnapma 
apnámakkok, sawhekxók nahan negyennaqteyáseykha egyempehek ma'a 
tegma apwányam. 

24Wának sa' ko'o elxegmak ma'a énxet élmasagcha'a nak apkeltémakxa, 

wának sa' etnégwak apxanák ma'a tegma apheykegko nak kañe' tegma 
apwányam. Amasséssók sa' ektémakxa nak apkeleymákpoho m'a 
kelwesse'e ekha nak kéláyo; wának sa' kólnaqtawássesha m'a 
apkelpeykessamókxa nak chá'a aqsok apcháyókxa. 

25Keytek sa' nepyeseksa m'a nélmenaye ekyawe nak; elchetmok sa' eykhe 

m'a meyke ektáhakxa nak egwáxok, melwetekxeyk sa' eyke. 

26Katekxeyegmohok sa' mók kaxegmak ma'a nenlegeykegkoho ekmaso nak 

tén han ma'a amya'a ekmaso nak. Kaqhok sa' etegyagkok chá'a Dios 
appeywa aplegasso yaqwayam yának exekmósek chá'a aqsok; méko sa' 
xama enxoho apkelmaxnéssesso Dios énxet'ák apagkok apmopwána 
elxekmósek, méko sa' nahan xama enxoho apkelámha apmonye'e egkések 
chá'a apkelpeywa. 

27Kalapwomok sa' ma'a wesse' apwányam, kayaqháphok sa' apwáxok ma'a 

aptaqmelchesso nak chá'a apchókxa, elpexyennók sa' apkelaye m'a 
énxet'ák. Sa' atnéssesek ko'o ekhawo m'a aptamheykegkaxa nak chá'a. Sa' 
atnéssesek nahan alyekpelkohok ma'a aptamheykegkaxa nak chá'a 
elyekpelkohok apnámakkok. Keñe sa' elya'ásegwók sektáha ko'o Wesse'.” 

Ezequiel 8 
Aqsok ekmaso agko' ekwetamaxche élánamáxche Jerusalén 

1Ekheyk axta ko'o exagkok yetlo sélxegexma'a m'a apkelámha apmonye'e 

nak Judá, cham'a ekhem cinco aptáhakxa axta seis pelten, apwokmo axta 
seis apyeyam. Pelakkassek axta nahan apweykesánto apmopwána Wesse' 
egegkok tekhéxet, 

2ekwet'ak axta nahan ko'o xama aqsok aphémo énxet. Ekwet'ak axta ekhémo 

táxa nepxet ekweyktámho kóneg ma'a apho nak énxet, kelyenmomchek axta 
m'a néten aptétamap nak ekweykekxoho m'a néten nak, máxa axta m'a 
ektémól'a sawo kélyenmassól'a. 

3Apya'asakmek axta énxet ekho kélmek, apkelmeyk axta éwa'. Tén axta Dios 

apmopwána sey'ásekxo néten, éntamákxeyk axta Jerusalén ma'a aqsok 
sexekmóssamo axta Dios, exnessákxeyk axta m'a nentaxnamakxa nak átog 
étkok apwáxok ma'a tegma apwányam, ekpayho nak nexcheyha, 
ekyetnamakxa axta m'a aqsok kéleykmássesso eklókassamól'a m'a Wesse' 
egegkok. 

4Axta yetnók Israel Dios apagkok élseyéxma apagkok ma'a, ekhawo m'a 

ektémakxa axta ko'o sekweteya aqsok sélxekmóssamo m'a 
ekpayhegweykenxa nak xapop. 

5Tén axta aptáha seyáneya s'e: “Yenmexho ekpayho nak nexcheyha.” 

énmexawók axta ko'o m'a nexcheyha, ekwet'ak axta kéleykmássesso 
eklókassamól'a Wesse' egegkok ma'a nentaxnamakxa nak átog, ekpayhókxa 
nak ekyetnamakxa m'a ekwatnamáxchexa aqsok. 

6Tén axta aptáha seyáneya s'e: “¿Apwet'aya aqsok ekmaso agko' 

apkeláneykegko nak ma'a énxet'ák Israel, seyenyókassama nak ko'o m'a 
tegma appagkanamap ahagkok? Étak sa' eyke makham mók aqsok ekmaso 
agko'.” 

7Tén axta séntamákxo m'a nentaxnamakxa nak apwáxok tegma. 

Negwetayók axta nahan xama ekyagqaxe meteymog ma'a nekha nak 
kélhaxta. 

8Tén axta aptáha seyáneya s'e: “Eyánchesák sa' ekyagqaxe meteymog 

kélhaxta nak nepyáwa tegma.” Ekyáncheságkek axta ko'o ekyagqaxe m'a, 
tén axta sekwet'a xama élántaxnamáxchexa m'a. 

9Aptáhak axta seyáneya s'e: “Etex, étak sa' aqsok ekmaso agko' 

élánamáxche m'a kañe' nak.” 

10Ektaxneyk axta ko'o m'a, ekwet'ak axta kéleykmassáseykha mók 

ektémakxa chá'a aqsok nawha'ák élpexyaweykegkoho nak xapop kalxog 
ma'a ekyókxoho nekhaw'ék nak kañe' m'a meteymog kélhaxta nak tegma, 

tén han ma'a mók ektémakxa nak chá'a aqsok nawha'ák megkaleklamakxa 
nak chá'a egwáxok anlano' tén han ma'a aqsok apcháyókxa nak chá'a m'a 
énxet'ák Israel. 

11Setenta apkelámha apmonye'e israelitas axta nahan apchaqnáha 

apkelpeykásawo xa kéleykmássesso nak, apheyk axta nahan nepyeseksa 
m'a Jaazanías, Safán apketche. Xama xama axta nahan chá'a apkelmeykha 
m'a egheykok ekwatnamáxkohol'a awáxok ma'a aqsok ekmátsa agko' la'a 
ekpaqneyam éten agkok, meyákxeyk axta néten ekpánma ekyentaxno agko' 
éten agkok ma'a aqsok ekmátsa nak ekpaqneyam. 

12Aptáhak axta seyáneya s'e: “¿Apwet'aya apkelyexamakpoho nak chá'a 

apkeláneykegko m'a apkelámha apmonye'e nak Israel, apnegkenma nak 
chá'a xama xama aqsok apcháyókxa m'a nápakha apxanák kañe'? 
Apkenagkamchek ko'o malweteyk xa, sekyamasma m'a apkelókxa nak.” 

13Aptáhak axta makham seyáneya s'e: “Étak sa' eyke makham elanagkok 

aqsok ekmaso agko' ma'a.” 

14Éntamákxeyk axta m'a átog nentaxnamakxa nak Wesse' egegkok tegma 

appagkanamap apagkok, ekpayho nak nexcheyha. Háha axta nahan kelán'a 
m'a, kellekxagweyha axta élano m'a Tamuz, dios agkok nak. 

15Tén axta aptáha seyáneya s'e: “¿Apwet'aya xa? Étak sa' makham mók 

aqsok ekyeykhágweykmoho nak ekmaso agko' se'e apwet'a nak.” 

16Tén axta séntamákxo m'a kañe' étkok apwáxok nak ma'a Wesse' egegkok 

tegma appagkanamap apagkok, ekwet'ak axta nahan veinticinco énxet 
apchaheykekxa apkap'ák tegma appagkanamap ma'a nentaxnamakxa nak 
tegma appagkanamap neyseksa nak ma'a émha amonye' apwáxok tegma, 
halep nak ekyetnamakxa m'a ekwatnamáxchexa aqsok; apkelpayhawók axta 
apkelháxahágko m'a ekpayho nak teyapmakxa ekhem yetlo apkeltekxeyéyak 
élpayhakxa nápaqta'a xapop apkelpeykásawo m'a ekhem. 

17Tén axta aptáha seyáneya Wesse' egegkok se'e: “¿Apwet'aya? 

¡Megkalleklámeykegkok apkelánegweykta chá'a énxet'ák Judá aqsok 
ekmaso agko' se'e kañe' nak, apsawheyáseykekxók apchókxa m'a 
negyennaqteyáseykha nak egyempehek! Megkamassegweykmok 
selókáséyak, etekhanchessegkek chá'a m'a apkeltémakxa ekmanyása. 

18Alának sa' eyke ko'o aqsok yetlo seklo. Megkalepyósek sa' alanok xama 

enxoho m'a. Elpáxamha sa' eykhe hewónmakha, magweyxók sa' eyke.” 

 

Ezequiel 9 
Jerusalén kéllegassáseykegkoho 

1Keñe axta natámen sekleg'a xama kélpeywa ekyennaqte agko', axta 

entáhak sekleg'a kélpáxameykha ketók eheykok se'e: “¡Apkelwa'ak 

apmáheyo nak ellegássesagkohok énxet'ák ma'a tegma apwányam, yetlo 
apkelseykha m'a apkelmeykha ekmassesseykmohol'a chá'a aqsok!” 

2Tén axta natámen sekwet'a seis énxet apkelántaxna m'a átog ekyetno nak 

néten, ekpayho nak nexcheyha, yetlo apkelmeykha m'a yámet 
apkeltekpagéyak nak chá'a apkelenmexma. Apxegakmek axta nahan 
nepyeseksa xama énxet apkeláxñeyo apagko' aptaxno apkexyawe, nepxet 
axta nahan apkexanmak ma'a apxata nak chá'a aptáxésso. Apkelántaxneyk 
axta m'a, apchaqnágwokmek axta m'a ekpayhókxa axta ekyetnamakxa m'a 
ekwatnamáxchexa aqsok élánamáxche nak sawo ekyexwase élyenma. 

3Meyákxeyk axta nahan néten Israel Dios apagkok apcheymákpoho, 

ekyetnama axta chá'a apyetseksa'ák ma'a kéleykmássesso Dios 
apkelásenneykha ekha apxempenák, yetnákxeyk axta m'a apátog nak tegma 
appagkanamap. Apwóneyha axta Wesse' egegkok ma'a énxet apkeláxñeyo 
axta aptaxno apkexyawe, apkexanma axta nepxet ma'a apxata nak chá'a 
aptáxésso, 

4aptáhak axta apcháneya s'e: “Eweynchamha sa' kañe' tegma apwányam 

Jerusalén, elqahássesák sa' chá'a élpayhakxa nápaqta'a m'a énxet 
éllapwámeyak nak chá'a tén han eyaqhe nak chá'a apkelwáxok ma'a aqsok 
ekmaso agko' nak élánamáxche m'a kañe'.” 

5-6Tén axta sekleg'a nahan aptáha apkeláneya m'a nápakha énxet'ák nak: 

“Kólxeg kéxegkáxa neptámen, kólweynchamha m'a kañe' tegma apwányam, 
sa' kóleynhok apmonye' m'a tegma appagkanamap ahagkok nak, kólnáhap 
sa' meyke apkelmopyósa kóllanok xama enxoho m'a apkelwányamo nak, 
wokma'ák, kelán'a étkók, sakcha'áletkók tén han ma'a kelán'ák nak. Eyke 
nágkóllano m'a ekha nak kélqahasso.” Apcheynawók axta nahan sekxók 
apkelnapa m'a apkelwányamo nak, apheykha axta m'a apmonye' nak tegma 
appagkanamap. 

7Tén axta aptáha apkeláneya s'e: “Kólmohok ma'a tegma appagkanamap 

nak, kóltawasha sa'; kólsawheyásekxoho sa' kélhapák ma'a nepyáwa nak.” 
Apkelántekkek axta m'a, apcheynawók axta apkelnapma énxet'ák ma'a 
tegma apwányam. 

8Ekhákxeyk axta ko'o exakko', neyseksa apkelnapma énxet'ák ma'a. 

Éltekxekkek axta etapnák sekháxaha ekwokmoho sektekxeya ekpayhakxa 
nahát xapop, axta ektáhak sekpaqmeta ekyennaqte agko' neyseksa 
ekyentaxno agko' élapwayam ewáxok se'e: “Wesse' ahagkok, ¿peya 
eyenyenták aplo neyseksa Jerusalén ekwokmoho apsawhawo m'a 
apkeleymomap nak apqántawo' apkelheykekxa m'a kañe' Israel?” 

9Aptáhak axta seyátegmowágkokxo Wesse' egegkok se'e: “Awanhók agko' 

apkeltémakxa melya'assáxma m'a énxet'ák Israel tén han ma'a énxet'ák 
Judá. Xámok agko' aqsok ekmaso m'a apchókxa; xámok agko' 
megkapéwomo nak nentémakxa m'a kañe' tegma apwányam. 

Apkenagkamchek ko'o ayamasmak ma'a apkelókxa; apkenagkamchek 
nahan mateyk ma'a aqsok apkelánéyak. 

10Megkalepyósek sa' ko'o alanok xama enxoho m'a, ayaqmagkásekxak sa' 

ko'o mók ma'a apkeltémakxa nak.” 

11Aptaqháwók axta makham ma'a énxet apkeláxñeyo axta aptaxno 

apkexyawe, apkexanma axta nepxet ma'a apxata nak chá'a aptáxésso. 
Aptáhak axta s'e: “Élanak ko'o m'a apkeltémo axta alána'.” 

 

Ezequiel 10 
Wesse' egegkok apcheymákpoho ekyamasma tegma appagkanamap 

1 Tén axta natámen sekwet'a ektepa xama aqsok ekho taháno ekyawe 

ektaqmalma m'a néten ekyetno axta ekyaqye apyetseksa'ák ma'a apho axta 
énxet ekha apxempenák, hawók axta m'a meteymog ekyápaqmatél'a. 

2Tén axta Wesse' egegkok aptáha apcháneya m'a énxet apkexyawáyo axta 

aptaxno apkeláxñe s'e: “Etex sa' neyseksa nak ekho yátnáxeg 
apyenyawasso amagkok, kóneg nak ma'a apho nak énxet ekha 
apxempenák, elma sa' ántawók átex élápogwate, ekhéyak nak nepyeseksa 
xa apho nak énxet ekha apxempenák, yexpánchesha sa' ma'a nepyeseksa 
nak tegma apwányam.” éláneyha axta ko'o aptáhakxa aptaxna m'a énxet 
nak. 

3Axta nahan apháha apho nak énxet ekha apxempenák ma'a ekpayho nak 

nepyeyam tegma appagkanamap, lanawók axta nahan yaphope m'a étkok 
apwáxok nak kañe' m'a tegma appagkanamap. 

4Meyákxeyk axta nahan néten Wesse' egegkok élseyéxma apagkok eñama 

m'a apyetseksa'ák nak apho énxet ekha apxempenák, meyákxeyk axta m'a 
apátog nak tegma appagkanamap; lanawók axta yaphope m'a kañe' tegma 
appagkanamap, keñe m'a nepyáwa nak kañe' keltátchessek axta eñama 
élyenma m'a Wesse' egegkok apcheymákpoho. 

5Wokmók axta nahan eklegamaxkoho apkelpáwasso apxempenák apho nak 

énxet ekha apxempenák ma'a yókxexma, ekyawakxa nak apwáxok ma'a 
tegma. Máxa axta entáhak ma'a ektémól'a elpaqmétek ma'a Dios ekha nak 
apyennaqte. 

6Tén axta Wesse' egegkok apkeltamho emok táxa ekyetno axta neyseksa 

ekho yátnáxeg apyenyawasso amagkok ma'a énxet apkexyawáyo axta 
aptaxno apkeláxñe, nepyeseksa nak ma'a apho énxet ekha apxempenák. 
Apxegkek axta m'a énxet nak, apkenegwokmek axta m'a ekpayhókxa axta 
nekha xama amnek ma'a ekho nak yátnáxeg apyenyawasso amagkok. 

7-8Máxa axta nahan énxet apmék la'a negweteyo kóneg apxempenák ma'a 

apho nak énxet. Apya'ássek axta nahan apmek ekpayhókxa ekyetnakxa táxa 

xama m'a, cham'a ekyetno axta nepyeseksa, apmeyk axta ketse', 
apkelméssek axta m'a énxet apkexyawáyo axta aptaxno apkeláxñe, 
apkelmeyk axta m'a, tén axta apxega. 

9Ekwet'ak axta cuatro ekho yátnáxeg apyenyawasso amagkok nápakhaw'ék 

ma'a apho nak énxet ekha apxempenák, xama xama axta chá'a yetnók ma'a 
xama nápakha. Máxa axta nahan meteymog ekyátekto élyenmal'a m'a 
amagkok nak. 

10Hawók axta nahan mók ma'a cuatro amagkok nak, máxa axta nahan 

ekyetnól'a mók anlanok ma'a kañe' nak. 

11Apkelxegkek axta agkok chá'a m'a apho nak énxet apkelmahágko enxoho 

chá'a m'a apmakókxa enxoho chá'a elmahagkok, meltaqhegwomek axta 
chá'a, elxog axta aqsa chá'a elmahagkok ma'a apkelmahágkaxa enxoho 
chá'a. 

12Sawheykekxók axta nahan kélaqta'ák ma'a ekyókxoho apyókxa, cham'a 

apkap'ák nak, apmék, tén han ma'a apxempenák nak, temegkek axta nahan 
ma'a cuatro nak ekho yátnáxeg apyenyawasso amagkok. 

13Ko'o ahagko' axta nahan ekleg'ak kélteméssesa ekwesey, cham'a 

amagkok nak, “yátnáxeg apyenyawasso amagkok.” 

14Cuatro nápat axta nahan chá'a xama m'a apho nak énxet ekha 

apxempenák: weyke kennawók nát axta m'a émha amonye' nápat nak; keñe 
axta m'a mók nak ektáha énxet nápat; keñe axta m'a mók nak ektáha méwa 
nát; keñe axta m'a mók nak ektáha náta ekyawel'a nát. 

15Cháxa sélwet'a axta nahan ko'o nekha wátsam Quebar xa apho nak énxet. 

Apkelchampákxeyk axta néten xa apho nak énxet, 

16xama axta nahan apkelxega, kelxegkek axta nahan ma'a ekho nak 

yátnáxeg apyenyawasso amagkok; xama axta nahan apkelya'asa néten 
apxempenák apmako elchampa', maxta nahan kakxeykxak nápakhaw'ék 
ma'a yátnáxeg apyenyawasso amagkok nak; 

17xama axta nahan apchaqnágwokmo, hagwokmek axta nahan ma'a ekho 

nak yátnáxeg apyenyawasso amagkok; xama axta nahan apkelchampa'a, 
kelchampa'ak axta nahan ma'a ekho nak yátnáxeg apyenyawasso amagkok, 
hakte axta ekteme ekpasmeykekxa apyókxa xa ekho nak yátnáxeg 
apyenyawasso amagkok. 

18Tén axta Wesse' egegkok apcheymákpoho ekmeyákxo makham néten, 

cham'a ekyetnakxa axta m'a apyetseksek nak tegma appagkanamap, 
yetnákxeyk axta m'a apyetseksa'ák nak apho énxet ekha apxempenák. 

19Apkelya'ássek axta néten apxempenák, tén axta apkelchampa'a. Éláneyha 

axta ko'o aptamhágkaxa apkelchampa'a m'a, yetlo ekho yátnáxeg 
apyenyawasso amagkok ma'a nápakhaw'ék nak, éláneyha axta nahan 

aptamhágkaxa apchaqnágweykxo m'a apátog nak Wesse' egegkok tegma 
appagkanamap apagkok, ekpayho nak teyapmakxa ekhem. Yetneyk axta 
nahan apyetseksa'ák ma'a Israel Dios apagkok nak élseyéxma apagkok. 

20Cháxa sélwet'a axta nahan ko'o kóneg Israel Dios apagkok xa apho nak 

énxet, cham'a nekha wátsam Quebar nak. Tén axta sekya'ásegwokmo ko'o 
aptáha apho énxet xa. 

21Cuatro axta nahan chá'a nápat xama m'a, tén han cuatro m'a apxempenák, 

máxa axta nahan énxet apmék la'a negweteyo ekheykegko m'a kóneg 
apxempenák nak. 

22Hawók axta ektémakxa nápaqta'a sélwet'a axta ko'o nekha wátsam Quebar 

xa apho nak énxet. Xama xama axta chá'a elxog meyke apkeltaqhegwayam. 

 

Ezequiel 11 
Énxet'ák Jerusalén kéllegassáseykegkoho 

1Eyeynchek axta ko'o sey'asa néten ma'a Dios apmopwána, éntamákxeyk 

axta ekweykekxoho m'a apátog nak Wesse' egegkok tegma appagkanamap 
apagkok, ekpayho nak teyapmakxa ekhem. Apháha axta nahan veinticinco 
énxet ma'a átog nak. Jaazanías axta nahan ekwet'ak apha nepyeseksa m'a, 
Azur apketche nak, tén han ma'a Pelatías, Benaías apketche nak, apteme 
axta apkelámha apmonye'e apagkok ma'a énxet'ák. 

2Aptáhak axta seyáneya Wesse' egegkok se'e: “Keso apkeláneykegkokxo 

nak chá'a aptamhágkaxa yaqwayam elanagkok aqsok ekmaso agko' se'e tén 
han apkeláneykekxo nak chá'a apkelpaqmeyesma ekmaso m'a tegma 
apwányam. 

3Etnehek chá'a elpaqmétek se'e: ‘Yehémek sa' annaqxétekhasagkokxak 

makham tegma. Tásek sa' eyke katnehek negheykha s'e, ektémól'a ápetek 
keytek ma'a kañe' weygke apwáxok.’ 

4Ellegés sa' sektáhakxa ko'o sélxeyenma m'a.” 

5Apweywenteyk axta ko'o tekhéxet Wesse' egegkok espíritu apagkok, tén 

axta apkeltamho atnehek sekpeywa s'e: “Keso aptáhakxa exchek Wesse' 
egegkok se'e: ‘Cháxa ekxeyenma nak chá'a kélwáxok kéxegke kóltéhek xa, 
israelitas. Ekya'ásegkók ko'o ektémakxa élchetamso kélwáxok. 

6Xámók agko' kéxegke kélnapma kélnámakkok se'e tegma apwányam nak, 

kélsawheyáseykekxók kélhapák ma'a ámay awáxok nak. 

7Cháxa keñamak sektáha nak ko'o sekpeywa, sektáha nak Wesse': Máxa 

weygke sa' etnehek ma'a Jerusalén, megkólxohok sa' eyke kéxegke m'a 
ápetek, sa' eyke m'a kélhapák ektáha nak kélnapma kéxegke, hakte 
alántekkesek sa' ko'o kéxegke m'a kañe' weygke nak. 

8¿Kélakaya kempakhakma? Wáphaksek sa' ko'o kempakhakma 

kélnepyeseksa kéxegke. Ekméssek ko'o sekpeywa, sektáha nak Wesse'. 

9Alának sa' ko'o sekmakókxa nak atnéssesek kéxegke: alántekkesek sa' se'e 

tén sa' almések ma'a énxet'ák apkeleñama nak mók nekha. 

10Sókwenaqte sa' kalnápok kéxegke. Sa' alyekpelkohok ko'o kéltémakxa 

kéxegke m'a ektemegwánxa nak néxa xapop ma'a Israel, keñe sa' 
kólya'ásegwók sektáha ko'o Wesse'. 

11Metnehek sa' weygke kélagkok kéxegke m'a tegma apwányam nak; 

megkóltéhek sa' nahan kéxegkáxa ápetek. Sa' alyekpelkohok ko'o 
ektémakxa aqsok ekmaso kélláneyak ma'a néxa xapop nak Israel, 

12keñe sa' kólya'ásegwók sektáha ko'o Wesse'. Megkóltemék kéxegke 

ekhawo m'a séltémókxa nak chá'a kóltéhek, megkolláneykegkok nahan ma'a 
segánamakxa ahagkok nak, kélweheneykegkók aqsa m'a apkeláneykegko 
nak énxet'ák apheykencha'a nak kélnepyáwa.’” 

13Neyseksa seklegasso axta ko'o Wesse' egegkok appeywa apyaqnena 

apketsapa m'a Pelatías, Benaías apketche nak. Éltekxekkek axta ko'o 
etapnák sekháxaha ekwokmoho sektekxeya ekpayhakxa nahát xapop, 
élpáxamáha axta ekyennaqte agko', axta ektáhak se'e: “¡Wesse' ahagkok! 
¿Peya esawhohok emasséssók apkeleymomap nak apqántawók énxet'ák 
ma'a kañe' Israel?” 

Dios apxeyenma axnagkok ekhémo mók nélpaqhetchásamáxkoho 

14Epaqhetchessek axta ko'o Wesse' egegkok, aptáhak axta seyáneya s'e: 

15“Apkelxénchek énxet'ák apheykha nak Jerusalén ma'a énxet'ák israelitas, 

cham'a apchókxa xamo' nak xép, aptáhak se'e: ‘¡Tayépek aphamakxa 
Wesse' egegkok apheykegkaxa xa énxet'ák nak! Keñe negko'o segméssama 
apkelókxa yaqwayam antéhek egagkok.’ 

16Cháxa keñamak séltamho nak etnehek elának se'e: ‘Keso aptáhakxa 

exchek Wesse' egegkok se'e: Ko'o axta sélántekkesso tén han 
séxpánchesso nepyeseksa m'a pók aptémakxa nak chá'a énxet, tén han 
neyseksa m'a apkelókxa megkatnahakxa nak chá'a apkelókxa, 
yaqwatakxoho eyke. Ko'o sa' atnehek kaxwo' tegma appagkanamap apagkok 
ma'a apkelmahágkaxa enxoho chá'a apkelókxa.’ 

17Etne sa' nahan elának se'e: ‘Keso aptáhakxa exchek Wesse' egegkok se'e: 

Anaqlósawakxak sa' ko'o makham kéxegke m'a apkelókxa nak 
sélya'assamakxa axta séxpánchessama, nepyeseksa nak ma'a pók 
aptémakxa énxet, wánchásekxak sa', tén sa' agkeyásekxak makham ma'a 
apkelókxa Israel. 

18Elwaták sa' makham apkelókxa m'a énxet'ák nak, emassésseták sa' 

ekyókxoho m'a élánamáxche nak aqsok ekmaso agko' tén han ma'a aqsok 
ekmanyása nak ekyetno m'a kañe'. 

19Akxakkasek sa' ko'o m'a ektémakxa nak élyennaqte apkelwáxok ekho nak 

meteymog, agkeyásekxak sa' axnagkok apkelwáxok tén han aphaxnagkok 
espíritu. 

20Tén sa' etnahagkok ma'a ekhawo nak ektémakxa m'a segánamakxa 

ahagkok tén han ma'a séltémókxa nak chá'a etnahagkok, elanagkok sa' 
nahan. Énxet'ák ahagkok sa' ko'o atnehek ma'a, keñe sa' etnahagkok ko'o 
Dios apagkok ma'a. 

21Keñe sa' meyenyeykekxa nak apkelane xa ektéma nak aqsok ekmaso 

élánamáxche tén han ma'a aqsok ekmanyása nak, alyetsetchásekxak sa' 
ko'o m'a aptémakxa ekmaso. Ekméssek ko'o sekpeywa, sektáha nak 
Wesse'.’” 

Wesse' egegkok élseyéxma apagkok ekyamasma Jerusalén 

22 Apkelchampa'ak axta m'a apho nak énxet ekha apxempenák, kelyetlókek 

axta nahan ma'a ekho nak yátnáxeg apyenyawasso amagkok. Keñe axta m'a 
élseyéxma, ekyetno axta m'a apyetseksa'ák, élseyéxma apagkok axta m'a 
Israel Dios apagkok, 

23meyákxeyk axta néten, yenyókek axta m'a tegma apwányam, yetnákxeyk 

axta m'a néten egkexe émha axta m'a ekpayho nak teyapmakxa ekhem ma'a 
tegma apwányam. 

24Tén axta sey'ásekxo néten ma'a Dios apmopwána, éntamákxeyk axta 

makham ma'a Babilonia, apheykegkaxa axta nahan nápakha m'a énxet'ák 
kélántekkesso apkelókxa. Cháxa ektáhakxa axta xama aqsok sélxekmósso 
apkeltémo axta ótak ma'a Dios espíritu apagkok. Tén axta ekmassa m'a 
aqsok sekweteyo nak, 

25éltennáseykha axta nahan ko'o ekyókxoho aqsok sexekmósso Wesse' 

egegkok ma'a énxet'ák ektáha axta kélántekkesso apkelókxa. 

 

Ezequiel 12 
Ezequiel apxeyenma yaqwayam kólnaqlakxak énxet'ák megkatnahakxa 

apkelókxa 

1Epaqhetchessek axta ko'o Wesse' egegkok, aptáhak axta seyáneya s'e: 

2“Aphegkek xeyep nepyeseksa m'a énxet'ák sénmexeykekxa nak chá'a ko'o. 

Yetneyk eykhe apaqta'ák yaqwayam elweta', melwetyehek eyke; yetneyk 
eykhe nahan apeyk'ák yaqwayam ellega', mellegyehek eyke, hakte énxet'ák 
élyennaqte apkelwáxok ma'a. 

3Elánekxa sa' eyeyméxchexa aqsok apagkok yaqwayam sa' etyapok 

emhagkok ma'a megkatnahakxa nak apchókxa, etyep sa' apxagkok 
ekhakxoho ekhem, nápaqta'awók ma'a apyókxoho énxet'ák; lapmaxcheyk 
sa' elya'ásegwók aptamhéyak énxet'ák élyennaqte apkelwáxok ma'a. 

4Elhaxyawés sa' aqsok apagkok ekhakxoho ekhem yaqwayam sa' exog 

emhagkok ma'a megkatnahakxa nak apchókxa nápaqta'awók ma'a 
apyókxoho énxet'ák; keñe sa' ma'a ektaxnakmo enxoho etyapok sa' nahan 
nápaqta'awók ma'a apyókxoho énxet'ák. Sa' etnehek etyapok ma'a aptémól'a 
énxet kóltekkesek apchókxa, kólyentemekxak ma'a megkatnahakxa nak 
apchókxa. 

5Eyagqaxqat sa' nahan meteymog kélhaxta nak nepyáwa tegma 

nápaqta'awók ma'a apyókxoho énxet'ák, etyep sa' nahan yetlo aqsok 
apagkok ma'a. 

6Yáqtéssek sa' agkok, elpátem sa' aqsok apagkok, etyapho sa' xamók 

nápaqta'awók apyókxoho énxet'ák xa aqsok apagkok nak. Yaqlés sa' nápat, 
yaqwayam sa' métyehek ma'a apchókxa. Éltamhók ko'o exchep etnehek 
xama magkenatchesso apkeltennasso yaqwánxa katnehek ma'a énxet'ák 
Israel.” 

7Élnaqtamáha axta ko'o, ekhawo m'a apkeltamhókxa axta atnehek ma'a 

Wesse' egegkok, ekhakxoho ekhem axta nahan ektépak yetlo m'a aqsok 
ahagkok, máxa axta ektáhak ma'a aptémól'a énxet kélyentameykekxal'a 
megkatnahakxa apchókxa. Keñe axta taxnám sekyagqaxqata m'a meteymog 
kélhaxta nak nepyáwa tegma, emék axta ektáhak, xama axta ekyáqtésa 
élpatmeykxeyk axta aqsok ahagkok nápaqta'awók ma'a apyókxoho énxet'ák. 
Ektekkek axta m'a. 

8Keñe axta mók ekhem sepaqhetchesa m'a Wesse' egegkok, aptáhak axta 

seyáneya s'e: 

9“Naqsók sa' elmaxneyha exchep israelitas, cham'a énxet'ák élyennaqte nak 

apkelwáxok, yaqsa aqsok apkelana. 

10Eltennés sa' ektáha ko'o seklegasso xama sekpeywa m'a wesse' 

apwányam nak Jerusalén tén han ma'a apyókxoho israelitas apheykha nak 
ma'a. 

11Eltennés sa' apteme exchep xama magkenatchesso apkeltennasso chá'a 

yaqwánxa katnehek ma'a énxet'ák nak, tén han yaqwayam elanagkok chá'a 
ekhawo m'a apkelanakxa enxoho chá'a exchep, hakte kólnaqlakxak sa' ma'a 
megkatnahakxa nak apkelókxa. 

12Elpatmok sa' aqsok apagkok ma'a wesse' apwányam apagkok nak, 

Yáqtéssek sa' agkok ma'a, etyapok sa' yetlo xa aqsok apagkok nak, cham'a 
kélyagqaxqatchesakxa enxoho m'a meteymog kélhaxta nak nepyáwa tegma. 
Exog sa' yetlo apchaqlasso nápat, yaqwayam enxoho métyehek xama énxet 

ma'a nápat nak tén han yaqwayam enxoho métyehek apchókxa xa wesse' 
nak. 

13Ayenyenták sa' eyke ko'o takhapxet yám'én ahagkok, keñe sa' kamok ma'a. 

Eyntemekxak sa' ma'a Babilonia, caldeos apchókxa nak, métyehek sa' eyke 
m'a xapop nak, sa' yetsapwók ma'a. 

14Waxpánchesek sa' ekyókxoho yókxexma m'a aptaqmelchesso nak chá'a, 

cham'a apwakhaya nak chá'a yaqwayam emyók, tén han ma'a apyókxoho 
sẽlpextétamo apagkok nak, amenxenek sa' yetlo sekmeykha sókwenaqte 
ahagkok. 

15Éxpánchessek sa' agkok, sélya'asa enxoho m'a mók apkelókxa 

nepyeseksa nak ma'a pók aptémakxa énxet'ák, elya'ásegwók sa' ko'o 
sektáha Wesse'. 

16Wohok sa' eyke nahan ko'o eleymakpok apqántawo' meletsapma neyseksa 

kempakhakma m'a, tén han meyk élnapma tén han ma'a negmasse ekmaso 
nak, yaqwayam sa' eltennasha chá'a pók aptémakxa énxet'ák ma'a 
ekyókxoho aqsok ekmaso apkelánéyak, cham'a apkelmahágkaxa enxoho 
chá'a, tén han elya'ásegwók ko'o sektáha Wesse'.” 

Ekxénamaxche makham mók senlegassáseykegkoho 

17Epaqhetchásekxeyk axta ko'o makham Wesse' egegkok, aptáhak axta 

seyáneya s'e: 

18“Xép, énxet, elpexyennem sa' aptáwa' enxoho apto eñama apkeye, 

exekmós sa' ekyentaxna ektáhakxa apwáxok apyena enxoho m'a yegmen. 

19Etne sa' elának énxet'ák apheykha nak apkelókxa s'e tén han ma'a 

Jerusalén tén han ma'a apyókxoho énxet'ák Israel: ‘Keso aptáhakxa exchek 
appeywa Wesse' egegkok se'e: Kóltawagkok sa' kéltéyak yetlo ektamheykha 
agko' kélwáxok, kólyenagkok sa' nahan yegmen yetlo kélmenaye ekyawe 
agko'; kólmasséssók sa' ma'a apkelókxa, meyke xama aqsok sa' katnehek, 
eñama apnaqtawáseykegkoho apnámakkok ma'a énxet'ák apheykha nak 
ma'a kañe'. 

20Kólmasséssók sa' apyókxoho tegma apkelyawe apheykegkaxa nak chá'a 

énxet; meyke xama aqsok sa' katnekxak ma'a apchókxa. Keñe sa' 
kólya'ásegwók kéxegke sektáha ko'o Wesse'.’” 

21Epaqhetchessek axta ko'o Wesse' egegkok, aptáhak axta seyáneya s'e: 

22“¿Yaqsa ekxeyenma aptéma nak chá'a apkelpaqmeyesma israelitas 

‘Wegkekkek ekhem, megkatneyk ma'a aqsok apwetayo nak Dios appeywa 
aplegasso’? 

23Etne sa' elának se'e: ‘Keso aptáhakxa exchek Wesse' egegkok se'e: 

Magwohók sa' ko'o kaxwo' katnehek élpaqmétamáxche kañe' Israel xa 

ektéma nak amya'a.’ Eltennés sa' nahan eyágketwokmo ekhem yaqwánxa 
katnehek ekyókxoho m'a aqsok apxeyenma, eñama m'a aqsok 
kélxekmóssamo nak. 

24Magwetekxók sa' chá'a kaxwók nepyeseksa israelitas ma'a aqsok 

sẽlxekmóssamo megkamámnaqsoho nak tén han ma'a ekxénamaxche nak 
yaqwánxa katnehek egmonye' ekmowána amya'a nak, 

25hakte apaqmétek sa' ko'o, sektáha nak Wesse', ekmanyehe agko' sa' 

nahan katnehek ma'a aqsok sekxeyenma. Kéxegke kélagko' sa' nahan 
kólweta', kélteme nak énxet'ák élyennaqte kélwáxok; apaqmétek sa' ko'o, tén 
sa' wának katnehek ma'a aqsok sekxeyenma. Éltennássek ko'o xa, sektáha 
nak Wesse'.” 

26Epaqhetchessek axta ko'o Wesse' egegkok, aptáhak axta seyáneya s'e: 

27“Apxéneykha chá'a exchep israelitas yehémek katnehek ma'a aqsok 

kélxekmóssamo nak aplegasso. 

28Etne sa' elának se'e: ‘Keso aptáhakxa exchek appeywa Wesse' egegkok 

se'e: Megkatnehek sa' ko'o megkatne m'a sekpeywa; sektáhakxa enxoho 
sekxeyenma, katnehek sa'. Ekméssek ko'o sekpeywa, sektáha nak Wesse'.’” 

 

Ezequiel 13 
Wesse' egegkok apkeltaqnagko Dios appeywa apkellegasso apkelmopwancha'a 

amya'a 

1Epaqhetchessek axta ko'o Wesse' egegkok, aptáhak axta seyáneya s'e: 

2“Eltennés sa' ko'o sektáhakxa sélxeyenma m'a apkelxeyenma nak chá'a 

apkellegasso sekpeywa, apheykha nak ma'a Israel, cham'a apkelxeyenma 
nak chá'a apkellegasso sekpeywa, apkelxeyenma nak chá'a m'a ektémakxa 
élchetamso agko' apkelwáxok. Etne sa' elának se'e: ‘Kóleyxho Wesse' 
egegkok appeywa: 

3¡Apkellegasso amya'a élyeyháxma sa' laye, apkelyetleykekxa nak chá'a 

ektémakxa élchetámeykha agko' apkelwáxok, méko m'a ekmámnaqsoho nak 
aqsok apkelwete! 

4Israel, máxa yammáleg élleykhal'a nepyeseksa tegma aphopák ma'a 

apkellegasso nak amya'a apagkok. 

5Méko chá'a apkeláneykegko yaqwayam enxoho emyók ma'a Israel, 

yaqwayam enxoho yepwának elenmaxakpohok kempakhakma ekwa'a sa' 
ma'a Wesse' egegkok ekhem apagkok. 

6Háwe naqsók ma'a apkelxeyenma nak chá'a apkelwete aqsok, wanchek 

amya'a m'a apkelxeyenma nak chá'a yaqwánxa katnehek egmonye'. 
Apkelxeyenmeyk chá'a apkellegassama sekpeywa, háwe eyke ko'o 

séláphasso. ¡Apkelhaxanmeyk eykhe chá'a katnehek ma'a aptémakxa nak 
chá'a apkelpeywa! 

7¡Háwe naqsók kéxegke m'a ektémakxa nak aqsok kélwete! ¡Wanchek 

amya'a m'a kélxeyenma nak chá'a yaqwánxa katnehek egmonye'! 
Kélxeyenmeyk chá'a kéllegassama sekpeywa, makke ko'o alpaqhetchessók 
chá'a xama enxoho. 

8Cháxa keñamak sektáha nak ko'o sekpeywa, sektáha nak Wesse': 

Élenmexchek ko'o kéxegke, eñama kélxeyenma chá'a m'a aqsok 
megkamámnaqsoho nak tén han ekteme chá'a ekmowána amya'a m'a aqsok 
kélwete nak. Ko'o sekxeyenma xa, sektáha nak Wesse'. 

9Allegássesagkohok sa' ko'o m'a apkellegasso nak chá'a amya'a ekmowána 

amya'a, cham'a apkelwete nak chá'a aqsok megkamámnaqsoho, ekmowána 
amya'a nak chá'a m'a apkelxeyenma yaqwánxa katnehek egmonye'. 
Mopwanchek sa' elántaxnegwók epasmok apchaqneykekxa m'a énxet'ák 
ahagkok Israel; megkanaqtáxésaxcheyk sa' apkelwesey nepyeseksa m'a 
israelitas, melántexek sa' ma'a kañe' xapop Israel. Keñe sa' kólya'ásegwók 
kéxegke, sektáha ko'o Wesse'.’ 

10 “Naqso', apkelyexancháseykha chá'a énxet'ák ahagkok xa énxet'ák nak, 

apkeltennassama chá'a ektaqmalma apheykha m'a apyókxoho nak, asagkek 
eykhe m'a apheykha. Máxa m'a énxet aptemessáseykhal'a aqsa apkelane 
nápakhaw'ék tegma apkelyepetcháseykekxal'a aqsa néten eláxñásekxak 
ma'a lamhatánek. 

11Eltennés sa' peya epallegmak nápakhaw'ék tegma m'a apkelmópeséyak 

nak chá'a nápakhaw'ék tegma. Kawak sa' mámeye ekyawe agko', katyamok 
sa' yegmen élyennaqte ekho meteymog, kaxchahák sa' ekyennaqte agko' 
ekho samaxche', 

12keñe sa' epallegmak ma'a nápakhaw'ék tegma nak. Tén sa' katnehek 

kólmaxneyha s'e: ‘¿Yaqsa ektáha lamhatánek kélyepetchesso axta?’ 

13Cháxa keñamak sektáha nak ko'o sekpeywa s'e, sektáha nak Wesse': 

Neyseksa seklo sa' ko'o wának katyapok éxchahayam ekyennaqte agko' 
ekho samaxche'; neyseksa seklo sa' nahan wának kammék ekyawe agko' 
tén han katyamok yegmen élyennaqte ekho meteymog, yaqwayam sa' 
amasséssók apyókxoho yetlo seklo. 

14Apalchásegmak sa' ko'o xa tegma nápakhaw'ék kélmópeséyak nak 

kéxegke; alyaqnegkessesagkok sa' náxop, apowhók sa' aqsa kataxchek 
kaleymaxche'. Naqso', epallegmak sa' ma'a nápakhaw'ék tegma nak, keñe 
sa' kéxegke kólmaskok neyseksa m'a nápakha'a apketkók nak appalleyam 
eñama apcháhapweykta'. Keñe sa' kólya'ásegwók ko'o sektáha Wesse'. 

15Ayenyenták sa' ko'o seklo neyseksa ekyókxoho xa nápakhaw'ék tegma nak 

tén han ma'a ektáha nak chá'a apkelmópéséyak, keñe sa' énxet etnehek 

elpaqmétek se'e: ‘Megyeymékpok xama enxoho appallakmo m'a 
nápakhaw'ék tegma nak tén han ma'a ektáha nak chá'a apkelmópéséyak, 

16cham'a apkelxeyenma nak chá'a apkellegasso sekpeywa apheykha nak 

ma'a Israel apkelwete nak chá'a aqsok megkamámnaqsoho, apkellegasso 
nak chá'a apyókxoho énxet'ák Jerusalén ektaqmalma apheykha, neyseksa 
eykhe megkataqmalma apheykha.’ Ko'o sekxeyenma xa sektáha nak 
Wesse'. 

Wesse' egegkok apkeltaqnawéyak kelán'ák élxeyenma nak chá'a éllegasso 
amya'a 

17“Kaxwo', ey'ókxa sa' ma'a kelán'ák apchókxa xamo' nak, élxeyenma nak 

chá'a ektémakxa élchetamso agko' awáxok kallegaksek sekpeywa. 

18Etne sa' elának se'e: ‘Keso aptáhakxa exchek appeywa Wesse' egegkok 

se'e: ¡Kéxegke laye kelán'ák, kéltegyéyak nak chá'a énxet; kéllánéyak nak 
chá'a kélpextete kélmék ekha ekmowána yaqwayam enxoho elatchesagkok 
chá'a naxta'a apmék ma'a apyókxoho énxet, ektémól'a m'a kélpekkenma 
kélmek la'a, tén han kélláneyak nak chá'a m'a apáwa apkelexyawe 
yaqwayam enxoho elatchesagkok apqatkok ma'a apyókxoho énxet! 
¿Kélaneykeya kólewának kólyementók apkelyennaqte énxet'ák ahagkok 
essenhan kólwagkasaxchek teyp kéxegke, cham'a ekxéna enxoho chá'a 
kélwáxok? 

19Kéltawáseykha chá'a kéxegke sekwesey nápaqta'awók énxet'ák ahagkok 

eñama kélxawéyak chá'a apqántawók ma'a hótáhap apaktek tén han ma'a 
kelpasmaga apnek; kélnapmeyk chá'a m'a énxet'ák megkapayhawo nak 
eykhe yaqwayam eletsapok, keñe kéláyekmo chá'a m'a énxet'ák ekpayhawo 
nak eykhe yaqwayam eletsapok. Cháxa kéltémakxa chá'a kéxegke 
kélyexancháseykencha'a m'a énxet'ák ahagkok, apkelháxenmo nak ma'a 
amya'a ekmowána amya'a. 

20Cháxa keñamak, sektáha nak ko'o sekpeywa s'e, sektáha nak Wesse': 

Sénmexma ko'o ektáhak xa kélnaqtete nak kélmék ekha ekmowána, 
kéllánéyak nak kéxegke, kélmeykegko nak chá'a kólmok énxet ektémól'a 
ólhánek ma'a nátetkók. Akxakkásekxak sa' ko'o kéxegke xa énxet'ák nak, 
wohok sa' aqsa yenyahagkok; 

21alyementemekxak sa' ko'o kéxegke m'a énxet'ák ahagkok, 

alhexyawássesagkok sa' nahan ma'a apáwa apkelexyawe 
kéláhakkassáseyak nak ma'a apqatkok, megkólmekxók sa' nahan chá'a 
kaxwo'. Keñe sa' kólya'ásegwók kéxegke, sektáha ko'o Wesse'. 

22Kélyélaqtéssessegkek kéxegke apkelwáxok eñama kélyexancháseykha 

m'a énxet'ák meyke nak apkeltémakxa, cham'a mamámenyého nak ko'o 
alána', keñe kélwasqakkáseykekxoho kéltémo ellenxanmagkohok 

apkelánéyak apkeltémakxa ekmaso m'a énxet'ák élmasagcha'a nak 
apkeltémakxa, yaqwayam enxoho magkéshek ko'o élyennaqte apnegya'ák. 

23Kamassegwók sa' kéxegke m'a ektémakxa nak megkamámnaqsoho aqsok 

kélwete tén han ma'a kélxeyenma nak chá'a kélmowána amya'a yaqwánxa 
katnehek ma'a egmonye'. Alwagkasek sa' ko'o teyp énxet'ák ahagkok 
neyseksa kélmà kéxegke, keñe sa' kólya'ásegwók, ko'o sektáha Wesse'.’” 

 

Ezequiel 14 
Kéleykmássesso kélpeykessamo ektaqnómaxche' 

1Ey'awekteyk axta ko'o nápakha apkelámha apmonye'e Israel. Apháha axta 

sekhakxa apkeltamho elya'asagkohok amya'a eñama Wesse' egegkok. 

2Tén axta ko'o sepaqhetchesa Wesse' egegkok, aptáhak axta seyáneya s'e: 

3“Apkelméssamok apagko' apkelwáxok ektémakxa nak chá'a 

apkelpeykessamo aqsok kéleykmássesso apagkok xa énxet'ák nak, 
apnegkenmeyk ekpayhémókxa nak chá'a apkelenmexmókxa m'a aqsok 
éltémo nak chá'a elanagkok melya'assáxma. ¿Wohoya sa' ko'o 
hélpaqhetchesakpohok xa? 

4Elpaqhetches sa' xép xa énxet'ák nak, etne sa' elának se'e: ‘Keso aptáhakxa 

exchek appeywa Wesse' egegkok se'e: Apyókxoho israelitas apkelméssamo 
apagko' nak chá'a apkelwáxok apkelpeykessamo m'a aqsok kéleykmássesso 
tén han apnegkenma nak chá'a ekpayhókxa apkelenmexmókxa m'a 
élánéssamo nak chá'a melya'assáxma, tén han apye'eykekta nak chá'a 
natámen elmaxnegwaták ma'a Dios appeywa aplegasso, ko'o sa' 
wátegmowagkokxak ekpayhawo nak atnehek seyátegmoweykegkokxa 
eñama ekxámokma m'a aqsok kéleykmássesso apagkok.’ 

5“Alpaknegkessamhok sa' ko'o apkelwáxok apyókxoho israelitas ektáha nak 

seyamasma eñama apkelpeykessamo m'a kéleykmássesso apagkok nak. 

6Cháxa keñamak séltamho nak etnehek elának israelitas se'e: ‘Keso 

aptáhakxa exchek appeywa Wesse' egegkok se'e: Hélyo'óta ko'o, 
kólyetnakhés kéleykmássesso kélagkok, kólchexeykxa ekyókxoho xa aqsok 
élmasagcha'a agko' nak.’ 

7Eyenyókek agkok ko'o xama israelita essenhan ma'a metnaha nak israelita 

apha nak kañe' Israel tén han apméssamo apagko' nak apwáxok 
apkelpeykessamo m'a aqsok kéleykmássesso apagkok, tén han 
appekkenma nak ekpayhókxa apkenmexmókxa m'a aqsok éltémo nak elának 
mey'assáxma, keñe natámen ey'ókxak ma'a xama Dios appeywa aplegasso 
nak yaqwayam etegyaha sekpeywa, ko'o ahagko' sa' nahan 
wátegmowagkokxak ma'a. 

8Magwaksek sa' ko'o alanok xa énxet nak, agkések sa' aplegeykegkoho 

sẽstehegkessamo nak, yaqwayam enxoho elpaqmétek chá'a exének ma'a 
apyókxoho énxet, amasséssók sa' nepyeseksa m'a énxet'ák ahagkok. Keñe 
sa' kólya'ásegwók kéxegke sektáha ko'o Wesse'. 

9“Aplegássek agkok xama amya'a megkamámnaqsoho m'a xama aplegasso 

nak Dios appeywa, katnehek nahan, hakte ko'o keñamak sélyexancháseykha 
xa aplegasso nak sekpeywa, ko'o sektáha nak Wesse'; añássesagkohok sa' 
nahan ko'o m'a, amasséssók sa' nepyeseksa m'a énxet'ák ahagkok Israel. 

10Kóllegássesagkohok sa' eñama mey'assáxma m'a aplegasso nak 

sekpeywa tén han ma'a ektáha nak chá'a apye'eykekxa aptegyeykha amya'a, 

11yaqwayam sa' meheyenyewekxók ko'o kaxwo' ma'a énxet'ák Israel, 

yaqwayam sa' megkalpeysegkásekxeyk kaxwók ma'a aqsok ekmaso nak 
apkelánéyak. Énxet'ák ahagkok sa' ko'o atnehek ma'a, keñe sa' hetnehek 
ko'o Dios apagkok. Ko'o sekxeyenma, sektáha nak Wesse'.” 

Jerusalén ekpayhémo yaqwayam kóllegássesagkoho' 

12Epaqhetchessek axta ko'o Wesse' egegkok, aptáhak axta seyáneya s'e: 

13“Apkelánegkek sa' agkok melya'assáxma xama apkelókxa hénmexek ko'o 

tén han seyensakmo enxoho sétleykha, allegássesagkohok sa' ko'o, 
amasséssók sa' ma'a ektémakxa nak ekha aptéyak; wáphaksek sa' meyk 
nepyeseksa, wának sa' eletsapok énxet tén han ma'a aqsok kélnaqtósso. 

14Apheyk agkok Noé, Danel tén han Job xa apkelókxa nak, wánxa aqsa 

nahan elwagkasakpok teyp xa apqántánxo nak eñama apteme ekpéwomo 
apkeltémakxa. Ko'o sekxeyenma xa, sektáha nak Wesse'. 

15“Éláphássek agkok aqsok nawha'ák éllo m'a xama apkelókxa, yaqwayam 

enxoho kalnápok ma'a énxet apheykha nak kañe' tén han sektemessásekxo 
enxoho yókxexma meykexa énxet megkeyqwayam nak epéwhok 
eyeykhágwók xama énxet eñama apkeye m'a aqsok nawha'ák éllo, 

16apháha agkok nahan, cháxa apqántánxo énxet nak, cham'a apkelókxa nak, 

mopwanchek elwagkasek teyp ma'a apketchek apkelennay'a nak 
ekweykekxoho m'a kelwán'ák nak; wánxa aqsa elwagkasakpok teyp xa 
apqántánxo nak, keñe m'a apkelókxa nak katnekxak yókxexma meykexa 
énxet. Naqsók ko'o sektáha sekxéna xa, sektáha nak Wesse'. 

17“Eyáphássek agkok nahan kempakhakma ekyókxoho xa kañe' nak 

apchókxa, séltamho enxoho eletsapok énxet tén han ma'a aqsok 
kélnaqtósso, 

18apháha agkok nahan xa apqántánxo énxet nak, mopwanchek elwagkasek 

teyp ma'a apketchek nak ekweykekxoho m'a kelwán'ák apketchek nak; 

wánxa aqsa elwagkasakpok teyp xa apqántánxo nak. Naqsók ko'o sektáha 
sekxéna xa, sektáha nak Wesse'. 

19“Eyáphássek agkok nahan negmasse xa apkelókxa nak, sektekkesa 

enxoho nétsapma eñama seklo m'a tén han séltamho enxoho eletsapok ma'a 
énxet tén han aqsok kélnaqtósso, 

20apháha agkok xa énxet'ák nak, cham'a Noé, Danel tén han ma'a Job, 

mopwanchek elwagkasek teyp ma'a apketchek nak ekweykekxoho m'a 
kelwán'ák apketchek nak; wánxa aqsa elwagkasakpok teyp xa apqántánxo 
nak eñama ekpéwomo apkeltémakxa. Naqsók ko'o sektáha sekxéna xa, 
sektáha nak Wesse'. 

21 “Ektáhak ko'o sekpeywa s'e sektáha nak Wesse': Kayágwomhok sa' aqsa 

ekmaso seyáphasa sa' ko'o cuatro nenlegeykegkoho ekmaso agko' ma'a 
Jerusalén, cham'a kempakhakma, meyk segaqhe, aqsok nawha'ák éllo tén 
han ma'a negmasse ekmaso, yaqwayam sa' kalnápok ma'a énxet tén han 
ma'a aqsok kélnaqtósso. 

22Apqántawók sa' aqsa eleymakpok meletsapma, yaqwayam sa' elántépok 

yetlo apketchek apkelennay'a m'a tén han ma'a kelwán'ák nak. 
Apkelya'awékteyk sa' agkok kéxegke m'a, kólwetak sa' apkeltémakxa tén han 
ma'a aqsok ekmaso apkelánéyak, keñe sa' kaltaqmelchessásekxak 
kélwáxok kéxegke m'a nenlegeykegkoho seyáphasso nak ko'o m'a 
Jerusalén. 

23Kaltaqmelekxak sa' kélwáxok kélwet'a sa' apkeltémakxa m'a tén han ma'a 

aqsok apkelánéyak. Keñe sa' kólya'ásegwók kéxegke megkatnaha 
eyaqhémo yaqwayam alának ekyókxoho m'a sekteméssesakxa enxoho m'a 
Jerusalén. Ko'o sekxeyenma xa, sektáha nak Wesse'.” 

 

Ezequiel 15 
Israel kélyetcháseykekxoho anmen yámet eyaqhémo nak katnamok 

1Epaqhetchessek axta ko'o Wesse' egegkok, aptáhak axta seyáneya s'e: 

2“¿Táseya éseksek ma'a anmen yámet axchapok? ¿Yagkaxnawok ma'a mók 

yámet élyawe élámha nak naxma? 

3Méko xama aqsok kalanaxchek ma'a éseksek nak, ¡mogwanchek anlának 

xama enxoho m'a nélmakheyáseykegkaxa aqsok! 

4Yántápak aqsa egwanchek anteméssesek. Kélwatneyk agkok táxa m'a 

naw'ék nak keytlók ekmeyesma m'a kañe' ekyagqaxe awáxok nak, ¿yaqsa 
eyke egwanchek antéhek xa? 

5Megkólmaha axta nahan chá'a m'a émhakxa axta, ¡yágwokmók aqsa 

kaxwók megkólmeykha yaqwayam kalanaxchek xama aqsok se'e ekmeta 
nak! 

6“Cháxa keñamak sektáha nak ko'o sekpeywa s'e, sektáha nak Wesse': Sa' 

atnéssesek ko'o xa akxák neyseksa táxa énxet'ák apheykha nak Jerusalén 
ma'a ektémól'a kólchexák nátex ma'a anmen yámet axchakkok, yaqwayam 
enxoho kalmétek. 

7Sélenmexma sa' ko'o atnehek xa énxet'ák nak. Elmallánek sa' ma'a xama 

táxa, keñe sa' ma'a mók táxa nak kalwatnek. Ekxénchek sa' agkok ko'o 
sektáha sélenmexma m'a, kólya'ásegwók sa' kéxegke sektáha ko'o Wesse'. 

8Meyke xama aqsok sa' atnessásekxak ma'a apkelókxa nak, eñama 

seyenseyam sétleykha. Ko'o sekxeyenma xa, sektáha nak Wesse'.” 

 

Ezequiel 16 
Jerusalén énxet'ák apkelyamasma Dios 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Xép aptáha nak énxet, exekmós sa' xép aqsok ekmaso agko' nak élane m'a 

Jerusalén. 

3Etne sa' elának se'e: ‘Keso aptáhakxa exchek appeywa Wesse' egegkok 

se'e: Jerusalén, Canaán xeye' keñamak, cham'a ekteyeykemxa m'a; amorreo 
m'a yáp, keñe egken ma'a hitita. 

4Axta nahan kólyaqténchessók ataxna' m'a sekxók axta ektéyeykmo, axta 

nahan kólyaqpássessók yegmen, maxta nahan kóltexneykegkok émpehek 
ma'a yásek, axta nahan kólpexteteyk ma'a apáwa. 

5Méko axta ekmayósa élányo exche', méko axta nahan ekyetnakhassamo 

enxoho awáxok yaqwayam kalanaksek xa aqsok nak. Kélyamasmeyk axta 
aqsa nahan yókxexma m'a sekxók axta ektéyeykmo, hakte axta kaleklók 
kélwáxok kéllányo exche'. 

6Ekyeykhágwokmek axta ko'o ekpayhókxa ekyetnakxa exche', xama axta 

sekwet'a ekyettelegweyncha'a élaktéxko amagkok ma'a neyseksa éma 
agkok, eltamhók axta megkatsephe'. 

7Wánegyek axta ektémól'a aqsok kélcheneykekxa m'a yókxexma. 

Kewancheyk axta, ekwányam axta entáhak, wokmek axta ektémakxa 
kelán'a. Apkelyawak axta m'a nam'agkok, kelwegqak axta nahan ma'a áwa'. 
Méko apagko' axta eyke ektaxno. 

8“Ekyeykhágweykxeyk axta makham xeye', élanawók axta; wokmek axta 

kaxwók ma'a ekweykenxal'a kelán'a étkok kawának ektegyeykha 
ekpagkanma. Eyaqlássek axta ko'o exche' m'a seyaqlamaxche, 

eyáhakkassek axta m'a meykexa nak apáwa ekyókxa, tén axta sektáha 
sekpagkanma; élanak axta ekhémo mók sélpaqhetchásamáxkoho exche', 
ahagkok axta nahan ektáhak. Ko'o sekxeyenma xa, sektáha nak Wesse'. 

9Ekyaqpássessek axta yegmen, ekyenyéssessek axta émpehek 

éltexnémaxche m'a éma, tén axta séxpaqha'a sokmátsa; 

10ektaxneyásekxeyk axta m'a apáwa apkeltaqmalma apagko' nak aptáxama, 

élatchessáseykxeyk axta nahan amagkok ma'a éltéto amagkok élexyawáyo 
nak aqsok émpehek; ekméssek axta nahan xama ektétamáxche m'a apáwa 
apkelaxñeyól'a tén han xama ektaxno éxyawél'a kélótma; 

11ekwakhéssek axta sélnáxegkáseyncha'a m'a aqsok étkók éltaqmalma 

élmomnáwa, élatchessessek axta nahan naxta'a amék ma'a eknegkenma 
nak chá'a amék élyenma tén séxenchesa nahan ayespok ma'a xama 
eknatanma; 

12étchessessek axta nahan élyenma étkok ma'a awéhek, keñe sélatchessesa 

nahan aheyk'ák ma'a élchenméhe, keñe xama élháxaqxo ektaqmalma agko' 
ma'a akqátek nak. 

13Sawheykxók axta sawo ekyátekto élmomnáwa m'a ekyókxa tén han ma'a 

sawo ekmope élmomnáwa nak; apáwa apkeláxñe axta nahan ma'a élántaxno 
nak, éxyawáyo nak kélótma tén han apáwa apkeltaqmalma nak aptáxama. 
Tamchek axta m'a hótáhap aptaqmalma apagko' nak yetlo m'a yányawhéna' 
apyegmenek tén han ma'a pexmok égmenek ektaqmalma ekwesey nak oliva. 
Taqmalmeyk agko' axta: wesse' ekwányam axta temék. 

14Payheykekxeyk axta ekwesey ekyókxoho apheykegkaxa nak chá'a pók 

aptémakxa énxet'ák ma'a ektémakxa ektaqmalma, taxnéssamók axta m'a 
aqsok élyenma sélnáxegkáseykencha'a axta. Ko'o sekxeyenma xa, sektáha 
nak Wesse'. 

15“Chásennagkamchek axta eyke exche' m'a ektémakxa ektaqmalma, 

meykha axta m'a ektémakxa axta ekpayheykekxa ekwesey yókxexma 
yaqwayam katnehek xama kelán'a ekma chá'a ekyánmaga ekpathetéyak 
énxet, méssegkek axta chá'a ekyókxa m'a apyókxoho ektáha axta chá'a 
apyeykhágwayam. 

16Teméssessegkek axta kélpeykessamókxa aqsok kéláyókxa élnaqta m'a 

néten egkexe nak, cham'a ekyamasmakxa axta chá'a ekyókxa m'a. 

17Kelmomchek axta m'a aqsok étkok éltaqmalma sawo ekyátekto 

élmomnáwa tén han ma'a sawo' ekmope élmomnáwa sélmésso naqsa axta, 
keláneyak axta énxet kéleykmássesso yaqwayam kalanaksek ma'a 
nentémakxa ekmaso mansexta; 

18kelántaxneyáseykekxeyk axta m'a élántaxno apkeltaqmalma apagko' nak 

aptáxama tén axta élmésagko m'a pexmok égmenek ahagkok nak tén han 
ma'a aqsok ekmátsa agko' la'a ekpaqneyam éten agkok. 

19Kelméseykegkek axta nahan ekteméssessama aqsok élmésso naqsa 

ekmátsa nak ekpaqneyam agkok ma'a kelpasmaga apkelánamap axta 
hótáhap aptaqmalma, tén han ma'a pexmok égmenek, tén han ma'a 
yányawhéna' apyegmenek seyeykegko axta chá'a ko'o exche'. Ko'o 
sekxeyenma xa, sektáha nak Wesse'. 

20“Kelnáhakkassegkek axta nahan étchek kelwán'ák tén han apkelennay'a, 

sekwetasso axta exche', yaqwayam katnéssesek aptéyak xa énxet 
kéleykmássesso nak. ¿Xeyenmeya exche' awáxok kexyókok ektémakxa nak 
ekteme kelán'a ekma chá'a ekyánmaga ekpathetéyak énxet, 

21sélnáhakkassama nahan ma'a étchek nak ko'o éltémo kólwatnek eñama xa 

aqsok kéleykmássesso nak? 

22Kelwagqeykmek xeye' m'a ektémakxa ekmanyása axta, ektémakxa axta 

kelán'a ekma chá'a ekyánmaga ekpathetéyak énxet, cham'a ektémakxa 
étkok axta, ektéma axta meyke agko' ma'a élántaxno, 
ekyettelegweykencha'a axta neyseksa éma agkok. 

23“Ektáhak ko'o sekpeywa s'e, sektáha nak Wesse': ¡Xeye' laye! Keláneyak 

xeye' ekyókxoho aqsok élmasagcha'a. 

24Keláneykegkek nahan kélpeykessamókxa chá'a aqsok kéleykmássesso 

m'a ekyókxoho éláxñéyak nak chá'a élyaqyahéyak tén han ekyamasmakxa 
chá'a m'a ekyókxa. 

25Kelánegweykmek chá'a ekyókxoho ekmassegweykemxa nak chá'a ámay 

xa ektéma nak aqsok, temessáseykekxeyk aqsok ekmaso agko' ma'a 
ektémakxa nak ektaqmalma ekméssama chá'a ekyókxa m'a apyókxoho 
ektáha nak chá'a apyeykhágwayam, méko néxa élane m'a ektémakxa 
ekmaso megkamasexta. 

26Keláneseykegkek chá'a nentémakxa ekmaso mansexta m'a énxet'ák 

apheykha nak ketók axagkok, cham'a egipcios apkelyawe nak, elókassek 
ko'o m'a ektémakxa nak meyke néxa élane m'a ektémakxa ekmaso 
megkamasexta. 

27“Axta keñamak seklegassásegkoho ko'o exche': ekteméssessek axta 

meyke aqsok ekhakxa, tén axta sekmésa m'a tegma apkelyawe nak filisteos 
apchókxa, cham'a aptaqnagkamo nak tén han megkaleklo nak apwáxok ma'a 
ektémakxa ekmaso segmegqassamo nak. 

28Yespeyeykegkók axta aqsa élane xa ektémakxa nak, meyásekxeyk axta 

makham ekyókxa m'a Asirios; hawók axta aqsa makham ma'a ektémakxa 
nak, yespeyagkók axta aqsa makham élane. 

29Kelenxanmeykegkók axta aqsa élane ektémakxa ekmaso megkamasexta 

m'a Babilonia, xapop apagkok nak ma'a énxet'ák ekha nak aqsok 
apkexeykekxa; yespeyeykegkók axta eyke aqsa makham élane m'a 
ektémakxa nak. 

30Ektáhak ko'o sekpeywa s'e, sektáha nak Wesse': ¡Awanhók agko' nak la'a 

ekyespagko awáxok kalának xeye' ekyókxoho s'e ektémakxa nak kelán'a 
ekyaqmagkáseyak pók énxet ekpathetéyak ekma chá'a ekyánmaga 
megkamegqakto nak! 

31Keláneykegkek élpeykessamókxa chá'a aqsok eyáyókxa tén han 

éláneykxa chá'a ektémakxa ekmaso megkamasexta m'a ekyókxoho 
ekmassegweykemxa nak chá'a ámay tén han ma'a ekyókxoho éláxñéyak nak 
chá'a. Makke exche' katneyk ma'a éltémakxal'a chá'a m'a kelán'ák, ekma nak 
chá'a ekyánmaga ekpathetéyak énxet: ¡Megkamek chá'a exche' ekyánmaga! 

32“Kelán'a ektawáseykha nak chá'a élyamhopma, kamok aqsa chá'a takha' 

m'a mók nekha apkeñama. 

33Kólmésagkok chá'a ekyánmaga m'a ekyókxoho kelán'ák ekma nak chá'a 

ekyánmaga ekpathetéyak énxet; keñe exche', kalmésagkok aqsa chá'a 
aqsok élmésso naqsa m'a ektáha nak chá'a élpathetéyak, kayánmagkasek 
nahan chá'a kaláneyha elxegmak énxet elenyék ma'a ekyókxoho 
apheykegkaxa yaqwayam epathetagkok xeye'. 

34Megkatnéssessók xeye' ektémakxa nak élane ektémakxa ekmaso 

megkamasexta m'a ektamheykegkaxa nak chá'a m'a mók kelán'ák nak: méko 
chá'a kay'áwak yaqwayam kapathetagkok, meyánmagkasek nahan chá'a 
exche' m'a énxet, xeye' aqsa chá'a kalmésagkok ekyánmaga. ¡Wánxa aqsa 
exche' megkapayhémo ektémakxa ektéma xa ektáha nak! 

35“Ekeso éñamakxa séltamho nak keyxhok sekpeywa, xeye' kelán'a ekma 

nak chá'a ekyánmaga ekpathetéyak énxet: 

36Ektáhak ko'o seyáneya exche' s'e, sektáha nak Wesse': Megkamegqaktók 

chá'a exche' ekpekkenma yáxña'akxoho ekyókxa, yaqwayam kalanaksek 
ektémakxa ekmaso megkamasexta m'a ektáha nak chá'a élpathetéyak, tén 
han ma'a ekyókxoho kéleykmássesso agkok élmasagcha'a agko' nak, 
kelnapmeyk nahan ma'a étchek, élméssama xa aqsok kéleykmássesso nak. 

37Wánchásekxak sa' ko'o apyókxoho m'a élpatheteykegko nak chá'a 

appeykessáseykekxo nak chá'a awáxok, apyókxoho m'a élásekhayókxa nak 
chá'a tén han ma'a éltaqnagkamakxa nak chá'a; keñe sa' nápaqta'awók 
axekmósek ma'a ekyókxa yaqwayam sa' elanok meyke apagko' apáwa. 

38Sa' atnéssesek añássesagkohok ma'a ektémakxal'a kelán'a ektawáseykha 

élyamhopma tén han ekyetno ekyógkexma, yetlo seklo sa' wának 
kamatñekxa'. 

39Agkések sa' xeye' xa énxet'ák nak, yaqwayam sa' enaqtawássesha m'a 

éláneykxa nak chá'a ektémakxa ekmaso megkamasexta tén han 
élpeykessamókxa nak chá'a m'a aqsok kéleykmássesso. Elhaxyawássesek 
sa' ma'a élántaxno tén han ma'a aqsok étkók éltaqmalma agkok nak, meyke 
apagko' apáwa sa' etnéssesek. 

40Yenmexchesek sa' xeye' m'a énxet'ák nak, elyetnak sa' meteymog, 

elyetxák sa' sókwenaqte apagkok yaqhek. 

41Elwatnések sa' ma'a axagkok nak, exének sa' yaqwánxa kólteméssesek 

xeye' naqta'awók ekxámokma agko' ma'a kelán'ák. Amasséssessók sa' ma'a 
ektémakxa nak élane ektémakxa ekmaso megkamasexta, kamaskok sa' 
kaxwók kayánmagkasek ma'a ektáha nak chá'a élpathetéyak. 

42Keñe sa' kamaskok ko'o sektaqnagko exche', kamaskok sa' ma'a 

ektémakxa nak sénmexeykha; awanmeyekxak sa', kamaskok sa' seklawa. 

43Kelwagqeykmek xeye' m'a ektémakxa étkok axta, tén han selókassama 

axta ko'o ekyókxoho m'a ektémakxa ekmaso tén han ekmanyása; 
añássesagkohok sa' ko'o exche' eñama xa ektémakxa nak. Ko'o sekxeyenma 
xa, sektáha nak Wesse'. 

Egken ekyetlómo ámay étche 

44“Sa' etnehek xeye' exének apyókxoho apmopwancha'a nak chá'a elának 

apkelpeywa s'e: Egken ekyetlómo ámay étche. 

45Hawók xeye' m'a egken ektaqnagkamo nak chá'a m'a atáwa' tén han ma'a 

étchek, tén han ma'a kelyáxa éltaqnagko nak chá'a m'a anaqteyegka'a tén 
han ma'a étchek. Kélyókxoho kéxegke kélteme egken ma'a hitita kelán'a, 
keñe amorreo m'a kélyáp. 

46Nexcheyha eyke eghak ma'a Samaria, yáxa' katnaha étkok nak yetlo m'a 

étchek; keñe nepyeyam ma'a yáxeg sexyo nak, cham'a Sodoma yetlo nahan 
ma'a étchek. 

47Yetlamchek xeye' m'a éltémakxa nak, keláneyak nahan ekhawo m'a 

ektémakxa nak aqsok ekmaso agko' élánéyak. Makke kalekleykmok nahan 
élane xa ektéma nak aqsok, yeykhásseykmok xeye' ektémakxa ekmaso m'a 
yáxa nak tén han ma'a yáxeg nak. 

48Naqsók ko'o sektáha sekxéna, sektáha nak Wesse': megkalaneyk ekhawo 

nak xeye' aqsok élane m'a yáxeg Sodoma tén han ma'a étchek nak. 

49Keso ektémakxa nak megkay'assáxma yáxeg Sodoma s'e: eyeymáxkoho 

yetlo étchek, xámok ektéyak, tásek nahan ekheykha, makke kapasmok xama 
enxoho m'a énxet'ák apkelmopyóseka nak tén han ma'a ekha nak chá'a 
eyeyméxchexa aqsok ma'a apxagkok. 

50Éleymáxkoho tamheykegkok, keláneykegkek ma'a aqsok sektaqnagkamo 

nak ko'o; cháxa keñamak sekmasséssekmo nak ko'o xa, ekhawo ekwet'a nak 
xe'. 

51Keñe m'a Samaria megkaxegkáseykha kaxnágwakxohok ma'a ektémakxa 

nak xeye' élane megkay'assáxma. Yeykhásseykmok xeye' élane aqsok 
ekmaso agko' xa ánet nak, cham'a yáxa' nak tén han ma'a yáxeg nak; máxa 
meyke éltémakxal'a tamheykegkok ekheykencha'a m'a ekhakxa nak. 

52Tásek sa' eyke exche' kalenmaxaxkohok ekmegqakto, hakte 

yeykhásseykmok xeye' ektémakxa megkay'assáxma ekmaso agko' ma'a 
yáxa' nak tén han ma'a yáxeg nak, máxa meyke éltémakxa teméssessók. 
Payhawók xeye' kañegkohok xa negmegqakto nak tén han 
kalenmaxaxkohok xa kélwanyeykha nak, hakte máxa ektaqmalma éltémakxa 
teméssessók ma'a yáxa nak tén han ma'a yáxeg nak. 

53“Agkeyásekxak sa' ko'o makham ektaqmeleykekxa ekha m'a Sodoma tén 

han ma'a Samaria yetlo m'a étchek nak; xeye' sa' nahan agkeyásekxak 
ektaqmeleykekxa ekha, 

54kéméxcheyk eyke kalenmaxaxkohok ma'a kélwanyeykha nak tén han 

kamegqaksek ma'a ektémakxa aqsok élane, hakte xeye' sa' katnehek 
élpeykessáseykekxa awáxok ma'a. 

55Hágweykxók sa' agkok makham ekweykenxa axta m'a Sodoma tén han 

ma'a Samaria yetlo m'a étchek ekheykha nak neyáwa, tén sa' xeyáxa' 
katnehek ma'a ektáha nak, yetlo m'a étchek. 

56Kesméssegkek axta exche' ektémakxa kéllegassáseykegkoho m'a yáxeg 

Sodoma, cham'a ektémakxa axta eyeymáxkoho agko' 

57megkóteyamaxchexa axta makham ma'a ektémakxa ekmaso; keñe so 

kaxwo nak ekxéneyncha'a ekmaso m'a kelán'ák ekheykha nak tegma 
apkelyawe Edom tén han ma'a filisteos apchókxa, tén han ma'a ekyókxoho 
ekheykha nak ketók axagkok; ¡Apyókxoho énxet apwanyeykha! 

58Kañegkohok sa' kaxwók kéllegassáseykegkoho eñama ektémakxa ekmaso 

agko'. Ko'o sekxeyenma xa, sektáha nak Wesse'. 

59“Ektáhak ko'o sekpeywa s'e, sektáha nak Wesse': Atnéssesek sa' ko'o 

exche' m'a ekhawo ektémakxa nak chá'a aqsok élane, hakte megkalaneyk 
ma'a ektémakxa axta ekpeywa ekxeyenma kalána', massesseykmek nahan 
ma'a ekhémo mók nélpaqhetchásamáxkoho nak. 

60Kaxénwakxohok sa' eyke ko'o ewáxok ma'a sekhéssamo axta mók 

sélpaqhetchásamáxkoho exche', cham'a ektémakxa étkok axta, axnéshok 
sa' nahan chá'a mók sélpaqhetchásamáxkoho exche' meyke néxa. 

61Élméssek sa' agkok ko'o exche' yaqwayam katnehek étchek ma'a yáxa' 

katnaha étkok nak tén han ma'a yáxeg nak, neyseksa eykhe megkatne m'a 
ekhémo mók nélpaqhetchásamáxkoho nak, kaxénwakxohok sa' awáxok 
ma'a ektémakxa axta nano', keñe sa' kamegqe'. 

62Alánekxak sa' ko'o axnagkok ekhémo mók sélpaqhetchásamáxkoho 

exche', keñe sa' kay'ásegwók ko'o sektáha Wesse'. 

63Kaxénwakxohok sa' xeye' awáxok mayaqmagkásekxo sa' ko'o ekyókxoho 

m'a aqsok élane, kamegqáwhok agko' sa' nahan, megkapaqmétek sa' xama 
enxoho. Ko'o sekxeyenma xa sektáha nak Wesse'.’” 

 

Ezequiel 17 
Anmen yámet tén han náta ekyawe 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Xép énxet, elya'assásegwom sa' énxet'ák Israel xama aqsok 

negyetcháseykekxoho. 

3Etne sa' elának se'e: “Keso aptáhakxa exchek appeywa Wesse' egegkok 

se'e: Wa'ak xama náta ekyawe agko' ma'a Líbano; élwányam ma'a 
axempenák, ahóxekche'ék agko' nahan, sawheykekxók nahan ektáxama 
éltaqmalma m'a axempenák nak. Kelmeyk naw'ék ma'a yámet cedro, 

4kelekkexchek aktegák ma'a étseksók agko' nak, kenwákxeyk nahan ma'a 

apkelókxa nak énxet'ák ekha nak aqsok apkexeykekxa, cham'a tegma 
apwányam ekxámokmakxa nak ma'a aqsok kélchexeykekxa. 

5Tén axta ekmákxo makham aqsok aktek náxop, kenákxeyk axta m'a xapop 

kélcheneykekxexa nak chá'a aqsok, neyáwa nak ma'a ényahamakxa 
yegmen, ekyetnamakxa nak ekyawe m'a yegmen. 

6Tekkek axta m'a aqsok aktek temék axta xama anmen yámet ektaqmalma 

áwa'; yaqwátawók axta eykhe nahan ma'a, kelmaheykegkek axta eyke 
aktegák ma'a ekyáqtamakxa axta m'a náta ekyawe, kelatchessek axta 
kepmenák ma'a xapop. Temék axta xama anmen yámet; keltektépegkek axta 
axnagcha'ák áwa', kelwegqak axta nahan aktegák. 

7Yetneyk axta eyke nahan mók náta ekyawe, élyawe axempenák tén han 

ekxámokma áwa'. Ya'ágkassegkek axta nahan kepmenák xa anmen yámet 
nak, kélya'ássessegkek axta nahan aktegák ma'a ekpayhókxa nak 
ekyáqtamakxa xa náta ekyawe nak, yaqwayam enxoho kaxpaqhak makham 
mók yegmen, cham'a émhakxa nak makhawo kélcheneykekxexa. 

8Kélcheneykekxeyk axta m'a ektaqmelakxa nak xapop, ekpayhókxa axta 

ekyetnamakxa m'a ekyawe agko' yegmen, yaqwayam enxoho kalwegqak 

ma'a aktegák tén han keyxek, tén han katnehek xama anmen yámet 
ektaqmalma.” 

9“Etne sa' exének sektáha sekpeywa s'e: ‘Keso aptáhakxa exchek appeywa 

Wesse' egegkok se'e: Megkataqmelek sa' se'e anmen yámet nak. 
Kalpátekkesek sa' kepmenák ma'a náta ekyawe ekwe exchek amonye', 
kapalchessásegmak sa' ma'a ekyexna; megkólwasqápek sa' nahan 
kólpátekkesek ma'a awhak nak, megkólmenyeyk sa' apxámokma énxet 
yaqwayam epátekkesek, kalyameygkok sa' ma'a ekyókxoho áwa' kaxwe 
éltekteyapma nak. 

10Kóllánekxohok sa' eykhe chá'a kélcheneykekxa, megkaltektépekxeyk sa' 

eyke chá'a; kalyameygkok sa' chá'a m'a ekwátekhapa enxoho éxchahayam 
eñama nak teyapmakxa ekhem; kalyameygkok sa' chá'a m'a ekpayhókxa nak 
chá'a élyephagweykxa m'a éltekteyapma.’” 

11Epaqhetchessek axta ko'o Wesse' egegkok. Aptáhak axta seyáneya s'e: 

12“Elmaxneyha hana sa' énxet'ák élyennaqte nak apkelwáxok 

apkelya'ásegkók kexaha ekyetchesamaxkoho s'e aqsok 
kélyetcháseykekxoho nak. Etne sa' elának se'e: ‘Apmeyáyekmek axta 
Jerusalén ma'a wesse' apwányam Babilonia tén axta apmoma m'a wesse' 
apwányam nak Judá, yetlo m'a apkeláneykha, apnaqleykekxeyk axta m'a 
Babilonia. 

13Tén axta apma xama wesse' apwányam apketche, apkelanak axta nahan 

ekhémo mók apkelpaqhetchásamákpoho m'a, apkeltamhók axta nahan 
etnehek ekmámnaqsoho agko' appeywa yaqwayam meyenyawha chá'a, 
apyentegkáseykxeyk axta m'a énxet'ák ekha kéláyo axta m'a apkelókxa 

14yaqwayam enxoho katnekxak ekyelqamáxkoho m'a apchókxa Judá, 

megkamowána enxoho kaxátekhekxak makham, yaqwayam enxoho 
elanagkok chá'a ekhémo mók apkelpaqhetchásamákpoho tén han 
memassésseme'. 

15Apkenmexákxeyk axta eyke wesse' apwányam Babilonia xa wesse' 

apwányam apketche nak tén axta apkeláphasa apkelásenneykha m'a Egipto 
yaqwayam elmaxnegwók ma'a yátnáxeg tén han apxámokma m'a énxet. 
¿Kélaneykeya kéxegke emallánek natámen xa tén han exyenmok yetlo 
megyetsapma? ¿Apwancheya exyenmok yetlo megyetsapma m'a melane 
nak chá'a ekhémo mók nélpaqhetchásamáxkoho? 

16Naqsók ko'o sekxéna sektáha nak Wesse' peya yetsapwók Babilonia m'a 

ektáha nak melane apxeyenma axta elána' tén han melane nak ekhémo mók 
nélpaqhetchásamáxkoho apkelánesso axta m'a wesse' apwányam, cham'a 
ektáha axta apma apteméssesso wesse'. 

17Meláphássesek sa' faraón yaqwayam epasmok sẽlpextétamo 

apkelyennaqte tén han apxámokma énxet apketámegko enxoho wesse' 

apwányam ma'a Babilonia tén han apkelana enxoho kélyetlamakxa néten tén 
han meteymog aphaxta m'a nepyáwa nak tegma apwányam tén han 
apkelnapa enxoho apxámokma m'a énxet, 

18hakte melanék ma'a apxeyenma axta elána', melaneyk nahan ma'a 

ekhémo mók apkelpaqhetchásamákpoho; apxeyenmeyk axta elána' keñe 
apteméssessama xa ektáha nak. Megkatnehek sa' megyetsapma. 

19“Naqsók ko'o sektáha sekxéna sektáha nak Wesse': melaneyk séltennasso 

axta ko'o elának xa, melaneyk ma'a ekhémo mók sélpaqhetchásamáxkoho 
axta ko'o; cháxa keñamak sekmako nak ko'o alyetsetchásekxak ma'a 
aptémakxa. 

20Wáhakkasek sa' ko'o yám'én ahagkok, keñe sa' amok; eyntemekxak sa' 

ma'a Babilonia, sa' eykpelkohok nahan aptémakxa m'a, eñama seyenseyam 
sétleykha. 

21Etekyók sa' neyseksa kempakhakma m'a sẽlpextétamo apagkok 

apkelyennaqte nak, keñe sa' ma'a apkeleymomap nak yexpaqnek 
elmahagkok chá'a m'a ekyókxoho yókxexma. Keñe sa' kólya'ásegwók 
kéxegke, sektáha ko'o sekxeyenma, sektáha nak Wesse'. 

22“Ektáhak ko'o sekpeywa s'e, sektáha nak Wesse': Alekkexek sa' ko'óxa 

naw'ék kaxwe éltekteyapma áwa' m'a yámet ekwenaqte agko' nak; ko'o 
ahagko' sa' nahan aknekxak ma'a xama egkexe netnók agko' nak, 

23cham'a egkexe netnók agko' nak ma'a Israel. Kaxámak sa' aktegák, keyxek 

sa' nahan, katnehek sa' xama yámet cedro ekyawe ektaqmalma agko'. 
Kallawha sa' mók ektémakxa nak chá'a aqsok nawha'ák ma'a kóneg nak, 
kalanagkok sa' nahan axanák mók ektémakxa nak chá'a náta m'a kañe' áwa' 
kóneg pessesse agkok nak ma'a aktegák. 

24Hey'asagkohok sa' ko'o sektáha Wesse' m'a ekyókxoho yenta'a élyawe 

élaqnéyak nak ma'a yókxexma. Ayaqnegkeshok chá'a ko'o m'a yámet 
ekwenaqte agko' nak, awánegkeshok eyke chá'a m'a yámet ekyaqwate nak. 
Ekyamaye chá'a ko'o atnéssásekxohok ma'a yámet ekyápaqmátamo nak 
áwa', ataqmelchessásekxohok eyke chá'a ko'o áwa' m'a yámet ekyamaye 
nak. Ekxénchek ko'o xa, sektáha nak Wesse', alának nahan.’” 

 

Ezequiel 18 
Aptémakxa apagko' nak chá'a xama énxet 

1Epaqhetchessek axta ko'o Wesse' egegkok. Aptáhak axta seyáneya s'e: 

2“¿Yaqsa ektéma megkamassegweykmo nak chá'a ekteme 

élpaqmétamáxche Israel se'e ektéma nak amya'a: ‘Apteykegkek anmen 
yámet ekyexna ekmáske m'a apyapmeyk, keñe m'a apketchek nak 
eksawhoma chá'a m'a apma'ák? 

3Ekxénchek ko'o, sektáha nak Wesse' peya megkólmaha chá'a kaxwók 

kéxegke Israel xa ektéma nak amya'a. 

4Ko'o sekteme ahagkok ma'a apyókxoho énxet, cham'a apyapmeyk nak tén 

han ma'a apketchek nak. Apkelanak agkok mey'assáxma xa, yetsapok sa'. 

5“Énxet appéwomo m'a apkeláneyo nak chá'a aqsok ekpéwomo tén han 

ektaqmalma: 

6mepásegwayam nak kalanaxchek ektámaxche ekyawe m'a egkexe netno 

nak yaqwayam kólpeykeshok ma'a aqsok kéleykmássesso, tén han megyáyo 
nak ma'a aqsok kéláyókxa élmowancha'a amya'a nak ma'a Israel; mémenta 
nak ma'a pók aptáwa', tén han mepaknegweykmoho nak aptáwa' ekwákxo 
enxoho ekhem ekyenyaweykekxexa ekto; 

7tén han metwáseykegkoho nak pók, apmeyáseykekxa nak aqsa chá'a pók 

ma'a aqsok apmésso ekyaqmageykekxa m'a apméyak; memeñexchesso nak 
xama aqsok apagkok pók; appasmo nak apto m'a meyk eyaqhe nak tén han 
apmésso nak aptaxno m'a meyke nak apáwa; 

8memassáseykha nak chá'a pók selyaqye apagkok yetlo apma ekyawe agko' 

ekyánmaga tén han melmaxneyeykegkoho nak chá'a yának 
eyánmagkásekxohok mók néten ekyánmaga; metnéssesseykmoho nak 
exma ekmaso pók; tén han appékessamo nak chá'a appeywa elánekxések 
apkelátegmómap ma'a apqánet énxet; 

9apyetlókasso nak ma'a ektémakxa segánamakxa ahagkok tén han apkelane 

nak chá'a meyke apyenseyam ma'a séltémókxa nak chá'a etnehek. Naqsók 
appéwomo xa énxet nak, megyetsepek sa' chá'a. Ko'o sekxeyenma xa, 
sektáha nak Wesse'. 

10“Yetneyk agkok xama apketche apyennaqteyáseykha chá'a apyempehek 

xa énxet nak tén han apteme enxoho tekyawa yáp, apkelane nak chá'a xama 
s'e aqsok nak 

11meláneya nak ma'a apyáp, appásegwayam nak chá'a élánamáxche 

ektámaxche ekyawe m'a egkexe netno nak yaqwayam kólpeykeshok ma'a 
kéleykmássesso, tén han apyementa enxoho m'a pók aptáwa', 

12aptawáseykegkoho nak chá'a m'a énxet apmopyósa nak tén han ma'a 

ekhakxa nak chá'a eyeyméxchexa aqsok apxagkok, tén han 
apmenyexchesso nak chá'a aqsok apagkok pók, tén han megkeyáseykekxa 
nak aqsa chá'a aqsok apmésso ekyaqmageykekxa apméyák ma'a pók, tén 
han apcháyo nak chá'a m'a aqsok kéláyókxa élmasagcha'a nak tén han 
apkelane nak chá'a m'a aqsok megkaleklamakxa nak chá'a ko'o ewáxok, 

13tén han apmassáseykha nak chá'a selyaqye apagkok pók yetlo apkelteme 

ekyawe agko' ekyánmaga tén han apkeltémo nak chá'a 
kólyánmagkásekxohok mók néten ekyánmaga: cháxa énxet nak, 

meweynchamha sa' chá'a. Yetsapok sa' natámen apkelane ekyókxoho xa 
aqsok sektaqnagkamo nak ko'o. Apsexnánémap apagko' sa' nahan katnehek 
ma'a apketsapma. 

14“Yetneyk agkok xama apketche apwete ektémakxa apkelane mey'assáxma 

xa énxet nak, métleykekxa nak chá'a m'a aptémakxa nak; 

15mepásegwayam nak ektámáxche ekyawe élánamáxche m'a egkexe netno 

nak yaqwayam kólpeykeshok ma'a kéleykmássesso, tén han megyáyo nak 
ma'a aqsok kéláyókxa élmowancha'a amya'a nak ma'a Israel; tén han 
mémenta nak ma'a pók aptáwa' 

16tén han metwáseykegkoho nak xama énxet; tén han melteme nak xama 

aqsok ekyánmaga kélmáncha'a enxoho m'a aqsok apagkok; tén han 
memeñexchesso nak aqsok apagkok ma'a xama énxet, apmésso nak aqsa 
chá'a nekha apto m'a énxet meyk áto', tén han apmésso nak chá'a aptaxno 
m'a meyke nak apáwa; 

17tén han metnéssesseykmoho nak exma ekmaso xama énxet tén han 

memassáseykha nak pók selyaqye apagkok yetlo apkelteme ekmomnáwa 
ekyánmaga tén han apkeltémo kólyánmagkásekxohok mók néten; tén han 
apkelane nak ma'a segánamakxa ahagkok tén han apyetlókasso nak ma'a 
séltémókxa etnehek: cháxa énxet nak, megyetsepek sa' eñama 
mey'assáxma m'a apyáp. Eweynchamha sa' chá'a. 

18“Yetsapok sa' kéllegassáseykegkoho eñama aptémakxa mey'assáxma 

apagko' ma'a apyáp nak, hakte apnaqtawáseykegkók axta chá'a 
apnámakkok, apkelmenyexcháseykegkek axta nahan chá'a aqsok apagkok, 
apkelánéyak axta chá'a aqsok ekmaso nepyeseksa m'a énxet'ák apagkok. 

19Sa' kóltéhek kólmaxneyha kéxegke s'e: ‘¿Yaqsa ektáha 

meyaqmagkassásekxo nak han mók aptémakxa mey'assáxma apyáp ma'a 
apketche nak?’ Apkelánéyak eyke chá'a aqsok ekpéwomo m'a apketche nak 
tén han ma'a aqsok ekpayhawo nak chá'a anlána', apkelánéyak nahan chá'a 
ekyókxoho m'a segánamakxa ahagkok: Naqsók sa' megyetsepek xa. 

20Sa' eyke aqsa yetsapok ma'a ektáha nak apkelane mey'assáxma. 

Mopwanchek sa' eyaqmagkassásekxak mók aptémakxa mey'assáxma 
apyáp ma'a apketche nak, tén han ma'a apyáp nak, mopwanchek sa' 
eyaqmagkassásekxak mók aptémakxa mey'assáxma m'a apketche nak. 
Exkak sa' ekyánmaga énxet appéwomo eñama m'a aptémakxa ekpéwomo; 
keñe sa' ma'a ekmaso nak aptémakxa, kóllegássesagkohok sa' eñama m'a 
aptémakxa ekmaso. 

Wesse' egegkok apteme ekpéwomo aptamheykha 

(Eze 33.10-20) 

21“Apyenyeykxeyk agkok ekyókxoho ektémakxa axta chá'a apkelane 

mey'assáxma m'a énxet ekmaso nak aptémakxa, apkelana enxoho 

ekyókxoho m'a segánamakxa ahagkok tén han ma'a aqsok ekpéwomo nak 
tén han ekpayhawo nak chá'a elána', megyetsepek sa', eweynchamha sa' 
chá'a. 

22Megkaxénwakxók sa' nahan chá'a ko'o ewáxok ma'a ekyókxoho aqsok 

ekmaso axta apkelane, eweynchamha sa' chá'a eñama apkelane m'a aqsok 
ekpéwomo. 

23Mómenyeyk ko'o yetsapok énxet ekmaso nak aptémakxa, émenyeyk aqsa 

eyaqmagkasek ma'a aptémakxa keñe eweynchamha chá'a. Ko'o 
sekxeyenma xa, sektáha nak Wesse'. 

24“Apkelwátessek agkok aptémakxa ekpéwomo m'a énxet ekpéwomo nak 

aptémakxa, apkelánekxo enxoho ekyókxoho m'a aqsok ekmaso 
ektaqnómaxkoho nak, apkeláneykegko nak ma'a énxet'ák élmasagcha'a nak 
apkeltémakxa, ¿xéncheya kélwáxok kéxegke megyetsepek xa? 
Megkaxénwakxók sa' chá'a ko'o ewáxok ma'a ekyókxoho aqsok ektaqmela 
axta apkelane: yetsapok sa' eñama apkelwátesseyam sétleykha tén han 
aptémakxa mey'assáxma. 

25Hélxének sa' ko'o kéxegke megkapayhawo aqsok sélane; kóleyxho, 

kéxegke énxet'ák Israel. ¿Xéncheya kélwáxok kéxegke megkataqmela aqsok 
sélane? ¿Háweya kéxegke m'a megkataqmalma nak chá'a aqsok 
kéllánéyak? 

26Apkelwátessek agkok apkelane aqsok ektaqmela m'a énxet appéwomo, 

apkeláneykxo enxoho m'a aqsok ekmaso, yetsapok sa' eñama apkelane 
aqsok ekmaso. 

27Apyenyeykxeyk agkok aptémakxa ekmaso m'a énxet ekmaso nak 

aptémakxa, apkeláneykxo enxoho m'a aqsok ekpéwomo tén han ma'a 
ekpayhawo nak chá'a elána', ewagkasakpok sa' teyp. 

28Apya'ásegwokmek sa' agkok ma'a aptémakxa, apyenyékxo enxoho 

ekyókxoho m'a aqsok ekmaso axta apkelane, megyetsepek sa', 
eweynchamha sa' chá'a. 

29“Hexének sa' eyke ko'o énxet'ák Israel megkapéwo m'a aqsok sélane. 

¿Yagkapéwók ko'o aqsok sélane? ¿Háweya énxet'ák Israel ma'a 
megkapéwomo nak chá'a aqsok apkelánéyák? 

30Élyekpelchémók eyke chá'a ko'o kélxama kéxegke, israelitas, cham'a 

ektémakxa nak chá'a aqsok kéllánéyak. Ko'o sekxeyenma xa, sektáha nak 
Wesse'. Kólyenyekxa ekyókxoho kéltémakxa élmasagcha'a, yaqwayam sa' 
megkalsexnenayhek ma'a kéltémakxa kélagko' nak kélnaqtawásamáxche'. 

31Kólyenyekxa ekyókxoho aqsok élmasagcha'a kélláneykegko nak chá'a 

sélenmexeykencha'a ko'o, kólmekxa axnagkok kélwáxok tén han axnagkok 
kéltémakxa. ¿Yaqsa eyke ektáha kéltamho nak kóletsapok, énxet'ák Israel 

32maltamho enxoho ko'o kóletsapok kélxama? Kólyenyekxa aqsok ekmaso 

tén sa' megkóletsepek chá'a. Ko'o sekxeyenma xa, sektáha nak Wesse'. 

 

Ezequiel 19 
Éllekxagwomáxche eñama m'a kelwesse'e apkelwányam nak Israel 

1“Xép énxet, enneykmásses sa' kelwesse'e apkelwányam nak Israel se'e 

negmeneykmasso senlapwayam nak: 

2“Méwa axta exchep egken ekleykencha'a axta m'a neyseksa námakkok 

méwa. Kelánegweykmek axta axagkok neyseksa m'a, axta 
kektegkesseykmok nahan étkók ma'a. 

3Xama axta nahan taqmelchessamók ekwánegkesso m'a, ekwokmoho 

ektéma ekwányam, keltáméyak axta ekma ekyógkexma, tén han ekto m'a 
énxet. 

4Xama axta apkelleg'a ekxénáxko apyókxoho pók aptémakxa nak chá'a 

énxet xa, apkelhanchek axta apma, sawo ekhaxe axta apketchessásak 
awéhek apyenyawásegkokxo ekweykekxoho m'a Egipto. 

5Xama axta ekwet'a ekwegqa eyaqho élhaxna étkok ma'a méwa, mákxeyk 

axta makham mók étkok. Teméssessek axta nahan méwa ekyennaqte m'a. 

6Wokmek axta m'a ekweykenxal'a xama méwa, kaweynchamha axta chá'a 

m'a neyseksa námakkok. Keltáméyak axta ekma m'a ekyógkexma, tén han 
ekto m'a énxet. 

7Keltepelchamók axta m'a kelwesse'e apkelwányam apxanák nak, 

tawáseykha axta m'a tegma apkelyawe; kalpexyennegkesek axta chá'a 
apyókxoho énxet ma'a ekyexwéweykha. 

8Tén axta apkenmexa m'a énxet'ák apheykha axta m'a nepyáwa tegma 

apwányam; apkelhanchek axta, meyk axta nahan ma'a apkelhanma. 

9Kélatchessessek axta nahan awéhek sawo ekhaxe kélaqxegkesa kañe' 

yántéseksek, kélyentegkásekxeyk axta m'a wesse' apwányam Babilonia; 
axta kélaqxegkessákxak nahan kañe' m'a, yaqwayam enxoho 
megkañexchekxók chá'a kaxwók ekyexwéweykha m'a néten meteymog 
élekhahéyak nak Israel. 

10“Hawók axta exche' anmen yámet ma'a egken, kélcheneykekxal'a neyáwa 

yegmen, ektaqmalma tén han ekxámokmal'a áwa', hakte awanhek axta 
yegmen ma'a émhakxa. 

11Kelyennaqtegkek axta nahan ma'a aktegák nak, kélláneykegkek axta m'a 

yámet apkelmeykegkól'a chá'a m'a kelwesse'e apkelwányam, 
kelwegqeykegkók agko' axta nahan, kelweykmók axta m'a yaphope nak. 

Makhawók axta agwethok katnamok eñama ekwenaqte tén han ekxámokma 
áwa'. 

12Kélpátekkessek axta eyke yetlo ektaqnómaxche, kélpekkenchek axta 

náxop. Yamássek axta m'a éxchahayam eñama nak teyapmakxa ekhem 
pallakmek axta m'a ekyexna; Kelyamakak axta m'a aktegák élyennaqte nak 
kélchexakkek axta nátex. 

13Keñe kélchenákxo kaxwók ma'a yókxexma meykexa nak énxet, 

ekyamáyekxa nak ma'a xapop, meykexa nak yegmen. 

14Tekkek kaxwók táxa eñama m'a aktegák nak, kelwatneyk ma'a kaxwe 

éltekteyapma nak áwa' tén han ma'a ekyexna. Méko kaxwók eyeymomáxche 
m'a aktegák élyennaqte nak, kélláneyo axta chá'a m'a yámet apkelmeykha 
nak chá'a m'a kelwesse'e apkelwányam.’” (Cháxa xama negmeneykmasso 
senlapwayam nak xa. Kólmaha sa' chá'a xa.) 

 

Ezequiel 20 
Dios mehegyenyaweykha tén han apkenmexeykekxa m'a énxet'ák Israel 

1Apkelchexyekmek axta nápakha apkelámha apmonye'e Israel 

aptegyeyncha'a amya'a m'a Wesse' egegkok, cham'a ekhem diez, pelten 
cinco, aptáhakxa axta siete apyeyam; apháha axta sekhakxa ko'o. 

2Epaqhetchessek axta ko'o Wesse' egegkok, aptáhak axta seyáneya s'e: 

3“Xép, aptáha nak énxet, elpaqhetches apkelámha apmonye'e Israel, etne 

sa' elának se'e: ‘Keso aptáhakxa exchek appeywa Wesse' egegkok se'e: 
¿Élya'aweyktéya ko'o kéxegke yaqwayam hélpaqhetchesaxkoho'? Naqsók 
ko'o sekxéna kéxegke magwohók hélpaqhetchesaxkoho', ko'o sektáha nak 
Wesse'.’ 

4Tásek elyekpelkohok apagko' xeyep apkeltémakxa, aptáha nak énxet; 

elyekpelkoho, yána elyekpelchágwók ma'a aqsok ekmaso agko', 
apkelánéyak axta chá'a m'a apyapmeyk. 

5Etne sa' elának se'e: ‘Keso aptáhakxa exchek appeywa Wesse' egegkok 

se'e: éláneyak axta ko'o ekhémo mók sélpaqhetchásamáxkoho aptawán'ák 
neptámen, sélyéseykencha'a axta ko'o m'a Israel; ekxekmowásamáxkók axta 
nahan ma'a kañe' Egipto. Axta ektemék sélanagkama sekméssama naqsók 
sekpeywa s'e: Ko'o sekteme Dios Wesse' kélagkok. 

6Cháxa ekhem séltennassamakxa axta ko'o alántekkesek ma'a Egipto, 

anaqlók ma'a apkelókxa sektegyáseykegkaxa axta, xama apkelókxa 
ényahamakxa nak ma'a weyke nagkeygmenek tén han ma'a yányawhéna' 
apyegmenek ektémól'a kanyehek ma'a yegmen, ¡apkelókxa ektaqmalma 
agko', megkaxnawo nak ma'a ekyókxoho apkelókxa! 

7Apyókxoho axta nahan ko'o éltémók emasséssók ma'a aqsok apcháyókxa 

élmasagcha'a agko' nak tén han megkalpeysegkesek ma'a aqsok 
kéleykmássesso éleñama nak Egipto, hakte ko'o sekteme Dios Wesse' 
apagkok. 

8“Élmexeykekxeyk axta eyke ko'o m'a, axta emáheyók heyeyxho'; axta nahan 

emassésseykmok ma'a aqsok apcháyókxa élmasagcha'a nak, axta nahan 
ekxakhák ma'a aqsok kéleykmássesso éleñama axta m'a Egipto. Xénchek 
axta ko'o ewáxok ategkesek seklo nepyeseksa, tén han allegássesagkohok 
neyseksa apheykha m'a Egipto ekwokmoho ekmassa seklo. 

9Éláneyak axta ko'o xa, eñama sekmasma m'a sekwesey, yaqwayam enxoho 

maxénaxchék ekmaso nápaqta'awók ma'a énxet'ák, cham'a kañe' 
apheykegkaxa nak, hakte ekxekmowásamáxkók axta ko'o nápaqta'awók xa 
énxet'ák nak, éltennassegkek axta nahan alántekkesek ma'a Egipto. 

10Élántekkessegkek axta ko'o m'a Egipto tén axta seknaqlama m'a yókxexma 

meykexa nak énxet; 

11axta élya'assásegweykmok nahan segánamakxa ahagkok ma'a tén han 

ma'a séltémókxa nak chá'a etnahagkok, ekméssamól'a chá'a ekyennaqte 
apnények ma'a ektáha nak chá'a apkelyeheykekxoho. 

12Élya'assásegweykmek axta nahan ma'a ekhem ahagkok sábado, 

yaqwayam enxoho katnehek magkenatchesso nepyeseksa m'a tén han ko'o 
xa, tén han ekxénweykekxoho chá'a apkelwáxok ektáha ko'o 
sekpagkanchesso, ko'o sektáha nak Wesse'. 

13Élmexeykekxeyk axta eyke ko'o m'a yókxexma meykexa nak énxet, axta 

elyaheykekxohok ma'a segánamakxa ahagkok; aptaqnagkamchek axta m'a 
séltémókxa axta chá'a etnahagkok sekmésso axta, yaqwayam axta 
kalyennaqtéssesek chá'a apnénya'ák ma'a apkelánegko enxoho chá'a, 
aptawáseykha axta ekyókxoho m'a ekhem ahagkok sábado. Tén axta ekxéna 
ewáxok ategkesek seklo nepyeseksa m'a tén han amasséssók apyókxoho 
m'a yókxexma meykexa nak énxet. 

14Sekmasma sekwesey axta eyke keñamak malana xa, yaqwayam enxoho 

mehexénmakha ekmaso m'a énxet'ák apweteykegkoho axta ektáhakxa 
sélántekkesa m'a Egipto. 

15 “Axta éltennaksohok nahan ko'o, peya malántaxnések apkelókxa m'a 

yókxexma meykexa nak énxet, cham'a apkelókxa sekméssamakxa axta, 
apkelókxa ektaqmalma agko' nak, megkaxnawo nak ma'a ekyókxoho 
apkelókxa, ényahamakxa nak ma'a weyke nagkeygmenek tén han ma'a 
yányawhéna' apyegmenek ektémól'a kanyehek ma'a yegmen, 

16hakte aptaqnagkamchek axta m'a séltémókxa axta chá'a etnahagkok, axta 

elyaheykekxohok ma'a segánamakxa ahagkok, aptawáseykha axta nahan 

ma'a ekhem ahagkok sábado, hakte aqsok kéleykmássesso apagkok axta 
aqsa kelxéneykha chá'a apkelwáxok. 

17Apyósekak axta sélano sekmako amasséssók tén axta mamasséssekmo, 

cham'a yókxexma meykexa nak énxet. 

18Tén axta apketchek séltamho melanagkehek chá'a m'a apkeltamhókxa 

enxoho chá'a elanagkok ma'a apyapmeyk, tén han metnahagkek chá'a m'a 
apkeltamhókxa enxoho chá'a etnahagkok, tén han melpeykesók chá'a m'a 
aqsok kéleykmássesso nak. 

19Axta ektáhak séláneya s'e: Ko'o sekteme Dios Wesse' kélagkok. Kóllána 

chá'a ekyókxoho m'a segánamakxa ahagkok tén han ma'a séltémókxa nak 
chá'a kóltéhek, 

20kóltemésses nahan chá'a ekpagkanamaxche m'a ekhem ahagkok sábado, 

yaqwayam sa' katnehek xama aqsok magkenatchesso kélnepyeseksa 
kéxegke tén han ko'o xa; keñe sa' kólya'ásegwók, sektáha ko'o Dios Wesse' 
kélagkok. 

21“Élmexeykekxeyk axta eyke nahan ko'o apketchek nak xa énxet'ák nak. 

Axta elyeheykekxohok ma'a segánamakxa ahagkok, axta nahan 
eláneykegkok ma'a séltémókxa nak chá'a etnahagkok, ekméssamo nak 
chá'a ekyennaqte apnények ma'a ektáha nak chá'a apkelyaheykekxoho, 
aptawáseykha axta nahan ma'a ekhem ahagkok sábado. Xénchek axta ko'o 
ewáxok ategkesek seklo nepyeseksa m'a tén han amasséssók apyókxoho 
m'a yókxexma meykexa nak énxet, yaqwayam enxoho kamaskok seklo, 

22ekmágweykxeyk axta eyke sekmako atnehek eñama sekmasma m'a 

sekwesey, yaqwayam enxoho mehexénmakha ekmaso m'a énxet'ák ektáha 
axta apkelweteykegkoho sektáhakxa sélántekkesa m'a Egipto. 

23Axta ekxénhok nahan ko'o, cham'a yókxexma meykexa nak énxet, 

sekmáheyo waxpánchesek ekyókxoho apkelókxa keso náxop, 

24hakte axta eláneykegkok ma'a séltémókxa nak chá'a etnahagkok, 

aptaqnagkamchek axta m'a segánamakxa ahagkok, aptawáseykha axta 
nahan ma'a ekhem ahagkok sábado, wánxa axta aqsa apkelenmexmo m'a 
ekheykegkaxa axta aqsok kéleykmássesso apagkok ma'a apyapmeyk. 

25Tén axta sekpekkenchessama m'a segánamakxa megkatnaha axta 

ektaqmela tén han ma'a séltémókxa nak chá'a etnahagkok, cham'a 
megkamowána nak hegwetaksek ekyennaqte egnények. 

26Eyhayók axta aqsa apnaqtawásamákpo, apkelseykekxéssama chá'a aqsok 

apmésso naqsa apagkok ma'a aqsok kéleykmássesso, tén han 
apkelnáhakkassama chá'a apketchek átnaha apketkók apkelwatnéssama. 
Axta ekteméssessók ko'o xa, yaqwayam enxoho kayáwhok agko' apkelaye 
tén han elya'asagkohok sektáha ko'o Wesse'.’ 

27“Xép, aptáha nak énxet, etne sa' elának israelitas se'e: ‘Keso aptáhakxa 

exchek appeywa Wesse' egegkok se'e: Elókkassegkek axta nahan ko'o m'a 
kélyapmeyk axta kéxegke; eyenseykmek axta sétleykha. 

28Xama axta séltémo ko'o kólántexek ma'a xapop séltennassamakxa axta 

ekmámnaqsoho agko' agkések, yohók axta kéltáha kélseykekxexa chá'a 
aqsok kélnapma kélwet'a m'a egkexe netno nak tén han ma'a yámet 
ekxámokma nak áwa', kéllánegweykekxeyk axta nahan chá'a aqsok 
kélmésso naqsa kélagkok sektaqnagkamo ahagko' nak ko'o m'a; 
kélnegkenweykekxeyk axta chá'a m'a aqsok ekmátsa nak ekpaqneyam, 
kélyegkenweykekxeyk axta nahan chá'a m'a anmen yámet égmenek 
kélmésso naqsa kélagkok nak. 

29Axta ektáhak ko'o sélmaxneyeyncha'a kéxegke s'e: ¿Yaqsa 

kélpeykessamókxa xa kélmahágkaxa nak kéxegke? Tén axta kélteméssesa 
ekwesey Egkexe Kélpeykessamókxa Kéleykmássesso, ekwokmoho 
makham se'e negwánxa nak.” 

30“Etne sa' elának énxet'ák Israel se'e: ‘Keso aptáhakxa exchek appeywa 

Wesse' egegkok se'e: ¿Yaqsa ektéma kélmámenyého nak kéxegkáxa 
kólpeysegkesaxchek ekhawo nak ma'a apkeltémakxa axta kélyapmeyk 
nano'? ¿Yaqsa ektéma sélyenseykmo nak sélyetleykha, kélpeykessamo m'a 
kéleykmássesso élmasagcha'a agko' nak? 

31Makhemek makham kélpeysegkásamáxche kéxegke kélpeykessamo chá'a 

m'a aqsok kéleykmássesso kélagkok, kélseykekxéssama chá'a m'a aqsok 
kélmésso naqsa kélagkok tén han kélnáhakkassama chá'a kélketchek 
kélwatnéssama. ¿Keya kélmenyeyk kéxegke kóltéhek xa, israelitas, 
sélya'aweykto nak peya hélpaqhetchesaxkoho'? Naqsók ko'o sekxéna, 
sektáha nak Wesse', magwohók hélpaqhetchesaxkohok kéxegke. 

32Xeyenmeyk kéxegke kélwáxok kóltéhek ma'a aptamheykegkaxa nak pók 

aptémakxa énxet'ák keso náxop, cham'a apkelpeykessamo nak yámet tén 
han ma'a meteymog, megkatnehek sa' eyke xa ektáha nak. 

33Naqsók eyke ko'o sekxéna, sektáha nak Wesse' peya atnehek Wesse' 

apwányam kélnepyeseksa kéxegke ekyetlómo sekmeykha ekwányam agko' 
sekmowána tén han séllegassáseykegkoho ekyetlómo seklo. 

34Wánchásekxak sa' ko'o kéxegke, anaqlósawakxak sa' nepyeseksa m'a 

énxet'ák tén han ma'a pók aptémakxa nak chá'a énxet'ák kélmeheykegkaxa 
axta chá'a kélexpánma, yetlo ekyawe sekmowána sa' eyke chá'a atnehek, 
tén han sellegassáseykegkoho yetlo seklo. 

35-36Alya'aksek sa' ko'o kéxegke m'a meykexa nak énxet ma'a apchókxa, sa' 

alyekpelkohok nahan chá'a ko'o kélnápaqta'awók kéxegke m'a, ekhawo 
sektémakxa axta chá'a ko'o sélyekpelchémo kélyapmeyk nano axta kéxegke 

m'a yókxexma meykexa nak énxet ma'a Egipto. Ko'o sekxeyenma xa, 
sektáha nak Wesse'. 

37Alanok sa' eyke chá'a ko'o kéxegke, aptémól'a elyetsátekxak nepkések 

apnaqtósso m'a keláneykha nepkések, wának sa' kólmések ma'a ekhémo 
mók nélpaqhetchásamáxkoho nak. 

38Alántekkesek sa' eyke chá'a ko'o kélnepyeseksa kéxegke m'a énxet'ák 

sénmexeykekxa nak chá'a tén han ma'a megyésso nak chá'a elektakpok, 
alántekkesek sa' ma'a xapop megkatnahakxa nak apkelókxa, apheykegkaxa 
nak se'e kaxwo' nak; melántexek sa' eyke m'a xapop nak Israel. Keñe sa' 
kólya'ásegwók kéxegke ko'o sektáha Wesse'. 

39“Énxet'ák Israel, keso aptáhakxa exchek appeywa Wesse' egegkok se'e: 

¡Kólpeykessekxoho heykxa m'a aqsok kéleykmássesso kélagkok! Keñe sa' 
natámen hélyahakxohok ko'o kéxegke, kamaskok sa' nahan kóltawasha 
sekwesey ekpagkanamaxche kóllanagkok chá'a s'e ektéma nak aqsok 
kélmésso naqsa kélagkok tén han kélpeykessamo chá'a m'a aqsok 
kéleykmássesso kélagkok. 

40Apyókxoho énxet'ák Israel sa' ko'o hélpeykeshok ma'a néten egkexe 

ekpagkanamaxchexa ahagkok nak, cham'a egkexe netno nak ma'a Israel, 
ekpayhókxa nak ma'a seyókxa. Ko'o sekxeyenma xa, sektáha nak Wesse'. 
Sa' almok ko'o takha' m'a; sa' wának nahan hélanaksek aqsok sélmésso 
naqsa m'a, tén han hélsantagkasek chá'a m'a émha amonye' apnakxo nak 
aqsok apkeneykekxa tén han ma'a ekyókxoho aqsok ekyetnakxa nak 
apmáheyo hepagkanchesek. 

41Eyanchesákxeyk sa' agkok ko'o kéxegke kélheykegkaxa nak chá'a 

apkelókxa tén han nepyeseksa m'a pók aptémakxa chá'a énxet'ák, cham'a 
kélmeheykegkaxa nak kélexpánma s'e kaxwo nak, tén han sekxekmósa sa' 
ektémakxa sekpagkanamaxche ahagko' ko'o kélnepyeseksa kéxegke 
nápaqta'awók ma'a apyókxoho énxet'ák, amok sa' takha' m'a aqsok 
sélmésso naqsa ekmátsa nak ekpaqneyam. 

42“Élántaxnéssek sa' agkok ko'o kéxegke m'a Israel, cham'a apkelókxa 

séltennassamakxa axta ekmámnaqsoho agko' agkések ko'o m'a kélyapmeyk 
nanók axta kéxegke, keñe sa' kólya'ásegwók ko'o sektáha Wesse'. 

43Sa' kólya'ásegwakxohok ekyókxoho kéltémakxa élmasagcha'a m'a, cham'a 

eknaqtawáseykencha'a axta, megkalchek sa' kélwáxok kóllanok kéltémakxa 
eñama kéllane ekxámokma m'a aqsok ekmaso. 

44Énxet'ák Israel, ekteméssessek sa' agkok ko'o kéxegke xa ektáha nak, 

háwe eñama m'a kéltémakxa élmasagcha'a nak tén han ma'a ektémakxa nak 
aqsok ekmaso agko' kélláneyak, sekwesey sekmasma eyke keñamak ko'o 
sélana xa, keñe sa' kólya'ásegwók ko'o sektáha Wesse'. Ko'o sekxeyenma 
sektáha nak Wesse'.’” 

Énxet'ák apheykha nak nepyeyam kéllegassáseykegkoho 

45Epaqhetchessek axta ko'o Wesse' egegkok, aptáhak axta seyáneya s'e: 

46“Xép aptáha nak énxet, yenmexekxoho ekpayho nak nepyeyam, ey'és sa' 

appeywa m'a; eltennés sa' sektáhakxa ko'o sekxeyenma yaqwánxa 
atnéssesek ma'a naxma ekyetno nak yókxexma nepyeyam. 

47Etne sa' yának se'e: ‘Keso aptáhakxa exchek appeywa Wesse' egegkok 

se'e: Awatnek sa' ko'o exche' táxa yaqwayam sa' kalwatnek ma'a ekyókxoho 
yenta'a élyawe agkok, cham'a axnagcha'ák nak tén han ma'a apák nak; 
káléwha sa' meyke eksapane xa táxa nak, kalwatnek sa' nápaqta'a m'a 
apyókxoho énxet apheykha nak ma'a neyseksa, cham'a nexcheyha nak 
ekweykekxoho m'a nepyeyam nak. 

48Apyókxoho énxet sa' elwetak ektáha ko'o sekwatno, ko'o sektáha nak 

Wesse'. Megkaspónhek sa' ma'a táxa nak.’” 

49Ektáhak axta ko'o seyátegmowágkokxo s'e: “¡Wesse', exéneykha eyke 

chá'a ko'o énxet'ák wánxa sekxeyenma chá'a m'a aqsok megkólya'áseyak 
nak!” 

 

Ezequiel 21 
Wesse' egegkok sókwenaqte apagkok 

1Epaqhetchessek axta ko'o Wesse' egegkok, aptáhak axta seyáneya s'e: 

2“Xép, aptáha nak énxet, yenmexekxoho ekpayho nak Jerusalén, egkés 

appeywa ekyennaqte m'a tegma appagkanamap agkok nak. Eltennés 
sektáhakxa ko'o sekxeyenma m'a apchókxa Israel. 

3Sa' etnehek yának se'e: ‘Keso aptáhakxa exchek appeywa Wesse' egegkok 

se'e: Sénmexma ko'o ektáhak xép. Alkok sa' ko'o sókwenaqte ahagkok, 
alnápok sa' ma'a énxet'ák apkelpéwomo nak tén han ma'a melya'assáxma 
nak. 

4Alkok sa' ko'o sókwenaqte ahagkok yaqwayam alnápok apyókxoho meyke 

sélyéseykha m'a apkelpéwomo nak tén han ma'a melya'assáxma nak, 
eyeynamo m'a nexcheyha nak ekweykekxoho m'a nepyeyam nak. 

5Apyókxoho énxet sa' nahan elya'asagkohok sekleya ko'o sókwenaqte 

ahagkok, ko'o sektáha nak Wesse', magwaqxegkásekxeyk sa' nahan chá'a 
axagkok.’ 

6“Elekxagwaha ekyennaqte agko' yetlo ekmaso agko' apwáxok, xép aptáha 

nak énxet; elekxagwaha nápaqta'awók énxet'ák. 

7Kélmaxneyáha sa' agkok ektáhakxa apkelekxagweyncha'a, exén sa' 

élapwagkasa aplege amya'a peya katnehek xama aqsok, apyókxoho énxet 
sa' kalyelqaxchek apkelwáxok, kalyelqaxchek sa' apaktegák; méko sa' xama 

enxoho ekyennákxa apwáxok, apyókxoho sa' kalpexyennók apyay'ák 
apkelaye. Wokmek kaxwo', katnehek sa'. Ko'o sekxeyenma xa, sektáha nak 
Wesse'.” 

8Epaqhetchessek axta ko'o Wesse' egegkok. Aptáhak axta seyáneya s'e: 

9“Xép, énxet, ellegés sa' ko'o sekpeywa, exén sa' sektáha ko'o séltémo 

etnehek appeywa s'e, ko'o sektáha nak Wesse': “¡Kélmaxneyákxeyk kaxwók 
sókwenaqte! ¡Kélyenmáseykxeyk kaxwo'! 

10Kélmaxneyákxeyk yaqwayam kalának nentekyawa, kélyenmásekxeyk 

yaqwayam kalyenmaksexma; 

11kélyenmásekxeyk yaqwayam emha xama énxet. Kélmaxneyákxeyk 

sókwenaqte; kélyenmásekxeyk yaqwayam emha tekyawa yáp. 

12¡Elpáxamha, xép aptáha nak énxet! ¡Kapayheykha apátog hakte peyk 

kalnápok ma'a énxet'ák ahagkok nak, tén han ma'a apyókxoho apkelwesse'e 
nak chá'a m'a apchókxa Israel! Apkelxénakpek etekyawhok xamók ma'a 
énxet'ák ahagkok, etekpogmakha apnények élapwayam. 

13Ko'o sekxeyenma xa, sektáha nak Wesse'.’ 

14“Xép énxet, exén sa' ko'o sekpeywa; eyáteyagkoho sa' sókwenaqte, yána 

sa' kalyetxeykxohok chá'a m'a ekyógkexma. Hakte cháxa sókwenaqte 
yaqwayam keytek chá'a ekyógkexma xa, sókwenaqte ekyennaqte ekyetno 
nak chá'a ekyógkexma, élpagkaneykencha'a nak chá'a énxet'ák ekyókxoho 
yókxexma. 

15Kóleyk sa' chá'a kéxegke xa, apxámok sa' katnehek élnapma. 

Eknegkenchessek ko'o sókwenaqte ekyetnamo nak ekyógkexma m'a 
apyókxoho kélxanák nak. Cháxa sókwenaqte kélyenmáseykekxa yaqwayam 
chá'a kalyenmaksexma xa; kélmaxneyeykekxa yaqwayam kalának chá'a 
nentekyawa. 

16¡Kalyaqtennagkok chá'a m'a ekmakókxa enxoho chá'a kalyaqtennagkok, 

cham'a nélya'assamakxa nak tén han ma'a nensagqalwa nak! 

17Ko'o sa' nahan ayáteyagkoho ekwokmoho ekmassa seklo. Ko'o 

sekxeyenma xa, sektáha nak Wesse'.” 

18Epaqhetchessek axta ko'o Wesse' egegkok. Aptáhak axta seyáneya s'e: 

19“Elqahés sa' ánet ámay, yaqwayam sa' emyógmak yetlo sókwenaqte 

apagkok ma'a wesse' apwányam Babilonia. Sa' eyke nahan kaleñék ánet 
ámay nak xa apchókxa nak, enegkenek sa' eyke chá'a apkelqahasso 
magkenatchesso, cham'a eyeynókxa nak chá'a xama ámay sẽltennasso 
ekxeyenma yaqsa tegma apwányam ekmahéyak xa ámay nak. 

20Elqahássesek sa' xama ámay yaqwánxa emyógmak yetlo sókwenaqte 

apagkok ma'a wesse' apwányam. Sa' ma'a tegma apkelyawe nak Rabá, 

Amonitas apchókxa nak, tén han ma'a Jerusalén, tegma apwányam 
ekyennaqte nak kélhaxta nepyáwa meteymog ma'a Judá. 

21Apkenegwa'ak wesse' apwányam Babilonia m'a eyeynókxa nak ánet ámay, 

aptawássek xama aqsok apkeltamho kaxekmósek yaqwánxa kaqhohok 
emhagkok: apkelyeykesáha yágke aktek, apkelpaqhetcháseykpók ma'a 
aqsok apcháyókxa, apkelanawók ektáhakxa m'a aqsok kélnaqtósso 
ektekyawa nak ahekhek. 

22Tekkek axta nahan apkelya'assamakxa kélqahasso éltennasa m'a 

Jerusalén, cháxa éltennasa axta eyeyméxko kaxwók ektamagkok ma'a, yetlo 
apkelmeykha m'a apkenchesso nak chá'a apkelnápomap tén han yának 
kalanaxchek kaxwók nentekyawa, tén han elpáxamha ekyennaqte 
yempakha', ektamagkok nahan ma'a atña'ák apagkok nak, tén han 
elanagkok xama nélyetlamakxa néten tén han ewakhekxak ma'a ekyókxoho 
nepyáwa' nak. 

23Ekmowána amya'a axta eyke apkeneyk énxet'ák Jerusalén xa ektáhakxa 

axta ekxénamaxche yaqwánxa katnehek, eñama m'a aphéssamo axta mók 
apkelpaqhetchásamákpoho. Naqsók axta eyke m'a ektémakxa axta 
kéltennasso eñama élsexnenagko m'a apkeltémakxa melya'assáxma, tén 
han kéltennasso axta yaqwayam elmok. 

24Cháxa keñamak sektáha nak ko'o sekpeywa s'e, sektáha nak Wesse': 

Wetáxcheyk kéltémakxa élmasagcha'a kéxegke tén han ekyetno nak chá'a 
kélyógkexma; wetáxcheyk ekyókxoho m'a kéltémakxa nak chá'a kéllánéyak 
megkólya'assáxma. Cháxa keñamak peya nak kólmaxche'. 

25Wokmek kaxwók ekhem yaqwánxa kóllegássesagkohok xép, wesse' 

apwányam Israel, tekyawa yáp ekmaso nak aptémakxa. 

26Ektáhak ko'o sekpeywa s'e, sektáha nak Wesse': Kóllekkesek sa' 

apketchesso apqátek, kólyementók sa' apkelháxaqxo élyenma, 
kayaqmagkasek sa' mók ektémakxa ekyókxoho aqsok. ¡Kalmeyekxak sa' 
néten ma'a aqsok ekhéyak nak náxop, keñe sa' ma'a ekhéyak nak néten 
kaxnagwaták náxop! 

27Élmasagcha'a agko' sa' atnessásekxak ma'a ekyókxoho aqsok. Sa' eyke 

katnehek apwa'a enxoho m'a ektáha nak ko'o séltémo elyekpelchásseshok 
énxet'ák, cham'a ekpayhawo nak elána'. 

Amonitas kéllegassáseykegkoho 

28 “Xép énxet, exén sa' ko'o sektáhakxa sekpeywa, eltennés sa' sektáha ko'o 

sélxéna m'a amonitas, apxéneykencha'a nak chá'a ekmaso m'a Israel, 
leyáxcheyk kaxwók axagkok ma'a sókwenaqte: penchásexcheyk yaqwayam 
kalnápok énxet, kélyenmáseykxeyk nahan yaqwayam kalyenmaksexma tén 
han kamasséssók ekyókxoho aqsok. 

29Háwe naqsók ma'a aqsok kélwete nak chá'a, wanchek nahan amya'a m'a 

kélxeyenma nak chá'a yaqwánxa katnehek. Kalyaqtennagkok sa' apyespa'ák 
sókwenaqte xa énxet'ák tekyawa yapmeyk élmasagcha'a nak apkeltémakxa. 
Wokmek kaxwók néxa kéllegassáseykegkoho. 

30“¡Sókwenaqte, kataxnekxa axagkok! Sa' eykpelkohok ko'o exche' m'a 

éñamakxa axta, séláneykxa axta, cham'a xapop ekteyapmakxa axta, 

31ategkesek sa' ko'o seklo takháxet xeye' ektémól'a m'a táxa eyáléwe 

ekmasól'a; agkések sa' ko'o exche' yaqwayam emok ma'a énxet'ák 
megkamayósa nak elanok aqsok tén han ma'a apmassesseykmoho nak 
chá'a aqsok. 

32Kawatnaxchek sa', kólmasséssók sa' nahan; kayegkenaxchek sa' éma 

agkok ma'a ekyókxoho nak kañe' eyókxa', méko sa' kaxénwakxohok awáxok 
xeye'. Ko'o sekxeyenma xa, sektáha nak Wesse'.” 

 

Ezequiel 22 
Ektémakxa apkelánéyak aqsok ekmaso énxet'ák Jerusalén 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Xép, énxet, exén sa' ekpayhókxa kólteméssesek ma'a tegma apwányam 

ekyetnamakxa nak chá'a élánamáxche aqsok ekmaso agko'. Eltennés sa' 
ekyókxoho m'a aqsok ekmaso agko' nak élánamáxche m'a kañe'. 

3Sa' etnehek yának se'e: ‘Keso aptáhakxa exchek appeywa Wesse' egegkok 

se'e: Tegma apwányam apkelnápeykekxa nak chá'a énxet'ák apagkok, 
apkelane nak chá'a m'a aqsok kéleykmássesso yaqwayam etwasakpok, 
¡kawak sa' ekhem yaqwánxa kóllegássesagkoho'! 

4Sexnenakkek xép ma'a apkelnapma énxet, tawáseykha m'a 

kéleykmássesso apkelane axta; chágketchessessa'ak ma'a ekhem apagkok, 
wagkassessek néxa apweynchámeykha. Wának sa' ko'o exénmakha 
ekmaso m'a énxet'ák, apyókxoho pók aptémakxa énxet'ák sa' yesmaksek 
xép. 

5Yesmaksek sa' chá'a exchep énxet'ák apheykha nak keto tén han ma'a 

makhawo', xép tegma apwányam apxénamap nak nátegma eñama 
apkelpeykessamo m'a aqsok kéleykmássesso, tén han ekyawe 
metaqmelchásamap. 

6Apháha kelwesse'e nak chá'a Israel ma'a, cham'a apheykencha'a nak chá'a 

nepyeseksa exchep, apkeláneykegko nak chá'a ekyókxoho, apmako enxoho 
chá'a elanagkok ma'a aqsok ekmaso agko' nak. 

7Méko apkelyeheykekxoho apyapmeyk tén han chána m'a énxet'ák apagkok 

nak xép, meltaqmelchesek nahan chá'a m'a énxet'ák apkeleñama nak mók 

nekha, enaqtawasagkohok nahan chá'a m'a élyéheykha nak tén han ma'a 
xentampe'e nak. 

8Megyáyók nahan chá'a m'a aqsok élpagkanamaxche ahagkok nak tén han 

ma'a ekhem ahagkok sábado. 

9Yetneyk nahan chá'a nápakha énxet'ák apagkok apkelsexnenagko 

apnámakkok apkeletsapma, eñama apkelmopwancha'a amya'a; tén han 
appásegwayam chá'a élánamáxche ektámaxche ekyawe m'a néten egkexe, 
eñama kéllánésso m'a aqsok kéleykmássesso, tén han apkelánéyak chá'a 
m'a aqsok ekmaso agko' nak. 

10Yetneyk nahan chá'a m'a appatheteykegkokxa nak chá'a apyáp aptáwa' tén 

han apyennaqtésso nak chá'a apyempehek emáwhok etnéssessamhok 
exma m'a kelán'a neyseksa ekyenyaweykekxa ekto. 

11Yetneyk nahan chá'a m'a apkelánesso nak chá'a pók aptáwa', tén han ma'a 

appatheteykegkokxa nak chá'a m'a aptánegken, tén han aptaháneykha nak 
chá'a emáwhok etnéssessamhok exma m'a apyáxeg apagko' kelwána nak. 

12Yetneyk han chá'a nápakha énxet'ák apagkok apma nak chá'a kólmések 

ekyánmaga yánékpok yaqhek ma'a pók. Emássesha nahan chá'a selyaqye 
apagkok pók yetlo apma ekyawe agko' ekyánmaga tén han apkeltémo 
eyánmagkásekxohok chá'a mók néten, elyennaqtésha nahan chá'a 
apyempe'ék enaqtawasagkohok ma'a apnámakkok, keñe ko'o megkaxénhek 
chá'a apkelwáxok. Ko'o sekxeyenma xa, sektáha nak Wesse'. 

13“Elókásawók ahagko' ko'o m'a ektémakxa nak apnaqtawáseykegkoho 

énxet'ák apagkok tén han apkelnapma chá'a. 

14Nágkaxén aqsa apwáxok yepwának hénmexekxak sekyaqmagkásekxo sa' 

ko'o mók ma'a aptémakxa. Ekxénchek ko'o xa sektáha nak Wesse', alának 
sa' nahan: 

15waxpánchesek sa' ekyókxoho apheykegkaxa nak chá'a pók aptémakxa 

énxet'ák, waxpánchesha sa' ekyókxoho apkelókxa, wáxñassásekxak sa' 
ekyókxoho m'a aptémakxa ekmanyása; 

16hesexnenak sa' ko'o hexénmakha ekmaso m'a pók aptémakxa nak chá'a 

énxet'ák, elya'ásegwók sa' eyke sektáha ko'o Wesse'.’” 

17Epaqhetchessek axta ko'o Wesse' egegkok. Aptáhak axta seyáneya s'e: 

18“Ekheyásawók ko'o énxet'ák Israel ma'a aqsok ayew'ák megkólmowánal'a 

kaxwók kólmaha, ekheykegkokxal'a kañe' táxa axagkok natámen kélwatno 
m'a sawo ekyexwase ekmomhápal'a, tén han ma'a sawo ekpexpope 
ekmomhápal'a, tén han ma'a sawo ekyentaxnól'a, tén han ma'a yámenmaga 
aktek essenhan ma'a sawo ekmope élyenmal'a. 

19Cháxa keñamak sektáha nak ko'o sekpeywa s'e, sektáha nak Wesse': 

Wánchásekxak sa' ko'o kéxegke kañe' Jerusalén, eñama kélhágweykekxoho 
m'a aqsok ayew'ák megkólmowánal'a kaxwók kólmaha, ekheykegkokxal'a 
m'a kañe'. 

20Sa' atnehek ko'o wánchásekxak kéxegke yetlo seklo ekmaso agko' tén han 

alpeykásekxak ma'a ektémól'a kólánchásekxak kólxatmok táxa axagkok 
ma'a sawo ekmope ekmomnáwa, tén han ma'a sawo ekyexwase 
ekmomhápal'a, tén han ma'a sawo ekyentaxnól'a, tén han ma'a yámenmaga 
aktek la'a tén han ma'a sawo ekpexpope ekmomhápal'a, tén han ma'a 
ektémól'a kólwatchesagkohok táxa yaqwayam enxoho kalpayhekxa'. 

21Ayánchesagkohok agko' sa' ko'o seklo, wánchásekxak sa' ko'o kéxegke 

yaqwayam alpeykásekxak ma'a nepyeseksa nak tegma apwányam. 

22Sa' kóltéhek kéxegkáxa kólpayhekxak nepyeseksa tegma apwányam ma'a 

ektémól'a sawo ekmope ekmomnáwa kólpeykásekxak ma'a kañe' táxa 
axagkok, keñe sa' kólya'ásegwók ektáha ko'o sekyenyeykenta seklo 
kélnepyeseksa kéxegke, ko'o sektáha nak Wesse'.” 

23Epaqhetchessek axta ko'o Wesse' egegkok. Aptáhak axta seyáneya s'e: 

24“Xép, aptáha nak énxet, etne yának Israel se'e: ‘Xeye' ekteme xama 

apchókxa kéllegassáseykegkoho meyke ekmámeye tén han meyke yegmen, 

25xama apkelókxa apheykegkaxa nak ma'a kelwesse'e 

apkelyetchesamakpoho yámakméwa, élyexwéweykhal'a tén han 
élyeptamól'a m'a ekyógkexma; ektómól'a kañe' yókxexma agkok ma'a énxet, 
tén han élmenyexchessamól'a aqsok élmomnáwa apagkok tén han ma'a 
aqsok apagkok ekxámokma nak, ekteméssessamól'a xentampe'e' 
ekxámokma agko' ma'a kelán'ák. 

26Apkelyetnakhásseykmek ektémakxa nak nélxekmowásamáxche ahagkok 

énxet'ák appasmo nak apkelmaxnéssesso Dios énxet'ák apagkok 
apheykencha'a nak se'e apchókxa nak, apnaqtawáseykha nahan chá'a m'a 
aqsok sekteméssesso nak chá'a ko'o élpagkanamaxche; metnéssessók 
xama enxoho ekyeykhamaxche mók ma'a élpagkanamaxche nak tén han 
ma'a megkatnaha nak élpagkanamaxche, melxekmóssók nahan chá'a 
apnámakkok ektémakxa nenteméssesso ekyeykhamaxche mók ma'a aqsok 
éláxñeyo nak tén han ma'a élmanyása nak. Melányók nahan chá'a m'a 
ekhem ahagkok sábado, meheyáyók nahan chá'a. 

27Máxa aqsok nawha'ák éllo élyeptamól'a ekyógkexma apkelwesse'e s'e 

apchókxa nak, apkelpenchesso nak chá'a yaqwayam elnápok énxet 
yaqwayam enxoho kaxámekxak ma'a aqsok apagkok. 

28Apkelpóssegkek chá'a aqsok ekmámnaqsoho m'a apkellegasso nak chá'a 

amya'a, máxa m'a énxet apmópessól'a nápakhaw'ék tegma; elxének chá'a 
elwetak ma'a aqsok, keñe ellegaksek chá'a m'a aqsok ekwetamaxkoho nak 

chá'a megkatnaha ekmámnaqsoho. Elxének chá'a ellegaksek ma'a 
sekpeywa, makke ko'o alpaqhetchessók chá'a m'a. 

29Apkelmenyexéyak aqsa apkeláneykegkok chá'a m'a kelwesse'e ekha nak 

chá'a xapop apagkok ma'a apchókxa tén han apkelyennaqteyáseykha chá'a 
apyempe'ék; apnaqtawáseykegkok chá'a m'a énxet'ák apmopyóseka nak tén 
han ma'a ekha nak chá'a eyeyméxchexa aqsok ma'a apxanák, 
apkelyennaqteyáseykha nahan chá'a apyempe'ék apkeláneya m'a énxet'ák 
apkeleñama nak mók nekha, Apteméssessegkek chá'a m'a megkapayhawo 
nak anteméssesek. 

30Élyaháha axta eykhe ko'o xama énxet nepyeseksa xa énxet'ák nak 

apmopwána enxoho emyók apchókxa tén han apkenegwe enxoho emonye' 
ko'o henókasha, yaqwayam enxoho mamassésseme', axta eyke ót'ak. 

31Cháxa keñamak sekyenyénto nak ko'o séllegassáseykegkoho nepyeseksa 

xa énxet'ák nak tén han sekmasséssekmo yetlo seklómo ahagko', yaqwayam 
enxoho ayaqmagkásekxak ma'a apkeltémakxa. Ko'o sekxeyenma xa, 
sektáha nak Wesse'.’” 

 

Ezequiel 23 
Samaria tén han Jerusalén, yáxeg xamo' megkalya'assáxma 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Heykha axta ánet kelán'a, étchek ancha'awók axta m'a xama kelán'a. 

3Témakxa étkók axta eyeynamo élmésso ekyókxa nentémakxa ekmaso 

mansexta xa ánet kelán'a nak; chahayók axta chá'a kélpaknegkáseykencha'a 
nam'agkok ma'a Egipto, massegkek axta ektamhéyak kelán'a meyke 
kélteméssesseykmohóxma. 

4Oholá axta ekwesey m'a katnaha étkok nak (cháxa ekyetchesamaxkoho 

axta m'a Samaria) keñe axta yáxeg ma'a Oholibá (cháxa 
ekyetchesamaxkoho axta m'a Jerusalén). Élmomchek axta ko'o xa, 
enaqteyegka'a axta ektemék, héssegkek axta nahan étchek apkelennay'a 
tén han kelwán'ák. 

5Patheteykegkek axta eyke chá'a pók énxet ma'a Oholá neyseksa sekteme 

etáwa', keláneyók agko' axta m'a élmámenyého axta chá'a, cham'a 
kempakhakma yapmeyk asirios, 

6hómáyok apkelnaqta nak, cham'a apyókxoho nak sẽlpextétamo 

apkelwesse'e tén han ma'a apkeltaqmelchesso nak chá'a apkelókxa, tén han 
ma'a wokma'ák apkeltaqmalma apagko' nak, tén han ma'a apkelchánte nak 
chá'a yátnáxeg. 

7Méssegkek axta ekyókxa Oholá m'a énxet'ák asirios kelwesse'e nak, 

weykmók axta nahan ekma awáxok ma'a ekyókxoho aqsok kéleykmássesso 
apagkok nak, tawásamáxcheyk agko' axta. 

8Axta cheynamók ekteme xama kelán'a ekma chá'a ekyánmaga 

ekpathetéyak énxet ma'a ekhakxa axta Egipto, megkalwatesseykmok nahan 
ekteme. Apxámok axta chá'a etnehek appathetéyak eyeynamo m'a 
ektémakxa étkok axta, apmasséssegkek axta ekteme kelán'a meyke 
kélteméssesseykmohóxma, kelán'a ekma ekyánmaga ekpathetéyak énxet 
axta temék. 

9Cháxa keñamak sekméssama nak ko'o m'a élpatheteykegko nak chá'a, 

cham'a asirios, ekmoma agko' nak chá'a awáxok élányo, 

10apkelhaxyawássessek axta élnaqta m'a; tén axta apkelyementama m'a 

étchek apkelennay'a nak tén han ma'a kelwán'ák nak, sókwenaqte axta 
nahan apkelyetxeyk apchaqha m'a, apteméssessek axta m'a 
ekxénamaxchexa axta kólteméssesek. Xénamaxcheyk axta chá'a 
ektémakxa neyseksa m'a ekyókxoho kelán'ák nak. 

11“Weteyak axta eykhe Oholibá xa, cham'a yáxeg nak, yeykhásseykmok axta 

aqsa ekmámenyého kalának ektémakxa ekmaso megkamasexta m'a yáxa 
nak. 

12Momchek axta nahan awáxok asirios ma'a, cham'a apyókxoho nak 

sẽlpextétamo apkelwesse'e tén han ma'a apkeltaqmelchesso nak chá'a 
apkelókxa, tén han ma'a kempakhakma yapmeyk apkeltaqmalma apagko' 
nak apkelnaqta, tén han ma'a apkelchánte nak chá'a yátnáxeg, tén han ma'a 
wokma'ák apkeltaqmalma apagko' nak. 

13Ekya'ásegwokmek axta nahan ko'o ekpeysegkessama ekyókxa m'a, tén 

han ekyetlama m'a ektémakxa nak yáxa. 

14-15Yágweykmók agko' axta nahan élane ektémakxa ekmaso 

megkamasexta m'a: wet'ak axta énxet'ák Babilonia nápaqta'a 
kéleykmassáseykha m'a nápakhaw'ék tegma nak, kélyexwássesso axta m'a 
ekyexwase; kelánexkók axta nahan sẽlpextétamo apkelwesse'e nápaqta'a 
m'a, yetlo apnaqtete nepxet tén han apkelatchesso apqatkok. 

16Xama axta élwet'a xa énxet'ák Babilonia nak, amenyeyk agko' axta élano 

tén axta éláphasa apseykha amya'a m'a Babilonia; 

17apkelxegakmek axta apya'awa m'a énxet'ák Babilonia, appathetágkek axta 

nahan, keláneságkek axta nahan nentémakxa ekmaso mansexta. 
Appeysegkessásawók agko' axta nahan émpehek ma'a tén axta megkalcha 
agko' chá'a awáxok élano. 

18Tén axta ektemégwokmohoxma yáxña'akxoho agko' élana ektémakxa 

megkamasexta, xekmowásexcheyk axta ekyókxa meyke agko' apáwa, 

ekwokmoho megkalcha agko' ko'o ewáxok sélano m'a, ekhawo m'a 
ektémakxa axta sektaqnawágweykmo ektémakxa m'a yáxa nak. 

19Yánchesseykmók axta eyke aqsa ektemegweykmohóxma élane m'a 

ektémakxa ekmaso megkamasexta, ekxénweykekxo chá'a awáxok ma'a 
ektémakxa axta étkok, ektemegweykmoho axta chá'a exma m'a Egipto 
éláneya m'a ektémakxa ekmaso megkamasexta, 

20apmoma axta awáxok ma'a énxet'ák Egipto, ekhémo axta yámelyeheykok 

ma'a apkelmeykha tén han yátnáxeg. 

21“Oholibá, xénweykekxók chá'a exche' awáxok ma'a ektémakxa axta chá'a 

élane megkamasexta m'a ektémakxa axta étkok, apkelpaknegkáseykencha'a 
axta chá'a nam'agkok ma'a énxet'ák Egipto. 

22Cháxa keñamak sektáha nak ko'o sekpeywa s'e, sektáha nak Wesse': 

Élenmexma sa' ko'o kaxwók atnessásekxak xeye' m'a élmámenyého nak 
chá'a, cham'a megkaleklama agko' nak kaxwók xeye' awáxok kalano'. Wának 
sa' ko'o ektámegmak xeye' énxet'ák apheykha nak ekyókxoho 
apheykegkaxa, 

23cham'a énxet'ák Babilonia tén han ma'a caldeos, tén han ma'a énxet'ák 

Pecod, Soa tén han ma'a Coa, tén han ma'a apyókxoho asirios; cham'a 
apyókxoho wokma'ák apkeltaqmalma apagko' nak, kelwesse'e tén han ma'a 
apkeltaqmelchesso nak chá'a apkelókxa, sẽlpextétamo apkelwesse'e tén 
han ma'a kempakhakma yapmeyk nak; apyókxoho m'a énxet apkelchánte 
nak chá'a yátnáxeg. 

24Káhapwak sa' xeye' ekxámokma agko' ma'a yátnáxeg apkelyenyawasso 

tén han ma'a sẽlpextétamo; ewakhak sa' ekyókxoho neyáwa exche', yetlo 
apkelmeykha tén han apkelatchesso apqatkok sawo tén han 
apkeláhakkásamap, agkések sa' ko'o yaqwayam ékpelkohok xeye' m'a, 
eñássesagkohok sa' nahan ekhawo m'a ektémakxa nak chá'a segánamakxa 
apagkok. 

25Ayenyenták sa' ko'o seklo takháxet xeye', metaqmelchesek sa' xeye' m'a 

yetlo aptawáseykegkoho; elyaqténchesek sa' aheyk'ák tén han awéhek, keñe 
sa' ma'a apkeleymomap nak meletsapma elnápok, sókwenaqte sa' chá'a 
elyetxeygkok. Elyementók sa' ma'a étchek apkelennay'a tén han ma'a 
kelwán'ák nak, keñe sa' kawatnaxchek xeye' táxa. 

26Elhaxyawássesek sa' élnaqta, elmok sa' ma'a aqsok étkók agkok 

éltaqmalma, élmomnáwa nak. 

27Keñe sa' amasséssessók ko'o m'a ektémakxa nak chá'a élane ektémakxa 

megkamasexta, tén han ekpathetéyak chá'a énxet ekma ekyánmaga, 
éláneya nak chá'a m'a Egipto, megkalwetekxók sa' chá'a kaxwók ma'a 
énxet'ák Egipto, megkaxénwakxók sa' nahan chá'a awáxok. 

28“Keso sektáhakxa nak ko'o sekpeywa s'e, sektáha nak Wesse': Wohok sa' 

ko'o emok ma'a énxet'ák éltaqnagkama nak chá'a, megkaleklama nak chá'a 
awáxok. 

29Etwasagkohok sa' chá'a yetlo aptaqnagko, apagkok sa' etnehek ma'a 

aqsok ekwete nak chá'a eñama ekyánmaga ektamheykha, meyke agko' 
élnaqta sa' eyenyekxa'; yáxña'akxoho sa' keytnekxak ma'a ekyókxa, cham'a 
ekteméssesseykmoho nak chá'a exma élánéssama m'a ektémakxa ekmaso 
megkamasexta. Ekmátsa katnegwomhoxma tén han megkamasexta 

30keñamak ektáha sakhem se'e ektáhakxa nak, hakte méssegkek chá'a 

ekyókxa s'e pók aptémakxa nak chá'a énxet'ák, kelpeykessamók chá'a m'a 
aqsok kéleykmássesso apagkok nak. 

31Yetlamchek xeye' m'a ektémakxa nak yáxa; cháxa keñamak sekmako nak 

wagkok xeyáxa' m'a aqsok ekmáske, seyágko axta m'a. 

32“Keso sektáhakxa nak ko'o sekpeywa s'e, sektáha nak Wesse': Keynek sa' 

xeye' ekyena axta m'a yáxa nak, xama egheykok ekyawe, ekyawe nak 
awáxok tén han ekmattawóneg, ekláneyo m'a nésmésamaxche' tén han 
sẽlwanyeykha, 

33tén han ma'a negmayósa tén han ma'a sẽlmassésseyam nak. Yáxa 

egheykok agkok xa, cham'a Samaria, cháxa yaqwayam sa' kaqhássesek 
xeye' xa tén han kañássesagkohok ekmáske. 

34Keynek sa' ekweykmoho ekyamásawo agko', tén sa' kalpaxqátekxa', 

kalpexyekhasha sa' nam'agkok ma'a nekha'a étkók élpaqxo nak. Ekxénchek 
ko'o xa, sektáha nak Wesse'; ekméssek ko'o sekpeywa. 

35“Cháxa keñamak sektáha nak ko'o sekpeywa s'e, sektáha nak Wesse': 

Payhawók xeye' kañegkohok eñama ekmámenyého katnegwomhoxma tén 
han ektémakxa megkamasexta, hakte megkaxeyenmak ko'o exche' awáxok, 
massegkek sélányo.” 

36Aptáhak axta seyáneya Wesse' egegkok se'e: “Xép énxet, ¿apmakóya 

exchep exének yaqwánxa kólteméssesek ma'a Oholá tén han Oholibá? 
Nágyéssekxa aqsa elxénchásekxohok ma'a éltémakxa ekmaso agko' nak. 

37Eyenseykmek ko'o sétleykha m'a, yetnegkek nahan chá'a élyógkexma. 

Eyenseykmek sétleykha élpeykessamo m'a aqsok kéleykmássesso apagkok 
nak, kelnáhakkassegkek nahan chá'a étchek élwatnéssama xa aqsok nak, 
cham'a étchek sélwetasso axta ko'o. 

38Keñe setnéssessama nahan ko'o sénmexeykencha'a s'e: xama ekhem 

agko' axta peysegkásak ma'a tegma appagkanamap aptaqmalma ahagkok 
nak, tawáseyha axta m'a ekhem ahagkok sábado. 

39Cháxa ekhem élnapakxa axta nahan ma'a étchek yaqwayam kalpeykeshok 

ma'a aqsok kéleykmássesso agkok, kelmeyánteyk axta m'a tegma 
appagkanamap aptaqmalma ahagkok nak tén axta ekpeysegkesa. ¡Cháxa 
ekteméssesakxa axta m'a kañe' exagkok nak! 

40“Keláphássek axta apseykha amya'a éltamho elxegmak énxet'ák 

apkeleñama m'a makhawo', apkelxegakmek axta nahan. Yaqpásegkek axta 
yegmen xa ánet nak, kelyápaqmatchásegkokxeyk axta nahan aqta'ák, 
kelnatmegkokxeyk axta nahan aqsok étkók agkok éltaqmalma élmomnáwa, 
yaqwayam enxoho kalmok takha'; 

41háha axta néten kélyetnamakxa néten ektaqmalma agko', penchásegkek 

axta nahan eknegkenéyak nento m'a néten mésa, negkenágkek axta nahan 
aqsok ekmátsa agko' la'a ekpaqneyam éten agkok ma'a néten nak tén han 
ma'a pexmok égmenek ahagkok, sélméssamo nak chá'a ko'o. 

42Legáxcheyk axta apkelwehéseykha énxet apxámokma apkelánegko 

ekneywomáxche; axta m'a énxet'ák apkeleñama axta yókxexma meykexa 
nak énxet, cham'a apkelnáxegkáseyncha'a axta m'a kelán'ák 
apkelatchessásegko naxta'a amék ma'a eknegkenma nak chá'a amék tén 
han apqatkok ma'a élháxaqxo éltaqmalma agko' nak. 

43Tén axta ko'o ektáha ewáxok se'e: ‘Elmaha sa' kaxwo' xa kelán'ák élmá nak 

chá'a ekyánmaga élpathetéyak énxet, ektéma nak élwányamo 
éláneykegkaxa m'a eknaqtawáseykha élyamhápéyak. 

44Apkelya'awak axta ekhágkaxa m'a Oholá tén han ma'a Oholibá, cham'a 

kelán'ák ekmátsa axta kaltemégwomhoxma, máxa axta aptamhágkok 
apkelxegakmo m'a ektémól'a kólya'ammok kelán'a élmá ekyánmaga 
élpathetéyak énxet.’ 

45Sa' eyke exének ekpayhawo kólteméssesek kelán'a ektawáseykha 

élyamhopma tén han ekyetno nak ekyógkexma m'a énxet'ák apkelpéwomo 
nak. Hakte kelán'a eknaqtawáseykha élyamhápeyák xa, yetnegkek nahan 
chá'a élyógkexma.” 

46Keso aptáhakxa exchek appeywa Wesse' egegkok se'e: “Tásek sa' 

yaqnekxak énxet ey'áwak xa kelán'ák nak, elyegwakkasek sa', 
elmenyexchesek sa' ma'a aqsok agkok; 

47meteymog sa' elyetnak apyókxoho énxet elnápok, elyetxák sa' nahan chá'a 

sókwenaqte apagkok; elnáhakkasek sa' ma'a étchek apkelennay'a nak tén 
han ma'a kelwán'ák nak, elwatnések sa' nahan ma'a axanák nak. 

48Wának sa' ko'o kamassegwók apchókxa s'e nentémakxa ekmaso agko' 

nak. Keñe sa' ekyókxoho kelán'ák keygkok chá'a, megkalyetlókasek sa' ma'a 
éltémakxa élmasagcha'a nak. 

49Keñe sa' xa ánet nak, kóllegássesagkohok sa' eñama m'a éltémakxa 

élmasagcha'a tén han megkalya'assáxma élpeykessamo m'a aqsok 
kéleykmássesso. Keñe sa' kólya'ásegwók kéxegke, sektáha ko'o Wesse'.” 

 

Ezequiel 24 
Dios apyetcháseykekxoho xama weygke 

1Epaqhetchessek axta ko'o Wesse' egegkok, cham'a ekhem diez, aptáhakxa 

axta diez pelten ma'a nueve apyeyam. Aptáhak axta seyáneya s'e: 

2“Etaxés sa' se'e ekhem nak, keso ekwánxa nak ekhem se'e sakhem nak, 

hakte sakhem apketámegko wesse' apwányam Babilonia m'a Jerusalén. 

3Elyetsetches sa' nahan xama amya'a kélyetcháseykekxoho m'a énxet'ák 

sénmexeykekxa nak chá'a ko'o. Eltennés sa' sektáha ko'o sélxéna s'e: 
“Epekken nátex weygke, eyátem sa' yegmen; 

4exátem sa' nahan ápetek kélyaqtennéyak ma'a kañe' nak, eywok ápetek 

kélyaqtennéyak ekmele nak tén han ma'a akpok ápetek, tén han ma'a 
axchakkok eknaqmele nak. 

5Keñe sa' natámen yaqhekxak makham xama nepkések apmele apagko', 

yekheksek sa' yántapák ma'a kóneg nak yaqwayam sa' katnetchegmohok 
agko' ekwokmoho ekmakheta m'a apexchakkok nak. 

6“Hakte aptáhak Wesse' egegkok se'e: ¡Tegma apwányam ekyetnamakxa 

nentekyawal'aye! Máxa m'a xama weygke ekteyapmal'a ayéw'ák apwáxok, 
megkalchamáxchel'a m'a apyéw'ák. Elek sa' chá'a exchep xama xama m'a 
ápetek kélyaqtennéyak nak, ekwokmoho apteméssesa meyke aqsok 
apwáxok ma'a weygke. 

7Sawheykekxók éma ekyegkenamaxche m'a kañe' nak tegma apwányam; 

háwe eyke m'a ekyegkenamaxchel'a néten xapop yaqwayam enxoho 
kápekxak ma'a xóp ánek, eyke m'a néten meteymog eyáxñeyo nak. 

8Wohok sa' aqsa ko'o keytek éma m'a, néten nak meteymog eyáxñeyo, 

yaqwayam sa' megkólewánhek kólápekxa', yaqwayam sa' helókashok 
ahagko' ko'o tén han axnésseshok mók ma'a ektáha nak apteméssesso. 

9“Hakte aptáhak Wesse' egegkok se'e: ¡Tegma apwányam ekyetnamakxa 

nentekyawal'aye! Ko'o ahagko' sa' wáleywaksek táxa ekyawe agko'. 

10Elsanta sa' xép ekxámokma yántapák, yáléwes sa' táxa, etaqmelchesho sa' 

apmakhetchesso m'a ápetek, ekwokmoho ekyamasa m'a égmenek tén han 
élmeta m'a axchakkok nak; 

11keñe sa' epekkenek nátex weygke meyke aqsok apwáxok, ekwokmoho 

ekyexwásekxoho agko' ma'a sawo ekyexwase nak tén han ekmópekxoho 

agko' ma'a ekmanyása nak apwáxok; ¡ekwokmoho sa' ekmassa m'a 
apyéw'ák nak! 

12Teyepmeyk agko' apyéw'ák xa weygke nak, táxa eykhe megkamópesákxo. 

13“Jerusalén, ekmáheyók axta eykhe ko'o amópessásekxak ektémakxa 

ekmanyása élane ektémakxa megkamasexta, axta eyke káxñeykekxak 
émpehek. Wánxa sa' eyke aqsa amasséssesek ma'a sekyenyento sa' seklo 
neyseksa exche'. 

14Ekxénchek ko'o xa sektáha nak Wesse', katnehek sa' nahan. Ko'o ahagko' 

sa' nahan alána', kaxwók sa' nahan alána'; megkayóshek sa' alano', 
mayaqmagkassemek sa' nahan mók ma'a sektáhakxa sekxeyenma. 
Añássesagkohok sa' eñama ektémakxa tén han aqsok élane. Ko'o 
sekxeyenma xa, sektáha nak Wesse'.’” 

Ezequiel aptáwa' étsapma 

15Epaqhetchessek axta ko'o Wesse' egegkok. Aptáhak axta seyáneya s'e: 

16“Eymentemekxak sa' ko'o exchep ekmanyehe agko' ma'a kelán'a 

apchásekhayo apagko' nak chá'a. Eyke ná etekkes aqsa élapwayam tén han 
apkelekxagweykha, ná etekkes aqsa apaqteygmenek. 

17Kaxñaha sa' aqsa apnények kañók agko', nágkalapwom aqsa 

kélteméssessamól'a m'a apkeletsapma nak. Ná eweynchamha aqsa meyke 
apketchesso apqátek tén han meyke apkelatchesso apmagkok; nágyaqlasha 
nahan nápat yaqwayam enxoho keykpelchexkohok ma'a élapwayam, ná 
etow nahan ma'a kelpasmaga aptámakpohol'a chá'a katnehek xa ektáha 
nak.” 

18Axto'ók xeyk ko'o sélpaqhetchesa énxet'ák, keñe taxnám étsapa etáwa'. 

Keñe mók ekhem sélana m'a apkeltémo axta alának ma'a Wesse' egegkok. 

19Keñe m'a énxet'ák aptáha seyáneya s'e: “Hẽltennásekxoho hana negko'o 

yaqsa aqsok xa apkelana nak.” 

20Ektáhak axta ko'o séláneya s'e: “Epaqhetchessek axta ko'o Wesse' 

egegkok, aptáhak axta seyáneya s'e: 

21‘Etne sa' elának énxet'ák Israel se'e: Keso aptáhakxa exchek appeywa 

Wesse' egegkok se'e: Atwasha sa' ko'o tegma appagkanamap ahagkok, 
cham'a kélmámenyého kélagko' nak chá'a kéxegke kóllano' tén han 
kélásekhayo kélagko' nak chá'a, tén han éleymáxkoho nak chá'a 
kélpaqméteykha kólxénmakha, tén han apmésso nak chá'a kélyennaqte; 
katekyók sa' ma'a kélketchek kélnegkeneykekxa axta m'a Jerusalén, cham'a 
apkelennay'a nak tén ma'a kelwán'ák nak. 

22Etne sa' nahan elának se'e: Kóltéhek sa' kéxegkáxa ekhawo sektáhakxa 

nak ko'o: megkólwanchek sa' kólaqlasagkok kélnát yaqwayam enxoho 

keykpelchexkohok ekyetna éllapwáméyak, megkóltawagkek sa' nahan ma'a 
kelpasmaga aptámákpoho nak chá'a katnehek xa ektáha nak. 

23Megkólwanchek sa' kólweynchamha meyke kélatchesso kélpátek tén han 

meyke kélatchesso kélmagkok. Megkóltekkesek sa' éllapwáméyak tén han 
kéllekxagweykha. Kólyelqaxchek sa' eñama kéltémakxa élmasagcha'a, 
kóllekxagwaha sa' chá'a kóllanok kélmók. 

24Ezequiel sa' kóltéhek kéxegke apkeltennasso chá'a aqsok, kóllának sa' 

chá'a kéxegke m'a ekyókxoho apkelanakxa enxoho chá'a. Temék sa' agkok 
xa ektáha nak, kólya'ásegwók sa' ko'o sektáha Wesse'. 

25“Eymentemekxak sa' ko'o kaxwók israelitas ma'a apkelyennaqtéssama nak 

chá'a, cham'a tegma appagkanamap nak, élpeykessáseykekxo agko' nak 
chá'a apkelwáxok elanok ma'a ektémakxa aptaqmalma, apkelmopmenyého 
apagko' nak chá'a elano', tén han apchásekhayo apagko' nak chá'a. 
Alyementemekxak sa' nahan ma'a apketchek apkelennay'a nak tén han ma'a 
kelwán'ák nak. 

26Esantagkasek sa' xép amya'a apxegányam enxoho xa ekhem nak. 

27Kamaskok sa' ekteme exchep meyke appeywa xa ekhem nak, apwanchek 

sa' elpaqhetchesakpohok ma'a ektáha nak apxegányam. Xeyep sa' etnehek 
apkelyekpelchássesseyam ma'a énxet'ák, keñe sa' elya'ásegwók ko'o 
sektáha Wesse'.’” 

 

Ezequiel 25 
Amonitas apkelxénamap yaqwánxa katnehek 

1 Epaqhetchessek axta ko'o Wesse' egegkok, aptáhak axta seyáneya s'e: 

2“Xép apteme nak énxet, yenmexekxoho sa' ma'a apheykegkaxa nak 

amonitas, eltennés sa' sektáhakxa ko'o sélxeyenma m'a. 

3Eltennés sa' yának yeyxhok ma'a sekpeywa, ko'o sektáha nak Wesse': 

‘Kélwehéseykha axta kéxegke kélátseykencha'a kélweteya 
kéltawáseykencha'a m'a tegma appagkanamap ahagkok, tén han 
kélmasséssekmo m'a Israel apchókxa tén han kélnaqlákxo axta 
megkatnahakxa apkelókxa m'a énxet'ák Judá. 

4Cháxa keñamak sekmako nak ko'o almések kéxegke yaqwayam elmok ma'a 

énxet'ák apheykha nak teyapmakxa ekhem, yaqwayam sa' etnehek apagkok 
ma'a xapop kélagkok nak tén han elpakxenagkok ma'a, tén han elánegwak 
apheykegkaxa m'a. Etawagkok sa' aqsok ekyexna kélcheneykekxa nak 
kéxegke m'a, énagkok sa' nahan ma'a weyke nagkeygmenek kélagkok nak. 

5Yányátnáxeg apteykegkaxa pa'at sa' atnessásekxak ma'a Rabá, keñe sa' 

ma'a Amón atnessásekxak nepkések apxagkok. Keñe sa' kólya'ásegwók 
kéxegke sektáha ko'o Wesse'. 

6“Ektáhak ko'o sekpeywa s'e, sektáha nak Wesse': Énxet'ák Amón, 

kéltekpageykha axta kéxegke kélmék yetlo kélnextegeykha néten 
kélátseykencha'a, kélasméssegkek axta nahan kélwanyeykencha'a m'a 
Israel. 

7Cháxa keñamak sekmako nak ko'o allegássesagkoho' tén han agkések 

yaqwayam elmok ma'a pók aptémakxa nak chá'a énxet'ák, yaqwayam sa' 
elyementók ma'a ekyókxoho aqsok kélagkok ekyetnakxa nak. Amasséssók 
sa' ko'o kéxegke nepyeseksa m'a énxet'ák, amasséssók sa' nepyeseksa m'a 
pók aptémakxa nak chá'a énxet'ák, amasséssók sa' kélyókxoho. Keñe sa' 
kólya'ásegwók sektáha ko'o Wesse'.’ 

Moab ekxénamaxche yaqwánxa kólteméssesek 

8 “Ektáhak ko'o sekpeywa s'e, sektáha nak Wesse': Apkelxénchek énxet'ák 

Moab tén han Seír aphawo Judá m'a ekyókxoho apheykegkaxa nak chá'a 
pók aptémakxa énxet'ák. 

9Cháxa keñamak sekmako nak ko'o ayagqaxqátek nekha m'a Moab, meyke 

tegma apkelyawe sa' atnessásekxak eyeynamo m'a xama nekha nak, 
ekweykekxoho m'a mók nekha nak, cham'a tegma apkelyawe 
apkeltaqmalma nak ma'a apkelókxa: Bet-jesimot, Baal-meón tén han ma'a 
Quiriataim. 

10Wának sa' ko'o emok énxet'ák apheykha nak teyapmakxa ekhem ma'a 

xapop apagkok nak, yetlo m'a amonitas xapop apagkok nak, yaqwayam sa' 
megkaxénwakxók chá'a kélwáxok nepyeseksa pók aptémakxa énxet'ák ma'a 
amonitas. 

11Atnéssesek sa' ko'o sekmakókxa nak atnéssesek ma'a Moab, keñe sa' 

kólya'ásegwók sektáha ko'o Wesse'. 

Edom ekxénamaxche yaqwánxa kólteméssesek 

12 “Ektáhak ko'o sekpeywa s'e, sektáha nak Wesse': Apheyásawók mók 

énxet'ák Edom apteméssessamakxa axta m'a énxet'ák Judá, yágwokmók 
agko' aqsa apkelsexnánémap eñama aptamhéyak xa ektáha nak. 

13Cháxa keñamak sektáha nak ko'o sekpeywa s'e, sektáha nak Wesse': 

Axekmósek sa' ko'o sekmowána añássesagkohok ma'a Edom tén han 
amasséssók ma'a énxet'ák agkok apheykha nak ma'a kañe', ekweykekxoho 
m'a apnaqtósso. Ekmaso sa' atnessásekxak ko'o m'a. Sókwenaqte sa' 
kalnápok énxet'ák eyeynamo m'a tegma apwányam Temán ekweykekxoho 
m'a Dedán. 

14Axnéshok sa' ko'o mók setnéssessamakxa m'a énxet'ák Edom, énxet'ák 

ahagkok Israel sa' eyke wásenneykxa'; sa' etnéssesek Edom ma'a 
éltamhókxa enxoho etnéssesek ma'a seklo nak. Keñe sa' elya'ásegwók 
ektémakxa m'a sekhéssamo nak chá'a ko'o mók sélteméssesakxa. Ko'o 
sekxeyenma xa, sektáha nak Wesse'. 

Filisteos apkelxénamap yaqwánxa kólteméssesek 

15 “Ektáhak ko'o sekpeywa s'e sektáha nak Wesse': Apheyásawók mók 

kélteméssessamakxa m'a filisteos, apheyásawók mók yetlo apkelwanyémo 
apagko'; apmasséssekmók apagko' nahan ma'a énxet'ák Israel, hakte nanók 
apkelenmexma axta m'a. 

16Cháxa keñamak sektáha nak ko'o sekpeywa s'e, sektáha nak Wesse': 

Axekmósek sa' ko'o sekmowána allegássesagkohok ma'a énxet'ák filisteos; 
amasséssók sa' ko'o m'a quereteos, amasséssók sa' nahan ma'a 
apkeleymomap nak makham apheykha m'a neyáwa wátsam ekwányam. 

17Asagkók agko' sa' ko'o katnehek sekyaqmagkáseykekxa mók 

apkeltémakxa m'a; allegássesagkohok sa' yetlo seklómo ahagko'. Élanak sa' 
agkok xa, elya'ásegwók sa' ko'o sektáha Wesse'.” 

 

Ezequiel 26 
Tegma apwányam Tiro apxénamáp yaqwánxa kólteméssesek 

1 Epaqhetchessek axta ko'o Wesse' egegkok, eyeynókxa axta ekxega émha 

amonye' ekhem, apkemha apmonye' pelten, apwokmo axta once apyeyam. 
Aptáhak axta seyáneya s'e: 

2“Axta aptemék chá'a apkelxeyenma énxet'ák Tiro Jerusalén se'e: 

“¡Kélpaxqáteykekxeyk átog kélyánmagkásamáxchexa nak chá'a nepyeseksa 
m'a pók aptémakxa énxet'ák! ¡Negko'o kaxwók egwákxa'! Nenxámássek 
negko'o aqsok egagkok keñe m'a ektáha meyke agko' aqsok.’ 

3“Cháxa keñamak sektáha nak ko'o sekpeywa s'e sektáha nak Wesse': 

énxet'ák Tiro, ekxénchek ko'o sektáha sélenmexma kéxegke. Wának sa' ko'o 
ektámegmak kéxegke apxámokma apagko' ma'a pók aptémakxa nak chá'a 
énxet'ák, sa' etnahagkok ma'a ektémól'a kalxegmak élyaqyahayam élyawe 
m'a wátsam ekwányam. 

4Epalchessesek sa' ma'a meteymog kélhaxta nak nepyáwa tegma 

apwányam kélagkok, elyaqnegkessesagkok sa' náxop ma'a tegma 
apkelwenaqte kélagkok nak. Awomhok sa' ko'o xapop seyáxñaseykekxa m'a 
apheykegkaxa nak, sekyekhámekxo enxoho m'a nápakha'a apketkók 
appalleyam nak, máxa meteymog éláxñeyo sa' atnessásekxak ma'a. 

5Máxa yám'én kélyamassamakxa sa' katnekxak ma'a neyseksa wátsam 

ekwányam nak. Ko'o sekxeyenma xa, sektáha nak Wesse'. Elmenyexchesek 
sa' aqsok apagkok énxet'ák Tiro m'a pók aptémakxa nak chá'a énxet'ák, 

6keñe sa' ma'a tegma apkelyawe apagkok, aphéyak nak chá'a m'a neyáwa 

apheykegkaxa, etekyók sa', sókwenaqte sa' kalnápok. Keñe sa' 
elya'ásegwók ko'o sektáha Wesse'. 

7“Ektáhak ko'o sekpeywa s'e sektáha nak Wesse': Nexcheyha sa' ko'o 

eyphagkassak eyntemegmak ma'a Nabucodonosor wesse' apwányam nak 
ma'a Babilonia, cham'a wesse' apwányam apyennaqte apagko' nak, 
yaqwayam sa' ektámegmak ma'a Tiro. Exegmak sa' yetlo yátnáxeg, tén han 
yátnáxeg apkelyenyawasso, tén han ma'a apkelchánte nak chá'a yátnáxeg, 
tén han yetlo apxámokma apagko' ma'a sẽlpextétamo. 

8Sókwenaqte sa' elmaha emasséssók ma'a énxet'ák apheykha nak ma'a 

tegma apkelyawe, aphéyak nak ma'a neyáwa' apheykegkaxa; elanagkok sa' 
meteymog aphaxta nepyáwa m'a tegma apwányam kélagkok, épheksek sa' 
nahan xapop, yaqwayam sa' ektamagkok, yáhapwók sa' kéxegke 
sẽlpextétamo yetlo apkelmeykha tén han apkeláhakkásamap. 

9Ektamagkok sa' yetlo yámet ekyawe apchahamtasso naw'a etyegkessók 

ma'a meteymog kélhaxta nak nepyáwa tegma apwányam kélagkok, sawo 
élyentaxno élwenaqte sa' elmaha eltepelkok ma'a tegma apkelwenaqte 
kélagkok nak. 

10Aptemék sa' agkok etxek atña'ák kélagkok wesse' apwányam Babilonia m'a 

ektémól'a etaxnakpok xama tegma apwányam kélchetámeyak la'a 
kólmenxenek énxet apheykha m'a kañe', apxámok sa' etnehek ma'a 
yátnáxeg, yáhakkasek sa' xóp ekpánma appánchesso; kalpexyennegkesek 
sa' meteymog kélhaxta nepyáwa tegma apwányam kélagkok éxtegyawasso 
m'a yátnáxeg apkelyenyawasso apagkok tén han ma'a apkelchánte nak 
chá'a yátnáxeg; 

11elteyammok sa' yátnáxeg apagkok ma'a ekyókxoho ámay kélagkok nak. 

Sókwenaqte sa' elmaha elnápok ma'a énxet'ák apheykha nak ma'a kañe', 
elyaqnegkessesagkok sa' náxop ma'a meteymog élámha élyennaqte 
kélagkok nak. 

12Meyke aqsok kélagkok sa' etnessásekxa', elmenyexchesek sa' ma'a aqsok 

kélchexeykekxa nak chá'a, elyaqnegkessesagkok sa' ma'a meteymog 
kélhaxta nak nepyáwa tegma apwányam kélagkok, epalchessásegmak sa' 
náxop ma'a tegma apkelyawe apkeltaqmalma kélagkok nak; ekxák sa' 
wátsam ekwányam awáxok ma'a meteymog, tén han ma'a éltegyésso nak, 
ekweykekxoho m'a nápakha'a apketkók apkelpaqxo nak. 

13 Keñe sa' amasséssók ko'o nenlegayo m'a kélmeneykmasso, 

megkanyexchekxók sa' nahan chá'a kaxwók apkelpáwá m'a arpa kélagkok 
nak. 

14Meteymog éláxñeyo sa' atnéssásekxa', yám'én kélyamáseykegkaxa sa' 

katnehek, megkólxátekhásekxeyk sa' nahan chá'a. Ekpaqmetchek ko'o 
sekxéna xa, sektáha nak Wesse'; ko'o sekxeyenma xa, sektáha nak Wesse'. 

15“Ektáhak ko'o seyáneya tegma apwányam Tiro s'e, ko'o sektáha nak 

Wesse': Elpexyennók sa' elyegweyk apkelleg'a enxoho éxtegyawà aptéyam 
xép ma'a énxet'ák apheykha nak apkelókxa neyáwa wátsam ekwányam, tén 
han apkelleg'a enxoho apkelápentega apkellegeykegkoho ekmáske m'a 
apkelyense nak, tén han aptekyawa m'a énxet'ák apagkok. 

16Elántépok sa' néten apkeltaháno élyawe apheykegkaxa nak chá'a m'a 

apyókxoho kelwesse'e apkelwányam apheykha nak neyáwa wátsam 
ekwányam, elhaxyawasagkok sa' ma'a apkelaqlamap nak chá'a tén han ma'a 
apkelántaxno apkeltaqmalma nak chá'a kélótma; exnakha sa' náxop yetlo 
ekyawe agko' apkelyegwakto, yókxoho ekhem sa' katnehek 
apkelpexyennama tén han apkelyegwakto apkelwet'a enxoho chá'a. 

17Keñe sa' elmeneykmássesek se'e negmeneykmasso nak senlapwayam: 

“¡Kéltawáseyha kélagko' nak la'a, kélmasséssekmók kélagko' nak la'a 
neyáwa wátsam ekwányam xép tegma apwányam apxénamap nak chá'a m'a 
ekyókxoho yókxexma! ¡Apmeyhek axta exchep apyetnama m'a neyáwa 
wátsam ekwányam nak yetlo m'a énxet'ák apagkok, aptekkessegkek axta 
nélmenaye m'a ekyókxoho apheykegkaxa! 

18Keñe kaxwók apkelpexyennama apkelaka apteyekmo m'a énxet'ák 

apheykha nak neyáwa wátsam ekwányam. Apkelyegwakkók apagko' kaxwók 
apmassegwokmo exchep ma'a énxet'ák apheykha nak egkexe étkók 
neyseksa wátsam ekwányam.” 

19“Hakte ektáhak ko'o sekpeywa s'e sektáha nak Wesse': Apmopso sa' ko'o 

atnessásekxak xép, ektémól'a m'a tegma apkelyawe meykel'a énxet 
apheykha m'a kañe'. Wának sa' ko'o kápekxak xép yegmen ekmattawóneg 
nak ma'a wátsam ekwányam, 

20kaweykesagkok sa' ekweykmoho m'a apheykegkaxa nak apkeletsapma, 

cham'a énxet'ák apheykencha'a axta nano' nentámen axta. Ayenyenták sa' 
éttawanyexa agko' nak ma'a kañe' xapop, cham'a apkelókxa meyke néxa nak 
eknaqtawasamáxche m'a aqsok, exek sa' chá'a nepyeseksa m'a 
apkeletsapma axta. Mexnekxók sa' chá'a énxet'ák apagkok, 
megkólxátekhásekxék sa' nahan chá'a kaxwók keso xapop, keso 
apyetnamakxa nak. 

21Aqsok ekmaso agko' sa' atnessásekxak xép, magwetekxók sa' chá'a. 

Ektamakpok sa' eykhe chá'a, megkólwetekxeyk sa' eyke. Ko'o sekxeyenma 
xa, sektáha nak Wesse'.” 

 

Ezequiel 27 
Negmeneykmasso senlapwayam kélmeneykmássesso tegma apwányam Tiro 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Xép, apteme nak énxet, enneykmés sa' se'e negmeneykmasso 

senlapwayam nak. 

3Tiro sa' enneykmássesek, cham'a tegma apwányam apyetnama nak 

nenteyapmakxa m'a neyáwa wátsam ekwányam, 
apkelyánmagkásamákpexa nak chá'a m'a pók aptémakxa énxet'ák, 
apkelókxa ekxámokma agko' ekhéyak nak ma'a neyáwa wátsam ekwányam. 
Eltennés sa' aptáha appeywa Wesse' egegkok se'e: “Xép, tegma apwányam 
Tiro, apxéneykha nak chá'a apteme aphémo yántakpayhe ektaqmalma 
agko'. 

4Weykmok néxa apkeláneykha m'a neysekso nak wátsam ekwányam, 

aptaqmelchessamók xép apkelane m'a ektáha nak apkelane. 

5Apkelánessegkek ekyókxoho yántéseksa'ák apagkok ma'a yámet pino 

éleñama nak kélseykenta m'a egkexe Senir; keñe yámet ekwenaqte apagkok 
apkelánéssama m'a xama yámet cedro eñama nak ma'a Líbano; 

6keñe yámet kélmeykha nak chá'a kólxegkesek apkelánéssama m'a yámet 

robles éleñama nak ma'a Basán; keñe axta apkelánéssama apwáxok ma'a 
yámet ciprés, éleñama axta kélseykenta m'a neyáwa yókxexma Chipre yetlo 
kélpáxaqteyáseyak chá'a ektáxama m'a aqsok ekmope élánamáxche nak 
yánnapóxeg apma'ák. 

7Keñe axta apáwa apagkok kélpeykeseykekxa nak chá'a néten aptáha m'a 

apáwa apkeláxñe kéleykmassáseykha nak chá'a kélótma apkeñama nak 
ma'a Egipto, apáwa kélmakheyáseykha néten apagkok axta nahan 
apteméssessók ma'a; tén axta kélpakxenchesso nak chá'a aptáha m'a 
apáwa hómáyok tén han apyexwase, apkeleñama axta kélseykenta m'a 
nekha wátsam ekwányam Elisá. 

8Sidón tén han Arvad énxet'ák axta nahan ma'a apkelxegkesso nak chá'a, 

énxet'ák ekha apkelya'áseyak aqsok axta nahan ma'a apkelpeyncháméyak 
nak chá'a. 

9Axta nahan elánekxak chá'a aqsok apagkok ekmaso m'a énxet'ák 

apkeleñama axta m'a Guebal, nanók apmopwancha'a axta apkeltamheykha 
apkelánéyak ma'a yántéseksek. Apkelyánmagkásamákpek axta chá'a 

exchep apyókxoho m'a énxet'ák apkelchánte nak chá'a yántakpayhe 
apkelxega neygmen. 

10Kempakhakma yapmeyk axta nahan aptemessáseykegkok xép ma'a 

énxet'ák apkeleñama nak Persia, Lidia tén han ma'a Libia; apwakhassegkek 
axta apyempehek ma'a apkeláhakkásamap nak tén han ma'a apkelatchesso 
apqatkok nak, tén axta ektaxnéssamo. 

11“Énxet'ák Arvad axta apchaqneykha m'a nekhaw'ék nak meteymog 

kélhaxta nepyáwa, yetlo m'a sẽlpextétamo apagkok, keñe axta énxet'ák 
Gamad apheykencha'a m'a tegma apkelwenaqte apagkok nak. 
Apkelmakheyáseykha axta apkeláhakkásamap ma'a ekyókxoho 
ekwegqakxa nak nekhaw'ék ma'a meteymog kélhaxta nepyáwa, apkeltémok 
axta etaqmelhok apagko' kóllano'. 

12Xámok agko' axta m'a aqsok apagkok, Apkelyánmagkásamákpek axta 

chá'a m'a énxet'ák Tarsis, egkések axta chá'a ekyaqmageykekxa aqsok 
apkexeykekxa m'a sawo ekmope ekmomnáwa, tén han ma'a sawo 
ekyentaxno, tén han ma'a sawo ekpexpope ekmanyehél'a kapayhekxa' tén 
han ma'a yáma énmaga aktek ekmomhápal'a. 

13Axta nahan apkelyánmagkásamákpok chá'a exchep ma'a énxet'ák 

apkeleñama nak Grecia, Tubal tén han ma'a Mésec, eltennaksek axta chá'a 
eyánmagkasek ma'a énxet'ák kélásenneykha naqsa nak chá'a, tén han ma'a 
aqsok étkók éltaqmalma élmomnáwa sawo ekyexwase. 

14Keñe axta m'a énxet'ák apkeleñama nak Bet-togarmá eyánmagkasek axta 

chá'a m'a yátnáxeg kéltemessáseykencha'awól'a tén han ma'a 
kélchántamól'a, tén han ma'a élyéheykok. 

15Elyánmagkasakpok axta nahan chá'a exchep ma'a énxet'ák apkeleñama 

nak Rodas. Apkelyánmagkásamákpek axta chá'a exchep ekxámokma agko' 
ma'a apkelókxa egkexe étkók ekhéyak nak ma'a neyseksa wátsam 
ekwányam, apyánmagkassegkek axta chá'a aqsok apkelma m'a aqsok 
ekmope éláxñeyo élánamáxchel'a yánnapóxeg apma'ák tén han ma'a yámet 
ébano. 

16Apkelyánmagkásamákpek axta chá'a exchep ma'a énxet'ák Edom, eñama 

ekxámokma m'a aqsok apkexeykekxa: elsantagkasek axta chá'a 
ekyaqmageykekxa apyánmagkasso aqsok apkexeykekxa m'a meteymog 
élyexwase agko' la'a, tén han ma'a apáwa kélyexwásesso nak hómáyok, tén 
han ma'a kélótma nak, tén han ma'a apáwa apkeláxñel'a, tén han ma'a aqsok 
élyexwase agko' la'a ektáxama éltaqmalma, tén han ma'a meteymog yáma 
élyexwase élyenmal'a. 

17Axta nahan apkelyánmagkasamákpok chá'a exchep ma'a énxet'ák Judá 

tén han ma'a Israel: eyánmagkasek axta chá'a aqsok apkelma 
ekyaqmageykekxa m'a hótáhap apaktek apkeñama nak ma'a yókxexma Minit 

yetlo m'a aqsok nentamakxa nak chá'a, tén han ma'a yányawhéna' 
apyegmenek, tén han ma'a pexmok égmenek tén han ma'a pánaqte 
néltexnémaxche ekmátsa nak ekpaqneyam. 

18Damasco énxet'ák axta eyke elmok chá'a ekxámokma agko' ma'a aqsok 

apkexeykekxa tén han ma'a aqsok apagkok ekyetnakxa nak; eyánmagkasek 
axta chá'a aqsok apkelma m'a anmen yámet égmenek eñama nak ma'a 
yókxexma Helbón, tén han ma'a nepkések apwa' apkeñama nak ma'a Sahar. 

19Yókxexma Uzal axta kañék chá'a kélseykentegkesso m'a anmen yámet 

égmenek ekyaqmageykekxa m'a aqsok apkexeykekxa, tén han ma'a sawo 
ekyentaxno kélpenchesso nak kéllane, tén han ma'a yámet émpe'ék 
ekmátsal'a ekpaqneyam tén han ma'a yámpa'at ekmátsal'a ekpaqneyam. 

20Keñe axta énxet'ák Dedán apkelméssama chá'a exchep ma'a 

keltahanchesso, kélmeykhal'a chá'a kóltahanchesek ma'a yátnáxeg. 

21Axta apkelmomakxa chá'a aqsok apkexeykekxa exchep ma'a énxet'ák 

Arabia tén han ma'a apyókxoho kelwesse'e nak ma'a yókxexma Quedar: 
eyánmagkasek axta chá'a aqsok apkelma m'a nepkések apketkók tén han 
ma'a nepkések apkellennay'a nak tén han ma'a yát'ay apketkók nak. 

22Axta nahan aptegyágweyktamxa chá'a aqsok apkexeykekxa exchep ma'a 

énxet'ák ekha axta nahan aqsok apkexeykekxa m'a yókxexma Sabá tén han 
ma'a Raamá, eyánmagkasek axta chá'a aqsok apkelma m'a sokmátsa 
élmátsa agko' nak élpaqneyam, yetlo m'a meteymog éltaqmalma nak tén han 
ma'a sawo ekyátekto élmomnáwa nak. 

23Axta nahan elyánmagkasakpok chá'a exchep ma'a énxet'ák apheykha nak 

Harán, Cané, Edén, tén han ma'a énxet'ák ekha axta nahan aqsok 
apkexeykekxa m'a yókxexma Sabá, tén han ma'a Asiria tén han ma'a 
ekyókxoho nak kañe' Media; 

24elmések axta chá'a m'a apáwa apkelexyawáyol'a, tén han ma'a 

kélaqlamaxche hómáyok la'a aptáxama, tén han ma'a kélótmal'a 
apkeltaqmalma, tén han kélyepetcháseykhal'a pók nápakha'a apketkók mók 
ektémakxa chá'a aptáxama tén han ma'a táma' élyennaqtél'a 
kélpexyeyncháméyak kéllane. 

25Katekxeyenták axta chá'a mók kalchexyók yántakpayhe éleñama nak 

Tarsis kalsantagkasek ma'a aqsok. “Máxa axta yántakpayhe aptemék 
apyetnama m'a neyseksa wátsam ekwányam, ekláneyól'a aqsok 
ekxámokma m'a kañe'. 

26Apya'assegkek axta exchep éttawañexa agko' nak neygmen ma'a ektáha 

axta chá'a apxegkesso, kelekkexweykmek axta eyke éxchahayam, eñama 
nak teyapmakxa ekhem ma'a neysekso nak wátsam ekwányam. 

27Kaxnagwók sa' eyke kañók agko' wátsam ekwányam awáxok apweywegko 

sa' xép ma'a aqsok apagkok ekxámokma nak, tén han ma'a aqsok 
apkexeykekxa nak chá'a, tén han ma'a aqsok apagkok apkelane apagko' nak 
chá'a, tén han ma'a énxet'ák apagkok apkelxega nak chá'a neygmen, tén han 
ma'a apkelpeyncháméyak nak chá'a, tén han ma'a apkeláneykekxa nak 
chá'a, tén han ma'a énxet'ák apagkok ekha nak chá'a aqsok apkexeykekxa, 
tén han ma'a kempakhakma yapmeyk apagkok nak, tén han ma'a apyókxoho 
apkeltamheykha nak chá'a m'a kañe'. 

28Kalpexyennegkesek sa' énxet'ák apheykha nak chá'a neyáwa wátsam 

ekwányam élpayheykha apatña'ák ma'a énxet'ák apagkok apkelxega nak 
chá'a neygmen. 

29Elántépok sa' kañe' yántakpayhe apagkok ma'a apxegkesso nak chá'a; 

keñe sa' ma'a énxet'ák apkelxega nak chá'a neygmen tén han ma'a 
apkelpeyncháméyak nak chá'a, elnextog sa' néten xóp. 

30Kalpayheykha sa' apatña'ák, ellekxagwaha apagko' sa' elanok xeyep. 

Elexpaqheykha sa' yagkamex ma'a apqatkok, elpexyawha sa' néten táhap. 

31Elmopaksohok sa' apkelyese eñama exchep, elántaxnekxak sa' ma'a 

apáwa nentaxneykekxohol'a eñama apketsapma egmók, ellekxagwaha sa' 
nahan yetlo ekyawe agko' élmayóseka apkelwáxok. 

32Elmeneykmássesek sa' nahan xama negmeneykmasso senlapwayam nak, 

Sa' etnehek apkelmeneykmasso yetlo élyentaxnamo agko' apkelwáxok se'e: 
¿Yaqsa axta egwanchek aghéshok ma'a Tiro, cham'a tegma apwányam 
apyetnama axta m'a neyseksa wátsam ekwányam? 

33Kelwákxeyk axta agkok chá'a aqsok apkexeykekxa éleñama m'a neyseksa 

wátsam ekwányam nak, kalpayhekxak axta chá'a apkelwáxok apxámokma 
apagko' ma'a pók aptémakxa nak chá'a énxet'ák. Ekxámokma aqsok 
apagkok axta keñamak apxámassáseykegko aqsok apagkok ma'a 
kelwesse'e apkelwányam nak keso náxop. 

34Keñe kaxwo' apkelekkexákpo m'a neyseksa wátsam ekwányam nak, 

apweywegkek ma'a kañók agko' nak yegmen. Apyetlókok xép apyetnakmo 
kañók agko' yegmen ma'a aqsok apagkok tén han ma'a apyókxoho énxet'ák 
apagkok apkeltamheykha nak chá'a m'a kañe'. 

35Apkelyegwakkek apkelwet'a exchep ma'a apyókxoho énxet'ák apheykha 

nak ma'a egkexe étkók neyseksa wátsam ekwányam; apkelpexyennegkek 
apkelaye m'a apkelwesse'e apkelwányam apagkok, negyekpelchawók 
nápaqta'a apkelyegwaya. 

36Apkelyegwakkek nahan apkelwet'a m'a énxet'ák ekha nak han aqsok 

apkexeykekxa m'a mók apkelókxa. Aqsok ekmaso kéltemessásekxa'; meyke 
apteyapwayam kéltemessásak.’” 

Ezequiel 28 
Wesse' apwányam Tiro apxénamap yaqwánxa kólteméssesek 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Xép énxet, etne sa' yának wesse' apwányam Tiro s'e: “Keso aptáhakxa 

exchek appeywa Wesse' egegkok se'e: Awanhók agko' xép eyeymáxkoho 
apwáxok, apkenagkamchek xép etneyk xama aqsok kéláyókxa ekha 
ekmowána aphama chá'a m'a néten taháno ekyawe ektaqmalma 
ekheykegkaxa nak ma'a aqsok kéláyókxa, tén han ekwakhaya m'a wátsam 
ekwányam. Háwe exchep xama aqsok kéláyókxa ekha nak ekmowána, énxet 
xeyep apkenagkama chá'a kaxnémók apya'áseyak aqsok ma'a xama aqsok 
kéláyókxa. 

3¿Yeykhágweykmók enxeykel'a exchep apya'áséyak aqsok ma'a Danel? 

¿Apya'ásegkóya ekyókxoho m'a aqsok ekyexamaxche nak? 

4Apya'áséyak keñamak xép apweteya ekxámokma m'a aqsok apagkok tén 

han apmopwána apkelane aqsok, aplánessegkek apxátamakxa nak aqsok 
élmomnáwa apagkok ma'a sawo ekyátekto élmomnáwa tén han ma'a sawo 
ekmope élmomnáwa nak. 

5Apmopwána ekyawe nélyánmagkásamaxche keñamak apxámáseykegkoho 

apagko' ma'a aqsok apagkok, apcheymákpoho teméssessók ma'a aqsok 
apagkok ekxámokma nak. 

6‘Cháxa keñamak aptáha nak appeywa Wesse' egegkok se'e: Apxeyenmeyk 

chá'a exchep ekhémo apya'áseyak aqsok ma'a xama aqsok kéláyókxa, 

7wának sa' ko'o ey'áwak xép ma'a énxet'ák apkeleñama nak mók nekha, 

cham'a énxet'ák, élyeykhágweykmoho agko' nak megkamayósa elanok 
aqsok, elhaxyawasagkok sa' sókwenaqte apagkok ektámegmak xeyep, 
apteme nak aptaqmalma, tén han apya'áseyak ekyawe, etwássesha sa' ma'a 
ektémakxa nak apcheymákpoho. 

8Eyenyenták sa' kañe' máxek ekmattawóneg agko', étak sa' ekmaso agko' 

apketsapma m'a neyseksa wátsam ekwányam nak. 

9¿Melwátéssemeya sa' apkeltemessásamap aphémo xama aqsok kéláyókxa 

ekha nak ekmowána, apkenmeyncha'a sa' apmonye'e m'a apmáheyo nak 
yaqhek? ¡Énxet apagko' sa' etnehek ma'a yaqwayam nak yaqhek, cham'a 
apma nak xép! 

10Yaqhek sa' xép ma'a énxet'ák apkeleñama nak mók nekha'. Sa' etnehek 

yetsapok ma'a ektémól'a eletsapok ma'a énxet'ák melya'áseyak nak Dios. 
Ekpaqmetchek ko'o sektáha nak Wesse'; ekméssek ko'o sekpeywa.’” 

Negmeneykmasso senlapwayam kélmeneykmássesso wesse' apwányam Tiro 

11Epaqhetchessek axta ko'o Wesse' egegkok. Aptáhak axta seyáneya s'e: 

12“Xép énxet, enneykmásses sa' xama negmeneykmasso senlapwayam 

ma'a wesse' apwányam Tiro, etne sa' yának se'e: “Keso aptáhakxa exchek 
appeywa Wesse' egegkok se'e: Xeyep axta apteme ektaqmalma agko' 
aptémakxa, ekyawe apya'áseyak tén han aptaqmalma kóllano'. 

13Aphegkek axta m'a Edén, Dios yókxexma éltaqmalma apagkok nak, 

kélnáxegkáseykha axta m'a mók ektémakxa nak chá'a meteymog 
éltaqmalma: cham'a meteymog ekyexwasél'a, tén han ma'a yáma ekyátekto 
ekyepetchél'a yáma hó pa'at, tén han ma'a ekyennaqtél'a hó pa'at, tén han 
ma'a ekyátektól'a, tén han ma'a ekmopél'a élyenma, tén han ma'a 
éltaqmalmal'a ektáxama élmakteykha, tén han ma'a ekyápaqmatél'a, tén han 
ma'a ekyexwase agko' la'a, tén han ma'a hó pa'at la'a; sawo ekyátekto 
élmomnáwa axta m'a aqsok étkók éltaqmalma apagkok tén han ma'a 
apkelchenméhe nak, kéllánesso axta m'a sekxók axta apkelánamákpo. 

14Ekméssegkek axta yaqwayam etaqmelchesek ma'a xama apho nak énxet 

ekha apxempenák, aphama axta chá'a m'a néten egkexe 
ekpagkanamaxchexa apagkok nak ma'a Dios, apweynchámeykencha'a axta 
chá'a m'a nepyeseksa yaw'a. 

15Tásek axta exchep aptémakxa m'a sekxók axta apkelánamákpo, 

ekwokmoho ekwetamaxko apkelane m'a aqsok ekmaso. 

16Ekxámokma aqsok apkexeykekxa axta keñamak ekyánchessesseykmoho 

m'a apyennaqteyáseykha apyempehek tén han mey'assáxma. Tén axta 
sektekkesa m'a sekhakxa nak; ektekkessek axta m'a néten egkexe ahagkok 
ko'o sektáha nak Dios, aptekkessek axta nahan apho nak énxet ekha 
apxempenák ektáha axta chá'a aptaqmelchesso m'a nepyeseksa nak yaw'a. 

17Eyeymáxkoho ekwányam apwáxok axta teméssessók ma'a aptaqmalma; 

apcheymákpoho axta keñamak ektawassáseykencha'a m'a 
apya'ásegwayam ektaqmela axta. Ekyenyenteyk axta ko'o exchep náxop, 
ekteméssessek axta aqsok ésmésamaxkohol'a kóllano' nápaqta'awók ma'a 
kelwesse'e apkelwányam. 

18Xámok agko' axta apkelane mey'assáxma, aptawásamákpók apagko' axta 

eñama m'a aqsok apkexeykekxa, weykmók axta apnaqtawáseykha m'a 
tegma appagkanamap apagkok. Tén axta ko'o séltamho katyapok táxa 
nepyeseksa exchep yaqwayam enxoho kawatnek. Apyókxoho énxet kaxwók 
apwanchek xép elwetak aptamheykekxa táhap ma'a néten xapop. 

19Apkelyegwakkek chá'a apkelwet'a exchep ma'a apyókxoho pók aptémakxa 

nak chá'a énxet'ák, ektáha axta chá'a apweteykxa. Aqsok ekmaso agko' xép 
aptamhákxa'; ¡apmassegwokmók apagko' kaxwók xép!’” 

Sidón ekxénamaxche yaqwánxa kólteméssesek 

20 Epaqhetchessek axta ko'o Wesse' egegkok. Aptáhak axta seyáneya s'e: 

21“Xép énxet, yenmexekxoho sa' tegma apwányam Sidón, eltennés sa' 

sektáhakxa ko'o sekxeyenma m'a. 

22Etne sa' yának se'e: “Keso aptáhakxa exchek appeywa Wesse' egegkok 

se'e: Sidón, ekxénchek ko'o exche' sektáha sénmexma; wának sa' ko'o 
kólteméssesek eyeymáxkoho sekwesey neyseksa exche'. Ekteméssessek 
sa' agkok ma'a sekmakókxa nak atnéssesek, sekxekmósa sa' sekteme 
sekpagkanamaxche', kólya'ásegwók sa' ko'o sektáha Wesse'. 

23“Wáphaksek sa' ko'o negmasse neyseksa exche', kasawhekxohok sa' éma 

m'a ekyókxoho ámay agkok; eletsapok sa' énxet'ák agkok apheykha nak 
ma'a kañe', eñama kélyetxaqxo chá'a sókwenaqte ekyókxoho m'a kañe' nak. 
Keñe sa' hélya'ásegwók ko'o sektáha Wesse'. 

24“Kamaskok sa' ellegagkohok énxet'ák Israel apkelwanyeykha m'a 

apheykha nak nepyáwa, cham'a ekho nak am'ák élmahamtakcha'a 
ekmáskel'a hegaqhek. Keñe sa' kólya'ásegwók, sektáha ko'o Wesse'.’ 

25“Ektáhak ko'o sekpeywa s'e, sektáha nak Wesse': Wánchásekxak sa' ko'o 

énxet'ák Israel, anaqlósawakxak ma'a apheykegkaxa nak chá'a 
apkexpaqneykha nepyeseksa m'a pók aptémakxa énxet'ák, axekmósek sa' 
nahan sekteme sekpagkanamaxche nápaqta'awók ma'a pók aptémakxa nak 
chá'a énxet'ák. Elának sa' apchókxa apagkok apagko' ma'a énxet'ák Israel, 
cham'a apchókxa sekmésso axta m'a Jacob, apteme axta séláneykha. 

26Méko sa' katnehek apheykha m'a, tásek sa' katnehek, elanagkok sa' ma'a 

tegma, eknagkok sa' nahan ma'a anmen yámet. Atnéssesek sa' eyke ko'o 
sekmakókxa nak atnéssesek allegássesagkohok apyókxoho m'a apheykha 
nak nepyáwa, cham'a apkelwañeykha nak chá'a m'a énxet'ák Israel. Keñe 
sa' kólya'ásegwók ko'o sektáha Wesse', Israel Dios apagkok.” 

 

Ezequiel 29 
Egipto ekxénamaxche yaqwánxa kólteméssesek 

1 Epaqhetchessek axta ko'o Wesse' egegkok ma'a ekhem doce, pelten diez, 

aptáhakxa axta diez apyeyam. Aptáhak axta seyáneya s'e: 

2“Xép énxet, ey'ókxa sa' kaxwók faraón, wesse' apwányam nak ma'a Egipto, 

eltennés sa' sektáhakxa ko'o sekxeyenma m'a, tén han ma'a ekyókxoho nak 
Egipto. 

3Etne sa' yának se'e: “Keso aptáhakxa exchek appeywa Wesse' egegkok 

se'e: Faraón, ekxénchek ko'o exchep aptáha sénmexma, wesse' apwányam 
nak Egipto, apteme nak yegmen askok ekyawe eklo apyetnama nak ma'a 
neyseksa wátsam apagkok, apteme nak chá'a epaqmésmakha s'e: Ahagkok 
ko'o Wátsam Nilo, ko'o sélane. 

4Watchessesek sa' ko'o exchep apwéhek sawo ekhaxe, wának sa' 

kalyepetchak apyempehek ma'a kelasma éleñama nak wátsam apagkok. 
¡Atekkesek sa' ko'o exchep wátsam apagkok yetlo élyepetche apyempehek 
ma'a ekyókxoho kelasma! 

5Ayenyók sa' ma'a yókxexma ekyamáyekxa nak exma, yetlo m'a ekyókxoho 

kelasma éleñama nak wátsam apagkok; etyegwók sa' ma'a yókxexma 
eyáxñeyo nak, méko sa' nahan kawakxak yaqwayam enxoho kólátawanyek. 
Wának sa' katwok ma'a aqsok nawha'ák éllo élleykha nak naxma tén han 
ma'a máma. 

6 Elya'ásegwók sa' ko'o sektáha Wesse' m'a apyókxoho énxet'ák apheykha 

nak Egipto. Apkelye'eykekxeyk axta eykhe exchep apkeltémo epasmok ma'a 
énxet'ák Israel, máxa yámámok axta eyke aqsa aptemék xép: 

7xama axta apkelmágweykmo chá'a m'a, apkentegkek axta chá'a exchep, 

apkelyensáseykegkek axta chá'a apkelpexyekhaya m'a nápakhaw'ék nak; 
xama axta nahan emáwhok chá'a elteyammagkok xép ma'a, yentek axta 
chá'a, tén axta elyaqnegkesagkok chá'a. 

8“Ekeso éñamakxa sektáha nak ko'o sekpeywa s'e, sektáha nak Wesse': 

Egipto, wának sa' ko'o kólchetámegmak xép yetlo sókwenaqte, tén han 
etekyók ma'a énxet'ák apagkok, ekweykekxoho m'a aqsok apnaqtósso nak. 

9Meyke xama aqsok sa' katnekxak ma'a Egipto, keñe sa' énxet'ák 

elya'ásegwók sektáha ko'o Wesse'. Hakte axta aptemék chá'a exchep 
appaqméteykencha'a s'e: Ko'o ahagkok ma'a Nilo, ko'o sélane. 

10Ekxénchek ko'o exchep aptáha sénmexma tén han ma'a wátsam apagkok 

nak. Atnessásekxak sa' ko'o exchep yókxexma meykexa énxet 
eyeymáxchexa tén han meyke xama aqsok, eyeynamo m'a Migdol 
ekweykekxoho m'a Asuán, tén han ekweykekxoho m'a néxa xapop nak 
Etiopía. 

11Memhagkek sa' xama énxet enxoho m'a tén han ma'a aqsok kélnaqtósso 

nak. Méko sa' kaxek ekweykmoho cuarenta apyeyam ma'a. 

12Egipto, atnessásekxak sa' ko'o exchep apkelókxa meyke xama aqsok; 

cuarenta apyeyam sa' kawomhok aptamheykekxa aphopák ma'a tegma 
apkelyawe apagkok nak, apmopsagcha'a apagko', megkaxnawo nak 
apmopsagcha'a appalleyam ma'a pók tegma apkelyawe nak, anaqlakxak sa' 
nahan megkatnahakxa apkelókxa m'a énxet'ák apagkok apheykha nak ma'a 
kañe', waxpánchesek sa' nahan alya'aksek chá'a m'a mók apkelókxa tén han 
ma'a nepyeseksa nak chá'a pók aptémakxa énxet'ák. 

13“Ektáhak ko'o sekpeywa s'e, sektáha nak Wesse': Wokmek sa' agkok xa 

cuarenta apyeyam nak, wánchásekxak sa' ko'o makham ma'a énxet'ák 

Egipto, anaqlósawakxak sa' makham ma'a apkelókxa sélya'assamakxa axta 
séxpánchessama. 

14Wának sa' ko'o elchexyók makham ma'a énxet'ák Egipto apkelmomap axta, 

wának sa' elánegwaták makham apxanák ma'a ekpayho nak nepyeyam ma'a 
Egipto, cham'a apkeleñémékxa axta, elánegwaták sa' apchókxa ketsék agko' 
ma'a. 

15Katnehek sa' apchókxa mékoho agko' neyseksa m'a ekyókxoho apkelókxa 

nak, megkalyeykhagkokxeyk sa' chá'a kaxwók ma'a mók apkelókxa nak. 
Ketsék agko' sa' atnéssesek yaqwayam sa' megkatnehek néten neyseksa 
m'a mók apkelókxa nak; 

16metnekxók sa' nahan chá'a kaxwók apcháyo énxet'ák Israel ma'a Egipto, 

hakte sa' kaxekmósek ekyetna melaqhémo apkelmahágko axta aptegyágko 
ekpasmo m'a. Keñe sa' elya'ásegwók ko'o sektáha Wesse'.’” 

17Epaqhetchessek axta ko'o Wesse' egegkok eyeynókxa axta ekxega ekhem 

ma'a apkemha apmonye' pelten, apwokmo axta veintisiete apyeyam. 
Aptáhak axta seyáneya s'e: 

18“Apketágkásegkek sẽlpextétamo apagkok Nabucodonosor yetlo 

apkelwasqakkáseykekxoho apagko' ma'a tegma apwányam Tiro, cham'a 
wesse' apwányam nak Babilonia; meyke apwa'ák nahan tamhágkok ma'a 
apyókxoho nak, kelpexyókek nahan ma'a apkap'ák; méko eyke xama aqsok 
enxoho apma eñama apwasqápeykekxoho apketámeyak ma'a tegma 
apwányam Tiro, cham'a Nabucodonosor tén han ma'a sẽlpextétamo 
apagkok. 

19Ekeso éñamakxa sektáha nak ko'o sekpeywa s'e, sektáha nak Wesse': 

Wának sa' ko'o emok Nabucodonosor ma'a Egipto, tén han elyementók 
aqsok apagkok ekxámokma m'a énxet'ák apheykha nak ma'a kañe', tén han 
ma'a ekyókxoho aqsok apagkok ekyetnakxa nak; yaqwayam sa' kaxek 
apyánmagkasso m'a sẽlpextétamo apagkok, eñama m'a aqsok 
apkelmenyexma nak. 

20Wának sa' ko'o emok Nabucodonosor ma'a Egipto, ekyánmaga 

apwasqápeykekxoho apketámeyak ma'a tegma apwányam Tiro, hakte ko'o 
axta setnessáseykha m'a. Ko'o sekxeyenma xa, sektáha nak Wesse'. 

21“Wának sa' ko'o kántagkok apkelyennaqte énxet'ák Israel xa ekhem nak, 

keñe sa' xép Ezequiel, apwanchek chá'a elpaqhetchesek meyke apkeye. 
Keñe sa' elya'ásegwók ko'o sektáha Wesse'.” 

 

Ezequiel 30 
Egipto kéllegassáseykegkoho 

1Epaqhetchessek axta ko'o Wesse' egegkok. Aptáhak axta seyáneya s'e: 



1954 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

2“Xép énxet, exén sa' sektáhakxa ko'o sekpeywa, etne sa' se'e: “Keso 

aptáhakxa exchek appeywa wesse' egegkok se'e: kólwehéssesha m'a 
ekhem 

3eyágketwa'a nak; ¡chágketwa'ak Wesse' egegkok ekhem apagkok! 

¡Katnehek sa' xama ekhem yaphope néten, xama ekhem ekmaso agko' 
apagkok ma'a pók aptémakxa nak chá'a énxet'ák! 

4Kawak sa' kempakhakma m'a Egipto. Aptekyókek sa' agkok apxámokma 

m'a, tén han kélmenyexchesa enxoho m'a aqsok apagkok ekxámokma nak, 
tén han kélmasséssekmo enxoho ekweykmoho apowhók ma'a Egipto, 
elpexyennók sa' énxet'ák apheykha nak ma'a Etiopía. 

5Etekyók sa' nahan kempakhakma m'a sẽlpextétamo apkeleñama nak 

Etiopía, Libia, tén han ma'a Lidia, tén han ma'a ekyókxoho nak Arabia, Cub 
tén han ma'a pók énxet'ák nak, tén han ma'a mók nekha apkelókxa ektáha 
nak chá'a appasmeykekxa. 

6“Keso aptáhakxa nak appeywa Wesse' egegkok se'e: ‘Énxet ektáhakxa 

enxoho appasmeykekxa Egipto, eletsapok sa' neyseksa kempakhakma, 
eyeynamo m'a Migdol ekweykekxoho m'a Asuán. Kóneg sa' kaphewaták 
ma'a eyeymáxkoho ekyennaqte nak ma'a Egipto. Ekméssek ko'o sekpeywa 
sektáha nak Wesse'.’ 

7“Egipto sa' aqsa nahan katnehek apkelókxa meyke agko' xama aqsok 

neyseksa m'a mók apkelókxa nak, tén han apmopsagcha'a apagko' ma'a 
tegma apkelyawe agkok nak. 

8Ekwatneyk sa' agkok ko'o táxa m'a apchókxa nak tén han apsawhékpoho 

enxoho emassegwók apyókxoho m'a ektáha nak chá'a appasmo, keñe sa' 
elya'ásegwók sektáha ko'o Wesse'. 

9“Wokmek sa' agkok ekhem yaqwánxa kóllegássesagkohok ma'a Egipto, 

aláphaksek sa' apseykha amya'a apkelchánte yántakpayhe m'a neyseksa 
wátsam ekwányam nak, yaqwayam sa' elteméssesha apkelwáxok ma'a 
énxet'ák meyke nak éltamheykha apkelwáxok ma'a Etiopía, elyegwáwhok 
apagko' sa'. Ketók yaqwánxa kawak xa ekhem nak. 

10“Ektáhak ko'o sekpeywa s'e sektáha nak Wesse': Wásenneykxak sa' ko'o 

Nabucodonosor, wesse' apwányam nak Babilonia, yaqwayam emasséssók 
ma'a aqsok apagkok ekxámokma nak énxet'ák Egipto. 

11Exog sa' yetlo sẽlpextétamo apagkok ma'a, cham'a énxet'ák 

megkalmayósa agko' nak elanok ma'a aqsok, emasséssók ma'a apchókxa 
nak. Ektamagkok sa' yetlo sókwenaqte apagkok ma'a Egipto, 
esawheyásekxohok sa' kélhapák ma'a kañe' apchókxa. 

12Wának sa' ko'o keymék ma'a Nilo, keñe sa' agkések apchókxa m'a énxet'ák 

élmasagcha'a nak apkeltémakxa; sa' kañék ko'o sektawáseykha apchókxa 

xa énxet'ák apkeleñama nak mók nekha tén han ma'a ekyókxoho aqsok 
ekhéyak nak ma'a kañe'. Ekxénchek ko'o xa, sektáha nak Wesse'. 

13“Ektáhak ko'o sekpeywa s'e, sektáha nak Wesse': Amasséssók sa' ko'o m'a 

aqsok kéleykmássesso, tén han ma'a aqsok kéláyókxa élmowancha'a 
amya'a nak ma'a yókxexma Menfis. Mexnekxók sa' chá'a kaxwók wesse' m'a 
Egipto, nélmenaye ekyawe sa' ko'o atekkesek ma'a apchókxa nak. 

14Ekmaso sa' atnessásekxak ma'a ekpayho nak nepyeyam ma'a Egipto, táxa 

sa' awatnek ma'a Soan, atnéssesek sa' nahan sekxénakxa axta atnéssesek 
ma'a Tebas. 

15“Ayenyenták sa' seklo neyseksa m'a Sin, tegma apyennaqte agkok nak 

ma'a Egipto, amasséssók sa' nahan aqsok ekxámokma nak ma'a Tebas. 

16Awatnek sa' ko'o m'a Egipto, keñe sa' elpexyawha ellegagkohok ekmáske 

m'a énxet'ák apheykha nak Sin; kólyagqaxqatagkok sa' nekhaw'ék 
meteymog kélhaxta nepyáwa m'a Tebas, keñe sa' ma'a Menfis 
kólchetamagkok ekhakxoho ekhem. 

17Eletsapok sa' neyseksa kempakhakma m'a wokma'ák apkeleñama nak On 

tén han ma'a Bubastis, keñe sa' ma'a nápakha énxet'ák nak elmakpok. 

18Ekmasséssek sa' agkok ko'o ekteme ekha kéláyo m'a Egipto, tén han 

sekmassésa sa' ma'a ekyennaqte ekméssama nak chá'a ekyawe 
eyeymáxkoho, kapeysemekxak sa' ekhem ma'a Tafnes, kápok sa' yaphope 
m'a Egipto, keñe sa' ma'a énxet'ák apheykha nak kañe' tegma apkelyawe 
agkok, elmakpok sa'. 

19Atnéssesek sa' ko'o Egipto m'a sekmakókxa nak atnéssesek 

seklegassáseykegkoho, keñe sa' hey'ásegwók sektáha ko'o Wesse'.” 

20Epaqhetchessek axta ko'o Wesse' egegkok ma'a ekhem siete, eyeynókxa 

axta ekxega apkemha apmonye' pelten, aptáhakxa axta once apyeyam. 
Aptáhak axta seyáneya s'e: 

21“Éntássessek ko'o apaktog ma'a faraón, wesse' apwányam nak Egipto, 

méko nahan élánésa m'a apyense, méko nahan ekpextehetchesa yaqwayam 
enxoho keynnákxak makham tén han yepwának makham emha m'a 
sókwenaqte. 

22Ekeso éñamakxa sektáha nak ko'o sekpeywa s'e, sektáha nak Wesse': 

Ekxénchek ko'o aptáha sénmexma m'a faraón, wesse' apwányam nak ma'a 
Egipto. Alekkexchesek sa' ko'o m'a ánet apaktegák nak, cham'a ektaqmalma 
nak tén han ma'a nanók éntamakxa nak, apaqnegkeshok sa' ma'a 
sókwenaqte nak. 

23Waxpánchesek sa' ko'o énxet'ák Egipto alya'aksek ma'a nepyeseksa nak 

chá'a pók aptémakxa énxet'ák, asawheyásekxohok sa' waxpánchesha m'a 
mók nekha apkelókxa nak chá'a. 

24Alyennaqtéssesek sa' ko'o apaktegák ma'a wesse' apwányam Babilonia, 

agkések sa' ma'a sókwenaqte ahagkok. Alekkexchesek sa' ko'o apaktegák 
ma'a faraón, yápentegmakha sa' nápaqta'awók apkelenmexma aplegágkoho 
enxoho ekmáske m'a apkelyense. 

25Alyennaqtéssesek sa' ko'o apaktegák ma'a wesse' apwányam Babilonia, 

keñe sa' ma'a faraón alyélaqtéssesek. Ekméssek sa' agkok ko'o sókwenaqte 
ahagkok ma'a wesse' apwányam Babilonia, keñe sa' apya'asa enxoho néten 
yenmexchesek ma'a Egipto, elya'ásegwók sa' sektáha ko'o Wesse'. 

26Waxpánchesha sa' ko'o énxet'ák Egipto alya'aksek chá'a m'a nepyeseksa 

nak pók aptémakxa énxet'ák tén han ma'a apkelókxa, keñe sa' elya'ásegwók 
sektáha ko'o Wesse'.” 

 

Ezequiel 31 
Faraón kélyetcháseykekxoho xama yámet cedro 

1Epaqhetchessek axta ko'o Wesse' egegkok eyeynókxa axta ekxega émha 

amonye' ekhem, aptáhakxa axta apqántánxo pelten ma'a once apyeyam. 
Aptáhak axta seyáneya s'e: 

2“Etne sa' yának faraón se'e, wesse' apwányam nak Egipto tén han ma'a 

apyókxoho énxet'ák apagkok nak: “¿Yaqsa egwanchek aghéshok ektémakxa 
nak apteme apwányam apagko' xép’? 

3Aphawók xép ma'a yámet ciprés essenhan ma'a yámet cedro émha nak 

yókxexma Líbano, éltaqmalmal'a áwa', ekyentaxnól'a pessesse agkok 
katnamok ma'a naxma, élwenaqte agko' la'a, élweykekxohol'a naw'ék ma'a 
yaphope. 

4Wánegkessegkek ma'a ekmámeye tén han ma'a yegmen ekyetno nak 

náxop; wakhayak wátsam ma'a neyáwa ekpayhókxa nak kélcheneykekxexa; 
kelyásseseykegkek nahan chá'a yegmen ényé agkok ma'a ekyókxoho 
yenta'a nak yókxexma. 

5Tásek nahan ekteme ekwányam neyseksa m'a mók yenta'a nak naxma, 

hakte awanhek yegmen ma'a émhakxa; xámeykegkek nahan ma'a aktegák 
kelpayhegweykmók agko'. 

6Keláneykegkek axanák mók ektémakxa nak chá'a náta m'a aktegák nak; 

palcháseykegkek nahan étkók mók ektémakxa nak chá'a aqsok nawha'ák 
ma'a kóneg nak. Apwanchek nahan exnakha apxámokma apagko' pók 
aptémakxa nak chá'a énxet ma'a kóneg pessesse agkok nak. 

7Yámet ektaqmalma émha axta m'a, ekyawe, ahóxekcha'awók agko' axta m'a 

aktegák, hakte kelántaxnegweykmek axta kepmenák ma'a ekyetnamakxa 
nak yegmen ekyawe. 

8 Méko axta xama enxoho yámet ekyawe egwanchek aghésho', élámha axta 

m'a Dios yókxexma ektaqmalma apagkok nak; Méko axta nahan xama 
enxoho pino yámet ekhémo aktegák ma'a ekwánxa nak aktegák, méko axta 
nahan xama enxoho yámet castaño ekxámokma nak áwa' ekhémo m'a 
ekweykenxa nak ekxámokma áwa', méko axta nahan xama enxoho ekhémo 
ektaqmalma m'a yámet élámha nak Dios yókxexma ektaqmalma apagkok. 

9Ko'o sekteméssesso ektaqmalma m'a tén han ekxámokma agko' ma'a áwa'; 

yásekkessegkek nahan ma'a nekha yámet élámha nak Edén, cham'a Dios 
yókxexma ektaqmalma apagkok nak. 

10“Keso aptáhakxa nak appeywa Wesse' egegkok se'e: Ekwenaqte agko' 

táhak ma'a yámet, keltekxekwokmek naw'ék ma'a yaphope nak; wánegyek 
agko', eyeymáxkoho nahan táhak. 

11Cháxa keñamak sekyetnakhasa nak ko'o xa; wohok sa' ko'o emok ma'a 

xama wesse' apkeñama nak mók nekha, yaqwayam sa' etnéssesek, ekhawo 
m'a ektémakxa nak chá'a élane m'a ektémakxa ekmaso. 

12Eyaqtennek sa' ma'a énxet'ák megkalmayósa agko' nak elanok ma'a 

aqsok, apkeleñama nak mók nekha, eyenyók sa' aqsa nahan ma'a; 
kapallegmak sa' élekkexamaxche aktegák ma'a ekyókxoho néten meteymog 
élekhahéyak nak, tén han ma'a élyapwátegweykenxa nak chá'a xapop tén 
han ma'a élyapwáteyak nak chá'a m'a apkelókxa, keñe sa' yenyahagkok 
apyókxoho m'a énxet'ák apheykha nak chá'a kóneg pessesse agkok, 
eyenyók sa' aqsa. 

13Kalyáqwak sa' mók ektémakxa nak chá'a náta m'a néten nak yámet 

ekyaqnenma, keñe sa' kaxnagwak chá'a néten élekkexamaxche aktegák 
ma'a mók ektémakxa nak chá'a aqsok nawha'ák élmeymentakcha'a. 

14Megkawegqagkek agko' sa' chá'a kaxwók xama yámet enxoho, megkeyxek 

sa' chá'a émha m'a neyáwa yegmen, megkaltekxekwomók sa' chá'a kaxwók 
naw'ék ma'a yaphope, megkeyxek sa' ektaqmalma kélyássáseyak, 
megkawegqagkek agko' sa' nahan chá'a kaxwo'. Kelxénamaxcheyk 
kaletsapok ekyókxoho xa, kalweywagkok se'e kóneg xapop kañók agko' nak 
nélwanmégkaxa tén han kapáxaqwók ma'a aphagwayam nak ma'a kañe' 
takhaxpop. 

15“Ektáhak ko'o sekpeywa s'e, sektáha nak Wesse': Teyekmek sa' agkok 

yámet ekyawe nak ma'a kañe' apkelmaheykegkaxa nak chá'a apkeletsapma, 
wának sa' ko'o keymek élapwayam ma'a wátsam ekwányam ekmattawóneg 
nak; amagkok sa' yegmen ma'a wátsam tén han ma'a élpexyaweykentamxa 
nak chá'a yegmen ényé; wának sa' ko'o kalapwagkashok agko' yókxexma 

Líbano xa yámet nak, keñe sa' kalyameygkok ma'a ekyókxoho yenta'a nak 
yókxexma. 

16Ekyeñenteyk sa' agkok ko'o kañe' apkelmaheykegkaxa nak chá'a 

apkeletsapma m'a, yaqwayam enxoho kapáxaqwók ma'a apkeletsapma nak 
chá'a, kalpexyennegkesek sa' ekyókxoho apheykegkaxa nak chá'a pók 
aptémakxa énxet'ák ma'a éxtegyawasso ekyennaqte nak ektéyam. Keñe sa' 
se'e kóneg xapop nélwanmégkaxa nak, kaltaqmelchessásekxak sa' awáxok 
ma'a yenta'a éleñama nak Edén, cham'a yenta'a éltaqmalma agko' nak, 
ektaqmalma nak éktegkesso yegmen ma'a Líbano. 

17Kalántexek sa' eyke nahan apkelmaheykegkaxa nak chá'a apkeletsapma 

xa, kapáxaqwók ma'a apkeletsapma axta neyseksa kempakhakma, ekhawo 
nak xa yámet nak. Keñe sa' ma'a apheykha axta chá'a kóneg pessesse 
agkok, yexpaqnek sa', elmahagkok sa' chá'a nepyeseksa m'a pók aptémakxa 
nak chá'a énxet'ák. 

18Méko axta xama yámet enxoho Edén egwanchek aghéshok ma'a, 

eyeymáxkoho tén han ekwenaqte; kapallamhok sa' eyke xamók ekpallakmo 
sa' kañók agko' xapop ma'a nekha yámet nak Edén, yaqwayam sa' kalhók 
nepyeseksa m'a énxet'ák melya'áseyak nak Dios, tén han ma'a énxet'ák 
apkeletsapma axta neyseksa kempakhakma. “Faraón xa yámet nak tén han 
ma'a apyókxoho énxet'ák apagkok. Ko'o sekxeyenma xa, sektáha nak 
Wesse'.’” 

 

Ezequiel 32 
Faraón kélyetcháseykekxoho yegmen askok eklo 

1Epaqhetchessek axta ko'o Wesse' egegkok eyeynókxa axta ekxega émha 

amonye' ekhem ma'a doce pelten, aptáhakxa axta doce apyeyam. Aptáhak 
axta seyáneya s'e: 

2“Enneykmásses sa' faraón se'e negmeneykmasso senlapwayam nak, 

cham'a wesse' apwányam nak Egipto: “Aphawók xép xama méwa 
nepyeseksa m'a pók aptémakxa énxet; Aphawók xép ma'a yegmen askok 
eklo ekyetno nak neygmen: apkelpaqtekkáseykha yegmen ma'a wátsam 
apagkok, apmópéssegkek yegmen apkelteyammeykha, aptawáseykha 
ekyetno yegmen ma'a yegmen ényé nak. 

3“Keso aptáhakxa exchek appeywa Wesse' egegkok se'e: Wáhakkasek sa' 

ko'o exchep yám'én ahagkok, megkeyxek sa' apha nepyeseksa apxámokma 
énxet, sa' amok ko'o exchep xa yám'én nak. 

4Eynyawaksek sa' náxop tén sa' ayenyók aqsa apekkenek náxop ma'a. 

Wának sa' ko'o elyáqwak apyetnakxa exchep ma'a apyókxoho máma, wának 
sa' kalyaqkanmok aphápetek ma'a ekyókxoho aqsok nawha'ák 
élmeymentakcha'a nak. 

5Asawheyásekxohok sa' aphápetek éltahapma m'a ekyókxoho néten 

meteymog élekhahéyak nak tén han ma'a élyapwátegweykenxa nak chá'a 
xapop. 

6Ayássesek sa' xapop ma'a éma apagkok nak, kawakxohok sa' ma'a 

meteymog élekhahéyak nak, kallanagkok sa' ma'a yegmen atamnek 
élmeyeykekxa nak chá'a m'a wátsam. 

7Ekmasséssekmek sa' agkok ko'o exchep, wának sa' kayáqtésexma néten 

tén han elsapónagkok ma'a yaw'a; wáhakkasek sa' yaphope m'a ekhem keñe 
sa' ma'a pelten megyápogwáte'. 

8Xeyep sa' kañék alsapanchesagkok ko'o ekyókxoho m'a élápogwátéyak, 

élsassama nak chá'a exma m'a néten, asawheyásekxohok sa' 
ekyáqtessóxma m'a apchókxa. Ko'o sekxeyenma xa, sektáha nak Wesse'. 

9“Wokmek sa' agkok amya'a kélmassésseyam xép ma'a apkelókxa 

melweteykxa nak, wának sa' ko'o kaltemeykha apkelwáxok apxámokma 
apagko' ma'a énxet. 

10Xép sa' kañék atekkessesek ko'o apkelyegwakto apxámokma apagko' ma'a 

énxet; elpexyennók sa' sekyeykáseyncha'a sa' ko'o sókwenaqte ahagkok 
apmonye'e m'a apkelwesse'e apkelwányam apagkok nak. Apyaqnenchek sa' 
agkok, elpexyennók sa' apkelaye eñama éltamheykha apkelwáxok emaskok 
ma'a. 

11“Aptáhak Wesse' egegkok se'e: Kay'áwak sa' xép ma'a wesse' apwányam 

Babilonia sókwenaqte apagkok. 

12Wának sa' ko'o kalnápok énxet'ák apagkok apxámokma nak ma'a, 

sókwenaqte apagkok nak kempakhakma yapmeyk megkalmayósa agko' nak 
elanok aqsok. Emasséssók sa' ma'a ektémakxa nak eyeymáxkoho Egipto, 
esawhaksohok sa' ma'a énxet'ák agkok apxámokma nak. 

13Amasséssessók sa' nahan ekyókxoho m'a apnaqtósso élleykha nak chá'a 

m'a neyáwa ekyetnamakxa yegmen ekyawe, kamaskok sa' kaxwók 
emopaksek yegmen apkelteyammeykha m'a énxet'ák tén han ma'a aqsok 
kélnaqtósso. 

14Keñe sa' natámen wának kataqmelekxak ma'a yegmen tén han kanyehek 

aqsa ektaqmalma agko' yegmen ma'a wátsam, ektémól'a m'a pexmok 
égmenek la'a. Ko'o sekxeyenma xa, sektáha nak Wesse'. 

15Ektemessásekxeyk sa' agkok ko'o yókxexma meykexa énxet ma'a Egipto, 

tén han ektáha enxoho meyke xama aqsok ma'a apchókxa, meyke énxet 
apheykha m'a kañe' nak, kólya'ásegwók sa' ko'o sektáha Wesse'.’ 

16“Keso xama negmeneykmasso nak senlapwayam se'e, sa' 

kalmeneykmaksek kelán'ák éleñama nak ekyókxoho apheykegkaxa, 

éllekxagweyncha'a sa' kalanok ma'a Egipto tén han ma'a énxet'ák 
apxámokma apheykha nak ma'a kañe'. Ko'o sekxeyenma xa, sektáha nak 
Wesse'.” 

Egipto apyetnayam aphagweykenxa nak chá'a apkeletsapma 

17Epaqhetchessek axta ko'o Wesse' egegkok ekhem quince, aptáhakxa axta 

doce pelten ma'a doce apyeyam. Aptáhak axta seyáneya s'e: 

18“Xép, aptáha nak énxet, enneykmásses sa' xama negmeneykmasso 

senlapwayam ma'a énxet'ák apxámokma nak Egipto tén han ma'a 
apkelámha apmonye'e apagkok nak. Etnehek sa' apkelxegexma'a m'a 
kelán'ák éleñama nak ekyókxoho apheykegkaxa. Sa' etnehek se'e: 
“Apkelántaxneyk énxet'ák ekha nak apkelyennaqte keso kóneg xapop nak 
nélwanmégkaxa, yetlo m'a nanók aphagwayam axta m'a kañe' takhaxpop. 

19¿Aptásók apagkóya exchep? ¿Ya exnawok ma'a nápakha apnámakkok 

nak? Enextegenta', eyet xépxa xamók ma'a énxet'ák melya'áseyak nak Dios.’ 

20“Eletsaphok sa' xamók apkeletsapma nak neyseksa kempakhakma xa. 

Penchásexcheyk kélláneykekxa m'a sókwenaqte. Elxeghok sa' xamók 
énxet'ák apagkok apxámokma nak ma'a. 

21Elmok sa' takha' énxet'ák Egipto apkelmaheykegkaxa nak chá'a 

apkeletsapma m'a kempakhakma yapmeyk apkelyennaqte apagko' nak, 
yetlo m'a ektáha nak chá'a appasmeykekxa. Sa' etnehek elának se'e: 
‘¡Kélántaxneyk kaxwo'! ¡Kélhágkók kaxwók xamók se'e énxet'ák 
melya'áseyak nak Dios, apkeletsapma axta neyseksa kempakhakma!’ 

22“Cháxa Asiria xa, yetlo m'a apyókxoho sẽlpextétamo agkok, apwakhayak 

ma'a takhaxpop agkok nak. Apyókxoho axta apkeletsapmak neyseksa 
kempakhakma xa. 

23Kélátawañegkek axta m'a ektáhakxa nak kañók agko' ma'a máxek. 

Apkelyegwakkáseykha axta chá'a énxet'ák meletsapma axta makham ma'a 
sẽlpextétamo agkok nak, aptekyawomchek eyke neyseksa kempakhakma 
m'a, keñe apwakhaya kaxwók ma'a Asiria takhaxpop agkok nak. 

24“Cháxa Elam han xa, apwakhayak apyókxoho sẽlpextétamo apagkok ma'a 

takhaxpop apagkok. Apyókxoho axta apkeletsapmak neyseksa 
kempakhakma xa, cham'a melya'áseyak axta Dios aphagweykmo axta m'a 
kóneg xapop nak keso nélwanmégkaxa. Apkelyegwakkáseykha axta chá'a 
m'a énxet'ák meletsapma nak, keñe kaxwók aptamhágko meyke kéláyo 
nepyeseksa m'a aphagwayam nak kañe' takhaxpop. 

25Apyetnegkek neyseksók Elam nepyeseksa m'a apyókxoho sẽlpextétamo 

apagkok apkeletsapma nak, cham'a apyókxoho énxet'ák melya'áseyak nak 
Dios apkeletsapma axta neyseksa kempakhakma, apwakha'a nak kaxwók 
xép ma'a takhaxpop apagkok. Apkelyegwakkáseykha axta chá'a m'a 

énxet'ák meletsapma nak, meyke kéláyo eyke kaxwók aptamhágkok 
nepyeseksa m'a aphagwayam nak kañe' takhaxpop. Apháha kaxwók xamók 
ma'a énxet'ák aptekyawa axta. 

26“Cháxa Mésec apyetna nahan xa tén han Tubal, apyókxoho m'a 

sẽlpextétamo apagkok, apwakhayak ma'a takhaxpop apagkok nak, cham'a 
apyókxoho énxet'ák melya'áseyak nak Dios, apkeletsapma axta neyseksa 
kempakhakma, apkelyegwakkáseykencha'a axta chá'a m'a énxet'ák 
meletsapma nak. 

27Axta kólátawañamok xamók ma'a énxet'ák apkelyennaqte axta, 

aphagweykmo axta xamók apkelmeykha apkenchesso kempakhakma m'a 
apkelmaheykegkaxa nak chá'a apkeletsapma, apkelteyammeykegkokxo 
axta m'a sókwenaqte apagkok tén han apkeláhakkáseykekxo axta apyókxa 
m'a apkeláhakkásamap, natámen axta apkelyegwakkáseykha m'a énxet'ák 
meletsapma nak makham. 

28“Sa' étnók xépxa m'a, Egipto, nepyeseksa nak énxet'ák melya'áseyak Dios, 

cham'a kélyaqtennéyak axta tén han kélátawañamo axta xamók ma'a 
apkeletsapma axta neyseksa kempakhakma. 

29“Cháxa Edom apyetna nahan xa, yetlo kelwesse'e apkelwányam apagkok 

tén han ma'a apkeltaqmelchesso nak chá'a apkelókxa. Megkahaxanmak 
ekha kéláyo appáxaqweykmo m'a apkeletsapma axta neyseksa 
kempakhakma, kélátawañegkek nepyeseksa m'a énxet'ák melya'áseyak nak 
Dios, tén han ma'a aphagwayam nak kañe' takhaxpop. 

30“Cháxa apheyncha'a apyókxoho kelwesse'e apkelwányam xa, apkeleñama 

nak nexcheyha, tén han ma'a apyókxoho énxet'ák Sidón. Apmelyeha'awók 
apagko' axta xa, apkelyegwakkáseykha axta chá'a m'a énxet'ák, 
aphagwokmek eyke kaxwók xamók ma'a apkeletsapma nak neyseksa 
kempakhakma, yetlo apkelmegqágweykekxoho apagko'. Énxet'ák 
melya'áseyak Dios xa énxet'ák nak, kélátawanyeyk nahan yetlo meyke 
kéláyo nepyeseksa m'a apkeletsapma axta neyseksa kempakhakma, 
nepyeseksa nak ma'a aphagwayam nak kañe' takhaxpop. 

31“Apkelwet'ak sa' agkok faraón ma'a, kataqmelekxak sa' apwáxok 

apkeletsapa apyókxoho m'a énxet'ák apagkok, hakte apketsepmeyk axta 
neyseksa kempakhakma m'a yetlo m'a apyókxoho sẽlpextétamo apagkok. 
Ko'o sekxeyenma xa sektáha nak Wesse'. 

32Apkelyegwakkáseykha axta chá'a énxet'ák meletsapma axta makham ma'a 

faraón; cháxa keñamak kélátawañama nak nepyeseksa m'a énxet'ák 
melya'áseyak nak Dios, apkeletsapma axta neyseksa kempakhakma, 
ekhawo nahan ma'a sẽlpextétamo apagkok apxámokma nak. Ko'o 
sekxeyenma xa, sektáha nak Wesse'.” 

Ezequiel 33 
Ektémakxa nak chá'a aptamheykha énxet apkeleyxcháseykha apnámakkok 

(Eze 3.16-21) 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Xép énxet, elpaqhetches sa' apchókxa xamo', etne sa' elának se'e: 

‘Eyáphássek agkok ko'o kempakhakma xama apchókxa, keñe énxet'ák 
apheykha nak xa apchókxa nak, elyésha xama énxet yaqwayam etnéssesek 
apkeleyxcháseykha. 

3Apwet'ak agkok yágketchessak sẽlpextétamo apkelenmexma apchókxa xa 

énxet apkelhaxneykha nak, epáwaksek ma'a apchaqkahasso keñe 
eltennasagkok nahan ma'a énxet'ák. 

4Apleg'ak agkok nahan xama énxet ekpáwà m'a kélaqkahasso, keñe 

melánekxeyk aptáhakxa, apkelwa'ak agkok ma'a apkelenmexma keñe 
yaqhek, apsexnánémap apagko' nahan katnehek ma'a apketsapma, 

5hakte apleg'ak eykhe kélpáwasso m'a kélaqkahasso nak, makke elánekxak 

aptáhakxa'; apsexnánémap apagko' ma'a apketsapma, kaxtemeyk axta 
apkelyeheykekxoho m'a, megyetsepek axta. 

6Apwet'ak agkok nahan elwak sẽlpextétamo apkelenmexma m'a énxet 

apkelhaxneykha nak chá'a, keñe mepáwaksek ma'a apchaqkahasso 
yaqwayam enxoho eltennasagkok ma'a énxet'ák, apkelwa'ak agkok ma'a 
apkelenmexma nak, keñe yaqhek xama énxet, yetsapok sa' yetlo aptémakxa 
mey'assáxma xa énxet nak, axének sa' ko'o ektáha apsexnenagko 
apketsapma m'a énxet apkelhaxneykha nak chá'a.’ 

7“Ekteméssessek axta ko'o exchep apkeleyxcháseykha m'a énxet'ák Israel, 

xép aptáha nak énxet. Xeyep sa' chá'a exkak ma'a sektáhakxa sekpeywa tén 
han eñeksek chá'a m'a sektáhakxa enxoho séltennasso. 

8Ektemék agkok ko'o wának xama énxet ekmaso nak aptémakxa s'e: 

‘¡Yetsapok sa' xép!’ Sa' agkok epaqhetchásak xép ma'a, yaqwayam enxoho 
yának eyaqmagkasek aptémakxa, yetsapok sa' eñama mey'assáxma xa 
énxet ekmaso nak aptémakxa, axének sa' eyke ko'o exchep ektáha 
apsexnenagko m'a apketsapma. 

9Apkeltamhók agkok xép eyaqmagkasek aptémakxa m'a énxet ekmaso nak 

aptémakxa, agkok eyaqmagkásak ma'a, yetsapok sa' eñama mey'assáxma, 
keñe sa' xép ewagkasakpok teyp. 

Apcháneymakpexa nak chá'a etnehek xama énxet 

(Eze 18.21-32) 

10“Xép énxet, etne sa' elának énxet'ák Israel se'e: ‘Kéltemék chá'a 

kélpaqméteykencha'a kéxegke s'e: yentexók agkók negko'o nentémakxa 



1963 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

élmasagcha'a tén han mólya'assáxma. Cháxa keñamak eksawha nak 
nélyennaqte. Mogwanchek kaxwók anlenxanmagkohok nélweynchámeykha. 

11Naqsók eyke ko'o sekxéna sektáha nak Wesse' mamassegwayam, 

mómenyeyk yetsapok ma'a énxet ekmaso nak aptémakxa, émeñeyk aqsa 
eyaqmagkasek aptémakxa, keñe megyetsepe'. Israel, eyenyekxa xa 
aptémakxa ekmaso apmeykencha'a nak. ¿Yaqsa ektéma apkeltémo nak 
yetsapok?’ 

12“Xép énxet, etne sa' elának apchókxa xamók se'e: ‘Apkelanak sa' agkok 

mey'assáxma xama énxet ektaqmalma nak aptémakxa, megkawagkasek sa' 
teyp ma'a ektémakxa axta aqsok ektaqmela apkelane m'a nanók axta, 
apkelwátessek sa' agkok nahan apkelane aptémakxa ekmaso m'a énxet 
ekmaso nak aptémakxa, megkatnehek sa' eksexnenagko apketsapma m'a 
aptémakxa ekmaso axta nano'. Apkelanak agkok mey'assáxma m'a énxet 
ektaqmalma nak aptémakxa, megkamyewek sa' yaqwayam enxoho 
megyetsepek ma'a aptémakxa ektaqmela axta nano'. 

13Éltamhók agkok ko'o megyetsepek xama énxet ektaqmalma nak 

aptémakxa, keñe apchekawo enxoho m'a ektémakxa nak ektaqmalma 
aptémakxa, elának ma'a aqsok ekmaso, megkaxének sa' ko'o ewáxok xama 
enxoho m'a aqsok ektaqmela apkelane, yetsapok sa' eñama apkelane aqsok 
ekmaso. 

14Éltennássek agkok ko'o ematñekxak xama énxet ekmaso nak aptémakxa, 

keñe apkelwátésa enxoho apkelane m'a mey'assáxma, elának ma'a aqsok 
ektaqmela yetlo ekpéwomo aptémakxa, 

15etaqheksohok nahan ma'a aqsok apxawe axta ekyaqmageykekxa aqsok 

apagkok kélmassáseykha essenhan ma'a aqsok apmenyexma axta, elának 
nahan ma'a segánamakxa ekyennaqtéssamo nak egnények, elwataksek 
nahan apkelane m'a aqsok ekmaso nak, megyetsepek sa' chá'a. 

16Megyetsepek sa' chá'a eñama apkelane aqsok ektaqmela yetlo ekpéwomo, 

megkaxénwakxók sa' chá'a ko'o ewáxok xama enxoho m'a mey'assáxma 
axta apkelane.’ 

17Hexének sa' ko'o megkapéwo aqsok sélane m'a apchókxa xamo' nak xép; 

eyke naqsók meláneykegko chá'a aqsok ekpéwomo m'a. 

18Apkelwátéssek sa' agkok apkelane aqsok ektaqmela m'a énxet 

ektaqmalma nak aptémakxa, apkelana enxoho m'a aqsok ekmaso nak, 
yetsapok sa' eñama apkelane xa. 

19Apkelwátéssek sa' agkok apkelane aqsok ekmaso m'a énxet ekmaso nak 

aptémakxa, apkelana enxoho m'a aqsok ektaqmela tén han ma'a ekpéwomo 
nak, megyetsepek sa' eñama apkelane xa. 

20Keñe kéxegke kéltáha chá'a kélxénákxoho s'e: ‘Megkapéwok aqsok 

apkelane m'a Wesse' egegkok.’ Alyekpelkohok sa' eyke chá'a ko'o kélxama 
kéxegke, israelitas, ekhawo m'a ektémakxa nak chá'a aqsok kéllánéyak.” 

Jerusalén aptéyam 

21 Apwa'ak axta ko'o sekhakxa xama énxet apxegányam apkeñama m'a 

Jerusalén, ekwokmo axta cinco ekhem ma'a pelten diez, apwokmo axta doce 
apyeyam sẽlnaqleykekxa m'a katnahakxa nak negókxa, éltennáseyha axta 
ko'o apma tegma apwányam ma'a apkelenmexma nak. 

22Apweykásenteyk axta ko'o tekhéxet apmopwána Wesse' egegkok axta'a, 

amonye' apwe axta m'a énxet apxegányam; keñe axto'o, apwa'a m'a énxet, 
setekkessásekxo makham sekpeywa m'a Wesse' egegkok, massék axta 
setnaha meyke sekpeywa. 

Ektémakxa melya'assáxma énxet'ák 

23Epaqhetchessek axta ko'o Wesse' egegkok. Aptáhak axta seyáneya s'e: 

24“Aptáhak chá'a apkelpaqméteyncha'a énxet'ák apheykencha'a nak tegma 

apkelyawe Israel se'e, cham'a appalleykmo nak: ‘Apxakkók axta Abraham 
aptéma apagkok ma'a apchókxa; keñe negko'o nenxámok egagkók peya 
antéhek egagkok ma'a apchókxa nak.’ 

25Etne sa' elának se'e: ‘Keso aptáhakxa exchek appeywa Wesse' egegkok 

se'e: Kélteykegkek kéxegke ápetek yetlo éma, kélpeykessamok ma'a aqsok 
kéleykmássesso, kélnapmeyk nahan ma'a kélnámakkok, ¿kélagkok ya sa' 
kóltéhek ma'a apchókxa nak?’ 

26Kélásenneykekxeyk chá'a m'a sókwenaqte kélagkok nak, kélláneykegkek 

chá'a m'a aqsok sektaqnagkamo nak ko'o, kélyókxoho megkóltaqmelchessók 
ma'a ektémakxa nak élyamhápeyák, ¿kélagkok ya sa' kóltéhek ma'a 
apchókxa nak?’ 

27“Etne sa' nahan elának se'e: ‘Keso aptáhakxa exchek appeywa Wesse' 

egegkok se'e: Naqsók ko'o sekxéna peya etekyók nahan ma'a énxet'ák 
apheykha nak tegma apkelyawe, kélpalchessamakxa nak, keñe sa' ma'a 
apheykha nak yókxexma, wának katawagkok ma'a aqsok nawha'ák éllo, 
keñe sa' ma'a apheykha nak neyseksa meteymog tén han ma'a meteymog 
áxwa, eletsapok sa' eñama negmasse ekmaso. 

28Meykexa énxet sa' atnessásekxak ma'a apchókxa tén han meyke xama 

aqsok, amasséssessók sa' nahan ma'a ekyennaqte ekméssama nak chá'a 
eyeymáxkoho. Meykexa énxet sa' katnekxak ma'a meteymog élekhahéyak 
nak Israel; méko sa' kamhagkok kaxwók ma'a. 

29Ektemessásekxeyk sa' agkok ko'o meykexa énxet ma'a apchókxa tén han 

meyke xama aqsok, eñama apkelánéyak melya'assáxma ekmaso agko' 
ma'a, elya'ásegwók sa' ko'o sektáha Wesse'.’ 

30“Apxénchek xép apchókxa xamo' ma'a nekha meteymog kélhaxta nak 

nepyáwa tegma, tén han ma'a nekha apatña'ák tegma nak. Aptáhak chá'a 
apcháneya pók se'e: ‘Kólchempoho, ageyxhok sa' amya'a segáphássesso 
m'a Wesse' egegkok.’ 

31Keñe elxegmak chá'a m'a énxet'ák ahagkok, elhak chá'a apmonye' exchep, 

ekhawo m'a aptamheykegkaxal'a chá'a, yaqwayam yeyxhok ma'a appeywa. 
Makke eláneykegkok chá'a m'a. Elwehenagkohok aqsa chá'a, máxa 
etnéssesek ma'a ektémól'a xama negmeneykmasso ekmátsal'a ageyxho', 
selyaqye aqsa chá'a kelxéneykha apkelwáxok ma'a. 

32Apteméssessegkek axta exchep ma'a xama énxet apmeneykmassamól'a 

chá'a wánxa m'a negmeneykmasso ekmátsal'a kahaxnaxkoho', 
ektaqmalmal'a apyespok, apmopwánal'a appáwasso m'a arpa. Yeyxhok axta 
chá'a m'a appeywa, melanagkek axta eyke. 

33Katnehek sa' nahan ekyókxoho xa; temék sa' agkok xa, elya'ásegwók sa' 

apha xama Dios appeywa aplegasso nepyeseksa.” 

 

Ezequiel 34 
Keláneykha nepkések Israel apkelxénamap yaqwánxa kólteméssesek 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Xép énxet, eltennés sa' sektáhakxa ko'o sélxeyenma m'a keláneykha 

nepkések nak Israel, etne sa' elának se'e: ‘Keso aptáhakxa exchek appeywa 
Wesse' egegkok se'e: ¡Keláneykha nepkések Israel laye, 
apkeltaqmelchásamákpekxoho apagko' nak chá'a! Nepkések akke 
payhawok eykhe eltaqmelchesek ma'a keláneykha nepkések. 

3Kélyeneykegkek chá'a kéxegke m'a neme apyegmenek apagkok, 

kélláneykegkek nahan chá'a kélántaxno m'a apwa', kélnapmeyk nahan chá'a 
m'a nepkések apnaqmele apagko' nak, makke kólláneykha chá'a m'a 
nepkések kélnaqtósso. 

4Megkólpasmók chá'a kéxegke m'a nepkések apkelyelqamákpoho nak, 

megkóltaqmelcháseykekxak chá'a m'a apkelháxamap nak, 
megkólpextehetcháseykegkok nahan chá'a m'a ekhakxa nak chá'a énté 
apyók, megkólnaqlósaweykekxak chá'a m'a apkelyetnakhágwayam nak 
chá'a, megkólchetamsók chá'a m'a apkelxegányam nak chá'a, kélnápeykha 
aqsa chá'a yetlo meyke apkelmopyósa kéllányo. 

5Meyke éláneykha aptáhak ma'a nepkések ahagkok keñe apkexpaqna, 

tókagkek ma'a aqsok nawha'ák éllo. 

6Apkelmahágkek apkexpaqna m'a ekyókxoho neyseksa meteymog 

élekhahéyak nak tén han ma'a néten egkexe élwenaqte nak, 



1966 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

apkelxeganakmek ekyókxoho keso náxop, méko nahan xama énxet enxoho 
ekyetnakhassamo apwáxok ma'a tén han apxega enxoho elchetmok. 

7“Keláneykha nepkések, kóltaqmelchesho sa' kélháxenmo sekpeywa. 

8Naqsók ko'o sektáha sekxéna s'e, sektáha nak Wesse' mamassegwayam: 

Kelmeñexchek nepkések seknaqtósso m'a ekyókxoho mók ektémakxa nak 
chá'a aqsok nawha'ák éllo, tókagkek nahan, hakte méko m'a éláneykha. 
Melxegák elchetmok nepkések ma'a keláneykha nepkések ahagkok. 
Apkeltaqmelchásamákpekxoho apancha'awók aqsa aptamheykegkok ma'a 
keláneykha nepkések nak, meláneykha m'a nepkések seknaqtósso. 

9Keláneykha nepkések, kóleyxho sekpeywa 

10sektáhakxa nak ko'o séláneya kéxegke, sektáha nak Wesse': Keláneykha 

nepkések, ekxénchek ko'o kéxegke kéltáha sélenmexma, anaqlósawakxak 
sa' ko'o m'a nepkések ahagkok; alwátessesagkok sa' kélteme kélláneykha, 
yaqwayam sa' megkóllenxamagkók kéltaqmelchásamáxchekxoho kélagkok 
kélagko'; alwagkasek sa' ko'o teyp ma'a nepkések ahagkok, yaqwayam sa' 
megkóllenxanmagkók chá'a kéltéyak kéxegke.’ 

Keláneykha nepkések aptaqmalma 

11“Ektáhak ko'o sekpeywa s'e, sektáha nak Wesse': Ko'o ahagko' sa' atnehek 

séláneykha m'a nepkések seknaqtósso. 

12Sa' atnehek ko'o keytnakhaksohok ewáxok nepkések seknaqtósso m'a 

aptémól'a keláneykha nepkések keytnakhaksohok apwáxok yexpaqnek ma'a 
nepkések apnaqtósso; anaqlósawakxak sa' ma'a yókxexma 
apkelmaheykegkaxa axta apkexpánma ekwa'a axta ekhem ekmaso tén han 
éxchahayam ekyennaqte. 

13Alántekkessekxak sa' ma'a apkelókxa nak pók énxet'ák, wánchásekxak sa', 

keñe sa' anaqlakxak ma'a ektáhakxa nak xapop apagkok apagko'. 
Anaqlakxak sa' wágwakxak aptéyak ma'a egkexe élekhahéyak nak ma'a 
Israel, tén han ma'a élyapwáteyak ényahamakxa nak chá'a yegmen tén han 
ma'a ekyókxoho yókxexma apheykegkaxa nak chá'a énxet'ák ma'a 
apkelókxa. 

14Anaqlakxak sa' yaqwayam etawagkok ma'a pa'at ektaqmalma agko' nak, 

cham'a ekxámokmakxa nak pa'at éltaqmalma m'a egkexe élwenaqte nak 
ma'a Israel. Sa' ellókasagkok apkelyampe m'a tén han etawagkok ma'a pa'at 
ekmátsa agko' nak. 

15Ko'o ahagko' sa' nahan atnehek séláneykha m'a nepkések seknaqtósso, 

ko'o ahagko' sa' nahan anaqlakxak allókassesagkok apkelyampe. Ko'o 
sekxeyenma xa, sektáha nak Wesse'. 

16Alchetmok sa' ma'a nepkések apkelxegányam nak, anaqlanták sa' ma'a 

apkelyetnakhágwayam nak chá'a apkelxega, alpextehetchesagkok sa' nahan 

ma'a ekhakxa nak chá'a énté xama apyók, apasmok sa' nahan ma'a 
apkelyelqamákpoho nak, keñe sa' amasséssók chá'a m'a apnaqmele nak tén 
han ma'a apkelyennaqte nak. Alanha sa' chá'a ko'o m'a, yetlo sekteméssesso 
m'a ekpayhawo nak chá'a anteméssesek nenláneykha. 

17“Ektáhak ko'o sekpeywa s'e, sektáha nak Wesse': Kóleyxho, nepkések 

seknaqtósso: Alyekpelkohok sa' chá'a ko'o nepyeseksa m'a nepkések 
apketkók xamo' nak tén han ma'a yát'ay apketkók xamo' nak. 

18¿Yagkalleklámeykegkok kéltéyak ma'a pa'at éltaqmalma nak? ¿Peyk 

enxeykel'a kólteyammekxak ma'a éleymomáxche nak? Kélyeneykegkek 
chá'a m'a yegmen ektaqmalma ekyagqáxamo nak, keñe m'a nekha nak 
kélmópéssama chá'a kélteyammeykha. 

19Etawagkok chá'a nepkések seknaqtósso m'a pa'at kélteyammeykha nak 

chá'a kéxegke. Énagkok chá'a m'a yegmen kélmópésso nak chá'a kéxegke. 

20Ekeso éñamakxa sektáha nak ko'o séláneya kéxegke s'e, sektáha nak 

Wesse': Alyekpelkohok sa' chá'a ko'o nepyeseksa m'a nepkések apnaqmele 
nak tén han ma'a apkelyamhagko nak. 

21Kélyetnakhassegkek chá'a kéxegke kélyégeykha m'a apkelyelqamákpoho 

nak, kélchetámeykegkek chá'a kéltegweykmo, tén kélántekkessama chá'a. 

22Alwagkasek sa' eyke ko'o teyp ma'a nepkések seknaqtósso. Magwohok sa' 

kóllenxanmagkohok apkelmeñexamap. Alyekpelkohok sa' ko'o nepyeseksa 
m'a nepkések xamo' nak chá'a. 

23Wának sa' ko'o éxyamok makham ma'a séláneykha David, atnéssesek sa' 

ko'o wánxa xama keláneykha nepkések ma'a, sa' elánha m'a. Sa' etnehek 
apkeláneykha m'a. 

24Keñe sa' ko'o, sektáha nak Wesse', etnehek Dios apagkok, keñe sa' ma'a 

séláneykha David etnehek apkemha apmonye' apagkok. Ekxénchek ko'o xa, 
sektáha nak Wesse'. 

25Alának sa' ko'o ekhémo mók sélpaqhetchásamáxkoho m'a, yaqwayam sa' 

kataqmelek apkelweynchámeykha. Wának sa' kamassegwók aqsok 
nawha'ák éllo m'a apkelókxa, yaqwayam sa' kataqmelek apkelleykha 
nepkések seknaqtósso m'a yókxexma eyáxñe nak tén han kataqmelek 
apnaqteyenma m'a naxma. 

26“Alyáqkasek sa' ko'o nepkések seknaqtósso m'a neyáwa' egkexe 

ekpagkanamaxchexa ahagkok nak, ataqmelchessesek sa' apkelleykha; 
wáphássesek sa' ekmámeye ekweyktámhol'a chá'a kammok ekhem agkok 
ma'a ekmámeyeykxa. 

27Keyxek sa' ma'a yenta'a élaqnéyak nak yókxexma, katekkesek sa' aqsok 

ekyexna eknakxamáxche m'a xapop, tásek sa' katnehek 
apkelweynchámeykha xapop apagkok apagko' nak ma'a. 



1968 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

Élyementamákxeyk sa' agkok ko'o énxet'ák ahagkok ma'a ektáha nak chá'a 
apkelásenneykha naqsa, elya'ásegwók sa' ko'o sektáha Wesse'. 

28Kamaskok sa' kaxwók etnehek apagkok ma'a énxet'ák apkeleñama nak 

mók apkelókxa, megkatwekxók sa' nahan chá'a kaxwók ma'a aqsok 
nawha'ák éllo nak. Tásek sa' katnehek apkelleykha, méko sa' 
kalyegwakkasha. 

29Agkések sa' ektaqmalma agko' ekteyapma m'a aqsok apkenéyak, 

kamaskok sa' ellegagkohok chá'a meyk élnapma m'a; kamaskok sa' nahan 
apkelasmésso chá'a m'a pók aptémakxa nak chá'a énxet'ák. 

30Keñe sa' elya'ásegwók sekha ko'o nepyeseksa m'a, ko'o sektáha nak Dios 

Wesse' apagkok, tén han aptáha énxet'ák ahagkok ma'a énxet'ák Israel. Ko'o 
sekxeyenma xa, sektáha nak Wesse'. 

31Kéxegke kélteme nepkések seknaqtósso, nepkések apkelleykha nak 

yókxexma ahagkok ektaqmelakxa nak pa'at. Ko'o sekteme Dios kélagkok. 
Ko'o sekxeyenma xa, sektáha nak Wesse'.” 

 

Ezequiel 35 
Egkexe Seír ekxénamaxche yaqwánxa kólteméssesek 

1 Epaqhetchessek axta ko'o Wesse' egegkok. Aptáhak axta seyáneya s'e: 

2“Yenmexekxoho ekpayho nak egkexe Seír, eltennés sa' sektáhakxa ko'o 

sekxeyenma yaqwánxa atnéssesek ma'a. 

3Etne sa' yának se'e: “Keso aptáhakxa exchek appeywa Wesse' egegkok 

se'e: Ekxénchek ko'o exche' sektáha sénmexma, egkexe Seír, 
añássesagkohok sa' ko'o exche', yókxexma meykexa énxet sa' 
atnéssásekxa' tén han meyke xama aqsok. 

4Anaqtawássesha sa' ma'a tegma apkelyawe agkok, keñe sa' xe' katnekxak 

yókxexma meykexa énxet. Keñe sa' kay'ásegwók ko'o sektáha Wesse'. 

5“Nanók élenmexma exche' m'a énxet'ák Israel, kempakhayak axta m'a 

sekxók apkelxaweykegko axta néxa kéllegassáseykegkoho eñama m'a 
apkeltémakxa melya'assáxma. 

6Naqsók eyke ko'o sekxéna sektáha nak Wesse' peya wának kamatñekxak 

xeye', kayaqmasha sa' ma'a nétsapma. Xeye' chá'a keñamak nétsapma, 
kayaqmasha sa' chá'a m'a nétsapma. 

7Yókxexma meykexa énxet sa' atnessásekxak xeye' egkexe Seír tén han 

meyke xama aqsok, magwohok sa' nahan kaxwók eyeykhágwók xama énxet 
enxoho m'a. 

8Wának sa' ko'o kasawhekxohok ekhéyak aphopák apkeletsapma axta 

neyseksa kempakhakma m'a egkexe agkok nak, tén han ma'a egkexe 

yámnetna'awo nak, tén han ma'a élyapwátegweykenxa nak chá'a xapop, tén 
han ma'a wátsam agkok nak. 

9Atnessásekxak sa' yókxexma meykexa énxet meyke néxa, méko sa' kaxek 

chá'a m'a tegma apkelyawe agkok nak. Keñe sa' kólya'ásegwók kéxegke, 
sektáha ko'o Wesse'. 

10“Temék chá'a exche' ekpaqméteykencha'a s'e: Ko'o sa' atnehek ahagkok 

ma'a Israel apchókxa, yetlo m'a ánet apchókxa agkok nak; ko'o sa' atnehek 
ahagkok, neyseksa apha eykhe Wesse' egegkok ma'a. 

11Naqsók eyke ko'o sekxéna sektáha nak Wesse' mamassegwayam peya 

atnéssesek ekhawo m'a ektémakxa nak chá'a eklo, eknathahéyak tén han 
ektaqnagko, ekteméssessamakxa nak chá'a m'a Israel. Eklegassásegkók sa' 
agkok ko'o exche', hey'ásegwók sa' ko'o m'a énxet'ák nak. 

12Keñe sa' kay'ásegwók, seklegaya ko'o ekyókxoho m'a ektémakxa nak chá'a 

élxéneykha ekmaso m'a egkexe élekhahéyak nak Israel, ko'o sektáha nak 
Wesse'. Axta katnehek chá'a exche' kalxének se'e: ¡Yókxexma meykexa 
énxet kaxwók xa; egwanchek kaxwók agmok! 

13Paqmetchek axta exche' sewañencha'a, kayhek axta ekpeywa 

sexéneyncha'a ko'o. Ekleg'ak axta nahan ko'o. 

14“Keso sektáhakxa nak ko'o sekpeywa s'e sektáha nak Wesse': 

Kalpayhekxak sa' apkelwáxok apyókxoho énxet apheykha nak keso náxop 
sekmasséssekmo sa' xeye'. 

15Payhekxeyk axta exche' awáxok kélmasséssekmo axta m'a apchókxa, 

apxaweykxa axta apagkok apagko' ma'a énxet'ák Israel, kaxhok sa' eyke 
nahan ektáhakxa exche' m'a: katnekxak sa' ekmaso m'a egkexe Seír, cham'a 
apchókxa Edom nak. Keñe sa' kólya'ásegwók ko'o sektáha Wesse'.” 

 

Ezequiel 36 
Israel yaqwayam kaxátekhekxak makham egmonye' 

1Énxet, eltennés sa' sektáhakxa ko'o sekxeyenma m'a meteymog 

élekhahéyak nak Israel, yána sa' keyxhok ma'a sekpeywa. 

2Ektáhak ko'o sekpeywa s'e sektáha nak Wesse': Apkeneykek kaxwók 

apagkok Israel apkelenmexma m'a meteymog élekhahéyak 
megkamassegwayam nak. 

3Eltennés sa' sektáhakxa ko'o sélxeyenma m'a, etne sa' elának se'e: ‘Keso 

aptáhakxa exchek appeywa Wesse' egegkok se'e: Ekyókxoho yókxexma 
apketámeykmok kéxegke, apmassesseykmek nahan; apyókxoho énxet'ák 
apkeleñama nak mók apkelókxa aptemék apagkok kéxegke, keñe m'a 
énxet'ák apkelasméssama chá'a yetlo apkelwanyeykha. 

4Meteymog élekhahéyak Israel, kóleyxho Wesse' egegkok appeywa 

apcháphássesso m'a meteymog élekhahéyak, tén han ma'a egkexe 
yámnáxap'awo nak, tén han ma'a wátsam nak tén han ma'a 
élyapwátegweykenxa nak chá'a xapop; tén han ma'a tegma aphopák 
appalleyam axta meyke nak énxet ma'a kañe', tén han ma'a tegma 
apkelyawe meyke nak xama aqsok ma'a kañe Israel, apkelmenyexchessama 
axta aqsok apagkok ma'a énxet'ák apheykha nak nepyáwa, tén han aptéma 
axta apkelasmeyáseykha chá'a. 

5Keso aptáhakxa nak appeywa Wesse' egegkok se'e: Kalwok sa' ko'o 

sekpeywa alának ma'a pók énxet'ák nak, sa' ekyágwánxa agkok ma'a 
ekyókxoho nak kañe' Edom, hakte apmomchek axta xapop ahagkok yetlo 
ekyawe agko' élpayheykekxa apkelwáxok, yetlo apkelwañémo apagko' axta 
nahan apkelyementameykegkok ma'a yókxexma agkok nak.’ 

6“Eltennés sa' sektáhakxa sekpeywa exének ma'a xapop Israel. Etne sa' 

elának se'e: ‘Keso aptáhakxa nak apxéna Wesse' egegkok ma'a meteymog 
élekhahéyak nak, tén han ma'a egkexe yámnetna'awo nak, tén han ma'a 
wátsam nak, tén han ma'a élyapwátegweykenxa nak chá'a xapop: 
Ekpaqmetchek ko'o yetlo seklómo ahagko' eñama kéllegeykegkoho 
apkelxéneykha ekmaso kéxegke m'a pók aptémakxa nak chá'a énxet'ák 
apkeleñama mók apkelókxa. 

7Ekeso éñamakxa sekteméssesa nak ko'o naqsók sektáha nak Wesse', peya 

elmegqáwhok apagko' ma'a énxet'ák apheykha nak kélnepyáwa'. 

8Keñe sa' kéxegke, meteymog élekhahéyak nak Israel kasawhekxohok sa' 

yámet élyawe yetlo ekxámokma ekyexna yaqwayam sa' etawagkok ma'a 
énxet'ák ahagkok Israel, cham'a eyágketo nak makham yaqwayam elwata'. 

9Alanha sa' ko'o m'a; wának sa' makham elcheygkok tén han eknagkok ma'a 

aqsok aktek. 

10Wának sa' ko'o exámekxohok apagko' ma'a énxet'ák Israel apheykha nak 

ma'a. Elánhok sa' énxet apheykha m'a kañe' tegma apkelyawe nak, 
kólnaqxétekhasagkokxak sa' makham ma'a tegma aphopák appalleyam 
axta. 

11Wának sa' ko'o exámekxak kélnepyeseksa m'a énxet tén han ma'a aqsok 

kélnaqtósso, exámagkohok apagko' sa'. Exnágwakxohok sa' makham 
apxámokma énxet ma'a apweykenxa axta apxámokma m'a sekxók axta, 
keñe sa' kéxegke, tásek sa' katnehek kélheykha, megkaxók sa' ma'a 
ektémakxa axta m'a nentámen axta. Keñe sa' kólya'ásegwók ko'o sektáha 
Wesse'. 

12Meteymog élekhahéyak Israel, wának sa' ko'o elweynchamha énxet'ák 

ahagkok ma'a neyseksa nak kéxegke, tén han elmagkok ma'a aqsok 

kélagkok nak yaqwayam etnehek apagkok, megkóltemessásekxók sa' nahan 
chá'a kaxwók kéxegke meyke apketchek ma'a. 

13“Ektáhak ko'o sekpeywa s'e sektáha nak Wesse': Kéxegke meteymog 

élekhahéyak, kélxénamaxcheyk chá'a kéltéyak ma'a énxet tén han 
kélteméssesso chá'a meyke apketchek ma'a énxet'ák kélagkok. 

14Megkóltewekxók sa' chá'a kaxwók kéxegke énxet, megkóltemessásekxók 

sa' nahan chá'a kaxwók meyke apketchek ma'a énxet'ák kélagkok. Ko'o 
sekxeyenma xa, sektáha nak Wesse'. 

15Magwohok sa' chá'a kaxwók kóllegekxohok apkelxéneykha ekmaso m'a 

pók aptémakxa nak chá'a énxet'ák apkeleñama mók apkelókxa; kamaskok 
sa' kaxwók apkelenmexeyncha'a xa énxet'ák nak, hakte 
megkóltemessásekxók sa' chá'a kaxwók kéxegke meyke apketchek ma'a 
énxet'ák kélagkok. Ko'o sekxeyenma xa, sektáha nak Wesse'.’” 

16Epaqhetchessek axta ko'o Wesse' egegkok. Aptáhak axta seyáneya s'e: 

17“Apkenyetséssegkek axta eñama apkeltémakxa ekmaso israelitas ma'a 

apheykegkaxa axta kañe' xapop apagkok. Ekhéssamok axta ko'o ektémakxa 
apheykha m'a ektémól'a aqsok ekmanyása agko' la'a. 

18Tén axta sekyenyento ko'o seklo nepyeseksa m'a, eñama apkelnapma 

apnámakkok ma'a apchókxa nak tén han ma'a ektémakxa nak aptawáseykha 
apkelpeykessamo m'a aqsok kéleykmássesso, 

19éxpánchessegkek axta ko'o sélya'assama m'a mók apkelókxa tén han 

nepyeseksa nak ma'a pók aptémakxa énxet'ák, séllegassáseykegkoho 
eñama m'a apkeltémakxa ekmaso. 

20Aptawáseykha axta chá'a ko'o sekwesey ekpagkanamaxche ekyókxoho 

yókxexma apkelweykemxa axta chá'a m'a, hakte axta etnehek chá'a elxének 
énxet'ák se'e: ‘Wesse' egegkok énxet'ák apagkok xa, kélántekkessegkek 
eyke m'a apkelókxa nak.’ 

21Keñe axta ko'o eyaqhama ewáxok sekweteya kéltawáseykencha'a chá'a 

sekwesey ekpagkanamaxche, eñama énxet'ák Israel ma'a ekyókxoho 
apheykegkaxa nak chá'a pók aptémakxa énxet'ák, cham'a apkelweykemxa 
axta chá'a. 

22“Etne sa' elának énxet'ák Israel se'e: Keso aptáhakxa nak appeywa Wesse' 

egegkok se'e: Israelitas, háwe eñama kéxegke kéltémakxa aqsok sekmako 
nak ko'o alána', eyke m'a sekwesey ekpagkanamaxche, kéltawáseykencha'a 
nak chá'a kéxegke nepyeseksa m'a pók aptémakxa énxet'ák, 
kélmeheykegkaxa nak chá'a. 

23Axekmósek sa' ko'o sekwesey ektaqmalma eyeymáxkoho nápaqta'awók 

ma'a pók aptémakxa nak chá'a énxet'ák, cham'a kéltawáseykencha'a nak 

chá'a kéxegke nepyeseksa; élanak sa' agkok ko'o xa, elya'ásegwók sa' ko'o 
sektáha Wesse'. Ko'o sekxeyenma xa, sektáha nak Wesse'. 

24Alántekkesek sa' ko'o kéxegke xa ekyókxoho apkelókxa kélheykegkaxa 

nak chá'a nepyeseksa m'a pók aptémakxa énxet'ák; wánchásekxak sa', tén 
sa' wának kólmeyekxak makham ma'a xapop kélagkok axta. 

25Ayaqpássesagkok sa' ma'a yegmen ektaqmalma agko' nak, 

almópessásekxak sa' ma'a ekyókxoho élmanyása kélyempe'ék, 
almópessásekxak sa' ma'a élyepetche nak ekmanyása m'a aqsok 
kéleykmássesso kélagkok; 

26agkeyásekxak sa' ko'o kéxegke axnagkok kélwáxok tén han aphaxnagkok 

espíritu. Ayenyókasek sa' ko'o kéxegke xa élyennaqte kélwáxok ekho nak 
meteymog, agkeyásekxak sa' ma'a kélwáxok élmomhápa nak. 

27Apekkenchesek sa' ko'o kélwáxok kéxegke m'a espíritu ahagkok, tén sa' 

wának kóllának ma'a segánamakxa ahagkok nak tén han ma'a séltémókxa 
nak chá'a kóltéhek; 

28kólhakha sa' ma'a apkelókxa sekméssamakxa axta m'a kélyapmeyk nano', 

énxet'ák ahagkok sa' atnehek, keñe sa' ko'o héltéhek Dios kélagkok. 

29Almallahanchesek sa' ekyókxoho m'a élpeysegkessama nak chá'a 

kélyempe'ék. Wának sa' exámekxohok apagko' ma'a hótáhap apaktek, 
magwáphassásekxók sa' chá'a kaxwók ma'a meyk segaqhe. 

30Wának sa' nahan kaxámagkohok agko' ekyexna yenta'a élyawe tén han 

aqsok kélcheneykekxa m'a yókxexma, yaqwayam sa' megkólmegqayhek 
chá'a makham kéxegke nápaqta'awók pók aptémakxa énxet'ák, eñama meyk 
élnapma. 

31Xénwákxók sa' agkok chá'a kélwáxok kéxegke m'a kéltémakxa ekmaso tén 

han ma'a ektémakxa nak chá'a aqsok ekmaso kélláneyak, 
kólmegqasaxkohok kélagkók sa' chá'a kéxegke eñama m'a kéltémakxa 
megkólya'assáxma tén han aqsok ekmaso kéllánéyak. 

32Ektáhak ko'o sekpeywa s'e sektáha nak Wesse': Israelitas, kólya'asagkoho 

sa' malana ko'o eñama kéxegke s'e; kólmegqè sa', nágkólya'asák aqsa 
kéltáhakxa eñama m'a kéltémakxa ekmaso. 

33“Ektáhak ko'o sekpeywa s'e, sektáha nak Wesse': Éyaxñáseykxeyk sa' 

agkok ko'o kéxegke ekyókxoho m'a kéltémakxa megkólya'assáxma nak, 
wának sa' kólhakha m'a tegma apkelyawe kélagkok nak, tén han 
kólnaqxétekhasagkokxak makham ma'a tegma aphopák appalleyam axta. 

34Kólchenekxak sa' makham aqsok aktek nápaqta'awók apyókxoho ektáha 

nak chá'a apkelyeykhágwayam ma'a xapop ektamheykekxa axta 
ekyamayéxma meyke xama aqsok. 

35Tén sa' etnehek chá'a elpaqmétek se'e: Keso xapop ektamheykekxa axta 

ekyamayéxma meyke xama aqsok se'e, keñe kaxwók ekhágweykxoho m'a 
yókxexma Edén; tegma apkelyennaqte nahan kaxwók aptamhágkok ma'a 
tegma apkelyawe kélnaqtawáseykha axta, tén han kélpalchesso axta tén han 
kéltemessáseykekxo axta aphopák, apháha nahan kaxwók énxet ma'a kañe'. 

36Keñe sa' ma'a énxet'ák apheykha nak kélnepyáwa apkeleymomap nak 

meletsapma, elya'ásegwók sa' ko'o sektáha nak Wesse', 
seknaqxétekhásegkokxo makham ma'a aqsok kélpalcheseyam axta tén han 
sénákxo makham ma'a aqsok kélmassésseyam axta. Ekxénchek ko'o xa 
sektáha nak Wesse', alának sa' nahan. 

37“Ektáhak ko'o sekpeywa s'e, sektáha nak Wesse': Alának sa' ko'o makham 

aqsok. Alanaksek sa' chá'a ko'o sélmaxneyakxa enxoho chá'a 
apkeltamhókxa alanaksek ma'a énxet'ák Israel; axámassásekxak sa' ma'a 
énxet'ák apagkok aptémól'a m'a nepkések. 

38Elánhok sa' apxámokma apagko' énxet ma'a tegma apkelyawe 

appalleykmo axta, exhok sa' ma'a aptémól'a nepkések kélnaqleykekxal'a 
ekyetnakxa kélessawássessamo m'a Jerusalén yaqwayam etekyók. Keñe sa' 
elya'ásegwók, sektáha ko'o Wesse'.’” 

 

Ezequiel 37 
Kélexchakkok élyamaye 

1Apweykásenteyk axta ko'o apmopwána tekhéxet Wesse' egegkok, tén axta 

setekkesa yetlo ekláneyo ewáxok ma'a apmopwána, exnéssekmek axta m'a 
xama ekyapwátegweykenxa xapop, ekheykegkaxa axta ekxámokma m'a 
kélexchakkok. 

2Éntamáha axta ko'o Wesse' egegkok ma'a ekyókxoho neyseksa nak; 

sawheykekxók axta kélexchakkok ma'a ekyapwátegweykenxa nak xapop, 
xamók agko' axta m'a, kelyamáyók agko' axta nahan. 

3Tén axta aptáha seyáneya s'e: “¿Awancheya kanaqxétekhágwók makham 

se'e kélexchakkok nak?” Ektáhak axta ko'o seyátegmowágkokxo s'e: 
“Wesse', Xép apwánxa apagkok apya'ásegko'.” 

4Tén axta aptáha seyáneya Wesse' egegkok se'e: “Eltennés sa' yaqwánxa 

ko'o atnéssesek se'e kélexchakkok nak. Etne sa' elának se'e: ‘Kélexchakkok 
élyamaye, kóleyxho sa' se'e Wesse' egegkok appeywa nak. 

5Aptáhak apkeláneya kéxegke Wesse' egegkok se'e: Wának sa' ko'o katxek 

kélwáxok ma'a kélennama segméssamo nak negyennaqte, yaqwayam sa' 
kólnaqxétekhagwók makham. 

6Anegkenchásekxak sa' ma'a kélhahak, axnessásekxak sa' nahan ma'a 

kélhápetek tén han kélyempe'ék tén sa' almések ma'a kélennama 

segméssamo nak negyennaqte yaqwayam sa' kólnaqxétekhagwók makham. 
Keñe sa' kólya'ásegwók kéxegke sektáha ko'o Wesse'.’” 

7Éltennássek axta ko'o m'a, ekhawo apkeltamhókxa axta atnehek alána'. 

Neyseksa sélpaqhetchesso axta ko'o sekleg'a éxtegyawà: xóp ekyawheykha 
axta m'a, yetlókok axta nahan ekyepetcheykekxa chá'a mók ma'a 
kélexchakkok nak. 

8Ekwet'ak axta nahan chá'a ko'o ekhákxo áhak tén han ápetek ma'a 

kélexchakkok nak, hákxeyk axta nahan ma'a émpe'ék. Méko axta eyke m'a 
kélennama segméssamo nak negyennaqte. 

9Tén axta Wesse' egegkok aptáha seyáneya s'e: “Elpaqhetches sa' yetlo 

apxeyenma sekwesey m'a kélennama segméssamo nak negyennaqte, etne 
sa' elának se'e: ‘Keso aptáhakxa exchek appeywa Wesse' egegkok se'e: 
Kélennama segméssamo nak negyennaqte, kólxegma kéleñama ekyókxoho 
yókxexma, kólnaqxétekhasagkokxa makham se'e kélhapák életsapma nak.’” 

10Élpaqhetchessek axta ko'o m'a yetlo sekxeyenma Wesse' egegkok 

apwesey, ekhawo m'a apkeltamhókxa axta atnehek, kelxegakmek axta m'a 
kélennama segméssamo nak negyennaqte, kelántaxnegwa'ák axta m'a 
kélhapák nak, naqxétekhágwokmek axta nahan ma'a, kelchampákxeyk axta 
néten eyaqneyncha'a. Xámok agko' axta nahan ma'a, énxet apxámokma 
apagko' axta tamhágkok. 

11Tén axta aptáha seyáneya Wesse' egegkok se'e: “Énxet'ák Israel se'e 

kélexchakkok nak. Apteme nak chá'a elpaqmésmakha s'e: ‘Kelyamakak 
ẽxchakkok; méko kaxwók antéhek anleyxek xama aqsok, méko kaxwók 
anlána'.’ 

12Elpaqhetches sa' yetlo apxeyenma sekwesey sektáhakxa ko'o sekxeyenma 

m'a, etne sa' elának se'e: ‘Keso aptáhakxa exchek appeywa Wesse' egegkok 
se'e: Énxet'ák ahagkok, almeykessekxak sa' ko'o atña'ák ma'a takhaxpop 
kélagkok nak kéxegke; alántekkesek sa' ma'a kañe nak, tén sa' wának 
kólmeyekxak makham ma'a xapop Israel. 

13Élmeykásegkokxeyk sa' agkok ko'o atña'ák ma'a takhaxpop kélagkok nak 

kéxegke, tén han sélántekkesa sa' ma'a kañe' nak, kólya'ásegwók sa' 
sektáha ko'o Wesse', kéxegke kélteme nak énxet'ák ahagkok. 

14Alántaxnések sa' ko'o kélwáxok kéxegke m'a kélennama segméssamo nak 

negyennaqte, tén sa' kólnaqxétekhágwók makham; axnésha sa' nahan ma'a 
xapop kélagkok kélagko' nak. Keñe sa' kólya'ásegwók ektáha ko'o 
sekxeyenma xa tén han sélane, ko'o sektáha nak Wesse'. Ko'o sekxeyenma 
xa sektáha nak Wesse'.’” 

Judá tén han Israel kélyepetcháseykekxa makham pók 

15Epaqhetchessek axta ko'o Wesse' egegkok. Aptáhak axta seyáneya s'e: 

16“Ema sa' xama yámet, tén sa' etaxaksek nekha ektéma nak se'e: ‘Judá yetlo 

m'a appasmeykekxa' israelitas’. Keñe sa' emekxak makham mók yámet, tén 
sa' etaxaksek se'e ektéma nak: ‘José, cham'a apteme nak Efraín, tén han 
ma'a apyókxoho ektáha nak appasmeykekxa apkeleymomap nak ma'a kañe' 
Israel’. 

17Épetchásekxa sa' heykxe mók xa, yaqwayam sa' katnekxak xama. 

18Aptemék sa' agkok yának apchókxa xamók se'e: ‘Hẽltennés hana negko'o 

ektémakxa xa aqsok nak’, 

19etne sa' elának se'e: ‘Keso aptáhakxa exchek appeywa Wesse' egegkok 

se'e: Amok sa' ko'o m'a José yámet apagkok, apmeykencha'a nak ma'a 
Efraín tén han ma'a nápakha énxet'ák appasmeykekxa nak ma'a Israel, 
eypetchásekxak sa' ko'o m'a Judá yámet apagkok nak, yaqwayam sa' 
atnessásekxak xama yámet sekmeykha.’ 

20Elmaha sa' nápaqta'awók énxet'ák ma'a ánet yámet apnaqtaxéséyak xeyk. 

21Keñe sa' etnehek elának se'e: ‘Keso aptáhakxa exchek appeywa Wesse' 

egegkok se'e: Alántekkessekxak sa' ko'o israelitas ma'a nepyeseksa nak pók 
aptémakxa énxet'ák, cham'a apkelmaheykegkaxa nak chá'a; wánchásekxak 
sa' ma'a apheykha nak ekyókxoho yókxexma, tén sa' anaqlanták makham 
ma'a xapop apagkok nak. 

22Xama apchókxa sa' ko'o atnéssesek se'e apkelókxa nak, keso egkexe 

élekhahéyak nak Israel, xama sa' nahan etnehek ma'a wesse' apwányam 
apagkok. Kamaskok sa' katnehek chá'a ánet apkelókxa, tén han ekyetno 
agko' chá'a axakkók xama m'a ánet apkelókxa nak. 

23Kamaskok sa' nahan enaqtawasakpok elpeykeshok ma'a aqsok 

kéleykmássesso élmasagcha'a agko' nak tén han apkelánéyak chá'a 
ekyókxoho m'a mók ektémakxa nak chá'a melya'assáxma. Alwagkasek sa' 
ko'o teyp neyseksa m'a ekyókxoho apkeltémakxa ekmaso, aláxñassásekxak 
sa' ma'a melya'assáxma. Énxet'ák ahagkok sa' ko'o atnehek ma'a, keñe sa' 
ma'a etnahagkok ko'o Dios apagkok. 

24Séláneykha David sa' etnehek wesse' apwányam tén han wánxa xama 

keláneykha nepkések apagkok ma'a apyókxoho nak, hélyahakxohok sa' 
nahan chá'a ko'o m'a, elanagkok sa' nahan chá'a m'a segánamakxa ahagkok 
nak tén han ma'a séltémókxa nak chá'a etnahagkok. 

25Exnakha sa' ma'a apkelókxa sekméssamakxa axta m'a séláneykha Jacob, 

cham'a apheykegkaxa axta nahan ma'a apyapmeyk nano'. Sa' aqsa nahan 
chá'a exnakha m'a, yetlo apketchek tén han ma'a apyókxoho aptawán'ák 
neptámen; séláneykha David sa' aqsa nahan chá'a etnehek wánxa apkemha 
apmonye' apagkok. 

26Alának sa' ko'o ekhémo mók sélpaqhetchásamáxkoho m'a, yaqwayam sa' 

katnehek naqsók meyke ektáhakxa apheykha. Katnehek sa' xama ekhémo 
mók nélpaqhetchásamáxkoho meyke néxa. Wának sa' exámekxohok 
apagko', meyke néxa sa' nahan apekkenchesek nepyeseksa m'a tegma 
appagkanamap aptaqmalma ahagkok. 

27Axek sa' chá'a ko'o nepyeseksa m'a, ko'o sa' etnehek Dios apagkok, keñe 

sa' ko'o atnehek énxet'ák ahagkok ma'a. 

28Apyetneyk sa' agkok meyke néxa tegma appagkanamap aptaqmalma 

ahagkok nepyeseksa m'a, elya'ásegwók sa' sélyéseykencha'a ko'o Israel 
ekpagkanamaxchexa ahagkok ma'a ekyókxoho apheykegkaxa nak chá'a pók 
aptémakxa énxet'ák.’” 

 

Ezequiel 38 
Gog, apchásenneykekxa chá'a m'a Dios 

1Epaqhetchessek axta ko'o Wesse' egegkok. Aptáhak axta seyáneya s'e: 

2“Xép énxet, epayhekxoho kaxwók ma'a ekpayho nak apkelókxa Magog, 

eltennés sa' yaqwánxa ko'o atnéssesek seklegassáseykegkoho m'a Gog, 
apkemha apmonye' ekyawe kéláyo nak ma'a yókxexma Mésec tén han ma'a 
Tubal. 

3Etne sa' yának se'e: ‘Keso aptáhakxa exchek appeywa Wesse' egegkok 

se'e: Gog, ekxénchek ko'o exchep aptáha sénmexma, apkemha apmonye' 
ekyawe kéláyo nak ma'a yókxexma Mésec tén han Tubal. 

4Apeynchágwakxak sa' ko'o exchep, watchessesek sa' apátog sawo ekhaxe, 

atekkesek sa' ko'o exchep yetlo apyókxoho yátnáxeg apagkok, tén han ma'a 
apheykha nak chá'a apkap'ák apkeltaqmalma nak apkelnaqta, cham'a 
sẽlpextétamo apxámokma apkelmeykha nak chá'a m'a sókwenaqte tén han 
ma'a mók ektémakxa nak chá'a apkeláhakkásamap. 

5Elyetlók sa' nahan ma'a énxet'ák apkeleñama nak Persia, Etiopía tén han 

ma'a Libia, yetlo nahan apkeláhakkásamap apyókxoho xa tén han 
apkelatchesso apqatkok sawo. 

6Tén sa' nahan ma'a apyókxoho sẽlpextétamo apkeleñama nak Gómer tén 

han ma'a Bet-togarmá, eyátépexa agko' nak ma'a nexcheyha, cham'a 
énxet'ák apxámokma appasmeykekxa nak xép. 

7Elánekxa sa' aptáhakxa, elmekxa sa' apkelmeykha, xép, tén han ma'a 

apyókxoho sẽlpextétamo ektáha nak apkelxegexma'a; etnem sa' apmonye'e. 

8Kalyeykhagkok sa' apyeyam, exkak xép yaqwayam etxek ma'a xama 

apchókxa ekyetnamakxa axta kempakhakma, kélxátekháseykekxeyk eyke 
makham ma'a; cham'a xama apchókxa apkexpánma axta énxet ekxámokma 

agko' ma'a apkelókxa apheykegkaxa nak chá'a pók aptémakxa énxet'ák tén 
han kélmassesseykmoho kélagkók axta, kéláncheseykekxeyk eyke makham 
ma'a egkexe élekhahéyak nak Israel. Apkelweykteyk makham apkelenyekto 
m'a ekyókxoho apkelókxa, tásek sa' nahan katnehek apheykha apyókxoho 
m'a. 

9Máxa yaphope néten ekyentaxnól'a sa' etnehek xép emmok ma'a, 

yaqwayam yápok ma'a apchókxa, keñe sa' máxa éxchahayam ekyennaqtél'a 
etnehek énnaqtések apyempehek etxek yetlo apyókxoho sẽlpextétamo 
apagkok ma'a, tén han ma'a énxet'ák apxámokma nak. 

10“Ektáhak ko'o sekpeywa s'e, sektáha nak Wesse': Cháxa ekhem nak, 

kaxének sa' apwáxok elának aqsok ekmaso. 

11Sa' etnehek appeywa s'e: Eynnaqtések sa' ko'o émpehek atxek ma'a xama 

apchókxa meyke nak éleyxcháseykha, apheykegkaxa nak ma'a énxet'ák 
ektaqmalma apheykha, meyke nak éltamheykha apkelwáxok, cham'a 
apyókxoho tegma apkelyawe meyke nak kélhaxta meteymog nepyáwa, tén 
han meyke nak atña'ák apagkok tén han ma'a kélyennaqteyáseykekxexa nak 
chá'a kólápekxa'. 

12Alyementamagkok sa' ko'o m'a aqsok apagkok, almenyexchesagkok sa' 

nahan; aktamagkok sa' ko'o m'a tegma apkelyawe 
kélnaqxétekháseykegkokxa nak makham, apheykegkaxa nak ma'a énxet'ák 
kéláncháseykekxa axta makham neyseksa m'a ekyókxoho apheykegkaxa 
nak chá'a pók aptémakxa énxet'ák, ekha nak ma'a weyke apnaqtósso tén 
han ma'a mók aqsok apagkok apheykencha'a nak neyseksók keso 
nélwanmégkaxa. 

13Sa' etnehek elmaxneyha énxet'ák apkeleñama nak yókxexma Sabá tén han 

Dedán, tén han énxet'ák ekha nak aqsok apkexeykekxa m'a Tarsis, tén han 
ma'a nápakha nak tegma apkelyawe: ¿Apxegakmeya yaqwayam 
emenyexek? ¿Apchánchesákxeya sẽlpextétamo apagkok yaqwayam 
énnaqtések apyempehek emenyexek tén han elmok ma'a sawo ekmope 
élmomnáwa nak tén han ma'a sawo ekyátekto élmomnáwa nak, tén han ma'a 
weyke nak tén han ma'a mók aqsok egagkok nak, tén elsakxak ekxámokma 
agko' ma'a aqsok?” 

14“Eltennés sa' yaqwánxa ko'o atnéssesek ma'a Gog. Etne sa' yának se'e: 

‘Keso aptáhakxa exchek appeywa Wesse' egegkok se'e: Taqmelákxeyk sa' 
agkok apheykha m'a énxet'ák ahagkok Israel, exegmak sa' xép 

15yenyeyk ma'a xapop apagkok nak, eyátépexa agko' nak ma'a nexcheyha, 

yetlo apkelxegexma'a m'a sẽlpextétamo apkelyennaqte apxámokma nak tén 
han ma'a apkelchánte nak yátnáxeg, 

16ektamagkok sa' ma'a énxet'ák ahagkok Israel. Gog, esawhekxohok sa' xép 

ma'a xapop, máxa sa' etnehek ma'a ektémól'a yaphope néten ekyentaxnól'a. 

Wának sa' ko'o ektámegmak xép xapop ahagkok se'e amonye' nak 
ektemegwánxa néxa ekhem, yaqwayam sa' hey'ásegwók ko'o m'a pók 
aptémakxa nak chá'a énxet'ák, eñama exchep, sekxekmósa sa' ektémakxa 
sektaqmalma nápaqta'awók ma'a. 

17“Ektáhak ko'o sekpeywa s'e, sektáha nak Wesse': Xép axta sekxeyenma 

axta chá'a m'a nanók axta, sekxeyenma axta eñama m'a séláneykha 
apkellegasso nak sekpeywa m'a Israel; apkelxeyenmeyk axta chá'a 
sekxeyenma ko'o wának exegmak xép se'e ekhem nak, yaqwayam 
ektámegmak ma'a Israel.” 

Gog kéllegassáseykegkoho 

18“Ektáhak ko'o sekpeywa s'e, sektáha nak Wesse': Apyennaqtéssek sa' 

agkok apyempehek Gog etxek ma'a Israel, alwohok ahagkók sa' ko'o. 

19Naqsók nahan ko'o sekxéna, seklawa sa' xa ekhem nak, katyapok xóp 

ekyawheykha ekyennaqte agko' ma'a Israel. 

20Kalpexyennók sa' nahaqtók ko'o m'a kelasma, náta, tén han ma'a aqsok 

nawha'ák éllo nak tén han ma'a élpexyaweykegkoho nak náxop kalxog, 
kawakxohok sa' nahan ma'a apyókxoho énxet'ák apheykha nak keso náxop. 
Kalyaqnenagkok sa' ma'a meteymog élekhahéyak nak, kapallegmak sa' 
nahan ma'a meteymog nak, kalyaqnenagkok sa' nahan náxop ma'a 
ekyókxoho meteymog kélhaxta nak nepyáwa tegma. 

21-22Wának sa' ko'o káhapwak Gog ekyókxoho mók ektémakxa nak chá'a 

aqsok ekmaso, yaqwayam sa' kagkések ekyawe agko' apkeye. 
Añássesagkohok sa' negmasse ekmaso tén han ma'a nétsapma ekmaso 
nak. Wának sa' ko'o katyamok takhapxet ma'a mámeye ekyawe tén han 
yegmen élyennaqte, táxa tén han ma'a aqsok ánek ekyátekto eyáléwomól'a 
ekweykekxoho m'a sẽlpextétamo apagkok tén han ma'a énxet'ák 
apxámokma apkelxegexma'a nak, keñe sa' ma'a énxet'ák apagkok nak 
elnapakpekxak sa' aqsa chá'a pók yetlo apkelmeykha m'a sókwenaqte. Ko'o 
sekxeyenma sektáha nak Wesse'. 

23Keñe sa' axekmósek ko'o apxámokma apagko' énxet sekteme sekwányam 

tén han sektaqmalma. Altennasaxchek sa' nahan ko'o m'a, tén sa' 
elya'ásegwók sektáha ko'o Wesse'. 

 

Ezequiel 39 
Gog kélmassésseyam 

1“Xép akke énxet, eltennés sa' yaqwánxa ko'o atnéssesek ma'a Gog. Etne 

sa' yának se'e: ‘Keso aptáhakxa exchek appeywa Wesse' egegkok se'e: Gog, 
apkemha apmonye' ekyawe kéláyo nak ma'a yókxexma Mésec tén han 
Tubal, ekxénchek ko'o exchep aptáha sénmexma. 

2Apeynchágwakxak sa' ko'o makham xép; ataqmelchesagkohok sa' 

atekkesekxak ma'a eyátépexa agko' nak ma'a nexcheyha tén sa' 
eyntementák ma'a meteymog élekhahéyak nak ma'a Israel. 

3Keñe sa' alekkexekxak ma'a yágke apmeykencha'a nak nepsagqalwa 

apaqnegkeshok sa' ma'a ahamtek apmeykencha'a nak ma'a 
apkelya'assamakxa. 

4Keñe sa' xép yetsapok ma'a néten meteymog élekhahéyak nak Israel yetlo 

m'a sẽlpextétamo apagkok tén han ma'a énxet'ák apkelxegexma'a nak. Sa' 
agkések ko'o kéxegke yaqwayam katawagkok ekyókxoho mók ektémakxa 
nak chá'a náta élyawe ektómo nak chá'a mók ma'a tén han ma'a aqsok 
nawha'ák éllo nak. 

5Kólhagkok sa' aqsa náxop ma'a yókxexma eyáxñeyo nak. Ekxénchek ko'o 

xa sektáha nak Wesse'. Ekméssek ko'o sekpeywa. 

6Wáphaksek sa' ko'o táxa m'a kañe Magog tén han nepyeseksa m'a énxet'ák 

ektaqmalma nak apheykha m'a apkelókxa, ekhéyak nak neyáwa wátsam 
ekwányam. Keñe sa' elya'ásegwók ko'o sektáha Wesse'. 

7Wának sa' ko'o elya'asagkohok sekwesey ektaqmalma m'a énxet'ák 

ahagkok Israel, magwohok sa' chá'a kaxwók kóllenxanmagkohok 
kéltawáseykha. Keñe sa' ma'a énxet'ák apkeleñama nak mók apkelókxa 
elya'ásegwók sektáha ko'o sektaqmalma m'a kañe' Israel, ko'o sektáha nak 
Wesse'. 

8Ekhem sekxéna axta kawa', megkatnehek sa' megkawe. Ko'o sekxeyenma 

sektáha nak Wesse'.” 

9“Elántépok sa' ma'a énxet'ák apheykha nak kañe' tegma apkelyawe Israel, 

elwatnekxak sa' nahan ma'a apkelmeykha apkenchesso kempakhakma, 
cham'a mók ektémakxa nak chá'a m'a apkeláhakkásamap, tén han ma'a 
yágke yetlo m'a ahamta'ák nak, héwa élyawe tén han ma'a sawhéwa, kaxek 
sa' nahan yántapák apagkok yaqwayam elwatnek ekweykmoho siete 
apyeyam. 

10Melántépek sa' yókxexma etegyagkok yántapák, melmahagkek sa' nahan 

naxma elyaqtennagkok, hakte sa' katnehek yántapák apagkok xa ekyókxoho 
nak aqsok apkelmeykha. Keñe sa' elmenyexchásekxak kaxwók aqsok 
apagkok ma'a ektáha axta apkelmenyexchesso aqsok apagkok, 
esawhaksohok sa' nahan aqsok apagkok ma'a apsawhéssamo axta aqsok 
apagkok. Ko'o sekxeyenma sektáha nak Wesse'. 

Gog kélátawanye 

11“Agkések sa' ko'o Gog, xama yókxexma Israel xa ekhem nak, cham'a 

yókxexma sẽlátawanyamakxa ekwesey nak Xapop Ekyapwate 
Apkelpéwomókxa nak chá'a Apkelxega, ekpayho nak ma'a wátsam 

ekwányam, yaqwayam sa' kólátawanyek. Sa' kamasséssessók 
apkelpéwomo apkelxega nak chá'a xa, sa' kólátawanyek Gog ma'a tén han 
ma'a apyókxoho sẽlpextétamo apagkok, kólteméssesek sa' nahan ekwesey 
Gog sẽlpextétamo apagkok Xóp Ekyapwate apagkok ma'a. 

12Siete pelten sa' yepmenyéhok énxet'ák Israel yaqwayam esáwak 

apkelátawañe m'a tén han yáxñásekxak ma'a apkelókxa nak. 

13Apyókxoho énxet sa' eltemeykha elátawanyek ma'a, katnehek sa' xama 

ekhem melwagqayam xa. Axekmósek sa' ko'o seyeymáxkoho xa ekhem nak. 
Ko'o sekxeyenma sektáha nak Wesse'. 

14Elánékpok sa' nahan elweynchamha nápakha énxet tén han elanok 

apchókxa xa natámen nak siete pelten, tén han elátawanyek makham ma'a 
apkeleymomap nak aphéyak náxop megkólátawañe, yaqwayam enxoho 
yáxñásekxoho'. 

15Apkelwet'ak sa' agkok chá'a énxet apexchakkok nápakha énxet 

apkelweynchámeyncha'a sa' ma'a apkelókxa, epekkenek sa' chá'a xama 
apkelqahasso magkenatchesso ekpayhókxa ekyetnakxa, ekwokmoho sa' 
apkelátawaña chá'a ektáha nak chá'a apkelátawañe m'a yókxexma ekwesey 
nak Gog sẽlpextétamo apagkok Xóp Ekyapwate Apagkok. 

16(Yetneyk nahan xama tegma apwányam apwesey Sẽlpextétamo 

apxámokma.) Yáxñásekxak sa' ma'a apkelókxa.” 

17 Aptáhak axta seyáneya Wesse' egegkok se'e: “Yána sa' kaqnekxak 

ekyókxoho náta tén han aqsok nawha'ák éllo m'a neyáwa nak, yána sa' 
kalmeyenták ma'a meteymog élekhahéyak nak Israel, cham'a yaqwánxa sa' 
ko'o alanaksek ma'a aqsok ektekyawa. Katawagkok sa' ma'a ápetek, 
keynagkok sa' nahan ma'a éma; 

18katawagkok sa' ma'a sẽlpextétamo aphápetek, keynagkok sa' nahan ma'a 

kelwesse'e apkeltaqmelchesso nak chá'a apkelókxa éma apagkok, máxa sa' 
katnéssesek ma'a ektémól'a nepkések apkelennay'a, tén han apketkók la'a, 
tén han ma'a yát'ay apketkók la'a essenhan ma'a weyke étkók kélennay'a 
eknaqmelel'a m'a yókxexma Basán. 

19Katawagkok sa' pexmok ekwokmoho eknaqtawáseyncha'a, keynagkok sa' 

nahan éma ekwokmoho élnapa, cham'a aqsok ektekyawa sekmako nak ko'o 
alanaksek ma'a. 

20Alanaksek sa' ko'o ektámaxche ekyawe, yaqwayam sa' katawagkok 

ekwokmoho elyaqkanakmo, cham'a yátnáxeg aphápetek tén han ma'a 
apkelchánte nak chá'a yátnáxeg, tén han ma'a sẽlpextétamo tén han ma'a 
pók aptémakxa nak chá'a kempakhakma yapmeyk. Ko'o sekxeyenma 
sektáha nak Wesse'. 

Israel kélxátekháseykekxa makham 

21“Axekmósek sa' ko'o seyeymáxkoho m'a énxet'ák apkeleñama nak mók 

apkelókxa. Elwetak sa' sektáhakxa ko'o sélyekpelchássessamo tén han 
séllegassáseykegkoho m'a apyókxoho pók aptémakxa nak chá'a énxet'ák. 

22Elya'ásegwók sa' énxet'ák Israel sektáha ko'o Dios Wesse' apagkok xa 

ekhem nak. 

23Elya'ásegwók sa' nahan énxet'ák apkeleñama nak mók apkelókxa 

kélnaqleykekxo énxet'ák Israel ma'a megkatnahakxa nak apkelókxa eñama 
m'a apkeltémakxa melya'assáxma, hakte eyenseykmek ko'o sétleykha m'a; 
tén han ekmassama ko'o sélányo, seyhayo aqsa emenxenek ma'a 
apkelenmexma nak tén han etekyók apyókxoho m'a kempakhakma. 

24Ekhéssamók aqsa ko'o sekteméssessama m'a ekhawo ektémakxa nak 

chá'a apmopmenyého elanagkok ma'a aqsok ekmanyása tén han 
sénmexeykha, massegkek sélányo. 

25“Ekeso éñamakxa sektáha nak ko'o sekpeywa s'e sektáha nak Wesse': 

Kalepyóshok sa' ko'o kaxwók alanok apyókxoho m'a énxet'ák Israel, Jacob 
aptawán'ák neptámen nak. Wának sa' kayaqmagkasek mók ma'a ektémakxa 
nak chá'a, yaqwayam sa' wának ko'o etaqmelchesek ma'a sekwesey 
ektaqmalma nak. 

26-27Wánchásekxak sa' ko'o makham anaqlósawakxak ma'a nepyeseksa nak 

énxet'ák apheykha nak mók apkelókxa tén han ma'a apkelókxa nak ma'a 
apkelenmexma; keñe sa' kataqmelhok apheykha m'a xapop apagkok apagko' 
nak, méko sa' kalyegwakkasha chá'a. Axekmósek sa' ko'o ektémakxa 
sektaqmalma m'a, elwetak sa' nahan apxámokma apagko' ma'a pók 
aptémakxa nak chá'a énxet'ák. Kalwagqamagkok sa' nahan apkelmegqakto 
eñama seyenseyam ma'a énxet'ák Israel. 

28Ko'o axta séláphasso kólnaqlakxak ma'a megkatnahakxa nak apkelókxa, 

nepyeseksa nak ma'a énxet'ák apheykha nak mók apkelókxa, ko'o sa' nahan 
wánchásekxak makham ma'a kañe' xapop apagkok nak. Magweymek sa' 
xama enxoho m'a kélyentameykekxa nak megkatnahakxa apchókxa. Keñe 
sa' elya'ásegwók sektáha ko'o Dios Wesse' apagkok. 

29Matnehek sa' chá'a kaxwók malányo, hakte ekpekkenchek ko'o kaxwók 

sekmowána nepyeseksa m'a énxet'ák Israel. Ko'o sekxeyenma xa sektáha 
nak Wesse'.” 

 

Ezequiel 40 
Tegma appagkanamap yaqwánxa katnehek apwetamap egmonye' 

1-2 Appekkenchek axta ko'o apmek tekhéxet Wesse' egegkok, ekhem diez 

eyeynókxa axta apxega apkemha apmonye' pelten aphaxnagkok apyeyam, 
máxa sekwanmagko axta nahan etnessásak sey'ásékxo m'a xapop Israel. 

Veinticinco apyeyam axta nahan peyk katnehek ma'a sẽlnaqleykekxa axta 
m'a Babilonia tén catorce apyeyam ma'a apmomakpo axta m'a Jerusalén. 
Exnéssekmek axta nahan ko'o Wesse' egegkok ma'a ektáhakxa nak netnók 
agko' egkexe m'a xapop Israel; ekwet'ak axta nahan ko'o apchaqneykekxa 
tegma apxámokma m'a ekpayho nak nepyeyam, máxa axta m'a tegma 
apwányam la'a. 

3Eyentegkek axta ko'o Wesse' egegkok ma'a, ekwet'ak axta nahan xama 

énxet aphémo m'a sawo ekyexwase élyenmál'a. Apkenmáha axta m'a átog 
nak, apáwa nápakha apwenaqte apkeláxñe axta nahan apmeykha tén han 
xama yámet nélyetsátéyak nak chá'a ekwánxa ekwenaqte xama aqsok. 

4Keñe axta xa énxet nak aptáha seyáneya s'e: “Etaqmelchesho apkelányo, 

ná etwássoho yeyxho'; etaqmelchesho apkelányo ekyókxoho sekmako nak 
axekmósek, hakte Dios apyentamokmok xép se'e yaqwayam enxoho 
axekmósek. Keñe sa' eltennasha énxet'ák Israel ma'a ekyókxoho aqsok 
apwete.” 

Átog ekpayhémo nak teyapmakxa ekhem 

5 Yetnegkek axta nahan meteymog kélhaxta nepyáwa yókxexma m'a tegma 

appagkanamap nak, wakhayak axta. Ántánxo metros axta nahan ekwenaqte 
m'a yámet apmeykha axta m'a énxet. Apkelyetsátegkek axta m'a meteymog 
kélhaxta nak, ántánxo metros axta nahan tépak ma'a ekpayhakxa nak tén 
han ántánxo metros ma'a ekmahéyak nak néten. 

6Tén axta apmahágko m'a nentaxnamakxa ekpayho nak ma'a teyapmakxa 

ekhem, apchánteyk axta m'a nélyetlamakxa néten nak, apkelyetsátegkek 
axta m'a nentaxnamakxa nak átog, ántánxo metros axta nahan ekpayhakxa 
m'a. 

7Ántánxo metros axta nahan chá'a xama apwegqakxa m'a tegma apketkók 

aphéyak axta chá'a xama nekha m'a átog nentaxnamakxa nak, tén axta 
ántánxo nahan ma'a appayhakxa, ánet metros náxet mók axta nahan chá'a 
apyetnamakxa pók ma'a tegma apketkók nak. Tén axta ekyetnama m'a átog 
ekmahéyak axta m'a nentaxnamakxa nak émha amonye' apwáxok tegma, 
ekpayhémo axta m'a tegma appagkanamap. Ántánxo metros axta nahan 
ekpayhakxa kañe' nentaxnamakxa xa átog nak. 

8-9Apkelyetsátegkek axta énxet ma'a émha amonye' apwáxok tegma nak, 

ekpayhémo axta m'a nentaxnamakxa nak tegma appagkanamap, cuatro 
metros axta nahan tépak ma'a émha amonye' apwáxok tegma nak. 
Chánmeyk axta nahan ánet meteymog xama metro chá'a ekyawe 
ekpayhakxa m'a. 

10(Apqántánxo tegma apketkók axta nahan chá'a apheykegkok xama 

nápakha m'a ekpayho nak teyapmakxa ekhem nentaxnamakxa, aphawók 

axta nahan pók ma'a apyókxoho nak, keñe axta nahan ma'a meteymog 
élámha axta chá'a m'a xama nápakha, hawók axta nahan mók ma'a.) 

11Keñe axta natámen, cham'a énxet nak apkelyetsátegko m'a átog 

nentaxnamakxa nak: cinco metros axta nahan tépak ma'a ekpayhakxa, tén 
seis metros náxet mók ma'a nentaxnamakxa nak. 

12Meteymog kélhaxta keyetsék axta nahan chá'a heykegkok apmonye' xama 

m'a tegma apketkók nak, náxet metro axta nahan chá'a xama nekha m'a 
ekpayhakxa. Ántánxo metros axta nahan chá'a xama appayhakxa m'a tegma 
apketkók nak tén han ántánxo m'a apwegqakxa nak. 

13Tén axta apkelyetsátegko ekwánxa ekyókxoho ekpayhakxa m'a 

nentaxnamakxa nak, eyeynamo m'a kañók agko' nak apwáxok ma'a xama 
tegma apketkok ekweykekxoho m'a kañók agko' apwáxok nak ma'a apyetno 
nak apmonye' m'a tegma apketkok, negyeykhe nak xama m'a átog cham'a 
átog ekyetno nak apmonye', doce metros náxet mók axta nahan ekyókxoho 
m'a. 

14Tén axta apkelyetsátegko m'a émha amonye' apwáxok tegma nak: diez 

metros axta nahan ma'a. Sawheykekxók axta nentaxnamakxa nak tegma 
apyawe m'a ekyókxoho nápakhaw'ék nak. 

15Veinticinco metros axta nahan ekyókxoho apwenaqte m'a, eyeynamo m'a 

átog yókxexma nak ekweykekxoho m'a kañe' émha amonye' apwáxok nak. 

16Yetneyk axta nahan chá'a atña'ák étkók apagkok yetlo hópenyántétkók 

élyagqáxeykha kañe' m'a tegma apketkók nak, tén han ma'a meteymog 
élámha élyawe élyaqwate nak, tén han ma'a nepyáwa' nentaxnamakxa nak 
chá'a m'a tegma apyawe. Ekhawo nahan ma'a émha amonye' apwáxok 
tegma nak, yetneyk axta nahan atña'ák étkók ma'a nepyáwa', cham'a kañe' 
nak. Áxa axta nahan chá'a kéleykmassáseykha m'a meteymog élámha nak. 

Ekyawakxa nak apwáxok tegma 

17Tén axta natámen séntamákxo ko'o énxet ma'a kañe' ekyawakxa nak 

apwáxok tegma. Meteymog axta nahan kélnegkenéyak chá'a neyáwa' kañe' 
m'a tegma apwáxok nak, treinta tegma apwáxok axta nahan heykegkok ma'a. 

18Cháxa meteymog kélnegkenéyak nak, ekyetno axta m'a kónegók agko' 

nak, sawheykekxók axta m'a neyáwa nak nentaxnamakxa m'a tegma 
apyawe, hawók axta nahan ekpayhakxa m'a ekwánxa axta ekwenaqte xa. 

19Apkelyetsátegkek axta ekwánxa ekwenaqte énxet, eyeynamo m'a amonye' 

nak átog ekyetno kóneg, ekweykekxoho m'a halep nak átog étkok apwáxok 
ma'a tegma, cincuenta metros axta nahan wokmok ma'a. 

Átog ekpayhémo nak nexcheyha 

20Yetneyk axta nahan xama nentaxnamakxa ekpayho nak nexcheyha m'a 

ekyawakxa nak apwáxok tegma m'a yókxexma. Apkelyetsátegkek axta 
ekwánxa ekwegqakxa tén han ekpayhakxa m'a énxet nak. 

21Yetneyk axta nahan apqántánxo tegma apketkók ma'a xama nekha, tén 

han ma'a meteymog élyaqwate élámha nak tén han ma'a émha amonye' 
apwáxok nak, hawók axta m'a ekwánxa axta metros ma'a nentaxnamakxa 
ekpayho nak teyapmakxa ekhem, veinticinco metros axta m'a ekwegqakxa 
tén doce metros náxet mók ma'a ekpayhakxa. 

22Hawók axta nahan ekwánxa axta émha amonye' apwáxok tén han átog 

étkók tén han áxa kéleykmássesso m'a ekwánxa axta ekhéyak ma'a 
nentaxnamakxa ekpayho nak teyapmakxa ekhem. Siete nélyetlamakxa 
néten axta nahan chá'a negchántamakxa xa, keñe émha amonye' apwáxok 
ekyetnama m'a kañe' nak. 

23Yetneyk axta nahan mók nentaxnamakxa ekmahéyak ma'a kañe' étkok 

apwáxok nak tegma, cham'a ekpayho nak teyapmakxa ekhem tén han ma'a 
nexcheyha amonye' nak ma'a nentaxnamakxa ekyawakxa nak apwáxok 
tegma m'a yókxexma. Apkelyetsátegkek axta ekwánxa ekyetno chá'a mók 
ánet nentaxnamakxa m'a énxet nak, cincuenta metros axta nahan wokmok 
ma'a. 

Átog ekpayhémo nak nepyeyam 

24Tén axta m'a énxet nak, séntamákxo m'a ekpayho nak nepyeyam, 

ekyetnamakxa axta xama nentaxnamakxa, apkelyetsátegkek axta m'a 
meteymog élyaqwate élámha nak tén han ma'a émha amonye' apwáxok nak, 
hawók axta nahan ma'a ekwánxa axta metros ma'a nekha nak. 

25Yetneyk axta nahan átog étkók nápakhaw'ék nentaxnamakxa nak ma'a 

tegma apyawe tén han ma'a émha amonye' apwáxok nak, ektéma axta m'a 
nápakha nak. Veinticinco metros axta nahan ekyókxoho apwegqakxa m'a tén 
doce metros náxet mók ma'a appayhakxa. 

26Yetneyk axta nahan ma'a siete nélyetlamakxa nak néten agchántek, axta 

yetnók nahan émha amonye' apwáxok ma'a kañe' nak. Yetneyk axta nahan 
áxa kéleykmassáseykha m'a meteymog élámha élyaqwate nak, xama axta 
chá'a m'a xama nekha nak. 

27Yetneyk axta nahan xama átog ekpayhémo nepyeyam ma'a étkok apwáxok 

tegma nak. Apkelyetsátegkek axta ekwánxa chá'a ekyetnamakxa mók átog 
ma'a énxet nak, cham'a ekpayho nak nepyeyam, cincuenta metros axta 
nahan tépak ma'a. 

Átog ekpayhémo nak nepyeyam 

28Tén axta sey'ásekxo m'a nentaxnamakxa ekpayho nak nepyeyam, cham'a 

étkok apwáxok tegma nak. Apkelyetsátegkek axta m'a átog ekyetno nak 

nepyeyam, hawók axta nahan ma'a ekwánxa axta metros ma'a nekha atña'ák 
nak. 

29-30Hawók axta nahan tegma apketkók agkok tén han émha amonye' 

apwáxok tegma tén han meteymog élámha élyaqwate agkok ma'a ekwánxa 
axta m'a nekha nak. Yetneyk axta nahan átog étkók nekhaw'ék 
nentaxnamakxa nak ma'a tegma apyawe, tén han ma'a émha amonye' 
apwáxok nak tegma, veinticinco metros axta nahan ekyókxoho m'a 
ekwegqakxa nak tén doce metros náxet mók ma'a ekpayhakxa. 

31Axta payhémók émha amonye' apwáxok ma'a ekyawakxa nak apwáxok 

tegma m'a yókxexma. Heykegkek axta nahan áxa kéleykmassáseykha m'a 
meteymog élámha élyaqwate nak. Ocho nélyetlamakxa néten axta nahan 
yetnók nenchántamakxa xa átog nak. 

Átog ekpayho nak teyapmakxa ekhem 

32Ñohok axta nahan séntamákxo m'a kañe' étkok apwáxok nak tegma, 

ekpayho nak teyapmakxa ekhem, apkelyetsátegkek axta m'a 
nentaxnamakxa nak, hawók axta nahan ma'a ekwánxa axta metros ma'a 
nekha nak. 

33Hawók axta nahan ekwánxa axta metros ma'a tegma apketkók agkok nak 

tén han ma'a meteymog élámha élyaqwate nak, tén han ma'a émha amonye' 
apwáxok tegma nak. Yetneyk axta nahan átog étkók agkok nekhaw'ék 
nentaxnamakxa nak ma'a tegma apyawe, tén han ma'a émha amonye' 
apwáxok nak, veinticinco metros axta nahan ekwegqakxa m'a tén doce 
metros náxet mók ma'a ekpayhakxa. 

34Axta peheweykmok émha amonye' apwáxok nak tegma m'a ekpayho nak 

ekyawakxa apwáxok ma'a tegma. Heykegkek axta nahan chá'a áxa 
kéleykmássesso xama nekha m'a meteymog élámha élyaqwate nak. Ocho 
nélyetlamakxa néten axta nahan chá'a negchántamakxa xa átog nak. 

Átog ekpayho nak nexcheyha 

35Keñe axta natámen xa énxet nak séntamákxo m'a nentaxnamakxa, 

ekpayho nak nexcheyha, apkelyetsátegkek axta m'a nentaxnamakxa nak, 
hawók axta nahan ekwánxa axta metros ma'a nekha nak, 

36yetneyk axta nahan ma'a tegma apketkók agkok, tén han ma'a meteymog 

élámha élyaqwate nak tén han ma'a émha amonye' apwáxok nak tegma, tén 
han átog étkók ma'a nekhaw'ék nak. Veinticinco metros axta nahan 
ekwegqakxa m'a nentaxnamakxa nak tegma apyawe tén doce metros náxet 
mók ma'a ekpayhakxa. 

37Axta peheweykmok émha amonye' apwáxok tegma m'a ekyawakxa nak 

apwáxok tegma. Heykegkek axta nahan chá'a áxa kéleykmássesso xama 

nekha m'a meteymog élámha élyaqwate nak. Ocho nélyetlamakxa néten axta 
nahan negchántamakxa xa átog nak. 

Tegma apkelyawe aphéyak nak ma'a ekpayho nak átog nexcheyha 

38Yetneyk axta nahan xama tegma apwáxok ekyaphagweykta axta m'a 

nentaxnamakxa nak émha amonye' apwáxok tegma. Axta 
kélyaqpássessamakxa chá'a aqsok kélnaqtósso yaqwayam nak kólwatnek 
ma'a. 

39Cuatro mésa axta nahan heykegkok ma'a nentaxnamakxa nak émha 

amonye' apwáxok tegma, ánet axta chá'a m'a xama nekha, kélnapmakxa 
axta chá'a néten ma'a aqsok kélnaqtósso yaqwayam nak kólwatnek tén han 
ma'a kélnaqtósso ektekyawa ekyaqmageykekxa nak chá'a magya'assáxma 
tén han ma'a nensexnánémaxche. 

40Heykegkek axta nahan chá'a ánet mésa xama nekha m'a nentaxnamakxa 

ekpayho nak nexcheyha yókxexma m'a émha amonye' apwáxok tegma, 

41cuatro mésa axta ekhéyak ma'a kañe' nak, tén han cuatro m'a yókxexma 

nak nentaxnamakxa m'a tegma apyawe: ocho mésa axta ekyókxoho. Axta 
kélnapmak chá'a aqsok kélnaqtósso xa néten nak. 

42-43Kelánexkók axta nahan meteymog kélpaxqáteykekxal'a kéllane m'a 

cuatro mésa kélwatnamakxa axta chá'a m'a aqsok kélnaqtósso; setenta y 
cinco centímetros axta nahan chá'a ekwegqakxa m'a tén han setenta y cinco 
centímetros ma'a ekpayhakxa, keñe cincuenta centímetros ekmahéyak ma'a 
néten, axta kélnegkenmakxa chá'a ápetek kélmésso nak chá'a Dios xa néten 
nak. Keñe m'a kañe' apwáxok tegma nak, ekyókxoho m'a nápakhaw'ék nak 
ekyetnama xama yántéseksek ekpayhe ekwenaqte, ekwayam axta seis 
centímetros ekpayhakxa, kélnegkenmakxa axta chá'a néten ma'a hótáhap 
kélmésso naqsa nak chá'a m'a Dios tén han ma'a aqsok kélmeykegkaxa nak 
chá'a yaqwayam kólnápok ma'a aqsok kélnaqtósso kélwatno. 

44Heykegkek axta nahan ánet apwáxok tegma m'a teyp atña'ák nak kañe' m'a 

étkok apwáxok nak tegma, xama axta yetnók ma'a nekha átog ekpayho nak 
nexcheyha, payhémók axta m'a nepyeyam nak, tén axta nahan mók 
ekyetnama m'a mók nekha átog ekpayho nak nepyeyam, payhémók axta m'a 
nexcheyha nak. 

45Aptáhak axta seyáneya xa énxet nak: “Appasmo apkelmaxnéssesso Dios 

énxet'ák apagkok apheykegkaxa xa kañe' ekpayhémo nak ma'a nepyeyam, 
cham'a apkeltamheykha nak chá'a m'a kañe' tegma appagkanamap, 

46keñe m'a kañe' ekpayhémo nak ma'a nexcheyha, apheykegkaxa m'a 

appasmo apkelmaxnéssesso Dios énxet'ák apagkok apkeltamheykha nak 
chá'a m'a meteymog ekwatnamáxchexa nak chá'a aqsok. Sadoc aptawán'ák 
neptámen ma'a, wánxa nahan apwanchek chá'a elyepetchegwakxohok 
Wesse' egegkok yaqwayam elteméssesha xa Leví énxet'ák apagkok nak.” 

Étkok apwáxok tegma tén han tegma appagkanamap 

47Tén axta apkelyetsátegko étkok apwáxok nak tegma m'a énxet nak, hawók 

axta nahan mók nápakhaw'ék ma'a, cincuenta metros axta chá'a m'a xama 
nápakha. Apmonye' tegma appagkanamap axta nahan yetnók ma'a 
meteymog ekwatnamáxchexa nak chá'a aqsok. 

48Éntamákxeyk axta émha amonye' apwáxok nak tegma appagkanamap 

ma'a énxet nak, apkelyetsátegkek axta m'a meteymog élámha agkok nak 
ma'a émha amonye' apwáxok tegma: ánet metros náxet mók axta nahan 
chá'a ekyawe xama m'a. Keñe axta siete metros ekpayhakxa m'a átog nak, 
tén axta m'a élmeykegkaxa nak chá'a átog ma'a émha amonye' apwáxok nak 
tegma, ekwokmo chá'a xama metro náxet mók xama m'a ekpayhakxa. 

49Diez metros axta nahan ekpayhakxa m'a émha amonye' apwáxok nak 

tegma tén seis metros ma'a néten, diez nélyetlamakxa néten axta nahan 
negchántamakxa m'a. Xama yámet ekwenaqte axta nahan chá'a kemhak 
ekpayhókxa élámhakxa m'a meteymog élámha élyaqwate nak. 

 

Ezequiel 41 

1Ñohok axta nahan séntamákxo kañe' apwáxok agko' nak tegma 

appagkanamap ma'a énxet nak, apkelyetsátegkek axta m'a meteymog 
élámha élyaqwate nak: ántánxo metros axta nahan chá'a élyawe m'a. 

2Keñe axta cinco metros ekpayhakxa m'a átog nak; keñe axta ánet metros 

náxet mók chá'a xama ekpayhakxa m'a élwasqakkassamakxa nak chá'a. Tén 
axta apkelyetsátegko m'a apwáxok neyseksa nak, veinte metros axta nahan 
ma'a ekwegqakxa tén diez ma'a ekpayhakxa. 

3Tén axta apmahágko m'a kañók agko' nak apwáxok tegma, 

apkelyetsátegkek axta m'a meteymog élámha élyaqwate nak ma'a 
nentaxnamakxa, xama metro axta nahan chá'a xama ekyawe m'a. Ántánxo 
metros axta ekpayhakxa m'a nentaxnamakxa nak, keñe m'a meteymog 
élyaqwate élámha axta chá'a m'a xama nekha, ektáha ántánxo metros náxet 
mók chá'a xama ekyawe. 

4Tén axta apkelyetsátegko m'a kañók agko' nak apwáxok ma'a tegma, diez 

metros axta nahan chá'a tépak xama nekha m'a. Tén axta aptáha seyáneya 
s'e: “Keso kañe' Ekpagkanamaxchexa Agko' se'e.” 

Tegma apketkók apkelánamap nekhaw'ék nak meteymog kélhaxta tegma 

5Tén axta apkelyetsátegko meteymog nápakhaw'ék nak tegma 

appagkanamap yókxexma m'a énxet nak, ántánxo metros axta nahan 
ekyawe m'a. Apheykegkek axta nahan tegma apketkók ánet metros chá'a 
apkelwenaqte m'a nepyáwa nak tegma appagkanamap, apkelyepetche axta 
m'a nápakhaw'ék nak. 

6Apheykegkek axta nahan chá'a néten pók xa tegma apketkók nak, tegma 

néten ántánxo apkelwáxok axta aptemék, treinta tegma apketkók axta nahan 
chá'a apheykegkok xama xa apqántánxo nak tegma néten. Ketsék axta 
nahan chá'a meteymog kélhaxta nepyáwa tegma appagkanamap ma'a 
ekyókxoho ántánxo apwáxok nak tegma néten, keñe axta xa néten nak 
ektaxnamakxa nak kélyepetchesseykmo aqsa chá'a m'a tegma apketkók nak 
yámet éltegyésso apagkok, keñe axta megkalántaxnama chá'a m'a 
meteymog kélhaxta nak nepyáwa tegma. 

7Yetneyk axta nahan xama negchántamakxa néten ekweykmoho netnók 

agko' yókxexma m'a apheykegkaxa axta tegma apketkók, cham'a 
apwakheykekxo nak tegma appagkanamap, egwanchek axta agchántek 
óñék ma'a náxop nak, agmahagkok ma'a apwáxok ekyetno nak neyseksa 
ekweykekxoho m'a netno nak. 

8Ekwet'ak axta nahan ko'o ekyókxoho nápakhaw'ék tegma appagkanamap 

apyetnama néten, cham'a néten kélláneykxa axta nahan ma'a tegma 
apketkók. Ántánxo metros axta nahan néten xa apyetnamakxa nak. 

9-10Ánet metros náxet mók axta nahan ekyawe meteymog nápakhaw'ék ma'a 

tegma apketkók nak, keñe axta m'a ekyókxoho nepyáwa nak tegma 
appagkanamap, nepyeseksa nak ma'a tegma apketkók, apwakhaya nak 
ma'a tegma appagkanamap tén han ma'a kañe' apheykegkaxa nak chá'a m'a 
appasmo apkelmaxnéssesso Dios énxet'ák apagkok ekyetnama xama 
malámog diez metros ekpayhakxa. 

11Apkelpayhémok axta tegma apketkók ma'a malámog nak, eñama axta 

ekyetno chá'a átog ma'a ekpayho nak nexcheyha tén axta nahan chá'a mók 
ma'a ekpayho nak nepyeyam. Ánet metros náxet mók axta nahan chá'a 
ekyawe ekyókxoho ekwegqakxa nak malámog xama m'a meteymog kélhaxta 
nak nepyáwa tegma. 

Tegma apyawe apyetno nak teyapmakxa ekhem 

12Apyetnegkek axta xama tegma apyawe treinta y cinco metros appayhakxa 

m'a ekpayho nak teyapmakxa ekhem, nénmexmo nak ma'a apwáxok tegma 
kélápeykekxexa, tén cuarenta y cinco metros ma'a apwegqakxa, yetlo 
meteymog kélhaxta nepyáwa ekwayam nak ánet metros náxet mók ekyawe. 

Tegma appagkanamap kélyetsáteyak apwánxa apwenaqte apyókxoho 

13Apkelyetsátegkek axta tegma appagkanamap ma'a énxet, cincuenta 

metros axta nahan apyókxoho m'a apwenaqte. Keñe axta nahan cincuenta 
metros ekpayhakxa m'a awáxok nak kélhaxta kélápeykekxexa, 
ekweykekxoho m'a tegma apyawe yetlo m'a meteymog kélhaxta apagkok 
nak. 

14Cincuenta metros axta nahan ekwenaqte m'a apmonye' nak tén han ma'a 

apwáxok kélápeykekxexa nak kélhaxta m'a tegma appagkanamap, ekpayho 
nak ma'a teyapmakxa ekhem. 

15Tén axta apkelyetsátegko m'a apwegqakxa nak tegma apyawe teyp nak 

ma'a tegma appagkanamap, ekpayho nak kélápeykekxexa kélhaxta m'a 
apwáxok tegma, ekweykekxoho m'a meteymog kélhaxta nak chá'a nepyáwa 
m'a xama nápakha, cincuenta metros axta nahan chá'a m'a. 

Ektémakxa axta ekhéyak aqsok ma'a kañe' tegma appagkanamap 

Kélsawheyáseykekxók axta nahan kélyepetchessama yántéseksa'ák ma'a 

16-17kañe' apwáxok nak tegma appagkanamap tén han ma'a émha amonye' 

apkelwáxok nak tegma. Sawo élyagqáxeykha axta m'a atña'ák étkók nak, 
kélsawheyáseykekxók axta nahan yántéseksa'ák ma'a ekhéyak axta chá'a 
m'a nekhaw'ék nak, cham'a ántánxo nápakhaw'ék nak. Keñe axta nahan 
kélsawheyáseykekxoho yántéseksa'ák ma'a malámog ekyetno axta 
nepyeseksa m'a tegma néten tén han ma'a atña'ák étkók nak ekweykekxoho 
m'a néten átog nak. Keñe m'a nápakhaw'ék nak tegma appagkanamap 
cham'a kañe' nak tén han ma'a yókxexma nak, 

18eksawheykekxoho kéleykmassáseykha m'a Dios apkelásenneykha ekha 

apxempenák la'a tén han áxa. Ánet axta nahan chá'a nápaqta'a xama m'a 
Dios apkelásenneykha ekha apxempenák nak; 

19énxet nápat axta chá'a m'a xama nekha nápat nak, cham'a élányo axta m'a 

xama áxa nak, keñe axta mók nápat ekhawo m'a ektémól'a méwa nát, cham'a 
élányo axta nahan ma'a mók áxa nak. Axta entemék ekyókxoho nápakhaw'ék 
nak tegma appagkanamap xa, 

20kéleykmassáseykha axta m'a Dios apkelásenneykha ekha apxempenák 

la'a tén han ma'a áxa, eyeynamo m'a náxop nak kañe' apwáxok meteymog, 
ekweykekxoho m'a néten atña'ák nak. Keñe m'a apwáxok neyseksa nak 
nápakhaw'ék, 

21nekhaw'ék nak ma'a átog, ekheykegko chá'a élánma cuatro nekhaw'ék. 

Ekwatnamáxchexa aqsok élánamáxche nak yántéseksek 

Yetnegkek axta nahan xama ekwatnamáxchexa aqsok 

22ekho yántéseksek ma'a ekpayho nak nentaxnamakxa m'a kañe' 

ekpagkanamaxchexa agko' nak, xama metro axta nahan chá'a xama nekha 
m'a, keñe xama metro náxet mók ekmahéyak ma'a néten. Yántéseksa'ák 
axta m'a máséyak nak chá'a tén han ma'a awhak ekyennaqtéssamakxa nak 
tén han ma'a nekhaw'ék nak. Aptáhak axta seyáneya m'a énxet nak: “Keso 
ekyetno nak aphakxa Wesse' egegkok se'e mésa nak.” 

Atña'ák 

23-24Ánet atña'ák axta nahan chá'a m'a kañe' apwáxok neyseksa nak tén han 

ma'a kañe' ekpagkanamaxchexa agko' nak. Ánet ekmayheykekxexa axta 
nahan chá'a xama m'a átog, kélmeykeseykekxexa axta chá'a m'a nápakha 
tegma nak. 

25Áxa kéleykmassáseykha axta nahan chá'a heykegkok ma'a atña'ák 

neyseksa ekyetno nak apwáxok tegma tén han ma'a Dios apkelásenneykha 
ekha apxempenák la'a, hawók axta nahan ma'a ekheykegko axta m'a nekha 
meteymog kélhaxta nak nepyáwa tegma. Keñe axta m'a apmonye' nak ma'a 
émha amonye' apwáxok tegma, ekpayho nak ma'a yókxexma, ekyetnama 
xama ektegyésso yámet. 

26Heykegkek axta nahan chá'a átog étkok yetlo sawo élyagqáxeykha xama 

nápakha m'a émha amonye' apwáxok nak tén han ma'a áxa 
kéleykmassáseykha nak. Keñe axta nahan ma'a tegma apketkók 
apkelyepetche axta m'a tegma appagkanamap, yetneyk axta nahan ma'a 
yámet éltegyésso apagkok. 

 

Ezequiel 42 
Tegma aphéyak nak nápakha tegma appagkanamap 

1Etekkessek axta ko'o yókxexma ekyawakxa nak apwáxok tegma m'a énxet 

nak, ekpayho nak nexcheyha, etaxnéssekmek axta m'a kañe' 
ekyepetcheykekxexa axta mók apwáxok ma'a tegma, cham'a apheykegko 
axta m'a nexcheyha, ekpayho nak kélápeykekxexa kélhaxta m'a tegma tén 
han ma'a tegma apheykegko axta m'a teyp tegma appagkanamap. 

2Cincuenta metros axta nahan apwenaqte xa tegma ekyepetcheykekxa nak 

mók apwáxok ekpayho nak nexcheyha, keñe veinticinco metros ma'a 
appayhakxa. 

3Axta nahan payhémók xama nápakha m'a ekpayho nak étkok apwáxok 

tegma, cham'a ekwayam axta diez metros ma'a appayhakxa, keñe axta pók 
nápakha ekpayhémo m'a kélnegkeneykegkaxa axta meteymog náxop ma'a 
ekyawakxa nak apwáxok tegma yókxexma. Tegma néten ántánxo 
apkelwáxok axta m'a, taqmekcháseykegkokxók axta aqsa nahan 
apyamágweykekxo m'a néten nak. 

4Yetnegkek axta nahan xama malámog ekwenaqte m'a ekpayho nak atña'ák 

ma'a tegma apwáxok, cinco metros axta nahan ekpayhakxa m'a tén 
cincuenta m'a ekwegqakxa, ekmahéyak axta m'a kañe'. Nexcheyha axta 
nahan kelpayhémok ma'a atña'ák nak tegma apwáxok. 

5Keyetsék axta nahan apwáxok ma'a tegma néten netno nak, maxta exnawok 

ma'a apyetno nak neyseksa tén han ma'a kónego nak, hakte 
taqmelcháseykegkók axta aqsa aptemégweykekxo ketchetsék néten ma'a 
tegma nak. 

6Ántánxo apwáxok axta eykhe kéltemék xa tegma nak, méko axta eyke m'a 

élámha ektéma nak ma'a kañe' tegma nak, ketsék axta temégweykmok 
apwáxok tegma m'a néten nak, axta exnawok ma'a apwáxok neyseksa nak 
tén han ma'a kónego nak. 

7-8Veinticinco metros axta nahan ekwenaqte m'a ekyawakxa nak apwáxok 

tegma m'a yókxexma. Veinticinco metros axta nahan ekwenaqte m'a 
meteymog kélhaxta nak ekyókxoho m'a ekpayhókxa nak chá'a tegma 
apwáxok, cham'a ekpayho nak ma'a ekyawakxa nak kélhaxta apwáxok 
tegma yókxexma. Cincuenta metros axta nahan ekyókxoho m'a malámog 
ekmahéyak nak chá'a m'a kañe'. 

9Teyapmakxa ekhem axta nahan nentaxnamakxa kañe' xa tegma apwáxok 

apyetno nak kónego', cham'a nekha nak ekyawakxa apwáxok ma'a tegma, 

10ekweykenxa axta nahan néxa m'a meteymog kélhaxta nak nepyáwa m'a 

ekyawakxa nak apwáxok tegma yókxexma. Heykegkek axta nahan tegma 
apwáxok ma'a ekpayho nak nepyeyam, amonye' nak ma'a kélhaxta 
kélápeykekxexa nak apwáxok nepyáwa m'a tegma tén han ma'a tegma 
apyetno axta ekpayho nak teyapmakxa ekhem ma'a tegma appagkanamap. 

11Hawók axta nahan ma'a ektémakxa axta tegma apwáxok ekhéyak ma'a 

ekpayho nak nexcheyha, tén han ma'a apwenaqte, tén han kélnegkenma, 
yetlo m'a nentaxnamakxa nak, tén han xama malámog ekwenaqte m'a 
apmonye'e nak. 

12Yetneyk axta xama átog yaqwayam nak agmahagkok ma'a kañe' tegma 

apwáxok ekhéyak axta m'a ekpayho nak nepyeyam, axta cheynamók ma'a 
malámog ekyetno axta m'a amonye' nak meteymog kélhaxta nepyáwa 
tegma, antexek axta agmahagkok ma'a ekpayho nak teyapmakxa ekhem. 

13Aptáhak axta seyáneya m'a énxet nak: “Élpagkanamaxche xa kañe' tegma 

ekhéyak nak nexcheyha tén han ma'a nepyeyam, cham'a élpayhémo nak 
ma'a meteymog kélhaxta kélápeykekxexa. Cha'a apteykegkaxa aqsok 
kélmésso naqsa nak Dios élpagkanamaxche agko' appasmo nak 
apkelmaxnéssesso Dios énxet'ák apagkok apkelyepetchegweykekxoho nak 
chá'a Dios ma'a, cham'a apnegkenmakxa nahan chá'a aqsok kélmésso 
naqsa nak chá'a Dios élpagkanamaxche agko' ma'a, cham'a aqsok aktek 
nentómo nak ekyexna kélmésso naqsa m'a Dios tén han ma'a 
ekyaqmageykekxa nak magya'assáxma tén han ma'a nensexnánémaxche, 
hakte kañe' élpagkanamaxchexa agko' ma'a. 

14Apkelántaxneyk agkok chá'a kañe' tegma appagkanamap ma'a appasmo 

nak apkelmaxnéssesso Dios énxet'ák apagkok, mopwanchek chá'a 
elántépekxak ma'a ekyawakxa nak apwáxok tegma yókxexma, cham'a 
menegkenákxo enxoho chá'a apkelnaqta apkelmeykha nak chá'a 
eltemeykha m'a kañe' nak, hakte cháxa apáwa nak apteme 

apkelpagkanamap. Kéméxcheyk elántaxnekxak chá'a pók apáwa apmako 
enxoho elántépok chá'a m'a apheykegkaxa nak énxet'ák.” 

Ekwánxa apyawe m'a tegma appagkanamap 

15Xama axta appenchesa apkelyetsátéyak xapop kañe' apwáxok tegma 

appagkanamap ma'a énxet nak, éntamákxeyk axta m'a yókxexma ekpayho 
nak átog teyapmakxa ekhem, apkelyetsátegkek axta m'a xapop, yókxexma 
nak. 

16Apmeyk axta m'a yámet apkelyetsátéyak, apkelyetsátegkek axta m'a 

ekpayho nak teyapmakxa ekhem: doscientos cincuenta metros axta nahan 
ma'a. 

17Tén axta apkelyetsátégkokxo nahan ma'a ekpayho nak nexcheyha, 

doscientos cincuenta metros axta nahan ma'a; 

18keñe axta nahan ma'a ekpayho nak nepyeyam: doscientos cincuenta 

metros axta nahan ma'a; 

19tén axta m'a ekpayho nak taxnegwánxa ekhem, doscientos cincuenta 

metros axta nahan ma'a. 

20Apkelyetsátegkek axta m'a cuatro nekhaw'ék nak. Yetnegkek axta nahan 

doscientos cincuenta metros meteymog kélhaxta neyáwa xapop apagkok 
ma'a tegma appagkanamap, cham'a éxpánchessama axta m'a 
élpagkanamaxche nak tén han ma'a megkatnaha nak élpagkanamaxche. 

 

Ezequiel 43 
Wesse' egegkok élseyéxma apagkok ektaxnegweykta makham tegma 

appagkanamap 

1Éntamákxeyk axta átog ekpayho nak teyapmakxa ekhem ma'a énxet nak, 

2ekwet'ak axta ekxegakmo Israel Dios apagkok élseyéxma apagkok ma'a 

ekpayho nak teyapmakxa ekhem. Nenleg'awók axta nahan éxtegyawa 
ekyennaqte agko', máxa axta m'a wátsam ekyennaqtél'a ekpáwà awáxok 
yegmen ényé, keñe axta m'a xapop nak keltátchessek axta. 

3Hawók axta nahan sekweteya axta ko'o xa aqsok nak, cham'a apkexyeykmo 

axta Wesse' egegkok apmáheyo émasséseták ma'a Jerusalén, tén han 
sekweteya axta m'a nekha wátsam Quebar nak. Éltekxekkek axta etapnák 
xapop ekwokmoho sektekxeya ekpayhakxa nahát xapop, 

4taxneyk axta Wesse' egegkok élseyéxma apagkok ma'a tegma 

appagkanamap, ekpayho nak átog teyapmakxa ekhem. 

5Émpásekxeyk axta néten ma'a Dios apmopwána, éntamákxeyk axta m'a 

étkok apwáxok nak tegma, ekwet'ak axta Wesse' egegkok élseyéxma 
apagkok eklanawo m'a kañe' tegma appagkanamap. 

6Apkenmáha axta ekpayhókxa ko'o sénmágkaxa m'a énxet nak, ekleg'ak 

axta nahan sepaqhetchesa ko'o Wesse' egegkok ma'a kañe' nak tegma 
appagkanamap, 

7aptáhak axta seyáneya s'e: “Keso ekyetnamakxa ko'o sektaháno ekyawe 

ektaqmalma s'e, sektémakxa chá'a wesse' apwányam; sa' axek chá'a 
nepyeseksa énxet'ák Israel meyke néxa s'e. Metwasha sa' chá'a kaxwók 
sekwesey ektaqmalma m'a, tén han ma'a kelwesse'e apkelwányam apagkok 
nak, eñama seyamasma: kamaskok sa' elánésagkok chá'a takhaxpop 
apagkok ma'a kelwesse'e apkelwányam apagkok, cham'a apkeletsapa 
enxoho chá'a, 

8essenhan elánésagkok chá'a tegma apkelyawe apagkok yaqwayam enxoho 

kaxnagkohok chá'a xamók atña'ák apagkok ma'a apatña'ák nak ma'a tegma 
appagkanamap ahagkok, wánxa aqsa xama nápakha m'a nepyeseksa nak. 
Aptawáseykha sekwesey ektaqmalma m'a, apkeláneykegko m'a aqsok 
megkaleklamakxa nak ko'o ewáxok; cháxa keñamak séltaqnaweykegko nak 
ko'o m'a tén han sélnápeykekxo. 

9Sa' agkok ko'o heyenyáwak kaxwo' tén han meláneságko enxoho kaxwók 

takhaxpop apagkok ma'a kelwesse'e apkelwányam apagkok, axek sa' chá'a 
ko'o nepyeseksa meyke néxa m'a. 

10Xép akke énxet, eltennasha israelitas ektáhakxa apwete m'a tegma 

appagkanamap, tén han ma'a ekwánxa appayhakxa tén han apwenaqte, 
yaqwayam sa' kalmegqaksek ma'a apkeltémakxa melya'assáxma. 

11Kelmegqássek sa' agkok ma'a ekyókxoho aqsok apkelánéyak nak chá'a, 

eltennés sa' aptémakxa m'a tegma appagkanamap tén han aqsok ekhéyak 
nak ma'a, cham'a nenteyapmakxa nak tén han ma'a nentaxnamakxa nak 
chá'a, tén han ma'a ekyókxoho apwánxa nak apyawe, ekhawo nahan ma'a 
segánamakxa eyeyméxko nak chá'a elanagkok. Eleykmássessesha sa' 
ekyókxoho s'e yaqwayam sa' kataqmelek apkelya'áseykegkoho aptémakxa, 
tén sa' elanagkok. Enaqtáxéssesák sa' nahan ekyókxoho m'a segánamakxa 
yaqwayam sa' elepwának elanagkok. 

12Keso segánamakxa apagkok tegma appagkanamap se'e: Katnehek sa' 

ekpagkanamaxchexa m'a xapop ekwakhaya nak nepyáwa m'a tegma 
appagkanamap, cham'a néten egkexe nak.” 

Ekwatnamáxchexa aqsok 

13 Keso ekweykenxa axta ekyawe m'a ekwatnamáxchexa nak aqsok, 

kélhéssamok axta m'a ekweykenxa axta m'a nano' nak. Máxek axta nahan 
yetnók nekhaw'ék ma'a ekwatnamáxchexa nak aqsok, náxet metro axta 

nahan élmattawóneg ma'a tén han náxet metro m'a ekpayhakxa, cham'a 
élyephagweykmoho axta nahan nekhaw'ék yókxexma veinticinco 
centímetros ekmahéyak ma'a néten. Axta entemék awhak ekwatnamáxchexa 
nak aqsok se'e: 

14xama metros axta ekmahéyak néten eyeynamo m'a kañe' máxek nak 

ekweyktámho m'a nekhaw'ék yókxexma nak awhak. Náxet metro axta nahan 
yephagweykmohok néten ma'a yókxexma nak. Keñe m'a neyseksa ekyetno 
nak ekweykmo nahan ánet metros ekwenaqte m'a néten, náxet metro axta 
nahan yephagweykmohok ma'a néten. 

15Keñe m'a néten nak, kélwatnamakxal'a chá'a m'a aqsok kélnaqtósso 

ektekyawa, ekweykmo ánet metros ekwenaqte ekmahéyak ma'a néten. 
Cuatro élámha élmahantakcha'a axta nahan kelámhak ma'a néten nak. 

16Cuatro nekhaw'ék axta nahan ma'a néten nak ekwatnamáxchexa aqsok, 

seis metros axta chá'a m'a xama nekha. 

17Keñe axta nahan cuatro nekhaw'ék ma'a neyseksa ekyetno nak, siete 

metros axta chá'a m'a xama nekha. Keñe m'a máxek ekyetno axta m'a 
nekhaw'ék, ektáha náxet metro m'a ekpayhakxa, keñe m'a nekhaw'ék 
élámha axta, ektáha veinticinco centímetros ma'a ekpayhakxa. Teyapmakxa 
ekhem axta nahan heykegkok ma'a nélyetlamakxa néten nak 
negchántamakxa m'a ekwatnamáxchexa aqsok. 

18 Keñe axta aptáha seyáneya Wesse' egegkok se'e: “Wokmek sa' agkok 

ekhem yaqwánxa kalanaxchek ma'a ekwatnamáxchexa nak aqsok, tásek sa' 
kalanaxchek se'e segánamakxa nak: Kólwatnek sa' néten ekwatnamáxchexa 
aqsok ma'a xama aqsok kéltósso, yaqwayam kólteméssesek aqsok 
ekwatnamáxche, keñe sa' kólexpaqheykha éma m'a ekwatnamáxchexa nak 
aqsok. 

19Keñe sa' ma'a appasmo nak apkelmaxnéssesso Dios énxet'ák apagkok 

Leví énxet'ák apagkok, Sadoc aptawán'ák neptámen nak, apmopwancha'a 
nak chá'a ko'o hépetchegwakxohok elanagkok apkeltamheykha m'a 
sekhakxa, kólmések sa' xama weyke kennawók étkok yaqwayam etnéssesek 
aqsok ektekyawa ekyaqmageykekxa nak megkólya'assáxma. Ko'o séltémo, 
sektáha nak Wesse'. 

20Keñe sa' natámen emok ketsék éma agkok, elexpaqheykha sa' ma'a cuatro 

élámha élmahamtakcha'a nak, cham'a cuatro máséyak nak ma'a ekyetno nak 
neyseksa tén han ma'a ekyókxoho nekhaw'ék élmahéyak nak néten. Keñe 
sa' yáxñásekxak chá'a ekyókxoho m'a ektémakxa nak megkólya'assáxma. 

21Keñe sa' natámen emok ma'a weyke kennawók étkok kélmésso nak 

ekyaqmageykekxa megkólya'assáxma, ewatnegwók sa' ma'a yókxexma teyp 
nak tegma appagkanamap, kéllánessamakxa axta chá'a yaqwayam 
kalanaxchek xa ektéma nak. 

22Keñe sa' mók ekhem egkések kéltósso ektekyawa ekyaqmageykekxa 

megkólya'assáxma m'a xama yát'ay apketkok meyke nak ekmaso apyókxa, 
keñe sa' appasmo apkelmaxnéssesso Dios énxet'ák apagkok etnehek 
emópeyásekxak néten ekwatnamáxchexa aqsok ma'a apteméssesakxa 
exchek ma'a weyke kennawók étkok éma agkok nak. 

23Appenchessek sa' agkok apkelane xa kélaxñáseykekxa nak kéltémakxa 

megkólya'assáxma, emok sa' xama weyke kennawók étkok tén han xama 
nepkések apkennawo', meyke nak ekmaso ekyókxa xama xa ánet nak, 

24keñe sa' hélmések. Elexpaqheykha sa' yásek ma'a appasmo nak 

apkelmaxnéssesso Dios énxet'ák apagkok tén sa' elwatnek, etnéssesek sa' 
aqsok élwatnamáxche ahagkok ko'o. 

25Yókxoho ekhem sa' chá'a egkések kéltósso ekmatñá ekyaqmageykekxa 

nak megkólya'assáxma m'a xama yát'ay apketkok, ekweykmoho siete 
ekhem, tén han ma'a xama weyke kennawók étkok tén han ma'a nepkések 
apkennawo', meyke nak ekmaso ekyókxa m'a ekyókxoho nak. 

26Emópeyásekxak sa' chá'a ekyókxoho appasmo nak apkelmaxnéssesso 

Dios énxet'ák apagkok ma'a ekwatnamáxchexa nak chá'a aqsok, yókxoho 
ekhem ekweykmoho siete ekhem, yaqwayam sa' etnéssesek chá'a 
kélmeykha ekpagkanamaxche'. 

27Sa' etnéssesek chá'a ekweykmoho siete ekhem xa ektáha nak, keñe sa' 

ma'a ektáha enxoho ocho ekhem, yeynhok chá'a elmések ma'a kélnaqtósso 
yaqwayam nak chá'a kólwatnek tén han ma'a kélnapma nak chá'a 
ekyaqmageykekxa m'a nélásekhamaxchekxoho. Keñe sa' almok ko'o takha' 
kéxegke yetlo ekleklamo ewáxok. Éltennássek ko'o xa sektáha nak Wesse'.” 

 

Ezequiel 44 
Átog ekyetno nak teyapmakxa ekhem kélmeykha 

1Éntamákxeyk axta makham nentaxnamakxa nak yókxexma tegma 

appagkanamap ma'a énxet nak, ekpayho nak teyapmakxa ekhem, 
kélápeykekxa axta nahan ma'a. 

2Aptáhak axta seyáneya Wesse' egegkok se'e: “Kólápekxak sa' se'e 

nentaxnamakxa nak; megkólmeykesek sa' chá'a. Méko sa' katxek chá'a xa, 
hakte cháxa aptaxnamakxa chá'a Wesse' egegkok xa, Israel Dios apagkok 
nak. Kólápekxak sa'. 

3Sa' aqsa apwanchek etxek ma'a wesse' apkeláneykha nak chá'a apchókxa, 

yaqwayam exek etwok nento élpagkanamaxche nápaqtók ma'a Wesse' 
egegkok. Sa' etxek chá'a m'a átog émha amonye' apwáxok tegma nak tén 
sa' etyapok nahan chá'a m'a.” 

Ekmowána nak kalántexek ma'a tegma appagkanamap 

4Tén axta séntamákxo nentaxnamakxa ekpayho nak nexcheyha m'a énxet 

nak, ekpayho nak apmonye' m'a tegma appagkanamap. Ekwet'ak axta 
eklanawo Wesse' egegkok élseyéxma apagkok ma'a kañe' tegma 
appagkanamap, tén axta sekháxaha séltekxeya etapnák ekwokmoho 
sektekxeya ekpayhakxa nahát xapop. 

5Aptáhak axta seyáneya Wesse' egegkok se'e: “Xép énxet, nágyés elano', 

etaqmelchesho sa' nahan apháxenmo ekyókxoho sekmako nak altennaksek 
eñama nak ma'a segánamakxa tén han segánamakxa apagkok ma'a tegma 
appagkanamap. Etaqmelchesho apkelányo ekmowána nak chá'a kalántexek 
ma'a tegma appagkanamap tén han ekmowancha'a nak chá'a kalántépok 
ma'a. 

6“Etne sa' elának énxet'ák Israel sénmexeykha nak chá'a ko'o s'e: ‘Keso 

aptáhakxa exchek appeywa Wesse' egegkok se'e: Énxet'ák Israel, wánxa 
kólteme kéltémakxa ekmaso agko' nak. 

7Kélpeysegkessegkek kéxegke tegma appagkanamap ahagkok kélhayo 

apkelántaxnama m'a énxet'ák megkatnaha nak kélókxa xamo', cham'a 
énxet'ák meyke nak kélqaháseyak apwáxok tén han apyempe'ék ma'a 
ekhémo mók nélpaqhetchásamáxkoho ahagkok; kélpeysegkessegkek 
sélméssama kélteméssessama sekto m'a kélnaqtósso ektekyawa nak 
pexmok agkok tén han ma'a éma agkok nak, kéltawáseykha ekhémo mók 
nélpaqhetchásamáxkoho ahagkok kélláneykegko ekyókxoho s'e kéltémakxa 
élmasagcha'a agko' nak. 

8Megkólláneykegkok nahan chá'a m'a aqsok élpagkanamaxche ahagkok 

séltémo axta chá'a kóllána', kélméssegkek aqsa chá'a yaqwayam elanagkok 
ma'a énxet'ák megkatnaha nak kélókxa xamo'.’ 

9“Cháxa keñamak sektáha nak ko'o sekpeywa s'e sektáha nak Wesse': 

Metxehek sa' tegma appagkanamap ahagkok xama énxet megkatnaha nak 
kélókxa xamo', meyke nak kélqahasso apyempehek tén han apwáxok ma'a 
ekhémo mók nélpaqhetchásamáxkoho ahagkok; megkeyxek sa' xama énxet 
metnaha nak kélókxa xamo' apha m'a nepyeseksa israelitas. 

10Keñe sa' ma'a levitas seyamasma axta ko'o, apkelyetnakhágwokmo axta 

apkelyetlo ámay ahagkok ma'a énxet'ák Israel tén han seyenyawa axta peya 
elpeykeshok ma'a aqsok kéleykmássesso, kóllegássesagkohok sa' eñama 
m'a apkeltémakxa melya'assáxma. 

11Átog apkeltaqmelchesso sa' etnahagkok apkeltamheykha m'a tegma 

appagkanamap ahagkok, tén han ma'a mók nentamheykha nak chá'a m'a 
tegma appagkanamap; sa' etnehek apkelnapma chá'a aqsok kélnaqtósso 
kélwatno nak chá'a kélteméssesso aqsok élwatnamáxche xa tén han ma'a 
apkelseykenta nak chá'a énxet'ák apteméssesso aqsok apkelmésso naqsa 

m'a Dios; kéméxcheyk nahan elpenaksohok chá'a aptamhágkaxa yaqwayam 
elánésagkok aqsok ma'a énxet'ák. 

12Axta apkelánesso chá'a aqsok israelitas xa yaqwayam exegkessesek chá'a 

apchaqneykekxa apkelpeykessamo m'a aqsok kéleykmássesso, tén axta 
élánéssama m'a melya'assáxma. Cháxa keñamak peya sa' 
kóllegássesagkohok eñama m'a apkeltémakxa melya'assáxma. Ko'o 
sekxeyenma sektáha nak Wesse'. 

13Mopwanchek etnahagkok apkeltamheykha appasmo apkelmaxnéssesso 

énxet'ák ahagkok ma'a sekhakxa nak essenhan elyepetchegwomhok ma'a 
aqsok élpagkanamaxche ahagkok nak; cham'a ekyágwánxa agkok ma'a 
aqsok élpagkanamaxche agko' nak. Kóllegássesagkohok sa' eñama 
apkelánéyak ma'a aqsok segmegqassamo nak, tén han ma'a aqsok 
élmasagcha'a agko' nak. 

14Atnéssesagkok sa' wánxa apkeltamheykha apkeláneykha m'a tegma 

appagkanamap, meyke mók aqsok, yaqwayam sa' elanagkok chá'a 
ekyókxoho m'a eyeyméxchexa nak chá'a kóllanaksek ma'a tegma 
appagkanamap. 

Appasmo apkelmaxnéssesso Dios énxet'ák apagkok 

15“Sa' eyke apwanchek hélyepetchegwatámhok chá'a ko'o eltemeykha 

sekhakxa m'a appasmo apkelmaxnéssesso Dios énxet'ák apagkok levitas, 
cham'a Sadoc aptawán'ák neptámen nak, apkelxegkesso axta aqsa 
apkeltamheykha tegma appagkanamap ahagkok ma'a 
apkelyetnakhágwokmo axta apkelyetlo ámay ahagkok ma'a énxet'ák Israel. 
Sa' apwanchek elwakxak chá'a sekhakxa xa, yaqwayam hegkések chá'a m'a 
kélnaqtósso ektekyawa nak pexmok agkok tén han ma'a éma agkok nak. 
Ko'o séltémo, sektáha nak Wesse'. 

16Apwanchek sa' elántexek nahan ma'a tegma appagkanamap ahagkok nak, 

tén han elyepetchegwakxohok ma'a meteymog ekwatnamáxchexa nak chá'a 
aqsok ahagkok, yaqwayam hélanaksek ma'a aqsok, etnahagkok sa' 
apkeltamheykha m'a sekhakxa nak. 

17Apkelántaxneyk sa' agkok ma'a átog étkok apwáxok tegma nak, 

elántaxnekxak sa' chá'a m'a apáwa apkeláxñel'a. Apkeltamháha sa' agkok 
chá'a m'a kañe' étkok apwáxok tegma nak essenhan ma'a kañe' tegma 
appagkanamap nak, melántaxnekxeyk sa' chá'a m'a apáwa apkelánamap 
nak nepkések apwa'. 

18Elatchásekxak sa' nahan apqatkok ma'a kélatchesso kélpátek apáwa 

apkelaxñeyól'a, tén han ma'a apkelatchesso apyay'ák nak, menaqtétekxék 
sa' nepxet xama enxoho m'a ekpalcháseykekxoho nak egyemes. 

19Keñe sa' amonye' apkelánteyapma m'a ekyawakxa nak apwáxok tegma 

yókxexma, apheykegkaxa nak chá'a m'a énxet'ák, kéméxcheyk 

elhaxyawaksek chá'a m'a apáwa apkelmeykha nak chá'a apkenchesso 
apkeltamheykha m'a kañe' tegma appagkanamap, enegkenekxak ma'a kañe' 
tegma appagkanamap apwáxok nak, keñe elántaxnekxak ma'a pók 
apkelnaqta, yaqwayam enxoho megkalyepetchék ektémakxa nak 
apkelpagkanamap apáwa m'a énxet'ák. 

20 “Melmopaksók sa' nahan apkelyese, megyohok sa' nahan chá'a kalwegqak 

ma'a apwa'ák; kólyésesagkok sa' aqsa chá'a. 

21Méko sa' xama appasmo apkelmaxnéssesso Dios énxet'ák apagkok ének 

chá'a anmen yámet égmenek aptaxnegwákxo enxoho chá'a m'a kañe' étkok 
apwáxok tegma nak. 

22Megkeyméxchek nahan emok etnehek aptáwa' m'a kelán'a tampe' nak 

essenhan ma'a ekyamasma nak atáwa', wánxa aqsa m'a xama kelán'a 
israelitas meyke nak kélteméssesseykmohóxma essenhan ma'a xama 
appasmo apkelmaxnéssesso Dios énxet'ák apagkok aptáwa' neptámen nak. 

23 “Appasmo apkelmaxnéssesso Dios énxet'ák apagkok payhawok 

elxekmósek énxet'ák ahagkok ektémakxa nenteméssesso megkaxnémo 
mók ma'a aqsok ekpagkanamaxche nak tén han ma'a megkatnaha nak 
ekpagkanamaxche', tén han ma'a eyáxñeyo nak tén han ma'a ekmanyása 
nak. 

24Sa' etnahagkok chá'a apkelyekpelchémo, ekyetnakxa enxoho chá'a 

apkelátegmómap énxet xa, exnéshok sa' nahan chá'a apkelyekpelchémo m'a 
ekhawo ektémakxa nak ma'a segánamakxa ahagkok. Elanagkok sa' 
ekyókxoho m'a segánamakxa ahagkok tén han ma'a nélxekmowásamáxche 
ekxeyenma nak ekyókxoho m'a ekhem ahagkok sélsawássessamókxa nak 
chá'a, ekhem élpagkanamaxchexa sa' etnéssesek ma'a ekhem ahagkok 
sábados. 

25 “Melpaknegwomok sa' nahan xama enxoho m'a kélhápak, yaqwayam 

enxoho megkalpeysegkese', megkatnaha enxoho m'a apyáp apagko' nak, 
essenhan egken, essenhan ma'a apketche apkenna nak tén han ma'a 
kelwána nak, essenhan ma'a apyáxeg apkenna nak tén han ma'a apyáxeg 
kelwána meyke nak makham atáwa'. 

26Apkelánegkek sa' agkok xa, kéméxcheyk elmópeyásekxak chá'a 

apyempe'ék, keñe eleyxek makham ekweykmoho siete ekhem. 

27Apkelántaxnegwákxeyk sa' agkok makham ma'a kañe' étkok apwáxok 

tegma nak ma'a tegma appagkanamap, apmako enxoho elanagkok ma'a 
apkeltamheykha, egkések sa' xama kéltósso ekmatñá ekyaqmageykekxa 
nak kéltémakxa megkólya'assáxma. Ko'o séltémo sektáha nak Wesse'. 

28 “Ko'o sa' aqsa atnehek wánxa aqsok yaqwayam nak chá'a elxewekxak 

ma'a appasmo apkelmaxnéssesso Dios énxet'ák apagkok. Megkólmésagkek 
sa' xama enxoho xapop apagkok ma'a Israel. Ko'o sekteme apagkok ma'a. 

29Apwanchek sa' etawagkok ma'a aqsok aktek nentómo nak ekyexna 

kélcheneykekxa sélmésso nak chá'a ko'o m'a énxet'ák Israel, tén han ma'a 
aqsok kélnaqtósso ektekyawa ekyaqmageykekxa nak chá'a kéltémakxa 
megkólya'assáxma tén han kélsexnánémaxche'. Ekhawo nahan ma'a 
ekyókxoho aqsok sélpagkanchesso nak chá'a ko'o m'a israelitas. Etnehek sa' 
apagkok ma'a. 

30Elxawagkok sa' nahan appasmo apkelmaxnéssesso Dios énxet'ák apagkok 

ma'a émha amonye' eknakxamáxche nak éltaqmalma m'a aqsok 
kélcheneykekxa tén han ma'a ekyókxoho aqsok kélmésso naqsa nak chá'a 
m'a Dios. Kélyélaqtéssek sa' agkok nahan kéxegke hótáhap yaqwayam nak 
kóllának ma'a kelpasmaga, kólmések sa' ma'a aptaqmalma apagko' nak 
kélyélaqtésso. Keñe sa' ataqmelchessesek chá'a ko'o kélheykha m'a 
kélxanák. 

31Metawagkek sa' nahan chá'a xama enxoho náta m'a appasmo nak 

apkelmaxnéssesso Dios énxet'ák apagkok essenhan ma'a kéltósso étsapma 
naqsa nak chá'a, essenhan ma'a ekteméssesso nak chá'a nekha'a étkók 
élyepto m'a xama aqsok nawhak eklo. 

 

Ezequiel 45 
Xapop kélpagkanchesso nak Wesse' egegkok 

(Eze 48.9-20) 

1“Kélexpánchessek sa' agkok xapop, kélmésagko enxoho chá'a xapop 

apagkok xama m'a pók aptémakxa nak chá'a énxet'ák, kóltaqmelchesek sa' 
nekha xapop ekweykmoho doce kilómetros náxet mók ekwenaqte, tén diez 
ma'a ekpayhakxa nak, yaqwayam sa' katnehek kélpagkanchesso m'a Wesse' 
egegkok. Katnehek sa' xapop ekpagkanamaxche ekyókxoho xa xapop nak. 

2Sa' kóltaqmelchessesek tegma appagkanamap doscientos cincuenta 

metros chá'a xama nekha m'a, ekwakheykekxa veinticinco metros 
ekpayhakxa m'a pa'at ekpayhe ektaqmalma. 

3Kólqahasagkok sa' doce kilómetros náxet mók tén cinco ekpayhakxa m'a 

xapop kéltaqmelchessesso nak Wesse' egegkok, cham'a yaqwayam sa' 
katnehek ekpagkanamaxchexa agko' ma'a, sa' étek tegma appagkanamap 
ma'a. 

4Appasmo apkelmaxnéssesso Dios énxet'ák apagkok sa' kólteméssesek 

apmeykha xa xapop nak, cham'a apkeltamheykha nak chá'a m'a kañe' 
Wesse' egegkok tegma appagkanamap apagkok, 
apkelyepetchegweykekxoho nak chá'a elanagkok apkeltamheykha m'a 



2000 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

aphakxa. Sa' keytek chá'a yaqwayam elanagkok apxanák ma'a. Katnehek sa' 
ekpagkanamaxchexa xa, kéltaqmelchessesso m'a tegma appagkanamap. 

5Kaxek sa' nahan mók xapop doce kilómetros náxet mók ekwenaqte, tén 

cinco m'a ekpayhakxa nak, kéltaqmelchessesso yaqwayam etnehek apagkok 
ma'a levitas apkeltamheykha nak chá'a m'a kañe' tegma appagkanamap, 
yaqwayam sa' exek tegma apkelyawe apagkok apheykegkaxa chá'a. 

6Kóltaqmelchessesek sa' nahan xama xapop ekweykmoho doce kilómetros 

náxet mók ekwenaqte tén ánet náxet mók ekpayhakxa m'a tegma 
apwányam, ekpayho nak nekha m'a xapop ekpagkanamaxche. Cháxa xapop 
nak, etnehek sa' apagkok ma'a apyókxoho énxet'ák Israel. 

Xapop kéltaqmelchessesso nak chá'a wesse' 

(Eze 48.21-22) 

7“Kaxek sa' nahan xapop kéltaqmelchessesso chá'a m'a wesse' 

aptaqmelchesso nak chá'a apchókxa. Xama xapop sa' keytek ma'a ekpayho 
nak teyapmakxa ekhem tén sa' mók keytek ma'a ekpayho nak taxnegwánxa 
ekhem, cham'a xama nekha nak chá'a m'a xapop ekpagkanamaxche, tén 
han ma'a xapop kéltaqmelchessesso nak chá'a m'a tegma apwányam. 
Kaxhok sa' nahan chá'a ekwenaqte ekwánxa axta chá'a ekwenaqte 
apkelxawéyak xapop xama m'a pók aptémakxa nak chá'a énxet'ák, cham'a 
teyapmakxa ekhem nak tén han ma'a taxnegwánxa ekhem nak. 

8Cháxa xapop nak, etnehek sa' apagkok ma'a wesse' aptaqmelchesso nak 

chá'a apchókxa m'a Israel; keñe sa' kamaskok elhak chá'a kaxwók énxet'ák 
ahagkok ma'a kelwesse'e apkeltaqmelchesso nak chá'a apkelókxa, 
epekkenchásekxak sa' aqsa chá'a xapop apagkok ma'a israelitas, cham'a 
apwánxa enxoho chá'a énxet'ák apagkok. 

Segánamakxa apchánémakpexa chá'a etnehek ma'a wesse' 

9“Ektáhak ko'o sekpeywa s'e sektáha nak Wesse': Kelwesse'e apkelwányam 

nak chá'a m'a apkelókxa Israel: ¡Wánxa kólteme! ¡Kólwátésák 
kélyennaqteyáseykha kélyempe'ék! ¡Nágkólnaqtawasagkoho kélnámakkok! 
¡Kólteme ektaqmela kéltémakxa tén han ekpéwomo 
kéltaqmelchessáseykekxa apheykha énxet'ák kélagkok! ¡Kólwátésák 
kélmenyexcháseyak xapop apagkok énxet'ák ahagkok! Ko'o séltémo sektáha 
nak Wesse'. 

10 “Kólmaha chá'a kélyókxoho m'a kelyetsáteyak meyke nak ekmenyexma. 

11Tásek sa' kaxhok nahan chá'a kelyetsáteyak, kélmeykha nak chá'a 

kólyetsetagkok aqsok aktek ma'a kélyetsáteyak nak chá'a m'a aqsok 
égmenek. Sa' katnehek chá'a kélmeykha kélhéssamo ekwánxa 
m'a homer doscientos veinte litros nak. Xama homer aqsok égmenek sa' chá'a 
kaxhok ma'a diez bato kélyetsáteyak, keñe sa' xama homer aqsok aktek 
kaxhok nahan ma'a diez efa. 

12“Ekhawo nahan ma'a kélyetsáteyak nak chá'a ekwánxa ekyentaxno xama 

aqsok: veinte geras katnehek chá'a xama siclo once gramos; keñe 
sesenta siclos katnehek chá'a m'a xama mina. 

13“Keso aqsok kélmésso naqsa eyeyméxko nak chá'a kóllának se'e: 

Kólexpánchesek sa' chá'a hótáhap apaktek tén han apho nak hótáhap 
apaktek kélnakxo ektáhakxa nak chá'a sesenta xama ekhémo mók, keñe sa' 
hélmések chá'a ko'o xama. 

14Ekhawo nahan ma'a pexmok égmenek kélwete nak chá'a eñama kéllane, 

kólyetnakhaksek sa' chá'a m'a ektáhakxa nak chá'a cien ekhémo mók, keñe 
sa' hélmések chá'a ko'o xama. 

15Keñe sa' ma'a nepkések enxoho', kólmok sa' chá'a xama nepyeseksa m'a 

doscientos nak, cham'a apkelleykha nak ma'a ektaqmelakxa nak pa'at ma'a 
Israel. Katnehek sa' aqsok aktek nentómo nak ekyexna kélmésso naqsa xa, 
tén han yaqwayam nak chá'a kólwatnek tén han ma'a kéltósso ekmatñá 
ekyaqmageykekxa nak nélásekhamaxchekxoho, kélmésso nak yaqwayam 
megkólyaqmagkásekxeyk ma'a kéltémakxa megkólya'assáxma. Ko'o 
séltémo xa, sektáha nak Wesse'. 

16“Apyókxoho énxet apheykha nak apkelókxa ekyetno chá'a amya'a 

apkelánémap elmések wesse' apkeláneykha nak chá'a apchókxa Israel xa 
aqsok apkelmésso naqsa nak chá'a, 

17cham'a yaqwayam sa' elmésagkok chá'a m'a aqsok kélnaqtósso 

yaqwayam nak kalwatnaxche', tén han eyeyméxchexa nak chá'a yaqwayam 
kalanaxchek ma'a aqsok kélmésso naqsa aqsok aktek nentómo nak ekyexna 
tén han vino kélmeykha nak chá'a kélessawássessamo m'a pelten apketkok, 
tén han ma'a sábados tén han ma'a ekyókxoho kélessawássessamo 
élánamáxche nak chá'a m'a Israel. Elmések sa' nahan chá'a m'a kélnaqtósso 
ektekyawa ekyaqmageykekxa nak megkólya'assáxma, tén han ma'a 
kélmésso naqsa nak chá'a aqsok aktek nentómo nak ekyexna, tén han ma'a 
kélnaqtósso élwatnamáxche nak chá'a tén han ma'a kélnaqtósso ektekyawa 
ekyaqmageykekxa nak chá'a nélásekhamaxchekxoho, yaqwayam sa' 
megkólyaqmagkásekxeyk chá'a apkeltémakxa melya'assáxma m'a énxet'ák 
Israel. 

Kélessawássessamo ekhem Pascua 

18“Ektáhak ko'o sekpeywa s'e sektáha nak Wesse': Kólmések sa' chá'a 

kéxegke xama weyke kennawók étkok kélaqhe meyke nak ekmaso ekyókxa 
m'a émha amonye' ekxega nak ekhem ma'a apkemha apmonye' pelten, 
yaqwayam sa' kóláxñásekxak ma'a tegma appagkanamap. 

19Emok sa' ketsék éma agkok aqsok kéltósso ekmatñá nak 

ekyaqmageykekxa megkólya'assáxma m'a apkelmaxnéssesso nak énxet'ák 
ahagkok, eltexneygkok sa' ma'a élámha apagkok nak apatña'ák ma'a tegma 

appagkanamap, tén han ma'a cuatro máséyak nak chá'a m'a 
ekwatnamáxchexa aqsok tén han ma'a élámha agkok nak atña'ák ma'a étkok 
apwáxok tegma nak. 

20Sa' kóltéhek nahan ma'a ekhem siete, cháxa pelten nak, kóllanaksek 

eñama apkelane mey'assáxma xama énxet megkatnahakxoho apagko' 
eykhe apmáheyo elána' essenhan neyseksa mey'áseyák. Keñe sa' 
kólaxñásekxak ma'a tegma appagkanamap. 

21Kóleynhok sa' kéxegke kéllane kélessawássessamo ekhem Pascua m'a 

ekhem catorce apkemha apmonye' pelten nak, kóltawagkok sa' kelpasmaga 
meyke kempáseyak ekweykmoho siete ekhem. 

22Egkések sa' xama weyke kennawók étkok apchaqhe, ekyaqmageykekxa 

aptémakxa apagko' mey'assáxma wesse' apkeláneykha nak chá'a apchókxa 
xa ekhem nak tén han ma'a apyókxoho énxet'ák. 

23Egkések sa' chá'a siete weyke étkók kelennay'a meyke nak ekmaso 

ekyókxa tén han siete nepkések apkelennay'a meyke nak ekmaso apyókxa, 
xama ekhem chá'a ekweykmoho siete ekhem élánamáxche m'a 
kélessawássessamo, kélwatnésso m'a Wesse' egegkok. Yókxoho ekhem sa' 
chá'a egkések xama yát'ay apketkok apchaqhe ekyaqmageykekxa nak 
megkólya'assáxma. 

24Kólyepetchesek sa' nahan chá'a veinte kilos aqsok aktek nentómo nak 

ekyexna tén han ántánxo litros náxet mók pexmok égmenek kélmésso naqsa 
kélagkok nak chá'a m'a xama weyke kennawók étkok tén han ma'a xama 
nepkések apkennawo nak. 

Kélessawássessamo kélpakxeneykegkaxa nak chá'a yenta'a aktegák étkók 

25 “Keñe sa' nahan ma'a kélessawássessamókxa nak chá'a m'a 

kélpakxeneykegkaxa yenta'a aktegák étkók, élánamaxkohol'a chá'a m'a 
ekhem quince pelten siete, elmések sa' nahan chá'a wesse' apkeláneykha 
nak chá'a apchókxa ekhawo ekwánxa nak aqsok ektekyawa 
ekyaqmageykekxa megkólya'assáxma, ekweykmoho siete ekhem, tén han 
elwatnek ma'a ekwánxa exchek apkelwatno m'a aqsok kélnaqtósso, tén han 
elának ekhawo m'a aqsok apkelmésso naqsa nak aqsok aktek nentómo nak 
ekyexna tén han ma'a pexmok égmenek nak. 

 

Ezequiel 46 
Yaqwayam nak chá'a elának wesse' tén han énxet'ák ekyetna enxoho chá'a 

kélessawássessamo 

1“Ektáhak ko'o sekpeywa s'e sektáha nak Wesse': Kólápekxak sa' chá'a átog 

ekyetno nak teyapmakxa ekhem étkok apwáxok tegma m'a kañe' 
ekweykmoho seis ekhem neyseksa élánamáxche nentamheykha m'a, keñe 

sa' sábado kólmeykásekxak chá'a tén han ma'a apteyapmakxal'a pelten 
apketkok. 

2Etxek sa' wesse' apkeláneykha nak apchókxa m'a émha amonye' apwáxok 

tegma nak, apkeñama m'a ekyawakxa nak apwáxok tegma yókxexma, 
etnegwók sa' ekpayhókxa émhakxa xama m'a yámet élámha nak átog. 
Elwatnek sa' aqsok kélnaqtósso kélnapma m'a apkelmaxnéssesso nak 
énxet'ák ahagkok, etnéssesek sa' kélnaqtósso ektekyawa ekyaqmageykekxa 
nélásekhamaxchekxoho apseykenta m'a wesse' apkeláneykha nak 
apchókxa, eltekxók sa' aptapnák ma'a ekpayho nak nentaxnamakxa átog, 
etekxók sa' ekpayhakxa nápat xapop, keñe sa' etyapok. Megkólápekxeyk sa' 
nahan chá'a átog ekwokmoho ektaxnakmo. 

3Hélpeykeshok sa' chá'a ko'o nahaqtók énxet'ák ekhem sábado tén han 

pelten apketkok xa ekpayho nak xa átog nak, ko'o sektáha nak Wesse'. 

4Seis nepkések apketkók tén han xama nepkések apkennawo' meyke nak 

ekmaso m'a apyókxa, cháxa yaqwayam chá'a elmések ekhem sábado m'a 
wesse' apkeláneykha nak apchókxa yaqwayam kólwatnek kólteméssesek 
aqsok sélmésso naqsa ko'o. 

5Veinte kilos sa' chá'a kólyepetchesek xama nepkések apkennawók ma'a 

aqsok aktek nentómo nak ekyexna, keñe sa' ma'a nepkések apketkók nak, 
kólyepetchesek chá'a m'a ekwánxa enxoho chá'a kélmáheyo 
kólyepetchesek. Ántánxo litros náxet mók pexmok égmenek sa' nahan chá'a 
kólyepetchesek ma'a veinte kilos nak chá'a m'a aqsok aktek nentómo nak 
ekyexna. 

6Keñe sa' xama weyke kennawók étkok meyke nak ekmaso ekyókxa 

kólmések ma'a apteyapmakxal'a chá'a pelten apketkok, tén han seis 
nepkések apketkók tén han xama nepkések apkennawo', meyke nak ekmaso 
apyókxa. 

7Veinte kilos sa' nahan chá'a kólyepetchesek aqsok aktek nentómo nak 

ekyexna xama m'a weyke kennawók étkok, ekhawo nahan chá'a xama m'a 
nepkések apkennawo' nak, keñe sa' ma'a nepkések apketkók nak, 
kólyepetchesek chá'a m'a ekwánxa enxoho chá'a kélmáheyo 
kólyepetchesek. Ántánxo litros náxet mók pexmok égmenek sa' nahan chá'a 
kólyepetchesek ma'a veinte kilos nak chá'a m'a aqsok aktek nentómo nak 
ekyexna. 

8“Aptaxneyk sa' agkok chá'a m'a wesse' apkeláneykha nak apchókxa, 

kéméxcheyk epéwhok chá'a m'a átog émha amonye' apwáxok tegma nak, 
keñe sa' etyapok nahan chá'a m'a. 

9Keñe sa' ma'a ekyetna enxoho kélessawássessamo, apkelántaxna enxoho 

énxet yaqwayam hélpeykeshok ko'o sektáha nak Wesse', sa' etnahagkok 
chá'a s'e: apkelántaxno enxoho m'a átog ekpayho nak nexcheyha, sa' 

elánteyapwakxak chá'a m'a átog ekpayho nak nepyeyam, keñe sa' ma'a 
apkelántaxno nak átog ekpayho nak nepyeyam, sa' elánteyapwakxak chá'a 
m'a átog ekpayho nak nexcheyha. Melpéwók sa' chá'a eltaqhohok ma'a átog 
apkelántaxnakxa enxoho chá'a, sa' aqsa elánteyapwakxak chá'a m'a mók 
átog apmonye'e nak. 

10Yetlo énxet nahan chá'a payhawók etxohok xamók ma'a wesse' 

apkeláneykha nak chá'a apchókxa, tén etyaphok nahan chá'a xamók ma'a. 

11Veinte kilos sa' nahan chá'a kólyepetchesek aqsok aktek nentómo nak 

ekyexna xama m'a weyke kennawók étkok, cham'a ekyókxoho élánamáxche 
nak chá'a mók ektémakxa m'a kélessawássessamo, ekhawo nahan chá'a 
xama m'a nepkések apkennawo' nak; keñe sa' ma'a nepkések apketkók nak, 
kólyepetchesek chá'a m'a ekwánxa enxoho chá'a kélmáheyo 
kólyepetchesek. Veinte kilos sa' chá'a kólmések ma'a aqsok aktek nentómo 
nak ekyexna, keñe sa' ántánxo litros náxet mók ma'a pexmok égmenek. 

12“Apkelanak sa' agkok apmáheyo apagko' enxoho elának aqsok apmésso 

naqsa m'a wesse' apwányam, ekhawo nak ma'a xama kéltósso yaqwayam 
nak kólwatnek essenhan ma'a ekmatñá nak ekyaqmageykekxa m'a 
nélásekhamaxchekxoho, kólmeykessesek sa' ma'a átog ekpayho nak 
teyapmakxa ekhem, exnéshok sa' nahan apmésso aqsok apchaqhe m'a 
ektémól'a kalanaxchek ma'a ekhem sábado. Aptekkek sa' agkok ma'a, 
kólápekxak sa' ma'a átog. 

Aqsok kélmésso naqsa nak chá'a Dios eknegkenamaxche yókxoho ekhem 

13“Yókxoho axto'ók sa' chá'a hélmések xama nepkések apketkok xama 

apyeyam apagkok, meyke nak ekmaso m'a apyókxa, yaqwayam sa' 
ewatnakpok kólteméssesek aqsok ektekyawa sélmésso ko'o sektáha nak 
Wesse'. 

14Héllanaksek sa' nahan chá'a yókxoho axto'ók siete kilos sélmésso naqsa 

m'a aqsok aktek nentómo nak ekyexna, ko'o sektáha nak Wesse', tén han 
xama litro m'a pexmok égmenek, yaqwayam sa' kólyegkenek néten ma'a 
hótáhap. Kalanaxchek sa' chá'a xa ektéma nak élánamáxche aqsok, meyke 
néxa. 

15Axto'ók sa' chá'a hélsantagkasek ma'a aqsok kélaqhe', kélwatno nak chá'a 

m'a nepkések apketkok, tén han sélmésso naqsa nak chá'a m'a aqsok aktek 
nentómo nak ekyexna tén han ma'a pexmok égmenek nak. 

Apchánémap nak chá'a elának ma'a wesse' eñama nak ma'a xapop 

16“Ektáhak ko'o sekpeywa s'e sektáha nak Wesse': Apméssek agkok xama 

apketche apmésso naqsa meyke ekyánmaga nekha xapop apagkok ma'a 
wesse' apkeláneykha nak apchókxa, cháxa xapop nak, sa' etnekxak apagkok 
ma'a apketche nak aptawán'ák neptámen. 

17Keñe sa' apmésa enxoho nekha xapop apagkok apmésso naqsa meyke 

ekyánmaga wesse' apkeláneykha nak apchókxa m'a xama apchásenneykha, 
etnehek sa' apagkok ekweykmoho apwagkasa néxa apyeyam 
kélyenyeykekxa, keñe sa' etnekxak makham apagkok ma'a wesse' 
apkeláneykha nak apchókxa, etnéssesek sa' yaqwayam egkeyásekxak ma'a 
apketchek. 

18Mopwanchek nahan émentagwók aqsa ektáhakxa enxoho xapop apagkok 

énxet ma'a wesse' apkeláneykha nak apchókxa. Apkelméssek agkok chá'a 
apketchek ma'a aqsok apkeltaqmelchessesso nak yaqwayam elmeyásekxa', 
tásek elmések chá'a m'a ektáhakxa nak chá'a xapop apagkok; keñe sa' méko 
xama énxet enxoho etnehek meyke nak xapop apagkok, megyexpaqnaha sa' 
nahan ma'a énxet'ák ahagkok.” 

Ekhánamáxchexa nak chá'a nento m'a tegma appagkanamap 

19Keñe axta énxet séntamákxo m'a nentaxnamakxa ekyetnama axta m'a 

nekha átog, cham'a tegma apwáxok ekhéyak axta m'a ekpayho nak 
nexcheyha, kélpagkanchessamakxa axta wánxa apheykegkaxa m'a 
apkelmaxnéssesso nak Dios énxet'ák apagkok. Epenteyhássessek axta 
xama kañe' ekpayho nak teyapmakxa ekhem, cham'a teyp nak, 

20aptáhak axta seyáneya s'e: “Keso yaqwánxa sa' chá'a yahanagkok 

kélnaqtósso ápetek kélmésso nak chá'a ektekyawa ekyaqmageykekxa 
nensexnánémaxche tén han magya'assáxma m'a apkelmaxnéssesso nak 
Dios énxet'ák apagkok, tén han yaqwánxa sa' chá'a yahanagkok ma'a aqsok 
aktek nentómo nak ekyexna kélmésso naqsa nak chá'a m'a Dios. Keñe sa' 
megkólántekkesek chá'a ekyawakxa nak apwáxok tegma yókxexma xa 
aqsok nak, melántexek sa' nahan chá'a énxet'ák yaqwayam 
elyepetchegwomhok ma'a aqsok élpagkanamaxche nak.” 

21-22Tén axta séntamákxo m'a ekyawakxa nak apwáxok tegma yókxexma, 

eweynchegkáseyha axta m'a cuatro máséyak nak. Ekwet'ak axta nahan 
chá'a xama kélhaxta étkok xama máséyak ma'a cuatro máséyak nak chá'a 
m'a tegma apwáxok. Hawók axta nahan mók ma'a ekyókxoho nak, veinte 
metros axta chá'a xama tén quince m'a ekpayhakxa; 

23meteymog axta nahan chá'a kélhaxta m'a neyáwa nak, keñe m'a 

ekyókxoho awhók kóneg nak ekheykegko chá'a kélwatnamakxa táxa. 

24Tén axta aptáha seyáneya s'e: “Keso kélhanmakxa nak chá'a nento s'e, 

yaqwánxa sa' chá'a yahanagkok kélnaqtósso ápetek ma'a ektáha nak chá'a 
apkeltamheykha m'a tegma appagkanamap, apkelmésso nak chá'a 
ektekyawa m'a énxet'ák.” 

 

Ezequiel 47 
Yegmen ekteyapma kañe' tegma appagkanamap 

1 Éntamánteyk axta makham énxet ma'a nentaxnamakxa nak tegma 

appagkanamap. Ekwet'ak axta nahan ektepa yegmen ma'a kóneg átog nak, 
kenyeyk axta ekmahágko m'a ekpayho nak teyapmakxa ekhem, 
appayhémókxa axta m'a tegma appagkanamap. Péwók axta nahan 
ekweyweykenta' ényé yegmen ma'a ekpayho nak apkelya'assamakxa m'a 
tegma appagkanamap, ekpayho nak nepyeyam ekyetnamakxa m'a 
ekwatnamáxchexa aqsok. 

2Tén axta setekkesa m'a kañe' tegma appagkanamap, sepékásawo m'a átog 

ekpayho nak nexcheyha, ehaxnenchegkásekxeyk axta ekweykekxoho m'a 
nentaxnamakxa nak ekyawakxa apwáxok tegma, ekpayhémo nak ma'a 
teyapmakxa ekhem. Ketsék axta nahan teyapmak yegmen ma'a 
nentaxnamakxa ekpayho nak nepyeyam. 

3Apteyapwokmek axta nahan énxet ma'a ekpayho nak teyapmakxa ekhem 

yetlo táma apmeykha, apkelyetsátegkek axta ekweykmoho quinientos 
metros, tén axta seyeykhásekxo m'a ényahamakxa nak yegmen; naxta'a 
emagkok axta nahan yetna'ak ma'a yegmen. 

4Tén axta apkelyetsátégkokxo makham mók quinientos metros, 

eyeykhásékxeyk axta makham ma'a ényahamakxa nak yegmen; etapnák 
axta nahan kaxwók yetna'ak ma'a yegmen. Apkelyetsátegkokxeyk axta 
makham mók quinientos metros tén axta seyeykhásekxo makham ma'a 
ényahamakxa nak yegmen; tén axta ekyetna'a kaxwók néxet ma'a yegmen. 

5Apkelyetsátegkokxeyk axta makham mók quinientos metros tén axta ektáha 

kaxwók wátsam ma'a ényahamakxa nak yegmen, mowanchek axta sekmako 
ayeykhekxa'; wátsam ekmattawóneg agko' axta entáhak, wánxa axta aqsa 
egwanchek agyeykhekxak ma'a negma enxoho yegmen. 

6Tén axta aptáha seyáneya s'e: “Etaqmelchesho sa' apkelányo m'a aqsok 

apwet'a exchek.” Tén axta séntamákxo m'a neyáwa wátsam, 

7ekwet'ak axta nahan ekxámokma yenta'a élaqnéyak ma'a neyáwa nak, 

cham'a neyp nak tén han ma'a halep nak. 

8Tén axta aptáha seyáneya s'e: “Yókxexma teyapmakxa ekhem keñamak 

ényé xa yegmen nak, weykekxók ma'a wátsam Jordán, cham'a yaqwánxa sa' 
kataxnegwakxak ma'a Wátsam Ekwányam Étsapma nak. Wákxeyk sa' agkok 
ma'a, kátsekxak sa' yegmen ma'a wátsam ekwányam nak. 

9Awanchek sa' kallawha mók ektémakxa nak chá'a aqsok nawha'ák tén han 

ekxámokma agko' kelasma ekwánxa enxoho chá'a xa yegmen ényé nak. 
Hakte cháxa wátsam yegmen nak, katnéssásekxak sa' ekmátsa m'a yegmen 
ekmáske nak, keñe sa' kaxek chá'a m'a mók ektémakxa aqsok. 

10Sa' keynhok apheykha aptegyéyak nak kelasma m'a En-gadi 

ekweykekxoho m'a En-eglaim, sa' enegkenagkok nahan elyamasagkok 

yám'én apagkok ma'a. Xámok agko' sa' nahan katnehek mók ektémakxa nak 
chá'a kelasma m'a, ektéma nak ma'a wátsam ekwányam Mediterráneo. 

11Keñe sa' megkaxek yegmen ekmátsa m'a élmomhápexa nak chá'a yelpa' 

tén han ma'a awáxok ekhagweykekxexa nak chá'a m'a yegmen; sa' 
kaxnagwók chá'a yegmen ekmáske m'a, yaqwayam sa' katnehek 
kélmomakxa chá'a m'a yásek. 

12Kalaqnagkok sa' nahan mók ektémakxa nak chá'a yenta'a ekha ekyexna 

m'a neyáwa wátsam nak, cham'a neyp nak tén han ma'a halep nak. 
Megkapallemek sa' nahan chá'a áwa' xama enxoho, megkeytyapwágwomek 
sa' nahan chá'a ekha m'a ekyexna. Yókxoho pelten sa' chá'a katnehek 
ekyexno, hakte kalyássesagkok sa' ma'a yegmen ekteyapma nak tegma 
appagkanamap. Nento sa' katnehek ma'a ekyexna nak, keñe sa' pánaqte m'a 
áwa' nak. 

Ekwánxa néxa apchókxa Israel 

13“Ektáhak ko'o sekpeywa s'e sektáha nak Wesse': Keso néxa xapop 

yaqwánxa sa' chá'a elxawagkokxak kéltaqmelchessesso yaqwayam 
elxewekxak ma'a doce pók aptémakxa nak chá'a énxet'ák ma'a Israel (José 
sa' eyke ánet xapop kólmések). 

14Naqsók axta ko'o ekteméssessók sekmáheyo agkések kélyapmeyk nanók 

axta kéxegke s'e apchókxa nak. Kólhésho sa' mók kélyápetchesamaxche 
xapop kélagkok. Keso apchókxa nak, katnehek sa' kélxaweykekxa'. 

15“Néxa xapop ekpayho nak nexcheyha, eyeynamo nak ma'a wátsam 

ekwányam Mediterráneo, kayeykhak sa' ma'a tegma apwányam Hetlón tén 
han ma'a tegma apkelyawe nak Sedad, 

16Berotá, tén han ma'a Sibraim (apheykegko nak neyseksa m'a xapop 

Damasco tén han ma'a Hamat), tén han ma'a Hasar-haticón (ektemegwánxa 
nak néxa xapop ma'a Haurán). 

17Sa' kañék ekxega néxa xapop nak nexcheyha eyeynókxa m'a wátsam 

ekwányam Mediterráneo, ekweykmoho m'a Hasar-enán, nexcheyha sa' 
kaphewakxak ma'a yókxexma Damasco tén han ma'a Hamat. 

18“Keñe sa' ma'a néxa xapop ekpayho nak teyapmakxa ekhem, kaxog sa' 

eyeynamo m'a ekpayho nak neyseksa m'a Haurán tén han ma'a Damasco 
ekweykekxoho m'a tegma apwányam Tamar, ekpayho nak ma'a nekha 
Wátsam Ekwányam Étsapma, cham'a ekwegqakxa nak ma'a wátsam 
Jordán, yaqwánxa sa' katnéssesek néxa xapop ma'a Galaad tén han ma'a 
Israel. 

19“Keñe sa' ma'a néxa xapop nepyeyam nak, sa' kañék kaxog ma'a tegma 

apwányam Tamar nak, kayeykhak sa' ma'a ekyetnamakxa nak yegmen ma'a 

Meribá-cadés tén han ma'a ényahamakxa nak yegmen ma'a Egipto, 
ekwokmoho ekwákxo m'a Mediterráneo. 

20“Keñe sa' ma'a ekpayho nak taxnegwánxa ekhem, katnehek sa' néxa xapop 

ma'a wátsam ekwányam Mediterráneo nak, eyeynamo m'a néxa xapop nak 
ma'a Egipto ekweykekxoho m'a neyáwa wátsam ekwányam, ekpayho nak 
nentaxnamakxa m'a Hamat. 

21“Cháxa xapop yaqwayam sa' kólexpánchesek kéxegke nepyeseksa m'a 

doce pók aptémakxa nak chá'a énxet'ák ma'a Israel. 

22Katnehek sa' kéltaqmelchessesso yaqwayam kólxewekxak kéxegke xa, tén 

han ma'a énxet'ák megkatnaha nak kélókxa xamo' apheykha kélnepyeseksa, 
tén han ma'a ekha nak chá'a apketchek kélnepyeseksa kéxegke. Máxa 
appalleykemxa apancha'awók sa' kólteméssesek ma'a Israel. 
Kélexpánchessek sa' agkok xapop nepyeseksa m'a pók aptémakxa nak 
chá'a énxet'ák Israel, elxawagkok sa' nahan xapop apagkok ma'a. 

23Elxawagkok sa' xapop apagkok énxet'ák megkatnaha nak kélókxa xamók 

ma'a apheykegkaxa nak chá'a xapop, nepyeseksa m'a pók aptémakxa 
énxet'ák Israel. Ko'o séltémo, sektáha nak Wesse'. 

 

Ezequiel 48 
Apchókxa éxpánchesamaxche nepyeseksa pók aptémakxa énxet'ák Israel 

1-7“Keso apkelwesey nak chá'a pók aptémakxa énxet'ák Israel se'e: 

“Eyeynamo nak ma'a néxa xapop ekpayho nak nexcheyha, ekmahéyak nak 
ekxega eyeynamo m'a Mediterráneo, ekyeykhaya nak ma'a Hetlón, 
nentaxnamakxa nak ma'a tegma apwányam Hamat tén han ma'a Hasar-
enán, ekpayho nak nepyeyam halep ma'a yókxexma Damasco tén han ma'a 
Hamat, exkak sa' chá'a xapop apagkok xama m'a ektáhakxa nak chá'a 
aphawóxama apagko' xama énxet, eyeynamo m'a néxa xapop ekpayho nak 
teyapmakxa ekhem ekweykekxoho m'a taxnegwánxa ekhem nak. Sa' 
katnehek éxpánchesamaxche s'e: Dan Aser Neftalí Manasés Efraín Rubén 
Judá. 

8“Kaxek sa' nahan mók xapop yaqwayam kóltaqmelchesek, sa' kawakxohok 

nahan eyeynamo m'a teyapmakxa ekhem nak ekweykekxoho m'a 
taxnegwánxa ekhem nak. Doce kilómetros náxet mók sa' katnehek ma'a 
ekpayhakxa, keñe sa' ma'a ekwegqakxa nak, kaxhok ekwenaqte m'a 
ekwánxa nak élwenaqte m'a nekha xapop eyeynamo nak ma'a teyapmakxa 
ekhem ekweykekxoho m'a taxnegwánxa ekhem nak. Sa' étek tegma 
appagkanamap xa neyseksa nak. 

Xapop kélpagkanchesso nak Wesse' egegkok 

(Eze 45.1-6) 

9“Doce kilómetros náxet mók sa' nahan katnehek ekwegqakxa xapop 

kélpagkanchesso nak Wesse' egegkok neyseksa s'e xapop nak, keñe sa' 
diez ma'a ekpayhakxa. 

10Keytek sa' nahan xama xapop wánxa kéltaqmelchessesso 

apkelmaxnéssesso nak Dios énxet'ák apagkok xa kañe' xapop nak; doce 
kilómetros náxet mók sa' katnehek ma'a nexcheyha nak ekweykekxoho m'a 
nepyeyam nak, keñe sa' cinco Kilómetros ma'a teyapmakxa ekhem nak 
ekweykekxoho m'a taxnegwánxa ekhem nak. Keñe sa' ma'a neyseksa nak 
étek Wesse' egegkok tegma appagkanamap apagkok. 

11Kóltaqmelchessesek sa' apkelmaxnéssesso nak énxet'ák ahagkok 

apkelpagkanchásamap nak chá'a ko'o, sektáha nak Wesse' xa xapop nak, 
Sadoc aptawán'ák neptámen nak, apkelxegkesso axta aqsa apkeltamheykha 
m'a sekhakxa nak tén han melyetleykekxa axta israelitas 
apkelyetnakhágweykmo axta apkelyetlo m'a ámay ahagkok, aptamheykegko 
axta m'a levitas. 

12Ekeso éñamakxa peya nak kaxek xama xapop apagkok apkelmaxnéssesso 

énxet'ák ahagkok ma'a kañe' xapop nak séltaqmelchessesso ko'o, sektáha 
nak Wesse', ekpayho nak nekha xapop apagkok ma'a levitas, katnehek sa' 
nahan xapop ekpagkanamaxche agko' ma'a. 

13Kaxek sa' nahan xapop apagkok levitas ma'a nekha xapop apagkok nak 

ma'a apkelmaxnéssesso énxet'ák ahagkok, doce kilómetros náxet mók sa' 
nahan katnehek ma'a ekwegqakxa tén cinco m'a ekpayhakxa nak. Doce 
kilómetros náxet mók sa' kammok ekwenaqte ekyókxoho m'a xapop 
sélpagkanchesso nak ko'o, sektáha nak Wesse' keñe sa' diez ma'a 
ekpayhakxa. 

14Sa' katnehek xapop ektaqmalma agko' neyseksa ekyókxoho nak xapop xa. 

Megkólyenyekxék sa' nahan chá'a ekha ekyánmaga, 
megkólyaqmagkásekxeyk sa' nahan chá'a mók aqsok essenhan 
kólmeyásekxak chá'a m'a pók énxet enxoho, hakte ko'o sélpagkanchesso xa, 
sektáha nak Wesse'. 

15“Keñe m'a xapop eyeymomáxche nak doce kilómetros náxet mók ma'a 

ekwenaqte tén ánet náxet mók ma'a ekpayhakxa', háwe ekpagkanamaxche. 
Sa' exnakha chá'a énxet'ák ma'a. Sa' keytek nahan pa'at ekpayhe 
ektaqmalma m'a, yaqwayam sa' katawagkok ma'a aqsok kélnaqtósso. Keñe 
sa' neyseksa étek ma'a tegma apwányam, 

16dos mil doscientos cincuenta metros sa' nahan chá'a katnehek xama nekha 

m'a yaqwánxa nak étek. 



2010 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

17Keñe sa' pa'at ekpayhe ektaqmalma keytek ma'a nepyáwa nak tegma 

apwányam, ciento veinticinco metros sa' nahan katnehek chá'a ekpayhakxa 
xama m'a ekyókxoho cuatro nápakhaw'ék nak. 

18Keñe sa' keymaxchek nahan xama xapop ma'a nepyáwa nak tegma 

apwányam, ekpayho nak xapop sélpagkanchesso ko'o, sektáha nak Wesse', 
ekwayam nak cinco kilómetros ekwenaqte m'a ekpayho nak teyapmakxa 
ekhem tén han mók ma'a taxnegwánxa ekhem nak. Aqsok sa' kólchenekxak 
xa xapop nak, keñe sa' ma'a ekyexna nak, kólteméssesek aptéyak ma'a 
énxet'ák apkeltamheykha nak chá'a m'a tegma apwányam. 

19Eknagkok sa' chá'a aqsok apyókxoho apkeltamheykha nak chá'a tegma 

apwányam xa xapop nak, meyke apkeymomap apkeñamakxa enxoho chá'a 
nepyeseksa m'a israelitas, ektáhakxa enxoho chá'a aphawóxama apagko'. 

20Doce kilómetros náxet mók sa' katnehek chá'a xama nekha m'a ekyókxoho 

xapop séltaqmelchessesso nak ko'o, sektáha nak Wesse' tén han ma'a 
yaqwayam nak etnehek apagkok ma'a tegma apwányam. 

Wesse' apkeláneykha apchókxa xapop apagkok 

(Eze 45.7-8) 

21-22“Keñe sa' wesse' apkeláneykha nak chá'a apchókxa exkak ma'a 

eyeymomáxche nak ekpéwéyák ma'a xapop, ekyetnama nak neyseksa m'a 
Judá xapop apagkok tén han ma'a Benjamín; cham'a xapop ekyetnama nak 
chá'a xama nekha m'a xapop séltaqmelchessesso nak ko'o, sektáha nak 
Wesse' tén han ma'a tegma apwányam. Doce kilómetros náxet mók sa' 
nahan katnehek ekpayhakxa m'a, kasawhekxohok sa' nahan ma'a 
teyapmakxa ekhem nak ekweykekxoho m'a néxa xapop nak teyapmakxa 
ekhem, keñe sa' nahan ma'a taxnegwánxa ekhem nak ekweykekxoho m'a 
wátsam ekwányam nak. Keñe sa' ma'a neyseksa nak keytek ma'a xapop 
séltaqmelchessesso nak ko'o, sektáha nak Wesse', tén han ma'a tegma 
appagkanamap, tén han ma'a xapop apagkok nak ma'a levitas tén han ma'a 
tegma apwányam nak xapop apagkok. 

Xapop apagkok nak ma'a pók aptémakxa énxet'ák Israel 

23-27“Meheykegkek axta nahan xapop apagkok pók aptémakxa nak énxet'ák 

Israel ma'a ekpayho nak nepyeyam. Xama énxet sa' chá'a exkak xama xapop 
ektáhakxa nak chá'a aphawóxama apagko', eyeynókxa nak ma'a néxa xapop 
nak teyapmakxa ekhem, ekweykekxoho m'a taxnegwánxa ekhem nak, sa' 
katnehek ekxega kélexpánchesso s'e: Benjamín Simeón Isacar Zabulón 
Gad. 

28“Sa' kañék ekxega néxa xapop apagkok Gad ma'a tegma apwányam 

Tamar, ekpayho nak nepyeyam ma'a Gad, kayeykhak sa' ma'a 
ekyetnamakxa nak yegmen ma'a Meribá-cadés tén han ma'a yegmen ényé 
nak Egipto, ekweykekxoho m'a wátsam ekwányam Mediterráneo. 

29“Cháxa xapop yaqwayam sa' elxewekxak chá'a kéltaqmelchessesso m'a 

pók aptémakxa nak chá'a énxet'ák Israel, cháxa yaqwánxa sa' katnehek 
kélmeyáseyak kéxegke xa. Ko'o séltémo sektáha nak Wesse'. 

Jerusalén atña'ák apagkok 

30-34 “Kólwakheyásekxak sa' meteymog kélhaxta nepyáwa m'a tegma 

apwányam, dos mil doscientos cincuenta metros sa' nahan chá'a katnehek 
xama nekha m'a cuatro nápakhaw'ék nak. Ántánxo atña'ák sa' nahan chá'a 
kaxnagkok xama nekha m'a kélhaxta nak, xama átog sa' chá'a keytek 
apwesey m'a pók aptémakxa nak chá'a énxet'ák ma'a Israel, sa' katnehek 
ekxega s'e: Atña'ák élpehewayam nak nexcheyha: Kaxnagkok sa' 
apkelwesey m'a Rubén, Judá tén han ma'a Leví; keñe sa' ma'a élpehewayam 
nak teyapmakxa ekhem: kaxnagkok sa' apkelwesey m'a José, Benjamín tén 
han ma'a Dan; keñe sa' ma'a élpehewayam nak nepyeyam: kaxnagkok sa' 
apkelwesey m'a Simeón, Isacar tén han ma'a Zabulón; keñe sa' ma'a 
élpehewayam nak taxnegwánxa ekhem: kaxnagkok sa' apkelwesey m'a Gad, 
Aser tén han ma'a Neftalí. 

35Nueve mil metros sa' kammok ekyókxoho ekwenaqte m'a meteymog 

kélhaxta nak nepyáwa tegma, keñe sa' katnehek kaxwók apwesey xa tegma 
apwányam nak: ‘Apheyk Wesse' egegkok se'e.” 

Daniel 
Daniel 1 

Introducción 

1 Apwokmek axta Jerusalén ma'a wesse' apwányam Nabucodonosor, wesse' 

apwányam nak Babilonia, ekweykmo axta apqántánxo apyeyam apteme 
wesse' apwányam ma'a Joaquim, wesse' apwányam axta m'a Judá, 
apwakhegwokmek axta sẽlpextétamo apagkok ma'a tegma apwányam. 

2Apméssek axta Wesse' egegkok Nabucodonosor yaqwayam emok ma'a 

Joaquim, tén han apkeltamho elmok ekxámokma agko' ma'a aqsok 
kélmeykegkaxa ekhéyak axta m'a Dios tegma appagkanamap apagkok. 
Apnaqlákxeyk axta Nabucodonosor Babilonia m'a énxet apkelma axta, tén 
axta apnegkenwákxo aqsok kélmeykegkaxa élpagkanamaxche m'a 
apxátamakxa axta chá'a aqsok élmomnáwa, tegma appagkanamap agkok 
ma'a aqsok apcháyókxa'; 

3apkeltamhók axta han elyésha nepyeseksa israelitas ma'a wesse' 

apwányam apnámakkok, tén han kelwesse'e apketchek ma'a Aspenaz, 
apteme axta apkemha apmonye' m'a nepyeseksa apkeláneykha, yaqwayam 
enaqlanta', 

4cham'a wokma'ák apkeltaqmalma, meyke nak ekmaso apyókxa', 

apkelya'áseykegkoho aqsok, tén han apmopwancha'a, apkelya'ásegwayam 
nak ekyókxoho ektémakxa negya'ásegwayam, apmopwancha'a nak 
yaqwayam eltemeykha m'a wesse' apwányam apxagkok. Kólxekmósek sa' 
ma'a ektémakxa amya'a, tén han ektémakxa nak ektáxésamaxche m'a 
caldeos apkelpeywa. 

5Apkeltamhók axta han Nabucodonosor kólmések chá'a yókxoho ekhem 

aptéyak tén han vino, ekhawo ektémakxa nak chá'a apto m'a tén han apyá, 
cháxa wokma'ák nak, apkeltamhók axta kólxekmósek ekweykmoho 
apqántánxo apyeyam, keñe ekwokmo enxoho xa apyeyam nak, eltemeykha 
m'a aphakxa nak. 

Daniel yetlo apkelxegexma'a apkeltamheykha m'a wesse' apwányam apxagkok 

6Daniel axta han apkelxegexma'a xa wokma'ák nak, tén han Ananías, Misael, 

Azarías, apkeleñama axta nepyeseksa Judá énxet'ák apagkok, 

7apkelyaqmagkassessama axta apkelwesey m'a apkemha apmonye' nak 

wesse' apwányam apxagkok: Beltsasar axta aptemessásekxak apwesey m'a 
Daniel; keñe Ananías aptemessásekxo apwesey Sadrac; tén axta Misael 
aptemessásekxo apwesey Mesac; keñe Azarías aptemessásekxo apwesey 
Abed-negó. 

8Xeyenmeyk axta eyke apwáxok Daniel mepasmehek apto tén han apyá vino 

m'a wesse' apwányam nak, yaqwayam enxoho metwasakpehe', tén axta 
apkelmaxnagkama m'a apkemha apmonye' nak wesse' apwányam 

apxagkok, megyánhek etwok xa nento nak, yaqwayam enxoho 
metwasakpehe'. 

9Taqmeleykha axta chá'a apwáxok apkelányo Daniel ma'a apkemha 

apmonye' axta wesse' apwányam apxagkok, hakte Dios axta keñamak 
apteméssesso, 

10axta eyke aptemék apkenagkama s'e: —Eyekak ko'o m'a wesse', wesse' 

apwányam ahagkok nak. Hakte cham'a séltennasso ko'o yaqwánxa enxoho 
chá'a kóltók ma'a, tén han kólyenagkok, apwet'ak sa' agkok élesagko 
kélnaqta'a kéxegke nepyeseksa m'a pók wokma'ák nak, kéxegke sa' 
hélsexnenak yának amatñekxak ma'a wesse' apwányam. 

11Tén axta Daniel appaqhetchesa m'a aptaqmelchesso axta, apkeltémo axta 

etnehek apkeláneykha m'a apkemha apmonye' nak wesse' apxagkok, 
apkeláneykha axta m'a: Daniel, Ananías, Misael tén han Azarías. Aptáhak 
axta apcháneya s'e: 

12—Hegyepkón hana hẽlagkok negko'o ekweykmoho diez ekhem wánxa m'a 

pánaqte nento áwa' nak, tén han yegmen aqsa, negko'o nentáha nak xép 
apkeláneykha. 

13Wokmek sa' agkok xa ekhem nak, heghésho sa' ektáhakxa nápaqta'a m'a 

wokma'ák, kéléyak nak nento ektéma nak kélmésso apto m'a wesse' 
apwányam, keñe sa' henteméssesek negko'o ektáhakxa enxoho apwete 
egyempe'ék. 

14Leyawók axta han apwáxok ektáha axta apkeltaqmelchesso aptáhakxa 

apcháneya, apkelyepkeynchek axta ekweykmoho diez ekhem. 

15Wokmek axta diez ekhem, kéllanawok axta ektáhakxa nápaqta'a, keltásek 

axta, kalyeyha'ak axta han apyempe'ék nepyeseksa m'a apyókxoho 
wokma'ák, apteykegko axta chá'a wesse' apwányam apto. 

16Massék axta han apkelsákxésa aptéyak, tén han vino, yaqwayam axta 

eykhe chá'a etawagkok ma'a tén han énagkok ma'a ektáha axta chá'a 
apkeláneykha, pánaqte nento áwa' axta aqsa chá'a apkelsákxeyásak. 

17Apméssegkek axta Dios apmopwancha'a tén han apkelya'áseykegkoho 

aqsok xa cuatro wokma'ák nak, yaqwayam enxoho elya'ásegwók ekyókxoho 
ektémakxa nak chá'a weykcha'áhak, tén han negmowána nak 
nélxekmowásamáxche'. Apwanchek axta han ey'asagkohok Daniel 
ektémakxa m'a ekyókxoho aqsok negwete, tén han negwanmagko. 

18Xama axta ekwokmo ekhem apxeyenmakxa axta wesse' apwányam, 

yaqwayam kólnaqlakxak aphakxa m'a wokma'ák nak. Apnaqlákxeyk axta 
aphakxa m'a apteme axta apkemha apmonye' m'a apxagkok nak. 

19Apkelpaqhetchessek axta m'a wesse' apwányam, axta han ét'ak xama 

aphawo Daniel, Ananías, Misael tén han Azarías, nepyeseksa m'a 

apyókxoho wokma'ák nak; axta keñamak aptáha apkeláneykha m'a wesse' 
apwányam. 

20Apwet'ak axta han wesse' apwányam ekyeykhágwokmoho agko' 

apkelya'áseyak aqsok ma'a apyókxoho ekha nak apkelmopwancha'a, tén 
han ma'a apkelya'áseykegkoho nak aqsok ekpowásamáxche', apheykha 
axta m'a aptémakxa nak wesse' apwányam, hakte apkelya'ásegweykmek 
axta ekyókxoho m'a eyeyméxchexa nak agya'ásegwók, tén han negmowána 
aqsok. 

21Keñe axta apheykekxo Daniel ma'a ekwokmoho aptáha xama apyeyam 

apteme wesse' apwányam ma'a Ciro. 

 

Daniel 2 
Wesse' apwányam Nabucodonosor apwanmagko 

1Apweteyak axta chá'a apwanmagko Nabucodonosor, ekweykmo axta 

apqánet apyeyam apteme wesse' apwányam, yetnakhassamók axta 
apwáxok xa apwanmagko nak, mopwanchek axta apmáheyo etyenek. 

2Tén axta apkeltamho kólnaqlósawakxések ma'a apkelyohóxma, 

apkelya'áseykegkoho nak chá'a aqsok ekpowásamaxche', énxet ekha 
apmopwancha'a, yaqwayam enxoho elpékessásekxak xa ektémakxa nak 
apwanmagko. Apkelxegkek axta xa énxet'ák nak apchaqnágweykxo m'a 
nápaqtók wesse' apwányam, 

3aptáhak axta apkeláneya s'e: —Ekwet'ak axta xama sekwanmagko, 

yetnakhásawók agko' han ewáxok séltamho eykhe ay'asagkoho'. 

4Aptáhak axta ekha apmopwancha'a apcháneya wesse' apwányam arameo 

appeywa s'e: —¡Megkamassegwomek sa' apteme wesse' apwányam! 
Hẽltennés sa' negko'o ektémakxa chá'a apwanmagko xép wesse', negko'o 
nentáha nak xép apkeláneykha, keñe sa' óltennaksek chá'a ektémakxa. 

5—Keso sekmakókxa ko'o atnehek se'e —axta aptáhak wesse' apwányam 

apchátegmowágko—: Sa' agkok héltennásak kéxegke aqsok sewanmésso 
tén han ektémakxa, wának sa' kólyaqtennagkok kólteméssesek 
kélnápakha'a apketkók, meteymog ektaháneykekxa mók sa' etnekxak ma'a 
kélxanák nak. 

6Éltennássek sa' agkok aqsok sewanmésso, tén han ektémakxa m'a 

sekwanmagko, kólxawak sa' aqsok kélxawe naqsa sélmésso ko'o, 
kelwesse'e sa' kóltamhagkok, tén han ekha kéláyo. Héltennés kaxwók yaqsa 
aqsok sewanméssama chá'a, héltennásekxa sa' ektémakxa. 

7Aptáhak axta apchátegmowágkokxo makham énxet'ák ekha 

apmopwancha'a s'e: —Hẽltennés sa' aqsok ekwanméssama chá'a wesse' 
apwányam, óltennássekxak sa' negko'o ektémakxa. 

8—Ekya'ásegkók ko'o kéxegke peya kólwenaqtésagkok —axta aptáhak 

apchátegmowágko wesse' apwányam—, hakte kélleg'ak yaqwánxa atnehek. 

9Sa' agkok héltennásak ma'a aqsok sewanmésso, katnehek sa' kélyókxoho 

kéxegke m'a sektáhakxa exchek séláneya, hakte kélheyásawók mók 
kélpeywa yaqwayam hélyexanchesha ko'o, tén han héltennaksek ma'a 
ekmowána amya'a nak, kélhaxneyk ayaqmagkassók mók yaqwánxa 
atnehek. Héltennés kaxwók sekwanmagko, keñe sa' ay'asagkohok ko'óxa 
kélmowána hélpékessásekxak ektémakxa. 

10Aptáhak axta apkelátegmowágko énxet'ák ekha apkelmopwancha'a s'e: 

Méko xama enxoho keso nélwanmeygkaxa, apmopwána eltennaksek xép xa 
apkeltamho nak ey'asagkohok wesse' apwányam. Melmaxnagkók xama 
enxoho wesse' apwányam énxet ekha nak apmopwána tén han 
apya'áseykegkoho nak aqsok ekpowásamáxche' xa ekhawo nak xa aqsok 
nak, cham'a ekha nak kéláyo, tén han ekha apyennaqte. 

11Askehek ampékásekxak ma'a aqsok apkeltémo nak xép ey'asagkoho 

wesse' apwányam, méko xama énxet apwanchek eltennaksek, wánxa m'a 
aqsok kéláyókxa nak; ¡makke kaxneykha nepyeseksa énxet'ák ma'a! 

12Aplókók apagko' axta han wesse' apwányam apleg'a xa, tén axta 

apkeltamho kólnápekxak apyókxoho ekha apkelmopwancha'a nak ma'a 
Babilonia. 

13Xama axta ekpenchásexko ekxénamaxche yaqwayam kólnápekxak ma'a 

apyókxoho ekha nak apkelmopwancha'a, kélyentawákxeyk axta han Daniel 
yetlo apkelxegexma'a yaqwayam kólnápekxa'. 

Daniel apkelpékessáseykekxa apwanmagko wesse' apwányam 

14Tén axta Daniel appaqhetchessákxo yetlo apkeláneykegkoho aptáhakxa 

appeywa m'a Arioc, apkemha apmonye' apagkok axta m'a wesse' 
apwányam, appenchesa axta aptáhakxa yaqwayam elnápekxak ma'a ekha 
nak apkelmopwancha'a. 

15Aptáhak axta apkelmaxneyáncha'a s'e: —¿Yaqsa kexa ektáha aptáha nak 

appeywa wesse' apwányam apkeltamho katnehek xa aqsok ekyentaxno 
nak? Apkeltennásekxók axta Arioc ektáhakxa. 

16Tén axta Daniel apya'aweykxo m'a wesse' apwányam, apkeltamho 

egkeyásekxak sekxók makham mók ekhem yaqwayam enxoho 
epékessásekxak ektémakxa m'a apwanmagko, tén han eltennásekxak 
ektémakxa. 

17Keñe axta apmeyákxo apxagkok apkeltennássekxo m'a apkelxegexma'a, 

cham'a Ananías, Misael tén han Azarías, 

18yaqwayam enxoho elmaxnak yának epasmok ma'a Dios apha nak néten, 

elmaxneyha m'a aqsok megkólya'áseyak nak, yaqwayam enxoho 

metekyewekxeyk xamo' ma'a ekha nak apkelmopwancha'a apheykha nak 
ma'a Babilonia. 

19Kélxekmóssek axta han Daniel axta'a ektémakxa xa aqsok 

megkólya'áseyak nak, tén axta Daniel apkelteméssesa apcheymákpoho m'a 
Dios apha nak néten, 

20aptáha appeywa s'e: “Kólpeykeshok sa' chá'a Dios apwesey meyke néxa', 

hakte apagkok ma'a ektémakxa nak negya'áseyak, tén han ekha 
negmowána. 

21Cham'a apyaqmagkasso chá'a ektémakxa ekhem ma'a tén han ektémakxa 

nak chá'a aqsok ekteyapma; cham'a apnegkenma chá'a kelwesse'e 
apkelwányam, tén han apkelántekkesso chá'a, cham'a apkelmeyáseyak 
chá'a apkelmopwancha'a m'a ekha nak chá'a apkelmopwancha'a, tén han 
apkelya'áseyak chá'a aqsok ma'a apkelya'áseyak nak chá'a aqsok. 

22Cha'a senxekmósso chá'a aqsok ekmáske nak agya'asagkoho', tén han 

ekpowásamáxche nak; hakte apweteyak ma'a ekhéyak nak ekyáqtésakxa 
exma, yetnegkek xamo' ma'a élseyéxma nak. 

23Ekméssek ko'o exchep ekxeyenma ewáxok Dios apagkok axta m'a 

élyapmeyk nano', élteméssessek han apcheymákpoho, hakte ekha 
sekya'áseyak etnéssessók tén han sekyennaqte; ey'assásegwokmek 
kaxwók ma'a sélmaxneya exchek: ey'assásegwokmek ma'a 
ekyetnakhassamo nak apwáxok wesse' apwányam.” 

24Keñe axta apya'aweykxo Daniel ma'a Arioc, natámen xa, cham'a 

apkeltamho axta elnápekxak wesse' apwányam ma'a ekha nak 
apkelmopwancha'a apheykha nak Babilonia. Aptáhak axta apcháneya s'e: —
Ná elnáhap aqsa sekxók ekha nak apkelmopwancha'a. Héntemekxa sa' ko'o 
m'a aphakxa nak wesse' apwányam, altennaksek sa' ko'o ektémakxa m'a 
apwanmagko. 

25Yetlókok axta han apyentameykekxa Arioc, Daniel ma'a aphakxa nak 

wesse' apwányam Nabucodonosor, aptáhak axta apcháneya wesse' 
apwányam se'e: —Ekwet'ak ko'o xama énxet nepyeseksa m'a judíos 
kélnaqleykenta axta s'e, yaqwayam eltennaksek ektémakxa m'a 
apwanmagko wesse' apwányam. 

26Tén axta wesse' apwányam aptáha apcháneya m'a Daniel, mók apwesey 

nak han Beltsasar: —¿Apwancheya exchep héltennaksek aqsok 
sewanmésso, tén han ektémakxa? 

27Apchátegmowágkek axta Daniel: —Méko xama énxet ekha nak 

apmopwána, tén han apya'áseykegkoho nak aqsok ekpowásamáxche, tén 
han apkeltámésamap nak aptegye apmopwána, tén han apwetayo nak chá'a 

aqsok yaqwánxa katnehek, apmopwána eltennaksek aqsok magya'áseyak 
apkeltamho nak xép ey'asagkohok wesse'. 

28Apheyk eyke xama Dios ma'a néten, senxekmóssamo nak ektémakxa 

aqsok magya'áseyak, apya'assásegwokmek xép yaqwánxa katnehek 
egmonye' wesse'. Altennaksek sa' xép ektémakxa apwanmagko, wesse', tén 
han aqsok apwete neyseksa apteyenma: 

29Kelchetamchek axta kexa exchep apwáxok yaqwánxa katnehek egmonye' 

neyseksa apyetno néten apyetnamakxa, wesse', apya'assásegwokmek xép 
aqsok magya'áseyak ma'a senxekmóssamo nak chá'a aqsok 
megkólya'áseyak. 

30Élxekmóssek ko'óxa xa aqsok megkólya'áseyak nak, háwe eykhe eñama 

sekmowána ahagko' aqsok nepyeseksa m'a apyókxoho énxet'ák nak, 
yaqwayam altennásekxohok ektémakxa apwanmagko eyke exchep wesse', 
tén sa' ey'ásegwók ma'a ektémakxa axta chá'a élchetamso apwáxok. 

31“Wanméssek axta exchep énmeyncha'a apmonye' kéleykmássesso 

ekyawe agko', tén han élyenma, ekmaso agko' anlano'. 

32Sawo ekyátekto ekmomnáwa agko' axta han apqátek ma'a 

kéleykmássesso nak; sawo ekmope élmomnáwa axta m'a agkenyek, tén han 
aktegák; sawo ekyexwase axta m'a awokmo', tén han ayay'ák; 

33keñe sawo élyentaxno m'a axchakkok; sawo ekyentaxno axta han chá'a 

m'a nekhaw'ék amagkok, keñe axta yelpa' m'a mók nekha nak. 

34Neyseksa apkelányo axta exchep wesse', ekyettelegwánto xama 

meteymog eñama m'a egkexe nak meykexho ekyega, tégwa'akteyk axta 
amagkok ma'a kéleykmássesso nak, kelpáxqátawók axta, nekha'a étkók axta 
temessásak. 

35Ánek agko' axta tamhákxak ma'a sawo ekyentaxno, yelpa', sawo 

ekyexwase, sawo ekmope tén han ma'a sawo ekyátekto ekmomnáwa nak, 
ektémól'a kataxchek ma'a ekmexanmakxal'a exma, kélchexakkassamakxal'a 
chá'a apyempe'ék ma'a hótáhap apaktek, kelsókek axta éxchahayam meyke 
eyeymomáxche'. Keñe m'a meteymog ektégweykta axta m'a 
kéleykmássesso, ektamhákxo m'a meteymog émha ekyawe, 
eksawheykekxoho axta ekyókxoho xapop. 

36“Cháxa apwanmagko exchep xa. Alpékessásekxak sa' kaxwók ektémakxa 

apwanmagko wesse'. 

37Wánxa xama exchep apteme wesse' apwányam nepyeseksa m'a 

kelwesse'e apkelwányam nak, hakte Dios apha nak néten apmésso exchep 
ma'a aptémakxa nak wesse' apwányam, tén han ekha apmopwána, 
apyennaqte, tén han ekha kéláyo, 

38keñe han apkeláneykha ekyókxoho yókxexma apheykegkaxa nak énxet'ák, 

aqsok nawha'ák tén han náta; cha'a apmésso ekyókxoho aqsok yaqwayam 
elanha wesse', apyetchesamakpoho nak ma'a kéleykmássesso apqátek 
sawo ekyátekto ekmomnáwa nak. 

39Etyepekxak sa' makham pók wesse' apwányam neptámen xép wesse', 

mexók sa' eyke exchep, keñe sa' etépekxak makham pók wesse' apwányam 
aptáhakxa nak apqántánxo, aphémo sawo ekyexwase sa' etnehek, 
esawhekxohok sa' apkeláneykha ekyókxoho keso náxop. 

40Keñe sa' etépekxak makham pók wesse' apwányam aptáhakxa nak cuatro, 

exhok sa' apyennaqte m'a sawo ekyentaxno; sa' etnéssesek emasséssók 
ekyókxoho aptamheykegkaxa nak kelwesse'e apkelwányam ma'a pók 
kelwesse'e nak, ektémakxal'a chá'a sawo ekyentaxno kamasséssók 
ekyókxoho aqsok. 

41“Apwet'ak axta han xép xama nekha amagkok ekteme yelpa' tén han 

aphék, keñe han ma'a mók nekha nak ektáha sawo ekyentaxno; cháxa 
ekyetchesamaxkoho peya kayeptaxchek neyseksa apchókxa nak, kayhek sa' 
katnehek xama nekha', ektémól'a sawo ekyentaxno, hakte apwet'ak xép 
wesse' ekyepetcheykekxo sawo ekyentaxno m'a yelpa' nak. 

42Sawo ekyentaxno axta han nekha aphék ma'a amagkok nak, tén han yelpa', 

cháxa ekyetchesamaxkoho peya katnehek xama nekha apchókxa 
ekyennaqte, tén han ekyelqamáxkoho. 

43Cháxa ektémakxa nak apwete wesse' ekyepetcheykekxa sawo ekyentaxno 

m'a yelpa' nak, sa' katnehek elpaxqeykpekxak elmagkok chá'a etnahagkok 
apnaqteyegka'a apkeláneykha nak chá'a apchókxa s'e aptémakxa nak 
wesse' apwányam; mopwanchek sa' eyke chá'a épetchekxak pók, ektéma 
nak sawo ekyentaxno kólyepetchásekxak ma'a yelpa'. 

44Epekkenek sa' xama apchókxa megkólmowána nak kólmasséssók ma'a 

Dios apha nak néten, neyseksa aptamhéyak apkelwesse'e apkelwányam xa 
apkelwesse'e nak, memek sa' xama enxoho m'a pók wesse', kamasséssók 
sa' ekyókxoho mók apkelókxa nak, megkamassegwomek sa'. 

45Cháxa ekyetchesamaxkoho meteymog apweteya axta exchep xa wesse', 

ekyettelegweykento axta eñama m'a néten egkexe, meykexho axta eykhe 
ekyega; ektemessásekxo axta ánek agko' ma'a sawo ekyentaxno, sawo 
ekyexwase, yelpa', sawo ekmope tén han sawo ekyátekto ekmomnáwa. 
Apxekmóssegkek xép Dios meyke nak ekhémo, yaqwánxa katnehek 
egmonye' wesse'. Naqsók ma'a ektémakxa nak apwanmagko, 
ekpékessásawók han séltennasso.” 

46Yetlókok axta han apkeltekxekxo aptapnák xapop wesse' apwányam 

Nabucodonosor apkenmágkaxa m'a Daniel, aphaxeyk axta ekwokmoho 
aptekxekwa'akto nápat xapop, keñe axta apkeltamho kóllanaksek 

kélnaqtósso ektekyawa, tén han aqsok ánek ekmátsa nak ekpaqneyam éten 
agkok. 

47Tén axta aptáha apcháneya Daniel se'e: —Naqsók agko' apteme 

apwányam apagko' Dios kélagkok nak kéxegke neyseksa m'a ekyókxoho 
aqsok kéláyókxa nak; kelwesse'e apkelwányam Wesse' apagkok, 
senxekmóssamo nak chá'a aqsok megkólya'áseyak nak, hakte xeyep 
apwet'ak xa aqsok megkólya'áseyak nak. 

48Tén axta wesse' apwányam apteméssesa ekyawe kéláyo m'a Daniel, 

apkelméssek axta ekxámokma agko' aqsok apkelmésso naqsa éltaqmalma; 
apteméssessek axta han apkeláneykha apchókxa m'a Babilonia, keñe han 
apkemha apmonye' nepyeseksa apyókxoho ekha nak apkelmopwancha'a xa 
apchókxa nak. 

49Apkelmeyásegkek axta han wesse' apwányam apkeltamheykha éltaqmela 

m'a Sadrac, Mesac tén han Abed-negó, cham'a Babilonia, eñama 
apkelmaxnéssesso m'a Daniel. Keñe axta Daniel aphákxo m'a aphakxa nak 
wesse' apwányam. 

 

Daniel 3 
Kéleykmássesso sawo ekyátekto ekmomnáwa kélpeykessamo 

1Apkeltamhók axta kalanaxchek wesse' apwányam Nabucodonosor xama 

kéleykmássesso sawo ekyátekto ekmomnáwa, treinta metros ekmahéyak 
ma'a néten, keñe tres metros ekpayhakxa, apkeltamhók axta 
kólchenegkessók ma'a ekpayhegweykenxa nak xapop Dura, cham'a 
Babilonia nak. 

2Apkeláneyáha axta m'a apyókxoho apkeltaqmelchesso nak chá'a apkelókxa 

xama apheykegkaxa, tén han ma'a sẽlpextétamo kelwesse'e, apkeláneykha 
nak chá'a apkelókxa, apkelpaqhetcháseykha nak chá'a kelwesse'e 
apkelwányam, apkeltaqmelchesso selyaqye, segyekpelchémo, tén han ma'a 
apyókxoho kelwesse'e nak ma'a apchókxa', yaqwayam epásegwók ma'a 
kélsawássessamo kéleykmássesso, apkeltémo axta kóllanaksek. 

3Apchaqnákxeyk axta énmágkaxa kéleykmássesso xa apyókxoho 

kelwesse'e nak, yaqwayam enxoho elanagkok apkelsawássessamo. 

4Aptáhak axta appaqmeta ekyennaqte apchánémap axta exegkesek 

kélessawássessamo s'e: “Kóleyxho, énxet'ák kéleñama nak ekyókxoho 
apheykegkaxa, tén han mók ektémakxa nak chá'a kélpaqmeyesma: 

5Kélleg'ak sa' agkok kéxegke kólpáwaksek apkelaqkahasso, yámámok, 

yát'axpog, tén han ma'a mók ektémakxa nak chá'a kélpáwasso, 
kóltekxeyagkok sa' kéltapnák, kólpeykeshok sa' kéleykmássesso sawo 

ekyátekto ekmomnáwa, apkeltémo axta kóllanaksek ma'a wesse' apwányam 
Nabucodonosor. 

6Énxet meltekxekxo enxoho aptapnák xapop elpeykeshok ma'a 

kéleykmássesso, kólyenyók sa' kañe' táxa axagkok, eyáléwágkaxa nak.” 

7Xama axta apkelleg'a élpáwa ekyókxoho kélpáwasso m'a énxet'ák 

apxámokma apchaqneykekxa axta m'a, yetlókok axta apkeltekxeyéyak 
aptapnák, apkelpeykásawók axta m'a kéleykmássesso nak sawo ekyátekto 
ekmomnáwa. 

8Nápakha caldeos axta han apkelyentamákpohok apya'aweykxo wesse' 

apwányam Nabucodonosor, peya elsexnenak judios, 

9aptáha s'e: —¡Megkamassegwomek sa' apteme wesse' apwányam, 

katepagkok sa' chá'a apwesey! 

10Apkeltamhók xeyk xép wesse' eltekxeyagkok aptapnák apyókxoho 

énxet'ák, tén han elpeykeshok ma'a kéleykmássesso sawo ekyátekto 
ekmomnáwa, eklegáxko enxoho élpáwa m'a kélpáwasso nak, 

11keñe megkatne enxoho xa ektáha nak, kólyenyók hek xeyk táxa axagkok 

eyáléwágkaxa'. 

12Yetneyk nápakha judíos, apkelmeyáseyak axta exchep apkeltamheykha 

apkeláneykha apchókxa m'a Babilonia, wesse', melyahákxo exchep 
aptáhakxa, melpeykásawok han ma'a kéleykmássesso sawo ekyátekto 
ekmomnáwa, apkeltémo axta exchep kólchenegkesek, wesse', cham'a 
Sadrac, Mesac tén han Abed-negó. 

13Aplókók apagko' axta Nabucodonosor, apkeltamhók axta 

kólnaqlantagkasek aphakxa m'a Sadrac, Mesac tén han Abed-negó. Xama 
axta apkelwokmo m'a aphakxa', 

14aptáhak axta apkelmaxneyáncha'a s'e: —¿Naqsóya megkólpeykásawo 

kéxegke aqsok seyáyókxa', tén han kéleykmássesso sawo ekyátekto 
ekmomnáwa, séltémo axta héllanaksek? 

15¿Kóltekxeyagkoya sa' kaxwók kéltapnák amonye' m'a kéleykmássesso 

séltémo axta héllanaksek, kélleg'a enxoho élpáwa m'a aqsok kélpáwasso 
nak? ¿Kólpeykeshoya sa'? Sa' agkok kólpeykásawo', kaxwók sa' kólchexák 
kañe' táxa axagkok eyáléwágkaxa nak; ¿yaqsa sa' dios apwanchek 
elwagkasek teyp? 

16—Mogwanchek negko'o agátegmowagkok xa aptáhakxa nak sẽláneya —

axta aptáhak apkelátegmowágko xa apqántánxo wokma'ák nak—. 

17Apwanchek negko'o hẽlwagkasek teyp neyseksa eyáléweykha táxa 

axagkok ma'a Dios egagkok, nélpeykessamo nak, tén han ekyókxoho 

ekmaso apmakókxa enxoho henteméssesek xép wesse', hẽlwagkasek sa' 
teyp. 

18Sa' agkok hẽlwagkásak teyp, ey'asagkoho sa' wesse', mólpeykesók sa' 

negko'o m'a aqsok apkelpeykessamókxa nak, mólháxahagkek han amonye' 
m'a kéleykmássesso sawo ekyátekto ekmomnáwa nak. 

Apqántánxo wokma'ák kélwagkasso teyp kañe' táxa axagkok eyáléwe 

19Yexwasekxeyk axta nápat aplawa Nabucodonosor apkeltaqnaweygko m'a 

apqántánxo wokma'ák nak, apleg'a aptáhakxa apkelpeywa. Apkeltamhók 
axta kólyeykhássamhok agko' ekmexanma m'a táxa axagkok; 

20tén axta apkeltamho elpextétek sẽlpextétamo apkelyennaqte apagkok ma'a 

Sadrac, Mesac tén han Abed-negó, apkeltamho ekxák ma'a kañe' táxa 
axagkok. 

21Kélpextetchek axta kélchexaya táxa axagkok eyáléwe xa apqántánxo 

wokma'ák nak, apkelyetlókók axta han ma'a apkelnaqta apkelmeykha axta 
chá'a apkenchesso apkeltamheykha. 

22Cháléwáha agko' axta m'a táxa axagkok, hakte apkeltamhók axta 

kalanaxchek heykxe ekmanyehe agko' ma'a wesse' apwányam, 
kelwatnegwokmók axta han sẽlpextétamo ektáha axta apkexakha kañe' m'a 
apqántánxo wokma'ák nak, kelnapchek axta, 

23appalleynteyk axta yetlo kélpextete kañe' táxa axagkok ma'a Sadrac, 

Mesac tén han Abed-negó. 

24Yetlókok axta han apchampeykekxa néten Nabucodonosor, aptáha 

apkeláneya apkeláneykha s'e yetlo ekpelakkasso ektáhakxa apwete: —
¿Apqántánxo énxet ya exchek negkexaya kañe' táxa axagkok nélpextete? —
Éhay —axta aptáhak apkelátegmowágko. 

25—Cuatro énxet nak ko'o sekwet'a meyke kélpextete, 

apkelweynchámeyncha'a neyseksa táxa eyáléwe, meyke 
ektemegweykmoho exma, aphawók han Dios apchásenneykha m'a 
aptáhakxa nak cuatro. 

26Apkenegwokmek axta Nabucodonosor ma'a átog nak táxa axagkok, 

aptáhak axta apkelwónencha'a s'e: —¡Sadrac, Mesac tén han Abed-negó, 
kélteme nak apkeláneykha m'a Dios meyke ekhémo, kólántép, kólmeyenta 
s'e! Apkelántekkek axta neyseksa táxa eyáléwe m'a apqántánxo nak, 

27keñe axta apkelyepetchegwokmoho apyókxoho apkelámha apmonye'e 

apkelwayam axta m'a, cham'a énxet'ák megkalwatna axta m'a táxa, 
apkelwet'ak axta megkalmeta ketsék enxoho m'a apwa'ák, apkeltásek axta 
aqsa han ma'a apkelnaqta, axta han elpaqnakmohok ma'a éten. 

28Yetlókok axta apteme appeywa Nabucodonosor se'e: “¡Apcheymákpoho 

sa' kólteméssesek Dios apagkok nak Sadrac, Mesac tén han Abed-negó, 
apcháphássesa nak apchásenneykha yaqwayam elwagkasek teyp ma'a 
apkeláneykha melyenseyam nak apkelyetleykha, meláneyák nak ma'a 
apkeltémókxa nak elanagkok ma'a wesse' apwányam, apkeltémo nak 
eletsapok, meltekxeyéyak nak aptapnák elpeykeshok ma'a mók kéláyókxa, 
metnaha nak Dios apagkok! 

29Wának sa' ko'o kaxwók kólyaqtennagkok nápakha'a apketkók énxet ektáha 

nak apxéneykha ekmaso Dios apagkok xa wokma'ák nak, keñe sa' apxagkok 
kóltemessásekxak meteymog ektaháneykekxa mók, megkeyxek sa' ma'a 
énxet'ák apagkok apagko', tén han ma'a pók énxet'ák mók ektémakxa nak 
chá'a apkelpeywa, hakte méko xama aqsok kéláyókxa katnehek 
hegwagkasek teyp xa ektáha nak.” 

30Tén axta wesse' apwányam apkelmésa apkeltamheykha ektaqmalma agko' 

ekha kéláyo Babilonia xa apqántánxo wokma'ák nak. 

 

Daniel 4 
Nabucodonosor apteme ekyeyháxma 

1“Ko'o, wesse' apwányam Nabucodonosor, émenyeyk ko'o keytek meyke 

ektáhakxa apkelwáxok tén han kataqmelek apheykha énxet'ák ekyókxoho 
apheykegkaxa, tén han ma'a énxet'ák mók ektémakxa nak chá'a 
apkelpeywa, apheykha nak keso náxop. 

2Émenyeyk ko'o kólya'asagkohok kéxegke aqsok sempelakkasso nak 

agweta', sexekmósa nak ma'a Dios meyke ekhémo. 

3¡Awanhók agko' ma'a aqsok apkelane, tén han sempelakkasso nak agweta'! 

Megkamassegwomek sa' ma'a aptémakxa nak wesse' apwányam, 
megkatnégwomek sa' néxa ekha apmopwána. 

4“Ko'o Nabucodonosor, méko axta ko'o ektémakxa sekha m'a tegma 

aptaqmalma ahagkok nak, xámok agko' axta aqsok ahagkok. 

5Xama axta'a axta sekwet'a sekwanmagko neyseksa sekteyenma, 

égwakkassek axta han, kelchetagkassek axta ewáxok, temessáseyha axta 
ewáxok ma'a ektáhakxa aqsok sekwete. 

6Tén axta séltamho elchexyók hetyánegwatámhok apyókxoho ekha nak 

apkelmopwancha'a m'a Babilonia, yaqwayam héltennaksek ektémakxa m'a 
sekwanmagko. 

7Apkelwa'ak axta m'a apyókxoho apkelyohóxma nak Babilonia, tén han 

apkelya'áseykegkoho nak chá'a aqsok ekpowásamáxche, ekha nak 
apkelmopwancha'a, tén han apwetayo nak chá'a aqsok yaqwánxa katnehek, 

éltennássek axta ko'o m'a sekwanmagko, axta eyke héltennásak ektémakxa, 
hakte axta elya'ásegkok. 

8Axayók axta apwa'a sekhakxa m'a Daniel, kéltéma nak han Beltsasar, 

eñama m'a aqsok seyáyókxa nak, cham'a appékessáseykegko nak chá'a m'a 
Dios appagkanamap espíritu apagkok. Axta ektáhak séltennásencha'a 
sekwanmagko s'e: 

9‘Beltsasar, apkemha apmonye' apagkok nak ma'a apkelya'áseykegkoho nak 

aqsok ekpowásamáxche', ekya'ásegkók ko'o exchep appékessáseykegko 
chá'a m'a Dios appagkanamap nak espíritu apagkok, tén han 
apya'áseykegkoho chá'a ekyókxoho m'a aqsok megkólya'áseyak nak. 
Yeyxho sa' sekwet'a exchek sekwanmagko, keñe sa' héltennaksek 
ektémakxa. 

10Keso aqsok sekwet'a axta ko'o neyseksa sekteyenma s'e: “Ekwet'ak axta 

xama yámet ekwenaqte agko' émha m'a neyseksa nélwanmeygkaxa'. 

11Wánégyek axta xa yámet nak yawak axta han ma'a awhak nak; 

keltekxekwákxok axta naw'ék ma'a néten, agwethok axta katnamok 
makhawók agko' nak keso náxop. 

12Keltásók agko' axta han ma'a áwa' xámok axta han ekyexna, awanchek 

axta kasawhekxohok aptéyak apyókxoho énxet'ák. Kelyáqtegkek axta kóneg 
ma'a aqsok nawha'ák élleykha nak yókxexma, keláneykegkek axta han 
axanák náta m'a aktegák nak, keleykegkek axta aptéyak apyókxoho énxet'ák 
keso nélwanmeygkaxa nak. 

13“Pelakkassek axta han sekwet'a sekwanmagko xama Dios 

apchásenneykha apkelhaxneykha nak chá'a apwéweynto apkeñama néten, 

14aptáhak axta appaqmeta ekyennaqte s'e: “Kólyaqnegkes yámet ekyawe, 

kólyaqténches aktegák, kólpalchesses áwa', kólexpánchessesha ekyexna. 
Kanyahagkok sa' aqsok nawha'ák élyáqto nak kóneg pessesse agkok, 
kalchampak sa' náta élyáqto nak aktegák. 

15Awhak sa' eyke aqsa kóleymok tén han kepmenák; kóltehet sa' cadena 

sawo ekyentaxno tén han sawo ekyexwase, katnamok sa' agkok neyseksa 
pa'at ma'a yókxexma nak. Kapálwaták sa' yálye, kapaxqak sa' agkok aqsok 
nawha'ák ma'a yókxexma. 

16Kalwánaqmak sa' ekteme énxet, máxa aqsok nawhak sa' katnekxa', siete 

apyeyam sa' kawomhok xa ekmaso nak ektáhakxa. 

17Cháxa apkeltamhókxa nak kólteméssesek ma'a Dios apkelásenneykha 

apkelpagkanamap apkelhaxneykha nak chá'a, yaqwayam elya'asagkohok 
chá'a apyókxoho énxet'ák ekha apmopwána m'a Dios meyke nak ekhémo, 
nepyeseksa m'a aptamheykegkaxa nak chá'a kelwesse'e apkelwányam 
énxet, apteméssesso nak chá'a apkeláneykha apchókxa m'a apmakókxa 

enxoho chá'a etnéssesek, tén han apteméssessamo nak chá'a apkemha 
apmonye' nepyeseksa énxet'ák m'a mékoho nak.’ 

18“Cháxa sekwanmagko sekweteya axta ko'o xa, sektáha nak wesse' 

apwányam Nabucodonosor. Beltsasar, héltennés sa' ko'o ektémakxa, hakte 
méko xama enxoho apkelya'áseykegkoho ekha nak apkelmopwancha'a, 
apheykencha'a nak se'e sektémakxa nak ko'o wesse' apwányam; xép akke 
apwanchek héltennaksek ektémakxa, hakte apheyk xép apwáxok ma'a Dios 
appagkanamap nak espíritu apagkok. 

19“Keñe axta Daniel, kéltéma nak han Beltsasar, apwanmeya sekxo', 

ekyegwakkasa m'a ektáhakxa axta apwáxok. Ektáhak axta ko'o seyáneya, 
sektáha nak wesse' apwányam: ‘Beltsasar, nágkatnéssesha aqsa apwáxok 
sekwanmagko, sekwete exchek ko'o, keñe han yaqwayam nak 
héltennaksek.’ Aptáhak axta Beltsasar apchátegmowágkokxo: ‘¡Hay, wesse' 
apwányam, kalpehewakxoho annal'a apkelenmexma xa ektáhakxa nak 
apwanmagko! 

20Cháxa yámet ekwenaqte tén han ekyawe agko' awhak, apwet'a axta 

exchep, wesse', élweykekxoho nak naw'ék ma'a néten, negweteyo nak 
makhawók agko' keso nélwanmeygkaxa', 

21éltaqmalma nak áwa', tén han ma'a ekxámokma ekyexna, eksawhomo nak 

yaqwayam etawagkok apyókxoho énxet, élyexánegweyktamxa nak chá'a 
pessesse agkok ma'a aqsok nawha'ák élleykha nak yókxexma, 
éláneykegkaxa nak axanák aktegák ma'a náta, 

22xeyep xa yámet nak, wesse', eyánteykegko nak apteme ekha kéláyo, tén 

han apyennaqte. Chánteykegkek xép apteme apcheymákpoho, wesse', 
weykmók ma'a néten, sawheykekxók han apkeláneykha ekyókxoho 
yókxexma nak keso náxop. 

23Apwet'ak axta han xép wesse', Dios apchásenneykha appagkanamap 

apkelhaxneykha nak chá'a apwéweynto apkeñama m'a néten, aptáha 
appeywa s'e: Kólyaqnegkes yámet ekyawe nak, kólmasséssem sa', awhak 
sa' aqsa kóleymok tén han kepmenák; kóltehet sa' cadena sawo ekyentaxno, 
tén han sawo ekyexwase, katnamok sa' agkok neyseksa pa'at ma'a 
yókxexma. Kapálwaták sa' yálye, kapaxqak sa' agkok aqsok nawha'ák ma'a 
yókxexma, ekweykmoho siete apyeyam. 

24Keso ektémakxa exchep apwanmagko, yaqweykenxa etnéssesek xép ma'a 

Dios meyke nak ekhémo, wesse'. 

25Kóltekkesek sa' nepyeseksa apnámakkok xép wesse', aqsok nawha'ák sa' 

epaxqaha; pa'at sa' etwok ektémól'a weyke, kayássesek sa' yálye. Sa' 
katnehek xép apweynchámeykha ekweykmoho siete apyeyam xa, wesse', 
ekwokmoho apya'ásegwokmo ekha apmopwána m'a Dios meyke nak 
ekhémo, nepyeseksa m'a aptamheykegkaxa nak chá'a kelwesse'e 

apkelwányam énxet, tén han apteméssesso chá'a apkeláneykha apchókxa 
m'a apmakókxa enxoho chá'a etnéssesek. 

26Keñe m'a apkeltémo axta kóleymok aqsa m'a awhak nak, tén han ma'a 

kepmenák, cháxa ekteme peya makham exkekxak xép apteme wesse', 
apya'ásegwokmo sa' Dios apha nak néten, apteme apkeláneykha ekyókxoho 
aqsok. 

27Etne sa' se'e séltamhókxa nak etnehek, wesse': etne chá'a ekpéwomo 

aptémakxa, ná elána kaxwók mey'assáxma; elwatés aptémakxa ekmaso, 
epásem sa' ma'a apkelmopyóseka nak. Lapmaxcheyk sa' kexa 
eweynchamha chá'a meyke ektáhakxa aptáha enxoho xa ektáha nak, 
wesse', tén han katnahagkok chá'a ektaqmalma apweynchámeykha.’” 

28Temegkek axta han ekyókxoho xa aqsok nak, kéltennasso axta m'a wesse' 

apwányam Nabucodonosor: 

29Apweynchámeykha axta néten apxagkok aptaqmalma Babilonia m'a 

wesse' apwányam, natámen axta ekteme xama apyeyam, 

30aptáhak axta s'e: “¡Awanhók agko' nak la'a s'e Babilonia! Ko'o axta sélane 

yetlo sekmowána, sekhamakxa chá'a sektémakxa wesse' apwányam, 
yaqwayam enxoho kataxchek seyeymáxkoho.” 

31Axta han epenchásawok appeywa wesse' apwányam apleg'a xama 

kélpeywa eñama néten, ektáha eyáneya s'e: “Yeyxho sa' se'e wesse' 
apwányam Nabucodonosor. Háwe kaxwók xép apagkok aptémakxa nak 
wesse' apwányam; 

32kóltekkesek sa' xép nepyeseksa apnámakkok, aqsok nawha'ák sa' 

epaxqaha; pa'at sa' etwok ektémól'a weyke, ekweykmoho siete apyeyam, 
ekwokmoho apya'ásegwokmo ekha apmopwána m'a Dios meyke nak 
ekhémo, nepyeseksa m'a aptamheykegkaxa nak chá'a kelwesse'e 
apkelwányam keso náxop, tén han apteméssesso chá'a apkeláneykha 
apchókxa m'a apmakókxa enxoho chá'a etnéssesek.” 

33Yetlókok axta han ekteme m'a ekxénamaxchexa axta katnehek, 

kéltekkessek axta nepyeseksa apnámakkok ma'a Nabucodonosor; aptókek 
axta pa'at, ektémól'a weyke, yássessek axta m'a yálye, kelwegqak axta 
apwa', máxa axta náta áwa' táhak, kelwegqak axta han apophék, máxa náta 
ekyawe aphék axta táhak. 

Nabucodonosor aptaqmelwayam 

34“Xama axta ekwokmo néxa ekxénamaxchexa hélteméssesek, énmexawok 

axta néten, ko'o Nabucodonosor, ekwetágkok axta ekmassa sekteme 
seyeyháxma; tén axta sekteméssesa apcheymákpoho m'a Dios meyke nak 
ekhémo, axta ektáhak sekpaqmeta sélpeykásawo m'a memassegwayam 

nak: “Megkamassegwomek sa' chá'a apmopwána; katnahagkok sa' chá'a 
aptémakxa nak wesse' apwányam. 

35Mékoho apancha'awók nápaqtók ma'a apyókxoho énxet'ák nak keso 

náxop. Elának chá'a apmakókxa enxoho chá'a elána', cham'a aqsok ekhéyak 
nak néten tén han keso náxop. Méko awanchek kanmexekxak apmopwána, 
tén han katnehek kának se'e: ¿Yaqsa ektáha aptáha nak xa ektáha nak?” 

36“Yetlókok axta sekya'ásegwayam exma, tén han sekxaweykekxa 

seyeymáxkoho sektémakxa nak wesse' apwányam, keñe han ekha séláyo, 
tén han sekteme wesse'. Élya'aweykteyk axta m'a sepaqhetcháseykha axta 
chá'a, tén han séláneykha ekyawe axta chá'a kéláyo, ektamhákxeyk axta 
ko'o makham sémha emonye' m'a seyókxa nak, ekxawákxeyk axta makham 
sekteme wesse' apwányam ma'a sektémakxa nak wesse', ekyawe agko' 
séláyo axta eyke táhak, megkaxnémo axta m'a nanók axta. 

37“Élpeykessamók ko'o kaxwók ma'a Wesse' Apwányam apha nak néten, 

ko'o Nabucodonosor, eyáyók han, ekteméssessegkek han apcheymákpoho, 
hakte naqsók agko' ma'a ekyókxoho aqsok apkelane nak, péwók nahan, 
apwanchek etnessásekxak mékoho m'a apkenè nak chá'a etnahak ekha 
kéláyo.” 

 

Daniel 5 
Tegma nápakha kéltáxésso 

1Apkelanak axta ektámáxche ekyawe Belsasar, wesse' apwányam nak 

Babilonia, apkeláneyáha axta mil énxet'ák ekyawe nak kéláyo m'a apchókxa', 
apyenágkek axta vino yetlo wesse' apwányam ma'a ektáha axta 
apkeláneyeykha. 

2-3Chátsegwokmek axta apyenéyak vino, apkeltamhók axta kólsantagkasek 

egheykok Belsasar, tén han egheykok élyawe sawo élyátekto élmomnáwa, 
keñe han sawo élmope élmomnáwa, apkelseykekxa axta Nabucodonosor, 
apyáp axta, éleñama tegma appagkanamap nak Jerusalén. Kélsánteyk axta 
m'a egheykok tén han egheykok élyawe, apkelmáha axta apyena wesse' 
apwányam vino xa egheykok nak, yetlo apnaqteyegka'a, tén han kelán'a 
apkelmeykha naqsa, keñe han ma'a apyókxoho ektáha axta apkeláneyeykha 
epásegwók ektámáxche ekyawe. 

4Apyókxoho axta apyenágkok vino, apkelpeykásawók axta m'a aqsok 

apkeláyókxa nak, élánamáxche nak sawo ekyátekto ekmomnáwa, tén sawo 
ekmope ekmomnáwa, sawo ekyexwase, sawo ekyentaxno, yántéseksek tén 
han meteymog. 

5Pelakkassek axta ektepa xama kélmek, yetlókok axta han ektáxésso 

kélaphék ma'a nápakha tegma ekpayhókxa axta éltátchesakxa m'a 

cháléwasso. Xama axta apwet'a wesse' apwányam ektáxésa kélmek ma'a 
nápakha tegma, 

6mopeykxók axta nápat, apkelpexyennegkek axta apkeye. 

7Tén axta apyennaqtésa appeywa apkelwónencha'a m'a 

apkelya'áseykegkoho nak chá'a aqsok ekpowásamáxche', tén han énxet 
ekha apmopwancha'a, tén han apwetayo nak chá'a aqsok yaqwánxa 
katnehek, apheykha nak Babilonia, aptáhak axta apkeláneya s'e: —Énxet 
ektáha enxoho apkelyetsete xa kéltáxésso nak, keñe han séltennasso 
enxoho ko'o ektémakxa ekpeywa, kóltaxneyásekxak sa' apáwa apmomnáwa 
hómáyok, kólnatmeyásekxak sa' han cadena sawo ekyátekto ekmomnáwa, 
exek sa' chá'a m'a ketók sekhamakxa nak ko'o, sektémakxa nak wesse' 
apwányam. 

8Apkelántaxneyk axta kañe' tegma m'a apyókxoho ekha nak 

apkelmopwancha'a, apkelásenneykha axta m'a wesse' apwányam, méko 
axta eyke apya'áseykegkoho enxoho ektémakxa kéltáxésso, tén han 
apmopwána eltennásekxohok ma'a wesse' apwányam. 

9Yágwokmók axta aqsa apyegwakto apkeye m'a wesse' apwányam 

Belsasar, mopeykxók agko' axta nápat. Axta elya'ásegkok aptamhágkaxa 
m'a énxet'ák ekyawe nak kéláyo apagkok ma'a wesse' apwányam, 

10leg'ak axta apkelpáxameykha wesse' apwányam ma'a egken, tén han ma'a 

énxet'ák ekyawe kéláyo ektáha axta apkeláneyeykha, yetlókok axta han 
ektaxnegwayam ma'a élánéxchexa axta ektámáxche ekyawe, axta táhak 
se'e: —¡Megkamassegwomek sa' apteme wesse' apwányam! Nágkatneykha 
apwáxok, nágkamópekxa nápát, 

11hakte apheyk xama énxet se'e aptémakxa nak xép wesse' apwányam, 

appékessáseyak nak chá'a m'a Dios appagkanamap espíritu apagkok. Hakte 
cham'a aptémakxa axta wesse' apwányam ma'a apyáp axta exchep wesse', 
cháxa énxet nak, wetamaxcheyk axta ektaqmalma apyekpelchémo aqsok, 
tén han apmopwána, keñe han apya'áseykegkoho aqsok, ektéma nak ma'a 
aqsok kéláyókxa'. Axta keñamak wesse' apwányam Nabucodonosor, apyáp 
axta exchep wesse', apteméssessama apkemha apmonye' nepyeseksa 
apkelyohóxma, tén han apkelya'áseykegkoho nak chá'a aqsok 
ekpowásamáxche, ekha nak apkelmopwancha'a, tén han apwetayo nak 
chá'a aqsok yaqwánxa katnehek ma'a apchókxa nak, 

12hakte cham'a Daniel, apteméssessama axta apwesey wesse' apwányam 

Beltsasar, apyetnegkek axta apwáxok ma'a espíritu apya'áseykegkoho 
apagko' nak aqsok, tén han apmopwána, tén han apyekpelchémo, keñe han 
apya'áseykegkoho ektémakxa kélwanmagko, apmopwána exének 
ektémakxa m'a amya'a megkólya'áseyak nak, tén han elánekxak ma'a aqsok 

ekmáske nak ampékásekxa'. Yáneyha sa' Daniel wesse', sa' eltennaksek 
ektémakxa kéltáxésso nak nápakha tegma. 

13Kélyentamákxeyk axta Daniel aphakxa m'a wesse' apwányam, aptáhak 

axta wesse' apwányam apkelmaxneyáncha'a s'e: —¿Xeyepya Daniel? 
¿Xeyepya axta han apkelxegexma'a m'a judíos apkelmoma axta wesse' 
apwányam Nabucodonosor, táta axta ko'o, kéleñama axta kélnaqleykenta 
m'a Judea? 

14Eklegayak ko'o exchep apha apwáxok Dios espíritu apagkok, tén han 

ektaqmalma apyekpelchémo, keñe han apmopwána aqsok, tén han 
apyekpelchémo aqsok. 

15Kélnaqlánteyk eykhe ekha nak apkelmopwancha'a s'e apheykha nak 

seyókxa', yaqwayam elyetsetek se'e amya'a nak, tén han héltennaksek 
ektémakxa', makke elya'ásegkok ektémakxa'. 

16Eklegayak eyke ko'o exchep apmopwána exnek epékásekxak aqsok 

ekpowásamáxche, tén han ekmáske nak agya'asagkoho'. Apwanchek sa' 
agkok xép apkelyetseta s'e amya'a nak, tén han séltennásekxo enxoho 
ektémakxa, wának sa' kóltaxneyásekxak apáwa apmomnáwa hómáyok, tén 
han kólnatmeyásekxak cadena sawo ekyátekto ekmomnáwa, tén han exek 
ketók sekhakxa sektémakxa nak wesse' apwányam. 

17Aptáhak axta Daniel apchátegmowágko: —Katnehek agkok xa aqsok 

apmáheyo nak hélmések aqsa wesse', egkés pók énxet apmáheyo nak 
exnések ma'a apxagkok aptaqmalma nak. Alyetsetchesek sa' eyke aqsa 
ektáhakxa nak kéltáxésso nápakha tegma wesse'. 

18“Dios meyke nak ekhémo axta apmésso aptémakxa axta wesse' apwányam 

Nabucodonosor, apyáp axta exchep wesse', tén han apcheymákpoho, tén 
han ekha kéláyo. 

19Elyahakxohok axta chá'a apyókxoho énxet'ák, tén han ma'a énxet'ák mók 

ektémakxa nak chá'a apkelpaqmeyesma, elpexyennók axta chá'a apmonye', 
eñama m'a ektémakxa axta apmésso ekha apmopwána m'a Dios. Elnápok 
axta chá'a m'a apmakókxa enxoho chá'a elnápok, melnápek axta chá'a 
memakókxa enxoho chá'a elnápok, ekha kéláyo axta han chá'a etnéssesek 
ma'a apmakókxa enxoho chá'a etnéssesek, mékoho axta han chá'a 
etnéssesek ma'a apmakókxa enxoho chá'a etnéssesek. 

20Xama axta apmoma eyeymáxkoho apwáxok, tén han aptéma ekyennaqte 

apwáxok yetlo apcheymákpoho, keñe kélyementameykekxo m'a aptémakxa 
axta ekha apmopwána, tén han apcheymákpoho apteme wesse' apwányam. 

21Kéltekkessegkek axta nepyeseksa apnámakkok, aqsok nawhak axta 

aptamheykekxa'; yámelyeheykok nawha'ák axta appaxqeykha, pa'at axta 
aptók ektémól'a weyke, yássessegkek axta yálye m'a apyókxa, ekwokmoho 
apya'ásegwokmo ekha apmopwána m'a Dios meyke nak ekhémo, 

nepyeseksa m'a aptamheykegkaxa nak chá'a kelwesse'e apkelwányam 
énxet, tén han apteméssesso chá'a apkeláneykha apchókxa m'a apmakókxa 
enxoho chá'a etnéssesek. 

22Tén han xépxa wesse' Belsasar, ektáha axta apketche m'a 

Nabucodonosor, apya'ásegkok eykhe m'a ektémakxa axta m'a, makke 
eyeylaqtéssók apwáxok. 

23Apkenmexeykekxeyk xép Wesse' egegkok, apkeltémo kólsantagkasek 

egheykok tén han egheykok élyawe ekhéyak axta m'a tegma 
appagkanamap, apkelmáha axta apyena vino xa, yetlo m'a ektáha axta 
apkeláneyeykha, apkelpeykásawók han ma'a aqsok kéláyókxa élánamáxche 
nak sawo ekyátekto ekmomnáwa, tén han sawo ekmope ekmomnáwa, sawo 
ekyexwase, sawo ekyentaxno, yántéseksek tén han meteymog; aqsok 
kéláyókxa megkate nak exma, megkañe nak ektemegweykmoho exma, 
megkay'áseyak nak aqsok. Melpeykessamók ma'a Dios apmésso nak 
apyennaqte wesse', tén han apmésso nak chá'a ekyókxoho m'a apkelanakxa 
enxoho chá'a. 

24Cháxa keñamak apcháphasa nak kélaphek ektáxésa s'e ektéma nak 

amya'a: 

25MENÉ, MENÉ, TEKEL tén han PARSÍN. 

26Cháxa ekteme xa amya'a nak: MENÉ: Dios apkelyetsáteykegkok ekwánxa 

ekhem apteme wesse' apwányam xép, wesse', appekkenchessek han néxa; 

27keñe TEKEL ekxeyenma: kélyetsáteyák xép kelyetsáteyak wesse', 

apkexyókok han; 

28keñe PARSÍN ekxeyenma: ekyeptamáxche neyseksa m'a aptémakxa nak 

wesse' apwányam, énxet'ák medos sa' kólmeyásekxa', tén han persas.” 

29Yetlókok axta han apkeltémo kólántaxneyásekxak apáwa apmomnáwa 

hómáyok wesse' apwányam Belsasar ma'a Daniel, keñe han apkeltamho 
kólnatmeyásekxak ma'a cadena sawo ekyátekto ekmomnáwa, keñe axta 
apkeltennásegko apyókxoho énxet'ák, peya kaxwók exek ketók aphakxa m'a 
Daniel aptémakxa nak wesse' apwányam. 

30Cháxa axta'a nak, apmatñakxa axta m'a Belsasar, wesse' apwányam 

apagkok axta m'a caldeos, 

31apmákxeyk axta aptémakxa nak wesse' apwányam ma'a Darío, apkeñama 

axta m'a yókxexma Media. Sesenta y dos apyeyam apagkok axta m'a Darío. 

 

Daniel 6 
Daniel kélaqxegkesso yámakméwa axagkok 

1Xénchek axta apwáxok wesse' apwányam Darío elyésha ciento veinte 

apkeláneykha apchókxa, yaqwayam enxoho etnehek apkeltamheykha 
ekyókxoho aptémakxa nak chá'a wesse' apwányam. 

2Apkelyésáha axta han chá'a apqántánxo apkeláneykha apkeltamheykha, 

yaqwayam enxoho elanha chá'a apkeltamheykha m'a apkeláneykha nak 
chá'a apchókxa', yaqwayam enxoho megkaxyenmek aqsok apagkok ma'a 
wesse' apwányam. Daniel axta han xama m'a apkeláneykha nak 
apkeltamheykha. 

3Yohók axta han ekwetáxko ektaqmalma aptamheykha, nepyeseksa m'a pók 

apkeláneykha nak apkeltamheykha, tén han ma'a apkelámha apmonye'e nak 
apkelókxa, eñama ekyawe apmopwána aqsok; axta keñamak ekxeyenma 
apwáxok wesse' apwányam etnéssesek apkemha apmonye' apagkok 
ekyókxoho apchókxa nak. 

4Aptegyáha axta eykhe han yaqwánxa etnahagkok esexnenak exének 

ekmaso aptamheykha apchókxa m'a pók apkeláneykha nak 
apkeltamheykha, tén han ma'a apkeltaqmelchesso nak chá'a apkelókxa', 
axta eyke kóteyamaxchek xama enxoho apkelane aqsok ekmaso m'a Daniel, 
hakte énxet meyke aptémakxa axta m'a; megkólwanchek axta kélmáheyo 
kólxénchásekxohok aptémakxa. 

5Apkellenxáneykmek axta élchetámeykha apkelwáxok yaqwánxa 

etnéssesek, aptáhak axta apkelpaqmeta s'e: “Méko antéhek ansexnenak 
Daniel, wánxa aqsa nenxéna enxoho m'a aptémakxa nak chá'a 
apkelyaheykekxoho m'a Dios segánamakxa apagkok.” 

6Tén axta apheyásawo mók apkelpeywa apkeláneykha nak chá'a 

apkeltamheykha, tén han ma'a apkeláneykha nak chá'a apkelókxa, 
yaqwayam elyo'ókxak wesse' apwányam Darío, yaqwayam 
elpaqhetchesakpoho', xama axta apkelwákxo m'a aphakxa nak wesse', 
aptáhak axta apcháneya s'e: —¡Megkamassegwomek sa' apteme wesse' 
apwányam! 

7Negaqnákxeyk negko'o negyókxoho nentáha nak nenláneykha apchókxa', 

negheyásawók mók nélpeywa yaqwayam kalanaxchek ma'a wesse' 
apwányam segánamakxa apagkok, ektéma nak se'e: treinta ekhem sa' 
kawomhok ekmeyámaxche kólpeykeshok xama aqsok kéláyókxa, tén han 
énxet, wánxa sa' aqsa exchep wesse'. Énxet melyaheykekxa enxoho, 
kólyenyók sa' kañe' máxek élyáqtamakxa nak yámakméwa. 

8Yána kaxwók kalanaxchek xa segánamakxa nak wesse', etaxés apwesey 

yaqwayam sa' megkólyaqmagkasek mók, ektéma nak segánamakxa 
apagkok ma'a énxet'ák medos tén han persas, megkólmowána nak 
kólmasseksek. 

9Yetlókok axta aptáxésso apwesey wesse' apwányam Darío m'a 

segánamakxa nak. 

10Xama axta apleg'a Daniel ektáxésáxko m'a segánamakxa, apmeyákxeyk 

axta apxagkok, apkelmeykessákxeyk átog étkók apteyenmakxa', élpayhémo 
axta m'a ekpayho nak ekteyapmakxa ekhem ma'a Jerusalén, apkeltekxekkek 
axta aptapnák peya elmaxnak ma'a Dios, tén han elpeykesho'. Ántánxo 
apteme axta han chá'a aptemék xama ekhem xa ektáha nak, aptémakxa axta 
chá'a. 

11Apkelántaxnegwokmek axta Daniel apxagkok ma'a énxet'ák nak, 

apwetágwokmek axta apkelmaxneya Dios, tén han apkelpeykásawo. 

12Yahamok axta han apkelya'aweykxo m'a wesse' apwányam, peya exének 

ma'a segánamakxa, aptáhak axta apcháneya s'e: —Apkelanak axta exchep 
xama segánamakxa wesse', ekxeyenma nak ekmeyámáxche ólpeykeshok 
aqsok kéláyókxa, essenhan énxet, ekweykmoho treinta ekhem, metnaha 
enxoho exchep wesse', xénáxcheyk axta kólyenyók máxek élyáqtamakxa 
nak yámakméwa, ¿naqsóya? —Naqso' —axta aptáhak apchátegmowágko 
wesse' apwányam—. Kéméxcheyk kalanaxchek ma'a segánamakxa nak, 
ekhawo ektéma nak segánamakxa apagkok ma'a énxet'ák medos tén han 
persas, megkólmowána nak kólmasseksek. 

13Tén axta aptáha makham apkelpaqmeta s'e: —Xama énxet Judá, cham'a 

Daniel, kélyentameykenta axta apmomap se'e, megyáyók xép wesse', tén 
han ma'a segánamakxa apagkok apkelane axta exchep, negweteyak chá'a 
negko'o aptéma ántánxo apkelmaxnagko xama ekhem. 

14Yaqhápekxók axta apwáxok wesse' apwányam apleg'a xa, apketamchek 

axta yaqwánxa etnehek ewagkasek teyp ma'a Daniel. Wokmók axta ektaxno 
ekhem apketamso yaqwánxa etnehek ewagkasek teyp, 

15apkelya'aweykteyk axta eyke makham wesse' apwányam xa énxet'ák nak, 

aptáhak axta apcháneya s'e: —Apya'ásegkok xép wesse', énxet'ák medos 
segánamakxa apagkok tén han persas, megkólwanchek kólmasseksek ma'a 
aqsok ekmeyámáxche nak, tén han segánamakxa, aptáxésso enxoho m'a 
wesse' apwányam. 

16Tén axta wesse' apwányam apkeltamho kólyentementák ma'a Daniel, keñe 

kólyenyók ma'a máxek élyáqtamakxa nak yámakméwa. Aptáhak axta wesse' 
apwányam apcháneya Daniel se'e: —¡Dios apagkok sa' ewagkasek teyp, 
meyenseykmo nak apyetleykha exchep! 

17Kélsánteyk axta xama meteymog kélápeykxo átog ma'a máxek, neyseksa 

apkenmeykha Daniel ma'a kañe', apkelqahássek axta apkelqahasso m'a 
wesse' apwányam, tén han apkelqaháseyak ma'a ekyawe kéláyo nak 
apkeláneykha, yaqwayam enxoho kalanaxchek kélteméssesakxa m'a Daniel, 
ekhawo ektémakxa nak ekxeyenma segánamakxa. 

18Keñe axta wesse' apwányam apmeyákxo makham ma'a apxagkok, 

apyetnákxeyk axta, axta etáwak apto, meyke apkelane m'a ektémakxa axta 
chá'a ekleklamo apwáxok; axta etyenak axta'a. 

19Kelsakak axta, aphákxeyk axta néten, keñe apmeyákxo ekpekhe agko' 

ma'a máxek élyáqtamakxa axta yámakméwa. 

20Xama axta apkenegwákxo nekha máxek wesse' apwányam, aptáhak axta 

apwónéncha'a Daniel yetlo ekmayósa apwáxok se'e: —Daniel, apteme nak 
apkeláneykha m'a Dios memassegwayam, ¿apwagkasseya teyp Dios 
apagkok, apteme nak meyenseyam apyetleykha, neyseksa m'a 
yámakméwa? 

21Apchátegmowágkek axta Daniel: —¡Megkamassegwomek sa' apteme 

wesse' apwányam! 

22Apcháphássek xeyk apchásenneykha Dios ahagkok, 

apkeláhakkásegkokxeyk xeyk atña'ák yámakméwa, yaqwayam enxoho 
mehetnéssessamok exma ekmaso ko'o, hakte apya'ásegkok ko'o Dios 
sekteme meyke sektémakxa', malaneyk han xama aqsok ekmaso énmexma 
nak xép wesse'. 

23Payhékxók agko' axta apwáxok wesse' apwányam, keñe apkeltamho 

kóltekkesek kañe' máxek ma'a Daniel. Axta han kóteyáxchek xama enxoho 
apyense kéltekkesa m'a, hakte axta ey'ásseykmok Dios apagkok. 

24Tén axta kélnaqlánto m'a énxet'ák ektáha axta apsexnenagko m'a Daniel, 

yetlo apnaqteyegka'a, tén han apketchek, eñama axta apkeltémo m'a wesse' 
apwányam, kélchexénteyk axta kañe' máxek élyáqtamakxa axta 
yámakméwa; keltahanchek axta han yámakméwa, axta kaxnagwokmohok 
ma'a kañe' máxek, kelekkexchek axta apexchakkok élyepta. 

25Tén axta wesse' apwányam Darío apnaqtáxessásegko weykcha'áhak ma'a 

apyókxoho énxet'ák, tén han ektémakxa axta chá'a apkelpeywa m'a 
apchókxa', aptáha apkeláneya s'e: “Émenyeyk ko'o katnehek meyke 
ektáhakxa kélheykha kéxegke tén han ektaqmalma, 

26éltamhók ko'o kóláwho tén han kólyahakxohok Daniel Dios apagkok ma'a 

ekyókxoho yókxexma séláneykegkaxa nak. “Hakte cham'a apteme Dios 
megyetsapma m'a, megkatnégwomek néxa apha. Megkólmasséssemek han 
ma'a aptémakxa nak wesse' apwányam megkamassegwomek nahan 
apmopwána. 

27Cham'a apteme segwagkasso teyp ma'a tén han segmallahanchesso; tén 

han apkelane aqsok sempelakkasso nak agweta' néten tén han keso náxop. 
Cha'a apwagkasso teyp Daniel ma'a neyseksa yámakméwa éllo.” 

28Aptemegkek axta aqsa makham Daniel ekyawe kéláyo apagkok ma'a 

aptémakxa nak wesse' apwányam Darío, keñe han ma'a aptémakxa axta 
wesse' apwányam Ciro m'a Persia. 

 

Daniel 7 
Daniel ekwanmésso cuatro aqsok nawha'ák éllo 

1Xama axta'a axta apwet'a apwanmagko Daniel tén han aqsok kélxekmósso, 

cham'a ekweykmo axta xama apyeyam apteme wesse' apwányam Belsasar 
ma'a Babilonia. Xama axta apxatakha'a, keñe aptáxésa ektáhakxa aqsok 
ekwanmésso. Keso ektáhakxa axta aptáxésso s'e: 

2“Ekwet'ak axta ko'o sekwanmagko éxchahayam éleñamakxa nak ekyókxoho 

yókxexma, yawheyáseyha axta yegmen ma'a wátsam ekwányam nak. 

3Pelakkassek axta élántepa cuatro aqsok nawha'ák éllo élyawe m'a wátsam 

ekwányam, mók ektémakxa axta han chá'a xama m'a. 

4Máxa axta yámakméwa m'a émha amonye' nak, axempenák axta eyke 

eghak, máxa axta m'a náta ekyawel'a. Kélhexyawássessek axta han 
axempenák neyseksa sélányo ko'o, kélchampásekxeyk axta néten, 
kélteyágkassek axta xapop ma'a ataqla amagkok, kélchenegkáseyha axta 
ektémól'a énxet, kélméssek axta ekya'áséyak ektémól'a énxet. 

5“Keñe m'a ektétéyak nak, ekhawo m'a óso, yáma énmeykha axta táhak, 

ántánxo aqsok akhák axta han éltakxeykha; ekleg'ak axta han ektáha 
eyáneyáxko s'e: ‘¡Katnemekxa néten, kataw ápetek ekwánxa enxoho 
ekleklakmo!’ 

6“Keñe axta m'a ektáhakxa ántánxo, ekhawo m'a yám neptána, cuatro axta 

eyke axempenák ma'a akpok nak; ekwet'ak axta han ekyetna cuatro 
apqatkok, xakak axta han ekmowána éláneykha aqsok. 

7 “Keñe m'a ektáhakxa nak cuatro aqsok nawhak sekwete, asagko' agko' 

axta, hegyegwakkasek axta agweta', awanhek axta han ektémakxa 
ekyennaqte. Sawo élyentaxno élyawe axta han ma'a am'ák; kalyeptek axta 
katwok ekyókxoho aqsok, kalteyammaha axta chá'a m'a éleymomáxche nak. 
Aqsok nawhak eklo mók ektémakxa axta m'a, axta kaxnawok ma'a 
ekyókxoho sekwet'a axta ko'o sekwanmagko, diez axta kepet'ák ma'a 
apqátek. 

8 “Ekwet'ak axta han ektepa mók ketsék kepetek neyseksa sélányo m'a 

kepet'ák nak, tén axta kélhaxyawássesa ántánxo kepet'ák yaqwayam enxoho 
kólhok katyapok ma'a axayók ekteyapma, máxa axta han énxet apaqta'ák 
ma'a aqta'ák, eyeymáxkoho axta han ma'a ekpeywa. 

Dios segyekpelchémo 

9 “Axta alwáteyásak ko'o sélányo ekwokmoho kélnegkenágko taháno 

éltaqmalma apha'akteyk axta han énxet Apkemha Apmonye' ekyawe kéláyo, 
apkelmope axta apkelnaqta ektémól'a yeyam appok, máxa axta nepkések 
apwa' ekmópeyól'a m'a apwa' nak. Máxa axta táxa eyáléwe m'a aptaháno 
ekweykekxoho m'a amagkok nak, 

10 máxa yegmen axta táhak ektepa táxa eyáléwe m'a apmonye' nak. 

Apxámok axta énxet apkeltemessáseykha, apxámok apagko' axta han 
apchaqneykha m'a aphakxa nak. Apcheynawók axta apmáheyo 
elyekpelkohok énxet'ák ma'a segyekpelchémo. Kélmeykeságkokxeyk axta 
weykcha'áhak. 

11“Énmáha axta aqsa ko'o sélánencha'a sekhaxnawo ektáhakxa 

ekpaqméteykha eyeymáxkoho m'a aqsok nawhak eklo kepetek ketse nak; 
matñeyk axta han sélánegkaxa ko'o m'a aqsok nawhak eklo nak, nekha'a 
étkók axta kéltemessásekxak kélyaqtennágko, tén axta kélyenyawa 
neyseksa táxa kélwatnékxo. 

12Kélyementamákxeyk axta han élmowancha'a m'a mók aqsok nawha'ák éllo 

nak, axta eyke kólnápeykxa', ekwokmoho m'a ekhem 
kélpekkenchessamakxa axta. 

13 “Éláneyha axta aqsa ko'o axta'a xa aqsok sélxekmósso nak: “Ekwet'ak axta 

apxegakmo neyseksa yaphope xama aphémo énxet, apmahágko m'a 
aphakxa axta Apkemha Apmonye' ekha kéláyo; kélya'ágkassek axta m'a 
aphakxa. 

14 Kélméssek axta apmopwána, apcheymákpoho tén han aptémakxa wesse' 

apwányam. Apyókxoho énxet'ák apheykha nak ekyókxoho apkelókxa tén han 
mók ektémakxa nak chá'a apkelpeywa axta aptamhágkok chá'a 
apkeltamhókxa axta etnahagkok. Megkamassegwomek sa' ma'a ektémakxa 
nak apmopwána, megkólmasséssemek han ma'a aptémakxa nak wesse' 
apwányam. 

15“Ko'o Daniel, eklegágkok axta ekwa'a seyeye; temessáseyha axta ewáxok 

ekyókxoho aqsok sekwete, 

16ekyo'ókmek axta xama énxet apkenmeykha axta han ma'a, éltamhók axta 

héltennaksek ekyókxoho ektémakxa xa aqsok nak. Éltennássek axta 
ektémakxa, aptáhak axta seyáneya s'e: 

17‘Cháxa cuatro aqsok nawha'ák éllo nak, ekteme cuatro apkelwesse'e peya 

sa' etnehek apkeláneykha ekyókxoho nélwanmeygkaxa'. 

18Keñe sa' kólmeyásekxak Dios meyke ekhémo énxet'ák apagkok ma'a 

aptamheykegkaxa nak chá'a kelwesse'e apkelwányam, etnahagkok sa' chá'a 
apagkok meyke néxa'.’ 

19“Éltamhók axta han ko'o ay'asagkohok ma'a aqsok nawhak eklo ektáhakxa 

nak cuatro, megkaxnémo agko' axta m'a nekha nak aqsok nawha'ák éllo, 
hakte asagko' agko' axta, hegyegwakkasek axta anlano': sawo élyentaxno 
axta m'a am'ák, keñe sawo ekyexwase m'a aphék; kalyeptek axta katwok 
ekyókxoho aqsok, kalteyammaha axta chá'a m'a éleymomáxche nak. 

20Éltamhók axta han ko'o ay'asagkohok ektémakxa m'a diez kepet'ák nak, 

keñe han ma'a kepetek étkók ekha axta aqta'ák, eyeyxkoho axta chá'a 
ekpaqmétencha'a, máxa ekwányam axta táhak neyseksa m'a mók kepet'ák 
nak, ekyaqmagkasa axta m'a ántánxo ekpalleyam nak. 

21Keñe axta sekwet'a élnápexko Dios énxet'ák apagkok xa kepetek nak, 

mallanchek axta han, 

22ekwokmoho apwa'a m'a Apkemha Apmonye' ekha kéláyo 

aptaqmelchessásekxo apheykha m'a Dios meyke nak ekhémo énxet'ák 
apagkok, hakte wokmek axta ekhem kélpekkenchessamakxa yaqwayam 
etnahagkok apagkok aptamheykegkaxa nak kelwesse'e apkelwányam ma'a 
Dios énxet'ák apagkok. 

23Aptáhak axta s'e: “Cháxa ektáhakxa nak cuatro aqsok nawhak eklo 

katnehek sa' ektáhakxa nak cuatro apchókxa', peya nak katyapok keso 
náxop, megkaxnémo m'a ekyókxoho nekha axta. Kasáwak sa' ekyókxoho 
keso nélwanmeygkaxa, kanaqtawasha sa' nápakha'a apketkók sa' han 
katnessásekxa'. 

24 Cháxa diez kepet'ák nak apteme m'a diez apkelwesse'e apkelwányam 

peya sa' etnahagkok apkelwesse'e apkelwányam xa apchókxa nak. Tén sa' 
neptámen eyaqmagkasek pók apkeláneykha, mexók sa' ma'a apmonye'e 
axta emasséssók sa' ma'a apqántánxo apkelwesse'e apkelwányam nak. 

25 Kanmexmakha sa' appeywa m'a Dios meyke nak ekhémo 

enaqtawássesagkohok sa' ma'a énxet'ák apagkok; emáwhok sa' 
eyaqmagkasek mók ma'a Dios segánamakxa apagkok, tén han ma'a 
kélessawássessamókxa nak chá'a ekhem apagkok, elmok sa' ma'a Dios 
énxet'ák apagkok ekweykmoho apqántánxo apyeyam nepxet pók. 

26Kalanaxchek sa' eyke kélyekpelchémo m'a segyekpelchémókxa nak, 

kólyementemekxak sa' apteme ekha apmopwána, kólmasséssamhok 
kélagko' sa'. 

27 Kólmeyásekxak sa' Dios meyke nak ekhémo énxet'ák apagkok ma'a 

aptémakxa nak wesse' apwányam, ekha apmopwána ekha apcheymákpoho, 
ekyókxoho yókxexma keso náxop. Megkatnégwomek sa' néxa apteme 
wesse' apwányam, etnahagkok sa' chá'a apkeltamhókxa enxoho chá'a 
etnahagkok apyókxoho énxet'ák nak keso náxop, elyahakxohok sa'.’ 

28“Cháxa néxa ekxénamaxche'. Tamháha agko' axta ko'o ewáxok, ko'o 

Daniel, mopékxeyk axta nahát sekyegwakto; axta eyke altennásak xama 
énxet enxoho xa aqsok nak.” 

 

Daniel 8 
Nepkések apkennawo tén han yát'ay apkennawo 

1“Ekwet'ak axta makham ko'o mók aqsok sélxekmósso, ko'o Daniel, 

ekweykmo axta apqántánxo apyeyam apteme wesse' apwányam ma'a 
Belsasar, natámen axta sekwete sekwanmagko m'a mók axta. 

2Neyseksa sekwete axta xa aqsok nak, máxa axta entáhak sekha enxoho 

m'a tegma apwányam Susa, yókxexma nak Elam, neyáwa nak wátsam Ulai. 

3Énmexawók axta makhawo', ekwet'ak axta xama nepkések apkennawók 

apyagqa m'a neyáwa nak wátsam. Ánet axta han apkepet'ák élwenaqte, 
axayók axta han tepeykxak xama ekwenaqte agko', kelyeykhágkek axta m'a 
amonye' élánteyapma. 

4Ekwet'ak axta chá'a aptégwokmo nepkések apkennawók ma'a ekpayho nak 

ektaxnegwánxa ekhem, nexcheyha, tén han nepyeyam, méko axta han xama 
enxoho aqsok nawhak ekmowána kanmexekxa', tén han kagketaxchek 
aptégwokmo enxoho. Apkelanak axta chá'a m'a apmakókxa enxoho chá'a 
elána', yágwokmók axta aqsa han apyennaqte. 

5“Neyseksa élchetagkasso ewáxok axta han ko'o ektáhakxa aqsok sekwete, 

sekwet'a apxegakmo xama yát'ay apkennawók apkeñama m'a taxnegwánxa 
ekhem, apkétchekmek axta ekyennaqte agko', maxta axta táhak melteyókmo 
enxoho xapop. Ekwányam axta apkepetek ekyetno neyseksa apaqta'ák xa 
yát'ay apkennawo nak, 

6xama axta eyágketwa'a apyagqakxa m'a nepkések apkennawók ánet 

apkepet'ák nak, sekwet'a axta ko'o apyagqa m'a nekha wátsam, 
aptégwokmek axta ekyennaqte 

7apkelekkexchásawók axta ánet apkepet'ák, axta énnák peya yenmexekxak 

ma'a nepkések apkennawo nak. Tén axta yát'ay apkennawók apyaqnegkesa 
náxop ma'a nepkések apkennawo', apkelteyammeyha axta, méko axta 
yaqwayam enxoho kawagkasek teyp. 

8“Yágwokmók axta aqsa apyennaqte m'a yát'ay apkennawo', kenteyk axta 

aqsa han apkepetek ekyawe nak neyseksa ekyágweykmoho apyennaqte, tén 
axta élántepa cuatro apkepet'ák ekyaqmagkasso m'a ekyawe nak, 
apkelenmexchásekxók axta m'a éleñamakxa nak chá'a éxchahayam 
ekyókxoho yókxexma. 

9Tekkek axta han mók ketsék apkepetek xama m'a apkepet'ák nak, 

wegqágkek agko' axta han ekpayhémo m'a nepyeyam, tén han 
ekteyapmakxa ekhem, tén han ma'a ekwesey nak Xapop Ektaqmalma Agko'. 

10Wegqágkek agko' axta, ekwokmoho éltekxekwokmoho m'a ekheykegkaxa 

nak aqsok élápogwátéyak néten, palchessek axta nápakha yaw'a 
kelteyammeyha axta, 

11wanyeyha axta han ma'a apkemha apmonye' nak élápogwátéyak néten; 

mágwokmek axta élánamáxche m'a aqsok ektekyawa, élánamáxche nak 
chá'a yókxoho ekhem, tawáseyha axta m'a kélpeykessamókxa axta chá'a. 

12Yetlo ekmaso élchetamso awáxok axta han éltamho elpakxenagkok 

sẽlpextétamo agkok ma'a ektekyómakxa axta chá'a aqsok kélnaqtósso, 
tegkessek axta m'a aqsok ekmámnaqsoho nak. Kelanak axta ekyókxoho m'a 
ekmakókxa kalána', tekkessek axta han aqsok élane. 

13“Keñe axta sekleg'a aptáha apkelmaxneyáncha'a pók Dios 

apchásenneykha s'e: ‘¿Háxko sa' ekwánxa katnégwók néxa 
kélmassésseyam élánamáxche m'a aqsok ektekyawa élánamáxche nak 
chá'a yókxoho ekhem? ¿Háxko sa' ekwánxa katnégwók néxa kélmésso 
kélnaqtawáseykegkoho m'a Wesse' egegkok énxet'ák apagkok, apheykha 
nak ma'a tegma appagkanamap apagkok, cham'a ekteme nak ekmaso agko' 
magya'assáxma?’ 

14Aptáhak axta apchátegmowágkokxo s'e: ‘Sa' katnégwók néxa m'a ektáha 

enxoho dos mil trescientos ekhem tén han axta'a. Keñe sa' kólaxñásekxak 
ma'a tegma appagkanamap nak.’ 

15“Ko'o Daniel, neyseksa séláneykha axta ko'o xa aqsok sekwete nak, tén 

han séltémo ay'asagkohok ektémakxa, apyephagwa'a emonye' xama 
aphémo énxet, 

16keñe sekleg'a han xama énxet appeywa eñama m'a ekpayho nak wátsam 

Ulai, ektáha s'e: ‘Gabriel, eltennásekxoho hana ektémakxa aqsok apwete xa 
énxet nak.’ 

17“Keñe axta sey'awa ko'o m'a. Égwakkassek axta, ekháxahánteyk axta 

ekwokmoho sektekxeya ekpayhakxa nahát xapop, aptáhak axta seyáneya 
s'e: ‘Énxet, ey'asagkoho sa' se'e aqsok apwete nak, ekteme m'a 
ektemegwánxa sa' néxa ekhem.’ 

18“Eyapchek axta han ko'o neyseksa sepaqhetchesso, ekyetneyk axta náxop; 

epaknegwokmók axta eyke sémpásekxo néten, 

19aptáhak axta seyáneya s'e: “Altennaksek sa' ko'o exchep yaqwánxa 

katnehek ekwokmo sa' néxa aplo m'a Dios, hakte cham'a aqsok apwet'a nak 
ekteme ektemegwánxa néxa ekhem. 

20“Cham'a nepkések apkennawók ánet apkepet'ák nak, apteme m'a 

kelwesse'e apkelwányam Media tén Persia. 

21Keñe m'a yát'ay apkennawo apteme m'a wesse' apwányam Grecia, tén 

ma'a apkepetek ekyawe ekyetnama nak neyseksa apaqta'ák, apteme m'a 
apkemha apmonye' wesse' apwányam. 

22Keñe m'a cuatro apkepet'ák élántepa axta, énta axta m'a amonye' 

ekteyapma nak apkepetek, ekteme ekyetchesamaxkoho peya kalántépok 
makham cuatro aptémakxa nak wesse' apwányam se'e apchókxa nak, 
megkaxók sa' eyke ekyennaqte m'a ektémakxa axta m'a amonye' axta. 

23“Temégwokmek sa' agkok néxa apkeláneykha xa aptémakxa nak wesse' 

apwányam ekxámawo agko' enxoho apkeltémakxa ekmaso énxet'ák, 
eyaqmagkasek sa' apteme wesse' apwányam ma'a megkamayósa nak 
elanok aqsok apmopwána nak appeywa elyexanchesha pók. 

24Apmeyhek sa' etnehek, háwe sa' eyke etnehek apyennaqte apagkok 

apagko'; emasséssók sa' ekmaso agko' ekyókxoho aqsok, tásek sa' katnehek 
ekteyapma ekyókxoho aqsok apkelanakxa enxoho. Emasséssók sa' ma'a 
énxet apkelyennaqte nak tén han apxámokma apagko' ma'a Dios énxet'ák 
apagkok. 

25Tásek sa' katnehek ekteyapma ekyókxoho aqsok apkelane, eñama 

apmopwána elyexanchesha pók, tén han apteme apmopwána amya'a. 
Keyxkohok sa' apwáxok, elnápekxak sa' apxámokma m'a énxet'ák 
ektaqmalma nak apheykha, eñama appelakkassesso chá'a. Yenmexek sa' 
ma'a kelwesse'e wesse' apagkok nak, emátog sa' eyke. 

26“Keñe m'a kélxekmósso exchek ektémakxa chá'a élánamáxche aqsok 

ektekyawa taxnám tén han axto'o, naqsók ma'a; eyke ná exén nápaqta'awók 
énxet'ák, hakte katnehek sa' ma'a ekwegqa agko' sa' ekhem.’ 

27“Ko'o Daniel, eklegágkok axta ekmassa sekyennaqte, yáma wenaqtémók 

axta han sekháxamáxche'. Tén axta sekhákxo néten sekmákxo makham 
sektamheykha axta segkésso m'a wesse' apwányam. Temessáseyha agko' 
axta eyke ko'o ewáxok ma'a aqsok sekwete, hakte axta ay'ásegwokmok. 

 

Daniel 9 
Daniel apkelmaxnéssesso aphawóxama 

1“Axta aptemék wesse' apwányam apagkok énxet'ák caldeos ma'a Darío, 

Asuero axta apketche, apkeñama axta nepyeseksa m'a énxet'ák medos. 

2Ko'o Daniel, élányók axta ko'o weykcha'áhak apagkok axta m'a Dios 

appeywa aplegasso Jeremías, ekxeyenma axta yaqwayam kawomhok 

setenta apyeyam kélmassésseyam ma'a Jerusalén, apkeltennassama axta 
Wesse' egegkok ma'a aplegasso appeywa Jeremías. 

3Élmaxnakkek axta ko'o Dios Wesse' egegkok séltamho hepasmok, yetlo 

sélántaxneykekxa m'a apáwa sẽlwáxaqxamo nak, néten táhap axta han 
ekhak. 

4Élmaxnakkek axta Dios Wesse' ahagkok, axta ektáhak séltennasa 

nentémakxa mólya'assáxma s'e: “Wesse' egegkok, Dios apyennaqte tén han 
meyke ekhémo, apkeláneyo nak chá'a m'a apxeyenma elána', 
apxekmóssamo nak chá'a apchásekhayo m'a ektáha nak chá'a 
apchásekhayo, tén han apkeláneykegkoho nak chá'a m'a apkeltémókxa 
etnahagkok: 

5nenláneykegkek negko'o mólya'assáxma; tén han nentémakxa ekmaso; 

nenláneykegkek ma'a aqsok ekmaso; manlányók negko'o exchep; 
negyamasmeyk ma'a apkeltémókxa nak antéhek tén han segánamakxa 
apagkok. 

6Mólyaheykekxak ma'a apkeláneykha apkellegasso nak appeywa, 

apkelpaqhetchessama axta chá'a yetlo apxeyenma apwesey exchep ma'a 
apkelwesse'e apkelwányam egagkok nak, tén han ma'a apkelámha 
apmonye'e, tén han ma'a ẽlyapmeyk nano', keñe han ma'a apyókxoho 
énxet'ák nak Israel. 

7Wesse' egegkok, xép apteme appéwomo, keñe negko'o nenteme nak 

énxet'ák judíos, nélmegqaktegkek kaxwo'; weykekxók ma'a apheykha nak 
Jerusalén tén han ma'a pók énxet'ák nak Israel, tén han ma'a apheykha nak 
keto' keñe han ma'a apheykha nak makhawo', apheykha nak ma'a apkelókxa 
apkexakhagweykenxa axta exchep eñama apkenmexeykekxa'. 

8Wesse' egegkok, nélmegqaktegkek negko'o, ekhawo nak ma'a 

apkelwesse'e apkelwányam egagkok, apkelámha apmonye'e, tén han ma'a 
ẽlyapmeyk nano' axta, hakte nenlánegkek negko'o mólya'assáxma 
nénmexeykekxo exchep. 

9Dios egagkok, aptémakxa apagko' eyke exchep apmopyósa henlano', tén 

han meyaqmagkáseykekxa nentémakxa. Nénmexeykekxeyk negko'o exchep 

10magháxenmók chá'a negko'o exchep appeywa, Wesse', Dios egagkok, 

mólyaheykekxak han ma'a nélxekmowásamáxche apagkok, segmésso axta, 
eñama apchásenneykha m'a apkeláneykha apkellegasso axta appeywa. 

11Apyókxoho énxet'ák Israel melyaheykekxak ma'a nélxekmowásamáxche 

apagkok, memáheyók elyahakxohok ma'a apkeltémókxa etnahagkok; cháxa 
keñamak segáhapwa'a nak negko'o m'a aqsok ekmaso, ekyetnama nak 
eknaqtáxésamaxche m'a Moisés segánamakxa apagkok, apkeláneykha axta 

exchep, hakte nenláneykegkek negko'o mólya'assáxma nénmexeykekxo 
exchep. 

12Apkeláneyak xeyep ma'a apxeyenmakxa axta henteméssesek, 

segaphássesa m'a néllegeykegkoho ekmaso agko', ekweykekxoho m'a 
senláneykha nak chá'a negko'o; hakte axta kótémaxchek chá'a katnehek 
xama enxoho ekhawo ektémakxa axta kéllegassásegkoho eyáhapwe m'a 
Jerusalén. 

13Egáhapwa'ak negko'o ekyókxoho aqsok ekmaso, ekhawo ektémakxa nak 

eknaqtáxésamaxche m'a Moisés segánamakxa apagkok; makke 
agketamsók negko'o exchep, Dios Wesse' egegkok, magyamasmak han 
ma'a nentémakxa élmasagcha'a, magyetlók han ma'a aptémakxa nak 
apmámnaqsoho. 

14Wesse' egegkok, cháxa keñamak senlánéssama nak negko'o yaqwayam 

henlegássesagkohok xa aqsok ekmaso nak, tén han apcháphasa 
negyeseksa negko'o; hakte péwók chá'a katnehek ma'a ekyókxoho aqsok 
apkelane nak xép, Dios Wesse' egegkok; makke negko'o agmáheyók 
ageyxhok chá'a exchep. 

15“Wesse' Dios egegkok, apxekmóssek axta exchep ekyawe agko' 

apmopwána apkelántekkessama énxet'ák apagkok ma'a Egipto, cháxa 
ekteméssessama axta apxénamap ekyókxoho yókxexma, eyeynókxa axta 
ekhem nak, ekwokmoho makham se'e negwánxa nak; nenláneykegkek eyke 
negko'o mólya'assáxma, tén han ma'a aqsok ekmaso. 

16Wesse' egegkok, negya'ásegkók negko'o exchep apteme segásekhayo. 

Elwatés aptaqnagko m'a Jerusalén, hakte xeyep tegma apwányam apagkok 
ma'a, cham'a egkexe ekpagkanamaxche nak. Apkesméssegkek Jerusalén 
ma'a apyókxoho pók aptémakxa énxet'ák apheykha nak nepyáwa', tén han 
ma'a énxet'ák apagkok nak, eñama mólya'assáxma tén han ma'a ẽlyapmeyk 
nanók axta. 

17Dios egagkok, yeyxho sélmaxnagko, tén han sekwóneykha, ko'o sektáha 

nak xép apkeláneykha; Wesse' egegkok, elano yetlo apchásekhayo 
ektémakxa nak ekmaso agko' ma'a tegma appagkanamap apagkok, eñama 
apchásekhayo apwesey. 

18Henlano negko'o, Dios egagkok, yeyxho han nélmaxnagko; elano 

ektémakxa nak nennaqtawásamáxche', tén han aptawásamap ma'a tegma 
apwányam ekxénamaxchexa nak chá'a apwesey. Magwóneyha negko'o 
exchep óltennaksek ma'a nentémakxa ekpéwomo, wánxa aqsa m'a 
ektémakxa nak ekyawe apmopyósa henlano'. 

19¡Wesse' egegkok! ¡Yeyxho nélmaxnagko, ná eyaqmagkásekxa 

nentémakxa! ¡Wesse' egegkok, henlano negko'o, hempásegwata'! 
¡Epekhaksoho, eñama apmasma apwesey, Dios ahagkok, tén han ma'a 

tegma apwányam apagkok nak, keñe han ma'a énxet'ák apagkok 
apwóneykha nak chá'a exchep apwesey!’ 

Ekxénamaxche yaqwánxa katnehek setenta semána 

20“Élenxanakmók axta ko'o sélmaxnagko tén han séltennáseykekxoho 

may'assáxma Wesse' egegkok, keñe han melya'assáxma m'a sekhawóxama 
nak énxet'ák Israel, élmaxnakkek axta ko'o Dios Wesse' ahagkok 
sélmaxnéssesa m'a egkexe ekpagkanamaxche apagkok nak. 

21Apxegakmek axta han apkempakmo apmeyókmo sénmágkaxa neyseksa 

sélmaxnagko m'a Gabriel sexekmowásekpoho axta sekxók axta. Ketók axta 
m'a ekweykenxal'a kólmések aqsok ektekyawa taxnám ma'a Dios. 

22Aptáhak axta seyáneya: “Daniel, ekwa'ak ko'o kaxwók yaqwayam 

ay'assásegwók xa aqsok nak. 

23Apchátegmowágkek axta Dios ma'a sekxók axta apkeynawo 

apkelmaxnagko. Ekwa'ak ko'o kaxwók yaqwayam ay'assásegwók xa aqsok 
nak, hakte awanhek xép apchásekhayo m'a Dios. Etaqmelchesho sa' 
apháxenmo ektáhakxa, yaqwayam sa' ey'asagkohok ektémakxa m'a aqsok 
apwete: 

24“Setenta semána sa' kayeykhak kólmasséssók apkeltémakxa 

élmasagcha'a m'a énxet'ák apagkok tén han melya'assáxma, tén han tegma 
apwányam appagkanamap nak, yaqwayam sa' megkólyaqmagkásekxeyk 
ma'a apkeltémakxa élmasagcha'a, tén han keytek ekpéwomo nentémakxa 
meyke néxa, yaqwayam sa' katnehek ma'a ektémakxa axta aqsok apwete, 
tén han ekxénamaxche' kéltemessásekxo sa' appagkanamap apagko' ma'a 
Tegma Appagkanamap nak. 

25Kéméxcheyk xép ékpelkoho' tén han ey'asagkohok se'e: Kayeykhak sa' 

siete semána, cham'a sekxók axta eyeynókxa kélmáheyo kólxátekhásekxak 
makham ma'a Jerusalén, ekwokmoho apwa'a m'a apkemha apmonye' 
appagkanamap nak, sesenta y dos semána sa' kawomhok kélláneykekxa m'a 
ámay nak Jerusalén, tén han ma'a kélhaxtegkesso nak nepyáwa', 
ekyentaxno negha sa' eyke katnehek xa ekhem nak. 

26Yeyk'ak sa' agkok ma'a sesenta y dos semána nak, emátog sa' ma'a 

apkemha apmonye' appagkanamap nak. Emasséssók sa' Jerusalén tén han 
tegma appagkanamap ma'a énxet'ák apagkok nak ma'a wesse' apwányam 
peya nak ewa', kaxwók sa' kawak néxa ekhem, sa' katnehek ma'a ektémól'a 
yegmen ekyawe, Kawomhok sa' ektemegwánxa néxa ekhem ma'a 
kempakhakma, tén han kélmassésseyam aqsok ekxénamaxko nak 
katnehek. 

27 Elának sa' ekhémo mók apkelpaqhetchásamákpoho apxámokma énxet 

ekweykmoho makham xama semána, emasséssók sa' eyke aqsok 
ektekyawa náxet semána, tén han ma'a kélmésso naqsa nak chá'a aqsok. 

Kalanaxchek sa' aqsok ekmaso agko' ma'a ekpayhókxa nak ekyetnamakxa 
m'a ekwatnamáxchexa aqsok ektekyawa, ekwokmoho eyápekxo 
kélmassésseyam ekxénamaxko nak katnehek ma'a ektáha nak apkelane xa 
aqsok ekmaso agko' nak.’” 

 

Daniel 10 
Daniel kélxekmósso aqsok neyáwa wátsam Tigris 

1Apwet'ak axta aqsok kélxekmósso ekmámnaqsoho m'a Daniel, mók 

apwesey axta han Beltsasar, ekweykmo axta apqántánxo apyeyam apteme 
wesse' apwányam Ciro m'a Persia, askehek axta eyke agya'asagkohok 
ektémakxa. Aptaqmelchásawók axta eyke apkelányo m'a Daniel, 
apya'ásegwokmek axta han ektémakxa m'a aqsok apwete. 

2“Ántánxo semána axta ekyaqhápeykha ewáxok ko'o xa ekhem nak, ko'o 

Daniel. 

3Maxta atók nento élmátsa, matók han ápetek, mayák han vino, 

magwaxpaqhamaxchek han sokmátsa ekwokmoho ektáha ántánxo semána. 

4Énmáha axta ko'o neyáwa wátsam ekwányam Tigris, cham'a ektáhakxa axta 

veinticuatro ekhem ma'a apkemha apmonye' pelten ma'a apyeyam nak. 

5Élyaháha axta, ekwet'ak xama énxet apkelántaxno apkelexyawe tén han 

aptete nepxet sawo ekyátekto ekmomnáwa agko'. 

6Kelyenmawók axta m'a apyókxa, máxa axta m'a meteymog élyenmál'a, 

kelyenmawók axta nápat, máxa axta takha' apkelyenma, máxa axta han táxa 
eyáléwe m'a apaqta'ák, kelyenmawók axta han ma'a apaktegák tén han 
apmagkok, máxa axta sawo ekyexwase, máxa axta han énxet apxámokma 
m'a appeywa. 

7“Exakkók axta aqsa ko'o sekwet'a xa aqsok sélxekmósso nak, keñe 

melwet'a m'a énxet'ák sélxegexma'a axta, hakte apkelakak axta, 
apkenyahágkek axta apkelyexanma. 

8Exakkók axta ko'o ektamhákxak sekwet'a xa aqsok sélxekmósso 

magweteya nak. Mopeykxók agko' axta nahát, ekyekpelcheyk axta han 
ekmassa sekyennaqte. 

9Xama axta sekleg'a appaqmeta, élpólenteyk axta sekyaqnena seyapa, 

ekyetneyk axta náxop. 

10Élchampáseykxeyk axta néten, ekwokmoho sélyaqhapa xapop, tén han 

séltekxeya etapnák. 

11Tén axta aptáha seyáneya s'e: ‘Daniel, apchásekhayo nak ma'a Dios, 

etaqmelchesho sa' apháxenmo yaqwánxa nak atnehek wának xép: exnekxa 
néten; hakte eyaphásexcheyk ko'o yaqwayam ay'áwak xép.’ “Xama axta 

appenchesa apteme appeywa xa, keñe sémpákxo néten yetlo 
sélpexyennama. 

12Aptáhak axta seyáneya s'e: ‘Daniel, nágye aqsa, hakte aplegayak axta 

apkelmaxnagko Dios sekxók axta apkeltémo ey'asagkohok ma'a aqsok 
ekmáske nak agya'asagkoho', tén han aptemessásamákpo axta mékoho 
nápaqtók ma'a Dios apagkok. Cháxa keñamak sekxegakmo nak ko'o. 

13Veintiún ekhem axta ko'o sélnápomáxche m'a aqsok éláneykha nak ma'a 

apchókxa nak Persia; epásegwa'ak axta eyke ko'o m'a Miguel, apteme axta 
xama m'a Dios apkelásenneykha ekyawe kéláyo, hakte exakkók axta 
eyeymomáxchek sélenmexma m'a apkelwesse'e apkelwányam nak Persia. 

14Ekwa'ak ko'o yaqwayam altennássak yaqwánxa katnehek egmonye' m'a 

énxet'ák apagkok, hakte cham'a aqsok apwete nak, ekxeyenma m'a ekhem 
peya nak katnehek.’ 

15“Ekhaxeyk axta aqsa ko'o sélano xapop neyseksa apteme appeywa 

seyenagko xa, axta katyapak sekpeywa. 

16Tén axta appaknegwa'awo ahátog aphémo énxet. Axta ektáhak seyáneya 

m'a apkenmeykha axta emonye': ‘Wesse', eñassásegkók ko'o m'a aqsok 
sekwete nak, meyke sekyennaqte etnessásak. 

17¡Mowanchek ko'o apaqhetchesek xép, ko'o sektáha nak apkeláneykha, 

méko agko' ko'o kaxwók sekyennaqte, massék han ekmako kaxek sénnama!’ 

18“Epaknegwa'aktamók axta makham ma'a aphémo axta énxet, 

egkeyásekxeyk axta makham sekyennaqte, 

19aptáhak axta seyáneya s'e: ‘Nágye aqsa, nágkatneykha apwáxok. 

Apchásekhayók xép ma'a Dios; ¡ewasqápekxoho, énnaqteyásekxoho 
apwáxok!’ “Ekyekpelcheyk axta peya amekxak makham sekyennaqte 
neyseksa sepaqhetchesso, tén axta sektáha seyáneya s'e: ‘Wesse', 
héltennés kaxwók apmako exchek héltennaksek, hakte egkeyásekxeyk 
makham sekyennaqte.’ 

20Keñe axta aptáha seyáneya s'e: ‘¿Apya'ásegkoya ektáhakxa sekya'awa 

exchep? Alnapaxchekxak sa' ko'o makham ma'a aqsok éláneykha nak 
apchókxa Persia. Ekpenchessek sa' agkok sélnápomáxche m'a, keñe sa' 
kawak han aqsok éláneykha nak apchókxa Grecia. 

21Altennaksek sa' ko'o kaxwók xép ma'a ektémakxa nak eknaqtáxésamaxche 

weykcha'áhak ekmámnaqsoho: Wánxa ko'o sekxegexma sélnápomáxche 
m'a Miguel, Dios apchásenneykha apkemha apmonye' apkeláneykha nak 
ma'a Israel. 

 

Daniel 11 

1“Ko'o axta han sekwasqakkáseykekxoho tén han sekpasmo, ektéma axta 

xama apyeyam apteme wesse' apwányam Darío m'a Media. 

2Ay'assásegwók sa' ko'o kaxwók xép aqsok ekmámnaqsoho agko': 

Apkelwesse'e apkelwányam apheykha nexcheyha tén han nepyeyam 

“Etnahagkok sa' makham apqántánxo apkelwesse'e apkelwányam ma'a 
Persia, keñe sa' emok makham pók apteme wesse' apwányam aptáhakxa 
nak cuatro, ekxámokma agko' aqsok apagkok sa' etnehek, mexók sa' ma'a 
apqántánxo nak. Yennaqwokmók agko' sa' agkok apteme ekha apyennaqte, 
eñama m'a ekxámokma aqsok apagkok, elyáteyagkohok sa' yaqwayam 
elenmexek ma'a apchókxa Grecia. 

3Keñe sa' neptámen etnehek xama wesse' apwányam kempakhakma yáp 

apagko', kasawhekxohok sa' apkeláneykha m'a ekyókxoho apchókxa' 
apyáncheséyak nak, elának sa' chá'a m'a ekxénakxa enxoho chá'a apwáxok 
elána'. 

4Yennaqwokmek sa' agkok apteme wesse' apwányam, kólyaqtennek sa' 

neyseksa m'a yókxexma apkeláneykegkaxa nak, cuatro apchókxa sa' 
kóltemessásekxa'. Memekxeyk sa' han aptawán'ák neptámen aptémakxa 
nak ekha apyennaqte xa wesse' apwányam nak, megkaxók sa' ekyennaqte 
apchókxa ekweykenxa axta, hakte kaxpánchesaxchek sa', pók sa' han 
eyaqmagkasek apteme wesse' apwányam. 

5“Apyennaqte sa' etnehek ma'a wesse' apwányam nak nepyeyam, xama 

sẽlpextétamo wesse' apagkok sa' eyke etnehek apyennaqte apagko' mexók 
sa' ma'a, eyánchesagkok sa' ma'a apchókxa apkeláneykegkaxa nak. 

6Kelyeykhágkek sa' agkok pók xama apyeyam, elának sa' ekhémo mók 

apkelpaqhetchásamákpoho xa apqánet nak: elyamhakkasek sa' apketche 
kelwána m'a wesse' apwányam apha nak nepyeyam, egkések ma'a wesse' 
apwányam apha nak nexcheyha, yaqwayam enxoho kaxhok chá'a mók 
meyke ektáhakxa apheykha xa ánet apchókxa nak. Megkatyepek sa' eyke 
yaqwánxa etnahagkok, hakte kamátog sa' ma'a kelán'a nak, ekweykekxoho 
étche apkenna', atáwa', tén han ma'a élásenneykha nak. 

7Keñe sa' xama námakkok ektamagkok ma'a sẽlpextétamo apheykha nak 

nexcheyha, emok sa' ma'a tegma apyennaqte, wesse' apwányam nak 
apagkok, elmallánek sa' kempakhakma m'a apkelxegexma'a nak. 

8Elsakxak sa' nahan Egipto m'a aqsok apkeláyókxa nak, tén han 

kéleykmássesso élánamáxche nak sawo égmenek kélpeykáseykekxa', tén 
han mók aqsok élmomnáwa sawo ekyátekto élmomnáwa, tén han sawo 
ekmope élmomnáwa. Yeyk'ak sa' agkok pók xama apyeyam meyke 
kempakhakma xa ánet apkelókxa nak, 

9emáwhok sa' etaxnegwók wesse' apwányam apha nak nexcheyha m'a 

ekpayho nak nepyeyam, kóltaqheksohok sa' eyke. 

10“Elánekxak sa' eyke aptamhágkaxa yaqwayam yempakhak ma'a wesse' 

apwányam apketchek apha nak nexcheyha, yánchásekxak sa' apxámokma 
sẽlpextétamo. Ektamagkok sa' yetlo sẽlpextétamo apagkok xama m'a, emok 
sa' ma'a ekpayho nak nepyeyam, emasséssók sa' ekyókxoho aqsok, 
ektémól'a m'a yegmen ekyawe ekteyapma wátsam; tén sa' ektamagkokxak 
makham ekweykmoho m'a tegma apyennaqte apagkok nak wesse' 
apwányam, apha nak nepyeyam. 

11Elwohok apagko' sa' wesse' apwányam apha nak nepyeyam apkelwet'a 

enxoho sẽlpextétamo apkeleñama nak nexcheyha, keñe sa' etyapok 
elnapakpok ma'a sẽlpextétamo apxámokma nak apkelenmexma, esawhohok 
sa' emenxenek tén han elnápok. 

12Keyxkohok sa' apwáxok eñama apmallanma kempakhakma, tén han 

apxámokma apkelnapma m'a apkelenmexma nak, megkawegqók sa' eyke 
apteme ekha apyennaqte. 

13Yánchásekxak sa' eyke makham sẽlpextétamo wesse' apwányam apha 

nak nexcheyha, apxámokma apagko' mexnawo m'a sekxók axta, keñe sa' 
yáma kawegqohok apkelyeykhéyak apyeyam, ektamagkokxak makham ma'a 
ekpayho nak nepyeyam, yetlo sẽlpextétamo apagkok apxámokma, tén han 
apkelmeykha éltaqmalma apkenchesso nak kempakhakma. 

14“Temék sa' agkok xa, apxámok sa' énxet yenmexekxak ma'a wesse' 

apwányam apha nak nepyeyam. Elpaxqeykpok sa' nahan pók xama énxet'ák 
apkello nak ma'a Israel, ekhawo ektémakxa axta aqsok kélxekmósso, 
megkatyepek sa' eyke yaqwánxa etnahagkok. 

15Exegmak sa' wesse' apwányam apkeñama nak nexcheyha, yának sa' 

kólekheksek xapop nepyáwa nak tegma apwányam ekyennaqte nak 
kélhaxtegkesso nepyáwa', tén sa' emok. Mopwanchek sa' eltaqheksohok 
apkelenmexma m'a sẽlpextétamo apmopwancha'a nak yempakhak 
apheykha nak nepyeyam. 

16Etnéssesek sa' apmakókxa enxoho chá'a etnéssesek apkelma nak énxet 

ma'a apkelántaxnegwayam nak apchókxa', meyke xama énxet enxoho 
apmopwána yenmexekxa', elhamok sa' ma'a Xapop Ektaqmalma, 
emasséssók sa' ekyókxoho m'a apkelwet'akxa enxoho chá'a. 

17Elánekxak sa' nahan aptamhágkaxa yaqwayam emok ma'a ekyókxoho 

xapop nak nepyeyam; elának sa' ekhémo mók apkelpaqhetchásamákpoho 
m'a wesse' apwányam nak, egkések sa' han apketche kelwána yaqwayam 
etnehek aptáwa', ekxeyenma eykhe apwáxok emasséssók ma'a aptémakxa 
nak wesse' apwányam, megkatyepek sa' eyke yaqwánxa etnehek. 

18Keñe sa' ektamagkok han ma'a tegma apkelyawe aphéyak nak neyáwa 

wátsam ekwányam, elmok sa' han apxámokma m'a; xama sẽlpextétamo 
wesse' sa' eyke emasséssók xa ektémakxa nak megkannawagko, 
emegqaksek sa' ma'a wesse' apwányam apha nak nexcheyha. 

19Emyekxak sa' eyke makham wesse' apwányam ma'a tegma apkelyennaqte 

apagkok apchókxa nak; kasógwakxak sa' eyke apxega, yetsapok sa', 
megkólya'asagkehek sa' han ektáhakxa. 

20“Eyaqmagkasek sa' pók wesse' apwányam, peya sa' chá'a eláphaksek 

apkelma selyaqye, yaqwayam exámásekxak aqsok ma'a aptémakxa nak 
wesse' apwányam; yaqwatakxoho sa' eyke keñe sa' emátog, háwe sa' eyke 
neyseksa kempakhakma. 

21“Keñe sa' eyaqmagkasek apteme wesse' apwányam xama énxet ekmaso 

aptémakxa, megkapayhawo nak eykhe etnehek wesse' apwányam, ekpósek 
sa' ektémakxa ekmaso élchetámeykha apwáxok, etnehek sa' wesse' 
apwányam eñama apmopwána apkelyexancháseykha chá'a apnámakkok. 

22Emasséssók sa' chá'a apyókxoho m'a apkenmexeykekxa nak chá'a, 

yaqhek sa' nahan ma'a apkemha apmonye' nak apkelmaxnéssesso Dios 
énxet'ák apagkok. 

23Elyexanchesha sa' nahan ma'a aphéssamo axta mók 

apkelpaqhetchásamákpoho yaqwayam etnehek apkelxegexma'a, 
apqántawok sa' eykhe etnehek énxet apkelxegexma'a, emallánek sa' eyke. 

24Etxek sa' ma'a yókxexma ekxámakxa agko' nak aqsok ma'a apchókxa', 

neyseksa megkaxeyenma kélwáxok katnehek, elának sa' meláneya axta 
xama enxoho m'a apyapmeyk nano': emlaskok sa' aqsok apkelma 
kempakhakma nepyeseksa m'a sẽlpextétamo apagkok. Elánekxak sa' 
aptáhakxa yaqwayam ektamagkok ma'a tegma apkelyawe élyennaqte nak 
kélhaxtegkáseyak nepyáwa', yaqwatakxoho sa' eyke. 

25“Ektamagkok sa' wesse' apwányam apha nak nepyeyam, eñama 

apchásenneykekxa m'a ektémakxa nak apyennaqte, tén han megyeye 
apmahágkaxa yetlo apkelxegexma'a apxámokma apagko' sẽlpextétamo. 
Yenmexekxak sa' wesse' apwányam apha nak nepyeyam yetlo megkaye 
apwáxok, yempakhak yetlo sẽlpextétamo apxámokma tén han 
apkelyennaqte; kólyexanchesha sa' eyke, keñe sa' mopwanchek 
elenmaxakpohok apketámeyam ma'a apkelenmexma. 

26Sa' elánekxak aptamhágkaxa yaqwayam yaqhek ma'a apteykegkoho nak 

chá'a aptéyak xamo', emenxenakpok sa' sẽlpextétamo apagkok, apxámok 
apagko' sa' eletsapok. 

27Tén sa' ma'a apqánet kelwesse'e apkelwányam nak, élxeyenma nak 

apkelwáxok etnéssessamhok exma ekmaso pók, exmakha sa' etawagkok 
aptéyak nekha mésa, keñe sa' epaqhetchesek chá'a pók yetlo apteme 

apmopwána amya'a, megkatyepek sa' eyke xama enxoho m'a ekxénakxa 
apkelwáxok etnahagkok, hakte megkawokmok makham ma'a 
ekxénamaxchexa katnehek. 

28Etaqhohok sa' makham apchókxa m'a wesse' apwányam apkeñama nak 

nexcheyha, yetlo apkelseykekxa aqsok ekxámokma apkelma neyseksa 
kempakhakma, yenmexek sa' ma'a ektémakxa nak kélpeykessamo Dios; 
elának sa' ma'a ekxénakxa apwáxok elána', keñe sa' etaqhohok makham 
ma'a apkeñamakxa. 

29Wokmek sa' agkok ma'a ekhem ekxénamaxchexa', ektágkásegkokxak sa' 

makham sẽlpextétamo apagkok yenmexek ma'a apheykha nak nepyeyam; 
memallánek sa' eyke kaxwók xa apketámeykegkokxa nak, ektéma axta m'a 
sekxók axta. 

30Ektámegmak sa' sẽlpextétamo apagkok ma'a sẽlpextétamo apkeleñama 

nak taxnegwánxa ekhem yántakpayhe apkelchánte, eltaqhohok sa' eñama 
apkelaye. Keñe sa' metwasha apagko' etaqnók wesse' apwányam apha nak 
nexcheyha m'a ektémakxa nak kélpeykessamo Dios, elásenneykxak sa' ma'a 
énxet'ák apkelyamasma nak ektémakxa kélpeykessamo Dios, 
apkelyetleykekxa axta m'a. 

31 “Etwasha sa' sẽlpextétamo apagkok ma'a tegma apyennaqte nak, 

emágwók sa' élánamáxche nak chá'a aqsok ektekyawa yókxoho ekhem, 
enegkenwók sa' aqsok élmasagcha'a agko' ma'a. 

32Emáwhok sa' eykhe elmok wesse' apwányam yetlo ekmátsa appeywa 

elának ma'a énxet'ák apkelyenseyam axta apkelpeykessamo Dios, 
elwasqápok sa' eyke m'a énxet'ák apkelásekhayo nak Dios, elenmexekxak 
sa' ma'a kélteméssesakxa'. 

33Apxámok sa' etnehek apkelxekmósso énxet'ák ma'a apkelya'áseykegkoho 

nak aqsok, keñe sa' kólnápekxak ma'a, kólwatnekxak sa' nahan, 
kólmenyexchesek sa' ekyókxoho aqsok apagkok ekyetnakxa nak, 
kélásenneykha naqsa sa' kóltéhek ma'a megkatnahakxa nak apkelókxa. 
Yáma ekwenaqte sa' han katnehek xa. 

34Wokmek sa' agkok yaqwánxa kólmenxenmakha tén han etekyók, ketsék 

sa' kólpasmok, apxámok sa' etnehek apyepetcheykekxa m'a, eñama 
apkelánesso aqsok apagkok. 

35Etekyók sa' han nápakha m'a apkelxekmowáseyak axta apnámakkok, 

yaqwayam enxoho kóllanok aptamhéyak éláxñeyo apkeltémakxa, tén han 
kólteméssesek éláxñeyo agko' apkeltémakxa, ekwokmoho ektemegwánxa 
néxa ekxénamaxchexa nak katnehek. 

36 “Elának sa' chá'a ekyókxoho ekxénakxa enxoho chá'a apwáxok elának 

ma'a wesse' apwányam apha nak nexcheyha. Keyxkohok agko' sa' apwáxok, 
yának sa' eyeykhágweykmohok ma'a ekyókxoho aqsok kéláyókxa nak chá'a, 

exénmakha sa' ekmaso agko' yenmexek ma'a Dios apmámnaqsoho nak; 
katyapok sa' ekyókxoho m'a aqsok apkelane, ekwokmoho 
aplegassásegkoho m'a Dios; hakte megkatnehek melane Dios ma'a 
apmakókxa enxoho elána'. 

37Melanók sa' aqsok apcháyókxa axta apyapmeyk nanók xa wesse' 

apwányam nak, melanók sa' han aqsok éláyókxa élpeykessamo nak chá'a 
m'a kelán'ák, tén han ma'a ekyókxoho aqsok kéláyókxa nak, hakte yának sa' 
eyeykhásseykmohok aptémakxa xa ekyókxoho nak. 

38Sa' eyke elpeykeshok ma'a aqsok kéláyókxa apagkok nak ma'a tegma 

apkelyennaqte; apcháyo sa' etnehek xa aqsok kéláyókxa nak, 
melpeykessamo axta m'a apyapmeyk nano', elmések sa' sawo ekyátekto 
élmomnáwa, sawo ekmope élmomnáwa, meteymog éltaqmalma, tén han 
ma'a mók aqsok élmomnáwa nak. 

39Elásennaha sa' énxet'ák apkelpeykessamo nak aqsok kéláyókxa éleñama 

nak mók apkelókxa, yaqwayam emyók ma'a tegma apkelyennaqte nak; 
apyókxoho apteme nak apcháyo xa wesse' apwányam nak, etnéssesagkok 
sa' ekha kéláyo, elmések sa' apkeltamheykha éltaqmalma, elmésagkok sa' 
han xapop ekyaqmageykekxa' kéláyo. 

40“Wokmek sa' agkok néxa, ektamagkok sa' wesse' apwányam apha nak 

nepyeyam ma'a wesse' apwányam apha nak nexcheyha; elanyexegmak sa' 
eyke, máxa éxchahayam ekyennaqte sa' etnehek ektamagkok ma'a 
apheykha nak nepyeyam, esawheyásekxohok sa' yátnáxeg 
apkelyenyawasso apkenchesso nak kempakhakma ekyókxoho apchókxa', 
tén han apxámokma apkelchánte yátnáxeg, keñe han ekxámokma agko' 
ma'a yántakpayhe. 

41Etaxnegwók sa' nahan ma'a Xapop Ektaqmalma, elnápok sa' apxámokma 

apagko' énxet'ák; elwagkasakpok sa' eyke teyp ma'a apheykha nak Edom 
tén han Moab, keñe han ma'a Amón, háwe eyke ekyókxoho m'a xapop nak. 

42Elmok sa' nahan sẽlpextétamo apagkok ma'a mók apkelókxa nak, 

megkatnehek sa' han melántaxno m'a Egipto. 

43Elsakxak sa' aqsok élmomnáwa sawo ekyátekto élmomnáwa, sawo 

ekmope élmomnáwa, keñe han ma'a ekyókxoho aqsok éltaqmalma nak ma'a 
Egipto; tén sa' kaphewakxak han apkelmahéyak ma'a yókxexma Libia tén 
han Etiopía. 

44Keñe sa' eñak amya'a eñama m'a ekteyapmakxa ekhem tén han 

nexcheyha, yaqwayam sa' keygwakkasek; keñe sa' keynnaqwomhok agko' 
apkelnápomap, kaxének apwáxok elnápok apxámokma apagko' ma'a énxet, 

45Yának sa' kólpekkenchessók appakxanma wesse' apwányam halep nak 

wátsam ekwányam, teyp nak egkexe ekpagkanamaxche Ektaqmalma. Sa' 
eyke yetsapwók ma'a, méko sa' han kapasmok. 

 

Daniel 12 
Ektemegwánxa néxa ekhem 

1 “Ewaták sa' Miguel, apteme nak Dios apchásenneykha apyennaqte, 

apkelmasma nak xép énxet'ák apagkok. “Yentexek sa' katnehek xa ekhem 
nak, megkótémaxko axta katnehek ma'a sekxók axta eyeynamókxa 
ekteyapma m'a apheykegkaxa énxet. Wokmek sa' agkok xa ekhem nak, 
elwagkasakpok sa' teyp apyókxoho énxet'ák apagkok eknaqtáxésamaxche 
nak apkelwesey weykcha'áhak. 

2 Apxámok sa' enaqxétekhágwók ma'a apkeletsapma kélátawanye axta 

takhaxpop: yetneyk sa' chá'a yaqwayam eweynchamha meyke néxa, yetneyk 
sa' han chá'a yaqwayam emegqágwakxak meyke néxa megyásekhamap. 

3Máxa aqsok élápogwátéyak néten sa' etnahagkok elápogwátek ma'a 

apkelyekpelchémo nak aqsok, apnaqlo axta chá'a ámay ekpéwomo m'a 
apxámokma énxet; ¡elápogwátek sa' meyke néxa, aptémól'a yaw'a! 

4 “Xép akke Daniel, ekpós sa' xép xa aqsok nak, épetches sa' apkelqahasso 

xa weykcha'áhak nak ekwokmoho ektemegwánxa néxa ekhem. 
Eyaqmagakpok sa' pók énxet etegyagkok apkelya'ásegwayam.’ 

5“Ko'o Daniel, ekwet'ak axta makham pók apqánet énxet apchaqneyncha'a 

chá'a xama nekha m'a wátsam. 

6Keñe axta xama aptáha apkelmaxneyeyncha'a énxet apkelántaxneykekxa 

axta apáwa apkelexyawe, apkenmeyncha'a axta m'a néten yegmen ma'a 
wátsam: ‘¿Háxko sa' ekwánxa kamassegwók se'e aqsok sempelakkasso nak 
agweta'?’ 

7Apkelya'ássek axta néten apmék ma'a énxet apkelántaxneykekxa axta 

apáwa apkelexyawe, apmésa appeywa ekmámnaqsoho agko' yetlo 
apxeyenma apwesey m'a Dios memassegwayam. Aptáhak axta s'e: 
‘Wokmek sa' agkok apqántánxo apyeyam nepxet pók, ekmassa sa' 
kélmasséssekmo apteme apkelyennaqte m'a Dios énxet'ák apagkok, 
kamassegwók sa' xa ekyókxoho aqsok nak.’ 

8“Ekhaxnawók axta eykhe ko'o aptáhakxa appeywa, axta eyke ay'ásegkok 

xama enxoho. Tén axta sektáha seyáneya sélmaxneyáncha'a s'e: ‘Wesse', 
¿háxko sa' katnehek natámen xa ekyókxoho aqsok nak?’ 

9Aptáhak axta seyátegmowágko: ‘Daniel, exeg aqsa exchep, hakte 

kakpósaxchek sa' xa aqsok nak, ekwokmoho ektemegwánxa néxa ekhem. 

10Apxámok sa' énxet ellegagkohok xa nenlegeykegkoho ekxénáxko nak, 

elmallánek sa' yetlo kélaxñassáseykekxa apyempe'ék, tén han 
kélmópessáseykekxa'. Keñe sa' ma'a élmasagcha'a nak apkeltémakxa, 
elanagkok sa' aqsa makham apkeltémakxa élmasagcha'a, meyke 
apkelya'áseyak ektáhakxa', keñe sa' ma'a énxet'ák apkelyekpelchémo nak 
aqsok, elya'asagkohok sa'. 

11Mil doscientos noventa ekhem sa' kayeykhak eyeynamo m'a sekxók axta 

kélmasséssekmo m'a élánamáxche nak chá'a aqsok ektekyawa yókxoho 
ekhem, tén han kélpekkenwayam aqsok ekmaso agko' ma'a Wesse' egegkok 
tegma appagkanamap apagkok. 

12Apkeleñémo énxet apkelhaxanma nak kammok mil trescientos treinta y 

cinco ekhem. 

13Xép akke Daniel, elenxanmoho ekwokmoho apwagkasa néxa', tén sa' 

ellókasek apyampe, exatakhak sa' ma'a ektemégwokmo enxoho néxa 
ekhem, yaqwayam exkak ekyaqmageykekxa m'a aptamheykha.’” 

Oseas 
Oseas 1 

1 Keso amya'a apkeltennasa axta Wesse' egegkok ma'a Oseas, Beerí axta 

apketche, apyennaqtamakxa axta m'a Ozías, Jotam, Ahaz tén han Ezequías, 
kelwesse'e apkelwányam axta m'a Judá, tén han Jeroboam, Joás axta 
apketche, wesse' apwányam axta m'a Israel. 

Oseas aptáwa' tén han apketchek 

2Apcheynawók axta Wesse' egegkok apkeltennasa amya'a apmako axta 

eltennaksek eñama apchásenneykekxa m'a Oseas: “Máxa kelán'a 
ekyaqmagkáseyak pók énxet ekpathetéyak ektegye selyaqye 
aptamheykegkok seyamasma ko'o m'a énxet'ák Israel. Exeg, ema sa' 
yaqwayam etnehek aptáwa' xama kelán'a ekyaqmagkáseyak pók énxet 
ektegye selyaqye, etés sa' nahan étchek ma'a; etnahagkok sa' kelán'a 
ekyaqmagkáseyak pók énxet ektegye selyaqye étchek.” 

3Apmeyk axta Oseas yaqwayam etnehek aptáwa' m'a Gómer, Diblaim axta 

apketche, lósók axta han temék, wetássek axta xama apketche apkenna'. 

4Keñe axta Wesse' egegkok aptáha apcháneya Oseas se'e: “Etnésses sa' 

apwesey sakcha'a Jezreel, hakte kaxwók sa' ko'o allegássesagkohok ma'a 
aptawán'ák nak wesse' apwányam Jehú, eñama apkelnapma apnámakkok 
ma'a ekpayho nak Jezreel. Amasséssók sa' ko'o m'a aptémakxa nak wesse' 
apwányam ma'a kañe' Israel. 

5Amasseksek sa' ko'o ektémakxa nak apkelyennaqte sẽlpextétamo Israel xa 

ekhem nak, cham'a xóp ekyapwate nak Jezreel.” 

6Lósók axta makham tamheykekxak ma'a Gómer, wet'ak axta étche kelwána. 

Aptáhak axta Wesse' egegkok apcháneya Oseas se'e: “Etnésses sa' 
ekwesey sakcha'a Lo-ruhama, hakte megkayóshek sa' ko'o kaxwók alanok 
ma'a apchókxa Israel. Magwásekhekxók sa'. 

7Sa' aqsa wásekhekxohok ma'a apchókxa nak Judá: ko'o ahagko' sa' 

awagkasek teyp, sektáha nak Dios Wesse' apagkok. Háwe sa' eyke 
kempakhakma yaqwayam alwagkasek teyp, meyke yágke sa' atnehek tén 
han sókwenaqte, tén han meyke yátnáxeg, tén han ma'a énxet apkelchánte 
nak yátnáxeg.” 

8Tamheykekxeyk axta makham lósók Gómer, natámen axta ekyamasma 

neme m'a Lo-ruhama, wetákxeyk axta makham étche apkenna'. 

9Keñe axta Wesse' egegkok aptáha apcháneya Oseas se'e: “Etnésses 

apwesey sakcha'a Lo-amí, hakte háwe ko'o kaxwók kéxegke énxet'ák 
ahagkok, háwe han ko'o kaxwók Dios kélagkok.” 

Énxet'ák Israel kéltemessáseykekxa makham ma'a ektémakxa axta apheykha 
nano' 

10 Xama ekhem sa' exnágwakxohok makham apxámokma israelitas ma'a 

ektémakxa nak ekxámokma yagkamex ma'a neyáwa nak wátsam 
ekwányam, méko sa' kawának kay'asagkohok apwánxa, tén han kalyetsetek. 
Megkatnehek sa' kólának kaxwók se'e: “Háwe kéxegke kaxwók énxet'ák 
ahagkok.” Sa' etnehek elának Dios se'e: “Kéxegke kélteme apketchek ma'a 
Dios memassegwayam nak.” 

11Keñe sa' épetchekxak makham énxet'ák Judá m'a énxet'ák Israel, elyésha 

sa' xama apkemha apmonye' wánxa xama, elmeyenták sa' Jerusalén ma'a 
énxet'ák apkeleñama ekyókxoho yókxexma. ¡Awanhók agko' sa' katnehek 
ma'a ekhem apagkok nak Jezreel! 

 

Oseas 2 

1Keñe sa' kéxegke kóltéhek kólának kélyáxeg'a s'e: “Dios énxet'ák apagkok”, 

tén sa' kélyáxeg'a kelwán'ák kóltéhek kólának se'e: “Kélásekheykekxoho”. 

Énxet'ák Israel apyamasma Dios 

2Aptáhak Wesse' egegkok se'e: “¡Kólxénchásekxoho sa' ektémakxa egken, 

hakte háwe ko'o kaxwók etáwa' m'a, háwe han kaxwók ko'o atáwa'! 
¡Kalwataksek sa' ma'a ektémakxa nak ekwetamaxche' ekteme kelán'a 
ekyaqmagkáseyak pók énxet ektegye selyaqye! ¡Kalwataksek sa' 
eknegkenchesso yáxña'akxoho nam'agkok ma'a élásekhayókxa nak! 

3Sa' agkok katnahak xa ektáha nak, meyke apáwa agko' sa' atnéssesek 

ekyókxa'; sa' atnéssesek ma'a ektémakxa axta sekxók ektéyeykmo, sa' 
atnessásekxak ma'a ektémól'a yókxexma meykexa énxet, ekyamáyo agko' 
la'a xapop, wának sa' katsapok hem eyaqhe. 

4Megkalapyóshek sa' alanok ma'a étchek nak, hakte ektémakxa 

ekyaqmagkáseyak pók énxet ekpathetéyak ektegye selyaqye keñamak 
ekwete xa. 

5Keláneyak axta ekmaso ektémakxa megkamasexta m'a egken nak, 

massegkek axta ekteme meyke ektémakxa', ektéma axta ekpeywa s'e: 
‘Ategyaha sa' ko'o sélpathetéyak, segkésso nak chá'a sekto, tén han ma'a 
yegmen, tén han nepkések apwa', tén han apáwa apkeláxñeyo nak, tén han 
pexmok égmenek, tén han ma'a sekya.’ 

6“Cháxa keñamak peya nak ko'o wáhakkásekxak am'ák ma'a ámay agkok 

nak, wahaxtegkesek sa' ma'a neyáwa', yaqwayam sa' megkótyehek ámay 
agkok. 

7Kalyetlók sa' eykhe chá'a m'a élpathetéyak nak chá'a, megkaltahanyekxeyk 

sa' eyke, kalchetmok sa' eykhe, megkalwetekxeyk sa' eyke. Keñe sa' 
katnehek se'e: Ay'ókxak sa' makham ma'a etáwa' apmonye' axta, hakte tásek 
axta sekha xamo' ma'a kaxnók se'e kaxwo nak. 

8“Makke kay'ásegkok sektáha chá'a ko'o sekmésso m'a hótáhap apaktek, tén 

han vino, tén han ma'a pexmok égmenek; megkay'ásegkok sektáha chá'a 
ko'o sekxámassáseyak ma'a sawo ekmope ekmomnáwa, tén han sawo' 
ekyátekto élmomnáwa nak, éláneya nak chá'a m'a aqsok eyáyókxa'. 

9Awaták sa' ko'o makham, alwaták sa' ma'a hótáhap apaktek, tén han vino, 

ekwokmo enxoho eknakxamáxchexa', almekxak sa' nahan ma'a nepkések 
apwa' ahagkok, tén han apáwa apkeláxñeyo nak, sélmésso axta yaqwayam 
kalántaxnekxa'. 

10Yáxña'akxoho sa' apekkenchesek ekyókxa meyke apáwa, nápaqta'awók 

ma'a élpatheteykegko nak chá'a. ¡Méko sa' kawának hémentók yaqwánxa 
nak atnéssesek! 

11Amasséssessók sa' ekpayheykekxa awáxok, tén han ma'a 

élsawássessamókxa nak chá'a, tén han ma'a pelten aphaxnagkok, tén han 
ma'a ekhem sábados, tén han ma'a ekyókxoho élsawássessamókxa nak 
chá'a ekhem. 

12Amasséssessók sa' ma'a éneykekxa nak anmen yámet, tén han ma'a 

éneykekxa nak higo, ektéma nak chá'a ekxeyenma s'e: ‘Keso ekyánmaga 
segkésso nak chá'a ko'o m'a sélpathetéyak nak chá'a.’ Ekmompánaqma sa' 
atnessásekxak, aqsok nawha'ák éllo sa' katókasek. 

13Añássesagkohok sa' ko'o ektémakxa axta m'a nentámen axta élméssama 

axta chá'a kéleykmássesso m'a aqsok ekmátsa nak ekpaqneyam éten agkok, 
élnáxegkáseykencha'a axta chá'a élatchessessama aphék ma'a élatchesso 
aphék, tén han élnatanma, yaqwayam kalyetlók ma'a élpathetéyak nak chá'a, 
ekmassama axta ekxeyenma awáxok ko'o. Ekxénchek ko'o xa, sektáha nak 
Wesse'. 

Dios apkelásekhayo énxet'ák apagkok Israel 

14“Wának sa' kamekxak makham awáxok ko'o: ay'aksek sa' yókxexma 

meykexa nak énxet, kataqmalmakha sa' sekpeywa alána'. 

15 Agkeyásekxak sa' makham ma'a éneykekxa axta anmen yámet, 

élhaxneykha ektaqmela agkok sa' atnessásekxak ma'a xóp ekyapwate agkok 
nak Acor Sa' heyásekhekxohok ko'o makham ma'a, ektéma axta m'a 
ektémakxa axta étkok, ektéma axta m'a ekteyapma axta m'a Egipto. 

16Keñe sa' héltemhek ‘Etáwa'’, meheltéhek sa' ‘Baal ahagkok’ Ekxénchek 

ko'o xa, sektáha nak Wesse'. 

17Kamaskok sa' kaxwók kalxének élwesey m'a Baales, megkalxénaxcheyk 

sa' nahan chá'a kaxwók xa. 

18“Alának sa' ko'o ekhémo mók sélpaqhetchásamáxkoho aqsok nawha'ák 

éllo xa ekhem nak, tén han náta, tén han yéwa, yaqwayam sa' 
megkalteméssesha m'a énxet'ák Israel, alekkexek sa' ko'o yágke xa 

apchókxa nak amasséssók sa'; tén han ma'a sókwenaqte, tén han ma'a 
kempakhakma, yaqwayam sa' exmakha meyke ektáhakxa apkelwáxok 
énxet'ák ahagkok. 

19Israel, etáwa' sa' ko'o atnehek megkatnégwayam néxa, etáwa' ahagko', 

ekhawo nak ekxeyenma m'a segánamakxa nak, megkatnégwomek sa' néxa 
seyásekhayo, tén han ekmayósa sélányo. 

20Etáwa' sa' ko'o atnehek xeye', mayenyawha sa' chá'a, keñe sa' xeye' 

héltéhek Wesse'. 

21Ko'o Wesse' ektáhak sekpeywa s'e: Apaqhetchesek sa' ko'o m'a néten, 

keñe sa' néten kaxének kaxwók awáxok xapop; 

22tén sa' xapop kaxének awáxok katekkesek hótáhap, keñe han vino, pexmok 

égmenek, keñe sa' Jezreel kaxek xa aqsok nak. 

23 Axnésha sa' énxet'ák ahagkok ma'a xapop nak, ahagkok ahagko'; 

kayóshok sa' ko'o alanok ma'a Lo-ruhama, tén sa' atnehek wának Lo-amí s'e: 
‘Xép aptáha énxet ahagkok’, keñe sa' etnehek heyának se'e: ‘¡Xép apteme 
Dios ahagkok!” 

 

Oseas 3 
Oseas tén han kelán'a ektawáseykegkoho atáwa' élánegwayam chá'a pók énxet 

1Aptáhak axta makham seyáneya Wesse' egegkok se'e: “Exeg makham, 

yásekhekxoho makham ma'a kelán'a élane nak ma'a pók, cham'a 
ektawáseykegkoho nak atáwa' élánegwayam pók énxet. Cháxa aptémakxa 
Wesse' egegkok apkelásekhayo m'a israelitas, elyo'ókxohok eykhe chá'a m'a 
mók aqsok apkeláyókxa nak, etawagkok han chá'a m'a anmen yámet 
ekyexna kélyamasso kélyaqyeyáseykekxa kélmésso nak chá'a.” 

2Keñe axta sekma xama kelán'a, ekyánmagkassek axta quince sawók 

selyaqye élmope, tén han trescientos treinta kilos ma'a apho nak hótáhap. 

3Axta ektáhak seyáneya s'e: “Ahóxek sa' katnehek sektamheykha 

sekxegexma exche'; nágkagkés ekyókxa pók énxet ekha ekyánmaga, 
nágkalánegwom pók énxet, atnehek sa' ko'óxa xa ektáha nak meyke 
sektawáseykegkoho.” 

4Ahóxek sa' katnehek meyke wesse' apwányam apagkok ma'a israelitas, tén 

han meyke apkemha apmonye' apagkok, keñe han meyke apkelnapma chá'a 
aqsok apnaqtósso, tén han meteymog élpagkanamaxche', tén han meyke 
apkelnaqta apkelmeykegko nak chá'a apkelmaxnéssesso Dios énxet'ák 
apagkok, tén han kéleykmássesso étkók ma'a apxanák nak. 

5Keñe sa' natámen xa, elchexyók ma'a israelitas, elchetmok sa' Dios Wesse' 

apagkok, tén han ma'a David apteme nak wesse' apwányam apagkok, 

elyo'ótak sa' yetlo apkeláyo Wesse' egegkok amonye' ektemegwánxa néxa', 
tén han etegyagkok aqsok éltaqmela yaqwayam nak elmések. 

 

Oseas 4 
Wesse' egegkok apkelxéncháseykekxoho apkeltémakxa énxet'ák Israel 

1Israelitas, kóleyxho aptáhakxa nak appeywa Wesse' egegkok. 

Appekkenchek yaqwayam elxénchásekxohok apkeltémakxa énxet'ák 
apheykha nak se'e apchókxa nak, hakte méko kaxwók mekxeymákpoho 
nepyeseksa énxet'ák se'e, tén han melyepetcheykha apnámakkok; 
massegkek apkelya'áseyak ma'a Dios. 

2Wánxa aqsa ekyetnama nélyexancháseykha nak egmók yaqwayam anlána', 

nenteme nak chá'a negmowána amya'a, tén han nentekyawa, tén han 
negmenyexma, tén han nennaqtawáseykegkoho nak egnaqteyegka'a, 
nenlane chá'a mók, keñe han ma'a negyennaqteyáseykha nak egyempehek, 
megkatnegweykmok néxa apkelnapma apnámakkok énxet'ák. 

3Cháxa keñamak ekyaqhapmo nak exma xa apchókxa nak; massegkek ekha 

apkelyennaqte m'a apheykha nak ma'a; keletsepmeyk han ma'a aqsok 
nawha'ák éllo, náta, tén han kelasma, ekhéyák nak wátsam ekwányam. 

Wesse' egegkok apkelxéncháseykekxoho apkeltémakxa apkelmaxnéssesso 
Dios énxet'ák apagkok 

4Aptáhak Wesse' egegkok se'e: “¡Méko sa' kaxénchásekxohok ektémakxa 

mók, tén han kapaqhetchesek ekyennaqte! Xép sa' eyke axénchásekxohok 
ko'o aptémakxa exchep, apteme nak apkelmaxnéssesso énxet'ák ahagkok. 

5Ekhakxoho ekhem sa' xép etlapmok, keñe sa' axta'a etlapmok nahan xamo' 

ma'a aplegasso nak ko'o sekpeywa, amasséssessók sa' ma'a egken. 

6Méko apkelya'áseyak ma'a énxet'ák ahagkok, la'a kélmasséssekmo nak. 

Keñe exchep apkelmaxnéssesso nak énxet'ák ahagkok, aptaqnagko nak 
ma'a negya'áseykegkoho, matnéssesek sa' ko'o kaxwók aptamheykha 
apkelmaxnéssesso énxet'ák ahagkok. Megkaxének sa' ko'o kaxwók ewáxok 
ma'a aptawán'ák neptámen nak, hakte kelwagqeykmek ma'a 
nélxekmowásamáxche' ahagkok, ko'o sektáha nak Dios apagkok. 

7“Yágweykmók axta aqsa megkólya'assáxma nahaqtók kélxámokma 

kélagko' axta kélteme kélmaxnéssesso énxet'ák ahagkok; ektaqnómaxche 
sa' atnessásekxak ma'a ektémakxa nak ekha kéláyo. 

8Xámássessegkek aqsok apagkok melya'assáxma m'a énxet'ák ahagkok, 

cháxa keñamak kélmámenyého nak elanagkok melya'assáxma m'a énxet'ák 
ahagkok. 

9Allegássesagkohok sa' ko'o eñama apkeltémakxa m'a énxet'ák, tén han 

ma'a apkelmaxnéssesso nak énxet'ák ahagkok, 

10Etawagkok sa' eykhe aptéyak, melyaqkanmek sa' eyke, eñama 

apkelyenseyam apkelyetleykha Wesse' egegkok; elanagkok sa' eykhe 
apkeltémakxa ekmaso megkalmopsexta, melwetyehek sa' eyke apketchek. 

Énxet'ák Israel apkelpeykessamo kéleykmássesso 

11“Ekmaso nentémakxa mansexta, tén han negyá vino, awanchek 

hegyeykesek exma. 

12Apkelpaqhetchásamákpók chá'a aqsok apkeláyókxa nak yántéseksek ma'a 

énxet'ák ahagkok; yámet chá'a elmaha eltamhok elya'asagkohok aqsok 
megkólya'áseyak nak. Kelmomchek ma'a ektémakxa nak apkelyespagko 
apkeláneyak megkalmopsexta, melaqhémók chá'a ámay apagkok ma'a 
énxet'ák ahagkok: apkeláneykegkek apkeltémakxa megkalmopsexta'a 
apyamasma m'a Dios apagkok. 

13Apkelwatnegkek chá'a aqsok ekmátsa nak ekpaqneyam éten agkok ma'a 

néten egkexe nak, apkelnapmeyk han chá'a aqsok apnaqtósso, tén han 
apkeláneykegko chá'a m'a kóneg yenta'a élyentaxno nak pessesse agkok, 
cham'a yámet robles, álamos, tén han ma'a encinas. Cháxa keñamak 
éláneykegko nak éltémakxa ekmaso megkalmasexta'a m'a kélketchek 
kelwán'ák nak kéxegke, tén han eknaqtawáseykegkoho anaqteyegka'a 
élánegwayam chá'a pók énxet ma'a kéltánegken'ák nak. 

14Mallegássesagkók sa' eyke ko'o m'a kélketchek eñama ekyaqmagkáseyak 

pók énxet ektegyéyak selyaqye, mallegássesagkók sa' han ma'a 
kéltánegken'ák nak eñama eknaqtawáseykegkoho chá'a anaqteyegka'a 
élánegwayam chá'a pók énxet, kéxegke kélagko' han chá'a kéltegyéyak ma'a 
kelán'a ekyaqmagkáseyak nak pók énxet ektegyéyak selyaqye; 
kólyepetchekxak chá'a kéxegke kelán'ák éláneyak nak chá'a xa ektéma nak, 
kólnáhakkasek aqsok kélnaqtósso m'a éláyókxa nak. ¡Keñe kólnaqtawasha 
chá'a m'a énxet'ák meyke nak apkelya'áseyak! 

15“Israel, apkelanak agkok xép aptémakxa megkamopsexta, Judá, ná elána 

aqsa exchep mey'assáxma, ¡Nágkólmohok aqsa kéxegke m'a Guilgal, tén 
han ma'a Bet-avén, nágkóltemésses han naqsók kélpeywa yetlo kélxeyenma 
Wesse' egegkok apwesey! 

16Hénmexekxohok ma'a Israel, máxa weyke étkok ekmeymente; 

¿Apwancheya enaqlók kéxegke Wesse' egegkok ma'a ektaqmelakxa nak 
pa'at, ektémól'a m'a nepkések apketkók la'a? 

17-18Apméssamók agko' apwáxok Efraín ma'a apkelpeykessamo nak 

kéleykmássesso. ¡Apyókxoho apkelyaqneneykegkok ektémól'a m'a anmen 
át'ák la'a! Megkamassegweykmok apkeláneyak apkeltémakxa 
kalmopsexta'a, wánxa aqsa apmenyeyk ma'a aqsok segmegqassamo nak; 
mopmenyeyk ma'a nentémakxa ektaqmela nak. 

19¡Kalchampaksek sa' éxchahayam, elmegqék sa' eñama apkelpeykessamo 

aqsok kéleykmássesso! 

 

Oseas 5 

1“Apkelmaxnéssesso énxet'ák ahagkok, kóleyxho sa' se'e; énxet'ák Israel, 

kóltaqmelchesho sa' kélháxenmo; kéxegke wesse' apwányam nak 
apnámakkok, kóleyxho sa' se'e: Kéxegke sa' kólyekpelchexkoho', hakte 
máxa kelhanma kélpekkenmal'a kéltemék kéxegke m'a Mispá, tén han xama 
yám'én kéltegyessól'a m'a egkexe nak Tabor, 

2máxa máxek ekmattawóneg la'a kéltemék ma'a xóp ekyapwate nak Sitim. 

Cháxa keñamak peya nak allegássesagkohok kéxegke. 

3Ekweteyak ko'o m'a Efraín, ekya'ásegkók ma'a Israel. Apkeláneyak 

aptémakxa ekmaso megkamopsexta m'a Efraín, apkenyetséssegkek 
apyempehek ma'a Israel.” 

4Apkeltémakxa ekmaso megkahayók elyo'ókxak Dios apagkok ma'a 

énxet'ák, melya'ásegkok ma'a Wesse' egegkok, eñama élmá apkelwáxok 
apkeláneyak apkeltémakxa ekmaso megkalmopsexta'a. 

5Apcheymákpoho keñamak Israel eksexnáneya; pelápagkassek Efraín ma'a 

mey'assáxma apagko' nak, ¡kawakxohok sa' nahan Judá appelápeyam 
xamo' ma'a! 

6Elxog sa' yetlo apnaqtósso nepkések tén han weyke ektamok ma'a Wesse' 

egegkok, méteyekxeyk sa' eyke, hakte apkexakhamchek ma'a. 

7Apkelyamasmeyk apkelyetleykha m'a Wesse' egegkok, hakte pók énxet 

apketchek ma'a apketchek nak. Ekmanyehe agko' sa' kólmasséssessók ma'a 
xapop apagkok nak, eñama apkelyamasma apkelyetleykha m'a Wesse' 
egegkok. 

Énxet'ák Israel kéllegassáseykegkoho tén han Judá 

8¡Kólpáwes sa' kélaqkahasso aqsok egkepetek ma'a Guibeá, 

kélpáwassamól'a chá'a kempakhakma, kólpáwes kélaqkahasso m'a Ramá! 
¡kólána elanagkokxak aptamhágkaxa m'a Bet-avén! ¡Kólteméssesha sa' 
apkelwáxok ma'a énxet'ák Benjamín! 

9Ekxénchek ko'o yaqwánxa katnehek ma'a nepyeseksa nak pók aptémakxa 

énxet'ák Israel, naqsók sa' katnehek: Ekmaso agko' sa' katnekxak ma'a 
apchókxa nak Efraín ekwa'a sa' ekhem kéllegassáseykegkoho. 

10Aptáhak Wesse' egegkok se'e: “Aphawók apkelámha apmonye'e nak Judá 

m'a énxet'ák apxegkáseykegkohol'a chá'a néxa xapop apagkok. ¡Máxa 
yegmen ekyegkenamaxchel'a sa' atnehek wáhakkasseták seklo! 

11Mékoho kélteméssessók ma'a énxet'ák nak Efraín, massegkek 

kélháxenmo m'a ektémakxa nak chá'a ekpayhémo ekha xapop apagkok, 
hakte apmenyeyk chá'a elyetlakxak ma'a aqsok kéláyókxa élmowancha'a 
amya'a nak. 

12Anaqtawasha sa' ko'o m'a énxet'ák Efraín, máxa sa' atnehek ma'a askok 

ektómól'a apáwa, ekmaso sa' atnessásekxak ma'a Judá, máxa sa' atnehek 
ma'a ektémól'a yaqtónma yámet. 

13“Apwet'ak sa' agkok Efraín apháxekpo, apwet'ak sa' agkok apkelyense m'a 

Judá, emhagkok sa' Efraín ma'a Asiria etegyaha yaqwayam epasmok ma'a 
wesse' apwányam ekyawe nak kéláyo, mopwanchek sa' eyke 
eltaqmelchessók, mopwanchek sa' han eltaqmelchessessók ma'a 
apkelyense nak. 

14Sa' atnehek ko'o aktamagkok Efraín, tén han Judá m'a ektémól'a méwa 

kaktamagkok aqsok, ko'o ahagko' sa' han atnéssesagkok nápakha'a 
apketkók, tén sa' axñekxak makham, alyenyawasagkokxak sa', méko sa' 
kalwagkasek teyp. 

15“Keñe sa' ataqhohok makham ma'a séñamakxa, ekwokmoho 

apkelya'ásegwokmo melya'assáxma m'a, tén han apkelchexyekmo enxoho 
hektamok ko'o. ¡Hektamok sa' neyseksa apkellegeykegkoho!” 

 

Oseas 6 
Énxet'ák Israel apxeyenma ey'ókxak Wesse' egegkok 

1Kólchexyem kélyókxoho, agyo'ókxak makham Wesse' egegkok. 

ẽlekkexmeyk axta negko'o m'a, sa' eyke hẽltaqmelchessók makham ma'a; 
ẽlyensáseykegkek axta, sa' eyke hẽlpextehetchesek makham nélyense m'a. 

2Ekmanyehe agko' sa' hẽlmeyásekxak nélyennaqte, hẽlchampásekxak sa' 

néten, yaqwayam sa' aghakha nápaqto'. 

3¡Ólwasqápekxohok hana agya'ásegwók Wesse' egegkok! Hegyo'ótak sa' 

negko'o Wesse' egegkok, ektémól'a katyapok ekhem, ektémól'a kamme' 
kayássesek xapop, ekmáxaqxamakxal'a exma, tén han élyapweykxal'a 
yenta'a. 

Wesse' egegkok apchátegmowéyak énxet'ák Israel 

4Aptáhak Wesse' egegkok se'e: “¿Háxko atnéssesek xép Efraín? ¿Háxko 

atnéssesek xép Judá? Máxa teyáméten ekteyapmól'a axto'ók kéltemék 
kéxegke sélásekhayo, tén han yálye ektéyeykmohol'a amonye' élseye 
ekmanyehe nak chá'a kamaskok. 

5Cháxa keñamak sekteméssesa nak kélnápakha'a kélketkók, eñama 

seyásenneykekxa m'a énxet'ák apkellegasso nak sekpeywa, sekpeywa 

keñamak sélnapma. Máxa élseyéxmal'a temék ekteyapma m'a ektémakxa 
nak ekpéwomo sektémakxa. 

6 Wánxa eyke aqsa seyámenyého ko'o kéxegke hélásekhoho', maltamhók 

hélnáhakkasek ma'a aqsok kélnaqtósso; éltamhók kólya'asagkohok sektáha 
ko'o Dios, maltamhók hélwatnések ma'a aqsok kélnaqtósso. 

7“Aphawók Adán ma'a énxet'ák ahagkok, meláneykegkok ma'a ekhémo mók 

nélpaqhetchásamáxkoho ahagkok, eyamasmeyk nahan sélyetleykha. 

8Énxet'ák élmasagcha'a apkeltémakxa tegma apwányam apagkok ma'a 

Galaad, apláneyók ma'a énxet'ák apkelnapma nak apnámakkok. 

9Máxa apkelmenyexma aptamheykegkok apkelhaxneykencha'a chá'a 

énxet'ák ma'a apkelmaxnéssesso nak énxet'ák ahagkok, yaqhek chá'a 
énxet'ák ma'a ámay nak Siquem, elanagkok han chá'a m'a aqsok ekmaso 
agko' nak. 

10Ekweteyak ko'o aqsok ekmaso agko' ma'a Israel: Apkeláneyak aptémakxa 

megkamopsexta m'a Efraín, apkenyetséssegkek apyempehek ma'a Israel. 

11Keñe exchep Judá, ekpekkenchessek ekhem yaqwánxa añássesagkoho'. 

“Ekyókxoho sekmáheyo chá'a ayaqmagkassesek ektémakxa apheykha m'a 
Israel, 

 

Oseas 7 

1peyk agkok chá'a ko'o altaqmelchessók énxet'ák ahagkok nak Efraín, tén 

han ma'a Samaria, ótak chá'a melya'assáxma, tén han ma'a apkeltémakxa 
ekmaso nak. Hakte apyókxoho aptamheykegkok apkelmopwancha'a amya'a; 
máxa apkelmenyexma aptamheykegkok apkelántaxnama chá'a m'a tegma, 
tén han apkelyementamoma chá'a aqsok apagkok énxet'ák ma'a ámay. 

2Megkalxeyenmak apkelwáxok mehelwánaqmeyk ko'o m'a ekyókxoho 

apkeltémakxa ekmaso nak. Wakheykekxeyk eyke kaxwók ma'a ektémakxa 
nak aqsok apkeláneyak apagkok apagko', sekweteya nak chá'a ko'o 
nahaqto'. 

Apkeltaqmelchesso apchókxa élmaso apkeltémakxa' 

3“Apkeltémakxa ekmaso chá'a kapeykessásekxak apwáxok wesse' 

apwányam ma'a énxet'ák ahagkok, apkelmopwancha'a amya'a chá'a 
kalpeykessásekxak apkelwáxok ma'a apkelámha apmonye'e nak. 

4Apyókxoho apnaqtawáseykegkoho apnaqteyegka'a xa apkelane chá'a mók, 

aphawók ma'a táxa axagkok la'a, cháléweyk agkok ma'a, kamaskok 
apkelwatchásegko táxa m'a ektáha nak apkelwatno, ekwokmoho 
apkempágko m'a hótáhap kélyélaqtésso. 

5Apchaqhássessek axta vino apkelámha apmonye'e kélteméssesa axta 

wesse' apwányam ma'a wesse' apwányam egagkok. ¡Tén axta apya'ássesa 
apmek ma'a ektáha axta apkesmésso! 

6Apkelyepetchegwokmók axta wesse' apwányam yetlo élxeyenma 

apkelwáxok etnéssessamhok exma ekmaso, máxa axta aptamhágkok ma'a 
kélwatneykekxal'a táxa; etyenek chá'a axta'a m'a apkelwatneykekxa nak 
chá'a táxa, káléwha eyke aqsa chá'a táxa ekwokmoho élsaka. 

7Apkeláléwomchek ma'a, máxa m'a táxa axagkok la'a, apkelwatnegkek ma'a 

apkelwesse'e apagkok nak. Apsawhomákpók aptekyóma m'a apkelwesse'e 
apkelwányam apagkok, méko m'a xama enxoho sewóneykha yaqwayam 
yának apasmok. 

Énxet'ák apyamasma axta Dios apagkok 

8“Appaxqeykekxeyk Efraín ma'a pók énxet'ák nak. Máxa kelpasmaga 

kélmakhetchessól'a xama nápakha m'a Efraín. 

9Apsawhéssegkek apkelyennaqte m'a énxet'ák apkeleñama nak mók nekha, 

meyke apya'áseyak. ¡Weykmók mey'áseykegko ekmópeya m'a apqátek! 

10Apcheymákpoho keñamak Israel eksexnáneya. Neyseksa eykhe ekteme 

xa ekyókxoho aqsok nak, melye'eykekxak ma'a Dios Wesse' apagkok, 
melchetamsók nahan. 

11Aphawók Efraín ma'a aptémól'a wáx'ay ekyeyháxmal'a, meyke 

apya'áseyak aqsok: aptegyágweykmek ekpasmo m'a Egipto, keñe 
apmeyeykekxo nahan ma'a Asiria. 

12Apkelmahágkek sa' agkok ma'a, wáhakkasek sa' yám'én ahagkok, kalmok 

sa', ektémól'a náta élchampeykhal'a néten, almok sa' ko'o eñama 
apkeltémakxa ekmaso. 

13“¡Asagkek sa' katnehek ektáhakxa eñama seyamasma! Káhapwak sa' 

kélmassésseyam, hakte élenmexeykekxeyk ko'o. émenyeyk eykhe ko'o 
alwagkasek teyp ma'a, apkelmopwancha'a amya'a eyke chá'a 
aptamheykegkok sénmexma ko'o. 

14Elpáxamha eykhe chá'a ekyennaqte neyseksa aphéyak néten 

apkelyetnamakxa', háwe eyke ekmámnaqsoho chá'a sewóneykha. 
Elyensasha chá'a apyempe'ék sélmaxneya enxoho chá'a hótáhap tén han 
vino, ¡énmexeykekxeyk ko'o m'a! 

15Élxekmóssegkek axta ko'o m'a, ekméssegkek axta nahan apkelyennaqte, 

apkeláneykekxeyk eyke apkeltémakxa ekmaso yaqweykenxa hetnéssesek 
ko'o. 

16Apkelye'eykekxeyk axta eyke m'a aqsok kéleykmássesso, aphawók ma'a 

yágke ektaqhél'a, megkapayhémól'a negya'asakxa m'a aktek nak. 

Sókwenaqte sa' kólyetxák kólnápok ma'a apkelámha apmonye'e apagkok 
nak, eñama éleymáxkoho apkelpaqméteykha, elesmaksek sa' ma'a énxet'ák 
Egipto. 

 

Oseas 8 
Énxet'ák Israel kélxéncháseykekxoho apkeltémakxa eñama apkelpeykessamo 

kéleykmássesso 

1“Epáwes apchaqkahasso, aptémól'a m'a énxet apkelhaxneykhal'a 

nepyeseksa Wesse' egegkok énxet'ák apagkok. Hakte meláneykegkok 
ekhémo mók nélpaqhetchásamáxkoho ahagkok, apkenmexeykekxeyk ma'a 
nélxekmowásamáxche ahagkok. 

2Keñe aptáha sewóneyncha'a ekyennaqte sey'aweykto s'e: ¡Negya'ásegkók 

negko'o exchep apteme Israel Dios apagkok! 

3Aptaqnagkamchek eyke aqsok ektaqmela m'a énxet'ák Israel, cháxa 

keñamak peya nak etwássesha chá'a apheykha m'a apkelenmexma nak. 

4“Meyke séltennasso ko'o apkelyéseykha m'a kelwesse'e apkelwányam 

apagkok, apkelyéseykha apkelámha apmonye'e apagkok meyke 
sekya'áseyak ko'o. Apkelmeykha sawo élmope élmomnáwa, tén han sawo 
ekyátekto ekmomnáwa apagkok yaqwayam elanagkok aqsok apcháyókxa, 
yaqwayam sa' enaqtawasakpohok apagko'. 

5Ektaqnagkamók ahagko' ko'o m'a weyke étkok kennawók kéleykmássesso, 

élpeykessamo nak xeye' Samaria, Ektaqnagkamók ahagko' ko'o m'a. ¿Háxko 
sa' ekwánxa ekhem kalmópekxak kélyempe'ék kéxegke 

6israelitas? ¡Háwe Dios ma'a weyke étkok kennawók eñama nak Samaria! 

Apmopwána apkeleykmassáseykha apkelane xa, nekha'a étkók sa' 
kóltemessásekxa'. 

7Apkeneykekxeyk éxchahayam ma'a, éxchahayam ekyennaqte agko' sa' han 

enakxagkok; méko sa' aqsok elyaqtennagkok ma'a namyep apagkok nak, 
méko sa' nahan yaqwayam elanagkok hótáhap ma'a apyexna nak; 
apkelánegkek sa' agkok ma'a hótáhap nak, pók énxet'ák sa' etawagkok. 

8¡Kélsawhomakyek ma'a Israel! Máxa aqsok meyke eyásekhamaxchel'a 

aptemék apkelányo m'a pók énxet'ák nak, 

9eñama apkelye'eykekxa m'a Asiria, máxa m'a yámelyeheykok ekmeymente 

ekyennaqtél'a ayespok. ¡Apkelméssegkek aqsok apkelmésso naqsa Efraín 
yaqwayam elmok ma'a apkelásekhayókxa nak! 

10Elmések sa' eykhe aqsok apkelmésso naqsa nepyeseksa m'a pók énxet'ák 

nak, waxpánchesek sa' eyke ko'o, kanéwhok sa' han metépeykekxa 
apkelwesse'e apkelwányam, tén han apkelámha apmonye'e apagkok. 

11“Apkeláneykegkek Efraín ekxámokma agko' ekwatnamáxchexa aqsok 

ma'a, wánxa aqsa yaqwayam chá'a elának ma'a melya'assáxma. 

12Ektáxéssessegkek eykhe ko'o ekxámokma m'a nélxekmowásamáxche 

ahagkok, máxa aqsok méteya eyke apteméssessók. 

13Aqsok ektekyawa aqsa apmenyeyk ma'a, keñe elnápok chá'a, etawagkok 

chá'a ápetek ma'a aqsok ektekyawa nak; megkalchehek eyke chá'a ko'o 
ewáxok xa aqsok nak, ko'o sektáha nak Wesse'; kaxének sa' ewáxok ma'a 
apkeltémakxa ekmaso apkeláneyak nak, allegássesagkohok sa' eñama 
melya'assáxma wának eltaqhohok makham ma'a Egipto. 

14Apkeláneykegkek apxanák apkelyawe m'a Israel, kelwagqeykmek eyke 

chá'a m'a ektáha nak apkelane. Apkeláneykegkek apxámokma tegma 
apkelyawe ekyennaqte nak kélhaxtegkáseyak nepyáwa m'a Judá, 
wáléwássesek sa' eyke ko'o táxa m'a, yaqwayam sa' kalwatnek ma'a 
apxanák apkelyawe nak.” 

 

Oseas 9 
Oseas apkellegasso kóllegássesagkohok Israel 

1Nágkólátsaha aqsa énxet'ák Israel; nágkólnextegmakha aqsa néten 

kalpayhekxak kélwáxok, aptamheykegko nak chá'a pók énxet'ák nak, hakte 
kélyamasmeyk Dios kélagkok eñama kélláneyak kéltémakxa ekmaso 
megkólmasexta'a. Atsek chá'a kóltamhok kólxawak ekyánmaga kélláneyak 
kéltémakxa megkólmasexta'a m'a kélchexakkassamakxa nak chá'a 
apyempe'ék ma'a hótáhap apaktek. 

2Mexek sa' hótáhap apaktek apagkok ma'a énxet'ák Israel, tén han vino 

apagkok, ketsék agko' sa' katnehek ma'a vino kaxwe élánamáxche nak. 

3Emyekxak sa' makham Efraín ma'a Egipto, Etáswakxak sa' nento 

élmanyása m'a Asiria. Mexnakha sa' kaxwók ma'a Wesse' egegkok apchókxa 
nak: 

4melyegkenchesek sa' kaxwók anmen yámet égmenek ma'a Wesse' 

egegkok, melmések sa' han kaxwók ma'a aqsok apkelnapma. Keñe sa' ma'a 
pán aptéyak nak, etnehek sa' pán nento senlapwayam, keñe sa' ma'a ektáha 
enxoho chá'a aptéyak, etnahagkok chá'a élmanyása apyempe'ék. 
Etawagkok sa' chá'a xa pán nak, mopwancha'ak sa' eyke elsakxak ma'a 
Wesse' egegkok nak tegma appagkanamap apagkok. 

5¿Yaqsa sa' kóllának kéxegke kélessawássessamókxa nak chá'a Wesse' 

egegkok? 

6Apkenyaheykegkek ekmáheyo kólmasséssók ma'a, énxet'ák Egipto sa' eyke 

yánchásekxa', sa' kólátawanyek ma'a Menfis. Pa'at sa' kápekxak ma'a aqsok 

éltaqmalma apagkok, sawo' élmope élmomnáwa nak, katyapok sa' yámet 
ekha nak am'ák ma'a apkelpakxeneykegkaxa nak. 

7 ¡Wokmek kaxwók yaqwánxa kóllegássesagkoho'! ¡Wokmek kaxwók 

yaqwánxa kólyaqmagkásekxak ekpayhawo nak kólteméssesek! 
¡Ey'asagkohok sa' eyke Israel ekwokmo enxoho xa ekhem nak! Kéltemék 
chá'a kéxegke s'e: “Ekyeyháxma m'a Dios appeywa aplegasso nak. 
Ekyeyháxma m'a énxet apha nak apwáxok espíritu.” Kéltemegkek chá'a 
kéxegke kélpeywa xa ektáha nak, hakte láneyók kélwáxok ma'a kéltémakxa 
ekmaso, kéllómok kélagko'. 

8Apteméssessegkek Dios apkeleyxcháseykha Efraín ma'a aplegasso nak 

appeywa, kélpekkenchessegkek eyke chá'a kéxegke kelhanma m'a 
apmahágkaxa enxoho chá'a, ¡weykekxók kéltaqnagko kélwákxo enxoho 
chá'a m'a Dios tegma appagkanamap apagkok nak! 

9 Kélnaqtawásamáxkók kélagko', kéltémakxa axta nanók ma'a Guibeá. 

Kaxénwakxohok sa' eyke apwáxok Wesse' egegkok ma'a kéltémakxa 
ekmaso, ellegássesagkohok sa' eñama megkólya'assáxma. 

Ellegagkohok sa' énxet'ák Israel eñama melya'assáxma 

10 Aptáhak Wesse' egegkok se'e: “Payheykekxeyk axta ko'o ewáxok 

sekweteya m'a Israel, máxa axta ektemék énxet apwetágwayam la'a anmen 
yámet ekyexna m'a yókxexma meykexa nak énxet. Máxa axta ektemék ko'o 
sélányo kélyapmeyk nanók axta kéxegke m'a higo ekyexna amonyel'a. Keñe 
axta apkelweykmo m'a Baal-peor, apkelmeyásamákpo m'a aqsok kéláyókxa 
élmowancha'a amya'a nak, apkelmopsagcha'a apagko' axta 
apkeltemessásamákpok, ektéma nak ma'a aqsok kéláyókxa 
apkelmopmenyého nak ma'a. 

11Máxa náta sa' katnehek kampak ma'a ektémakxa nak apcheymákpoho m'a 

Efraín. Mexek sa' chá'a kaxwók sakcha'a kaxwe appalleyam, méko sa' 
kaxwók katnehek ma'a kelán'ák lós'awo', kamaskok sa' kaxek kélketchek. 

12Kélwánegkessek sa' agkok kélketchek, ko'o sa' alyementemekxak meyke 

seyégkesso xama. ¡Asagkek sa' katnehek ektáhakxa xa énxet'ák nak, séxaya 
sa' ko'o! 

13Ekweteyak ko'o Efraín apteméssessama apketchek ektémól'a yaqwayam 

elnápok ma'a apkelnempaqwáméyak: apkelántekkessegkek chá'a 
yaqwayam etekyók.” 

14¡Wesse', etnésses xép ma'a ekpayhawo nak etnéssesek! ¡Etnéssesák 

megkate étchek ma'a kelán'ák, tén han meyke neme apyegmenek agkok! 

Wesse' egegkok apkeltaqnawéyak énxet'ák Efraín 

15Aptáhak Wesse' egegkok se'e: “Apkeláneykegkek axta ekyókxoho aqsok 

ekmaso m'a Guilgal, cha'a seyeynamókxa axta ko'o séltaqnawéyak ma'a. 

Alántekkesek sa' ko'o exagkok, eñama ekmaso m'a aqsok apkeláneyak; 
malásekheyk sa' chá'a kaxwo', hakte kalyeyha'ak apkelwáxok ma'a 
apyókxoho apkelámha apmonye'e apagkok nak. 

16Apyensegkek ma'a Efraín, máxa m'a yámet élyamayél'a kepmenák, 

ekmassel'a ekha ekyexna. étak sa' eykhe apketchek, ko'o sa' eyke alnápok.” 

17Mopmenyeyk elyahakxohok Dios ahagkok xa énxet'ák nak, cháxa keñamak 

peya sa' elyetnakhaksek ma'a Dios ahagkok, elweynchamha sa' aqsa 
nepyeseksa m'a pók aptémakxa nak énxet'ák. 

 

Oseas 10 
Israel kélmassésseyam élwatnamáxchexa aqsok 

1Aphawók Israel ma'a anmen yámet ekxámokmal'a ekyexna, xámagkek 

agkok ma'a ekyexna nak, kaxámagkok han chá'a apkeláneyak ma'a 
élwatnamáxchexa nak aqsok, yágwokmók agkok chá'a ektaqmalma m'a 
xapop apagkok nak, kayágwomhok han chá'a aptaqmelchessamo 
apkeláneyak ma'a meteymog élpagkanamaxche nak. 

2Ánet apwáxok ma'a Israel, kóllegássesagkohok sa' kaxwók eñama 

mey'assáxma. Emasséssók sa' Wesse' egegkok ma'a apkelwatnamakxa nak 
chá'a aqsok, elyaqnegkessesagkok sa' ma'a meteymog élpagkanamaxche 
apagkok. 

3Keñe sa' kaxwók xa énxet'ák nak etnehek elpaqmétek se'e: “Méko kaxwók 

wesse' apwányam egagkok, hakte massegkek negáyo m'a Wesse' egegkok. 
¿Yaqsa elának xama wesse' apwányam yaqwayam hempasmok negko'o? 

4Epaqmésmakha aqsa chá'a, héltennaksek chá'a aqsok apmopwána amya'a, 

exnéshok aqsa chá'a mók apkelpaqhetchásamákpoho m'a pók apkelwesse'e 
nak; kaxhok sa' yámet ekmaso m'a ektémakxa nak chá'a apkelánekxésso 
amya'a énxet'ák, ekteyapmól'a m'a kélpeynchámxa enxoho xapop.” 

5Apkelpexyennegkek apkelaye m'a énxet'ák Samaria; kellapwámegkek 

eñama ekxegányam weyke étkók kéleykmássesso ekyetnama nak ma'a Bet-
avén. Apkellekxagweyha apketama énxet'ák, tén han ma'a appasmo 
apkelmaxnéssesso nak Dios énxet'ák apagkok, hakte massegwokmek ma'a 
eyaqheykha nak chá'a apkelwáxok. 

6Kólsakxak sa' han weyke étkok kéleykmássesso m'a Asiria, yaqwayam sa' 

kólmések ma'a wesse' apwányam ekyawe nak kéláyo. Keñe sa' emegqeyk 
ma'a Efraín, kamegqaksek sa' Israel ma'a kéleykmássesso apagkok nak. 

7Máxa yámet nekha ketsék sa' etnehek exyenmok ma'a wesse' apwányam 

Samaria, ekseykhal'a takha' yegmen. 

8 Kólmasséssók sa' ma'a apkelpeykessamókxa nak chá'a aqsok 

kéleykmássesso, apkeláneykegkaxa nak chá'a melya'assáxma m'a énxet'ák 

Israel. Kampagqak sa' ma'a néten apkelwatnamakxa nak chá'a aqsok, 
katyapok sa' yámet ekha nak am'ák, keñe sa' énxet'ák etnehek elának 
meteymog élwenaqte élekhahéyak se'e: “¡Hẽlpós negko'o!” keñe sa' etnehek 
elának egkexe étkók se'e: “¡Hegápekxa negko'o!” 

Wesse' egegkok apxeyenma yaqwánxa etnéssesek Israel 

9 Aptáhak Wesse' egegkok se'e: “Melwáteseykegkok apkeláneyak 

melya'assáxma m'a énxet'ák Israel, apcheynamo axta apkeláneyak ma'a 
Guibeá. ¡Melwáteseykegkok melya'assáxma! Cháxa keñamak ekmáheyo 
nak káhapwak kempakhakma m'a Guibeá, kay'áwak xa élmasagcha'a nak 
apkeltémakxa. 

10Allegássesagkohok sa' ko'o xa énxet'ák nak, cham'a sekmako sa'. 

épetchekxak sa' pók énxet'ák yenmexek ma'a Israel, cham'a 
séllegassásegkoho sa', eñama élmasagcha'a agko' apkeltémakxa. 

11“Máxa axta weyke étkok kéltámessól'a m'a Efraín, ekmátsal'a kampaksek 

apyempe'ék ma'a hótáhap apaktek. Ekpekkenchessek kaxwók nagyétek 
ektaqmalma nak ma'a yámet, yaqwayam keynyawaksek ma'a ekyenyawasso 
nak, tén sa' Judá ényawaksek ma'a élchekha nak, keñe sa' Jacob 
ényawaksek ma'a ektepelcheykekxal'a xapop. 

12 Axta ektáhak ko'o séláneya s'e: Kólchenekxa sa' kéxegke ekpéwomo 

nentémakxa', tén sa' kólnakxek kólmekxak ma'a negásekhayo nak. 
Kólpeynchámekxa sa' makham xapop, yaqwayam sa' kólchenekxak makham 
aqsok, hakte wokmek kaxwók ekhem yaqwayam kólchetmok Wesse' 
egegkok, ekwokmoho sa' apwa'akto, apsánto sa' ekxámokma agko' 
nélwagkásamáxche teyp kélnepyeseksa kéxegke. 

13Kélcheneykekxeyk eyke kéxegke ekmaso nentémakxa, kélnakxegkek ma'a 

megkapéwomo nak nentémakxa, kélteykegkek ma'a ekmowána amya'a nak. 
“Yátnáxeg apkelyenyawasso apagkok apkenchesso nak kempakhakma 
keñamak apcháyo tén han apxámokma kempakhakma yapmeyk apagkok 

14keñamak peya katyapok ekyennameykha exma kempakhakma 

nepyeseksa m'a énxet'ák apagkok, kólmasséssók sa' apyókxoho tegma 
apkelyennaqte apagkok, ektéma axta apmassésseykmo tegma apwányam 
Bet-arbel ma'a wesse' apwányam Salmán, cham'a apkempakhaya axta, 
apkelyepetcháseykencha'a axta xapop chána yetlo étchek yaqwayam 
elnápok. 

15Sa' katnehek kéxegkáxa xa ektáha nak, kélheykha nak Betel, eñama 

ekmaso agko' kéltémakxa. ¡Ektepakxoho ekhem sa' yetsapok wesse' 
apwányam Israel! 

 

Oseas 11 
Dios apkelásekhayo énxet'ák apagkok élyennaqte nak apkelwáxok 

1 “Eyásekhayók axta chá'a ko'o Israel aptémakxa axta sakcha'a; Egipto axta 

apkeñamak sekwóneykencha'a ko'o m'a, hakte, hatte axta ko'o m'a. 

2Yágweykmók axta aqsa seyamasma sekwóneykencha'a, elmések axta 

chá'a aqsok ektekyawa aqsok kéláyókxa élmowancha'a amya'a énxet'ák 
ahagkok, elwatnések axta han chá'a aqsok ekmátsa nak ekpaqneyam éten 
agkok ma'a kéleykmássesso. 

3Eknaqleykha axta ko'o m'a énxet'ák Efraín, élmeykegkek axta apmék 

séltáméssama apkelxega; maxta eyke elya'áseykegkok sektáha ko'o 
séláneykha chá'a. 

4Yetlo sélápeykha axta eknaqleykenták sekhakxa, tén han yetlo 

sélásekhayo; axta ekteméssessók séleynma m'a ektémól'a ólqeynek 
sakcha'a keyetsék megkalyamasmal'a neme; waháxeheykha axta chá'a 
alagkok aptéyak, 

5axta eyke emáheyók hey'ótak ko'o. Cháxa keñamak peya eltaqhohok 

makham ma'a Egipto, Asiria sa' etnehek wesse' apwányam apagkok. 

6Kempakhakma sa' katyapok ma'a tegma apkelyawe apagkok nak, 

kasawhaksek sa' ma'a tegma apkelyennaqte apagkok, eñama m'a aqsok 
ekmaso ekxeyenma nak chá'a apkelwáxok elanagkok. 

7Apmenyeyk aqsa heyenyók ko'o m'a énxet'ák ahagkok, elpáxamha eykhe 

m'a netno nak, méko eyke kapasmok. 

8 “¡Mowanchek ko'o eytnakhaksek xép Efraín! ¡Mowanchek ko'o ayenyók xép 

Israel! ¿Ewanchek enxeykel'a amasséssók ektéma axta sekmassésseykmo 
m'a tegma apwányam nak Admá? ¿Ewanchek enxeykel'a atnéssesek xép 
sekteméssessamakxa axta m'a Seboím? ¡Megkeynnák ko'o ewáxok, 
awanhek apmopyósa sélányo exchep! 

9Matnehek sa' ma'a ektáhakxa nak eklo ewáxok: mamasséssemek sa' ko'o 

kaxwók ma'a Efraín, hakte Dios ko'o, háwe énxet. Sekpagkanamaxche ko'o, 
sekha nak aphakxa exchep, maxñekmok ko'o yaqwayam amasséssak xép.” 

10Enaqlakxak sa' Wesse' egegkok ma'a, keñe sa' éxwéwha m'a ektémól'a 

méwa. éxwéwha sa', keñe sa' elyo'ótak yetlo apkelaye m'a ektáha nak 
énxet'ák apagkok, apkeleñama m'a ektaxnegwánxa ekhem. 

11“Máxa náta sa' etnehek elchexyók apkeleñama m'a Egipto, yetlo 

apkelpexyennama, máxa wáx'ay sa' etnehek elchexyók apkeleñama m'a 
Asiria, wának sa' ko'o makham elhaták ma'a apxanák axta. Ko'o sekxeyenma 
xa, sektáha nak Wesse'. 

Dios énxet'ák apagkok élmasagcha'a apkeltémakxa 

12“Ewakhassegkek ko'o apkelmopwancha'a amya'a m'a énxet'ák Efraín, 

ewakhassegkek ko'o sélyexancháseykha m'a énxet'ák Israel. Apyamasmeyk 

Dios ma'a Judá, melwátesseykmok kaxwók apkelyetleykha m'a aqsok 
kéleykmássesso. 

 

Oseas 12 

1Apteykegkek éxchahayam ma'a énxet'ák Efraín: yókxoho ekhem chá'a 

apkelyetleykha m'a éxchahayam eñama nak ekteyapmakxa ekhem. 
Apxámáseykekxeyk apkelmopwancha'a amya'a, tén han 
apkelyennaqteyáseykha chá'a apyempe'ék apnaqtawáseykegkoho 
apnámakkok, aphéssamók chá'a mók apkelpaqhetchásamákpoho m'a Asiria, 
apkeláphassegkek chá'a apkelmésso naqsa pexmok égmenek ma'a Egipto.” 

2Apxénchásekxók aptémakxa Wesse' egegkok ma'a Israel, 

ellegássesagkohok sa' Jacob énxet'ák apagkok eñama apkeltémakxa; 
eyaqmagkásekxak sa' ma'a ektémakxa nak apkeláneyak aqsok. 

3  Axayók axta aptemessáseykekxak apepma Jacob ma'a sekxók axta 

apmáheyo etyamok, keñe axta aptéma apwányam, apkelnápomákpo han 
ma'a Dios. 

4 Apkelnápomákpek axta han xama Dios apchásenneykha, apwatneyk axta 

han ma'a Jacob, apwóneyk axta, keñe apkeltamho kapyóshok elano'. 
Apwetágwokmek axta nahan Dios ma'a Betel, appaqhetchessek axta nahan 
ma'a. 

5Wesse' Dios ekha apyennaqte: ¡Wesse' apwányam apwesey m'a! 

6Israel, ey'ókxa makham Dios apagkok; elána m'a aqsok ekpéwomo nak, tén 

han magyenyaweykha, ná ey'ássem chá'a Dios apagkok. 

7Aptáhak Wesse' egegkok se'e: “Apmeykha énxet'ák Canaán ma'a 

kelyetsáteyak ekmenyexmo nak, hakte atsek chá'a emáwhok emenyexek 
pók. 

8Aptáhak Efraín se'e: ¡Naqso', wesse' ko'o ektemék, xámeykekxeyk aqsok 

ahagkok, méko awanchek ko'o katnehek hexének sekwete aqsok ahagkok 
eñama sekmenyexeykha! 

9 Wának sa' ko'o makham exek appakxanma, ko'o sektáha nak Wesse' Dios 

apagkok, eyeynamo m'a aphamakxa axta Egipto, ektéma axta m'a sekxók 
axta nélwetamaxko m'a yókxexma meykexa nak énxet. 

10“Élpaqhetchessegkek axta ko'o m'a apkellegasso axta sekpeywa, 

ekxámássessegkek axta aqsok sekxekmósso, ekxeyenmeyk axta ko'o aqsok 
sekyetcháseykekxoho eñama sélásenneykekxa m'a. 

11Heykegkek aqsok kéláyókxa éleñama mók nekha m'a Galaad, aqsok 

kéláyókxa élmowancha'a amya'a eyke. Kélnapmeyk chá'a weyke 
kelennay'awók ma'a Guilgal; máxa meteymog ektaháneykekxal'a mók temék 



2068 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

apkelwatnamakxa nak chá'a aqsok, neyseksa m'a kélpeyncheyam nak xapop 
namyep.” 

12 Apkenyegkek axta Jacob apmaheykegko m'a yókxexma Aram. 

Aptamheykha axta apkeláneykencha'a nepkések ma'a, yaqwayam étak 
aptáwa'. 

13Apkelántekkessegkek axta Wesse' egegkok énxet'ák Israel ma'a Egipto, 

eñama m'a aplegasso nak appeywa; ¡xama aplegasso appeywa axta 
keñamak apkeláneykencha'a! 

14Aplókassegkek Wesse' egegkok ma'a énxet'ák Efraín, 

apyentaxnéssessegkek agko' apwáxok. Cháxa keñamak peya nak 
eyaqmagkásekxak Wesse' egegkok ma'a apkeltémakxa ekmaso agko' nak 
apkeláneyak, yának sa' kápekxak ma'a apkeltémakxa élmasagcha'a. 

 

Oseas 13 
Israel kélmassésseyam 

1Apkelpaqmetchek axta agkok chá'a énxet'ák Efraín, yáwhok axta chá'a m'a 

pók énxet'ák nak Israel, apkeletsepmeyk axta eyke énxet'ák Efraín, 
apkelsexnánémakpo axta eñama apkelpeykessamo m'a Baal. 

2¡Makhemek eyke makham apkeláneyak melya'assáxma! Elpeykásekxak 

chá'a m'a sawo élmope élmomnáwa, elanagkok chá'a m'a aqsok 
kéleykmássesso, ekxéna enxoho chá'a apkelwáxok, apmako enxoho chá'a 
elának ma'a apmopwána nak apkeleykmassáseykha. Keñe etnehek chá'a 
apkelpeywa s'e: “¡Kólnáhakkas aqsok kélnaqtósso!”, keñe chá'a énxet'ák 
elpetsesek ma'a weyke étkók kéleykmássesso nak. 

3Cháxa keñamak peya nak elxohok ma'a téyáméten ekteyapmól'a axto'o, 

ektémól'a m'a yálye ektéyam la'a amonye' élseye, ekmanyehe nak chá'a 
kamassegwók, elxohok sa' ma'a ektémól'a pa'at apák élsól'a éxchahayam, 
tén han ektémól'a éten ekteyapmól'a m'a néten ekpánmakxa'. 

4Aptáhak Wesse' egegkok se'e: “Ko'o Wesse', ko'o Dios apagkok eyeynamo 

m'a aphamakxa axta Egipto: Ná etne aqsa Dios apagkok mók aqsok enxoho, 
ko'o sa' aqsa, ko'o sekwánxa ahagkok sekwagkasso teyp xép. 

5 Ektaqmelchessegkek axta ko'o exchep ma'a xapop ekyamáyekxa nak exma 

meykexa nak énxet. 

6“Xama axta ekyeykhágweykmo kéltéyak kéxegke, keleymáxkók agko' axta 

kélwáxok, tén axta ekmassama ekxeyenma kélwáxok ko'o. 

7Cháxa keñamak peya nak ko'o atnehek ma'a ektémól'a méwa tén neptána 

apyexánegkessól'a nekha ámay yaqwayam ethánek. 

8Alanyexagkok sa' ko'o, ektémól'a óso élxegányam la'a étkók, nekha'a étkók 

sa' atnéssesek apnénya'ák. Sa' asawhohok ko'o m'a ektémól'a méwa katwok 
ekyógkexma', alekkexek sa' ektémól'a aqsok nawhak eklo. 

9Amasséssók sa' ko'o kéxegke énxet'ák Israel, méko sa' awanchek 

henókasha. 

10 ¿Háxko apmahágkaxa wesse' apwányam apagkok apkelwagkassamo axta 

chá'a teyp tegma apkelyawe apagkok? ¿Háxko apkelmahágkaxa m'a 
apkelwesse'e apagkok, apkelmaxnagkama axta chá'a exchep yaqwayam 
egkések wesse' apwányam apagkok, tén han apkelámha apmonye'e 
apagkok? 

11 Almések axta chá'a kelwesse'e apkelwányam apagkok neyseksa 

sektaqnagko, neyseksa sektaqnagko axta han chá'a alyementemekxa'. 

12“Naqtáxésamaxcheyk ma'a apkeltémakxa ekmaso nak Efraín, 

penchásamáxcheyk ektáxésamaxche m'a melya'assáxma nak. 

13Wokmek ekhem yaqwánxa etyapok Israel, makke ey'ásegkok ma'a 

yaqwánxa enxoho etyapok, hakte ekyeyháxma apagko'. 

14 ¿Amallahancheseya ko'o peya enxoho emhagkok ma'a kélya'assamakxa 

nak chá'a énxet apkeletsapma? ¿Awagkaseya ko'o teyp peya enxoho 
yetsapok? Nétsapma, ¿háxko ekmahágkaxa m'a ekmowána nak hegaqhek? 
Takhaxpop, ¿háxko ekmahágkaxa m'a senlagassáseykegkoho nak? 
¡Megkalapyóshek sa' ko'o kaxwók alanok xa énxet'ák nak!” 

15Máxa sa' eykhe etnehek Israel ma'a ektémól'a kalyapwak pa'at, 

kawátekhápok sa' eyke m'a éxchahayam eñama nak ekteyapmakxa ekhem, 
cham'a éxchahayam ekyennaqte eñama nak ekwátekhapma m'a yókxexma 
meykexa nak énxet, keymaksek sa' ma'a ekteyapmakxa nak chá'a yegmen, 
kalyamasagkok sa' ma'a yámelchet. Elyementamok sa' apkelenmexma m'a 
aqsok élmomnáwa, tén han ma'a aqsok éltaqmalma nak. 

16Kóllegássesagkohok sa' nahan ma'a énxet'ák Samaria eñama 

apkenmexeykekxa Dios apagkok. Etekyók sa', sawo sa' chá'a kólyetxa', 
xapop sa' chá'a kólyenhaksek ma'a apketchek, tén sa' ma'a kelán'ák lós'awo 
nak, kólpáxqatchesagkok chá'a awokma'ák. 

 

Oseas 14 
Oseas apkeltémo elyo'ókxak Wesse' egegkok énxet'ák Israel 

1¡Israel, ey'ókxa makham Dios Wesse' apagkok, mey'assáxma axta exchep 

keñamak aptéyékmo! 

2Kólyo'ókxa makham Wesse' egegkok, sa' kóltéhek kólmaxnak se'e ektáha 

nak: “Ná eyaqmagkásekxa aqsa ekyókxoho nentémakxa mólya'assáxma, 

ema sa' aqsa yetlo ektaqmeleykha apwáxok se'e nélpeykessamo negmésa 
nak. 

3Mopwanchek negko'o hẽlwagkasek teyp ma'a Asiria, mogwanchek nahan 

ólxeganmok ólchántek yátnáxeg. Kamaskok sa' kaxwók óltéhek negko'o 
‘Dios egagkok’ ma'a aqsok nenlánéyak egagko' nak, hakte xép apwánxa 
apagkok kóteyágwók ekmayósa kóllanok ma'a élyeheykha nak, xép Wesse'.” 

Wesse' egegkok apkeltennasso elmeyásekxak axnagkok apkelyennaqte Israel 

4Aptáhak Wesse' egegkok se'e: “Amasséssesek sa' ko'o m'a ektémakxa nak 

sénmexeykha; alásekhekxohok sa' aqsa makham, megkapayhawok eykhe 
alásekhekxoho', hakte massék kaxwók séltaqnaweygko. 

5Máxa yálye apagkok sa' ko'o atnehek ma'a Israel, keñe sa' máxa etnehek 

ma'a ektémól'a pánaqte exnók éltaqmalmal'a exnók. Kalyeyha'ak sa' 
katnehek kepmenák, ektéma nak ma'a egkexe Líbano; 

6kalwegqak sa' aktegák éltaqmalma ektémól'a olivo yámet aktegák, kaxhok 

sa' ekpaqneyam ma'a ektéma nak yámet cedros élámha nak ma'a Líbano. 

7Ko'o sa' atnehek makham séltaqmelchesso m'a Israel, keñe sa' exámekxak 

aptémól'a hótáhap apaktek, máxa anmen yámet élyapwél'a sa' etnahagkok; 
kapayhekxak sa' apkelwesey, ektémól'a anmen yámet égmenek eñama nak 
Líbano. 

8Keñe sa' etnehek Efraín se'e: ‘¡Mómenyeyk ko'o kaxwók ma'a 

kéleykmássesso!’ ¡Ko'o séláneykha m'a énxet'ák ahagkok tén han 
séltaqmelchesso! Ko'o sekyetchesamaxkoho m'a yámet pino 
megkamassegwayam la'a éltaqmalma áwa', ko'o sa' nahan kañék 
ektaqmalma apheykha énxet'ák ahagkok.” 

9Kéméxcheyk elya'asagkohok apkelmopwancha'a nak aqsok, tén han ekha 

nak apkelya'áseyak aqsok se'e amya'a nak: Kelpéwók agko' ámay apagkok 
ma'a Wesse' egegkok, elyetlók chá'a m'a énxet'ák apkelpéwomo nak, keñe 
m'a énxet'ák élmasagcha'a nak apkeltémakxa kalpelápagkasek chá'a. 

Joel 
Joel 1 

Sawa' aptawáseykha aqsok kélcheneykekxa 

1Keso appeywa apkeltennasa axta Wesse' egegkok ma'a Joel, Petuel 

apketche. 

2Kéxegke kélámha kélmonye'e nak, kóltaqmelchesho kélháxenmo s'e, tén 

han kélyókxoho kélheykha nak apchókxa'. ¿Kélweteyaya axta kéxegke 
ekhémo xa aqsok nak? ¿Apkelweteyaya nahan ekhémo m'a kélyapmeyk 
nak? 

3Kóltennasha sa' kélketchek, keñe sa' nahan eltennasha apketchek ma'a, tén 

sa' nahan eltennasha apketchek ma'a appalleyam sa' makham egmonye'. 

4Aptókagkek sawa' m'a ekyókxoho aqsok kélcheneykekxa': keñe 

apkelwa'akto makham pók, apsawhawo aptawa m'a apkeláyam axta. 

5¡Kéxegke, anmen át'ák nak, kólnaqxétekhák! ¡Kóllekxagwaha, 

kélyeneykegkoho nak vino, hakte kawomhok sa' apkelyamáséyak ma'a 
anmen yámet ekyexna égmenek! 

6 Máxa sẽlpextétamo apkelyennaqte tén han apxámokmal'a m'a sawa', 

appayhékxo nak seyókxa, ekhémól'a méwa am'ák, tén han méwa kelwána 
m'a élyawakxa nak am'ák. 

7Aptawáseyha negkeneykekxa anmen yámet, apkelekkexchek higo 

negkeneykekxa'; apkeláxñásekxók apagko', apkelmópesákxók ma'a 
axchakkok nak. 

8Máxa kelán'a étkok élekxagweykhal'a apketsapma ekpagkanma, 

ektaxneykekxal'a apáwa senlapwayam 

9aptamhágkok apkellekxagweyncha'a m'a apkelmaxnéssesso Dios énxet'ák 

apagkok, hakte méko entáhak aqsok ekyexna kélcheneykekxa m'a tegma 
appagkanamap nak, tén han anmen yámet égmenek, yaqwayam kólmések 
chá'a Wesse' egegkok. 

10Meyke aqsok táhak ma'a namyep; yaqhapchek exma'. Apkelepsagkek ma'a 

hótáhap apaktek, kelyameygkek ma'a anmen yámet, apák entáhak ma'a 
olivos. 

11Kéxegke kéltamheykha nak chá'a namyep, tén han kélcheneykekxexa nak 

chá'a anmen yámet, kóllekxagwaha yetlo ekyentaxnamo agko' kélwáxok, 
hakte kelesagkek ma'a aqsok kélcheneykekxa, tén han ma'a kélnakxo nak 
hótáhap apaktek, tén han ma'a apho nak hótáhap. 

12Kelyameygkek ma'a anmen yámet kélcheneykekxa, tén han higo yámet. 

Kelyameygkek nahan ma'a yántakyexna, tén han áxa, tén han manzano 

awhók, keñe han ma'a ekyókxoho yenta'a nak yókxexma. ¡Massegwokmek 
élpayheykekxa apkelwáxok ma'a apyókxoho énxet'ák! 

13Kéxegke kélmaxnéssesso nak chá'a Dios énxet'ák apagkok, kéltamheykha 

nak chá'a ekwatnamáxchexa aqsok, kólántaxnekxa apáwa sẽlwáxaqxo nak, 
kóllekxagwaha yetlo éllapwámeyak, hakte méko entáhak aqsok 
kélcheneykekxa ekyexna m'a Dios nak tegma appagkanamap apagkok, tén 
han vino yaqwayam kóltéhek kélmésso naqsa Dios. 

14Kóláneyha énxet'ák, kóltennés peya megkóltawagkehek kéltéyak; 

kólánchásekxa apkelámha apmonye'e m'a Dios Wesse' kélagkok nak tegma 
appagkanamap apagkok, tén han ma'a apyókxoho énxet'ák apheykha nak 
kañe' negókxa, kólwónmakha sa' Wesse' egegkok. 

15 ¡Cha'asagko nak la'a, chágketwa'ak Wesse' egegkok ekhem apagkok! 

¡Ekhem ekyentaxno, eksáyam nak sẽlmassésseyam, segáphássesso nak 
ma'a ekha nak Apyennaqte! 

16Negaqta'awók negko'o ẽlyementamágkok nentéyak, massegwokmek 

élpayheykekxa egwáxok ma'a Dios egagkok nak tegma appagkanamap 
apagkok. 

17Kelyamágwokmek aqsok aktek ma'a kélmétegkáseyak nak 

kélcheneykekxa', apkelepsagkek ma'a hótáhap apaktek, kelesagkek nahan 
ma'a kélxátamakxa nak chá'a. 

18¡Kelpáwaha kélnaqtósso! Chaqhók ektegyágko pa'at weyke; apkeletsekkek 

ma'a nepkések. 

19¡Ekwóneyha ko'o exchep, Wesse', hakte kelwatneyk táxa pa'at ma'a 

yókxexma meykexa nak énxet, tén han yenta'a m'a yókxexma! 

20¡Wokmók xép ekwóneykha m'a aqsok nawha'ák, hakte kelyameygkek ma'a 

alwáta nak, kelwatneyk táxa m'a pa'at nak! 

 

Joel 2 

1Kólpáwés kélaqkahasso m'a egkexe Sión; kólpáwés kélaqkahasso 

éltennasso nak énxet'ák ma'a Wesse' egegkok nak egkexe 
ekpagkanamaxchexa apagkok. Kólpexyennem kélaye kélyókxoho kélheykha 
nak Judá, hakte chágketwa'ak Wesse' egegkok ekhem apagkok: 

2ekhem ekyáqtésso exma tén han ekho axta'a, yaphope ekyentaxno ekho 

pessesse. 

Sawa' apcháhapwe yókxexma 

Apsawhawók sẽlpextétamo apkelyennaqte, tén han apxámokma m'a néten 
egkexe nak, máxa aptáhak ma'a ektémól'a ekyetcheyam la'a amonye' élseye. 

Megkótémaxchek chá'a katnehek nanók axta xa ektéma nak, 
megkólwetekxók sa' nahan chá'a katnekxa'. 

3Máxa m'a táxa eksawhomól'a kalwatnek ekyókxoho aqsok élwatnamól'a 

amonye' ekyeykhe; keñe ekwatneykekxohol'a ekyeyk'a enxoho. Yókxexma 
ektaqmalma axta sekxók megkawánxa táxa, keñe ekyeyk'a ektamhákxo m'a 
ektémól'a yókxexma meykexa énxet. ¡Méko xama aqsok enxoho apcháyam! 

4 Máxa axta yátnáxeg ma'a, máxa axta han yátnáxeg apkelchántel'a 

enaqtégkesagkok apkelchánte m'a apkenyehéyak 

5máxa axta han yátnáxeg apkelyenyawasso éxtegyawasso kélanchessól'a 

kempakhakma apkextegyawasso apkelnextega enxoho m'a néten nak 
egkexe, máxa axta m'a yámet áwa' apák élenmagéyak la'a kalwatnek táxa. 
Máxa axta m'a sẽlpextétamo apkelyennaqte apkeleyweykekxal'a apkelxega 
kempakhakma. 

6Apkelpexyennegkek apkelaye apkelwet'a énxet'ák, kelmópeykxeyk 

nápaqta'a apyókxoho. 

7Máxa kempakhakma yapmeyk megyeyél'a elmahagkok eyesagkexa m'a 

apkenyehéyak, apkelápxegál'a meteymog kélhaxta nepyáwa tegma, 
meltaqhegwayam la'a apkelxega meyke apkelyetnakhágwayam. 

8Meltégwakpehek han chá'a; elxog aqsa chá'a, elápxegagkok aqsa neyseksa 

yágke aktek, meyke apkexpánwayam. 

9Ektamagkok chá'a tegma apwányam, elápxog chá'a m'a néten nak 

meteymog kélhaxtegkesso tegma, elchántek chá'a tegma, máxa 
apkelmenyexma chá'a etnehek elántexek ma'a malagwa'a átog étkók nak. 

10 Kayawheykha chá'a xapop apmonye'e, kapexyennamok han chá'a m'a 

néten, kapeysemekxak chá'a ekhem, tén han pelten, kamaskok chá'a 
elápogwátek yaw'a. 

11 Kaxtegyók chá'a appeywa Wesse' egegkok epaqmétek apmonye'e nak 

sẽlpextétamo apagkok. Apxámok apagko' ma'a sẽlpextétamo apagkok; 
mogwanchek ólyetsetek ma'a apkelyaheykekxoho nak chá'a appeywa. 
¡Yentexók agko' Wesse' egegkok ekhem apagkok! Méko awanchek 
kalenmaxaxkoho'. 

Wesse' egegkok apmopyósa henlano' 

12“Aptáhak makham segáneya Wesse' egegkok se'e: hélyo'óta ko'o yetlo 

ekmámenyého agko' kélwáxok. ¡Nágkóltaw kéltéyak, kólwehesha, 
kóllekxagwaha!” 

13¡Kólyo'ókxa makham kéxegke Dios Wesse' kélagkok, yetlo ekmámenyého 

kélwáxok, kólyápet kélwáxok, nágkólyápet ma'a kélántaxno! Hakte Wesse' 
egegkok apteme ektaqmeleykha apwáxok henlano', tén han apmopyósa 

henlano', mepekhésamap, awanhek han segásekhayo, elwátéssamhok 
chá'a yaqwánxa etnehek senlegassáseykegkoho. 

14Lapmaxcheyk mellegássesagkók kéxegke, yáphássesek ektaqmalma 

kélheykha, elmések ma'a aqsok ekyexna kélcheneykekxa, tén han vino, 
yaqwayam kóltéhek kélmésso naqsa Dios Wesse' kélagkok. 

15¡Kólpáwes kélaqkahasso m'a egkexe Sión! Kóláneyha énxet'ák, kóltennés 

peya megkóltawagkehek kéltéyak; 

16kólánchásekxa Dios énxet'ák apagkok, kóllánekxés aptamhágkaxa; 

kólánchásekxa apkelwányam, tén han sakcha'áletkók, ekweykekxoho m'a 
sakcha'a keyetse megkalyamasma nak makham neme. ¡Ekweykekxoho han 
ma'a kaxwe élyamhápeyak nak, elántépok sa' ma'a kañe' nak apxanák! 

17Kóllekxagwaha apkelmaxnéssesso énxet'ák ahagkok, apkeltamheykha nak 

chá'a sekhakxa ko'o sektáha nak Wesse', kólteme kólpaqmétek émha 
amonye' apwáxok nak tegma appagkanamap, tén han élwatnamáxchexa nak 
aqsok se'e: “Wesse', elásekhekxoho énxet'ák apagkok; nágyoho aqsa 
ey'ássók xama énxet enxoho m'a énxet'ák apagkok; nágyoho 
enaqtawasagkohok ma'a pók énxet'ák nak, nágyoho etnehek énxet 
melya'áseyak nak xép se'e: ¿Háxko aphakxa Dios apagkok?” 

18Tén axta Wesse' egegkok apchásekhákxoho m'a apchókxa' nak; 

apyósekak axta apkelano énxet'ák apagkok, 

19aptáha s'e: “Wáphássesek sa' ko'o kéxegke hótáhap apaktek, tén han vino, 

tén han pexmok égmenek, ekwokmoho kélyaqkanakmo; magwohók sa' 
kaxwók elya'ássók kéxegke m'a énxet'ák mehey'áseyak nak ko'o. 

20Amenxenchesek sa' kéxegke m'a sawa' apkeleñama nak nexcheyha, 

yókxexma meykexa énxet sa' akxakhagwók. Alweykesagkok sa' kañe' 
Wátsam Ekwányam étsapma m'a apkelxegáyam nak apmonye'e, tén sa' 
ma'a apkelxegáyam nak axayo', alweykesagkok ma'a wátsam ekwányam 
Mediterráneo, kaltepelchexchek sa' apkelyókxa', kaltahápok sa' nahan. 
¡Alának sa' ko'o ekyawe agko' aqsok!” 

21Xapop, kapayhekxa agko' awáxok, nágké', hakte Wesse' egegkok peyk 

elának ekyawe agko' aqsok. 

22Aqsok nawha'ák, nágkóle', hakte kaltaqmelagkokxak sa' pa'at, keyxek sa' 

nahan yenta'a, xámok sa' katnehek higo ekyexna, tén han anmen yámet 
ekyexna. 

23¡Kalpayhekxa kélwáxok, kéxegke kélheykha nak Sión, kalpayhekxa 

kélwáxok eñama m'a Dios Wesse' kélagkok! Apméssek kéxegke ekmámeye 
ekweyktamxal'a chá'a, cham'a ekmámeye ekweyktámhol'a chá'a 
apmopsamágekxa nak, tén han ma'a élyapweykxal'a, aptémakxa axta chá'a 
m'a nanók axta. 

24Apxámok sa' etnehek apnakxamap hótáhap apaktek, awanhek sa' han 

katnehek ma'a vino, tén han pexmok égmenek. 

25“Ayaqmagkassásekxak sa' ko'o kéxegke m'a kélcheneykekxa ekmasagko 

axta, eñama sawa' aptókasso, cham'a sawa' apxámokma aptawáseykha nak 
aqsok, seyáphassama axta kélnepyeseksa kéxegke. 

26Kóltawagkok sa' kéltéyak kéxegke ekwokmoho kélyaqkanakmo, 

kólteméssesek sa' nahan apcheymákpoho Dios Wesse' kélagkok, hakte 
élánéssegkek ko'o kéxegke ekyawe agko' aqsok ektaqmalma nak. 
Kamaskok agko' sa' elmegqeyk ma'a énxet'ák ahagkok, 

27keñe sa' kéxegke israelitas, kólya'asagkohok sekha ko'o kélnepyeseksa 

kéxegke, ko'o sektáha nak Wesse', sektáha ko'o Dios kélagkok, méko pók 
enxoho. ¡Kamaskok agko' sa' elmegqeyk ma'a énxet'ák ahagkok! 

Dios espíritu apagkok apwe 

28“Almésagkok sa' ko'o apyókxoho énxet'ák espíritu ahagkok, natámen xa 

aqsok nak: eltennaha sa' chá'a sekpeywa m'a kélketchek apkelennay'a nak, 
tén han ma'a kelwán'ák nak, kaxek sa' chá'a apkelwanmagko m'a 
apkelwányam nak, keñe sa' chá'a apketkók nak elwetak chá'a m'a aqsok 
kélxekmóssamo nak. 

29Almésagkok sa' han espíritu ahagkok ma'a séláneykha apkelennay'a nak, 

tén han ma'a kelwán'ák nak, cháxa ekhem nak; 

30axekmósek sa' ko'o aqsok sempelakkasso nak agwetak ma'a néten, keñe 

sa' náxop axekmósek ma'a éma, táxa, tén han éten ekpánma. 

31 Kapeysemekxak sa' ekhem, keñe sa' pelten etnekxak apyexwase 

ektémól'a éma, amonye' ekwayam ma'a Wesse' egegkok ekhem apagkok, 
ekhem ekwányam sa' nahan, tén han ekyentaxno.” 

32  Apyókxoho énxet ektáha nak sewóneykha, ko'o sektáha nak Wesse', 

ewagkasakpok sa' teyp ma'a nétsapmakxa nak, hakte keytek sa' 
nélwagkásamáxche teyp ma'a egkexe Sión, Jerusalén nak, 
apkeltennassamakxa axta katnehek ma'a Wesse' egegkok. Meletsepek sa' 
ma'a ektáha nak apkelyéseykha. 

 

Joel 3 

1“Ataqmelchessásekxak sa' ko'o makham apheykha énxet'ák Judá, tén han 

Jerusalén xa ekhem nak. 

2Wánchásekxak sa' apyókxoho pók aptémakxa énxet'ák, alya'aksek sa' ma'a 

xóp ekyapwate nak Josafat, sa' alyekpelkohok ko'o m'a, 
apteméssessamakxa axta m'a énxet'ák ahagkok Israel. Hakte 

apkexpánchessegkek axta énxet'ák Israel apkelya'assama chá'a ekyókxoho 
keso nélwanmégkaxa', apmelassamákpek axta seyókxa. 

3Apmelassamákpek axta énxet'ák ahagkok, aptawáseykegko chá'a xama 

aqsok, apkexeykekxeyk axta ekha ekyánmaga wokma'ák apketkók, tén han 
kelwán'ák étkók, keñe axta selyaqye apyánmagkassama chá'a vino, tén han 
ma'a kelán'a ekyaqmagkáseyak nak pók énxet ekpathetéyak ekma chá'a 
ekyánmaga. 

Wesse' egegkok apkelyekpelchémo pók aptémakxa énxet'ák 

4  “¿Yaqsa kélmako hélteméssesek ko'o, Tiro, Sidón, tén han Filistea? 

¿Kélmakóya kólyaqmagkásekxak sekteméssesakxa'? ¿Kélmakóya kólmok 
ekyánmaga sekteméssesakxa'? ¡Kaxwók sa' ayaqmagkásekxak ko'óxa 
kéltémakxa! 

5Kélmenyexmeyk kéxegke sawo élmope élmomnáwa ahagkok, tén han sawo 

ekyátekto élmomnáwa ahagkok, kélseykekxeyk aqsok élmomnáwa ahagkok 
ma'a kélpeykessamókxa nak chá'a aqsok kéláyókxa'. 

6Makhawók kélya'assók ma'a énxet'ák Judá, tén han ma'a énxet'ák apheykha 

nak Jerusalén, kélchexeykekxeyk ekha ekyánmaga kélméssama m'a 
griegos, yaqwayam etnehek apkelásenneykha naqsa. 

7Anaqlósawakxak sa' eyke ko'o m'a kélya'assamakxa axta kélchexeykekxo, 

atnéssesek sa' eyke ko'óxa kéxegke ekhawo kélteméssessamakxa nak 
kéllegassáseykegkoho m'a. 

8Akxakkasek sa' ekha ekyánmaga kélketchek apkelennay'a, tén han 

kelwán'ák nak almések ma'a judíos, yaqwayam sa' ekxeykxak ekha 
ekyánmaga elmések ma'a sabeos, énxet apheykha nak makhawók agko'. 
Ko'o sekxeyenma xa, sektáha nak Wesse'.” 

9Kóllegés sa' apyókxoho pók aptémakxa énxet'ák se'e: ¡Kóllánekxés 

aptamhágkaxa yaqwayam yempakha'! ¡Kóláneyha m'a apkelyennaqte nak! 
¡Elxegmak sa' ma'a kempakhakma yapmeyk, tén sa' elxog! 

10 Sókwenaqte apagkok sa' etnahagkok ma'a sówaxpehek apagkok, keñe sa' 

sawhéwa apagkok etnahagkok ma'a sawo élhaxe nak, tén sa' ma'a 
apkelyelqamákpoho nak etnehek apkelpeywa s'e: “¡Émeyhek ko'o!” 

11Kéxegke kélheykha nak neyáwa negókxa', ¡kólpekhésha, kólxegma heykxa 

kólaqnekxa'! ¡Kempakhakma yáp sa' etnekxak ma'a meyke aplo nak! 

12Kóllánekxa heykxa kéltáhakxa pók aptémakxa nak énxet'ák, kólmohok 

ma'a ekyapwátegweykenxa nak xóp Josafat, hakte sa' elyekpelkohok Wesse' 
egegkok apyókxoho pók aptémakxa énxet'ák apheykha nak negyáwa m'a. 

13 Kólyaqtennák sa' ma'a, hakte asagko' agko' apkeltémakxa, sa' 

kólteméssesek ma'a aptémól'a hótáhap apyexna apmakhetma kólyaqtennek, 

hakte wokmek ekhem kélyaqténmakxa; kólteyammaha sa' ektémól'a anmen 
yámet ekyexna kólteyammaha, hakte penchásexcheyk yaqwayam 
kalanaxchek vino. 

14Apxámok apagko' énxet'ák ma'a ekyapwátegweykenxa nak xóp 

Sẽlyekpelchémókxa, hakte chágketwa'ak Wesse' egegkok ekhem apagkok. 

15Peysamákxeyk ekhem tén han pelten, massék apkelápogwata m'a yaw'a. 

16 Appaqmetchek ekyennaqte agko' Wesse' egegkok ma'a egkexe Sión, 

kextegyókek appeywa m'a Jerusalén, kelpexyennegkek néten tén han xapop. 
Wesse' egegkok akke apkelyexánegweykekxexa chá'a m'a ektáha nak 
énxet'ák apagkok, apkelmasma apyennaqte m'a énxet'ák Israel. 

Judá yaqwayam kólteméssesek apcheymákpoho egmonye' 

17“Kólya'ásegwók sa' kéxegke ko'o sektáha nak Dios Wesse' kélagkok, sekha 

m'a Sión, egkexe ekpagkanamaxchexa ahagkok nak. Tegma apwányam 
appagkanamap sa' etnehek ma'a Jerusalén: kamaskok sa' emok kaxwók 
ma'a énxet'ák apkeleñama nak mók nekha. 

18Máxa yegmen ényé sa' katnehek kalpexyewenták vino m'a egkexe nak, tén 

han weyke nagkeygmenek, awanhek sa' katnehek yegmen ma'a alwáta étkók 
nak Judá. Katyapok sa' yegmen ma'a tegma appagkanamap ahagkok, 
kayássesek sa' ma'a yókxexma Sitim. 

19Ekmaso sa' katnekxak ma'a Egipto, keñe sa' Edom katnekxak meykexa 

énxet, hakte apketámeykegkek axta m'a énxet'ák Judá, apkelnapmeyk axta 
énxet'ák meyke nak apkeltémakxa apheykha axta m'a. 

20-21Ko'o sa' ayaqmagkassásekxak ma'a aptekyawa axta; allegássesagkohok 

sa' ma'a ektáha axta apkelnapma. Keñe sa' ma'a Judá, tén han Jerusalén, 
exmakha sa' aqsa chá'a énxet'ák, keñe sa' ko'o sektáha nak Wesse', axek 
sa' chá'a m'a egkexe Sión.” 

Amós 
Amós 1 

1 Keso amya'a apxawe axta Amós, apteme axta keláneykha nepkések ma'a 

Tecoa, apcháphássesso axta m'a Dios apkelxeyenma m'a énxet'ák Israel, 
aptáhakxa axta apqánet apyeyam amonye' ekwe m'a xóp ekyawheykha, 
apyennaqtamakxa axta m'a Ozías, wesse' apwányam axta m'a yókxexma 
Judá, tén han ma'a Jeroboam, Joás axta apketche, wesse' apwányam axta 
m'a Israel. 

2 Xama axta éxtegyawa appeywa Wesse' egegkok appaqmeta m'a egkexe 

Sión, cham'a Jerusalén nak, kelyameygkek axta pa'at ma'a yókxexma, 
yamakak axta nahan exma m'a naw'a nak egkexe Carmelo. 

Énxet'ák apheykha nak neyáwa apheykegkaxa apkelyekpelchamákpoho 

3 Aptáhak Wesse' egegkok se'e: “Xámók agko' apkeláneyak apkeltémakxa 

ekmaso m'a énxet'ák Damasco, megkatnehek sa' mallegassáseykegkoho; 
hakte nápakha'a apketkók aptemessáseykegkok ma'a apheykha nak Galaad 
máxa aptemessessók ma'a hótáhap apaktek kélchexakkassól'a apyempe'ék, 
kélmeykhal'a m'a aqsok éxakkassól'a apyempe'ék élánamáxchel'a sawo. 

4Cháxa keñamak peya nak ko'o awatnek ma'a wesse' apwányam Hazael 

apxagkok, kalwatnek sa' nahan Ben-hadad apxagkok apkelyawe nak xa táxa 
nak. 

5Eynnaqtések sa' émpehek almeykesagkok ma'a atña'ák nak tegma 

apwányam Damasco; amasséssók sa' ma'a wesse' nak yókxexma Bicat-
avén tén han apkeláneykha nak ma'a apchókxa Bet-edén, keñe sa' sirios 
elmakpok, kólnaqlakxak sa' ma'a Quir.” Wesse' egegkok apxeyenma xa. 

6 Aptáhak Wesse' egegkok se'e: “Xámók agko' apkeláneyak apkeltémakxa 

ekmaso m'a énxet'ák Gaza, megkatnehek sa' mallegassáseykegkoho; hakte 
apkelmomchek axta apyókxoho énxet'ák, keñe apkexakhagweykmo ekha 
ekyánmaga m'a Edom, yaqwayam etnahagkok kélásenneykha naqsa. 

7Cháxa keñamak peya nak ko'o awatnek ma'a kélhaxtegkesso nak tegma 

apwányam Gaza, kamasséssók sa' tegma apkelyawe apagkok xa táxa nak. 

8Amasséssók sa' ko'o m'a apheykha nak Asdod, tén han apkeláneykha nak 

apchókxa m'a Ascalón. ¡Aktamagkok sa' ko'o yetlo sekmowána m'a Ecrón, 
esawhakpohok apagko' sa' eletsapok ma'a filisteos!” Wesse' egegkok 
apxeyenma xa. 

9 Aptáhak Wesse' egegkok se'e: “Xámók agko' apkeláneyak apkeltémakxa 

ekmaso m'a énxet'ák Tiro, megkatnehek sa' mallegassáseykegkoho; hakte 
apkelméssegkek énxet'ák apkelma m'a énxet'ák Edom, cham'a apyókxoho 
énxet'ák aphéssamo axta mók apkelpaqhetchásamákpoho m'a apnámakkok. 

10Cháxa keñamak peya nak ko'o awatnek ma'a kélhaxtegkesso nak tegma 

apwányam Tiro, kamasséssók sa' tegma apkelyawe apagkok xa táxa nak.” 

11 Aptáhak Wesse' egegkok se'e: “Xámók agko' apkeláneyak apkeltémakxa 

ekmaso m'a énxet'ák Edom, megkatnehek sa' mallegassáseykegkoho; hakte 
yetlo sókwenaqte apkelmeykha apmenxeneykha m'a apkelyáxeg'a israelitas, 
meyke apkelmopyóseka apkelányo. Megyésseykekxak apkeltaqnagkama, 
megkamassegweykmok apkello. 

12Cháxa keñamak peya nak ko'o awatnek ma'a tegma apwányam Temán, 

kamasséssók sa' tegma apkelyawe nak Bosrá xa táxa nak.” 

13 Aptáhak Wesse' egegkok se'e: “Xámók agko' apkeláneyak apkeltémakxa 

ekmaso m'a énxet'ák Amón, megkatnehek sa' mallegassáseykegkoho; hakte 
apkelpáxqatcháseykegkek axta awokma'ák kelán'ák lós'awo', ekheykha nak 
Galaad, apmáheyo eyánchesagkok ma'a xapop apagkok. 

14Cháxa keñamak peya nak ko'o awatnek ma'a kélhaxtegkesso nak tegma 

apwányam Rabá, kamasséssessók sa' tegma apkelyawe apagkok xa táxa 
nak, neyseksa élpayheykha apatña'ák énxet'ák kempakhakma, tén han 
éxtegyawà ektémól'a éxchahayam ekyennaqte. 

15Keñe sa' wesse' apwányam apagkok kólyentemekxak katnahakxa 

apchókxa', yetlo m'a apyókxoho énxet'ák apagkok ekha nak kéláyo.” Wesse' 
egegkok apxeyenma xa. 

 

Amós 2 

1 Aptáhak Wesse' egegkok se'e: “Xámók agko' apkeláneyak apkeltémakxa 

ekmaso m'a énxet'ák Moab, megkatnehek sa' mallegassáseykegkoho; hakte 
apkelwatneykekxeyk apexchakkok ma'a wesse' apwányam Edom, 
ekwokmoho ektamhákxo táhap. 

2Cháxa keñamak peya nak ko'o awatnek ma'a yókxexma Moab, 

kamasséssók sa' tegma apkelyawe nak Queriot xa táxa nak, eletsapok sa' 
moabitas neyseksa élpayheykha apatña'ák énxet'ák kempakhakma, tén han 
neyseksa kélpáwasso m'a kélaqkahasso. 

3¡Amasséssók sa' ko'o wesse' apwányam nepyeseksa énxet'ák apagkok; 

waqhek sa' yetlo énxet'ák apagkok ekha nak kéláyo!” Wesse' egegkok 
apxeyenma xa. 

4Aptáhak Wesse' egegkok se'e: “Xámók agko' apkeláneyak apkeltémakxa 

ekmaso m'a énxet'ák Judá, megkatnehek sa' mallegassáseykegkoho; hakte 
aptaqnagkamchek ma'a nélxekmowásamáxche ahagkok, ko'o sektáha nak 
Wesse' apagkok, melyaheykekxak ma'a segánamakxa ahagkok nak, 

apkelpeykessamók aqsa chá'a m'a kéleykmássesso apkelpeykessamo axta 
chá'a m'a apyapmeyk nano'. 

5Cháxa keñamak peya nak ko'o awatnek ma'a Judá, kamasséssók sa' tegma 

apkelyawe nak Jerusalén xa táxa nak.” 

Énxet'ák Israel apkelyekpelchamákpoho 

6Aptáhak Wesse' egegkok se'e: “Xámók agko' apkeláneyak apkeltémakxa 

ekmaso m'a énxet'ák Israel, megkatnehek sa' mallegassáseykegkoho; hakte 
apkexeykekxeyk chá'a apyaqmagkáseykekxo selyaqye m'a énxet'ák meyke 
nak apkeltémakxa, keñe m'a énxet'ák apkelmopyóseka nak 
apkelyaqmagkáseykekxo chá'a kéltéto kélmagkok. 

7Máxa xapop nélteyammeykha apteméssessók apnaqtawáseykegkoho m'a 

énxet'ák apkelmopyóseka nak, mepékessessók chá'a apkelánekxésso 
amya'a m'a meyke nak ekpasmo. Apkelyaqmagkásamákpek chá'a 
appathetéyak xama kelán'a m'a apyáp tén han apketche, aptawáseykha 
chá'a sekwesey ekpagkanamaxche aptamhéyak xa ektáha nak. 

8Exnagkok chá'a néten apáwa kélmésso nak chá'a sekxók 

ekyaqmageykekxa aqsok apagkok kélmassáseykha, epasmok etawagkok 
ma'a nento kéllánesso nak aqsok kéleykmássesso; etegyagkok chá'a anmen 
yámet égmenek ma'a selyaqye apkelhaxyawassáseyak nak chá'a 
apnámakkok meykexho aptamhágkaxa, énagkok chá'a m'a 
apkelpeykessamókxa nak aqsok apcháyókxa. 

9 Ekmassesseykmek axta eyke ko'o kélmonye'e kéxegke m'a amorreos; 

ekmassesseykmek axta apyókxoho, aphawók axta eykhe apkelwenaqte 
yámet cedros ma'a, aphawók axta eykhe apkelyennaqte m'a yámet robles. 

10Élántekkessegkek axta eyke ko'o kéxegke m'a Egipto, eknaqleykha axta 

ekweykmoho cuarenta apyeyam ma'a yókxexma meykexa nak énxet, 
yaqwayam enxoho agkések kéxegke xapop apagkok nak ma'a énxet'ák nak. 

11 Israelitas, élyéseykha axta nahan ko'o kélnepyeseksa kéxegke kélketchek 

sektemessáseykegko apkellegasso sekpeywa, keñe nahan nápakha 
nazareos.” Wesse' egegkok apxeyenma xa. 

12“Kéleykegkek axta eyke kéxegke anmen yámet égmenek ma'a nazareos, 

keñe axta megkólhayo ellegaksek sekwesey m'a apkellegasso axta 
sekpeywa. 

13Allegássesagkohok sa' kaxwók ko'óxa kéxegke ekyentaxno agko', 

kólesñaha sa', ektémól'a kalesñaha yátnáxeg apyenyawasso awhak eywok 
ekláneyo hótáhap apaktek. 



2081 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

14Megyegketakpek sa' ma'a apyennaqte nak apkenye; kamaskok sa' 

apyennaqte m'a ekha nak apyennaqte, mewagkasakpek sa' teyp ma'a 
megyeye nak emhagkok eyesagkexa. 

15Melenmaxakpek sa' ma'a apmeykha nak yágke, melwagkasakpek sa' teyp 

ma'a apkelyennaqte nak apkenyahéyak, tén han ma'a apchánte nak 
yátnáxeg yenyehek. 

16Kawomhok sa' kempakhakma yapmeyk megyeye nak elmahagkok 

eyesagkexa ekxeygkok apkelmeykha xa ekhem nak, yaqwayam enxoho 
yenyahagkok.” Wesse' egegkok apxeyenma xa. 

 

Amós 3 
Dios appeywa aplegasso aptamheykha 

1Israelitas, kóleyxho aptáhakxa nak appeywa Wesse' egegkok apkelxéna 

kéxegke, ektáha axta apkelántekkesso m'a Egipto: 

2“Kéxegke axta kélwánxa kélagkok sélyéseykencha'a ko'o nepyeseksa m'a 

apyókxoho énxet'ák nak keso náxop. Cháxa keñamak peya nak ko'o 
ayaqmagkásekxak ma'a ekyókxoho aqsok élmasagcha'a nak kélláneyák.” 

3Magkenatchesek apkelxega enxoho apqánet énxet, hawók eyke katnehek 

mók apkeláneykekxa apkelpaqmeyesma; 

4páwáha agkok awáxok méwa m'a naxma', ekyógkexma eyke egmak, 

yexweyweyha agkok méwa étkok ma'a kañe' nak meteymog áxwa, xama 
aqsok akke egmak, 

5teyekmek agkok náxop xama náta, kelhanma eyke egmak, nextegkek agkok 

néten kelhanma, xama aqsok akke egmak, 

6páweyk agkok kélaqkahasso m'a tegma apwányam, énxet'ák akke 

kéltamhók kaltemeykha apkelwáxok; temégwokmók agkok exma ekmaso 
m'a tegma apwányam, Wesse' egegkok akke apcháphasso m'a. 

7Melanyek chá'a aqsok Wesse' egegkok mexekmósa enxoho chá'a sekxók 

aqsok apxekmósso m'a apkeláneykha, apkellegasso nak appeywa. 

8¿Yaqsa megkalpexyennemek eyeye, ekyexweweyncha'a enxoho méwa? 

¿Yaqsa megkaxénhek Wesse' egegkok appeywa apkeltamho enxoho 
kaxének ma'a? 

Tegma apwányam Samaria kélmassésseyam 

9Kóllegés sa' kéxegke apheykha nak tegma apkelyawe kelwesse'e apxanák 

Asdod, tén han tegma apkelyawe kelwesse'e apxanák nak Egipto s'e amya'a 
nak. Sa' kóltéhek se'e: “Kólmeyenta sa' egkex'a nak Samaria; kóllano sa' 

magya'áseyak nak nentáhakxa ekyetno m'a kañe' nak, tén han 
nennaqtawáseykegkoho egnámakkok ekyetnama nak ma'a.” 

10Aptáhak Wesse' egegkok se'e: “Melya'ásegkok ektémakxa nak nenlane 

ekpéwomo nentémakxa m'a; apxatmeykegkek tegma apkelyawe apagkok 
ma'a aqsok apkelmenyexéyak nak chá'a eñama apkelyennaqteyáseykha, 
apyempe'ék.” 

11Cháxa keñamak aptáha nak Dios Wesse' egegkok se'e: “Ewakhak sa' 

kélenmexma m'a kélókxa, eyaqnegkessesek sa' ma'a kélhaxtegkesso nak 
ekyennaqte nepyáwa' m'a tegma apwányam kélagkok, elmagkok sa' aqsok 
ekhéyak nak ma'a tegma apkelyawe kélagkok.” 

12Aptáhak Wesse' egegkok se'e: “Sa' etnehek elxeganmok elwagkasakpok 

teyp israelitas apheykha nak Samaria m'a aptémakxal'a keláneykha 
nepkések elhaxyawássessekxak ánet apyay'ák nepkések essenhan naw'a 
apeykok awáxok ma'a méwa, cham'a énxet'ák apheykegko nak chá'a taháno 
élyawe éltaqmalma m'a tegma apwányam nak Damasco.” 

13Aptáhak Wesse' egegkok, Dios ekha nak apyennaqte s'e: “Kóleyxho sa' 

se'e, kóltennés sa' ma'a Jacob énxet'ák apagkok, 

14 hakte cham'a ekhem peya sa' ko'o ayaqmagkásekxak apkeltémakxa 

melya'assáxma m'a énxet'ák Israel, amasséssók sa' ma'a élwatnamáxchexa 
nak aqsok ma'a Betel; kólyaqténchesek sa' ma'a élámha nak nekhaw'ék ma'a 
élwatnamáxchexa nak aqsok, kapallamok sa' náxop. 

15Amasséssók sa' ma'a tegma kélanchesso nak chá'a kammok ekhem 

apmopsamágexa, tén han ma'a kélanchesso nak chá'a kammok ekhem 
ekmexanmakxaxma, amasséssók sa' ma'a tegma apkeltaqmalma 
kélnáxegkáseykha nak chá'a apkelánamap ma'a yánnapóxeg apma'ák, 
nápakha'a apketkók sa' atnessásekxak ma'a tegma apkelyawe 
apkeltaqmalma nak.” Wesse' egegkok apxeyenma xa. 

 

Amós 4 

1Kóleyxho sa' se'e kelán'ák nak Samaria, kélhémo nak weyke eknaqmele 

Basán, kélyentaxnéssesso nak chá'a apheykha m'a meyke nak aqsok 
apagkok, kélnaqtawáseykegkoho nak chá'a m'a apkelmopyóseka nak, 
kéltémo nak chá'a elsantagkasek anmen yámet égmenek ma'a 
kélnaqteyegka'a, yaqwayam kólyenagkok. 

2Naqsók aptemessásak appaqmeta Dios Wesse' egegkok apxénákpekxoho 

apagko' apteme aptaqmalma aptáha s'e: “Xegakmek ekhem yaqwánxa 
kólnaqlakxak kéxegke kólyaqxák ma'a sawo élhaxe, keñe sa' kélketchek 
kólásekkesek sókhaxe. 

3Kóléwekxak sa' kólántépok ma'a ekyagqaxe nak kélhaxtegkesso tegma, sa' 

kólchexakhagwók ma'a egkexe Hermón nak.” Wesse' egegkok apxeyenma 
xa. 

Dios apkelwanyeykha énxet'ák 

4“Kólmeyekxa sa' ma'a Betel, tén han ma'a Guilgal, ¡kóllanák sa' 

megkólya'assáxma, kólyánchesagkoho sa' kélláneyak kéltémakxa ekmaso! 
Kólsakxa sa' chá'a axto'ók ma'a kélnaqtósso kélnapma, tén han ekwayam 
nak chá'a diez ekyókxoho aqsok kélagkok yókxoho ántánxo ekhem. 

5Kólwet sa' kelpasmaga meyke nak kempáseyak kélmésso naqsa nak chá'a 

eñama kélmésso ekxeyenma kélwáxok, kóltennasák nahan ekyókxoho 
yókxexma m'a aqsok kélmésso naqsa ekxeyenma agko' nak kélwáxok 
yaqwayam kólmések, hakte cháxa ekleklamo nak chá'a kélwáxok kéxegke 
kóltéhek xa ektáha nak.” Wesse' egegkok apxeyenma xa. 

Kéllegassáseykegkók eykhe énxet'ák Israel makke elya'ásegweykmok 

6“Énnáhakkassegkek axta eykhe ko'o kéxegke meyk ekyókxoho tegma 

apkelyawe kélagkok nak; meyke kéltéyak axta eykhe ekteméssessók 
ekyókxoho kélheykegkaxa nak, ¡axta eyke hélye'eykekták ko'o kéxegke!” 
Wesse' egegkok apxeyenma xa. 

7“Axta nahan wáphássessók ekmámeye ekweykmoho apqántánxo pelten 

amonye' kélnakxo m'a aqsok ekyexna kélcheneykekxa. Xama tegma 
apwányam axta aqsa chá'a ko'o ekmáméssók keñe chá'a pók tegma 
apwányam maltémo kamme'; xama yókxexma axta aqsa chá'a kamme' keñe 
axta chá'a mók yókxexma ekyamáya eñama meyke yegmen; 

8esawhekxohok axta chá'a elweynchamha tegma apkelyawe énxet'ák 

etegyagkok yegmen, ketsék axta eyke chá'a elweta', megkamasseksek axta 
chá'a hem élnapma, ¡axta eyke hélye'eykekták ko'o kéxegke!” Wesse' 
egegkok apxeyenma xa. 

9“Éyhayak axta ko'o kéxegke éxchahayam ekmexanma, yetlo askok, séltémo 

kalyamasagkok ma'a aqsok kélcheneykekxa, tén han ma'a anmen yámet 
kélcheneykekxa nak, aptamchek axta sawa' m'a higo yámet kélcheneykekxa, 
tén han ma'a olivos yámet, ¡axta eyke hélye'eykekták ko'o kéxegke!” Wesse' 
egegkok apxeyenma xa. 

10“Eyhayak axta negmasse ekmaso, seyáphassama axta m'a Egipto; éltémók 

axta eletsapok wokma'ák kélagkok ma'a neyseksa kempakhakma, eyhayók 
axta elmagkok yátnáxeg kélchánte m'a kélenmexma nak; émpassegkek axta 
ekpaqneyam ektahapma kélhapák ma'a kélpakxeneykegkaxa axta. ¡Axta 
eyke hélye'eykekták ko'o kéxegke!” Wesse' egegkok apxeyenma xa. 

11 “Ekmaso agko' axta ko'o ekmassésseykmok kéxegke, ekhawo 

sekteméssessamakxa axta sekmassésseykmo m'a Sodoma tén han 

Gomorra; máxa átex axta kéltemék kélhaxyawassól'a neyseksa táxa, ¡axta 
eyke hélye'eykekták ko'o kéxegke!” Wesse' egegkok apxeyenma xa. 

12“Sa' atnéssesek xépxa xa Israel, ekhawo nak xa; ¡elánekxa sa' aptáhakxa 

yaqwayam elanyexagkok ma'a Dios apagkok! hakte peyk atnéssesek xép xa 
ektáha nak.” 

13Wesse' egegkok, apkelane nak meteymog élwenaqte tén han éxchahayam, 

apya'assásegwayam nak aqsok apmáheyo elának énxet, 
aptemessáseykekxoho nak han élseyéxma m'a ekyaqtéssóxma, 
apweychámeykencha'awól'a m'a yókxexma ektáhakxa nak netnók agko' 
xapop keso náxop, Wesse' egegkok, Dios ekha apyennaqte: cháxa apwesey 
xa. 

 

Amós 5 
Énxet'ák kéltémo elyo'ókxak makham Dios 

1Israelitas, kóleyxho sekpeywa; kóleyxho negmeneykmasso senlapwayam 

sekmeneykmássesa nak ko'o kéxegke: 

2Apteyekmek Israel aphémo nak kelán'a étkok ektaqmalma; apteyekmek 

meyke apheykekxa néten. Apyetneyk náxop, cham'a xapop apagkok nak, 
méko han xama enxoho yaqwayam kaxneyásekxak néten. 

3Aptáhak apkelxéna israelitas Dios Wesse' egegkok se'e: 

“Apkelápháseykpek agkok mil énxet ey'ammok kempakhakma xama tegma 
apwányam, cien sa' aqsa chá'a elwaták meletsapma; keñe sa' kéláphasa 
enxoho chá'a cien, diez sa' aqsa chá'a elwata'.” 

4Aptáhak Wesse' egegkok apkeláneya israelitas se'e: “Hélyo'óta ko'o, keñe 

sa' megkóletsepe'. 

5Nágkólyo'ókxa m'a Betel, nágkólmeyekxa m'a Guilgal, nágkólpéwho m'a 

Beerseba, hakte kólnaqlakxak sa' megkatnahakxa apkelókxa m'a énxet'ák 
Guilgal, keñe sa' Betel etnekxak nápakha'a apketkók.” 

6Kólyo'ókxa m'a Wesse' egegkok, keñe sa' megkóletsepe'; sa' agkok kóltáhak 

xa, táxa sa' yáphaksek ma'a apchókxa Israel, méko sa' xama énxet 
espanchesek táxa m'a Betel. 

7¡Kéxegke laye, kéltemessáseykekxa nak aqsok ekmáske m'a nentémakxa 

ekpéwomo, tén han kélyamasma nak ekpéwomo kéllánekxésso amya'a 
énxet'ák! 

8-9 Wesse' egegkok, apkelane nak ma'a élántépeyam tén han ma'a yaw'a 

apchaqneykekxa nak, cham'a aptemessáseykekxa han chá'a axta'a ekhem 
ma'a, keñe nahan ekhem aptemessáseykekxa chá'a axta'a ekyáqtéssóxma; 
cham'a apkelwóneykha nahan chá'a yegmen ma'a wátsam ekwányam nak, 
keñe eyegkenek chá'a keso náxop; cha'a apteme han apketsagkasso chá'a 

tegma apyennaqte nak ma'a, ekweykmoho m'a kélhaxtegkesso nak 
ekyennaqte nepyáwa'. Wesse' egegkok, cháxa apwesey xa. 

10¡Kéxegke laye, kéltaqnagko nak chá'a m'a énxet apmasma nak 

nentémakxa ekpéwomo, tén han megkaleklo nak chá'a kélwáxok ma'a 
apteméssesso nak chá'a naqsók appeywa! 

11Megkólhakha sa' ma'a kélxanák apkeltaqmalma kélláneyak axta meteymog 

eñama kélnaqtawáseykegkoho m'a meyke nak aqsok apagkok tén han 
kéltémo elyánmagkasek chá'a hótáhap apaktek elmések kéxegke, 
megkólyenagkek sa' nahan vino éleñama m'a kélcheneykekxa nak. 

12Ekya'ásegkók ko'o ekxámokma m'a kéltémakxa ekmaso, tén han ekyawe 

agko' megkólya'assáxma: kóltawasagkohok chá'a m'a ektaqmalma nak 
aptémakxa, kólmok chá'a selyaqye yaqwayam megkólxének 
ektemegweykmohóxma, keñe m'a sẽlyekpelchémókxa nak kóltamhok chá'a 
megkamaxcheyk aqsok apkelxeyenma m'a apkelmopyóseka nak. 

13Cháxa keñamak apwanmagkama nak aqsa m'a apya'áseykegkoho nak 

aqsok, hakte asagkek kaxwók se'e negwánxa nak. 

14Kólchetam aqsok ektaqmela, háwe m'a aqsok ekmaso nak, tén sa' 

megkóletsepe'; keñe sa' katnehek naqsók agko' ma'a kéltémakxa nak chá'a 
kéxegke kélpeywa, kéltéma s'e: Apheyk kélnepyeseksa kéxegke Wesse' 
egegkok, Dios ekha nak apyennaqte. 

15¡Kóltaqnow aqsok ekmaso! ¡Kólásekhoho m'a aqsok ektaqmela! Kólána 

kalanaxchek ekpéwomo kéllánekxésso amya'a énxet'ák ma'a 
sẽlyekpelchémókxa nak; lapmaxcheyk sa' kexa kalepyóshok elanok Wesse' 
egegkok, Dios ekha nak apyennaqte énxet'ák Israel apkeleymomap nak 
ektáha enxoho xa ektáha nak. 

16Aptáhak Wesse' egegkok, Dios ekha nak apyennaqte s'e: “Kañexchek sa' 

kéllekxagweykha m'a ekyókxoho apkelweynchámeykegkaxa nak chá'a 
énxet'ák, katyapok sa' élpayheykha kélatña'ák kéllegeykegkoho ekmáske 
m'a ekyókxoho ámay nak. Kólwónmakha sa' yaqwayam ellekxagwaha m'a 
énxet'ák apkeltamheykha nak yókxexma, tén han ma'a apmopwancha'a nak 
ellekxagwaha. 

17Kallekxagwaxchek sa' ekyókxoho émhakxa nak anmen yámet 

kélcheneykekxa, sekwa'akto sa' ko'o allegássesagkoho'.” Wesse' egegkok 
apxeyenma xa. 

18¡Énxet'ák sa' laye, élpekhésso nak kawak Wesse' egegkok ekhem 

apagkok! ¿Kélya'ásegkóya kéxegke yaqwánxa katnehek xa ekhem nak? 
Ekyáqtéssóxma sa' katnehek, háwe sa' élseyéxma. 

19Sa' katnehek ma'a ektémól'a xama énxet yenyehek étak méwa, keñe 

ethanyohok xama óso, essenhan ma'a ektémól'a énxet aptaxnegweykekxal'a 

kañe' apxagkok, apyepetchegweykekxal'a nápakha tegma, keñe katakxek 
yéwa. 

20Naqso', ekyáqtéssóxma sa' katnehek ma'a Wesse' egegkok ekhem 

apagkok, háwe sa' élseyéxma, ekyáqtéssóxma ekyentaxno, meyke negwete 
exma. 

21 “Ataqnawhok agko' ko'o m'a ekhem kélessawássessamókxa nak chá'a; 

megkalchek ewáxok ma'a ektémakxa nak chá'a kélaqneykekxa 
hélpeykesho'. 

22Mómenyeyk ko'o m'a aqsok kélwatno sélwatnésso nak chá'a ko'o, tén han 

ma'a sélmésso naqsa nak chá'a aqsok aktek ekyexna kélcheneykekxa; 
malmehek sa' ko'o takha' m'a weyke étkók eknaqmele kélnapma 
ekwetassamól'a chá'a kélásekhamaxchekxoho. 

23¡Kólmohok makhawo' kólmeneykmássók! ¡Mómenyeyk ko'o kaxwók añak 

apkelpáwá arpa kélagkok! 

24Eyke émenyeyk katyapok ma'a nentémakxa ekpéwomo, ektémól'a 

katyapok yegmen, tén han ma'a meyke nentémakxa, ektémól'a m'a 
ekteyapmakxa yegmen megkeymayél'a. 

25 “Israelitas, ¿élméssegkeya axta ko'o kéxegke kélnaqtósso kélnapma, tén 

han sélmésso naqsa aqsok cuarenta apyeyam ma'a kélheykegkaxa axta 
yókxexma meykexa énxet? 

26Kólpatmekxa sa' kaxwók ma'a wesse' apwányam kélagkok Sicut, yetlo 

yaw'a kélagkok Quiiún, kéleykmássesso nak aqsok kéláyókxa, kéllánéyak 
kélagko' axta kéxegke. 

27Aláphaksek sa' ko'o kéxegke mók apkelókxa, teyp nak ma'a Damasco.” 

Cháxa aptáhakxa nak appeywa Wesse' Dios ekha apyennaqte xa. Cháxa 
apwesey xa. 

 

Amós 6 
Israel kélmassésseyam 

1¡Énxet'ák laye, apheykha nak meyke élyetnakhayo apkelwáxok ma'a Sión! 

¡Énxet'ák laye, apheykha nak chá'a meyke apkelakakxa m'a Samaria, 
apkelámha apmonye'e nak chá'a apkelókxa ekyawe kéláyo, 
apkelye'eykekxoho nak chá'a m'a israelitas! 

2Kólmohok sa' ma'a Calné, kóllanok sa'; keñe sa' kólyeykhak kólmeyekxak 

ma'a Hamat tegma apwányam apyawe nak, tén sa' kólweywenták 
kólmeyenták ma'a Gat filisteos apchókxa nak. ¿Yeykhágweykmoya 
ektaqmalma kélókxa kéxegke xa apkelókxa nak? ¿Táseya kélókxa kéxegke, 
yagkaxnawok apkelókxa nak xa énxet'ák nak? 

3Megkólmenyeyk kéxegke kaxének kélwáxok ma'a ekhem ekmaso peya nak 

kawa', kélwagkassa'ak aqsa m'a wesse' peya nak enaqtawasagkohok 
kéxegke. 

4Kélheykegkek aqsa m'a néten taháno éltaqmalma élánamáxche nak 

yánnapóxeg apma'ák kélnáxegkáseykha, kólhagkok chá'a m'a néten nak 
ekpayhakxa, neyseksa kéllánéyak kélessawássessamo; kóltawagkok chá'a 
m'a nepkések apketkók apnaqmele, tén han ma'a weyke étkók; 

5kólpáwasha aqsa chá'a m'a yámámok; kóleykmasha chá'a m'a David, 

kóllanagkok axnancha'ák kélpáwasso; 

6kólmaha chá'a egheykok élyawe kólyenagkok ma'a vino, kólexpaqhaxchek 

chá'a m'a sokmátsa élmátsa agko' nak élpaqneyam élmomnáwa, 
¡megkalyetnakhassamók kélwáxok ekmasagko m'a kélókxa! 

7Kéxegke sa' kélmonye'e kólnaqlakxak megkatnahakxa kélókxa, kamaskok 

sa' ekyennameykha exma neyseksa kélláneyak ektámáxche ekyawe. 

8Naqsók aptáha appeywa Wesse' egegkok, Dios ekha nak apyennaqte s'e: 

“Altaqnawhok ko'o m'a éleymáxkoho nak apkelwáxok Jacob énxet'ák 
apagkok; megkalchek agko' ewáxok ma'a kelwesse'e apxanák apkelyawe 
nak; agkések sa' ko'o tegma apwányam ma'a apkelenmexma nak, yetlo m'a 
ekyókxoho aqsok ekhéyak nak ma'a kañe'.” 

9Apkeleymékpek sa' agkok diez énxet xama tegma, esawhakpohok sa' 

eletsapok xa diez nak. 

10Awanhek sa' katnehek élmeneymáxche'. Apmeyk sa' agkok chá'a pók 

aphápak xama énxet yaqwayam etekkesek ma'a kañe' apxagkok. Sa' 
etnehek chá'a yának pók apha enxoho makham ma'a kañe' nak: “¿Yetnéya 
makham pók apxegexma exchep?” “Méko sa' etnehek yátegmowágkok ma'a 
pók nak.” Tén sa' etnehek yának se'e: “¡Ewanma', exénhok katnehek Wesse' 
egegkok apwesey!” 

11Hakte Wesse' egegkok sa' yának kóllegássesagkohok ma'a énxet'ák 

apheykha nak tegma apkelyawe, tén han ma'a ketcheyetse nak, nápakha'a 
apketkók sa' etnekxak ma'a apyókxoho nak. 

12¿Apwancheya yenyahagkok yátnáxeg neyseksa meteymog? 

¿Kélwancheya kólpeynchók xapop ma'a neyseksa wátsam ekwányam? 
¡Pánaqte segaqhamo kélteméssáseykekxak kéxegke m'a ekpéwomo 
kéllánekxésso nak amya'a m'a énxet'ák, keñe m'a ektekkesso nak chá'a 
nentémakxa ekpéwomo kéltemessáseykekxo ekmáske! 

13Kaqhok chá'a kéxegke kalpayhekxak kélwáxok, kóltéhek chá'a kélpeywa 

s'e: “Nélyennaqte egagko' negko'o keñamak negweteya nélyennaqte.” 

14Israelitas, kóltaqmelchesho kéllányo; aptáhak appeywa Wesse' Dios ekha 

apyennaqte s'e: “Alenmexchesek sa' ko'o kéxegke xama apchókxa, 
yaqwayam sa' enaqtawasagkohok kélyókxoho nak, eyeynamo m'a néxa 
xapop nak nexcheyha, ekweykekxoho m'a néxa xapop nak nepyeyam.” 

 

Amós 7 
Amós kélxekmósso sawa' 

1Keso sexekmósa axta ko'o Wesse' egegkok se'e: Ekwet'ak axta ko'o Wesse' 

egegkok apkelana sawa', cham'a sekxók axta éltektépeygkokxo aqsok 
kélcheneykekxa, natámen kélneyxchesso axta aqsok ekyexna 
kélcheneykekxa m'a wesse' apwányam. 

2Xama axta apsawhawo aptókagko sawa' m'a ekyókxoho aqsok 

kélcheneykekxa, ekweykekxoho m'a pa'at nak, axta ektáhak ko'o seyáneya 
s'e: —¡Wesse', hẽlásekhekxoho negko'o! ¿Háxko katnehek elenmaxakpohok 
ma'a énxet'ák apagkok Jacob? Apqántawók apagko'. 

3Tén axta Wesse' egegkok apmágwokmo yaqwánxa etnehek, axta aptáhak 

se'e: —¡Megkatnehek sa' xa! 

Amós kélxekmósso táxa 

4Keso sexekmósa axta ko'o Wesse' egegkok se'e: ekwet'ak axta apcháphasa 

táxa ekmexanma agko' yaqwayam hẽllegássesagkoho', yamássek axta 
ekyókxoho m'a wátsam ekwányam ekmattawóneg nak, kelwatneyk axta han 
ekyókxoho aqsok ma'a yókxexma. 

5Keñe axta sektáha seyáneya s'e: —¡Wesse', emágwom hana xa! ¿Háxko 

katnehek elenmaxakpohok ma'a énxet'ák apagkok Jacob? ¿Apqántawók 
apagko'? 

6Tén axta Wesse' egegkok apmágwokmo yaqwánxa etnehek, axta aptáhak 

se'e: —¡Megkatnehek sa' nahan xa! 

Amós kélxekmósso táma' kélmeykhal'a chá'a kélpékessamo apxega 
yátapheymekcha'ák 

7Exekmóssek axta nahan ko'o Wesse' egegkok se'e: Apkenmáha axta nekha 

tegma kélhaxtegkesso m'a, apmáha axta nahan xama táma' kélpékessamól'a 
apxega yátapheymekcha'ák, apmeykencha'awól'a chá'a apkelane tegma. 

8Keñe axta aptáha sélmaxneyeyncha'a s'e: —Amós, ¿yaqsa apwet'a? —

Xama táma' kélpékessamól'a apxega yátaphémekcha'ák 
apmeykencha'awól'a apkelane tegma —axta ektáhak seyátegmowágkokxo. 
Tén axta aptáha seyáneya s'e: —Keso táma' kélpékessamo nak chá'a 
apxega yátapheymekcha'ák apmeykencha'awól'a chá'a m'a apkelane tegma, 
sa' amha ko'o alanok apkeltémakxa ekpéwomo m'a énxet'ák ahagkok Israel. 
Malásekhekxók sa' chá'a ko'o kaxwók xama enxoho m'a. 

9Kólmasséssók sa' ma'a apkelpeykessamókxa nak chá'a aqsok apcháyókxa 

m'a Isaac, keñe sa' ma'a tegma apkelpagkanamap apagkok nak énxet'ák 
Israel, nápakha'a apketkok sa' etnekxa'. ¡Aktamagkok sa' ko'o yetlo 
sókwenaqte sekmeykha m'a Jeroboam apnámakkok nak! 

Amós apkelátegmómap Amasías 

10Axta apkeltamhók kóltéhek kóltennássekxak Amasías ma'a Jeroboam 

wesse' apwányam axta m'a Israel, cham'a Amasías apteme axta 
apkelmaxnéssesso Dios énxet'ák apagkok ma'a Betel: “Apweynchámeykha 
Amós nepyeseksa énxet'ák Israel apkeláneykekxo aptáhakxa apmáheyo 
yenmexek xép, wesse'. Tásek kólmássessók appaqméteykha, hakte massék 
apkelenmáxékpo m'a énxet'ák. 

11Hakte aptemék chá'a appaqméteykencha'a s'e: ‘Sókwenaqte sa' kólyetxák 

emátog ma'a Jeroboam, keñe sa' apyókxoho énxet'ák Israel kólnaqlakxak 
megkatnahakxa apkelókxa.’” 

12Keñe axta Amasías aptáha apcháneya Amós se'e: —¡Dios appeywa 

aplegasso, etyep sa' se'e! Emyekxa sa' Judá, apkepmenyého enxoho 
katókasek ma'a ektémakxa nak apkeltenneykha Dios appeywa; 

13Ná eltennaha kaxwók se'e kañe' Betel nak, hakte wesse' apwányam 

apkelpeykessamókxa aqsok apcháyókxa s'e, tén han kélpeykessamókxa 
aqsok kéláyókxa m'a aptémakxa nak wesse' apwányam. 

14Aptáhak axta Amós apchátegmowágkokxo s'e: —Háwe eyke ko'o Dios 

appeywa seklegasso, háwe nahan Dios appeywa aplegasso apketche. 
Nepkések séláneykha ko'o keñamak setókasso, tén han higo ekyexna 
seyáncháseykekxa'. 

15Wesse' egegkok axta eyke ko'o sélwátéssesso séltaqmelchesso m'a 

nepkések, axta aptemék seyanagkama s'e: ‘Exeg sa' eltennassók sekpeywa 
m'a énxet'ák ahagkok Israel.’ 

16Yeyxho sa' Wesse' egegkok appeywa. Keso aptémakxa chá'a exchep 

appeywa s'e: ‘Ná emha Dios apwesey elenmexek énxet'ák Israel, ná 
elxénmakha nahan ekmaso m'a Isaac aptawán'ák neptámen nak.’ 

17Keso aptáhakxa nak appeywa Wesse' egegkok se'e: ‘Kelán'a 

ekyaqmagkáseyak pók énxet ektegye selyaqye sa' katnehek aptáwa' exchep 
ma'a nepyeseksa nak tegma apwányam, keñe sa' apketchek apkelennay'a 
tén han kelwán'ák, kólyetxeygkok chá'a sawo kólnápok; xama aqsok sa' 
katwasaxchek kólexpánchesek ma'a xapop apagkok, yetsapok sa' xépxa m'a 
xapop apagkok nak énxet'ák melya'áseyak nak Dios, keñe sa' israelitas 
elmakpok, kólnaqlók makhawók agko' ma'a apchókxa.’ 

 

Amós 8 

Hówenaq apxagkok kélxata yámet ekyexna ekmakhetma 

1Keso sexekmósa axta ko'o Wesse' egegkok se'e: Yetneyk axta xama 

hówenaq apxagkok kélxata yámet ekyexna élmakhetma, 

2tén axta aptáha sélmaxneyeyncha'a s'e: —Amós, ¿yaqsa apwet'a? —Xama 

hówenaq apxagkok kélxata yámet ekyexna élmakhetma —axta ektáhak 
seyátegmowágkokxo. Tén axta aptáha seyáneya Wesse' egegkok se'e: —
Máxa yámet ekyexna élmakhetma aptamhágkok ma'a énxet'ák Israel; 
malásekhekxók sa' chá'a ko'o kaxwók xama enxoho m'a. 

3Kéllekxagweykha sa' katnekxak élmeneykmasamáxchexa nak chá'a tegma 

apyawe xa ekhem nak. Apxámok sa' énxet eletsapok, kalwanagkohok sa' 
aqsa exma kólchexák yókxexma m'a aphopák nak. Wesse' egegkok 
apxeyenma xa. 

Chágketwa'ak ekhem yaqwayam elyekpelchekpohok ma'a énxet'ák Israel 

4Kóleyxho s'e, kéxegke kélnaqtawáseykegkoho nak chá'a m'a 

apkelmopyóseka nak, tén han kéltawassáseykha nak chá'a apheykha m'a 
meyke nak aqsok apagkok ma'a kélókxa; 

5kéxegke kélteme nak chá'a kólpaqmétek se'e: “¿Yaqsa sa' kexaha ekhem 

esawhakpok pelten aphaxnagkok, yaqwayam enxoho agkexeykxak makham 
hótáhap apaktek egagkok? ¿Yaqsa kexaha ekhem kasawhaxchek sábado 
yaqwayam enxoho agkexeykxak ekmomnáwa agko' ma'a aqsok aktek 
negkeneykekxa', ólmaha m'a kelyetsátéyak élmenyexmo nak? 

6¡Antawássesha sa' apheykha m'a meyke nak aqsok apagkok, ekwokmoho 

sa' sẽlmeyásékpoho apagko' ekha ekyánmaga yának antamhagkok 
nélásenneykha naqsa yaqwayam elyánmagkasek ma'a apkelméyak aqsok, 
apkeltéto apmagkok sa' eykhe chá'a katnehek apkelméyak! ¡Agwomhok sa' 
negkexeykekxa m'a hótáhap apaktek apwakhe'ék nak!” 

7Naqsók aptáha appeywa Wesse' egegkok, apxéna ektémakxa nak 

apcheymákpoho Jacob se'e: “Mehelwánaqmeyk sa' chá'a m'a aqsok 
kéllánéyak axta.” 

8¿Megkayawheykhaya sa' xapop eñama ekyókxoho s'e aqsok nak? 

¿Mellekxagwahaya sa' apyókxoho énxet'ák apheykha nak ma'a kañe'? 
¡Kamyekxak sa' chá'a néten ma'a xapop, tén sa' kaweywenták chá'a, 
ektémól'a kamyekxak néten yegmen ma'a Nilo, tén kaweywenták chá'a! 

9“Wának sa' ko'o katxek ekhem ektáhakxoho yetseksók ekhem xa ekhem nak 

—axta aptáhak Wesse' egegkok—, ektáhakxoho ekhem sa' wáhakkasek 
ekyaqtéssóxma xapop. 

10Kéllekxagweykegkaxa eñama apkeletsapma énxet sa' atnessásekxak ma'a 

ekhem kélessawassessamókxa nak chá'a, keñe sa' kélmeneykmasso 
katnekxak ma'a senlapweykenxa; wának sa' ko'o kólántaxnekxak kéxegke 

m'a apáwa sẽlwáxaqxamo nak, tén han kólmopaksohok kélyese 
magkenatchesso éllapwámegko. Máxa sa' kóltéhek kóllekxagwaha m'a 
aptémól'a énxet elekxagwaha exyánegkesek apketche apteme nak wánxa 
xama apagko', kélyókxoho sa' kalyélaqtések kéllegeykegkoho ekmáske. 

11Xegakmek ekhem yaqwánxa sa' ko'o wáphaksek meyk segaqhe xapop 

kélagkok —axta aptáhak Wesse' egegkok—; háwe eyke m'a meyk segaqhe 
negmáyhél'a nento, tén han segaqhél'a ekhem, eyke m'a negmámenyéhol'a 
ageyxhok ma'a Wesse' egegkok appeywa. 

12Elweynchamha sa' aqsa m'a énxet'ák, etegyagkok Wesse' egegkok 

appeywa, esawhekxohok sa' apkelweynchámeykha m'a wátsam élyawe nak, 
eyeynamo m'a nexcheyha nak, ekweykekxoho m'a ekteyapmakxa ekhem 
nak, melwetágwomek sa' eyke. 

13Kaletsapok sa' élyennákxoho hem élnapma kelán'ák étkók éltaqmalma nak 

xa ekhem nak, tén han ma'a wokma'ák apkelyennaqte nak. 

14Elyaqnenagkok sa' meyke apkelchampeykekxa néten ma'a apteméssesso 

nak chá'a naqsók apkelmésso apkelpeywa m'a aqsok kéláyókxa nak 
Samaria, apteme nak chá'a apkelpeywa s'e: ‘Negásenneykekxeyk chá'a 
negko'o m'a aqsok apcháyókxa nak ma'a Dan’, Negásenneykekxeyk chá'a 
negko'o m'a aqsok kéláyókxa nak ma'a Beerseba.” 

 

Amós 9 
Méko awanchek kaxyenmok Wesse' egegkok sẽlyekpelchémo 

1Ekwet'ak axta ko'o Wesse' egegkok apkenmeyncha'a nekha 

élwatnamáxchexa aqsok. Aptáhak axta seyáneya s'e: “Eltekpog xa élámha 
nak néten étseksa'ák, ekwokmoho élyawheyncha'a m'a élámha nak tegma, 
¡kaláhapwaták sa' agkok nekha étkók ma'a énxet'ák! Keñe sa' ma'a 
meletsapma enxoho, ko'o sa' chá'a alnápok alyetxeygkok sókwenaqte, 
emáwhok sa' eykhe yenyahagkok mewagkasakpek sa' eyke chá'a teyp xama 
enxoho; 

2elyexánegwók sa' eykhe m'a kañe' xapop ekmattawóneg nak, alántekkessók 

sa' eyke chá'a ko'o m'a, elchenátwók sa' eykhe m'a netnók agko' nak 
yaphope, wának sa' eyke han ko'o elántépok ma'a. 

3Apkelyexánegwokmek sa' agkok nahan ma'a naw'a nak egkexe Carmelo, 

amhagkok sa' nahan ko'o alchetmok ma'a; éxánegkessekmek sa' agkok 
nahan ma'a kañók agko' nak wátsam ekwányam, wáphaksek sa' ko'o 
yegmen askok ekyawe kay'ammok ma'a, tén sa' katnéssesek nápakha 
apketkok; 

4kélnaqlákxeyk sa' agkok nahan ma'a megkatnahakxa apkelókxa 

apnaqleykekxa enxoho m'a apkelenmexma nak, wának sa' ko'o 

etekyawágwók ma'a. ¡Alanha sa' chá'a ko'o m'a, háwe eyke yaqwayam 
ataqmelchessesek apheykha aqsok ekmaso sa' waha'!” 

5Appaknegwokmók xapop ma'a Wesse' egegkok, Dios ekha nak apyennaqte, 

keñe élpatyapa, apkellekxagweyha nahan apyókxoho énxet'ák apheykha nak 
ma'a kañe'. Meyákxeyk chá'a néten ma'a xapop, keñe ekweywento nahan 
chá'a, ektémól'a kamyekxak néten yegmen ma'a Nilo, tén kaweywenták 
chá'a. 

6Appekkenmeyk aphamakxa Wesse' egegkok ma'a néten, keñe xapop 

appekkena kóneg ma'a yaphope ekyápaqmate; elwónmakha chá'a yegmen 
ma'a wátsam ekwányam, keñe eyegkenek chá'a keso náxop. Wesse' 
egegkok, cháxa apwesey xa. 

7Aptáhak Wesse' egegkok se'e: “Israelitas, kélhawók kéxegke sélányo m'a 

etiopes, méko kélyeykhamaxche kélmók. Eknaqleykenteyk axta ko'o 
kéxegke kéleñama m'a Egipto, eknaqleykenteyk axta ko'o filisteos 
apkeleñama m'a Creta, keñe arameos apkeleñama m'a Quir.” 

8Apkelányók Wesse' egegkok se'e énxet'ák melya'assáxma nak, keñe 

aptáha s'e: “Amasséssessók sa' ko'o apheykha nélwanmeygkaxa xa, 
masawhók sa' eyke amasséssók ma'a Jacob apnámakkok. Ko'o sekxeyenma 
xa, sektáha nak Wesse' kélagkok. 

9Wának sa' ko'o kólektegaxnek ma'a énxet'ák Israel ektémól'a kólektegaxnek 

hótáhap apaktek ma'a xama hópenyántétkók élyagqáxeykha, meykel'a 
aptéyam xama enxoho m'a apaqtek. 

10Esawhakpohok sa' etekyók apyókxoho m'a énxet'ák ahagkok 

melya'assáxma nak; cham'a apyókxoho apteme nak chá'a apkelpeywa s'e: 
‘Méko sa' hentéhek, mehegáhapwek sa' ma'a aqsok ekmaso nak.’ 

Israel yaqwayam exátekhekxak makham egmonye' 

11 “Axátekhásekxak sa' ko'o makham David axta apxagkok aptéyam xa 

ekhem nak. Alápekxak sa' ma'a apkelyagqaxe nak, almekxak sa' makham 
ma'a nápakha'a apketkók nak, keñe sa' axátekhásekxak makham axnéshok 
ma'a aptémakxa axta m'a nano' axta, 

12yaqwayam sa' etnekxak makham apagkok Israel ma'a apkeleymomap nak 

ma'a Edom, tén han ma'a apyókxoho énxet'ák ektáha nak ko'o ahagkok.” 
Apméssek appeywa m'a Wesse' egegkok, elának sa' nahan. 

13“Xegakmek ekhem peyakxa sa' mepenchesakpók apnakxamap hótáhap 

apyexna, kólpeynchámekxak makham ma'a xapop, tén han yaqwánxa sa' 
megkapenchesaxkók kélteyáyam anmen yámet ekyexna, kólchenekxak 
makham ma'a hótáhap apaktek. Máxa yegmen ényé sa' katnehek kanyehek 
vino m'a néten xóp élekhahéyak. 



2093 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

14Keñe sa' anaqlanták ko'o makham ma'a énxet'ák ahagkok Israel, 

kélnaqleykekxa axta megkatnahakxa apkelókxa. Enaqxétekhasagkokxak sa' 
makham ma'a tegma apkelyawe kélnaqtawáseykha axta, keñe sa' exmakha 
makham ma'a; eknagkok sa' makham anmen yámet, énagkok sa' nahan ma'a 
égmenek nak; eknagkokxak sa' makham aqsok aktek namyep, etawagkok 
sa' nahan ma'a ekyexna nak. 

15Hakte alhéssekxak sa' makham ma'a ektáhakxa nak xapop apagkok 

apagko', megkólántekkásekxók sa' chá'a kaxwók ma'a xapop sekmésso axta 
ko'o.” Dios Wesse' egegkok apxeyenma xa. 

Abdías 
Abdías 1 

Edom kéltemessáseykekxa mékoho 

1Amya'a apxawe axta Abdías eñama Wesse' egegkok apxekmósso. 

Nenlegayak negko'o amya'a eñama Wesse' egegkok; xama énxet apseykha 
amya'a axta apweynchámeykha m'a apkelókxa nak yaqwayam etnehek 
elának se'e: “¡Kólchempekxa néten! ¡Ólxog ómpakhak Edom!” Aptáhak Dios 
Wesse' egegkok apcháneya Edom se'e: 

2“Ketchetsék apagko' sa' atnessásekxak nepyeseksa m'a ekyókxoho 

apkelókxa', mékoho apagko' sa' atnessásekxa'. 

3Apcheymákpoho keñamak megyaqhémo aptémakxa. Aphegkek xép ma'a 

neyseksa nak meteymog áxwa, cham'a netnók agko' nak egkexe, cháxa 
keñamak apkenagkama nak xép méko kategkesek. 

4Netnók sa' eykhe emhagkok ektémól'a náta ekyawe, epekkenwók sa' eykhe 

apxagkok ma'a nepyeseksa nak yaw'a, sa' eyke yeñék ayenyenták xép ma'a 
néten nak.” Aptáhak Wesse' egegkok se'e: 

5“Apkelwa'ak agkok axta'a apxagkok ma'a apkelmenyexma nak 

elmenyexchesek aqsok apagkok, mesawhók elmok ekyókxoho; apkelwa'ak 
agkok han apxagkok ma'a apnakxeykegkoho nak chá'a anmen yámet 
ekyexna, eleymok chá'a mók xama ekyexna. Keñe m'a apkelenmexma nak 
xép, apmasséssekmók apagko'. 

6¡Esaú, kélsawheyásawok aqsok apagkok! ¡Ekyókxoho agko' 

kélmenyexchásak xép aqsok élmomnáwa apagkok! 

7Apkelyexancháseyha exchep ma'a apyókxoho ektáha nak appasmeykekxa'; 

aptekkessegkek ma'a xapop apagkok nak. Weykmok apkenmexeykekxa m'a 
apkelxegexma apagko' nak, appekkenchessegkek kelhanma m'a 
apkelxegexma'a aptómo axta chá'a apto xamo'. ¡Meyke apkelya'áseyak 
aqsok ma'a énxet'ák Edom!” 

8Aptáhak Wesse' egegkok se'e: “Wokmek sa' agkok ekhem yaqwánxa 

añássesagkohok ko'o m'a Edom, amasséssessók sa' apyókxoho m'a 
apkelya'áseykegkoho nak aqsok, amasséssesek sa' ekha 
apkelmopwancha'a m'a énxet'ák apheykha nak egkexe élekhahéyak Esaú. 

9Elpexyennók sa' apkelaye m'a kempakhakma yapmeyk nak Temán, 

megyeymakpehek sa' xama enxoho énxet ma'a egkexe élekhahéyak nak 
ma'a Esaú. 

Edom apsexnánémap 

10“Emegqáwhok apagko' sa', kólmasséssók sa' nahan megkatnégwayam 

néxa, eñama aptawáseykegkoho m'a apyáxeg Jacob tén han apchaqhe. 

11Apyetnakha'ak axta aqsa exchep apkelmenyexágko axta aqsok tegma 

apwányam ma'a apkelenmexma nak Jerusalén, tén han apkelekkexa axta 
atña'ák ma'a sẽlpextétamo. Xama axta apmelassékpo aqsok apkelméyak tén 
han apkelsákxo, apheyásekpok axta exchep ma'a. 

12Axta eykhe kapayhawok xép kapayhekxak apwáxok apwet'a ektáhakxa 

ekmaso apha m'a apyáxeg, axta eykhe kapayhawok xép kapayhekxak 
apwáxok apwet'a ektáhakxa kélmasséssekmo m'a Judá, axta eykhe 
kapayhawok xép yesmaksek apwet'a apkellegágkoho ekyentaxno agko'. 

13Axta eykhe kapayhawok etaxnegwakxak tegma apwányam ma'a 

aplegágkoho axta ekmaso, axta eykhe kapayhawok kapayhekxak apwáxok 
apwet'a ektáhakxa ekmaso apha, cham'a eyesagko axta kélteméssesakxa', 
axta eykhe kapayhawok elmenyexchesek aqsok apagkok ma'a eyáhapwa'a 
axta aqsok ekmaso. 

14 Axta eykhe kapayhawok etnegwók ma'a énnayhamakxa nak ámay, 

yaqwayam elnápok ma'a apkenyehéyak nak chá'a apkelxegányam, axta 
eykhe kapayhawok elmok ma'a apkelxegányam, cham'a apwet'a axta 
apkellegeykegkoho ekyentaxno agko', elmések ma'a apkelenmexma. 

15Sa' kólteméssesek xépxa ekhawo apteméssesakxa nak ma'a apnámakkok: 

¡exkak sa' ma'a ekpayhawo nak kólteméssesek! 

Israel kélxátekháseykekxa makham 

“Chágketwokmek kaxwók Wesse' egegkok ekhem apagkok yaqwánxa sa' 
elyekpelkohok apyókxoho énxet'ák. 

16Askohok agko' axta kélya kéxegke sekyeta axta egheykok kélyeneykegko 

axta m'a egkexe ahagkok ekpagkanamaxche nak, sa' kaxhok han ekmáske 
sekyeta egheykok peya sa' énagkok énxet'ák ekwokmoho apyamásegko, 
emassegwók sa' apyókxoho. 

17Ekpagkanamaxche sa' eyke katnehek ma'a egkexe ahagkok nak Sión, 

cham'a yaqwánxa sa' elyexánegwók nápakha énxet'ák. Emekxak sa' 
makham xapop apagkok ma'a Jacob aptawán'ák neptámen; 

18máxa táxa sa' etnehek ma'a Jacob aptawán'ák neptámen, tén sa' José 

aptawán'ák neptámen máxa táxa eyáléwe etnahagkok, keñe sa' Esaú 
aptawán'ák neptámen etnehek máxa pa'at apák, peya sa' kasawhohok 
kalwatnek xa táxa nak. ¡Melwagkasakpek sa' teyp xama enxoho m'a Esaú 
énxet'ák apagkok! Ko'o sekxeyenma xa, sektáha nak Wesse'.” 

19-20Emok sa' israelitas apheykencha'a nak Négueb ma'a yókxexma egkexe 

élekhahéyak nak Esaú, keñe sa' ma'a apheykencha'a nak 
ekpayhegweykenxa xapop emok ma'a filisteos nak xapop apagkok. Elmok 
sa' han ma'a xapop nak Efraín, tén han ma'a Samaria, keñe sa' ma'a 
Benjamín énxet'ák apagkok emok ma'a yókxexma nak Galaad. Cháxa 

israelitas apxámokma kélnaqleykekxa axta megkatnahakxa apkelókxa, emok 
sa' cananeos xapop apagkok, ekweykmoho m'a Sarepta, tén han ma'a 
kélántekkesso axta Jerusalén, apheykencha'a nak Sefarad, emok sa' ma'a 
tegma apkelyawe nak Négueb. 

21Elmeyekxak sa' egkexe Sión natámen apkelmallane kempakhakma 

yaqwayam elxének yaqwánxa kólteméssesek ma'a apheykha nak egkexe 
élekhahéyak Esaú, Wesse' egegkok sa' eyke etnehek wesse' apwányam 
apagkok. 

Jonás 
Jonás 1 

Jonás apyexánegkesso Dios 

1 Appaqhetchessek axta Wesse' egegkok Jonás, apketche nak Amitai. 

Aptáhak axta apcháneya s'e: 

2“Emhók sa' tegma apwányam Nínive, eltennés sa' peya ko'o amasséssók 

ma'a, hakte wa'ak ko'o amya'a sekhakxa ektémakxa melya'assáxma.” 

3Axta eyke elyahákxohok Jonás, xénchek axta aqsa apwáxok éxánegkesek 

Wesse' egegkok, tén axta apmahágko m'a ekhágweyktamxa axta chá'a 
yántakpayhe tegma apwányam Jope. Apwetágwokmek axta xama 
yántakpayhe ketók ekteyapmakxa ekmako kamhagkok ma'a Tarsis; 
apyánmagkassek axta apchánta apmako emhagkok ma'a. 

4Aptekkessek axta eyke éxchahayam ekyennaqte agko' Wesse' egegkok 

ma'a neysekso nak wátsam ekwányam, yetlo élyaqyahayam élyawe agko' 
yegmen. Máxa axta entáhak peya enxoho katnéssesek nekha'a étkók 
yántakpayhe. 

5Keñe m'a ektáha nak apkeltamheykha yántakpayhe, awanhek axta 

apkelyegwakto, apsawhékpók axta apkelmaxneyágko m'a aqsok 
apcháyókxa nak chá'a. Keñe axta apmako yexyawásekxak yántakpayhe, 
apkexénteyk axta wátsam ekwányam ma'a ekyókxoho aqsok apkelseykha 
axta. Apmeyánteyk axta Jonás kóneg ekheykegkaxa nak aqsok neyseksa 
ekteme xa; axta apteyenwokmok ekyentaxno agko' ma'a. 

6Keñe axta apkemha apmonye' nak yántakpayhe apmahágko m'a aphakxa 

axta Jonás, aptáha apcháneya s'e: —¿Yaqsa apkelana exchep se'e tén áto'? 
¡Exatakha', elmaxna exchep xa Dios apagkok! Lapmaxcheyk sa' hempasmok 
hẽlwagkasek teyp negko'o. 

7Tén axta m'a aptáha chá'a apcháneya pók apkeltamheykha nak 

yántakpayhe s'e: —Antawaksek xama aqsok, yaqwayam enxoho 
agya'asagkohok ektáha sensexnenagko. Aptawásegkek axta xama aqsok, 
tén axta ekpehewokmo apkelsexnenagko m'a Jonás. 

8Keñe axta kéltáha kéláneya s'e: —Hẽltennés hana, yaqsa kexaha ektáha 

sentemegwokmoho nak negko'o exma ¿Yaqsa aptamheykha apmeyókmo 
exchep se'e? ¿Háxko nahan apkeñamakxa? ¿Háxko nahan ekpayhókxa 
apchókxa? ¿Yaqsa énxet xép? 

9Aptáhak axta Jonás apchátegmowágko s'e: —Ko'o hebreo, élpeykessamok 

ko'o m'a Wesse' Dios apha nak néten, apkelane nak wátsam ekwányam, tén 
han náxop. 

10-11Apkeltennáseyha axta Jonás apkeltamheykha nak yántakpayhe 

apyexánegkesa m'a Wesse' egegkok. Xama axta apkelleg'a xa, apkelwet'ak 
axta ekyágwokmoho eyáhapwa'a yegmen ma'a wátsam ekwányam, 
apkelyegwakkók apagko' axta, tén axta aptáha apkelmaxneyeyncha'a s'e: —
¿Yaqsa ektáha aptáha nak xa? ¿Háxko eyke negko'o anteméssesek xép 
yaqwayam enxoho kawanmeyekxak yegmen wátsam ekwányam? 

12—Hélyenyenta wátsam ekwányam, tén sa' kawanmeyekxak yegmen —

axta aptáhak Jonás apchátegmowágko—. Ko'o keñamak xa éxchahayam 
ekyennaqte agko' nak, eyáhapwa'a nak kéxegke. 

13Apkelwasqápeykxók axta eykhe apkeltamheykha nak apmako ey'ásekxak 

neyáwa m'a yántakpayhe, mopwancha'ak axta eyke, hakte yágwokmók agko' 
axta eyáhapwe yegmen. 

14Keñe axta aptáha apkelmaxneya Wesse' egegkok se'e: “Wesse', nágyoho 

aqsa negko'o agmaskok eñama s'e énxet nak. Méko sa' agkok aptémakxa, 
ná hempehésseta aqsa negko'o m'a apketsapa enxoho, hakte xép Wesse', 
elának chá'a exchep ma'a apmakókxa enxoho elána'.” 

15Kélyenyenteyk axta wátsam ekwányam Jonás natámen apteme 

apkelpeywa xa, tén axta ekwanmeyákxo yegmen ma'a wátsam ekwányam 
nak. 

16Xama axta apkelwet'a ektáhakxa m'a apkeltamheykha nak yántakpayhe, 

apkelakawók apagko' axta Wesse' egegkok, tén axta apkelmésa aqsok 
apnaqtósso apkelnapma, apméssek axta nahan apkelpeywa apmako chá'a 
etnehek apkeláyo. 

17 Apcháphássek axta eyke xama kelasma ekyawe Wesse' egegkok, 

yaqwayam kanaqsapok Jonás. Ántánxo ekhem axta apha Jonás ma'a kañe' 
kelasma ekyawe awáxok tén han ántánxo axta'a. 

 

Jonás 2 
Jonás apteme nempeywa nélmaxnagko 

1Apkelmaxnakkek axta Jonás Dios Wesse' apagkok kañe' kelasma ekyawe 

awáxok. 

2Aptáhak axta s'e: “Wesse', neyseksa ekmaso setnahakxa axta ko'o 

ekwóneyha exchep, apleg'ak axta nahan. Apkelmaheykegkaxa 
apkeletsapma axta payhok sekwónegkaxa exchep, apleg'ak axta nahan 
sekwóneykha. 

3Eyenyenteyk axta exchep éttawanyexa agko' nak wátsam ekwányam, 

eyapchek axta yegmen ényé. élyeyk'ak axta nahan élyaqyahayam élyawe 
apcháphasso axta exchep. 

4Éneykek axta ko'o hetekkásak ma'a aphakxa nak xép; xénchek axta ewáxok 

mótekxók chá'a m'a tegma appagkanamap apagkok aptaqmalma nak. 

5Ewakha'ak axta ko'o yegmen; eyapchek axta m'a wátsam ekwányam 

ekmattawóneg nak, kelpextetchek axta épátek ma'a yegmen ekto. 

6Ekweywegkek axta kañók agko' ekweykmoho m'a awhak meteymog nak. 

¡Éneykek axta matyepe'! Xép axta eyke ewagkásak teyp Dios Wesse' 
ahagkok, semallahanchesa nétsapma. 

7Wesse', xama axta peya kamaskok sekyennaqte, tén ekxéna ewáxok xép; 

wokmek axta sélmaxnagko m'a tegma appagkanamap apagkok aptaqmalma 
nak, cham'a aphamakxa nak xép. 

8Eyensamhok chá'a exchep apkelyetleykha m'a apkelpeykessamo nak chá'a 

kéleykmássesso. 

9Almések sa' eyke ko'o exchep seknaqtósso sélnapma, yetlo 

sekmeneykmasso sekmésso ekxeyenma ewáxok. Alának sa' ma'a 
séltennasso axta alána'. ¡Wesse', xép apwánxa apagkok, apmopwána 
hegwagkasek teyp!” 

10Keñe axta Wesse' egegkok apkeltamho kayekxagwók kelasma ekyawe 

Jonás ma'a néten xapop. 

 

Jonás 3 
Énxet'ák Nínive apkelyaqmagkasso apkelwáxok 

1Appaqhetchásekxeyk axta makham Wesse' egegkok Jonás. Aptáhak axta 

apcháneya s'e: 

2“Emhók sa' tegma apwányam Nínive, ellegés sa' énxet'ák sekmako nak ko'o 

altennaksek xép.” 

3-4 Apxegkek axta Jonás apmahágko m'a Nínive, ekhawo m'a aptáhakxa axta 

apcháneya Wesse' egegkok. Nínive axta apteme xama tegma apwányam 
apyawe apagko', ántánxo ekhem axta kammohok nenxega agwomok 
napwa'a. Aptaxneyk axta Jonás tegma apwányam, xama ekhem axta nahan 
apxega yetlo apteme appeywa ekyennaqte agko' se'e: “¡Cuarenta ekhem 
kéméxcheyk kólmasséssók Nínive!” 

5Axta elya'ássekmok Dios ma'a énxet'ák apheykha axta tegma apwányam, 

cham'a apkelwányam nak, tén han ma'a apketkók nak. Apkelxénchek axta 
elanagkok ma'a manto nak nento, apkelántaxneykxeyk axta han apáwa 
sẽlwáxaqxamo, magkenatchesso éllapwámegko. 

6Xama axta nahan ekwokmo amya'a aphakxa m'a wesse' apwányam Nínive, 

apkempákxeyk axta néten aptaháno, aplekkek axta aptaxno aptaqmalma, 
aptaxneykxo m'a apáwa sẽlwáxaqxamo nak, keñe axta apha náxop. 

7Yetlókok axta nahan apkeltémo kóllegaksek apyókxoho énxet'ák apheykha 

nak tegma apwányam wesse' apwányam appeywa, tén han ma'a 
appasmeykha nak chá'a aptamheykha ektéma nak se'e: “Méko sa' xama 
énxet enxoho apwanchek etwok apto. Megkólwanchek sa' nahan kólagkok 
ektéyak kélnaqtósso weyke, essenhan ma'a kélnaqtósso nepkések, 
megkólwanchek sa' nahan kólagkok yegmen. 

8Kólántaxnekxa sa' ma'a apáwa sẽlwáxaqxamo nak, magkenatchesso 

sẽllapwámegko, nágkóleysagkoho aqsa kólwónmakha m'a Dios, kólwátésák 
sa' ma'a kéltémakxa élmasagcha'a nak, tén han ma'a 
kélteméssesseykmohóxma ekmaso nak kélmók, kélláneykegko nak chá'a s'e 
kaxwo nak; 

9lapmaxcheyk sa' kexaha eyaqmagkasek apmakókxa nak etnehek Dios, tén 

han kamaskok aplo, keñe sa' magmassehe'.” 

10Apwet'ak axta Dios aptamhágkaxa énxet'ák Nínive, ekmassa apkelánegko 

m'a apkeltémakxa ekmaso nak, tén axta ekxéna apwáxok metnéssessamók 
exma ekmaso, apxénakxa axta etnéssesek. 

 

Jonás 4 
Jonás aplo 

1Aplókek axta Jonás apwet'a apteméssesakxa Dios ma'a énxet'ák, axta 

kalchak apwáxok. 

2Tén axta appaqhetchesa Wesse' egegkok aptáha apkelmaxnagko s'e: —

Wesse', cháxa sekxeyenma axta chá'a ko'o katnehek xa, sekhamakxa axta 
makham ma'a seyókxa. Axta keñamak sekmáheyo heykxe ko'o axyenmok 
amhagkok ma'a Tarsis, hakte ekya'ásegkók ko'o exchep apteme Dios 
ektaqmeleykha apwáxok henlano', tén han apmopyósa henlano', 
mepekhésamap elwok, awanhek nahan segásekhayo, exének chá'a 
ellegássesagkohok énxet'ák, keñe elwátessók chá'a. 

3Cháxa keñamak séltamho nak ko'o hemasséssók xép Wesse', tásek ko'o 

watsapok, kaxnók aweynchamha chá'a. 

4Aptáhak axta Wesse' egegkok apchátegmowágko s'e: —¿Táseya 

aptáhakxa, aptáha nak aplawa xa ektáha nak? 

5Aptekkek axta Jonás ma'a nepyeseksa nak tegma apwányam, 

appakxenwokmek axta m'a ekpayhókxa nak ekteyapmakxa ekhem nepyáwa 
tegma apwányam. Axta apkelánegwokmok xama appakxanma yámet áwa' 
m'a, tén axta apha kóneg pessesse agkok, apkelhaxna etagkohok yaqwánxa 
katnehek ma'a tegma apwányam. 



2101 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

6Keñe axta Dios aptekkesa xama élyaw'áwa' aphakxa m'a Jonás, yaqwayam 

enxoho kápok pessesse agkok, yaqwayam enxoho exek ektaqmalma agko' 
ma'a kóneg. Payhekxeyk axta apwáxok apwet'a Jonás ma'a yámet nak. 

7Keñe axta élsaka, apkeltamho katwok askok Dios ma'a élyaw'áwa' nak, 

kelyamakak axta áwa'. 

8Xama axta ekwa'a néten ekhem, apkeltamhók axta kaxchahák Dios 

ekmexanma eñama m'a ekteyapmakxa ekhem, apwetágkok axta peya kápok 
ma'a Jonás hakte payhawók axta ekmexanma m'a aphakxa, apkeltamhók 
axta yetsapok. —Tásek ko'o watsapok, kaxnók aweynchamha chá'a— axta 
aptáhak. 

9Aptáhak axta Dios apchátegmowágko s'e: —¿Táseya aptáhakxa, aptáha 

nak aplawa xa ektáha nak, eñama ekyamaye m'a élyaw'áwa' nak? —¡Táse' 
neykhe sektáha seklawa xa ektáha nak! —axta aptáhak Jonás 
apchátegmowágko— ¡Peyk ko'o watsapok seklo! 

10Tén axta Wesse' egegkok aptáha apchátegmowágko s'e: —Háwe exchep 

apkeneykekxa élyaw'áwa', háwe han apwánegkesso; xama axta'a tépak, 
keñe mók axta'a étsapa, chaqhak aqsa apwáxok apkelano. 

11Ekyágwánxa agkok ko'o apyósekak alanok ma'a énxet'ák Nínive, tegma 

apwányam apheykegkaxa nak ciento veinte mil sakcha'a meyke 
apkeltémakxa, tén han ekxámokma agko' ma'a aqsok kélnaqtósso. 

Miqueas 
Miqueas 1 

Dios apkellegassáseykegkoho énxet'ák Samaria 

1 Keso amya'a apkeltennasso axta Wesse' egegkok ma'a Miqueas, 

apkeñama axta Moréset, tén han aqsok apxekmóssamo apkeltennassama 
axta apxeyenma m'a Samaria, tén han Jerusalén, cham'a aptamheykegkaxa 
axta apkelwesse'e apkelwányam Judá m'a Jotam, Ahaz, tén han Ezequías. 

2Kóleyxho sa' se'e, énxet'ák kélyókxoho nak; kóltaqmelchesho sa' 

kélháxenmo s'e kélyókxoho kélheykha nak ekyókxoho apchókxa: 
Elxénchásekxohok sa' kéltémakxa kéxegke Wesse' egegkok ma'a aphakxa 
nak tegma appagkanamap aptaqmalma apagkok. 

3Etyapok sa' Wesse' egegkok ma'a aphamakxa nak, exegmak sa' 

elteyammegmak ma'a naw'ék egkexe nak. 

4Kalpayhekxak sa' chá'a egkexe apkelteyagwánxa enxoho ektémól'a pápa' 

kólpekkenek ma'a nátex, kalmayhekxak sa' chá'a neyseksa m'a 
élyapwátegweykenxa nak xapop, ektémól'a yegmen ényé ekyennaqte 
élpexyaweykental'a. 

5Katnehek sa' ekyókxoho xa eñama apkenmexeykekxa Dios ma'a Jacob 

énxet'ák apagkok, eñama melya'assáxma m'a énxet'ák apheykha nak Israel. 
¿Yaqsa énmexcháseykekxa Dios ma'a Jacob énxet'ák apagkok? ¡Énxet'ák 
Samaria! ¿Háxko apkelpeykessamókxa kéleykmássesso m'a énxet'ák Judá? 
¡Jerusalén! 

6Cháxa keñamak aptáha nak Wesse' egegkok se'e: “Nápakha'a apketkók sa' 

ko'o atnessásekxak ma'a tegma apwányam Samaria, yókxexma eyáxñe sa' 
katnekxa' kélcheneykekxexa nak anmen yámet. Waxpánchesha sa' 
meteymog nekha'a nak tegma apwányam ma'a ekyapwátegweykenxa nak 
xapop, yáxña'akxoho sa' apekkenchásekxak ma'a apowhók nak. 

7Nekha'a étkók sa' katnekxak ma'a ekyókxoho kéleykmássesso apagkok 

nak, kólwatnekxak sa' ma'a ekyókxoho yámet awhók apkeláyókxa nak. 
Kelán'a ekyaqmagkáseyak pók énxet ektegye selyaqye agkok axta keñamak 
élánamáxko xa, kelán'a ekyaqmagkáseyak pók énxet ektegye selyaqye 
agkok sa' eyke makham atnéssásekxa'.” 

Miqueas apkelekxagweykha 

8Cháxa keñamak peya nak ko'o awónek yetlo ekyawe agko' sélapwayam; 

cháxa keñamak peya nak aweynchamha meyke sélatchesso emagkok tén 
han meyke sektaxno, awónchesha sa' ektémól'a semheg nawhak, kaxñaha 
sa' egkenyek aptémól'a xápen epáwha. 

9Hakte megkataqmelwomek ma'a ekyense nak Samaria: wákxók han ma'a 

Judá tén han ma'a Jerusalén, tegma apwányam apheykegkaxa nak énxet'ák 
ahagkok. 

10Nágkóltennés aqsa énxet'ák apheykha nak Gat xa; nágkóllekxagwaha 

aqsa. Kólpexyawha sa' aqsa kóllegagkohok ekmáske m'a yagkamex nak Bet-
le-afrá. 

11¡Énxet'ák kélheykha nak Safir, kólmohok sa' ma'a megkatnahakxa nak 

kélókxa, meyke apáwa, yetlo ekyawe agko' kélmegqakto! ¡Melántépek sa' 
ma'a énxet'ák apheykha nak Zaanán! ¡Tekkek kéllekxagweykha m'a Bet-
ésel, keñe sa' kéxegke katnehek meyke ekpasmo! 

12Apkelpexyawáha apkellegeykegkoho ekmáske m'a énxet'ák apheykha nak 

Marot, kelpekhéssek kataqmelwók apheykha, hakte Wesse' egegkok 
apkeltémo kawak aqsok ekmaso ekweykmoho m'a átog nak ma'a Jerusalén. 

13Kéxegke, kélheykha nak Laquis, kélenmexeykekxa axta Wesse' egegkok, 

ektéma nak ma'a énxet'ák Israel, kélsexnenagkama axta apkeláneykegko 
melya'assáxma m'a apheykha nak Sión, kólnaqtehetchásekxa yátnáxeg ma'a 
apkelyenyawasso nak. 

14Kólyenyawho kélagko' sa' ma'a Moréset-gat. Melwetágwomek sa' chá'a 

kélpasmo kelwesse'e apkelwányam nak Israel ma'a tegma apwányam Aczib. 

15Aptáhak Wesse' egegkok se'e: “Énxet'ák kélheykha nak Maresá, 

wáphássásekxak sa' ko'o makham kéxegke yaqwayam elmok, 
elántaxnegwók sa' meteymog áxwa Adalum ma'a ektáha axta apkelámha 
apmonye'e apkelyennaqte nepyeseksa m'a énxet'ák Israel. 

16Kéxegke, kélheykha nak tegma apwányam Sión, kólmopaksoho kéltegye 

kélyese, magkenatchesso éllapwáméyak, eñama m'a kélketchek 
kélásekhayo nak. Kólmopaksoho kélyese, ekwokmoho ektáha meyke agko' 
kélwa', ektémól'a máma apwenaqte, hakte kólnaqlakxak sa' megkatnahakxa 
apkelókxa m'a kélketchek nak kéxegke.” 

 

Miqueas 2 
Kelwesse'e apnaqtawáseykegkoho énxet'ák apmopyóseka 

1¡Énxet'ák la'aye, élxéneykha nak apkelwáxok elanagkok aqsok ekmaso 

neyseksa aphéyak apkelyetnamakxa néten, kelsakak agkok, elanagkok 
chá'a m'a élxeyenma nak apkelwáxok elanagkok, hakte yetneyk 
apmopwancha'a elanagkok! 

2Katsapok chá'a apnegya'ák elanok xapop, keñe elmok chá'a; katsapok chá'a 

apnegya'ák elanok tegma, keñe elmenyexek chá'a. Enaqtawasagkohok 
chá'a énxet yetlo apnámakkok, cham'a ektáha nak chá'a apagkok xapop, tén 
han ma'a aqsok apkelxaweykekxa nak. 

3Cháxa keñamak aptáha nak Wesse' egegkok se'e: “Yetneyk ko'óxa 

élchetamso ewáxok yaqwánxa atnéssesek kéxegke. Wáphássesek sa' aqsok 
ekmaso agko', megkólwanchek sa' kólegketaxche', megkóleyxkók sa' 
kaxwók kólweynchamha, hakte katnehek sa' ekhem ekmaso agko'. 

4Kólmeneykmássesek sa' kéxegke kélmeneykmasso sẽnlapwayam ma'a 

ekhem sa'. Keñe sa' kóltéhek se'e: ‘Ẽlmasséssekmók egagko' negko'o; 
kélyaqmagkassek pók apagkok ma'a negókxa, ektáha axta apagkok ma'a 
Wesse' egegkok, meyke kélnókáseykha xama enxoho; kélexpánchessek 
xapop egagkok nepyeseksa m'a énxet'ák aptáha nak sẽlma.’” 

5Cháxa keñamak peya sa' megkaxek kéxegke xapop kélagkok nepyeseksa 

m'a Wesse' egegkok énxet'ák apagkok. 

Dios appeywa apkellegasso apkelmopwancha'a amya'a 

6“Ná hẽlyo'óta chá'a negko'o yetlo sẽllegasseykta amya'a yaqwánxa 

katnehek egmonye' —etnehek chá'a elpaqmétek ma'a. ¡Yawanchek negko'o 
hegwohok ma'a aqsok ekmaso nak!” 

7¿Apkeltaqnómakpek enxeykel'a m'a Jacob énxet'ák apagkok? ¿Aplamchek 

enxeykel'a kaxwók ma'a Dios? ¿Keya aptémakxa Dios elának aqsok xa? 
¿Megkataqmalmakhaya chá'a appeywa elának ma'a ekpéwo nak 
aptémakxa? 

8Kélenmexma kaxwók kéxegke kéltamhákxak ma'a énxet'ák ahagkok. 

Kélyementameykegkek apkelnaqta apkeltaqmalma m'a apkelweykta axta 
makham apkelenyeykta m'a kempakhakma, cham'a élxeyenma axta 
apkelwáxok apkelwagkáseykpo teyp. 

9Kélántekkessegkek axanák éltaqmeleykegkaxa nak awáxok neyseksa 

ekheykha m'a kelán'ák, keñe étchek kélyementameykegko, cham'a sélmésso 
axta ko'o. 

10¡Kólchempekxa néten! ¡Kólxeg! Háwe néllókassamakxa negyampe s'e; 

kólmasséssók sa' meyke eyeymomáxche eñama ekyetno élánamáxche 
aqsok ekmaso m'a kañe'. 

11Yetneyk agkok xama énxet aptamheykha apmopwána amya'a, etnehek 

chá'a s'e: “Añeksohok chá'a ko'o kéxegke m'a anmen yámet égmenek, tén 
han ma'a mók anmen nak”, cháxa yaqwayam etnehek Dios appeywa 
aplegasso apagkok ekleklamo apwáxok xa énxet'ák nak. 

Dios apxeyenma elwagkasek teyp énxet'ák apagkok 

12Wánchásekxak sa' ko'o apyókxoho Jacob énxet'ák apagkok; 

ayekhámekxak sa' apqántawók apkeleymomap nak ma'a énxet'ák Israel. 
Wánchásekxak sa' aptémól'a nepkések yaqnekxak ma'a apxagkok aptémól'a 
nepkések yaqnekxak ma'a yókxexma ektaqmelakxa nak pa'at, énnegkesek 
sa' exma eñama apxámokma. 

13Dios sa' exog apmonye'e elanaksek ámay, keñe sa' elyetlók ma'a énxet'ák, 

elántépok sa' ma'a átog nak tegma apwányam. Exog sa' amonye'e 
apyókxoho énxet'ák ma'a Wesse' apwányam apagkok, cham'a Wesse' 
egegkok. 

 

Miqueas 3 
Amya'a apkelxénamap kelwesse'e ekmaso nak apkeltémakxa 

1Kóleyxho sa' kaxwo', kelwesse'e, tén han apkelámha apmonye'e nak Israel, 

¿yagkapayhawok kéxegke kólya'asagkohok ma'a aqsok ekpéwomo nak? 

2Kéltaqnagkamchek kéxegke m'a aqsok ektaqmela nak, keñe kélásekhayo 

m'a aqsok ekmaso nak; kélhaxyawássessegkek apyempe'ék ma'a énxet'ák 
ahagkok, yáxña'akxoho kélnegkencháseykekxak apexchakkok. 

3Kélteykegkek yetlo apaqta'ák énxet'ák ahagkok; kélhaxyawássessegkek 

apyempe'ék, keñe kélekkexchessama apexchakkok; máxa kélteméssessók 
ma'a ápetek kélmáheyól'a kólxatmok weygke. 

4Xama ekhem sa' kéxegke kólwónmakha Wesse' egegkok, 

megyátegmowagkehek sa' eyke. Exyánegkesek sa' kéxegke xa ekhem nak, 
eñama kélláneyak aqsok ekmaso. 

Amya'a apkelxénamap Dios appeywa apkellegasso sẽlyexancháseykha 

5Megkataqmelweykmok apkelxega m'a énxet'ák ahagkok eñama 

apkelyexancháseykha chá'a m'a apkellegasso nak sekpeywa 
apkelmopwancha'a amya'a, apkeltennasso nak chá'a katnehek meyke 
ektáhakxa apheykha m'a apkelmésso nak chá'a aptéyak, keñe eltennaksek 
chá'a yempakhak ma'a meléyak nak chá'a aptéyak. Aptáhak apkelxéna 
Wesse' egegkok, cháxa apkellegasso nak appeywa apkelmopwancha'a 
amya'a: 

6“Kamaskok sa' kéxegke kólwetak aqsok kélxekmóssamo axta'a, 

megkólxének sa' nahan chá'a yaqwánxa katnehek egmonye' 
ekyáqtésakxaxma.” Kamassegwók sa' kéláyo xa apkellegasso nak sekpeywa 
apkelmopwancha'a amya'a, kápok sa' aqsa ekyáqtéssóxma. 

7Elmegqáwhok apagko' sa' xa apkelwetayo nak chá'a aqsok 

ekpowásamáxkoho, melya'asagkek sa' aptamhágkaxa m'a apkelxeyenma 
nak chá'a yaqwánxa katnehek egmonye'. Elwanmeyagkok sa' aqsa xa 
apyókxoho nak, eñama megyátegmoweykegkokxa m'a Dios. 

8Keñe sa' ko'o, heyánchesseshok segkésso sekyennaqte m'a Wesse' 

egegkok espíritu apagkok, tén han ekpéwomo nentémakxa, tén han 
magwaye emonye', yaqwayam sa' magwéssekxeyk alxénchásekxohok 
apkelenmexeykekxoho Dios ma'a énxet'ák Israel tén han melya'assáxma. 

Jerusalén apmassegwayam 

9Kóleyxho sa' kaxwo' se'e, kelwesse'e, tén han apkelámha apmonye'e nak 

Israel, kéltaqnagko nak chá'a m'a nentémakxa ekpéwomo, 
kélyetnakhásseyam nak chá'a ekyókxoho m'a aqsok ekpéwomo nak, 

10kélmeykha nak kéllane Jerusalén ma'a nentekyawa, kélmeykha nak kéllane 

tegma apwányam Sión ma'a megkapéwomo nentémakxa. 

11Elmok chá'a takha' elxawagkok selyaqye m'a énxet'ák segyekpelchémo 

nak tegma apwányam, selyaqye aqsa chá'a eltamhok elxawagkok 
ekyánmaga apkelxekmósso apnámakkok ma'a apkelmaxnéssesso nak Dios 
énxet'ák apagkok, keñe m'a apkellegasso nak chá'a Dios appeywa, elmok 
chá'a ekyánmaga apkeltenneykha elxénmakha appasmo m'a Wesse' 
egegkok, etnehek chá'a apkelpeywa s'e: “Apheyk negyeseksa negko'o 
Wesse' egegkok; méko xama aqsok ekmaso awanchek hegáhapwak 
negko'o.” 

12 Kéxegke keñamak peya kólpeynchámekxohok xóp ma'a egkexe Sión, 

kéxegke keñamak peya etnekxak nápakha'a apketkók ma'a Jerusalén, 
tegma apwányam nak egkexe Sión, kápekxak sa' ekmompánaqma m'a 
egkexe nak tegma appagkanamap. 

 

Miqueas 4 
Wesse' egegkok apteme wesse' apwányam meyke ektáhakxa negha 

(Isa 2.2-4) 

1Kólteméssesek sa' egkexe meyke ekhémo apyetnamakxa nak Wesse' 

egegkok tegma appagkanamap apagkok, cham'a amonye' sa' 
ektemegwánxa néxa ekhem. Katnehek sa' egkexe netnók agko', 
kalyeykhagkok sa' ma'a ekyókxoho egkexe nak. Apyókxoho pók aptémakxa 
énxet'ák sa' elmeyógmak ma'a; 

2énxet apxámokma apagko' sa' elwa', sa' etnehek apkelpeywa s'e: 

“Kólchempoho, ólchántek Wesse' egegkok egkexe apagkok, tegma 
appagkanamap apagkok nak ma'a Jacob Dios apagkok, yaqwayam sa' 
hẽlxekmósek ma'a ámay apagkok, keñe sa' agkegwának ólyetlók ma'a 
apkeltamhókxa enxoho chá'a ólyetlók.” Hakte Sión sa' katyapok ma'a 
nélxekmowásamáxche apagkok nak Wesse' egegkok, Jerusalén sa' kañék 
ma'a appeywa nak. 

3 Etnehek sa' apkelyekpelchémo Wesse' egegkok nepyeseksa m'a pók 

aptémakxa nak chá'a énxet'ák, elánekxések sa' nahan chá'a ektémakxa 
apkelenmexamap ma'a apxámokma énxet'ák. Xóp élpeyncheyam sa' 
etnéssásekxak ma'a sawo élwenaqte apagkok nak, keñe sa' sawhéwa 
apagkok etnessásekxak ma'a sawo élhaxe. Melnapakpekxék sa' nahan chá'a 
kaxwók pók ma'a énxet'ák, megkólxekmósek sa' nahan chá'a kaxwo' 
yaqwayam yempakha'. 

4 Apyókxoho énxet'ák sa' exmakha meyke apkelaye, exmakha sa' ellókasek 

apkelyampe kóneg anmen yámet pessesse agkok, tén han kóneg higo 
yámet. ¡Wesse' egegkok ekha apyennaqte appeywa xa! 

5Elyahakxohok chá'a aqsok apcháyókxa m'a pók énxet'ák nak, keñe sa' 

negko'o ólyahakxohok chá'a Dios Wesse' egegkok meyke néxa. 

Elwagkasek sa' teyp Wesse' egegkok ektáha nak énxet'ák apagkok 

6-7Keso aptáhakxa nak appeywa Wesse' egegkok se'e: “Wánchásekxak sa' 

ko'o seknaqtósso nepkések xa ekhem nak, cham'a sellegassáseykegkoho 
axta: élmaso axta apkelyókxa, tén han apkelyampe axta, tén han 
apkexpánma axta. Atnéssesek sa' ko'o apkelyennaqte m'a apkeleymomap 
nak. Wesse' sa' ko'o atnehek nepyeseksa m'a énxet'ák ahagkok, ko'o 
sektáha nak Wesse' kélagkok sekhamakxa nak egkexe Sión, kaxwo' nak, tén 
han megkatnégwayam néxa. 

8Keñe sa' xép, tegma apwányam Jerusalén, tegma apwenaqte tén han 

apyennaqte nak Sión, xép sa' etnekxak makham tegma apwányam apagkok 
ma'a apchókxa, ekhawo aptémakxa axta chá'a m'a nanók axta, 
apheykegkaxa axta apkelwesse'e apkelwányam.” 

9¿Yaqsak ektáha ekpayhencha'a nak apátog? Máxa aptáhak ma'a kelán'a 

ekmáskel'a awáxok kamáwhok katnehek naqláwa. ¿Meyke wesse' 
apwányam apagkok enxeykel'a keñamak? ¿Enxeykel'a keñamak 
apkeletsapma m'a appaqhetcháseykha nak chá'a? 

10Epexyawha, kapayheykha apátog tegma apwányam Sión, ektémól'a 

kelán'a káskok awáxok, kamáwhok katnehek naqláwa, hakte elántépok sa' 
xép énxet'ák apagkok aphakxa, elhók sa' ma'a yókxexma eyáxñe nak, 
elwakxohok sa' ma'a Babilonia. Elántekkesekxak sa' eyke Wesse' egegkok 
énxet'ák apagkok ma'a; elwagkasek sa' teyp nepyeseksa m'a 
apkelenmexma. 

11Apxámok kaxwók pók aptémakxa énxet'ák apyepetchákxo pók apkenmexa 

exchep, aptáhak apkelpaqmeta s'e: “¡Anlanha sa' kóltawasha Jerusalén!” 

12Makke elya'ásegkok élchetamso apwáxok Dios xa pók aptémakxa énxet'ák 

nak, tén han ma'a aqsok apmáheyo nak elána'; melya'ásegkok apmáheyo 
yánchásekxak, ektémól'a hótáhap apyexna kéltéteykekxa kélchexakkassól'a 
apyempe'ék apák. 

13¡Tegma apwányam Sión, yempekxa néten, ellegássesagkoho 

apkelenmexma! Hakte aptáhak Wesse' egegkok se'e: “Agkések sa' ko'o 
exchep apyennaqte ektémól'a m'a weyke kennawo' sawól'a kepet'ák, tén han 
sawo ekyexwasel'a aphék, yaqwayam sa' enaqtawasagkohok apxámokma 
apagko' énxet'ák. Elyementók sa' xép ma'a aqsok apagkok ekxámokma 

apkelmenyexcháseyak axta pók énxet'ák, keñe sa' hélmések ko'o, sektáha 
nak Wesse' ekyókxoho keso náxop.” 

 

Miqueas 5 
David aptáwen neptámen aptépéyak 

1“Jerusalén, yánchásekxa sa' kaxwók sẽlpextétamo apagkok yaqwayam sa' 

emyók, hakte nélwakhéxche', peyk kóltekpagkasek apmáxempenek yámet 
ma'a apkemha apmonye' nak Israel. 

2 Keñe exchep, Belén Efrata, apteme nak ketchetsek nepyeseksa m'a Judá 

apnámakkok, xép sa' yenyék etyapok xama wesse' apwányam apagkok 
Israel, aptáwen neptámen nak ma'a nanók énxet.” 

3Apkexakhamchek eyke kaxwók Wesse' egegkok ma'a ektáha nak énxet'ák 

apagkok, ekweykmoho sa' ektáha naqláwa m'a kelán'a élhaxanma nak 
kategkesek étche apkenna'. Keñe sa' kólpáxaqteyásekxak makham ma'a 
apchókxa xamo' nak israelitas, kélnaqleykekxa axta megkatnahakxa 
apkelókxa. 

4Yempekxak sa' néten ma'a wesse' apwányam yaqwayam sa' 

eltaqmelchesek ma'a énxet'ák apagkok, yetlo apmopwána, tén han 
apcheymákpoho eñama nak apmésso m'a Dios Wesse' apagkok, exmakha 
sa' meyke élya'ásekhaxma m'a, hakte kólteméssesek sa' apcheymákpoho 
Wesse' egegkok, ekweykmoho m'a néxa xapop nak. 

5Esógmak sa' meyke ektáhakxa negha m'a. Apkelántaxnegwa'ak sa' agkok 

asirios negókxa, tén han apkelántaxnegwa'a enxoho m'a tegma apkelyawe 
egagkok nak, óláphássesek sa' siete apkelámha apmonye'e, tén han ocho 
énxet'ák ekha nak kéláyo yaqwayam elenmexek. 

6 Sa' etnahagkok kelwesse'e apkelwányam Asiria m'a, cham'a apchókxa 

Nimrod, yetlo apmeykha sókwenaqte, hẽlmallahanchesek sa' nepyeseksa 
asirios apkelántaxna enxoho negókxa, appayhékxo enxoho m'a kañe' xapop 
egagkok. 

Israel apmassésseyam apkelenmexma 

7Keñe sa' nepyeseksa apxámokma énxet'ák, apkeleymomap nak ma'a Jacob 

énxet'ák apagkok, etnahagkok sa' ma'a ektémól'a yálye, apcháphassól'a 
Wesse' egegkok, tén han ektémól'a ekmámeye ekpálweyktál'a pa'at, 
melhaxanma nak chá'a apkeltémókxa etnehek ma'a énxet. 

8Keñe sa' nepyeseksa apxámokma énxet'ák, apkeleymomap nak ma'a Jacob 

énxet'ák apagkok, máxa yámakméwa sa' etnahagkok neyseksa m'a aqsok 
nawha'ák éllo nak, máxa méwa sa' etnahagkok ekleykhal'a nepyeseksa m'a 
nepkések kélnaqtósso, ektahanmal'a neyseksa ekyeykhe keñe katnéssesek 
nápakha'a apketkók, eksawhomól'a kalnápok apyókxoho. 

9Wesse', sa' etnehek xép ektamagkok xa, tén han emasséssók apyókxoho 

m'a apkelenmexma nak. 

Néxa kempakhakma tén han kélpeykessamo kéleykmássesso 

10Keso aptáhakxa nak appeywa Wesse' egegkok se'e: “Annáhakkasek sa' 

ko'o apkelchánte yátnáxeg xa ekhem nak, asawhaksohok sa' 
amasséssessók yátnáxeg apkelyenyawasso apagkok apkenchesso nak 
kempakhakma; 

11apmopsagcha'a sa' atnessásekxak ma'a tegma apkelyawe apagkok nak, 

alyaqnegkessesagkok sa' ma'a tegma apkelyennaqte apagkok; 

12asawhaksohok sa' amasséssessók ma'a énxet'ák apagkok ekha nak 

apkelmopwancha'a, meyke apkeltennasso yaqwánxa katnehek egmonye' sa' 
atnéssesek; 

13amasséssessók sa' ma'a aqsok apcháyókxa nak, tén han ma'a meteymog 

apkelpeykessamo nak chá'a, yaqwayam sa' melpeykesók chá'a kaxwo' ma'a 
aqsok apcháyókxa ektáha nak chá'a apkelane apagko'. 

14Alyaqnegkessesagkok sa' ma'a yámet awhók élyawe apkelpeykessamo 

nak chá'a, amasséssessók sa' apyókxoho m'a tegma apkelyawe apagkok. 

15Yetlo seklo sa' ko'o ayaqmagkásekxak setnéssessamakxa m'a pók 

aptémakxa énxet'ák, mehelyaheykekxa nak.” 

 

Miqueas 6 
Dios apkeltennasso Israel aqsok élsexnenagko 

1Kóleyxho kaxwók kéxegke aptáhakxa nak appeywa Wesse' egegkok: 

“¡Etnamha, exén kaxwók aqsok apmáheyo exének naqta'awók egkexe, 
keyxhok sa' appeywa exchep ma'a xóp élekhahéyak!” 

2Kéxegke egkexe, kóleyxho sa' se'e tén han xapop awhak: peyk 

elyekpelkohok kaxwók Wesse' egegkok énxet'ák apagkok, peyk eltennaksek 
aqsok élsexnenagko m'a énxet'ák Israel. 

3Keso aptáhakxa nak appeywa Wesse' egegkok se'e: “Énxet'ák ahagkok, 

hélátegmowák sa', ¿háxko sekteméssessamakxa ko'o kéxegke? ¿háxko 
sekteméssessamakxa ko'o kéxegke sélya'assama exma? 

4 Élántekkesegkek axta ko'o kéxegke m'a Egipto, sélmallahanchessama m'a 

ektémakxa axta kélteme kélásenneykha naqsa. Eyáphássessegkek axta ko'o 
yaqwayam enaqlawha m'a Moisés, Aarón, tén han María. 

5 Énxet'ák ahagkok, kaxénwakxoho kélwáxok ma'a aqsok ekxeyenma axta 

apwáxok elának Balac, wesse' apwányam axta m'a Moab, tén han 
apchátegmoweykegkokxa axta m'a Balaam, Beor axta apketche. 
Kaxénwakxoho kélwáxok ma'a kélyeykhaya axta Sitim, kélmaheykegko m'a 

Guilgal, kaxénwakxoho kélwáxok appasmoma axta apkelmallahanchessama 
m'a Wesse' egegkok.” 

Apkelhaxanma nak Wesse' egegkok elának énxet 

6¿Yaqsa sa' ko'o asakxések Wesse' egegkok yaqwayam alpeykesho', 

cham'a Dios apha nak néten? ¿Awakxaya sa' ko'o aphakxa yetlo 
sekyentameykekxa weyke étkók kennawo' xama apyeyam agkok, yaqwayam 
enxoho kawatnaxchek kólmések? 

7¿Kapayhekxaya sa' apwáxok Wesse' egegkok, sélmésa enxoho ko'o mil 

nepkések apkelennay'a, essenhan diez mil litro pexmok égmenek? 
¿Essenhan sekmésa enxoho hatte átnaha apketkok, ekyánmaga 
sénmexeykekxa Dios, tén han may'assáxma? 

8Énxet, apkeltennássek xép Wesse' egegkok ma'a aqsok ektaqmela nak, tén 

han yaqsa apkelhaxna elának xép: apkelhaxneyk elának ma'a aptémakxa 
ekpéwomo, tén han apmopyósa elanok pók, tén han elyahakxohok yetlo 
megkeymáxkoho apwáxok ma'a Dios. 

Amya'a ekxénamaxche negmenyexma nak egmók tén han negmowána amya'a 

9Apkelwóneyha Wesse' egegkok ma'a apheykha nak tegma apwányam, 

tásek han ageyxhok yetlo negáyo: “Kóleyxho, énxet'ák, tén han 
kélpaqhetcháseykha nak chá'a kélnámakkok ma'a tegma apwányam: 

10Heykegkek aqsok ekxámokma élmenyexamaxche m'a apxanák nak 

énxet'ák élmasagcha'a apkeltémakxa, tén han ma'a kelyetsáteyak 
segmenyexmo, sektaqnagkamo nak chá'a ko'o. 

11Mowanchek ko'o alásekhekxohok ma'a apkelmeykha nak chá'a 

kelyetsáteyak kéllekkesso nak nekha ekyentaxno, tén han ekmowána amya'a 
nak. 

12Apyókxoho kelwesse'e apheykha nak se'e tegma apwányam 

apnaqtawáseykegkoho m'a apmopyóseka nak; apkelmopwancha'a amya'a 
nahan apyókxoho apheykha nak ma'a, tén han apkelyexancháseykha chá'a 
pók. 

13Cháxa keñamak seklegássásegkoho nak, tén han sekmasséssekmo 

eñama mey'assáxma. 

14Etwok sa' eykhe apto, meyaqkanmek sa' eyke, meyk sa' aqsa chá'a 

kaqhek; yánchásekxak sa' eykhe chá'a apto, yahamók sa' eyke chá'a 
kasawhaxche', kéméxcheyk sa' agkok chá'a xama aqsok, wának sa' 
kólmasséssessók chá'a neyseksa kempakhakma. 

15Eknekxak sa' eykhe chá'a aqsok aktek, menakxek sa' eyke chá'a ekyexna; 

elyaqhápok sa' eykhe olivo ekyexna, memha sa' eyke m'a pexmok agkok; 

elteyammok sa' eykhe m'a anmen yámet ekyexna, ménhek sa' eyke m'a 
égmenek nak. 

16 Hakte apyetlamchek xép aptémakxa axta m'a Omrí, apkeláneyak ma'a 

aptamheykegkaxa axta m'a Ahab apnámakkok, aptemegkek ma'a 
aptamheykegkaxa axta. Cháxa keñamak peya nak atnéssesek xép aqsok 
eyeymáxkohol'a kóllano' tén han apkesmésamap yetlo m'a énxet'ák 
apagkok, kápekxak sa' xép apkelmegqakto m'a énxet'ák ahagkok.” 

 

Miqueas 7 
Israel apkeláneyak aqsok élmasagcha'a 

1¡Ko'o laye! ekhawók ma'a énxet apyekhámeykhal'a aqsok natámen 

eknakxamáxche ekyexna m'a namyep, massék sekwet'a anmen yámet 
ekyexna, tén han higo ekyexna, sekmáheyól'a chá'a. 

2Méko kaxwók énxet ekpéwomo aptémakxa keso náxop, tén han 

meyenseyam nak ma'a Dios; apkelhaxneykha aqsa chá'a kaxwók 
apnámakkok yaqwayam elnápok; apnegkenchessegkek aqsa chá'a 
kelhanma yaqwayam elmok. 

3Apwancha'ak elanagkok ma'a aqsok ekmaso; eltamhok chá'a elxawagkok 

ekyánmaga m'a wesse' apkeláneykha nak, elmok chá'a takha' kólmések 
selyaqye yaqwayam mepékesók aqsok apkelxeyenma m'a énxet'ák 
segyekpelchémo nak, elanagkok chá'a ekxénakxa enxoho chá'a apkelwáxok 
elanagkok ma'a kelwesse'e nak, etwássesha chá'a apkeltémakxa énxet'ák 
ma'a tegma apwányam. 

4Máxa yámet ekha nak am'ák apkelxénamap nak chá'a éltaqmalma 

apkeltémakxa xa énxet'ák nak, máxa pegke m'a apkelxénamap nak chá'a 
ekha kéláyo. Xegakmek eyke ekhem yaqwánxa kólyaqmagkásekxak 
apkeltémakxa, apkeltennassama axta m'a énxet apkelhaxneykha cham'a 
aplegasso nak Dios appeywa. Keñe sa' katyapok nepyeseksa melya'áseyak 
aptamhágkaxa. 

5Ná etnésses chá'a naqsók appeywa pók, nágyáwho chá'a xama enxoho m'a 

apxegexma nak; elanagkoho chá'a appeywa appaqhetchesa enxoho 
aptáwa'. 

6 Hakte elwanyaha chá'a apyapmeyk ma'a kélketchek apkelennay'a nak, 

kalenmexekxak chá'a chána m'a kélketchek kelwán'ák nak, kalenmexekxak 
chá'a kelyepyámog ma'a atánegken'ák nak, apkelenmexma chá'a 
etnahagkokxak ma'a apnámakkok apancha'awo nak. 

7Aleyxek sa' eyke ko'o m'a Wesse' egegkok; malwataksek sa' sélhaxanma 

m'a Dios ahagkok sewagkasso nak teyp, hakte yeyxhok sa' ko'o 
sélmaxnagko m'a. 



2112 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

Israel apkelmallane 

8Énxet'ák sélenmexma nak, nágkalpayhekxa kélwáxok kólwetak ekmaso 

sekha, ekyaqnenmeyk eykhe ko'o, wampekxak sa' eyke makham néten; 
ekhegkek eykhe ko'o ekyáqtésakxa exma, Wesse' egegkok akke 
sélsássesso chá'a exma. 

9Éláneyak ko'o may'assáxma sénmexeykekxo Wesse' egegkok, cháxa 

keñamak peya nak alenmaxaxkohok ma'a aplo nak; ékpelkohok sa' ko'o 
sektémakxa m'a, hélánekxések sa' amya'a. Hey'aksek sa' ko'o Wesse' 
egegkok ma'a élsakókxa nak exma, yának sa' ótak ma'a segwagkasso teyp 
apagkok. 

10Elwetak sa' nahan ma'a sélenmexma nak, cháxa peya sa' kalmegqaksohok 

apagko' xa. Hakte axta etnehek chá'a heyának se'e: “¿Háxko aphakxa Dios 
Wesse' apagkok?”, alanha sa' ko'o kaxwo' kólteyammaha ektémól'a yelpa' 
m'a ámay nak. 

Jerusalén apxátekheykekxa 

11Jerusalén, xegakmek ekhem peyakxa nak kóllánekxak ma'a 

kélhaxtegkesso nak, tén han yaqwánxa kólyanchásekxak ma'a néxa xapop 
apagkok. 

12Xegakmek ekhem yaqwánxa sa' kólyo'óták xép apkeleñama ekyókxoho 

yókxexma: apkeleñama m'a Asiria, ekweykekxoho m'a apkeleñama nak 
Egipto, apkeleñama nak ma'a wátsam Nilo, ekweykekxoho m'a apkeleñama 
Éufrates, tén han ma'a apkeleñama nak ekyókxoho wátsam élyawe, tén han 
ma'a ekyókxoho meteymog élekhahéyak nak. 

13Meyke xama aqsok sa' katnekxak ma'a xapop nak, eñama apkeltémakxa 

m'a énxet'ák apheykha nak ma'a, ekyaqmageykekxa apkeltémakxa ekmaso. 

Énxet'ák apkelmaxneyéyak apkeltémo kataqmelekxak apheykha 

14¡Wesse', eltaqmelches énxet'ák apagkok, aptáha nak nepkések 

apnaqtósso apagkok apagko', apkelweynchámeykha nak apxakcha'awók 
naxma, ekwakhaya nak xapop éltaqmalma! Enaqlakxa m'a ekhakxa nak pa'at 
Basán tén han Galaad, ektéma axta m'a nanók axta. 

15Exekmós ma'a aqsok sempelakkasso nak agweta', ektéma axta m'a 

apkelántekkessama axta Egipto. 

16¡Elwetak sa' nahan ma'a pók aptémakxa énxet'ák nak, keñe sa' 

elmegqáwhok apagko', neyseksa eykhe ekha apkelyennaqte! ¡Meyke 
apkelpeywa sa' etnahagkok, tén han meyke apkelpeyk'ák! 

17¡Elyaqmelmakha sa' xóp ánek ektémól'a yéwa, tén han ektémól'a m'a mók 

aqsok élpexyaweykegkoho nak náxop kalxog! ¡Elpexyennók sa' elántépok 

ma'a apxanák nak, yetlo apkelyegwakto ekyawe agko' sa' elyo'ókxak xép, 
Dios Wesse' egagkok! 

Dios meyaqmagkáseykekxa apkeltémakxa énxet'ák apagkok 

18Méko pók Dios aphawo nak xép, hakte meyaqmagkásekxeyk chá'a exchep 

nentémakxa ekmaso, kalwanaqmohok nahan chá'a exchep nénmexeykekxa 
negko'o néleymomáxche nak egqántawók énxet'ák apagkok. Atsek negko'o 
eltamhók xép henxekmósek segásekhayo, megkawegqók chá'a aplo. 

19Kapyósho makham henlanok negko'o, élteyammekxa nentémakxa 

ekmaso. Eyenyow mólya'assáxma m'a éttawanyexa agko' nak wátsam 
ekwányam. 

20¡Wesse', ná elwátessem ma'a ektémakxa nak mehegyenyaweykha, tén 

han segásekhayo apkeltennassama axta etnéssesek nanók axta m'a 
ẽlyapmeyk nano', cham'a Abraham tén han Jacob! 

Nahúm 
Nahúm 1 

Dios apkeltaqnawéyak énxet'ák Nínive 

1 Keso weykcha'áhak apxawe axta eñama kélxekmósso m'a Nahúm 

apkeñama axta Elcós. Cháxa amya'a ekxeyenma nak ma'a tegma apwányam 
Nínive. 

2Wesse' egegkok apteme Dios, sẽlmeyeykha, tén han apyaqmagkáseykekxa 

nak chá'a mók kélteméssesakxa: eyaqmagkásekxak chá'a apteméssesakxa 
m'a ektáha nak chá'a apkenmexeykekxa, eltaqnaweygkok chá'a m'a 
apkelenmexma nak. 

3Mepekhaksek chá'a elwok ma'a Wesse' egegkok, apmeyhek eyke, 

megkatnehek chá'a mellegassáseykegkoho m'a apkelsexnánémap nak. 
Exog chá'a Wesse' egegkok ma'a neyseksa éxchahayam ekyennaqte, cha'a 
ekpánchesso apmagkok ma'a yaphope nak. 

4Epaqhetchesek chá'a ekyennaqte wátsam ekwányam, tén keymek chá'a. 

Yának chá'a kalyameygkok ma'a ekyókxoho wátsam. Kalyameygkok nahan 
chá'a pa'at yókxexma Basán, tén han ma'a egkexe Carmelo, kalyameygkok 
han chá'a pánaqte exnók ma'a Líbano. 

5Kalpexyennók chá'a apmonye' m'a meteymog élwenaqte nak; kalpayhekxak 

chá'a apmonye' m'a xapop élekhahéyak nak. Kayawheykha chá'a xapop 
ekwet'a enxoho; tén han ma'a ekyókxoho yókxexma nak keso náxop, 
ekweykekxoho m'a ekhéyak nak awáxok. 

6¿Yaqsa megkatsepek ma'a aplawa enxoho? ¿Yaqsa awanchek 

kalenmaxaxkohok ma'a aplo nak? Máxa táxa eyáléwe katnehek 
kapayhekxak ma'a aplo, kamayhekxak chá'a neyseksa apmonye' m'a 
meteymog. 

7Tásek apwáxok ma'a Wesse' egegkok; negyepetchegweykekxexa m'a 

ekwa'a enxoho ekmaso negha: eltaqmelchesek chá'a m'a apteme nak 
melya'ásseyam. 

8Máxa yégayam élsól'a ekyókxoho aqsok akke etnéssesek emasséssók ma'a 

ektáha nak chá'a apkenmexeykekxa; ekyáqtésso exma chá'a yáhakkasek 
ma'a apkelenmexma nak. 

9¿Yaqsa ekxéna kélwáxok kéxegke kéllánegkokxo kélpeywa yaqwánxa 

kólteméssesek kólenmexek ma'a Wesse' egegkok? ¡Emasséssók sa' 
kéxegke kélyókxoho m'a! ¡Méko awanchek katnehek ánet énmexeykekxa 
m'a! 

10Máxa am'ák eknaqtétamáxche sa' kóltéhek kólmétek kélyókxoho, tén han 

ektémól'a pa'at apák. 

11Énxet'ák Nínive, kélnepyeseksa kéxegke apkeleñamak apkelánteyapma 

m'a énxet'ák apkeláneykekxa nak chá'a apkelpaqmeyesma yaqwánxa 
etnehek yenmexek ma'a Wesse' egegkok: apkeláneykekxa amya'a ekmaso 
aptémakxa. 

12Cháxa keñamak aptáha nak Wesse' egegkok apkeláneya énxet'ák apagkok 

se'e: “Apmelyeyha'ak eykhe m'a asirios, apxámok eykhe han, kólmasséssók 
sa' eyke, kamaskok sa' apkelwetamap. éllegassáseykegkok axta ko'o 
kéxegke, mallegássesagkók sa' eyke kaxwo'. 

13Alekkexchesek sa' ma'a aqsok ekyentaxno élyaqhapma nak, 

alyétekkessesek sa' han ma'a cadenas kélpextete nak.” 

14Wesse' apwányam Nínive, aptáhak xép apxéna Wesse' egegkok se'e: 

“Mexek sa' aptawán'ák neptámen, yaqwayam enxoho katepagkok apwesey; 
amasséssessók sa' ma'a axanák nak aqsok apcháyókxa, cham'a 
kéleykmássesso nak, tén han ma'a kéleykmássesso kélheyáseykegkoho nak 
chá'a aqsok, sa' wátawanyek xép ma'a, hakte asagkók agko' xép 
aptémakxa.” 

Nínive aptéyam 

15 ¡Kóllano! ¡Apxegakmek apseykha nak amya'a meyke ektáhakxa egwáxok 

ma'a néten nak egkexe! énxet'ák Judá, kóllána kélessawassamo; kóllána m'a 
kélxeyenma axta chá'a kóllána'. Wánxa sa' kaxwók apkelántaxno xapop 
kélagkok ma'a énxet'ák élmasagcha'a nak apkeltémakxa; hakte 
apmassegwokmek apyókxoho m'a. 

 

Nahúm 2 

1Énxet'ák Nínive, apya'awak kéxegke m'a apmáheyo emasséssók. ¡Kólána 

yaqnágwakxak néten tegma kélhaxtegkesso nepyáwa' apyennaqte m'a 
sẽlpextétamo! ¡Kólenmexho sa' ma'a ámay! ¡Kóllánekxa sa' kéltáhakxa 
yaqwayam kólempakha'! ¡Kólanchásekxa sa' sẽlpextétamo kélagkok! 

2Hakte peyk egkeyásekxak makham apcheymákpoho Wesse' egegkok ma'a 

Jacob, peyk egkeyásekxak makham apcheymákpoho m'a Israel, ektéma axta 
m'a nanók axta, amonye' axta kélsawhéssamo aqsok apagkok, amonye' axta 
kélteméssesso m'a ektémól'a anmen yámet meyke axchakkok. 

3Élyexwase apkeláhakkásamap ma'a kempakhakma yapmeyk apagkok nak, 

apkelyexwase han apkelnaqta m'a sẽlpextétamo apagkok. ¡Appenchessek 
aptamhágkaxa yaqwayam yempakha'! Máxa táxa m'a yátnáxeg 
apkelyenyawasso apagkok; apkelakteykpek élpekhésa elxog ma'a yátnáxeg. 

4Naqtémaha ekyennaqte agko' yátnáxeg apkelyenyawasso m'a ámay nak, 

yaqmagáxcheyk mók ma'a apheykegkaxa nak chá'a énxet, máxa m'a yámet 
éláléwomól'a naw'ék, máxa takha' apkelyenma chá'a entáhak élyeyk'a. 

5Apméssek appeywa sẽlpextétamo apkelwesse'e apagkok ma'a wesse' 

apwányam, apkeltegwákpek apkenyahágko apketámegko m'a tegma 
kélhaxtegkesso nak, ekyetnakxa nak ekpenchásamaxche m'a yámet ekyawe 
kélyehegkesso nak átog. 

6Apkelmeykáseykxeyk atña'ák ma'a wátsam, keñe apteyekmo m'a tegma 

aptaqmalma. 

7Máxcheyk kélyentamákxo m'a wesse' apwányam aptáwa', kelyetlókok 

nahan ma'a éláneykha, kelxegáha agkenya'ák, máxa tamhágkok ma'a 
aptémól'a yágwáx'ay elpáwha, kellekxagweyha éltekpageyncha'a 
agkenya'ák. 

8Máxa ámay ekyétekkessól'a yegmen aptáhak apkenyahágko m'a énxet'ák 

apheykha nak Nínive. “¡Kólchaqnágwom! ¡Kóltaqhegwom!” entáhak eykhe 
amya'a apkeláneyákpo, méko eyke ektaqhegwokmo. 

9¡Kólmenyexák sawo ekmope élmomnáwa! ¡tén han sawo ekyátekto 

élmomnáwa! ¡Xámok agko' aqsok éltaqmalma m'a Nínive! 

10Kélmasséssekmek Nínive, meyke xama aqsok tamhákxa', ekmaso táhak. 

Kelyelqáxcheyk apkelwáxok apkelaye, kelpexyennegkek aptapnák, 
apyókxoho massak apkelyennaqte, kelmópeykxeyk nápaqta'a. 

11¿Yaqsa ektáha m'a meteymog áxwa yámakméwa axanák nak? ¿Háxko 

ekhagwekxexa m'a ekheykegkaxa nak chá'a méwa étkók, élyáqtamakxa axta 
chá'a yámakméwa yetlo étkók meyke ektemegweykmohóxma, meykexa axta 
chá'a ekmenxeneykha, 

12eyaqhamakxa axta chá'a ekyógkexma m'a méwa, eyeykegko axta chá'a 

nekha m'a kelwána nak, tén han ma'a étkók nak, eklánéssama axta 
meteymog áxwa axagkok ma'a aqsok eyaqhe nak chá'a? 

Nínive kélmassésseyam apyókxoho 

13Aptáhak Wesse' egegkok ekha nak apyennaqte s'e: “Élenmexchek ko'o 

kéxegke: alwatnések sa' ma'a yátnáxeg apkelyenyawasso kélagkok 
kélanchesso nak kempakhakma, éten sa' atnessásekxa'; alnáhakkasek sa' 
méwa étkók kélagkok; alyementemekxak sa' aqsok kélmeñexéyak 
ekheykegko nak kañe' kélókxa', kamaskok sa' kañexchek apkelpeywa m'a 
apseykha nak chá'a amya'a kélagkok.” 

 

Nahúm 3 

1¡Xép la'aye tegma apwányam, ekyetnamakxa nak nentekyawa, tén han 

negmowána amya'a, tén han negyennaqteyásamaxkoho; 
megkamassegweykenxa nak negmenyexma! 

2¡Kóleyxho énmageykha kelyekpexchetma ekwenaqte, tén han 

éxtegyawasso xapop ma'a yátnáxeg apkelyenyawasso! ¡Kóleyxho 
élpáweykha apmagkok yátnáxeg, tén han élnextegeykha néten ma'a 
yátnáxeg apkelyenyawasso! 

3¡Apkelchánteyk yátnáxeg peya ektámegma'! ¡Kelyenmeyk sókwenaqte, 

kelyenmáha sawhéwa! ¡Apxámok apagko' apkelyense, apxámok apagko' 
han apkeletsapma! ¡Meyke néxa kélhapák! ¡Kelpelápagkassek chá'a 
kélhapák ma'a énxet'ák! 

4Nínive keñamak ektáha ekyókxoho xa, ekteme nak kelán'a 

ekyaqmagkáseyak pók énxet ektegye selyaqye, ektaqmalma, ekmámenyého 
egwáxok anlano', sẽlxekmósso nak nenteme yohóxma, élyexancháseykha 
nak chá'a énxet'ák tén han pók aptémakxa énxet'ák élane m'a nentémakxa 
mansexta, tén han ekha ekmowána. 

5Aptáhak Wesse' egegkok ekha nak apyennaqte s'e: “Énmexchek ko'o 

exche': eyxnéssesek sa' néten ekyekma ekweykekxoho nát, yaqwayam sa' 
elwetak apyókxoho énxet'ák meyke apáwa, yaqwayam sa' elwetak 
ekyókxoho apheykegkaxa énxet'ák ma'a ekyókxa nak. 

6Ayenhek sa' ko'o exche aqsok ekmanyása, amegqaksohok agko' sa', wának 

sa' kasmésaxche'. 

7Yenyahagkok sa' naqtók xeye' apyókxoho ektáha nak apwete, sa' etnehek 

apkelpeywa s'e: ‘¡Kélmasséssekmek Nínive! ¿Yaqsa sa' kayósho kalano'? 
¿Háxko sa' kóteyágwok yaqwayam kapeykessásekxak awáxok?’ 

8¿Táseya exche', yagkaxnawok ma'a Tebas, tegma apwányam apyetnama 

nak nekha wátsam Nilo, ekhaxnencheykmo nak yegmen, ekhaxtamoma nak 
ma'a wátsam? 

9Etiopía tén han Egipto, axta ekpasmo meyke néxa; keñe axta énxet'ák Fut, 

cham'a libios, apteme appasmeykekxa. 

10Axta eyke kahaxanmak apkelmomakpo énxet'ák Tebas kélnaqleykekxo 

megkatnahakxa apchókxa'; kélyenhassegkek axta chá'a xapop apketchek 
ma'a máséyak nak ámay; tawásamaxcheyk axta xama aqsok 
kélexpánchessama m'a kelwesse'e apagkok nak, tén axta kélpextehetma 
cadenas ma'a apkelámha apmonye'e apagkok ekha nak kéláyo. 

11Kólaqhássesek sa' nahan xeyáxa anmen; kalyawheykha sa' keyxanmok 

kategyaha ekyexanmomakxa apmonye'e m'a élenmexma. 

12Máxa higo kélcheneykekxexa m'a apyókxoho tegma apkelyennaqte agkok, 

ekxámokma nak ekyexna ekmakhetma, ekpalleykmohol'a kólyawhaksek, 
kapálwaták apwáxok ma'a ektáha nak apto. 

13Máxa kelán'a m'a sẽlpextétamo agkok nak; kelmayhégkek atña'ák 

apchókxa yaqwayam elántexek ma'a kélenmexma; kelwatneyk táxa m'a 
kélápeykekxexa nak chá'a atña'ák kélagkok. 

14Kólyetmák sa' yegmen, yaqwayam sa' kólewának kólenmaxaxkohok ma'a 

kélwakhamáxche'; kóllánekxa sa' kélhaxta. Kólántex sa' yelpa', kólteyam sa' 
kólyélaqtések, kóllána sa' yátaphémekcha'ák. 

15Sa' kalwatnek kéxegke táxa m'a, tén han kalnápok kempakhakma, máxa 

sawa' aptól'a aqsok, sa' kóltéhek kólmasséssók kélyókxoho. 
¡Kólxámasaxche sa' aptémól'a sawa'! ¡Kólxámasaxche sa' ektémól'a séta'! 

16Apxámeykekxeyk apagko' ma'a apkexeykekxa nak chá'a aqsok énxet'ák 

kélagkok, apyeykhásseykmók apweykenxal'a apxámokma yaw'a m'a néten. 
(Elpexyawhok chá'a m'a sawa', keñe elchampa'.) 

17Máxa sawa' m'a apkeleyxcháseykha nak cha'a; máxa askok 

élchampeykhal'a néten ma'a apkelámha apmonye'e nak chá'a 
apcháncheseykekxa sẽlpextétamo kélagkok: samágek agkok, elpathetwók 
chá'a nápakha tegma; tekkek agkok chá'a ekhem, elxegekxak chá'a, méko 
han kay'asagkok chá'a apkelmahágkaxa. 

18“¡Apnaqteyenmeyk aqsa m'a apkeláneykha nepkések apagkok nak xép 

wesse' apwányam Asiria! Apkellókassegkek apkelyampe m'a apkeláneykha 
ekha nak kéláyo, apkexpaqneykha sẽlpextétamo apagkok ma'a élámhakxa 
nak meteymog, méko m'a eyáncheseykekxa enxoho. 

19¡Méko pánaqte agkok ma'a apyense nak xép; megkataqmelwome'! 

Apkeltekpagáha apmék yetlo élpayheykekxa apkelwáxok apyókxoho 
apkellege nak ektáhakxa exchep eyáhapwe aqsok ekmaso, ¿yaqsa axta 
megkañeykegkoho chá'a m'a aptémakxa ekmaso, megkayetyapwágweykmo 
axta?” 

Habacuc 
Habacuc 1 

Habacuc apkelpaqhetchásamákpoho Wesse' egegkok 

1Keso amya'a apxékmósso axta Wesse' egegkok Habacuc, apteme axta Dios 

appeywa aplegasso. 

2Wesse', ¿háxko sa' ekwánxa kammok sekwóneykha séltémo hepasmok 

meyke seháxenmo? ¿Háxko sa' ekwánxa kammok sekwóneykha eñama 
apkelyennaqteyáseykha apyempe'ék énxet'ák meyke segye'eykekta' 
yaqwayam hélmallahanchesek? 

3¿Yaqsa ektéma sexekmóssama nak chá'a ko'o m'a ekyentaxnamo nak 

egwáxok, tén han aqsok ekmaso? Yetnegkek ko'o sekhakxa m'a 
apkelyennaqteyáseykha nak apyempe'ék énxet'ák, tén han sẽlmassésseyam 
nak, sawheykekxók apkello m'a énxet'ák, tén han ma'a apkelenmexamap. 

4Megkalánamáxchek ma'a ektémakxa nak chá'a segánamakxa, 

kelyeykhamaxchek aqsa m'a ekpayhawo nak antéhek, apnaqtawáseykegkók 
chá'a élmasagcha'a nak apkeltémakxa m'a éltaqmalma nak apkeltémakxa, 
apkelyetnakhásseykmek ma'a ekpéwomo nak nentémakxa. 

5 “Kóllano m'a énxet'ák apwakhaya nak kélheykegkaxa kéxegke; kólé sa' 

kóllano'. Peyk ko'o alának aqsok, peya sa' kólya'ássók kéxegke 
kéltennáseyncha'a enxoho. 

6 Wampakhássesek sa' ko'o m'a caldeos, énxet'ák apkello megkalmayósa 

nak elanok aqsok, apkelweynchámeykha nak chá'a ekyókxoho yókxexma, 
yaqwayam emok chá'a xapop megkatnahakxa nak chá'a apagkok. 

7Hegyegwakkashok han, eleykpohok nahan, wánxa han chá'a elanagkok 

ma'a segánamakxa apagkok apagko' nak eñama éleymáxkoho apkelwáxok. 

8Apmelyeyha'awók apagko' han apkenyahéyak apkelchánte yátnáxeg, 

apyeykhásseykmok ma'a ekwánxa nak ekyennaqte apkenyahéyak 
yánneptána, apkellómók apancha'awók nahan, apyeykhásseykmok ma'a 
aqsok nawha'ák éllo élleykha nak yókxexma meykexa énxet. Apxámok 
apagko' han chá'a etnehek enaqtégkesagkok apkelchánte yátnáxeg, 
makhawo chá'a elleñék ektamagkok ma'a apkelenmexma, ektémól'a náta 
ekyawe kathánek aqsok ekmáheyo kamok. 

9Emasséssók chá'a ekyókxoho aqsok apkelwánxa enxoho chá'a, etekkesek 

chá'a élmeneymáxche apmonye'e, apxámok apagko' chá'a etnehek apkelma 
apkelenmexma, ekweykenxal'a ekxámokma yagkamex ma'a neyáwa 
wátsam ekwányam. 

10Elwanyohok chá'a m'a kelwesse'e apkelwányam nak, tén han ma'a énxet 

ekha nak kéláyo. Megkatneykha chá'a apkelwáxok elanok ma'a tegma 

apkelyennaqte nak elesmaksek aqsa, yekheksek aqsa chá'a xapop ma'a 
apmonye'e nak, keñe emok chá'a ektamagkok. 

11Máxa éxchahayam ekyennaqte etnahagkok elxog, máxa aqsok 

apcháyókxa apteméssessók apkeláyo m'a ektémakxa nak apkelyennaqte.” 

12Wesse' egegkok, aphegkek xép meyke néxa', Dios ahagkok 

appagkanamap, apteme nak megyetsapma. Wesse', apteme nak semasma, 
apméssegkek xép apkelyennaqte caldeos, yaqwayam enxoho 
ellegássesagkohok énxet'ák eñama apkeltémo exchep. 

13Mopwanchek xép yohok aqsa katyapok aqsok ekmaso, hakte cháxña'awók 

aptémakxa, mopwanchek elanok yetlo ekleklamo apwáxok ma'a aqsok 
élmasagcha'a, ¿yaqsa ektéma exchep apwanmeyeykencha'a nak aqsa 
apkeláneykencha'a m'a énxet'ák apkelánéyak nak chá'a aqsok ekmaso 
agko'? ¿yaqsa ektéma apwanmeyeykencha'a nak apkeláneykencha'a m'a 
énxet'ák élmasagcha'a nak apkeltémakxa apmassésseykmo m'a énxet'ák 
megkaxnawo nak apkeltémakxa? 

14Máxa kelasma élleykhal'a wátsam ekwányam apteméssessók ma'a 

énxet'ák, ektémól'a aqsok nawha'ák meyke nak wesse' agkok. 

15Apkelmomchek chá'a caldeos ma'a pók aptémakxa nak chá'a énxet'ák, 

aptémól'a aptegyéyak kelasma elmok ma'a kelasma. Sókhaxé chá'a etnehek 
elmok, tén han yám'én, apkelanawók agkok chá'a ekxámokma kalpayhekxa 
chá'a apkelwáxok. 

16Cháxa keñamak aptegyéyak nak chá'a kelasma apteméssessama máxa 

aqsok apcháyókxa m'a yám'én apagkok tén han sókhaxe apagkok, 
elnáhakkasek chá'a aqsok apnaqtósso, elwatnések nahan chá'a m'a aqsok 
ekmátsa nak ekpaqneyam, hakte cha'a keñamak ekmésso aptéyak 
ektaqmalma m'a, tén han ekxámokma. 

17¿Ellenxanmagkohoya sa' caldeos sẽlma negko'o yám'én apagkok? 

¿Ellenxanmagkohoya sa' apkelnapma énxet'ák meyke apkelmopyóseka 
apkelányo? 

 

Habacuc 2 

1Aleyxmakha sa' ko'o, ataqmelcheshok sa' séláneykha, aptémól'a énxet 

apkelhaxneykha etnamha m'a apkenmeykegkaxa nak chá'a, yaqwayam sa' 
ay'asagkoho', háxko sa' kexaha etnehek heyának Wesse' egegkok 
heyátegmowagkok ma'a ektémakxa nak megkaleklo ewáxok. 

2Aptáhak axta seyátegmowágko Wesse' egegkok se'e: “Etaxés sa' yelpa' 

ekpayhe m'a peya nak axekmósek xép, yaqwayam sa' kataqmelek chá'a 
élyetsátamáxche'. 

3 Makke kawokmok makham yaqwánxa katnehek xa aqsok kélxekmóssamo 

nak, katnehek sa' eyke. Eleyxek sa' eyke aqsa exchep, kánéxchek sa' eykhe 
yehémek katnehek, kammok sa' eyke yaqwánxa katnehek. 

4 Etaxés sa' exének énxet'ák élmasagcha'a nak apkeltémakxa apteme 

éleymáxkoho apkelwáxok; meletsepek sa' eyke m'a énxet'ák apkelpéwomo 
nak, eñama melya'ásseyam Dios.” 

5Apmenyeyk etnahagkok ekha kéláyo m'a énxet'ák éleymáxkoho nak 

apkelwáxok, melánegwomek chá'a aptamhágkaxa elchetmok, eltamhok 
aqsa kayeykhágwomho', hensexnenáwhok eykhe m'a ekha nak sẽláyo. 
Elmeykesek chá'a apatña'ák, máxa m'a takhaxpop la'a, megkalleklamagkek 
nahan, ektémól'a nétsapma, cháxa keñamak apketámeykegko nak chá'a 
xama yókxexma tén han mók yókxexma yaqwayam emok chá'a. 

6Elesmaksek sa' eyke apyókxoho pók aptémakxa énxet'ák apkelmomap nak 

ma'a ektáha nak apkelma, sa' etnehek elmeneykmaksek se'e: “¡Kéxegke 
la'aye, ekhésso nak aqsok kélagkok ma'a megkatnaha nak aqsok kélagkok! 
¿Háxko sa' ekwánxa katnehek apcháncheseykekxa aqsok ekxámokma, 
apkelma nak kélmassáseykha?” 

7Elwak sa' apkelmassáseykha nak aqsok apagkok, neyseksa melhaxneykha, 

elchempekxak sa' néten ma'a apkellegassáseykegkoho nak, meyke agko' 
aqsok apagkok sa' etnessásekxa'. 

8Épetchekxak sa' pók, pók aptémakxa énxet'ák yenmexek xép, elyementók 

sa' aqsok apagkok, ekhawo aptémakxa axta chá'a exchep, 
apkelyementamoma aqsok apagkok ma'a. Exnéshok sa' mók ma'a 
ekyókxoho aptémakxa ekmaso axta, apyennaqteyáseykencha'a axta 
apyempehek ma'a apchókxa, apkenmexma axta m'a tegma apkelyawe nak, 
yetlo énxet'ák apheykha m'a kañe'. 

9¡Kéxegke la'aye, kéllánesso nak kélxanák ma'a aqsok kélmenyexéyak, 

yaqwayam enxoho katnehek meyke ektáhakxa kélheykha! 

10Kéllánessegkek kélxanák ma'a aqsok segmegqassamo nak, 

kélnaqtawásamáxche kélagko' kéltemék kélmassésseykmo apxámokma 
apagko' ma'a pók aptémakxa énxet'ák. 

11Kawomhok sa' meteymog kélhaxta nak nepyáwa tegma, tén han 

yántéseksek éltegyésso nak kapaqhetchesek ekyennaqte 
kaxénchásekxohok aptémakxa. 

12¡Kéxegke la'aye, kélláneyak nak tegma apkelyawe kélagkok eñama m'a 

nentémakxa ekmaso nak, tén han megkapéwomo nak! 

13Wesse' egegkok ekha apyennaqte sa' etnéssesek eyaqhémo m'a 

kéltamheykha nak, tén han kélwasqapma, hakte táxa sa' kamasséssók ma'a 
ekyókxoho aqsok kélláneyak nak. 

14 Kasawhekxohok sa' ekyókxoho keso náxop apkelya'áseykegkoho énxet'ák 

Wesse' egegkok apcheymákpoho, ektémól'a yegmen eksawheykekxohol'a 
ekláneyo m'a wátsam ekwányam. 

15¡Kéxegke la'aye, kélnáhakkasso nak chá'a anmen apheykha nak ketók 

kélxanák, kéleykegko nak chá'a vino kélenchehe m'a pánaqte 
segyeykessamo nak exma, yaqwayam enxoho kólesmaksek chá'a kóllanok 
meyke apáwa! 

16Kólmegqáwhok kélagko' sa' yaqwayam eykhe kóltéhek ekha kéláyo, hakte 

Wesse' egegkok sa' yagkok xama egheykok ma'a senlegassáseykegkoho 
nak, yaqwayam sa' kataxchek kélyókxa meyke apáwa, aqsok segmegqasso 
sa' katnekxak ma'a kéleymáxkoho. 

17Kaphewakxak sa' kéxegke kélteméssessamakxa axta 

kélyennaqteyáseykencha'a kélyempe'ék kélláneya m'a egkexe Líbano, 
kalyegwakkasek sa' eñama kélnapma m'a aqsok nawha'ák élleykha nak 
ma'a. Cháxa yaqwayam sa' káhapwak kéxegke xa, eñama aqsok ekmaso 
kéllánéyak tén han ekyókxoho kéltémakxa ekmaso axta, 
kélyennaqteyáseykencha'a axta kélyempe'ék ma'a apchókxa, kélenmexma 
m'a tegma apkelyawe nak, yetlo énxet'ák apheykha m'a kañe'. 

18¿Yaqsa aqsok egwanchek anteméssesek kéleykmássesso 

ekpenchásexko enxoho? ¿yaqsa aqsok egwanchek anteméssesek 
kéleykmássesso sẽlyexancháseykha nak chá'a? Yawanchek kalpaqmétek 
ma'a aqsok kéleykmássesso, ¡kaqhok yáwhok ma'a énxet ektáha nak chá'a 
apkelane! 

19¡Kéxegke la'aye, kéltémo nak kaxatakhak kéleykmássesso élánamáxche 

nak yántéseksek, tén han kéltémo nak katnamha meteymog meyke nak 
ekpeywa! ¿Awancheya kaltennaksek amya'a m'a? ¡Yawanche', méko 
énnama m'a, sawo ekyátekto ekmomnáwa eykhe kélyepetchesso m'a 
émpehek nak, tén han sawo ekmope ekmomnáwa! 

20Apheyk Wesse' egegkok ma'a tegma aptaqmalma appagkanamap 

apagkok: ¡Kólwanmeyák nápaqto' kélyókxoho kélheykha nak ekyókxoho 
keso náxop! 

 

Habacuc 3 
Habacuc apkelmaxnagko 

1Keso apkelmaxnagko axta Habacuc, apteme axta Dios appeywa aplegasso. 

2Wesse', awanhók agko' chá'a ko'o seyáyo exchep, eñama seklege m'a 

aqsok eñama nak xép, tén han ma'a ekyókxoho aqsok apkelane nak chá'a. 
Henlanés negko'óxa aqsok ekyawe keso negwánxa nak, ektéma axta m'a 

nanók axta, yaqwayam sa' agya'asagkohok negko'óxa. Henxekmós negko'o 
exchep apmopyósa henlano', neyseksa eykhe aplo. 

3Apxegakmek Dios apkeñama m'a yókxexma Temán; egkexe Parán 

apkeñamak apxegakmo m'a Dios Appagkanamap. Sawheykekxók 
apcheymákpoho m'a ekyókxoho nak néten, cháxa keñamak kélpeykessamo 
nak ekyókxoho keso nélwanmégkaxa'. 

4Apxegakmek apcháhakkásamap apkelyenma, tekkek chá'a apkelyenma m'a 

apmek nak, cham'a appóssamakxa nak chá'a apmopwána m'a. 

5Xegkek apmonye' m'a nenlegeykegkoho ekmaso nak, keñe neptámen ma'a 

ekmexanma egyempehek segaqhamo nak. 

6Epexyennegkesek chá'a xapop ma'a apkenegwánxa enxoho; elpexyennók 

chá'a pók aptémakxa énxet'ák apkelano enxoho; kalyaqnenagkok chá'a m'a 
nanók egkexe nak, kalpayhekxak chá'a m'a nanók meteymog élwenaqte nak, 
megkamassegwomek eyke m'a Dios ámay apagkok. 

7Ekwet'ak ko'o énxet'ák Cusán eyáhapwa'a éltemegweykmoho exma 

ekmaso, keñe m'a énxet'ák Madián sekwet'a apkelpexyennama apkelaye. 

8Wesse', ¿aptaqnagkamcheya exchep ma'a wátsam? ¿Aptaqnagkamók 

apagko' ya exchep ma'a wátsam élyawe nak? ¿Keya keñamak 
apchánteyncha'a nak apchánte yátnáxeg, tén han apchánta m'a yátnáxeg 
apyenyawasso apagkok ekmallahanmo nak chá'a kempakhakma? 

9Apkelánékxeyk kaxwók yágke apagkok yaqwayam yahaxtaqpog, 

apkelhaxyawássek kaxwók aktek. Kelpaxqátegkek xapop atamnek ma'a 
wátsam apagkok yegmen nak. 

10Kelpexyennegkek han meteymog élekhahéyak ekwet'a; wéweynteyk han 

mámeye ekyawe agko' eñama m'a néten, páweyk han awáxok ma'a wátsam 
ekmattawóneg agko' nak, kelnextegkessek élyaqyahayam élyawe agkok. 

11Megkatyapak ekhem, tén han pelten ma'a élántaxnegweykekxexa nak 

chá'a ekwet'a m'a yágke aktek élyenma apagkok nak, tén han élyenmasso 
exma nak ma'a sawhéwa apagkok. 

12Yetlo aplo apweynchámeyha ekyókxoho keso náxop, yetlo aplómo apagko' 

apkelteyammeyha pók aptémakxa énxet'ák. 

13Apyaweykteyk xép yaqwayam epasmok énxet'ák apagkok, tén han ma'a 

wesse' apwányam apagkok apkelyéseykha axta exchep. 
Apketsagkassessek xép néten apxanák ma'a énxet'ák élmasagcha'a nak 
apkeltémakxa, yáxña'akxoho apnegkencháseykxak ma'a meteymog 
apowhók nak tegma. 

14Yágke apagkok xép apmakta'ak apchaqha m'a wesse' apagkok 

apketamokmo axta yátnáxeg apkelchánte apagkok yetlo éleymáxkoho 

apkelwáxok aptáha m'a ektémól'a éxchahayam ekyennaqte, peya eykhe 
emasséssók meyke amya'a m'a apmopyóseka nak, tén han yexpánchesek. 

15Apweynchámeyha néten wátsam ekwányam yetlo yátnáxeg apkelchánte, 

cham'a ekyawakxa nak ekpayhakxa yegmen ekmattawóneg. 

16Xama axta ko'o sekleg'a xa, eyekak axta. Kelpexyennamágkok axta 

sekpeywa, kelyelqáxchek axta exchakkok, massék axta ekyenna ekyókxoho 
émpehek. Aleyxek sa' eyke aqsa ko'o meyke sekpekhésamaxche m'a ekhem 
yaqwánxa sa' ellegássesagkohok Dios ma'a sẽlpextétamo 
sennaqtawáseykegkoho nak. 

17-18Keñe sa' kapayhekxohok agko' ko'o ewáxok eñama m'a Wesse' 

sewagkasso nak teyp. Megkalyapwék sa' eykhe higo yámet, alpeykeshok sa' 
eyke, megkeyxek sa' eykhe han ma'a anmen yámet, tén han ma'a olivo 
yámet; megkanakxaxcheyk sa' eykhe han aqsok ma'a namyep; esawhakpok 
sa' eykhe han nepkések méko sa' eykhe han katnehek weyke m'a axanák 
nak. 

19 Hakte Wesse' egegkok segkésso sekyennaqte; egkéssegkek ekyennaqte 

sekxega, ektémól'a xenaq, éntameykekxeyk ma'a egkexe yaqwánxa sa' 
awagkasaxchek teyp. 

Sofonías 
Sofonías 1 

Aplamakxa axta Wesse' egegkok 

1 Keso appeywa apkeltennassama axta Wesse' egegkok ma'a Sofonías, 

aptémakxa axta wesse' apwányam Josías ma'a Judá, Amón axta apketche. 
Cusí axta eyke apketche m'a Sofonías, keñe axta Sofonías apketche m'a 
Guedalías, tén axta Guedalías apketche m'a Amarías, keñe axta Amarías 
apketche m'a Ezequías. 

2Keso aptáhakxa axta appeywa Wesse' egegkok se'e: “Amasséssók sa' ko'o 

ekyókxoho aqsok ekhéyak nak keso náxop. 

3Amasséssók sa' énxet'ák, tén han aqsok kélnaqtósso, tén han náta tén han 

kelasma, alpelápagkasek sa' ma'a élmasagcha'a nak apkeltémakxa, 
amasséssók sa' énxet keso náxop.” Keso aptáhakxa axta appeywa Wesse' 
egegkok se'e: 

4“Allegássesagkohok sa' ko'o m'a énxet'ák Judá tén han ma'a apyókxoho 

apheykha nak Jerusalén. Amasséssók sa' ekyókxoho ekheykegkokxa nak 
natámen Baal se'e yókxexma nak, cham'a aqsok kéláyókxa ekmowána 
amya'a nak, ekweykekxoho apkelwesey m'a apkelmaxnéssesso nak chá'a 
énxet'ák agkok. 

5Amasséssók sa' ma'a apkelchánte nak chá'a néten tegma yaqwayam 

elpeykeshok ma'a aqsok élápogwátéyak nak néten, tén han apkeltekxeyéyak 
nak chá'a aptapnák xapop etnéssesek naqsók apkelpeywa elxének ma'a 
sekwesey, tén han ekwesey m'a aqsok kéláyókxa Milcom. 

6Amasséssók sa' han ma'a seyamasma nak ko'o, mehektamso nak chá'a tén 

han mehey'eykekta nak chá'a etegyaha sekpeywa.” 

7¡Kólwanmeyák sa' nápaqtók Wesse' egegkok, hakte chágketwa'ak ma'a 

Wesse' egegkok ekhem apagkok! ¡Appenchessek apkeláneykekxa 
aptáhakxa Wesse' egegkok yaqwayam elának aqsok ektekyawa, 
apkelpagkanchek nahan ma'a ektáha nak apkeláneyeykha! 

8“Allegássesagkohok sa' ko'o apkelámha apmonye'e m'a ekhem sélana sa' 

aqsok ektekyawa —axta aptáhak Wesse' egegkok— tén han ma'a 
kelwesse'e apkelwányam apketchek nak keñe han ma'a apyókxoho 
apkeláneyak nak chá'a ektémakxa aqsok apkeláneyak ma'a pók énxet'ák 
melya'áseyak nak Dios. 

9Allegássesagkohok sa' nahan apkelnextega nak chá'a néten elántépok átog 

xa ekhem nak, tén han apsawheyáseykekxoho nak chá'a kelwesse'e 
apagkok apxanák ma'a negyennaqteyáseykha nak egyempehek tén han 
nélyexancháseykha egmók.” 



2126 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

10Keso aptáhakxa exchek appeywa Wesse' egegkok se'e: “Kañexchek sa' 

kélpáxameykha ektegyeykha ekpasmo xa ekhem nak eyeynamo m'a kéltéma 
nak Kelasma Átog agkok. Kalpayheykha sa' apatña'ák énxet'ák ma'a kéltéma 
nak Kaxwe Apheykegkaxa, kaxtegyók sa' ekyennaqte agko' apkelyaqnenma 
tegma m'a egkexe nak. 

11¡Kéxegke, kélheykha nak tegma Mortero, kalpayheykha kélatña'ák hakte 

esawhakpohok sa' eletsapok apyókxoho m'a apkexeykekxa nak chá'a aqsok, 
kólmasséssók sa' apyókxoho m'a apkelseykha nak chá'a selyaqye! 

12“Amok sa' ko'o xama cháléwasso xa ekhem nak keñe sa' atátchesek alanok 

ma'a Jerusalén. Allegássesagkohok sa' ma'a énxet'ák apkeltaqmelchessamo 
nak aqsa apheykha ektémól'a vino ektaqmelchessamól'a aqsa ekyetno, 
apteme nak chá'a elpaqmeyesmakha s'e: ‘¡Melanyek xama aqsok Wesse' 
egegkok, cham'a ektaqmela nak tén han ma'a ekmaso nak!’ 

13Cháxa keñamak peya nak kalmaxchek ma'a aqsok élmomnáwa apagkok 

nak, tén han kólmasséssessók ma'a apxanák nak, elanagkok sa' eykhe 
apxanák, mexnakha sa' eyke m'a; eknagkok sa' eykhe anmen yámet, 
ménagkehek sa' eyke m'a égmenek nak.” 

14¡Chágketwa'ak ekhem ekyawe apagkok Wesse' egegkok! ¡Ketók kaxwo', 

pekhésawók ekxegáyam! Asagkek sa' katnehek ekwa'a enxoho m'a 
éxtegyawà Wesse' egegkok ekhem apagkok: ¡kawomhok sa' élpayheykha 
apatña'ák ma'a énxet'ák megyeye nak chá'a elmahagkok eyesagkexa'! 

15Katnehek sa' ekhem eklo xa ekhem nak, nenlegeykegkoho ekmáske tén 

han ekyentaxnamo egwáxok, sẽlmassésseyam tén han kéltemessáseykekxa 
meyke xama aqsok, ekyaqtessóxma tén han yaphope néten ekyentaxno 
agko'; 

16ekhem kélpáwassamakxa kélaqkahasso tén han kélpáxameykha 

kélchetámeyak ma'a tegma apkelyawe apkelyennaqte nak tén han ma'a 
tegma apkelwenaqte apagkok nak. 

17Aptáhak Wesse' egegkok se'e: “Malya'ássesagkek sa' aptamhágkaxa 

énxet'ák. Máxa meyke apaqta'ák sa' chá'a etnahagkok elxog, hakte 
apkeláneykegkek melya'assáxma nahaqtók ko'o. Máxa xapop ánek sa' 
katnehek kayegkenaxchek éma apagkok, keñe sa' aphápetek 
kéláncheseykekxa kaxhok ma'a ektémól'a aqsok ekteyáseykha.” 

18Megkalwagkasek sa' teyp sawo ekmope élmomnáwa tén han sawo 

ekyátekto élmomnáwa apagkok énxet'ák ma'a ekhem, aplawa sa' Wesse' 
egegkok, hakte kasawhohok sa' Wesse' egegkok aplo ekyókxoho apkelókxa 
ektémól'a táxa kalwatnek aqsok. ¡Ekmanyehe agko' sa' kólmasséssók 
apyókxoho apheykha nak keso náxop! 

Sofonías 2 

1Kólaqnekxa' sa', kólyepetchekxa sa' kélmók, kéxegke énxet'ák 

megkólmeqakto nak, 

2amonye' kélchempasso ektémól'a pa'at apák, ekmassamól'a aqsa xama 

ekhem agko'; amonye' eyáhapwe kéxegke m'a Wesse' egegkok aplo; 
amonye' eyáhapwe kéxegke m'a ekhem aplawa sa' Wesse' egegkok. 

3Kólchetam kéxegke Wesse' egegkok kélyókxoho megkaleymáxkoho nak 

kélwáxok keso nélwanmeygkaxa, kélyeheykekxoho nak chá'a m'a 
apchánamakxa nak antéhek. Kóllána ekpéwomo kéltémakxa yetlo 
megkaleymáxkoho kélwáxok, lapmaxcheyk sa' kólwetak kélyexanmomakxa 
kéltáha enxoho xa, cham'a ekhem aplawa sa' ma'a Wesse' egegkok. 

Apkellegeykegkoho peya nak elxawagkok pók aptémakxa énxet'ák 

4 Etaqmopagkok sa' tegma apwányam Gaza, keñe sa' Ascalón katnekxak 

meyke xama aqsok; ekhakxoho ekhem sa' kólántekkesek ma'a apheykha nak 
Asdod, esawhakpohok sa' kólmasséssók ma'a apheykha nak Ecrón. 

5¡Kéxegkel'aye, énxet'ák Creta, kélheykha nak neyáwa wátsam ekwányam! 

Apxénchek Dios se'e yaqwánxa nak etnéssesek kéxegke: “¡Canaán, 
énxet'ák filisteos nak apchókxa, amasséssók sa' ko'o exchep, meyke énxet 
apheykha kañe' sa' atnessásekxa'! 

6Émhakxa pa'at sa' katnekxak ma'a apchókxa ekyetno nak neyáwa wátsam 

ekwányam, yaqwánxa sa' chá'a yaqnekxak ma'a keláneykha nepkések, tén 
han yaqwánxa sa' chá'a kóllánésagkok aphaxta apagkok ma'a nepkések.” 

7Énxet'ák Judá sa' emekxak xa apchókxa nak, cham'a apkeleymomap nak 

meletsapma, apwa'akto sa' epásegwaták ma'a Dios Wesse' apagkok, 
apyaqmagkassesa sa' mók ma'a ektémakxa nak apheykha. Sa' elanha 
apnaqtósso nepkések ma'a, keñe sa' axta'a ellókassekxak chá'a apkelyampe 
m'a tegma apheykegko nak Ascalón. 

8-9  Keso aptáhakxa nak appeywa Wesse' ekha apyennaqte, Dios apagkok 

nak Israel: “Eklegayak ko'o sexéneykha ekmaso m'a moabitas tén han 
setaqnagko m'a amonitas. Hakte apkelxéneykha chá'a ekmaso m'a énxet'ák 
ahagkok nak, apkelyennaqteyásamákpok han chá'a apkelyementamoma m'a 
xapop apagkok nak. Cháxa keñamak sekxéna nak ko'o naqsók peya 
katnehek Moab ma'a ektémakxa axta m'a Sodoma keñe sa' Amón katnehek 
ma'a ektémakxa axta Gomorra, émhakxa am'ák sa' katnekxa', tén han 
ekyetnamakxa yásek, meyke aqsok meyke néxa sa' katnekxa'. Elmagkok sa' 
aqsok apagkok ma'a énxet'ák ahagkok apkeleymomap nak meletsapma, 
emok sa' han ma'a xapop apagkok nak.” 

10Cháxa yaqwánxa sa' katnehek apkelxawéyak ekyaqmageykekxa 

apkeltémakxa m'a énxet'ák Moab tén han ma'a Amón, eñama apkelxéneykha 

ekmaso m'a Wesse' egegkok énxet'ák apagkok, tén han eñama 
apkelyennaqteyásamákpoho apkelyementaméyak chá'a xapop apagkok 
ma'a Wesse' ekha nak apyennaqte énxet'ák apagkok. 

11Asagkók agko' sa' katnehek apteméssesakxa Wesse' egegkok ma'a 

énxet'ák nak. Emasséssók sa' ekyókxoho aqsok kéláyókxa nak chá'a m'a 
apchókxa, sa' aqsa wánxa kólpeykeshok chá'a ekyókxoho apheykegkaxa 
m'a, kawakxohok sa' ma'a énxet'ák apheykha nak neyáwa wátsam 
ekwányam. 

12 ¡Kéxegke han, énxet'ák Etiopía, kólmaskok sa' eñama élnapma m'a 

Wesse' egegkok sókwenaqte apagkok! 

13 Ey'aksek sa' apmopwána m'a ekpayho nak nexcheyha yaqwayam 

emasséssók ma'a Asiria, meyke xama aqsok sa' etnessásekxak ma'a tegma 
apwányam Nínive, ekyamaye exma sa' etnessásekxa'. 

14Kólhexyawássesagkok sa' ma'a yántéseksek apxanák nak, sa' elyagqak 

nahan chá'a nepkések ma'a keñe han ma'a mók ektémakxa nak chá'a aqsok 
nawha'ák. Sawe apkelyawe sa' enaqtének ma'a néten étseksa'ák nak yámet 
élámha apagkok tén han leklek, keñe sa' náta élpésyam kalpáwha m'a átog 
étkók nak tén han ma'a átog nentaxnamakxa nak tegma. 

15Cháxa tegma apwányam apheykegkaxa nak énxet'ák apkeleymákpoho xa, 

meyke éltamheykha apkelwáxok, apkelxeyenma axta chá'a apheykha nak 
kañe' méko ekhawo s'e ekyókxoho nélwanmeygkaxa nak. ¡Meyke agko' 
aqsok tamhákxa', aqsok nawha'ák éllo élyáqtamakxa'! Apkelyeykhágwokmek 
sa' agkok chá'a énxet'ák ma'a elmóhaksek sa' chá'a, keñe sa' elyaqyéssesha 
chá'a apmék elwanyoho'. 

 

Sofonías 3 
Énxet'ák Jerusalén kéllegassáseykegkoho tén han yaqwayam elwagkasakpok 

teyp 

1¡Jerusalén la'aye, tegma apwányam apkenmexeykekxa nak Dios, 

eksawheykekxoho nak nentémakxa ekmaso, apnaqtawáseykegkoho nak 
chá'a m'a apheykha nak kañe'! 

2Megyaháxenmók ma'a Wesse' egegkok appeywa mopmenyeyk nahan 

kólpékessesagkok; megyáyok nahan ma'a; mey'eykekxak han ma'a Dios. 

3Máxa yámakméwa m'a apkelámha apmonye'e apagkok élpáweykhal'a 

awáxok; máxa aqsok nawha'ák éllo élleykhal'a meykexa énxet ma'a 
segyekpelchémo apagkok nak, megkáyam la'a ketsék axchapok yaqwayam 
katwok ma'a saka. 

4Éleymáxkoho apkelwáxok ma'a énxet'ák apagkok apkellegasso nak chá'a 

Dios appeywa tén han apkelyexancháseykha chá'a pók; aptawáseykha 

tegma appagkanamap ma'a énxet'ák apagkok apkelmaxnéssesso nak chá'a 
Dios énxet'ák apagkok, meláneykegkok ma'a Wesse' egegkok segánamakxa 
apagkok. 

5Aphegkek eyke Wesse' egegkok ma'a tegma apwányam nak; apkeláneyak 

chá'a aqsok ektaqmela m'a, melaneyk chá'a m'a aqsok ekmaso nak. 
Yókxoho axto'ók chá'a yának kalanaxchek ma'a aqsok ekpéwomo, meyke 
kélyeykhasso. Keñe m'a ekmaso nak aptémakxa mey'ásegweykmok 
ektémakxa m'a negmegqakto. 

6Aptáhak Wesse' egegkok se'e: “Ekmasséssekmek ko'o pók aptémakxa 

énxet'ák, élyaqnegkásegkek ma'a tegma apkelwenaqte kélhaxtegkesso nak 
nepyáwa', meyke xama aqsok ektemessásekxak ma'a ámay apagkok nak, 
meyke xama énxet enxoho yaqwayam eyeykhagwók. ¡Méko xama enxoho 
apheykekxa m'a tegma apkelyawe apagkok nak! 

7Axta entáhak élchetamso ewáxok se'e: ‘Sa' heyeyk chá'a énxet'ák Jerusalén 

sekteméssesa enxoho xa tén han elyahakxohok chá'a apékessesagkok; tén 
sa' megkólmasséssemek chá'a m'a apxanák nak eñama ko'o 
séllegassáseykegkoho.’ Apkelánegkokxeyk axta eyke aqsa makham 
ekyókxoho m'a mók ektémakxa nak chá'a aqsok ekmaso. 

8Hélleyx sa' aqsa m'a ekhem, sémpákxo sa' néten yaqwayam 

alxénchásekxohok ko'o kéltémakxa kéxegke. Ektáhak ko'o sekpeywa s'e 
sektáha nak Wesse': Ekxénchek ko'o wánchásekxak pók aptémakxa 
énxet'ák tén han kelwesse'e yaqwayam sa' ko'o ayenyenták seklo 
nepyeseksa. ¡Kamasséssók sa' ekyókxoho xapop ma'a seklo ekho nak táxa 
eyáléwe! 

9“Wokmek sa' agkok xa, amasséssesek sa' ko'o ektémakxa nak chá'a 

apkelpeywa ekmaso m'a énxet'ák, yaqwayam sa' hewónmakha chá'a ko'o 
m'a apyókxoho nak, tén han hetnéssesek ko'o wánxa xama sétleykha. 

10Elmaxneyeynták sa' elchexyók énxet'ák ahagkok apkexpánma axta 

hélsantagkasek aqsok sélmésso naqsa, cham'a apheykha nak neyp wátsam 
Etiopía. 

11Énxet'ák ahagkok, cháxa ekhem nak, kamaskok sa' kaxwók kalmegqaksek 

xama enxoho m'a aqsok ekmaso kélláneyak kélláneykegko nak chá'a 
sélenmexeykekxo kéxegke, keñe sa' alántekkesek kélnepyeseksa m'a 
éleymáxkoho nak apkelwáxok tén han ma'a megyésso nak eleykpoho', 
kamaskohok agko' sa' apkeleymákpoho m'a egkexe ekpagkanamaxche 
ahagkok nak. 

12Alheyásekxak sa' ko'o kélnepyeseksa kéxegke m'a énxet'ák 

kéltemessáseykekxa nak meyke éleymáxkoho apkelwáxok tén han mékoho, 
yaqwayam sa' melya'ássók ma'a sekwesey nak. 

13 Melanagkek sa' aqsok megkapéwomo m'a énxet'ák Israel apkeleymomap 

nak meletsapma, metnahagkek sa' han chá'a apkelmopwancha'a amya'a, 
melyexanchesha sa' nahan chá'a pók. Apwanchek sa' etawagkok aptéyak 
tén han ellókasagkok apkelyampe meyke apkelaye xama aqsok enxoho.” 

Negmeneykmasso ekpayheykekxa egwáxok kélmeneykmássesso Jerusalén 

14¡Kólmeneykmés kélheykha nak tegma apwányam Sión! ¡Kólwónches 

ekpayheykekxa kélwáxok, énxet'ák Israel! ¡Énxet'ák Jerusalén, kalpayhekxa 
kélwáxok, kalpayhekxoho agko' kélwáxok! 

15Apkelwátessekmek Wesse' egegkok yaqwánxa axta etnéssesek kéxegke, 

apkelántekkessek nahan ma'a kélenmexma nak. Apheyk kélnepyeseksa 
kéxegke m'a Wesse', Wesse' apwányam nak ma'a Israel: megkólakyek sa' 
kaxwók xama enxoho m'a aqsok ekmaso. 

16Sa' katnehek amya'a eláneykpok énxet'ák Jerusalén xa ekhem nak: 

“¡Énxet'ák Sión, nágkatneykha kélwáxok, nágkólho kólyelqaxche'!” 

17Apheyk kélnepyeseksa kéxegke m'a Dios Wesse' kélagkok; ¡apmeyhek 

nahan ma'a, elwagkasek sa' teyp! Kapayhekxak sa' apwáxok elanok kéxegke 
m'a Wesse' egegkok. Egkeyásekxak sa' axnagkok kélyennaqte eñama 
apkelásekhayo; enneykmaksek sa' eñama kélpeykessáseykekxa apwáxok 

18ektémól'a kalanaxchek ma'a ekhem kélessawássessamo. 

Apkeltaqhémo makham apkelókxa m'a kélnaqleykekxa axta megkatnahakxa 
apkelókxa 

Aptáhak Wesse' egegkok se'e: “Almallahanchesek sa' ko'o kéxegke m'a 
aqsok ekmaso ekmáheyo nak káhapwa', cham'a kélmegqakto élyaqhapma 
nak kéxegke. 

19Cháxa ekhem nak, allegássesagkohok sa' ko'o apyókxoho m'a ektáha nak 

chá'a apnaqtawáseykegkoho. Apasmok sa' ma'a nepkések apyaqteyeykha 
nak, almekxak sa' han ma'a apkelxegányam nak; ekha kéláyo sa' 
atnessásekxa' tén han kélya'áseykegkoho ekyókxoho yókxexma keso náxop, 
eñama kélwanyeykha. 

20Anaqlanták sa' ko'o kéxegke xa ekhem nak, wánchásekxak sa'; wának sa' 

kayaqmagkasek mók ma'a ektémakxa nak kélheykha, ekha kéláyo sa' 
atnéssesek tén han kélya'áseykegkoho ekyókxoho yókxexma nepyeseksa 
m'a apyókxoho énxet'ák nak keso náxop. Ko'o sekxeyenma xa, sektáha nak 
Wesse'.” 

Hageo 
Hageo 1 

Énxet'ák kélyáteyeykegkoho exátekhásekxak makham tegma appagkanamap 

1 Appaqhetchessegkek axta Wesse' egegkok ma'a apkeláneykha nak 

apchókxa Judá, cham'a Zorobabel, apketche axta m'a Salatiel, tén han ma'a 
apkemha apmonye' nak apkelmaxnéssesso Dios énxet'ák apagkok, cham'a 
Josué, Josadac axta apketche, aplegasso appeywa Hageo axta eyke 
apchásenneykekxa', cham'a ektéma axta apqánet apyeyam apteme wesse' 
apwányam ma'a Darío, eyeynókxa axta ekxega émha amonye' ekhem ma'a 
pelten seis. 

2-3Keso aptáhakxa axta Wesse' ekha nak apyennaqte apchásenneykxo axta 

exének ma'a aplegasso nak appeywa: “Apkelxénchek megkawokmo 
makham kélxátekháseykekxexa tegma appagkanamap ahagkok se'e 
énxet'ák nak. 

4¿Payhawóya kólhakha kéxegke kélxanák apkeltaqmalma nak, neyseksa 

apmopso m'a tegma appagkanamap ahagkok? 

5Ektáhak ko'o séláneya kéxegke, ko'o sektáha nak Wesse' ekha 

sekyennaqte, kóltaqmelchesho kóllanok kéltémakxa nak. 

6Xámok kéxegke kélcheneykekxa aqsok, ántawók eyke kélnakxo ekyexna; 

kélteykegkek eykhe kéltéyak, makke kólyaqkáneykmok; kélyeneykegkek 
eykhe vino, makke kamassék élnapma ekhem; kélántaxneykekxeyk eykhe 
kélántaxno apkelyentaxno, makke kalmexanmak kélyempe'ék; keñe m'a 
énxet kélyánmagkasso nak chá'a apkeltamheykha xama ekhem, 
megkawakxók chá'a ekyánmaga aptamheykha m'a aqsok élmomnáwa. 

7Ektáhak ko'o séláneya kéxegke, ko'o sektáha nak Wesse' ekha 

sekyennaqte, kóltaqmelchesho kóllanok kéltémakxa nak. 

8Kólmohok ma'a élámhakxa nak meteymog, kólsanták sa' yántéseksa'ák, 

kólxátekhásekxa sa' makham ma'a tegma appagkanamap ahagkok. 
Kapayhekxak sa' ko'o ewáxok neyseksa sekha m'a, axekmósek sa' ko'o 
seyeymáxkoho. 

9Kólleyxek chá'a kéxegke kólwetak ekxámokma agko' aqsok, ántawók eyke 

chá'a kólweta'; keñe m'a aqsok kéltaqmelchesso nak kélxanák, 
alchempaksek chá'a ko'o awátekhápok. ¿Yaqsa ektéma sektéma ko'o xa? 
Exagkok apmopso keñamak, keñe kéxegke wánxa aqsa ekyetnakhassamo 
kélwáxok ma'a kélxanák nak. Ko'o sekxeyenma xa, sektáha nak Wesse'. 

10Cháxa keñamak megkammáya nak kélheykegkaxa nak kéxegke, tén han 

megkeyxnéssama aqsok kélcheneykekxa m'a xapop. 

11Ko'o séltémo katnehek meyke yegmen yókxexma, tén han ma'a néten 

egkexe nak, tén han nepyeseksa nak hótáhap, tén han ma'a 

kélcheneykekxexa nak anmen yámet, tén han ma'a élaqneykegkaxa nak 
olivo yámet, tén han ma'a eknakxamáxchexa nak aqsok namyep, tén han 
nepyeseksa énxet'ák, tén han aqsok nawha'ák, tén han ma'a ekyókxoho 
kéltamheykha nak.” 

12Apkekak axta Zorobabel, tén han Josué, tén han ma'a énxet'ák apkelleg'a 

aptáhakxa Wesse' egegkok apkeláneya eñama axta apchásenneykekxa m'a 
aplegasso nak appeywa Hageo, cham'a apkeltémo axta eltennaksek ma'a 
Dios Wesse' egegkok. 

13Tén axta Hageo apteme axta Wesse' egegkok apchásenneykha, 

apkeltennasa m'a aptáhakxa axta appeywa Dios. Axta aptáhak apkeláneya 
s'e: “Aptáhak Wesse' egegkok se'e: ‘Ekheyk ko'o kélnepyeseksa kéxegke, 
ko'o sekxeyenma xa sektáha nak Wesse'.’” 

14-15Cháxa aptáhakxa axta apwasqakkásekxoho Wesse' egegkok ma'a 

Zorobabel, apkeláneykha axta apchókxa m'a Judá, tén han Josué, apteme 
axta apkemha apmonye' apkelmaxnéssesso Dios énxet'ák apagkok, tén han 
ma'a énxet'ák nak. Apcheynawók axta apkeláneykekxa Dios apagkok nak 
tegma appagkanamap apagkok, cham'a Wesse' ekha nak apyennaqte, 
ekhem veinticuatro, aptáha axta seis pelten apqánet apyeyam apteme 
wesse' apwányam Darío. 

 

Hageo 2 
Kaxwe tegma appagkanamap ekláneyo élseyéxma 

1Appaqhetchásekxeyk axta makham Wesse' egegkok ma'a Hageo, apteme 

axta aplegasso appeywa, cham'a ekhem veintiuno, pelten siete, 

2axta apkeltamhók etnehek yának Zorobabel tén han Josué, tén han ma'a 

énxet'ák nak: 

3“Apyetnéya makham kélnepyeseksa kéxegke apwete tegma 

appagkanamap aptaqmalma apagko' ma'a sekxók axta, tásek elxének háxko 
ektáhakxa apkelwete s'e apyetna nak kaxwo' nak. ¿Apsagkóya apkelano, ya 
exnawok ma'a pók axta? 

4¡Ná eyelqáp Zorobabel! ¡Ná eyelqáp Josué, apteme nak apkemha apmonye' 

apkelmaxnéssesso Dios énxet'ák apagkok! Nágkólyelqaxche kélyókxoho 
kéxegke énxet'ák kélheykha nak apchókxa. Kóltemeykha, ekheyk ko'o 
kélnepyeseksa kéxegke. Ko'o sekxeyenma xa, sektáha nak Wesse' ekha 
sekyennaqte. 

5Apheyk kélnepyeseksa kéxegke espíritu ahagkok, ekhawo séltennassama 

axta kéxegke kélánteyapma axta Egipto. Nágkóle'. 

6Kaxwók sa' ko'o ayawhesha néten, tén han xapop, wátsam ekwányam, tén 

han ekyamáyekxa nak exma xapop. 

7Alpexyennegkesek sa' apyókxoho pók aptémakxa énxet'ák, keñe sa' 

elsanták aqsok élmomnáwa apagkok ekxámokma, kalánhok sa' élseyéxma 
m'a tegma appagkanamap ahagkok.” Ko'o sekxeyenma xa, sektáha nak 
Wesse' ekha sekyennaqte: 

8“Ahagkok ko'o m'a sawo ekmope élmomnáwa, tén han sawo ekyátekto 

élmomnáwa. 

9Aptásók apagko' sa' etnehek se'e tegma appagkanamap nak, mexók sa' 

ma'a apmonye' apkelánamap axta. Keñe sa' ko'o wának keytek meyke 
ektáhakxa apheykha énxet'ák se'e yókxexma nak. Ko'o sekxeyenma xa, 
sektáha nak Wesse' ekha sekyennaqte.” 

10Appaqhetchásekxeyk axta makham Wesse' egegkok ma'a Hageo, apteme 

axta aplegasso appeywa, ekhem veinticuatro, ekwokmo axta pelten nueve, 
apqánet apyeyam apteme wesse' apwányam Darío, 

11tén axta apkeltamho elmaxneyha apkelmaxnéssesso Dios énxet'ák 

apagkok, ektémakxa chá'a kélmeykha m'a segánamakxa nak, yetlo 
apxeyenma Wesse' egegkok ekha nak apyennaqte apwesey: 

12“Yetneyk agkok xama énxet apseykekxa ápetek appagkanchesso nak 

Wesse' egegkok appextete m'a apchaqlamap, tén han aptamhomakpoho nak 
nápakha aptaxno m'a pán, kélhanma, vino, tén han pexmok égmenek, 
essenhan ma'a mók ektémakxa nak chá'a nento: ¿élpagkanamaxcheya sa' 
katnehek nento ektáha enxoho xa ektáha nak?” Ma', megkatnehe', axta 
aptáhak apkelátegmowágko apkelmaxnéssesso Dios énxet'ák apagkok. 

13Aptáhak axta makham Hageo s'e: “Yetneyk agkok xama énxet ekmanyása 

apyempehek eñama appaknegweykmoho m'a kélhápak, keñe 
appaknegwokmoho enxoho han xama nento nak: ¿megkatneheya sa' 
élmanyása xa nento nak?” Élmanyása sa' katnehek, axta aptáhak 
apkelmaxnéssesso Dios énxet'ák apagkok. 

14Keñe axta aptáha Hageo s'e: “Aptáhak Wesse' egegkok se'e: Hawók 

ektémakxa nak se'e énxet'ák nak: ekyókxoho aqsok apkeláneyak nak ekteme 
élmanyása, tén han ma'a aqsok sélmésso nak chá'a. 

15Kaxén sa' kaxwók kélwáxok kéxegke s'e, eyeynamo s'e sakhem nak, tén 

han ma'a egmonye' sa'. Amonye' kélxátekháseykekxa tegma 
appagkanamap, 

16kaxén kélwáxok ma'a kéltémakxa axta, apxegkek axta agkok chá'a kélxama 

emáwhok elwakxak ma'a veinte hótáhap apaktek kéláncháseykekxa, diez 
axta aqsa chá'a elwetágwakxa'; apmeyákxeyk axta agkok han chá'a kélxama 
m'a élánamáxchexa nak vino, yaqwayam ellánésagkok cincuenta 
yátegwáxwa, veinte axta aqsa chá'a éta'. 

17Eyhayak axta ko'o aqsok élnapmo nak yenta'a, tén han yegmen 

élyennaqte, ekyókxoho aqsok kélcheneykekxa', makke hélye'eykekták ko'o 
kéxegke. Ko'o sekxeyenma xa, sektáha nak Wesse'. 

18Sakhem veinticuatro, pelten nueve, kélnegkenágko ekyennaqtéssamakxa 

nak apowhók ma'a tegma appagkanamap ahagkok. 

19Kóllano, sakhem sa' keynhok exek hótáhap apaktek ma'a kélxátamakxa 

nak chá'a. Megkeyxnak eykhe makham ma'a anmen yámet, tén han higo 
yámet, tén han yántakyexna, tén han olivo; sakhem sa' eyke ko'o weynhok 
agkések ektaqmalma kélheykha.” 

20Appaqhetchásekxeyk axta makham Wesse' egegkok ma'a Hageo xa 

ekhem nak, 

21axta apkeltamhók etnehek yának Zorobabel, apteme axta apkeláneykha 

apchókxa m'a Judá: “Ayawhesha sa' ko'o néten, tén han xapop; 

22amasséssók sa' ko'o aptamhéyak chá'a apkelwesse'e apkelwányam keso 

náxop, néxa sa' atnéssesek aptamhéyak apkelwesse'e; alpeynchók sa' ma'a 
yátnáxeg apkelyenyawasso kélanchesso nak kempakhakma, yetlo m'a 
ektáha nak chá'a apkelchánte, eletsapok sa' yátnáxeg, tén han ma'a 
apheykha nak chá'a apkap'ák; yetsapok sa' chá'a xama apkelyetxeykekxa 
pók sawo. 

23Ataqmelchesek sa' ko'o exchep xa ekhem nak Zorobabel, apteme nak 

séláneykha, sa' atnéssesek ma'a ektémól'a sétchesso ephék sélqahassól'a, 
hakte élyéseykha ko'o exchep. Ko'o sekxeyenma xa, sektáha nak Wesse' 
ekha sekyennaqte.” 

Zacarías 
Zacarías 1 

Wesse' egegkok apkelwóneykha énxet'ák apagkok 

1 Keso appeywa apmésa axta Wesse' egegkok Zacarías apteme axta Dios 

appeywa aplegasso, Berequías axta apketche, Idó axta aptáwen, ekweykmo 
axta ocho pelten apteme Wesse' apwányam ma'a Darío, aptáhakxa axta 
apqánet apyeyam. Aptáhak axta apcháneya s'e: 

2-3“Éltaqnaweygkók ahagko' axta ko'o m'a kélyapmeyk nano' nak kéxegke, 

ko'o sektáha nak Wesse' ekha sekyennaqte. Cháxa keñamak séltamho nak 
ko'o kaxwo' eltennasagkok énxet'ák keso sekpeywa nak se'e: ‘hélyo'óta ko'o, 
keñe sa' ay'óták nahan ko'o xa kéxegke. Ko'o sekxeyenma xa sektáha nak 
Wesse'. 

4Nágkólteme aptamheykegkaxa axta m'a kélyapmeyk nano', 

apkeltennassama axta eykhe ko'o sektémakxa sekpeywa m'a nano' 
apkellegasso axta sekpeywa, aptéma axta apkelanagkama s'e: kólyenyow 
kéltémakxa élmasagcha'a tén han kélláneyak aqsok ekmaso, axta eyke 
heháxenmók ko'o m'a, axta nahan hélyeheykekxa'. Ko'o sekxeyenma xa, 
sektáha nak Wesse'. 

5¿Háxko apheykegkaxa kaxwók ma'a kélyapmeyk nano' axta kéxegke? 

¿Megkatnégwomeya sa' chá'a néxa apkelweynchámeykha m'a apkellegasso 
nak sekpeywa? 

6Cham'a sekpeywa tén han seyánamakxa axta chá'a etnahagkok, séltémo 

axta ko'o eltennasagkok ma'a séláneykha apkellegasso axta sekpeywa, 
apwagkassegkek axta apheykegkaxa m'a kélyapmeyk nano' axta kéxegke. 
Tén axta sey'eykekto ko'o m'a, apkelya'ásegweykmo m'a 
sekteméssessamakxa axta chá'a ko'o sektáha nak Wesse' ekha 
sekyennaqte eñama m'a apkeltémakxa tén han aqsok ekmaso 
apkeláneyak.’” 

Zacarías kélxekmósso yátnáxeg apkelchánte 

7Keso amya'a sekxawáya axta ko'o eñama Wesse' egegkok, sektáha nak 

seklegasso Dios appeywa Zacarías, Berequías apketche, Idó aptáwen, 
ekhem veinticuatro pelten once (éltamhomaxko nak pelten Sebat) ektáhakxa 
axta apqánet apyeyam apteme wesse' apwányam ma'a Darío. 

8Xama axta'a axta ko'o sekwet'a s'e aqsok sélxekmósso nak: Ekwet'ak axta 

xama énxet apchánte yátnáxeg apyexwase. Apkenmáha axta neyseksa 
yámet élmope exnók arrayán, ekyapwátegweykenxa nak xapop, keñe axta 
nahan ma'a neptámen nak apkelyagqa yátnáxeg, apkelyexwase axta nahan 
ma'a, tén han yáma apkelpésyam tén han apkelmope. 

9Axta ektáhak ko'o sélmaxneyeyncha'a s'e: “Wesse' ahagkok, ¿Yaqsa xa 

apkelchánte nak yátnáxeg?” Tén axta m'a Dios apchásenneykha ektáha axta 

ko'o sepaqhetchesso aptáha seyátegmowágkokxo s'e: “Altennaksek sa' 
ektémakxa exchep ekyetchesamaxkoho xa.” 

10Tén axta m'a apkenmeykha axta neyseksa yámet élmope exnók arrayán, 

aptáha s'e: “Wesse' egegkok apkelápháseykha xa, yaqwayam 
elweynchamha ekyókxoho keso náxop.” 

11Keñe axta m'a apkelchánte nak yátnáxeg aptáha apcháneya Wesse' 

egegkok apchásenneykha apkenmeykha axta neyseksa yámet arrayán se'e: 
“Nélweynchámeyha negko'o ekyókxoho keso náxop, negwet'ak nahan 
meyke ektemegweykmohóxma, kelwónegko aqsa exma.” 

12Aptáhak axta Dios apchásenneykha s'e: “Wesse' ekha apyennaqte, 

wokmek kaxwók setenta apyeyam aptaqnagko m'a Jerusalén tén han ma'a 
tegma apkelyawe nak Judá. ¿Háxko sa' ekwánxa elásekhekxoho?” 

13Apchátegmowágkokxeyk axta Wesse' egegkok yetlo ektaqmeleykha 

appeywa m'a apchásenneykha ektáha axta ko'o sepaqhetchesso, yaqwayam 
etaqmelchessásekxak apwáxok, 

14tén axta natámen Dios apchásenneykha apkeltamho atnehek añeksek se'e: 

“Keso aptáhakxa nak appeywa Wesse' ekha nak apyennaqte s'e: ‘Awanhók 
agko' ko'o seyásekhayo m'a Jerusalén tén han ma'a Sión. 

15Cháxa keñamak séltaqnaweygko ahagko' nak ko'o m'a pók aptémakxa nak 

chá'a énxet'ák, meyke nak élyetnakhayo apkelwáxok, hakte cham'a 
ekmasextexa axta ko'o seklo, apyáncheseykegkok axta aqsa 
apkellegassáseykegkoho m'a énxet'ák ahagkok. 

16Cháxa keñamak sektáha nak sekpeywa, ko'o sektáha nak Wesse': 

Ekya'aweykteyk ko'o makham yetlo seyásekheykekxoho m'a Jerusalén, 
wának sa' kólxátekhásekxak ma'a tegma appagkanamap tén han ma'a 
apyókxoho tegma apwányam nak.’” 

17Aptáhak axta nahan seyáneya Dios apchásenneykha s'e: “Exén sa' nahan 

se'e: ‘Aptáhak Wesse' egegkok ekha nak apyennaqte s'e: Wának sa' ko'o 
enaqxétekhagkokxohok apagko' makham ma'a tegma apkelyawe ahagkok; 
agkeyásekxak sa' makham axnagkok ekwasqápeykekxoho m'a Sión, 
axénekxak sa' ko'o makham Jerusalén apteme tegma apwányam ahagkok 
sélyéseykha.’” 

Dios appeywa aplegasso kélxekmósso aqsok egkepet'ák tén han sawo 
apkelane 

18Ekwet'ak axta makham mók aqsok sélxekmósso, ekwet'ak axta 

élánteyapwa'a cuatro aqsok egkepet'ák. 

19Élmaxneyáha axta ko'o m'a Dios apchásenneykha ektáha axta 

sepaqhetchesso. Axta ektáhak seyáneya s'e: ¿Yaqsa aqsok xa aqsok 
egkepet'ák nak? Aptáhak axta seyátegmowágkokxo s'e: “Cháxa aqsok 

egkepet'ák ekteme ekyetchesamaxkoho apkelyennaqte m'a énxet'ák 
apkexpánchessama axta apkelya'assama ekyókxoho yókxexma m'a 
énxet'ák apheykha nak Judá, Israel tén han ma'a Jerusalén.” 

20Tén axta Wesse' egegkok sexekmowásekxo makham cuatro 

apkeltamheykha nak sawo'. 

21Axta ektáhak sélmaxneyeyncha'a s'e: “¿Yaqsa apmako elanagkok 

apkelxegakmo nak xa apkeltamheykha nak sawo?” Aptáhak axta 
seyátegmowágkokxo s'e: “Apkelwa'ak yaqwayam elyegwakkasek tén han 
elyaqténchesagkok apkepet'ák ma'a énxet'ák apkelyetchesamakpoho nak 
aqsok egkepet'ák, apkelyetxeykegko axta m'a énxet'ák Judá, 
apkexpánchessama axta meyke xama enxoho apmopwána yenmexekxa'.” 

 

Zacarías 2 
Énxet apseykha kelyetsáteyak ekwenaqte 

1Ekwet'ak axta makham mók aqsok sélxekmósso. Ekwet'ak axta 

apyephagwa'a xama énxet apseykha xama kelyetsáteyak ekwenaqte. 

2Axta ektáhak sélmaxneyeyncha'a s'e: “¿Háxko apmahágkaxa'?” Tén axta 

aptáha seyátegmowágkokxo s'e: “Tegma apwányam Jerusalén peyk 
alyetsetagkok, yaqwayam enxoho ay'asagkohok apwánxa apwenaqte tén 
han ma'a appayhakxa nak.” 

3Tén axta sekwet'a apxega m'a Dios apchásenneykha ektáha axta 

sepaqhetchesso ko'o, aptekkek axta nahan apmonye' m'a pók Dios 
apchásenneykha apkelanyexakmo. 

4Aptáhak axta apcháneya s'e: “Yenye hana etnehek yának wokma'ák 

apseykha nak kelyetsáteyak ekwenaqte s'e: ‘Exnekxak sa' makham énxet 
ma'a Jerusalén, apxámok apagko' sa' makham etnehek énxet apheykha m'a 
kañe' tén han ma'a aqsok kélnaqtósso. Méko sa' katnehek kélhaxtegkesso 
meteymog ma'a nepyáwa'. 

5Axta eyke aptáhak Wesse' egegkok se'e: Ko'o sa' eyke atnehek meteymog 

kélhaxta ekho táxa, nepyáwa m'a Jerusalén, keñe sa' ma'a nepyeseksa nak 
tegma apwányam axekmósek seyeymáxkoho.’” 

Elwagkasek sa' teyp énxet'ák apagkok ma'a Wesse' egegkok 

6-7Aptáhak axta Wesse' egegkok se'e: “Ko'o axta séxpánchesso kéxegke 

sélya'assama ekyókxoho yókxexma. Kaxwo', ektáhak séláneya s'e: 
¡kólpekhésha kólántépok se'e apkelókxa nexcheyha nak! ¡Kólántép 
Babilonia, kélheykegkaxa nak kéxegke kélántekkessama, ektáha axta 
kélheykha m'a Sión! Ko'o sekxeyenma xa, sektáha nak Wesse'.” 

8-9Eyáphássek axta ko'o Wesse' egegkok ekha nak apyennaqte aswok se'e 

amya'a nak, atnehek wának énxet'ák ektáha axta apkelmenyexchesso 



2138 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

ekyókxoho aqsok kélagkok kéxegke s'e: “Énxet apteméssesseykmoho exma 
ekmaso enxoho énxet'ák ahagkok, cháxa apteméssessekmoho exma 
ekmaso m'a aqsok sekmasmakxa ahagko' nak chá'a ko'o. Ko'o ahagko' sa' 
alnapaxchek xa pók aptémakxa nak chá'a énxet'ák, apkelásenneykha naqsa 
apagko' sa' nahan wának esawhaksohok aqsok apagkok.” Sa' etnehek 
exekmósek élseyéxma apagkok Wesse' egegkok ekha nak apyennaqte xa 
ektáha nak, keñe sa' kólya'ásegwók kéxegke aptáha seyáphasso ko'o m'a. 

10Aptáhak axta Wesse' egegkok se'e: “¡Kólmeneykmés yetlo ekpayheykekxa 

kélwáxok, kélheykha nak Jerusalén, hakte ekwa'akteyk ko'o yaqwayam axek 
kélnepyeseksa kéxegke!” 

11Temék sa' agkok xa, apxámok sa' pók aptémakxa énxet'ák elyo'ótak ma'a 

Wesse' egegkok. Sa' etnehek appeywa s'e: “Atnehek sa' nahan énxet'ák 
ahagkok xa énxet'ák nak. Keñe sa' axek chá'a ko'o kélnepyeseksa kéxegke.” 
Keñe sa' kólya'ásegwók kéxegke aptáha seyáphasso ko'o m'a Wesse' 
egegkok ekha nak apyennaqte. 

12Emekxak sa' makham Wesse' egegkok yaqwayam etnehek apagkok 

apagko' ma'a Judá, xapop ekpagkanamaxche. Exénekxak sa' makham 
Jerusalén apteme tegma apwányam apagkok apkelyéseykha. 

13¡Kólwanmeyák sa' kélyókxoho nápaqtók Wesse' egegkok, hakte apwayak 

negyeseksa apkeñama m'a kañe' ekpagkanamaxchexa, aphamakxa nak 
chá'a! 

 

Zacarías 3 
Josué kélyaqmagkassesso pók apkelnaqta 

1 Tén axta Wesse' egegkok sexekmósa m'a Josué, apteme nak apkemha 

apmonye' apkelmaxnéssesso Dios énxet'ák apagkok, apkenmáha axta 
apmonye' m'a Wesse' egegkok apchásenneykha. Kenmáha axta nahan 
nápakha ekpayhókxa apkelya'assamakxa Josué m'a aqsok ekmowána nak 
hensexnena', peyk axta kasexnena'. 

2Tén axta Dios apchásenneykha aptáha apcháneya m'a aqsok ekmowána 

nak hensexnena': “¡Wesse' egegkok sa' enókasha exche'! ¡Enókasha sa' 
xeye' m'a Wesse' egegkok apchásekhayo nak Jerusalén! Hakte cháxa énxet 
nak máxa m'a átex eyápogwatmól'a, kélleklól'a m'a neyseksa táxa.” 

3Apkenmáha axta Josué nápaqtók Wesse' egegkok apchásenneykha yetlo 

apkelpéseykmoho apagko' apkelnaqta. 

4Tén axta m'a Wesse' egegkok apchásenneykha apkelpaqhetchesa m'a 

appasmeykha axta chá'a aptamheykha apkeltamho elhaxyawássesek Josué 
xa apkelnaqta apkelpéseykmoho nak. Tén axta aptáha apcháneya s'e: 
“Elano, cháxa sekyenyókasa exchep aptémakxa mey'assáxma xa. ¡Wának 

sa' ko'o kaxwók kólántaxneyásekxak ma'a apáwa apkeltaqmalma apagko' 
nak!” 

5Yetlókok axta nahan apkeltémo yetchessesek apketchesso apqátek 

ekmópeyo Josué m'a appasmeykha axta chá'a aptamheykha. 
Apketchessessek axta nahan ma'a, tén axta apkelántaxneyáseykxo nahan 
ma'a apáwa apkeltaqmalma apagko' nak. Apkenmáha axta aqsa makham 
Dios apchásenneykha m'a. 

6Tén axta m'a Wesse' egegkok apchásenneykha aptáha apcháneya Josué 

s'e: 

7“Keso aptáhakxa exchek appeywa Wesse' egegkok ekha nak apyennaqte 

s'e: ‘Étlow sa' ámay ahagkok, elána sa' nahan ekyókxoho m'a sekmésso axta 
séltémo elána'. Aptemék sa' agkok xa ektáha nak, etnehek sa' 
aptaqmelchesso m'a exagkok. Elanha sa' ma'a ekweykekxoho m'a kañe' 
apwáxok nak, agkések sa' ko'o exchep apmopwána etaxnegwaták chá'a 
nepyeseksa s'e sélásenneykha apkeltamheykha nak chá'a sekhakxa. 

8Xép Josué, apteme nak apkemha apmonye' apkelmaxnéssesso énxet'ák 

ahagkok, etaqmelchesho sa' apháxenmo. Tásek sa' eleyxhok nahan ma'a 
apkelxegexma'a aptémo xamo' nak apkelmaxnéssesso énxet'ák ahagkok, 
hakte kéxegke kélteme magkenatchesso sektéma axta chá'a ko'o 
sekxeyenma katnehek se'e: Eyntementák sa' ko'o séláneykha, Kaxwe 
Aptépeykekxa'. 

9Ekpekkenchessek ko'o apmonye' Josué xama meteymog siete nekhaw'ék, 

ko'o ahagko' sa' nahan alqahaksek ektémakxa eknaqtáxésamaxche. Keñe 
sa' xama ekhem agko' amasseksek apkeltémakxa melya'assáxma énxet'ák 
se'e apchókxa nak. 

10Wokmek sa' agkok xa ekhem nak, kélwanchek sa' chá'a kéxegke 

kóláneyha kélnámakkok yetlo meyke ektáhakxa kélwáxok kólhakha m'a 
kóneg pessesse agkok nak anmen yámet kélcheneykekxa tén han ma'a higo 
yámet. Ko'o sekxeyenma xa, sektáha nak Wesse' ekha sekyennaqte.’” 

 

Zacarías 4 
Cháléwasso ekyawe tén han olivos 

1Apwa'akteyk axta makham ma'a Dios apchásenneykha sepaqhetchesa axta 

ko'o. Exátekhássa'akteyk axta, axta aptáhak ma'a ektémól'a kólxátekhaksek 
xama énxet apteyenma. Axta aptáhak sélmaxneyeyncha'a s'e: 

2“¿Yaqsa apwet'a?” Tén axta ko'o sektáha seyátegmowágkokxo s'e: 

“Ekwet'ak ko'o xama cháléwasso ekyawe sawo ekyátekto ekmomnáwa, yetlo 
xama kélyátamakxa égmenek ekyetno m'a néten. Siete cháléwasso étkók 

nahan ekhéyak ma'a netno nak, siete nahan kélyetmeykegkaxa nak chá'a 
m'a égmen'ák. 

3Keñe m'a ekpayhókxa nak ekyetnakxa m'a cháléwasso ekyawe, élaqna ánet 

olivo yámet; xama m'a ekpayho nak élya'assamakxa, xama nahan ma'a 
ekpayho nak násagqalwa.” 

4Élmaxneyáha axta ko'o m'a Dios apchásenneykha ektáha axta 

sepaqhetchesso. Axta ektáhak se'e: “Wesse' ahagkok, ¿yaqsa aqsok xa 
ektéma nak?” 

5Aptáhak axta Dios apchásenneykha seyátegmowágkokxo s'e: “¿Ya 

ey'ásegkok xép ekyetchesamaxkoho xa aqsok nak?” Tén axta sektáha 
seyáneya s'e: Wesse' ahagkok, may'ásegkok ko'o xa aqsok nak. 

6Tén axta aptáha seyáneya s'e: “Keso Wesse' egegkok appeywa 

apcháphássesso m'a Zorobabel: ‘Nágyásenneykxa sẽlpextétamo, tén han 
apyennaqte, eyke m'a Espíritu ahagkok nak, axta aptáhak Wesse' egegkok 
ekha nak apyennaqte. 

7¿Yaqsa exche' egkexe ekyawe? ¡Katnekxak sa' xe' xapop meyke 

élekhahéyak nápaqtók ma'a Zorobabel! Sa' elkok meteymog émha amonye' 
nak ma'a, neyseksa apteme apkelyennaqtéssamo apkelpeywa énxet'ák se'e: 
¡Táse' nak la'a meteymog! ¡Tásók agko' nak la'a!’” 

8Tén axta segkésa makham mók appeywa m'a Wesse' egegkok: 

9“Apnegkenchásegkek apowhók ekyennaqtéssamakxa Zorobabel se'e 

exagkok nak. Sa' etnehek han appenchesso apkelane m'a.” Keñe sa' 
kólya'ásegwók kéxegke aptáha seyáphasso ko'o m'a Wesse' egegkok ekha 
nak apyennaqte. 

10“Kalpayhekxak sa' kaxwók apkelwáxok apkelwet'a enxoho appenchesa 

aptamheykha Zorobabel ma'a metnéssesso axta naqsók ma'a sekxók axta 
eyeynókxa apkelane aptamheykha.” Tén axta aptáha makham Dios 
apchásenneykha s'e: “Cháxa siete cháléwasso étkók nak ekteme Wesse' 
egegkok apaqta'ák, eksawheykekxoho nak apkelányo s'e ekyókxoho nak 
keso náxop.” 

11 Tén axta ko'o sektáha sélmaxneyeyncha'a s'e: “¿Yaqsa eyke 

ekyetchesamaxkoho xa ánet olivo yámet nak, émha nak chá'a xama nekha 
xa cháléwasso ekyawe nak?” 

12Axta ektáhak nahan sélmaxneyeyncha'a s'e: “¿Yaqsa eyke 

ekyetchesamaxkoho nahan xa ánet olivo yámet axchakkok élaqnéyak nak 
nekha m'a élápogwatmakxa nak chá'a, élánamáxche nak sawo ekyátekto 
ekmomnáwa élmeyeykekxexa nak chá'a égmen'ák kalápogwatchesek ma'a 
cháléwasso?” 

13Aptáhak axta Dios apchásenneykha seyátegmowágkokxo s'e: “¿Ya 

ey'ásegkok xép élyetchesamaxkoho xa?” “Ma', Wesse' ahagkok, 
may'ásegkok —axta ektáhak seyáneya.” 

14Tén axta aptáha makham seyátegmowágkokxo s'e: “Cháxa apteme 

apqánet énxet apkelpagkanamap yaqwayam etnehek apkeltamheykha m'a 
aphakxa nak Wesse' egegkok apsawheykekxoho nak ekyókxoho keso 
náxop.” 

 

Zacarías 5 
Zacarías kélxekmósso weykcha'áhak kéltáxésso kélyaqsáseykekxa 

1Ekwet'ak axta makham mók aqsok sélxekmósso. Ekwet'ak axta xama 

weykcha'áhak kéltáxésso kélyaqsáseykekxa émpé, 

2Aptáhak axta sélmaxneyeyncha'a Dios apchásenneykha s'e: “¿Yaqsa 

apwet'a?” Tén axta ko'o sektáha seyátegmowágkokxo s'e: “Ekwet'ak ko'o 
xama weykcha'áhak kéltáxésso kélyaqsáseykekxa émpé; nueve metros 
ekwenaqte tén cuatro metros náxet mók ma'a ekpayhakxa.” 

3Tén axta aptáha seyáneya s'e: “Yetneyk ektáxésamaxche nentaqnómaxche 

xa eksawheykekxoho nak ekyókxoho apchókxa. Yetneyk nahan 
ektáxésamaxche chá'a xama nekha, ekxeyenma megkatnehek chá'a 
megkóllegasáseykegkoho m'a apmenyexma nak tén han ma'a apteme nak 
chá'a apmopwána amya'a apxeyenma Wesse' egegkok apwesey. 

4Aptáhak Wesse' egegkok ekha nak apyennaqte s'e: ‘Eyáphássek ko'o s'e 

aqsok ekmaso, yaqwayam sa' katxek chá'a apxagkok ma'a apmenyexma nak 
chá'a tén han ma'a apteme nak chá'a apmopwána amya'a apxeyenma 
sekwesey. Keytek sa' chá'a aqsok ekmaso m'a kañe' apxagkok, ekweykmoho 
eksawhéxkoho agko' ma'a yámet éltegyésso nak tén han ma'a meteymog.’” 

Kelyetsáteyak tén han kelán'a 

5Aptekkek axta m'a Dios apchásenneykha ektáha axta sepaqhetchesso ko'o. 

Aptáhak axta seyáneya s'e: “¡Elano sa' kaxwo' xa ektepa nak!” 

6Ektáhak axta sélmaxneyeyncha'a s'e: “¿Yaqsa aqsok xa?” Aptáhak axta 

seyátegmowágkokxo s'e: “Kelyetsáteyak xa. Kélyetsáteyak nak chá'a 
apkeltémakxa melya'assáxma m'a énxet'ák apheykha nak se'e apchókxa 
nak.” 

7Sawo ekpexpope élyenma axta nahan kélapma átog kélaqxegkesso m'a 

kelyetsáteyak nak. Kélmeykessek axta m'a átog nak, wetáxcheyk axta ekha 
xama kelán'a m'a kañe' nak. 

8Aptáhak axta seyáneya Dios apchásenneykha s'e: “Cháxa kelán'a nak 

ekteme nentémakxa ekmaso.” Yetlókok axta nahan apyaqhápeykekxa m'a 

kañók agko' nak ma'a kelyetsáteyak axagkok, tén axta apchápeykxo m'a átog 
sawo ekpexpope élyenma nak. 

9Élyaháha axta makham, tén axta sekwet'a élyaphagwa'a ánet kelán'a. 

Axempenák axta nahan eghak ma'a, kelchampássek axta éxchahayam. 
Hawók axta axempenák ma'a ektémól'a seyána axempenák, ya'ásekxeyk 
axta néten eksákxo m'a kelyetsáteyak nak. 

10Tén axta sektáha ko'o sélmaxneyeyncha'a Dios apchásenneykha ektáha 

axta sepaqhetchesso: “¿Háxko ekya'asakxa xa kelyetsáteyak nak?” 

11Aptáhak axta seyátegmowágkokxo s'e: “Axagkok peyk kóllanaksek 

kélpeykessamókxa chá'a m'a Babilonia. Appenchásekpek sa' agkok ma'a 
axagkok nak, kólpekkenek sa' ma'a, cham'a néten nak meteymog 
kéllánessamakxa ekyetnamakxa.” 

 

Zacarías 6 
Cuatro yátnáxeg apyenyawasso 

1Ekwet'ak axta makham mók aqsok sélxekmósso. Ekwet'ak axta 

élyaphagwa'a cuatro yátnáxeg apyenyawasso neyseksa m'a ánet meteymog 
élámha, sawo ekyexwase axta nahan ma'a meteymog élámha nak. 

2Yátnáxeg apkelyexwase axta nahan apyenyawasso m'a émha amonye' nak; 

keñe axta apkelpésyam ma'a ektétéyak nak; 

3keñe axta apkelmope m'a ektáhakxa nak ántánxo yátnáxeg apyenyawasso; 

keñe axta m'a ektáhakxa nak cuatro yátnáxeg apyenyawasso, ektáha m'a 
yátnáxeg apkelmópeykha. 

4Élmaxneyáha axta m'a Dios apchásenneykha ektáha axta sepaqhetchesso. 

Axta ektáhak se'e: “Wesse' ahagkok, ¿yaqsa ekyetchesamaxkoho xa aqsok 
nak?” 

5Aptáhak axta seyátegmowágkokxo Dios apchásenneykha s'e: “Cháxa 

ekteme cuatro éleñamakxa nak éxchahayam xa, élánteyapma nak chá'a m'a 
aphakxa nak Wesse' egegkok apsawheykekxoho nak ekyókxoho keso 
náxop. 

6Yátnáxeg apyenyawasso, apyenyawasso nak yátnáxeg apkelpésyam, cha'a 

ekmahéyak ma'a apchókxa ekpayho nak nexcheyha; keñe m'a yátnáxeg 
apyenyawasso, apyenyawasso nak yátnáxeg apkelmope, cha'a ekmahéyak 
ma'a apchókxa ekpayho nak taxnegwánxa ekhem; keñe m'a yátnáxeg 
apyenyawasso, apyenyawasso nak yátnáxeg apkelmópeykha, cha'a 
ekmahéyak ma'a apchókxa ekpayho nak nepyeyam.” 

7Apkelántekkek axta m'a yátnáxeg apkelmópeykha, axta elánegwokmok 

apkelyáqto élpekhésa elweynchamha ekyókxoho keso xapop. Aptáhak axta 

apkeláneya Dios apchásenneykha s'e: “Kólweynchamha sa' ekyókxoho keso 
náxop.” Yetlókok axta nahan apkelxega apkelweynchámeyncha'a. 

8Ewóneyha axta nahan ko'o Dios apchásenneykha natámen xa, aptáhak axta 

seyáneya s'e: “¡Elano, cham'a apkelmahéyak nak apkelókxa ekpayho nak 
nexcheyha, emasséssessók sa' aplo Wesse' egegkok ma'a apchókxa nak!” 

9Egkéssek axta ko'o Wesse' egegkok se'e appeywa nak. Aptáhak axta s'e: 

10“Eyekhamha sa' aqsok nepyeseksa m'a énxet'ák kélántekkesso axta, 

cham'a apkelweykta nak makham apkelenyeykta m'a Babilonia: cham'a 
Heldai, Tobías tén han ma'a Jedaías. Emyekxa sa' nahan Josías apxagkok 
xa ekhem nak, cham'a Sofonías apketche nak. 

11Elanák sa' kélatchesso kélpátek ma'a sawo ekmope ekmomnáwa tén han 

ma'a sawo ekyátekto ekmomnáwa apcháncheseykha enxoho, yetchesses 
sa' nahan xama apqátek ma'a apkemha apmonye' nak apkelmaxnéssesso 
Dios énxet'ák apagkok Josué, Josadac apketche nak. 

12Keñe sa' etnehek yának se'e: ‘Apxénchek Wesse' egegkok ekha nak 

apyennaqte énxet apwesey nak Kaxwe Aptépeykekxa yenyék makham 
etépekxak ma'a apkeñémekxa axta, tén han exátekhásekxak makham ma'a 
Wesse' egegkok tegma appagkanamap apagkok. 

13Exátekhásekxak sa' makham ma'a Wesse' egegkok tegma appagkanamap 

apagkok, kólteméssesek sa' ma'a kélteméssessamól'a kóláwhok xama 
wesse' apwányam. Exek sa' néten aptaháno ektaqmalma elanha m'a 
apchókxa, keñe sa' apkelmaxnéssesso Dios énxet'ák apagkok exek ma'a 
nekha nak aptaháno ektaqmalma, méko sa' nahan katnehek ektáhakxa 
apkelwáxok neyseksa apheykxa xamók pók xa apqánet nak. 

14Keñe sa' ma'a kélatchesso kélpátek éltaqmalma nak, katnehek sa' 

ekxénweykekxoho chá'a kélwáxok, kaxnagkokxak sa' ma'a kañe' nak Wesse' 
egegkok tegma appagkanamap apagkok, megkólwagqayam chá'a m'a 
Heldai, Tobías, Jedaías tén han ma'a Josías, Sofonías apketche nak.’” 

15Makhawók sa' eleñék énxet elwa', yaqwayam epásegwak 

apxátekháseykekxa m'a Wesse' egegkok tegma appagkanamap apagkok; 
keñe sa' kólya'ásegwók kéxegke aptáha ko'o seyáphasso m'a Wesse' 
egegkok ekha nak apyennaqte. Sa' eyke katnehek kélleg'a sa' kéxegke Dios 
Wesse' kélagkok appeywa xa tén han kélyahákxoho sa'. 

 

Zacarías 7 
Manto nento magyetlókasso nak ektémakxa 

1Apméssek axta appeywa Wesse' egegkok Dios appeywa aplegasso 

Zacarías ektáhakxa axta cuatro ekhem pelten nueve (éltamhomaxchexa nak 

Quisleu) ekwokmo axta cuatro apyeyam apteme Wesse' apwányam ma'a 
Darío. 

2Cháxa ekhem apkeláphassama axta nahan énxet'ák Betel ma'a Sarézer tén 

han Réguem-mélec yetlo énxet'ák apagkok apkeltémo elmaxnegwók 
yaqwayam epasmok ma'a Wesse' egegkok, 

3tén han etnehek elmaxneyha apkellegasso nak Dios appeywa tén han 

apkelmaxnéssesso nak Dios énxet'ák apagkok apkeltamheykha nak chá'a 
Wesse' ekha nak apyennaqte tegma appagkanamap apagkok: 
“¿Anlanagkoya sa' chá'a sẽllapwámeyak ekwákxo enxoho chá'a cinco pelten 
yókxoho apyeyam? ¿Mantawagkeheya sa' nahan chá'a nentéyak ekhawo 
nentamheykegko nak makham se'e kaxwo' nak?” 

4Tén axta sepaqhetchesa ko'o m'a Wesse' ekha nak apyennaqte. Aptáhak 

axta seyáneya s'e: 

5“Etne sa' elának apyókxoho énxet'ák apheykha nak apkelókxa s'e tén han 

ma'a apkelmaxnéssesso nak énxet'ák ahagkok: ‘Setenta apyeyam 
apwokmok kélláneyak kéxegke m'a manto nak nento tén han éllapwáméyak, 
cham'a ekwákxo enxoho chá'a pelten cinco, tén han pelten siete. Háwe eyke 
yaqwayam héláwhok chá'a ko'o kélláneykegko xa, 

6kéltókagkek agkok chá'a m'a kéltéyak nak tén han kélyenágko enxoho chá'a 

m'a kélyenéyak nak, kélagkok kélagko' aqsa chá'a kéltegyeyk yaqwayam 
kapasmok.’” 

7Cháxa appeywa aplegassama axta Wesse' egegkok, apchásenneykekxo 

axta eñeksek ma'a nanók apkellegasso axta Dios appeywa, 
ektaqmeleykekxo axta apheykha énxet'ák ma'a Jerusalén tén han 
aplánegweykekxo axta énxet ma'a kañe' nak tén han apheykegko axta tegma 
apkelyawe m'a nepyáwa nak, tén han ma'a yókxexma Négueb tén han ma'a 
xapop meyke nak élekhahéyak. 

Mólyeheykekxa chá'a kañék hẽlya'aksek mók nekha 

8Appaqhetchessek axta Wesse' egegkok ma'a Dios appeywa aplegasso 

Zacarías. Aptáhak axta apcháneya s'e: 

9“Keso séltamhókxa nak ko'o kóltéhek se'e: Kólteme chá'a ekpéwomo agko' 

kéllánekxésso amya'a kélmók, tén han ektaqmeleykha kélwáxok tén han 
apmopyósa kóllanok kélmók. 

10Nágkólnaqtawasagkoho chá'a m'a xentampe'e nak, tén han ma'a 

élyeheykha nak, tén han ma'a énxet'ák apkeleñama nak mók apkelókxa, tén 
han ma'a meyke nak aqsok apagkok. Nágkaxén chá'a kélwáxok 
kólteméssessamhok exma ekmaso kélmók.” 

11Axta eyke elyahákxohok ma'a énxet'ák. Apyókxoho axta 

apkelpeynchákpok, máxa meyke apeyk'ák axta aptamhágkok. 

12Apkelyennaqtéssek axta apkelwáxok ektémól'a meteymog ekyennaqte 

agko' la'a, yaqwayam enxoho megyeyxók ma'a kélxekmósso tén han 
nélánémaxchexa antéhek apkeltennasso axta Wesse' ekha nak apyennaqte 
m'a espíritu apagkok, apchásenneykekxo axta eñeksek ma'a nanók 
apkellegasso axta Dios appeywa. Axta keñamak aplama apagko' ma'a 
Wesse' egegkok. 

13Aptáhak axta s'e: “Magweyxók sa' ko'óxa sewóneyncha'a enxoho xa 

énxet'ák nak, ekhawo aptamhágkaxa nak megyahaxnawo sélwóneyncha'a 
ko'o. 

14Axta keñamak séxpánchessama ko'o ektémól'a samaxche kaxpánchesek 

aqsok sélya'assama nepyeseksa m'a apyókxoho énxet'ák melweteya nak, 
meyke xama aqsok axta nahan tamheykekxak natámen ma'a apkelókxa, 
meyke xama énxet enxoho apmopwána exek. ¡Ekmaso axta 
aptemessáseykekxak ma'a xama apchókxa ektaqmalma agko' nak!” 

 

Zacarías 8 
Wesse' egegkok apxeyenma etaqmelchessesek apheykha énxet'ák ma'a 

Jerusalén 

1Egkéssek axta ko'o Wesse' ekha nak apyennaqte s'e appeywa nak: 

2“Keso sektáhakxa nak ko'o sekpeywa s'e sektáha nak Wesse' ekha 

sekyennaqte: Awanhók agko' ko'o sélmeyeykha m'a Sión, eklómók ahagko' 
sélmeyeykencha'a. 

3Amyenták sa' ko'o makham ma'a Jerusalén, yaqwayam axek makham ma'a. 

Keñe sa' Jerusalén eltamhakpok Tegma Apwányam Meheyenseyam, keñe 
sa' ma'a egkexe ahagkok nak ko'o sektáha nak Wesse' ekha sekyennaqte, 
kaltamhaxchek sa' Egkexe Ekpagkanamaxche'. 

4Exmakha sa' makham énxet'ák apkelwányam tén han kelán'ák élwányam 

ma'a apheykegkaxa nak chá'a énxet'ák elweynchamha m'a Jerusalén, yetlo 
apkeltasqapeykha yámet eñama aptamhéyak apkelwányamók apagko' tén 
han élwányamók agko' ma'a kelán'ák nak. 

5Kasawhekxohok sa' sakcha'áletkók ma'a apheykegkaxa nak chá'a énxet'ák 

elweynchamha m'a tegma apwányam, kaneywagkok sa' ma'a awáxok nak. 

6Yának sa' megkatnehek ekyókxoho énxet'ák ahagkok apkeleymomap nak, 

ekwokmo sa' xa ekhem nak; wának sa' eyke ko'o katnehek xa. Ektáhak ko'o 
sekpeywa, sektáha nak Wesse' ekha sekyennaqte s'e: 

7Alwagkasek sa' ko'o teyp énxet'ák ahagkok apkelmoma nak ma'a énxet'ák 

apheykha nak apkelókxa teyapmakxa ekhem tén han ma'a apheykha nak 
apkelókxa taxnegwánxa ekhem, 

8anaqlanták sa' ma'a Jerusalén, yaqwayam sa' exmakha m'a. Énxet'ák 

ahagkok sa' ko'o etnahagkok ma'a, keñe sa' ko'o etnehek Dios apagkok, yetlo 
ekmámnaqsoho tén han ekpéwomo sektémakxa.” 

9Keso aptáhakxa nak appeywa Wesse' ekha apyennaqte s'e: 

“Kólwasqápekxoho, kéxegke ektáha axta kéllege amya'a apkelxeyenma Dios 
appeywa apkellegasso xa ekhem nak, cham'a ekhem sekxók axta 
kélnegkenchásegko apowhók élyennaqtéssamakxa yaqwayam 
kólxátekhásekxak makham ma'a Wesse' ekha nak apyennaqte tegma 
appagkanamap apagkok. 

10Hakte cháxa ekhem nak, méko axta kélyánmagkasso ekyánmaga 

apkeltamheykha m'a énxet'ák tén han ma'a aqsok kélnaqtósso kélméssamo 
nak chá'a éltamheykha. Méko axta nahan ektaqmalma apheykha énxet'ák 
ektáha axta apheykha m'a, eñama m'a katnaha nak apnámakkok; 
ekméssegkek axta nahan ko'o yaqwayam elenmexakpekxak chá'a m'a 
énxet'ák. 

11Kaxwo', apkeleymomap nak se'e énxet'ák nak, matnessásekxeyk sa' chá'a 

m'a sekteméssessamakxa axta m'a nentámen axta. Ko'o sekxeyenma xa, 
sektáha nak Wesse' ekha sekyennaqte. 

12Hakte kapekkenaxchek sa' nepyeseksa m'a meyke ektáhakxa apheykha. 

Keyxek sa' nahan ma'a anmen yámet kélcheneykekxa; katekkesek sa' 
ekyexna kélcheneykekxa m'a xapop; keñe sa' néten, kategkesek yálye. 
Almésagkok sa' ko'o, cháxa ekyókxoho nak yaqwayam etnehek apagkok 
ma'a énxet'ák apkeleymomap nak makham. 

13Énxet'ák Judá tén han énxet'ák Israel. Sa' atnéssesek ko'o kaxwók 

alwagkasek teyp tén han wának kaltaqmalmakha apkelpeywa elxénmakha 
énxet'ák, ekhawo ektémakxa axta kélyemneykha ekmaso nepyeseksa m'a 
apyókxoho pók aptémakxa énxet'ák. ¡Nágkólé'! ¡Kólwasqápekxoho!” 

14Keso aptáhakxa nak appeywa Wesse' ekha nak apyennaqte s'e: 

“Xeyenmeyk axta ko'o ewáxok allegássesagkohok kélyapmeyk nano' axta 
kéxegke, cham'a selókassama axta, axta nahan alwátesseykmok 
yaqweykenxa atnéssesek. 

15Xénchek eyke kaxwók ko'o ewáxok altaqmelchesek ma'a énxet'ák 

Jerusalén tén han ma'a Judá. Nágkóle'. 

16Keso eyeyméxko nak chá'a kéxegke kóltéhek se'e: Kólpékessesho chá'a 

kéltennáseykha kélmók, kóllánekxés nahan chá'a yetlo ekpéwomo agko' 

amya'a énxet'ák, kóllenxánem nahan chá'a kóltekkesek meyke ektáhakxa 
negha m'a kañe' sẽlyekpelchémókxa nak; 

17nágkólteméssessamho chá'a exma ekmaso kélmók, nágkólmes nahan 

chá'a kélpeywa kélmowána amya'a. Hakte megkalchek ko'o ewáxok 
ekyókxoho xa ektéma nak. Ko'o sekxeyenma xa, sektáha nak Wesse'.” 

18Epaqhetchessek axta ko'o m'a Wesse' ekha nak apyennaqte. Aptáhak axta 

seyáneya s'e: 

19“Manto nento, élánamáxche nak chá'a pelten cuatro, cinco, siete tén han 

diez, katnekxak sa' ekpayheykekxexa egwáxok, apkelsawássessamókxa 
apkelátseykegkaxa chá'a m'a Judá aptawán'ák neptámen. ¡Kólásekhoho 
chá'a kéxegke m'a ektáha nak ekmámnaqsoho tén han meyke ektáhakxa 
negha!” 

20Keso aptáhakxa nak appeywa Wesse' ekha nak apyennaqte s'e: “Elxegmak 

sa' makham énxet tén han ma'a apheykha nak apyókxoho tegma apkelyawe. 

21Keñe sa' ma'a énxet apkeleñama nak chá'a xama tegma apwányam 

elpaqhetchesek sa' chá'a apnámakkok apkeleñama nak chá'a m'a pók tegma 
apwányam. Sa' etnehek chá'a yának se'e: ‘¡Agketmok sa' Wesse' egegkok 
ekha nak apyennaqte, ólmaxnak sa' hentaqmelchessesek negheykha!’ Keñe 
sa' etnehek chá'a pók elátegmowagkok se'e: ‘¡Negko'o sa' nahan ólxog!’ 

22Keñe sa' elmeyógmak Jerusalén apxámokma apagko' énxet, elxegmak sa' 

apxámokma apagko' ma'a pók aptémakxa nak chá'a énxet'ák ektamok ma'a 
Wesse' ekha nak apyennaqte yaqwayam elmaxnak etaqmelchessesek 
apheykha. 

23Diez énxet sa' chá'a emássesagkok aptaxno xama Judío énxet xa ekhem 

nak, cham'a apkeleñama nak chá'a mók apkelókxa, keñe sa' etnehek chá'a 
yának se'e: ‘¡Negmakók negko'óxa ólyetlakxak kéxegke, hakte nenlegayak 
chá'a amya'a apha kélnepyeseksa m'a Dios!’” 

 

Zacarías 9 
Israel apkelenmexma kéllegassáseykegkoho 

1  Keso appeywa apkeltennasa axta Wesse' egegkok énxet'ák apheykha nak 

yókxexma Hadrac tén han tegma apwányam Damasco yaqwánxa katnehek 
kéllegassáseykegkoho s'e: “Wesse' egegkok apagkok ma'a tegma 
apkelyawe nak Siria, ekhawo nahan ma'a apyókxoho pók aptémakxa nak 
chá'a énxet'ák Israel. 

2Apagkok nahan ma'a Hamat, apyetnama nak ketók xa tegma apkelyawe 

nak, tén han ma'a Tiro, Sidón yetlo m'a ektémakxa nak apmopwancha'a 
aqsok. 

3Apkeláneykegkek meteymog élyennaqte kélhaxtegkesso nepyáwa tegma 

m'a énxet'ák Tiro, apcháncheseykekxeyk nahan ma'a sawo ekyátekto 
élmomnáwa tén han ma'a sawo élmope ekmomnáwa ektémól'a 
aganchásekxak ma'a yelpa'. 

4Wesse' egegkok sa' eyke elyementamok ekyókxoho xa, ekxakkassók sa' 

kañe' wátsam ekwányam ma'a aqsok apagkok ekxámokma nak, ewatnekxak 
sa' nahan apyókxoho m'a tegma apwányam. 

5 “Apkelwet'ak sa' agkok énxet'ák apheykha nak tegma apwányam Ascalón 

xa, elyegwáwhok apagko' sa'. Elpexyawha sa' nahan náxop ellegagkohok 
ekyawe agko' ma'a énxet'ák Gaza, kamassegwók sa' apkelhaxanma nak 
ma'a énxet'ák Ecrón. ¡Meyke wesse' apwányam apagkok sa' etnehek ma'a 
tegma apwányam Gaza, meyke énxet sa' etnehek apheykha m'a kañe' tegma 
apwányam Ascalón! 

6Keñe sa' ma'a Asdod exmakha chá'a apkelpaxqamap énxet, keñe sa' ko'o 

atnessásekxak mékoho ektémakxa nak apkeleymákpoho m'a filisteos. 

7Alhexyawássesek sa' apatña'ák ma'a ápetek apteykegko nak yetlo éma, tén 

han élmasqapma nak apma'ák ma'a nento ekmeyamáxkoho nak antók. 
Yetneyk sa' eyke chá'a pók xam'a apkeleymomap yaqwayam atnehek ko'o 
ahagkok xa énxet'ák nak; Judá énxet'ák sa' nahan etnahagkok, keñe sa' ma'a 
énxet'ák Ecrón etnahagkok máxa jebuseos. 

8Alanha sa' eyke chá'a ko'o yaqwayam almeyók ma'a ektáha nak chá'a 

ahagkok, waksek ma'a apyókxoho ektáha nak chá'a apkelyeykhágwe s'e. 
Kamaskok sa' enaqtawasagkohok kaxwók ma'a ektáha nak chá'a 
apnaqtawáseykegkoho, hakte ko'o ahagko' kaxwók séláneykha m'a.” 

Egmonye' yaqwayam etnehek wesse' apwányam kañe' Israel 

9 ¡Kapayhekxoho agko' apwáxok xép, tegma apwányam Sión! ¡Enneykmés 

kapayhekxak apwáxok, xép tegma apwányam Jerusalén! Apya'aweykteyk 
xép, Wesse' apwányam apagkok Wesse' appéwomo, tén han 
segwagkassamo teyp, háwe eyke eyeymáxkoho apwáxok, yámelyeheykok 
apchánte, yámelyeheykok étkok. 

10 Sa' emasséssessók yátnáxeg apkelyenyawasso apagkok nak ma'a Efraín, 

tén han yátnáxeg nak ma'a Jerusalén, tén han ma'a yágke kélmeykha nak 
chá'a kempakhakma. Eltennasagkok sa' yaqwayam katnehek meyke 
ektáhakxa apheykha m'a apyókxoho pók aptémakxa nak énxet'ák, 
kawomhok sa' apteme aptaqmelchesso m'a ekyókxoho wátsam ekwányam, 
eyeynamo m'a éufrates ekweykmoho m'a néxa xapop nak keso náxop. 

Israel kélxátekháseykekxa makham 

11 Keso aptáhakxa nak appeywa Wesse' egegkok se'e: “Jerusalén, 

alántekkesek sa' ko'o kañe' máxek meyke nak yegmen ma'a énxet'ák 

kélagkok kélxata axta kañe', eñama m'a éma kélteméssesso axta 
ekmámnaqsoho agko' ekhémo mók nélpaqhetchásamáxkoho. 

12Kéxegke, kélmomaxche nak, megkólwatésseyam nak kélhaxanma 

yaqwayam kólmeyekxak makham ma'a kélxagkok apyennaqte. ¡Kólchexyem 
makham! éltennássek ko'o peya ayeykhássamhok sekmeyáseykekxa 
ektaqmalma kélheykha m'a ekwánxa axta kéllegeykegkoho. 

13Eyeykessek ko'o axát'ák yágke ahagkok sénchesso nak kempakhakma. 

Judá xa. Ekpekkenchessek nahan xama aktek. Efraín xa. Keñe sa' xép tegma 
apwányam Sión atnéssesek xama sókwenaqte, wanmexchesek sa' ko'o 
exchep apketchek ma'a apketchek nak énxet'ák Grecia.” 

14Exekmósakpohok sa' Wesse' egegkok nepyeseksa m'a énxet'ák apagkok; 

máxa takha' apkelyenma sa' etnéssesek yágke aktek apagkok elyáta'. 
Epáwaksek sa' apchaqkahasso m'a Dios Wesse' egegkok, keñe sa' exog 
neyseksa éxchahayam ekyennaqte agko' eñama nak nepyeyam. 

15Elmeyók sa' Wesse' ekha nak apyennaqte m'a ektáha nak chá'a apagkok. 

Sa' elteyagkásekxak han chá'a meteymog apagkok apkelmeykha nak chá'a 
mélwakto xa énxet'ák nak. Sa' emasséssók han ekmanyehe agko' ma'a 
apkelenmexma nak; máxa vino negyà sa' etnéssesek énagkok ma'a éma 
apagkok, máxa egheykok éllánéyak la'a aqsok égmenek sa' etnahagkok 
kallanagkok apwokma'ák. Máxa sa' etnahagkok ma'a ektémól'a 
kólexpaqheykha nekhaw'ék élmahamtakcha'a m'a ekwatnamáxchexa nak 
chá'a aqsok. 

16Cháxa ekhem yaqwánxa sa' elwagkasek teyp énxet'ák apagkok ma'a Dios 

Wesse' kélagkok, aptémól'a kólwagkasek teyp ma'a nepkések, kalyenmok 
sa' ektáha nak apagkok ma'a apchókxa apagko' nak, ektémól'a meteymog 
éltaqmalmal'a élyenma m'a xama kélháxaqxo. 

17¡Tásók agko' sa' katnehek ma'a negókxa! Tásek sa' katnehek apkektega 

m'a wokma'ák egagkok tén han ma'a kelán'a étkók, hakte katawagkok sa' 
ma'a hótáhap apaktek keynagkok sa' nahan ma'a vino. 

 

Zacarías 10 
Dios apxeyenma elmallahanchesek énxet'ák apagkok 

1Kólmaxna Wesse' egegkok ekmámeye ekweyktámhol'a chá'a élyapweykxa 

yámet, keñe sa' yáphássesek ekyawe agko' ma'a Wesse' egegkok 
aptekkessamól'a chá'a apkelyenmayam, elmésagkok sa' ektaqmalma pa'at 
ma'a yókxexma. 

2 Aqsok kéláyókxa élpeywa ekteme ekmowána amya'a, wanchek nahan 

chá'a amya'a apkelxeyenma nak chá'a apkelwete aqsok ma'a énxet'ák ekha 
nak apmopwancha'a. Mékoho agko' ma'a apkelxeyenma nak chá'a aqsok 
apkelwete apkelwanmagko, mehentaqmelchessásekxeyk egwáxok ma'a 

apkelpeywa. Cháxa keñamak apkelweynchámeykencha'a nak aqsa m'a 
énxet'ák, aptémól'a m'a nepkések, apkellegeykegkohol'a meyke xama m'a 
ektáha nak apkeltaqmelchesso. 

3Cháxa keñamak aptáha nak appeywa Wesse' egegkok se'e: 

“Éltaqnaweygkók ahagko' ko'o m'a apkeláneykha nepkések nak, 
allegássesagkohok sa' ma'a ektáha nak chá'a apnaqleykha énxet'ák 
ahagkok.” Yátnáxeg apyennaqte kempakhakma apagkok sa' etnessásekxak 
Wesse' ekha nak apyennaqte, apkeláneykha nak chá'a nepkések 
apnaqtósso m'a Judá aptawán'ák neptámen. 

4Sa' eleñék elántépok énxet aphémo nak Meteymog Élyennaqte 

Kélchenegkessamól'a chá'a Máséyak ma'a, tén han ma'a aphémo nak Yámet 
élmahamtakcha'a Kélatchessamól'a Xapop kólnaqtétek kélpakxanma tén 
han ma'a apho nak Yágke Kélanchessól'a Kempakhakma. Sa' eleñék 
elántépok nepyeseksa apyókxoho m'a kempakhakma yapmeyk. 

5Sa' etnahagkok ma'a aptamheykegkaxal'a sẽlpextétamo apkelxegál'a ámay 

neyseksa yelpa' yempakha'; elnapakpok sa', hakte apheyk nepyeseksa m'a 
Wesse' egegkok, elmegqaksek sa' ma'a apkelchánte nak yátnáxeg. 

6Aptáhak Wesse' egegkok se'e: “Agkések sa' ko'o apkelyennaqte m'a Judá 

aptawán'ák neptámen, alwagkasek sa' teyp ma'a José aptawán'ák 
neptámen. Anaqlakxak sa' makham ma'a apkelókxa apagko' nak, hakte 
apyósekak ko'o sélányo m'a. Etnahagkokxak sa' makham ma'a ektémakxa 
axta maltaqnaweykegko axta chá'a ko'o, hakte ko'o sekteme Dios Wesse' 
apagkok, sekháxenmo nak chá'a m'a apkelmaxneyéyak. 

7Máxa sẽlpextétamo sa' etnehek ma'a Efraín. Kapayhekxak sa' apwáxok, 

máxa sa' etnehek ma'a ektémól'a kapayhekxak egwáxok agyenek vino, 
kalpayhekxak sa' nahan apkelwáxok apkelwet'a enxoho m'a apketchek. 
¡Kapayhekxak sa' apwáxok eñama m'a Wesse' egegkok! 

8“Alwónmakha sa' ko'o m'a, keñe sa' wánchásekxa', hakte élwagkassek teyp. 

Exámekxohok apagko' sa' makham, ektéma axta m'a nanók axta. 

9Éxpánchessegkek axta ko'o sélya'assama nepyeseksa m'a pók aptémakxa 

nak énxet'ák, megkeyxek sa' eyke nahan kalxénwók apkelwáxok ko'o, 
makhawók sa' eykhe katnehek apheykegkaxa, xama ekhem sa' elchexyók 
yetlo apketchek. 

10Wának sa' elchexyók makham apkeleñama m'a Egipto, anaqlósawakxak 

sa' ma'a Asiria, anaqlakxak sa' ma'a Galaad tén han ma'a Líbano, 
megkawakxók sa' nahan apyókxoho m'a yókxexma nak, hakte apxámok sa' 
etnehek. 

11Alyeykhásekxak sa' ma'a wátsam ekwányam Egipto, atekpog sa' ko'o m'a 

yegmen nak. Eymaksohok agko' sa' yegmen ma'a wátsam Nilo. 
Amasséssesek sa' ektémakxa nak éleymáxkoho apkelwáxok ma'a énxet'ák 

Asiria. Amasséssesek sa' nahan ektémakxa nak apkelyennaqte m'a énxet'ák 
Egipto. 

12Agkések sa' ko'o apkelyennaqte m'a, yetlo apkelxeyenma sekwesey sa' 

nahan elxog. Ekxénchek ko'o xa, sektáha nak Wesse'.” 

 

Zacarías 11 

1¡Líbano, kalmeykesák atña'ák agkok, táxa sa' kalwatnek ma'a yámet cedro 

agkok! 

2¡Yámet pino, kóllekxagwaha, hakte kelyaqnenágkek ma'a yámet cedro, 

kélmasséssekmek ma'a yámet élyawe éltaqmalma nak! ¡Kalxegha 
kélnénya'ák, kéxegke, yámet élyawe encina élaqnéyak nak Basán, hakte 
kélyaqnegkásegkek ma'a ekyentaxnakxa nak naxma! 

3Meleyságkohok apkellekxagweyncha'a m'a keláneykha nepkések, hakte 

kéltawáseyha m'a pa'at ektaqmalma nak. Legáxcheyk ekyexwéweykha m'a 
yámakméwa, hakte kélmasséssekmek ekyentaxnakxa nak naxma m'a 
neyáwa Jordán. 

Apqánet keláneykha nepkések 

4Keso aptáhakxa exchek seyáneya Dios Wesse' ahagkok se'e: “Elanha sa' 

nepkések apkelpagkanamap nak yaqwayam kólya'aksek aptekyómakxa. 

5Elnápok aqsa chá'a meyke apkelsexnánémap ma'a ektáha nak chá'a 

apkelmá, keñe m'a ektáha nak chá'a apkexakha, etnehek chá'a s'e: 
‘¡Ekméssek ekxeyenma ewáxok Wesse' egegkok, xámchek kaxwók aqsok 
ahagkok!’ Kawakxohok megkalmopyósa elanok ma'a ektáha nak chá'a 
apkeltaqmelchesso. 

6Megkalepyósek sa' ko'óxa kaxwók alanok énxet apheykha nak se'e 

apchókxa nak, agkések sa' aqsa chá'a yaqwayam emok xama m'a pók nak, 
tén han yaqwayam emok chá'a m'a wesse' apwányam apagkok. Sa' 
emasséssók apchókxa xa, malwagkasek sa' nahan ko'o teyp apkelma 
enxoho chá'a m'a. Ko'o sekxeyenma xa, sektáha nak Wesse'.” 

7Keñe axta ko'o séláneyncha'a m'a nepkések apkelpagkanamap axta 

yaqwayam kólya'aksek ma'a aptekyómakxa. Axta seyásenneykha m'a 
ektáha axta chá'a apkelmá. Élmeyk axta nahan ánet yámet: ekteméssessek 
axta nahan ekwesey xama “Ektaqmalma Negha”, keñe axta m'a mók nak 
sekteméssesa ekwesey “Negyepetcheykekxa Egmók”. 

8Élántekkessek axta nahan apqántánxo keláneykha nepkések xama pelten, 

séleklágwayam axta ko'o apkeltémakxa tén han setaqnagko axta ko'o. 

9Tén axta sektáha séláneya nepkések se'e: “¡Matnehek sa' chá'a ko'o 

kaxwók séltaqmelchesso kéxegke! ¡Peyk sa' agkok chá'a yetsapok kélxama, 

yetsapok sa' apagkok chá'a m'a! ¡Apmatñeyk sa' agkok chá'a kélxama, 
emátog sa' apagkok chá'a m'a! ¡Keñe sa' ma'a apkeleymomap nak, etwekxak 
sa' aqsa chá'a m'a pók nak!” 

10Tén axta natámen sekmákxo m'a yámet ahagkok sekteméssessama axta 

ekwesey “Ektaqmalma Negha”, éntássek axta magkenatchesso 
ekmassesáxko m'a ekhémo mók nélpaqhetchásamáxkoho apkelánesso axta 
Dios ma'a ekyókxoho apheykegkaxa nak chá'a pók aptémakxa énxet'ák. 

11Cháxa ekhem ekmassésaxchexa axta m'a ekhémo mók 

nélpaqhetchásamáxkoho, keñe m'a apkelmá axta chá'a nepkések, 
séláneyncha'a axta ko'o, apkelya'ásegwokmo aptáha Wesse' egegkok ma'a 
appaqmeta nak eñama m'a ektáhakxa axta ko'o sélane aqsok. 

12Tén axta sektáha séláneya s'e: “Leyawók sa' agkok kélwáxok, 

kólyánmagkas sa' ekyánmaga sektamheykha; sa' agkok kalchak kélwáxok, 
katnehek sa' agkok ma'a.” Tén axta segkésa treinta sawo' selyaqye élmope 
ekmomnáwa. 

13Aptáhak axta seyáneya Wesse' egegkok se'e: “Elma sa' xa sawo' selyaqye, 

ketse' ekyánmaga nak ko'o sélpekkenchesso apkenagkama nak kayawak, 
exátawakxa sa' ma'a kélxátamakxa nak chá'a aqsok élmomnáwa apagkok 
ma'a tegma appagkanamap.” Élmeyk axta ko'o m'a treinta sawo selyaqye 
nak tén axta sekxátawákxo m'a kélxátamakxa nak chá'a aqsok élmomnáwa 
apagkok ma'a tegma appagkanamap. 

14Tén axta séntáseykxo makham ma'a mók yámet, sekteméssessama axta 

ekwesey “Negyepetcheykekxa Egmók” tén axta ekmassegwokmo 
apyepetcheykekxa chá'a Judá énxet'ák ma'a énxet'ák Israel. 

15Aptáhak axta seyáneya Wesse' egegkok se'e: “Exnésakpoho sa' kaxwo' 

keláneykha nepkések megkeytnakhassamo nak apwáxok apnaqtósso. 

16Hakte apekkenek sa' ko'o xama keláneykha nepkések 

megkeytnakhassamo nak chá'a apwáxok nepkések apyetnakhágwayam 
apxega s'e apchókxa nak, mektemek sa' nahan chá'a m'a apxegányam nak, 
metaqmelchessásekxeyk sa' nahan chá'a m'a apyense nak, megyagkek sa' 
nahan chá'a apto m'a apkelyelqamap nak, etwok sa' eyke chá'a m'a 
ekmel'akxa agko' nak aphápetek, kawomhok sa' megyáyam ma'a apophék 
nak. 

17¡Keláneykha nepkések mékoho laye, apkexakha nak aqsa chá'a m'a 

nepkések apnaqtósso! ¡Sókwenaqte sa' kayaqtennek apaktog, kawomhok 
sa' ma'a apaqtek ekpayho nak apkelya'assamakxa! ¡Ekyame apaktog sa' 
etnehek, meteyxma sa' nahan katnehek ma'a xama apaqtek!” 

 

Zacarías 12 
Jerusalén kélmenxenchesso apkelenmexma 

1Keso appeywa axta Wesse' egegkok se'e, apxéna m'a Israel. Aptáhak 

Wesse' egegkok se'e, appeykesso nak ma'a néten, appekkenma nak awhak 
ma'a xapop, apmésso nak apyennaqte m'a énxet: 

2“Ekteméssessek ko'o xama egheykok vino kélyeta m'a Jerusalén yaqwayam 

sa' kalnáhakkasek ma'a apyókxoho pók aptémakxa énxet'ák apheykha nak 
chá'a m'a neyáwa. Kélwakhegwokmek sa' agkok ma'a Jerusalén, 
kólchetamagkok sa' nahan ma'a pók tegma apkelyawe nak ma'a Judá. 

3“Atnessásekxak sa' ko'o meteymog ekyentaxno agko' Jerusalén xa ekhem 

nak, megyexyawaksek sa' chá'a m'a pók aptémakxa nak énxet'ák. 
Kapexyekhak sa' chá'a m'a apmáheyo nak chá'a éxnések néten. 
Épetchekxak sa' pók apyókxoho pók aptémakxa énxet'ák yenmexek ma'a 
Jerusalén, 

4alyegwakkasek sa' eyke ko'o apyókxoho m'a yátnáxeg, keñe sa' alyeykesek 

exma m'a apheykha nak chá'a apkap'ák. Alanha sa' ko'o m'a Judá 
aptawán'ák neptámen nak, meyke apaqta'ák sa' atnéssesagkok apyókxoho 
yátnáxeg, apkelchánte nak chá'a m'a pók aptémakxa énxet'ák. 

5Apkelwet'ak sa' agkok apkelámha apmonye'e nak Judá xa, sa' katnehek 

chá'a apkelwáxok se'e: ‘Wesse' egegkok ekha nak apyennaqte, cham'a Dios 
apagkok nak ma'a apheykha nak Jerusalén, cha'a apkelmésso chá'a 
apkelyennaqte m'a.’ 

6“Máxa átex éláléweykhal'a neyseksa yántapák sa' ko'o atnéssesek 

apkelámha apmonye' nak Judá xa ekhem nak, ektémól'a táxa eyáléweykhal'a 
nepyeseksa hótáhap apexchakkok kélyaqtónma kéltéteykekxal'a nepxet. 
Kalwatnek sa' ma'a ekyókxoho apheykegkaxa nak chá'a pók aptémakxa 
énxet'ák ma'a neyáwa, keñe sa' ma'a énxet'ák apheykha nak Jerusalén 
elhekxak sa' aqsa makham ma'a tegma apwányam apagkok nak. 

7Sa' eyke sekxók ko'o alwagkasek teyp apmonye'e m'a Judá apnámakkok 

nak, ko'o sektáha nak Wesse', yaqwayam sa' megkayágkehek 
apkelxénamap ektaqmela David aptawán'ák neptámen tén han énxet'ák 
apheykha nak Jerusalén nepyeseksa m'a nápakha nak Judá aptawán'ák 
neptámen. 

8Almeyók sa' ko'o m'a apheykha nak Jerusalén, ko'o sektáha nak Wesse'. 

Apkelyennaqte sa' nahan etnahagkokxak ma'a apkelyelqamákpoho nak, 
ektéma axta m'a wesse' apwányam David, keñe sa' ma'a David aptawán'ák 
neptámen nak etnahagkokxak ma'a aptémakxa nak Dios, aptémakxa nak 
ma'a Wesse' egegkok apchásenneykha, apxegamól'a chá'a apmonye'e. 

9“Amasséssók sa' chá'a ko'o pók aptémakxa énxet'ák xa ekhem nak, 

ektáhakxa enxoho chá'a apketámeyam ma'a Jerusalén. 

10Ayánchesseshok sa' ko'o sekmésso apmopyóseka elanok apnámakkok tén 

han apkelmaxneyéyak ma'a David aptawán'ák neptámen nak tén han ma'a 
énxet'ák apheykha nak Jerusalén. Keñe sa' elanok chá'a m'a ektáha nak 
chá'a apkelyetxaqxo, tén sa' kallapwomagkok, ellekxagwaha sa' elano'. Máxa 
sa' etnéssesek ma'a aptémól'a yetsapok kélketche aptemél'a wánxa xama 
apagko' essenhan ma'a kélketche átnaha apketkok la'a. 

11Kallapwomaxchek sa' ekwányam agko' ma'a Jerusalén, kaxhok sa' ma'a 

ekweykenxal'a éllapwámomáxche kéllánesso aqsok kéláyókxa Hadad-rimón 
ma'a meykexa nak élekhahéyak xapop ma'a Meguido. 

12Kallapwomaxchek sa' ekyókxoho s'e kañe' apchókxa nak, apkelánéyak 

apagko' sa' chá'a etnahagkok éllapwámeyak énxet xama tegma yetlo m'a 
apnámakkok apagko' nak: cham'a David aptawán'ák neptámen nak, tén han 
ma'a apnaqteyegka'a nak; tén han ma'a Natán aptawán'ák neptámen nak tén 
han ma'a apnaqteyegka'a nak; 

13tén han ma'a Leví aptawán'ák neptámen nak yetlo m'a apnaqteyegka'a nak; 

tén han ma'a Simí aptawán'ák neptámen nak yetlo m'a apnaqteyegka'a nak; 

14tén han ma'a apyókxoho pók énxet'ák nak apnámakkok apagko' nak chá'a 

xama tegma, yetlo m'a apnaqteyegka'a nak. 

 

Zacarías 13 

1“Kamayhekxak sa' ekteyapmakxa nak yegmen xa ekhem nak, yaqwayam 

sa' elyenyesagkok apkeltémakxa melya'assáxma tén han élmanyása 
apyempe'ék ma'a David aptawán'ák neptámen tén han ma'a énxet'ák 
apheykha nak Jerusalén. 

2Amasséssamhok ahagko' sa' ko'o élwesey aqsok kéláyókxa ekyókxoho s'e 

apchókxa nak, yaqwayam sa' megkóllenxanmagkók chá'a kélwóneykha. 
Amasséssók sa' nahan apchókxa m'a Dios appeywa apkellegasso 
apkelmopwancha'a amya'a nak tén han ma'a espíritu élmanyása nak. 
Ekxénchek ko'o xa, sektáha nak Wesse'. 

3Yetneyk sa' agkok chá'a xama énxet apmáheyo exének sekpeywa, sa' 

etnehek chá'a yának ektáha nak chá'a apyáp apagko' se'e: ‘¡Yetsapok sa' 
xép, hakte apmopwána amya'a chá'a etnehek xép exének ma'a Wesse' 
egegkok appeywa!’ ¡Apyáp apagko' sa' nahan chá'a elyetxák sawo yaqhek, 
eñama apheyásamákpoho m'a aptémakxa nak Dios appeywa aplegasso! 

4“Elmegqeyk sa' Dios appeywa apkellegasso apkelxéna enxoho ektémakxa 

aqsok apkelwete xa ekhem nak. Mopwanchek sa' eyke elyexanchesha xama 
énxet enxoho elántaxnekxak ma'a aqsok émpehek apkelaqlamap nak chá'a 
m'a Dios appeywa apkellegasso, 

5sa' aqsa chá'a etnehek epaqmétek xama s'e: ‘Háwe ko'o Dios appeywa 

seklegasso, xapop sekpeyncheyam ko'o. Sektémakxa étkok axta sekteme 
sektamheykha namyep. 

6Aptemék sa' agkok xama énxet elmaxneyha s'e: ‘¿Yaqsa eyke élyensasso 

xa apyempehek nak?’, sa' etnehek yátegmowagkokxak se'e: ‘Axta keñamak 
sélteméssesso m'a sélxegexma'a apxagkok nak.’” 

Dios apteme Wesse' ahagkok 

7 Aptáhak Wesse' ekha nak apyennaqte s'e: “¡Sókwenaqte, katnemekxa 

néten, kay'ám ma'a keláneykha nepkések ahagkok tén han ma'a 
sepasmeykha nak chá'a sektamheykha! ¡Kaqha m'a keláneykha nepkések, 
keñe sa' yexpaqnek ma'a nepkések, keñe sa' ko'o aktamagkok ma'a 
nepkések apketkók nak! 

8-9Eletsapok sa' chá'a apqánet ektáhakxa enxoho chá'a apqántánxo 

apheykha s'e apchókxa nak: sa' aqsa chá'a yeymakpok ma'a xama nak 
apkeymomap apkeletsapma nak chá'a apqánet apnámakkok. Keñe sa' xa 
apkeymomap nak chá'a xama ayenyók neyseksa táxa; amópéssásekxak sa' 
apyempehek sa' atnéssesek ma'a ektémól'a kólmópeyásekxak ma'a sawo 
ekmope ekmomnáwa; aláxñásekxak sa' ektémól'a kóláxñásekxak ma'a sawo 
ekyátekto ekmomnáwa. Keñe sa' hewónmakha ko'o m'a, wátegmowagkok 
sa' nahan. Sa' atnehek alának se'e: ‘Énxet'ák ahagkok’, keñe sa' etnehek 
heyátegmowagkokxak se'e: ‘Wesse' egegkok apteme Dios egagkok.’ 
Ekxénchek ko'o xa, sektáha nak Wesse'.” 

 

Zacarías 14 
Ektemegwánxa néxa kélchetámeyak Jerusalén 

1Xegakmek Wesse' egegkok ekhem apagkok, yaqwánxa sa' kamlassaxchek 

aqsok nepyeseksa exchep Jerusalén, apkelyementaméyak nak énxet'ák 
neyseksa kempakhakma. 

2Yánchásekxak sa' apyókxoho pók aptémakxa énxet'ák Wesse' egegkok xa 

ekhem nak, yaqwayam sa' ektámegmak elnapakpok ma'a Jerusalén. Emok 
sa' nahan ma'a tegma apwányam nak, esawhaksohok sa' nahan elmagkok 
aqsok apagkok ma'a apxanák nak, elyennaqtések sa' apyempe'ék 
elteméssessamhok exma m'a kelán'ák nak. Nápakha sa' nahan elmakpok 
énxet'ák apheykha nak xa tegma apwányam. Apkeleymomap sa' aqsa 
elhekxak ma'a. 

3Keñe sa' Wesse' egegkok etyapok elnapakpok xa énxet'ák nak. Sa' etnehek 

ma'a ektémól'a elnapakpok énxet kammok ekhem émpakhamaxchexa. 

4Etnegwaták sa' néten Egkexe Olivos Wesse' egegkok xa ekhem nak, émha 

nak ekpayhókxa m'a Jerusalén, cham'a ekteyapmakxa ekhem nak. 
Kamayhekxak sa' neyseksa m'a Egkexe Olivos, ekyapwate ekyawe xapop 

sa' katnehek ma'a neyseksa eñama m'a ekteyapmakxa ekhem nak 
ekweykekxoho m'a taxnegwánxa ekhem nak. Kaqxegagkokxak sa' xama 
nekha egkexe m'a ekpayho nak nexcheyha, keñe sa' xama nekha nahan 
kaqxegagkokxak ma'a ekpayho nak nepyeyam, 

5keñe sa' kéxegke kólmahagkok kólenyahagkok xa ekyapwate nak, peya nak 

keytek neyseksa m'a egkexe, hakte kawakxohok sa' ma'a yókxexma Asal, 
cham'a mók nekha nak. Kólenyahagkok sa' kéxegke, ektéma axta 
apkenyaheykegko m'a kélyapmeyk nano' apcháya m'a xóp ekyawheykha, 
ekteyapma axta aptémakxa axta wesse' apwányam Ozías ma'a Judá. Keñe 
sa' éxyamok Dios Wesse' ahagkok yetlo apkelxegexma'a m'a apyókxoho 
apkelásenneykha apkelpagkanamap nak. 

6Megyepsamágek sa' nahan xa ekhem nak, metyemek sa' nahan yeyam. 

7Katnehek sa' xama ekhem, wánxa apya'áseykegkoho m'a Dios. 

Magyekpelchek sa' ekhem tén axta'a, hakte axta'a sa' eykhe chá'a katnehek, 
kalsáwhok sa' eyke aqsa chá'a exma. 

8Keñe sa' katyapok yegmen megkeymaye m'a Jerusalén, yaqwayam sa' 

kanyehek ma'a ekhem apmopsamágexal'a tén han ma'a ekmexanmakxal'a 
exma, nekha sa' kamhagkok ma'a ekpayho nak Wátsam Ekwányam Étsapma 
tén sa' mók nekha kamhagkok ma'a ekpayho nak Wátsam Ekwányam 
Mediterráneo. 

9Cháxa ekhem yaqwánxa sa' etnehek Wesse' apwányam Wesse' egegkok 

ekyókxoho keso náxop. Wánxa sa' nahan xama etnehek ma'a Wesse' 
egegkok, xama sa' nahan katnehek ma'a apwesey. 

10Xóp meyke élekhahéyak sa' katnekxak ekyókxoho s'e apchókxa nak, 

eyeynamo m'a Gueba ekweykmoho m'a Rimón, ekpayho nak nepyeyam 
ma'a Jerusalén. Netnók sa' keytek ma'a Jerusalén, exmakha sa' nahan énxet 
xa yókxexma nak, eyeynamo m'a Benjamín Átog apagkok nak 
ekweykekxoho m'a Máséyak Átog nak, (ekyetnamakxa axta m'a Nanók Átog) 
tén han eyeynamo m'a tegma apwenaqte nak Hananel ekweykekxoho m'a 
kélyaqhapmakxa nak anmen yámet ekyexna apagkok ma'a wesse' 
apwányam. 

11 Naqso', exnekxak sa' makham énxet ma'a Jerusalén, 

megkólmasséssemek sa' chá'a kaxwo'. Tásek sa' katnehek apheykha 
énxet'ák ma'a kañe' nak. 

12Ellegássesagkohok sa' eyke ekyentaxno agko' Wesse' egegkok ma'a pók 

aptémakxa énxet'ák ektáha axta chá'a apkelnápomap ma'a Jerusalén: 
kaltepelchexchek sa' aphápetek meletsapakxoho m'a énxet'ák apagkok nak 
tén han ma'a kañe' apaqta'ák nak ekweykekxoho m'a apaxkok nak. 

13Elyegwakkashok apagko' sa' Wesse' egegkok xa ekhem nak. Emok sa' 

aqsa chá'a apmek ma'a pók, keñe sa' elnapakpok chá'a. 

14Keñe sa' énxet'ák Judá epásegwak han apkelnápomap ma'a énxet'ák 

Jerusalén, elyementamagkok sa' nahan ekxámokma sawo ekmope 
élmomnáwa, tén han sawo ekyátekto élmomnáwa tén han apáwa m'a pók 
aptémakxa énxet'ák apheykha nak neyáwa apheykegkaxa. 

15Kaxhok sa' nahan eyáhapwe kéllegassáseykegkoho yátnáxeg, élyeheykok, 

yányátnáxeg, yámelyeheykok, tén han ekyókxoho apnaqtósso élyáqto nak 
apkelpakxeneykegkaxa apkelenmexma m'a, ekwánxa nak peya káhapwak 
kéllegassáseykegkoho m'a énxet'ák. 

16 Keñe sa' natámen xa, apkeleymomap nak meletsapma xa énxet'ák nak 

apkelnápomákpo axta chá'a m'a Jerusalén, elyo'ókxak sa' chá'a yókxoho 
apyeyam elpeykessekxohok ma'a Wesse' Apwányam, Wesse' ekha nak 
apyennaqte, tén han elanagkok chá'a apkelsawássessamo m'a ekhem 
Kélpakxeneykegkaxal'a Yámet Aktegák. 

17Yetneyk sa' agkok chá'a xama énxet apheykegkaxa chá'a pók aptémakxa 

énxet'ák keso náxop memyeykekxa chá'a elpeykessekxohok Wesse' 
Apwányam ma'a Jerusalén, Wesse' ekha nak apyennaqte, megkammakyek 
sa' chá'a m'a xapop apagkok nak. 

18Sa' agkok elmeyákxak chá'a m'a énxet'ák Egipto, ellegássesagkohok sa' 

ma'a Wesse' egegkok. Sa' katnehek nahan ma'a mók apheykegkaxa nak 
cha'a énxet melmeyeykekxa nak chá'a elánegwakxak apkelsawássessamo 
ekhem Kélpakxeneykegkaxa Yenta'a Aktegák ma'a. 

19Cháxa yaqwánxa sa' katnehek chá'a kéllegassáseykegkoho énxet'ák 

Egipto tén han apyókxoho pók aptémakxa énxet'ák melmeyeykekxa nak 
chá'a elánegwakxak apkelsawássessamo ekhem Kélpakxeneykegkaxa nak 
Yenta'a Aktegák ma'a. 

20Cháxa ekhem nak, kawomhok sa' élqahásamaxche yátnáxeg 

élyetnaheykha apagkok se'e ektéma nak: “Kélpagkanchesso Wesse' 
egegkok”. Keñe sa' ma'a weygke apagkok nak ma'a tegma appagkanamap 
etnehek apkelpagkanamap apagko', ekhawo nahan ma'a egheykok élyawe 
ekheykegko nak chá'a m'a amonye' nak ekwatnamáxchexa aqsok. 

21Apyókxoho weygke nak Jerusalén tén han ma'a Judá, etnehek sa' 

kélpagkanchesso m'a Wesse' ekha nak apyennaqte. Énxet apmeyeykekxa 
enxoho chá'a yaqwayam elának aqsok ektekyawa, sa' elmaha chá'a m'a. Sa' 
yahánek chá'a kéltósso ápetek kélmésso nak chá'a Wesse' egegkok ma'a. 
Cháxa ekhem nak, méko sa' etnehek apkelyanmagkásamákpoho nak chá'a 
m'a Wesse' ekha nak apyennaqte tegma appagkanamap apagkok. 

Malaquías 
Malaquías 1 

Dios apkelásekhayo énxet'ák Israel 

1Keso Wesse' egegkok appeywa aplegasso axta énxet'ák Israel, 

apchásenneykekxo axta Malaquías apteme axta Dios appeywa aplegasso. 

2  Aptáhak Wesse' egegkok se'e: “Élásekhayók ko'o kéxegke.” Keñe kéxegke 

kéltáha sélátegmowágko s'e: “¿Háxko negko'o antéhek agya'asagkohok 
sẽlásekhayo exchep?” Aptáhak axta Wesse' egegkok apchátegmowágko s'e: 
“¿Háweya axta Esaú apyáxeg ma'a Jacob? Eyásekhayók axta ko'o m'a 
Jacob, 

3keñe Esaú sektaqnagkama. Meyke xama aqsok axta ko'o 

ektemessáseykekxak ma'a Esaú apchókxa, élámhakxa axta m'a meteymog, 
keñe xapop apagkok sektemessáseykekxo wánxa élleykegkaxa aqsok 
nawha'ák.” 

4Aptemék sa' agkok énxet'ák apheykha nak Edon se'e, cham'a aptawán'ák 

neptámen nak Esaú: “Ẽltawassáseykha eykhe negko'o negókxa, 
anxátekhásekxak sa' eyke makham,” Tén sa' etnehek Wesse' egegkok se'e: 
“Exátekhásekxak sa' makham apchókxa m'a, atwássesha sa' eyke ko'o 
makham. Kaltamhaxchek sa' apchókxa ‘Apchókxa Ekmaso Ektémakxa', tén 
han ‘Énxet'ák Apkeltaqnagko nak Wesse' egegkok meyke néxa.” 

5Kélaqta'ák kélagko' sa' kéxegke kólweta', tén sa' kóltéhek kólpaqmétek se'e: 

“¡Apwányam apagko' Wesse' egegkok, apyeykhayók ma'a teyp nak néxa 
xapop apagkok énxet'ák Israel!” 

Wesse' egegkok apkelpaqhetchesso ekyennaqte apkelmaxnéssesso Dios 
énxet'ák apagkok 

6Aptáhak axta Wesse' egegkok ekha apyennaqte apkeláneya 

apkelmaxnéssesso Dios énxet'ák apagkok se'e: “Eláwhok chá'a apyapmeyk 
ma'a kélketchek, keñe m'a kélásenneykha nak, etnehek chá'a apkeláyo 
wesse' apagkok. Naqsók agkok ko'o kélyáp kéxegke, ¿yaqsa ektéma 
mehéláyo nak chá'a ko'o? Naqsók agkok ko'o sektéma Wesse' kélagkok, 
¿yaqsa ektéma mehelyaheykekxoho nak chá'a? Éltaqnagkamchek aqsa 
chá'a. Kóltemhek aqsa chá'a kólpaqmétek se'e: ‘¿Háxko ektémakxa 
nentaqnagkama exchep?’ 

7Kélséykenteyk chá'a kéxegke kelpasmaga aphopák ma'a 

ekwatnamáxchexa nak aqsok ahagkok, keñe kóltéhek chá'a 
hélmaxneyekxohok se'e: ¿Háxko ektémakxa nenlókassama exchep? 
Ellókassegkek chá'a ko'o kéxegke, ekxeyenma chá'a kélwáxok kélmowána 
kóltawasha m'a ekwatnamáxchexa nak aqsok ahagkok, 

8tén han méko ekmaso chá'a hélmések ma'a kélnaqtósso meyke aqta'ák nak, 

tén han ma'a élmasagcha'a ayay'ák nak, tén han ma'a élháxamáxche nak.” 
¡Kólsakxés hana m'a apkelwesse'e kélagkok nak! ¡Elmok sa' kexa takha' 
kélmésso naqsa aqsok kélagkok ma'a! 

9Hẽlmaxnésses hana negko'o kéxegke Dios, yaqwayam kapyóshok henlano'. 

Kéllanak agkok kéxegke xa ektéma nak aqsok kélmésso naqsa, nágkaxén 
kélwáxok kéxegke elmok takha' m'a Dios yetlo ekleklamo apwáxok. Aptáhak 
Wesse' egegkok ekha apyennaqte s'e: 

10“¡Kólápekxoho annal'a kélxama kéxegke m'a apátog nak tegma 

appagkanamap, yaqwayam enxoho megkaqhók makham kóláléwássekxak 
táxa m'a ekwatnamáxchexa nak chá'a aqsok ahagkok! Massegkek ko'o 
ekleklamo ewáxok alanok kéxegke, mómenyeyk kaxwók amok takha' m'a 
kélmésso naqsa nak aqsok kéxegke. 

11Apyókxoho pók aptémakxa énxet'ák chá'a ko'o etnehek seyáyo, ekyókxoho 

yókxexma chá'a hélwatnések ma'a aqsok ánek ekmátsa nak ekpaqneyam 
éten agkok, tén han hélmések chá'a aqsok sélmésso naqsa ekpayhawo nak 
chá'a hélmések. 

12Keñe kéxegke séllókassama, hakte xeyenmeyk chá'a kélwáxok kéxegke 

kélwanchek kóltawasha m'a élwatnamáxchexa nak aqsok ahagkok, ekteme 
nak ko'o mésa ahagkok, tén han ma'a nento ekhéyak nak néten kélmowána 
kóltawasha. 

13Kéltemék chá'a kéxegke s'e: ¡Ẽlleklámeykegkek negko'o nenláneyák se'e 

ekyókxoho aqsok nak! Keñe chá'a hélwanyaha ko'o. Kélanagkamchek 
kapayhekxak makham ko'o ewáxok hélmések ma'a kéltósso 
ekmenyexamaxche nak, essenhan ma'a élmasagcha'a nak ayay'ák, 
essenhan ma'a ekháxamáxche nak. 

14Añássesagkohok sa' ko'o m'a séltennasso nak chá'a hegkések aptósso 

meyke ekmaso ekyókxa, keñe hegkések ma'a aptósso ekmaso nak ekyókxa. 
Ko'o sekteme Wesse' apwányam, héláwhok nepyeseksa m'a apyókxoho pók 
aptémakxa énxet'ák.” Cháxa sektáhakxa nak ko'o sekpeywa xa, sektáha nak 
Wesse' ekha sekyennaqte. 

 

Malaquías 2 

1“Kélmaxnéssesso énxet'ák ahagkok, kéxegke kaxwók ekmeyásak se'e 

amya'a nak: 

2Hélyahákxoho sa' chá'a ko'o kéxegke, kólteme sa' chá'a naqsók séláyo. Sa' 

agkok chá'a kóltáhak xa ektáha nak, allegássesagkohok sa'. Xama aqsok 
ektaqnómaxche sa' ko'o atnessásekxak aqsok éltaqmalma kélwete nak chá'a 
kélteme kélmaxnéssesso énxet'ák ahagkok, eñama megkólteméssesso 

chá'a naqsók séláyo.” Ko'o sekxeyenma sektáha nak Wesse' ekha 
sekyennaqte. 

3“Alyelaqtések sa' ko'o kéxegke, ayenhásekxak sa' kélnát ma'a kéltósso 

ekteyáseykha kélyentameykenta nak chá'a yaqwayam kólaqhek. 
¡Kólchexeyxchek sa' nahan xamók kéxegke m'a kéltósso ekteyáseykha nak! 

4Keñe sa' kólya'asagkohok kéxegke sekmésa s'e séltémókxa nak kóltéhek, 

yaqwayam megkamassegwomek ma'a ekhémo mók 
nélpaqhetchásamáxkoho sekmésso axta ko'o m'a Leví aptawán'ák 
neptámen.” Ko'o sekxeyenma xa sektáha nak Wesse' ekha sekyennaqte. 

5 “Ekhémo mók nélpaqhetchásamáxkoho ahagkok axta ekmésso élyennaqte 

apnegya'ák ma'a Leví, tén han meyke ektáhakxa apheykha. Ekméssegkek 
axta ko'o xa yaqwayam enxoho hélyahakxohok chá'a, tén han heyáwhok 
chá'a. Eyáyók axta ko'o m'a, élyaheykekxók axta nahan. 

6Apkelxekmóssegkek axta chá'a amya'a ekmámnaqsoho m'a Leví, axta 

exeyenmak xama aqsok ekmaso enxoho. Aphegkek axta meyke aptémakxa 
xamók ko'o. Apmasséssessegkek axta apkelánéyak aqsok ekmaso 
apxámokma apagko' énxet. 

7Keso apkelánémakpexa nak chá'a etnahagkok apkelmaxnéssesso nak 

énxet'ák ahagkok se'e: elxekmósek énxet'ák yaqwayam hey'asagkoho', 
apyókxoho énxet'ák nahan chá'a payhawok elyo'ókxak ma'a, yaqwayam 
enxoho elxekmósek, hakte cham'a aptamhéyak Wesse' egegkok ekha 
apyennaqte apkellegasso appeywa m'a. 

8“Kélyetnakhágweykmek eyke kéxegke m'a ámay ektaqmela, kéxegke 

kélmaxnéssesso nak énxet'ák ahagkok; apxámok han énxet'ák ekpalchesso 
m'a ektémakxa nak chá'a kélxekmósso. Kéltawáseykha m'a ekhémo mók 
nélpaqhetchásamáxkoho ahagkok sekmésso axta ko'o m'a Leví. 

9Wának sa' ko'o elxénmakha ekmaso kéltémakxa apyókxoho énxet'ák tén 

han elwanyaha, eñama mehelyaheykekxoho chá'a ko'o kéxegke tén han 
megkólhéssamo chá'a mók kélxekmowáseyak, apyeykhamap pók aqsa 
chá'a kélteméssessók.” Ko'o sekxeyenma xa sektáha nak Wesse' ekha 
sekyennaqte. 

Énxet'ák Israel apkelyenseyam apkelyetleykha Wesse' egegkok 

10¿Háweya xama egyáp negyókxoho? ¿Háweya senlane negyókxoho xa 

Dios nak? ¿Yaqsa eyke ektéma nélyexancháseykencha'a nak chá'a egmók, 
nentawáseykencha'a chá'a m'a ekhémo mók nélpaqhetchásamáxkoho 
apkelánesso axta Dios ma'a ẽlyapmeyk nano'? 

11Apyamasmeyk apyetleykha Dios ma'a énxet'ák Judá, apkeláneykegkek 

aqsok ekmaso agko' ma'a Jerusalén, tén han ma'a Israel. Aptawáseykha 
énxet'ák Judá m'a ektémakxa nak appagkanamap ma'a tegma 

appagkanamap apchásekhayo nak ma'a Wesse' egegkok, apkelmeykegkek 
nahan énxet'ák Judá aptamheykegko apnaqteyegka'a m'a kelán'ák 
élpeykessamo nak aqsok kéláyókxa éleñama mók nekha. 

12¡Emasséssem annal'a Wesse' egegkok negókxa apkelánéyak nak chá'a xa 

ektéma nak aqsok, cham'a apyókxoho nak, elsantagkasek eykhe chá'a 
apkelmésso naqsa aqsok ma'a Wesse' egegkok ekha nak apyennaqte! 

13Keso mók aqsok nak han kélláneyák kéxegke s'e: Kélyássessegkek 

kélaqtégmenek ma'a ekwatnamáxchexa nak aqsok apagkok Wesse' 
egegkok, megkóléseykegkohok chá'a kéllekxagweykencha'a 
éllapwámeykegko, hakte massegkek apma takha' yetlo ekleklamo apwáxok 
Wesse' egegkok ma'a aqsok kélmésso naqsa nak. 

14Keñe kéltáha makham kéxegke s'e: ¿yaqsa ektáha? Hakte Wesse' 

egegkok apteme apweteykegkoho exchep meláneya m'a apxeyenma axta 
elána' apkeltennassama axta m'a kelán'a apmoma axta yaqwayam etnehek 
aptáwa' m'a aptémakxa axta wokma'ák. ¡Apxegexma axta exchep ma'a, 
apkeltennassegkek axta meyenyawha chá'a! 

15¿Háweya apkelane negyókxa tén han eghagák xa Dios nak? ¿Yaqsa 

apmenyeyk xa Dios nak? Apmenyeyk kaxek kélketchek yaqwayam etnehek 
apkelpagkanchásamap ¡Kóllanha sa' kéxegke kélwáxok kélagko' nak, 
kóllána sa' ma'a kélxeyenma axta kóllána' kéltennassama axta m'a kéltáwa' 
kélmoma axta kéltémakxa wokma'ák! 

16Aptáhak Israel Dios Wesse' apagkok ekha nak apyennaqte s'e: “¡Kóllanha 

sa' kéxegke kélwáxok kélagko' nak, nágkólyensem ma'a kéltémakxa axta 
kélpaqmeyesma kélmésso m'a kélnaqteyegka'a; hakte ataqnawhok ko'o m'a 
apyamasma nak aptáwa', apnaqtawásamap nak apkeláneyak xa ektéma nak 
kéltémakxa ekmaso!” 

Ekhem nélyekpelchamáxchexa 

17Leklágweykmek apháxenmo kéxegke Wesse' egegkok; kóltéhek chá'a 

kólmaxneyekxohok se'e: “¿Háxko nentémakxa chá'a neganagkama negko'o 
ekleklágweykmo nak segháxenmo?” Kélxeyenmeyk chá'a kéxegke Wesse' 
egegkok ekleklamo apwáxok ma'a apkeláneykegkoho nak chá'a aqsok 
ekmaso, tén han ekpayheykekxoho chá'a apwáxok apkelányo, kóltéhek han 
chá'a s'e: “¿háxko aphakxa m'a Dios ekpéwomo aptémakxa nak?” 

 

Malaquías 3 

1 Aptáhak Wesse' egegkok ekha apyennaqte s'e: “Wáphaksek sa' ko'o 

apseykha amya'a ahagkok, yaqwayam enxoho ko'o hélanaksek ámay. 
Kaxwók sa' etaxnegwaták tegma appagkanamap apagkok ma'a Wesse' 
egegkok, kélchetamsama nak chá'a kéxegke. ¡Apxegakmek ma'a apseykha 

amya'a apxeyenmo nak chá'a m'a ekhémo mók nélpaqhetchásamáxkoho 
kélmámenyého nak chá'a kéxegke!” 

2 ¿Yaqsa sa' awanchek kalenmaxaxkohok ma'a ekhem apwa'a sa'? ¿Yaqsa 

sa' awanchek kamallánek? Hakte ewak sa' ektémól'a táxa, yaqwayam 
enxoho hẽláxñásekxak negko'o, máxa sa' etnehek keltexnéyak 
sẽlhaxyawássesso nak egyempehek ekmanyása. 

3Exek sa' Wesse' egegkok eláxñásekxak ma'a apkelmaxnéssesso nak 

énxet'ák apagkok, cham'a Leví aptawán'ák neptámen nak, ektémól'a énxet 
eláxñásekxak sawo ekmope élmomnáwa, tén han sawo ekyátekto 
élmomnáwa enegkenek nátex. Keñe sa' natámen apwanchek elsakxések 
apkelmésso naqsa aqsok ma'a Wesse' egegkok, ekpayhawo nak chá'a 
etnahagkok. 

4Keñe sa' kapayhekxak apwáxok Wesse' egegkok elanok ma'a aqsok 

apkelmésso naqsa nak ma'a énxet'ák Judá, tén han ma'a Jerusalén, ekhawo 
ektémakxa axta chá'a ekpayheykekxo apwáxok apkelányo m'a nanók axta. 

5Aptáhak Wesse' egegkok ekha apyennaqte s'e: “Awaták sa' ko'o yaqwayam 

alyekpelchágwatámhok kéxegke. Keytlawhok sa' ko'o sélxéncháseykekxoho 
apkeltémakxa m'a aptamhéyak nak chá'a apkelyohóxma, tén han ma'a 
apnaqtawáseykegkoho nak chá'a apnaqteyegka'a apkelane chá'a mók, tén 
han ma'a eyaqhémo nak chá'a etnéssesek ekmámnaqsoho apkelpeywa, tén 
han ma'a apnaqtawáseykegkoho nak chá'a énxet'ák ekha nak 
apkeltamheykha, tén han ma'a xentampe'e nak, tén han ma'a élyéheykha 
nak, tén han meltaqmelchesso nak ma'a apkeleñama nak mók apkelókxa, 
tén han ma'a meheyáyo nak chá'a. 

6“Ko'o sekteme Wesse' kélagkok. Mayaqmagkasseykmok mók sektémakxa. 

Cháxa keñamak megkólmassesseykmo nak kéxegke, kélteme nak Jacob 
aptawán'ák neptámen. 

7Kélyamasmeyk kéxegke m'a segánamakxa ahagkok, ektéma axta 

apyamasma m'a kélyapmeyk nano' axta, megkólmáheyók chá'a 
kólyahakxoho'. Ektáhak ko'o séláneya kéxegke s'e, sektáha nak Wesse' ekha 
sekyennaqte: ¡Hélyo'óta ko'o, keñe sa' ko'óxa alyo'ókxak kéxegke! Axta aqsa 
makham kéltáhak se'e: ¿Yaqsa katnehek negko'o agyo'ókxak xép? 

8Keñe ko'o sektáha sélmaxneyencha'a s'e: ¿Apwancheya xama énxet 

emenyexchesek aqsok ma'a Dios? ¡Hakte élmenyexmeyk chá'a ko'o 
kéxegke! Keñe kéltáha makham sélmaxneyencha'a s'e: ‘¿Yaqsa aqsok 
negmenyexchessama chá'a exchep?’ ¡Neykhe m'a ekwayam nak chá'a diez 
ekyókxoho xama aqsok, tén han ma'a aqsok sélmésso naqsa nak chá'a! 

9Kélyókxoho kéxegke élmenyexchessók aqsok ahagkok, kélheykha nak se'e 

apchókxa nak, cháxa keñamak peya nak allegássesagkoho'. Ektáhak ko'o 
séláneya sektáha nak Wesse' ekha sekyennaqte: 

10Kólxátawata sa' aqsok kélmésso naqsa ekwayam nak chá'a diez xama m'a 

kélxátamakxa nak chá'a aqsok élmomnáwa m'a tegma appagkanamap, keñe 
sa' kaxek chá'a nento m'a exagkok nak. Hélyepkeyn hana xa aqsok nak, 
kólwetak sa' almeykesek atña'ák ma'a néten, yaqwayam sa' asawhaksohok 
ko'o almések kéxegke m'a aqsok éltaqmalma agko' nak. 

11Magwohok sa' ko'o kaxwók katwássesha aqsok kélcheneykekxa m'a askok, 

tén han ma'a anmen yámet kélcheneykekxa nak. 

12Apyókxoho énxet'ák sa' chá'a exének kéxegke kéltáha kéleñémo, hakte 

tásek sa' katnehek kéxegke kélókxa. Ko'o sekxeyenma xa, sektáha nak 
Wesse' ekha sekyennaqte.” 

Dios apkelásekheykekxoho énxet'ák apagkok 

13Aptáhak Wesse' egegkok se'e: “Asagkók agko' kéxegke kéltáhakxa 

sélxeyenma. Keñe kéltáha makham sélmaxneyencha'a s'e: ‘¿Háxko 
nentémakxa negko'o nélpeywa nenxeyenma ekmaso exchep?’ 

14Keso kéltémakxa nak chá'a kélpeywa s'e: Kaqhok agyetlók Dios. ¿Yaqsa 

aqsok hegwetaksek anlának ma'a apkeltémókxa nak antéhek, tén han 
nélántaxnékxo enxoho apáwa sẽlwáxaqxo nápaqtók ma'a Wesse' egegkok 
ekha nak apyennaqte? 

15Negweteyak chá'a negko'o élpayheykekxo apkelwáxok ma'a 

apkeleymákpoho nak, tén han ektaqmalma chá'a aqsok apkelánéyak ma'a 
énxet'ák élmasagcha'a nak apkeltémakxa, elyepkeynek chá'a Dios, tén 
mellegássesagkók chá'a.” 

16(Keñe axta apkelpaqhetchásekpoho m'a apkeláyo nak chá'a Dios, 

aptaqmelchásawók axta nahan apháxenmo Wesse' egegkok ma'a aqsok 
apkelxeyenma. Táxésáxcheyk axta nahan weykcha'áhak nápaqtók Wesse' 
egegkok, yaqwayam enxoho kaxénwakxohok chá'a kélwáxok ma'a énxet'ák 
apcháyo nak chá'a Wesse' egegkok, tén han melwagqayam nak chá'a.) 

17Aptáhak Wesse' egegkok ekha nak apyennaqte s'e: “Ekpagkanchek ko'o 

xama ekhem yaqwánxa sa' etnahagkokxak makham énxet'ák ahagkok ma'a. 
Sa' atnehek ko'óxa kalepyóshok alanok xa énxet'ák nak, 
apteméssessamakxal'a apketche énxet kapyóshok elanok ma'a apwéhenayo 
nak chá'a aptamheykha. 

18Keñe sa' kéxegke kólyekpelchágwok makham mexnémo pók ma'a 

éltaqmalma nak apkeltémakxa, tén han ma'a ekmaso nak apkeltémakxa, tén 
han ma'a apkelpeykessamo nak Dios, tén han ma'a melpeykessamo nak.” 

 

Malaquías 4 
Wesse' egegkok ekhem apagkok ekwe 

1Aptáhak Wesse' egegkok ekha apyennaqte s'e: “Chágketwa'ak ekhem, 

ekmexanma ektémól'a táxa axagkok, yaqwánxa sa' elmétek apyókxoho m'a 
éleymáxkoho nak apkelwáxok ektémól'a kalmétek ma'a pa'at apák 
eyáléweykhal'a ekyawe. Elmétek sa' ekwa'a enxoho xa ekhem nak, Cháxa 
ekhem peya nak kawa', megyeymakpek sa' xama enxoho. 

2Keñe sa' kéxegke kélteme nak séláyo ko'o, kalyenmok sa' kélnepyeseksa 

m'a ektémakxa nak ekpéwomo sektémakxa, ektémól'a ekhem éltátchesso, 
segméssamól'a ekyennaqte egyempehek hẽltátchesek. Kólnextegmakha sa' 
néten kéxegke kólátsaha, ektémól'a weyke étkók kelennay'a élánteyapmal'a 
m'a axanák. 

3Cháxa ekhem sekpagkanma nak ko'o, máxa yagkamex sa' kólteméssesek 

kéxegke kólteyammaha m'a élmasagcha'a nak apkeltémakxa'. 

4“Kaxénwakxoho sa' kélwáxok ma'a segánamakxa sekméssama axta ko'o 

séláneykha Moisés ma'a egkexe nak Horeb. ¡Segánamakxa axta m'a, 
apkelánémap axta elanagkok ma'a apyókxoho énxet'ák Israel! 

5 “Kóllano: Peyk ko'o wáphássesek kéxegke m'a aplegasso sekpeywa Elías, 

amonye' ekwe m'a Wesse' egegkok ekhem apagkok, cham'a peya sa' 
katnehek ekhem ekyentaxno, tén han ekmaso. 

6Elásekhassásekxohok sa' apketchek ma'a apyapmeyk. Sa' agkok katnahak 

xa ektáha nak, awaták sa', keñe sa' allegássesagkok ma'a apchókxa nak, 
amasséssók sa' ma'a apyókxoho nak.” 

Enxet (Lengua Sur) - All Bible 

 
San Mateo 

San Mateo 1 
Jesucristo apyepmeyk nano' 

(Lc 3.23-38) 

1Keso kélnaktáxeseyak nak apkelwesey m'a Jesucristo apyepmeyk nano' 

axta, cham'a Jesucristo aptaha axta David aptáwen neptámen, tén han 
aptáwen neptámen ma'a Abraham: 

2Abraham axta apketche m'a Isaac, keñe axta Isaac apketche m'a Jacob, 

keñe axta Jacob apketche m'a Judá, tén han ma'a apkelyáxeg. 

3Judá axta apketche m'a Fares, tén han ma'a Zara, keñe axta egken 

ekwesey Tamar. Fares axta apketche m'a Esrom, keñe axta Esrom 
apketche m'a Aram. 

4Aram axta apketche m'a Aminadab, keñe axta Aminadab apketche m'a 

Naasón. Naasón axta apketche m'a Salmón. 

5Salmón axta apketche m'a Booz, keñe axta egken ekwesey Rahab. Booz 

axta apketche m'a Obed, keñe axta egken ekwesey Rut. Obed axta 
apketche m'a Isaí. 

6Isaí axta apketche m'a wese' apwányam David, keñe axta wese' apwányam 

David apketche m'a Salomón, axta egken ma'a aptéma axta aptáwa Urías. 

7Salomón axta apketche m'a Roboam, keñe axta Roboam apketche m'a 

Abías. Abías axta apketche m'a Asa. 

8Asa axta apketche m'a Josafat, keñe axta Josafat apketche m'a Joram. 

Joram axta apketche m'a Uzías. 

9Uzías axta apketche m'a Jotam, keñe axta Jotam apketche m'a Acaz. Acaz 

axta apketche m'a Ezequías. 

10Ezequías axta apketche m'a Manasés, keñe axta Manasés apketche m'a 

Amón. Amón axta apketche m'a Josías. 

11Josías axta apketche m'a Jeconías tén han ma'a apkelyáxeg; Cham'a 

kélnakleykekxo axta énxet'ák Israel apkelmomap ma'a yókxexma Babilonia. 

12Natámen axta apkelmomap énxet'ák Israel, Jeconías axta apketche 

Salatiel, keñe axta Salatiel apketche m'a Zorobabel. 

13Zorobabel axta apketche m'a Abiud, keñe axta Abiud apketche m'a 

Eliaquim, keñe axta Eliaquim apketche m'a Azor. 

14Azor axta apketche m'a Sadoc, keñe axta Sadoc apketche m'a Aquim. 

Aquim axta apketche m'a Eliud. 

15Eliud axta apketche m'a Eleazar, keñe axta Eleazar apketche m'a Matán. 

Matán axta apketche m'a Jacob. 

16Jacob axta apketche m'a José, María atáwa, ektaha axta Jesús egken, 

neltéma nak negko'o Mesías. 

17Catorce axta apyókxoho aptawan'ák apkelánteyepma eyeynókxa m'a 

Abraham ekwákxoho m'a David, catorce axta eyeynókxa m'a David 
ekwokmoho m'a apkelmomákpo axta énxet'ák israel ma'a yókxexma 
Babilonia, catorce axta nahan eyeynókxa m'a apkelmomap axta 
ekweykmoho apteyekmo Mesías. 

Jesucristo apteyam 

(Lc 2.1-7) 

18Axta temék apteyékmo Jesucristo s'e: María axta egken, pagkanmeyk axta 

yakwayam katnehek atáwa m'a José; wetáxchek axta ektaha lóso' amonye 
yakwayam kalyamhopagkok eñama apmopwána m'a Espíritu Santo. 

19José axta yakwayam katnehek atáwa m'a María, énxet appéwomo axta 

m'a, axta emokok etekkesesha ekwesey María, apyexákpok axta aksa 
apmoko elwataksek apkelané. 

20Xéneykha axta apwáxok etnehek xa, cham'a apxekmowásekpoho axta 

xama Wese' egegkok apchásenneykha apwanmagko. Aptahak axta 
apcháneya s'e: “José, David aptáwen neptámen, nágyé' aksa etnehek 
aptáwa María, Espíritu Santo keñamak apteméseso m'a peya nak kóta' 
étche. 

21Apkenná' sat kategkesek étche María, etnéses sat apwesey 

Jesús. Eltamhakpok sat xa, hakte elwagkasek sat teyp ma'a énxet'ák 
apagkok, yakwayam eykhe kóllegásesagkohok eñama melya'asáxma.” 

22Sawhomáxkók axta ektéma xa, yakwayam enxoho katnehek ma'a 

apxeyenma axta Wese' egegkok, eñama apxeyenma m'a énxet aptaha axta 
Dios appeywa aplegaso aptéma axta s'e: 

23“Lóso' sat katnehek kelán'a meyke kélteméseseykmohóxma nak, 

kategkesek sat étche apkenna'. Kóltemésesek sat apwesey Emanuel” 
(neltéma nak negko'o: “Dios sempáxakwé.”) 

24Xama axta apxatakha'a José, apkelyahákxók axta aptahakxa appeywa 

m'a Wese' egegkok apchásenneykha, aptáwa axta aptahak ma'a María. 

25Axta eyke epatheteykegkok sekxo' José m'a María, ekwokmoho 

ektegkesa étche apkenna', cham'a aptemésesama axta José apwesey 
Jesús. 

San Mateo 2 
Meyk'a apkelyetsáteyak aptémakxa yaw'a 

1Apteyekmek axta Jesús tegma Belén, xama tegma apwányam yókxexma 

Judea axta m'a, cham'a aptémakxa axta makham wese' Herodes ma'a 
yókxexma nak. Apkelwokmek axta tegma apwányam Jerusalén énxet'ák 
apkelyetsáteyak axta aptémakxa yaw'a, ektaxnegwánxa ekhem axta 
apkeleñamak ma'a. 

2Aptahak axta apkelmaxneyeyncha'a s'e: —¿Háxko apyetnakxa judíos 

wese' apwányam apagkok apteyekmo exnexta? Hakte negwet'ak axta 
negko'o aptepa yaw'a apagkok ma'a ektaxnegwánxa ekhem, nelxegakmek 
axta negko'o yakwayam enxoho ólpeykesho'. 

3Awanhek axta ektamheykha apwáxok wese' Herodes apleg'a amya'a, 

hawók axta nahan ektahakxa m'a apyókxoho énxet'ák apheykha nak ma'a 
tegma apwányam Jerusalén. 

4Apchánchesákxeyk axta wese' apwányam ma'a apyókxoho apkelámha 

apmonye'e nak appasmo apkelmaxnéseso Dios énxet'ák apagkok tén han 
ma'a apkelxekmóso nak apnámokkok ektémakxa segánamakxa. 
Apkelmaxneyáha axta apkeltamho ey'asagkohok ekpayhókxa yakweykenxa 
etyamok Mesías. 

5Aptahak axta apkelátegmowágko s'e: —Payhok ma'a Belén yókxexma 

Judea, hakte temegkek apnaktáxeséyak énxet aptaha axta Dios appeywa 
aplegaso s'e: 

6‘Xép tegma Belén yókxexma Judá, háwe exchep tegma apketchetse' 

nepyeseksa tegma apkelyawe nak keso yókxexma; hakte xép sat yenyék 
xama wese' yakwayam epékesesagkok apkelxega m'a énxet'ák ahagkok 
Israel.’ 

7Apyexákpók axta Herodes apkeláneyeyncha'a m'a énxet'ák 

apkelyetsáteyak axta aptémakxa yaw'a, yakwayam enxoho etakmelcheshok 
apkelmaxneyeykha ekhem eyakhémókxa apteyapma yaw'a. 

8Keñe axta apkeláphasa tegma apwányam Belén. Aptahak axta apkeláneya 

s'e: —Kólmohok hana m'a, kóltegyaha sat amya'a m'a sakcha'a nak; 
kélwetágwokmek sat agkok, heltennásetak sat ko'o, yakwayam enxoho ko'o 
xa amhagkok alpeykesamho'. 

9Apkelxegkek axta xa énxet'ák apkelyetsáteyak axta aptémakxa yaw'a 

natámen apméso appeywa wese' Herodes. Apmonye'e axta apxegak ma'a 
yaw'a apkelwet'a axta aptepa ektaxnegwánxa ekhem, ekwokmoho 
apyetnakmo yaw'a m'a apyetnakxa axta sakcha'a. 

10Xama axta apkelwet'a yaw'a m'a énxet'ák apkelyetsáteyak axta 

aptémakxa yaw'a, kélpayhekxeyk axta apwáxók. 

11Keñe axta apkelántaxnegwokmo kañe' tegma, apwet'ak axta sakcha'a 

yetlo m'a egken María; apkeltekxeyágkek axta aptapnák xóp apkelpeykáso. 
Apkelmeykásegkek axta atña'ák yántéseksek kélxátamo axta cha'a aksok 
elmomnáwa, apmések axta sawo ekyátekto ekmomnáwa, tén han ma'a 
aksok ekmátsa agko' la'a ekpakneyam éten agkok, tén han ma'a yámet ánek 
ekmátsa ekpakneyamla'a. 

12Keñe axta ekwanmésa kélésa elpewhok eltakhohok ma'a aphakxa axta 

wese' Herodes, mók ámay axta apkelpéwók apkeltakháwo m'a 
apkelenyémekxa. 

Jesús apketkok kélya'aso Egipto kélxegánegkesama 

13Xama axta apkeltakhákxo m'a énxet'ák apkelyetsáteyak axta aptémakxa 

yaw'a, xama Wese' egegkok Dios apchásenneykha axta wanmeyásak José. 
Aptahak axta apcháneya s'e: “Exatakha', ema sakcha'a tén han xa egken, 
emhok yenyehek ma'a Egipto, exnamho sat ma'a ekwokmoho 
seltennáseykxo makham ko'o, hakte peyk ektamok Herodes sakcha'a 
yakwayam yakhek.” 

14Apxatakha'ak axta José, apmeyk axta sakcha'a tén han ma'a egken, axta'a 

axta apxegak apmahágko m'a Egipto. 

15Apheykmek axta m'a ekwokmoho apketsapa wese' Herodes. Temegkek 

axta xa, yakwayam enxoho kasawhaxkohok katnehek ma'a ektémakxa axta 
apxeyenma Wese' egegkok eñama apxeyenma m'a énxet aptaha axta Dios 
appeywa aplegaso, aptéma axta s'e: “Egipto payhok sekwónégkaxa ko'o 
hatte.” 

Herodes apkeltémo kólnáhapwók sakcha'a apkelennay'a 

16Xama axta apyekpelchágwokmo Herodes apkelyexancháseyncha'a m'a 

énxet'ák apkelyetsáteyak axta aptémakxa yaw'a, aplókok apagko' axta, 
apkeltamhok axta kólnáhapwók apyókxoho sakcha'a apkelennay'a 
ekwayam nak apkánet apyeyam apagkok esenhan ma'a apketcheyetse nak 
apheykha m'a tegma apwányam Belén, tén han ma'a nepyáwa tegma 
apwányam nak, ekhawo m'a ekwánxa axta yeyam apkeltennasakxa 
énxet'ák apkelyetsáteyak axta aptémakxa yaw'a. 

17Cháxa ektahakxa axta ektaha m'a apxeyenma axta Wese' egegkok, 

eñama apxeyenma m'a Jeremías, aptaha axta Dios appeywa aplegaso, 
aptéma axta s'e: 

18“Legáxchek axta ekyennamáxma tegma Ramá, kéllekxagweykha axta 

anhan tépak ma'a. Raquel axta m'a, elekxagweyncha'a axta aptekyawa 
étchek, axta kaltamhok kóllánekxések awáxok hakte apkeletsekkek axta.” 

19Wánxa agkok, wanmések axta eyke makham José xama Dios 

apchásenneykha neyseksa apha axta m'a Egipto, cham'a natámen 
apketsapma axta Herodes. Aptahak axta apcháneya s'e: 

20“Exatakha', ema sakcha'a tén han xa egken, emyekxa makham ma'a 

Israel, hakte apkeletsekkek kaxwo' ma'a énxet'ák apmáheyo axta yakhek 
sakcha'a.” 

21Apxatakha'ak axta José, apyentegkek axta sakcha'a tén han ma'a egken, 

Israel axta apya'áseykxa'. 

22Xama axta apleg'a amya'a José aptaha wese' Arquelao m'a yókxexma 

Judea, apyakmagkaso m'a apyap Herodes, apchekak axta emyekxak ma'a; 
yókxexma Galilea axta apmeyákxa', hakte wanmések axta kélésa emyekxak 
ma'a Judea. 

23Xama axta apwákxo m'a, aphakmek axta tegma apwányam 

Nazaret. Temegkek axta xa yakwayam enxoho katnehek ma'a apxeyenma 
axta katnehek énxet'ák aptaha axta Dios appeywa apkellegaso: cham'a 
ekmáheyo eltamhakpok Jesús apkeñama Nazaret. 

 

San Mateo 3 
Juan el Bautista apkeltenneykha yókxexma meykexa énxet 

(Mr 1.1-8; Lc 3.1-9,15-17; Jn 1.19-28) 

1Apwokmek axta Juan el Bautista yókxexma meykexa énxet ma'a Judea, 

cham'a ekhem axta, apkeltennáha axta anhan. 

2Axta etnohok cha'a apkeltenneykha s'e: “¡Kólyakmagkas kélwáxok, 

chágketwa'ak ma'a aptémakxa nak Wese' apwányam Dios!” 

3Juan axta m'a ekyetnama axta aptáxéso weykcha'áhak Isaías, aptaha axta 

Dios appeywa aplegaso, aptéma axta appeywa s'e: “Xama énxet apteme 
apkelpáxameykha yókxexma meykexa énxet se'e: ‘Kóllanés Wese' egegkok 
ámay apagkok; Kólpékesho kélláneso xama ámay.’ ” 

4Yágyatnáxeg apwa' axta kéllané aptaxno m'a Juan, aksok nawhak 

empehek axta apteté nepxet, sawa' axta aptók, tén han ma'a aksok 
senlálektamo nak égmenek eñama naxma. 

5Apkelxegkek axta énxet'ák apkeleñama Jerusalén, tén han ma'a énxet'ák 

apkeleñama axta yókxexma Judea, tén han ma'a apkeleñama axta keto' 
wátsam Jordán, yakwayam yeyxwomhok Juan apkeltenneykha. 

6Apkelxénágkek axta ektémakxa melya'asáxma, keñe axta Juan 

apyakpasásegko yegmen ma'a wátsam Jordán. 

7Xama axta apwet'a Juan apxáma apkelwayam fariseos tén han saduceos 

apkeltamho eyakpásesagkok yegmen, aptahak axta apkeláneya s'e: 

“¡Kélhawók kéxegke yéwa! ¿Yaksak eltennaso kéxegke peya 
kólwagkasaxchek teyp neyseksa m'a kéllegasáseykegkoho ekmaso agko' 
eyágketwa'a nak? 

8Kólteme ektakmela kéltémakxa yakwayam enxoho kataxchek 

eyámnaksoho kélyakmagkaso kélwáxók. 

9Nágkaxén aksa kélwáxok kólwagkasaxchek teyp kéltaha enxoho 

kélxénáxkoho kélagko' se'e: ‘Negko'o nenteme Abraham aptawan'ák 
neptámen’; hakte kawomhok aptemesáseykekxa Dios Abraham aptawan'ák 
neptámen se'e meteymog nak. Nakso' xa sektahakxa nak seláneya 
kéxegke. 

10Kélpekkenwokmek kaxwo' póte m'a yámet awhak nak, yakwayam 

kayakténnaxchek kepmenák. Ekyókxoho yámet ekmaso nak ekyexna, 
kayakténaxkohok cha'a, neyseksa táxa nahan kólchexa'. 

11Yegmen ko'o ekmáha sekyakpásásegko kéxegke yegmen yakwayam 

enxoho wának kólyakmagkasek kélwáxok; wánxa agkok, énxet apxegakmo 
nak netámen ko'o eyakpásesagkok sat kéxegke Espíritu Santo tén han yetlo 
táxa. Apmopwána eghak ma'a maxnawok ko'o, megkapayhawok alsókasek 
ko'o apkeltéto apmagkok. 

12Apsókmók nahan pála apagkok ma'a, yaxñásesek sat hótahap, 

elyetnakhaksek sat ma'a pa'at apák nak. Exatmok sat hótahap apagkok 
ma'a tegma kéltakmelchesamakxal'a, sat eyke elwatnegwakxak pa'at apák 
ma'a megkaspóneykxa nak táxa.” 

Jesús kélyakpáseso yegmen 

(Mr 1.9-11; Lc 3.21-22) 

13Yókxexma Galilea axta apkeñamak Jesús apmahágko m'a wátsam 

Jordán, cham'a aphakxa axta Juan, yakwayam enxoho eyakpásesek 
yegmen Juan ma'a Jesús. 

14Axta eykhe emokok sekxo' Juan. Aptahak axta apcháneya s'e: —Ko'o 

eyke payhawók heyakpásesek xép yegmen, ¿Yaksak ektaha sey'awa nak 
apkeltamho ayakpásesek yegmen? 

15Aptahak axta apchátegmowágko Jesús se'e: —Etne xa seltamhókxa nak 

etnehek, hakte payhawók anlának ekyókxoho m'a ekpéwo nak anlának 
nápakto' Dios. Keñe axta apkelyahákxoho Juan. 

16Aptekkek axta Jesús neygmen natámen kélyakpáseso yegmen. 

Mayhekxeyk axta néten, keñe axta apwet'a Jesús apweywento Dios Espíritu 
apagkok ekpayhókxa apkenmágkaxa, máxa axta aptahak wáx'ay. 

17Legáxchek axta kélpeywa eñama néten, entahak axta s'e: “Keso hatte 

seyásekhayo nak ko'o s'e, selyéseykha ahagko' axta.” 

San Mateo 4 
Jesús ekyekkónma kelyekhama' 

(Mr 1.12-13; Lc 4.1-13) 

1Apyentegkek axta Espíritu Jesús yókxexma meykexa énxet yakwayam 

enxoho keykkónek kelyekhama', natámen xa. 

2Apheykmek axta cuarenta ekhem tén han cuarenta axta'a meyke apto m'a, 

keñe axta eyakha meyk. 

3Yo'ókmek axta Jesús kelyekhama' yakwayam keykkónek. Entahak axta 

eyáneya s'e: —Nakso' agkok xép aptaha Dios Apketche, yána katnekxak 
apto s'e meteymog nak. 

4Aptahak axta apchátegmowágko Jesús se'e: —Entemék 

eknaktáxésamaxche weykcha'áhak se'e: ‘Háwe ekwánxa agkok nento 
ekyennaktéso apnenyek énxet, akke anhan ekyennaktéso apnenyek ma'a 
ekyókxoho ektémakxa nak Dios appeywa.’ 

5Keñe axta ekyentamákxo Jesús kelyekhama' m'a tegma apwányam 

aptakmela nak Jerusalén, kenátchesákxeyk axta ektahakxa nak netno' agko' 
tegma appagkanamap. 

6Entahak axta eyáneya s'e: —Nakso' agkok xép aptaha Dios Apketche, 

enextegenta' náxop; hakte entemék eknaktáxésamaxche weykcha'áhak 
se'e: ‘Dios sat eláphaksek apkelásenneykha yakwayam etakmelchesek xép. 
Emágwatak sat xép, yakwayam enxoho metyegwaték meteymog xama 
enxoho.’ 

7Aptahak axta apchátegmowágko Jesús se'e: —Temegkek nahan 

eknaktáxésamaxche weykcha'áhak se'e: ‘Nágkólyekkón aksa Wese' 
kélagkok Dios.’ 

8Yentamákxeyk axta makham Jesús kelyekhama' xama egkexe ektahakxa 

axta netno' agko'. Xekmósek axta ekyókxoho apkelókxa keso náxop, tén han 
ma'a ektémakxa nak eltakmalma apkelókxa. 

9Entahak axta eyáneya s'e: —Asawhohok sat ko'o almések xép ekyókxoho 

xa aksok nak, cham'a apkeltekxeya enxoho aptapnák xóp selpeykáso. 

10Aptahak axta apchátegmowágko Jesús se'e: —Kaxeg, kelyekhama', hakte 

entemék eknaktáxésamaxche weykcha'áhak se'e: ‘Kólpeykesho Dios Wese' 
egegkok, kólteme wánxa kéláyo m'a.’ 

11Keñe axta ekyenyawa Jesús kelyekhama', yetlókók axta anhan apkelwe 

Dios apkelásenneykha aphakxa Jesús, apmésa m'a aksok eyéméxchexa 
axta. 

Jesús apchénamo aptamheykha yókxexma Galilea 



2172 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

(Mr 1.14-15; Lc 4.14-15) 

12Xama axta apleg'a amya'a Jesús kélhésekmo Juan 

sẽlpextétamakxa, apmahágkek axta yókxexma Galilea. 

13Apyeyk'ak axta tegma apwányam Nazaret, axta eyke aphákxak ma'a 

tegma apwányam Capernaum, cham'a apyetnama nak neyáwa wátsam 
ekpayhegwayam, yókxexma apheykegkaxa axta Zabulón énxet'ák apagkok, 
tén han ma'a Neftalí. 

14Temék axta xa yakwayam enxoho katnehek ma'a ektémakxa axta 

apnaktáxeséyak weykcha'áhak Isaías, aptaha axta Dios appeywa aplegaso 
aptéma axta s'e: 

15“Yókxexma apheykegkaxa nak Zabulón énxet'ák apagkok tén han ma'a 

Neftalí, cham'a ekpayho nak neyp wátsam Jordán, ekpayho nak han neyáwa 
wátsam ekwányam, tén han ma'a yókxexma Galilea, apheykegkaxa nak 
énxet'ák melya'áseyak nak Dios. 

16Cháxa apkelteyáseykegkaxa axta énxet'ák neyseksa ekyaktésakxaxma 

xa, apwet'ak axta ekyawe agko' elseyexma; chápogwatchek axta xa 
elseyexma nak, nepyeseksa m'a énxet'ák apheykencha'a axta 
nétsapmakxa.” 

17Apchénawók axta apkeltenneykha Jesús ma'a, aptahak axta s'e: 

“Kólyakmagkas kélwáxok, chágketwa'ak kaxwo' ma'a aptémakxa nak Wese' 
apwányam Dios.” 

Jesús apkelwóneykha hawók nápakha énxet tegye kelasma 

(Mr 1.16-20; Lc 5.1-11) 

18Apweynchámeyha axta Jesús neyáwa wátsam ekpayhegwayam ekwesey 

nak Galilea, apkelwetágwokmek axta apkánet énxet, apyáxeg apagko' axta 
apxegexma: Simón axta apwesey xama, apkeltamhomakpo axta Pedro, 
keñe axta pók apwesey Andrés. Kelasma axta cha'a etegyagkohok xa 
énxet'ák nak, apyenyenteyk axta yam'én apagkok neygmen. 

19Aptahak axta apkeláneya Jesús se'e: —Helyetlogma ko'o, atnésesek sat 

kéxegke kéltegye énxet. 

20Ñohok axta appekkenákxo yam'én apagkok, apkelyetlókek axta. 

21Apxegákxeyk axta makham Jesús, apwetágwokmek axta makham 

apkánet énxet apyáxeg apagko' axta apxegexma m'a, Zebedeo axta 
apketchek xa apkánet nak: Santiago axta apwesey xama, keñe axta pók 
apwesey Juan, yetlo Zebedeo axta anhan apkelánegkakxo yam'én apagkok 
kañe' yántakpayhe awáxok xa énxet'ák nak. Apkelwóneyha axta Jesús. 

22Ñohok axta appekkenákxo yántakpayhe apagkok xa énxet'ák nak, 

apyenyókek axta aksa anhan apyap, keñe axta apkelyetlawa Jesús. 

Jesús apkelxekmóso énxet apxámokma 

(Lc 6.17-19) 

23Apsawhekxók axta apweynchámeykha Jesús ma'a yókxexma Galilea, 

elxekmóshok axta cha'a énxet'ák apchakneykekxexa judíos ekyókxoho 
yókxexma. Eltennaha axta cha'a tásek amya'a ekxeyenma m'a aptémakxa 
nak Wese' apwányam Dios, eltakmelchesamhok axta cha'a énxet 
ekxámokxoho ektémakxa nak apkelháxamap, tén han ma'a ekyókxoho 
ektémakxa nak apkellegeykegkoho ekmáske. 

24Ekyókxoho yókxexma Siria axta apxénamakpok Jesús, kélnaklókasegkek 

axta ekyókxoho ektémakxa nak elmasagcha'a apkelháxamap, tén han ma'a 
ekyókxoho ektémakxa nak apkellegeykegkoho ekmáske, tén han ma'a 
kelyekhama' eknaktawáseykha nak, tén han ma'a énxet'ák 
apkeletsapeykekxoho axta cha'a, tén han ma'a énxet'ák megkamopwána 
axta cha'a eltakheykha. Apkeltakmelcheseykmek axta cha'a Jesús xa. 

25Apxámok axta énxet apkeleñama Galilea apkelyetlákxo Jesús, tén han 

apkeleñama m'a tegma apwányam Decápolis, tén han apkeleñama m'a 
tegma apwányam Jerusalén, tén han apkeleñama m'a yókxexma Judea, tén 
han apkeleñama m'a yókxexma ekpayho nak ekteyapmakxa ekhem wátsam 
Jordán. 

 

San Mateo 5 
Jesús apkeltenneykha néten egkexe 

1Xama axta apwet'a apxáma énxet Jesús, apchánteyk axta néten egkexe, 

aphakmek axta m'a. Apya'aweykxeyk axta apkeltámeséyak aphakxa Jesús, 

2keñe axta apchénawo apkelxekmóso Jesús énxet'ák. Aptahak axta 

apkeltenneykha s'e: 

Ekmámnaksoho apkeleñémo énxet 

(Lc 6.20-23) 

3“Kéleñémo agko' kéxegke kéltaha nak kélyekpelchémo kéltaha mékoho 

nápakto' Dios, hakte kéxegke kéltaha kélpáxakxo m'a aptémakxa nak Wese' 
apwányam Dios. 

4“Kéleñémo agko' kéxegke kéltaha nak elyakhápeykha kélwáxok, hakte 

Dios sat egkések eltakmelwayam kélwáxok. 

5“Kéleñémo agko' kéxegke kéltaha nak megkeymáxkoho kélwáxok, hakte 

kólxawak sat ma'a xóp appagkanchesama axta egkések Dios. 

6“Kéleñémo agko' kéxegke kéltaha nak kélmámenyého kélagko' kóllának 

Dios apmopmenyého, hakte Dios sat esawhaksohok elanaksek kéxegke xa. 

7“Kéleñémo agko' kéxegke kéltaha nak apmopyósa kóllanok kélmók: hakte 

kélyósekak sat nahan elanok Dios kéxegkáxa. 

8“Kéleñémo agko' kéxegke kéltaha nak eyáxñeyo kélwáxok hakte 

kólwetágwók sat kéxegke Dios. 

9“Kéleñémo agko' kéxegke kéltaha nak kéltakmelchesáseykekxa apwáxók 

kélmók hakte Dios sat eltehek apketchek apancha'awók kéxegke. 

10“Kéleñémo agko' kéxegke kéltaha nak kéllegeykegkoho kélmenxeneykha 

eñama kéllané m'a apkeltémókxa nak kóltehek Dios, hakte kéxegke kéltaha 
kéleñama m'a aptémakxa nak Wese' apwányam Dios. 

11“Kéleñémo agko' kéxegke kéltaha enxoho kélwanyeykha, tén han ma'a 

kéltawásegkoho enxoho, tén han ma'a kélxénáxko enxoho aksa, cham'a 
ekxámokxoho ektémakxa nak amya'a megkamámnaksoho, ko'o eñamakxa. 

12Kalpayhekxa agko' kélwáxok, hakte kólxawak sat aksok kélxawé naksa 

m'a néten ektaha nak ekyawe agko'. Axta temék nahan 
kélmenxeneykencha'a Dios appeywa apkellegaso apheykencha'a axta 
nano', meykexa axta kéxegke. 

Yásek tén han elseyexma keso náxop 

(Mr 9.50; Lc 14.34-35) 

13“Kéxegke kélteme yásek keso náxop, massék agkok ektémakxa nak 

ekmáske yásek ¿Háxko katnehek katépekxak makham ekmáske? 
Kamaskok kélmeyncha'a, neyseksa ámay aksa kólchexa', keñe 
elteyammaha énxet'ák. 

14“Kéxegke kélteme elseyexma keso náxop, apyetneyk agkok xama tegma 

apwányam néten egkexe, makhawók kólwetho'. 

15Megkólálewaksek nahan chálewaso yakwayam kólpekkenek kóneg 

yántéseksek; wánxa aksa kólchexnek ma'a néten, yakwayam enxoho 
kalsaksexma aphágkaxa énxet kañe' tegma. 

16Kóllenxánem nahan kéxegkáxa kalsásamhoxma nápakta'awo' énxet'ák 

ma'a elseyexma kélagkok nak, yakwayam enxoho elpeykeshok Dios Egyap 
apha néten apyókxoho énxet'ák, cham'a ekwetáxko enxoho kéltémakxa 
ektakmela kéxegke. 

Jesús apkelxekmóso ektémakxa segánamakxa 

17“Nágkaxén aksa kélwáxok sekwa'a ko'o yakwayam amasésak ma'a 

ektémakxa nak segánamakxa tén han ma'a ektémakxa axta apkelxekmóso 
énxet'ák apkellegaso axta Dios appeywa; maxegakmok ko'o yakwayam 
amasésak xa, wánxa agkok emenyék eyke apeykesásekxak 
ekmámnaksoho ektémakxa xa. 

18Nakso' sektahakxa nak sekpeywa seláneya kéxegke, agkok kamassak 

makham néten tén han megkamassa enxoho makham keso náxop, 
megkólmaseksek xama ektáxama m'a eknaktáxésamaxche nak 
segánamakxa, megkólmaseksek xama enxoho m'a ekyókxoho 
ektáxésamaxche nak ekweykmoho ektaha m'a ekxámokxoho aksok peya 
nak katnehek. 

19Kéxegke ektahakxa enxoho megkólyaheykekxoho nekha ekxeyenma xa 

segánamakxa nak, ketsék eykhe katnehek, tén han megkólxekmósa enxoho 
énxet yakwayam elyahakxoho, kónegók sat kóltemésesek ma'a aptémakxa 
nak Wese' apwányam Dios, keñe m'a énxet ektaha nak apkelyaheykekxoho 
tén han ma'a ektaha nak apkelxekmósamo apnámokkok, ekha kéláyo sat 
kóltemésesek ma'a aptémakxa nak Wese' apwányam Dios. 

20Ektemék seláneya kéxegke xa, agkok kólyeykhágwokmohok kéxegke m'a 

énxet'ák apkelxekmóso nak ektémakxa segánamakxa, tén han ma'a 
énxet'ák fariseos eñama kéllané m'a ekpayhawo nak kóllának nápakto' Dios, 
megkólántaxnegwomek sat ma'a aptémakxa nak Wese' apwányam Dios. 

Jesús apkeltenneykha ektémakxa nenlo 

(Lc 12.57-59) 

21“Kéllegayak kéxegke ektéma axta amya'a apkeláneymakpo kélyepmeyk 

nano' kéxegke s'e: ‘Nágyakha aksa pók, hakte énxet ektahakxa enxoho 
apchakhe pók esexnánékpok sat.’ 

22Wánxa agkok, ektahak ko'o seláneya kéxegke s'e: kéxegke ektahakxa 

enxoho kéltaknagko kélyáxeg, kólsexnánéxchek sat, keñe sat ma'a 
ektahakxa enxoho kélwanyeykha kélyáxeg, kólyekpelkohok sat 
nápakta'awo' énxet'ák ekyawe nak kéláyo; keñe kéxegke kéltaha nak 
kélyeykáseykhaxma kélyáxeg, kapayhohok sat yakwayam kólmahagkok 
ma'a megkaspóneykxa nak táxa.” 

23“Xénwokmek agkok kélwáxok apyetna xama énxet megkaleklo apwáxok 

kéltahakxa kéxegke, cham'a kélsawa enxoho aksok yakwayam kólmések 
Dios ma'a ekwatnamáxchexa nak cha'a aksok, 

24kólyensem aksa sekxo' aksok yakwayam kólmések Dios ma'a meteymog 

ekwatnamáxchexa nak aksok, kólyo'ókxa sekxo' kélyáxeg yakwayam 
kapayhekxak apwáxok xamo' kéxegke, keñe sat kólewának kólmeyekxak 
makham ma'a meteymog ekwatnamáxchexa nak cha'a aksok, keñe sat 
kólmések aksok ma'a Dios. 

25“Peyk agkok kólya'aksek kéxegke nápakta'awo' segyekpelchémo 

yakwayam kóltehek kélyekpelchémo, kóllenxánem sekxo' katakmelekxak 
kélpakmeyesma, cham'a megkólya'asa enxoho makham 
sẽlyekpelchémokxa, yakwayam enxoho megkólyentemek ma'a aphakxa 
nak segyekpelchémo, egkések katnehek énxet segyekpelchémo 

sẽlpextétamo, keñe sẽlpextétamo exatmok kéxegke kañe' 
negmomaxchexa. 

26Megkólántépekxék sat kéxegke m'a ekwokmoho kélsawhawo selyakye 

kélagkok kélyanmagkaso. Nakso' xa sektahakxa nak seláneya kéxegke. 

Jesús apkeltenneykha ektémakxa nentawáseykha sẽlyamhopma 

27“Kéllegayak axta kéxegke ektéma amya'a s'e: ‘Nágkóltawasha 

elyamhápeyak.’ 

28Akke ektahak ko'o seláneya kéxegke s'e, kéxegke ektahakxa enxoho 

kélanyo kelán'a yetlo kélmáheyo kélagko' kóltemésesamhoxma, 
kéltawáseyha elyamhopma kañe' kélwáxok. 

29“Kélánesek agkok megkólya'asáxma kélaktek ekpayhókxa nak 

kélya'asamakxa, kóllek, kólyenyaw makhawo'. Tásek kaxyenmok xama 
ekyetno nak kélyókxa, yakwayam eykhe kasawhaxkohok kélyókxa 
kélyamasma sẽlmaséseykenxa nak. 

30Kélánesek agkok megkólya'asáxma kélmek ekpayhókxa nak 

kélya'asamakxa, kólyaktén, kólyenyaw makhawo'. Tásek kaxyenmok xama 
ekyetno nak kélyókxa, yakwayam eykhe kasawhaxkohok kélyókxa 
kélyamasma sẽlmaséseykenxa nak. 

Jesús apkeltenneykha ektémakxa negyamasma entáwa 

(Mt 19.9; Mr 10.11-12; Lc 16.18) 

31“Temegkek axta anhan amya'a s'e: ‘Kéxegke ektahakxa enxoho 

kélyamasma kéltáwa, kéméxchek kólmések weykcha'áhak ekxeyenma nak 
negyamasma entáwa m'a kéltáwa.’ 

32Wánxa agkok, ektahak ko'o seláneya kéxegke s'e: kélyenyókek agkok 

kéltáwa kélxama megkatnaha enxoho elánegwayam pók énxet, kéxegke 
kélagko' katnehek kéltémo katwasha elyamhopma; kélmákxeyk agkok 
nahan kelán'a ekyamasma nak atáwa, kéltawáseyha elyamhopma. 

Jesús apkeltenneykha ektémakxa nenteméseso ekmámnaksoho nápakto' Dios 

33“Kéllegayak axta kéxegke ektéma apkeláneymakpo kélyepmeyk nano' 

se'e: ‘Kólsawhoho sat kóllának ma'a kéltemésesa axta nakso' yakwayam 
kóllána' nápakto' Dios.’ 

34Wánxa agkok, ektahak ko'o seláneya kéxegke s'e: Nágkólteme aksa 

kéltemésesa enxoho ekmámnaksoho kélpeywa s'e ektaha nak. Nágkólxén 
aksa ektaha ekweteykegkoho néten kéltemésesa enxoho ekmámnaksoho 
kélpeywa, hakte Dios aphamakxa m'a; 

35nágkólxén nahan ektaha ekweteykegkoho xóp, hakte Dios 

apkelteyammomakxa xa; nágkólxén nahan ektaha ekweteykegkoho m'a 
Jerusalén, hakte Wese' apwányam tegma apwányam apagkok ma'a. 



2177 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

36Nágkólxén aksa ektaha ekweteykegkoho kélpátek, hakte megkólwanchek 

kóltemesásekxak kéxegke xama kélwa' ekmopé, ekpeysyam esenhan. 

37Kéltemék agkok kélpeywa ‘ehay’, kólteme nakso' ‘ehay’; kéltémék agkok 

nahan kélpeywa ‘ma'’, kólteme nakso' ‘ma'’, hakte negyepetchesek agkok 
nenxeyenma mók aksok, kelyekhama' keñamak ma'a. 

Jesús apkeltenneykha ektémakxa neghésamo mók sẽltemésesakxa 

(Lc 6.29-30) 

38“Kéllegayak axta kéxegke ektéma amya'a s'e: ‘kéllekesek agkok apaktek 

kélmók, payhawók kéxegkáxa kóllekkesek kélaktek, kélentásesek agkok 
nahan apma'ák kélmók, payhawók kéxegkáxa kólentásesek kélma'ák.’ 

39Wánxa agkok, ektahak ko'o seláneya kéxegke s'e: Nágkólenmexekxa 

aksa kéltemésesakmoho enxoho exma; wánxa agkok, kéltekpagkasek 
agkok kélmáxempenek, kólmés nahan ma'a mók kélmáxempenek. 

40Kélmokók agkok kólyentamok nápakta'awo' énxet'ák segyekpelchémo, 

kélmoko enxoho kólyementók kéltaxno, kólho anhan kólsók chésama 
yegmen kélagkok. 

41Apkeltamhok agkok kólsókasek apseykha énxet ekweykmoho xama 

kilómetro, kólwagkasho m'a ektahakxa nak ánet kilómetros. 

42Kélmaxneyáxchek agkok aksok kélagkok, kólmés; apmokók agkok emha 

aksok kélagkok xama énxet, kólmásesha. 

Jesús apkeltenneykha ektémakxa negásekhayo egmók senmexeykha nak 

(Lc 6.27-28,32-36) 

43“Kéllegayak axta nahan kéxegke ektéma amya'a s'e: ‘Yásekhoho 

pók etaknaw ma'a ektaha nak apkenmexeykha.’ 

44Akke ektahak ko'o seláneya kéxegke s'e: Kólásekhoho m'a énxet'ák 

apkenmexeykencha'a nak kéxegke, kólmaxnéses nahan ma'a énxet'ák 
ektahakxa enxoho apmenxeneykha kéxegke. 

45keñe sat kóltehek kéxegke apketchek ma'a Dios Kélyap apha nak néten; 

hakte etekkeseshok cha'a ekhem ma'a énxet'ák elmasagcha'a nak 
apkeltémakxa, ekhawo nak han ma'a énxet'ák ektakmela nak apkeltémakxa, 
yapháseshok nahan cha'a mámeye m'a énxet'ák apkelpéwomo nak, tén han 
ma'a melya'asáxma nak. 

46Kélásekha'awók agkok aksa kéxegke m'a apkelásekhayókxa nak 

kéxegke, megkólxakyek sat aksok kélxawé naksa kéltaha enxoho xa. Hakte 
weykmók nahan aptamhéyak énxet'ák apchánchesáseykekxohol'a selyakye 
wese' Roma xa ektaha nak. 

47Kélpeykesek agkok aksa wánxa m'a kélyáxeg nak, hawók nahan 

apkeltémakxa apyókxoho énxet xa. Weykmók nahan aptamhéyak ma'a 
énxet'ák apkelya'áseyam nak Dios. 

48Kólteme kéxegke kélpéwomo, ekhawo aptémakxa nak Kélyap Dios apha 

nak néten apteme appéwomo. 

 

San Mateo 6 
Jesús apkeltenneykha ektémakxa nentamheykha ektakmela 

1“Nágkóllána aksa kéltamheykha ektakmela yakwayam enxoho 

kólxekmósho kéltahakxa énxet'ák. Kéltemék agkok kéxegke xa, megkések 
sat xama aksok apméso naksa Kélyap apha nak néten. 

2“Kélpasmeyk agkok kéxegke m'a énxet'ák ekha nak eyéméxchexa aksok, 

nágkóltekkesha aksa amya'a ekyókxoho yókxexma, nágkólteme 
apkeltémakxal'a énxet'ák apkelmeyókásamákpohol'a apkeltémakxa, 
cham'a apchakneykekxexa nak judíos tén han ma'a ámay nepyeseksa 
tegma apwányam nak, yakwayam enxoho katakmelek apkelxénamap xa 
énxet'ák nak. Apkelxakék aksok apkelxawé naksa eñama aptamhéyak xa. 
Nakso' xa sektahakxa nak seláneya kéxegke. 

3Kélpasmeyk agkok kéxegke m'a énxet'ák ekha nak eyéméxchexa aksok, 

nágkóltekkesha aksa amya'a, nágkóltennasha nahan ma'a kélxegexma'a 
kélagko' la'a; 

4kólyexaxkoho sat cha'a kóltehek xa, étak sat kéltahakxa kéxegke m'a 

Kélyap apha nak néten, cham'a kélyexamaxkoho nak cha'a kélláneya, 
egkések sat kéxegke aksok apméso naksa. 

Jesús sẽlxekmóso ektémakxa nempeywa nelmaxnagko 

(Lc 11.2-4) 

5“Kéltemék agkok kéxegke nempeywa nelmaxnagko, nágkólteme aksa m'a 

aptamheykegkaxa nak énxet'ák apkelmeyókásamákpoho nak 
apancha'awók apkeltémakxa, cham'a apmáheyol'a etnamha kañe' 
apchakneykekxexa judíos aptaha enxoho nempeywa nelmaxnagko, tén han 
etnegwók ma'a máseyak yókxexma apheykegkaxal'a énxet'ák, yakwayam 
enxoho kataxchek aptahakxa. Apkelxakék aksok apkelxawé naksa eñama 
aptamhéyak xa. Nakso' xa sektahakxa nak sekpeywa seláneya kéxegke. 

6Kéltemék agkok kéxegke nempeywa nelmaxnagko, kóltaxnegwakxa kañe' 

kélxagkok, kólápekxoho nahan átog, kólmaxna Kélyap Dios aptaha nak 
kélxegexma neyseksók kélteme nempeywa nelmaxnagko kélxakko'. 
Egkések sat nahan aksok apméso naksa m'a Kélyap Dios aptaha nak 
apwetayo neyseksók kélyexamaxkoho kélteme nempeywa nelmaxnagko. 

7“Nágkóltakheksoho nahan cha'a kélpeywa kéltaha enxoho nempeywa 

nelmaxnagko, cham'a nempeywa naksal'a, nágkólteme aptamheykegkaxa 
nak ma'a énxet'ák apkelya'áseyam nak Dios, cham'a apkenagkama nak 
hegeyxhok Dios nentaha enxoho ekwenakte nempeywa nelmaxnagko. 

8Nágkólteme aksa kéxegke aptamheykegkaxa nak xa énxet'ák nak, hakte 

nano' ey'asagkohok kélyap eyéméxchexa aksok kéxegke. 

9Kéméxchek kóltehek kéltaha enxoho nempeywa nelmaxnagko s'e: ‘Egyap 

negko'o apha néten, kólpagkanchesek sat apwesey exchep. 

10Yána sat kawak yakwayam kóltemésesek Wese' apwányam xép, 

kalanaxchek sat xép apmopmenyého keso náxop, ekhawo 
kéltemésesamakxal'a m'a néten. 

11Hegmés negko'o nento keso ekhem nak se'e. 

12Ná eyakmagkásekxa aksa aksok ekmaso nenlané nak negko'o, ekhawo 

nentémakxa nak negko'o magyakmagkáseykekxa cha'a sentemésesakxa 
ekmaso egmók. 

13Nágyoho aksa hegáhapwak negko'o segyekkónma, wánxa agkok, hegeys 

negko'o m'a kelyekhama'.’ 

14“Hakte agkok kólyakmagkáseykxak kéltemésesakxa ekmaso kéxegke, 

meyakmagkásekxék sat nahan kéxegkáxa kéltémakxa m'a Kélyap apha nak 
néten. 

15Kélyakmagkásekxeyk agkok aptemésesakxa ekmaso kélmók, 

eyakmagkásekxak sat nahan kéltémakxa megkólya'asáxma m'a Kélyap 
apha nak néten. 

Jesús apkelxekmóso manto nento ólpeykeshok Dios 

16“Agkok kóltáwak kélto kélpeykáso Dios, nágkayakhapmakha aksa 

kélwáxok, nágkólteme aksa aptamheykegkaxal'a énxet'ák 
apkelmeyókásamákpohol'a apancha'awók apkeltémakxa, máxa katnehek 
ma'a elyakhápencha'a enxoho apwáxók yakwayam enxoho étak énxet'ák 
apkelpeykáso Dios yetlo metéyak aptéyak. Apkelxawágkek aksok 
apkelxawé naksa eñama aptamhéyak xa. Nakso' xa sektahakxa nak 
seláneya kéxegke. 

17Agkok kóltáwak kélto kélpeykáso enxoho Dios, kólyenyes kélnát yegmen, 

kóltakmelches nahan ekhéyak kélwa', 

18yakwayam enxoho mékpelchek énxet'ák megkóltawa kélto kélpeykáso 

Dios. Wánxa sat ey'asagkohok ma'a Kélyap apha nak néten, aptaha nak han 
kélxegexma neyseksa kélteme kéxakko' xa, egkések sat nahan aksok 
apméso naksa kéxegke. 

Nenxamáseyak aksok ma'a néten 

(Lc 12.33-34) 

19“Nágkólxámasák aksok kélagkok keso náxop, ekhakxa nak askok 

yakwayam katwok, életsagkásamáxchexa nak han cha'a 
aksok, apkelántaxnamakxa nak han cha'a apkelmenyexma yakwayam 
elmenyexek aksok. 

20Akke tásek kólxámaksek aksok kélagkok ma'a néten 

megkatsagkasamakxal'a aksok askok, cham'a megkatsagkásamáxchexal'a 
aksok, cham'a melántaxnamakxal'a anhan cha'a apkelmenyexma. 

21Hakte, kaxénmakha cha'a kélwáxok ma'a ekhágkaxa enxoho ekxámokma 

aksok kélagkok. 

Chálewaso ekyetno nak negyókxa 

(Lc 11.34-36) 

22“Egakta'ák negko'o ekteme chálewaso ekyetno keso negyókxa; keltásek 

agkok kélakta'ák, keytek sat elseyexma agkok ekyókxoho kélyókxa; 

23wánxa agkok, asagcha'ak agkok kélakta'ák, kasawhekxohok sat 

ekyaktesóxma ekyókxoho kélyókxa. Yetneyk agkok kéxegke ekyaktesóxma 
yakwayam eykhe keytek ma'a elseyexma, kayaktéshok agko' nahan exma. 

Dios tén han selyakye 

(Lc 16.13) 

24“Méko kawának kalanha apkánet kélwese'e, hakte kóltaknók ma'a pók, 

keñe kalkohok kélwáxok ma'a pók, esenhan kóltehek megkólyenyaweykha 
m'a pók, keñe kólwanyohok ma'a pók. Megkólwanchek kéxegke kólhéshok 
mók kélyetlo xa ánet nak, Dios tén han selyakye. 

Dios apkeltakmelcheso apketchek 

(Lc 12.22-31) 

25“Ekeso eñamakxa sektaha nak ko'o seláneya kéxegke s'e: Nágkatne aksa 

ekxeyenma kélwáxok, yaksak sat kexaha antók, yaksak sat kexaha anhan 
agyenek, nágkaxénmakha nahan kélwáxok ma'a yakwayam nak 
kólántaxnekxak neyseksók kélha. Hakte ennókek negyennakte kaxnók ma'a 
nento, keñe m'a negyókxa nak megkaxnawok apáwa. 

26Kóllano nahan náta elchempeykencha'a nak néten, yawanchek kaknekxak 

aktek, yawanchek nahan kanakxek ekyexna, yawanchek nahan kaxatmok 
aksok eknakxo m'a tegma kélxátamakxa nak; wánxa agkok, egkéshok eyke 
cha'a ektéyak ma'a Kélyap Dios apha nak néten. Ennókek eyke kéxegke, 
kaxnók náta. 

27Megkólwanchek kéxegke kólwenaktéshok kélha keso náxop, xámok 

eykhe katnehek ekxéneykha kélwáxok kólmawhok kólwenaktéshok kélha. 

28“¿Yaksak ektaha ekxéneyncha'a nak kélwáxok apáwa? Kóllano hana 

ektémakxa nak éktega pánakte exnók yókxexma, megkaltamheykha, 
megkalyetnámáxche nahan. 

29Wánxa agkok, ektahak ko'o seláneya kéxegke s'e, axta 

exnágweykekxohok wese' Salomón ektémakxa nak eltakmela aksok 
apagkok xama enxoho xa pánakte exnók nak. 

30Aptemésesek agkok nahan aptaxneyáseykekxa ektaxno Dios pánakte 

exnók xa ektaha nak, cham'a élakna nak yókxexma xama ekhem agko', 
keñe mók ekhem kólchexak nátex, eyeykhásamhok sat eyke ekxéneykha 
apwáxok kéxegke Dios kéltaha nak ekmasextoho kélteme 
megkólya'áseyam. 

31Nágkaxén aksa kélwáxok kóltehek kélpeywa s'e: ‘¿Yaksak sat antók?’ 

esenhan kóltehek kélpeywa s'e: ‘¿Yaksak sat agyenek?’ esenhan kóltehek 
kélpeywa s'e: ‘¿Yaksak sat ólántaxnekxak?’ 

32Cháxa ekyetnakhasamol'a apwáxók énxet'ák apya'áseyam Dios 

ekyókxoho xa aksok nak, yetneyk eyke kéxegke Kélyap apha nak ma'a 
néten, apya'ásegkok eyéméxko kéxegke xa. 

33Kaxénmakha sekxo' kélwáxok ma'a aptémakxa nak Wese' apwányam 

Dios, tén han kóllának ma'a ekpéwo nak kóllának nápakto' Dios, keñe sat 
nahan kólxawak kéxegke ekyókxoho xa aksok nak. 

34Nágkaxénmakha cha'a kélwáxok yakwánxa katnehek mók ekhem, hakte 

keytek sat makham yakwayam keytnakhohok kélwáxok mók ekhem. 
Ekyókxoho ekhem cha'a katnehek ekyentaxnamo kélha kéxegke, 
nágkóltekkesak. 

 

San Mateo 7 
Nágkólteme aksa kélyekpelchémo aptémakxa kélmók 

(Lc 6.37-38,41-42) 

1“Nágkólteme aksa kélyekpelchémo aptémakxa kélmók, yakwayam enxoho 

metnehek apyekpelchémo Dios kéltémakxa kéxegkáxa. 

2Hakte sat nahan exnéshok Dios apteme apyekpelchémo kéxegke m'a 

ekwánxa enxoho kélteme kélyekpelchémo kélmók; sat nahan exnéshok 
Dios apkelyetsáteyak kéltémakxa kéxegke m'a ekwánxa enxoho 
kélyetsáteyak aptémakxa kélmók. 

3¿Yaksak ektaha kéllano nak kéxegke kélyáxeg ekyéxakxo pa'at nekha, 

megkaxénak kélwáxok ekyetna kéxegkáxa ekyéxakxo yámet nekha 
ekyawe? 

4Yetneyk agkok kéxegke ekyéxakxo yámet nekha ekyawe, ¿háxko katnehek 

kólewának kóltehek kólána kélyáxeg se'e: ‘Heyho hana alekkesek xép pa'at 
nekha ekyéxakxo nak.’? 

5¡Kéxegke kélmeyókásamáxkoho nak kéltémakxa! Kóllek sekxo' kéxegke xa 

ekyéxakxo ekyawe nak, keñe sat katakmelek kélweté yakwayam 
kóllekkesek pa'at nekha ekyéxakxo m'a kélyáxeg. 

6“Nágkólmés aksa aksok ekpagkanamaxche semheg, kataknawékxak 

katnehek kéxegke, kalyeptek kéxegke. Nágkólyenyaw nahan aksok 
ekmomnáwa kélagkok apkelyagkakxa yátapomap; elteyammaha katnehek. 

Nelmaxnagko, negketamso tén han neltémo hẽllekkesek átog 

(Lc 11.9-13; 6.31) 

7“Kólmaxna, egkések sat Dios; kólchetam, kólwetekxak sat; kólpakmeswom 

nekha átog, kólmeykesesek sat. 

8Kéxegke ektahakxa enxoho kélmaxnagko, kólxawak sat; keñe kéxegke 

ektahakxa enxoho kélchetamso, kólwetekxak sat; keñe kéxegke ektahakxa 
enxoho kélpakméswayam nekha átog, kólmeykesesek sat. 

9“¿Kólmések enxeykel'a kéxegke kélketchek xama meteymog 

apkelmaxneya enxoho kelpasmaga?” 

10¿Yéwa enxeykel'a anhan kólmések apkelmaxneya enxoho xama 

kelasma? 

11Kélya'ásegkok agkok kélméso aksok eltakmela kélketchek kéxegke 

kéltaha nak ekmaso kéltémakxa ¡Sat eyke ekyagwánxa agkok elmésagkok 
aksok eltakmela énxet'ák ektahakxa enxoho apkelmaxnagko aksok ma'a 
Kélyap apha nak néten! 

12“Kólhésho cha'a mók ma'a kélámenyéxa enxoho kéxegke etnésesek 

kélnámokkok; hakte cháxa eltémókxa nak antehek segánamakxa xa, tén 
han ma'a apnaktáxeséyak axta énxet'ák apkellegaso axta Dios appeywa. 

Ektahakxa nak ketsék átog 

(Lc 13.24) 

13“Kólántex kéxegke m'a ektahakxa nak ketsék átog, hakte awanhek átog 

ekmaheyak nak ma'a sẽlmaséseykenxa nak, awanhek nahan ámay, 
awanhek nahan exma, awanhek nahan ekpayhakxa, apxámok nahan énxet 
apkelyetleykekxa xa ámay nak; 

14keñe ketsék ma'a átog ekmaheyak nak ekyennaktamakxa nak egnenyek, 

askehek nahan negyetlo, apkántawók nahan énxet apweteykekxa xa ámay 
nak. 

Ekyexna aksa keykpelchaxkohok ma'a yámet 

(Lc 6.43-44) 

15“Kólawho kéxegke énxet'ák apkelmopwána amya'a nak, apkelxeyenmol'a 

ektaha eñama Dios ma'a apkeltenneykha nak. Nekkések cha'a 
exnésakpohok ey'áwak kéxegke xa énxet'ák nak, aksok nawha'ák ello eyke. 

16Kélwanchek kéxegke kólyekpelkohok ektémakxa apkeltamheykha, hakte 

megkanakxamáxchek cha'a anmen yámet ekyexna ektekkeso m'a yámet 
ekha am'ák nak, keñe higo ekyexna magkanakxamáxko cha'a eñama 
aptekkeso m'a pegke. 

17Ekyókxoho yámet eltakmela nak, katekkesek cha'a ekyexna eltakmela, 

keñe m'a yámet ekmaso nak, asagkók nahan katnehek ekyexna. 

18Yawanchek kasók ekyexna m'a yámet ektakmela nak, yawanchek nahan 

katakmelek ekyexna m'a yámet ekmaso nak. 

19Kólyakténhok nahan cha'a m'a ekyókxoho yámet ekmaso nak ekyexna, 

keñe kólchexak ma'a nátex. 

20Kélwanchek sat kólyekpelkohok kéxegke xa énxet'ák nak eñama m'a 

apkeltémakxa. 

Háwe sat apyókxoho énxet yakwayam elántexek ma'a aptémakxa nak Wese' 
apwányam Dios 

(Lc 13.25-27) 

21“Háwe sat apyókxoho elántexek aptémakxa Wese' apwányam Dios ma'a 

énxet'ák aptéma nak cha'a apkelpeywa hexének se'e: ‘Wese', Wese' 
ahagkok’, wánxa sat elántexek ma'a énxet'ák apkelané nak Táta 
apmopmenyého, cham'a apha nak néten. 

22Apxámok sat énxet etnehek heyának ekhem nelyekpelchamáxchexa sat 

se'e: ‘Wese', Wese' ahagkok, neltenneykha axta cha'a negko'o apwesey 
exchep, nelántekkesegkek axta negko'o kelyekhama' eñama apwesey 
exchep, nenláneyak axta nahan aksok sempelakkaso nak agweta' eñama 
apwesey exchep.’ 

23Keñe sat ko'o atnehek wátegmowagkok se'e: ‘Malyekpelchágweykmok 

ahagko' ko'o kéxegke’ ¡Kólmohok ma'a teyp, kéxegke kéltaha nak ekmaso 
kéltémakxa!’ 

Tegma ekmaso kélpekkenma kóneg tén han ma'a ektakmalma nak 
kélpekkenma kóneg 

(Mr 1.22; Lc 6.47-49) 

24“Kéxegke ektahakxa enxoho kélháxenmo sekpeywa keñe kóllának ma'a 

sektahakxa enxoho sekpeywa, máxa kóltehek ma'a énxet ekhal'a 
apya'áseykegkoho apkeláneya axta tegma ekyetnakxa meteymog. 

25Wakteyk axta mámeye, tekkek axta anhan yegmen ma'a wátsam, tekkek 

axta anhan exchahayam ekyennakte agko' yakwayam kategkesek xa tegma 

nak, wánxa agkok, axta eyke etyekmok, hakte yetneyk axta meteymog 
ektaha ekyennaktéso xa tegma nak. 

26Keñe kéxegke kéltaha nak kélháxenmo aksa sekpeywa keñe 

megkólanyek ma'a sektahakxa enxoho sekpeywa, máxa kóltehek ma'a 
énxet mey'áseyak aksok la'a, cham'a apkeláneya axta apxagkok ekyetnakxa 
yagkamex. 

27Wakteyk axta mámeye, tekkek axta anhan yegmen ma'a wátsam, tekkek 

axta anhan exchahayam ekyennakte agko' yakwayam kategkesek xa tegma 
nak, apteyekmek axta xa tegma nak, apketsagkáseykpok apagko' axta 
nahan.” 

28Xama axta appenchesa apkeltenneykha Jesús, pelakkasek axta apwet'a 

énxet'ák ektahakxa axta apkelxekmóso Jesús, 

29hakte apkeltennáha axta yetlo ekyawe agko' kélyaheykekxoho, axta 

kaxnawok ektémakxa apkelxekmóso m'a énxet'ák apkelxekmóso nak 
ektémakxa segánamakxa. 

 

San Mateo 8 
Jesús aptakmelcheseyam negmasé ektepelchamáxche egyempehek ekteme 

(Mr 1.40-45; Lc 5.12-16) 

1Xama axta aptepa Jesús néten egkexe, apxámok axta énxet apyetleykha. 

2Keñe axta apyepetchegwokmoho xama énxet negmasé ektepelchamáxche 

egyempehek ekteme, apkeltekxekwokmek axta aptapnák xóp 
apkenmágkaxa Jesús xa énxet nak. Aptahak axta apcháneya s'e: —Wese', 
apmokók agkok xép, apwanchek heyáxñásekxak ektémakxa nak 
sekháxamáxche. 

3Appaknegwokmok axta Jesús, aptahak axta apcháneya s'e: —Emenye'. 

¡Yáxñekxoho! Yetlókók axta aptakmelwayam xa ekteme axta negmasé 
ektepelchamáxche egyempehek. 

4Aptahak axta nahan apcháneya Jesús se'e: —Elano, ná eltennaha aksa; 

exeg aksa, ey'ókxa aphakxa m'a énxet appasmo nak apkelmaxnéseso Dios 
énxet'ák apagkok, esakxoho sat nahan aksok apméso m'a Dios, ekhawo m'a 
apkeltémókxa axta antehek Moisés, yakwayam enxoho elya'ásegwók 
apyókxoho énxet aptakmelwokmo exchep ma'a ektémakxa axta 
apháxamap. 

Jesús aptakmelcheseyam xama sẽlpextétamo apkemha apmonye Romano 
apkeláneykha 

(Lc 7.1-10) 

5Xama axta aptaxnegwokmo Jesús ma'a tegma apwányam Capernaum, 

apyo'ókmek axta xama sẽlpextétamo apkemha apmonye romano 
apkeltamho epasmok. 

6Aptahak axta apcháneya s'e: —Wese', apháxekpek ko'o seláneykha 

exagkok, apkelyennakkek xeyk, awanhek nahan aplegeykegkoho ekmáske. 

7Aptahak axta apchátegmowágko Jesús se'e: —Ay'amok sat yakwayam 

atakmelchesók. 

8Aptahak axta apchátegmowágko sẽlpextétamo apkemha apmonye s'e: —

Wese', eyápagkáneyxchek ko'o wának etaxnegwók xép exagkok; 
epakhetches aksa makhawo', keñe sat etakmelwók seláneykha. 

9Hegkéshok nahan ko'o xa apkelpeywa m'a kélwese'e nak, keñe nahan ko'o 

xa apyetna sẽlpextétamo ahagkok sekmowána agkések sekpeywa. 
Ektemék agkok sekpeywa seyáneya: ‘exeg’, ñohok nahan exog; ektemék 
agkok nahan seyáneya: ‘empoho’, ñohok nahan exegma'; eltamhok agkok 
nahan elának aksok ma'a seláneykha, ñohok nahan elána'. 

10Pelakkasek axta apleg'a Jesús xa. Aptahak axta apkeláneya énxet'ák 

ektaha axta apkelyetleykha s'e: —Mateyk ko'o makham xama énxet Israel 
ekhawo mey'áseyam xa énxet nak. Nakso' xa sektahakxa nak seláneya. 

11Eltennásek ko'o kéxegke peya elwak énxet apkeleñama ekteyapmakxa 

ekhem tén han ma'a ektaxnegwánxa ekhem, exmakha sat xamo' nekha 
mésa Abraham, Isaac, tén han Jacob, cham'a aptémakxa nak Wese' 
apwányam Dios. 

12Neyseksa ekyaktésakxaxma sat eyke kólchexak ma'a énxet'ák 

ekpayhawo axta eykhe yakwayam elántexek ma'a aptémakxa nak Wese' 
apwányam Dios, keñe sat kawak apkellekxagweykha, eltakxek sat nahan 
apma'ák eñama apkellegeykegkoho ekmáske. 

13Keñe axta aptaha apcháneya Jesús sẽlpextétamo apkemha apmonye s'e: 

—Hoy, etakhekxa sat apxagkok, katnehek sat ma'a ektahakxa nak 
mey'áseyam xép. Yetlókók axta anhan aptakmelwayam ma'a sẽlpextétamo 
apkeláneykha. 

Jesús aptakmelcheseyam Pedro apepyáma' 

(Mr 1.29-31; Lc 4.38-39) 

14Apmahágkek axta Jesús Pedro apxagkok, apwetágwokmek axta Pedro 

apepyáma' ekyetna néten ektaháno, negmasé ekmexanma egyempehek 
axta táhak. 

15Appaknegwokmok axta ámek Jesús, keñe axta ekmassa ekmexanma 

empehek, keñe axta ekhákxo néten yetlókók axta elápeykha elánesa aksok. 

Jesús apkeltakmelcheseyam apxámokma apkelháxamap 

(Mr 1.32-34; Lc 4.40-41) 

16Xama axta ekyaktésa, kélnaklókasek axta Jesús apxámokma énxet 

kelyekhama' elántaxno apwáxók; xama appeywa axta cha'a aptahak 
apkelántekkesa m'a kelyekhama', apkeltakmelchesakmek axta nahan Jesús 
apyókxoho énxet'ák apkelháxamap. 

17Cháxa ektahakxa axta ektaha m'a apkeltenneykencha'a axta Isaías 

aptaha axta Dios appeywa aplegaso, cham'a aptéma axta apkeltenneykha 
s'e: “Apmaséso apagko' axta aptahak ektémakxa nak negko'o meyke 
negyennakte, tén han segyenyókasa m'a ektémakxa nak nelháxamáxche.” 

Enxet'ák apmáheyo axta étlawha Jesús 

(Lc 9.57-62) 

18Xama axta apwet'a Jesús apwakhegwokmo énxet apxámokma, 

apkellanneyáha axta apkeltámeséyak neyp wátsam ekpayhegwayam. 

19Keñe axta apyepetchegwokmoho xama énxet apkelxekmóso nak 

ektémakxa segánamakxa. Aptahak axta apcháneya s'e: —Sẽlxekmóso, 
ekmokók ko'o eytlók apmahágkaxa enxoho exchep. 

20Aptahak axta apchátegmowágko Jesús se'e: —Yetneyk máxek axanák 

yemmáleg, yetneyk nahan axanák náta, méko eyke apteyáyam ma'a aptaha 
nak Apketche énxet. 

21Pók énxet axta anhan appakhetchásak Jesús, aptaha axta apkeñama 

nepyeseksa apkeltámeséyak, aptahak axta apcháneya s'e: —Wese', heyho 
sekxo' wátawónegwakxak táta aphápak. 

22Aptahak axta apchátegmowágko Jesús se'e: —Hétlawha ko'o, yoho 

kalatawónek apkeletsapma m'a nétsapma nak. 

Jesús apmaseso exchahayam ekyennakte tén han yegmen elyakyahayam 
elyawe 

(Mr 4.35-41; Lc 8.22-25) 

23Apchánteyk axta Jesús yántakpayhe, apkeltámeséyak axta 

apkelxegexma'a. 

24Tekkek axta exchahayam ekyennakte agko' ma'a kañe' wátsam 

ekpayhegwayam, chapchek axta nahan yántakpayhe yegmen 
elyakyahayam elyawe. Aptenchek axta eyke Jesús. 

25Keñe axta apxátekháseykxo apkeltámeséyak aptenakxa Jesús. Aptahak 

axta apcháneya s'e: —¡Wese', Wese' Jesús, hẽlwagkas negko'o teyp! ¡Peyk 
ólweywagkok! 

26Aptahak axta apchátegmowágko Jesús se'e: —¿Yaksak ektaha kélaka 

nak? ¡Asextók ekyetno megkólya'áseyam kéxegke! Apkempákxeyk axta 
néten natámen apteme appeywa xa, appakhetchesek axta exchahayam, tén 

han ma'a wátsam ekpayhegwayam, massawók agko' axta, takmelakxók 
axta ekyetno yegmen. 

27Pelakkasek axta apkelwet'a xa énxet'ák nak, apkelmaxneyáha axta cha'a 

pók. Aptahak axta apkelpakmeta s'e: —¿Yaksak kexaha énxet xa aptéma 
nak, wokmók exchahayam elyaheykekxoho appeywa tén han ma'a wátsam 
ekpayhegwayam nak? 

Enxet'ák kelyekhama' eknaktawáseykha apkeleñama Gadara 

(Mr 5.1-20; Lc 8.26-39) 

28Xama axta apwokmo Jesús neyp wátsam ekpayhegwayam, cham'a 

yókxexma ekwesey axta Gadara, apkelántekkek axta apkánet énxet 
kelyekhama' eknaktawáseykha apkeleñama neyseksa takhaxpop, Jesús 
axta apkelanyexágkok. Apkellamchek axta m'a, méko axta kawának 
kayeykhak ma'a ámay nak; 

29Aptahak axta apkelpáxameyncha'a s'e: —¡Náhempaxakwa negko'o 

Jesús, Dios Apketche! ¿Apwa'aya yakwayam hennaktawasagkohok 
negko'o amonye ekhem yakwánxa hẽllegásesagkoho'? 

30Keto' axta anhan aptókagkaxa aptéyak yátapomap ma'a. 

31Entahak axta eyáneya kelyekhama' Jesús se'e: —Ẽlántekkesek sat agkok 

negko'o, hégho sat ólántaxnegwók yátapomap apwáxók. 

32Aptahak axta apkeláneya Jesús se'e: —¡Kólxeg! Kelántekkek axta 

kelyekhama' énxet apwáxok, yátapomap apwáxók axta 
kelántaxnegwokmok, yetlókók axta apkenyahéyak yátapomap, axta 
apkelmahágkok ma'a elweywékentamxa axta néten egkexe ekwokmoho 
apkelwokmo m'a wátsam ekpayhegwayam. Axta apkelweywegkok ma'a. 

33Apkenyahágkek axta énxet'ák ektaha axta aptakmelcheso yátapomap. 

Xama axta apkelwákxo nátegma, apkeltennáha axta ekyókxoho ektahakxa 
axta, apkeltennáha axta anhan ektahakxa axta m'a énxet'ák kelyekhama' 
eknaktawáseykha axta. 

34Apsawhekpók axta énxet apheykha tegma apwányam apkelmahágko m'a 

aphakxa axta Jesús. Xama axta apwetákpo Jesús, kéltamhok axta 
emhagkok mók nekha. 

 

San Mateo 9 
Jesús aptakmelcheseyam xama énxet megkamopwána eltakheykha 

(Mr 2.1-12; Lc 5.17-26) 

1Apchánteyk axta Jesús yántakpayhe natámen xa, apyeykhákxeyk axta 

neyp wátsam ekpayhegwayam, apwákxeyk axta nátegma aphamakxa axta. 

2Kélsókasek axta énxet megkamopwána eltakheykha m'a, taháno axta 

kélpekkenak kélsawa. Xama axta apwet'a Jesús ekyetna ekyawe 
melya'áseyam xa énxet'ák nak, aptahak axta apcháneya énxet 
megkamopwána eltakheykha s'e: —Hatte, ewaskápekxoho, 
megkólyakmagkáseykxak aptémakxa mey'asáxma exchep. 

3Aptahak axta apkelyexcháseykpoho énxet'ák aptaha axta apkelxekmóso 

ektémakxa segánamakxa s'e: “Enmexma Dios xa aptahakxa nak appeywa 
xa énxet nak.” 

4Apya'ásegkok axta eyke Jesús ektahakxa elchetamso apwáxók xa énxet'ák 

nak. Aptahak axta apkelmaxneyeyncha'a s'e: —¿Yaksak ektaha eyesagko 
nak kéxegke elchetamso kélwáxok? 

5¿Yaksak enyahamo antehek agána'? ¿Keya antehek agának se'e: 

‘Megkólyakmagkáseykxak aptémakxa mey'asáxma exchep’, esenhan 
antehek agának se'e: ‘Etnamha, exeg’? 

6Emenyék ko'o axekmósek kéxegke ekyetna kélyaheykekxoho ektaha nak 

Apketche énxet yakwayam enxoho meyakmagkásekxék apkeltémakxa 
melya'asáxma énxet keso náxop. Keñe axta aptaha apcháneya énxet 
megkamopwána eltakheykha s'e: —Etnamha, emekxa aptaháno, emyekxa 
apxagkok. 

7Apkempákxeyk axta néten xa énxet megkamopwána axta eltakheykha, 

apmeyákxeyk axta anhan apxagkok. 

8Xama axta apwet'a énxet'ák xa, apkelakak axta, apkeltemésesek axta 

anhan apcheymákpoho Dios eñama apméso apmopwána énxet'ák. 

Jesús apkeltémo étlawha Mateo 

(Mr 2.13-17; Lc 5.27-32) 

9Apxegákxeyk axta makham Jesús apkeñama m'a, apwetágwokmek axta 

xama énxet apwesey axta Mateo, cham'a aphama axta elmomaxchexa 
selyakye yakwayam kólmések wese' Roma. Aptahak axta apcháneya Jesús 
s'e: —Hétlawha ko'o. Keñe axta apkempákxo néten Mateo, apyetlókek axta 
anhan Jesús. 

10Aptáswokmek axta apto Jesús Mateo apxagkok, apkelwokmek axta anhan 

apxámokma énxet'ák apkelmomo axta selyakye yakwayam egkések wese' 
Roma, tén han ma'a énxet'ák elmasagcha'a nak apkeltémakxa. Aphakmek 
axta xamo' Jesús tén han ma'a apkeltámeséyak. 

11Xama apwet'a énxet'ák fariseos xa, aptahak axta apkelmaxneyeyncha'a 

Jesús apkeltámeséyak se'e: —¿Yaksak ektaha aptóko nak xamo' 
apkelxekmóso kéxegke énxet'ák apkelmomo nak selyakye yakwayam 
egkések wese' Roma, tén han ma'a énxet'ák melya'asáxma nak? 

12Apleg'awók axta eyke Jesús xa, aptahak axta apkeláneya s'e: —

Mopmenyék pánakte egyap ma'a énxet'ák apkelyennakte nak, wánxa m'a 
énxet'ák apkelháxamap nak. 

13Kólxeg, kóltámesaxche ektémakxa nak ekxeyenma eknaktáxésamaxche 

s'e: ‘Emenyék ko'o kóltehek kéxegke apmopyósa kóllanok kélmók, 
momenyek ko'o kólnápok aksok nawha'ák yakwayam helmések ko'o. Axta 
ko'o aweyk yakwayam alwónmakha m'a énxet'ák eltakmela nak 
apkeltémakxa, wánxa m'a énxet'ák melya'asáxma nak.’ 

Ektémakxa manto nento nelpeykáso enxoho Dios 

(Mr 2.18-22; Lc 5.33-39) 

14Apkelyo'ókmek axta Jesús nápakha énxet'ák apkelyetleykekxo axta 

aptémakxa Juan el Bautista. Aptahak axta apkelmaxneyeyncha'a s'e: —
Mantawagkek cha'a negko'o nentéyak nelpeykáso enxoho Dios tén han 
ma'a fariseos. ¿Yaksaktéma metnaheykegko nak han apkeltámeséyak xa 
ektaha nak? 

15Aptahak axta apchátegmowágko Jesús se'e: —¿Kallapwomagkok 

enxeykel'a énxet'ák kéláneyeykha yakwayam epásegwók elyamhopma, 
neyseksa apha enxoho makham énxet yakwayam kalyamhápok 
nepyeseksa? Kammok sat ekhem yakwánxa kólyentemekxak énxet 
yakwayam nak kalyamhápok, keñe sat metawagkek aptéyak. 

16“Megkólwanchek kólyepetchesha apáwa aphápak kélyepetchásencha'a 

enxoho m'a apáwa nápakha aphaxnagkok nak, hakte ketchetsék etnekxak 
kélyenyesa enxoho m'a apáwa nápakha aphaxnagkok nak, keñe 
eyánchesagkohok apkelyeptamap ma'a apáwa aphápak nak. 

17Megkólyetmek nahan vino axnagkok ma'a aksok empe'ék apák 

kélyetmomól'a, hakte kapaxkátek ma'a aksok empe'ék apák nak, keñe 
keymasaxkohok keynkenaxchek vino, keñe anhan kalesók ma'a aksok 
empe'ék apák nak. Kólyátem cha'a vino axnagkok ma'a aksok empe'ék 
axnagcha'ák kélyetmomól'a, yakwayam enxoho megkaletsagkasaxchek xa 
ánet nak.” 

Jairo apketche kelwána. Kelán'a ekpaknegkeseyam Jesús apchaklamap 

(Mr 5.21-43; Lc 8.40-56) 

18Apwokmek axta énxet'ák judíos apkemha apmonye apagkok neyseksa 

apkeltenneykha axta Jesús, apkeltekxekwokmek axta aptapnák xóp 
apmonye apkenmágkaxa Jesús. Aptahak axta apcháneya s'e: —Kaxwo' 
ko'o ketsapak hatte kelwána, apmahágkek agkok xép appekkenwokmek 
agkok nahan apmek ekyetnakxa, kaxátekhágwók sat. 

19Akempákxeyk axta néten Jesús apyetlákxeyk axta yetlo apkeltámeséyak 

xa énxet nak. 

20Keñe axta ekyo'ókmo Jesús xama kelán'a ekweykmo axta doce apyeyam 

ekháxamáxche, axta kamassegweykmók ektepeykekxa cha'a éma agkok xa 
kelán'a nak, neptámen axta keñamak ekyo'ókmo, paknegwokmók axta 
napwa'a apchaklamap, 

21hakte axta temék elchetamso awáxok se'e: “Apchaklamap sat eykhe 

apaknegkesamho', atakmelwók sat eyke.” 

22Appeynchakpók axta neptámen Jesús, apwet'ak axta xa kelán'a nak. 

Aptahak axta apcháneya s'e: —Hatte, kawaskápekxoho, megkay'áseyam 
keñamak ektakmelwokmo exche'. Yetlókók axta anhan ektakmelwayam. 

23Xama axta apwokmo Jesús ma'a judíos apkemha apmonye apagkok 

apxagkok, apwetágwokmek axta apkeláneykxo aptahakxa yakwayam 
elpawaksek apkelmeykha m'a énxet'ák apkelpáwasamo axta cha'a 
apkelmeykha peya enxoho kólatawónek kélhápak, apwetágwokmek axta 
anhan apkellekxagweyncha'a énxet'ák ekyennakte agko'. 

24Aptahak axta apkeláneya s'e: —Kólántep, megkatsapak se'e kelán'a étkok 

nak, tenche'. Apkesmések axta énxet'ák Jesús, 

25wánxa agkok apkelántekkesek axta eyke Jesús xa énxet'ák nak; keñe axta 

aptaxna kañe', apmeyk axta ámek kelán'a étkok, keñe axta ekhákxo néten. 

26Sawhekxók axta nahan ekpayheykekxa amya'a xa yókxexma nak, cham'a 

ektahakxa axta. 

Jesús apkeltakmelcheseyam apkánet énxet meyke apakta'ák 

27Xama axta aptepa Jesús ma'a, apkemhágkek axta apkánet énxet meyke 

apakta'ák, aptahak axta apkelyennaktésawo apkelpeywa s'e: —¡Yepyósho 
henlanok negko'o, David apketche! 

28Xama axta aptaxnegwokmo Jesús kañe' tegma, apyo'ókmek axta énxet'ák 

meyke apakta'ák, aptahak axta Jesús apkelmaxneyeyncha'a s'e: —
¿Yagkólya'ásekmok seyewagko ko'o altakmelchesók kéxegke? —Ehay, 
Wese', —axta aptahak apkelátegmowágko xa énxet'ák nak. 

29Keñe axta apkelpaknegkesekmoho apakta'ák Jesús xa énxet'ák nak. 

Aptahak axta apkeláneya s'e: —Katnehek sat xa ektahakxa nak 
megkólya'áseyam kéxegke. 

30Apkelwetákxeyk axta nahan exma xa énxet'ák nak. Aptahak axta 

apkelpakhetcháseykxoho Jesús meltamho exének se'e: —Nágkóltennasha 
aksa xama énxet. 

31Apkelántepók axta aksa yókxexma ñohok axta apkeltenneyncha'a 

aptemésesakxa Jesús xa énxet'ák nak. 

Jesús aptakmelcheseyam xama énxet meyke appeywa 

32Xama axta apkelántepa xa énxet'ák kaxwé kéltakmelcheseyam nak, 

nápakha énxet'ák axta anhan apyentegkesakmok Jesús xama énxet meyke 
appeywa, kelyekhama' axta ektawáseykha m'a. 

33Xama axta aptekkesa Jesús kelyekhama' kañe' apwáxok xa énxet meyke 

appeywa nak, yetlókók axta ektepeykekxa appeywa. Pelakkásók agko' axta 
apkelwet'a énxet'ák. Aptahak axta apkelpakmeta s'e: —¡Megkótémaxchek 
makham nepyeseksa énxet'ák Israel ekhawo xa ektahakxa nak! 

34Aptahak axta énxet'ák fariseos apkelpakmeta s'e: —Kelyekhama' wese' 

nak ekméso apmopwána yakwayam elántekkesek kelyekhama' xa énxet 
nak. 

Jesús apmopyósa elanok énxet'ák 

35Apweynchámeyha axta Jesús ekyókxoho nepyeseksa tegma apwányam, 

tén han ekyókxoho nátegma, apkelxekmósegkek axta cha'a énxet'ák kañe' 
apchakneykekxexa énxet'ák judíos ekyókxoho yókxexma. Aplegasegkek 
axta anhan amya'a ektakmela ekxeyenma nak ma'a aptémakxa nak Wese' 
apwányam Dios, apmasésegkek axta anhan ma'a ekyókxoho ektémakxa 
nak negháxamáxche, tén han ma'a nenlegeykegkoho ekmáske nak. 

36Xama axta apwet'a Jesús xa énxet'ák nak, apyósekak axta apkelano, 

hakte kellapwámeykegkek axta, méko axta nahan ekpasmo, máxa axta 
aptamheykegkok ma'a nekkések meykel'a eltakmelcheso. 

37Keñe axta aptaha Jesús apkeláneya apkeltámeséyak se'e: —Xámok 

neyke agkok aksok yakwayam nak kanakxaxche, keñe apkántawók ma'a 
énxet yakwayam nak enakxek ekyexna. 

38Kólmaxna kéxegke m'a ektaha nak Wese' namyep, yakwayam enxoho 

eláphaksek ma'a ektaha nak apkeltamheykha yakwayam yanchásekxak xa 
ekyexna nak. 

 

San Mateo 10 
Jesús apkelyéseykha doce seykha amya'a 

(Mr 3.13-19; Lc 6.12-16) 

1Apkelwóneyha axta Jesús doce seykha amya'a apagkok, apmések axta 

nahan apkelmopwancha'a yakwayam elántekkesek kelyekhama', tén han 
emaseksek ma'a ekyókxoho ektémakxa nak negháxamáxche, tén han ma'a 
ektémakxa nak nenlegeykegkoho ekmáske. 

2Keso apkelwesey axta doce seykha amya'a s'e: Simón axta sekxo', 

apkeltamhomakpo axta nahan Pedro, keñe axta anhan ma'a apyáxeg 
apwesey axta Andrés; Santiago axta anhan ma'a yetlo apyáxeg apwesey 
axta Juan, aptaha axta Zebedeo apketchek; 

3Felipe axta anhan ma'a, Bartolomé axta anhan; Tomás axta anhan ma'a, 

Mateo axta anhan, cham'a apkelmomo axta cha'a selyakye yakwayam 
kólmések wese' Roma; Santiago axta anhan ma'a aptaha axta Alfeo 
apketche, Tadeo axta anhan; 

4Simón axta anhan ma'a apkeltamhomakpo axta celote, Judas Iscariote axta 

anhan ma'a, cham'a appelakkasesa axta apkeltamho emakpok Jesús. 

Jesús apkeláphaso apkeltámeséyak yakwayam eltennaha aptémakxa nak 
Wese' apwányam Dios 

(Mr 6.7-13; Lc 9.1-6) 

5Apkeláphásek axta Jesús xa doce apkeltámeséyak nak yetlo apméso 

appeywa ektéma nak se'e: “Nágkólmohok sekxo' yókxexma apheykegkaxa 
nak énxet'ák metnaha nak judíos, nágkólántaxnegwom nahan nepyeseksa 
tegma apwányam yókxexma Samaria; 

6akke tásek sekxo' kólya'ammok ma'a énxet'ák Israel, aptaha nak máxa 

nekkések apkelxegányam. 

7Kólxeg, kóllegés nahan eyágketwa'a m'a aptémakxa nak Wese' apwányam 

Dios. 

8Kóltakmelchesem énxet apkelháxamap nak, kólnakxátekhásem nahan 

ma'a apkeletsapma nak, kóltakmelchesem nahan ma'a ektamhéyak nak 
negmasé ektepelchamáxchel'a egyempehek, kólántekkes nahan 
kelyekhama' énxet apwáxok. Meyke ekyanmaga kélxawágkok kéxegke xa 
kélmowána nak, nágkólma nahan ekyanmaga eñama kéllané xa. 

9“Nágkólsaw nahan selyakye, nágkólma nahan ekyanmaga kéltamheykha, 

10nágkólsaw nahan nahápa kélxata aksok ma'a ámay, nágkólsaw nahan 

kélántaxno yakwayam kólyakmagkasek pók kéltaxno, nágkólsaw nahan 
kéltéto kélmagkok, nágkólsaw nahan ma'a kéltaskapeykha. Hakte énxet 
ektaha nak aptamheykha payhawók exkak apto. 

11“Kélwokmek agkok xama tegma apwányam, esenhan ma'a nátegma 

apheykegkaxa enxoho énxet, kólchetam sat sekxo' ma'a énxet kéláyo nak, 
kólhakha sat apxagkok ekwokmoho kélxegákxo makham ma'a. 

12Kélántaxnegwokmek sat agkok cha'a tegma, kólpeykes sat ektaha 

apheykha m'a kélántaxnegwánxa enxoho. 

13Enxet'ák eyéméxchexa enxoho keytek meyke ektahakxa egwáxok 

apxanák, katnehek sat ma'a, keñe m'a megkapayhawo nak keytek meyke 
ektahakxa egwáxok apxanák, megkeytek sat meyke ektahakxa egwáxok 
ma'a. 

14Sat agkok emak takha' kéxegke énxet kélwayam apxagkok, tén han ma'a 

memoko enxoho yeyxhok kéltenneykha, kólántep sat ma'a tegma nak, 

esenhan ma'a nepyeseksa tegma apwányam nak, kólpalches sat nahan 
kélmagkok xóp ánek elyepetche. 

15Sagkók agko' sat katnehek kéllegasáseykegkoho énxet'ák apheykha xa 

tegma apwányam nak, cham'a ekhem nelyekpelchamáxchexa sat, 
megkaxók sat ma'a ekwánxa axta kéllegasáseykegkoho énxet'ák apheykha 
axta yókxexma Sodoma, tén han ma'a Gomorra., 

Sẽlmenxeneykha 

16“¡Kóllano, máxa ektemesásak kéxegke nekkések seláphasa neyseksa m'a 

aksok nawha'ák ello nak, kólteme ekha kélya'áseykegkoho ektémol'a yéwa, 
kólteme anhan megkólyementé aptémol'a wáx'ay. 

17Katneykha sat kélwáxok, hakte kólnaklók sat kéxegke aphágkaxa m'a 

kélwese'e ekha nak kélyaheykekxoho, kóltekyawha sat nahan ma'a kañe' 
tegma apchakneykekxexa nak énxet'ák judíos, 

18kawomhok sat nahan kélnaklo kéxegke nápakta'awo' ma'a kelwese'e nak 

yókxexma tén han nápakta'awo' ma'a kelwese'e apkelwányam nak, ko'o 
eñamakxa; keñe sat kólxének kéxegke amya'a ektakmela ekxeyenma nak 
ma'a aptémakxa nak Wese' apwányam Dios nápakta'awo' xa énxet'ák nak, 
tén han nápakta'awo' ma'a énxet'ák melya'áseyak nak Dios. 

19Kélnaklókek sat agkok kéxegke aphágkaxa m'a kelwese'e ekha nak 

kélyaheykekxoho, nágkatneykha aksa kélwáxok yakwánxa enxoho kóltehek 
kélpeywa, esenhan ma'a ektémakxa enxoho yakwayam kólxének. Wokmek 
sat agkok yakwánxa kólpakmétek, Dios sat egkések yakwánxa kóltehek 
kélpeywa. 

20Hakte háwe sat kéxegke kélpakmeyesma kélagko', Espíritu apkeñama 

Dios Egyap sat eyke epakmétek kélpakmeta enxoho kéxegke. 

21“Yának sat etekyók apkelyáxeg énxet, keñe sat apyepmeyk yának etekyók 

ma'a apketchek; keñe sat ma'a kélketchek etnekxak apkenmexma 
apyepmeyk, elnápekxak sat nahan. 

22Apyókxoho énxet sat etaknók kéxegke ko'o eñamakxa; wánxa agkok, 

ewagkasakpok sat eyke teyp ma'a énxet apkelenxánekmoho nak 
apyennaktésamo apteme mehey'áseyam ko'o ekwokmoho néxa. 

23Kélmenxenáha sat agkok kéxegke xama tegma apwányam, kólmohok sat 

kólenyahagkok pók tegma apwányam; hakte ewatak sat aptaha nak 
Apketche énxet neyseksa megkólsawhomo kélmaheyak apyókxoho tegma 
apwányam yókxexma Israel. Nakso' xa sektahakxa nak seláneya kéxegke. 

24“Méko xama kélxekmóso eyeykhágwomhok ma'a ektaha nak 

apkelxekmóso, keñe m'a énxet ektaha nak kélásenneykha 
meyeykhágwomok ma'a wese' apagkok. 

25Enxet ektaha nak kélxekmóso kéméxchek kapayhekxak aksa apwáxok 

aphágweykxoho enxoho m'a aptaha nak apkelxekmóso, keñe m'a énxet 
ektaha nak kélásenneykha kéméxchek kapayhekxak aksa apwáxok 
aphágweykxoho enxoho wese' apagkok. Kéltemék agkok Beelzebú énxet 
ekha nak apxagkok, ¿háxko anhan kóltehek kólxének ma'a apketchek? 

Kéméxchek negko'o antehek negaye Dios 

26“Nágkólé' aksa kéxegke énxet. Ekyókxoho aksok ekyexamaxche nak 

keyphogwatámhok sat, kólya'ásegwomhok sat nahan ma'a aksok 
ekpowásamáxkoho nak. 

27Keso sektahakxa nak sekyexchesamo seltennaso kéxegke, 

kólpeykásekxak sat kólxének; keñe so kélleg'a nak sektahakxa 
sekyexchesamo seltennaso kéxegke, kóllegés sat apyókxoho énxet'ák. 

28Nágkólé' aksa kéxegke énxet apmopwána nak hegakhek, mopwanchek 

eyke yakhek ma'a eghagák; akke tásek kólé' ma'a apmopwána nak yakhek 
negyókxa tén han ma'a eghagák, cham'a sẽlmaséseykenxa nak. 

29“Megkólchexayhek cha'a ánet nátétkók meyke ekmomnáwa, wánxa agkok 

megkatyemek eyke cha'a náxop megya'awo enxoho m'a Kélyap apha nak 
néten. 

30Weykmók eyke kélyetsetcheso kéxegke ekyókxoho kélwa'. 

31Nágkólé' aksa; ennókek kéxegke, megkólhawok ma'a nátétkók. 

Enxet'ák ektaha nak apkelxeyenma Jesucristo nápakta'awo' énxet'ák 

32“Apxénchek agkok xama énxet aptaha sétleykha ko'o nápakta'awo' 

énxet'ák, axének sat nahan ko'o xa aptaha seyásenneykha nápakto' ma'a 
Táta apha nak néten; 

33keñe m'a énxet mehexeyenma nak ko'o nápakta'awo' énxet'ák, maxének 

sat nahan ko'o xa nápakto' ma'a Táta apha nak néten. 

Jesús keñamak apkexpanchásamap énxet 

(Lc 12.51-53; 14.26-27) 

34“Nágkólána aksa asókmohok meyke ektahakxa egwáxok sekwa'a nak 

keso náxop, axta ko'o aweyk yakwayam asógmak meyke ektahakxa 
egwáxok, wánxa m'a nennapmáxche nak. 

35Ekwa'ak axta ko'o yakwayam atnesásekxak apkenmexma apyap énxet, 

keñe kelán'a katnehek enmexma m'a egken, keñe katnekxak enmexma 
yepyámog ma'a atánegken; 

36apteme pók apagko' sat etnekxak apkenmexma énxet. 

37“Kéxegke ektahakxa enxoho kélásekhayo kélyap esenhan ma'a kélchána, 

keñe kasextohok ko'o selásekhayo, megkapayhawok kóltehek kéxegke 

énxet'ák ahagkok; kéxegke ektahakxa enxoho kélásekhayo agko' 
kélketchek, esenhan ma'a kélketchek kelwána, keñe kasextohok ko'o 
selásekhayo, megkapayhawo kóltehek kéxegke énxet'ák ahagkok. 

38Kéxegke ektahakxa enxoho megkólpata aksok ektegyéso kélagkok, keñe 

anhan mehelyetlogme', megkapayhawo kóltehek énxet'ák ahagkok. 

39Kéxegke ektahakxa enxoho kélmasma ektémakxa nak kélyennakte, 

kamassegwók sat, wánxa agkok kéxegke ektahakxa enxoho kéletsapma 
eñama ko'o, kólwagkasaxchek sat teyp. 

Aksok nenxawé naksa eñama negma takha' énxet'ák apkelyetlo nak Cristo 

40“Enxet ektahakxa enxoho apma takha' kéxegke, hemok nahan ko'o xa 

takha'; keñe m'a ektahakxa enxoho sema takha' ko'o, emok takha' m'a 
aptaha nak seyáphaso ko'o. 

41Kéxegke ektahakxa enxoho kélma takha' xama énxet aptaha nak aplegaso 

Dios appeywa, aptaha nak nahan apkeñama Dios, kólxawak sat aksok 
ekhawo m'a kélmésamol'a cha'a énxet aptaha nak aplegaso Dios appeywa; 
kéxegke ektahakxa enxoho kélma takha' énxet ektakmela nak aptémakxa, 
eñama apteme ektakmela aptémakxa, kólxawak sat aksok ekhawo m'a 
kélmésamol'a cha'a énxet ektakmela nak aptémakxa. 

42Kéxegke ektahakxa enxoho kélméso xama egheykok ekláneyo yegmen 

ekmáxakxo m'a énxet ekmasextoho nak kéláyo sétleykha ko'o, kólxawak sat 
aksok kélméso naksa. Nakso' xa sektahakxa nak sekpeywa seláneya 
kéxegke.” 

 

San Mateo 11 
Juan el Bautista apkelapháseykha 

(Lc 7.18-35) 

1Xama axta appenchesa Jesús apméso appeywa doce apkeltámeséyak, 

apxegkek axta apkeñama m'a, yakwayam enxoho elxekmósek énxet'ák, tén 
han eltennasha m'a amya'a eñama nak Dios, ekyókxoho nátegma xa 
yókxexma nak. 

2Aplegágweykxeyk axta amya'a ektahakxa aptamheykha Cristo Juan 

neyseksa apha axta sẽlpextétamakxa. Keñe axta apkeláphasa nápakha 
énxet ektaha axta apkelyetlo Juan, 

3yakwayam enxoho etnehek elmaxneyha Jesús se'e: —¿Xépya nakso' ma'a 

apxénamakpo axta ewa', pók énxet enxeykel'a makham anleyxek? 

4Aptahak axta apchátegmowágko Jesús se'e: “Kóltakhoho, kóltennásekxa 

Juan ektahakxa nak kélweté, tén han xa ektahakxa nak kéllegé. 

5Kóltennasha sat Juan apkelwetákxoxma énxet'ák meyke nak apakta'ák, 

keñe apkelxegákxo m'a énxet meyke aptapnák nak, keñe anhan 
apkeltakmelwokmo m'a énxet ektamhéyak nak negmasé ektepelchamáxche 
egyempehek, keñe anhan apkellegákxoxma m'a énxet'ák meyke apeyk'ák 
nak, keñe anhan apnakxétekhágwokmo m'a énxet'ák apkeletsapma axta, 
keñe anhan kéllegasa amya'a segwagkasamo teyp ma'a énxet'ák meyke 
nak aksok apagkok. 

6¡Apkeleñémo agko' énxet apteme nak seyáyo ko'o!” 

7Xama axta apkeltakháwo énxet ektaha axta apkeláphaso Juan, 

apkeltennáseyha axta Jesús énxet'ák apxéna m'a Juan. Aptahak axta s'e: 
“¿Yaksak axta kélteyánegwokmoho kéxegke yókxexma meykexa énxet? 
¿Pa'at elyawheyáseykha exchahayamya axta kélteyánegwokmoho'? 

8Háwe axta agkok xa ¿Yaksak axta kélteyánegwokmoho? ¿Enxet 

apkeltakmalma apkelnaktáya axta kélteyánegwokmoho? Kélya'ásegkok 
kéxegke énxet apkeltakmela nak apkelántaxno exmakha m'a kelwese'e 
apxanák nak. 

9¿Yaksak axta kélteyánegwokmoho? ¿Dios appeywa aplegasoya axta 

kélteyánegwokmoho'? Nakso', énxet apyeykhágweykmoho Dios appeywa 
apkellegaso axta m'a. 

10Juan axta m'a ektéma axta ekxeyenma eknaktáxésamaxche s'e: 

‘Eyáphásek ko'o seykha amya'a ahagkok apmonye exchep, yakwayam 
enxoho elanaksek ámay.’ 

11Méko xama énxet apyeykhágweykmoho Juan el Bautista nepyeseksa 

apyókxoho énxet'ák nak; keñe m'a énxet apteme nak kónegók ma'a 
aptémakxa nak Wese' apwányam Dios ma'a néten, mexnawok Juan el 
Bautista m'a. 

12“Apkellegágkok makham Dios énxet'ák apagkok ekwokmoho keso kaxwo' 

nak, eyeynamókxa axta m'a apwaya axta Juan el Bautista. Keñe m'a énxet 
apchásenneykekxa nak apkelyennakte apkelenxáneykmek emasésók ma'a 
aptémakxa nak Wese' apwányam Dios. 

13Wánxa axta aksa kaxénaxchek cha'a m'a aptémakxa nak wese' 

apwányam Dios ekwokmoho m'a apwa'a axta Juan. Apyókxoho énxet'ák 
Dios appeywa apkellegaso axta apkelxeyenmak xa, xeyenmék axta nahan 
ma'a Moisés segánamakxa apagkok nak. 

14Kélmokók agkok kéxegke megkólya'asók xa, Juan neykhe m'a Elías 

aptaha axta Dios appeywa aplegaso apxénamakpo axta ewata'. 

15Kéxegke ekha nak kélheyk'ák, kóleyxho. 

16“¿Yaksak ko'o ewanchek axnéshok énxet'ák keso negwánxa nak? Máxa 

m'a sakcha'a létkók ekheykhal'a ekyawakxal'a exma apheykegkaxa 
énxet'ák, ektémol'a kalyennaktéshok elpeywa kának elxegexma'a s'e: 

17‘Nelpáwásek negko'o yámámok nempáwasól'a, keñe kéxegke 

megkólnéweyncha'a, nelmeneykmásek negko'o negmeneykmaso 
senlapwagkasamol'a, keñe kéxegke megkóllekxagweyncha'a.’ 

18Apwa'ak axta Juan aptaha axta meto apto tén han meya vino, apyókxoho 

énxet axta apkelxeyenmak ekyetna kelyekhama' Juan, 

19keñe nahan apwa'a m'a aptaha nak Apketche énxet aptómo nak apto, 

apyamo nak han vino, apxénákpek nahan aptaha megyéso etwok apto, tén 
han megyéso ének vino, tén han apxénákpo aptaha apkelásekhayókxa m'a 
énxet elmasagcha'a nak apkeltémakxa, tén han ma'a énxet'ák apkelma nak 
selyakye yakwayam egkések wese' Roma. Wánxa agkok, Dios 
apya'ásegwayam axta eyke keñamak ekwetamaxko ektéma ekyókxoho xa.” 

Enxet meyke apkelyaheykekxoho apkeleñama cha'a pók tegma 

(Lc 10.13-15) 

20Keñe axta apmésa appeywa ekyennakte Jesús énxet'ák ma'a nátegma 

apkelanakxa axta ekxámokma aksok sempelakkaso nak agweta', hakte axta 
elyakmagkasók apwáxók énxet'ák apheykha xa nátegma nak. Aptahak axta 
Jesús se'e: 

21“Sagkek sat katnehek kéltemésesakxa kéxegke kélheykha nak tegma 

apwányam Corazín, sagkek sat nahan katnehek kéltemésesakxa 
kéxegkáxa kélheykha nak tegma apwányam Betsaida, hakte kaxtemek axta 
elánamáxche aksok sempelakkaso agweta' ma'a tegma apwányam Tiro tén 
han ma'a Sidón, cham'a elánamáxko axta kélnepyeseksa kéxegke, nano' 
axta elyakmagkasek apwáxók, exekmóshok axta anhan aptamhágkaxa 
apkelyakmagkasa apwáxók, elántaxnekxak axta m'a apáwa sẽlwaxkamo 
nak, énegkenagkok axta anhan apyetseksa'ák táhap. 

22Wánxa agkok, eltennásek eyke ko'o peya kóllegásesagkohok ekmaso 

agko' kéxegke, megkaxók sat kéllegasáseykegkoho m'a énxet'ák 
apheykencha'a axta tegma apwányam Tiro, tén han ma'a tegma apwányam 
Sidón, cham'a ekhem nelyekpelchamáxchexa sat. 

23Kéxegke kélheykha nak tegma apwányam Capernaum, ¿kélaneykeya 

kóltemésesek kéxegke meyke ekhémo? Kólchexak sat kéxegke 
ekweykmoho kaño' agko' máxek sẽlmaséseykenxa nak. Tegma apwányam 
Sodoma axta agkok keláneyxchek aksok sempelakkaso nak agweta', 
elánéxko axta kélnepyeseksa kéxegke, étek axta makham ma'a tegma 
apwányam nak ekwokmoho keso negwánxa nak. 

24Eltennásek eyke ko'o kéxegke peya kóllegásesagkohok ekmaso agko', 

megkaxók sat kéllegasáseykegkoho m'a énxet'ák apheykencha'a axta 
tegma apwányam Sodoma, cham'a ekhem nelyekpelchamáxchexa sat.” 

Helyo'óta' ko'o, kóllókaseta' nahan kélyampé 

(Lc 10.21-22) 

25Keñe axta aptaha anhan appeywa Jesús se'e: “Eltemésesek ko'o 

apcheymákpoho exchep Táta aptaha nak Wese' néten, tén han Wese' keso 
náxop, hakte apxekmósek xép aksok ma'a énxet'ák ekmasextoho nak 
makham apkelya'áseyak, cham'a aksok mexekmósama axta exchep ma'a 
énxet'ák ekha nak apkelmopwána, tén han ma'a ekha nak apkelya'áseyak. 

26Táta, nakso', cháxa ektahakxa axta apmopmenyého exchep xa. 

27“Egkések axta ko'o Táta ekyókxoho aksok. Méko keykpelkohok Dios 

Apketche, wánxa m'a Apyap; méko nahan keykpelkohok ma'a Apyap, 
wánxa ékpelkohok ma'a Apketche, tén han elyekpelkohok ma'a énxet'ák 
apkepmenyexa enxoho Apketche ékpelchásesamhok aptémakxa Apyap. 

28Helyo'óta' ko'o kélyókxoho kéxegke kéltaha nak kélyampayo eñama 

kéltamheykha tén han ekyentaxnamo nak kélha, ko'o sat allókasesek 
kélyampé. 

29Kólma nelxekmowásamáxche sekmésama nak kéxegke, kóltámesaxche 

nahan eñama nak ko'o, ko'o sektaha nak mapekhésamaxche tén han 
megkeymáxkoho ewáxok, sat kólwetak kéllókaso kélyampé kéxegke kéltaha 
enxoho xa. 

30Hakte kexyókok ma'a nelxekmowásamáxche sekmésama nak kéxegke, 

tén han ma'a seltémókxa nak kóllána'.” 

 

San Mateo 12 
Jesús apkeltámeséyak apnakxo hótahap apyexna ekhem apkellókasamakxa 

apkelyampé énxet'ák judíos 
(Mr 2.23-28; Lc 6.1-5) 

1Apweynchámeyha axta Jesús neyseksa aksok kélcheneykekxa, cham'a 

ekhem sábado apkellókasamakxa axta apkelyampé énxet'ák judíos. Meyk 
axta kelnápak apkeltámeséyak, apnakxégkek axta hótahap apyexna, keñe 
axta aptókagko m'a apaktek. 

2Apwet'ak axta énxet'ák fariseos xa, keñe axta aptaha apcháneya Jesús 

se'e: —Elano, xama aksok apkelánegkok apkeltámeséyak megkólhayo nak 
anlának ekhem sábado nellókasamakxa nak nelyampé. 

3Aptahak axta apchátegmowágko Jesús se'e: —¿Yagkólyetseteyk kéxegke 

weykcha'áhak aptémakxa axta David, cham'a eyakhama axta meyk yetlo 
apkelxegexma'a? 

4Aptaxnegwokmek axta Dios tegma appagkanamap apagkok, aptókagkek 

axta anhan ma'a pan kélpagkancheso axta Dios, cham'a megkólhayók axta 
etwok David tén han ma'a apkelxegexma'a, wánxa aksa etwok ma'a 
énxet'ák appasmo nak apkelmaxnéseso Dios énxet'ák apagkok. 

5¿Yagkólyetseteyk nahan Moisés segánamakxa apagkok ekxeyenma nak 

meláneykegkok melya'asáxma énxet'ák appasmo nak apkelmaxnéseso 
Dios énxet'ák apagkok, mellókasemek eykhe apkelyampé ekhem sábado 
nellókasamakxa nak nelyampé? 

6Eltennásek eyke ko'o ekyetna xama aksok ektakmela agko' se'e mexnawok 

ma'a tegma appagkanamap nak. 

7Megkólya'ásegkok kéxegke ektémakxa nak ekxeyenma 

eknaktáxésamaxche s'e: ‘Wánxa aksa ko'o seyámenyého kóltehek kéxegke 
ekha apmopyósa kóllanok kélmók, keñe maltamho helmések ma'a aksok 
ektekyawa nak.’ Kaxtemek xeyk kélya'áseyak, megkólsexnenayhek xeyk 
énxet'ák meláneykegko nak xama aksok ekmaso. 

8Yetneyk apmopwána elának aksok ekhem nellókasamakxa nelyampé m'a 

aptaha nak Apketche énxet. 

Jesús aptakmelcheseyam xama énxet ekyame apmek ekhem 
apkellókasamakxa apkelyampé énxet'ák judíos 

(Mr 3.1-6; Lc 6.6-11) 

9Apxegkek axta Jesús apkeñama m'a, aptaxnegwokmek axta tegma 

apchakneykekxexa axta énxet'ák judíos. 

10Apheyk axta xama énxet ekyame apmek ma'a; apkeltamhok axta eykhe 

énxet'ák etegyaha aptemésesakxa yakwayam esexnenak Jesús. Aptahak 
axta apkelmaxneyeyncha'a s'e: —¿Megkamyawaxcheya kóltakmelchesók 
xama énxet apháxamap ekhem sábado? 

11Aptahak axta Jesús apchátegmowágko s'e: —¿Yaksak kélxama kéxegke 

apyetna kéltóso nekkések, apteyekmek agkok kañe' máxek ekhem 
nellókasamakxa nelyampé megkólya'ameya yakwayam kóllekwók? 

12¡Apmomnáwa apagko' énxet mexnawok nekkések! Ekeso eñamakxa 

negkegwagko nak anlának aksok ektakmela ekhem nellókasamakxa 
nelyampé. 

13Keñe axta aptaha apcháneya Jesús énxet ekyame apmek se'e: —Epékes 

apaktog. Appékesek axta apaktog xa énxet nak, takmelwokmok agko' axta 
anhan, hágweykxók axta m'a mók. 

14Xama axta apkelántepa énxet'ák fariseos, apkeláneykxek axta 

apkelpakmeyesma yakwayam yakhek Jesús. 

Temegkek axta m'a ektémakxa axta apxénamap Jesús eknaktáxésamaxche 

15Xama axta apleg'a amya'a Jesús, keñe axta apxega. Apxámok axta énxet 

apyetlo, apkeltakmelcheseykmek axta Jesús apyókxoho apkelháxamap, 

16apkeltamhok axta anhan Jesús megkóltekkesesha apwesey nepyeseksa 

énxet. 

17Cháxa ektahakxa axta ektaha m'a apkeltenneykencha'a axta Isaías, 

aptaha axta Dios appeywa aplegaso, aptéma axta apkeltenneykencha'a s'e: 

18“Keso seyásenneykha ko'o s'e, ko'o axta selyéseykha, aptaha nak han 

seyásekhayo, leklamok nahan ewáxok aptémakxa. Agkések sat nahan ko'o 
Espíritu ahagkok, eltennasha sat nahan apyókxoho énxet'ák ma'a 
ekxeyenma nak ko'o ewáxok ektaha ekpéwomo. 

19Mepakmésmakha sat, melpáxamha sat nahan, megkañexchek sat nahan 

appeywa m'a ámay nepyeseksa tegma apwányam. 

20Megyentaksek sat ma'a yamámok ektakhé nak, mespanchesek sat nahan 

ma'a chálewaso yátépépe agkok ketse' ekpánma nak. Elenxanmohok sat 
ekwokmoho apkelyahákxoho énxet'ák ma'a apkeltémókxa nak antehek 
Dios. 

21Apxámokxoho énxet'ák sat etnahagkok melya'áseyam ma'a.” 

Jesús apxénamap eñama ekméso apmopwána kelyekhama' 

(Mr 3.20; Lc 11.14-23; 12.10) 

22Kélyentegkek axta aphakxa Jesús xama énxet meyke apakta'ák tén han 

meyke appeywa, kelyekhama' ektawáseykha axta m'a. Apwetáseykxeyk 
axta exma Jesús tén han aptekkesásekxo appeywa. 

23Aptahak axta cha'a apkelmaxneyeyncha'a pók apyókxoho énxet'ák 

ekpelakkasa apkelwet'a s'e: “¿David apketche enxeykel'a xa?” 

24Xama axta apkelleg'a énxet'ák fariseos xa, aptahak axta apkelpakmeta 

s'e: “Kelyekhama' wese' agkok ekwesey Beelzebú nak ekméso apmopwána 
yakwayam elántekkesek kelyekhama' xa.” 

25Apya'ásegkok axta Jesús ektahakxa elchetamso apwáxók xa énxet'ák 

nak. Aptahak axta apkeláneya s'e: “Apkexpancháseykpek agkok énxet'ák 
xama apkelókxa keñe etnehek apkelenmexamap, apnaktawásamap 
apancha'awók etnahagkok. Apkexpancháseykpek agkok nahan énxet'ák 
apheykha tegma apwányam, esenhan apheykha nak xama tegma, 
megkawegkók apheykha. 

26Hawók nahan ektémakxa m'a Satanás, tekkesek agkok mók kelyekhama' 

xamo' nak, elexpanchásamáxche agko' katnehek, kamassegwók ma'a 
ektémakxa nak ekmowána. 

27Kélxénchek kéxegke selántekkesa ko'o kelyekhama' eñama ekmowána 

m'a Beelzebú, nakso' agkok ektéma xa, ¿yaksak ekméso apmopwancha'a 
elántekkesek kelyekhama' m'a apkelyetleykekxa nak kéltémakxa kéxegke? 
Cháxa keñamak ekwetáxko ekyetna megkólakhémo kéxegke xa. 

28Elántekkesek agkok ko'o kelyekhama' eñama apmopwána m'a Dios 

Espíritu apagkok, cháxa magkenatcheso ekwa'a kélnepyeseksa kéxegke 
m'a aptémakxa nak Wese' apwányam Dios. 

29“¿Háxko katnehek etaxnegwók énxet kañe' apxagkok ma'a énxet ekha nak 

apyennakte, tén han elyementók ma'a aksok apagkok, cham'a melpexteta 
enxoho sekxo'. Wánxa aksa yepwának elyementók aksok apagkok ma'a 
apkelpexteta enxoho. 

30“Enxet aptaha nak mehepasmo ko'o, apteme senmexeykha; énxet 

mehewháneyo nak seyancháseykekxa ko'o, yexpánchesek. 

31“Ekeso eñamakxa seltennasa nak kéxegke peya meyakmagkásekxék 

Dios ekyókxoho ektémakxa nak melya'asáxma énxet'ák, tén han ma'a 
ekyókxoho ektémakxa nak cha'a apkelpakméteykha ekmaso, wánxa agkok, 
eyakmagkásekxak sat eyke Dios ektahakxa enxoho ekxeyenma ekmaso 
Espíritu Santo. 

32Kawomhok sat nahan meyakmagkáseykekxa Dios aptémakxa m'a énxet 

apxeyenma ekmaso nak ma'a aptaha nak Apketche énxet; wánxa agkok 
eyakmagkásekxak sat eyke Dios aptémakxa m'a énxet apxeyenma nak 
ekmaso Espíritu Santo neyseksók apha keso náxop, tén han ma'a egmonye 
sat. 

Ekyexna keñamak kélyekpelchémo yámet 

(Lc 6.43-45) 

33“Tásek agkok yámet, tásek katnehek ma'a ekyexna; asagkók agkok 

yámet, asagkek katnehek ma'a ekyexna; ekyexna cha'a kañék 
kélyekpelchémo yámet. 

34¡Kélhawók kéxegke yéwa! ¿Háxko katnehek kólxének aksok ektakmela 

eyesagko enxoho kéltémakxa kéxegke? Ekyókxoho ektémakxa nak 
elchetamso apwáxok énxet katyapwakxak ma'a apátog. 

35Aksok ektakmela cha'a exének ma'a énxet ektakmela nak aptémakxa, 

hakte keytek aksok ektakmela m'a apwáxok, keñe m'a énxet ekmaso nak 
aptémakxa, aksok ekmaso cha'a exének, hakte keytek aksok ekmaso m'a 
apwáxok. 

36Eltennásek ko'o kéxegke peya kólxénekxohok ektémakxa kélpeywa naksa 

m'a ekhem nelyekpelchamáxchexa sat. 

37Kélpeywa kélagko' sat kañék kélyekpelchamáxkoho kéxegke, meyke 

kéltémakxa sat kexaha, kélsexnánémaxche esenhan.” 

Enxet'ák elmasagcha'a apkeltémakxa apkeltémo étak aksok sempelakkaso nak 
agweta' 

(Mr 8.12; Lc 11.29-32) 

38Nápakha énxet'ák fariseos axta apkelpakmétak, tén han ma'a 

apkelxekmóso nak Dios énxet'ák apagkok ektémakxa segánamakxa, 
aptahak axta apcháneya Jesús se'e: —Sẽlxekmóso, egmenyék negko'o 
agwetak elának xép aksok sempelakkaso nak agweta'. 

39Aptahak axta apchátegmowágko Jesús se'e: —Apkeltamhok étak aksok 

sempelakkaso agweta' se'e énxet'ák elmasagcha'a nak apkeltémakxa, 
apyenseyam nak han apkelyetlo Dios. Wánxa sat kólxekmósek kéxegke 
aksok sempelakkaso agweta' ma'a ektémakxa axta Jonás aptaha axta Dios 
appeywa aplegaso. 

40Kaxhok sat ma'a ektémakxa axta Jonás apha antanxo ekhem tén han 

antanxo axta'a kañe' kelasma ekyawe awáxok, sat nahan katnehek ma'a 
aptaha nak Apketche énxet, antanxo ekhem, antanxo axta'a, sat katnehek 
apyetno kañe' xóp. 

41Yaknaha sat ma'a énxet'ák apheykencha'a axta tegma apwányam Nínive, 

cham'a ekhem nelyekpelchamáxchexa sat, cham'a kéltaha sat nahan 
kélyekpelchémo énxet'ák apheykencha'a nak se'e kaxwo' nak, elsexnenak 
sat énxet'ák hakte apkelyakmagkasegkek axta apwáxók ma'a énxet'ák 
apheykencha'a axta Nínive, cham'a apkelleg'a axta apkeltenneykha 
Jonás; akke exnawok Jonás aksok ekyetna nak se'e. 

42Katnamha sat nahan wese' ekwányam eñama nak Nepyeyam cham'a 

ekhem nelyekpelchamáxchexa sat, cham'a kéltaha sat nahan 
kélyekpelchémo énxet'ák apheykencha'a nak se'e kaxwo' nak, kalsexnenak 
sat énxet'ák, hakte tayépok agko' axta eñamakxa eltamho keyxhok 
ektémakxa apya'áseykegkoho Salomón ma'a, akke exnawok Salomón 
aksok ekyetna nak se'e. 

Espíritu ekmaso ektakhémo 

(Lc 11.24-26) 

43“Tekkek agkok xama kelyekhama' énxet apwáxok, kamhagkok ma'a 

yókxexma ekyamakakxa nak exma meykexa yegmen, yakwayam enxoho 
kategyaha ellókasamakxa ekyampé; agkok nahan kót'ak, keñe katnehek 
elchetamso awáxok se'e: 

44‘Atakhohok sat ma'a exagkok, cham'a sektepakxa axta.’ Takháwok agkok, 

keñe kóteyágwakxak énxet apwáxok ektémol'a tegma meyke ekha kañe', 
kéláxñeso, tén han kéltakmelcháseykekxoho kañe'. 

45Keñe kaxog, kánchesekxak ma'a siete kelyekhama' elmasagcha'a agko' 

nak, megkaxnawo xa mók nak, kasawhaxkohok nahan kalántaxnegwók xa 
énxet apwáxok nak, keñe kayeykhágwomhok agko' ektahakxa xa énxet nak, 
megkaxók ma'a ektémakxa axta sekxo'. Sat nahan katnehek xa énxet'ák 
elmasagcha'a nak apkeltémakxa keso negwánxa nak.” 

Egken, tén han Jesús apkelyáxeg 

(Mr 3.31-35; Lc 8.19-21) 

46Apkeltennáha axta makham Jesús nepyeseksa énxet'ák, cham'a 

ekyo'ókmo axta egken, tén han ma'a apkelyáxeg, mokók axta 
kapakhetchesek. Yókxexma axta chaknáha, 

47kéltennásekxek axta Jesús. Entahak axta amya'a apcháneyákpo s'e: —

Yókxexma exchek kenmáha egken tén han apkelyáxeg, xép xeyk kélmokók 
kólpakhetchesek. 

48Aptahak axta apchátegmowágko Jesús ma'a ektaha axta 

apkeltennáseykekxa: —¿Yaksak ko'o méme, yaksak nahan ma'a elyáxeg? 

49Appenteyhagkok axta Jesús apkeltámeséyak, aptahak axta s'e: —Keso 

ko'o méme s'e, tén han elyáxeg. 

50Enxet ektahakxa enxoho apkelané m'a apmopmenyého nak Táta apha nak 

néten, cha'a aptaha eyáxeg ko'o m'a, tén han elyáxeg kelwán'ák, tén han 
méme ahagkok ko'o m'a. 

 

San Mateo 13 
Jesús apyetcháseykekxoho énxet apkeneykekxa aktek 

(Mr 4.1-9; Lc 8.4-8) 

1Aptekkek axta Jesús kañe' tegma, aphakmek axta neyáwa wátsam 

ekpayhegwayam, natámen xa. 

2Apchánteyk axta Jesús yántakpayhe, hakte apxámok axta énxet 

apya'ayam, aphakmek axta m'a kañe' yántakpayhe, keñe axta énxet'ák 
apheyncha'a neyáwa wátsam ekpayhegwayam. 

3Apkeltennáseyha axta ekxámokma amya'a apyetcháseykekxoho. Aptahak 

axta apkeláneya s'e: “Apxegkek axta énxet yakwayam epalchesagkok 
eknekxak aktek. 

4Appalcheságkek axta aktek, nekha aktek axta pálwokmok ámay awáxok, 

keñe axta ekpálwa'a náta ektókagko. 



2204 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

5Neyseksa meteymog axta nahan pálwokmok nekha aktek eyesextexa xóp; 

ñohok axta anhan ektepa m'a aktek nak, hakte takhók axta m'a; 

6wánxa agkok, xama axta ektepa ekhem, kelmetchek axta, kelyameygkek 

axta anhan, hakte méko axta kepmenák. 

7Neyseksa yányemmék axta pálwokmok nahan nekha aktek, kektegkek axta 

m'a yányemmék nak, keñe axta ennapa m'a aksok aktek ekteyapma. 

8Wánxa agkok, pálwokmek axta nekha aktek ektakmelakxa xóp, tekkesek 

axta anhan ektakmela eknakxamáxche ekyexna m'a; cien aktek axta cha'a 
wokmok xama ekyexna, keñe axta mók ekyexna ekwokmo cha'a setenta 
aktek, keñe mók ekyexna ekwokmo cha'a treinta aktek. 

9Kéxegke ektahakxa enxoho ekha kélheyk'ák, kóleyxho.” 

Jesús apkeltennáseykekxoho ektémakxa aksok apyetcháseykekxoho 

(Mr 4.10-12; Lc 8.9-10) 

10Apya'aweykxeyk axta Jesús apkeltámeséyak, aptahak axta 

apkelmaxneyeyncha'a s'e: —¿Yaksak ektaha apkeltennásencha'a nak 
énxet'ák aksok apyetcháseykekxoho? 

11Aptahak axta apchátegmowágko Jesús se'e: “Apkelya'asásegwokmek 

kéxegke Dios aksok elyexamaxche eleñama nak ma'a aptémakxa nak 
Wese' apwányam Dios; akke elya'asásegwokmok xa énxet'ák nak. 

12Kéxegke ekyetnakxa enxoho aksok, kólmeyásekxohok sat makham mók, 

kayeykhágwomok sat nahan; keñe kéxegke meyke nak aksok, 
kóltápexcháseshok sat kólyementemekxak ma'a ekyetnakxa enxoho, 
antawók eykhe katnehek. 

13Ekeso eñamakxa seltennásencha'a nak aksok sekyetcháseykekxoho; 

hakte apkelanawók eykhe xa énxet'ák nak, akke elwet'ak; aphaxnawók 
eykhe anhan, akke elleg'ak, melya'ásegkok nahan ektémakxa. 

14Temék kaxwo' ektémakxa axta apxeyenma Isaías Dios appeywa aplegaso 

xa énxet'ák nak, aptéma axta appeywa s'e: ‘Eleyxhok sat eykhe, 
melya'asagkek sat eyke ektémakxa, elanok sat eykhe, melwetyehek sat 
eyke. 

15Hakte kalyeha'ak apwáxók xa énxet'ák nak, apkelapmeyk nahan apeyk'ák, 

apnaktenchesegkek nahan apakta'ák, yakwayam enxoho melwetyehe' tén 
han melegye', tén han melyekpelchágwome', yakwayam enxoho metnekxék 
mehey'áseyam ko'o, keñe ko'o mamasésesek ma'a ektamheykegkaxa nak.’ 

16“Wánxa agkok, kéleñémo eyke kéxegke, hakte yetneyk kélakta'ák 

yakwayam kólweta', yetneyk nahan kélheyk'ák yakwayam kóllega'. 

17Apxámok axta énxet'ák Dios appeywa apkellegaso, tén han ma'a énxet'ák 

eltakmela nak apkeltémakxa apmopmenyého elwetak se'e kélwet'a nak 

kéxegke, axta eyke elweteyk; apmenyék axta eykhe ellegak xa kélleg'awo 
nak kéxegke, axta eyke ellegeyk. Nakso' xa sektahakxa nak seláneya 
kéxegke. 

Jesús apkeltennáseykekxoho énxet'ák ektémakxa m'a apyetcháseykekxoho 
nak énxet apkeneykekxa aktek 

(Mr 4.13-20; Lc 8.11-15) 

18“Kóleyxho kéxegke ektahakxa nak sekyetcháseykekxoho m'a énxet 

apkeneykekxoho nak aktek; 

19Enxet'ák ektahakxa enxoho apkellegé amya'a ekxeyenma nak ma'a 

aptémakxa nak Wese' apwányam Dios, keñe melya'asagke' ektémakxa, 
máxa etnahagkok ma'a aksok aktek ekpálwayamla'a ámay awáxok; 
xegakmek agkok kelyekhama', keñe kalekkesek ma'a amya'a 
kélpekkencheso nak apwáxok. 

20Aktek ekpálwayam axta neyseksa meteymog ekyetchesamaxkoho m'a 

énxet apkellegé nak amya'a, ñohok nahan emok takha' yetlo ekpayheykekxa 
apwáxok, 

21wánxa agkok, melenxanmók eyke apkelyennaktésamo apteme 

melya'áseyam, hakte megkeytek kaño' agko' apwáxók ma'a amya'a 
kéllegaso nak; wa'ak agkok apkellegeykegkoho ekyekkónma, esenhan ma'a 
kélmenxeneykha nak, eñama apma takha' xa amya'a nak, elwátesagkok 
nahan aptamhéyak melya'áseyam. 

22Aktek ekpálwayam nak neyseksa yányemmék ekteme 

ekyetchesamaxkoho m'a énxet'ák apkellegé nak amya'a kéllegaso, wánxa 
agkok, akke xéneykha apwáxók ma'a aksok nenxamáseyak nak keso 
náxop, tén han eknaktawáseykencha'a m'a apkelmopmenyého nak 
etnahagkok ekxákma aksok apagkok, kamaséseshok cha'a ekyetno 
apwáxók amya'a kéllegaso ekyókxoho xa aksok nak, megkahayók nahan 
kótaksek apyakmagkaso axnagkok apkeltémakxa. 

23Aktek ekpálwayam nak ektakmelakxa xóp ekteme ekyetchesamaxkoho 

m'a énxet apkellegé nak amya'a kéllegaso, ey'asagkohok nahan ektémakxa, 
tásek nahan katnehek ekteyapma apkelyakmagkaso axnagkok 
apkeltémakxa, ekhawo m'a aksok eknakxamáxchel'a ekyexna. 
Exnágwakxohok ma'a hótahap apyexna ekteyapmol'a cien apaktek, 
esenhan ma'a ekteyapmol'a sesenta apaktek, esenhan ma'a ekteyapmol'a 
treinta apaktek.” 

Jesús apyetcháseykekxoho menóke ekteyapma nepyeseksa hótahap 
kélcheneykekxa 

24Apkeltennáha axta makham Jesús mók apyetcháseykekxoho. Aptahak 

axta s'e: “Máxa énxet apkeneykekxa axta aktek ektakmela namyep apagkok 
ma'a aptémakxa nak Wese' apwányam Dios; 

25xama axta eknakténéxko, apwokmek axta énxet aptaha apkenmexma, 

apkenákxeyk axta menóke nepyeseksa hótahap, keñe axta apxega. 

26Xama axta apkektega hótahap, apyexneyk axta anhan, keñe axta ektepa 

anhan menóke nepyeseksa. 

27Apkeltennáseykxeyk axta wese' apagkok ma'a énxet'ák ektaha axta 

apkeltamheykha. Aptahak axta apcháneya s'e: ‘Wese', ¿táseya axta m'a 
aksok aktek apkenákxo axta exchep namyep apagkok? ¿Háxko eñamakxa 
m'a menóke ektepa nak ma'a?’ 

28Aptahak axta ektaha apagkok hótahap se'e: ‘Senmexma ko'o neyk 

setnéseso xa’. Aptahak axta apkelmaxneyeyncha'a énxet'ák ektaha axta 
apkeltamheykha s'e: ‘¿Apmenyéya exchep agápetwakxak negko'o m'a 
menóke nak?’ 

29Wánxa agkok, aptahak axta apkeláneya wese' apagkok se'e: ‘Ma', hakte 

kélapteyk agkok ma'a menóke nak, kólaptohok nahan ma'a hótahap. 

30Tásek óghok aksa kaktegagkohok xamo' ekwokmoho m'a 

nennakxamakxal'a apyexna hótahap; keñe sat ko'o aláphaksek ma'a 
énxet'ák apnakxamol'a hótahap apyexna yakwayam enxoho yánchesekxak 
sekxo' amonye m'a menóke, tén han enaktétek ma'a nennaktetmol'a 
yakwayam enxoho ewatnekxa', keñe ekxakhagwók hótahap ma'a tegma 
sekxátamakxal'a cha'a.’ ” 

Jesús apyetcháseykekxoho yámet ekweseyl'a mostaza aktek 

(Mr 4.30-32; Lc 13.18-19) 

31Aptahak axta makham apkeltenneyncha'a Jesús apyetcháseykekxoho s'e: 

“Máxa yámet ekweseyl'a mostaza aktek apkeneykekxa énxet apkelchekha 
m'a aptémakxa nak Wese' apwányam Dios. 

32Ketsék agko' aktek ma'a, megkaxnawok ma'a ekyókxoho aksok aktek nak; 

wánxa agkok, wánegyek agkok ma'a, kayeykhágwomhok ma'a ekwánxal'a 
éktega aksok kélcheneykekxa namyep, yámet ekyawe nahan katnehek, 
kalyakwók nahan náta, keñe kalának axanák ma'a aktegák.” 

Jesús apyetcháseykekxoho kempáseyak 

(Lc 13.20-21) 

33Aptahak axta makham apkeltenneyncha'a Jesús apyetchásekekxoho s'e: 

“Máxa kempáseyak ekmeykencha'awol'a kelán'a kanchahak hótahap 
apxámokma m'a aptémakxa nak Wese' apwányam Dios, yakwayam enxoho 
kampasagkok apyókxoho hótahap ekyelakteso.” 

Aptémakxa axta cha'a Jesús étchásekxohok aksok 

(Mr 4.33-34) 

34Apkeltennásek axta Jesús énxet ekyókxoho xa apyetcháseykekxoho nak, 

axta eltennáseykha cha'a énxet meyke apyetcháseykekxoho. 

35Cháxa ektahakxa axta, yakwayam enxoho katnehek ma'a ektémakxa axta 

apkeltenneykha énxet Dios appeywa aplegaso aptéma axta s'e: “Altennaha 
sat ko'o m'a sekyetcháseykekxoho nak; Axének sat ko'o aksok ektéma axta 
ekyexamaxkoho eyeynamókxa m'a sekxo' axta apkeláneya Dios keso 
náxop.” 

Jesús appeykesáseykekxa ektémakxa apyetcháseykekxoho menóke 
nepyeseksa hótahap 

36Apkexakkek axta aksa Jesús énxet'ák aptaxnegwokmo kañe' tegma, 

cham'a apya'aweykxexa axta apkeltámeséyak apmahágkaxa, apkeltamhok 
axta epeykesásekxak ektémakxa apyetcháseykekxoho apxéna axta m'a 
menóke ekteyapma nak nepyeseksa hótahap. 

37Aptahak axta apchátegmowágko Jesús se'e: “Enxet apkeneykekxa nak 

aksok aktek ektakmela, cham'a aptaha nak Apketche énxet ma'a, 

38keñe m'a namyep nak ekyetchesamaxkoho keso náxop. Aksok aktek 

ektakmela nak ekyetchesamaxkoho m'a énxet apkeleñama nak ma'a 
aptémakxa nak Wese' apwányam Dios, keñe m'a menóke nak 
ekyetchesamaxkoho m'a énxet'ák ektaha nak kelyekhama' agkok, 

39keñe apkenmexma ektaha nak apkeneykekxa menóke 

ekyetchesamaxkoho m'a kelyekhama'. Keñe m'a eknakxamáxche nak 
ekyexna ekyetchesamaxkoho m'a ektemegwánxa sat néxa ekhem, Dios 
apkelásenneykha m'a ektaha nak apnakxo ekyexna. 

40Sat nahan katnehek ektemegwánxa néxa ekhem ma'a ektémol'a kólaptek 

menóke, keñe kólchexak ma'a nátex yakwayam kólwatnekxa'. 

41Eláphaksek sat apkelásenneykha m'a aptaha nak Apketche énxet 

yakwayam enxoho eyekhekxak ma'a énxet'ák apkeláneso nak 
melya'asáxma apnámokkok, tén han ma'a apkeláneyak nak apkeltémakxa 
ekmaso, cham'a appáxakxama nak Dios énxet'ák apagkok. 

42Ekxakhagwók sat ma'a eyáléweykegkaxa nak táxa, cham'a yakwánxa sat 

ellekxagwaha m'a, tén han eltakxek apma'ák eñama apkellegeykegkoho 
ekmáske. 

43Keñe sat ma'a énxet'ák apkelpéwomo nak elápogwátek sat ektémol'a 

ekhem, cham'a aptémakxa nak Wese' apwányam Dios Egyap. Kéxegke 
ektaha nak ekha kélheyk'ák, kóleyxho. 

Jesús apyetcháseykekxoho aksok ekmomnáwa ekpowásamáxkoho 

44“Máxa aksok ekmomnáwa ekpowásamáxkoho xama yókxexma m'a 

aptémakxa nak Wese' apwányam Dios. Enxet ektahakxa enxoho 

apweteykekxa xa aksok ekmomnáwa nak, keñe ekpowásekxak makham 
ma'a apwetakxa exchek; yetlo ekyawe ekpayheykekxa apwáxok exog, keñe 
ekxeykxak ma'a ekyókxoho aksok apagkok ekyetnakxa enxoho, keñe emok 
ma'a yókxexma nak. 

Jesús apyetcháseykekxoho lamom ekmomnáwa 

45“Máxa énxet aptegyeykhal'a lamom ekmomnáwa m'a aptémakxa nak 

Wese' apwányam Dios; 

46apwet'ak agkok xama ekmomnáwa agko' la'a, keñe etakhekxa', ekxeykxak 

ma'a ekyókxoho aksok apagkok ekyetnakxa enxoho, keñe emok ma'a 
lamom ekmomnáwa nak. 

Jesús apyetcháseykekxoho yám'én 

47“Máxa nahan yám'én kélyamasma kañe' wátsam ekwányam ma'a 

aptémakxa nak Wese' apwányam Dios, keñe kalmok ekyókxoho ektémakxa 
kelasma. 

48Lanak agkok kelasma m'a yám'én nak, keñe ey'ásekxak neyáwa wátsam 

ekwányam énxet'ák ektaha aptegyéyak kelasma, exmakha nahan 
eyekhekxak ma'a, exatmok apxata m'a eltakmelakxa enxoho, keñe ekxák 
ma'a elmasagcha'a nak. 

49Sat nahan katnehek ekwokmo sat néxa ekhem: elántépok sat Dios 

apkelásenneykha yakwayam yexpánchesek ma'a énxet'ák elmasagcha'a 
nak apkeltémakxa, tén han ma'a eltakmela nak apkeltémakxa, 

50keñe sat ekxakhagwók kañe' máxek eyálewomakxa táxa m'a énxet'ák 

elmasagcha'a nak apkeltémakxa, cham'a yakwánxa sat ellekxagwaha tén 
han eltakxek apma'ák eñama apkellegeykegkoho ekmáske.” 

Jesús apyetcháseykekxoho aksok axnagcha'ák tén han aksok apák nak 

51Aptahak axta apkelmaxneyeyncha'a Jesús se'e: —¿Kélya'ásegkoya 

kéxegke ekyókxoho xa? —Ehay, —axta aptahak apkelátegmowágko xa 
énxet'ák nak. 

52Keñe axta aptaha apkeláneya Jesús se'e: —Apkeltámesamakpek agkok 

énxet apkelxekmóso nak apnámokkok ektémakxa segánamakxa m'a 
aptémakxa nak Wese' apwányam Dios, máxa etnehek ma'a énxet ekhal'a 
apxagkok, ey'asagkohok elhexyawásekxak ma'a aksok axnagcha'ák, tén 
han ma'a aksok apák nak, cham'a apnegkenmakxal'a aksok 
apkeltakmelcheso. 

Jesús apha tegma apwányam Nazaret 

(Mr 6.1-6; Lc 4.16-30) 

53Xama axta apsawha apkeltenneykha Jesús xa aksok 

apyetcháseykekxoho nak, apxegkek axta, 

54apwákxeyk axta m'a ektahakxa nak apchókxa, apkelxekmósek axta 

énxet'ák kañe' apchakneykekxexa judíos ma'a yókxexma nak. Pelakkasek 
axta apkelwet'a énxet'ák, aptahak axta apkelpakmeta s'e: —¿Háxko 
eltámegweykenxa ekyókxoho apya'áseyak xa énxet nak? ¿Háxko kexaha 
ektémakxa apmopwágko nak elána' aksok sempelakkaso nak agweta'? 

55¿Háweya yántéseksek apkelanél'a apketche xa, háweya anhan egken 

ma'a María? ¿Háweya Santiago apepma' xa, tén han ma'a José, tén han 
ma'a Simón, tén han ma'a Judas? 

56¿Yagkaxnáha apkelyáxeg kelwán'ák negyeseksa negko'o? ¿Háxko 

eñamakxa apya'áseykegkoho nak, tén han xa apmopwána nak? 

57Apya'ásekmek axta xa énxet'ák nak. Wánxa agkok, aptahak axta Jesús 

apkeláneya s'e: —Ekyókxoho yókxexma cha'a kóltehek kéláyo m'a énxet 
ektaha nak aplegaso Dios appeywa, keñe megkóltehek kéláyo m'a 
apchókxa, tén han ma'a apxagkok. 

58Axta elanak Jesús ekxámokma aksok sempelakkaso agweta' ma'a, hakte 

apya'ásekmek axta énxet'ák ektaha axta apheykha m'a. 

 

San Mateo 14 
Juan Bautista apmatña 

(Mr 6.14-29; Lc 9.7-9) 

1Apleg'ak axta Herodes ekxénáxko aksok apkelané Jesús. Herodes axta 

wese' m'a yókxexma Galilea. 

2Aptahak axta Herodes apkelpakhetchesa apkeláneykha apxéna Jesús s'e: 

“Juan el Bautista ko'o neyk apxátekhágwokmok. La'a apkepwagko nak 
apkelana aksok sempelakkaso nak agweta'.” 

3Herodes axta apkeltémo emakpok Juan tén han apkeltémo kólyentemekxa 

yetlo kélpextete cadenas ma'a sẽlpextétamakxa. Kelán'a ekwesey Herodías 
axta keñamak aptaha Herodes xa, ektaha axta aptáwa m'a apyáxeg 
apwesey axta Felipe. 

4Hakte aptemegkek axta Juan apkenagkama Herodes se'e: 

“Megkapayhawok xép etnehek aptáwa apyáxeg aptáwa.”, 

5Apmokók axta eykhe yakhek Herodes Juan, énxet'ák axta eyke apchekak, 

hakte apyókxoho énxet axta xeyenmak apwáxók aptaha Juan Dios appeywa 
aplegaso. 

6Wokmek axta ekhem apteyekemxa wese' Herodes, néweyha axta Herodías 

étche nápakta'awo' énxet'ák ektaha axta apkeláneyeykha Herodes, leyawók 
agko' axta apwáxok Herodes, 

7ekmámnaksoho agko' axta anhan aptemesásak appeywa apxéna egkések 

aksok elmaxneyakxa enxoho. 

8Temék axta eyáneya Herodes ma'a ektahakxa axta eyáneya egken. 

Entahak axta eyáneya s'e: —Heyakxegkeses ko'o xama sokpayhe Juan el 
Bautista apkátek hegkések. 

9Teyekmek axta apwáxok Herodes, wánxa agkok apkeltamho axta 

kólmések, hakte ekmámnaksoho agko' axta aptemesásak appeywa 
nápakta'awo' ma'a énxet'ák ektaha axta apkeláneyeykha. 

10Apkeltamhok axta kólyakténchesekxak apyespok Juan ma'a kañe' 

sẽlpextétamakxa; 

11keñe axta kélakxegkesa xama sokpayhe apkátek, kélsakxések axta xa 

kelán'a étkok nak, keñe axta eksakxésa egken. 

12Apkelwokmek axta Juan apkeltámeséyak, apsákxeyk axta anhan Juan 

aphápak, apchatawanyek axta anhan, keñe axta apkeltennáseykxo Jesús. 

Jesús apkeléyak aptéyak cinco mil énxet'ák 

(Mr 6.30-44; Lc 9.10-17; Jn 6.1-14) 

13Xama axta apleg'a amya'a Jesús, keñe axta apxega apxakko', 

yántakpayhe axta apchántak apmahágko mók nekha. Wánxa agkok, 
apkelleg'ak axta eyke amya'a énxet'ák, apkelxegkek axta náxop 
apkemhágko. 

14Xama axta apteyapwokmo Jesús kañe' yántakpayhe, apwet'ak axta énxet 

apxámokma, apyósekak axta apkelano, apkeltakmelchesekmek axta 
apkelháxamap apnaklo axta xa énxet'ák nak. 

15Apya'aweykxeyk axta apkeltámeséyak aphakxa Jesús, hakte peyk axta 

kayaktések ma'a. Aptahak axta apcháneya s'e: —Taxnakme', méko énxet 
se'e. Yána eltakhekxak énxet, yakwayam elmeyekxak ma'a nátegma, 
yakwayam enxoho nahan etegyagkok aptéyak. 

16Aptahak axta apchátegmowágko Jesús se'e: —Tásek neykhe exnakha 

aksa; kólmés kéxegke aptéyak. 

17Aptahak axta apkelátegmowágko apkeltámeséyak se'e: —Wánxa aksa 

negko'o apyetna cinco pan keñe ánet kelasma. 

18Aptahak axta apkeláneya Jesús se'e: —Helsántegkes ko'o. 

19Keñe axta apkeltamho Jesús exnakha néten pa'at ekpayhe m'a énxet 

apxámokma axta. Apkelmeyk axta m'a cinco pan nak tén han ma'a ánet 
kelasma nak, apsekhákxók axta néten, apmések axta ekxeyenma apwáxok 
Dios, keñe axta apkelyepta m'a pan nak, apkelmeyásegkek axta anhan 
apkeltámeséyak, keñe axta apmelassa énxet'ák ma'a apkeltámeséyak. 

20Apyókxoho axta aptókagkok ekwokmoho apkelyakkanakmo, 

apkelmákxeyk axta anhan pan nápakha'a apkeleymomap, doce axta 
wokmok kélxatmeyak ma'a. 

21Cinco mil axta apyókxoho énxet'ák ektaha axta aptéyak xa, meyke 

kélyetseté kelán'ák tén han ma'a sakcha'a. 

Jesús apxega néten yegmen 

(Mr 6.45-52; Jn 6.16-21) 

22Apkeltamhok axta Jesús elchenátwakxak apkeltámeséyak yántakpayhe 

natámen xa, apkeltamhok axta elyeykhekxak apmonye'e neyp yakwayam 
elwakxak ma'a mók nekha, keñe axta Jesús aphákxo m'a mók nekha 
yakwayam yának eltakhekxak énxet'ák. 

23Xama axta appenchesa apkeláphaso énxet'ák, apkenátwokmek axta 

néten egkexe yakwayam enxoho etnehek nempeywa nelmaxnagko 
apxakko'. Apxakkok axta aphákxak Jesús ekyaktésa m'a, 

24keñe axta ekwegkepákxo m'a yántakpayhe, neyseksók axta wákxak. 

Tegwokmek axta cha'a yegmen elyakyahayam ma'a yántakpayhe hakte 
kenmexchek axta exchahayam. 

25Amonye elsaye axta apkelamhágkakxo Jesús apkeltámeséyak, néten 

yegmen axta apxegak. 

26Xama axta apwet'a apkeltámeséyak apxega néten yegmen, 

apkelyegwakkek axta, kelpayheyha axta apatña'ák: —¡Kélhagak 
enxegakmok! —axta aptahak apkelpakmeta. 

27Aptahak axta apkelpakhetchesa Jesús se'e: —¡Kólyennakteyásekxoho 

kélwáxok! ¡Náhelé', ko'o s'e! 

28Aptahak axta apchátegmowágko Pedro s'e: —Wese', xép agkok xa, yána 

ko'o xa axog néten yegmen amyógmak xa apkenmágkaxa nak. 

29—Empoho, —axta aptahak apcháneya Jesús. Aptekkek axta kañe' 

yántakpayhe Pedro, apxegkek axta anhan néten yegmen apyo'ókmo Jesús. 

30Xama axta apyekpelcha ekyenna exchahayam, apchekak axta; aptahak 

axta apyennaktésawo appeywa peya eweywagkok se'e: —¡Wese', 
hewagkas ko'o teyp! 

31Ñohok axta apma apmek Jesús Pedro. Aptahak axta apcháneya s'e: —

¡Asexto' mey'áseyam xép! ¿Yaksak ektaha apya'ásekmo nak seyewagko 
ko'o awagkasek teyp xép? 

32Xama axta apkelchántákxo yántakpayhe, massék axta exchahayam. 

33Keñe axta apkeltekxeyágko aptapnák apmonye Jesús ma'a ektaha axta 

apkelchánte yántakpayhe. Aptahak axta apcháneya s'e: —¡Nakso' neyke 
agkok xép aptaha Dios Apketche! 

Jesús apkeltakmelcheseyam énxet apkelháxamap ma'a Genesaret 

(Mr 6.53-56) 

34Apkelyeykhákxeyk axta neyp wátsam ekpayhegwayam, apkelwokmek 

axta yókxexma Genesaret. 

35Kélyekpelchawók axta Jesús apwokmo m'a yókxexma nak, payhekxeyk 

axta anhan amya'a xa yókxexma nak. Kélnaklókasek axta Jesús 
apkelháxamap, 

36Kéltamhok axta yohok epaknegwomhok énxet apkelháxamap napwa'ék 

apchaklamap; apkeltakmelwokmek axta m'a apyókxoho ektahakxa axta 
appaknegweykmoho. 

 

San Mateo 15 
Aksok ekteméseso nak ekmanyása aptémakxa énxet nápakto' Dios 

(Mr 7.1-23) 

1Apyo'ókmek axta Jesús nápakha énxet'ák fariseos tén han ma'a énxet 

apkelxekmóso axta ektémakxa segánamakxa, apkelwokmo axta 
apkeleñama m'a Jerusalén. Aptahak axta apkelmaxneyeyncha'a s'e: 

2—¿Yaksak ektaha metnaha nak apkeltámeséyak ma'a apkeltémakxa axta 

ẽlyepmeyk nano'? ¿Yaksak ektaha melyenyesa nak apmék amonye aptéyak 
ekhawo m'a nentémakxal'a? 

3Aptahak axta apkelmaxneyeyncha'a Jesús se'e: —¿Yaksak ektaha 

megkólyahákxoho nak han kéxegkáxa apkeltémókxa nak antehek Dios, 
kélmokók aksa kólyetlákxak ma'a kéltémakxa kélagko' nak? 

4Hakte temék appeywa Dios se'e: ‘Kólteme kéláyo kélyepmeyk tén han ma'a 

kélchána,’ apxeyenmék nahan ‘Kéxegke ektahakxa enxoho kéltémo kasók 
ektahakxa kélyepmeyk esenhan ma'a kélchána, kólának sat kólmatñekxa'.’ 

5Kélxénchek cha'a kéxegke apkepwagko etnehek yának apyap énxet se'e, 

esenhan ma'a egken: ‘Mowanchek ko'o apasmok, hakte ekyókxoho aksok 
ahagkok ko'o elmeyásak ma'a Dios’; 

6kélxénchek nahan kéxegke ektahakxa enxoho ekteme ekpeywa xa, 

megkeyméxko epasmok apyepmeyk esenhan ma'a enchána. Kéltemék 
agkok xa, kéltemésesek kéxegke mékoho m'a apkeltémókxa nak antehek 
Dios, keñe kélyetlákxo m'a kéltémakxa kélagko' nak. 



2213 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

7¡Kéxegke kélmeyókásamáxkoho nak kéltémakxa! Apchakhásesamók 

kéltémakxa kéxegke Isaías aptaha axta Dios appeywa aplegaso, aptéma 
axta appeywa s'e: 

8‘Appeywa aksa heyawho ko'o xa énxet'ák nak, keñe m'a apwáxók nak 

megkaxegkáseykencha'a heyawhok ko'o 

9Chakhémók selpeykesamo ko'o xa énxet'ák nak; hakte énxet apkeltémókxa 

antehek ma'a ektémakxa nak apkelxekmóso.’ 

10Apkeltamhok axta elakxegegmohok énxet Jesús. Aptahak axta 

apkeláneya s'e: —Kóleyxho, kólya'asagkoho nahan: 

11Háwe ekteméseso ekmanyása apwáxok énxet nápakto' Dios ma'a aksok 

ektaxnamol'a apátog, akke ekteméseso ekmanyása apwáxok énxet 
nápakto' Dios ma'a ekteyapmol'a eñama apátog. 

12Keñe axta apya'aweykxo apkeltámeséyak Jesús. Aptahak axta apcháneya 

s'e: —Apkelnatha'awók énxet'ák fariseos apkelleg'a xa aptahakxa nak 
appeywa exchep. 

13Aptahak axta apchátegmowágko Jesús se'e: —Ekyókxoho yámet 

megkatnaha nak apkeneykekxa m'a Táta apha nak néten, kólpátekkesek 
sat. 

14Kólho aksa, énxet'ák meyke apakta'ák xa, cháxa appeykesáseykegkohol'a 

apxega pók meyke apakta'ák xa. Appeykesásegkek agkok apxega pók 
énxet meyke apakta'ák ma'a aptémo xamo' nak meyke apakta'ák, apkánet 
epalegmak kañe' máxek. 

15Aptahak axta Pedro apcháneya Jesús se'e: —Hempeykesásekxa negko'o 

xa aptahakxa nak sẽltennaso. 

16Aptahak axta apchátegmowágko Jesús se'e: —¿Yagkólya'ásegkok nahan 

kéxegkáxa xa? 

17¿Yagkólya'ásegkok kéxegke ekhagweykmoho egwokmo' ekyókxoho 

aksok elántaxnamol'a egátog, keñe katyepekxak makham? 

18Elchetamso apwáxok keñamak énxet ma'a ekteyapweyktamhol'a apátog; 

cháxa ektemésesamol'a ekmanyása apwáxok énxet nápakto' Dios xa. 

19Hakte apwáxok cha'a kañék ekteyapma énxet ma'a ekmaso elchetamso 

apwáxok nak, cham'a kélakhe kélmók nak, tén han ma'a kéltawáseykha 
elyamhápeyak nak, tén han ma'a megkólmasexta nak, tén han ma'a 
kélmenyexma nak, tén han ma'a kélmowána amya'a nak, tén han ma'a 
kéltekkesáseykha nak apwesey ekmaso kélmók. 

20Cháxa ektemésesamol'a ekmanyása apwáxok énxet nápakto' Dios xa; 

wánxa agkok, háwe eyke ekteméseso ekmanyása apwáxok énxet nápakto' 
Dios ma'a mólyenyeso nak egmék amonye nento nento. 

Kelán'a megkatnaha judía megkay'áseyam Jesús 

(Mr 7.24-30) 

21Apxegkek axta Jesús apkeñama m'a, axta apmahágkok ma'a yókxexma 

Tiro tén han ma'a Sidón. 

22Yo'ókmek axta Jesús xama kelán'a eñama Canaan ekha axta xa 

yókxexma nak, entahak axta ekyennaktésawo ekpeywa s'e: —¡Wese', 
David Apketche, yepyósho helanok ko'o! ¡tawáseykha ko'o kelyekhama' 
hatte, legasáseykegkok nahan! 

23Axta yátegmowagkok Jesús. Keñe axta apyepetchegwákxoho 

apkeltámeséyak, aptahak axta apcháneya s'e: —Yának katakhohok xa 
kelán'a nak, kelpáxamokmek nentámen. 

24Aptahak axta Jesús se'e: —Eyáphásek axta ko'o Dios nepyeseksa 

énxet'ák Israel aptaha nak nekkések apkelxegányam. 

25Wánxa agkok, keltekxekwokmek axta atapnák kelán'a apmonye Jesús. 

Entahak axta eyáneya s'e: —¡Wese', hepásem ko'o! 

26Aptahak axta apchátegmowágko Jesús se'e: —Megkapayhawok 

kólyementók pan ma'a ektaha nak kélketchek, keñe kólmések semheg. 

27Entahak axta eyátegmowágko kelán'a s'e: —Wese', nakso' xa, wánxa 

agkok kawomhok eyke ekto semheg ma'a nento ekpalleykha nak kóneg 
mésa apagkok ma'a ótep. 

28Aptahak axta apcháneya Jesús se'e; —Kelán'a, awanhek 

megkay'áseyam, katnehek sat ma'a eyámenyéxa nak katnehek. Yetlókók 
axta anhan ektakmelwayam étche kelwána xa kelán'a nak. 

Jesús apkeltakmelcheseyam apxámokma apkelháxamap 

29Apxegákxeyk axta makham Jesús apkeñama m'a, apwákxeyk axta 

neyáwa wátsam ekpayhegwayam kéltéma nak Galilea; apkenátwokmek 
axta xama egkexe, aphakmek axta néten. 

30Apxámok axta énxet apkelwokmo m'a aphakxa axta Jesús. Apnaklókok 

axta anhan énxet meyke aptapnák, tén han ma'a meyke apakta'ák nak, tén 
han ma'a elyakseykekxa apmék nak, tén han ma'a meyke appeywa nak, tén 
han ma'a ekyókxoho ektémakxa nak apkelháxamap, kélnegkenwokmek 
axta apkenmágkaxa Jesús, keñe axta apkeltakmelchesekmo. 

31Pelakkásók agko' axta apkelwet'a énxet'ák ektepékxo apkelpeywa m'a 

énxet meyke apkelpeywa nak, tén han apkeltakmelákxo m'a énxet'ák 
elyakseykekxa axta apmék, tén han apkelxegákxo m'a énxet'ák meyke 

aptapnák axta, tén han apkepwagko elyaheykha m'a énxet'ák meyke 
apakta'ák axta. Apkeltemésesek axta apcheymákpoho Israel Dios apagkok 
xa énxet'ák nak. 

Jesús apkelmeyáseyak aptéyak cuatro mil énxet 

(Mr 8.1-10) 

32Apkelwóneyha axta Jesús apkeltámeséyak, aptahak axta apkeláneya s'e: 

—Apyósekak ko'o sélano xa énxet'ák nak, hakte antanxo ekhem wokmok 
apheykha s'e sekhakxa nak, méko nahan aptéyak. Momenyék ko'o 
aláphaksek apxanák yetlo metéyak aptéyak, hakte káhapwakxak katnehek 
xama náxet ámay. 

33Aptahak axta apkelátegmowágko apkeltámeséyak se'e: —¿Háxko 

agwetágwók nento yakwayam ólagkok xa énxet'ák nak, hakte méko énxet 
se'e yókxexma nak? 

34Aptahak axta apkelmaxneyeyncha'a Jesús se'e: —¿Háxko apwánxa pan 

apyetna kéxegke? —Siete apyetnak negko'o pan, tén han antawók kelasma 
etkók —axta aptahak apkelátegmowágko xa énxet'ák nak. 

35Keñe axta apkeltamho exmakha náxop Jesús xa énxet'ák nak, 

36apkelmeyk axta xa siete pan nak, tén han ma'a kelasma. Natámen apméso 

ekxeyenma apwáxok Dios axta apkelyepta xa pan nak, apkelmeyásegkek 
axta anhan apkeltámeséyak, keñe axta apkeltámeséyak apkelmeyásegko 
xa énxet'ák nak. 

37Apyókxoho axta aptókagkok ekwokmoho apkelyakkanakmo, siete axta 

anhan wokmok kélxatméyak kélxata pan nápakha'a apkeleymomap. 

38Cuatro mil axta apyókxoho énxet'ák ektaha axta aptéyak xa, meyke 

kélyetseté kelán'ák, tén han ma'a sakcha'a létkók. 

39Keñe axta apkeltamho Jesús eltakhekxak apxanák xa énxet'ák nak, 

apchánteyk axta yántakpayhe, keñe axta apmeyákxo m'a yókxexma 
Magadán. 

 

San Mateo 16 
Enxet'ák fariseos apkeltémo étak aksok sempelakkaso agweta', tén han 

énxet'ák saduceos 
(Mr 8.11-13; Lc 12.54-56) 

1Apteyánegwokmok axta Jesús énxet'ák fariseos, tén han énxet'ák 

saduceos yakwayam enxoho ékkónek, apkeltamhok axta elának xama 
aksok sempelakkaso nak agweta' yakwayam exekmósek Jesús aptaha 
apkeñama Dios. 

2Aptahak axta apchátegmowágko Jesús se'e: “Kóltehek cha'a kélpeywa 

kéxegke ektaxnakmo enxoho s'e: ‘Tásek sat katnehek néten, hakte 
yexwasek ma'a néten’; 

3keñe axto'o enxoho kóltehek kélpeywa s'e: ‘Asagkek sat katnehek néten, 

hakte yexwasek ma'a néten, yaphopé nahan tépak.’ Kélwanchek agkok 
kéxegke kólya'asagkohok ektémakxa néten, ¿yaksak ektaha 
megkólewagko nak kólxének kéxegke ektémakxa aksok magkenatcheso 
agweta' keso negwánxa nak? 

4Apkeltamhok étak aksok sempelakkaso agweta' se'e énxet'ák 

elmasagcha'a nak apkeltémakxa apkelyenseyam nak apkelyetlo Dios, 
wánxa sat kólxekmósek aksok magkenatcheso agwetak ma'a ektémakxa 
axta Jonás.” Keñe axta apkexaya aksa Jesús xa énxet'ák nak, apxegkek 
axta anhan. 

Enxet'ák fariseos kempáseyak apagkok 

(Mr 8.14-21) 

5Xama axta apkelwokmo neyp wátsam ekpayhegwayam Jesús 

apkeltámeséyak, kelwagkámegkek axta mesawa pan. 

6Aptahak axta apkeláneya Jesús se'e: —Kóllano, kólawho kéxegke fariseos 

kempáseyak apagkok, tén han ma'a énxet'ák saduceos. 

7Aptahak axta Jesús apkeltámeséyak apkelpakmeta s'e: —¡Neykel'a 

ansókmok pan! 

8Apyekpelchek axta eyke Jesús aptahakxa apkelpeywa. Aptahak axta 

apkeláneya s'e: —¿Yaksak ektaha kélxéna nak méko pan? Asextók 
megkólya'áseyam kéxegke. 

9¿Yagkólya'ásegkok makham? ¿Kelwagkámegkeya anhan selmeyásegko 

axta ko'o cinco pan cinco mil énxet'ák? ¿Kelwagkámegkeya anhan ekwánxa 
axta ekwokmo elláneykegkoho kélxata kélmákxo axta kéxegke? 

10¿Kelwagkámegkeya anhan selmeyásegko axta ko'o siete pan cuatro mil 

énxet'ák, háxko axta ekwánxa ekwokmo elláneykegkoho kélxata kélmákxo 
axta kéxegke? 

11¿Háxko ektahakxa megkólya'ásegkoho nak kéxegke metnaha pan ma'a 

sekxéna exchek ko'o? Kólawho fariseos kempáseyak apagkok tén han ma'a 
saduceos. 

12Keñe axta apkelya'ásegwokmo megyésa Jesús ma'a kempáseyak 

kélláneyol'a pan, wánxa m'a ektémakxa axta apkelxekmóso énxet'ák 
fariseos tén han ma'a saduceos. 

Pedro apxeyenma Jesús aptaha Mesías 

(Mr 8.27-30; Lc 9.18-21) 

13Xama axta apwokmo Jesús yókxexma Cesarea de Filipo, aptahak axta 

Jesús apkelmaxneyeyncha'a apkeltámeséyak se'e: —¿Háxko aptémakxa 
énxet sexeyenma ko'o sektaha nak énxet Apketche? 

14Aptahak axta apkelátegmowágko s'e: —Nápakha énxet'ák cha'a 

apxeyenmak xép aptaha Juan el Bautista; keñe nápakha apxeyenma aptaha 
exchep Elías, keñe anhan nápakha apxeyenma aptaha exchep Jeremías, 
tén han apxeyenma aptaha pók Dios appeywa aplegaso. 

15Aptahak axta apkelmaxneyeyncha'a Jesús se'e: —¿Háxko eyke 

kéltémakxa sexeyenma ko'o kéxegke? 

16Aptahak axta Simón Pedro apchátegmowágko s'e: —Xép aptaha Mesías, 

Dios memassegwayam Apketche. 

17Aptahak axta Jesús apcháneya s'e: —Apkeleñémo exchep Simón, Jonás 

apketche, hakte megkañamak nepyeseksa énxet'ák xa apya'áseyak nak, 
wánxa apya'asáseykegkoho m'a Táta, apha nak néten. 

18Keñe ko'o sekxéna exchep aptaha Pedro, neltéma nak meteymog. 

Axamásekxak sat ko'o énxet'ák ahagkok ekyetnakxa xa meteymog nak; 
yawanchek sat nahan kamasesók nétsapma xa. 

19Agkések sat ko'o exchep ketchesama átog aptémakxa nak Wese' 

apwányam Dios; megkólhok sat kalanaxchek néten ma'a megyahayo nak 
kalanaxchek xép keso náxop, kólhok sat nahan kalanaxchek néten ma'a 
apchahayo nak xép kalanaxchek keso náxop. 

20Keñe axta apkelpakhetchesa Jesús apkeltámeséyak apkeltamho 

mexének aptaha Mesías. 

Jesús apxeyenma yakwayam yetsapok 

(Mr 8.31—9.1; Lc 9.22-27) 

21Axta apchénhok nahan apkeltennaso Jesús apkeltámeséyak peya 

emhagkok ma'a tegma apwányam Jerusalén, tén han apkeltennasa peya 
eñásesagkohok agko' ma'a énxet'ák apkelámha apmonye'e nak 
kélakneykekxexa, tén han ma'a apkelámha apmonye'e nak appasmo 
apkelmaxnéseso Dios énxet'ák apagkok, tén han ma'a apkelxekmóso nak 
apnámokkok ektémakxa segánamakxa. Apkeltennásek axta anhan peya 
yakhek xa énxet'ák nak, wánxa agkok, apxénchek axta eyke peya 
exátekhágwók antanxo ekhem. 

22Keñe axta apyentama mók nekha Pedro, aptahak axta apmésa appeywa 

s'e: —¡Wese', megyohok sat Dios katnehek xép xa! ¡Megkatnehek sat xép 
xa! 

23Appeynchakpók axta Jesús, aptahak axta apcháneya Pedro s'e: —

¡Kamhok mók nekha Satanás! hakte mokók hetegkesek, meteyk xép aksok 

ekhawo m'a ektémakxa nak apweté Dios, wánxa m'a ektémakxa nak apweté 
énxet. 

24Aptahak axta Jesús apcháneya apkeltámeséyak se'e: —Kélxama 

apmokókxa enxoho etnehek seltámeso ko'o, elwateys xa apmáheyókxa nak 
etnehek, epátem apagko' aksok ektegyéso apagkok, hetlógma ko'o. 

25Kéxegke ektahakxa enxoho kélmasma ektémakxa nak kélyennakte, 

kamassegwók sat; keñe kéxegke ektahakxa enxoho ekmassegwayam 
kélyennakte eñama ko'o, kólwetak sat kélyennakte. 

26¿Kapasmoya énxet ekmassegwokmo enxoho ektémakxa apyennakte m'a 

apweté nak ekyókxoho aksok keso náxop? Mopwanchek eyánmagkasek 
énxet xama aksok yakwayam étak apyennakte. 

27Hakte yetlo apcheymákpoho eñama apméso Apyap sat ewatak ma'a 

ektaha nak Apketche énxet, yetlo apkelásenneykha sat nahan, keñe sat 
egkések aksok eyéméxchexa m'a énxet ektémakxa axta aksok apkelané. 

28Meletsepek sat nahan nápakha énxet'ák apheyncha'a nak se'e, 

ekwokmoho apkelwet'a ewatak yakwayam etnehek Wese' apwányam ma'a 
ektaha nak Apketche énxet. Nakso' xa sektahakxa nak sekpeywa seláneya 
kéxegke. 

 

San Mateo 17 
Jesús elyenmeykekxa apyókxa 

(Mr 9.2-13; Lc 9.28-36) 

1Seis ekhem axta entahak ekyeykhe, keñe axta apnaklawa Jesús mók 

nekha Pedro, Santiago, axta nahan ma'a Juan, aptaha axta Santiago 
apyáxeg, axta apkelchenátchesakmok ma'a egkexe netno' axta. 

2Nápakta'awo' axta yakmagkásak aptémakxa Jesús xa apkeltámeséyak 

nak, kelyenmeyk axta nápát ektémol'a ekhem, apkelmopé axta 
aptamhákxak apkelnakta ektémol'a chálewaso. 

3Apkelwet'ak axta anhan Moisés tén han Elías apkelpakhetchásekpoho 

Jesús xa apkeltámeséyak nak. 

4Aptahak axta Pedro apcháneya Jesús se'e: —Wese', ektakmelakxoho 

agko' nelwa'a negko'o xa s'e. Alának sat ko'o apkántanxo tegma apketkók 
apkeltamho enxoho exchep: xama sat xép, xama sat nahan Moisés, xama 
sat nahan Elías. 

5Neyseksa appakmeyesma axta Pedro eyahapwa'a xama yaphopé elyenma 

xa énxet'ák nak. Keñe axta ektepa kélpeywa neyseksa xa yaphopé nak. 
Entahak axta kélpeywa s'e: “Keso hatte seyásekhayo nak ko'o s'e, 
selyéseykha ahagko' axta anhan: kóleyxho appeywa.”, 

6Xama axta apkelleg'a Jesús apkeltámeséyak xa, apkelpólenteyk axta 

náxop ekwokmoho apkeltekxeyágko nápakta'a xóp, awanhek axta anhan 
apkelaye. 

7Apya'aweykxeyk axta Jesús xa apkeltámeséyak nak, keñe axta 

apsawhawo apkelpaknamágko. Aptahak axta apkeláneya s'e: —
Kólchaknaha, nágkólé'. 

8Xama axta apkelanawo apkeltámeséyak, apxakko' axta aksa apwet'ak 

Jesús, massék axta apkelwet'a apkelxegexma'a. 

9Apmések axta appeywa Jesús apkeltámeséyak neyseksa apkelánteyapma 

axta néten egkexe. Aptahak axta apkeláneya s'e: —Nágkóltennaha aksa 
ektahakxa nak kélweté aksok kélxekmósamo, ekwokmoho 
apxátekhágwokmo m'a ektaha nak Apketche énxet. 

10Aptahak axta apkelmaxneyeyncha'a apkeltámeséyak Jesús se'e: —

¿Yaksaktéma apkelxeyenma nak cha'a énxet'ák apkelxekmósamo nak 
ektémakxa segánamakxa apxénamakpo ewak apmonye Elías? 

11Aptahak axta apchátegmowágko Jesús se'e: —Nakso' apxénamakpo 

Elías ewak apmonye, yakwayam elánekxak ekyókxoho aksok. 

12Wánxa agkok eltennásek eyke ko'o kéxegke apwaya Elías, akke 

elyekpelchék ma'a énxet'ák nak, aptemésesek axta aksa m'a apmokókxa 
axta etnésesek. Sat nahan etnahagkok eñásesagkohok ektaha nak 
Apketche énxet xa énxet'ák nak. 

13Keñe axta apkelya'ásegwokmo apkeltámeséyak apxéna Jesús ma'a Juan 

el Bautista. 

Jesús aptakmelcheseyam wokma'ák kelyekhama' ektawáseykha 

(Mr 9.14-29; Lc 9.37-43) 

14Xama axta apkelwákxo m'a apchaknágkaxa axta énxet'ák, apyo'ókmek 

axta xama énxet Jesús, apkeltekxekwokmek axta anhan aptapnák 
apkenmágkaxa Jesús. Aptahak axta apcháneya s'e: 

15—Wese', yepyósho elanok hatte, hakte yetsepekxohok cha'a, sagkók 

agko' nahan katnehek aplegeykegkoho; nátex cha'a étnók apyaknena 
enxoho, tén han ma'a neygmen. 

16Ekyentegkesakmek xeyk eykhe anhan apkeltámeséyak, mopwanchek 

xeyk eyke aptakmelchesekmo. 

17Aptahak axta apchátegmowágko Jesús se'e: —¡Enxet apkelya'áseyam 

kéxegke, kélxegányam nahan! ¿Háxko ekwánxa ekhem kammohok sekha 
ko'o kélnepyeseksa kéxegke? ¿Háxko sat ekwánxa ekhem kammohok 
selenmáxamáxkoho kéxegke? Kólyentementa wokma'ák se'e. 

18Appakhetchesek axta Jesús kelyekhama', aptekkesek axta anhan 

wokma'ák apwáxok, yetlókók axta anhan aptakmelwayam. 

19Keñe axta appakhetchesekmo apkeltámeséyak Jesús mók nekha. 

Aptahak axta apkelmaxneyeyncha'a s'e: —¿Yaksak ektaha magkegwagko 
nak negko'o nentekkesa xa kelyekhama' nak? 

20Aptahak axta apkeláneya Jesús se'e: —Asextók eyke megkólya'áseyam 

kéxegke. Yetneyk agkok megkólya'áseyam, kaxhok eykhe 
megkólya'áseyam ma'a ekwánxal'a aktek yámet ekweseyl'a mostaza, 
kóltehek kólának egkexe s'e: ‘Kapatyep xa, katnegwom mók nekha’, 
kapatyapok nahan xa egkexe nak. Megkólapagkanaxchék nahan kéxegke. 
Nakso' xa sektahakxa nak seláneya. 

21Wánxa agkok, yetlo nempeywa nelmaxnagko akke awanchek katyapok xa 

kelyekhama' ektéma nak, tén han yetlo m'a manto nak nento olpeykeshok 
Dios. 

Jesús apxéneykekxoho makham yakwayam yetsapok 

(Mr 9.30-32; Lc 9.43-45) 

22Neyseksa apkelxega yókxexma Galilea axta aptahak apkeláneya Jesús 

apkeltámeséyak se'e: —Kólának sat emok énxet'ák ma'a ektaha nak 
Apketche énxet, 

23yakhek sat nahan; wánxa agkok antanxo ekhem sat eyke exátekhágwók. 

Kellapwagkásegkek axta apkeltámeséyak xa amya'a nak. 

Tegma appagkanamap kélanchesáseykekxa selyakye 

24Xama axta apwokmo Jesús yetlo apkeltámeséyak tegma apwányam 

Capernaum, apteyánegwokmok axta Pedro m'a énxet'ák ektaha axta 
apchanchesáseykekxa selyakye tegma appagkanamap. Entahak axta 
amya'a kélmaxneyeyncha'a Pedro s'e: —¿Epekkenhoya cha'a selyakye 
yakwayam egkések tegma appagkanamap apkelxekmóso nak kéxegke? 

25—Ehay, epekkenhok cha'a —axta aptahak apchátegmowágko Pedro. 

Xama axta aptaxna Pedro kañe' tegma, Jesús axta appakmétak apmonye. 
Aptahak axta apcháneya s'e: —¿Háxko ektahakxa elchetamso apwáxok xép 
Simón? ¿Yaksak énxet apméso cha'a selyakye yakwayam elmaha m'a 
kelwese'e nak keso náxop? ¿Apkelenyémeyo xamo', enxeykel'a m'a pók 
énxet'ák nak. 

26—Pók énxet'ák cha'a apkelméso selyakye, —axta aptahak Pedro. Keñe 

axta anhan aptaha appeywa Jesús se'e: —Meyánmagkasek neyke m'a 
énxet'ák ektaha nak apheykegkaxa apancha'awo'. 

27Emhok sekxo' ekpayhegwayam nak wátsam ekwányam, ényaw sat 

sókhaxé neygmen, eltegkes sat ma'a ektaswé amonye enxoho kelasma. 
Xama sawo selyakye sat étak kañe' awáxok. Kaxhok sat yakwayam 

agmések selyakye m'a tegma appagkanamap, xép tén han ko'o, yakwayam 
enxoho móllókasek énxet'ák. Esakxés sat, eyánmagkas sat nahan. 

 

San Mateo 18 
¿Yaksak ektahakxa ekyawe kéláyo? 

(Mr 9.33-37; Lc 9.46-48) 

1Chakhawók axta anhan apya'aweykxo apkeltámeséyak Jesús. Aptahak 

axta apkelmaxneyeyncha'a s'e: —¿Yaksak ektahakxa ekyawe kéláyo m'a 
aptémakxa nak Wese' apwányam Dios ma'a néten? 

2Apwóneyha axta xama sakcha'a Jesús, nepyeseksa apkeltámeséyak axta 

apkenegkesekmok. 

3Aptahak axta s'e: —Agkok kólyakmagkásak kéxegke kéltémakxa, tén han 

megkólheyásexkoho enxoho sakcha'a létkók, megkólántexek sat ma'a 
aptémakxa nak Wese' apwányam Dios. Nakso' xa sektahakxa nak 
sekpeywa seláneya kéxegke. 

4Awanhek katnehek kéláyo aptémakxa nak Wese' apwányam Dios ma'a 

énxet megkeymáxkoho nak apwáxok, apheyásamákpoho nak se'e sakcha'a 
nak, mexók ma'a pók énxet'ák nak 

5Enxet ektahakxa enxoho apchápeykha sakcha'a eñama apxeyenma ko'o 

sekwesey, heyáhapmakha nahan ko'o xa. 

Sẽleso anlanaksek egmók mey'asáxma 

(Mr 9.42-48; Lc 17.1-2) 

6“Kéxegke ektahakxa enxoho kélláneso mey'asáxma sakcha'a apteme nak 

mehey'áseyam ko'o, tásek kóltetchesek kélyespok meteymog ekyawe 
yakwayam kaweykesagkok etawanyexa nak wátsam ekwányam. 

7¡Asagko agko' keso náxop ekyetnakxa nak ekxámokma aksok eláneso nak 

cha'a mey'asáxma énxet! Katnehek sat cha'a xa. ¡Kéxegke sat laye 
ektahakxa enxoho kélláneso mey'asáxma kélmók! 

8“Kelánesek agkok megkólya'asáxma kélmek esenhan ma'a kélmenek, 

kólyaktén, kólchexa' nahan makhawo'; tásek kólántexek ekyennaktamakxa 
egnenyek xama kélmek tén han xama kélmenek, kaxnók kólchexeyxchek 
kéxegke megkaspóneykxa táxa ánet kélmék tén han ánet kélmagkok. 

9Kelánesek agkok megkólya'asáxma xama kélaktek, kóllek sat, kólyenyaw 

nahan makhawo'; tásek kólántexek ekyennaktamakxa egnenyek xama 
kélaktek, kaxnók kólchexeyxchek kéxegke ánet kélaktek ma'a 
megkaspóneykxa nak táxa, cham'a sẽlmaséseykenxa nak. 

Jesús apyetcháseykekxoho nekkések apxegányam 

(Lc 15.3-7) 

10“Nágkólwanyoho aksa xama s'e sakcha'a létkók nak, eltennásek ko'o 

kéxegke apheyncha'a néten nápakto' Táta m'a ektaha nak apkelásenneykha 
apkeltakmelchesamol'a xa sakcha'a létkók nak. 

11Hakte apwa'ak axta ektaha nak Apketche énxet yakwayam elwagkasek 

teyp énxet'ák ektaha axta apkelxegányam. 

12“¿Háxko katnehek kéxegke ektahakxa elchetamso kélwáxok? Yetneyk 

agkok apnaktóso xama énxet cien nekkések, apxeganakmek agkok xama, 
ekxa' aksa noventa y nueve nekkések néten egkexe aptamakxa aptéyak, 
yakwayam ektamok ma'a ektaha apxegányam. 

13Apwetákxeyk agkok, kayeykhágwomhok ekpayheykekxa apwáxok 

apwetákxo enxoho m'a xama nekkések apxegányam, megkaxók 
ekpayheykekxa apwáxok ma'a neyseksa apkeláneykha noventa y nueve 
nekkések melxegányam nak. 

14Hawók nahan aptémakxa m'a Kélyap apha nak néten, mopmenyek 

kaxyenmok xama s'e sakcha'a létkók nak. 

Eyéméxchexa antehek magyakmagkásekxék sentemésesakxa egmók 

(Lc 17.3) 

15“Sagkek agkok aptemésesakxa exchep ma'a aptémo xamo' nak 

mey'áseyam, etnéses apxakko' epakhetchesek. Ey'ásásegwakxoho 
ektahakxa megyakhémo. Apkelyahakxók agkok, apyáxeg aptémo xamo' 
mey'áseyam etnekxak makham. 

16Agkok nahan yahaxnók aptahakxa appeywa exchep, yáneyha xama 

énxet, apkánet esenhan, yakwayam enxoho kóllánekxak amya'a eñama 
apkelxeyenma apkánet énxet, apkántanxo esenhan, cham'a ektaha enxoho 
apkellegé ektahakxa kélláneykekxa kélpeywa. 

17Agkok nahan yahaxnók apkelpeywa xa, eltennágwakxa m'a 

apchakneykekxexa nak énxet melya'áseyam; agkok nahan elyahákxohok 
apkelpeywa xa énxet'ák melya'áseyam nak, keñe sat kóltehek énxet 
apya'áseyam Dios ma'a, kólxének esenhan aptaha aphawo m'a énxet 
apkelmomol'a selyakye yakwayam egkések wese' Roma. 

18“Kamyawaxchek sat nahan kalanaxchek néten ma'a kélmasma nak 

kalanaxchek kéxegke keso náxop, kólhok sat nahan kalanaxchek néten 
ma'a kélhayo nak kalanaxchek kéxegke keso náxop. Nakso' xa sektahakxa 
nak seláneya kéxegke. 

19“Ektahak ko'o seláneya kéxegke s'e: Hawók agkok mók kélpakmeyesma 

kéxegke keso náxop yakwayam kólmaxnak aksok eñama nak nempeywa 
nelmaxnagko, egkések sat ma'a Táta apha nak néten. 

20Kélaknákxeyk sat agkok kélkánet, kélkantanxo esenhan, kélxéna enxoho 

sekwesey, axek sat ko'o kélnepyeseksa.” 

21Apya'aweykxeyk axta Pedro Jesús. Aptahak axta apkelmaxneyeyncha'a 

s'e: —Wese', ¿háxko sat ekwánxa atnehek mayakmagkáseykekxa 
setnésesakxa émók? ¿Ekweykmoho sieteya? 

22Aptahak axta apchátegmowágko Jesús se'e: —Maltennásak ko'o ektaha 

néxa siete, wánxa seltennasa ko'o ekweykmoho setenta, siete 
aptamheykekxoho cha'a meyke néxa. 

Jesús apyetcháseykekxoho wese' apkeláneykha 

23“Ekeso eñamakxa ekhawo nak xama wese' apmopmenyého elánesekxak 

weykcha'áhak apchásenneykha m'a aptémakxa nak Wese' apwányam Dios. 

24Apchénawók axta apkeláneykxo weykcha'áhak xa wese' nak, 

kélyentamokmek axta xama énxet ekxámokma agko' axta apméyak 
selyakye. 

25Méko axta apyanmagkasakxa xa wese' apkeláneykha nak, apkeltamhok 

axta kólyenyekxak ekha ekyanmaga wese' apagkok xa apkeláneykha nak, 
yetlo aptáwa, tén han ma'a apketchek, tén han ma'a ekyókxoho aksok 
ekyetnakxa enxoho, yakwayam enxoho ethanyekxak ma'a apméyak. 

26Apkeltekxekkek axta aptapnák xóp nápakto' wese' apagkok xa 

apkeláneykha nak, aptahak axta appeywa s'e: ‘Wese', neypekhés aksa, 
asawhohok sat ayanmagkasek ekyókxoho.’ 

27Apyósek axta apkelano wese' apagkok xa; apmasésesek axta apméyak, 

keñe axta apyenyekxo aksa. 

28“Xama axta aptepa m'a wese' apkeláneykha nak, aptahanya'awók axta 

apxegexma aptamheykha, ketsék axta apméyak ma'a. Apyakhakkasek axta 
apyespok. Aptahak axta apcháneya s'e: ‘¡Eyanmagkas seméyak axta!’ 

29Apkeltekxekkek axta aptapnák xóp ma'a apxegexma aptamheykha. 

Aptahak axta apcháneya s'e: ‘Neypekhés aksa, asawhohok sat 
ayanmagkasek ekyókxoho.’ 

30Axta eyke etnahak ma'a pók. Apchakxegkesek axta sẽlpextétamakxa 

ekwokmoho apyanmagkasa ekyókxoho apméyak. 

31Yetnakhásawók axta apwáxók apkelxegexma'a aptamheykha aptahakxa 

pók, apkeltennáseykxek axta wese' apagkok ekyókxoho ektahakxa. 

32Keñe axta apkeltamho kólyentawakxak wese' m'a apkeláneykha nak. 

Aptahak axta apcháneya s'e: ‘¡Seláneykha ekmaso aptémakxa exchep! 
Ekmasésesek axta ko'o ekyókxoho apméyak xép, hakte apkeltamhok axta. 

33Tásók axta exchep xa yepyóshok elanok ma'a apxegexma ekhawo 

sektemésesakxa axta exchep apkepyósawo sélano.’ 

34Aplókok apagko' axta m'a wese' apagkok nak, apkeltamhok axta 

kóllegásesagkohok ekwokmoho apsawha apyanmagkaso apméyak.” 

35Aptahak axta anhan appeywa Jesús se'e: —Sat nahan etnésesek kéxegke 

Táta apha nak néten xa, cham'a kélyakmagkáseykxo enxoho 
aptemésesakxa kélmók, cham'a eyéméxko nak eykhe kóltehek 
ekmámnaksoho megkólyakmagkáseykekxa aptemésesakxa. 

 

San Mateo 19 
Jesús apkeltenneykha ektémakxa negyamasma entáwa 

(Mr 10.1-12; Lc 16.18) 

1Apxegkek axta Jesús apkeñama yókxexma Galilea natámen 

apkeltenneykha, apwokmek axta yókxexma Judea, ekpayho nak 
ekteyapmakxa ekhem, mók nekha wátsam Jordán. 

2Apxámok axta énxet apyetlákxo, apkeltakmelchesekmek axta nahan 

apkelháxamap ma'a. 

3Nápakha fariseos axta apyo'ókmok Jesús yakwayam ékkónek. Aptahak 

axta apkelmaxneyeyncha'a s'e: —¿Hẽlhoya agyenyók entáwa megkalcha 
enxoho egwáxok ektahakxa? 

4Aptahak axta apchátegmowágko Jesús se'e: —¿Yagkólyetseteyk kéxegke 

ektémakxa nak ekxeyenma eknaktáxésamaxche m'a aptaha axta apkelané 
kéxegke sekxo' agko', ‘apkelanak axta énxet tén han kelán'a’? 

5Aptahak axta anhan Jesús se'e: ‘Ekeso eñamakxa peya nak ényók cha'a 

apyap énxet, tén han ényók ma'a egken, yakwayam enxoho épetchaha m'a 
aptáwa, xama nahan katnekxak xa ánet nak.’ 

6Kamaskok ektaha ánet, xama katnekxa'. Ekeso eñamakxa megkeyméxko 

nak kéxegke kólyenyókasek mók ma'a Dios apyepetcheso nak. 

7Aptahak axta apkelmaxneyeyncha'a énxet'ák se'e: —¿Yaksak ektéma 

apkeltémo axta Moisés kólmések kelán'a weykcha'áhak ekxeyenma 
negyamasma entáwa, keñe kólaphaksek? 

8Aptahak axta apkeláneya Jesús se'e: —Kalyéha'ak kélwáxók kéxegke, 

ékeso eñamakxa apchahayo axta aksa Moisés kólyenyók kéxegke kéltáwa; 
axta eyke katneyk sekxo' agko' xa ektaha nak. 

9Wánxa agkok, eltennásek ko'o kéxegke ektahakxa enxoho kélyamasma 

kéltáwa, megkatnaha enxoho elánegwayam pók énxet, keñe emekxak ma'a 
mók kelán'a, kéltawáseyha elyamhopma kéltaha enxoho xa. 

10Aptahak axta apkeltámeséyak apcháneya Jesús se'e: —Temék agkok 

sẽlyamhopma xa ektaha nak, tásek mantegyek entáwa. 

11Aptahak axta apchátegmowágko Jesús se'e: —Háwe apyókxoho énxet 

apmopwána ey'asagkohok se'e, wánxa m'a ektahakxa enxoho apméso Dios 
yakwayam ey'asagkoho'. 

12Yetneyk ektémakxa megkahayo nak etegyek aptáwa énxet: nápakha 

énxet cha'a mopwanchek etegyagkok apnakteyegka'a eñama m'a sekxo' 
appaleykmo, yetneyk nahan ma'a énxet ektaha nak kélteméseso 
megkalmopwancha'a etegyagkok apnakteyegka'a, yetneyk nahan nápakha 
énxet megkamopwancha'a nak etegyagkok apnakteyegka'a eñama 
apkelyetlo m'a aptémakxa nak Wese' apwányam Dios. Enxet apmopwána 
enxoho ey'asagkohok xa, ey'asagkoho'. 

Jesús apkelmaxnéseso aksok eltakmela sakcha'a létkók 

(Mr 10.13-16; Lc 18.15-17) 

13Kélnaklókasakmek axta Jesús sakcha'a létkók, yakwayam enxoho 

enegkenek apmék étseksa'ák elmaxnésesek; wánxa agkok, 
apkelpakhetchesek axta Jesús apkeltámeséyak ma'a énxet'ák ektaha axta 
apnaklo apketchek. 

14Aptahak axta Jesús apkeláneya apkeltámeséyak se'e: —Kólho hey'ótak 

sakcha'a létkók, nágkólnókasha, hakte appáxakweykmek aptémakxa nak 
Wese' apwányam Dios énxet'ák aphawo nak se'e sakcha'a létkók nak. 

15Apnegkenchek axta apmék Jesús étseksa'ák sakcha'a létkók 

apkelmaxnésesa, keñe axta apxega. 

Xama wokma'ák ekxákma aksok apagkok appakhetcheso Jesús 

(Mr 10.17-31; Lc 18.18-30) 

16Apyo'ókmek axta xama wokma'ák ekxámokma aksok apagkok Jesús. 

Aptahak axta apkelmaxneyeyncha'a se'e: —Sẽlxekmóso, ¿Yaksak aksok 
ektakmela eyéméxko ko'o alának yakwayam ótak ekyennakte egkenyek 
megkatnegwayam enéxa? 

17Aptahak axta apchátegmowágko Jesús se'e: —¿Yaksak ektaha 

selmaxneyeyncha'a nak xép ma'a aksok eltakmela nak? Wánxa eyke xama 
apyetna m'a aptaha nak aptakmela. Apmenyék agkok xép etxek ma'a 
ekyennaktamakxa nak egnenyek, elyahakxoho sat apkeltémókxa nak 
antehek Dios. 

18—¿Háxko ekteme m'a? —axta aptahak apkelmaxneyeyncha'a xa 

wokma'ák nak. Aptahak axta Jesús apchátegmowágko s'e: —‘Nágyakha 
pók, ná etwasha elyamhopma, ná emenyex, ná etne aksa apmopwána 
amya'a exének pók, 

19etne apcháyo apyap, tén han ma'a egken, yásekhoho pók ekhawo 

ektémakxa nak apchásekhamakpoho apagko' xép.’ 

20—Ektemegkek ko'o ekyókxoho xa, —axta aptahak wokma'ák— ¿Yaksak 

eyéméxko kaxwo'? 

21Aptahak axta apchátegmowágko Jesús se'e: —Apmokók agkok xép 

etnehek appéwomo, exeg, ekxeykxa m'a aksok apagkok ekyetna nak xép, 
elmésák ma'a énxet meyke nak aksok apagkok, keñe sat keytek ekxákma 
aksok apagkok xép ma'a néten. Keñe sat exyók, hétlawha sat nahan. 

22Xama axta apleg'a wokma'ák xa, kelapwámegkakxék axta aptakhákxo, 

hakte xámok axta aksok apagkok. 

23Keñe axta aptaha apkeláneya Jesús apkeltámeséyak se'e: —Askehe' 

yakwayam etxek énxet ekxákma aksok apagkok ma'a aptémakxa nak Wese' 
apwányam Dios. Nakso' xa sektahakxa nak sekpeywa seláneya kéxegke. 

24Keñe yeskohok etxek yágyatnáxeg ma'a sóketáma aktek, keñe m'a énxet 

ekxákma nak aksok apagkok askehe' etxek ma'a aptémakxa nak Wese' 
apwányam Dios. 

25Pelakkásók agko' axta apkelleg'a apkeltámeséyak xa. Aptahak axta 

apkelpakmeta s'e: —¿Yaksak sat kawának kawagkasaxchek teyp? 

26Apkelanawók axta Jesús, aptahak axta apchátegmowágko s'e: —

Mopwanchek ewagkasakpohok apagko' teyp énxet, Dios aksa apwanchek 
ewagkasek teyp. 

27Aptahak axta apcháneya Pedro s'e: —Negkexakkek axta negko'o 

ekyókxoho aksok egagkok, keñe negyetlawa exchep. ¿Yaksak sat anxawak 
negko'o? 

28Aptahak axta apchátegmowágko Jesús se'e: —Wokmek sat agkok ekhem 

yakwánxa katnekxak axnagcha'ák ekyókxoho aksok, cham'a apha sat néten 
aptaháno eyeymáxkoho m'a aptaha nak Apketche énxet, kólhakha sat 
nahan kéxegkáxa doce taháno, kéxegke kéltaha nak sétleykha, yakwayam 
enxoho kóltehek kélyekpelchémo m'a doce pók aptémakxa nak énxet'ák 
Israel. Nakso' xa sektahakxa nak seláneya kéxegke. 

29Kéxegke ektahakxa enxoho kélyamasma kélxagkok, kélyepma, kélyáxa, 

kélyepmeyk, kélchána, kélketchek, xóp kélagkok esenhan, eñama selyetlo 
ko'o, kayeykhágwomhok sat kélxawé aksok, kólxawak sat nahan 
ekyennakte kélnenya'ák megkatnegwayam enéxa. 

30Wánxa agkok, kónegók sat eyke kóltemesásekxak nápakha énxet apteme 

nak apkelámha apmonye'e keso kaxwo' nak, keñe sat kóltemesásekxak 
apkelámha apmonye'e m'a nápakha énxet apteme nak kónegók keso 
kaxwo' nak. 

San Mateo 20 
Jesús apyetcháseykekxoho énxet'ák apkeltamheykha neyseksa anmen yámet 

1“Máxa xama wese' namyep kélcheneykekxexa anmen yámet ma'a 

aptémakxa nak Wese' apwányam Dios, cham'a apxegama axta axto'o agko' 
aptegyeyncha'a énxet yakwayam eltemeykha neyseksa anmen yámet. 

2Hawók axta mók apkelpakmeyesma yakwayam eyánmagkasek wese' m'a 

ekweykenxal'a ekyanmaga xama ekhem nentamheykha, keñe axta 
apkeláphasa yakwayam eltemeykha neyseksa anmen yámet. 

3Apxegákxeyk axta makham axto'o las nueve axta m'a, apwet'ak axta 

apheyncha'a énxet meyke apkeltamheykha m'a apheykegkaxal'a cha'a 
énxet. 

4Aptahak axta apkeláneya s'e: ‘Kólmohok nahan kéxegkáxa kóltemeykha 

m'a seneykekxexa nak anmen yámet, ayanmagkasesek sat ekyanmaga 
kéltamheykha.’ Apkelxegkek axta. 

5Apxegákxeyk axta makham xa wese' nak, yetseksókhem axta m'a, keñe 

axta apxegákxo makham las tres taxnam. Hawók axta makham ma'a 
aptahakxa axta. 

6Las cinco taxnam axta anhan apmeyákxo makham ma'a apheykegkaxal'a 

énxet, apkelwetágweykxek axta makham énxet meyke apkeltamheykha; 
aptahak axta apkelmaxneyeyncha'a s'e: ‘¿Yaksak ektaha kélheyncha'a 
aksa yókxoho ekhem meyke kéltamheykha s'e?’ 

7Aptahak axta apkelátegmowágko s'e. ‘Méko eyke segmésama 

nentamheykha.’ Keñe axta aptaha apkeláneya s'e: ‘Kólmohok nahan 
kéxegkáxa kóltemeykha m'a seneykekxexa nak anmen yámet.’ 

8“Xama axta ekyaktésa, aptahak axta apcháneya wese' apkemha apmonye 

apkeláneykha s'e: ‘Elwónmakha hana énxet'ák ektaha nak apkeltamheykha, 
eyánmagkases nahan apkeltamheykha yeynho apmonye'e m'a axayok xeyk 
apkeltamheykha, keñe sat axayok eyánmagkasesek ma'a apmonye'e 
exchek apkeltamheykha.’ 

9Apkelwokmek axta m'a ektaha axta apchénamo apkeltamheykha las cinco 

taxnam, apyókxoho axta anhan apkexawágkok ekweykenxal'a 
kélyanmagkaso xama ekhem nentamheykha. 

10Keñe axta ekpehewákxo m'a ektaha axta apchénamo apkeltamheykha 

apmonye'e axto'o, apkeneykek axta kólmokók kólyáncheseshok kélméso 
ekyanmaga apkeltamheykha; wánxa agkok apyókxoho axta eyke anhan 
apkexawágkok ma'a ekweykenxal'a kélyanmagkaso xama ekhem 
nentamheykha. 

11Xama axta apkelmágko selyakye, apkelpakméteyha axta apxéna m'a 

wese'. 

12Aptahak axta apkelpakmeta s'e: ‘Aphésawo nak segyanmagkaseso 

negko'o xa énxet'ák apkelwe exchek amonye nelwáteso nentamheykha, 
xama hora aksa apkeltamheykha, keñe negko'o neltamheyncha'a neyseksa 
ekmexanma mayahat ekyókxoho ekhem.’ 

13Wánxa agkok, apchátegmowágkek axta eyke wese' appeywa xama xa 

énxet'ák nak. Aptahak axta apcháneya s'e: ‘Emók, matnesásak ko'o exchep 
ma'a megkapayhawo nak antehek. ¿Yaxchek kaxnawok mók 
nelpakmeyesma nenxéna ekwánxa ekyanmaga xama ekhem 
aptamheykha? 

14Ema xa selyakye apagkok nak, etakhekxa'. Ekmokók agkok ko'o 

axnéseshok sekméso ekyanmaga aptamheykha exchep xa axayok 
apkeltamheykha exchek, 

15hakte payhawók ko'o atnésesek selyakye ahagkok sekmokókxa enxoho 

atnésesek. ¿Apnatha'ak enxeykel'a exchep sektaha ko'o mamasma aksok 
ahagkok?’ 

16“Sat nahan katnehek énxet'ák apteme nak apkelámha apmonye'e keso 

kaxwo' nak, kónegók sat kóltemesásekxak, keñe sat kóltemesásekxak 
apkelámha apmonye'e m'a énxet'ák apteme nak kónegók keso kaxwo' nak. 

Jesús ekteme antanxo apxéneykekxoho yakwayam yetsapok 

(Mr 10.32-34; Lc 18.31-34) 

17Apxegkek axta Jesús apmahágko m'a tegma apwányam Jerusalén. 

Neyseksa apkelxega axta apkelpakhetchásak apxakcha'awók Jesús doce 
apkeltámeséyak. Aptahak axta apkeláneya s'e: 

18—Kélwet'awók kéxegke nelmeyákxo kaxwo' ma'a tegma apwányam 

Jerusalén, cham'a yakwánxa sat kólmések aptaha nak Apketche énxet ma'a 
apkelámha apmonye'e nak appasmo apkelmaxnéseso Dios énxet'ák 
apagkok, tén han ma'a énxet'ák apkelxekmóso nak apnámokkok ektémakxa 
segánamakxa. Yának sat nahan emátog, 

19egkések sat nahan ma'a énxet'ák metnaha nak judíos yakwayam enxoho 

yesmaksek, tén han etekpagmakha, tén han épetchesek aksok ektegyéso; 
wánxa agkok, antanxo ekhem sat eyke exátekhágwók makham. 

Santiago tén han Juan egken elmaxnagko aksok Jesús 

(Mr 10.35-45) 

20Yo'ókmek axta Jesús Zebedeo aptáwa, yetlo étchek, keltekxekwokmek 

axta atapnák apkenmágkaxa yakwayam enxoho kalmaxnak xama aksok. 

21Aptahak axta apkelmaxneyeyncha'a Jesús se'e: —¿Yaksak amenye'? 

Entahak axta eyátegmowágko s'e: —Yána exmakha ko'o étchek ma'a 
aptémakxa nak xép Wese', xama sat exnések ekpayhókxa 
apkelya'asamakxa, keñe sat nahan pók ma'a nepsagkalwa. 

22Aptahak axta apchátegmowágko Jesús se'e: —Megkólya'ásegkok 

kéxegke xa selmaxneya nak. ¿Kélwanchek enxeykel'a kóllegagkohok ma'a 
peya nak ko'o añegkoho' ekyetchesamaxkoho nak xama egheykok negyal'a 
aksok ekmáske? Aptahak axta apkelátegmowágko s'e: —Egwanchek. 

23Aptahak axta apchátegmowágko Jesús se'e: —Kóllegagkohok sat 

kéxegke xa nenlegeykegkoho nak, cham'a ekyetchesamaxkoho nak xama 
egheykok negyal'a aksok ekmáske, akke ko'o hepayhawok wának exek 
énxet ekpayhókxa nak selya'asamakxa tén han ma'a nésagkalwa. 
Appagkanchesek eyke Táta m'a énxet ektaha nak apkelyéseykha. 

24Xama axta apkelleg'a nápakha Jesús apkeltámeséyak xa, diez axta 

apyókxoho m'a, apkellókek axta aptaknawé m'a apkánet énxet apyáxeg 
xamo' axta. 

25Wánxa agkok, apkelwóneyha axta eyke Jesús ma'a apkeltámeséyak. 

Aptahak axta apkeláneya s'e: —Kélya'ásegkok kéxegke apkeltémakxa nak 
énxet'ák melya'áseyak Dios kelwese'e apagkok. Ennaktésakpohok cha'a 
neyseksa apkelmeykha apnámokkok. Yának nahan cha'a kóltehek kéláyo 
agko' nepyeseksa apnámokkok. 

26Akke kapayhawok katnehek kélnepyeseksa kéxegke xa ektaha 

nak. Kélmokók agkok kéxegke kóltehek kélámha kélmonye'e, kéméxchek 
kóltemeykha aksa nepyeseksa kélnámokkok; 

27Kélmokók agkok kéxegke kóltehek kélámha kélmonye'e, kéméxchek 

kóltemeykha aksa ektémol'a énxet apmomap. 

28Hakte hawók aptémakxa m'a aptaha nak Apketche énxet, axta eweyk 

yakwayam yának kólpasmok, wánxa aksa apwaya yakwayam epasmok 
énxet, tén han ényók apyennakte yakwayam exámhok énxet apkelwagkaso 
teyp. 

Jesús apkeltakmelcheseyam apkánet énxet meyke apakta'ák 

(Mr 10.46-52; Lc 18.35-43) 

29Xama axta aptepa Jesús yetlo apkeltámeséyak tegma apwányam Jericó, 

apxámok axta énxet apyetlákxo. 

30Xama axta apkelleg'a amya'a apyeykhágwokmo Jesús aphágkaxa 

apkánet énxet meyke apakta'ák, aptahak axta apkelyennaktésawo 
apkelpeywa s'e: —¡Wese', David Apketche, yepyósho henlanok negko'o! 

31Apnókáseyha axta eyke énxet apkeltamho elwanmeyekxa', wánxa agkok, 

apyanchesekmok axta eyke apteme apkelpeywa s'e: —¡Wese' David 
Apketche, yepyósho henlanok negko'o! 

32Apkenegwokmek axta Jesús, apkelwóneyha axta m'a énxet meyke 

apakta'ák nak. Aptahak axta apkelmaxneyeyncha'a s'e: —¿Yaksak 
kélámenyého atnésesek kéxegke? 

33Aptahak axta apkelátegmowágko énxet'ák meyke apakta'ák se'e: —

Egmenyék negko'o agwetekxaxma. 

34Apyósekak axta apkelano Jesús, appaknegkesakmok axta apakta'ák. 

Yetlókók axta apkelweteykekxaxma énxet meyke apakta'ák, 
apkelyetlákxeyk axta anhan Jesús. 

 

San Mateo 21 
Jesús aptaxnegwayam tegma apwányam Jerusalén 

(Mr 11.1-11; Lc 19.28-40; Jn 12.12-19) 

1Xama axta apkelágketchesekmo tegma apwányam Jerusalén, 

apkelwokmek axta nátegma ekwesey axta Betfagé, keto' axta egkexe Olivos 
ma'a, apkeláphásek axta Jesús apkánet apkeltámeséyak. 

2Aptahak axta apkeláneya s'e: —Kólmohok hana nátegma egmonye nak. 

Kólwetagwók sat yámelyeheykok kelwána kélteté táma yetlo étkok ma'a. 
Kóllekes sat táma, helnaklókásenta sat ko'o. 

3Appakhetchesek sat agkok xama énxet, kólteme sat kólának se'e: ‘Wese' 

egegkok xeyk apmokók elmaha, kaxwo' hek xeyk eláphásekxak makham.’ 

4Cháxa ektahakxa axta ektaha m'a aptémakxa axta apkeltenneykha Dios 

appeywa aplegaso, cham'a aptéma axta aptáxéso s'e: 

5“Etne yának énxet apheykha tegma apwányam Sión se'e: ‘Kóllano, 

apya'awak kéxegke Wese' kélagkok, yetlo megyeymákpoho, 
yámelyeheykok étkok apchánte, cha'a étkok ma'a yámelyeheykok 
kélpátegkesamol'a aksok.’ ” 

6Apkelxegkek axta Jesús apkeltámeséyak, aptemék axta anhan ma'a 

aptahakxa axta apkeláneya Jesús. 

7Apyentamákxeyk axta yámelyeheykok kelwána yetlo étkok, apkelaklamap 

axta apkeltahanchásak, keñe axta apchánta Jesús. 

8Apxámok axta énxet ma'a. Nápakha énxet axta apkelpeykásegkok 

apkelaklamap ámay awáxok, keñe axta nápakha apnegkenágko yámet 
aktegák apkelyaktónma axta. 

9Apsawhekpók axta apkelyennaktésawo apkelpeywa apkelxega axta 

apmonye'e, tén han ma'a apkelxega axta neptámen. Aptahak axta s'e: —

¡Kólpeykesho wese' apwányam David Apketche! ¡Tásek sat katnehek 
apxénamap xa apwa'a nak yetlo apsayam Dios apwesey! ¡Apcheymákpoho 
Dios apha nak néten! 

10Xama axta aptaxna Jesús tegma apwányam Jerusalén, yennegkek axta 

exma apyókxoho tegma kañe' Jerusalén, apxámok axta énxet aptaha cha'a 
aptegyeyncha'a amya'a s'e: —¿Yaksak énxet xa? 

11Aptahak axta apkelátegmowágko énxet'ák se'e: —Cháxa Jesús, aptaha 

nak Dios appeywa aplegaso apkeñama nátegma Nazaret yókxexma Galilea 
xa. 

Jesús apcháxñeso kañe' tegma appagkanamap 

(Mr 11.15-19; Lc 19.45-48; Jn 2.13-22) 

12Aptaxnegwokmek axta Jesús kañe' tegma appagkanamap, apsawhawók 

axta apkelántekkesa énxet apkelyanmagkásamap axta m'a. 
Apkelyaknegkesásegkek axta mésa m'a énxet'ák apyakmagkáseykekxa 
axta cha'a mók selyakye, tén han ma'a kélchexakhamakxa axta wáx'ay. 

13Aptahak axta apkeláneya s'e: —Temék eknaktáxésamaxche 

weykcha'áhak se'e: ‘Ektamhomaxchexa nempeywa nelmaxnagko sat ko'o 
eltamhakpok exagkok’, apkelyexánegweykenxa apkelmenyexma eyke 
kéltemesásak kéxegke. 

14Apya'awak axta apkenmágkaxa Jesús énxet meyke apakta'ák tén han 

meyke aptapnák. Apkeltakmelchesekmek axta anhan. 

15Xama axta apwet'a apkelana Jesús aksok sempelakkaso agwetak ma'a 

énxet'ák apkelámha apmonye'e nak appasmo apkelmaxnéseso Dios 
énxet'ák apagkok, tén han ma'a énxet'ák apkelxekmóso axta ektémakxa 
segánamakxa, xama axta anhan apkelleg'a elyennaktésawo elpeywa 
sakcha'a létkók kañe' tegma appagkanamap, entahak axta se'e: 
“¡Apcheymákpoho wese' David Apketche!”, apkellókek axta. 

16Aptahak axta apcháneya Jesús se'e: —¿Apleg'aya ektahakxa nak 

sakcha'a létkók? Aptahak axta Jesús apchátegmowágko s'e: —Ehay, 
ekleg'é'. ¿Yagkólyetseteyk kéxegke weykcha'áhak eknaktáxésamaxche 
ekxeyenma xa, ektéma nak ekxeyenma s'e: ‘Xép keñamak xa 
elmeneykmasa nak sakcha'a létkók, tén han ma'a sakcha'a létkók 
megkayamasma nak neme eltemésesa apcheymákpoho Exchep.’ 

17Keñe axta apkexaya aksa Jesús ma'a, apmahágkek axta tegma 

apwányam Betania. Axta aphakmok xama axta'a m'a. 

Jesús appakhetcheso ekmaso yámet ekwesey higo meyke ekyexna 

(Mr 11.12-14,20-26) 

18Meyk axta chakhak Jesús aptakháwo axta makham tegma apwányam. 

Axto'o axta m'a. 

19Apwet'ak axta higo yámet nekha ámay, apyo'ókmek axta enmakxa, wánxa 

axta aksa áwa' apwet'a. Aptahak axta apcháneya higo yámet se'e: —
¡Megkeyxnekxék sat cha'a exche'! Yetlókók axta anhan ekyamaye. 

20Xama axta ekpelakkasa apkelwet'a apkeltámeséyak ektahakxa, aptahak 

axta s'e: —¿Háxko enxoho ektahakxa ekyamaka nak heykxa higo yámet? 

21Aptahak axta apchátegmowágko Jesús se'e: —Yetneyk agkok kéxegke 

megkólya'áseyam, cham'a megkólya'ásekmo enxoho, kélwanchek kóltehek 
xa sektemésesakxa exchek ko'o higo yámet, kélwanchek nahan kóltehek 
kólának egkexe s'e: ‘Kapatyep xa, kataxnegwom wátsam ekwányam’, 
katnehek han xa. 

22Kólxawak sat kéxegke ekyókxoho aksok kélmaxné enxoho yetlo 

megkólya'áseyam, cham'a kéltaha enxoho nempeywa nelmaxnagko. 

Jesús apxawé apmopwána elának aksok 

(Mr 11.27-33; Lc 20.1-8) 

23Aptaxnegwákxeyk axta Jesús tegma appagkanamap natámen xa. 

Neyseksa apkelxekmóso énxet'ák axta m'a, apya'awa axta apkelámha 
apmonye'e nak appasmo apkelmaxnéseso Dios énxet'ák apagkok, tén han 
ma'a judíos apkelámha apmonye'e apagkok nak. Aptahak axta 
apkelmaxneyeyncha'a s'e: —¿Yaksak eyásenneykha exchep eltémo elának 
xa aksok nak? ¿Yaksak ekméso apmopwána? 

24-25Aptahak axta apchátegmowágko Jesús se'e: —Peyk ko'o xa 

almaxneyha kéxegke: ¿Yaksak axta eyáphaso Juan yakwayam 
eyakpásesagkok yegmen énxet? ¿Diosya axta apcháphaso, énxet'ák 
enxoho axta eykel'a apcháphaso? Elátegmowágkek agkok kéxegke, 
altennaksek sat ko'o eñamakxa nak sekmowána alának xa. Aptahak axta 
apkelpakhetchásekpoho s'e: “Nentemék agkok negátegmowágko Dios 
apcháphaso, keñe sat etnehek hegána', ‘¿yaksak ektéma kélya'aseykmo 
axta aptémakxa axta apkeltenneykha?’ 

26Magwanchek nahan anxének ektaha énxet apcháphaso Juan, negakak 

negko'o énxet'ák, hakte apyókxoho énxet melya'aseykmok aptaha Juan 
Dios appeywa aplegaso.” 

27Aptahak axta apkelátegmowágko énxet'ák se'e: —Magya'ásegkok. Keñe 

axta anhan aptaha apchátegmowágko Jesús se'e: —Maltennaksek nahan 
ko'o xa eñamakxa sekmowána alának xa. 

Jesús apyetcháseykekxoho apkánet apketchek énxet 

28Aptahak axta apkelmaxneyeyncha'a Jesús se'e: —¿Háxko katnehek 

kéxegke elchetamso kélwáxók se'e peya nak axének? Apkánet axta 
apketchek xama énxet. Aptahak axta apcháneya xama apketche s'e: 
‘Emhok hana etneykha m'a seneykekxexa nak ko'o anmen yámet.’ 

29Aptahak axta apchátegmowágko apketche s'e: ‘¡Mamokok axog!’ Keñe 

axta apyakmagkasa elchetamso apwáxok, apxegkek axta anhan. 

30Apya'aweykxeyk axta anhan apyap pók apketche, hawók axta anhan 

aptahakxa apcháneya. ‘Hoy, axog sat’, axta eyke aptahak 
apchátegmowágko m'a, keñe axta mexña. 

31¿Yaksak axta apkelyahákxoho aptahakxa appeywa apyap xa apkánet 

nak? —Cham'a apmonye exchek —axta aptahak apkelátegmowágko xa 
énxet'ák nak. Aptahak axta apkeláneya Jesús s'e: —Apmonye'e sat 
elántexek aptémakxa Wese' apwányam Dios ma'a énxet'ák apkelmomo nak 
selyakye yakwayam egkések wese' Roma, tén han ma'a kelán'ák 
ekyakmagkáseyak nak pók énxet ekpathetéyak ektegye selyakye. Axayok 
sat eyke kólántexek kéxegke. Nakso' xa sektahakxa nak seláneya kéxegke. 

32Hakte apwa'ak axta Juan el Bautista apkelxekmósa kéxegke 

eyéméxchexa nak kóltehek nápakto' Dios, kélya'aseykmek axta eyke; keñe 
axta melya'aseykmo m'a énxet'ák apkelmomo nak selyakye yakwayam 
egkések wese' Roma, tén han ma'a kelán'ák ekyakmagkáseyak nak pók 
énxet ekpathetéyak ektegye selyakye. Wánxa agkok, kélwetayók axta 
eykhe kéxegke ekyókxoho xa, axta eyke kólyakmagkasók ektémakxa 
elchetamso kélwáxók yakwayam megkólya'aseme'. 

Jesús apyetcháseykekxoho énxet'ák ekmasagcha'a apkeltémakxa 
apkeltamheykha 

(Mr 12.1-12; Lc 20.9-19) 

33“Kóleyxho hana s'e mók sekyetcháseykekxoho nak: Apkenákxeyk axta 

xama wese' anmen yámet namyep apagkok, aphaxtegkesek axta anhan 
neyáwa; apkelanak axta anhan apkelyakhapmakxa anmen yámet ekyexna, 
apkelanak axta anhan tegma netno' yakwayam enxoho elanha, keñe axta 
apmasásencha'a xóp apagkok ma'a énxet'ák ekha axta apkeltamheykha 
yakwayam etakmelchesek, keñe axta apxega apmahágko mók nekha. 

34Xama axta ekwokmo ekhem eknakxamáxchexa ekyexna, apkeláphásek 

axta apkelásenneykha wese', yakwayam enxoho elmaxnak ektaha 
apkeltamheykha namyep ma'a ekyexna ektahakxa enxoho apagkok. 

35Wánxa agkok, apkelmeyk axta eyke énxet apkeltamheykha xa wese' 

apkelásenneykha nak; apchakháha axta xama, keñe axta apchakha m'a 
pók, keñe axta anhan apkelyetna'a meteymog ma'a pók. 

36Apkeláphásekxeyk axta makham apkeláneykha xa wese' nak, apxámásók 

axta apkeláphaso, axta kaxnawok ma'a sekxo' axta: wánxa agkok, hawók 

axta eyke anhan aptemésesakxa énxet'ák apkeltamheykha xa apyókxoho 
nak. 

37“Keñe axta apcháphasa anhan apketche. Entahak axta elchetamso 

apwáxok se'e: ‘Yeykpok sat eyke ko'o hatte.’ 

38Xama axta apwet'a apwokmo wese' apketche xa énxet'ák ektaha axta 

apkeltamheykha, aptahak axta apkelpakhetchásekpoho s'e: ‘Cháxa peya 
nak exkekxak xóp xa; agakhek, keñe sat negko'o anxewekxak xóp apagkok.’ 

39Apmákpek axta xa wese' apketche nak, kélya'ásek axta neyáwa 

kélcheneykekxexa anmen yámet, kélakhegwokmek axta nahan ma'a. 

40“¿Háxko sat etnésesek wese' ektaha apagkok xóp kélcheneykekxexa 

anmen yámet xa énxet'ák apkeltamheykha nak, cham'a apkexyekmo sat? 
¿Háxko ektahakxa elchetamso kélwáxók kéxegke? 

41Aptahak axta apkelátegmowágko énxet'ák se'e: —Elnápok sat wese' yetlo 

megkamopyósa elanok xa énxet'ák elmasagcha'a nak apkeltémakxa, keñe 
sat emásesha xóp kélcheneykekxexa anmen yámet ma'a pók énxet'ák 
apkeltamheykha nak. Egkések sat eyke wese' aksok ekyexna apnakxéyak 
ma'a ektahakxa enxoho apagkok ma'a wese', cham'a ekwokmo enxoho 
ekhem eknakxamáxchexa. 

42Aptahak axta apkeláneya Jesús énxet'ák se'e: —¿Yagkólyetseteyk 

makham kéxegke eknaktáxésamaxche ektéma nak ekxeyenma s'e? 
‘Tamhákxeyk kaxwo' meteymog kélmámenyého kólmaha m'a meteymog 
apyamasma axta énxet'ák apkeláneyak nak tegma. Cháxa apkelana axta 
Wese' egegkok xa, payhekxeyk egwáxok negko'o negwet'a.’ 

43Ekeso eñamakxa seltennasa nak kéxegke peya kólwatésesek kélteme 

kélpáxakxo m'a aptémakxa nak Wese' apwányam Dios, keñe sat exkekxak 
ma'a énxet'ák aptekkesamo nak ekyexna apkelhaxanma nak Dios. 

44Nápakha'a apketkók sat etnehek énxet aptegwa'a enxoho xa meteymog 

nak; keñe sat ektaha enxoho meteymog ektegweykta, kakpelkohok sat. 

45Xama axta apkelleg'a apkelámha apmonye'e appasmo apkelmaxnéseso 

Dios énxet'ák apagkok ektahakxa apyetcháseykekxoho Jesús, tén han ma'a 
énxet'ák fariseos, apkelyekpelchágwokmek axta apkelxénágko Jesús xa 
énxet'ák nak. 

46Keñe axta apmoko eykhe emok, apkelakak axta eyke, hakte apxámok axta 

énxet apteme mey'áseyam Jesús aptaha Dios appeywa aplegaso. 

 

San Mateo 22 
Jesús apyetcháseykekxoho elánamáxche nento sẽlyamhopma 

(Lc 14.15-24) 

1Apkeltennáseyha axta makham Jesús énxet'ák aksok 

apyetcháseykekxoho. Aptahak axta apkeláneya s'e: 

2“Máxa xama wese' apkeláneso ektámáxche nento elyamhopma apketche 

m'a aptémakxa nak Wese' apwányam Dios. 

3Apkeláphásek axta apkelásenneykha apkeltamho eltennásekxak ma'a 

énxet'ák ektaha axta apkeláneyeykha, axta eyke emokok epásegwók xa 
énxet'ák nak. 

4Apkeláphásekxeyk axta makham pók apkelásenneykha. Aptahak axta 

apkeláneya s'e: ‘Kóltennés ekpencháséxko elánamáxche nento m'a 
énxet'ák seláneyeykha axta, eltamhok xeyk ko'o kólnápok weyke tén han 
seknaktóso kélnakmelaso nak, penchásexchek ekyókxoho; tásek elxegmak 
kaxwo'.’ 

5Axta eyke elyahákxak énxet'ák ektaha axta kéláneyeykha. Xóp apagkok 

axta apmeyákxak pók énxet ektaha axta kéláneyeykha, keñe axta pók 
apmeyákxo m'a apkelyanmagkásamakpexa, 

6keñe axta nápakha apkelma xa wese' apkelásenneykha nak, 

apnaktawásegkok axta anhan ekwokmoho apkennapa. 

7Aplókok apagko' axta xa wese' nak, apkeltamhok axta ennáhapwók 

sẽlpextétamo apagkok xa énxet'ák apkennapa axta apkelásenneykha, 
apkeltamhok axta anhan ewatneyásekxak apheykegkaxa. 

8Aptahak axta apkeláneya apkelásenneykha s'e: ‘Penchásexchek 

elánamáxche ektámáxche nento sẽlyamhopma, wánxa agkok, akke 
kapayhawok elxegmak ma'a énxet'ák seláneyeykha axta ko'o. 

9Kólmohok kéxegke ámay nepyeseksa tegma apwányam, kólána sat 

epásegwók ektámáxche nento sẽlyamhopma énxet kélwet'akxa enxoho.’ 

10Apkelxegkek axta nahan xa wese' apkelásenneykha nak, 

apchánchesakxeyk axta apyókxoho énxet'ák ektaha axta apkelweté, 
elmasagcha'a apkeltémakxa, tén han ma'a ektakmela nak apkeltémakxa; 
keñe axta aplana énxet ma'a ektámáxchexa nento. 

11“Xama axta aptaxnegwokmo wese' apteyánegwokmoho m'a énxet'ák 

ektaha axta apkeláneyeykha, apwet'ak axta xama énxet apmaheyak axta 
aksa meyke apkennáxamomap. 

12Aptahak axta apcháneya s'e: ‘Emók, ¿háxko aptahakxa aptaxnegwa'a 

exchep se'e, yetlo meyke apkennáxamomap?’ Apwanmakkek axta aksa xa. 

13Keñe axta apkelpakhetchesa wese' m'a énxet'ák ektaha axta 

apkeláneykha neyseksa ektámáxche nento sẽlyamhopma, aptahak axta 
apkeláneya s'e: ‘Kólnaktetches apmagkok, tén han apmék, kólyenyaw 

yókxexma ekyaktesakxa nak exma, cham'a yakwánxa sat elekxagwaha m'a, 
eltakxek sat nahan apma'ák eñama aplegeykegkoho ekmáske.’ 

14Apxámok énxet ektaha nak kéláneyeykha, apkántawók eyke m'a ektaha 

nak kélyéseykha.” 

Amya'a ekxénamaxche selyakye elmomaxche 

(Mr 12.13-17; Lc 20.20-26) 

15Apkelxegkek axta énxet'ák fariseos, apkeláneykxek axta 

apkelpakmeyesma yakwayam ékkónek esexnenak Jesús aptahakxa 
enxoho appeywa, cham'a natámen axta xa. 

16Apkeláphásek axta énxet'ák fariseos énxet'ák ektaha axta 

apkelxegexma'a, tén han ma'a ektaha axta apkelyetlo Herodes, yakwayam 
enxoho etnehek yának Jesús se'e: —Sẽlxekmóso, negya'ásegkok negko'o 
ektéma cha'a ekmámnaksoho aksok apxeyenma exchep, tén han 
apkelxekmósama énxet'ák ma'a apkeltémókxa nak antehek Dios, meyke 
apkenmexmo m'a ektémakxa nak apkelpakmeyesma énxet, hakte 
mexeyenmak xép ma'a elpeykesáseykekxoho nak apwáxók énxet'ák. 

17¿Háxko katnehek xép elchetamso apwáxok?: ¿Táseya agmések selyakye 

wese' Roma, sagkek enxeykel'a? 

18Apyekpelchawók axta Jesús ektahakxa ekmaso elchetamso apwáxók xa 

énxet'ák nak. Aptahak axta apkeláneya s'e: —Kéxegke 
kélmeyókásamáxkoho nak kéltémakxa, ¿Yaksak ektaha selyekkóna nak? 

19Helxekmós hana ko'o sawo selyakye kélmésamol'a cha'a wese' Roma. 

Apsókasakmek axta xama sawo selyakye. 

20Aptahak axta apkelmaxneyeyncha'a Jesús se'e: —¿Yaksak nát so, yaksak 

nahan énxet apwesey so kéltáxéso nak? 

21Aptahak axta apkelátegmowágko s'e: —Wese' apwányam Roma. Keñe 

axta aptaha apkeláneya Jesús se'e: —Kólmés wese' Roma m'a ektaha nak 
apagkok, kólmés nahan Dios ma'a ektaha nak apagkok. 

22Xama axta apkelleg'a xa, apkelwanmeyágkek axta aksa apkelano, 

apyenyókek axta aksa apkeltakháwo. 

Jesús kélmaxneyeykha ektémakxa nennakxétekhágwayam 

(Mr 12.18-27; Lc 20.27-40) 

23Nápakha énxet'ák saduceos axta nahan apkelwokmok 

apteyánegwokmoho Jesús cham'a ekhem axta. Exénhok axta cha'a 
énxet'ák saduceos méko m'a nennakxétekhágwayam nak; ékeso eñamakxa 
aptaha axta apkelmaxneyeyncha'a Jesús se'e: 



2237 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

24—Sẽlxekmóso, apxeyenmék axta Moisés ma'a apketsapa enxoho xama 

énxet méko enxoho apketche, keñe apyáxeg emekxak xa appepma aptáwa 
axta, yakwayam enxoho étaksek apketchek m'a apepma' apketsapma axta. 

25Apheykha axta negyeseksa negko'o siete énxet apkelyáxeg xamo'. 

Kelyamhopmék axta m'a ektaha axta apwányam, keñe axta apketsapa. Axta 
eteyk apketche, keñe axta apmákxo apyáxeg ma'a apepma' aptáwa axta. 

26Hawók axta anhan ektahakxa m'a pók ektaha axta aptéteyak, tén han ma'a 

pók ektaha axta anhan aptéteyak xa pók nak, axta temék xa ektaha nak 
ekweykmoho apsawhomákpoho m'a siete nak. 

27Apsawhekpók axta apkeletsapa xa, keñe axta anhan étsapa m'a kelán'a. 

28Wokmek sat agkok ekhem nennakxétekhágwayam, ¿yaksak sat katnehek 

atáwa nepyeseksa siete xa kelán'a nak?, hakte apsawhomákpók axta 
aptéma aptáwa xa kelán'a nak. 

29Aptahak axta apchátegmowágko Jesús se'e: —Megkólakhawok kéxegke 

hakte megkólya'ásegkok ektémakxa nak eknaktáxésamaxche 
weykcha'áhak, megkólya'ásegkok nahan ma'a ektémakxa nak Dios 
apmopwána. 

30Apnakxátekhágwokmek sat agkok énxet'ák apkeletsapma axta, kamaskok 

sat elyamhápegko énxet, tén han ma'a kelán'ák, hakte exnágwakxohok sat 
ma'a Dios apkelásenneykha apheyncha'a nak ma'a néten. 

31¿Yagkólyetseteyk kéxegke aptéma axta apxeyenma Dios ektémakxa 

nennakxétekhágwayam se'e? 

32‘Ko'o sekteme Abraham Dios apagkok, Isaac, tén han ma'a Jacob.’ ¡Háwe 

énxet apkeletsapma Dios apagkok ma'a Dios, wánxa Dios apagkok ma'a 
énxet'ák meletsapma nak! 

33Xama axta apkelleg'a énxet'ák xa, pelakkasek axta apkelwet'a ektahakxa 

apkelxekmóso Jesús. 

Segánamakxa Dios ektaha nak ektakmela agko' 

(Mr 12.28-34) 

34Apchaknákxeyk axta énxet'ák fariseos apkelleg'a amya'a 

apkelwanmeyásekxo Jesús ma'a énxet'ák saduceos, 

35keñe axta xama, aptaha axta apkelxekmóso apnámokkok ektémakxa 

segánamakxa apmoko nahan ékkónek Jesús. Aptahak axta 
apkelmaxneyeyncha'a s'e: 

36—Sẽlxekmóso, ¿Yaksak segánamakxa ektahakxa nak ektakmela agko' 

neyseksa m'a ekyókxoho segánamakxa nak? 

37Aptahak axta apcháneya Jesús se'e: —‘Kólteme kélyeykhásamáxkoho 

kélagko' kélásekhayo Dios Wese' kélagkok, ekweykmoho kaño' agko' 
kélwáxok, tén han ekweykmoho m'a ektémakxa nak elchetámeykha 
kélwáxok.’ 

38Cháxa ektahakxa nak ekyagwánxa agkok ektakmela segánamakxa 

eñama Dios xa. 

39Yetneyk nahan mók ekhawo xa ektéma nak ekxeyenma s'e: ‘Yásekhoho 

pók ekhawo ektémakxa nak apchásekhamakpoho apagko' xép.’ 

40Cháxa ánet segánamakxa ektaha nak eksawhomo ekpasmo m'a 

ekyókxoho eltémókxa nak antehek segánamakxa, tén han ma'a ektémakxa 
axta apkelxekmóso énxet'ák ektaha axta apkellegaso Dios appeywa. 

¿Yaksak apyepmeyk nano' Mesías? 

(Mr 12.35-37; Lc 20.41-44) 

41Axta elwátesagkok makham apchakneykekxa énxet'ák fariseos. 

42Aptahak axta apkelmaxneyeyncha'a Jesús se'e: —¿Yaksak kélanagkama 

kéxegke Mesías? ¿Yaksak apyepmeyk nano' ma'a? Aptahak axta 
apkelátegmowágko s'e: —David aptáwen neptámen. 

43Keñe axta aptaha apkeláneya Jesús se'e: —¿Yaksak eyke ektéma 

aptekkesesama nak elchetamso apwáxok Espíritu Santo David apkeltéma 
Wese' apagkok ma'a Mesías? Axta aptemék appeywa David se'e: 

44‘Aptahak axta Wese' Dios appakhetchesa Wese' ahagkok Mesías se'e: 

Exa ekpayhókxa nak selya'asamakxa, Ekwokmoho seknegkenchesa kóneg 
apmagkok ekyókxoho apkelenmexma.’ 

45¿Háxko katnehek etnehek Mesías David aptáwen neptámen, apkeltéma 

enxoho David Wese' apagkok ma'a Mesías? 

46Méko axta eyewagko kátegmowagkok xama enxoho, natámen, apkelakak 

axta elmaxneyagkohok xa énxet'ák nak. 

 

San Mateo 23 
Jesús apxeyenma nápakta'awo' énxet'ák apkeltémakxa fariseos tén han ma'a 

énxet'ák apkelxekmóso nak segánamakxa 
(Mr 12.38-40; Lc 11.37-54; 20.45-47) 

1Aptahak axta Jesús apkeláneya énxet'ák tén han apkeltámeséyak se'e: 

2“Apmeykekxek ektémakxa axta aptamheykha Moisés xa énxet'ák 

apkelxekmóso nak apnámokkok ektémakxa segánamakxa tén han ma'a 
fariseos. 

3Kólyahakxoho kéxegke xa énxet'ák nak, kóllána nahan ma'a 

apkeltamhókxa enxoho kóllána, akke nágkólyetlakxa m'a apkeltémakxa nak, 
hakte exének cha'a xama aksok, keñe elának cha'a mók aksok. 

4Eyeykhasagkohok cha'a m'a apkeltémókxa nak etnahagkok énxet'ák, pók 

énxet aksa cha'a yehekxak xa, keñe melanagkek xama enxoho xa énxet'ák 
nak. 

5Exekmóshok nahan cha'a énxet'ák ma'a ekyókxoho aksok apkeláneyak 

nak. Apmenyék nahan keytek Dios appeywa kéltáxéso ekpayhakxa nápát, 
tén han ma'a apaktegák nak, apmenyék nahan elyáncheshok elmakheykha 
napwa'ék apkelántaxno. 

6Apmenyék nahan katakmelhok apteykegkaxa nak aptéyak, apmenyék 

nahan kaxnagkok eltakmela apkeltaháno m'a kañe' apchakneykekxexa nak. 

7Apmenyék nahan kólpeykesek yetlo kéláyo m'a ámay nepyeseksa tegma 

nak, apmenyék nahan kóltehek kólának ‘sẽlxekmóso’. 

8“Wánxa agkok, nágkólho aksa kóltamhaxche kéxegke sẽlxekmóso, hakte 

kélyókxoho kéxegke kélteme kélyáxeg xamo', wánxa aksa xama apyetna 
m'a Apkelxekmóso nak kéxegke. 

9Nágkólteme aksa anhan kélyap kéxegke xama énxet apheykha nak keso 

náxop, hakte wánxa xama Kélyap ma'a apha nak néten. 

10Nágkólho nahan kóltamhaxche kéxegke sempeykesáseyak, hakte Cristo 

apwánxa apagkok aptaha Sempeykesáseyak. 

11Enxet ektahakxa enxoho apkemha apmonye kélnepyeseksa kéxegke 

kéméxchek epasmok apnámokkok. 

12Kéxegke ektahakxa enxoho kéltémo kólawho nepyeseksa kélnámokkok, 

mékoho sat kóltemesásekxa'; keñe sat kéxegke kéltemesásamáxche nak 
mékoho, ekha kéláyo sat kóltemesásekxa'. 

13“¡Kéxegkel'aye kéltaha nak kélxekmóso kélnámokkok ektémakxa 

segánamakxa, tén han kéxegke kéltaha nak fariseos, kéltaha nak 
kélmeyókásamáxkoho kélagko' kéltémakxa! Megkólhayók nahan kéxegke 
elántexek énxet ma'a aptémakxa nak Wese' apwányam Dios. 
Megkólántaxnók nahan kéxegkáxa, megkólhayók nahan elántexek énxet 
apmáheyo neykhe elántexek. 

14Kéxegkel'aye kélxekmóso nak kélnámokkok ektémakxa segánamakxa, 

tén han kéxegke kéltaha nak fariseos, kéltaha nak kélmeyókásamáxkoho 
kéltémakxa, hakte kólyementamhok cha'a kéxegke axanák ma'a kelán'ák 
tampe' nak, kólwenaktéshok nahan cha'a nempeywa nelmaxnagko 
yakwayam megkeykpelchexchek kéltahakxa. Ekeso eñamakxa peya nak 
kólxawak kéxegke ekyawe kéllegasáseykegkoho. 

15“¡Kéxegkel'aye kéltaha nak kélxekmóso kélnámokkok ektémakxa 

segánamakxa, tén han kéxegke kéltaha nak fariseos, kéltaha nak 
kélmeyókásamáxkoho kélagko' kéltémakxa! Kólsawhekxohok cha'a 
kélweynchámeykha keso náxop, tén han ma'a wátsam ekwányam nak, 
yakwayam enxoho elyetlakxak énxet kéltémakxa kéxegke. Kélwet'ak agkok 
nahan énxet apyetleykekxa kéltémakxa kéxegke, kóltemésesek cha'a 
eyéméxko agko' kólya'aksek sẽlmasésamakxa xa énxet nak, 
kayeykhágwomhok cha'a yakwánxa kóltemésesek kéllegasáseykegkoho 
kéxegke xa énxet'ák nak. 

16“¡Kéxegkel'aye kéltaha nak meyke kélakta'ák kélpeykesáseyak apxega 

kélmók! Kéltéma nak cha'a kélpeywa méko katnehek melana enxoho énxet 
ma'a aptemésesa enxoho ekmámnaksoho appeywa yakwayam elának 
xama aksok, cham'a apxéna enxoho ektaha apweteykegkoho m'a tegma 
appagkanamap, keñe apxéna enxoho ektaha ekweteykegkoho m'a selyakye 
ekyetna nak kañe' tegma appagkanamap, keytlawhok nahan apkelané 
aptahakxa enxoho appeywa. 

17Kéxegke elyéháxma nak, tén han meyke kélakta'ák nak. ¿Yaksak aksok 

ektaha ektakmela agko', selyakye, enxeykel'a m'a tegma appagkanamap 
nak? Hakte tegma appagkanamap keñamak apteméseso 
ekpagkanamaxche xa selyakye nak. 

18Kóltamhohok nahan cha'a kélpeywa kéxegke s'e: ‘Méko katnehek melana 

enxoho énxet ma'a aptemésesa enxoho ekmámnaksoho appeywa 
yakwayam elának xama aksok, apxéna enxoho ektaha ekweteykegkoho m'a 
ekwatnamáxchexal'a aksok, keñe apxéna enxoho ektaha ekweteykegkoho 
m'a aksok kélnegkenmol'a néten ekwatnamáxchexa aksok, keytlawhok 
nahan apkelané aptahakxa enxoho appeywa.’ 

19¡Kéxegke meyke kélakta'ák nak! ¿Yaksak aksok ektaha ektakmela agko': 

aksok eknegkenamaxcheya, enxeykel'a m'a ekwatnamáxchexal'a aksok 
néten? Hakte ekwatnamáxchexa aksok keñamak ekteméseso 
ekpagkanamaxche xa aksok eknegkenamaxche nak. 

20Kéxegke ektahakxa enxoho kélteméseso ekmámnaksoho kélpeywa yetlo 

kélxeyenma ektaha ekweteykegkoho m'a ekwatnamáxchexal'a aksok, 
megkólxénak wánxa m'a ekwatnamáxchexa nak aksok, akke anhan 
kélxénak ektaha ekweteykegkoho m'a ekyókxoho aksok ekhéyak nak néten; 

21keñe kéxegke ektahakxa enxoho kélteméseso ekmámnaksoho kélpeywa 

yetlo kélxeyenma ektaha apweteykegkoho m'a tegma appagkanamap, 
megkólxénak wánxa m'a tegma appagkanamap nak, akke anhan kélxénak 
ektaha apweteykegkoho m'a Dios apha nak ma'a kañe'. 

22Kéltemésesek agkok kéxegke ekmámnaksoho kélpeywa yetlo 

kélxeyenma ektaha ekweteykegkoho m'a néten, kélxénchek nahan kéxegke 

ektaha ekweteykegkoho m'a Dios aptaháno aphamakxal'a, tén han 
apweteykegkoho m'a Dios. 

23“¡Kéxegkel'aye, kéltaha nak kélxekmóso kélnámokkok ektémakxa 

segánamakxa, tén han kéxegke kéltaha nak fariseos, kéltaha nak 
kélmeyókásamáxkoho kélagko' kéltémakxa! kélmésamol'a Dios xama aksok 
ekwokmo enxoho diez ekyókxoho, cham'a pánakte áwa' ekweseyl'a menta, 
tén han ma'a ekweseyl'a yakpa', tén han ma'a comino, megkólyahakxók 
eyke cha'a m'a nelxekmowásamáxche ektaha nak ektakmela agko' eñama 
m'a segánamakxa nak, cham'a nentémakxa ekpéwomo nak, tén han ma'a 
negemleykekxoho egmók nak, tén han ma'a magyenseyam nak nempasmo 
egmók. Cháxa eyéméxko nak kóllána kéxegke xa, meyke kélwáteseyam 
kéllané xa ekyókxoho nak. 

24¡Kéxegke kéltaha nak meyke kélakta'ák kélpeykesáseyak apxega kélmók! 

¡Kólleyhok cha'a kéxegke páye aptaxnegwa'a enxoho egheykok kélagkok, 
keñe kólnaksapok ma'a yágyatnáxeg! 

25“¡Kéxegkel'aye kéltaha nak kélxekmóso kélnámokkok ektémakxa 

segánamakxa, tén han kéxegke kéltaha nak fariseos, kéltaha nak 
kélmeyókásamáxkoho kélagko' kéltémakxa!, kélyenyesamol'a cha'a 
empe'ék egheykok kélagkok tén han ma'a sokpayhe kélagkok nak, wánxa 
agkok, láneyók eyke aksok kélmenyexma m'a kañe', tén han ma'a aksok 
kélma nak yetlo megkólyexnegwayam. 

26¡Xép fariseo meyke apakta'ák nak!; yaxñés sekxo' awáxok xa egheykok 

apagkok nak, keñe sat kawakxohok nahan eyáxñeyo m'a empehek! 

27“¡Kéxegkel'aye kéltaha nak kélxekmóso kélnámokkok ektémakxa 

segánamakxa, tén han kéxegke kéltaha nak fariseos, kéltaha nak 
kélmeyókásamáxkoho kélagko' kéltémakxa!, hakte máxa kéxegke tegma 
apketkók takhaxpop kélmópesamol'a, aptásek katnehek apyempe'ék, keñe 
m'a kañe', kalánhok apexchakkok ma'a ektaha nak apkeletsapma, tén han 
ma'a ekyókxoho ektémakxa nak ektahapma. 

28Cháxa kéltémakxa nak kéxegke xa, máxa kóltehek ektakmela enxoho 

kéltémakxa nápakta'awo' énxet'ák, keñe kalánhok kélmeyókásamáxkoho 
kélagko' kéltémakxa m'a kañe' kélwáxok, tén han ma'a ekmaso nak 
kéltémakxa. 

29“¡Kéxegkel'aye kéltaha nak kélxekmóso kélnámokkok ektémakxa 

segánamakxa, tén han kéxegke kéltaha nak fariseos, kéltaha nak 
kélmeyókásamáxkoho kélagko' kéltémakxa!, hakte kéxegke kéltaha 
kélláneso takhaxpop apagkok ma'a ektaha axta apkellegaso Dios appeywa, 
kéxegke nahan kélnáxegkáseykha m'a énxet apkelpéwomo takhaxpop 
apagkok nak, 

30kóltehek cha'a kéxegke kélpeywa s'e: ‘Negheykha axta agkok negko'o m'a 

apheykegkaxa axta ẽlyepmeyk nano', mampasmek axta m'a apkelnapma 
axta énxet'ák Dios appeywa apkellegaso.’ 

31Kélyekpelchágwokmek kéxegke aptaha apkelnapma Dios appeywa 

apkellegaso m'a kélyepmeyk nano' kéxegke, cháxa kéltahakxa nak 
kélpeywa. 

32¡Kóllenxanmoho kéllané m'a apchénamo axta apkelaneykegko 

kélyepmeyk nano' kéxegke! 

33“¡Yéwa kéxegke! ¡Kélhawók kéxegke yéwa! Megkólwanchek sat kéxegke 

kólegketaxchek ekwa'a sat ma'a kéllegasáseykegkoho eñama nak ma'a 
sẽlmaséseykenxa nak. 

34Ekeso eñamakxa peya nak ko'o aláphaksek kélnepyeseksa kéxegke 

énxet'ák apkellegaso nak Dios appeywa, tén han ma'a énxet'ák 
apkelya'áseykegkoho nak ektémakxa Dios appeywa, tén han ma'a énxet'ák 
apkelxekmósamo nak apnámokkok. Kólnápok sat eyke kéxegke m'a, aksok 
ektegyéso sat nahan kólyepetchesek nápakha, kañe' apchakneykekxexa 
judíos sat nahan kólnáhapmakha m'a nápakha, kólántaxmakha sat nahan 
nátegma kólmenxenmakha. 

35Kóllegásesagkohok sat kéxegke eñama ekyegkenamaxche éma apagkok 

ma'a énxet'ák meyke apkeltémakxa aptekyawa axta, Abel axta 
eyeynókxa, aptaha axta appéwomo, ekwokmoho m'a apmatña axta 
Zacarías, aptaha axta Berequías apketche, cham'a kélakha axta kéxegke 
nápakha tegma appagkanamap keto' ekwatnamáxchexa axta cha'a aksok. 

36Sat kañék eyahapweykta kéllegasáseykegkoho énxet'ák apheyncha'a nak 

keso negwánxa nak. Nakso' xa sektahakxa nak sekpeywa seláneya 
kéxegke. 

Jesús apkelekxagweykha apkelanyo tegma apwányam Jerusalén 

(Lc 13.34-35) 

37“¡Jerusalén, Jerusalén! ¡Kélnapmakxa nak cha'a Dios appeywa 

apkellegaso nak! ¡Kélyetneykxa nak han cha'a meteymog ma'a seykha 
amya'a Dios apkeláphaso nak! Hágkaxwe amawhok wánchásekxak 
énxet'ák apheykha xa Jerusalén, ektémol'a kánchásekxak étkók tat'a kóneg 
axampagkok, axta eyke kólmáheyók kéxegke. 

38Kóllano hana tegma appagkanamap kélagkok, méko sat katnehek 

eyásekha'a; 

39eltennásek ko'o kéxegke peya mehelwetekxók cha'a kaxwo', ekwokmoho 

kéltaha kélpeywa s'e: ‘¡Tásek sat katnehek apxénamap xa apwa'a nak yetlo 
apsayam Dios apwesey!’ ” 

San Mateo 24 
Jesús apxeyenma yakwayam kóltegkesek tegma appagkanamap 

(Mr 13.1-2; Lc 21.5-6) 

1Aptekkek axta Jesús kañe' tegma appagkanamap, peyk axta eykhe exog, 

keñe axta apya'awekto apkeltámeséyak apxekmósa m'a ektémakxa axta 
apkelánamap tegma appagkanamap. 

2Aptahak axta apkeláneya Jesús se'e: —Kélwet'ak kéxegke ekyókxoho xa. 

Kasawhaxkohok sat kaxpaknek meteymog, megkathánekxék sat mók, 
ekyókxoho sat kalmassegwók. Nakso' xa sektahakxa nak seláneya 
kéxegke. 

Magkenatcheso yakwánxa katnehek néxa ekhem 

(Mr 13.3-23; Lc 21.7-24; 17.22-24) 

3Apkelmeyákxeyk axta egkexe Olivos natámen xa. Aphakmek axta Jesús 

ma'a, apya'aweykxeyk axta apkeltámeséyak yakwayam elmaxneyha 
apxakko' ma'a. Aptahak axta s'e: —Egmenyék negko'o hẽltennaksek ekhem 
yakwánxa katnehek ma'a apxéna exchek. ¿Háxko sat katnehek 
magkenatcheso apkexyekmo sat makham xép, tén han ma'a 
ektemégwokmo sat néxa ekhem? 

4Aptahak axta apchátegmowágko Jesús se'e: —Kólleyxmakha sat, 

nágkólho aksa kólyexanchesha. 

5Hakte elwak sat énxet apxámokma sexneyásamákpoho ko'o. Sat etnehek 

apkelpeywa s'e: ‘Ko'o Mesías’, apxámok sat nahan etnehek énxet 
apkelyexancháseykha. 

6Kóllegak sat kéxegke amya'a ektepa kempakhakma s'e, tén han ma'a mók 

apkelókxa nak; nágkólyegwé aksa, hakte cháxa yakwánxa nak katnehek xa, 
háwe eyke yakwánxa makham katnehek néxa ekhem ma'a. 

7Elnapakpok sat énxet xama yókxexma, yenmexek sat ma'a apheykha nak 

mók apkelókxa, kampakhaxchek sat nahan mók apkelókxa; katyapok sat 
meyk segakhe, kayawheykha sat nahan xóp mók xama apkelókxa. 

8Wánxa agkok, cháxa eyesextexa sekxo' kéllegeykegkoho ekmáske xa. 

9“Keñe sat kólmaxchek kéxegke yakwayam kólnaktawasagkoho'; kóltekyók 

sat nahan, apyókxoho énxet sat nahan etaknók kéxegke ko'o eñamakxa. 

10Apxámok sat énxet apkelyenseyam apteme melya'áseyam ma'a ekhem 

sat, etaknaweykxak sat cha'a pók apagko' énxet, etlakkasesek sat nahan 
cha'a yának emakpok pók. 

11Elántépok sat Dios appeywa apkellegaso apkelmopwána amya'a nak, 

apxámok sat nahan etnehek énxet apkelyexancháseykha. 

12Kapayhekxak sat ekmaso nentémakxa, kamaskok sat apkelásekhamap 

énxet. 

13Wánxa agkok ewagkasakpok sat eyke teyp ma'a énxet apteme nak 

apyennaktésamo mehey'áseyam ko'o ekwokmoho néxa. 

14Ekyókxoho yókxexma sat kóllegaksek xa amya'a ektakmela ekxeyenma 

nak ma'a aptémakxa nak Wese' apwányam Dios, yakwayam enxoho 
elya'ásegwók apyókxoho pók aptémakxa énxet; keñe sat kammok néxa 
ekhem. 

15“Aptáxésegkek axta Daniel aptaha axta Dios appeywa aplegaso m'a aksok 

ekmaso agko' ektawáseykencha'a axta tegma appagkanamap. Kélwet'ak 
sat agkok kéxegke ekyetna aksok ekmaso m'a kañe' tegma appagkanamap 
ekpagkanamaxchexa nak —kéxegke ektahakxa enxoho kélyetseté s'e, 
kólya'asagkoho ektémakxa—, 

16kólmohok sat kólenyahagkok néten xóp elekháhéyak elyawe kéxegke 

kéltaha nak kélheykha Judea; 

17keñe m'a énxet apheykha nak néten apxanák, nágkólántep aksa 

yakwayam kóllekwakxak aksok kélagkok kañe'; 

18keñe énxet'ák apkeltamheykha nak yókxexma, tásek melmeyekxek 

apxanák yakwayam elwakxak apkelnakta. 

19¡Ayósekak sat kelán'ák lós'awók ma'a ekhem sat, tén han ma'a kelán'ák 

keyetsék étchek nak! 

20Kólmaxna kéxegke Dios yakwayam enxoho megkólenyahagkok ma'a 

apkepsamágexal'a tén han ma'a ekhem sábado, 

21hakte katyapok sat nenlegeykegkoho ekyawe agko', megkatnama axta 

eyeynamókxa elánamáxche keso náxop, megkatnekxék sat nahan cha'a. 

22Apwenakteyások agkok Dios xa ekhem nak, méko kawagkasaxchek teyp; 

eyakwataksohok sat eyke eñama apkelásekhayo m'a ektaha nak 
apkelyéseykha. 

23“Temék agkok amya'a kéláneyáxko kéxegke s'e: ‘Kóllano, keso Mesías 

se'e’, esenhan katnehek amya'a s'e: ‘Kóllano, cháxa apha xa’, nágkóleyxho 
aksa. 

24Hakte elwak sat énxet'ák apkeltemesásamap nak Mesías, tén han ma'a 

Dios appeywa apkellegaso apkelmopwána amya'a nak; elának sat nahan 
aksok magkenatcheso agko' nak agweta', tén han ma'a sempelakkaso nak 
agweta', yakwayam enxoho elyexanchesha énxet'ák, kawomhok sat nahan 
apkelyexancháseykha m'a ektaha nak Dios apkelyéseykha, apkepwagko 
enxoho. 

25Ekpenchásók seltennasa kéxegke seyésa xa, amonye ekteme. 

26Temék agkok amya'a kéláneyáxko kéxegke s'e: ‘Kóllano, apheyk Mesías 

á yókxexma meykexa énxet’, nágkólmohok aksa; temék agkok nahan 
amya'a kéláneyáxko s'e: ‘Kóllano, keso apyexanma Mesías se'e’, 
nágkóleyxho aksa. 

27Máxa takha' apkelyenma sat katnehek katyapok elyenma m'a 

ekteyapmakxa ekhem ekweykekxoho m'a taxnegwánxa ekhem, sat 
katnehek apkexyekmo sat aptaha nak Apketche énxet xa. 

28Sat yaknekxak máma m'a ekyetnakxa enxoho kélhápak. 

Ektaha nak Apketche énxet apkexyeyam 

(Mr 13.24-37; Lc 21.25-33; 17.26-30,34-36) 

29“Yeyk'ak sat agkok xa nenlegeykegkoho nak, kapeysemekxak sat 

ekhem, kamaskok sat nahan apkelsasáxma m'a pelten, epallentak sat yaw'a 
apkeleñama néten, kalyawheykha sat ekyókxoho aksok ekhéyak nak néten. 

30Keñe sat kataxchek néten aksok magkenatcheso apkexyeyam ma'a 

aptaha nak Apketche énxet, elyegweyk sat apyókxoho énxet apheykha nak 
keso náxop, ellekxagwaha sat nahan, étak sat nahan exyók néten neyseksa 
yaphopé m'a aptaha nak Apketche énxet, yetlo ekyawe apmopwána tén han 
apcheymákpoho. 

31Eláphaksek sat apkelásenneykha yetlo ekyennakte apkelpáwaso 

apkelakkahaso yakwayam enxoho yánchásekxak ma'a ektaha nak 
apkelyéseykha apkeleñama ekyókxoho yókxexma: nexcheyha, nepyeyam, 
ekteyapmakxa ekhem, tén han ma'a ektaxnegwánxa ekhem, esawhekxohok 
sat keso náxop. 

32“Kólya'asagkoho kéxegke ektémakxa nak senxekmóso yámet ekwesey 

nak higo: Keltásek agkok naw'ék aktegák yámet ekwesey nak higo, keñe 
katyapok áwa', keñe kólya'asagkohok kéxegke eyágketwokmo m'a 
ekméxanmakxal'a. 

33Ekhawo nahan ektémakxa xa, kélwet'ak agkok ektaha ekyókxoho xa, 

kólya'ásegwomho sat eyágketwokmo apweyktamxa m'a aptaha nak 
Apketche énxet. 

34Katnehek sat xa amonye apkeletsapma énxet'ák apheyncha'a se'e kaxwo' 

nak. Nakso' xa sektahakxa nak seláneya kéxegke. 

35Kamaskok sat néten, kamaskok sat nahan keso náxop, wánxa agkok 

megkamassegwomek eyke ko'o sekpeywa. 

36“Méko ekya'ásegkoho ekwánxa ekhem tén han ekwánxa hora, 

melya'ásegkok nahan ma'a Dios apkelásenneykha apheykencha'a nak 

néten, mey'ásegkok nahan ma'a Dios Apketche. Wánxa apya'ásegkoho m'a 
Apyap. 

37“Sat katnehek nahan apkexyekmo sat ektaha nak Apketche énxet ma'a, 

ektémakxa axta aphamakxa Noé. 

38Apyeneykegkek axta apyenéyak énxet, apteykegkek axta anhan aptéyak, 

kelyamhápeykegkek axta nahan, cham'a amonye ekwé axta mámeye 
ekyawe agko', ekwokmoho m'a ekhem aptaxna axta Noé kañe' 
yántakpayhe. 

39Wa'ak axta mámeye ekwányam agko' neyseksa melhaxanma, sawhawók 

axta elnapa yegmen xa énxet'ák nak. Sat nahan katnehek apkexyekmo sat 
aptaha nak Apketche énxet. 

40Apkánet énxet sat exmakha yókxexma ektaha sat xa: xama sat emakpok, 

keñe sat etakmopagkok ma'a pók. 

41Anet kelán'a sat katekxók aksok ektekxekxo: xama sat kamaxchek, keñe 

sat katakmopagkok ma'a mók. 

42“Kólleyxmakha kéxegke, hakte megkólya'ásegkok ekwánxa ekhem 

yakwánxa ewatak Wese' kélagkok. 

43Kólya'asagkoho nahan se'e: apleg'ak agkok ekwánxa hora axta'a 

yakwánxa etaxnegwók apxagkok apmenyexma m'a énxet ekha nak 
apxagkok, eleyxmakha aksa, megyohok nahan etaxnegwók énxet ma'a 
apxagkok yakwayam enxoho emenyexwók. 

44Kóllánekxak nahan kéxegkáxa kéltahakxa; hakte ewatak sat ektaha nak 

Apketche énxet neyseksa megkólhaxanma. 

Kélásenneykha meyenseyam aptamheykha tén han ma'a kélásenneykha 
apyenseyam nak aptamheykha 

(Lc 12.41-48) 

45“¿Yaksak m'a kélásenneykha meyenseyam nak aptamheykha, tén han 

ma'a ekha nak apya'áseykegkoho aksok, cham'a apchásenneykekxohol'a 
wese' apagkok etakmelchesesek ma'a apkeláneykha apheykha nak 
apxagkok, yakwayam enxoho elmésagkok aptéyak ekwokmo enxoho 
apteykegkaxa aptéyak? 

46Apkeleñémo agko' énxet kélásenneykha apwetágweykxo enxoho wese' 

apagkok apkelana m'a apkeltamhókxa axta elána'. 

47Eltennásek ko'o kéxegke peya esawhohok elmések aksok apagkok wese' 

yakwayam eltakmelchesesek xa kélásenneykha nak. 

48Wánxa agkok, ekmaso aptémakxa agkok se'e kélásenneykha nak, 

xénchek agkok apwáxok peya mewakxék heykxa wese' apagkok, 

49keñe enaktawasagkohok ma'a apkelxegexma'a aptamheykha, epaxkaha 

nahan anmenát'ák, etwohok nahan xamo' aptéyak tén han énhok xamo' 
apyenéyak, 

50keñe ewatak aksa wese' apagkok neyseksa melhaxnakxoho, 

mey'asagkehek nahan ekwánxa hora, 

51eñásesagkohok nahan, exnéshok ekwánxal'a kéllegasáseykegkoho m'a 

énxet'ák apkelmeyókásamákpoho apagko' nak apkeltémakxa. Keñe, 
elekxagwaha, eltakxek nahan apma'ák eñama aplegeykegkoho ekmáske. 

 

San Mateo 25 
Jesús apyetcháseykekxoho diez kelán'a étkók 

1“Máxa sat katnehek aptémakxa nak Wese' apwányam Dios ma'a 

ektémakxa axta diez kelán'a étkók elya'áyekmo axta sẽlyamhopma, 
kelmákxeyk axta chálewaso yetlo égmen'ák, kelanyexágkek axta m'a 
ektaha axta yakwayam kalyamhápok. 

2Cinco axta ekyókxoho kelán'a étkók megkatnaheykha axta awáxók, keñe 

axta anhan cinco ekpenchesamo axta eláneykekxa ektahakxa. 

3Kelsókek axta chálewaso agkok ma'a kelán'a étkók megkatnaheykha axta 

awáxók, axta eyke kálsókok égmen'ák yakwayam kalyetmekxak ma'a 
elyamásexko enxoho égmen'ák chálewaso agkok. 

4Keñe axta m'a kelán'a étkók ekpenchesamo axta eláneykekxa ektahakxa, 

kelsókók axta sokpeysyam elláneykegkoho chálewaso égmenek, kelsókók 
axta anhan chálewaso agkok. 

5Yehémek axta apwokmo m'a yakwayam axta kalyamhápok, keñe axta 

ennapa teyn xa ekyókxoho nak, sawhéxkók axta anhan eknaktena. 

6Chágketwokmek axta axta'a eysekso', kelleg'ak axta ektaha kélpeywa 

ekyennakte s'e: ‘¡Apxegakmek yakwayam kalyamhápok! ¡Kóllanyexák!’ 

7Sawhéxkók axta eknakxétekhágko xa kelán'a étkók nak, kelánegkakxeyk 

axta chálewaso agkok. 

8Keñe axta elpakmeta kelán'a étkók megkatnaheykha axta awáxók 

elpakhetchesa m'a kelán'a étkók ekpenchesamo axta eláneykekxa 
ektahakxa. Entahak axta eláneya s'e: ‘Hegmés negko'o ketsék chálewaso 
égmenek, hakte peyk negko'o kalsapónak chálewaso egagkok.’ 

9Wánxa agkok, entahak axta elátegmowágko kelán'a étkók ekpenchesamo 

axta eláneykekxa ektahakxa s'e: ‘Ma', mehegwakxók negko'o xa, 
megkawakxók nahan kéxegkáxa, akke tásek kélmeyákxo enxoho m'a 
kélchexakhamakxa nak, kóltegye' yakwayam kólmaha kéxegke.’ 

10Apwakteyk axta yakwayam kalyamhápok neyseksa elxega xa cinco 

kelán'a étkók nak ektegyagwákxo chálewaso égmenek, keñe axta elántaxna 
kañe' tegma yetlo kaxwé yakwayam kalyamhápok ma'a kelán'a étkók 
ekpenchesamo axta eláneykekxa ektahakxa. Keñe axta kélapeykxo átog. 

11Kelwákxeyk axta makham xa kelán'a étkók elxega axta. Entahak axta 

elpeywa s'e: ‘¡Wese', wese', henlekkes negko'o átog!’ 

12Wánxa agkok aptahak axta apchátegmowágko wese' s'e: ‘Nakso' 

ektemesásak malyekpelcha kéxegke.’ 

13Keñe axta anhan aptaha apkeláneya Jesús énxet'ák se'e: 

“Nágkólnakténho aksa kéxegke, hakte megkólya'ásegkok kéxegke ekwánxa 
ekhem, megkólya'ásegkok nahan ekwánxa hora. 

Jesús apyetcháseykekxoho selyakye 

(Lc 19.11-27) 

14“Máxa sat katnehek énxet keto' apmaheykegkaxal'a mók apkelókxa m'a 

aptémakxa nak Wese' apwányam Dios, cham'a apkelwóneykencha'a axta 
apkeláneykha, appekkencháseykxek axta appeywa apkeltamho 
etakmelchesesek selyakye apagkok. 

15Cinco mil sawo selyakye axta apmeyásak xama xa énxet'ák nak, keñe axta 

pók apmésa dos mil sawo selyakye, keñe axta anhan pók apmésa mil sawo 
selyakye, cham'a apkepwagkexa enxoho apkelmeykha selyakye. Keñe axta 
apxega xa wese' nak. 

16Apyancháseykxeyk axta selyakye apagkok ma'a énxet apxawé axta cinco 

mil sawo selyakye, cinco mil axta anhan wokmok apyancháseykekxa 
selyakye. 

17Hawók axta anhan aptahakxa m'a apxawé axta dos mil sawo selyakye. 

Dos mil sawo selyakye axta anhan apyancháseykxak ma'a. 

18Keñe m'a apxawé axta mil sawo selyakye, kañe' máxek apmeta axta 

apposesakmok wese' selyakye apagkok. 

19“Nano' axta temék apweykto wese' apagkok xa énxet'ák nak, 

apkelánesakxeyk axta anhan weykcha'áhak xa apkeláneykha nak. 

20Apwokmek axta apmonye m'a ektaha axta apxawé cinco mil sawo 

selyakye, apmések axta anhan wese' apagkok mók cinco mil sawo selyakye 
ektaha axta apyancháseykekxa. Aptahak axta apcháneya s'e: ‘Wese', cinco 
mil sawo selyakye axta exchep egkesók, keso mók cinco mil sawo selyakye 
sekyancháseykekxa ko'o s'e.’ 

21Aptahak axta apcháneya wese' apagkok se'e: ‘Takmelakxoho, xép aptaha 

seláneykha ektakmela aptémakxa apteme nahan meyenseyam 
aptamheykha; axámaseshok sat kaxwo' selméso exchep selyakye 

yakwayam heltakmelchesesek, hakte aptakmelchesek axta m'a selyakye 
étkok sekmésa axta exchep. Etex kañe', kalpayhekxak sat egwáxok.’ 

22Keñe axta anhan apwákxo m'a énxet apxawé axta dos mil sawo selyakye, 

aptahak axta apcháneya s'e: ‘Wese', dos mil sawo selyakye axta exchep 
egkesók, keso mók dos mil sawo selyakye sekyancháseykekxa ko'o s'e.’ 

23Aptahak axta apcháneya wese' apagkok se'e: ‘Takmelakxoho, xép aptaha 

seláneykha ektakmela aptémakxa, apteme nahan meyenseyam 
aptamheykha; axámaseshok sat kaxwo' selméso exchep selyakye 
yakwayam heltakmelchesesek, hakte aptakmelchesek axta m'a selyakye 
étkok sekmésa axta exchep. Etex kañe', kalpayhekxak sat egwáxok.’ 

24“Keñe axta apwákxo nahan ma'a énxet apxaka axta mil sawo selyakye, 

aptahak axta apcháneya wese' apagkok se'e: ‘Wese', ekya'ásegkok ko'o 
aptaha exchep wese' aplo, apnakxegweykmohol'a ekyexna megkatnahakxa 
nak apkeneykekxa, yanchásekxak nahan cha'a m'a aksok megkatnaha nak 
apkeneykekxa exchep. 

25Ekeso eñamakxa seyeka axta ko'o exchep, ekxegkek axta sekpósakmo 

selyakye apagkok kañe' xóp. Keso selyakye apagkok se'e.’ 

26Aptahak axta apchátegmowágko wese' s'e: ‘Xép seláneykha ekmaso 

aptémakxa, metnaheykha, apya'ásegkok agkok xép seknakxama cha'a ko'o 
ekyexna m'a makneykekxexa nak cha'a aksok, tén han 
seyancháseykekxoho cha'a m'a aksok megkatnaha nak seneykekxa, 

27tásek axta eykhe eswok selyakye ahagkok ma'a kélnegkenweykenxal'a 

selyakye, keñe axta ko'o axkekxak selyakye ahagkok sekwakto enxoho, 
yetlo sekxaweykekxoho néten ekyakmageykekxa selyakye ahagkok 
kélmeykha.’ 

28Aptahak axta wese' apkeláneya apheykha axta m'a: ‘Kólyementemekxa xa 

mil sawo selyakye nak, kólmeyásekxa m'a ekyetna nak diez mil sawo 
selyakye. 

29Hakte kéxegke ekyetnakxa enxoho aksok, kólmeyásekxohok sat makham 

mók, kayeykhágwomhok sat nahan; keñe kéxegke meyke nak aksok, 
kóltápexcháseshok sat kólyementemekxak ma'a ekyetnakxa enxoho, 
antawók eykhe katnehek. 

30Kóltekkes yókxexma xa seláneykha mékoho nak, cham'a ekyaktésakxa 

nak exma, cham'a yakwánxa sat elekxagwaha m'a, eltakxek sat nahan 
apma'ák eñama aplegeykegkoho ekmáske.’, 

Yakwánxa sat kólyekpelkohok apyókxoho énxet 

31“Apkexyekmek sat agkok aptaha nak Apketche énxet yetlo 

apcheymákpoho, ewakhak sat apkelásenneykha étlantámhok, keñe sat 
exek néten aptaháno eyeymáxkoho. 

32Yaknekxak sat apyókxoho pók aptémakxa énxet aphakxa. Yexpánchesek 

sat énxet aptémol'a apkeláneykha nekkések yexpánchesek nekkések 
apkelpaxkamap yát'ay. 

33Apkelya'asamakxa sat elya'aksek ma'a nekkések, keñe sat yát'ay 

elya'aksek ma'a nepsagkalwa. 

34Sat etnehek yának Wese' énxet'ák apheykha ekpayhókxa 

apkelya'asamakxa s'e: ‘Kólchexyem kéxegke kéltaha nak ektakmela 
apkelxeyenma Táta; Kólma m'a aptémakxa nak Wese' apwányam Dios, 
kéllánesamakxa axta kéxegke amonye apkelané Dios keso náxop. 

35Hakte meyk axta eyakheyk ko'o, elmésegkek axta kéxegke sekto; hem 

axta eyakheyk, eleykegkek axta kéxegke yegmen; makhawók axta eñameyk 
ko'o, elmésegkek axta kéxegke yakwánxa atyenek. 

36Meyke apáwa axta etnék, elmésegkek axta kéxegke selnakta; 

ekháxamáxchék axta ko'o, eltemegkek axta kéxegke meyk'a; elhéseykmek 
axta sẽlpextétamakxa, elteyánegweykmók axta kéxegke.’ 

37Keñe sat etnehek elmaxneyha énxet'ák apkelpéwomo s'e: ‘Wese', 

¿yaksak axta ekhem negwetaya exchep eyakhama meyk, tén han 
negmésama apto? ¿Yaksak axta ekhem negwetaya exchep eyakhama 
ekhem, tén han negmésama yegmen yakwayam ének? 

38¿Yaksak axta ekhem negwetaya, apwaya exchep apkenyémeya 

makhawo', tén han negmésama yakwánxa etyenek? ¿Yaksak axta ekhem 
negwetaya exchep aptéma meyke apáwa, keñe negmésama negko'o apáwa 
yakwayam elántaxnekxak? 

39¿Yaksak axta ekhem negwetaya apháxamákpo exchep? ¿Yaksak axta 

anhan ekhem negwetaya kélhéseykmo exchep sẽlpextétamakxa, keñe 
nenteyánegweykmoho negko'o?’ 

40Keñe sat etnehek yátegmowagkok Wese' apwányam se'e: ‘Eltennásek 

ko'o kéxegke elyáxeg ahancha'awók meleymákpoho kéltemésesama xa 
ektaha nak, ko'o nahan eltemesesók xa ektaha nak.’ 

41“Keñe sat etnehek yának Wese' apwányam ma'a apheykha nak 

ekpayhókxa nepsagkalwa: ‘Kólmohok kéxegke mók nekha cháxa eyéméxko 
nak kóllegásesagkohok; kólmohok ma'a megkaspóneykxa nak táxa 
kéllánesamakxa axta kelyekhama' tén han ma'a elásenneykha. 

42Hakte meyk axta eyakheyk ko'o, axta eyke helmesók kéxegke sekto; hem 

axta eyakheyk, axta eyke heleykegkok kéxegke yegmen, 



2251 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

43makhawók axta eñameyk ko'o, axta eyke helmesók yakwánxa atyenek. 

Meyke apáwa axta etnék, axta eyke helmesók kéxegke selnakta; 
ekháxamáxchék axta ko'o, elhéseykmek axta anhan sẽlpextétamakxa, axta 
eyke heltemék meyk'a kéxegke.’ 

44Keñe sat etnehek elátegmowagkok énxet'ák se'e: ‘Wese', ¿Yaksak axta 

ekhem negwetaya exchep eyakhama meyk tén han eyakhama ekhem, tén 
han negwetaya apkeñémeya makhawo', tén han negwetaya aptéma meyke 
apáwa, tén han negwetaya apháxamákpo, tén han kélhéseykmo 
sẽlpextétamakxa, keñe negko'o mampasmoma?’ 

45Keñe sat etnehek yátegmowagkok Wese' apwányam se'e: ‘Eltennásek 

ko'o kéxegke kéltemésesama nak cha'a énxet'ák ahagkok meleymákpoho 
xa ektaha nak, eltemésesegkek nahan ko'o xa mehelpasmoma xa ektaha 
nak.’ 

46Cháxa peya nak elmahagkok megkatnegweykenxa nak néxa 

sẽllegasáseykegkoho xa, keñe m'a énxet apkelpéwomo nak peya 
elmahagkok ma'a megkatnegweykenxa nak néxa ekyennakte egnenyek.” 

 

San Mateo 26 
Ekhémo mók apkelpakmeyesma énxet'ák yakwayam yának emakpok Jesús 

(Mr 14.1-2; Lc 22.1-2; Jn 11.45-53) 

1Xama axta apsawha apkeltennáseykha énxet'ák Jesús, aptahak axta 

apkeláneya apkeltámeséyak se'e: 

2—Kélya'ásegkok kéxegke eyéméxko ánet ekhem yakwayam kalanaxchek 

ma'a ekhem melwagkayam nak énxet'ák judíos kéltéma nak 
Pascua, cham'a yakwánxa sat kólának emakpok aptaha nak Apketche énxet 
yakwayam kólyepetchesek aksok ektegyéso. 

3Apchaknákxeyk axta énxet'ák apkelámha apmonye'e nak appasmo 

apkelmaxnéseso Dios énxet'ák apagkok ma'a Caifás apxagkok, cham'a 
Caifás aptaha axta apkemha apmonye appasmo apkelmaxnéseso Dios 
énxet'ák apagkok. Axta anhan ma'a énxet'ák apkelámha apmonye'e nak 
apchakneykekxexa énxet'ák judíos. 

4Apkeláneykxeyk axta apkelpakmeyesma yakwayam emok Jesús yetlo 

apkelyexamakpoho, keñe anhan yának emátog. 

5Aptahak axta apkelpakmeta s'e: —Manlanyek sat eyke nepyeseksa énxet 

apxámokma ekhem mólwagkayam nak, yakwayam enxoho 
mennegkesexma énxet'ák. 

Xama kelán'a expakháseso sokmátsa apkátek Jesús 

(Mr 14.3-9; Jn 12.1-8) 

6Apheyk axta Jesús tegma apwányam Betania, Simón apxagkok, cham'a 

apkeltamhomakpo axta negmasé ektepelchamáxche egyempehek áto'; 

7Yo'ókmek axta Jesús xama kelán'a aphakxa nekha mésa. Sókok axta xama 

sokmátsa elánamáxche axta axagkok meteymog ekwesey nak alabastro, 
enókok agko' axta m'a. Kexpakhásesek axta apkátek Jesús ma'a sokmátsa 
nak. 

8Xama axta apkelwet'a Jesús apkeltámeséyak ektaha xa, apkellókek axta. 

Aptahak axta apcháneya s'e: —¿Yaksak ektaha ektawáseyncha'a nak xa 
sokmátsa nak? 

9Tásek axta eykhe kólyenyekxak ekmomnáwa agko' xa sokmátsa nak, 

yakwayam enxoho kólpasmok ma'a énxet'ák meyke nak aksok apagkok. 

10Apleg'awók axta Jesús xa. Aptahak axta apkeláneya apkeltámeséyak 

se'e: —¿Yaksak ektaha kélya'asa nak exma xa kelán'a nak? Tásek 
setnésesakxa ko'o xa. 

11Exmakha sat cha'a kélnepyeseksa kéxegke énxet'ák meyke nak aksok 

apagkok, wánxa agkok maxek sat eyke cha'a ko'o kélnepyeseksa kéxegke. 

12Penchásók elana yakwánxa nak ko'o katnehek selatawanya ektahakxa 

nak sexpakhágwa'a sokmátsa xa kelán'a nak. 

13Kaxénaxchek sat nahan cha'a ekyókxoho yókxexma kéltennágkaxa 

enxoho cha'a tásek amya'a setnésesamakxa xa kelán'a nak. Sat ektahakxa 
agkok megkólwagkayam xa ektaha nak. Nakso' xa sektahakxa nak 
sekpeywa seláneya kéxegke. 

Judas appelakkaseso apkenagko emakpok Jesús 

(Mr 14.10-11; Lc 22.3-6) 

14Apmahágkek axta aphágkaxa apkelámha apmonye'e appasmo 

apkelmaxnéseso Dios énxet'ák apagkok xama Jesús apkeltámeséyak, 
apkeñama axta nepyeseksa doce Jesús apkeltámeséyak, cham'a apwesey 
axta Judas Iscariote. 

15Aptahak axta apkeláneya s'e: —¿Háxko sat ekwánxa helmések selyakye 

sekmésa enxoho ko'o kéxegke Jesús. Apyanmagkasek axta treinta sawo 
selyakye elmomnáwa. 

16Keñe axta aptegyeyncha'a Judas yakwánxa etnésesek yának emok Jesús 

xa énxet'ák nak. 

Nempasmo ektakmela 

(Mr 14.12-25; Lc 22.7-23; Jn 13.21-30; 1 Co 11.23-26) 

17Wokmek axta eyeynókxa ekxega ekhem aptámákpexa axta pan meyke 

kempáseyak, apkelmeyákxeyk axta apkeltámeséyak aphakxa Jesús. 

Aptahak axta apkelmaxneyeyncha'a s'e: —¿Háxko sat yának anlánegwók 
nentéyak ekhem Pascua mólwagkayam nak? 

18Aptahak axta apchátegmowágko Jesús se'e: —Kólmohok apxagkok xama 

énxet ma'a nepyeseksa tegma apwányam. kóltehek sat kólának se'e: 
‘Aptahak xeyk sẽláneya negko'o sẽlxekmóso s'e: Chágketwokmek kaxwo' 
ekhem yakwánxa amátog ko'o. Amhagkok sat ko'o apxagkok xép yakwayam 
alánegwók nentéyak ekhem Pascua mólwagkayam nak yetlo 
seltámeséyak.’ 

19Aptamhágkek axta anhan apkeltámeséyak ma'a aptahakxa axta 

apcháneya Jesús, apkelánegkek axta nahan aptéyak ekhem Pascua 
melwagkayam axta. 

20Xama axta ekyaktésa, apheyk axta xamo' Jesús doce apkeltámeséyak 

nekha mésa; 

21Aptahak axta apkeláneya neyseksa aptéyak se'e: —Kélxama sat kólának 

amaxchek kéxegke. Nakso' xa sektahakxa nak seláneya kéxegke. 

22Kelapwámegkók agko' axta apkeltámeséyak apkelleg'a xa, xama axta 

apmákpok aptaha apkelmaxneyeykha Jesús se'e: —Wese', ¿ko'oya sat? 

23Aptahak axta apchátegmowágko Jesús se'e: —Sat yának amaxchek ko'o 

m'a sekyásáso exchek xamo' pan kañe' sokpayhe. 

24Katnehek sat aptaha nak Apketche énxet ma'a ektémakxa nak ekxeyenma 

eknaktáxésamaxche weykcha'áhak; wánxa agkok, sagkók agko' sat eyke 
katnehek kéllegasáseykegkoho m'a ektaha nak apkeltémo emakpok aptaha 
nak Apketche énxet. Tásek axta eykhe metyemek xa énxet nak. 

25Keñe axta appakmeta Judas, aptaha axta apkeltémo emakpok Jesús. 

Aptahak axta apkelmaxneyeyncha'a s'e: —Sẽlxekmóso, ¿ko'oya sat? —
Cháxa aptahakxa nak appeywa —axta aptahak apchátegmowágko Jesús. 

26Neyseksa aptéyak axta apmak pan Jesús, apmések axta ekxeyenma 

apwáxok Dios, keñe axta apyepta, apkelmeyásegkek axta anhan 
apkeltámeséyak. Aptahak axta apkeláneya s'e: —Kólma, kóltaw, keso 
sekyókxoho ko'o s'e. 

27Keñe axta apma anhan egheykok, apmések axta makham ekxeyenma 

apwáxok Dios, keñe axta apmésa apkeltámeséyak. Aptahak axta 
apkeláneya s'e: —Kólyenák kélyókxoho s'e, 

28hakte cháxa éma ahagkok ko'o xa, ektaha nak ekteméseso 

ekmámnaksoho m'a ekhémo mók nelpakhetchásamáxkoho nak Dios, cháxa 
peya nak kayegkenaxchek yakwayam enxoho meyakmagkásekxék Dios 
ektémakxa melya'asáxma apyókxoho énxet. 

29Eltennásek eyke ko'o kéxegke peya meynekxók cha'a ko'o vino 

elánamáxche nak anmen yámet ekyexna, ekwokmoho sekyenawo xamo' 
kéxegke vino axnagkok ekyetna nak ma'a aptémakxa nak Wese' apwányam 
Dios. 

Jesús apxeyenma Pedro peya etnehek hó magya'áseyak 

(Mr 14.26-31; Lc 22.31-34; Jn 13.36-38) 

30Apkelmeyákxeyk axta egkexe Olivos natámen apkelmeneykmaso 

negmeneykmaso eñama nak Salmos. 

31Aptahak axta apkeláneya Jesús apkeltámeséyak se'e: —Kélyókxoho sat 

kamaskok kéltaha mehelya'áseyam ko'o keso axta'a nak. Hakte temegkek 
eknaktáxésamaxche weykcha'áhak se'e: ‘Wakhek sat ko'o keláneykha 
nekkések, keñe sat yexpaknek ma'a nekkések.’ 

32Wánxa agkok, ekxátekhágwokmek sat agkok ko'o, sekweykekxa emonye 

sat atnehek ko'o m'a Galilea, keñe sat kólwakxak kéxegke axayo'. 

33Aptahak axta apchátegmowágko Pedro s'e: —Kamaskok sat eykhe 

etnehek apcháyo exchep selxegexma'a, megkamassehek eyke ko'o seyáyo 
exchep. 

34Aptahak axta apcháneya Jesús se'e: —Antanxo sat katnehek xép 

mexeyenma sekwesey keso axta'a nak, amonye elpáwá tat'a. Nakso' xa 
sektahakxa nak sekpeywa seyáneya exchep. 

35Aptahak axta Pedro s'e: —Watsaphok sat eykhe xamo' xép, 

megkamassehek eyke sekxeyenma apwesey exchep. Hawók axta anhan 
aptahakxa apkelpakmeyesma apyókxoho apkeltámeséyak. 

Jesús apteme nempeywa nelmaxnagko yókxexma Getsemaní 

(Mr 14.32-42; Lc 22.39-46) 

36Apmeyákxeyk axta Jesús yetlo apkeltámeséyak yókxexma 

eltamhomaxchexa axta Getsemaní. Aptahak axta apkeláneya 
apkeltámeséyak se'e: —Kólhakha sekxo' se'e. Amhagkok sekxo' ko'o mók 
nekha atnegwók nempeywa nelmaxnagko. 

37Apyentegkek axta Pedro tén han apkánet Zebedeo apketchek. Awanhek 

axta elapwayam Jesús, teyekmek axta anhan apwáxok. 

38Aptahak axta apkeláneya s'e: —Eyeykhágwokmók ko'o selapwayam máxa 

entahak sétsapa enxoho. Kólhakha sat se'e. Nágkólnakten aksa, 
helwahánho sat matyenma. 

39Yetlókók axta apxega Jesús apmahágko yámmakhawo, apháxegwokmek 

axta ekwokmoho aptekxeya ekpayhakxa nápát xóp. Aptahak axta aptaha 
nempeywa nelmaxnagko s'e: “Táta, apwanchek agkok xép, nágyána aksa 
añegkohok ko'o yakwánxa nak hetnehek ekyetchesamaxkoho nak xama 

egheykok negya aksok ekmáskel'a, momenyék ko'o kalanaxchek ma'a 
sekmamenyého ahagko' nak, wánxa m'a apmopmenyého nak xép.” 

40Keñe axta apmeyákxo makham aphágkaxa apkeltámeséyak. 

Apwetágweykxeyk axta apnaktena. Aptahak axta Jesús apcháneya Pedro 
s'e: —¿Megkólwancheya exchek megkólnaktena ekweykmoho xama hora 
selwéhenawo selhaxneykha ko'o? 

41Kólleyxmakha, nágkólnaktén, kólteme nempeywa nelmaxnagko 

yakwayam enxoho megkahapwék kéxegke ekyekkónma. Kélmenyék eykhe 
kóllának kéxegke ekpayhawo nak anlána', kélyelkáxkók eyke. 

42Aptakháwok axta makham Jesús. Aptahak axta aptaha nempeywa 

nelmaxnagko s'e: “Táta, mowanchek agkok ko'o sektakhésawo xa peya nak 
añegkoho', katnehek sat ma'a apkepmenyého nak katnehek xép.” 

43Xama axta apmeyanto makham aphágkaxa apkeltámeséyak, 

apwetágwakteyk axta makham apnaktena, hakte mopwancha'ak axta 
menaktena. 

44Apkexakkek axta aksa aptemegwákxo makham nempeywa nelmaxnagko, 

apheyásók axta apteme nempeywa nelmaxnagko m'a aptahakxa axta cha'a 
appeywa. 

45Keñe axta apmeyákxo makham aphágkaxa axta apkeltámeséyak. 

Aptahak axta makham apkeláneya s'e: —Kélnaktenchek neykel'a makham 
kéxegke kéllókasa kélyampé. Wokmek kaxwo' yakwánxa kólmések aptaha 
nak Apketche énxet ma'a énxet'ák melya'asáxma nak. 

46Nók, kólchaknekxa néten; keto' apwa'akxa m'a ektaha axta apkeltémo 

amaxchek ko'o. 

Jesús apmomap 

(Mr 14.43-50; Lc 22.47-53; Jn 18.2-11) 

47Neyseksa appakmeyesma Jesús axta apwokmok Judas, aptaha axta 

apkeñama nepyeseksa m'a doce Jesús apkeltámeséyak. Apxámok axta 
énxet apkelxegexma'a apwokmo m'a, yetlo apkelmeykha sókwenakte, 
yámet axta anhan apkelmeykha. Enxet'ák apkelámha apmonye'e appasmo 
apkelmaxnéseso Dios énxet'ák apagkok axta apkeláphaso, tén han ma'a 
énxet'ák judíos apkelámha apmonye'e nak kélakneykekxexa. 

48Nano' axta apkeltennasa Judas énxet'ák yakwánxa etnehek yakwayam 

enxoho elya'asagkohok apkelxegexma'a aptémakxa Jesús. Aptahak axta 
apkeláneya s'e: “Enxet sekpetsesakxa enxoho ko'o, sat kólmok ma'a.” 

49Apyo'ókmek axta Judas apkenmágkaxa Jesús. Aptahak axta appeykesa 

s'e: —¡Xép nak sẽlxekmóso! Appetsesek axta. 

50Aptahak axta apchátegmowágko Jesús se'e: —Emók, epekhaksoho 

elának ma'a apmoko nak elának. Keñe axta apkelakxegakmoho nahan ma'a 
nápakha Judas apkelxegexma'a, keñe axta apma Jesús xa énxet'ák nak. 

51Yetlókók axta anhan apleklo sókwenakte apagkok xama Jesús 

apkeltámeséyak, apyakténchesek axta apeykok apkemha apmonye 
appasmo apkelmaxnéseso Dios énxet'ák apagkok apkeláneykha. 

52Aptahak axta apcháneya Jesús se'e: —Yakxegkásekxa axagkok 

sókwenakte apagkok, hakte apyókxoho énxet ektaha nak apkelmeykha 
sókwenakte apkennapmap, sókwenakte nahan kannápok. 

53¿Ya ey'ásegkok xép seyewagko ko'o almaxnak Táta yakwayam 

hepasmok, keñe heyaphásesek ko'o apkelásenneykha apxámokma apagko' 
keso kaxwo' nak? 

54Ektemék agkok ko'o xa, megkatnehek ma'a ektémakxa nak ekxeyenma 

eknaktáxésamaxche weykcha'áhak, ekxeyenma eyéméxko katnehek xa. 

55Yetlókók axta apteme apkelmaxneyeykha Jesús énxet'ák se'e: —¿Yaksak 

ektaha kélsokmoho nak kéxegke sókwenakte tén han yámet selya'awa 
yakwayam helmok máxa énxet ekmaso aptémakxa eltemesásak? Yókxoho 
ekhem axta ko'o selxekmóso énxet kañe' tegma appagkanamap, axta 
nahan helmák kéxegke. 

56Wánxa agkok, temék eyke yakwayam enxoho katnehek ma'a ektémakxa 

axta eknaktáxésamaxche weykcha'áhak, cham'a apkelxeyenma axta 
énxet'ák ektaha axta Dios appeywa apkellegaso. Apyenyókek axta aksa 
apxakko' Jesús apkeltámeséyak apkenyahágko ektaha axta xa. 

Jesús kélyentama aphágkaxa énxet'ák ekyawe kéláyo nak 

(Mr 14.53-65; Lc 22.54-55,63-71; Jn 18.12-14,19-24) 

57Caifás apxagkok axta apyentamákxak Jesús ma'a énxet'ák ektaha axta 

apma, cham'a Caifás aptaha axta apkemha apmonye appasmo 
apkelmaxnéseso Dios énxet'ák apagkok. Axta apchaknákxak énxet'ák 
apkelxekmóso axta ektémakxa segánamakxa m'a, tén han ma'a apkelámha 
apmonye'e nak énxet'ák judíos. 

58Axta etétegkohok Pedro apyetlawa kélya'asakxa Jesús, axta apwokmok 

ma'a ekyawakxal'a apwáxok tegma, apkemha apmonye appasmo 
apkelmaxnéseso Dios énxet'ák apagkok axta apxagkok ma'a. 
Aptaxnegwokmek axta, aphakmek axta aphágkaxa sẽlpextétamo 
aptakmelcheso tegma appagkanamap yakwayam enxoho étagkohok 
yakwánxa katnehek. 

59Aptegyáha axta amya'a megkamámnaksoho yakwayam yának emátog 

Jesús ma'a énxet'ák apkelámha apmonye'e axta appasmo apkelmaxnéseso 
Dios énxet'ák apagkok, tén han ma'a énxet'ák ekyawe axta kéláyo. 

60Apxámok axta eykhe énxet apkelwayam apteme cha'a apkelmopwána 

amya'a apxéna Jesús, wánxa agkok, axta eyke elwetákxak yakwánxa 
etnésesek. Nano' axta entahak apkelwokmo anhan apkánet énxet. 

61Aptahak axta apkelpeywa s'e: —‘Ewanchek ko'o ategkesek se'e Dios 

tegma appagkanamap apagkok nak, keñe axátekhásekxak makham 
antanxo ekhem’ —axta aptemék appeywa xa énxet nak. 

62Apkempákxeyk axta néten énxet apkemha apmonye axta appasmo 

apkelmaxnéseso Dios énxet'ák apagkok. Aptahak axta 
apkelmaxneyeyncha'a Jesús se'e: —¿Megyátegmowagkeya ektahakxa nak 
apxénamap xép? ¿Yaksak xa ektahakxa nak apxénamap xép? 

63Wánxa agkok, apwanmakkek axta eyke aksa Jesús. Aptahak axta 

apcháneya énxet apkemha apmonye appasmo apkelmaxnéseso Dios 
énxet'ák apagkok se'e: —Yetlo sekxeyenma apwesey Dios 
memassegwayam ko'o, eltamhok heltennaksek xép ekmámnaksoho agko'. 
Hẽltennés negko'o aptaha enxoho exchep Mesías, aptaha nak Dios 
Apketche. 

64Aptahak axta apchátegmowágko Jesús se'e: —Cháxa aptahakxa nak 

appeywa exchep. Eltennásek nahan ko'o xa kéxegke peya kólwetak exek 
ekpayhókxa apkelya'asamakxa Dios ekha apyennakte m'a aptaha nak 
Apketche énxet, tén han kólwetak exyók neyseksa yaphopé m'a néten. 

65Keñe axta apkelyepta aptaxno m'a énxet aptaha axta apkemha apmonye 

appasmo apkelmaxnéseso Dios énxet'ák apagkok magkenatcheso 
megkalcha apwáxok ma'a aptahakxa axta appeywa Jesús. Aptahak axta 
appakmeta s'e: —¡Enmexma Dios aptahakxa nak appeywa xa énxet nak! 
Megkeyméxchek kaxwo' antegyekxohok énxet ektaha apya'áseykegkoho 
aptémakxa. Kélleg'ak kéxegke aptahakxa nak appeywa enmexéncha'a 
Dios; 

66¿háxko ektahakxa elchetamso kélwáxok kéxegke? Aptahak axta 

apkelátegmowágko énxet'ák se'e: —Apsexnánémap apagko'. Kéméxchek 
yetsapok. 

67Keñe axta kélexpakha'a kélyamánog nápát, kéltekpagkek axta nahan 

cha'a. Keñe axta nápakha énxet aptekpagkasa cha'a nápát. 

68Aptahak axta apcháneya s'e: —¡Xép apteme Mesías, ey'asagkoho' xa 

ektaha nak ektekpaga! 

Pedro apteme hó magya'áseyak Jesús 

(Mr 14.66-72; Lc 22.56-62; Jn 18.15-18,25-27) 

69Apheyk axta Pedro kañe' ekyawakxa apwáxok tegma, keñe axta 

ekyo'ókmo xama kelán'a kélásenneykha. Entahak axta eyáneya s'e: —
Etnohok axta cha'a exchep apxegexma Jesús apkeñama nak Galilea. 

70Axta eyke exénak Pedro nápakta'awo' énxet'ák. Aptahak axta se'e: —

May'ásegkok ko'o ektahakxa nak ekpeywa seyáneya. 

71Keñe axta apmeyákxo Pedro átog. Wet'ak axta makham mók kelán'a 

kélásenneykha. Entahak axta eláneya énxet'ák ektaha axta apheykha m'a: 
—Cháxa aptéma axta cha'a apxegexma Jesús xa, cham'a apkeñama nak 
Nazaret. 

72Axta exénak makham Pedro, aptahak axta aptemésesa ekmámnaksoho 

appeywa s'e: —¡May'ásegkok ko'o m'a énxet nak! 

73Axta kanéwo, keñe axta kélyo'ókmo Pedro. Axta apyo'ókmok ma'a 

énxet'ák ektaha axta apheykha m'a. Aptahak axta apcháneya s'e: —Nakso' 
aptaha exchep apkelxegexma'a m'a énxet'ák nak. Hakte negyekpelchawók 
nahan negko'o ektémakxa nak appeywa exchep. 

74Apyennaktésekmók axta appeywa Pedro apxéna eñásesagkohok Dios 

metnaha enxoho ekmámnaksoho appeywa. Aptahak axta s'e: —
¡May'ásegkok ko'o m'a énxet nak! Chakhawók axta anhan ekpáwa xama 
tat'a kennawo', 

75keñe axta ekxénwákxoho apwáxok Pedro aptémakxa axta apkenagkama 

Jesús se'e: ‘Antanxo sat katnehek mexeyenma exchep sekwesey amonye 
ekpáwa tat'a.’ Keñe axta aptepa Pedro m'a, axta yeyságkohok apwana. 

 

San Mateo 27 
Jesús kélyentama aphakxa Pilato 

(Mr 15.1; Lc 23.1-2; Jn 18.28-32) 

1Xama axta elsaka, apheyásók axta mók apkeláneykekxa 

apkelpakmeyesma yakwánxa etnehek yakhek Jesús ma'a apyókxoho 
énxet'ák apkelámha apmonye'e nak appasmo apkelmaxnéseso Dios 
énxet'ák apagkok, tén han ma'a apkelámha apmonye'e nak 
apchakneykekxexa énxet'ák judíos. 

2Kélnaktetchesek axta apmék Jesús kélyentama aphakxa Pilato, aptaha 

axta wese' Roma apchásenneykha apkeláneykha yókxexma. 

Judas apketsapma 

3Xama axta apwet'a Judas yakwánxa kóltemésesek kólakhek Jesús, cham'a 

aptaha axta appelakkaseso apkeltémo emakpok Jesús, xénwokmek axta 
apwáxok eyesagko aptahakxa, apkelmeyásekxeyk axta treinta sawo 
selyakye m'a apkelámha apmonye'e nak appasmo apkelmaxnéseso Dios 
énxet'ák apagkok, tén han ma'a apkelámha apmonye'e nak 
apchakneykekxexa énxet'ák judíos. 

4Aptahak axta Judas apkeláneya s'e: —Asagkók agko' ko'o sektahakxa 

nápakto' Dios seltamho emátog xama énxet meyke aptémakxa. Wánxa 

agkok, aptahak axta apkelátegmowágko énxet'ák se'e: —¿Mageyxek eyke 
negko'o? ¡Xép apkelané! 

5Keñe axta apkexaya Judas sawo selyakye kañe' tegma appagkanamap, 

apxegkek axta aptetwokmo apyespok táma apchakhákpekxo. 

6Apyekhákxeyk axta selyakye m'a énxet'ák apkelámha apmonye'e nak 

appasmo apkelmaxnéseso Dios énxet'ák apagkok. Aptahak axta 
apkelpakmeta s'e: —Magwanchek ampekkenek kañe' yántéseksek 
eknegkenamaxchexa nak se'e selyakye nak, hakte penchásexchek 
kélyanmagkaso éma. 

7Apheyások axta mók apkelpakmeyesma xa énxet'ák nak yakwayam emok 

ma'a yókxexma étkok eltamhomaxchexa axta Apkelánamákpexa 
Yátegwáxwa, yakwayam enxoho keytek yakwánxa kólatawónek ma'a énxet 
apkeleñama nak mók nekha metnaha nak judíos. 

8Ekeso eñamakxa eltamhomaxko nak makham Ema Yókxexma Agkok xa 

yókxexma nak. 

9Cháxa ektahakxa axta ektaha m'a aptémakxa axta apkeltenneykha 

Jeremías, aptaha axta Dios appeywa aplegaso, aptéma axta appeywa s'e: 
“Treinta sawo selyakye axta apkelmak, cham'a ekwánxa axta apkelxéna 
ekwánxa ekyanmaga m'a énxet'ák Israel. 

10Axta apyanmagkásak aptegya'a yókxexma étkok ekwesey axta 

Apkelánamákpexa Yátegwáxwa m'a selyakye nak, ekhawo aptahakxa axta 
seyáneya Wese' egegkok.” 

Jesús kélchenegkeseyam nápakto' Pilato 

(Mr 15.2-5; Lc 23.3-5; Jn 18.33-38) 

11Kélyentegkek axta Jesús aphakxa Pilato, aptaha axta wese' apwányam 

Roma apchásenneykha apkeláneykha yókxexma. Aptahak axta 
apkelmaxneyeyncha'a Pilato s'e: —¿Xépya judíos Wese' apwányam 
apagkok? —Cháxa aptahakxa nak appeywa sexéna exchep —axta aptahak 
apchátegmowágko Jesús. 

12Apwanmakkek axta aksa Jesús, neyseksa apxeyenma ekmaso m'a 

énxet'ák apkelámha apmonye'e nak appasmo apkelmaxnéseso Dios 
énxet'ák apagkok, tén han ma'a apkelámha apmonye'e nak 
apchakneykekxexa énxet'ák judíos. 

13Ekeso eñamakxa aptaha axta apkelmaxneyeyncha'a Pilato s'e: —¿Ya 

eña'ak ektahakxa nak apxénamap ekmaso exchep? 

14Wánxa agkok, axta eyke yátegmowágkok Jesús xama enxoho; 

Pelakkasek axta apwet'a aptahakxa m'a wese' apwányam Roma 
apchásenneykha apkeláneykha yókxexma. 

Jesús apxénamap yakwayam emátog 

(Mr 15.6-20; Lc 23.13-25; Jn 18.38—19.16) 

15Enyekxohok axta cha'a xama énxet apmomap wese' apwányam Roma 

apchásenneykha apkeláneykha yókxexma ekhem melwagkayam axta 
énxet'ák judíos, kéltéma axta Pascua, cham'a ektahakxa enxoho 
apkelyéseykha énxet'ák. 

16Yetneyk axta xama énxet apmomap apwesey axta Jesús Barrabás, 

apyókxoho énxet axta apya'ásegkohok ma'a. 

17Xama axta apchaknákxo énxet'ák, aptahak axta Pilato 

apkelmaxneyeyncha'a s'e: —¿Yaksak énxet kélámenyého kéxegke 
ayenyekxa': Jesús Barrabasya, enxeykel'a m'a Jesús kéltéma nak Mesías? 

18Hakte apyekpelchágwokmek axta Pilato kélmésa Jesús eñama kélnathé. 

19Apheyk axta makham Pilato néten aptaháno segyekpelchémókxa, cham'a 

eltamho axta kóltennásekxak aptáwa. Entahak axta eyáphásesa ekpeywa 
s'e: “Ná etnésesamho aksa exma exchep xa énxet appéwomo nak, hakte 
asagkók agko' xeyk ko'o ektahakxa sewanmeso xa.” 

20Wánxa agkok apkellekwokmok axta eyke énxet apxámokma aptahakxa 

apkelpeywa m'a apkelámha apmonye'e nak appasmo apkelmaxnéseso Dios 
énxet'ák apagkok, tén han ma'a apkelámha apmonye'e nak 
apchakneykekxexa énxet'ák judíos, yakwayam enxoho yának kólyenyekxak 
Barrabás, keñe kólának emátog ma'a Jesús. 

21Aptahak axta wese' apwányam Roma apchásenneykha apkeláneykha 

yókxexma apkelmaxneyeyncha'a énxet'ák se'e: —¿Yaksak kéltamho 
kéxegke ayenyekxak xama xa apkánet nak? —¡Enyekxa Barrabás! —axta 
aptahak apkelátegmowágko xa énxet'ák nak. 

22Aptahak axta Pilato apkelmaxneyeyncha'a s'e: —¿Háxko sat atnésesek 

ko'o Jesús kéltéma nak Mesías? Apyókxoho énxet'ák axta aptahak 
apkelátegmowágko s'e: —¡Epetches aksok ektegyéso! 

23Aptahak axta Pilato apkeláneya s'e: —¿Yaksak aksok ekmaso apkeláneya 

s'e énxet nak? Wánxa agkok, aptahak axta apkelyennaktésawo makham 
apkelpeywa énxet'ák se'e: —¡Epetches aksok ektegyéso! 

24Xama axta apyekpelcha Pilato megkóltaha aptahakxa, yágwokmok axta 

aksa apwet'a apyenegkesáxma énxet'ák, apkeltamhok axta Pilato 
kólyekwakxések yegmen, keñe axta apkelyenyesa apmék nápakta'awo' 
apyókxoho énxet'ák. Aptahak axta Pilato s'e: —Háwe ko'o seltémo emátog 
xa énxet nak; kéxegke eyke kéltémo emátog. 

25Apyókxoho énxet axta aptahak apkelátegmowágko s'e: —¡Negko'o 

neltémo emátog xa énxet nak, tén han ma'a egketchek nak! 

26Keñe axta apyenyekxo Pilato m'a Barrabás, apkeltamhok axta anhan 

kóltekpagmakha Jesús, apmések axta anhan yakwayam kólyepetchesek 
aksok ektegyéso. 

27Kélyentegkek axta Jesús wese' apxagkok, wese' apwányam Roma 

apchásenneykha apkeláneykha yókxexma sẽlpextétamo apagkok axta 
apyentama. Apwakha'ak axta anhan apkenmágkaxa Jesús xa apyókxoho 
nak. 

28Kéllekkesek axta aptaxno Jesús, kéltaxneyásekxeyk axta apáwa 

apyexwasé, 

29kélpekkenchesek axta anhan am'ák apkátek kélláneso apteté apkátek. 

Kélmések axta anhan yámet ekyakwaté apmek ekpayhókxa nak 
apkelya'asamakxa. Keñe axta apkeltekxeyágko aptapnák xóp sẽlpextétamo 
apkenmágkaxa Jesús. Aptahak axta apcháneya yetlo apkesméso s'e: —
¡Memassegwomek sat judíos wese' apwányam apagkok! 

30Apkexpakha'ak axta nahan cha'a apyamánog, axta anhan cha'a 

kéltekpagkásak apkátek ma'a yámet ekyakwaté kélmésa axta. 

31Kéllekkesek axta apchaklamap apyexwasé natámen ekteme 

apkesmésamap Jesús xa ektaha nak, keñe axta kélantaxneyásekxo 
makham apkelnakta, kélyentegkek axta anhan kélya'asa m'a yakwánxa axta 
kólyepetchesek aksok ektegyéso. 

Jesús kélyepetcheso aksok ektegyéso 

(Mr 15.21-32; Lc 23.26-43; Jn 19.17-27) 

32Xama axta apkelántepa tegma apwányam kélyentama Jesús, 

kéltahanya'awók axta xama énxet apwesey axta Simón, aptaha axta 
apkeñamakxa apagko' ma'a Cirene. Kélyáteyagkok axta kéltamho epatmok 
Jesús aksok ektegyéso apagkok. 

33Xama axta kélwagkasa Jesús yókxexma ekwesey axta Gólgota, (cham'a 

kéltémakxa axta anhan “Yókxexma ekyetnamakxa Kélpátek Axchapok”), 

34kélmések axta Jesús vino yetlo kélenchahe aksok égmenek ekmáske; 

wánxa agkok, xama axta apyekkóna Jesús, axta emokok ének. 

35Xama axta kélyepetchesa aksok ektegyéso Jesús, keñe axta 

aptawásegkok xama aksok sẽlpextétamo, yakwayam enxoho 
elyápetchesakpok Jesús apkelnakta. 

36Keñe axta apheyncha'a sẽlpextétamo apkeláneyncha'a m'a kélchexnakxa 

axta aksok ektegyéso Jesús. 

37Kélchexneyk axta nahan kéltáxéso néten apyetseksek Jesús, ekyetnakxa 

axta kéltáxéso aksok eksexnenagko Jesús. Axta entemék kéltáxéso s'e: 
“Keso Jesús, énxet'ák judíos Wese' apwányam apagkok se'e.” 

38Kélyepetchásók axta anhan xamo' Jesús aksok ektegyéso apkánet énxet 

elmasagcha'a apkeltémakxa. Xama axta kélchexnak ekpayhókxa 
apkelya'asamakxa Jesús, keñe axta pók kélchexna ekpayhókxa nak 
nepsagkalwa. 

39Apwanyeyha axta cha'a énxet'ák ektaha axta apkelyeykhágwayam ma'a 

apyexnakxa, apkelyeykáseyha axta anhan cha'a apkatkók. 

40Aptahak axta anhan cha'a apcháneya s'e: —¡Apmokók axta exchep 

etegkesek tegma appagkanamap, keñe apmoko epenchásekxak makham 
ekweykmoho antanxo ekhem! Dios Apketche agkok xép, ewagkasakpoho' 
apagko' teyp, etyep xa! 

41Hawók axta anhan aptamhágkaxa m'a apkelámha apmonye'e nak 

appasmo apkelmaxnéseso Dios énxet'ák apagkok, tén han ma'a 
apkelxekmóso nak apnámokkok ektémakxa segánamakxa, tén han ma'a 
apkelámha apmonye'e nak apchakneykekxexa énxet'ák judíos. Aptahak 
axta apkelpakmeta s'e: 

42—Apkelwagkasegkek axta cha'a teyp apnámokkok, wánxa agkok 

mopwanchek eyke apmoko ewagkasakpoho' apagko' teyp. Israel Wese' 
apwányam apagkok xa, magya'ásemek sat negko'o m'a aptepa enxoho xa 
néten aksok ektegyéso nak. 

43Apcháyo agkok Dios, Dios sat nahan ewagkasek teyp kaxwo' nak, 

eyámnaksoho enxoho apkepmenyého Dios ewagkasek teyp. ¿Yaxta 
hẽltennásak negko'o aptaha Dios Apketche xa? 

44Wokmók axta anhan apwanyeykha Jesús ma'a énxet'ák kélyepetcháso 

axta xamo' aksok ektegyéso. 

Jesús apketsapma 

(Mr 15.33-41; Lc 23.44-49; Jn 19.28-30) 

45Yetseksókhem axta chénawók ekyaktesóxma ekyókxoho xa yókxexma 

nak ekweykmoho las tres taxnam. 

46Chakhawók axta anhan las tres ma'a aptaha axta apyennaktésawo 

appeywa Jesús se'e: “Elí, Elí, ¿lema sabactani?” (nentéma nak negko'o 
nempeywa: “Dios ahagkok, Dios ahagkok, ¿yaksak ektaha seyenyawa 
nak?”) 

47Nápakha énxet'ák axta anhan apkelleg'ak xa, cham'a apchakneyncha'a 

axta m'a. Aptahak axta apkelpakmeta s'e: —Elías Dios appeywa aplegaso 
nak apwóneyha. 

48Ñohok axta anhan apkenyaha xama xa énxet'ák nak, aksok ekhó 

sogweygke kélleklo apwáxok axta aptegyáha, apyásesek axta nahan vino 

yetlo kélenchahe aksok égmenek ekmáske, keñe axta apteta naw'a 
yámámok apya'ásesa apátog Jesús yakwayam enxoho ének. 

49Wánxa agkok, aptahak axta apkelpakmeta nápakha énxet'ák se'e: —

Kólho aksa, ewak sat kex'a Elías yakwayam ewagkasek teyp. 

50Apyennaktések axta makham appeywa Jesús keñe axta apketsapa. 

51Yetlókók axta nahan apyeptamap nepyeseksa m'a apáwa apyexnama 

axta kañe' tegma appagkanamap, waktamok axta apyeptamap kóneg. 
Yawheyha axta xóp, kelpakxeyk axta anhan meteymog. 

52kelmayhekxeyk axta atña'ák takhaxpopeyk; wokmók axta anhan 

apnakxétekhágwayam apxámokma m'a énxet'ák apkelpéwomo 
apkeletsapma axta. 

53Apkelántekkek axta apkelenyekto m'a kélatawañamakxa axta, cham'a, 

natámen apxátekhágwayam axta Jesús. Apkelántaxnegwákxeyk axta 
nepyeseksa tegma apwányam aptakmalma Jerusalén. Apxámok axta anhan 
énxet apkelwet'a xa. 

54Apwet'ak axta ektahakxa ekyawheykha xóp ma'a sẽlpextétamo apkemha 

apmonye tén han ma'a apkelxegexma'a axta, cham'a ektaha axta 
apkeláneykha apyexnakxa Jesús. Apkelakak axta nahan ma'a ekyókxoho 
ektahakxa axta. Aptahak axta apkelpakmeta s'e: —¡Nakso' neyke agkok 
aptaha Dios Apketche xa énxet nak. 

55Xámok axta kelán'ák eyaknencha'a elenmexo makhawo', cham'a 

elyetlawa axta Jesús eleñama Galilea, pasmomchek axta anhan cha'a 
Jesús. 

56María Magdalena axta eghak neyseksa xa kelán'ák nak, axta anhan ma'a 

María ektaha axta Santiago egken ektaha axta nahan egken ma'a José, 
Zebedeo aptáwa axta anhan elxegexma'a. 

Jesús kélatawaña 

(Mr 15.42-47; Lc 23.50-56; Jn 19.38-42) 

57Xama axta ekyaktésa, apwokmek axta xama énxet ekxákma aksok 

apagkok apwesey axta José, aptaha axta apkeñamakxa apagko' ma'a 
Arimatea, aptaha axta anhan Jesús apkelxekmóso. 

58Apyo'ókmek axta José Pilato apkelmaxnegwokmo Jesús aphápak. 

Apkeltamhok axta anhan kólmések Pilato m'a José. 

59Apmeyk axta anhan José Jesús aphápak, appextetchek axta anhan xama 

apáwa apkexyawé apmópeyo, 

60appekkenwokmek axta anhan takhaxpop kaxwé elánamáxche ektaha axta 

apagkok José, apkeltémo axta kametmaxchek kañe' meteymog. 

Aptakhákxeyk axta anhan natámen apchápeykekxa átog takhaxpop 
meteymog ekyawe agko'. 

61Wánxa agkok, hákxeyk axta eyke nekha takhaxpop María Magdalena, tén 

han ma'a mók María. 

Sẽlpextétamo apchakneykha aptakmelcheso Jesús takhaxpop apagkok 

62Mók ekhem axta entahak, cham'a ekhem sábado, apkellókasamakxal'a 

apkelyampé énxet'ák judíos, apkelmeyákxeyk axta aphakxa Pilato énxet'ák 
apkelámha apmonye'e nak appasmo apkelmaxnéseso Dios énxet'ák 
apagkok, tén han ma'a fariseos. 

63Entahak axta amya'a apcháneyákpo Pilato s'e: —Wese', xénwákxók 

negko'o egwáxok aptémakxa axta appeywa apyennaktamakxa m'a énxet 
aptaha axta apmopwána amya'a apagko', apxeyenma axta exátekhágwók 
ekwokmo enxoho antanxo ekhem. 

64Yána sat xép kólyennakteyásekxohok agko' átog takhaxpop ekweykmoho 

antanxo ekhem, elxegmak katnehek apkeltámeséyak axta'a, keñe 
emenyexwatak ma'a Jesús aphápak, keñe eltennasha énxet'ák 
apxátekhágwokmo Jesús. Temék agkok xa, apmopwancha'a amya'a 
apancha'awo' etnahagkok, megkaxók ma'a sekxo' axta. 

65Aptahak axta Pilato apkeláneya énxet'ák se'e: —Cháxa sẽlpextétamo 

apkelhaxneykhal'a xa. Kólnaklakxa', kóltakmelchesho sat kélyennaktéso 
átog takhaxpop. 

66Apkelxegkek axta xa énxet'ák nak, aptakmelchások axta anhan 

apyennaktéso átog takhaxpop, keñe axta appekkena táma m'a meteymog 
takhaxpop átog kélapeykekxa axta. Keñe axta kélheyáseykxo nahan 
sẽlpextétamo yakwayam elanha m'a. 

 

San Mateo 28 
Kéltenneykha Jesús apxátekhágwayam 

(Mr 16.1-8; Lc 24.1-12; Jn 20.1-10) 

1Yeyk'ak axta ekhem sábado apkellókasamakxa axta apkelyampé énxet'ák 

judíos, xama axta peya kalsé' eyeynókxa ekxega ekhem semanal'a, 
kelmeyákxeyk axta ekteyánegwákxoho takhaxpop María Magdalena, tén 
han ma'a mók María. 

2Pelakkasek axta ektepa ekyennakte agko' ekyawheykha xóp, hakte Dios 

apchásenneykha axta apweywenták apkeñama m'a néten. Apyo'ókmek axta 
takhaxpop, keñe axta apleya átog takhaxpop ma'a Dios apchásenneykha. 
Apheyk axta anhan néten meteymog kélapma axta átog takhaxpop. 

3Apkelyenmawók axta m'a Dios apchásenneykha nak, máxa axta takha 

apkelyenmal'a, keñe axta aptaxno aptaha apmopé apagko' máxa axta m'a 
yeyam appokla'a. 

4Xama axta apkelwet'a sẽlpextétamo xa, apkelpexyenegkek axta apkelaka, 

máxa aphopák axta aptamhágkok. 

5Aptahak axta Dios apchásenneykha apcháneya kelán'ák se'e: —Náhelé'. 

Ekya'ásegkok ko'o kélchetama kéxegke Jesús, cham'a kélyepetchesa axta 
aksok ektegyéso. 

6Méko s'e. Apxátekhágwokmek xeyk, ekhawo m'a aptémakxa axta 

appeywa. Kólchempoho, kólteyánegwoho s'e kélpekkenakxa axta. 

7Kóltakhoho heykxa, kólteme sat kólának apkeltámeséyak se'e: 

‘Apxátekhágwokme', exnek peyk emyekxak ma'a Galilea yakwayam 
yanchásekxak makham kéxegke; exnek kólwetágwakxak ma'a.’ Cháxa 
sekmoko exchek ko'o altennaksek kéxegke xa. 

8Kelpekheyásók axta eltakhémo kelán'ák elenyekto m'a takhaxpop, yetlo 

elmeneykha axta, tén han yetlo elpayheykekxa awáxók, naktémagkakxók 
axta anhan eltennáseykxo apkeltámeséyak. 

9Neyseksa elxega axta apxekmowásekpoho Jesús xa kelán'ák nak. 

Apkelpeykesek axta anhan. Yepetchegwokmók axta Jesús xa kelán'ák nak, 
kelpeykásók axta anhan, keñe axta elpaknegkesekmoho apmagkok. 

10Aptahak axta apkeláneya Jesús se'e: —Néhelé', kóltennásekxa elyáxeg'a, 

kólána elmeyekxak ma'a Galilea, sat heteyágwakxak ma'a. 

Sẽlpextétamo kéltémo etnahagkok apmopwancha'a amya'a 

11Neyseksa elxega kelán'ák axta, apkelwákxo nápakha sẽlpextétamo 

apkeláneykha takhaxpop ma'a tegma apwányam, apkeltennáseyha axta 
anhan apkelámha apmonye'e appasmo apkelmaxnéseso Dios énxet'ák 
apagkok ma'a ektahakxa axta takhaxpop. 

12Apkelya'aweykxek axta énxet'ák apkelámha apmonye'e 

apchakneykekxexa judíos xa énxet'ák apkelámha apmonye'e nak appasmo 
apkelmaxnéseso Dios énxet'ák apagkok, yakwayam enxoho exnéshok mók 
apkelpakmeyesma xamo' xa énxet'ák nak. Apyanchásók axta anhan 
selyakye apméso m'a sẽlpextétamo. 

13Aptahak axta apcháneya apkeltamho etnehek apkeltenneykha s'e: —

Kólteme sat kólána kéxegke, axta'a exchek apkelwa'a Jesús 
apkeltámeséyak, keñe apmeñexa Jesús aphápak neyseksa kélnakteyenma 
kéxegke. 

14Apleg'ak sat agkok wese' apwányam Roma apchásenneykha 

apkeláneykha yókxexma xa, negko'o sat ólpakhetchesaxkoho, keñe sat 
megkólwetyek ekyentaxno kéxegke. 

15Apkelxakak axta selyakye m'a sẽlpextétamo nak, aptamhágkek axta 

anhan ma'a ektahakxa axta amya'a apkeláneyákpo. Cháxa 
ektepeykencha'a nak cha'a amya'a nepyeseksa énxet'ák judíos 
ekxénamaxko xa ekwokmoho keso kaxwo' nak. 

Jesús apméso appeywa apkeltámeséyak 

(Mr 16.14-18; Lc 24.36-49; Jn 20.19-23) 

16Apkelmeyákxeyk axta Galilea once Jesús apkeltámeséyak, cham'a 

egkexe apkeltennasamakxa axta elmeyekxak Jesús. 

17Xama axta apwet'a Jesús xa énxet'ák nak, apkelpeykásók axta. Nápakha 

axta eyke apya'ásekmok. 

18Apyepetchegwákxók axta Jesús xa énxet'ák nak. Aptahak axta 

apkeláneya s'e: —Egkések ko'o Dios yakwayam hetnehek selyaheykekxoho 
ekyókxoho aksok ma'a néten tén han keso náxop. 

19Kólmohok sat apheykegkaxa nak énxet ekyókxoho yókxexma keso náxop, 

kólteméses nahan seltameséyak ko'o m'a, kólyakpásesák nahan yegmen 
yetlo kélxeyenma apwesey m'a Táta, Apketche, tén han ma'a Espíritu Santo. 

20Kóltamesák nahan yakwayam enxoho elyahakxohok ma'a ekyókxoho 

seltémókxa nak kóltehek kéxegke. Axek sat eyke cha'a ko'o kélnepyeseksa 
kéxegke ekyókxoho ekhem ekwokmoho ektemegwánxa néxa ekhem. 

San Marcos 
San Marcos 1 

Juan Bautista apkeltenneykha yókxexma meykexa énxet 
(Mt 3.1-2; Lc 3.1-9,15-17; Jn 1.19-28) 

1Eyeynamókxa amya'a ektakmela apxénamap Jesucristo aptaha nak Dios 

Apketche, 

2ekhawo ektémakxa axta aptáxéso Isaías, aptaha axta Dios appeywa 

aplegaso, aptéma axta s'e: “Eyáphásek ko'o seykha amya'a ahagkok 
apmonye exchep, yakwayam enxoho elanaksek ámay. 

3Xama énxet apteme apkelpáxameykha yókxexma meykexa énxet se'e: 

‘Kóllanés Wese' egegkok ámay apagkok Kólpékesesho kélláneso xama 
ámay.’ ” 

4Cháxa ektahakxa axta ektaha m'a apwokmo axta Juan yókxexma meykexa 

énxet. Apyakpasásegkek axta yegmen énxet; apkeltennásek axta 
eyéméxko elyakmagkasek apwáxók, yakwayam enxoho 
meyakmagkásekxék Dios apkeltémakxa melya'asáxma. 

5Apyókxoho énxet apheykha yókxexma Judea axta apkelmahágkok 

apháxenwokmoho apkeltenneykha Juan, tén han ma'a énxet'ák 
apkeleñama axta tegma apwányam Jerusalén. Apkelxénchek axta 
apkeltémakxa melya'asáxma, keñe axta Juan apyakpasásegko yegmen. 

6Yágyatnáxeg apwa' axta kéllané aptaxno m'a Juan, aksok nawhak 

empehek axta apteté nepxet, sawa' axta aptók, tén han ma'a aksok 
senlálektamo nak égmenek eñama nak naxma. 

7Axta etnohok cha'a apkeltenneykha s'e: “Ewak sat netámen ko'o énxet 

maxnawo nak ko'o. Apmopwána eghak ma'a. Megkapayhawok nahan ko'o 
xa waháxek apmonye yakwayam alhexyawásesek axat'ák apkeltéto 
apmagkok. 

8Yegmen ko'o ekmáha sekyakpasásegko kéxegke yegmen; 

eyakpásesagkok sat eyke kéxegke yetlo Espíritu Santo m'a peya nak ewa'.” 

Jesús kélyakpáseso yegmen 

(Mt 3.13-17; Lc 3.21-22) 

9Apxegkek axta Jesús apkeñama tegma Nazaret natámen xa, cham'a 

yókxexma Galilea, keñe axta Juan apyakpásesa yegmen ma'a wátsam 
Jordán. 

10Xama axta aptepa neygmen Jesús, apwet'ak axta ekmayhékxo néten, 

keñe axta anhan apwet'a apweywento Espíritu Santo ekpayhókxa 
apkenmágkaxa, máxa axta aptahak wáx'ay. 

11Legáxchek axta kélpeywa eñama néten. Entahak axta s'e: “Xép apteme 

hatte seyásekhayo aptaha axta anhan ko'o selyéseykha.” 

Jesús ekyekkónma 

(Mt 4.1-11; Lc 4.1-13) 

12Apyentegkek axta Espíritu Santo Jesús yókxexma meykexa énxet 

natámen xa. 

13Cuarenta ekhem axta aphakmok Jesús ma'a, neyseksa aksok nawha'ák 

ello, yekkónmek axta anhan cha'a Satanás ma'a; appasmomchek axta 
anhan cha'a Dios apkelásenneykha. 

Jesús apchénamo aptamheykha yókxexma Galilea 

(Mt 4.12-17; Lc 4.14-15) 

14Apmahágkek axta Jesús Galilea yakwayam eltennaha amya'a ektakmela 

apkeltémo axta Dios eltennaha, cham'a kélhésakmo axta Juan 
sẽlpextétamakxa. 

15Aptahak axta apkeltenneykha s'e: “Wokmek kaxwo' ekhem 

ekxénamaxchexa nak katnehek, chágketwa'ak kaxwo' ma'a aptémakxa nak 
Wese' apwányam Dios. Kólyakmagkas kélwáxok, kólma yetlo 
megkólya'áseyam se'e amya'a ektakmela nak.” 

Jesús apkelwóneykha hawók nápakha énxet aptegyeykegkoho axta cha'a 
kelasma 

(Mt 4.18-22; Lc 5.1-11) 

16Apweynchámeyha axta Jesús neyáwa wátsam ekpayhegwayam ekwesey 

Galilea, cham'a apwetágwokmo axta Simón, tén han ma'a apyáxeg, 
apwesey axta Andrés. Etegyagkohok axta cha'a kelasma m'a. 
Apyenyenteyk axta neygmen yam'én apagkok. 

17Aptahak axta apkeláneya Jesús se'e: —Hélyetlogma ko'o, atnésesek sat 

kéxegke kéltegye énxet. 

18Ñohok axta appekkenákxo yam'én apagkok, apkelyetlókek axta Jesús. 

19Apxegákxeyk axta makham Jesús, apwetágwokmek axta Santiago, tén 

han ma'a Juan, aptaha axta apyáxeg, Zebedeo axta apketchek ma'a. Kañe' 
yántakpayhe axta apháha apkeláneykxo yam'én apagkok. 

20Ñohok axta anhan apkelwónencha'a Jesús xa énxet'ák nak. Apyenyókek 

axta aksa apyap aphakxa kañe' yántakpayhe yetlo apkelásenneykha. 
Apyetlókek axta anhan Jesús. 

Xama énxet ekha axta apwáxok espíritu ekmaso 

(Lc 4.31-37) 

21Apkelwokmek axta tegma apwányam Capernaum. Aptaxnegwokmek axta 

Jesús tegma apchakneykekxexa judíos ekhem sábado, apkellókasamakxa 
axta apkelyampé énxet'ák judíos. Apkelxekmósek axta anhan énxet'ák. 

22Pelakkasek axta apkelwet'a énxet'ák ektahakxa axta apkelxekmóso 

Jesús, hakte apkeltennaha axta yetlo apmopwána, axta kaxnawok 
apkeltenneykha m'a énxet'ák apkelxekmóso nak apnámokkok ektémakxa 
segánamakxa. 

23Apheyk axta xama énxet ekha axta apwáxok espíritu ekmaso m'a 

apchakneykekxexa axta cha'a énxet'ák Judíos, cham'a tegma apwányam 
nak. Aptahak axta apyennaktésawo appeywa s'e: 

24—¿Yaksak ektaha sempáxakwa'a nak negko'o Jesús apkeñama nak 

Nazaret? ¿Peya hẽlmasesók negko'o apwa'a nak xép? Ekyekpelchawók 
ko'o exchep, ekya'ásegkok ko'o aptaha exchep apcháphásamap, 
appagkanamap apkeñama Dios. 

25Appakhetchesek axta Jesús xa espíritu ekmaso nak. Aptahak axta 

apcháneya s'e: —¡Kawanma, katyep xa énxet apwáxok nak! 

26Yaknegkesek axta espíritu ekmaso xa énxet nak, Kayhek axta anhan 

elpáxameykha ektepa apwáxok ma'a énxet nak. 

27Apyókxoho énxet axta apkelyegweyk, aptahak axta cha'a 

apkelmaxneyeyncha'a pók se'e: —¿Yaksak kex'a xa? ¡Kaxwé 
nelxekmowásamáxche xa ektémakxa nak apkelxekmóso, yetlo ekyawe 
apmopwána, wokmók nahan appakhetcheso espíritu ekmaso! ¡Kelyahákxok 
nahan appeywa! 

28Ñohok axta ekpayhekxo amya'a apxénamap Jesús ekyókxoho yókxexma 

Galilea. 

Jesús aptakmelcheseyam Simón apepyáma 

(Mt 8.14-15; Lc 4.38-39) 

29Xama axta apkelántepa apchakneykekxexa énxet'ák judíos, apmeyákxeyk 

axta Jesús Simón apxagkok, Andrés axta anhan apxagkok ma'a. Santiago 
axta apxegexma, Juan axta anhan. 

30Yetneyk axta néten ektaháno ekháxamáxche Simón apepyáma'. 

Ekmexanma empehek axta temék. Kéltennásek axta Jesús, 

31keñe axta apyo'ókmo. Apmeyk axta ámek apheyásekxo néten; yetlókók 

axta anhan ekmasé ekmexanma empehek. Keñe axta elápencha'a elánesa 
aksok. 

Jesús apkeltakmelcheseyam apkelháxamap apxámokma 

(Mt 8.16-17; Lc 4.40-41) 

32Xama axta ektaxna ekhem, yaktések axta nahan, keñe axta kélsókasa 

Jesús apkelháxamap apxámokma tén han ma'a énxet'ák kelyekhama' 
eknaktawáseykha axta, 

33apsawhekpók axta énxet apchaknágwokmo nekha átog. 

34Apkeltakmelchesakmek axta Jesús ekyókxoho ektémakxa nak 

apkelháxamap énxet'ák, xámok axta anhan apkelántekkeso kelyekhama'; 
wánxa agkok, axta eyke ya'awok kalpakmétek Jesús ma'a kelyekhama', 
hakte yekpelchawók axta. 

Jesús apkeltenneykha apchakneykekxexa judíos 

(Lc 4.42-44) 

35Axto'ok agko' axta apxatakha'a Jesús, axta kalsakawo, apkempákxeyk 

axta néten, aptekkek axta nepyeseksa tegma apwányam apxega, 
yakwayam etnégwók nempeywa nelmaxnagko meykexa tegma. 

36Apxegkek axta Simón yetlo apkelxegexma'a apkemhágko Jesús. 

37Xama axta apwetákxo Jesús xa énxet'ák nak, aptahak axta apcháneya s'e: 

—¿Apyókxoho énxet apketámak xép. 

38Wánxa agkok, aptahak axta apchátegmowágko Jesús se'e: —Nók, 

ólmahagkok nátegma eyágketexa nak, cha'a kéméxchek nahan ko'o 
altennaha amya'a ektakmela m'a, hakte axta keñamék sekxegeykmo ko'o 
m'a. 

39Apsawheykekxók axta nátegma apweynchameykha Jesús ma'a 

yókxexma Galilea, apkeltenneykha axta cha'a Jesús apchakneykekxexa 
judíos ekyókxoho apmahágkaxa enxoho, apkelántekkesegkek axta anhan 
cha'a kelyekhama' énxet apwáxók. 

Jesús aptakmelcheseyam énxet negmasé ektepelchamáxche egyempehek 
ekteme 

(Mt 8.1-4; Lc 5.12-16) 

40Xama énxet negmasé ektepelchamáxche egyempehek ekteme axta 

apmahágkok aphakxa Jesús. Apkeltekxekwokmek axta aptapnák. Aptahak 
axta apcháneya s'e: —Apmokók agkok xép, apwanchek heyaxñásekxak 
ektémakxa nak sekháxamáxche ko'o. 

41Apyósek axta apkelano Jesús xa énxet nak. Appaknegwokmok axta, keñe 

axta aptaha apcháneya s'e: —Emenye'. ¡Yáxñekxoho! 

42Yetlókók axta ekmasé ektémakxa apháxamap. Cháxñákxók axta 

apyempehek. 

43Ñohok axta anhan apcháphasa Jesús, aptahak axta 

appakhetcháseykxoho s'e: 



2271 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

44—Elano, ná eltennaha aksa; exeg aksa, ey'ókxa aphakxa m'a énxet 

appasmo nak apkelmaxnéseso Dios énxet'ák apagkok, esakxoho sat nahan 
aksok apméso Dios eñama apcháxñeykekxoho exchep, ekhawo m'a 
apkeltémókxa axta antehek Moisés, yakwayam enxoho elya'ásegwók 
apxámokxoho énxet aptakmelwokmo exchep ma'a ektémakxa axta 
apháxamap. 

45Wánxa agkok, apxegkek axta m'a énxet nak, yetlókók axta anhan 

apkeltennáseykha apyókxoho énxet ektahakxa axta. Ekeso eñamakxa 
megkapwagko axta cha'a aptaxnegwokmo Jesús nepyeseksa tegma, 
aphakmek axta aksa cha'a meykexa tegma, cham'a yókxexma meykexa 
énxet enxoho. Wánxa agkok, apyókxoho énxet'ák apkeleñama mók nekha 
axta eyke cha'a apkelmahágkok aphakxa apteyánegwokmoho. 

 

San Marcos 2 
Jesús aptakmelcheseyam énxet apkelyakseykekxa megkamopwána 

eltakheykha 
(Mt 9.1-8; Lc 5.17-26) 

1Nano' axta temék aptakhémo makham Jesús ma'a tegma apwányam 

Capernaum. Legáxchek axta amya'a apwákxo m'a apxagkok, 

2apchaknákxeyk axta énxet apxámokma, axta exnawok ma'a átog; 

apkeltennáseyha axta amya'a ektakmela Jesús xa énxet'ák nak. 

3Keñe axta apsókasa énxet apkelyakseykekxa megkamopwána 

eltakheykha hawók nápakha énxet'ák. 

4Wánxa agkok, mopwancha'ak axta apyepetchegwokmoho Jesús, hakte 

apxámok axta énxet ma'a, keñe axta apyagkaxkata néten tegma 
ekpayhókxa axta apkenmágkaxa Jesús. Xama axta appenchesa 
apyagkaxkatma néten tegma, apweykásenteyk axta yetlo aptaháno m'a 
énxet apkelyakseykekxa megkamopwána axta eltakheykha. 

5Xama axta apwet'a Jesús ekyetna melya'áseyam xa énxet'ák nak, aptahak 

axta apcháneya ektaha axta apháxamap se'e: —Hatte, 
megkólyakmagkásekxak xép aptémakxa mey'asáxma. 

6Nápakha énxet'ák apkelxekmóso apnámokkok ektémakxa segánamakxa 

axta entahak elchetamso apwáxók se'e, cham'a apheyncha'a axta m'a: 

7“¿Háxko ektahakxa megyeka nak aptaha appeywa xa ektaha nak? 

Enmexma Dios xa aptahakxa nak appeywa. Dios apwánxa apagkok 
apmopwána meyakmagkásekxék nentémakxa mólya'asáxma.” 

8Ñohok axta eyke apyekpelcha Jesús ektahakxa elchetamso apwáxók xa 

énxet'ák nak. Aptahak axta apkelmaxneyeyncha'a s'e: —¿Yaksak ektaha 
ektaha nak elchetamso kélwáxok xa? 

9¿Yaksak enyahamo antehek agának énxet apkelyakseykekxa 

megkamopwána nak eltakheykha: ‘Megkólyakmagkásekxak ektémakxa nak 
mey'asáxma exchep’, enxeykel'a antehek agának se'e: ‘Exnekxa néten, 
emekxa aptaháno, exeg’? 

10Axekmósek sat ko'o ekyetna apmopwána meyakmagkásekxék ektémakxa 

melya'asáxma énxet'ák apheykha náxop ma'a ektaha nak Apketche énxet. 
Keñe axta aptaha apcháneya énxet apkelyakseykekxa megkamopwána 
axta eltakheykha s'e: 

11—Ektahak seyáneya exchep se'e, etnamha, emekxa aptaháno, emyekxa 

apxagkok. 

12Yetlókók axta apheykekxa néten nápakta'awo' énxet'ák, apmákxeyk axta 

aptaháno, aptekkek axta m'a. Ekeso eñamakxa ekpelakkasa axta 
apkelwet'a apyókxoho énxet'ák xa. Aptahak axta apkelpeykáso Dios se'e: 
—Magweteyk makham negko'o katnehek xa ektaha nak. 

Jesús apwóneykha Leví 

(Mt 9.9-13; Lc 5.27-32) 

13Apmeyákxeyk axta makham Jesús neyáwa wátsam ekpayhegwayam; 

apkelmahágkek axta énxet'ák aphakxa Jesús, keñe axta apkelxekmósa 
Jesús xa énxet'ák nak. 

14Neyseksa apxega axta apwet'a Leví, Alfeo apketche. Axta aphak ma'a 

apkelmomakxa axta cha'a selyakye yakwayam kólmések wese' Roma. 
Aptahak axta Jesús apcháneya s'e: —Hétlogma. Apkempákxeyk axta néten 
Leví, keñe axta apyetlawa. 

15Aptáswokmek axta apto Jesús yetlo apkeltámeséyak ma'a Leví apxagkok, 

apxámok axta anhan énxet apheyncha'a nekha mésa, cham'a énxet'ák 
apkelmomo axta selyakye yakwayam kólmések wese' Roma, tén han ma'a 
énxet'ák elmasagcha'a apkeltémakxa nak, hakte apxámok axta énxet 
apyetlo Jesús ma'a. 

16Xama axta apkelwet'a énxet'ák fariseos, tén han ma'a énxet'ák 

apkelxekmóso axta apnámokkok ektémakxa segánamakxa, cham'a 
appasma axta aptéyak Jesús apyókxoho xa énxet'ák nak, aptahak axta 
apkelmaxneyeyncha'a Jesús apkeltámeséyak se'e: —¿Yaksak ektaha 
appasma nak aptéyak apkelxekmóso kéxegke énxet'ák apkelma nak 
selyakye yakwayam kólmések wese' Roma, tén han ma'a énxet'ák 
melya'asáxma nak? 

17Apleg'awók axta Jesús xa. Aptahak axta apkeláneya s'e: —Mopmenyék 

pánakte egyap ma'a énxet'ák apkelyennakte nak, wánxa m'a énxet'ák 
apkelháxamap nak. Axta ko'o aweyk yakwayam alwónmakha énxet 
apkelpéwomo nak, wánxa m'a énxet melya'asáxma nak. 

Ektémakxa manto nento nelpeykáso enxoho Dios 

(Mt 9.14-17; Lc 5.33-39) 

18Xama ekhem axta metókagkok aptéyak apkelpeykáso Dios énxet'ák 

apkelyetlo axta aptémakxa Juan el Bautista, tén han ma'a énxet'ák 
apkelyetlo axta apkeltémakxa fariseos. Nápakha énxet'ák axta 
apya'aweykxak Jesús. Aptahak axta apkelmaxneyeyncha'a s'e: —¿Yaksak 
ektéma meláneykegko nak cha'a exchep apkeltámeséyak ma'a manto nak 
nento ólpeykeshok Dios? Metawagkek cha'a aptéyak elpeykeshok Dios 
ma'a énxet'ák apkelyetlo nak aptémakxa Juan, tén han ma'a énxet'ák 
apkelyetlo nak apkeltémakxa fariseos. 

19Aptahak axta apchátegmowágko Jesús se'e: —¿Metawagkek enxeykel'a 

aptéyak énxet'ák kéláneyeykha epásegwók elyamhopma m'a apha enxoho 
nepyeseksa énxet yakwayam nak kalyamhápok? Apheyk agkok 
nepyeseksa énxet yakwayam nak kalyamhápok, mopwanchek metawagkok 
aptéyak. 

20Wánxa agkok, kammok sat eyke ekhem yakwánxa kólyentemekxak énxet 

yakwayam nak kalyamhápok, keñe sat metawagkek aptéyak. 

21“Megkólwanchek kólyepetchesha apáwa aphápak kélyepetchásencha'a 

enxoho m'a apáwa nápakha aphaxnagkok nak, hakte ketchetsék etnekxak 
kélyenyesa enxoho m'a apáwa nápakha aphaxnagkok nak, keñe 
eyánchesagkohok apkelyeptamap ma'a apáwa aphápak nak. 

22Megkólwanchek nahan kólyetmok vino axnagkok ma'a aksok empe'ék 

apák kélyetmomol'a, hakte kalpaxkátek vino axnagkok xa aksok empe'ék 
apák nak, keñe keymasaxkohok keygkenaxchek ma'a vino, keñe anhan 
kalesók ma'a aksok empe'ék apák nak. Kólyátem cha'a vino axnagkok ma'a 
aksok empe'ék axnagcha'ák kélyetmomol'a. 

Jesús apkeltámeséyak apnakxeyák hótahap apyexna 

(Mt 12.1-8; Lc 6.1-5) 

23Xama ekhem apkellókasamakxa apkelyampé énxet'ák judíos axta 

apweynchámeyha Jesús neyseksa aksok kélcheneykekxexa. Neyseksa 
apkelxega axta apnakxeygkok hótahap apyexna apkeltámeséyak. 

24Aptahak axta apkelmaxneyeyncha'a énxet'ák fariseos se'e: —Elano, 

¿yaksak ektaha apkelánegko nak apkeltámeséyak xép ma'a aksok 
megkólhayo nak anlának ekhem nellókasamakxa nelyampé? 

25Wánxa agkok, aptahak axta apchátegmowágko Jesús se'e: —

¿Yagkólyetseteyk kéxegke weykcha'áhak aptémakxa axta David, cham'a 
eyakhama axta meyk yetlo apkelxegexma'a, ektéma axta meyke aptéyak? 

26Aptaxnegwokmek axta David Dios tegma appagkanamap apagkok, 

cham'a aptémakxa axta makham apkemha apmonye appasmo 

apkelmaxnéseso Dios énxet'ák apagkok Abiatar, aptáswokmek axta pan 
kélpagkancheso axta Dios, cham'a kélhayo axta aksa etawagkok ma'a 
énxet'ák appasmo nak apkelmaxnéseso Dios énxet'ák 
apagkok. Apkelmeyásegkek axta anhan David ma'a énxet'ák ektaha axta 
apkelxegexma'a. 

27Aptahak axta anhan appeywa Jesús se'e: —Enxet axta kélláneso xa 

ekhem nellókasamakxa nelyampé nak, háwe axta ekhem nellókasamakxa 
nelyampé kélláneso énxet. 

28Ekeso eñamakxa apkepwagko nak elának aksok ekhem nellókasamakxa 

nelyampé m'a aptaha nak Apketche énxet. 

 

San Marcos 3 
Enxet ekyame xama apmek 

(Mt 12.9-14; Lc 6.6-11) 

1Aptaxnegwokmek axta makham Jesús tegma apchakneykekxexa axta 

énxet'ák judíos; xama énxet ekyame apmek axta aphak ma'a. 

2Apkeláneyha axta Jesús xa énxet'ák nak, apkeltamhok axta étagkohok 

etakmelchesók Jesús xama énxet ekhem nellókasamakxa nelyampé, keñe 
keytek yakwánxa etnehek esexnenak Jesús. 

3Aptahak axta apcháneya Jesús énxet ekyame apmek se'e: —Etnamha, 

etnegwom xa neyseksa nak. 

4Keñe axta aptaha apkelmaxneyeyncha'a Jesús énxet'ák se'e: —¿Yaksak 

aksok kélhayo anlának ekhem nellókasamakxa nelyampé? ¿Aksok 
ektakmela, aksok ekmaso enxeykel'a? ¿Agwagkasek teyp énxet, agakhek 
enxeykel'a? Wánxa agkok, apkelwanmeyágkek axta eyke aksa xa énxet'ák 
nak. 

5Aplókek axta Jesús apkelanawo énxet'ák apchaknákxo axta m'a, 

kelapwokmek axta anhan hakte axta emokók elya'ásegwomhok xa énxet'ák 
nak. Keñe axta aptaha apcháneya énxet ekyame apmek se'e: —Epékes 
apaktog. Appékesek axta apaktog xa énxet ekyame apmek nak, 
takmelákxeyk axta anhan apmek. 

6Xama axta apkelántepa énxet'ák fariseos, apkeláneykxek axta 

apkelpakmeyesma yakwánxa etnehek yakhek Jesús. Axta anhan aptahak 
apkelxegexma'a m'a apkelyetlo axta wese' Herodes. 

Enxet apxámokma neyáwa ekpayhegwayam wátsam ekwányam 

7Apmahágkek axta Jesús yetlo apkeltámeséyak neyáwa ekpayhegwayam 

wátsam, apxámok axta énxet apkelyetlo apkeleñama Galilea. 

8Xama axta eklegáxko ektahakxa aksok apkelané Jesús, apxámok axta 

anhan énxet'ák apkeleñama Judea apteyánegwokmoho, Jerusalén axta 
anhan apkeleñamak énxet, tén han apkeleñama m'a yókxexma Idumea, 
axta anhan apkeleñamak ma'a neyp wátsam Jordán ekpayho nak 
ekteyapmakxa ekhem. Axta anhan apkeleñamak énxet ma'a nepyáwa 
tegma apwányam Tiro tén han ma'a Sidón. 

9Ekeso eñamakxa apmésa axta appeywa Jesús apkeltámeséyak 

apkeltamho epencheshok elánekxések ekyetno yántakpayhe yakwayam 
enxoho kaxog, yakwayam enxoho nahan megkólyegók Jesús. 

10Hakte apxámok axta énxet apkeltakmelcheseyam, apchahapwokmek axta 

anhan énxet apkelháxamap apkenmágkaxa Jesús yakwayam enxoho 
epaknegwomho'. 

11Xama axta apwet'a énxet elántaxno axta apwáxók kelyekhama', 

apkeltekxeyágkek axta aptapnák xóp apkenmágkaxa. Aptahak axta 
apkelyennaktésawo apkelpeywa s'e: —¡Xép apteme Dios Apketche! 

12Apyennaktések axta appeywa Jesús apnókásencha'a meltamho kaxének 

nepyeseksa énxet'ák. 

Jesús apkelyéseykha doce apkeltámeséyak 

(Mt 10.1-4; Lc 6.12-16) 

13Apchánteyk axta Jesús néten egkexe natámen xa, apkelwóneyha axta 

énxet ekleklamókxa axta apwáxok. Xama axta apchaknákxo m'a, 

14apkelyésáha axta doce énxet nepyeseksa xa énxet'ák nak, yakwayam 

enxoho etnehek apkelxegexma'a, yakwayam enxoho anhan eláphaksek 
eltennaha amya'a ektakmela. Apkeltemék axta anhan apkelwesey seykha 
amya'a, 

15apmések axta anhan apkelmopwancha'a elántekkesek kelyekhama'. 

16Keso doce énxet apkelyéseykha axta Jesús se'e: Simón, 

apkeltamhomakpo axta anhan Pedro; 

17Santiago yetlo apyáxeg axta anhan ma'a apwesey axta Juan, Zebedeo 

axta apketchek xa, cháxa apkeltéma axta Jesús Boanerges xa (neltéma nak 
negko'o nempeywa, “Takha' Apketchek”); 

18Andrés axta anhan ma'a, Felipe axta anhan, tén han Bartolomé, tén han 

Mateo, tén han ma'a Tomás, Santiago axta anhan ma'a aptaha axta Alfeo 
apketche; axta anhan ma'a Tadeo, Simón axta anhan ma'a, kéltéma axta 
Celote, 

19axta anhan ma'a Judas Iscariote, cham'a appelakkasesama axta 

apkeltémo emakpok Jesús. 

Jesús apxénamap eñama ekméso apmopwána kelyekhama' 

(Mt 12.22-32; Lc 11.14-23; 12.10) 

20Aptaxnegwokmek axta Jesús xama tegma natámen xa, apchaknákxeyk 

axta makham énxet apxámokma m'a, mopwanchek axta apmoko etwok 
apto, tén han ma'a apkeltámeséyak. 

21Xama axta apkelleg'a amya'a Jesús apnámokkok, apyentawákxeyk axta, 

hakte apxénákpek axta Jesús aptaha yené. 

22Aptahak axta nahan apkelpakmeta énxet'ák apkelxekmóso axta 

apnámokkok ektémakxa segánamakxa s'e, cham'a apkelwokmo axta 
apkeleñama Jerusalén: “Beelzebú nak ekméso apmopwána elántekkesek 
kelyekhama' xa, cham'a ektaha nak kelyekhama' wese' agkok.” 

23Apkelwóneyha axta Jesús xa énxet'ák nak, keñe axta aptaha 

apkeltenneyncha'a apyetcháseykekxoho s'e: “¿Háxko katnehek 
katekkesaxkohok agko' ma'a Satanás? 

24Apkexpancháseykpek agkok énxet'ák xama apkelókxa eñama 

apkelenmexamap, megkawegkók apheykha; 

25apkexpancháseykpek agkok nahan énxet apheykha nak xama tegma, 

megkawegkók apheykha. 

26Hawók nahan ektémakxa expancháseyxko enxoho Satanás, 

kelenmexáxchekxék agkok nahan, megkawegkók ekha; ñohok nahan 
kamassegwók. 

27“Méko kawának kataxnegwók ma'a énxet apyennakte apxagkok nak, keñe 

nahan kólyementók ma'a aksok apagkok, cham'a megkólpexteta enxoho 
sekxo'; wánxa aksa kólewának kólyementók aksok apagkok ma'a kélpexteta 
enxoho sekxo'. 

28“Meyakmagkásekxék sat Dios apkeltémakxa énxet'ák, cham'a ekyókxoho 

ektémakxa nak melya'asáxma, tén han ma'a ekyókxoho ektémakxa nak 
apkelpeywa ekmaso; 

29Wánxa agkok eyakmagkásekxak sat Dios aptémakxa énxet ektaha nak 

apxéneykha ekmaso Espíritu Santo, megkatnegwomek sat néxa 
apsexnánémap.” 

30Cháxa aptahakxa axta appeywa Jesús xa, hakte apxénákpek axta ekha 

apwáxok espíritu ekmaso. 

Jesús egken, tén han ma'a apkelyáxeg 

(Mt 12.46-50; Lc 8.19-21) 

31Wokmek axta Jesús egken tén han apkelyáxeg ma'a. Yókxexma axta eyke 

chaknáha, keltamhok axta aksa kóltennásekxak Jesús. 

32Aptahak axta énxet'ák apcháneya Jesús se'e, cham'a apheyncha'a axta 

xamo': —Yókxexma chaknágwa'ak apkelyáxeg, tén han ma'a apkelyáxeg 
apkelennay'a nak, egken xeyk han. Xép apketagkakpok. 

33Aptahak axta apchátegmowágko Jesús se'e: —¿Yaksak ko'o méme, tén 

han elyáxeg? 

34Keñe axta apkelanawo Jesús ma'a énxet'ák apheykha axta aphakxa. 

Aptahak axta appakmeta s'e: —Keso ko'o méme s'e, tén han elyáxeg. 

35Hakte cham'a ektahakxa enxoho elané Táta apmopmenyého, cha'a 

aptaha elyáxeg ko'o m'a, tén han elyáxeg kelwán'ák, tén han méme m'a. 

 

San Marcos 4 
Jesús apyetcháseykekxoho énxet apkeneykekxa aktek 

(Mt 13.1-9; Lc 8.4-8) 

1Apkelxekmósek axta makham Jesús énxet'ák neyáwa wátsam 

ekpayhegwayam. Apkenátwokmek axta yántakpayhe ekyetna axta m'a 
kañe' wátsam ekpayhegwayam, aphakmek axta kañe', hakte apxámok axta 
apchaknákxo énxet ma'a. Neyáwa axta apháha xa énxet'ák nak. 

2Apkeltennáseyha axta Jesús ekxámokma amya'a apyetcháseykekxoho. 

Aptahak axta apkeltenneykha s'e: 

3“Kóleyxho hana s'e: Apxegkek axta énxet yakwayam epalchesagkok 

eknekxak aktek. 

4Appalcheságkek axta aktek apkenákxo, nekha aktek axta pálwokmok ámay 

awáxok, keñe axta ekpálwa'a náta ektókagko. 

5Keñe axta nekha aktek ekpálwokmo neyseksa meteymog, eyesextexa xóp; 

ñohok axta anhan ektepa m'a aktek nak, hakte takhók axta m'a; 

6wánxa agkok, xama axta ektepa ekhem, kelmetchek axta, kelyameygkek 

axta anhan, hakte méko axta kepmenák. 

7Neyseksa yányemmék axta pálwokmok nahan nekha aktek, kektegkek axta 

m'a yányemmék nak, keñe axta ennapa m'a aksok aktek ekteyapma, ékeso 
eñamakxa megkeyxna axta m'a aksok kélcheneykekxa. 

8Wánxa agkok, nekha aktek axta pálwokmok ektakmelakxa xóp, kektegkek 

axta anhan, tekkesek axta anhan ektakmela eknakxamáxche ekyexna m'a; 
treinta aktek axta wokmok xama ekyexna, keñe axta mók ekyexna ekwokmo 
sesenta aktek, keñe mók ekyexna ekwokmo cien aktek.” 

9Aptahak axta anhan appeywa Jesús se'e: “Kéxegke ekha nak kélheyk'ák, 

kóleyxho.” 

Jesús apkeltennáseykekxoho ektémakxa aksok apyetcháseykekxoho 

(Mt 13.10-17; Lc 8.9-10) 

10Xama axta aphákxo apxakko' Jesús, apkelmaxneyáha axta m'a énxet'ák 

apheyncha'a axta keto' aphakxa, tén han ma'a doce apkeltámeséyak nak, 
apkeltamhok axta elya'asagkohok ektémakxa xa aksok 
apyetcháseykekxoho nak. 

11Aptahak axta apchátegmowágko Jesús se'e: “Apkelya'asásegwokmek 

kéxegke Dios aksok elyexamaxche eleñama nak ma'a aptémakxa nak 
Wese' apwányam Dios; wánxa agkok, aksok kélyetcháseykekxoho eyke 
kóltennasha m'a énxet'ák mepáxakweykmo nak ma'a aptémakxa nak Wese' 
apwányam Dios, 

12yakwayam enxoho elano', melwetyehek eyke, yakwayam enxoho anhan 

ellega', melyekpelchehek eyke, yakwayam enxoho nahan metnekxék 
melya'áseyam Dios, keñe eyakmagkásekxak Dios ma'a apkeltémakxa nak.” 

Jesús apkeltennáseykekxoho énxet'ák ektémakxa apyetcháseykekxoho m'a 
énxet apkeneykekxa nak aktek 

(Mt 13.18-23; Lc 8.11-15) 

13Ektahak ko'o seláneya kéxegke s'e: “¿Yagkólyekpelchak kéxegke s'e 

aksok sekyetcháseykekxoho nak? ¿Háxko nahan katnehek 
kólya'ásegwomhok ekyókxoho m'a aksok sekyetcháseykekxoho nak? 

14Enxet apkeneykekxa nak aktek ekyetchesamaxkoho m'a énxet 

apkeltenneykha nak tásek amya'a. 

15Yetneyk nahan nápakha énxet aphawo m'a aktek ekpálwayam nak ámay 

awáxok; yeyxhok ma'a kéltenneykha, keñe natámen aplegé, kawak 
Satanás, kalekkesek ma'a amya'a kélpekkencheso nak apwáxok. 

16Nápakha énxet nahan aphawók ma'a aktek ekpálwayam nak neyseksa 

meteymog; eñak ma'a amya'a kéltenneykha, ñohok nahan emok heykxa, 
yetlo ekpayheykekxa apwáxok. 

17Wánxa agkok, melenxanmók eyke apkelyennaktésamo apteme 

melya'áseyam, hakte megkeytek kañó' agko' apwáxók ma'a amya'a 
kéllegaso; wa'ak agkok apkellegeykegkoho ekyekkónma esenhan ma'a 
kélmenxeneykha nak, eñama apma takha' xa amya'a nak, elwátesagkok 
nahan aptamhéyak melya'áseyam. 

18Nápakha énxet nahan aphawók ma'a aktek ekpálwayam nak neyseksa 

yányemmék; ellegak ma'a amya'a kéllegaso; 

19akke xéneykha apwáxók ma'a aksok nenxamáseyak nak keso náxop, tén 

han eknaktawáseykencha'a m'a apkelmopmenyého nak etnahagkok 
ekxákma aksok apagkok, apmenyék étak ekyókxoho aksok apagkok. 
Láneyók ekxéneykha apwáxók ekyókxoho xa aksok nak, kamaséseshok 

cha'a ekyetno apwáxók amya'a kéllegaso ekyókxoho xa aksok nak, 
megkahayók nahan kótaksek apyakmagkaso apkeltémakxa. 

20Yetneyk nahan nápakha énxet apkellegé nak amya'a kéllegaso, 

elyahakxohok nahan, tásek nahan katnehek ekteyapma apkelyakmagkaso 
apkeltémakxa ekhawo m'a aksok aktek kélcheneykekxa nak ektakmelakxa 
xóp. Nápakha nahan aphawók ma'a hótahap apyexna ekteyapmol'a treinta 
apaktek, keñe nápakha aphawo m'a hótahap apyexna ekteyapmol'a sesenta 
apaktek, keñe nápakha aphawo m'a hótahap apyexna ekteyapmol'a cien 
apaktek.” 

Jesús apyetcháseykekxoho chálewaso 

(Lc 8.16-18) 

21Aptahak axta anhan apkeláneya Jesús se'e: “¿Kólsogma enxeykel'a 

chálewaso yakwayam kólpekkenek kóneg yántéseksek, kóneg nentaháno 
negyetnamakxa néten enxeykel'a kólpekkenwók? Mantehek cha'a xa. Néten 
negkexanmak chálewaso yakwayam enxoho kalsásamhoxma xa chálewaso 
nak. 

22Keyphegwatámhok ma'a ekyókxoho aksok ekpowásamáxkoho nak, 

yáxñakxoho nahan keytnekxak ma'a aksok ekyexamaxche nak. 

23Kéxegke ekha nak kélheyk'ák kóleyxho xa.” 

24Aptahak axta anhan apkeláneya Jesús se'e: “Kóltakmelchesho 

kélháxenmo xa ektahakxa nak kéllegé. Ekwánxa enxoho kélyetsáteyak 
aptémakxa kélmók kéxegke, sat nahan exnéshok Dios apkelyetsáteyak 
kéltémakxa kéxegke xa; Eyeykhásamhok sat nahan aptemésesakxa 
kéxegke Dios. 

25Kéxegke ekyetnakxa enxoho aksok, kólmeyásekxohok sat makham mók; 

keñe kéxegke meyke nak aksok, kóltápexcháseshok sat kólyementemekxak 
ekyetnakxa enxoho, antawók eykhe katnehek.” 

Jesús apyetcháseykekxoho aksok aktek ekteyapma 

26Aptahak axta nahan apkeltenneykha Jesús se'e: “Máxa énxet 

apkeneykekxa aktek ma'a aptémakxa nak Wese' apwányam Dios; 

27aptenchek agkok axta'a, keñe exatakhak ekhem, katyapok eyke m'a aksok 

aktek kélcheneykekxa, kawanák nahan, mey'asagkek eyke ektémakxa m'a 
ektaha apkeneykekxa. 

28Ektekkeso agko' katnehek aksok ma'a xóp; áwa' sekxo' katyapok, keñe 

axayo' katyapok ma'a ekyexna, keñe axayo' agko' katyapok ma'a aktek 
eñama ektekkeso m'a ekyexna. 

29Kelyennakkak agkok aktek, kanakxaxche, hakte kawók ekhem 

eknakxamáxchexa ekyexna.” 

Jesús apyetcháseykekxoho yámet ekweseyl'a mostaza aktek 

(Mt 13.31-32; Lc 13.18-19) 

30Aptahak axta anhan Jesús apkeltenneykha s'e: “¿Yaksak aksok 

egwanchek agyetchásekxohok ma'a aptémakxa nak Wese' apwányam 
Dios? ¿Yaksak nahan egwanchek aghésho'? 

31Hawók ma'a yámet ekweseyl'a mostaza aktek kélcheneykekxohol'a. 

Ketsék agko' ma'a, megkaxnawok ma'a ekyókxoho aksok aktek nak keso 
náxop. 

32Wánxa agkok, kélchenakxeyk agkok, kawaná', kalyeykhagkok ma'a 

kélcheneykekxal'a namyep, elyawa nahan katnehek aktegák, kawomhok 
nahan nátétkók elánegwayam axanák ma'a kóneg áwa' pesese agkok.” 

Ektémakxa appeywa apyetcháseykekxoho Jesús 

(Mt 13.34-35) 

33Cháxa ektahakxa axta apkeltennáseykha énxet'ák Jesús apkelxekmósa 

m'a amya'a apagkok nak, aptahak axta cha'a apyetcháseykekxoho xa 
ektaha nak, cham'a apkelya'ásegkaxa axta cha'a xa énxet'ák nak. 

34Aksok apyetcháseykekxoho axta aksa cha'a apkeltennáseykha énxet'ák, 

keñe axta apkeltámeséyak eltennásekxók cha'a ektémakxa aptamhákxo 
enxoho apxakcha'awo'. 

Jesús apmaseso exchahayam ekyennakte tén han yegmen elyakyahayam 
elyawe 

(Mt 8.23-27; Lc 8.22-25) 

35Xama axta ekyaktesa, aptahak axta Jesús apkeláneya apkeltámeséyak 

se'e: —Olmeyekxak neyp wátsam ekpayhegwayam nak. 

36Apkexakkek axta aksa énxet ma'a, kélyentegkek axta Jesús, axta 

apkelchántak ma'a yántakpayhe, apha axta kañe' Jesús; kelyetlókek axta 
anhan nekha yántakpayhe. 

37Pelakkasek axta ektepa exchahayam ekyennakte agko', kayhok agko' axta 

m'a exchahayam nak, chapchek axta yegmen elyakyahayam yántakpayhe, 
lanak axta anhan yegmen awáxok. 

38Wánxa agkok, aptenchek axta eyke Jesús atakla yántakpayhe, yetlo 

apteyáyam axta apténak. Kélxátekhásekxeyk axta. Entahak axta amya'a 
apcháneyákpo Jesús se'e: —¡Sẽlxekmóso! ¿Yagkatnaháha apwáxok peya 
ólweywagkok? 

39Apkempákxeyk axta néten Jesús, appakhetchesek axta exchahayam, 

aptahak axta anhan apcháneya wátsam ekwányam se'e: —¡Kawanma! 
¡Katakmelchásekxa ekyetno! Massék axta anhan exchahayam ekyennakte, 
kelwáneykxók axta nahan exma. 

40Keñe axta aptaha apkeláneya Jesús apkeltámeséyak se'e: —¿Yaksak 

ektaha kélaka nak? ¿Mékoya makham megkólya'áseyam kéxegke? 

41Apkelakawók apagko' axta xa énxet'ák nak, aptahak axta 

apkelmaxneyeyncha'a pók se'e: —¿Yaksak kexaha énxet xa aptéma nak, 
wokmók exchahayam elyaheykekxoho appeywa, tén han wátsam 
ekwányam? 

 

San Marcos 5 
Enxet kelyekhama' ektawáseykha apkeñama yókxexma Gerasa 

(Mt 8.28-34; Lc 8.26-39) 

1Apkelwokmek axta neyp wátsam ekpayhegwayam yókxexma Gerasa. 

2Xama axta aptepa Jesús kañe' yántakpayhe awáxok, apya'awak axta xama 

énxet ekha axta apwáxok espíritu ekmaso. Neyseksa takhaxpopeyk axta 
aptépak xa énxet nak, 

3hakte axta aphak ma'a neyseksa takhaxpopeyk. Méko axta kawának 

kamagkok xa, megkólwanchek axta anhan kóltétek cadenas. 

4Kólnaktetcheshok axta eykhe cha'a apmagkok cadenas, tén han ma'a 

apmék, elyétekkesek axta eyke cha'a, méko axta kawának kamagkok. 

5Yókxoho ekhem, yókxoho axta'a axta cha'a apweynchámeykha neyseksa 

xóp elekháhéyak elyawe, tén han neyseksa takhaxpopeyk. Elpáxamha axta 
cha'a, etekpagakpekxohok axta cha'a apagko' meteymog. 

6Xama axta apwet'a apxegakmo makhawo' Jesús xa énxet nak, 

apketámegkek axta, apkeltekxekwokmek axta aptapnák xóp apkenmágkaxa 
Jesús. 

7Aptahak axta apyennaktésawo appeywa s'e: —¡Náhey'áwa ko'o Jesús, 

Dios meyke ekhémo Apketche! ¡Eltamhok ko'o meheñásesagkók xép yetlo 
sekxeyenma Dios apwesey! 

8Aptemék axta appeywa énxet xa, hakte aptemék axta apcháneya Jesús 

se'e: —¡Espíritu ekmaso, katyep xa énxet apwáxok nak! 

9Aptahak axta apkelmaxneyeyncha'a Jesús se'e: —¿Háxko apwesey 

exchep? Aptahak axta apchátegmowágko s'e: —Legión ko'o sekwesey, 
hakte nenxámok negko'o. 

10Awanhek axta anhan eltémo meláphaksek Jesús kelyekhama' mók 

yókxexma eyátépexa nak. 

11Keto' axta anhan aptókagkaxa aptéyak yátapomap apxámokma m'a nekha 

egkexe. 

12Entahak axta espíritu elmasagcha'a eyáneya Jesús se'e: —Hẽláphés 

negko'o m'a apkelyagkakxa nak yátapomap, yoho nahan ólántexek negko'o 
apwáxók. 

13Apcha'awók axta anhan Jesús, kelántekkek axta espíritu elmasagcha'a 

apwáxok xa énxet nak, kelántaxnegwokmek axta yátapomap apwáxók. Dos 
mil yátapomap axta m'a, apkenyahágkek axta apkelmahágko m'a 
elweywekentamxa axta néten egkexe ekwokmoho apkelwokmo m'a wátsam 
ekpayhegwayam axta. Axta apkelweywegkok ma'a. 

14Apkenyahágkek axta m'a énxet'ák ektaha axta apkeltakmelcheso 

yátapomap, apkeltennágweykxeyk axta nátegma ektahakxa axta apkelweté, 
tén han ma'a nepyáwa tegma apwányam. Apkelxegakmek axta énxet'ák 
apteyánegwokmoho m'a ektahakxa axta. 

15Xama axta apkelwokmo énxet'ák aphakxa Jesús, apwetágwokmek axta 

apha énxet elántaxnama axta apwáxok kelyekhama' ekxámokma yetlo 
apkelántaxno, tén han ekha apya'áseykegkoho. Apkelakak axta anhan. 

16Apkeltennáseyha axta apnámokkok ma'a énxet'ák ektaha axta 

apweteykegkoho ektahakxa m'a kelyekhama' ektawáseykha axta, tén han 
ma'a ektahakxa axta yátapomap. 

17Keñe axta kéltamho Jesús emhagkok mók nekha. 

18Xama axta apkenátweykxo Jesús yántakpayhe, apmokók axta eykhe étlók 

ma'a énxet kelyekhama' axta ektawáseykha. 

19Axta eyke ya'awok Jesús. Aptahak axta aksa apcháneya s'e: —Emyekxa 

apxagkok, ekhágkaxa nak apnámokkok, eltennasha sat nahan ekyókxoho 
aptemésesakxa nak Wese' egegkok, tén han ektahakxa nak apkepyósawo 
apkelano exchep. 

20Apxegkek axta xa énxet nak, apkeltennágwokmek axta m'a nepyeseksa 

tegma apwányam Decápolis cham'a aptemésesakxa axta Jesús. 
Pelakkasek axta anhan apkelleg'a énxet'ák ektahakxa apkeltenneykha. 

Jairo apketche kelwána, kelán'a ekpaknegkeseyam Jesús apchaklamap 

(Mt 9.18-26; Lc 8.40-56) 

21Xama axta apwákxo Jesús neyp wátsam ekpayhegwayam yetlo apchánte 

yántakpayhe, apchaknákxeyk axta énxet apxámokma apkenmágkaxa, keñe 
axta Jesús apha m'a neyáwa. 

22Apwokmek axta nahan xama énxet apwesey axta Jairo aptaha axta 

apkeñama nepyeseksa apkelámha apmonye'e nak apchakneykekxexa 
judíos. Xama axta apwet'a Jesús, apkelpólegwokmek axta apkenmágkaxa, 

23awanhek axta apkeltémo epasmok. Aptahak axta apcháneya s'e: —Peyk 

ko'o katsapok hatte; etyánegwomho hana sekxo', epaknegwomhok sat 
ekyetnakxa, yakwayam enxoho katakmelwók, tén han keynnakwomho'. 

24Apyetlákxeyk axta Jesús xa énxet nak, apxámok axta anhan énxet 

apyetlo, apkelyegeykpek axta neyseksa apkelxega. 

25Paxkeygkek axta anhan énxet apxámokma xama kelán'a ekweykmo axta 

doce apyeyam ekháxamáxche, axta kamassegweykmok ektépeykekxa 
cha'a éma agkok xa. 

26Wenaktémok axta eklegeykegkoho ekya'áyekmo cha'a pánakte 

egyepmeyk, sawhomakyek axta selyakye agkok ekyánmagkaso cha'a, axta 
eyke katakmelweykmok, yágweykmók axta aksa ektémakxa 
ekháxamáxche. 

27Xama axta ekleg'a amya'a apxénákpo Jesús, neptámen axta keñamak 

ekyo'ókmo nepyeseksa énxet'ák, paknegwokmók axta apchaklamap. 

28Hakte axta temék elchetamso awáxok se'e: “Apchaklamap sat eykhe 

apaknegkesamho', atakmelwók sat eyke.” 

29Yetlókók axta anhan ekmasé ekteyapma éma agkok, legagkok axta 

ektakmelwokmo m'a ektémakxa axta ekháxamáxche. 

30Apyekpelchék axta ektepa apmopwána Jesús, appeynchakpok axta 

apkelano énxet'ák. Aptahak axta apkelmaxneyeyncha'a s'e: —¿Yaksak 
ekpaknegwa'awo nak seyaklamaxche? 

31Aptahak axta apkelátegmowágko Jesús apkeltámeséyak se'e: —¿Ya ét'ak 

kélyégawo nak cha'a exchep? Yaksak ektaha aptaha nak sẽlmaxneyeykha 
‘¿Yaksak sepaknegwa'awo nak?’ 

32Axta eyke elwáteyásak apkelyaheykha Jesús yakwayam enxoho étak 

ma'a ektaha ekpaknegweykmoho. 

33Keñe axta ekxega m'a kelán'a nak, keltekxekwokmek axta atapnák xóp 

apkenmágkaxa, kelpexyenegkek axta eyeka, hakte ya'ásegkok axta m'a 
ektahakxa axta, keltennáseyha axta ekmámnaksoho agko' ma'a ektahakxa. 

34Aptahak axta apcháneya Jesús se'e: —Hatte, megkay'áseyam 

takmelchesakmok xeye'. Katakhekxa' yetlo meyke ektamheykha awáxok, 
takmelwokmek ma'a ektémakxa axta ekháxamáxche. 

35Neyseksa appakmeyesma axta makham Jesús, apkelwokmo nápakha 

énxet'ák apkeleñama axta m'a apkemha apmonye apchakneykekxexa 
judíos apxagkok, yakwayam etnehek yának apkeltennáseykekxa sakcha'a 
egyap se'e: —Ketsekkek apketche. Ná elenxanmoho aplanneyeykha 
sẽlxekmóso. 



2284 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

36Wánxa agkok, axta eyke yahaxnók Jesús aptahakxa apkelpeywa xa 

énxet'ák nak. Aptahak axta apcháneya apkemha apmonye 
apchakneykekxexa judíos se'e: —Nágkawho apnenyek, etne aksa 
mey'áseyam. 

37Wánxa axta aksa apkeltamho étlók Jesús ma'a Pedro, Santiago, tén han 

Juan, aptaha axta Santiago apyáxeg. 

38Xama axta apkelwokmo m'a apkemha apmonye apchakneykekxexa judíos 

apxagkok, apleg'ak axta Jesús ekyennamáxma, apleg'ak axta anhan 
kéllekxagweykha tén han kélpáxameykha m'a kañe'. 

39Aptaxnegwokmek axta Jesús ma'a. Aptahak axta apkeláneya s'e: —

¿Yaksak ektaha kélyennegkesa nak exma? ¿Yaksak ektaha 
kéllekxagweyncha'a nak? Megkatsapak se'e sakcha'a nak, tenche'. 

40Kélya'ásekmek axta eyke aptahakxa appeywa Jesús, wánxa agkok 

apsawhawók axta eyke apkelántekkesa Jesús xa énxet'ák nak, keñe axta 
apyentama yap, tén han egken, tén han ma'a apkelxegexma'a axta Jesús, 
apkelántaxnegwokmek axta m'a ekyetnakxa axta sakcha'a ápak. 

41Apmeyk axta ámek. Aptahak axta apcháneya s'e: —Talita cum (nenteme 

nak negko'o nempeywa: “Kelán'a étkok, ektahak ko'o seyáneya exche' s'e, 
kaxatakha.”) 

42Yetlókók axta empeykekxa néten ma'a sakcha'a ekwayam axta doce 

apyeyam agkok, keñe axta ekweynchameyncha'a kañe' tegma. Pelakkasók 
agko' axta apkelwet'a énxet'ák. 

43Apyennaktések axta appeywa Jesús apkeltamho megkóltennaha xa, keñe 

axta apkeltamho kólagkok ekto m'a sakcha'a nak. 

 

San Marcos 6 
Jesús apha Nazaret 
(Mt 13.53-58; Lc 4.16-30) 

1Apxegkek axta Jesús apmeyákxo apchókxa apkenyekto mók nekha. 

Apkeltámeséyak axta apkelxegexma'a. 

2Xama axta ekwokmo ekhem apkellókasamakxa axta apkelyampé énxet'ák 

judíos, apkelxekmósek axta Jesús énxet'ák kañe' apchakneykekxexa judíos. 
Aptahak axta apkelpakmeta énxet apxámokma ekpelakkasa apkelwet'a s'e: 
—¿Háxko eltámegweykenxa ekyókxoho apya'áseyak xa énxet nak? 
¿Háxko kexaha eñamakxa xa apya'áseyak nak, tén han xa apmopwána nak 
elának aksok sempelakkaso nak agweta'? 

3¿Háweya yántéseksek apkelanél'a xa, María étchel'a, Santiago apepmal'a, 

tén han ma'a José, Judas, tén han ma'a Simón? ¿Enxoho anhan kaxneykha 

apkelyáxeg so negyeseksa nak negko'o? Axta keñamak megkólhaxno 
apkeltenneykha Jesús xa. 

4Wánxa agkok, aptahak axta Jesús apkeláneya s'e: —Ekyókxoho yókxexma 

cha'a kóltehek kéláyo m'a énxet Dios appeywa aplegaso nak, keñe méko 
katnehek eyáyo m'a apchókxa, cham'a nepyeseksa apnámokkok nak, tén 
han ma'a ekheykha nak apxagkok. 

5Mopwanchek axta apkelana Jesús aksok sempelakkaso agweta' ma'a, 

wánxa axta aksa apkeltakmelchesekmo apkántawók apkelháxamap ma'a 
ektaha axta appaknegweykmoho. 

6Apkenatchesek axta apwet'a Jesús metnaha melya'áseyam xa énxet'ák 

nak. 

Jesús apkeláphaso apkeltámeséyak yakwayam eltennaha m'a aptémakxa nak 
Wese' apwányam Dios 

(Mt 10.5-15; Lc 9.1-6) 

Apweynchámeyha axta Jesús nátegma eyágketexa apkelxekmósama cha'a 
énxet'ák. 

7Apkelwóneyha axta Jesús doce apkeltámeséyak, apkánet axta cha'a 

apkeláphásak, apkelmések axta apkelmopwancha'a elántekkesek espíritu 
elmasagcha'a. 

8Apmések axta appeywa meltamhok elsók xama aksok ámay neyseksa 

apkelxega, aptaskapeykha axta aksa cha'a apkeltamhok elsók. Axta 
eltamhok elsók aksok apxata, tén han ma'a pan, tén han ma'a selyakye. 

9Wánxa axta aksa apkeltamho elatchásekxak ma'a apkeltéto apmagkok 

nak, keñe meltamho eswok apkelnakta yakwayam eyakmagkasek pók. 

10Aptahak axta apkeláneya s'e: —Kélántaxnegwokmek sat agkok kéxegke 

xama tegma, kólhamho sat ma'a ekwokmoho kélxegákxo makham mók 
nekha. 

11Agkok kólmaxchek takha' mók yókxexma kélwánxa enxoho, mopmenyék 

agkok nahan yeyxhok kéltenneykha énxet, kólántep sat ma'a, kólpalches sat 
kélmagkok xóp ánek, yakwayam enxoho metnatchesek peya 
ellegásesagkohok Dios xa énxet'ák nak. 

12Apkelxegkek axta Jesús apkeltámeséyak natámen xa, yakwayam enxoho 

yának etnekxak melya'áseyam Dios énxet'ák. 

13Xámok axta anhan apkelántekkeso kelyekhama' énxet apwáxok, apxámok 

axta anhan apkeltakmelcheseyam énxet apkelháxamap yetlo apkeltexnéyak 
pexmok. 

Juan el Bautista apmatña 

(Mt 14.1-12; Lc 9.7-9) 

14Apleg'ak axta amya'a wese' Herodes apxénákpo Jesús, hakte payhekxeyk 

axta amya'a apxénamap Jesús ekyókxoho yókxexma. Aptahak axta 
Herodes se'e: —Juan el Bautista apxátekhágwokmok, la'a apkepwagko nak 
apkelana aksok sempelakkaso nak agweta'. 

15Keñe axta pók énxet aptaha apxéna s'e: —Elías ma'a, aptaha axta Dios 

appeywa aplegaso. Keñe axta nápakha énxet'ák aptaha cha'a apxéna s'e: 
—Xama Dios appeywa aplegaso, cha'a aphawo m'a nano' Dios appeywa 
apkellegaso axta. 

16Xama axta apleg'a Herodes ektaha amya'a xa, aptahak axta s'e: —Juan 

neykhe m'a. Eltamhok axta ko'o kólyakténchesek apyespok, 
apxátekhágwokmek eyke kaxwo'. 

17Herodías axta keñamak apkeltamho Herodes emakpok Juan, 

apkeltamhok axta kóltétek cadenas kañe' sẽlpextétamakxa. Felipe axta 
aptáwa Herodías, aptaha axta Herodes apyáxeg, keñe axta Herodes 
aptamheykekxo aptáwa xa kelán'a nak. 

18Aptemegkek axta Juan apkenagkama Herodes se'e: “Megkapayhawok 

etnehek xép aptáwa apyáxeg aptáwa.” 

19Ekeso eñamakxa ektaknagkama axta Herodías ma'a Juan, máheyok axta 

eykhe kakhek, yawanchek axta eyke. 

20Apcháyak axta wese' Herodes ma'a Juan, hakte apya'ásegkok axta aptaha 

énxet appéwomo, tén han aptaha appagkanamap, apmasmeyk axta anhan 
cha'a Herodes. Atsek axta cha'a yeyxhok Herodes Juan apkeltenneykha, 
apleg'ak axta agkok cha'a, mey'asagkek axta cha'a ektahakxa elchetamso 
apwáxok. 

21Wokmek axta ekhem yakwánxa kalyentamaxkohok Herodías, cham'a 

apkelánesa axta ektámáxche ekwányam apkelámha apmonye'e apagkok 
Herodes, tén han ma'a sẽlpextétamo kelwese'e nak, tén han ma'a kelwese'e 
apkeleñama nak Galilea, cham'a ekwokmo axta ekhem apteyékemxa 
Herodes. 

22Taxnegwokmek axta Herodías étche m'a neyseksa ektámáxche nento, 

keltayha axta ekneywencha'a m'a, leyawok agko' axta apwáxok Herodes 
ektahakxa eknéweykha Herodías étche, leyawok axta anhan apwáxók 
énxet'ák aptóko axta xamo' aptéyak Herodes. Ekeso eñamakxa aptaha axta 
apcháneya kelán'a étkok wese' s'e: —Hélmaxna aksok eyámenyéxa 
enxoho, agkések sat. 

23Ekmámnaksoho agko' axta anhan aptemesásak appeywa peya egkések 

ma'a aksok elmaxneyakxa enxoho, wokmók axta anhan apxeyenma 
egkések ma'a nekha yókxexma aptémakxa nak wese'. 

24Tekkek axta xa kelán'a étkok nak. Entahak axta elmaxneyeyncha'a egken 

se'e: —¿Yaksak sat almaxnak ko'o wese'? Entahak axta eyátegmowágko 
egken se'e: —Kalmaxna Juan el Bautista apkátek. 

25Ñohok axta ektakhawo ektaxnegwákxo aphakxa wese' m'a kelán'a étkok 

nak. Entahak axta eyáneya s'e: —Emenyék ko'o heyakxegkesesek 
sokpayhe Juan el Bautista apkátek hegkések keso kaxwo' nak. 

26Teyekmek axta apwáxok wese'; wánxa agkok ekmámnaksoho agko' axta 

eyke aptemesásak appeywa nápakta'awo' ma'a énxet'ák ektaha axta 
apkeláneyeykha, kennókek axta etakheksoho ektahakxa. 

27Keñe axta apcháphasa heykxa xama sẽlpextétamo yetlo apkeltémo 

esantámho Juan apkátek. 

28Apmeyákxeyk axta negmomaxchexa m'a sẽlpextétamo nak, 

apyaktenchesákxeyk axta apyespok Juan, sokpayhe axta anhan 
apchakxegkásak apsanto Juan apkátek, apmések axta m'a kelán'a étkok 
nak, keñe axta eksákxésa egken. 

29Xama axta apkelleg'a amya'a Juan apkeltámeséyak, apwokmek axta Juan 

aphápak, apsákxeyk axta anhan yakwayam yatawónek. 

Jesús apkeléyak aptéyak cinco mil énxet'ák 

(Mt 14.13-21; Lc 9.10-17; Jn 6.1-14) 

30Apchaknákxeyk axta xamo' Jesús énxet'ák seykha amya'a natámen xa. 

Apkeltennáseyha axta ektahakxa apkeltamheykha, tén han ektahakxa 
apkelxekmóso cha'a énxet'ák. 

31Aptahak axta apkeláneya Jesús se'e: —Nók, ólmahagkok negko'o 

enxakcha'awók mók nekha yakwayam óllókasók sekxo' nelyampé m'a 
meykexa nak énxet. Hakte apyakmagákpek axta énxet apkelwokmo 
aphágkaxa, mopwanchek axta apmoko etawagkok aptéyak. 

32Ekeso eñamakxa apkelchánta axta yántakpayhe Jesús yetlo 

apkeltámeséyak apkelmahágko mók yókxexma meykexa énxet. 

33Wánxa agkok, apxámok axta eyke énxet apweteykegkoho apkelxega, 

apkelyekpelchawók axta anhan; keñe axta apnaktémágko apkelmahágko 
apyókxoho énxet apkeleñama nepyeseksa tegma apwányam, axta 
ewokmohok Jesús neyáwa, apkelwokmo apmonye'e xa énxet'ák nak. 

34Xama axta aptepa Jesús kañe' yántakpayhe, apwet'ak axta énxet 

apxámokma, apyósekak axta anhan apkelano xa énxet'ák nak, hakte máxa 
axta aptamheykegkok ma'a nekkések meykel'a eltakmelcheso; xámok axta 
aksok apkelxekmóso m'a. 

35Taxnakmek axta apkelmeyákxo aphakxa Jesús apkeltámeséyak. Aptahak 

axta apcháneya s'e: —Taxnakme', méko énxet se'e yókxexma nak. 

36Eláphés énxet, yakwayam enxoho elmeyekxak ma'a nátegma, tén han 

elmeyekxak ma'a apheykegkaxa nak, yakwayam enxoho etegyagkok 
aptéyak. 

37Wánxa agkok, aptahak axta apchátegmowágko Jesús se'e: —Kólmés 

kéxegke aptéyak. Aptahak axta apkelátegmowágko apkeltámeséyak se'e: 
—¿Apkeltamhoya negko'o antegyasók aptéyak se'e doscientos ekhem nak 
ekyanmaga nentamheykha, yakwayam enxoho agagkok aptéyak xa 
énxet'ák nak? 

38Aptahak axta apkelmaxneyeyncha'a Jesús se'e: —¿Háxko apwánxa 

apyetna kéxegke pan? Kóllano hana. Xama axta apkelya'ásegwokmo 
apwánxa, aptahak axta apcháneya s'e: —Cinco apyókxoho pan, keñe ánet 
kelasma. 

39Keñe axta apkeltamho elyakyesagkok apheykha énxet néten pa'at 

ekpayhe. 

40Cien axta cha'a apyókxoho énxet apkelyakyeyáseyak apheykha, tén han 

cincuenta. 

41Keñe axta apkelma Jesús ma'a cinco pan nak, tén han ma'a ánet kelasma, 

apsekhákxok axta néten, apmések axta ekxeyenma apwáxok Dios, keñe 
axta apkelyepta Jesús ma'a pan nak, apkelmeyásegkek axta 
apkeltámeséyak yakwayam enxoho emlaskok ma'a énxet'ák. Apmelasseyk 
axta anhan énxet'ák ma'a ánet kelasma axta. 

42Apyókxoho axta aptókagkok ekwokmoho apkelyakkanakmo, 

43Doce axta anhan wokmok apxata pan nápakha'a apkeleymomap tén han 

ma'a kelasma eleymomaxche axta. 

44Cinco mil axta apyókxoho énxet aptéyak xa pan nak. 

Jesús apxega néten yegmen 

(Mt 14.22-27; Jn 6.16-21) 

45Apkeltamhok axta Jesús elchenátwakxak apkeltámeséyak yántakpayhe 

natámen xa, apkeltamhok axta elyeykhekxak apmonye'e neyp yakwayam 
elwakxak ma'a tegma apwányam Betsaida, keñe axta Jesús apkeláphasa 
énxet'ák. 

46Xama axta appenchesa apkeláphaso énxet'ák Jesús, apkenátwokmek 

axta néten egkexe yakwayam enxoho etnehek nempeywa nelmaxnagko. 

47Xama axta ekyaktesa, neyseksók wátsam ekpayhegwayam axta wákxak 

yántakpayhe. Apxakko' axta aphákxak Jesús ma'a néten xóp. 

48Apwet'ak axta apkelwaskápekxoho apkelyekwe yegmen 

apkelpeynchámeygko yántakpayhe apkeltámeséyak, hakte apkenmexchek 
axta exchahayam. Amonye elsaye axta apkelamhágkakxo Jesús, néten 

yegmen axta apxegak, máxa axta aptahak Jesús apmoko enxoho 
eyeykhágwók ma'a. 

49Xama axta apwet'a apkeltámeséyak apxegakmo néten yegmen, kélhagák 

axta apkeneyk, kelpayheyha axta apatña'ák, 

50hakte apyókxoho axta apkelwet'ak, apkelyegwakkek axta anhan. Ñohok 

axta eyke apkelpakhetchesa Jesús. Aptahak axta apkeláneya s'e: —
¡Kólyennakteyásekxoho kélwáxok! ¡Náhelé', ko'o s'e! 

51Apchánteyk axta Jesús yántakpayhe, massék axta anhan exchahayam; 

kelxegawók axta apnenya'ák apkeltámeséyak, 

52hakte axta elyekpelchak ma'a apkelana axta Jesús aksok sempelakkaso 

nak agweta', cham'a, apxámáseykxo axta pan, hakte axta 
elyekpelchágweykmok xa énxet'ák nak. 

Jesús apkeltakmelcheseyam énxet apkelháxamap yókxexma Genesaret 

(Mt 14.34-36) 

53Apkelyeykhákxeyk axta neyp wátsam ekpayhegwayam, apkelwokmek 

axta yókxexma Genesaret. Axta aptetwokmok nahan yántakpayhe neyáwa 
wátsam ma'a. 

54Xama axta apkelántepa yántakpayhe, apyekpelchawók axta Jesús 

énxet'ák ma'a. 

55Apsawhekpók axta apnaktémágko énxet'ák apkelmahágko m'a yókxexma 

nak, kélnaklókek axta anhan apkelháxamap ma'a, eklegáxchexa axta 
amya'a apha Jesús. 

56Kélnegkenwokmek axta cha'a apkelháxamap ámay nepyeseksa tegma 

apmahágkaxa enxoho Jesús, cham'a nátegma nak, tén han ma'a 
apyawakxa nak tegma, tén han ma'a nepyáwa tegma nak, kéltamhok axta 
yohok aksa kólpaknegwomhok napwa'ék apchaklamap Jesús; 
apkeltakmelwokmek axta anhan apyókxoho apkelháxamap ektaha axta 
appaknegweykmoho Jesús apchaklamap. 

 

San Marcos 7 
Aksok ekteméseso nak ekmanyása apwáxok énxet nápakto' Dios 

(Mt 15.1-20) 

1Apyo'ókmek axta énxet'ák fariseos Jesús tén han ma'a énxet 

apkelxekmóso axta ektémakxa segánamakxa, apkelwokmo axta 
apkeleñama m'a Jerusalén. 

2Xama axta apkelwet'a aptókagko aptéyak nápakha Jesús apkeltámeséyak 

yetlo elpeysamxoho apmék xa énxet'ák nak, apkelpakhetchesek axta, hakte 

axta elyenyeyásegkok apmék aptókagko, ekhawo m'a apkeltémókxa axta 
kóltehek énxet'ák fariseos. 

3(Apkelyetleykekxeyk axta apkeltémakxa apyepmeyk nano' ma'a énxet'ák 

fariseos tén han ma'a apyókxoho énxet'ák judíos, yakwayam enxoho 
metawagkek aptéyak melyenyesa enxoho sekxo' apmék, cham'a 
apkelánémakpexa axta etnahagkok cha'a. 

4Apkelwákxeyk axta agkok cha'a apxanák apkelenyekto enxoho m'a 

apkelyanmagkásamákpexa, metawagkek axta aptéyak melyenyesa enxoho 
apmék, ekhawo m'a kéltémókxa axta etnahagkok. Xámok makham ekyetna 
apkeltémakxa xa énxet'ák nak, cham'a nelyenyeso nak kelyenmagétkók, tén 
han ma'a egheykok, tén han ma'a egheykok elánamáxche nak sawo, tén 
han ma'a negyetnamakxa nak néten.) 

5Axta keñamak apkelmaxneyeyncha'a axta énxet'ák fariseos Jesús xa, tén 

han ma'a énxet'ák apkelxekmóso nak apnámokkok ektémakxa 
segánamakxa. Aptahak axta s'e: —¿Yaksak ektaha métlawa nak 
apkeltámeséyak ma'a apkeltémakxa axta ẽlyepmeyk nano', aptókagkek 
aksa aptéyak yetlo elpeysamxoho apmék? 

6Aptahak axta apchátegmowágko Jesús se'e: —Apchakhásesamok 

apxeyenma Isaías, aptaha axta Dios appeywa aplegaso kéltémakxa nak 
kéxegke kélmeyókásamáxkoho nak kéltémakxa, cham'a aptéma axta 
aptáxéso s'e: ‘Appeywa aksa heyawhok ko'o xa énxet'ák nak. keñe m'a 
apwáxók nak megkaxegkáseykencha'a heyawhok ko'o. 

7Chakhémok selpeykesamo xa énxet'ák nak; hakte énxet apkeltémókxa 

antehek ma'a ektémakxa nak kélxekmóso.’ 

8Kélyenseykmek kéxegke kélyetlo apkeltémókxa nak antehek Dios, 

yakwayam enxoho kólyetlakxak ma'a apkeltémókxa nak antehek énxet. 

9Aptahak axta anhan apkeláneya Jesús énxet'ák se'e: —

Megkólyaheykekxohok kéxegke apkeltémókxa nak antehek Dios, 
yakwayam enxoho megkólmasésemek ma'a kéltémakxa nak. 

10Hakte aptemegkek axta appeywa s'e: ‘Kólteme kéláyo kélyepmeyk tén han 

ma'a kélchána’, apxeyenmék nahan ‘Kéxegke ektahakxa enxoho kéltémo 
kasók ektahakxa kélyepmeyk tén han kélchána, kólának sat kólmatñekxa'.’ 

11Kélxénchek cha'a kéxegke apkepwagko etnehek yának apyap énxet 

esenhan egken se'e: ‘Mowanchek apasmok, hakte ekyókxoho aksok 
ahagkok ekteme corbán’ (nenteme nak negko'o nempeywa “Dios negméso 
aksok”); 

12kólxénhok nahan cha'a kéxegke ektahakxa enxoho ekteme ekpeywa xa, 

megkólyáteyagkók yakwayam epasmok apyepmeyk esenhan ma'a 
enchána. 

13Cháxa keñamak kéltemésesa mékoho m'a apkeltémókxa nak antehek 

Dios, eñama kélxekmowáseykekxa cha'a kélnámokkok ma'a kéltémakxa 
nak. Kóllának nahan cha'a ekxámokma aksok ekhawo nak xa. 

14Keñe axta apkelwónencha'a Jesús ma'a énxet'ák. Aptahak axta 

apkeláneya s'e: —Kóleyxho sekpeywa kélyókxoho nak, kólya'asagkoho 
nahan: 

15Yawanchek katnésesek ekmanyása apwáxok énxet nápakto' Dios xama 

aksok ektaxnamol'a apátog, eyke katnéseshok ekmanyása apwáxok énxet 
nápakto' Dios ma'a ekteyapmol'a eñama kañók agko' apwáxok. 

16Kéxegke ekha nak kélheyk'ák, kóleyxho 

17Xama axta apkexaya aksa Jesús énxet'ák ma'a, aptaxnegwokmek axta 

xama tegma. Apkeltamhok axta ey'asagkohok Jesús apkeltámeséyak xa, 
ektahakxa axta apkelxekmóso Jesús. 

18Aptahak axta apkeláneya Jesús se'e: —Neykel'a kólya'ásegkok nahan 

kéxegkáxa. ¿Yagkólya'ásegkok megkatnésesamo ekmanyása apwáxok 
énxet nápakto' Dios ma'a ektaxnamol'a apátog? 

19Hakte megkamhagkek nento m'a ekyetnamakxa nak elchetamso 

egwáxok, wánxa kamhagkok ma'a egwokmo', keñe natámen, katyepekxak 
makham ma'a egwáxok. Apxénchek axta Jesús ektaha eyáxñeyo 
ekyókxoho nento nak, cham'a aptaha axta appeywa xa. 

20Aptahak axta anhan Jesús se'e: —Aksok ekteyapma nak eñama kañe' 

apwáxok énxet, cháxa ekteméseso ekmanyása aptémakxa xa. 

21Hakte cham'a eñama nak kañe', ekyetnamakxa nak elchetamso apwáxok 

énxet, katyapok cha'a ekmaso elchetamso kélwáxok, cham'a ekmaso 
kéltémakxa nak megkólmasexta, kélmenyexma, kélakhé kélmók, 

22kéltawáseykha elyamhápeyak, tén han ma'a étsapma nak kélnenyek 

aksok, ekmaso kéltémakxa, kélyexancháseykha kélmók, aksok 
kélyespagko, kélnathaheyak aksok, kéltekkesáseykha apwesey kélmók, 
eyeymáxkoho kélwáxok, tén han ma'a kélyeykesamaxkohoxma nak. 

23Cháxa aksok ektemésesamol'a ekmanyása aptémakxa énxet xa eñama 

nak apwáxok. 

Kelán'a megkatnaha judía megkay'áseyam Jesús 

(Mt 15.21-28) 

24Apxegkek axta Jesús apkeñama m'a, yókxexma Tiro axta apmahágkok. 

Aptaxnegwokmek axta xama tegma meltamho étakpok; mopwanchek axta 
eyke apmoko exyenmok. 

25Ñohok axta ekleg'a amya'a apxénamap Jesús xama kelán'a, 

ektawáseykencha'a axta étche espíritu ekmaso. Yo'ókmek axta. 
Keltekxekwokmek axta atapnák xóp apkenmágkaxa Jesús. 

26Sirofenicia axta keñamék xa kelán'a nak. Keltamhok axta anhan 

etekkesesek kelyekhama' awáxok étche. 

27Aptahak axta apcháneya Jesús se'e: —Koho sekxo' etawagkok aptéyak 

ektaha nak kélketchek, hakte megkapayhawok kólyementók pan ma'a 
ektaha nak kélketchek, keñe kólmések ma'a semheg. 

28Entahak axta eyátegmowágko kelán'a s'e: —Wese', nakso' xa, kawomhok 

eyke ekto semheg ma'a nento ekpaleykha nak kóneg mésa kélketchek 
appalcháseykha. 

29Aptahak axta apcháneya Jesús se'e: —Tásek ektahakxa ekpeywa; 

awanchek katakhekxak kaxwo'. Tekkek kelyekhama' awáxok étche. 

30Xama axta ekwákxo axagkok xa kelán'a nak, wetágweykxeyk axta ekyetna 

néten ektaháno étche kelwána, tekkek axta eyke kelyekhama' awáxok ma'a 
kelán'a étkok nak. 

Jesús aptakmelcheseyam xama énxet meyke appeywa tén han meyke 
apeyk'ák 

31Apxegákxeyk axta makham Jesús apkeñama m'a yókxexma Tiro, 

apyeykhágwokmek axta tegma apwányam Sidón, apkelyeykhágkek axta 
nahan tegma apwányam yókxexma Decápolis, apwokmek axta wátsam 
ekpayhegwayam Galilea. 

32Kélyentegkesek axta xama énxet meyke apeyk'ák tén han meyke 

appeywa m'a, kéltamhok axta epaknegwomhok Jesús yakwayam 
etakmelwók xa énxet nak. 

33Mók nekha axta apyentamak Jesús xa énxet nak, eyátépexa axta 

apchaknágkaxa énxet apxámokma, apkelatchesek axta apophék Jesús 
kañe' apeyk'ák, keñe axta aptaha apyamánog appaknegkesakmoho 
apaxkok. 

34Keñe axta apkenmexo néten, aptekkásók axta apkennama. Aptahak axta 

apcháneya énxet se'e: “¡Efata!” (Nenteme nak negko'o nempeywa: 
“¡Kalyagkáxekxoho!”) 

35Yetlókók axta anhan elyagkáxeykekxoho apeyk'ák xa énxet meyke 

apeyk'ák axta, takmelákxeyk axta anhan apaxkok, tásek axta ekteyapma 
appeywa. 

36Apkeltamhok axta Jesús meltennaha énxet'ák ma'a ektahakxa axta; 

yágwokmok axta aksa apkeltenneykha énxet'ák meltamho eykhe 
kóltennaha Jesús. 

37Aptahak axta apkelpakmeta énxet'ák ekpelakkasa apkelwet'a s'e: “Tásek 

cha'a katnehek aptamheykha. ¡Wokmók nahan apkellegáseykekxa exma 
énxet meyke apeyk'ák, tén han aptekkesáseykxo appeywa m'a énxet meyke 
appeywa nak!” 

 

San Marcos 8 
Jesús apchéyak aptéyak cuatro mil énxet'ák 

(Mt 15.32-39) 

1Xama ekhem axta apchaknákxak makham énxet apxámokma, méko axta 

aptéyak, keñe axta apkelwónencha'a Jesús apkeltámeséyak. Aptahak axta 
s'e: 

2—Apyósekak ko'o sélano s'e énxet'ák nak, hakte antanxo ekhem wokmok 

apheykha s'e sekhakxa nak, méko nahan aptéyak. 

3Eláphásek agkok apxanák yetlo metéyak aptéyak, káhapwakxak katnehek 

xama náxet ámay, hakte makhawók apkeleñamakxa nápakha. 

4Aptahak axta apkelátegmowágko apkeltámeséyak se'e: —¿Háxko antehek 

ólmésagkok aptéyak se'e yókxexma meykexa nak aksok, méko nahan 
énxet? 

5Aptahak axta apkelmaxneyeyncha'a Jesús se'e: —¿Háxko apwánxa pan 

apyetna kéxegke? —Siete, —axta aptahak apkelátegmowágko 

6Keñe axta apkeltamho Jesús exmakha náxop énxet'ák, apkelmeyk axta xa 

siete pan nak, keñe axta natámen apméso ekxeyenma apwáxok Dios, 
apkelyepta xa pan nak, apkelmeyásegkek axta anhan apkeltámeséyak, 
keñe axta apkeltámeséyak apkelmeyásegko m'a énxet'ák. 

7Antawók axta anhan ekyetna kelasma étkók, apmések axta anhan Jesús 

ekxeyenma apwáxok Dios eñama xa kelasma étkók nak, apkeltamhok axta 
anhan kólmelaskok. 

8Apyókxoho axta aptókagkok ekwokmoho apkelyakkanakmo, siete axta 

anhan wokmok kélxatméyak kélxata pan nápakha'a apkeleymomap. 

9Xegkásók axta emmok cuatro mil apyókxoho énxet ektaha axta aptéyak xa, 

keñe axta apkeláphasa Jesús xa énxet'ák nak. 

10Apchánteyk axta Jesús yántakpayhe yetlo apkeltámeséyak apkelmahágko 

yókxexma Dalamuta natámen xa. 

Enxet'ák fariseos apkeltémo étak aksok sempelakkaso agweta' 

(Mt 16.1-4; Lc 12.54-56) 

11Apkelwokmek axta énxet'ák fariseos ma'a. Apkelpakhetcháseykpok axta 

Jesús yakwayam enxoho ékkónek. Apkeltamhok axta elának xama aksok 
sempelakkaso agweta' ekxekmóso aptaha apkeñama Dios ma'a Jesús. 

12Aptekkásók axta apkennama Jesús, aptahak axta s'e: —¿Yaksak ektaha 

apkeltamho nak étak aksok sempelakkaso agweta' xa énxet'ák 
nak? Megkólxekmósek sat aksok magkenatcheso agweta' xa énxet'ák nak. 
Nakso' xa sektahakxa nak sekpeywa. 

13Keñe axta apkexaya aksa m'a; apchántakxeyk axta makham yántakpayhe 

apmeyákxo m'a neyp wátsam ekpayhegwayam. 

Enxet'ák fariseos kempáseyak apagkok 

(Mt 16.5-12) 

14Kelwagkámegkek axta mesawa aptéyak Jesús apkeltámeséyak, xama 

apagko' axta pan apyetna m'a kañe' yántakpayhe. 

15Aptahak axta apkeláneya Jesús apchésa s'e: —Kóllano, kólawho fariseos 

kempáseyak apagkok, tén han ma'a Herodes kempáseyak apagkok nak. 

16Apkelpakhetcháseykpok axta Jesús apkeltámeséyak apxéna méko pan 

apagkok. 

17Apyekpelchek axta eyke Jesús ektahakxa apkelpeywa. Aptahak axta 

apkeláneya s'e: —¿Yaksak ektaha kélxéna nak méko pan? 
¿Yagkólya'ásegwokmok makham, yagkólyekpelchágwokmok nahan? 
¿Mékoya kélya'áseyak kéxegke? 

18Yetneyk eykhe kélakta'ák, akke kólweteyk, yetneyk eykhe anhan 

kélheyk'ák, akke anhan kóllegeyk. ¿Yagkaxénak kélwáxok 

19selmeyásegko axta ko'o cinco mil énxet'ák cinco pan? ¿Háxko axta 

ekwánxa ekwokmo kélxata m'a apkeleymomap axta? Aptahak axta 
apkelátegmowágko s'e: —Doce axta wokmok. 

20—¿Háxko axta anhan ekwánxa kélxata apkeleymomap pan, cham'a 

selméságko axta ko'o cuatro mil énxet'ák siete pan? Aptahak axta 
apkelátegmowágko s'e: —Siete axta wokmok. 

21Keñe axta aptaha apkeláneya Jesús se'e: —¿Yagkólya'ásegkok makham 

kéxegke? 

Jesús aptakmelcheseyam xama énxet meyke apakta'ák tegma Betsaida 

22Apkelwokmek axta tegma Betsaida, kélyentegkesek axta Jesús xama 

énxet meyke apakta'ák, kéltamhok axta anhan epaknegwomho'. 

23Apmeyk axta apmek Jesús ma'a énxet meyke apakta'ák nak. Meykexa 

tegma axta apya'ásak. Apyamánog axta apkeltexnasásegkok apakta'ák, 

apnegkenchek axta apmék apyetseksek, keñe axta apkelmaxneyeyncha'a 
apkeltamho ey'asagkohok apwet'a kexaha aksok. 

24Chénawók axta apweteykekxaxma m'a énxet meyke apakta'ák axta. 

Aptahak axta s'e: —Ekwet'ak ko'o énxet'ák. Máxa eyke aptamhágkok 
yenta'a, kelxegkek eyke cha'a. 

25Apkelpaknegkesakmok axta makham apakta'ák Jesús xa énxet nak, 

aptakmelchásók axta apkelyaheyncha'a, aptakmelwokmok axta anhan. 
Takmelákxók axta apweteykekxaxma. 

26Keñe axta apcháphasa apxagkok Jesús xa énxet nak. Aptahak axta 

apcháneya s'e: —Ná emyekxa aksa apyawakxa tegma. 

Pedro apxeyenma Jesús aptaha Mesías 

(Mt 16.13-20; Lc 9.18-21) 

27Apxegkek axta Jesús yetlo apkeltámeséyak apmahágko nátegma, 

nepyáwa tegma apwányam Cesarea de Filipo. Náxet ámay axta aptahak 
apkelmaxneyeyncha'a Jesús apkeltámeséyak se'e: —¿Háxko aptémakxa 
énxet sexeyenma ko'o? 

28Aptahak axta apkelátegmowágko s'e: —Nápakha énxet'ák cha'a aptahak 

apxéna exchep Juan el Bautista, keñe nápakha énxet apxéna exchep 
aptaha Elías, keñe nahan nápakha énxet aptaha apxéna exchep pók Dios 
appeywa aplegaso. 

29—¿Háxko eyke kéltémakxa sexeyenma ko'o kéxegke? —axta aptahak 

apkelmaxneyeyncha'a. Aptahak axta apchátegmowágko Pedro s'e: —Xép 
aptaha Mesías. 

30Wánxa agkok, apkeltamhok axta Jesús mexének apkeltámeséyak aptaha 

Mesías. 

Jesús apxeyenma yakwayam yetsapok 

(Mt 16.21-28; Lc 9.22-27) 

31Apkeltennáseyha axta Jesús apkeltámeséyak peya eñegkohok agko' ma'a 

aptaha nak Apketche énxet, tén han peya etaknók ma'a apkelámha 
apmonye'e nak kélakneykekxexa, tén han ma'a apkelámha apmonye'e nak 
appasmo apkelmaxnéseso Dios énxet'ák apagkok, tén han ma'a énxet'ák 
apkelxekmóso nak apnámokkok ektémakxa segánamakxa. Apkeltennásek 
axta anhan peya yakhek xa énxet'ák nak, apxénchek axta eyke peya 
exátekhágwók antanxo ekhem. 

32Aptakmelchásók axta apkeltennaso xa. Keñe axta Pedro apyentama 

Jesús mók nekha, appakhetchesekmek axta anhan. 

33Appeynchakpok axta Jesús apkelano apkeltámeséyak, aptahak axta 

appakhetchesa Pedro s'e: —¡Kamhok mók nekha Satanás! Meteyk xép 

aksok ekhawo ektémakxa nak apweté Dios, wánxa m'a ektémakxa nak 
apweté énxet. 

34Keñe axta apkelwónencha'a Jesús apkeltámeséyak, tén han ma'a 

énxet'ák. Aptahak axta apkeláneya s'e: —Kélmokók agkok kóltehek 
selxekmóso kélxama kéxegke, kólwateys xa kélmáheyókxa nak kóltehek, 
kólpátem kélagko' aksok ektegyéso kélagkok, hélyetlogma ko'o. 

35Hakte kéxegke ektahakxa enxoho kélmasma ektémakxa nak kélyennakte, 

kamassegwók sat; wánxa agkok kéxegke ektahakxa enxoho 
ekmassegwayam ektémakxa nak kélyennakte eñama ko'o, tén han eñama 
m'a kéllegaso nak tásek amya'a, kólwetagwók sat kélyennakte. 

36¿Kapasmoya énxet ekmassegwokmo enxoho ektémakxa apyennakte m'a 

apweté nak ekyókxoho aksok keso náxop? 

37Mopwanchek nahan eyánmagkasek énxet xama aksok yakwayam étak 

apyennakte. 

38Agkok exénak énxet aptaha sétleykha ko'o, tén han meltenneyncha'a 

enxoho amya'a ahagkok nápakta'awo' ma'a énxet'ák apyenseyam nak 
apkelyetlo Dios, tén han ma'a melya'asáxma nak, mexének sat nahan 
apwesey aptaha nak Apketche énxet ma'a, cham'a apwakto sat yetlo 
apcheymákpoho eñama Apyap, tén han yetlo m'a apkelásenneykha 
apkelpagkanamap nak. 

 

San Marcos 9 

1Aptahak axta anhan apkeláneya Jesús se'e: —Nápakha sat meletsepek 

énxet'ák apheyncha'a nak se'e ekwokmoho apwetágkoho ekwa'a m'a 
aptémakxa nak Wese' apwányam Dios yetlo apmopwána. Nakso' xa 
sektahakxa nak sekpeywa seláneya. 

Jesús elyenmeykekxa apyókxoho 

(Mt 17.1-13; Lc 9.28-36) 

2Apkenátweykxeyk axta Jesús xama egkexe natámen ekyeykhe seis 

ekhem, netno' axta m'a. Pedro axta aksa apyentamak, tén han ma'a 
Santiago, tén han ma'a Juan. Nápakta'awo' axta yakmagkasekmok 
aptémakxa Jesús ma'a. 

3Apkelyenma axta aptamhákxak aptaxno, apmopé apagko' axta anhan, 

yeykhágwokmok axta m'a ekweykenxal'a kélmópéyáseykekxoho 
kélyenyeso apáwa apmopé. 

4Apwet'ak axta Elías, tén han Moisés apkelpakhetcháseykpoho Jesús xa 

énxet'ák nak. 

5Aptahak axta Pedro apcháneya Jesús se'e: —Sẽlxekmóso, 

¡ektakmelakxoho agko' nelwa'a negko'o xa s'e! Anlának sat negko'o 
apkántanxo tegma apketkók: xama sat xép, keñe sat pók Moisés, keñe sat 
pók Elías. 

6Apkelyegwakkek axta Jesús apkeltámeséyak, axta ey'ásegkok yakwánxa 

etnehek appeywa Pedro. 

7Keñe axta ekweywento yaphopé, cháhapwa'ak axta nahan pesese agkok 

xa énxet'ák nak. Neyseksa yaphopé axta tépak kélpeywa. Entahak axta s'e: 
“Keso hatte seyásekhayo nak ko'o s'e: kóleyxho appeywa.” 

8Xama axta apkelyaheyncha'a nepyáwa xa énxet'ák nak, massék axta 

apwet'a énxet, Jesús axta aksa apwet'ak. 

9Neyseksa apkelánteyapma néten egkexe axta apmésa appeywa Jesús 

apkeltámeséyak apkeltamho meltennaha m'a ektahakxa axta apweté, 
ekwokmoho apxátekhágwokmo nepyeseksa apkeletsapma m'a aptaha nak 
Apketche énxet. 

10Ekeso eñamakxa meltenneykencha'a axta nepyeseksa énxet'ák, 

elmaxneyha axta eyke cha'a pók Jesús apkeltámeséyak yakwánxa 
katnehek ma'a apxátekhágwokmo enxoho nepyeseksa apkeletsapma. 

11Aptahak axta Jesús apkeltámeséyak apkelmaxneyeyncha'a s'e: —

¿Yaksak ektéma apkelxeyenma nak apmáheyo ewak apmonye Elías ma'a 
énxet'ák apkelxekmóso nak apnámokkok ektémakxa segánamakxa? 

12Aptahak axta apchátegmowágko Jesús se'e: —Nakso' apxénamakpo 

ewak apmonye Elías, yakwayam elánekxak ekyókxoho aksok. ¿Yaksak 
ektéma ekxeyenma nak eknaktáxésamaxche peya eñegkohok ma'a ektaha 
nak Apketche énxet, tén han peya etaknaweykpok? 

13Wánxa agkok, eltennásek eyke ko'o kéxegke apwaya Elías, aptemésesek 

axta anhan énxet'ák ma'a ekyókxoho apmáheyókxa axta etnésesek, 
ekhawo ektémakxa nak ekxeyenma weykcha'áhak eknaktáxésamaxche 
yakweykenxa katnehek. 

Jesús aptakmelcheseyam wokma'ák ekha axta apwáxok espíritu ekmaso 

(Mt 17.14-21; Lc 9.37-43) 

14Xama axta apkelwákxo m'a aphágkaxa axta nápakha Jesús 

apkeltámeséyak, apwetágweykxeyk axta apwakha'a énxet apxámokma, 
apkelpakhetcháseykpók axta anhan énxet'ák apkelxekmóso nak 
apnámokkok ektémakxa segánamakxa m'a Jesús apkeltámeséyak. 

15Xama axta apwetákpo Jesús, apyókxoho énxet axta apnaktémagkok 

appeykesekmo, hakte pelakkasek axta apwetákpo apwakto. 

16Aptahak axta apkelmaxneyeyncha'a Jesús énxet'ák se'e: —¿Yaksak 

kélxéna kéxegke kélpakhetchásexkoho nak xa énxet'ák nak? 

17Aptahak axta apchátegmowágko xama énxet se'e: —Sẽlxekmóso, 

ekyentegkesakmek xeyk xép hatte, hakte espíritu meyke ekpeywa eghak 
apwáxok. 

18Kamok nahan cha'a espíritu ekmaso apmahágkaxa enxoho, 

kayaknegkesek cha'a náxop; katyapok nahan cha'a ekyakmopé apwáxok; 
eltakxek nahan cha'a apma'ák, elyennák nahan cha'a. Eltamhok xeyk eykhe 
etekkesek espíritu ekmaso m'a apkeltámeséyak, mopwancha'ak xeyk eyke. 

19Aptahak axta apchátegmowágko Jesús se'e: —¡Enxet apkelya'áseyam 

kéxegke! ¿Háxko sat ekwánxa ekhem kammok sekha ko'o kélnepyeseksa 
kéxegke? ¿Háxko sat ekwánxa ekhem kammok selenmáxamáxkoho 
kéxegke? Kólyentementa wokma'ák se'e. 

20Kélyentegkek axta wokma'ák apkenmágkaxa Jesús. Xama axta ekwet'a 

Jesús espíritu ekmaso, pekhések axta makham, apyaknenchek axta náxop 
xa wokma'ák nak, apyettelegwáha axta anhan, tekkek axta anhan 
ekyakmopé apwáxok. 

21Aptahak axta apkelmaxneyeyncha'a Jesús wokma'ák apyap se'e: —

¿Nanóya ekteme xa? Aptahak axta apchátegmowágko wokma'ák apyap 
se'e: —Aptémakxa apketkók axta eyeynamo ekteme xa. 

22Neyseksa táxa nahan cha'a étnók ekyaknegkesa enxoho xa espíritu 

ekmaso nak tén han ma'a neygmen, yakwayam enxoho kakhek, apwanchek 
agkok xép elának xama aksok, yepyósho henlano negko'o, hempásem 
hana. 

23Aptahak axta apcháneya Jesús se'e: —¿Yaksak ektaha aptaha nak 

seyáneya ‘apkepwagko enxoho’? ¡Apwanchek elának ekyókxoho aksok 
ma'a aptaha nak mey'áseyam Dios! 

24Aptahak axta apyennaktésawo appeywa wokma'ák apyap se'e: —

May'ásekmok, ¡hepasem yakwayam kayágwomhok may'áseyam! 

25Xama axta apwet'a Jesús apxámagwa'a énxet, appakhetchesek axta 

espíritu ekmaso. Aptahak axta apcháneya s'e: —Espíritu meyke ekpeywa, 
tén han meyke aheyk'ák, eltamhok ko'o katyapok xa wokma'ák apwáxok, 
nágkataxnegwata nahan cha'a apwáxok. 

26Kelpáxamáha axta espíritu ekmaso, pekhések axta makham ma'a 

wokma'ák nak, keñe axta ektepa apwáxok, máxa apketsapma axta 
temesásak, apyókxoho énxet axta apxénak apketsapa. 

27Wánxa agkok, apmek axta apmak Jesús apkempásekxo néten xa 

wokma'ák nak, apkenmáha axta nahan. 

28Keñe axta aptaxnegwokmo Jesús xama tegma. Aptahak axta anhan 

apkelmaxneyeyncha'a apkeltámeséyak aptamhákxo apxakcha'awók se'e: 
—¿Yaksak ektaha magewagko nak negko'o nentekkesa xa espíritu ekmaso 
nak? 

29Aptahak axta apchátegmowágko Jesús se'e: —Nempeywa nelmaxnagko 

aksa awanchek katekkesek xa ektéma nak kelyekhama'. 

Jesús apxéneykekxoho makham yakwayam yetsapok 

(Mt 17.22-23; Lc 9.43-45) 

30Xama axta apkelxegákxo makham, apkelyeykhágwokmek axta yókxexma 

Galilea. Axta eyke eltamhok Jesús kólya'asagkohok apmahágkaxa, 

31hakte apkeltámeséyak axta apkeltennáseyha. Aptahak axta apkeláneya 

s'e: —Kólának sat emok énxet'ák ma'a ektaha nak Apketche énxet, yakhek 
sat nahan; wánxa agkok, antanxo ekhem sat eyke exátekhágwók. 

32Axta elya'ásegkok apkeltámeséyak xa aptahakxa axta apkeláneya Jesús, 

apkelakak axta eyke elmaxneyha. 

¿Yaksak ektahakxa ekyawe kéláyo? 

(Mt 18.1-5; Lc 9.46-48) 

33Apkelwákxeyk axta tegma apwányam Capernaum. Apkelmaxneyáha axta 

Jesús apkeltámeséyak ma'a apkelwákxo axta apxanák. Aptahak axta 
apkelmaxneyeyncha'a s'e: —¿Yaksak exchek kélxéna kéxegke 
kéltennakmo exchek náxet ámay? 

34Apkelwanmeyágkek axta eyke aksa apkeltámeséyak, hakte 

apkelpakhetcháseykpók axta náxet ámay, neyseksa apkelxega, apxéna 
yaksak kexaha émha amonye nepyeseksa. 

35Apheyk axta Jesús, keñe axta apkelwónencha'a m'a doce apkeltámeséyak 

nak. Aptahak axta apkeláneya s'e: —Kélmokók agkok kóltehek kélxama 
kéxegke kélámha kélmonye', kéméxchek kóltemésesaxchek meyke kéláyo 
nepyeseksa kélnámokkok, tén han kólpasmok ma'a kélnámokkok. 

36Apkenegkesekmek axta xama sakcha'a nepyeseksa apkeltámeséyak, 

xama axta apchéna sakcha'a, aptahak axta apkeláneya apkeltámeséyak 
se'e: 

37—Enxet ektahakxa enxoho apchápeykha sakcha'a eñama apxeyenma 

ko'o sekwesey, heyáhapmakha nahan ko'o xa; keñe m'a énxet ektaha nak 
seyápeykha ko'o, meheyáhapmakha exakko' ko'o, yáhapmakha nahan ma'a 
aptaha axta seyáphaso ko'o. 

Hegweyhenekxohok cha'a m'a énxet mehenmexeykha nak 

(Mt 10.42; Lc 9.49-50) 

38Aptahak axta Juan apcháneya Jesús se'e: —Sẽlxekmóso, negwet'ak axta 

negko'o xama énxet aptekkesa kelyekhama' yetlo apxeyenma xép apwesey, 
axta eyke óg'awok negko'o hakte háwe axta nenxegexma. 

39Aptahak axta apchátegmowágko Jesús se'e: —Kólho aksa, 

nágkólnókasha, hakte mopwanchek sat hexénekxak ekmaso énxet 
apkelané enxoho aksok sempelakkaso nak agweta', eñama apxeyenma 
ko'o sekwesey. 

40Hegweheynekxohok cha'a m'a énxet mehenmexeykha nak. 

41Enxet ektahakxa enxoho apméso kéxegke xama egheykok yegmen 

eñama kélteme kélyetlo Cristo, exkak sat ekyanmaga eñama apteme 
xa. Nakso' xa sektahakxa nak seláneya kéxegke. 

Sẽleso anlanaksek egmók mey'asáxma 

(Mt 18.6-9; Lc 17.1-2) 

42“Kéxegke ektahakxa enxoho kélláneso mey'asáxma sakcha'a apteme nak 

mehey'áseyam ko'o, tásek kóltetchesek kélyespok meteymog ekyawe, 
yakwayam kólyenyók kañe' wátsam ekwányam. 

43Kelánések agkok megkólya'asáxma xama kélmek, kólyakten; tásek 

kólántexek ekyennaktamakxa egnenyek xama kélmek, kaxnók kólántexek 
ánet kélmék ma'a sẽlmaseseykenxa nak, cham'a megkaspóneykxa nak 
táxa. 

44cham'a megkaletsapmakxa nak askok, tén han ma'a megkaspóneykxa 

nak táxa. 

45Kelánések agkok megkólya'asáxma xama kélmenek, kólyakten; tásek 

kólántexek ekyennaktamakxa egnenyek xama kélmenek, kaxnók 
kólchexeyxchek kéxegke sẽlmaseseykenxa yetlo ánet kélmagkok, 

46cham'a megkaletsapmakxa nak askok, tén han ma'a megkaspóneykxa 

nak táxa. 

47Kelánések agkok megkólya'asáxma kélaktek, kóllek; tásek kólántexek 

aptémakxa nak Wese' apwányam Dios xama kélaktek, kaxnók 
kólchexeyxchek kéxegke sẽlmaseseykenxa yetlo ánet kélakta'ák, 

48cham'a megkaletsapmakxa nak askok, tén han ma'a megkaspóneykxa 

nak táxa. 

49“Hakte táxa sat kañek eyáxñáseykekxa apyókxoho énxet ekhawo 

ektémakxal'a kólenchahak yásek aksok ektekyawa yakwayam 
kóltemésesek eyáxñeyo amonye ekwatnamáxche. 

50Tásek ma'a yásek nak; wánxa agkok, massék agkok ma'a ektémakxal'a 

ekmáske yásek, ¿háxko katnehek kólmaha makham kéxegke? Tásek 

keytek kélnepyeseksa kéxegke m'a ektémakxal'a ekmáske yásek. Kólteme 
meyke ektahakxa kélwáxok kélyókxoho nak.” 

 

San Marcos 10 
Jesús apkeltenneykha ektémakxa negyamasma entáwa 

(Mt 19.1-12; Lc 16.18) 

1Aptekkek axta Jesús tegma apwányam Capernaum, apmeyákxeyk axta 

yókxexma Judea, tén han ma'a yókxexma ekpayho nak ekteyapmakxa 
ekhem neyp wátsam Jordán. Apchaknákxeyk axta makham énxet 
apxámokma aphakxa Jesús, apkeltennáseyha axta makham énxet'ák 
ekhawo aptémakxa axta cha'a. 

2Nápakha fariseos axta apyo'ókmok Jesús yakwayam ékkónek, 

apkelmaxneyáha axta apwanchek kexaha eyenyók aptáwa énxet. 

3Aptahak axta apchátegmowágko Jesús se'e: —¿Háxko axta apkeltémókxa 

kóltehek kéxegke Moisés? 

4Aptahak axta apkelátegmowágko s'e: —Apchahayók axta agyenyók 

entáwa Moisés negmésa enxoho weykcha'áhak ekxeyenma nak 
negyamasma entáwa m'a kelán'a. 

5Aptahak axta apkeláneya Jesús se'e: —Apmések axta kéxegke Moisés xa 

apkeltémókxa nak kóltehek eñama m'a elyennakte kélwáxok nak kéxegke. 

6Wánxa agkok, ‘apkelanak axta Dios énxet tén han kelán'a, cham'a sekxo' 

axta apkeláneya ekyókxoho aksok. 

7Ekeso eñamakxa peya nak eyenyók cha'a apyap énxet, tén han eyenyók 

ma'a egken, yakwayam enxoho épetchaha m'a aptáwa, 

8xama sat nahan katnekxak xa ánet nak.’ Háwe kaxwo' ánet, xama aksa 

katnahagkok. 

9Ekeso eñamakxa megkeyméxko nak kéxegke kólyenyókasek mók ma'a 

Dios apyepetcheso nak. 

10Xama axta apkelwákxo apheykegkaxa, apkelmaxneyakxók axta Jesús 

apkeltámeséyak apkeltamho elya'asagkohok xa amya'a nak. 

11Aptahak axta apkeláneya Jesús se'e: —Apyenyókek agkok aptáwa énxet, 

keñe emekxak mók kelán'a, aptawáseyha elyamhopma enmexma m'a émha 
amonye aptáwa axta; 

12yenyókek agkok nahan atáwa xama kelán'a, keñe kamekxak pók énxet, 

tawáseyha nahan elyamhopma. 

Jesús apkelmaxnéseso aksok eltakmela sakcha'a letkók 

(Mt 19.13-15; Lc 18.15-17) 

13Kélnaklókasakmek axta Jesús sakcha'a letkók yakwayam enxoho 

epaknegwomho'; wánxa agkok, apkelpakhetchesek axta eyke Jesús 
apkeltámeséyak ma'a énxet'ák ektaha axta apnaklo apketchek. 

14Xama axta apwet'a Jesús xa, aplókek axta. Aptahak axta apkeláneya 

apkeltámeséyak se'e: —Kólho hey'ótak sakcha'a letkók, nágkólnókasha, 
hakte appaxakweykmek aptémakxa nak Wese' apwányam Dios aphawo nak 
se'e sakcha'a letkók nak. 

15Agkok exneyásékpohok sakcha'a énxet apma enxoho takha' m'a 

aptémakxa nak Wese' apwányam Dios, mopwanchek etaxnegwók ma'a. 

16Apkelpathetáha axta Jesús ma'a sakcha'a letkók nak, apnegkenchek axta 

anhan apmék étseksa'ák. 

Xama énxet ekxákma aksok apagkok appakhetcheso Jesús 

(Mt 19.16-30; Lc 18.18-30) 

17Xama axta peya exñekxak makham Jesús yakwayam elenxanmohok 

apxega, apkétchágkók axta xama énxet apwokmo m'a, apkeltekxekwokmek 
axta aptapnák apkenmágkaxa Jesús. Aptahak axta apkelmaxneyeyncha'a 
s'e: —Sẽlxekmóso aptakmalma, ¿Yaksak eyéméxko alának ko'o yakwayam 
ótak ekyennakte egkenyek megkatnegwayam enéxa? 

18Aptahak axta apchátegmowágko Jesús se'e: —¿Yaksak ektaha seltaha 

nak sektakmalma? Wánxa xama apha m'a aptaha nak aptakmela: cham'a 
Dios. 

19Apya'ásegkok xép kéltémókxa nak kóltehek: ‘Ná egyakha pók, ná etwasha 

elyamhopma, ná emenyex, ná etne aksa apmopwána amya'a exének 
pók, ná elyexanchesha pók; etne apcháyo apyap, tén han ma'a egken.’ 

20Aptahak axta apchátegmowágko énxet se'e: —Sẽlxekmóso, ektemegkek 

ko'o ekyókxoho xa, eyeynamókxa m'a sektémakxa axta wokma'ák. 

21Apkelanawók axta Jesús xa énxet nak, apchásekhawók axta anhan. 

Aptahak axta apcháneya s'e: —Xama aksok kéméxchek elának xép: exeg, 
ekxeykxa m'a ekyókxoho aksok apagkok ekyetna nak xép, elmés ma'a énxet 
meyke aksok apagkok nak. Keñe sat keytek xép ekxákma aksok apagkok 
ma'a néten. Exyem sat makham, keñe sat hétlawha. 

22Xama axta apleg'a énxet xa, teyekmek axta apwáxok; 

kelapwámegkakxeyk axta aptakhákxo, hakte xámok axta aksok apagkok 
ma'a. 

23Apsawheyha axta exma Jesús apkelyaheyncha'a. Aptahak axta 

apkeláneya apkeltámeséyak se'e: —¡Askehe' sat yakwayam elántexek 
aptémakxa Wese' apwányam Dios ma'a énxet'ák ekxákma nak aksok 
apagkok! 

24Pelakkasek axta apkelleg'a apkeltámeséyak xa aptahakxa axta appeywa 

Jesús, wánxa agkok, aptahak axta makham apkeláneya Jesús se'e: —
Etchek. ¡Askohok agko' kólántexek kéxegke m'a aptémakxa nak Wese' 
apwányam Dios. 

25Yeskohok eyke yakwayam etxek yágyatnáxeg ma'a soketáma aktek; keñe 

m'a énxet ekxákma nak aksok apagkok askehek etxek ma'a aptémakxa nak 
Wese' apwányam Dios. 

26Xama axta apkelleg'a makham xa, pelakkásók agko' axta apkelleg'a, 

aptahak axta cha'a apkelmaxneyeyncha'a pók se'e: —¿Yaksak sat 
kawagkasaxchek teyp? 

27Apkelanawók axta Jesús apkeltámeséyak. Aptahak axta 

apchátegmowágko s'e: —Mopwanchek ewagkasakpohok apagko' teyp 
énxet, Dios aksa apwanchek ewagkasek teyp, hakte méko xama aksok 
megkapwagkexa elának Dios. 

28Aptahak axta apcháneya Pedro s'e: —Negkexakkek axta negko'o 

ekyókxoho aksok egagkok axta, keñe negyetlawa exchep. 

29Aptahak axta apchátegmowágko Jesús se'e: —Kéxegke ektahakxa 

enxoho kélyamasma kélxagkok, kélyepma esenhan kélyáxa', kélchána, 
kélyepmeyk, kélketchek, esenhan ma'a xóp kélagkok nak eñama selyetlo 
ko'o, tén han eñama kéllegaso m'a amya'a segwagkasamo nak teyp, 

30kayeykhágwomhok sat kaxwo' kélxaweykekxa aksok kélagkok keso 

negwánxa nak, kélxanák, kélyepma, kélyáxa', kélchána, kélketchek, tén han 
ma'a xóp kélagkok nak, neyseksa eykhe kélnaktawáseykegkoho; kólxawak 
sat nahan ekyennakte kélnenya'ák megkatnegwayam enéxa m'a ektaha sat 
axnagkok kélheykha. 

31Wánxa agkok, meyke kéláyo sat kóltemesásekxak nápakha énxet'ák 

apteme nak apkelámha apmonye'e keso kaxwo' nak, keñe sat 
kóltemesásekxak apkelámha apmonye'e m'a nápakha énxet'ák apteme nak 
meyke kéláyo keso kaxwo' nak. 

Jesús ekteme antanxo apxéneykekxoho yakwayam yetsapok 

(Mt 20.17-19; Lc 18.31-34) 

32Apkelmeyákxeyk axta Jerusalén, apmonye apkeltámeséyak axta apxegak 

Jesús. Tamháha axta apwáxók Jesús apkeltámeséyak, apkelakak axta m'a 
apkelxega axta axayo'. Apkelwóneyha axta makham Jesús doce 
apkeltámeséyak, mók nekha axta apkelya'ásak, apkeltennásek axta 
yakwánxa katnehek. 

33“Kélwet'awók kéxegke nelmeyákxo kaxwo' ma'a tegma apwányam 

Jerusalén, cham'a yakwánxa sat kólmések aptaha nak Apketche énxet ma'a 
apkelámha apmonye'e nak appasmo apkelmaxnéseso Dios énxet'ák 

apagkok, tén han ma'a énxet'ák apkelxekmóso nak apnámokkok ektémakxa 
segánamakxa. Yának sat nahan emátog, egkések sat nahan ma'a énxet'ák 
metnaha nak judíos. 

34Yesmaksek sat nahan, yexpakhak sat nahan apyamánog, etekpagmakha 

sat nahan, yakhek sat nahan; antanxo ekhem sat eyke exátekhágwók.” 

Santiago tén han Juan apkelmaxnagko aksok Jesús 

(Mt 20.20-28) 

35Apkelmahágkek axta aphakxa Jesús Santiago, tén han Juan, aptaha axta 

Zebedeo apketchek. Aptahak axta apcháneya s'e: —Sẽlxekmóso, 
egmenyék negko'o hegmések ma'a peya nak ólmaxna'. 

36Aptahak axta apkelmaxneyeyncha'a Jesús se'e: —¿Yaksak kéltamho 

atnésesek kéxegke? 

37Aptahak axta apkelátegmowágko s'e: —Yána sat anxek negko'o enxama 

ekpayhókxa nak apkelya'asamakxa, keñe sat egmók ma'a ekpayhókxa nak 
nepsagkalwa, cham'a apkexyekmo sat yetlo apcheymákpoho. 

38Aptahak axta apchátegmowágko Jesús se'e: —Megkólya'ásegkok 

kéxegke m'a selmaxneya nak. ¿Kélwanche' enxeykel'a kóllegagkohok ma'a 
peya nak ko'o añegkoho' ekyetchesamaxkoho nak xama egheykok negyal'a 
aksok ekmáske, tén han kólxawak ma'a nétsapma peya nak ko'o axka' 
ekyetchesamaxkoho nak yakpasama yegmen? 

39Aptahak axta apkelátegmowágko s'e: —Egwanchek neykhe. Aptahak axta 

apkeláneya Jesús se'e: —Kóllegagkohok sat kéxegke xa nenlegeykegkoho 
nak, cham'a ekyetchesamaxkoho nak xama egheykok negyal'a aksok 
ekmáske peya nak ko'o eynek, kólxawak sat nahan nétsapma peya nak ko'o 
axka' ekyetchesamaxkoho nak yakpasama yegmen; 

40akke hepayhawok ko'o wának exek énxet ekpayhókxa nak 

selya'asamakxa, tén han ma'a nesagkalwa. Wánxa sat kólmések yakwayam 
exek ma'a énxet ektaha nak kélpagkancheso. 

41Xama axta apkelleg'a nápakha Jesús apkeltámeséyak xa, diez axta 

apyókxoho m'a, apkellókek axta aptaknawé m'a Santiago tén han Juan. 

42Wánxa agkok apkelwóneyha axta eyke Jesús. Aptahak axta apkeláneya 

s'e: —Kélya'ásegkok kéxegke apyetna nepyeseksa énxet'ák melya'áseyak 
Dios ma'a kelwese'e apkenagkamo nak kapayhawok ennaktésakpohok 
neyseksa apkelmeykha apnámokkok, yának nahan cha'a kóltehek kéláyo 
kélagko' nepyeseksa apnámokkok. 

43Akke kapayhawok katnehek kélnepyeseksa kéxegke xa ektaha nak. 

Kélmokók agkok kéxegke kóltehek kélámha kélmonye'e, kéméxchek 
kólpasmok kélnámokkok. 

44Kélmokók agkok kéxegke kóltehek kélámha kélmonye'e, kéméxchek 

kóltemeykha aksa ektémol'a énxet apmomap. 

45Axta eweyk nahan ektaha nak Apketche énxet yakwayam yának 

kólpasmok, wánxa agkok, apwayak axta yakwayam epasmok énxet'ák, tén 
han yakwayam eyenyók apyennakte ekyanmaga yakwayam elwagkasek 
teyp apyókxoho énxet. 

Jesús aptakmelcheseyam Bartimeo aptaha axta meyke apakta'ák 

(Mt 20.29-34; Lc 18.35-43) 

46Apkelwokmek axta tegma apwányam Jerico. Xama axta aptepa Jesús 

nepyeseksa tegma apwányam yetlo apkeltámeséyak, tén han yetlo m'a 
énxet apxámokma ektaha axta apyetlo, apheyk axta nekha ámay xama 
énxet meyke apakta'ák apwesey axta Bartimeo, apkelháxanma axta cha'a 
kólmések aksok, Timeo apketche axta m'a. 

47Xama axta apleg'a apwesey Jesús apkeñama Nazaret, keñe axta aptaha 

apyennaktésawo appeywa énxet meyke apakta'ák se'e: —¡Jesús, David 
apketche, yepyósho helanok ko'o! 

48Apxámok axta énxet apnókáseykha apkeltamho eykhe ewanmeyekxa, 

wánxa agkok apyánchesakmók axta eyke apyennaktésamo appeywa m'a 
énxet meyke apakta'ák nak. Aptahak axta s'e: —¡David apketche, yepyósho 
helanok ko'o! 

49Keñe axta apkenegwokmo Jesús. Aptahak axta s'e: —Kólwónmakha. 

Kélwóneyha axta m'a énxet meyke apakta'ák axta. Entahak axta amya'a 
apcháneyákpo s'e: —Ewaskápekxoho, etnamha, xép kélwóneyha. 

50Apyenyókek axta apchaklamap ma'a énxet meyke apakta'ák axta, 

apnextegawók axta néten apyo'ókmo Jesús. 

51Aptahak axta apkelmaxneyeyncha'a Jesús se'e: —¿Yaksak apkeltamho 

atnésesek xép? Aptahak axta apchátegmowágko énxet meyke apakta'ák 
se'e: —Sẽlxekmóso, emenyék ko'o ótekxaxma. 

52Aptahak axta apcháneya Jesús se'e: —Apwanchek etakhekxak kaxwo'; 

mey'áseyam keñamak aptakmelwokmo exchep. Yetlókók axta anhan 
apweteykekxaxma m'a énxet meyke apakta'ák axta, apyetlókek axta Jesús 
cham'a ámay apmahágkaxa axta Jesús. 

 

San Marcos 11 
Jesús aptaxnegwayam tegma apwányam Jerusalén 

(Mt 21.1-11; Lc 19.28-40; Jn 12.12-19) 

1Xama axta apkelágketchesekmo tegma apwányam Jerusalén, cham'a 

nátegma ekwesey axta Betfagé tén han ma'a Betania, keto' axta egkexe 
Olivos ma'a, apkeláphásek axta Jesús apkánet apkeltámeséyak. 

2Aptahak axta apkeláneya s'e: —Kólmohok hana nátegma egmonye nak. 

Kélántaxnegwokmek sat agkok ma'a nátegma nak, kólwetagwók sat 
yámelyeheykok kélteté táma m'a, megkántamaxche makham ma'a. Kóllekes 
sat táma, helyentegkásenta sat ko'o. 

3Apkelmaxneyáha sat agkok xama énxet kéltahakxa, kólteme sat kólának 

se'e: ‘Wese' egegkok xeyk apmokók emha, kaxwo' hek xeyk yáphásekxak 
makham’. 

4Apkelxegkek axta, apwetágwokmek axta xama yámelyeheykok kélteté 

nekha ámay, keto' axta átog ma'a. Aplekkesekmek axta anhan táma. 

5Apkelmaxneyáha axta nápakha énxet'ák ektaha axta apheykha m'a. 

Aptahak axta apkeláneya s'e: —¿Yaksak kéllana kéxegke? Yaksak ektaha 
kéllekesa nak táma yámelyeheykok? 

6Aptemék axta apkelátegmoweyak ma'a aptahakxa axta apkeláneya Jesús; 

apcha'awók axta anhan apyentamákxo. 

7Apkeltahanchesek axta apkelaklamap xa yámelyeheykok nak, 

apyentegkáseykxeyk axta Jesús. Apchánteyk axta nahan Jesús. 

8Apxámok axta énxet apkelpeykásegko apkelaklamap ámay awáxok, keñe 

axta nápakha apnegkenágko yámet aktegák apkelyakténwayam axta 
yókxexma. 

9Apsawhekpók axta apkelyennaktésawo apkelpeywa apkelxega apmonye'e, 

tén han ma'a apkelxega axta neptámen. Aptahak axta s'e: —¡Kólpeykesho 
Dios! ¡Tásek sat katnehek apxénamap xa apwa'a nak eñama apsáyam Dios 
apwesey! 

10¡Tásek sat katnehek apxeyenma Dios ma'a aptémakxa nak Wese' 

apwányam David peya nak kawa', cham'a David aptaha axta negko'o egyap 
nano'! ¡Apcheymákpoho Dios apha nak néten! 

11Aptaxnegwokmek axta Jesús nepyeseksa tegma apwányam Jerusalén, 

apmahágkek axta tegma appagkanamap. Apsawheyha axta exma 
apkelanawo kañe' tegma appagkanamap, keñe axta apmeyákxo tegma 
apwányam Betania yetlo m'a doce apkeltámeséyak axta, hakte taxnakmek 
axta m'a. 

Jesús appakhetcheso ekmaso yámet higo meyke ekyexna 

(Mt 21.18-19) 

12Mók ekhem axta entahak, apkelxegákxo makham apkeleñama m'a 

Betania, meyk axta enchakhak Jesús. 

13Makhawók axta apwet'ak xama yámet higo ekha áwa'. Apyo'ókmek axta 

apkeltamho étak ekyexna, axta eyke ét'ak ekyexna, áwa' axta aksa 
apwet'ak, hakte axta kawokmok ekyexnamakxa. 

14Keñe axta aptaha apcháneya Jesús yámet higo s'e: —¡Méko sat cha'a 

katwok ekyexna exche'! Apkelleg'ak axta apkeltámeséyak xa. 

Jesús apcháxñeso kañe' tegma appagkanamap 

(Mt 21.12-17; Lc 19.45-48; Jn 2.13-22) 

15Apkelwákxeyk axta tegma apwányam Jerusalén, aptaxnegwokmek axta 

Jesús kañe' tegma appagkanamap, apkelántekkesekmek axta énxet'ák 
apheykha kañe' ektaha axta apkelyanmagkásamap. 
Apkelyaknegkesásegkek axta mésa m'a énxet'ák 
apyakmagkasáseykekxoho axta cha'a selyakye pók, axta anhan 
apkelyaknegkesásegkok ma'a kélxátamakxa axta wáx'ay kélchexeykekxa; 

16axta eltamhok elántaxnegwakxak énxet elsakxak aksok ma'a kañe' tegma 

appagkanamap. 

17Keñe axta apkelxekmósa énxet'ák. Aptahak axta apkeláneya s'e: —Temék 

eknaktáxésamaxche weykcha'áhak se'e: ‘Pók énxet'ák apkeleñama mók 
nekha aptamheykegkaxa nempeywa nelmaxnagko sat katnekxak se'e 
exagkok nak’, wánxa agkok apkelyexánegweykenxa apkelmenyexma eyke 
kéltemesáseykxak kéxegke. 

18Xama axta apkelleg'a apkelámha apmonye'e nak appasmo 

apkelmaxnéseso Dios énxet'ák apagkok xa, tén han ma'a énxet'ák 
apkelxekmóso axta apnámokkok ektémakxa segánamakxa, aptegyágkek 
axta yakwánxa etnehek yakhek Jesús, hakte apkelakak axta, apyókxoho 
énxet'ák axta pelakkásak apkelwet'a m'a ektahakxa axta apkelxekmóso 
Jesús. 

19Xama axta peya kayaktések, aptekkek axta Jesús nepyeseksa tegma 

apwányam yetlo apkeltámeséyak. 

Yámet ekwesey higo étsapma 

(Mt 21.20-22) 

20Axto'ok axta apkelyeykhágweykxo enmakxa yámet higo, apkelwet'ak axta 

ekwokmoho kepmenák étsapa m'a yámet nak. 

21Xénwákxok axta apwáxok Pedro ektahakxa axta, aptahak axta apcháneya 

Jesús se'e: —Sẽlxekmóso, elano hana, ketsekkek yámet appakhetchesa 
axta ekmaso. 



2308 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

22Aptahak axta apchátegmowágko Jesús se'e: —Kólteme megkólya'áseyam 

Dios. 

23Kéltemék agkok kéláneya kéxegke egkexe s'e: ‘Kapatyep xa, 

kataxnegwom wátsam ekwányam’, sat agkok kay'ásekmok kélwáxok, 
wánxa aksa megkólya'ásemek peya katnehek ma'a kéltahakxa enxoho 
kélpeywa, katnehek sat nahan ma'a. Nakso' xa sektahakxa nak seláneya 
kéxegke. 

24Eltennásak ko'o kéxegke m'a ekyókxoho aksok kélmaxnagko nak eñama 

nempeywa nelmaxnagko, nágkólya'ásem peya kólxawak, kólxawak sat. 

25Kéltemek agkok nempeywa nelmaxnagko, nágkólyakmagkásekxa aksa 

aptemésesakxa ekmaso kélmók, yakwayam enxoho meyakmagkásekxék 
nahan kéltémakxa megkólya'asáxma m'a Kélyap apha nak néten. 

26Kélyakmagkásekxeyk sat agkok aptemésesakxa ekmaso kélmók, 

eyakmagkásekxak sat nahan kéltémakxa megkólya'asáxma m'a Kélyap 
apha nak néten. 

Jesús apxawé apmopwána elának aksok 

(Mt 21.23-27; Lc 20.1-8) 

27Apkeltakháwok axta tegma apwányam Jerusalén natámen xa. Neyseksa 

apxega axta Jesús kañe' tegma appagkanamap, apyo'ókmo énxet'ák 
apkelámha apmonye'e nak appasmo apkelmaxnéseso Dios énxet'ák 
apagkok, axta nahan ma'a énxet'ák apkelxekmóso nak apnámokkok 
ektémakxa segánamakxa, tén han ma'a apkelámha apmonye'e nak 
apchakneykekxexa énxet'ák judíos. 

28Aptahak axta apkelmaxneyeyncha'a s'e: —¿Yaksak eyásenneykha 

exchep eltémo elának xa aksok nak? ¿Yaksak ekméso apmopwána 
yakwayam elának xa? 

29-30Aptahak axta apchátegmowágko Jesús se'e: —Peyk ko'o xa 

almaxneyha kéxegke: ¿Yaksak axta eyáphaso Juan yakwayam 
eyakpásesagkok yegmen énxet? ¿Diosya axta apcháphaso, énxet enxoho 
axta eykel'a apcháphaso? Hélategmowák. Elátegmowágkek sat agkok 
kéxegke, altennaksek sat nahan ko'o xa eñamakxa nak sekmowána. 

31Aptahak axta apkelpakhetcháseykpoho s'e: “Nentemék agkok 

negátegmowágko Dios apcháphaso, keñe sat etnehek hegána', ‘¿yaksak 
axta ektéma kélya'ásekmo apkeltenneykha?’ 

32Magwanchek anxének ektaha énxet apcháphaso...” Enxet'ák axta 

apkelakak, hakte apyókxoho énxet axta melya'áseykmok 
apkeltenneykencha'a Juan ekmámnaksoho agko' ma'a amya'a eñama nak 
Dios. 

33Aptahak axta apkelátegmowágko Jesús apkelmaxneyeykha s'e: —

Magya'ásegkok negko'o. Keñe axta nahan aptaha apchátegmowágko Jesús 
se'e: —Maltennaksek nahan ko'o xa eñamakxa sekmowána alának xa. 

 

San Marcos 12 
Jesús apyetcháseykekxoho énxet'ák elmasagcha'a apkeltémakxa 

apkeltamheykha 
(Mt 21.33-46; Lc 20.9-19) 

1Apchénawók axta apkeltennáseykha Jesús aksok apyetcháseykekxoho. 

Aptahak axta apkeláneya s'e: “Apkenákxeyk axta anmen yámet xama 
énxet, aphaxtegkesek axta anhan; apkelanak axta anhan 
apkelyakhapmakxa anmen yámet ekyexna, apkelanak axta anhan tegma 
netno' yakwayam enxoho elanha, keñe axta apmasásencha'a xóp apagkok 
ma'a énxet'ák ekha axta apkeltamheykha yakwayam etakmelchesek, keñe 
axta apxega mók nekha. 

2Xama axta ekwokmo eknakxamáxchexa ekyexna, apcháphásek axta xama 

apchásenneykha, yakwayam enxoho elmaxnak ektaha apkeltamheykha 
namyep ma'a ekyexna ektahakxa axta apagkok. 

3Wánxa agkok, appathetchek axta eyke énxet'ák apkeltamheykha m'a wese' 

apkeláneykha nak, apchakháha axta anhan, apcháphásekxeyk axta aksa 
anhan meyke aksok apseykekxa. 

4Apcháphásek axta makham pók apkeláneykha m'a wese' nak, wánxa 

agkok kélyensásesek axta eyke apkátek ma'a, kélwanyeyha axta anhan. 

5Apcháphásekxeyk axta makham pók apkeláneykha m'a wese' nak, 

apmatñeyk axta eyke xa. Keñe axta apxámaso apkeláphaso 
apkelásenneykha; kélnápeyha axta nápakha, keñe axta aptekyawa anhan 
nápakha. 

6“Xama axta apkémékpok makham: cham'a aptaha axta apketche apagko' 

wese' m'a, aptaha axta nahan apchásekhayókxa apagko'. Axayók axta 
apcháphásak xa apketche nak, hakte entahak axta elchetamso apwáxok 
se'e: ‘Yeykpok sat eyke hatte ko'o.’ 

7Wánxa agkok, aptahak axta apkelpakhetcháseykpoho énxet'ák ektaha axta 

apkeltamheykha s'e: ‘Cháxa peya nak exkekxak xóp xa; agakhek, keñe sat 
negko'o anxewekxak xóp apagkok.’ 

8Apmeyk axta, apchakhak axta anhan, neyáwa kélcheneykekxexa anmen 

yámet axta apyensakmok aphápak. 

9“¿Háxko ektahakxa ekxeyenma kélwáxok kéxegke yakwánxa etnésesek 

ektaha nak apagkok anmen yámet kélcheneykekxa xa énxet'ák nak? 
Ey'ótak sat, ennahapwatak sat xa énxet'ák apkeltamheykha nak, keñe sat 

egkeyásekxak pók énxet'ák apkeltamheykha m'a anmen yámet 
kélcheneykekxa nak. 

10“¿Yagkólyetseteyk kéxegke eknaktáxésamaxche ektéma nak ekpeywa 

s'e?: ‘Tamhákxeyk kaxwo' meteymog kélmamenyého kólmaha m'a 
meteymog apyamasma axta énxet'ák apkeláneyak nak tegma. 

11Cháxa apkelana axta Wese' egegkok xa, payhekxeyk egwáxok negko'o 

negwet'a.’ ” 

12Apmokók axta eykhe emok Jesús xa énxet'ák nak, hakte apyekpelchawók 

axta apyetcháseykxoho aksok Jesús apxéna xa énxet'ák nak. Wánxa agkok, 
apyenyókek axta eyke aksa, hakte énxet'ák axta apkelakak, 
apkeltakhákxeyk axta. 

Amya'a ekxénamaxche selyakye elmomaxche 

(Mt 22.15-22; Lc 20.20-26) 

13Kélaphásek axta aphakxa Jesús nápakha énxet'ák fariseos, tén han ma'a 

énxet'ák ektaha axta apkelyetlo wese' Herodes, yakwayam enxoho 
etekkesesek aksa appeywa Jesús yakwayam esexnena'. 

14Apkelxegkek axta xa énxet'ák nak. Aptahak axta anhan apcháneya Jesús 

se'e: —Sẽlxekmóso, negya'ásegkok negko'o ektéma cha'a ekmámnaksoho 
aksok apxeyenma exchep, meyke apkenmexmo m'a ektémakxa nak 
apkelpakmeyesma énxet, hakte metnék cha'a exchep apyekpelchémo 
ektémakxa nak ekha kéláyo énxet, tén han ma'a meyke nak kéláyo, hakte 
ekmámnaksoho apkelxekmóso exchep énxet'ák ma'a apkeltémókxa nak 
antehek Dios. ¿Táseya agmések selyakye wese' Roma, asagkek 
enxeykel'a? ¿Kéméxcheya agyanmagkasek, magyanmagkasek 
enxeykel'a? 

15Apyekpelchawók axta eyke Jesús ektaha aptamhéyak apancha'awók ma'a 

aptahakxa axta apkelmaxneyeykha. Aptahak axta apkeláneya s'e: —
¿Yaksak ektaha kélmoko nak helyekkónek? Kólsanta hana xama sawo 
selyakye, yakwayam enxoho alanok ko'o. 

16Kélsókasek axta Jesús, keñe axta aptaha apkeláneya s'e: —¿Yaksak nát 

so, yaksak nahan énxet apwesey so kéltáxéso nak? Aptahak axta 
apkelátegmowágko s'e: —Wese', Roma. 

17Keñe axta aptaha apkeláneya Jesús se'e: —Kólmés wese' Roma m'a 

ektaha nak apagkok, kólmés nahan Dios ma'a ektaha nak apagkok. 
Apkelwanmeyágkek axta apkelleg'a xa ektahakxa axta apchátegmoweyak 
Jesús. 

Jesús kélmaxneyeykha ektémakxa nennakxétekhágwayam 

(Mt 22.23-33; Lc 20.27-40) 

18Apkelxegkek axta nápakha saduceos apkelmahágko aphakxa Jesús 

natámen xa. Exénhok axta cha'a énxet'ák saduceos méko m'a 
nennakxétekhágwayam nak; ékeso eñamakxa aptaha axta 
apkelmaxneyeyncha'a Jesús se'e: 

19—Sẽlxekmóso, empekkencháseykekxeyk axta negko'o weykcha'áhak 

aptáxéso Moisés, apketsekkek agkok xama énxet ekha aptáwa, megkóteya 
enxoho makham étche m'a aptáwa, keñe apyáxeg emekxak ma'a apepma' 
axta aptáwa, yakwayam enxoho étaksek apketchek ma'a apepma' 
apketsapma axta. 

20Apheykha axta siete apyókxoho énxet aptaha axta apkelyáxeg xamo', 

kelyamhopmék axta m'a aptaha axta metnaha apketkok, apketsekkek axta 
eyke yetlo meté apketche. 

21Keñe axta m'a apyáxeg aptéteyak axta apmákxo m'a apepma' aptáwa 

axta, wánxa agkok, apketsekkek axta eyke nahan yetlo meté apketche m'a. 
Hawók axta anhan ektahakxa m'a aptéteyak axta xa, 

22ekwokmoho apsawhekpoho m'a siete nak; axta eyke eteyk apketche xama 

enxoho. Keñe axta étsapa m'a kelán'a nak. 

23Wokmek sat agkok nennakxétekhágwayam, cham'a 

apnakxétekhágwokmo sat makham xa énxet'ák nak, ¿yaksak sat katnehek 
atáwa nepyeseksa siete xa kelán'a nak, cham'a apsawhomákpoho enxoho 
siete aptéma aptáwa xa kelán'a nak? 

24Aptahak axta apchátegmowágko Jesús se'e: —Megkólakhawok kéxegke 

hakte megkólya'ásegkok ektémakxa nak eknaktáxésamaxche 
weykcha'áhak, megkólya'ásegkok nahan ma'a ektémakxa nak Dios 
apmopwána. 

25Apnakxétekhágwokmek sat agkok énxet'ák apkeletsapma axta, kamaskok 

sat kalyamhopagkok énxet, tén han ma'a kelán'ák, hakte exnágwakxohok 
sat ma'a Dios apkelásenneykha apheyncha'a nak ma'a néten. 

26¿Yagkólyetseteyk kéxegke Moisés weykcha'áhak apagkok, ekxeyenma 

nak nennakxétekhágwayam, cham'a ekyetnamakxa nak han kéltáxéso 
ekxeyenma m'a eyálewoma axta xama yámet étkok? Aptahak axta Dios 
apcháneya Moisés se'e: ‘Ko'o sekteme Abraham Dios apagkok, Isaac, tén 
han ma'a Jacob.’ 

27¡Háwe énxet apkeletsapma Dios apagkok ma'a Dios, wánxa Dios apagkok 

ma'a énxet'ák meletsapma nak! Awanhek megkólakhémo kéxegke. 

Segánamakxa Dios ektakmela agko' 

(Mt 22.34-40) 

28Xama axta apkelwet'a ektakmela apchátegmoweyak Jesús, apyo'ókmek 

axta xama énxet ektaha axta apkelxekmóso apnámokkok ektémakxa 
segánamakxa, cham'a apleg'a axta apkelpakhetcháseykpoho Jesús 
apkelxegexma'a, apyepetchegwokmok axta Jesús ma'a. Aptahak axta 
apkelmaxneyeyncha'a s'e: —Sẽlxekmóso, ¿Yaksak segánamakxa 
ektahakxa ektakmela agko' neyseksa ekyókxoho segánamakxa nak? 

29Aptahak axta apchátegmowágko Jesús se'e: —Keso ektahakxa nak 

ektakmela agko' segánamakxa neyseksa ekyókxoho segánamakxa s'e: 
‘Kóleyxho énxet'ák Israel, Dios Wese' egegkok aptaha wánxa xama, méko 
pók. 

30Kólteme kélyeykhásamáxkoho kélagko' kélásekhayo Dios Wese' kélagkok 

ekweykmoho kañók agko' kélwáxok, tén han ekweykmoho m'a 
elchetámeykha nak kélwáxok, tén han ekweykmoho m'a ektémakxa nak 
kélyennakte.’ 

31Keñe mók ekhawo s'e: ‘Kólásekhoho kélmók ekhawo ektémakxa nak 

kélásekhamaxkoho kélagko' kéxegke.’ Méko ekhawo neyseksa ekyókxoho 
segánamakxa xa ánet nak. 

32Aptahak axta énxet apkelxekmóso axta apnámokkok ektémakxa 

segánamakxa s'e: —Sẽlxekmóso, tásek apchátegmoweyak. Nakso' xa 
aptahakxa nak appeywa: wánxa xama apyetna Dios, méko pók. 

33Tásók agko' xa negyeykhásamáxkoho nak negásekhayo Dios 

ekweykmoho kañók agko' egwáxok, tén han ekweykmoho m'a ektémakxa 
nak negya'áseykegkoho, tén han ekweykmoho m'a ektémakxa nak 
negyennakte, tén han ekweykmoho m'a ektémakxa nak negásekhayo 
egmók ekhawo ektémakxal'a negásekhamaxkoho egagko', megkaxnawok 
ma'a ektémakxal'a ekwatnamáxche aksok ektekyawa kélméso Dios, tén han 
ma'a ekyókxoho aksok nawha'ák ektekyawa nak ekwatnamáxkohol'a néten 
meteymog ekwatnamáxchexa aksok. 

34Xama axta apwet'a Jesús ektakmela apchátegmoweyak xa énxet 

apkelxekmóso axta apnámokkok ektémakxa segánamakxa, aptahak axta 
apcháneya s'e: —Keto' aptaxnamakxa exchep ma'a aptémakxa nak Wese' 
apwányam Dios. Kelnawagweykxeyk axta exámasagkohok 
apkelmaxneyeykha xa énxet'ák nak. 

¿Yaksak apyepmeyk nano' Mesías? 

(Mt 22.41-46; Lc 20.41-44) 

35Apkelxekmósek axta Jesús énxet'ák kañe' tegma appagkanamap. 

Aptahak axta apkelmaxneyeyncha'a s'e: —¿Yaksak ektéma apkelxeyenma 
nak énxet'ák apkelxekmóso nak apnámokkok ektémakxa segánamakxa 
Mesías aptaha David aptáwen neptámen? 

36Hakte David axta m'a aptekkesesama axta elchetamso apwáxok Espíritu 

Santo aptéma axta appeywa s'e: ‘Aptahak axta Wese' Dios appakhetchesa 
Wese' ahagkok Mesías se'e: Exa ekpayhókxa nak selya'asamakxa, 
Ekwokmoho seknegkenchesa kóneg apmagkok ekyókxoho apkelenmexma 
nak.’ 

37¿Háxko katnehek etnehek Mesías David aptáwen neptámen, apkeltéma 

enxoho David Wese' apagkok ma'a Mesías? Atsek axta aphaxnawo Jesús 
apkeltenneykha m'a énxet'ák apxámokma axta. 

Jesús apxeyenma nápakta'awo' apkeltémakxa m'a énxet'ák apkelxekmóso nak 
apnámokkok ektémakxa segánamakxa 

(Mt 23.1-36; Lc 11.37-54; 20.45-47) 

38Aptahak axta Jesús apkeltenneykha s'e: “Kólawho sat kéxegke énxet'ák 

apkelxekmóso nak apnámokkok ektémakxa segánamakxa, hakte atsek 
emawhok elweynchamha yetlo apkelántaxno apkelwenakte, atsek nahan 
cha'a yának kólpeykesek yetlo kéláyo m'a apheykegkaxal'a cha'a énxet. 

39Etegyaha cha'a eltakmela apkeltaháno kañe' apchakneykekxa énxet'ák 

judíos, apmenyék nahan katakmelhok ma'a apteykegkaxa nak aptéyak; 

40elyementók nahan cha'a axanák ma'a kelán'ák tampé' nak, ahóxek nahan 

cha'a katnehek aptamhéyak nempeywa nelmaxnagko yakwayam ekpósek 
xa apkeltémakxa nak. Awanhek sat katnehek kéllegasáseykegkoho xa 
énxet'ák nak.” 

Kelán'a tampé' meyke aksok agkok ekméso aksok Dios 

(Lc 21.1-4) 

41Apheyk axta Jesús nekha kélxátamakxa axta cha'a selyakye kélméso 

Dios, apkeláneyha axta ektahakxa apnegkenéyak selyakye énxet'ák. 
Awanhek axta cha'a appekkenma selyakye m'a énxet'ák kelwese'e nak. 

42Wokmek axta anhan xama kelán'a tampé' meyke aksok agkok ma'a, ánet 

sawo selyakye axta xatmak ma'a eknegkenamaxchexa axta selyakye. 
Ketsék axta m'a selyakye nak. 

43Apkelwóneyha axta Jesús apkeltámeséyak natámen xa. Aptahak axta 

apkeláneya s'e: —Awanhek ekpekkenma selyakye eknegkenamaxchexa xa 
kelán'a tampé' meyke aksok agkok nak, kaxnók ma'a apyókxoho énxet'ák 
nak; 

44hakte apyókxoho énxet apnegkenak selyakye eñama 

ekyeykhágweykmoho, keñe xa kelán'a tampé' meyke aksok agkok nak, 
ekpekkena ekyókxoho selyakye agkok yakwayam eykhe kamha neyseksók 
ekha. 

 

San Marcos 13 



2314 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

Jesús apxeyenma yakwayam kóltegkesek tegma appagkanamap 
(Mt 24.1-2; Lc 21.5-6) 

1Xama axta aptepa Jesús kañe' tegma appagkanamap, aptahak axta 

apcháneya xama apkeltámeséyak se'e: —¡Sẽlxekmóso, elano hana 
elwányam meteymog, apkeltásek nahan tegma! 

2Aptahak axta apchátegmowágko Jesús se'e: —Kélwet'ak kéxegke xa 

tegma apkelyawe nak, megkathánekxék sat mók meteymog xa tegma nak, 
apyókxoho sat kólmasésók. 

Magkenatcheso yakwánxa katnehek néxa ekhem 

(Mt 24.3-28; Lc 21.7-24; 17.22-24) 

3Apkelmeyákxeyk axta egkexe Olivos natámen xa, payhawók axta 

apyetnamakxa tegma appagkanamap ma'a. Aphakmek axta Jesús ma'a 
néten egkexe nak. Keñe axta apkelmaxneyeyncha'a Pedro, Santiago, Juan, 
tén Andrés aptahakxa axta apxakko' Jesús, 

4apkeltamhok axta ey'asagkohok ekhem yakwánxa katnehek xa, 

apkeltamhok axta anhan ey'asagkohok yakwánxa katnehek aksok 
magkenatcheso agweta' peya enxoho katnehek xa. 

5Aptahak axta apchátegmowágko Jesús se'e: “Kólawho sat, nágkólho aksa 

kólyexanchesha. 

6Hakte elwak sat énxet apxámokma sexneyásamákpoho ko'o. Sat etnehek 

apkelpeywa s'e: ‘Ko'o Mesías’, apxámok sat nahan etnehek énxet 
apkelyexancháseykha. 

7“Kélleg'ak sat agkok kéxegke amya'a ektepa kempakhakma s'e, tén han 

ma'a mók apkelókxa nak, nágkólé' aksa. Cháxa yakwánxa nak katnehek xa, 
háwe eyke yakwánxa makham katnehek néxa ekhem ma'a. 

8Hakte elnapakpok sat énxet xama yókxexma, yenmexek sat ma'a 

apheykha nak mók apkelókxa. Kampakhaxchek sat nahan mók apkelókxa; 
katyapok sat nahan ekyawheykha xóp ekyókxoho yókxexma, katyapok sat 
nahan meyk segakhe. Wánxa agkok, cháxa eyesextexa sekxo' 
kéllegeykegkoho ekmáske xa. 

9“Kólleyxmakha kéxegke; hakte kólmések sat kéxegke m'a kelwese'e nak, 

kóltekyawha sat nahan kañe' apchakneykekxexa nak énxet'ák judíos; 
kólnaklók sat nahan kéxegke aphágkaxa m'a kelwese'e nak, tén han ma'a 
kelwese'e apkelwányam nak, ko'o eñamakxa; keñe sat kólewának kólxének 
kéxegke amya'a segwagkasamo teyp nápakta'awo' xa énxet'ák nak. 

10Ekyókxoho yókxexma sat kóltennaha xa amya'a segwagkasamo nak teyp 

amonye ektemegwánxa néxa ekhem. 

11Nágkatneykha aksa kélwáxok ma'a yakwánxa enxoho kóltehek kélpeywa, 

cham'a kélnaklawa enxoho aphágkaxa kelwese'e. Kólteme sat kélpeywa 

m'a apmésakxa enxoho Dios yakwayam kóltehek kélpeywa, cham'a ektaha 
sat kéxegke xa. Háwe sat kéxegke kélagko' ekteyapma kélpeywa. Espíritu 
Santo sat eyke epakmétek. 

12Yának sat etekyók apkelyáxeg énxet, keñe sat apyepmeyk yának etekyók 

ma'a apketchek; keñe sat kélketchek etnekxak apkelenmexma m'a 
apyepmeyk, ennápekxak sat nahan. 

13Apyókxoho énxet sat etaknók kéxegke ko'o eñamakxa; wánxa agkok, 

ewagkasakpok sat eyke teyp ma'a énxet apkelenxáneykmoho nak 
apyennaktésamo apteme mey'áseyam ekweykmoho néxa ekhem. 

14“Kélwet'ak sat agkok kéxegke aksok ekmaso agko', ekyetnakmo m'a 

megkóltémókxa nak keytnók —kéxegke ektahakxa enxoho kélyetseté s'e, 
kólya'asagkoho ektémakxa—, keñe kéxegke kélheykha nak Judea, 
kólmohok kólenyahagkok ma'a néten xóp elekháhéyak elyawe nak; 

15keñe m'a énxet apheykha nak néten apxanák, nágkólántep aksa 

yakwayam kóllekwakxak aksok kélagkok; 

16keñe m'a énxet'ák apkeltamheykha nak yókxexma, tásek melmeyekxak 

apxanák yakwayam elwakxak apkelnakta. 

17¡Ayósekak sat kelán'ák lós'awók ma'a ekhem sat, tén han ma'a kelán'ák 

keyetsék étchek nak! 

18Kólmaxna kéxegke Dios yakwayam megkatnehek ma'a 

apkepsamágexal'a, 

19hakte katyapok sat nenlegeykegkoho m'a ekhem sat, megkatnama axta 

m'a sekxo' apkeláneya axta Dios keso náxop, megkatnekxók sat nahan 
cha'a. 

20Apwenakteyásók agkok Dios xa ekhem nak, méko kawagkasaxchek teyp; 

apyakwátesawók axta eyke Dios yakwánxa katnehek eñama apkelásekhayo 
m'a ektaha nak énxet'ák apagkok, ektaha axta anhan apkelyéseykha. 

21“Temék agkok amya'a kéláneyáxko kéxegke s'e: ‘Kóllano keso Mesías 

se'e’, esenhan katnehek amya'a s'e: ‘Kóllano, cháxa apha xa’, nágkóleyxho 
aksa. 

22Hakte elwak sat énxet'ák apkeltemesásamap nak Mesías, tén han ma'a 

Dios appeywa apkellegaso apkelmopwána amya'a nak; elának sat nahan 
aksok magkenatcheso agko' nak agweta', tén han ma'a sempelakkaso nak 
agweta', yakwayam enxoho elyexanchesha énxet'ák, kawomhok sat nahan 
apkelyexancháseykha m'a ektaha nak Dios apkelyéseykha, apkepwagkexa 
enxoho. 

23¡Kólawho kéxegke xa! Ekpenchásók seltennasa kéxegke seyésa xa, 

amonye ekteme. 

Ektaha nak Apketche énxet apkexyeyam 

(Mt 24.29-35,42,44; Lc 21.25-36) 

24“Yeyk'ak sat agkok xa ekhem nenlegeykegkoho nak, kapeysemekxak sat 

ekhem, kamaskok sat nahan apkelsasáxma m'a pelten, 

25epallenták sat yaw'a apkeleñama néten, kalyawheykha sat ekyókxoho 

aksok eleñama nak néten. 

26Keñe sat kólwetak ektaha nak Apketche énxet éxyok neyseksa 

yaphopé yetlo ekyawe apmopwána tén han apcheymákpoho. 

27Eláphaksek sat apkelásenneykha yakwayam yánchásekxak ma'a ektaha 

nak apkelyéseykha apkeleñama ekyókxoho yókxexma: nexcheyha, 
nepyeyam, ekteyapmakxa ekhem, tén han ektaxnegwánxa ekhem, 
epayhekxak sat ekyókxoho yókxexma. 

28“Kólya'asagkoho kéxegke ektémakxa nak senxekmóso yámet ekwesey 

nak higo: keltásek agkok naw'ék aktegák yámet ekwesey nak higo, keñe 
katyapok áwa', keñe kólya'asagkohok kéxegke eyágketwokmo m'a 
ekméxanmakxal'a. 

29Ekhawo nahan ektémakxa kélwet'a sat kéxegke ektaha xa, 

kólya'ásegwomho sat eyágketwokmo apweyktamxa m'a aptaha nak 
Apketche énxet. 

30Katnehek sat xa amonye apkeletsapma énxet'ák apheyncha'a nak se'e 

kaxwo' nak. Nakso' xa sektahakxa nak seláneya kéxegke. 

31Kamaskok sat néten, kamaskok sat nahan keso náxop, wánxa agkok, 

megkamassegwomek eyke ko'o sekpeywa. 

32“Méko ekya'ásegkoho ekwánxa ekhem tén han ekwánxa hora, 

melya'ásegkok nahan ma'a Dios apkelásenneykha apheykencha'a nak 
néten, mey'ásegkok nahan ma'a Dios Apketche. Wánxa apya'ásegkoho m'a 
Apyap. 

33“Kólleyxmakha, nágkólnakténho aksa, hakte megkólya'ásegkok kéxegke 

yakwánxa katnehek xa. 

34Máxa énxet keto' apmaheykegkaxa mók apkelókxa xa, apkeltémo axta 

etakmelchesesek apxagkok ma'a apkeláneykha. Mók aptamheykha axta 
apmeyásak pók, apkeltamhok axta anhan eleyxmakha m'a ektaha axta 
aptakmelcheso átog. 

35Nágkólnakténho aksa kéxegke, hakte megkólya'ásegkok ekwánxa ekhem 

ewatak ma'a ektaha nak apagkok xa tegma nak, taxnakmoho katnehek 
ewata', axta'a éseksok esenhan, esenhan ma'a ekpáwá enxoho tat'a, axto'o 
esenhan; 

36katlakkasek katnehek ewata', keñe eteyágwatak kélnaktenakxa kéxegke. 

37Cháxa sektahakxa nak seláneya kéxegke, ektemék nahan seláneya 

apyókxoho énxet: ¡Nágkólnakténho aksa!” 

 

San Marcos 14 
Ekhémo mók apkelpakmeyesma énxet'ák yakwayam yának emakpok Jesús. 

(Mt 26.1-5; Lc 22.1-2; Jn 11.45-53) 

1Anet ekhem axta kéméxchek yakwayam kalanaxchek ekhem 

melwagkayam axta énxet'ák judíos kéltéma axta Pascua, aptámákpexa axta 
pan meyke kempáseyak. Aptegyágkek axta yakwánxa etnehek yának 
emakpok Jesús ma'a énxet'ák apkelámha apmonye'e nak appasmo 
apkelmaxnéseso Dios énxet'ák apagkok, tén han ma'a énxet'ák 
apkelxekmóso axta apnámokkok ektémakxa segánamakxa, eñama m'a 
aptamhéyak apancha'awo nak, yakwayam enxoho nahan yának emátog. 

2Aptahak axta apkelpakmeta nápakha s'e: —Manlanyek sat eyke 

nepyeseksa énxet apxámokma ekhem mólwagkayam nak, yakwayam 
enxoho ménnegkesexma énxet'ák. 

Xama kelán'a expakháseso sokmátsa apkátek Jesús 

(Mt 26.6-13; Jn 12.1-8) 

3Apmeyákxeyk axta Jesús tegma apwányam Betania, Simón apxagkok axta 

aphákxa', cham'a apkeltamhomakpo axta negmasé ektepelchamáxche 
egyempehek áto'; neyseksa apha nekha mésa axta wokmok xama kelán'a, 
sókok axta sokmátsa elánamáxche axta axagkok meteymog ekwesey nak 
alabastro, lanawók axta nahan sokmátsa elánamáxkoho égmenek ma'a 
pánakte exnók ekwesey nak nardo, ektaha axta ekmomnáwa agko'. 
Páxkatchek axta sokmátsa axagkok, kexpakhásesek axta anhan apkátek 
Jesús ma'a sokmátsa nak. 

4Apkellókek axta nápakha énxet apheyncha'a axta m'a. Aptahak axta 

apkelpakmeta s'e: —¿Yaksak ektaha ektawásencha'a nak sokmátsa 
agkok? 

5Tásók xeyk keynyekxak trescientos selyakye ekmomnáwa yakwayam 

kapasmok énxet meyke aksok apagkok nak. Kélyamatcháseyha axta xa 
kelán'a nak. 

6Aptahak axta Jesús se'e: —Kólho aksa, ¿yaksak ektaha kélya'asa nak 

exma? Tásek xa setnésesakxa nak. 

7Exnakha sat cha'a kélnepyeseksa kéxegke énxet'ák meyke nak aksok 

apagkok, kélwanchek kólpasmok kéxegke énxet meyke aksok apagkok 
kélmokókxa enxoho; wánxa agkok maxek sat eyke cha'a ko'o 
kélnepyeseksa kéxegke. 

8Kelanak eyewagkexa kalának xa kelán'a nak: penchásók expakha'a 

sokmátsa sekyókxa amonye selatawanya. 

9Ekyókxoho yókxexma kéltennágkaxa enxoho cha'a amya'a segwagkasamo 

nak teyp, kaxénaxchek sat nahan cha'a setnésesamakxa xa kelán'a nak, sat 
ektahakxa agkok megkólwagkayam xa ektaha nak. Nakso' xa sektahakxa 
nak sekpeywa seláneya kéxegke. 

Judas appelakkaseso apkeltémo emakpok Jesús 

(Mt 26.14-16; Lc 22.3-6) 

10Apteyánegwokmok axta apkelámha apmonye'e nak appasmo 

apkelmaxnéseso Dios énxet'ák apagkok xama Jesús apkeltámeséyak 
apwesey axta Judas Iscariote, apkeñama axta nepyeseksa m'a doce nak, 
yakwayam enxoho yának emakpok Jesús. 

11Xama axta apkelleg'a énxet'ák xa, kelpayhekxeyk axta apwáxók, 

apxénchek axta nahan peya egkések selyakye Judas aptaha axta 
apchénamo aptegyeykha yakwánxa etnehek yának emakpok Jesús. 

Nempasmo ektakmela 

(Mt 26.17-29; Lc 22.7-23; Jn 13.21-30; 1 Co 11.23-26) 

12Wokmek axta eyeynókxa ekxega ekhem aptámákpexa axta pan meyke 

kempáseyak, aptekyómakxa axta cha'a nekkések apketkók kélpagkancheso 
nak ekhem Pascua. Aptahak axta Jesús apkeltámeséyak 
apkelmaxneyeyncha'a s'e: —¿Háxko apkeltamhókxa anlánegwók nentéyak 
ekhem Pascua mólwagkayam nak? 

13Keñe axta apkeláphasa Jesús apkánet apkeltámeséyak. Aptahak axta 

apkeláneya s'e: —Kólmeyekxa nepyeseksa tegma apwányam. Sat 
kólwetagwók xama énxet apseykekxa yátegwáxwa yetlo yegmen ma'a. 
Kólyetlakxa sat nahan 

14aptaxnegwánxa enxoho tegma, kólteme sat kólának ektaha apxagkok 

se'e: ‘Aptahak xeyk sẽlxekmóso negko'o apcháphasa appeywa s'e: ¿Háxko 
ekpayho tegma apwáxok yakwánxa ataswók sekto yetlo seltámeséyak 
ekhem mólwagkayam nak Pascua?’ 

15Exekmósek sat kéxegke tegma netno' ekyawakxa apwáxok ma'a, 

penchásexchek nahan kélláneykekxa ekhéyak aksok ma'a. Kóllánegwom 
nento yakwayam antók taxnam ma'a. 

16Apkelxegkek axta apkeltámeséyak apkelmeyákxo m'a nepyeseksa tegma 

apwányam. Apwetágwokmek axta anhan ma'a aptahakxa axta apkeláneya 
Jesús. Apkelánegwokmek axta aptéyak ekhem Pascua melwagkayam axta 
m'a. 

17Xama axta ekyaktesa, apwokmek axta Jesús yetlo doce apkeltámeséyak 

ma'a. 

18Neyseksa apheykha nekha mésa aptókagko aptéyak axta aptahak 

apkeláneya Jesús apkeltámeséyak se'e: —Kélxama sat kéxegke 
helpelakkasesek kólának amaxchek keso sektoko nak xamo' sekto. Nakso' 
xa sektahakxa nak seláneya kéxegke. 

19Kellapwámegkók agko' axta apkeltámeséyak apkelleg'a xa, xama xama 

axta apmákpok aptaha apkelmaxneyeyncha'a s'e: —¿Ko'oya sat? 

20Aptahak axta apchátegmowágko Jesús se'e: —Kélxama sat xa doce nak, 

sat xa sekpasma nak sektamhágko pan aksok kañe' sokpayhe. 

21Katnehek sat aptaha nak Apketche énxet ma'a ektémakxa nak ekxeyenma 

eknaktáxésamaxche weykcha'áhak yakweykenxa katnehek; wánxa agkok, 
sagko' agko' sat eyke katnehek kéllegasáseykegkoho m'a énxet 
appelakkaseso nak apkeltémo emakpok aptaha nak Apketche énxet. Tásek 
axta eykhe metyemek xa énxet nak. 

22Neyseksa aptéyak axta apmak Jesús pan, apmések axta ekxeyenma 

apwáxok Dios, keñe axta apyepta nepyeseksa, apkelmeyásegkek axta 
apkeltámeséyak. Aptahak axta apkeláneya s'e: —Kólma, kóltaw, keso 
sekyókxoho ko'o s'e. 

23Keñe axta apma anhan egheykok, apmések axta ekxeyenma apwáxok 

Dios, apkelmeyásegkek axta apkeltámeséyak, apyókxoho axta anhan 
apyenágkok. 

24Aptahak axta apkeláneya s'e: —Keso éma ahagkok ko'o s'e ektaha nak 

ekteméseso ekmámnaksoho m'a ekhémo mók nelpakhetchásamáxkoho 
nak Dios, cháxa éma ekyegkenáxko nak yakwayam kapasmok apyókxoho 
énxet xa. 

25Eltennásek eyke ko'o kéxegke peya meynekxók cha'a vino elánamáxche 

nak anmen yámet ekyexna, ekwokmoho sekyenákxo vino axnagkok ma'a 
aptémakxa nak Wese' apwányam Dios. 

Jesús apxeyenma Pedro peya etnehek hó magya'áseyak 

(Mt 26.30-35; Lc 22.31-34; Jn 13.36-38) 

26Apkelmeyákxeyk axta egkexe Olivos natámen apkelmeneykmaso 

negmeneykmaso eñama nak Salmos. 

27Aptahak axta apkeláneya Jesús apkeltámeséyak se'e: —Kélyókxoho sat 

kamaskok selakawo kéxegke, hakte temegkek eknaktáxésamaxche s'e: 
‘Wakhek sat ko'o apkeláneykha nekkések, keñe sat yexpaknek ma'a 
nekkések.’ 

28Ekxátekhágwokmek sat agkok ko'o, sekweykekxa emonye sat atnehek 

ko'o m'a Galilea, keñe sat kólwakxak kéxegke axayo'.’ 

29Aptahak axta apchátegmowágko Pedro s'e: —Kamaskok sat eykhe 

etnehek apcháyo selxegexma'a, megkamassehek eyke ko'o seyáyo exchep. 

30Aptahak axta apchátegmowágko Jesús se'e: —Antanxo sat katnehek xép 

mexeyenma sekwesey keso axta'a nak, amonye ekteme ánet elpáwa tat'a. 
Nakso' xa sektahakxa nak sekpeywa seyáneya exchep. 

31Wánxa agkok, aptahak axta apyennaktésekmoho appeywa Pedro s'e: —

Watsapok sat eykhe xamo' xép, megkamassehek eyke sekxeyenma 
apwesey exchep. Hawók axta anhan aptahakxa apkelpakmeyesma 
apyókxoho apkeltámeséyak. 

Jesús apteme nempeywa nelmaxnagko yókxexma Getsemaní 

(Mt 26.36-46; Lc 22.39-46) 

32Apkelmeyákxeyk axta yókxexma ekwesey axta Getsemaní. Aptahak axta 

apkeláneya Jesús apkeltámeséyak se'e: —Kólhakha sekxo' se'e. Amhagkok 
sekxo' ko'o mók nekha atnegwók nempeywa nelmaxnagko. 

33Apyentegkek axta Pedro, Santiago, tén han ma'a Juan. Awanhek axta 

elapwayam Jesús, teyekmek axta anhan apwáxok. 

34Aptahak axta apkeláneya s'e: —Eyeykhágwokmók ko'o selapwayam máxa 

entahak sétsapa enxoho. Kólhakha s'e. Nágkólnakten aksa, helwahánho sat 
matyenma. 

35Yetlókók axta apxega Jesús apmahágko yámmakhawo, apháxegwokmek 

axta ekwokmoho aptekxeya ekpayhakxa nápát xóp. Apkelmaxnakkek axta 
Dios yakwayam enxoho megkaweyk xa ekmáske nak, cham'a 
apkepmenyého enxoho Dios. 

36Aptahak axta apkelmaxnagko Jesús se'e: “Táta, apwanchek xép elának 

ekyókxoho aksok: ná egyána aksa añegkohok ko'o yakwánxa nak hetnehek, 
ekyetchesamaxkoho nak xama egheykok negya aksok ekmáskel'a; 
momenyék ko'o kalanaxchek ma'a sekmamenyého ahagko' nak, wánxa m'a 
apmopmenyého nak xép.” 

37Keñe axta apmeyákxo makham aphágkaxa apkeltámeséyak. 

Apwetágwakteyk axta apnaktena. Aptahak axta Jesús apcháneya Pedro s'e: 
—Simón, ¿aptencheya? ¿Mopwancheya apkelenmáxekpoho exchep teyn 
eyakhe ekweykmoho xama hora? 

38Kólleyxmakha, nágkólnakten, kólteme nempeywa nelmaxnagko 

yakwayam enxoho megkahapwék kéxegke ekyekkónma, atsék eykhe 
kólmawho kóllának kéxegke m'a ekpayhawo nak anlana', kélyelkáxko eyke. 

39Aptakháwok axta makham Jesús, apheyások axta makham apteme 

nempeywa nelmaxnagko m'a aptahakxa axta. 

40Xama axta apmeyanto makham aphágkaxa apkeltámeséyak, 

apwetágwakteyk axta makham apnaktena, hakte mopwancha'ak axta 
menaktena. Axta elya'ásegkok yakwánxa etnehek yátegmowágkok. 

41Antanxo axta entahak apweykekxa aphágkaxa apkeltámeséyak. Aptahak 

axta apkeláneya s'e: —Kélnaktenche neykel'a makham kéxegke kéllókasa 
kélyampé. Nágkólnakténekxa kaxwo', wokmek kaxwo' yakwánxa kólmések 
aptaha nak Apketche énxet ma'a énxet'ák melya'asáxma nak. 

42Nók, kólchaknekxa néten; keto' apwa'akxa m'a ektaha axta apkeltémo 

amaxchek ko'o. 

Jesús apmomap 

(Mt 26.47-56; Lc 22.47-53; Jn 18.2-11) 

43Neyseksa apkeltenneykha Jesús axta apwokmok Judas, aptaha axta 

apkeñama nepyeseksa m'a doce Jesús apkeltámeséyak nak. Apxámok axta 
énxet apkelxegexma'a apwokmo m'a, yetlo apkelmeykha sókwenakte, 
yámet axta anhan apkelmeykha. Enxet'ák apkelámha apmonye'e appasmo 
apkelmaxnéseso Dios énxet'ák apagkok axta apkeláphaso, tén han ma'a 
apkelxekmóso nak apnámokkok ektémakxa segánamakxa, tén han ma'a 
apkelámha apmonye'e nak énxet'ák judíos kélakneykekxexa. 

44Nano' axta apkeltennasa Judas énxet'ák yakwánxa etnehek, yakwayam 

enxoho elya'asagkohok apkelxegexma'a aptémakxa Jesús. Aptahak axta 
apkeláneya s'e: “Enxet sekpetsesakxa enxoho ko'o, cha'a Jesús ma'a; 
kólma sat, kóltakmelchesho sat kélyentameykekxa.” 

45Apyo'ókmek axta Judas apkenmágkaxa Jesús, keñe axta aptaha 

apcháneya s'e: —¡Sẽlxekmóso! Keñe axta appetsesa. 

46Yetlókók axta anhan kélpathetma Jesús, apmákpek axta anhan. 

47Aplekkek axta sókwenakte apagkok xama énxet apkenmeyncha'a axta 

anhan ma'a, apyaktenchesek axta anhan apeykok ma'a apkemha apmonye 
appasmo nak apkelmaxnéseso Dios énxet'ák apagkok apkeláneykha. 

48Aptahak axta Jesús apkelmaxneyeyncha'a énxet'ák se'e: —¿Yaksak 

ektaha kélsókmoho nak kéxegke sókwenakte tén han yámet selya'awa 
yakwayam helmok, máxa énxet ekmaso aptémakxa eltemesásak? 

49Yókxoho ekhem axta ko'o selxekmóso énxet kañe' tegma 

appagkanamap kélnepyeseksa kéxegke, axta anhan helmák kéxegke. 
Temék eyke yakwayam enxoho katnehek ma'a ektémakxa axta 
eknaktáxésamaxche weykcha'áhak. 

50Apyenyókek axta aksa apxakko' Jesús apkeltámeséyak apkenyahágko. 

51Wánxa agkok, xama wokma'ák axta eyke apyetláwak, apchaklákpo 

apáwa. Apmákpek axta xa wokma'ák nak, 

52aplekkek axta aksa apchaklamap apkenyaha meyke apáwa. 

Jesús kélyentama aphágkaxa énxet'ák ekyawe kéláyo nak 

(Mt 26.57-68; Lc 22.54-55,63-71; Jn 18.12-14,19-24) 

53Kélyentamákxeyk axta Jesús aphakxa apkemha apmonye nak appasmo 

apkelmaxnéseso Dios énxet'ák apagkok, apchaknákxeyk axta anhan 
apyókxoho énxet'ák apkelámha apmonye'e nak appasmo apkelmaxnéseso 
Dios énxet'ák apagkok, tén han ma'a apkelámha apmonye'e nak 
apchakneykekxexa judíos, tén han ma'a apkelxekmóso nak apnámokkok 
ektémakxa segánamakxa. 

54Axta etétegkohok Pedro apyetlawa kélya'asakxa Jesús, axta apwokmohok 

ma'a apyawakxa axta apwáxok tegma, apkemha apmonye appasmo 
apkelmaxnéseso Dios énxet'ák apagkok apxagkok axta m'a. Aphakmek axta 
xamo' sẽlpextétamo aptakmelcheso axta tegma appagkanamap 
apkextegwokmo táxa. 

55Aptegyágkek axta amya'a yakwayam yának emátog Jesús ma'a énxet'ák 

apkelámha apmonye'e nak appasmo apkelmaxnéseso Dios énxet'ák 
apagkok, tén han ma'a apyókxoho énxet'ák ekyawe nak kéláyo. Axta eyke 
ét'ak yakwánxa etnésesek. 

56Apxámok axta eykhe énxet apkelwayam apteme cha'a apkelmopwána 

amya'a apkelxéna Jesús, axta eyke kaxnawok cha'a mók aksok 
apkelxeyenma. 

57Nápakha énxet axta apchaknákxak néten, aptamhágko apkelmopwána 

amya'a apxéna Jesús. Aptahak axta apkelpakmeta s'e: 

58—Nenlegayak axta negko'o aptéma appeywa s'e: ‘Ategkesek sat ko'o s'e 

tegma appagkanamap nak, ektaha axta énxet apkelané, keñe sat antanxo 
ekhem axátekhásekxak makham pók megkatnaha nak énxet apkelané.’ 

59Axta eyke makham kaxnawok mók apkelpakmeyesma apxéna xa. 

60Keñe axta apkempákxo néten apkemha apmonye axta appasmo 

apkelmaxnéseso Dios énxet'ák apagkok nápakta'awo' énxet'ák. Aptahak 
axta apkelmaxneyeyncha'a Jesús se'e: —¿Yagyátegmowágkok xép 
ektahakxa nak apxénamap ekmaso? 

61Apwanmakkek axta aksa Jesús, axta yátegmowágkok. Aptahak axta 

makham apkelmaxneyeyncha'a apkemha apmonye appasmo 
apkelmaxnéseso Dios énxet'ák apagkok se'e: —¿Xépya nakso' Mesías, 
aptaha nak Dios aptakmalma Apketche? 

62Aptahak axta Jesús se'e: —Nakso', ko'o neykhe. Kólwetak sat kéxegke 

aptaha nak Apketche énxet exek ekpayhókxa apkelya'asamakxa m'a Dios 
ekha nak apyennakte, kólwetak sat nahan éxyok neyseksa yaphopé m'a 
néten. 

63Apkelyepteyk axta aptaxno énxet aptaha axta apkemha apmonye 

appasmo apkelmaxnéseso Dios énxet'ák apagkok magkenatcheso 
megkalcha apwáxok. Aptahak axta s'e: —Megkapayhawok kaxwo' 
antegyekxohok énxet ektaha apweteykegkoho aptémakxa. 

64Kélleg'ak kéxegke ektahakxa nak appeywa enmexeyncha'a Dios. ¿Háxko 

ektahakxa elchetamso kélwáxok kéxegke? Apyókxoho énxet axta hawók 
mók apkelpakmeyesma apxéna aptaha apsexnánémap tén han ekpayhawo 
emátog. 

65Yetlókók axta apkexpakhe apyamánog nápakha énxet'ák, tén han 

apchaklásesa nápát, aptekpagáha axta anhan. Aptahak axta apcháneya s'e: 
—¡Ey'asagkoho hana xa ektaha nak ektekpaga! Keñe axta aptekpagkasa 
nápát ma'a sẽlpextétamo aptakmelcheso axta tegma appagkanamap. 

Pedro apteme hó magya'áseyak Jesús 

(Mt 26.69-75; Lc 22.56-62; Jn 18.15-18,25-29) 

66Apheyk axta kóneg tegma Pedro. Wokmek axta xama kelán'a ektaha axta 

apkemha apmonye appasmo apkelmaxnéseso Dios énxet'ák apagkok 
apkeláneykha; 

67Xama axta ekwet'a Pedro apha apkexta táxa, kelanawók axta, entahak 

axta eyáneya s'e: —Etnohok axta cha'a apxegexma exchep Jesús 
apkeñama nak Nazaret. 

68Axta eyke exénak Pedro. Aptahak axta s'e: —May'ásegkok ko'o m'a, 

may'ásegkok nahan xa ektahakxa nak ekpeywa. Keñe axta apmeyákxo 
Pedro átog aptepa yókxexma. Yetlókók axta ekpáwá xama tat'a. 

69Wetákxeyk axta makham Pedro m'a kelán'a nak. Entahak axta eláneya 

énxet'ák se'e: —Cháxa apxegexmal'a xa. 

70Axta eyke exénak makham Pedro. Yáma wegkawók axta, keñe axta 

appakhetchesa Pedro m'a énxet'ák apheyncha'a axta m'a. Aptahak axta 
apcháneya s'e: —Nakso' aptaha exchep apxegexma m'a énxet nak. Galilea 
anhan apkeñamak xép. 

71Apyennaktésakmók axta appeywa Pedro, apxéna eñásesagkohok Dios 

metnaha enxoho ekmámnaksoho appeywa. Aptahak axta s'e: —
¡May'ásegkok ko'o m'a énxet kélxéna nak kéxegke! 

72Yetlókók axta anhan ekteme ánet ekpáweykekxa tat'a, keñe axta 

ekxénwákxoho apwáxok Pedro aptémakxa axta apkenagkama Jesús se'e: 

‘Amonye ekteme ánet ekpáwá tat'a sat katnehek antanxo mexeyenma 
exchep sekwesey.’ Keñe axta apwana. 

 

San Marcos 15 
Jesús kélya'aso nápakto' Pilato 
(Mt 27.1-2,11-14; Lc 23.1-5; Jn 18.28-38) 

1Axto'ok agko' axta apchaknákxo apkelámha apmonye'e nak appasmo 

apkelmaxnéseso Dios énxet'ák apagkok yetlo m'a apkelámha apmonye'e 
nak apchakneykekxexa énxet'ák judíos, tén han ma'a apkelxekmóso nak 
apnámokkok ektémakxa segánamakxa, axta anhan ma'a apyókxoho 
énxet'ák ekyawakxa kéláyo nak. Kélyentegkek axta Jesús yetlo 
kélnaktetcheso apmék aphakxa Pilato. 

2Aptahak axta Pilato apkelmaxneyeyncha'a s'e: —¿Xépya judíos Wese' 

apwányam apagkok? —Cháxa aptahakxa nak appeywa sexéna exchep —
axta aptahak appeywa apchátegmowágko Jesús. 

3Xámok axta aksok apkelxeyenma apkelámha apmonye'e nak appasmo 

apkelmaxnéseso Dios énxet'ák apagkok, axta apkelxénak ma'a aptémakxa 
axta cha'a Jesús. 

4Apkelmaxneyáha axta makham Pilato Jesús. Aptahak axta s'e: —

¿Yagyátegmowágkok? Yeyxho hana. Xámok amya'a ektahakxa 
apxénamap xép. 

5Axta eyke yátegmowágkok Jesús, apkenatchesek axta anhan Pilato 

apwet'a aptahakxa. 

Jesús apxénamap yakwayam emátog 

(Mt 27.15-31; Lc 23.13-25; Jn 18.38—19.16) 

6Enyekxohok axta cha'a Pilato xama énxet apmomap ekhem kéltéma axta 

Pascua, cham'a ektahakxa enxoho apkelyéseykha énxet'ák. 

7Apheyk axta xama énxet apmomap apwesey axta Barrabás yetlo 

apkelxegexma'a énxet'ák ektaha axta apchakhé pók neyseksa ellámáxche. 

8Apkelwokmek axta énxet'ák ma'a yetlókók axta apkeltémo etnehek Pilato 

m'a aptémakxa axta cha'a. 

9Aptahak axta apchátegmowágko Pilato s'e: —¿Kélmenyeya kéxegke 

ayenyekxak ko'o judíos Wese' apwányam apagkok? 

10Hakte apyekpelchágwokmek axta Pilato apmésa Jesús ma'a énxet'ák 

apkelámha apmonye'e nak appasmo apkelmaxnéseso Dios énxet'ák 
apagkok eñama apnathé. 

11Wánxa agkok, apkeltamhok axta eyke énegkesexma énxet ma'a 

apkelámha apmonye'e nak appasmo apkelmaxnéseso Dios énxet'ák 
apagkok, yakwayam enxoho yának kólyenyekxak ma'a Barrabás. 

12Aptahak axta apkelmaxneyeyncha'a Pilato s'e: —¿Yaksak kélámenyého 

atnésesek ko'o m'a kéltéma nak kéxegke judíos Wese' apwányam apagkok? 

13Aptahak axta apkelyennaktésawo apkelátegmoweyak se'e: —¡Epetches 

aksok ektegyéso! 

14Aptahak axta apkeláneya Pilato s'e: —¿Yaksak aksok ekmaso apkeláneya 

s'e énxet nak? Wánxa agkok, apyánchesakmók axta apteme 
apkelyennaktésamo apkelpeywa s'e: —¡Epetches aksok ektegyéso! 

15Keñe axta apyenyékxo aksa Pilato Barrabás, hakte apmenyék axta 

katakmelhok apha nepyeseksa énxet; apkeltamhok axta kólyentemekxak 
Jesús yakwayam kólyepetchesek aksok ektegyéso natámen apkeltémo 
kólakheykha. 

16Apyentegkek axta sẽlpextétamo Jesús apya'aseykxo m'a kóneg wese' 

Roma apchásenneykha apkeláneykha yókxexma apxagkok, apkelwóneyha 
axta apnámokkok xa sẽlpextétamo nak yakwayam yaknekxohok apyókxoho. 

17Keñe axta aptaxneyáseykxo Jesús apchaklamap apyexwasé apagko', 

apketchesesek axta nahan apkátek ma'a am'ák apkeláneso axta apteté 
apkátek. 

18Aptahak axta apkelyennaktésawo apkelpeywa s'e: —¡Memassegwomek 

judíos Wese' apwányam apagkok! 

19Yámet ekyakwaté axta cha'a aptekpagkásak apkátek, apkexpakha'ak axta 

anhan cha'a apyamánog, apkeltekxeyágkek axta anhan aptapnák xóp 
apkelpeykáso. 

20Kéllekesek axta apchaklamap apyexwasé apagko' Jesús natámen ekteme 

apkesmésamap xa ektaha nak, keñe axta kélántaxneyásekxo makham 
apkelnakta, kélyentegkek axta anhan kélya'asa m'a yakwánxa axta 
kólyepetchesek aksok ektegyéso. 

Jesús kélyepetcheso aksok ektegyéso 

(Mt 27.32-44; Lc 23.26-43; Jn 19.17-27) 

21Apkeltahanya'awók axta xama énxet apkeñama axta Cirene, apwesey 

axta Simón, Alejandro axta apyap ma'a tén han ma'a Rufo. Yókxexma 
nepyáwa tegma apwányam axta apkenyekta'. Kéltamhok axta epatmok 
Jesús aksok ektegyéso apagkok. 

22Kélya'ásek axta Jesús yókxexma ekwesey axta Gólgota (nentéma nak 

negko'o nempeywa: “Yókxexma ekyetnamakxa Kélpátek Axchapok”); 

23kélmések axta vino yetlo kélenchahé pánakte ekwesey axta mirra, axta 

eyke énak Jesús. 

24Keñe axta kélyepetchesa aksok ektegyéso. Aptawásegkek axta xama 

aksok sẽlpextétamo yakwayam emlasakpohok Jesús 
apkelnakta, yakwayam enxoho ey'asagkohok ma'a ekpehewayam enxoho 
yakwayam esakxa'. 

25Las nueve axto'ok axta m'a kélchexna axta néten aksok ektegyéso Jesús. 

26Kélchexneyk axta anhan néten kéltáxéso ekxeyenma ektaha 

eksexnenagko s'e: “Judíos Wese' apwányam apagkok.” 

27Kélyepetchásók axta xamo' Jesús apkánet énxet elmasagcha'a 

apkeltémakxa, xama axta kélchexnak ekpayhókxa nak apkelya'asamakxa, 
keñe axta pók kélchexna ekpayhókxa axta nepsagkalwa Jesús. 

28Cháxa ektahakxa axta ektaha m'a ektémakxa axta eknaktáxésamaxche 

s'e: máxa énxet ekmaso aptémakxa axta kéltemésesók. 

29Apwanyeyha axta cha'a énxet'ák ektaha axta apkelyeykhágwayam 

apyexnakxa, apkelyeykáseyha axta apkatkók. Aptahak axta anhan 
apcháneya s'e: —¡Apmokók axta exchep etegkesek tegma appagkanamap 
keñe apmokók epenchásekxak makham ekweykmoho antanxo ekhem! 

30¡Ewagkasakpoho' apagko' teyp, etyep xa néten aksok ektegyéso nak! 

31Hawók axta anhan aptamhágkaxa apkesmésa m'a apkelámha apmonye'e 

nak appasmo apkelmaxnéseso Dios énxet'ák apagkok, tén han ma'a 
apkelxekmóso nak apnámokkok ektémakxa segánamakxa. Aptahak axta 
apkelpakmeta s'e: —Apkelwagkasegkek axta teyp apnámokkok, 
mopwanchek eyke apmoko ewagkasakpoho' apagko' teyp. 

32¡Egmenyék negko'o agwetak etyapok néten aksok ektegyéso Mesías, 

Israel Wese' apwányam apagkok, yakwayam enxoho magya'áseme'! 
Wokmók axta anhan apwanyeykha Jesús ma'a apkánet énxet 
kélyepetchesamo axta xamo' aksok ektegyéso. 

Jesús apketsapma 

(Mt 27.45-56; Lc 23.44-49; Jn 19.28-30) 

33Xama axta ekwokmo yetseksókhem, sawhekxók axta ekyaktesóxma xa 

yókxexma nak ekweykmoho las tres taxnam. 

34Chakhawók axta anhan las tres taxnam ma'a aptaha axta apyennaktésa 

appeywa Jesús se'e: “Eloi, Eloi, ¿lema sabactani?” (nentéma nak negko'o 
nempeywa: “Dios ahagkok, Dios ahagkok, ¿yaksak ektaha seyenyawa nak 
xép?”) 

35Nápakha énxet'ák axta apkelleg'ak xa, cham'a apchakneyncha'a axta m'a. 

Aptahak axta apkelpakmeta s'e: —Kóleyxho hana, Elías, Dios appeywa 
aplegaso apwóneyha. 

36Ñohok axta anhan apkenyaha xama xa énxet'ák nak, vino yetlo 

kélenchahe aksok égmenek ekmáske axta apketchásak apyásesa m'a 
aksok ekhó sogweygke kélleklo apwáxok la'a, keñe axta apteta naw'a 
yamámok, apya'ásesek axta apátog Jesús yakwayam enxoho ének. 
Aptahak axta s'e: —Kólleyx hana sekxo', ewak sat kexaha Elías yakwayam 
etekkeseta'. 

37Xama ekpayheykha apátog ekyennakte agko' axta aptahak Jesús, keñe 

axta apketsapa. 

38Apyepteykpek axta anhan nepyeseksa apáwa kélchexanma axta kañe' 

tegma appagkanamap, apwaktamok axta kóneg apyeptamap. 

39Xama axta apwet'a apketsapa Jesús ma'a apkemha apmonye 

sẽlpextétamo apkeñama Roma apkenmeyncha'a axta apyexnakxa Jesús, 
aptahak axta appakmeta s'e: —Nakso' nak axta eykel'a Dios Apketche xa 
énxet nak. 

40Makhawók axta anhan chaknáha kelán'ák elenmexawo; María Magdalena 

axta anhan elxegexma'a xa kelán'ák nak, María, Santiago egken axta anhan 
ma'a aptaha axta apsexyo, José axta anhan egken ma'a, tén han ma'a 
Salomé. 

41Cháxa kelán'ák ekyetlo axta Jesús xa, pasmomchek axta anhan cha'a 

aphamakxa axta m'a Galilea. Xámok axta anhan elwokmo kelán'ák ektaha 
axta elyetlo Jesús apmeyákxo m'a tegma apwányam Jerusalén. 

Jesús kélatawanya 

(Mt 27.57-61; Lc 23.50-56; Jn 19.38-42) 

42Xama axta ekyaktesa, ekhem apkeláneykekxexa axta aptahakxa énxet'ák, 

amonye ekwayam ma'a ekhem sábado, apkellókasamakxa axta 
apkelyampé énxet'ák judíos, 

43apmahágkek axta José aphakxa Pilato yetlo megyeye, yakwayam enxoho 

elmaxnak Jesús aphápak, cham'a José aptaha axta apchókxa m'a Arimatea. 
Enxet'ák ekyawe kéláyo axta apkelxegexma'a xa, apkelháxanmeyk axta 
kawak ma'a aptémakxa nak Wese' apwányam Dios. 

44Pelakkasek axta apleg'a amya'a Pilato apketsapa heykxa Jesús, 

apwóneyha axta apkemha apmonye sẽlpextétamo, yakwayam enxoho 
elmaxneyha wegkak kexaha apketsapma. 

45Xama axta appenchesa apkeltennaso apkemha apmonye sẽlpextétamo 

Pilato, keñe axta Pilato apmésa Jesús aphápak ma'a José. 

46Keñe axta aptegya'a José apáwa apkexyawáyo, aplekkek axta Jesús 

aphápak, keñe axta appexteta m'a apáwa nak. Appekkenwokmek axta m'a 
takhaxpop kélmeta axta meteymog, meteymog axta anhan aptahak 
apchapeykxo átog ma'a takhaxpop nak. 

47Keláneyha axta kélpekkenwánxa Jesús aphápak María Magdalena, axta 

anhan ma'a María ektaha axta José egken. 

 

San Marcos 16 
Jesús apxátekhágwayam 

(Mt 28.1-10; Lc 24.1-12; Jn 20.1-10) 

1Yeyk'ak axta ekhem sábado apkellókasamakxa axta apkelyampé énxet'ák 

judíos, tegyágkek axta sokmátsa yakwayam kaxpakhak Jesús aphápak 
ma'a María Magdalena, axta nahan ma'a María, Salomé egken. 

2Axto'ok agko' axta elmeyákxo takhaxpop ma'a kelán'ák nak, cham'a 

eyeynókxa axta ekxega ekhem semanal'a, peyk axta katyapok ekhem. 

3Entahak axta elpakhetchásexkoho s'e: —¿Yaksak sat henlekkesek 

meteymog takhaxpop átog? 

4Xama axta elanawo, axta kót'ak meteymog ma'a ekyetnakxa axta, cham'a 

meteymog ekyawe kélapma axta átog. 

5Xama axta elántaxna kañe' takhaxpop, wet'ak axta xama wokma'ák apha 

m'a ekpayhókxa nak nelya'asamakxa, aphóxek axta aptaxno apmopé m'a 
wokma'ák nak. Kelyegwakkek axta xa kelán'ák nak. 

6Wánxa agkok, aptahak axta apkeláneya s'e: —Nágkólyegwe. Jesús 

apkeñama Nazaret kélchetámak kéxegke, cham'a kélchexna axta néten 
aksok ektegyéso. Apxátekhágwokme', méko s'e. Kóllano s'e kélpekkenakxa 
axta. 

7Kóltakhoho, kóltennásekxa sat apkeltámeséyak, tén han ma'a Pedro: 

‘Apweykekxa apmonye exnek xeyk etnehek Galilea; sat kólwetagwakxak 
ma'a, ekhawo aptémakxa axta apkelanagkama.’ 

8Naktémagkakxók axta kelán'ák eltakhawo elenyekto m'a takhaxpop, hakte 

kelpexyenegkek axta elyegwé. Axta kaltennáseyha xama énxet enxoho, 
hakte kelakak axta. 

Jesús apxekmowásamákpekxoho María Magdalena 

(Jn 20.11-18) 

9Apxekmowáseykpekxók axta sekxo' María Magdalena, natámen 

apxátekhágwayam Jesús ma'a amonye elsaye ekhem eyeynókxa ekxega 
semanal'a, cham'a María apkelántekkesesama axta awáxok siete 
kelyekhama'. 

10Xegkek axta eltennáseykxo m'a aptamheykencha'awo axta 

apkelxegexma'a Jesús, cham'a ellapwámegko axta, tén han ma'a 
apkelekxagweyncha'a axta. 

11Xama axta apkelleg'a amya'a apxátekhágwokmo Jesús xa énxet'ák nak, 

cham'a ekxéna axta ekwet'a xa kelán'a nak, apkelya'ásekmek axta. 

Jesús apxekmowásamákpekxoho apkánet apkeltámeséyak 

(Lc 24.13-35) 

12Mók ektémakxa apxekmowásamákpekxoho axta aptahak Jesús apkánet 

apkeltámeséyak natámen xa, cham'a apkelxega axta apkelmahágko 
yókxexma. 

13Apkeltakhawok axta anhan xa, apkeltennáseykxeyk axta apkelxegexma'a, 

apkelya'ásekmek axta eyke nahan xa. 

Jesús apméso apkeltamheykha énxeta'ák seykha amya'a 

(Mt 28.16-20; Lc 24.36-49; Jn 20.19-23) 

14Nano' axta entahak apxekmowáseykpekxoho nahan Jesús once 

apkeltámeséyak, cham'a apheyncha'a axta nekha mésa. 
Apkelpakhetchesek axta eñama m'a apkelya'áseyam axta, tén han eñama 
m'a elyennakte apwáxók axta, hakte apkelya'ásekmek axta apkelleg'a 
apkeltenneykha m'a ektaha axta apweté apxátekhágwokmo Jesús. 

15Aptahak axta apkeláneya s'e: “Kólmohok ekyókxoho yókxexma, kóllegés 

nahan apyókxoho énxet'ák se'e amya'a segwagkasamo nak teyp. 

16Kólwagkasaxchek sat teyp kéxegke kélteme nak megkólya'áseyam tén 

han kéltegye nak yakpasama yegmen; kólsexnánéxchek sat eyke kéxegke 
kélteme nak kélya'áseyam. 

17Keytek sat kélnepyeseksa kéxegke aksok magkenatcheso nak agweta' 

kéxegke kélteme nak megkólya'áseyam se'e: kólántekkesek sat 
kelyekhama' yetlo kélxeyenma sekwesey ko'o; katyapok sat nahan mók 
ektémakxa kélpeywa; 

18kólmok sat nahan cha'a yéwa; kélyenchek sat agkok nahan pánakte 

segakhamol'a, megkatnésesamok sat exma kéxegke; kólpaknegwomhok 
sat nahan ektamheyak enxoho negmasé, kaltakmelwók sat nahan.” 

Jesús apmeyeykekxa néten 

(Lc 24.50-53) 

19Kélya'ásekxeyk axta néten Jesús natámen apkelpakhetcheso 

apkeltámeséyak, aphákxeyk axta m'a ekpayhókxa nak apkelya'asamakxa 
Dios. 

20Apkelxegkek axta xa énxet'ák nak, yakwayam eltennaha tásek amya'a 

ekyókxoho yókxexma; appasmomchek axta anhan Wese' egegkok, 

ekmámnaksoho axta temék amya'a apkeltenneykha eñama ekpasmo 
apkelané m'a aksok sempelakkaso nak agweta'. 

San Lucas 
San Lucas 1 

Amya'a eyeynókxa 

1Apxámok axta eykhe énxet apmáheyo enaktáxesagkok weykcha'áhak 

ektémakxa axta negyeseksa negko'o, 

2ekhawo m'a ektémakxa axta senlegaso negko'o énxet'ák, ektaha axta 

apkelweteykegkoho sekxo' eyeynamókxa, cham'a ektaha axta 
kélásennagko eñeksek Dios appeywa. 

3Xép, Teófilo, aptaha nak seyásekhayo, ektakmelchesamók axta ko'o 

sektegyeykencha'a amya'a ekyókxoho eyeynamókxa ektéma xa. Xénchek 
axta ko'o ewáxok ektakmela agko' atakmelcheseshok sektáxéseso exchep 
xa, cham'a ektémakxa axta cha'a nentámen axta, 

4yakwayam enxoho ey'ásegwomhok ektakmela m'a amya'a ektémakxa axta 

kélxekmóso exchep. 

Xama Dios apchásenneykha apxeyenma Juan el Bautista aptéyam 

5Aphegkek axta xama énxet aptaha axta appasmo apkelmaxnéseso Dios 

énxet'ák apagkok apwesey axta Zacarías, aptaha axta apkeñama 
nepyeseksa Abías apkelxegexma'a, Isabel axta ekwesey aptáwa, Aaron 
aptáwen neptámen axta m'a, cham'a aptémakxa axta makham Herodes 
wese' m'a yókxexma Judea. 

6Elpéwomo axta nápakto' Dios xa ánet nak, kelyaheykekxók axta ekyókxoho 

m'a apkeltémókxa nak antehek Dios, tén han ma'a Wese' egegkok 
segánamakxa apagkok nak, méko axta kawának kasexnenak xama enxoho. 

7Méko axta apketchek Zacarías, hakte katétche axta Isabel, hawók axta 

anhan mók ekteme elwanyamo' xa ánet nak. 

8Xama ekhem axta entahak ekpehewákxo apkeltamheykha nápakto' Dios 

apkelánamákpoho énxet'ák appasmo axta apkelmaxnéseso Dios énxet'ák 
apagkok, ektaha axta Zacarías apkelxegexma'a, 

9ekhawo m'a aptamheykegkaxa axta cha'a énxet'ák ektaha axta appasmo 

apkelmaxnéseso Dios énxet'ák apagkok. Xama aksok axta aptawásegkok 
yakwayam ey'asagkohok ekpehewayam yakwayam etxek ma'a kañe' Wese' 
egegkok tegma appagkanamap apagkok ektahakxa axta 
ekpagkanamaxchexa agko', yakwayam ewatnek aksok ánek ekmátsa 
ekpakneyam, Zacarías axta pehewokmok yakwayam etxek ma'a. 

10Apyókxoho énxet axta aptamhágkok nempeywa nelmaxnagko yókxexma, 

neyseksa apwatno Zacarías aksok ánek ekmátsa ekpakneyam. 

11Xama Dios apchásenneykha axta apxekmowásekpohok Zacarías, 

apkenegwa'ak axta ekpayhókxa nak nelya'asamakxa nekha 
ekwatnamáxchexa aksok ánek ekmátsa ekpakneyam. 

12Xama axta apwet'a Zacarías ma'a Dios apchásenneykha nak, 

apyegwakkek axta, apchekak axta nahan. 

13Wánxa agkok, aptahak axta apcháneya Dios apchásenneykha s'e: —

Zacarías, náheyé' aksa. Apleg'awók Dios apkelmaxnagko exchep, 
kategkesek sat étche apkenna' aptáwa exchep, etnéses sat apwesey Juan. 

14Awanhok agko' sat katnehek xép ekpayheykekxa apwáxok, apxámokxoho 

énxet sat nahan kalpayhekxak apwáxók apteyekmo enxoho m'a, 

15hakte ekha kéláyo sat kóltehek nápakto' Dios ma'a apketche peya nak 

etyamok. Ménhek sat vino tén han ma'a anmen agko' nak, elánhok sat 
nahan apwáxok Espíritu Santo amonye aptéyam ma'a. 

16Exámásekxak sat énxet'ák Israel aptemesáseykekxa melya'áseyam Dios 

Wese' apagkok. 

17Wese' egegkok apmonye sat exog xa Juan, exhok sat ma'a Elías aptaha 

axta Dios appeywa aplegaso, cham'a ektémakxa axta apmopwána tén han 
ekha apyennakte, yakwayam enxoho yásekhasásekxohok apketchek ma'a 
énxet'ák, yakwayam enxoho kaltámeyagkok apkelyaheykekxoho m'a 
énxet'ák meyke apkelyaheykekxoho nak. Sat etnésesek apkeláneseykekxa 
apkeltémakxa énxet'ák yakwayam emok takha' Wese' egegkok xa ektaha 
nak. 

18Aptahak axta Zacarías apkelmaxneyeyncha'a Dios apchásenneykha s'e: 

—¿Háxko katnehek atnésesek ko'o ekmámnaksoho xa? hakte ekwanakmek 
ko'o, wanakmek nahan ma'a etáwa'. 

19Aptahak axta apchátegmowágko Dios apchásenneykha s'e: —Ko'o 

Gabriel. Ektamheykha cha'a ko'o nápakto' Dios, exchek seyáphaso 
apkeltamho apakhetchesek xép ma'a, tén han altennaksek se'e amya'a 
ektakmela nak. 

20Meyke appeywa sat eyke etnehek kaxwo' xép, hakte apya'ásekmek xa 

sektahakxa nak seyáneya, mopwanchek sat epakmétek ekwokmoho ektaha 
xa sektahakxa nak seyáneya exchep. 

21Wegkak axta apkelhaxanma énxet'ák apheykha yókxexma etyapok 

Zacarías, yaksak kexaha ektaha ekwegkawo nak apha kañe' tegma 
appagkanamap, axta cha'a aptahak apkelmaxneyeyncha'a pók. 

22Xama axta aptepa Zacarías, mopwanchek axta apkelpakhetchesa 

énxet'ák, keñe axta apyekpelcha énxet'ák apwet'a Zacarías xama aksok 
kélxekmósamo m'a kañe' tegma appagkanamap ekpagkanamaxchexa nak, 

apkelpenteyháha axta aksa apkelpakhetchesa apnámokkok, wenaktémok 
axta ekteme meyke appeywa. 

23Xama axta appenchesa aptamheykha Zacarías kañe' tegma 

appagkanamap, keñe axta apmeyákxo apxagkok. 

24Lóso' axta entemék Isabel natámen xa, axta katyapmók axagkok 

ekweykmoho cinco pelten, 

25“Wese' egegkok setnéseso s'e” —axta entemék cha'a elchetamso awáxok, 

“yakwayam enxoho kamaskok sewanyeyncha'a énxet'ák”. 

Xama Dios apchásenneykha apxeyenma Jesús yakwayam etyamok. 

26Seis pelten axta weykmok ekteme lóso' Isabel, keñe axta apchápháseykxo 

makham Dios apchásenneykha apwesey Gabriel ma'a tegma apwányam 
Nazaret, yókxexma Galilea, 

27axta apcháphásak ma'a ekhakxa axta xama kelán'a étkok meyke 

kélteméseseykmohóxma, ekwesey axta María, cham'a ekpagkanma axta 
ekmáheyo katnehek atáwa xama énxet apwesey axta José, aptaha axta 
David aptáwen neptámen. 

28Aptaxnegwokmek axta Dios apchásenneykha m'a ekhakxa axta María. 

Aptahak axta appeykesa s'e: —Ekpeykesek xeye' ektaha nak ekleklamo 
apwáxok Dios, Dios Wese' egegkok aptahak apxegexma exche'. 

29Xegawók axta agkenyek María ekleg'a ektahakxa appeywa Dios 

apchásenneykha. Kelchetamchek axta awáxok eltamho kay'asagkohok 
ma'a ektahakxa axta kélpeykeso. 

30Aptahak axta apcháneya Dios apchásenneykha s'e: —María, náheyé' 

aksa, leklamók apwáxok Dios ektémakxa exche'. 

31Lóso' sat kaxwo' katnehek xe', kategkesek sat étche apkenna', katnéses 

sat apwesey Jesús. 

32Etnehek sat énxet meyke ekhémo m'a, eltamhakpok sat Dios meyke 

ekhémo Apketche, Dios Wese' egegkok sat etnésesek Wese' apwányam 
ma'a, ekhawo m'a aptemésesamakxa axta David aptaha axta apyap nano', 

33yakwayam enxoho megkatnegwomek néxa apteme Wese' apwányam 

nepyeseksa énxet'ák Israel. Megkamassegwomek sat apteme Wese' 
apwányam. 

34Entahak axta María elmaxneyeyncha'a Dios apchásenneykha s'e: —

¿Háxko katnehek hetnehek ko'o xa ektaha nak, mapatheteykegkok ko'o 
makham xama énxet enxoho? 

35Aptahak axta apchátegmowágko Dios apchásenneykha s'e: Eweywenták 

sat Espíritu Santo takháxet xeye', káhapwatak sat Dios meyke ekhémo 

apmopwána, máxa yaphopé sat katnehek. Ekeso eñamakxa peya nak 
eltamhakpok Appagkanamap, tén han Dios Apketche m'a sakcha'a peya 
nak etyamok. 

36Kótak sat nahan étche apkenna' m'a Isabel ektaha nak mók agko' xeye', 

ekwanyamo' eykhe entahak; seis pelten kaxwo' entahak ekteme lóso' ma'a 
ekxénamaxkoho axta cha'a megkamowána kótak étche. 

37Méko xama aksok megkamopwána elának Dios. 

38Entahak axta María eyátegmowágko s'e: —Ko'o sekteme Wese' egegkok 

apkeláneykha, hetnésesek sat ma'a aptahakxa nak xép seyáneya. 
Aptakháwok axta makham Dios apchásenneykha natámen ekteme ekpeywa 
María xa. 

María ekteme meyk'a Isabel 

39Keñe axta ekpekheyásawo ekxega María ekmahágko m'a nátegma 

ekxámakxa axta egkexe elyawe, yókxexma Judea. 

40Taxnegwokmek axta Zacarías apxagkok María, keñe axta ekpeykesa 

Isabel. 

41Xama axta ekleg'a Isabel ektahakxa ekpeykeso María, keñe axta 

apkeltakhaheyncha'a sakcha'a m'a awáxok, aplanawók axta nahan awáxok 
Espíritu Santo. 

42Entahak axta ekyennaktésawo ekpeywa Isabel se'e: —Tásók agko' 

aptemésesakxa exche' Dios neyseksa ekyókxoho kelán'ák nak, tásók agko' 
nahan aptemésesakxa Dios ma'a étche. 

43¿Yaksak kexaha ektaha ektakmela nak ko'o setnahakxa, cháxa 

ekxegakmo nak Wese' egegkok egken setnaha meyk'a? 

44Xama exchek sekleg'a sepeykesa, keñe apkeltakhaheyncha'a ewáxok 

sakcha'a, payhekxeyk xeyk apwáxok. 

45¡Eleñémo agko' megkay'áseykmo exche' ekmáheyo katnehek ma'a 

apkeltennasama axta katnehek Wese' egegkok! 

46Entahak axta María s'e: “Ektemésesek ko'o apcheymákpoho Dios 

ekweykmoho kañók agko' ewáxok 

47Payhekxeyk ewáxok eñama m'a Dios aptaha nak Semasma. 

48Hakte melwáteseykmok seláneykha Dios, sektaha nak apkeláneykha 

megkeymáxkoho. Sakhem eyeynawo selteme seleñémo apyókxoho 
énxet'ák, ekweykmoho néxa, 

49hakte tásók agko' ko'o setnésesakxa Dios ekha nak apyennakte, 

¡Ekpagkanamaxche agko' apwesey! 

50Yemlekxohok cha'a Dios ma'a énxet'ák ektaha nak apcháyo. 

51Ekyókxoho apmopwána axta apmáha aptamheyncha'a apkexpánchesa 

m'a énxet'ák eleymáxkoho nak apwáxók yetlo m'a ektémakxa axta 
ekxéneykha apwáxók yakweykenxa etnahagkok. 

52Apkelántekkesek axta apheykegkaxa néten apkeltaháno m'a kelwese'e 

apkelwányam nak, keñe axta aptemesáseykxo néten ma'a énxet'ák meyke 
apkeleymákpoho nak 

53Apyeykháseykmok axta apméso aksok eltakmela m'a énxet'ák elnapma 

meyk, keñe apkeláphasa yetlo meyke aksok apagkok ma'a kelwese'e nak. 

54Appasmeyk axta énxet'ák Israel, cham'a aptaha axta apkeláneykha, axta 

anhan kalwagkágweykmok aptéma cha'a apkelemleykekxoho. 

55Cháxa aptémakxa axta apkenagkama Dios ẽlyepmeyk nano' negko'o xa 

cham'a Abraham, tén han ma'a yakwayam nak etnahagkok aptawan'ák 
neptámen, megkatnegwayam enéxa.” 

56Apkántanxo pelten axta heykmok xamo' María m'a Isabel keñe axta 

ektakháwo makham axagkok. 

Juan Bautista aptéyam 

57Xama axta ekwokmo ekhem yakweykenxa katnehek nakláwa Isabel, 

tegkesek axta étche apkenna'. 

58Apya'aweykxek axta ekhóxo tén han ma'a námokkok ancha'awo' nak, 

yakwayam kalpayhekxohok apwáxók xamo', cham'a apkelya'ásegwokmo 
axta ektakmela aptemésesakxa Dios ma'a Isabel. 

59Kélyentamákxeyk axta sakcha'a yakwayam kólyenyekhásesek 

apyempehek kólkahaksek, cham'a ekwokmo axta ocho ekhem 
aptéyam. Zacarías axta eykhe kélmokók kóltemésesek apwesey, cham'a 
ektémakxa nak apwesey apyap, 

60wánxa agkok, entahak axta eyátegmowágko egken se'e: —

Nágkólteméses xa. Kólteméses apwesey Juan. 

61Aptahak axta apchátegmowágko énxet'ák se'e: —Méko xama ekteme 

námokkok apwesey xa ektéma nak. 

62Kélmék axta aksa kéltemesásak kélmaxneyeyncha'a apyap ma'a 

sakcha'a, yakwayam enxoho kólya'asagkohok yakwánxa etnésesek 
apwesey apketche. 

63Yántéseksek étkok axta apkeltamhok kóltegyesha m'a apyap, cham'a 

kéltáxésamo axta cha'a. Aptahak axta aptáxéso s'e: ‘Juan apwesey xa’. 
Pelakkasek axta nahan apwet'a apxámokxoho énxet. 

64Yetlókók axta anhan ektépeykekxa appeywa Zacarías, apkeltemésesek 

axta apcheymákpoho Dios. 

65Apkelyegwakkek axta apyókxoho aphóxo, ekyókxoho yókxexma Judea 

ekxámakxa xóp elekháhéyak axta kéltennáha m'a ektahakxa axta. 

66Kelchetagkasek axta apwáxók apxámokxoho énxet ektaha axta apkellegé. 

Aptahak axta apkelpakmeta s'e: “¿Yaksak sat kexaha etnehek ma'a 
sakcha'a nak?” Hakte nakso' axta ekwetáxko appasmo Wese' egegkok ma'a 
sakcha'a nak. 

Zacarías apmeneykmaso 

67Aplanawók axta apwáxok Espíritu Santo Zacarías aptaha axta sakcha'a 

apyap, aptahak axta apxéna amya'a eñama Dios se'e: 

68“¡kóltemésesek sat apcheymákpoho Wese' egegkok, Israel Dios apagkok! 

Hakte apwayak axta yakwayam elwagkasek teyp énxet'ák apagkok! 

69Egaphásesek axta negko'o segwagkaso teyp ekha apyennakte, David 

aptáwen neptámen, cham'a aptaha axta apkeláneykha. 

70Cháxa apxeyenma axta Dios xa, eñama apkelxeyenma m'a énxet'ák 

apkellegaso axta appeywa, ektaha axta apkelpagkanamap, 

71apxeyenma axta peya hẽlwagkasek teyp nepyeseksa nelenmexma, tén 

han hẽlwagkasek teyp nepyeseksa m'a énxet'ák sẽltaknagko nak, 

72tén han apxeyenma elemlekxohok ma'a ẽlyepmeyk nano', tén han 

apxeyenma megkalwagkámhek ma'a ekhémo mók 
nelpakhetchásamáxkoho nak Dios, ektaha nak ekpagkanamaxche. 

73Keso aptemésesama axta ekmámnaksoho agko' appeywa Dios 

apmésama Abraham negko'o egyap nano' se'e: 

74cham'a apxéna axta hẽlmeyók nepyeseksa nelenmexma nak, yakwayam 

antehek negyetleykha yetlo meyke negaye xama enxoho, 

75keñe nahan antehek negyepetcheyo yetlo ekpéwomo nentémakxa tén han 

nempagkanchásamáxche yókxoho ekhem neyseksók negha. 

76Xép hatte, eltamhakpok sat xép aplegaso appeywa m'a Dios meyke 

ekhémo nak, hakte exog sat apmonye Wese' egegkok yakwayam 
elanekxések ámay apagkok, 

77yakwayam elya'asásegwók énxet'ák apagkok peya meyakmagkásekxék 

Dios apkeltémakxa melya'asáxma, tén han peya egkések apkelwayam teyp. 

78Hakte Dios egagkok negko'o ensantegkásak elseyexma ektémol'a kaxwé 

ekteyapma ekhem, eñama m'a ekyawe segemleykekxoho nak, 

79yakwayam enxoho kalsásesexma m'a énxet'ák apheykha nak 

ekyaktésakxaxma, yakwayam hennaklakxak ma'a ámay ekyetnamakxa nak 
meyke ektahakxa egwáxok.” 

80Apwánenyek axta m'a sakcha'a nak, yennakweykmek axta apteme 

mey'áseyam Dios, apheykmek axta yókxexma meykexa énxet ekwokmoho 
ekhem yakwánxa exekmósakpohok énxet'ák Israel. 

 

San Lucas 2 
Jesús aptéyam 

(Mt 1.18-25) 

1Apkeltamhok axta kanaktáxesaxchek apkelwesey weykcha'áhak 

apkelánamákpoho énxet apheykha axta ekyókxoho yókxexma apmomakxa 
axta romano m'a wese' apwányam apwesey axta Augusto. 

2Cháxa eyeynókxa axta eknaktáxésamaxche weykcha'áhak apkelwesey 

apyókxoho énxet, cham'a aptémakxa axta Cirenio apkeláneykha yókxexma 
m'a Siria. 

3Apyókxoho énxet axta apkeláneyákpok elmeyekxak ma'a apkelókxa, 

yakwayam enxoho kanaktáxesaxchek apkelwesey weykcha'áhak. 

4Ekeso eñamakxa aptepa axta José tegma apwányam Nazaret, yókxexma 

Galilea. Axta apmeyákxak ma'a nátegma Belén yókxexma Judea, cham'a 
apteyeykenxa axta wese' apwányam David, hakte José axta apteme David 
aptáwen neptámen. 

5Apmahágkek axta m'a yakwayam enxoho katáxésaxchek apwesey 

weykcha'áhak yetlo m'a María, ektaha axta ekpagkanma José yakwayam 
katnehek atáwa, cham'a ektéma axta anhan lóso'. 

6Wokmek axta ekhem yakwánxa katnehek nakláwa María, neyseksa 

ekheykha m'a nátegma Belén. 

7Axta aptémhok apmonye ekweté étche m'a, apáwa axta pextétak, kañe' 

yántéseksek kélnaktóso kéleykegkaxa ektéyak axta pekkenwokmok, hakte 
méko axta ekhágkaxa m'a apheykegkaxa axta cha'a meyk'a. 

Dios apkelásenneykha tén han ma'a keláneykha nekkések 

8Keto' tegma apwányam Belén axta apheykha énxet apkeláneykha 

nekkések, apkelánteyapeykmók axta axta'a yókxexma apkeláneykencha'a 
m'a apnaktóso nekkések. 

9Apxekmowáseykpok axta xama Dios apchásenneykha apkeñama néten, 

kelsásekmók axtaxma apcheymákpoho Wese' egegkok nepyáwa xa 
énxet'ák nak; apkelyegwakkek axta. 

10Aptahak axta apkeláneya Dios apchásenneykha s'e: “Nágkólyegwé', 

amya'a ektakmela eksókasakmok kéxegke yakwayam kagkések ekyawe 
ekpayheykekxa apwáxók apxámokxoho énxet'ák: 

11Sakhem apteyekmok David apchókxa m'a yakwayam nak etnehek 

apmasma kéxegke, cham'a aptaha nak Cristo m'a, aptaha nak Wese' 
egegkok. 

12Megkólchenatchesek sat kéxegke kélwet'a sat sakcha'a kélpexteté apáwa 

tén han kélpekkenma m'a kañe' yántéseksek kéleykegkaxa nak ektéyak 
kélnaktóso.” 

13Yetlókók axta anhan apkelxekmowásamákpoho Dios apkelásenneykha 

apxámokma apkeleñama néten xamo' xa Dios apchásenneykha nak, 
apkelpeykásók axta Dios. Aptahak axta nahan apkelpakmeta s'e: 

14“¡Apcheymákpoho sat kóltemésesek Dios apha nak ma'a néten! ¡Keytek 

sat meyke ektahakxa egwáxók keso náxop nepyeseksa m'a énxet'ák 
appasmoma nak cha'a Dios!” 

15Xama axta apkeltakháwo Dios apkelásenneykha m'a néten, aptahak axta 

apkelpakhetcháseykpoho keláneykha nekkések se'e: —Nók ólmahagkok 
Belén, anteyánegwomhok ektahakxa exnek ma'a, cham'a sẽltennasa nak 
Wese' egegkok. 

16Apkelpekhésawók axta apkelxega, apwetágwokmek axta María tén han 

José, apwetágwokmek axta anhan sakcha'a apyetna m'a kañe' yántéseksek 
ekteykegkaxa axta cha'a ektéyak weyke. 

17Xama axta apwet'a sakcha'a, apkeltennáha axta m'a aptahakxa axta 

apcháneya Dios apchásenneykha apxéna m'a sakcha'a. 

18Pelakkasek axta apkelleg'a apxámokxoho énxet'ák ektahakxa axta 

apkeltenneykha m'a keláneykha nekkések. 

19Xéneykha axta awáxok María ekyókxoho xa amya'a nak, axta 

kalwagkágweykmok nahan. 

20Apkeltakháwok axta m'a keláneykha nekkések nak, apkeltemésesek axta 

apcheymákpoho Dios, apkelpeykásók axta nahan eñama m'a ektahakxa 
axta apweté tén han ma'a ektahakxa axta apkellegé, hakte temék axta m'a 
ekyókxoho ektahakxa axta amya'a apkeláneyákpo. 

Aptémakxa sakcha'a Jesús kélya'aso kañe' tegma appagkanamap 

21Ocho ekhem axta entahak aptéyam sakcha'a, keñe axta kélyenyekhásesa 

apyempehek kélkahasa, kéltemésesek axta apwesey Jesús cham'a 
aptahakxa axta apcháneya Dios apchásenneykha m'a María, amonye axta 
ekteme lóso'. 

22Xama axta ekyeyk'a ekhem apkeláneykegkaxa axta cha'a 

negaxñáseykekxa egyempehek, ekhawo m'a eltémókxa axta antehek 
Moisés segánamakxa apagkok, kélyentamákxeyk axta sakcha'a m'a tegma 
apwányam Jerusalén, yakwayam enxoho kólya'aksek nápakto' Wese' 
egegkok. 

23Kéltemésesek axta xa, hakte temegkek axta eknaktáxésamaxche Wese' 

egegkok segánamakxa apagkok se'e: “Kólpagkanchesek sat Wese' 
egegkok ma'a apyókxoho sakcha'a apkenna' apmonye aptéyam nak.” 

24Kelxegkek axta eksawa aksok yakwayam kagkések Wese' egegkok 

ekhawo m'a eltémókxa axta antehek Wese' egegkok segánamakxa apagkok 
se'e: apkánet sapop, apkánet wáx'ay apketkók esenhan. 

25Aphegkek axta xama énxet apwesey axta Simeón ma'a tegma apwányam 

Jerusalén. Enxet appéwomo axta m'a, elpeykeshok axta cha'a Dios, 
apkelhaxanmeyk axta anhan etnésásekxak Dios énxet'ák Israel ma'a 
ektémakxa axta apheykha nano'. Espíritu Santo axta aphak xamo' ma'a 
Simeón, 

26apya'asásegweykmek axta anhan peya megyetsepek met'a enxoho 

makham Cristo, cham'a apxeyenma axta yáphaksek Wese' egegkok. 

27Espíritu Santo appeykesáseyak axta keñamak apmahágko Simeón ma'a 

tegma appagkanamap; xama axta ekyentama enchána Jesús ma'a 
yakwayam enxoho katnehek ma'a eltémókxa nak antehek segánamakxa, 

28apcheynchek axta Simeón sakcha'a, keñe axta apkelpeykásawo Dios. 

Aptahak axta s'e: 

29“Wese' ahagkok, temék kaxwo' ma'a aptémakxa axta exchep appeywa, 

apwanchek yohok aksa yetsapok apkeláneykha yetlo meyke ektahakxa 
apwáxok. 

30Hakte ekwet'ak kaxwo' nelmeyamáxche eñama exchep, 

31cham'a apchénawo nak apkelana nápakta'awo' apxámokxoho énxet'ák, 

32cham'a elseyexma peya nak kalsásesamhoxma apyókxoho énxet'ák nak 

tén han peya kañék kélteméseso apkeleymákpoho m'a énxet'ák Israel.” 

33Pelakkasek axta elleg'a Jesús enchána aptahakxa axta Simeón apxéna 

m'a sakcha'a nak. 

34Keñe axta apkelmaxnésásegko Simeón, aptahak axta anhan apcháneya 

María, Jesús egken se'e: —Kalano, appagkanákpek se'e sakcha'a nak, 
yakwayam enxoho exámak énxet'ák Israel apkelxegányam, exámak 
esenhan apteme apkelmeyámap. Etnehek sat nahan magkenatcheso 
apkeñama Dios, cham'a peya sat exámhok énxet megkaleklo apwáxok, 

35yakwayam enxoho keytnekxak yáxñakxoho m'a ektémakxa nak 

elchetamso apwáxók énxet. Máxa sat katnehek xeye' kélyetxakxo 
sókwenakte ekweykmoho kañók agko' awáxok eñama eklegeykegkoho xa 
ekyókxoho nak. 

36Xama kelán'a axta nahan eghak ma'a ekwesey axta Ana, ekxeyenmo axta 

cha'a Dios apwesey, Fanuel axta apketche m'a, nepyeseksa Aser énxet'ák 
apagkok axta keñamak. Ekwañamók axta entahak. Etkok agko' axta 
elyamhopma, siete apyeyam axta entemék ekyepetcheykha atáwa; 

37ochenta y cuatro apyeyam axta entemék ekteme tampe'. Axta katyapmak 

kañe' tegma appagkanamap, wánxa agkok tamheykha axta nápakto' Wese' 
egegkok axta'a tén han ekyókxoho ekhem, yetlo megkato ekto, tén han 
ekteme nempeywa nelmaxnagko. 

38Chakhawók axta anhan ekwákxo Ana m'a, yetlókók axta ekméso 

ekxeyenma awáxok Dios, keltennáseyha axta anhan ekxéna Jesús ma'a 
apxámokxoho énxet'ák ektaha axta apkelhaxanma yakwayam 
etnésásekxak makham apheykha énxet'ák tegma apwányam Jerusalén 
ma'a ektémakxa axta apheykha nano'. 

Jesús enchána eltakhémo Nazaret 

39Kelmeyákxeyk axta makham Jesús enchána tegma apwányam Nazaret 

yókxexma Galilea natámen eksawhomo elané m'a eltémókxa nak antehek 
segánamakxa, cham'a ektahakxa axta eleñemékxa. 

40Apwánenyek axta anhan ma'a sakcha'a, apyennakkak axta anhan, 

yáwegkek axta anhan apya'áseyak, leklamók axta apwáxok Dios 
aptémakxa. 

Aptémakxa apketkok Jesús aphayam tegma appagkanamap 

41Ekyókxoho apyeyam axta elmeyeykekxa Jesús enchána m'a tegma 

apwányam Jerusalén, kapásegwakxohok axta cha'a ekhem melwagkayam 
axta cha'a énxet'ák judíos, cham'a kéltéma axta Pascua. 

42Xama axta apwokmo doce apyeyam apagkok Jesús, sawhéxkok axta 

enchána elxega elmahágko m'a Jerusalén, hakte ektamheykegkaxa 
ancha'awo' axta ekwákxo enxoho m'a ekhem melwagkayam axta énxet'ák 
judíos. 

43Aphákxeyk axta Jesús tegma apwányam Jerusalén neyseksa 

megkalya'áseyak enchána natámen ekyeykhe xa ekhem nak, cham'a 
elmeyákxo axta makham axanák enchána. 

44Xama ekhem axta entemék elxega ámay, keneykek axta epaxkeygkok 

Jesús neyseksa apkelxega énxet'ák; wánxa agkok, xama axta étama 
nepyeseksa m'a apteme apnámokkok, tén han ma'a nepyeseksa 
elweteykxa nak, 

45axta kóteyákxa'. Keñe axta eltakháwo m'a Jerusalén yakwayam enxoho 

kaktamsakxak ma'a. 

46Antanxo ekhem axta entemék étamso, keñe axta ekwetágwokmo m'a 

kañe' tegma appagkanamap, nepyeseksa énxet'ák apkelxekmóso 
apnámokkok ektémakxa segánamakxa axta aphak, aphaxnawók axta 
kéltennáseykha, apkelmaxneyáha axta anhan cha'a. 

47Pelakkasek axta eklegáxko ektémakxa aksok apya'áseykegkoho tén han 

ma'a ektahakxa axta cha'a apchátegmowéyak Jesús kélmaxneyeykha. 

48Pelakkasek axta ekwet'a m'a enchána; entahak axta eyáneya egken se'e: 

—Hatte, ¿yaksak ektaha sentemésesama nak negko'o xa? Awanhek 
negko'o ekyetnakhayo egwáxok negketama exchep, apyap tén han ko'o. 

49Aptahak axta apchátegmowágko Jesús se'e: —¿Yaksak ektéma 

selchetamsama nak? ¿Yagkólya'ásegkok megkatnehek maxma ko'o Táta 
apxagkok? 

50Axta eyke kalya'ásegkok enchána aptahakxa axta apkeláneya. 

51Keñe axta apkelyetlákxo enchána m'a tegma apwányam Nazaret, 

aphákxeyk axta yetlo apkelyaheykekxoho enchána m'a. Xéneykha axta 
awáxok egken ekyókxoho xa. 

52Apwánenyek axta Jesús, xegágkek axta anhan apya'áseyak, leklamók 

axta apwáxok Dios aptémakxa Jesús, tén han ekleklamo apwáxók ma'a 
énxet'ák. 

 

San Lucas 3 
Juan Bautista apha yókxexma meykexa énxet 

(Mt 3.1-12; Mr 1.1-8; Jn 1.19-28) 

1Quince apyeyam axta weykmok apteme wese' apwányam Roma m'a 

Tiberio, keñe axta Poncio Pilato aptaha wese' apchásenneykha 
apkeláneykha yókxexma m'a Judea, keñe axta Herodes aptaha wese' m'a 
Galilea, keñe axta apyáxeg Felipe aptaha wese' m'a Iturea tén han ma'a 
Traconite, keñe axta Lisaneas aptaha wese' m'a Abilinia. 

2Anás axta apkemha apmonye appasmo apkelmaxnéseso Dios énxet'ák 

apagkok tén han ma'a Caifas, cham'a appakhetchesama axta Dios 
yókxexma meykexa énxet Juan, aptaha axta Zacarías apketche. 

3Apsawheykekxók axta apwayam Juan ekyókxoho yókxexma eyágketexa 

axta wátsam Jordán. Apkeltennasegkek axta cha'a énxet'ák eyéméxko 
etnekxak melya'áseyam Dios tén han apkeltémo cha'a kólyakpásesagkok 
yegmen, yakwayam enxoho meyakmagkásekxék Dios apkeltémakxa 
melya'asáxma. 

4Cháxa ektahakxa axta ektaha m'a ektémakxa axta aptáxéso weykcha'áhak 

Isaías, aptaha axta Dios appeywa aplegaso, aptéma axta s'e: “Xama énxet 
apteme apkelpáxameykha yókxexma meykexa énxet se'e: ‘Kóllanés Wese' 
egegkok ámay apagkok; Kólpékesesho kélláneso xama ámay. 

5Ekyókxoho xóp elyepwáteyak sat kólápekxa', ekyókxoho egkexe 

elekháhéyak sat kólhésekxohok mók, kólpékásekxak sat ma'a ámay 
eltakhahéyak nak, kólaxñásekxak sat ma'a ámay elyepwáteyak nak. 

6Apyókxoho énxet sat étak xa nelmeyamáxche apcháphasa nak Dios.’ ” 

7Xama axta apkelxega énxet yakwayam yának eyakpásesagkok yegmen 

Juan, aptahak axta Juan apkeláneya s'e: “¡Kélhawók kéxegke 
yéwa! ¿Yaksak axta eltennaso kéxegke peya kólegketaxchek neyseksa m'a 
kéllegasáseykegkoho ekmaso agko' eyágketwa'a nak? 

8Kóltakmelches kéltémakxa yakwayam enxoho kataxchek yáxñakxoho 

kélyakmagkaso kélwáxok. Nágkóltemegwakxa' nahan kélpeywa kéxegke 
s'e: ‘Negko'o nenteme Abraham aptawan'ák neptámen.’ Kawomhok Dios 
apmopwána etnésásekxak Abraham aptáwen neptámen se'e meteymog 
nak. Nakso' xa sektahakxa nak sekpeywa seláneya kéxegke. 

9Kélpekkenwokmek kaxwo' póte yámet awhak yakwayam kalyakténaxchek 

kepmenák yenta'a. Kayakténaxkohok nahan cha'a ekyókxoho yámet 
megkatakmalma nak ekyexna, keñe kólyenyók cha'a neyseksa táxa.” 

10Keñe axta aptaha apkelmaxneyeyncha'a énxet'ák se'e: —¿Yaksak 

eyéméxko anlának negko'o? 

11Aptahak axta apchátegmowágko Juan se'e: —Yetneyk agkok kéxegke 

apkánet kélántaxno, kólmés sat xama m'a meyke nak aptaxno; Yetneyk 
agkok kéxegke kélto, kólmés sat nahan ma'a meyke nak aptéyak. 

12Apkelwokmek axta anhan nápakha énxet apkelma selyakye yakwayam 

kólmések wese' Roma m'a, apkeltamhok axta kólyakpásesagkok yegmen. 
Aptahak axta énxet'ák apkelmaxneyeyncha'a Juan se'e: —Sẽlxekmóso, 
¿Yaksak eyéméxko anlának negko'o? 

13Aptahak axta apkeláneya Juan se'e: —Nágkólyeykhasagkoho aksa kélma 

selyakye m'a ekwánxa axta kéláneyáxko kólmok. 

14Nápakha sẽlpextétamo axta anhan aptahak apkelmaxneyeyncha'a s'e: —

¿Yaksak eyéméxko anlának negko'oxa? Aptahak axta Juan 
apchátegmowágko s'e: —Nágkólyementem aksa énxet xama aksok enxoho 
yetlo kélmáheyo kóltemesesamhoxma, nágkólteme nahan kélmowána 
amya'a kólxének aksok apkelané énxet, yakwayam kólyementamok aksok 
apagkok; nágkólwañegkoho m'a ekwánxa nak kélxawé. 

15Apkeneykek apagko' axta énxet'ák etnahak Juan Mesías. 

Apkelmaxneyáha axta cha'a pók; 

16wánxa agkok, aptahak axta Juan apkeláneya apyókxoho énxet'ák se'e: 

“Yegmen ko'o ekmáha sekyakpasásegko kéxegke yegmen; apxegakmek 
eyke netámen xama énxet yakwayam sat eyakpásesagkok kéxegke yetlo 
Espíritu Santo tén han ma'a táxa. Apmopwána eghak ma'a maxnawok ko'o, 
megkapayhawok nahan alhexyawásesek ko'o axát'ák ma'a apkeltéto 
apmagkok. 

17Apsókmók nahan hópóma apophék apagkok yakwayam yaxñásesek 

hótahap apaktek keñe elyetnakhaksek ma'a pa'at apák. Exátawakxak sat 
hótahap apaktek ma'a kélxátamakxal'a, wánxa agkok elwatnekxak sat eyke 
m'a pa'at apák nak, cham'a yakwánxa sat megkaspónak táxa.” 

18Aplegasegkek axta cha'a Juan énxet'ák tásek amya'a cháxa ektéma nak, 

xámok axta anhan apkeltennáseykha cha'a. 

19Apyennaktések axta nahan appeywa Juan appakhetchesa m'a Herodes, 

aptaha axta wese' yókxexma, hakte aptáwa axta aptamheykekxak ma'a 
kelán'a ekwesey axta Herodías, ektaha axta apyáxeg aptáwa, apwesey axta 
Felipe, tén han eñama m'a ekxámokxoho aksok ekmaso apkelané axta 
Herodes. 

20Wánxa agkok apyanchásegkok axta eyke apkelané aksok ekmaso 

Herodes: aphésekmek axta Juan sẽlpextétamakxa. 

Jesús kélyakpaseso yegmen 

(Mt 3.13-17; Mr 1.9-11) 

21Apyakpasásegkek axta yegmen Juan apyókxoho énxet, Jesús axta anhan 

kélyakpasásak yegmen; mayhekxeyk axta néten neyseksa apteme 
nempeywa nelmaxnagko Jesús. 

22Apweywentek axta Espíritu Santo apkenmágkaxa Jesús, máxa axta 

aptahak wáx'ay apwetákpo. Legáxchek axta anhan kélpeywa eñama néten. 
Entahak axta s'e: —Xép apteme hatte seyásekhayo, selyéseykha ahagko' 
axta ko'o. 

Jesús apyepmeyk nano' 

(Mt 1.1-17) 

23Treinta apyeyam apagkok axta weykmok Jesús, cham'a apchénawo axta 

aptamheykha. José apketche axta apchánemakpok ma'a Jesús. Elí axta 
eyke apketche m'a José. 

24Matat axta eyke apketche m'a Elí, keñe axta Leví apketche m'a Matat, 

keñe axta Melqui apketche m'a Leví, Janá axta eyke apketche m'a Melqui, 
José axta eyke apketche m'a Jana, 

25keñe axta Matatías apketche m'a José, Amós axta eyke apketche m'a 

Matatías, Nahúm axta eyke apketche m'a Amós, Esli axta eyke apketche 
m'a Nahúm, Nagai axta eyke apketche m'a Esli, 

26keñe axta Maat apketche m'a Nagai, Matatías axta apketche m'a Maat, 

Semei axta eyke apketche m'a Matatías, Josec axta eyke apketche m'a 
Semei, Judá axta eyke apketche m'a Josec, 

27keñe axta Joanán apketche m'a Judá, Resa axta eyke apketche m'a 

Joanán, Zorobabel axta eyke apketche m'a Resa, Salatiel axta eyke 
apketche m'a Zorobabel, Neri axta eyke apketche m'a Salatiel, 

28keñe axta Melqui apketche m'a Neri, Adi axta eyke apketche m'a Melqui, 

Cosam axta eyke apketche m'a Adi, Elmadam axta eyke apketche Cosam, 
Er axta eyke apketche m'a Elmadam, 

29keñe axta Jesús apketche m'a Er, Eliezer axta eyke apketche m'a Jesús, 

Jorim axta eyke apketche m'a Eliezer, Matat axta eyke apketche m'a Jorim, 

30keñe axta Leví apketche m'a Matat, Simeón axta eyke apketche m'a Leví, 

keñe axta Judá apketche m'a Simeón, José axta eyke apketche m'a Judá, 
Jonam axta eyke apketche m'a José, Eliaquim axta eyke apketche m'a 
Jonam, 

31Melea axta eyke apketche m'a Eliaquim, keñe axta Mena apketche m'a 

Melea, Matata axta eyke apketche m'a Mena, Natán axta eyke apketche m'a 
Matata, 

32keñe axta David apketche m'a Matán, Isaí axta eyke apketche m'a David, 

Obed axta eyke apketche m'a Isaí, Booz axta eyke apketche m'a Obed, Sala 
axta eyke apketche m'a Booz, Naasón axta eyke apketche m'a Sala, 

33keñe axta Aminadab apketche m'a Naasón, Admin axta eyke apketche m'a 

Aminadab, Arni axta eyke apketche Admin, Esrom axta eyke apketche m'a 
Arni, Fares axta eyke apketche m'a Esrom, Judá axta eyke apketche m'a 
Fares, 

34Jacob axta eyke apketche m'a Judá, Isaac axta eyke apketche m'a Jacob, 

Abraham axta eyke apketche m'a Isaac, Taré axta eyke apketche m'a 
Abraham, Nacor axta eyke apketche m'a Taré, 

35keñe axta Serug apketche m'a Nacor, Ragau axta eyke apketche m'a 

Serug, Peleg axta eyke apketche m'a Ragau, Heber axta eyke apketche m'a 
Peleg, Sala axta eyke apketche m'a Heber, 

36Cainán axta eyke apketche m'a Sala, keñe axta Arfaxat apketche m'a 

Cainán, Sem axta eyke apketche m'a Arfaxat, Noé axta eyke apketche m'a 
Sem, Lamec axta eyke apketche m'a Noé, 

37Matusalén axta eyke apketche m'a Lamec, keñe axta Enoc apketche m'a 

Matusalén, Jared axta eyke apketche m'a Enoc, Mahalaleel axta eyke 
apketche m'a Jared, Cainán axta eyke apketche m'a Mahalaleel, 

38keñe axta Enós apketche m'a Cainán, Set axta eyke apketche m'a Enós, 

Adán axta eyke apketche m'a Set, Dios axta eyke apketche m'a Adán. 

 

San Lucas 4 
Jesús ekyekkónma kelyekhama' 

(Mt 4.1-11; Mr 1.12-13) 

1Aplanawók axta apwáxok Espíritu Santo Jesús, apxegkek axta apkeñama 

m'a wátsam Jordán. Yókxexma meykexa énxet axta apyentamak Espíritu. 

2Cuarenta ekhem axta entemék aphayam ma'a, keñe axta ekyekkóna 

kelyekhama'. Axta etók apto ektéma axta xa, keñe axta eyakhama meyk. 

3Entahak axta eyáneya kelyekhama' s'e: —Nakso' agkok xép aptaha Dios 

apketche, yának katnekxak apto s'e meteymog nak. 

4Aptahak axta apchátegmowágko Jesús se'e: —Entemék 

eknaktáxésamaxche weykcha'áhak se'e: ‘Háwe ekwánxa agkok nento 
ekyennaktéso apnenyek énxet.’ 

5Ya'asékxeyk axta néten kelyekhama' Jesús. Ekmanyehe agko' axta anhan 

xekmowásak ekyókxoho apkelókxa keso náxop. 

6Entahak axta eyáneya s'e: —Agkések sat xép yakwayam etnehek 

apkeláneykha ekyókxoho xa yókxexma nak, agkések sat nahan xép 
ektémakxa nak apkeleymákpoho xa énxet'ák nak. Hakte ekxawáyak axta 
ko'o ekyókxoho xa, agkések sat nahan ma'a énxet sekmokókxa enxoho 
agkések. 

7Apkeltekxekkek sat agkok aptapnák selpeykáso exchep, apagkok sat 

etnehek ekyókxoho xa. 

8Aptahak axta apchátegmowágko Jesús se'e: —Entemék 

eknaktáxésamaxche weykcha'áhak se'e: ‘Kólpeykesho Dios Wese' 
kélagkok, kólteme wánxa kélyetlo m'a.’ 

9Keñe axta ekyentamákxo kelyekhama' Jesús ma'a tegma apwányam 

Jerusalén, kenátchesakxeyk axta ektahakxa netno' agko' tegma 
appagkanamap. Entahak axta eyáneya s'e: —Nakso' agkok xép aptaha Dios 
apketche, enextegenta' náxop; 

10hakte temék eknaktáxésamaxche weykcha'áhak se'e: ‘Dios sat 

eláphaksek apkelásenneykha yakwayam enxoho etakmelchesek xép, tén 
han emyók. 

11Emágwatak sat xép yakwayam enxoho metyegwaték meteymog xama 

enxoho.’ 

12Aptahak axta apchátegmowágko Jesús se'e: —Entemék nahan 

eknaktáxésamaxche s'e: ‘Nágkólyekkón aksa Wese' kélagkok Dios.’ 

13Xama axta megkóteyáxko yakwánxa katnehek keykkónek kelyekhama' 

Jesús, keñe axta ekyenyeykxo yakwatakxoho. 

Jesús apchénamo aptamheykha Galilea 

(Mt 4.12-17; Mr 1.14-15) 

14Apmeyákxeyk axta makham Jesús yókxexma Galilea. Lanawók axta 

apwáxok Espíritu Santo apmopwána, apxénamakpek axta Jesús ekyókxoho 
yókxexma neyáwa Galilea. 

15Elxekmóshok axta cha'a énxet Jesús kañe' apchakneykekxexa énxet'ák 

judíos ekyókxoho yókxexma apwánxa enxoho, tásek axta anhan cha'a 
katnehek apxeyenma énxet'ák. 

Jesús apha tegma apwányam Nazaret 

(Mt 13.53-58; Mr 6.1-6) 

16Apmeyákxeyk axta Jesús tegma apwányam Nazaret, cham'a tegma 

apwányam apwáneykenxa axta. Aptaxnegwokmek axta apchakneykekxexa 
énxet'ák judíos ekhem sábado, apkellókasamakxa axta apkelyampé, 
ekhawo m'a aptémakxa axta cha'a Jesús. Apkenmáha axta peya elyetsetek 
ektémakxa eknaktáxésamaxche weykcha'áhak. 

17Isaías Dios appeywa aplegaso weykcha'áhak apagkok axta kélmeyásak 

kéltamho elyetsetek; xama axta apmeykesa weykcha'áhak, apwet'ak axta 
ektéma axta eknaktáxésamaxche s'e: 

18“Wese' egegkok Espíritu apagkok ko'o sekxegexma, hakte epagkanchek 

axta ko'o yakwayam asókasek amya'a ektakmela m'a énxet'ák meyke nak 
aksok apagkok; Elaphásek nahan ko'o yakwayam altennaksek 
kélchexeykxo m'a énxet apkelmomap nak, tén han óteyásekxaxma m'a 
énxet'ák meyke apakta'ák nak; keñe anhan akxeykxak ma'a énxet'ák 
kélnaktawáseykegkoho nak; 

19keñe nahan altennaksek énxet'ák ekwa'a m'a ekhem yakwánxa nak 

elwagkasek teyp Wese' egegkok ma'a énxet'ák apagkok.” 

20Apchápeykxeyk axta Jesús ma'a weykcha'áhak nak, apmések axta m'a 

ektaha axta aptamheykha apchakneykekxexa énxet'ák judíos, keñe axta 
apha. Apyókxoho énxet'ák axta melwáteyásak apkelano Jesús, cham'a 
apheyncha'a axta m'a. 

21Aptahak axta appakmeta Jesús se'e: —Sakhem ektaha kélnepyeseksa 

kéxegke xa ektémakxa nak eknaktáxésamaxche weykcha'áhak kélleg'a 
exchek. 

22Apyókxoho énxet axta takmelak cha'a apxeyenma Jesús. Leyawók axta 

apwáxók énxet'ák apkelleg'a m'a ektahakxa axta aksok ektakmela 
apxeyenma Jesús. Aptahak axta cha'a apkelmaxneyeyncha'a pók se'e —
¿Háweya José apketchel'a xa? 

23Aptahak axta apchátegmowágko Jesús se'e: —Ekya'ásegkok peya 

kóltehek helának se'e: ‘Pánakte egyap, etakmelwomho apagko' xép.’ 
Kóltehek sat nahan helának se'e: ‘Elána nahan apchókxa m'a aksok 
nenleg'a axta negko'o amya'a apkelana m'a Capernaum.’ 

24Aptahak axta anhan appeywa s'e: —Megkólahapmakha énxet Dios 

appeywa aplegaso m'a ektahakxa nak apchókxa. Nakso' xa sektahakxa nak 
seláneya kéxegke. 

25Nakso' axta ekxámokma tampe' Israel aphamakxa axta Elías ma'a, aptaha 

axta Dios appeywa aplegaso, cham'a megkammáya axta ekweykmoho 
apkántanxo apyeyam nepxet pók, cham'a ennapma axta nahan meyk 
énxet'ák apheykha axta m'a yókxexma nak; 

26Axta eyke kólaphasók Elías yakwayam epasmok tampe' ekheykha axta 

Israel xama enxoho, wánxa axta m'a tampe' ekha axta nátegma Sarepta, 
keto' axta tegma apwányam Sidón ma'a. 

27Apxámok axta anhan énxet ektamhéyak negmasé ektepelchamáxche 

egyempehek ma'a Israel, cham'a aphamakxa axta Eliseo, aptaha axta Dios 
appeywa aplegaso. Wánxa agkok, axta eyke kóltakmelcheseykmok xama 
enxoho xa énxet'ák nak, wánxa axta aksa m'a Naamán, aptaha axta 
apkeñama yókxexma Siria. 

28Xama axta apkelleg'a apyókxoho énxet'ák xa, apsawhekpok axta 

apkellawa m'a ektaha axta apheykha kañe' apchakneykekxexa énxet'ák 
judíos. 

29Apchaknákxeyk axta néten énxet'ák, kéltekkesek axta Jesús nepyeseksa 

tegma. Kélyentamákxeyk axta m'a néten egkexe ektahakxa axta netno' 
agko', cham'a apkelánamákpexa axta tegma apwányam, yakwayam enxoho 
kólyenyentak náxop. 

30Aptekkek axta eyke aksa Jesús nepyeseksa xa énxet'ák nak, keñe axta 

apxega. 

Xama énxet ekha apwáxok xama espíritu ekmaso 

(Mr 1.21-28) 

31Apmeyákxeyk axta Jesús tegma apwányam Capernaum apyetnama axta 

m'a yókxexma Galilea, ekhem apkellókasamakxa apkelyampé énxet'ák 
judíos axta m'a, apkelxekmósa axta Jesús énxet'ák. 

32Pelakkasek axta apkelwet'a énxet'ák ektahakxa axta apkelxekmóso 

Jesús, hakte apkeltennáha axta yetlo ekyawe agko' apmopwána. 

33Apheyk axta kañe' apchakneykekxexa énxet'ák judíos xama énxet ekha 

axta apwáxok kelyekhama', espíritu ekmaso esenhan. Aptahak axta 
apyennaktésawo appeywa énxet ekha apwáxok kelyekhama' s'e: 

34—¡Náhẽlya'es'exma! ¿Yaksak ektaha sempáxakwa'a nak xép Jesús 

apkeñama nak Nazaret? ¿Apwa'aya yakwayam hegmasesók negko'o? 
Ekyekpelchawók ko'o exchep, ekya'ásegkok nahan aptaha appagkanamap 
apkeñama Dios. 

35Appakhetchesek axta Jesús xa kelyekhama' nak. Aptahak axta apcháneya 

s'e: —¡Kawanma, katyep xa énxet apwáxok nak! Keñe axta ekyaknegkesa 
kelyekhama' xa énxet nak nápakta'awo' apyókxoho énxet'ák, axta eyke 
katnésesakmohoxma ektepa apwáxok kelyekhama' xa énxet nak. 

36Apyókxoho énxet axta apkelyegweyk. Aptahak axta 

apkelpakhetcháseykpoho s'e: —¡Ekmowána eghak appeywa! Apwanchek 
nahan apkelántekkesa espíritu elmasagcha'a énxet apwáxók, kelyahákxók 
nahan appeywa, ¡Ñohok nahan elántepa! 

37Sawhékxók axta apxénamap Jesús ma'a yókxexma nak. 

Jesús aptakmelcheseyam Simón Pedro apepyáma' 

(Mt 8.14-15; Mr 1.29-31) 

38Aptekkek axta Jesús kañe' apchakneykekxexa énxet'ák judíos. 

Aptaxnegwokmek axta Simón apxagkok. Háxamáxchek axta Simón 
apepyáma', athók agko' axta empehek ma'a. Kéltennásek axta Jesús 
ekháxexko m'a kelán'a nak. 

39Aphaxeyk axta Jesús ekyetnakxa m'a kelán'a nak, apkeltamhok axta 

kamaskok ma'a ekmexanma empehek. Massawók agko' axta anhan. 
Yetlókók axta anhan ekheykekxa néten, keñe axta elápencha'a elánésa 
aksok. 

Jesús apkeltakmelcheseyam apkelháxamap apxámokma 

(Mt 8.16-17; Mr 1.32-34) 

40Xama axta ektaxna ekhem, kélnaklókek axta aphakxa Jesús apyókxoho 

énxet mók ektémakxa apkelháxamap; xama axta cha'a 
appaknegwokmohok, apkeltakmelchesakmo apyókxoho xa apkelháxamap 
nak. 

41Apxámok axta anhan apkelháxamap elántepa cha'a apwáxók 

kelyekhama', entahak axta cha'a elyennaktésawo elpeywa s'e: —¡Xép 
aptaha Dios Apketche! Wánxa agkok, apnókáseyha axta eyke Jesús ma'a 
kelyekhama', axta ya'awok kalpakmétek, hakte yekpelchawók axta aptaha 
Jesús Mesías. 

Jesús apkeltenneykha apchakneykekxa judíos 

(Mr 1.35-39) 

42Xama axta elsaka, aptekkek axta Jesús nepyeseksa tegma apwányam, 

meykexa tegma axta apmahágkok. Wánxa agkok, apketamchek axta eyke 
énxet'ák, apkelwokmek axta anhan ma'a aphámxa axta Jesús. Peyk axta 
eykhe emagkok Jesús xa énxet'ák nak, yakwayam enxoho memhagkek mók 
nekha Jesús, 

43wánxa agkok, aptahak axta Jesús apkeláneya s'e: —Kéméxchek eyke 

anhan ko'o añeksek aptémakxa Wese' apwányam Dios ma'a pók tegma 
apwányam nak. Axta keñamak seláphasama ko'o m'a. 

44Axta aptemék cha'a apkeltenneykencha'a Jesús tásek amya'a 

apchakneykekxexa énxet'ák judíos ma'a yókxexma Judea. 

 

San Lucas 5 
Magwetaya katnehek tegye kelasma 

(Mt 4.18-22; Mr 1.16-20) 

1Apkenmáha axta Jesús neyáwa wátsam ekpayhegwayam ekwesey nak 

Genesaret, apchahapwokmek axta énxet apxámokma apmáheyo axta 
yeyxho' Dios appeywa. 

2Apwet'ak axta Jesús ekhágko ánet yántakpayhe neyáwa ekpayhegwayam. 

Méko axta xama énxet ma'a kañe', hakte apkelántekkek axta m'a ektaha 
axta aptegyéyak kelasma, yakwayam elyenyesagkok yam'én apagkok. 

3Xama yántakpayhe axta apchántak Jesús. Simón axta apagkok ma'a, 

apkeltamhok axta Jesús yakxegkesagkohok Simón yántakpayhe. Keñe axta 
apha m'a kañe' yántakpayhe awáxok, apkeltennáseyha axta énxet'ák. 

4Xama axta appenchesa apkeltenneykha, aptahak axta apcháneya Jesús 

Simón se'e: —Ey'és hana yántakpayhe etawanyexa nak, kólyenyenta' sat 
yam'én kélagkok ma'a, yakwayam kólmok kelasma. 

5Aptahak axta apchátegmowágko Simón se'e: —Sẽlxekmóso, yókxoho 

axta'a exchek negko'o nentegye kelasma, exchek eyke agmak kelasma 
xama enxoho; eynyentak sat ko'o yam'én neygmen, hakte apkeltamhok xép 
eynyentak. 

6Xama axta apyenyento yam'én, xámok axta apkelma kelasma, peyk axta 

kalyetyapok yam'én. 

7Keñe axta aptemesásencha'a apkelxegexma'a apkelchánte axta mók 

yántakpayhe, yakwayam enxoho ewhánegwomho'. Apyo'ókmek axta anhan 
ma'a. Apkellánesagkók axta kelasma m'a ánet yántakpayhe nak, ketsék 
axta kéméxchek yakwayam kalweywagkok. 

8Xama axta apwet'a Simón Pedro xa, apkeltekxekwokmek axta aptapnák 

apkenmágkaxa Jesús. Aptahak axta apcháneya s'e: —¡Wese', 
neyhepetchegwoho aksa, may'asáxma ko'o! 

9Hakte pelakkásók agko' axta apwet'a Simón yetlo apkelxegexma'a xa 

apkelma axta kelasma ekxámokma. 

10Hawók axta anhan ektahakxa m'a Santiago, tén han ma'a Juan, aptaha 

axta Zebedeo apketchek, cháxa aptaha axta apkelxegexma'a Simón xa. 
Aptahak axta Jesús apcháneya Simón se'e: —Nágyé' aksa; sakhem 
eyeynawo exchep yakwayam etnehek aptegye énxet. 

11Keñe axta apkelya'áseykxo yántakpayhe m'a néten xóp. Apnegkenakxeyk 

axta ekyókxoho xa, keñe axta apkelyetlákxo Jesús. 

Jesús aptakmelcheseyam xama énxet negmasé ektepelchamáxche 
egyempehek ekteme 

(Mt 8.1-4; Mr 1.40-45) 

12Xama ekhem axta aphak Jesús nepyeseksa tegma apwányam, apwokmek 

axta aphakxa xama énxet negmasé ektepelchamáxche egyempehek 
ekteme. Xama axta apwet'a Jesús ma'a énxet nak, apháxahanteyk axta 
ekwokmoho aptekxeya nápát xóp. Aptahak axta apcháneya Jesús 
apkeltamho epasmok se'e: —Wese', apmokók agkok xép, apwanchek 
heyaxñásekxak ektémakxa nak sekháxamáxche. 

13Appaknegwokmók axta Jesús xa, keñe axta aptaha apcháneya s'e: —

Emenyék. ¡Yáxñekxoho! Yetlókók axta ekmasé m'a ektémakxa axta 
apháxamap ektepelchamáxche apyempehek. 

14Aptahak axta apcháneya Jesús se'e: —Ná eltennaha aksa; exeg, ey'ókxa 

aphakxa m'a énxet appasmo nak apkelmaxnéseso Dios énxet'ák apagkok 
yakwayam exekmósakpekxoho, esakxoho sat nahan aksok negmésamol'a 
Dios ekhawo m'a apkeltémókxa axta antehek Moisés eñama 
apcháxñeykekxoho exchep, yakwayam enxoho elya'asagkohok apyókxoho 
énxet aptakmelwokmo exchep ma'a ektémakxa axta apháxamap. 

15Wánxa agkok, yágwokmók axta eyke ekpayheykekxa apxénamap Jesús. 

Apxámagwokmek axta anhan énxet yakwayam yeyxhok apkeltenneykha, 
yakwayam enxoho eltakmelchesók ma'a ektémakxa axta apkelháxamap. 

16Mók nekha axta eyke cha'a emhagkohok Jesús yakwayam etnehek 

nempeywa nelmaxnagko, cham'a meykexa enxoho énxet. 

Jesús aptakmelcheseyam xama énxet apkelyakseykekxa megkamopwána 
eltakheykha 

(Mt 9.1-8; Mr 2.1-12) 

17Xama ekhem axta apkelxekmowásak Jesús énxet'ák, apháha axta anhan 

nápakha fariseos ma'a, tén han ma'a énxet'ák apkelxekmóso nak 
apnámokkok ektémakxa segánamakxa. Ekyókxoho apheykegkaxa énxet 
yókxexma Galilea axta apkeleñamak xa, tén han ma'a yókxexma Judea, tén 
han apkeleñama m'a tegma apwányam Jerusalén. Wetáxchek axta ekyetna 
Dios apmopwána m'a Jesús, cham'a apkeltakmelchesakmo axta 
apkelháxamap. 

18Apkelwokmek axta nápakha énxet, apsokmók axta énxet apháxamap 

megkamopwána eltakheykha, apyetnama axta néten aptaháno. Apmokók 
axta eykhe etaxnésók kañe' tegma yakwayam epekkenwók apkenmágkaxa 
Jesús, 

19axta eyke ey'ásegkok yakwánxa etaxnésók, hakte apxámok axta énxet; 

keñe axta apkelchánta aksa néten tegma, apyagkaxkatchek axta nahan 
néten tegma, apweykásenteyk axta nepyeseksa énxet'ák yetlo aptaháno 
m'a énxet apháxamap, cham'a apkenmágkaxa axta Jesús. 

20Xama axta apwet'a Jesús ekyetna melya'áseyam xa, aptahak axta 

apcháneya énxet apháxamap se'e: —Emók, megkólyakmagkáseykxak xép 
aptémakxa mey'asáxma. 

21Entahak axta elchetamso apwáxók énxet'ák ektaha axta apkelxekmóso 

apnámokkok ektémakxa segánamakxa s'e, tén han ma'a fariseos: “¿Yaksak 
énxet xa aptéma nak, megyeye nak exének aksok elmexma Dios? Dios 
apwánxa apagko' apmopwána meyakmagkásekxék nentémakxa 
mólya'asáxma.” 

22Apyekpelchawók axta eyke Jesús ektahakxa elchetamso apwáxók xa 

énxet'ák nak. Aptahak axta apkelmaxneyeyncha'a s'e: —¿Yaksak ektaha, 
ektaha nak elchetamso kélwáxok kéxegke xa? 

23¿Yaksak enyahamo antehek agának énxet?: ‘Megkólyakmagkáseykxak 

ektémakxa mey'asáxma exchep’ enxeykel'a antehek agának se'e: ‘Exnekxa' 
néten, emekxa aptaháno, exeg.’ 

24Axekmósek sat ko'o ekyetna apmopwána ektaha nak Apketche énxet 

yakwayam meyakmagkásekxék apkeltémakxa melya'asáxma énxet keso 
náxop. Keñe axta aptaha apcháneya énxet apkelyakseykekxa 
megkamopwána axta eltakheykha s'e: —Ektahak seyáneya exchep se'e, 
etnamha, emekxa aptaháno, emyekxa' apxagkok. 

25Yetlókók axta apheykekxa néten ma'a énxet apkelyakseykekxa 

megkamopwána axta eltakheykha nepyeseksa énxet'ák, apmákxeyk axta 
anhan ma'a aptaháno apyetnama axta néten, apmeyákxeyk axta apxagkok 
yetlo apkelpeykesamo Dios. 

26Apyókxoho énxet'ák axta pelakkásak apkelwet'a xa, apkelpeykásók axta 

anhan Dios, apchekakxoho axta anhan aptahak apkelpeywa s'e: —Sakhem 
negwet'a negko'o aksok eltakmela agko' magwetaya nak katnehek. 

Jesús apwóneykha Leví 

(Mt 9.9-13; Mr 2.13-17) 

27Apxegkek axta Jesús natámen xa, apwet'ak axta xama m'a énxet'ák 

ektaha axta apkelma cha'a selyakye yakwayam kólmések wese' Roma, 
apwesey axta Leví. Axta aphak ma'a apkelmomakxa axta cha'a selyakye. 
Aptahak axta apcháneya Jesús se'e: —Hétlogma. 

28Keñe axta apkempákxo néten Leví, apkexakkek axta ekyókxoho aksok 

apyetlawa Jesús. 

29Nano' axta entahak apkelana Leví ektámáxche ekwányam apxagkok 

yakwayam yesawáseshok Jesús. Apxámok axta anhan apkelwokmo m'a 
énxet'ák ektaha axta apkelma selyakye yakwayam kólmések wese' Roma, 
tén han ma'a pók énxet'ák nak. Apheyk axta xamo' Jesús nekha mésa xa 
énxet'ák nak. 

30Apkelpakmeteyha axta eyke m'a énxet'ák fariseos, tén han ma'a énxet'ák 

ektaha axta apkelxekmóso ektémakxa segánamakxa, cham'a ektaha axta 
apkelxegexma'a apancha'awo'. Aptahak axta apkeláneya Jesús 
apkeltámeséyak se'e: —¿Yaksak ektaha kéltoko nak xamo' kéxegke énxet 
apkelmomo nak selyakye yakwayam kólmések wese' Roma tén han 
kélyenawo xamo' apyenéyak, tén han ma'a énxet'ák melya'asáxma nak? 

31Aptahak axta apchátegmowágko Jesús se'e: —Mopmenyék pánakte 

egyap ma'a énxet apkelyennakte nak, wánxa m'a énxet'ák apkelháxamap 
nak. 

32Axta ko'o aweyk yakwayam alwónmakha énxet apkelpéwomo nak, wánxa 

m'a énxet'ák melya'asáxma nak, yakwayam enxoho etnekxak 
melya'áseyam Dios. 

Ektémakxa manto nento nelpeykáso enxoho Dios 

(Mt 9.14-17; Mr 2.18-22) 

33Entahak axta amya'a apcháneyákpo Jesús se'e: —Hágkaxwe etnahagkok 

Juan apkeltámeséyak ma'a manto nak nento ólpeykeshok Dios, tén han 
ma'a apyetleykekxa nak apkeltémakxa fariseos, meyétekkesemek nahan 
aptamhéyak nempeywa nelmaxnagko, keñe apkeltámeséyak nak xép 
etawagkok cha'a aptéyak, énagkok nahan cha'a m'a apyenéyak nak. 

34Aptahak axta apchátegmowágko Jesús se'e: —¿Kélwanchek enxeykel'a 

kéxegke kólának metawagkek aptéyak ma'a énxet'ák kéláneyeykha nak 
yakwayam epásegwók elyamhopma, cham'a apha enxoho nepyeseksa m'a 
énxet yakwayam nak kalyamhápok? 

35Wánxa agkok, kammok sat eyke ekhem yakwánxa kólyentemekxak ma'a 

énxet yakwayam nak kalyamhápok, wokmek sat agkok xa ekhem nak, 
metawagkek sat aptéyak. 

36Apkeltennáseyha axta anhan se'e aksok apyetcháseykekxoho nak: —

Méko cha'a kayenyekhak apáwa nápakha aphaxnagkok yakwayam 
kólyepetchesek ma'a apáwa aphápak nak. Kéltemék agkok xa, kóltawasha 
m'a apáwa aphaxnagkok nak; megkatxók nahan kólyepetchesek apáwa 
aphaxnagkok ma'a apáwa aphápak nak. 

37Megkólyetmek nahan cha'a vino axnagkok ma'a aksok empe'ék apák 

kélyetmomol'a, hakte kalpaxkátek aksok empe'ék apák ma'a vino axnagkok 
nak, keymasaxkohok nahan keynkenaxchek ma'a vino, kasawhaxkohok 
nahan kalesók ma'a aksok empe'ék apák nak. 

38Kólyátem cha'a vino axnagkok ma'a aksok empe'ék axnagcha'ák 

kélyetmomol'a. 

39Megkamayhaxchek nahan vino axnagkok ekyamaxko enxoho m'a vino 

nano' elánamáxche nak, hakte katnehek cha'a amya'a s'e: ‘Atsók agko' ma'a 
vino nano' elánamáxche nak.’ 

 

San Lucas 6 
Jesús apkeltámeséyak apnakxéyak hótahap apyexna ekhem nellókasamakxa 

nelyampé 
(Mt 12.1-8; Mr 2.23-28) 

1Xama ekhem apkellókasamakxa apkelyampé énxet'ák judíos axta 

apweynchámeyha Jesús neyseksa aksok kélcheneykekxexa. Apnakxégkek 
axta Jesús apkeltámeséyak hótahap apyexna, apkelhexyawásesek axta 
anhan apaktek keñe axta aptókagko. 

2Nápakha énxet'ák fariseos axta aptahak apkelmaxneyeyncha'a s'e: —

¿Yaksak ektaha kéllana nak kéxegke aksok megkólhayo nak anlának 
ekhem nellókasamakxa nelyampé? 

3Aptahak axta apchátegmowágko Jesús se'e: —¿Yagkólyetseteyk kéxegke 

weykcha'áhak aptémakxa axta David, cham'a eyakhama axta meyk yetlo 
apkelxegexma'a? 

4Aptaxnegwokmek axta David Dios tegma appagkanamap apagkok, 

apkelmeyk axta m'a pan kélpagkancheso axta Dios, aptókek axta nahan, 
apkelmeyásegkek axta anhan ma'a apkelxegexma'a, wánxa axta eykhe 

kólhok cha'a etawagkok ma'a énxet'ák appasmo nak apkelmaxnéseso Dios 
énxet'ák apagkok xa pan nak 

5Aptahak axta nahan Jesús se'e: —Apwanchek elának aksok ekhem 

nellókasamakxa nelyampé ektaha nak Apketche énxet. 

Enxet ekyamé xama apmek 

(Mt 12.9-14; Mr 3.16) 

6Mók ekhem sábado apkellókasamakxa apkelyampé énxet'ák judíos axta 

aptaxnegwokmok Jesús apchakneykekxexa énxet'ák judíos, 
apkelxekmósek axta anhan énxet'ák. Apheyk axta xama énxet kañe' 
apchakneykekxexa énxet'ák judíos, ekyamé apmek ekpayhókxa 
apkelya'asamakxa axta m'a; 

7apkeláneyha axta énxet'ák apkelxekmóso axta apnámokkok ektémakxa 

segánamakxa, apkeltamho etagkohok etakmelchesók Jesús énxet ekhem 
apkellókasamakxa apkelyampé, fariseos axta nahan ma'a, yakwayam 
enxoho keytek yakwánxa etnehek esexnenak Jesús xa énxet'ák nak. 

8Wánxa agkok, apya'ásegkók axta eyke Jesús ektahakxa elchetamso 

apwáxók xa énxet'ák nak. Aptahak axta apcháneya énxet ekyamé apmek 
se'e: —Yempekxa' néten, etnegwom neyseksa. Apkempákxeyk axta néten 
ma'a énxet ekyamé apmek axta, apkenmáha axta anhan. 

9Aptahak axta apkeláneya Jesús énxet'ák se'e: —Ekmokók ko'o atnehek 

selmaxneyeykha kéxegke s'e: ¿Yaksak aksok kélhayo anlának ekhem 
nellókasamakxa nelyampé? ¿Aksok ektakmela, aksok ekmaso enxeykel'a? 
¿Agwagkasek teyp énxet, agakhek enxeykel'a? 

10Apkelanawók axta Jesús énxet'ák apchánwokmo axta m'a, keñe axta 

aptaha apcháneya énxet ekyamé apmek se'e: —Epékes apaktog. Aptemék 
axta anhan énxet ekyamé apmek ma'a, takmelakxók agko' axta anhan xama 
apmek. 

11Wánxa agkok, apkellókok apagko' axta eyke énxet'ák, yetlókók axta anhan 

apkelpakhetchásamákpoho yakwánxa etnésesek Jesús. 

Jesús apkelyéseykha doce seykha amya'a 

(Mt 10.1-4; Mr 3.13-19) 

12Apmeyákxeyk axta Jesús néten egkexe yakwayam etnehek nempeywa 

nelmaxnagko natámen xa. Yókxoho axta'a axta aptahak nempeywa 
nelmaxnagko appakhetchesa Dios ma'a. 

13Xama axta elsaka, apkelwóneyha axta Jesús apkeltámeséyak, doce axta 

apkelyesáha nepyeseksa xa énxet'ák nak, cháxa aptaha axta anhan seykha 
amya'a xa. 

14Keso énxet'ák ektaha axta apkelyéseykha s'e: Simón, cham'a 

aptemésesama axta anhan apwesey Pedro; Andrés, Simón apyáxeg axta 
anhan ma'a; Santiago axta anhan, tén han Juan, Felipe, Bartolomé axta 
anhan ma'a, 

15Mateo axta anhan, tén han Tomás, Santiago Alfeo apketche axta anhan; 

axta anhan ma'a Simón kéltéma axta celote, 

16Judas Santiago apketche axta anhan ma'a, tén han ma'a Judas Iscariote, 

cham'a appelakkasesama axta apkeltémo emakpok Jesús. 

Jesús apkelxekmóso énxet apxámokma 

(Mt 4.23-25) 

17Aptekkek axta Jesús néten egkexe yetlo xa énxet'ák nak. Apkenegwakteyk 

axta ekpayhakxa axta xóp. Axta nahan apchaknákxak apxámokma ektaha 
apyetleykha m'a, apxámok axta anhan énxet'ák apkeleñama m'a ekyókxoho 
yókxexma Judea, tén han apkeleñama m'a tegma apwányam Jerusalén, tén 
han apkeleñama m'a nepyáwa tegma apwányam Tiro tén han ma'a tegma 
apwányam Sidón, apheykegko axta neyáwa wátsam ekwányam. 
Apkelwokmek axta yakwayam enxoho yeyxwomhok Jesús apkeltenneykha, 
tén han yának kóltakmelchesesók ma'a ektémakxa axta apkelháxamap. 

18Kéltakmelchesakmek axta nahan ma'a énxet'ák apkellegeykegkoho axta 

eñama elántaxno apwáxok espíritu elmasagcha'a. 

19Apyókxoho énxet axta apmokók cha'a epaknegwomhok Jesús, hakte 

apkeltakmelchesakmek axta apyókxoho énxet eñama apmopwána ektepa 
axta cha'a m'a Jesús. 

Ekpayheykekxa egwáxok tén han megkapayheykekxa egwáxok 

(Mt 5.1-12) 

20Apkelanawók axta Jesús apkeltámeséyak, keñe axta aptaha apkeláneya 

s'e: “Kéleñémo agko' kéxegke kéltaha nak meyke aksok kélagkok, hakte 
kélpáxakwokmek ma'a aptémakxa nak Wese' apwányam Dios. 

21“Kéleñémo agko' kéxegke elnapma nak meyk keso kaxwo' nak, hakte 

kólyakkanmohok sat. “Kéleñémo agko' kéxegke kéllekxagweyncha'a nak 
keso kaxwo' nak, hakte kóllektegmaha sat natámen xa. 

22“Kéleñémo agko' kéxegke kéltaknaweyxko enxoho nepyeseksa énxet'ák, 

tén han ma'a kéltekkesa enxoho nepyeseksa énxet'ák, tén han ma'a 
kélxénáxko enxoho kéltaha ekmaso kéltémakxa kéxegke eñama m'a aptaha 
nak Apketche énxet. 

23Kalpayhekxoho agko' sat kélwáxok ektaha sat kéxegke xa, hakte kólxawak 

sat kéxegke aksok kélxawé naksa ektakmela agko' ma'a néten; hakte axta 

aptamheykegkok nahan apnaktawáseykegkoho énxet'ák Dios appeywa 
apkellegaso apyepmeyk nano' xa énxet'ák nak. 

24“¡Kéxegke sat laye ektaha nak ekxákma aksok kélagkok, hakte yetneyk 

kéxegke aksok ekpeykesáseykekxa kélwáxok! 

25“¡Kéxegke sat laye kélyakkanakmoho nak keso kaxwo' nak, hakte meyk 

sat kalnápok! “¡Kéxegke sat laye kéllektegmeyncha'a nak keso kaxwo' nak, 
hakte kóllekxagwaha sat eñama ellapwámeyak! 

26“¡Kéxegke sat laye ektaha nak kélxénamaxche ektakmela; hakte cháxa 

aptemésesamakxa axta énxet'ák apkeltemesásamakpo axta Dios appeywa 
apkellegaso apyepmeyk nano' xa énxet'ák nak! 

Negásekhayo énxet ektaha nak senmexeykha 

(Mt 5.38-48; 7.12) 

27“Wánxa agkok, ektahak ko'o seláneya kéxegke kélhaxno nak 

seltenneykha s'e: Kólásekhoho énxet apkenmexeykha nak kéxegke, 
kólxekmósho kélásekhayo m'a énxet ektaha nak aptaknagko. 

28Kólána' epasmok Dios ma'a énxet'ák apkeltémo nak katnegwomhoxma 

kéxegke, kólmaxnéses nahan ma'a énxet'ák apxéneykha ekmaso nak 
kéxegke. 

29Kéltekpagkasek agkok kélmáxempenek kéxegke, kólmés nahan ma'a mók 

kélmáxempenek; kélyementegkek agkok kélaklamaxche, kólho nahan 
kólyementók ma'a kéltaxno. 

30Kélmaxneyaxchek agkok aksok kéxegke, kólmés, nágkólmaxnegwakxa' 

aksa kélmók apyementama enxoho aksok kélagkok. 

31Kólhésho mók ma'a kélámenyexa enxoho kéxegke etnésesek 

kélnámokkok. 

32“Kélásekha'awók agkok aksa kéxegke m'a énxet apchásekhayókxa nak 

kéxegke, ¿Táseya katnehek kéltahakxa kéltaha enxoho xa? Weykmók 
nahan aptamhéyak énxet'ák melya'asáxma xa ektaha nak. 

33Tásek agkok kéltemésesakxa m'a énxet'ák ektakmalma nak 

aptemésesakxa kéxegke, ¿Táseya katnehek kéltahakxa kéltaha enxoho xa? 
Weykmók nahan aptamhéyak énxet'ák melya'asáxma xa ektaha nak. 

34Kélmasáseyha agkok kéxegke selyakye m'a énxet ekxeyenma nak 

kélwáxok eyakmagkásekxak selyakye kélmasáseykha, ¿Táseya katnehek 
kéltahakxa kéltaha enxoho xa? Weykmók nahan aptamhéyak énxet'ák 
melya'asáxma xa, emásesha cha'a selyakye pók, eleyxek nahan cha'a 
eyakmagkásekxak pók ma'a selyakye apmasáseykha. 

35Kéméxchek kéxegke kólásekhohok ma'a énxet'ák apkenmexeykha nak, 

kólxekmósho nahan kélásekhayo, kólmásesha nahan aksok kélagkok yetlo 

megkólhaxanma eyakmagkásekxak mók. Awanhek sat katnehek 
ekyakmageykekxa kéltaha enxoho xa, kóltehek sat kéxegke Dios meyke 
ekhémo apketchek, aptaha nak han apkelásekhayo m'a énxet'ák megkéso 
nak ekxeyenma apwáxók Dios, tén han ma'a elmasagcha'a nak 
apkeltémakxa. 

36Kólteme kéxegke apmopyósa kóllanok kélmók, ekhawo aptémakxa nak 

Kélyap Dios apmopyósa elanok énxet. 

Nágkólteme aksa kélyekpelchémo aptémakxa kélmók 

(Mt 7.1-5) 

37“Nágkólteme aksa kélyekpelchémo aptémakxa kélmók, keñe sat 

metnehek apyekpelchémo Dios kéltémakxa kéxegke, Nágkolána aksa 
kólegásesagkohok kélmók keñe sat mellegásesagkok kéxegke Dios. 
Nágkólyakmagkásekxa aksa aptemésesakxa kélmók, keñe sat 
meyakmagkásekxék kéltémakxa kéxegke Dios. 

38Kólmés aksok kélmók, keñe sat egkések kéxegkáxa aksok Dios. 

Exámáseshok sat kéxegke aksok apméso Dios ektémol'a yágkentamáhak 
ektakmela kélxata aksok, cham'a kélyakhápeykegkohol'a yakwayam 
kalánho. Ekwánxa enxoho kélyetsáteyak aptémakxa kélmók kéxegke, sat 
nahan exnéshok Dios apkelyetsáteyak kéltémakxa kéxegke xa.” 

39Aptahak axta anhan apkelmaxneyeyncha'a Jesús se'e: “¿Apwancheya 

epékesesagkok apxega pók ma'a énxet'ák meyke apakta'ák nak? 
¿Mepallegmeya apkánet ma'a kañe' máxek? 

40Metnehek apyeykhágweykmoho apkelxekmóso m'a énxet ektaha nak 

kélxekmóso: apsawhegwokmek agkok ektémakxa apkeltámesamap, keñe 
exnágwakxohok ma'a ektaha axta apkelxekmóso. 

41“¿Yaksak ektaha kéllano nak kéxegke kélyáxeg ekyéxakxo pa'at nekha, 

yagkaxénak kélwáxok ekyetna yámet nekha ekyawe ekyéxakxo kéxegke? 

42Agkok kólyekpelchak kéxegke ekyetna yámet nekha ekyawe ekyéxakxo 

kélaktek, ¿Yaksak ektaha megkólaka nak kéltaha kéláneya kélyáxeg se'e?: 
‘Egyáxeg, hegho anlekkesek ekyéxakxo pa'at nekha ekyetna nak kélaktek’? 
¡Kéxegke kélmeyókásamáxkoho nak kéltémakxa. Kóllek sekxo' yámet 
nekha ekyawe ekyéxakxo ekyetna nak kélaktek, keñe sat kólewának 
kóllekkesek pa'at nekha ekyéxakxo m'a kélyáxeg! 

Ekyexna aksa keykpelchaxkohok ma'a yámet 

(Mt 7.17-20; 12.34-35) 

43“Yawanchek kasók ekyexna m'a yámet ektakmela nak, yawanchek nahan 

katakmelek ekyexna m'a yámet ekmaso nak. 

44Ekyexna aksa keykpelchaxkohok ma'a ekyókxoho 

yámet. Megkanakxamáxchek higo ekyexna eñama ektekkeso m'a yámet 

ekhal'a am'ák; megkanakxamáxchek nahan anmen yámet ekyexna eñama 
ektekkeso m'a yámet ekweseyl'a yásek. 

45Aksok ektakmela aksa exének ma'a énxet ektakmela nak aptémakxa, 

hakte keytek aksok ektakmela m'a kañe' apwáxok, énxet ekmaso nak 
aptémakxa, aksok ekmaso aksa exének, hakte keytek aksok ekmaso m'a 
kañe' apwáxok. Hakte apátog cha'a katyapwakxak énxet ma'a ekhágko nak 
aksok ekxámokma kañe' apwáxok. 

Tegma ekmaso kélpekkenma kóneg, tén han ma'a ektakmalma nak 
kélpekkenma kóneg 

(Mt 7.24-27) 

46“¿Yaksak ektaha kéltaha nak sexéna kéxegke s'e, ‘Wese', Wese'’, keñe 

megkóláneya m'a sektémakxa nak selánagkama? 

47Altennaksek sat kéxegke aphawo m'a énxet ektaha nak sey'eykekta ko'o, 

yeyxhok nahan sekpeywa, keñe elának ma'a sektahakxa enxoho seyáneya: 

48exhok ma'a énxet apkeláneya axta tegma apkexakhama axta xóp, axta 

appekkenak ekyennaktéso tegma apowhak ma'a meteymog ekyetnama 
axta kañe' xóp. Tekkek axta yegmen wátsam, tegwokmek axta cha'a 
elyakyahayam xa tegma nak, wánxa agkok, axta eyke kaktásak, hakte tásek 
axta apkelánamap tegma. 

49Wánxa agkok énxet apháxenmo nak ko'o sekpeywa, keñe melanyek ma'a 

sektahakxa enxoho seyáneya, máxa etnehek ma'a énxet apkeláneya axta 
tegma néten xóp meyke ekyennaktéso tegma apowhak; xama axta ektepa 
yegmen wátsam, tegwokmek axta cha'a elyakyahayam ma'a tegma nak, 
apyaknenchek axta m'a tegma nak, apketsagkáseykpók apagko' axta 
anhan.” 

 

San Lucas 7 
Jesús aptakmelcheseyam xama sẽlpextétamo apkemha apmonye romano 

apkeláneykha 
(Mt 8.5-13) 

1Xama axta appenchesa Jesús apkeltennáseykha énxet'ák, apmeyákxeyk 

axta tegma apwányam Capernaum. 

2Apheyk axta xama sẽlpextétamo apkemha apmonye romano m'a. Yetneyk 

axta xama apkeláneykha apchásekhayókxa. Apháxamakpek axta, keto' axta 
anhan apketsapmakxa. 

3Xama axta apleg'a amya'a apxénákpo Jesús ma'a sẽlpextétamo apkemha 

apmonye nak, apkeláphásek axta nápakha énxet'ák judíos apkelámha 
apmonye'e apchakneykekxexa, yakwayam enxoho yának ey'ammok 
apkeláneykha yakwayam etakmelchesók. 

4Apyo'ókmek axta Jesús xa énxet'ák nak, awanhek axta apkeltémo 

epasmok. Aptahak axta apkelpakmeta s'e: —Payhawók epasmok xép xa 
sẽlpextétamo apkemha apmonye nak, 

5hakte apchásekhayok negókxa, axta anhan apkeltémo elanakpok tegma 

negakneykekxexa xa. 

6Apkelyetlákxeyk axta Jesús xa énxet'ák nak. Xama axta 

apkelágketchesákxo tegma, apkeláphásek axta sẽlpextétamo apkemha 
apmonye apkelxegexma'a, yakwayam etnehek eltennaksek Jesús se'e: 
“Wese', ná exeg aksa, megkapayhawok etxek xép exagkok; 

7ékeso eñamakxa mamoko exchek ko'o ay'ammohok ahagko' xép. 

Epakhetches aksa makhawo', yakwayam enxoho etakmelwók ko'o 
seláneykha. 

8Hegkéshok nahan cha'a ko'o xa apkelpeywa m'a kelwese'e nak, keñe 

nahan ko'o xa apyetna sẽlpextétamo ahagkok sekmowána agkések 
sekpeywa. Ektemék agkok seyáneya: ‘exeg’, ñohok nahan exog. Ektemék 
agkok nahan seyáneya: ‘empoho’, ñohok nahan exegma'; eltamhok agkok 
nahan elának aksok ma'a seláneykha, ñohok nahan elána'.” 

9Pelakkasek axta apleg'a Jesús xa, keñe axta apkelanawo m'a énxet'ák 

apkelyetleykha axta. Aptahak axta apkeláneya s'e: —Mateyk ko'o makham 
énxet'ák Israel ekyawe mey'áseyam ekhawo mey'áseyam xa énxet nak. 
Nakso' xa sektahakxa nak seláneya kéxegke. 

10Xama axta apkelwákxo sẽlpextétamo apkemha apmonye apxagkok xa 

énxet'ák nak, apwetágweykxek axta aptakmelwokmo sẽlpextétamo 
apkeláneykha m'a énxet'ák kéláphaso axta. 

Jesús apxátekhaseyam tampe' étche 

11Apmeyákxeyk axta Jesús tegma Naín natámen xa. Apkeltámeséyak axta 

apkelxegexma'a, axta anhan ma'a énxet apxámokma axta. 

12Xama axta apwokmo keto' nátegma, apwet'ak axta peya kólatawónek 

kélhápak. Kelán'a tampe' étche xama apagko' aphápak axta m'a. Apxámok 
axta anhan énxet apyetlo m'a tampe' nak. 

13Xama axta apwet'a Wese' egegkok ma'a tampe' nak, ayósek axta 

apkelano. Aptahak axta apcháneya s'e: —Nágkalekxagwaha. 

14Ñohok axta apyepetchegwokmoho, appaknegwokmok axta anhan ma'a 

kéltahanchesa axta kélhápak. Apchánwokmek axta anhan ma'a énxet'ák 
ektaha axta apso. Aptahak axta apcháneya Jesús kélhápak se'e: —
Wokma'ák, ektahak seyáneya exchep se'e. ¡Etnamha! 

15Keñe axta aphákxo néten ma'a ektaha axta apketsapma, appakmétékxeyk 

axta nahan, apmeyásekxeyk axta nahan Jesús ma'a egken. 

16Xama axta ekwetáxko xa, apyókxoho énxet axta nahan apchekak, 

yetlókók axta apkelpeykesamo Dios. Aptahak axta apkelpakmeta s'e: —Dios 
appeywa aplegaso meyke ekhémo aptépak negyeseksa negko'o. Aptahak 
axta anhan apkelpakmeta s'e: —Dios apwa'ak yakwayam epasmok énxet'ák 
apagkok. 

17Ekyókxoho yókxexma Judea axta legáxchek amya'a ektahakxa axta aksok 

apkelané Jesús, wokmók axta anhan ma'a neyáwa yókxexma nak. 

Juan el Bautista apkelápháseykha 

(Mt 11.2-19) 

18Aplegagweykxek axta amya'a Juan xa, cham'a ekyókxoho ektahakxa axta, 

hakte apkeltámeséyak axta apkeltennáseyha. Apkelwóneyha axta apkánet 
apkeltámeséyak Juan, 

19apkeláphásek axta anhan aphakxa Jesús, yakwayam etnehek 

apkelmaxneyeykha s'e: —¿Xépya nakso' apxénamakpo axta ewa', pók 
énxet enxeykel'a makham anleyxek? 

20Apyo'ókmek axta Jesús ma'a énxet'ák ektaha axta Juan apkeláphaso. 

Aptahak axta apcháneya s'e: —Ẽláphásek xeyk negko'o Juan el Bautista 
yakwayam ólmaxneyha: ¿Xépya m'a apxénamakpo axta ewa', pók énxet 
enxeykel'a anleyxek makham? 

21Chakhawók axta anhan ma'a apkeltakmelchesekmo axta Jesús 

apxámokma énxet ektémakxa axta apkelháxamap, tén han ma'a ektémakxa 
axta anhan apkellegeykegkoho, tén han ma'a kelyekhama' 
eknaktawáseykha axta, apkelwetásekxeyk axta anhan exma apxámokma 
m'a énxet meyke apakta'ák axta. 

22Aptahak axta apchátegmowágko Jesús se'e: —Kóltakhoho, 

kóltennásekxa Juan ektahakxa nak kélweté, tén han xa ektahakxa nak 
kéllegé. Kóltennasha nahan Juan apkelwetákxo exma m'a énxet'ák meyke 
apakta'ák nak, tén han apkelxegákxo m'a énxet'ák meyke aptapnák nak, tén 
han apkeltakmelwokmo m'a énxet'ák ektamhéyak axta negmasé 
ektepelchamáxche egyempehek, tén han apkellegákxo exma m'a énxet'ák 
ektamhéyak axta meyke apeyk'ák, tén han apnakxétekhágwokmo m'a 
énxet'ák apkeletsapma nak, keñe kéltennásencha'a amya'a segwagkasamo 
teyp ma'a énxet'ák meyke nak aksok apagkok. 

23¡Kélenyémo kéxegke kélteme nak megkólyenseyam kélteme 

mehelya'áseyam ko'o. 

24Xama axta apkeltakháwo m'a énxet'ák ektaha axta Juan apkeláphaso, 

keñe axta apkeltennáseyncha'a Jesús énxet'ák apxéna m'a Juan. Aptahak 
axta apkeláneya s'e: “¿Yaksak axta kélteyánegwokmoho' yókxexma 

meykexa énxet? ¿Pa'at elyawheyáseykha exchahayamya axta 
kélteyánegwokmoho'? 

25Háwe axta agkok xa ¿Yaksak axta kélteyánegwokmoho'? ¿Kélaneykeya 

axta kólwetagwók énxet apkeltakmalma apkelnakta m'a? Kélya'ásegkok 
kéxegke énxet apkeltakmela nak apkelnakta tásek katnehek apheykha, 
exmakha m'a kelwese'e apxanák nak. 

26¿Yaksak axta kélteyánegwokmoho'? ¿Xama Dios appeywa aplegasoya 

axta kélteyánegwokmoho'? Nakso', kélwetágwokmek axta kéxegke xama 
énxet apyeykhágweykmoho axta énxet'ák Dios appeywa apkellegaso nak. 

27Juan axta m'a ektéma axta ekxeyenma eknaktáxésamaxche s'e: 

‘Eyáphásek ko'o seykha amya'a ahagkok apmonye exchep, yakwayam 
enxoho elanaksek ámay.’ 

28Eltennásek ko'o kéxegke méko xama énxet apyeykhágweykmoho Juan 

nepyeseksa apyókxoho énxet nak; Keñe m'a énxet ekmasextoho nak kéláyo 
nepyeseksa énxet'ák apheykha nak ma'a aptémakxa nak Wese' apwányam 
Dios, mexnawok Juan ma'a. 

29“Apyókxoho énxet axta kélyakpasásegkok yegmen, cham'a ektaha axta 

apháxenmo apkeltenneykha Juan, Juan axta apyakpasáseyak yegmen. 
Wokmók axta anhan ma'a énxet'ák apkelma axta selyakye yakwayam 
kólmések wese' Roma, hakte apyekpelchágwokmók axta ektaha ekpéwomo 
m'a apkeltémókxa nak antehek Dios. 

30axta eyke eltamhok eyakpásesagkok yegmen Juan ma'a énxet'ák fariseos, 

tén han ma'a énxet'ák apkelxekmóso nak apnámokkok ektémakxa 
segánamakxa. Cháxa ektahakxa axta megkalcha apwáxók apmokókxa axta 
eykhe etnésesek Dios xa énxet'ák nak. 

31“¿Yaksak ewanchek ko'o axnéshok énxet'ák keso negwánxa nak? 

¿Yaksak aphawo? 

32Máxa m'a sakcha'a létkók ekheykegkohol'a kanéwagkok apheykegkaxal'a 

énxet aptémol'a elyennaktéshok apkelpeywa yának apkelxegexma'a s'e: 
‘Nelpáwásek axta negko'o yámámok nempáwasól'a, keñe axta kéxegke 
megkólnéweyncha'a, nelmeneykmásek axta eykhe negmeneykmaso 
senlapwagkasamol'a, axta eyke kóllekxagweyha kéxegke.’ 

33Apwa'ak axta Juan el Bautista aptaha axta meto apto, tén han meya vino, 

kélxénchek axta kéxegke ekyetna kelyekhama' apwáxok. 

34Keñe axta anhan apwa'a m'a aptaha nak Apketche énxet, aptamo nak 

apto, apyamo nak han vino, kélxénchek kéxegke aptaha megyéso etwok 
apto, tén han megyéso ének vino, tén han kélxéna kéxegke aptaha 
apkelásekhayókxa m'a énxet elmasagcha'a nak apkeltémakxa, tén han ma'a 
énxet'ák apkelma nak selyakye yakwayam kólmések wese' Roma. 

35Kataxkohok cha'a ektaha nakso' ma'a negya'ásegwayam eñama nak Dios 

eñama m'a énxet'ák ektaha nak apkeláneyak xa negya'ásegwayam nak.” 

Jesús apwayam Simón apxagkok, aptaha axta fariseo 

36Xama énxet fariseo axta apcháneyáha Jesús yakwayam etáswók apto 

apxagkok. Apmahágkek axta Jesús apxagkok xa énxet nak. Apheyk axta 
nekha mésa Jesús, 

37cham'a ekwokmo axta xama kelán'a ektaha axta ekmaso ektémakxa, ekha 

axta m'a tegma apwányam nak. Leg'ak axta amya'a aptaswokmo apto Jesús 
xama fariseo apxagkok. Sókók axta anhan sokmátsa yetlo axagkok 
elánamáxche axta meteymog ekwesey axta alabastro. 

38Kelekxagweyha axta m'a, hakmek axta ekpayhókxa Jesús apmagkok, 

kelyásesek axta anhan aktégmenek ma'a Jesús apmagkok, keñe axta 
ektaha áwa' elyamasáseykxo makham. Kelpetsesesek axta anhan 
apmagkok, keñe axta éxpakhásesa sokmátsa. 

39Xama axta apwet'a fariseo ektaha axta apcháneyeykha Jesús xa, entahak 

axta elchetamso apwáxok se'e: “Nakso' agkok aptaha Dios appeywa 
aplegaso xa, ékpelkohok ektémakxa xa kelán'a ekpaknegwa'awo nak: 
kelán'a ekmaso ektémakxa xa.” 

40Aptahak axta Jesús apcháneya fariseo s'e: —Simón, yetneyk xama aksok 

yakwayam altennaksek xép. Aptahak axta apchátegmowágko fariseo s'e: —
Selxekmóso heltennés. 

41Aptahak axta Jesús se'e: —Apkánet énxet axta yetnak apméyak ma'a 

xama énxet apmásáseykegkohol'a pók selyakye. Quinientos ekhem 
ekyanmaga nentamheykha axta apméyak xama, keñe axta pók apméyak 
cincuenta ekhem ekyanmaga nentamheykha; 

42Apmasésesek axta apkelméyak apkánet ma'a énxet ektaha axta 

apmasáseykha pók selyakye, hakte mopwancha'ak axta apmoko 
elyanmagkasek apkelméyak. Heltennés hana kaxwo', ¿yaksak sat 
kayawhok apchásekhayo énxet apmasáseykha pók selyakye xa apkánet 
nak? 

43Aptahak axta apchátegmowágko Simón se'e: —Ko'o neyk ekyawakxa 

apchásekhayo m'a kélmasésesa exchek ekyawe apméyak. Aptahak axta 
apcháneya Jesús se'e: —Payhawók apchátegmowéyak. 

44Apkelanawók axta makham Jesús ma'a kelán'a, keñe axta aptaha 

apcháneya Simón se'e: —¿Apwet'aya xa kelán'a nak? Ektaxnegwa'ak xeyk 
ko'o apxagkok xép, exchek eyke hegkeyásak xép yegmen yakwayam 
alyenyeksek emagkok; keñe exchek elyásesa aktégmenek emagkok se'e 
kelán'a nak, keñe exchek han ektaha áwa' elyamáseykxo makham. 

45Exchek hepetsesak xép, keñe exchek so kelán'a nak megkalwáteseykmo 

elpetsesma emagkok, eyeynawo m'a sekxo' xeyk sektaxna kañe'. 

46Exchek héxpakhasásak xép aceite epátek, keñe exchek éxpakha'a 

sokmátsa emagkok xa kelán'a nak. 

47Ekeso eñamakxa seltennasa exchep megkólyakmagkáseykxo ekyókxoho 

ektémakxa megkay'asáxma xa kelán'a nak, hakte awanhek eyásekhayo; 
wánxa agkok, kéxegke ekmasextoho nak megkólyakmagkáseykekxa 
kéltémakxa megkólya'asáxma, asexto nahan katnehek ekha kélásekhayo. 

48Keñe axta aptaha apcháneya Jesús kelán'a s'e: —

Megkólyakmagkáseykxak ektémakxa megkay'asáxma. 

49Aptahak axta cha'a apkelmaxneyeyncha'a pók énxet'ák ektaha axta 

kéláneyeykha, apheyncha'a axta m'a: —¿Yaksak énxet xa ekweykmoho nak 
meyakmagkáseykekxa nentémakxa mólya'asáxma? 

50Wánxa agkok, aptahak axta Jesús apcháneya kelán'a s'e: —

Megkay'áseyam wagkásak teyp xeye'; katakhekxa yetlo meyke ektahakxa 
awáxok. 

 

San Lucas 8 
Kelán'ák ekpasmoma axta cha'a Jesús 

1Apxámok axta apyawakxa tegma apmaheyak cha'a Jesús tén han ma'a 

nátegma apheykegkaxa axta cha'a énxet, natámen xa. Apkeltenneykha axta 
cha'a apxeyenma m'a aptémakxa nak Wese' apwányam Dios. Axta 
apkelxegexma'a m'a doce apkeltámeséyak axta, 

2nekha kelán'ák axta anhan apkelxegexma'a, cham'a apkelántekkesesama 

axta awáxók espíritu elmasagcha'a, tén han ma'a apkeltakmelcheseykmo 
axta ektémakxa elháxamáxche. María axta elxegexma'a m'a kelán'ák nak, 
cham'a eltamhomaxko axta Magdalena, kélántekkesesama axta awáxok 
siete kelyekhama'. 

3Juana, Cuza aptáwa axta anhan ma'a, aptaha axta wese' Herodes 

apkeláneseykha aksok apagkok; Susana axta anhan ma'a, tén han ma'a 
ekyókxoho kelán'ák ekpasmoma axta cha'a Jesús eñama ekméso aksok 
agkok ekyetnakxa enxoho. 

Jesús apyetcháseykekxoho énxet apkeneykekxa aktek 

(Mt 13.1-9; Mr 4.1-9) 

4Apxámok axta énxet apkelántepa nátegma apteyánegwokmoho Jesús, 

apxámágwokmek axta énxet ma'a, keñe axta apkeltennáseyncha'a 
apyetcháseykekxoho ektéma nak se'e: 

5“Apxegkek axta énxet yakwayam epalchesagkok eknekxak aktek. 

Appalchásegkek axta aktek, nekha aktek axta pálwokmok ámay awáxok, 
kelteyammexchek axta anhan, náta axta anhan tókagkok. 

6keñe axta nekha aktek ekpálwokmo neyseksa meteymog; xama axta 

ektepa kélcheneykekxa m'a aktek nak, kelyameygkek axta hakte axta 
kayésawoxma m'a. 

7Neyseksa yanyemmék axta pálwokmok nahan nekha aktek, xama axta 

ektépawo xamo' yanyemmék ma'a aksok aktek kélcheneykekxa, 
kennapchek axta anhan yanyemmék xa aksok aktek ekteyapma nak. 

8Wánxa agkok, pálwokmek axta nekha aktek ektakmelakxa xóp; kektegkek 

axta anhan, tekkesek axta anhan ektakmela eknakxamáxche ekyexna m'a, 
cien aktek axta cha'a wokmok xama ekyexna.” Cháxa apxéna axta Jesús 
xa, keñe axta anhan aptaha apyennaktésawo appeywa s'e: “¡Kéxegke ekha 
nak kélheyk'ák, kóleyxho!” 

Jesús apkeltennáseykekxoho ektémakxa aksok apyetcháseykekxoho 

(Mt 13.10-17; Mr 4.10-12) 

9Apkelmaxneyáha axta apkeltámeséyak Jesús apkeltamho elya'asagkohok 

ektémakxa xa aksok apyetcháseykekxoho nak. 

10Aptahak axta apchátegmowágko Jesús se'e: “Apkelya'asásegwokmek 

kéxegke Dios aksok elyexamaxche eleñama nak ma'a aptémakxa nak 
Wese' apwányam Dios, wánxa agkok, aksok sekyetcháseykekxoho eyke 
eltennáseyha m'a pók énxet'ák nak, yakwayam enxoho elano', melwetyehek 
eyke, yakwayam enxoho nahan ellegak, melyekpelchehek eyke. 

Jesús apkeltennáseykekxoho énxet'ák ektémakxa apyetcháseykekxoho m'a 
énxet apkeneykekxa nak aktek 

(Mt 13.18-23; Mr 4.13-20) 

11“Keso ektémakxa sekyetcháseykekxoho ko'o s'e: aktek 

ekyetchesamaxkoho m'a Dios appeywa nak; 

12keñe m'a aktek ekpálwayam axta ámay awáxok ekyetchesamaxkoho 

énxet'ák apkellegé nak Dios appeywa, keñe kawak kelyekhama', kalekkesek 
ma'a amya'a kélpekkencheso nak apwáxók, yakwayam enxoho elya'asók, 
keñe anhan melwagkasakpek teyp. 

13Aktek ekpálwayam axta neyseksa meteymog ekyetchesamaxkoho m'a 

énxet'ák apkellegé nak tásek amya'a, ñohok nahan emok heykxa yetlo 
ekpayheykekxa apwáxók, wánxa agkok megkeytek eyke kañók agko' 
apwáxók amya'a kéllegaso. Yakwatakxoho etnehek mey'áseyam, wa'ak 
agkok ekyekkónma, elwátesagkok apteme melya'áseyam. 

14Aktek ekpálwayam neyseksa yanyemmék ekyetchesamaxkoho m'a 

énxet'ák apkellegé nak amya'a kéllegaso, katakmelchesagkohok eyke 

kamasésesek apteme melya'áseyam ma'a aksok ekyetnakhasamo nak 
apwáxók, cham'a apxámáseyak nak aksok, tén han ma'a aksok 
apyespagkamakxa nak, megkatakmelwomek nahan aptamhéyak 
melya'áseyam. 

15Aktek ekpálwayam axta ektakmelakxa xóp ekyetchesamaxkoho m'a 

énxet'ák ektakmela nak apwáxók, emawhok nahan yeyxhok amya'a 
kéltenneykha, elyahakxohok nahan, meyensemek nahan apteme 
mey'áseyam, tásek nahan katnehek ekteyapma apkelyakmagkaso 
apkeltémakxa, ekhawo m'a aksok ekyexna eknakxamáxche nak. 

Jesús apyetcháseykekxoho chálewaso 

(Mr 4.21-25) 

16“Megkólalewaksek nahan chálewaso keñe kólápok xama aksok, kóneg 

nentaháno negyetnamakxa néten esenhan kólpekkenwók. Néten aksa 
kólchexnek cha'a, yakwayam kalsásesexma m'a énxet ektaha 
aptaxnegwayam kañe'. 

17Keyphegwatámhok ma'a ekyókxoho aksok ekpowásamáxkoho nak, 

yáxñakxoho nahan keytnekxak ma'a aksok ekyexamaxche nak. 

18“Kóltakmelchesho nahan kélháxenmo s'e, hakte kéxegke ekyetnakxa 

enxoho aksok, kólmeyásekxohok sat makham mók, keñe kéxegke meyke 
nak aksok, kóltápexcháseshok sat kólyementemekxak ma'a aksok 
kélanagkama nak keytnak kéxegke.” 

Jesús egken tén han apkelyáxeg 

(Mt 12.46-50; Mr 3.31-35) 

19Wokmek axta Jesús egken ma'a aphakxa axta Jesús, yetlo apkelyáxeg 

axta anhan. Yawanchek axta eyke ekmoko keypetchegwomho', hakte 
apxámok axta énxet. 

20Kéltennásekxeyk axta Jesús: —Yókxexma kenmáha egken yetlo 

apkelyáxeg, keltamhok kótak xép. 

21Aptahak axta apchátegmowágko Jesús se'e: —Kéxegke ektahakxa 

enxoho kélmáheyo kóleyxhok Dios appeywa, tén han kóllának ma'a 
eltémókxa nak antehek, cha'a méme ahagkok ko'o m'a, tén han elyáxeg. 

Jesús apmaseso exchahayam ekyennakte, tén han yegmen elyakyahayam 
elyawe 

(Mt 8.23-27; Mr 4.35-41) 

22Xama ekhem axta apchánta Jesús yántakpayhe yetlo apkeltámeséyak. 

Aptahak axta apkeláneya s'e: Olmeyekxak neyp wátsam ekpayhegwayam 
nak. Apkelxegkek axta anhan. 

23Aptenchek axta Jesús neyseksa apkelyeykheykekxa wátsam. Pelakkasek 

axta ektepa exchahayam ekyennakte neyseksa wátsam ekpayhegwayam. 

Peyk axta kalának yegmen yántakpayhe awáxok, keto' axta anhan 
ekweywekegkaxa. 

24Keñe axta apya'aweykxo apkeltámeséyak apxátekháseykxo Jesús. 

Aptahak axta apcháneya s'e: —¡Sẽlxekmóso, peyk ólweywagkok! 
Apkempákxeyk axta néten Jesús, appakhetchesek axta exchahayam, tén 
han ma'a yegmen elyakyahayam. Massawók agko' axta anhan, 
kelwaneykxók axta exma. 

25Keñe axta aptaha apcháneya apkeltámeséyak se'e: ¿Háxko 

ekmahágkaxa megkólya'áseyam nak kéxegke? Wánxa agkok, 
apkelyegwakkek axta eyke xa énxet'ák nak, pelakkasek axta anhan 
apkelwet'a ektahakxa. Aptahak axta apkelmaxneyeyncha'a cha'a pók se'e: 
—¿Yaksak énxet xa aptéma nak appakhetchesamo nak exchahayam tén 
han yegmen, kelyahákxók nahan. 

Enxet kelyekhama' ektawáseykha apkeñama yókxexma Gerasa 

(Mt 8.28-34; Mr 5.1-20) 

26Apkelwokmek axta yókxexma Gerasa ekyetnama nak neyp wátsam 

ekpayhegwayam, ekpayho nak Galilea. 

27Xama axta apteyapwokmo Jesús ma'a, nátegma axta apkeñamak aptepa 

xama énxet kelyekhama' ektawáseykha apyo'ókmo Jesús. Wenaktémok 
axta apweynchámeykha meyke apáwa, axta anhan exmak kañe' tegma, 
neyseksa takhaxpopeyk axta aksa aphak. 

28Xama axta apwet'a Jesús, apkeltekxekkek axta aptapnák apkenmágkaxa. 

Aptahak axta apyennaktésawo appeywa s'e: —¡Náhey'áwa ko'o, Jesús, 
Dios meyke ekhémo Apketche! ¡Eltamhok ko'o meheñásesagkók xép! 

29Aptemék axta appeywa xa, hakte appakhetchesek axta Jesús espíritu 

ekmaso apkeltamho katyapok énxet apwáxok. Kaleklemek axta cha'a 
katnekxak ekmákxo enxoho kelyekhama'; kólnaktetcheshok axta eykhe 
cha'a apmék cadenas, tén han apmagkok, yakwayam enxoho kólmagkok, 
elyétekkesek axta eyke cha'a, meykexa énxet axta anhan cha'a kay'ásekxak 
kelyekhama' katnetcheksek. 

30Aptahak axta apkelmaxneyeyncha'a Jesús se'e: —¿Háxko apwesey 

exchep? —Legión ko'o sekwesey, axta aptahak apchátegmowágko m'a 
énxet nak. Aptemék axta appeywa xa, hakte xámok axta kelyekhama' 
elántaxno apwáxok. 

31Axta kaltamhok eláphaksek Jesús máxek ekmatawóneg xa kelyekhama' 

nak. 

32Keltamhok axta espíritu elmasagcha'a yohok Jesús kalántaxnegwók 

apwáxók yátapomap, hakte apxámok axta yátapomap aptókagko aptéyak 
néten egkexe. Apcha'awók axta anhan Jesús. 

33Kelántekkek axta énxet apwáxok xa kelyekhama' nak, 

kelántaxnegwokmek axta yátapomap apwáxók. Apkenyahágkek axta xa 
yátapomap nak, apkelmahágko m'a elweywekentamxa axta néten egkexe, 
ekwokmoho apkelwokmo m'a wátsam ekpayhegwayam axta. Axta 
apkelweywegkok ma'a. 

34Xama axta apkelwet'a énxet'ák ektaha axta apkeltakmelcheso yátapomap, 

apkenyahágkek axta apkelmeyákxo apkeltennágweykxo m'a nátegma, tén 
han ma'a nepyáwa tegma apwányam. 

35Apkelxegkek axta énxet apteyánegwokmoho m'a ektahakxa axta. Xama 

axta apkelwokmo aphakxa Jesús, apwetágwokmek axta apha ekpayhókxa 
Jesús apmagkok ma'a énxet elántepa axta kelyekhama' apwáxok. Yetlo 
apkelnakta axta aphak ma'a, yetlo apya'áseykegkoho exma axta anhan. 
Apkelakak axta xa énxet'ák nak. 

36Keñe m'a énxet'ák ektaha axta apweteykegkoho ektahakxa 

apkeltennáseyncha'a apnámokkok ektahakxa aptakmelwayam ma'a énxet 
kelyekhama' ektawáseykha axta. 

37Apyókxoho énxet'ák apheykha yókxexma Gerasa axta apkeltamhok 

emhagkok mók nekha Jesús, hakte apkelakak axta. Apchántakxeyk axta 
makham Jesús yántakpayhe, apxegkek axta. 

38Apkeltamhok axta eykhe yohok étlók Jesús ma'a énxet elántepa axta 

apwáxok kelyekhama', wánxa agkok, apkeltamhok axta eyke exnekxak 
Jesús. Aptahak axta apcháneya s'e: 

39—Emyekxa' apxagkok, eltennaha sat ekyókxoho aptemésesakxa nak xép 

Dios. Aptakhákxeyk axta xa énxet nak, apkeltennáha axta anhan 
nepyeseksa tegma ekyókxoho aptemésesakxa axta Jesús. 

Jairo apketche kelwána, tén han kelán'a ekpaknegkeseyam Jesús 
apchaklamap 

(Mt 9.18-26; Mr 5.21-43) 

40Xama axta apwákxo Jesús mók nekha wátsam ekpayhegwayam, yetlo 

elpayheykekxa apwáxók axta apmak takha' énxet'ák apwákxo m'a, hakte 
apyókxoho énxet axta apkelhaxnak ma'a. 

41Apwokmek axta anhan xama énxet apwesey axta Jairo, apkemha 

apmonye apchakneykekxexa énxet'ák judíos axta m'a. Apkelpólegwokmek 
axta apkenmágkaxa Jesús xa énxet nak, apkeltamhok axta emhagkok 
apxagkok. 

42Xama agko' axta apketche kelwána, doce yeyam agkok axta m'a, keto' 

axta étsapmakxa. Kélyegawók axta cha'a Jesús neyseksa apxega, hakte 
apxámok axta énxet ektaha axta apyetlo. 

43Paxkeygkek axta anhan énxet'ák apxámokma xama kelán'a ekweykmo 

axta doce apyeyam ekháxamáxche, axta kamassegweykmok ektépeykekxa 
cha'a éma agkok xa, sawhomakyek axta selyakye agkok ekyanmagkaso 
pánakte egyepmeyk, axta eyke ewagkasók teyp. 

44Neptámen axta keñamak ekyo'ókmo Jesús, paknegwokmók axta 

napwa'ék apchaklamap. Yetlókók axta anhan ekmasé ekteyapma éma 
agkok. 

45Aptahak axta apkelmaxneyeyncha'a Jesús énxet'ák se'e: —¿Yaksak 

sepaknegwa'awo nak? Apyókxoho énxet axta apxénak mepaknegwokmoho 
Jesús, keñe axta aptaha Pedro s'e: —Sẽlxekmóso, apyegawók cha'a 
exchep énxet appasmeykha nak. 

46Aptahak axta eyke makham Jesús se'e: —Elpaknegwa'awók ko'o, hakte 

ekyekpelchawók ektepa sekmowána. 

47Xama axta ekyekpelcha megkawagko keyxaxkohok xa kelán'a nak, 

kelpexyenegkek axta eltekxekwokmo atapnák apkenmágkaxa Jesús. 
Xénchek axta nápakta'awo' énxet'ák ektahakxa ekpaknegwokmoho Jesús 
aptaxno, xénchek axta anhan ektahakxa ektakmelwayam ekmanyehe agko'. 

48Aptahak axta apcháneya Jesús se'e: —Hatte, megkay'áseyam 

takmelchesakmok xeye'. Katakhekxa' yetlo meyke ektamheykha awáxok. 

49Neyseksa appakmeyesma axta Jesús apwokmo xama énxet 

apkeltennágwayam, aptahak axta apkeltennáseykxo énxet apkemha 
apmonye apchakneykekxexa énxet'ák judíos se'e: —Ketsekkek apketche, 
ná elenxanmoho aplanneyeykha sẽlxekmóso. 

50Apleg'awók axta eyke Jesús xa, aptahak axta apcháneya s'e: —Nágkawho 

apnenyek; etne aksa mey'áseyam, kawagkasaxchek sat teyp apketche. 

51Xama axta apkelwokmo tegma, axta ya'awok elántexek énxet, wánxa axta 

aksa apcha'awo etxek ma'a Pedro, Santiago, tén han Juan, yetlo enchána 
m'a kelán'a étkok nak. 

52Apyókxoho énxet axta apkellekxagweyha, chakhak axta apwáxók. Wánxa 

agkok, aptahak axta apkeláneya Jesús se'e: —Nágkóllekxagwaha, 
megkatsapak se'e kelán'a étkok nak, tenche'. 

53Apyókxoho énxet axta eyke apya'ásekmok, hakte apkelya'ásegkok axta 

étsapa m'a. 

54Keñe axta apma ámek Jesús xa kelán'a étkok nak. Aptahak axta 

apyennaktésawo appeywa appakhetchesa s'e: —¡Kelán'a étkok, katnamha! 

55Xátekhágwokmek axta xa kelán'a étkok nak, yetlókók axta anhan 

empeykekxa néten. Apkeltamhok axta kólagkok ekto Jesús xa. 

56Kelxegawók axta agkenya'ák enchána ekwet'a xa, wánxa agkok, axta 

eyke eltamhok Jesús kóltennaha xa ektahakxa axta. 

 

San Lucas 9 
Jesús apkeláphaso apkeltámeséyak yakwayam eltennaha m'a aptémakxa nak 

Wese' apwányam Dios 
(Mt 10.5-15; Mr 6.7-13) 

1Apchánchesákxeyk axta Jesús doce apkeltámeséyak, apkelmeyásegkek 

axta apkelmopwancha'a yakwayam elántekkesek ekyókxoho ektémakxa 
kelyekhama', tén han yakwayam eltakmelchesók ma'a elháxamáxche. 

2Apkeláphásek axta yakwayam enxoho eltennaha m'a aptémakxa nak 

Wese' apwányam Dios, tén han eltakmelchesók ma'a elháxamáxche. 

3Aptahak axta apkeláneya s'e: —Nágkólsaw aksa xama aksok neyseksa 

kélxega ámay, cham'a kéltaskapeykha nak, tén han ma'a nahápa, tén han 
ma'a kélto, tén han ma'a selyakye, nágkólsaw nahan kéltaxno yakwayam 
kólyakmagkasek pók. 

4Tegma kélwánxa enxoho, kólhamho sat ma'a ekwokmoho kélxegákxo 

enxoho makham mók nekha. 

5Agkok kólmáxchek takha' nátegma kélwánxa enxoho, kólántep sat ma'a, 

kólpalches sat kélmagkok xóp ánek, yakwayam enxoho metnatchesek peya 
ellegásesagkohok Dios xa énxet'ák nak. 

6Apkelxegkek axta xa énxet'ák nak, apsawheyha axta nátegma, 

apkeltennáha axta cha'a m'a amya'a segwagkasamo nak teyp, 
apkeltakmelchesakmek axta anhan elháxamáxche. 

Ektamheykha apwáxok Herodes 

(Mt 14.1-12; Mr 6.14-29) 

7Apleg'ak axta amya'a Herodes apxénákpo Jesús tén han ma'a ekyókxoho 

aksok apkelané axta Jesús; axta ey'ásegkok ektahakxa elchetamso 
apwáxok, hakte nápakha énxet axta apxénak apxátekhágwokmo Juan, 

8keñe axta nápakha énxet apxénak apwa'akto makham Elías aptaha axta 

Dios appeywa aplegaso, keñe axta anhan nápakha énxet apxéna 
apxátekhágwokmo xama m'a énxet'ák nano' Dios appeywa apkellegaso 
axta. 

9Keñe axta Herodes aptaha appeywa s'e: —Ko'o axta seltémo 

kólyakténchesek apyespok Juan. ¿Yaksak eyke kex'a m'a énxet nak, 
cham'a seklegayol'a cha'a exénakpok elának aksok ekxámokma. Axta 
keñamak apkelenxáneykmo Herodes étak Jesús 

Jesús apkeléyak aptéyak cinco mil énxet'ák 

(Mt 14.13-21; Mr 6.30-44; Jn 6.1-14) 

10Xama axta apkelwákxo aphakxa Jesús ma'a apkeltámeséyak, 

apkeltennáseyha axta Jesús ma'a ektahakxa axta aksok apkeláneyak. Mók 
nekha axta apkelya'ásak Jesús apxakcha'awók xa, axta apkelya'áseykxak 
ma'a nátegma eltamhomaxchexa axta Betsaida. 

11Xama axta apkelleg'a amya'a énxet'ák, apkemhágkek axta; apkelápeyha 

axta Jesús xa énxet'ák nak, apkeltennáseyha axta m'a aptémakxa nak 
Wese' apwányam Dios, apkeltakmelchesakmek axta anhan énxet 
apkelháxamap. 

12Xama axta ektaxnakmo, apya'awékxeyk axta doce apkeltámeséyak 

aphakxa Jesús. Aptahak axta apcháneya s'e: —Eláphés énxet yakwayam 
enxoho ellókasekxak apkelyampé, tén han etegyagkok aptéyak ma'a 
nátegma, cham'a apheykegkaxa nak énxet eyágketexa, hakte méko aksok 
se'e yókxexma nak. 

13Aptahak axta apkeláneya Jesús se'e: —Kólmés kéxegke aptéyak. Aptahak 

axta apkeltámeséyak apkelátegmowágko s'e: Cinco pan akke aksa apyetna 
negko'o keñe ánet kelasma, apkeltamhok enxeykel'a antegyásekxak 
negko'o aptéyak apyókxoho xa énxet'ák nak. 

14Cinco mil axta apyókxoho m'a énxet'ák nak. Wánxa agkok, aptahak axta 

apkeláneya Jesús apkeltámeséyak se'e: —Kólána elyakyesagkok apheykha 
énxet. Cincuenta sat cha'a etnehek apyókxoho. 

15Aptamhágkek axta anhan xa, apháha axta apyókxoho. 

16Keñe axta apkelma Jesús ma'a cinco pan nak, tén han ma'a ánet kelasma, 

apsekhákxok axta néten, apmések axta ekxeyenma apwáxok Dios eñama 
m'a nento nak, apkelyepteyk axta pan, keñe axta apkelmeyásegko 
apkeltámeséyak yakwayam enxoho emlaskok énxet'ák. 

17Aptókagkek axta énxet'ák xa ekwokmoho apkelyakkanakmo, doce axta 

anhan wokmok apxata eleymomáxche aptéyak. 

Pedro apxeyenma Jesús aptaha Mesías 

(Mt 16.13-19; Mr 8.27-29) 

18Xama ekhem axta aptahak nempeywa nelmaxnagko apxakko' Jesús, 

apkeltámeséyak axta anhan apkelxegexma'a, aptahak axta 
apkelmaxneyeyncha'a s'e: —¿Háxko aptémakxa énxet sexeyenma ko'o? 

19Aptahak axta apkelátegmowágko apkeltámeséyak se'e: —Nápakha 

énxet'ák cha'a aptahak apxéna exchep Juan el Bautista, keñe nápakha 
énxet apxéna exchep aptaha Elías, keñe nahan nápakha énxet apxéna 
apxátekhágwokmo xama m'a énxet'ák apkellegaso axta Dios appeywa 
nano' axta. 

20—Háxko eyke kéltémakxa sexeyenma ko'o kéxegke? —axta aptahak 

apkelmaxneyeyncha'a. Aptahak axta apchátegmowágko Pedro s'e: —Xép 
aptaha Mesías apkeñama Dios. 

Jesús apxeyenma yakwayam yetsapok 

(Mt 16.20-28; Mr 8.30—9.1) 

21Wánxa agkok, apkeltamhok axta eyke Jesús mexének apkeltámeséyak 

aptaha Mesías. 

22Aptahak axta apkeláneya s'e: —Awanhek sat katnehek aplegeykegkoho 

ektaha nak Apketche énxet, etaknók sat ma'a apkelámha apmonye'e nak 
apchakneykekxexa énxet'ák judíos, tén han ma'a apkelámha apmonye'e 
nak appasmo apkelmaxnéseso Dios énxet'ák apagkok, tén han ma'a 
énxet'ák apkelxekmóso nak apnámokkok ektémakxa segánamakxa. Yakhek 
sat nahan, wánxa agkok, antanxo ekhem sat eyke exátekhágwók. 

23Aptahak axta apkeláneya apyókxoho énxet'ák se'e: —Kélmokók agkok 

kóltehek kélxama kéxegke selxekmóso, kólwatés xa kélmáheyókxa nak 
kóltehek kéxegke kélagko', kólpátem kélagko' aksok ektegyéso kélagkok 
yókxoho ekhem, hélyetlogma ko'o. 

24Kéxegke ektahakxa enxoho kélmasma ektémakxa nak kélyennakte, 

kamassegwók sat, wánxa agkok, kéxegke ektahakxa enxoho 
ekmassegwayam ektémakxa kélyennakte eñama ko'o, kólwetágwók sat 
kélyennakte. 

25¿Kapasmoya énxet ekmassegwokmo enxoho ektémakxa apyennakte m'a 

apweté nak ekyókxoho aksok keso náxop, cham'a aptawáseykpoho apagko' 
enxoho? 

26Agkok exénak énxet aptaha sétleykha ko'o, tén han meltenneyncha'a 

enxoho m'a amya'a ahagkok, mexének sat nahan apwesey m'a aptaha nak 
Apketche énxet, cham'a apwakto sat yetlo apcheymákpoho, tén han 
apcheymákpoho m'a Apyap, tén han yetlo m'a apkelásenneykha 
apkelpagkanamap nak. 

27Nápakha énxet'ák sat meletsepek apheyncha'a nak se'e met'a enxoho 

makham kawak ma'a aptémakxa nak Wese' apwányam Dios. 

Jesús elyenmeykekxa apyókxa 

(Mt 17.1-8; Mr 9.2-8) 

28Natámen ekyeykhe axta ocho ekhem xa apkelpakhetcháseykpoho axta, 

apkenátweykxeyk axta néten egkexe Jesús yakwayam etnehek nempeywa 
nelmaxnagko. Pedro axta apxegexma, Santiago, tén han ma'a Juan. 

29Neyseksa apteme nempeywa nelmaxnagko axta yakmagkásak 

ektémakxa nápát Jesús, apmopé apagko' axta aptamhákxak aptaxno, 
apkelyenmákxeyk axta anhan; 

30Apkelánteyapwa'ak axta anhan apkánet énxet apkelpakhetcháseykpoho 

Jesús. Moisés axta m'a, Elías axta anhan. 

31Wakha'ak axta elseyexma eyeymáxkoho; axta apxénak yakwánxa 

katnehek apketsapma Jesús ma'a tegma apwányam Jerusalén. 

32Apténawók axta Pedro tén han ma'a apkelxegexma'a. Xama axta 

apnakxétekhágko, apwet'ak axta Jesús apcheymákpoho, tén han 
apkelwet'a m'a apkánet énxet aptaha axta apkelxegexma'a. 

33Xama axta peya ényekxak Jesús ma'a apkánet énxet nak, aptahak axta 

Pedro s'e: —Sẽlxekmóso. ¡Ektakmelakxoho agko' nelwa'a negko'oxa s'e! 
Anlának sat negko'o apkántanxo tegma apketkók: xama sat xép, xama sat 
nahan Moisés, xama sat nahan ma'a Elías. Axta ey'ásegkok Pedro m'a 
aptahakxa axta appeywa. 

34Neyseksa appakmeyesma axta eyahapwa'a yaphopé xa apyókxoho nak. 

Xama axta apyekpelcha apchakneyncha'a kañe' yaphopé, apkelakak axta. 

35Keñe axta ektepa kélpeywa neyseksa yaphopé. Entahak axta s'e: “Keso 

hatte ko'o s'e, aptaha axta selyéseykha, kóleyxho appeywa.” 

36Yetlókók axta aptamheykekxa apxakko' Jesús natámen eklegamaxche xa 

kélpeywa nak. Axta eyke eltenneykha xa énxet'ák nak, axta eltennáseykha 
xama énxet ma'a ektémakxa axta aksok apweté, cháxa ektéma axta xa. 

Jesús aptakmelcheseyam wokma'ák ekha axta apwáxok espíritu ekmaso 

(Mt 17.14-21; Mr 9.14-29) 

37Mók ekhem axta entahak, apkelántepa apkeleñama m'a néten egkexe, 

énxet apxámokma axta apkelanyexágkok Jesús. 

38Nepyeseksa énxet axta aptahak apyennaktésawo appeywa énxet se'e: —

Sẽlxekmóso, elano hana hatte. Wánxa ko'o xama hatte s'e; 

39Kamok cha'a espíritu ekmaso xa, kapeykesesha nahan cha'a apátog, 

yetsepekxohok nahan cha'a, katekkesesek nahan cha'a ekyakmopé 
apwáxok. Katwasagkohok cha'a, yámenyék nahan keynyekxa'. 

40Eltamhok xeykhe etekkesek apkeltámeséyak xa espíritu ekmaso nak, 

mopwancha'ak xeyke. 

41Aptahak axta apchátegmowágko Jesús se'e: —¡Enxet apkelya'áseyam 

kéxegke tén han kélxegányam! ¿Háxko sat ekwánxa ekhem kammok sekha 
ko'o kélnepyeseksa kéxegke? ¿Háxko sat ekwánxa ekhem kammok 
selenmáxamáxkoho kéxegke? Entemegma apketche s'e. 

42Xama axta apyepetchegwokmoho Jesús ma'a wokma'ák nak, 

yaknegkesek axta kelyekhama' náxop xa wokma'ák nak, apketsapákxeyk 
axta makham, wánxa agkok apakhetchesek axta eyke Jesús ma'a espíritu 
ekmaso nak, aptakmelchesekmek axta m'a wokma'ák nak, keñe axta 
apmeyáseykxo m'a apyap. 

43Pelakkasek axta apkelwet'a apyókxoho énxet'ák ektémakxa ekyawe 

apmopwána Dios. 

Jesús apxéneykekxoho makham yakwayam yetsapok 

(Mt 17.22-23; Mr 9.30-32) 

Neyseksa ekpelakkaso apkelweté apyókxoho énxet'ák ektahakxa aksok 
apkelané Jesús axta aptahak apkeláneya apkeltámeséyak se'e: 

44—Kóltakmelchesho kélháxenmo s'e. Nágkalwagkamak nahan: Kólának 

sat emok énxet'ák ma'a aptaha nak Apketche énxet. 

45Axta eyke elya'ásegkok apkeltámeséyak aptahakxa axta apkeláneya 

Jesús, hakte axta egkeyásak Dios yakwayam elya'asagkoho'; apkelakak 
axta anhan yának eltennásekxohok Jesús ma'a ektahakxa axta aksok 
apxeyenma. 

¿Yaksak ektaha ekyawe kéláyo? 

(Mt 18.1-5; Mr 9.33-37) 

46Apkelpakhetchásekpok axta Jesús apkeltámeséyak apxéna, yaksak 

kexaha ektahakxa ekyawe kéláyo nepyeseksa. 

47Xama axta apyekpelcha Jesús ektahakxa axta elchetamso apwáxok 

apkeltámeséyak, apmeyk axta xama sakcha'a, keñe axta apkenegkesekmo 
apkenmágkaxa. 

48Aptahak axta apkeláneya s'e: —Enxet ektahakxa enxoho apchápeykha s'e 

sakcha'a nak eñama apxeyenma ko'o sekwesey, heyahapmakha nahan ko'o 
xa; keñe énxet ektahakxa enxoho seyápeykha ko'o, yahapmakha nahan 
ma'a aptaha axta seyáphaso ko'o. Enxet meyke nak kéláyo kélnepyeseksa 
kéxegke, cháxa ektahakxa ekyawe kéláyo xa. 

Hegweyhénekxohok cha'a m'a énxet mehenmexeykha nak 

(Mr 9.38-40) 

49Aptahak axta Juan apcháneya Jesús se'e: —Sẽlxekmóso, negwet'ak axta 

negko'o xama énxet aptekkesa kelyekhama' yetlo apxeyenma apwesey 
exchep; axta eyke óg'awok negko'o, hakte háwe nenxegexma. 

50Aptahak axta apchátegmowágko Jesús se'e: —Nágkólnókasha aksa, 

hakte énxet ektahakxa enxoho mehenmexeykha negko'o, 
hegweyhenekxohok cha'a. 

Jesús apkelpakhetcheso Santiago tén han Juan 

51Xama axta eyágketwokmo ekhem yakwánxa emyekxak néten Jesús, 

xénchek axta apwáxok emyekxak Jerusalén yetlo megyeye. 

52Apkeláphásek axta apkeltámeséyak apkeltamho elmahagkok nátegma 

Samaria yakwayam enxoho etegyaha yakwánxa etyenek; 

53axta eyke emokók emok takha' énxet'ák apheykha Samaria, hakte 

apkelya'ásegkok axta apmeyákxo Jesús ma'a Jerusalén. 

54Xama axta apkelwet'a Jesús apkeltámeséyak xa, Santiago axta m'a, tén 

han Juan, aptahak axta apkelpakmeta s'e: —Wese', ¿apmenyeya agának 
negko'o kaweywenták táxa eñama néten yakwayam kasawhohok xa 
énxet'ák nak? 

55Appeynchakpók axta eyke Jesús, apkelpakhetchesek axta xa 

apkeltámeséyak nak. 

56Keñe axta apkelmeyákxo mók apheykegkaxa énxet. 

Enxet'ák apmáheyo axta etlawha Jesús 

(Mt 8.19-22) 

57Neyseksa apkelxega ámay axta, aptahak xama énxet apcháneya Jesús 

se'e: —Emenyék ko'o eytlawha apmahágkaxa enxoho exchep. 

58Aptahak axta apchátegmowágko Jesús se'e: —Yetneyk máxek axanák 

yemmáleg, yetneyk nahan axanák náta, méko eyke apteyayam ma'a aptaha 
nak Apketche énxet. 

59Aptahak axta apcháneya Jesús pók énxet se'e: —Hétlawha exchep 

Wánxa agkok, aptahak axta eyke apchátegmowágko énxet se'e: —Wese', 
heyho sekxo' wátawónegwakxak táta aphápak. 

60Aptahak axta apchátegmowágko Jesús se'e: —Yoho kalatawónek 

apkeletsapma m'a nétsapma nak; exeg xép, eltennaha m'a aptémakxa nak 
Wese' apwányam Dios. 

61Pók énxet axta aptahak apcháneya Jesús se'e: —Wese', ekmokók ko'o 

eytlawha exchep, heyho sekxo' alpeykesekxak ko'o m'a ekheykha nak 
exagkok. 

62Aptahak axta apcháneya Jesús se'e: —Appeynchekmek agkok xóp énxet, 

keñe elenxanmohok apkenmexeykekxoho neptámen, mopwanchek etxek 
ma'a aptémakxa nak Wese' apwányam Dios. 

 

San Lucas 10 
Jesús apkeláphaso setenta y dos énxet 

1Apkelyésáha axta anhan Wese' egegkok setenta y dos énxet natámen xa, 

apkánet axta cha'a apkeláphásak Jesús amonye apxega, apkeláphásek 

axta elmahagkok yókxoho nátegma, cham'a apmokókxa axta emhagkok 
Jesús. 

2Aptahak axta apkeláneya s'e: “Xámok neyke agkok aksok yakwayam nak 

kanakxaxchek, keñe apkantawók ma'a énxet ektaha nak apkeltamheykha. 
Kólmaxna kéxegke m'a ektaha nak apagkok namyep yakwayam enxoho 
eláphaksek énxet ektaha nak apkeltamheykha, yakwayam enxoho 
yanchásekxak xa ekyexna nak. 

3Kólxeg kéxegke; kóllano, máxa nekkések apketkók ektemesásak kéxegke 

seláphasa kólpaxakwók aksok nawha'ák ello nak. 

4Nágkólsawho aksa nahápa, tén han ma'a selyakye axagkok nak, tén han 

ma'a kéltéto kélmagkok; nágkólchánwom nahan ámay neyseksa kélxega 
yakwayam kólpeykesek xama énxet enxoho. 

5Kéltaxnegwokmek sat agkok kañe' tegma, kólteme sat sekxo' kólpeykesek 

se'e: ‘Tásek sat kélha kéxegke.’ 

6Yetneyk agkok meyke ektahakxa apwáxók énxet'ák ma'a, keytek sat meyke 

ektahakxa apwáxók xa énxet'ák nak; méko agkok nahan énxet meyke 
ektahakxa apwáxók ma'a, megkeytek sat ma'a meyke ektahakxa kélwáxok 
ekyetna nak kéxegke. 

7Kólhamho sat ma'a tegma kélwánxa enxoho, kóltawák sat nahan aksok 

apmésakxa enxoho, kólyenák sat nahan ma'a apmésakxa enxoho, 
payhawók exkak ekyanmaga m'a énxet ektaha nak 
aptamheykha. Nágkólyakmagkasak aksa pók tegma kélhayam. 

8Nátegma kélwánxa enxoho, cham'a kélmáxchexa enxoho takha' kéxegke, 

kóltawák sat aksok kélmésakxa enxoho; 

9kóltakmelchesem nahan elháxamáxche ekheykha m'a, kólteme sat kólának 

se'e: ‘Chágketwa'ak kéxegke m'a aptémakxa nak Wese' apwányam Dios.’ 

10Kélwokmek agkok nahan pók tegma megkólmáxchexa enxoho takha' 

kéxegke, kólántep sat ma'a nepyeseksa tegma nak, kólteme sat kélpeywa 
s'e: 

11‘¡Wokmók nahan nempalcheso negko'o xóp ánek elyepetche egmagkok 

eñama kélheykegkaxa kéxegke yakwayam kólya'asagkohok eyesagko 
kéltahakxa! Kólya'asagkoho eyágketwa'a kéxegke m'a aptémakxa nak 
Wese' apwányam Dios.’ 

12Eltennásek ko'o kéxegke peya kasagkohok agko' kéllegasáseykegkoho xa 

énxet'ák nak, cham'a ekhem nelyekpelchamáxchexa sat, megkaxók sat 
ma'a ekwánxa axta kéllegasáseykegkoho énxet'ák apheykha axta Sodoma. 

Enxet meyke apkelyaheykekxoho apkeleñama cha'a pók tegma 

(Mt 11.20-24) 

13“¡Kéxegke sat laye kélheykha nak tegma apwányam Corazín, tén han ma'a 

tegma apwányam Betsaida! Hakte kaxtemek axta elánamáxche aksok 
sempelakkaso agweta' ma'a tegma apwányam Tiro tén han ma'a 
Sidón, cham'a elánéxko axta kélnepyeseksa kéxegke, nano' axta 
elyakmagkasek apwáxók, exekmóshok axta anhan aptamhágkaxa 
apkelyakmagkasa apwáxók, elántaxnekxak axta m'a apáwa sẽlwaxkamo 
nak, neyseksa tahap axta anhan exmakha. 

14Wánxa agkok, sagko' agko' sat eyke katnehek kéllegasáseykegkoho 

kéxegke m'a ekhem nelyekpelchamáxchexa sat, megkaxók sat ma'a 
ekwánxa axta kéllegasáseykegkoho énxet'ák apheykencha'a axta tegma 
apwányam Tiro, tén han ma'a tegma apwányam Sidón. 

15Kéxegke kélheykha nak tegma apwányam Capernaum, ¿kélaneykeya 

kóltemésesek kéxegke meyke ekhémo? ¡Kólchexak sat kéxegke 
ekweykmoho kañók agko' máxek sẽlmaseseykenxa! 

16“Enxet'ák ektahakxa enxoho apháxenmo kéltenneykha kéxegke, yeyxhok 

nahan ko'o xa sekpeywa; énxet'ák aptaknawe enxoho kéxegke, hetaknók 
nahan ko'o xa; énxet ektahakxa enxoho setaknagko ko'o, aptaknókek nahan 
ma'a aptaha axta seyáphaso.” 

Setenta y dos énxet'ák apkelweykekxa makham aphakxa Jesús 

17Apkelwákxeyk axta makham aphakxa Jesús ma'a setenta y dos énxet'ák, 

yetlo elpayheykekxa apwáxók axta apkelwákxak ma'a. Aptahak axta 
apcháneya s'e: —¡Wese', wokmók sẽlyaheykekxoho kelyekhama' eñama 
nenxeyenma apwesey exchep! 

18Aptahak axta apkeláneya Jesús se'e: —Nakso', ekwet'ak axta ko'o 

Satanás ekteyekmo eñama néten, máxa axta entahak takha' apkelyenmal'a. 

19Ekmések axta ko'o kéxegke kélmowána yakwayam kólteyammok yéwa, 

tén han yettaha', tén han kólmalánek nepyeseksa m'a kélenmexma nak 
yetlo meyke kéllegeykegkoho ekmáske xama enxoho. 

20Nágkalpayhekxa aksa kélwáxok kélwet'a elyahákxoho kélpeywa m'a 

kelyekhama', akke tásek kalpayhekxak kélwáxok ektáxesáxko kélwesey m'a 
néten. 

Jesús ekpayheykekxa apwáxok 

(Mt 11.25-27; 13.16-17) 

21Yetlókók axta ekpayheykekxa agko' apwáxok Jesús eñama apméso m'a 

Espíritu Santo. Aptahak axta s'e: “Ektemésesek ko'o exchep 
apcheymákpoho Táta aptaha nak Wese' néten tén han Wese' keso náxop, 
hakte apxekmósek xép aksok ma'a énxet'ák ekmasextoho nak makham 
apkelya'áseyak, cham'a aksok mexekmósama axta exchep ma'a énxet'ák 

ekha nak apkelmopwána, tén han ma'a ekha nak apkelya'áseyak. Nakso' 
Táta, cháxa apkepmenyého axta katnehek xép xa. 

22“Egkések axta ko'o Táta ekyókxoho aksok. Méko kay'asagkohok 

aptémakxa m'a Dios Apketche, Apyap aksa ey'asagkohok; méko nahan 
kay'asagkohok aptémakxa m'a Dios, Apketche aksa ey'asagkohok, tén han 
ma'a énxet'ák apkepmenyéxa enxoho elya'asásegwomhok Dios Apketche 
aptémakxa Apyap.” 

23Appeynchakpók axta Jesús apkelano apkeltámeséyak. Aptahak axta 

apkeláneya apxakcha'awók se'e: “Apkeleñémo énxet'ák apkelweté nak xa 
kélwet'a nak kéxegke; 

24hakte eltennásek ko'o kéxegke apxámokma axta eykhe énxet'ák Dios 

appeywa apkellegaso apkeltémo étak xa kélwet'a nak kéxegke tén han ma'a 
kelwese'e apkelwányam nak, axta eyke elweteyk; apmenyék axta eykhe 
eñak xa kélleg'a nak kéxegke, axta eyke ellegeyk.” 

Jesús apyetcháseykekxoho énxet ektakmela aptémakxa apkeñama Samaria 

25Xama énxet apkelxekmóso ektémakxa segánamakxa axta 

appakhetchesekmok Jesús yakwayam enxoho ékkónek. Aptahak axta 
apkelmaxneyeyncha'a s'e: —Selxekmóso, ¿Yaksak eyéméxko alának ko'o 
yakwayam ótak ekyennakte egkenyek megkatnegwayam enéxa? 

26Aptahak axta apchátegmowágko Jesús se'e: —¿Háxko ektémakxa 

eknaktáxésamaxche segánamakxa antehek? ¿Yaksak apwetaya exchep 
apkelyetsetma? 

27Aptahak axta apchátegmowágko énxet ektaha axta apkelxekmóso 

apnámokkok ektémakxa segánamakxa s'e: —Etne apyeykhásamákpoho 
apchásekhayo Dios Wese' apagkok ekweykmoho kañók agko' apwáxok, tén 
han ekweykmoho m'a ektémakxa nak apyennakte, tén han ekweykmoho 
m'a elchetámeykha nak apwáxok; etne apchásekhayo pók ma'a 
ektémakxal'a apchásekhamakpoho apagko' xép. 

28Aptahak axta apcháneya Jesús se'e: —Tásek apchátegmowéyak. 

Aptemék agkok xa, étak sat ekyennakte apnenyek. 

29Wánxa agkok, apmokók axta eyke epeykásekxohok ektahakxa 

apkelmaxneyeykha m'a ektaha axta apkelxekmóso apnámokkok ektémakxa 
segánamakxa. Aptahak axta makham apkelmaxneyeyncha'a Jesús se'e: —
¿Yaksak ko'o émók? 

30Aptahak axta apchátegmowágko Jesús se'e: —Apxegkek axta xama énxet 

apkeñama Jerusalén apmahágko m'a tegma apwányam Jericó, 
apkeltahanya'awók axta énxet'ák elmasagcha'a apkeltémakxa, 
apkelyementegkek axta aksok apagkok, wokmók axta apkelyementama 

apkelnakta; apchakháha axta anhan, yáma apketsapma axta aptemesásak, 
keñe axta apkelxega. 

31Chakhawók axta nahan apxega énxet appasmo nak apkelmaxnéseso Dios 

énxet'ák apagkok apmahágko m'a ámay nak; xama axta apwet'a, 
apyetnakhásek axta aksa apyeyk'a. 

32Apyeykhágwokmek axta anhan xama énxet apkeñama axta nepyeseksa 

Leví énxet'ák apagkok. Xama axta apwet'a, apyetnakhásek axta aksa nahan 
apyeyk'a m'a. 

33Appéwok axta anhan apxega xama énxet apkeñama Samaria m'a ámay 

nak. Xama axta apwet'a, apyósek axta apkelano. 

34Apyo'ókmek axta, apkeltexnasásegkek axta aceite apkelyense, tén han 

ma'a vino, keñe axta appextetchesa apáwa. Apchánte axta anhan 
apkenátcháseykxak, tegma apheykemxa énxet axta apya'ásak, 
aptakmelchesek axta anhan. 

35Mók ekhem axta entahak, aplekwákxo ánet sawo selyakye apagkok xa 

énxet apkeñama nak Samaria, apmések axta m'a ektaha axta apagkok 
tegma. Aptahak axta apcháneya s'e: ‘Etakmelches sat se'e énxet nak, 
aptegyásek sat agkok nahan mók aksok, ko'o sat ayanmagkasetak 
sexyekmo sat.’ 

36¿Yaksak ekxéna apwáxok xép aptaha apchásekhayókxa énxet 

aptawáseykegkoho axta énxet'ák elmasagcha'a apkeltémakxa xa 
apkántanxo nak? 

37Aptahak axta apchátegmowágko énxet apkelxekmóso axta ektémakxa 

segánamakxa s'e: —Cham'a apkepyóso exchek apkelano xa énxet nak. 
Aptahak axta apcháneya Jesús se'e: —Exeg, etne exchepxa xa ektaha nak. 

Jesús apha Marta axagkok tén han María 

38Apxegkek axta makham Jesús; apwokmek axta nátegma apheykegkaxa 

énxet, cham'a ekhésakmo axta axagkok xama kelán'a ekwesey axta Marta. 

39Yetneyk axta xama yáxeg Marta ekwesey axta María, hakmek axta 

ekpayhókxa Jesús apmagkok xa, yakwayam enxoho keyxhok 
apkeltenneykha. 

40Wánxa agkok, xámok axta elanakxa Marta, ya'aweykxek axta aphakxa 

Jesús. Entahak axta eyáneya s'e: —Wese', ¿Yagkaxénak apwáxok 
seyhákxo aksa sektamheykha eyáxeg? Yána hepasmok sektamheykha. 

41Aptahak axta apchátegmowágko Jesús se'e: —Marta, yetnakhásawók 

awáxok ekxáma elanakxa exche', 

42Xama aksok akke aksa exche' payhawók kalána'. Akke kelyésáha María 

m'a ektakmelakxa nak. Méko nahan kawának keymentók. 

 

San Lucas 11 
Jesús sẽlxekmóso ektémakxa nempeywa nelmaxnagko 

(Mt 6.9-15; 7.7-11) 

1Aptemék axta nempeywa nelmaxnagko Jesús xama yókxexma; xama axta 

appenchesa apteme nempeywa nelmaxnagko, aptahak axta apcháneya 
xama apkeltámeséyak se'e: —Wese', hẽlxekmos negko'o nentémakxa 
antehek nempeywa nelmaxnagko, ekhawo m'a aptémakxa axta Juan 
apkelxekmósama apkeltámeséyak. 

2Aptahak axta apkeláneya Jesús se'e: —Kéltemék agkok nempeywa 

nelmaxnagko, kólteme sat se'e: ‘Táta, kólpagkanchesek sat apwesey 
exchep. Yána sat kawak yakwayam kóltemésesek Wese' apwányam Xép 

3Hegmés cha'a negko'o nento ekyókxoho ekhem. 

4Ná eyakmagkásekxa nentémakxa mólya'asáxma, hakte 

magyakmagkáseykxak cha'a negko'o sentemésesakxa ekmaso apyókxoho 
énxet. Ná egyoho hegahapwak negko'o segyekkónma.’ 

5Aptahak axta anhan apkeláneya Jesús apyetcháseykxoho s'e: —Yetneyk 

agkok kéxegke kélmók apmahágko enxoho axta'a eyseksok kélxagkok, 
keñe etnehek yának se'e: ‘Hemásesha ko'o apkántanxo pan apagkok, 

6kaxwo' apwa'ak exagkok xama émók, méko seyágkaxa ko'o.’ 

7Wánxa agkok metnehek eyke yátegmowagkok pók neyseksa apyetno kañe' 

tegma s'e: ‘Náhexátekhes; kayhek átog, naktenchek ko'o étchek, neghágkek 
nahan negko'o xa; mowanchek axnekxak néten yakwayam agkések aksok.’ 

8Eltennásek ko'o kéxegke, megkeykwomek eykhe exnekxak néten 

yakwayam egkések aksok pók, exnekxak eyke néten eñama 
megkalnawagko m'a pók. Egkések ma'a ekyókxoho aksok apkepmenyéxa 
enxoho. 

9Ektahak ko'o seláneya kéxegke s'e: Kólmaxna, egkések sat Dios; 

kólchetam, kólwetekxak sat; kólpakmeswom nekha átog, kólmeykesesek 
sat. 

10Kéxegke ektahakxa enxoho kélmaxnagko, kólxawak sat; keñe kéxegke 

ektahakxa enxoho kélchetamso, kólwetekxak sat; keñe kéxegke ektahakxa 
enxoho kélpakméswayam nekha átog, kólmeykesesek sat. 

11“¿Kólméseya kéxegke kélketchek yéwa apkelmaxneya enxoho kelasma, 

kéxegke kéltaha nak apyepmeyk, 

12yettaha' enxeykel'a anhan kólmések apkelmaxneya enxoho tat'appok? 

13Kélya'ásegkok agkok kélméso aksok eltakmela kélketchek, kéxegke 

kéltaha nak ekmaso kéltémakxa, ¡eyagwánxa agkok apmopwána egkések 
Espíritu Santo énxet ektahakxa enxoho apkelmaxnagko m'a Kélyap apha 
nak néten! 

Jesús apxénamap eñama ekméso apmopwána kelyekhama' 

(Mt 12.22-30; Mr 3.20-27) 

14Aptekkesek axta Jesús kelyekhama' ektemésesama axta meyke appeywa 

énxet; xama axta ektepa m'a kelyekhama' nak, appakmétekxeyk axta m'a 
énxet nak. Pelakkasek axta apkelwet'a énxet'ák xa. 

15Wánxa agkok, aptahak axta apkelpakmeta nápakha énxet'ák se'e: 

“Kelyekhama' wese' agkok ekwesey Beelzebú nak ekméso apmopwána 
elántekkesek kelyekhama' xa énxet nak.” 

16Nápakha énxet axta apmokók ékkónek, apkeltamhok axta elának aksok 

sempelakkaso nak agweta' eñama m'a néten. 

17Apya'ásegkok axta eyke Jesús ektahakxa elchetamso apwáxók xa 

énxet'ák nak. Aptahak axta apkeláneya s'e: “Apkexpáncháseykpek agkok 
énxet xama apkelókxa, keñe etnehek apkelenmexamap, apnaktawásamap 
apancha'awók etnahagkok, ethánekxak nahan pók apxanák elyaknenagkok. 

18Hawók nahan ektémakxa m'a Satanás, cham'a elenmexaxchekxo enxoho, 

¿háxko katnehek katepagkok ekmowána? Ektahak seláneya kéxegke xa, 
hakte kélxénchek kéxegke selántekkesa ko'o kelyekhama' eñama 
ekmowána m'a Beelzebú; 

19Nakso' agkok xa kélxéna nak, ¿Yaksak ekméso apkelmopwancha'a 

elántekkesek kelyekhama' m'a apkelyetleykekxo nak kéltémakxa kéxegke? 
Cháxa keñamak ekwetamaxche megkólakhémo kéxegke xa énxet'ák nak. 

20Elántekkesek agkok ko'o kelyekhama' eñama Dios apmopwána, cháxa 

magkenatcheso ekwa'a kélnepyeseksa kéxegke m'a aptémakxa nak Wese' 
apwányam Dios. 

21“Aptakmelchesek agkok apxagkok énxet ekha nak apyennakte yetlo 

apkelmeykha, méko katnehek ma'a aksok aptakmelcheso nak. 

22Wánxa agkok, apwa'ak agkok pók aptaha apyennakte apagko', 

eyakmaksek nahan, elyementók ma'a ekyókxoho apkelmeykha 
apchásenneykekxoho axta m'a pók nak, tén han ma'a ekyókxoho aksok 
apagkok nak, keñe elmekxak ma'a. 

23“Helmexmakha ko'o m'a énxet apteme nak mehepasmo, keñe m'a énxet 

apteme enxoho mehepasmo ko'o seyancháseykekxa nak, yexpánchesek. 

Espíritu ekmaso ektakhémo 

(Mt 12.43-45) 

24“Tekkek agkok xama kelyekhama' énxet apwáxok, kamhagkok ma'a 

yókxexma ekyamakakxa nak exma meykexa yegmen yakwayam enxoho 
kategyaha ellókasamakxa ekyampé; agkok nahan kót'ak, keñe katnehek 
elchetamso awáxok se'e: ‘Amyekxak sat makham exagkok, cham'a 
sektepakxa axta.’ 

25Takháwok agkok, keñe kóteyágwakxak énxet apwáxok ektémol'a tegma 

kéláxñeso kañe', tén han kéltakmelcháseykekxohol'a ekheyak aksok kañe'. 

26Keñe kaxog, kánchesekxak ma'a siete kelyekhama' elmasagcha'a agko', 

megkaxnawo nak xa mók nak, keñe kasawhaxkohok kalántaxnegwók ma'a 
énxet apwáxok nak, keñe kayeykhágwomhok ektémakxa axta sekxo' agko' 
xa énxet nak.” 

Ekpayheykekxa egwáxok ekmámnaksoho agko' 

27Neyseksa apkeltenneykha Jesús axta entahak ekyennaktésawo ekpeywa 

kelán'a nepyeseksa énxet se'e: —¡Eleñémo agko' kelán'a ektegkeso axta 
exchep, cham'a ektaha axta ekwánegkeso! 

28Aptahak axta apchátegmowágko Jesús se'e: —¡Akke nakso' apkeleñémo 

m'a énxet apháxenmo nak Dios appeywa, tén han ma'a apkelyaheykekxoho 
nak ektémakxa! 

Enxet ekmasagcha'a apkeltémakxa apkeltémo étak aksok sempelakkaso nak 
agweta' 

(Mt 12.38-42; Mr 8.12) 

29Apxámagwokmek axta makham énxet aphakxa Jesús. Aptahak axta 

Jesús apkeltennáseyncha'a énxet'ák se'e: “Asagkek apkeltémakxa énxet 
keso negwánxa nak; apkeltamhok étak aksok sempelakkaso nak 
agweta', wánxa sat kólxekmósek ma'a ektémakxa axta Jonás. 

30Sat katnehek ma'a apwetaya axta énxet'ák apheykha Nínive ektémakxa 

Jonás, magkenatcheso nak agweta' yakwánxa katnehek, sat nahan 
katnehek ma'a ektaha nak Apketche énxet, étak sat énxet magkenatcheso 
agweta' keso negwánxa nak. 

31Kéltemék sat agkok kélyekpelchémo énxet'ák apheykha nak keso 

negwánxa nak, cham'a ekhem nelyekpelchamáxchexa sat, katnamha sat 
wese' eñama ekpayho Nepyeyam, kalsexnenak sat nahan énxet'ák; hakte 
teyépek axta eñémekxa ekmoko keyxwomhok ektémakxa 
apya'áseykegkoho wese' apwányam Salomón, akke exnawok Salomón 
aksok ekyetna nak se'e. 

32Yaknaha sat nahan ma'a énxet'ák apheykencha'a axta tegma apwányam 

Nínive ekhem nelyekpelchamáxchexa sat, cham'a kéltaha sat 

kélyekpelchémo énxet'ák apheyncha'a nak keso negwánxa nak, elsexnenak 
sat nahan énxet'ák; hakte apkelyakmagkasegkek axta apwáxók énxet'ák 
apheykha axta tegma apwányam Nínive, cham'a apkellegaya axta 
apkeltenneykha Jonás, akke exnawok Jonás aksok ekyetna nak se'e. 

Chálewaso ekyetno nak negyókxa 

(Mt 5.15; 6.22-23) 

33“Méko kakpósek chálewaso m'a kélálewasa enxoho, 

megkólpekkenwomek nahan kóneg yántéseksek, néten aksa kólchexnohok 
cha'a, yakwayam enxoho kalsásesexma énxet'ák ektaha 
apkelántaxnegwayam kañe' tegma. 

34Egakta'ák negko'o ekteme chálewaso ekyetno keso negyókxa nak; 

keltásek agkok kélakta'ák, keytek sat elseyexma agkok ekyókxoho kélyókxa; 
wánxa agkok, asagcha'awók agkok kélakta'ák, kasawhekxohok sat 
ekyaktesóxma ekyókxoho kélyókxa. 

35Kóllenxánem keytek kéxegke elseyexma, kápok katnehek ekyaktesóxma. 

36Sawhékxók agkok elseyexma ekyókxoho kélyókxa, méko enxoho 

ekyaktesóxma xama enxoho, tásek katnehek kélweté, ektémol'a 
kalsásesexma m'a chálewaso kélagkok.” 

Jesús apxeyenma nápakta'awo' apkeltémakxa énxet'ák fariseos tén han ma'a 
énxet'ák apkelxekmóso nak segánamakxa 

(Mt 23.1-36; Mr 12.38-40; Lc 20.45-47) 

37Xama axta apkelwátesa apkeltenneykha Jesús, apcháneyáha axta 

etáswók apto apxagkok xama énxet fariseo. Aptaxnegwokmek axta Jesús 
ma'a, aphakmek axta nekha mésa. 

38Apkenatchesek axta énxet fariseo apwet'a melyenyesa apmék Jesús 

amonye yakwayam etwok apto. 

39Wánxa agkok, aptahak axta apcháneya Wese' egegkok se'e: —Kéxegke 

fariseos kólyenyeksohok cha'a empe'ék egheykok kélmeykha nak, tén han 
ma'a sokpayhe kélagkok, wánxa agkok, kalánhok eyke aksok kélmenyexma 
m'a kañe', tén han ma'a eñama nak ekmaso kéltémakxa. 

40¡Kéxegke elyéháxma nak! ¿Yagkólya'ásegkok kéxegke m'a aptaha nak 

apkellané aksok ekyetno nak yókxexmo', tén han ma'a ekyetno nak kañe'? 

41Kólmés kéxegke énxet'ák meyke aksok apagkok ekyetno nak kañe', keñe 

sat kasawhaxkohok ekteme eláxñeyo. 

42“¡Kéxegke laye énxet'ák fariseos! kélmésamol'a Dios nekha pánakte áwa' 

kélenchahayol'a kélto ekweseyl'a menta, tén han ma'a ekweseyl'a ruda, tén 
han ma'a kélmésamol'a nekha aksok ekyókxoho ektémakxa 
kélcheneykekxa nenchahayol'a nento, megkólyahakxók eyke m'a 

nentémakxa ekpéwomo nak, tén han ma'a negásekhayo nak Dios. Cháxa 
eyéméxko nak kóllának kéxegke xa, meyke kélyenseyam kélméso Dios 
nekha aksok xama enxoho. 

43“¡Kéxegke laye énxet'ák fariseos! kéltémo nak kaltakmelhok kéltaháno 

kélakneykekxexa nak, kélmámenyého nak han cha'a epeykesek énxet yetlo 
apcháyo m'a ámay nepyeseksa tegma nak. 

44“¡Kéxegke laye kélhémo nak takhaxpop magwetél'a, 

apkelteyameykencha'awol'a énxet neyseksa mey'áseyak! 

45Aptahak axta anhan apchátegmowágko xama énxet apkelxekmóso 

apnámokkok ektémakxa segánamakxa s'e: —Sẽlxekmóso, 
ẽlyamatcháseyha negko'oxa xa aptahakxa nak appeywa. 

46Wánxa agkok, aptahak axta apchátegmowágko Jesús se'e: —¡Kéxegke 

sat nahan laye kéltaha nak kélxekmóso kélnámokkok ektémakxa 
segánamakxa! kélyeykhasáseykegkoho nak cha'a m'a kéltémókxa nak 
etnahagkok énxet, cham'a megkamopwánal'a elának xama énxet enxoho, 
keñe cha'a megkólanyek kéxegke xa. 

47“¡Kéxegke laye kéltaha nak kélláneso takhaxpop apagkok ma'a énxet'ák 

apkellegaso axta Dios appeywa, cham'a kélyepmeyk nano' axta 
apkelnapma! 

48Kéltemék agkok cha'a xa, keykpelchaxkohok cha'a ekleklamo kélwáxok 

aptamheykegkaxa axta kélyepmeyk nano', hakte axta apkelnapma m'a, 
keñe kéxegke kéllánesa takhaxpop apagkok. 

49“Ekeso eñamakxa aptaha axta appeywa Dios yetlo apya'áseykegkoho s'e: 

‘Aláphaksek sat ko'o énxet'ák apkellegaso nak sekpeywa, tén han ma'a 
énxet'ák seykha amya'a ahagkok nak, etekyók sat eyke nápakha xa énxet'ák 
nak, kólmenxenmakha sat nahan nápakha.’ 

50Hakte ellegásesagkohok sat Dios énxet'ák keso negwánxa nak, eñama 

ekyegkenamaxche axta éma apagkok apyókxoho énxet'ák apkellegaso axta 
appeywa, eyeynamókxa m'a sekxo' axta apkeláneya Dios keso náxop, 
cham'a aptekyawoma axta, 

51eyeynamókxa m'a ekyegkenamaxche axta éma apagkok 

Abel, ekwokmoho m'a apmatña axta Zacarías, cham'a apmatñama axta 
nekha ekwatnamáxchexa aksok tén han nápakha tegma appagkanamap. 
Ellegásesagkohok sat Dios énxet'ák keso negwánxa nak, eñama aptekyawa 
xa énxet'ák nak. 

52“¡Kéxegke sat laye kéltaha nak kélxekmóso kélnámokkok ektémakxa 

segánamakxa! kélmeyókásamáxkoho nak kélagko' ma'a negya'ásegwayam 
nak. Wánxa agkok, akke nahan kólya'ásegweykmok kéxegkáxa, 

megkólhayok nahan elya'ásegwók ma'a énxet'ák apmáheyo nak 
elya'ásegwók. 

53Xama axta aptaha apkeláneya Jesús xa, apkellókok apagko' axta m'a 

énxet'ák apkelxekmóso nak apnámokkok ektémakxa segánamakxa, tén han 
ma'a énxet'ák fariseos, apxámasegkek axta anhan apkelmaxneyeykha, 

54apmokók axta ékkónek, yakwayam enxoho etekkesesek appeywa ekmaso 

keñe esexnena'. 

 

San Lucas 12 
Jesús apxeyenma eyesagko antehek nelmeyókásamáxkoho egagko' 

nentémakxa 

1Apchaknákxeyk axta énxet apxámokma apagko', apkelyegeykpok axta 

cha'a. Apchénawók axta apkeltenneykha Jesús. Apkeltámeséyak axta 
sekxo' aptahak apkeláneya s'e: “Kólawho kéxegke fariseos kempáseyak 
apagkok, cham'a apkelmeyókasamákpoho nak apkeltémakxa. 

2Hakte yáxñakxoho sat keytnekxak ma'a ekyókxoho aksok ekyexamaxche 

nak, kólya'ásegwók sat nahan ma'a ekyókxoho aksok ekpowásamáxkoho 
nak. 

3Kañexchek sat elsakakxaxma m'a ekyókxoho kéltémakxa nak cha'a 

kélpeywa ekyaktesakxaxma; kañexchek sat nahan kélpáxameykha néten 
tegma kaxénaxchek ma'a kélyexamaxkoho axta kéltémakxa kélpeywa kañe' 
tegma. 

Kéméxchek negko'o antehek negaye Dios 

(Mt 10.26-31) 

4“Kéxegke eltennásak se'e enámokkok selásekhayo: nágkólé' aksa énxet 

apmopwána nak hegakhek, hakte mopwanchek hegakhekxak cha'a 
natámen segakhe. 

5Altennaksek sat ko'o kéxegke m'a eyéméxko nak kólé': kólteme cha'a 

kélaye m'a Dios aptaha nak apmopwána hegya'aksek sẽlmaseseykenxa 
natámen segakhe. Nakso', kólteme cha'a kélaye Dios. 

6“Megkólchexayhek cha'a cinco nátétkók yakwayam kólyanmagkasek ánet 

sawo selyakye. Wánxa agkok, megkalwagkámhe eyke Dios xama xa 
ekyókxoho nak. 

7Weykmók eyke kéxegke apkelyetsetcheso Dios ekyókxoho kélwa'. 

Nágkólé' aksa: ennóke kéxegke, megkólhawok ma'a nátétkók. 

Enxet ektaha nak apkelxeyenma Jesús apwesey nápakta'awo' énxet'ák 

(Mt 10.32-33; 12.32; 10.19-20) 

8“Apxénchek agkok xama énxet aptaha sétleykha ko'o nápakta'awo' 

énxet'ák, exének sat nahan aptaha nak Apketche énxet nápakta'awo' Dios 
apkelásenneykha aptaha apchásenneykha xa énxet nak. 

9Enxet mexeyenma nak ko'o sekwesey nápakta'awo' énxet'ák, megkólxének 

sat nahan apwesey nápakta'awo' Dios apkelásenneykha. 

10“Kawomhok sat nahan meyakmagkáseykekxa Dios aptémakxa m'a énxet 

apxeyenma ekmaso nak ma'a aptaha nak Apketche énxet; wánxa agkok, 
eyakmagkásekxak sat eyke Dios aptémakxa m'a énxet apxeyenma nak 
ekmaso Espíritu Santo. 

11“Kélnaklókek sat agkok kéxegke kañe' apchakneykekxexa énxet'ák judíos, 

esenhan ma'a apheykegkaxa nak énxet'ák segyekpelchémo nak, cham'a 
apheykegkaxa nak han énxet'ák ekyawe nak kéláyo, nágkatneykha aksa 
kélwáxok yakwánxa enxoho kóltehek kélpeywa yakwayam 
kólátegmowagkok amya'a, cham'a yakwánxa enxoho kóltehek kélpeywa, 

12hakte wokmek sat agkok yakwánxa kólpakmétek, Espíritu Santo sat 

egkések yakwánxa kóltehek kélpeywa.” 

Sẽléso anxamaksek aksok egagkok 

13Xama énxet axta aptahak apcháneya Jesús nepyeseksa énxet se'e: —

Sẽlxekmóso, yána' hana hegkeyásekxak ko'o eyepma m'a aksok 
sephewayam nak, cham'a sempekkencháseykekxa axta táta. 

14Aptahak axta apchátegmowágko Jesús se'e: —Emók, ¿Yaksak setnéseso 

kélnepyeseksa kéxegke sekyekpelchémo émók, tén han sexpáncheseso 
aksok kélagkok? 

15Kólawho kéxegke neltémo nak agyeykhasaxkohok ekha aksok egagkok; 

hakte megkañamak negyennakte ekmámnaksoho m'a nenxamáseyak nak 
aksok egagkok. 

16Keñe axta aptaha apkeltennáseyncha'a apyetcháseykekxoho s'e: 

“Aphegkek axta xama énxet ekxákma axta aksok apagkok, cham'a 
eknakxamáxko axta ekxámokma aksok ekyexna apkelchekha. 

17Entahak axta elchetamso apwáxok énxet ekxákma aksok apagkok se'e: 

‘¿Háxko sat kexaha atnésesek? Méko seknegkenwánxa aksok ekyexna 
eknakxamáxche nak.’ 

18Entahak axta elchetamso apwáxok se'e: ‘Ekya'ásegkok kaxwo' yakwánxa 

atnésesek. Apalchesegmak sat tegma sekxátamakxal'a aksok ekyexna 
eknakxamáxche, keñe sat alánekxak apkelyawe tegma sekxátamakxa 
aksok ekyexna eknakxamáxche nak, yakwayam enxoho axatmok 
ekyókxoho m'a aksok eknakxamáxche nak, tén han ma'a ekyókxoho aksok 
ahagkok nak. 

19Keñe sat katnehek kapakmésmakha ewáxok se'e: ‘Xámo' nak la'a aksok 

seltakmelcheso yakwayam amha ekyókxoho apyeyam; allókasek sat 
sekyampé, atwok sat aksa sekto, eynek sat nahan ma'a sekya nak, 
katakmelhok sat nahan sekha.’ 

20Aptahak axta Dios apcháneya s'e: ‘Enxet ekyéháxma. Yetsapok sat xép 

keso axta'a nak. ¿Yaksak sat kaxkekxak ma'a aksok apagkok 
apkeltakmelchesama nak?’ 

21Cháxa ektémakxa nak han énxet apxámáseyak nak aksok apagkok xa, 

méko eyke aksok apagkok nápakto' Dios.” 

Dios apkeltakmelcheso apketchek 

(Mt 6.25-34) 

22Keñe axta aptaha apkeláneya Jesús apkeltámeséyak se'e: “Ektahak ko'o 

seláneya kéxegke s'e: ‘Nágkatne aksa ekxeyenma kélwáxok, yaksak sat 
kexaha antók neyseksók negha, nágkaxénmakha nahan kélwáxok ma'a 
yakwayam nak kólántaxnekxak neyseksók kélha. 

23Hakte ennókek ma'a negyennakte nak megkaxnawok nento, keñe m'a 

negyókxa nak megkaxnawo apáwa. 

24Kóllano hana máma: meknekxék cha'a aksok aktek, menakxehek nahan 

cha'a aksok ekyexna, méko nahan apxátamakxa aksok ekyexna apnakxo; 
wánxa agkok, Dios akke apkeleykegkok cha'a aptéyak. ¡Ennókók agko' eyke 
kéxegke, megkólhawok ma'a náta! 

25Megkólwanchek kéxegke kólwennaktéshok kélha keso náxop, xámok 

eykhe katnehek ekxéneykha kélwáxok kólwennaktéshok kélha. 

26Megkólwanchek agkok kéllana xa kélmáheyo nak kólwennaktéshok kélha, 

chakhók nahan kaxénmakha kélwáxok ma'a ekyókxoho aksok nak. 

27“Kóllano hana ektémakxa nak éktega pánakte exnók: megkaltamheykha, 

megkalnexpagák nahan. Wánxa agkok, ektahak ko'o seláneya kéxegke s'e: 
axta exnágweykekxohok wese' Salomón ektémakxa axta eltakmela aksok 
apagkok xama enxoho xa pánakte exnók nak. 

28Aptemésesek agkok nahan aptaxneyáseykekxa ektaxno Dios pánakte 

exnók xa ektaha nak, cham'a elakna nak yókxexma xama ekhem agko', 
keñe mók ekhem kólchexak nátex, eyeykhásamhok sat eyke ekxéneykha 
apwáxok Dios kéxegke kéltaha nak ekmasextoho kélteme 
megkólya'áseyam. 

29Nágkalyakhapmakha aksa kélwáxok kéltegyeyncha'a enxoho kélto tén 

han ma'a kélyenéyak nak. 

30Cháxa ekyetnakhasamol'a apwáxók énxet'ák apheykha nak náxop 

ekyókxoho xa aksok nak, yetneyk eyke kéxegke Kélyap apha nak ma'a 
néten, apya'áseykegkoho nak eyéméxko kéxegke xa. 

31Kaxénmakha sekxo' kélwáxok ma'a aptémakxa nak Wese' apwányam 

Dios, keñe sat kólxawak kéxegke ekyókxoho xa aksok nak. 

Nenxamáseyak aksok ma'a néten 

(Mt 6.19-21) 

32“Nágkólé' aksa kéxegke kéltaha nak seknaktóso nekkések; kélkántawók 

eykhe kéxegke, wánxa agkok, apmokók eyke egkések kéxegke aptémakxa 
nak Wese' apwányam ma'a Dios, aptaha nak Kélyap, eñama m'a 
apkelásekhayo nak. 

33Kólchexeykxa aksok kélagkok, kólmés ma'a énxet meyke nak aksok 

apagkok; kóllenxánem kólwetak ma'a yágkentamáhak megkatné nak ápak, 
tén han kólxámasagkok aksok kélagkok meyke néxa m'a néten, cham'a 
megkapwagkexa nak etxek énxet apmenyexma tén han megkatamakxa nak 
cha'a aksok askok. 

34Hakte cham'a ekhágkaxa enxoho ekxámokma aksok kélagkok, cha'a 

kaxénmakha nahan kélwáxok ma'a. 

Kóllánekxa kéltahakxa 

35“Kóllánekxa kéltahakxa, kólántaxnekxa' kélnakta, yetlo kélálewaso 

chálewaso kélagkok. 

36Kólteme kéxegkáxa m'a aptamheykegkaxal'a wese' apkeláneykha 

apkelhaxanmol'a ewatak wese' apagkok yenyentak elánéxchexa 
sẽlyamhopma, yakwayam enxoho emeykesesek átog ekmanyehe agko', 
cham'a aptekpagwakto enxoho átog apwa'akto m'a wese'. 

37Apkeleñémo apagko' wese' apkeláneykha apwakto enxoho m'a wese' 

apagkok, cham'a apwetágwakto enxoho menaktena. Yának sat nahan 
exmakha wese' apagkok ma'a nekha mésa, keñe sat elagkok aptéyak. 
Nakso' xa sektahakxa nak seláneya kéxegke. 

38Apkeleñémo apagko' wese' apkeláneykha apkelwetágwakto enxoho wese' 

apagkok menaktena axta'a eyseksok esenhan amonye elsaye nak. 

39Kólya'ásegwomho kéxegke s'e: apya'ásegkok agkok ekwánxa ekhem 

yakwánxa ewak apmenyexma énxet ekha nak apxagkok, megyohok 
kólmeykesesek átog yakwayam kólmenyexchesek aksok apagkok. 

40Kóllánekxa nahan kéltahakxa kéxegkáxa; hakte ewatak sat ektaha nak 

Apketche énxet neyseksa megkólhaxanma.” 

Kélásenneykha meyenseyam aptamheykha tén han kélásenneykha 
apyenseyam náksa aptamheykha 

(Mt 24.45-51) 

41Aptahak axta apkelmaxneyeyncha'a Pedro s'e: —Wese', ¿negko'oya aksa 

ẽltennáseyha xa aksok apyetcháseykekxoho nak, apyókxoho énxet 
enxeykel'a? 

42Aptahak axta Wese' egegkok se'e: “Enxet kélásenneykha meyenseyam 

nak aptamheykha, tén han ma'a apya'áseykegkoho nak aksok, cham'a 
apchásenneykekxohol'a wese' apagkok eltakmelchesesek ma'a 
apkeláneykha apheykha nak apxagkok, yakwayam enxoho elmésagkok 
aptéyak ekwokmo enxoho apteykegkaxa aptéyak. 

43Apkeleñémo agko' énxet kélásenneykha apwetágweykxo enxoho wese' 

apagkok apkelana m'a apkeltamhókxa axta etnehek. 

44Eltennásek ko'o kéxegke peya esawhohok elmések aksok apagkok wese' 

yakwayam eltakmelchesesek xa kélásenneykha nak. Nakso' xa sektahakxa 
nak seláneya kéxegke. 

45Wánxa agkok, xénchek agkok apwáxok peya mewakxék heykxa wese' 

apagkok ma'a apkeláneykha nak, keñe enaktawasagkohok ma'a 
apkelxegexma'a aptamheykha, tén han ma'a kelán'ák eltamheykha nak, 
apxakko' aksa etwok apto, apxakko' aksa nahan ének anmen ekwokmoho 
eyakha, 

46keñe ewatak wese' apagkok neyseksa melhaxnakxoho, mey'asagkehek 

nahan ekwánxa hora, eñásesagkohok nahan, exnéshok ekwánxal'a 
kéllegasáseykegkoho m'a énxet'ák melyaheykekxoho nak wese' apagkok. 

47“Enxet kélásenneykha apya'áseykegkoho nak aksok apmopmenyého 

elának wese' apagkok, wánxa agkok, melánekxék eyke aptahakxa, 
melyahakxók nahan aptémakxa appekkencháseykekxa appeywa, awanhok 
agko' sat katnehek kéllegasáseykegkoho. 

48Wánxa agkok, asextók sat eyke katnehek kéllegasáseykegkoho wese' 

apkeláneykha apkelané nak aksok neyseksa mey'áseyak, cham'a 
ekpayhawo neykhe kóllegásesagkohok. Enxet apxawé nak ekyawe 
apya'áseyak, awanhek sat nahan katnehek kéltémo etneykha; énxet 
kélásennagko nak yakwayam etneykha, kólyateyagkohok kélagko' sat 
nahan kólának eyanchesagkohok ma'a aptamheykha. 

Jesús keñamak apkexpánchásamap énxet 

(Mt 10.34-36) 

49“Ekwa'ak axta ko'o seksókmoho táxa yakwayam ayensak keso náxop; 

eltamhok eykhe ko'o kálewak heykxa xa táxa nak. 

50Asagko' agko' sat ko'o katnehek seklegeykegkoho, eklegágkok ko'o 

kaxwo' nak, kawomhok sat ma'a ektemegwokmo sat néxa 
seklegeykegkoho. 

51¿Kélaneykeya kéxegke asókmohok ko'o meyke ektahakxa egwáxok 

sekwa'a keso náxop? Eltennásek ko'o kéxegke masókmoho xa, wánxa 
seksókmoho m'a apkexpánchásamap nak énxet. 

52Sakhem eyeynawo apkexpánchásamap cinco apheykha nak xama tegma, 

apkántanxo sat etnehek apkelenmexma m'a apkánet nak, katnahagkok sat 
nahan cha'a. 

53Yenmexekxak sat apketche énxet, keñe sat ma'a apketche yenmexekxak 

apyap; kanmexekxak sat étche m'a kelán'a, keñe sat étche kanmexekxak 
ma'a egken; enmexma sat katnekxak yepyámog ma'a atánegken, keñe sat 
atánegken katnekxak enmexma m'a yepyámog.” 

Aksok magkenatcheso agweta' keso negwánxa nak 

(Mt 16.1-4; Mr 8.11-13) 

54Aptahak axta anhan apkeláneya Jesús énxet'ák se'e: “Kélwet'ak agkok 

kéxegke ektepa yaphopé ekpayho nak ektaxnegwánxa ekhem, kólxének 
nahan peya kamme', kamme' nahan. 

55Kexchahakmek agkok nexcheyha, kólxének peya kamexnek. Kamexnek 

nahan. 

56Kéxegke kélmeyókásamáxkoho nak kéltémakxa, kélwanchek agkok 

kólya'asagkohok kéxegke ektémakxa néten, tén han keso náxop, ¿Yaksak 
ektaha megkólewagko nak kólxének kéxegke ektahakxa aksok 
magkenatcheso agweta' keso negwánxa nak? 

Nenlenxáneyam agásekhekxohok egmók senmexeykha 

(Mt 5.25-26) 

57“¿Yaksak ektaha megkólewagko nak kólyekpelkohok kélagko' ma'a aksok 

ekpayhawo nak anlának? 

58Peyk agkok kólya'aksek kéxegke nápakta'awo' ma'a énxet'ák 

segyekpelchémo nak, kólyetlakxa nahan ma'a énxet ektaha nak apkeltémo 
esexnena', kólmohok aphakxa m'a énxet segyekpelchémo nak, 
kóllenxánem nahan kaxnágwakxohok mók kélpakmeyesma neyseksa 
kélpakhetchásamáxkoho, yakwayam enxoho megkólnaklewek kéxegke 
nápakta'awo' ma'a énxet'ák segyekpelchémo nak; agkok kóltahak xa, 
egkések katnehek énxet segyekpelchémo sẽlpextétamo, keñe sẽlpextétamo 
exatmok kéxegke kañe' tegma negmomaxchexa. 

59Megkólántépekxék sat kéxegke m'a ekwokmoho kélsawhawo selyakye 

kélagkok kélyanmagkaso. Nakso' xa sektahakxa nak seláneya kéxegke.” 

 

San Lucas 13 
Kéméxchek agyakmagkasek egwáxok 

1Apkelmeyákxeyk axta aphakxa Jesús nápakha énxet, cham'a ektaha axta 

xa, kéltennáseyha axta anhan Jesús apkeltémo Pilato etekyók nápakha 
énxet'ák apkeleñama Galilea neyseksók apkennapma aksok nawha'ák 
apméso Dios, keñe ekyepetchákxo aksok nawha'ák éma agkok kélméso 
Dios éma apagkok xa énxet'ák nak. 

2Aptahak axta apkeláneya Jesús se'e: “¿Kélaneykeya kéxegke mexnawok 

pók énxet'ák ekyawe melya'asáxma xa énxet'ák apkeleñama nak Galilea 
apkeletsapa nak? 

3Eltennásek ko'o megkañama xa; agkok kéxegkáxa kólyakmagkásak 

kélwáxók, kóletsapok sat nahan kéxegkáxa. 

4¿Kélanagkamcheya anhan kéxegkáxa mexnawok pók énxet'ák apheykha 

Jerusalén ekyawe apkelsexnánémap ma'a dieciocho énxet'ák apkeletsapa 
axta, cham'a apchahapwakto axta tegma apwennakte ekpayho axta Siloé? 

5Eltennásek ko'o megkañama xa; agkok kólyakmagkásak kéxegkáxa 

kélwáxok, kóletsapok sat.” 

Jesús apyetcháseykekxoho yámet ekwesey higo meyke ekyexna 

6Apkeltennáseyha axta anhan Jesús énxet'ák apyetcháseykekxoho, 

aptahak axta s'e: “Yetneyk axta higo yámet kélcheneykekxa neyseksa 
apkeneykekxexa anmen yámet xama énxet. Apteyanegwákxok axta 
apkeltamho étak ekyexna higo. Axta eyke ét'ak ekyexna xama enxoho. 

7Keñe axta aptaha apcháneya énxet ektaha axta aptakmelcheso 

kélcheneykekxexa anmen yámet se'e: ‘Elano, apkántanxo apyeyam 
entemék sekteyánegweyktamho ko'o s'e higo yámet nak, seltémo eykhe 
ótak ekyexna, akke ateyk ekyexna xama enxoho. Eyakten sat; Chakhók 
katnamok namyep.’ 

8Wánxa agkok, aptahak axta apchátegmowágko énxet ektaha axta 

aptakmelcheso namyep se'e: ‘Wese', yoho aksa sekxo' makham katnamok 
se'e apyeyam nak; ko'o sat ayelpagkasesek xóp, aksok áwa' apák sat nahan 
anegkenek awhak. 

9Lapmaxchek sat keyxek sektemésesa enxoho xa, sat agkok keyxnak, keñe 

sat eyaktének.’ ” 

Jesús aptakmelcheseyam xama kelán'a ékhé, ekhem apkellókasamakxa 
apkelyampé énxet'ák judíos 

10Apkelxekmósek axta Jesús énxet'ák kañe' apchakneykekxexa énxet'ák 

judíos ekhem sábado apkellókasamakxa axta apkelyampé énxet'ák judíos; 

11xama kelán'a axta anhan eghak ma'a ekweykmo axta dieciocho apyeyam 

ekháxamáxche. Espíritu ekmaso axta ekteméseso ékhé, yawanchek axta 
kapewhok katnamha xama enxoho. 

12Xama axta apwet'a Jesús xa kelán'a nak, apwóneyha axta, aptahak axta 

apcháneya s'e: —Kelán'a, yenyókek kaxwo' ma'a ektémakxa axta 
ekháxamáxche. 

13Appaknegwokmók axta Jesús xa kelán'a nak. Yetlókók axta anhan 

ekmowána kapewhok katnamha, keltemésesek axta anhan 
apcheymákpoho Dios. 

14Wánxa agkok, aplókek axta eyke m'a énxet aptaha axta apkemha 

apmonye apchakneykekxexa énxet'ák judíos, hakte ekhem 
apkellókasamakxa apkelyampé énxet'ák judíos axta m'a aptakmelchesekmo 
axta Jesús xa kelán'a nak. Aptahak axta apkemha apmonye judíos 
apkeláneya énxet'ák se'e: —Wánxa aksa seis ekhem negmowána 
antemeykha; kélwanchek kólxegmak xa ekhem nak, yakwayam enxoho 
kóltakmelchesók ektémakxa kélháxamáxche, háwe eyke m'a ekhem sábado 
nak, nellókasamakxa nelyampé. 

15Aptahak axta apcháneya Wese' egegkok se'e: —Kéxegke 

kélmeyókásamáxkoho nak kéltémakxa, ¿Megkóllekkeseya kéxegke táma 
weyke kéltóso, yámelyeheykok esenhan, cham'a ekhem nellókasamakxa 
nak nelyampé, yakwayam enxoho kólágwakxak yegmen? 

16Hakte Abraham aptáwen neptámen se'e kelán'a nak, dieciocho apyeyam 

nahan weykmok ekteméseso Satanás xa ektémakxa nak ekháxamáxche. 
Payhawók agmasésesek ektémakxa ekháxamáxche ekhem 
nellókasamakxa nelyampé xa kelán'a nak. 

17Xama axta aptaha appeywa Jesús xa, apkelmegkágweykxók axta 

apkelleg'a ektaha axta apkenmexeykha; kelpayheykxeyk axta eyke 
apwáxók apyókxoho énxet apkelwet'a m'a aksok sempelakkaso nak 
agwetak apkelana axta Jesús. 

Jesús apyetcháseykekxoho yámet ekweseyl'a mostaza aktek 

(Mt 13.31-32; Mr 4.30-32) 

18Aptahak axta anhan Jesús apkeltenneykha s'e: “¿Yaksak aksok 

egwanchek agyetchásekxohok ma'a aptémakxa nak Wese' apwányam 
Dios? ¿Yaksak nahan egwanchek aghésho'? 

19Cha'a hawók ma'a yámet ekweseyl'a mostaza aktek apkeneykekxal'a 

xama énxet yókxexma apagkok, kawanák nahan ekwokmoho ektaha yámet 
ekyawe, kalánegwók nahan nátétkók axanák ma'a aktegák.” 

Jesús apyetcháseykekxoho kempáseyak 

(Mt 13.33) 

20Aptahak axta anhan apkeltenneykha Jesús se'e: “¿Yaksak aksok 

egwanchek aghésho' aptémakxa nak Wese' apwányam Dios? 

21Máxa m'a kempáseyak ekmeykencha'awol'a kelán'a kanchahak hótahap 

apxámokma yakwayam kampasagkok apyókxoho hótahap ekyelakteso.” 

Ektahakxa nak ketsék átog 

(Mt 7.13-14,21-23) 

22Apkelxekmósek axta Jesús énxet'ák nátegma apwánxa axta cha'a, tén 

han ma'a apheykegkaxa nak énxet, cham'a apmeyákxo axta Jerusalén. 

23Xama énxet axta aptahak apkelmaxneyeykha s'e: —Wese', 

¿apkántawoya énxet yakwayam elwagkasakpok teyp? Aptahak axta 
apchátegmowágko Jesús se'e: 

24Kóllenxánem kólántexek ma'a ektahakxa nak ketsék átog; hakte 

eltennásek ko'o kéxegke apxáma eykhe énxet apmáheyo elántexek, 
mopwancha'ak sat eyke elántexek. 

25Apkempákxeyk sat agkok néten ma'a ektaha nak apxagkok tegma, tén han 

ma'a apchápeykxo enxoho átog, sat kóltehek kélpeywa kéxegke 
kélchakneykha yókxexma s'e: ‘Wese', henlekkes negko'o átog.’ Wánxa 
agkok, sat etnehek yátegmowagkok Wese' s'e: ‘May'ásegkok ko'o 
kéleñamakxa kéxegke.’ 

26Keñe sat kóltehek kélpeywa kéxegke s'e: ‘Nenteykegkek axta nentéyak 

xamo' xép, negyeneykegkek axta anhan negyenéyak xamo', elxekmóshok 
axta anhan cha'a exchep énxet'ák ámay egagkok nepyeseksa tegma.’ 

27Sat eyke etnehek makham yátegmowagkok se'e: ‘Eltennásek xeyk 

may'ásegkok kéleñamakxa kéxegke. ¡Náhelyepetkoho kéxegke 
elmasagcha'a nak kéltémakxa!’ 

28Sat kóllekxagwaha kéxegke m'a, kóltakxek sat nahan kélma'ák eñama 

kéllegeykegkoho ekmáske, cham'a kélwet'a sat Abraham, Isaac, Jacob, tén 
han ma'a apyókxoho énxet'ák apkellegaso axta Dios appeywa apheyncha'a 
enxoho m'a aptémakxa nak Wese' apwányam Dios, cham'a kélántekkesa 
sat yókxexma kéxegke. 

29Hakte elwak sat énxet'ák apkeleñama nexcheyha, nepyeyam, teyapmakxa 

ekhem, tén han ma'a taxnegwánxa ekhem, yakwayam exmakha etawagkok 
aptéyak ma'a aptémakxa nak Wese' apwányam Dios. 

30Wánxa agkok, meyke kéláyo sat kóltemesásekxak nápakha énxet'ák ekha 

nak kéláyo keso negwánxa nak, keñe sat kóltemesásekxak ekha kéláyo m'a 
nápakha énxet'ák meyke nak kéláyo keso negwánxa nak. 

Jesús apkelekxagweykha apkelanyo tegma apwányam Jerusalén 

(Mt 23.37-39) 

31Apkelwokmek axta anhan nápakha énxet'ák fariseos. Aptahak axta 

apcháneya Jesús se'e: —Emhok sat mók nekha, Herodes apmokók yakhek 
xép. 

32Aptahak axta apchátegmowágko Jesús se'e: —Kóltakhoho, kólteme 

kóltennásekxak yemmáleg se'e: ‘Elano, sakhem selántekkesa ko'o 
kelyekhama', saka sat nahan, eltakmelchesekmek nahan elháxamáxche, 
mók ekhem sat apenaksek xa.’ 

33Alenxanmohok sat eyke ko'o sekxega sakhem, saka, tén han mók ekhem, 

hakte megkapayhawok yetsapok énxet Dios appeywa aplegaso 
megkatnahakxa nak tegma apwányam Jerusalén. 

34“¡Jerusalén, Jerusalén! Kélnapmakxa nak cha'a Dios appeywa 

apkellegaso nak, kélyetneykxa nak han cha'a meteymog ma'a seykha 
amya'a Dios apkeláphaso nak! ¡Hágkaxwe amawhok wánchásekxak 
énxet'ák apheykha xa Jerusalén, ektémol'a kánchásekxak étkók tat'a kóneg 
axampagkok, axta eyke kólmáheyók kéxegke! 

35Kóllano hana tegma appagkanamap kélagkok, méko sat katnehek 

eyásekha'a; eltennásek ko'o kéxegke peya mehelwetekxók cha'a 
ekwokmoho ekhem kéltaha kélpeywa s'e: ‘¡Tásek sat katnehek apxénamap 
xa apwa'a nak yetlo apsáyam Wese' egegkok apwesey!’ 

 

San Lucas 14 
Jesús aptakmelcheseyam xama énxet elyepháheyak axta apyempehek 

1Aptaswokmek axta apto Jesús xama apkemha apmonye fariseo apxagkok, 

cham'a ekhem apkellókasamakxa axta apkelyampé, apháha axta anhan 
nápakha énxet'ák fariseos apmoko elanha aptahakxa Jesús ma'a. 

2Apheyk axta anhan xama énxet elyepháheyak axta apyempehek ma'a, 

ekpayhókxa axta aphakxa Jesús. 

3Apkelmaxneyáha axta Jesús énxet'ák apkelxekmóso nak apnámokkok 

ektémakxa segánamakxa, tén han ma'a énxet'ák fariseos, aptahak axta 
apkeláneya s'e: —¿Hẽlhoya antakmelchesók xama énxet apháxamap 
ekhem sábado nellókasamakxa nak nelyampé, mehẽlho' enxeykel'a? 

4Apkelwanmeyágkek axta eyke aksa xa énxet'ák nak. Keñe axta 

appaknegwokmoho Jesús énxet apháxamap, aptakmelchesekmek axta, 
keñe axta apcháphasa. 

5Aptahak axta anhan Jesús apkeláneya énxet'ák fariseos s'e: —

Apteyekmek agkok kéxegke kélketche kañe' yámelchet esenhan ma'a 
weyke kéltóso nak, ¿Megkólleyheya heykxa eyakhawo enxoho m'a ekhem 
nellókasamakxa nak nelyampé? 

6Mopwancha'ak axta apmoko elátegmowagkok xama enxoho. 

Enxet'ák kéláneyeykha epásegwók elyamhopma 

7Xama axta apwet'a Jesús apkelyéseyncha'a nentaháno eltakmela nekha 

mésa m'a énxet'ák ektaha axta kéláneyeykha, aptahak axta 
apkelpakhetchesa s'e: 

8—Kéláneyaxchek agkok kéxegke kóltáswók nento elánamáxchel'a 

sẽlyamhopma, nágkólhem aksa m'a nentaháno ektakmela nak, hakte ewak 
katnehek xama énxet kéláneyeykha megkólhawo nak kéxegke, 

9keñe ey'áwak kéxegke énxet ektaha axta apkeláneyeykha, etnehek nahan 

yának se'e: ‘Egkes aptaháno s'e pók nak.’ Keñe kólhamok kéxegke mók 
taháno yetlo kélmegkakto. 

10Kéláneyaxchek agkok kéxegke, kólhem sat ma'a taháno ekyetno nak 

axayo' agko', apkexyekmek agkok ektaha nak apkeláneyeykha kéxegke, 
etnehek yának se'e: ‘Emók, exnem nentaháno ektakmela nak.’ Keñe sat 
kólahapmakha kéxegke nápakta'awo' énxet'ák apheykha nak nekha mésa, 
kéltaha enxoho xa. 

11Hakte kéxegke ektahakxa enxoho kéltémo kólawho nepyeseksa 

kélnámokkok, mékoho sat kóltemesásekxa', keñe sat kéxegke 
kéltemesásamáxche nak mékoho, ekha kéláyo sat kóltemesásekxa'. 

12Aptahak axta anhan apcháneya Jesús énxet ektaha axta apcháneyeykha 

s'e: —Kéllanak agkok kéxegke ektámáxche, esenhan ma'a nento 
ektámáxche taxnamla'a, nágkóláneyha aksa kélnámokkok kélásekhayókxa 
nak, tén han ma'a kélyáxeg, tén han ma'a kélteme kélnámokkok nak, tén 
han ma'a kelwese'e kélhóxo nak, hakte yáneyha sat nahan kéxegkáxa xa 
énxet'ák nak, cháxa kélxaka kéxegke ekyakmageykekxa eñama kélteme xa. 

13Kéllanak agkok kéxegke ektámáxche, Kóláneyha sat ma'a énxet meyke 

aksok apagkok nak, tén han ma'a énxet'ák apkelyelkamap nak, tén han ma'a 
meyke aptapnák nak, tén han ma'a meyke apakta'ák nak; 

14kapayhekxak sat nahan kélwáxók, hakte mopwancha'ak eyanmagkasesek 

kéxegke xa énxet'ák nak, keytek sat eyke kéxegke ekyakmageykekxa 
kéltahakxa m'a ekhem apnakxétekhágwokmo sat énxet'ák apkelpéwomo 
nak. 

Jesús apyetcháseykekxoho ekyawe ektámáxche nento taxnamla'a 

(Mt 22.1-10) 

15Xama axta apleg'a xama énxet apheykha axta nekha mésa xa, aptahak 

axta apcháneya Jesús se'e: —¡Apkeleñémo agko' énxet appásegwayam 
nak elánéxchexa nento aptémakxa nak Wese' apwányam Dios! 

16Aptahak axta apchátegmowágko Jesús se'e: —Apkelanak axta 

ektámáxche ekwányam xama énxet, apkeláneyáha axta énxet apxámokma. 

17Xama axta ekpenchásexko ekhánamáxche nento, apcháphásek axta 

xama apchásenneykha yakwayam etnehek apkeltennáseykekxa énxet'ák 
ektaha axta kéláneyeykha s'e: ‘Kólxegma exnek kaxwo', penchásexchek 
ekhánamáxche nento.’ 

18Apyókxoho axta eyke apkelxénak ekyetna elya'asakxaxma. Aptahak axta 

apmonye kélpakhetcheso s'e: ‘Kaxwo' xeyk ko'o ekmak yókxexma ahagkok, 
atyánegwomhok sat. Eltennés sat háwe eykhe mapekheykha. 

19Keñe axta pók aptaha s'e: ‘Kaxwo' xeyke ektegya'ak ko'o diez weyke 

yakwayam altemésesha, ekmokók eykhe eykkónek. Eltennés sat háwe 
eykhe mapekheykha.’ 

20Keñe axta pók aptaha s'e: ‘Kaxwo' xeyk elyamhápak ko'o, mowanchek 

axog.’ 

21Aptakháwok axta m'a wese' apchásenneykha nak, apkeltennásekxeyk 

axta wese' apagkok ekyókxoho xa ektahakxa axta apkelpakmeyesma 
énxet'ák. Keñe axta aplawa m'a wese'. Aptahak axta apcháneya 
apchásenneykha s'e: ‘Emhok heykxa m'a ámay nepyeseksa tegma nak, tén 
han ma'a ámay étkók apkelmaheykegkaxal'a énxet. Enaklanta sat énxet 
meyke aksok apagkok se'e, tén han ma'a énxet'ák apkelyelkamap nak, tén 
han ma'a énxet'ák meyke apakta'ák nak, tén han ma'a meyke aptapnák nak.’ 

22Nano' axta entahak aptaha apcháneya wese' apagkok apchásenneykha 

s'e: ‘Wese', elanak xeyk ko'o m'a apkeltamhókxa exchek alának xép, 
awanhek eyke makháxma s'e.’ 

23Keñe axta aptaha wese' apcháneya apchásenneykha s'e: ‘Emhok kaxwo' 

ámay tén han ma'a ámay étkók ekmaheyak nak neyáwa apheykegkaxa 
énxet, elyáteyagkoho sat yának elántexek pók énxet'ák yakwayam enxoho 
elánhok ma'a exagkok. 

24Eltennásek ko'o peya metawagkok ektámáxche selané xa apmonye'e 

exchek seláneyeykha.’ 

Ektémakxa negyetlo Cristo 

(Mt 10.37-38) 

25Apxámok axta énxet apyetlo Jesús, appeynchakpok axta neptámen Jesús, 

keñe axta aptaha apkeláneya énxet'ák se'e: 

26“Elya'aweyktek agkok kéxegke eyesextoho enxoho selásekhayo, keñe 

kólásekhohok kélagko' ma'a kélyap, tén han ma'a kélchána, tén han ma'a 
kélnakteyegka'a, tén han ma'a kélketchek nak, tén han ma'a kélyáxeg nak, 

tén han ma'a kélyáxeg kelwán'ák nak, tén han ma'a kélásekhamáxkoho 
kélagko' nak, megkólwanchek kóltehek seltámeséyak. 

27Agkok kólpatmak aksok ektegyéso kélagkok, tén han mehelyetlokmo 

enxoho, megkólwanchek kóltehek seltámeséyak. 

28Kélmokók agkok kéxegke kóllának tegma netno', megkatnehek 

megkólheykha yakwayam kalchetmok sekxo' kélwáxok yakwánxa kammok 
ekyanmaga, yakwayam enxoho kólya'asagkohok ekyetna selyakye 
yakwayam kólpenchesek apyókxoho tegma. 

29Agkok kalchetámak kélwáxok, kélpekkena enxoho aksa m'a tegma 

apowhak ekyennaktéso nak, keñe megkólwanchek kólpenaksek xa tegma 
nak, apyókxoho énxet sat nahan yesmaksek ektaha apweté xa. 

30Etnehek nahan apkelpeywa s'e: ‘Apkelanak axta apxagkok xa énxet nak, 

keñe megkapwagko apmoko epencheshok apyókxoho.’ 

31Peyk agkok nahan emhagkok kempakhakma xama wese' yakwayam 

yenmexek ma'a pók wese' nak, exek sekxo' yakwayam kalchetmok 
apwáxok, apwanchek kexaha yenmexchesek diez mil sẽlpextétamo m'a 
veinte mil sẽlpextétamo apkeláphaso m'a pók wese' ektaha nak 
apkenmexma. 

32Xénchek agkok apwáxok megkapwagko yenmexek pók, keñe eláphaksek 

apkeltennágwayam yakwayam elwátesagkok apkello, cham'a apha enxoho 
makham makhawo' ma'a pók wese' nak. 

33Sat agkok kólchexeyk kéxegke ekyókxoho aksok kélagkok ekyetnakxa 

enxoho, megkólwanchek kóltehek seltámeséyak. 

Yásek meyke nak ekmáske 

(Mt 5.13; Mr 9.50) 

34“Tásek ma'a yásek nak; wánxa agkok, massék agkok ma'a ektémakxal'a 

ekmáske yásek, ¿háxko katnehek kólmaha makham? 

35Yawanchek nahan katakmelchesek xóp, megkapasmek nahan pa'at apák 

nékheso nak. Kólchexak aksa. Kéxegke ekha nak kélheyk'ák, kóleyxho xa.” 

 

San Lucas 15 
Jesús apyetcháseykekxoho énxet apkeláneykha nekkések apweteykekxa 

aptóso apxegányam 
(Mt 18.10-14) 

1Apyókxoho énxet'ák apkelmomo selyakye yakwayam kólmések wese' 

Roma axta apkelmahágkok aphakxa Jesús, yakwayam yeyxwomhok 
apkeltenneykha, tén han ma'a énxet'ák elmasagcha'a axta apkeltémakxa. 

2Apkelpakmeteyha axta énxet'ák fariseos, tén han ma'a énxet'ák 

apkelxekmóso axta apnámokkok ektémakxa segánamakxa. Aptahak axta 
apkelpakmeta s'e: —Apkelápeyha nak énxet'ák melya'asáxma xa énxet nak, 
aptókok nahan xamo' aptéyak. 

3Keñe axta aptaha apkeltenneykha Jesús aksok apyetcháseykekxoho s'e: 

4“Apyetneyk agkok kéxegke kélnaktóso cien nekkések, keñe exyenmok 

xama, kólchexak aksa yókxexma m'a noventa y nueve nekkések nak, keñe 
kólchetmok ma'a nekkések apxegányam ekwokmoho kélwetákxo. 

5Kélwetákxeyk agkok, kapayhekxak nahan kélwáxok, keñe kólpatmekxa'. 

6Kélwákxeyk agkok kélxagkok, keñe kólánchásekxak kélnámokkok, tén han 

ma'a kélhóxo nak, keñe kóltehek kólának se'e: ‘kalpayhekxak sat egwáxok 
negyókxoho nak, hakte ekwetákxeyk ko'o nekkések sektóso apxeganakmo 
axta.’ 

7Eltennásek ko'o kéxegke m'a apyakmagkasa enxoho apwáxok xama énxet 

ekmaso nak aptémakxa, awanhek katnehek elpayheykekxa apwáxók 
énxet'ák apheykha nak néten, megkaxók ma'a ekweykenxal'a 
apkelpeykesáseykekxa apwáxók noventa y nueve énxet'ák eltakmela nak 
apkeltémakxa, cham'a megkeyméxko nak elyakmagkasek apwáxók. 

Jesús apyetcháseykekxoho xama kelán'a ekweteykekxa xama sawo selyakye 
ekxegányam 

8“Yetneyk agkok nahan xama kelán'a diez sawo selyakye, xeganakmek 

agkok xama m'a sawo selyakye nak, megkatnehek megkálewaso 
chálewaso, káxñeksek nahan kañe' tegma, katakmelcheshok nahan étamso 
ekwokmoho ekwetákxo. 

9Wetákxeyk agkok, kánchásekxak námokkok, tén han ma'a ekhóxo nak, 

katnehek nahan kalának se'e: ‘Kalpayhekxak sat egwáxok negyókxoho nak, 
hakte ekwetákxeyk ko'o sawo selyakye ekxegányam axta.’ 

10Eltennásek ko'o kéxegke m'a apyakmagkasa enxoho apwáxok xama 

énxet ekmaso nak aptémakxa, kalpayhekxak apwáxók Dios 
apkelásenneykha m'a néten.” 

Jesús apyetcháseykekxoho énxet meyakmagkáseykekxa axta aptémakxa 
apketche 

11Aptahak axta anhan apkeltenneykha Jesús apyetcháseykekxoho s'e: 

“Yetneyk axta apkánet apketchek xama énxet. 

12Aptahak axta apcháneya apyap apketche apsexyok se'e: ‘Táta, hegkes 

heykxa ko'o m'a aksok sephewayam apxéna axta hegkeyásekxa'.’ Keñe 
axta apkelmeyásegko apyap aksok ekpehewayam yakwayam egkések xa 
apkánet nak. 

13Axta kanéwók apxawé aksok xa apsexyo nak, ñohok axta apsawhawo 

apkexeykxo aptegyákxo selyakye, makhawók axta anhan apmahágkok 
eñama xa selyakye nak, cham'a mók apkelókxa nak. Axta 
apsawhegweykmok selyakye apagkok ma'a eñama meláneykegkoho axta 
aptémakxa. 

14Xama axta apsawhoma selyakye apagkok, meyke nento axta entahak 

ma'a yókxexma nak, keñe axta eyakhama meyk xa wokma'ák nak. 

15Aptegyágwokmek axta aptamheykha apxagkok ma'a énxet apha axta m'a 

yókxexma nak, kéláphásek axta yókxexma yakwayam eltakmelchesek 
yátapomap. 

16Apmáheyok axta eykhe etwok tewes ekyexna kéléyak axta yátapomap, 

méko axta eyke ekmésama. 

17Nano' axta entemék ektemegweykmo elchetamso apwáxok se'e: 

‘¡Apxámok táta apkeláneykha m'a apxagkok, yeykhágweykmók nahan 
aptéyak, keñe ko'o seyakhama meyk se'e! 

18Amyekxak sat makham táta apxagkok, sat atnehek wának se'e: Táta, 

asagko' ko'o sektahakxa nápakto' Dios tén han nápakto' xép; 

19Megkapayhawok heltehek kaxwo' xép apketche; hetnéses ko'o xa m'a 

aptemésesamakxa nak apkeláneykha.’ 

20Keñe axta aptakháwo xa wokma'ák nak, apyap apxagkok axta 

apmeyákxak. “Makhawók axta apwet'ak apkexyekmo apyap xa wokma'ák 
nak. Apyósek axta apkelanawo. Apketchágkók axta apkelanyexágko, 
appathetchek axta anhan appetsesa. 

21Aptahak axta appakhetchesa apyap wokma'ák se'e: ‘Táta, asagko' ko'o 

sektahakxa nápakto' Dios tén han nápakto' xép; megkapayhawok kaxwo' 
heltehek apketche.’ 

22Wánxa agkok aptahak axta apcháneya apyap apkeláneykha s'e: 

‘Kólhexyawásekxa heykxa apáwa apkeltakmela nak, kólántaxneyásekxa' 
sat se'e; kólatcheses sat nahan apophék nétcheso egaphék nak, 
kólatchesásekxa sat nahan apkeltéto apmagkok. 

23Kólyentementa' sat weyke kennawók étkok ekmelé, kólakha sat. ¡Anlának 

sat ektámáxche yakwayam kalpayhekxak egwáxok! 

24Hakte apketsepmeyk axta s'e hatte nak, apxátekhágwokmek eyke kaxwo'; 

apxegáneykmek axta anhan, negwetákxeyk eyke kaxwo'.’ Apkeláneygkek 
axta anhan ektámáxche elpayhekxo apwáxók. 

25“Yókxexma axta aptamháha apketche metnaha apketkok. Xama axta 

aptakháwo, apchágketchesakxeyk axta apxagkok, keñe axta apleg'a 
apkelpáwaso énxet, tén han ma'a eknéwomáxche. 

26Keñe axta apwónencha'a xama apkeláneykha, apkelmaxneyáha axta 

ektahakxa. 

27Aptahak axta apcháneya apkeláneykha s'e: ‘Apyáxeg apwakta'; keñe 

exchek apyap apkeltamho kamátog weyke kennawók étkok ekmelé, hakte 
tásek apweykta m'a apketche, méko nahan ektémakxa.’ 

28Aplókok apagko' axta eyke m'a apepma', axta emokók etxek kañe'; keñe 

axta apyap aptepa yókxexma yakwayam enxoho yának etxek kañe'. 

29Aptahak axta apcháneya apyap wokma'ák metnaha apketkok se'e: 

‘Apya'ásegkok xép selánesama cha'a aksok ekyókxoho apyeyam yetlo 
selyaheykekxoho, akke hegkésók xép xama yát'ay apketkok enxoho 
yakwayam kapayhekxak ewáxok xamo' enámokkok. 

30Keñe nak apwakto xa apketche nak, aptawáseykencha'a axta selyakye 

apagkok, apyanmagkasama axta cha'a appathetéyak ma'a kelán'ák 
ekyakmagkáseyak nak pók énxet ekpathetéyak ektegye selyakye, keñe 
exchep apchakhásesa weyke kennawók étkok ekmelé.’ 

31“Aptahak axta apchátegmowágko apyap se'e: ‘Hatte, sekxegexma cha'a 

exchep, xép nahan apagkok ma'a ekyókxoho aksok ahagkok nak. 

32Payhawók eyke anlának ektámáxche, tén han kalpayhekxak egwáxok, 

hakte apxátekhágwokmek kaxwo' apyáxeg apketsapma axta; 
apxegáneykmek axta, negwetákxeyk eyke kaxwo'.’ ” 

 

San Lucas 16 
Jesús apyetcháseykekxoho énxet apkemha apmonye aptamheykha 

aptawáseykha ektémakxa ekha kéláyo 

1Apkeltennáseyha axta anhan Jesús apkeltámeséyak se'e 

apyetcháseykekxoho nak: “Aphegkek axta xama wese' ekxákma axta 
selyakye apagkok, yetneyk axta anhan xama apkeláneykha apkemha 
apmonye m'a; kéltennásekxeyk axta wese' apagkok aptawasáseykencha'a 
aksok apagkok ma'a apkemha apmonye apkeláneykha. 

2Apwóneyha axta wese' apagkok xa apkemha apmonye apkeláneykha nak. 

Aptahak axta apcháneya s'e: ‘¿Yaksak aksok apkeláneya sekleg'a axta 
amya'a apxénákpo exchep? Hexekmos ko'o weykcha'áhak ektémakxa axta 
aptamheykha, hakte kamaskok sat aptaha apkemha apmonye ahagkok xép. 

3Entahak axta elchetamso apwáxok apkemha apmonye wese' 

apkeláneykha s'e: ‘¿Háxko sat atnehek kaxwo' setekkesa nak wese' 
ahagkok? Momóhagkók nahan atneykha sektamheykha ekyentaxno nak, 
amegkeyk nahan aleyxek axkak aksa aksok. 

4Ekya'ásegkok kaxwo' yakwánxa atnehek yakwayam enxoho hemok takha' 

awók apxagkok énxet, cham'a setnaha enxoho meyke sektamheykha.’ 

5Apyókxoho axta apkeláneyáha énxet'ák ektaha axta apméyak aksok wese' 

apagkok. Aptahak axta sekxo' apkelmaxneyeyncha'a apmonye 
appakhetcheso s'e: ‘¿Háxko axta ekwánxa apméyak wese' ahagkok?’ 

6Aptahak axta apcháneya apchátegmowágko s'e. ‘Cien axanák aceite axta 

ko'o sekméyak.’ Aptahak axta apcháneya wese' apkemha apmonye 
apkeláneykha s'e: ‘Keso weykcha'áhak eknaktáxésamaxche axta apméyak 
se'e. Exa, elánekxa sat heykxa mók, cincuenta sat epekkenek kaxwo' 
apméyak.’ 

7Keñe axta aptaha apkelmaxneyeyncha'a pók se'e: ‘Xép han, ¿háxko 

ekwánxa apméyak?’ Aptahak axta apchátegmowágko s'e: ‘Cien 
kélyetsáteyak hótahap axta ko'o sekméyak.’ Aptahak axta apcháneya wese' 
apkemha apmonye apchásenneykha s'e: ‘Keso weykcha'áhak 
eknaktáxésamaxche axta apméyak se'e; elánekxa mók, ochenta sat 
epekkenek xa.’ 

8Apyekpelchágwokmek axta wese' apkepwagko elának aksok ma'a 

apkemha apmonye apkeláneykha ekmaso axta aptémakxa. Hakte 
apkelya'ásegkok ektémakxa apkelyanmagkásamap ma'a énxet'ák 
apheykha nak keso náxop, kaxnók ma'a énxet'ák apkeleñama nak neyseksa 
elseyexma. 

9“Eltennásek ko'o kéxegke seltamho kólmaha ekyókxoho aksok kélagkok 

ekyetna nak keso náxop ekyetnamakxa nak mólya'asáxma, yakwayam 
enxoho kólxamásekxak kélnámokkok, yakwayam enxoho anhan 
kólmaxchek takha' kéxegke m'a yakwánxa sat kólhamok meyke néxa, 
cham'a eksawhéxko enxoho ekyókxoho aksok kélagkok. 

10“Kéxegke ektahakxa enxoho kéltakmelcheso aksok kélxawé antawo' nak, 

kóltakmelchesek nahan ma'a kélxaka enxoho ekxámokma; keñe kéxegke 
megkóltakmelcheso nak aksok kélxawé nak antawo', megkóltakmelchesek 
nahan ma'a kélxaka enxoho ekxámokma. 

11Ekhawo ektémakxa nak han ma'a megkóltakmelchesa enxoho kélmeykha 

kéxegke ekxákma aksok kélagkok nak keso náxop, ekyetnakxa nak 
mólya'asáxma, méko kának kóltakmelchesek ma'a ektaha nak 
ekmámnaksoho ekxákma aksok egagkok eñama néten. 

12Agkok nahan kóltakmelchásak kélmeykha aksok megkatnaha nak 

kélagkok, méko kagkések kéxegke aksok ektaha neykhe kélagkok. 

13“Méko kawának kalanha apkánet kelwese'e; hakte kóltaknók ma'a pók, 

keñe kalkohok kélwáxok ma'a pók, esenhan kóltehek megkólyenyaweykha 

m'a pók, keñe kólwanyohok ma'a pók. Megkólwanchek kéxegke kólhéshok 
mók kélmámenyého xa ánet nak, Dios tén han selyakye.” 

14Xama axta apkelleg'a énxet'ák fariseos ektaha axta 

apkelyekhásamákpoho apkelmopmenyého selyakye xa, apya'ásekmek axta 
apkelleg'a ektahakxa apkeltenneykha Jesús. 

15Aptahak axta apkeláneya Jesús se'e: “Máxa cha'a kéltemék kéxegke 

ektakmela kéltémakxa nápakta'awo' énxet'ák, apya'ásegkok eyke Dios 
ektémakxa elchetamso kélwáxok kéxegke. Aksok apkenagkama nak 
katnahak ektakmela agko' énxet'ák, cháxa megkaleklama nak apwáxok Dios 
xa. 

Segánamakxa tén han ma'a aptémakxa nak Wese' apwányam Dios 

16“Axta chénamok kélmeykha segánamakxa m'a apheykegkaxa axta 

énxet'ák apkellegaso axta Dios appeywa, ekwokmoho m'a apwa'a axta 
Juan, keñe axta anhan eyeynawo kéllegaso amya'a aptémakxa nak Wese' 
apwányam Dios, apkelwaskápeykxók nahan apyókxoho énxet yakwayam 
elántexek ma'a. 

17“Awanchek kamaskok néten tén han keso náxop, yawanchek eyke 

kamaskok xama ektáxésamaxche m'a segánamakxa nak. 

Jesús apkeltenneykha ektémakxa negyamasma entáwa 

(Mt 19.1-12; Mr 10.1-12) 

18“Kélyenyókek agkok kéxegke kéltáwa, keñe kólmekxak mók, 

kéltawáseyha elyamhopma kéltaha enxoho xa; kélmákxeyk agkok nahan 
kéxegke m'a kelán'a ekyamasma atáwa nak, kéltawáseyha nahan 
elyamhopma. 

Enxet ekxákma selyakye apagkok tén han Lázaro 

19“Aphegkek axta xama énxet ekxákma selyakye apagkok aptaxneykekxoho 

axta cha'a apáwa apmomnáwa nak, cham'a aptakmalma axta anhan cha'a 
kóllano', yókxoho ekhem axta anhan cha'a apkelané ektámáxche 
ektakmela. 

20Aphegkek axta anhan xama énxet meyke aksok apagkok apwesey axta 

Lázaro, sawhomakyek axta apyempehek elánteyapma taskapma, 
exnakxohok axta anhan cha'a náxop nekha wese' átog apagkok. 

21Axta cha'a apmáheyok etwok ma'a wese' appalcháseykha apto nak kóneg 

mésa; weykmók axta anhan semheg ekya'áyam elyakmelchesama cha'a 
m'a taskapma ekteyapma axta apyempehek. 

22Xama ekhem axta apketsapak xa énxet meyke aksok apagkok nak, 

apyentamákxeyk axta anhan Dios apkelásenneykha yakwayam exnésekxak 
ma'a aphakxa nak Abraham, cham'a yókxexma ektakmelakxa nak. 

Apketsekkek axta anhan ma'a énxet ekxákma axta selyakye apagkok. 
Kélatawanyek axta anhan. 

23“Apsekhákxok axta néten neyseksa aplegeykegkoho elmaheykegkaxa 

eghagák ma'a énxet ekxámokma axta aksok apagkok. Makhawók axta 
apwet'ak apha xamo' Lázaro Abraham. 

24Keñe axta aptaha apyennaktésawo appeywa s'e: ‘¡Táta Abraham, 

yepyósho helano ko'o! Yáphés Lázaro yakwayam eyásesek naw'a apophék 
yegmen yakwayam enxoho emaxakteyásekxak ahaxkok, awanhek ko'o 
seklegeykegkoho s'e neyseksa táxa nak.’ 

25Aptahak axta apchátegmowágko Abraham se'e: ‘Hatte, kaxénwakxoho 

apwáxok ektakmelmo axta apha exchep apyennaktamakxa axta, keñe axta 
Lázaro aplegeykegkoho ekmaso agko'. Apxakak kaxwo' Lázaro 
ekpayheykekxa apwáxok, keñe exchep aplegágkoho xa. 

26Yetneyk nahan máxek ekmatawóneg negyeseksa negko'o ekhawo nahan 

kéxegkáxa; ékeso eñamakxa megkapwagko nak elyeykhekxak énxet'ák 
apheyncha'a nak se'e yakwayam elwók xa kélhágkaxa nak kéxegke, 
mopwanchek nahan elxegmak énxet'ák apheyncha'a nak xa.’ 

27“Aptahak axta wese' ekxákma selyakye apagkok se'e: ‘Táta Abraham, 

awanhok agko' ko'o seltémo yáphaksek Lázaro táta apxagkok, 

28cham'a aphágkaxa nak cinco elyáxeg ko'o, yakwayam enxoho 

eltennásekxa', yakwayam enxoho anhan melxegmék se'e ekyetnakxa nak 
nenlegeykegkoho ekmaso agko'.’ 

29Aptahak axta apcháneya Abraham se'e: ‘Yetneyk eyke apkelyáxeg xép 

ma'a weykcha'áhak aptáxéso axta Moisés, cham'a apnaktáxeséyak axta 
anhan Dios appeywa apkellegaso axta: ¡Tásek elyahakxohok ektémakxa 
ekpeywa xa!’ 

30Aptahak axta apchátegmowágko énxet ekxákma selyakye apagkok se'e: 

‘Táta Abraham, nakso' xa, apxátekhágwokmek agkok énxet apketsapma 
axta, tén han apxekmowáseykpekxoho enxoho m'a elyáxeg, 
elyakmagkasek sat apwáxók.’ 

31Wánxa agkok, aptahak axta apchátegmowágko Abraham se'e: ‘Agkok 

emokók elyahakxohok Moisés apnaktáxeséyak nak, tén han ma'a 
apnaktáxeséyak axta énxet'ák apkellegaso axta Dios appeywa, étak sat 
eykhe exátekhágwók ektaha axta apketsapma, elya'asók sat eyke.’ ” 

 

San Lucas 17 
Sẽleso anlanaksek egmók mey'asáxma 

(Mt 18.6-7,21-22; Mr 9.42) 

1Aptahak axta apkeláneya Jesús apkeltámeséyak se'e: “Keytek sat cha'a 

aksok elánésamo nak mey'asáxma énxet; ¡kéxegke sat laye ektahakxa 
enxoho kélláneso mey'asáxma kélmók! 

2Tásek kólyenyók kañe' wátsam ekwányam yetlo kéltetcheso apyespok 

meteymog, kaxnawok kólhok aksa elanaksek mey'asáxma xama xa 
sakcha'a létkók nak. 

3¡Kólawho kéxegkáxa! “Apkelanak agkok mey'asáxma kélyáxeg, 

kólpakhetches; apyakmagkasekmek agkok apwáxok, 
nágkólyakmagkásekxa aksa aptahakxa. 

4Wokmek sat agkok siete apkenmexeykha kéxegke kélyáxeg xama ekhem, 

wokmek agkok siete apteme apkenagko kéxegke s'e: ‘Matnekxék sat cha'a 
kaxwo'’, kéméxchek megkólyakmagkásekxék aptahakxa. 

Magya'áseyam ekha ekmowána 

5Aptahak axta apkeltámeséyak apcháneya Wese' egegkok Jesús se'e: —

Hegyánchesesagkoho negko'o nenteme magya'áseyam. 

6Aptahak axta apchátegmowágko Wese' egegkok se'e: —Hawók agkok 

kéxegke megkólya'áseyam ekwánxal'a mostaza aktek, kélwanchek kóltehek 
kólának yámet se'e: ‘Kapatyep xa, katnegwom kañe' wátsam ekwányam’, 
kalyahakxohok nahan yámet kéltahakxa enxoho kéláneya.’ 

Apchánémakpexa etnehek énxet apteme nak Dios apkeláneykha 

7“Yetneyk agkok kélxama kéxegke, apyetna enxoho apchásenneykha 

apkenyekto enxoho namyep kélagkok natámen appeyncheyam xóp, 
esenhan ma'a natámen apkeláneseykha enxoho kélnaktóso weyke, 
megkóltehek kólának se'e: ‘Exnata'e, etwok sat apto’. 

8Megkóltehek kólának xa, wánxa aksa kóltehek kólának se'e: ‘Helanés sat 

sekto, elánekxa aptahakxa yakwayam hesantegkesek cha'a aksok 
neyseksa sekto sekto tén han neyseksa sekya s'e sekya nak. Keñe sat 
etwok xép axayo'.’ 

9Megkólxének nahan ektakmela aptemésesakxa m'a kélláneykha eñama 

apkelané m'a kéltamhókxa enxoho elána'. 

10Ekhawo nak han kéltémakxa kéxegkáxa, cham'a kélpenchesa enxoho 

kéllané m'a ekyókxoho apkeltémókxa nak kóltehek Dios, kéméxchek 
kóltehek kélpeywa s'e: ‘negko'o nenteme kélásenneykha mékoho, hakte 
wánxa aksa nenláneya negko'o m'a negánémaxko axta anlána'.’ 

Jesús apkeltakmelcheseyam diez negmasé ektepelchamáxche egyempehek 
ektamhéyak 

11Axta appéwók Jesús apmeyákxo Jerusalén ma'a yókxexma Samaria, tén 

han ma'a yókxexma Galilea. 

12Apwokmek axta nátegma, axta apkeltahanyohok diez énxet negmasé 

ektepelchamáxche egyempehek ektamhéyak ma'a. Makhawók axta 
apchaknáha xa. 

13Aptahak axta apkelyennaktésawo apkelpeywa s'e: —¡Jesús, sẽlxekmóso, 

yepyósho henlanok negko'o! 

14Xama axta apkelwet'a Jesús xa énxet'ák nak, aptahak axta apkeláneya 

s'e: —Kólyo'ókxa énxet'ák appasmo nak apkelmaxnéseso Dios énxet'ák 
apagkok. Neyseksa apkelxega axta massak ektémakxa apkelháxamap. 

15Xama axta apwet'a ekmassa ektémakxa apháxamap xama xa énxet'ák 

nak, aptakháwok axta yetlo apyennaktésamo appeywa apkeltemésesa 
apcheymákpoho Dios. 

16Apkeltekxekwákxeyk axta aptapnák apkenmágkaxa Jesús, apkelpólentek 

axta anhan náxop yakwayam egkések ekpayheykekxa apwáxok Jesús. 
Samaria axta apkeñamak xa énxet nak. 

17Aptahak axta Jesús apcháneya s'e: —¿Háweya exchek diez kélyókxoho 

kéltakmelwokmo ektémakxa kélháxamáxche? ¿Háxko apkelmahágkaxa 
m'a nueve exchek apyókxoho? 

18¿Wánxaya aksa apkexyekmo s'e énxet apkeñama nak mók nekha 

yakwayam egkések ekpayheykekxa apwáxok Dios? 

19Aptahak axta apcháneya Jesús énxet se'e: —Etnamha, etakhekxa; 

mey'áseyam keñamak aptakmelwokmo exchep. 

Yakwánxa sat katnehek kawak aptémakxa nak Wese' apwányam Dios 

(Mt 24.23-28,36-41) 

20Apkelmaxneyáha axta énxet'ák fariseos ekwánxa ekhem kawak ma'a 

aptémakxa nak Wese' apwányam Dios. Aptahak axta apchátegmowágko 
Jesús se'e: —Megkataxchek sat kawak ma'a aptémakxa nak Wese' 
apwányam Dios. 

21Megkatnehek sat amya'a kólánéxchek se'e: ‘Keso ekyetna s'e’, esenhan 

katnehek amya'a, ‘Cha'a ekyetna á’; hakte wayak kélnepyeseksa kéxegke 
aptémakxa nak Wese' apwányam Dios. 

22Aptahak axta Jesús apkeláneya apkeltámeséyak se'e: —Kammok sat 

ekhem kélmokókxa kólwetak kéxegke ekhem apagkok ma'a aptaha nak 
Apketche énxet, megkólwetyehek sat eyke. 

23Nápakha énxet sat etnehek apkelpeywa s'e: ‘Keso apha s'e’, esenhan 

katnehek amya'a s'e, ‘cha'a apha á’; nágkólya'am aksa, nágkólyetlakxa 
anhan. 

24Máxa sat katnehek takha' apkelyenma eksawheykekxohol'a 

elsáseykmohoxma néten, cham'a ekwokmo sat ekhem yakwánxa ewatak 
ma'a aptaha nak Apketche énxet. 

25Awanhek sat eyke sekxo' katnehek aplegeykegkoho, etaknawékpok sat 

nahan nepyeseksa énxet'ák keso negwánxa nak. 

26Sat nahan katnehek ekwokmo sat ekhem yakwánxa ewatak aptaha nak 

Apketche énxet ma'a aptamheykegkaxa axta énxet'ák aphamakxa axta Noé. 

27Apteykegkek axta aptéyak énxet, apyeneykegkek axta apyenéyak 

ekwokmoho m'a aptaxna axta Noé kañe' yántakpayhe, wa'ak axta mámeye 
ekyawe agko', apsawhekpok axta anhan apkeletsapa xa énxet'ák nak. 

28Hawók axta anhan ektémakxa m'a aphamakxa axta Lot; apteykegkek axta 

aptéyak énxet, apyeneykegkek axta anhan apyenéyak, 
apkelyanmagkásamákpek axta, apkeneykekxék axta nahan cha'a aksok 
aktek, apkeláneykegkek axta anhan tegma; 

29xama axta aptepa Lot ma'a nepyeseksa tegma apwányam Sodoma, 

palleynteyk axta táxa eñama néten, axta anhan yetlo m'a aksok ánek 
ekyátekto eyálewomol'a, apsawhomákpók axta anhan apkeletsapma énxet. 

30Sat nahan katnehek apkexyekmo sat ma'a aptaha nak Apketche énxet. 

31“Enxet'ák ektahakxa enxoho apheykha néten apxanák, keñe kaxnagkok 

aksok apagkok kañe' tegma, tásek metyapok yakwayam elhexyawásekxak 
aksok apagkok; keñe m'a énxet aptamheykha nak yókxexma, tásek 
memyekxak apxagkok, cham'a ekhem sat. 

32Kaxénwakxoho kélwáxok ektémakxa axta Lot aptáwa. 

33Kéxegke ektahakxa enxoho kélmasma ektémakxa nak kélyennakte, 

kamassegwók sat, wánxa agkok, kéxegke ektahakxa enxoho 
ekmassegwayam ektémakxa kélyennakte, kólwetekxak sat makham 
kélyennakte. 

34“Eltennásek ko'o kéxegke m'a ekhem sat, apkánet sat exnagkok énxet 

xama taháno axta'a: xama sat kólyentemekxak, keñe sat pók 
etakmopagkok. 

35Anet kelán'a sat nahan katekxók aksok: xama sat kólyentemekxak, keñe 

sat mók katakmopagkok. 

36Apkánet énxet sat nahan eltemeykha yókxexma: xama sat 

kólyentemekxa', keñe sat pók etakmopagkok. 

37Keñe axta ektaha amya'a kélmaxneyeyncha'a Jesús se'e: —Wese', 

¿háxko ekpayho yakwánxa katnehek xa? Aptahak axta apchátegmowágko 
Jesús se'e: —Sat yaknekxak máma m'a ekyetnakxa enxoho kélhápak. 

San Lucas 18 
Jesús apyetcháseykekxoho tampe' tén han énxet segyekpelchémo 

1Apkeltennáseyha axta Jesús apkeltámeséyak se'e apyetcháseykekxoho 

nak, yakwayam enxoho elxekmósek eyéméxko etnahagkok cha'a 
nempeywa nelmaxnagko meyke elleklágwayam. 

2Aptahak axta apkeláneya s'e: “Aphegkek axta xama énxet segyekpelchémo 

xama tegma apwányam. Megyekyek axta Dios ma'a, axta anhan 
yenmexmók apkeltémakxa énxet. 

3Heyk axta anhan xama tampe' m'a tegma apwányam nak. Yetneyk axta 

anhan enmexma m'a, kay'ókxohok axta cha'a énxet segyekpelchémo nak, 
yakwayam kának epasmok elánekxések ma'a ekpayhawo axta etnehek 
ma'a enmexma. 

4Wenaktémok axta memáheyo epasmok énxet segyekpelchémo xa tampe' 

nak, keñe axta ektemegwokmo elchetamso apwáxok se'e: ‘Magwayék 
eykhe ko'o Dios, magwanmexmók eykhe anhan apkeltémakxa énxet'ák, 

5wánxa agkok, apasmok sat eyke s'e tampe' nak, hakte 

megkalwáteseykmok sey'eykekta cha'a, yakwayam enxoho megkawaték 
cha'a, kamaskok katnehek selenmaxexkoho setnésesamakxa.’ ” 

6Aptahak axta anhan Wese' egegkok se'e: “Cháxa aptahakxa axta appeywa 

énxet segyekpelchémo ekmaso aptémakxa xa. 

7¿Mepasméya Dios énxet'ák ektaha nak apkelyéseykha, apwóneykha nak 

apwesey ekyókxoho ekhem tén han ekyókxoho axta'a? ¿Yánaya aksa 
sekxo' kólleyxek? 

8Eltennásek ko'o peya epasmok ekmanyehe agko'. Apkexyekmek sat agkok 

ma'a aptaha nak Apketche énxet, ¿éteyágwataya sat makham ekyetna 
magya'áseyam keso náxop?” 

Jesús apyetcháseykekxoho énxet fariseo tén han ma'a énxet apkelma nak 
selyakye yakwayam kólmések wese' Roma 

9Apkeltennáha axta anhan Jesús se'e apyetcháseykekxoho nak, yakwayam 

enxoho ellegak ma'a nápakha énxet'ák apkenagkama nak katakmelak 
apkeltémakxa, cham'a apkelyamatcháseykencha'awol'a apnámokkok: 

10“Apkánet énxet axta apkelmeyákxak kañe' tegma appagkanamap 

yakwayam etnahagkok nempeywa nelmaxnagko: fariseo axta xama m'a, 
keñe axta pók ma'a apkelmomo axta cha'a selyakye yakwayam kólmések 
wese' Roma. 

11Aptahak axta apkelmaxnagko énxet fariseo apkenmágkaxa s'e: ‘Oh Dios, 

ekmések ko'o ekxeyenma ewáxok Xép, hakte maxnawok ko'o m'a pók 

énxet'ák nak, ektaha nak apkelmenyexma, tén han ekmaso apkeltémakxa, 
tén han apnaktawáseykha elyamhápeyak, maxnawok nahan se'e énxet 
apkelmomo nak selyakye yakwayam kólmések wese' Roma. 

12Anet cha'a ko'o atnehek mato sekto xama semana selpeykáso enxoho 

exchep, agkéshok nahan cha'a xama aksok ekwokmo enxoho diez 
ekyókxoho m'a ekyanmaga nak sektamheykha.’ 

13Wánxa agkok, teyépek axta eyke apkenmágkaxa énxet apkelmomo axta 

cha'a selyakye yakwayam kólmések wese' Roma, axta emokók yenmexhok 
néten, aptekpagáha axta aksa apnenyek. Aptahak axta appeywa se'e: ‘¡Oh 
Dios, yepyósho helanok ko'o sekteme nak may'asáxma!’ 

14Eltennásek ko'o kéxegke aptakhákxo apxagkok yetlo 

meyakmagkáseykekxa Dios aptémakxa mey'asáxma xa énxet apkelmomo 
axta cha'a selyakye yakwayam kólmések wese' Roma, axta kaxnók ma'a 
énxet fariseo. Hakte kéxegke ektahakxa enxoho kéltémo kólawho 
nepyeseksa kélnámokkok, mékoho sat kóltemesásekxa'; keñe sat kéxegke 
kéltemesásamáxche nak mékoho, ekha kéláyo sat kóltemesásekxa'.” 

Jesús apkelmaxnéseso aksok eltakmela sakcha'a létkók 

(Mt 19.13-15; Mr 10.13-16) 

15Kélnaklókasakmek axta anhan Jesús sakcha'a létkók, yakwayam enxoho 

epaknegwomhok; xama axta apkelwet'a Jesús apkeltámeséyak xa, 
apnókáseyha axta m'a énxet'ák ektaha axta apnaklo apketchek. 

16Apkelwóneyha axta Jesús apkeltámeséyak. Aptahak axta apkeláneya s'e: 

—Kólho hey'ótak ko'o sakcha'a létkók, nágkólnókasha, hakte 
appáxakweykmek aptémakxa nak Wese' apwányam Dios énxet'ák aphawo 
nak se'e sakcha'a létkók nak. 

17Agkok exneyásékpohok sakcha'a énxet apma enxoho takha' m'a 

aptémakxa nak Wese' apwányam Dios, mopwanchek etaxnegwók ma'a. 

Xama énxet ekxákma selyakye apagkok appakhetcheso Jesús 

(Mt 19.16-30; Mr 10.17-31) 

18Xama énxet apkemha apmonye judíos axta aptahak 

apkelmaxneyeyncha'a Jesús se'e: —Sẽlxekmóso aptakmalma, ¿Yaksak 
eyéméxko alának ko'o yakwayam ótak ekyennakte egkenyek 
megkatnegwayam enéxa? 

19Aptahak axta apchátegmowágko Jesús se'e: —¿Yaksak ektaha seltaha 

nak sektakmalma? Wánxa xama apha m'a aptaha nak aptakmela: cham'a 
Dios. 

20Apya'ásegkok xép kéltémókxa nak kóltehek: ‘Ná etwasha 

elyamhopma, nágyakha pók, ná emenyex, ná etne apmopwána amya'a 
exének pók, etne apcháyo apyap tén han ma'a egken.’ 

21Aptahak axta apchátegmowágko énxet se'e: —Sẽlxekmóso, ektemegkek 

ko'o ekyókxoho xa eyeynamókxa m'a sektémakxa axta wokma'ák. 

22Xama axta apleg'a Jesús xa, aptahak axta apchátegmowágko s'e: —Xama 

aksok kéméxchek elának xép: ekxeykxa m'a ekyókxoho aksok apagkok 
ekyetnakxa nak xép, elmés ma'a énxet meyke aksok apagkok nak. Keñe sat 
keytek xép ekxákma aksok apagkok ma'a néten. Exyem sat makham, keñe 
sat hétlawha. 

23Xama axta apleg'a énxet xa, awanhek axta elapwayam, hakte xámok axta 

selyakye apagkok ma'a. 

24Xama axta apwet'a Jesús elapwokmo xa, aptahak axta apcháneya s'e: —

¡Askehek yakwayam elántexek aptémakxa Wese' apwányam Dios ma'a 
énxet'ák ekxákma nak selyakye apagkok! 

25Yeskohók eyke yakwayam etxek yányatnáxeg ma'a sóketáma aktek, keñe 

m'a énxet ekxákma nak selyakye apagkok askehek etxek ma'a aptémakxa 
nak Wese' apwányam Dios. 

26Aptahak axta apkelmaxneyeyncha'a énxet'ák ektaha axta apkellegé s'e: 

—¿Yaksak sat kawagkasaxchek teyp? 

27Aptahak axta Jesús apchátegmowágko s'e: —Aksok megkapwagkexa nak 

elának énxet, apwanchek elának Dios ma'a. 

28Aptahak axta Pedro s'e: —Wese', negkexakkek axta negko'o ekyókxoho 

aksok egagkok axta, keñe negyetlawa exchep. 

29Aptahak axta apchátegmowágko Jesús se'e: —Kéxegke ektahakxa 

enxoho kélyamasma kélxagkok, kéltáwa, esenhan ma'a kélyepma, 
kélyepmeyk esenhan, esenhan ma'a kélketchek, eñama m'a aptémakxa nak 
Wese' apwányam Dios, 

30kayeykhágwomhok sat kélxaweykekxa aksok kélagkok keso náxop, keñe 

sat kólxawak ekyennakte kélnenya'ák megkatnegwayam enéxa m'a ektaha 
sat axnagkok kélheykha. Nakso' xa sektahakxa nak sekpeywa seláneya 
kéxegke. 

Jesús ekteme antanxo apxéneykekxoho yakwayam yetsapok 

(Mt 20.17-19; Mr 10.32-34) 

31Mók nekha axta apkelya'ásak Jesús doce apkeltámeséyak. Aptahak axta 

apkeláneya s'e: “Jerusalén kaxwo' nelmeyákxak, cham'a yakwánxa sat 
kasawhaxkohok katnehek ma'a ektémakxa axta apnaktáxeséyak énxet'ák 

ektaha axta apkellegaso Dios appeywa apxeyenma m'a aptaha nak 
Apketche énxet. 

32Kólmések sat ma'a énxet'ák metnaha nak judíos, yesmaksek sat nahan, 

ewanyaha sat, yexpakhak sat nahan apyamánog. 

33Etekpagmakha sat nahan, yakhek sat nahan; wánxa agkok, antanxo 

ekhem sat eyke exátekhágwók.” 

34Axta eyke elya'ásegkok Jesús apkeltámeséyak xa, axta elya'ásegkok 

nahan ma'a apxéna axta, mopwanchek axta elya'asagkohok ma'a 
ektahakxa axta apkeltennaso Jesús. 

Jesús aptakmelcheseyam xama énxet meyke apakta'ák ma'a tegma apwányam 
Jericó 

(Mt 20.29-34; Mr 10.46-52) 

35Xama axta apwokmo Jesús keto' tegma apwányam Jericó, aphegkek axta 

xama énxet meyke apakta'ák ma'a nekha ámay apkelháxanma cha'a 
kólmések aksok. 

36Xama axta apyekpelcha apkelyekhágwokmo énxet apxámokma m'a, 

aptegyáha axta amya'a apkeltamho ey'asagkohok ektahakxa. 

37Kéltennásek axta apyeykhágwokmo Jesús apkeñama Nazaret ma'a. 

38Aptahak axta apyennaktésawo appeywa s'e: —¡Jesús, David apketche, 

yepyósho helanok ko'o! 

39Apnókaseyha axta eyke m'a énxet'ák ektaha axta apkelxega apmonye'e, 

apkeltamhok axta ewanma', wánxa agkok apyánchesakmok axta eyke 
apteme apyennaktésamo appeywa s'e: —¡David apketche, yepyósho 
helanok ko'o! 

40Apkenegwokmek axta Jesús, keñe axta apkeltamho kólyentemegma'. 

Xama axta apwokmo keto' apkenmágkaxa, aptahak axta 
apkelmaxneyeyncha'a Jesús se'e: 

41—¿Yaksak apkeltamho atnésesek xép? Aptahak axta apchátegmowágko 

énxet meyke apakta'ák se'e: —Wese', emenyék ko'o ótekxaxma. 

42Aptahak axta apcháneya Jesús se'e: ¡Etekxaxma! Mey'áseyam keñamak 

kéltakmelchesakmo exchep. 

43Yetlókók axta anhan apweteykekxaxma m'a énxet meyke apakta'ák axta, 

apyetlókek axta anhan Jesús apkeltemésesa apcheymákpoho Dios. 
Apkeltemésesek axta anhan apcheymákpoho Dios apyókxoho énxet ektaha 
axta apweteykegkoho xa. 

 

San Lucas 19 

Jesús tén han Zaqueo 

1Aptaxnegwokmek axta Jesús tegma apwányam Jericó, nepyeseksa tegma 

apwányam axta apyeykhágwokmok ma'a. 

2Aphegkek axta anhan xama énxet ekxákma axta selyakye apagkok ma'a 

apwesey axta Zaqueo, apkemha apmonye nepyeseksa énxet'ák apkelma 
selyakye yakwayam kólmések wese' Roma axta m'a. 

3Apmokók axta eykhe étak Jesús xa énxet nak, mopwanchek axta eyke 

apwet'a, hakte apxámok axta énxet ma'a, apyakwátók axta Zaqueo. 

4Ekeso eñamakxa apketchágkoho axta apmahágko apmonye, 

apkenátwokmek axta yámet ma'a yakwánxa axta eyeykhágwók Jesús, 
yakwayam enxoho yepwának éta'. 

5Xama axta apyeykhágwokmo Jesús ma'a, apsekhákxok axta néten. 

Aptahak axta apcháneya s'e: —Zaqueo, etyep heykxa, sakhem sat ko'o 
axnók apxagkok. 

6Ñohok axta apnextegánto Zaqueo, yetlo ekpayheykekxa apwáxok axta 

anhan apmak takha' Jesús. 

7Xama axta apwet'a apyókxoho énxet xa, apyamatcháseyha axta Jesús, 

apxénákpek axta Jesús peya exnók énxet mey'asáxma apxagkok. 

8Apkempákxeyk axta néten Zaqueo. Aptahak axta apcháneya Wese' 

egegkok se'e: —Wese', elano, amlaskok sat ko'o énxet meyke aksok 
apagkok nekha aksok ahagkok ekyetnakxa nak ko'o; ekmenyexchesegkek 
agkok nahan aksok apagkok xama énxet enxoho, ayeykhásesamhok sat 
sekmeyáseykekxa makham. 

9Aptahak axta Jesús se'e: —Sakhem ekwa'a nelwagkásamáxche teyp se'e 

tegma nak, hakte Abraham aptáwen neptámen nahan se'e énxet nak. 

10Hakte apwa'ak axta aptaha nak Apketche énxet yakwayam elchetmok 

ma'a énxet'ák ektaha axta apkelxegányam, tén han elwagkasek teyp. 

Jesús apyetcháseykekxoho selyakye 

(Mt 25.14-30) 

11Apkelleg'ak axta énxet'ák aptaha apkeltenneykha Jesús xa, 

apkeltennáseyha axta Jesús se'e apyetcháseykekxoho nak, hakte 
apchágketchesakxeyk axta Jerusalén, apkeneykek axta anhan énxet'ák 
kawak heykxa m'a aptémakxa nak Wese' apwányam Dios. 

12Aptahak axta apkeláneya s'e: “Aphegkek axta xama énxet aptaha axta 

wese' apketche, apmaheykegko axta makhawo' mók apkelókxa, yakwayam 
kóltemésesek wese' apwányam, keñe etakhohok ma'a apkeñamakxa axta. 

13Apkelwóneyha axta diez apkeláneykha amonye apxega, apmések axta 

cha'a selyakye ekyawe xama xa. Aptahak axta apkeláneya s'e: 
‘Kóltemésesha sat se'e selyakye nak ekwokmoho sekwakto.’ 

14Wánxa agkok, aptaknagkamchek axta eyke énxet'ák ektaha axta 

apkelenyémeyo xamo'. Kéláphásek axta énxet'ák neptámen kéltémo 
etnehek yának se'e: ‘Magmenyék negko'o etnehek wese' apwányam 
egagkok xa énxet nak.’ 

15“Kéltemésesek axta eyke wese' apwányam xa, keñe axta aptakháwo 

apchókxa. Xama axta apwákxo, apkeltamhok axta kóltennásekxak 
apkelásenneykha appekkencháseykxo axta selyakye, yakwayam 
ey'asagkohok ekwánxa apyáncháseykekxa selyakye xa apkelásenneykha 
nak. 

16Aptahak axta apcháneya wese' apagkok apchásenneykha ektaha axta 

apmonye apweykekxa s'e: ‘Wese', awanhek eyánte selyakye apagkok.’ 

17Aptahak axta apchátegmowágko wese' s'e: ‘Takmelakxoho, xép apteme 

seyásenneykha ektakmela aptémakxa; atnésesek sat xép wese' 
apkeláneykha diez yókxexma hakte aptakmelchesegkek xa aptamheykha 
étkok sekmésa axta.’ 

18Keñe axta anhan apwákxo m'a pók. Aptahak axta apcháneya s'e: ‘Wese', 

yáma chánteyk selyakye apagkok segkéso axta.’ 

19Keñe axta aptaha apcháneya wese' s'e: ‘Xép sat etnehek wese' yakwayam 

elanha cinco yókxexma.’ 

20“Keñe axta anhan apwákxo pók, aptahak axta s'e: ‘Wese', keso selyakye 

apagkok se'e. Apáwa axta ekpextetchásak sektakmelchesesa; 

21xép axta eyekak, hakte aplamchek xép, eyekhekxohok ma'a aksok 

megkatnaha nak appekkenma apagko', eneyxwomhok nahan cha'a aksok 
ekyexna megkatnaha nak apkeneykekxa.’ 

22Aptahak axta wese' s'e: ‘Seláneykha ekmaso aptémakxa, atnehek sat 

sekyekpelchémo exchep eñama eksexnenagko m'a aptahakxa nak 
appeywa. Apya'ásegkok agkok xép sektaha ko'o megkamopyósa alanok 
émók, tén han sekyekheykekxoho cha'a aksok megkatnaha nak 
seknegkenma ahagko', tén han seknakxama cha'a ekyexna m'a aksok 
megkatnahakxa nak ko'o seneykekxa, 

23¿yaksak ektaha meyensakmo selyakye ahagkok ma'a 

kélnegkenweykenxal'a selyakye?, yakwayam enxoho hegkeyásekxak xép 
selyakye ahagkok sekwakto enxoho yetlo sekxaweykekxoho néten 
ekyakmageykekxa selyakye ahagkok kélmeykha?’ 

24Aptahak axta wese' apkeláneya apkeláneykha apheyncha'a axta m'a: 

‘Kólyementemekxa selyakye, kólmés ma'a ekyetna nak diez sawo selyakye.’ 

25Aptahak axta apkelpakmeta apkeláneykha s'e: ‘Wese', ¡yetneyk eyke diez 

sawo selyakye m'a!’ 

26Aptahak axta apchátegmowágko wese' s'e: ‘Kéxegke ekyetnakxa enxoho 

aksok, kólmeyásekxohok sat makham mók; keñe kéxegke meyke nak 
aksok, kóltápexcháseshok sat kólyementemekxak ma'a ekyetnakxa enxoho, 
antawók eykhe katnehek. 

27Enxet'ák apteme nak senmexeykha memáheyo nak hetnehek wese' 

apwányam apagkok, kólnaklanta s'e, kólnahap nahan nahakto'.’ ” 

Jesús aptaxnegwayam tegma apwányam Jerusalén 

(Mt 21.1-11; Mr 11.1-11; Jn 12.12-19) 

28Apxegákxeyk axta makham Jesús apmeyákxo Jerusalén natámen apteme 

appeywa xa. 

29Xama axta apwákxo keto' nátegma Betfagé, tén han nátegma Betania, 

keto' axta m'a egkexe ekwesey nak Olivos, apkeláphásek axta apkánet 
apkeltámeséyak. 

30Aptahak axta apkeláneya s'e: —Kólmohok hana nátegma egmonye nak. 

Kélwokmek sat agkok ma'a, kólwetagwók sat yámelyeheykok kélteté táma 
m'a, megkántamaxchek makham ma'a. Kóllekes sat táma, 
helyentegkásenta sat ko'o. 

31Aptemék sat agkok apkelmaxneyeyncha'a énxet se'e: ‘¿Yaksak ektaha 

kéllekkesa nak táma?’, kólteme sat kólának se'e: ‘Wese' egegkok xeyk 
apmokók emha.’ 

32Apkelxegkek axta anhan Jesús apkeltámeséyak, apwetágwokmek axta 

m'a aptahakxa axta apkeláneya Jesús. 

33Neyseksa aplekkeso táma yámelyeheykok axta aptahak 

apkelmaxneyeyncha'a ótep se'e: —¿Yaksak ektaha kéllekkesa nak táma? 

34Aptahak axta apkelátegmowágko s'e: —Wese' egegkok apmokók emha. 

35Apkeltahanchesek axta apkelaklamap yámelyeheykok, 

kélyentegkásekxeyk axta Jesús, keñe axta kéltamho yántek. 

36Xama axta cha'a apwokmo Jesús apchaknágkaxa énxet'ák, 

apkelpeykásegkek axta apkelaklamap ámay awáxok. 

37Xama axta apchágketchesekmo ekweywekentamxa axta ámay 

ekmaheyak axta egkexe Olivos, apyókxoho énxet apkelyetleykha axta 
apkelyennaktésawók apkelpeywa elpayhekxo apwáxók, tén han 

apkeltemésesa apcheymákpoho Dios eñama apkelweté ekyókxoho m'a 
aksok sempelakkaso nak agweta'. 

38Aptahak axta s'e: —¡Tásek sat katnehek apxénamap xa Wese' apwányam 

apwa'a nak yetlo apsáyam Wese' egegkok apwesey! ¡Meyke ektahakxa 
egwáxok sat keytek ma'a néten, kóltemésesek sat apcheymákpoho Dios 
apha nak néten! 

39Nápakha énxet fariseos axta nahan appaxkeygkok énxet'ák ma'a. Aptahak 

axta apcháneya Jesús se'e: —Sẽlxekmóso, elpakhetches énxet'ák 
apkelyetláyam nak. 

40Aptahak axta apchátegmowágko Jesús se'e: —Eltennásek ko'o kéxegke, 

apkelwanmeyágkek agkok xa énxet'ák nak, keñe kalpáxamha m'a 
meteymog. 

41Apwákxeyk axta Jesús keto' Jerusalén, xama axta apwet'a tegma 

apwányam, apkelekxagweyha axta apkelano. 

42Aptahak axta s'e: “¡Awanhek ko'o seltémo kólyekpelchágwók aksok 

ekmowána nak kagkések meyke ektahakxa kélwáxok keso kaxwo' nak! 
Megkólwanchek eyke kólwetak kaxwo' kéxegke xa, hakte powásexko'. 

43Kawók sat ekhem yakwánxa kóllegásesagkohok kéxegke, yahaxtamok sat 

neyáwa kélheykegkaxa m'a kélenmexma, ewakhak sat nahan, máxa sat 
nahan kañék kélyátamáxche kéxegke, 

44esawhohok sat epalchesegmak tegma. Esawhohok sat nahan ennápok 

énxet'ák apheykha nak xa, megyohok sat kathánekxak mók meteymog, 
hakte megkólyekpelchak kéxegke apwa'a Dios yakwayam elwagkasek teyp 
kéxegke.” 

Jesús apcháxñeso kañe' tegma appagkanamap 

(Mt 21.12-17; Mr 11.15-19; Jn 2.13-22) 

45Aptaxnegwokmek axta Jesús kañe' tegma appagkanamap natámen xa, 

yetlókók axta apkelántekkeso yókxexma énxet'ák apkelyanmagkásamap 
axta m'a. 

46Aptahak axta apcháneya s'e: —Temék eknaktáxésamaxche 

weykcha'áhak se'e: ‘Ektamhomaxchexa nempeywa nelmaxnagko sat 
katnekxak se'e exagkok nak’, apkelyexánegweykenxa apkelmenyexma 
eyke kéltemesáseykxak kéxegke. 

47Yókxoho ekhem axta apkelxekmóso Jesús énxet'ák kañe' tegma 

appagkanamap, keñe axta m'a énxet'ák apkelámha apmonye'e nak 
appasmo apkelmaxnéseso Dios énxet'ák apagkok apketamsama 
yakweykenxa etnehek yakhek Jesús, axta nahan apkelxegexma'a m'a 

énxet'ák apkelxekmóso nak apnámokkok ektémakxa segánamakxa, tén han 
ma'a énxet'ák apkelámha apmonye'e axta m'a tegma apwányam nak. 

48Axta eyke eteyeykekxak yakweykenxa etnehek yakhek Jesús, hakte 

apyókxoho énxet'ák axta aptakmelchesamók apháxenmo ektémakxa 
apkeltenneykha Jesús. 

 

San Lucas 20 
Jesús apxawé apmopwána elának aksok 

(Mt 21.23-27; Mr 11.27-33) 

1Xama ekhem axta apkelwokmok énxet'ák apkelámha apmonye'e nak 

appasmo apkelmaxnéseso Dios énxet'ák apagkok, tén han ma'a énxet'ák 
apkelxekmóso nak apnámokkok ektémakxa segánamakxa, axta anhan 
apkelxegexma'a m'a apkelámha apmonye'e nak kélakneykekxexa, cham'a, 
neyseksa apkelxekmóso axta Jesús énxet'ák kañe' tegma appagkanamap, 
apkeltennáseyha axta anhan ma'a amya'a segwagkasamo nak teyp. 

2Entahak axta amya'a apcháneyákpo Jesús se'e: —¿Yaksak eyásenneykha 

exchep eltémo elának xa aksok nak? ¿Yaksak ekméso apmopwána? 

3Aptahak axta apchátegmowágko Jesús se'e: —Peyk ko'o xa almaxneyha 

kéxegkáxa. Helátegmowak sat: 

4¿Yaksak axta eyáphaso Juan yakwayam eyakpásesagkok yegmen énxet? 

¿Diosya axta apcháphaso, énxet enxoho axta eykel'a? 

5Aptahak axta apkelpakhetcháseykpoho s'e: “Nentemék agkok 

negátegmowágko Dios apcháphaso, keñe sat etnehek hegána': ‘¿Yaksak 
axta ektéma kélya'asékmo apkeltenneykha?’ 

6Magwanchek nahan anxének ektaha énxet apcháphaso, hakte meteymog 

hẽlyetnak hennápok énxet'ák, hakte apyókxoho énxet'ák axta 
melya'áseykmok apkelteneykencha'a Juan ekmámnaksoho m'a amya'a 
eñama nak Dios.” 

7Keñe axta apkelátegmowágko apxéna melya'ásegko eyáphaso Juan 

yakwayam eyakpásesagkok yegmen énxet. 

8Keñe axta aptaha anhan apchátegmowágko Jesús se'e: —Maltennaksek 

nahan ko'o xa eñamakxa sekmowána alának xa. 

Jesús apyetcháseykekxoho énxet'ák elmasagcha'a apkeltémakxa 
apkeltamheykha 

(Mt 21.33-44; Mr 12.1-11) 

9Apchénawók axta apkeltennáseykha Jesús énxet'ák, aptahak axta 

apkeltenneykha apyetcháseykekxoho s'e: “Apkenákxeyk axta anmen yámet 
ekxámokma xama énxet, apmasáseyha axta nápakha énxet'ák ekha 

apkeltamheykha m'a xóp apkenákxexa axta anmen yámet, keñe axta 
apxegama makhawók agko'. 

10Xama axta ekwokmo eknakxamáxchexa ekyexna anmen yámet, 

apcháphásek axta xama apchásenneykha yakwayam elmaxnak ektaha axta 
apkeltamheykha namyep ma'a ekyexna ektahakxa axta apagkok; wánxa 
agkok, apchakháha axta eyke, apchápháseykxeyk axta aksa anhan meyke 
aksok apseykekxa. 

11Keñe axta apchápháseykxo makham pók apkeláneykha m'a wese' nak; 

kélwanyeyha axta eyke anhan ma'a, kélakháha axta anhan, kéláphásekxeyk 
axta aksa anhan meyke aksok apseykekxa m'a. 

12Apchápháseykxeyk axta makham pók, apyensásek axta eyke anhan 

énxet'ák apkeltamheykha xa, kéltekkesek axta anhan. 

13“Aptahak axta appakmeta wese' ektaha apagkok xóp se'e: ‘¿Háxko 

enxoho atnehek kaxwo'? Wáphaksek sat hatte seyásekhayókxa nak; 
lapmaxchek sat yeykpok.’ 

14Xama axta apwet'a énxet'ák ektaha apkeltamheykha xa, aptahak axta 

apkelpakhetcháseykpoho s'e: ‘Cháxa peya nak exkekxak xóp xa; agakhek, 
yakwayam enxoho katnekxak egagkok se'e xóp nak.’ 

15Kéltekkesek axta neyseksa kélcheneykekxexa anmen yámet xa, teyp 

namyep axta anhan apmátegwokmok. “¿Háxko ektahakxa ekxeyenma 
kélwáxok kéxegke yakwánxa etnésesek ektaha apagkok kélcheneykekxexa 
anmen yámet xa énxet'ák nak? 

16Ey'ótak sat ennahapwatak xa énxet'ák apkeltamheykha. Pók énxet'ák sat 

nahan egkeyásekxak xa kélcheneykekxexa nak anmen yámet.” Xama axta 
apkelleg'a énxet'ák xa, aptahak axta apkelpakmeta s'e: —¡Megkatnehek xa! 

17Apkelanawók axta Jesús xa énxet'ák nak. Aptahak axta apkeláneya s'e: 

—¿Yaksak eyke ekxeyenma ektéma nak eknaktáxésamaxche s'e?: 
‘Tamhákxeyk kaxwo' meteymog kélmamenyého kólmaha m'a meteymog 
apyamasma axta énxet'ák apkeláneyak nak tegma.’ 

18Kélyaknenchek sat agkok kéxegke kélahapwakto xa meteymog nak, 

kólekkexaxkohok sat; cháhapwakteyk agkok nahan kélxama kéxegke xa 
meteymog nak, kóltepelchaxkohok sat. 

19Apmokók axta eykhe emok Jesús ma'a énxet'ák apkelámha apmonye'e 

nak appasmo apkelmaxnéseso Dios énxet'ák apagkok, tén han ma'a 
énxet'ák apkelxekmóso nak apnámokkok ektémakxa segánamakxa, hakte 
apkelya'ásegkok axta énxet'ák apkelxénákpo m'a aptahakxa axta 
apyetcháseykekxoho Jesús. Enxet'ák axta eyke apkelakak. 

Amya'a ekxénamaxche selyakye elmomaxche 

(Mt 22.15-22; Mr 12.13-17) 

20Kéláphásek axta énxet'ák apteyánegweykmoho ektahakxa, máxa meyke 

apkeltémakxa axta aptamhágkok, yakwayam etekkesesek aksa appeywa 
Jesús yakwayam esexnena', keñe egkések ma'a wese' apchásenneykha 
apkeláneykha yókxexma nak. 

21Aptahak axta apkelmaxneyeyncha'a s'e: —Sẽlxekmóso, negya'ásegkok 

negko'o ektéma cha'a ekmámnaksoho aksok apxeyenma exchep, tén han 
ma'a ektémakxa nak apkelxekmóso, hakte metnék cha'a exchep 
apyekpelchémo ektémakxa nak ekha kéláyo énxet. Ekmámnaksoho exchep 
apkelxekmóso énxet'ák ma'a apkeltémókxa nak antehek Dios. 

22¿Táseya agmések selyakye wese' Roma, asagkek enxeykel'a? 

23Apyekpelchawók axta Jesús aptamhágko apkelmaxneyeykha yetlo 

ekmaso elchetamso apwáxók xa. Aptahak axta apkeláneya s'e: 

24—Helxekmos ko'o xama sawo selyakye. ¿Yaksak nát so, yaksak nahan 

énxet apwesey so kéltáxéso nak? Aptahak axta apkelátegmowágko s'e: —
Wese' Roma. 

25Aptahak axta apkeláneya Jesús se'e: —Kólmés wese' Roma m'a ektaha 

nak apagkok, kólmés nahan Dios ma'a ektaha nak apagkok. 

26Axta ét'ak yakwánxa etnehek esexnenak Jesús xa énxet'ák nak, cham'a 

ekyókxoho aptahakxa axta appeywa nápakta'awo' énxet'ák. Pelakkasek 
axta apkelleg'a xa ektahakxa axta apchátegmowéyak Jesús, 
apkelwanmeyágkek axta aksa anhan. 

Jesús kélmaxneyeykha ektémakxa nennakxétekhágwayam 

(Mt 22.23-33; Mr 12.18-27) 

27Apkelxegkek axta nápakha saduceos apkelmahágko aphakxa Jesús 

natámen xa. Exénhok cha'a énxet'ák saduceos méko m'a 
nennakxétekhágwayam nak, ékeso eñamakxa aptaha axta 
apkelmaxneyeyncha'a Jesús se'e: 

28—Sẽlxekmóso, empekkencháseykekxeyk axta negko'o weykcha'áhak 

aptáxéso Moisés, apketsekkek agkok xama énxet ekha aptáwa, megkóteya 
enxoho makham étche m'a aptáwa, keñe apyáxeg emekxak m'a apepma' 
axta aptáwa, yakwayam enxoho étaksek apketchek m'a apepma' axta. 

29Apheykha axta siete apyókxoho énxet aptaha axta apkelyáxeg xamo', 

kelyamhopmeyk axta m'a aptaha axta metnaha apketkok, apketsekkek axta 
eyke yetlo meté apketche. 

30Keñe axta pók, 

31tén han ma'a aptahakxa axta apkántanxo aptéma aptáwa xa kelán'a nak, 

hawók axta anhan aptamhágkaxa m'a apyókxoho nak, apsawhomákpók 
axta eyke apkeletsapma yetlo meyke apketchek xa siete nak. 

32Keñe axta étsapa nahan axayok ma'a kelán'a nak. 

33Wokmek sat agkok nennakxétekhágwayam, ¿yaksak sat katnehek atáwa 

nepyeseksa siete xa kelán'a nak? 

34Aptahak axta apchátegmowágko Jesús se'e: —Kelyamhápeykegkek 

énxet keso náxop, tén han kelán'ák; 

35énxet'ák ekpayhawo nak elántexek ma'a axnagkok negókxa nak, cham'a 

ekpayhawo nak han enakxétekhágwók, kamaskok sat elyamhápegko énxet 
tén han kelán'ák, 

36kamaskok sat apkeletsapa, hakte exnágwakxohok sat Dios 

apkelásenneykha, Dios apketchek sat nahan etnahagkok eñama m'a 
apnakxétekhágwayam. 

37Egya'asásegweykmek nahan negko'oxa Moisés apnakxétekhágweykmo 

cha'a m'a énxet'ák apkeletsapma axta, eñama m'a amya'a ekxeyenma nak 
eyálewoma axta yámet ekweseyl'a yásek, cháxa ekxeyenma nak Wese' 
egegkok aptaha Abraham Dios apagkok, tén han ma'a Isaac, tén han ma'a 
Jacob. 

38Háwe énxet'ák apkeletsapma Dios apagkok ma'a Dios, wánxa Dios 

apagkok ma'a énxet'ák meletsapma nak, hakte máxa entemék meletsapma 
enxoho énxet nápakto' Dios. 

39Nápakha apkelxekmóso apnámokkok ektémakxa segánamakxa axta 

aptahak apcháneya Jesús se'e: —Sẽlxekmóso, tásek apchátegmowéyak. 

40Massék axta anhan apmoko elmaxneyekxohok cha'a hakte 

kelnawágwokmek axta. 

¿Yaksak apyepmeyk nano' Mesías? 

(Mt 22.41-46; Mr 12.35-37) 

41Aptahak axta apkelmaxneyeyncha'a Jesús se'e: —¿Yaksak ektéma 

apkelxeyenma nak énxet'ák Mesías aptaha David aptáwen neptámen? 

42Hakte David apagko' axta anhan aptemék appeywa s'e, cham'a 

ekyetnama nak ma'a eknaktáxésamaxchexa nak Salmos: ‘Aptahak axta 
Wese' Dios appakhetchesa Wese' ahagkok Mesías se'e: Exa ekpayhókxa 
nak selya'asamakxa, 

43ekwokmoho seknegkenchesa kóneg apmagkok ekyókxoho 

apkelenmexma nak.’ 



2418 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

44¿Háxko katnehek etnehek Mesías David aptáwen neptámen, apkeltéma 

enxoho David Wese' apagkok ma'a Mesías? 

Jesús apxeyenma nápakta'awo' apkeltémakxa m'a énxet'ák apkelxekmóso nak 
apnámokkok ektémakxa segánamakxa 

(Mt 23.1-36; Mr 12.38-40; Lc 11.37-54) 

45Apyókxoho énxet axta aphaxnók apkeltenneykha Jesús. Aptahak axta 

apkeláneya apkeltámeséyak se'e: 

46“Kólawho kéxegke énxet'ák apkelxekmóso nak apnámokkok ektémakxa 

nak segánamakxa, hakte atsek emawhok elweynchamha yetlo 
apkelántaxno apkelwenakte, atsek nahan cha'a yának kólpeykesek yetlo 
kéláyo m'a apheykegkaxal'a énxet. Etegyagkok nahan cha'a eltakmela 
apkeltaháno m'a kañe' apchakneykekxexa énxet'ák judíos, tén han 
yepmenyéhok katakmelhok ma'a apteykegkaxa nak aptéyak; 

47elyementók nahan cha'a axanák ma'a kelán'ák tampe' nak, ahóxek nahan 

cha'a katnehek aptamhéyak nempeywa nelmaxnagko yakwayam ekpósek 
xa apkeltémakxa nak. Awanhek sat katnehek kéllegasáseykegkoho xa 
énxet'ák nak.” 

 

San Lucas 21 
Kelán'a tampe' meyke aksok agkok ekméso aksok Dios 

(Mr 12.41-44) 

1Apkeláneyha axta Jesús apxatma cha'a selyakye énxet ekxákma selyakye 

apagkok ma'a kélxátamakxa axta cha'a selyakye kélméso Dios, 

2apwet'ak axta anhan Jesús xama kelán'a tampe' meyke aksok agkok 

eknegkena ánet sawo selyakye. 

3Aptahak axta appeywa Jesús se'e: —Awanhek ekpekkenma selyakye xa 

tampe' meyke aksok nak, kaxnók xa pók énxet'ák nak. Nakso' xa sektahakxa 
nak seláneya kéxegke, 

4hakte apyókxoho énxet apnegkenak selyakye eñama 

ekyeykhágweykmoho, keñe xa tampe' meyke aksok agkok nak, ekpekkena 
ekyókxoho selyakye agkok yakwayam eykhe kamha neyseksók ekha. 

Jesús apxeyenma yakwayam kóltegkesek tegma appagkanamap 

(Mt 24.1-2; Mr 13.1-2) 

5Nápakha énxet axta apxénak tegma appagkanamap, cham'a ektémakxa 

nak eltakmalma meteymog tén han ma'a aksok kélméso nak yakwayam 
kólnáxegkesha. Aptahak axta Jesús se'e: 

6—Kawók sat ekhem yakwánxa kalmassegwók ekyókxoho xa kélwet'a nak 

kéxegke, megkathánekxék sat mók meteymog. Ekyókxoho sat kólmasésók. 

Magkenatcheso yakwánxa katnehek néxa ekhem 

(Mt 24.3-28; Mr 13.3-23) 

7Keñe axta aptaha apkelmaxneyeyncha'a apkeltámeséyak se'e: —

Sẽlxekmóso, ¿Yaksak sat ekhem katnehek xa? ¿háxko sat ekteme aksok 
magkenatcheso agweta' eyágketwokmo enxoho yakwánxa katnehek xa? 

8Aptahak axta apchátegmowágko Jesús se'e: “Kólleyxmakha sat, nágkólho 

aksa kólyexanchesha. Hakte elwak sat énxet apxámokma 
sexneyásamákpoho ko'o. Sat etnehek apkelpeywa s'e: ‘Ko'o Mesías’. 
Etnehek sat nahan se'e: ‘Wokmek kaxwo' ekhem.’ Nágkólyetlakxa aksa 
kéxegke. 

9Kélleg'ak sat agkok kéxegke amya'a ektepa kempakhakma tén han 

ellókaxko enxoho, nágkólyegwe aksa. Cháxa yakwánxa nak katnehek 
sekxo' xa; háwe eyke yakwánxa katnehek néxa ekhem ma'a.” 

10Aptahak axta makham se'e: “Elnapakpok sat énxet xama yókxexma, 

yenmexek sat ma'a apheykha nak mók apkelókxa, kampakhaxchek sat 
nahan mók apkelókxa. 

11Katyapok sat ekyawheykha xóp ekyennakte agko' mók xama apkelókxa, 

tén han meyk segakhe, tén han negmasé, kataxchek sat nahan néten aksok 
magéso nak agé', kataxchek sat nahan aksok magkenatcheso agweta' 
ekyawe m'a néten. 

12“Kólmaxchek sat kéxegke, kólmenxenmakha sat nahan amonye ekteme 

xa. Kólnaklók sat nahan kéxegke yakwayam kólyekpelkohok ma'a kañe' 
apchakneykekxexa énxet'ák judíos, kólxatmok sat nahan sẽlpextétamakxa, 
kólnaklók sat nahan kéxegke nápakta'awo' ma'a kelwese'e apkelwányam 
nak, tén han nápakta'awo' ma'a kelwese'e apkelásenneykha apkeláneykha 
yókxexma nak, ko'o eñamakxa. 

13Keñe sat kólyentamaxkohok kólxének sekwesey. 

14Nágkaxén kélwáxók kóllánekxak kéltahakxa yakwánxa enxoho kóltehek 

kélpeywa yakwayam kólátegmowagkok amya'a, 

15hakte ko'o sat agkések kéxegke kélpeywa yetlo kélya'áseykegkoho, 

mopwanchek sat yátegmowagkok kéltahakxa kélpeywa m'a kélenmexma, 
mopwanchek sat exének ektaha megkamámnaksoho kélpeywa. 

16Kawomhok sat appelakkaseso yának kólmaxchek kéxegke m'a kélyap, tén 

han kélchána, kélyáxeg, tén han ma'a kélteme kélnámokkok, tén han ma'a 
kélxegexma'a nak. Kóltekyók sat nahan kélnápakha kéxegke, 

17apyókxoho énxet sat etaknók kéxegke ko'o eñamakxa; 

18wánxa agkok, megkaxyenmek sat eyke xama xa kélwa' nak. 

19¡Kóllenxanmoho kélyennaktésamo kélteme megkólya'áseyam yakwayam 

enxoho kólewának kólwagkasaxchek teyp! 

20“Kélwet'ak sat agkok apwakheykxo sẽlpextétamo m'a tegma apwányam 

Jerusalén, kólya'ásegwomho sat peya kólmasésók kaxwo'. 

21Natámen, kéxegke kélheykha nak Judea, kólmohok kólenyahagkok ma'a 

néten xóp elekháhéyak elyawe nak; keñe m'a énxet'ák apheykha nak 
Jerusalén, tásek elántépok nepyeseksa tegma apwányam, keñe m'a énxet 
apkeltamheykha nak yókxexma, tásek melmeyekxék nepyeseksa tegma 
apwányam, 

22hakte ekhem yakwánxa hẽllegásesagkohok sat ma'a, cham'a yakwánxa 

sat kasawhaxkohok katnehek ma'a ektémakxa nak eknaktáxésamaxche 
weykcha'áhak. 

23¡Ayósekak sat kelán'ák lós'awók ma'a ekhem sat, tén han ma'a kelán'ák 

keyetsék étchek nak! Hakte keytek sat apkellegeykegkoho ekmáske énxet 
ma'a yókxexma nak, sagkok agko' sat nahan katnehek 
kéllegasáseykegkoho xa énxet'ák nak. 

24Nápakha sat etekyók eñama apkempakhe, keñe sat nápakha énxet 

elmakpok tén han kólya'aksek ekyókxoho apkelókxa; keñe sat énxet'ák 
metnaha judíos etnekxak apkeláneykha m'a tegma apwányam Jerusalén 
ekwokmoho ektaha ma'a ekhem apxeyenmakxa axta katnehek Dios. 

Ektaha nak Apketche énxet apkexyeyam 

(Mt 24.29-35,42-44; Mr 13.24-37) 

25“Katlakkasek sat kataxchek katnegwomhoxma ekhem, tén han ma'a 

pelten, tén han ma'a yaw'a; melya'asagkek sat aptamhágkaxa énxet'ák 
apheykha nak keso náxop, elyegweyk sat eñama éxtegyawa yegmen 
elyakyahayam ma'a wátsam ekwányam. 

26Apkelyennákxoho sat eletsapok énxet'ák eñama apkelaye apagko' 

yakwánxa katnehek keso náxop; kawomhok sat nahan élektamáxche m'a 
aksok ekhéyak nak néten. 

27Keñe sat kólwetak ektaha nak Apketche énxet éxyok neyseksa 

yaphopé, yetlo ekyawe apmopwána, tén han apcheymákpoho. 

28Temék sat agkok xa, kólwaskápekxoho sat kólleyxmakha, hakte kaxwo' 

agko' sat kólmeyawaxchek kéxegke.” 

29Aptahak axta anhan apyetcháseykekxoho Jesús se'e: “Kóllano ektémakxa 

yámet ekwesey nak higo esenhan ma'a mók yámet nak. 

30Kélwet'ak agkok ektepékxo axnagkok áwa', kólya'asagkohok kéxegke 

eyágketwokmo ekméxanmakxal'a. 



2421 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

31Ekhawo nahan ektémakxa m'a kélwet'a sat kéxegke ektaha xa, 

kólya'asagkohok sat eyágketwokmo m'a aptémakxa nak Wese' apwányam 
Dios. 

32“Kasawhaxkohok sat katnehek ekyókxoho xa amonye apkeletsapma 

énxet'ák keso negwánxa nak. Nakso' xa sektahakxa nak seláneya kéxegke. 

33Kamaskok sat néten, tén han keso náxop, wánxa agkok 

megkamassegwomek eyke ko'o sekpeywa. 

34“Kólawho kéxegke, nágkólho kamhohok agko' kélwáxok ma'a 

kélyespagkamakxa nak, cham'a kélyeykhásamáxkoho nak kélya anmen, tén 
han ma'a ekxéneykha nak kélwáxok neyseksók kélha, katlakkasek katnehek 
kahapwak kéxegke yakwánxa katnehek ma'a ekhem sat 

35ektémol'a kélhanma segma. Hakte kahapwak sat apyókxoho énxet 

apheykha náxop xa yakwánxa sat katnehek. 

36Kóllánekxa kéltahakxa kéxegke, nágkólyensem kélteme nempeywa 

nelmaxnagko, yakwayam enxoho kólegketaxchek kéxegke neyseksa 
ekyókxoho xa aksok peya nak katnehek, yakwayam enxoho anhan 
kólchánwók nápakto' ma'a aptaha nak Apketche énxet.” 

37Yókxoho ekhem axta cha'a etnehek apkelxekmóso Jesús énxet'ák ma'a 

kañe' tegma appagkanamap, keñe ekyaktésa enxoho exnakxak ma'a néten 
egkexe ekwesey nak Olivos. 

38Axto'o axta cha'a elmeyekxak énxet'ák kañe' tegma appagkanamap 

yakwayam yeyxwakxohok Jesús apkeltenneykha. 

 

San Lucas 22 
Ekhémo mók apkelpakmeyesma énxet'ák yakwayam yának emakpok Jesús 

(Mt 26.1-5,14-16; Mr 14.1-2,10-11; Jn 11.45-53) 

1Chágketwokmek axta ekhem aptámákpexa axta pan meyke kempáseyak, 

cham'a ekhem melwagkayam axta énxet'ák judíos kéltéma axta Pascua. 

2Aptegyágkek axta yakwánxa etnehek yakhek Jesús ma'a énxet'ák 

apkelámha apmonye'e nak appasmo apkelmaxnéseso Dios énxet'ák 
apagkok, tén han ma'a énxet'ák apkelxekmóso nak apnámokkok ektémakxa 
segánamakxa, énxet'ák axta eyke apkelakak. 

3Taxneyk axta apwáxok Satanás xama Jesús apkeltámeséyak apkeñama 

axta nepyeseksa m'a doce nak, apwesey axta Judas Iscariote. 

4Apteyánegwokmók axta apkelámha apmonye'e nak appasmo 

apkelmaxnéseso Dios énxet'ák apagkok, tén han ma'a énxet'ák 
aptakmelcheso axta tegma appagkanamap, apkeltennásek axta yakwánxa 
etnehek egkések Jesús. 

5Kelpayhekxeyk axta apwáxók xa énxet'ák nak, apxénchek axta anhan 

egkések selyakye Judas. 

6Leyawók axta apwáxok Judas ektahakxa apkelpakhetchásamákpoho, 

yetlókók axta anhan aptegyeykha yakwánxa etnehek egkések Jesús xa 
énxet'ák nak, cham'a meykexa enxoho énxet. 

Nempasmo ektakmela 

(Mt 26.17-29; Mr 14.12-25; Jn 13.21-30; 1 Co 11.23-26) 

7Wokmek axta ekhem aptámákpexa axta pan meyke kempáseyak, 

aptekyómakxa axta cha'a nekkések apketkók kélpagkancheso nak ekhem 
Pascua. 

8Apcháphásek axta Jesús Pedro tén han Juan. Aptahak axta apkeláneya 

s'e: —Kólxeg, kóllánegwakxa sat nento yakwayam antók nento taxnam 
ekhem Pascua m'a. 

9Aptahak axta apkelmaxneyeyncha'a s'e: —¿Háxko apkeltamhókxa 

anlánegwók nento? 

10Aptahak axta apchátegmowágko Jesús se'e: —Kélántaxnegwokmek sat 

agkok nepyeseksa tegma apwányam, kólwetagwók sat énxet apseykekxa 
yátegwáxwa yetlo yegmen. Kólyetlakxa sat ekwokmoho m'a aptaxnegwánxa 
enxoho tegma xa énxet nak. 

11Kólteme sat kólának ektaha apxagkok se'e: ‘Aptahak xeyk sẽlxekmóso 

apcháphasa appeywa s'e: ¿Háxko ekpayho tegma apwáxok yakwánxa 
ataswók sekto yetlo seltámeséyak ekhem mólwagkayam Pascua?’ 

12Exekmósek sat kéxegke tegma netno' ekyawakxa apwáxok ma'a, 

penchásexchek nahan kéllaneykekxa ekhéyak aksok ma'a. Kóllánegwom 
nento yakwayam antók taxnam ma'a. 

13Apkelxegkek axta xa apkeltámeséyak nak, apwetágwokmek axta nahan 

ekyókxoho aptahakxa axta apkeláneya Jesús. Apkelánegwokmek axta 
aptéyak ekhem Pascua melwagkayam axta m'a. 

14Xama axta ekwokmo yakwánxa etwok apto Jesús tén han 

apkeltámeséyak, apháha axta nekha mésa. 

15Aptahak axta apkeláneya Jesús se'e: —¡Awanhek ko'o sekmámenyého 

atwohok xamo' sekto kéxegke keso taxnam ekhem Pascua mólwagkayam 
nak amonye setsapma! 

16Hakte eltennásek ko'o peya malánekxók cha'a nento mólwagkayam nak 

ekhem Pascua ekwokmoho ektaha m'a aptémakxa nak Wese' apwányam 
Dios. 

17Keñe axta apma egheykok, apmések axta ekxeyenma apwáxok Dios, 

aptahak axta s'e: —Kólyenák se'e, kólmés nahan cha'a kélmók; 

18hakte eltennásek ko'o kéxegke peya meynekxók cha'a anmen yámet 

égmenek nak ekwokmoho ekwa'a m'a aptémakxa nak Wese' apwányam 
Dios. 

19Keñe axta apma anhan pan, apmések axta ekxeyenma apwáxok Dios, 

apyepteyk axta, apkelmeyásegkek axta anhan apkeltámeséyak. Aptahak 
axta apkeláneya s'e: —Keso sekyókxoho ko'o s'e, sekmésa nak yakwayam 
watsapok kéxegke eñamakxa. Kólteme sat mehelwagkayam ko'o. 

20Hawók axta anhan aptemésesakxa egheykok natámen aptéyak. Aptahak 

axta s'e: —Keso egheykok ekteme ekhémo mók nelpakhetchásamáxkoho 
xamo' Dios, ektaha nak éma ahagkok ekteméseso ekmámnaksoho, cháxa 
ekyegkenáxko nak yakwayam kapasmok kéxegke. 

21Enxet apmáheyo nak hetlakkasesek yának amaxchek apheyk se'e nekha 

mésa nak. 

22Katnehek sat aptaha nak Apketche énxet ma'a apmáheyókxa axta 

etnésesek Dios, asagko' agko' sat eyke katnehek kéllegasáseykegkoho m'a 
énxet ektaha nak appelakkaseso apkeltémo emakpok. 

23Keñe axta aptaha apkelpakhetcháseykpoho apkeltámeséyak se'e: 

‘¿Yaksak sat kexaha kaphemmok yakwayam katlakkasesek aksa kának 
emakpok?’ 

¿Yaksak ektahakxa ekyawe kéláyo? 

24Apkelátegmoweykpek axta Jesús apkeltámeséyak apxéna yaksak kexaha 

ekpayhawo exének énxet aptaha apkemha amonye nepyeseksa. 

25Aptahak axta apkeláneya Jesús se'e: “Elyennaktésakpohok cha'a 

neyseksa apkelmeykha apnámokkok ma'a kelwese'e melya'áseyak nak 
Dios, exénakpohok cha'a ektakmela apkeltamheykha m'a apkelámha 
apmonye'e apagkok nak. 

26Akke keyméxchek katnehek kélnepyeseksa kéxegke xa ektaha nak. Enxet 

ekyawe nak kéláyo, kéméxchek exnésakpohok wokma'ák, keñe m'a énxet 
ekha nak apkeláneykha, kéméxchek exnésakpohok ma'a kélásenneykhal'a. 

27¿Yaksak ektahakxa ekyawe kéláyo nepyeseksa xa apkánet nak? ¿Keya 

m'a aphamol'a nekha mésa etwok apto, enxeykel'a m'a 
kélásenneykencha'awol'a esantak nento néten mésa? ¿Háwe enxeykel'a 
m'a aphamol'a nekha mésa etwok apto? Wánxa agkok, ekheyk eyke ko'o 
kélnepyeseksa kéxegke sekyetchásamáxkoho m'a énxet kélásenneykhal'a. 

28“Mehelyenseykmok cha'a kéxegke neyseksa seklegeykegkoho xamo'. 

29Ekeso eñamakxa sektemésesa nak kéxegke wese' nepyeseksa 

kélnámokkok, ekhawo setnésesamakxa axta nahan ko'o xa Táta; 

30kóltawagkok sat kéxegke kéltéyak nekha mésa m'a sektémakxa nak ko'o 

Wese' apwányam, kólyenagkok sat nahan kélyenéyak; kólhakha sat nahan 
néten taháno eltakmela yakwayam kóltehek kélyekpelchémo m'a doce pók 
aptémakxa énxet'ák Israel nak.” 

Jesús apxeyenma Pedro peya etnehek hó magya'áseyak 

(Mt 26.31-35; Mr 14.27-31; Jn 13.36-38) 

31Aptahak axta anhan Wese' egegkok se'e: Simón, elano, amenyék Satanás 

kaxkak yakwayam kalyawhésha kéxegke ektemésesamol'a exchahayam 
hótahap; 

32wánxa agkok elmaxnésesek axta eyke ko'o exchep yakwayam enxoho 

meyensemek apteme mey'áseyam. Ey'áweyktek sat agkok makham xép, 
epásem sat apnámokkok yakwayam enxoho elenxanmohok 
apkelyennaktésamo apteme melya'áseyam. 

33Aptahak axta Simón apcháneya Jesús se'e: —Wese', ekmakawók ko'o 

axnamhok xamo' xép sẽlpextétamakxa ekwokmoho setsapawo xamo' xép. 

34Aptahak axta apchátegmowágko Jesús se'e: —Pedro, ektahak seyáneya 

exchep se'e: sakhem sat katnehek antanxo mexeyenma exchep sekwesey 
amonye ekpáwá tat'a, exének sat mehey'ásegkok exchep. 

Chágketwa'ak yakwánxa kawak seklegeykegkoho 

35Keñe axta aptaha apkelmaxneyeyncha'a Jesús se'e: —Xama aksok 

enxoho axta eykel'a kéméxchek kéxegke, cham'a seláphasa axta meyke 
nahápa, tén han meyke selyakye axagkok, tén han meyke kéltéto 
kélmagkok. Aptahak axta apkelátegmowágko s'e: —Axta keyméxchek xama 
aksok enxoho. 

36Aptahak axta apkeláneya Jesús se'e: —Kaxwo' eyke apwanchek eswok 

énxet nahápa apagkok ekyetnakxa enxoho, tén han ma'a selyakye axagkok 
nak; énxet meykexa enxoho sókwenakte apagkok, tásek ényekxak ma'a 
apchaklamap nak, keñe etegyek xama sókwenakte. 

37Eltennásek kéxegke peya hetnehek ko'o ektémakxa nak 

eknaktáxésamaxche s'e: ‘Máxa énxet ekmaso aptémakxa axta 
kéltemésesók nepyeseksa m'a énxet'ák elmasagcha'a nak 
apkeltémakxa.’ Hetnehek sat ko'o m'a ekyókxoho ektémakxa nak 
eknaktáxésamaxche sexeyenma ko'o. 

38Aptahak axta apkelpakmeta énxet'ák se'e: —Wese', keso ánet 

sókwenakte s'e. Aptahak axta Jesús apchátegmowágko s'e: —Wánxa 
kólteme. 

Jesús apteme nempeywa nelmaxnagko yókxexma Getsemaní 

(Mt 26.36-46; Mr 14.32-42) 

39Apxegkek axta Jesús natámen xa, ekhawo aptémakxa axta cha'a, 

apkenátweykxeyk axta néten egkexe ekwesey nak Olivos; apyetlókek axta 
anhan apkeltámeséyak. 

40Xama axta apkelwokmo m'a yókxexma nak, aptahak axta apkeláneya 

Jesús se'e: —Kólteme nempeywa nelmaxnagko, yakwayam enxoho 
megkahapwék kéxegke ekyekkónma. 

41Keñe axta apkexaya aksa Jesús apkeltámeséyak ma'a, yámmakhawók 

axta apmahágkok, ekweykenxal'a agyenyók meteymog, 
apkeltekxekwokmek axta aptapnák ma'a yakwayam etnehek nempeywa 
nelmaxnagko. 

42Aptahak axta se'e: “Táta, apmenyék agkok xép, hényókas ko'o s'e 

seklegeykegkoho ekyetchesamaxkoho nak aksok ekmáske negyal'a; 
momenyék ko'o kalanaxchek ma'a sekmámenyého ahagko' nak, wánxa m'a 
apmopmenyého nak xép.” 

43Apxekmowáseykpok axta xama Dios apchásenneykha apkeñama néten, 

yakwayam enxoho ennaktesásekxohok makham apwáxok. 

44Apwaskápekxók axta aptaha nempeywa nelmaxnagko Jesús neyseksa 

ekyawe aplegeykegkoho, kelsekkenánteyk axta apyemes, máxa axta 
entahak ma'a ektémol'a kasekkenek éma náxop. 

45Xama axta apkempákxo néten Jesús ma'a aptahakxa axta nempeywa 

nelmaxnagko, apmeyákxeyk axta aphágkaxa apkeltámeséyak, 
apwetágweykxeyk axta apnaktena, elapwámeyak axta chakhak 
apyempe'ék. 

46Aptahak axta apkeláneya s'e: —¿Yaksak ektaha kélnaktena nak? 

Kólchaknekxa néten, kólteme nempeywa nelmaxnagko, yakwayam enxoho 
megkahapwék kéxegke ekyekkónma. 

Jesús apmomap 

(Mt 26.47-56; Mr 14.43-50; Jn 18.2-11) 

47Neyseksa appakmeyesma axta Jesús ma'a apkelwokmo axta énxet 

apxámokma. Apmonye axta apxegak ma'a énxet apwesey axta Judas 
apkeñama axta nepyeseksa doce Jesús apkeltámeséyak. 
Apyepetchegwokmók axta peya epetsesek Jesús. 

48Aptahak axta apcháneya Jesús se'e: —Judas, ¿yetlo appetsesoya 

appelakkasásak xép apkeltamho emakpok ma'a aptaha nak Apketche 
énxet? 

49Xama axta apkelwet'a ektahakxa m'a énxet'ák apkelxegexma'a axta 

Jesús, aptahak axta apkelpakmeta s'e: —Wese', ¿apkeltamhoya ólmaha 
sókwenakte ónnapaxchek negko'o xa énxet'ák nak? 

50Xama énxet apkemha apmonye appasmo apkelmaxnéseso Dios énxet'ák 

apagkok apchásenneykha axta apyensásak xama xa Jesús 
apkelxegexma'a nak, apeykok axta apyaktenchásak ekpayhókxa nak 
apkelya'asamakxa. 

51Aptahak axta Jesús se'e: —Nágkóltemésesha, wánxa kólteme. 

Appaknegkesakmók axta apeykok Jesús xa kélásenneykha nak, 
aptakmelchesekmek axta anhan. 

52Keñe axta aptaha apkeláneya Jesús ma'a énxet'ák apkelámha apmonye'e 

nak appasmo apkelmaxnéseso Dios énxet'ák apagkok, tén han ma'a 
énxet'ák aptakmelcheso nak tegma appagkanamap, tén han ma'a 
apkelámha apmonye'e nak kélakneykekxexa, cham'a apkelwokmo axta 
yakwayam éntemekxak Jesús ma'a: —¿Yaksak ektaha kélsokmoho nak 
sókwenakte selya'awa tén han kélsokmoho yámet, máxa eltemesásak énxet 
ekmaso aptémakxal'a? 

53Yókxoho ekhem axta cha'a sekha xamo' kéxegke kañe' tegma 

appagkanamap, axta anhan helpaknegweykmohok xama enxoho. Wokmek 
eyke kaxwo' ekhem kélagkok kéxegke eñama ekmowána m'a 
ekyaktesakxaxma nak. 

Pedro apteme hó magya'áseyak Jesús 

(Mt 26.57-58,69-75; Mr 14.53-54,66-72; Jn 18.12-18,25-27) 

54Apmákpek axta Jesús, apkemha apmonye appasmo apkelmaxnéseso 

Dios énxet'ák apagkok apxagkok axta kélya'áseykxak. Axta etétegkohok 
apyetlawa Pedro. 

55Kelwatnéxchek axta táxa m'a apyawakxa axta apwáxok tegma, apháha 

axta anhan énxet'ák nekha táxa, aphakmek axta anhan Pedro m'a. 

56Xama axta ekwet'a apha nekha táxa Pedro kelán'a ektaha axta 

kélásenneykha, axta kalwáteyásak elano, entahak axta eyáneya s'e: —
Cháxa aptéma axta cha'a apxegexma Jesús xa. 

57Axta eyke exénak Pedro. Aptahak axta s'e: —Kelán'a, may'ásegkok ko'o 

xa ekxéna nak. 

58Axta kanéwók apwet'a nahan pók énxet. Aptahak axta apcháneya s'e: —

Xép nahan apkelxegexma'a m'a énxet'ák nak. Aptahak axta 
apchátegmowágko Pedro s'e: —Háwe ko'o. 

59Nano' axta entahak aptaha nahan appeywa pók énxet se'e: —Nakso', axta 

anhan apxegexma Jesús xa. Galilea anhan apkeñamak xa. 

60Aptahak axta Pedro s'e: —May'ásegkok ko'o m'a apxéna nak. —Yetlókók 

axta anhan ekpáwá tat'a m'a neyseksa appakmeyesma axta Pedro. 

61Apkenmexákxók axta neptámen Jesús, apkelanawók axta Pedro, keñe 

axta Pedro ekxeyenwákxoho apwáxok aptéma axta apkenagkama Wese' 
egegkok se'e: “Antanxo sat katnehek mexeyenma exchep sekwesey 
sakhem amonye ekpáwá tat'a.” 

62Keñe axta aptepa Pedro m'a, axta yeysagkohok apwana. 

Jesús apkesmésamap 

(Mt 26.67-68; Mr 14.65) 

63Apkesmések axta Jesús ma'a énxet'ák ektaha axta apkeláneykha. 

Apchakháha axta anhan cha'a. 

64Apnaktetchesek axta anhan apakta'ák. Aptahak axta cha'a 

apkelmaxneyeyncha'a s'e: —¡Ey'asagkoho hana ektaha nak ektekpaga! 

65Xámok axta ektahakxa amya'a kélyamatcháseykha Jesús. 

Jesús kélyentama aphágkaxa énxet'ák ekyawe nak kéláyo 

(Mt 26.59-66; Mr 14.55-64; Jn 18.19-24) 

66Xama axta elsaka, apchaknákxeyk axta énxet'ák judíos apkelámha 

apmonye'e nak kélakneykekxexa, tén han ma'a apkelámha apmonye'e nak 
appasmo apkelmaxnéseso Dios énxet'ák apagkok, tén han ma'a énxet'ák 
apkelxekmóso axta apnámokkok ektémakxa segánamakxa, keñe axta 
kélyentama Jesús aphágkaxa m'a kelwese'e ekyawe nak kéláyo, entahak 
axta amya'a kélmaxneyeyncha'a s'e: 

67—Hẽltennés negko'o, ¿Xépya Mesías? Aptahak axta apchátegmowágko 

Jesús se'e: —Eltennásek agkok kéxegke sektaha ko'o Mesías, kólya'asók. 

68Elmaxneyáha agkok nahan kéxegke, mehelátegmowagkek. 

69Sakhem sat eyke exnakxak kaxwo' aptaha nak Apketche énxet ma'a 

ekpayhókxa nak apkelya'asamakxa Dios ekha nak apyennakte. 

70Keñe axta aptaha apkelmaxneyeyncha'a apyókxoho énxet se'e: —¿Xép 

neyke Dios Apketche? Aptahak axta apchátegmowágko Jesús se'e: —
Kéxegke kélagko' neykhe exénak ko'o sektaha xa. 

71Aptahak axta apkelpakmeta énxet'ák se'e: —Megkeyméxchek kaxwo' 

antegyekxohok énxet apya'áseykegkoho aptémakxa. Negko'o egagko' 
nenleg'ak aptahakxa appeywa. 

 

San Lucas 23 
Jesús kélyentama nápakto' Pilato 
(Mt 27.1-2,11-14; Mr 15.1-5; Jn 18.28-38) 

1Apsawhekpók axta apchaknákxo néten énxet'ák, keñe axta kélyentamákxo 

Jesús aphakxa Pilato. 

2Nápakto' Pilato axta kéltamhok kólsexnenak Jesús, entahak axta amya'a 

apxénákpo s'e: —Negwet'ak axta negko'o apkelyáteyágkoho énxet 
etekkesek ekmaso s'e énxet nak. Apxénchek axta megkapayhawok 
agmések selyakye wese' apwányam Roma, apxeyenmék nahan aptaha 
Mesías, tén han aptaha Wese' apwányam. 

3Aptahak axta apkelmaxneyeyncha'a Pilato Jesús se'e: —¿Xépya judíos 

Wese' apwányam apagkok? —Cháxa aptahakxa nak appeywa exchep —
axta aptahak apchátegmowágko Jesús. 

4Keñe axta aptaha Pilato apkeláneya énxet'ák apkelámha amonye'e 

appasmo apkelmaxnéseso Dios énxet'ák apagkok se'e, tén han ma'a 
énxet'ák: —Mateyk ko'o xama aksok ekmaso apkelané s'e énxet nak. 

5Apyánchesakmók axta eyke apkelyennaktésamo apkelpeywa. Aptahak 

axta s'e: —Apkelyáteyagkok etekkesek ekmaso apyókxoho énxet 
negheykegkaxa eñama m'a ektémakxa nak apkelxekmóso. Axta 
apchénawók aptekkeso ekmaso m'a Galilea, temék nahan kaxwo' se'e 
Judea. 

Jesús kélya'aso aphakxa Herodes 

6Xama axta apleg'a Pilato xa, aptegyáha axta amya'a apkeltamho 

ey'asagkoho nakso' kexaha apkeñama Galilea xa énxet nak. 

7Xama axta kéltennasa aptaha apkeñama Galilea, apcháphásek axta 

aphakxa Herodes, aptaha axta wese' apchásenneykha apkeláneykha 
yókxexma Galilea, chakhawók axta anhan apmahágkaxa Herodes ma'a 
tegma apwányam Jerusalén. 

8Xama axta apwet'a Herodes Jesús, payhekxeyk axta apwáxok, hakte nano' 

axta apmáheyo éta', eñohok axta cha'a amya'a exénakpok, apmenyék axta 
anhan éta' elának aksok sempelakkaso nak agweta'. 

9Xámok axta apkelmaxneyeykha, axta eyke yátegmowágkok Jesús. 

10Apháha axta anhan énxet apkelámha apmonye'e appasmo 

apkelmaxnéseso Dios énxet'ák apagkok ma'a, tén han ma'a énxet'ák 
apkelxekmóso nak apnámokkok ektémakxa segánamakxa, 
apyánchesakmok axta apxeyenma ekmaso Jesús xa énxet nak apkeltamho 
esexnena'. 

11Keñe axta aplágwokmo Herodes tén han ma'a sẽlpextétamo apagkok, 

apáwa aptakmela axta kéltaxneyásekxak Jesús ektémol'a wese' apkelnakta 
peya yesmésakpok. Keñe axta Herodes apcháphásekxo makham Jesús 
aphakxa Pilato. 

12Axta chénhok apkelásekhamakpekxoho Pilato Herodes ma'a, 

apkenmexma axta eykhe nano' axta. 

Jesús apxénamap yakwayam emátog 

(Mt 27.15-26; Mr 15.6-15; Jn 18.39—19.16) 

13Apchánchesákxeyk axta Pilato apkelámha apmonye'e nak appasmo 

apkelmaxnéseso Dios énxet'ák apagkok, tén han ma'a énxet'ák 
apkelmeykha nak apnámokkok, tén han ma'a apyókxoho énxet'ák. 

14Aptahak axta Pilato apkeláneya énxet'ák se'e: —Kéxegke axta 

selyentegkáseyam se'e énxet nak, kélxénchek axta anhan 
apkelyáteyágkoho etekkesek ekmaso énxet'ák; elmaxneyágkok axta ko'o 
seltamho ay'asagkohok ektakmela kélnápakta'awo' kéxegke, akke ko'o ót'ak 
aksok ekmaso apkelané eksexnenagko xama enxoho, cháxa kéltahakxa 
nak kélpeywa kéxegke. 

15Mét'ak nahan Herodes, ékeso eñamakxa segáphasáseykxo nak makham. 

Kélwet'ak kéxegke méko xama aksok ekmaso apkelané ekpayhawo emátog 
se'e énxet nak. 

16Añásesagkohok sat aksa, keñe sat eynyekxa'. 

17Enyekxohok axta cha'a Pilato xama énxet apmomap yakwayam kalkohok 

apwáxok énxet, neyseksa elánamáxche ekhem melwagkayam kéltéma nak 
Pascua. 

18Wánxa agkok, apyókxoho énxet axta eyke aptahak apkelyennaktésawo 

apkelpeywa s'e: —¡Yána emátog xa! ¡Enyekxa' m'a Barrabás! 

19Kañe' sẽlpextétamakxa axta kélhésók xa Barrabás eñama m'a aptekkeso 

axta ellámáxche nepyeseksa tegma apwányam, tén han eñama m'a ekyetno 
axta apyógkexma. 

20Apmenyék axta eykhe ényekxak Pilato m'a Jesús, ékeso eñamakxa 

appakméteykxo axta makham; 

21yágwokmók axta eyke apkelyennaktésamo apkelpeywa énxet'ák. Aptahak 

axta s'e: —¡Epetches aksok ektegyéso! ¡Epetches aksok ektegyéso! 

22Antanxo axta entahak apteme apkelpakhetcheso Pilato énxet se'e: —

¿Yaksak aksok ekmaso apkelané? Mót'ak ko'o xama aksok ekmaso 
apkelané ekpayhawo nak emátog. Añásesagkohok sat, keñe sat eynyekxa'. 

23Apkelenxanakmok axta eyke apkelyennaktésamo apkelpeywa énxet 

apkeltamho kólyepetchesek aksok ektegyéso Jesús; apxakak axta anhan 
aksok apmopmenyého, hakte axta elwátesakmok apkelyennaktésamo 
apkelpeywa. 

24Apmokók axta elának Pilato m'a apcháneyákpexa axta etnehek; 

25apyenyekxeyk axta m'a énxet ektaha axta kélyeseykha, cham'a apha axta 

sẽlpextétamakxa eñama aptekkeso ellámáxche nepyeseksa tegma 
apwányam, tén han eñama m'a ekyetno apyógkexma. Keñe axta Pilato 
apmésa Jesús xa énxet'ák nak, yakwayam enxoho etnésesek ma'a 
apmokókxa enxoho etnésesek. 

Jesús kélyepetcheso aksok ektegyéso 

(Mt 27.32-44; Mr 15.21-32; Jn 19.17-27) 

26Xama axta kélyentama Jesús yakwayam kólyepetchesek aksok 

ektegyéso, apmákpek axta xama énxet apkeñama axta Cirene, yókxexma 
axta apkenyektak ma'a, kéltamhok axta epatmok aksok ektegyéso 
yakwayam eswok neptámen Jesús. 

27Apxámok axta énxet apyetlo Jesús, tén han kelán'ák. Kellekxagweyha 

axta elano Jesús, kelpayheyha axta anhan atña'ák eñama ellapwámeyak. 

28Apkelanawók axta Jesús. Aptahak axta apkeláneya s'e: —Kelán'ák 

kéleñama nak Jerusalén, nágkóllekxagwaha hellanok ko'o, kóllekxagwaha 
kaxének kélwáxok kéxegke kélagko', tén han ma'a kélketchek. 

29Hakte kammok sat ekhem yakwánxa etnehek apkelpeywa énxet se'e: 

‘Eleñémo agko' kelán'a megkamowána nak kótak étche, tén han kelán'ák 
megkatnama nak makham nakláwa xama enxoho, tén han ma'a 
megkéyegko nak makham nam'agkok sakcha'a.’ 

30Keñe sat etnehek yának énxet'ák egkexe s'e: ‘¡Hegahapwata' negko'o!’, 

keñe sat etnehek nahan yának egkexe étkók se'e: ‘¡Hẽlpós negko'o!’ 

31Kéltemésesek agkok yámet elyapakmaté nak áwa' xa ektaha nak, sat eyke 

ekyagwánxa agkok ma'a yámet ektaha nak apák. 

32Kélnaklókek axta anhan apkánet énxet elmasagcha'a apkeltémakxa, 

yakwayam kólyepetcheshok aksok ektegyéso xamo' Jesús. 

33Xama axta kélwagkasa m'a yókxexma kéltémakxa axta ekyetnamakxa 

kélpátexchapok, kélyepetchesek axta aksok ektegyéso Jesús, tén han ma'a 
apkánet énxet elmasagcha'a axta apkeltémakxa, xama axta kélchexnak 
ekpayhókxa nak apkelya'asamakxa, keñe axta pók kélchexna ekpayhókxa 
nak nepsagkalwa. 

34Aptahak axta Jesús se'e: —Táta, ná eyakmagkásekxa apkeltémakxa xa 

énxet'ák nak, hakte melya'ásegkok xa aksok apkelánégko nak. Xama aksok 
axta aptawásegkok sẽlpextétamo yakwayam enxoho katakmelhok 
apmelassamap Jesús aptaxno. 

35Apháha axta énxet apkeláneyncha'a m'a, wokmók axta apkesméso Jesús 

ma'a énxet'ák apkelámha apmonye'e axta nepyeseksa judíos. Aptahak axta 
apcháneya s'e: —Apkelwagkasegkek axta teyp énxet, ewagkasakpoho 

apagko' teyp kaxwo' nak, eyámnaksoho enxoho aptaha Mesías apkeñama 
Dios, tén han ektaha enxoho Dios apkelyéseykha. 

36Sẽlpextétamo axta anhan apkesmeyásak Jesús. Apyepetchegwokmók 

axta, keñe axta apmésa apkeltamho ének vino ekmáske agko'. 

37Aptahak axta apcháneya s'e: —¡Nakso' agkok aptaha exchep judíos wese' 

apwányam apagkok, ewagkasakpoho apagko' teyp! 

38Yetneyk axta anhan kéltáxeso néten aksok ektegyéso ektéma axta 

kéltáxeso s'e: “Enxet'ák judíos wese' apwányam apagkok se'e.” 

39Xama énxet ekmaso aptémakxa apyexnamo xamo' Jesús axta 

apyamatcháseyha. Aptahak axta apcháneya s'e: —¡Nakso' agkok xép 
aptaha Mesías, ewagkasakpoho apagko' teyp, hẽlwagkas nahan negko'o xa 
teyp! 

40Wánxa agkok, appakhetchesek axta eyke apxegexma m'a pók. Aptahak 

axta apcháneya s'e: —¿Yagyekak xép Dios? Hawók xép xa ektahakxa 
kéllegasáseykegkoho xa énxet nak. 

41Payhawók negko'o anlegagkohok ektahakxa nak sẽlegasáseykegkoho, 

hakte payhawók kaxhok mók ma'a ekweykenxal'a nenlané aksok ekmaso; 
akke elaneyk xama aksok ekmaso xa énxet nak. 

42Keñe axta anhan aptaha appeywa s'e: —Jesús, kaxén sat apwáxok ko'o 

aptaha sat Wese' apwányam xép. 

43Aptahak axta apchátegmowágko Jesús se'e: —Sakhem sat hexhok xamo' 

xép ma'a yókxexma apkelmaheykegkaxa nak Dios énxet'ák apagkok 
apkeletsapma. Nakso' xa sektahakxa nak seyáneya exchep. 

Jesús apketsapma 

(Mt 27.45-56; Mr 15.33-41; Jn 19.28-30) 

44Yetseksókhem axta chénawók ekyaktesóxma ekyókxoho m'a yókxexma 

nak, ekweykmoho las tres taxnam. 

45Massék axta elsasáxma ekhem, keñe axta apyepteykpo nepyeseksa m'a 

apáwa apyexnama axta kañe' tegma appagkanamap. 

46Aptahak axta Jesús apyennaktésawo appeywa s'e: —¡Táta, eltamhok ko'o 

emok xép ehagak! Xama axta aptaha appeywa xa, keñe axta apketsapa. 

47Xama axta apwet'a sẽlpextétamo apkemha apmonye ektahakxa, 

apkeltemésesek axta apcheymákpoho Dios. Aptahak axta s'e: —Nakso' nak 
axta eyke agkok aptaha meyke aptémakxa s'e énxet nak. 

48Apkeltakhákxeyk axta yetlo apkeltekpageykha cha'a apnenya'ák 

apyókxoho énxet'ák ektaha axta apkelwayam ma'a, ektaha axta anhan 
apkelweteykegkoho m'a ektahakxa axta. 

49Aphákxeyk axta eyke apkeláneyncha'a makhawo' ektahakxa m'a 

apyókxoho apkelweteykxa axta Jesús, axta anhan ma'a kelán'ák ektaha 
axta ekyetlo eleñama m'a Galilea. 

Jesús kélatawanya 

(Mt 27.57-61; Mr 15.42-47; Jn 19.38-42) 

50-51Apheyk axta xama énxet ektakmela aptémakxa, aptaha axta anhan 

appéwomo, apwesey axta José, Arimatea axta apchókxa xa, xama tegma 
apwányam apyetnama nak ma'a Judea. Nepyeseksa énxet'ák judíos 
ekyawe kéláyo axta apkeñamak xa. Apkelháxanmeyk axta kawak 
aptémakxa Wese' apwányam Dios xa José, axta kaleklók apwáxok 
aptamheykegkaxa axta énxet'ák judíos ekyawe kéláyo nak. 

52Apmeyákxeyk axta aphakxa Pilato xa José, keñe axta apkelmaxneya 

Jesús aphápak. 

53Apáwa apcháxñeyo apagko' axta appextétak natámen apleklo néten 

aksok ektegyéso, keñe axta appekkenwokmo kañe' takhaxpop meteymog 
kaxwé ekmetmomáxche, axta kólpekkenweykmok makham xama énxet 
ma'a takhaxpop nak. 

54Wokmek axta ekhem apkeláneykekxexa aptamhágkaxa énxet'ák 

yakwayam eleyxek kammok ekhem apkellókasamakxa apkelyampé, 
chágketwokmek axta yakwánxa kammok. 

55Teyánegwákxók axta takhaxpop kelán'ák ekyetlama axta Jesús eleñama 

m'a Galilea, kelanawók axta takhaxpop, kelanawók axta anhan ma'a 
ektahakxa axta kélpekkenma Jesús aphápak. 

56Xama axta elwákxo axanák, kelaneykxék axta sokmátsa tén han ma'a 

kéltexneykegkohol'a egyempehek. 

Jesús apxátekhágwayam 

(Mt 28.1-10; Mr 16.1-8; Jn 20.1-10) 

Kellókasek axta elyampé kelán'ák ekhem apkellókasamakxa axta cha'a 
apkelyampé énxet'ák judíos, ekhawo m'a elánemaxchexa axta 
katnahagkok. 

 

San Lucas 24 

1Axto'ok agko' axta elmeyákxo makham kelán'ák takhaxpop, cham'a 

eyeynókxa ekxega ekhem semanal'a, kelsákxók axta anhan ma'a sokmátsa 
eláneykxo axta. 

2Xama axta elwákxo, axta kóteyágweykxak meteymog kélapma axta átog 

ma'a ekyetnakxa axta; 

3kelántaxneyk axta kañe' takhaxpop, axta eyke kót'ak Jesús aphápak. 

4Kelyegwakkek axta megkóteyágweykxo, axta kalya'ásegkok 

ektamhágkaxa, pelakkasek axta ekwet'a apchakneyncha'a apkánet énxet 
eyaknágkaxa xa kelán'ák nak, apkelyenma axta apkelnakta. 

5Awanhok agko' axta elyegwakto, kelháxahanteyk axta ekwokmo 

eltekxeyágko nakta'a xóp; wánxa agkok, aptahak axta apkelpakhetchesa 
énxet se'e: —¿Yaksak ektaha kélchetama kéxegke nepyeseksa énxet'ák 
apkeletsapma m'a énxet megyetsapma nak? 

6Méko s'e. Apxátekhágwokmek xeyk. Kaxénwakxoho kélwáxok ma'a 

aptémakxa axta apkelanagkama kéxegke, cham'a aphakxa axta makham 
Galilea, 

7apxeyenma axta peya kólmések aptaha nak Apketche énxet ma'a énxet'ák 

melya'asáxma nak, tén han ekmáheyo kólyepetchesek aksok ektegyéso, 
apxeyenmék axta anhan exátekhágwók antanxo ekhem. 

8Keñe axta ekxeyenwákxoho awáxók ma'a ektémakxa axta appeywa Jesús. 

9Keltennáseyha axta once Jesús apkeltámeséyak ekyókxoho ektahakxa 

axta ekweté, cham'a elenyekto axta takhaxpop, apyókxoho énxet axta 
anhan keltennáseyha. 

10María Magdalena axta m'a eltennáseykxo axta Jesús apkeltámeséyak, 

Juana axta anhan, tén han ma'a María ektaha axta Santiago egken, tén han 
ma'a mók kelán'ák axta. 

11Wánxa agkok, ektamhéyak ancha'awók axta eyke apkeneyk Jesús 

apkeltámeséyak xa ektahakxa axta eláneya, apkelya'ásekmek axta. 

12Keñe axta apketchágkakxoho Pedro apmeyákxo m'a takhaxpop. Xama 

axta apteyanyágkoho kañe' takhaxpop, apáwa axta aksa apwet'ak. 
Apkenatchesek axta apwet'a ektahakxa, keñe axta apmeyákxo nátegma. 

Emaús ámay 

(Mr 16.12-13) 

13Apkánet Jesús apkeltámeséyak axta apkelmeyákxak tegma apwányam 

Emaús, cham'a ekhem eyakhawo axta ektahakxa xa. Once kilómetros axta 
Emaús ma'a tegma apwányam Jerusalén. 

14Axta apxénak neyseksa apkelxega ámay ma'a ekyókxoho ektahakxa axta. 

15Neyseksa apkeltennéyak axta appaxakweykxo Jesús, keñe axta 

apkelyetlákxo. 

16Apwet'ak axta eykhe, axta eyke kól'awok ékpelkohok. 

17Aptahak axta apkelmaxneyeyncha'a Jesús se'e: —¿Yaksak kélxéna 

kéxegke kéltennakmo nak ámay? Apchaknágwokmek axta yetlo 
ellapwámeyak. 

18Cleofas axta apwesey xama xa énxet'ák nak. Aptahak axta 

apchátegmowágko s'e: —¿Xépya aksa apxakko' mey'ásegkok ektahakxa 
axta Jerusalén, neyseksa apha m'a? 

19Aptahak axta apchátegmowágko Jesús se'e: —¿Yaksak axta aksok 

elánéxko m'a? Aptahak axta apcháneya s'e: —Neykhe m'a kéltemésesakxa 
axta Jesús apkeñama nak Nazaret, aptaha axta Dios appeywa aplegaso, 
apxeyenma axta Dios apmopwána elának aksok, tén han ekha ekmowána 
appeywa, apyókxoho énxet'ák axta anhan apxeyenmak; 

20keñe m'a apkelámha apmonye'e nak appasmo apkelmaxnéseso Dios 

énxet'ák apagkok, tén han ma'a énxet'ák apkelmeykha nak apnámokkok, 
apmések axta pók énxet'ák apkeltamho emakpok yakwayam enxoho 
exénakpok ekpayhawo emátog, tén han kólyepetchesek aksok ektegyéso. 

21Nelhaxanmeyk axta negko'o elwagkasek teyp énxet'ák Israel ma'a énxet 

nak, wánxa agkok, antanxo ekhem akke entahak kaxwo' ekteme xa ektaha 
nak. 

22Ẽlyegwakkasek axta eykhe negko'o kelán'ák nelxegexma'a, hakte axto'ok 

agko' axta kelmeyákxak takhaxpop, 

23Keltakháwok axta aksa nátegma, hakte axta kóteyágweykxak Jesús 

aphápak. Keltennáha axta anhan apxekmowáseykpoho Dios 
apkelásenneykha, tén han apkeltennasa exnek apxátekhágwokmo. 

24Nápakha nelxegexma'a axta anhan apkelmeyákxak takhaxpop natámen 

xa, hawók axta ektahakxa apwetágweykekxa m'a ektahakxa axta 
eltenneykha kelán'ák, wánxa agkok, axta eyke ét'ak Jesús. 

25Keñe axta aptaha apkeláneya Jesús se'e: —Méko kélya'áseyak kéxegke, 

askehek nahan cha'a yakwayam megkólya'ásemek ma'a ekyókxoho 
ektémakxa axta apkeltenneykha énxet'ák apkellegaso axta Dios appeywa. 

26Menyegkók enxeykel'a Mesías xa aksok nak amonye yakwayam 

etaxnegwakxak makham ma'a ekyetnamakxa nak Dios apcheymákpoho. 

27Keñe axta apkeltennáseyncha'a Jesús énxet'ák ekyókxoho m'a 

ektémakxa axta weykcha'áhak eknaktáxésamaxche ekxeyenma Jesús, axta 
apchénawók ma'a weykcha'áhak Moisés axta apnaktáxeséyak, 
ekweykmoho m'a ekyókxoho apnaktáxeséyak axta énxet'ák ektaha axta 
Dios appeywa apkellegaso. 

28Xama axta apkelwákxo énxet'ák ma'a apkelmeyákxexa axta, máxa axta 

aptahak Jesús apmoko enxoho eyeykhágwók ma'a. 

29Wánxa agkok, apkeltamhok axta eyke énxet'ák exnekxak sekxo' ma'a. 

Aptahak axta apcháneya s'e: —Exa sekxo' enxagkok, taxnakme', yaktések 
nahan. Aptaxneyk axta Jesús kañe' apxagkok xa énxet'ák nak. 

30Xama axta apheyncha'a nekha mésa, apmeyk axta pan Jesús, apmések 

axta ekxeyenma apwáxok Dios, keñe axta apyepta nepyeseksa, 
apkelmeyásegkek axta anhan xa énxet'ák nak. 

31Yetlókók axta anhan apkelyekpelchágwayam aptaha Jesús, wánxa agkok, 

apmassék axta eyke Jesús nepyeseksa. 

32Aptahak axta apkelpakmeta s'e: —Neyke eyátso exchek neghaxnó 

sẽltennáseykha segyetlókmo exchek ámay, ẽltennáseyha exchek ma'a 
ektémakxa nak eknaktáxésamaxche. 

33Apkelpekheyáseyha axta apkelxega apkeltakháwo m'a tegma apwányam 

Jerusalén, axta apkelwetágweykxak apchaknákxo once Jesús 
apkeltámeséyak ma'a, tén han ma'a apkelxegexma'a axta. 

34Entahak axta amya'a apkeláneyákpo apkánet énxet se'e: —Nakso' neyke 

agkok apxátekhágwokmo Wese' egegkok, apxekmowásekpók axta anhan 
Simón. 

35Keñe axta anhan apkeltennáseyncha'a apnámokkok ektahakxa axta 

apweté náxet ámay xa apkánet nak, tén han ma'a apyekpelchágwokmo axta 
Jesús, cham'a apyepta axta pan. 

Jesús apxekmowásamákpekxoho apkeltámeséyak 

(Mt 28.16-20; Mr 16.14-18; Jn 20.19-23) 

36Neyseksa apkeltenneykha axta makham énxet'ák, cham'a apkenegwákxo 

axta makham Jesús nepyeseksa. Aptahak axta apkeláneya 
apkelpeykásegko s'e: —Meyke ektahakxa kélwáxok sat katnehek kéxegke. 

37Apkelyegwakkek axta xa énxet'ák nak, kélhagák axta apkeneyk ét'ak. 

38Wánxa agkok, aptahak axta apkeláneya Jesús se'e: ¿Yaksak ektaha 

kélyegwe nak? ¿Yaksak ektaha ekya'ásekmo nak kélwáxok? 

39Kóllano emék tén han emagkok. Ko'o s'e. Helpaknegwoho, hellano nahan: 

méko ápetek ma'a kélhagák, méko nahan axchakkok, keñe kéxegke 
kélwet'a ekyetna ko'o ekyókxoho xa. 

40Xama axta aptaha appeywa xa, apxekmósek axta apmék tén han 

apmagkok. 

41Wánxa agkok, makhemek axta eyke apkelya'áseyam xa énxet'ák nak, 

eñama m'a elpayheykekxa axta apwáxók, tén han eñama m'a ekpelakkaso 
axta apkelweté. Aptahak axta apkelmaxneyeyncha'a Jesús se'e: —
¿Yetneya nento, atwok sat ko'o? 

42Kélmések axta nekha kelasma kélyakxakxo, 

43apmeyk axta anhan Jesús xa kelasma nak, aptókek axta nahan 

nápakta'awo' xa énxet'ák nak. 

44Keñe axta aptaha apkeláneya s'e: —Cha'a etnahak ko'o m'a sektémakxa 

axta seltennáseykha kéxegke sekhamakxa axta makham kélnepyeseksa: 
eltennasegkek axta cha'a kéxegke ekmáheyo kasawhaxkohok katnehek 
ma'a ekyókxoho ektémakxa nak eknaktáxésamaxche Moisés segánamakxa 
apagkok sexeyenma ko'o, tén han ma'a eknaktáxésamaxko axta énxet'ák 
Dios appeywa apkellegaso weykcha'áhak apagkok, tén han ma'a 
eknaktáxésamaxko nak Salmos. 

45Apkelya'asásegwokmek axta Jesús ektémakxa eknaktáxésamaxche Dios 

appeywa xa énxet'ák nak. 

46Aptahak axta apkeláneya s'e: —Xeyenmék eknaktáxésamaxche 

ekmáheyo yetsapok Mesías, tén han ekxeyenma ekmáheyo exátekhágwók 
antanxo ekhem; 

47kóltennaha sat ekyókxoho yókxexma amya'a eñama nak Mesías, 

Jerusalén sat kólénhok sekxo', yakwayam enxoho elyakmagkasek apwáxók 
énxet'ák, yakwayam enxoho megkólyakmagkásekxék ma'a apkeltémakxa 
nak melya'asáxma. 

48Kéxegke ektaha kélweteykegkoho xa. 

49Wáphásesek sat kéxegke m'a apxeyenma axta egkések kéxegke 

Táta. Kólhakha sat kéxegke s'e tegma apwányam Jerusalén ekwokmoho 
kélxaka kélmowána eñama nak néten. 

Jesús apmeyeykekxa néten 

(Mr 16.19-20) 

50Apnaklókek axta Jesús nepyáwa tegma apwányam xa énxet'ák nak 

ekweykmoho m'a Betania. Apkelya'ásek axta néten apmék apkelmaxnésesa 
aksok eltakmela eleñama néten. 

51Neyseksa apkelmaxnéseso aksok eltakmela eleñama néten axta 

apkexaya aksa Jesús xa énxet'ák nak, kélya'áseykxeyk axta néten. 

52Apkeltakháwok axta tegma apwányam Jerusalén yetlo elpayheykekxa 

apwáxók xa énxet'ák nak, cham'a natámen axta apkelpeykesamo Jesús. 

53Elántaxnegwakxohok axta cha'a kañe' tegma appagkanamap 

eltemésesek apcheymákpoho Dios. 

San Juan 
San Juan 1 

Dios appeywa ektamheykekxa énxet 

1Aphegkek axta sekxo' agko' ma'a ektaha nak Appeywa, aphegkek axta 

xamo' Dios, Dios axta anhan ma'a. 

2Aphegkek axta xamo' Dios sekxo' agko'. 

3Axta keñamak apkeláneya Dios ekyókxoho aksok ma'a, megkalanaxchek 

axta ekyókxoho aksok ekhágko nak, méko enxoho m'a ektaha nak 
Appeywa. 

4Yetnegkek axta nahan ekyennakte egnenyek ma'a. Elseyexma axta m'a 

ekyennakte egnenyek nak yakwayam enxoho kalsásesexma apyókxoho 
énxet'ák. 

5Chápogwatchek nahan neyseksa ekyaktesóxma xa elseyexma nak, 

yawanchek nahan ekyaktesóxma kaspanchesek. 

6Apwa'ak axta xama énxet apwesey Juan, aptaha axta Dios apcháphaso. 

7Apwa'ak axta yakwayam enxoho exének ektémakxa m'a elseyexma, 

yakwayam enxoho melya'asók apyókxoho énxet'ák ektémakxa 
apkeltenneykha. 

8Háwe axta Juan elseyexma, wánxa agkok kéláphaso axta eyke yakwayam 

exének ektémakxa elseyexma. 

9Wayak axta elseyexma ekmámnaksoho agko' keso náxop ektaha nak 

elsásesóxma apyókxoho énxet'ák. 

10Aphegkek axta náxop xa ektaha nak Appeywa; apkeláneyak axta eykhe 

anhan Dios keso náxop eñama xa ektaha nak Appeywa, axta eyke 
elyekpelchék énxet'ák apheykha nak keso náxop. 

11Apwayak axta eykhe apheykegkaxa m'a ektaha nak énxet'ák apagkok, 

wánxa agkok axta eyke yápeykha m'a ektaha nak énxet'ák apagkok. 

12Keñe m'a énxet'ák ektaha axta apchápeykha, ektaha axta anhan apteme 

mey'áseyam, apxénchek axta ekpayhawo etnahagkok Dios apketchek, 

13Dios apketchek xa énxet'ák nak, háwe m'a ektémakxal'a appaleyam 

kélketchek, háwe nahan ma'a ektémakxal'a apmopmenyého apketchek 
énxet, Dios akke keñamak apteméseso yakwayam etnahagkok apketchek 
xa. 

14Enxet apagko' axta aptamheykekxak ma'a ektaha nak Appeywa, 

aphegkek axta nahan negyeseksa, negwet'ak axta anhan negko'o 
ektémakxa apcheymákpoho. Cháxa apcheymákpoho apmésa axta Apyap 

eñama apteme wánxa xama Apketche xa. Láneyok axta apwáxok 
segásekhayo tén han ma'a ekmámnaksoho nak. 

15Apkeltenneykha axta Juan apxeyenma aptémakxa m'a. Aptahak axta 

apxéna s'e: “Cháxa sekxeyenma axta cha'a ko'o seltenneykencha'a xa, 
sektéma axta cha'a sekpeywa s'e. Enxet peya nak ewak netámen, apteme 
maxnawo ko'o, hakte aphegkek axta meykexa ko'o.” 

16Tekxeyagkók axta mók segásekhayo Dios eñama m'a ektémakxa nak 

ekyawe ektakmeleykha apwáxok. 

17Moisés axta keñamak ekteyapma m'a segánamakxa, Cristo axta eyke 

keñamak segweyktámho negko'o m'a segásekhayo tén han ma'a 
ekmámnaksoho nak. 

18Méko ekwetaya aptémakxa Dios xama enxoho; axta eyke 

segyekpelcháseseyam negko'o m'a aptaha nak wánxa xama Dios Apketche, 
aptaha nak han Dios, aptaha nak han cha'a meyenyaweykha Apyap. 

Juan el Bautista apkeltenneykha apxeyenma Jesucristo 

(Mt 3.11-12; Mr 1.7-8; Lc 3.15-17) 

19Apkeláphásek axta énxet'ák judíos apkeleñama tegma apwányam 

Jerusalén aphakxa Juan ma'a appasmo nak apkelmaxnéseso Dios énxet'ák 
apagkok, axta anhan apkeláphásak ma'a énxet'ák Levitas yakwayam 
elmaxneyha aptémakxa. 

20Aptakmelchásók axta eyke apxeyenma Juan. Aptahak axta s'e: —Háwe 

ko'o Mesías. 

21Apkelmaxneyakxók axta makham xa énxet'ák nak: —¿Yaksak eyke énxet 

xép? —¿Háweya exchep Elías aptaha axta Dios appeywa aplegaso? —
Háwe ko'o, —axta aptahak apchátegmowágko Juan. Apkelenxanakmók 
axta eyke apkelmaxneyeykha xa énxet'ák nak: —¿Xeyepya Dios appeywa 
aplegaso apxénamakpo nak ewa'? —Háwe ko'o, axta aptahak makham 
apchátegmowágko Juan: 

22Kélmaxneyakxók axta makham Juan: —¿Yaksak énxet xép? Egmenyék 

negko'o ansakxések amya'a m'a énxet'ák ektaha axta sẽláphaso negko'o. 
—¿Háxko sat etnehek hẽltennaksek aptémakxa exchep? 

23Aptahak axta apchátegmowágko Juan se'e: —Ko'o sekteme énxet 

apkelpáxameykha yókxexma meykexa énxet, sektéma cha'a sekpeywa s'e: 
‘Kóllanés Wese' egegkok ámay ekpéwomo’, ekhawo m'a aptémakxa axta 
cha'a apkeltenneykha Isaías, aptaha axta Dios appeywa aplegaso. 

24-25Aptahak axta apkelmaxneyeyncha'a énxet'ák ektaha axta apkeláphaso 

fariseos yakwayam elpakhetchesapohok Juan se'e: —Háwe agkok xép 

Mesías, háwe agkok nahan Elías, háwe agkok nahan Dios appeywa 
aplegaso, ¿Yaksak ektaha apyakpasásegko nak yegmen énxet? 

26Aptahak axta apchátegmowágko Juan se'e: —Yegmen agko' ko'o 

ekyakpasásegkok kéxegke, wánxa agkok apheyk eyke kélnepyeseksa 
kéxegke megkólyekpelcha nak, 

27cham'a peya nak ewak netámen ko'o. Mehepayhawok nahan ko'o 

alhexyawásesek axát'ák apkeltéto apmagkok. 

28Cháxa ektaha axta yókxexma kéltéma axta Betania xa, ekpayho nak 

ekteyapmakxa ekhem nekha wátsam Jordán, cham'a 
apyakpasáseykegkaxa axta yegmen énxet Juan. 

Jesús Nekkések Apketkok apkeñama Dios 

29Mók ekhem axta entahak apwet'a Juan apxegakmo Jesús, aptahak axta 

Juan apkeláneya énxet'ák se'e: “¡Kóllano, cháxa Nekkések Apketkok 
apkeñama nak Dios xa, aptaha nak apmaséseso melya'asáxma énxet'ák 
keso náxop! 

30Cháxa sekxeyenma axta cha'a ko'o xa sektéma axta cha'a sekpeywa s'e: 

‘Apxegakmek netámen xama énxet maxnawo nak ko'o, hakte aphegkek axta 
meykexa ko'o.’ 

31Axta ko'oxa ay'ásegkok aptémakxa xa, wánxa agkok ekwa'ak axta eyke 

ko'o sekyakpasásegko yegmen énxet, yakwayam enxoho elyekpelchágwók 
énxet'ák Israel aptémakxa m'a sekxéna nak.” 

32Aptahak axta anhan Juan apxéna s'e: “Ekwet'ak axta ko'o Espíritu Santo 

apwéweynto apkeñama néten, máxa axta aptahak wáx'ay apyakwa'a 
apyetseksek. 

33Axta ko'o makham ay'áseykegkok aptémakxa m'a; wánxa agkok, aptahak 

axta seyáneya ektaha axta seyáphaso yakwayam ayakpásesagkok yegmen 
énxet se'e: ‘Apwet'ak sat agkok xép apwéweynto Espíritu, tén han 
apyakwa'a enxoho apyetseksek énxet, cháxa apyakpasáseykegkohol'a 
yegmen énxet yetlo Espíritu Santo xa.’ 

34Ekwet'ak axta ko'o m'a. Ekxénchek nahan ko'o aptaha Dios Apketche m'a.” 

Apmonye'e Jesús apkeltámeséyak 

35Mók ekhem axta entahak apha makham Juan yetlo apkánet 

apkeltámeséyak ma'a. 

36Xama axta apwet'a Juan apyeyk'a Jesús, aptahak axta s'e: —¡Kóllano, 

cháxa Nekkések Apketkok apkeñama Dios xa. 

37Xama axta apkelleg'a aptahakxa appeywa Juan apkánet apkeltámeséyak, 

keñe axta apkemhágko Jesús. 

38Appeynchakpok axta neptámen Jesús. Xama axta apwet'a kélemhágko, 

aptahak axta apkelmaxneyeyncha'a ektaha axta apkemheyak se'e: —
¿Yaksak kélchetama? —Sẽlxekmóso, ¿háxko aphakxa exchep? axta 
aptahak apkelátegmowágko. 

39Aptahak axta apchátegmowágko Jesús se'e: —Kólchempoho, 

kólteyánegwomho. Apkelxegkek axta apteyánegwokmoho m'a aphamakxa 
axta Jesús, aphakmek axta xamo' ma'a, hakte las cuatro taxnam axta 
entahak. 

40Apkánet énxet axta apkellegé aptahakxa appeywa Juan, apkelyetlákxeyk 

axta anhan Jesús, Andrés axta apwesey xama m'a, aptaha axta Simón 
Pedro apepma'. 

41Apxegkek axta Andrés apketama apepma' apwesey Simón, aptahak axta 

apcháneya s'e: —Negwetákxeyk negko'o Mesías (kéltéma nak: Cristo) 

42Keñe axta Andrés apyentamákxo Simón ma'a aphakxa axta Jesús; xama 

axta apwet'a Jesús ma'a Simón, aptahak axta apcháneya s'e: —Xép Simón, 
Juan apketche, eltamhakpok sat xép Cefas (nenteme nak nempeywa 
Pedro). 

Jesús apwóneykha Felipe tén han Natanael 

43Mók ekhem axta entahak ekxéna apwáxok emhagkok Jesús ma'a 

yókxexma Galilea. Aptahaña'awók axta Felipe. Aptahak axta apcháneya s'e: 
—Hétlawha ko'o. 

44Nátegma Betsaida axta apkeñamak Felipe, cham'a apkeleñamakxa axta 

Andrés tén han Pedro. 

45Apxegkek axta Felipe apketama Natanael. Aptahak axta apcháneya s'e: 

—Negwet'ak negko'o m'a énxet aptáxesama nak apwesey Moisés 
weykcha'áhak eknaktáxésamaxchexa nak segánamakxa, cham'a 
aptáxesama nak han énxet'ák Dios appeywa apkellegaso apxeyenma m'a. 
Jesús apkeñama tegma apwányam Nazaret ma'a, José apketche. 

46Aptahak axta appakmeta Natanael se'e: —¿Awanchek enxeykel'a 

katyapok aksok ektakmela m'a tegma apwányam Nazaret? Aptahak axta 
apchátegmowágko Felipe s'e: —Empoho, etyánegwoho hana. 

47Xama axta apwet'a Jesús apxegakmo Natanael, aptahak axta appakmeta 

s'e: —Cháxa apxegakmo aptaha nak nakso' Israel xa, melyexancháseykha 
anhan xama énxet enxoho. 

48Aptahak axta apkelmaxneyeyncha'a Natanael se'e: —¿Háxko ektahakxa 

sékpelchawo nak xép? Aptahak axta apchátegmowágko Jesús se'e: —
Ekwet'ak xeyk xép kóneg higo yámet amonye apwóneykha exchek Felipe. 

49Aptahak axta Natanael apcháneya Jesús se'e: —Sẽlxekmóso, ¡Xép 

apteme Dios Apketche, xép nahan apteme Israel Wese' apwányam 
apagkok! 

50Aptahak axta apchátegmowágko Jesús se'e: —¿Wánxaya aksa aptaha 

mehey'áseyam xép ma'a sekxéna exchek sekwet'a kóneg higo yámet? Étak 
sat xép aksok ektakmela agko' megkaxnawo nak xa. 

51Aptahak axta nahan Jesús appeywa s'e: —Kólwetak sat kéxegke 

kamayhekxak néten, kólwetak sat nahan elweweykentak cha'a Dios 
apkelásenneykha apkeleñama néten, tén han elmeyekxak cha'a m'a néten, 
takhapxet ma'a ektaha nak Apketche énxet. Nakso' xa sektahakxa nak 
seláneya kéxegke. 

 

San Juan 2 
Sẽlyamhopma tegma apwányam Caná yókxexma Galilea 

1Antanxo ekhem axta entahak keñe axta elánéxko sẽlyamhopma m'a tegma 

apwányam Caná, yókxexma Galilea. Wokmek axta anhan Jesús egken 
ma'a. 

2Apcháneyakpek axta anhan Jesús yetlo apkeltámeséyak epásegwók xa 

sẽlyamhopma nak. 

3Kelyamásexchek axta vino, entahak axta eyáneya egken Jesús se'e: —

Kelyamásexchek hek vino. 

4Aptahak axta apchátegmowágko Jesús se'e: —Kelán'a, ¿Yaksak ektaha 

ektaha nak seyáneya xa? Megkawokmok makham ekhem yakwánxa alának 
ko'o aksok. 

5Entahak axta nahan eláneya énxet'ák ektaha axta kélásenneykha s'e: —

Kólyahakxoho sat aptahakxa enxoho apkeláneya Jesús 

6Aphágkek axta seis meteymog yátegwáxwa m'a apkelyetmeykegkoho axta 

cha'a yegmen énxet'ák judíos apmeykha yakwayam elyenyeksek 
apyempe'ék. Cincuenta litros yegmen axta cha'a xama meteymog 
yátegwáxwa, setenta litros axta anhan cha'a kawomho'. 

7Aptahak axta Jesús apkeláneya énxet'ák ektaha axta kélásenneykha s'e: 

—Kóllánesagkoho sat yegmen xa yátegwáxwa nak. Apkellánesagkok axta 
nahan. 

8Aptahak axta Jesús apkeláneya s'e: —Kólyáwa sat kaxwo' ketse', 

kólsakxes sat ma'a ektaha nak apkemha apmonye apkelané sẽlyamhopma. 
Apsákxések axta nahan xa énxet'ák nak. 

9Apyekkónchek axta yegmen ektamheykekxa vino m'a ektaha axta 

apkemha apmonye apkelané sẽlyamhopma, axta eyke ey'ásegkok 

eñamakxa; wánxa axta aksa apkelya'ásegkoho m'a ektaha axta 
apkelásenneykha, hakte axta apkelyekwé yegmen ma'a. Keñe axta 
apwónencha'a kaxwé elyamhopma m'a ektaha axta apkemha apmonye 
apkelané sẽlyamhopma. 

10Aptahak axta apcháneya s'e: —Apyókxoho énxet'ák cha'a yának 

keynaxchek sekxo' ma'a vino ektakmela nak. Yawak agkok apyenéyak vino 
ma'a ektaha nak kéláneyeykha, keñe kólagkok ma'a vino meyke 
ekmomnáwa nak. Keñe exchep aptakmelchesa vino ektakmela ekwokmoho 
kaxwo' nak. 

11Cháxa apkelana axta Jesús émha amonye aksok sempelakkaso agweta' 

tegma apwányam Caná yókxexma Galilea xa, cham'a apxekmósa axta 
anhan ektémakxa apcheymákpoho, axta anhan elya'ásekmok 
apkeltámeséyak. 

12Apmeyákxeyk axta Jesús tegma apwányam Capernaum natámen xa. 

Egken axta apxegexma, tén han apkelyáxeg, tén han apkeltámeséyak; 
apháha axta yakwatakxoho m'a. 

Jesús apcháxñeso tegma appagkanamap 

(Mt 21.12-13; Mr 11.15-18; Lc 19.45-46) 

13Apmeyákxeyk axta Jesús ma'a tegma apwányam Jerusalén hakte 

chágketwokmek axta ekhem melwagkayam axta cha'a judíos kéltéma axta 
Pascua. 

14Apwetágweykxeyk axta Jesús kañe' tegma appagkanamap énxet'ák 

apkexeykekxa weyke yagkelwána, tén han ma'a nekkések, wáx'ay axta 
anhan. Apwetágweykxeyk axta nahan apheyncha'a ma'a énxet'ák ektaha 
axta apyakmagkáseykekxa cha'a mók selyakye. 

15Xama axta apwet'a Jesús xa, apkelmeyk axta táma apkelana 

kelyekpexchetma, apkelántekkesek axta yókxexma m'a énxet'ák ektaha 
axta apheykha kañe' tegma appagkanamap, yetlo nekkések tén han weyke 
yagkelwána. Appalchesesakmek axta anhan náxop selyakye apagkok ma'a 
énxet'ák ektaha axta apyakmagkáseykekxa cha'a mók selyakye, 
apkelyaknegkesásegkek axta nahan mésa. 

16Aptahak axta anhan apkelpakhetchesa Jesús ektaha axta apkexeykekxa 

wáx'ay se'e: —¡Kólántekkes xa! ¡Nágkólteméses kélyanmagkásamáxchexa 
Táta apxagkok! 

17Keñe axta ekxénwákxoho apwáxók apkeltámeséyak ektéma axta 

eknaktáxésamaxche s'e: “Eyeykhágwokmók selmeyeykha Xép apxagkok.” 

18Aptahak axta apkelmaxneyeyncha'a énxet'ák judíos se'e: —¿Yaksak 

aksok sempelakkaso agweta' peya elának xép yakwayam henxekmósek 
ekpayhawo elának xép xa ektaha nak? 

19Aptahak axta apchátegmowágko Jesús se'e: —Kóltegkes sat se'e tegma 

appagkanamap nak, antanxo ekhem sat ko'o axátekhásekxak makham. 

20Aptahak axta judíos apkelátegmowágko s'e: —Cuarenta y seis apyeyam 

axta weykmok apkelánamap se'e tegma appagkanamap nak, ¿Antanxo 
ekhemya peyk exátekhásekxak makham xép se'e tegma appagkanamap 
nak? 

21Apyókxoho apagko' axta apxénak Jesús cham'a apxéna axta tegma 

appagkanamap. 

22Ekeso eñamakxa ekxeyenwákxoho axta apwáxók apkeltámeséyak 

aptémakxa appeywa Jesús, cham'a apxátekhágwokmo axta, axta nahan 
elya'ásekmok apkeltámeséyak ma'a ektémakxa nak ekpeywa 
eknaktáxésamaxche, tén han ma'a aptémakxa axta appeywa Jesús. 

Jesús apteme segyekpelchémo negyókxoho 

23Apxámok axta énxet apteme mey'áseyam Jesús neyseksa apha axta 

Jerusalén ekhem kéltéma axta Pascua, cham'a apkelwet'a axta apkelana 
Jesús aksok sempelakkaso nak agweta'. 

24Axta eyke yeykawok Jesús xa énxet'ák nak, hakte apya'ásegkok axta 

apkeltémakxa apyókxoho nak. 

25Axta keyméxchek kóltennaksek Jesús apkeltémakxa xa énxet'ák nak, 

hakte apya'áseykegkoho apagko' etnehek ma'a ektémakxa nak elchetamso 
apwáxók énxet. 

 

San Juan 3 
Jesús tén han Nicodemo 

1Apheyk axta xama fariseo apwesey axta Nicodemo, énxet ekha kéláyo 

nepyeseksa judíos axta m'a. 

2Yáktések axta aptaha meyk'a Nicodemo Jesús. Aptahak axta apcháneya 

s'e: —Sẽlxekmóso, negya'ásegkok negko'o aptaha exchep Dios 
apcháphaso yakwayam hẽlxekmósak negko'o, hakte méko kawának 
kalának ma'a aksok sempelakkaso agweta' apkelana nak xép, cham'a 
metnaha enxoho apxegexma Dios. 

3Aptahak axta apcháneya Jesús se'e: —Agkok etnahákxak énxet kaxwé 

apteyam, mopwanchek étak ma'a aptémakxa nak Wese' apwányam Dios. 

4Aptahak axta Nicodemo apkelmaxneyeyncha'a s'e: ¿Háxko katnehek 

etnekxak kaxwé apteyam énxet aptaha enxoho apwányamo? ¿Apwanchek 
enxeykel'a etaxnekxak egken awáxok, yakwayam enxoho etnekxak 
makham kaxwé apteyam? 

5Aptahak axta apchátegmowágko Jesús se'e: —Agkok etnahak énxet kaxwé 

apteyam eñama nak yegmen tén han ma'a eñama nak Espíritu, 
mopwanchek etxek ma'a aptémakxa nak Wese' apwányam Dios. Nakso' xa 
sektahakxa nak sekpeywa seyáneya exchep. 

6Egyap cha'a kañék sentekkeso negko'o nenteme nak énxet, keñe m'a 

espíritu apkeñama nak Dios egkések cha'a ekyennakte espíritu egagkok 
nak. 

7Ná etnatches sektahakxa nak seyáneya exchep: ‘Kélyókxoho cha'a 

kéméxchek kóltemekxak kaxwé kélteyam.’ 

8Kaxchahámha cha'a exchahayam ekmokókxa enxoho kaxchaháma', eñak 

eykhe exchep ekpáwá empehek, mey'asagkek eyke eñamakxa, 
mey'asagkehek nahan ekmahágkaxa. Cháxa ektémakxa nak han ma'a 
énxet apteme nak kaxwé appaleyam eñama Espíritu. 

9Aptahak axta makham Nicodemo apkelmaxneyákxoho s'e: —¿Háxko 

katnehek, katnehek xa ektaha nak? 

10Apchátegmowágkek axta Jesús, aptahak axta s'e: —Xép apteme 

apkelxekmóso énxet'ák Israel, ¿ya ey'ásegkok xa ektéma nak? 

11Nenxénchek cha'a negko'o m'a negya'áseykegkoho nak, nenxénchek 

nahan cha'a m'a aksok negwetayo nak; kélya'áseykmek eyke kéxegke 
nentémakxa nak cha'a neltennaso kéxegke. Nakso' xa sektahakxa nak 
seyáneya exchep. 

12Kélya'ásekmek agkok seltennasa enxoho kéxegke aksok eleñama nak 

keso náxop, kólya'asók nahan seltennasa enxoho m'a aksok eleñama nak 
néten. 

13“Méko xama énxet apmeyeykekxo m'a néten, wánxa m'a apwéweykento 

axta apkeñama néten, cham'a aptaha nak Apketche Enxet. 

14Kólya'ásekxak sat nahan néten aptaha nak Apketche Enxet, ekhawo m'a 

aptahakxa axta Moisés apya'asa néten yéwa yókxexma meykexa énxet, 

15yakwayam enxoho étak elyennakte apnenya'ák apyókxoho énxet'ák 

ektaha nak apteme melya'áseyam ma'a. 

Dios apkelásekhayo énxet'ák apheykha nak keso náxop 

16“Awanhek axta apkelásekhayo Dios énxet'ák apheykha nak keso náxop, 

apmések axta Apketche apwánxa xama apagko', yakwayam enxoho 
megyetsepek ma'a ektahakxa enxoho apteme mey'áseyam, wánxa aksa 
étak ma'a ekyennakte apnenyek megkatnegwayam enéxa nak. 

17Hakte axta yáphásak Apketche Dios keso náxop yakwayam enxoho 

elsexnenak énxet'ák apheykha nak keso náxop, wánxa agkok, apcháphásek 
axta yakwayam elwagkasek teyp. 

18“Negko'o ektahakxa enxoho nenteme magya'áseyam Dios Apketche 

mantehek nensexnánemaxche; keñe m'a énxet ektahakxa enxoho apteme 
apya'áseyam aptemék apsexnánémap eñama apya'áseyam ma'a Dios 
Apketche aptaha nak wánxa xama. 

19Apkelsexnánemakpek ma'a énxet'ák apkelya'áseyam nak, hakte, xama 

axta ekwa'a elseyexma keso náxop, wánxa axta aksa apkelapmeñého m'a 
ekyaktesóxma, mopmenyék axta elseyexma, hakte aksok ekmaso axta 
apkeláneykegkok. 

20Apyókxoho énxet ektahakxa enxoho apkeláneyak aksok ekmaso etaknók 

ma'a elseyexma nak, mépetchegwomok nahan elseyexma, yakwayam 
enxoho megkapekkenchásekxék yáxñakxoho m'a aksok ekmaso apkelané 
nak. 

21Keñe m'a énxet'ák ektaha nak apkelyetlo amya'a ekmámnaksoho ey'ókxak 

cha'a xa elseyexma nak, yakwayam enxoho kataxchek ekhawo Dios 
apmopmenyého m'a ekyókxoho aksok apkeláneyak nak. 

Juan Bautista apxéneykekxoho makham Jesús 

22Apmeyákxeyk axta Jesús yetlo apkeltámeséyak yókxexma Judea 

natámen xa, cham'a aphámxa axta yetlo apkeltámeséyak apyakpasásegko 
yegmen énxet. 

23Axta anhan apyakpasásegkok yegmen énxet Juan ma'a nátegma Enón, 

keto' axta nategma Salim ma'a, hakte awanhek axta yegmen ma'a; 
elmeyekxohok axta cha'a énxet ma'a, kélyakpasáseykegkek axta anhan 
yegmen. 

24Cháxa ektahakxa axta amonye kélheseyam Juan sẽlpextétamakxa xa. 

25Wánxa agkok nápakha Juan apkeltámeséyak axta eyke 

apkelátegmoweykpok xama énxet judío apxéna ektémakxa m'a 
sẽltemesáseykekxa nak negáxñeyo. 

26Keñe axta apya'aweykto apkeltámeséyak Juan apkeltennasakto. Entahak 

axta amya'a apcháneyákpo Juan se'e: —Sẽlxekmóso, apyakpasásegkek 
kaxwo' yegmen énxet'ák ma'a aptaha axta exchep apxegexma wátsam 
Jordán, cham'a énxet sẽltennasa axta exchep. Apxámok nahan énxet 
apyetleykekxa. 

27Aptahak axta Juan apkeláneya s'e: —Megkeytek negko'o xama aksok 

mehegmésa enxoho Dios. 

28Tásek axta kéllegé kéxegke sekxéna ko'o matnaha Mesías. Ko'o eyke 

sekteme seyaphásamáxche amonye yakwayam ewak ma'a. 

29Enxet ekha nak appagkanma apteme appagkanamap yakwayam 

kalyamhápok; exek nahan kaxwé elyamhopma apteme pók ma'a, eñak 
nahan aptahakxa enxoho appeywa m'a, awanhek nahan katnehek 
ekpayheykekxa apwáxok apleg'a enxoho aptahakxa appeywa. Cháxa 
setnahakxa nak ko'o xa, awanho' agko' kaxwo' ekpayheykekxa ewáxok. 

30Kayawagkok sat nahan kélteme kéláyo m'a, keñe sat ko'o kaweywentak 

kélteme seláyo. 

Enxet apkeñama néten 

31Enxet apkeñama nak néten apteme apyeykhágweykmoho apyókxoho 

énxet, keñe m'a énxet apkeñama nak náxop apteme apkeñamakxa apagko' 
keso náxop, exének nahan ma'a aksok eleñama nak keso náxop. Keñe m'a 
énxet apkeñama nak néten apteme apyeykhágweykmoho apyókxoho énxet, 

32exének nahan ma'a aksok apwetaya nak, tén han ma'a aplegaya nak; 

wánxa agkok, kólya'asók eyke m'a ektahakxa enxoho aksok apxeyenma. 

33Yetneyk agkok xama énxet apteme mey'áseyam aptahakxa appeywa, 

nakso' etnésesek ektaha ekmámnaksoho m'a aptémakxa nak appeywa 
Dios; 

34énxet aptaha nak Dios apcháphaso, wánxa aksa exének ma'a amya'a 

eñama nak Dios, hakte memyágwakxék egkések Dios ma'a Espíritu 
apagkok. 

35Apchásekhayók Apketche Dios, apmések axta nahan apmopwána 

yakwayam elának ekyókxoho aksok. 

36Negko'o ektahakxa enxoho nenteme magya'áseyam Dios Apketche, 

keytek ekyennakte egnenyek megkatnegwayam enéxa; keñe m'a ektahakxa 
enxoho apya'áseyam Dios Apketche mexkeyk sat xa ekyennakte egnenyek 
nak, wánxa sat exkak ma'a ekmaso senlegasáseykegkoho nak Dios. 

 

San Juan 4 
Jesús tén han kelán'a eñama Samaria 

1Apkelleg'ak axta amya'a fariseos apxáma énxet apyetleykekxa Jesús, tén 

han apxáma apyakpasáseyak yegmen, axta kaxnawok ma'a Juan. 

2(Háwe axta eykhe Jesús ma'a apyakpasásegko axta yegmen énxet, 

apkeltámeséyak axta eyke m'a). 

3Xama axta apleg'a amya'a Jesús, aptekkek axta yókxexma Judea 

apmahágko m'a yókxexma Galilea. 

4Axta peyk eyeykhágwók Jesús apxega m'a yókxexma Samaria. 

5Apwokmek axta Jesús nátegma ekwesey Sicar yókxexma Samaria, keto' 

axta xóp apmeyáseykekxexa axta apketche Jacob ma'a, cham'a apketche 
apwesey axta José, appagkancheso axta yakwayam egkések. 

6Yetneyk axta yámelchet ekwesey axta Jacob apagkok ma'a. 

Apyampagwokmek axta Jesús náxet ámay, keñe axta aphakmo nekha 
yámelchet, keto' axta anhan ektémakxa yetseksókhem. 

7-8Nátegma axta apkelmahágkok apkeltámeséyak aptegyágwokmo aptéyak. 

Wákxeyk axta xama Samaria kelán'a ekyahayam ekyekwákxo yegmen ma'a 
yámelchet nak. Aptahak axta apcháneya Jesús se'e: —Ko'o xa ketsék 
yegmen. 

9Entahak axta eyátegmowágko kelán'a s'e: —¿Yaksak ektaha selmaxneya 

nak yegmen?, xép neykhe apteme judío, ko'o eyke sekteme Samaria 
kelán'a. Hakte mepakhetchesek axta cha'a énxet'ák judíos ma'a apheykha 
nak Samaria. 

10Aptahak axta apchátegmowágko Jesús se'e: —Ya'ásegkok agkok xeye' 

m'a aksok segmésamol'a cha'a Dios, ya'ásegkok agkok nahan se'e 
apkelmaxneya nak yegmen, kalmaxnak xeyk xeye' yegmen, keñe exchek 
egkések ma'a yegmen ekyennaktésamo nak egnenyek. 

11Entahak axta eyáneya kelán'a Jesús se'e: —Wese', méko exchep 

apyekwé yegmen, tawanyek nahan se'e yámelchet nak: ¿Háxko sat kañék 
hegkések ma'a yegmen ekyennaktésamo nak egnenyek? 

12Nelyeyheyncha'a Jacob axta sempekkencháseykekxa negko'o s'e 

yámelchet nak, keso apyamakxa axta nahan cha'a yegmen se'e, axta nahan 
apyeneykegkaxa cha'a yegmen apketchek se'e, tén han ma'a apnaktóso. 
¿Xép enxeykel'a apteme apyekhágweykmoho Jacob? 

13Aptahak axta apchátegmowágko Jesús se'e: —Apyókxoho énxet 

ektahakxa enxoho apyenéyak se'e yegmen nak, kakhekxak sat cha'a 
ekhem; 

14énxet ektahakxa enxoho apya yegmen peya nak agkések ko'o, 

megkakhekxék sat cha'a ekhem. Hakte katyapok sat aksa apwáxok énxet 
yegmen peya nak agkések ko'o, ektémol'a m'a ekteyapmakxal'a yegmen, 
kagkések sat nahan ekyennakte egnenyek megkatnegwayam enéxa. 

15Entahak axta eyáneya kelán'a Jesús se'e: —Wese', hegkes sat ko'oxa xa 

yegmen nak, yakwayam enxoho meheyakhekxék cha'a ekhem, kamaskok 
nahan sekyekwakto yegmen se'e yámelchet nak. 

16Aptahak axta apcháneya Jesús kelán'a s'e: —Kaltennásekxa atáwa, keñe 

sat keyxyók makham se'e. 

17—Méko eyke ko'o etáwa, axta entahak eyátegmowágko xa kelán'a nak. —

Aptahak axta apchátegmowágko Jesús se'e: —Nakso' xa ektahakxa nak 
ekpeywa exche' ekxéna méko atáwa; 

18cinco axta apweykmok anakteyegka'a exche', keñe m'a énxet ekmeykekxa 

nak kaxwo', háwe atáwa agko'. Nakso' xa ektahakxa nak ekpeywa. 

19Xama axta ekleg'a kelán'a xa, entahak axta eyáneya Jesús se'e: —Wese' 

ekya'ásegwokmek xép aptaha Dios appeywa aplegaso. 

20Apkelpeykesamok axta cha'a Dios ẽlyepmeyk nano' negko'o s'e néten 

egkexe nak, apkelánamákpoho apkeleñama nak Samaria, keñe kéxegke 
kéltaha nak judíos kélxeyenma eyéméxko kólpeykeshok Dios ma'a tegma 
apwányam Jerusalén. 

21Aptahak axta apchátegmowágko Jesús se'e: —Kelán'a, nahey'ásem aksa, 

kammok sat ekhem yakwánxa kólpeykeshok kéxegke Dios Egyap meyke 
kélmeyeykenta s'e néten egkexe nak tén han meyke kélmeyeykekxa m'a 
tegma apwányam Jerusalén. 

22Megkólya'ásegkok kéxegke m'a kélpeykesamo nak; negko'o eyke 

negya'ásegkok ma'a nelpeykesamo nak, hakte judíos keñamak ma'a 
nelwagkásamáxche teyp nak. 

23Peyk eyke kaxwo' kammok ekhem, keso kaxwo' nak, cham'a yakwánxa 

sat etnésesek ekmámnaksoho apkelpeykesamo Dios ma'a énxet'ák ektaha 
nak nakso' apkelpeykesamo Dios, eñama apteméseso m'a Espíritu 
apkeñama nak Dios. Hakte apmenyék cha'a Dios Egyap etnehek énxet xa 
ektaha nak, cham'a ektaha nak apkelpeykesamo. 

24Dios apteme Espíritu, keñe m'a énxet ektaha nak apkelpeykesamo, 

kéméxchek cha'a etnehek ekmámnaksoho apkelpeykesamo, eñama 
apteméseso m'a Espíritu apkeñama nak Dios. 

25Entahak axta eyáneya kelán'a Jesús se'e: —Ekya'ásegkok ko'o 

apxénamakpo ewak Mesías apkeltamhomakpo nak Cristo; apwa'ak sat 
agkok ma'a, hẽltennaksek sat ektémakxa ekyókxoho aksok. 

26Aptahak axta apchátegmowágko Jesús se'e: —Ko'o neykhe xa ekxéna 

nak, neykhe s'e ekpakhetchesa nak. 

27Keñe axta apkelwakto apkeltámeséyak, pelakkasek axta nahan apwet'a 

appakhetchásencha'a xama kelán'a Jesús, kennókek axta eyke elmaxneyha 
aksok ekmámenyého xa kelán'a nak, kennókek axta nahan elmaxneyha 
ektahakxa elpakhetchásamáxkoho Jesús xa kelán'a nak. 

28Pekkenákxek axta yátegwáxwa agkok ekmeyákxo nátegma xa kelán'a 

nak. Entahak axta eltennáseykxo énxet'ák se'e: 

29—Kólteyanegwomho hana xama énxet seltennasa exchek ekyókxoho 

aksok selané nak ko'o, ¿Háweya Mesías ma'a? 

30Apkelántekkek axta nátegma énxet'ák apkelmahágko aphakxa Jesús. 

31Amonye apkelwé énxet'ák axta aptaha apkeltámeséyak apcháneya Jesús 

se'e: —Sẽlxekmóso, etaw hana sekxo'. 

32Wánxa agkok, aptahak axta apkeláneya Jesús apkeltámeséyak se'e: —

Yetneyk ko'o aksok sektawakxa megkólya'ásegko nak kéxegke. 

33Aptahak axta apkelpakhetcháseykpoho Jesús apkeltámeséyak se'e: —

¿Kélsókasakmek enxeykel'a apto? 

34Aptahak axta apchátegmowágko Jesús se'e: —Neykhe ko'o sekto m'a 

selané nak cha'a apmopmenyého m'a aptaha nak seyáphaso ko'o, tén han 
apencheshok alának ma'a ektémakxa nak aptamheykha apkeltémo axta 
alána'. 

35Kóltehek cha'a kéxegke kélpeywa s'e: —‘Cuatro pelten makham 

kéméxchek yakwayam kanakxaxchek aksok ekyexna’; wánxa agkok, 
ektahak ko'o seláneya kéxegke s'e: Kóllano m'a aksok kélcheneykekxa nak, 
makhetchek kaxwo', wokmek eknakxamáxchexa ekyexna. 

36Enxet ektaha nak apnakxo ekyexna aksok namyep kélcheneykekxa exkak 

cha'a ekyanmaga, keñe m'a aksok apnakxo nak ekteme ekyennakte 
egnenyek megkatnegwayam enéxa, yakwayam enxoho kaxhok mók 
elpayheykekxa apwáxók ma'a ektaha nak apkeneykekxa tén han ma'a 
ektaha nak apnakxo ekyexna. 

37Nakso' ektémakxa nak cha'a amya'a ekxénamaxko s'e: ‘Xama ektaha 

apkeneykekxa, keñe pók aptaha apnakxo ekyexna.’ 

38Eláphásek axta ko'o kéxegke yakwayam kólneyxwók aksok ekyexna m'a 

megkatnahakxa axta kéltekkeso eñama kéltamheykha; pók énxet'ák axta 
eyke ektaha apkeláneyak xa, keñe kélmákxo aksa kéxegke xa ektaha axta 
aptekkeso apkeltamheykha pók énxet'ák. 

39Apxámok axta énxet'ák apkeleñama Samaria mey'ásekmo Jesús, axta 

keñamak ma'a ektaha axta eltennáseykxo kelán'a s'e: “Eltennásekxók xeyk 
ko'o ekyókxoho aksok selané nak.” 

40Xama axta apkelwokmo énxet'ák apkeleñama Samaria aphakxa Jesús, 

apkeltamhok axta exek sekxo' xamo' Jesús xa énxet'ák nak. Anet ekhem 
axta anhan aphakmok Jesús ma'a, 

41apxámágkek axta aksa énxet apteme mey'áseyam Jesús apleg'a appeywa 

apagko'. 

42Entahak axta amya'a eyáneyáxko kelán'a s'e: —Magya'ásekmok kaxwo' 

negko'o, háwe ekwánxa agkok magya'ásekmo m'a ektahakxa exchek 
sẽltennaseykekxa exche', hakte negko'o egagko' nahan nenleg'ak kaxwo' 
aptahakxa appeywa, magya'ásekmok nahan aptaha nakso' agko' 
apkelwagkaso teyp énxet'ák keso náxop. 

Jesús aptakmelcheseyam wese' apwányam apkeláneykha apketche 

43Anet ekhem axta entahak ekyeykhe, keñe axta aptepa Jesús Samaria 

apmeyákxo m'a Galilea. 

44Hakte Jesús apagko' axta apteme appeywa s'e: Méko katnehek eyáyo 

Dios appeywa aplegaso m'a apha enxoho apchókxa. 

45Xama axta apwákxo Jesús Galilea, apchápeyha axta énxet'ák ektaha axta 

apheykha m'a yókxexma nak, hakte apkelmahágkek axta anhan Jerusalén 
xa énxet'ák nak, cham'a elánéxko axta apchakneykekxa énxet ekhem 
melwagkayam axta judíos kéltéma axta Pascua, apkelwet'ak axta anhan 
ma'a ekyókxoho aksok ektahakxa axta apkelané Jesús ma'a. 

46Apwákxeyk axta makham Jesús ma'a nátegma Caná yókxexma Galilea, 

cham'a aptemesáseykxexa axta yegmen vino. Apheyk axta anhan xama 
apkemha apmonye wese' apwányam apchásenneykha m'a, apyetna axta 
apketche apháxamap ma'a tegma apwányam Capernaum. 

47Xama axta apleg'a amya'a wese' apwányam apchásenneykha apwakto 

Jesús Galilea apkenyekto m'a Judea, apteyánegwokmók axta, apkeltamhok 
axta nahan emhagkok apxagkok, apkeltamhok axta etakmelchesesók 
apketche apháxamap keto' apketsapmakxa. 

48Aptahak axta apchátegmowágko Jesús wese' apwányam 

apchásenneykha s'e: —Kólya'asók kéxegke megkólwet'awo enxoho m'a 
aksok sempelakkaso nak agweta'. 

49Wánxa agkok, aptahak axta makham apchátegmowágko wese' 

apwányam apchásenneykha s'e: —Wese', epekhésa, etyánegwomho 
heykxa hatte amonye apketsapma. 

50Aptahak axta apcháneya Jesús se'e: —Etakhoho apxagkok; 

apyennákxeyk kaxwo' xép apketche. Axta nahan ey'ásekmok wese' 
apwányam apchásenneykha m'a aptahakxa axta apcháneya Jesús, 
aptakháwok axta apxagkok. 

51Apkelanyexágkek axta apkelásenneykha apwet'a apkexyekmo xa wese' 

apwányam apchásenneykha nak, aptahak axta apcháneya s'e: —
¡Apyennákxeyk apketche! 

52Apkelmaxneyáha axta apkelásenneykha ekwánxa hora aptakmelwokmo 

apketche, aptahak axta apcháneya s'e: —Hem axta la una taxnam axta 
ekmassa ekmexanma apyempehek. 

53Xénwákxók axta apwáxok sakcha'a apyap ekwánxa axta hora aptaha 

apcháneya Jesús se'e: “Apyennakwokmek xép apketche”. Aptemék axta 
mey'áseyam Jesús xa énxet nak, tén han ma'a ekyókxoho ekheykha nak 
apxagkok. 

54Cháxa ektaha axta ánet ekwetamaxche apkelané Jesús aksok 

sempelakkaso agweta' xa, cham'a apmeyánto axta makham Galilea 
apkenyekto m'a Judea. 

 

San Juan 5 
Jesús aptakmelcheseyam énxet megkamopwána eltakheykha 

1Apkelanak axta apchakneykekxa énxet'ák judíos ekhem melwagkayam 

natámen xa, keñe axta Jesús apmeyákxo tegma apwányam Jerusalén. 

2Yetneyk nahan ekhó yammáxek ma'a tegma apwányam Jerusalén, cham'a 

keto' átog ekwesey nak Nekkések átog apagkok, cháxa ekhó yammáxek 
apkeltéma nak hebreo Betzatá xa. Cinco nahan kélpakxeneyak neyáwa xa 
ekhó yammáxek nak. 

3Apxámok axta cha'a etnohok énxet'ák apkelháxamap xa cinco 

kélpakxeneyak nak, meyke apakta'ák tén han ma'a meyke aptaknák nak, 
tén han ma'a énxet megkamopwána nak eltakheykha. Náxop axta cha'a 
apheykegkok xa. Apkelhaxneykegkek axta cha'a kalpaktépok yegmen xa 
énxet'ák apkelháxamap nak. 

4Apwa'akteyk axta agkok cha'a Dios apchásenneykha m'a ekhó yammáxek 

nak, keñe axta cha'a kalpaktépok yegmen, etakmelwók axta nahan cha'a 
énxet apháxamap ektaha enxoho apmonye kéltaxnéso yegmen, kamaskok 
ma'a ektémakxa enxoho apháxamap. 

5Apheyk axta anhan nepyeseksa apkelháxamap xama énxet ekweykmo 

axta treinta y ocho apyeyam apháxamap. 

6Xama axta apwet'a Jesús apyetna xa énxet apháxamap nak, 

apyekpelchawók axta ektaha nano' ektémakxa apháxamap. Aptahak axta 
apkelmaxneyeyncha'a Jesús se'e: —¿Apmenyéya exchep etakmelwók? 

7Aptahak axta apchátegmowágko énxet apháxamap se'e: —Wese', méko 

cha'a ko'o hetaxnések ekhó yammáxek elpaktepa enxoho yegmen. 
Ekmokók agkok cha'a atxek ko'o, pók aksa cha'a kóltaxnések apmonye. 

8Aptahak axta apcháneya Jesús se'e: —Exnekxa néten, emekxa aptaháno, 

exeg. 

9Aptakmelwokmek axta m'a énxet ektaha axta apháxamap, apmákxeyk axta 

aptaháno, apxegkek axta anhan. Chakhawók axta ekhem nellókasamakxa 
negyampé m'a, 

10ékeso eñamakxa aptaha axta apcháneya énxet'ák judíos énxet ektaha 

axta kéltakmelcheseyam se'e: —Sakhem nellókasamakxa nelyampé, 
magáneyamaxche ansawha nentaháno sakhem. 

11Aptahak axta apchátegmowágko énxet ektaha axta kaxwé 

aptakmelwayam se'e: —‘Emekxa aptaháno, exeg,’ exchek aptahak 
seyáneya m'a énxet ektaha exchek setakmelcheseyam 

12Aptahak axta makham apkelmaxneyeyncha'a judíos se'e: —¿Yaksak 

exchek énxet aptaha apcháneya: ‘emekxa aptaháno, exeg’? 

13Axta eyke ey'ásegkok ektaha ektakmelcheseyam ma'a énxet kaxwé 

aptakmelwayam, hakte apxeganakmek axta aksa Jesús nepyeseksa énxet 
apxámokma. 

14Keñe axta apwetágwokmo Jesús apha kañe' tegma appagkanamap ma'a 

énxet ektaha exchek aptakmelcheseyam. Aptahak axta apcháneya s'e: —
Cháxa aptakmelwokmo nak xép neylánekxa aksa kaxwo' mey'asáxma, 
yakwayam enxoho megkahapweyk xép aksok ekmaso agko'. 

15Apxegkek axta xa énxet ektaha axta aptakmelwayam, apkeltennásekxek 

axta énxet'ák judíos ektaha Jesús aptakmelcheseyam. 

16Ekeso eñamakxa melwatésekmo axta énxet'ák judíos aptaknagko Jesús, 

hakte apkelanak axta aksok Jesús ekhem nellókasamakxa nelyampé. 

17Wánxa agkok, aptahak axta Jesús apkeláneya s'e: —Aptamháha cha'a 

ko'o Táta, ektamháha nahan cha'a ko'o xa. 

18Yágwokmók axta aksa apmáheyo yakhek énxet'ák judíos ma'a Jesús, 

háwe axta ekwánxa agkok ellókasa énxet'ák judíos metakmelchesa Jesús 
ma'a eltémókxa nak antehek ekhem nellókasamakxa nelyampé, axta eyke 
keñamak nahan ma'a apxéna axta Jesús aphawo Dios, cham'a apxéna axta 
Jesús aptaha Apyap ma'a Dios. 

Ekha kélyaheykekxoho Dios Apketche 

19Aptahak axta apchátegmowágko Jesús se'e: “Mopwanchek elának xama 

aksok Dios Apketche eñama m'a apmopmenyého apagko' nak elána'; 
wánxa aksa elának aksok apwet'a enxoho apkelana m'a Apyap. Ekyókxoho 
aksok apkelanakxa enxoho Apyap elának nahan ma'a Apketche. Nakso' xa 
sektahakxa nak seláneya kéxegke. 

20Heyásekhohok cha'a ko'o Táta sektaha nak Apketche, hexekmósek nahan 

cha'a ekyókxoho aksok apkelanakxa enxoho; hexekmósek sat nahan ma'a 

aksok ektaha nak eltakmela agko', katlakkasek sat nahan kólwetak kéxegke 
m'a kélwet'a sat. 

21Apnakxétekháseykmek cha'a ko'o Táta m'a apkeletsapma axta, egkéshok 

nahan cha'a elyennakte apnenya'ák, hawók nahan aptémakxa nak 
Apketche apkelmeyáseykegko cha'a elyennakte apnenya'ák ma'a 
apmokókxa enxoho egkések. 

22Metnék cha'a apyekpelchémo Táta xama énxet enxoho, wánxa agkok, 

apmések axta eyke Apketche apmopwána etnehek apyekpelchémo 
énxet'ák, 

23yakwayam enxoho kaxhok kélteme kéláyo Dios Apketche m'a ekwánxa 

nak kélteme kéláyo ko'o Táta. Agkok kóltahak kéláyo Dios Apketche, 
megkóltahak nahan kéláyo m'a Táta aptaha axta seyáphaso ko'o. 

24“Aphaxnawók agkok énxet sekpeywa ko'o, aptemék agkok nahan 

mey'áseyam ma'a aptaha nak seyáphaso ko'o, cháxa ekyetna ekyennakte 
apnenyek xa; metnehek sat nahan apsexnánémap, hakte apyeyk'a ma'a 
nétsapma nak, yennakwokmek kaxwo' apnenyek. Nakso' xa sektahakxa nak 
sekpeywa seláneya kéxegke. 

25Peyk kaxwo' kammok xa ekhem nak, keso kaxwo' nak, cháxa yakwánxa 

sat ellegak Dios Apketche appeywa m'a énxet'ák apkeletsapma axta; 
Enakxétekhágwók sat ma'a ektahakxa enxoho apkellegé appeywa. Nakso' 
xa sektahakxa nak sekpeywa seláneya kéxegke. 

26Yetneyk ekyennakte egnenyek apagkok apagko' ma'a Táta, aptemésesek 

nahan eñamakxa ekyennakte egnenyek ma'a Apketche ektaha nak han 
apagkok apagko', 

27apmések axta anhan apmopwána yakwayam enxoho etnehek 

apkelyekpelchémo énxet'ák eñama apteme énxet Apketche. 

28Nágkatlakkas aksa kélwet'a enxoho xa, hakte kammok sat ekhem 

yakwánxa nak ellegak sekpeywa ahagko' m'a énxet'ák apkeletsapma axta, 

29elántépok sat takhaxpop. Enakxétekhágwók sat yakwayam elxawagkok 

ekyennakte apnenya'ák ma'a ektaha axta apkeláneyak aksok ektakmela; 
keñe m'a ektaha axta apkeláneyak aksok ekmaso enakxátekhágwók sat 
yakwayam etnehek apkelsexnánémap. 

Jesús apxekmósamo aptaha ekha kélyaheykekxoho 

30“Mowanchek ko'o atnehek selané ahagko' xama aksok. Ektemék cha'a 

ko'o sekyekpelchémo énxet ekhawo m'a apkeltémókxal'a cha'a atnehek 
Táta, ekpéwomo agko' nahan cha'a m'a ektémakxa nak sekyekpelchémo 
ko'o, hakte malenxáneykmok cha'a ko'o alának ma'a sekmámenyého 

ahagko' nak, wánxa m'a Táta apmopmenyého nak, aptaha axta seyáphaso 
ko'o. 

31Ektemék agkok ko'o sekxénamaxchekxoho ahagko', méko keyxhok 

sektahakxa enxoho seltenneykha ko'o. 

32Yetneyk eyke m'a aptaha nak cha'a sexeyenma ko'o, ekya'ásegkok nahan 

ko'o ektéma ekmámnaksoho apkeltenneykha sexeyenma xa. 

33Kéláphásek axta kéxegke énxet aphakxa Juan yakwayam elmaxneyha, 

nakso' axta anhan ma'a aptahakxa axta apchátegmoweyak Juan. 

34Akke ko'o wásenneykekxak ma'a ektémakxa nak apkeltenneykha énxet 

sexeyenma ko'o. Ektemék eyke seláneya kéxegke xa ektaha nak, 
yakwayam enxoho kólwagkasaxchek teyp. 

35Máxa axta Juan ma'a chálewaso eyálewe elsáseykmohol'axma, 

yakwatakxoho axta leyawok kélwáxok kéxegke elseyexma apagkok. 

36Yetneyk eyke ko'o m'a aptaha nak ektakmela sexeyenma ko'o, 

megkaxnawok ma'a ektémakxa axta cha'a sexeyenma ko'o Juan. Aksok 
selané nak cha'a ko'o ekteme ekxekmóso ektaha nakso' seyáphaso ko'o 
Táta, cham'a sektamheykha apkeltémo axta alának Táta. 

37Ekmámnaksoho nahan cha'a apxeyenma ko'o sekwesey Táta, cham'a 

aptaha axta seyáphaso ko'o, megkóllegeyk eykhe kéxegke appeywa, 
megkólweteyk eykhe nahan xama enxoho. 

38Megkólhayók nahan keytek kélwáxok kéxegke m'a aptémakxa nak 

appeywa, hakte kélya'áseykmek kéxegke m'a aptaha nak apcháphaso Táta. 

39Kóltakmelcheshok cha'a kéxegke kéltámesamaxche m'a ektémakxa nak 

eknaktáxésamaxche Dios appeywa, hakte kélmenyék eykhe kólwetak 
ekyennakte kélnenyek megkatnegwayam enéxa, eñama kélteme xa; 
exeyenmék eykhe ko'o xa eknaktáxésamaxche nak, 

40megkólmenyék eyke helyo'ótak kéxegke yakwayam kólwetak xa 

ekyennakte egnenyek megkatnegwayam enéxa nak. 

41“Momenyék ko'o katakmelmakha apkelpeywa hexének énxet'ák keso 

náxop. 

42Ekyekpelchawók ko'o kéxegke, ekya'ásegkok nahan megkólásekha'awo 

m'a Dios. 

43Ekwa'ak axta ko'o eñama seyáphaso Táta, wánxa agkok, akke helápeyha 

kéxegke; apwa'ak axta agkok pók énxet apwé apagko' enxoho megkatnaha 
enxoho kélápháseykha, kóláhapmakha axta kéxegke. 

44Kélmenyék agkok cha'a kéxegke kóltehek kéláyo kélmók, ¿háxko 

katnehek heltehek mehelya'áseyam ko'o, megkólchetama enxoho m'a 
ektakmela senxeyenma nak Dios aptaha nak wánxa xama? 

45Nágkaxén aksa kélwáxok peya alsexnenak kéxegke nápakto' ma'a Táta. 

Moisés akke apkelsexneneyk kéxegke, cham'a kéltéma nak cha'a kéláyo 
kéxegke. 

46Agkok kólya'ásekmok kéxegke m'a apxeyenma axta Moisés, 

mehelya'ásemek nahan ko'o xa, hakte aptáxesegkek axta weykcha'áhak 
Moisés sexeyenma ko'o. 

47Kélya'asékmek agkok ma'a ektémakxa axta apnaktáxeséyak 

weykcha'áhak Moisés, kólya'asók nahan se'e sektahakxa nak seláneya 
kéxegke.” 

 

San Juan 6 
Jesús apkelmeyáseyak aptéyak cinco mil énxet 

(Mt 14.13-21; Mr 6.30-44; Lc 9.10-17) 

1Apmeyákxeyk axta Jesús neyp wátsam ekpayhegwayam ekwesey nak 

Galilea cham'a kéltémakxa nak han Tiberias, natámen xa. 

2Apxámok axta énxet apyetleykekxa Jesús ma'a, hakte apkelwet'ak axta 

apkelana aksok sempelakkaso nak agweta', cham'a apkeltakmelchesekmo 
axta apkelháxamap. 

3Keñe axta apchánta Jesús néten egkexe, aphakmek axta yetlo 

apkeltámeséyak ma'a. 

4Chágketwokmek axta ekhem melwagkayam axta énxet'ák judíos, keltéma 

axta Pascua. 

5Xama axta apkenmexo Jesús, apwet'ak axta apxáma énxet apyetlo. 

Aptahak axta Jesús apcháneya Felipe s'e: —¿Háxko sat antegyásók 
aptéyak xa énxet apxámokma nak? 

6Apkeltamhok axta ey'asagkohok Jesús ektahakxa apchátegmoweyak 

Felipe aptaha apcháneya xa, hakte apya'ásegkok axta Jesús yakwánxa 
etnésesek xa énxet apxámokma nak. 

7Aptahak axta apchátegmowágko Felipe s'e: —Megkawakxók nahan 

doscientos ekhem nak nentamheykha antegyek nento, yakwayam enxoho 
kawakxohok cha'a ketsék pók xa apyókxoho nak. 

8Keñe axta aptaha anhan apcháneya Andrés Jesús se'e, cham'a Andrés 

aptaha axta anhan Jesús apkeltámeséyak, Simón Pedro axta anhan 
apyáxeg xa: 

9—Yetneyk xama sakcha'a apyetna nak cinco pan se'e, tén han ánet 

kelasma, megkawakxók eyke apyókxoho énxet xa. 

10Aptahak axta apchátegmowágko Jesús se'e: —Kólána hana exmakha 

apyókxoho xa énxet'ák nak. Xámok axta anhan pa'at ma'a, apháha axta 
anhan xa énxet'ák nak. Cinco mil axta apyókxoho. 

11Apkelmeyk axta Jesús pan, keñe axta apmésa ekxeyenma apwáxok Dios, 

apkelmeyásegkek axta anhan énxet'ák ektaha axta apheykha m'a. Hawók 
axta anhan aptemésesakxa kelasma, apkelmeyásegkek axta ekwánxa 
enxoho apmopmenyého. 

12Xama axta apkelyakkanakmo énxet'ák, aptahak axta apkeláneya Jesús 

apkeltámeséyak se'e: —Kólmekxa pan nápakha'a apketkók apkeleymomap 
nak, yakwayam enxoho megkóltawasha xama enxoho. 

13Apyekhakxeyk axta Jesús apkeltámeséyak xa pan nápakha'a nak, doce 

axta wokmok elláneykegkoho aksok kélxata, cham'a cinco pan axta sekxo'. 

14Xama axta apkelwet'a énxet'ák aksok sempelakkaso agweta' apkelané 

Jesús, aptahak axta apkelpakmeta s'e: —Neykexa nakso' Dios appeywa 
aplegaso apxénamakpo nak ewa' náxop xa. 

15Apyekpelchék axta Jesús peya emakpok yakwayam kóltemésesek wese' 

apwányam, keñe axta apxegákxo makham apkenátweykxo m'a néten 
egkexe yakwayam exnók apxakko' ma'a. 

Jesús apxega néten yegmen 

(Mt 14.22-27; Mr 6.45-52) 

16Xama axta ekyaktésa apkelmeyákxeyk axta Jesús apkeltámeséyak ma'a 

wátsam ekpayhegwayam, 

17apkelchenátwekxeyk axta yántakpayhe apkelmeyákxo neyp wátsam 

ekpayhegwayam yakwayam elwakxak ma'a Capernaum. Yáktések axta 
exma, axta eyke ewákxak makham Jesús aphágkaxa. 

18Keñe axta ektepa exchahayam ekyennakte agko' neyseksa wátsam 

ekpayhegwayam, elyawa axta entahak elyakyahayam. 

19Xama axta ekwokmo cinco kilómetros apkelxega, seis kilómetros 

esenhan, apwet'ak axta apxegakmo Jesús néten yegmen apya'awa m'a 
yántakpayhe. Apkelakak axta anhan apkeltámeséyak. 

20Aptahak axta apkeláneya Jesús apkeltámeséyak se'e: —Náhelé', ko'o 

neykhe s'e. 

21Apmokók axta eykhe yenátchesek yántakpayhe apkeltámeséyak, ñohok 

axta eyke ekwákxo neyáwa apkelchánte, cham'a apkelmeyákxexa axta. 

Enxet'ák apketamso Jesús 

22Mók hem axta entahak apkelya'ásegwokmo énxet'ák apheykekxa axta 

neyáwa apkelchánta Jesús apkeltámeséyak ma'a yántakpayhe ekyetna 
axta xama agko' ma'a, tén han apkelya'ásegwokmo metnaha 
apkelxegexma'a Jesús ma'a apkeltámeséyak. 

23Keñe axta anhan elwákxo yántakpayhe keto' ma'a aptókakpexa axta pan 

natámen apméso ekxeyenma apwáxok Dios ma'a Wese' egegkok. Axta 
keleñamak ma'a tegma apwányam Tiberias. 

24Xama axta apwet'a énxet'ák méko Jesús ma'a, tén han méko m'a 

apkeltámeséyak, apkelchánteyk axta xama yántakpayhe apkelmeyákxo 
nahan ma'a tegma apwányam Capernaum yakwayam ektamok Jesús. 

Jesús apteme pan apyennaktésamo egnenyek 

25Xama axta apkelwákxo neyáwa xa énxet'ák nak apwetágweykxeyk axta 

Jesús ma'a. Aptahak axta apkelmaxneyeyncha'a énxet'ák Jesús se'e: —
Sẽlxekmóso, ¿Yaksak axta ekhem apwakto s'e? 

26Aptahak axta apkeláneya Jesús se'e: —Elchetamchek kéxegke, hakte 

kéltokagkek axta ekwokmoho kélyakkanakmo, háwe eñama kélya'áseyak 
ektémakxa m'a aksok sempelakkaso agweta' selana axta ko'o. Nakso' xa 
sektahakxa nak seláneya kéxegke. 

27Nágkóltemeykha aksa yakwayam kóltegyek ma'a nento 

eksawhomáxkohol'a, akke tásek kóltemeykha yakwayam kóltegyek ma'a 
nento ekyennaktésamo nak egnenyek ektaha nak han 
megkamassegwayam. Cháxa nento peya nak egkések kéxegke ektaha nak 
Apketche énxet xa, hakte apkelkahásek axta Dios Egyap xa. 

28Aptahak axta énxet'ák apkelmaxneyeyncha'a Jesús se'e: —¿Háxko 

antehek antemeykha yakwayam anlának ma'a apkeltémókxa nak anlának 
Dios? 

29Aptahak axta apchátegmowágko Jesús se'e: —Cha'a apmenyék kóltehek 

kéxegke megkólya'áseyam Dios ma'a ektaha axta apcháphaso. 

30Aptahak axta énxet'ák apkelmaxneyeyncha'a Jesús se'e: —¿Yaksak 

aksok sempelakkaso agweta' apwanchek henxekmósek xép, yakwayam 
enxoho magya'asók negko'o negwet'a enxoho? ¿Háxko ektémakxa 
aptamheykha exchep? 

31Apteykegkek axta ẽlyepmeyk nano' maná m'a yókxexma meykexa 

énxet, ekhawo ektémakxa nak eknaktáxésamaxche s'e: ‘Apmések axta Dios 
nento eñama néten yakwayam etawagkok xa énxet'ák nak.’ 

32Aptahak axta apchátegmowágko Jesús se'e: —Háwe axta Moisés apméso 

kéxegke nento eñama néten, Táta axta eyke aptaha apméso kéxegke m'a 



2458 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

nento ektaha nak ekmámnaksoho eñama néten. Nakso' xa sektahakxa nak 
seláneya kéxegke. 

33Cha'a pan segmésamol'a cha'a Dios ma'a apwéweykento axta apkeñama 

néten, egkéshok nahan cha'a elyennakte apnenya'ák énxet apheykha nak 
keso náxop. 

34Aptahak axta énxet'ák apkelmaxneya Jesús se'e: —Wese' hegmes cha'a 

negko'o xa pan apxéna nak. 

35Aptahak axta apkeláneya Jesús se'e: —Ko'o sekteme pan 

apyennaktésamo nak apnenyek énxet, kéxegke ektahakxa enxoho 
sey'eykekta' ko'o, megkakhekxék sat cha'a meyk, keñe m'a ektahakxa 
enxoho mehey'áseyam ko'o, megkakhekxék sat cha'a ekhem. 

36Ektemék xeyk seláneya kéxegke, elwet'awók eykhe, elya'ásekmek eyke. 

37Apyókxoho énxet ektaha nak segkéso ko'o Táta hey'ótak cha'a ko'o, 

matakheksók sat nahan ko'o m'a énxet ektahakxa enxoho sey'eykekta'. 

38Háwe axta ko'o yakwayam alánegwak aksok sekmámenyého ahagko' 

sekwaya señama m'a néten, wánxa aksa yakwayam alának ma'a 
ektémakxa nak apmopmenyého Táta aptaha axta seyáphaso ko'o. 

39Mopmenyék ko'o axñánegkesek xama énxet ektaha axta segkéso m'a 

aptaha axta seyáphaso, wánxa aksa apkepmenyého axátekhásók ma'a 
ekwokmo sat néxa ekhem. 

40Apmenyék ko'o Táta keytek ekyennakte apnenya'ák megkatnegwayam 

enéxa m'a apyókxoho énxet ektaha nak apkelanyo Dios Apketche, cham'a 
apteme nak han mey'áseyam, ko'o sat nahan anakxétekhasók ma'a 
ektemegwokmo sat néxa ekhem. 

41Ekeso eñamakxa apyennegkesa axta exma judíos megkalcha apwáxók 

ma'a aptahakxa axta appeywa Jesús, axta ñokxa aptaha appeywa Jesús 
se'e: “Ko'o sekteme pan apwéweykenta apkeñama néten.” 

42Aptahak axta anhan apkelpakmeta s'e: —¿Háweya Jesús José 

apketchel'a xa? Negya'ásegkok negko'o m'a apyap, negya'ásegkok nahan 
ma'a egken. ¿Yaksak ektaha apxéna nak apwéweykento apkeñama néten? 

43Aptahak axta Jesús apchátegmowágko s'e: —Kólwates kélpakméteykha 

aksa. 

44Méko kawának hey'ótak ko'o mehentegkásento enxoho m'a Táta aptaha 

axta seyáphaso ko'o; axátekhásók sat ko'o ektemegwokmo sat néxa ekhem. 

45Temék ekxeyenma Dios appeywa apkellegaso weykcha'áhak apagkok 

se'e: ‘Dios sat elxekmósek apyókxoho énxet'ák.’ Apyókxoho énxet ektaha 

nak apháxenmo appeywa Táta, cham'a eltámeye nak eñama Táta, hey'ótak 
cha'a ko'o. 

46“Méko xama énxet apwetaya Dios xama enxoho; wánxa apwetaya m'a 

aptaha axta apkeñama Dios. 

47Enxet apteme nak mey'áseyam, yetneyk ekyennakte apnenyek. Nakso' xa 

sektahakxa nak sekpeywa seláneya kéxegke. 

48Ko'o sekteme pan apyennaktésamo nak egnenyek. 

49Apteykegkek axta maná kélyepmeyk nano' kéxegke m'a yókxexma 

meykexa énxet, wánxa agkok, axta eyke kahaxanmak apkeletsapma; 

50akke ko'o ekxénak ma'a pan apwéweykenta nak apkeñama néten; 

kéxegke ektahakxa enxoho kélto xa pan nak megkóletsepek sat. 

51Ko'o sekteme xa pan memassegwayam nak apwéweykento axta 

apkeñama néten; énxet ektahakxa enxoho apto xa pan nak megyetsepek 
sat. Sekyókxoho ahagko' ko'o m'a pan peya nak agkések kéxegke, 
yakwayam enxoho egkések elyennakte apnenya'ák apyókxoho énxet'ák 
apheykha nak keso náxop. 

52Apkelpakhetcháseykpok axta énxet'ák judíos. Aptahak axta apkelpakmeta 

s'e: —¿Háxko katnehek hegmések aphápetek yakwayam antók? 

53Aptahak axta apkeláneya Jesús se'e: —Agkok koltáwak kéxegke 

aphápetek ma'a ektaha nak Apketche énxet tén han megkólyena enxoho 
éma apagkok, méko sat katnehek ekyennakte kélnenya'ák kéxegke. Nakso' 
xa sektahakxa nak sekpeywa seláneya kéxegke. 

54Enxet ektahakxa enxoho apto ahápetek ko'o, tén han ektahakxa enxoho 

apya éma ahagkok, cháxa ekyetna ekyennakte apnenyek 
megkatnegwayam enéxa xa; axátekhásók sat nahan ma'a ektemegwokmo 
sat néxa ekhem. 

55Nakso' ekteme nento m'a ahápetek nak ko'o, nakso' nahan ekteme negya 

m'a éma ahagkok nak ko'o. 

56Enxet ektahakxa enxoho apto ahápetek ko'o, tén han ektahakxa enxoho 

apya éma ahagkok ko'o, hépetkohok sat cha'a ko'o, eypetkohok sat nahan 
cha'a ko'o xa. 

57Yetneyk ekyennakte egnenyek ma'a Táta aptaha axta seyáphaso ko'o, 

Táta anhan keñamak ekyennaktama egkenyek ko'o; ekhawo nahan 
ektémakxa énxet ektahakxa enxoho apto ahápetek ko'o, étak sat 
ekyennakte apnenyek eñama ko'o. 

58Ekxénak ko'o m'a pan apwéweykento axta apkeñama néten. Mexnawok 

ma'a maná apteykegko axta kélyepmeyk nano' kéxegke xa pan nak, cham'a 
maná megkahaxanma axta aptéyak apkeletsapma; kéxegke ektahakxa 

enxoho kélto xa pan nak, megkatnegwomek sat néxa ekyennakte 
kélnenyek. 

59Cháxa apkelxekmósa axta Jesús apchakneykekxexa énxet'ák judíos 

tegma apwányam Capernaum xa. 

Amya'a segmésamo ekyennakte egnenyek megkatnegwayam enéxa 

60Xama axta apkelleg'a ektahakxa apkelxekmóso Jesús, apyókxoho énxet 

ektaha axta apkelyetlo aptahak axta apkelpakmeta s'e: —Magwanchek 
agmok takha' xa aptahakxa nak appeywa; ¿yaksak awanchek 
kalyahakxohok xa aptahakxa nak appeywa? 

61Apyekpelchágwokmek axta Jesús apkelpakmétencha'a énxet'ák judíos 

megkalcha apwáxók ma'a aptahakxa axta appeywa. Aptahak axta Jesús 
apkelmaxneyeyncha'a s'e: —¿Yagkalchak kélwáxok kéxegke kélleg'a 
sektahakxa nak sekpeywa? 

62¿Háxko katnehek kélwet'a enxoho makham emyekxak ektaha nak 

Apketche énxet ma'a apkeñemékxa axta? 

63Espíritu apteme segméso ekyennakte egnenyek. Mékoho eyke katnehek 

axakko' enxoho negyókxa. Espíritu m'a seltennasa exchek kéxegke tén han 
ma'a ekyennakte egnenyek nak. 

64Apyetneyk eyke makham kélnepyeseksa kéxegke apteme nak 

apya'áseyam xa. Nano' axta apya'áseykegkoho Jesús ma'a énxet'ák ektaha 
axta apkelya'áseyam, nano' axta anhan apya'áseyak ma'a énxet apmáheyo 
axta etlakkasesek yának emakpok Jesús. 

65Aptahak axta makham appeywa Jesús se'e: —Ekeso eñamakxa sektaha 

axta seláneya kéxegke, mopwanchek hey'ótak ko'o énxet mehentegkásento 
enxoho Táta. 

66Cháxa eyeynókxa axta apkelwáteseyak apkelyetlo Jesús nápakha 

énxet'ák xa, massék axta apkelyetloncha'a Jesús. 

67Aptahak axta Jesús apkelmaxneyeyncha'a doce apkeltámeséyak se'e: —

¿Kéxegkeya nahan kélmoko kólxog? 

68Aptahak axta apchátegmowágko Simón Pedro s'e: —Wese', ¿yaksak 

agya'ammok negko'o? Xép appeywa ekteme amya'a ekyennaktésamo 
egnenyek megkatnegwayam enéxa. 

69Magya'ásekmok negko'o exchep appeywa. Negya'ásegkok nahan negko'o 

aptaha exchep Dios Appagkanma. 

70Aptahak axta apchátegmowágko Jesús se'e: ko'o axta selyéseykha 

kéxegke xa doce nak. Wánxa agkok, kelyekhama' eyke kélxama kéxegke. 

71Judas axta apxénak Jesús aptaha appeywa xa, cham'a Simón Iscariote 

apketche, hakte Judas axta m'a peya axta etlakkasesek yának emakpok 
Jesús, aptaha axta eykhe apkeñama nepyeseksa doce Jesús 
apkeltámeséyak. 

 

San Juan 7 
Apkelyáxeg apagko' apkelya'áseyam Jesús 

1Apweynchámeyha axta Jesús yókxexma Galilea natámen xa. Axta emokók 

exek ma'a Judea, hakte énxet'ák judíos axta apketámak apmoko yakhek 
ma'a. 

2Chágketwokmek axta ekhem apkelpakxeneykegkaxa axta cha'a judíos 

aksok áwa' melwagkayam apkeltémakxa axta cha'a apyepmeyk nano'. 

3Aptahak axta apcháneya apkelyáxeg Jesús se'e: —Ney exnekxa aksa s'e. 

Emyekxa' sat makham ma'a Judea, yakwayam enxoho étak aksok apkelané 
exchep ma'a apkeltámeséyak apheykha nak ma'a. 

4Apmenyék agkok etnehek énxet kélyekpelchémo, méxakpók elának aksok. 

Elának nahan nápakta'awo' énxet'ák xa aksok apkelana nak, hakte 
apkelanak xép xa ektéma nak. 

5Wokmók axta anhan apkelyáxeg apya'áseyam Jesús. 

6Aptahak axta apkeláneya Jesús se'e: —Megkawokmok makham ekhem 

yakwánxa amyekxak ko'o m'a kaxnók kéxegke, kélwanchek kólmeyekxak 
ekhem kélmokókxa enxoho kólmeyekxak. 

7Mopwanchek etaknók kéxegke énxet'ák apkeleñamakxa apagko' nak keso 

náxop; hetaknawhok eyke ko'o, hakte tásek ko'o sekxekmóso eyesagko m'a 
aksok apkeláneyak nak. 

8Kólmohok kéxegke m'a apchaknákxexa nak énxet, maxñehek sat ko'o, 

hakte megkawokmok makham ekhem yakwánxa amyekxa'. 

9Aphákxeyk axta Jesús Galilea natámen apteme appeywa xa. 

Jesús apmaheyak ekhem melwagkayam axta judíos apkeltémakxa apyepmeyk 
nano' 

10Xama axta apkelwegkepa apkelyáxeg, keñe axta anhan apmahágko 

Jesús ma'a apchaknákxexa axta énxet'ák, apyexákpók axta eyke, axta 
exekmowáseykpohok énxet'ák. 

11Apketamchek axta eyke énxet'ák judíos Jesús ma'a apchaknákxexa axta 

énxet. Aptahak axta cha'a apkelpakmeta s'e: —¿Háxko kexaha 
apmahágkaxa m'a énxet nak? 



2462 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

12Apxénákpek axta cha'a Jesús nepyeseksa énxet'ák. Nápakha énxet axta 

cha'a aptahak apxéna Jesús se'e: “Méko aptémakxa m'a énxet nak”; keñe 
axta nápakha énxet'ák aptaha cha'a apxéna Jesús se'e: “Sagkek aptémakxa 
m'a énxet nak. Apkelyexancháseykha cha'a énxet'ák.” 

13Apkelyexákpók axta eyke cha'a énxet'ák apxéna Jesús, hakte judíos axta 

apcheykpok. 

14Aptaxnegwokmek axta Jesús tegma appagkanamap neyseksa 

apchakneykekxa énxet. Apkelxekmósek axta énxet'ák ma'a. 

15Aptahak axta apkelpakmeta judíos ekpelakkasa apkelleg'a ektahakxa 

apkelxekmóso Jesús se'e: —¿Háxko ektahakxa apya'ásegkoho nak 
ekyókxoho aksok meykexho kélxekmóso xa? 

16Aptahak axta apchátegmowágko Jesús se'e: —Háwe selxekmóso ahagko' 

ko'o s'e ektémakxa nak selxekmóso, cha'a keñamak ma'a aptaha axta 
seyáphaso ko'o. 

17Apmokók agkok elának xama énxet Dios apmopmenyého, apwanchek 

ékpelkohok ektaha eñama Dios se'e ektémakxa nak selxekmóso, tén han 
ékpelkohok ma'a sektaha enxoho selxekmóso ahagko'. 

18Enxet ektahakxa enxoho apkeltenneykha m'a ektahakxa enxoho 

elchetamso apwáxok, eltennaha cha'a yakwayam enxoho katakmelek 
apxeyenma énxet; keñe m'a énxet apkeltémo nak katakmelek apxénamap 
ma'a ektaha axta apcháphaso, ekmámnaksoho cha'a katnehek 
apkeltenneykha xa, méko nahan katnehek xama aksok 
kélxéncháseykekxoho aptémakxa. 

19“¿Háweya axta Moisés ma'a apmésama axta kéxegke segánamakxa? 

Akke kólyaheykekxohok kéxegke kélxama enxoho xa segánamakxa nak. 
¿Yaksak ektaha kélmoko nak hélakhek ko'o? 

20Aptahak axta apkelátegmowágko énxet'ák se'e: —¿Yaksak ekmoko 

kakhek xép? ¡Kelyekhama' taxnak apwáxok xép! 

21Aptahak axta apkeláneya Jesús se'e: —Kélyókxoho axta pelakkásak 

kélwet'a kéxegke m'a xama aksok selana axta ekhem nellókasamakxa 
nelyampé. 

22Apkeltémok axta cha'a Moisés kóllának kéxegke kélkahaso 

kélyenyekhamol'a egyempehek, háwe eykhe Moisés aptekkeso xa 
sẽlkahaso kélyenyekhamol'a egyempehek, kélyepmeyk nano' axta eyke 
ektaha aptekkeso xa. Kólyenyekháseshok cha'a kéxegke apyempehek 
xama sakcha'a kólkahaksek, megkóleyxek ma'a ekhem nellókasamakxal'a 
nelyampé. 

23Megkóleyxek cha'a kéxegke ekhem nellókasamakxa nelyampé 

kólyenyekhásesek apyempehek sakcha'a kélkahasa enxoho, yakwayam 
enxoho kólsawhohok kóllának ma'a eltémókxa nak antehek Moisés 
segánamakxa apagkok. ¿Yaksak ektaha séltaknawe nak kélwet'a 
sektakmelchesakmo énxet apháxamap ekhem nellókasamakxa nelyampé? 

24Nágkólteme aksa kélyekpelchémo kéxegke m'a aksok kéláneyakxa 

enxoho katnék. Kéltemék agkok cha'a kélyekpelchémo, kóltakmelcheshok 
cha'a kélteme kélyekpelchémo. 

Jesús apxeyenma apkeñamakxa 

25Nápakha énxet'ák apkeleñama Jerusalén axta aptahak aptegyeyncha'a 

amya'a s'e: —¿Háweya énxet apketagkakpo nak yakwayam kólakhek xa? 

26Cháxa, méxakpoho apkeltennasa énxet'ák. Méko nahan eyátegmowágko. 

¿Enxeykel'a ey'ásekmok kelwese'e egagkok aptaha nakso' Mesías xa énxet 
nak? 

27Negya'ásegkok eyke negko'o apkeñamakxa xa énxet nak. Apxegakmek 

sat agkok Mesías méko sat kay'asagkohok apkeñamakxa. 

28Xama axta apleg'a Jesús xa, aptahak axta apyennaktésawo appeywa 

neyseksa apkelxekmóso énxet'ák kañe' tegma appagkanamap se'e: —
Elyekpelchawók neyke kéxegke, kélya'ásegkok neyke anhan señamakxa. 
Háwe axta ko'o sekxegayam ahagko', ekxegakmek axta ko'o aptaha 
seyáphaso m'a ekpayhawo nak kóltehek kéláyo, cham'a megkólya'ásegko 
nak kéxegke. 

29Ko'o eyke ekya'ásegkok, hakte eñamak ko'o m'a, axta anhan seyáphaso 

m'a. 

30Keñe axta peya eykhe emakpok Jesús, méko axta eyke 

ekpaknegwokmoho, hakte axta kawokmok makham ekhem apagkok. 

31Apxámok axta énxet apteme mey'áseyam Jesús. Aptahak axta nahan 

cha'a apkelpakmeta s'e: —¿Xámok enxoho sat eykel'a katnehek apkelané 
Mesías aksok sempelakkaso agweta' apwa'a enxoho, megkaxók sat kexaha 
ekwánxa nak apkelané xa énxet nak? 

Enxet'ák fariseos apkelenxányam emok Jesús 

32Apkelleg'ak axta amya'a fariseos ektahakxa apkelpeywa énxet'ák apxéna 

Jesús, apkeláphásek axta sẽlpextétamo apkeleñama tegma appagkanamap 
xa énxet'ák fariseos tén han ma'a apkelámha apmonye'e apkelmaxnéseso 
apnámokkok, yakwayam enxoho emok Jesús. 

33Keñe axta aptaha Jesús apkeláneya énxet'ák se'e: —Yakwatakxoho sat 

axek ko'o kélnepyseksa kéxegke, keñe sat amyekxak makham ma'a 
aphakxa nak ektaha axta seyáphaso. 

34Hélchetmok sat kéxegke, mehelwetekxeyk sat eyke, hakte 

megkólwanchek sat kólmahagkok ma'a yakwánxa nak axek ko'o. 

35Keñe axta aptaha apkelpakhetcháseykpoho énxet'ák judíos se'e: —

¿Háxko apmokókxa emhagkok apxéna nak magwanchek agwetekxa'? 
¿Enxeykel'a peyk emhagkok ma'a apheykegkaxa nak judíos 
apkekhegwayam nak mók nekha, yakwayam enxoho elxekmósek énxet'ák 
melya'áseyak nak Dios? 

36¿Yaksak kexaha apxéna aptaha exchek segáneya s'e: ‘Hélchetmok sat 

kéxegke, mehelwetekxeyk sat eyke, hakte megkólwanchek sat 
kólmahagkok ma'a yakwánxa nak axek ko'o’? 

Yegmen segmésamo nak ekyennakte egnenyek 

37Wokmek axta ekhem apchayókxa apagko' axta énxet'ák judíos, 

ektemegwánxa néxa apchakneykekxexa axta m'a. Apkempákxeyk axta 
néten Jesús ekwokmo xa ekhem nak. Aptahak axta apyennaktésawo 
appeywa s'e: —Hem sat agkok enchakhak énxet, hey'óta ko'o, agkések sat 
ko'o yegmen yakwayam ének. 

38Ekhawo ektémakxa nak eknaktáxésamaxche s'e, katyapok sat yegmen 

ekyennaktésamo egnenyek apwáxok énxet apteme enxoho mehey'áseyam 
ko'o. 

39Axta apxénak Jesús ma'a énxet ektahakxa enxoho apteme mey'áseyam 

peya exkak Espíritu, hakte axta eweyk makham Espíritu. Axta anhan 
kóltemésesók apcheymákpoho Jesús ma'a. 

Apkexpanchásamap énxet'ák 

40Xama axta apkelleg'a aptahakxa appeywa Jesús nápakha énxet'ák, 

aptahak axta apkelpakmeta s'e: —Nakso' nak aptaha Dios appeywa 
aplegaso xa énxet nak. 

41Keñe axta nápakha énxet aptaha apkelpeywa s'e: —Cháxa Mesías xa. 

Keñe axta nápakha énxet aptaha apkelpakmeta s'e: —Háwe, mopwanchek 
eyke yenyék Galilea Mesías. 

42Xeyenmék eknaktáxésamaxche peya etnehek Mesías David aptáwen 

neptámen, tén han peya yenyék ma'a nátegma Belén, cham'a 
apkeñamakxa axta anhan David. 

43Keñe axta apkexpáncháseykpo énxet, Jesús axta ñokxa apxénákpo. 

44Nápakha énxet axta apmoko exnésók Jesús ma'a sẽlpextétamakxa, méko 

axta eyke ekhésakmo. 

Kelwese'e apya'áseyam Jesús 

45Apkeltakháwók axta makham sẽlpextétamo aptakmelcheso tegma 

appagkanamap apkelmeyákxo m'a aphágkaxa axta fariseos, tén han ma'a 

aphágkaxa axta apkelámha apmonye'e nak apkelmaxnéseso Dios énxet'ák 
apagkok. Entahak axta amya'a kélmaxneyeyncha'a sẽlpextétamo s'e: —
¿Yaksak ektaha mekólyentamanto nak? 

46Aptahak axta apkelátegmowágko sẽlpextétamo s'e: —Méko xama énxet 

ekhawo apkeltenneykha ektahakxa nak apkeltenneykha m'a énxet nak. 

47Aptahak axta fariseos apkeláneya sẽlpextétamo s'e: —¿Kél'awoya 

apkelyexanchásencha'a kéxegkáxa m'a énxet nak? 

48¿Enxeykel'a anhan elya'ásekmok Jesús ma'a apkelámha apmonye'e 

egagkok nak, tén han ma'a fariseos? 

49Dios sat emasesók xa énxet'ák nak, hakte melya'ásegkok ektémakxa nak 

segánamakxa. 

50Appakmetchek axta xama fariseo apwesey axta Nicodemo, cham'a 

apya'áyekmo nak Jesús. Aptahak axta apkeláneya énxet'ák se'e: 

51—Magwanchek negko'o agának emakpok énxet manleg'a enxoho sekxo' 

aptahakxa appeywa ekhawo m'a eltémókxa nak antehek segánamakxa 
egagkok, yakwayam enxoho kólya'asagkohok ektémakxa aksok apkelané. 

52Aptahak axta apkelátegmowágko énxet'ák se'e: —¿Xépya nahan 

apkeñama Galilea? Eltámesap ektémakxa nak eknaktáxésamaxche, 
ékpelchágwók sat xép metyapma Dios appeywa aplegaso apkeñama m'a 
Galilea. 

53Keñe axta apkelmeyákxo apxanák xa énxet'ák nak. 

 

San Juan 8 
Kelán'a elané megkatnaha atáwa 

1Apmeyákxeyk axta Jesús néten egkexe ekwesey axta Olivos; 

2mók ekhem axta entahak, keñe axta apmeyákxo Jesús axto'o agko' ma'a 

tegma appagkanamap. Apya'aweykteyk axta énxet'ák, keñe axta apha 
Jesús yakwayam elxekmósek xa énxet'ák nak. 

3Apyentamokmek axta xama kelán'a énxet'ák ektaha axta apkelxekmóso 

ektémakxa segánamakxa tén han ma'a fariseos, cham'a kelán'a ektaha axta 
kélweteykegkoho elané megkatnaha atáwa, apkenegkesekmek axta 
nepyeseksa énxet'ák. 

4Aptahak axta énxet'ák apcháneya Jesús se'e: —Sẽlxekmóso, keso kelán'a 

ektaha exchek kélweteykegkoho elana megkatnaha atáwa s'e, pók énxet 
xeyk pathetágkok. 

5Xeyenmék segánamakxa eñama nak Moisés eltémo ólyetnak meteymog 

agakhek kelán'a ektéma nak xa. ¿Háxko etnehek xép appeywa? 

6Apmokók axta eykhe ékkónek Jesús énxet'ák aptaha apcháneya xa, 

yakwayam enxoho esexnena'. Wánxa agkok, apháxahánteyk axta eyke 
Jesús, keñe axta aptáxesa apophék xóp. 

7Apkelenxanakmók axta eyke apkelmaxneyeykha Jesús xa énxet'ák nak, 

keñe axta apkempákxo makham néten Jesús, aptahak axta apkeláneya s'e: 
—Apyetneyk agkok kélxama kéxegke melané mey'asáxma xama enxoho, 
eyenhe apmonye meteymog xa kelán'a nak. 

8Keñe axta apháxahánto makham Jesús aptáxesakxo makham apophék 

xóp. 

9Xama axta apkelleg'a aptahakxa appeywa Jesús xa énxet'ák nak, xama 

axta apmákpok apkeltakháwo, apkelwányam axta apmonye'e 
apkeltakhémo. Xama axta aphákxo apxakko' Jesús, tén han ma'a kelán'a, 

10apkempákxeyk axta néten, keñe axta aptaha apkelmaxneyeyncha'a 

kelán'a s'e: —¿Háxko apkelmahágkaxa énxet'ák? ¿Mékoya xama 
apxeyenma eyéméxko katsapok xeye'. 

11Entahak axta eyátegmowágko kelán'a s'e: —Wese', méko xama enxoho. 

Aptahak axta makham apcháneya Jesús se'e: —Mowanchek nahan ko'o xa 
axének eyéméxko katsapok xeye'; katakhekxa kaxwo', nágkalánekxa 
megkay'asáxma. 

Jesús apteme elseyexma keso náxop 

12Apkeltennáseyha axta makham Jesús énxet'ák. Aptahak axta s'e: —Ko'o 

sekteme elseyexma keso náxop; énxet ektahakxa enxoho setleykha ko'o, 
keytek sat ma'a elseyexma ekyennaktésamo nak egnenyek, metyesha sat 
neyseksa ekyaktesóxma. 

13Aptahak axta fariseos apcháneya Jesús se'e: —Apxénamakpoho apagko' 

aptahak xép xa aptahakxa nak apkeltenneykha. Méko katnésesek nakso' xa 
aptahakxa nak apkeltenneykha exchep. 

14Aptahak axta apchátegmowágko Jesús se'e: —Sekxénamaxchekxoho 

ahagko' eykhe ektahak ko'o, háwe eyke eyakhémo xa sektahakxa nak 
sekpeywa. Hakte ekya'ásegkok ko'o m'a señamakxa axta, ekya'ásegkok 
nahan ma'a yakwánxa nak amhagkok. Akke kólya'ásegkok kéxegke. 

15Kéltemék cha'a kéxegke kélyekpelchémo kélmók ekhawo m'a 

ektémakxal'a apyekpelchémo pók énxet. Matnehek eyke ko'o 
sekyekpelchémo xama énxet enxoho; 

16ektemék agkok ko'o sekyekpelchémo énxet, nakso' nahan katnehek ma'a 

sektahakxa enxoho sekyekpelchémo, hakte matnehek ko'o exakko' 

sekyekpelchémo énxet. Táta eyke anhan atnehek sekxegexma, aptaha axta 
seyáphaso ko'o. 

17Xeyenmék eyke segánamakxa kélagkok kéxegke ektaha ekmámnaksoho 

apkelxeyenma m'a apkánet énxet enxoho, cham'a ekhawo enxoho mók 
apkelpakmeyesma. 

18Ko'o ahagko' cha'a atnésesek ekmámnaksoho m'a sektahakxa enxoho 

sekpeywa, nakso' nahan etnésesek sexeyenma ko'o m'a Táta, aptaha axta 
seyáphaso ko'o. 

19Entahak axta amya'a apcháneyákpo s'e: —¿Háxko aphakxa apyap xép? 

Aptahak axta apchátegmowágko Jesús se'e: —Mehelya'ásegkok ko'o 
kéxegke, megkólya'ásegkok nahan ma'a Táta; kaxtemek axta 
selya'áseykegkoho kéxegke, kólya'asagkohok axta m'a Táta. 

20Cháxa aptahakxa axta apkeltenneykha Jesús neyseksa apkelxekmóso 

énxet'ák kañe' tegma appagkanamap xa, cham'a ekheykegkaxa axta cha'a 
yántéseksek kélxátamo axta cha'a aksok kélméso Dios. Méko axta eyke 
ekma Jesús, hakte axta kawokmok makham ekhem. 

Megkólwanchek kólmahagkok kéxegke yakwánxa nak amhagkok 

21Aptahak axta makham Jesús apkeláneya énxet'ák se'e: —Axog sat ko'o, 

helchetmok sat kéxegke, wánxa agkok kóletsapok sat eyke kéxegke 
neyseksa kéllané megkólya'asáxma. Megkólwanchek sat kólmahagkok 
kéxegke m'a yakwánxa nak amhagkok ko'o. 

22Aptahak axta apkelpakmeta judíos se'e: —¿Peyk enxeykel'a 

yakhakpekxak xa énxet nak? La'a apxéna nak magkegwagko ólmahagkok 
ma'a yakwánxa nak emhagkok. 

23Aptahak axta Jesús apkeláneya judíos se'e: —Kéxegke kélteme 

kéleñamakxa kélagko' keso náxop, ko'o eyke sekteme señamakxa ahagko' 
ma'a néten; kéxegke kélteme kéleñamakxa kélagko' keso náxop, háwe eyke 
ko'o señamakxa ahagko' keso náxop. 

24Ekeso eñamakxa seltennasa exchek kéxegke peya kóletsapok neyseksa 

kéllané megkólya'asáxma; hakte kélya'áseykmek agkok kéxegke sektaha 
ko'o m'a sektahakxa exchek seláneya kéxegke, kóletsapok sat neyseksa 
kéllané megkólya'asáxma. 

25Keñe axta ektaha amya'a kélmaxneyeyncha'a Jesús se'e: —¿Yaksak 

énxet xép? Aptahak axta apchátegmowágko Jesús se'e: —Chakhók 
alenxanmohok selpakhetcheso kéxegke. 

26Xámok eykhe yakwayam altennásekxohok kéltémakxa kéxegke, xámok 

eykhe nahan yakwayam alsexnenak kéxegke. Ekmámnaksoho eyke aksok 
apxeyenma m'a aptaha axta seyáphaso ko'o, altennaksohok cha'a ko'o 

énxet'ák apheykha náxop ma'a seklegaya nak cha'a aptémakxa appeywa 
m'a aptaha axta seyáphaso ko'o. 

27Axta eyke elya'ásegkok apxéna Apyap Jesús xa énxet'ák. 

28Ekeso eñamakxa aptaha axta apkeláneya Jesús énxet'ák se'e: —

Kélya'ásekxek sat agkok néten kéxegke m'a ektaha nak Apketche énxet, 
kólya'ásegwók sat kéxegke sektaha ko'o m'a sektémakxal'a alának 
kéxegke, kólya'ásegwók sat nahan megkatnaha selané exakko' 
sektamheykha; wánxa aksa cha'a ko'o atnehek sekpeywa m'a ektémakxa 
nak sexekmóso ko'o Táta. 

29Sekxegexma ko'o ma'a aptaha axta seyáphaso; meheyenyewek nahan 

exakko' Táta, hakte alának cha'a ko'o m'a ekleklamókxa nak apwáxok 
alána'. 

30Apxámok axta énxet apteme mey'áseyam Jesús aptaha apkeltenneykha 

xa. 

Dios Apketchek tén ma'a énxet elma nak mólya'asáxma 

31Aptahak axta Jesús apkeláneya judíos ektaha axta apteme melya'áseyam 

se'e: —Kélyaheykekxók agkok kéxegke sektémakxa nak cha'a sekpeywa, 
kóltehek sat kéxegke ekmámnaksoho seltámeséyak; 

32kólya'ásegwók sat kéxegke ma'a amya'a ekmámnaksoho nak, katnésesek 

sat kéxegke megkólmomaxche xa amya'a ekmámnaksoho nak. 

33Aptahak axta apkelátegmowágko énxet'ák se'e: —Negko'o nenteme 

Abraham aptawan'ák neptámen, mehẽltemésesók nahan negko'o 
nelmomaxche xama enxoho; ¿Yaksak ektaha apxéna nak xép peya 
hẽltemesesek mólmomaxche? 

34Aptahak axta Jesús apkeláneya énxet'ák se'e: —Apyókxoho énxet'ák 

apkeláneyak nak melya'asáxma, apteme elma melya'asáxma, nakso' xa 
sektahakxa nak sekpeywa seláneya kéxegke. 

35Enxet ektaha nak apmomap, megkawegkók appaxkeykha m'a ekheykha 

nak wese' apxagkok, keñe m'a ektaha nak wese' apketche 
megkamassegwomek apha xamo' enchána. 

36Aptemésesek agkok kéxegke megkólmomaxche m'a ektaha nak Dios 

Apketche, kóltehek sat nakso' megkólmomaxche. 

37Ekya'ásegkok ko'o kéltaha kéxegke Abraham aptawan'ák neptámen; 

wánxa agkok, kélmenyék eyke hélakhek kéxegke, hakte megkólmák ma'a 
sektémakxa nak cha'a sekpeywa. 

38Axénhok cha'a ko'o m'a ektémakxa axta sexekmóso Táta, kólteme nahan 

kéxegkáxa, kóllána cha'a m'a aptahakxa enxoho apkeláneya kélyap. 

39Aptahak axta énxet'ák apcháneya Jesús se'e: —¡Abraham negko'o egyap! 

Wánxa agkok, aptahak axta apchátegmowágko Jesús se'e: —Nakso' agkok 
kéltaha kéxegke Abraham apketchek, kóllána m'a apkeláneya axta cha'a 
Abraham. 

40Nakso' eykhe m'a sektémakxa nak cha'a seltennaso kéxegke ektaha axta 

selxekmóso ko'o Dios, akke kólhaxanmak kélmáheyo hélakhek ko'o. Axta 
eyke etnék Abraham xama enxoho xa ektaha nak. 

41Kaxhok cha'a kéllané aksok kéxegke m'a ektémakxa nak cha'a aksok 

apkelané kélyap. Aptahak axta apkelátegmowágko énxet'ák se'e: —¡Háwe 
negko'o meyke egyepmeyk. Yetneyk negko'o xama Egyap, cham'a aptaha 
nak Dios.! 

42Aptahak axta apchátegmowágko Jesús se'e: —Nakso' agkok kéxegke 

kélyap ma'a Dios, helásekhohok axta ko'o kéxegke, hakte eñamak ko'o m'a 
Dios, keso sekwaya nak. Háwe ko'o sekwé ahagko', ekwa'ak axta ko'o 
aptaha seyáphaso m'a Dios. 

43¿Yaksak ektaha megkólewagko nak kólya'asagkohok sektahakxa nak 

seltenneykha ko'o? Hakte megkólmenyék kóleyxhok sekpeywa ko'o. 

44Kelyekhama' kélyap kéxegke; cha'a kéleñamak kéxegke m'a, 

kóllenxanmok nahan cha'a kóllának eyámenyéxa enxoho kóllának ma'a. 
Ekyetno ekyógkexma axta entemék kelyekhama' sekxo' agko'. 
Megkameykha cha'a m'a amya'a ekmámnaksoho nak, megkatnehek nahan 
cha'a ekmámnaksoho ekpeywa. Temék agkok cha'a ekmowána amya'a, 
katnehek cha'a m'a ektémakxal'a cha'a; hakte ekmowána amya'a m'a, cha'a 
keñamak negmowána amya'a m'a. 

45Elya'ásekmek eyke kéxegke, hakte ekmámnaksoho aksok sekxeyenma 

ko'o. 

46¿Yaksak énxet apyetna kélnepyeseksa kéxegke apmopwána exekmósek 

ekyetna ko'o may'asáxma? Ektemék agkok cha'a ekmámnaksoho 
sekpeywa, ¿yaksak ektaha selya'ásekmo nak cha'a kéxegke? 

47Enxet ektahakxa enxoho Dios énxet apagkok, yeyxhok ma'a amya'a 

eñama nak Dios, háwe eyke kéxegke Dios énxet'ák apagkok, ékeso 
eñamakxa megkólmoko nak kóleyxho Dios appeywa. 

Aphegkek axta Cristo meykexa Abraham 

48Aptahak axta judíos apcháneya Jesús se'e: —Payhawo' neyke agkok 

nentahakxa nak nempeywa nenxéna exchep aptaha apkeñama Samaria, 
tén han ekha apwáxok kelyekhama'. 

49Aptahak axta apchátegmowágko Jesús se'e: —Méko ko'o kelyekhama' 

xama enxoho, wánxa eyke sektéma seyáyo m'a Táta keñe kéxegke kéltéma 
meheláyo ko'o. 

50Momenyék ko'o katakmelmakha sexeyenma énxet, yetneyk eyke m'a 

apmopmenyého nak katakmelek ko'o sexeyenma énxet, cham'a aptémol'a 
cha'a apyekpelchémo énxet. 

51Enxet ektahakxa enxoho apkelyaheykekxoho sekpeywa megyetsepek sat. 

Nakso' xa sektahakxa nak seláneya kéxegke. 

52Aptahak axta apkelátegmowágko judíos se'e: —Nakso' nentemesásak 

kaxwo' negko'o ekyetna apwáxok xép kelyekhama'. Apketsepmeyk axta 
Abraham, apsawhomakpók nahan apkeletsapma m'a énxet'ák ektaha axta 
apkellegaso Dios appeywa, keñe exchep aptaha appeywa s'e: ‘Enxet 
ektahakxa enxoho apkelyaheykekxoho sekpeywa, megyetsepek sat.’ 

53¿Apyeykhágweykmók enxeykel'a exchep Abraham aptaha nak egyap 

nano' negko'o? Apketsepmeyk axta m'a, apsawhomakpók nahan 
apkeletsapma m'a apyókxoho énxet'ák ektaha axta apkellegaso Dios 
appeywa. ¿Apkeneykeya etnahak xép meyke ekhémo? 

54Aptahak axta apchátegmowágko Jesús se'e: —Takmeláha agkok 

sekpeywa sekxénáxchekxoho ahagko', chakhók katakmelmakha sekpeywa. 
Táta eyke m'a ektakmalma nak cha'a sexeyenma ko'o, cham'a kélxeyenma 
nak kéxegkáxa aptaha Dios kélagkok. 

55Akke kólya'ásegkok kéxegke m'a Dios, ko'o eyke ekya'ásegko', ekxénchek 

agkok ko'o may'ásegko m'a Dios, sekmowána amya'a atnehek, ekhawo 
kéltémakxa nak kéxegke; nakso' eyke ko'o sekya'ásegkoho m'a Dios, 
elyaheykekxók nahan ma'a appeywa. 

56Payhekxeyk axta apwáxok Abraham kélyap nano' kéxegke hakte peyk 

axta etagkohok yakwánxa katnehek sekwé ko'o keso náxop; apwet'ak axta, 
awanhek axta anhan ekpayheykekxa apwáxok. 

57Aptahak axta énxet'ák judíos apcháneya Jesús se'e: —Apxénchek nak 

xép apwetaya Abraham, mewokmok makham xép cincuenta apyeyam 
apagkok. 

58Aptahak axta apchátegmowágko Jesús se'e: —Ekhegkek axta ko'o 

meykexa Abraham. Nakso' xa sektahakxa nak seláneya kéxegke. 

59Keñe axta apkelma meteymog peya elyetnak Jesús xa énxet'ák nak; 

wánxa agkok apxeganakmek axta eyke aksa Jesús nepyeseksa xa énxet'ák 
nak, aptekkek axta kañe' tegma appagkanamap. 

 

San Juan 9 

Jesús apwetáseykekxaxma énxet meyke apakta'ák eyénamo sekxo' 
apteyékmo 

1Apwetágwokmek axta Jesús neyseksa apxega énxet meyke apakta'ák 

eyeynamókxa sekxo' apteyékmo. 

2Aptahak axta apkelmaxneyeyncha'a apkeltámeséyak se'e: —Sẽlxekmóso, 

¿Yaksak ektéma aptéma nak meyke apakta'ák xa énxet nak? ¿Enxeykel'a 
keñamak ma'a ekteme nak megkalya'asáxma enchána, esenhan ma'a 
mey'asáxma apagko' nak? 

3Aptahak axta apchátegmowágko Jesús se'e: —Megkañamak ma'a 

mey'asáxma apagko' nak, megkañamak nahan ma'a megkalya'asáxma nak 
enchána; Dios apmopwána eyke yakwayam kataxchek ektéma meyke 
apakta'ák xa énxet nak. 

4Kéméxchek anlának aptamheykha m'a aptaha axta seyáphaso ko'o keso 

ekhakxoho ekhem nak, hakte kayaktések sat, cham'a magkegwagkexal'a 
anlának nentamheykha. 

5Ko'o sekteme elseyexma keso náxop neyseksa sekha makham keso 

náxop. 

6Apkelpatseyk axta apyamánog náxop Jesús natámen apteme appeywa xa, 

aptemesásekxeyk axta ketsék yelpa', keñe axta apkeltexnasásegko 
apakta'ák xa énxet meyke apakta'ák nak. 

7Keñe axta aptahak apcháneya s'e: —Exeg, eyakpásekxa yegmen ma'a 

yámelchet ekwesey nak Siloé (nenteme nak nempeywa: 
“Eyaphásamáxche”). Apxegkek axta xa énxet meyke apakta'ák nak, 
apyakpásekmek axta yegmen ma'a, xama axta aptakháwo makham, keñe 
axta apwetákxoxma. 

8Apkelmaxneyáha axta cha'a pók énxet'ák ektaha axta apheykha keto' 

apxagkok, tén han ma'a énxet'ák ektaha axta apweté cha'a exek nekha 
ámay eleyxek exkak aksok. Aptahak axta apkelpakmeta s'e: —¿Háweya 
aphama axta cha'a nekha ámay eleyxek aksok apxawé xa énxet nak? 

9Aptahak axta nápakha énxet se'e: —Cháxa: Keñe axta nápakha énxet 

aptaha apkelpeywa s'e: —Háwe, aphawo neykhe. Wánxa agkok, 
apxeyenma apagko' axta eyke aptahak ma'a énxet apteme axta meyke 
apakta'ák, aptahak axta s'e: —Ko'o neykhe s'e. 

10Entahak axta amya'a kélmaxneyeyncha'a s'e: —¿Yaksak ektaha 

apkepwagko nak kaxwo' apwetákxoxma exchep? 

11Aptahak axta apchátegmowágko énxet se'e: —Yelpa' exchek apkelanak 

énxet apwesey exchek Jesús, keñe seltexnasásegko ahakta'ák. Keñe 
exchek han aptaha seyáneya s'e: ‘Exeg, emhok yámelchet ekwesey nak 

Siloé, eyakpásem sat ma'a.’ Ekxegkek xeyk ko'o, xama exchek 
sekyakpásekmo m'a, keñe sekwetákxoxma. 

12Entahak axta amya'a kélmaxneyeyncha'a s'e: —¿Háxko apmahágkaxa 

m'a énxet nak? —May'ásegkok,— axta aptahak apchátegmowágko xa énxet 
nak. 

Enxet'ák fariseos apkelmaxneyeykha énxet kaxwé apweteykekxaxma 

13-14Ekhem apkellókasamakxa apkelyampé énxet'ák judíos axta m'a 

aptemesáseykxo axta yelpa' apyamánog Jesús, tén han ma'a apwetaseykxo 
axtaxma énxet meyke apakta'ák. Ekeso eñamakxa kélyentamákxo axta 
nápakta'awo' fariseos ma'a énxet ektaha axta kaxwé apweteykekxaxma, 

15apkelmaxneyáha axta ektahakxa apweteykekxaxma xa énxet'ák nak. 

Aptahak axta apchátegmowágko énxet kaxwé apweteykekxaxma s'e: —
Yelpa' exchek ko'o eltexnasásegkok ahakta'ák, keñe sekyakpasa nahan 
yegmen, keñe kaxwo' sekwetákxoxma. 

16Aptahak axta apkelpakmeta nápakha fariseos se'e: —Enxet ektaha nak 

apkelané xa megkañamak Dios, hakte metnahak apcháyo ekhem 
nellókasamakxa nelyampé. Keñe axta anhan nápakha énxet aptaha 
apkelpakmeta s'e: —¿Háxko katnehek elának aksok sempelakkaso agweta' 
aptaha enxoho mey'asáxma? Cháxa ektahakxa axta apkexpáncháseykpo 
énxet'ák xa. 

17Apkelmaxneyakxók axta makham énxet'ák ma'a énxet apteme axta meyke 

apakta'ák. Aptahak axta apcháneya s'e: —¿Háxko etnehek exének xép 
ma'a, hakte apwetáseykxek kaxwoxma? Aptahak axta apchátegmowágko 
énxet kaxwé apweteykekxaxma s'e: —Ekxénchek ko'o aptaha Dios 
appeywa aplegaso m'a. 

18Apya'ásekmek axta eyke énxet'ák judíos aptéma meyke apakta'ák xa 

énxet nak, keñe anhan apwetákxoxma, wokmók axta anhan 
apkeláneyeykha enchána, 

19aptahak axta anhan apkelmaxneyeyncha'a enchána s'e: —¿Kélketcheya 

m'a? ¿Kélxeyenmeya kéxegke aptéma meyke apakta'ák sekxo' apteyékmo 
m'a? ¿Háxko ektahakxa apkepwagko nak kaxwo' apwetákxoxma? 

20Entahak axta elátegmowágko enchána s'e: —Negya'ásegkok negko'o 

aptaha egketche m'a, negya'ásegkok nahan aptéma meyke apakta'ák 
sekxo' apteyékmo; 

21wánxa aksa magya'ásegko negko'o ektahakxa nak apweteykekxaxma, 

magya'ásegkok nahan énxet ektaha apwetáseykekxaxma. Kólmaxneyha 
m'a; apwányam, apwanchek eltennaksohok apagko' ektahakxa 
apweteykekxaxma. 

22Cháxa ektahakxa axta eyátegmoweyak enchána eyeka énxet'ák xa, hakte 

hawók axta mók apkelpakmeyesma énxet'ák judíos apmoko elántekkesek 
énxet'ák kañe' apchakneykekxexa ektahakxa enxoho apkelxeyenma Jesús 
aptaha Mesías. 

23Ekeso eñamakxa ektaha axta enchána eyátegmowágko s'e: 

“Kólmaxneyha m'a, apwányam aptahak.” 

24Apcháneyáha axta makham énxet'ák fariseos xa énxet apteme axta 

meyke apakta'ák. Entahak axta amya'a apcháneyákpo s'e: —Hẽltennés 
hana negko'o ekmámnaksoho agko' nápakto' Dios. Negya'ásegkok negko'o 
aptaha mey'asáxma m'a énxet nak. 

25Aptahak axta apchátegmowágko énxet se'e: —May'ásegkok ko'o, 

mey'asáxma kexaha, háwe esenhan. Wánxa aksa sekya'ásegkoho ko'o m'a 
sekteme axta meyke ahakta'ák, keñe kaxwo' sekwetákxoxma. 

26Aptahak axta apkelmaxneyákxoho makham se'e: —¿Háxko axta 

aptemésesakxa apwetáseykxoxma? 

27Aptahak axta apchátegmowágko énxet kaxwé apweteykekxaxma s'e: —

Nano' xeyk seltennasa kéxegke, akke kólyahákxohok sekpeywa. ¿Yaksak 
ektaha kéltamho nak altennásekxohok makham? ¿Kélmokók enxeykel'a 
kéxegkáxa kólyetlakxak Jesús? 

28Keñe axta kélwanyeyncha'a xa énxet nak. Entahak axta amya'a 

apcháneyákpo s'e: —Xép nak apteme apyetlo xa énxet nak, negko'o eyke 
nenteme negyetlo Moisés. 

29Negya'ásegkok negko'o m'a appakhetchesama axta Dios Moisés; akke 

agya'ásegkok negko'o apkeñamakxa m'a énxet nak, magya'ásegkok nahan 
apteyapmakxa. 

30Aptahak axta apchátegmowágko énxet se'e: —¡Neykel'a kólya'ásegkok 

apteyapmakxa m'a, keñe nak ko'o seteyásekxoxma! 

31Negya'ásegkok negko'o megyaháxenmo cha'a Dios aksok 

apkelmaxnagko m'a énxet'ák melya'asáxma nak; wánxa aksa yeyxhok Dios 
aksok apkelmaxnagko m'a énxet'ák ektaha nak apkelpeykesamo, cham'a 
apkeláneyol'a Dios apmopmenyého. 

32Megkañamáxche makham exénakpok xama énxet eteyásekxaxma énxet 

apteme enxoho meyke apakta'ák sekxo' apteyékmo. 

33Axta agkok yenyamak Dios xa énxet nak, mopwanchek axta elának xama 

aksok. 

34Aptahak axta makham apcháneya énxet'ák fariseos kaxwé 

apweteykekxaxma s'e: —Xép apteme apteyam yetlo ekyawe mey'asáxma. 

¿Yaksak ektaha apmoko nak hẽlxekmósek negko'o? Keñe axta kéltekkesa 
kañe' kélakneykekxexa. 

Enxet apteme nak máxa meyke apakta'ák 

35Apleg'ak axta amya'a Jesús kéltekkesa kañe' kélakneykekxexa énxet 

kaxwé apweteykekxaxma axta. Xama axta apwet'a m'a, aptahak axta 
apkelmaxneyeyncha'a s'e: —¿Ya ey'ásekmok xép ma'a ektaha nak 
Apketche énxet? 

36Aptahak axta apchátegmowágko énxet se'e: —Wese', héltennés hana ko'o 

aptémakxa m'a énxet nak, yakwayam enxoho ko'o atnehek may'áseyam. 

37Aptahak axta apchátegmowágko Jesús se'e: —Apwet'ak kaxwo' xép ma'a 

nenxéna nak: ko'o neykhe m'a, neykhe so appakhetchásencha'a nak xép. 

38Keñe axta apkeltekxeya aptaknák apkenmágkaxa Jesús xa énxet nak. 

Aptahak axta apcháneya s'e: —Wese' may'ásekmok kaxwo' ko'o exchep. 

39Keñe axta aptaha appakmeta Jesús se'e: —Ekwa'ak axta ko'o keso náxop 

yakwayam enxoho atnehek selyekpelchémo énxet'ák, yakwayam enxoho 
anhan étekxaxma m'a énxet apteme nak meyke apakta'ák, yakwayam 
enxoho nahan etnekxak meyke apakta'ák ma'a énxet ekha nak apakta'ák. 

40Xama axta apkelleg'a nápakha fariseos ektaha axta apheykha xamo' 

Jesús, aptahak axta apkelmaxneyeyncha'a s'e: —¿Meyke egakta'ák 
enxeykel'a anhan negko'o xa? 

41Aptahak axta apchátegmowágko Jesús se'e: —Meyke kélakta'ák axta 

agkok kéxegke, megkólsexnánexchek axta eñama kéllané 
megkólya'asáxma. Wánxa agkok, kélxénchek eyke kéxegke kélteme ekha 
kélakta'ák, cháxa keñamak kéltaha nak kélsexnánémaxche kéxegke xa. 

 

San Juan 10 
Keláneykha nekkések tén han apnaktóso nekkések 

1Aptahak axta appakmeta Jesús se'e: “Enxet ektahakxa enxoho 

metaxnegweykta átog nekkések apxagkok, cháxa apteme énxet 
apmenyexma xa, apteme nahan ekmaso aptémakxa. Nakso' xa sektahakxa 
nak sekpeywa seláneya kéxegke. 

2Enxet ektahakxa enxoho aptaxneweykta átog nekkések apxagkok, cháxa 

énxet apteme apkeláneykha nekkések apkeltakmelchesamol'a apnaktóso 
nekkések xa. 

3Emeykesesek nahan átog ma'a énxet ektaha nak aptakmelcheso átog, 

keñe keláneykha nekkések exének cha'a apwesey ewónmakha ektémakxa 
enxoho apwesey nekkések. Ekpelkohok nahan nekkések ma'a appeywa. 
Elántekkesek nahan ma'a apxagkok, 

4apsawhekpók agkok nahan apkelántepa, keñe exog apmonye m'a ektaha 

apkeltakmelcheso. Etlók nahan nekkések hakte ékpelkohok ma'a appeywa. 

5Keñe metlewe' ma'a pók énxet enxoho, yenyahagkok aksa, hakte 

mékpelchehek ma'a appeywa.” 

6Cháxa aptahakxa axta apyetcháseykekxoho Jesús xa. Axta eyke 

elya'ásegkohok énxet'ák aptahakxa apkeláneya Jesús. 

Jesús apteme apkeláneykha nekkések aptakmalma 

7Aptahak axta makham Jesús apkeláneya énxet'ák se'e: “Ko'o sekteme átog 

apkelántaxnegweyktamxal'a nekkések. Nakso' xa sektahakxa nak seláneya 
kéxegke. 

8Apyókxoho énxet ektaha axta apkelwé maweykxa ko'o, apkelmenyexma 

axta m'a, ekmaso apkeltémakxa axta anhan; axta eyke elyaheykekxohok 
nekkések xa énxet'ák nak. 

9Ko'o sekteme átog; ewagkasakpok sat teyp énxet ektahakxa enxoho 

aptaxnegwé. Máxa sat etnehek ma'a nekkések aptaxnegweyktal'a apxagkok 
keñe m'a aptepa enxoho étak pa'at. 

10“Exegmak cha'a apmenyexma wánxa aksa etegyaha m'a apmenyexma, 

tén han etegyaha yakwayam yakhek, tén han etegyaha yakwayam 
enaktawasha aksok; wánxa agkok, ekxegakmek axta eyke ko'o yakwayam 
enxoho keytek ekyennakte kélnenya'ák, yakwayam enxoho anhan 
kayágwomhok agko' ekyetna kéxegke ekyennakte kélnenya'ák. 

11Ko'o sekteme keláneykha nekkések aptakmalma. Keláneykha nekkések 

aptakmalma m'a megyeye nak yetsapok eñama apkeltakmelcheso 
nekkések; 

12Keñe m'a énxet keláneykha nekkések kélyanmagkaseso nak 

aptamheykha, apwet'ak agkok ekxegakmo aksok nawhak eklo, ekxak aksa 
nekkések yenyehek, hakte háwe etnehek apkelánnekyha nekkések 
apagko', háwe nahan katnehek apnaktóso m'a nekkések. Páxakwokmek 
agkok aksok nawhak eklo nekkések yakwayam kalnápok, kaxpánchesek 
nahan. 

13Yenyehek nahan xa énxet nak, hakte wánxa aksa apmopmenyého m'a 

kélyanmagkaseso nak aptamheykha, megkaxének apwáxok nekkések. 

14-15“Ko'o sekteme keláneykha nekkések aptakmalma. hékpelkohok cha'a 

ko'o Táta, eykpelkohok nahan cha'a ko'o xa, cháxa ektémakxa nak han 
selyekpelchémo ko'o m'a nekkések ahagkok, hékpelkohok nahan ko'o xa 
m'a. Magwakyek ko'o sétsapma eñama seltakmelcheso nekkések. 

16Yetneyk nahan ko'o nekkések megkatnaha nak apkeleñamakxa s'e kañe' 

apxagkok nak; kéméxchek eyke anaklantak nahan ma'a. Elyahakxohok sat 

nahan sekpeywa ko'o m'a. Xama apyáktamakxa sat katnekxa, xama sat 
nahan etnehek ma'a ektaha nak apkeltakmelcheso. 

17“Eyásekha'awók ko'o Táta hakte mamyagweykxak sekyókxoho yakwayam 

watsapok, yakwayam enxoho amekxak makham sekyennakte. 

18Méko kawának hémentók ko'o ektémakxa nak sekyennakte, seyhayo 

ahagko' eyke amátog eñama sekmámenyého ahagko'. Payhawók ko'o 
wohok amátog, payhawók nahan amekxak makham sekyennakte. Cháxa 
apkeltémo axta alának ko'o Táta xa.” 

19Xama axta apkelleg'a judíos xa aptahakxa axta appeywa Jesús, 

yeykháxchek axta makham mók apkelpakmeyesma. 

20Apxámok axta énxet'ák aptaha apkelpeywa s'e: —Nakso' agkok ekyetna 

apwáxok kelyekhama' xa, nakso' agkok nahan aptaha ekyéháxma, ¿yaksak 
ektaha kélyahákxoho nak aptahakxa? 

21Wánxa agkok, aptahak axta nápakha énxet'ák apkelpakmeta s'e: —Méko 

xama énxet ekha kelyekhama' apwáxok katnehek appeywa xa ektaha nak. 
¿Awanchek enxeykel'a kelyekhama' kóteyásekxaxma énxet meyke 
apakta'ák? 

Enxet'ák judíos aptaknagko Jesús 

22Apchaknakxeyk axta énxet nátegma Jerusalén ekhem 

kélesawásesamókxa axta cha'a tegma appagkanamap. Chakhawók axta 
apketsamágexal'a. 

23Apheyk axta anhan Jesús kañe' tegma appagkanamap, apwenchameyha 

axta nahan kóneg tegma kéltéma axta Salomón apagkok. 

24Apwakhegwokmek axta énxet'ák judíos. Aptahak axta nahan 

apkelmaxneyeyncha'a s'e: —¿Háxko sat ekwánxa ekhem kammok 
mehẽltennasók negko'o aptémakxa exchep? Xép agkok Mesías, hẽltenneys 
hana negko'o. 

25Aptahak axta apchátegmowágko Jesús se'e: —Eltennásek axta kéxegke, 

elya'ásekmek axta eyke, ekyókxoho aksok selané nak ko'o yetlo seyhayo 
Táta ekteme ekxekmóso eyámnaksoho sektaha ko'o m'a; 

26Elya'ásekmek eyke kéxegke hakte háwe seknaktóso nekkések. 

27Ekpelkohok cha'a ko'o sekpeywa m'a ektaha nak seknaktóso nekkések, 

alyekpelkohok nahan ko'o xa, hétlók nahan ma'a sekmahágkaxa enxoho. 

28Ekmések ko'o elyennakte apnenya'ák megkatnegwayam enéxa m'a 

nekkések seknaktóso nak, meletsepek sat nahan cha'a, méko sat nahan 
kawának hémentók. 

29Méko xama aksok kaxhok ma'a aksok segkéso nak ko'o Táta, méko nahan 

kawának keymentók. 

30Wánxa negko'o xama, Táta tén han ko'o. 

31Apkelmákxeyk axta makham meteymog énxet'ák judíos peya elyetnak 

Jesús, 

32wánxa agkok, aptahak axta apkeláneya Jesús se'e: —Elanak ko'o 

ekyókxoho aksok eltakmela kélnápakta'awo' kéxegke eñama Táta 
apmopwána; ¿yaksa eñama selané xa kélmoko nak helyetnak meteymog 
kéxegke? 

33Aptahak axta apkelátegmowágko judíos se'e: —Magmokók negko'o 

ólyetnak xép meteymog eñama m'a aksok ektakmela apkelané nak, akke 
nentaknawasásak negko'o exchep ma'a appeywa ektaha nak enmexeykha 
Dios. Enxet apagko' xép, apheyásekpók eyke Dios. 

34Aptahak axta apkeláneya Jesús se'e: —Yetnegkek eknaktáxésamaxche 

segánamakxa kélagkok nak kéxegke s'e: ‘Ekxénchek ko'o kéxegke kéltaha 
dios.’ 

35Negya'ásegkok negko'o ektémakxa nak ekpeywa eknaktáxésamaxche, 

yawanchek katnehek ekmowána amya'a; apxénchek nahan Dios aptaha 
nahan dios ma'a énxet'ák ektaha axta apkelpakhetcheso. 

36Epagkanchek axta ko'o Dios, eyáphásek axta nahan keso náxop, ¿yaksak 

ektaha kélxéna nak kéxegke sekwañeyncha'a ko'o m'a Dios, cham'a 
sekxéna nak ko'o sektaha Dios Apketche? 

37Agkok ko'o alanak sektamheykha apkeláneyol'a Táta, kélwanchek 

helya'ásók. 

38Élanak agkok ko'o sektamheykha neyseksa eykhe selya'áseyam, 

nágkólya'asem ma'a aksok selané nak ko'o, yakwayam enxoho 
kólya'ásegwomhok sektaha ko'o sekyepetcheyo m'a Táta. 

39Peyk axta eykhe makham emok Jesús xa énxet'ák nak, wánxa agkok, 

apxegánegkesek axta eyke Jesús. 

40Apmeyákxeyk axta makham Jesús ma'a mók nekha wátsam Jordán 

ekpayho nak ekteyapmakxa ekhem, aphákxeyk axta m'a 
apyakpasáseykegkaxa axta yegmen Juan énxet'ák. 

41Apxámok axta énxet'ák apteyánegweykmoho Jesús. Aptahak axta anhan 

apkelpakmeta s'e: —Nakso' axta eykhe meláneya Juan aksok 
sempelakkaso nak agweta', nakso' eyke entemék ma'a ektémakxa axta 
apkeltenneykha Juan apxeyenma xa énxet nak. 

42Apxámok axta énxet'ák apteme melya'áseyam Jesús xa yókxexma nak. 

San Juan 11 
Lázaro apketsapma 

1Apheyk axta xama énxet apháxamap apwesey Lázaro, apteme axta 

apkeñamakxa apagko' ma'a Betania, María eyókxa, tén han ma'a yáxeg 
ekwesey axta Marta. 

2Lázaro axta apyáxeg María, cháxa expakhásesa axta sokmátsa apmagkok 

Wese' egegkok xa keñe axta anhan ektaha áwa' elyamasáseykxo 
apmagkok. 

3Cháphásek axta ekpeywa eltamho kóltennásekxak Jesús xa ánet Lázaro 

apkelyáxeg nak, keltamhok axta katnehek amya'a yánékpok Jesús se'e: —
Wese', negmasé exnek entahak apxegexma apagko'la'a 

4Xama axta apleg'a Jesús xa, aptahak axta s'e: —Háwe apháxamap 

yakwayam kakhek Lázaro, Dios apcheymákpoho eyke yakwayam 
kataxchek ektaha Lázaro xa, tén han yakwayam kataxchek ma'a ektémakxa 
nak apcheymákpoho Dios Apketche. 

5Yásekhohok apagko' axta eykhe Jesús ma'a Marta, tén han ma'a yáxeg, 

tén han ma'a Lázaro, 

6wánxa agkok, xama axta kéltennasa Jesús apháxekpo Lázaro, aphákxók 

axta makham ánet ekhem ma'a aphakxa axta. 

7Keñe axta aptaha apkeláneya apkeltámeséyak Jesús se'e: —Olmeyekxak 

makham ma'a Judea. 

8Aptahak axta apkeltámeséyak apcháneya Jesús se'e: —Sẽlxekmóso, 

kaxwo' axta agkok apmokók yakhek xép énxet'ák judíos ma'a yókxexma 
nak, cham'a peya axta kólyetnak meteymog, ¿apmokóya emyekxak 
makham ma'a? 

9Aptahak axta apkeláneya Jesús se'e: —¿Háweya nakso' doce horas xama 

ekhem? Apxegkek agkok enxama ekhem, metlapmehe', hakte étak 
elseyexma ekyetna nak keso náxop; 

10Wánxa agkok, apxegkek agkok xama énxet axta'a, etlapmok, hakte méko 

katnehek elseyexma. 

11Apyepetchesekmók axta anhan apxeyenma Jesús se'e: —Aptenchek axta 

nenteme egmók Lázaro, axátekhásekxak sat eyke ko'o. 

12Aptahak axta apkelátegmowágko apkeltámeséyak se'e: —Wese', 

apxénchek agkok xép aptena Lázaro, cháxa magkenatcheso peya 
etakmelwók xa. 

13Axta eykhe apxénak Jesús apketsapa m'a Lázaro, keñe axta 

apkeltámeséyak ekxéna apwáxók ma'a nentémakxal'a antének. 

14Aptakmelchásók axta apkeltennaso Jesús apkeltámeséyak. Aptahak axta 

s'e: —Apketsekek Lázaro. 

15Payhekxeyk nahan ko'o ewáxok maxna m'a, hakte cháxa yakwayam 

kapasmok kéxegke xa, yakwayam enxoho megkólya'asók. 
Anteyánegwakxohok sat eyke. 

16Aptahak axta apkelpakhetchesa apkelxegexma'a Tomás, 

apkeltamhomakpo axta Apkánet Appalleykmoho s'e: —Nók negko'o xa, 
yakwayam enxoho ótsaphok xamo' Jesús. 

Jesús apteme senxátekháseyam tén han segméso ekyennakte egnenyek 

17Xama axta apwákxo Jesús ma'a, apwetágweykxeyk axta ekwokmo hawók 

nekha ekhem kélatawanya Lázaro. 

18Keto' axta Betania m'a Jerusalén, tres kilómetros axta m'a; 

19apxámok axta judíos apteme meyk'a Marta tén han María, yakwayam 

enxoho elpeykesásekxak awáxók eñama ellapwámeyak apketsapma 
yepma. 

20Xama axta ekleg'a amya'a Marta apxegakmo Jesús kelanyexágkek axta, 

keñe axta María ekhákxo m'a axagkok. 

21Entahak axta Marta eyáneya Jesús se'e: —Wese', apheyk axta agkok xép 

se'e megyetsepek axta ko'o eyepma. 

22Ekya'ásegkok eyke ko'o peya egkések makham xép Dios ekyókxoho 

aksok apkelmaxneyakxa enxoho. 

23Aptahak axta apchátegmowágko Jesús se'e: —Exátekhágwók sat 

makham yepma. 

24Entahak axta Marta eyáneya Jesús se'e: —Nakso', ekya'ásegkok ko'o 

peya exátekhágwók ma'a apnakxétekhágwokmo sat ma'a apkeletsapma 
axta, cham'a ekwokmo sat néxa ekhem. 

25Keñe axta aptaha Jesús apcháneya Marta s'e: —Ko'o sekteme 

nennakxétekhágwayam tén han ekyennakte egnenyek. Enxet ektahakxa 
enxoho apteme mehey'áseyam ko'o, yetsapok sat eykhe, keynnakwók sat 
eyke apnenyek; 

26keñe m'a apyókxoho énxet ektaha nak meletsapma apteme 

mehey'áseyam ko'o, meletsepek sat cha'a. ¿Yagkay'ásekmok xa? 

27Entahak axta eyátegmowágko Marta s'e: —Wese', nakso' may'ásekmok 

xép aptaha Mesías Dios Apketche, cham'a apxénamakpo axta ewak keso 
náxop. 

Jesús apkelekxagweykha nekha Lázaro takhaxpop apagkok 

28Keltennásekxeyk axta yáxeg Marta ekwesey axta María natámen axta 

ekteme ekpeywa xa, entahak axta ekyexchásawo eltennasa s'e: —Exchek 
aphak Sẽlxekmóso á, apcháneyáha exchek. 

29Ñohok axta empákxo néten María ekleg'a xa, xegkek axta 

ekteyánegwokmoho Jesús. 

30Axta etaxnak makham Jesús ma'a nepyeseksa tegma apwányam; axta 

aphak ma'a ekwetágwánxa axta Marta. 

31Xama axta apwet'a énxet'ák judíos empákxo néten María tén han 

ekpekheyásawo ekteyapma, apyetlókek axta xa énxet'ák nak, cham'a 
appeykesáseykekxa axta awáxok apheyncha'a axta axagkok, apkeneykek 
axta kamyákxak takhaxpop yakwayam kalekxagwaha. 

32Xama axta ekwokmo María aphakxa Jesús, keltekxekwokmek axta 

atapnák xóp aphakxa. Entahak axta eyáneya s'e: —Wese', apheyk axta 
agkok xép se'e, megyetsepek axta eyepma ko'o. 

33Xama axta apwet'a Jesús elekxagweyncha'a María tén han 

apkellekxagweyncha'a m'a énxet'ák judíos ektaha axta apkelyetlo María, 
teyekmek axta apwáxok Jesús, kelapwokmek axta anhan. 

34Aptahak axta Jesús apkelmaxneyeyncha'a s'e: —¿Háxko axta 

kélatawanyakxa? Entahak axta amya'a apcháneyákpo s'e: —Wese', nók 
etyánegwomho. 

35Apkelekxagweyha axta nahan Jesús. 

36Aptahak axta apkelpakmeta énxet'ák judíos se'e: —¡Kóllano hana, 

yásekhoho apagko' nak axta eykel'a Lázaro xa! 

37Aptahak axta apkelpakmeta nápakha énxet'ák se'e: —Cháxa énxet 

apwetáseykxo axta exma énxet meyke apakta'ák xa, ¿mopwancheya axta 
apkelana xama aksok yakwayam megyetsepek Lázaro? 

Lázaro apxátekhágwayam 

38Axta keynnak makham apwáxok Jesús apwokmo takhaxpop. Meteymog 

áxwa axta m'a, meteymog axta anhan kélapma átog nentaxnamakxa. 

39Aptahak axta Jesús se'e: —Kóllek hana meteymog kélapma nak átog. 

Entahak axta Marta eyáneya Jesús se'e, cham'a ektaha axta apyáxeg ma'a 
énxet apketsapma axta: —Wese', aptahapchek ko'o nék, hawók nekha 
ekhem egwokmok apketsapma. 

40Aptahak axta apchátegmowágko Jesús se'e: —Ektemék xeyk seyáneya, 

agkok hey'ásekmok, kótak sat Dios apcheymákpoho. 

41Kéllekkek axta meteymog kélapma átog, apkenmexawók axta néten 

Jesús, aptahak axta s'e: —Ekmések ko'o ekxeyenma ewáxok xép Táta, 
hakte apleg'awók xép selmaxnagko. 

42Ekya'ásegkok ko'o yeyxhok cha'a exchep selmaxnagko, ektemék eyke 

ko'o seyáneya exchep nápakta'awo' énxet apheyncha'a nak se'e, yakwayam 
enxoho kapasmok, yakwayam enxoho nahan mehey'ásemek aptaha 
exchep seyáphaso. 

43Natámen apteme appeywa axta Jesús xa, aptahak axta apyennaktésawo 

appeywa s'e: —¡Lázaro, etyep xa! 

44Aptekkek axta nahan énxet ektaha axta apketsapma, yetlo kélpextetmo 

apáwa, ekweykmoho apmék, tén han apmagkok, tén han ma'a nápát. 
Aptahak axta Jesús apkeláneya énxet'ák se'e: —Kólhexyawáses xa apáwa 
kélpextetma nak, kólho nahan exog. 

Enxet apkelpakhetchásamákpoho yakwayam emok Jesús 

(Mt 26.1-5; Mr 14.1-2; Lc 22.1-2) 

45Axta keñamak apxáma judíos apteme mey'áseyam Jesús xa, cham'a 

ektaha axta elxegexma'a María, cháxa ektaha axta nahan apweteykegkoho 
ektahakxa aksok apkelané Jesús xa. 

46Wánxa agkok nápakha énxet judíos axta eyke apkelmeyákxak aphágkaxa 

fariseos, apkeltennáseyha axta ektahakxa aksok apkelané Jesús. 

47Keñe axta apchánchesákxo énxet'ák fariseos tén han apkelámha 

apmonye'e appasmo apkelmaxnéseso Dios énxet'ák apagkok ma'a 
kelwese'e ekha nak kéláyo. Aptahak axta apkelpakmeta s'e: —¿Háxko sat 
antehek negko'o? Xámagkek apkelané aksok sempelakkaso agweta' ma'a 
énxet nak. 

48Neg'awók agkok apkelana xa, apxámok sat etnehek énxet apteme 

mey'áseyam, keñe sat elxegmak ma'a wese' apkelásenneykha apkeleñama 
nak Roma, etegkesak sat tegma appagkanamap egagkok, emasésak sat 
nahan ma'a negókxa nak. 

49Apheyk axta xama énxet apwesey Caifás nepyeseksa xa énxet'ák nak, 

apkemha apmonye appasmo apkelmaxnéseso Dios énxet'ák apagkok axta 
xa, cham'a apyeyam axta. Aptahak axta apkeláneya apnámokkok se'e: —
Megkólya'ásegkok kéxegke aksok, 

50megkaxénak nahan kélwáxok kéxegke ektakmela yetsapok xama énxet 

ekyanmaga apyókxoho énxet, megkaxnók kólmasesók se'e apyókxoho 
énxet'ák apheykha nak negókxa. 

51Háwe axta appeywa apagko' Caifás aptaha appeywa xa, Dios axta eyke 

aptekkeseso appeywa, Cristo axta apxénak peya yetsapok apyanmaga 
apyókxoho énxet'ák judíos, hakte apkemha apmonye appasmo 
apkelmaxnéseso Dios énxet'ák apagkok axta Caifás, cham'a yeyam axta; 

52háwe axta apwánxa apagkok énxet'ák judíos apmáheyo etnehek 

apyanmaga Jesús, axta eyke nahan peyk yanchásekxak ma'a apyókxoho 
Dios apketchek ektaha nak apkexpakneykha keso náxop. 

53Cháxa eyeynókxa axta ekhémo mók apkelpakmeyesma kelwese'e judíos 

apmoko yakhek Jesús xa ekhem nak. 

54Ekeso eñamakxa apyexákpoho axta Jesús apweynchámeyncha'a 

nepyeseksa judíos, wánxa agkok aptekkek axta eyke m'a yókxexma Judea, 
axta apmeyákxak ma'a yókxexma meykexa énxet eyágketexa axta, cham'a 
nátegma keltéma nak Efraín. Aphákxeyk axta Jesús yetlo apkeltámeséyak 
ma'a. 

55Chágketwokmók agko' axta ekhem melwagkayam axta énxet'ák judíos, 

cham'a apkeltéma axta Pascua, apxámok axta énxet apkelmeyákxo 
Jerusalén yakwayam elanagkok negaxñáseykekxoho nentémakxa nápakto' 
Dios amonye ekwayam xa ekhem Pascua nak, cham'a énxet'ák apkeleñama 
axta nepyáwa tegma apwányam Jerusalén. 

56Apketamchek axta Jesús xa énxet'ák nak, aptahak axta cha'a 

apkelmaxneyeyncha'a pók kañe' tegma appagkanamap se'e: —¿Háxko 
ektahakxa elchetamso kélwáxok kéxegke? ¿Ewaya sat Jesús se'e ekhem 
mólwagkayam nak, mexegme' enxeykel'a? 

57Apmések axta appeywa fariseos énxet'ák, tén han ma'a apkelámha 

apmonye'e nak appasmo apkelmaxnéseso Dios énxet'ák apagkok 
apkeltamho eltennásekxak énxet ektahakxa enxoho apya'áseykegkoho 
aphakxa Jesús, yakwayam enxoho emok. 

 

San Juan 12 
Kelán'a expakhé sokmátsa Jesús 

1Seis ekhem axta kéméxchek yakwayam kammok ekhem melwagkayam 

axta judíos, cham'a kéltéma axta Pascua. Apmeyákxeyk axta Jesús Betania, 
aphamakxa axta Lázaro, cham'a apxátekhásekmo axta Jesús. 

2Keláneyxchek axta ektámáxche m'a yakwayam etáswók Jesús; Marta axta 

ekmelásekté nento, Lázaro axta anhan aphak ma'a nekha mésa, aptókok 
axta xamo' apto Jesús. 

3Sánteyk axta María sokmátsa ekmomnáwa agko' ekwesey axta nardo, 

xegkások axta kammok teyp un cuarto, kexpakhásesek axta apmagkok 

Jesús; keñe axta ektaha áwa' elyamasáseykxo apmagkok Jesús. 
Sawhekxók axta kañe' tegma empa'a ekpakneyam xa sokmátsa nak. 

4Keñe axta appakmeta Judas Iscariote, cham'a aptaha axta xama 

apkeltámeséyak Jesús apmáheyo etlakkasesek yának emakpok Jesús. 
Aptahak axta s'e: 

5—¿Yaksak ektaha megkólyenyekxo nak ekha ekyanmaga xa sokmátsa 

nak, hawók treinta ekhem nak ekyanmaga nentamheykha, yakwayam 
enxoho kapasmok ma'a énxet'ák meyke nak aksok apagkok? 

6Háwe axta eyke ekxéneykha apwáxok Judas ma'a énxet'ák meyke nak 

aksok apagkok aptaha appeywa xa, hakte apmenyexma axta m'a, selyakye 
axagkok axta anhan aptakmelcheso, emenyexhok axta anhan cha'a m'a 
selyakye kélxata nak kañe'. 

7Aptahak axta Jesús se'e: —Yoho aksa, cha'a takmelchesásak ma'a ekhem 

selatawanya sat ko'o. 

8Exek sat cha'a kélnepyeseksa kéxegke m'a énxet'ák meyke nak aksok 

apagkok, wánxa agkok, maxek sat eyke cha'a ko'o kélnepyeseksa kéxegke. 

Enxet'ák judíos apkelpakhetchásamákpoho yakwayam yakhek Lázaro 

9Apxámok axta judíos apkelleg'a amya'a apha Jesús ma'a Betania, 

apkelmahágkek axta m'a, háwe axta apwánxa apagkok Jesús apkeltamho 
éta', Lázaro axta anhan apmokók éta', cham'a apxátekhásekmo axta Jesús. 

10Axta anhan apmoko yakhek Lázaro m'a énxet'ák apkelámha apmonye'e 

nak appasmo apkelmaxnéseso Dios énxet'ák apagkok, 

11hakte Lázaro axta keñamak ekmassa apteme apcháyo énxet'ák ma'a 

ektaha nak apkelámha apmonye'e appasmo apkelmaxnéseso Dios énxet'ák 
apagkok, Jesús axta aptamhágkok melya'áseyam. 

Jesús aptaxnegweykekxa tegma apwányam Jerusalén 

(Mt 21.1-11; Mr 11.1-11; Lc 19.28-40) 

12Apxámok axta énxet apkelmahágko tegma apwányam Jerusalén 

yakwayam epasmok ma'a ekhem melwagkayam axta judíos kéltéma axta 
Pascua. Mók ekhem axta entahak apkelleg'a amya'a énxet'ák peya nahan 
ewók Jesús ma'a tegma apwányam nak. 

13Apkelyaktenágkek axta yam'áx'áwa apkelanyexágko Jesús xa énxet'ák 

nak. Aptahak axta apkelyennaktésawo apkelpeywa s'e: —¡Apcheymákpoho 
Dios! ¡Dios sat epasmok xa apxegakmo nak, aptaha nak Wese' egegkok 
Dios apcháphaso! ¡Dios sat epasmok Israel Wese' apwányam apagkok! 

14Apwetágwokmek axta Jesús xama yamelyeheykok étkok, apchánteyk axta 

anhan, ekhawo ektémakxa nak eknaktáxésamaxche s'e: 

15“Xép tegma apwányam Sión, nágye'; elano, apxegakmek xép Wese' 

apwányam apagkok yetlo yamelyeheykok étkok apchánte.” 

16Axta elya'ásegkok sekxo' Jesús apkeltámeséyak xa ektahakxa axta, 

wánxa agkok xénwokmek axta apwáxók ekyetnama eknaktáxésamaxche 
ekxeyenma m'a Jesús, cham'a kélmésa axta apcheymákpoho natámen 
kélxátekháseyam. 

17Apkeltennáha axta ektahakxa aksok apkelweté m'a énxet'ák ektaha axta 

apkelxegexma'a Jesús, cham'a apwónencha'a axta Lázaro kañe' takhaxpop 
tén han ma'a ektahakxa axta apxátakhásekmo. 

18Ekeso eñamakxa apkelanyexágko axta Jesús xa énxet'ák nak, hakte 

apkelleg'ak axta amya'a ektahakxa apkelané Jesús aksok sempelakkasamo 
nak agweta'. 

19Wánxa agkok, aptahak axta apkelpakhetcháseykpoho énxet'ák fariseos 

se'e: —Kélwet'ak kéxegke méko nenlana negko'o. ¡Kóllano hana, apxámok 
énxet'ák apkelyetlo Jesús! 

Nápakha griegos apketamso Jesús 

20Nápakha énxet'ák griegos axta anhan apkelpaxkamap ma'a énxet'ák 

apkelmahágko axta Jerusalén yakwayam elpeykeshok Dios ekhem 
melwagkayam axta judíos. 

21Apyo'ókmek axta Felipe xa énxet'ák nak, cham'a Felipe aptaha axta 

apkeñama tegma apwányam Betsaida, yókxexma Galilea. Entahak axta 
amya'a apcháneyákpo Felipe s'e: —Wese', neltamhok negko'o agwetak 
Jesús. 

22Apxegkek axta Felipe apkeltennásekxo Andrés, keñe axta apkelxega xa 

apkánet nak apkeltennásekxo Jesús. 

23Aptahak axta Jesús apkeláneya xa énxet'ák nak. —Wokmek kaxwo' 

ekhem yakwánxa nak kóltemésesek apcheymákpoho m'a ektaha nak 
Apketche énxet. 

24Agkok etyekmok hótahap apaktek náxop, tén han megyetsapa enxoho, 

megkaxyánegwomek ekteme hótahap apaktek; wánxa agkok, ketsekkek 
agkok hótahap apaktek, xámok katnehek kélnakxo apyexna. Nakso' xa 
sektahakxa nak seláneya kéxegke. 

25Kéxegke ektahakxa enxoho kélásekhayo ektémakxa nak kélyennakte, 

kamassegwók sat; keñe m'a énxet ektahakxa enxoho megyásekhayo 
ektémakxa nak apyennakte eñama keso náxop, keytek sat ekyennakte 
apnenyek megkatnegwayam enéxa. 

26Enxet ektahakxa enxoho apmáheyo etnehek seláneykha ko'o, hetlawha 

sat; exnók sat nahan ma'a sekhámxa enxoho. Táta sat egkések yakwayam 
kóltehek kéláyo m'a énxet apteme nak seláneykha ko'o. 

Jesús apxeyenma yakwayam yetsapok 

27“¡Eklegágkok kaxwo' ko'o ekyentaxnamo agko' elapwayam ewáxok! 

¿Háxko sat ko'o atnehek sekpeywa? ¿Keya sat atnehek sekpeywa s'e?: 
‘Táta, hemaséses ko'o s'e selapwayam nak’. Ekwa'ak axta ko'o yakwayam 
ótak xa ektéma nak. 

28Táta, yána kóltemésesek eyeymáxkoho apwesey exchep. Keñe axta 

eklegáxko kélpeywa eñama néten, entahak axta s'e: “Ektemésesek axta 
ko'o eyémáxkoho exchep apwesey, atnésesek sat makham eyémáxkoho 
apwesey exchep.” 

29Takha' appáwá axta apkeneyk énxet'ák ektaha axta apkellegé kélpeywa; 

Nápakha énxet axta aptahak apkelpakmeta s'e: —Xama Dios 
apchásenneykha appakhetchásak. 

30Aptahak axta Jesús apkeláneya énxet'ák se'e: —Háwe ko'o sellegaso xa 

amya'a eklegáxko nak, kéxegke eyke kéllegasamo xa. 

31Peyk kaxwo' kóltehek kélyekpelchémo apyókxoho énxet apheykha nak 

keso náxop, peyk nahan kaxwo' kóltekkesek ektéma nak wese' keso náxop. 

32Elya'ásekxeyk sat agkok ko'o néten neyseksa sekha keso náxop, 

anaklantak sat nahan apyókxoho énxet'ák. 

33Axta apxénak Jesús ma'a yakwánxa axta katnehek apketsapma. 

34Aptahak axta apkelátegmowágko énxet'ák se'e: —Segánamakxa 

keñamak negya'ásegkoho negko'o peya exek cha'a Mesías 
megkatnegwayam enéxa. ¿Yaksak ektaha apxéna nak xép peya 
kólya'ásekxak néten ma'a ektaha nak Apketche énxet? ¿Yaksa m'a ektaha 
nak Apketche énxet? 

35Aptahak axta apkeláneya Jesús se'e: —Keytek sat makham 

kélnepyeseksa kéxegke elseyexma, yakwatakxoho sat eyke keytek. 
Kólyentamaxkoho kólweynchamha ekhakxa nak makham elseyexma, 
yakwayam enxoho megkatlakkasek kahapwak kéxegke ekyaktesóxma; 
hakte énxet ektahakxa enxoho apwenchámeykha neyseksa ekyaktesóxma 
mey'asagkehek ma'a apmahágkaxa enxoho. 

36Nágkólya'ásem xa elseyexma ekyetna nak makham kélnepyeseksa 

kéxegke, yakwayam enxoho kóltehek kéleñamakxa neyseksa elseyexma. 
Apxegkek axta Jesús natámen apteme appeywa xa, axta apxegánegkásak 
xa énxet'ák nak. 

Enxet'ák judíos apya'áseyam Jesús 



2486 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

37Apkelanak axta eykhe cha'a Jesús aksok sempelakkaso agko' agweta' 

nápakta'awo' xa énxet'ák nak, apkelya'ásekmek axta eyke xa énxet'ák nak; 

38hakte máheyok axta kasawhaxkohok katnehek ma'a ektémakxa axta 

apnaktáxeséyak Isaías, aptaha axta Dios appeywa aplegaso ektéma axta 
ekpeywa s'e: “Wese', ¿yaksak axta megkay'ásekmo amya'a nenlegaso axta 
negko'o? ¿Yaksak axta énxet'ák apxekmósa Wese' egegkok ma'a 
ektémakxa nak apmopwána?” 

39Apkelya'ásekmek axta xa énxet'ák nak, hakte axta anhan entemék 

aptáxéso Isaías weykcha'áhak se'e: 

40“Apkelahakkasesegkek axta apakta'ák Dios xa énxet'ák nak, 

melya'áseyak aksok axta anhan aptemesásak, yakwayam enxoho 
melwetyehek aksok yakwayam enxoho nahan melyekpelchágwome'; 
yakwayam enxoho mehey'óte' ko'o, yakwayam enxoho anhan 
mamasésesek ko'o m'a ektamheykegkaxa nak.” 

41Apxeyenmék axta Isaías xa, hakte apwetayak axta ektémakxa Jesús 

apcheymákpoho, apxeyenmék axta anhan Jesús apwesey. 

42Wánxa agkok, apxámok axta énxet'ák judíos apteme melya'áseyam 

Jesús; weykmók axta anhan ma'a énxet'ák ekha nak kéláyo. Axta eyke 
exeyenmak nápakta'awo' énxet'ák, hakte énxet'ák fariseos axta apkelayék, 
yakwayam enxoho megkólántekkesek ma'a kañe' apchakneykekxexa nak 
énxet'ák judíos. 

43Axta apmenyék énxet'ák ma'a nentémakxa eklekkesamo nak apwáxok 

antehek énxet keso náxop, keñe axta eyesextoho apmopmenyého m'a 
nentémakxa eklekkesamókxa nak apwáxok antehek Dios. 

Jesús appeywa yakwayam kalyekpelkohok énxet'ák 

44Aptahak axta apyennaktésawo appeywa Jesús se'e: “Enxet ektahakxa 

enxoho mehey'áseyam ko'o, háwe exakko' mehey'ásekmo ko'o, 
mey'ásekmok nahan ma'a Táta, aptaha axta seyáphaso ko'o. 

45Enxet ektahakxa enxoho seté ko'o, apwet'ak nahan ma'a aptaha axta 

seyáphaso ko'o. 

46Ekwa'ak axta ko'o keso náxop, yakwayam enxoho mexmakha neyseksa 

ekyaktesóxma énxet'ák apteme nak mehey'áseyam, ko'o sektaha nak 
elseyexma. 

47Enxet ektahakxa enxoho apháxenmo sekpeywa, keñe melyahakxo', háwe 

ko'o yakwayam kañék apsexnánémap, háwe axta ko'o yakwayam 
alsexnenak énxet sekwa'a keso náxop, wánxa agkok ekwayak axta ko'o 
yakwayam alwagkasek teyp énxet'ák apheykha nak keso náxop. 

48Enxet ektahakxa enxoho setaknagko ko'o, tén han ma'a melyaheykekxoho 

nak sekpeywa, cháxa ekyetna yakwayam kasexnenak xa: ko'o sekpeywa 
sat kalsexnenak énxet'ák ektemegwokmo sat néxa ekhem. 

49Hakte matnék ko'o sekxénamaxchekxoho ahagko'; egkések axta ko'o Táta 

apkeltamhókxa atnehek sekpeywa, cham'a aptaha axta seyáphaso, axta 
anhan eltennásak ma'a apkeltamhókxa axta atnehek selxekmóso. 

50Ekya'ásegkok ko'o ektaha segmésamo ekyennakte egnenyek ma'a 

apkeltémókxa nak antehek Táta. Ektemegkek cha'a ko'o sekpeywa m'a 
apkeltémókxa nak atnehek sekpeywa Táta, cham'a sektémakxa nak cha'a 
sekpeywa.” 

 

San Juan 13 
Jesús apkelyenyéseso apmagkok apkeltámeséyak 

1Apya'ásegkok axta Jesús ekwokmo ekhem yakwánxa kamaskok apha keso 

náxop, yakwayam enxoho exnakxak makham xamo' Apyap, amonye 
ekwayam ekhem melwagkayam axta énxet'ák judíos, cham'a apkeltéma 
axta Pascua. Apkelásekhayók axta cha'a Jesús ma'a énxet'ák ektaha axta 
apkelxegexma'a keso náxop, cháxa ektémakxa axta apkelásekhayo 
ekwokmoho néxa apha xa. 

2-4Pekkenchesek axta apwáxok Judas kelyekhama' yakwayam yának 

kólpelakkasesek emakpok Jesús, cham'a Judas aptaha axta Simón 
Iscariote apketche. Apya'ásegkok axta Jesús aptaha apkeñama m'a 
aphakxa nak Dios tén han peya emyekxak makham ma'a aphakxa nak Dios, 
apya'ásegkok axta anhan Jesús apmésama Apyap apmopwána elának 
ekyókxoho aksok; apkempákxeyk axta néten Jesús nekha mésa neyseksa 
aptéyak, aplekkek axta apchaklamap keñe axta apteta nepxet apáwa 
nenleklamol'a egyempehek natámen negyakpaso yegmen. 

5Keñe axta apyetma yegmen sokpayhe ekwányam, apkelyenyésesek axta 

apmagkok apkeltámeséyak. Axta anhan apmáha apkelyamasásekxo 
apmagkok apkeltámeséyak ma'a apáwa nenleklamol'a egyempehek 
natámen negyakpaso, cham'a apteta axta nepxet. 

6Xama axta nahan peya elyenyésesek apmagkok Jesús ma'a Simón Pedro, 

aptahak axta Simón Pedro s'e: —¿Wese', peya ko'o xa helyenyésesek 
emagkok? 

7Aptahak axta apchátegmowágko Jesús se'e: —Mey'ásegkok makham xép 

se'e selana nak, natámen sat eyke ey'asagkoho'. 

8Aptahak axta apchátegmowágko Pedro s'e: —Magwohok ko'o 

helyenyésesek emagkok xép. —Agkok alyenyesásak xép apmagkok, 

mopwanchek etnehek xép énxet ahagkok, —axta aptahak 
apchátegmowágko Jesús. 

9Aptahak axta Simón Pedro apcháneya Jesús se'e: —Wese', 

néhelyenyéses aksa wánxa emagkok, helyenyéses sat nahan emék tén han 
epátek. 

10Wánxa agkok, aptahak axta apchátegmowágko Jesús se'e: —Enxet 

ektahakxa enxoho kaxwo' appencheso apyakpaso yegmen, apmagkok aksa 
megkatnehek melyenyéyáseykekxoho, hakte káxñekxoho ma'a ekyókxoho 
apyempehek. Kéláxñawo' kéxegke, háwe eyke kélyókxoho kéláxñeyo. 

11Aptahak axta appeywa Jesús se'e: “Háwe eyke kélyókxoho kéláxñeyo”, 

hakte apya'ásegkok axta Jesús ma'a énxet apmáheyo axta etlakkasesek 
yának emakpok. 

12Apkelántaxneykxek axta apkelántaxno Jesús natámen apkelyenyéseso 

apmagkok apkeltámeséyak, aphákxeyk axta makham nekha mésa. Aptahak 
axta apkeláneya apkeltámeséyak se'e: —¿Kélya'ásegkoya 
sektemésesakxa nak kéxegke? 

13Sẽlxekmóso cha'a kóltehek helwónmakha kéxegke tén han heltehek cha'a 

Wese', payhawók heltehek, hakte ko'o sekteme m'a. 

14Elyenyésesek xeyk kélmagkok kéxegke, ko'o sektaha nak selxekmóso, 

sektaha nak han Wese', kéméxchek nahan kéxegkáxa kólyenyésesek cha'a 
apmagkok kélmók. 

15Ekxekmósek ko'o yakwánxa kóltehek cha'a kéxegke, yakwayam enxoho 

kóllának kéxegkáxa ekhawo xa selana exchek ko'o. 

16Enxet ektaha nak kélásenneykha metnehek cha'a apyeykhágweykmoho 

wese' apagkok, keñe m'a énxet ektaha nak kéláphaso metnehek cha'a 
apyeykhágweykmoho m'a ektaha nak apcháphaso. 

17Kélyekpelchawók agkok kéxegke xa aksok selana nak, kéllanak agkok 

nahan, kéleñémo sat kóltehek kéxegke. 

18“Akke ko'o axénak kélyókxoho kéxegke, hakte ekya'ásegkok ko'o m'a 

ektaha nak selyéseykha. Megkatnehek nahan megkatné ektémakxa nak 
eknaktáxésamaxche s'e: ‘Etaknaweykxeyk ko'o énxet sektóko nak xamo' 
sekto.’ 

19Nano' axta seltennasa kéxegke xa yakwayam enxoho mehelya'asók 

sektaha ko'o mamassegwayam, cham'a ektaha enxoho xa. 

20Enxet ektahakxa enxoho apchápeykha m'a ektahakxa enxoho seyáphaso 

ko'o, heyahapmakha nahan ko'o xa; keñe m'a énxet ektahakxa enxoho 
seyápeykha ko'o, yáhapmakha nahan ma'a ektaha nak seyáphaso ko'o. 

Jesús apxeyenma Judas peya etlakkasesek yának emakpok 

(Mt 26.20-25; Mr 14.17-21; Lc 22.21-23) 

21Aplegágkok axta elapwayam apwáxok Jesús natámen apteme appeywa 

xa. Aptahak axta nahan appékáso apkeltennaso apkeltámeséyak se'e: —
Hetlakkasesek sat yának amaxchek kélxama kéxegke, nakso' xa 
sektahakxa nak sekpeywa seláneya. 

22Apkelanawók axta pók apkeltámeséyak apkelleg'a xa, yetlo melya'áseyak 

ma'a ektaha axta apxénamap. 

23Apyepetcha'awók axta xama apkeltámeséyak Jesús neyseksa aptéyak, 

cham'a ektaha axta apchásekhayókxa, 

24apyexákpók axta Simón Pedro apkeltamho elmaxneyha ektahakxa aksok 

apxeyenma Jesús ma'a pók ektaha axta apyepetcheyo Jesús. 

25Keñe axta apyepetchegwokmoho apagko' Jesús ma'a ektaha axta 

apchásekhayókxa, aptahak axta apkelmaxneyeyncha'a s'e: —Wese' 
¿yaksa m'a apxéna exchek xép? 

26Aptahak axta apchátegmowágko Jesús se'e: —Ayásesek sat ko'o pan 

nápakha, keñe m'a ektahakxa enxoho sekméso, cham'a sekxéna exchek 
ma'a. Yetlókók axta apyáseso pan nápakha Jesús, keñe axta apmésa 
Judas, Simón Iscariote apketche. 

27Xama axta apxaka Judas pan nápakha, yetlókók axta ektaxno apwáxok 

Satanás. Aptahak axta Jesús apcháneya Judas se'e: —Epekhaksoho sat 
elának ma'a aksok apmoko nak elána'. 

28Wánxa agkok, axta eyke elyekpelchak xama enxoho m'a ektaha axta 

aptómo xamo' nekha mésa, cham'a aptahakxa axta appeywa Jesús 
apcháneya Judas. 

29Nápakha apkelxegexma'a axta apkeneyk eltamhok Jesús etegyek aksok 

Judas yakwayam kólmaha m'a neyseksa apchakneykekxa énxet ekhem 
mólwagkayam nak, énxet meyke aksok apagkok axta nahan apkeneyk 
eltamhok elmésagkok aksok, hakte selyakye axagkok axta aptakmelcheso 
m'a Judas. 

30Xama axta apma Judas pan nápakha, aptekkek axta. Yaktések axta m'a. 

Axnagkok kéltémókxa antehek 

31Aptahak axta appeywa Jesús natámen apteyapma Judas se'e: —

Wetáxchek kaxwo' ektémakxa apcheymákpoho m'a ektaha nak Apketche 
énxet, keñe nahan ekwetáxko ektémakxa apcheymákpoho m'a Dios eñama 
xa. 

32Apxekmósek agkok ektémakxa apcheymákpoho Dios ma'a ektaha nak 

Apketche énxet, keñe sat nahan Dios exekmósek ektémakxa 

apcheymákpoho m'a ektaha nak Apketche énxet; kaxwo' sat nahan 
henxekmósek. 

33Etchek selásekháyo, megkawegkók sat cha'a ko'o sekha kélnepyeseksa 

kéxegke. Hélchetmok sat kéxegke, hawók ektahakxa axta seláneya énxet'ák 
judíos se'e sektahakxa nak seláneya kéxegke: Megkólwanchek sat 
kólmahagkok ma'a yakwánxa nak amhagkok ko'o. 

34Eltennásek kéxegke s'e axnagkok seltémókxa nak kóltehek: Kólteme 

cha'a kélásekhamaxkoho. Kólteme cha'a kélásekhamaxkoho ekhawo 
ektémakxa nak ko'o selásekhayo kéxegke. 

35Kéltemék agkok kélásekhamaxkoho kélyókxoho kéxegke, apyókxoho 

énxet sat elya'ásegwók kéltaha kéxegke seltámeséyak. 

Jesús apxeyenma Pedro yakwayam mexének apwesey 

(Mt 26.31-35; Mr 14.27-31; Lc 22.31-34) 

36Aptahak axta Simón Pedro apkelmaxneyeyncha'a Jesús se'e: —Wese', 

¿háxko yakwánxa emhagkok? —Mopwanchek hétlók xép ma'a yakwánxa 
nak amhagkok, —axta aptahak apchátegmowágko Jesús—, wánxa agkok, 
axayók sat eyke hemhágkakxak xép. 

37Aptahak axta apchátegmowágko Pedro s'e: —Wese', ¿yaksak ektaha 

apxéna nak mowanchek eytlók keso kaxwo' nak? Ekmakawók ko'o agkések 
sekyókxoho ekyanmaga exchep. 

38Aptahak axta apchátegmowágko Jesús se'e: —¿Naksoya apmakawo 

ényók apyókxoho seyanmaga ko'o? Antanxo sat katnehek ekpáwá tat'a 
mexeyenma sekwesey exchep. Nakso' xa sektahakxa nak seyáneya 
exchep. 

 

San Juan 14 
Jesús apteme ámay ekmaheyak aphakxa Apyap 

1“Nágkatneykha kélwáxok. Kólteme megkólya'áseyam Dios, kólteme nahan 

mehelya'áseyam ko'o. 

2Awanhexma yakwayam anxek ma'a Táta apxagkok; maltennaksek axta 

ko'o peya alánegwakxések kélxanak kéxegke méko enxoho neghakxa m'a. 

3Atakhekxak sat ko'o, sat awatak makham ma'a sekpenchesa enxoho 

seláneso yakwánxa kólhakha kéxegke m'a néten, yakwayam enxoho 
anaklósawatak kéxegke, yakwayam enxoho nahan kólhakha m'a yakwánxa 
nak axek ko'o. 

4Kélya'ásegkók kéxegke ámay ekmaheyak nak ma'a yakwánxa nak 

amhagkok ko'o. 

5Aptahak axta Tomás apcháneya Jesús se'e: —Wese', magya'ásegkok 

negko'o yakwánxa emhagkok xép, ¿háxko antehek negko'o 
agya'asagkohok xa ámay nak? 

6Aptahak axta apchátegmowágko Jesús se'e: —Ko'o sekteme ámay, 

ekmámnaksoho, tén han ekyennakte egnenyek. Ko'o sekwánxa ahagkok 
apkelmeyeykemxa énxet yakwayam elmahagkok ma'a aphakxa nak Táta. 

7Elyekpelchawók agkok ko'o kéxegke, kólyekpelkohok sat nahan ma'a Táta; 

apkelya'ásegkok kéxegke Táta keso kaxwo' nak, hakte apwet'awók 
kéxegke. 

8Aptahak axta Felipe apcháneya Jesús se'e: —Wese', henxekmós negko'o 

Apyap, sat wánxa agkok ma'a. 

9Aptahak axta apchátegmowágko Jesús se'e: —Felipe, wegkak ko'o sekha 

xamo' kéxegke, ¿yahekpelchak makham xép? Enxet ektahakxa enxoho seté 
ko'o, apwet'ak ma'a Táta; ¿yaksak ektaha apkeltamho nak axekmósek 
kéxegke Táta? 

10¿Apya'asékmeya exchep sektaha ko'o sekyepetcheyo m'a Táta, keñe Táta 

aptaha sépetcheyo ko'o? Háwe ko'o sekpeywa ahagko' se'e sektahakxa nak 
seláneya kéxegke. Akke apkelaneyk cha'a aptamheykha m'a Táta aptaha 
nak sépetcheyo ko'o. 

11Nágkólya'ásem sektaha ko'o sekyepetcheyo Táta, tén han aptaha 

sépetcheyo ko'o m'a Táta. Agkok kóltahak mehelya'áseyam ko'o, 
nágkólya'asem aksa m'a aksok selané nak ko'o. 

12Enxet ektahakxa enxoho mehey'áseyam ko'o, elának sat ma'a ektémakxa 

nak cha'a ko'o aksok selané, kayeykhágwomhok sat nahan apkelané aksok 
ekwánxa nak ko'o selané, hakte peyk ko'o amyekxak ma'a aphakxa nak 
Táta, nakso' xa sektahakxa nak seláneya kéxegke. 

13Ekyókxoho aksok kélmaxnagko nak eñama ko'o sekwesey, alának sat 

ko'o, yakwayam enxoho kataxchek ektémakxa apcheymákpoho Dios eñama 
m'a Apketche. 

14Alának sat ko'o ekyókxoho aksok kélámenyexa enxoho eñama 

kélxeyenma sekwesey. 

Jesús apxeyenma yáphaksek Espíritu Santo 

15“Elásekha'awók agkok ko'o kéxegke, kólyahakxoho sat ma'a seltémókxa 

nak kóltehek. 

16-17Wának sat ko'o yáphásesek kéxegke Táta pók Apmasma aptaha nak 

Espíritu apmámnaksoho, yakwayam enxoho cha'a exek kélnepyeseksa 
kéxegke. Enxet'ák ektaha nak apkeleñamakxa apagko' keso náxop 
mopwanchek exkak xa Espíritu nak, hakte metyehe', mékpelchehek nahan. 

Kéxegke eyke kélya'ásegkok, hakte apheyk kélnepyeseksa, exek sat nahan 
cha'a kélwáxok. 

18“Makxeykxek sat ko'o kéxegke; awatak sat makham yakwayam axek 

kélnepyeseksa kéxegke. 

19Kaxwo' sat kamaskok sét'a énxet'ák apkeleñamakxa apagko' nak keso 

náxop; kéxegke sat eyke hélwetak cha'a, kólwetak sat nahan ekyennakte 
kélnenya'ák, hakte kayhek ko'o egkenyek. 

20Kólya'ásegwók sat kéxegke sektaha ko'o sekyepetcheyo Táta, cham'a 

ekhem sat, kólya'ásegwók sat nahan kéxegke kéltaha selyepetcheyo ko'o, 
tén han sektaha ko'o sekyepetcheyo kéxegke. 

21Enxet ektahakxa enxoho apma takha' seltémókxa nak kóltehek, cham'a 

apkelyaheykekxoho enxoho, exekmóshok aptaha nakso' seyásekhayo. 
Yásekhohok sat nahan Táta m'a énxet aptaha nak seyásekhayo ko'o. 
Wásekhohok sat nahan ko'o xa, axekmósaxkohok sat nahan ko'o m'a énxet 
nak. 

22Aptahak axta apkelmaxneyeyncha'a Judas se'e (háwe eyke m'a Iscariote): 

—Wese', ¿yaksak ektaha apmoko nak henxekmósakpohok negko'o, keñe 
memoko exekmósakpohok ma'a énxet'ák apkeleñama nak keso náxop? 

23Aptahak axta apchátegmowágko Jesús se'e: —Enxet ektahakxa enxoho 

seyásekhayo ko'o, elyahakxohok ma'a ektémakxa nak sekpeywa; 
yásekhohok sat nahan ma'a Táta, ólchexyok sat nahan negko'o yakwayam 
antehek negyepetcheyo xa énxet nak, Táta tén han ko'o. 

24Enxet aptaha nak meheyásekhayo ko'o, melyahakxók cha'a m'a 

sektémakxa nak sekpeywa ko'o. Háwe ko'o sekpeywa ahagko' sektahakxa 
nak sekpeywa kélhaxno nak kéxegke, Táta appeywa xa, aptaha axta 
seyáphaso ko'o. 

25“Eltennásek ko'o kéxegke ekyókxoho xa neyseksók sekha makham 

kélnepyeseksa kéxegke; 

26Espíritu Santo sat eyke elxekmósek kéxegke ekyókxoho aksok, 

elya'asásegwakxohok sat nahan ma'a ekyókxoho sektémakxa nak 
selanagkama kéxegke, cham'a Espíritu aptaha nak Apmasma kéxegke, 
peya nak yáphásesek kéxegke Táta eñama ko'o sekwesey. 

27“Ekpekkenchásekxeyk kéxegke meyke ektahakxa kélwáxok. Ekmések 

ko'o kéxegke meyke ektahakxa kélwáxok eñama nak ko'o, megkaxnawók 
ma'a ektémakxal'a segméso meyke ektahakxa egwáxok énxet apheykha 
nak keso náxop. Nágkatneykha kélwáxok, nágkólé' nahan. 

28Kélleg'ak axta kéxegke sekxéna ko'o peya atakhekxa', tén han peya 

awatak makham yakwayam axnaták kélnepyeseksa kéxegke. Nakso' agkok 

selásekhayo ko'o kéxegke, kalpayhekxak kélwáxok kélyekpelcha enxoho 
peya amyekxak ko'o m'a aphakxa nak Táta, hakte maxnawo ko'o Táta. 

29Nano' axta seltennasa kéxegke amonye ekteme xa, yakwayam enxoho 

megkólya'asemek, ektaha sat xa. 

30“Malenxanmagkók sat selpakhetcheso kéxegke, hakte xegakmek ma'a 

ektaha nak wese' keso náxop. Méko eykhe ekmowána hélának ko'o, 

31megkatnehek eyke megkatné, yakwayam enxoho elya'ásegwók 

apyókxoho énxet apheykha nak keso náxop sektaha seyásekhayo ko'o m'a 
Táta, tén han elya'ásegwók seláneya ko'o m'a apkeltémókxa nak atnehek. 
“Kólchaknaha. Nók ólxog.” 

 

San Juan 15 
Anmen yámet ekmámnaksoho 

1“Ko'o sekteme anmen yámet ekmámnaksoho agko' ektaha nak 

aptakmelcheso m'a Táta. 

2Méko agkok ekyexna xama ahaktog ektaha nak sépetcheyo ko'o, 

eyaktének ma'a Táta; keñe yaxñásesek ma'a ahaktog ekhakxa enxoho 
ekyexna yakwayam enxoho kaxámagkok ekyexna. 

3Kéltemék kaxwo' kéxegke kéláxñeyo eñama m'a sekpeywa sektahakxa 

axta seláneya kéxegke. 

4Kóllenxanmoho kélteme selyepetcheyo ko'o ekhawo ektémakxa nak ko'o 

selenxáneykmoho sekyepetcheyo kéxegke. Yawanchek keyxek anmen 
yámet aktog megkeypetcha'a enxoho m'a awhak; ekhawo nak han 
kéxegkáxa, megkólwanchek kóllának xama aksok megkóltaha enxoho 
selyepetcheyo ko'o. 

5“Ko'o sekteme anmen yámet, kéxegke eyke kélteme aktegák xa anmen 

yámet nak. Enxet ektahakxa enxoho apkelenxáneykmoho apteme 
sépetcheyo ko'o, xámok katnehek apkelané aksok ektémol'a ekxákma 
ekyexna anmen yámet, cham'a sektaha enxoho ko'o xa sekyepetcheyo. 
Megkólwanchek kéxegke kóllának xama aksok méko enxoho ko'o. 

6Enxet ektahakxa enxoho mehepetcheyo ko'o kóltekkesek sat, máxa sat 

etnehek ma'a yámet aktog ekyamayel'a, cham'a kéláncheseykekxohol'a 
keñe kólchexak neyseksa táxa. 

7“Kéllenxanakmók agkok kélteme selyepetcheyo ko'o, tén han 

kéllenxanakmoho enxoho kélyetlo m'a ektémakxa nak 
nelxekmowásamáxche eñama ko'o, kólmaxna aksok kélámenyexa enxoho, 
kólxawak sat kéxegke. 

8Kótaxchek cha'a ektémakxa apcheymákpoho Táta, cham'a ekwetáxko 

enxoho ekxáma aksok kéllané kéxegke, kéltemék agkok xa, kóltehek 
kéxegke ekmámnaksoho seltámeséyak. 

9Elásekhayok ko'o kéxegke ekhawo ektémakxa nak seyásekhayo ko'o Táta; 

kóllenxanmoho kélteme selyaheykekxoho ko'o yakwayam enxoho 
alásekhohok ko'o kéxegke. 

10Kélyahakxók agkok kéxegke m'a seltémókxa nak kóltehek, alenxanmohok 

sat nahan ko'o xa selásekhayo kéxegke, ekhawo ektémakxa nak ko'o 
selyaheykekxoho m'a apkeltémókxa nak atnehek Táta, apkelenxanakmok 
nahan apteme seyásekhayo. 

11“Ektemék ko'o seláneya kéxegke xa yakwayam enxoho kalpayhekxak 

kélwáxok xamo' ko'o, yakwayam enxoho nahan kayawhok agko' 
elpayheykekxa kélwáxok. 

12Keso seltémókxa nak kóltehek kéxegke s'e: Kólásekhaxkoho ekhawo 

ektémakxa nak ko'o selásekhayo kéxegke. 

13Cha'a negásekhayo ekyawe agko' ma'a negmáheyo nak ótsapok 

ekyanmaga egnámokkok. 

14Kéllanak agkok kéxegke m'a seltémókxa nak kóltehek, kélteme kéxegke 

enámokkok. 

15Massék ko'o sekxéna kaxwo' kéxegke kéltaha seláneykha, hakte énxet 

ektaha nak kélásenneykha mey'asagkek ma'a aksok apkelané nak wese' 
apagkok. Ekxénchek ko'o kéltaha kéxegke enámokkok, hakte 
elya'asásegwokmek kéxegke m'a ekyókxoho aptémakxa axta seyenagkama 
ko'o Táta. 

16Háwe axta kéxegke selyéseykha ko'o. Ko'o axta eyke selyéseykha 

kéxegke, ekmések axta ko'o kéltamheykha kéxegke seltamho kólxog 
yakwayam kayawhok agko' kéllané aksok eltakmela eñama kéltamheykha, 
cham'a nentamheykha megkamassegwayam nak. Keñe sat egkések 
kéxegke Táta ekyókxoho aksok kélmaxneyakxa enxoho eñama ko'o 
sekwesey. 

17Keso seltémókxa nak cha'a kóltehek kéxegke s'e: Kólásekhaxkohok cha'a. 

Enxet'ák apkelyetleykekxa ektémakxa náxop aptaknagko Jesús yetlo 
apkeltámeséyak. 

18“Aptaknókek agkok kéxegke m'a énxet apkelyetleykekxa nak ektémakxa 

keso náxop, kólya'ásegwakxoho sat setaknagkama axta nahan ko'o xa 
emonye. 

19Kéltemék axta agkok kélyetleykekxa kéxegke ektémakxa nak keso náxop, 

yásekhohok axta énxet apkelyetleykekxa nak ektémakxa keso náxop, 

ekhawo ektémakxa nak cha'a apkelásekhayo m'a ektaha nak apnámokkok. 
Wánxa agkok elyesáha axta eyke ko'o kéxegke nepyeseksa énxet'ák 
apkelyetleykekxa nak ektémakxa keso náxop. Ekeso eñamakxa aptaknawe 
nak kéxegke xa énxet'ák nak, hakte megkóltahak kaxwo' kélyetleykekxa 
kéxegke apkeltémakxa nak énxet keso náxop. 

20Kaxénwakxoho kélwáxok sektaha exchek seláneya kéxegke s'e: ‘Enxet 

ektaha nak kélásenneykha metnehek apyeykhágweykmoho m'a wese' 
apagkok.’ Elyakmáseykha axta agkok ko'o, kólmenxenmakha sat nahan 
kéxegkáxa; aptemék axta agkok apkelyaheykekxoho sekpeywa énxet, 
elyahakxohok sat nahan kélpeywa kéxegke. 

21Etnésesek sat kéxegke énxet'ák ekyókxoho xa, ko'o eñamakxa, hakte 

melya'ásegkok énxet'ák ma'a aptaha axta seyáphaso ko'o. 

22“Axta agkok axegakmok ko'o yakwayam altennasha xa énxet'ák nak, méko 

axta katnehek apkelsexnánémap. Kaxwo' eyke mopwanchek exének 
mey'ásegko m'a aksok apkelané nak ektaha mey'asáxma; 

23hakte énxet ektahakxa enxoho setaknagko ko'o, etaknók nahan ma'a Táta. 

24Méko axta katnehek apkelsexnánémap xa énxet'ák nak, cham'a malana 

enxoho ko'o m'a aksok meláneya nak xama énxet; apwet'ak eykhe nahan 
énxet'ák selana ko'o xa aksok nak, akke yahaxnak setaknawe ko'o, tén han 
aptaknawe m'a Táta. 

25Temék ekyókxoho xa, hakte megkatnehek megkatné ektémakxa nak 

eknaktáxésamaxche segánamakxa apagkok xa énxet'ák nak, ektéma nak 
ekpeywa s'e: ‘Etaknókek ko'o énxet'ák meykexho eñamakxa.’ 

26“Apxegakmek sat agkok ma'a Apmasma kéxegke peya nak wáphásesek, 

aptaha nak Espíritu apmámnaksoho apkeñama nak ma'a aphakxa nak Táta, 
sat etnehek apxeyenma sekwesey ko'o m'a. 

27Kéxegke sat nahan kóltehek kélxeyenma sekwesey, hakte selxegexma'a 

axta ektemék kéxegke sekxo' agko' sekmoma sektamheykha. 

 

San Juan 16 

1“Eltennásek xeyk kéxegke xa, yakwayam enxoho megkólyensemek 

ektémakxa nak mehelya'áseyam ko'o. 

2Kólántekkesek sat kéxegke apchakneykekxa nak judíos, keñe sat kammok 

nahan ekhem yakwánxa nak yának elának énxet ma'a ekleklamókxa nak 
apwáxok antehek Dios, cham'a apkennapa enxoho kéxegke xa énxet'ák 
nak. 

3Elanagkok sat énxet'ák xa, hakte mehẽlya'ásegkok negko'o, 

melya'ásegkok nahan ma'a Táta, mehey'ásegkok nahan ko'o xa. 

4Eltennásek ko'o kéxegke xa, yakwayam enxoho kaxénwakxohok kélwáxok 

sektéma selánagkama kéxegke, cham'a, ektaha sat kéxegke xa. 

Ektémakxa nak aksok apkelané Espíritu Santo 

“Axta eyke altennasók kéxegke sekxo' agko' xa, hakte selxegexma'a axta 
kéxegke. 

5Peyk kaxwo' ko'o ay'ókxak ma'a aptaha axta seyáphaso, mehelmaxneyáha 

nahan kéxegke yakwánxa amhagkok ko'o; 

6Wánxa agkok, kellapwámegkek aksa seltennasa kéxegke xa. 

7tásek eyke atakhekxak ko'o yakwayam enxoho kapasmok kéxegke. Hakte 

agkok atakhákxak ko'o, meweyk yakwayam exnak kélnepyeseksa kéxegke 
m'a aptaha nak Apmasma kéxegke; ektakhakxeyk sat agkok ko'o, 
wáphásesek sat kéxegke m'a. Nakso' xa sektahakxa nak seláneya kéxegke. 

8Apwa'ak sat agkok ma'a, tásek sat katnehek apxekmóso énxet'ák 

apheykha náxop ma'a ektémakxa nak mólya'asáxma, tén exekmósek ma'a 
nentémakxa ekpéwomo nak, tén han exekmósek ma'a yakwánxa nak 
katnehek apkelyekpelchásesamo Dios énxet'ák. 

9Enxet apteme nak sey'áseyam ko'o, cháxa apteme ekha mey'asáxma xa; 

10Enxet meyke nak aptémakxa, ko'o neykhe m'a, keso, sekmoko nak kaxwo' 

amyekxak ma'a aphakxa nak Táta, keñe sat mehelwetekxók cha'a kéxegke; 

11kataxchek sat nahan kaxkak Dios apyekpelchásesamo m'a ektaha nak 

wese' keso náxop, cham'a ektéma axta eksexnánémaxche sekxo' agko'. 

12“Xámok eykhe yakwayam altennaksek kéxegke, wánxa agkok, 

megkólwanchek eyke kólya'ásegwók ekyókxoho nak. 

13Apxegakmek sat agkok Espíritu aptaha nak apmámnaksoho, 

elya'asásegwók sat kéxegke ektémakxa m'a ektaha nak ekmámnaksoho 
agko'; hakte metnehek sat apxeyenma apagko' ma'a aptahakxa enxoho 
appeywa, wánxa sat exének ma'a ekyókxoho ektémakxa nak aplegé, 
elya'asásegwók sat nahan kéxegke m'a peya nak katnehek. 

14Sat nahan exekmósek kéxegke ektémakxa nak ko'o seyeymáxkoho m'a, 

hakte exkak sat ma'a ektaha nak sekpeywa ahagko' ko'o, elya'asásegwók 
sat nahan kéxegke. 

15Ekyókxoho aksok ekyetna nak Táta, ko'o nahan ahagkok ma'a; ékeso 

eñamakxa sekxéna nak ko'o peya exkak Espíritu m'a ektaha nak sekpeywa 
ahagko' ko'o, tén han peya elya'asásegwók kéxegke. 

16“Kaxwo' sat mehelwetekxók cha'a kéxegke, yáma kawegkohok sat, keñe 

sat helwetekxak makham.” 

Senlapwayam yakwayam kayakmagkasek ekpayheykekxa egwáxok 

17Keñe axta aptaha apkelpakhetcháseykpoho Jesús apkeltámeséyak se'e: 

—¿Yaksak kexaha apxéna aptaha nak segáneya xa? Ẽltennásek xeyk peya 
magwetekxók cha'a kaxwo', keñe peya yáma kawegkohok, keñe 
agwetekxak makham, exchek aptahak appeywa xa, hakte hek xeyk peyk 
emyekxak ma'a aphakxa nak Apyap. 

18¿Yaksak kexaha apxéna aptaha nak appeywa ‘yakwatakxoho’? 

Magya'ásegkok negko'o aptahakxa nak appeywa. 

19Apyekpelchék axta Jesús kélmoko kólmaxneyha. Aptahak axta 

apkeláneya s'e: —Eltennásek xeyk kéxegke peya mehelwetekxók cha'a, 
keñe sekxéna nahan yáma kawegkohok, keñe helwetekxak makham. ¿Keya 
kélmaxneyeyncha'a nak cha'a kélmók kéxegke kélxéna xa? 

20Kóllekxagwaha sat kéxegke, kallapwomagkok sat nahan, keñe sat 

kalpayhekxak apwáxók ma'a énxet'ák apheykha nak keso náxop. 
Kallapwomagkok sat eykhe kéxegke, ekpayheykekxa kélwáxok sat eyke 
kayakmagkasek xa ellapwámeyak nak. Nakso' xa sektahakxa nak seláneya 
kéxegke. 

21Peyk agkok kategkesek étche kelán'a, kayakhapmakha awáxok ma'a 

ekwokmo enxoho ekhem yakwánxa kategkesek étche; wánxa agkok, 
apteyekmek agkok étche, kalwagkámak ma'a ekmáske eñama 
ekpayheykekxa awáxok apteyekmo enxoho xama sakcha'a keso náxop. 

22Hawók ektahakxa nak han kéxegkáxa elyakhápeykha kélwáxok keso 

kaxwo' nak; wánxa agkok, awatak sat eyke yakwayam alwetágwatak 
kéxegke, keñe sat kayawhok agko' elpayheykekxa kélwáxok, cham'a 
ekpayheykekxa egwáxok megkólmowána nak kólyementók. 

23“Kamaskok sat selmaxneyeyncha'a kéxegke xama aksok ekwokmo 

enxoho m'a ekhem nak. Egkések sat kéxegke Táta ekyókxoho aksok 
kélmaxnagko nak eñama sekwesey. Nakso' xa sektahakxa nak seláneya 
kéxegke. 

24Akke kólmaxneyk makham kéxegke Táta xama aksok keso kaxwo' nak, 

eñama nak ko'o sekwesey; kólmaxna, kólxawak sat, yakwayam enxoho 
kayágwomhok agko' ma'a ekpayheykekxa kélwáxok nak. 

Jesucristo apmalanma ektémakxa keso náxop 

25“Eltennásek xeyk kéxegke xa, cham'a sekyetcháseykxoho exchek cha'a, 

kammok sat eyke ekhem yakwánxa sat maltennasha kéxegke m'a 
sekyetcháseykekxoho nak, apeykeseshok sat seltennaso m'a aptémakxa 
nak Táta. 

26Kólmaxnak sat kéxegke yetlo kélxeyenma sekwesey ekwokmo sat xa 

ekhem nak, maxénak ko'o peya almaxnak Táta yakwayam wának epasmok 
kéxegke, 

27hakte apkelásekhayók kéxegke m'a Táta. Apkelásekhayók kéxegke Táta, 

hakte elásekha'awók ko'o kéxegke, megkólya'aseykmok nahan señama 
ko'o m'a Táta. 

28Axta eñamak ko'o m'a aphakxa nak Táta, yakwayam awak keso náxop, 

kaxwo' eyke peyk kamaskok makham sekha keso náxop, yakwayam 
amyekxak ma'a aphakxa nak Táta. 

29Keñe axta aptaha apkelpakmeta apkeltámeséyak se'e: —Appeykásók 

kaxwo' xép sẽltennaso meyke apyetcháseykekxoho. 

30Negya'ásegwokmek kaxwo' negko'o apya'ásegkoho exchep ekyókxoho 

aksok, negya'ásegwokmek nahan megkeymexko elmaxneyha xama énxet 
enxoho, cháxa keñamak magya'ásekmo nak negko'o apkeñama exchep 
ma'a Dios. 

31Aptahak axta apchátegmowágko Jesús se'e. —Neyke kólya'ásekmok 

kaxwo' kéxegke. 

32Wokmek eyke kaxwo' ekhem, keso kaxwo' nak, yakwánxa nak 

kólexpaknek kéxegke, apmaheyak apagko' sat cha'a etnehek kélmók 
apmahágkaxa enxoho, exakko' sat nahan helyenyok, háwe eyke exakko', 
Táta nahan sekxegexma. 

33Eltennásek kéxegke ekyókxoho xa, yakwayam enxoho kólwetak meyke 

ektahakxa kélwáxok neyseksók selyepetcheyo ko'o. Kóllegagkohok sat 
kéxegke keso náxop; wánxa agkok, kólteme kélwaskápeykekxoho, 
ekmalanchek ko'o ektémakxa nak keso náxop. 

 

San Juan 17 
Jesús apkelmaxnéseso apkeltámeséyak 

1Apkenmexawók axta néten Jesús natámen apxeyenma xa, aptahak axta 

appakmeta s'e: “Táta wokmek kaxwo' ekhem. Yána sat kataxchek 
ektémakxa nak aptakmalma Apketche, yakwayam enxoho nahan 
exekmósek xép Apketche ektémakxa nak aptakmalma exchep. 

2Hakte apmések axta exchep Apketche yakwayam etnehek meyke ekhémo 

nepyeseksa énxet'ák keso náxop, yakwayam enxoho elmésagkok 
elyennakte apnenya'ák ma'a apyókxoho énxet ektaha axta apméso exchep 
Apketche yakwayam eltakmelchesek. 

3Enxet'ák ektahakxa enxoho apya'áseykegkoho exchep aptaha wánxa 

xama Dios, tén han apya'ásegkoho enxoho m'a Jesucristo aptaha axta 

apcháphaso exchep, keytek sat ekyennakte apnenya'ák megkatnegwayam 
enéxa. 

4“Ekxekmósek axta ko'o ektémakxa aptakmalma exchep keso náxop, hakte 

eksawhawók axta ko'o selana sektamheykha apkeltamho axta alána' xép. 

5Táta hegkes ko'o makham seyeymáxkoho ekyetnama axta ko'o xamo' xép 

amonye elánamáxche keso náxop, eñama m'a aphamakxa nak xép. 

6“Elya'asásegwokmek ko'o aptémakxa exchep ma'a énxet'ák 

apkelyéseyncha'a axta exchep keso náxop, cham'a segkésa axta. Xép axta 
énxet'ák apagkok xa énxet'ák nak, egkések axta eyke ko'o exchep, 
apkelyahákxók axta nahan xép appeywa. 

7Apkelya'ásegkok nahan kaxwo' ektaha eñama exchep m'a ekyókxoho 

aksok segkéso axta exchep; 

8hakte eltennáseyha axta ko'o m'a amya'a segkésa axta exchep, axta nahan 

elya'ásekmok. Apkelya'ásegwokmek axta anhan eyámnaksoho señama 
ko'o m'a aphakxa nak xép, axta nahan elya'ásekmok aptaha seyáphaso 
exchep xa énxet'ák nak. 

9“Elmaxnakkek ko'o exchep seltamho epasmok xa énxet'ák nak, 

malmaxnesásak ko'o seltamho epasmok ma'a énxet'ák apkelyetleykekxa 
nak ektémakxa keso náxop, akke elmaxnesásak ko'o m'a énxet'ák segkéso 
axta exchep, hakte xép énxet'ák apagkok xa énxet'ák nak. 

10Apyókxoho ektaha nak ko'o énxet'ák ahagkok, xép nahan énxet'ák 

apagkok xa, keñe m'a ektaha nak xép énxet'ák apagkok, ko'o nahan 
énxet'ák ahagkok ma'a, xekmowásexkók nahan ektémakxa nak ko'o 
sektakmalma eñama xa énxet'ák nak. 

11“Kaxwo' sat eyke kamassegwók ko'o sekha keso náxop, elenxanmohok 

sat eyke apheykha xa énxet'ák nak, keñe sat ko'o amyekxak ma'a aphakxa 
nak xép. Táta aptakmalma, eltakmelches xép xa énxet'ák nak, eñama nak 
ma'a ektémakxa nak ekmowána exchep apwesey, cham'a apwesey 
segkésa axta, yakwayam enxoho etnehek mekxeymákpoho xa énxet'ák nak, 
ekhawo ektémakxa nak negyepetcheyo egmók negko'o. 

12Eltakmelchesegkek axta cha'a ko'o xa énxet'ák nak, neyseksók sekha 

xamo' keso náxop, ekmasmeyk axta anhan cha'a yetlo m'a xép apwesey 
ekha nak ekmowána, cham'a apwesey segkésama axta exchep. Axta anhan 
exyánegweykmok xama enxoho xa énxet'ák nak, wánxa axta 
apxegánegweykmo m'a aptaha axta apxegányam, yakwayam enxoho 
katnehek ma'a ektémakxa nak eknaktáxésamaxche weykcha'áhak. 

13“Kaxwo', peyk amyekxak ma'a aphakxa nak xép; ektahak ko'o sekpeywa 

xa neyseksók sekha makham keso náxop, yakwayam enxoho kayawhok 

agko' elpayheykekxa apwáxók xa énxet'ák nak, ekhawo ektémakxa nak ko'o 
ekyawe ekpayheykekxa ewáxok. 

14Eltennáseyha axta ko'o exchep appeywa xa énxet'ák nak, wánxa agkok, 

aptaknagkamchek eyke énxet'ák apkelyetleykekxa nak ektémakxa náxop xa 
énxet'ák nak, hakte háwe apkeleñamakxa apagko' keso náxop, ekhawo nak 
han ko'o xa magwañamak keso náxop. 

15Maltamhok ko'o elwátésesek xép apheykha náxop xa énxet'ák nak, 

eltamhok eyke elmeyók neyseksa elenmexeykha m'a kelyekhama'. 

16Háwe apkeleñamakxa apagko' náxop xa énxet'ák nak, ekhawo ektémakxa 

nak ko'o magwañamak keso náxop. 

17Etnéses xép apkelpagkanamap xa énxet'ák nak eñama m'a amya'a 

ekmámnaksoho apagkok nak; xép appeywa ekteme ekmámnaksoho. 

18Eláphásek nahan ko'o xa nepyeseksa énxet'ák apkelyetleykekxa 

ektémakxa náxop xa énxet'ák nak, ekhawo ektahakxa axta nahan 
seyáphaso exchep nepyeseksa énxet'ák keso náxop. 

19Sekpagkanchásamáxkoho ahagko' ko'o ektahak xép, eñama xa énxet'ák 

nak, yakwayam enxoho etnahagkok nahan apkelpagkanamap xa énxet'ák 
nak eñama m'a amya'a ekmámnaksoho nak. 

20“Malmaxnesásak ko'o wánxa xa énxet'ák nak, akke elmaxnesásak nahan 

ma'a peya nak han etnahagkok mehey'áseyam ko'o, cham'a apkelleg'a 
enxoho apkeltenneykha xa énxet'ák nak. 

21Elmaxnakkek ko'o exchep seltamho etnahagkok mekxeymákpoho 

apyókxoho xa énxet'ák nak; emenyék ko'o etnehek segyepetcheyo xa 
énxet'ák nak ekhawo ektémakxa nak xép sépetcheyo ko'o, ekhawo 
ektémakxa nak han sekyepetcheyo ko'o exchep, yakwayam enxoho 
melya'ásemek énxet'ák apheykha náxop aptaha seyáphaso ko'o exchep. 

22Ekmések axta ko'o yakwayam etnahagkok apkeltakmalma xa énxet'ák 

nak, ekhawo setnésesakxa axta exchep setnésesa sektakmalma, 
yakwayam enxoho etnahagkok mekxeymákpoho xa énxet'ák nak, ekhawo 
nentémakxa nak negko'o, xép tén han ko'o, nenteme wánxa xama: 

23Ektemegkek ko'o sekyepetcheyo xa énxet'ák nak, keñe exchep aptaha 

sépetcheyo ko'o, yakwayam enxoho etnahagkok ekmámnaksoho agko' 
wánxa xama xa énxet'ák nak, keñe sat elya'ásegwók énxet'ák apheykha 
náxop aptaha seyáphaso ko'o exchep, tén han elya'ásegwók apkelásekhayo 
exchep ma'a ektaha nak énxet'ák apagkok, ekhawo ektémakxa nak 
seyásekhayo ko'o exchep. 

24“Táta, egkések axta ko'o exchep xa énxet'ák nak, emenyék nahan ko'o 

hexhok xamo' xa énxet'ák nak, cham'a yakwánxa nak axnók ko'o, yakwayam 
enxoho elwetak ektémakxa nak ko'o seyeymáxkoho, cham'a seyeymáxkoho 

segkésa axta exchep; hakte eyásekhayók axta exchep amonye 
elánamáxche axta keso náxop. 

25Xép Táta appéwomo, melya'ásegkok énxet'ák apheykha náxop 

aptémakxa exchep; ekya'ásegkok eyke ko'o exchep, apkelya'ásegkok 
nahan aptaha seyáphaso ko'o exchep se'e ektaha nak énxet'ák apagkok. 

26Elya'asásegwokmek axta ko'o aptémakxa exchep xa énxet'ák nak, 

alenxanmohok sat nahan sekteme xa, yakwayam enxoho keytek apwáxók 
ma'a ektémakxa nak seyásekhayo exchep, yakwayam enxoho ko'o xa 
atnehek sekyepetcheyo xa énxet'ák nak.” 

 

San Juan 18 
Jesús apmomap 

(Mt 26.47-56; Mr 14.43-50; Lc 22.47-53) 

1Aptekkek axta Jesús yetlo apkeltámeséyak yakwayam elmahagkok neyp 

wátsam aktog ekwesey axta Cedrón natámen apteme appeywa xa. Yetneyk 
axta anhan aksok kélcheneykekxexa m'a, cham'a apwánxa axta Jesús yetlo 
apkeltámeséyak. 

2Apya'ásegkok axta anhan Judas ma'a, cham'a apmáheyo axta 

etlakkasesek yának emakpok Jesús, hakte hágkaxwe axta yanchásekxak 
Jesús apkeltámeséyak ma'a. 

3Apwokmek axta Judas yetlo apkelxegexma'a sẽlpextétamo m'a, axta anhan 

nápakha m'a ektaha nak aptakmelcheso tegma appagkanamap, ektaha axta 
apkeláphaso m'a apkelámha apmonye'e nak appasmo apkelmaxnéseso 
Dios énxet'ák apagkok, tén han ma'a énxet'ák fariseos. Yetlo apkelmeykha 
axta apkelwokmok ma'a, chálewaso axta anhan apkelmeykha, tén han ma'a 
yámet eyálewomol'a naw'a. 

4Apya'ásegkok axta Jesús yakwánxa katnehek, apkelanyexagkek axta, 

aptahak axta apkelmaxneyeyncha'a s'e: —¿Yaksak kélchetama? 

5Aptahak axta apkelátegmowágko s'e: —Jesús apkeñama nak Nazaret. 

Aptahak axta apchátegmowágko Jesús se'e: —Ko'o neykhe s'e. Judas axta 
anhan apkelxegexma'a xa énxet'ák nak, cham'a ektaha axta apmáheyo 
etlakkasesek yának emakpok Jesús. 

6Xama axta aptaha apkeláneya Jesús se'e: “Ko'o neykhe s'e”, 

apkelakxegágkakxek axta, keñe axta apkelyaknenágko náxop. 

7Aptahak axta makham apkelmaxneyeyncha'a Jesús se'e: —¿Yaksak 

kélchetama? Aptahak axta makham apkelátegmowágko énxet'ák se'e: —
Jesús apkeñama nak Nazaret. 

8Aptahak axta makham apchátegmowágko Jesús se'e: —Eltennásek xeyk, 

ko'o neykhe m'a. Ko'o agkok elchetámak, kólho eltakhekxak se'e 
seltámeséyak nak. 

9Cháxa ektahakxa axta xa, yakwayam enxoho katnehek ma'a aptémakxa 

axta appeywa Jesús se'e: “Táta, mexyenakmok xama enxoho m'a énxet'ák 
segkéso axta exchep.” 

10Yetneyk axta sókwenakte apagkok Simón Pedro, aplekkek axta, 

apyakténchesek axta apeykok ekpayhókxa apkelya'asamakxa m'a apwesey 
axta Malco, aptaha axta apchásenneykha m'a apkemha apmonye nak 
appasmo apkelmaxnéseso Dios énxet'ák apagkok. 

11Aptahak axta Jesús apcháneya Pedro s'e: —Yakxegkásekxa axagkok 

sókwenakte apagkok. Egkések agkok ko'o Táta yakwayam añegkohok 
ekyetchesamaxkoho nak aksok égmenek negya ekmáskel'a, ¿meynheya 
sat ko'o xa? 

Jesús kélchenegkeseyam nápakto' Anás 

(Mt 26.57-58; Mr 14.53-54; Lc 22.54) 

12Apmeyk axta sẽlpextétamo apnaktetchesa apmék Jesús, axta anhan ma'a 

sẽlpextétamo aptaha nak apkemha apmonye, axta anhan ma'a judíos 
ektaha nak aptakmelcheso tegma appagkanamap. 

13Anás apxagkok axta sekxo' kélyentamákxak, hakte Caifás axta apepyáta 

m'a Anás, cham'a Caifás aptaha axta apkemha apmonye appasmo 
apkelmaxnéseso Dios énxet'ák apagkok ma'a yeyam axta. 

14Cháxa Caifás aptéma nak apkelanagkama énxet'ák judíos ektakmela 

yetsapok xama énxet ekyanmaga m'a apyókxoho énxet'ák nak. 

Pedro mexeyenma aptaha apyekpelchémo Jesús 

(Mt 26.69-70; Mr 14.66-68; Lc 22.55-57) 

15Apyetlókek axta Simón Pedro Jesús, axta nahan ma'a pók 

apkeltámeséyak axta Jesús. Nano' axta apweteykxa apkemha apmonye 
apkelmaxnéseso Dios énxet'ák apagkok ma'a pók Jesús apkeltámeséyak 
axta, ékeso eñamakxa aptaxnegwokmoho axta xamo' Jesús ma'a kañe' 
tegma; 

16keñe axta Pedro apkenmeyncha'a yókxexma nekha átog. Ekeso 

eñamakxa aptepa axta m'a pók Jesús apkeltámeséyak ektaha axta nano' 
apweteykxa m'a ektaha nak apkemha apmonye appasmo apkelmaxnéseso 
Dios énxet'ák apagkok, appakhetchesek axta m'a ektaha axta 
ektakmelcheso átog, keñe axta anhan aptaxnésa Pedro m'a kañe'. 

17Entahak axta elmaxneyeyncha'a Pedro kelán'a ektaha axta 

ektakmelcheso átog se'e: —¿Háweya exchep apkeltámeséyak ma'a énxet 
nak? Aptahak axta apchátegmowágko Pedro s'e: —Ma', háwe ko'o. 

18Samágek axta m'a, apkelwatneyk axta táxa énxet'ák ektaha axta 

kélásenneykha, axta anhan ma'a énxet'ák ektaha axta aptakmelcheso 
tegma appagkanamap. Apháha axta apkelaxtégko táxa m'a. Pedro axta 
anhan apkelxegexma'a xa, apkextawo' axta xamo' táxa xa énxet'ák nak. 

Apkemha apmonye appasmo apkelmaxnéseso Dios énxet'ák apagkok 
apkelmaxneyeykekxoho makham Jesús 

(Mt 26.59-66; Mr 14.55-64; Lc 22.66-71) 

19Apkelmaxneyáha axta apkemha apmonye appasmo apkelmaxnéseso 

Dios énxet'ák apagkok Jesús apkeltamho ey'asagkohok ma'a 
apkeltámeséyak, tén han ma'a ektémakxa nak apkelxekmóso. 

20Aptahak axta apchátegmowágko Jesús se'e: —Eltenneykha axta cha'a 

ko'o nápakta'awo' énxet'ák; Alxekmóshok axta anhan cha'a énxet'ák ma'a 
kañe' apchakneykekxexa nak énxet'ák judíos, tén han ma'a kañe' tegma 
appagkanamap, cham'a apchakneykekxexa nak cha'a apkelánamákpoho 
judíos; meyxamaxkohok cha'a ko'o sektémakxa nak cha'a sekpeywa. 

21¿Yaksak ektaha selmaxneyeyncha'a nak ko'o? Elmaxneyha m'a ektaha 

axta apkellegé sekpeywa ko'o, eltennaksek sat énxet'ák sektémakxa axta 
cha'a ko'o selanagkama. Apkelya'ásegkok énxet'ák sektémakxa axta cha'a 
sekpeywa ko'o. 

22Xama axta aptaha appeywa Jesús xa, xama aptakmelcheso tegma 

appagkanamap axta aptekpagkásak nápát, aptahak axta apcháneya s'e: —
¿Keya aptahak apchátegmoweyak xép énxet ektaha nak apkemha 
apmonye appasmo apkelmaxnéseso Dios énxet'ák apagkok xa ektaha nak? 

23Aptahak axta apchátegmowágko Jesús se'e: —Sagkek agkok sektahakxa 

sekpeywa, héltennés ma'a eyesagkexa enxoho sektahakxa sekpeywa; 
tásek agkok nahan sektahakxa sekpeywa ¿yaksak ektaha setekpaga nak? 

24Keñe axta Anás apcháphasa Jesús yetlo kélnakteté apmék ma'a aphakxa 

axta Caifás, aptaha axta apkemha apmonye appasmo apkelmaxnéseso 
Dios énxet'ák apagkok. 

Pedro mexeyenma makham apwesey Jesús 

(Mt 26.71-75; Mr 14.69-72; Lc 22.58-62) 

25Apheyk axta makham Pedro nekha táxa m'a, entahak axta makham 

amya'a apcháneyákpo Pedro s'e: —¿Háweya exchep apkeltámeséyak ma'a 
énxet nak? Axta exénak makham Pedro, aptahak axta s'e: —Ma', háwe ko'o. 

26Keñe axta apkelmaxneyeyncha'a makham xama apkemha apmonye 

appasmo apkelmaxnéseso Dios énxet'ák apagkok apkeláneykha, ektaha 

axta apnámokkok ma'a apyaktenchesa axta apeykok Pedro: —¿Ya axta 
ót'ak xép nelwokmo axta negko'o m'a kélcheneykekxexa nak aksok? 

27Axta eyke exénak makham Pedro, keñe axta ekpáwá tat'a kennawók. 

Jesús kélyentama nápakto' Pilato 

(Mt 27.1-2,11-14; Mr 15.1-5; Lc 23.1-5) 

28Kéltekkesek axta Jesús Caifás apxagkok kélyentamákxo m'a wese' 

romano apchásenneykha apxagkok. Peyk axta kalseyk ma'a, axta 
elántaxnak judíos kañe' wese' apxagkok, apkelátaxneyk axta agkok ma'a, 
mopwanchek axta etáswók ma'a nento ektámáxche nak ekhem 
melwagkayam axta énxet'ák judíos kéltéma nak Pascua, hakte melyahakxók 
axta m'a ektémakxa nak segánamakxa negaxñáseykekxa nentémakxa. 

29Ekeso eñamakxa aptepa axta Pilato yakwayam elpakhetchesek xa 

énxet'ák nak. Aptahak axta apkeláneya s'e: —¿Yaksak aksok kélxéna 
kéxegke ektaha eksexnenagko xa énxet nak? 

30—Háwe axta agkok ekmaso aptémakxa, magyentementék axta negko'o 

aphakxa exchep, —axta aptahak apkelátegmowágko xa énxet'ák nak. 

31Aptahak axta Pilato apkeláneya énxet'ák se'e: —Kólyentemekxa kéxegke, 

kólyekpelkoho kélagko' ekhawo m'a ektémakxa nak segánamakxa kélagkok 
kéxegke. Aptahak axta apkelátegmowágko énxet'ák judíos se'e: —Akke 
kapayhawok negko'o agának emátog xama énxet nenteme nak judíos. 

32Cháxa ektahakxa axta ektaha m'a aptémakxa axta appeywa Jesús 

apxeyenma yakwánxa katnehek apketsapma. 

33Aptaxneykxeyk axta makham Pilato kañe' apxagkok, apwóneyha axta 

Jesús, keñe axta aptaha apkelmaxneyeyncha'a s'e: —¿Xépya judíos Wese' 
apwányam apagkok? 

34Aptahak axta apchátegmowágko Jesús se'e: —¿Selmaxneyeykha 

apagkoya xa aptahakxa nak seyáneya? ¿Kéltennaso enxeykel'a 
sekxénamaxko ko'o? 

35Aptahak axta apchátegmowágko Pilato s'e: —¿Judío enxeykel'a ko'o? 

Apkelenyémeyo xamo' xeyk apyentameykenta exchep sekhakxa ko'o, tén 
han ma'a apkelámha apmonye'e nak appasmo apkelmaxnéseso Dios 
énxet'ák apagkok. ¿Yaksak axta aksok apkeláneya? 

36Aptahak axta apchátegmowágko Jesús se'e: —Háwe ko'o wese' 

apwányam keso náxop. Ektemék axta agkok ko'o wese' apwányam keso 
náxop, yetneyk axta katnehek seláneykha yakwayam ennapakpok 
yakwayam enxoho ko'o mehelmések ma'a énxet'ák judíos. Háwe eyke ko'o 
wese' apwányam keso náxop. 

37Aptahak axta apkelmaxneyeyncha'a Pilato s'e: —¿Wese' apwányam 

neyke exchep? Aptahak axta apchátegmowágko Jesús se'e: —Cháxa 
aptahakxa nak appeywa: ko'o sekteme Wese' apwányam. Ekteyekmek axta 
ko'o, ekwayak axta anhan keso náxop, yakwayam axének ma'a amya'a 
ektaha nak ekmámnaksoho agko'. Yeyxhok cha'a sekpeywa ko'o m'a 
apyókxoho énxet'ák ektaha nak apkelyaheykekxoho amya'a 
ekmámnaksoho. 

38—¿Yaksa m'a amya'a ekmámnaksoho nak? —axta aptahak 

apchátegmowágko Pilato. 

Jesús apxénamap yakwayam emátog 

(Mt 27.15-31; Mr 15.6-20; Lc 23.13-25) 

Aptekkek axta makham Pilato apkelpakhetchesákxo judíos natámen axta 
apteme apkelmaxneyeykha xa. Aptahak axta apkeláneya s'e: —Mót'ak ko'o 
aksok ekmaso apkelané s'e énxet nak. 

39Yetneyk eyke kéltémakxal'a cha'a kéxegke, kólának cha'a eynyekxak 

énxet apmomap ma'a elánéxko enxoho ekhem melwagkayam nak judíos: 
¿kéltamhoya ayenyekxak judíos Wese' apwányam apagkok? 

40Apsawhekpók axta makham aptaha apkelyennaktésawo apkelpeywa s'e: 

—¡Ná ényekxa' xa! ¡Enyekxa' Barrabás! Ekmaso aptémakxa axta Barrabás. 

 

San Juan 19 

1Apkeltamhok axta Pilato kólakheykha Jesús. 

2Apkelanak axta sẽlpextétamo kélteté kélpátek am'ák, appekkenchesek 

axta apkátek Jesús, kéltaxneyásekxeyk axta nahan Jesús apáwa hómáyok. 

3Keñe axta apkelyepetchegwokmoho sẽlpextétamo, aptahak axta 

apcháneya s'e: —¡Etnehek sat cha'a exchep judíos Wese' apwányam 
apagkok! kéltekpagkasek axta nahan cha'a nápát Jesús. 

4Aptekkek axta makham yókxexma Pilato, aptahak axta apkeláneya 

énxet'ák se'e: —Kóllano, ekyentamanteyk ko'o s'e yakwayam enxoho 
kólya'asagkohok mót'a ko'o ekmaso aptémakxa s'e énxet nak. 

5Aptekkek axta yókxexma Jesús yetlo kéltetcheso apkátek am'ák, tén han 

yetlo aptaxneykekxa m'a apáwa hómáyok axta. Aptahak axta Pilato s'e: —
¡Keso énxet se'e! 

6Xama axta apwet'a m'a apkelámha apmonye'e nak appasmo 

apkelmaxnéseso Dios énxet'ák apagkok, tén han ma'a ektaha axta 
aptakmelcheso tegma appagkanamap, aptahak axta apkelyennaktésawo 
apkelpeywa s'e: —¡Epetches aksok ektegyéso, épetches aksok ektegyéso! 
Aptahak axta Pilato apkeláneya énxet'ák se'e: —Kólyentemekxa 

kólyepetches kéxegke aksok ektegyéso, hakte mót'ak ko'o ekmaso 
aptémakxa s'e énxet nak. 

7Aptahak axta apkelátegmowágko énxet'ák judíos se'e: —Yetneyk negko'o 

segánamakxa egagkok ekxeyenma eyéméxko yetsapok xa, hakte 
apheyásamákpók apagko' Dios Apketche. 

8Xama axta apleg'a Pilato xa, yágwokmok axta makham apkeye. 

9Aptaxnekxeyk axta makham kañe' apxagkok Pilato. Aptahak axta makham 

apkelmaxneyeyncha'a Jesús se'e: —¿Háxko apkeñamakxa exchep? 
Wánxa agkok, axta eyke yátegmowagkok Jesús. 

10Aptahak axta Pilato apcháneya Jesús se'e: —¿Ya emokók 

heyátegmowagkok? ¿Ya ey'ásegkok sepayhawo ko'o wának 
kólyepetchesek aksok ektegyéso tén han sepayhawo eynyekxak xép? 

11Aptahak axta apchátegmowágko Jesús se'e: —Axta agkok egkeyásak xép 

Dios apmopwána hetnésesek ko'o xa, mopwanchek axta exchep 
hetnésesek apmokókxa enxoho hetnésesek; ékeso eñamakxa ekyawa nak 
mey'asáxma m'a aptaha axta apkenagko amaxchek ko'o, megkaxnawok 
mey'asáxma exchep. 

12Keñe axta apkelenxanakmo étak Pilato yakwánxa etnehek ényekxak 

Jesús; wánxa agkok, aptahak axta apkelyennaktésawo apkelpeywa judíos 
se'e: —Apyenyekxeyk agkok xép xa énxet nak, metnehek apchásekhayókxa 
m'a César aptaha nak wese' apwányam Roma. Enxet ektahakxa enxoho 
apkeltemesásamap wese' apwányam, apkenmexma etnehek ma'a wese' 
Roma. 

13Xama axta apleg'a Pilato xa apkeltamhok axta kóltekkesek Jesús, keñe 

axta apha Pilato m'a sẽlyekpelchémókxa apkeltémakxa axta hebreos 
Gabatá, nentéma nak nempeywa kélnegkeneykegkaxa meteymog. 

14Amonye ekhem melwagkayam judíos axta m'a, kéltéma axta Pascua, 

yetseksókhem axta entahak. Aptahak axta Pilato apkeláneya judíos se'e: —
¡Keso wese' kélagkok se'e! 

15Wánxa agkok, aptahak axta apkelyennaktésawo apkelpeywa judíos se'e: 

—¡Yána emátog! ¡Epetches aksok ektegyéso! Aptahak axta 
apkelmaxneyeyncha'a Pilato s'e: —¿Eypetcheseya ko'o aksok ektegyéso 
wese' kélagkok? Aptahak axta apkelátegmowágko apkelámha apmonye'e 
appasmo apkelmaxnéseso Dios énxet'ák apagkok se'e: —Méko negko'o 
pók wese' apwányam egagkok, wánxa m'a César, aptaha nak wese' 
apwányam egagkok. 

16Keñe axta apmésa Pilato énxet'ák ma'a Jesús yakwayam épetchesek 

aksok ektegyéso. 

Jesús kélyepetcheso aksok ektegyéso 

(Mt 27.32-44; Mr 15.21-32; Lc 23.26-43) 

17Apxegkek axta Jesús appatma aksok ektegyéso, yakwayam emhagkok 

ma'a yókxexma kéltéma axta “Kélpátek Axchapok” (apkeltémakxa nak 
hebreos Gólgota). 

18Kélyepetchesekmek axta aksok ektegyéso Jesús ma'a yetlo apkánet 

énxet, xama axta apkelya'asamakxa, keñe axta pók nepsagkalwa, keñe axta 
Jesús neyseksa. 

19Aptáxések axta Pilato ektéma nak se'e: “Jesús apkeñama Nazaret judíos 

Wese' apwányam apagkok.” Apkeltamhok axta kólpekkenek néten aksok 
ektegyéso. 

20Apxámok axta judíos apkelyetseta xa kéltáxéso nak, hakte keto' axta 

tegma apwányam kélyepetchesakxa axta aksok ektegyéso Jesús, hebreo 
appeywa axta kéltáxéso, tén han ma'a latín ektaha axta romano 
apkelpeywa, tén han ma'a griego appeywa nak. 

21Ekeso eñamakxa apkelpakmeta axta énxet'ák judíos apteme axta 

apkelámha apmonye'e appasmo apkelmaxnéseso Dios énxet'ák apagkok. 
Aptahak axta apcháneya Pilato s'e: —Na etne aptáxéso: ‘Judíos Wese' 
apwányam apagkok’, etne aptáxéso s'e: ‘Apkeltemesásamap judíos Wese' 
apwányam apagkok’. 

22Aptahak axta apchátegmowágko Pilato s'e: —Mayakmagkasemek xa 

sektahakxa nak sektáxéso. 

23Apkelmákxeyk axta Jesús apkelántaxno sẽlpextétamo natámen 

apyepetcheso aksok ektegyéso, hawók nápakha axta aptahak 
apkelyápetchásamap, xama nápakha axta cha'a apmákxak pók. Apmeyk 
axta anhan ma'a apáwa apwenakte axta, meyke kélyetnakte axta eyke m'a, 
napwa'ék axta aksa kélyetnakte. 

24Ekeso eñamakxa aptaha axta apkelpakhetcháseykpoho sẽlpextétamo s'e: 

—Mólyeptek sat, antawaksek sat xama aksok, ekwatnakxa sat kamok. 
Cháxa ektahakxa axta ektaha m'a ektémakxa nak eknaktáxésamaxche 
weykcha'áhak se'e: “Apkelyapetcháseykpek selnakta, keñe aptawásegko 
xama aksok yakwayam emok apáwa apwenakte m'a ektahakxa enxoho 
apchakhémo.” Cháxa apkelánegko axta sẽlpextétamo xa. 

25Kenmáha axta egken Jesús ma'a nekha apyexnakxa axta aksok 

ektegyéso, axta anhan ma'a Jesús egken yáxeg, María axta anhan ma'a, 
ektaha axta Cleofás aptáwa, María Magdalena axta anhan kenmáha m'a. 

26Xama axta apwet'a Jesús egken enmeyncha'a xamo' ma'a apkeltámeso 

ektaha axta apchásekhayókxa, aptahak axta apcháneya egken se'e: —
Cháxa étche xa. 

27Keñe axta anhan aptaha Jesús apcháneya apkeltámeso s'e: —Cháxa 

egken xa. Axta kenyamhok apyentamákxo apxagkok Jesús apkeltámeso 
m'a María. 

Jesús apketsapma 

(Mt 27.45-56; Mr 15.33-41; Lc 23.44-49) 

28Apya'ásegkok axta Jesús ekpenchásexko elánamáxche xa, yakwayam 

enxoho katnehek ma'a ektémakxa axta eknaktáxésamaxche 
weykcha'áhak, aptahak axta appakmétencha'a s'e: —Hem eyakhak ko'o. 

29Yetneyk axta xama egheykok ekláneyo anmen ekmanyása m'a. 

Kélyásesek axta anmen ekmanyása xama ekhól'a sogweygke kélleklo 
apwáxok, xama yámet axta kéltétak naw'a m'a, keñe axta kélya'ásesa 
apátog Jesús. 

30Apyenchek axta Jesús xa anmen ekmanyása nak, aptahak axta 

appakmétencha'a s'e: —Penchásexchek elánamáxche. Keñe axta 
ekwéweynto apkátek apketsapa. 

Kélyetxakkaso nápakha Jesús 

31Keto' axta ekhem melwagkayam axta judíos ma'a, kéltéma axta Pascua, 

mopmenyék axta judíos kalyetlósamha aksa kélhapák néten aksok 
ektegyéso ekhem nellókasamakxa nelyampé, hakte awanhók agko' axta 
kéláyo m'a ekhem nak. Ekeso eñamakxa kéltamho axta Pilato yának 
kólekkexchesek apyay'ák ma'a ektaha axta kélyepetcheso aksok ektegyéso 
tén han yának kólhexyawasagkok ma'a kélhapák. 

32Apkelxegkek axta sẽlpextétamo apkelekkexchesek axta apyay'ák apyexno 

apmonye, keñe axta anhan apkelekkexchesa apyay'ák ma'a pók, ektaha 
axta kélyepetchesamo xamo' aksok ektegyéso Jesús. 

33Xama axta apkelyepetchegwokmoho nahan Jesús xa sẽlpextétamo nak, 

apwet'ak axta apketsapa. Ekeso eñamakxa megkólekkexchesa axta 
apyay'ák Jesús. 

34Xama sẽlpextétamo axta eyke apkelyetxakkásak nápakha sawhéwa 

Jesús, ñohok axta ektepa éma tén han yegmen. 

35Cháxa énxet ektaha axta apweteykegkoho xa, ektaha nak han apxeyenma 

xa, ekmámnaksoho nahan apxeyenma; apya'ásegkok nahan aptéma 
ekmámnaksoho appeywa, yakwayam enxoho kóltehek kéxegkáxa 
megkólya'áseyam. 

36Temék axta ekyókxoho xa ektaha nak, yakwayam enxoho kasawhaxkohok 

katnehek ektémakxa nak eknaktáxésamaxche s'e: “Megkólekkexchesek sat 
apexchakkok xama enxoho.” 

37Keñe anhan mók eknaktáxésamaxche ektéma s'e: “Elanok sat ma'a 

énxet'ák ektaha axta apkelyetxakxo.” 

Jesús kélatawanya 

(Mt 27.57-61; Mr 15.42-47; Lc 23.50-56) 

38Apkelmaxnegwokmek axta José Pilato, yakwayam eswok Jesús aphápak 

natámen ekteme xa, cham'a José aptaha axta apkeñama Arimatea. José 
axta apteme apyetleykekxa aptémakxa Jesús, apyexamakpoho axta eyke, 
hakte judíos axta apkeyék. Apcha'awók axta anhan Pilato, keñe axta apxega 
José apsawa Jesús aphápak. 

39Nicodemo axta anhan apwokmok ma'a, cham'a apya'áyeykmo nak Jesús 

xama axta'a appakhetchesekmo, apsókok axta treinta kilos sokmátsa 
kelenchaheykekxa yámet ánek ekmátsa ekpakneyam la'a tén han ma'a 
pánakte kélláneyo axta cha'a sokmátsa égmenek. 

40Apmeyk axta Jesús aphápak, José tén han Nicodemo, appextetchek axta 

apáwa kéltexneyak axta sokmátsa, cham'a apkeltémakxa nak cha'a 
énxet'ák judíos yakwayam yatawónek apkeletsapma. 

41Yetneyk axta aksok kélcheneykekxexa m'a ekpayhókxa axta 

kélchexnakxa aksok ektegyéso Jesús, yetneyk axta anhan takhaxpop 
kaxwé elánamáxche m'a kélcheneykekxexa nak aksok. Axta 
kólpekkenweykmok makham xama kélhápak enxoho. 

42Axta appekkenwokmok Jesús aphápak ma'a, hakte keto' axta m'a 

takhaxpop nak, peyk axta anhan kammok ekhem apkellókasamakxa 
apkelyampé énxet'ák judíos. 

 

San Juan 20 
Jesús apxátekhágwayam 

(Mt 28.1-10; Mr 16.1-8; Lc 24.1-12) 

1Axto'ok agko' axta ekmeyákxo takhaxpop María Magdalena, cham'a 

eyeynókxal'a ekxegeykekxa makham ekhem; axta kalsakawo' ma'a, wet'ak 
axta ekleyáxko meteymog kélapma takhaxpop átog. 

2Ketchágkakxók axta ekmeyákxo m'a aphakxa axta Simón Pedro, tén han 

ma'a pók apkeltámeso axta Jesús, cham'a apchásekhayókxa axta Jesús. 
Entahak axta eláneya s'e: —¡kéllekkek Wese' egegkok aphápak kañe' 
takhaxpop, magya'ásegkok negko'o kélpekkenwánxa! 

3Apxegkek axta Pedro, tén han ma'a pók apkeltámeso axta Jesús, 

apkelmeyákxeyk axta takhaxpop. 

4Apnaktémagkakxeyk axta xa apkánet nak; kayhek axta eyke apkenye m'a 

pók, axta kaxnók ma'a Pedro, apmonye apweykekxa axta aptahak 
takhaxpop xa pók nak. 

5Apteyánñagkók axta kañe' takhaxpop, apwet'ak axta m'a apáwa kélpexteté 

axta Jesús, axta eyke etaxnak kañe'. 

6Apwokmek axta nahan Simón Pedro neptámen xa, aptaxneyk axta nahan 

kañe' takhaxpop. Apwet'ak axta nahan ma'a apáwa kélpexteté axta Jesús; 

7apwet'ak axta nahan ma'a apáwa kélpextetcheso axta apkátek, axta 

épetcha'ak ma'a apáwa kélpextetma axta Jesús, kélyaksáseykxeyk axta 
aksa kélpekkena mók nekha. 

8Keñe axta nahan aptaxna m'a pók Jesús apkeltámeso axta, cham'a ektaha 

axta apweykekxa apmonye takhaxpop, apwet'ak axta ektahakxa, axta 
nahan ey'ásekmok. 

9Hakte axta elya'ásegkok makham ma'a ektémakxa nak 

eknaktáxésamaxche weykcha'áhak ekxeyenma ekmáheyo exátekhágwók 
Jesús. 

10Keñe axta apkeltakháwo apxanák xa Jesús apkeltámeséyak nak. 

Jesús apxekmowásamákpekxoho María Magdalena 

(Mr 16.9-11) 

11Yókxexma axta kenmáha María elekxagweyncha'a m'a nekha takhaxpop. 

Neyseksa elekxagweykha axta ekteyánñagkoho kañe' takhaxpop 
yakwayam kalano'. 

12Wet'ak axta apkánet Dios apkelásenneykha, apkelmopé apkelántaxno 

apheyncha'a m'a kélpekkenakxa axta Jesús aphápak; xama axta aphak 
ma'a ekpayhókxa axta apkátek keñe axta pók apha m'a ekpayhókxa axta 
apmagkok. 

13Aptahak axta apkelmaxneyeyncha'a Dios apkelásenneykha s'e: —Kelán'a 

¿yaksak ektaha elekxagweyncha'a nak? Entahak axta eyátegmowágko 
kelán'a s'e: —Wese' ahagkok ñokxa kélleya s'e, may'ásegkok nahan 
kélpekkenwánxa. 

14Xama axta ektaha ekpeywa xa, keñe axta ekpeyncháxkoho, wet'ak axta 

Jesús ma'a, axta eyke keykpelchak. 

15Aptahak axta apkelmaxneyeyncha'a Jesús se'e: —Kelán'a ¿yaksak 

ektaha elekxagweyncha'a nak? ¿yaksak étama? Aksok kélcheneykekxexa 
aptakmelcheso axta keneyk ma'a. Entahak axta eyáneya s'e: —Xép agkok 
aplekweykta', héltennés ko'o appekkenwánxa enxoho, yakwayam enxoho 
aktamsók ko'o. 

16Aptahak axta Jesús se'e: —¡María! Peyncháxkók axta ekpayheykxoho 

apkenmágkaxa, entahak axta eyáneya hebreo appeywa s'e: —¡Rabuni! —
(nenteme nak nempeywa: “sẽlxekmóso”). 

17Aptahak axta apcháneya Jesús se'e: —Náhepaknegwoho, hakte 

mamyákxak ko'o makham ma'a aphakxa nak Táta. Katakhoho, 
kaltennásekxa sat elyáxeg peya amyekxak ko'o kaxwo' ma'a aphakxa nak 
Táta, aptaha nak kélyap kéxegke, aptaha nak han Dios ahagkok tén han 
Dios kélagkok kéxegke. 

18Takháwók axta María Magdalena eltennáseykxo apkeltámeséyak ekwet'a 

Wese' egegkok, tén han eltennáseyncha'a m'a aptahakxa axta apcháneya, 
natámen xa. 

Jesús apxekmowásamákpekxoho apkeltámeséyak 

(Mt 28.16-20; Mr 16.14-18; Lc 24.36-49) 

19Xama axta ekyaktésa m'a émha amonye ekxega ekhem la'a, 

apchápeykxók axta átog apchaknákxo apkeltámeséyak kañe' tegma, hakte 
judíos axta apkelakak. Aptaxneyk axta Jesús ma'a, apkenegwokmek axta 
nepyeseksa apkeltámeséyak. Aptahak axta apkelpeykásegko s'e: —¡Meyke 
ektahakxa kélwáxok sat katnehek kéxegke! 

20Xama axta aptaha appeywa xa, keñe axta apxekmósa apmék, tén han 

ma'a nápakha. Kelpayheykxeyk axta apwáxók apkeltámeséyak apwetákxo 
Wese' egegkok. 

21Keñe axta aptaha makham apkeláneya Jesús se'e: —¡Meyke ektahakxa 

kélwáxok sat katnehek kéxegke! Eláphásek ko'o kéxegke ekhawo 
ektahakxa axta seyáphaso ko'o Táta. 

22Keñe axta apkelwátekhápégko apkeltámeséyak, aptahak axta apkeláneya 

s'e: —Ekmések ko'o kéxegke Espíritu Santo. 

23Enxet ektahakxa enxoho megkólyakmagkáseykekxa kéxegke 

apkeltémakxa melya'asáxma, megkólyakmagkásekxék sat apkeltémakxa xa 
énxet'ák nak, keñe m'a énxet kélyakmagkásekxexa enxoho apkeltémakxa 
melya'asáxma, kólyakmagkásekxak sat apkeltémakxa melya'asáxma. 

Tomás apweté Wese' egegkok apxátekhágwayam 

24Tomás axta xama apkeltámeséyak Jesús apkeltamhomakpo axta Apkánet 

Appalleykmoho, axta exnak xamo' apkelxegexma'a m'a, cham'a apwákxo 
axta Jesús. 

25Aptahak axta apkeltennáseyncha'a apkelxegexma'a s'e: —Negwetákxeyk 

xeyk negko'o Wese' egegkok. Aptahak axta apchátegmowágko Tomás se'e: 
—Agkok ko'o ót'ak láwa axta kélyetxakkaso apmék, agkok nahan watchásak 

ephék ma'a láwa elyagkaxkatma nak, agkok nahan watchásak émek ma'a 
nápakha, ay'ásók sat ko'o apxátekhágwokmo m'a. 

26Ocho ekhem axta entahak ekyeykhe, keñe axta apchaknákxo makham 

Jesús apkeltámeséyak xama tegma, apheyk axta kaxwo' Tomás ma'a. 
Apkelápégkakxók axta nahan atña'ák, aptaxnegwokmek axta eyke Jesús 
ma'a, apkenegwokmek axta nepyeseksa. Aptahak axta apkelpeykásegko 
s'e: —Meyke ektahakxa kélwáxok sat katnehek kéxegke. 

27Aptahak axta Jesús apcháneya Tomás se'e: —Yetches apophék se'e. 

Elano nahan emék. Ey'ásegma nahan apmek se'e, yetches neheykha ko'o. 
Ná etne aksa apya'áseyam; ¡ná ey'ásem! 

28Aptahak axta Tomás se'e: —¡Wese' ahagkok!, ¡Dios ahagkok! 

29Aptahak axta Jesús apcháneya Tomás se'e: —¿Yahey'ásekmok xép sét'a 

s'e kaxwo' nak? Apkeleñémo agko' énxet'ák ektaha nak mehey'áseyam ko'o 
mehét'akxoho. 

Ektémakxa keso weykcha'áhak nak 

30Xámok axta makham apkelané Jesús aksok sempelakkaso agweta' 

nápakta'awo' apkeltámeséyak, cham'a megkanaktáxesamaxko nak se'e 
weykcha'áhak nak. 

31Wánxa agkok, naktáxésamaxchek eyke weykcha'áhak xa yakwayam 

enxoho megkólya'asók kéxegke Jesús aptaha Mesías, aptaha nak Dios 
Apketche, yakwayam enxoho nahan kólwetak ekyennakte kélnenya'ák 
eñama Cristo, neyseksa kélteme megkólya'áseyam. 

 

San Juan 21 
Jesús apxekmowásamákpekxoho siete apkeltámeséyak 

1Apxekmowáseykpók axta makham Jesús apkeltámeséyak neyáwa 

ekpayhegwayam Tiberias natámen ekteme xa. Keso ektahakxa axta 
apxekmowásamákpekxoho Jesús se'e: 

2Apháha axta Jesús apkeltámeséyak ma'a: Simón Pedro, Tomás, 

apkeltamhomakpo axta Apkánet Appalleykmoho, Natanael axta anhan 
aphak ma'a, aptaha axta apkeñama Caná yókxexma Galilea, axta anhan 
ma'a ektaha axta Zebedeo apketchek, apháha axta anhan ma'a apkánet 
ektaha axta Jesús apkeltámeséyak. 

3Aptahak axta Simón Pedro apkeláneya apkelxegexma'a s'e: —Kelasma sat 

ko'o ategye'. Aptahak axta apkelátegmowágko apkelxegexma'a s'e: —
Negko'o sat nahan antehek nenxegexma exchep. Apkelxegkek axta, 
apkelchenátwokmek axta yántakpayhe. Axta eyke yakhak kelasma xama 
enxoho, cham'a aptegyágko axta axta'a kelasma. 

4Xama axta peya kalséxma, keñe axta apwetákpo aksa Jesús 

apkenmeyncha'a neyáwa, axta eyke ékpelchak apkeltámeséyak. 

5Aptahak axta apkelmaxneyeyncha'a Jesús se'e: —Wokma'ák, 

¿yagkólakhak kelasma? —Méko, axta aptahak apkelátegmowágko. 

6Aptahak axta Jesús apkeláneya s'e: —Kólyenyenta' yám'én kélagkok 

nekha yántakpayhe ekpayhókxa nak nelya'asamakxa, kólmok sat kelasma. 
—Aptamhágkek axta anhan xa, keñe axta megkapwagko apleyákxo yám'én 
apagkok, hakte lanawók axta kelasma yám'én. 

7Xama Jesús apkeltámeso axta appakhetchásak Pedro cham'a ektaha axta 

apchásekhayókxa Jesús. Aptahak axta apcháneya s'e: —¡Wese' egagkok 
nak xa! Aplegók axta aksa Simón Pedro aptaha Wese' egagkok ma'a, 
apkelántaxneykxeyk axta apkelnakta, hakte meyke apáwa axta aphak, 
apnextegkek axta anhan neygmen. 

8Apkelwákxeyk axta anhan neyáwa m'a nápakha apkeltámeséyak yetlo 

apkelchánte yántakpayhe. Apyenyawásegkakxek axta yám'én ekláneyo 
kelasma kañe', hakte keto' axta neyáwa m'a. 

9Xama axta apkelántepa yókxexma, apwet'ak axta kélwatno táxa yetlo 

kélpekkenma kelasma nátex, apwet'ak axta anhan xama pan apyetna m'a. 

10Aptahak axta apkeláneya Jesús se'e: —Kólsanta nekha kelasma kaxwé 

kélnapma exchek. 

11Apkenátweykxeyk axta Simón Pedro yántakpayhe, 

apyenyawásegkakxeyk axta yám'én neyáwa yetlo ekláneyo kelasma elyawe 
m'a kañe', ciento cincuenta y tres axta ekyókxoho. Xámok axta eykhe 
kelasma, axta eyke kalyeptéxchek yám'én. 

12Aptahak axta Jesús apkeláneya s'e: —Kólchempoho, kóltaswata'. 

Kelnókek axta etnehek apkelmaxneyeykha apkeltámeséyak se'e: ‘¿Yaksak 
énxet xép?’, hakte apya'ásegkok axta aptaha Wese' egegkok. 

13Apyepetchegwokmók axta Jesús apkeltámeséyak, apmeyk axta pan, keñe 

axta apkelmeyásegko apkeltámeséyak; hawók axta anhan aptemésesakxa 
m'a kelasma. 

14Cháxa ektahakxa axta antanxo apxekmowásamákpekxoho Jesús 

apkeltámeséyak natámen apxátekhágwayam xa. 

Jesús appakhetcheso Simón Pedro 

15Apsawhégkek axta aptéyak, aptahak axta Jesús apkelmaxneyeyncha'a 

Simón Pedro s'e: —Simón, Juan apketche, ¿Awanheya exchep 
seyásekhayo yagkaxnawok ma'a ekwánxa nak apkelásekhayo 
apnámokkok? Aptahak axta apchátegmowágko Pedro s'e: —Wese', 

apya'ásegkok xép seyásekhayo ko'o. —Aptahak axta apcháneya Jesús 
se'e: —Eltakmelches seknaktóso nekkések apketkók. 

16Aptahak axta makham Jesús apkelmaxneyeyncha'a Pedro s'e: —Simón, 

Juan apketche, ¿eyásekhayoya exchep? Aptahak axta apchátegmowágko 
Pedro s'e: —Wese', apya'ásegkok xép seyásekhayo. Aptahak axta makham 
Jesús apcháneya s'e: —Eltakmelches seknaktóso nekkések. 

17Antanxo apkelmaxneyeykekxa axta entahak. Aptahak axta makham se'e: 

—Simón, Juan apketche, ¿eyásekhayoya exchep? Kelapwokmek axta 
Pedro hakte antanxo axta entahak apkelmaxneyeykekxoho nakso' kexaha 
apchásekhayo. Aptahak axta apchátegmowágko Pedro s'e: —Wese', 
apya'ásegkok xép xa ekyókxoho nak: apya'ásegkok xép seyásekhayo ko'o. 
Aptahak axta apcháneya Jesús se'e: —Eltakmelches seknaktóso nekkések. 

18Etaxnekxak axta cha'a exchep aptaxno yakwayam emhagkok apmokókxa 

enxoho emhagkok, cham'a aptémakxa axta apketkok; wánxa agkok, 
apwanakmek sat agkok, elpékesek sat xép apaktegák, keñe sat pók énxet 
etaxneyásekxa aptaxno, ey'aksek sat ma'a memokókxa enxoho emhagkok 
xép. Nakso' xa sektahakxa nak seyáneya exchep. 

19Xama axta aptaha appeywa Jesús xa, apya'asásegwokmek axta 

yakwánxa katnehek apketsapma Pedro, yakwayam enxoho exekmósek 
ektémakxa nak aptakmalma Dios eñama xa yakwánxa nak katnehek 
apketsapma Pedro. Keñe axta aptaha apcháneya s'e: —¡Hétlawha! 

Jesús apkeltámeso ektaha axta apchásekhayókxa 

20Xama axta appeynchakpoho Pedro, apwet'ak axta apxegakmo Jesús 

apkeltámeso ektaha axta apchásekhayókxa, cham'a apyepetcha'awo axta 
Jesús neyseksa aptéyak, cham'a aptaha axta anhan apkelmaxneyeyncha'a 
s'e: “Wese', ¿yaksak m'a peya nak etlakkasesek yának emakpok xép?” 

21Xama axta apwet'a Pedro m'a, aptahak axta apkelmaxneyeyncha'a Jesús 

se'e: —Wese', ¿háxko sat katnehek xa énxet nak? 

22Aptahak axta apchátegmowágko Jesús se'e: —Emenyék agkok ko'o 

elenxanmohok makham apha xa énxet nak ekwokmoho sekwakto makham 
ko'o, ¿yaksak ektaha apkeltamho nak ey'asagkohok? Hetlawha exchep. 

23Ekeso eñamakxa ekpayhekxo axta amya'a nepyeseksa énxet'ák 

eyánemaxko megyetsepek ma'a énxet nak. Axta eyke exénak Jesús peya 
megyetsepe', axta eyke aptahak appeywa s'e: “Emenyék agkok ko'o 
elenxanmohok makham apha xa énxet nak ekwokmoho sekwakto makham 
ko'o, ¿yaksak ektaha apkeltamho nak ey'asagkoho?” 

24Cháxa Jesús apkeltámeso ektaha axta apxeyenma xa, ektaha axta anhan 

apchásekhayókxa Jesús, axta nahan aptáxéso m'a. Negya'ásegkok negko'o 
ektaha ekmámnaksoho aksok apxeyenma. 

25Xámok axta nahan mók aksok apkelané Jesús, kélsawhawók axta agkok 

kélnaktáxesagko weykcha'áhak ekyókxoho aksok apkelané Jesús, méko 
axta katnehek ekhágkaxa weykcha'áhak kélnaktáxeseyak keso náxop. 

Los Hechos 
Los Hechos 1 

Dios appekkeneykekxa appeywa yakwayam ewak Espíritu Santo 

1-2Eyáxeg Teófilo, ektáxésesek axta exchep ekyókxoho aksok apkelané 

axta Jesús, tén han ma'a ektémakxa axta apkelxekmóso sekxo' 
aptamheykencha'a, ekwokmoho nahan ma'a apmeyákxo axta néten, 
cham'a émha amonye sektáxéseso axta exchep weykcha'áhak. Apmések 
axta apkeltamhókxa etnehek apkelxekmóso amonye apxega Jesús ma'a 
énxet'ák seykha amya'a ektaha axta apkelyéseykha, eñama m'a Espíritu 
Santo. 

3Apxekmowásamákpekxók axta nahan natámen apketsapma, 

apxekmowásawók agko' axta aptaha memassegwayam. Cuarenta ekhem 
axta weykmohok apxekmowásamákpekxoho xa énxet'ák nak, 
apkeltennáseykha axta nahan ma'a aptémakxa nak Wese' apwányam Dios. 

4Apkeltennásek axta apkeltámeséyak megkeyméxko elántépok ma'a 

Jerusalén, cham'a aphamakxa axta makham Jesús nepyeseksa. Aptahak 
axta apkeláneya s'e: —Kólleyx sat sekxo' katnehek ma'a apxeyenma axta 
egkések kéxegke Táta, cham'a seltennasa axta kéxegke. 

5Nakso' axta apyakpásáseykegko yegmen énxet Juan, kaxwo' sat eyke 

kólyakpásesagkok kéxegke yetlo Espíritu Santo. 

Jesús apmeyeykekxa néten 

6Aptahak axta apkelmaxneyeyncha'a énxet'ák ektaha axta apkelxegexma'a 

Jesús se'e: —Wese', ¿peya etekkesásekxohok makham xép énxet'ák Israel 
ma'a ektémakxa axta apkeláneykencha'a apheykegkaxa tén han ma'a mók 
yókxexma nak? 

7Aptahak axta apchátegmowágko Jesús se'e: —Megkapayhawok kéxegke 

kólya'asagkohok ekwánxa ekhem yakwánxa nak elának Táta m'a aksok 
aptaha nak apwánxa apagko' apmopwána elána'. 

8Wánxa agkok, apwa'ak sat agkok Espíritu Santo kélnepyeseksa kéxegke, 

kólxawak sat kélmowána, kólxog sat nahan cha'a yakwayam kólxének 
sekwesey ko'o, Jerusalén, tén han kólmahagkok ma'a ekyókxoho yókxexma 
Judea, tén han ma'a Samaria, kawomhok sat nahan kélmaheyak ma'a 
eyátépexa nak. 

9Kélya'ásekxeyk axta néten Jesús natámen apteme appeywa xa, cham'a 

neyseksa apkelanyo axta apkeltámeséyak, xama yaphopé axta chápak, 
massék axta anhan apwet'a xa apkeltámeséyak nak. 

10Apkelwet'ak axta apxekmowáseykpoho apkánet énxet apkeleñama néten 

apkelmopé axta apkelántaxno, cham'a neyseksa aptakmelchesamo axta 
apkelenmexmo néten apkelwet'a apwegkepákxo Jesús. 

11Aptahak axta apkeláneya s'e: —Enxet apkeleñama nak Galilea, ¿Yaksak 

ektaha kélenmexo nak néten? Cháxa Jesús apha axta kélnepyeseksa 
kéxegke xa kélya'áseykxo nak néten, sat nahan katnehek apkexyekmo sat 
xa ektahakxa nak kélwet'a apmeyákxo m'a néten. 

Matías kélyéseykha 

12Egkexe ekwesey Olivos axta apkelenyektak énxet'ák seykha amya'a 

apkelmeyákxo m'a Jerusalén. Un kilómetro axta m'a. Hawók axta m'a 
eltémókxa axta segánamakxa kawomhok cha'a nenxega ekhem 
nellókasamakxa negyampé. 

13Xama axta apkelwákxo m'a nepyeseksa tegma apwányam, 

apkelchenátweykxeyk axta tegma netno', cham'a aphágkaxa axta. Pedro 
axta m'a, Juan axta anhan, Santiago axta anhan, tén han Andrés, Felipe, 
Tomás, Bartolomé, Mateo, axta nahan ma'a Santiago aptaha axta Alfeo 
apketche, Simón axta anhan ma'a kéltéma axta Celote, Judas axta anhan 
ma'a, aptaha axta Santiago apketche. 

14Yaknekxohok axta cha'a apyókxoho m'a, yakwayam etnahagkok 

nempeywa nelmaxnagko yetlo mók xam'a kelán'ák, María axta m'a Jesús 
egken, Jesús apkelyáxeg'a axta anhan ma'a. 

15Yáma wenaktémok axta, keñe axta apkeltennáseyncha'a Pedro 

apnámokkok ektaha axta melya'áseyam xamo', ciento veinte axta 
apyókxoho énxet. Aptahak axta apkeláneya s'e: 

16“Elyáxeg, máheyok axta katnehek ma'a ekyetnama nak 

eknaktáxésamaxche Espíritu Santo axta appeywa, cham'a 
apkeltenneykencha'a axta David apxeyenma Judas, cham'a Judas ektaha 
axta apnaklo sẽlpextétamo yakwayam emok Jesús. 

17hakte Judas axta negko'o nenxegexma, apkeláneyak axta anhan 

ektémakxa nak negko'o nentamheykha. 

18(Aptegya'ak axta xapop ma'a selyakye kélyanmagkaseso axta eñama 

aptamheykha ekmaso; apyenhak axta apkátek xóp apyaknena, pakxeyk 
axta anhan apkátek, kelántekkek axta anhan támpagkok. 

19Xama axta apkelleg'a amya'a énxet'ák ektaha axta apheykha Jerusalén, 

apkeltemék axta ekwesey Hacéldama apkelpeywa apagko' xa yókxexma 
nak, nentéma nak negko'o nempeywa: ‘Yókxexma ekyetnamakxa éma’). 

20Xeyenmék eyke eknaktáxésamaxche Salmo s'e: ‘Meykexa énxet sat 

katnekxak yókxexma apagkok, méko sat nahan kaxek ma'a.’ Xeyenmék 
nahan eknaktáxésamaxche: ‘Pók énxet sat nahan eyakmagkasek ma'a 
ektémakxa nak aptamheykha.’ 

21“Apháha nahan negyeseksa énxet'ák sempasmoma axta cha'a 

nentamheykha, cham'a aphamakxa axta Jesús negyeseksa negko'o, 

22eyeynókxa m'a apyakpásesama axta yegmen Juan Jesús, ekwokmoho 

nahan ma'a apmeyákxo axta néten. Kéméxchek negko'o hempaxkak xama 
xa énxet'ák nak, yakwayam enxoho eltennaha xamo' negko'o m'a 
apxátekhágweykmo axta Jesús.” 

23“Keñe axta apkelxénákpo apkánet énxet yakwayam kólyésha xama: José 

axta m'a apkeltamhomakpo axta Barsabás, apkeltamhomakpo axta anhan 
Justo, Matías axta anhan ma'a. 

24Aptahak axta aptamhágko nempeywa nelmaxnagko énxet'ák se'e: “Wese', 

Xép aptaha apya'áseykegkoho elchetamso egwáxok negyókxoho nak, 
henxekmos negko'o xama s'e apkánet nak, cham'a, ektahakxa enxoho 
apkelyéseykha exchep, 

25yakwayam enxoho emok aptamheykha seykha amya'a cham'a 

apyensakmo axta Judas eñama mey'asáxma, cham'a apmahágko axta 
ekpayhókxa axta emhagkok.” 

26Keñe axta aptawásegko xama aksok yakwayam enxoho étak ma'a ektaha 

axta kélyéseykha, Matías axta pehewokmok ma'a, keñe axta appaxka'a m'a 
once seykha amya'a nak. 

 

Los Hechos 2 
Apweykxa Espíritu Santo 

1Xama axta ekwokmo ekhem megkólwagkayam kéltéma nak 

Pentecostés apchaknákxeyk axta apkelánamákpoho énxet'ák 
melya'áseyam Dios xama tegma. 

2Pelakkasek axta eklegáxko éxtegyawa eñama m'a néten ektémol'a 

kaxtegyók exchahayam ekyennakte, kextegyókek axta m'a tegma 
aphágkaxa axta. 

3Kelántekkek axta ekhó táxa elálewe étkok, máxa axta entahak eyálewe m'a 

ektémakxal'a kélaxkok, payhekxeyk axta anhan, hagwokmek axta 
apyetseksa'ák apyókxoho xa énxet'ák nak. 

4Kellánegkok axta apwáxók Espíritu Santo xa apyókxoho nak, mók 

ektémakxa apkelpeywa axta apkelpakmétak, ekhawo m'a ektahakxa axta 
apméso Espíritu Santo yakwánxa katnehek apyakmaga mók ektémakxa 
kélpeywa. 

5Apheykha axta Jerusalén énxet'ák apkeláneykegko axta cha'a m'a 

apkelánémakpexa axta etnahagkok nápakto' Dios, cham'a apkelwakto axta 
apkeleñama ekyókxoho yókxexma. 

6Apchaknákxeyk axta énxet'ák apkelleg'a xa éxtegyawa nak, axta eyke 

elya'ásegkok ektahakxa, hakte apyókxoho axta apkelleg'ak apkelpakmeta 
énxet'ák ekha magya'áseyam ma'a ektémakxa nak pók énxet 
apkelpakmeyesma. 

7Pelakkásók agko' axta apkelwet'a xa énxet'ák nak, Aptahak axta 

apkelpakmeta s'e: —¿Háwe enxeykel'a énxet'ák apkeleñama Galilea 
apyókxoho ektaha nak apkelpakmeyesma xa? 

8¿Yaksak ektaha nenleg'a nak negko'o apkelpakmeta nelpeywa? 

9Apháha nahan énxet'ák apkeleñama nak Partia, tén han ma'a apkeleñama 

nak Media, tén han ma'a énxet'ák apkeleñama nak Elam, apháha nahan 
énxet'ák apkeleñama nak Mesopotamia, tén han ma'a apkeleñama nak 
Judea, tén han ma'a apkeleñama nak Capadocia, tén han ma'a apkeleñama 
nak Ponto, tén han ma'a apkeleñama nak yókxexma Asia, 

10tén han ma'a apkeleñama nak Frigia, tén han ma'a apkeleñama nak 

Panfilia, tén han ma'a apkeleñama nak Egipto, tén han ma'a énxet'ák 
apkeleñama nak Libia, keto' Cirene. Apháha nahan énxet'ák apkeleñama 
nak Roma s'e; 

11judíos apancha'awók nahan nápakha, keñe axta nápakha m'a ektaha nak 

apkelma ektémakxa nak apkelpeykesamo Dios judíos. Apháha nahan 
énxet'ák apkeleñama nak Creta, tén han ma'a apkeleñama nak Arabia. 
Nenleg'ak negko'o apkelpakmeta nelpeywa apxéna ektakmalma m'a 
ektémakxa nak Dios aptamheykha. 

12Pelakkásók agko' axta apkelwet'a apyókxoho xa. Axta eyke elya'ásegkok 

ektahakxa; aptahak axta cha'a apkelmaxneyeyncha'a pók se'e: —¿Yaksak 
kexaha ektaha, ektaha nak xa? 

13Keñe axta nápakha énxet apkesmésa cha'a: Aptahak axta nahan 

apkelpakmeta s'e: —¡Anmen kelnápak! 

Pedro apkeltenneykha 

14Keñe axta apkenmeyncha'a Pedro yetlo m'a once seykha amya'a axta. 

Aptahak axta apyennaktésawo appeywa s'e: “Judíos, tén han apyókxoho 
apheykha nak tegma apwányam Jerusalén, kólya'ásegwákxoho s'e 
sekmoko nak altennaksek, kóltakmelchesho nahan kélháxenmo. 

15Megkalnápak anmen se'e énxet'ák nak, cháxa kéláneya nak kéxegke 

kalnápak anmen, hakte las nueve kaxwo' entahak se'e axto'o nak. 

16Akke entahak kaxwo' ma'a ektémakxa axta apkeltenneykha Joel, aptaha 

axta Dios appeywa aplegaso, cham'a aptéma axta apkeltenneykha s'e: 

17Aptahak Dios se'e: ‘Katnehek sat ekwokmo enxoho ekhem, agkések sat 

Espíritu ahagkok apyókxoho énxet'ák; eltennaha sat amya'a yakwánxa 

katnehek, kélketchek kéxegke, tén han ma'a kélketchek kelwán'ák nak, étak 
sat cha'a aksok kélxekmósamo wokma'ák, keñe sat kawanmaksek cha'a m'a 
apkelwányam nak. 

18Agkések sat nahan Espíritu m'a apyókxoho selásenneykha nak, tén han 

ma'a selásenneykha kelwán'ák nak, cham'a ekwokmo sat ekhem, 
kaltennaha sat nahan amya'a eñama nak ko'o. 

19Axekmósek sat ko'o aksok magwetaya m'a néten, éma, tén han táxa, tén 

han éten ekpánma keso náxop. 

20Kapeysemekxak sat ma'a ekhem, keñe sat pelten etnekxak apyexwasé 

ektémol'a éma, amonye ekwayam ma'a Wese' egegkok ekhem apagkok, 
ekhem ekwányam sat ma'a, yetlo Wese' egegkok apcheymákpoho. 

21Apyókxoho énxet ektahakxa enxoho sewóneykha ko'o étak sat 

apkelwagkásamap teyp.’ 

22“Enxet'ák Israel, kóleyxho hana s'e sekmoko nak altennaksek kéxegke; 

kélya'ásegkok ektakmela kéxegke apxekmósa axta Dios aptaha ekleklamo 
apwáxok kélnepyeseksa kéxegke m'a Jesús apkeñama nak Nazaret, 
apkeláneyak cha'a Dios aksok magwetaya nak eñama m'a Jesús, tén han 
ma'a aksok sempelakkaso nak agweta', tén han ma'a magkenatcheso nak 
agweta'. 

23Kélakhak axta kéxegke xa énxet nak, kélyepetchesek axta aksok 

ektegyéso eñama apyepetcheso m'a énxet'ák elmasagcha'a nak 
apkeltémakxa, ekhawo m'a ektémakxa axta apkeláneykekxa Dios 
yakwayam elána', cham'a apmákpo axta. 

24Wánxa agkok, Dios axta eyke apxátekhásekmok, apmasésesek axta 

ekmáske eñama m'a ektémakxa nak nétsapma, hakte yawanchek axta 
kayeykhágwomhok ma'a ektémakxa nak nétsapma. 

25Axta aptemék wese' apwányam David apxeyenma Jesús se'e: ‘Othok axta 

cha'a ko'o Wese' egegkok emonye ko'o; méko sat kawának hetegkesek, 
apha enxoho selya'asamakxa 

26Ekeso eñamakxa ekyawa nak ekpayheykekxa ewáxok, keñe 

sekmeneykmasa yetlo ekpayheykekxa ewáxok. Méko sat katnehek 
ektahakxa ewáxok, 

27hakte meheyensemek sat xép ma'a neyseksa takhaxpop, megyohok sat 

nahan kathápok apyókxa énxet ektaha nak apchásenneykha. 

28Exekmósek axta exchep ámay ekyennaktésamo nak egnenyek, 

heyáncheseshok sat nahan xép ekpayheykexa ewáxok, sekwokmo enxoho 
nápakto'.’ 

29“Elyáxeg, emenyék altennaksek sekxo' yetlo magweyseykekxa axének 

ma'a apketsapma axta egyap nano' David, tén han ma'a kélatawañama 
axta, tén han ekyetnama makham takhaxpop apagkok negyeseksa negko'o. 

30Dios appeywa aplegaso axta David, apya'ásegkok axta m'a ektémakxa 

axta appekkencháseykekxo appeywa Dios yetlo ekmámnaksoho agko' peya 
etnésesek Wese' apwányam xama David aptáwen neptámen. 

31Apwetayak axta eyke David Mesías apxátekhágwayam amonye ekteme 

m'a, ékeso eñamakxa apxéna axta xa, apxeyenmék axta nahan peya métek 
cha'a kañe' takhaxpop Mesías, tén han apxeyenma peya 
megkatsagkasaxchék ma'a apyókxa nak. 

32Ekeso eñamakxa apxátekhásekmo axta Dios ma'a Jesús, negko'o axta 

eyke negweteykegkoho negyókxoho xa. 

33Egmések axta negko'o Espíritu Santo, cham'a natámen apya'áseykekxa 

axta néten Dios ma'a Jesús, tén han ma'a aphésakxo axta ekpayhókxa nak 
apkelya'asamakxa, tén han ma'a natámen axta apméso Apyap Espíritu 
apxeyenma axta hegmések negko'o xa. Cháxa kélwetaya nak kéxegke, tén 
han ma'a kéllegaya nak. 

34Hakte háwe axta David ma'a apmeyákxo axta néten, David apagko' axta 

nahan apteme appeywa s'e: ‘Aptahak axta Wese' egegkok apcháneya m'a 
Wese' ahagkok ko'o: Exa ekpayhókxa nak selya'asamakxa 

35ekwokmoho seknegkenchesa kóneg apmagkok ma'a apyókxoho 

apkelenmexma nak.’ 

36“Kólya'ásegwakxoho hana kélyókxoho kéxegke ektaha nakso' se'e 

kéxegke kéltaha nak énxet'ák Israel, Dios axta apteméseso Wese' tén han 
aptemésesa Mesías ma'a Jesús, cham'a kélyepetchesa axta kéxegke aksok 
ektegyéso.” 

37Xama axta apkelleg'a ektaha axta apchakneykekxa m'a, kellapwámegkek 

axta apwáxók. Aptahak axta apkelmaxneyeyncha'a Pedro s'e, tén han ma'a 
pók seykha amya'a nak: —Egyáxeg, ¿yaksak eyéméxko antehek negko'o? 

38Aptahak axta Pedro apchátegmowágko s'e: —Kólyakmagkas kélwáxok, 

kóltegye yakpasama yegmen eñama nak Wese' egegkok Jesucristo 
apwesey, yakwayam enxoho meyakmagkásekxék Dios kéltémakxa nak 
megkólya'asáxma, keñe sat egkések kéxegke Dios Espíritu Santo. 

39Hakte kéxegke appekkencháseykekxa appeywa Dios xa, tén han ma'a 

kélketchek, tén han ma'a apyókxoho apheykha nak makhawo'; cham'a 
apmokókxa enxoho Dios Wese' egegkok ewónmakha énxet. 

40Cháxa aptahakxa axta apkeltennaso Pedro xa, tén han ma'a mók xama 

amya'a aptahakxa axta appeywa, apkelpakhetchesek axta Pedro énxet'ák. 

Aptahak axta apkeláneya s'e: —¡Nágkólpaxkaha aksa énxet ekmaso nak 
apkeltémakxa! 

41Kélyakpasásegkek axta yegmen apyókxoho énxet ektaha axta 

apkelyaheykekxoho apkeltenneykha Pedro; tres mil axta apwokmók 
apxámeykekxa énxet'ák ma'a ektaha axta melya'áseyam Dios, cham'a 
ekhem axta. 

42Axta nahan elyenseykmok ektémakxa axta apkelxekmóso seykha amya'a 

xa apyókxoho nak, emlassakpohok axta nahan cha'a aksok apagkok 
ekyetnakxa enxoho, etnahagkohok axta nahan cha'a nempeywa 
nelmaxnagko, yaknekxohok axta nahan cha'a aptókagko enxoho aptéyak 
apteme nak melya'áseyam. 

Apkeltémakxa ektaha axta apkelyetlo apmonye'e Cristo 

43Pelakkásók agko' axta apkelwet'a apyókxoho énxet. Axta keñamak ma'a 

apkelánegko axta ekxámokma aksok sempelakkaso agweta' ma'a énxet'ák 
seykha amya'a, tén han ma'a aksok magkenatcheso nak agweta'. 

44Axta ekxeymákpohok cha'a m'a énxet'ák ektaha axta melya'áseyam, 

emlassakpohok axta nahan cha'a aksok apagkok. 

45Selyakye axta nahan aptegyeykekxak ekyókxoho aksok apagkok, cham'a 

aksok apagkok ekyetnakxa enxoho, emlassakpohok axta nahan cha'a 
selyakye, cham'a ekyetnakxa enxoho eyéméxchexa aksok apagkok pók. 

46Yaknekxohok axta cha'a kañe' tegma appagkanamap ekyókxoho ekhem, 

apxanák axta eyke cha'a etawagkok aptéyak, yaknekxohok axta nahan 
cha'a etawagkok yetlo elpayheykekxa apwáxók tén han yetlo 
megkaleymáxkoho apwáxók. 

47Elteméseshok axta cha'a apcheymákpoho Dios xa apyókxoho nak, tásek 

axta cha'a katnehek apkelxénamap. Exámasagkohok axta cha'a Wese' 
egegkok yókxoho ekhem ma'a énxet'ák ektaha nak melya'áseyam, cham'a 
ektaha axta apkelwóneykha yakwayam elwagkasakpok teyp. 

 

Los Hechos 3 
Xama énxet apkelyelkamap kéltakmelcheseyam 

1-2Apkelmeyákxeyk axta tegma appagkanamap Pedro tén han Juan, las tres 

taxnam axta m'a, ektamhomaxchexa axta cha'a nempeywa nelmaxnagko. 
Apheyk axta xama énxet apkelyelkamap eyeynamókxa sekxo' apteyékmo 
m'a tegma appagkanamap nak. Kólsakxohok axta cha'a yókxoho ekhem 
ma'a, axta cha'a kólpekkenwakxohok ma'a átog ekwesey axta ektakmalma, 
yakwayam enxoho eleyxek aksok apméso m'a énxet'ák ektaha axta 
apkelántaxnegweykekxa m'a. 

3Xama axta apwet'a énxet apkelyelkamap apkelxegakmo Pedro, tén han 

Juan, keto' axta apkelántaxnamakxa kañe' tegma appagkanamap, 
apkelmaxnakkek axta aksok. 

4Apkelanawók axta Pedro tén han Juan. Aptahak axta Pedro apcháneya 

énxet apkelyelkamap se'e: —Henlano negko'o. 

5Apsekhákxok axta xa énxet apkelyelkamap nak, apkeneykek axta 

kólmokók kólmések aksok. 

6Wánxa agkok, aptahak axta Pedro apcháneya s'e: —Méko ko'o selyakye, 

méko nahan ma'a aksok ekmomnáwa nak, wánxa peyk agkések xép se'e 
aksok ekyetna nak ko'o: yetlo Jesucristo Wese' egegkok apwesey ektahak 
seyáneya exchep, etnamha, exeg. 

7Xama axta aptaha apcháneya Pedro xa, apmeyk axta apmek ekpayhókxa 

nak apkelya'asamakxa, apkempáseykxeyk axta nahan néten, keñe axta 
elyennákxo elyettetakxa apmagkok. 

8Apnextegawók axta apkempákxo néten xa énxet apkelyelkamap axta, 

apxegkek axta anhan; apkelxegexma'a axta nahan aptahak apkelántaxna 
kañe' tegma appagkanamap, apnextegágkek axta néten apxega yetlo 
apkelteméseso apcheymákpoho Dios. 

9-10Pelakkásók agko' axta anhan apkelwet'a apyókxoho énxet'ák 

apxegákxo, tén han apkeltemésesa apcheymákpoho Dios, apkelakak axta 
anhan, axta ñokxa apkelwet'a m'a ektahakxa axta, hakte apyekpelchawók 
axta m'a énxet nak, apkelya'ásegkok axta anhan aphama axta cha'a eleyxek 
aksok apxawé átog tegma appagkanamap, cham'a átog kéltéma axta 
ektakmalma. 

Pedro apkeltenneykha kóneg tegma ekwesey axta Salomón apagkok 

11Axta ekxayha Pedro tén han Juan ma'a énxet ektaha axta kaxwé 

kéltakmelcheseyam. Pelakkasek axta apkelwet'a apyókxoho énxet'ák, 
apnaktémágkek axta apkelmahágko m'a kóneg tegma appagkanamap 
ekwesey axta Salomón tegma apagkok, cham'a aphágkaxa axta Pedro tén 
han Juan. 

12Xama axta apwet'a Pedro xa, aptahak axta apkeláneya énxet'ák se'e: 

“Enxet'ák Israelitas: ¿Yaksak ektaha ekpelakkasa nak kélwet'a kéxegke xa? 
¿Yaksak ektaha senlano nak negko'o máxa kéltemesásak negko'o egagko' 
enxoho nentakmelcheseyam, máxa nahan kéltemesásak negko'o egagko' 
enxoho nenxegkáseykekxa eñama m'a negmowána egagko' nak, 
kélaneykek esenhan kañamak ma'a ektémakxa nak magyenseyam 
ekxéneykha egwáxok Dios. 

13Apmések axta ekyawe apcheymákpoho meyke ekhémo xama 

apchásenneykha apwesey Jesús ma'a Abraham Dios apagkok, tén han 

Dios apagkok ma'a Isaac, tén han ma'a Jacob ektaha nak han 
ẽlyepmeyk nano' negko'o, cham'a kélmésa axta kéxegke énxet ekyawe nak 
kéláyo, cham'a apmáheyo axta eykhe ényekxak Pilato, keñe axta kéxegke 
megkól'awo. 

14Kéltamhok axta kéxegke kólyenyekxak énxet ekmaso 

aptémakxa yakwayam eykhe kólána kólyenyekxak ma'a énxet aptaha axta 
appagkanamap, appéwomo axta anhan ma'a. 

15Cháxa ektahakxa axta kélakha kéxegke m'a énxet segmésamo nak 

ekyennakte egnenyek. Wánxa agkok, Dios axta eyke apxátekhásekmok, 
negko'o eyke ektaha negweteykegkoho xa. 

16Magya'áseyam Jesús apwesey keñamak ekmeyaseykxo apyennakte xa 

énxet nak, cháxa kélwet'a nak kéxegke, kélyekpelchawók nahan. Cháxa 
ektakmelchesakmo agko' nak énxet xa magya'áseyam nak Jesús, cháxa 
ektahakxa nak kélweté kéxegke ektaha xa. 

17“Elyáxeg, ekya'ásegkok ko'o m'a ektémakxa axta kélakhama Jesús 

neyseksa megkólya'áseyak ektémakxa aksok apkelané, kéxegke, tén han 
ma'a apkelámha apmonye'e kélagkok nak. 

18Apkelanak axta eyke Dios ma'a apxeyenma axta nano', eñama 

apkeltenneykha m'a énxet'ák ektaha axta Dios appeywa apkellegaso 
aptéma axta s'e: payhawók axta yetsapok Mesías apagkok. 

19Ekeso eñamakxa seltamho nak ko'o kólyakmagkasek kélwáxok, 

kólyo'ókxes kélwáxok ma'a Dios, yakwayam enxoho emasésesek xa 
kéltémakxa nak megkólya'asáxma. Lapmaxchek sat egkések kéxegke 
Wese' egegkok ektakmeleykekxa makham kélha, 

20keñe sat yáphásesek kéxegke m'a Jesús, aptaha axta Dios 

apkelyésáseykha kéxegke yakwayam etnehek Mesías kélagkok. 

21Kéméxchek eykhe exek aksa kaxwo' Jesucristo m'a néten ekwokmoho 

aptemesáseykxo ekhéyak Dios aksok ma'a ektémakxa axta ekhéyak, 
ekhawo m'a ektémakxa axta apxeyenma eñama apkelxeyenma m'a Dios 
appeywa apkellegaso apkelpagkanamap apheykencha'a axta nano'. 

22Aptemegkek axta apkelanagkama Moisés ẽlyepmeyk nano' se'e: ‘Dios 

Wese' kélagkok sat etekkesek kélnepyeseksa kéxegke xama Dios appeywa 
aplegaso sekhawo nak ko'o. Kólyahakxoho ekyókxoho aptahakxa enxoho 
apkeláneya kéxegke, 

23hakte énxet ektahakxa enxoho melyaheykekxoho xa Dios appeywa 

aplegaso nak, kóltekkesek sat nepyeseksa apnámokkok.’ 

24“Apyókxoho Dios appeywa apkellegaso axta anhan apkelxeyenmak se'e 

negwánxa nak, Samuel axta eyeynamókxa, ekwokmoho keso kaxwo' nak. 

25Kéxegke kélteme kélxaweykekxa xa appekkeneykekxa axta appeywa 

Dios, apkelxeyenma axta m'a énxet'ák ektaha axta apkellegaso Dios 
appeywa, kéxegke anhan kélxaweykekxa m'a ekhémo mók 
nelpakhetchásamáxkoho nak Dios, ektaha axta apkelanéso Dios ma'a 
ẽlyepmeyk nano'. Hakte aptemegkek axta Dios apkenagkama Abraham 
se'e: ‘Apkeleñémo sat kóltemésesagkok apyókxoho énxet'ák apheykha nak 
keso náxop eñama m'a aptawan'ák neptámen nak xép.’ 

26Xama axta apxátekhásekmo Apketche Dios, kéxegke axta kélmonye'e 

apweykekxa kélhágkaxa yakwayam enxoho etnésesek kéleñémo, 
yakwayam enxoho nahan kólyenyók ma'a kéltémakxa nak kélyetlo aksok 
ekmaso.” 

 

Los Hechos 4 
Pedro tén han Juan kélnaklo nápakta'awo' kelwese'e 

1Apkelwokmek axta apkelámha apmonye'e nak appasmo apkelmaxnéseso 

Dios énxet'ák apagkok, tén han ma'a apkelámha apmonye'e nak 
aptakmelcheso tegma appagkanamap, tén han ma'a énxet'ák Saduceos, 
cham'a apkeltennásegkaxa axta makham énxet'ák Pedro tén han Juan. 

2Apkellókek axta xa énxet'ák nak, hakte apkelxekmósek axta énxet'ák Pedro 

tén han Juan ma'a apxátekhágwayam axta Jesús, ektaha magkenatcheso 
eyámnaksoho apnakxétekhágwayam ma'a apkeletsapma axta. 

3Apkelmákpek axta Pedro tén han Juan. Kélxatmeyk axta sẽlpextétamakxa 

ekwokmoho mók ekhem, hakte taxnakmek axta m'a. 

4Apxámok axta eyke énxet apteme melya'áseyam, cham'a énxet'ák ektaha 

axta apháxenmo apkeltenneykha; Keto' cinco mil axta apwokmók 
apxámokma énxet'ák ektaha axta melya'áseyam. 

5Mók ekhem axta entahak apchaknákxo apkelámha apmonye'e énxet'ák 

judíos tegma apwányam Jerusalén, axta anhan ma'a apkelámha apmonye'e 
nak kélakneykekxexa, tén han ma'a énxet'ák ektaha axta apkelxekmóso 
ektémakxa segánamakxa. 

6Apheyk axta nahan énxet apkemha apmonye apkelmaxnéseso Dios 

énxet'ák apagkok ma'a apwesey axta Anás, Caifás axta anhan aphak ma'a, 
tén han ma'a Juan, Alejandro axta anhan, axta anhan apháha apyókxoho 
m'a ektaha axta apteme apnámokkok énxet apkelámha apmonye'e nak 
apkelmaxnéseso Dios énxet'ák apagkok. 

7Apkeltamhok axta kólnaklók Pedro tén han Juan nepyeseksa xa énxet'ák 

nak. Aptahak axta nahan apkelmaxneyeyncha'a s'e: —¿Yaksak eñama 
ekmowána xa, yaksak nahan ekwesey eñama xa kéllana exchek kéxegke 
xama aksok? 

8Aptahak axta Pedro apchátegmowágko yetlo apláneyo apwáxok Espíritu 

Santo s'e: —Enxet'ák apkelámha apmonye'e nak nepyeseksa apnámokkok, 
tén han ma'a apkelámha apmonye'e nak kélakneykekxexa: 

9Ẽlmaxneyáha kéxegke m'a ektahakxa nak ektakmela kéltemésesakxa 

apháxamap, yakwayam enxoho kólya'ásegwomhok ektahakxa 
kéltakmelcheseyam. 

10Nenxénchek negko'o kélnápakta'awo' kéxegke yakwayam enxoho 

elya'ásegwomhok apyókxoho énxet'ák Israel, aptaha aptakmelwayam 
eñama Jesucristo apkeñama Nazaret apwesey xa énxet apha nak se'e 
kélnápakta'awo' kéxegke, cham'a Jesucristo kélyepetchesa axta kéxegke 
aksok ektegyéso, cham'a apxátekhásekmo axta nahan Dios. 

11Cháxa Jesús aptaha nak meteymog kélyamasma axta kéxegke kéltaha 

nak kéllané tegma, wánxa agkok, meteymog kélmámenyého kólmaha eyke 
aptamhakxa' kaxwo'. 

12Méko pók énxet ekyetna m'a nelwagkásamáxche teyp nak, hakte axta 

hegmeyásak negko'o Dios pók énxet yakwayam hẽlwagkasek teyp keso 
náxop. 

13Xama axta apkelwet'a ektahakxa axta megyeseykekxa apkeltenneykha 

Pedro, tén han Juan, apkelya'ásegwokmek axta aptaha énxet meyke 
apkelmopwancha'a tén han meyke kélxekmóso, pelakkasek axta nahan 
apkelwet'a xa énxet'ák nak, xénwokmek axta nahan apwáxók aptaha Jesús 
apkeltámeséyak. 

14Apheyk axta anhan nepyeseksa énxet'ák ma'a énxet ektaha axta 

kéltakmelcheseyam, ékeso eñamakxa megkalepwagko axta exének ektaha 
megkamámnaksoho m'a ektahakxa axta. 

15Kéltamhok axta elántépok neyseksa apchakneykekxa énxet Pedro tén han 

Juan, keñe axta apkelpakhetcháseykpoho xa énxet'ák nak. 

16Aptahak axta apkelpakmeta s'e: —¿Háxko sat antemésesek xa apkánet 

énxet nak? Apyókxoho énxet'ák apheykha tegma apwányam Jerusalén 
apkelya'ásegkohok apkelánegko aksok sempelakkaso agweta' xa énxet'ák 
nak, magwanchek anxének ektaha ekmowána amya'a. 

17Agmések sat nempeywa ekyennakte yakwayam enxoho ólyegwakkasek 

xa apkánet nak, yakwayam enxoho melenxanmohok apkeltenneykha Jesús 
apwesey, hakte móltamhok kapayhekxak xa amya'a nak. 

18Kéláneyáha axta xa apkánet nak, kéltamhok axta anhan meltennaha 

amya'a ekxeyenma nak Jesús apwesey. 

19Wánxa agkok, aptahak axta apkelátegmowágko Pedro tén han Juan se'e: 

—Kólyekpelkoho kélagko' kéxegke: ¿Payhawoya antehek nelyaheykekxoho 
kéxegke yakwayam eykhe antehek nelyaheykekxoho m'a Dios? 

20Magwanchek negko'o ólwátesók nenxeyenma m'a aksok negwetaya nak, 

tén han ma'a nenlegaya nak. 

21Kélmések axta kélpeywa ekyennakte Pedro tén han Juan, wánxa agkok, 

kélchexeykxék axta eyke. Axta elya'ásegkok yakwánxa etnahagkok 
ellegásesagkohok, hakte apyókxoho énxet'ák axta apkelpeykásók Dios, 
axta keñamak ma'a ektahakxa axta. 

22Cuarenta teyp apyeyam apagkok axta m'a énxet ekpelakkasa axta 

ekwetáxko kéltakmelchesakmo. 

Enxet'ák apteme melya'áseyam apkeltémo egkések Dios megkalyakhapmo 
apwáxók tén meyke apkelaye 

23Apkelmeyákxeyk axta aphágkaxa apkelxegexma'a Pedro tén han Juan 

natámen kélchexeykekxa, apkeltennáseyha axta ekyókxoho m'a aptahakxa 
axta apcháneya énxet appasmo nak apkelmaxnéseso Dios énxet'ák 
apagkok, tén han ma'a apkelámha apmonye'e nak kélakneykekxexa. 

24Apyókxoho axta aptamhágkok nempeywa nelmaxnagko appakhetchesa 

Dios natámen apkellege xa amya'a nak. Aptahak axta apkelmaxneyagko 
s'e: “Xép Wese' Dios aptaha axta apkelané néten tén han keso náxop, tén 
han ma'a wátsam ekwányam, tén han ma'a ekyókxoho aksok ekheykegko 
nak, 

25apxénchek axta exchep eñama apxeyenma Espíritu Santo, cham'a 

apkeltenneykencha'a axta m'a apchásenneykha apwesey axta David, 
aptéma axta apkeltenneykha s'e: ‘¿Yaksak ektaha apyenegkesa nak exma 
apyókxoho énxet'ák? ¿Yaksak ektaha apkelánegko nak yakwánxa 
etnahagkok ektaha nak mékoho? 

26Apyókxoho kelwese'e apkelwányam nak keso náxop aptamhákxak 

apkenmexeykha Wese' egegkok, tén han ma'a kelwese'e apkeláneykha nak 
apkelókxa. Apyókxoho nahan apkeláneykxak aptamhágkaxa yakwayam 
etaknók Dios Wese' egegkok, tén han yakwayam etaknók ma'a ektaha axta 
apkelyéseykha, cham'a aptaha nak Mesías.’ 

27“Nakso', apchaknákxeyk axta Herodes tén han Poncio Pilato xamo' ma'a 

énxet'ák metnaha nak judíos, tén han ma'a énxet'ák Israel, amya'a axta 
apkelaneykxak yakwánxa kóltemésesek Jesús aptaha nak Xép 
apkelyéseykha yakwayam etnehek Mesías. 

28Cháxa ektahakxa axta apsawhawo apkelánegko énxet'ák ma'a ektémakxa 

axta exchep apkeláneykekxa yakweykenxa katnehek. 

29Xép Wese' egegkok, elano aptamhágkaxa énxet'ák apmoko nak 

hẽlyegwakkasek negko'o, hegmés negko'o meyke negaye yakwayam 
anlegaksek xép appeywa nentaha nak xép apchásenneykha, 

30yána' óltakmelchesók énxet'ák apkelháxamap eñama m'a xép 

apmopwána nak, tén han anlának ma'a aksok magkenatcheso nak agweta', 
tén han ma'a aksok sempelakkaso nak agweta' eñama apwesey m'a Jesús, 
aptaha nak xép apchásenneykha appagkanamap.” 

31Xama axta appenchásegko aptamheyak nempeywa nelmaxnagko, 

pexyenegkek axta xóp ma'a apchaknákxexa axta; apkellánegkók axta 
apwáxók Espíritu Santo xa énxet'ák nak, apkellegásek axta Dios appeywa 
meyke apchéseykekxa. 

Apyókxoho axta apagkok ekyókxoho aksok 

32Hawók axta mók elchetamso apwáxók énxet'ák apteme axta 

melya'áseyam, apxámok axta anhan ma'a. Axta nahan exeyenmak ektaha 
apxakko' apagkok ma'a ekyókxoho aksok apagkok nak, wánxa agkok, 
exénhok axta cha'a ektaha apagkok ma'a apyókxoho nak. 

33Apkelenxaneykmók axta apkelwaskápeykekxoho énxet'ák seykha amya'a 

apkeltenneykha ektaha ekmámnaksoho m'a apxátekhágwayam axta Jesús, 
awanhek axta nahan appasmo Dios xa apyókxoho nak. 

34Méko axta nepyeseksa énxet ekha nak eyéméxchexa aksok, hakte, énxet 

ekhakxa enxoho xóp apagkok esenhan ma'a apxagkok, ekxeykxak axta 
cha'a, keñe m'a selyakye nak, 

35kólmések axta cha'a m'a énxet'ák seykha amya'a nak, yakwayam enxoho 

emlaskok ma'a énxet'ák ekyetnakxa enxoho eyéméxchexa aksok apagkok. 

36Ekhawo ektahakxa axta m'a xama énxet apkeñama axta nepyeseksa Leví 

énxet'ák apagkok apwesey axta José, aptaha axta apkeñamakxa apagko' 
ma'a egkexe étkok ekwesey nak Chipre, cham'a énxet aptemesáseykxo 
axta énxet'ák seykha amya'a apwesey Bernabé (nentéma nak nempeywa: 
“Kélketche sempeykesáseykekxa egwáxok”). 

37Yetneyk axta xóp apagkok xa énxet nak, apyenyókek axta eyke ekha 

ekyanmaga, apmések axta anhan selyakye m'a énxet'ák seykha amya'a, 
yakwayam enxoho etakmelcheshok apmeykha. 

 

Los Hechos 5 
Ektémakxa axta mey'asáxma Ananías tén han Safira 

1Apheyk axta anhan xama énxet apwesey axta Ananías, aptáwa ekwesey 

Safira axta anhan apxegexma apyenyawa xama yókxexma apagkok. 



2529 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

2Cháxa énxet ekhawo axta mók elchetamso apwáxok ma'a aptáwa, 

apmákxeyk axta nekha selyakye, keñe axta anhan nekha selyakye apmésa 
énxet'ák seykha amya'a yakwayam etakmelcheshok apmeykha. 

3Aptahak axta Pedro s'e: —Ananías, ¿yaksak ektaha ektaxna nak apwáxok 

xép Satanás temésesek apmopwána amya'a exchep, apkelyexancháseyha 
m'a Espíritu Santo, apmákxeyk xép nekha selyakye kélyanmagkaseso axta 
apyamasma xóp apagkok? 

4¿Háwe enxoho axta eykel'a apagkok xép ma'a xóp nak? Háweya axta 

apagkok xép ma'a selyakye nak? hakte xép axta apyamasma. ¿Yaksak 
ektaha ekxéna axta apwáxok etnehek xa? Melyexancháseyha exchep xama 
énxet enxoho, wánxa apkelyexanchásencha'a m'a Dios. 

5Xama axta apleg'a Ananías xa, apkelpalenteyk axta náxop apketsapa, 

apkelakak axta apyókxoho énxet'ák ektaha axta apkellege amya'a. 

6Keñe axta apkelxegakmo nápakha wokma'ák appextetwa'a apáwa Ananías 

aphápak. Apsákxeyk axta yakwayam yatawónek. 

7Antanxo horas axta entahak ekyeykhe, keñe axta ektaxnegwokmo nahan 

Ananías aptáwa neyseksa megkay'áseyak ektahakxa atáwa. 

8Aptahak axta Pedro apkelmaxneyeyncha'a s'e: —Heltennés hana ko'o 

¿Kélyenyókeya axta kéxegke xóp kélagkok ma'a ekwánxa axta ekyanmaga 
kélxénakxa kólyenyók? Entahak axta eyátegmowágko kelán'a s'e: —Ehay, 
cham'a ekwánxa axta ekyanmaga nenxénakxa agyenyók. 

9Aptahak axta Pedro apcháneya s'e: —¿Yaksak ektaha ekhawo nak mók 

kélwáxok yakwayam kólyekkónek Espíritu Santo apkeñama nak Wese' 
egegkok? Cháxa apkelchexyekmo wokma'ák apchátawanya exchek atáwa 
aphápak xa, xé' sat kaxwo' esakxak ápak. 

10Axta yaknenhok nahan Safira étsapa m'a apkenmágkaxa axta Pedro. 

Xama axta apkelántaxnegwakto wokma'ák, apwetágwakteyk axta étsapa xa 
kelán'a nak, apsákxeyk axta anhan ápak yakwayam enxoho yatawónek 
nekha atáwa takhaxpop apagkok. 

11Apkelakak axta apyókxoho énxet'ák ektaha axta apkeleñama 

kélakneykekxexa tén han ma'a apyókxoho énxet'ák ektaha axta apkellege 
amya'a ektahakxa. 

Ekxámokma aksok sempelakkaso agweta' tén han ma'a magkenatcheso nak 
agweta'. 

12Seykha amya'a axta apkeláneyak ekxámokma xa aksok magkenatcheso 

nak agweta', tén han ma'a sempelakkaso nak agweta' nepyeseksa énxet'ák; 
apyókxoho énxet'ák axta anhan yaknekxohok cha'a m'a kóneg tegma 
Salomón apagkok nak. 

13Méko axta xama énxet apmáheyo enxoho epaxkaha xa énxet'ák nak, 

wánxa agkok, tásek axta eyke cha'a katnehek apkelxeyenma. 

14Apxámágkek axta eyke énxet'ák apteme melya'áseyam Wese' egegkok, 

hawók axta nahan ma'a kelán'ák. 

15Kélántekkesek axta apkelháxamap nekha ámay nepyeseksa tegma, 

kélnegkenwokmek axta yetlo apkeltaháno m'a, yakwayam enxoho 
káhapwomhok Pedro pesese apagkok pók xama apkelháxamap 
apyeykhágwokmo enxoho. 

16Apxámok axta nahan énxet'ák apkeleñama nak ma'a keto' Jerusalén, 

apkelmeyánteyk axta nahan nepyeseksa tegma apwányam, kélnaklánteyk 
axta apkelháxamap ma'a, tén han ma'a énxet'ák kelyekhama' 
eknaktawáseykha nak; apyókxoho axta anhan kéltakmelchesekmok. 

Enxet'ák seykha amya'a kélmenxeneykha 

17Apnatha'ak axta m'a apkemha apmonye nak apkelmaxnéseso Dios 

énxet'ák apagkok, axta anhan apkelxegexma'a m'a énxet'ák ektaha axta 
apkelyetlo apkeltémakxa Saduceos. 

18Apkeltamhok axta elmakpok énxet'ák seykha amya'a xa énxet'ák nak, 

kélhésekmek axta nahan sẽlpextétamakxa kélhésamakxa axta cha'a énxet. 

19Wánxa agkok, xama Dios apchásenneykha apkeñama néten axta eyke 

apmeykesásak átog axta'a, apkelántekkesek axta anhan. Aptahak axta 
apkeláneya s'e: 

20“Kólxeg, kólchánwakxa kañe' tegma appagkanamap kóltennasha sat 

apyókxoho énxet'ák se'e axnagkok nentémakxa nak.” 

21Mók ekhem axta entahak, apkelmeyákxo tegma appagkanamap, axto'o 

axta m'a, apkelxekmósek axta énxet'ák ekhawo m'a ektahakxa axta amya'a 
apkeláneyákpo. Keñe axta apkeláneyeyncha'a apkelámha apmonye'e 
énxet'ák Israel ma'a ektaha axta apkemha apmonye appasmo 
apkelmaxnéseso Dios énxet'ák apagkok, tén han ma'a apkelxegexma'al'a, 
apkeltamhok axta elának apchakneykekxa apkelánamákpoho apkeleñama 
axta nepyeseksa énxet'ák ekyawe nak kéláyo, apkeltamhok axta anhan 
kólántekkesekxak énxet'ák seykha amya'a m'a kañe' sẽlpextétamakxa 
yakwayam enxoho kólnaklantak aphágkaxa. 

22Wánxa agkok, xama axta apkelwákxo sẽlpextétamo m'a kélxatmakxa axta, 

axta elwetágweykxak ma'a. Apkeltakháwok axta aksa yetlo apkelseykekxa 
amya'a. 

23Aptahak axta apkelpakmeta s'e: —Negwetágweykxeyk negko'o ektakmela 

kélapeykekxa átog kélxatmakxa axta, tén han apkenmeyncha'a 

sẽlpextétamo m'a átog, wánxa agkok, magwet'ak negko'o xama énxet 
negmeykesa exchek átog. 

24Xama axta apkelleg'a énxet'ák xa, cham'a apkelámha apmonye'e nak 

appasmo apkelmaxnéseso Dios énxet'ák apagkok, tén han ma'a apkemha 
apmonye nak aptakmelcheso tegma appagkanamap, tén han ma'a pók 
apkelámha apmonye'e nak appasmo apkelmaxnéseso Dios énxet'ák 
apagkok, apkelmaxneyáha axta cha'a pók yaksak sat kexaha kaxwo' 
katnehek xa natámen nak. 

25Apwakteyk axta xama énxet. Aptahak axta apkeláneya apnámokkok se'e: 

—Apkelxekmósek apnámokkok kañe' tegma appagkanamap ma'a énxet'ák 
kélxatma axta kéxegke kañe' sẽlpextétamakxa. 

26Apxegkek axta apkelchetama m'a énxet'ák seykha amya'a m'a apkemha 

apmonye nak aptakmelcheso tegma appagkanamap, axta anhan 
apkelxegexma'a apxega m'a énxet'ák ektaha axta anhan apkeltakmelcheso 
tegma appagkanamap; wánxa agkok, axta eyke enaktawáségkohok, hakte 
énxet'ák axta apkelakak elyetnak meteymog. 

27Xama axta apkelwákxo makham ma'a, apnaklákxeyk axta énxet'ák seykha 

amya'a nápakta'awo' aphágkaxa m'a énxet'ák ekyawe kéláyo nak. Aptahak 
axta apkeláneya apkemha apmonye appasmo apkelmaxnéseso Dios 
énxet'ák apagkok seykha amya'a s'e: 

28—Axta óltamhok negko'o kólxekmósek xama énxet xa aptémakxa nak 

ma'a énxet nak cháxa kéllana nak kéxegke. Kélpeykásékxeyk nahan 
ekyókxoho tegma apwányam Jerusalén xa kélxekmóso nak, keñe anhan 
kélmoko hẽlpehésetak eñama negko'o apketsapma m'a énxet axta. 

29Apkelátegmowágkek axta Pedro tén han ma'a apyókxoho seykha amya'a. 

Aptahak axta s'e: —Cháxa eyéméxchexa nak negko'o antehek xa, 
ektakmela agko' antehek nelyaheykekxoho Dios megkaxnawok ma'a 
ektémakxal'a nelyaheykekxoho énxet. 

30Apxátekhásekmek axta Jesús negko'o egyepmeyk nano' Dios apagkok, 

cham'a Jesús kélyepetchesa axta kéxegke aksok ektegyéso kélakha. 

31Dios axta apya'áseykekxa néten, aphésakxeyk axta m'a ekpayhókxa nak 

apkelya'asamakxa, aptemésesek axta Wese' tén han segwagkasamo teyp, 
yakwayam enxoho etnekxak melya'áseyam Dios ma'a énxet'ák Israel, tén 
han meyakmagkásekxék Dios ma'a apkeltémakxa nak melya'asáxma. 

32Negko'o nentaha negweteykegkoho xa, Espíritu Santo nahan apteme 

apweteykegkoho, cham'a apmésa axta Dios énxet'ák ektaha axta 
apkelyaheykekxoho. 

33Xama axta apkelleg'a énxet'ák xa, apkellókok apagko' axta, apmokók axta 

ennápok seykha amya'a. 

34Wánxa agkok, apheyk axta eyke xama fariseo nepyeseksa xa kelwese'e 

nak, Gamaliel axta apwesey m'a, apkelxekmóso ektémakxa segánamakxa 
axta m'a, apcháyókxa axta anhan apyókxoho énxet'ák. Apkempákxeyk axta 
néten nepyeseksa énxet'ák apkeltamho kólántekkesek sekxo' énxet'ák 
seykha amya'a m'a. 

35Keñe axta aptaha nahan apkeláneya nápakha kelwese'e s'e: —Enxet'ák 

Israel, Kólawho sat yakwánxa nak kóltemésesek xa énxet'ák nak. 

36Kaxénwákxoho kélwáxók nentámen axta, apteyapma axta aksa énxet 

apwesey axta Teudas apxénamakpoho axta aksa apagko' aptaha énxet 
ekha kélyaheykekxoho, cuatrocientos axta anhan apyókxoho énxet 
apyetleykekxa. Wánxa agkok, apmatñeyk axta eyke m'a, keñe axta 
apkexpakna m'a apkelxegexma'a, cháxa ekmassegwánxa axta ekyókxoho 
xa. 

37Néwomók axta natámen xa, aptekkek axta anhan Judas apkeñama 

Galilea, cham'a elánamáxko axta kélnaktáxeseyak apkelwesey énxet'ák, 
apwet'ak axta nahan énxet yakwayam étlakxak ma'a, wánxa agkok 
apmatñeyk axta eyke nahan ma'a, keñe m'a ektaha axta apkelyetleykekxa 
apkexpakna anhan. 

38Ekeso eñamakxa seltennasa nak ko'o kéxegke seltamho kólhok aksa xa 

énxet'ák nak, nágkólpaxakwom nahan, énxet'ák apancha'awók agkok 
aptamheyak xa, kamassegwók sat; 

39Dios agkok keñamak xa aksok nak, megkólwanchek sat kólmasésók 

ektémakxa nak apkeltamheykha. Kólawho sat kéxegke, kawomhok 
katnehek kélenmexeykha Dios. Apkelyahakxók axta anhan xa énxet'ák nak. 

40Keñe axta Kéláneyeyncha'a énxet'ák seykha amya'a, kélyekpexchetágkek 

axta anhan, axta kóltamhok cha'a elenxanmohok apkeltenneykha Jesús 
apwesey; keñe axta kélchexeykxo. 

41Apkelántekkek axta énxet'ák seykha amya'a apkelenyekto nápakta'awo' 

ma'a énxet'ák kelwese'e nak, hakte apcha'awók axta Dios ellegagkohok 
ekmaso agko' eñama apkellegaso Jesús apwesey. 

42Yókxoho ekhem axta apkelxekmóso énxet'ák ma'a amya'a ektakmela 

eñama nak Jesús, aptaha nak Mesías, apkeltenneykha axta anhan cha'a 
kañe' tegma appagkanamap, tén han ma'a nátegma. 

 

Los Hechos 6 
Kélyéseykha siete appasmeykha kéltamheykha kélakneykekxexa 

1Apkelpakmeteyha axta énxet'ák apkelpakmeyesma nak griego 

apkelpeywa, axta apxénak ma'a énxet'ák apkelpakmeyesma nak hebreo 
apkelpeywa, hakte apxámákxeyk axta énxet apteme melya'áseyam, 

apxénchek axta megkatakmalma cha'a kélpasmo m'a kelán'ák griegas 
ektamheyak nak tampe', cham'a ekyókxoho ektémakxa nak kélpasmo cha'a. 

2Apchánchesákxeyk axta apyókxoho énxet'ák apteme melya'áseyam Jesús 

xa doce seykha amya'a nak. Aptahak axta apkeláneya s'e: —
Megkatakmelak negko'o agyensók ma'a ektémakxa nak nenlegaso Dios 
appeywa, yakwayam anlánekxak ma'a yakwánxa enxoho katnehek 
ektegyamaxche nento. 

3Elyáxeg, ékeso eñamakxa neltamho nak kóltegyaha kélnepyeseksa 

kéxegke énxet ekha nak kéláyo, tén han ma'a ekha nak apya'áseyak aksok, 
tén han ma'a apláneyo nak apwáxok Espíritu Santo, yakwayam enxoho 
kalanaxchek xa kéltamheykha nak. 

4Anlenxanmohok sat negko'o nenteme nempeywa nelmaxnagko, 

anlenxanmohok sat nahan neltenneykha m'a amya'a eñama nak Dios. 

5Hawók axta mók elchetamso apwáxók apyókxoho xa énxet'ák nak, 

kélyésáha axta Esteban, aptaha axta ekyawe mey'áseyam, tén han 
apláneyo apwáxok Espíritu Santo. Felipe axta anhan kélyésáha, tén han 
ma'a Prócoro, tén han ma'a Nicanor, Timón axta anhan ma'a, tén han ma'a 
Parmenas, Nicolás axta anhan ma'a, aptaha axta apkeñama Antioquía, 
cham'a apyetleykekxo axta apkeltémakxa énxet'ák judíos nano' axta. 

6Keñe axta kélnaklákxo aphágkaxa seykha amya'a xa énxet'ák nak, 

apkelmaxnésesek axta anhan ma'a, apnegkenchek axta anhan apmék 
énxet'ák seykha amya'a apyetseksa'ák xa énxet'ák nak. 

7Payhekxeyk axta kéllegaso Dios appeywa, apxámágkek axta anhan 

énxet'ák apteme melya'áseyam Jesús ma'a tegma apwányam Jerusalén. 
Wokmók axta anhan ma'a énxet'ák judíos ektaha axta appasmo 
apkelmaxnéseso apnámokkok, aptemék axta anhan melya'áseyam. 

Esteban apmomap 

8Apkelanak axta cha'a Esteban aksok sempelakkaso nak agweta' tén han 

ma'a aksok magkenatcheso nak agweta' nepyeseksa énxet'ák, hakte 
awanhok agko' axta entahak apmopwána eñama Dios apméso. 

9Pók xama énxet'ák axta apkelátegmoweykpok Esteban, cham'a 

apkeleñama axta apchakneykekxexa judíos kéltéma axta 
Kélchexeykekxexa Apkelmomap. Nápakha énxet'ák apkeleñama Cirene 
axta anhan ma'a, tén han ma'a énxet'ák apkeleñama axta Alejandría. Axta 
anhan ma'a énxet'ák apkeleñama axta Cilicia, tén han ma'a énxet'ák 
apkeleñama axta yókxexma Asia. 

10Wánxa agkok, mopwancha'ak axta eyke apkelátegmowágko, hakte 

apkeltennáha axta Esteban yetlo apya'áseykegkoho eñama apméso m'a 
Espíritu Santo. 

11Apkelmeyásegkek axta selyakye pók xama énxet xa énxet'ák nak, 

yakwayam enxoho exének apkellegaya enmexeykencha'a appeywa 
Esteban ma'a Moisés, tén han ma'a Dios. 

12Cháxa aptamhágkaxa axta apyennegkesáxma apkellókasa énxet'ák xa, 

tén han ma'a apkelámha apmonye'e nak kélakneykekxexa, tén han ma'a 
énxet'ák apkelxekmóso nak ektémakxa segánamakxa; axta keñamak 
apmákpo Esteban xa, kélyentamákxeyk axta anhan nápakta'awo' 
apheykegkaxa m'a énxet'ák ekyawe nak kéláyo. 

13Aptegyágkek axta anhan énxet'ák ektaha axta megkamámnaksoho 

apkelxeyenma. Aptahak axta apkelpeywa s'e: —Melwatésakmok 
apxeyenma ekmaso tegma appagkanamap egagkok xa énxet nak, tén han 
apkenmexa m'a ektémakxa nak segánamakxa egagkok. 

14Nenleg'ak negko'o apxéna peya etegkesek tegma appagkanamap ma'a 

Jesús apkeñama nak Nazaret, tén han peya eyakmagkasek ma'a 
nentémakxa sempekkencháseykekxa axta Moisés. 

15Xama axta apkelano Esteban ma'a énxet'ák ekyawe nak kéláyo 

apchaknákxo axta m'a, tén han ma'a apyókxoho énxet'ák nak, apwet'ak axta 
ektaha nápát Esteban ma'a ektémakxal'a Dios apchásenneykha nápát. 

 

Los Hechos 7 
Esteban apchátegmoweyak amya'a 

1Apkelmaxneyáha axta apkemha apmonye appasmo apkelmaxnéseso Dios 

énxet'ák apagkok Esteban, nakso' kexaha m'a ektahakxa axta amya'a 
ekmaso apxénamap Esteban. 

2Aptahak axta Esteban apchátegmowágko s'e: “Elyáxeg, tén han 

apkelwányam nak, heleyxho hana sekxo': Apxekmowasékpók axta Dios 
egagkok ekha apcheymákpoho m'a egyap negko'o Abraham, cham'a 
aphamakxa axta Abraham Mesopotamia, amonye aphayam ma'a yókxexma 
Harán. 

3Aptahak axta Dios apcháneya Abraham se'e: ‘Enyaw sat xapop apagkok, 

ekxa' nahan apteme apnámokkok, emhok sat ma'a xóp sekmokókxa nak 
axekmósek xép.’ 

4Keñe axta aptepa Abraham ma'a yókxexma Caldea, aphakmek axta 

yókxexma Harán. Apketsekkek axta Abraham apyap, keñe axta 
apyentamánto Dios Abraham se'e xapop kélhágkaxa nak kaxwo' kéxegke. 

5Wánxa agkok, axta eyke egkeyáseykekxak Dios yakwayam etnehek 

apagkok apagko' Abraham xa xóp nak, axta egkésók ma'a ketse' enxoho. 
Wánxa agkok apxeyenmék axta eyke Dios egkések yakwayam enxoho 

emekxak aptawan'ák neptámen ma'a apketsapma enxoho Abraham (méko 
axta eykhe makham apketche Abraham) 

6Apxeyenmék axta anhan Dios peya etnahagkok Abraham aptawan'ák 

neptámen máxa pók énxet'ák apkekhegwayam megkatnahakxa xóp 
apagkok, tén han apxeyenma peya etnahagkok apkelmomap, tén han 
apxeyenma peya kólnaktawasagkohok ekweykmoho cuatrocientos 
apyeyam. 

7Aptemegkek axta eyke anhan Dios apkenagkama Abraham se'e: 

‘Allegásesagkohok sat ko'o énxet'ák apteméseso nak apkelmomap 
aptawan'ák neptámen xép, keñe sat elántépok ma'a apheykegkaxa nak, sat 
etnégwak selpeykesamókxa ko'o s'e yókxexma nak.’ 

8Apkeltamhok axta Dios elának Abraham sẽlkahaso kélyenyekhamol'a 

egyempehek eñama m'a ekhémo mók nelpakhetchásamáxkoho nak 
Dios. Ekeso eñamakxa apyenyekhásesa axta apyempehek Abraham 
apketche Isaac ekwokmo axta ocho ekhem aptéyam. Hawók axta anhan 
aptemésesakxa apketche Isaac apwesey axta Jacob, hawók axta anhan 
aptemésesakxa apketchek ma'a Jacob, aptaha axta apyepmeyk ma'a doce 
pók aptémakxa nak énxet'ák Israel. 

9“Cháxa Jacob apketchek, aptaha axta negko'o ẽlyepmeyk nano' xa, 

apnatha'ak axta apyáxeg apwesey axta José, kélyenyekxeyk axta José 
kéltegyákxo selyakye yakwayam enxoho kólyentemekxak ma'a 
Egipto. Wánxa agkok, Dios axta eyke aptahak apxegexma José, 

10apmasésesek axta ekyókxoho aplegeykegkoho. Apmések axta 

apya'áseyak, aptemésesek axta anhan apchásekhayókxa faraón aptaha 
axta wese' apwányam Egipto, aptemésesek axta José yakwayam etnehek 
apkeláneykha yókxexma Egipto, tén han ma'a aphamakxa nak wese' 
apwányam. 

11“Tekkek axta meyk segakhe ekyókxoho yókxexma Egipto tén han ma'a 

yókxexma Canaán, awanhek axta apkellegeykegkoho énxet'ák. Méko axta 
entahak aptéyak ẽlyepmeyk nano' negko'o. 

12Xama axta apleg'a amya'a Jacob apyetna hótahap ma'a Egipto, 

apkeláphásek axta apketchek ma'a, cham'a aptaha axta ẽlyepmeyk nano' 
negko'o. Cháxa ektahakxa axta eyeynókxa apkelxega xa énxet'ák nak. 

13Xama axta ektaha ánet apkelmeyeykekxa, apxekmowáseykpók axta José 

apkelpepma, cháxa ektahakxa axta apya'ásegwokmo faraón 
apkenyémékxa José xa. 

14Nano' axta entemék apkeltémo José kólyentemekxak apyap ma'a Egipto, 

apwesey axta Jacob, tén han ma'a apyókxoho apketchek, setenta y cinco 
axta apyókxoho m'a. 

15Cháxa ektahakxa axta Jacob aphakmo m'a yókxexma Egipto, axta 

apketsapwomhok nahan ma'a. Axta apkeletsapwokmok nahan ẽlyepmeyk 
nano' ma'a. 

16Axta kélya'áseykxak Jacob aphápak ma'a yókxexma Siquem, axta 

kélatawanyegwákxak ma'a takhaxpop apyanmagkasamakxa axta selyakye 
Abraham, axta apmésók selyakye Abraham ma'a Hamor apketchek, cham'a 
yókxexma Siquem. 

17“Xama axta eyágketwokmo ekhem yakwánxa katnehek ma'a 

appekkencháseykekxa axta appeywa Dios Abraham, apxámagwokmek axta 
énxet'ák Israel ma'a yókxexma Egipto. Apxámágkek axta anhan. 

18Keñe axta apma aptamheykha xama wese' apwányam aptaha axta 

mékpelchémo José. 

19Apkelyexancháseykha axta yetlo ekmaso elchetamso apwáxok 

ennámokkok nano' xa wese' apwányam nak, apnaktawáseykegkók axta 
anhan ẽlyepmeyk nano'; apkeltémok axta ekxák cha'a apketchek kaxwé 
appaleyam yakwayam enxoho eletsapok. 

20Chakhawók axta anhan apteyekmo Moisés ma'a, aptaha axta xama 

sakcha'a ekleklamo apwáxok Dios, apkántanxo pelten axta weykmohok 
ekwánegkeso enchána. 

21Xama axta eláneyáxko keynyók enchána xa sakcha'a nak, keñe axta 

Faraón apketche kelwána ekmákxo, wánegkesek axta nahan, máxa axta 
temék ma'a étche agko'la'a. 

22Cháxa ektahakxa axta kélxekmósama Moisés ma'a negya'ásegwayam 

eñama nak énxet'ák apheykha Egipto, ekmowána axta nahan eghak 
appeywa Moisés, apwanchek axta anhan elának aksok. 

23“Cuarenta apyeyam apagkok axta apweykmok Moisés aptaha meyk'a 

apnámokkok, cham'a apkelánamákpoho aptaha nak énxet'ák Israel. 

24Xama axta apwet'a Moisés kéltawásegkoho xama énxet Israel, Egipto 

énxet axta aptawásegkoho, apmeyágwokmek axta Moisés Israel énxet, 
apchakhak axta nahan ma'a Egipto énxet. 

25Hakte xeyenmék axta apwáxok Moisés elya'ásegwók apkelyáxeg'a 

énxet'ák Israel peya elwagkasek teyp Dios eñama Moisés; wánxa agkok, 
axta eyke elyekpelchak énxet'ák Israel. 

26Mók ekhem axta entahak apwet'a makham Moisés apkelnápeykpo 

apkánet énxet'ák Israel. Aptahak axta apkeláneya apmoko elpeykesásekxak 
apwáxok se'e: ‘Kélyáxeg xamo' neykhe kéxegke; ¿yaksak ektaha 
kéltawásegkoho nak kélmók?’ 

27Keñe axta apyega Moisés ma'a ektaha axta aptawáseykegkoho pók. 

Entahak axta amya'a apcháneyákpo Moisés se'e: ‘¿Yaksak ekteméseso 
apkemha apmonye exchep negyeseksa negko'o? ¿Yaksak nahan 
ekteméseso segyekpelchémo? 

28¿Apmokók enxeykel'a heyakhek ko'o xa, ekhawo aptahakxa axta 

apchakha xama Egipto énxet hem axta?’ 

29Xama axta apleg'a Moisés xa, apkenyeyk axta apmeyákxo m'a yókxexma 

Madián. Aphakmek axta megkatnahakxa apchókxa m'a, cham'a 
apwetagwánxa axta anhan apkánet apketchek. 

30“Cuarenta apyeyam axta temék ekyeykhe, apxekmowáseykpók axta xama 

Dios apchásenneykha Moisés, máxa táxa axta entahak eyálewa xama 
yámet étkok ma'a yókxexma meykexa énxet, keto' axta egkexe Sinaí m'a. 

31Apyegwakkek axta Moisés apwet'a xa aksok kélxekmósamo nak. Xama 

axta apchágketchesekmoho apkeltamho katakmelekxohok apkelanyo, 
apleg'ak axta Wese' egegkok appeywa. Aptahak axta apcháneya s'e: 

32‘Ko'o Dios xép apyepmeyk nano' Dios apagkok. Ko'o Abraham Dios 

apagkok, tén han ma'a Isaac, tén han ma'a Jacob.’ Apkelpexyenegkek axta 
Moisés apcheka. Axta emokók elanok cha'a. 

33Keñe axta aptaha Wese' egegkok Dios apcháneya Moisés se'e: 

‘Elhexyawes apkelatcheso apmagkok. Yókxexma ekpagkanamaxche s'e 
apwa'akxa nak xép. 

34Tásek ko'o sekweté ektahakxa apkellegeykegkoho énxet'ák ahagkok 

apheykha nak Egipto. Ekleg'awók ko'o ektahakxa elpayheykha apatña'ák. 
Ekweywenteyk nahan ko'o yakwayam alwagkasek teyp. Empoho, 
wáphaksek sat xép ma'a Egipto.’ 

35“Apwanyémok axta eykhe énxet'ák Israel ma'a Moisés, axta eykhe anhan 

temék amya'a kélanagkama Moisés se'e: ‘¿Yaksak ekteméseso apkemha 
apmonye exchep tén han segyekpelchémo negko'o?’, wánxa agkok, 
apcháphásek axta eyke Dios, aptemésesek axta apkemha apmonye tén han 
aptemésesa segyekpelchémo yetlo appasmo m'a Dios apchásenneykha 
apxekmowáseykpoho axta neyseksa yámet étkok. 

36Moisés axta m'a apkelántekkesa axta ẽlyepmeyk nano' ma'a Egipto, 

cham'a apkeláneya axta cha'a aksok sempelakkaso nak agweta', tén han 
ma'a magkenatcheso nak agweta' ekweykmoho cuarenta apyeyam ma'a 
xóp nak, tén han ma'a wátsam ekyexwasé nak, tén han ma'a yókxexma 
meykexa nak énxet. 

37Cháxa Moisés aptéma axta anhan apkenagkama énxet'ák Israel se'e: 

‘Dios sat etekkesek xama énxet Dios appeywa aplegaso kélnepyeseksa 
kéxegke sekhawo nak ko'o.’ 

38Moisés axta anhan ma'a apha axta neyseksa apchakneykekxa énxet'ák 

Israel yókxexma meykexa énxet, Moisés axta nahan ma'a appakhetchesa 
axta Dios apchásenneykha néten egkexe Sinaí, aphegkek axta anhan 
Moisés nepyeseksa egyepmeyk nano'; Moisés axta anhan ma'a apxaka axta 
amya'a segmésamo nak ekyennakte egnenyek yakwayam henlegaksek 
negko'o. 

39“Wánxa agkok, axta eyke emáheyok elyahakxohok ẽlyepmeyk nano', axta 

kaleklók apwáxók, apmáheyok axta aksa eltakhohok ma'a Egipto. 

40Aptahak axta énxet'ák apcháneya Aarón se'e: ‘Henlanés negko'o dios 

egagkok yakwayam enxoho hempeykesesagkok, hakte magya'ásegkok 
negko'o ektahakxa m'a Moisés aptaha axta sẽlántekkeso negko'o Egipto.’ 

41Keñe axta apkelánegko xama aksok kéleykmáseso, máxa axta weyke 

kennawók étkokla'a, apkennapchek axta anhan aksok nawha'ák yakwayam 
egkések aksok kéleykmáseso, apkelánegkek axta nahan ekneywomáxche 
yakwayam yesawáseshok ma'a aksok kéleykmáseso ektaha axta 
apkeláneyak apancha'awók xa énxet'ák nak. 

42Ekeso eñamakxa apkexaya axta Dios xa énxet'ák nak, apcha'awók axta 

apkelpeykásó m'a yaw'a aphéyak nak néten. Hakte temegkek 
eknaktáxésamaxche Dios appeywa apkellegaso weykcha'áhak apagkok 
se'e: ‘Enxet'ák Israel, ¿egkések enxoho axta eykel'a kéxegke aksok 
nawha'ák ektekyawa tén han selanchesásekxo aksok ekwokmoho cuarenta 
apyeyam ma'a yókxexma meykexa énxet? 

43Axta kóltahak kéxegke xa. Kéleynchek axta aksa kélsawa kéxegke kañe' 

tegma apketkok ma'a dios Moloc, kéleynchek axta anhan kélsawa m'a dios 
Refán, ektaha axta kéxegke kélagko' kéllané yakwayam enxoho 
kólpeykesho. Ekeso eñamakxa peya nak aláphaksek kéxegke teyp 
Babilonia, yakwayam kólhamhok ma'a.’ 

44“Yetnegkek axta ẽlyepmeyk nano' appakxanma m'a yókxexma meykexa 

énxet ektaha axta kélxátamakxa m'a ekhémo mók nak 
nelpakhetchásamáxkoho Dios, ektaha axta apkelánamap ekhawo m'a 
aptémakxa axta apkenagkama Dios Moisés, cham'a apkeltennasa axta Dios 
apkeltamho exnéshok ma'a ekwánxa axta apweté apxekmóso. 

45“Apxawákxeyk axta ẽlyepmeyk nano' xa kélpakxanma nak, apsókmók axta 

anhan énxet'ák ektaha axta apkelxegexma'a Josué, cham'a apyementama 
axta xóp apagkok pók énxet'ák, cham'a énxet'ák apmenxena axta Dios 
nápakta'awo' énxet'ák Israel. Cháxa ektahakxa axta ekwokmoho aptaha 
wese' apwányam David. 

46Leklamók axta apwáxok Dios aptémakxa David, apmokók axta elának 

David tegma yakwánxa exek Jacob Dios apagkok; 

47wánxa agkok, Salomón axta eyke ektaha apkelané xa tegma Dios 

apxagkok nak. 

48Mexek eykhe cha'a Dios ma'a kañe' tegma apkelané nak énxet. Ekhawo 

ektémakxa axta apkelxeyenma Dios appeywa apkellegaso s'e: 

49‘Néten ekteme sekhamakxa ko'o, keñe xóp ekteme selteyékemxa ko'o. 

¿Háxko apteme tegma peya hellanaksek ko'o?, etnehek cha'a appeywa 
Wese' egegkok. ¿Háxko sat ekteme yakwánxa ko'o allókasek sekyampé? 

50Ko'o ahagko' selané xa ekyókxoho nak.’ 

51“Wánxa agkok, kéllenxáneykmók eyke kéxegke kélteme ekyennakte 

kélwáxok —axta aptahak makham appeywa Esteban— temék kéxegke 
kélheyk'ák tén han kélwáxok ma'a ektémakxa nak énxet'ák melya'áseyak 
nak Dios. Kélenmexeykha cha'a kéltemék Espíritu Santo. Kélhawók 
kéxegke m'a kélyepmeyk nano' axta. 

52¿Yaksak axta Dios appeywa aplegaso metwáseykegkoho kélyepmeyk 

nano' kéxegke? Apkelnapmeyk axta kélyepmeyk nano' kéxegke m'a 
énxet'ák ektaha axta apkellegaso yakwayam ewak ma'a aptaha nak 
appéwomo. Apwa'ak axta eykhe m'a aptaha nak appéwomo, cham'a 
kélpelakkasesa axta kéláneya emakpok tén han ma'a kélakha axta kéxegke. 

53Megkólyahakxók cha'a kéxegke m'a segánamakxa apméso axta Dios 

apchásenneykha.” 

Esteban apketsapma 

54Xama axta apkelleg'a énxet'ák xa, apkellókok apagko' axta, apkeltakxeyk 

axta apma'ák aptaknawe Esteban. 

55Wánxa agkok, aplanawók axta eyke apwáxok Espíritu Santo Esteban, 

apkenmexawók axta néten, apwet'ak axta Dios apcheymákpoho, apwet'ak 
axta anhan apkenmeyncha'a Jesús ekpayhókxa nak apkelya'asamakxa 
Dios. 

56Keñe axta aptaha appakmeta s'e: —¡Kóllano! Ekwet'ak ko'o ekmayhekxo 

néten, ekwet'ak nahan apkenmeyncha'a ekpayhókxa apkelya'asamakxa 
Dios ma'a ektaha nak Apketche énxet. 

57Apkelapchek axta eyke apeyk'ák apyókxoho xa énxet'ák nak, 

apkelpáxamáha axta apyókxoho apwakhegwokmo Esteban. 

58Kéltekkesek axta Esteban nepyeseksa tegma apwányam keñe axta 

kélyetna'a meteymog; xama wokma'ák apwesey Saulo axta kélmeyásak 
Esteban apkelnakta kéltamho etakmelchesek. Axta apkelméso m'a énxet'ák 
ektaha axta apxeyenma ekmaso Esteban. 

59Neyseksa kélyetné meteymog axta aptahak nempeywa nelmaxnagko 

Esteban. Aptahak axta s'e: “Wese' Jesús, ema ko'o ehagák.” 

60Keñe axta apkeltekxeya aptapnák xóp. Aptahak axta apyennaktésawo 

appeywa s'e: “¡Wese', né eyakmagkásekxa aksa ektémakxa nak 
melya'asáxma xa énxet'ák nak!” Xama axta aptaha appeywa xa, yetlókók 
axta apketsapma. 

 

Los Hechos 8 

1Apkenmáha axta nahan Saulo m'a. Leyawók axta apwáxok ektahakxa 

apmatña Esteban. 

Saulo apmenxeneykha énxet apteme nak melya'áseyam Jesús 

Cháxa ekhem eyeynókxa axta kélmenxeneykha ekwányam énxet'ák ektaha 
axta melya'áseyam Jesús ma'a tegma apwányam Jerusalén. Apkexpakneyk 
axta apyókxoho énxet apteme axta melya'áseyam ma'a yókxexma Judea 
tén han ma'a Samaria. Axta eyke elxegak ma'a énxet'ák seykha amya'a. 

2Nápakha énxet'ák axta apchátawanyak Esteban aphápak, cham'a ektaha 

axta cha'a ektakmela apkeltémakxa nápakto' Dios. Awanhek axta 
apkellekxagweykha eñama apketsapma Esteban. 

3Keñe axta Saulo apmenxeneyncha'a énxet'ák melya'áseyam Cristo, 

apkelántaxneyha axta tegma yakwayam elántekkesek yókxexma énxet tén 
han kelán'ák yetlo meltakmelcheso, yakwayam enxoho exatmok 
sẽlpextétamakxa. 

Tásek Amya'a kéllegaso énxet'ák apheykha Samaria 

4Apkeltennáha axta cha'a amya'a segwagkasamo teyp apkelmahágkaxa 

m'a énxet'ák ektaha axta apkelánteyapma Jerusalén. 

5Xama seykha amya'a apwesey Felipe axta apmahágkok ma'a nano' tegma 

apwányam Samaria, apkeltennáseyha axta énxet'ák apwesey Cristo m'a. 

6Apchaknákxeyk axta énxet'ák aphaxno apkeltenneykha Felipe, hakte 

apkelwet'ak axta apkelana m'a aksok sempelakkaso agko' nak agweta'. 

7Apxámok axta kéltakmelchesakmo m'a énxet'ák ekha axta apwáxók 

espíritu elmasagcha'a. Kelpáxamáha axta cha'a aksok elmasagcha'a 
elántepa apwáxók xa énxet'ák nak; apxámok axta anhan 
kéltakmelchesakmo m'a énxet'ák apkelyelkamap nak, tén han ma'a énxet'ák 
meyke aptapnák nak. 

8Ekeso eñamakxa ekyawa axta elpayheykekxa apwáxók énxet'ák xa tegma 

apwányam nak. 

9Wánxa agkok, apheyk axta eyke xama énxet apwesey Simón ma'a, apteme 

axta nano' yohóxma, tén han apkelyexancháseykencha'a cha'a énxet ma'a 
Samaria, apkeltemesásamákpek axta énxet ekha kéláyo. 

10Apyókxoho énxet axta cha'a aptakmelchesamók apháxenmo appeywa xa, 

apketkók tén han ma'a apkelwányam nak. Etnohok axta cha'a elpakmétek 
se'e: “Cháxa énxet apkeltamhomakpo nak ekyawe apmopwána eñama Dios 
xa.” 

11Kélyaheykekxók axta anhan aptémakxa appeywa xa énxet nak, hakte 

yetlo apmopwána axta cha'a apkelyexancháseykencha'a énxet'ák. 

12Xama axta aptamhágko melya'áseyam énxet'ák ma'a amya'a ektakmela 

apkeltenneykha axta Felipe apxéna m'a aptémakxa nak Wese' apwányam 
Dios tén han ma'a Jesucristo, kélyakpasásegkek axta yegmen énxet'ák tén 
han kelán'ák. 

13Aptemék axta anhan mey'áseyam xa Simón, kélyakpásesek axta anhan 

yegmen, keñe axta apchénawo aptamheykha apxegexma Felipe, 
pelakkásók agko' axta apwet'a Simón ma'a aksok sempelakkaso nak 
agweta', tén han ma'a aksok magkenatcheso nak agweta'. 

14Xama axta anhan apkelleg'a amya'a énxet'ák seykha amya'a apheykha 

axta tegma apwányam Jerusalén aptaha melya'áseyam énxet'ák apheykha 
Samaria m'a amya'a eñama nak Dios, kéláphásek axta Pedro tén han Juan. 

15Xama axta anhan apkelwokmo m'a, apkelmaxnésesek axta énxet'ák 

apteme melya'áseyam apheykha m'a Samaria, yakwayam enxoho 
elxawagkok Espíritu Santo. 

16Hakte axta eweweykenták makham Espíritu Santo apyetseksa'ák xa 

énxet'ák nak; wánxa axta aksa kélyakpasáseykegko yegmen ma'a eñama 
nak Jesús Wese' egegkok apwesey. 

17Keñe axta apnegkena apmék apyetseksa'ák énxet Pedro tén han Juan. 

Cháxa ektahakxa axta apkelxawágko Espíritu Santo xa. 

18Xama axta apwet'a Simón apkelxawágko Espíritu Santo énxet'ák, cham'a 

énxet'ák apnegkena axta apmék apyetseksa'ák seykha amya'a, keñe axta 
apmoko egkések Simón selyakye m'a énxet'ák seykha amya'a. 

19Aptahak axta apkeláneya s'e: —Helmes ko'oxa xa kélmowána nak, 

yakwayam enxoho exkak Espíritu Santo énxet seknegkena enxoho ko'o xa 
emék apyetseksa'ák, ekhawo kéltahakxa nak kéxegke. 

20Aptahak axta apchátegmowágko Pedro s'e: —¡Yetsaphok sat xamo' xép 

selyakye apagkok. Hakte xénchek apwáxok emok ekha ekyanmaga 
nenxawé naksa nak nentamheykha eñama Dios! 

21Megkapayhawok agko' exkak xép ektémakxa nak negko'o nenxawé 

nentamheykha eñama Dios, hakte sagkek xép elchetamso apwáxok 
nápakto' Dios. 

22Enyaw xa aptémakxa ekmaso nak, elmaxna Dios, lapmaxchek sat 

kaxének apwáxok Dios meyakmagkásekxék xa ektahakxa nak elchetamso 
apwáxok. 

23Hakte ekwet'ak ko'o eklanawo apwáxok xép aksok ekmaso, ekwet'ak 

nahan ektemésesa exchep apmomap ma'a aptémakxa ekmaso nak. 

24Aptahak axta apchátegmowágko Simón se'e: —Helmaxnéses nahan ko'o 

Wese' egegkok yakwayam enxoho mehetnehek ko'o m'a ekyókxoho 
kéltahakxa exchek seláneya. 

25Apkeltennáha axta énxet'ák seykha amya'a, amya'a ektakmela ekyókxoho 

yókxexma Samaria, natámen apkeltenneykha m'a aptemésesamakxa axta 
Dios, tén han ma'a natámen axta apkeltennáseykha Dios appeywa énxet'ák, 
keñe axta apkeltakháwo Jerusalén. 

Felipe tén han wese' eyásenneykha apkeñama Etiopía 

26Appakhetchesek axta Dios apchásenneykha Felipe natámen xa. Aptahak 

axta apcháneya s'e: “Yempekxa néten, emhok ekpayhókxa nak nepyeyam, 
cham'a ámay Jerusalén ekmaheyak nak Gaza.” Meykexa énxet ekmaheyak 
xa ámay nak. 

27Apkempákxeyk axta néten Felipe, apxegkek axta anhan. Náxet ámay axta 

aptahanya'awok xama énxet apkeñama axta Etiopía. Wese' eyásenneykha 
ekha kéláyo axta m'a, wese' Etiopía selyakye agkok axta nahan 
aptakmelcheseso. Jerusalén axta apmahágkok ma'a yakwayam enxoho 
elpeykeshok Dios. 

28Apchókxa axta apmeyákxak makham xa énxet nak, apheyk axta kañe' 

weyke takaxchók apagkok apkelyetseta weykcha'áhak Isaías Dios appeywa 
aplegaso aptáxéso. 

29Aptahak axta Espíritu apcháneya Felipe s'e: “Etyánegwomho, 

épetchegwomho nahan xa weyke takaxchók nak.” 

30Xama axta apyepetchegwokmoho Felipe, apleg'ak axta apkelyetseta 

Isaías aptáxéso m'a énxet apkeñama axta Etiopía. Aptahak axta 
apkelmaxneyeyncha'a s'e: —¿Apya'ásegkoya xa apkelyetseta nak? 

31Aptahak axta apchátegmowágko énxet apkeñama axta Etiopía s'e: —

¿Háxko katnehek ay'asagkohok ko'o, méko enxoho seltennáseyak 
ektémakxa? Apkeltamhok axta anhan yántek Felipe weyke takaxchók xa 
énxet nak. Aphakmek axta nahan Felipe m'a kañe'. 

32Keso nekha eknaktáxésamaxche apkelyetsetakxa axta s'e. 

“Kélyentamákxeyk axta ektémol'a kólyentemekxak nekkések 
aptekyómakxa; cham'a aptémakxal'a anhan nekkések apketkok 
ewanmeyha aksa neyseksa kélyeseso, axta nahan kapayheyha apátog 
ma'a. 

33Kéltawásegkok axta anhan, axta kóllánesákxak amya'a. ¿Yaksak sat 

awanchek kaxének aptawan'ák neptámen xa? Hakte kélmasésakteyk axta 
neyseksa apha keso náxop.” 

34Aptahak axta wese' eyásenneykha apkeñama Etiopía apcháneya Felipe 

s'e: —Heltennés hana ko'o. ¿Yaksak énxet apxeyenma Dios appeywa 
aplegaso xa: apxénamakpoho apagko' enxeykel'a, pók enxeykel'a 
apxenyenmak? 

35Keñe axta apkeltennáseyncha'a Felipe m'a ekpayhókxa axta 

apkelyetsetakxa Etiopía énxet, apkeltennáseyha axta amya'a ektakmela 
ekxeyenma Jesús. 

36Xama axta apyeykhágwokmo xama yókxexma ekyetnakxa axta yegmen, 

aptahak axta wese' eyásenneykha s'e: —Yetné nak yegmen se'e. 
¿Apwancheya sat heyakpásesek yegmen? 

37Aptahak axta apcháneya Felipe s'e: —Aptemék agkok xép mey'áseyam 

ekweykmoho kañó' agko' apwáxok, apwanchek. —May'ásekmok ko'o 
Jesucristo aptaha Dios Apketche, axta aptahak apchátegmowágko xa énxet 
nak. 

38Keñe axta apkeltamho kólmagwók weyke takaxchók; apkelántekkek axta 

anhan neygmen, keñe axta Felipe apyakpásesa pók yegmen ma'a. 

39Xama axta apkelántepa neygmen apyentamákxeyk axta Espíritu 

apkeñama Wese' egegkok Felipe, axta eteyákxohok cha'a m'a wese' 
eyásenneykha nak, wánxa agkok apkelenxanakmók axta eyke apxega yetlo 
ekyawe agko' ekpayheykekxa apwáxok xa énxet nak. 

40Apwákxeyk axta Felipe tegma apwányam Azoto, apkeltennáseykha axta 

Dios appeywa énxet'ák neyseksa apxega ekwokmoho apwákxo m'a 
Cesarea. 

 

Los Hechos 9 
Saulo apyakmagkaso apwáxok 

(Hch 22.6-16; 26.12-18) 

1Axta elwáteseykmok Saulo apmáheyo elnápok énxet apteme nak 

melya'áseyam Wese' egegkok Jesús. Ekeso eñamakxa apmahágko axta 
Saulo aphakxa m'a apkemha apmonye nak appasmo apkelmaxnéseso Dios 
énxet'ák apagkok, 

2apkelmaxnakkek axta weykcha'áhak apxawayol'a énxet yakwayam 

emhagkok apchakneykekxexa énxet'ák judíos ma'a tegma apwányam 
Damasco, yakwayam enxoho elchetmok ma'a énxet'ák ektaha axta 
apkelyetlo ámay axnagkok, énxet'ák tén han kelán'ák, yakwayam enxoho 
nahan elmok enaklakxak ma'a Jerusalén. 

3Xama axta apwokmo Saulo keto' tegma apwányam Damasco, pelakkasek 

axta ekweywento elseyexma eñama néten eyahapwa'a Saulo. 

4Apteyekmek axta náxop Saulo, apleg'ak axta anhan ektaha amya'a 

apcháneyákpo s'e: “Saulo, Saulo, ¿Yaksak ektaha seyakmásencha'a nak 
xép?” 

5Aptahak axta apkelmaxneyeyncha'a Saulo s'e: “¿Wese', yaksak exchep?” 

Entahak axta amya'a kélategmowágko s'e: “Ko'o Jesús, neykhe s'e 
apyakmáseyncha'a nak xép.” 

6Etnamha, emhok ma'a nepyeseksa tegma apwányam nak; sat 

kóltennaksek eyéméxchexa nak etnehek xép ma'a. 

7Apkelyegwakkek axta m'a ektaha axta apkelxegexma'a Saulo, hakte 

apkelleg'ak axta m'a ektahakxa axta kélpeywa, axta eyke ét'ak ma'a ektaha 
axta ekpakmeyesma. 

8Keñe axta apkempákxo néten Saulo. Xama axta apmoko elyaheykha, axta 

ét'axma'. Keñe axta kélma apmék kélyentama m'a tegma apwányam 
Damasco. 

9Antanxo ekhem axta aphakmok ma'a meyke apwetéxma, tén han meto 

apto, tén han meya yegmen xama enxoho. 

10Apheyk axta Damasco xama énxet apwesey axta Ananías, apteme axta 

mey'áseyam Wese' egegkok, cham'a apxekmowáseykpoho axta Wese' 
egegkok tén han aptaha apcháneya s'e: “¡Ananías!” Aptahak axta 
apchátegmowágko Ananías se'e: “Wese', keso sekha s'e.” 

11Aptahak axta apcháneya Wese' egegkok se'e: “Etnamha, emhok hana 

ámay eltamhomaxko nak ámay ekpéwomo. Apwokmek sat agkok Judas 
apxagkok, etegyaha sat apwesey xama énxet apkeñama nak Tarso, 
apwesey nak Saulo. Aptemék nempeywa nelmaxnagko m'a énxet nak. 

12Máxa axta apwanmagko Saulo apwet'a apyepetchegwokmoho xama 

énxet apwesey Ananías, tén han apnegkena apmék apyetseksek yakwayam 
enxoho étekxaxma.” 

13Xama axta apleg'a Ananías xa, aptahak axta s'e: “Wese', apxámok 

énxet'ák seltennaso ko'o aptémakxa m'a énxet nak, eltennáseykha nahan 
ekyókxoho aksok ekmaso apkelané Saulo m'a tegma apwányam Jerusalén 
apkenmexma m'a xép énxet'ák apagkok apkelpagkanamap nak. 

14Apwa'ak eyke kaxwo' Saulo s'e yetlo apxawé yakwayam enaklakxak 

sẽlpextétamakxa apyókxoho énxet apwóneykha nak xép apwesey, eñama 
apkeltémo m'a apkelámha apmonye'e nak appasmo apkelmaxnéseso Dios 
énxet'ák apagkok.” 

15Wánxa agkok, aptahak axta Wese' egegkok apcháneya Ananías se'e: 

“Etyánegwomho, ko'o axta selyéseykha m'a énxet nak yakwayam enxoho 
eltennasha sekwesey m'a énxet'ák apheykha nak mók nekha, tén han ma'a 
kelwese'e apkelwányam apagkok nak, tén han eltennasha m'a énxet'ák 
Israel. 

16Axekmósek sat ko'o yakwánxa katnehek ekyawe aplegeykegkoho m'a 

énxet nak, ko'o eñamakxa.” 

17Apmahágkek axta Ananías ma'a tegma aphakxa axta Saulo. Xama axta 

aptaxnegwokmo m'a, apnegkenchek axta apmék apyetseksek Saulo. 
Aptahak axta apcháneya s'e: —Eyáxeg Saulo, Wese' egegkok Jesús 
eyáphásak ko'o yakwayam enxoho éteyekxaxma exchep, tén han elánhok 
apwáxok Espíritu Santo, cham'a Jesús apxekmowáseykpoho axta náxet 
ámay neyseksa apxegayam. 

18Yetlókók axta ekleyamaxche aksok elapma apakta'ák Saulo, máxa axta 

m'a kelasma empe'ékla'a. Apwetakxeyk axtaxma Saulo. Keñe axta 
apkempákxo néten, kélyakpásesek axta yegmen. 

19Aptaweykxeyk axta apto, apmákxeyk axta nahan ekyenneykha 

apyempehek. Yakwatakxoho axta nahan aphákxak xamo' énxet'ák 
melya'áseyam Jesús apheykha m'a Damasco. 

Saulo apkeltenneykha tegma apwányam Damasco 

20Apchénawók axta apkeltenneykha Saulo apchakneykekxexa judíos 

apxéna Jesús aptaha Dios Apketche. 

21Pelakkasek axta apkelwet'a m'a énxet'ák ektaha axta apháxenmo 

apkeltenneykha. Aptahak axta anhan apkelpakmeta s'e: —¿Háweya 
apmenxeneykencha'a axta énxet tegma apwányam Jerusalén xa, cham'a 
énxet ektaha nak apkelwóneykha apwesey Jesús? ¿Háweya apwa'a axta 
apmoko elmok énxet ektaha nak melya'áseyam Jesús apwesey xa, apmoko 
axta elmések ma'a apkelámha apmonye'e nak appasmo apkelmaxnéseso 
Dios énxet'ák apagkok? 

22Apkeltennáha axta Saulo yetlo megyeye, apxénchek axta Jesús aptaha 

nakso' Mesías. Apkenatchesek axta apwet'a énxet'ák judíos. 

Saulo apxegányam nepyeseksa énxet'ák judíos 

23Nano' axta entemék ekhémo mók apkelpakmeyesma énxet'ák judíos 

yakwayam yakhek Saulo. 

24Apleg'ak axta eyke amya'a Saulo. Yókxoho ekhem, yókxoho axta'a axta 

apchakneykha énxet'ák átog nenteyapmakxa tegma apwányam yakwayam 
yakhek Saulo, 

25wánxa agkok, hówenak apxagkok ekyawe axta eyke kélakxegkásak 

Saulo, kélweykesanteyk axta náxop kélyeykhasa m'a tegma apwányam 
kélhaxtegkeso nak nepyáwa. Enxet'ák melya'áseyam Jesús axta 
apchakxegkeso. Cháxa ektahakxa axta apxeganakmo Saulo xa. 

Saulo apweykekxa tegma apwányam Jerusalén 

26Xama axta apwákxo Saulo tegma apwányam Jerusalén, apmokók axta 

eykhe epáxakwók neyseksa apchakneykekxa énxet'ák apteme nak 
melya'áseyam Jesús; wánxa agkok, apyókxoho axta eyke apkelakak, hakte 
apkelya'ásekmek axta énxet'ák aptaha nahan mey'áseyam Saulo m'a 
Jesús. 

27Bernabé axta eyke apyentamak Saulo apxekmósakmo m'a énxet'ák 

seykha amya'a. Apkeltennáseyha axta Bernabé énxet'ák seykha amya'a 
apwetaya Saulo Wese' egegkok Jesús náxet ámay, tén han 
appakhetchesama, apkeltennáseyha axta anhan apkeltenneykencha'a 
Saulo apxeyenma Jesús ma'a tegma apwányam Damasco yetlo megyeye. 

28Aphákxeyk axta Saulo tegma apwányam Jerusalén, apkelxegexma'a axta 

aptahak xa énxet'ák apteme axta melya'áseyam Jesús. Apkeltennáha axta 
nahan cha'a Wese' egegkok apwesey yetlo megyeye. 

29Axta eyenseykmok apkeltenneykha Saulo tén han apkelátegmomakpo 

cha'a m'a énxet'ák judíos apkelpakmeyesma nak griego appeywa; wánxa 
agkok, apkelenxanakmek axta eyke yakhek xa énxet'ák nak. 

30Xama axta apkelya'ásegwokmo énxet'ák aptémo xamo' melya'áseyam 

Jesús Saulo xa, kélyentamákxeyk axta tegma apwányam Cesarea Saulo, 
axta kéláphásamhok kéltamho emhagkok Tarso m'a. 

31Méko axta eyke ektahakxa apwáxók apchakneykekxexa énxet ekyókxoho 

yókxexma Judea, tén han ma'a Galilea, tén han ma'a Samaria. Yáwegkek 
axta apkelya'ásegwayam eñama nak Dios. Apcháyo axta anhan 
aptamheykegkok Wese' egegkok Jesús. Espíritu appasmo axta keñamak 
apxámagko énxet apteme melya'áseyam Jesús. 

Eneas kéltakmelcheseyam 

32Apwenchámeykha axta cha'a Pedro aptéma meyk'a aptémo xamo' nak 

melya'áseyam Jesús, apkelteyánegwokmók axta anhan énxet'ák apteme 
axta melya'áseyam Jesús apheykha m'a tegma apwányam Lida. 

33Axta apwetágwomhok xama énxet apwesey axta Eneas ma'a ekweykmo 

axta ocho apyeyam apyetno néten aptaháno. Megkamopwána eltakheykha 
axta m'a. 

34Aptahak axta apcháneya Pedro s'e: —Eneas, Jesucristo 

aptakmelchesekmok xép. Etnamha, elánekxa aptaháno. Yetlókók axta 
apkempeykekxa néten Eneas. 

35Apyókxoho énxet axta apwet'ak apkempákxo néten, cham'a apheykha nak 

tegma apwányam Lida, tén han ma'a Sarón. Aptemék axta anhan 
melya'áseyam Wese' egegkok Jesús. 

Dorcas ekxátekhágwayam 

36Heyk axta nahan xama kelán'a ekteme axta megkay'áseyam Wese' 

egegkok ma'a tegma apwányam Jope ekwesey axta Tabitá apkeltéma axta 
griego appeywa Dorcas. Tásek axta ektémakxa xa kelán'a nak, 
pasmomchek axta cha'a énxet ekha nak eyéméxchexa aksok. 

37Chakhémok axta nahan ekháxamáxko Dorcas ma'a, ketsekkek axta 

anhan. Kélpekkenwokmek axta kañe' tegma netno' natámen kélyenyéseso 
ekyókxoho empehek. 

38Keto' axta Jope m'a tegma apwányam Lida, cham'a apwánxa axta Pedro 

m'a; Xama axta apkelya'ásegwokmo énxet'ák melya'áseyam Jesús apha 
Pedro m'a, kéláphásek axta apkánet énxet yakwayam enxoho etnehek 
yának Pedro s'e: “Epekhaksoho sat emyekxak xép ma'a tegma apwányam 
Jope.” 

39Apkelyetlákxeyk axta Pedro xa énxet'ák nak. Xama axta apkelwákxo m'a, 

kélyentamákxeyk axta Pedro kañe' tegma netno' ekyetnakxa axta ápak xa 
kelán'a nak; wakha'ak axta kelán'ák tampe' apkenmágkaxa Pedro. 
Kellekxagweyha axta ekxekmósa Pedro m'a apáwa tén han ma'a apáwa 
kéltaxno elané axta Dorcas ekyennaktamakxa. 

40Apkelántekkesek axta Pedro yókxexma apyókxoho énxet apchaknákxo 

axta m'a, apkeltekxekkek axta aptapnák xóp aptaha nempeywa 
nelmaxnagko; keñe axta apkelano m'a kelán'a ápak, aptahak axta s'e: —
¡Tabitá, kampekxa néten! Kelyaháha axta xa kelán'a nak. Xama axta 
ekwet'a Pedro, hákxeyk axta néten. 

41Apmeyk axta ámek Pedro xa kelán'a nak, apkempáseykxeyk axta néten; 

keñe axta apkeláneyeyncha'a m'a énxet'ák apteme axta melya'áseyam 
Jesús, tén han ma'a kelán'ák tampe', yennakxók agko' axta 
apxekmowasékxo Pedro énxet'ák xa kelán'a nak. 

42Legáxchek axta amya'a ekyókxoho tegma apwányam Jope, apxámok axta 

anhan énxet apteme melya'áseyam Wese' egegkok. 

43Néwomók axta apha Pedro nepyeseksa tegma apwányam, xama énxet 

apkelané aksok empehek apxagkok axta aphak, apwesey axta Simón. 

Los Hechos 10 
Pedro tén han Cornelio 

1Apheyk axta xama énxet apwesey Cornelio m'a tegma apwányam Cesarea, 

sẽlpextétamo apwese' axta m'a, aptaha axta apkeláneykha nápakha 
sẽlpextétamo kéltéma axta apkeleñama Italia. 

2Appéwomo axta nápakto' Dios xa énxet nak, elpeykeshok axta cha'a Dios 

yetlo m'a ekyókxoho ekheykha nak apxagkok. Awanhek axta anhan cha'a 
katnehek apméso selyakye yakwayam epasmok ma'a énxet'ák judíos, 
etnohok axta nahan cha'a nempeywa nelmaxnagko. 

3Xama ekhem axta apwet'a aksok kélxekmósamo Cornelio, las tres 

taxnamla'a. Tásók agko' axta apweté xama Dios apchásenneykha 
aptaxnegwokmo m'a aphamakxa axta Cornelio. Aptahak axta apcháneya 
s'e: “¡Cornelio!” 

4Apkelanawók axta Cornelio m'a Dios apchásenneykha nak. Yetlo apkeye 

axta anhan aptaha apkelmaxneyeyncha'a s'e: “Wese', ¿yaksak amya'a 
apsokmo?” Aptahak axta apcháneya Dios apchásenneykha s'e: 
“Megkalwagkágweykmok Dios apteme nak cha'a exchep nempeywa 
nelmaxnagko, tén han ma'a aptémakxa nak cha'a yakwayam epasmok 
énxet'ák ekha nak eyéméxchexa aksok. 

5Eláphés sat énxet ma'a tegma apwányam Jope, yakwayam enxoho yának 

exegmak Simón se'e, cham'a apkeltamhomakpo nak han Pedro. 

6Aphak apxagkok ma'a pók Simón, aptaha nak apkelané aksok empe'ék, 

apha nak ma'a nekha wátsam ekwányam.” 

7Xama axta aptakháwo Dios apchásenneykha, cham'a appakhetchesa axta 

Cornelio, apkelwóneyha axta Cornelio apkánet apkelásenneykha tén han 
xama sẽlpextétamo, cham'a aptaha axta apcháyo Dios, ektaha axta anhan 
apcháyókxa Cornelio. 

8Apkeláphásek axta tegma apwányam Jope natámen apkeltennáseykha 

ekyókxoho m'a ektahakxa axta. 

9Mók ekhem axta entahak, yetseksókhem axta m'a, cham'a neyseksa 

apkelxega axta apchágketchesekmo tegma apwányam Jope xa apkántanxo 
nak, apkenátweykxeyk axta Pedro tegma néten yakwayam etnehek 
nempeywa nelmaxnagko. 

10Meyk axta enchakhak Pedro, apmokók axta etwok apto. Keñe axta 

apwet'a xama aksok kélxekmósamo neyseksa kélláneso apto. 

11Apwet'ak axta ekmayhekxo néten, keñe axta apweywento xama apáwa, 

hawók nápakha napwe'ek axta kélnakteté. 

12Lanawók axta mók ektémakxa aksok nawha'ák kañe' apáwa, cham'a 

aksok hawók nekha amagkok nak, tén han ma'a aksok nawha'ák ekhó nak 
yéwa, tén han ma'a náta. 

13Apleg'ak axta anhan ektaha amya'a apcháneyákpo s'e: “Etnamha Pedro, 

ennahap, etwok sat.” 

14Aptahak axta apchátegmowágko Pedro s'e: “Wese', matók ahagko' ko'o 

xa aksok nawha'ák elmanyása nak, tén han ma'a mantamakxa nak.” 

15Entahak axta makham amya'a apcháneyákpo Pedro s'e: “Ná elteméses 

aksa ekmanyása Dios apteméseso nak negmowána antók.” 

16Cháxa ektahakxa axta antanxo apxawé amya'a Pedro xa, keñe axta 

aptakháwo makham apáwa m'a néten. 

17Yetnakha'awók axta apwáxok Pedro ekxéna apwáxok ma'a ektahakxa 

exchek aksok kélxekmósamo, keñe axta apkelwa'a apkánet énxet nekha 
átog Cornelio apkelásenneykha, cham'a apmáheyo axta elmaxneyha 
ekpayhókxa Simón apxagkok. 

18Xama axta apkelwokmo m'a, apya'ásek axta apkelpeywa kañe' tegma 

apkeltamho elya'asagkohok apheyk kexaha Simón ma'a, apkeltamhomakpo 
nak han Pedro. 

19Appakhetchesek axta Espíritu Santo Pedro neyseksa elchetagkaso 

apwáxok ma'a ektahakxa exchek aksok kélxekmóso. Aptahak axta 
apcháneya s'e: “Elano, apkántanxo énxet apketámak xép. 

20Etnamha, etyep náxop, elyetlakxa' yetlo meyke ektamheykha apwáxok xa 

énxet'ák nak, hakte ko'o exchek seláphaso.” 

21Aptekkek axta náxop Pedro. Aptahak axta nahan apkeláneya énxet'ák 

se'e: —Ko'o m'a kélchetama nak kéxegke; ¿yaksak ektaha kélxegakmo 
nak? 

22Aptahak axta apkelátegmowágko s'e: —Nelxegakmek negko'o eñama 

sẽláphaso m'a Cornelio aptaha nak sẽlpextétamo apwese', aptaha nak 
énxet appéwomo. Elpeykeshok nahan Dios, cham'a ekleklamo nak apwáxok 
apyókxoho énxet'ák judíos ma'a, apmenyék apagko' nahan. Xama Dios 
apchásenneykha axta appakhetchásak, apkeltamho yáneyha exchep, 
yakwayam enxoho emhagkok xép apxagkok ma'a sẽlpextétamo apwese' 
nak, yakwayam enxoho eñak yakwánxa etnehek yának xép ma'a. 

23Keñe axta apkelántaxnésa Pedro xa énxet'ák nak. Apnakteyenwokmek 

axta anhan ma'a aphakxa axta Pedro. Mók ekhem axta entahak 
apkelyetlákxo Pedro xa énxet'ák nak, cham'a apkeltakháwo axta. 
Apkelyetlókek axta anhan nápakha énxet'ák apkeleñama Jope. 
Melya'áseyam Jesús axta anhan ma'a. 

24Mók ekhem axta entahak apkelwákxo m'a tegma apwányam Cesarea, 

cham'a apkelhaxnakxa axta Cornelio yetlo apteme apnámokkok, tén han 
ma'a énxet'ák apkelásekhayókxa nak. 

25Xama axta apwokmo Pedro xa tegma nak, aptekkek axta Cornelio 

apkelanyexagko, apkeltekxekwokmek axta aptapnák xóp apkenmágkaxa 
Pedro apmoko elpeykeshok. 

26Wánxa agkok, aptahak axta apcháneya Pedro apkempáseykxo néten se'e: 

—Etnamha, énxet nahan ko'o xa, ekhawo ko'o exchep. 

27Neyseksa apkelpakhetchásamap axta aptaxna Pedro kañe' tegma. 

Apwetágwokmek axta apchaknákxo énxet apxámokma m'a. 

28Aptahak axta apkeláneya Pedro s'e: —Kélya'ásegkok kéxegke 

megkahayo xama judío épetchaha pók énxet ma'a ektémakxa nak apcháyo. 
Mopwanchek nahan etxek apxagkok. Wánxa agkok, exekmósek axta eyke 
ko'o Dios yakwayam maxének ekmaso émók esenhan altemésesek 
ekmanyása m'a aptémakxa enxoho. 

29Ekeso eñamakxa sekxegakmo axta ko'o yetlo meyke ekxénakxa ewáxok, 

cham'a seltennasakxa axta. Eltamhok ay'asagkohok yaksak ektaha 
seláneyeyncha'a nak. 

30Aptahak axta apchátegmowágko Cornelio s'e: —Hawók nekha ekhem 

egwokmok, sektaha axta ko'o nempeywa nelmaxnagko s'e exagkok, taxnam 
axta m'a keso ekwánxa nak hora, exekmowásekpók axta ko'o xama énxet 
apkelyenma axta aptaxno. 

31Aptahak axta seyáneya s'e: ‘Cornelio, apleg'awók Dios xép 

apkelmaxnagko, megkalwagkakmok nahan Dios aptémakxa nak cha'a 
appasmo m'a énxet ekha nak eyéméxchexa aksok. 

32Eláphés énxet ma'a Jope yakwayam enxoho yának exegmak Simón 

apkeltamhomakpo nak han Pedro, aphak ma'a pók Simón apxagkok, aptaha 
nak aksok empe'ék apkelané, apha nak nekha wátsam ekwányam.’ 

33Ekeso eñamakxa seláphasa axta ko'o xa énxet'ák nak, yakwayam 

ektamok xép, ektakmelakxoho agko' apxegakmo exchep. Kaxwo', negháha 
negyókxoho s'e nápakto' Dios. Egmenyék ageyxhok negko'o ekyókxoho m'a 
apkeltamho axta Wese' egegkok hẽltennaksek negko'o exchep. 

Pedro apkeltenneykha Cornelio apxagkok 

34Aptahak axta apkeltenneyncha'a Pedro s'e: —Ekya'ásegkok kaxwo' ko'o 

aptemésesama Dios meyeykhamap pók énxet, 

35Metakheksók Dios ma'a pók énxet'ák ektaha nak apcháyo, tén han ma'a 

apkelané nak ekpayhawo nak anlának. 



2551 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

36Apkelpakhetchesek axta Dios Israel aptawan'ák neptámen, apkeltennásek 

axta amya'a meyke ektahakxa egwáxok eñama nak Jesucristo, aptaha nak 
Wese' meyke ekhémo negyeseksa negko'o. 

37Kélya'ásegkok kéxegke ektémakxa axta ekyókxoho yókxexma énxet'ák 

judíos apchókxa, Galilea axta eyeynókxa, cham'a, natámen axta 
apkeltenneykha Juan apxeyenma ekpayhawo kólyakpásesagkok yegmen 
énxet. 

38Kélya'ásegkok kéxegke apmésama axta ekyawe agko' apmopwána Dios 

ma'a Jesús apkeñama nak Nazaret, tén han apmésama m'a Espíritu Santo. 
Kélya'ásegkok nahan ma'a apkeláneya axta cha'a Jesús ektakmela 
aptamheykha, apkeltakmelcheseykmek axta m'a apyókxoho énxet 
eknaktawáseykegkoho axta kelyekhama'. Apwanchek axta apkelana Jesús 
xa, hakte apxegexma axta aptemék Dios. 

39Negko'o eyke nentaha negweteykegkoho ekyókxoho aksok apkelané axta 

Jesús ma'a yókxexma Judea, tén han ma'a tegma apwányam Jerusalén. 
Keñe axta apmatña, aksok ektegyéso axta kélyepetchásak. 

40Wánxa agkok, Dios axta eyke apxátekhásekmok ekwokmo axta antanxo 

ekhem. Enxekmowásekxók axta nahan negko'o Dios ma'a Jesús. 

41Axta eyke exekmowáseykpekxohok Jesús ma'a apyókxoho énxet'ák nak. 

Negko'o axta eyke enxekmowáseykpekxohok, nentaha nak Dios 
sẽlyeyseykha nano' agko', yakwayam antehek negweteykegkoho xa. 
Nentokók axta negko'o nento xamo', natámen apxátekhágwayam Jesús, 
negyenágkek axta anhan xamo' negyeneyak. 

42Ẽláphásek axta negko'o Jesús yakwayam óltennasha énxet'ák 

apcháphásama Dios yakwayam etnehek apkelyekpelchémo m'a énxet'ák 
meletsapma nak, tén han ma'a apkeletsapma nak. 

43Apyókxoho Dios appeywa apkellegaso axta apxeyenmak Jesús. 

Apkelxeyenmék axta peya megkólyakmagkásekxék nentémakxa 
mólya'asáxma nenteme nak magya'áseyam eñama m'a Jesús. 

Enxet'ák metnaha nak judíos apkelxaweyak Espíritu Santo 

44Apkeltennáha axta makham Pedro m'a apwa'a axta Espíritu Santo 

apyetseksa'ák apyókxoho énxet ektaha axta apháxenmo apkeltenneykha. 

45Pelakkasek axta apkelwet'a m'a énxet'ák judíos melya'áseyam axta Jesús 

aptaha axta apkelxegexma'a Pedro apkelwokmo m'a, cham'a apkelxawágko 
axta Espíritu Santo énxet'ák metnaha nak judíos, 

46hakte apkelleg'ak axta apkelpakmeta mók ektémakxa apkelpeywa, tén han 

apkeltemésesa apcheymákpoho Dios. 

47Keñe axta aptaha appakmeta Pedro s'e: —¿Kélwanchek enxeykel'a 

megkólhok kólyakpásesagkok yegmen xa énxet'ák apkelxawágko nak 
kaxwo' Espíritu Santo, ekhawo nak han negko'o xa? 

48Apkeltamhok axta anhan kólyakpásesagkok yegmen eñama nak 

Jesucristo apwesey. Keñe axta apkeltamho énxet'ák exnekxak sekxo' 
yakwatakxoho Pedro. 

 

Los Hechos 11 
Pedro apchapháseso amya'a apchakneykekxexa énxet tegma apwányam 

Jerusalén 

1Apkellegágweykxeyk axta amya'a énxet'ák seykha amya'a aptamhágko 

nahan melya'áseyam amya'a eñama Dios ma'a énxet'ák metnaha nak 
judíos. Axta anhan apkelleg'ak amya'a m'a énxet'ák apteme nak 
melya'áseyam apheykha Judea. 

2Xama axta apwákxo Pedro m'a tegma apwányam Jerusalén nápakha 

énxet'ák judíos apteme melya'áseyam axta apyamatcháseyha. 

3Aptahak axta apkelmaxneyeyncha'a s'e: —¿Yaksak ektaha aptaha axta 

meyk'a énxet'ák metnaha nak judíos, tén han aptóko xamo' aptéyak? 

4Apkeltennáseyha axta Pedro apxéna sekxo' eyeynókxa m'a ekyókxoho 

ektahakxa axta. Aptahak axta apkeláneya s'e: 

5—Ekheyk axta ko'o tegma apwányam Jope, neyseksa selmaxnagko axta 

sekwet'a aksok selxekmósamo: ekwet'ak axta ko'o xama apáwa apyawe 
hawók nápakha napwe'ek kélnakteté, apweywenteyk axta sekhakxa ko'o 
apkeñama m'a néten. 

6Ektakmelchások axta selanyo kañe' seltamho ótak ekhéyak ma'a kañe', 

ekwet'ak axta ko'o aksok nawha'ák hawók nekha amagkok, tén han ma'a 
aksok nawha'ák elló nak, tén han ma'a ekhó nak yéwa, tén han ma'a náta. 

7Ekleg'ak axta anhan ko'o ektaha amya'a seyáneyáxko s'e: ‘Etnamha Pedro, 

ennahap, etwok sat.’ 

8Ektahak axta ko'o seyátegmowágko s'e: ‘Wese', matók ko'o makham aksok 

nawha'ák mantamakxa nak tén han ma'a ekmanyása nak.’ 

9Epakhetchásekxeyk axta ko'o makham xa kélpeywa eñama nak néten. 

Entahak axta makham seyáneyáxko s'e: ‘Ná elteméses aksa ekmanyása 
Dios apteméseso nak negmowána antók.’ 

10Cháxa ektahakxa axta antanxo selpakhetcheso ko'o xa, keñe axta 

aptakháwo apáwa m'a néten yetlo ekyókxoho aksok ma'a kañe'. 

11Chakhawók axta anhan apkelwokmo apkántanxo énxet kéláphaso 

sekhakxa ko'o apkeleñama m'a tegma apwányam Cesarea. 

12Apkeltamhok axta apekhaksohok sekxega Espíritu Santo yakwayam 

alyetlakxak xa énxet'ák nak. Etlókek axta anhan seis ẽlyáxeg'a nentémo 
xamo' nak magya'áseyam. Negyókxoho axta nelántaxnegwokmok apxagkok 
ma'a énxet apwesey axta Cornelio, 

13cham'a sẽltennáseyncha'a axta negko'o ektahakxa apweté xama Dios 

apchásenneykha apkenmeyncha'a, keñe aptaha exnek apcháneya s'e: 
‘Eláphés énxet ma'a tegma apwányam Jope yakwayam enxoho yának 
exegmak Simón kéltéma nak han Pedro; 

14sat eltennaksek amya'a yakwayam nak kawagkasek teyp xép ma'a, tén 

han ma'a ekyókxoho ekheykha nak apxagkok.’ 

15Xama axta seltennáseyncha'a ko'o xa énxet'ák nak, apweywenteyk axta 

Espíritu Santo apyetseksa'ák, hawók axta m'a ektahakxa axta nahan 
negko'o xa apweywento Espíritu Santo egyetseksa'ák sekxo' axta. 

16Keñe axta ekxénwákxoho ko'o ewáxok aptéma axta appeywa Wese' 

egegkok se'e: ‘Nakso' axta apyakpásáseykegko yegmen énxet'ák Juan, 
wánxa agkok, kólyakpásesagkok sat kéxegke yetlo Espíritu Santo.’ 

17Apmések agkok nahan Espíritu Santo Dios xa énxet'ák nak ekhawo m'a 

segmésama axta anhan negko'o xa nenteme nak magya'áseyam Wese' 
egegkok Jesucristo, mowanchek ko'o alya'aksexma Dios. 

18Xama axta apkelleg'a énxet'ák ekha melya'áseyam apheykha Jerusalén 

xa, apkelwanmeyágkek axta, aptahak axta anhan apkeltemésesa 
apcheymákpoho Dios se'e: —¡Apmések neyke nahan Dios yakwayam 
elyakmagkasek apwáxók ma'a énxet'ák metnaha nak judíos, tén han peya 
elmésagkok ma'a ekyennakte apnenya'ák megkatnegwayam enéxa nak! 

Apchakneykekxexa énxet tegma apwányam Antioquía 

19Kélmenxenáha axta énxet'ák apteme melya'áseyam Jesús natámen 

apketsapma Esteban. Ekeso eñamakxa apkelmahágko axta nápakha 
apkenyahágko m'a yókxexma Fenicia, tén han ma'a Chipre, tén han ma'a 
Antioquía. Wánxa axta aksa apkeltennáseykencha'a tásek amya'a m'a 
apkelánamákpoho nak énxet'ák judíos. 

20Nápakha énxet'ák melya'áseyam Jesús axta apkelwokmok ma'a 

Antioquía. Axta apkeleñamak ma'a Chipre, tén han ma'a Cirene. 
Apkelpakhetchesek axta énxet'ák metnaha nak judíos, apkeltennáseyha 
axta amya'a ektakmela Jesús Wese' egegkok apxénamap. 

21Yetneyk axta Dios apmopwána nepyeseksa xa énxet'ák nak, cháxa 

ektahakxa axta apxáma énxet'ák apkexakha m'a nano' apcháyókxa axta. 
Aptamhákxeyk axta melya'áseyam Wese' egegkok Jesús. 

22Xama axta eklegáxko amya'a m'a apchakneykekxexa nak énxet tegma 

apwányam Jerusalén, kéláphásek axta Bernabé m'a Antioquía. 

23Xama axta apwokmo Bernabé m'a, apwet'ak axta ektémakxa aksok 

eltakmela eleñama néten apméso Dios xa énxet'ák nak. Awanhok agko' axta 
anhan ekpayheykekxa apwáxok. Apkeltennásek axta énxet'ák apkeltamho 
elenxanmohok apteme melya'áseyam Wese' egegkok. 

24Enxet meyke aptémakxa axta Bernabé, apláneyok axta apwáxok Espíritu 

Santo, awanhek axta anhan mey'áseyam. Cháxa ektahakxa axta apxáma 
énxet apyepetcheykekxoho Wese' egegkok xa. 

25Apmahágkek axta Bernabé tegma apwányam Tarso natámen xa. Saulo 

axta apketamsakmok. 

26Xama axta apwetágwokmo m'a, apyentamákxeyk axta Antioquía. 

Aphakmek axta xamo' énxet'ák melya'áseyam xama apyeyam ma'a. 
Apxámok axta énxet apkelxekmóso m'a. Antioquía axta payhok ma'a, 
cham'a eyeynókxa axta kélteméseso apkelwesey apkelyetlo Cristo m'a 
ektaha axta kéltameséyak. 

27Nápakha Dios appeywa apkellegaso apkeleñama Jerusalén axta anhan 

apkelmahágko ma'a Antioquía, cham'a ektéma axta xa. 

28Apkenmáha axta xama énxet Dios appeywa aplegaso, apwesey axta 

Agabo, yetlo Espíritu Santo apya'asáseykegkoho axta apkeltenneyncha'a 
peya kawa' meyk segakhe ekyókxoho yókxexma keso náxop. Temegkek 
axta anhan xa, cham'a aptémakxa axta wese' apwányam Claudio. 

29Keñe axta apmayhágkoho eláphásesek aksok énxet'ák melya'áseyam 

apheykha Antioquía m'a aptémo xamo' nak melya'áseyam Jesús apheykha 
m'a Judea, cham'a ekyetnakxa enxoho aksok yakwayam egkések. 

30Apkelánegkek axta nahan xa. Bernabé axta kélmeyásak, tén han ma'a 

Saulo, axta kéláphasásak aksok ma'a apkelámha apmonye'e nak yókxexma 
Judea. 

 

Los Hechos 12 
Santiago apketsapma keñe Pedro apmomap 

1Cháxa apcheynamókxa axta anhan apmenxeneykha wese' apwányam 

Herodes Dios énxet'ák apagkok ektéma axta xa. 

2Apkeltamhok axta Herodes kólyetxak sawo ekwenakte kólakhek ma'a 

Santiago, aptaha axta Juan apyáxeg. 

3Xama axta apwet'a Herodes ekleyawo apwáxók énxet'ák judíos xa, keñe 

axta apkeltamho nahan emakpok Pedro. Cháxa ektahakxa axta m'a ekhem 
aptámákpexa axta kelpasmaga meyke kempáseyak. 

4Apmákpek axta Pedro, keñe axta wese' Herodes apchakxegkesa kañe' 

sẽlpextétamakxa. Hawók nekha axta apchakneykha sẽlpextétamo 
apkeláneykha, hawók nápakha sẽlpextétamo axta cha'a xama nápakha 
tegma, hakte xeyenmék axta apwáxok Herodes exekmósek énxet'ák 
natámen ekyeykhe m'a ekhem melwagkayam axta cha'a énxet'ák judíos 
kéltéma nak Pascua. 

5Kélhésekmek axta Pedro sẽlpextétamakxa. Apwakheykxók axta anhan 

sẽlpextétamo apkeláneykha, keñe axta m'a énxet'ák apkeleñama nak 
kélakneykekxexa apkelenxáneykmoho apkelmaxnéseso Pedro yetlo 
apméso ekxeyenma apwáxok Dios. 

Dios aptekkeso Pedro sẽlpextétamakxa 

6Aptenchek axta Pedro nepyeseksa apkánet sẽlpextétamo, ánet cadenas 

axta nahan kélpexteté, keñe axta nápakha sẽlpextétamo apchakneyncha'a 
m'a átog, chakhawók axta m'a axta'a amonye ekwayam ekhem yakwánxa 
axta exekmósek Herodes énxet'ák ma'a Pedro. 

7Pelakkasek axta apwokmo xama Dios apchásenneykha m'a, apkelsásek 

axta exma kañe' negmomaxchexa. Appaknegwokmok axta Dios 
apchásenneykha nápakha Pedro aptenakxa, apxátekhásek axta nahan. 
Aptahak axta apcháneya s'e: “¡Yempekxa heykxa néten!” Yetlókók axta 
elhexyawásamáxche kélnaktetcheso apmék Pedro. 

8Aptahak axta Dios apchásenneykha apcháneya Pedro s'e: “Etaxnekxa 

aptaxno, elatchásekxa nahan apkeltéto apmagkok.” Aptemék axta Pedro xa, 
keñe axta aptaha nahan apcháneya Dios apchásenneykha s'e: 
“Yaklakpekxa apchaklamap, hetlogma.” 

9Aptekkek axta Pedro neptámen Dios apchásenneykha neyseksa 

mey'áseyak, nakso' kexaha m'a aptemésesakxa axta Dios 
apchásenneykha, apkeneykek axta aksa ét'ak aksok kélxekmósamo. 

10Apyeyk'ak axta Pedro yetlo apxegexma Dios apchásenneykha m'a 

eyeynókxa apchakneykha axta sẽlpextétamo, keñe axta nahan apyeyk'a 
m'a mók apchakneykegkaxa axta sẽlpextétamo. Xama axta apkelwákxo m'a 
átog elánamáxche axta sawo, amonye nenteyapma ámay axta m'a, 
ekmayheykekxa agko' axta entahak átog, keñe axta aptepa Pedro tén han 
ma'a Dios apchásenneykha. Neyseksa apkelxega ámay axta apyensakmok 
apxakko' Dios apchásenneykha Pedro. 

11Apya'ásegwokmek axta Pedro xa, aptahak axta appakmeta s'e: 

“Ekya'ásegwokmek kaxwo' eyámnaksoho apcháphasa Dios 
apchásenneykha yakwayam hemyók nápakto' Herodes tén han ma'a 
ekyókxoho yakwánxa neykhe hetnésesek énxet'ák judíos.” 

12Xama axta apya'ásegwokmoho agko' Pedro xa, apmeyákxeyk axta María 

axagkok, ektaha axta Juan egken, apkeltamhomakpo axta nahan Marcos, 
cham'a apchaknákxexa axta apxámokma énxet'ák aptamhágko nempeywa 
nelmaxnagko. 

13Nekha átog axta appakmeswákxak Pedro ekpayho axta nekha ámay. 

Xama kelán'a étkok ekwesey Rode axta teyánegwokmohok eltamho kótak 
aptémakxa. 

14Xama axta ekyekpelchawo appeywa Pedro, takháwok axta aksa yetlo 

ekyawe ekpayheykekxa awáxok. Axta kameykásak átog. Ketchagkakxók 
axta aksa eltennáseykxo énxet'ák apkenmeyncha'a Pedro m'a átog. 

15Entahak axta amya'a eyáneyáxko s'e: —¡Yéhayaxma' —Nakso' axta eyke 

temesásak xa kelán'a étkok nak. —Háwe Pedro; cham'a Dios 
apchásenneykha apxegexmal'a m'a, —axta aptahak énxet'ák. 

16Appakmétekxeyk axta eyke makham Pedro m'a nekha átog. Xama axta 

apmeykesa átog xa énxet'ák nak, apwet'ak axta apkenmeyncha'a Pedro 
nekha átog, kexegawók axta apnenya'ák. 

17Wánxa agkok apmek axta eyke aptahak Pedro apkeltamho elwanmak xa 

énxet'ák nak, apkeltennáseyha axta ektahakxa aptekkesa Dios 
apchásenneykha m'a sẽlpextétamakxa. Aptahak axta nahan apkeláneya 
s'e: —¡Kóltennasha sat nahan Santiago xa, tén han ma'a apkelyáxeg. Keñe 
axta aptepa m'a, apmeyákxeyk axta mók yókxexma. 

18Xama axta elsaka, yennegkek axta exma nepyeseksa sẽlpextétamo, axta 

elya'ásegkok agko' ektahakxa Pedro. 

19Apkeltamhok axta Herodes ektamakpok Pedro, wánxa agkok, axta eyke 

kólwetákxak, keñe axta appehesákxo aptamheyak ma'a sẽlpextétamo 
ektaha axta aptakmelcheso, apkeltamhok axta etekyók Herodes xa 
sẽlpextétamo nak. Aptekkek axta Herodes yókxexma Judea natámen xa, 
tegma apwányam Cesarea axta aphakmok. 

Wese' Herodes apketsapma 

20Apkeltaknagkamók apagko' axta wese' Herodes énxet'ák apheykha tegma 

apwányam Tiro tén han ma'a Sidón, wánxa agkok, hawók axta eyke mók 
apkelpakmeyesma xa énxet'ák nak yakwayam elmahagkok aphakxa 
Herodes, aplekwokmók axta apkeltamho epasmok ma'a énxet apwesey axta 
Blasto, apkemha apmonye aptakmelcheso Herodes aksok apagkok axta 
m'a. Blasto axta kélásenneykxak kélmaxné Herodes yakwayam 

elásekhekxohok makham, hakte elxawagkohok axta cha'a nento eñama 
aphakxa wese' apwányam Herodes xa énxet'ák apheykha nak Tiro tén han 
ma'a apheykha nak Sidón. 

21Wokmek axta ekhem apxeyenmakxa axta wese' Herodes, aptaxneykxeyk 

axta aptaxno aptakmalma, aphákxeyk axta néten aptaháno ektakmalma 
segyekpelchémókxa, keñe axta apkelpakhetchesa énxet'ák. 

22Aptahak axta apkelyennaktésawo apkelpeywa énxet'ák se'e: “¡Háwe énxet 

xa appakmeta nak, xama dios xa!” 

23Keñe axta apmésa apháxamap Dios apchásenneykha xa wese' 

apwányam Herodes, axta ñokxa metnaha apcháyo m'a Dios. Askok axta 
nahan táwak apketsapa. 

24Wánxa agkok, payhekxeyk axta eyke Dios appeywa, ekyókxoho 

yókxexma axta anhan kéltenneykha. 

25Xama axta appenchásegko apkeltamheykha Bernabé tén han ma'a Saulo, 

apkeltakháwok axta apkelenyekto m'a Jerusalén, apyentamákxók axta 
nahan Juan, cham'a apkeltamhomakpo axta anhan Marcos. 

 

Los Hechos 13 
Bernabé tén han Saulo apchénamo apkeltamheykha nepyeseksa énxet'ák 

1Apheykha axta énxet'ák Dios appeywa apkellegaso m'a apchakneykekxexa 

nak énxet tegma apwányam Antioquía, tén han ma'a énxet apkelxekmóso 
nak apnámokkok. Bernabé axta m'a, tén han ma'a Simón, 
(apkeltamhomakpo axta nahan appeysyam), Lucio apkeñama Cirene axta 
anhan ma'a, Menahén axta anhan ma'a (aptaha axta apkektegeykegkoho 
xamo' Herodes, cham'a aptéma axta wese' apwányam yókxexma Galilea), 
Saulo axta nahan ma'a. 

2Xama ekhem axta apakmétak Espíritu Santo neyseksa apchakneykekxa 

énxet'ák nápakto' Wese' egegkok Dios yetlo metéyak aptéyak. Aptahak axta 
s'e: “Helpagkanches sat ko'o Bernabé, tén han ma'a Saulo, yakwayam 
enxoho elmok apkeltamheykha, cháxa ektaha axta ko'o selwóneykha xa.” 

3Natámen aptamheyak nempeywa nelmaxnagko yetlo metéyak aptéyak 

axta kélnegkena kélmék apkatkók xa apkánet nak, keñe axta kéláphasa. 

Enxet'ák seykha amya'a apkelwayam yókxexma Chipre 

4Apkelmahágkek axta yókxexma Seleucia Bernabé tén han ma'a Saulo 

eñama apkeláphaso m'a Espíritu Santo. Axta apkelchenátwomhok 
yántakpayhe apkelmahágko yókxexma Chipre m'a. 

5Xama axta apkelwokmo m'a tegma apwányam Salamina ekpayho axta 

neyáwa wátsam ekwányam, apchénawók axta apkeltenneykha Dios 

appeywa apchakneykekxexa énxet'ák judíos ma'a. Juan axta anhan 
aptahak apkelxegexma'a xa énxet'ák nak yakwayam etnehek appasmeykha 
apkeltamheykha. 

6Apsawhekxók axta apkelweynchámeykha yókxexma Chipre, apkelwokmek 

axta nátegma ekwesey axta Pafos, axta apwetágwomhok xama énxet judío 
yohóxma m'a, apwesey axta Barjesús. Apkeltemesásamákpek axta Dios 
appeywa aplegaso, apmopwána amya'a axta eyke. 

7Apxegexma axta aptemék wese' apkeláneykha apchókxa xa yohóxma nak, 

cham'a wese' apwesey axta Sergio Paulo. Enxet ekha apya'áseyak axta m'a 
wese' nak. Apkeltamhok axta kóltennásekxak Bernabé tén han Saulo xa 
wese' nak, hakte apmenyék axta yeyxhok ma'a amya'a eñama nak Dios. 

8Wánxa agkok, apkelya'ásek axta eykexma xa yohóxma nak kéltéma axta 

griego appeywa Elimas. Apkeltamhok axta megyeyxók wese' 
apkeltenneykha Bernabé tén han Saulo. 

9Aptakmelchások axta apkelanyo Saulo xa énxet nak, cham'a Saulo 

apkeltamhomakpo nak Pablo. Yetlo apláneyo apwáxok Espíritu Santo axta 

10aptahak apcháneya s'e: —¡Apmopwána amya'a exchep, sagkek 

aptémakxa, kelyekhama' étche, apkenmexma m'a ekyókxoho nentémakxa 
ektakmela nak. ¿Yaksak ektaha melwátesakmo nak apmáheyo 
étnakhaksek Wese' egegkok ámay apagkok ektaha nak ekpéwomo? 

11Wese' egegkok Jesús sat eñásesagkohok kaxwo' xép; meyke apakta'ák 

sat etnehek, kawegkohok sat meté elsasóxma ekhem. Yetlókók axta anhan 
eyahapwé ekyaktesóxma Elimas, aptegyáha axta énxet yakwayam emha 
apmek, hakte meyke apakta'ák axta aptahak. 

12Xama axta apwet'a wese' xa, axta ey'ásekmok. Axta elwáteseykmok 

ekxéneykha apwáxok nelxekmowásamáxche eñama nak Wese' egegkok 
Jesús. 

Pablo tén han Bernabé apkelwayam Antioquía ekpayho nak yókxexma Pisidia 

13Apchánteyk axta yántakpayhe Pablo tegma apwányam Pafos, yetlo 

apkelxegexma'a axta apkelmahágkok ma'a tegma apwányam Perge, 
yókxexma Panfilia; wánxa agkok, apkexakhagwokmek axta eyke Juan ma'a. 
Aptakháwok axta m'a Jerusalén. 

14Perge axta apkeleñamak apkelwákxo m'a Antioquía, keto' axta Pisidia m'a. 

Apkelántaxnegwokmek axta apchakneykekxexa énxet'ák judíos ma'a 
ekhem sábado apkellókasamakxa nak apkelyampé énxet'ák judíos. Apháha 
axta anhan ma'a. 

15Apkeltamhok axta elpakmétek énxet'ák judíos apkelámha apmonye'e xa 

énxet'ák nak, cham'a natámen axta apkelyetsáteyak énxet'ák judíos 
weykcha'áhak eknaktáxésamaxche nak segánamakxa, tén han ma'a 

apnaktáxeseyak axta énxet'ák Dios appeywa apkellegaso. Entahak axta 
amya'a apkeláneyákpo s'e: —Elyáxeg, yetneyk agkok xama aksok 
yakwayam kólxének, tásek kólxének keso kaxwo' nak, yakwayam enxoho 
kólának elwaskápekxohok énxet'ák. 

16Apkempákxeyk axta néten Pablo, apkelya'áseyha axta néten apmék 

apkeltamho elwanmeyagkok énxet'ák. Aptahak axta s'e: —Kóleyxho s'e 
kéxegke énxet'ák Israel, tén han kéxegkáxa kéleñama nak mók nekha 
kéltaha nak kéláyo Dios. 

17Apkelyésáha axta Dios ẽlyepmeyk nano' negko'o, cham'a Israel Dios 

apagkok, apxámaseykxeyk axta anhan, cham'a aptamheykegko axta máxa 
pók énxet'ák apheykencha'a m'a yókxexma Egipto. Apmopwána axta 
keñamak apkelántekkesa Dios xa yókxexma nak. 

18Cuarenta apyeyam axta weykmohok apkelenmaxamákpoho Dios 

apkeltémakxa ekmaso énxet'ák ma'a yókxexma meykexa énxet. 

19Apmasésakmek axta siete pók aptémakxa énxet'ák ma'a yókxexma 

Canaán, yakwayam enxoho egkések xóp ma'a ẽlyepmeyk nano' negko'o. 

20Cuatrocientos cincuenta apyeyam axta weykmohok xa. “Keñe axta 

apmésa Dios apkelámha apmonye'e apagkok xa énxet'ák nak ekwokmoho 
m'a aptéma axta Dios appeywa aplegaso Samuel. 

21Apmenyék axta wese' apwányam apagkok xa énxet'ák nak, yakwayam 

enxoho etnehek wese' apwányam apagkok. Apmések axta Dios wese' 
apagkok xa énxet'ák nak ekweykmoho cuarenta apyeyam. Saul axta m'a, 
Quis apketche, aptaha axta apkeñama nepyeseksa Benjamín énxet'ák 
apagkok. 

22Nano' axta entemék, apkelwátésesa Dios apteme wese' apwányam 

Saul. David axta aptemesásekxak wese' apwányam. Aptahak axta Dios 
apxéna David se'e: ‘Ekwet'ak ko'o David aptaha xama énxet ekleklamo 
ewáxok, cham'a David Isaí apketche. Apmakawók axta elának ekyókxoho 
sekmámenyého nak ko'o elána'.’ 

23Jesús axta aptáwen neptámen xa David, cham'a Jesús apcháphasa axta 

Dios yakwayam elwagkasek teyp énxet'ák Israel, ekhawo m'a ektémakxa 
axta appeywa. 

24Aplegasegkek axta Juan énxet'ák Israel amonye apwé axta Jesús, 

apkeltennasegkek axta eyéméxko elyakmagkasek apwáxók tén han 
eyéméxko kólyakpásesagkok yegmen. 

25Xama axta eyágketwokmo ekhem yakwánxa kamaskok apha Juan keso 

náxop, aptahak axta s'e: ‘Háwe ko'o m'a kélanagkama nak kéxegke 
atnahak. Wánxa agkok, ewak sat eyke netámen ko'o megkapayhawo nak 
alhexyawásesek ko'o axat'ák apkeltéto apmagkok.’ 

26“Elyáxeg, kéxegke kéltaha nak Abraham aptawan'ák neptámen, tén han 

kéxegke kéltaha nak kéláyo Dios megkóltaha nak Judíos: cháxa amya'a 
sẽlápháseso axta negko'o xa. 

27Hakte axta elya'áseykegkok aptémakxa Jesús ma'a énxet'ák apkelámha 

apmonye'e apheykencha'a axta tegma apwányam Jerusalén, axta anhan 
elyekpelchék ektémakxa m'a kélyetsetchesama axta weykcha'áhak kañe' 
apchakneykekxexa énxet'ák judíos yókxoho ekhem negheykekxexa nak, 
cham'a apnaktáxeseyak axta énxet'ák Dios appeywa apkellegaso; 
apkeláneyák apancha'awók axta anhan aptamheykegkok yakweykenxa 
katnehek xa énxet'ák nak, cham'a apchakha axta Jesús. 

28Axta eykhe elweteyk ektémakxa aksok eksexnenagko yakwayam yának 

emátog, apkeltémok axta eyke aksa énxet'ák yának Pilato emátog Jesús. 

29Xama axta apsawhawo énxet'ák aptemésesa Jesús ma'a ektémakxa nak 

ekxeyenma eknaktáxésamaxche yakweykenxa katnehek ma'a Jesús, 
kéllekkek axta aphápak néten aksok ektegyéso, kélatawanyek axta anhan. 

30Wánxa agkok, Dios axta eyke apxátekhásekmok. 

31Wenaktémok axta apweteykekxa Jesús ma'a énxet'ák apkelyetlawa axta 

apmeyákxo Jesús ma'a tegma apwányam Jerusalén, axta apkeleñamak 
ma'a Galilea; apkeltenneykha Jesús apwesey nahan aptamhágkok kaxwo' 
xa énxet'ák nak. 

32-33“Nenlegásek negko'o kéxegke s'e amya'a ektakmela nak: Negko'o axta 

enláneyásak Dios ma'a ektémakxa axta appekkencháseykekxa appeywa 
ẽlyepmeyk nano', negko'o nentaha nak Abraham aptawan'ák neptámen. 
Cháxa apkelana axta Dios xa, cham'a apxátekhásekmo axta Jesús ekhawo 
ektémakxa nak eknaktáxésamaxche Salmo dos se'e: ‘Xép apteme hatte, 
ektemék kaxwo' xép hatte.’ 

34Apxeyenmék axta Dios apmáheyo exátekhásók Jesús yakwayam enxoho 

megkasagkehek apyókxa, cham'a ektéma nak eknaktáxésamaxche s'e: 
‘Alának sat ko'o ma'a ektakmela sekpekkencháseykekxa axta sekpeywa 
David ektaha nak han ekmámnaksoho.’ 

35Ekeso eñamakxa ekyetna nak han mók eknaktáxésamaxche ektéma nak 

se'e: ‘Megyohok sat xép kasók apyókxa ektaha nak apkeláneykha 
apagkanamap.’ 

36Hakte apketsekkek axta David natámen apkelané m'a ektémakxa axta 

apmopmenyého Dios elána', cham'a apyennaktamakxa axta. 
Aptahanyeykekxeyk axta apyepmeyk nano', masagkamchek axta eyke 
apyókxa m'a. 

37Wánxa agkok, axta eyke katsagkáseyxchek apyókxa m'a 

apxátekhásekmo axta Dios. 

38-39Elyáxeg, kéméxchek kéxegke kólya'asagkohok ektémakxa nak 

kéllegaso megkólyakmagkáseykekxa nentémakxa mólya'asáxma eñama 
m'a Jesús. Jesús nahan keñamak kélmasésesa melya'asáxma apyókxoho 
énxet'ák apteme nak melya'áseyam, cham'a ekyókxoho megkawagko axta 
kakxakkasagkok Moisés segánamakxa apagkok. 

40Kólawho kéxegke yakwayam enxoho megkahapwék ektémakxa nak 

apnaktáxeseyak énxet'ák Dios appeywa apkellegaso s'e: 

41‘Kóllano kéxegke kéltaha nak kélya'áseyam, kólyegwé, kólxegánem 

nahan. Hakte alának sat ko'o aksok neyseksa kélha makham kéxegke, 
kóltennasha sat eykhe kéxegke peya alának ko'o xa, kólya'asok sat eyke.’ ” 

42Xama axta aptepa Pablo yetlo apkelxegexma'a kañe' apchakneykekxexa 

énxet'ák judíos, keñe axta apkeltamho nahan eltennasha énxet'ák metnaha 
judíos xa amya'a nak, cham'a mók ekhem apkellókasamakxal'a 
apkelyampé. 

43Xama axta elwátesáxko apchakneykekxa énxet'ák kañe' 

apchakneykekxexa énxet'ák judíos, apxámok axta énxet'ák judíos 
apyetleykekxa Pablo tén han Bernabé. Axta anhan ma'a énxet'ák 
apkelyetleykekxo axta apkeltémakxa énxet'ák judíos. Apmések axta 
appeywa apkeltamhok yásenneykxak ma'a ektémakxa nak segásekhayo 
Dios. 

44Mók sábado axta entahak, xegkásók axta kasawhekxohok tegma 

apwányam apchakneykekxa cha'a énxet aphaxno amya'a eñama nak Wese' 
egegkok. 

45Xama axta apwet'a énxet'ák judíos apxáma énxet apyetleykekxa Pablo tén 

han Bernabé, apnatha'ak axta, sagkek axta anhan cha'a apchátegmoweyak 
aptahakxa appeywa Pablo, apwanyeyha axta anhan. 

46Apkeltennáha axta Pablo yetlo megyeye, tén han ma'a Bernabé. Aptahak 

axta apchátegmowágko s'e: —Neganeyaxcheyk axta negko'o anlegaksek 
kéxegke amya'a eñama nak Dios, kéxegke kéltaha nak énxet'ák judíos, 
wánxa agkok sat eyke kaxwo' ampehewakxak negko'o m'a énxet'ák 
metnaha nak judíos, hakte megkólmenyék kéxegke amya'a eñama nak 
Dios, megkaxénak nahan kélwáxok ekpayhawo yakwayam kólxawak 
kéxegke m'a ekyennakte egnenyek megkatnegwayam enéxa nak. 

47Hakte axta aptemék segánagkama negko'o Wese' egegkok se'e: 

‘Ektemésesek xép máxa elseyexma nepyeseksa apyókxoho pók aptémakxa 
énxet'ák nak yakwayam enxoho esawha exchep se'e nelwagkásamáxche 
teyp ahagkok nak ekweykmoho m'a makhawók agko' nak.’ 

48Xama axta apkelleg'a énxet'ák metnaha judíos xa, kelpayhekxeyk axta 

apwáxók, apkelxénchek axta amya'a eñama nak Dios ektaha ektakmela; 

axta elya'ásekmok ma'a apyókxoho kélpagkancheso axta yakwayam 
elxawagkok ekyennakte apnenya'ák. 

49Cháxa ektahakxa axta kéltenneykha ekyókxoho yókxexma m'a amya'a 

eñama nak Wese' egegkok. 

50Wánxa agkok, apkelpakhetcháseykpók axta eyke énxet'ák judíos ma'a 

kelán'ák elpéwomo axta eltémakxa nápakto' Dios, cham'a kelán'ák 
kelwese'e nak, apkelpakhetcháseykpók axta nahan énxet'ák judíos ma'a 
kelwese'e nak tegma apwányam, apkelyáteyagkók axta apkeltamho 
kólmenxenmakha Pablo tén han Bernabé, yakwayam enxoho kólántekkesek 
xa yókxexma nak. 

51Keñe axta appalchesa xóp elyepetche apmagkok Pablo tén han Bernabé 

magkenatcheso megkalcha apwáxók aptemésesakxa m'a énxet'ák, keñe 
axta apkelmahágko m'a tegma apwányam Iconio. 

52Wánxa agkok, awanhok agko' axta eyke elpayheykekxa apwáxók énxet'ák 

apteme nak melya'áseyam, aplanawók axta anhan apwáxók Espíritu Santo. 

 

Los Hechos 14 
Pablo tén han Bernabé apkelwayam tegma apwányam Iconio 

1Apkelántaxnegwokmek axta apchakneykekxexa judíos Pablo tén han 

Bernabé m'a tegma apwányam Iconio. Aptakmelchások axta 
apkeltenneykha, apxámok axta énxet'ák judíos apteme melya'áseyam, tén 
han ma'a énxet'ák metnaha nak judíos. 

2Wánxa agkok, apkelenxanakmek axta eyke énxet'ák judíos apteme axta 

apkelya'áseyam apmoko ellókasek ma'a énxet'ák metnaha nak judíos 
yakwayam enxoho kasók ekxeyenma apwáxók ma'a apkelyáxeg'a aptémo 
xamo' nak melya'áseyam. 

3Ekeso eñamakxa ekwegkawo axta apheykha énxet'ák seykha amya'a m'a, 

apchekawók axta Wese' egegkok, apkeltennáha axta anhan yetlo meyke 
apchéseykekxa; ekmámnaksoho axta nahan aptemesásak Wese' egegkok 
apkeltenneykha xa énxet'ák nak, apkelxeyenma m'a ektémakxa nak Dios 
segásekhayo. Apmések axta anhan Dios apkelmopwancha'a yakwayam 
elanagkok ma'a aksok magkenatcheso nak agweta', tén han ma'a 
sempelakkaso nak agweta'. 

4Wánxa agkok, apkexpancháseykpek axta eyke énxet'ák ma'a tegma 

apwányam nak, nápakha énxet'ák axta leyawok apwáxók apkeltémakxa m'a 
énxet'ák judíos, keñe axta nápakha énxet'ák ekleyawo apwáxók 
apkeltémakxa m'a énxet'ák seykha amya'a. 

5Keñe axta ekhawo mók apkelpakmeyesma énxet'ák judíos, tén han ma'a 

énxet'ák metnaha nak judíos yetlo m'a apkelámha apmonye'e nak 

nepyeseksa tegma apwányam, yakwayam enxoho enaktawasagkohok 
énxet'ák seykha amya'a, tén han elyetnak meteymog. 

6Xama axta apkelleg'a amya'a Pablo tén han Bernabé, tegma apwányam 

Listra axta apkelmahágkok apkenyahágko, tén han ma'a tegma apwányam 
Derbe, yókxexma Licaonia axta payhok xa, axta nahan apkelmahágkok 
ma'a neyáwa nak xa yókxexma nak, 

7cham'a apkellegasámxa axta anhan amya'a ektakmela. 

Pablo kélyetné meteymog ma'a tegma apwányam Listra 

8Apheyk axta xama énxet megkamopwána axta exog ma'a tegma 

apwányam Listra. Axta exñák xama enxoho, hakte meyke aptapnák axta 
eyeynamo sekxo' apteyékmo. Apheyk axta aksa xa énxet nak, 

9Pablo apkeltenneykha axta aphaxnawo'. Apkelanawók axta Pablo xa énxet 

nak, apwet'ak axta ekyetna mey'áseyam yakwayam enxoho etakmelwók. 

10Keñe axta aptaha apyennaktésawo appeywa Pablo appakhetchesa s'e: —

¡Exnekxa néten, epewho etnamha! Apnextegawók axta néten 
apkenmeyncha'a xa énxet nak. Apxegákxeyk axta anhan. 

11Xama axta ekwetáxko apkelana Pablo xa, apkelyennaktésawók axta 

apkelpeywa apkelpakmeta apkelpeywa apagko' ma'a énxet'ák apheykha 
axta Licaonia. Aptahak axta s'e: —¡Apkelweywenteyk negyeseksa negko'o 
dios apkelyetchesamakpoho énxet! 

12Kélaneykek axta Bernabé etnahak dios Zeus, keñe axta Pablo kéláneya 

etnahak dios Hermes, hakte Pablo axta m'a ektaha axta apkeltenneykha. 

13Apyentamokmek axta weyke kennawók étkók ma'a énxet aptaha axta 

apcháyókxa dios Zeus, pánakte exnók axta anhan apsókmok. Yetneyk axta 
tegma apkelpeykesamókxa dios Zeus ma'a keto' nentaxnamakxa axta 
nepyeseksa tegma apwányam; apmokók axta eykhe elpeykeshok énxet'ák 
seykha amya'a xa énxet nak yetlo m'a apyókxoho énxet'ák; apmokók axta 
anhan ennápok weyke kennawók étkók yakwayam elpeykeshok énxet'ák 
seykha amya'a xa énxet'ák nak. 

14Xama axta apyekpelchágwokmo Bernabé tén han Pablo, apkelyepteyk 

axta apkelántaxno magkenatcheso megkalcha apwáxók kéltemésesakxa, 
apchánwokmek axta nepyeseksa énxet. Aptahak axta anhan 
apkelyennaktésawo apkelpeywa s'e: 

15—Enxet'ák, ¿Yaksak ektaha kéltaha nak xa? Enxet negko'o, neghawo 

negko'o kéxegke. Axta keñamak nelwa'a negko'o neltamho kólyenyók xa 
ektémakxa nak kélpeykesamo ektaha nak mékoho, neltamhok negko'o 
kóltemekxa megkólya'áseyam Dios aptaha nak memassegwayam, aptaha 

axta apkelané néten, tén han keso náxop, tén han ma'a wátsam ekwányam, 
tén han ekyókxoho aksok ekheykegko nak. 

16Apchahayók axta eykhe Dios antehek negmáheyo egagko' antehek, 

cham'a nano' axta, 

17axta eyke elwáteseykmok apxekmóso aptémakxa aptaha Dios eñama m'a 

aksok eltakmela axta apkelané; cham'a Dios apcháphásesamol'a cha'a 
kéxegke mámeye, tén han ma'a ektakmela eknakxamáxche nak ekyexna, 
cham'a apmésamol'a anhan cha'a kéxegke kélto yakwayam kóltók, keñe 
kalpayhekxak cha'a kélwáxok. 

18Apkeltennásek axta eykhe Pablo tén han Bernabé énxet'ák xa ekyókxoho 

nak, xegkásók axta eyke memagkek aptamhágkaxa énxet'ák apmoko 
yakhek weyke kennawók étkok yakwayam elpeykesho. 

19Chakhawók axta nahan apkelwokmo nápakha judíos apkeleñama 

Antioquía tén han apkeleñama m'a Iconio, apyakmagkásesek axta 
ektahakxa elchetamso apwáxók énxet'ák. Keñe axta kélyetna'a meteymog 
Pablo. Xama axta apcháneya yetsapak Pablo xa énxet'ák nak, nepyáwa 
tegma apwányam axta kélyensakmok. 

20Xama axta apchaknákxo énxet'ák melya'áseyam Dios apyetnakxa Pablo, 

keñe axta aphákxo néten Pablo, apmeyákxeyk axta makham nepyeseksa 
tegma apwányam; mók ekhem axta entahak aptépékxo makham ma'a, yetlo 
apxegexma Bernabé axta apmeyákxo m'a tegma apwányam Derbe. 

21Apkeltakháwok axta makham tegma apwányam Listra natámen aplegaso 

énxet'ák amya'a ektakmela m'a tegma apwányam Derbe, cham'a 
apxámásekxexa axta énxet'ák apteme melya'áseyam Dios ma'a. Iconio axta 
anhan apkelmeyákxak, tén han ma'a Antioquía. 

22Apkelwaskakkásekxók axta énxet'ák apteme axta melya'áseyam xa 

yókxexma nak, apkeltennásek axta apkeltamho elenxanmohok 
apkelyennaktésamo apteme melya'áseyam. Apkeltennásek axta anhan 
megkatnehek manlegeykegkoho ekyókxoho aksok negmoko enxoho 
antexek ma'a aptémakxa nak Wese' apwányam Dios. 

23Apkelyésáha axta anhan cha'a xama apkemha apmonye m'a ekyókxoho 

apchakneykekxexa nak. Apkeltamhok axta eltakmelchesek Wese' egegkok 
Jesús énxet apteme axta melya'áseyam cham'a natámen aptamheyak axta 
nempeywa nelmaxnagko yetlo metéyak aptéyak. 

Pablo tén han Bernabé apkeltakhémo Antioquía 

24Apkelyeykhágwokmek axta yókxexma Pisidia apkelwákxo axta m'a 

yókxexma Panfilia. 

25Apkeltennáha axta Dios appeywa m'a tegma apwányam Perge, keñe axta 

apkelmeyákxo m'a tegma apwányam Atália. 

26Axta apkelchenátwomhok yántakpayhe apkelmahágko m'a Antioquía, 

cham'a tegma apwányam kéltamhókxa axta eltakmelchesek Dios Pablo tén 
han Bernabé, yakwayam elanagkok ma'a apkeltamheykha 
apsawhegwokmo nak kaxwo'. 

27Xama axta apkelwákxo tegma apwányam Antioquía Pablo tén han 

Bernabé, apchánchesakxeyk axta m'a énxet'ák ektaha nak apkeltamheykha 
kélakneykekxexa, apkeltennáseyha axta ekyókxoho aptemésesamakxa 
Dios Pablo tén han Bernabé, apkeltennáseyha axta anhan ektahakxa 
apkelya'asásegwokmo Wese' egegkok ma'a énxet'ák metnaha nak judíos, 
yakwayam enxoho nahan etnahagkok melya'áseyam. 

28Néwomók axta apheykha Pablo tén han Bernabé m'a, appaxkeykha axta 

m'a énxet'ák apteme nak melya'áseyam Wese' egegkok Jesús. 

 

Los Hechos 15 
Apchakneykekxa énxet tegma apwányam Jerusalén 

1Apkelwokmek axta nápakha énxet'ák Antioquía apkeleñama m'a Judea. 

Apkelxekmósek axta anhan ẽlyáxeg'a megkalepwagko axta elwagkasakpok 
teyp melánegko enxoho m'a eltémókxa nak antehek Moisés segánamakxa 
apagkok, cham'a sẽlkahaso kélyenyekhayol'a egyempehek. 

2Kayhek axta apkelátegmomap Pablo tén han Bernabé xa énxet'ák nak, 

keñe axta kélyéseyncha'a Pablo tén han Bernabé, tén han ma'a pók 
énxet'ák nak, yakwayam elmahagkok tegma apwányam Jerusalén, 
yakwayam elánekxak amya'a xamo' énxet'ák seykha amya'a xa énxet'ák 
nak, tén han ma'a apkelámha apmonye'e nak kélakneykekxexa xa tegma 
apwányam nak. 

3Kéláphásek axta Pablo tén han Bernabé. Apchakneykekxexa énxet tegma 

apwányam Antioquía axta keñamak kéláphaso. Xama axta apkelwokmo m'a 
yókxexma Fenicia tén han ma'a Samaria, apkeltennáseyha axta énxet'ák 
ektémakxa apkexeykegko nano' apcháyókxa m'a énxet'ák metnaha nak 
judíos yakwayam elyetlakxak ma'a Dios. Apyókxoho énxet'ák melya'áseyam 
Wese' egegkok axta kelpayhekxak apwáxók apkelleg'a xa amya'a nak. 

4Xama axta apkelwákxo Pablo tén han Bernabé m'a tegma apwányam 

Jerusalén, apkelmeyk axta takha' m'a énxet'ák apteme axta melya'áseyam 
Wese' egegkok, tén han ma'a énxet'ák seykha amya'a nak, tén han ma'a 
énxet'ák apkelámha apmonye'e nak kélakneykekxexa. Apkeltennáha axta 
Pablo tén han Bernabé m'a ekyókxoho aptemésesakxa axta Dios. 

5Wánxa agkok, apchaknákxeyk axta néten nápakha fariseos ektaha axta 

apteme melya'áseyam. Aptahak axta anhan apkelpakmeta s'e: —
Kéméxchek nahan anlanaksek sẽlkahaso kélyenyekhamol'a egyempehek 
ma'a énxet'ák metnaha nak judíos, kéméxchek nahan agának elának ma'a 
eltémókxa nak antehek Moisés segánamakxa apagkok. 

6Apchaknákxeyk axta énxet'ák seykha amya'a, tén han ma'a apkelámha 

apmonye'e nak kélakneykekxexa yakwayam enxoho elánekxak xa amya'a 
nak. 

7Apkempákxeyk axta néten Pedro ekwegkawo megkaxnémo mók 

apkelpakmeyesma énxet'ák. Aptahak axta apkeláneya s'e: —Elyáxeg, 
kélya'ásegkok kéxegke selyeseykencha'a axta ko'o Dios kélnepyeseksa 
kéxegke yakwayam atnehek seklegaso amya'a segwagkasamo teyp ma'a 
énxet'ák metnaha nak judíos, yakwayam enxoho etnahagkok nahan 
melya'áseyam xa énxet'ák nak. 

8Apxekmósek axta Dios ekleyawo apwáxok xa énxet'ák nak, cham'a Dios 

aptaha nak apya'áseykegkoho elchetamso egwáxok, hakte 
apkelmeyásegkek axta Espíritu Santo xa énxet'ák nak ekhawo 
sentemésesamakxa nak han negko'o xa. 

9Axta etnésesók apyeykhamap pók énxet Dios, ekhawo sentemésesamakxa 

nak han negko'o xa, hakte apchaxñásesek axta nahan apwáxók Dios xa 
énxet'ák nak eñama m'a melya'áseyam nak. 

10¿Yaksak ektaha kélmoko nak kéxegke kólyekkónek Dios kélmoko nak 

kólyeykhásesagkohok kéltemo elanagkok énxet'ák apteme nak 
melya'áseyam Wese' egegkok ma'a kéltémókxa nak antehek, cham'a 
magkegwagko nak anlának negko'oxa, mopwancha'ak nahan ma'a 
ẽlyepmeyk nano' nak. 

11Wánxa agkok, akke agya'ásekmok negko'o nenxaka aksa 

nelwagkásamáxche teyp eñama m'a segásekhayo nak Wese' egegkok 
Jesús, ekhawo nahan xa énxet'ák nak. 

12Apyókxoho énxet'ák axta apkelwanmeyágkok aphaxno apkeltenneykha 

Pablo tén han Bernabé apxéna m'a aksok magkenatcheso nak agweta', tén 
han ma'a aksok sempelakkasamo nak agweta', cham'a apkelana axta Dios 
eñama apkelané xa Pablo tén han Bernabé nepyeseksa m'a énxet'ák 
metnaha nak judíos. 

13Xama axta apkelwáteságko apkeltenneykha, aptahak axta anhan 

appakmeta Santiago s'e: —Elyáxeg, heleyxho sekxo'. 

14Ẽltennáseyha exchek negko'o Simón appehewákxo kaxwo' 

apkelásekhayo Dios ma'a énxet'ák metnaha nak judíos yakwayam enxoho 
etnésásekxak apkelánamákpoho énxet'ák apagkok xa énxet'ák nak. 

15Hawók ma'a ektémakxa axta apnaktáxeseyak énxet'ák ektaha axta Dios 

appeywa apkellegaso, ektéma nak eknaktáxésamaxche s'e: 

16‘Awatak sat ko'o makham natámen xa, alánekxak sat ma'a David 

apxagkok aptéyam axta; alánekxak sat makham ma'a nápakha apketkók 
apkeleymomap nak, axátekhásekxak sat nahan, 

17yakwayam enxoho ektamok Dios ma'a énxet'ák apkeleymomap nak, yetlo 

nahan ma'a apyókxoho pók aptémakxa énxet'ák nak ektaha axta 
kélteméseso apkelpagkanamap eñama ko'o sekwesey. 

18Cháxa aptémakxa nak appeywa Wese' egegkok xa, aptaha nak nano' 

segya'asásegwayam negko'o xa.’ 

19“Xénche' nak ko'o ewáxok megkapayhawo agyeykhásesagkohok neltemo 

elanagkok énxet'ák metnaha judíos ma'a kéltémókxa nak antehek, cham'a 
apkelwáteságko nak nano' apcháyókxa yakwayam elyetlakxak Dios. 

20Wánxa aksa ko'o seltamho kóltáxésesek énxet'ák yakwayam 

kóltennaksek eyéméxko metawagkok ma'a ekyókxoho aksok ekteméseso 
nak ekmanyása eñama kélméso m'a aksok kéleykmáseso, tén han 
melanagkek ma'a ekmaso nak nentémakxa mansexta, tén han metawagkek 
ápetek ma'a aksok kélnaktóso kélyakhakkaso nak ayespok ekmatña, 
cham'a megkóltekkeseso nak éma agkok ekmatña enxoho, tén han 
metawagkek ma'a éma. 

21Hakte yetneyk makham énxet'ák apkeltenneykha nak ma'a segánamakxa 

eñama nak Moisés eyeynamókxa m'a nano' axta, cham'a apkelyetsetmo nak 
cha'a apchakneykekxexa judíos ekyókxoho ekhem nellókasamakxa 
nelyampé, cham'a ekyókxoho nátegma nak.” 

Weykcha'áhak kélápháseso énxet'ák metnaha nak judíos 

22Kélmokók axta kólyésha nápakha énxet'ák yakwayam kóláphaksek xamo' 

Pablo tén han Bernabé m'a tegma apwányam Antioquía, apkeleñama 
nepyeseksa xa énxet'ák nak. Axta apmáheyo elyésha m'a énxet'ák seykha 
amya'a nak, tén han ma'a apkelámha apmonye'e nak kélakneykekxexa. 
Judas axta kélyésáha m'a apkeltamhomakpo axta anhan Barsabás, Silas 
axta anhan kélyésáha, cham'a énxet aptaha axta kéláyo nepyeseksa m'a 
aptémo xamo' nak melya'áseyam. 

23Kélmések axta anhan weykcha'áhak kéláphaso xa énxet'ák nak. Axta 

entemék kéltáxéso s'e: “Negko'o nenteme nak seykha amya'a, yetlo nahan 
ma'a apkelámha apmonye'e nak, negko'o nenteme nentémo xamo' 
magya'áseyam kéxegke. Negmések negko'o ekxeyenma egwáxok kéxegke 
megkóltaha nak judíos kélheykha nak tegma apwányam Antioquía, tén han 
ma'a yókxexma Siria, tén han ma'a Cilicia. 

24Nenleg'ak axta negko'o amya'a apkelxega aksa nápakha énxet meyke 

neltémo negko'o apkeleñama s'e, tén han nenleg'a amya'a ekyentaxnésawo 
kélwáxok kéxegke apkeltenneykha xa énxet'ák nak, héxta nahan 
kólya'ásegkok kéltahakxa kéxegke. 

25Ekeso eñamakxa ekxéna axta negko'o egwáxok ektakmela ólyesha 

nápakha énxet apkeleñama negyeseksa negko'o, yakwayam enxoho 
elteyánegwakxohok kéxegke yetlo nahan ma'a ẽlyáxeg'a nelásekhayo nak, 
cham'a Pablo tén han Bernabé, 

26cháxa énxet'ák megyésa axta apyókxa eyesagkexa apkeláneya m'a 

nentamheykha eñama nak Wese' egegkok Jesucristo. 

27Nelaphásek axta negko'o Judas tén han Silas: Apkeltennáseykha 

apancha'awók sat etnahagkok eltennaksek kéxegke ekyókxoho xa 
nentahakxa nak nentáxéseso. 

28Xénchek apwáxok Espíritu Santo megkeyméxko agyeykhásesagkohok 

kéllané kéxegke m'a kéltémókxa nak antehek, wánxa aksa eyéméxko 
kóllának ma'a eyéméxko nak anlána', hawók nahan ekxeyenma egwáxok 
negko'oxa; 

29nágkóltaw aksa ápetek kélméso nak kéleykmáseso, nágkóltaw nahan 

éma, nágkóltaw nahan ápetek ma'a aksok kéltóso kélyakhakkaso nak 
ayespok ekmatña, nágkóllána nahan ma'a ekmaso nak nentémakxa 
mansexta. Agkok kóllanak kéxegke xa, tásek sat katnehek kéltahakxa 
kéxegke. Tásek sat katnehek kélxega.” 

30Natámen apkelpeykáseykegkakxoho axta apkelmeyákxo m'a tegma 

apwányam Antioquía. Apchánchesákxeyk axta énxet'ák, keñe axta apmésa 
weykcha'áhak kélápháseso xa énxet'ák nak. 

31Xama axta apkelyetsátegko ẽlyáxeg'a xa weykcha'áhak nak, 

kelpayhekxók agko' axta apwáxók eñama m'a kélméso axta eltakmelwayam 
apwáxók. 

32Dios appeywa apkellegaso axta anhan ma'a Judas tén han ma'a Silas, 

ékeso eñamakxa apkelpeykesásékxo axta apwáxók ẽlyáxeg'a eñama m'a 
apkelpeywa, apkelwaskakkáseykxók axta anhan. 

33Néwomók axta apheykha m'a, keñe axta apkelpeykásegkakxoho énxet'ák 

aptémo xamo' nak melya'áseyam yetlo apkelmopmenyého katakmelhok 
apkelxega, yakwayam enxoho eltakhohok aphágkaxa m'a énxet'ák ektaha 
axta apkeláphaso. 

34Apmokók axta eyke exnekxak Silas. 

35Wánxa agkok, aphákxeyk axta Pablo tén han Bernabé m'a tegma 

apwányam Antioquía, apkelenxanakmók axta apkelxekmóso énxet'ák tén 

han apkeltennáseyncha'a m'a amya'a eñama nak Wese' egegkok, yetlo 
nahan ma'a énxet apxámokma axta. 

Pablo apxegeykekxa makham yakwayam etneykha nepyeseksa énxet'ák 

36Nano' axta entemék aptaha apcháneya Pablo Bernabé s'e: —Antemekxak 

sat makham meyk'a ẽlyáxeg'a apheykha nak ekyókxoho tegma apwányam, 
cham'a nenlegasámxa axta amya'a eñama nak Wese' egegkok, yakwayam 
enxoho agya'asagkohok ektahakxa apkelenxanyam. 

37Apmokók axta anhan éntamok Bernabé m'a Juan, cham'a 

apkeltamhomakpo axta Marcos; 

38apxénchek axta eyke Pablo megkapayhawo kólyentamok Marcos, hakte 

apkexakhagwokmek axta Marcos ma'a yókxexma Panfilia, axta 
elenxáneykmohok aptamheykha xamo' xa apkánet nak, Pablo, tén han 
Bernabé. 

39Yentexek axta ektahakxa megkaxnawo mók apkelpakmeyesma, 

apkexpancháseykpek axta anhan. Apxegkek axta Bernabé apyentama 
Marcos, apkelchánteyk axta yántakpayhe apkelmahágko m'a Chipre, 

40keñe axta Pablo aptamhákxo apxegexma Silas, apkelmaxnésesek axta 

ẽlyáxeg'a apkeltamho eltakmelchesek Wese' egegkok xa apkánet nak 
eñama apkelásekhayo, keñe axta apkelántepa m'a, apkelxegákxeyk axta 
makham. 

41Apkelwokmek axta yókxexma Siria, tén han ma'a Cilicia, 

apkelwaskakkáseykxók axta ẽlyáxeg'a apkeleñama nak kélakneykekxexa. 

 

Los Hechos 16 
Timoteo apteme apxegexma Pablo tén han Silas 

1Apwokmek axta Pablo tegma apwányam Derbe, tén han ma'a tegma 

apwányam Listra. Axta apwetágwomhok xama énxet apteme axta 
mey'áseyam Wese' egegkok ma'a apwesey axta Timoteo, xama judía 
kelán'a ekha megkay'áseyam étche axta m'a, keñe axta apyap griego. 

2Tásek axta nahan katnehek cha'a apxeyenma Timoteo m'a énxet'ák 

apteme nak melya'áseyam Wese' egegkok apheykha m'a tegma apwányam 
Listra, tén han ma'a apkeleñama axta tegma apwányam Iconio. 

3Apmenyék axta Pablo etnehek apxegexma Timoteo, wánxa agkok, 

apkeltamhok axta eyke sekxo' Pablo kólkahaksek Timoteo, cham'a 
sẽlyenyekhásesamol'a egyempehek, amonye apma aptamheykha, 
yakwayam enxoho metaknókehek énxet'ák judíos apheykha axta xa 
yókxexma nak, hakte apyókxoho énxet'ák axta apkelya'ásegkohok Timoteo 
aptaha apyap griego. 

4Ekyókxoho apkelókxa apkelwánxa axta cha'a apkeltennáseyha énxet'ák 

apteme axta melya'áseyam, cham'a apkeltamhókxa axta etnahagkok 
énxet'ák seykha amya'a, tén han ma'a apkelámha apmonye'e nak 
kélakneykekxexa tegma apwányam Jerusalén. 

5Kelyennakwokmek axta aptamheyak melya'áseyam xa énxet'ák 

apkeleñama nak kélakneykekxexa, ekyókxoho ekhem axta cha'a 
apxámágkok. 

Pablo apweté máxa apwanmagko énxet apkeñama Macedonia 

6Apkelyeykhágwokmek axta yókxexma Frigia tén han ma'a Galacia Pablo 

tén han ma'a apkelxegexma'a, hakte axta eltamhok kóltennaha amya'a 
eñama Dios Espíritu Santo m'a yókxexma Asia. 

7Apkelwokmek axta anhan ma'a néxa yókxexma Misia. Axta xénwomhok 

apwáxók elántaxnegwók yókxexma Bitinia m'a, wánxa agkok, Jesús Espíritu 
apagkok axta eyke megya'awo. 

8Apkelyeykhágwokmek axta yókxexma Misia, keñe axta apkelmahágko 

tegma apwányam Troas, neyáwa wátsam axta m'a. 

9Axta apwetágwomhok Pablo aksok kélxekmóso axta'a m'a; apwet'ak axta 

apkenmeyncha'a xama énxet apkeñama Macedonia keñe exnek aptaha 
apcháneya s'e: “Emyogma s'e Macedonia, hempásegwata negko'o.” 

10Nenláneykxeyk axta negko'o nentahakxa negmoko ólmahagkok ma'a 

Macedonia natámen apweté axta Pablo xa aksok kélxekmósamo nak, 
nakso' axta nentemesásak sẽlwoneyncha'a negko'o Dios ma'a, yakwayam 
enxoho anlegaksek amya'a ektakmela xa énxet'ák nak. 

Pablo tén han Silas apkelwayam tegma apwányam Filipos 

11Nelchenátwokmek axta negko'o yántakpayhe m'a tegma apwányam 

Troas, nelwákxók axta m'a egkexe étkok ekwesey axta Samotracia, mók 
ekhem axta entahak nelwákxo m'a Neápolis. 

12Axta nelchempágwomhok nelmahágko tegma apwányam Filipos ma'a, 

cham'a apheykegkaxa axta énxet'ák romanos, apyawakxa tegma yókxexma 
Macedonia axta m'a. Axta neghakmok yakwatakxoho m'a. 

13Ekhem nellókasamakxa nelyampé axta nelántepa negko'o nepyáwa 

tegma apwányam, nekha wátsam axta m'a negánamakxa axta negko'o 
keytnók aptémakxa nempeywa nelmaxnagko énxet'ák judíos. Neghakmek 
axta negko'o m'a, neltennáseyha axta Dios appeywa kelán'ák eyaknákxo 
axta m'a. 

14Lidia axta ekwesey xama xa kelán'ák nak, tegma apwányam Tiatira axta 

keñamak. Apáwa hómáyok apkeltakmalma axta exeykekxa. Kalpeykeshok 
axta cha'a Dios xa kelán'a nak, haxnawók axta kéltenneykha, keñe axta 

aptemésesa Wese' egegkok yakwayam katakmelcheshok agko' ekháxenmo 
ektahakxa apkeltenneykha Pablo. 

15Kélyakpásesek axta yegmen xa kelán'a nak, tén han ma'a ekyókxoho 

ekheykha nak axagkok. Keñe axta ektaha sẽláneya s'e: —Nakso' agkok 
kélyekpelchawo kéxegke sektaha ko'o may'áseyam Wese' egegkok, kólhem 
exagkok. Keltamhok axta anhan aghók ma'a. 

16Nelmahágkek axta negko'o yókxexma ektamhomaxchexa axta nempeywa 

nelmaxnagko, negwetágwokmek axta xama kelán'a étkok ekha axta awáxok 
espíritu ekmaso ekha ekya'áseykegkoho, ekxeyenma axta cha'a yakwánxa 
katnehek egmonye. Kelán'a étkok ekmomaxche axta xa, kaxénhok axta 
cha'a yakwánxa katnehek egmonye, kótaksohok axta nahan cha'a selyakye 
ekxámokma kelwese'e agkok. 

17Ẽlyetlókha axta negko'o xa kelán'a étkok nak, Pablo tén han negko'o. 

Entahak axta cha'a ekyennaktésawo ekpeywa s'e: —¡Cháxa énxet'ák 
aptaha nak Dios Wese' néten apkeláneykha xa, aplegásek kéxegke amya'a 
ekxeyenma nak ámay segwagkasamo nak teyp! 

18Wegkak axta anhan ekteme xa ekwokmoho ekleklágwokmo Pablo, 

appeynchakpok axta, aptahak axta apcháneya espíritu ekmaso s'e: —Yetlo 
sekxeyenma Jesucristo apwesey eltamhok katyapok xa kelán'a awáxok nak. 
Ñohok axta anhan ektepa espíritu ekmaso awáxok xa kelán'a étkok nak. 

19Wánxa agkok, xama axta apkelwet'a kelán'a étkok kelwese'e agkok 

megkawagko kaxwo' kótaksek selyakye, apmeyk axta Pablo tén han Silas, 
apnaklákxeyk axta aphágkaxa kelwese'e segyekpelchémo m'a ekyawakxa 
axta exma apheykegkaxa axta cha'a énxet'ák. 

20Kélxekmósek axta énxet'ák segyekpelchémo xa, entahak axta amya'a 

apkelxénákpo s'e: —Keso énxet'ák judíos aptekkesa nak ekyennamáxma 
nepyeseksa tegma apwányam se'e. 

21Apkelxekmósek nahan énxet'ák nentémakxa megkeyméxko nak negko'o 

agyetlakxak, hakte negko'o nenteme romanos. 

22Keñe axta apkellawa apyókxoho énxet'ák aptaknawe m'a énxet'ák seykha 

amya'a, apkeltamhok axta énxet'ák segyekpelchémo kólhexyawásesek 
apkelnakta xa, apkeltamhok axta anhan kóltekpagmakha yámet. 

23Kélxatmeyk axta kañe' sẽlpextétamakxa natámen ekxámokma 

kéltekpageykha. Apkeláneyakpek axta etakmelcheshok apkeláneykha m'a 
sẽlpextétamo ektaha axta apkeláneykha. 

24Xama axta ektaha amya'a apcháneyákpo sẽlpextétamo xa, apxatmeyk 

axta kañók agko' apwáxok tegma negmomaxchexa. Apkelatchesesek axta 
apmagkok yámet elméyak axta egmagkok. 

25-26Axta'a eysekso' axta entahak ekpelakkasa ekwa'a ekpexyennama xóp 

ekyennakte agko', kelyawhéseyha axta tegma apowhak negmomaxchexa 
neyseksa apteme nempeywa nelmaxnagko Pablo tén han Silas, tén han 
neyseksa apkelmeneykmaso m'a negmeneykmaso eñama nak Dios, 
aphaxnawók axta anhan énxet'ák ektaha axta apkelmomap. Sawhéxkók 
axta anhan elmayhékxo atña'ák. Apyókxoho énxet'ák apkelmomap axta 
anhan kelhexyawaseyxchek kélnakteté cadenas. 

27Xama axta apxatakha'a m'a sẽlpextétamo ektaha axta apkeláneykha 

apkelmomap, apwet'ak axta elmayhékxo atña'ák negmomaxchexa, keñe 
axta apleya sókwenakte apagkok apmoko yakhakpekxa', hakte apkeneykek 
axta elxeganakmok ma'a énxet'ák ektaha axta apkelmomap. 

28Aptahak axta apkelpáxegkásencha'a Pablo s'e: —Neygyakhap aksa, 

nenlánexkók negheyncha'a s'e: 

29Keñe axta apkeltamho kóltegyesha chálewaso xa sẽlpextétamo nak, 

apketchagkakxók axta aptaxnegwákxo kañe', apkelpexyenegkek axta 
apcheka, apkelpólegwokmek axta apchaknágkaxa Pablo tén han Silas. 

30Keñe axta apkelántekkesa yókxexma. Aptahak axta 

apkelmaxneyeyncha'a s'e: —¿Yaksak eyéméxko ko'o alának yakwayam 
awagkasaxchek teyp? 

31Etne mey'áseyam Wese' egegkok Jesús, ewagkasakpok sat teyp xép tén 

han ma'a ekheykha nak apxagkok, axta aptahak apkelátegmowágko Pablo 
tén han Silas. 

32Kéltennáseyha axta amya'a eñama Wese' egegkok Jesús xa 

sẽlpextétamo nak, tén han ma'a énxet'ák ektaha axta apheykha apxagkok. 

33Axta'a axta anhan apkelyenyésesa sẽlpextétamo apkelyense Pablo tén 

han Silas, keñe axta kélyakpásesa yegmen xa sẽlpextétamo nak, tén han 
ma'a ekyókxoho ekheykha axta apxagkok. 

34Apnaklákxeyk axta apxagkok sẽlpextétamo natámen kélyakpáseso 

yegmen, apkelágkek axta anhan aptéyak. Payhekxeyk axta apwáxok xa 
sẽlpextétamo nak tén han ma'a ekheykha axta apxagkok ñokxa aptaha axta 
mey'áseyam Dios. 

35Axto'ok axta apkeláphasa sẽlpextétamo m'a énxet segyekpelchémo nak, 

apkeltamhok axta kólyenyekxak Pablo tén han Silas. 

36Aptahak axta sẽlpextétamo apcháneya Pablo s'e: —Apkeltamhok xeyk 

ko'o akxeykxak kéxegke m'a énxet'ák segyekpelchémo nak, kélwanchek 
kaxwo' kóltakhekxak yetlo meyke ektamheykha kélwáxok. 

37Wánxa agkok, aptahak axta Pablo apkeláneya sẽlpextétamo ektaha axta 

kéláphaso s'e: —Negko'o nentaha nak neghawo énxet'ák apkeleñama nak 

Roma, nápakta'awo' énxet'ák axta ẽltekpagáha negko'o neyseksa 
megkólteme sẽlyekpelchémo, ẽlxatmeyk axta aksa anhan sẽlpextétamakxa. 
¿Kélmokóya kaxwo' kólyexaxkohok hẽlchexeykxak negko'o? 
Megkapayhawok xa. Tásek hẽlántekkesetámhok apancha'awók ma'a 
énxet'ák segyekpelchémo nak. 

38Apkeltennásekxeyk axta sẽlpextétamo m'a énxet'ák segyekpelchémo nak, 

apkelyegwakkek axta anhan apkelleg'a aptaha Pablo tén han Silas aphémo 
m'a énxet'ák apkeleñama nak Roma. 

39Apkelxegkek axta énxet'ák segyekpelchémo apkelmahágko m'a 

aphágkaxa axta Pablo tén han Silas, apkeltamhok axta yemlekxoho. 
Apkelántekkesek axta anhan, apkeltamhok axta anhan elántépok xa tegma 
apwányam nak. 

40Xama axta apkelántepa sẽlpextétamakxa Pablo tén han Silas, 

apkelmeyákxeyk axta m'a Lidia axagkok. Apkelxegákxeyk axta makham 
natámen apteyánegweykekxoho axta apkelyáxeg aptémo xamo' nak 
melya'áseyam, cham'a natámen apkelwaskakkásekxoho axta. 

 

Los Hechos 17 
Ekyennameykhaxma tegma apwányam Tesalónica 

1Axta apkelpéwok apkelxega Pablo tén han Silas ma'a Anfípolis, tén han 

ma'a Apolonia, apkelwákxók axta m'a tegma apwányam Tesalónica, 
ekyetnamakxa axta anhan apchakneykekxexa énxet'ák judíos ma'a. 

2Aptaxnegwokmek axta Pablo m'a apchakneykekxexa nak énxet'ák judíos, 

ekhawo aptémakxa axta cha'a ekyókxoho ekhem nellókasamakxa 
negyampé, antanxo semana axta weykmohok apkeltennáseykha énxet'ák. 
Appeykesáseykekxók axta m'a ektémakxa nak eknaktáxésamaxche, 

3apkeltennáseyha axta Pablo énxet'ák apxénamakpo yetsapok Mesías, tén 

han apxénamakpo exátekhágwók natámen apketsapma. Axta etnohok 
cha'a elának énxet'ák se'e: —Keso Mesías se'e Jesús seltennásencha'a nak 
kéxegke. 

4Nápakha énxet'ák judíos axta anhan melya'ásekmok xa, apkelyetlákxeyk 

axta Pablo tén han Silas. Apxámok axta anhan énxet'ák griegos 
melya'ásekmo, cham'a apkelpeykesamo axta cha'a Dios, xámok axta anhan 
ma'a kelán'ák kelwese'e nak. 

5Wánxa agkok, apnatha'ak axta eyke m'a nápakha énxet'ák judíos apteme 

axta apkelya'áseyam, apchánchesakxeyk axta m'a énxet'ák elmasagcha'a 
nak apkeltémakxa apweynchamakpo axta aksa cha'a ámay nepyeseksa 
tegma apwányam, yakwayam enxoho ennegkesexma nepyeseksa tegma 
apwányam. Aptawáseyha axta anhan Jasón apxagkok xa énxet'ák nak, 

Pablo axta apketámak, tén han ma'a Silas, yakwayam enxoho elántekkesek 
yókxexma, tén han egkések ma'a énxet'ák apxámokma. 

6Xama axta melwetágwokmo m'a, keñe axta kélyegegkakxo aksa Jasón 

kélyentamákxo, axta anhan yetlo m'a énxet'ák apteme axta melya'áseyam, 
kélnaklákxeyk axta aphágkaxa kelwese'e xa tegma apwányam nak. Aptahak 
axta apkelyennaktésawo apkelpeywa s'e: —¡Keso énxet'ák aptekkesama 
nak ekyennamáxma ekyókxoho yókxexma s'e, apkelwa'ak nahan se'e. 

7Jasón axta anhan aphésáha apxagkok xa énxet'ák nak! ¡Aptawáseyha 

nahan ma'a segánamakxa segméso axta wese' apwányam apkeñama 
Roma, apkelxénchek apyetna pók Wese' apwányam xa énxet'ák nak, 
cham'a kéltéma nak Jesús! 

8Xama axta apkelleg'a énxet'ák xa, apkellókek axta tén han ma'a kelwese'e 

nak. 

9Wánxa agkok apmések axta selyakye Jasón yakwayam kólyenyekxa, 

apyanmagkasek axta anhan ma'a ektaha axta apkelxegexma'a, 
kélchexeykxék axta anhan. 

Pablo tén han Silas apkelwayam ma'a tegma apwányam Berea 

10Yaktések axta apkeltamho énxet'ák elpekhaksohok elántépok Pablo tén 

han Silas yakwayam elmahagkok ma'a tegma apwányam Berea. Xama axta 
apkelwokmo Berea, apkelmahágkek axta apchakneykekxexa énxet'ák 
judíos ma'a. 

11Cháxa énxet'ák judíos aptaha axta eltakmela apwáxók xa, axta kaxnók 

ma'a énxet'ák apheykha nak tegma apwányam Tesalónica, ñohok axta 
apkelma amya'a eñama nak Dios yetlo ekmayheykegkoho apwáxók. 
Yókxoho ekhem axta anhan cha'a apkeltámesamap ma'a ektémakxa nak 
eknaktáxésamaxche yakwayam enxoho elwetak ektaha kexaha nakso' ma'a 
ektémakxa axta amya'a kéllegaso. 

12Apxámok axta apteme melya'áseyam xa énxet'ák nak, apxámok axta 

anhan énxet'ák griegos apteme melya'áseyam, cham'a kelán'ák kelwese'e 
nak, tén han ma'a apkelennay'a kelwese'e nak. 

13Xama axta anhan apkelleg'a amya'a énxet'ák judíos apheykha Tesalónica 

apkeltennencha'a nahan Pablo Dios appeywa m'a tegma apwányam Berea, 
apkelmahágkek axta anhan ma'a, aptekkesekmek axta ekyenamáxma. 

14Apkeltamhok axta eyke énxet'ák epekhaksohok apteyapma Pablo m'a 

yakwayam enxoho emhagkok neyáwa wátsam ekwányam, keñe axta Silas 
tén han Timoteo aphákxo m'a tegma apwányam Berea. 

15Tegma apwányam Atenas axta apkeltakhegwokmok ma'a énxet'ák ektaha 

axta apkelyetlo Pablo, keñe axta apkeltakháwo makham Berea yetlo 

apseykekxoho Pablo appeywa apkeltamho epekhaksoho ey'ókxa' Silas tén 
han Timoteo. 

Pablo apwayam tegma apwányam Atenas 

16Neyseksa apkelhaxanma axta Pablo, Silas tén han Timoteo m'a tegma 

apwányam Atenas, lókasek axta apwáxok apwet'a ekxáma kéleykmáseso 
m'a tegma apwányam nak. 

17Ekeso eñamakxa apkelpakhetcháseykpoho axta Pablo énxet'ák judíos 

ma'a apchakneykekxexa nak, axta anhan apkelpakhetchásak ma'a énxet'ák 
apkelpeykesamo axta cha'a Dios. Ekyókxoho ekhem axta 
apkelpakhetchásamákpoho énxet'ák ma'a ekyawakxa axta exma 
apheykegkaxa énxet'ák. 

18Nápakha énxet'ák apkelxekmóso apnámokkok axta 

apkelpakhetcháseykpohok Pablo, cham'a énxet'ák apkeltamhomakpo axta 
epicúreos, axta anhan ma'a énxet'ák apkeltamhomakpo axta estoicos. 
Aptahak axta apkelpakmeta s'e: —¿Yaksak apxéna xa ekxákma nak 
appeywa? Keñe axta nápakha aptaha apkelpeywa s'e: —Pók dios 
aptekkesáseykha apwesey ko'o nek xa. Aptahak axta apkelpeywa énxet'ák 
xa, hakte axta apkeltennáha Pablo m'a amya'a ektakmela ekxeyenma nak 
Jesús, tén han ekxeyenma m'a apxátekhágwayam axta. 

19Keñe axta kélyentamákxo Pablo m'a yókxexma ekwesey axta Areópago, 

cham'a apchakneykekxexa axta cha'a énxet yakwayam 
elpakhetchesakpohok. Aptahak axta apkelmaxneyeyncha'a se'e: —
¿Egwancheya agya'asagkohok negko'o s'e kaxwé nelxekmowásamáxche 
sensókasakmo nak xép? 

20Hakte ẽltennásek xép ma'a aksok manlegaya nak, neltamhok negko'o 

agya'asagkohok ektémakxa xa. 

21Wánxa aksa etakmelcheshok cha'a apháxenmo énxet'ák apkeleñama 

Atenas xa, tén han ma'a pók énxet'ák ektaha axta apkekhegwayam ma'a. 
Wánxa axta aksa nahan elxének ma'a kaxwé aksok ekxénamaxche nak. 

22Apkempákxeyk axta néten Pablo nepyeseksa énxet'ák ma'a Areópago. 

Aptahak axta apkeláneya s'e: “Enxet'ák apkeleñama nak Atenas, ekwet'ak 
ekxáma kéxegke m'a ektémakxa nak kélayókxa. 

23Neyseksa sekxega axta elanawók kélpeykesamókxa nak cha'a kéxegke 

aksok kéleykmáseso, ekwet'ak axta ko'o aksok ekwatnamáxchexa yetlo 
kéltáxéso ektéma nak se'e: ‘Dios megkólyekpelchémo’. Cháxa Dios 
kélpeykáso nak kéxegke neyseksa megkólya'áseyak xa, cham'a seltennasa 
nak kéxegke. 

24“Dios aptaha axta apkelané náxop tén han ekyókxoho aksok ekhágko nak, 

cham'a Wese' néten ma'a, tén han aptaha Wese' keso náxop. Mexmak kañe' 
tegma énxet apkelanél'a, 

25megkeyméxchek nahan elanaksek aksok xama énxet enxoho, hakte 

Wese' egegkok apteme segméso negyókxoho ekyennakte egnenyek, 
nennama, tén han ma'a ekyókxoho aksok nak. 

26“Xama énxet axta keñamak apxámaseykxo apyókxoho pók aptémakxa 

énxet, yakwayam enxoho esawhekxohok apheykha keso náxop; 
appekkenchek axta Dios ekwánxa ekhem néxa apheykha tén han ma'a 
yókxexma yakwánxa axta exmakha, 

27yakwayam enxoho ektamok Dios, elpaknamagkok sat kexaha eykhe 

étekxa'. Nakso' eykhe mexma makhawók negko'o Dios, negyókxoho nak. 

28Hakte negyepetchawók negko'o Dios, Dios nahan apteme 

sẽltakheyáseykha, Dios nahan keñamak nelyenna negko'o, ekhawo 
ektémakxa nak apkelxeyenma énxet'ák apkeleñama kélnepyeseksa 
kéxegke m'a amya'a ekteyapma nak elchetamso apwáxok ektéma nak se'e: 
‘Negko'o nenteme neleñamakxa Dios.’ 

29Megkeyméxchek negko'o kaxének egwáxok aptaha Dios aphémo m'a 

sawo ekyátekto elyenma ekmomnáwa nak, tén han ma'a sawo ekmopé 
elyenma nak, esenhan ma'a meteymog apkeleykmasáseykegkohol'a énxet 
apmopwána nak eleykmásesha, keso neyseksa nenteme nak negko'o 
neleñamakxa Dios. 

30Axta yenmexmók Dios ektémakxa axta melya'áseyak aksok énxet'ák nano' 

axta, kaxwo' eyke apkeltamhok negko'o agyakmagkasek egwáxok Dios 
negyókxoho nak, tén han ma'a ekyókxoho yókxexma nak. 

31Hakte appagkanchek axta Dios xama ekhem yakwánxa etnehek 

apyekpelchémo ekpéwomo agko' keso náxop eñama m'a énxet ektaha nak 
apkelyeseykha; apxekmósek axta Dios peya elának xa cham'a 
apxátekhásekmo axta.” 

32Xama axta apkelleg'a énxet'ák xa apnakxétekhágwayam nak 

apkeletsapma, apkellektegmaha axta nápakha, keñe axta nápakha aptaha 
apkelpeywa s'e: —Anlegak sat nahan exének egmonye sat. 

33Keñe axta apkexaya aksa Pablo xa énxet'ák nak. 

34Nápakha énxet axta eyke leyawok apwáxók, aptamhágkek axta nahan 

melya'áseyam. Dionicio axta nahan aphak nepyeseksa xa énxet'ák nak, 
aptaha axta apkeñama m'a yókxexma Areópago, cham'a 
apchakneykekxexa axta cha'a énxet'ák, axta nahan ma'a xama kelán'a 
ekwesey axta Dámaris, tén han ma'a pók énxet'ák axta. 

Los Hechos 18 
Pablo apwayam tegma apwányam Corinto 

1Apmahágkek axta Pablo tegma apwányam Corinto apkeñama m'a Atenas, 

natámen xa. 

2Axta apwetágwomhok xama énxet judío apwesey axta Aquila m'a, aptaha 

axta apkeñama m'a yókxexma Ponto. Yáma kaxwo' axta apwayam Aquila 
tegma apwányam Corinto apkeñama m'a Italia yetlo aptáwa axta, ekwesey 
axta Priscila. Kelántekkek axta m'a yókxexma Italia, hakte wese' apwányam 
Claudio axta apkeltamhok elántépok apyókxoho énxet'ák judíos apheykha 
m'a Roma. Apxegkek axta Pablo apmahágko m'a, Aquila axta aptahak 
meyk'a. 

3Hawók axta ektémakxa aptamheykha Pablo xa ánet nak apkelané 

kélpakxanma axta. Ekeso eñamakxa aphakmoho axta Pablo m'a yakwayam 
etneykha xamo'. 

4Ekyókxoho ekhem nellókasamakxa nelyampé axta cha'a apmaheyak Pablo 

m'a apchakneykekxexa énxet'ák judíos, eltennasha axta cha'a xa énxet'ák 
nak, apkelenxáneykmek axta nahan cha'a elyakmagkasesek apwáxók ma'a 
énxet'ák judíos tén han ma'a metnaha nak judíos. 

5Xama axta apkelwokmo Corinto Silas tén han Timoteo apkeleñama m'a 

Macedonia, wánxa axta aksa apkeltennáseykencha'a Pablo énxet'ák judíos 
ma'a amya'a eñama nak Dios. Aptakmelchások axta apkeltennaso aptaha 
Jesús Mesías. 

6Wánxa agkok, apkenmexchek axta eyke énxet'ák Pablo, apwanyeyha axta 

nahan; ékeso eñamakxa appaxnexcheyncha'a axta aptaxno Pablo 
magkenatcheso megkalcha apwáxok aptamhágkaxa énxet'ák. Aptahak axta 
apkeláneya s'e: —Kéxegke kélagko' sat kañék kélmassegwayam, háwe sat 
eñama ko'o. Sat ay'ókxak kaxwo' ko'o m'a énxet'ák metnaha nak judíos. 

7Aptekkek axta Pablo apchakneykekxexa énxet'ák judíos, apxegkek axta 

anhan, axta apmahágkok apxagkok ma'a énxet apwesey axta Ticio Justo, 
énxet aptaha axta apkelpeykesamo Dios. Nekha apchakneykekxexa 
énxet'ák judíos axta anhan apxagkok xa. 

8Aptemék axta anhan mey'áseyam Wese' egegkok énxet apwesey axta 

Crispo, aptaha axta apkemha apmonye apchakneykekxexa énxet'ák judíos, 
tamhágkek axta anhan megkalya'áseyam ekyókxoho ekheykha nak 
apxagkok. Apxámok axta anhan apteme melya'áseyam énxet apkeleñama 
tegma apwányam Corinto, cham'a apkelleg'a axta amya'a kéltenneykha, 
kélyakpasásegkek axta anhan yegmen. 

9Xama axta'a axta appakhetchásak Wese' egegkok Pablo, máxa axta 

apwanmagko aptaha apcháneya s'e: “Nágye Pablo; elenxanmoho aplegaso 
amya'a eñama nak Dios. Ná ewanmegwom, 

10hakte ko'o sekxegexma exchep. Méko sat kawának katnésesamhoxma, 

apxámok ko'o énxet'ák ahagkok se'e tegma apwányam nak.” 

11Apheyk axta Pablo xama apyeyam nepxet pók ma'a tegma apwányam 

Corinto. Apkelxekmósek axta énxet'ák amya'a eñama nak Dios. 

12Wánxa agkok, apchaknákxeyk axta eyke énxet'ák judíos apkenmexa 

Pablo, kélyentamákxeyk axta anhan sẽlyekpelchémókxa, cham'a 
aptémakxa axta Galión wese' apwányam apchásenneykha m'a yókxexma 
Acaya. 

13Entahak axta amya'a apcháneyákpo wese' apwányam apchásenneykha 

s'e: —Keso énxet apkelyakmagkasesa nak apwáxók énxet'ák se'e, 
apkeltennásek eyéméxko agko' etnehek apkelpeykesamo m'a Dios. 
Chakhawók ma'a ektémakxa nak enmexma segánamakxa egagkok. 

14Xama axta apmoko epakmétek Pablo, keñe axta aptaha Galión 

apkeláneya énxet'ák judíos se'e: —Aksok ekmaso agkok apkelané xa énxet 
nak, weyxhok xeyk ko'o kélpeywa kéxegke kéltaha nak judíos, cham'a 
ekpayhawo nak alána'; 

15Kóllánekxoho kélagko' kéxegke, hakte kélpeywa kélagko' xa kéltahakxa 

nak kélpeywa, kélxéna nak apkelwesey énxet tén han kélxéna m'a 
ektémakxa nak segánamakxa kélagko' kéxegke. Momenyék ko'o 
awhénekxohok xa kéltahakxa nak. 

16Apkelántekkesek axta anhan Galión énxet'ák kañe' sẽlyekpelchémókxa. 

17Keñe axta appasmékpo Sóstenes aptaha axta apkemha apmonye 

apchakneykekxexa énxet'ák judíos, kéltekpagáha axta anhan nápakta'awo' 
énxet'ák segyekpelchémo nak, axta eyke yenmexók Galión xa. 

Pablo apmeyeykekxa makham tegma apwányam Antioquía tén han ekwayam 
antanxo apxega cha'a aptamheykencha'a nepyeseksa énxet'ák 

18Néwomók axta apheykekxa makham Pablo m'a tegma apwányam Corinto. 

Keñe axta apkelpeykásegkakxoho énxet'ák, apchánteyk axta yántakpayhe, 
Priscila axta apxegexma tén han ma'a Aquila. Axta apkelmeyákxak ma'a 
yókxexma Siria. Apmópesawók axta apyese Pablo amonye apkelchánte 
yántakpayhe m'a Cencrea, yakwayam elának ma'a apxeyenma axta elának 
nápakto' Dios. 

19Xama axta apkelwákxo m'a tegma apwányam Efeso, keñe axta Pablo 

apkexakhagwokmo Priscila tén han Aquila m'a. Apmahágkek axta m'a 

apchakneykekxexa axta cha'a énxet'ák judíos. Apkelpakhetchesekmek axta 
anhan énxet'ák ektaha axta apchakneykekxa m'a. 

20Apkeltamhok axta eykhe énxet'ák exnekxak ekwenakte Pablo m'a, axta 

eyke emokók Pablo, 

21apkelpeykásegkakxók axta aksa aptakháwo. Aptahak axta apkeláneya 

s'e: “Apmenyék sat agkok Dios, awatak sat makham atnehek meyk'a 
kéxegke.” Keñe axta apchánta yántakpayhe Pablo, aptepa m'a Efeso. 

22Xama axta apwákxo Pablo m'a tegma apwányam Cesarea, apmeyákxeyk 

axta tegma apwányam Jerusalén yakwayam elpeykesekxak énxet'ák ektaha 
axta apchakneykekxa m'a, keñe axta apmeyákxo m'a tegma apwányam 
Antioquía. 

23Aphakmek axta anhan yakwatakxoho m'a, keñe axta apxegákxo makham 

yakwayam eweynchamha ekyókxoho yókxexma m'a Galacia tén han ma'a 
Frigia, apkelwaskakkáseykxók axta énxet'ák apteme melya'áseyam Jesús 
ma'a. 

Apolo apkeltenneykha m'a tegma apwányam Efeso 

24Chakhémok axta anhan apweykmo Efeso xama énxet judío apwesey axta 

Apolo. Tegma apwányam Alejandría axta apkeñamak ma'a. Apwanchek 
axta apkeltenneykha m'a. Apya'ásegkok axta anhan ektémakxa nak 
eknaktáxésamaxche Dios appeywa. 

25Kéltámesegkek axta anhan ma'a ektémakxa nak Wese' egegkok ámay 

apagkok. Yetlo apmáheyo apagko' axta cha'a eltennaha. Tásek axta anhan 
apkelxekmóso énxet'ák ma'a aptémakxa axta Jesús, wánxa axta eykhe 
apya'ásegkoho m'a apyakpásáseykegko axta yegmen énxet'ák Juan. 

26Apkeltennáha axta Apolo yetlo megyeseykekxa kañe' apchakneykekxexa 

énxet'ák judíos, xama axta ekleg'a Priscila, tén han apleg'a Aquilas xa Apolo 
apkeltenneykha, apyentegkek axta Aquila mók nekha Apolo, yetlo Priscila 
axta anhan ma'a, kéltennásegkók axta ektakmela Apolo m'a ektémakxa nak 
ámay eñama Dios. 

27Xama axta apmoko emhagkok Apolo m'a yókxexma Acaya, appasmeyk 

axta énxet'ák aptémo xamo' nak melya'áseyam, kéltáxésesek axta 
weykcha'áhak énxet'ák apteme melya'áseyam Wese' egegkok apheykha 
m'a Acaya, yakwayam enxoho kóláhapmakha Apolo apwokmo enxoho m'a. 
Xama axta apwokmo Apolo m'a yókxexma Acaya, awanhek axta appasmo 
énxet'ák apteme axta melya'áseyam ma'a, eñama m'a apkelásekhayo axta 
Dios xa énxet'ák nak. 

28Apchátegmowágkek axta cha'a Apolo énxet'ák judíos apkelpeywa, ékeso 

eñamakxa megkapwagko axta exének ektaha megkamámnaksoho énxet'ák 
judíos ma'a aptahakxa axta appeywa Apolo, wánxa axta aksa apxéna Apolo 



2580 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

m'a ekyetnama nak eknaktáxésamaxche yakwayam exekmósek Jesús 
aptaha Mesías. 

 

Los Hechos 19 
Pablo apwayam tegma apwányam Efeso 

1Apyeykhágwokmek axta Pablo yókxexma ekxámakxa axta xóp 

elekhaheyak elyawe, apwákxeyk axta tegma apwányam Efeso, 
apkelwetágwokmek axta pók xama énxet'ák apteme melya'áseyam Jesús 
ma'a, cham'a neyseksa apha axta Apolo tegma apwányam Corinto. 

2Aptahak axta Pablo apkelmaxneyeyncha'a s'e: —¿Kélxaweykegkeya 

kéxegke Espíritu Santo, cham'a kéltéma axta megkólya'áseyam Jesús? —
Manlegeyk negko'o exénakpok Espíritu Santo, axta aptahak 
apkelátegmowágko xa énxet'ák nak. 

3Aptahak axta apkelmaxneyeyncha'a Pablo s'e: —¿Háxko axta ekteme 

kélyakpáseso yegmen kéxegke? —Hawók ma'a ektémakxa axta 
apyakpasáseyak yegmen énxet Juan, axta aptahak apkelátegmowágko xa 
énxet'ák nak. 

4Aptahak axta apkeláneya Pablo s'e: —Nakso', eyakpásesagkohok axta 

cha'a yegmen Juan ma'a énxet'ák ektahakxa enxoho apyakmagkaso 
apwáxók, wánxa agkok, eltennaksohok axta eyke cha'a Juan énxet'ák 
apkeltémo etnahagkok melya'áseyam ma'a peya axta ewak neptámen, 
cham'a Jesús. 

5Xama axta apkelleg'a énxet'ák xa, kélyakpasásegkek axta anhan yegmen 

eñama nak Wese' egegkok Jesús apwesey; 

6Xama axta anhan apnegkena apmék Pablo, apweywenteyk axta Espíritu 

Santo apyetseksa'ák xa énxet'ák nak, apkelpakmetchek axta mók 
ektémakxa apkelpeywa, apkeltennáha axta anhan amya'a eñama nak Dios. 

7Doce axta apyókxoho xa énxet'ák nak. 

8Apkántanxo pelten axta weykmok apmeyeykekxa cha'a Pablo 

apchakneykekxexa énxet'ák judíos, cham'a apkeltenneykegkaxa axta cha'a 
Dios appeywa yetlo megyeye, apkeltennáseykha axta énxet'ák 
apkelenxáneykmo etnésásekxak melya'áseyam énxet'ák ma'a aptémakxa 
nak Wese' apwányam Dios. 

9Apkelyennaktések axta eyke apwáxók nápakha énxet'ák, apkelya'ásekmek 

axta, sagkek axta anhan cha'a apxeyenma ámay axnagkok nápakta'awo' 
énxet'ák. Keñe axta aptepa Pablo nepyeseksa xa énxet'ák nak, 
apnaklákxeyk axta énxet'ák apteme melya'áseyam ma'a 
nelxekmowásamáxchexa aphakxa axta xama énxet apwesey axta Tirano. 
Yókxoho ekhem axta apkeltenneykha m'a. 



2581 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

10Cháxa ektahakxa axta aptamheykha Pablo ekwokmoho apkánet apyeyam 

xa. Apyókxoho énxet apheykha yókxexma Asia axta apkellegeyk amya'a 
eñama nak Dios Wese' egegkok, énxet'ák judíos tén han ma'a énxet'ák 
metnaha nak judíos. 

11Apkeláneyak axta cha'a Dios aksok sempelakkaso agko' nak agweta' 

eñama apchásenneykekxa m'a Pablo. 

12Wokmók axta kélsókaso apkelháxamap ma'a Pablo teté yespok apketkók 

apagkok tén han apkelnakta, cham'a ektaha axta apmeykha Pablo, 
apkeltakmelweykmek axta anhan apkelháxamap eñama xa, 
kelánteyepmeyk axta anhan apwáxók énxet'ák kelyekhama'. 

13Nápakha judíos axta apkelweynchámeykha nepyeseksa tegma 

apkelántekkesesama cha'a apwáxók énxet'ák aksok elmasagcha'a nak. 
Apmenyék axta yásenneykxak ma'a Jesús apwesey nak. Etnohok axta 
cha'a yának aksok elmaso s'e: “¡Yetlo sekxeyenma Jesús apwesey ko'o 
eltamhok kólántépok se'e, cham'a apkeltenneykencha'a nak cha'a apwesey 
Pablo!” 

14Cháxa aptamheykegkaxa axta cha'a siete Esceva apketchek xa, cham'a 

Esceva aptaha axta apkemha apmonye appasmo apkelmaxnéseso Dios 
énxet'ák apagkok. 

15Wánxa agkok, xama ekhem axta eyke chátegmowágkok aksok ekmaso xa 

énxet'ák nak. Entahak axta eláneya s'e: “Ekya'ásegkok ko'o Jesús, 
ekya'ásegkok nahan ma'a Pablo; ¿yaksak eyke énxet kéxegke?” 

16Yetlókók axta apketámeyak énxet ektaha axta kelyekhama' ektawáseykha 

xa énxet'ák nak, apmeyhek axta m'a, apkelnápeyha axta apyókxoho nak, 
apnaktawásegkok axta yetlo apmenxeneykha. Meyke apáwa axta 
apkenyahágkok apkelántepa xa tegma nak, apkelyensék axta anhan. 

17Apyókxoho énxet'ák apheykha tegma apwányam Efeso axta apkelleg'ak 

amya'a ektahakxa, judíos tén han ma'a metnaha nak judíos. Awanhok agko' 
axta anhan apkelaye. Cháxa ektahakxa axta ekyágwokmoho 
ekpayheykekxa apwesey Wese' egegkok Jesús xa. 

18Apkelwa'ak axta anhan apxámokma énxet apteme axta melya'áseyam, 

apkelxénchek axta nápakta'awo' énxet'ák ma'a ekyókxoho aksok ekmaso 
apkeláneyak axta, 

19apxámok axta anhan apkelwokmo m'a énxet'ák aptamheyak axta 

kelyohóxma'a, apkelsokmók axta weykcha'áhak apagkok, apkelwatneyk 
axta nápakta'awo' énxet'ák. Xama axta apkelyetsátékxo énxet'ák ekwánxa 
ekyanmaga xa weykcha'áhak nak, cincuenta mil sawo selyakye elmomnáwa 
axta egwokmok. 

20Cháxa ektahakxa axta ekpayhekxo amya'a eñama nak Wese' egegkok 

Dios xa, wetáxchek axta nahan ma'a ektémakxa nak Dios apmopwána. 

21Apmokók axta epewhok apxega Pablo m'a yókxexma Macedonia, tén han 

ma'a yókxexma Acaya, ekwokmoho apwokmo m'a tegma apwányam 
Jerusalén, natámen xa. Apxeyenmék axta anhan emhagkok tegma 
apwányam Roma natámen apmaheyak ma'a Jerusalén. 

22Apkeláphásek axta apkánet apkelxegexma'a m'a yókxexma Macedonia, 

Timoteo axta m'a, tén han ma'a Erasto, keñe axta Pablo aphákxo yáma 
ekwenakte m'a yókxexma Asia. 

Ekyennamáxma tegma apwányam Efeso 

23Chakhawók axta anhan ektepa ekyennamáxma tegma apwányam Efeso 

ekxénáxko m'a ámay axnagkok nak. 

24Xama énxet apwesey Demetrio axta keñamak aptekkeso ekyennamáxma, 

cham'a aptaha axta apkelané sawo elyenma nak. Elánhok axta cha'a tegma 
apketkók apheyáseykegkoho m'a kélpeykesamókxa axta diosa kéltéma axta 
Artemisa. Xámok axta nahan katnehek cha'a apwetaso selyakye m'a 
énxet'ák ektaha axta apkeleykmasáseykha xamo' Demetrio. 

25Apchánchesákxeyk axta apkelxegexma'a, tén han ma'a énxet'ák ekhawo 

axta ektémakxa apkeltamheykha. Aptahak axta apkeláneya s'e: 
“Kélya'ásegkok kéxegke eñama ekxákma aksok egagkok se'e ektémakxa 
nak nentamheykha. 

26Kélwet'ak eyke kéxegke, kélleg'awók nahan apxeyenma Pablo 

megkatnaha dios ma'a kéleykmáseso énxet apkelané nak. Cháxa keñamak 
apkelyakmagkasesa nak apwáxók énxet'ák xa, háwe ekwánxa agkok se'e 
Efeso, wákxók nahan ma'a ekyókxoho yókxexma Asia. 

27Awanchek hentawásesha nentamheykha xa, hakte kamassegwók 

katnehek ma'a ektémakxa nak cha'a negkexeykekxa aksok nenlané, 
kamassegwók nahan ekpayhekxo apxénamap ma'a tegma 
kélpeykesamókxa nak diosa Artemisa, keñe sat kamaskok kélakawo xa, 
kánéxchek sat katnahak mékoho, cham'a kélpeykesamo nak cha'a 
ekyókxoho yókxexma Asia, tén han ekyókxoho yókxexma keso náxop.” 

28Xama axta apkelleg'a énxet'ák xa, apkellókek axta. Aptahak axta 

apkelyennaktésawo apkelpeywa s'e: “¡Méko kaxhok diosa Artemisa ektaha 
nak apcháyókxa énxet'ák Efeso!” 

29Sawhékxók axta ekyennamáxma xa tegma apwányam nak. 

Kélwakhegwokmek axta Gayo, tén han ma'a Aristarco, cháxa apkánet énxet 
ektaha axta apkelxegexma'a Pablo xa apkeleñama m'a Macedonia. 
Kélyenyawásegkakxeyk axta kélya'áseykxo m'a apchakneykekxexa axta 
cha'a énxet'ák. 

30Apmokók axta eykhe etaxnegwók Pablo m'a yakwayam elpakhetchesek 

énxet'ák, wánxa agkok, axta eyke ya'awok ma'a énxet'ák apteme axta 
melya'áseyam Jesús. 

31Apháha axta anhan nápakha kelwese'e apchásekhayókxa Pablo 

nepyeseksa kelwese'e m'a yókxexma Asia, apkeltamhok axta kóltennaksek 
Pablo xa kelwese'e nak yakwayam enxoho metaxnegwomek ma'a 
aphágkaxa axta énxet'ák. 

32Mók aksok axta cha'a apxénak énxet'ák ektaha axta apchakneykekxa m'a, 

keñe axta anhan nápakha apxéna mók aksok, hakte apyennegkesek axta 
exma énxet'ák, apxámok axta anhan melya'áseyak ektahakxa apchaknákxo 
énxet'ák. 

33Nápakha énxet'ák axta eyke apkeltennáseyha Alejandro m'a ektahakxa 

axta, cham'a Alejandro apyegégkakxo axta énxet'ák judíos nápakta'awo' 
apyókxoho énxet'ák. Apya'ásek axta néten apmek Alejandro apkeltamho 
elwanmak énxet'ák, peyk axta epakmétek yakwayam elmeyók énxet'ák 
judíos nápakta'awo' énxet'ák. 

34Xama axta apyekpelchágwokmo énxet'ák aptaha judío m'a Alejandro, 

wegkawók axta apkelyennaktésamo apkelpeywa xa énxet'ák nak. Aptahak 
axta s'e: “¡Méko kaxhok Artemisa ektaha nak apcháyókxa énxet'ák Efeso!” 

35Keñe axta appakmeta xama énxet aptaha axta kélásenneykha xa tegma 

apwányam nak, cham'a apkelwanmeyáseykxo axta énxet'ák. Aptahak axta 
appakmeta s'e: “Kéxegke kélheykha nak Efeso. Apyókxoho énxet'ák 
apkelya'ásegkohok tegma apwányam Efeso eyánémaxko katakmelchesek 
ma'a tegma kélpeykesamókxa nak diosa meyke ekhémo Artemisa, tén han 
ma'a kéleykmáseso kélheyaseykegkoho nak, ektéyékmo axta eñama néten. 

36Méko kawának kaxének ektaha megkamámnaksoho xa. Ekeso eñamakxa 

eyéméxko nak kólwanmeyekxak kéxegke. Nágkólpekhés kóllának xama 
aksok, cham'a megkalchetama enxoho sekxo' kélwáxók. 

37Hakte metwáseykha tegma kélpeykesamókxa diosa Artemisa xa énxet'ák 

kélnaklókmo exchek kéxegke, mexeyenmak nahan ekmaso diosa egagkok 
nak. 

38Yetneyk agkok megkaleklo apwáxok Demetrio aptahakxa aptamheykha 

xama énxet, tén han ma'a apkeltamheykha xamo' nak Demetrio, apháha m'a 
énxet'ák segyekpelchémo nak, tén han ma'a énxet'ák appasmeykha nak 
apkeltamheykha énxet'ák segyekpelchémo nak. Kóllánegwákxa amya'a 
megkalchakxa enxoho kélwáxok nápakta'awo' ma'a énxet'ák 
segyekpelchémo nak. Cha'a kélwanchek kóllánekxak amya'a m'a. 

39Yetneyk agkok nahan kéxegke mók aksok yakwayam kólxének, 

kéméxchek kóláneyha kelwese'e apkelxegkesamol'a kélakneykekxa, 
cham'a kélláneykxo enxoho amya'a. 

40Hẽlpehesetak sat negko'o nentaha nelyáteyeykegkoho énxet'ák xa 

ektahakxa nak kaxwo'. Ẽlmaxneyáha sat agkok negko'o xa ektahakxa nak 
ekyennamáxma, méko sat antehek negko'o yakwayam agátegmowagkok.” 

41Apkeláphásek axta énxet'ák natámen apteme appeywa xa. 

 

Los Hechos 20 
Pablo apmaheyak Macedonia tén han ma'a Grecia 

1Xama axta ekmassa ekyennamáxma, apkeláneyáha axta Pablo énxet'ák 

apteme axta melya'áseyam yakwayam enxoho elpakhetchásekxohok 
makham. Keñe axta apkelpeykásegkakxoho xa énxet'ák nak apmahágko 
m'a Macedonia. 

2Apsawhekxók axta apteme meyk'a Pablo xa yókxexma nak, 

apkelwaskakkáseykxók axta énxet'ák apteme melya'áseyam eñama m'a 
apkeltenneykha. Keñe axta apwokmo nahan ma'a yókxexma Grecia. 

3Apkántanxo pelten axta aphakmok ma'a. Keto' axta apchántamakxa Pablo 

yántakpayhe yakwayam emhagkok ma'a yókxexma Siria, cham'a apleg'a 
axta amya'a apkeláneykxo apkelpakmeyesma énxet'ák judíos yakwánxa 
etnésesek, keñe axta aptakháwo náxop Pablo, appéwok axta makham ma'a 
Macedonia. 

4Xama énxet apkeñama tegma apwányam Berea axta aptahak nahan 

apxegexma apwesey axta Sópater, Pirro apketche axta m'a; Aristarco axta 
anhan ma'a, tén han ma'a Segundo, apkeleñama axta tegma apwányam 
Tesalónica, Gayo axta anhan ma'a apkeñama axta Derbe, Timoteo axta 
nahan ma'a, Tíquico axta anhan, tén han ma'a Trófimo, cháxa aptaha axta 
apkeleñama yókxexma Asia xa. 

5Apmonye'e axta apkelxegak xa ẽlyáxeg'a nak. Axta ẽleyxwokmok negko'o 

m'a tegma apwányam Troas. 

6Natámen aptámákpexa kelpasmaga meyke kempáseyak axta eyke 

nelántépak negko'o m'a tegma apwányam Filipos. Yántakpayhe axta 
nelchántak, cinco ekhem axta entemék neltahanyékxo tegma apwányam 
Troas xa énxet'ák nak. Siete ekhem axta neghakmok ma'a. 

Pablo apteme meyk'a tegma apwányam Troas 

7Negaknákxeyk axta negko'o eyeynókxa ekxega ekhem la'a yakwayam 

enxoho anlának nempasmo ektakmela. Apkeltennáseyha axta Pablo m'a 

énxet'ák apteme axta melya'áseyam. Mók ekhem axta peyk etyapok Pablo 
m'a, ékeso eñamakxa ekwokmoho axta apkeltenneykha axta'a eysekso'. 

8Negaknákxeyk axta negko'o tegma netno', xámok axta chálewaso 

elálewágko m'a; 

9apheyk axta átog étkok xama wokma'ák apwesey axta Eutico. Ahóxek axta 

apkeltenneykha Pablo, keñe axta apyenméncha'a xa wokma'ák nak, 
yentaxnegwokmók axta anhan apteyenma, keñe axta apteyekmo apkeñama 
m'a tegma netno' ektahakxa axta antanxo apwáxok; kélheyásekxeyk axta 
néten aphápak. 

10Aptekkek axta Pablo náxop, apyetnakmek axta néten apyetnakxa 

wokma'ák, appathetchek axta anhan. Aptahak axta apkeláneya énxet'ák 
aptémo xamo' melya'áseyam se'e: —Nágkawho aksa kélnenyek; 
megyetsapak se'e wokma'ák nak. 

11Keñe axta apkenátweykxo makham Pablo m'a tegma netno', apyepteyk 

axta kelpasmaga apkelana nempasmo ektakmela, aptókagkek axta nahan, 
keñe axta apkelenxanakmoho apkeltenneykha Pablo ekwokmoho elsaka, 
keñe axta apxega. 

12Apyennákxók apagko' axta kélyentamákxo xa wokma'ák nak. Axta 

keñamak ekyágwokmoho apteme melya'áseyam énxet'ák xa. 

Pablo apxega apmaheyak Mileto apkeñama m'a Troas 

13Egmonye'e axta negko'o nelxegak, yántakpayhe axta nelchántak 

nelwákxo m'a Aso yakwayam enxoho agyentawakxak Pablo m'a, ekhawo 
m'a ektahakxa axta nelpakmeyesma, hakte náxop axta apmokók exog 
Pablo. 

14Xama axta nelwetáxko negko'o m'a yókxexma Aso, nenchántawók axta 

xamo' yántakpayhe Pablo m'a, keñe axta nelmahágko m'a tegma apwányam 
Mitilene. 

15Nelxegákxeyk axta negko'o neleñama m'a Mitilene, mók ekhem axta 

entahak negyeykhágwokmo m'a nepyáwa tegma apwányam Quío, xama 
ekhem axta entahak nelwokmo m'a tegma apwányam Samos, neyáwa 
wátsam ekwányam axta m'a. Mók ekhem axta entahak nelxega nelwokmo 
m'a Mileto. 

16Cháxa nentahakxa axta negko'o xa, hakte axta emokók emhagkok Pablo 

m'a tegma apwányam Efeso, yakwayam enxoho megkawegkók apha m'a 
yókxexma Asia; apmenyék axta kañehémhok ewakxak ma'a tegma 
apwányam Jerusalén, apmenyék axta kawomhok apha Pablo ekhem 
Pentecostés apweykxa axta Espíritu Santo m'a, cham'a ektepa enxoho. 

Pablo apkeltennáseykha énxet'ák apkelámha apmonye'e tegma apwányam 
Efeso 

17Apkeltamhok axta Pablo kóltennásekxak énxet'ák apkelámha apmonye'e 

nak kélakneykekxexa tegma apwányam Efeso, cham'a neyseksa apha axta 
tegma apwányam Mileto. 

18Xama axta apkelwokmo Mileto xa énxet'ák nak, aptahak axta Pablo 

apkeláneya s'e: “Kélya'ásegkok kéxegke sektémakxa axta ko'o sekxo' 
sekwaya keso yókxexma Asia. 

19Eláneyak axta cha'a ko'o kélnepyeseksa kéxegke sektamheykha eñama 

nak Wese' egegkok yetlo megkeymáxkoho ewáxok, tén han yetlo 
selekxagweykha cha'a neyseksa ekyóxoho aksok seyahapwayól'a cha'a 
eñama apmopmenyého hetnésesek ma'a énxet'ák judíos. 

20Axta eyke alwateseykmok seltennáseykha kéxegke m'a ekyókxoho 

ektémakxa nak amya'a yakwayam enxoho kapasmok kéxegke, 
elxekmósegkek axta anhan kéxegke nápakta'awo' énxet'ák, tén han ma'a 
kélxanák. 

21Eltennasegkek axta ko'o énxet'ák judíos seltémo elyakmagkasek 

apwáxók, tén han ma'a énxet'ák metnaha nak judíos, tén han seltémo 
etnehek melya'áseyam ma'a Wese' egegkok Jesús. 

22Tegma apwányam Jerusalén peyk amyekxak kaxwo' ko'o eñama 

seyáteyeykegkoho amhagkok ma'a Espíritu Santo, neyseksa may'áseyak 
yakwánxa hetnehek ko'o m'a. 

23Wánxa aksa ko'o sekya'ásegkoho Espíritu Santo seltennaso selhaxna 

cha'a ko'o sekmomaxche, tén han ekyawe seklegeykegkoho, cham'a 
ekyókxoho tegma apwányam sekmahágkaxa enxoho. 

24Wánxa agkok, megkaxeyenmak ko'o ewáxok se'e ektémakxa nak 

sekyennakte, akke enxéneykha cha'a ko'o ewáxok alenxanmohok ma'a 
ektémakxa nak selteyásamáxche yetlo ekpayheykekxa ewáxok ekwokmoho 
sekwokmo néxa, tén han asawhohok alának ma'a Wese' egegkok Jesús 
axta seyásennagko altennaha amya'a ektakmela eñama nak Dios 
segásekhayo. 

25“Nakso' ektemesásak ko'o peya mehelwetekxók kaxwo' kélxama kéxegke 

cham'a seklegasa axta amya'a aptémakxa nak Wese' apwányam Dios. 

26Ekeso eñamakxa seltennasa nak kaxwo' kéxegke megkeytnakha'awo ko'o 

ewáxok kéxegke eñamakxa, 

27hakte eklegásek axta kéxegke ekyókxoho apmaheyókxa nak elának Dios, 

meyke sekpóso xama enxoho. 

28Kólleyxmakha kéxegke, kóltakmelches ma'a ekyókxoho 

apchakneykekxexa nak, cham'a aptemésesamakxa nak kéxegke Espíritu 
Santo kélláneykegkaxa, yakwayam enxoho kóltakmelchesek Dios énxet'ák 



2587 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

apagkok, aptaha axta anhan apkelma eñama m'a apyenkenma axta éma 
apagkok. 

29Ekya'ásegkok ko'o m'a sekxega sat peya elwak pók énxet'ák, emawhok 

sat emasésak ektémakxa nak apchakneykekxa énxet, máxa sat etnahagkok 
ma'a aksok nawha'ák ellól'a. 

30Kawomhok sat nahan apkelánteyapma kélnepyeseksa kéxegke énxet'ák 

peya sat elxekmósek apnámokkok ma'a megkamámnaksoho nak, 
yakwayam enxoho elyetlakxak ma'a énxet'ák apteme nak melya'áseyam 
Jesús. 

31Kólleyxmakha; kaxénwakxoho cha'a kélwáxok mayenseykmo axta 

seltennáseykha kélyókxoho kéxegke yetlo selekxagweykha ekweykmoho 
apkántanxo apyeyam, axta ayenseykmok cha'a ekyókxoho ekhem tén han 
ekyókxoho axta'a. 

32“Elyáxeg, kaxwo' eltamhok ko'o eltakmelchesek kéxegke Dios tén han 

kaltakmelchesek kéxegke m'a appeywa sẽltennasama nak ektémakxa Dios 
segemleyam. Yetneyk apmopwána Dios yakwayam ewánegkesesek 
kéxegke xa ektémakxa nak megkólya'áseyam, yetneyk nahan apmopwána 
elmésagkok kéxegke m'a aksok apxeyenma axta elmésagkok ma'a ektaha 
nak Dios énxet'ák apagkok apkelpagkanamap. 

33Axta ko'o katsapmak egkenyek selyakye xama enxoho tén han ma'a émók 

nak aksok apagkok; 

34kélya'ásegkok ektakmela kéxegke sektamheykencha'a axta ko'o 

yakwayam enxoho ótak ma'a aksok eyéméxchexa nak, yakwayam enxoho 
nahan ótaksek aksok eyéméxchexa m'a selxegexma'a nak ko'o. 

35Alxekmóshok axta cha'a kéxegke eyéméxko antehek nentamheykha xa, 

ampasmok ma'a énxet'ák ekha nak eyéméxchexa aksok yetlo ekxeyenma 
egwáxok aptémakxa axta appeywa Wese' egegkok Jesús se'e: 
‘Kapayhekxak cha'a egwáxok negmésa enxoho aksok egmók, kaxnók ma'a 
nenxawé nak aksok.’ ” 

36Apkeltekxekkek axta aptapnák xóp Pablo natámen apteme appeywa xa, 

aptemék axta nempeywa nelmaxnagko yetlo xa énxet'ák nak. 

37Apyókxoho axta apkellekxagweyha xa énxet'ák nak, kélpathetchek axta 

Pablo, kélpetsesek axta anhan. 

38Kellapwámegkók agko' axta xa énxet'ák nak, hakte apkeltennásek axta 

Pablo peya melwetekxók cha'a. Keñe axta kélyetlákxo Pablo ekweykmoho 
m'a ekyetnakxa axta yántakpayhe. 

 

Los Hechos 21 

Pablo apmeyeykekxa tegma apwányam Jerusalén 

1Xama axta negkexeykxo ẽlyáxeg'a nentémo xamo' magya'áseyam ma'a, 

nelchánteyk axta yántakpayhe, axta nelpéwók nelxega m'a egkexe étkok 
ekwesey nak Cos. Mók ekhem axta entahak nelwákxo Rodas, keñe axta 
nelxega neleñama Rodas nelmahágko m'a egkexe étkok ekwesey nak 
Pátara. 

2Pátara axta anhan negwetágwokmok negko'o yántakpayhe ekmaheyak 

ma'a Fenicia. Axta nelchenátwomhok yántakpayhe m'a. 

3Neyseksa nelxega axta negko'o negwet'ak negyeykhágwokmo m'a ekgexe 

étkok ekwesey nak Chipre, nensagkalwa axta payhok negwetakxa m'a, keñe 
axta negyeyk'a, nenlenxanakmok axta nelxega ekwokmoho nelwokmo 
yókxexma Siria. Nelwokmek axta anhan tegma apwányam Tiro, hakte aksok 
axta peyk kakxakhagwakxak yántakpayhe m'a. 

4Nelwetágwokmek axta énxet'ák apteme melya'áseyam ma'a, siete ekhem 

axta neghakmok xamo' xa énxet'ák nak. Apkeltamhok axta eykhe 
memyekxak Pablo tegma apwányam Jerusalén xa énxet'ák nak eñama 
apya'asáseykegkoho m'a Espíritu Santo. 

5Xama axta ekyeyk'a xa siete ekhem nak, nelxegákxeyk axta makham 

negko'o. Apsawhekpók axta énxet'ák sẽlyetlawa yetlo apnakteyegka'a tén 
han ma'a apketchek, ẽlyetlókek axta ekweykmoho nepyáwa tegma 
apwányam, nelwokmek axta negko'o neyáwa wátsam ekwányam keñe axta 
neltekxeya entapnák xóp nentaha nempeywa nelmaxnagko. 

6Nelpeykásegkakxók axta negko'o amonye nelxega xa énxet'ák nak, keñe 

axta nelchánta yántakpayhe, apkeltakháwok axta apxanák xa énxet'ák nak. 

7Nelwokmók axta negko'o nelxega neyp wátsam ekwányam neleñama Tiro, 

nelwokmók axta nelxega m'a Tolemaida. Nelpeykásegkek axta ẽlyáxeg'a 
nentémo xamo' nak magya'áseyam ma'a. Xama ekhem axta neghakmok 
xamo' xa énxet'ák nak. 

8Mók ekhem axta entahak nelxegákxo makham, nelwákxeyk axta m'a tegma 

apwányam Cesarea. Nelmahágkek axta Felipe apxagkok aptaha axta tásek 
amya'a apkeltenneykha, aptaha axta apkeñama nepyeseksa m'a siete 
appasmeykha nak apkeltamheykha énxet'ák seykha amya'a. Negháha axta 
negko'o apxagkok Felipe. 

9Hawók nekha apketchek kelwán'ák axta Felipe meyke anakteyegka'a. 

Kaxénhok axta cha'a amya'a eñama nak Dios. 

10Xámchek axta ekhem negheykha negko'o m'a, cham'a apwokmo axta 

xama énxet Dios appeywa aplegaso apwesey axta Agabo apkeñama m'a 
Judea. 

11Xama axta apwokmo neghágkaxa negko'o Agabo, apmeyk axta Pablo 

apteté nepxet, apnaktetchek axta apmék, tén han apnakteta m'a apmagkok. 
Aptahak axta appakmeta s'e: —Apxénchek Espíritu Santo peya etnehek 
enaktetchesek apmék énxet'ák judíos ektaha nak apagkok se'e nenteté 
nenxet nak, cham'a tegma apwányam Jerusalén, tén han peya egkések 
ma'a pók énxet'ák nak. 

12Xama axta nenleg'a negko'o xa, tén han apkelleg'a m'a énxet'ák 

apkeleñama nak tegma apwányam Cesarea, neltamhok axta memhagkek 
Pablo m'a tegma apwányam Jerusalén. 

13Wánxa agkok, aptahak axta segátegmowágko Pablo s'e: —¿Yaksak 

ektaha kéllekxagweyncha'a nak, tén han sellapwagkasa ko'o? Háwe 
ekwánxa agkok sekmakawo ko'o helnaktetchesek emék, ekmakawók nahan 
watsapok ma'a tegma apwányam Jerusalén eñama sekyetlo ko'o Wese' 
egegkok Jesús. 

14Magwanchek axta negko'o negmoko anlekwomho' Pablo, keñe axta 

nelwátésekmo nempakhetcheso. Nentahak axta nelpakmeta s'e: —
Kalanaxchek sat ma'a ektémakxa nak apmopmenyého Wese' egegkok. 

15Nenláneykxeyk axta negko'o nentahakxa natámen xa, nelmahágkek axta 

m'a tegma apwányam Jerusalén. 

16Ẽlyetlókek axta anhan nápakha énxet'ák apteme axta melya'áseyam 

Jesús apkeleñama m'a tegma apwányam Cesarea, ennaklákxeyk axta 
negko'o apxagkok xama énxet apkeñama nak Chipre apwesey axta 
Mnason, aptaha axta nano' mey'áseyam Wese' egegkok Jesús, apmokók 
axta anhan hegmések yakwánxa aghakha negko'o. 

Pablo apteme meyk'a Santiago 

17Xama axta nelwokmo negko'o tegma apwányam Jerusalén, yetlo 

elpayheykekxa apwáxók axta ẽlmak takha' ẽlyáxeg'a nentémo xamo' nak 
magya'áseyam. 

18Mók ekhem axta entahak sẽlyetlawa negko'o Pablo nentaha meyk'a 

Santiago. Apháha axta anhan apyókxoho apkelámha apmonye'e 
kélakneykekxexa m'a: 

19Apkelpeykásegkek axta Pablo xa énxet'ák nak, keñe axta 

apkeltennáseyncha'a ekyókxoho m'a ektémakxa axta aksok apkelané Dios 
nepyeseksa énxet'ák metnaha nak judíos eñama apchásenneykekxa m'a 
Pablo. 

20Xama axta apkelleg'a énxet'ák xa, apkeltemésesek axta apcheymákpoho 

Dios. Entahak axta amya'a apcháneyákpo Pablo s'e: —Egyáxeg, apwet'ak 
xép apxáma judíos apteme melya'áseyam, apyókxoho nahan 

apkelenxanakmok apkeltamho kólyetlákxak ma'a Moisés segánamakxa 
apagkok nak. 

21Kéltennasegkek nahan énxet'ák judíos apxénamakpo exchep 

apkelxekmósama énxet'ák judíos apheykha nak megkatnahakxa apkelókxa, 
apxeyenmék hek xép megkeyméxko elyahakxohok ma'a Moisés 
segánamakxa apagkok nak, keñe exnek han meltémo exchep kólkahaksek 
kélketchek ma'a kélyenyekhamol'a egyempehek hẽlkahaksek, keñe exnek 
han meltémo exchep elyetlók ma'a nentémakxa nak negko'o. 

22¿Yaksak eyke eyéméxko anlána'? Hakte ellegak sat amya'a énxet'ák 

apwa'a exchep. 

23Akke tásek elának xép se'e: Apyetneyk hawók nápakha énxet'ák 

negyeseksa negko'o, cham'a eyéméxko nak esawhohok elának ma'a 
aptémakxa axta apkelpeywa. 

24Enaklakxa xa énxet'ák nak, etne sat eyáxñeyo aptémakxa exchep 

nápakto' Dios xamo' xa énxet'ák nak. Xép sat eyanmagkasesek ekwánxa 
ekyanmaga yakwayam etnahagkok eyáxñeyo apkeltémakxa xa énxet'ák 
nak, yakwayam enxoho elepwának etegyagkok apkelyese. Keñe sat 
elya'ásegwók apyókxoho énxet'ák ektémakxa nak apxénamap xép ektaha 
megkamámnaksoho, tén han elya'ásegwók apkelyaheykekxoho exchep 
ma'a eltémókxa nak antehek segánamakxa. 

25Nentáxésesek axta negko'o weykcha'áhak neltamhókxa etnahagkok ma'a 

énxet'ák metnaha nak judíos apteme axta melya'áseyam: megkeyméxchek 
etawagkok ma'a ápetek kélméso nak aksok kéleykmáseso, tén han ma'a 
éma, tén han metawagkek ápetek ma'a aksok kélnaktóso kélyakhakkaso 
nak ayespok ekmatña, kéméxchek nahan megkóllanyek ma'a ekmaso nak 
nentémakxa mansexta. 

Pablo apmomap kañe' tegma appagkanamap 

26Apnaklókek axta Pablo hawók nápakha énxet'ák. Mók ekhem axta entahak 

apkelana Pablo eyáxñeyo nentémakxa nápakto' Dios xamo' xa énxet'ák nak; 
keñe axta aptaxna kañe' tegma appagkanamap Pablo yakwayam 
eltennágwakxak ekwánxa ekhem yakwánxa kawók néxa m'a apkeláneyak 
axta negaxñáseykekxa nentémakxa nápakto' Dios, cham'a yakwánxa sat 
elsók aksok apméso Dios xa hawók nápakha énxet'ák nak. 

27Chágketwokmek axta yakwánxa kammok néxa siete ekhem, nápakha 

énxet'ák judíos apkeleñama yókxexma Asia axta apkelwet'ak Pablo m'a 
kañe' tegma appagkanamap. Apyenegkesek axta nahan exma. 
Kélwakhegwokmek axta Pablo. 

28Aptahak axta apkelyennaktésawo apkelpeywa s'e: “¡Enxet'ák Israel, 

hempásem negko'o! Cháxa énxet apweynchámeykencha'a nak ekyókxoho 
yókxexma xa, apkelxekmósegkek nahan énxet'ák ma'a 

nelxekmowásamáxche enmexma nak ma'a énxet'ák egagkok, tén han 
enmexma m'a Moisés segánamakxa apagkok nak, tén han enmexma s'e 
tegma appagkanamap egagkok nak. Apkelántaxnésa'ak kaxwo' nápakha 
énxet'ák griegos s'e tegma appagkanamap egagkok nak, aptawáseyha s'e 
ekpagkanamaxchexa nak.” 

29Aptemék axta apkelpeywa énxet'ák apxéna Pablo xa, hakte nano' axta 

apwet'a m'a nepyeseksa tegma apwányam yetlo apxegexma 
Trófimo, cham'a Trófimo apkeñama axta Efeso, apkeneykek axta énxet'ák 
apyentameykekxa Pablo kañe' tegma appagkanamap ma'a Trófimo. 

30Sawhékxók axta apyennegkesóxma énxet'ák ekyókxoho nepyeseksa 

tegma apwányam, apnaktémágkek axta nahan énxet'ák apkelwokmo m'a 
tegma appagkanamap. Apmákpek axta Pablo, kélyegenteyk axta kéltekkesa 
m'a kañe' tegma appagkanamap, ñohok axta anhan kélapégkakxo atña'ák. 

31Keto' axta apmatñamakxa Pablo aplegágweykxo amya'a xama 

sẽlpextétamo apwese' apkeñama Roma apyennegkesáxma énxet'ák ma'a 
tegma apwányam Jerusalén. 

32Apchánchesákxeyk axta sẽlpextétamo apagkok xa sẽlpextétamo apwese' 

nak, tén han ma'a sẽlpextétamo apkelámha apmonye'e nak, apketchágkek 
axta appáxakwokmo énxet'ák. Xama axta apkelwet'a sẽlpextétamo apwese' 
xa énxet'ák nak, tén han ma'a sẽlpextétamo apagkok axta, apkelwáteságkek 
axta aptekpageykha Pablo. 

33Apyepetchegwokmok axta xa sẽlpextétamo apwese' nak, apmeyk axta 

Pablo, apkeltamhok axta kóltétek ánet cadenas. Keñe axta 
apkelmaxneyeyncha'a aptémakxa enxoho, apkelmaxneyáha axta anhan 
ektémakxa enxoho aksok apkelané. 

34Mók aksok axta cha'a apxénak apkelyennaktésawo apkelpeywa xa 

énxet'ák nak, keñe axta anhan nápakha apxéna mók aksok, mopwanchek 
axta apmoko ey'ásegwomhok sẽlpextétamo apwese' xa ektahakxa axta 
apyennegkesóxma énxet'ák; keñe axta apkeltamho sẽlpextétamo apwese' 
kólyentemekxak Pablo m'a sẽlpextétamo apxanák. 

35Xama axta kélwagkasa Pablo m'a nelchánteykegkaxa axta néten 

yakwayam antexek sẽlpextétamo apxanák, keñe axta kéleyna Pablo, axta 
ñokxa m'a apkellóko apagko' axta énxet'ák; 

36hakte apyókxoho énxet'ák axta apkelxegak axayo' neptámen Pablo. 

Aptahak axta apkelyennaktésawo apkelpeywa s'e: “¡Yetsapok apagkok xa!” 

Pablo apchátegmoweyak énxet'ák apkelpeywa 

37Xama axta peya kóltaxnések Pablo kañe' sẽlpextétamakxa, aptahak axta 

Pablo apkelmaxneyeyncha'a sẽlpextétamo apwese' s'e: —¿Ewancheya 

ko'o apakhetchesek sekxo' xép? Aptahak axta apchátegmowágko 
sẽlpextétamo apwese' s'e: —¿Apwanche neyke exchep griego appeywa? 

38¿Háweya exchep énxet apkeñama axta Egipto aptekkesa axta 

kempakhakma étkok keñe apmahágko yókxexma meykexa énxet yetlo 
apkelxegexma'a cuatro mil énxet apkempakhayol'a? 

39Aptahak axta Pablo s'e: —Judío ko'o, cha'a seyókxa m'a Tarso yókxexma 

Cilicia, cham'a aptaha nak apyawakxa tegma m'a; heyho hana sekxo' 
alpakhetchesek ko'o xa énxet'ák nak. 

40Apcha'awók axta anhan xa sẽlpextétamo apwese' nak, keñe axta 

apkenmeyncha'a Pablo m'a keto' nentaxnamakxa axta sẽlpextétamo 
apxanák, apya'ásek axta néten apmek apkeltamho elwanmak énxet'ák. 
Xama axta apkelwanmeyágko énxet'ák, aptahak axta apkelpakhetchesa 
Hebreo appeywa s'e: 

 

Los Hechos 22 

1“Elyáxeg tén han apkelwányam nak, kóleyxho hana yakwánxa nak atnehek 

seyátegmoweyak kélpeywa kéxegke.” 

2Xama axta apkelleg'a appakmeta Hebreo appeywa Pablo xa énxet'ák nak, 

yágwokmok axta apkelwanmeyeykekxa. Aptahak axta appakmeta Pablo s'e: 

3“Judío ko'o, cha'a sekteyekemxa m'a tegma apwányam Tarso yókxexma 

Cilicia, akke sekwáneykemxa s'e tegma apwányam Jerusalén, 
eltámesamaxchék axta ko'o, Gamaliel axta selxekmóso, ekyetlókasegkek 
axta seltámesamaxche m'a ektémakxa axta ẽlyepmeyk nano' segánamakxa 
apagkok. Elenxáneykmek axta ko'o atnehek sekyetleykha Dios 
ekweykmoho kañók agko' ewáxok, ekhawo kéltahakxa nak kaxwo' 
kélyókxoho kéxegke keso negwánxa nak. 

4Ekmenxeneykha axta ko'o ekweykmoho selnapa m'a énxet'ák apkelyetlo 

nak ámay axnagkok. Almok axta anhan cha'a axatmok kañe' 
sẽlpextétamakxa, magweyxek axta ektahakxa enxoho kelán'a tén han 
apkelennay'a. 

5Apkelya'ásegkok ma'a énxet'ák apkelámha apmonye'e nak appasmo 

apkelmaxnéseso Dios énxet'ák apagkok, apkelya'ásegkok nahan ma'a 
apyókxoho apkelámha apmonye'e nak kélakneykekxexa. Egkések axta ko'o 
weykcha'áhak apkeláphaso xa énxet'ák nak apcháphásesa m'a ẽlyáxeg'a 
judíos apheykencha'a nak ma'a tegma apwányam Damasco, ekmahágkek 
axta ko'o m'a, axta elchetámak ma'a énxet'ák apteme nak melya'áseyam 
Jesús yakwayam enxoho anaklantak se'e Jerusalén, tén han 
kóllegásesagkohok. 

Pablo apkeltenneykha sekxo' apyakmagkasama apwáxok 

(Hch 9.1-19; 26.12-18) 

6“Neyseksa sekxega ámay axta ko'o seyáhapwa'a elseyexma ekyennakte 

agko' eñama néten, yetseksókhem axta m'a, eyágketchesekmek axta tegma 
apwányam Damasco, 

7ekteyekmek axta ko'o náxop. Ekleg'ak axta anhan kélpeywa, entahak axta 

amya'a seyáneyáxko s'e: ‘Saulo, Saulo, ¿yaksak ektaha seyakmásencha'a 
nak xép?’ 

8Ektahak axta ko'o selmaxneyeyncha'a s'e: ‘¿Wese', yaksak exchep?’ ‘Ko'o 

Jesús señama Nazaret, cháxa apyakmáseyncha'a nak xép’, axta entahak 
amya'a selátegmowágko. 

9Apkelwet'ak axta elseyexma m'a énxet'ák sektaha axta selxegexma'a, 

apkelyegwakkek axta anhan, wánxa axta aksa melleg'a m'a ektahakxa axta 
amya'a selpakhetcheso ko'o. 

10Ektahak axta ko'o selmaxneyeyncha'a s'e: ‘Wese', ¿yaksak eyéméxko 

alának ko'o?’ Aptahak axta seyáneya Wese' egegkok se'e: ‘Yempekxa 
néten, elenxanmoho apmaheyak tegma apwányam Damasco. Sat 
kóltennaksek xép eyéméxchexa etnehek ma'a.’ 

11Keñe axta apmágko émek selxegexma'a sentama m'a tegma apwányam 

Damasco, hakte elseyexma axta etnesásak meyke ahakta'ák. 

12“Apheyk axta xama énxet apwesey Ananías ma'a aptaha axta ekpéwomo 

aptémakxa nápakto' Dios, apkelyaheykekxók axta m'a Moisés 
segánamakxa apagkok nak; tásek axta anhan katnehek cha'a 
apkelxeyenma énxet'ák judíos apheykha Damasco xa énxet nak. 

13Etyánegwa'awók axta ko'o Ananías. Xama axta apwa'a sekhakxa, aptahak 

axta seyáneya s'e: ‘Eyáxeg Saulo, étekxaksáxma exchep.’ Yetlókók axta 
anhan sekweteykekxaxma, ewanchek axta sekwet'a kaxwo' Ananías. 

14Keñe axta aptaha seyáneya s'e: ‘Egyepmeyk Dios apagkok axta 

apkelyésáha exchep yakwayam enxoho ékpelchágwomhok ma'a 
ektémakxa nak Dios apmopmenyého, yakwayam enxoho anhan étak xép 
ma'a aptaha nak appéwomo, tén han eñohok appeywa apagko' xép ma'a. 

15Xép sat etnehek apkeltenneykha nápakta'awo' apyókxoho énxet'ák xa 

ektahakxa nak apweté, eltennaha sat xép ma'a aksok apweté tén han ma'a 
aplegé nak. 

16Ná exnekxoho kaxwo' xép. Etnamha, etegye yakpasama yegmen, 

yáxñásekxoho xa aptémakxa nak mey'asáxma, ewónmakha Wese' egegkok 
apwesey.’ 

Pablo apkeltenneykha ektémakxa kéláphaso nepyeseksa énxet'ák metnaha 
nak judíos 

17“Xama axta sekwa'akto ko'o tegma apwányam Jerusalén, ekmahágkek 

axta tegma appagkanamap yakwayam atnehek nempeywa nelmaxnagko. 
Ekwet'ak axta ko'o aksok selxekmósamo. 

18Ekwet'ak axta ko'o Wese' egegkok. Aptahak axta seyáneya s'e: 

‘Epekhésha sat, etyep heykxa xa tegma apwányam Jerusalén, hakte 
megkahaxnaxkók sat apxéna enxoho exchep sekwesey xa.’ 

19Ektahak axta ko'o seyáneya s'e: ‘Wese', apkelya'ásegkok sekmaheykegko 

cha'a ko'o ekyókxoho apchakneykekxexa judíos xa énxet'ák nak, axatmohok 
axta anhan cha'a sẽlpextétamakxa énxet'ák apteme nak mey'áseyam xép; 
annahapmakha axta anhan cha'a, 

20ekheyk axta nahan ko'o m'a apmatñama axta exchep apkeláneykha 

apwesey axta Esteban, aptaha axta aplegaso exchep apwesey, leyawók 
axta aksa ko'o ewáxok ektahakxa apmatña, eltakmelchesesek axta nahan 
apkelnakta m'a énxet'ák ektaha axta apchakhe Esteban.’ 

21Wánxa agkok, aptahak axta seyáneya Wese' egegkok se'e: ‘Exeg sat 

kaxwo', wáphaksek sat xép ma'a mók apkelókxa eyátépexa nak.’ ” 

Sẽlpextétamo apwese' apma Pablo 

22Axta néxa kélháxenmo appeywa Pablo xa; keñe axta aptaha 

apkelyennaktésawo apkelpeywa énxet'ák s'e: “¡Megkeyméxchek etepagkok 
cha'a xa énxet nak! ¡Kólmasésem neyseksa apha keso náxop!” 

23Apkelenxanakmók axta apkelpáxameykha xa énxet'ák nak, 

apkelpaxnexcháha axta apkelántaxno, apkexakkek axta anhan néten xóp 
ánek. 

24Ekeso eñamakxa apkeltamho axta sẽlpextétamo apwese' kólakxegkesek 

Pablo sẽlpextétamakxa, apkeltamhok axta kóltekpagmakha yakwayam 
enxoho exének yaksak ektaha apkelpáxameyncha'a nak énxet'ák 
aptaknawe. 

25Xama axta kélpenchesa kélpexteté Pablo yakwayam 

kólyekpexchetmakha, apkelmaxneyáha axta Pablo sẽlpextétamo apkemha 
apmonye apwokmo axta m'a. Aptahak axta s'e: —¿Payhawoya exchep 
elyekpexchetmakha énxet aphawo nak énxet romano meyke 
kélyekpelchémo sekxo' aksok apkelané? 

26Xama axta apleg'a apkemha apmonye sẽlpextétamo xa, 

apkeltennásekxeyk axta sẽlpextétamo apwese'. Aptahak axta apcháneya 
s'e: —¿Háxko sat etnehek xép? Aphawo neyke énxet apkeleñama Roma 
m'a énxet nak. 

27Apyo'ókmek axta sẽlpextétamo apwese' Pablo. Aptahak axta 

apkelmaxneyeyncha'a s'e: —¿Naksoya exchep aptaha aphawo m'a 
énxet'ák apkeleñama nak Roma? —Ehay, axta aptahak Pablo. 

28Aptahak axta sẽlpextétamo apwese' apcháneya Pablo s'e: —Awanhek 

axta ko'o sekyamasma selyakye yakwayam atnehek señama Roma. —
Ekxakak axta ko'o yakwayam atnehek sekhémo m'a énxet'ák apkeleñama 
nak Roma sekxo' sekteyekmo, axta aptahak apchátegmowágko Pablo. 

29Axta keñamak apyenyawa aksa Pablo m'a sẽlpextétamo yakwayam axta 

eykhe elyekpexchetmakha; wokmók axta anhan sẽlpextétamo apwese' 
apkeye apya'ásegwokmo aptaha Pablo aphawo énxet'ák apkeleñama nak 
Roma, hakte apkelpextetchek axta. 

Pablo apwayam nápakta'awo' kelwese'e énxet'ák judíos 

30Mók ekhem axta entahak apkeltamho ey'ásegwomhok ektakmela 

sẽlpextétamo apwese' ektahakxa apsexnenagko énxet'ák judíos ma'a 
Pablo, kélhexyawásesek axta apmék cadenas kélpexteté axta, keñe axta 
apkeltamho yaknekxak énxet'ák apkelámha apmonye'e nak appasmo 
apkelmaxnéseso Dios énxet'ák apagkok, tén han ma'a apyókxoho kelwese'e 
nak. Kéltekkesek axta Pablo, keñe axta kélchenegkesekmo nepyeseksa xa 
énxet'ák nak. 

 

Los Hechos 23 

1Apkelanawók axta Pablo xa énxet'ák ekyawakxa nak kéláyo. Aptahak axta 

apkeláneya s'e: —Elyáxeg, méko cha'a ko'o ektémakxa elchetamso ewáxok 
nápakto' Dios. 

2Keñe axta apkeltamho Ananías etekpagkasek apátog Pablo m'a énxet'ák 

apchakneykha axta keto' apkenmágkaxa Pablo, cham'a Ananías aptaha 
axta apkemha apmonye appasmo apkelmaxnéseso Dios énxet'ák apagkok. 

3Aptahak axta apchátegmowágko Pablo s'e: —¡Dios sat etekpog xép 

apteme nak apkelmeyókásamákpoho apagko' aptémakxa! Apheyk agkok 
xép aphamakxa yakwayam etnehek sékpelchémo ko'o eñama m'a 
eltémókxa nak antehek segánamakxa, ¿Yaksak ektaha apkeltamho nak 
héltekpog, megkeytnók eltémókxa antehek segánamakxa xa? 

4Aptahak axta apkelpakmeta énxet'ák ektaha axta apheykha m'a: —¿Keya 

aptahak apwanyeyncha'a exchep apkemha apmonye appasmo nak 
apkelmaxnéseso Dios énxet'ák apagkok xa ektaha nak, aptaha nak Dios 
apchásenneykha? 

5Aptahak axta Pablo s'e: —Elyáxeg, exchek ko'o ay'ásegkok aptaha 

apkemha apmonye appasmo apkelmaxnéseso Dios énxet'ák apagkok xa 

énxet nak; hakte temegkek eknaktáxésamaxche s'e: ‘Ná exén ekmaso m'a 
énxet apteme nak wese' nepyeseksa Dios énxet'ák apagkok.’ 

6Xama axta apyekpelchágwokmo Pablo nápakha énxet'ák ekyawe nak 

kéláyo aptaha apkelyetlo apkeltémakxa m'a énxet'ák Saduceos, keñe anhan 
nápakha aptaha apkelyetlo m'a apkeltémakxa nak énxet'ák Fariseos, 
aptahak axta apyennaktésawo appeywa Pablo s'e: —Elyáxeg, ko'o sekteme 
fariseo, hakte fariseo axta ko'o táta; kéltemék kéxegke selyekpelchémo 
hakte may'ásekmok ko'o m'a apnakxétekhágwayam nak apkeletsapma 
axta. 

7Xama axta aptaha appeywa Pablo xa, ñohok axta apkelátegmoweykpo 

fariseos ma'a énxet'ák saduceos, yeykháxchek axta mók apkelpakmeyesma 
ektaha axta apchakneykekxa m'a. 

8Hakte exénhok cha'a énxet'ák saduceos menakxátekhágweykmo m'a 

énxet'ák apkeletsapma axta, exénhok nahan cha'a méko m'a Dios 
apchásenneykha nak, tén han apkenagkama méko m'a kélhagák; keñe 
énxet'ák fariseos melya'ásekmo ekyókxoho xa. 

9Apyókxoho énxet axta apkelyennaktésawók apkelpeywa, keñe axta 

apchakneyncha'a nápakha énxet apkelxekmóso nak ektémakxa 
segánamakxa, aptaha axta apkelyetlo apkeltémakxa fariseos. Aptahak axta 
apkelpakmeta s'e: —Melaneyk aksok ekmaso xa énxet nak; aksok kexaha 
entekkesásak appeywa, Dios apchásenneykha esenhan. 

10Yágwokmok axta apyenegkesóxma énxet'ák, tamháha axta apwáxok 

sẽlpextétamo apwese' kóltemésesek nápakha apketkók Pablo, keñe axta 
apkeltamho kólnaklósawakxak nápakha sẽlpextétamo yakwayam enxoho 
etekkesek Pablo m'a, tén han éntemekxak makham ma'a sẽlpextétamo 
apxagkok. 

11Mók axta'a axta entahak apxekmowáseykpekxoho Wese' egegkok Pablo. 

Aptahak axta apcháneya s'e: “Ewaskápekxoho Pablo, cháxa aptahakxa nak 
apkeltenneykha sekwesey s'e Jerusalén, sat nahan etnehek 
apkeltennáseykha sekwesey énxet'ák apheykha tegma apwányam Roma xa 
ektaha nak.” 

Kélláneykekxa amya'a yakwayam emátog Pablo 

12Mók ekhem axta entahak ekhawo mók apkelpakmeyesma nápakha 

énxet'ák judíos yakwayam yakhek Pablo, ekmámnaksoho axta 
aptemesásak apkeltamhok ennápekxak Dios melánegko enxoho m'a 
aptamhágkaxa axta apkelpeywa, cham'a apxéna axta metawagkek aptéyak 
tén han ménagkek yegmen ekwokmoho apchakha Pablo. 

13Cuarenta teyp axta apyókxoho énxet'ák ektaha axta apmáheyo 

etnahagkok xa ektaha nak. 

14Apkelyo'ókmek axta apkelámha apmonye'e nak appasmo 

apkelmaxnéseso Dios énxet'ák apagkok xa énxet'ák nak, tén han ma'a 
énxet'ák judíos apkelámha apmonye'e nak. Aptahak axta apkeláneya s'e: —
Ekmámnaksoho axta nentemesásak negko'o neltamho hennápekxak Dios 
manlana enxoho m'a nentahakxa axta nelpeywa nenxéna mantawagkehek 
nentéyak, tén han magyenagkek yegmen ekwokmoho negakha Pablo. 

15Kéxegke kéltaha nak ekyawe kéláyókxa, tén han xa kélxegexma'a nak, 

kólmaxna sẽlpextétamo apwese' yakwayam éntementak Pablo 
kélnápakta'awo' kéxegke, kóltennés sat negmoko negko'o agya'asagkohok 
agko' aptahakxa Pablo. Ampencheshok sat negko'o nenlaneykekxa 
nentahakxa yakwayam agakhek Pablo amonye apwé. 

16Wánxa agkok, apleg'ak axta amya'a Pablo apyáxa étche xa, apmahágkek 

axta anhan sẽlpextétamakxa yakwayam eltennaksek Pablo. 

17Apwóneyha axta Pablo xama apkemha apmonye sẽlpextétamo. Aptahak 

axta apcháneya s'e: —Entemekxa hana aphakxa sẽlpextétamo apwese' s'e 
wokma'ák nak, hakte yetneyk xama aksok yakwayam eltennaksek. 

18Apyentegkek axta sẽlpextétamo xa wokma'ák nak. Axta apya'ásak ma'a 

aphakxa axta sẽlpextétamo apwese'. Aptahak axta apcháneya s'e: —
Ewóneyha exchek ko'o Pablo, aptaha nak apmomap, apkeltamhok xeyk 
eyntegkásentak xép se'e wokma'ák nak, hakte yetneyk hek amya'a 
yakwayam eltennaksek xép. 

19Apmeyk axta apmek sẽlpextétamo apwese' xa wokma'ák nak, mók nekha 

axta apyentamak. Aptahak axta apkelmaxneyeyncha'a s'e: —¿Yaksak 
apmoko heltennaksek xép? 

20Aptahak axta appakmeta wokma'ák se'e: —Hawók mók 

apkelpakmeyesma énxet'ák judíos apmoko elmaxnak xép yakwayam 
éntemekxak Pablo nápakta'awo' ma'a énxet'ák ekyawe nak kéláyo, yetlo 
apmáheyo eltennaksek xép apmoko elya'ásegwomhok ektakmela 
aptahakxa Pablo. 

21Ná elyahakxoho aksa exchep, hakte cuarenta teyp apyókxoho énxet'ák 

apkelyexákpoho nak apkelhaxna Pablo, apkelxénchek axta apkeltamho 
ellegásesagkohok Dios melánegko enxoho m'a apkelxeyenma axta 
elanagkok, cham'a apkelxéna axta metawagkok aptéyak tén han ménagkok 
yegmen ekwokmoho apchakha Pablo; kaxwo' eyke appenchesek 
apkeláneykekxa aptamhágkaxa, xép appeywa aksa apkelhaxnak kaxwo'. 

22Keñe axta apcháphasa sẽlpextétamo apwese' xa wokma'ák nak, 

apkeltamhok axta anhan meltennaha m'a aptahakxa axta apkeltennaso. 

Pablo kéláphaso aphakxa Felix 

23Apkelwóneyha axta apkánet sẽlpextétamo apkelámha apmonye'e xa 

sẽlpextétamo apwese' nak, apkeltamhok axta yának elánekxak 
aptamhágkaxa doscientos sẽlpextétamo apkelxegamol'a náxop, keñe 
setenta m'a apkelchántamol'a yatnáxeg, keñe anhan doscientos ma'a 
sẽlpextétamo apkelmeykhal'a sawhéwa, yakwayam enxoho elmahagkok 
ma'a tegma apwányam Cesarea a las nueve axta'a. 

24Apkeltamhok axta nahan kóltahanchesek yatnáxeg yakwayam enxoho 

yántek Pablo, apkeltamhok axta kólyentemekxak aphakxa Felix yetlo meyke 
kélteméseseykmohoxma. 

25Apcháphásek axta nahan weykcha'áhak xa sẽlpextétamo apwese' nak. 

Aptahak axta aptáxéso s'e: 

26“Ko'o Claudio Lisias, eyáphásesek ekxeyenma ewáxok xép Felix aptaha 

nak wese' apchásenneykha apkeláneykha apchókxa. 

27Apchakxegkesek axta énxet'ák judíos sẽlpextétamakxa s'e énxet nak. 

Peyk axta eykhe nahan yakhek, wánxa agkok, xama axta sekleg'a ko'o 
aptaha aphawo énxet apkeleñama Roma s'e, ekyo'ókmek axta ko'o yetlo 
sẽlpextétamo ahagkok, negmeyókek axta anhan. 

28Eltamhok axta ko'o ay'asagkohok aksok eksexnenagko, ekyentegkek axta 

nápakta'awo' judíos ekyawe nak kéláyo, 

29xénaxchek axta ektaha eksexnenagko m'a segánamakxa apagkok nak xa 

énxet'ák nak; axta eyke kapayhawok emátog, megkapayhawok nahan 
kólhésók sẽlpextétamakxa. 

30Ekleg'ak axta ko'o amya'a apkeláneykxo aptamhágkaxa énxet'ák judíos 

apmoko yakhek xa énxet nak, ékeso eñamakxa seyáphasa nak aphakxa 
exchep; eltamhok nahan ko'o exének énxet'ák nápakto' xép ektahakxa 
aksok megkaleklo apwáxok aptahakxa Pablo, cham'a énxet'ák apxéna axta 
ekmaso Pablo.” 

31Apyentegkek axta sẽlpextétamo Pablo, ekhawo m'a ektahakxa axta 

amya'a apkeláneyákpo, axta'a axta kélyentamákxo tegma apwányam 
Antípatris. 

32Mók ekhem axta entahak apkeltakhegwokmo sẽlpextétamo apkelxega 

axta náxap'ák, apxanák axta apkelmeyákxa', keñe axta m'a sẽlpextétamo 
ektaha axta apkelchánte yatnáxeg apkelyetlákxoho Pablo m'a kélya'asakxa 
axta. 

33Xama axta apkelwokmo tegma apwányam Cesarea, kélmések axta 

weykcha'áhak wese' apchásenneykha apkeláneykha xa yókxexma nak, 
kélyensakmek axta anhan Pablo m'a. 

34Xama axta appenchesa apkelyetseté weykcha'áhak xa wese' 

apchásenneykha apkeláneykha nak yókxexma, apkelmaxneyáha axta 
Pablo apkeñamakxa; xama axta apya'ásegwokmo aptaha apkeñama Pablo 
m'a yókxexma Cilicia, 

35aptahak axta apcháneya s'e: —Weyxhok sat xép appeywa apkelwa'a 

enxoho m'a énxet'ák apmáheyo nak esexnenak xép. Keñe axta apkeltamho 
wese' apchásenneykha apkeláneykha apchókxa elanha sẽlpextétamo Pablo 
m'a wese' Herodes apxagkok. 

 

Los Hechos 24 
Pablo apchátegmoweyak amya'a nápakto' Felix 

1Cinco ekhem axta entahak ekyeykhe, apwokmek axta tegma apwányam 

Cesarea Ananías aptaha axta apkemha apmonye appasmo 
apkelmaxnéseso Dios énxet'ák apagkok. Nápakha énxet apkelámha 
apmonye'e axta anhan apkelxegexma'a, axta nahan ma'a énxet 
kélásenneykekxohol'a apwesey axta Tértulo. Apkelwokmek axta aphakxa 
wese' xa énxet'ák nak yakwayam enxoho esexnenak Pablo. 

2Xama axta kélyentamánto Pablo, appakmetchek axta Tértulo yakwayam 

esexnenak Pablo. Aptahak axta apcháneya Felix se'e: —Wese', xép 
keñamak ekyetna negko'o meyke ektahakxa negheykha, xép 
apya'áseykegkoho nahan keñamak ektakmelwokmo apheykha énxet'ák 
negheykegkaxa nak. 

3Negmések cha'a negko'o ekpayheykekxa egwáxok xép, leklamók nahan 

apwáxók énxet'ák ekyókxoho negheykegkaxa nak, ektémakxa 
aptamheykha exchep Felix. 

4Neltamhok negko'o hegeyxhok yakwatakxoho yakwayam enxoho 

mólya'aksexma aptamheykha. 

5Negya'ásegwokmek negko'o aptaha ekmaso aptémakxa s'e énxet nak, 

ekyókxoho yókxexma nahan aptekkásak apkexpanchásamap énxet'ák 
judíos xa, cháxa aptaha nak apkemha apmonye nepyeseksa m'a énxet'ák 
apkeltamhomakpo nak Nazarenos. 

6Weykmók nahan apmáheyo etwasha m'a tegma appagkanamap egagkok 

nak, ékeso eñamakxa negma axta negko'o xa énxet nak. 

7Sẽlpextétamo apwese' apwesey Lisias axta eyke empáxakwokmok negko'o 

yetlo apyennaktéso apyempehek segyementagwokmo xa énxet nak; 

8Apxénchek axta Lisias apkeltamho agyo'ótak xép, negko'o nentaha nak 

nenxeyenma ekmaso Pablo. Xép apwanchek elmaxneyha yakwayam 
ey'asagkohok ektakmela ektahakxa nak nensexnenagko negko'o xa. 

9Hawók axta anhan aptahakxa apkelpeywa énxet'ák judíos apheyncha'a 

axta m'a. 

10Keñe axta aptaha apmek wese' apkeltamho epakmétek Pablo. Aptahak 

axta appakmeta Pablo s'e: —Ektakmelakxoho agko' sekmoko apakmétek 
nápakto' xép yakwayam wátegmowagkok xa énxet'ák nak, hakte 
ekya'ásegkok ko'o aptaha exchep segyekpelchémo nepyeseksa énxet'ák 
apheykha nak saxma eyeynamókxa m'a nano' axta. 

11Xép akke apwanchek etegyaha amya'a, kaxwo' wokmok doce ekhem 

sekwa'a axta ko'o Jerusalén yakwayam alpeykeshok Dios. 

12Meteyk ko'o alátegmoweyxche xama énxet xa énxet'ák nak, meteyk nahan 

atekkesek apyennegkesóxma énxet'ák kañe' tegma appagkanamap tén han 
ma'a apchakneykekxexa nak énxet'ák judíos, tén han ma'a mók nekha 
apyawakxa nak tegma. 

13Mopwanchek exekmóshok ektaha nakso' eñama aksok sesexnenagko 

ko'o xa énxet'ák nak. 

14Wánxa eyke aksa sekxéna ko'o ektaha nakso' sekyetleykha m'a 

ẽlyepmeyk nano' Dios apagkok, ekhawo ektémakxa nak negyetlo ámay 
axnagkok apkeltéma nak énxet'ák judíos megkamámnaksoho, hakte 
may'ásekmok ko'o m'a ekyókxoho ektémakxa nak eknaktáxésamaxche 
segánamakxa, may'ásekmok nahan ma'a ekyókxoho ektémakxa nak 
eknaktáxésamaxche énxet'ák Dios appeywa apkellegaso weykcha'áhak 
apagkok. 

15Yetneyk ko'o elhaxneykha ewáxok Dios ekhawo nak han xa énxet'ák nak, 

cham'a peya sat enakxétekhágwók énxet'ák apkeletsapma axta, cham'a 
énxet'ák meyke apkeltémakxa axta, tén han ma'a elmasagcha'a axta 
apkeltémakxa. 

16Ekeso eñamakxa selenxanakmo nak cha'a ko'o katnehek meyke 

ektahakxa elchetamso ewáxok nápakto' Dios tén han nápakta'awo' énxet'ák. 

17“Ektakháwok axta ko'o seyókxa yakwayam enxoho almésagkok aksok 

énxet'ák, tén han agkések aksok ma'a Dios, cham'a natámen axta 
elyekhéyak apyeyam sekweynchámeykha mók nekha. 

18-19Elanak axta ko'o xa, cham'a natámen seláneykekxa axta sektémakxa 

ekhawo m'a elánamáxkohol'a cha'a. Apsextók axta énxet ma'a, méko axta 
nahan ekyennamáxma, cham'a seteyágwokmo axta ko'o kañe' tegma 
appagkanamap nápakha énxet'ák judíos apkeleñama m'a yókxexma Asia. 
Cháxa énxet'ák eyéméxko nak elwak se'e yakwayam enxoho hesexnena', 
cham'a ekyetna enxoho aksok sesexnenagko. 

20Mopwanchek agkok apmoko hesexnenak xa énxet'ák nak, akke 

kéméxchek exének xa énxet'ák apheyncha'a nak se'e, cham'a apwetaya 

enxoho seláneya aksok ekmaso, cham'a sekwokmo axta nápakta'awo' 
énxet'ák judíos ekyawe nak kéláyo. 

21Wánxa aksa ko'o sektéma sekyennaktésamo sekpeywa s'e: ‘Sakhem 

kéltaha selyekpelchémo kéxegke hakte may'ásekmok ko'o m'a 
apnakxétekhágwayam nak énxet apkeletsapma axta.’ 

22Xama axta apleg'a Felix xa, apmágwokmek axta sekxo' yakwayam 

kóltehek kélyekpelchémo, hakte nano' axta aplegé kaxénaxchek ektémakxa 
xa ámay axnagkok nak. Aptahak axta apkeláneya énxet'ák se'e: —Apwa'ak 
sat agkok sẽlpextétamo apwese' apwesey nak Licias, heltennaksek sat 
ektakmela xa kélxéna nak kéxegke 

23Apkeltamhok axta Felix elenxanmohok apkeláneykha apkemha apmonye 

sẽlpextétamo m'a Pablo, wánxa axta aksa apkeltamho kólhok aksa 
eweynchamha sekxo' meyke kélteméseseykmohoxma, apkeltamhok axta 
anhan Felix yohok epasmok Pablo m'a énxet'ák ektaha axta 
apkelxegexma'a Pablo. 

24Mók ekhem axta entahak apwa'akto makham Felix yetlo aptáwa ekwesey 

axta Drusila, judía axta m'a. Apkeltamhok axta Felix kóltennásekxak Pablo, 
apleg'ak axta Felix ektahakxa apxeyenma Pablo ektémakxa mey'áseyam 
Wese' egegkok Jesucristo. 

25Xama axta apxéna Pablo m'a nentémakxa ekpéwomo nak, tén han ma'a 

ektémakxa nak negmowána anlanagkohok nentémakxa, tén han ma'a 
yakwánxa sat etnehek segyekpelchémo Dios egmonye sat, apyegwakkek 
axta Felix, aptahak axta apcháneya Pablo s'e: —Etakhekxa sat kaxwo', 
wáneyha sat makham méko enxoho selanakxa xama ekhem. 

26Apkelháxanmeyk axta nahan Felix egkések selyakye m'a Pablo yakwayam 

enxoho ényekxa'; ékeso eñamakxa apcháneyeykencha'a axta cha'a 
yakwayam enxoho epakhetchesek. 

27Apkánet apyeyam axta weykmók ekteme xa; keñe axta apkelwátésa 

apteme wese' Felix xa yókxexma nak, Porcio Festo axta apyakmagkaso. 
Apmenyék axta Felix yásekhohok énxet'ák judíos, keñe axta apcha'awo 
aksa kélhésama Pablo sẽlpextétamakxa. 

 

Los Hechos 25 
Pablo apwayam aphakxa wese' Festo 

1Wokmek axta ekhem yakwánxa etnehek Festo wese' apchásenneykha 

apkeláneykha xa yókxexma nak, wokmek axta antanxo ekhem apteme 
wese', keñe axta aptepa tegma apwányam Cesarea. Axta apmeyákxak ma'a 
tegma apwányam Jerusalén. 

2Apkelwokmek axta apkelámha apmonye'e appasmo apkelmaxnéseso Dios 

énxet'ák apagkok, tén han ma'a judíos kelwese'e nak, apkelwokmek axta 
apmoko esexnenak Pablo. 

3Apkelmaxnakkek axta Festo xa énxet'ák nak, apkeltamhok apagko' axta 

yának kólyentemekxak Pablo m'a tegma apwányam Jerusalén, hakte 
appenchesek axta apkeláneykekxa apkelpakmeyesma yakwayam 
yakhegwakxak Pablo m'a náxet ámay. 

4Apchátegmowágkek axta Festo, apkeltennásek axta apha Pablo 

sẽlpextétamakxa m'a tegma apwányam Cesarea, xénchek axta anhan 
apwáxok Festo kanyehémhok emyekxak ma'a. 

5Aptahak axta apkeláneya s'e: —Kéméxchek hetlók tegma apwányam 

Cesarea m'a kelwese'e kélagkok nak kéxegke. Apkeláneyak agkok ekmaso 
aptémakxa m'a énxet nak, sat kólewának kólsexnenak ma'a. 

6Wenaktémok axta apha wese' Festo m'a tegma apwányam Jerusalén, ocho 

ekhem axta ko'o nek apha m'a, diez ekhem esenhan, keñe axta aptakháwo 
m'a tegma apwányam Cesarea. Mók ekhem axta entahak aphákxo néten 
aptaháno segyekpelchémókxa, apkeltamhok axta kólyentemekxak Pablo. 

7Xama axta aptaxnegwokmo Pablo m'a, apchágketchesakmók axta énxet'ák 

judíos apkeleñama Jerusalén, yágwokmok axta nahan apmáheyo 
esexnena', mopwancha'ak axta eyke peya exekmóshok ektaha nakso' ma'a 
aptahakxa axta apkelpakmeyesma. 

8Aptahak axta Pablo apchátegmowágko amya'a s'e: —Malaneyk ko'o aksok 

ekmaso xama enxoho, matnék nahan senmexma m'a judíos segánamakxa 
apagkok nak, magwanmexmak nahan ma'a tegma appagkanamap nak, 
matnék nahan senmexeykha m'a wese' apwányam apkeñama nak Roma. 

9Wánxa agkok, apmenyék axta eyke yásekhohok énxet'ák judíos ma'a 

Festo. Ekeso eñamakxa aptaha axta apkelmaxneyeyncha'a Pablo s'e: —
¿Apmokóya emyekxak tegma apwányam Jerusalén yakwayam enxoho ko'o 
eykpelkohok aksok apkelané exchep ma'a? 

10Aptahak axta apchátegmowágko Pablo s'e: —Ekheyk kaxwo' ko'o s'e 

sẽlyekpelchemókxa ektaha nak apagkok ma'a wese' apwányam Roma, 
keso eyéméxchexa nak ko'o heltehek selyekpelchémo s'e. Apya'ásegkok 
ektakmela exchep maláneya ko'o xama aksok enmexma énxet'ák judíos. 

11Elanak agkok ko'o m'a aksok ekmaso eyéméxko nak watsapok eñama 

selané m'a, watsapok ahagkok ko'o xa. Háwe agkok ekmámnaksoho 
ekxénamaxche aksok sesexnenagko, megkapayhawok kólának hemok xa 
énxet'ák nak. Eltamhok ko'o etnehek sékpelchémo apagko' ma'a wese' 
Cesar. 



2603 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

12Keñe axta apkelpakhetchesa Festo m'a énxet'ák apmésamakxa axta cha'a 

appeywa. Aptahak axta Festo appakhetchesa Pablo s'e: —Cháxa 
apkeltamho nak ékpelkohok xép wese' Cesar, wese' Cesar sat nahan 
ey'ókxa'. 

Pablo apwayam aphakxa wese' Agripa 

13Mók ekhem axta entahak, apkelmahágko tegma apwányam Cesarea 

wese' Agripa tén han ma'a Berenice. Festo axta apyo'ókmok yakwayam 
epeykesek. 

14Yáma wegkawók axta apheykha m'a, ékeso eñamakxa 

apkeltennáseyncha'a axta Festo ektémakxa apxénamap Pablo m'a wese' 
Agripa. Aptahak axta apcháneya s'e: —Apheyk xama énxet aphésama axta 
Felix sẽlpextétamakxa s'e. 

15Eltennasa'ak axta ko'o ektémakxa megkaleklo apwáxók aptémakxa Pablo 

m'a apkelámha apmonye'e nak appasmo apkelmaxnéseso Dios énxet'ák 
apagkok tén han ma'a apkelámha apmonye'e nak énxet'ák judíos, 
apkeltamhok axta añásesagkohok, cham'a sekha axta ko'o Jerusalén. 

16Eyategmowágkek axta ko'o seltennasa megkatnama apkeltémakxa 

romanos, cham'a kéltemo nak aksa emátog xama énxet melwet'a enxoho 
sekxo' ma'a énxet'ák ektahakxa enxoho apsexnenagko, yakwayam enxoho 
yátegmowagkok ektahakxa amya'a apxénamap. 

17Ekeso eñamakxa sekpekhésawo axta ko'o selana xa, cham'a apkelwa'a 

axta énxet'ák se'e, mók ekhem axta entahak sekhákxo m'a néten sektaháno 
sektémakxa nak cha'a selyekpelchémo énxet, eltamhok axta 
helyentegkásentak xa énxet nak. 

18Wánxa agkok, axta eyke kaxnawok apkelxeyenma aksok ekmaso 

apkelané m'a seyáneyakxa axta ko'o elanak, cham'a énxet'ák apkelwa'a 
axta yakwayam esexnenak Pablo. 

19Wánxa axta aksa apkelxéna megkalcha apwáxók ma'a ektémakxa nak 

apcháyókxa Pablo, cham'a apketsapma exnexta xama énxet apwesey 
Jesús, cham'a apxeyenma nak Pablo megyetsapma. 

20Axta ko'o ay'ásegkok sektemésesakxa xa amya'a nak, keñe axta 

selmaxneyeyncha'a ko'o Pablo apmenyék kexaha emhagkok ma'a tegma 
apwányam Jerusalén yakwayam enxoho kóltehek kélyekpelchémo eñama 
xa amya'a nak. 

21Wánxa agkok, apkeltamhok axta eyke Pablo etnehek apyekpelchémo m'a 

wese' apwányam Roma, keñe axta seltamho ko'o exek aksa makham 
sẽlpextétamakxa ekwokmoho seyewagko wáphaksek aphakxa m'a wese' 
apwányam. 

22Keñe axta aptaha wese' Agripa apcháneya Festo s'e: —Emenyék nahan 

ko'o xa weyxhok appeywa m'a énxet nak. —Saka sat eñak appeywa, axta 
aptahak apchátegmowágko Festo 

23Mók ekhem axta entahak, apkelwokmo wese' Agripa tén han ma'a 

Berenice, apkelántaxneyk axta yetlo apkeleymákpoho kañe' tegma 
aphágkaxa axta énxet, tén han ma'a sẽlpextétamo apkelámha apmonye'e 
nak, tén han ma'a kelwese'e apkelámha apmonye'e nak apheykha xa tegma 
apwányam nak. Apkeltamhok axta Festo kólyentemekxak Pablo m'a. 

24Aptahak axta Festo s'e: —Wese' Agripa tén han kelwese'e negaknákxo 

nak xamo' negko'o s'e. Cháxa énxet xa. Apyókxoho énxet'ák judíos axta 
esantegkásak amya'a ektahakxa eksexnenagko xa, cham'a énxet'ák 
apkeleñama nak tegma apwányam Jerusalén, tén han ma'a énxet'ák 
apkeleñama nak se'e Cesarea, melwateseykmok nahan apkelpáxameykha 
apkeltémo yetsapok xa énxet nak. 

25Wánxa agkok, xénchek axta eyke ko'o ewáxok meláneya aksok ekmaso 

eyéméxko nak yetsapok, apkeltémo apagko' axta eyke Pablo etnehek 
apyekpelchémo m'a wese' apwányam, ékeso eñamakxa sekmoko axta ko'o 
wáphaksek aphakxa wese' apwányam. 

26May'ásegkok ko'o yakwánxa atnehek sektáxéseso wese' apwányam 

ahagkok ektahakxa apxénamap xa énxet nak, ékeso eñamakxa 
sekyentamánto nak kélnápakta'awo' kéxegke, tén han nápakto' xép wese' 
Agripa, yakwayam enxoho keytek sektáxeso ko'o natámen 
kélmaxneyeykha. 

27Chakhók ko'o nek agáphaksek énxet apmomap megkaxénáxko enxoho 

aksok eksexnenagko. 

 

Los Hechos 26 
Pablo apkeltennaso ektémakxa aksok eksexnenagko m'a wese' Agripa 

1Aptahak axta wese' Agripa apcháneya Pablo s'e: —Apwanchek 

yátegmowagkok xép ektahakxa nak amya'a apxénamap. Apya'ásek axta 
néten apmek Pablo. Aptahak axta appakmeta s'e: 

2“Awanhek ekpayheykekxa ko'o ewáxok sekmoko apakmétek nápakto' xép 

wese' Agripa, yakwayam enxoho wátegmowagkok aptahakxa nak 
sexeyenma apmoko hesexnena' énxet'ák judíos, 

3Xép ekyagwánxa agkok apya'áseykegkoho ekyóxoho m'a apkeltémakxa 

nak énxet'ák judíos, apya'ásegkok nahan ma'a nenxéna axta. Ekeso 
eñamakxa seltamho nak ko'o yeyxhok xép sekpeywa yetlo mepekhésamap. 

Aptémakxa Pablo amonye apyakmagkaso apwáxok 

4“Apyókxoho énxet'ák judíos apkelya'ásegkok sektémakxa axta cha'a ko'o 

nepyeseksa sektémakxa wokma'ák, cham'a seyókxa, tén han ma'a tegma 
apwányam Jerusalén. 

5Apkelya'ásegkok nahan sektéma axta cha'a ko'o sekyetleykekxa m'a 

apkeltémakxa nak fariseos, apwanchek exének apmoko enxoho exének, 
cham'a énxet'ák fariseos ektahakxa nak ekyagwánxa agkok apcháyo m'a 
ektémakxa nak nelpeykesamo Dios, kaxnók ma'a pók énxet'ák nak. 

6Cháxa keñamak selyentamanto nak ko'o yakwayam heltehek 

selyekpelchémo, eñama m'a ektémakxa nak elhaxneykha ewáxok katnehek 
ma'a ektémakxa axta appekkencháseykekxa appeywa Dios ẽlyepmeyk 
nano'. 

7Apkelháxanmeyk nahan éthok kasawhaxkohok katnehek apyókxoho doce 

pók aptémakxa énxet'ák israel xa appekkeneykekxa axta appeywa Dios, 
ékeso eñamakxa apkeláneya nak cha'a apkeltamheykha eñama nak Dios, 
ekyókxoho ekhem tén han ekyókxoho axta'a. Wese' Agripa, cháxa keñamak 
apmoko nak hesexnenak énxet'ák judíos eñama apkelhaxanma katnehek 
xa. 

8¿Yaksak ektaha kélya'áseykmo nak kéxegke apnakxétekháseykmo cha'a 

Dios ma'a énxet'ák apkeletsapma axta? 

Pablo apkeltenneykha ektémakxa axta apmenxeneykencha'a énxet'ák 
apkelyetlo nak Cristo 

9“Xeyenmék axta nahan ko'o ewáxok eyéméxko alának ekyókxoho m'a 

enmexma nak Jesús apkeñama Nazaret apwesey. 

10Cháxa seláneya axta cha'a ko'o neyseksa sekha axta m'a tegma 

apwányam Jerusalén. Axta cha'a kañék apkeltémo m'a apkelámha 
apmonye'e nak appasmo apkelmaxnéseso Dios énxet'ák apagkok, axatmok 
axta cha'a sẽlpextétamakxa apxámokma m'a énxet'ák melya'áseyam nak 
Jesús, aptekyókek axta agkok nahan, kalkohok axta cha'a ko'o ewáxok. 

11Allegásesagkohok axta cha'a ko'o xa énxet'ák nak, yakwayam enxoho 

wának elxének apkelwátésa apteme melya'áseyam Jesús. Cháxa sektéma 
axta cha'a ko'o ekyókxoho apchakneykekxexa énxet'ák judíos xa, 
ektaknagkamchek axta ko'o apkeltémakxa xa énxet'ák nak, weykmók axta 
sekmenxeneykha apheykha nak mók apkelókxa. 

Pablo apxeyenma makham ektémakxa apyakmagkaso apwáxok 

(Hch 9.1-19; 22.6-16) 

12“Ekmahágkek axta ko'o tegma apwányam Damasco eñama sekmáheyo 

alának xa, axta apkeltémo m'a apkelámha apmonye'e nak appasmo 
apkelmaxnéseso Dios énxet'ák apagkok. Eksókók axta weykcha'áhak 
sekmowána nak alának xa. 

13Wese', náxet ámay neyseksa sekxega axta ko'o ekwet'ak ekweywento 

elseyexma eñama m'a néten, yetseksókhem axta m'a, kayhok agko' axta 
eyapogwaté m'a elseyexma nak, axta kaxnawok ma'a ekweykenxal'a 
elsasóxma ekhem. Kelsásek axta exma neyáwa ko'o tén han ma'a énxet'ák 
selxegexma'a axta ko'o. 

14Negyókxoho axta nempalakmok náxop, ekleg'ak axta ko'o selpakhetchesa 

Hebreo appeywa, entahak axta amya'a seyáneyáxko s'e: ‘Saulo, Saulo, 
¿yaksak ektaha seyakmásencha'a nak xép? Aplegasásamakpoho apagko' 
aptahak xép, máxa aptahak xép ma'a nentégwayamla'a aksok ekmahanta.’ 

15Ektahak axta ko'o seyátegmowágko s'e: ‘¿Wese', yaksak exchep?’ 

Aptahak axta seyátegmowágko Wese' egegkok se'e: ‘ko'o Jesús, cháxa 
apyakmáseyncha'a nak xép. 

16Yempekxa néten, etnamha, emenyék ko'o atnehek seyásenneykha 

exchep, tén han etnehek apxeyenma xa ektahakxa nak apweté, tén han 
ma'a peya sat étak eñama nak ko'o, cháxa keñamak sekxekmowásexkoho 
nak xép xa. 

17Amyók sat xép nepyeseksa énxet'ák judíos, tén han nepyeseksa m'a 

énxet'ák metnaha nak judíos, cham'a énxet'ák peya nak apaxaktésok xép. 

18Eyáphásek xép nepyeseksa xa énxet'ák nak, yakwayam enxoho 

elyekpelchásesamhok, tén han kamaskok apkelteyáseyncha'a 
ekyaktesakxaxma, wánxa aksa elteyésha m'a neyseksa elseyexma nak, 
yakwayam enxoho anhan kamaskok ekyetna ekmowána Satanás 
nepyeseksa xa énxet'ák nak, wánxa aksa elyetlakxak ma'a Dios; yakwayam 
enxoho etnahagkok mehey'áseyam ko'o, keñe anhan elxawagkok ma'a 
meyakmagkáseykekxa nak Dios apkeltémakxa melya'asáxma, tén han 
exkak yakwayam epáxakwók ma'a Dios énxet'ák apagkok 
apkelpagkanamap nak. 

Pablo apkelyaheykekxoho aksok apxekmósamo Dios 

19“Wese' Agripa, elyahákxók axta ko'o ektahakxa aksok selxekmósamo 

eñama Wese' egegkok, néten axta keñamak ma'a. 

20Eklegásek axta ko'o sekxo' apmonye'e amya'a eñama Dios ma'a énxet'ák 

apheykha nak tegma apwányam Damasco, keñe axta seklegasa nahan 
ma'a apyókxoho énxet'ák apheykha nak tegma apwányam Jerusalén, keñe 
axta anhan seklegasa m'a ekyókxoho yókxexma Judea, axta anhan 
eklegásak ma'a énxet'ák metnaha nak judíos, wának axta cha'a 
elyakmagkasek apwáxók, tén han etnekxak melya'áseyam ma'a Dios, 
eltémók axta anhan cha'a elanagkok ma'a nentamheykha eñama nak Dios, 
yakwayam enxoho kataxchek ektémakxa apkelyakmagkaso apwáxók. 

21Cháxa keñamak sema axta ko'o énxet'ák judíos kañe' tegma 

appagkanamap xa, apmokók axta anhan heyakhek. 

22Wánxa agkok, elenxanakmok eyke ko'o sekwaskápeykekxoho 

ekwokmoho kaxwo' nak eñama sepasmo m'a Dios, eltennáseykha cha'a 
ko'o aptémakxa Dios apyókxoho énxet'ák, apketkók, tén han ma'a 
apkelwányam nak. Meypetchesók cha'a ko'o mók aksok seltennasama 
énxet'ák ma'a apkelxeyenma axta ekmáheyo katnehek énxet'ák ektaha axta 
apkellegaso Dios appeywa, cham'a apxeyenma axta anhan Moisés, 

23cham'a apkelxeyenma axta ekmáheyo yetsapok Mesías, tén han etnehek 

apmonye apxátekhágwayam ma'a natámen apketsapma, keñe anhan 
eltennasha ektémakxa elseyexma segwagkasamo teyp ma'a nelenyémeyo 
xamo' nak negko'o tén han ma'a pók énxet'ák nak.” 

Pablo apmáheyo elekwomhok wese' Agripa yakwayam etnehek apyetlo Cristo 

24Xama axta aptaha appeywa Pablo apchátegmowágko amya'a xa, aptahak 

axta Festo apyennaktésawo appeywa s'e: —¡Pablo! ¡Yéhayaxma' exchep! 
Yeykhágwokmok ektémakxa nak apkeltámesamap, la'a aptaha nak 
ekyéháxma. 

25Aptahak axta apchátegmowágko Pablo s'e: —Wese' Festo, meheyéhak 

ko'o exma; payhawók xa sektahakxa nak sekpeywa, ekmámnaksoho agko' 
nahan. 

26Cháxa apha wese' Agripa xa, aptaha nak apya'áseykegkoho ektakmela xa 

sekxéna nak ko'o, ékeso eñamakxa magweysákxo nak sekxéna nápakto' 
xa; hakte nakso' ko'o ektemesásak apya'ásegkoho nahan wese' Agripa 
ekyókxoho xa sekxéna exchek, hakte megkatnek ekpowásamáxkoho 
ekteyapma xa aksok nak. 

27Wese', ¿Ya ey'ásekmok xép ektémakxa axta apkelxeyenma énxet'ák 

ektaha axta Dios appeywa apkellegaso? Ekya'ásegkok ko'o aptéma exchep 
mey'áseyam xa. 

28Aptahak axta apchátegmowágko wese' Agripa s'e: —¿Apkeneykeya 

yepwának hetnésesek sekyetlo Cristo ekmanyehe agko'? 

29Aptahak axta Pablo s'e: —Ekmanyehe agko' kexaha ayakmagkasesek 

apwáxok, yehémek esenhan, háwe eyke apwánxa apagkok xép 
apkepmenyého Dios hexnágwakxohok ko'o, akke apmenyék nahan Dios 
hexnágwakxohok ko'o m'a apyókxoho énxet aphaxnawo nak se'e 
seltenneykha nak, meyke eyke so ektahakxa nak ko'o selnaktetcheso emék 
cadenas. 

30Keñe axta apkempákxo néten wese', tén han ma'a wese' apkeláneykha 

nak apchókxa, Berenice axta anhan ma'a, tén han ma'a apyókxoho énxet'ák 
apheyncha'a axta m'a, 

31apkelmahágkek axta mók nekha yakwayam elpakhetchesakpohok exének 

xa ektahakxa axta apxeyenma Pablo. Aptahak axta 
apkelpakhetcháseykpoho s'e: —Melaneyk xama aksok ekmaso eyéméxko 
nak yetsapok xa énxet nak; megkeyméxchek nahan kólhésók 
sẽlpextétamakxa. 

32Aptahak axta wese' apwányam Agripa apcháneya wese' Festo s'e: —

Kélwanchek axta kólyenyekxak xa énxet nak, cham'a megyáneya enxoho 
etnehek apyekpelchémo m'a wese' apwányam Cesar. 

 

Los Hechos 27 
Pablo kélaphaso tegma apwányam Roma 

1Xama axta kélmoko hẽláphaksek negko'o m'a yókxexma Italia, Pablo tén 

han ma'a énxet'ák ektaha axta apkelmomap, ẽlnaklókek axta aphakxa xama 
sẽlpextétamo apwese' apwesey axta Julio, aptaha axta apkemha apmonye 
nepyeseksa wese' apwányam sẽlpextétamo apagkok. 

2Nelchenátwokmek axta negko'o xama yántakpayhe eñama m'a tegma 

apwányam apyetno nak neyáwa wátsam apwesey nak Adramitio, keto' axta 
ekteyapmakxa yakwayam kamhagkok ma'a pók tegma apwányam 
yókxexma Asia. Aristarco axta anhan nenxegexma, aptaha axta apkeñama 
tegma apwányam Tesalónica, cham'a yókxexma Macedonia. 

3Mók ekhem axta entahak nelwákxo tegma apwányam apyetno nak neyáwa 

wátsam apwesey nak Sidón, tásek axta aptemésesakxa Julio aptaha axta 
sẽlpextétamo apwese' Pablo nelwokmo axta m'a, apcha'awók axta etnehek 
meyk'a énxet'ák ektaha axta apkelásekhayókxa Pablo, apkeltamhok axta 
nahan emok takha' xa énxet'ák nak. 

4Nelántekkek axta negko'o tegma apwányam Sidón, egkexe Chipre axta 

egmágkok exchahayam neyseksa ekxega nelchánte yántakpayhe 
neygmen, hakte nenmexchek axta negko'o exchahayam. 

5Negyeykhágwokmek axta negko'o nelxega neyáwa yókxexma Cilicia, tén 

han ma'a yókxexma Panfilia, nelwokmek axta tegma apwányam apwesey 
nak Mira, yókxexma Licia axta payhok ma'a. 

6Apwetágwokmek axta xama yántakpayhe eñama tegma apwányam 

Alejandría sẽlpextétamo apwese' m'a, yókxexma Italia axta peyk 
kamhagkok, ẽlchenátchesekmek axta yántakpayhe m'a, yakwayam enxoho 
anlenxanmohok nelxega. 

7Xámchek axta ekhem neltakmelcháseykegkoho nelxega, xegkesek axta 

ólápagkanaxchek nelwokmo m'a nepyáwa tegma apwányam Gnido. 
Negyeykhágwokmek axta Salmón, neghaxnenchámekxók axta yókxexma 
étkok ekwesey nak Creta, hakte nenmexchek axta makham exchahayam; 

8Xegkesek axta ólápagkanaxchek neyseksa nelxega neyáwa wátsam 

ekwányam, nelwokmek axta ekhágweykekxexa yántakpayhe keltéma axta 
Buenos Puertos, keto' axta tegma apwányam Lacea m'a. 

9Kelyekheykegkek axta ekhem nelxega, wokmek axta anhan ma'a ekhem 

negáyekxal'a anxog yántakpayhe m'a kañe' wátsam ekwányam, hakte 
chágketwokmek axta apkepsamágexal'a. Ekeso eñamakxa aptaha axta 
apkelpakhetchesa Pablo énxet'ák se'e: 

10—Enxet'ák, ekwet'ak nak ko'o peya kasogwók nelxega, kaweywagkok sat 

nelchánte yántakpayhe tén han ma'a aksok elseykha nak, kawomhok sat 
kexaha negko'o xa nelweyweyak. 

11Wánxa agkok, sẽlpextétamo apwese' axta eyke aphaxnawók appeywa m'a 

ektaha axta apagkok yántakpayhe, axta nahan aphaxnawók appeywa m'a 
ektaha axta apxegkeso yántakpayhe, keñe axta Pablo appeywa eyesextoho 
apháxenmo. 

12Sagkek axta agyeykhak apkepsamágexal'a xa tegma apwányam apyetno 

nak neyáwa wátsam, xegkásók axta apyókxoho énxet'ák ekxéna apwáxók 
ektakmela ólántépok ma'a, tén han ólenxanmohok ólwakxohok ma'a tegma 
apwányam apyetno nak neyáwa wátsam ekwányam apwesey nak Fenice, 
cham'a ekpayho nak yókxexma Creta, ekpayho nak nexcheyha tén han 
ekpayho nak nepyeyam, yakwayam enxoho aghakha ekwokmoho ekyeyk'a 
m'a apkepsamágexal'a. 

Exchahayam ekyennakte ekteyapma neyseksa wátsam ekwányam 

13Apkeneykek axta elepwának elenxanmohok apkelxega énxet'ák, hakte 

axta keynnák sekxo' apkexchahayam yeyam, apkelxegkek axta, neyáwa 
wátsam ekwányam axta apkelpéwok apkelxega, cham'a ekpayho nak 
yókxexma Creta. 

14Yáma wegkawók axta, keñe axta exchahakmo ekyennakte agko' eñama 

m'a nexcheyha, yetlókók axta ekyehegwé exchahayam ekyennakte 
ekxegakxa yántakpayhe. 

15Yégégkek axta anhan exchahayam xa yántakpayhe nak. Magwanchek 

axta negmoko agmagkok, hakte kayhe axta exchahayam, keñe axta 
nég'awo aksa segyegégko exchahayam. 

16Negyeykhágwokmek axta egkexe étkok ekwesey axta Cauda, cham'a 

eyápexchexa axta exchahayam ma'a, asexto' axta ekyennakte exchahayam 
ma'a. Xámok axta neltamheykha negmákxo m'a yántakpayhe étkok 
segwagkasamol'a teyp. 

17Xama axta nempenchesa negakxegkáseykekxa kañe' xa yántakpayhe 

étkok nak, negmáha axta táma nelpextetégko yántakpayhe yakwayam 
kapasmok. Apkelakak axta énxet'ák kamágwók yántakpayhe m'a wátsam 

etakhexa ekwesey nak Sirta, keñe axta apyenyento aksok ekyentaxno 
ekmeyakla'a yántakpayhe, apcha'awók axta aksa ekyégégko exchahayam. 

18Mók ekhem axta entahak, kayhek axta makham exchahayam, 

kélchexeynteyk axta kañe' wátsam ekwányam ekseykha xa yántakpayhe 
nak; 

19antanxo ekhem axta wokmohok apkexeykenta aksok kélmeykha nak kañe' 

yántakpayhe xa énxet'ák nak. 

20Wenaktegkek axta magwete ekhem tén han ma'a yaw'a, neganeykek axta 

nahan mólwagkasaxchek teyp eñama m'a exchahayam ekyennakte 
segáhapwa'a axta. 

21Wenaktegkek axta anhan manto nentéyak, ékeso eñamakxa apkempákxo 

axta néten Pablo nepyeseksa xa énxet'ák nak. Aptahak axta apkeláneya s'e: 
—Selxegexma'a, tásek nak axta eykhe kólyahakxohok sekpeywa, 
mólantépek axta m'a yókxexma Creta, keñe axta magwetyehek negko'o s'e 
eyesogwayam nak nelxega, tén han xa nensexnené nak aksok egagkok. 

22Nágkalyakhápho aksa kélwáxok, megkóletsepek sat kélxama, 

katsagkasaxchek sat eykhe nelchánte. 

23Axta'a exchek ko'o sexekmowáseykpoho xama Dios apchásenneykha, 

Dios xeyk apcháphaso m'a, cham'a Dios Wese' ahagkok seláneya nak ko'o 
sektamheykha eñama nak ma'a. 

24Aptahak xeyk seyáneya s'e: ‘Pablo, nágyé aksa, emhagkok sat xép 

nápakto' ma'a wese' apwányam apha nak Roma, xép keñamak peya nak 
elwagkasek teyp Dios apyókxoho xa aptaha nak apkelxegexma'a kañe' 
yántakpayhe.’ 

25Selxegexma'a, nágkalyakhápho aksa kélwáxok, eyekawók ko'o Dios, 

nakso' nahan ektemesásak peya katnehek ma'a aptahakxa exchek 
seyáneya Dios apchásenneykha. 

26Wánxa agkok exchahayam sat eyke hegyegagkok ma'a etakhexa nak 

neyáwa egkexe étkok. 

27Xama axta'a axta nelwokmo m'a wátsam ekwányam ekwesey nak 

Adriático, cham'a segya'áseykxo axta cha'a exchahayam mók nekha, axta'a 
eysekso' axta apkelyekpelchágwokmok nelwokmo neyáwa wátsam 
ekwányam ma'a ektaha nak apkelxegkeso yántakpayhe, ánet semanas axta 
temék nelweykmo m'a. 

28Apkelyetsátegkek axta ekwánxa ekmatawóneg yegmen, treinta y seis 

metros axta m'a, apkelxegákxeyk axta makham, keñe axta 
apkelyetsátégkakxo makham, veintisiete metros axta entahak. 

29Apkexeynteyk axta hawók nekha sawo ekmeykegkohol'a yántakpayhe 

ekpayho nak natámen, meteymog axta apkelakak katyégwók, 
apkelmaxnakkek axta nahan Dios apkeltamho kalsé'. 

30Xénchek axta apwáxók elyexakpohok elántépok kañe' yántakpayhe m'a 

ektaha axta apkeltamheykha, aptekkesek axta yántakpayhe étkok 
segwagkasamol'a teyp, hó agyenyentak sawo ekyentaxno ekméyakla'a 
yántakpayhe axta aptamhágkok, ekpayho nak amonye yántakpayhe. 

31Apkeltennásek axta eyke Pablo m'a ektaha axta apxegkeso yántakpayhe 

tén han ma'a sẽlpextétamo apagkok. Aptahak axta apkeláneya se'e: —
Agkok exnáha aksa kañe' yántakpayhe xa, megkólwanchek sat 
kólwagkasaxchek teyp kéxegke. 

32Keñe axta apkelyakténa sẽlpextétamo m'a táma kélnakteté axta 

yántakpayhe étkok, apcha'awók axta ekteyekmo neygmen. 

33Peyk axta kalsé' ma'a, apkeltamho axta Pablo etawagkok aptéyak 

apyókxoho apkelxegexma'a. Aptahak axta apkeláneya s'e: —Anet semana 
entahak megkoltéyak kélto kéxegke eñama kélhaxanma yakwánxa 
katnehek. 

34Eltamhok ko'o kóltók kéltéyak kéxegke. Tásek kóltók kéltéyak yakwayam 

enxoho kólwók teyp, megkaxyenmek sat xama apwa' enxama enxoho. 

35Apmeyk axta Pablo pan natámen apteme appeywa xa, apmések axta 

ekxeyenma apwáxok Dios nápakta'awo' apyókxoho apkelxegexma'a, 
apyepteyk axta, keñe axta aptawa. 

36Massék axta elyakhápawo apwáxók xa apyókxoho nak, keñe axta 

aptókagko aptéyak. 

37Doscientos setenta y seis axta negyókxoho negko'o kañe' yántakpayhe. 

38Apkexeyntek axta neygmen hótahap kañe' wátsam ekwányam natámen 

axta elleklámeyak aptéyak, yakwayam enxoho kaxyaweykxak yántakpayhe. 

Yántakpayhe ekweyweyak 

39Xama axta elsaka, axta elyekpelchak xóp ma'a énxet'ák ektaha axta 

apkelxegkeso yántakpayhe, wánxa axta aksa apkelwet'a m'a 
ekpayhegwayam nak ekyetno yegmen wátsam ekwányam, yetneyk axta 
anhan nelteyágwánxa m'a; apmokók axta ey'aksek yántakpayhe m'a. 

40Apkelyakténchek axta táma kélnakteté axta sawo elyentaxno ekmeyakla'a 

yántakpayhe, apkexakkek axta aksa kañe' wátsam, apkelyelakteyásekxeyk 
axta anhan ma'a nelyekwomol'a yegmen, yakwayam kapeykesesagkok 
ekxega yántakpayhe. Keñe axta apkexnákxo m'a apáwa apyexnamol'a 
yántakpayhe amonye yakwayam enxoho kayhegagkok exchahayam, keñe 
axta eyágketchesakmoho yántakpayhe m'a neyáwa. 

41Wánxa agkok, tégwokmek axta yántakpayhe xóp etakhexa axta wátsam, 

axta yetnamhok yántakpayhe m'a. Taxnegwokmok axta anhan xóp ánek 
naw'a yántakpayhe, axta kaltakhaháha, keñe axta m'a ekpayhókxa nak 
natámen yántakpayhe elpakxa, axta ñokxa m'a yegmen elyakyahayam 
elyawe axta. 

42Apmokók axta eykhe elnápok sẽlpextétamo m'a énxet'ák apkelmomap 

axta, yakwayam enxoho melxeganmek ma'a apkelma enxoho yegmen. 

43Wánxa agkok, axta eyke ya'awok ma'a apkemha apmonye sẽlpextétamo 

ektaha axta apmáheyo ewagkasek teyp Pablo, wánxa agkok, apkeltamhok 
axta elnextog apmonye'e m'a apkelmopwána nak elmok yegmen yakwayam 
enxoho elwakxak ma'a néten xóp, 

44keñe axta nápakha apkeltamho elchántek yántéseksek, esenhan ma'a 

yántakpayhe nekha'a elpakxo nak, yakwayam enxoho elemhagkok 
apnámokkok. Cháxa ektahakxa axta nelwokmo néten xóp negyókxoho xa, 
meyke apketsapma enxama. 

 

Los Hechos 28 
Pablo apwayam egkexe étkok ekwesey Malta 

1Xama axta nelegketáxkoho negyókxoho, negya'ásegwokmek axta ektaha 

egkexe étkok ekwesey Malta m'a nelwánxa axta. 

2Tásek axta sẽlapeykha negyókxoho énxet'ák ektaha axta apheykegkaxa 

apancha'awók ma'a; apyánchások axta apkelwatno táxa xa énxet'ák nak 
hakte mámekak axta, samágek axta anhan, keñe axta apkeltamho 
agyepetchegwomhok táxa. 

3Apyekhámeyha axta yántapák Pablo, apkexakkek axta cha'a nátex, 

pelakkasek axta enyaha xama yéwa eyeka m'a táxa ekmexanma, 
kelpextetwokmek axta apmek Pablo. 

4Xama axta apkelwet'a énxet'ák ekmakhencha'a yéwa apmek Pablo, 

aptahak axta apkelpakhetcháseykpoho s'e: “Apchakhe pók ko'o nek xa 
énxet nak, apwagkáseykpek eykhe teyp neyseksa wátsam ekwányam keñe 
diosa eltamhomaxko nak ekpéwomo megka'awo etepagkok cha'a.” 

5Apyeykesek axta apmek Pablo aptegkesa yéwa neyseksa táxa. Méko axta 

nahan ektahakxa natámen. 

6Apyókxoho énxet'ák axta apkelhaxnak keyphehek esenhan katlakkasek 

aksa eyaknenek yetsapok; xama axta apkelwet'a megkatnegwokmohoxma 
ekwegka apkelhaxanma, apyakmagkasek axta elchetamso apwáxók xa 
énxet'ák nak, apkeltemék axta Pablo xama dios. 

7Yetneyk axta anhan xapop ektaha axta apagkok énxet apwesey axta 

Publio, keto' ma'a yókxexma nak, apkemha apmonye axta m'a. Tásek axta 
sẽlapeykha ekweykmoho antanxo ekhem. 

8Temegkek axta negmasé Publio apyap. Apyetnegkek axta néten aptaháno, 

negmasé ekmexanma egyempehek axta entemék, tén han kalekleyam 
antésha. Aptemék axta meyk'a Pablo xa énxet nak, appaknegwokmok axta 
apyetnakxa natámen apteme nempeywa nelmaxnagko, 
aptakmelchesekmek axta anhan. 

9Axta keñamak apkelwokmo nahan énxet apkelháxamap apheykha axta m'a 

yókxexma nak, kéltakmelchesekmek axta anhan. 

10Ẽlápeyha axta, xama axta nelchantákxo yántakpayhe yakwayam 

ólxegekxak makham, ẽlmések axta ekyókxoho aksok yakwayam ólmaha 
neyseksa nelxega. 

Pablo apwayam tegma apwányam Roma 

11Apkántanxo pelten axta weykmohok negheykha negko'o m'a yókxexma 

nak, keñe axta nelchantákxo yántakpayhe ekyetnayam axta ekwokmoho 
néxa apkepsamágexal'a m'a; Alejandría axta keñamak ma'a yántakpayhe 
nak, aksok kéleykmáseso axta yexnók ma'a amonye kéltéma axta dios 
Castor, tén han Pólux. 

12Nelwokmek axta tegma apwányam apyetno nekha wátsam apwesey axta 

Siracusa. Antanxo ekhem axta neghakmok ma'a. 

13Nelxegákxeyk axta nelchempa'awo m'a Siracusa ekwokmoho nelwokmo 

Regio. Neyáwa axta nelpéwok nelxega. Mók ekhem axta entahak 
apkexchahakmo yeyam, nano' axta entahak nelwokmo m'a tegma 
apwányam Pozzuoli, 

14axta nelwetágwomhok nápakha énxet'ák nentémo xamo' magya'áseyam 

ma'a, apkeltamhok axta aghakha xamo' ekweykmoho xama semana; cháxa 
ektahakxa axta nelwokmo m'a tegma apwányam Roma. 

15Apkelleg'ak axta amya'a peya ólwók negko'o m'a énxet'ák nentémo xamo' 

nak magya'áseyam apheykha m'a Roma; ékeso eñamakxa senlanyexakmo 
axta ekweykmoho m'a tegma apwányam Foro de Apio, tén han ma'a 
yókxexma kéltémakxa axta Tres Tabernas. Xama axta nelwetáxko m'a, 
apmések axta ekxeyenma apwáxok Dios Pablo, payhekxók agko' axta 
apwáxok. 

16Xama axta nelwokmo m'a tegma apwányam Roma, kél'awók axta exek 

apxakko' Pablo mók nekha, xama sẽlpextétamo axta aptakmelcheso. 

Pablo apha tegma apwányam Roma 

17Antanxo ekhem axta entemék apwayam Pablo m'a, keñe axta 

apkeláneyeyncha'a apkelámha apmonye'e nak énxet'ák judíos apheykha 
axta tegma apwányam Roma. Xama axta apchaknákxo apyókxoho, aptahak 
axta apkeláneya s'e: —Elyáxeg, malaneyk ko'o xama aksok enmexma m'a 
énxet'ák judíos tén han enmexma m'a apkeltémakxa axta ẽlyepmeyk nano', 
wánxa agkok, emeyk axta ko'o énxet'ák romanos ma'a tegma apwányam 
Jerusalén eñama apkeltémo m'a énxet'ák judíos. 

18Apmokók axta eykhe hényekxak énxet'ák romanos natámen 

selmaxneyeykha, hakte axta ét'ak yakwánxa etnehek yának amátog. 

19Wánxa agkok, axta eyke eltamhok énxet'ák judíos, keñe axta seltamho 

ko'o etnehek sékpelchémo m'a wese' apwányam Cesar, méko eykhe ko'o 
xama aksok sekxeyenma yakwayam alsexnenak énxet'ák ektaha nak 
sekpeywomo xamo'. 

20Cháxa keñamak seláneyeyncha'a nak kéxegke xa, yakwayam enxoho 

alweta', tén han alpakhetchesaxkoho, hakte cháxa nelhaxanma nak negko'o 
agweta' nentaha nak énxet'ák Israel xa, ékeso eñamakxa sekwa'a nak ko'o 
yetlo kélnakteté emék cadenas s'e: 

21Aptahak axta apkelátegmowágko énxet'ák se'e: —Manxawagweyktak 

negko'o weykcha'áhak kéláphaso eñama Judea ekxeyenma exchep, 
mehẽltennasók nahan ma'a ẽlyáxeg'a judíos apkelweykto nak cha'a s'e 
apkeleñama m'a, mexeyenmak ekmaso exchep ma'a énxet'ák nak. 

22Egmenyék negko'o anlegak ektahakxa elchetamso apwáxok xép, hakte 

negya'ásegkok negko'o ekxénamaxko ekyókxoho yókxexma xa 
nelxekmowásamáxche axnagkok nak. 

23Apxámok axta énxet apkelwayam aphakxa Pablo ekwokmo m'a ekhem 

appagkanakxa axta, axto'o axta apchénawók apkeltennáseykha Pablo 
énxet'ák ma'a aptémakxa nak Wese' apwányam Dios ekweykmoho taxnam. 
Apkelenxanakmek axta apkeltamho melya'asók énxet'ák ma'a ektahakxa 
axta apkeltenneykha Pablo apxéna Jesús. Moisés segánamakxa apagkok 
axta apxénak apkeltenneyncha'a, tén han ma'a apnaktáxeseyak axta 
énxet'ák ektaha axta Dios appeywa apkellegaso. 

24Nápakha énxet'ák axta kelmak apwáxók ma'a ektahakxa axta 

apkeltenneykha Pablo, keñe axta nápakha apkelya'ásekmo. 

25Xama axta peya eltakhekxak nápakha énxet'ák megkaxnawo mók 

apkelpakmeyesma, aptahak axta apkeláneya Pablo s'e: —
Apchakhásesamók axta Espíritu Santo apxeyenma apkeltémakxa m'a 
kélyepmeyk nano' kéxegke, eñama aplegaso m'a Isaías aptaha axta Dios 
appeywa aplegaso, cham'a aptéma axta appeywa s'e: 



2615 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

26‘Exeg, eltennés xa énxet'ák nak: Ellegak sat eykhe, melya'asagkek sat 

eyke; elanok sat eykhe, melwetyek sat eyke; 

27hakte kalyeha'ak apwáxók xa énxet'ák nak, apkelapmeyk nahan apeyk'ák, 

apnaktenchesegkek nahan apakta'ák yakwayam enxoho melwetyehek, tén 
han melegye', tén han melyekpelchágwome'; yakwayam enxoho metnekxék 
mehey'áseyam ko'o, keñe ko'o mamasésesek ma'a ektamheykegkaxa nak.’ 

28Kólya'ásegwakxoho kéxegke, énxet'ák metnaha judíos kaxwo' peyk 

kólmések se'e nelwagkásamáxche teyp eñama nak Dios, sat eyke yeyxhok 
ma'a énxet'ák nak. 

29Xama axta aptaha appeywa Pablo xa, apkeltakhákxeyk axta énxet'ák 

judíos, xámok axta anhan apkelpakhetchásamákpoho. 

30Apkánet apyeyam axta apha Pablo m'a tegma apmakxa axta 

yakwatakxoho, cham'a apkelmakxa axta cha'a takha' énxet ektaha axta 
apteyánegweykmoho. 

31Yetlo meyke kélya'áseykhaxma axta apkeltennáha Pablo m'a amya'a 

ekxeyenma nak ma'a aptémakxa nak Wese' apwányam Dios, 
apkelxekmósek axta nahan énxet'ák ma'a amya'a ekxeyenma nak 
Jesucristo Wese' egegkok meyke apkelya'aseykhaxma xama énxet enxoho. 

Romanos 
Romanos 1 

Ekxeyenma ewáxok 

1Ko'o Pablo, sekteme Jesucristo apkeláneykha, ektáxesek ko'o keso 

weykcha'áhak. Ewóneyha axta ko'o Dios, epagkanchek axta anhan, 
yakwayam hetnésesek seykha amya'a, yakwayam enxoho altennaha 
amya'a ektakmela eñama nak Dios. 

2Nano' axta apxeyenma Dios xa amya'a nak, eñama apkellegaso m'a 

énxet'ák ektaha axta apkellegaso Dios appeywa, ekyetnama nak 
eknaktáxésamaxche m'a amya'a aptemésesama axta ekpagkanamaxche 
Dios. 

3-4Cháxa amya'a ekxeyenma nak Jesucristo Wese' egegkok xa, aptaha nak 

Dios Apketche. Enxet axta apyetchesamakpohok Jesucristo aptéma Wese' 
apwányam David aptáwen neptámen, wánxa agkok, apxeyenmék axta Dios 
aptaha Apketche, hakte espíritu appagkanamap apkeñama Dios axta m'a, 
tén han eñama m'a apxátekháseyam axta, apxakak axta anhan ekyawe 
apmopwána. 

5Jesucristo keñamak segkésama aksa ko'o Dios yakwayam atnehek seykha 

amya'a apagkok, tén han atnehek seltenneykha apwesey, yakwayam 
enxoho etyapok énxet apteme mey'áseyam Dios nepyeseksa m'a 
apyókxoho pók aptémakxa énxet nak, tén han etnehek apkelyaheykekxoho. 

6-7Kélháha nahan kéxegkáxa nepyeseksa xa énxet'ák nak, kéxegke 

kéleñama nak tegma apwányam Roma. Apkelásekha'awok kéxegke Dios, 
apkelwóneyha axta anhan kéxegke peya etnésesek Jesucristo énxet'ák 
apagkok, tén han etnésásekxak Dios énxet'ák apagkok. Dios Egyap tén han 
Jesucristo, sat egkések kéxegke apméso naksa m'a ektémakxa nak 
segemleykekxoho, tén han meyke ektahakxa kélwáxok. 

Pablo apmáheyo etnehek meyk'a tegma apwányam Roma 

8Eyeynókxa, ekmések ko'o ekxeyenma ewáxok Dios kéxegke eñamakxa, 

yetlo sekxeyenma apwesey Jesucristo, hakte ekyókxoho yókxexma 
xénaxchek cha'a ektémakxa nak megkólya'áseyam kéxegke. 

9Dios aptaha apwetayo mehelwagkágweykmo cha'a kéxegke neyseksa 

sekteme nempeywa nelmaxnagko, cham'a seláneykencha'a nak ko'o yetlo 
ekmáheyo agko' ewáxok, neyseksa seklegaso m'a appeywa ekxeyenma 
nak Apketche. 

10Elmaxnakkek cha'a ko'o Dios seltamho hegkések yakwayam atnehek 

meyk'a kéxegke, cham'a ektaha enxoho apmopmenyého apagko'. 

11Hakte emenyék ko'o alwetak kéxegke, emenyék nahan apasmok, 

yakwayam enxoho kólxawak aksok segmésamol'a Espíritu Santo, tén han 
kayágwomhok kélteme megkólya'áseyam; 

12yakwayam enxoho nahan ólyáteyaxkoho' eñama xa megkólya'áseyam 

ekyetna nak kéxegke, keso ekyetna nak han ko'o xa. 

13Elyáxeg, emenyék kólya'ásegwomhok kéxegke ekxeyenma cha'a ko'o 

ewáxok atnehek meyk'a kéxegke yakwayam alweta', makhemek eyke 
makham ekyetno aksok meheyhayo cha'a axog ko'o, ekwokmoho kaxwo' 
nak. Emenyék eykhe ko'o wanchásekxak aksok eltakmela eleñama nak 
néten kélnepyeseksa kéxegke, ekhawo ektahakxa axta seyancháseykekxa 
nepyeseksa m'a énxet'ák apheykha nak mók yókxexma. 

14Xénchek eyke ko'o ewáxok seyánémaxko altennaha amya'a ektakmela 

nepyeseksa apyókxoho énxet, cham'a ekha kélxekmóso nak, tén han ma'a 
megkólxekmósama nak makham, tén han ma'a ekha nak apkelya'áseyak, 
tén han ma'a meyke nak apkelya'áseyak. 

15Ekeso eñamakxa sekmoko hagko' nak altennasha kéxegkáxa tásek 

amya'a kélheykha nak tegma apwányam Roma. 

Tásek amya'a ekmowána 

16Mamegkayhek ko'o axének tásek amya'a, hakte cháxa Dios apmopwána 

xa, yakwayam enxoho elwagkasakpok teyp apyókxoho énxet apteme nak 
melya'áseyam, eyeynamókxa m'a énxet'ák judíos, wokmók eyke nahan 
ma'a énxet'ák metnaha nak judíos. 

17Hakte cháxa amya'a senxekmósama nak negko'o ektémakxa 

apmasésama Dios ma'a ektémakxa nak nelsexnánémaxche: eñama m'a 
magya'áseyam nak, wánxa aksa m'a magya'áseyam nak. Hakte temék 
eknaktáxésamaxche s'e: “Etak sat ekyennakte apnenyek énxet apteme nak 
appéwomo eñama mey'áseyam.” 

Ektémakxa apkelsexnánémap énxet 

18Negwet'ak negko'o ekxegakmo eñama néten Dios senlegasáseykegkoho 

ekmaso agko' takhapxet apyókxoho énxet'ák elmasagcha'a nak 
apkeltémakxa, tén han ma'a énxet'ák melpéwomo nak, cham'a énxet'ák 
megyahayo nak kólyekpelchágwomhok aksok ekmámnaksoho, eñama m'a 
apkeltémakxa ekmaso nak. 

19Apkelya'ásegkok aksok negmowána nak agya'asagkohok eñama Dios xa 

énxet'ák nak, hakte Dios apagko' axta apxekmóso; 

20egwanchek agyekpelchágwók ma'a aksok magwetayo nak eñama Dios, 

ekxéna enxoho egwáxok ma'a aksok ektaha axta Dios apkelané. Tásek 
ekwetamaxche aptaha Dios ma'a Dios, eyeynamókxa m'a sekxo' axta 

elánamáxko keso náxop, megkamassegwomek nahan ma'a ektémakxa nak 
apmopwána. 

21Apkelya'áseykegkók axta eykhe énxet'ák ma'a Dios, axta eyke etnék 

apcháyo, cham'a ekpayhawo nak eykhe antemésesek Dios, axta anhan 
egkésók ekpayheykekxa apwáxok. Wánxa agkok kesogwokmók axta eyke 
ektémakxa elchetamso apwáxók énxet'ák, máxa ekyaktesóxma apwáxók 
axta aptamheykegkok. 

22Exénhok axta cha'a aptaha ekha apkelya'áseyak xa énxet'ák nak, wánxa 

agkok elyéháxma axta eyke; 

23hakte apkelyakmagkaseykmek axta ektémakxa apkelyetlo Dios xa 

énxet'ák nak, cham'a Dios ekha nak apcheymákpoho tén han 
megyetsapma, eñama apkelyetlo m'a aksok kéleykmáseso 
kélheyáseykegkoho nak ma'a énxet apketsapmo nak, ekweykmoho nak han 
kélheyáseykegkoho m'a náta, tén han ma'a aksok nawha'ák hawók nekha 
amagkok nak, tén han ma'a aksok nawha'ák elpexyawéyak nak xóp kaxog. 

24Ekeso eñamakxa apkexaya axta aksa Dios xa énxet'ák nak, yakwayam 

enxoho keytek nepyeseksa aksok ekmaso apkelyespagko nak, 
apkeláneykegkek nahan cha'a m'a aksok segmegkasamo nak. 

25Wánxa aksa aptegyágko m'a aksok megkamámnaksoho nak yakwayam 

eykhe ektamok ma'a aksok ekmámnaksoho eñama nak Dios, aptemék cha'a 
apcháyo m'a aksok ektaha axta Dios apkelané, apkelpeykásawok nahan 
cha'a, keñe melpeykásawo m'a Dios aptaha axta apkelané xa aksok nak, 
cham'a Dios eyéméxko nak han cha'a kóltemésesek apcheymákpoho 
megkatnegwayam enéxa. Katnahagkok sat. 

26Ekeso eñamakxa apkexaya axta aksa Dios xa énxet'ák nak, yakwayam 

enxoho elanagkok ma'a aksok apkelmopmenyého segmegkasamo nak. 
Wokmók axta nahan kelán'ák ekyakmagkaso m'a ektémakxal'a kelán'a, 
eñama ekyetleykekxa m'a ektaha nak elmexma ektémakxa agko' nak 
kelán'a; 

27hawók nahan ma'a apkelennay'a nak, apyakmagkaseykmek axta 

ektémakxal'a apkelané kelán'a, yágwokmók axta kalmopsexta'a 
appehewákxo m'a apkelennay'a xamo' nak. Apkenna xamo' cha'a 
apkelánegkok ma'a aksok segmegkasamo nak, apkellegágkok axta nahan 
cha'a eñama ellegasáseykegkoho m'a megyakhémo nak apkeltémakxa. 

28Mopmenyék elyekpelkohok Dios xa énxet'ák nak. Ekeso eñamakxa 

apkexaya axta aksa Dios yakwayam kayeykhágwomhok ekmaso 
elchetamso apwáxók, yakwayam enxoho anhan elanagkok ma'a aksok 
megkeyméxko nak anlána'. 

29Yeykhágweykmók apkeláneyak ma'a apkeltémakxa megkapéwomo nak, 

apkeltémakxa ekmanyása, apkeltémo eyeykhasakpohok aksok, tén han 

ekmaso apkeltémakxa. Apteme nahan apkelyásekkáseykha, apchakhe pók, 
apkelenmexamap, apkelyexancháseykha pók, apmopwána elanagkok 
aksok ekmaso, tén han aptekkesáseykha aksa apwesey pók. 

30Sagkek cha'a katnehek apxeyenma apnámokkok, apkenmexeykha nahan 

cha'a Dios, megkeyxnegwomek nahan cha'a apkelpeywa, eleymáxkoho 
apwáxók nahan tén han apkeleymákpoho; eyánchesagkohok nahan cha'a 
apkeltémakxa ekmaso, metnehek nahan cha'a apcháyo apyepmeyk, 

31mopmenyék nahan cha'a elyekpelchágwók, melanagkek nahan cha'a 

aptahakxa enxoho apkelpeywa, megyásekhók nahan cha'a xama énxet 
enxoho, eyakmagkásekxak nahan cha'a kéltemésesakxa ekmaso, 
megkapyósek nahan cha'a elanok pók. 

32Apkelya'ásegkok nahan apxeyenma Dios eyéméxko eletsapok énxet'ák 

ektaha nak apkeláneyak xa aksok nak; wánxa agkok, apkelenxáneykmek 
eyke aptamhéyak xa ektaha nak, kalkohok nahan cha'a apwáxók étak 
etnahagkok énxet xa ektaha nak. 

 

Romanos 2 
Ekmámnaksoho m'a ektémakxa nak apyekpelchémo Dios 

1Ekeso eñamakxa megkeytna exchep yakwánxa etnehek appeywa 

yátegmowagkok amya'a apxénamap, megkeyxek ma'a aptémakxa enxoho 
exchep, aptaha nak cha'a apyekpelchémo aptémakxa pók. Aptemék agkok 
cha'a exchep apyekpelchémo pók, apsexnánémap apagko' etnehek xép 
xa, hakte kaxhok xép xa apkelané aksok ma'a ektémakxa nak apkeláneyak 
énxet'ák. 

2Negya'ásegkok eyke negko'o ektaha ekpéwomo m'a ektémakxal'a 

apyekpelchémo Dios, cham'a apkellegasásegkoho enxoho m'a énxet'ák 
ektaha nak apkeláneyak xa ektaha nak. 

3Xép aptaha nak cha'a apyekpelchémo pók, hawók xép xa apkelané aksok 

ektémakxa nak apkeláneyak xa énxet'ák nak, nágkaxén aksa apwáxok peya 
yegketakpok xép neyseksa m'a Dios senlegasáseykegkoho nak. 

4Etaknók cha'a exchep ma'a Dios segásekhayo megkamassegwayam nak, 

tén han ma'a mepekhéso nak elwok Dios, tén han ma'a ektémakxa nak 
mepekhésamap Dios, neyseksa mékpelche Dios segásekhayo, ektaha nak 
cha'a ekyentameykekxa yakwayam etnekxak mey'áseyam Dios. 

5Wánxa agkok, kayhek eyke apwáxok xép, ékeso eñamakxa memoko nak 

etnekxak mey'áseyam Dios, apyanchásegkok aksa cha'a exchep yakwayam 
kóllegásesagkohok ma'a ekhem ekwa'a sat Dios aplo, cham'a yakwánxa sat 
exekmósakpohok Dios, yakwayam exének ekpéwomo yakwánxa 
kóltemésesek énxet, 

6yakwayam enxoho kólhéshok mók ma'a ektémakxa axta cha'a apkeláneyak 

aksok apyókxoho énxet. 

7Egkések sat Dios ekyennakte apnenyek megkatnegwayam enéxa m'a 

énxet'ák meyenseykmo axta apkeláneyak ma'a ekpayhawo nak anlána', 
cham'a apketamsama axta negeymáxkoho eñama nak Dios, tén han 
apketamsama m'a yakwayam nak etnésesek Dios ekha kéláyo, tén han 
apketamsama m'a mótsapma nak; 

8wánxa agkok, ellegásesagkohok sat eyke Dios yetlo aplómo apagko' ma'a 

énxet'ák apchásekhamakpekxoho apagko' nak, cham'a melyaheykekxoho 
nak amya'a ekmámnaksoho, wánxa apchásekhayo m'a nentémakxa 
ekmaso nak. 

9Keytek sat apkellegeykegkoho apyókxoho énxet'ák apkeláneyak nak 

ekmaso apkeltémakxa, tén han ekyentaxnamo agko' apwáxók, énxet'ák 
judíos, tén han ma'a énxet'ák metnaha nak judíos. 

10Wánxa agkok, egkések sat Dios apkeleymákpoho m'a apyókxoho énxet'ák 

apkeláneyak nak aksok ektakmela, egkések sat nahan yakwayam 
etnahagkok ekha kéláyo, tén han meyke ektahakxa apwáxók, énxet'ák 
judíos tén han ma'a énxet'ák metnaha nak judíos. 

11Hakte mehentemésesek cha'a negyeykhamaxche egmók Dios; 

12Apyókxoho énxet apkeláneyak nak melya'asáxma neyseksa melya'áseyak 

Moisés segánamakxa apagkok, megkólmaha sat nahan Moisés 
segánamakxa apagkok eletsapok xa énxet'ák nak; apkelánegkek agkok 
nahan melya'asáxma m'a énxet'ák apkelya'áseykegkoho nak ektémakxa 
Moisés segánamakxa apagkok, sat nahan kólmaha kóltehek 
kélyekpelchémo xa segánamakxa nak. 

13Megkólmasésesek cha'a apsexnánémap énxet apháxenmo nak 

segánamakxa, akke m'a énxet'ák apkelyaheykekxoho nak eltémókxa 
antehek segánamakxa. 

14Chakhawók agkok apkeltémakxa énxet'ák metnaha judíos ma'a eltémókxa 

nak antehek segánamakxa, cham'a melya'áseyak nak ektémakxa 
segánamakxa, cháxa segánamakxa apagkok apagko' xa, 

15hakte kataxchek cha'a ekyetnama eknaktáxésamaxche segánamakxa 

apwáxók xa énxet'ák nak, eñama ekwetamaxche m'a apkeltémakxa. Ekha 
apkelya'áseyak cha'a kañék ekteméseso ekmámnaksoho xa, elchetamso 
apwáxók sat nahan keykpelchásesók aptaha apkelsexnánémap, kapasmok 
esenhan, 

16cham'a ekhem yakwánxa sat etnehek apkelyekpelchémo Dios yetlo 

apchásenneykekxa Jesucristo m'a aksok appósamo nak énxet'ák, ekhawo 
ektémakxa nak seltenneykha cha'a ko'o tásek amya'a. 

Enxet'ák judíos tén han Moisés segánamakxa apagkok 

17Apxénchek xép aptaha judío tén han apkeláneya m'a eltémókxa nak 

antehek Moisés segánamakxa apagkok, cheyxkók cha'a exchep appeywa 
apxéna apyetlo Dios. 

18Apya'ásegkok xép apkeltémókxa nak antehek Dios, segánamakxa nahan 

kewánesesók yakwayam elyésha m'a aksok ektakmela nak. 

19Apkeneykek xép yepwának epékesesagkok apkelxega énxet'ák meyke 

apakta'ák nak, tén han apcháneya yepwának elsásesexma m'a énxet'ák 
apheykencha'a nak neyseksa ekyaktesakxaxma; 

20apkenagkamchek nahan yepwának xép elxekmósagkok énxet'ák 

melya'áseyak aksok nak, tén han apkenagkama yepwának elxekmósek 
ma'a sakcha'a létkók nak, hakte yetneyk xép ma'a segánamakxa 
ekyetnamakxa nak negya'ásegwayam, tén han ekxekmósama m'a aksok 
ekmámnaksoho nak. 

21Apkelxekmósek agkok xép apnámokkok, ¿yaksak ektaha 

melxekmowáseykpekxoho apagko' xép? Apkeltennáha agkok xép 
megkatakmela agmenyexek, ¿yaksak ektaha apmenyexa exchep? 

22Apkeltennáha agkok xép megkatakmela antawasha sẽlyamhopma, 

¿Yaksak ektaha aptawásencha'a nak xép elyamhopma? Aptaknókek agkok 
xép aksok kéleykmáseso nak, ¿yaksak ektaha apkelmenyexa nak aksok 
ekhéyak kañe' tegma kélnegkenmakxa nak aksok kéleykmáseso? 

23Cheyxkók cha'a exchep appeywa apxéna m'a segánamakxa nak, 

aptawáseyha eyke exchep Dios apwesey, hakte melyaheykekxohok cha'a 
m'a eltémókxa nak antehek segánamakxa. 

24Nakso' ektémakxa nak eknaktáxésamaxche s'e: “Kanmexmakha cha'a 

appeywa Dios ma'a énxet'ák melya'áseyak nak Dios, kéxegke eñamakxa.” 

25Nakso' ektaha ekpasmo énxet'ák apkelyaheykekxoho Moisés 

segánamakxa apagkok ma'a kélyenyekhamol'a egyempehek hẽlkahaksek; 
agkok elyahákxohok ektémakxa nak segánamakxa, máxa katnehek ma'a 
méko enxoho kélkahaso kélyenyekhamol'a egyempehek. 

26Apkelanak agkok énxet meyke kélkahaso m'a eltémókxa nak antehek 

segánamakxa, máxa sat kóltemésesek ma'a énxet ekhal'a kélkahaso, 
neyseksa meyke kélkahaso. 

27Enxet apkelyaheykekxoho nak eltémókxa antehek segánamakxa, cham'a 

megkólyenyekháseso nak apyempehek kólkahaksek, etnehek sat 
apyekpelchémo m'a énxet apya'áseykegkoho nak ektémakxa segánamakxa 
tén han ma'a ekha nak kélkahaso kélyenyekhamol'a egyempehek, wánxa 
agkok melyahakxók eyke m'a eltémókxa nak antehek segánamakxa. 

28Háwe senteméseso judío m'a kéltemésesamakxal'a egyempehek, keñe 

m'a kélkahasol'a egyempehek háwe ekwánxa agkok ma'a egyempoho nak. 

29Akke ekteme ekmámnaksoho nenteme judío m'a ekweykmoho nak kaño' 

agko' egwáxok, kélkahásek agkok apyempehek xama énxet, kawomhok 
nahan kaño' agko' apwáxok: háwe ektekkeso weykcha'áhak 
eknaktáxésamaxche xa, Espíritu eyke aptekkeso. Enxet ekyetnakxa enxoho 
xa kélkahaso ekweykmoho nak kaño' agko' apwáxok, kalkohok apwáxok 
Dios aptahakxa, keñe megkalchehek apwáxók ma'a énxet'ák. 

 

Romanos 3 

1¿Yaksak aksok ekyetnama énxet'ák judíos keñe méko m'a pók énxet'ák 

nak? ¿Kapasmoya nahan cha'a m'a kélkahaso kélyenyekhamol'a 
egyempehek? 

2Xámok aksok ekpasmo xa énxet'ák nak. Appeywa axta sekxo' apmésók 

Dios xa énxet'ák judíos. 

3¿Háxko katnehek apyensakmo enxoho apkelyetlo Dios nápakha xa 

énxet'ák nak? ¿Ekxak enxeykel'a Dios eñama aptamhéyak xa? 

4Ma', metnehek Dios xa. Melwatésemek eyke Dios apkelané cha'a m'a 

ektaha nak ekmámnaksoho agko', neyseksók eykhe aptamhéyak 
apkelmopwancha'a amya'a énxet'ák; hakte temék eknaktáxésamaxche 
weykcha'áhak se'e: “Exénakpok sat xép ekpéwomo aptémakxa eñama m'a 
ektémakxa nak appeywa. Emallánek sat nahan xép aptaha sat 
apyekpelchémo énxet'ák.” 

5Awanchek agkok henxekmósek nentémakxa ekmaso, ektaha ekpéwomo 

m'a aptémakxa nak Dios, ¿háxko sat antehek nempeywa? ¿Egwancheya 
anxének negko'o aptaha Dios megkapéwomo aptémakxa, hakte 
henlegásesagkohok cha'a? (Ektahak ko'o sekpeywa m'a ektémakxal'a cha'a 
appeywa énxet). 

6Magwanchek antehek nempeywa xa. Kaxtemek axta megkapéwomo 

aptémakxa Dios, ¿háxko axta katnehek yepwának elyekpelkohok énxet'ák 
apheykha nak keso náxop? 

7Wetáxchek agkok ektakmela aptaha apmámnaksoho Dios eñama 

megkaxnémo m'a sektémakxa nak sekmowána amya'a, ¿yaksak ektaha 
seltemésesama nak ko'o ekmaso sektémakxa? 

8Nakso' agkok ektéma xa, ¿yaksak ektaha manlana nak aksok ekmaso 

yakwayam kawak aksok eltakmela nak? Cháxa sexeyenma nak cha'a 
nápakha énxet selxekmósama ko'o xa ektaha nak, yakwayam enxoho 



2623 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

hetekkesesha aksa ekmaso sekwesey; payhawók eyke elyekpelcháseshok 
Dios xa énxet'ák nak. 

Negyókxoho ekha nensexnánémaxche 

9¿Háxko egwanchek antehek nempeywa? ¿Negko'oya aksa nenteme 

meyke seghémo, nenteme nak énxet'ák judíos, kaxnók ma'a pók énxet'ák 
nak? ¡Ma'!, ¡megkatnék xa! Hakte nenxekmósegkek negko'o ektaha nakso' 
sẽlmoma negyókxoho m'a mólya'asáxma nak, énxet'ák judíos, tén han ma'a 
metnaha nak judíos. 

10Hakte temegkek eknaktáxésamaxche s'e: “¡Méko enxama apkelané aksok 

ektakmela! ¡Méko m'a xama enxoho! 

11Méko xama énxet ekha enxoho apya'áseyak, méko nahan xama énxet 

apketamso enxoho Dios. 

12Apyókxoho apkelyetlákxak ma'a eyesagkexa nak; kesogwokmók agko' 

apkeltémakxa apyókxoho nak. ¡Méko enxama apkelané aksok ektakmela! 
¡Méko m'a xama enxoho! 

13Máxa takhaxpop megkólapeykekxa átog ma'a apatña'ák nak, 

apkelmopwancha'a amya'a nahan cha'a etnahagkok, máxa yéwa ekmáske 
sentakxo cha'a katnehek ekteyapma appeywa xa énxet'ák nak, 

14Láneyok nahan apatña'ák ma'a aptakneyeykegkoho nak pók, sagko' 

nahan cha'a katnehek apkelpeywa ellók. 

15Ñohok nahan cha'a emawhok yakhek pók 

16Enaktawasha cha'a apnámokkok, etekkesesek nahan cha'a 

ekyentaxnamo apheykha apnámokkok, 

17melya'ásegkok nahan ma'a ekyetnamakxa nak meyke ektahakxa 

egwáxok. 

18Megkaxének cha'a apwáxók eyéméxko antehek negaye m'a Dios.” 

19Negya'ásegkok negko'o ekyókxoho ektémakxa nak ekxeyenma 

segánamakxa, xeyenmék cha'a m'a énxet'ák ektaha nak apcháyo 
ektémakxa segánamakxa, yakwayam enxoho elwanmeyagkok apyókxoho 
énxet, keñe sat Dios etnehek apkelyekpelchémo apyókxoho énxet. 

20Mehenxének sat Dios nentaha nempéwomo eñama nensawhomo nenlané 

m'a eltémókxa nak antehek segánamakxa, hakte wánxa aksa 
hegya'asásegwók cha'a negko'o segánamakxa nentaha ekha 
mólya'asáxma. 

Nelwagkásamáxche teyp eñama magya'áseyam 

21-22Egya'asásegwokmek eyke kaxwo' negko'o Dios megkañama 

segánamakxa m'a sentemésesama nak nelpéwomo, egwanchek 

agya'ásegwók ektaha nakso' xa, nelyetseta enxoho m'a weykcha'áhak 
eknaktáxésamaxche nak segánamakxa, tén han ma'a weykcha'áhak 
apnaktáxeséyak axta énxet'ák aptaha axta Dios appeywa apkellegaso: 
entemésesek negko'o nelpéwomo Dios eñama nenteme magya'áseyam 
ma'a Jesucristo; etnéseshok nahan cha'a m'a apyókxoho énxet'ák apteme 
nak melya'áseyam; 

23hakte negyókxoho cha'a nenlanak mólya'asáxma, teyépek negko'o 

neghágkaxa Dios ekha nak apcheymákpoho. 

24Wánxa agkok, entemésesek eyke negko'o Dios nelpéwomo eñama 

segásekhayo, cham'a aptéma axta nahan segméso naksa, eñama m'a 
segyanmaga axta Cristo Jesús. 

25Aptemésesek axta Dios Cristo yakwayam etnehek apmaseso 

mólya'asáxma, cham'a apyegkena axta éma apagkok, hegwetaksohok 
cha'a megkólyakmagkáseykekxa nentémakxa mólya'asáxma xa, eñama 
m'a magya'áseyam nak. Enxekmósek axta Dios ektaha ekpéwomo 
aptémakxa, cham'a apkelana axta xa, metnésesamók axta cha'axma Dios 
énxet'ák apkeláneyak melya'asáxma nano' axta, 

26mepekhéso elwok axta keñamak aptéma xa ektaha nak. Apmokók axta 

exekmósek Dios ektémakxa sentemésesama cha'a nelpéwomo keso kaxwo' 
nak, aptemésesek nahan cha'a apkelpéwomo énxet'ák apteme nak 
melya'áseyam Jesús, ekhawo m'a aptémakxa nak appéwomo. 

27¿Háxko ekyetnámxa kaxwo' ektémakxa nak apkeleymákpoho énxet 

nápakto' Dios? Kélmaseseykmek kaxwo'. ¿Yaksak ektéma? Háwe eñama 
apkeláneyak ma'a eltémókxa nak antehek segánamakxa, akke keñamak 
ma'a aptamhéyak nak melya'áseyam. 

28Cháxa ektahakxa nak negya'ásegwokmo apxeyenma Dios aptaha 

apkelpéwomo énxet eñama melya'áseyam xa, meyke apkeltémo Dios 
esawhohok elának ma'a eltémókxa nak antehek segánmakxa. 

29¿Wánxa enxeykel'a énxet'ák judíos Dios apagkok ma'a Dios? ¿Háweya 

nahan Dios apagkok ma'a apyókxoho énxet'ák nak? Neykhe anhan Dios 
apagkok ma'a apyókxoho énxet'ák nak, 

30hakte Dios aptaha apwánxa xama; cham'a Dios apxeyenmol'a aptaha 

apkelpéwomo énxet'ák apteme nak melya'áseyam, meyke apkelanyo m'a 
ekha nak kélkahaso esenhan ma'a meyke nak kélkahaso. 

31¿Magya'áseyamya keñamak nenxéna negko'o ektaha mékoho m'a 

segánamakxa nak? Ma', nenxénchek negko'o ektaha ektakmela m'a 
eltémókxa nak antehek segánamakxa. 

 

Romanos 4 

Aptémakxa axta Abraham 

1¿Yaksak anxének apwetaya axta Abraham negko'o egyap nano'? 

2Aptemésesek axta agkok appéwomo Dios Abraham eñama m'a aksok 

apkelané axta, keytek axta yakwánxa etnehek keyxkohok appeywa 
Abraham, háwe eyke m'a nápakto' Dios. 

3Hakte temegkek eknaktáxésamaxche s'e: “Aptemegkek axta Abraham 

mey'áseyam Dios, ékeso eñamakxa apxéna axta Dios aptaha appéwomo.” 

4Enxet ektaha nak aptamheykha, háwe apxawé naksa m'a 

kélyanmagkaseso nak aptamheykha, akke kélyanmagkaseso eñama m'a 
aptamheykha ekpayhawo nak kólmések. 

5Megkatnehek eyke m'a énxet aptémol'a mey'áseyam Dios 

segmasésesamol'a nelsexnánémaxche, exének cha'a Dios aptaha 
appéwomo xa énxet nak eñama mey'áseyam, melanyek eykhe xama aksok 
ekpayhawo nak exének Dios aptaha appéwomo. 

6Apxeyenmék axta David ektaha apkeleñémo m'a énxet apxeyenma nak 

Dios aptaha appéwomo, meyke apkelyetsáteyak aptémakxa xama enxoho. 

7Aptahak axta David se'e: “¡Apkeleñémo agko' énxet'ák 

meyakmagkáseykekxa nak Dios apkeltémakxa ekmaso, tén han ma'a 
metnéseseykmoho nak exma Dios eñama melya'asáxma! 

8¡Apkeleñémo agko' énxet melyetsáteyak nak Dios aptémakxa 

mey'asáxma!” 

9¿Wánxa enxoho sat eykel'a etnehek apkeleñémo m'a énxet'ák ekha nak 

kélkahaso, enxoho sat eykel'a nahan ma'a énxet'ák meyke nak kélkahaso? 
Nenxénchek axta negko'o apxeyenma Dios aptaha appéwomo Abraham 
eñama m'a mey'áseyam axta. 

10¿Nátamen kélkahasóya axta Abraham apxéna Dios aptaha appéwomo, 

amonye kélkahaso enxoho axta eykel'a? Háwe axta natámen kélkahaso, 
amonye kélkahaso axta eyke. 

11Kélkahasegkek axta Abraham magkenatcheso apxeyenma Dios aptaha 

appéwomo eñama mey'áseyam. Cháxa ektahakxa axta aptaha Abraham 
apyap apyókxoho énxet'ák apteme nak melya'áseyam, méko eykhe m'a 
kélkahaso nak; cháxa ektahakxa nak han apxéna Dios aptaha apkelpéwomo 
xa énxet'ák nak. 

12Abraham nahan apyap ma'a énxet'ák ekha nak kélkahaso, cham'a 

apkelyetleykekxo nak ma'a ektémakxa axta mey'áseyam Abraham negko'o 
egyap nano', cham'a megkólkahasamakxa axta makham. 

Dios appekkencháseykekxa appeywa Abraham aptawan'ák neptámen 

13Appekkencháseykekxek axta appeywa Dios Abraham tén han ma'a 

aptawan'ák neptámen, apkeltennasegkek axta egkeyásekxak keso náxop, 
cham'a appagkanchesama axta apmáheyo egkések; háwe axta eñama 
apkelyaheykekxoho Abraham segánamakxa appekkeneykekxo appeywa 
Dios, axta eyke keñamak ma'a apteme axta mey'áseyam; ékeso eñamakxa 
apxéna axta Dios aptaha appéwomo Abraham. 

14Enxet'ák apkelyaheykekxoho eltémókxa antehek segánamakxa agkok 

ma'a peya nak kólmeyásekxak xa aksok kélpagkancheso nak, chakhók 
keytek negko'o m'a ektémakxa nak nenteme magya'áseyam, mékoho nahan 
katnekxak ma'a sempekkencháseykekxa axta appeywa Dios. 

15Hakte segánamakxa cha'a kañék senlegasáseykegkoho; keñe m'a 

meykexa nak segánamakxa, méko nahan katnehek ma'a ektémakxa nak 
megkólyaheykekxoho segánamakxa. 

16Ekeso eñamakxa nenxawaya axta aksa meyke ekyanmaga m'a 

appekkencháseykekxa axta appeywa Dios Abraham tén han ma'a 
aptawan'ák neptámen, yakwayam enxoho megkamassegwomek kéláyo, 
eñama segwetaso magya'áseyam. Háwe eyke ekwánxa agkok 
appekkencháseykekxa appeywa Dios ma'a énxet'ák apkelyaheykekxoho 
nak ektémakxa segánamakxa, akke nahan ma'a énxet'ák apteme nak 
melya'áseyam, ekhawo ektémakxa axta mey'áseyam Abraham. Cháxa 
ektahakxa axta aptaha Abraham egyap negyókxoho xa, 

17ekhawo ektémakxa nak eknaktáxésamaxche s'e: “Ektemésesek axta 

exchep apyap ma'a apyókxoho énxet'ák nak.” Cháxa Dios, aptéma axta 
mey'áseyam Abraham xa, cham'a Dios apnakxátekháseykmohol'a énxet'ák 
apkeletsapma, apkeláneyol'a m'a aksok magwetaya nak makham. 

18Aptemegkek axta eyke Abraham mey'áseyam Dios, yetneyk axta 

elhaxneykha apwáxok, neyseksa kélanagko eyakhémo apteme 
mey'áseyam. Aptemék axta anhan “apyap apyókxoho énxet'ák”, ekhawo 
aptémakxa axta apkenagkama Dios se'e: “Sat katnehek apxámeykekxa 
aptawan'ák neptámen xép xa ektaha nak.” 

19Axta kayelkamáxchek apteme mey'áseyam Abraham, cien apyeyam 

apagkok axta eykhe weykmók, apyekpelchémok axta anhan peya 
kañehémhok yetsapok Abraham tén han ma'a Sara, apyekpelchémok axta 
anhan megkapwagko étak apketche hakte elwanyamók axta m'a. 

20Axta ey'áseykmok Abraham, axta anhan kamassegweykmok apteme 

apcháyo m'a appekkencháseykekxa axta appeywa Dios, yágweykmók axta 
aksa apteme mey'áseyam, tén han apcháyo. Apkeltemésesegkek axta 
apcheymákpoho Dios, 

21neyseksa mey'áseyam ekyetna apmopwána elának Dios ma'a apxeyenma 

axta elána'. 

22Ekeso eñamakxa apxéna axta Dios aptaha appéwomo Abraham. 

23Háwe axta apwánxa apagko' Abraham apxeyenma Dios aptaha 

appéwomo eñama mey'áseyam, cham'a ekyetnama nak 
eknaktáxésamaxche; 

24negko'o nahan nelxénamaxchek xa eknaktáxésamaxche nak, hakte 

magya'áseyam nahan negko'o xa keñamak senxeyenma Dios nentaha 
nelpéwomo, negko'o nentaha nak magya'áseyam ma'a apxátekháseykmo 
axta Jesús Wese' egegkok, 

25cham'a apxawáya axta yakwayam emátog eñama m'a mólya'asáxma nak 

negko'o, cham'a kélxátekháseykmo axta anhan yakwayam hegkexakkasek 
negko'o ektémakxa nak nelsexnánémaxche. 

 

Romanos 5 
Kélmaseso ektémakxa nelsexnánémaxche 

1Ẽltemésesegkek negko'o nelpéwomo eñama magya'áseyam, 

nelásekháxchekxók nahan negko'o Dios, eñama m'a Wese' egegkok 
Jesucristo. 

2Cristo keñamak negkegwagko negko'o agyo'ókxak kaxwo' Dios eñama m'a 

magya'áseyam nak, yakwayam enxoho kalkohok apwáxok negko'o Dios. 
Magyensakmok nahan negyennaktésamo nenteme magya'áseyam, 
awanhek nahan negko'o ekpayheykekxa egwáxok neyseksók nelhaxanma 
hegwatámhok negko'oxa m'a ektémakxa nak Dios apcheymákpoho. 

3Háwe ekwánxa agkok sempeykesásekxo egwáxok xa, akke nahan 

empeykesáseykxak negko'o egwáxok ma'a nenlegeykegkoho nak; hakte 
negya'ásegkok negko'o xa nenlegeykegkoho nak segmésama yakwayam 
ólenmaxaxkohok yetlo nelwaskápeykekxoho, 

4hegméshok nahan cha'a negko'o yakwayam kalkohok apwáxok Dios 

nentahakxa xa nelwaskápeykekxoho nak, kayágwomhok nahan cha'a 
nelhaxneykha m'a ekleyawo enxoho apwáxok Dios nentahakxa. 

5Mehegmések nahan cha'a negko'o ekyakhapweykmoho egwáxok xa 

nelhaxneykha nak, hakte awanhek axta negko'o appekkenma egwáxok Dios 
segásekhayo eñama m'a Espíritu Santo segmésama axta. 

6Xama axta magkegwagko negko'o ólwagkasaxchek teyp, apketsekkek axta 

Cristo ekyanmaga m'a énxet'ák elmasagcha'a nak apkeltémakxa, cham'a 
ekwokmo axta ekhem yakwánxa katnehek xa. 

7Askehek yakwayam yohok emátog xama énxet ekyanmaga pók. Askehek 

nahan yakwayam yohok emátog xama énxet ekyanmaga m'a énxet meyke 

aptémakxa nak; agwetak kexaha xama énxet, apmáheyo yetsapok 
yakwayam etnehek ekyanmaga xama énxet ektakmela nak aptémakxa. 

8Wánxa agkok, enxekmósek axta eyke negko'o Dios ektémakxa 

segásekhayo, cham'a nentémakxa axta makham negko'o mólya'asáxma, 
apketsekkek axta Cristo segyanmaga negko'o. 

9Kaxwo' eyke ẽltemésesek negko'o nelpéwomo eñama m'a apketsapma 

axta Cristo, ékeso eñamakxa peya sat kayágwomhok nelmeyamáxche 
negko'o neyseksa ektemegwánxa néxa senlegasáseykegkoho, eñama m'a 
Cristo. 

10Entemésesek axta negko'o nelásekhamaxchekxoho Dios eñama m'a 

apketsapma axta Apketche, cham'a nentémakxa axta makham 
nenmexeykha Dios, sat eyke ekyagwánxa agkok yakwayam 
ólwagkasaxchek teyp keso nelásekháxchekxoho nak kaxwo' Dios. 

11Háwe ekwánxa agkok xa, payhekxeyk nahan negko'o egwáxok xamo' Dios 

eñama m'a Wese' egegkok Jesucristo, hakte Cristo axta keñamak 
nelásekháxchekxoho negko'o Dios. 

Adán tén han Cristo 

12Xama énxet axta keñamak ektaxnama mólya'asáxma keso náxop, 

apsókmók axta anhan nétsapma, wákxók nahan apyókxoho énxet xa 
nétsapma nak, hakte apyókxoho énxet apkeláneykegkok melya'asáxma. 

13Nano' axta ekteyapma mólya'asáxma keso náxop, cham'a 

megkatyapmakxa axta makham segánamakxa; megkólyetsetagkek eykhe 
cha'a nentémakxa mólya'asáxma, cham'a méko enxoho segánamakxa. 

14Wánxa agkok, yetnegkek axta eyke nétsapma nepyeseksa m'a énxet'ák 

apkeláneyak axta melya'asáxma eyeynamókxa m'a aphamakxa axta Adán 
ekwokmoho m'a aphamakxa axta Moisés, háwe axta eykhe eñama 
melyaheykekxa segánamakxa apkeláneyak melya'asáxma xa énxet'ák nak, 
megkaxnawok ma'a aptémakxa axta Adán, cham'a Adán 
apyetchesamakpoho axta m'a apxénamakpo axta ewa'. 

15Magwanchek eyke aghéshok aptémakxa ekmaso Adán ma'a aksok 

segméso naksa axta negko'o Dios. Xama énxet aksok ekmaso apkelané 
axta keñamak apxámokma cha'a apkeletsapma énxet; wánxa agkok, méko 
eyke kaxhok ma'a aksok segméso naksa axta Dios meyke ekyanmaga 
eñama m'a xama énxet apwesey nak Jesucristo, cham'a ekpasmoma nak 
han apxámokxoho énxet. 

16Megkólwanchek kólhéshok aksok segméso naksa Dios ma'a apkelané 

axta mey'asáxma xama énxet, hakte xama énxet apkelané mey'asáxma 
axta keñamak ekwaya yakwayam hẽlyekpelcháseshok cha'a negko'o, 
wánxa agkok, katnéseshok eyke cha'a apkelpéwomo énxet'ák ma'a aksok 

segméso naksa nak Dios neyseksók axta eykhe ekyawe melya'asáxma 
énxet'ák. 

17Yetnegkek axta nétsapma eñama m'a aksok ekmaso apkelané axta xama 

énxet, sat eyke ekyagwánxa agkok keytek axnagkok elyennakte apnenya'ák 
ma'a énxet'ák apxeyenma nak Dios aptaha apkelpéwomo eñama ekyawe 
apkelásekhayo, cham'a aptemésesama axta meyke ekyanmaga apmésama 
xa, eñama m'a xama énxet apwesey nak Jesucristo. 

18Adán aksok ekmaso apkelané axta keñamak kéltéma cha'a 

kélyekpelchásesamo apyókxoho énxet, ekhawo nahan ma'a aksok 
ekpéwomo apkelané axta Cristo, temésesegkek cha'a apkelpéwomo 
apyókxoho énxet, yakwayam enxoho étak elyennakte apnenya'ák. 

19Xama énxet melyaheykekxoho axta keñamak apxámokma énxet 

kélteméseso melya'asáxma; ekhawo nahan ektémakxa m'a xama énxet 
ekha nak apkelyaheykekxoho, sat kañék apxámokma énxet kélteméseso 
apkelpéwomo xa. 

20Wa'ak axta segánamakxa yakwayam enxoho kayánchesagkohok 

mólya'asáxma; xama axta ekyawa mólya'asáxma, yáwegkek axta anhan 
ma'a Dios segásekhayo nak. 

21Yetnegkek axta ekmowána mólya'asáxma yakwayam katekkesek 

nétsapma, ekhawo nahan ektémakxa m'a Dios segásekhayo nak, yetnegkek 
axta nahan ma'a yakwayam enxoho hẽltemésesek nelpéwomo, tén han 
hegmések ekyennakte egnenya'ák megkatnegwayam enéxa eñama m'a 
Jesucristo Wese' egegkok. 

 

Romanos 6 
Mólmexmo ektémakxa mólya'asáxma, wánxa ampasmekxak ma'a Cristo 

1¿Háxko sat antehek kaxwo' nempeywa? ¿Anlenxanmohoya sat nenlané 

mólya'asáxma, yakwayam enxoho kayágwomhok Dios segásekhayo? 

2¡Magwanchek antehek xa! Nelwateságkek axta negko'o nenlané 

mólya'asáxma; ¿háxko katnehek anlenxanmohok nenlané mólya'asáxma? 

3¿Yagkólya'ásegkok kéxegke nétsapawo xamo' Cristo, cham'a 

nentamhákxo axta negyepetcheyo Cristo eñama yakpasama yegmen? 

4Nelatawanyexchek axta negko'o xamo' Cristo eñama m'a yakpasama 

yegmen nak, neletsepmeyk axta anhan yakwayam enxoho 
hẽlnakxátekhásók negko'o, tén han antehek axnagkok nentémakxa, ekhawo 
ektémakxa axta kélxátekháseykmo Cristo eñama apmopwána m'a Apyap 
ekha nak apcheymákpoho. 

5Negyepetchákxeyk axta negko'o Cristo nétsapawo xamo', cham'a 

ektahakxa axta apketsapma, sat nahan katnehek agyepetkohok ma'a, 
nenxátekhágwokmo sat xamo' Cristo. 

6Negya'ásegkok negko'o kélyepetchesama xamo' Cristo aksok ektegyéso 

m'a nentémakxa axta, yakwayam enxoho kamassegwók ma'a nentémakxa 
axta mólya'asáxma, tén han kamaskok sẽlma m'a ektémakxa nak 
mólya'asáxma. 

7Apketsekkek agkok enxama, kamaskok ekma mólya'asáxma. 

8Nétsapawok agkok xamo' Cristo, magya'ásemek negko'o peya agmok 

ekyennakte egnenyek xamo' Cristo. 

9Negya'ásegkok negko'o peya megyetsepek cha'a Cristo, hakte 

apxátekhágwokmek axta. Yawanchek kaxwo' kayeykhágwomhok nétsapma 
m'a Cristo. 

10Xama apketsapma axta Cristo eñama mólya'asáxma, wánxa m'a, cham'a 

apketsapa axta. Aphaxnagkok kaxwo' aptemegwokmok yakwayam enxoho 
exek xamo' Dios. 

11Ekhawo nak han kéxegkáxa, kaxén kélwáxok kéltemesásamáxkoho 

kélagko' máxa kélhapák neyseksa megkólenmexmo m'a mólya'asáxma nak, 
kaxének nahan kélwáxok kéltaha kélhaxnagcha'ak nápakto' ma'a Dios, 
eñama kélyepetcheyo m'a Cristo Jesús. 

12Nágkólho aksa keytek kélyókxa étsapmo m'a mólya'asáxma ekmowána 

nak, cham'a ekyáteyeykegkohol'a cha'a yakwayam kólyahakxohok aksok 
ekmáheyo nak cha'a kalának kélyókxa. 

13Nágkólmés kélyókxa mólya'asáxma, yakwayam enxoho kóltemésesek 

elané aksok ekmaso, akke tásek kólmések kélyókxa m'a Dios, kélhawók 
kéxegke m'a énxet'ák apkeletsapma axta, kélhawók nahan ma'a ektémakxa 
nak apnakxétekhágwayam, kólmés kélyókxa m'a Dios yakwayam enxoho 
kóltemésesek elané aksok ektakmela kélyókxa. 

14Keñe sat mekeytek ekmowána mólya'asáxma kélnepyeseksa kéxegke 

kéltaha enxoho xa, massegkek kéxegke kélyateyeykegkoho kólsawhohok 
kélyaheykekxoho m'a eltémókxa nak antehek segánamakxa, wánxa m'a 
Dios segásekhayo nak. 

Enxet apkelmomap kélyetcháseykekxoho 

15¿Háxko sat antehek kaxwo'? ¿Anlánaya sat kaxwo' mólya'asáxma hakte 

megkañamak kaxwo' nelwagkásamáxche teyp eñama nentakmelcheso m'a 
eltémókxa nak antehek segánamakxa, wánxa eñama m'a Dios segásekhayo 
nak? ¡Magwanchek anlának cha'a mólya'asáxma! 

16Kélya'ásegkok kéxegke ektakmela m'a kélmeyásexkoho enxoho kélagko' 

xama wese' yakwayam kólyahakxohok, keñe kóltehek kéxegke 
kélmomaxche apkelma xa wese' nak, yakwayam kólyahakxoho. Katnohok 
cha'a xa, cham'a kéltaha enxoho kéxegke kélyaheykekxoho mólya'asáxma 
eknaklamol'a cha'a nétsapmakxa, ekhawo nahan ektémakxa m'a kéltaha 
enxoho kélyaheykekxoho Dios, yakwayam enxoho kóltehek ekpéwomo 
kéltémakxa. 

17Negmések negko'o ekpayheykekxa egwáxok Dios, kéxegke ñokxa 

kélyahákxoho ekmámnaksoho agko' ma'a ektahakxa axta 
kélxekmowásamáxche, kéxegke kéltaha axta elma mólya'asáxma nano' 
axta. 

18Massék kaxwo' ektemésesa kéxegke kélmomaxche m'a mólya'asáxma 

nak, kéltemék kaxwo' kélyaheykekxoho m'a nentémakxa ekpéwomo nak. 

19(Ektahak ko'o sekpeywa m'a aptémakxal'a cha'a appeywa énxet, hakte 

megkólwanchek kéxegke kólya'asagkohok xa aksok nak, hakte 
kélyelkáxkók kéxegke.) Kólmés kaxwo' kélyókxa yakwayam kalának ma'a 
nentémakxa ekpéwomo nak, yakwayam enxoho kóltehek ektakmela 
kéltémakxa nápakto' Dios, ekhawo ektémakxa axta cha'a kélméso kélyókxa 
aksok ekmanyása nano' axta, tén han ma'a aksok ekmaso nak, yakwayam 
enxoho kóllának aksok ekmaso. 

20Axta kólláneyk kéxegke kéltémakxa ekpéwomo, cham'a elmomakxa axta 

makham mólya'asáxma; 

21¿Pasmomcheya axta kéxegke xa aksok ekmésa nak kaxwo' kélmegkakto, 

wánxa aksa cha'a kanaklók énxet ma'a nétsapmakxa nak? 

22Massék eyke kaxwo' elma kéxegke m'a mólya'asáxma, kéltemék kaxwo' 

kélyaheykekxoho Dios. Akke nakso' ekpasmoma kéxegke xa, hakte 
kótaksohok cha'a kéxegke ektakmela kéltémakxa xa, keñe natámen, 
kótaksek cha'a ekyennakte kélnenya'ák megkatnegwayam enéxa. 

23Nétsapma ekteme ekyanmaga m'a mólya'asáxma nak, wánxa agkok, 

ekyennakte egnenya'ák megkatnegwayam enéxa eñama negyepetcheyo 
Cristo Jesús Wese' egegkok akke m'a aksok segméso naksa nak Dios. 

 

Romanos 7 
Kélyetcháseykekxoho ektémakxa ekha entáwa 

1Elyáxeg, kélya'ásegkok kéxegke ektémakxa segánamakxa, kélya'ásegkok 

nahan elyáteyeykegkoho cha'a segánamakxa m'a énxet meletsapma nak. 

2Agyetchásekxohok hana m'a kelán'a ekha atáwa nak. Kelán'a ekha atáwa, 

wánxa aksa katnehek ekyepetcheyo m'a atáwa, eñama eltémo 
segánamakxa; wánxa agkok, apketsekkek agkok atáwa kelán'a, kamaskok 

ekyetna m'a eltémókxa nak antehek segánamakxa, cham'a ektemésesama 
axta cha'a ekyepetcheyo wánxa atáwa. 

3Kelánegwokmek agkok kelán'a pók énxet neyseksa apha makham atáwa, 

tawáseyha ektémakxa elyamhopma; apketsekkek agkok atáwa, kamaskok 
ekyetna eltémókxa axta katnehek segánamakxa neyseksa apha atáwa, 
awanchek nahan kategyekxak pók énxet meyke ektawáseykha 
elyamhopma xama enxoho. 

4Ekhawo nak han ektémakxa kéxegkáxa elyáxeg selásekhayo, Cristo 

apketsapma keñamak kéletsapawo nahan xamo' kéxegke m'a Cristo, 
massék ekyetna eltémókxa antehek segánamakxa kéxegke, kéltemék 
kaxwo' kéxegke kélyepetcheyo pók kéltáwa, cham'a apxátekhágwokmo axta 
nepyeseksa apkeletsapma natámen apketsapma. Cháxa keñamak peya 
anlának kaxwo' nentamheykha ektakmela nápakto' Dios xa. 

5Hakte neyseksa nenteme axta negko'o ekha mólya'asáxma, 

henlanaksohok axta cha'a segánamakxa m'a aksok ekmaso negmáheyo 
nak anlának, hegya'aksohok axta cha'a nétsapmakxa xa. 

6Máxa eghapák akke nentemék negko'o mólmexmo m'a eltémókxa nak 

antehek segánamakxa, cham'a sentemésesama axta máxa nelmomaxche, 
cháxa ektahakxa nak negkegwagko negko'o ólyahakxohok Dios yetlo meyke 
sẽlya'áseykhaxma neyseksók nenteme eghaxnagcha'ak eñama Espíritu, 
háwe eyke eñama nano' segánamakxa eknaktáxésamaxche 
nelyaheykekxoho negko'o Dios. 

Mólya'asáxma ekyetna nak ko'o 

7¿Anxéneya sat segánamakxa ekteme mólya'asáxma eñama xa? 

¡Magwanchek anxének segánamakxa ekteme mólya'asáxma! Kaxtemek 
axta meyke segánamakxa, may'asagkek axta ko'o ektémakxa 
mólya'asáxma. May'asagkek axta ko'o ektémakxa étsapma egnenyek 
aksok, megkatnama enxoho ekpeywa segánamakxa s'e: “Nágkatsep 
apnenyek aksok.” 

8Meykekxék axta eyke mólya'asáxma xa eltémókxa nak antehek 

segánamakxa, cháseneykekxék axta eltémókxa antehek segánamakxa 
seyancheseseykmoho ko'o sekmáheyo alának ma'a aksok ekmaso nak. 
Méko agkok segánamakxa, megkeykpelchexchék ma'a ektémakxa nak 
mólya'asáxma. 

9Ekhegkek axta ko'o yetlo meyke ektémakxa sekha, cham'a meykexa axta 

segánamakxa; wánxa agkok, xama axta ekwa'a eltémókxa nak antehek 
segánamakxa, xátekhákxék axta makham mólya'asáxma, 

10keñe axta ko'o sektéma máxa sétsapma, ekmassegwokmo m'a ektémakxa 

axta ektakmelmo sekha. Cháxa setnésesamakxa axta ko'o eltémókxa 

antehek segánamakxa xa, eyéméxko axta eykhe hegkések ko'o 
sekyennakte, keñe axta sey'asa m'a nétsapmakxa nak, 

11hakte meykekxék axta mólya'asáxma xa eltémókxa nak antehek 

segánamakxa, elyexancheseykha axta anhan, axta anhan seyakhe ko'o xa 
eltémókxa nak antehek segánamakxa eñama eyásenneykekxa m'a 
mólya'asáxma. 

12Segánamakxa ekteme ektakmalma, tásek han ma'a eltémókxa nak 

antehek, péwok nahan ektémakxa, tásek nahan. 

13¿Enxoho axta eykel'a sey'asó ko'o nétsapmakxa xa segánamakxa 

ektakmela nak? ¡Axta hey'asók ko'o nétsapmakxa xa! Mólya'asáxma eyke 
eltémo amátog ko'o eyásenneykekxo m'a aksok ektakmela nak, yakwayam 
enxoho kataxchek ektaha nakso' mólya'asáxma m'a ektémakxa nak 
mólya'asáxma. Cháxa ektahakxa axta ekwetáxko ektaha ekmaso agko' 
ma'a ektémakxa nak mólya'asáxma, eñama eyásenneykekxa 
mólya'asáxma m'a eltémókxa nak antehek segánamakxa. 

14Negya'ásegkok negko'o segánamakxa ektaha eñamakxa m'a Espíritu, 

wánxa agkok, ekmeyásexkok ahagko' axta eyke ko'o mólya'asáxma eñama 
sekteme sekyelkamáxkoho. 

15May'asagkek cha'a ko'o m'a setnahakxa enxoho, hakte malanak cha'a ko'o 

m'a aksok sekmáheyo nak alána', wánxa aksa cha'a alának ko'o m'a aksok 
sektaknagkamakxa nak. 

16Elanak agkok ko'o m'a aksok mamáheyo nak alának, eykpelchágwomhok 

cha'a ko'o ektaha ektakmela m'a segánamakxa nak eñama selané xa. 

17Háwe ko'o sekteme xa, akke ekteme m'a mólya'asáxma ekyetna nak ko'o. 

18Ekya'ásegkok megkeytna ko'o aksok ektakmela xama enxoho, cham'a 

sektémakxa ahagko' nak ko'o may'asáxma; amawho eykhe cha'a ko'o alána' 
aksok ektakmela, mowanchek eyke alána'. 

19Malanak cha'a ko'o aksok ektakmela sekmokókxa enxoho alána', wánxa 

aksa cha'a alána' ma'a aksok ekmaso mamáheyo neykhe cha'a alána'. 

20Elanak agkok ko'o m'a aksok mamáheyo neykhe cha'a alána', háwe 

sekteme ahagko' ko'o xa, akke ekteme m'a mólya'asáxma ekyetna nak ko'o. 

21Eykpelchágwók cha'a ko'o m'a sekmoko enxoho alának aksok eltakmela, 

wánxa aksa cha'a ótak hépetkohok ma'a aksok ekmaso nak. 

22Yespakkek cha'a ko'o ewáxok apkeltémókxa nak antehek Dios, 

23ekwet'ak eyke ko'o ekyetna ewáxok ma'a aksok enmexma nak cha'a m'a 

ektémakxa nak ekpakmeteykha ewáxok: cham'a eltémókxa nak antehek 
mólya'asáxma ekyetna nak ko'o, cham'a ekmoma nak han ewáxok. 

24¡Asagko' agko' ko'o sektémakxa! ¿Yaksak sat hényókasek ko'o sekyókxa 

sey'asama nak nétsapmakxa? 

25Dios apwánxa apagkok, cham'a sekmésamol'a ko'o ekpayheykekxa 

ewáxok eñama Cristo Jesús. Ekya'ásegkok ko'o eyéméxko agko' 
alyahakxohok ma'a apkeltémókxa nak antehek Dios, sektémakxa ahagko' 
eyke keñamak ekmoma ewáxok ma'a ektémakxa nak mólya'asáxma. 

 

Romanos 8 
Nelyaheykekxoho Espíritu apkeñama Dios 

1Méko kaxwo' yakwayam kának kóllegásesagkohok ma'a énxet'ák 

apyepetcheyo nak Cristo, 

2hakte ẽlhexyawáseykxeyk axta negko'o m'a segánamakxa eñama nak 

Espíritu, segmésamol'a cha'a ekyennakte egnenyek eñama negyepetcheyo 
Cristo Jesús, cham'a sẽlmoma axta m'a ektémakxa nak ekmowána 
mólya'asáxma, tén han sẽlhexyawáseykxo neyseksa m'a ektémakxa nak 
ekmowána nétsapma. 

3Hakte apkelanak axta Dios ma'a megkawagko axta kalána' Moisés 

segánamakxa apagkok, yawanchek axta kalána' segánamakxa xa, eñama 
m'a ektémakxa nak melya'asáxma énxet'ák. Apcháphásek axta Apketche 
Dios apheyásamákpoho m'a énxet'ák ekha nak melya'asáxma, yakwayam 
etnehek apyanmaga m'a ektémakxa nak mólya'asáxma, yakwayam enxoho 
nahan kólmasesók ma'a ektémakxa nak mólya'asáxma, cham'a, ektémakxa 
nak ekyetno mey'asáxma énxet. 

4Apkelanak axta Dios xa, yakwayam enxoho anlána' negko'o eltémókxa nak 

antehek segánamakxa, hakte magyetlákxak negko'o m'a nentémakxa 
egagko' nak, wánxa m'a apkeltémókxa nak antehek Espíritu. 

5Enxet'ák ektaha nak apkelyetleykekxa apkeltémakxa apancha'awo' nak 

melya'asáxma, wánxa aksa kaxénmakha apwáxok ma'a apkeltémakxa 
apancha'awo' nak; keñe m'a énxet'ák apkelyetleykekxa nak ma'a 
apkeltémókxa nak antehek Espíritu, wánxa aksa kaxénmakha apwáxok 
ma'a aksok eñama nak Espíritu. 

6Xénaha agkok aksa egwáxok wánxa m'a nentémakxa egagko' nak, cháxa 

segya'asamol'a nétsapmakxa xa; keñe m'a ekxéneykha nak egwáxok aksok 
apkeltémókxa nak anlának Espíritu, cháxa segmésamol'a ekyennakte 
egnenya'ák xa, tén han meyke ektahakxa egwáxok. 

7Xénaha agkok kélwáxok wánxa m'a kéltémakxa kélagko' nak, kélenmexma 

kóltehek ma'a Dios, hakte megkólmenyék kóllának ma'a eltémókxa nak 
antehek segánamakxa apagkok, megkólmenyék nahan. 

8Megkólwanchek kéxegke kólpeykesásekxak apwáxok Dios, kéltaha 

enxoho kélyetleykekxa m'a nentémakxa egagko' nak mólya'asáxma. 

9Massegkek eyke kélyetleykekxa kéxegke xa nentémakxa egagko' nak, 

wánxa m'a apkeltémókxa nak antehek Espíritu, cham'a eyámnaksoho 
enxoho apha kélwáxok kéxegke Espíritu apkeñama nak Dios. Méko agkok 
negko'o m'a Espíritu apkeñama nak Cristo, mantehek negko'o Cristo 
énxet'ák apagkok. 

10Apheyk agkok kélwáxok kéxegke Cristo, katsapok eykhe kélyókxa eñama 

m'a mólya'asáxma, megkatsepek eyke m'a kélhagák, hakte aptemésesek 
axta kéxegke kélpéwomo Dios. 

11Apheyk agkok kélwáxok kéxegke m'a Espíritu apkeñama nak Dios, cham'a 

apxátekhásekmo axta Jesús, etnésesók sat kéxegke kélhaxnagcha'ak 
natámen kéletsapma m'a Dios apxátekhásekmo axta Cristo, eñama apha 
kélwáxok ma'a Espíritu apkeñama nak Dios. 

12Elyáxeg, yetneyk negko'o aksok negánemaxko nak anlának, háwe eyke 

m'a negyetleykekxa nak nentémakxa egagko' mólya'asáxma. 

13Hakte, kélyetlákxeyk agkok kéxegke m'a nentémakxa egagko' nak 

mólya'asáxma, kóletsapok sat; wánxa agkok kélmasések agkok kéxegke xa 
kéltémakxa kélagko' nak megkólya'asáxma eñama m'a appasmo nak 
Espíritu, megkóletsepek sat. 

14Apyókxoho énxet ektaha nak appeykesáseyak Espíritu apkeñama Dios, 

Dios apketchek ma'a. 

15Axta kólxaweyk kéxegke espíritu yakwayam egkeyásekxak makham 

kélmeneykha ektémol'a énxet apkelmomap, wánxa m'a Espíritu 
aptemésesama nak kéxegke Dios apketchek. Espíritu nahan keñamak 
nentéma cha'a nempeywa s'e: “¡Táta!” 

16Epetchekxak nahan eghagak xa Espíritu nak, yakwayam exének nentaha 

negko'o Dios apketchek. 

17Hegwakxohok sat nahan negko'o xa nenxawé m'a sempagkanchesama 

axta Dios hegmeyásekxak, cham'a sẽltennasama axta, cháxa peya sat 
anxawhok xamo' Cristo xa, eyámnaksoho enxoho nenlegagkoho xamo' ma'a 
Cristo, yakwayam enxoho ampasmok ma'a ektémakxa nak 
apcheymákpoho. 

Negeymáxkoho peya nak kawa' 

18Xénchek ko'o ewáxok ektaha mékoho nenlegeykegkoho sónegwánxa nak, 

cham'a negyetchásawo enxoho m'a negeymáxkoho eñama nak Dios peya 
nak hegwatámhok. 

19Kelpekhések kótak kólxekmósek aptaha nak Dios apketchek ma'a 

ekyókxoho aksok apkelané axta Dios. 

20Mékoho axta kélteméseseykmok ma'a aksok apkelané axta Dios, háwe 

axta eyke ektamheyak ancha'awo', Dios axta eyke apteméseso xa ektaha 
nak; akke kamassegweykmok elhaxneykha yakwayam kayakmagkasók 
ma'a ektamheykegkaxa nak, 

21yakwayam enxoho kólmasésesek ma'a ektémakxa nak elmomaxche, tén 

han ma'a ektémakxa nak cha'a kélmaséseyam, yakwayam enxoho 
kawakxohok nahan ma'a ektémakxa nak kélmaséseso cha'a énxet'ák Dios 
apketchek ma'a ektamheykegkaxa axta, tén han kawakxohok ma'a 
ektémakxa nak apkeleymákpoho. 

22Negya'ásegkok negko'o ellegágkoho ekmáske m'a ekyókxoho aksok 

apkelané axta Dios ektémol'a kañegkohok kelán'a amonye ektegkeso étche. 

23Háwe ekwánxa agkok ellegágkoho m'a, nellegágkok eyke nahan negko'o 

xa, nenxawáyak eykhe m'a Espíritu aptaha nak apmonye nenxawé, amonye 
nenxawé m'a aksok peya nak anxawa'. Awanhek negko'o nenlegeykegkoho 
neyseksa nelhaxanma kawók ekhem yakwánxa hẽltemésesek Dios 
apketchek, cham'a yakwánxa sat hẽlyenyókasek ma'a ektémakxa nak 
negyókxa. 

24Nelwagkásexchek negko'o teyp eñama nelhaxanma. Nelhaxneyha agkok 

negko'o neyseksa negwetayo m'a nelhaxanma nak, háwe nelhaxanma xa 
ektéma nak. Hakte manleyxmakha cha'a m'a negwet'awo enxoho aksok. 

25Nelhaxneyha agkok ma'a aksok magwetayo nak, kéméxchek 

anleyxmakha meyke nelwáteseyam. 

26Ekhawo ektémakxa nak han sempasmoma cha'a Espíritu neyseksa 

nelyelkamáxkoho. Magya'ásegkok negko'o nentémakxa antehek nempeywa 
nelmaxnagko, cham'a eyéméxchexa nak antehek, wánxa agkok Espíritu 
eyke apteme sempakhetcheseso negko'o Dios, yetlo apmáheyo apagko', 
cham'a magkegwagko nak negko'o antehek nempeywa. 

27Dios, aptaha nak apkelyetsáteyak ektémakxa elchetamso egwáxok, 

ey'asagkohok ma'a aksok apmopmenyého nak exének Espíritu, hakte 
elmaxnésesek cha'a Espíritu m'a ektaha nak Dios énxet'ák apagkok ekhawo 
m'a ektémakxa nak ekxeyenma apwáxok Dios. 

Nelmalanma eñama segásekhayo Cristo 

28Negya'ásegkok negko'o apkelanésama cha'a ekyókxoho aksok Dios ma'a 

énxet'ák ektaha nak apkelásekhayo, yakwayam enxoho kapasmok, cham'a 
énxet'ák ektaha axta apkelwóneykha Dios, ekhawo m'a ektahakxa axta 
apmopmenyého. 



2637 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

29Apkelpagkanchek axta Dios ma'a énxet'ák ektaha axta apkelyekpelchémo 

nano' axta, yakwayam enxoho exnágwakxohok ma'a Apketche, yakwayam 
enxoho etnehek apwányam nepyeseksa apkelyáxeg ma'a Apketche. 

30Apkelwóneyha axta anhan Dios ma'a énxet'ák ektaha axta 

apkelpagkanma sekxo' agko'; aptemésesegkek axta anhan apkelpéwomo 
m'a énxet'ák ektaha axta Dios apkelwóneykha; apmések axta anhan 
apkeleymákpoho m'a énxet'ák ektaha axta apteméseso apkelpéwomo. 

31¿Háxko sat kaxwo' antehek anxének xa aksok nak? Empasmeyk agkok 

negko'o Dios, méko kawának henmexek negko'o. 

32Axta emyágweykekxak Apketche Dios segmésa negko'o, apcha'awok axta 

aksa apmatña negko'o eñamakxa, ékeso eñamakxa peya nak hegmések 
negko'o Dios ekyókxoho aksok xamo' ma'a Apketche. 

33¿Yaksak sat awanchek kasexnenak ma'a ektaha nak Dios 

apkelyéseykha? Dios apteméseso apkelpéwomo xa. 

34¿Yaksak sat kának kóllegásesagkohok? Cristo Jesús axta m'a apketsapa 

axta; háwe ekwánxa agkok ma'a apketsapa axta, apxátekhágwokmek axta 
anhan, apheyk nahan ma'a ekpayhókxa nak apkelya'asamakxa Dios, 
empakhetchesesek cha'a negko'o Dios. 

35¿Yaksak sat kawának hegyenyókasek negko'o m'a ektémakxa nak Cristo 

segásekhayo? ¿Nenlegeykegkohoya, enxeykel'a m'a ekyentaxno nak 
negha, enxeykel'a m'a sẽlmenxeneykha nak, enxeykel'a m'a meyk segakhe 
nak, enxeykel'a m'a senteme nak meyke apáwa, enxeykel'a m'a aksok 
segakhamo nak, nétsapma enxeykel'a? 

36Ekhawo ektémakxa nak ekxeyenma eknaktáxésamaxche s'e: “Xép 

keñamak nentekyawa cha'a negko'o yókxoho ekhem; máxa ẽltemesásak 
negko'o nekkések kélyentameykekxal'a aptekyómakxa.” 

37Nelmalanchek eyke cha'a negko'o neyseksa ekyókxoho xa aksok nak, 

eñama senteméseso m'a aptaha axta segásekhayo. 

38Ekya'ásegkok eyke ko'o méko kawának hegyenyókasek ma'a ektémakxa 

nak Dios segásekhayo. Yawanchek ma'a ektémakxa nak nétsapma, tén han 
ma'a ektémakxa nak negyennakte, mopwanchek nahan ma'a Dios 
apkelásenneykha nak, yawanchek nahan ma'a aksok ekha nak 
elmowancha'a, yawanchek nahan sónegwánxa nak, yawanchek nahan ma'a 
aksok ekyetna nak egmonye, 

39yawanchek nahan ma'a aksok ekyetno nak néten, tén han ma'a aksok 

ekyetna nak kónegó' agko', yawanchek nahan hegyenyókasek xama aksok 
ektaha axta apkelané Dios. ¡Méko kawának hegyenyókasek ektémakxa nak 
Dios segásekhayo, cham'a senxekmósa axta eñama Cristo Jesús aptaha 
nak Wese' egegkok! 

Romanos 9 
Dios axta apkelyéseykha énxet'ák Israel 

1Nakso' ko'o sektahakxa nak sekpeywa eñama sekteme may'áseyam Cristo 

Jesús, matnehek cha'a ko'o sekmowána amya'a. Elchetamso ewáxok ko'o 
keñamak sektemésesa ekmámnaksoho s'e, eñama sepeykesáseyak ma'a 
Espíritu Santo; 

2awanhek ko'o selapwayam, megkamassegweykmok nahan 

eklegeykegkoho ewáxok, 

3weykmók nahan sekmámenyého ko'o kasók setnésesakxa Dios, tén han 

henyókasek ma'a Cristo, ewanchek kexaha apasmok ẽlyáxeg'a sektaha 
enxoho xa, cham'a sekpeywomo xamo' nak. 

4Hakte Israel aptawan'ák neptámen ma'a, apkelmomchek axta nahan Dios 

aptéma apketchek xa. Aphegkek axta Dios nepyeseksa xa yetlo 
apcheymákpoho, apmésegkek axta anhan ma'a ekhémo mók 
apkelpakhetchásamákpoho nak Dios, tén han ma'a Moisés segánamakxa 
apagkok, apmések axta anhan ektémakxa nelpeykesamo Dios kañe' tegma 
appagkanamap, apmésegkek axta anhan appeywa yakweykenxa etnehek. 

5Enxet'ák judíos apteme aptawan'ák neptámen ma'a ẽlyepmeyk nano' 

negko'o, apheyásamákpók axta énxet'ák judíos apwaya Mesías, cham'a 
aptémakxal'a énxetók xamo', aptaha nak Dios neyseksa m'a ekyókxoho 
aksok nak. Apcheymákpoho sat cha'a kóltemésesek Dios, katnahagkok sat 
nahan cha'a. 

6Magwanchek anxének megkatnama m'a aptémakxa axta appeywa Dios 

apmésama m'a énxet'ák Israel; hakte háwe apyókxoho énxet Israel 
aptawan'ák neptámen apteme ekmámnaksoho apkeleñama m'a 
nepyeseksa énxet'ák Israel. 

7Háwe apyókxoho Abraham aptawan'ák neptámen aptamhéyak 

ekmámnaksoho Abraham apketchek, aptemegkek axta eyke Dios 
apkenagkama Abraham se'e: “Isaac sat yenyék aptekkeso aptawan'ák 
neptámen xép.” 

8Cháxa segya'asásegwokmo nak negko'o megkañama nenteme Dios 

apketchek ma'a ektémakxa enxoho nempeywa; akke apteme Dios 
apketchek ma'a énxet'ák apxeyenma axta Dios etnehek apketchek, cháxa 
apkelxénamakpo nak cha'a aptaha nakso' Abraham aptawan'ák neptámen 
xa. 

9Hakte keso aptémakxa axta appeywa Dios apmésama Abraham se'e: 

“Awatak sat makham ko'o ekwákxo enxoho makham se'e negwánxa nak, 
kategkesek sat étche apkenna' Sara.” 

10Háwe ekwánxa agkok sekxéna xa; akke anhan peyk axének ma'a apkánet 

Rebeca étchek axta, aptaha axta apyap ma'a Isaac, negko'o egyap nano'. 

11-13Axta aptemék apkenagkama Dios Rebeca s'e: “Apsexyok sat etnehek 

apkemha apmonye apagkok ma'a apepma',” cham'a mepaleykemxa axta 
makham xa énxet'ák nak, cham'a meláneykegkaxa axta makham aksok 
xama enxoho, aksok ektakmela, tén han aksok ekmaso nak. Hawók nahan 
ektémakxa nak ekxeyenma eknaktáxésamaxche s'e: “Eyásekhawok axta 
ko'o Jacob, ektaknókek axta Esaú.” Cháxa ektahakxa axta eyámnaksoho 
senxekmóso Dios ekpayhawo elyésha énxet apkepmenyéxa enxoho 
elyésha, cham'a apmokókxa enxoho ewónmakha, meyke apkelyetsáteyak 
ma'a ektémakxa enxoho aksok apkelané. 

14¿Anxéneya sat ektaha mekapéwomo aptémakxa Dios eñama apteme xa? 

Magwanchek antehek xa. 

15Hakte axta aptemék Dios apkenagkama Moisés se'e: “Wamlekxohok sat 

ko'o énxet sekmokókxa enxoho wamlekxohok, yepyóshok sat nahan alanok 
ko'o m'a énxet sekmokókxa enxoho yepyóshok alano'.” 

16Háwe eyke m'a apmopmenyého nak énxet yemlekxohok Dios, tén han 

ma'a apwaskápeykekxoho nak apkeltémo yemlekxohok Dios, wánxa m'a 
apmokókxa enxoho yepyóshok elanok Dios. 

17Hakte yetneyk eknaktáxésamaxche aptéma axta apkenagkama Dios 

wese' apwányam Egipto s'e: “Ektemésesek axta ko'o exchep wese' 
apwányam yakwayam enxoho kañék xép ekwetamaxche ektémakxa 
sekmowána ko'o, yakwayam enxoho kóllegaksek sekwesey ekyókxoho 
yókxexma.” 

18Yepyóshok cha'a elanok Dios énxet apkepmenyexa enxoho yepyóshok 

elano', ekyennakte apwáxok nahan cha'a etnésesek Dios énxet apmokókxa 
enxoho etnésesek ekyennakte apwáxok. 

19Kóltehek sat helának kéxegke s'e: “Aptemegkek agkok Dios xa, ¿yaksak 

ektéma apxeyenma nak Dios aptaha apsexnánémap apagko' énxet, hakte 
méko kamagkok ma'a apkepmenyexa enxoho elának Dios?” 

20Enxet, ¿yaksak ekxeyenma apwáxok apkenagkama etnék xép apmoko 

nak elátegmoweykpok Dios? ¿Apwanchek enxeykel'a yátegwáxwa etnehek 
yának énxet ektaha apkelané s'e: “¿Yaksak ektaha aptaha nak selané s'e 
ektaha nak?” 

21Enxet ektaha nak apkelané yátegwáxwa yelpa', apwanchek etnésesek 

ma'a apmokókxa enxoho etnésesek, apwanchek etakmelcheshok 
apmeykha m'a pók, keñe m'a pók metakmelchesek apmeykha. 

22Apmáheyok axta henxekmósek Dios ektémakxa senlegasáseykegkoho 

cha'a, tén han ma'a ektémakxa nak apmopwána, apkelenmáxekpók eyke 

yetlo mepekhésamap apkelanyo apkeltémakxa m'a énxet'ák ekpayhawo 
axta kóllegásesagkohok, cham'a peya axta kólmasesók. 

23Apmokók axta eyke nahan henxekmósek Dios ektémakxa nak ekyawe 

apcheymákpoho, cham'a segemleykxoho axta, nano' axta senláneseykekxa 
egwáxok yakwayam hegwakxohok xa apcheymákpoho nak. 

24Ẽlwóneyha axta negko'o Dios, nápakha axta apkeleñamak nepyeseksa 

énxet'ák judíos, keñe axta nápakha apkeleñama nepyeseksa énxet'ák 
metnaha nak judíos. 

25Ekhawo ektémakxa nak ekxeyenma Oseas weykcha'áhak apagkok se'e: 

“Enxet'ák ahagkok sat atnekxak ma'a metnama axta énxet'ák ahagkok; 
alásekhohok sat ma'a énxet'ák malásekhayo axta. 

26Yókxexma ektémakxa axta cha'a kélxénamaxche kéxegke s'e: ‘Háwe 

kéxegke énxet'ák ahagkok’, kóltamhaxchek sat kaxwo' kéxegke Dios 
memassegwayam apketchek.” 

27Axta aptemék Isaías apxeyenma énxet'ák Israel se'e: “Exámekxak sat 

eykhe Israel aptawan'ák neptámen, exnágwákxohok sat eykhe m'a 
ektémol'a ekxámokma xóp ánek wátsam ekwányam, apkeleymomap sat 
eyke aksa elwagkasakpok teyp, 

28hakte kaxwo' sat esawhohok elának Wese' egegkok ma'a apxeyenma axta 

elának aksok keso náxop.” 

29Ekhawo ektémakxa axta apxeyenma Isaías nano' se'e: “Axta agkok 

hegmeyásak negko'o Wese' egegkok ekha apyennakte entawan'ák 
nentámen, aghágwakxohok axta m'a aptamheykegkaxa axta énxet'ák 
apheykha axta tegma apwányam Sodoma, tén han ma'a tegma apwányam 
Gomorra.” 

Enxet'ák judíos apkelya'áseyam tásek amya'a 

30¿Háxko sat kaxwo' antehek nempeywa anxének xa? Apxénchek axta Dios 

aptaha apkelpéwomo m'a énxet'ák metnaha nak judíos eñama apteme 
melya'áseyam, cham'a mektamsama axta nentémakxa ekpéwomo. 

31Apmenyék axta eykhe kataksek énxet'ák Israel ekpéwomo apkeltémakxa 

eñama m'a segánamakxa, mopwanchek axta eyke. 

32¿Yaksak axta ektéma? Hakte axta yásenneykekxak ma'a melya'áseyam, 

wánxa axta aksa apchásenneykekxo m'a aptamhéyak apancha'awo' nak. 
Ekeso eñamakxa elpelápagkasa axta “meteymog sempelápagkasamol'a” 

33ekxeyenma nak eknaktáxésamaxche s'e: “Ekpekkenchek ko'o Sión xama 

meteymog, cháxa meteymog peya nak kalpelápagkasek énxet'ák xa; énxet 
ektahakxa enxoho apteme mey'áseyam ma'a meteymog nak, 
megkatnegwomek sat eyakhémo mey'áseyam.” 



2641 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

 

Romanos 10 

1Elyáxeg, emenyék ko'o kawakxohok apkelwagkásamap teyp énxet'ák 

Israel, almaxnéseshok nahan cha'a Dios yakwayam katnehek xa. 

2Ewanchek ko'o axének xa énxet'ák nak ekyetna ekyawe 

apkelmopmenyého elának Dios apmopmenyého; akke kañamak 
ekmámnaksoho apkelya'ásegwayam xa apkelmopmenyého nak. 

3Melya'ásegkok ektémakxa m'a senteméseso nak nelpéwomo Dios, 

elenxanmok nahan cha'a eltemésesakpohok apancha'awok apkelpéwomo 
eñama m'a apkeltémakxa nak, melyaheykekxohok ma'a 
sempekkenchesama axta Dios yakwayam hentemésesek nelpéwomo. 

4Cristo apteme ektemegwánxa néxa segánamakxa, yakwayam enxoho 

kóltemésesek apkelpéwomo apyókxoho énxet apteme nak melya'áseyam. 

5Apxénchek axta Moisés ektémakxa senteméseso nelpéwomo Dios eñama 

m'a segánamakxa aptéma axta aptáxéso s'e: “Enxet apsawhomo enxoho 
apkelyaheykekxoho ektémakxa nak segánamakxa, exkak sat ekyennakte 
apnenyek.” 

6Keñe m'a sẽlteméseso nak cha'a nelpéwomo eñama magya'áseyam, 

katnehek cha'a amya'a kaxénaxchek se'e: “Nágkatne elchetamso apwáxok 
xép se'e: ‘¿Yaksak sat kexaha kamhagkok néten?’ —yakwayam enxoho 
keyntementak náxop Cristo—; 

7Nágkólteme nahan kélpeywa s'e: ‘¿Yaksak sat katxek kañe' máxek 

ekmatawóneg?’ ” —yakwayam enxoho kólya'ásekxak néten Cristo 
nepyeseksa apkeletsapma. 

8¿Yaksak eyke ektéma, ektéma nak amya'a se'e?: “Keto' ekyetnakxa Dios 

appeywa aphakxa exchep, yetnak ma'a apátog tén han ma'a 
apwáxok.” Cháxa amya'a nenlegasamol'a eñama magya'áseyam xa. 

9Apxénchek agkok xép aptaha Jesús Wese' apagkok, agkok kay'ásekmok 

nahan apwáxok apxátekháseykmo Dios ma'a Cristo, ewagkasakpok sat teyp 
xép. 

10Megkay'áseyam egwáxok cha'a kañék sẽlteméseso nelpéwomo, egátog 

nahan cha'a kañék nenxeyenma magya'ásekmo Jesucristo peya 
hẽlwagkasek teyp. 

11Hakte temegkek eknaktáxésamaxche s'e: “Enxet apteme enxoho 

mey'áseyam Cristo, megkatnegwomek sat eyakhémo apteme mey'áseyam.” 

12Hawók ektémakxa nepyeseksa énxet'ák judíos ma'a ektémakxa nak han 

nepyeseksa énxet'ák metnaha nak judíos; hakte wánxa xama Wese' 
egegkok ma'a aptaha nak han Wese' apagkok apyókxoho énxet, 

eyeykhásesamhok cha'a apméso aksok eltakmela eleñama néten ma'a 
énxet ektaha nak apwóneykha apwesey. 

13Hakte keso ektémakxa nak appeywa s'e: “Elwagkasakpok sat teyp 

apyókxoho énxet'ák ektaha nak apwóneykha apwesey.” 

14¿Háxko eyke katnehek ewónmakha apwesey Cristo m'a énxet'ák 

metnama nak makham melya'áseyam? ¿Háxko eyke nahan katnehek 
etnehek melya'áseyam ma'a énxet'ák megkóltennáseykencha'a enxoho 
apwesey Cristo? ¿Háxko katnehek eña' méko enxoho eltennáseykencha'a 
amya'a eñama Dios? 

15¿Háxko nahan katnehek eltennaha énxet'ák méko enxoho m'a ektaha nak 

apkelapháseykha? Ekhawo ektémakxa nak ekxeyenma ektáxésamaxche 
s'e: “¡Tások agko' apkelwé énxet'ák ektaha nak apsáyam amya'a 
ektakmela.” 

16Háwe eyke apyókxoho énxet apkelyaheykekxoho m'a ektémakxa nak 

ekpeywa tásek amya'a. Ekhawo ektémakxa axta apxeyenma Isaías se'e: 
“Wese', ¿yaksak axta énxet mey'áseykmo neltenneykha axta negko'o?” 

17Nenlegé amya'a keñamak ma'a nenteme nak magya'áseyam, Cristo 

amya'a apagkok nahan ma'a eklegamaxkohol'a. 

18Ektahak ko'o selmaxneyeykha s'e: ¿Enxeykel'a ellegeyk énxet'ák tásek 

amya'a? ¡Apkellegaye'! Hakte temegkek eknaktáxésamaxche s'e: 
“Ekyókxoho yókxexma axta payheykekxak apkeltenneykha xa énxet'ák nak, 
sawheykekxók axta apkeltenneykha keso náxop.” 

19Ektahak makham selmaxneyeyncha'a s'e: ¿Enxeykel'a elya'ásegkok 

énxet'ák Israel xa? Hakte axta aptemék sekxo' appeywa Moisés se'e: “Ko'o 
sat kañék yakwayam kólnathak ma'a pók énxet'ák melya'áseyak nak Dios; 
allókasek sat ko'o kéxegke yakwayam kóltaknók ma'a énxet melya'áseyak 
nak aksok.” 

20Keñe axta megyéseykxo aptaha appeywa Isaías se'e: “Eteyákxeyk axta 

ko'o m'a énxet'ák mehektamsama axta; ekxekmowásexkók axta ko'o m'a 
énxet'ák metegyeykencha'a axta sekwesey.” 

21Aptahak axta nahan Isaías apkexénágko énxet'ák Israel se'e: “Yókxoho 

ekhem axta ko'o selhaxanma, selwóneykencha'a énxet'ák meyke 
apkelyaheykekxoho nak, tén han ma'a elyennakte nak apwáxók.” 

 

Romanos 11 
Enxet'ák Israel kélyéseykha 

1Ektahak ko'o selmaxneyeykha s'e: ¿Apkeltaknawágwokmek enxeykel'a 

Dios ma'a ektaha nak énxet'ák apagkok? ¡Ma', meltaknawágweykmok! Ko'o 

nahan sekteme énxet Israel, Abraham aptáwen neptámen, eñamak ko'o m'a 
nepyeseksa Benjamín énxet'ák apagkok. 

2Apxeyenmék axta Dios aptaha énxet'ák apagkok ma'a énxet'ák Israel, 

cham'a sekxo' axta; meltaknawágweykmok nahan kaxwo'. 
¿Yagkólya'ásegkok kéxegke ekxeyenma nak eknaktáxésamaxche 
ektémakxa axta Elías, aptaha axta Dios appeywa aplegaso, cham'a 
apxeyenma axta ekmaso énxet'ák Israel aptéma nempeywa nelmaxnagko? 
Aptéma axta s'e. 

3“Wese', apkennapchek axta énxet'ák Israel ma'a énxet'ák ektaha axta 

apkellegaso xép appeywa, appalchesakmek axta anhan ma'a 
ekwatnamáxchexa axta cha'a aksok ektekyawa kélméso exchep, ko'o aksa 
mamatña makham, peyk eyke nahan amátog ko'o xa.” 

4Aptahak axta Dios apchátegmowágko s'e: “Siete mil énxet elpagkanak ko'o, 

cham'a meltekxeyeykegko nak aptapnák elpeykeshok dios Baal.” 

5Hawók nahan ektahakxa kaxwo' nak, apkantawók apkeleymomap ma'a 

énxet'ák Israel, Dios axta apkelyéseykha eñama apkelásekhayo. 

6Dios apkelásekhayo agkok keñamak ektéma xa, háwe kaxwo' eñama m'a 

ektémakxa axta aksok apkeláneyak; apkeláneyak aksok axta agkok 
keñamak ektéma xa, megkatnehek axta Dios segásekhayo m'a ektémakxa 
nak segásekhayo. 

7¿Háxko eyke ektahakxa so kaxwo' nak? Axta elweteyk énxet'ák Israel 

aksok apketamsama axta, wánxa axta eyke aksa apkelwetaya aksok 
apkelchetamso m'a ektaha axta Dios apkelyéseykha. Apxámok axta eyke 
megkalyakwámeyak, 

8ekhawo ektémakxa nak ekxeyenma eknaktáxésamaxche s'e: 

“Aptemésesek axta Dios mema takha' amya'a, ekwokmoho keso kaxwo' 
nak; aptemésesek axta máxa meyke apakta'ák, tén han máxa meyke 
apeyk'ák.” 

9Aptemegkek axta anhan appeywa David se'e: “Kelhanma sat katnekxak 

apteykegkaxa nak aptéyak tén han ma'a táma segmomol'a, yakwayam 
enxoho kalpelápagkasek, tén han kóllegásesagkohok. 

10Meyke apakta'ák sat etnekxak, mopwancha'ak sat étaxma'; 

megkamassegwomek sat nahan cha'a aptamhéyak apkelekhe.” 

Enxet'ák metnaha judíos apkelwagkásamap teyp 

11Ektahak kaxwo' selmaxneyeykha s'e: ¿Megyaknekxéya sat néten énxet'ák 

judíos apkelpelapokmo axta? ¡Yaknekxak sat néten! Wánxa agkok, 
apkelwet'ak axta eyke apkelwagkásamap teyp pók énxet'ák, cham'a 

melyaheykekxo axta Dios énxet'ák judíos, temék axta xa yakwayam enxoho 
eyásekkesek ma'a énxet'ák Israel. 

12Tekkesek agkok aksok eltakmela náxop xa apkelpelápeyam axta énxet'ák 

Israel, tén han ma'a megyakhémo axta apkeltémakxa, tekkesesek agkok 
nahan aksok eltakmela m'a énxet'ák metnaha nak judíos xa 
apkelpelápeyam axta énxet'ák judíos, egwanchek kaxének egwáxok, sat 
eyke ekyagwánxa agkok ma'a aptekkesásekxo sat makham Dios 
melya'áseyam xa énxet'ák judíos. 

13Yetneyk eyke aksok yakwayam altennaksek kéxegke megkóltaha nak 

judíos. Hakte axta eyáphásak ko'o Dios nepyeseksa m'a énxet'ák metnaha 
nak judíos, ékeso eñamakxa sekxeyenma nak ko'o ektaha ektakmela m'a 
sektamheykha nak. 

14Emenyék ko'o eyásekkesek sekpeywomo xamo' kéxegke, yakwayam 

enxoho elwagkasakpok nahan teyp. 

15Sawheykxók agkok Dios segásekheykekxoho keso náxop, eñama m'a 

apkelyetnakhaso axta Dios énxet'ák judíos, ¿háxko katnehek 
apkelásekhákxoho enxoho makham Dios xa énxet'ák judíos? Elmekxak 
apkelyennakte m'a énxet apkeletsapma axta. 

16Kélpagkanchesek agkok Dios ma'a hótahap kélyáseso apmonyel'a, 

apyókxoho nahan kóltemésesek kélpagkancheso Dios. Kélpagkanchesek 
agkok Dios yámet egkepmenák, kawomhok nahan kélpagkancheso m'a 
aktegák. 

17Nápakha énxet'ák judíos axta kélyakténak ektémol'a kólyaktének yámet 

ekweseyl'a olivo, keñe axta kélyepetchesa exchep ma'a kélyakténakxa axta, 
xép aptaha axta aphawo m'a yámet olivo émhal'a naxma. Cháxa ektahakxa 
axta apyepetcha'a exchep egkepmenák ma'a ektémakxal'a yámet olivo. 

18Wánxa agkok, mopwanchek xép keyxkohok appeywa ewanyaha m'a 

yámet aktegák ekteyapma agko' nak. Aptemék agkok xép xa, kaxén 
apwáxok metnaha exchep apméyak ma'a yámet egkepmenák nak, yámet 
egkepmenák akke ekméyak xép. 

19Sat kexaha etnehek appeywa exchep se'e: “Nakso' xa, kélyakténchek axta 

eyke aktegák yámet olivo yakwayam helyepetchesek ko'o.” 

20Wánxa agkok, hákho axta elyakténamaxche xa yámet aktegák nak, hakte 

méko axta megkalya'áseyam. Hákho eyke kélyepetcheso exchep xa, hakte 
yetneyk mey'áseyam. Nágkeyxkoho aksa appeywa, tásek eyke yé'. 

21Apyakmagkáseykxeyk agkok Dios ektémakxa yámet aktegák ekteyapma 

agko' nak, eyakmagkásekxak sat nahan aptémakxa exchep. 

22Elano, awanhek segásekhayo Dios, metnehek eyke anhan melané m'a 

ekpayhókxa enxoho hentemésesek. Apkeláneyak axta Dios ekpayhókxa 

axta etnésesek, cham'a appallakmo axta énxet'ák, apchásekha'awok axta 
eyke exchep. Xép akke kéméxchek elának ma'a ekleklamókxa nak apwáxok 
Dios; agkok etnahak xép xa, kólyaktének sat nahan xép xa. 

23Apkelyensakmek agkok énxet'ák judíos ma'a ektémakxa nak 

apkelya'áseyam, máxa axnagkok kélyepetcháseykekxa mók yámet aktog 
sat katnehek; hakte apwanchek Dios épetchásekxak makham mók. 

24Xép metnaha nak judío, kélyakténchek axta exchep apkeñama m'a yámet 

olivo émha nak naxma, keñe kélyepetcheseykmo m'a yámet olivo ektakmela 
nak, megkóltehek eyke cha'a kólyepetchesek mók yámet xa ektaha nak, 
akke ekyagwánxa agkok ektakmela kólyepetchásekxak makham aktog 
yámet olivo m'a kélyakténmakxa axta kélyetcháseykekxoho nak énxet'ák 
judíos. 

Apsawhomákpoho apkelwagkásamap teyp énxet'ák Israel 

25Elyáxeg, emenyék ko'o kólya'ásegwomhok se'e aksok ekyexamaxche 

apkeláneykekxa nak Dios, yakwayam enxoho megkeyxkók kélpeywa 
kólxének ekha kélya'áseyak; nápakha énxet'ák Israel akke aptamheykegkok 
mema takha' amya'a, ekwokmoho sat ma'a ekwánxa enxoho apxámokma 
énxet'ák metnaha judíos apkelyakmagkaso apwáxók. 

26Temék agkok xa, apyókxoho énxet'ák Israel sat elwagkasakpok teyp, 

hakte temegkek eknaktáxésamaxche s'e: “Sión sat yenyék ewak aptaha nak 
sẽlchexeykekxa negko'o, elekwatak sat nentémakxa ekmaso nepyeseksa 
Jacob énxet'ák apagkok. 

27Cháxa yakwánxa sat katnehek ekhémo mók selpakhetchásamáxkoho 

énxet'ák xa, cham'a sekmasésesa sat ektémakxa nak melya'asáxma.” 

28Aptemék apkenmexma Dios énxet'ák judíos eñama aptaknagko m'a 

amya'a segwagkasamo nak teyp, yakwayam enxoho kólyentamaxchek 
kéxegke kóltehek megkólya'áseyam; makhemek eyke makham 
apkelásekhayo Dios énxet'ák judíos, hakte apkelyésáha axta aptawan'ák 
neptámen. 

29Mehegyementemekxék Dios ma'a aksok segméso nak, melwátésemek 

nahan segwóneykha. 

30Axta kólyaheykekxohok kéxegke Dios nano' axta, apkemleykxók eyke 

kaxwo' kéxegke Dios eñama m'a melyaheykekxoho axta Dios énxet'ák 
judíos. 

31Ekhawo nahan ektémakxa s'e, massék kaxwo' apkelyahákxoho Dios 

énxet'ák judíos, kéxegke eyke yakwayam yemlekxohok Dios, yakwayam 
enxoho anhan yemlekxohok Dios ma'a énxet'ák judíos. 

32Aptemésesek axta Dios apyókxoho énxet'ák elma m'a ektémakxa nak 

melyaheykekxoho, yakwayam enxoho exnéshok mók apkelemleykekxoho 
apyókxoho énxet. 

33¡Xámok agko' aksok eltakmela eleñama nak Dios, magwanchek 

agya'asagkohok ekwánxa, tén han ma'a ektémakxa nak apya'áseykegkoho, 
cham'a ektémakxa nak han ekha apyekpelchémo, méko kawának kaxének 
ektémakxa enxoho aksok apmáheyo elának, méko nahan keykpelkohok 
apmáheyókxa nak etnehek! 

34“¿Yaksak awanchek keykpelkohok ektémakxa nak ekpakmeteykha 

apwáxok Wese' egegkok?, ¿Yaksak nahan kawának kay'ásesagkohok 
Dios? 

35¿Yaksak axta énxet apmésa aksok apméso naksa m'a Dios, yakwayam 

enxoho exnéshok mók Dios?” 

36Hakte ekyókxoho aksok keleñamak ma'a Dios, Dios nahan keñamak 

elánteyapma xa, yakwayam enxoho nahan kaltemésesek 
apcheymákpoho. ¡Apcheymákpoho sat cha'a kóltemésesek Dios! 
¡Katnahagkok sat! 

 

Romanos 12 
Nempagkanchásamáxche Dios 

1Elyáxeg selásekhayo, eltamhok ko'o kaxénwakxohok kélwáxok kéxegke 

Dios segemleyam seltamho kóltemésesaxchek kéxegke 
kélmeyásamáxkoho kélagko' Dios, ektémol'a aksok kélméso Dios, meyke 
ekyepetche xama aksok ekmaso, cham'a ekleklamókxa nak apwáxok Dios. 
Cháxa ektémakxa nak ekmámnaksoho nelpeykesamo Dios xa, eyéméxko 
nak agmések Dios. 

2Nágkólwéhenekxoho aksa aptamhágkaxa énxet keso negwánxa nak, 

wánxa agkok, kólyakmagkas ma'a ektémakxa nak elchetámeykha 
kélwáxok, yakwayam enxoho anhan kañék kélyakmagkaso kéltémakxa 
kéltaha enxoho xa, keñe anhan kólyekpelchágwomhok ma'a ektémakxa nak 
Dios apmopmenyého, cham'a aksok ektakmela nak, ekleklamókxa nak han 
apwáxok Dios, cham'a ektaha nak han ekpéwomo agko'. 

3Dios segkéso sektamheykha eñama seyásekhayo, keñamak seltennasa 

kélyókxoho kéxegke seltamho megkólyeykhasaxkók ekxéneykha kélwáxók 
kéxegke kélagko'. Emenyék ko'o kaxénmakha cha'a apwáxok kélxama 
kéxegke, yakwayam meyeykhasakpók ekxéneykha apwáxók apagkok 
apagko', cham'a ektémakxa axta apméso apmopwána Dios yetlo 
mey'áseyam. 

4Ekhawo ektémakxa nak ekyókxoho ekhéyak nak negyókxa, megkaxnawok 

mók eltamheykha ekyókxoho nak, 

5ekhawo nahan negko'o xa, nenxámok eykhe, xama eyke nentamhákxak 

nempasmeykekxa Cristo, negyepetchawók nahan egmók nentamhákxo 
wánxa xama. 

6Egmések axta Dios megkaxnémo mók ektémakxa negmowána segméso 

naksa, cham'a apmokókxa axta hegmések cha'a negyókxoho negko'o. 
Egmések agkok negko'o Dios yakwayam anlegaksek appeywa, tásek 
anlegaksek, cham'a ekwánxa enxoho ekyetna magya'áseyam; 

7Egmések agkok Dios negmowána ampasmok egmók, tásek 

antakmelcheshok nempasmo. Apxakkak agkok enxama apmopwána 
elxekmósek apnámokkok, tásek elxekmósek apnámokkok; 

8apxakak agkok enxama apmopwána elwaskakkásekxohok apnámokkok, 

tásek elwaskakkásekxohok. Apmések agkok enxama aksok pók, tásek 
egkések yetlo meyke ekxeyenma apwáxok mók aksok. Aptemék agkok 
enxama ekha kéláyo ektémakxa enxoho aptamheykha, tásek 
etakmelcheshok aptamheykha; enxama ektahakxa enxoho appasmo énxet 
ekha nak eyéméxchexa aksok, tásek epasmok yetlo ekpayheykekxa 
apwáxok. 

Eyéméxchexa antehek negyetlo nak Cristo 

9Kólteme ekmámnaksoho agko' kélásekhamaxkoho. Kóltaknaw ma'a 

nentémakxa ekmaso nak, kóllenxanmoho kéllané m'a nentémakxa 
ektakmela nak. 

10Kólásekhoho cha'a m'a megkólya'áseyam xamo' nak Cristo, 

kólyanchesagkoho cha'a kélásekhayo, kólteme nahan cha'a 
kélyaheykekxoho kélmók. 

11Kólwaskápekxoho, nágkólteme megkeykwayam kóltemeykha, kóllána 

cha'a kéltamheykha eñama nak Dios yetlo ekmáheyo agko' kélwáxok. 

12Kalpayhekxa cha'a kélwáxok eñama m'a ektémakxa nak kélhaxneykha; 

kólenmaxaxkoho cha'a yetlo kélwaskápeykekxoho m'a kéllegeykegkoho 
nak; nágkólyensem nahan kélteme nempeywa nelmaxnagko. 

13Kólpásem Dios énxet'ák apagkok ma'a ektémakxa nak ekha eyéméxchexa 

aksok, kólahapmakha cha'a meyk'a kélagkok. 

14Kólmaxnéses énxet'ák apmenxeneykha nak kéxegke, kólána epasmok 

Dios. Kólmaxnéses, nágkóltakneyagkoho. 

15Kalpayhekxa cha'a kélwáxok xamo' énxet'ák elpayheykekxa nak apwáxók, 

kóllekxagwaha nahan cha'a xamo' ma'a énxet'ák apkellekxagweykha nak. 

16Kólhésho cha'a mók kélwáxok, nágkóleyxkoho aksa, wánxa agkok, 

kólhésaxkoho m'a énxet'ák meyke kéláyo nak. Nágkaxén aksa kélwáxok 
kéltaha kéxakko' ekha kélmowána. 

17Nágkólhésho mók aptemésesakxa ekmaso kélmók. Kólenxánem cha'a 

kóllának aksok eltakmela nápakta'awo' apyókxoho énxet. 

18Kólenxánem cha'a kóltehek meyke kélenmexamaxche xamo' ma'a 

apyókxoho énxet'ák nak, cham'a kélewagkexa enxoho. 

19Elyáxeg selásekhayo, nágkólhésho aksa mók kéltemeseseykmoho exma 

kéxegke, kólho aksa eñásesagkohok Dios; hakte temegkek 
eknaktáxésamaxche s'e: “Ko'o payhawók axnéseshok mók, ko'o sat 
ayakmagkásekxa', aptahak Wese' egegkok.” 

20Temék nahan eknaktáxésamaxche s'e: “Meyk agkok enchakhak énxet 

apkenmexeykha nak xép, egkés apto, hem agkok nahan enchakhak, egkés 
yegmen; sat kañék apmegkagweykekxa pók eñama apteméseso exchep xa 
ektaha nak.” 

21Neygyoho aksa katxek apwáxok xép nentémakxa ekmaso nak, wánxa 

agkok, elána' cha'a aksok ektakmela yakwayam emallánek xép xa aksok 
ekmaso nak. 

 

Romanos 13 

1Negyókxoho cha'a kéméxchek antehek negáyo m'a wese' 

apchásenneykha apkeláneykha yókxexma nak. Hakte apyókxoho kelwese'e 
apkeláneykha apchókxa apkeleñamak m'a Dios, Dios axta appekkenma xa 
kelwese'e nak. 

2Enxet ektahakxa enxoho aptaknagko xa kelwese'e apkeláneykha nak 

yókxexma, apkenmexchek ma'a apxeyenma axta Dios. Kóllegásesagkohok 
sat énxet'ák ektahakxa enxoho apkenmexeykha xa kelwese'e nak; 

3hakte melyegwakkasek cha'a kelwese'e apkeláneykha yókxexma m'a 

énxet'ák apkeláneyak nak aksok ektakmela, wánxa eyke cha'a 
elyegwakkasek ma'a énxet'ák apkeláneyak nak aksok ekmaso. 
¿Apmenyeya exchep etnehek megyeye kelwese'e apkeláneykha nak 
yókxexma? Etakmelchesakpoho, yakwayam enxoho kalkohok apwáxók 
kelwese'e apkeláneykha yókxexma aptahakxa exchep. 

4hakte apkelanak cha'a apkeltamheykha eñama Dios xa kelwese'e 

apkeláneykha yókxexma nak, yakwayam epasmok xép. Wánxa agkok, 
sagkók agkok aptahakxa exchep, keñe sat megkatnehek megyeye; hakte 
háwe eyakhémo eswok sókwenakte apagkok ma'a kelwese'e 

apkelásenneykha apkeláneykha yókxexma nak, yakwayam enxoho 
etnésesek ekpayhókxa etnésesek ma'a énxet apkelané nak aksok ekmaso. 

5Ekeso eñamakxa eyéméxko nak antehek nelyaheykekxoho m'a kelwese'e 

apkelásenneykha apkeláneykha yókxexma nak, hakte ekpakmeteykha 
egwáxok cha'a kañék segya'asásegwayam eyéméxko antehek 
nelyaheykekxoho, háwe ekwánxa agkok ma'a negaye nak 
henlegásesagkoho'. 

6Cháxa keñamak kélmésama nak kéxegkáxa selyakye yakwayam kólmések 

ma'a wese' apkeláneykha nak apchókxa, hakte apkelanak cha'a 
apkeltamheykha eñama Dios xa kelwese'e nak, cháxa apkeláneykegko nak 
cha'a. 

7Kólmés cha'a kélmók ekpayhókxa enxoho kólmések. Kólmés cha'a 

selyakye yakwayam kólpasmok ma'a énxet ekpayhawo nak kólmések, 
kólmés cha'a selyakye wese' apkeláneykha apchókxa ekpayhawo nak 
kólmések; Kólteme cha'a kélaye m'a eyéméxchexa nak cha'a kólé', kólteme 
cha'a kéláyo m'a eyéméxchexa nak kóltehek kéláyo. 

8Nágkólteme megkólyánmagkaso m'a kélméyak nak aksok kélmók, wánxa 

agkok, kólásekhaxkoho aksa; negko'o ektahakxa enxoho negásekhayo 
egmók, nensawhawok nenlana m'a eltémókxa nak antehek segánamakxa. 

9Temék eknaktáxésamaxche nelánemaxchexa nak antehek se'e: 

“Nágkóltawasha aksa ektémakxa nak sẽlyamhopma, nágkólakha aksa 
kélmók, nágkólmenyex aksa, nágkatsep aksa kélnenyek aksok”. Keso 
kélyepetcháseykekxo nak ekyókxoho ektémakxa eknaktáxésamaxche 
segánamakxa s'e: “Kólásekhoho kélmók ekhawo ektémakxa nak 
kélásekhamaxchekxoho kélagko'.” 

10Enxama ektahakxa enxoho apchásekhayo pók, melanaksek aksok 

ekmaso pók; negásekhayo keñamak eksawhomáxkoho ektéma m'a 
eltémókxa nak antehek segánamakxa. 

11Kaxénmakha cha'a kélwáxok ektémakxa nak negha keso kaxwo' nak, 

kólya'asagkoho wokmek kaxwo' nenxátekheykxa. Hakte chágketwa'ak 
kaxwo' yakwánxa nak ólwagkasaxchek teyp, eyeynamo m'a sekxo' axta 
nentéma magya'áseyam. 

12Yeyk'ak kaxwo' axta'a, ketó' ekteyapmakxa ekhem; ólwataksek hana 

nenlané aksok elánamáxkohol'a ekyaktésakxaxma, ólmekxak hana 
nelmeykha eleñama nak neyseksa elseyexma, ektémakxal'a sẽlpextétamo 
apkelmeykha. 

13Kólteme cha'a kéltakmelchásamáxkoho, nentémakxal'a neyseksa 

ekteyapma ekhem, mantehek sat anmenát'ák, mólmahagkek sat cha'a m'a 
apkelyeykhásamákpexa nak apmayheyak etawagkok aptéyak énxet yetlo 
ekyennamáxma, tásek manlának cha'a ekmaso nentémakxa mansexta, tén 

han magyeykhasaxkók ma'a nentémakxa nak, tén han mantehek 
nelenmexamaxche, tén han mantehek nelyásekkáseykha. 

14Kólteme kélahakkásamáxche Wese' egegkok Jesucristo, nágkóllána 

kaxwo' ma'a ektémakxa nak aksok ekmaso ekyespagko negyókxa. 

 

Romanos 14 
Nágkólyamatchesha aksa kélyáxeg kéltémo xamo' nak megkólya'áseyam 

1Kólahapmakha énxet'ák elyelkamáxkoho nak apteme melya'áseyam, 

nágkólyamatchesaxche. 

2Agyetchásekxohok hana s'e; yetneyk énxet'ák apkenagko nak yepwának 

etwok ekyókxoho aksok, keñe m'a énxet'ák elyelkamáxkoho nak apteme 
melya'áseyam, wánxa aksa etwok ma'a ekyexna eñama nak namyep. 

3Enxet apsawhomo nak apto ekyókxoho aksok, kéméxchek mewanyaha pók 

meto nak mók xama aksok, keñe m'a énxet meto nak mók xama aksok, 
kéméxchek mématchesha m'a apsowhomo nak apto ekyókxoho aksok, 
hakte negyókxoho cha'a hegmok takha' Dios. 

4¿Yaksak apkenagkama etnahak xep apmoko nak ématchesha pók wese' 

apkeláneykha? Tásek agkok aksok apkelané esenhan ma'a eyesagko 
enxoho aksok apkelané, wese' apagkok aksa ey'asagkoho'. Wánxa agkok, 
kalkohok sat eyke apwáxok Wese' apagkok, hakte yetneyk apmopwána 
Wese' egegkok etnésesek apchásekhayo wese' apagkok xa apkeláneykha 
nak. 

5Yetneyk nahan énxet appagkanma nak cha'a xama ekhem, etnésesek 

ektakmela, yetneyk nahan énxet aptemésesamol'a meyke ekyeykhamaxche 
ekyókxoho ekhem. Apyókxoho énxet kéméxchek katnehek ekmámnaksoho 
agko' apya'áseyak ma'a ektémakxa nak elchetamso apwáxok. 

6Enxet appagkanma nak xama ekhem, Wese' egegkok yakwayam etnehek 

apcháyo eyke keñamak appagkanma xa ekhem nak. Enxet apsawhomo nak 
apto ekyókxoho aksok, Wese' egegkok yakwayam etnehek apcháyo eyke 
keñamak apsawhomo aptama xa aksok nak, egkések nahan ekxeyenma 
apwáxok Dios; énxet meto nak mók xama aksok, Wese' egegkok yakwayam 
etnehek apcháyo eyke keñamak metama xa mók xama aksok nak, egkések 
nahan ekxeyenma apwáxok Dios. 

7-8Egmeyhek agkok, Wese' egegkok akke aksa yakwayam 

ampagkanchesaxche, nétsekkek agkok nahan, cháxa yakwayam antehek 
negáyo Dios xa. Negko'o nenteme Wese' énxet'ák apagkok, megkeyxek 
ma'a nétsapa enxoho esenhan ma'a negyenna enxoho. Ekeso eñamakxa 
megkatakmela nak etnehek enxama negko'o ekxéneykha apwáxok apagkok 
apagko' neyseksa apyennakte, háwe nahan nétsapma egagkok egagko'. 

9Axta keñamak apketsapma Cristo, tén han apxátekhágweykmo eñama s'e: 

yakwayam etnehek Wese' apagkok énxet'ák apkeletsapma nak, tén han 
ma'a apkelyenna nak. 

10¿Yaksak ektaha kéltaha nak kélyekpelchémo kélyáxeg? ¿Yaksak ektaha 

kélyamatchásencha'a nak kélyáxeg? Negyókxoho sat anchaknágwók 
aphakxa Dios, yakwayam enxoho etnehek segyekpelchémo. 

11Hakte temegkek eknaktáxésamaxche s'e: “Aptahak Wese' egegkok se'e: 

Nakso' sektahakxa nak sekpeywa, apyókxoho énxet'ák sat eltekxeyagkok 
aptapnák emonye ko'o, apyókxoho sat nahan eltemésesek apcheymákpoho 
Dios.” 

12Negyókxoho sat óltennaksohok egagko' Dios ektémakxa axta aksok 

nenlané. 

Nágkóllanés aksa mey'asáxma kélyáxeg 

13Ekeso eñamakxa megkatakmela nak antehek nelyamatcháseykha 

egnámokkok. Kólhésho sat mók kélwáxok yakwayam megkóllának ma'a 
aksok elánésamo nak mey'asáxma kélyáxeg. 

14Ekya'ásegkok ko'o méko xama aksok ektemésásamáxkoho agko' 

ekmanyása; wese' egegkok Jesús may'áseyam keñamak sektemésesa ko'o 
ekmámnaksoho xa. Xénchek agkok apwáxok énxet ektaha ekmanyása 
xama aksok, nakso' nahan etnésesek ekmanyása xa énxet nak. 

15Apto agkok keñamak megkalcha apwáxok apyáxeg aptahakxa exchep, 

metnahak xép ma'a ektémakxa nak negásekhayo. ¡Ná etwasha aksa 
exchep apyáxeg aptaha axta apyanmaga Cristo eñama m'a aksok apto nak! 

16Kólenxánem cha'a megkaxénaxchek ekmaso m'a ekxeyenmakxa nak 

kélwáxok kéxegke ektaha ektakmela. 

17Háwe aptémakxa Wese' apwányam Dios ma'a nento tén han ma'a negya 

nak mók xama aksok, háwe ektémakxa xa, akke m'a ekpéwomo 
nentémakxa nak, meyke ektahakxa egwáxok, tén han ma'a ekpayheykekxa 
nak egwáxok eñama Espíritu Santo. 

18Enxet ektahakxa enxoho aptamheykha eñama Cristo apteme xa ektaha 

nak, kalkohok apwáxok Dios, tásek nahan katnehek apxeyenma énxet. 

19Kéméxchek negko'o ólwaskápekxohok anlának ekyókxoho aksok 

sentekkesesamo nak meyke ektahakxa egwáxok; cháxa egwanchek 
ólpasmaxkohok agyanchesagkohok nenteme magya'áseyam nentaha 
enxoho xa. 

20Nágkóltawasha aksa Dios aptamheykha eñama m'a aksok kéltamakxa 

nak. Ekyókxoho aksok negmowána antók; akke sagkek ma'a negmasésesa 
enxoho apteme mey'áseyam egmók eñama m'a nento nak. 

21Tásek megkóltók ápetek tén han megkólyenek vino, tén han megkóllának 

ma'a xama aksok enxoho, cham'a elánésamo nak mey'asáxma egyáxeg. 

22Cháxa ektémakxa nak ekxeyenma apwáxok xép kéméxchek katnehek 

nahan ekxeyenma apwáxok nápakto' Dios xa ektaha nak. Apkeleñémo 
énxet megkasagchamo nak apwáxok kaxénwakxohok apwáxok aptahakxa, 
cham'a ekxeyenmakxa nak apwáxok ektakmela elána'. 

23Enxet eyámnaksoho enxoho mey'ásegko ekpayhawo antók xama aksok 

esenhan ma'a megkapayhawo nak antók, apsexnánémap apagko' etnehek 
ma'a aptawa enxoho, hakte etwok aksa neyseksa mey'áseyak ektakmela. 
Ekyókxoho aksok maghaxanma nak anlának neyseksa magya'áseyak 
ektakmela, cháxa mólya'asáxma xa. 

 

Romanos 15 
Kólpeykesásekxa' apwáxók kélmók 

1Negko'o ekyennakwayam nak nenteme magya'áseyam, kéméxchek 

ampasmok énxet'ák elyelkamáxkoho nak apteme melya'áseyam, yakwayam 
enxoho elenxanmohok apteme melya'áseyam, manlanyek ma'a yakwayam 
nak hegmések ekpayheykekxa egwáxok egagkok egagko'. 

2Negyókxoho negko'o kéméxchek ampeykesásekxak apwáxok egmók, tén 

han ampasmok, yakwayam enxoho agyanchesesagkohok apteme 
mey'áseyam. 

3Hakte axta etegyaha Cristo ekpayheykekxa apwáxok apagkok apagko', 

wánxa agkok, Cristo axta keñamak eksawhomáxkoho ektéma m'a 
ektémakxa nak eknaktáxésamaxche weykcha'áhak se'e: “Ko'o axta 
elyamatcháseyha m'a ektahakxa axta kélyamatcháseykha exchep.” 

4Naktáxesamaxchék axta yakwayam henxekmósek negko'o m'a ekyókxoho 

amya'a ekyetnama axta eknaktáxésamaxche nano' agko', yakwayam 
enxoho keytek negko'o nelhaxneykha eñama m'a magyenseyam tén han 
ekpayheykekxa egwáxok segméso nak eknaktáxésamaxche. 

5Emenyék ko'o epasmok kéxegke Dios yakwayam kóltehek ekhémo mók 

kélwáxok, cham'a Dios segmésamol'a magyenseyam, tén han 
ekpayheykekxa egwáxok, ekhawo m'a aptémakxa nak Cristo Jesús, 

6yakwayam enxoho kaxhok mók nenteméseso apcheymákpoho Dios 

negyókxoho nak, cham'a Jesucristo Wese' egegkok Apyap. 

Tásek amya'a kéltennáseykha énxet'ák metnaha judíos 

7Kólahapmakha cha'a kélmók, ekhawo ektahakxa axta apkelápeykha 

kéxegke Cristo yakwayam enxoho kóltemésesek apcheymákpoho Dios. 

8Eltennásek ko'o kéxegke apwaya Cristo apyetchesamakpoho 

kélásenneykha yakwayam elanaksek aksok énxet'ák judíos, yakwayam 
enxoho exekmósek apkeláneya Dios ma'a apxeyenma axta elána', cham'a 
appekkencháseykekxo axta ẽlyepmeyk nano'. 

9Apwa'ak axta anhan Cristo yakwayam enxoho eltemésesek 

apcheymákpoho Dios énxet'ák metnaha nak judíos eñama m'a ektémakxa 
nak ekha segemleykekxoho. Ekhawo ektémakxa nak eknaktáxésamaxche 
s'e: “Ekeso eñamakxa peya nak altemésesek apcheymákpoho exchep 
nepyeseksa pók aptémakxa énxet'ák nak, tén han anneykmaksek eñama 
nak xép apwesey.” 

10Temék nahan mók eknaktáxésamaxche s'e: “¡Enxet'ák, kalpayhekxa' 

kélwáxok xamo' ma'a Dios énxet'ák apagkok nak!” 

11Mók eknaktáxésamaxche nahan entemék se'e: “¡Apyókxoho énxet'ák sat 

eltemésesek apcheymákpoho Dios!” 

12Temegkek nahan apnaktáxeséyak Isaías, aptaha axta Dios appeywa 

aplegaso s'e: “Etyapok sat aptáwen neptámen Isaí, aptaha axta wese' David 
apyap, apkemha apmonye sat kóltemésesek, yakwayam etnehek Wese' 
nepyeseksa pók énxet'ák, sat nahan kañék yakwayam keytek 
apkelhaxneykha yakwánxa katnehek apmonye'e énxet'ák xa.” 

13Emenyék ko'o eyáncheseshok kéxegke ekpayheykekxa kélwáxok Dios, 

tén han etnésesek meyke ektahakxa kélwáxok kélteme nak 
megkólya'áseyam ma'a, tén han etnésesek ekmámnaksoho agko' 
megkólya'áseyam yakwánxa etnésesek Dios kélmonye, eñama Espíritu 
Santo apmopwána, cham'a Dios segmésamol'a cha'a nelhaxneykha. 

14Elyáxeg selásekhayo, ekya'ásegkok ko'o ekyetna kéxegke ekyawe 

kélásekhamaxkoho, tén han ekyetna ekyókxoho ektémakxa kélya'áseyak, 
tén han ekyetna kélya'áseyak yakwayam kólmések kélpeywa kélmók; 

15wánxa agkok, magweyseykxak ko'o sektáxésesa kéxegke nekha aksok 

keso weykcha'áhak nak, yakwayam enxoho megkalwagkamagke'. Elanak 
ko'o m'a apkeltamhókxa axta atnehek Dios eñama segkéso sektamheykha, 

16yakwayam atnehek Cristo apkeláneykha, yakwayam apasmok ma'a 

énxet'ák metnaha nak judíos. Hawók ko'o sektamheykha m'a ektémakxa 
nak apkeltamheykha énxet'ák appasmo nak apkelmaxnéseso apnámokkok, 
cham'a ektémakxa nak seklegaso amya'a eñama Dios. Emenyék 
anaklakxak nápakto' Dios énxet'ák metnaha nak judíos ektémol'a aksok 
kélméso Dios ekleklamol'a apwáxok, aptemésesama nak apkelpagkanamap 
Espíritu Santo yakwayam emok takha' Dios. 

17Yetneyk ko'o sepeykesáseykekxa ewáxok se'e sektamheykha eñama nak 

Dios, hakte ekyepetcha'awok ko'o m'a Cristo Jesús, 

18hakte magwakye' cha'a ko'o axének ma'a aksok apkeláneya nak Cristo 

eñama ko'o, yakwayam enxoho atnesásekxak apkelyaheykekxoho Dios 
énxet'ák metnaha nak judíos. Cháxa elánéxko axta xa, cham'a 
seltenneyncha'a axta ko'o, tén han eñama m'a aksok selané axta, 

19tén han eñama elánamáxche m'a aksok magkenatcheso nak agweta', tén 

han ma'a sempelakkaso nak agweta', tén han eñama m'a Espíritu 
apkeñama Dios apmopwána nak. Cháxa ektahakxa axta seksawhawo ko'o 
selané sektamheykha seltenneykha amya'a segwagkasamo nak teyp 
eñama Cristo, axta eyeynawok ma'a Jerusalén, tén han ekyókxoho ma'a 
yókxexma nak, ekwokmoho yókxexma Iliria. 

20Cháxa sektahakxa axta ko'o selenxanakmoho seltennáseykha amya'a 

segwagkasamo teyp ma'a megkañamáxchexa axta amya'a exénakpok 
Cristo, yakwayam enxoho ko'o malánegwomek sektamheykha ektaha axta 
aptekkeso apmonye pók énxet, 

21wánxa sekmáheyo alának ko'o ektémakxa nak eknaktáxésamaxche s'e: 

“Etak sat ma'a énxet'ák megkóllegasama axta amya'a exénakpok Cristo; 
elya'ásegwók sat énxet'ák mellegaya axta exénakpok Cristo.” 

Pablo ekxeyenma apwáxok etnehek meyk'a tegma apwányam Roma 

22Sektamheykha keñamak megkatyapma cha'a sekxega yakwayam 

atyánegwakxohok kéxegke, ekmáheyók eykhe cha'a. 

23Wánxa agkok, ekpenchesek eyke kaxwo' sektamheykha m'a yókxexma 

nak, nano' eykhe sekmáheyo atnehek meyk'a kéxegke. 

24Emenyék ko'o atnehek meyk'a kéxegke sekmahágko sat ma'a España. 

Eltamhok nahan ko'o helpasmok yakwayam alenxanmohok sekxega, 
cham'a natámen ekpayheykekxa sat ewáxok eñama selweteykekxa 
kéxegke yakwatakxoho. 

25Jerusalén akke peyk amhagkok kaxwo' yakwayam apasmok ẽlyáxeg 

apheykha m'a. 

26Hakte apmayhágkok axta yánchásekxak selyakye énxet'ák apheykha 

Macedonia, tén han Acaya, yakwayam yaphásesek ma'a ẽlyáxeg'a apteme 
nak melya'áseyam meyke aksok apagkok, apheykha m'a Jerusalén. 

27Apmayhagkok axta elanagkok xa, tásek axta aptamhágkaxa, hakte 

payhawók axta etnahagkok xa. Enxet'ák judíos axta keñamak apkelxawáya 
aksok eltakmela eleñama Dios xa énxet'ák metnaha nak judíos, keñe xa 
énxet'ák metnaha nak judíos kéméxchek egkések aksok ma'a énxet'ák 
judíos apteme nak melya'áseyam yakwayam epasmok. 

28Ekpenchesek sat agkok selané xa, cham'a sekmésa sat selyakye 

kélánchesáseykekxa xa énxet'ák nak, keñe sat amhagkok España, 
yakwatakxoho sat axnók kélnepyeseksa sekyeykhágwokmo sat ma'a. 

29Nakso' ektemesásak peya anxawak ekxámokma agko' aksok eltakmela 

eleñama Cristo, cham'a sekwokmo sat kélnepyeseksa kéxegke. 

30Elyáxeg, eltamhok ko'o helwahánhok kólwaskápekxohok helmaxnésesek 

kéxegke eñama nak ma'a Jesucristo, tén han eñama m'a negásekhayo 
segméso nak Espíritu. 

31Helmaxnéses ko'o Dios, yakwayam enxoho hemyók nepyeseksa énxet'ák 

apkelya'áseyam apheykha nak ma'a Judea, yakwayam enxoho nahan 
kamaxchek takha' m'a sektahakxa nak ko'o sektamheykha, yakwayam 
apasmok elyáxeg'a apheykha m'a Jerusalén, 

32yakwayam enxoho alwetágwakxak kéxegke yetlo ekpayheykekxa ewáxok, 

tén han allókasek sekyampé m'a sektaha sat meyk'a kéxegke, cham'a 
apkepmenyého sat Dios. 

33Emenyék ko'o exek kélnepyeseksa kéxegke Dios, ektaha nak eñamakxa 

meyke ektahakxa egwáxok. Katnahagkok sat. 

 

Romanos 16 
Pablo apchápháseso ekxeyenma apwáxok énxet'ák 

1Eltennásek ko'o kéxegke seltamho kóltehek kéláyo egyáxeg ekwesey nak 

Febe, ektaha nak ekpasmeykha apkeltamheykha apchakneykekxexa énxet 
tegma Cencrea. 

2Kólahapmakha sat eñama ekteme Wese' egegkok apkeláneykha, ekhawo 

eyéméxchexa nak etnahagkok elyáxeg'a nentémo xamo' nak 
magya'áseyam, kólpásem sat ma'a ekyókxoho aksok eyéméxchexa enxoho, 
hakte apxámok axta énxet ekpasmo xa, epasmomchek axta nahan ko'o xa. 

3Kóltennés sat Prisca tén han Aquila seyáphásesa ko'o ekxeyenma ewáxok, 

cham'a selxegexma'a axta sektamheykha nenláneya nentamheykha eñama 
nak Cristo Jesús. 

4Cháxa énxet'ák megyéseykekxo axta apyókxa eyesagkexa semasma ko'o, 

háwe eyke exakko' ko'o sekmésa ekpayheykekxa ewáxok, kelpayhekxeyk 
eyke nahan apwáxók apyókxoho ẽlyáxeg'a apchakneykekxexa énxet'ák 
metnaha nak judíos. 

5Kóltennés sat nahan seyáphásesa ko'o ekxeyenma ewáxok ẽlyáxeg'a 

apchakneykekxohol'a Prisca axagkok tén han ma'a Aquila. Kóltennés sat 
nahan seyáphásesa ekxeyenma ewáxok emók Epeneto aptaha axta 
apmonye apteme mey'áseyam Cristo m'a yókxexma Asia. 

6Kóltennés sat seyáphásesa ekxeyenma ewáxok María, xámok axta 

ektamheykha ekpasmoma kéxegke xa. 

7Kóltennés sat seyáphásesa ko'o ekxeyenma ewáxok Andrónico tén han 

Junias, aptaha nak selenyémeyo xamo', aptaha axta anhan selxegexma'a 
kañe' sẽlpextétamakxa; apkelwetamakpek axta eltakmela apkeltémakxa 
nepyeseksa énxet'ák seykha amya'a xa; nano' axta aptamhéyak 
melya'áseyam Cristo xa, cham'a matnamakxa axta makham ko'o 
may'áseyam. 

8Kóltennés sat seyáphásesa ko'o ekxeyenma ewáxok Ampliato, aptaha nak 

emók seyásekhayo eñama negyepetcheyo Wese' egegkok. 

9Kóltennés sat seyáphásesa ekxeyenma ewáxok Urbano, aptaha nak 

sempasmo nentamheykha eñama nak Cristo, tén han ma'a Estaquis, aptaha 
nak seyásekhayókxa. 

10Kóltennés sat seyáphásesa ekxeyenma ewáxok Apeles, ekwetamaxkoho 

axta cha'a ektaha nakso' mey'áseyam Cristo; tén han ma'a ekheykha nak 
apxagkok Aristóbulo. 

11Kóltennés sat seyáphásesa ekxeyenma ewáxok Herodión, tén han ma'a 

ekheykha nak Narciso apxagkok ektaha nak megkalya'áseyam Wese' 
egegkok. 

12Kóltennés sat seyáphásesa ekxeyenma ewáxok ko'o Trifena tén han 

Trifosa, eláneykegko nak han eltamheykha eñama nak Wese' egegkok, tén 
han ma'a egyáxeg Pérsida ektaha nak egyáxeg negásekhayo ekxámokma 
axta ektamheykha eláneya m'a nentamheykha eñama nak Wese' egegkok. 

13Kóltennés sat nahan seyáphásesa ekxeyenma ewáxok 

Rufo, apwetamakpo axta aptéma nakso' mey'áseyam Wese' egegkok, tén 
han ma'a egken, sektéma axta ko'o xa máxa méme seláneykencha'a. 

14Kóltennés sat seyáphásesa ko'o ekxeyenma ewáxok Asíncrito, tén han 

Flegonte, Hermes, tén han ma'a Patrobas, Hermas, tén han ma'a ẽlyáxeg 
aptaha nak apkelxegexma'a m'a. 

15Kóltennés sat seyáphásesa ekxeyenma ewáxok Filólogo, tén han Julia, 

tén han Nereo, tén han ma'a apyáxeg kelwána, tén han ma'a Olimpas, tén 
han ma'a apyókxoho ẽlyáxeg'a apheykha xamo' nak, apteme nak han 
melya'áseyam. 

16Eltamhok ko'o kólpeykesek kélnámokkok kéxegke yetlo ekpayheykekxa 

kélwáxok. Apkelaphásesek kéxegke ekxeyenma apwáxók énxet'ák 
ekyókxoho apchakneykekxexa nak eñama Cristo. 

17Elyáxeg, eltamhok ko'o kóllanok apkeltémakxa énxet'ák aptekkesamo nak 

cha'a néxpanchásamáxche, tén han ma'a appalcheseykmohol'a ẽlyáxeg'a 

nentémo xamo' nak magya'áseyam, apkelmexmék nelxekmowásamáxche 
kelxaka axta kéxegke xa énxet'ák nak. Nágkólpaxkaha xa énxet'ák nak, 

18hakte meláneykegkok ma'a nentamheykha eñama nak Wese' egegkok 

Jesucristo, aptamhéyak apancha'awo' aksa aptamheykegkok, tásek nahan 
katnehek apkelpeywa, keylkaxkohok nahan cha'a apkelpeywa 
elyexanchesha énxet'ák ekmanyehe nak étlakxak kéltemésesakxa. 

19Apyókxoho énxet'ák nahan apkelya'ásegkohok ekha kélyaheykekxoho 

kéxegke; ékeso eñamakxa ekpayhekxo nak ko'o ewáxok, emenyék nahan 
kólxekmósek ektémakxa nak kélya'ásegwayam kéllané aksok ektakmela, 
megkatnaha nak aksok ekmaso; 

20keñe sat kañehémhok etnesásekxak Dios kónegók agko' Satanás, keñe 

sat kéxegke kóltemekxak néten, cham'a Dios aptaha nak segméso meyke 
ektahakxa egwáxok. Wese' egegkok Jesús sat epasmok kéxegke. 

21Apcháphásesek kéxegke ekxeyenma apwáxok Timoteo, aptaha nak 

sekxegexma sektamheykha; apcháphásesek nahan ekxeyenma apwáxok 
Lucio, Jasón, tén han Sosípater, aptaha nak selenyémeyo xamo'. 

22Ko'o Tercio, eyáphásek ko'o xa ekxeyenma ewáxok ektaha nak sektáxéso 

s'e weykcha'áhak nak, yetlo sekxeyenma Wese' egegkok apwesey. 

23Apcháphásesek nahan ekxeyenma apwáxok Gayo, sekha nak ko'o 

apxagkok, apchakneykekxohol'a cha'a apxagkok apyókxoho énxet'ák ekha 
nak melya'áseyam. Apcháphásesek nahan ekxeyenma apwáxok kéxegke 
Erasto, aptaha nak apkelmeykha selyakye s'e tegma apwányam nak. 
Apcháphásesek nahan ekxeyenma apwáxok egyáxeg Cuarto. 

24Wese' egegkok Jesucristo sat epasmok kélyókxoho kéxegke. 

Katnahagkok sat. 

Ektemegwánxa néxa nempeywa nelmaxnagko 

25Oltemésesek apcheymákpoho Dios, aptaha nak apmopwána etnésesek 

ekyennakte megkólya'áseyam kéxegke m'a ektémakxa nak tásek amya'a 
seltenneykha cha'a ko'o, tén han ma'a nelxekmowásamáxche ekxeyenma 
nak Cristo. Hawók ektémakxa aksok ekyexamaxche apkeláneykekxa axta 
Dios xa, cham'a senxekmósa axta, ekpowásamáxkoho axta cha'a nano' axta 
megkalánamáxchexa axta makham keso náxop, 

26ẽlya'asásegwokmek eyke kaxwo' eñama apnaktáxeséyak ma'a énxet'ák 

ektaha axta apkellegaso Dios appeywa, ekhawo m'a apkeltémókxa nak 
katnehek Dios memassegwayam nak. Kélya'asásegwokmek axta 
apxámokxoho énxet apheykha náxop xa aksok ekyexamaxche nak 
apmáheyo elának Dios, yakwayam enxoho melya'áseme', tén han 
elyahakxohok ektémakxa. 

27¡Dios apwánxa xama apagko', tén han ekha apya'áseykegkoho, 

kóltemésesek sat cha'a apcheymákpoho eñama Jesucristo! Katnahagkok 
sat. 

1 Corintios 
1 Corintios 1 

Ekxeyenma ewáxok 

1Ko'o Pablo, elwóneyha axta ko'o yakwayam atnehek Jesucristo seykha 

amya'a apagkok eñama Dios apmopmenyého. 

2Ektáxésesek ko'o weykcha'áhak elyáxeg'a aptaha nak Dios énxet'ák 

apagkok apheykha nak xa tegma apwányam Corinto, yetlo sekxegexma 
egyáxeg Sóstenes, cham'a apkelánamákpoho énxet'ák ektaha axta 
kélteméseso apkelpagkanamap eñama Cristo Jesús, cham'a 
apkelwóneykencha'a axta nahan Dios yakwayam etnésásekxak énxet'ák 
apagkok, yetlo nahan ma'a apyókxoho énxet apheykha nak ekyókxoho 
yókxexma, ektaha nak apkelpeykesamo apwesey Jesucristo, negko'o Wese' 
egegkok, tén han Wese' apagkok xa énxet'ák nak. 

3Dios Egyap tén han Jesucristo Wese' egegkok sat etnehek apméso naksa 

kéxegke m'a ektémakxa nak segemleykekxoho, tén han ma'a meyke 
ektahakxa egwáxok, ektaha nak apagkok ma'a. 

Nenxawé aksok eltakmela eñama Cristo 

4Agkéshok cha'a ko'o ekxeyenma ewáxok Dios kéxegke eñamakxa, hakte 

apmések axta kéxegke Dios aksok eltakmela eleñama néten eñama Cristo 
Jesús. 

5Cristo nahan keñamak apmésama kéxegke Dios ekxámokxoho aksok 

eltakmela eleñama nak néten, cham'a kélmowána nak kóltennaha appeywa, 
tén han ma'a ekxámokxoho ektémakxa nak kélya'ásegwayam. 

6Hakte ekmámnaksoho temegwokmok ekyetno kélnepyeseksa kéxegke m'a 

amya'a ekxeyenma nak Cristo Jesús. 

7Ekeso eñamakxa eksawhexkoho nak ekyetna kéxegke m'a kélmowána 

Dios apméso nak, neyseksa kélhaxanma ekhem yakwánxa nak ewatak 
Jesucristo Wese' egegkok. 

8Dios sat elyennaktésesek kéxegke kélteme megkólya'áseyam ekwokmoho 

ektemegwánxa néxa ekhem, yakwayam enxoho megkólxénchásekxók 
kéltémakxa kéxegke apwakto sat Jesucristo Wese' egegkok. 

9Esawhohok cha'a elának Dios ma'a apxénakxa enxoho elána', axta anhan 

apkelwóneykha kéxegke yakwayam kólxek xamo' Apketche Jesucristo 
Wese' egegkok ma'a. 

Apkexpanchesamap nepyeseksa Dios énxet'ák apagkok 

10Elyáxeg, yetlo sekxeyenma Jesucristo Wese' egegkok apwesey ko'o, 

eltamhok kaxhok mók kélpakmeyesma kélyókxoho kéxegke, yakwayam 

enxoho megkólexpanchesaxche. Kólteme megkólchexémáxkoho, yetlo 
kélhésamo mók elchetamso kélwáxok ma'a yakwánxa enxoho kóllána'. 

11Elyáxeg selásekhayo, ektemék ko'o seláneya kéxegke xa, hakte ekleg'ak 

axta ko'o amya'a ekyetna kélexpanchásamáxche kéxegke, axta 
seltennáseykha m'a ekheykha nak Cloé apxagkok. 

12Eyke ekmokók ko'o altennaksek kéxegke kéltéma cha'a kélpeywa 

kélnápakha s'e: “ko'o sekteme Pablo apkelxekmóso”; keñe nápakha 
etnehek cha'a apkelpeywa s'e: “ko'o eyke sekteme Apolos apkelxekmóso”; 
keñe etnehek nahan cha'a nápakha s'e: “ko'o eyke sekteme Pedro 
apkelxekmóso”; keñe etnehek nahan nápakha apkelpeywa s'e: “ko'o eyke 
sekteme Cristo apkelxekmóso”. 

13¿Wánxaya aksa xama nekha apkelxekmóso Cristo? ¿Pabloya axta 

kélyepetchesók aksok ektegyéso kéxegke eñamakxa? ¿Kélyakpasásegkek 
enxoho axta eykel'a yegmen kéxegke eñama apwesey Pablo? 

14¡Ekmések ko'o ekxeyenma ewáxok Dios hakte axta ayakpásesók ko'o 

yegmen kélxama kéxegke, wánxa axta aksa sekyakpásesa yegmen ma'a 
Crispo tén han ma'a Gayo! 

15Ekeso eñamakxa méko kawának kaxének eñama ko'o sekwesey 

kélyakpasáseyak yegmen. 

16Ekyakpasásegkek axta nahan ko'o yegmen ekheykha nak Estéfanas 

apxagkok, wánxa agkok, eneykek eyke ko'o mayakpasáseykegkok yegmen 
pók énxet'ák nak. 

17Hakte axta heyaphásak ko'o Cristo yakwayam ayakpásesagkok yegmen 

énxet, wánxa axta aksa apkeltamho altennaha m'a ektémakxa nak amya'a 
nelmeyamáxche, háwe eyke yetlo m'a negya'ásegwayam eñama nak keso 
náxop, yakwayam enxoho megkamassegwomek ma'a ektémakxa nak 
ekmowána apketsapma axta Cristo néten aksok ektegyéso. 

Negya'ásegwayam eñama Dios tén han negya'ásegwayam eñama nak énxet 

18Yának cha'a amya'a ekyéháxma kéltenneykha apketsapma axta Cristo 

néten aksok ektegyéso m'a énxet'ák apkelmahágko nak yakwánxa 
kólmasésók; wánxa agkok, negya'ásegkok eyke negko'o ektaha eñama 
Dios apmopwána xa amya'a nak, negko'o peya nak ólwagkasaxchek teyp. 

19Ekhawo ektémakxa nak eknaktáxésamaxche weykcha'áhak se'e: 

“Amasésesek sat ko'o apkelya'áseyak énxet ekha nak apkelya'áseyak, 
wának sat nahan kamassegwók ektémakxa ekha apkelmopwancha'a m'a 
énxet'ák ekha nak apkelmopwancha'a.” 

20¿Háxko apmahágkaxa kaxwo' ma'a énxet ekha nak apya'áseyak? ¿Háxko 

nahan apmahágkaxa m'a énxet apkelxekmóso nak apnámokkok? ¿Háxko 
nahan apmahágkaxa m'a énxet apya'áseykegkoho nak apya'asakxa 

appeywa exének aksok keso náxop? Aptemesásekxeyk axta Dios mékoho 
negya'ásegwayam eñama nak keso náxop. 

Dios apxekmósamo aptaha ekha apmopwána. 

21Dios, aptaha nak ekha apya'áseykegkoho, apkeltamhok axta 

mékpelchehek Dios énxet'ák apheykha keso náxop eñama m'a 
apkelya'áseykegkoho apancha'awo nak; xénchek axta eyke apwáxok 
elwagkasek teyp ma'a énxet'ák apteme nak apcháyo eñama m'a appeywa 
nak, neyseksók eykhe eyánemaxche amya'a ekyéháxma xa amya'a nak. 

22Apmenyék cha'a elwetak aksok sempelakkaso agwetak ma'a énxet'ák 

judíos, keñe énxet'ák griegos apkeltamho cha'a keytek apkelya'áseyak. 

23Wánxa agkok, nenlegásek eyke negko'o m'a Mesías kélyepetchesama 

axta aksok ektegyéso. Cháxa ellókasa nak cha'a énxet'ák judíos xa, keñe 
m'a énxet'ák metnaha nak Judíos apkenagkama cha'a ekyéháxma 
neltenneykha; 

24Keñe m'a énxet'ák ektaha nak apkelwóneykha Dios, aptemésesama 

Mesías apxekmóso Dios apmopwána, tén han ma'a ektémakxa nak han 
apya'áseykegkoho Dios, nepyeseksa énxet'ák judíos esenhan nepyeseksa 
m'a énxet'ák metnaha nak judíos. 

25Hakte aksok aptemésesamol'a Dios máxa ekyéháxma elanok énxet 

apheykha nak keso náxop, cháxa ektaha ekyeykhágweykmoho agko' 
ektémakxa nak apkelya'ásegwayam énxet keso náxop; keñe m'a 
aptemésesamol'a Dios máxa meyke ekyennakte, cháxa aksok ektaha 
ekyennakte agko' megkaxnawok ma'a ekwánxal'a apkelyennakte énxet 
keso náxop. 

26Elyáxeg, kéméxchek kaxének kélwáxok kéxegke apkelwóneykencha'a 

axta aksa Dios, neyseksa kélteme eykhe kélkantawo ekha nak kélya'áseyak, 
ekhawo ektémakxa nak ekxeyenma apwáxók énxet'ák apheykha nak keso 
náxop. Apkelwóneyha axta aksa nahan Dios neyseksa kélteme kélkantawo 
kéxegke ekha nak kélyaheykekxoho, neyseksók eykhe anhan kélteme 
kélkantawo kéleñama nak nepyeseksa kelwese'e nak. 

27Apkelyésáha axta Dios énxet'ák apkelánémakpo nak elyéháxma keso 

náxop, yakwayam enxoho egkések apkelmegkakto m'a énxet'ák ekha nak 
apkelya'áseyak; apkelyésáha axta anhan Dios ma'a énxet'ák 
apkelánémakpo nak etnahak mékoho keso náxop, yakwayam egkések 
apkelmegkakto m'a énxet'ák apkelyennakte nak. 

28Apkelyésáha axta Dios énxet megyásekhamap nak, tén han ma'a meyke 

nak kéláyo keso náxop, cham'a énxet'ák mékoho nak, yakwayam enxoho 
etnésásekxak meyke kéláyo m'a énxet'ák apkelánémakpo nak etnahak 
néten nepyeseksa apnámokkok. 

29Cháxa keñamak méko kaxwo' kawának katnésesaxchek néten nápakto' 

Dios. 

30Dios axta apyepetcháseykekxa kéxegke Cristo Jesús, aptemésesek axta 

anhan Cristo yakwayam etnehek segya'asásegwayam, tén han 
aptemésesama yakwayam etnehek sẽlteméseso nelpéwomo negko'o, keñe 
nahan antehek nempagkanchásamáxche Dios, tén han sẽlchexakkasama 
m'a nelsexnánémaxche axta eñama m'a segyanmaga axta. 

31Ekeso eñamakxa ektéma nak eknaktáxésamaxche weykcha'áhak se'e: 

“Apmokók agkok keyxkohok appeywa exénakpekxohok apagko' xama 
énxet, kéméxchek keyxkohok appeywa exének ma'a Wese' egegkok.” 

 

1 Corintios 2 
Amya'a ekxeyenma Cristo apketsapma néten aksok ektegyéso 

1Elyáxeg, axta ko'o amáha ektémakxa nak negmowána nempeywa, tén han 

ma'a amya'a magmowána nak agya'asagkohok, cham'a sekmahágko axta 
kélnepyeseksa kéxegke seltennáseyncha'a amya'a ekmámnaksoho eñama 
Dios ektaha nak ekyexamaxche. 

2Axta ko'o altamhok ay'asagkohok mók aksok sekha axta kélnepyeseksa 

kéxegke, wánxa axta m'a amya'a ekxeyenma nak Jesucristo, axta 
ekyagwánxa agkok seltamho ay'asagkohok ma'a kélyepetcheso axta aksok 
ektegyéso Jesucristo. 

3Ekyelkáxchek axta senegwokmo kélnápakta'awo' kéxegke, elpexyenegkek 

axta eñama seyeye. 

4Xama axta sekpakmeta kélnepyeseksa kéxegke, yetlókók axta 

seltenneykha tásek amya'a, axta amáha ko'o ektémakxa nak negmowána 
nempeywa yakwayam alekwomhok kéxegke. Wánxa agkok, eklekwokmók 
axta kéxegke eñama Espíritu Santo, tén han eñama m'a Dios apmopwána 
nak, 

5yakwayam enxoho megkatnehek eñamakxa kélteme megkólya'áseyam 

kéxegke m'a ektémakxa nak apkelya'ásegwayam énxet, wánxa kañék ma'a 
Dios ekha nak apyennakte. 

Dios segya'asásegwayam aptémakxa eñama Espíritu apagkok 

6Wánxa agkok, negmáha eyke cha'a negko'o nempeywa eñama 

negya'ásegwayam nepyeseksa m'a énxet'ák ektaha nak ekyennakwayam 
apteme magya'áseyam, háwe eyke eñama m'a negya'ásegwayam ekyetna 
nak keso náxop, háwe nahan eñama m'a kelwese'e nak keso náxop, cham'a 
peya nak kanyehémhok elmassegwók. 

7Akke nenxénak negko'o m'a negya'ásegwayam ekpowásamáxkoho eñama 

nak Dios, cháxa appósamo axta Dios apkepmenyého elának xa, 

eyeynamókxa m'a amonye apkelané axta keso náxop, yakwayam enxoho 
hegwatámhok negko'o m'a ektémakxa nak apcheymákpoho. 

8Cháxa melya'áseykegko axta kelwese'e náxop xa, kaxtemek axta 

apkelya'áseyak, megkólyepetchesek axta aksok ektegyéso Wese' egegkok 
ekha nak apcheymákpoho. 

9Wánxa agkok, temegkek eyke eknaktáxésamaxche weykcha'áhak se'e: 

“Apkelanesákxek axta aksok Dios ma'a énxet'ák apkelásekhayókxa nak, 
cham'a aksok megkótémaxko nak, tén han ma'a megkañamáxko nak, tén 
han ma'a megkaxéneykencha'a nak egwáxok”. 

10Cháxa segya'asásegwokmo axta Dios eñama Espíritu Santo xa, hakte 

Espíritu Santo apteme apsawhomo apkelanyo xa ekyókxoho nak, 
ekweykmoho m'a ektémakxa nak elchetamso apwáxok Dios ektaha nak 
ekpowásamáxkoho. 

11¿Yaksak énxet apwanchek ey'asagkohok ekyetno nak kañó' agko' 

apwáxok énxet? Wánxa ey'asagkohok ma'a espíritu apha nak apwáxok, 
ekhawo nak han ma'a Espíritu apkeñama nak Dios wánxa aksa 
ey'asagkohok ma'a aksok ekyetnama nak Dios. 

12Axta negko'o anxakak espíritu apkeñama nak keso náxop, wánxa axta 

nenxaka m'a Espíritu apkeñama nak Dios, yakwayam enxoho agya'ásegwók 
ma'a aksok segméso axta Dios eñama segásekhayo. 

13Anxénhok cha'a negko'o xa yetlo negmeykha m'a nempeywa sẽlxekmóso 

axta Espíritu apkeñama nak Dios, háwe eyke m'a nempeywa sẽltameye nak 
eñama negya'ásegwayam egagko'. Cháxa nentahakxa nak negko'o 
neltennáseykha eñama Espíritu m'a énxet'ák apyetna nak apwáxók Espíritu. 

14Enxet meyke nak apwáxok Espíritu megkamhek apwáxok aksok eleñama 

nak ma'a Espíritu apkeñama nak Dios, hakte ekyéháxma yána'. 
Mopwanchek nahan ey'ásegwomho', hakte Espíritu aksa cha'a etnehek 
apyekpelchémo xa. 

15Keñe m'a énxet apha nak apwáxok Espíritu, apwanchek etnehek 

apyekpelchémo ekyókxoho aksok, méko nahan kawának keykpelkohok 
ma'a énxet nak. 

16Hakte temegkek eknaktáxésamaxche s'e: “¿Yaksak awanchek 

kay'asagkohok ektémakxa nak elchetamso apwáxok Wese' egegkok? 
¿Yaksak nahan awanchek kalxekmosagkok?” Hawók eyke negko'o 
ekpakméteykha egwáxok ektémakxa nak ekpakméteykha apwáxok Cristo. 

 

1 Corintios 3 
Nelxegexma'a nentamheykha nenláneya m'a nentamheykha eñama nak Dios 

1Elyáxeg, mowanchek axta ko'o selpakhetchesa kéxegke ektémol'a 

ólpakhetchesek énxet appeykesáseyak nak Espíritu apkeñama Dios, wánxa 
axta aksa sektaha selpakhetchesa kéxegke m'a nentémakxal'a 
ólpakhetchesek énxet keso náxop, ekhawo ektémakxal'a sakcha'a 
ekmasextoho ekya'áseyak aksok eleñama nak Cristo. 

2Ekmések axta ko'o kéxegke nelxekmowásamáxche meyke ekmáske 

ektémol'a sakcha'a kaxwé ekteyam kólagkok ma'a neme, megkaxkeyk ma'a 
ekto ekyennakte nak, hakte megkólwanchek axta makham kólnaksapok 
kéxegke kélto ekyennakte nak. Megkólwanchek eyke makham kólnaksapok 
se'e kaxwo' nak, 

3hakte makhemek makham kélweyheneykekxoho kéxegke apkeltémakxa 

nak énxet keso náxop. Yetneyk makham kélnepyeseksa kéxegke kélnatha 
kélmók nak, tén han ma'a kélenmexamaxche nak, hakte kélyetlákxeyk 
makham kéxegke m'a apkeltémakxa nak énxet'ák keso náxop, kéltemegkek 
nahan cha'a m'a apkeltémakxa nak énxet. 

4Aptemék agkok appeywa kélxama s'e: “ko'o sekteme Pablo 

apkelxekmóso”, keñe pók etnehek appeywa s'e: “ko'o eyke sekteme Apolos 
apkelxekmóso”, kéltemek agkok kélpeywa xa, makhamók makham 
kélyetleykekxa kéxegke apkeltémakxa nak énxet keso náxop. 

5¿Yaksak énxet Pablo?, ¿yaksak nahan énxet ma'a Apolos? Wánxa eyke 

aksa negko'o nenláneya m'a nentamheykha eñama nak Dios. Negko'o 
nahan keñamak kéltéma kéxegke megkólya'áseyam Wese' egegkok. 
Enxama cha'a negko'o apkelanak ma'a aptamheykha apméso axta Wese' 
egegkok. 

6Ko'o axta seneykekxa, keñe axta Apolos aptaha apkexpakhéyak 

yegmen, Dios axta eyke aptaha apwánegkeso xa negkeneykekxa nak. 

7Háwe eyke kélayókxa m'a énxet ektaha nak apkeneykekxa, háwe nahan 

ma'a énxet ektaha nak apkexpakhéyak yegmen, akke apwánxa apagkok 
kélayókxa m'a Dios, hakte cham'a ektaha apwánegkeso aksok 
kélcheneykekxa m'a. 

8Aphawók eyke pók ma'a énxet ektaha nak apkeneykekxa, tén han ma'a 

ektaha nak apkexpakhéyak yegmen aksok kélcheneykekxa. Dios sat 
egkések ekyanmaga xa ektémakxa nak apkeltamheykha. 

9Negko'o nenteme nelpasmomáxkoho nenláneya nentamheykha eñama 

nak Dios, kéxegke eyke kélteme kélhawo m'a namyep aptamhágkaxa nak 
Dios, kélhawók nahan kéxegke m'a tegma apkelana nak Dios. 

10Ko'o eyke sekteme sémha emonye tegma apkelánamap, ektaha axta 

apkeltémo Dios alának tegma apówhak ekyennaktésamakxa nak, pók énxet 

akke ektaha apkelané xa tegma nak. Wánxa agkok, negyókxoho eyke 
kéméxchek antakmelcheshok nenlané xa tegma nak. 

11Hakte méko kawának kalánekxak makham pók tegma apówhak ektaha 

axta Dios appekkenma apmonye, cham'a Jesucristo. 

12Cháxa apkelánamap nak tegma apówhak, apwanchek emha énxet sawo 

ekyátekto elyenma elának tegma néten xa tegma apówhak nak, esenhan 
ma'a sawo ekmopé elyenma nak, esenhan ma'a meteymog eltakmalma nak, 
esenhan ma'a yántéseksek nak, aw'ák, esenhan ma'a tappo. 

13Wánxa agkok, tásek sat eyke katnehek ekwetamaxche ekhem 

nelyekpelchamáxchexa sat xa, ektémakxa nak cha'a nentamheykha, hakte 
yetlo táxa sat katnehek ekwa'a enxoho xa ekhem nak, táxa sat nahan 
keykkónek ma'a ektémakxa nak cha'a nenlané nentamheykha. 

14Apkelanak agkok enxama tegma megkamopwána nak emyetek, exkak sat 

ekyanmaga. 

15Wánxa agkok, apmetchek agkok ma'a tegma apkelané nak, 

ewagkasakpok sat eykhe teyp ma'a énxet ektaha axta apkelané, 
kasawhaxkohok sat eyke kalmassegwók ma'a ekyókxoho aksok apkelané 
axta, máxa sat etnehek ma'a énxet apkegketamakpohol'a neyseksa táxa. 

16¿Yagkólya'ásegkok kéxegke kéltaha Dios tegma appagkanamap 

apagkok, tén han Espíritu apkeñama nak Dios apha kélwáxok kéxegke? 

17Aptawáseyha agkok xama énxet Dios tegma appagkanamap apagkok, 

Dios sat emasésók xa énxet nak, hakte Dios tegma appagkanamap apagkok 
apteme appagkanamap, kéxegke kélagko' kélteme xa tegma 
appagkanamap nak. 

18Nágkólteméses aksa ekmámnaksoho m'a aksok kélanagkamakxa nak 

katnék: apkeneykek agkok keytnak apya'áseyak kélxama kéxegke ekhawo 
ektémakxa nak apkelya'áseyak énxet keso náxop, kéméxchek 
etnésesakpok máxa meyke apya'áseyak aksok, yakwayam enxoho etnehek 
ekmámnaksoho apya'áseykegkoho, aptaha enxoho xa. 

19Ekyéháxma cha'a etnéseshok Dios negya'ásegwayam eñama nak keso 

náxop, hakte temegkek eknaktáxésamaxche weykcha'áhak se'e: “Apmáha 
cha'a Dios ma'a ektémakxa nak apkelya'áseykegkoho apancha'awók énxet 
ekha nak apkelya'áseyak, yakwayam enxoho elmok”. 

20Temegkek nahan eknaktáxésamaxche s'e: “Apya'ásegkok Wese' egegkok 

ektaha ekyéháxma m'a ektémakxa nak apkelya'áseyak énxet ekha nak 
apkelya'áseykegkoho.” 

21Ekeso eñamakxa méko kawának keyxkohok awáxok eñama 

ekyetleykekxa aptémakxa xama énxet; hakte ekyókxoho aksok ekteme 
kélagkok kéxegke. 

22Pablo, tén han ma'a Apolos, Pedro, tén han keso náxop, tén han ma'a 

ektémakxa nak negyennakte, tén han ma'a nétsapma nak, tén han se'e 
kaxwo' nak, tén han ma'a egmonye sat: ekyókxoho ekteme kélagkok 
kéxegke, 

23kéxegke eyke kélteme Cristo énxet'ák apagkok, keñe Cristo aptaha 

apkeñama Dios. 

 

1 Corintios 4 
Seykha amya'a apkeltamheykha 

1Kéméxchek kaxének kélwáxok kéxegke nentaha negko'o nempasmeykha 

aptamheykha Cristo, nenxawáyak axta negko'o yakwayam ólxekmósek 
énxet'ák ma'a aksok ekpowásamáxkoho apkeláneykekxa axta Dios. 

2Enxet ektahakxa enxoho kélasennagko yakwayam elának xa, kéméxchek 

exekmóshok aptémakxa ekpayhawo nak kóltehek kéláyo. 

3Ko'o nak se'e, asextók ektamheykha ewáxok kóltehek selyekpelchémo 

kéxegke, esenhan ma'a aptaha enxoho sekpelchémo énxet'ák apheykha 
nak sẽlyekpelchémókxa. Matnék nahan cha'a ko'o 
sekyekpelchamáxchekxoho ahagko'. 

4Mehesexnenék eykhe ko'o m'a ektémakxa nak elchetamso ewáxok 

ekmaso, háwe eyke eñama sexeyenma ko'o Dios sektaha meyke 
seksexnánémaxche xa. Wese' egegkok akke aptaha cha'a sekpelchémo 
ko'o. 

5Nágkólteme aksa kélyekpelchémo kélmók kéxegke amonye ekwayam 

ekhem nelyekpelchamáxchexa; kólleyx ewata' Wese' egegkok, kólleyx 
nahan enegkenekxak neyseksa elseyexma m'a aksok ekhágko nak 
neyseksa ekyaktesakxaxma, kólleyx nahan elyekpelchásesók kéxegke 
ektémakxa nak ekmámenyého kalának egwáxok. Keñe sat egkések 
ekpayheykekxa apwáxok Dios apyókxoho énxet ekpayhawo nak exkak xa. 

6Elyáxeg, eltennásek ko'o kéxegke xa sekyetchásekxoho nak ma'a 

aptémakxa nak Apolos, tén han sektémakxa nak ko'o xa, yakwayam enxoho 
kólya'asagkohok kéxegke. Eltennásek ko'o kéxegke xa, yakwayam enxoho 
kaltámeyagkok megkólyeykháseykegkoho m'a ektémakxa nak 
eknaktáxésamaxche weykcha'áhak eñama kélyetleykekxa nentémakxa nak 
negko'o, yakwayam enxoho megkeyxkók kélwáxok eñama 
kélweyheneykekxoho xama énxet, keñe kóltaknók ma'a pók. 

7¿Yaksak ekteméseso exchep néten nepyeseksa apnámokkok? ¿Ya 

egkésók xép Dios ekyókxoho aksok? Apmésegkek agkok Dios aksok xép, 
¿yaksak ektaha eyeyxkoho nak apwáxok, máxa aptahak xép ma'a apweté 
apagko' enxoho aksok? 

8¿Kélteméya kaxwo' kéxegke ekxámokma aksok kélagkok? ¿Sawhexkoya 

ekyetna kéxegke ekyókxoho aksok? ¿Kélhagweykxóya kéxegke kelwese'e 
megkalmopmenyého nak aksok eleñama nak negko'o? Katnoho anna 
nakso' kélteme kéxegke kelwese'e, keñe nahan negko'o xa antehek 
kelwese'e xamo' kéxegke. 

9Eneykek ko'o heghésekmok Dios axayo' agko' negko'o nenteme nak 

seykha amya'a, máxa entemesásak ma'a énxet la'a yakwayam etekyók 
nápakta'awo' apyókxoho énxet keso náxop, tén han ma'a Dios 
apkelásenneykha nak, tén han ma'a énxet'ák nak, ektémol'a kólya'ammok 
yakwayam kóllanha ektahakxa ekneywomáxche. 

10Cristo keñamak nelánémaxko negko'o antahak sẽlyéháxma; keñe 

kéxegke kelánémaxko kaxnak kélya'áseyak, Cristo eñamakxa. Negko'o 
nenteme nelyelkamáxkoho, keñe kéxegke kélteme ekha kélyennakte. 
Mólasekhaxchék cha'a negko'o, keñe kéxegke apchekawo cha'a énxet. 

11Megkamassegwokmok negko'o nenlegeykegkoho meyk sẽlnapma, tén 

han hem sẽlnapma, tén han senteme meyke apáwa, ekwokmoho keso 
kaxwo' nak; énxet sennaktawáseykegkoho, tén han meyke enxanák, 

12tén han nelyampayo eñama nentamheykha. Hentakneyagkohok cha'a 

negko'o énxet, keñe cha'a negko'o agámenyéhok katakmelek ektahakxa 
énxet; ẽlmenxenáha agkok negko'o, ólenmaxaxkoho' aksa. 

13Nelxénamaxchék cha'a ekmaso negko'o, keñe cha'a negko'o 

agátegmowagkok aksa yetlo negásekhayo. Ẽltemésesegkek negko'o máxa 
aksok apák keso nelwanmegkaxa, ektémol'a aksok apák apkexakha énxet, 
ekwokmoho s'e kaxwo' nak. 

14Matáxesásak ko'o kéxegke yakwayam agkések kélmegkakto, yakwayam 

alxekmósagkok akke, sektémol'a alxekmósagkok ma'a étchek ahancha'awo 
nak, hakte elásekhayók ko'o kéxegke. 

15Diez mil eykhe katnehek apyókxoho énxet apkelxekmóso kéxegke 

apkeltennaso m'a amya'a eñama nak Cristo, wánxa agkok apkantawók eyke 
m'a kélyepmeyk. Ko'o sekteme kélyap kéxegke hakte eltennasegkek axta 
kéxegke m'a amya'a segwagkasamo nak teyp, axta keñamak 
kélyepetcheykekxo kéxegke Cristo Jesús xa amya'a nak. 

16Eltamhok ko'o kólyetlakxak kéxegke sektémakxa nak ko'o. 

17Cháxa keñamak seyáphásesa nak kéxegke Timoteo, aptaha nak 

seyásekhayo tén han aptaha hatte meyenseyam apyetlo Wese' egegkok. 

Sat eltennásekxohok makham kéxegke sektémakxa nak ko'o may'áseyam 
Cristo Jesús ma'a, ekhawo sektémakxal'a ko'o alxekmósek énxet 
ekyókxoho apchakneykekxexa sekmahágkaxa enxoho. 

18Nápakha énxet apheykha kélnepyeseksa kéxegke nahan aptamhágkok 

apkeleymákpoho, hakte apkeneykek matyánegwakxók; 

19apkeltamhok sat agkok Wese' egegkok, kaxwo' sat atnehek meyk'a 

kéxegke. Keñe sat óteyágwakxak ektémakxa apmopwancha'a elanagkok 
aksok xa énxet'ák eleymáxkoho nak cha'a apkelpeywa, háwe eyke ekwánxa 
agkok xa apkelmopwancha'a nak apkelpeywa. 

20Hakte háwe amya'a naksa m'a aptémakxa nak Wese' apwányam Dios, 

kótaxkohok cha'a xa eñama m'a apmopwána nak apkeláneyak 
apkeltamheykha énxet. 

21¿Yaksak kélamenyého atnésesek kéxegke? ¿Kéltamhok enxekel'a 

atyánegwomhok yakwayam allegásesagkohok kéxegke, atyánegwomhok 
enxeykel'a yetlo seyásekhayo, tén han yetlo ektakmeleykha ewáxok? 

 

1 Corintios 5 
Ekmaso nentémakxa mansexta 

1Legáxchek axta amya'a kélxama kéxegke aptamhákxo aptáwa apteme 

egken. Cháxa ektaha nak magmasexta ekmaso agko' nentémakxa xa, 
magwetyehek nahan katnehek nepyeseksa énxet'ák melya'áseyak nak Dios 
xa. 

2¡Megkamassak makham eleymáxkoho kélwáxok kéxegke! ¡Tásek eykhe 

kalánhok kélwáxok ellapwámeyak! Enxet ektahakxa enxoho apteme xa, 
kéméxchek kóltekkesek kélnepyeseksa kéxegke. 

3Maxnak eykhe ko'o sekyókxoho kélnepyeseksa kéxegke kaxwo' nak, 

xénchek eyke ewáxok máxa entahak sekwokmo enxoho sekyókxoho. Yetlo 
sekxeyenma Jesucristo Wese' egegkok apwesey ekxénak ko'o seltamhókxa 
kóltemésesek énxet apteme enxoho xa, hakte máxa entahak sekwokmo 
enxoho sekyókxoho xa. 

4Kélaknakxeyk sat agkok kéxegke, kaxének sat ko'o ewáxok kéxegke, máxa 

sat katnehek sekwokmo enxoho sekyókxoho, keytek sat nahan Jesús Wese' 
egegkok apmopwána kélnepyeseksa kéxegke. 

5Keñe sat kólmések Satanás, yakwayam kamasésók apyókxa xa énxet nak, 

aphagák sat eyke kawagkasaxchek teyp, apwakto sat Wese' egegkok. 

6Megkatakmelak keyxkohok kélpeywa kéxegke eñama elánamáxche xa 

ektéma nak; Kélya'ásegkok eyke ektémol'a cha'a amya'a s'e: “ketsék 
kempáseyak awanchek kampasagkok apyókxoho hótahap kélyelakteso.” 



2669 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

7Kólchexa' kéxegke xa kempáseyak apák eknaktawáseykencha'a nak, 

yakwayam enxoho kólxohok kéxegke m'a pan kaxwé kélyelaktesól'a. 
Kélhawók kéxegke m'a pan meyke kempáseyak aptamákpohol'a ekhem 
mólwagkayam Pascua. Hakte apmatñegkek axta Cristo negko'o 
segyanmaga, aptaha nak Nekkések Apketkok kélpagkancheso ekhem 
mólwagkayam nak Pascua. 

8Kéméxchek negko'o ólsawáseshok Pascua egagkok nak, yetlo 

magyexamaxkoho, tén han antemésesek ekmámnaksoho agko' 
nentémakxa, ekyetchesamaxkoho nak ma'a pan meyke kempáseyak 
nak; akke katakmelak ólsawáseshok yetlo ekmaso nentémakxa, tén han 
ma'a nentémakxa nak mólya'asáxma, ekyetchesamaxkoho nak 
kempáseyak apák. 

9Mók sektáxéseso weykcha'áhak axta seltennasa kéxegke maltamho 

kólpaxkaha m'a énxet ektaha nak apkeláneyak ekmaso nentémakxa 
mansexta. 

10Axta altennásak kéxegke maltamho kólpáxakwomhok kélagko' ma'a énxet 

apkeláneyak nak ekmaso nentémakxa mansexta keso náxop, esenhan ma'a 
énxet apkelmeyókásamákpoho nak aksok apagkok, esenhan ma'a 
apkelmenyexmo nak, esenhan ma'a apkelpeykesamo nak kéleykmáseso, 
kéméxchek eykhe kéxegke kamaskok kélha keso náxop yakwayam 
megkólpaxkaha xa énxet'ák nak. 

11Axta eyke eltennásak ko'o kéxegke maltamho kólyepetchaha m'a énxet 

apkeltemesásamap nak egyáxeg, cham'a apkelané nak ekmaso 
nentémakxa mansexta, esenhan ma'a apkelmeyókásamákpoho nak aksok 
apagkok, esenhan ma'a apkelpeykesamo nak kéleykmáseso, esenhan ma'a 
aptekkeseyam nak apmopwána amya'a, esenhan ma'a anmenáto nak, 
esenhan ma'a apmenyexmo nak. Nágkóltawho nahan xamo' kélto énxet 
apteme nak xa. 

12-13Mehepayhawok ko'o atnehek selyekpelchémo énxet'ák mehentémo 

xamo' nak magya'áseyam; Dios sat eyke etnehek apkelyekpelchémo xa 
énxet'ák nak. Akke kéméxchek kéxegke kóltehek kélyekpelchémo m'a 
egyáxeg nentémo xamo' nak magya'áseyam. Kóltekkes kélnepyeseksa 
kéxegke énxet apkelané nak mey'asáxma. 

 

1 Corintios 6 
Apkelátegmomap énxet ekha nak melya'áseyam nápakto' énxet 

segyekpelchémo metné nak mey'áseyam Cristo. 

1Yetneyk agkok kélxama kéxegke megkaleklo kélwáxok aptahakxa kélmók 

¿Yaksak ektaha kélyo'ókmo nak énxet segyekpelchémo metné nak 
mey'áseyam Cristo yakwayam elánekxések xa? ¿Yaksak ektaha 

megkólyo'ókmo nak ma'a Dios énxet'ák apagkok apkelpagkanamap nak, 
yakwayam elánekxések xa? 

2¿Enxeykel'a kólya'ásegkok kéxegke Dios énxet'ák apagkok peya etnehek 

apyekpelchémo keso náxop? Peyk agkok kóltehek kéxegke 
kélyekpelchémo ektémakxa nak keso náxop, ¿yaksak ektaha 
megkólewagko nak kólyekpelkohok aksok ektaha nak ketsék agko'? 

3¿Yagkólya'ásegkok nahan kéxegke peya kawomhok negyekpelchémo m'a 

Dios apkelásenneykha apkeleñama nak néten? ¡Negko'o nenteme 
ekyagwánxa agko' negmowána antehek negyekpelchémo aksok keso 
negwánxa nak! 

4Yetneyk agkok kéxegke kélpakmeteykha eñama megkaleklo kélwáxok 

ektahakxa kélweté keso negwánxa nak, ¿yaksak ektaha kéltegya'a nak 
segyekpelchémo énxet metnaha nak appasmo kélakneykekxexa? 

5Eltennásek ko'o kéxegke xa yakwayam enxoho kólmegkagwók; ¿Méko 

enxeykel'a kélnepyeseksa kéxegke xama énxet apmopwána nak 
ékpelkohok ektahakxa aksok elánamáxche, nepyeseksa apkelyáxeg'a 
aptémo xamo' nak mey'áseyam? 

6Háwe ekwánxa agkok xa apkelnapmap nak ẽlyáxeg aptémo xamo' nak 

mey'áseyam, wánxa agkok apkelsókok eyke nahan cha'a apkelátegmomap 
nápakta'awo' ma'a énxet'ák segyekpelchémo metné nak mey'áseyam 
Cristo. 

7Nakso', yentexók agko' keytek kélátegmomaxche kélnepyeseksa kéxegke. 

Tásek neykhe kólenmaxaxkohok aksa ekmaso kéltemésesakxa nak. Tásek 
nahan kólhok aksa kólmenyexchesek aksok kélagkok. 

8Kéxegke kélagko' eyke kélteme ekmaso kéltémakxa, hakte weykmók 

kélmenyexcheso aksok apagkok ma'a kélyáxeg kéltémo xamo' nak 
megkólya'áseyam. 

9-10¿Yagkólya'ásegkok kéxegke m'a énxet'ák elmasagcha'a nak 

apkeltémakxa peya mexkekxék ma'a aptémakxa nak Wese' apwányam 
Dios? Nágkólana aksa katakmelak ma'a kélanagkama nak katakmelak 
kéltahakxa, hakte mexkekxék sat aptémakxa nak Wese' apwányam Dios 
ma'a énxet'ák elmasagcha'a nak apkeltémakxa kalmopsexta'a, tén han ma'a 
énxet'ák apkelpeykesamo nak kéleykmáseso, tén han ma'a énxet'ák 
aptawáseykha nak ektémakxa sẽlyamhopma, tén han ma'a énxet'ák aphó 
kelwána nak, tén han ma'a énxet'ák apkelmenyexmo nak, tén han ma'a 
énxet'ák apkelmeyókásamákpoho nak aksok apagkok, tén han ma'a 
énxet'ák anmenát'ák nak, tén han ma'a énxet'ák aptekkesáseykha nak aksa 
apwesey pók, tén han ma'a énxet'ák apmopwána nak elyexanchesha pók 
yakwayam exkak selyakye. 

11Cháxa apkeláneykegko axta nápakha énxet'ák apkeleñama 

kélnepyeseksa kéxegke xa, wánxa agkok, kéltemésesegkek eyke kaxwo' 
kéláxñeyo kéxegke, kéltemésesegkek nahan kéxegke Dios apkelpagkanma, 
kéltemésesegkek nahan kélpéwomo eñama apwesey m'a Jesucristo Wese' 
egegkok tén han eñama m'a Espíritu apkeñama nak Dios egagkok. 

Ekpagkanamaxche negyókxa 

12Katnohok cha'a amya'a s'e: “Ewanchek ko'o alának sekmokókxa enxoho 

alána'.” Nakso' xa. Háwe eyke ekyókxoho aksok ekpayhawo 
anlána'. Nakso', ewanchek ko'o alának sekmokókxa enxoho alána', wánxa 
agkok, magwohók eyke ko'o kamok ewáxok xama aksok enxoho. 

13Katnohok nahan cha'a amya'a s'e: “Nento ekyetneykemxa egwokmo', 

egwokmo' ekyetnamakxa nento.” Nakso' xa, Dios sat eyke emasésók xa 
ánet aksok nak. Háwe eyke negyókxa yakwayam anlanaksek ekmaso 
nentémakxa mansexta. Negyókxa ekteme Wese' egegkok apagkok, Wese' 
egegkok akke apagkok xa negyókxa nak. 

14Hennakxétekhásók sat nahan negko'o xa Dios eñama m'a apmopwána 

nak, ekhawo m'a ektahakxa axta apxátekhásekmo Wese' egegkok. 

15¿Enxeykel'a kólya'ásegkok kéxegke kélyókxa ekteme eñama Cristo 

apyókxa? ¿Amoya sat ko'o xama nekha xa kélyókxa eñama nak Cristo, keñe 
eypetchesók ma'a kelán'a ekyakmagkáseyak nak pók énxet ekpathetéyak 
ektegye selyakye? Matnehek ko'o xa. 

16¿Yagkólya'ásegkok kéxegke xama énxet apyepetcheykha nak kelán'a 

ekyakmagkáseyak nak pók énxet ekpathetéyak ektegye selyakye, xama 
katnekxak ekyókxa xa ánet nak? Hakte temegkek eknaktáxésamaxche 
weykcha'áhak se'e: “Yepetcha'ak agkok mók xa ánet nak, xama aksa 
katnekxa'.” 

17Yetneyk agkok xama énxet apyepetcheyo Wese' egegkok, kólteméseshok 

cha'a wánxa apyepetcheyo m'a espíritu. 

18¡Kólyetnakhes ekmaso nentémakxa nak mansexta! Ekyókxoho mók 

ektémakxa nak apkelané mey'asáxma énxet megkatwásesha apyókxa; 
keñe m'a énxet apkelané nak ekmaso nentémakxa mansexta, elának ma'a 
mólya'asáxma enmexma nak negyókxa. 

19¿Yagkólya'ásegkok kéxegke kélyókxa ekteme Espíritu Santo tegma 

appagkanamap apagkok, Dios axta apméso kéxegke, apheyk nahan 
kélwáxok kéxegke xa Espíritu Santo nak? Háwe kéxegke kélteme kélagkok 
kélagko' xa kéltémakxa nak. 

20Hakte apkelmeyk axta kéxegke Dios ekha ekyanmaga. Ekeso eñamakxa 

eyéméxko nak kólmaha kéxegke xa kélyókxa nak yakwayam kóltemésesek 
apcheymákpoho Dios. 

1 Corintios 7 
Ekxénamaxche ektémakxa sẽlyamhopma 

1Kaxwo' peyk wátegmowagkok selmaxneyeykha axta kéxegke, cham'a 

seltáxesesa axta weykcha'áhak. Nakso', tásek eykhe megkalyamhápok 
énxet; 

2Wánxa agkok, kéméxchek eyke etegyek aptáwa xama énxet, keñe nahan 

kategyek atáwa ma'a kelán'a, hakte yágwokmók kaxwo' ma'a ekmaso 
nentémakxa nak mansexta. 

3Enxet ekha nak aptáwa, hawók nahan ma'a kelán'a ekha nak atáwa, 

kéméxchek cha'a kólyahakxohok kélmók yakwayam kóllának ma'a 
nentémakxal'a ekha entáwa. 

4Kelán'a ekha nak atáwa, háwe agkok agko' ma'a ekyókxa nak, atáwa eyke 

ektaha apagkok xa ekyókxa nak, ekhawo nahan ma'a énxet ekha nak 
aptáwa, háwe apagkok apagko' ma'a apyókxa nak, aptáwa eyke ektaha 
agkok xa apyókxa nak. 

5Ekeso eñamakxa, kólyahakxoho cha'a kélnakteyegka'a, kélmoko enxoho 

kólának ma'a nentémakxal'a ekha entáwa. Kélwanchek eyke 
megkólyepetchaha sekxo' kélmók yakwatakxoho, cham'a ekhawo enxoho 
mók kélpakmeyesma, yakwayam kóltehek nempeywa nelmaxnagko mók 
xama ekhem. Natámen akke, kéméxchek kólyepetchekxak makham 
kélmók, hakte kalanaksek katnehek megkólya'asáxma Satanás, eñama 
megkólenmáxamáxkoho m'a aksok kélyespagko nak. 

6Eltennásek ko'o kélewagko kóllának xa, ektahakxa nak elchetamso 

ewáxok, háwe eyke m'a seltémo ahagko' enxoho kóllának. 

7Xénchek ko'o ewáxok ektakmela etnehek apyókxoho énxet sektémakxa 

nak ko'o; wánxa agkok, apmések axta eyke Dios megkaxnémo mók 
ektémakxa apkelmopwancha'a apyókxoho énxet, móktémakxa aksok cha'a 
apmopwána elának nápakha énxet, keñe nahan ma'a nápakha énxet 
apkelxawáya mók ektémakxa apkelmopwána eleñama nak Dios. 

8Kéxegke meyke kélnakteyegka'a nak, tén han xa tampe' nak, eltennásek 

ko'o kéxegke ektakmela megkóltegyek kélnakteyegka'a, ekhawo 
sektémakxa nak ko'o. 

9Wánxa agkok, megkólwanchek agkok kelláneykegkoho kéltémakxa 

kélagko' nak, kóltegye kélnakteyegka'a, ektakmela agko' kóltegyek 
kélnakteyegka'a yakwayam enxoho megkayekhágwomók agko' kélmáheyo 
kóllának ma'a aksok kélyespagko nak. 

10Kéxegke ekha nak kélnakteyegka'a, eltennásek ko'o kéxegke s'e 

nelánémaxchexa antehek megkatnaha nak sekpeywa ahagko' ko'o, Wese' 
egegkok akke keñamak, megkapayhawok kayenyók atáwa kelán'a. 

11Yenyókek agkok atáwa kelán'a, kéméxchek megkategyekxék pók énxet, 

kásekhekxohok aksa makham ma'a atáwa axta. Hawók nahan ma'a énxet, 
megkatakmelak ényók aptáwa. 

12Apyókxoho énxet kaxwo' eltennásak ektaha nak sekpeywa ahagko', háwe 

eñama m'a Wese' egegkok; yetneyk agkok kelán'a aptáwa xama egyáxeg 
megkatnaha nak megkay'áseyam Cristo, wánxa agkok, kaxének eyke 
awáxok kalenxanmohok ekyepetcheykha m'a atáwa, megkapayhawok 
ényók egyáxeg nentémo xamo' magya'áseyam xa kelán'a nak. 

13Hawók nahan ma'a kelán'a ekteme nak megkay'áseyam Cristo ekteme 

enxoho atáwa énxet metné nak mey'áseyam Cristo, wánxa agkok, kaxének 
eyke apwáxok elenxanmohok apyepetcheykha xa aptáwa nak, 
megkapayhawok kayenyók kelán'a xa énxet nak. 

14Aptáwa kañék kélteméseso appagkanamap nápakto' Dios xa énxet metné 

nak mey'áseyam Cristo, atáwa nahan kañék kélteméseso 
ekpagkanamaxche nápakto' Dios xa kelán'a megkatné nak megkay'áseyam 
Cristo. Axta agkok katnék xa ektaha nak, ekmanyása apkeltémakxa axta 
etnahagkok kélketchek kéxegke; wánxa agkok, Dios énxet'ák apagkok akke 
aptamheykegkok kaxwo'. 

15Kelenxanakmek agkok kaxpanchesaxchek ma'a ekha nak anakteyegka'a, 

megkatné nak megkalya'áseyam Cristo, énxet esenhan ma'a kelán'a, 
kaxpanchesaxchek agkok ma'a. Temék agkok egyáxeg nentémo xamo' 
magya'áseyam xa ektaha nak, énxet esenhan ma'a kelán'a, méko 
kalya'aksexma, hakte apkelwóneyha axta kéxegke Dios yakwayam kóltehek 
meyke ektahakxa kélwáxok. 

16¿Háxko ektahakxa ekya'áseykegkoho exche kelán'a ekha nak atáwa, 

awanchek enxeykel'a kawagkasek teyp atáwa? ¿Háxko ektahakxa 
apya'áseykegkoho exchep xa, énxet ekha nak aptáwa, apwanchek 
enxeykel'a ewagkasek teyp aptáwa? 

17Enxama cha'a negko'o kéméxchek anlának ma'a ektémakxa enxoho 

negmowána segméso Wese' egegkok, ekhawo ektahakxa axta segméso 
Dios, cham'a sẽlwóneykencha'a axta. Cháxa seltémól'a cha'a kalanaxchek 
ekyókxoho apchakneykekxexa xa. 

18Apwóneyha agkok Dios xama énxet ekha nak kélkahaso 

kélyenyekhamol'a egyempehek, tásek memaseksek ma'a ektémakxa nak 
ekyetno kélkahaso apyempehek, apwóneyha agkok nahan Dios xama énxet 
megkólyenyekhásesama axta apyempehek kólkahaksek, megkapayhawok 
yának kólyenyekhásesek apyempehek kólkahaksek. 

19Akke tásek negko'o ólyahakxohok ma'a apkeltémókxa nak antehek Dios, 

megkeyxek ma'a ekyetna enxoho sẽlkahaso kélyenyekhamol'a 
egyempehek esenhan ma'a méko enxoho. 

20Enxama cha'a kéméxchek antehek ma'a nentémakxa axta sekxo' 

sẽlwóneykencha'a Dios. 

21Neyseksa apteme apmomap axta agkok xép ma'a kélwóneykencha'a axta, 

nágkatneykha apwáxok; apwet'ak agkok xép kélmáheyo kólyenyekxak, 
tásek elyentamakpoho. 

22Enxet apmomap axta agkok ma'a kélwóneykencha'a axta yakwayam 

etnehek mey'áseyam Wese' egegkok, etnehek kaxwo' Wese' egegkok 
apchásenneykha ektémol'a énxet kélyenyeykekxal'a; hawók nahan 
ektémakxa kélwóneykencha'a axta m'a énxet memomap nak, aptemék 
kaxwo' apmomap nápakto' Cristo. 

23Apkelmeyk axta kéxegke Dios ekha ekyanmaga; nágkólho aksa etnésesek 

kélmomaxche pok énxet'ák nak. 

24Elyáxeg, tásek antehek negyepetcheyo Dios ma'a nentémakxa axta sekxo' 

sẽlwóneykencha'a. 

25Peyk kaxwo' axének ko'o ektémakxa m'a meyke entáwa nak, méko eyke 

ko'o m'a nelánémaxchexa nak antehek eñama Wese' egegkok ekxeyenma 
xa, wánxa agkok, altennaksek sat eyke ektahakxa nak elchetamso ewáxok, 
ektémol'a énxet megkólya'áseyamla'a exének aksok, eñama m'a 
seyemleykekxoho axta Wese' egegkok. 

26Xénchek ko'o ewáxok ektakmela katnehek apha énxet ma'a ektémakxal'a 

cha'a apha, eñama m'a ekyentaxnamo nak negheykha. 

27Yetneyk agkok xép aptáwa, ná eyenyaw aksa; méko agkok nahan xép 

aptáwa, neytegyaha aksa. 

28Kelyamhopchek agkok xép, melanak mey'asáxma; kelyamhopchek agkok 

nahan xama kelán'a étkok, megkalanak nahan megkay'asáxma. Wánxa 
agkok, énxet'ák ektaha nak elyamhápeyak étak sat eyesógwayam 
sentamhomol'a cha'a, cháxa seltamho nak ko'o megkólwetyek kéxegke xa. 

29Elyáxeg, akke eltamhok altennaksek kéxegke s'e: Yakwátegwokmek 

kaxwo' negheykha, ékeso eñamakxa seltamho nak kóltehek máxa meyke 
kéltáwa; 

30Enxet'ák ektaha nak apkexekmósamo ellapwámeyak eñama apketsapma 

pók, kéméxchek etnahagkok ma'a nentémakxal'a kapayhekxak egwáxok, 
keñe m'a énxet ektaha nak elpayheykekxa apwáxók kéméxchek etnahagkok 
ma'a nentémakxal'a anxekmóshok senlapwayam eñama apketsapma 

egmók; énxet'ák ektahakxa enxoho aptegye aksok ekha ekyanmaga, 
kéméxchek etnehek máxa megkatnaha enxoho apagkok xa aksok nak. 

31Enxet'ák ektahakxa enxoho apkelyanmagkásamap keso náxop 

kéméxchek etnehek máxa mexámáseyak aksok apagkok, hakte peyk 
kamassegwók keso náxop, ekhawo ektahakxa nak negwetayo. 

32Emenyék ko'o amasésesek kéxegke ektémakxa nak ekyetnakhayo 

kélwáxok. Enxet ektahakxa enxoho meyke aptáwa ekxéneykha apwáxok 
aksok eleñama nak Wese' egegkok, kaxénmakha nahan apwáxok 
yakwánxa etnehek epeykesásekxak apwáxok Wese' egegkok; 

33keñe m'a énxet ekha nak aptáwa ekxéneykha apwáxok aksok eleñama 

nak keso náxop, kaxénmakha nahan apwáxok yakwánxa etnehek 
epeykesásekxak awáxok aptáwa. 

34Cháxa keñamak ektaha ánet ekxénakxa apwáxok énxet xa. Hawók nahan 

ektémakxa m'a kelán'a apketsapma nak atáwa, tén han ma'a kelán'a 
megkalyamhopma nak, kaxénmakha awáxok aksok eleñama nak Wese' 
egegkok, tén han kaxénmakha awáxok yakwayam katnehek 
ekpagkanchásamáxche wánxa m'a Wese' egegkok, ekyókxa, tén han 
ekweykmoho ma'a kañók agko' awáxok; keñe m'a kelán'a ekha nak atáwa, 
kaxénmakha awáxok ma'a aksok eleñama nak keso náxop, tén han 
kaxénmakha awáxok yakwánxa katnehek kapeykesásekxak apwáxok 
atáwa. 

35Eltennásek ko'o kéxegke xa, háwe eyke yakwayam amásesagkok 

yakwánxa nak kóltehek, wánxa agkok, emenyék eyke apasmok kéxegke, 
yakwayam enxoho kóltehek ma'a ekpayhawo nak antehek, kóllána aksa m'a 
nentamheykha eñama nak Wese' egegkok meyke mók ekxénakxa 
kélwáxok. 

36Xénchek agkok apwáxok enxama emok appagkanma, apwokmo enxoho 

nentegyeykxa entáwa, xénchek agkok nahan apwáxok eyéméxko etnehek 
xa ektaha nak, apwanchek elának ma'a ekxénakxa enxoho apwáxok 
ekpayhawo etnehek; etegye aptáwa, hakte háwe mólya'asáxma. 

37Keñe m'a pok énxet, meyke ekyáteyeykegko enxoho, cham'a meyke 

enxoho elya'ásekhaxma yakwayam elának apmokókxa enxoho elána', 
xénchek agkok apwáxok eyámnaksoho metegyék aptáwa, tásek katnehek 
aptahakxa. 

38Apmeyk agkok énxet ma'a ektaha nak appagkanma, tásek katnehek 

aptahakxa, keñe m'a pók énxet metegye nak aptáwa tások agko' katnehek 
aptahakxa. 

39Kelán'a ekha nak atáwa, keypetkohok atáwa neyseksa apha makham; 

apketsekkek agkok xa atáwa nak, katnehek meyke elya'ásekhaxma 

yakwayam kamekxak pok énxet eyámenyéxa enxoho, akke m'a apteme 
enxoho mey'áseyam Cristo. 

40Xénchek eyke ko'o ewáxok kayágwomhok ekpayheykekxa awáxok 

megkategyákxo enxoho atáwa xa kelán'a nak. Cháxa ektémakxa nak 
elchetamso ewáxok ko'o xa, apheyk ko'o neyk nahan ko'o xa ewáxok 
Espíritu apkeñama nak Dios. 

 

1 Corintios 8 
Nento kélpagkancheso kéleykmáseso 

1Kaxwo' peyk axének ko'o ektémakxa m'a nento kélmésol'a aksok 

kéleykmáseso. Nakso' ektémakxa nak cha'a amya'a s'e: negyókxoho yetnak 
negko'o negya'ásegwayam ektaha nak ekmámnaksoho; wánxa agkok, 
hegyánchesesagkohok eyke negeymáxkoho xa negya'ásegwayam nak, 
keñe m'a nelásekhamaxkoho nak kayánchesamhok cha'a senteméseso 
mólchexeymáxkoho. 

2Apkeneykek agkok ey'ásegkohok aksok enxama, mey'ásegkok makham 

ma'a eyéméxko nak ey'asagkohok. 

3Apchásekhawók agkok enxama Dios, ékpelkohok sat nahan Dios xa énxet 

nak. 

4Peyk kaxwo' axének ko'o ektémakxa m'a nento nak aksok kélmésol'a 

kéleykmáseso, negya'ásegkok negko'o ektaha mékoho agko' aksok 
kéleykmáseso keso náxop, negya'ásegkok nahan negko'o apyetna wánxa 
xama Dios. 

5Yetneyk eykhe néten ma'a kéltéma nak dios, tén han keso náxop (nakso' 

eykhe ekxáma xa kéltéma nak dios kéltéma nak han kelwese'e), 

6apyetneyk eyke negko'o apwánxa xama Dios Egyap, aptaha nak 

eleñamakxa ekyókxoho aksok, Dios nahan keñamak nelánteyapma 
negko'o. Wánxa nahan xama Wese' egegkok ma'a Jesucristo, aptaha nak 
han eñamakxa elánteyapma ekyókxoho aksok, segwákxoho nahan negko'o 
xa. 

7Wánxa agkok, háwe eyke apyókxoho énxet apkelya'áseykegkoho xa 

amya'a ekmámnaksoho nak. Makhemek eyke makham aptéyak nápakha 
énxet'ák xa nento apkenagkama nak kólmésók aksok kéleykmáseso, 
cham'a énxet'ák eltámeyeyak axta apkelpeykesamo aksok kéleykmáseso; 
ekyelkamáxkoho apteme melya'áseyam cha'a kañék ekxénwayam apwáxók 
ektemésesa ekmanyása apkeltémakxa, eñama m'a kéleykmáseso. 

8Háwe eyke eñama aksok nentéyak segásekhayo negko'o Dios; hakte 

megkaxének apwáxok Dios nentaha nentakmela negko'o eñama m'a nento 

nak, megkaxének nahan apwáxok nentaha ekmaso nentémakxa eñama m'a 
manto nak nento. 

9Nágkólho aksa kalanaksek melya'asáxma énxet'ák elyelkamáxkoho 

apteme melya'áseyam xa kélmowána nak kóllának kéxegke kélmokókxa 
enxoho kóllának. 

10Aphakmek agkok xép aptáswokmo apto m'a kélpagkanchesamakxa nak 

kéleykmáseso, xép aptaha nak apya'áseykegkoho xa aksok nak, apwet'ak 
agkok xama egyáxeg ekyelkamáxkoho apteme mey'áseyam aphakmo 
exchep ma'a, emawhok kexaha anhan katnehek etwok aksok kélméso nak 
kéleykmáseso xa egyáxeg nak. 

11Cháxa kañék aptegkeso exchep apyáxeg ekyelkamáxkoho apteme 

mey'áseyam eñama xa apya'áseykegkoho nak xép, cham'a apketsapma 
axta anhan Cristo aptaha apyanmaga xa egyáxeg nak. 

12Kéltawasáseyha agkok ektémakxa elchetamso apwáxok ẽlyáxeg'a 

elyelkamáxkoho nak apteme melya'áseyam, kélanak kéxegke 
megkólya'asáxma enmexma m'a Cristo. 

13Sekto agkok keñamak selánesa mey'asáxma eyáxeg sektémo xamo' nak 

may'áseyam Cristo, tásek ko'o matwek ápetek xama enxoho, yakwayam 
enxoho malanaksek mey'asáxma egyáxeg. 

 

1 Corintios 9 
Apkepwagkexa etnehek seykha amya'a apwetayo axta Cristo 

1¿Yagkapayhawok alának ko'o sekmokókxa enxoho alának? ¿Háweya ko'o 

seykha amya'a? ¿Ya axta ko'o ateyk Jesús Wese' egegkok? ¿Háweya 
kéxegke kélteme megkólya'áseyam Wese' egegkok eñama m'a 
sektamheykha axta ko'o? 

2Pók énxet'ák kexaha apkeneyk matnaha ko'o seykha amya'a; wánxa 

agkok, kélya'ásegkok eyke kéxegke sektaha ko'o seykha amya'a. Hakte 
cha'a keñamak ekwetamaxche sektaha ko'o nakso' seykha amya'a m'a 
kélyepetcha'awo nak kéxegke Wese' egegkok. 

3Keso seyátegmoweyak ko'o énxet'ák aptaha nak sewanyeykha s'e: 

4Payhawók anxawak negko'o nento tén han ma'a negya nak. 

5Payhawók eykhe nahan negko'o xa annaklawha egnakteyegka'a 

megkalya'áseyam nak Wese' egegkok, ekha enxoho, ekhawo 
aptamheykegkaxal'a pók seykha amya'a nak, ekhawo aptamheykegkaxal'a 
nahan ma'a Wese' egegkok apkelyáxeg apancha'awo nak, tén han ma'a 
Cefas. 

6¿Negko'o enxeykel'a wánxa egagkok Bernabé megkapayhawo 

hempasmok ma'a neghóxo nentémo xamo' nak magya'áseyam? 

7Magwetyehek etnehek aptegye apagko' sẽlpextétamo m'a aksok apagkok 

nak. Magwetyehek nahan xama énxet ektaha apkeneykekxa xama anmen 
yámet meto enxoho ekyexna. Metnehek nahan meya nekkések neme 
apyegmenek apagkok ma'a énxet ektaha nak aptakmelcheso nekkések, 
cham'a apkelyakhapa enxoho. 

8Nágkólána aksa ektémakxa nak elchetamso apwáxok énxet xa, xeyenmék 

nahan ma'a Moisés segánamakxa apagkok nak. 

9Hakte temegkek eknaktáxésamaxche weykcha'áhak eknaktáxésamaxche 

nak segánamakxa s'e: “Nágkóltetches aksa átog weyke yagkelwána 
kélaptékxo enxoho aksok kélcheneykekxa.” Háwe eyke ekxeyenma 
ektemesáseykha apwáxok Dios weyke yagkelwána xa, 

10akke xeyenmak ma'a ekxéneykencha'a nak apwáxok negko'o Dios, hakte 

negko'o axta keñamak eknaktáxésamaxko xa segánamakxa nak. Enxet 
ektahakxa enxoho appeyncheyam xóp, ekhawo nahan ma'a énxet ektaha 
nak aplekkeso aktek aksok ekyexna apnakxo, kéméxchek eleyxek aksa 
exkak ma'a ekpehewayam nak yakwayam exkak aksok ekyexna 
eknakxamáxche. 

11Nakso' axta agkok negkeneykekxo aktek eñama Dios kélnepyeseksa 

kéxegke, cham'a neltennáseyncha'a axta tásek amya'a, payhawók 
ólmaxnak kéxegke antawók aksok negmeykencha'awol'a. 

12Payhawók agkok nahan elmaxnak kéxegkáxa aksok ma'a pók seykha 

amya'a nak, negko'o eyke ekyagwánxa agkok negmowána ólmaxnak aksok 
kéxegke. Wánxa agkok, akke agásenneykekxak negko'o xa negmowána 
nak ólmaxnak kéxegke aksok, nelenmáxexkók axta ekyókxoho aksok, 
yakwayam enxoho mólya'aksexma m'a ektémakxa nak kéltenneykha tásek 
amya'a. 

13Kélya'ásegkok kéxegke ektémakxa énxet'ák apkeltamheykha nak kañe' 

tegma appagkanamap, tegma appagkanamap nahan cha'a kañék 
aptéyak, keñe m'a énxet'ák apkeláneykhal'a ekwatnamáxchexa aksok 
kélméso Dios, etawagkok nekha m'a ápetek kélmésol'a Dios. 

14Ekhawo nahan ektémakxa m'a énxet'ák apkellegaso nak tásek amya'a, 

apkeltamhok axta Wese' egegkok kañék ekpasmo xa ektémakxa nak 
apkeltenneykha tásek amya'a. 

15Wánxa agkok, akke ko'o wásenneykekxak xa sekmowána nak almaxnak 

kéxegke aksok, mataxesásak nahan ko'o kéxegke yakwayam enxoho 
wának helmések aksok, watsapok ko'o neyk sektaha enxoho xa. Méko 
kawának hementók se'e ektémakxa nak ko'o ekpayheykekxa ewáxok. 

16Megkapayhawok ko'o amok eyeymáxkoho ewáxok neyseksa 

seltenneykha tásek amya'a, hakte xeyenmék ko'o ewáxok seyánémaxko 
ahagko' alának xa. Ko'o sat laye maltenneyncha'a enxoho tásek amya'a. 

17Elanak agkok ko'o sektamheykha eñama nak ma'a sekmáheyo ahagko' 

nak altennaha, payhawók aleyxek hegkések Dios ekyanmaga 
sektamheykha; elanak agkok ko'o sektamheykha eñama 
selyáteyeykegkoho, cháxa selana ko'o apkeltamhókxa alának Dios xa. 

18Cha'a segkéso ko'o Dios ekyakmageykekxa sektamheykha m'a 

ekpayheykekxa nak ewáxok neyseksa seltenneykha tásek amya'a meyke 
sekma ekyanmaga xama enxoho; meyke nahan seyasenneykekxa m'a 
ekpayhawo nak hepasmok ko'o ektémakxa nak sektamheykha 
seltenneykha tásek amya'a. 

19Mehetnesásak eykhe ko'o sekmomaxche xama énxet enxoho, 

ektemesásexkók ahagko' eyke ko'o máxa sekmomaxche nápakta'awo' 
apyókxoho énxet'ák, yakwayam enxoho axámásekxak énxet apteme 
mey'áseyam Cristo. 

20Ekheyk agkok ko'o nepyeseksa énxet'ák judíos, axnésaxkohok cha'a 

énxet'ák judíos, yakwayam enxoho atnesásekxak apteme melya'áseyam; 
ekhawo nahan sektémakxa cha'a yakwayam atnesásekxak apteme 
melya'áseyam Cristo ma'a énxet'ák apkelyaheykekxoho nak Moisés 
segánamakxa apagkok, alyahakxohok cha'a m'a eltémókxa nak antehek 
Moisés segánamakxa apagkok, háwe eyke m'a selyáteyeykegkoho enxoho 
yakwayam alyahakxohok. 

21Hawók nahan sektémakxa cha'a yakwayam atnesásekxak apteme 

melya'áseyam Cristo m'a énxet'ák melyaheykekxoho nak Moisés 
segánamakxa apagkok, axnésaxkohok cha'a ko'o m'a énxet'ák nak, 
neyseksa eykhe selyaheykekxoho m'a segánamakxa eñama nak Dios, 
hakte elyaheykekxók ma'a apkeltémókxa nak antehek Cristo. 

22Ekheyk agkok nahan nepyeseksa m'a énxet'ák elyelkamáxkoho nak 

apteme melya'áseyam, axnésaxkohok nahan cha'a ko'oxa xa énxet'ák nak, 
yakwayam enxoho atnesásekxak melya'áseyam. Ekheyásexkók cha'a ko'o 
m'a apyókxoho énxet'ák nak, yakwayam enxoho alwagkasek teyp nápakha, 
eñama m'a sektahakxa enxoho. 

23Elanak cha'a ko'o ekyókxoho xa yakwayam apasmok ma'a ektémakxa nak 

kéllegaso tásek amya'a, yakwayam enxoho hewatámhok ko'oxa m'a 
ektémakxa nak ekxeyenma tásek amya'a. 

24Kélya'ásegkok kéxegke ektémakxa m'a nelteyásamáxche nak. Apyókxoho 

yenyahagkok, xama eyke exkak ekyanmaga. Kólenyahak kéxegkáxa 
kóltesaxchek, yakwayam enxoho kólxawak ekyanmaga. 

25Enxet'ák ektahakxa enxoho apkeláneykekxa aptahakxa yakwayam 

epasmok apkelteyásamap, melanyek ma'a xama aksok sẽtsagkasamo nak. 
Etnahagkok cha'a xa ektaha nak, yakwayam enxoho emok ma'a nenteté 
empátek elánamáxchel'a yámet áwa' ekmanyehel'a kalyameyk; wánxa 
agkok, nenlenxanakmek eyke negko'o yakwayam agmok ma'a ekyanmaga 
megkatsagkásamáxche nak. 

26Ko'o nak se'e, magwanyahak aksa ektémol'a neyseksa magya'áseyakla'a 

negmahágkaxa, makxayha aksa nahan ahakteg'ák ma'a sennápexko 
enxoho. 

27Añásesagkohok cha'a ko'o sekyókxa, yakwayam enxoho wának 

helyahakxohok, yakwayam enxoho mehelyenyekxek ko'o natámen 
selxekmoso enámokkok. 

 

1 Corintios 10 
Sẽléso ólpeykeshok aksok kéleykmáseso 

1Elyáxeg, momenyék ko'o kalwagkamagkok kéxegke apkelxegama axta 

kóneg yaphopé apyókxoho ẽlyepmeyk nano' negko'o, cham'a 
apkelyeykhákxo axta apyókxoho wátsam ekwányam ekwesey nak 
ekyexwasé. 

2Cháxa ektahakxa axta kéltemésesama apkelyetleykekxa Moisés xa eñama 

m'a kélyakpasáseyak axta yegmen kóneg yaphopé, tén han ma'a neyseksa 
wátsam ekwányam. 

3Apyókxoho axta anhan apteykegkok nento ektaha axta apméso Dios xa 

énxet'ák nak, 

4apyókxoho axta anhan apyeneykegkok yegmen ektaha axta Dios 

apméso, apyeneykegkek axta cha'a yegmen ekteyapma axta meteymog 
ektaha axta Dios apméso, ekyetlama axta cha'a m'a apkelmahágkaxa 
enxoho, Cristo axta xa meteymog nak. 

5Xegkesamók axta eyke esawhakpohok mepeykesáseykekxa apwáxok Dios 

xa énxet'ák nak, ékeso eñamakxa ekhágko axta aphopák ma'a yókxexma 
meykexa énxet. 

6Temegkek axta ekyókxoho xa, yakwayam enxoho hẽlaksek negko'o, keñe 

megkatsepek egnenyek ma'a nentémakxa ekmaso nak, ekhawo 
aptamhágkaxa axta apkelapmenyého aksok ekmaso xa énxet'ák nak. 

7Nágkólpeykesho aksa kéxegke aksok kéleykmáseso, ekhawo 

aptamheykegkaxa axta nápakha xa énxet'ák nak, hakte temegkek axta 
eknaktáxésamaxche weykcha'áhak se'e: “Apháha axta aptókagko aptéyak 
énxet'ák, tén han apyenágko m'a apyenéyak nak, keñe axta natámen 

aptéyak apchaknákxo néten apneywegko yetlo apkeláneyak ekmaso 
nentémakxa mansexta.” 

8Tásek negko'o manlanyek xa ekmaso nak nentémáxa mansexta, ekhawo 

aptamheykegkaxa axta apkelánekegko mansexta nápakha xa énxet'ák nak. 
Ekeso eñamakxa apkeletsapa axta veintitrés mil xama ekhem agko'. 

9Tásek nahan mantehek negko'o negyekkónma Cristo, ekhawo 

aptamheykegkaxa axta apyekkónma Cristo nápakha xa énxet'ák nak, axta 
keñamak apkeletsapa eñama eltakxéyak yéwa xa. 

10Nágkólpakmésmakha nahan kólxének ekmaso m'a Dios, ekhawo 

aptamheykegkaxa axta apkelpakmeteykencha'a apxeyenma ekmaso Dios 
nápakha xa énxet'ák nak, ékeso eñamakxa apkennapa axta Dios 
apchásenneykha aptaha nak tekyawa egyap. 

11Temegkek axta nahan nepyeseksa ẽlyepmeyk nano' ekyókxoho xa 

ektéma nak, yakwayam enxoho agya'asagkohok negko'o. 
Naktáxésamaxchek axta anhan xa, yakwayam enxoho hẽlaksek negko'o 
nentaha nak negheykha keso ektemegwánxa nak néxa. 

12Enxet apkenagko nak keynnák apteme mey'áseyam nápakto' Dios, 

kéméxchek etakmelchesakpoho', etyamok katnehek. 

13Axta kahapweyk kéxegke segyekkónma magmowánal'a ólenmaxaxkohok 

nenteme nak énxet. Kélwanchek kéxegke megkólya'asók Dios peya 
megyohok kóllegagkohok kéxegke m'a magmowánal'a ólenmaxaxkoho'. 
Chahapwa'ak agkok kéxegke xa segyekkónma nak, Dios sat egkések 
yakwánxa kóltehek kólmalánek kéxegke xa ekyekkónma nak, yakwayam 
enxoho kólenmaxaxkohok. 

14Elyáxeg selásekhayo, ékeso eñamakxa seltamho nak megkólya'ammek 

kéxegke m'a aksok kéleykmáseso nak. 

15Ektahak ko'o selpakhetchesa kéxegke m'a sektémakxal'a alpakhetchesek 

énxet ekha nak apkelya'áseyak: kéxegke kélagko' kéméxchek 
kólyekpelkohok xa sektahakxa nak seláneya kéxegke. 

16Negmáha agkok negyenágko negko'o m'a egheykok ektakmela 

magkenatchesol'a negmésa ekxeyenma egwáxok Dios, nempasmeykxeyk 
negko'o Cristo éma apagkok negyókxoho nentaha enxoho xa. Nentókagkek 
agkok nahan ma'a pan nentemésesamol'a nápakha'a apketkók, 
nempasmeykxeyk negko'o negyókxoho Cristo apyókxa, nentaha enxoho xa. 

17Nenxámok eykhe negko'o, negyókxoho eyke nentókagkok negko'o xa 

xama pan nak. Cháxa keñamak nentamhákxo negko'o wánxa xama xa. 

18Kóllano hana aptamheykegkaxa nak énxet'ák Israel; énxet'ák 

apteykegkoho nak ma'a aksok ekwatnamáxche kélmésol'a Dios, 

yaknekxohok cha'a epásegwók xa aksok ekwatnamáxche nak nápakto' 
Dios. 

19Akke ko'o axénak aksok kéleykmáseso ektaha ekha ekmowána sektaha 

sekpeywa xa; maltennásak ko'o ektaha ektakmela agko' ma'a ápetek 
kélmésol'a kéleykmáseso, keñe megkaxók ma'a mók ápetek nak, hawók 
mók. 

20Akke ekxénak ko'o apmésama cha'a kelyekhama' aksok apkelnapma m'a 

énxet'ák melya'áseyak nak Dios, megkésók ma'a Dios, momenyék eyke 
ko'o kólwéhenekxohok kéxegke ektémakxa nak kelyekhama'. 

21Megkólwanchek kéxegke kólmaha Wese' egegkok egheykok apagkok 

elánéxchexa enxoho nempasmo ektakmela, keñe nahan kólmaha m'a 
egheykok ekméso nak kelyekhama'; megkólwanchek kéxegke kóltaswók 
kélto kéltemésesakxa enxoho apcheymákpoho Wese' egegkok, keñe nahan 
kóltaswók kélto m'a kéltemésesakxa enxoho eyeymáxkoho kelyekhama'. 

22¿Neltamhok enxeykel'a anlókasek Wese' 

egegkok? ¿Negyeykhágweykmók enxeykel'a ekwánxa apyennakte m'a 
Wese' egegkok? 

Meyke sẽlya'ásekhaxma tén han nelásekhamaxkoho nenteme nak negyetlo 
Cristo. 

23Katnohok cha'a amya'a s'e: “Egwanchek anlának negko'o negmokókxa 

enxoho anlának.” Nakso' xa. Háwe eyke ekyókxoho aksok ekteme 
ektakmela. Egwanchek anlának negko'o negmokókxa enxoho anlának, 
wánxa agkok háwe eyke ekyókxoho aksok sempasmo segwánegkeseso 
aksok eleñama nak Dios. 

24Nágkólchetam aksa kélxakko' aksok ektakmela yakwayam nak kapasmok 

kélxakcha'awo', wánxa agkok, kólchetagkas aksok ektakmela m'a 
kélnámokkok. 

25Kóltawák kéxegke ekyókxoho ápetek ekhéyak nak ma'a 

kélchexeykekxexa nak ápetek, meyke kélmaxneyeykha xama enxoho 
eñama m'a ektamheykha nak kélwáxok. 

26Hakte ekyókxoho aksok ekhéyak nak keso náxop ekteme Wese' egegkok 

apagkok. 

27Apkeláneyáha agkok kóltaswók kélto apxagkok ma'a énxet metné nak 

mey'áseyam cristo, kólmawhok nahan kólmahagkok kéxegke, kóltawák 
aksa m'a ekyókxoho aksok apmésakxa enxoho, meyke kélmaxneyeykha 
eñama ektamheykha kélwáxok xama enxoho. 

28Wánxa agkok, aptemék agkok appeywa xama énxet se'e: “Keso ápetek 

kélméso axta kéleykmáseso s'e”, nágkóltaw aksa, kólyahakxoho m'a 

aptahakxa enxoho appeywa énxet, eñama m'a ektemesáseykha nak 
apwáxok. 

29Ekxénak ko'o m'a ektémakxa nak ektamheykha apwáxok pók énxet, akke 

axénak kéxegke. Kéméxchek ko'o magwohók kasók ekxeyenma apwáxok 
pók énxet ektémakxa nak ko'o sekmowána alának sekmokókxa enxoho 
alána'. 

30Ekmések agkok ko'o ekxeyenma ewáxok Dios eñama m'a sekto nak, 

kéméxchek ko'o magwohók kasók ekxénamaxche m'a aksok, eñamakxa 
nak sekméso ekpayheykekxa ewáxok Dios. 

31Hawók nahan ektémakxa m'a kéltawa enxoho kélto, esenhan kélyena 

enxoho m'a kélya nak, esenhan ma'a kéllana enxoho mók aksok, kóllána 
ekyókxoho aksok yakwayam kóltemésesek apcheymákpoho Dios. 

32Nágkóllanés aksa mey'asáxma kélyáxeg eñama m'a kéltahakxa enxoho; 

nágkólxekmósho kéltahakxa énxet'ák judíos, tén han ma'a énxet metnaha 
nak judíos, nágkólxekmósho nahan kéltahakxa m'a Dios énxet'ák apagkok 
nak. 

33Ko'o nak se'e, elenxanakmek cha'a kalkohok apwáxók apyókxoho 

énxet'ák ma'a ekyókxoho sektahakxa enxoho, meyke seltémo alának 
exakko' m'a sekmokókxa enxoho alána', wánxa aksa emenyék alának ma'a 
yakwayam nak kapasmok apyókxoho énxet, yakwayam enxoho 
elwagkasakpok teyp. 

 

1 Corintios 11 

1Kólyetlakxa kéxegke sektémakxa nak ko'o, ekhawo sektémakxa nak ko'o 

sekyetleykekxo aptémakxa Cristo. 

Kelán'ák kañe' kélakneykekxexa 

2Egkések cha'a ko'o kéxegke ekpayheykekxa ewáxok, hakte kaxénhok 

cha'a kélwáxok ko'o, kélenxanakmók nahan kéllané m'a sektahakxa axta 
selxekmóso kéxegke. 

3Wánxa agkok, eltamhok eyke ko'o kólya'asagkohok kéxegke Cristo apteme 

apkemha apmonye apagkok énxet, keñe m'a énxet ekha nak aptáwa 
apteme apkemha apmonye agkok ma'a aptáwa, ekhawo ektémakxa nak han 
ma'a Cristo apteme apkemha apmonye apagkok ma'a Dios. 

4Apchaklásek agkok apkátek énxet aptaha enxoho nempeywa 

nelmaxnagko, esenhan ma'a apkeltenneyncha'a enxoho amya'a eñama nak 
Dios, metnahak apcháyo m'a Cristo, aptaha nak apkemha apmonye 
apagkok. 



2684 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

5Agkok nahan kaklásak akkátek kelán'a ektaha enxoho nempeywa 

nelmaxnagko, esenhan ma'a eltenneyncha'a enxoho amya'a eñama nak 
Dios, megkatnahak eyáyo m'a atáwa aptaha nak apkemha apmonye agkok, 
máxa katnehek ma'a kelán'a kélmópésesamol'a ekyesé. 

6Hakte, agkok kaklásak akkátek kelán'a, tásek kamópaksoho ekyesé, wánxa 

agkok, xénchek agkok awáxok kelán'a eyesagko kayaktének áwa', esenhan 
ma'a ekmópesawo enxoho ekyesé, tásek kaklaksek akkátek. 

7Akke kapayhawok yaklaksek apkátek énxet, hakte énxet apteme 

kélheyáseykegkoho m'a aptémakxa nak Dios. Kamok cha'a nápát ma'a 
ektémakxa nak apcheymákpoho Dios, keñe m'a kelán'a, kamok cha'a nát 
ektémakxa nak apcheymákpoho énxet. 

8Hakte, axta yeñamak kelán'a apkelánamákpo énxet, énxet axta eyke 

keñamak elánamáxko m'a kelán'a. 

9Háwe axta kelán'a eñama apkelánamap énxet, énxet axta eyke keñamak 

elánamáxko kelán'a. 

10Cháxa keñamak eyéméxko nak cha'a kaklaksek akkátek kelán'a 

magkenatcheso ekha elyaheykekxoho atáwa, nápakta'awo' ma'a Dios 
apkelásenneykha. 

11Mopwanchek exek énxet meyke aptáwa, yawanchek nahan kaxek kelán'a 

meyke atáwa, neyseksa nenteme nak magya'áseyam Cristo, kaxhok mók 
ekmámenyého mók xa ánet nak. 

12Nakso' axta elánamáxko kelán'a eñama m'a énxet, nakso' nahan énxet 

apkeñama kelán'a ektegkeso sekxo' apteyékmo. Ekyókxoho aksok akke 
ekteme eleñamakxa m'a Dios. 

13Kéxegke kélagko' nahan tásek kólyekpelkohok ektakmela enxoho kelán'a 

katnehek nempeywa nelmaxnagko, meyke eyaklaso akkátek xama enxoho. 

14Nentémakxa eyke keñamak senxekmóso segmegkasamo elwenaktések 

apwa' énxet. 

15Wánxa agkok, tásek eyke kalwenaktések áwa' kelán'a, cháxa ekméso 

ektakmalma xa; hakte xawáyak axta yakwayam kalwenaktések áwa' 
kelán'a, yakwayam enxoho kápok akkátek. 

16Apmokók agkok nahan exének énxet mók amya'a eñama nak xa, 

kéméxchek ey'asagkohok magya'ásegko negko'o m'a mók apkeltémakxa 
nak énxet, tén han melya'ásegko m'a Dios énxet'ák apagkok nak. 

Nentawáseykha nempasmo ektakmela eñama nak Wese' egegkok 

17Mowanchek ko'o agkések ekpayheykekxa kélwáxok kéxegke s'e 

sektahakxa nak sektáxéseso kaxwo', hakte máxa entahak 

eknaktawásencha'a enxoho kéxegke m'a kélakneykekxexa nak cha'a, 
yakwayam eykhe katnésesek kéltakmalma. 

18Entahak axta amya'a seltennáseykha s'e, kélaknákxeyk hek agkok 

kéxegke yakwayam keytek kélakneykekxa, yetneyk heyke 
kélexpanchesamaxche kélnepyeseksa kéxegke, mók xama aksa 
ektemesásak ko'o ekmámnaksoho xa amya'a nak. 

19Megkatnehek kexaha megkólexpanchásamáxche kéxegke yakwayam 

kólya'ásegwomhok ma'a énxet'ák aptaha nak ekmámnaksoho 
melya'áseyam Cristo. 

20Cha'a keñamak kélexpanchásamáxche kéxegke m'a megkólteméseso nak 

ekmámnaksoho m'a nempasmo ektakmela eñama nak Wese' egegkok, 
cham'a kélaknákxo enxoho cha'a kéxegke. 

21Hakte epekhaksohok cha'a etwok apto kélxama kéxegke, mewagkasók 

m'a ekweykenxal'a nentamakxa nento, keñe cha'a nápakha kannápok meyk, 
keñe nahan nápakha kannápok anmen. 

22¿Mékoya kéxegke tegma kéltamakxa kélto, tén han kélyeneykegkaxa 

kélyenéyak? ¿Yaksak ektaha megkólásekha'a nak kéxegke Dios énxet'ák 
apagkok, tén han kélmésa apkelmegkakto m'a énxet'ák meyke nak aksok 
apagkok? ¿Háxko sat atnehek alának kéxegke? ¿Axéneya sat ko'o 
ektakmela kéltahakxa kéxegke? Ma', maxének ko'o ektakmela xa 
kéltahakxa nak. 

Nempasmo ektakmela eñama Wese' egegkok 

23Ekxakak axta ko'o s'e nelxekmowásamáxche eñama nak Wese' egegkok, 

cham'a selxekmósa axta kéxegke: chakhawók axta apma pan Wese' 
egegkok Jesús ma'a axta'a kéláneyakxa axta emakpok, 

24keñe axta natámen apméso ekxeyenma apwáxok Dios apyepta 

nepyeseksa pan. Aptahak axta s'e: “Keso sekyókxoho sekmésa axta ko'o 
yakwayam kamátog s'e, yakwayam kapasmok kéxegke. Kóllána' sat cha'a 
s'e, yakwayam enxoho kaxénwakxohok kélwáxok ko'o.” 

25Hawók axta anhan aptahakxa natámen aptéyak, apmeyk axta egheykok, 

aptahak axta anhan se'e: “Keso egheykok ekteme axnagkok 
nelpakhetchásamáxkoho Dios kéltemésesama nak ekmámnaksoho yetlo 
m'a éma ahagkok nak ko'o, kélyenágkek sat agkok cha'a, kóllána' sat, 
yakwayam enxoho kaxénwakxoho kélwáxok ko'o.” 

26Kéltokagkek agkok cha'a s'e pan nak tén han kélyenágko enxoho cha'a s'e 

aksok kélyeta nak egheykok, kéllegásek kéxegke m'a apketsapma axta 
Wese' egegkok, ekwokmoho m'a apkexyekmo sat makham. 

Ektémakxa negma nempasmo ektakmela 

27Kéxegke ektahakxa enxoho kélto s'e pan nak, tén han kélyenágko enxoho 

s'e kélyeta nak Wese' egegkok egheykok apagkok, yetlo enxoho 
megkóltakmelcheso, kéllanak megkólya'asáxma enmexma Wese' egegkok 
apyókxoho, tén han enmexma m'a éma apagkok. 

28Ekeso eñamakxa eyéméxko nak cha'a anlánekxak egwáxok amonye 

nentéyak xa pan nak, tén han amonye negyenéyak xa aksok kélyeta nak 
Wese' egegkok egheykok apagkok. 

29Hakte kéltókek agkok aksa, tén han kélyenágko enxoho aksa, meyke 

kélya'áseyak ma'a ektémakxa nak Wese' egegkok apyókxa, 
kélsexnánémaxche kélagko' sat katnehek kéltawa enxoho aksa, tén han 
ma'a kélyenágko enxoho aksa. 

30Ekeso eñamakxa kélxáma nak kélhaxamáxche kéxegke, tén han kéltaha 

kélyelkamáxkoho, nápakha énxet nahan apkeletsapak kélnepyeseksa. 

31Nentakmelchasawók agkok cha'a nenlaneykxo egwáxok negko'o, 

mehenlegásesagkok cha'a Wese' egegkok. 

32Enlegasásegkok agkok cha'a negko'o Wese' egegkok, yakwayam 

hẽltameyagkok eyke, keñe anhan mantehek nelsexnánémaxche xamo' ma'a 
énxet'ák apheykha nak keso náxop. 

33Elyáxeg selásekhayo, kélaknákxeyk agkok cha'a kéxegke yakwayam 

kóltawagkok, kólleyx cha'a kélmók. 

34Meyk agkok enchakhak kélxama, tásek etwok apto apxagkok, yakwayam 

enxoho melegásesagkok Dios eñama ekteme kélakneykekxa xa ektaha nak. 
Mók aksok sat alánekxések kéxegke, cham'a sekteyánegwákxoho sat 
kéxegke. 

 

1 Corintios 12 
Nenxawé naksa nelmowancha'a eñama Espíritu Santo 

1Elyáxeg, emenyék ko'o kólya'asagkohok kéxegke ektémakxa nak 

negmowána eleñama nak Espíritu. 

2Kélya'ásegkók kéxegke megkóltémakxa axta makham megkólya'áseyam 

Cristo, kélhayók axta ekmoma kélwáxok kéleykmáseso meyke ekpeywa 
ektemésesama kélxegányam kéxegke. 

3Kaxwo' eyke emenyék kólya'ásegwomhok kéxegke méko kawának 

katnehek ekpeywa s'e: “¡Etak sat ekmaso Jesús!”, cham'a nempakmeta 
enxoho eñama Espíritu apmopwána apkeñama nak Dios. Méko nahan 
kawának katnehek ekpeywa s'e: “¡Jesús apteme Wese'!”, cham'a 
nempakmeta enxoho aksa meyke Espíritu Santo apmopwána. 

4Xámok ektémakxa nenxawé naksa negmowána ekyetna nepyeseksa Dios 

énxet'ák apagkok, Espíritu eyke aptaha segméso naksa xa negmowána nak. 

5Yetneyk nahan megkaxnémo mók ektémakxa nenlané nentamheykha 

eñama nak Wese' egegkok, Wese' egegkok akke aptaha apkeltémo anlának 
xa nentamheykha nak. 

6Xámok nahan ektémakxa negmowána nak anlának nentamheykha eñama 

nak Wese' egegkok, Wese' egegkok Dios akke segméso negmowána 
yakwayam anlának ekyókxoho xa nentamheykha nak. 

7Negyókxoho cha'a hegméshok negko'o Dios yakwayam nak 

agyekpelkohok ektaha nakso' apha egwáxok Espíritu Santo, yakwayam 
enxoho hempasmok negyókxoho nenteme nak magya'áseyam. 

8Espíritu nahan keñamak apxawáya cha'a enxama yakwayam epakmétek 

yetlo apya'áseykegkoho; keñe nahan pók énxet'ák apkelxawáya yakwayam 
elpakmétek cha'a yetlo ekyawe apkelya'áseyak. 

9Enxama nahan cha'a apxakak apteme mey'áseyam eñama xa Espíritu nak, 

keñe cha'a pók apxaka apmopwána eltakmelchesók elháxamáxche. 

10Enxama nahan cha'a apxakak apmopwána elának aksok sempelakkaso 

nak agweta', keñe nahan cha'a enxama apxaka apmopwána eltennaha 
amya'a eñama nak Dios, keñe nahan cha'a enxama apmésa Dios 
apmopwána ékpelkohok ma'a espíritu apmopwána amya'a nak, keñe nahan 
ékpelkohok ma'a Espíritu apmámnaksoho nak; enxama nahan cha'a 
apxakak apmopwána epakmétek mók ektémakxa appeywa magya'áseyak 
nak; keñe anhan enxama apxaka apmopwána exénekxohok ektémakxa xa 
amya'a magya'áseyak nak. 

11Espíritu eyke apwánxa apagkok aptaha apkelané cha'a ekyókxoho xa 

eñama m'a apmopwána nak, egkéshok nahan cha'a énxet apmokókxa 
enxoho egkések. 

Nenxámokxoho nenteme wánxa xama negyókxa. 

12Xámok eykhe ektémakxa ekhéyak nak negyókxa, wánxa eyke xama 

negyókxa, hawók nahan ma'a Cristo. 

13Hawók nahan sentémakxa nak negyókxoho xa, ẽlyakpasásegkek axta 

yegmen yakwayam antemekxak xama negyókxa eñama apmopwána m'a 
aptaha nak apwánxa xama Espíritu, megkeyxek ma'a nenteme nak judíos 
tén han ma'a metnaha nak judíos, tén han ma'a nenteme nak negmomaxche 
esenhan ma'a magmomaxche nak; negyókxoho axta nenxakak yakwayam 
exek egwáxok xa Espíritu nak, ektémol'a agyenek ma'a negyamol'a. 

14Megkalánamáxchek xama nekha ektémakxa nak negyókxa, wánxa agkok, 

xámok eyke ektémakxa elánamáxche. 

15Temék agkok ekpeywa kélmenek se'e: “Háwe ko'o señama kélyókxa, 

hakte háwe ko'o kélmek”, megkamassegwomek eyke ekteme eñama 
kélyókxa ektaha enxoho ekpeywa xa ektaha nak. 

16Temék agkok ekpeywa kélheykok se'e: “Háwe ko'o señama kélyókxa, 

hakte háwe ko'o kélaktek”, megkamassegwomek eyke ekteme eñama 
kélyókxa ektaha enxoho ekpeywa xa ektaha nak. 

17Temék agkok egaktek ekyókxoho negyókxa, magwanchek anlega'. Temék 

agkok nahan ekyókxoho negyókxa kañe' egheykok nak, magwanchek 
antekhánek. 

18Wánxa agkok, empekkenchesek axta eyke Dios ekyókxoho ektémakxa 

negyókxa, cham'a ektakmelakxa enxoho apkelano keytek. 

19Temegkek agkok wánxa xama nekha negyókxa, méko axta katnehek 

negyókxa. 

20Nakso' eykhe ekxáma ektémakxa ekhéyak nak negyókxa, wánxa eyke 

xama negyókxa. 

21Yawanchek katnehek kának egaktek egmék se'e: “Momenyék xeye'”; 

Yawanchek nahan katnehek kának empátek egmagkok se'e: “Momenyék 
ko'o kéxegke”. 

22Akke ekyagwánxa agkok kélmámenyého m'a ekyetno nak negyókxa 

eyánémaxko nak katnahak elyelkamáxkoho; 

23keñe m'a ekyetno nak negyókxa ekmasextoho nak ekxéneykha egwáxok, 

cháxa nentakmelchesamol'a agaklaksohok xa, keñe m'a ekyetno nak 
negyókxa ekxeyenmol'a egwáxok manxekmóshok, cháxa móltémol'a cha'a 
kataxkohok xa, 

24akke kapayhawok antemésesek ma'a negyókxa neghayól'a cha'a 

kataxkohok. Apkeláneyak axta Dios ektémakxa nak ekhéyak negyókxa, 
yakwayam enxoho kaxkak ekyawe kéláyo m'a ekyetno nak negyókxa 
ekxeyenma nak egwáxok ektaha mékoho. 

25yakwayam enxoho megkalenmexaxche xa ekhéyak nak negyókxa, wánxa 

aksa kaxének cha'a awáxok ma'a mók. 

26Legágkok agkok xama ekyetno nak negyókxa, kasawhaxkohok nahan 

ellegeykegkoho ekyókxoho nak, xakak agkok xama ekyetno negyókxa 
ekyawe agko' kélapeykha, kasawhaxkohok nahan elpayheykekxa awáxók 
ekyókxoho nak. 

27Kéxegke kélteme kéleñama Cristo apyókxa, kélyókxoho nahan kélteme 

kéleñama xa Cristo apyókxa nak. 

28Apmenyék axta Dios etnehek apkemha apmonye nepyeseksa énxet'ák 

apagkok ma'a seykha amya'a apwetaya axta Jesús; keñe etnehek aptéteyak 
ma'a énxet'ák apkelxeyenmo nak amya'a eñama Dios; keñe xa etnehek 
aptéteyak ma'a énxet apkelxekmóso nak apnámokkok; tén han ma'a énxet 
apmopwána nak elának aksok sempelakkaso nak agweta', tén han ma'a 
énxet apmopwána nak eltakmelchesók elháxamáxche, esenhan ma'a énxet 
appasmo nak apnámokkok, esenhan ma'a apxegkeso nak 
kélakneykekxexa, esenhan ma'a ekteyapmol'a aksa mók ektémakxa 
appeywa magya'áseyak nak. 

29Háwe apyókxoho énxet apteme seykha amya'a apwetayo nak Cristo, 

háwe nahan apyókxoho énxet apteme apkellegaso amya'a eñama nak Dios. 
Háwe nahan apyókxoho énxet apkelxekmóso nak apnámokkok, háwe 
nahan apyókxoho énxet apmopwána nak elának aksok sempelakkaso nak 
agweta', 

30háwe nahan apyókxoho énxet ekha apkelmopwancha'a eltakmelchesók 

elháxamáxche, háwe nahan apyókxoho énxet ekteyapmol'a aksa mók 
ektémakxa appeywa magya'áseyak nak, háwe nahan apyókxoho énxet 
apmopwána exénekxak ektahakxa xa amya'a magya'áseyak nak. 

31Kéméxchek kéxegke kólámenyéhok xa negmowána eltakmela nenxawé 

naksa nak. 

Nelásekhamáxkoho 

Alxekmósek sat ko'o kéxegke nentémakxa ektakmela nak. 

 

1 Corintios 13 

1Ekpakmetchek agkok ko'o m'a ektémakxal'a apkelpakmeyesma énxet tén 

han sekpakmeta enxoho m'a ektémakxa nak apkelpakmeyesma Dios 
apkelásenneykha, wánxa agkok, méko eyke katnehek seyásekhayo, máxa 
atnehek ko'o m'a sawó ekyentaxno elletnaheykhal'a, esenhan axhok ko'o 
m'a sawó elpayhe ekmasol'a elletnaheykha. 

2Ekxénchek agkok ko'o amya'a eñama nak Dios, ekya'ásegkok agkok nahan 

ma'a Dios apmopmenyého ektaha nak ekpowásamáxkoho, esenhan ma'a 
sekya'ásegko enxoho ekyókxoho aksok, yetneyk agkok may'áseyam ko'o 
ekmowána nak kaltakhésha xóp elekhaheyak elyawe nak, wánxa agkok, 
méko eyke katnehek seyásekhayo, mékoho atnehek ko'o. 

3Elmeyásegkek agkok énxet meyke aksok apagkok ekyókxoho aksok 

ahagkok nak, ekmések agkok nahan sekyókxa yakwayam kawatnaxche, 
wánxa agkok, méko eyke katnehek seyásekhayo, yawanchek hepasmok xa. 

4Ekha negásekhayo ekteme m'a negya'áseykegkoho nak 

nelenmáxamáxkoho, tén han ma'a ektakmela nak nentemésesakxa egmók, 

ekha negásekhayo nahan ekteme m'a magnatha nak egmók, tén han ma'a 
megkeymáxkoho nak nempeywa, tén han ma'a mageymáxkoho nak, 

5ekha negásekhayo nahan ekteme m'a manteme nak ekmaso nentémakxa, 

tén han ma'a mólmeyókasamáxkoho egagko' nak nentémakxa; tén han ma'a 
manlo nak, tén han ma'a megkaxéneykha nak egwáxok sẽltemésesakxa 
ekmaso; 

6ekha negásekhayo ekteme m'a megkapeykáseykekxa nak egwáxok aksok 

ekmaso, wánxa aksa kapeykásekxak egwáxok ma'a amya'a 
ekmámnaksoho nak. 

7Ekha negásekhayo ekteme m'a nenlegeykegkoho nak ekyókxoho aksok, 

tén han ma'a magya'áseyam nak ekyókxoho aksok, tén han ma'a 
nelhaxanma nak ekyókxoho aksok, tén han ma'a nelenmáxamáxkoho nak 
ekyókxoho aksok. 

8Megkamassegwomek xa negásekhayo nak. Xama ekhem sat 

kamassegwók apkelxeyenma énxet'ák ma'a amya'a eñama nak Dios, 
kamaskok sat nahan apkelpakmeta m'a amya'a magya'áseyak nak. 
Kamaskok sat nahan apkelapmenyého m'a negya'ásegwayam nak. 

9Megkasawhomáxkohok ekteme ekpéwomo xa negya'ásegwayam nak tén 

han ma'a nenxeyenma nak amya'a eñama Dios, 

10hakte kammok sat néxa xa, cham'a ekwa'a sat ma'a ektaha nak 

ekmámnaksoho agko'. 

11Sektémakxa étkok axta ko'o sektéma cha'a sekpakmeyesma m'a 

ektémakxal'a kapakmétek sakcha'a, keñe axta anhan ektéma elchetamso 
ewáxok ma'a ektémakxal'a sakcha'a elchetamso awáxok, temegkek axta 
anhan ekxéneykha ewáxok ma'a ektémakxal'a ekxéneykha awáxok 
sakcha'a. Xama axta sektaha sekwányam ekyenyókek axta m'a 
ektémakxal'a sakcha'a. 

12Kaxwo' eyke yáma negyekpelchágkek negko'o ektémol'a nelanyantáxama 

ápak, cham'a ekmasextohol'a negyekpelche; Xama ekhem sat eyke 
katnehek negweté egagko' xa. Háwe ko'o ekyókxoho sekya'ásegwayam 
se'e kaxwo' nak, xama ekhem sat eyke ay'ásegwomhok ma'a Dios, ekhawo 
ektémakxa nak sey'áseykegkoho ko'o Dios. 

13Antanxo ekyetna m'a ektaha nak megkamassegwayam; magya'áseyam, 

nelhaxneykha, tén han negásekhayo; wánxa eyke ektaha ektakmela 
neyseksa antanxo xa negásekhayo nak. 

 

1 Corintios 14 
Nempakmeyesma mók ektémakxa amya'a magya'áseyakla'a 

1Kólenxánem keytek kélnepyeseksa kéxegke kélásekhamaxkoho, 

kólámenyého nahan egkések kéxegke Dios ma'a negmowána segméso 
naksal'a eñama Espíritu, ekyagwánxa agkok kólámenyéhok egkések ma'a 
kélmowána nak kóltennaha amya'a eñama Dios. 

2Enxet ektahakxa enxoho appakmeyesma mók ektémakxa amya'a 

magya'áseyak nak, Dios aksa epakhetchesek, háwe apkelpakhetcheso m'a 
énxet'ák nak, hakte méko kay'asagkohok aptahakxa enxoho appeywa, 
exének ma'a aksok ekyexamaxche ektaha nak aptekkeseso Espíritu, méko 
nahan kay'asagkohok. 

3Keñe m'a énxet ektaha nak apkeltenneykha amya'a eñama nak Dios, 

ewánegkesesek cha'a apteme melya'áseyam apnámokkok, 
elwaskakkásekxohok nahan cha'a, elpeykesásekxak nahan cha'a apwáxók. 

4Enxet ektahakxa enxoho appakmeyesma mók ektémakxa amya'a 

magya'áseyak nak, apxakko' etnehek apwánegkeso m'a mey'áseyam nak; 
keñe m'a énxet ektahakxa enxoho apkeltenneykha amya'a eñama nak Dios, 
ewánegkesesek apteme melya'áseyam ma'a Dios énxet'ák apagkok nak. 

5Emenyék ko'o kólpakmétek kélyókxoho kéxegke m'a mók ektémakxa 

amya'a magya'áseyak nak; wánxa agkok, emenyék eyke ko'o kóltennaha 
kéxegke amya'a eñama nak Dios, cháxa ektaha nak ektakmela agko' xa, 
megkaxnawok ma'a nempakmeyesma nak mók ektémakxa amya'a 
magya'áseyak nak. Tásek eyke nahan xa, akke entemék ma'a apha enxoho 
énxet apmopwána nak exénekxak ektémakxa xa amya'a nak, yakwayam 
enxoho ewánegkesesek apteme melya'áseyam Dios énxet'ák apagkok. 

6Elyáxeg, megkapasmek kéxegke selpakhetchesa enxoho mók ektémakxa 

amya'a magya'áseyak nak, cham'a sektaha enxoho meyk'a kéxegke, 
yakwayam eykhe axének ma'a ektaha nak segméso Dios yakwayam 
anxének, yakwayam eykhe nahan axének ma'a negya'ásegwayam ektaha 
nak ekmámnaksoho, yakwayam eykhe nahan altennaksek kéxegke m'a 
amya'a eñama nak Dios, yakwayam eykhe nahan altennaksek kéxegke m'a 
mók xama nelxekmowásamáxche nak. 

7Kaxtemek axta ekhémo mók elpáwá aksok kélpáwaso nak, cham'a 

yámámok kélpáwaso nak, tén han ma'a yát'axpog apyawe nak, 
magwanchek axta agyekpelkohok ektémakxa elpáwá. 

8Ekhawo nahan ektémakxa m'a eyesagko enxoho ekpáwá kélakkahaso 

amonye empakhamaxchel'a, méko kalánekxak ektahakxa yakwayam 
kampakhaxche. 

9Ekhawo ektémakxa nak han kéxegkáxa, agkok kólmáha kélpakmeta 

enxoho m'a mók ektémakxa amya'a apmopwána nak elya'asagkohok énxet, 

¿háxko katnehek ey'asagkohok énxet ektahakxa aksok kélxeyenma 
kéxegke? Máxa kélpakmeteykha naksa katnehek. 

10Nakso' xámok mók ektémakxa amya'a ekyetna keso náxop, ekyókxoho 

nahan yetnak ektémakxa m'a kélpeywa nak. 

11Agkok ay'ásegkok ko'o ektémakxa m'a mók amya'a nak, pók énxet sat 

heyának énxet ektahakxa enxoho sepakhetcheso ko'o, keñe sat ko'o xa 
wának pok énxet ma'a énxet ektahakxa enxoho sekpakhetcheso. 

12Kólenxánem keytek kéxegke ekxámokma xa kélmowána apméso naksa 

nak Espíritu, cham'a ekwánegkesesamol'a apteme melya'áseyam Dios 
énxet'ák apagkok, hakte kélmenyék kéxegke keytek xa kélmowána apméso 
naksa nak Espíritu. 

13Enxama ektaha enxoho ekteyapma aksa mók ektémakxa appeywa 

magya'áseyak nak, elmaxna Dios yakwayam enxoho egkések apmopwána 
exénekxohok ektémakxa xa amya'a nak. 

14Ektemek agkok ko'o nempeywa nelmaxnagko ektepa enxoho aksa mók 

ektémakxa sekpeywa magya'áseyak nak, nakso' katnehek ko'o sekteme 
nempeywa nelmaxnagko ekweykmoho kañók agko' ewáxok, wánxa agkok, 
megkapasmek eyke m'a ektémakxa nak sekya'ásegwayam ko'o. 

15¿Yaksak eyéméxko atnehek ko'o? Kéméxchek ko'o atnehek nempeywa 

nelmaxnagko ekweykmoho kañók agko' ewáxok, ekweykmoho nahan ma'a 
ektémakxa nak sekya'ásegwayam. Kéméxchek nahan ko'o anneykmaksek 
ekweykmoho kañók agko' ewáxok, yetlo nahan ma'a ektémakxa nak 
sekya'ásegwayam. 

16Hakte apkeltemésesek agkok xép apcheymákpoho Dios ekweykmoho 

kañók agko' apwáxok, apleg'ak agkok nahan ektahakxa appeywa exchep 
ma'a énxet meyke kélxekmóso nak, mopwanchek ewhánhok apmésa 
enxoho exchep ekpayheykekxa apwáxok Dios xa énxet nak, hakte 
mey'asagkek ma'a aptahakxa enxoho exchep appeywa. 

17Tásek kexaha eykhe katnehek apméso exchep ekpayheykekxa apwáxok 

ma'a Dios, wánxa agkok, megkapasmek eyke yakwayam kawánegkesesek 
apteme mey'áseyam ma'a pók énxet. 

18Ekmések ko'o ekxeyenma ewáxok Dios hakte hágkaxwe apakmétek ma'a 

mók ektémakxa amya'a magya'áseyak nak, keñe kéxegke asextók cha'a 
kólpakmétek kélyókxoho nak. 

19Wánxa agkok, emenyék eyke ko'o amha cinco amya'a sekpeywa ahagko' 

kélya'áseykegkoho nak, yakwayam alxekmósek enámokkok, kaxnók ma'a 
sekpakmeta enxoho diez mil mók ektémakxa amya'a magya'áseyak nak. 

20Elyáxeg, nágkatne aksa elchetamso kélwáxok kéxegke ektémakxal'a 

sakcha'a elchetamso awáxok; kólhésaxkoho m'a ektémakxal'a sakcha'a 

megkalané aksok ekmaso. Kólteme elchetamso kélwáxok ma'a 
ektémakxal'a elchetamso apwáxok énxet apkelwányam nak. 

21Hakte temegkek eknaktáxésamaxche weykcha'áhak se'e: “Pók énxet 

apkelpakmeyesma sat ko'o alpakhetchesek xa énxet'ák nak, pók énxet'ák 
sat nahan wásenneykxak yakwayam elpakhetchesek xa. Metnehek sat eyke 
sektemésesakxa, axta aptahak Wese' egegkok.” 

22Cham'a nempakmeyesma nak mók ektémakxa amya'a magya'áseyak nak, 

cháxa yakwayam melchenatchesek énxet'ák melya'áseyak Dios xa, háwe 
eyke m'a énxet'ák apteme nak melya'áseyam Dios, keñe m'a neltenneykha 
nak amya'a eñama Dios, cháxa yakwayam elyekpelchágwomhok ma'a 
énxet'ák apteme nak melya'áseyam, háwe eyke m'a énxet'ák metné nak 
melya'áseyam. 

23Apchaknákxeyk agkok énxet kélakneykekxexa kéxegke, apyókxoho agkok 

apkelpakmétak mók ektémakxa amya'a magya'áseyak nak, 
aptaxnegwokmek agkok énxet meyke kélxekmóso nak, esenhan ma'a énxet 
metné nak mey'áseyam Dios, yának sat kalyéháxma kéxegke. 

24Kélyókxoho agkok kéltennáha kéxegke m'a amya'a eñama nak Dios, 

aptaxnegwokmek agkok nahan ma'a énxet metné nak mey'áseyam Dios, 
esenhan ma'a meyke kélxekmóso nak, kaxénwakxohok sat apwáxok 
aptémakxa mey'asáxma, apkeláneykekxoho apagko' sat etnehek apwáxok 
apleg'a enxoho kéltahakxa kélpeywa kélyókxoho kéxegke. 

25Keñe sat keytnekxak yáxñakxoho ektémakxa nak aksok ekyetno apwáxok 

nápakta'awo' énxet'ák, eltekxók sat nahan aptapnák elpeykeshok Dios, 
ékpelchágwomhok sat nahan eyámnaksoho apha Dios kélnepyeseksa 
kéxegke xa énxet nak. 

Kóltakmelchesho kéllané kélakneykekxa 

26¿Yaksak eyéméxko anlának kaxwo'? Elyáxeg, kélaknákxeyk agkok 

kéxegke, kélnápakha apwanchek elmeneykmaksek negmeneykmaso 
eñama nak Dios, keñe nahan kélnápakha apwanchek elxekmósek 
apnámokkok, esenhan eltennaha m'a amya'a ektaha nak 
apya'asáseykegkoho Dios, esenhan elpakmétek ma'a mók ektémakxa 
amya'a magya'áseyak nak, keñe nahan nápakha exénekxak ektémakxa xa 
amya'a nak. Ekyókxoho aksok kéllanakxa enxoho, tásek kóllának yakwayam 
enxoho kaxhok mók kélyancháseykegkoho kélteme megkólya'áseyam. 

27Kélpakmetchek agkok ma'a mók ektémakxa amya'a magya'áseyak nak, 

tásek kólának elpakmétek apkánet énxet, apkántanxo esenhan meyke teyp, 
xama sekxo' epakmétek apmonye keñe pók epakmétek axayo'; kélxama 
nahan apwanchek exénekxohok ektémakxa xa amya'a nak. 

28Méko agkok xama énxet kélaknákxexa apmopwána exénekxak 

ektémakxa xa amya'a nak, tásek megkólhok elpakmétek mók ektémakxa 

amya'a magya'áseyak nak nápakta'awo' énxet'ák, tásek epakmétek aksa 
apxakko', Dios aksa etnehek apxegexma. 

29Hawók nahan ektémakxa apkelpakmeta enxoho m'a apkellegaso nak Dios 

appeywa, tásek elpakmétek apkánet, apkántanxo esenhan, keñe nahan 
nápakha énxet apwanchek ékpelkohok ma'a ektahakxa enxoho aksok 
apkelxeyenma xa. 

30Wánxa agkok, apmések agkok Dios yakwánxa etnehek appeywa pók 

énxet ektahakxa enxoho apha m'a neyseksa kélakneykekxa, tásek 
elwataksek appakmeyesma m'a ektaha appakmeyesma apmonye. 

31Kéltemék agkok xa, kélxama sat cha'a kélwanchek kólxének amya'a 

eñama nak Dios, kólyakmagkasaxchek cha'a, cham'a ekpehewakxexa 
enxoho cha'a yakwayam epakmétek kélxama, yakwayam enxoho 
kaltámeyagkok kélyókxoho kéxegke, tén han kóltehek kélmayheykegkoho. 

32Cham'a kéllegaso nak amya'a eñama Dios, kéméxchek etnehek ma'a 

énxet apmopwána nak apmeykha xa amya'a nak. 

33Hakte Dios apteme eñamakxa meyke ektahakxa egwáxok, háwe eñama 

Dios ma'a mantakmelchesamo nak ektémakxa negakneykekxexa. Tásek 
agyetlakxak apkeltémakxal'a cha'a Dios énxet'ák apagkok. 

34Kéméxchek cha'a kalwanmeyagkok kelán'ák kañe' negakneykekxexa, 

cham'a megkól'awo enxoho kalpakmétek. Kéméxchek katnehek 
elyaheykekxoho m'a anakteyegka'a, ekhawo eltémókxa nak katnahagkok 
Dios segánamakxa apagkok. 

35Keltamhok agkok nahan kay'asagkohok ektahakxa amya'a, tásek 

kalmaxneyha anakteyegka'a m'a axanák; hakte megkapayhawok 
kalpakmétek kelán'ák kañe' kélakneykekxexa. 

36Kaxén cha'a kélwáxok megkatnaha ekteyapmakxa kélnepyeseksa 

kéxegke Dios appeywa, kaxén nahan kélwáxok megkóltaha kélxakcha'awo' 
kéllegaso kéxegke xa amya'a nak. 

37Apkeneykek agkok etnahak kélxama kéxegke Dios appeywa aplegaso, 

esenhan ma'a apcháneya enxoho kañamak aptekkeseso appeywa m'a 
Espíritu, ékpelchágwomhok sat ektaha apkeltémókxa antehek Wese' 
egegkok se'e sektáxésesa nak kéxegke. 

38Agkok exénak ektaha nakso' xa, mékpelchehek sat nahan Dios xa énxet 

nak. 

39Elyáxeg selásekhayo, kólteme kélmámenyého kéxegke kóltennaha 

amya'a eñama nak Dios, kólho nahan elpakmétek kélnámokkok ma'a 
amya'a mók ektémakxa magya'áseyak nak; 

40wánxa agkok, tásek eyke kóltakmelcheshok kéllané xa ekyókxoho nak. 

1 Corintios 15 
Cristo apxátekhágwayam 

1Elyáxeg, kaxwo' emenyék ko'o kaxénwakxohok kélwáxok kéxegke m'a 

tásek amya'a seltennásencha'a axta kéxegke. Keso amya'a kélma axta 
takha' kéxegke s'e, cháxa keñamak ekyennakwokmo nak kélteme 
megkólya'áseyam kéxegke xa. 

2Cháxa keñamak nahan peya nak kólwagkasaxchek teyp kéxegke xa 

amya'a nak, cham'a kéllenxanakmoho enxoho kélyennaktésamo kélteme 
megkólya'áseyam; axta agkok katnék xa ektaha nak, chakhók axta kóltehek 
kéxegke megkólya'áseyam. 

3Elmeyókásók axta amonye selxekmósa kéxegke m'a 

nelxekmowásamáxche seltámeye axta emonye ko'o. Elxekmósek axta ko'o 
kéxegke m'a apketsapma axta Cristo eñama m'a nentémakxa nak 
mólya'asáxma, ekhawo m'a ektémakxa nak ekxeyenma 
eknaktáxésamaxche; 

4Kelátawanyegkek axta, keñe axta apxátekhágwokmo antanxo ekhem 

ekhawo ektémakxa nak ekxeyenma eknaktáxésamaxche; 

5apxekmowáseykpekxók axta Pedro, keñe axta apxekmowáseykpekxoho 

nahan ma'a doce apkeltámeséyak axta. 

6Keñe axta natámen, apxekmowáseykpekxoho nahan teyp quinientos 

ẽlyáxeg'a, apxámok makham apheyncha'a xa énxet'ák nak, apkeletsepmék 
eykhe nahan nápakha. 

7Keñe axta anhan apxekmowáseykpekxoho Santiago, keñe axta anhan 

apxekmowáseykpekxoho m'a apyókxoho seykha amya'a ektaha axta 
apwetayo Jesús. 

8Axayók axta exekmowáseykpohok ko'o ektémol'a sakcha'a 

megkapekhésamo katyamok. 

9Ko'o eyke sekteme kóneg nepyeseksa énxet'ák seykha amya'a nak, 

megkapayhawok nahan altamhaxchek ko'o seykha amya'a, hakte 
ekmenxeneykha axta Dios énxet'ák apagkok. 

10Ektemegkek eyke ko'o kaxwo' seykha amya'a hakte tásek axta 

setnésesamakxa Dios, háwe nahan eyakhémo m'a ektémakxa nak segkéso 
naksa seyásekhayo, wánxa agkok, xámok axta eyke ko'o selané 
sektamheykha, maxnawok ma'a pók énxet'ák seykha amya'a nak, háwe 
axta eyke ko'o selané ahagko' xa sektamheykha nak, Dios axta eyke aptaha 
sepasmo. 

11Cháxa neltenneyncha'a nak negko'o xa, ko'o tén han ma'a pók seykha 

amya'a nak, cháxa kéltéma nak kéxegke megkólya'áseyam xa. 

Apnakxátekhágwayam apkeletsapma axta 

12Neltennáha agkok negko'o m'a apxátekhágwayam axta Cristo, ¿yaksak 

ektaha kélxéna nak kélnápakha kéxegke menakxátekhágweykmo cha'a m'a 
apkeletsapma axta? 

13Hakte, agkok enakxátekhágweykmok cha'a apkeletsapma axta, 

mexátekhágwomek axta nahan Cristo, 

14axta agkok nahan exátekhágweykmok Cristo, chakhók axta óltennaha 

negko'o, chakhók nahan keytek megkólya'áseyam kéxegke. 

15Kaxtemek axta menakxátekhágwayam cha'a apkeletsapma axta, 

nelmowancha'a amya'a axta antehek negko'o nenxeyenma nak ma'a 
amya'a eñama nak Dios, hakte anxének ma'a apxátekháseykmo axta Dios 
Cristo, cham'a megkatnaha enxoho ekmámnaksoho apxátekháseykmo Dios 
ma'a Cristo, cham'a ektaha enxoho nahan nakso' menakxátekhágweykmo 
cha'a m'a apkeletsapma axta. 

16Agkok enakxátekhágweykmok cha'a apkeletsapma axta, 

mexátekhágwomek axta anhan Cristo; 

17axta agkok nahan exátekhágweykmok Cristo, chakhók axta keytek 

megkólya'áseyam kéxegke: wánxa keytek makham kéxegke m'a 
megkólya'asáxma nak. 

18Temegkek axta agkok xa ektaha nak, elmassegwók axta m'a énxet 

apkeletsapma axta apteme melya'áseyam Cristo. 

19Nentemék agkok magya'áseyam Cristo apkepwagko hẽlwagkasek teyp 

wánxa so kaxwo' nak, keñe mehẽlwagkasek teyp ma'a egmonye sat, 
payhawók axta negko'o kapyóshok henlanok énxet. 

20Nakso' agko' axta eyke apxátekhágweykmo Cristo. Cristo apteme aphawo 

m'a émha amonye eknakxamáxchel'a aksok ekyexna: Cristo axta nahan 
apmonye kélxátekháseyam. 

21Xama énxet axta keñamak ekwaya nétsapma keso náxop, keñe axta 

anhan eñama xama énxet ekwaya m'a apnakxátekhágwayam nak 
apkeletsapma axta. 

22Neletsepmék cha'a negyókxoho negko'o eñama nenteme Adán aptáwen 

neptámen, ekhawo ektémakxa nak han nenteme nak negyepetcheyo m'a 
Cristo, negyókxoho sat keytek ekyennakte egnenyek. 

23Wánxa agkok, enxama sat eyke cha'a hẽlxátekhásók sempehewákxexa 

enxoho, Cristo eyke sekxo' apmonye kélxátekháseyam, keñe sat 



2697 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

apkexyekmo enxoho Cristo, enakxétekhágwók sat nahan ma'a ektaha nak 
Cristo énxet'ák apagkok, 

24keñe sat kawók néxa ekhem, cham'a yakwánxa sat emasésók Cristo 

ekyókxoho aksok kelwese'e ekha nak elmowancha'a, cham'a ekha nak han 
kélyaheykekxoho, tén han ma'a ekha nak elmowancha'a, cham'a yakwánxa 
sat nahan Cristo egkeyásekxak Dios ma'a aptémakxa nak Wese' 
apwányam. 

25Hakte Cristo sat etnehek Wese' apwányam ekweykmoho kélnegkenchesa 

kóneg apmagkok ekyókxoho apkelenmexma; 

26axayók agko' sat katnehek kélmaséseyam ma'a nétsapma ektaha nak han 

megkatnaha egmók. 

27Hakte Dios axta ektaha apnegkencheso kóneg apmagkok Cristo 

ekyókxoho aksok. Cháxa ekxeyenma nak weykcha'áhak 
eknaktáxésamaxche xa, cham'a eksawhomáxkoho nak aksok 
kélnegkenchesama kóneg apmagkok Cristo, negya'ásegkok eyke negko'o 
megkaweykmoho m'a Dios, hakte Dios axta apnegkencheso Cristo kóneg 
apmagkok ekyókxoho aksok. 

28Sawhexkók sat agkok aksok kélnegkencheso kóneg apmagkok Cristo, 

keñe sat Cristo, etnésesakpok kóneg nápakto' Dios, cham'a aptaha nak Dios 
Apketche, hakte Dios axta apnegkencheso kóneg apmagkok Cristo 
ekyókxoho aksok; keñe sat etnehek Dios apsawhomo apkeláneykha 
ekyókxoho aksok. 

29¿Háxko sat etnahagkok énxet'ák kélyakpasáseyak axta yegmen eñama 

m'a apkeletsapma axta, cham'a menakxátekhágweykmo enxoho cha'a m'a 
apkeletsapma axta? ¿Yaksak ektéma apkeltémo nak kólyakpásesagkok 
yegmen eñama m'a apkeletsapma axta? 

30Méko agkok nennakxátekhágwayam, ¿yaksak eyke ektéma ekyetnama 

nak negyeseksa aksok yakwayam nak cha'a hegmasesók ekyókxoho 
ekhem? 

31Elyáxeg, ekheyk cha'a ko'o ekyókxoho ekhem keto' setsapmakxa, nakso' 

agko' xa, hawók agko' ma'a ektémakxa nak ko'o kélpeykáseykekxa ewáxok 
kéxegke, kélteme nak megkólya'áseyam eñama negyepetcheyo Cristo 
Jesús Wese' egegkok 

32Elnápexchék axta ko'o aksok nawha'ák ello m'a tegma apwányam Efeso, 

wánxa agkok, ¿yaksak axta segkésa ko'o m'a? Nakso' agkok 
menakxátekhágweykmo cha'a m'a énxet'ák apkeletsapma axta, nakso' 
katnehek ektémakxa nak cha'a amya'a s'e: “¡Antawagkok, agyenagkok 
nahan, saka sat óletsapok!” 

33Nágkólho aksa kólyexanchesha, hakte: “Nelxegexma'a elmasagcha'a nak 

apkeltémakxa, etwasha cha'a m'a ektakmela nentémakxa egagko' nak.” 

34Kólya'ásegwakxoho hana, nágkóllánekxa megkólya'asáxma, hakte 

melya'ásegkok kélnápakha kéxegke Dios. Ektemek ko'o seláneya kéxegke 
xa yakwayam enxoho kólmegkágwakxak. 

Yakwánxa sat katnehek apnakxátekhágwayam apkeletsapma axta 

35Xama énxet sat kexaha etnehek apkelmaxneyeykha s'e: “¿Háxko sat 

katnehek enakxétekhágwók apkeletsapma axta? ¿Háxko sat ekteme 
apyókxa?” 

36¡Ekyéháxma sẽlmaxneyeykha xa ektéma nak! Kélchenákxeyk agkok 

aktek, megkatnehek megkatsapma m'a aktek yakwayam enxoho 
kaltektépok. 

37Megkólchenekxék cha'a m'a yámet ekteyapmal'a, wánxa aksa 

kólchenekxak ma'a aktek, cham'a hótahap apaktek nak, esenhan ma'a mók 
aksok aktek nak. 

38Keñe cha'a egkések Dios ektémakxa apmokókxa enxoho etnésesek 

ektémakxa, ekyókxoho aksok aktek nahan cha'a egkéshok Dios ektémakxa 
ekteyapma ekpehewayam enxoho. 

39Megkaxnawok mók ma'a ektémakxa nak negyókxa, mók ektémakxa 

apyókxa énxet, mók ektémakxa nahan ekyókxa aksok nawha'ák, mók 
ektémakxa nahan ekyókxa náta, mók ektémakxa nahan ekyókxa kelasma. 

40Hawók nahan ektémakxa m'a aksok ekhéyak nak néten, tén han keso 

náxop; keltásek aksok ekhéyak ma'a néten, keltásek nahan aksok ekhéyak 
nak keso náxop, wánxa agkok, akke kaxnawok mók ektémakxa eltakmalma. 

41Ekhem eltácheso nak megkaxnawok apkeltácheso m'a pelten, mók 

ektémakxa nahan apkelapogwate m'a yaw'a; hawók nahan ektémakxa 
nepyeseksa yaw'a, megkaxnawok mók apkelapogwate apyókxoho nak. 

42Hawók nahan ektémakxa apnakxátekhágwayam ma'a apkeletsapma axta, 

negyókxa eyátawanyamáxkohol'a cha'a ekteme étsapmo, keñe m'a 
negyókxa ektaha nak ekxátekhágwayam ekteme megkatsapma. 

43Negyókxa kélatawanyamol'a ekteme ekmaso agko'; keñe m'a negyókxa 

ektaha nak kélxátekháseyam ekteme ekha eyeymáxkoho. Negyókxa 
kélatawanyamol'a ekteme ekyelkamáxkoho; keñe m'a negyókxa ektaha nak 
kélxátekháseyam ekteme ekha ekyennakte. 

44Negyókxa kélatawanyamol'a ekteme eñamakxa agko' xóp, keñe m'a 

negyókxa kélxátekháseyam nak ekteme eñamakxa agko' ma'a Espíritu 
Santo aptaha nak apxátekháseyam. Yetneyk nahan negyókxa ektaha nak 

aptekkeso Espíritu, ekhawo ektémakxa nak han ma'a negyókxa ektaha nak 
eñamakxa agko' xóp. 

45Temegkek eknaktáxésamaxche weykcha'áhak se'e: “Apmonye 

apkelánamap énxet axta Adán, axta aptemék se'e nentémakxa nak negko'o 
nelyenna nak”; keñe axta m'a Adán ektaha axta apwé axayók agko', espíritu 
segmésamo ekyennakte egnenyek akke m'a. 

46Háwe émha amonye ekwé aksok eleñama nak néten, akke émha amonye 

ekteyapma s'e ekyetnama nak keso náxop, axayók eyke cha'a katyapok 
ma'a ektaha nak eñama néten. 

47Xóp axta apkeñamak apkelánamákpo apkemha apmonye énxet, náxop 

axta anhan apkeñamak ma'a; keñe m'a énxet ektaha axta apwé axayo', 
néten axta apkeñamak ma'a. 

48Enxet apheykha nak keso náxop aphawók ma'a énxet apkelánamap axta 

xóp; keñe m'a énxet apkeleñama nak néten aphawók ma'a énxet apkeñama 
axta néten. 

49Keso ektémakxa nak negko'o neghémo énxet apkelánamap axta xóp, sat 

nahan katnehek aghágwakxohok ma'a énxet apkeñama nak néten. 

50Elyáxeg, emenyék altennaksek kéxegke, yawanchek kaxkekxak 

aptémakxa nak Wese' apwányam Dios eghápetek tén han ẽxchakkok, 
ekhawo nahan ma'a aksok étsapmo nak yawanchek kaxkekxak ma'a 
megkatsapma nak. 

51Wánxa agkok, emenyék eyke ko'o kólya'ásegwomhok kéxegke aksok 

ekpowásamáxkoho apmáheyo nak elának Dios. Mansawhaxkok sat 
agmaskok, hẽlyakmagkasesek sat aksa ektémakxa negyókxa negyókxoho 
nak, 

52ekmanyehe agko' sat eyke magwetéyakla'a, cham'a ekpáwá sat ma'a 

kélakkahaso ektahakxa nak néxa kélpáwaso. Kólnakxétekhásók sat ma'a 
énxet'ák apkeletsapma axta yakwayam meletsepekxék cha'a, hakte 
kapáwak sat ma'a kélakkahaso nak. Hẽlyakmagkasesek sat negko'o 
ektémakxa negyókxa. 

53Hakte kayakmagkasek sat ektémakxa s'e negyókxa ekmassegweykmoho 

nak, megkamassegwayam sat katnekxak, keñe sat se'e negyókxa étsapmo 
nak, megkatsapma sat katnekxa'. 

54Tamhákxeyk sat agkok megkamassegwayam se'e negyókxa 

ekmassegweykmoho nak, tén han ektamhákxo enxoho megkatsapma s'e 
negyókxa étsapmo nak, katnehek sat ektémakxa nak eknaktáxésamaxche 
s'e: “Negmalanma axta keñamak kélmaseseykmo nétsapma. 

55Nétsapma, ¿háxko ekmahágkaxa kaxwo' ma'a ektémakxa axta 

elmaláneyak? Nétsapma ¿háxko ekmahágkaxa kaxwo' ektémakxa axta 
ekmowána hegmakta'?” 

56Mólya'asáxma eyke keñamak ekmowána henlegásesagkohok nétsapma, 

segánamakxa eyke keñamak ekméso ekmowána xa mólya'asáxma. 

57¡Negmések negko'o ekpayheykekxa egwáxok Dios eñama m'a 

sẽlyaphagkaseykmoho axta eñama Wese' egegkok Jesucristo! 

58Elyáxeg selásekhayo, kóllenxanmoho kélyennaktésamo kélteme 

megkólya'áseyam, nágkólyensem, kólyanchesagkoho cha'a kéltamheykha 
kélláneya nak ma'a nentamheykha eñama nak Wese' egegkok, hakte 
kélya'ásegkok kéxegke megkatnaha eyakhémo kéllané kéltamheykha 
kélláneyol'a cha'a, eñama kélyepetcheyo Wese' egegkok. 

 

1 Corintios 16 
Aksok kélanchesáseykekxa ẽlyáxeg'a 

1Emenyék ko'o altennásekxohok kéxegke m'a aksok peya axta 

kólánchesásekxak ẽlyáxeg'a apteme nak Dios énxet'ák apagkok 
apkelpagkanamap. Tásek kóltehek ma'a sektahakxa axta seláneya ko'o 
énxet'ák apchakneykekxexa nak ma'a yókxexma Galacia. 

2Ekyókxoho domingo cha'a kéméxchek kéxegke kólyetnakhaksek aksok 

kélyókxoho nak, akke entemék ma'a ekwánxa enxoho kélweté selyakye. 
Kóltakmelches nahan yakwayam enxoho megkólanchásekxék ma'a 
sekwákxo enxoho ko'o. 

3Ekwakteyk sat agkok xa, aláphaksek sat tegma apwányam Jerusalén ma'a 

énxet'ák ektaha axta kélyéseykha kéxegke, agkéshok sat nahan 
weykcha'áhak yakwayam esókasek ẽlyáxeg'a apheykha m'a tegma 
apwányam Jerusalén, yetlo m'a aksok kélancháseykekxa axta kéxegke. 

4Payhawók agkok axog ko'o xa, selxegexma'a sat atnehek xa énxet'ák nak. 

Pablo apkeláneykekxa aptahakxa yakwayam exog 

5Ekxegkek sat agkok ko'o, sat apewhok ma'a yókxexma Macedonia, 

ekyeyk'ak sat agkok Macedonia, keñe sat awatak xa Corinto. 

6Yakwatakxoho sat kexaha axek kélnepyeseksa kéxegke, kammohok 

esenhan sekha m'a néxa apkepsamágexal'a; keñe sat helpasmok kéxegke 
neyseksa sekxega, cham'a yakwánxa enxoho amhagkok. 

7Momenyék alwetekxak kéxegke yakwatakxoho, wánxa agkok, emenyék 

eyke ko'o yáma kawegkohok sekha kélnepyeseksa kéxegke, cham'a 
apkeltamho enxoho Wese' egegkok; 

8tegma apwányam Efeso sat eyke axnakxak ekweykmoho m'a ekhem 

mólwagkayam Pentecostés la'a, 

9hakte peyk ko'o alyentamaxkohok alának sektamheykha eñama nak Wese' 

egegkok, yakwayam enxoho katakmelhok ekteyapma sektamheykha, ñekhe 
apxáma m'a énxet senmexeykha nak ko'o. 

10Apwa'ak sat agkok Timoteo, kólpeykesásekxa sat apwáxok neyseksa 

apha kélnepyeseksa kéxegke, hakte apkeláneyak nahan ma'a 
nentamheykha eñama nak Wese' egegkok ekhawo ektémakxa nak ko'o 
sektamheykha. 

11Nágkólwanyoho aksa kélxama kéxegke; wánxa agkok, kólpásem aksa 

yakwayam enxoho elenxanmohok apxega yetlo meyke ektahakxa apwáxok, 
yakwayam enxoho nahan hetyánegwatámhok ko'o, hakte elhaxneyk ko'o 
ewatak se'e, yetlo selxegexma'a m'a nápakha ẽlyáxeg'a nak. 

12Emenyék ko'o axének egyáxeg Apolos, awanhek axta eykhe ko'o seltémo 

etnehek meyk'a kéxegke yetlo nahan apkelxegexma'a m'a ẽlyáxeg'a 
nentémo xamo' nak magya'áseyam, akke emokók makham exog kaxwo' 
nak, exog sat eyke m'a ektepa enxoho yakwayam exog. 

Pablo ekxeyenma apwáxok 

13Kólleyxmakha cha'a, kólyennaktes kélteme megkólya'áseyam; nágkólé, 

kólwaskápekxoho. 

14Ekyókxoho aksok kéllanakxa enxoho, kóllána yetlo kélásekhayo. 

15Elyáxeg, kélya'ásegkok kéxegke Estéfanas tén han ma'a ekheykha nak 

apxagkok ektaha axta amonye'e megkalya'áseyam Cristo yókxexma 
Acaya, pasmeyk nahan cha'a m'a ẽlyáxeg'a aptamheyak nak melya'áseyam 
Cristo. 

16Emenyék ko'o kólyahakxohok kéxegke aptahakxa enxoho apkeláneya 

énxet'ák ekhawo nak apkeltamheykha xa énxet'ák nak, kólyahakxoho nahan 
cha'a m'a énxet'ák ektaha nak appasmeykha apnámokkok aptamheykha, 
apkeláneykegkek nahan se'e ektémakxa nak negko'o nentamheykha. 

17-18Payhekxeyk nahan ko'o ewáxok apkelwa'a Estéfanas, Fortunato, tén 

han Acaico, egkések axta ekpayheykekxa ewáxok, ekhawo 
aptemésesamakxa axta kéxegkáxa, cham'a megkólheyncha'a axta 
kéxegke. Kaxénmakha cha'a kélwáxok énxet apteme nak xa ektaha nak. 

19Apcháphásesek nahan ekxeyenma apwáxók kéxegke énxet'ák 

apchakneykekxexa nak yókxexma Asia. Apcháphásesek nahan ekxeyenma 
apwáxók kéxegke yetlo apxeyenma Wese' egegkok apwesey Aquila, tén 
han Prisca, tén han ma'a énxet'ák apchakneykekxohol'a apxagkok. 

20Kólma kéxegke m'a apkeláphaso nak ekxeyenma apwáxók apyókxoho 

ẽlyáxeg'a. Kólpeykes kéxegkáxa kélnámokkok yetlo ekpayheykekxa 
kélwáxok. 

21Ko'o Pablo, ektáxésesek kéxegke s'e ekxeyenma ewáxok nak. Ko'o 

ahagko' nahan sektáxéseso kéxegke. 

22Agkok agásekha'awok enxama Wese' egegkok Jesucristo, payhawók 

henlegásesagkohok Wese' egegkok. ¡Exyem Wese' egegkok! 

23Jesucristo Wese' egegkok sat etnehek apméso naksa kéxegke m'a 

ektémakxa nak segemleykekxoho. 

24Eyáphásesek ko'o seyásekhayo kélyókxoho kéxegke eñama nak Cristo 

Jesús. 

2 Corintios 
2 Corintios 1 

Ekxeyenma ewáxok 

1Ko'o Pablo, sekteme Jesucristo seykha amya'a apagkok eñama Dios 

apmopmenyého, eyáphásesek ko'o ekxeyenma ewáxok Dios énxet'ák 
apagkok apheykha nak xa tegma apwányam Corinto, tén han ma'a 
apyókxoho ẽlyáxeg'a apheykha nak yókxexma Acaya, yetlo nahan 
sekxegexma egyáxeg Timoteo. 

2Dios Egyap tén han Jesucristo Wese' egegkok sat etnehek apméso naksa 

kélyókxoho kéxegke m'a ektémakxa nak segemleykekxoho, tén han ma'a 
meyke ektahakxa egwáxok nak. 

Pablo aplegeykegkoho 

3Oltemésesek sat apcheymákpoho Dios Jesucristo Wese' egegkok Apyap, 

hakte cham'a Egyap aptaha nak apmopyósa henlanok ma'a, aptaha nak han 
Dios sempeykesáseykekxa cha'a egwáxok negko'o. 

4Hempeykesásekxak nahan cha'a egwáxok neyseksa ekyókxoho 

ektémakxa nenlegeykegkoho, yakwayam enxoho negko'o xa agkegwának 
ólpeykesásekxak apwáxók énxet'ák ektaha nak apkellegeykegkoho, 
aghéshok negméso ekpayheykekxa egwáxok ma'a ekwánxa axta segméso 
negko'o Wese' egegkok. 

5Egwaktamók cha'a negko'o ektémakxa nak ekyawe aplegeykegkoho 

Cristo, nenlegágkok cha'a negko'o xamo' Cristo ekhawo ektémakxa nak han 
segweyktamho cha'a negko'o ekyawe ekpayheykekxa egwáxok eñama 
Cristo. 

6Nenlegágkok agkok cha'a negko'o, kéxegke yakwayam keytek 

elpayheykekxa kélwáxok akke, tén han kólwagkasaxchek teyp. Egmések 
agkok nahan cha'a negko'o Dios ekpayheykekxa egwáxok, kéxegke eyke 
nahan yakwayam keytek elpayheykekxa kélwáxok, yakwayam enxoho 
nahan kólewának kólenmaxaxkohok yetlo kélwaskápeykekxoho m'a 
nenlegeykegkoho nak, ekhawo ektémakxa nak han nenlegeykegkoho 
negko'o xa. 

7Yawanchek kamaskok ektémakxa nak negáyo kéxegke, hakte 

negya'ásegkok ekwákxoho kéxegkáxa nenlegeykegkoho, ekhawo 
ektémakxa nak han ekweykekxoho kéxegke ekpayheykekxa egwáxok 
eñama nak Dios. 

8Elyáxeg, egmenyék negko'o agya'ásesagkohok kéxegke ektahakxa axta 

negko'o nellegeykegkoho m'a yókxexma Asia. Awanhók agko' axta negweté 
negko'o nellegeykegkoho, xegkásók axta mólenmaxaxche'. Neganeykek 
axta mólyephogwomo'. 

9Máxa axta entahak peya enxoho agmaskok. Wánxa agkok, 

egya'asásegwokmek axta eyke negko'o ektémakxa yakwayam 
magásenneyxkók egagko' xa, wánxa antehek negásenneykekxa m'a Dios, 
aptaha nak apnakxátekháseyam cha'a apkeletsapma axta. 

10Ẽlmeyókek axta negko'o Dios keto' neletsapmakxa, hẽlmeyok sat 

makham. Magya'ásekmok nahan peya hẽlmeyok cha'a negko'o Dios, 

11cham'a sempasma enxoho kéxegke sẽlmaxnésesa. Apxámok agkok énxet 

sẽlmaxnéseso negko'o, apxámok sat nahan etnehek énxet apméso 
ekpayheykekxa apwáxók Dios eñama nenxawé m'a aksok eltakmela 
eleñama nak Dios. 

Pablo memhéyak Corinto 

12Yetneyk negko'o xama aksok segmésa nak ekpayheykekxa egwáxok, 

cham'a negya'áseykegkoho nak negko'o ektakmalma cha'a nentémakxa, 
tén han mampósamo cha'a nentémakxa keso náxop, ekyagwánxa agkok 
ma'a nentémakxa nak cha'a negko'o kélnepyeseksa kéxegke. Háwe 
negko'o sempékesáseyak ma'a ektémakxa nak negya'ásegwayam egagko', 
wánxa sempékesáseyak ma'a Dios segásekhayo nak. 

13Mantahak negko'o nentáxéseso kéxegke m'a megkólmowánal'a 

kólyetsetek, tén han ma'a megkólmowánal'a kólya'asagkohok. Emenyék 
ko'o kólya'ásegwomhok ektakmela agko' kéxegke xa, 

14ekhawo ektahakxa nak nekha kélya'áseyak nentémakxa negko'o, 

apkexyekmek sat agkok Wese' egegkok Jesucristo kalpayhekxak sat 
kélwáxok kéxegke negko'o eñamakxa, kalpayhekxak sat nahan negko'o xa 
egwáxok kéxegke eñamakxa. 

15Xeyenmék axta ko'o ewáxok atnehek sekxo' meyk'a kéxegke, hakte nakso' 

ektemesásak ektéma kéxegke xa, yakwayam enxoho nahan katnehek ánet 
sekteme meyk'a kéxegke, keñe nahan kalpayhekxak kélwáxok kéxegke; 

16xénchek axta ko'o ewáxok atnehek sekxo' meyk'a kéxegke sekmahágko 

enxoho m'a Macedonia. keñe sat sexyekmo enxoho atnehek makham 
meyk'a kéxegke, keñe sat kéxegke helpasmok yakwayam alenxanmohok 
sekxega amhagkok ma'a Judea. 

17¿Xénchek enxoho axta eykel'a ko'o ewáxok atnésesha aksa selané, 

cham'a sekmoko axta alának xa? ¿Kélanagkamcheya kéxegke 
axámáseykha ektémakxa nak cha'a selaneykekxa yakwánxa atnehek, 
sektaha enxoho cha'a sekpeywa “nakso'”, tén han “ma'”, cham'a 
sekhéyásawo enxoho mók sekteme sekpeywa xa? 

18Dios akke aptaha apya'áseykegkoho mantéma cha'a negko'o agának 

kéxegke “nakso'”, tén han “ma'”, cham'a neghéyásawo enxoho mók 
nenteme nempeywa xa. 

19Hakte Cristo Jesús aptaha nak Dios Apketche, cham'a nenxeyenma nak 

cha'a negko'o neltenneykencha'a Silvano, tén han Timoteo tén han 
ko'o, mantemék cha'a negko'o “nakso'” tén han “ma'” cham'a neghésamo 
nak mók nenteme nempeywa xa. Cristo eyke apteme “nakso'” apkeñama 
Dios, 

20Cristo nahan keñamak eksawhomáxkoho ektéma m'a apxeyenma axta 

elának Dios. Ekeso eñamakxa nentéma nak cha'a nempeywa neltemésesa 
enxoho apcheymákpoho Dios se'e: “Katnahagkok sat” eñama m'a Cristo 
Jesús. 

21Dios aptaha segyennaktéseso nenteme magya'áseyam negko'o tén han 

kéxegkáxa, cham'a segyepetcháseykxo axta Cristo, entemésesek axta 
anhan nelpagkanamaxche. 

22Ẽlkahásek axta anhan negko'o m'a apkelkahaso nak, empekkenchesek 

axta negko'o egwáxok Espíritu Santo, yakwayam katnehek nakso' nenxawé 
aksok peya nak anxawa'. 

23Agkok amyákxak makham ma'a Corinto, cham'a ektahakxa axta 

ekxeyenma ewáxok, kéxegke axta eyke eyekak keytnakhohok kélwáxók, 
eltamhok nahan heñásesagkohok Dios megkatnaha enxoho 
ekmámnaksoho xa sektahakxa nak sekpeywa. 

24Móltamhok negko'o óltennasagkohok kéxegke m'a eyéméxchexa nak 

kóltehek megkólya'áseyam; hakte yennakweykmek kéxegke kélteme 
megkólya'áseyam, egmenyék eyke ampasmok kéxegke, yakwayam enxoho 
kalpayhekxak kélwáxok. 

 

2 Corintios 2 

1Axta keñamak mamoko makham atnehek meyk'a kéxegke yakwayam 

enxoho mallapwagkasagke'. 

2Ellapwagkásegkek agkok ko'o kéxegke ¿yaksak sat ko'o hepeykesásekxak 

ewáxok, mehelpeykesásekxo enxoho ewáxok kéxegke, kéxegke ektahakxa 
enxoho sellapwagkáseyak ko'o? 

3Ekeso eñamakxa sektaha nak sektáxéseso kéxegke xa ektaha nak, hakte 

axta amokók axog yakwayam hellapwagkasek kéxegke, kéxegke eyéméxko 
neykhe hegkések ekpayheykekxa ewáxok. Nakso' axta ektemesásak peya 
kaxhok ekpayheykekxa kélwáxok kélyókxoho kéxegke ektémakxa nak ko'o 
ekpayheykekxa ewáxok, 

4wánxa agkok, yetnakha'awók axta eyke ewáxok sektáxésesa axta kéxegke 

m'a weykcha'áhak axta, kelapwokmek axta ewáxok ekwokmoho sekwana. 
Axta eyke atáxesásak yakwayam enxoho allapwagkasagkok kéxegke, 

emenyék eyke kólya'ásegwók kéxegke ekyawe seyásekhayo ekyetna nak 
ko'o. 

Kélemleykekxoho énxet ektaha axta apnathémo Pablo appeywa 

5Yetneyk agkok kélxama ektaha apkelapwagkaso pók, mehelapwagkásak 

wánxa ko'o, wákxók eyke nahan apkellapwagkáseyak kélyókxoho kéxegke. 
Ekxénchek ko'o eyesextawo cha'a ellapwámeyak kélnápakha, yakwayam 
enxoho magkések sekpeywa ekyennakte. 

6Tásek ma'a ekwánxa axta ekyentaxno kéllegasáseykegkoho kéxegke xa 

énxet nak. 

7Kéméxchek eyke kaxwo' megkólyakmagkásekxék aptemésesakxa, tén han 

kólpasmok aksa, keyntaxnegwomhok katnehek elapwayam xa énxet nak. 

8Ekeso eñamakxa seltamho nak kóxekmowásekxohok kélásekhayo 

kéxegke xa énxet nak. 

9Nano' axta sektáxéseso kéxegke xa amya'a nak, yakwayam enxoho 

alyekkónhok kéxegke, tén han ay'ásegwomhok kélmokók enxoho kólyetlók 
seltémókxa nak kóltehek. 

10Enxet megkólyakmagkáseykxexa enxoho aptemésesakxa kéxegke, 

mayakmagkásekxék nahan ko'o xa aptahakxa. Mayakmagkásekxék nahan 
ko'o xa aptahakxa, cham'a ekyetna enxoho aksok yakwayam 
mayakmagkásekxék aptahakxa, eñama ekxeyenma ewáxok ko'o kéxegke 
nápakto' Cristo. 

11Keñe sat yawanchek henlának negko'o Satanás, hakte tásók agko' 

negya'áseyak negko'o m'a ektémakxa nak. 

Ekyetnakhayo apwáxok Pablo m'a tegma apwányam Troas. 

12Xama axta sekwákxo tegma apwányam Troas yakwayam altennaha tásek 

amya'a eñama Cristo, tekkek axta yakwayam alyentamaxkohok alának 
sektamheykha eñama nak Wese' egegkok. 

13Wánxa agkok, yetnakha'awók axta eyke ewáxok, hakte axta ót'ak egyáxeg 

Tito. Ekeso eñamakxa selpeykásegkakxoho axta énxet'ák sekmeyákxo m'a 
Macedonia. 

Nelyaphogweykmoho eñama Cristo 

14Agmések sat ekpayheykekxa egwáxok Dios, aptaha nak cha'a 

segnakleykekxa apkeleweykxexa enxoho ektaha nak 
apkelyaphogweykmoho xamo' Cristo. Negko'o nahan keñamak 
apkelya'asásegwokmo Cristo énxet'ák ma'a ektémakxa nak appeywa, 
cham'a ekpayheykxo nak ekyókxoho yókxexma ektémol'a sokmátsa 
ekpakneyam. 

15Negko'o nenteme neghawo m'a ektémakxa nak ekpakneyam aksok 

ekwatnamáxche ekmátsa ekpakneyamla'a, cham'a apmésamol'a cha'a 
Cristo m'a Dios, cham'a ekpayheykekxo nak han nepyeseksa énxet'ák peya 
nak elwagkasakpok teyp, tén han ma'a énxet'ák peya nak elmassegwók. 

16Cháxa aksok ekmátsa ekpakneyam nak, temésesek cha'a ekpakneyam 

segakhamo m'a énxet'ák peya nak elmassegwók, keñe m'a énxet'ák peya 
nak elwagkasakpok teyp, temésesek cha'a ekmátsa ekpakneyam 
ekyennaktésamo egnenyek. ¿Yaksak eyewagko kalának xa nentamheykha 
nak? 

17Mantahak cha'a negko'o aptamheykegkaxa nak nápakha énxet'ák 

apkelyanmagkásamakpo nak cha'a eñama nak Dios appeywa, wánxa 
agkok, neltennáha cha'a negko'o ekmámnaksoho agko' meyke 
negeyseykekxa nápakto' Dios, hakte negko'o nenteme Dios 
apkelásenneykha, eñama nahan negyepetcheyo m'a Cristo. 

 

2 Corintios 3 
Amya'a axnagkok nelpakhetchásamáxkoho Dios 

1¿Kéláneykeya agmokók ageynhok makham negko'o 

nenxénamaxchekxoho egagko' nentaha ektakmela nentémakxa, nentaha 
nak nempeywa xa? ¿Anxekmósek enxeykel'a kéxegke weykcha'áhak 
ekxeyenma nak ekyetna sẽlpasmo negko'o? ¿Olmaxnak enxeykel'a 
kéxegke yakwayam henlanaksek xa weykcha'áhak nak, ekhawo 
aptamheykegkaxal'a pók énxet'ák nak? 

2Kéxegke kélagko' kélteme xa weykcha'áhak ekxeyenma nak ekyetna 

sẽlpasmo negko'o, eyéméxko nak negko'o, cham'a weykcha'áhak 
eknaktáxésamaxkohol'a kañe' egwáxok, ektémol'a weykcha'áhak 
apmopwánal'a elyekpelkohok apyókxoho énxet, tén han yepwának 
elyetsetek. 

3Tásek nahan ekwetamaxche kéxegke kéltaha kélhémo m'a weykcha'áhak 

ektaha nak aptáxéso Cristo, cham'a weykcha'áhak negáphaso nak negko'o; 
xama weykcha'áhak megkatnaha nak ektáxésamaxche m'a táxéso ekhal'a 
égmenek, akke m'a Espíritu apkeñama nak Dios memassegwayam; háwe 
anhan ma'a ektémakxal'a kélnaktáxeséyak meteymog, akke 
eknaktáxésamaxche m'a kañe' egwáxok. 

4Nakso' negko'o nentemesásak xa, hakte magya'ásekmok negko'o Dios 

eñama m'a Cristo. 

5Háwe eyke negko'o egagko' negmowána kaxének egwáxok negkegwagko 

anlának xa, wánxa agkok, Dios keleñamak ma'a ekyókxoho aksok 
negkegwagkexa nak negko'o anlána', 

6hakte Dios axta segkegwáneseso negko'o yakwayam hentehek 

apchásenneykha anlának ma'a axnagkok nelpakhetchásamáxkoho nak 
Dios, háwe eyke eñama m'a eknaktáxésamaxche nak segánamakxa, wánxa 
m'a ektaha nak aptekkeso Espíritu. Hegméshok cha'a nétsapma m'a 
ektémakxa nak eknaktáxésamaxche segánamakxa, keñe m'a Espíritu 
apkeñama Dios hegmések cha'a ekyennakte egnenyek. 

7Cháxa segánamakxa eknaktáxésamaxko axta meteymog, wayak axta yetlo 

ekyawe eyapogwate, mopwancha'ak axta apmoko elanok énxet'ák Israel 
Moisés nápát eñama m'a ekyennakte eyapogwate axta, wánxa agkok, peyk 
axta eyke kamaskok xa eyapogwate nak. Nakso' axta agkok elánamáxko 
yetlo eyeymáxkoho xa segánamakxa segmésamo nak nétsapma, 

8awanhok agko' sat katnehek eyeymáxkoho m'a ektémakxa nak 

kéltenneykha axnagkok nelpakhetchásamáxkoho nak Dios ektaha axta 
aptekkeso Espíritu. 

9Nakso' axta agkok ekyawa eyeymáxkoho elánamáxko m'a segánamakxa 

ekmowána nak hensexnena', sat eyke ekyagwánxa agkok ekyawe 
eyeymáxkoho m'a kéltenneykha nak amya'a ekxeyenma sentemésesama 
nelpéwomo negko'o Dios. 

10Magwanchek aghéshok ektémakxa axta eyeymáxkoho nano' 

segánamakxa xa kaxwé elánamáxche nak, hakte awanhok agko' 
eyeymáxkoho xa. 

11Awanhek axta agkok eyeymáxkoho m'a segánamakxa ekmassegweykmo 

nak, sat eyke ekyagwánxa agkok ekyawe eyeymáxkoho s'e ektaha nak 
megkamassegwayam. 

12Cháxa keñamak neltenneyncha'a nak cha'a negko'o yetlo mageyseykekxa 

xa, hakte yetneyk negko'o nelhaxanma eñama nak tásek amya'a. 

13Mantahak negko'o m'a aptémakxa axta Moisés, apchaklasa axta nápát 

xama apáwa, yakwayam enxoho melwetyehek énxet'ák Israel ma'a 
ektahakxa axta peya kamaskok eyapogwate nápát. 

14Axta eyke elya'ásegkok ektahakxa xa énxet'ák nak, akke elya'ásegkok 

makham so kaxwo' nak, hakte apkelyetsátegkek agkok ma'a nano' 
nelpakhetchásamáxkoho axta Dios, cháxa apáwa, megyahayo nak cha'a 
elya'ásegwomhok xa énxet'ák nak, hakte megkólekkesók makham, Cristo 
eyke aksa cha'a kañék kéllekkeso xa apáwa nak. 

15Ekwokmoho makham so kaxwo' nak, cham'a apkelyetsátegko enxoho m'a 

segánamakxa nak, xama apáwa cha'a yahakkasesek ma'a ektémakxa nak 
apkelya'ásegwayam. 

16Wánxa agkok, aptamhákxeyk agkok mey'áseyam Wese' egegkok xama 

énxet, elchekpok ma'a apáwa apchapma axta nápát. 

17Hakte Wese' egegkok apteme Espíritu; keytek nahan segyenyeykekxa 

ekyókxoho aksok ma'a aphakxa enxoho Espíritu apkeñama nak Wese' 
egegkok. 

18Negko'o ektaha nak meyke apáwa apchapma negát, neghawók ma'a 

ektémakxal'a nelanyantáxama, negmoma m'a ektémakxa nak 
apcheymákpoho Wese' egegkok, peyk nahan hẽlhésekxohok ma'a 
aptémakxa nak Cristo, hakte yáwegkek cha'a negko'o ekyetno m'a 
ektémakxa nak apcheymákpoho Wese' egegkok, Wese' egegkok nahan 
apkelané xa, aptaha nak han Espíritu. 

 

2 Corintios 4 

1Mólháxexchágwokmok cha'a negko'o, hakte Dios axta segásennagko 

yakwayam anlának xa nentamheykha nak eñama segemleykekxoho. 

2Negyenyókek axta negko'o m'a aksok segmegkasamo apkelyexamakpoho 

axta cha'a apkeláneykegko énxet; manlanak nahan cha'a yetlo negmáheyo 
ólyexanchesha egnámokkok, Magyetnakháseykmok nahan cha'a m'a 
ektémakxa nak Dios appeywa. Wánxa agkok, ekmámnaksoho eyke 
nentémakxa nak cha'a negko'o nempeywa, cháxa ektahakxa nak cha'a 
ektakmela ekxeyenma apwáxók negko'o énxet'ák nápakto' Dios xa ektaha 
nak. 

3Wánxa aksa askehek cha'a elya'asagkohok tásek amya'a neltenneykha 

negko'o m'a énxet'ák peya nak elmassegwók, máxa cha'a katnésesek ma'a 
apáwa kélapmal'a. 

4Apkelya'ásekmek cha'a xa énxet'ák nak, hakte meyke apakta'ák temésesók 

ma'a dios ektaha nak eláneykha keso náxop, yakwayam enxoho 
melwetyehek ma'a tásek amya'a elseyexma agkok eñama nak ma'a Cristo 
ekha nak apcheymákpoho, aptaha nak aphémo apagko' ma'a Dios. 

5Manxénáxchekxohok cha'a negko'o egagko' neltenneyncha'a, wánxa cha'a 

nenxéna m'a Jesucristo aptaha nak Wese' egegkok; nenxénchek eyke cha'a 
negko'o nentaha sẽlásenneykha kéxegke eñama negásekhayo m'a Jesús. 

6Dios apagko' axta apkeltémo katyapok aksa elseyexma neyseksa 

ekyaktesóxma, axta anhan apkeltémo katyapok elseyexma egwáxok 
negko'o m'a Dios, yakwayam enxoho agya'ásegwomhok ektémakxa nak 
Dios apcheymákpoho elyenmasama nak nápát ma'a Jesucristo. 

Nentémakxa ekha nak magya'áseyam 

7Cháxa aksok ekmomnáwa ekyetna nak negyókxa xa, ektaha nak ekhawo 

m'a yátegwáxa apkelánamapla'a yelpa', yakwayam enxoho kataxchek 
ektaha eñama Dios xa negmowána ekyawe nak, háwe eñama negko'o 
egagko'. 

8Awanhek eykhe ekyentaxnamo negheykha, akke hegyakhápak negko'o, 

yetneyk nahan negko'o ekyetnakhayo egwáxok, wánxa agkok 
nelenmáxexkók eyke. 

9Ẽlmenxeneykha eykhe cha'a negko'o, akke hegyamasmak Dios; awanhek 

negko'o senlegasáseykegkoho, akke hẽlmaseseykmok. 

10Hentamhohok cha'a negko'o kamawhok kawak nétsapma m'a ektémakxa 

axta apketsapma Cristo, keñe so ektémakxa nak nelyennakte negko'o, 
cháxa senxekmóso apha makham Jesucristo xa. 

11Negko'o nelyenna nak, keto' cha'a katnehek nétsapma eñama 

negyetleykekxa m'a Jesús, yakwayam enxoho kataxchek ekyetna negko'o 
m'a ektémakxa nak Cristo apyennakte keso negyókxa étsapmo nak. 

12Keto' cha'a negko'o nentekyómakxa, keñe kéxegke ekyetna ekyennakte 

kélnenyek. 

13Temék eknaktáxésamaxche weykcha'áhak se'e: “Yetneyk axta ko'o 

may'áseyam, ékeso eñamakxa sekpakmeta axta.” Hawók nahan negko'o xa 
ektémakxa ekxeyenma egwáxok ekyetna xa magya'áseyam nak, 
magya'ásekmok cha'a, neltenneykha nahan cha'a. 

14Hakte negya'ásegkok negko'o m'a Dios, aptaha axta apxátekháseyam 

apketsapa axta m'a Wese' egegkok Jesucristo, hennakxátekhasók sat 
nahan negko'o xa xamo' Cristo. Hennaklakxak sat xamo' kéxegke m'a 
aphakxa nak Cristo. 

15Temegkek axta ekyókxoho xa yakwayam enxoho kapasmok kéxegke, 

yakwayam enxoho exámhok énxet apkelmeyáseyak Dios ektémakxa nak 
segemleykekxoho, yakwayam enxoho anhan exámhok énxet apméso 
ekpayheykekxa apwáxok Dios, keñe nahan kóltemésesek apcheymákpoho 
Dios. 

16Ekeso eñamakxa mólháxexchágwokmo nak negko'o. Peykhe 

kamassegwók negko'o s'e ektémakxa nak negyókxa, keñe m'a espíritu 
ekyetna nak egwáxok ektamhágko cha'a axnagkok ekyókxoho ekhem. 

17Kexyókók ektémakxa nak cha'a nenlegeykegkoho, ñohok nahan cha'a 

kamaskok. Wánxa agkok, hegmések sat eyke negeymáxkoho 
megkatnegwayam enéxa nápakto' Dios xa ektaha nak ekyawe agko', 
megkaxnawok ma'a nenlegeykegkoho nak. 

18Megkaxénáha cha'a negko'o egwáxok ma'a aksok negwetayo nak, wánxa 

m'a aksok magwetayo nak. Hakte ñohok cha'a kamaskok ma'a aksok 
negwetayo nak, wánxa agkok, megkamassegwomek sat eyke m'a aksok 
magwetayo nak. 

2 Corintios 5 

1Negko'o nenteme negyetchásamáxkoho xama tegma apkeñama nak keso 

náxop, ektémol'a tegma kélpakxenwayamla'a yakwatakxoho; wánxa agkok, 
negya'ásegkok eyke negko'o senlánesa Dios tegma memassegwayam ma'a 
néten megkatnaha nak énxet apkelané, cham'a kélmaséseykmo enxoho 
se'e tegma nak. 

2Ekeso eñamakxa nelpekhégkoho nak negko'o neyseksók negha s'e tegma 

nak, hakte nelpekhések negko'o aghók ma'a tegma apyetna nak néten; 

3sat nahan hegaklaksek negko'o m'a tegma nak ektémol'a hẽlaklaksek 

apáwa, yakwayam enxoho mantehek meyke apáwa. 

4Nentekkások cha'a negko'o nennama eñama ekyentaxnamo egwáxok 

neyseksa negha s'e tegma nak, hakte magmenyék antehek meyke apáwa, 
akke aksa egmenyék negko'o hẽlántaxneyásekxak ma'a nelnakta nak, 
yakwayam enxoho katnekxak axnagkok ekyennakte m'a negyókxa étsapmo 
nak. 

5Dios axta senláneseykekxa negko'o xa, hakte Dios axta anhan segméso 

negko'o Espíritu Santo, yakwayam katnehek ekmámnaksoho peya anxawak 
negko'o m'a aksok peya nak hegmések Dios. 

6Ekeso eñamakxa magya'ásekmo nak cha'a negko'o peya katnehek xa. 

Negya'ásegkok negko'o neyseksa negheykha nak se'e ektémakxa nak 
negyókxa, teyépek negko'o aphakxa Dios; 

7magwanchek eyke negko'o agwetak Wese' egegkok se'e kaxwo' nak. 

Wánxa agkok, magya'áseyam akke empasmak neyseksók negheykha; 

8wánxa agkok, akke agya'ásekmok negko'o, egmenyék nahan negko'o 

agyenyók se'e negyókxa nak, yakwayam enxoho aghamok xamo' Wese' 
egegkok. 

9Ekeso eñamakxa negámenyého egagko' nak cha'a kalkohok apwáxok 

Wese' egegkok nentahakxa, megkeyxek ma'a negyenyawa enxoho 
negyókxa esenhan ma'a magyenyawa enxoho. 

10Hakte negyókxoho sat ólmahagkok ma'a segyekpelchémókxa nak 

Cristo, yakwayam enxoho exkak cha'a enxama m'a aksok ekpehewayam 
nak yakwayam exka', cham'a ektahakxa enxoho apkelané aksok ektakmela 
esenhan ma'a ektahakxa enxoho apkelané aksok ekmaso neyseksa 
meyamasma axta m'a ektémakxa nak apyókxa. 

Amya'a ekxénamaxche meyke ektahakxa egwáxok 

11Egmenyék cha'a negko'o anlekwomhok énxet'ák, hakte negya'ásegkok 

negko'o ekpayhawo antehek negaye Wese' egegkok. Ẽlya'ásegkok negko'o 

Dios, ẽlya'ásegkok kexaha anhan kéxegkáxa. Lapmaxchek sat 
hẽlyekpelkohok kéxegkáxa. 

12Móltamhok negko'o ólxénaxchekxohok egagko' makham nentaha 

ektakmela nentémakxa, kéxegke eyke negmeyásak yakwayam katakmelek 
senxeyenma negko'o, yakwayam enxoho kólewának kólategmowagkok 
ma'a énxet'ák eleymáxkoho nak apkelpeywa exének aksok apwetayo nak, 
keñe mékpelchek ma'a ektémakxa nak elchetamso egwáxok. 

13Sẽlyéháxma agkok negko'o, Dios akke keñamak xa. Agkok antahak 

negko'o sẽlyéháxma, kéxegke eyke yakwayam kapasmok xa. 

14Cristo segásekhayo cha'a negko'o senláneseyak nentémakxa, 

eyeynamókxa m'a negya'ásegwokmo axta apketsapma xama énxet 
segyanmaga negyókxoho nak, keñe anhan segwákxoho negyókxoho 
negko'o m'a ektémakxa axta apketsapma. 

15Apketsekkek axta Cristo aptaha segyanmaga negyókxoho nak yakwayam 

enxoho mantehek negko'o wánxa ekxéneykha egwáxok ma'a negko'o 
egagko' nak, wánxa kaxénmakha egwáxok ma'a Cristo, apketsapa axta, tén 
han ma'a apxátekhágwokmo axta negko'o eñamakxa. 

16Ekeso eñamakxa megkaxnawo nak kaxwo' elchetamso egwáxok negko'o 

m'a ektémakxa nak elchetamso apwáxok énxet keso náxop, cham'a 
nentaha enxoho negyekpelchémo xama énxet. Axta entemék cha'a 
negko'oxa ekxeyenma egwáxok Cristo m'a ektémakxal'a ekxeyenma 
apwáxók énxet'ák apheykha nak keso náxop, massék eyke kaxwo' ektaha 
ekxeyenma egwáxok negko'o xa ektaha nak. 

17Negko'o ektahakxa enxoho negyepetcheyo Cristo, axnagkok nentémakxa 

katnehek, massegwokmek ma'a nentémakxa nano' axta, axnagkok 
nentémakxa eyke kaxwo' yetnak. 

18Dios akke aptaha apkelané ekyókxoho xa, sentemesáseykekxoho apagko' 

axta anhan nelásekhamaxchekxoho eñama m'a Cristo, egmések axta anhan 
negko'o nentamheykha yakwayam antemesásekxak apchásekhayo Dios 
apyókxoho énxet. 

19Aptemesáseykekxoho apagko' axta Dios apkelásekheykekxoho énxet'ák 

apheykha nak keso náxop eñama m'a Cristo, meyke apkelanyo m'a 
ektémakxa nak melya'asáxma énxet; egmések axta anhan negko'o 
nentamheykha yakwayam ólya'asásegwók énxet'ák ektémakxa xa amya'a 
nak. 

20Negko'o nenteme nenxeyenma amya'a eñama nak Cristo, máxa cha'a 

katnehek ma'a Dios apagko' enxoho apkeltémo kóltehek kéxegke xa, eñama 
m'a nenxeyenma nak negko'o. Ekeso eñamakxa neltamho nak negko'o 
kólásekhekxohok Dios yetlo nenxeyenma apwesey Cristo. 

21Axta elaneyk Cristo mey'asáxma xama enxoho. Negko'o axta eyke 

keñamak aptemésesa Dios máxa ekha mey'asáxma Cristo, yakwayam 
enxoho hentemésesek negko'o nelpéwomo Dios, eñama senteméseso m'a 
Cristo. 

 

2 Corintios 6 

1Nágkólteméses aksa eyakhémo apméso kéxegke Dios ma'a ektémakxa 

nak segásekhayo, cham'a apxekmósa axta kéxegke eñama nenteme 
nelpasmomaxkoho nenlané m'a Dios aptamheykha nak. 

2Hakte aptemegkek appeywa Dios ekyetnama nak eknaktáxésamaxche s'e: 

“Ekhaxnawók axta exchep ekwokmo axta ekhem yakwánxa weyxho'. 
Ekpasmeyk axta exchep ma'a ekwokmo axta ekhem yakwánxa awagkasek 
teyp.” Wokmek kaxwo' ekhem ekpayhókxa nak hempasmok Dios; wokmek 
eyke kaxwo' ekhem nelwagkásamáxchexa teyp. 

3Magmeyásak cha'a negko'o nentémakxa ekmaso xama énxet enxoho, 

yakwayam enxoho megkaxénaxchék ekmaso m'a ektémakxa nak negko'o 
nentamheykha. 

4Wánxa agkok, nenxekmósek cha'a negko'o nentaha Dios apkelásenneykha 

eñama nenlané xa nentamheykha nak, eñama anhan nelenmáxamáxkoho 
m'a nenlegeykegkoho nak, tén han ma'a ekxákma nak eyéméxchexa aksok 
egagkok negko'o, tén han ma'a ekyentaxnamo nak negheykha, 

5nentekyaweykha, sẽlheseyam sẽlpextétamakxa, segahapwe énxet 

apkello, nentamheykha ekyentaxno, nelánteyápeykmoho, tén han meyk 
sẽlnapma. 

6Nenxekmowásawók nahan nentaha negko'o Dios apkelásenneykha eñama 

m'a eyáxñeyo nentémakxa nak, eñama nahan negya'ásegwayam ma'a 
amya'a ekmámnaksoho nak, tén han eñama m'a mampekhésamaxche nak, 
tén han eñama m'a ektakmeleykha nak egwáxok, tén han eñama m'a apha 
nak negko'o egwáxok Espíritu Santo, tén han eñama m'a negásekhayo 
ekmámnaksoho nak, 

7eñama anhan ma'a neltenneykha nak amya'a ekmámnaksoho, tén han 

eñama ekyetno negko'o m'a Dios apmopwána nak. Negmáha cha'a negko'o 
m'a ekpéwomo nak nentémakxa ektémol'a agmaha negmeykha, yakwayam 
nak agmaha nennapéxchexa enxoho, tén han antehek 
negahakkásamáxche. 

8Mók xama cha'a negko'o hentehek segáyo énxet, mók xama nahan cha'a 

etnehek segwanyémo énxet, mók ekhem cha'a katakmelek senxeyenma 
énxet, keñe cha'a mók ekhem kasók senxeyenma. Negmowána amya'a 

cha'a hentemésesek negko'o neyseksa eykhe ekteme cha'a 
ekmámnaksoho nempeywa. 

9Hẽlyekpelkohok eykhe cha'a negko'o, máxa eyke katnehek cha'a 

mólyekpelcháxko enxoho. Keto' cha'a negko'o neletsapmakxa, wánxa 
agkok, makhemek eyke makham negheykha; hẽlegásesagkohok eykhe 
cha'a, akke antekyawák. 

10Máxa eykhe entemék sẽllapwámeykegko enxoho negko'o, wánxa agkok, 

akke kamassegweykmók ekpayheykekxa egwáxok. Máxa eykhe nentemék 
ma'a meyke aksok egagkok enxoho, wánxa agkok nenxamásesegkek eyke 
aksok eleñama Dios ma'a apyókxoho énxet; máxa eykhe entemék negko'o 
méko enxoho aksok egagkok, xámok eyke negko'o m'a aksok eleñama nak 
Dios. 

11Elyáxeg apheykha nak Corinto, axta ageysákxak nelpakhetchesa 

kéxegke; axta ampówásawok ma'a ekyókxoho ektémakxa nak elchetamso 
egwáxok. 

12Axta agmeyágweykxak negko'o ektémakxa negásekhayo kélnepyeseksa 

kéxegke; kéxegke eyke cha'a mehenxekmowásawok ektémakxa 
sẽlásekhayo. 

13Eltamhok ko'o helxekmóshok selásekhayo kéxegke ekhawo 

sektémakxal'a ko'o kélnepyeseksa kéxegke, aptémol'a énxet elának 
apketchek. 

Negko'o nenteme Dios megyetsapma tegma appagkanamap apagkok 

14Nágkóltemeykha aksa xamo' kéxegke m'a énxet megkaxnawo nak 

kéltémakxa, cham'a metne nak melya'áseyam. ¿Awancheya katnehek 
ekxegexma nentémakxa ekpéwomo m'a nentémakxa megkapéwomo nak? 
¿Awancheya nahan katnehek ekxegexma elseyexma m'a ekyaktesóxma 
nak? 

15Mopwanchek nahan kaxhok elchetamso apwáxok Cristo m'a ektémakxa 

nak elchetamso awáxok kelyekhama'. Mopwanchek nahan kaxhok mók 
apwáxok énxet ekha mey'áseyam ma'a énxet metne nak mey'áseyam 
Cristo. 

16Mopwanchek nahan Dios tegma appagkanamap apagkok etnehek 

apxegexma m'a aksok kéleykmáseso nak. Hakte negko'o nenteme Dios 
megyetsapma tegma appagkanamap apagkok, ekhawo aptémakxa axta 
appeywa s'e: “Axek sat ko'o nepyeseksa xa énxet'ák nak, aweynchamha sat 
nahan. Ko'o sat atnehek Dios apagkok xa énxet'ák nak, keñe sat ko'o 
atnehek énxet'ák ahagkok xa énxet'ák nak.” 

17Aptahak axta anhan appeywa Wese' egegkok se'e: “Kólántep nepyeseksa 

xa énxet'ák nak, nágkólpaxkaha anhan. Nágkólpaknegwomho nahan ma'a 
aksok ekmanyása nak. Keñe sat ko'o almok takha' kéxegke. 

18ko'o sat nahan atnehek Kélyap kéxegke, keñe sat kéxegke atnehek 

étchek, aptahak appeywa m'a Wese' egegkok ekha nak apyennakte.” 

 

2 Corintios 7 

1Elyáxeg selásekhayo, cháxa sempekkencháseykekxa axta negko'o 

appeywa Dios xa; ékeso eñamakxa eyéméxko nak negko'o antehek 
eyáxñeyo nentémakxa, moghók hempeysegkesek ma'a ekyókxoho aksok 
ekpeysegkesamo nak negyókxa, tén han ma'a egwáxok; anlenxanmok hana 
antehek nempagkanchásamáxche agko' Dios, eñama m'a ektémakxa nak 
cha'a negaye Dios. 

Enxet'ák apheykha Corinto apkelyakmagkaso apwáxók 

2Henxekmós negko'o ekwánxa segásekhayo kéxegke. 

Manteméseseykmohok cha'a negko'o exma xama énxet enxoho; 
mantawasáseykha cha'a negko'o apwáxok xama énxet enxoho; 
mólyexancháseykha nahan cha'a negko'o xama énxet enxoho. 

3Háwe yakwayam axénchásekxohok kéltémakxa kéxegke sektaha nak 

seláneya kéxegke xa, ektemék axta eyke seláneya kéxegke nano' axta, 
cham'a selásekhayo cha'a ko'o kéxegke, yakwayam enxoho 
megkamassegwomek negyepetcheykha egmók, megkeyxek ma'a nétsapa 
enxoho esenhan ma'a mótsapa enxoho. 

4Magweysekxek ahagko' cha'a ko'o selpakhetchesa enxoho kéxegke, 

awanhek nahan ekpayheykekxa ewáxok kéxegke eñamakxa. 
Ekwaskápeykxók cha'a ko'o neyseksa m'a ekyókxoho ektémakxa nak 
nenlegeykegkoho, awanhek nahan cha'a ekpayheykekxa ewáxok. 

5Móllókaseykmok negko'o nelyampé, eyeynamókxa m'a nelwokmo axta 

Macedonia, ekyókxoho yókxexma akke negwetágweykmok cha'a negko'o 
ekyentaxnamo negheykha: nennapéxchek cha'a negko'o m'a ektémakxa 
nak negyáwa, chekak nahan cha'a egwáxok. 

6Wánxa agkok, ẽlwaskakkásekxók axta negko'o Dios, aptaha nak cha'a 

apkelwaskakkáseykekxoho énxet'ák elleklágwayam nak, axta 
ẽlwaskakkásekxohok negko'o Dios ma'a apwa'a axta Tito. 

7Háwe axta ekwánxa agkok sẽlwaskakkásekxoho negko'o m'a apwa'a axta, 

akke anhan keñamak ma'a kélwaskakkásekxoho axta kéxegke Tito. 
Ẽltennáseyha axta negko'o Tito kélámenyého kélagko' hek hẽlwetekxak 
kéxegke, ẽltennaseyha axta anhan ellapwámeykegkoho exnek kéxegke, 



2716 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

keñe exnek han ektemesáseykencha'a kélwáxok ko'o. Cháxa keñamak 
ekyágwokmoho nak ko'o ekpayheykekxa ewáxok xa. 

8Kellapwagkásegkek axta eykhe kéxegke weykcha'áhak sektáxéseso axta, 

akke kayakhakkásók kaxwo' ewáxok. Yakhápawók axta agkok ko'o ewáxok 
sekwet'a ellapwagkásegko kéxegke yakwatakxoho m'a weykcha'áhak 
sektáxéseso axta, 

9payhekxeyk eyke kaxwo' ewáxok; akke keñamak ekpayheykekxa ewáxok 

ko'o m'a sekwet'a axta ellapwagkásegko kéxegke weykcha'áhak 
seyapháseso axta, akke keñamak ko'o ekpayheykekxa ewáxok ma'a 
ektemesáseykxo nak megkólya'áseyam Dios kéxegke xa ellapwámeyak 
nak. Dios axta apmopmenyého katnehek kéxegke xa ellapwámegko axta, 
háwe axta negko'o negyentaxnésesamo kélwáxok kéxegke; 

10hakte hegyakmagkaseshok cha'a egwáxok ma'a senlapwayam ektaha nak 

Dios apmopmenyého, segmésamol'a nelwagkásamáxche teyp. Chakhók 
agmok ekyentaxnamo egwáxok. Wánxa agkok, nétsapma eyke katekkeshok 
ma'a senlapwayam eñama nak keso náxop. 

11Kóllano hana ektemésesakxa kéxegke xa ellapwámeyak ektaha axta Dios 

apmopmenyého. Ekmámnaksoho axta kéltemesásak kéxegke eñama xa 
kéllegeykegkoho nak, elmeyókek axta anhan kéxegke, elnathésásók axta 
anhan kéxegke, tamháha axta anhan kélwáxok. Keñe axta kélmoko 
helwetekxak kéxegke natámen xa. Elnathésásók axta kéxegke, 
kéllegasásegkók axta m'a énxet ektaha axta apsexnánémap. Kéxekmósek 
axta kéxegke megkólláneya aksok ekmaso eñama kélteme xa ekyókxoho 
nak. 

12Axta ko'o kaxénak ewáxok énxet apteme axta aptekkeso ekmaso, 

megkaxénak nahan ewáxok ma'a énxet ektaha axta kéltemeseseykmoho 
exma, cham'a sektáxésesa axta kéxegke weykcha'áhak, axta eyke 
keñamak sektáxésesa kéxegke weykcha'áhak yakwayam enxoho 
katakmelhok ekwetamaxche nápakto' Dios ekyetna kéxegke ekyetnakhayo 
kélwáxok negko'o eñamakxa. 

13Cháxa sempeykesáseykekxo nak egwáxok negko'o xa. Yágwokmók eyke 

negko'o elpayheykekxa egwáxok, cham'a ekpayheykxo nak egwáxok 
negwet'a ekpayheykxo apwáxok Tito; hakte kélyókxoho 
kélwaskakkásekxohok makham kéxegke m'a Tito. 

14Eltennásek axta ko'o Tito selmésama kéxegke ekpayheykekxa ewáxok, 

mehelmeyásak nahan sekmegkakto. Ekmámnaksoho axta nahan ma'a 
nentahakxa axta negáneya Tito ekhawo ektémakxa nak cha'a 
ekmámnaksoho neltennaso kéxegke: cham'a ekyetna nak 
sẽlpeykesáseykekxa egwáxok negko'o kéxegke. 

15Yágwokmók nahan apkelásekhayo kéxegke Tito, cham'a 

ekxeyenwákxoho nak apwáxok kélyaheykekxoho kéxegke kélyókxoho nak, 
keñe anhan kélmoma takha' yetlo ekyawe kéláyo. 

16Awanhek ko'o ekpayheykekxa ewáxok ekyetna ekyawe seyáyo kéxegke. 

 

2 Corintios 8 
Magmeyagweykekxa aksok negméso Dios 

1Elyáxeg, egmenyék negko'o óltennaksek kéxegke ektahakxa nak 

ektamheykha Dios segásekhayo nepyeseksa apchakneykekxexa énxet 
yókxexma Macedonia. 

2Kelpayheykekxeyk aksa apwáxók neyseksa apkelweté m'a aksok 

ekyekkónma nak; méko eykhe nahan aksok apagkok, axta eyke 
emyágweykxak appekkena aksok apméso Dios, máxa aptamheykegkok 
ma'a ekxákma enxoho aksok apagkok. 

3Ko'o sekteme sekya'áseykegkoho apnegkenma cha'a aksok apméso Dios 

xa énxet'ák nak, cham'a ekyetnakxa enxoho, yetlo apmáheykegkoho 
apancha'awo' enegkenek, apyeykháseykmók nahan cha'a apnegkenéyak. 
Apkeltamhok axta anhan 

4óghok negko'o epasmok Dios énxet'ák apagkok xa énxet'ák nak. 

5Apyeykhásekmók axta m'a negáneyakxa axta etnahagkok, hakte 

apkelmeyásekpók axta apancha'awók Dios, Wese' egegkok axta sekxo', 
keñe axta negko'o, ekhawo m'a ektémakxa nak Dios apmopmenyého. 

6Ekeso eñamakxa neltamho axta negko'o Tito yánchásekxak 

kélnepyeseksa kéxegke xa aksok kélmeso nak Dios, ektaha nak 
ektakmalma agko', ektaha axta anhan apmonye apcháncheseykekxa. 

7Kéméxchek nahan katakmelek kéllané kéxegke s'e nentamheykha 

nempasmo nak egmók, kéxegke kéltaha nak cha'a kéllané ektakmela 
ekyókxoho s'e: megkólya'áseyam, kélmowána kóltennaha tásek amya'a, 
kélya'ásegwayam, tén han kélmáheyo nak cha'a kólpasmok kélmók, tén han 
ekyetnama nak kélásekhayo eltámeyéyak axta eñama negko'o. 

8Háwe eyke selyateyeykegkoho kóllának kéxegke sektaha nak seláneya xa; 

wánxa eyke aksa emenyék ko'o kólya'asagkohok kéxegke m'a 
apkeltémakxa nak cha'a appasmo pók énxet mók apchakneykekxexa nak, 
yakwayam enxoho kataxchek ekyetna kéxegke kélásekhayo 
ekmámnaksoho nak. 

9Hakte kélya'ásegkok kéxegke Wese' egegkok Jesucristo, 

aptemesásamákpo axta meyke aksok apagkok kéxegke eñamakxa, xámok 
axta eykhe aksok apagkok ma'a néten, yakwayam enxoho kóltehek kéxegke 

ekxákma aksok kélagkok eleñama nak néten, eñama m'a aptemesásamap 
axta Cristo meyke aksok apagkok, eñama nahan ma'a ektémakxa nak 
segásekhayo. 

10Eltennásek ko'o kéxegke s'e ektahakxa nak ekxeyenma ewáxok hakte 

tásek kóllának kéxegke xa seltennasa nak. Kélanchesákxeyk axta kéxegke 
aksok pók apyeyam axta, yakwayam kólpasmok ẽlyáxeg'a, yetlo kélmáheyo 
axta nahan kéllana kéxegke xa. 

11kólsawhoho kéllané kéxegke m'a aksok kélénawo axta kéllané, ekhawo 

m'a ektahakxa axta kélmáheyo kóllának sekxo' axta, akke entemék ma'a 
ekyetnakxa enxoho aksok kélagkok. 

12Nakso' agkok apmoko egkések aksok Dios xama énxet, emok han takha' 

Dios ma'a aksok apméso enxoho énxet, cham'a ekyetnakxa enxoho. 
Mehẽlmaxneyhek nahan Dios ma'a aksok meykexa enxoho negko'o. 

13Háwe eyke yakwayam keytek kéxegke eyéméxchexa aksok eñama 

kélpasmo kélnámokkok, yakwayam kaxhok mók ekha aksok kélagkok akke. 

14Yetneyk eyke kaxwo' kéxegke m'a aksok eyéméxko nak ma'a énxet'ák 

nak; nano' sat kexaha anhan keytek aksok eyéméxchexa kéxegke m'a 
énxet'ák nak, keñe sat kólhágwakxohok kélmók. 

15Ekhawo ektémakxa nak eknaktáxésamaxche s'e: “Axta 

kayeykhágweykmohok aksok ma'a énxet ektaha axta ekxámokma 
apcháncheseykekxa aksok, axta anhan keymomaxchek xama aksok ma'a 
énxet ektaha axta antawók apcháncheseykekxa.” 

Tito keñe anhan ma'a apkelxegexma'a 

16Ekmések ko'o ekpayheykekxa ewáxok Dios, hakte apheyásók axta mók 

ekxeyenma egwáxok negmáheyo ampasmok kéxegke, ko'o, tén han Tito. 

17Hakte apkelyahakxók axta m'a seltamhókxa axta etnehek, kaxwo' sat eyke 

etyánegwakxohok kéxegke m'a Tito, eñama apmáheyo apagko', hakte 
apmáheyok epasmok kéxegke m'a. 

18Eyáphasawók nahan xamo' Tito xama egyáxeg apxénamakpohol'a 

ektakmela ekyókxoho kélakneykekxexa nak, eñama m'a ektakmela nak 
apkeltenneykha tásek amya'a. 

19Ekyókxoho apchakneykekxexa énxet axta anhan kélyésáha xa, yakwayam 

enxoho hegyetlók negko'o m'a nelmahágkaxa enxoho, yakwayam enxoho 
nahan elának se'e nentamheykha ektakmela nenlana nak, yakwayam 
óltemésesek apcheymákpoho Wese' egegkok, yakwayam enxoho anhan 
kataxchek negmamenyého negko'o ampasmok egnámokkok. 

20Magmenyék negko'o ólxénaxchek ekmaso nentaha nak xa eñama s'e 

ekxámokma nak negáncheseykekxa aksok. 

21Cháxa keñamak nenlenxanakmo nak negko'o nenlané aksok ektakmela 

xa, háwe eyke ekwánxa agkok nápakto' ma'a Wese' egegkok, nápakta'awo' 
énxet'ák akke anhan nenlanak aksok eltakmela. 

22Eláphásek nahan ko'o pók ẽlyáxeg xamo' xa énxet'ák nak, cháxa 

ektakmela axta negko'o negweté ekyetna apmáheyo epasmok apnámokkok 
xa, yágwokmók eyke kaxwo' apmáheyo epasmok kéxegke eñama m'a 
ekyawe nak han apkeláyo kéxegke. 

23Ewanchek ko'o axének Tito aptaha sekxegexma, aptaha anhan 

sektamheykha xamo' yakwayam ampasmok kéxegke. Ewanchek nahan 
axének ko'o m'a apkánet ẽlyáxeg'a ektaha axta eláphaso kélakneykekxexa, 
cham'a, kélayókxa nak Cristo. 

24Kólxekmós eyámnaksoho kélásekhayo kéxegke xa énxet'ák nak, 

kólxekmós nahan ektakmela nenxeyenma negko'o kéxegke, yakwayam 
enxoho kólya'ásegwók ekyókxoho apchakneykekxexa énxet ekyetna 
kélásekhayo kéxegke. 

 

2 Corintios 9 
Aksok kélánchesáseykekxa ẽlyáxeg'a 

1Megkeyméxchek alenxanmohok sektáxéseso kéxegke yakwayam 

altennaksek ma'a kélánchesáseykekxa nak aksok ẽlyáxeg apteme nak 
melya'áseyam, 

2hakte ekya'ásegkok ko'o ekyetna kélmáheyo kóllának kéxegke xa. Yetlo 

ekpayheykekxa ewáxok cha'a ko'o altennasha énxet'ák apheykha 
Macedonia kéleynamo axta kélmáheyo kólpasmok kélnámokkok pók 
apyeyam axta, kéxegke kélheykha nak Acaya. Apxámok axta anhan énxet 
Macedonia apmáheyo ewhánhok kéxegke eñama xa aksok ektakmela nak 
kélmáheyo kóllának kéxegke. 

3Wánxa agkok, eláphásek eyke ko'o s'e ẽlyáxeg'a nak, yakwayam enxoho 

megkayakhapwomók ko'o ewáxok sekxeyenma cha'a kéxegke ektakmela 
kéltémakxa, cham'a sekxéna enxoho cha'a aksok kéláncheseykekxa nak, 
yakwayam enxoho katnehek ekmámnaksoho kéllaneykekxa kéltahakxa 
kéxegke, 

4etnehek kexaha katnehek selxegexma'a nápakha énxet'ák apkeleñama 

Macedonia, keñe elwetágwak megkóllaneykxo kéltahakxa kéxegke. 
Olmegkágwakxak negko'o ektaha enxoho kéxegke xa, hakte awanhek 
negko'o negáyo kéxegke, kayágwomhok nahan katnehek kélmegkakto 
kéxegkáxa. 

5Cháxa keñamak ekxéna nak ko'o ewáxok eyéméxko etnehek sekxo' meyk'a 

kéxegke xa ẽlyáxeg'a nak, keñe anhan epasmok yakwayam kólpennaksek 

kéxegke kéláncheseykekxa m'a aksok kélxeyenma axta kólánchesekxak. 
Keñe sat kataxchek kéxegke kélnegkenma aksok ektaha yetlo 
megkólmeyagweykekxa háwe m'a neyseksa kélmeyawakxohol'a. 

6Kaxénwakxohok kélwáxok se'e. Enxet ektahakxa enxoho antawók 

apkeneykekxa aksok, antawók nahan katnehek apnakxo ekyexna. Enxet 
ektahakxa enxoho ekxámokma apkeneykekxa aksok, xámok nahan 
katnehek apnakxo ekyexna. 

7Negyókxoho cha'a kéméxchek agmések aksok, cham'a ekxénakxa enxoho 

egwáxok agmések. Háwe eyke m'a neyseksa magmáheyo nak agmések tén 
han ma'a sẽlyateyeykegkoho nak, hakte yásekhohok cha'a Dios ma'a énxet 
ektahakxa enxoho apméso aksok yetlo ekpayheykekxa apwáxok. 

8Apwanchek egkések kéxegke Dios ekyókxoho ektémakxa aksok eleñama 

nak néten yetlo apyeykháseseykmoho, yakwayam enxoho keytek cha'a 
kéxegke m'a ekyókxoho aksok eyéméxchexa nak, keñe anhan 
kayeykhágwomhok kéxegke aksok, yakwayam enxoho kólpasmok ma'a 
ekyókxoho ektémakxa nak nentamheykha ektakmela. 

9Temék eknaktáxésamaxche weykcha'áhak se'e: “Apyeykhásesakmók axta 

apméso aksok ma'a énxet meyke aksok apagkok nak, megkamassegwomek 
nahan cha'a m'a aptémakxa nak memyagweykekxa aksok.” 

10Dios sat egkések kéxegke ekyókxoho aksok yakwayam kólchenekxak, 

ewánegkesesek sat nahan, etekkesesek sat nahan ekyawe 
ekyakmageykekxa eñama xa megkólmeyagweykekxa aksok kélagkok nak, 
cham'a Dios segmésamol'a cha'a aktek yakwayam agkenekxak, tén han 
ma'a aksok nentamol'a cha'a. 

11keytek sat kéxegke ekyókxoho ektémakxa aksok kélagkok, kólewának sat 

nahan kólmések yetlo megkólmeyagweykekxa aksok kélyáxeg. Sat kañék 
apméso elpayheykekxa apwáxók Dios ẽlyáxeg'a m'a aksok 
kélánchesáseykekxa nak yakwayam kóláphásesek, cham'a peya nak 
ansakxak negko'o. 

12Hakte, háwe ekwánxa agkok peya ansakxések negko'o ẽlyáxeg'a m'a 

aksok eyéméxchexa nak, cham'a peya nak ansakxések aksok 
kélánchesáseykekxa nak kéxegke, egmenyék eyke nahan kañék apméso 
elpayheykekxa apwáxók Dios eñama xa aksok kéllané nak kéxegke. 

13Eltemésesek sat nahan apcheymákpoho Dios xa énxet'ák nak, hakte sat 

kañék apkelweté kélyaheykekxoho kéxegke tásek amya'a kélxeyenma nak 
megkólya'áseykmo eñama xa kélpasmo nak, cham'a tásek amya'a eñama 
nak Cristo. Etnehek sat nahan apcháyo Dios xa énxet'ák nak, eñama m'a 
megkólmeyagweykekxa nak kélánchesáseykekxa aksok, tén han 
yakwayam kólmések ma'a apyókxoho énxet'ák nak. 

14Elmaxnésesek sat nahan kéxegke xa énxet'ák nak yetlo apkelásekhayo 

eñama m'a apxekmóso axta anhan kéxegkáxa Dios ekyawe apkelásekhayo. 

15Negmések negko'o ekpayheykekxa egwáxok Dios, hakte egmések axta 

negko'o aksok segméso naksa ektaha nak ekyawe agko' magkegwagko nak 
han anxének ektémakxa. 

 

2 Corintios 10 
Pablo apchátegmowéyak amya'a apxénamap 

1Ko'o Pablo, eltamhok ko'o kaxének kélwáxok kéxegke ektémakxa axta 

ménnaktésamakpoho Cristo, tén han ektémakxa axta segásekhayo. 
Kólxének cha'a kéxegke sektaha ko'o ekyelkamáxkoho ewáxok sekha 
enxoho kélnepyeseksa kéxegke keñe anhan kólxének cha'a keynnakmakha 
sekpeywa sekha enxoho makhawo. 

2Ekwákxeyk sat agkok kélhágkaxa sekteyánegwákxoho enxoho kéxegke, 

eltamhok ko'o mehelyateyagkók agkések sekpeywa ekyennakte m'a 
énxet'ák senxeyenma nak eñama nenlané m'a aksok apkeláneyol'a énxet, 
ewanchek ko'o agkések sekpeywa ekyennakte xa énxet'ák nak. 

3Nakso', negko'o nentaha énxet neleñama keso náxop, akke ólnápéxchek 

negko'o ektémol'a elnapakpok énxet apheykha nak keso náxop. 

4Háwe eleñamakxa agko' náxop nelmeykha nelmeykencha'a nak negko'o, 

Dios apmopwána eyke negmeykha negko'o, ekmowána nak kamassesók 
ma'a aksok ekhaxtamoma nak negyáwa negko'o. Cháxa ektémakxa nak 
cha'a negko'o negmaseseykmo amya'a megkamámnaksoho xa, 

5tén han ma'a ekyókxoho ektémakxa nak eleymáxkoho apkelpakmeyesma 

énxet'ák megkahayol'a cha'a kólyekpelchágwók Dios. Nentemésesek 
negko'o elmomaxche m'a ekyókxoho ektémakxa nak elchetamso apwáxok 
énxet keso náxop, yakwayam enxoho katnehek elyaheykekxoho Cristo. 

6Peyk nahan anlegásesagkohok negko'o m'a apyókxoho énxet 

melyaheykekxoho nak, cham'a kéltaha enxoho ekmámnaksoho 
kélyaheykekxoho kéxegke. 

7Kóllano hana kéxegke ektémakxa. Xénchek agkok apwáxok enxama 

aptaha apkeñama nepyeseksa Cristo énxet'ák apagkok, kéméxchek nahan 
kaxének apwáxok nentaha negko'o xa Cristo énxet'ák apagkok. 

8Ekyeykháseykmók agkok ko'o eyeymáxkoho sekpeywa axének ma'a 

ektémakxa nak ekha sẽlyaheykekxoho, méko eyke katnehek 
semegkasakxa; hakte egmések axta Wese' egegkok sẽlyaheykekxoho 
yakwayam ólyennaktésesok apteme melya'áseyam énxet'ák, háwe eyke 
yakwayam agmasésesók ma'a ektémakxa nak ekha melya'áseyam. 

9Momenyék ko'o kaxének kélwáxok sekmoko alyegwakkasek kéxegke 

ektahakxa nak sektáxéseso weykcha'áhak. 

10Yetneyk énxet apxeyenma nak sekmésama cha'a sekpeywa ekyennakte, 

tén han magweyseykekxo cha'a sekpeywa, cham'a sektáxéseso nak cha'a 
weykcha'áhak seyaphásesama kéxegke, keñe exnek cha'a sekwokmo 
enxoho sekyókxoho m'a, méko hetnehek seyáyo, kawanyexkohok cha'a 
sektahakxa enxoho sekpeywa. 

11Enxet apteme enxoho appeywa xa, kéméxchek ey'asagkohok 

nentémakxa nak cha'a negko'o nempeywa, tén han ma'a nentémakxa nak 
cha'a nentáxéseso weykcha'áhak negha enxoho makhawo, sat nahan 
antehek negko'o negheyncha'a enxoho kélnepyeseksa kéxegke xa ektaha 
nak. 

12Nakso' negko'o magmáheyo aghésaxkohok, esenhan agyetchesaxkohok 

ma'a énxet'ák eleymáxkohol'a apkelpakmeyesma exénakpekxohok 
apancha'awo'. Elyéháxma eyke aptamhágkok xa énxet'ák nak, hakte 
apkelyetsáteyak apancha'awo' aptamhágkok ma'a apkeltémakxa nak, 
cham'a aphésamo nak cha'a mók apkeltémakxa. 

13Magyeykhasagkók sat eyke negko'o eleymáxkoho nelpakmeyesma 

ólxénaxchekxohok egagko'. Hakte Dios aptaha sempekkencheso cha'a 
néxa ektémakxa nak nentamheykha. Eg'awók axta anhan negko'o Dios 
ólwomhok kélhágkaxa kéxegkáxa tegma apwányam Corinto. 

14Ekeso eñamakxa magyeykhágwokmoho cha'a negko'o m'a ekwánxa axta 

sempekkencheso néxa Dios, agyeykhágwomhok axta negko'o ekwánxa 
sempekkencheso néxa Dios, cham'a magheykencha'a enxoho 
kélnepyeseksa kéxegke nano' axta. Negko'o axta nenso egmonye'e 
kélnepyeseksa kéxegke amya'a ektakmela eñama nak Cristo. 

15Megkeyxkók cha'a negko'o nelpeywa anxének ma'a pók énxet'ák nak 

apkeltamheykha. Magyeykhágwokmohok cha'a negko'o m'a ekwánxa axta 
sempekkencheso néxa Dios. Egmenyék eyke negko'o agyánchesamhok 
nentamheykha kélnepyeseksa kéxegke neyseksa kélyancháseyak kélteme 
megkólya'áseyam, akke cha'a agyeykhágwokmohok ma'a sempekkencheso 
axta néxa Dios. 

16Egmenyék nahan negko'o kapayheykxak ektémakxa nak nentamheykha 

tén han anlegaksek tásek amya'a ekweykmoho m'a makhawók agko' 
kélheykegkaxa nak kéxegke, wánxa agkok, magmenyék eyke negko'o 
óltemeykha m'a apkeltamhágkaxa enxoho pók énxet'ák, yakwayam enxoho 
megkaleyxkok negko'o nelpakmeyesma anxének ma'a aptekkeso nak 
aptamheykha pók énxet'ák. 

17Apmokók agkok keyxkohok appeywa exénakpekxohok apagko' xama 

énxet, kéméxchek keyxkohok appeywa exének ma'a Wese' egegkok. 

18Hakte háwe énxet eyeymáxkoho appeywa exénakpekxoho apagko' ma'a 

ekpayhawo nak kalkohok kélwáxok aptémakxa, akke m'a énxet apxeyenma 
nak Dios aptaha ektakmela aptémakxa. 

 

2 Corintios 11 
Pablo tén han seykha amya'a apkelmopwána amya'a 

1Emenyék ko'o hellanha aksa kéxegke sektaha enxoho sekpeywa 

ektémakxal'a énxet ekyéháxma. Hellanha sat aksa. 

2Hakte Dios keñamak ektémakxa nak selmeyeykha kéxegke. 

Ekpagkanchesek axta ko'o kéxegke yakwayam agkések wánxa xama 
kéltáwa, cham'a Cristo, emenyék nahan anaklók kéxegke nápakto' Cristo 
meyke ekyepetche xama aksok sempeysegkesamo nak, ektémol'a kelán'a 
étkok meyke kélteméseseykmohoxmal'a. 

3Wánxa agkok, eyekak ko'o kólyexanchesha nahan kéxegkáxa, ekhawo 

ektémakxa axta elyexancháseykencha'a yéwa ekha ekya'áseykegkoho 
Eva, eyekak nahan ko'o kólyensók ma'a ektémakxa nak megkólyenseyam 
ektakmela ekxeyenma kélwáxok ma'a Cristo. 

4Kóllanha aksa anhan cha'a kéxegke yetlo ekpayheykekxa kélwáxok énxet 

ektahakxa enxoho apwé apkeltennasé apwesey pók Jesús, mexnawok m'a 
neltennáseykencha'a axta negko'o kéxegke; yetlo kélmáheyo nahan cha'a 
kólmok takha' m'a espíritu mexnawo nak ma'a Espíritu kélxawáya axta 
kéxegke, tén han kólmok takha' m'a tásek amya'a megkaxnawo nak ma'a 
kélmoma axta takha' kéxegke. 

5Megkaxének cha'a ko'o ewáxok heyeykhágwomhok ma'a seykha amya'a 

ekha kéláyo nak, ektaha axta axayók apkelánteyapma. 

6Mowanchek eykhe ko'o sekya'asakxa sekpeywa, wánxa agkok yetneyk 

eyke sekya'ásegwayam ko'o. Cháxa nenxekmósamo nak cha'a negko'o 
kéxegke xa, eñama m'a ekyókxoho aksok nenlané nak. 

7¿Sagkek enxeykel'a ko'o sektahakxa seltennáseykha kéxegke tásek 

amya'a mama nak ekyanmaga xama enxoho? Ektemesásexchék ko'o 
kónegók yakwayam enxoho kóltehek néten kéxegke. 

8Máxa selyementama selyakye ektemék ko'o m'a mók apchakneykekxexa 

nak, cham'a sekma axta selyakye segkéso, yakwayam apasmok kéxegke. 

9Yetneyk axta ko'o eyéméxchexa aksok sekha axta kélnepyeseksa kéxegke, 

axta eyke wanagkók helpasmok; hakte egkések axta ko'o aksok 
eyéméxchexa ẽlyáxeg'a apkelwokmo axta xa apkeleñama m'a 
Macedonia Elenxanakmók ko'o maltémo helpasmok kéxegke. Sat cha'a 
atnehek xa ektaha nak. 

10Nakso' ko'o ektemesásak sekya'ásegwokmo ekmámnaksoho eñama nak 

Cristo, nakso' nahan ektemesásak méko kawának hemasésesek 
eyémáxkoho nak cha'a sekpeywa sekxeyenma xa, cham'a ekyókxoho 
yókxexma nak Acaya. 

11¿Yaksak ektaha sektaha nak sekpeywa xa? ¿Momenyék enxeykel'a ko'o 

kéxegke? ¡Apya'ásegkok eyke Dios selámenyého ko'o kéxegke! 

12Alenxanmohok sat ko'o sekteme m'a sektémakxa nak cha'a mama 

selyakye, yakwayam enxoho magwohok ma'a énxet'ák apketama nak 
yakwánxa etnehek keytek nahan se'e ektémakxa nak negko'o eleymáxkoho 
nelpakmeyesma nenxeyenma m'a nentémakxa nak cha'a; 

13seykha amya'a apkelmopwancha'a amya'a eyke m'a, elyexanchesha 

nahan cha'a énxet'ák, exnésakpohok cha'a m'a Cristo seykha amya'a 
apagkok nak. 

14Magkenatchesek eyke negko'o, hakte kaxnésaxkohok cha'a Satanás ma'a 

Dios apchásenneykha ekha nak elseyexma apagkok. 

15Ekeso eñamakxa magkenatchesa nak han cha'a elásenneykha nak 

Satanás apkelenxanakmo cha'a exnésakpohok ma'a énxet Dios 
apkelásenneykha nak, cham'a Dios aptaha nak appéwomo. 
¡Kóllegásesagkohok sat eyke xa énxet'ák nak eñama m'a aksok 
apkeláneyak eyéméxko nak kóllegásesagkohok! 

Pablo aplegeykegkoho neyseksa apteme seykha amya'a 

16Eltennásekxók makham kéxegke maltamhok kaxének apwáxok kélxama 

sektaha ko'o seyéháxma; xénchek agkok kélwáxok sektaha ko'o 
seyéháxma, helho atnehek apakmétek ko'o m'a aptémakxal'a epakmétek 
énxet ekyéháxma, yakwayam enxoho ko'o xa wawának keyxkohok 
sekpeywa axénaxchekxohok ahagko'. 

17Ektemék agkok ko'o eyeyxkoho sekpeywa xa ektaha nak, ekyéháxma 

katnehek sekpeywa ko'o, megkatnehek sekpeywa ko'o m'a ekleklamókxa 
nak apwáxok katnehek nempeywa Wese' egegkok. 

18¡Keyxkohok sat nahan ko'o xa sekpeywa axénaxchekxohok ahagko', hakte 

apxámok énxet eleymáxkoho nak apkelpakmeyesma exének ma'a aksok 
apkepwagkexa nak elána'! 

19Kéxegke kéltaha ekha kélya'áseyak, wánxa agkok kélláneyha akke aksa 

cha'a yetlo kélmáheyo kóleyxhok apkelpeywa m'a énxet'ák elyéháxma nak. 

20Kélláneyha aksa nahan cha'a kéxegke énxet'ák apteméseso nak máxa 

kélmomaxche, apkeltémo nak han cha'a kólpasmok, apkelyexancháseykha 
nahan cha'a kéxegke, elwanyohok nahan cha'a kéxegke, etekpagkasek 
nahan cha'a kélnát kéxegke. 

21Amegkawho eyke cha'a ko'o axének xa, ¡nelyelkáxkók negko'o yakwayam 

antehek xa ektaha nak! Keleyxkok agkok apkelpakmeyesma xa énxet'ák 
nak, keyxkohok sat nahan ko'o xa sekpeywa, nempeywa ekyéháxma eykhe 
xa ektéma nak. 

22¿Hebreos ya xa énxet'ák nak? Ko'o anhan Hebreo. ¿Israelya xa énxet'ák 

nak? Ko'o anhan sektaha señama Israel. ¿Abraham aptawan'ák 
neptámenya xa énxet'ák nak? Ko'o neykhe anhan. 

23¿Cristo apkeláneykhaya xa énxet'ák nak? Ko'o anhan sekteme Cristo 

apchásenneykha, ekyeykhágweykmok eyke ko'o xa énxet'ák nak, máxa 
eykhe ektahak ko'o seyéháxma sektaha sekpeywa xa. Xámok axta ko'o 
sektamheykha, maxnawok xa énxet'ák nak, xámchek nahan sẽlheseyam 
sẽlpextétamakxa, kaxnók xa énxet'ák nak. Hágkaxwe anhan amatñaha, 
kaxnók xa énxet'ák nak, hágkaxwe nahan cha'a kagketagkohok wátsapok 
ko'o. 

24Cinco anhan weykmók señasáseykegkoho énxet'ák judíos ekweykmoho 

cha'a treinta y nueve selyekpexcheteykha. 

25Antanxo anhan weykmók seltekpageykha yámet, xama axta eyke selyetné 

meteymog, antanxo nahan weykmók ekweywéyak yántakpayhe neyseksa 
sekxega cha'a ko'o. Xegkásók axta anhan aweywagkok ma'a sekmeyncha'a 
axta yegmen xama axta'a, tén han xama ekhem neyseksók wátsam 
ekwányam. 

26Hágkaxwe anhan amhagkok mók nekha. Ekwet'ak axta ko'o 

setnegweykmohoxma kañe' wátsam, tén han setnéseseykmohoxma 
énxet'ák apkelmenyexma nak, tén han sekwetaya setnéseseykmohoxma 
énxet'ák sekpeywomo xamo' nak, tén han setnéseseykmohoxma pók 
énxet'ák nak. Ekwet'ak axta anhan setnegweykmohoxma nepyeseksa 
tegma apwányam, ekwet'ak axta anhan setnegweykmohoxma yókxexma, 
tén han ma'a neyseksa wátsam ekwányam nak, tén han sekwetaya 
setnéseseykmohoxma m'a énxet'ák apkeltemesásamap axta ekha 
melya'áseyam. 

27Xámok axta anhan sektamheykha, eyampósamok axta anhan; axta anhan 

atyenmak cha'a; eklegeykegkók axta anhan meyk seyakhe, tén han hem 
seyakhe; axta anhan atók cha'a sekto; Eklegeykegkók axta nahan neyseksa 
apmopsamáge, meyke apáwa axta nahan etneyk. 

28Yetneyk nahan setnamakxa nak cha'a ko'o, ekyókxoho ekhem cha'a ko'o 

ekyetnakhasamo ewáxok ekyókxoho apchakneykekxexa nak. 

29Apháxekpek agkok xama énxet, wahaxaxchek nahan ko'o xa. Kéltegkesek 

agkok nahan xama énxet, helapwók cha'a ko'o. 

30Yetneyk agkok ko'o xama aksok segkéso eyeymáxkoho sekpeywa 

axének, keyxkohok sat ko'o sekpeywa axének ma'a ektémakxa nak 
sekyelkamáxkoho. 

31Apya'ásegkok eyke sektéma cha'a ko'o ekmámnaksoho sekpeywa m'a 

Dios Jesucristo Wese' egegkok Apyap, cham'a ekpayhawo nak cha'a 
kóltemésesek apcheymákpoho. 

32Apchánchesakmek axta sẽlpextétamo átog nentaxnamakxa nepyeseksa 

tegma apwányam wese' apchásenneykha apkeláneykha yókxexma 
apkelanésama nak cha'a aksok ma'a wese' apwányam Aretas, yakwayam 
enxoho hemok ko'o, cham'a sekha axta ko'o tegma apwányam Damasco. 

33Wánxa agkok, hówenak apxagkok axta eyke eyakxegkásak énxet'ák 

setekkesa xama átog étkok. Cháxa setnahakxa axta ko'o sekxegánegkesa 
m'a énxet'ák apmáheyo axta hemok. 

 

2 Corintios 12 
Pablo apwetayo tén han aksok kélxekmósamo 

1Yawanchek hempasmok ma'a eyeymáxkoho nak nempeywa 

anxénaxchekxohok egagko'. Axének sat eyke ko'o aksok sekwetayo nak tén 
han ma'a aksok selxekmósamo nak eñama Wese' egegkok. 

2Ekya'ásegkok ko'o xama énxet apteme nak mey'áseyam Cristo, ekweykmo 

nak han catorce apyeyam kélyentameykekxa axta m'a ektahakxa nak netno' 
agko' aphakxa nak ma'a Dios. Apyókxoho axta exaha kélyentamákxa, 
aphagák esenhan; Dios akke apya'ásegko'. 

3Ekya'ásegkok eyke ko'o xa énxet nak (apyókxoho kexaha 

kélyentameykekxa, aphagák esenhan, may'ásegkok ko'o, Dios akke 
apya'ásegko') 

4kélyentamákxeyk axta m'a néten yókxexma ektakmela nak, axta 

aplegágwomhok amya'a ekpowásamáxkoho m'a megkólhayo nak 
epakmétek xama énxet enxoho. 

5Ewanchek eykhe ko'o keyxkohok sekpeywa axének énxet ektéma enxoho 

xa ektaha nak, mówanchek eyke ko'o keyxkohok sekpeywa 
axénaxchekxohok ahagko' megkañama enxoho m'a ektémakxa nak 
sekyelkamáxkoho ko'o. 

6Emenyék agkok ko'o keyxkohok sekpeywa axénaxchekxohok ahagko', 

matnehek ko'o seyéháxma sektaha enxoho xa, hakte nakso' katnehek 
sektahakxa enxoho sekpeywa; akke atnék cha'a ko'o xa ektaha nak, 
yakwayam enxoho megkaxének apwáxok énxet hexnéshok ma'a maxnawo 

nak ko'o, esenhan exnéshok sekpeywa m'a matnamakxa nak cha'a ko'o 
sekpeywa, 

7yakwayam enxoho megkayeykhagkók ekxeyenma apwáxok énxet yának 

atnahak ko'o m'a maxnawo nak ko'o, eñama sexekmóso Dios ma'a aksok 
ektakmela agko' nak. Ekeso eñamakxa seklegágkoho axta ko'o ektémol'a 
hegakhek am'ák, máxa axta entahak Satanás ekmeykha ekwa'a 
setwásegkoho ko'o, yakwayam enxoho megkayeykhagkók ekxeyenma 
ewáxok ko'o wának atnahak ma'a maxnawo nak. 

8Antanxo axta entahak seltémo hemasésesek seklegeykegkoho Wese' 

egegkok; 

9wánxa agkok, aptahak axta aksa seyáneya Wese' egegkok se'e: “Ko'o 

seyásekhayo akke yetnak xép, wánxa m'a; hakte xekmowáséxkók ko'o 
sekmowána m'a énxet'ák apkelyelkamákpoho nak.” Emenyék ko'o 
keyxkohok sekpeywa axének ektémakxa nak sekyelkamáxkoho, yakwayam 
enxoho keytek ko'o m'a Cristo apmopwána nak. 

10Payhekxeyk nahan ko'o xa ewáxok eñama m'a megkeynneykha nak 

empehek, selwanyeykha, meyke aksok ahagkok, selyakmáseykha, 
seklegeykegkoho ekyentaxnamo sekha eñama m'a Cristo, hakte 
ekyelkáxchek agkok cha'a ko'o, cháxa sektaha ko'o sekyennakte xa. 

Pablo ektemesáseykha apwáxok apchakneykekxexa énxet tegma apwányam 
Corinto. 

11Ektemegkek axta ko'o máxa seyéháxma, hakte kéxegke axta 

selyateyeykegkoho atnehek ko'o máxa seyéháxma, kéxegke axta eyke 
kéméxchek katakmelek sexeyenma ko'o, hakte meheyeykhágweykmohok 
ko'o m'a seykha amya'a ekha kéláyo nak, ¡énxet mékoho eykhe ko'o! 

12Cha'a keñamak ekwetamaxche sektaha ko'o seykha amya'a 

apmámnaksoho m'a selenmáxexkoho axta seklegeykegkoho, tén han ma'a 
elánexko axta m'a aksok sempelakkaso nak agweta', tén han ma'a aksok 
magwetaya nak katnehek, cham'a kélwet'a axta kéxegke. 

13Helemlekxoho aksa kélnathawo enxoho sektahakxa sekpeywa, xama 

aksok aksa megkaxnawok sekteméseso kéxegke m'a sektemésesamakxa 
nak cha'a m'a mók apchakneykekxexa nak, cham'a maltémo nak cha'a 
helpasmok kéxegke. 

14Ekpenchesek ko'o selaneykekxa sektahakxa yakwayam katnehek antanxo 

sekteme meyk'a kéxegke, malmaxneyhek sat nahan yakwayam helpasmok 
kéxegke. Mategyáha ko'o m'a aksok kélagkok ekyetna nak kéxegke, 
kéxegke eyke elchetámak; hakte kéméxchek cha'a yanchesásekxak 
selyakye apketchek ma'a énxet'ák ekha nak apketchek, háwe eyke 
kélketchek yakwayam yanchesásekxak selyakye m'a apyepmeyk. 

15Mamyágwakxék sat amha ko'o m'a ekyókxoho aksok ekyetna nak ko'o, 

kawomhok sat nahan sekyamasma sekyókxoho, yakwayam apasmok 
kéxegke. ¿Kasextegwóya sat selásekhayo kéxegke m'a ekyágwokmoho 
enxoho selásekhayo ko'o kéxegke? 

16Kaxhok sat eyke mók ekxeyenma kélwáxok kéxegke maltémo axta cha'a 

helpasmok kéxegke. Nápakha énxet akke apxeyenmak cha'a 
sekya'áseykegkoho sektemésesamakxa sektemésesama máxa kelhanma 
elma. 

17¿Eknaktawásegkók enxoho axta eykel'a kéxegke seláphasa axta nápakha 

énxet kélhágkaxa kéxegke? 

18Tito axta eltamhok ko'o etnehek meyk'a kéxegke. Eltamhok axta anhan 

étlók xama egyáxeg. ¿Apnaktawásegkok enxoho axta eykel'a kéxegke Tito? 
¿Háweya ekmámnaksoho ekhawo mók negko'o nentémakxa egkánet nak, 
tén han ekhawo negko'o mók egwáxok? 

19Kélaneykek kexaha óltamhok negko'o hẽlemlekxohok kéxegke, mantahak 

negko'o xa. Wánxa agkok, nentahak negko'o nempeywa m'a nentémakxal'a 
ampakmétek nápakto' Dios, ekhawo aptamheykegkaxal'a Cristo énxet'ák 
apagkok. Elyáxeg selásekhayo, yakwayam ólyennaktésesek apteme 
melya'áseyam énxet akke keñamak nentéma cha'a negko'o ekyókxoho xa. 

20Hakte eyekak ko'o alwetágwakxak megkóltaha kéxegke m'a 

sekmámenyého nak ótak kóltehek kéxegke, eyekak nahan ko'o xa helwetak 
kéxegke atnehek ko'o m'a megkólamenyého nak helwetak atnehek. Eyekak 
ko'o keytek kélnepyeseksa kéxegke kélenmexamaxche, kélnatha kélmók, 
kélló, kélmeyókasamáxkoho kélagko' kéllané aksok, kélxeyenma aksa 
kélmók, kélwanyeykha kélmók, eyeymáxkoho kélwáxok, tén han 
megkóltakmelchesamo kéltamheykha. 

21Eyekak nahan ko'o hegkések sekmegkakto Wese' egegkok kéxegke 

eñamakxa, cham'a sektaha sat makham meyk'a kéxegke, hegkések nahan 
katnehek selekxagweykha eñama megkólwáteseyam kéllané 
megkólya'asáxma kélnápakha kéxegke, megkólwáteseykmók nahan 
kéllané kéltémakxa ekmanyása, tén han ma'a ekmaso kéltémakxa 
megkólmasexta nak, tén han megkólwateseykmo kéllané m'a aksok ekmaso 
kélyespagkamakxa nak. 

 

2 Corintios 13 
Kéleyso énxet'ák tén han néxa ekxeyenma apwáxok Pablo 

1Antanxo peyk katnehek kaxwo' sekteme meyk'a kéxegke. Sat kólánekxak 

ekyókxoho amya'a m'a apkelxéna enxoho apkánet énxet ektaha 
apkelweteykegkoho, apkántanxo esenhan. 

2Elenxanakmók ko'o sekméso sekpeywa énxet'ák apkeláneykegko axta 

melya'asáxma nano' axta, tén han ma'a apyókxoho énxet'ák nak, keso 
sekha nak makhawo kéxegke, ekhawo sektahakxa axta seláneya kéxegke 
ekwokmo axta ánet sekteme meyk'a; megkapyósek sat alanok kéxegke 
sektaha sat makham meyk'a kéxegke, 

3hakte kélmenyék kéxegke kólwethok appakmeta Cristo eñama ko'o. Hakte 

háwe ekyelkamáxkoho m'a aptemésesamakxa nak cha'a kéxegke Cristo, 
wánxa agkok, apxekmósek eyke ektémakxa ekha apyennakte 
kélnepyeseksa kéxegke. 

4Nakso' axta eykhe aptéma máxa apyelkamákpoho Cristo kélyepetchesama 

axta aksok ektegyeso, wánxa agkok apheyk eyke makham eñama Dios 
apmopwána. Hawók nahan ektémakxa nak negko'o xa, egwákxók negko'o 
m'a ektémakxa nak apyelkamákpoho Cristo, wánxa agkok, anxek sat eyke 
negko'o xamo' Cristo yetlo Dios apmopwána yakwayam ampasmok 
kéxegke. 

5Kólyetsátekxa hana kéxegke kélagko' kéltémakxa, yakwayam enxoho 

kólya'ásegwomhok ekyennakwokmo kélteme megkólya'áseyam; nakso' 
kexaha ekyenná kélteme megkólya'áseyam; kólyekpelchaxkoho kélagko'. 
¿Yagkólyekpelchágwokmok kéxegke apha kélwáxok Jesucristo? ¿Enxoho 
axta eykel'a kóllanak kéxegke apkeltamhókxa axta kóllának Dios? 

6Nakso' negko'o nentemesásak peya kólyekpelkohok kéxegke nenlaneya 

negko'o m'a nentamheykha nenteme nak seykha amya'a. 

7Nelmaxnakkek cha'a negko'o Dios, yakwayam enxoho megkóllanyek 

kéxegke aksok ekmaso xama enxoho; háwe eyke yakwayam anxekmóshok 
kéxegke ektakmalma negko'o nenlané nentamheykha, kéxegke yakwayam 
kóllának aksok eltakmela eyke, ñekhe máxa manláneya enxoho negko'o m'a 
nentamheykha nak. 

8Hakte magwanchek negko'o anlának xama aksok ektawáseykha m'a 

amya'a ekmámnaksoho nak, wánxa aksa cha'a nempasma negko'o m'a 
amya'a ekmámnaksoho nak. 

9Ekeso eñamakxa elpayheykxo nak cha'a negko'o egwáxok nentaha 

nelyelkamáxkoho, cham'a kéltaha enxoho cha'a kélyennakte kéxegke; 
anlenxanmohok sat nahan negko'o nelmaxnéseso kéxegke yakwayam 
enxoho katnegwók ekpéwomo kéltémakxa. 

10Ektáxésesek kéxegke s'e weykcha'áhak nak amonye 

sekteyánegweykekxoho kéxegke, yakwayam enxoho meynnaktésaxkók 
amha m'a sekmowána nak alának aksok kélnepyeseksa kéxegke, cham'a 
segkésa axta Wese' egegkok, háwe eyke yakwayam amasésesók kélteme 
megkólya'áseyam kéxegke, yakwayam alyennaktésesek kélteme 
megkólya'áseyam akke. 

11Elyáxeg, amonye selwateso, emenyék kólmok ektakmeleykha kélwáxok, 

kóllenxánem kóltehek ekpéwomo kéltémakxa. Kólwaskápekxoho, kólteme 
megkólchexeymáxkoho, kólteme anhan meyke ektahakxa kélwáxok; exek 
sat kélnepyeseksa kéxegke Dios aptaha nak eñamakxa segásekhayo tén 
han meyke ektahakxa egwáxok. 

12Kólpeykes cha'a kélmók yetlo ekpayheykekxa kélwáxok. 

13Apkeláphásesek ekxeyenma apwáxók kéxegke apyókxoho ẽlyáxeg'a 

apteme nak melya'áseyam. 

14Keytek sat cha'a kélnepyeseksa kéxegke m'a ektémakxa nak segméso 

naksa Wese' egegkok Jesucristo m'a segemleykekxoho nak, tén han ma'a 
Dios segásekhayo nak, exek sat nahan cha'a kélwáxók Espíritu Santo 
kélyókxoho kéxegke. 

Gálatas 
Gálatas 1 

Ekxeyenma ewáxok 

1Ko'o Pablo sektaha nak seykha amya'a megkatnaha énxet seyápháseykha, 

tén han megkatnaha énxet selyéseykha, Jesucristo apagko' axta eyke 
selyéseykha ko'o, tén han ma'a Dios Egyap, aptaha axta apxátekháseyam 
ma'a Jesús. 

2Ektáxésesek ko'o weykcha'áhak apchakneykekxexa nak énxet yókxexma 

Galacia, yetlo nahan selxegexma'a ẽlyáxeg nentémo xamo' nak 
magya'áseyam apheyncha'a nak se'e sekhakxa nak. 

3Dios Egyap, tén han Jesucristo Wese' egegkok sat etnehek apméso naksa 

kéxegke m'a ektémakxa nak segemleykekxoho, tén han ma'a meyke 
ektahakxa egwáxok nak. 

4Apmeyáseykpók axta apagko' Jesucristo yakwayam emátog, eñama m'a 

nentémakxa nak mólya'asáxma, yakwayam hẽlmeyók se'e negwokmo nak 
eyesagkexa, ekhawo m'a apmopmenyého nak katnehek Dios Egyap. 

5¡Apcheymákpoho sat cha'a kóltemésesek Dios! Katnahagkok sat. 

Méko mók amya'a segwagkasamo nak teyp 

6Etlakkasek ko'o sekwet'a enyahamo kélyensakmo kélyetlo kéxegke Dios, 

aptaha axta apkelwóneykha kéxegke eñama apkelásekhayo m'a Cristo, tén 
han kélyetlákxo m'a tásek amya'a mók ektémakxa nak. 

7Méko eyke mók tásek amya'a, apyetneyk eyke énxet apketsagkaseso nak 

elchetamso kélwáxok, apmenyék nahan étnakhásók ma'a ektémakxa nak 
amya'a ektakmela eñama Cristo. 

8Apkeltennáseyha agkok kéxegke énxet tásek amya'a mók ektémakxa nak, 

megkaxnawo nak ma'a neltennáseykencha'a axta kéxegke, Dios sat 
eñásesagkohok énxet apteme enxoho xa, megkeyxek sektaha enxoho ko'o 
xa, esenhan aptaha enxoho m'a Dios apchásenneykha apkeñama nak 
néten. 

9Eltennásek xeyk kéxegke, eltennásekxók eyke makham: apkeltennáseyha 

agkok kéxegke énxet tásek amya'a mók ektémakxa nak, megkaxnawo nak 
ma'a kélma nak takha' kéxegke, Dios sat eñásesagkohok énxet apteme 
enxoho xa. 

10Maktámak ko'o m'a ekleklamókxa nak apwáxok antehek énxet, akke 

etámak ko'o m'a ekleklamókxa nak apwáxok antehek Dios. Maktámak ko'o 
yakwayam katakmelhok sexeyenma énxet'ák. Emenyék agkok ko'o 
katakmelek sexeyenma énxet, matnehek ko'o Cristo apchásenneykha. 

Sekxo' aptéma Pablo seykha amya'a 

11Elyáxeg, kólya'ásegwomho kéxegke s'e: megkañamak énxet elchetamso 

apwáxok ma'a tásek amya'a seltenneykencha'a nak ko'o. 

12Háwe axta énxet segkéso xa, háwe axta nahan seltámeso énxet xama 

enxoho, Jesucristo axta eyke sey'asásegwayam ko'o xa. 

13Kéllegayak axta kéxegke amya'a sektémakxa axta ko'o nano', sekyetlama 

axta m'a ektémakxa nak apkelpeykesamo Dios énxet'ák judíos, kéllegayak 
axta anhan amya'a sektémakxa axta ko'o sekmenxeneykencha'a yetlo 
seknaktawáseykegkoho m'a Dios énxet'ák apagkok nak, ekmáheyok axta 
amasesók. 

14Ekyeykhágweykmok axta ko'o sekpeywomo xamo' sekyetlama m'a 

ektémakxa nak apkelpeykesamo Dios énxet'ák judíos, cham'a 
sektegeykegkoho xamo' axta, hakte ekyennaktésamaxkók axta ko'o 
sekmasma m'a apkeltémakxa axta elyepmeyk nano', axta kaxnók xa 
selxegexma'a nak. 

15-16Wánxa agkok, Dios axta eyke selyéseykha ko'o amonye sekteyam, 

ewóneykha axta anhan eñama ekyawe seyásekhayo. Exekmósek axta 
Apketche, cham'a ekwokmo axta yakwánxa hexekmósek, yakwayam 
enxoho ko'o altennaha tásek amya'a nepyeseksa énxet'ák metnaha nak 
judíos. Axta ay'áyekmok xama énxet enxoho yakwayam heltennasagkohok 
ektémakxa; 

17axta nahan amheykegkok tegma apwányam Jerusalén yakwayam 

atyánegwomhok ma'a nano' seykha amya'a matnamakxa axta ko'o seykha 
amya'a. Axta eyke atnahak xa, wánxa agkok ekpekheyásók axta aksa 
sekmahéyak ma'a yókxexma Arabia, keñe axta sekmeyánto Damasco. 

18Apkántanxo apyeyam axta entemék sekmaheykegko nahan ma'a tegma 

apwányam Jerusalén quince ekhem axta ekhakmok ma'a, yakwayam 
enxoho ótak Pedro. 

19Axta eyke alwet'ak nápakha seykha amya'a, Santiago axta aksa ekwet'ak 

aptaha nak Wese' egegkok apyáxeg. 

20Nakso' ektemesásak ko'o ektaha ekmámnaksoho nápakto' Dios se'e 

sektáxéseso nak. 

21Keñe axta sekmeyákxo m'a yókxexma Siria tén han ma'a yókxexma 

Cilicia. 

22Akke heték makham sekyókxoho ko'o m'a Cristo énxet'ák apagkok 

apheykha nak Judea. 

23Wánxa axta aksa apkellegaya ektéma amya'a sekxénamaxko s'e: 

“Apkeltenneykha tásek amya'a kaxwo' aptemék énxet 

segmenxeneykencha'a axta, cham'a apmáheyo axta anhan emasesók tásek 
amya'a nano' axta.” 

24Apkeltemésesek axta apcheymákpoho Dios xa énxet'ák nak, ko'o 

eñamakxa. 

 

Gálatas 2 
Nápakha seykha amya'a axta leyawok apwáxok Pablo 

1Catorce apyeyam axta entemék sekmeyeykekxo makham ma'a Jerusalén, 

Bernabé axta sekxegexma, ekyentegkek axta nahan Tito. 

2Ekmahágkek axta ko'o m'a, hakte exekmósegkek axta ko'o Dios eyéméxko 

amhagkok ma'a. Xama axta sekwokmo ko'o Jerusalén, eyancháseykxeyk 
axta apxakcha'awók énxet'ák ektaha nak apkelámha apmonye'e 
kélakneykekxexa. Eltennáseyha axta m'a tásek amya'a 
seltennáseykencha'awol'a énxet'ák metnaha nak judíos. Elanak axta ko'o 
xa, hakte momenyék axta katnehek eyakhémo m'a aksok selané axta ko'o, 
keso selana nak makham sektamheykha. 

3Axta anhan kólyateyeykegkohok Tito elának kélkahaso kélyenyekhamol'a 

egyempehek, cham'a Tito aptaha nak Griego sekxegexma ko'o. 

4Nápakha megkatnaha ekmámnaksoho ẽlyáxeg axta eyke 

apkelyexákpohok sempáxakwa'a negko'o, yakwayam elyexakpohok 
etyánegwohok ektémakxa nak negko'o negkegwagkexa antehek eñama 
Cristo Jesús, apmenyék axta anhan hentemesásekxak negko'o 
nelyaheykekxoho segánamakxa, ektémol'a negmomaxche. 

5Axta eyke óghayók negko'o henlekwomhok xa énxet'ák nak, hakte 

egmenyék axta negko'o keytek kélnepyeseksa kéxegke tásek amya'a 
ekmámnaksoho nak. 

6Wánxa agkok, axta eyke heltennáseykxohok mók aksok apkeltamhókxa 

alának cha'a m'a énxet'ák apkelxénamakpo axta aptaha apkelámha 
apmonye'e (Akke ko'o alányók ma'a ektémakxa nak apkeltamheykha, hakte 
megkalchetmek cha'a apwáxok Dios elanok énxet kéláneyakxa enxoho 
etnahak) 

7Apkelya'ásegkok axta eyke aptaha Dios seyásennagko ko'o altennaha 

tásek amya'a nepyeseksa énxet'ák metnaha judíos xa énxet'ák nak, ekhawo 
ektémakxa nak han apkelya'áseyak aptaha Dios apchásennagko Pedro 
eltennaha tásek amya'a nepyeseksa énxet'ák judíos. 

8Dios axta anhan seyáphaso ko'o atnehek seykha amya'a nepyeseksa 

énxet'ák metnaha nak judíos, cham'a Dios apcháphásama axta Pedro, 
yakwayam etnehek seykha amya'a nepyeseksa énxet'ák judíos. 

9Apkelya'ásegkok axta aptaha Dios segkéso ko'o sektamheykha ektakmela 

Santiago, Pedro tén han Juan, cham'a apkelxénamakpo axta aptaha 
apkelámha apmonye'e kélakneykekxexa. Ẽlpeykásegkek axta negko'o xa 
énxet'ák nak, ko'o tén han Bernabé, yakwayam enxoho etnésesek 
ekmámnaksoho nentamheykha xamo'. Hawók axta anhan mók 
apkelpakmeyesma apkeltamho ólmahagkok óltemeykha negko'o m'a 
nepyeseksa énxet'ák metnaha nak judíos, keñe peya eltemeykha 
nepyeseksa énxet'ák judíos xa énxet'ák nak. 

10Wánxa axta apkeltamho kaxénmakha egwáxok negko'o m'a énxet'ák 

meyke aksok apagkok nak, cháxa selenxanakmo nak cha'a sekmáheyo 
alának yetlo sektakmelchesamo xa. 

Pablo apméso appeywa ekyennakte Pedro m'a tegma apwányam Antioquía 

11Xama axta apwákxo Pedro tegma apwányam Antioquía, kayhek axta 

sekpeywa selana nápakta'awo' ẽlyáxeg'a, hakte sagkek axta m'a aptahakxa 
axta. 

12Aptókók axta sekxo' xamo' Pedro aptéyak ma'a énxet'ák metnaha nak 

judíos, ekwokmoho apkelwa'a nápakha énxet ektaha axta Santiago 
apkeláphaso; keñe axta ekmassa appaxkeyncha'a, massék axta anhan 
aptóko xamo' aptéyak, hakte apchekak axta Pedro m'a ektaha axta 
apkelyeykhásamákpoho apmáheyo elanagkok sẽlkahaso kélyenyekhamol'a 
egyempehek. 

13Nápakha énxet'ák judíos apteme melya'áseyam axta anhan 

apkelweyhenákxohok aptahakxa Pedro, cham'a apkelya'ásegkaxa axta 
eykhe megkapayhawo etnahagkok, wokmók axta nahan Bernabé 
apweyheneykekxoho aptamhágkaxa xa énxet'ák nak. 

14Xama axta sekwet'a ko'o melánegko m'a ektémakxal'a negyetlo tásek 

amya'a ekmámnaksoho nak, ektahak axta seyáneya Pedro nápakta'awo' 
énxet'ák nentémo xamo' magya'áseyam se'e: “Aptemék axta exchep máxa 
metnaha enxoho judío, xép aptaha nak judío; ¿yaksak ektaha apmoko nak 
xép elyáteyagkohok énxet'ák metnaha judíos, yakwayam etnahagkok ma'a 
apkeltémakxa nak énxet'ák judíos?” 

Enxet'ák judíos apkelwagkásamap teyp eñama melya'áseyam, tén han ma'a 
énxet'ák metnaha nak judíos 

15Negko'o nenteme énxet'ák judíos eyeynamókxa m'a sekxo' nempaleykmo, 

háwe negko'o m'a énxet'ák metnaha nak judíos aptaha nak melya'asáxma. 

16Wánxa agkok, negya'ásegkók eyke negko'o mexeyenma cha'a Dios 

aptaha appéwomo xama énxet eñama apkelané m'a eltémókxa nak antehek 
segánamakxa, magya'áseyam Jesucristo akke keñamak senxeyenma 
negko'o Dios nentaha nelpéwomo. Cháxa keñamak nentéma nak han 
negko'o xa magya'áseyam Jesucristo xa, yakwayam enxoho henxének 

negko'o Dios nentaha nelpéwomo eñama m'a magya'áseyam nak, háwe 
eñama m'a nenlané nak eltémókxa antehek segánamakxa. Hakte méko 
xama énxet yakwayam exének Dios aptaha appéwomo eñama apkelané 
m'a eltémókxa nak antehek segánamakxa. 

17Nentegyáha agkok negko'o yakwayam henxének Dios nentaha 

nelpéwomo eñama Cristo, nentaha enxoho anhan negko'o ekha 
mólya'asáxma, ¿Cristo enxeykel'a senteméseso ekha mólya'asáxma? Ma', 
¡mehentemésesók cha'a xa! 

18Ektawáseyha agkok ko'o xama aksok keñe axátekhásekxak makham, ko'o 

ahagko' sat atnehek seksexnánémaxche. 

19Máxa sétsapma axta ektemék ko'o magwanmexmo m'a eltémókxa nak 

antehek segánamakxa, yakwayam enxoho alának Dios apmopmenyého, 
máxa axta entemék selyepetchesamo enxoho ko'o xamo' Cristo aksok 
ektegyéso, 

20háwe ko'o kaxwo' sekha ahagko', Cristo eyke aphak ewáxok ko'o. Keso 

sektémakxa nak ko'o neyseksa sekha makham, ektemegkek cha'a ko'o m'a 
ektémakxa nak may'áseyam Dios Apketche, aptaha axta seyásekhayo, 
apchahayók axta anhan apmatñama ko'o eñamakxa. 

21Momenyék ko'o ataknók ma'a ektémakxa nak segméso naksa Dios 

segemleykekxoho; enxénchek agkok negko'o Dios nentaha nelpéwomo 
eñama m'a eltémókxa nak antehek segánamakxa, mékoho axta katnégwók 
ma'a apketsapma axta Cristo. 

 

Gálatas 3 
Segánamakxa, magya'áseyam esenhan 

1¡Elyéháxma kéxegke kélheykha nak Gálatas! ¿Yaksak elyeykesáxma 

kéxegke? Tásek axta neltennáseykha negko'o kéxegke m'a Jesucristo 
kélyepetchesama axta aksok ektegyéso. 

2Wánxa aksa eltamhok ko'o helátegmowagkok sektahakxa nak 

selmaxneyeykha s'e: ¿Kélxawáyaya axta kéxegke Espíritu apkeñama Dios, 
eñama kélyaheykekxoho m'a eltémókxa nak antehek segánamakxa, 
enxeykel'a keñamak ma'a kélteme nak megkólya'áseyam tásek amya'a 
kélleg'a axta? 

3¿Elyéháxma kélagko' enxeykel'a kéxegke? kélénawók axta kéxegke 

kélteme axnagkok kéltémakxa xamo' Espíritu, ¿kélmenyéya kaxwo' 
kólsawhegwomhok kélteme xa eñama kélwaskápeykekxoho ektémakxal'a 
apkelwaskápeykekxoho énxet? 

4¿Chakhóya axta kélwet'a kéxegke m'a ektahakxa axta? ¡Háwe eyakhémo 

kélweté xa! 

5Apmések agkok cha'a kéxegke Dios Espíritu, apkelanak agkok nahan cha'a 

aksok sempelakkaso nak agweta' kélnepyeseksa kéxegke, ¿yaksak ektaha 
apkelana nak cha'a xa? Háwe eñama kéllané kéxegke m'a eltémókxa nak 
antehek segánamakxa apkeláneya cha'a Dios xa, akke keñamak 
apkeláneya m'a kéltéma nak kéxegke megkólya'áseyam tásek amya'a 
kéllegaya axta. 

6Aptemegkek axta mey'áseyam Dios Abraham, ékeso eñamakxa apxéna 

axta Dios aptaha appéwomo Abraham. 

7Kéméxchek kéxegke kólya'asagkohok ma'a ektaha nak ekmámnaksoho 

Abraham aptawan'ák neptámen, cham'a énxet'ák apteme nak 
melya'áseyam. 

8Legasegkek axta eknaktáxésamaxche Abraham amya'a ektakmela ektéma 

nak se'e: “Apyókxoho énxet sat egkések Dios aksok eltakmela eleñama 
néten, eñama exchep.” Hakte nano' axta ekyetno eknaktáxésamaxche 
ekxénamaxko peya etnésásekxak nahan apkelpéwomo Dios ma'a énxet'ák 
metnaha nak judíos, apteme nak melya'áseyam. 

9Aptemegkek axta mey'áseyam Abraham, apmésegkek axta anhan Dios 

aksok eltakmela eleñama néten, katnohok nahan cha'a m'a énxet'ák apteme 
nak melya'áseyam, egkéshok cha'a Dios aksok eltakmela eleñama néten 
ekhawo aptemésesamakxa axta Abraham. 

10Enxet'ák ektaha nak apcháyo m'a eltémókxa nak antehek segánamakxa 

exkak sat Dios aplo, hakte temegkek eknaktáxésamaxche s'e: “Exkak sat 
Dios aplo énxet ektahakxa enxoho mesawhomo apkelané ekyókxoho 
ektémakxa nak eknaktáxésamaxche weykcha'áhak segánamakxa antehek.” 

11Ekeso eñamakxa negyekpelchawo cha'a metnésesama Dios 

apkelpéwomo énxet eñama apkeláneyak ma'a eltémókxa nak antehek 
segánamakxa, hakte temegkek eknaktáxésamaxche s'e: “Enxet apxeyenma 
nak Dios aptaha appéwomo nakso' sat étak apyennakte eñama 
mey'áseyam.” 

12Akke kaxnawok segánamakxa m'a ektémakxa nak magya'áseyam, wánxa 

eyke aksa katnehek ekpeywa segánamakxa s'e: “Enxet ektahakxa enxoho 
apsawhomo apkelané m'a eltémókxa nak antehek segánamakxa, 
memassegwomek sat.” 

13Ẽlhaxyawasekxeyk axta negko'o Cristo eyesagkexa yakweykenxa 

hentemésesek segánamakxa, cham'a apxaka axta Cristo Dios aplo, negko'o 
eñamakxa, hakte temegkek eknaktáxésamaxche s'e: “Dios aplo apxawé 
énxet ektahakxa enxoho apketsapma kélmakheyáseykha néten yámet.” 

14Temegkek axta xa, yakwayam enxoho kawakxohok apméso Dios aksok 

eltakmela eleñama néten ma'a énxet'ák metnaha nak judíos, eñama m'a 
Cristo Jesús, cham'a apkeltennasama axta Dios Abraham apmáheyo elána' 

xa; yakwayam enxoho nahan anxawak negko'o Espíritu apxeyenma axta 
hegmések Dios, eñama m'a magya'áseyam nak. 

Segánamakxa tén han appekkeneykekxa axta appeywa Dios 

15Elyáxeg peyk ko'o altennaksek kéxegke m'a aptémakxal'a énxet: 

Apkelanak agkok xama énxet ma'a ekhémo nak mók 
apkelpakhetchásamákpoho, keñe epekkenek apwesey m'a weykcha'áhak, 
méko kawának kaxének ektaha mékoho xa, méko nahan kawának 
katáxesekxohok mók aksok. 

16Appekkencháseykxek axta appeywa Dios Abraham tén han ma'a aptáwen 

neptámen. Megkaxeyenmak eknaktáxésamaxche “aptawan'ák neptámen” 
apxámokma enxoho, xama akke aksa xeyenmak; temék ekpeywa s'e: “xép 
aptáwen neptámen”, cham'a Cristo. 

17Akke ko'o ekxénak se'e: apkelanak axta Dios ekhémo mók 

apkelpakhetchásamákpoho Abraham, ekmámnaksoho axta anhan 
aptemesásak. Ekeso eñamakxa megkawagko axta Moisés segánamakxa 
apagkok kamaseksek xa ekhémo mók apkelpakhetchásamákpoho nak, 
cham'a ektaha axta ekwé cuatro cientos treinta apyeyam natámen 
xa, yawanchek axta anhan katnésásekxak mékoho m'a appekkeneykekxa 
axta appeywa Dios. 

18Segánamakxa agkok keñamak nenxawé m'a aksok apxeyenma axta 

hegmések Dios, háwe axta katnehek Dios sempekkencháseykekxa 
appeywa; wánxa agkok, apkeltennasegkek axta eyke Dios Abraham 
apmáheyo etnehek apméso naksa xa appekkencháseykekxa axta appeywa. 

19¿Háxko axta ektémakxa ektamheykha segánamakxa? Axayók axta 

enteyapmak xa segánamakxa nak, yakwayam enxoho kapekkenekxak 
yáxñakxoho m'a ektémakxa nak meyke apkelyaheykekxoho énxet'ák, 
ekwokmoho aptepa m'a Abraham aptáwen neptámen, aptaha nak kélláneso 
m'a appekkeneykekxa axta appeywa Dios. Apkelásennáha axta Dios 
apkelásenneykha apkeleñama néten yakwayam exének ma'a eltémókxa 
nak antehek segánamakxa, Moisés axta eyke aptamheykha neyseksa. 

20Megkólámenyéhek cha'a xama énxet aptamheykha neyseksa, cham'a 

apsawhawo enxoho apxakko' apkelané aptamheykha xama énxet, hakte 
wánxa xama apyetna m'a Dios. 

Eyámenyéxa antehek segánamakxa 

21¿Kenmexmeya eltémókxa antehek segánamakxa m'a appekkeneykekxa 

axta appeywa Dios? ¡Ma', megkanmexmak! Awanchek axta agkok 
segánamakxa hegmések negyennakte, apwanchek axta anhan exének Dios 
aptaha appéwomo enxama eñama apkelané m'a eltémókxa nak antehek 
segánamakxa. 

22Wánxa agkok, xeyenmék eyke eknaktáxésamaxche sẽlmoma negko'o 

mólya'asáxma negyókxoho nak, yakwayam enxoho yepwának elxawagkok 
aksok apxeyenma axta egkések Dios ma'a énxet'ák apteme nak 
mey'áseyam Jesucristo. 

23Ẽlmomchek axta negko'o eltémókxa nak antehek segánamakxa, cham'a 

megkaweykxa axta makham magya'áseyam, ekwokmoho m'a 
senxekmowáséxkoho axta negko'o magya'áseyam. 

24Máxa axta entemék segánamakxa m'a énxet apmomap apkeláneykha 

sakcha'al'a ekwokmoho apwa'a Cristo, yakwayam enxoho agkegwának 
negko'o henxének Dios nentaha nelpéwomo eñama nenteme 
magya'áseyam ma'a Cristo. 

25Massék eyke senlánencha'a negko'o xa segánamakxa nak, keso ekwa'a 

nak kaxwo' magya'áseyam, 

26hakte megkólya'áseyam Cristo Jesús keñamak kéltaha kélyókxoho 

kéxegke Dios apketchek, 

27yakpasameygmen nahan keñamak kéltemésesama kéxegke 

kélyepetcheyo Cristo, kéltemék nahan kaxwo' kélahakkásamáxche kéxegke 
m'a Cristo. 

28Méko kaxwo' negyeykhamaxche egmók, megkeyxek nenteme enxoho 

judío esenhan griego, megkeyxek nahan nenteme enxoho negmomaxche 
esenhan ma'a magmomaxche nak, énxet esenhan ma'a kelán'a, hakte 
kélyókxoho kéxegke kélteme wánxa xama kélteme nak kélyepetcheyo 
Cristo Jesús. 

29Kéltemék agkok kéxegke Cristo énxet'ák apagkok, kóltehek nahan 

Abraham aptawan'ák neptámen, kéxegke nahan peyk kólxewekxak ma'a 
appekkencháseykekxo axta appeywa Dios Abraham. 

 

Gálatas 4 

1Akke ko'o ekmokók axének se'e: apketchetsék agkok makham sakcha'a 

kélpagkancheso yakwayam exkekxak aksok, exhok ma'a énxet apmomap 
kéltemesáseykha aksal'a, apagkok eykhe katnehek ma'a ekyókxoho aksok 
nak. 

2Yetneyk eyke énxet ektaha aptakmelcheso xa sakcha'a nak, 

etakmelchesesek nahan ma'a ekyókxoho aksok apagkok nak, ekwokmoho 
m'a ekwokmo enxoho ekhem apkeltennasamakxa egkeyásekxak apyap xa. 

3Ekhawo sentémakxa nak han negko'o xa; ẽlmomchek axta negko'o aksok 

ekha nak elmowancha'a eláneykencha'a nak keso náxop, cham'a 
nentémakxa egketkók axta. 

4Xama axta ekwokmo ekhem, apcháphásek axta Apketche Dios, apteyekmo 

axta eñama kelán'a ektegkeso, apkelyaheykekxók axta m'a eltémókxa nak 
antehek Moisés segánamakxa apagkok. 

5yakwayam enxoho hẽlhexyawásekxak negko'o neyseksa nenlané m'a 

eltémókxa nak antehek segánamakxa, yakwayam enxoho nahan hegmések 
negko'o Dios yakwayam antehek apketchek. 

6Apcháphásek axta Dios Apketche Espíritu apagkok kañe' egwáxok 

negko'o, hakte nentemék negko'o kaxwo' Dios apketchek; etnehek nahan 
cha'a Espíritu ewónmakha s'e: “¡Táta!” 

7Háwe kaxwo' xép énxet apmomap, Dios apketche eyke kaxwo' xép; 

apmenyék nahan Dios egkések xép ma'a aksok appagkancheso nak 
yakwayam elmésagkok ma'a ektaha nak apketchek, hakte xép apteme Dios 
apketche. 

Pablo ektemesáseykha apwáxok énxet'ák melya'áseyam 

8Kelmomchek axta kéxegke aksok ekha elmowancha'a ekheyásamáxkoho 

nak dios, cham'a megkólya'áseykegkaxa axta Dios. 

9¿Háxko katnehek kóltemekxak makham kélyaheykekxoho xa aksok 

mékoho nak, cham'a aksok elmayóseka ekha nak elmowancha'a, 
yakwayam katnésásekxak makham kélmomaxche kéxegke, keso 
kélya'ásegkoho nak kaxwo' Dios, tén han se'e apkelya'ásegkoho nak kaxwo' 
kéxegke Dios? 

10kélpagkanchek cha'a kéxegke mók xama ekhem, tén han pók xama 

pelten, yakwánxa enxoho kóllának aksok, tén han kélpagkana pók xama 
apyeyam. 

11¡Tamháha ko'o ewáxok katnehek eyakhémo m'a sektamheykha axta ko'o 

kélnepyeseksa kéxegke! 

12Elyáxeg, eltamhok ko'o kóltehek sektémakxa nak ko'o, hakte 

ekheyásexchekxók axta ko'o kéxegke. Axta heltawáseykegkohok ko'o 
kéxegke xama enxoho. 

13Kélya'ásegkok eyke kéxegke sekxo' seltennáseykencha'a axta kéxegke 

tásek amya'a, sekháxamáxche axta keñamak seltennáseykencha'a 
kéxegke. 

14Xámásesek axta eykhe kéltahakxa kéxegke m'a sekháxexko axta ko'o, 

axta eyke heltaknaweyk, axta anhan heltekkásak, wánxa agkok, elápeyha 
axta ko'o kéxegke ektémol'a agmok takha' Dios apchásenneykha apkeñama 
néten, máxa axta eltemesásak ko'o Cristo selápencha'a. 

15¿Háxko ekmahágkaxa kaxwo' ma'a ektémakxa axta ektakmeleykha 

kélwáxok? Ewanchek ko'o axének ektakmela kéxegke, kawomhok axta 

exaha kélleklo kélaktek yakwayam helmések ko'o, cham'a kélewagko 
enxoho. 

16¿Selenmexma enxeykel'a kélaneyk atnahak ko'o kéxegke, eñama m'a 

seltennaso ekmámnaksoho agko' nak? 

17Awanhek kéxegke apkelmopmenyého xa énxet'ák nak, wánxa agkok 

sagko' eyke m'a ektémakxa nak elchetamso apwáxók. Apmenyék eyke 
kamaskok sempaxkeyncha'a negko'o kéxegke xa énxet'ák nak, yakwayam 
enxoho kólámenyéhok kéxegkáxa natámen xa énxet'ák nak. 

18Tásek eyke antehek negko'o negmámenyého apyókxoho énxet, wánxa 

agkok, yetlo ektakmela elchetamso egwáxok akke, tásek megkólwátesemek 
kélteme kélmámenyého kélnámokkok, háwe ekwánxa agkok so sekha nak 
ko'o kélnepyeseksa kéxegke. 

19Etchek ahancha'awo nak, eklegágkok makham ko'o ekmáske, ektémol'a 

kañegkohok kelán'a amonye ektegkeso étche, alenxanmohok sat ko'o 
seklegeykegkoho ekwokmoho kélhágwákxoho kéxegke Cristo. 

20¡Emenyék eykhe ko'o axek xamo' kéxegke keso kaxwo' nak yakwayam 

enxoho agkések sekpeywa ektakmela kéxegke, akke ay'ásegkok yakwánxa 
atnésesek kéxegke! 

Ektémakxa axta Agar tén han Sara 

21Heltennés hana kéxegkáxa xama aksok, kéxegke kélmámenyého nak 

kóltehek kélyaheykekxoho eltémókxa nak antehek segánamakxa ¿Enxoho 
axta eykel'a kóllegeyk kéxegke ektémakxa nak ekpeywa xa segánamakxa 
nak? 

22Xeyenmék axta segánamakxa apwetaya apkánet apketchek Abraham: 

xama sakcha'a axta étche m'a kelán'a ektaha axta ekmomaxche keñe axta 
pók sakcha'a étche m'a kelán'a ektaha axta aptáwa apagko' Abraham, 
ektaha axta anhan megkamomaxche. 

23Apteyekmek axta étche m'a kelán'a ektaha axta ekmomaxche, hawók axta 

m'a ektémakxal'a etyamok sakcha'a; apteyekmek axta anhan étche m'a 
kelán'a ektaha axta megkamomaxche, yakwayam enxoho katnehek ma'a 
ektahakxa axta appekkencháseykekxa appeywa Dios. 

24Yetneyk senxekmóso xa ánet nak: cháxa ánet kelán'a nak 

ekyetchásamáxkoho m'a ánet ekhémo nak mók nelpakhetchásamáxkoho 
Dios: xama ekhémo mók nelpakhetchásamáxkoho Dios elánexko axta 
egkexe Sinaí, ekyetchesamaxkoho m'a Agar, ektaha axta egken ma'a énxet 
yakwayam nak kóltemésesek apmomap. 

25Hakte Agar ekyetchesamaxkoho m'a egkexe Sinaí ekyetna nak yókxexma 

Arabia, ektaha nak han ekyetchesamaxkoho m'a tegma apwányam 

Jerusalén apyetna nak kaxwo' nak, hakte máxa apmomap aptemék xa 
tegma apwányam nak, yetlo m'a énxet ektaha nak apheykha m'a. 

26Wánxa agkok, háwe eyke apmomap ma'a tegma apwányam Jerusalén 

apyetna nak néten, negko'o nahan nentaha neleñamakxa xa tegma 
apwányam nak. 

27Hakte temegkek eknaktáxésamaxche s'e: “kapayhekxa awáxok, kelán'a 

megkaté étche nak; kalpáxamha yetlo ekpayheykekxa awáxok xeye' kelán'a 
megkay'áseyak nak ektémakxa ekmáske ekteme nakláwa. Hakte kelán'a 
ektaha axta apyamasma atáwa, exámagkok sat étchek megkaxók sat ma'a 
kelán'a apha nak atáwa.” 

28Elyáxeg, kéxegke kéltaha kélhawo m'a Isaac: kéxegke kéltaha Dios 

apketchek, cham'a apxeyenma axta anhan katnehek Dios. 

29Ekhawo ektémakxa axta nahan apteyékmo m'a sakcha'a ektaha axta 

apteyam ektémakxal'a etyamok sakcha'a, etaknók axta cha'a m'a sakcha'a 
apteyam axta eñama Espíritu aptamheykha, cham'a nano' axta, katnohok 
nahan cha'a so kaxwo' nak. 

30¿Háxko eyke ektémakxa eknaktáxésamaxche? Temék ekpeywa s'e: 

“Kóltekkes kelán'a ekmomaxche tén han ma'a étche, hakte mopwanchek 
exkohok xamo' kelán'a ekmomaxche étche aksok kélpagkancheso 
yakwayam kólmések ma'a sakcha'a, ektaha nak étche kelán'a 
megkamomaxche.” 

31Elyáxeg, háwe negko'o étchek ma'a kelán'a ekmomaxche nak, akke 

negko'o étchek ma'a kelán'a megkamomaxche nak. 

 

Gálatas 5 
Kóllenxanmoho kélwaskápeykekxoho eñama m'a kélchexeykekxa nak 

1Egmések axta negko'o Cristo yakwayam hẽlchexeykxa' nentéma axta 

máxa nelmomaxche, yakwayam enxoho antehek mólmomaxche. Ekeso 
eñamakxa seltamho nak ko'o kólwaskápekxohok kéxegke kólmeyók xa 
kéltemésesama nak kaxwo' megkólmomaxche, nágkóltemekxa makham 
kéxegke máxa kélmomaxche. 

2Kóleyxho hana sekpeywa. Ko'o Pablo eltennásek kéxegke, mopwanchek 

sat epasmok kéxegke Cristo xama enxoho, cham'a kél'awo enxoho 
kélkahásexko kéxegke m'a kélyenyekhamol'a egyempehek. 

3Emenyék ko'o altennásekxohok kéxegke m'a énxet ektahakxa enxoho 

kélkahaso kélyenyekhamol'a egyempehek, esawhohok elának ma'a 
eltémókxa nak antehek segánamakxa. 



2742 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

4Kéxegke kélmámenyého nak exének Dios kéltaha kélpéwomo eñama 

kéllané m'a eltémókxa nak antehek segánamakxa, massék kéltaha 
kélyepetcheyo Cristo, kélyenyókek nahan kéxegke m'a memyagweykekxa 
nak segméso Dios ma'a segásekhayo nak. 

5Wánxa agkok nelhaxneyk negko'o henxének Dios nentaha nelpéwomo 

eñama m'a Espíritu, tén han eñama m'a nenteme nak magya'áseyam. 

6Nentemék agkok negko'o negyepetcheyo Cristo, méko katnehek ekha 

enxoho sẽlkahaso kélyenyekhamol'a egyempehek esenhan ma'a méko 
enxoho. Akke tásek keytek negko'o m'a magya'áseyam nak, cham'a 
magya'áseyam sentemésesamol'a ekha nelásekhamaxkoho. 

7Tásek axta kélyetlo kéxegke m'a ámay ektakmela nak. ¿Yaksak 

megkahayo kéxegke kóltehek kélyaheykekxoho m'a amya'a 
ekmámnaksoho nak? 

8Háwe axta Dios apteméseso kéxegke xa, cham'a aptaha axta 

apkelwóneykha kéxegke. 

9Katnohok cha'a amya'a se'e: “Ketsék kempáseyak awanchek 

kampasagkok apyókxoho hótahap kélyelakteso”. 

10May'ásekmok ko'o peya megkatnehek kéxegke mók ektémakxa 

elchetamso kélwáxok eñama negyepetcheyo Wese' egegkok; Dios sat eyke 
eñásesagkohok xa énxet aptawasáseykencha'a nak elchetamso kélwáxok 
kéxegke, megkeyxek ma'a aptémakxa enxoho. 

11Ko'o nak se'e elyáxeg, elenxanakmók agkok makham ko'o seltémo 

kalanaxchek ma'a sẽlkahaso kélyenyekhamol'a egyempehek, 
meheyakmasha axta exaha ko'o énxet'ák judíos, hakte ektemék axta agkok 
ko'o xa, megkallókasek axta énxet'ák judíos ma'a amya'a ekxénamaxche 
nak Cristo kélyepetcheso axta aksok ektegyéso. 

12Emenyék ko'o elyakténhok apagko' apancha'ák énxet'ák 

aptawasáseyncha'a nak kéxegke ektémakxa nak elchetamso kélwáxok. 

13Elyáxeg kélwóneyha axta kéxegke yakwayam enxoho megkóltemésesek 

máxa kélmomaxche. Wánxa agkok, nágkólásenneykxa aksa kéxegke xa 
kélteme nak máxa megkólmomaxche, yakwayam kólyeykhasaxkohok 
kóllának ma'a aksok ekyespagko nak kélyókxa. Akke tásek kóltehek 
kéxegke m'a kélpasmomáxkoho nak eñama kélásekhayo. 

14Hakte keso ektaha nak eksawhomo ekyókxoho ektémakxa nak 

eknaktáxésamaxche segánamakxa s'e: “Yásekhoho pók, ekhawo 
ektémakxa nak apchásekhamakpoho apagko' xép.” 

15Kólawho kéxegke, hakte kéltemék agkok kélenmexamaxche tén han 

kélnaktawásencha'a enxoho kélnámokkok, kélnaktawásamáxkoho kélagko' 
sat kóltehek kéxegke. 

Negyespagko nenteme nak énxet tén han axnagkok nentémakxa eñama nak 
Espíritu. 

16Ekeso eñamakxa sektaha nak seláneya kéxegke s'e: kólho kéxegke 

etnehek appeykesáseyak Espíritu, nágkóltegyaha cha'a yakwayam 
kagkések ekpayheykekxa kélwáxok ma'a aksok ekmaso kélyespagko nak. 

17Hakte enmexma cha'a katnehek Espíritu m'a aksok ekmaso negyespagko 

nak, apkenmexma nahan etnehek Espíritu m'a aksok ekmaso negyespagko 
nak. Elenmexamaxche katnehek xa ánet nak. Ekeso eñamakxa 
megkólewagko nak kéxegke kóllának ma'a kélmokókxa enxoho kóllának. 

18Aptemék agkok kéxegke appeykesáseyak Espíritu, kamaskok 

kélwehenákxoho kéxegke m'a eltémókxa nak antehek segánamakxa. 

19Ñohok cha'a agyekpelkohok aksok apkeláneyak ma'a énxet 

apkeláneykegkoho nak aksok ekmaso apkelyespagkamakxa nak: 
elanagkok cha'a m'a ekmaso nentémakxa mansexta nak, tén han elanagkok 
cha'a m'a aksok ekmanyása nak, tén han elyeykhasakpohok cha'a 
apmáheyo elanagkok ma'a mansexta nak, 

20etnehek nahan cha'a apkelpeykesamo m'a aksok kéleykmáseso nak, 

etnahagkok nahan cha'a m'a apkeltémakxal'a kelyohóxma. Melwátésemek 
nahan aptaknagko pók, tén han apkelenmexamap, tén han apnatha pók. 
Ñohok nahan cha'a ellók, etekkesesek cha'a apkelenmexamap énxet, tén 
han etekkesek cha'a apkexpanchásamap énxet, etnahagkok nahan cha'a 
apkelánesamakpoho mók nekha. 

21Elwok cha'a eyásekkesek pók aksok apagkok, anmenát'ák nahan, 

megyeksek nahan cha'a emayhagkok aptéyak, tén han elanagkok cha'a m'a 
mók aksok ekhawo nak xa. Eltennásek ko'o kéxegke seyésa xa, ekhawo m'a 
sektahakxa axta seláneya kéxegke nano' axta, megkawakxók sat apkelteme 
Wese' apwányam apagkok Dios énxet'ák aptamhéyak nak xa ektaha nak. 

22Akke ektaha nak aptekkeso Espíritu s'e: nelásekhamaxkoho, 

ekpayheykekxa egwáxok, meyke ektahakxa egwáxok, 
mampekhésamaxche, negapeykha egmók, ektakmeleykha egwáxok, 
mantemeseseykmohoxma egmók, 

23megkeymáxkoho egwáxok, tén han negmowána anlanagkohok 

nentémakxa. Méko xama segánamakxa enmexma xama enxoho xa. 

24Massék kaxwo' apkelánégko aksok apkelyespagkamakxa m'a Cristo 

énxet'ák apagkok nak, cham'a aksok ekmaso apkelmopmenyého axta, 

máxa axta entahak apkelyepetchesa enxoho aksok ektegyéso m'a 
ekyókxoho ekmaso nentémakxa nak. 

25Egmések agkok negko'o Espíritu ekyenneykha egyempehek, kéméxchek 

óghok nahan hempékesesagkok Espíritu. 

26Mantehek hana neleymáxkoho, tásek nahan mantekkesek 

nelenmexamaxche, tén han mantehek nennathaheyak egmók. 

 

Gálatas 6 
Kólteme kélpasmomáxkoho 

1Elyáxeg, kélwet'ak agkok kéxegke apteyekmo xama énxet eñama apkelané 

mey'asáxma, kéméxchek kéxegke kólpasmok kóllánekxések xa énxet nak, 
kéxegke kéltaha nak appeykesáseyak Espíritu, wánxa agkok, 
kóltakmelchesho kéllánekxéso yetlo kélásekhayo, tásek nahan 
kóltakmelcheshok kéltémakxa, keykkónek nahan katnehek kéxegkáxa. 

2kólpasmaxkoho cha'a kéxegke yakwayam enxoho kólenmaxaxkohok ma'a 

ektémakxa nak ekyentaxnamo kélha, kéltemék agkok xa, kóllának ma'a 
eltémókxa nak antehek Cristo segánamakxa apagkok. 

3Apkeneykek agkok etnahak néten xama énxet apteme enxoho mékoho, 

yának nakso' ma'a ektaha nak megkamámnaksoho. 

4Enxama cha'a kéméxchek etnehek apkelányo apagko' ma'a aptémakxa 

nak, leyawók agkok apwáxok ma'a aptémakxa nak, tásek kalkohok apwáxok 
ma'a aptémakxa apagko' nak, háwe yetlo apkelányo m'a apkeltémakxa nak 
pók énxet'ák. 

5Hakte negyókxoho negko'o kéméxchek cha'a antehek nenláneykegkoho 

egagko' nentémakxa. 

6Negko'o ektahakxa enxoho sẽlxekmóso eñama nak tásek amya'a, 

kéméxchek cha'a ampasmok ma'a énxet ektahakxa enxoho sẽlxekmóso, 
cham'a ekyókxoho aksok eyéméxchexa enxoho. 

7Nágkólteme megkólakhémo kéxegke ektémakxa nak elchetamso 

kélwáxok: méko kawának kasmaksek Dios. Aksok kélcheneykekxa nak, 
kanakxaxchek nahan ekyexna. 

8Enxet ektahakxa enxoho apkelenxáneykmoho apkelané m'a aksok ekmaso 

apyespagkamakxa nak ektémol'a agkenekxak aksok aktek, étak sat 
nétsapma ekyakmageykekxa xa, ektémol'a annakxek ekyexna aksok 
negkeneykekxa. Enxet ektahakxa enxoho apkelenxáneykmoho apkelané 
m'a ekleklamókxa nak apwáxok Espíritu, Espíritu sat nahan kañék exkak 
ma'a ekyennakte egnenyek megkatnegwayam enéxa nak, ektémol'a 
annakxek ekyexna aksok negkeneykekxa. 

9Kéméxchek negko'o mehenleklágwomek nenlané m'a nentémakxa 

ektakmela nak, hakte agkok henleklágwokmok negko'o, agwetak sat 
ekyakmageykekxa ekwokmo sat ekhem, ektémol'a annakxek ekyexna 
aksok negkeneykekxa. 

10Ekeso eñamakxa eyéméxko nak cha'a negko'o ampasmok apyókxoho 

énxet, ekyagwánxa agkok ma'a ẽlyáxeg'a apteme nak melya'áseyam, 
cham'a ekyetnakxa enxoho cha'a yakwayam ampasmok. 

Sẽléso tén han néxa ekxeyenma egwáxok 

11Kóllano hana kéxegke, elyánchesások kaxwo' sektáxéseso kéxegke; ko'o 

ahagko' nahan sektáxéso. 

12Enxet'ák apkelyáteyeykegkoho nak cha'a kéxegke kóllának ma'a 

kélkahaso kélyenyekhamol'a egyempehek, hákho aptamhéyak xa 
apmenyék yepmenyéhok énxet'ák, yakwayam enxoho anhan 
megkólmenxenmakha eñama apkeltenneykha m'a apketsapma axta Cristo 
néten aksok ektegyéso. 

13Wánxa agkok, akke esawhomók nahan apkeláneyak eltémókxa antehek 

segánamakxa m'a énxet'ák ekha nak ma'a sẽlkahaso kélyenyekhamol'a 
egyempehek. Apmenyék cha'a kóllanagkok kéxegke sẽlkahaso 
kélyenyekhamol'a egyempehek xa énxet'ák nak, yakwayam enxoho 
kaleyxkohok apkelpeywa exének ektaha apkelyáteyeykegkoho kóllának 
kéxegke xa sẽlkahaso kélyenyekhamol'a egyempehek. 

14Ko'o nak se'e, momenyék keyxkohok sekpeywa axének xama aksok 

enxoho, wánxa keyxkohok sekpeywa axének ma'a apketsapma axta Cristo 
néten aksok ektegyéso; máxa ektemésesók ko'o ekmassegweykmo enxoho 
ektémakxa nak aksok keso náxop, máxa nahan ektemék ko'o xa 
sekmassegweykmo enxoho magwanmexmo m'a ektémakxa nak keso 
náxop, eñama m'a apketsapma axta Cristo néten aksok ektegyéso. 

15Méko katnehek ekyetna enxoho sẽlkahaso kélyenyekhamol'a 

egyempehek, esenhan ma'a méko enxoho; akke ektakmela agko' ma'a 
sentemesáseykekxa nak eghaxnagcha'ák Dios. 

16Emenyék ko'o keytek meyke ektahakxa apwáxók, tén han Dios 

segemleykekxoho apyókxoho énxet'ák aptamhéyak nak sektémakxa nak 
ko'o, tén han ma'a apyókxoho énxet'ák ektaha nak ekmámnaksoho Dios 
énxet'ák apagkok. 

17Kaxwo' eyke momenyék ko'o helyánchesesamhok ekyentaxnamo ewáxok 

kélxama enxoho: hakte keso ekxekmóso ko'o sektaha Jesús 
apchásenneykha s'e kélyensáseykha nak empehek. 

18Elyáxeg, Wese' egegkok Jesucristo sat etnehek apméso naksa 

kélyókxoho kéxegke m'a ektémakxa nak segemleykekxoho. Katnahagkok 
sat. 

 

  



2747 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

Efesios 
Efesios 1 

Ekxeyenma ewáxok 

1Ko'o Pablo sekteme Jesucristo seykha amya'a apagkok eñama Dios 

apmopmenyého. Enxet'ák apheykha tegma apwányam Efeso ektáxesásak 
ko'o s'e weykcha'áhak nak, cham'a apkelánamákpoho nak Dios énxet'ák 
apagkok, cham'a melya'áseyam nak han Cristo Jesús. 

2Dios Egyap tén han Jesucristo Wese' egegkok sat etnehek apméso naksa 

kéxegke m'a ektémakxa nak segemleykekxoho, tén han ma'a meyke 
ektahakxa egwáxok nak. 

Nenxawé aksok eltakmela eleñama néten eñama Cristo 

3Oltemésesek sat apcheymákpoho Dios, Jesucristo Wese' egegkok Apyap, 

hakte egmések axta negko'o Dios ekyókxoho ektémakxa aksok eltakmela 
m'a néten, neyseksók nenteme negyepetcheyo Cristo. 

4Dios axta sẽlyeseykha negko'o eñama Cristo, eyeynamókxa m'a sekxo' 

axta ekmáheyo kalanaxchek keso náxop, yakwayam enxoho antehek 
nempagkanchásamáxche Dios, tén han antehek meyke 
nensexnánémaxche nápakto' Dios. Segásekhayo axta keñamak Dios 

5sempagkanma negko'o yakwayam hentehek apketchek eñama m'a 

Jesucristo, ekhawo m'a ektémakxa axta apmopmenyého elána'. 

6Ekeso eñamakxa neltemésesa nak cha'a negko'o apcheymákpoho Dios, 

eñama m'a segméso naksa axta ektémakxa nak segemleykekxoho, cháxa 
keñamak nahan sempasmo nak negko'o Dios xa, eñama m'a Apketche 
aptaha nak apchásekhayo. 

7Segásekhayo ekyawe agko' axta keñamak Dios segmasésesa m'a 

ektémakxa axta nelmomaxche eñama m'a apyegkenma axta éma apagkok 
Apketche, meyakmagkásekxak nahan nentémakxa nak mólya'asáxma. 

8Enxekmósek axta negko'o ekwánxa segásekhayo Dios, egmések axta 

ekxámokxoho ektémakxa negya'ásegwayam tén han 
negyekpelchágwayam. 

9Egya'asásegwokmek axta anhan ma'a ektémakxa nak apmopmenyého 

elána' ektaha nak ekpowásamáxkoho, cham'a apkeláneykekxa apagko' axta 
apmáheyo elána'. 

10Dios sat yanchásekxak ekxámokxoho aksok ekhéyak nak néten tén han 

keso náxop, yakwayam katnehek wese' agkok ma'a Cristo ekhawo xa 
ektémakxa nak apmáheyo elának Dios. Katnehek sat xa ektémakxa nak 
aksok apmáheyo elának Dios, cham'a ekwokmo sat ekhem. 

11Ẽlyéseykha axta negko'o Dios sekxo' agko', yakwayam enxoho anxawak 

aksok sẽlpagkancheso yakwayam hẽlmések, eñama nenteme 
negyepetcheyo m'a Cristo, ekhawo m'a ektémakxa nak apmopmenyého 
apagko' elának Dios, aptaha nak cha'a apkelané ekyókxoho aksok 
ektakmelakxa enxoho apkelano. 

12Apkeláneyak axta Dios xa, yakwayam enxoho óltemésesek 

apcheymákpoho Dios eñama m'a ektémakxa nak ekyawe agko' 
apcheymákpoho, negko'o nenteme axta egmonye'e nelhaxneykha Cristo. 

13Ekhawo ektahakxa axta anhan kéxegkáxa, kéltemék axta kélyepetcheyo 

Cristo, kélkahásexchek axta anhan kéxegke magkenatcheso kéltaha Dios 
énxet'ák apagkok eñama kélxawé m'a Espíritu Santo apxeyenma axta 
egkések Dios, cham'a kélleg'a axta amya'a ekmámnaksoho ekxénáxko 
ekyetna kéxegke kélwagkásamáxche teyp, tén han ma'a kéltaha axta 
megkólya'áseyam Cristo. 

14Espíritu Santo apteme magkenatcheso eyámnaksoho peya anxawak ma'a 

aksok sẽlpagkancheso nak yakwayam anxawa', cham'a peya nak 
hegmések Dios apsawhawo enxoho apmaséseso apteme apkelmomap 
ma'a ektaha nak énxet'ák apagkok, yakwayam enxoho kóltemésesek 
apcheymákpoho Dios eñama m'a ektémakxa nak ekyawe agko' 
apcheymákpoho. 

Pablo apkelmaxnagko Dios apkeltémo egkések apkelya'ásegwayam énxet'ák 
melya'áseyam nak 

15Ekya'ásegkok ko'o ekyetna kéxegke megkólya'áseyam Wese' egegkok 

Jesús, tén han ekyetna kélásekhayo apxámokxoho ektaha nak Dios 
énxet'ák apagkok, 

16ékeso eñamakxa malwatésakmo nak cha'a ko'o sekméso ekxeyenma 

ewáxok Dios, kéxegke eñamakxa, xénchek cha'a ko'o ewáxok kéxegke 
neyseksa sekteme nempeywa nelmaxnagko. 

17Elmaxnakkek ko'o Dios Jesucristo Wese' egegkok Apyap, ekha nak 

apcheymákpoho, seltamho egkések kéxegke Espíritu yakwayam 
elya'ásesagkohok kéxegke m'a aksok senxekmósamo nak Dios, yakwayam 
enxoho kólyekpelchágwomhok ektakmela agko' kéxegke m'a aptémakxa 
nak Dios. 

18Elmaxnakkek cha'a ko'o Dios seltamho elya'ásásegwók kéxegke, 

yakwayam enxoho kólya'ásegwomhok kéxegke m'a ektémakxa nak 
kélhaxneykha, cham'a kélhaxneykha apmésa axta kéxegke Dios, tén han 
kólya'ásegwomhok ekwánxa ektakmela agko' ma'a aksok 
appagkanchesama nak Dios yakwayam egkések ma'a ektaha nak énxet'ák 
apagkok, 

19yakwayam enxoho nahan kólya'ásegwomhok ekwánxa ekyawe meyke 

néxa m'a ektémakxa nak apmopwána sempasmoma nak cha'a negko'o, 
nenteme nak magya'áseyam. Cháxa apmopwána senxekmowásawo axta 
negko'o Dios xa yetlo ekyawe agko' apyennakte, tén han apmopwána, 

20cham'a apxátekhásekmo axta Cristo, tén han aphésákxo m'a néten 

ekpayhókxa nak apkelya'asamakxa, 

21Aptemésesek axta anhan Dios Cristo meyke ekhémo neyseksa m'a 

ekyókxoho aksok ekha nak elmowancha'a, tén han ma'a ekha nak 
kélyaheykekxoho, tén han ma'a aksok eláneykencha'a nak keso náxop, tén 
han ma'a aksok kelwese'e nak, aptemésesek axta anhan Dios Cristo 
megkaxnémo m'a ekyókxoho aksok ekhágko nak keso negwánxa nak, tén 
han ma'a egmonye sat. 

22Apnegkenchek axta Dios ekyókxoho aksok kóneg apmagkok 

Cristo, Apmések axta Dios Cristo m'a ektaha nak énxet'ák apagkok, 
yakwayam enxoho etnehek apkemha apmonye neyseksa ekyókxoho aksok. 

23Dios énxet'ák apagkok ekteme Cristo apyókxa, ekteme nahan eksawhomo 

m'a ektémakxa nak apyókxa Cristo. Cristo nahan apteme ektemegwánxa 
néxa ekxámokma ekyókxoho aksok. 

 

Efesios 2 
Nelwagkásamáxche teyp eñama segásekhayo Dios 

1Máxa kélhapák axta kéxegke nano', eñama m'a kéltémakxa ekmaso axta, 

tén han eñama m'a megkólya'asáxma axta, 

2hakte kélyetlamchek axta kéxegke ektémakxa nak keso náxop, kélláneyak 

axta anhan kéxegke m'a ekyespagkamakxa nak kelyekhama' wese', 
eláneykencha'a nak aksok ekha elmowancha'a ekheykha tekhenxet, cham'a 
elyáteyagkoho nak énxet'ák aptaha nak melyaheykekxoho Dios. 

3Nentemegkek axta anhan negko'oxa negyókxoho xa nano' nentémakxa 

nak, negyetleykekxo m'a aksok negyespagkamakxa nak, ólyahakxohok axta 
cha'a ekyókxoho aksok negmokókxa enxoho anlána', negyetleykekxeyk 
axta ektémakxa elchetamso egwáxok. Axta keñamak eyéméxko 
henlegásesagkohok ekmaso agko' Dios eñama xa nentémakxa ekmaso 
nak, ekhawo nahan ma'a apxámokxoho énxet'ák nak. 

4Wánxa agkok, awanhek eyke segemleykekxoho Dios, awanhek nahan 

segásekhayo, 

5ékeso eñamakxa segmeyáseykxo nak ekyennakte egnenya'ák xamo' 

Cristo, cham'a nentémakxa axta makham máxa eghapák eñama m'a 

nentémakxa axta mólya'asáxma. Apmések axta aksa kéxegke Dios 
kélwagkásamáxche teyp eñama m'a ektémakxa nak segemleykekxoho. 

6Ennakxátekhásekmek axta negko'o Dios xamo' Cristo, eghésakxeyk axta 

nahan xamo' Cristo m'a néten. 

7Apkelanak axta Dios xa, yakwayam enxoho kataxchek ma'a egmonye sat, 

ekyetna ekyawe agko' segásekhayo negko'o, tén han exekmósek aptaha 
segméso naksa m'a ektémakxa nak segemleykekxoho eñama Cristo Jesús. 

8Kélwagkásexchek axta kéxegke teyp eñama m'a apméso naksa axta 

kéxegke Dios ma'a ektémakxa nak segemleykekxoho, eñama m'a kélteme 
nak megkólya'áseyam. Háwe eyke kélweté kélagko' kéxegke xa, kélxawé 
axta eñama Dios apméso. 

9Háwe eñama aksok kéllané xa kélwagkásamáxche teyp nak, yakwayam 

enxoho méko kawának keyxkohok awáxok. 

10hakte Dios axta aptaha senlané negko'o; enlanak axta negko'o eñama m'a 

Cristo Jesús yakwayam enxoho anlának ma'a nentamheykha ektakmela 
nak, ekhawo m'a apkeláneykekxa apagko' axta Dios ma'a nano' axta. 

Meyke ektahakxa egwáxok ekyetna nak negko'o eñama Cristo 

11Kéxegke megkóltaha nak Judíos, apkeltéma nak énxet'ák judíos “meyke 

kélkahaso”, (cham'a énxet'ák judíos apkelkahásesamol'a apyempehek 
énxet, apkeltamhomakpekxoho nak apancha'awók “ekha kélkahaso 
apyempehek”), 

12kaxénwakxoho kélwáxok kélheykencha'a axta kéxegke meyke Cristo 

nano' axta, axta kólpáxakxók kéxegke énxet'ák Israel, axta nahan 
kaweykekxohok kéxegke m'a ekhémo mók nelpakhetchásamáxkoho Dios 
nak, axta nahan kaweykekxohok kéxegke m'a sempekkencháseykekxa axta 
appeywa Dios. Kélheykha axta kéxegke keso náxop meyke Dios, tén han 
meyke elhaxneykha kélwáxok. 

13Kaxwo' eyke kéltemék kéxegke kélyepetcheyo Cristo Jesús eñama m'a 

apyegkenma axta éma apagkok. Makhawók axta kélheykha kéxegke Dios, 
kéltemesásekxeyk eyke kaxwo' keto' Dios kéxegke. 

14Cristo apteme senteméseso negko'o meyke ektahakxa egwáxok aptaha 

axta nahan appaxakteyáseykekxa énxet'ák judíos ma'a énxet'ák metnaha 
nak judíos, cham'a apmasésa axta ekhó kélhaxta nepyeseksa xa énxet'ák 
nak. Apyókxa axta keñamak 

15Cristo apmasésakmo m'a ektémakxa axta segánamakxa eñama 

judíos, ekha axta eltémókxa antehek, tén han ma'a kéltémókxa nak antehek. 
Aptemesásekxeyk axta Cristo apyepetcheyo pók énxet'ák judíos, tén han 
ma'a énxet'ák metnaha nak judíos, aptemesásekxeyk axta wánxa xama 

énxet'ák aphaxnancha'ák eñama apyepetcheyo Cristo. Cháxa aptahakxa 
axta Cristo apmasésa ektémakxa axta nelenmexamaxche xa. 

16Apketsapma néten aksok ektegyéso axta keñamak Cristo apmasésakmo 

apkelenmexamap énxet'ák judíos tén han ma'a énxet'ák metnaha nak 
judíos, aptemesásekxeyk axta nahan Cristo apkelásekheykekxoho Dios xa 
énxet'ák nak, aptemesásekxeyk axta anhan wánxa xama xa énxet'ák nak, 
ektémol'a wánxa xama negyókxa. 

17Apwa'ak axta Cristo yakwayam hensókásegmak amya'a ektakmela 

eñamakxa nak meyke ektahakxa egwáxok negyókxoho nak, ekhawo nak 
han kéxegkáxa kélheykencha'a axta makhawók Dios, tén han ma'a énxet'ák 
apheykha axta keto' Dios. 

18Cristo nahan keñamak negkegwagko negko'o antehek negyepetcheyo 

Dios Egyap negyókxoho nak, judíos tén han ma'a énxet'ák metnaha nak 
judíos, eñama m'a aptaha nak apwánxa xama Espíritu. 

19Ekeso eñamakxa ekmassa nak kéltaha kéxegke pók énxet'ák, massék 

kélheyncha'a kéxegke megkatnahakxa xapop kélagkok, kaxwo' eyke 
wákxók kéxegke m'a apkeltémakxa nak Dios énxet'ák apagkok, kéltemék 
nahan Dios apnámokkok. 

20Kéxegke kélteme máxa xama tegma apkelánamapla'a néten tegma 

apówhak ekyennaktesol'a tegma, cham'a aptaha nak seykha amya'a, tén 
han ma'a énxet'ák Dios appeywa apkellegaso nak. Jesucristo eyke apteme 
meteymog apyennakteso xa tegma nak. 

21Cristo apyepetche nahan keñamak peya epenchesakpohok apkelánamap 

xa tegma nak, cham'a ekyókxoho ektémakxa nak apkelánamap, 
ekwokmoho aptaha tegma appagkanamap, tén han apyepetcheyo Wese' 
egegkok. 

22Ekhawo ektémakxa nak han kéxegkáxa, Cristo kélyepetcheyo keñamak 

kéltaha kélyepetcheykekxa kélmók, yakwayam enxoho kóltehek tegma 
appagkanamap aphamakxa Dios eñama m'a Espíritu apagkok nak. 

 

Efesios 3 
Pablo kélásennagko eswok tásek amya'a nepyeseksa énxet'ák metnaha nak 

judíos 

1Ekeso eñamakxa sekha nak kaxwo' ko'o sẽlpextétamakxa eñama Cristo 

Jesús, ko'o Pablo, eñama selané sektamheykha yakwayam apasmok 
kéxegke megkóltaha nak judíos. 

2Kélya'ásegkok eyke kéxegke aptaha Dios seyásennagko yakwayam alának 

se'e sektamheykha nak, yakwayam apasmok kéxegke, eñama m'a 
ektémakxa nak seyemleykekxoho Dios. 

3Apxekmósek axta Dios ektémakxa aksok apkeláneykekxa ektaha nak 

megkótémaxche, ey'asásegwokmek axta ko'o, ekhawo m'a sektahakxa axta 
sektáxéseso ekyakwate kéxegke. 

4Kélyetsetmeyk agkok xa, kólyekpelchágwók sat sekya'ásegkoho ko'o m'a 

amya'a ekpowásamáxkoho eñama nak Cristo. 

5Axta kólhayok elyekpelkohok énxet'ák xa amya'a ekpowásamáxkoho nak, 

cham'a nano' axta, wánxa agkok, apxekmósek eyke kaxwo' Dios ma'a 
seykha amya'a apkelpagkanamap nak, tén han ma'a énxet'ák ektaha nak 
apkellegaso appeywa eñama m'a Espíritu apagkok nak. 

6Keso ektaha nak amya'a ekpowásamáxkoho s'e: kaxhok sat mók 

apkelxawe aksok kélpagkancheso m'a énxet'ák metnaha nak judíos tén han 
ma'a énxet'ák judíos, eñama m'a tásek amya'a nak, hakte hawók mók 
appasmeykekxa Cristo apyókxa, weykekxók nahan apkelxaweyak ma'a 
apekkeneykekxa axta appeywa Dios eñama Cristo Jesús. 

7Ekxawáyak axta aksa ko'o yakwayam atnehek seltenneykha s'e amya'a 

nak, eñama segkéso naksa m'a Dios, eñama nahan ma'a ektémakxa nak 
ektamheykha Dios apmopwána. 

8Ko'o eyke sekteme kónegók ahagko' nepyeseksa m'a elyáxeg'a ektaha nak 

Dios énxet'ák apagkok, cham'a apteme nak kóneg; Egkések axta eyke aksa 
ko'o Dios ektakmela sektamheykha yakwayam atnehek seltennáseykha 
amya'a ektakmela m'a énxet'ák metnaha nak judíos cham'a amya'a 
ekxeyenma nak ekxámokma agko' aksok eltakmela eleñama nak Cristo. 

9Eyásennakkek axta anhan ko'o Dios yakwayam alya'asásegwók 

apyókxoho énxet'ák ma'a apmaheyókxa nak elának Dios ektaha nak 
ekpowásamáxkoho, cham'a aptéma axta cha'a appósamo Dios nano' axta, 
aptaha nak apkelané ekyókxoho aksok. 

10Temegkek axta xa yakwayam enxoho elya'ásegwók ekyókxoho 

ektémakxa apya'áseykegkoho Dios ma'a, Dios apkelásenneykha ekha nak 
apkelmopwancha'a, tén han ma'a ekha nak kélyaheykekxoho m'a néten 
eñama apxekmóso m'a Dios énxet'ák apagkok nak. 

11Apkelanak axta Dios xa eñama m'a megkamassegwayam nak 

apmaheyókxa etnehek, cham'a apsawhawo axta apkelana Wese' egegkok 
Jesucristo, eñama apchásenneykekxa Dios. 

12Cristo nahan keñamak nentaha negko'o meyke sẽlya'ásekhaxma 

yakwayam agyo'ókxak Dios, yetlo megkatnaheykha egwáxok eñama m'a 
magya'áseyam nak Dios. 

13Ekeso eñamakxa seltamho nak ko'o megkalleklágwomek kéxegke eñama 

s'e seklegeykegkoho nak ko'o kéxegke eñamakxa, yakwayam 
kalpeykásekxak kélwáxok akke kéxegke xa seklegeykegkoho nak ko'o. 

Cristo segásekhayo 

14Ekeso eñamakxa seltekxeya nak ko'o etapnák xóp nápakto' Dios Egyap, 

15cham'a apmésama nak apwesey apyókxoho ektaha nak énxet'ák apagkok 

apheykha nak néten tén han keso náxop. 

16Elmaxnakkek ko'o Dios Egyap seltamho epekkenchesek kélwáxok 

kéxegke kélmowána, tén han ma'a kélwaskápeykekxoho eñama nak 
apméso Espíritu apkeñama nak Dios, eleñama nak ma'a ekheykegkaxa nak 
ekxámokma agko' aksok apagkok eltakmela eleñama nak néten. 

17Elmaxnakkek nahan ko'o Dios seltamho exek kélwáxok kéxegke Cristo 

eñama xa megkólya'áseyam nak. Keñe sat keytek kéxegke kélwaskapma 
tén han kóllenxanmohok kélyennaktésamo kélteme kélásekhamaxkoho. 

18kólya'ásegwomhok sat kéxegke xamo' énxet'ák apteme nak 

melya'áseyam, ekwánxa nak ekyawe segásekhayo Cristo, tén han ma'a 
ekwánxa nak ekwegkakxa, tén han ma'a ekwánxa nak ekweykmoho kañók 
agko', tén han ma'a ekwánxa nak ekweykmoho netno' agko'. 

19Emenyék ko'o kólya'ásegwomhok kéxegke xa Cristo segásekhayo ektaha 

nak ekyawe agko', megkaxnawok ekyawe m'a ekweykenxal'a negko'o 
ekxeyenma egwáxok, yakwayam enxoho kalánhok agko' kélwáxok kéxegke 
m'a aptémakxa nak Dios. 

20Apcheymákpoho sat kaxwo' kóltemésesek Dios, aptaha nak apmopwána 

eyeykhásamhok elának ma'a ekwánxa enxoho nelmaxnagko negko'o 
esenhan ma'a ekwánxa enxoho ekxeyenma egwáxok, eñama m'a 
apmopwána ektamheyncha'a nak negyeseksa negko'o. 

21¡Apcheymákpoho sat kóltemésesek Dios nepyeseksa m'a ektaha nak Dios 

énxet'ák apagkok eñama m'a Cristo Jesús, megkatnegwayam enéxa! 
Katnahagkok sat. 

 

Efesios 4 
Meyke nexpanchásamáxche eñama Espíritu 

1Ekmések ko'o sekpeywa kéxegke keso sekha nak kaxwo' sẽlpextétamakxa 

seltamho kóltehek kéxegke m'a eyéméxchexa nak antehek negko'o ektaha 
axta sẽlwoneykha Dios, ekhawo m'a ektahakxa axta apkelwónencha'a Dios 
kéxegke. 

2Kólteme megkeymáxkoho kélwáxok, kólteme nahan ektakmeleykha 

kélwáxok; kólteme megkólpekhésamaxche, kólteme nahan 
kélenmáxamáxkoho kélmók yetlo kélásekhayo. 

3Kóllenxánem cha'a kóltehek kéxegke meyke kélexpanchásamáxche yetlo 

appasmo m'a Espíritu Santo, tén han eñama m'a meyke ektahakxa egwáxok 
ektaha nak ekteméseso megkólexpanchásamáxche kéxegke. 

4Negko'o nenteme wánxa xama Cristo apyókxa, wánxa nahan xama 

Espíritu, ekhawo m'a ektahakxa axta anhan kéxegkáxa apkelwónencha'a 
Dios yakwayam kóltehek wánxa xama kélhaxneykha. 

5Apwánxa xama Wese' egegkok, wánxa nahan xama magya'áseyam, 

wánxa nahan xama yakpasama yegmen. 

6Apwánxa xama Dios aptaha nak Egyap nenxámokxoho, aptaha nak Wese' 

apwányam nepyeseksa apyókxoho énxet, aptamháha cha'a Dios eñama 
segásenneykekxa negyókxoho nak, apheyk nahan egwáxok negyókxoho 
nak. 

7Wánxa agkok, negyókxoho axta nelxawágkok negko'o negmowána eñama 

Dios, cham'a apkepmenyého axta hegmések Cristo. 

8Ekeso eñamakxa ektéma nak eknaktáxésamaxche weykcha'áhak se'e; 

“Apmeyeykekxeyk axta néten, apnaklákxók axta xamo' ma'a ektaha axta 
apteméseso apkelmomap, apmések axta nahan apkelmopwancha'a 
énxet'ák.” 

9¿Yaksak ekxeyenma xa “apmeyeykekxo axta néten”? Xeyenmak ma'a 

apwéweykento axta sekxo' keso náxop, ektahakxa nak kónegók agko'. 

10Ektahakxa netno' agko' néten axta nahan apmeyeykekxak ma'a énxet 

apwéweykento axta, yakwayam enxoho etnehek apsawheykekxoho Cristo 
ekyókxoho aksok ekhéyak nak. 

11Cristo axta anhan apkelmeyáseyak nápakha énxet yakwayam etnahagkok 

seykha amya'a, keñe axta anhan nápakha énxet'ák apkelmeyásegko 
yakwayam etnahagkok Dios appeywa apkellegaso, keñe axta anhan 
apkelmeyásegko nápakha énxet'ák yakwayam etnahagkok apkeltenneykha 
tásek amya'a, keñe axta anhan nápakha énxet'ák apkelmeyásegko 
yakwayam etnahagkok apkelmeykha apnámokkok kélakneykekxexa, tén 
han ma'a énxet'ák apkelxekmóso nak apnámokkok. 

12Cháxa ektahakxa axta apkelánesákxo apkeltamheykha m'a ektaha nak 

énxet'ák apagkok, yakwayam enxoho elanaksek aksok apnámokkok, 
cham'a eyéméxchexa nak etnehek apkeltamheykha énxet'ák apteme nak 
melya'áseyam, yakwayam enxoho nahan ewánegkesek ma'a Cristo 
apyókxa, 

13ekwokmoho nentaha meyke nelexpanchásamáxche eñama m'a 

magya'áseyam nak, tén han eñama m'a negyekpelchágwayam nak Dios 
Apketche. Keñe sat keynnakwók negko'o nenteme magya'áseyam, 
aghágwakxohok agko' sat ma'a aptémakxa nak Cristo. 

14Mantehek sat kaxwo' negko'o máxa sakcha'a, ekmanyehel'a 

kayakmagkasek ektahakxa elchetamso awáxok, ektemésesamol'a ekhó 
exchahayam segyegeyak ma'a ekyókxoho ektémakxa nak axnagkok 
nelxekmowásamáxche, cham'a sakcha'a eyhayol'a elyexanchesha m'a 
énxet'ák apkelya'áseykegkoho nak apkeltémakxa hẽlyexanchesha, cham'a 
énxet'ák apkelyetleykekxo nak ámay senxegánegkesamo nak. 

15Akke tásek antehek negko'o m'a ekmámnaksoho nak nempeywa 

neyseksók nelásekhamaxkoho, kéméxchek negko'o agyanchesagkohok 
nenteme magya'áseyam ekwokmoho neghagwákxoho Cristo aptaha nak 
apkemha apmonye nepyeseksa Dios énxet'ák apagkok. 

16Cristo nahan keñamak ektakmela ekyepetcheykekxa mók ektémakxa nak 

negyókxa. Tásek nahan ekyepetcheykekxa mók xa ekyókxoho nak eñama 
m'a ekyepetcheyo nak mók, tásek agkok nahan eltamheykha ekyókxoho 
ekhéyak nak negyókxa, kaxñegkok nahan éktegeyák ekyókxoho nak, 
kayawagkok nahan ektémakxa nak elásekhamaxkoho. 

Axnagkok nentémakxa eñama Cristo 

17Elpakhetchesek ko'o kéxegke yetlo sekxeyenma Wese' egegkok apwesey, 

eltamhok ko'o megkóltemekxak makham ma'a apkeltémakxa nak énxet'ák 
melya'áseyak nak Dios, apkelyetleykekxo nak ma'a ektémakxa nak 
elchetamso apwáxók ektaha nak mékoho, 

18melya'ásegkok nahan aksok. Megkaweykekxohok nahan axnagkok 

nentémakxa eñama Dios xa énxet'ák nak, hakte méko nahan 
apkelya'áseyak eñama m'a elyennakte apwáxók. 

19Kelyennaktegkek apwáxók, apchahayók ekmoma apwáxók ma'a aksok 

ekmaso apkelyespagkamakxa nak, eyeykhasakpohok nahan cha'a 
apkeláneyak ma'a nentémakxa ekmanyása nak. 

20Wánxa agkok megkaltámeyagkek eyke kéxegke ekmaso nentémakxa 

eñama enxoho apxekmóso m'a Cristo, 

21cham'a eyámnaksoho enxoho kéllegaya kéxegke kéltenneykha amya'a 

ekxeyenma nak Cristo, cham'a eyámnaksoho enxoho anhan 
eltámeyeykegko kéxegke eñama Cristo m'a ektémakxa nak amya'a 
ekmámnaksoho. 

22Kólwatés kéllané kéxegke m'a nano' nentémakxa axta, cham'a 

eyesógwokmoho agko' nak eñama ektawáseykha m'a aksok ekmaso 
ekyespagko nak. 

23Kéméxchek kéxegke kóltemesásekxak axnagkok ma'a ektémakxa nak 

ekyetneykha kélaktek, tén han ma'a ektémakxa nak ekpakméteykha 
kélwáxok, 

24kóltemekxa nahan kéxegke axnagkok kéltémakxa ektémol'a antaxnekxak 

nentaxno aphaxnagkok, cham'a elánamáxche nak eñama Dios 
apmopmenyého, cham'a ekwetamaxkohol'a anhan nentaha nentémakxa 
ekpéwomo, tén han nentémakxa eyáxñeyo eñama m'a amya'a 
ekmámnaksoho eñama nak Dios. 

25Nágkólteme kaxwo' kéxegke kélmowána amya'a, kólteme cha'a kaxwo' 

ekmámnaksoho kélpeywa kóllának kélmók, hakte negyókxoho nenteme 
neleñama Cristo apyókxa ektaha nak wánxa xama. 

26Kéllókek agkok, nágkóllána megkólya'asáxma, kóllenxánem nahan cha'a 

megkólwagkasók kéllo xama ekhem. 

27Nágkólho aksa kalyentamaxkohok keykkónek kelyekhama'. 

28Enxet apmenyexmo axta, elwatés apmenyexma, etneykha, 

etakmelchesho nahan apkelané m'a aptamheykha, yakwayam enxoho 
keytek apmésakxa aksok ma'a énxet meyke nak aksok apagkok. 

29Nágkólteme cha'a ekmaso kélpeywa, wánxa agkok kólteme cha'a 

ektakmela kélpeywa ekmowána nak kapasmok énxet'ák, ekmésamol'a 
anhan aksok eltakmela eleñama néten ma'a énxet ektahakxa enxoho 
apháxenmo. 

30Nágkóllapwagkas aksa Espíritu Santo apkeñama nak Dios, cham'a 

kélkahásamáxko nak kéxegke yakwayam enxoho kólyekpelchaxkohok 
kélteme nak Dios énxet'ák apagkok, cham'a ekwa'a sat ekhem yakwánxa 
hẽlwagkasek teyp. 

31Kólwatés kélteme m'a ektémakxa nak eknatheyáseykha kélwáxok, tén han 

ma'a ektémakxa nak ekmanyehe kóllók, kólwatés kéllo, kólwatés nahan 
ma'a kélpaxameykha nak, tén han ma'a ekmaso nak kélpeywa kóllának 
kélmók, tén han ma'a ekyókxoho ektémakxa nak negmámenyého anlók. 

32Kólteme ektakmeleykha kélwáxok, kólteme nahan apmopyósa kóllanok 

kélmók, nágkólyakmagkásekxa cha'a aptemésesakxa kélmók, ekhawo 
aptahakxa axta Dios meyakmagkáseykekxo nentémakxa eñama m'a Cristo. 

 

Efesios 5 
Eyéméxchexa etnehek énxet'ák ektaha nak Dios apketchek 

1Kóllenxánem kólhágwakxohok ma'a aptémakxa nak Dios, kéxegke kélteme 

nak Dios apketchek apkelásekhayo. 

2kóllenxanmoho kélteme kélásekhamaxkoho, ekhawo m'a ektémakxa axta 

segásekhayo Cristo, apyenyawákpók axta apagko' yakwayam etnehek 
segyanmaga negko'o ektémol'a aksok ektekyawa kélméso Dios, tén han 

ma'a ektémol'a aksok ekwatnamáxche ekmátsal'a etekhánek ekpakneyam 
Dios. 

3Kéxegke kélteme nak Dios énxet'ák apagkok, megkatakmelak kólxének 

ma'a ekmaso nak nentémakxa mansexta xama enxoho, tén han ma'a 
mansexta ekmanyása nak, megkatakmelak nahan kólxének mansexta 
kélámenyéxa enxoho kóllának. 

4Nágkólteme nahan ekmaso kélpeywa, tén han ma'a nempeywa ekyéháxma 

nak, tén han ma'a ekmanyása nak nempeywa; hakte megkapayhawok 
antehek nempeywa xa ektaha nak; akke tásek ma'a nelteméseso nak 
apcheymákpoho Dios. 

5kélya'ásegkok eyke kaxwo' kéxegke m'a énxet ektahakxa enxoho apkelané 

ekmaso nentémakxa mansexta, esenhan ma'a apkelané enxoho 
nentémakxa ekmanyása nak, tén han ma'a apkelmeyókásamákpoho nak 
apxakko' aksok (ektaha nak ekhawo m'a nelpeykesamo nak kéleykmáseso), 
megkawakxók sat apkelteme Wese' apwányam apagkok Cristo tén han Dios 
xa énxet'ák nak. 

6Nágkólho aksa kalyexanchesha kéxegke m'a énxet apkelpeywa ektaha nak 

mékoho, hakte cháxa keñamak ekxegakmo nak yakwayam 
ellegásesagkohok ekmaso agko' Dios xa énxet'ák nak, cham'a 
melyaheykekxoho nak Dios. 

7Nágkólpaxkaha aksa kéxegke xa énxet'ák nak. 

8Axta kólya'áseykegkok kéxegke Dios, máxa axta entemék kélheykencha'a 

enxoho ekyaktesakxaxma, wánxa agkok kéltemék eyke kaxwo' 
kélyepetcheyo Wese' egegkok, ékeso eñamakxa kélheyncha'a nak 
neyseksa elseyexma, kólteme kéxegke m'a apkeltémakxa nak énxet'ák 
apheykha nak neyseksa elseyexma. 

9Hakte katekkeshok cha'a ekxámokxoho nentémakxa ektakmela xa 

elseyexma nak, tén han ma'a nentémakxa ekpéwomo nak, tén han ma'a 
nentémakxa ekmámnaksoho nak. 

10Kóllenxánem kóllának ma'a ekleklamókxa nak apwáxok antehek Wese' 

egegkok. 

11Nágkólweyhénekxoho aksa kéxegke aksok mékoho apkeláneyak ma'a 

énxet'ák apkeleñama nak neyseksa ekyaktesakxaxma, tásek eyke 
kólxekmósek apyókxoho énxet'ák yakwayam enxoho elya'ásegwók 
apkeltémakxa xa énxet'ák nak. 

12Kawomhok nahan negko'o negmegkakto anxének aksok 

apkelyexamakpoho nak apkeláneyak xa énxet'ák nak. 

13Yáxñakxoho agkok nahan entahak ekwetamaxche xa aksok nak eñama 

ekpekkeneykekxa yáxñakxoho m'a elseyexma, tásek nahan cha'a katnehek 
ekwetamaxche ektémakxa. 

14hakte elseyexma kapekkenekxak yáxñakxoho. Ekeso eñamakxa ektéma 

nak amya'a s'e: “Exatakha, xeyep ektaha nak apteyenma, exnekxa néten 
nepyeseksa énxet'ák ektaha nak apkeletsapma, Cristo sat yelsásesexma 
exchep.” 

15Kóltakmelches kéxegke xa kéltémakxa ektakmela nak. Nágkólteme 

megkólya'áseyak aksok, wánxa agkok, kólteme ekha kélya'áseyak. 

16Kólyentamaxkoho cha'a kóllának aksok eltakmela m'a kélewagkexa 

enxoho cha'a kóllána', hakte yentexek kaxwo' keso negwánxa nak. 

17Nágkólteme aksa megkólya'áseyak aksok; kóllenxánem cha'a 

kólya'ásegwomhok ektémakxa nak Wese' egegkok apmopmenyého. 

18Nágkólteme anmenáto, hakte katnéseshok cha'a énxet memágwayam 

aptémakxa xa; wánxa agkok, kólho epékesesagkok kéltémakxa Espíritu 
Santo. 

19Kóltennasha cha'a kélmók ma'a eñama nak salmos, cham'a 

kélpakhetchásexkoho enxoho, yetlo m'a negmeneykmaso eleñama nak 
Dios, tén han ma'a negmeneykmaso aptekkeso nak Espíritu, 
kólmeneykmes, kólteméses nahan apcheymákpoho Wese' egegkok 
ekweykmoho kañók agko' kélwáxok. 

20Kólmés cha'a ekxeyenma kélwáxok Dios Egyap, cham'a ektahakxa 

enxoho cha'a kéxegke yetlo kélxeyenma Jesucristo Wese' egegkok 
apwesey. 

Nentémakxa neltakmelcheso egketchek tén han entáwa 

21Kólteme cha'a kélyaheykekxoho kélmók eñama m'a kélteme nak kéláyo 

Cristo. 

22Kelán'ák ekha nak anakteyegka'a, kólyahakxoho cha'a 

kélnakteyegka'a, ekhawo m'a ektémakxa nak kélyaheykekxoho Wese' 
egegkok. 

23Hakte énxet ekha nak aptáwa, apteme apkemha apmonye agkok ma'a 

aptáwa, ekhawo ektémakxa nak Cristo apteme apkemha apmonye 
nepyeseksa Dios énxet'ák apagkok. Cristo nahan apteme apkelwagkaso 
teyp ma'a ektaha nak Dios énxet'ák apagkok, hakte cháxa Cristo apyókxa 
xa. 

24Kéméxchek nahan katnehek elyaheykekxoho agko' atáwa kelán'a ekha 

nak atáwa, ekhawo aptamheykegkaxa nak Dios énxet'ák apagkok 
apkelyaheykekxoho m'a Cristo. 

25Enxet'ák ekha nak apnakteyegka'a, kólásekhoho 

kélnakteyegka'a, ekhawo ektémakxa axta apkelásekhayo Cristo m'a ektaha 
nak Dios énxet'ák apagkok, apmeyásekpók axta apagko' yakwayam 
etnehek apyanmaga xa Dios énxet'ák apagkok nak. 

26Apkelanak axta Cristo xa yakwayam enxoho etnésesek apkelpagkanamap 

ma'a ektaha nak Dios énxet'ák apagkok, aptemésesek axta anhan meyke 
ekyepetche xama aksok ekmanyása eñama m'a appeywa nak, tén han 
eñama m'a apkelyenyeso axta neygmen, 

27yakwayam enxoho etnésesek apkeleymákpoho enaklakxohok apagko' 

ma'a aphamakxa nak, meyke ekyepetche xama aksok ekmanyása, esenhan 
ma'a aksok ekmaso nak, tén han meyke m'a xama aksok ekhawo nak xa, 
wánxa agkok apkelpagkanamap aksa etnésesagkok, tén han etnésesagkok 
apkelpéwomo. 

28Ekhawo ektémakxa nak ma'a énxet ekha nak aptáwa, yásekhohok ma'a 

apyókxa nak, kéméxchek nahan etnehek apchásekhayo aptáwa xa ektaha 
nak. Enxet ektahakxa enxoho apchásekhayo aptáwa, etnehek nahan 
apchásekhamakpekxoho apagko'. 

29Hakte méko kataknók ma'a ektémakxa enxoho ekyókxa, kólagkok aksa 

ekto, kóltakmelchesek nahan, ekhawo aptemésesamakxa nak Cristo m'a 
ektaha nak Dios énxet'ák apagkok, 

30hakte cháxa ektaha Cristo apyókxa xa, negko'o anhan nenteme neleñama 

xa Cristo apyókxa nak. 

31“Ekeso eñamakxa elyamhopa enxoho énxet, eyenyók sat ma'a apyap tén 

han ma'a egken, yakwayam etnehek apyepetcheyo wánxa m'a aptáwa, 
katnehek sat máxa xama negyókxal'a, cháxa ánet nak.” 

32Cháxa ektaha nak ekpowásamáxkoho agko' xa, ekxénchek ko'o m'a Cristo 

tén han ma'a Dios énxet'ák apagkok nak. 

33Akke ekxénak nahan ko'o eyéméxko kóltehek kéxegke kélásekhayo m'a 

kélnakteyegka'a nak, ekhawo m'a ektémakxa nak kélásekhamaxchekxoho 
kélagko', hawók nahan kelán'ák ekha nak anakteyegka'a, kólteme ekha 
kélyaheykekxoho kélnakteyegka'a. 

 

Efesios 6 

1Kélketchek, kólyahakxoho cha'a kélyepmeyk eñama kélásekhayo m'a 

Wese' egegkok, hakte payhawók kóltehek xa. 

2Emha amonye nelánémaxchexa antehek kélyepetchesama nak 

sempekkencháseykekxa axta appeywa Dios se'e: “Kólyahakxoho 
kélyepmeyk tén han ma'a kélchána, 

3yakwayam enxoho katakmelhok kélha, keñe anhan kawegkohok kélha 

keso náxop.” 

4Kéxegke énxet'ák ekha nak apketchek, nágkóllókas aksa 

kélketchek, wánxa agkok, kólektegkes aksa yetlo kélpeykesáseyak, 
kólxekmós nahan ektémakxa nak negásekhayo Wese' egegkok. 

5Kéxegke kélteme nak kélmomaxche kéltemesáseykha aksa, kólyahakxoho 

cha'a kéxegke kelwese'e kélagkok apheykha nak keso náxop. Kólteme 
nahan cha'a kélyaheykekxoho, kólteme nahan cha'a kéláyo, yetlo meyke 
kélyexamaxkoho xama enxoho, ekhawo m'a kéltémakxal'a kóllának 
kéltamheykha eñama nak Cristo. 

6Kóllanés cha'a aksok wese' kélagkok, háwe ekwánxa agkok ma'a 

apkelánencha'a enxoho yakwayam enxoho yának katakmelak 
kéltamheykha, akke tásek kóltehek kéltamheykha m'a aptémakxal'a énxet 
ektaha nak Cristo apchásenneykha, kóllának yetlo ekmáheyo agko' 
kélwáxok ma'a eñama nak Dios apmopmenyého. 

7Kóllána' cha'a kéltamheykha yetlo kélmáheyo kóllána', máxa kóltehek ma'a 

kéllánesa enxoho aksok Wese' egegkok, háwe m'a énxet'ák. 

8Kélya'ásegkok eyke kaxwo' kéxegke peya kólxawak ekyanmaga eñama 

Wese' egegkok ma'a ektémakxa enxoho aksok ektakmela kéllané, 
megkeyxek ma'a kélteme enxoho kélmomaxche, esenhan ma'a kélteme nak 
megkólmomaxche. 

9Hawók nahan kéxegkáxa kelwese'e nak, kólhésho kéltémakxa m'a 

apkeltémakxa nak kélásenneykha, nágkólmes cha'a kélpeywa ekyennakte 
kélláneykha kólmawhok kóltemesesamhoxma. Kaxén kélwáxok kéxegke 
hawók mók kélyaheykekxoho Wese' egegkok apha nak néten, kéxegke 
kélteme nak kelwese'e, tén han kéxegke kélteme nak kélmomaxche, kaxén 
nahan kélwáxok Wese' egegkok mehentemésesama cha'a 
negyeykhamaxche egmók nenteme nak énxet. 

Nelmeykha eleñama néten nenteme nak negyetlo Cristo 

10Elyáxeg eltamhok ko'o kóltehek kaxwo' ekha kélyennakte neyseksók 

kélyepetcheyo Wese' egegkok, eñama m'a ektémakxa nak ekyawe agko' 
apmopwána. 

11Kólahakkasaxkoho kélagko' cha'a m'a ekyókxoho kélmeykha ektaha axta 

Dios apkelmeyáseyak kéxegke, yakwayam enxoho kólewának kólenmexek 
ma'a sẽlyexancháseykha nak kelyekhama'. 

12Hakte mólnápexchek negko'o énxetók xamo', akke nennápexchek ma'a 

kelyekhama' elásenneykha eleñama nak tekhenxet, cham'a ekha nak 
elmowána, ekha nak han kélyaheykekxoho, cham'a eláneykencha'a nak 
keso náxop ekyaktésamakxa nak exma. 

13Ekeso eñamakxa eyéméxko nak kólahakkasaxkohok kélagko' kéxegke 

m'a kélahakkásamáxche ektaha nak apkelmeyáseyak Dios, yakwayam 
enxoho kólewának kólenmaxaxkohok ma'a eyahapwa'a enxoho kéxegke 
aksok ekmaso xama ekhem, kóltehek sat kéxegke ekha kélyennakte, 
cham'a kélpenchásawo enxoho kélláneykekxa kéltahakxa. 

14Kólteme ekha kélyennakte, yetlo kélahakkásamáxche m'a amya'a 

ekmámnaksoho nak ektémol'a nenteté nenxet. kólahakkasaxche kéxegke 
m'a nentémakxa ekpéwomo nak ektémol'a sẽlpextétamo apchahakkaso 
apnenyek. 

15Kólpenaksoho kélatcháseykekxa kélatcheso kélmagkok, yakwayam 

enxoho kólxog kólsawha tásek amya'a segmésamo nak meyke ektahakxa 
egwáxok. 

16Kólteme nahan kélahakkásamáxche m'a megkólya'áseyam nak, 

yakwayam enxoho kólewának kólsapanchesesek ekyókxoho 
kelyekhama' yágke agkok elálewomo nak. 

17Kólma kéxegke nelwagkásamáxche teyp ektémol'a sẽlpextétamo 

apketcheso apkátek, yakwayam kólahakkasek kélpátek, kólma nahan 
kéxegke Dios appeywa ektémol'a agmaha sókwenakte, ektaha nak apméso 
kéxegke m'a Espíritu Santo. 

18Nágkólyensem kéxegke kélteme nempeywa nelmaxnagko: kólmaxna 

cha'a Dios yetlo appékesáseyak Espíritu. Kóleyxmakha cha'a kéxegke, 
meyke elleklágwayam, kólmaxnéses nahan cha'a m'a apyókxoho énxet'ák 
ektaha nak Dios énxet'ák apagkok. 

19Helmaxnéses nahan ko'o xa, yakwayam enxoho hegkések Dios ma'a 

eyéméxchexa nak atnehek sekpeywa, yakwayam enxoho nahan wawának 
apakmétek yetlo meyke seyeye, tén han alyekpelchásesamhok énxet'ák 
ma'a amya'a melya'áseykegko axta, ektaha nak segwagkasamo teyp. 

20Eyáphásek axta ko'o Dios yakwayam atnehek sekxeyenma m'a 

ektémakxa nak amya'a apagkok, cháxa keñamak sekha nak kaxwo' ko'o 
sẽlpextétamakxa xa. Helmaxnéses cha'a ko'o yakwayam enxoho axének 
apwesey Cristo yetlo meyke seyeye xama enxoho. 

Ekxeyenma egwáxok 

21Tíquico negko'o egyáxeg aptaha nak negásekhayo, aptaha nak han 

meyenseyam sempasmeykha nentamheykha eñama nak Wese' egegkok, 
sat esakxések kéxegke ekyókxoho amya'a setnamakxa nak ko'o m'a, tén 
han ma'a ektémakxa nak ko'o aksok selané. 

22Ekeso eñamakxa seyáphasa nak kélhágkaxa kéxegke xa egyáxeg nak, 

yakwayam enxoho eltennaksek ektémakxa negheykha negko'o, yakwayam 
enxoho anhan elwaskakkásekxohok kéxegke. 

23Dios Egyap tén han Jesucristo Wese' egegkok sat egkések ẽlyáxeg'a 

meyke ektahakxa apwáxók, apchásekhayo, tén han melya'áseyam, 

24etnehek sat nahan apméso naksa apyókxoho énxet'ák ektaha nak 

apchásekhayo Wese' egegkok Jesucristo m'a ektémakxa nak 
segemleykekxoho, yetlo m'a apchásekhayo megkamassegwayam nak. 

Filipenses 
Filipenses 1 

Ekxeyenma egwáxok 

1Negko'o nenteme Jesucristo apkeláneykha, ko'o Pablo, tén han Timoteo. 

Enxet'ák apheykha tegma apwányam Filipos negko'o nentáxesásak se'e 
weykcha'áhak nak, cham'a apkelánamákpoho nak Dios énxet'ák apagkok, 
cham'a aptéma nak han apkelyepetcheyo Cristo Jesús, yetlo m'a apkelámha 
apmonye nak kélakneykekxexa, tén han ma'a appasmeykha nak 
kéltamheykha kélakneykekxexa. 

2Dios Egyap tén han Jesucristo Wese' egegkok sat etnehek apméso naksa 

kéxegke m'a ektémakxa nak segemleykekxoho, tén han meyke ektahakxa 
kélwáxok. 

Pablo apkelmaxnéseso énxet'ák apteme nak melya'áseyam 

3Ekmések cha'a ko'o ekxeyenma ewáxok Dios ahagkok, cham'a 

ekxeyenwákxoho enxoho cha'a ewáxok kéxegke. 

4Elmaxnakkek agkok cha'a, almaxnéseshok cha'a kélxámokxoho kéxegke 

yetlo ekpayheykekxa ewáxok; 

5hakte nelpasmomáxkók axta nenláneya nentamheykha eñama nak tásek 

amya'a, eyénamo m'a sekxo' axta, ekwokmoho keso negwánxa nak. 

6Nakso' ektemesásak ko'o peya esawhohok aptamheykha Dios, cham'a 

apchénawo axta apkelana aptamheykha ektakmela kélnepyeseksa 
kéxegke, ekwokmoho m'a ekhem apkexyekmo sat makham Jesucristo. 

7Payhawók agko' ko'o katnehek ekxeyenma ewáxok kélyókxoho kéxegke xa 

ektaha nak, hakte awanhok agko' ko'o selásekhayo kéxegke, hakte wákxók 
nahan kéxegkáxa kélxawé naksa m'a ektémakxa nak segemleykekxoho 
Dios, cham'a segkésa axta aksa ko'o, megkeyxek ma'a sekha enxoho 
sẽlpextétamakxa, esenhan selyentama enxoho nápakta'awo' ma'a 
kelwese'e ekha nak kélyaheykekxoho, yakwayam amyók tén han axének 
ektaha nakso' ma'a amya'a nelmeyamáxche nak. 

8Hakte apya'ásegkok Dios ekwánxa nak ko'o sekmámenyého alwetekxak 

kélyókxoho kéxegke, eñama aptekkeso ewáxok seyásekhayo m'a 
Jesucristo. 

9Ektemék cha'a ko'o nempeywa nelmaxnagko seltamho kayágwomhok 

kélásekhamaxkoho kéxegke, tén han keytek ekyawe agko' 
kélya'ásegwayam tén han kélyekpelchágwayam ekxámokxoho aksok, 

10yakwayam enxoho kólewának kólyésha kéxegke m'a aksok ektakmela 

nak. Keñe sat kólewának kóltehek eyáxñeyo kéltémakxa, méko sat xama 
kélxéncháseykekxoho kéltémakxa, cham'a apkexyekmo sat Cristo. 

11Kalánhok sat kélwáxok kéxegke kéltémakxa ektakmela eñama apméso 

m'a Jesucristo, yakwayam enxoho kóltehek kéláyo Dios, tén han 
kóltemésesek apcheymákpoho. 

Mowanchek ko'o axek meyke Cristo 

12Elyáxeg, emenyék kólya'ásegwomhok kéxegke m'a setnahakxa axta ko'o, 

etnék axta ko'o xa yakwayam enxoho kapasmok ma'a ektémakxa nak 
kéltenneykha tásek amya'a. 

13Apyókxoho énxet'ák apheykha nak wese' apwányam apxagkok 

apkelya'ásegkok sekha ko'o sẽlpextétamakxa, eñama sekyetlo Cristo, 
apkelya'ásegkok nahan ma'a apyókxoho énxet'ák nak. 

14Apxámokxoho ẽlyáxeg nentémo xamo' magya'áseyam nahan 

apmayhágkohok eltennaha amya'a eñama nak Dios meyke apkeye, yetlo 
ekyágweykmoho agko' apteme melya'áseyam Wese' egegkok, ko'o axta 
ñokxa set'a selhésakmo sẽlpextétamakxa. 

15Nakso' nahan apkeltenneyncha'a nápakha énxet'ák amya'a eñama nak 

Cristo, eñama m'a apnathé nak pók, tén han eñama m'a apkelenmexamap 
nak, wánxa agkok, nápakha énxet akke apkeltennáha yetlo ektakmela 
elchetamso apwáxok. 

16Nápakha énxet'ák nahan apkeltennáha amya'a eñama nak Cristo eñama 

apchásekhayo, hakte apya'ásegkok ektaha Dios sexnéso ko'o s'e, 
yakwayam enxoho axének ektaha ekmámnaksoho agko' ma'a amya'a 
eñama nak Dios; 

17wánxa agkok, nápakha énxet nahan apkeltennáha apwesey Cristo 

yakwayam katnehek ekpasmo m'a apkelmopmenyého apancha'awo nak, 
háwe eyke ekmámnaksoho m'a ektémakxa nak elchetamso apwáxok, 
wánxa agkok, apmenyék eyke heyánchesesagkohok ekyentaxnamo 
ewáxok xa énxet'ák nak, keso sekha nak kaxwo' ko'o sẽlpextétamakxa. 

18Megkeyxek eyke ko'o hegkések ekpayheykekxa ewáxok 

apkeltenneyncha'a enxoho apwesey Cristo, appósamo ektémakxa 
elchetamso apwáxok eykhe katnehek, esenhan ma'a mekpósamo nak. 
Ayánchesagkohok sat eyke ko'o ekpayheykekxa ewáxok eñama nak ma'a 
Dios, 

19hakte ekya'ásegkok ko'o peya hewagkasek teyp ekyókxoho xa 

setnamakxa nak ko'o, eñama m'a selmaxnéseso nak cha'a kéxegke, tén han 
eñama sepasmo m'a Espíritu apkeñama nak Jesucristo. 

20Awanhek ko'o sekmámenyého megyohok Dios amok sekmegkakto wánxa 

agkok, ewanchek sat eyke ko'o altennaha apwesey yetlo meyke 
ektamheykha ewáxok nápakta'awo' ma'a apxámokxoho énxet'ák nak. Ko'o 
sat makham kañék ekwetamaxche cha'a m'a ektémakxa nak ekyawe 

apmopwána Cristo, ekhawo m'a sektémakxa axta cha'a, megkeyxek ma'a 
sétsapa enxoho, esenhan ma'a magwatsapa enxoho. 

21Cristo ko'o yakwayam altemésesek apcheymákpoho s'e sekha nak 

makham, keñe sat katyapok aksok eltakmela m'a sétsapa enxoho. 

22Ewanchek alenxanmohok ko'o sektamheykha yakwayam apasmok 

nentamheykha eñama nak Wese' egegkok, keso sekyenná nak makham, 
may'ásegkok ko'o selyéságkaxa xa ánet nak. 

23Eyapagkánexchek ko'o alyésha xa ánet nak. Mók ekxeyenma ewáxok 

nahan, emenyék watsapok yakwayam axhok xamo' Cristo, hakte xénchek 
ko'o ewáxok ektakmela agko' hetnehek ko'o xa ektaha nak. 

24Wánxa agkok, mók ekxénakxa ewáxok akke nahan entahak, kéxegke 

keñamak eyéméxko kawegkohok sekha ko'o kélnepyeseksa kéxegke. 

25Ekya'ásegkok ko'o peya axek makham kélnepyeseksa kéxegke 

yakwayam apasmok alenxánegkeshok kéltamheykha, yakwayam enxoho 
nahan kayágwomhok ekpayheykekxa kélwáxok eñama megkólya'áseyam, 
hakte ekya'ásegkok ko'o ekpayhawo atnehek xa ektaha nak, 

26yakwayam enxoho kayágwomhok ekpayheykekxa kélwáxok neyseksa 

kélyepetcheyo Cristo Jesús, eñama sekha makham ko'o kélnepyeseksa 
kéxegke. 

27Kóllenxánem aksa kóltehek kéltémakxa m'a ektémakxa nak ekpeywa 

tásek amya'a eñama nak Cristo. Emenyék ko'o axkágwatak amya'a 
ektémakxa kéllenxáneykmoho kéxegke kélwaskapma tén han meyke 
kélexpanchásamáxche. Emenyék nahan axkágwatak amya'a ektémakxa 
kélpasmomáxkoho kéxegke kéllenxáneykmoho kélyancháseykekxa m'a 
ektémakxa nak magya'áseyam eñama nak tásek amya'a, megkeyxek ma'a 
sekteyánegwákxoho enxoho kéxegke esenhan ma'a matyánegwákxoho 
enxoho. 

28Nágkólho aksa elyegwakkasek kéxegke m'a kélenmexma nak. Kéltemék 

agkok xa, elyekpelchágwók sat ektakmela agko' peya elmahagkok 
kélmaséseykenxa xa énxet'ák nak, keñe kéxegke peya kólwagkasaxchek 
teyp. Dios keñamak xa. 

29Cristo keñamak kélxawáya kéxegke yakwayam kóltehek 

megkólya'áseyam, tén han kóllegagkohok xamo' ma'a Cristo. 

30Hawók ektémakxa kélwaskápeykekxoho kéxegke ektémakxa nak ko'o 

sekwaskápeykekxoho. Kélwet'awók axta kéxegke ektahakxa axta ko'o 
sekwaskápeykekxoho nano' axta. Kaxwo' eyke, kéllegagweykxeyk kéxegke 
amya'a ektémakxa selenxáneykmoho sekwaskápeykekxoho ko'o. 

Filipenses 2 
Ménnaktésamakpoho Cristo apteme anhan meyke ekhémo 

1Cristo agkok apkelwaskakkáseykekxoho kéxegke, mések agkok nahan 

ektakmelwayam kélwáxok kéxegke m'a ektémakxa nak segásekhayo Cristo, 
apheyk agkok nahan kélwáxok kéxegke Espíritu, kélya'ásegkok agkok 
nahan kéxegke ektémakxa m'a negásekhayo nak egmók, tén han ma'a 
ektémakxa nak apmopyósa anlanok egmók, 

2kólteme cha'a ekhémo mók elchetamso kélwáxok kélyókxoho nak, 

yakwayam enxoho helyánchesesagkohok selméso ko'o ekpayheykekxa 
ewáxok, kólteme megkólchexeymáxkoho eñama m'a ekhémo nak mók 
kélásekhamaxkoho, kólteme anhan ekhémo mók kélwáxok, tén han 
kóltehek ekhémo mók kélwáxok ma'a aksok yakwánxa enxoho kóllána'. 

3Nágkóllána aksa xama aksok eñama enxoho m'a kélenmexamaxche nak 

esenhan ma'a kéleymáxkoho nak, wánxa agkok, kóllána cha'a aksok yetlo 
megkeymáxkoho kélwáxok. Nágkaxén aksa kélwáxok ektakmela 
kéltémakxa kéxegke. Kaxén aksa kélwáxok ektakmela apkeltémakxa m'a 
pók énxet'ák nak. 

4Nágkólchetam aksa kélxakko' aksok yakwayam nak kapasmok kélxakko' 

kélxama enxoho, wánxa agkok, kólchetagkas nahan aksok yakwayam 
kapasmok ma'a kélnámokkok. 

5Katne kéxegkáxa elchetamso kélwáxok ma'a ektémakxa axta elchetamso 

apwáxok Cristo Jesús. 

6Aphawók axta eykhe m'a aptémakxa nak Dios, axta eyke elenxáneykmok 

exnésakpohok Dios, 

7-8wánxa agkok apcháxñákxók axta aksa apwaya keso náxop, 

apheyáseykpekxók axta aptémakxal'a énxet kélásenneykha, 
apheyásamákpók axta énxet apteyékmo. Axta énnaktésamakpohok 
apagko', cham'a aphéyáseykpoho axta m'a aptémakxal'a énxet, 
apmatñegkek axta eñama ekha apkelyaheykekxoho, negmegkaktamakxa 
axta eykhe m'a ektémakxa axta apmatñama néten aksok ektegyéso. 

9Ekeso eñamakxa apmésa nak Dios yakwayam etnehek néten agko' meyke 

ekhémo, aptemésesek axta nahan ektakmela agko' apwesey neyseksa m'a 
ekxámokxoho kélwesey nak. 

10Yakwayam enxoho eltekxeyagkok aptapnák apyókxoho ektaha nak 

apheykha néten, tén han keso náxop, tén han ma'a elmaheykegkaxa nak 
eghagák Jesús apwesey eñamakxa ekteme ektakmela agko', 

11yakwayam enxoho anhan elya'ásegwomhok apyókxoho énxet aptaha 

Jesucristo Wese', yakwayam enxoho kóltemésesek apcheymákpoho Dios 
Egyap. 

Enxet'ák apkelyetleykekxa Cristo apteme elseyexma keso náxop 

12Elyáxeg selásekhayo, kólyánchesagkoho kélteme kélyaheykekxoho 

sekpeywa keso sekha nak makhawo' kélhágkaxa kéxegke, ekhawo 
ektémakxa axta cha'a kélyaheykekxoho sekpeywa sekha enxoho 
kélnepyeseksa kéxegke. Nágkólyensem ekxéneykha kélwáxok kéxegke m'a 
ektémakxa nak kélwagkásamáxche teyp, kólteme yetlo kéláyo agko'. 

13Hakte Dios aptaha aptekkeseso kéxegke m'a kélmámenyého nak kóllának 

kéltémakxa ektakmela, aptaha nak han appasmo kéxegke yakwayam 
kólsawhohok kélteme kélyaheykekxoho m'a ektémakxa nak 
apmopmenyého. 

14Kóllána ekyókxoho aksok yetlo meyke kélpakmeteykha, tén han meyke 

kélxamáseyak kélpeywa, 

15yakwayam enxoho megkataxchék ekyetna kéxegke kélsexnánemaxche 

tén han eyesógwayam kéllané xama aksok enxoho. Kólteme kéxegke Dios 
apketchek meyke elenchahamaxche kéltémakxa nepyeseksa xa énxet'ák 
elmasagcha'a nak apkeltémakxa, cham'a apkelxegányam nak. Máxa yaw'a 
kéltahak kélápogwata kéxegke nepyeseksa xa énxet'ák nak, keso náxop 
ekyaktésamakxa nak exma, 

16hakte kéltekkáseyha kéxegke amya'a kélxena m'a amya'a 

ekyennaktésamo nak egnenyek. Kapayhekxak sat ko'o ewáxok kéxegke 
eñamakxa, hakte ay'asagkohok sat ko'o megkatnama eyakhémo m'a 
ektémakxa nak ko'o selteyásamáxche, tén han ma'a ektémakxa nak 
sektamheykha, cham'a apwakto sat Cristo. 

17Kayegkenaxchek eykhe ko'o éma ahagkok yakwayam kasawhaxkohok 

ma'a ektémakxa nak kéxegke kélméso aksok Dios eñama m'a 
megkólya'áseyam nak, kapayhekxak akke aksa ko'o ewáxok, kawakxohok 
nahan kélyókxoho kéxegke ektahakxa enxoho ekpayheykekxa ewáxok ko'o. 

18kalpayhekxa' kéxegkáxa kélwáxok, kawakxoho nahan kéxegkáxa s'e 

ektémakxa nak ko'o ekpayheykekxa ewáxok. 

Timoteo tén han Epafrodito 

19Apkeltamhok sat agkok Wese' egegkok Jesús, wáphaksek sat heykxa 

Timoteo kélhágkaxa kéxegke, yakwayam enxoho kapayhekxak ewáxok 
sekleg'a enxoho amya'a ektémakxa kélha kéxegke. 

20Hakte maték ko'o pók énxet elchetamso apwáxok ektémakxa nak ko'o 

elchetamso ewáxok, cham'a ekmámnaksoho nak ekxéneykha apwáxok 
yakwayam epasmok kéxegke. 

21Apyókxoho énxet apketámak ma'a aksok apagkok apagko' nak, mektámak 

ma'a aksok eñama nak Jesucristo. 

22Kélya'ásegkok eyke kaxwo' kéxegke m'a ektémakxa nak 

aptakmelchásamákpoho Timoteo, kélya'ásegkok nahan ma'a ektémakxa 
nak sepasmeykha sektamheykha yakwayam ampasmok ma'a ektémakxa 
nak kéltenneykha tásek amya'a, máxa hatte ektemék sepasmeykencha'a 
sektamheykha. 

23Emenyék ko'o wáphaksek Timoteo kélhágkaxa kéxegke, cham'a 

sekya'ásegwokmo enxoho yakwánxa hetnehek ko'o. 

24May'ásekmok nahan ko'o Wese' egegkok peya kañehémhok 

sekmeyeykekxa ko'o xa kélhágkaxa nak kéxegke. 

25Xénchek nahan ko'o ewáxok wáphaksek kélhágkaxa kéxegke egyáxeg 

Epafrodito aptaha nak sekxegexma sektamheykha, aptaha nak han 
sennapmáxkoho xamo', cham'a kéláphaso axta kéxegke yakwayam 
hepasmok hegkések ma'a aksok eyéméxchexa nak ko'o. 

26Awanhek apmopmenyého elwetekxak kélyókxoho kéxegke xa egyáxeg 

nak, yetnakha'awók nahan apwáxok, hakte kéllegayak hek kéxegke amya'a 
apháxamákpo. 

27Nakso' axta apháxekpo, xegkásawók axta yetsapok; Dios axta eyke 

apkemleykxohok xa egyáxeg nak, háwe axta apwánxa apagkok 
apkemleykxoho Dios xa egyáxeg nak, ko'o axta anhan eyemleykxoho, 
yakwayam enxoho megkayágwomok selapwayam ko'o. 

28Ekeso eñamakxa sekpekheyásawo nak seyáphaso kélhágkaxa kéxegke 

xa egyáxeg Epafrodito, yakwayam enxoho kalpayhekxak kélwáxok kéxegke 
kélwetákxo enxoho makham, yakwayam enxoho kasextohok selapwayam 
ko'o. 

29Kóláhapmakha sat yetlo ekpayheykekxa kélwáxok nentémakxal'a anlának 

egyáxeg nentémo xamo' nak magya'áseyam Wese' egegkok. Kalkoho cha'a 
kélwáxok kólwetak kéxegke m'a énxet'ák ekhawo nak aptémakxa 
Epafrodito, 

30hakte xegkásawók axta yetsapok eñama apkelané aptamheykha eñama 

nak Cristo. Axta yeyásak apyókxa eyesagkexa sepasma ko'o, cham'a 
megkólewagko axta kóllának kéxegke. 

 

Filipenses 3 
Ekmámnaksoho agko' meyke ekhémo 

1Elyáxeg selásekhayo, kalpayhekxa' kélwáxok kéxegke eñama kélteme 

kélyepetcheyo Wese' egegkok. Meheleklágwomek ko'o sektáxéseso 
kéxegke m'a sektahakxa axta sektáxéseso, yakwayam kapasmok akke 
kéxegke xa. 

2Kóláwho sat kéxegke m'a énxet aphésamo nak aptémakxa semheg, 

cham'a énxet'ák apkeláneykegko nak apkeltémakxa ekmaso, cham'a 
énxet'ák apkelyenyekheykencha'awol'a egyempehek. 

3Hakte negko'o nenteme m'a ekmámnaksoho sẽlkahaso kélyenyekhamol'a 

egyempehek, negko'o nelpeykesamol'a cha'a Dios eñama senteméseso 
m'a Espíritu apagkok nak. Kelpayheykxek nahan egwáxok negko'o nentaha 
Cristo Jesús énxet'ák apagkok, mantahak cha'a negko'o negáyo m'a 
kéltemésesamakxal'a cha'a egyempehek. 

4Ewanchek eykhe ko'o xa atnehek seyáyo ektémakxa nak elánamáxche xa 

aksok nak. Méko kawának heyeykhágwomhok ko'o ektémakxa negáyo xa 
aksok nak: 

5hakte ocho ekhem sekteyam axta ko'o selkahasa m'a kélyenyekhamol'a 

egyempehek, ko'o sekteme señama Israel, eñamak ko'o m'a nepyeseksa 
nak Benjamín énxet'ák apagkok, ko'o sekteme hebreo, hebreo apketche 
ko'o. Ekyetlamchek axta eltémókxa nak antehek judíos segánamakxa 
apagkok, cham'a aptémakxa nak apcháyo énxet'ák fariseos. 

6Ekyeykhásamáxkók axta sektémakxa ko'o sekmasma xa segánamakxa 

nak, weykmók axta sekmenxeneykha m'a énxet'ák apkelpeykesamo nak 
Cristo. Méko axta kawának hexénchásekxohok masawhomo selané m'a 
eltémókxa nak antehek segánamakxa. 

7Enagkamchek axta ko'o katakmelak xa aksok nak, wánxa agkok, Cristo 

eyke keñamak sektemésesa ko'o kaxwo' mékoho xa aksok nak. 

8Mók sekxeyenma anhan. Maxneyásawok ko'o ekyókxoho aksok 

sekyetchásawo enxoho m'a ektémakxa nak negyekpelchágwayam Cristo 
Jesús Wese' ahagkok. Cristo nahan keñamak ekmassa ekyetna ko'o 
ekyókxoho aksok, máxa apák ektemesásak ko'o ekyókxoho aksok 
yakwayam enxoho atnehek Cristo énxet apagkok, 

9tén han atnehek sekyepetcheyo. Maktámak ko'o yakwayam hexének Dios 

sektaha sekpéwomo eñama selyaheykekxoho m'a eltémókxa nak antehek 
segánamakxa, wánxa agkok emenyék ko'o hexének Dios sektaha 
sekpéwomo eñama sekteme may'áseyam ma'a Cristo; cham'a ektémakxa 
nak senteméseso nempéwomo Dios eñama magya'áseyam. 

10Emenyék eyke eykpelchágwomhok ko'o m'a Cristo, tén han 

eykpelchágwomhok agko' ma'a ektémakxa axta apmopwána 
apxátekhágweykmo, tén han hewatámho ko'o m'a ektémakxa axta 
aplegeykegkoho, tén han kaxhok sétsapma m'a ektahakxa axta 
apketsapma, 

11yakwayam enxoho ko'o xa helxátekhásók nepyeseksa m'a énxet'ák 

apkeletsapma axta. 

Nelenxáneykmoho yakwayam agwók néxa 

12Maxénak ko'o sektwet'a kaxwo' ekyókxoho xa aksok nak, maxénak nahan 

seltemésesama sekpéwomo; wánxa agkok, elenxanakmók eyke ko'o 
yakwayam enxoho amok ma'a apma axta apmonye Cristo, hakte Cristo 
Jesús axta sema apmonye. 

13Elyáxeg, maxénaxkohok ahagko' ko'o sekwet'a kaxwo' xa aksok nak; akke 

ko'o kaxénak ewáxok ma'a aksok ekyetna nak netámen, ekwaskápekxók 
eyke aksa seltamho awók ekyetnakxa m'a aksok ekyetna nak emonye, 

14yakwayam enxoho awomhok néxa, tén han amok ma'a ekyanmaga, 

cham'a segwónencha'a axta Dios peya hegmések eñama Cristo Jesús. 

15Negyókxoho ekyennakwayam nak nenteme magya'áseyam, kéméxchek 

katnehek elchetamso egwáxok xa ektaha nak, wánxa agkok, yetneyk agkok 
kéxegke mók ekxénakxa kélwáxok, Dios sat nahan elya'asásegwók kéxegke 
xa ektéma nak. 

16Kéméxchek negko'o agyetlók ektémakxa m'a aksok ekyetnama nak 

negko'o. 

17Elyáxeg kólteme sektémakxa nak ko'o, kóllano nahan apkeltémakxa m'a 

énxet'ák ektaha nak apkelyetlo nentémakxa negko'o, cham'a negmésa axta 
kéxegke. 

18Hágkaxwe altennaksek kéxegke, eltennásekxók eyke makham yetlo 

sekwóno, hakte apxámok énxet aptaha apkenmexma m'a Cristo aksok 
ektegyéso apagkok nak, 

19emasesók sat eyke Dios xa énxet'ák nak. Kalánhok cha'a apwáxok ma'a 

aksok apyespagkamakxa nak, cham'a dios apagkok ma'a. Keyxkohok 
nahan apkelpeywa exének ma'a aksok eyéméxko neykhe kagkések 
apkelmegkakto. Wánxa aksa kaxének apwáxok ma'a aksok eleñama nak 
keso náxop. 

20Negko'o eyke nentaha neleñama néten. Nelhaxneyk nahan negko'o exyók 

Jesucristo Wese' egegkok segmasma apkeñama m'a néten, 

21cham'a peya nak hegyakmagkasesek negyókxa ekmaso nak, yakwayam 

enxoho katnekxak negyókxa m'a ektémakxa nak apyókxa eyeymáxkoho. 
Elának sat Cristo xa eñama m'a apmopwána nak, cham'a apmopwána 
ekmowána nak kasawhekxohok eláneykha ekyókxoho aksok. 

 

Filipenses 4 
Kalpayhekxa cha'a kélwáxok eñama kélyepetcheyo Wese' egegkok 

1Elyáxeg selásekhayo sekmámenyého ahagko' nak alwetekxa', kéxegke 

kélteme selásekhayo, kéxegke nahan kélteme kélpeykáseykekxa cha'a ko'o 

ewáxok, kéxegke nahan kélteme sekxawé naksa ko'o. Kólteme cha'a 
kélyennaktésamo kélteme megkólya'áseyam Wese' egegkok. 

2Eltamhok ko'o kaxhok mók awáxók Evodia tén han Síntique, cham'a 

nentémakxal'a anlának nentémo xamo' nak magya'áseyam Wese' egegkok. 

3Xép apteme nak cha'a sekxegexma ahagko' sektamheykha, eltamhok ko'o 

epasmok xép xa ẽlyáxeg'a nak, hakte kelenxáneykmók axta sepasmo ko'o 
ektémakxa seltenneykha tásek amya'a xa kelán'ák nak, Clemente axta 
anhan, tén han ma'a pók énxet'ák ektaha axta sektamheykha xamo' ko'o. 
Naktáxésamaxchek nahan apkelwesey m'a weykcha'áhak 
eknaktáxésamaxchexa nak apkelwesey énxet'ák ekyetnama nak 
ekyennakte apnenya'ák. 

4Kalpayhekxa cha'a kélwáxok eñama kélyepetcheyo Wese' egegkok. 

Eltennásekxók makham, kalpayhekxa' kélwáxok. 

5Eltamhok ko'o kólyekpelchaxkohok kéxegke kéltaha ektakmeleykha 

kélwáxok. Chágketwokmek apweyktamxa Wese' egegkok. 

6Nágkólho aksa keytnakhaksohok kélwáxok xama aksok, wánxa agkok, 

kóltennés Dios ekyókxoho xa, cham'a kéltaha enxoho nempeywa 
nelmaxnagko; kólmaxna Dios, kólmes nahan ekpayheykekxa kélwáxok; 

7keñe sat egkések kéxegke Dios meyke ektahakxa egwáxok eñama nak 

ma'a Dios, cham'a ektaha nak ekyawe agko', ekyeykhágweykmoho nak 
ma'a ekweykenxal'a apya'áseyak énxet; katakmelchesesek sat kélwáxok 
kéxegke xa meyke ektahakxa egwáxok eñama nak Dios, tén han ma'a 
ektémakxa nak elchetamso kélwáxok, hakte kélyepetcha'awók kéxegke 
Cristo Jesús. 

Kaxén kélwáxok ma'a ekyókxoho aksok eltakmela nak 

8Amonye selwateso elyáxeg, kaxén kélwáxok ma'a ekyókxoho aksok ektaha 

nak ekmámnaksoho, tén han ma'a ekyókxoho aksok eyéméxko nak antehek 
negáyo, tén han ma'a ekyókxoho aksok ektaha nak elpéwomo, tén han ma'a 
ekyókxoho aksok ektaha nak eláxñeyo, tén han ma'a ekyókxoho aksok 
ekleklamókxa nak kélwáxok kataxchek antehek, tén han ma'a ekyókxoho 
aksok ektakmela nak cha'a ekxénamaxche. Kaxén kélwáxok ma'a 
ekyókxoho aksok ektakmela nak, eyéméxko nak katakmelek nenxeyenma. 

9Kóllána m'a sektahakxa axta selxekmóso kéxegke, tén han ma'a 

sektahakxa axta sekméso sekpeywa, cham'a kélleg'a axta sekxéna, cham'a 
kélwet'a axta anhan selana ko'o. Kólteme sat cha'a xa ektaha nak, exek sat 
kélwáxok kéxegke m'a Dios, aptaha nak eñamakxa meyke ektahakxa 
egwáxok. 

Enxet'ák apkeleñama nak Filipos apchancháseykekxa aksok yakwayam 
egkések Pablo 

10Awanhek ko'o ekpayheykekxa ewáxok eñama sekyepetcheyo Wese' 

egegkok, hakte xénchek makham kélwáxok ko'o, akke axénak kéxegke 
megkaxénweykmo kélwáxok ko'o, wánxa agkok, megkólwanchek axta eyke 
kélmáheyo helpasmok. 

11Akke axénak ekyetna ko'o eyéméxchexa aksok, hakte eltámeyak ko'o 

ektakmelcháseykekxa ewáxok ma'a aksok ekyetnakxa enxoho ko'o. 

12Ekya'ásegkok ko'o ektémakxa negha nenteme nak meyke aksok egagkok, 

ekya'ásegkok nahan ektémakxa negha m'a ekxámokma nak aksok 
egagkok. Eltámeyak nahan sekyeykhe m'a ektémakxal'a cha'a negha, 
megkeyxek kapayhekxak ewáxok ma'a ekyetna enxoho sekto esenhan ma'a 
seyakha enxoho meyk, esenhan seyeykhágwokmoho enxoho aksok 
ahagkok, esenhan ma'a méko agko' enxoho aksok ahagkok. 

13Ewanchek ko'o ayeykhak ma'a ekyókxoho aksok nak, hakte Cristo aptaha 

sepasmo ko'o. 

14Wánxa agkok, tásek axta eyke kéltahakxa kéxegke sepasma m'a 

ektahakxa axta ekyentaxnamo sekha ko'o. 

15Kéxegke axta aksa eláphasásak aksok kélancháseykekxa selmésa ko'o 

eñama ekyakmageykekxa m'a ektahakxa axta seltennáseykha kéxegke 
tásek amya'a, kéxegke kéleñama nak apchakneykekxexa énxet tegma 
apwányam Filipos, cham'a sektepa axta ko'o Macedonia eyénawo 
seltenneykha tásek amya'a. 

16Hawók nahan ma'a sekha axta ko'o tegma apwányam 

Tesalónica, eláphasásekxók axta makham kéxegke aksok 
selanchesáseykekxa yakwayam ategyek ko'o m'a aksok eyéméxchexa nak. 

17Akke ko'o kaxéneykha ewáxok ma'a nenxawé naksa nak aksok, kéxegke 

eyke emenyék ko'o kólyánchesagkohok ma'a kéltémakxa ektakmela nak 
nápakto' Dios. 

18Hakte ekxakak axta ko'o ekyókxoho m'a aksok selápháseso axta kéxegke, 

eyeykhágwokmók axta anhan. Eyeykhágwokmók axta ko'o m'a aksok 
selápháseso axta, cham'a apsókmo axta Epafrodito. Máxa axta entahak 
ma'a aksok ekwatnamáxche ekmátsa ekpakneyamla'a, cham'a ekleklamol'a 
apwáxok Dios etekhánek ekpakneyam. 

19Dios ahagkok sat egkések ma'a ekyókxoho aksok eyéméxchexa nak 

kéxegke, hakte xámok ekyetna aksok eltakmela m'a Dios eñama m'a Cristo 
Jesús. 

20¡Apcheymákpoho sat cha'a kóltemésesek Dios Egyap! Katnahagkok sat. 

Pablo ekxeyenma apwáxok 

21Eltamhok ko'o kóltennaksek kéxegke seyáphásesa ko'o ekxeyenma 

ewáxok apkelánamákpoho Dios énxet'ák apagkok eñama m'a Jesucristo. 
Apkeláphásesek nahan ekxeyenma apwáxók kéxegke ẽlyáxeg'a sekha nak 
xamo' ko'o. 

22Apkelaphásesek nahan ekxeyenma apwáxók kéxegke apyókxoho 

énxet'ák ektaha nak Dios énxet'ák apagkok, ekyagwánxa agko' 
apcháphásesa ekxeyenma apwáxók kéxegke m'a wese' romano 
apkeláneykha nak. 

23Jesucristo Wese' egegkok sat etnehek apméso naksa kélyókxoho kéxegke 

m'a ektémakxa nak segemleykekxoho. 

Colosenses 
Colosenses 1 

Pablo ekxeyenma apwáxok 

1Ko'o Pablo sekteme Jesucristo seykha amya'a apagkok eñama Dios 

apmopmenyého atnehek, egyáxeg Timoteo ko'o sekxegexma 

2sektáxésesa weykcha'áhak ẽlyáxeg'a meyenseyam nak apkelyetlo Cristo, 

apheykha nak ma'a tegma apwányam Colosas, cham'a ektaha nak Dios 
énxet'ák apagkok. Dios Egyap sat etnehek apméso naksa kéxegke m'a 
ektémakxa nak segemleykekxoho, tén han egkések meyke ektahakxa 
kélwáxok eñama nak Dios. 

Pablo apkelmaxnéseso énxet'ák melya'áseyam 

3Nelmaxnésesek agkok cha'a kéxegke, agméshok cha'a negko'o 

ekxeyenma egwáxok Dios, Jesucristo Wese' egegkok Apyap, 

4hakte nenlegágwakteyk axta negko'o amya'a ektémakxa megkólya'áseyam 

kéxegke Cristo Jesús, tén han ekyetna kélásekhayo m'a apyókxoho ektaha 
nak Dios énxet'ák apagkok, 

5cham'a kélásekhayo ektekkesesama nak kélhaxneykha yakwayam 

kólxawak ma'a aksok kéltakmelchesesama nak kéxegke m'a néten. 
Kéllegayak kéxegke kéltenneykha xa nelhaxneykha nak, cham'a kélleg'a 
axta kéltenneykha amya'a ekmámnaksoho, ektaha nak amya'a ektakmela 
agko'. 

6Payhekxeyk nahan kaxwo' ekyókxoho yókxexma xa amya'a 

kéltennáseykencha'a axta kéxegke, tekkesesek nahan aksok eltakmela 
eleñama néten énxet'ák, ekhawo ektahakxa axta anhan kélnepyeseksa 
kéxegkáxa, cham'a sekxo' axta kélleg'a kéxegke ektémakxa segásekhayo 
Dios, cham'a kélya'ásegwokmo axta nahan ektaha ekmámnaksoho m'a 
ektémakxa nak segásekhayo Dios. 

7Cháxa apkelxekmósa axta kéxegke egyáxeg Epafras xa, aptaha nak 

egyáxeg negásekhayo, cham'a sempasmoma axta nentamheykha negko'o, 
aptaha nak han meyenseyam apkelané aptamheykha eñama nak Cristo 
yakwayam epasmok kéxegke. 

8Ensántegkesek axta anhan negko'o amya'a Epafras ekyetna kélásekhayo 

kéxegke, cham'a kélásekhayo aptekkeseso nak kélwáxok Espíritu. 

9Ekeso eñamakxa magyensakmo nak negko'o nelmaxnéseso kéxegke 

eyeynawo m'a nenlegakxa axta amya'a, axta anhan agyensakmok 
nelmaxnagko Dios neltamho elya'asásegwomhok agko' ma'a ektémakxa 
nak apmopmenyého, tén han neltamho egkések ma'a ekyókxoho 
ektémakxa nak negya'ásegwayam, tén han ma'a kélyekpelchágwayam 
ektaha nak apméso Espíritu, 



2775 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

10yakwayam enxoho kólewának kóltehek ma'a eyéméxchexa nak 

etnahagkok Wese' egegkok énxet'ák apagkok, kóllának cha'a m'a 
ekleklamókxa nak apwáxok antehek Wese' egegkok, tén han kóltehek ma'a 
ekyókxoho nentémakxa ektakmela nak, tén han kólyekpelchágwomhok 
agko' ma'a Dios. 

11Nelmaxnakkek negko'o Dios neltamho etnésesek kéxegke ekha 

kélyennakte eñama m'a apmopwána eyeymáxkoho nak; yakwayam enxoho 
kólewának kólenmaxaxkohok kéxegke ekyókxoho aksok, yetlo 
kélwaskápeykekxoho tén han kéllenxányam, 

12kólmések sat nahan kéxegke ekxeyenma kélwáxok Dios Egyap yetlo 

ekpayheykekxa kélwáxok, aptaha nak apkeláneseykekxa kéltahakxa 
yakwayam kawakxohok kélxaweyák ma'a aksok kélpagkancheso nak 
yakwayam elxawagkok énxet'ák ektaha nak Dios énxet'ák apagkok, 
eleñama m'a neyseksa elseyexma aptémakxa nak Wese' apwányam Dios. 

13Ẽlhexyawasékxeyk axta negko'o Dios sẽlmoma axta m'a ektémakxa nak 

ekmowána ekyaktesóxma, ennaklakxeyk axta m'a aptémakxa nak Wese' 
apwányam Apketche apchásekhayókxa nak, 

14aptaha nak sẽlwagkaso teyp, axta anhan eyakmagkáseykxak nentémakxa 

mólya'asáxma. 

Meyke ektahakxa egwáxok xamo' Dios eñama m'a apketsapma axta Cristo 

15Cristo apteme negweté aptémakxa m'a Dios aptaha nak metémap, cham'a 

Cristo aptaha nak apkemha apmonye Dios Apketche, aphegkek axta 
amonye elánamáxche ekyókxoho aksok. 

16Cristo nahan keñamak apkeláneya Dios ekyókxoho aksok ekhéyak nak 

néten, tén han aksok ekhéyak nak keso náxop, cham'a aksok negwetayo 
nak, tén han ma'a magwetayo nak, tén han apkeláneya m'a aksok ekha 
ekmowána ekheykha nak néten eláneykencha'a nak keso náxop, cham'a 
ekha nak kélyaheykekxoho, ekha nak han elmowancha'a. Cristo nahan 
keñamak elánamáxko ekyókxoho aksok, Cristo nahan yakwayam etnehek 
apagkok. 

17Aphegkek axta Cristo amonye elánamáxche ekyókxoho aksok. Cristo 

nahan keñamak ektakmela ekhéyak ekyókxoho aksok. 

18Cristo nahan apteme apkemha apmonye nepyeseksa Dios énxet'ák 

apagkok, ektaha nak han apyókxa. Aphegkek axta Cristo sekxo' agko', 
apmonye axta anhan apxátekhágwayam nepyeseksa énxet'ák 
apkeletsapma nak, yakwayam enxoho etnehek Cristo apkemha apmonye 
neyseksa m'a ekyókxoho aksok nak. 

19Hakte leyawók axta apwáxok Dios keytek Cristo m'a ekyókxoho 

aptémakxa nak Dios. 

20Apmenyék axta Dios katnekxak eyásekheykekxoho ekyókxoho aksok 

ekhéyak nak keso náxop, tén han ekhéyak nak ma'a néten eñama m'a 
Cristo. Apkelanak axta Dios xa negásekheykekxoho nak, eñama m'a 
ekyegkenamaxche axta éma apagkok Cristo néten aksok ektegyéso. 

21Axta kólyepetcheyók kéxegke Dios nano' axta, kenmexeykha axta 

kélwáxok kéxegke Dios eñama m'a aksok ekmaso kélláneyak axta. 

22Wánxa agkok, aptemesáseykxeyk eyke kaxwo' kélásekhamaxchekxoho 

kéxegke m'a Dios eñama m'a apketsapma axta Cristo, cham'a ektahakxa 
axta eklegeykegkoho apyókxa. Apkelanak axta Dios xa, yakwayam enxoho 
etnésesek kéxegke kélpagkanamaxche enaklakxak ma'a aphamakxa nak, 
meyke ekyepetche xama aksok ekmanyása, tén han meyke 
kélxéncháseykekxoho kéltémakxa. 

23Cháxa keñamak eyéméxko nak kóltehek kéxegke kélwaskápeykekxoho 

eñama ekpasmo m'a megkólya'áseyam nak, meyke kélyenseyam ma'a 
kélhaxneykha ekyetna nak kéxegke eñama kéllegé m'a tásek amya'a 
kéltenneykha nak. Cháxa amya'a kéltenneykencha'a nak ekyókxoho 
yókxexma xa, sekpasmoma nak han ko'o xa ektémakxa kéltenneykha, ko'o 
Pablo. 

Pablo kélásennagko elanaksek aksok Dios énxet'ák apagkok 

24Payhekxeyk kaxwo' ko'o ewáxok seklegágkoho kéxegke eñamakxa, cháxa 

seksawhegwokmo ko'o eklegeykegkoho sekyókxa xa, cham'a eyéméxko 
nak eñegkohok Cristo, énxet'ák apagkok eñamakxa, ektaha nak han 
apyókxa. 

25Etnésesek axta ko'o Dios apchásenneykha nepyeseksa m'a ektaha nak 

énxet'ák apagkok, apkeltamhok axta asawhohok seklegaso m'a ektémakxa 
nak appeywa, cham'a segkésa axta sektamheykha yakwayam apasmok 
kéxegke, 

26cham'a amya'a aptemésesama axta ekpowásamáxkoho Dios nano' axta, 

cham'a megyahayo axta anhan kataxchek Dios nentámen axta, 
apxekmósek eyke kaxwo' Dios ma'a ektaha nak énxet'ák apagkok. 

27Apmenyék axta Dios elyekpelchásesók ma'a ektaha nak énxet'ák 

apagkok, cham'a ekwánxa nak ekxámokma aksok eltakmela apagkok, 
cham'a ektemésesama axta cha'a ekpowásamáxkoho énxet'ák metnaha 
nak judíos. Apheyk kélwáxok kéxegke Cristo, cháxa megkólya'áseykegko 
axta kéxegke xa, aptaha nak han eñamakxa nelhaxneykha m'a 
negeymáxkoho peya nak anxawak. 

28Nenlegasegkek cha'a negko'o apwesey Cristo, agméshok nahan cha'a 

negko'o nempeywa apyókxoho énxet'ák, nelxekmósegkek nahan cha'a 
apyókxoho énxet'ák ekyókxoho ektémakxa nak negya'ásegwayam, 

yakwayam enxoho annaklók ma'a aphamakxa nak Dios yetlo 
ekyennakwayam apteme melya'áseyam eñama apkelyepetcheyo Cristo. 

29Ekeso eñamakxa sekwaskápeykxoho nak sektamheykha yetlo 

sekyennakte, tén han sekmowána, ektaha nak cha'a segkéso m'a Cristo. 

 

Colosenses 2 

1Eltamhok ko'o kólya'ásegwomhok selenxanakmoho sektamheykha 

ekyentaxno agko' yakwayam apasmok kéxegke, tén han ma'a énxet'ák 
apheykha nak tegma apwányam Laodicea, tén han ma'a apyókxoho énxet 
mehetaya nak makham sekyókxoho. 

2Ekwaskápeykxók ko'o yakwayam enxoho elxawagkok ekmayheykegkoho 

apwáxók xa énxet'ák nak, yakwayam enxoho megyexpanchesakpek eñama 
m'a apkelásekhamakpoho nak, yakwayam enxoho nahan katnehek ekyawe 
agko' apkelya'ásegwayam, cham'a ekmowána nak kalya'asásegwók ma'a 
megyahayo axta kólya'asagkohok Dios, cham'a aptaha nak Cristo. 

3Cristo apteme ekyetnamakxa m'a ekyókxoho ektémakxa nak 

negya'ásegwayam tén han ma'a negyekpelchágwayam nak. 

4Eltennásek ko'o kéxegke xa, yakwayam enxoho megkalyexanchesha 

kéxegke m'a amya'a senlekweykmoho nak. 

5Maxnak eykhe ko'o sekyókxoho kélnepyeseksa kéxegke, xénchek eyke 

cha'a ewáxok, payhekxeyk nahan ewáxok sekwet'a kéltakmelchesamo 
kéltamheykha, tén han kéllenxanakmoho kélyennaktésamo kélteme 
megkólya'áseyam ma'a Cristo. 

Axnagkok nentémakxa eñama Cristo 

6Kéméxchek kéxegke kóltehek kélyepetcheyo Jesucristo Wese' egegkok 

ekhawo kéltahakxa axta kélma takha'. 

7kéméxchek kóltehek kéxegke kélyepetcheyo kélagko' ma'a Cristo, tén han 

kóltehek kélasenneykekxa kélagko' eñama m'a megkólya'áseyam nak, 
ekhawo ektahakxa axta kélxekmóso kéxegke, kólmések nahan cha'a 
ekxeyenma kélwáxok Dios. 

8Kólawho kéxegke: nágkólho aksa kamok kélwáxok kéxegke m'a apmáheyo 

nak elyexanchesha énxet'ák yetlo apchásenneykekxa m'a ektémakxa nak 
apkelya'áseyak megkamámnaksoho, hakte metnehek cha'a 
apchásenneykekxa Cristo xa énxet'ák nak, wánxa cha'a yásenneykxak ma'a 
apkeltémakxa nak énxet, tén han apchásenneykekxo cha'a m'a ektémakxa 
nak ekmowána aksok eláneykencha'a nak keso náxop. 

9Hakte ekyókxoho aptémakxa nak Dios, sawhomáxkók ekyetnama m'a 

ektémakxa axta apyókxa Cristo apwaya keso náxop. 

10Sawhomáxkók kéxegke kélxawáya m'a aksok eleñama nak Dios eñama 

kélyepetcheyo m'a Cristo, aptaha nak apkemha apmonye neyseksa 
ekyókxoho aksok ekha nak elmowancha'a, tén han ma'a ekha nak 
kélyaheykekxoho. 

11Kélkaháseyxchék axta kéxegke eñama kélyepetcheyo Cristo, háwe eyke 

m'a ektémakxal'a hẽlkahaksek kélyenyekhamol'a egyempehek, akke m'a 
sẽlyenyókaso nak nentémakxa mólya'asáxma. Cháxa sẽlkahaso eñama nak 
Cristo xa. 

12Kélatawañamáxchek axta kéxegke xamo' Cristo, cham'a kélyakpasásegko 

axta yegmen, kélnakxátekhásekmek axta nahan kéxegke xamo' ma'a 
Cristo, hakte axta kólya'áseykmok kéxegke Dios ekha apmopwána, cham'a 
aptaha axta apxátekháseyam Cristo nepyeseksa apkeletsapma axta. 

13Máxa kélhapák axta kéltemék kéxegke nápakto' Dios nano' axta eñama 

m'a megkólya'asáxma axta, tén han eñama m'a megkólkahásamáxche axta 
kélyenyekhamol'a egyempehek; apmések eyke kaxwo' kéxegke Dios 
ekyennakte kélnenyek xamo' Cristo, cham'a Dios aptaha nak 
meyakmagkáseykekxa ekyókxoho ektémakxa mólya'asáxma. 

14Apmasések axta Dios ekyókxoho ektémakxa axta eknaktáxésamaxche 

yakwayam eykhe kólyakmagkásekxak, ektémakxa axta mólyaheykekxa m'a 
eltémókxa axta antehek eknaktáxésamaxche, cham'a eknaktáxésamaxche 
sẽlyateyeykegkoho axta cha'a eltémo anlának ma'a eltémókxa nak 
antehek. Apmasések axta Dios xa, cham'a apyepetchesa axta néten aksok 
ektegyéso. 

15Cristo axta keñamak apmasésesa Dios ektémakxa axta elmowancha'a 

m'a aksok ekha nak elmowancha'a, tén han ma'a ekha nak 
kélyaheykekxoho, apnaklákxeyk axta nápakta'awo' apxámokxoho énxet'ák, 
cham'a apkékesákxo axta apnaklákxo aptemésesa elmomaxche 
apxekmowásawo aptaha apmallanma. 

Kólchetam aksok eleñama nak néten 

16Nágkólhaxkoho aksa ekxénáxko enxoho eyesagko m'a aksok kéltéyak nak 

tén han ma'a kélyenéyak nak, tén han ma'a ekhem kélakneykekxexal'a 
yakwayam kalpayhekxak kélwáxok, esenhan ma'a pelten apketkok 
kélesawásesamol'a, esenhan ma'a ekhem kéllókasamakxal'a kélyampé. 

17Cháxa ektaha nak ekyetchesamaxkoho aksok peya nak kawa' xa 

ekyókxoho nak, Cristo eyke apteme apmámnaksoho. 

18Nágkólho aksa émentók aksok kélxawé naksa kéxegke xa énxet'ák 

aptamheykegkohol'a máxa megkaleymáxkoho apwáxók, cham'a 
apkelpeykesamo nak Dios apkelásenneykha, apkexeyenmol'a apkelwetayo 
m'a aksok kélxekmósamo nak, cham'a megyésol'a eleykpoho' eñama 

ekteme elchetamso apwáxók ma'a ektémakxal'a elchetamso apwáxok 
énxet. 

19Melyepetcheyók Cristo xa énxet'ák nak, cham'a Cristo aptaha nak 

apkemha apmonye, aptaha nak han cha'a apwánegkeso apyókxa, cham'a 
apchágko enxoho ekto, cham'a apyepetchásekxo enxoho cha'a mók, 
ekhawo m'a ektémakxa nak apmopmenyého Dios. 

20Kéletsapawók axta kéxegke xamo' Cristo, massék elma kéxegke m'a 

aksok ekha nak elmowancha'a eláneykencha'a nak keso náxop. ¿Yaksak 
ektaha, máxa kéltahak kélyetlákxo enxoho makham kéxegke ektémakxa 
nak keso náxop? ¿Yaksak ektéma kélyaheykekxoho nak cha'a, ektéma nak 
cha'a amya'a agáneyxchek se'e?: 

21“Ná epaknegwomho aksa xa, ná etaw aksa xa, ná ema aksa.” 

22Kamassegwók cha'a natámen kélmeykha xa ekyókxoho kéltemókxa nak 

antehek, hakte énxet apkeltémókxa antehek, énxet nahan keñamak 
sẽlxekmóso. 

23Máxa eykhe katnehek eñama enxoho ektémakxa nak negya'ásegwayam 

xa aksok nak, hakte kaltamhok cha'a antehek máxa ektakmela enxoho 
nentémakxa, kaltamhok nahan cha'a antehek máxa megkeymáxkoho 
egwáxok, kaltamhok nahan cha'a anlegásesagkohok negyókxa, yawanchek 
eyke kamagkok ma'a aksok ekyespagkamakxa nak negyókxa. 

 

Colosenses 3 

1Kólchetam kéxegke aksok eleñama nak néten, cham'a aphamakxa nak 

Cristo ekpayhókxa nak apkelya'asamakxa Dios, hakte 
kélnakxátekháseykmek axta kéxegke xamo' Cristo. 

2Kaxénmakha cha'a kélwáxok ma'a aksok eleñama nak néten, 

nágkaxénmakha cha'a kélwáxok aksok eleñama nak keso náxop. 

3Hakte kéletsepmeyk axta kéxegke, kaxwo' eyke, powásexkók kéxegke 

ekyennakte kélnenya'ák xamo' Cristo eñama kélyepetcheyo Dios. 

4Cristo neykhe xa ektémakxa nak kélyennakte kéxegke. Apkexyekmek sat 

agkok makham Cristo keso náxop, kéxegke sat nahan kóltehek kélxegexma, 
kawakxohok sat nahan kéxegkáxa m'a ektémakxa nak apcheymákpoho. 

Nano' nentémakxa tén han axnagkok nentémakxa 

5Kólmasésem kéxegke m'a ekyókxoho nentémakxa eñama náxop ekyetna 

nak kéxegke: nágkóllána aksa kélxama ekmaso nak nentémakxa mansexta, 
nágkóllána anhan nentémakxa ekmanyása nak, nágkólyeykhasaxkoho 
nahan kélmámenyého kóllának aksok, nágkólteme anhan 

kélmeyókásamáxkoho kélxakko' aksok (cháxa ekhawo nelpeykesamo nak 
kéleykmáseso xa). 

6Cháxa keñamak ekxegakmo nak yakwayam ellegásesagkohok ekmaso 

agko' Dios xa énxet'ák apteme nak melyaheykekxoho. 

7Cháxa kélláneya axta kéxegkáxa nano' axta xa. 

8Kólwatés kaxwo' kéxegke ekyókxoho s'e: nenlo, negyeykhásamáxkoho 

negmámenyého anlának aksok, ekmaso nentémakxa, negyamanma 
egmók, tén han ekmaso nak negya'áseyam. 

9Nágkólyexanchesha aksa kélmók, hakte kélyenyókasek axta kéxegke m'a 

nano' kéltémakxa axta, kélyenyókasek axta anhan ma'a aksok kélláneya 
axta cha'a nano' axta, 

10kéltemék kéxegke axnagkok kéltémakxa nentémol'a antaxnekxak 

nentaxno aphaxnagkok: cham'a axnagkok nentémakxa 
nak, aptemesásegko nak cha'a axnagkok Dios, yakwayam 
kaxnágwakxohok ma'a aptémakxa nak, ektaha axta anhan apkelané, 
yakwayam enxoho agya'ásegwomhok ektakmela agko' ma'a aptémakxa nak 
Dios. 

11Massegkek kaxwo' nenteme negyeykhamaxche egmók, megkeyxek 

nenteme enxoho griego esenhan nenteme enxoho judíos, megkeyxek 
nahan ma'a ekha enxoho sẽlkahaso kélyenyekhamol'a egyempehek, 
esenhan ma'a méko enxoho sẽlkahaso, megkeyxek nahan nenteme enxoho 
neñama mók nekha, megkeyxek nahan nenteme enxoho magya'áseyak 
aksok, megkeyxek nahan ma'a nenteme nak negmomaxche esenhan ma'a 
magmomaxche nak; Cristo eyke apwánxa apagko' meyke ekhémo, apheyk 
nahan kélwáxok Cristo kélyókxoho nak. 

12Apkelásekha'awók kéxegke Dios, apkelyésáha axta nahan yakwayam 

kóltehek énxet'ák apagkok. Kólteme kélahakkásamáxche m'a 
ekmámnaksoho nak apmopyósa anlanok egmók, ektakmeleykha egwáxok, 
megkeymáxkoho egwáxok, meyke ekyenneykha egwáxok anlanok egmók, 
tén han ma'a mampekhésamaxche nak. 

13Kólteme cha'a kéllenmáxamáxkoho aptemésesakxa enxoho kélmók, 

nágkólyakmagkásekxa aksa ekyetna enxoho megkaleklo kélwáxok 
aptahakxa kélmók. Ekhawo aptahakxa axta Wese' egegkok 
meyakmagkáseykxo kéltémakxa kéxegke, nágkólyakmagkásekxa nahan 
kéxegkáxa aptemésesakxa enxoho kélmók. 

14Ekyagwánxa agko' ektakmela keytek kéxegke m'a kélásekhamaxkoho 

nak, cham'a negásekhayo segyepetcháseykekxohol'a cha'a egmók. 

15Meyke ektahakxa egwáxok eñama Cristo sat katnehek ekpékesáseyak 

kélwáxok kéxegke. Axta keñamak apkelwóneykencha'a kéxegke Dios xa, 

yakwayam enxoho hentemesásekxak ektémakxal'a wánxa xama negyókxa. 
Kólmes nahan ekxeyenma kélwáxok Dios. 

16Keytek sat cha'a kélwáxok kéxegke ekyókxoho amya'a eñama nak Cristo. 

Kólxekmós cha'a kélnámokkok, kólwaskakkásekxoho nahan cha'a 
kélnámokkok yetlo kélmeykha m'a ekyókxoho ektémakxa nak 
kélya'ásegwayam. Kólmeneykmes negmeneykmaso eñama nak salmos, 
tén han ma'a negmeneykmaso nak, tén han ma'a negmeneykmaso 
aptekkeso nak egwáxok Espíritu apkeñama nak Dios, yetlo kélméso 
ekxeyenma kélwáxok Dios. 

17Kóllána cha'a yetlo kélxeyenma Wese' egegkok Jesús apwesey 

ekyókxoho aksok kéllanakxa enxoho esenhan ma'a kélxénakxa enxoho, 
kólmés nahan cha'a ekxeyenma kélwáxok Dios Egyap eñama m'a Wese' 
egegkok Jesús. 

Eyéméxchexa etnehek apkeltamheykha nepyeseksa apnámokkok énxet 
melya'áseyam nak Cristo 

18Kelán'ák ekha nak anakteyegka'a, kólyahakxoho cha'a 

kélnakteyegka'a, hakte cháxa eyéméxchexa nak antehek nenteme nak 
magya'áseyam Wese' egegkok xa. 

19Enxet'ák ekha nak apnakteyegka'a, kólásekhoho cha'a 

kélnakteyegka'a nágkólyennaktés cha'a kélpeywa kóllána'. 

20Kélketchek, kólyahakxoho cha'a kélyepmeyk aptemésesakxa enxoho, 

hakte cháxa eklekkesamo nak apwáxok Wese' egegkok antehek xa. 

21Enxet'ák ekha nak apketchek nágkóllókas aksa kélketchek, yakwayam 

enxoho megkayakhapwomók apwáxok. 

22Kéxegke kélteme nak kélmomaxche kéltemesáseykha aksa, 

kólyahakxoho cha'a kélwese'e kélagkok apheykha nak keso náxop, kóllanés 
cha'a aksok wese' kélagkok, háwe ekwánxa agkok ma'a apkelánencha'a 
enxoho, yakwayam enxoho yának katakmelak kéltamheykha, wánxa agkok, 
kóltemeykha yetlo ekmáheyo kélwáxok, eñama kélaye m'a Wese' egegkok. 

23Ekyókxoho aksok kéllanakxa enxoho, kóllána' cha'a yetlo kélmáheyo 

kélagko' kóllána', kéltémakxal'a kóllanaksek aksok Wese' egegkok, 
megkatnaha nak énxet kéltemesáseykha. 

24Hakte kélya'ásegkok kéxegke peya egkeyásekxak kéxegke Wese' 

egegkok ma'a aksok appagkancheso nak yakwayam egkések, ektaha nak 
ekyakmageykekxa kéllané m'a kéltamheykha nak. Hakte kélláneyak 
kéxegke kéltamheykha eñama nak Cristo, aptaha nak apmámnaksoho 
Wese' kélagkok. 

25Kéxegke ektahakxa enxoho kéllané aksok ekmaso, kólxewekxak sat 

ekyakmageykekxa m'a aksok ekmaso kéllané nak, hakte mehentemésesek 
cha'a negyeykhamaxche egmók Dios. 

 

Colosenses 4 

1Kéxegke kélwese'e nak, kólteme cha'a kéltémakxa ektakmela kóllának 

énxet kéltemesáseykha naksa nak, kólteméses nahan ma'a ekpayhawo nak 
kóltemésesek. Kaxén kéxegkáxa kélwáxok apha Wese' kélagkok ma'a 
néten. 

2Nágkólyensem cha'a kélteme nempeywa nelmaxnagko, kólleyxmakha 

cha'a, kólmés nahan ekpayheykekxa kélwáxok Dios. 

3Hẽlmaxnéses nahan cha'a negko'o xa yakwayam enxoho 

hegkegwánesesek Wese' egegkok óltennaha m'a appeywa, yakwayam 
enxoho anhan agkegwának anxének negko'o m'a amya'a 
megkólya'áseykegko axta eñama Cristo, cháxa keñamak sekha ko'o 
sẽlpextétamakxa eñama xa amya'a megkólya'áseykegko axta. 

4Helmaxnéses nahan ko'o xa yakwayam enxoho katakmelhok agko' 

selya'asásegwayam énxet'ák xa amya'a nak, cham'a eyéméxko nak 
atnehek ko'o. 

5Kólteme cha'a ekha kélya'áseykegkoho kéxegke nepyeseksa m'a énxet'ák 

apkelya'áseyam nak, kólyentamaxkoho cha'a kóllának aksok ektakmela 
keso negwánxa nak. 

6Kólteme cha'a ektakmela kéltenneykha, cham'a ekmátsa nak ageyxho', 

kéméxchek nahan cha'a kólya'asagkohok kélátegmowéyak kélmók. 

Pablo ekxeyenma apwáxok 

7Egyáxeg Tíquico sat esakxések kéxegke amya'a setnamakxa nak ko'o, 

aptaha nak meyenseyam sepasmo sektamheykha, sekxegexma nahan 
ektemék nenláneya m'a nentamheykha eñama nak Wese' egegkok. Cháxa 
egyáxeg aptaha nak negásekhayókxa negko'o xa. 

8Ekeso eñamakxa seyáphasa nak kélhágkaxa kéxegke xa egyáxeg nak, 

yakwayam enxoho eltennasha ektémakxa negheykha negko'o, yakwayam 
enxoho anhan elwaskakkásekxohok kéxegke. 

9Onésimo sat nahan etnehek apxegexma apxega sat xa egyáxeg 

Tíquico, cham'a Onésimo, aptaha nak egyáxeg negásekhayókxa negko'o, 
aptaha nak han egyáxeg meyenseyam aptamheykha, aptaha nak han 
apkeñama kélnepyeseksa kéxegke, sat eltennasha kéxegke ekyókxoho 
ektémakxa nak negheykha negko'o s'e. 

10Apcháphásesek kéxegke ekxeyenma apwáxok Aristarco; keso sekha nak 

xamo' sẽlpextétamakxa; hawók nahan ma'a Marcos, aptaha nak Bernabé 
apyaha' apketche. Ekmések axta kéxegke sekpeywa seltamhókxa 
kóltemésesek ma'a Marcos; aptemék sat agkok meyk'a kéxegke, 
kóláhapmakha sat. 

11Apcháphásesek nahan ekxeyenma apwáxok kéxegke m'a Jesús 

apkeltamhomakpo nak han Justo. Cháxa sepasmeykencha'a nak ko'o 
sektamheykha yakwayam kawak ma'a aptémakxa nak Wese' apwányam 
Dios, apkeleñama nepyeseksa m'a énxet'ák judíos apteme nak han 
melya'áseyam, kaxnók ma'a pók énxet'ák nak. Awanhek axta anhan 
sepeykesáseykekxa ewáxok ko'o xa énxet'ák nak. 

12Apcháphásesek nahan ekxeyenma apwáxok ma'a Epafras, aptaha nak 

han Cristo Jesús apkeláneykha; aptaha nak nahan apkeñama 
kélnepyeseksa kéxegke. Elmaxnéseshok nahan cha'a kéxegke, yakwayam 
enxoho keynnakwók kélteme megkólya'áseyam, tén han kólméshok agko' 
kélwáxok yakwayam kóllának ma'a Dios apmopmenyého nak. 

13Ekya'ásegkok ko'o Epafras ekyetna ekyawe ekxéneykha apwáxok 

kéxegke, ekya'ásegkok nahan ko'o ekyetna ekxéneykha apwáxok Epafras 
ma'a énxet'ák apheykha nak Laodicea, tén han ma'a énxet'ák apheykha nak 
Hierápolis. 

14Apcháphásesek nahan ekxeyenma apwáxok kéxegke m'a Lucas, aptaha 

nak pánakte egyap negásekhayo. Apcháphásesek nahan ekxeyenma 
apwáxok ma'a Demas. 

15Kóltennés negaphásesa negko'oxa ekxeyenma egwáxok ma'a ẽlyáxeg'a 

apheykha nak Laodicea. Kóltennés nahan negaphásesa negko'o 
ekxeyenma egwáxok ma'a Ninfa, tén han ma'a énxet'ák apchakneykekxoho 
nak cha'a axagkok. 

16kélpenchesek sat agkok kélyetseté s'e weykcha'áhak nak, kólaphés sat 

nahan ma'a apchakneykekxexa nak énxet'ák tegma apwányam 
Laodicea, yakwayam enxoho kalyetsetaxchek nahan ma'a. Kólyetset sat 
nahan kéxegkáxa weykcha'áhak ekwe enxoho kélhágkaxa eñama m'a 
Laodicea. 

17Kólteme sat kólának Arquipo s'e: “Elenxanmoho sat esawhohok elának 

ma'a aptamheykha, cham'a apkeltamhókxa axta etnehek Wese' egegkok.” 

18Ko'o Pablo, ko'o ahagko' sektáxéseso kéxegke s'e ekxeyenma ewáxok 

nak. Kaxén kélwáxok sekha ko'o sẽlpextétamakxa. Dios sat etnehek 
apméso naksa kéxegke m'a ektémakxa nak segemleykekxoho. 

1 Tesalonicenses 
1 Tesalonicenses 1 

Pablo ekxeyenma apwáxok 

1Ko'o Pablo, yetlo selxegexma'a Silvano, tén han Timoteo. 

Apchakneykekxexa ẽlyáxeg'a tegma apwányam Tesalónica ektáxesásak 
ko'o s'e weykcha'áhak nak, cham'a ektaha nak apkelyepetcheyo Dios Egyap 
tén han Wese' egegkok Jesucristo. Dios sat etnehek apméso naksa kéxegke 
m'a ektémakxa nak segemleykekxoho, tén han egkések meyke ektahakxa 
kélwáxok kéxegke. 

Ektémakxa axta apteme melya'áseyam énxet'ák apheykha Tesalónica 

2Agméshok cha'a negko'o ekxeyenma egwáxok Dios kéxegke eñamakxa, 

kaxénhok cha'a egwáxok kéxegke nentaha enxoho nempeywa 
nelmaxnagko. 

3Mehẽlwagkágwokmok cha'a negko'o ekxeyenma egwáxok kéxegke 

nápakto' Dios Egyap, cham'a kéltamheykencha'a nak yetlo ekyawe agko' 
megkólya'áseyam neyseksók kéltamheykha, tén han kéltamheykencha'a 
yetlo ekyawe agko' kélásekhayo, mehẽlwagkágweykmok nahan ektémakxa 
nak ekpasmo yakwayam kólenmaxaxkohok kéllegeykegkoho yetlo 
kélwaskápeykekxoho m'a kélhaxneykha nak Wese' egegkok Jesucristo. 

4Elyáxeg, apkelásekhayók kéxegke Dios, negya'ásegkok nahan negko'o 

Dios axta apkelyéseykha kéxegke. 

5Xama axta nenlegasa negko'o kéxegke tásek amya'a, háwe axta 

nempakmeteykha aksa, yetlo Espíritu Santo apmopwána axta eyke, tén han 
yetlo negya'áseykegkoho agko' ektaha ekmámnaksoho s'e amya'a nak. 
Kélya'ásegkok kéxegke nentémakxa axta cha'a negko'o kélnepyeseksa 
kéxegke, neltémo ampasmok. 

6Kéxegke axta eyke kélyetlákxak nentémakxa negko'o, kélyetleykekxek 

nahan aptémakxa m'a Wese' egegkok Jesús, yetlo ekpayheykekxa 
kélwáxok axta nahan kélmak takha' tásek amya'a, cham'a ekpayheykekxa 
kélwáxok apmésamo axta cha'a kéxegke Espíritu Santo, neyseksók eykhe 
ekyawe kéllegeykegkoho. 

7Axta keñamak apwet'a ektakmela kéltémakxa kéxegke apyókxoho énxet'ák 

ekha nak melya'áseyam apheykha m'a yókxexma Macedonia tén han 
Acaya. 

8Kéxegke axta kéltekkeso xa amya'a eñama nak Wese' egegkok, cháxa 

ekpayhekxo nak, háwe axta ekwánxa agkok ekpayhekxo m'a yókxexma 
Macedonia tén han ma'a Acaya, wákxók axta eyke anhan ma'a ekyókxoho 
yókxexma nak, legáxchek axta nahan amya'a ekyetna kéxegke 

megkólya'áseyam Dios. Ekeso eñamakxa megkeyméxko nak anxének 
negko'o ektémakxa nak megkólya'áseyam kéxegke. 

9Hakte apkelxeyenma apancha'awok axta eyke nentaha axta negko'o 

meyk'a kéxegke xa énxet'ák nak, exénhok nahan cha'a ektakmela axta 
sẽlapeykha kéxegke, exénhok nahan cha'a ektémakxa kélyenseykmo 
kéxegke kélpeykesamo kéleykmáseso, yakwayam kólyetlakxak ma'a Dios 
memassegwayam aptaha nak apmámnaksoho. 

10Exénhok nahan cha'a ektémakxa nak kélhaxneykha kéxegke yakwayam 

ewatak makham Jesús apkenyekta néten, Dios Apketche, aptaha axta 
nahan apxátekháseyam. Jesús apteme sẽlwagkaso teyp ekyentaxnakxa 
nak Dios senlegasáseykegkoho ekxegakmo nak. 

 

1 Tesalonicenses 2 
Pablo aptamheykha tegma apwányam Tesalónica 

1Elyáxeg, kélya'ásegkok kéxegke megkatnaha eyakhémo nentéma axta 

negko'o meyk'a kéxegke. 

2Kélya'ásegkok eykhe kéxegke ektémakxa axta anhan negko'o sẽlwanyémo 

m'a tegma apwányam Filipos, ẽlnaktawáseykegkók axta anhan, Dios axta 
eyke empasmak negko'o yakwayam enxoho anlegaksek kéxegke tásek 
amya'a, yetlo meyke negaye, neyseksa ekyentaxno nennapmáxche. 

3Hakte méko axta negko'o magakhémo ektémakxa neltenneykha, axta 

nahan óltenneykha aksa yetlo ekmaso elchetamso egwáxok, axta nahan 
agmáheyok ólyexanchesha xama énxet enxoho. 

4Leyawók axta eyke apwáxok nentahakxa negko'o Dios, egásennakkek axta 

yakwayam anlegaksek tásek amya'a, cháxa nentahakxa nak neltenneykha. 
Magketámak negko'o m'a ekleklamókxa nak apwáxok antehek énxet, wánxa 
negketámak negko'o m'a ekleklamókxa nak apwáxok antehek Dios aptaha 
nak apkelanyo cha'a kañe' egwáxok. 

5Kélya'ásegkok kéxegke, axta katakmeleykha cha'a nempeywa nenláneya 

yakwayam enxoho agyexaxkohok agámenyéhok selyakye kélagkok. Axta 
nahan antegyeykegkohok nentémakxa yakwayam agwetak xa. Dios akke 
apteme segwetayo mantéma negko'o xa. 

6Axta anhan óltémók negko'o hegáwhok énxet, axta anhan óltémók 

hegáwhok kéxegke, tén han ma'a pók énxet'ák nak. 

7Egwanchek axta eykhe agyennaktésaxkohok negko'o agásenneykxa ma'a 

ektémakxa nak sẽlyaheykekxoho, nenteme nak Cristo seykha amya'a 
apagkok, wánxa agkok, negheyásexkók axta eyke sakcha'a kélnepyeseksa 
kéxegke, negheyásexkók axta nahan ma'a ektémakxal'a kelán'a éktegkeso 
étchek, cham'a kelán'a eltakmelchesol'a étchek, 

8cháxa nentemésesamakxa nak han kéxegkáxa xa, yetlo ekyawe 

nelásekhayo negko'o kéxegke, háwe axta ekwánxa agkok negmámenyého 
agmések kéxegke tásek amya'a eñama nak Dios, wánxa agkok egmenyék 
axta nahan magmeyágwakxék negyókxa yakwayam antekyok, kéxegke 
eñamakxa, hakte awanhok agko' negko'o nelásekhayo kéxegke. 

9Elyáxeg, kélya'ásegkok kéxegke ektémakxa axta negko'o nentamheykha, 

nenlenxaneykmók axta yakwayam antókasaxchek. Nentamheykha axta 
cha'a negko'o ekyókxoho ekhem tén han ekyókxoho axta'a, yakwayam 
enxoho manxámásesek kéltahakxa kélxama kéxegke neyseksa nenlegaso 
amya'a eñama nak Dios. 

10Kéxegke kélteme kélwetayo nentéma axta negko'o ektakmela 

nentémakxa, tén han ekpéwomo nentémakxa, tén han meyke 
sẽlxéncháseykekxoho nak nentémakxa kélnepyeseksa kéxegke kélteme 
nak megkólya'áseyam. Dios nahan ektaha apwetayo nentéma negko'o xa. 

11Kélya'ásegkok kéxegke neltamho axta kóllenxanmohok, tén han ma'a 

nelpeykesáseykekxo axta kélwáxok, ekhawo aptemésesamakxal'a 
apketchek énxet. 

12Neltennásek axta kéxegke neltamho kóltehek eyéméxchexa nak antehek 

nenteme nak Dios énxet'ák apagkok, cham'a Dios ektaha axta 
apkelwóneykha kéxegke apkeltémo kawakxohok kélteme Wese' apwányam 
kélagkok ma'a Dios, tén han kawakxohok kéxegke m'a ektémakxa nak 
apcheymákpoho. 

13Ekeso eñamakxa negmésa nak cha'a negko'o ekxeyenma egwáxok Dios, 

hakte xama axta kélleg'a kéxegke amya'a eñama Dios neltenneykha 
negko'o, ekmámnaksoho axta kéltemesásak kéxegke ektaha eñama Dios 
ma'a amya'a neltennásencha'a axta kéxegke, axta kaxénak kélwáxok 
ektaha apkeltenneykha apagko' la'a énxet. Nakso' agko' ektaha amya'a 
eñama Dios xa ektekkesama nak kéltémakxa ektakmela kéxegke kélteme 
nak megkólya'áseyam. 

14Elyáxeg, xama axta kéllegágkoho kéxegke apmenxeneykha m'a 

kélpeywomo xamo' nak, hawók axta ektahakxa kéxegke ektémakxa nak han 
Dios énxet'ák apagkok apheykha m'a yókxexma Judea, ektaha nak han 
Cristo Jesús énxet'ák apagkok. Kélmenxeneykha axta nahan xa énxet'ák 
nak, judíos xamo' axta apmenxeneykha. 

15Cháxa énxet'ák judíos apchakhama axta anhan Wese' egegkok Jesús xa, 

ekhawo aptamheykegkaxa axta anhan apkennapma ma'a énxet'ák ektaha 
axta apkellegaso Dios appeywa, ẽlántekkesek axta anhan negko'oxa xa 
énxet'ák nak. Megkésók ekpayheykekxa apwáxok Dios xa énxet'ák judíos, 
apyókxoho énxet nahan apkelenmexeykha. 

16Negmokók agkok cha'a negko'o óltennasha amya'a eñama Dios ma'a 

énxet'ák metnaha nak judíos yakwayam enxoho nahan elwagkasakpok teyp, 
wánxa agkok, meheghók eyke cha'a énxet'ák judíos. Cháxa ektahakxa nak 
ekyeykhágwokmoho apteme melya'asáxma xa. Kaxwo' eyke, wa'ak 
yakwayam ellegásesagkohok ekmaso agko' Dios xa énxet'ák nak. 

Pablo apmáheyo etnehek makham meyk'a énxet'ák apheykha nak Tesalónica 

17Elyáxeg, xama axta negkexeykxo kéxegke yakwatakxoho, axta eykhe 

ólweteykekxak kéxegke, wánxa agkok, xéneykha axta eyke cha'a egwáxok, 
hakte egmenyék egagko' axta ólteyánegwakxohok kéxegke. 

18Nenlenxáneykmek axta eykhe negko'o antehek meyk'a kéxegke, ko'o nak 

se'e Pablo, hágkaxwe axta eykhe amáwhok atnehek meyk'a kéxegke, 
wánxa agkok, Satanás axta eyke meheghayók antehek meyk'a kéxegke. 

19Kéxegke kélteme eñamakxa negko'o nelhaxneykha, kéxegke nahan 

kélteme eñamakxa negko'o ekpayheykekxa egwáxok, kéxegke nahan 
kélteme eñamakxa nak negko'o ektakmeleykha egwáxok, kéxegke nahan 
kélteme sentakmelchesáseykekxa cha'a egwáxok. Kéxegke sat makham 
kañék negweté negko'o ekyókxoho xa, cham'a apwakto sat Jesucristo 
Wese' egegkok. 

20Nakso', kéxegke keñamak ektakmeleykha nak egwáxok negko'o, tén han 

ma'a ekpayheykekxa nak egwáxok. 

 

1 Tesalonicenses 3 

1Axta alenmaxexchágwokmok ahagko' ko'o, ékeso eñamakxa 

seyamenyého axta ko'o axnekxak exakko' ma'a tegma apwányam Atenas, 

2egyáxeg Timoteo axta eyke eyáphásak ko'o, aptaha nak han sempasmo 

nenlané nentamheykha eñama nak Dios, cham'a ektémakxa nak nenlegaso 
amya'a ektakmela ekxeyenma nak Cristo. Eyáphásek axta ko'o xa egyáxeg 
nak, yakwayam enxoho etnehek meyk'a kéxegke, tén han elyennaktésesek 
kélteme megkólya'áseyam, tén han yának kóllenxanmoho, 

3yakwayam enxoho anhan megkaleklágwomek kélxama kéxegke m'a 

ektémakxa nak kéllegeykegkoho. Hakte kélya'ásegkok kéxegke 
megkatnehek manlegeykegkoho xa. 

4Neltennásek axta eykhe peya agwetak negko'o nenlegeykegkoho, cham'a, 

neyseksók negheykha axta kélnepyeseksa kéxegke, entemék axta negko'o 
xa, cháxa ektahakxa nak kélya'áseykegkoho kéxegke. 

5Axta alenmaxexchágwokmok ektahakxa ewáxok. Ekeso eñamakxa 

seyáphasa axta Timoteo yakwayam etegyaha amya'a ektémakxa 
megkólya'áseyam kéxegke, hakte tamháha axta ko'o ewáxok kalyekkónek 

kéxegke kelyekhama', keñe m'a nentamheykha nak negko'o katnégwók 
eyakhémo. 

6Kaxwo' eyke, apwakteyk Timoteo apkenyekto m'a tegma apwányam 

Tesalónica, ensántegkesek axta negko'o amya'a ektakmela ektémakxa 
megkólya'áseyam kéxegke, tén han ektémakxa kélásekhamaxkoho ekyetna 
nak kélnepyeseksa kéxegke. Ẽltennásakteyk axta megkamassegweykmo 
exnek cha'a ekxeyenma kélwáxok negko'o yetlo segásekhayo, tén han 
kélmáheyo kélagko' hek hẽlwetekxak makham negko'o, ekhawo ektémakxa 
nak han negko'o xa negmáheyo ólwetekxak kéxegke. 

7Elyáxeg, cháxa keñamak ekyawa nak negko'o ekpayheykekxa egwáxok 

negya'ásegwokmo megkólyensakmo kélteme megkólya'áseyam kéxegke, 
neyseksók eykhe ekyentaxno negheykha, tén han ma'a ektémakxa nak 
nenlegeykegkoho. 

8Máxa axta entahak nelyennákxoho enxoho negko'o nenleg'a amya'a 

kélyennaktésawo kélteme megkólya'áseyam kéxegke m'a Wese' egegkok. 

9Awanhok agko' negko'o negméso ekpayheykekxa egwáxok Dios kéxegke 

eñamakxa, tén han eñama m'a ekyawe ekpayheykekxa egwáxok ekyetna 
nak negko'o nápakto' Dios kéxegke eñamakxa. 

10Nelmaxnakkek cha'a negko'o Dios ekyókxoho ekhem tén han ekyókxoho 

axta'a yakwayam enxoho heghok ólwetekxak kéxegke, tén han 
agyanchesesagkohok kélteme megkólya'áseyam, cham'a eyéméxchexa 
nak makham kóltehek megkólya'áseyam kéxegke. 

11Egmenyék negko'o hempasmok Dios Egyap, tén han Wese' egegkok 

Jesús, yakwayam enxoho agkegwának antehek meyk'a kéxegke, 

12Wese' egegkok sat eyanchesesagkohok makham kélteme 

kélásekhamaxkoho, tén han eyanchesesagkohok kélásekhayo m'a 
apyókxoho énxet'ák nak, ekhawo ektémakxa nak nelásekhayo negko'o 
kéxegke. 

13Wese' egegkok sat nahan elwaskakkasek kélwáxok kéxegke, etnésesek 

sat nahan kélpagkanamaxche, tén han etnésesek kéxegke meyke 
kélxéncháseykekxoho kéltémakxa nápakto' Dios Egyap, cham'a apwa'akto 
sat Wese' egegkok Jesús yetlo m'a apyókxoho ektaha nak énxet'ák 
apagkok. Katnahagkok sat. 

 

1 Tesalonicenses 4 
Nentémakxa ekleklamo nak apwáxok Dios. 

1Elyáxeg, neltennásek negko'o kéxegke yetlo nenxeyenma apwesey Wese' 

egegkok Jesús neltamho kóllenxanmohok kéllané m'a nentahakxa axta 

nelxekmóso kéxegke, yakwayam enxoho kalkohok apwáxok Dios 
kéltahakxa (ekhawo xa kéltahakxa nak). 

2Kélya'ásegkok kéxegke neltamhókxa axta kóltehek eñama m'a 

apkeltémókxa nak antehek Wese' egegkok Jesús. 

3Apmenyék Dios kóltehek kélpagkanchásamáxche kéxegke wánxa m'a 

Dios, mopmenyék kóllának kélxama kéxegke ekmaso nak nentémakxa 
mansexta, 

4apmenyék nahan Dios agya'asagkohok negko'o nentémakxa 

nentakmelchásamáxkoho xamo' entáwa, cham'a nentémakxal'a nápakto' 
Dios, tén han ma'a nentémakxal'a nápakta'awo' énxet'ák, 

5háwe m'a negyeykhásamáxkoho nak negmáheyo anlának aksok, tén han 

ma'a aksok ekmaso negyespagko nak, ekhawo aptamheykegkaxal'a 
énxet'ák melya'áseyak nak Dios. 

6Nágkóltawasagkoho aksa kélmók kólmawho kóltemesesamhoxma aptáwa 

eñama kéllané xa ektéma nak mansexta, hakte kayhek cha'a katnehek 
senlegasáseykegkoho Wese' egegkok eñama nenlané ekyókxoho xa, 
ekhawo m'a nentahakxa axta neláneya kéxegke. 

7Hakte axta hẽlwóneyha negko'o Dios yakwayam antehek ekmanyása 

nentémakxa, wánxa apkeltémo antehek wánxa nempagkanchásamáxche 
m'a Dios. 

8Kéxegke ektahakxa enxoho kéltaknagko s'e nelxekmowásamáxche nak, 

megkóltaknaweyk xama énxet, wánxa kéltaknawé m'a Dios aptaha axta 
apméso kéxegke Espíritu Santo apagkok. 

9Megkeymexchek ko'o atáxésesek kéxegke ektémakxa nak 

nelásekhamaxkoho nepyeseksa ẽlyáxeg nentémo xamo' nak 
magya'áseyam, hakte Dios apagko' axta apkelxekmóso kéxegke ektémakxa 
nak kélásekhamaxkoho. 

10Cháxa kéltémakxa nak cha'a kéxegke nepyeseksa m'a apyókxoho 

ẽlyáxeg'a apheykha nak ekyókxoho yókxexma Macedonia. Ẽlyáxeg, 
neltamhok negko'o kólyánchesagkohok xa ektémakxa nak 
kélásekhamaxkoho. 

11Kólenxánem cha'a kóltehek meyke kéltémakxa neyseksa kélha, kóllána 

cha'a m'a aksok ekpehewayam nak kéllané, kóltemeykha cha'a ekhawo 
nentahakxa axta neláneya kéxegke, 

12yakwayam enxoho etnehek apcháyo m'a énxet'ák apkeleñama nak mók 

nekha, yakwayam enxoho nahan keytek kéxegke ekyókxoho aksok. 

Wese' egegkok apkexyeyam sat 

13Ẽlyáxeg, egmenyék negko'o kólya'asagkohok kéxegke ektémakxa m'a 

énxet'ák apkeletsapma axta, yakwayam enxoho megkallapwomagkek 
kéxegke ekhawo ektamheykegkaxa nak ma'a énxet'ák melhaxanma nak 
yakwayam exnamhok xamo' Dios. 

14Magya'áseykmok negko'o apketsapma axta Jesús tén han ma'a 

apxátekhágweykmo axta, ékeso eñamakxa magya'ásekmo nak han peya 
enakxátekhásók Dios xamo' Jesús ma'a énxet'ák apkeletsapma apteme 
axta melya'áseyam Jesús. 

15Neltennásek negko'o kéxegke s'e nelxekmowásamáxche eñama nak 

Wese' egegkok, negko'o nenteme nak negheykha ekweykmoho 
apweyktamxa Wese' egegkok, mehẽltemésesek sat egmonye'e negko'o. 
Sat eyke kóltemésesek apmonye'e m'a énxet'ák ektaha axta apkeletsapma. 

16Hakte kañexchek sat ekyennakte kélpeywa, kañexchek sat nahan 

appeywa m'a apkemha apmomye Dios apchásenneykha, kañexchek sat 
nahan ekpáwá kélakkahaso eñama nak Dios, Wese' egegkok apagko' sat 
eweywentak apkeñama m'a néten, apmonye'e sat nahan enakxátekhágwók 
énxet'ák apkeletsapma apteme axta melya'áseyam Cristo. 

17Keñe sat negko'o nelyenna nak hẽnnaklakxohok xamo' neyseksa yaphopé 

xa énxet'ák nak, yakwayam enxoho antahanyohok Wese' egegkok ma'a 
néten, keñe sat anxek xamo' Wese' egegkok megkatnegwayam enéxa. 

18Kóllánesekxa' cha'a apwáxok kélmók eñama s'e amya'a nak. 

 

1 Tesalonicenses 5 

1Elyáxeg, méko katnehek matáxésesek kéxegke ekhem yakwánxa nak 

katnehek xa. 

2Kélya'ásegkok ektakmela kéxegke yakwánxa nak katnehek apweykta 

Wese' egegkok, ewatak sat neyseksa megkólhaxneykha, ekhawo 
ektémakxal'a énxet apmenyexma ewak axta'a. 

3Aptemék sat agkok apkelpeywa énxet'ák se'e: “Méko ektahakxa 

negheykha”, keñe sat katlakkasek aksa kawak kélmaseseyam xa énxet'ák 
nak, ekhawo ektémakxal'a káskok awáxok kelán'a amonye ektegkeso 
étche; mopwanchek sat nahan elegketakpok xa énxet'ák nak. 

4Elyáxeg, akke kólháha kéxegke neyseksa ekyaktesóxma, ékeso eñamakxa 

peya nak metaxnegwátamok Wese' egegkok ektémol'a kóltaxnegwakxohok 
apmenyexma, cham'a ekwokmo sat ekhem apweyktamxa Wese' egegkok. 

5Kélyókxoho kéxegke kélteme kéleñama neyseksa elseyexma tén han 

neyseksa ekteyapma ekhem. Háwe negko'o neleñama axta'a, háwe anhan 
neleñama neyseksa ekyaktesóxma; 

6Ekeso eñamakxa eyéméxko nak negko'o mannaktének, mantehek ma'a 

aptamheykegkaxa nak énxet'ák apnakteyenmo nak. Tásek mannaktének 
negko'o, tén han antehek ekha negya'áseykegkoho. 

7Enxet'ák ektaha nak apnakteyenmo, axta'a cha'a enaktének, keñe m'a 

énxet'ák ennapmo nak anmen, axta'a cha'a kannápok anmen. 

8Keñe negko'o neleñama nak neyseksa ekteyapma ekhem, tásek cha'a 

antehek ekha negya'áseykegkoho. Kéméxchek negko'o agahakkasaxchek 
ma'a magya'áseyam nak tén han ma'a negásekhayo nak, keñe ótchesek 
empátek ma'a nelhaxanma nak yakwayam ólwagkasaxchek teyp ektémol'a 
sẽlpextétamo apketcheso apkátek. 

9Hakte axta hempagkanmak negko'o Dios yakwayam henlegásesagkohok, 

wánxa agkok, empagkanchek axta yakwayam anxawak nelwagkásamáxche 
teyp eñama m'a Wese' egagkok Jesucristo. 

10Apketsekkek axta Jesucristo negko'o eñamakxa, yakwayam enxoho 

anxek xamo', megkeyxek ma'a nétsapa enxoho esenhan ma'a mótsapa 
enxoho. 

11Ekeso eñamakxa, kólyáteyaxkoho cha'a yetlo kélwaskápeykekxoho, 

ekhawo xa kéltahakxa nak kaxwo'. 

Pablo apméso appeywa ẽlyáxeg. 

12Elyáxeg, neltamhok negko'o kóltehek kéláyo m'a énxet'ák ektaha nak 

apkeltamheykha kélnepyeseksa kéxegke, cham'a apxegkeseso nak 
kélakneykekxexa, cham'a apkeltennáseykegkoho nak han eyéméxchexa 
nak kóltehek eñama Wese' egegkok. 

13Kéméxchek cha'a kóltehek kéláyo tén han kólyáncheshok kélásekhayo xa 

énxet'ák nak eñama apkeláneyak ma'a apkeltamheykha nak. Kólteme 
meyke kéltémakxa xamo' kélnámokkok. 

14Elyáxeg, neltamhok nahan negko'o kólmések kélpeywa kéxegke m'a 

énxet'ák memáheyo nak eltemeykha, neltamhok nahan kólyáteyagkohok 
ma'a énxet'ák ektaha nak elleklámeyak, neltamhok nahan kólpasmok ma'a 
énxet'ák eyéméxko nak kólpasmok, neltamhok nahan kóltehek 
megkólpekhésamaxche nepyeseksa m'a apyókxoho énxet'ák nak. 

15Nágkólho aksa exnéshok mók kéltemésesakxa ekmaso énxet. 

Kóllenxánem cha'a kóltehek kéltémakxa ektakmela kélnepyeseksa 
kéxegke, tén han nepyeseksa m'a apyókxoho énxet'ák nak. 

16Kalpayhekxa' cha'a kélwáxok. 

17Kólteme cha'a nempeywa nelmaxnagko. 

18Kólmés cha'a ekpayheykekxa kélwáxok Dios eñama m'a ekyókxoho 

ektahakxa enxoho kéxegke, hakte cháxa apkeltémókxa nak kóltehek 
kéxegke Dios xa, kéxegke kélteme nak megkólya'áseyam Cristo Jesús. 

19Nágkólya'és exma yakwánxa etnehek Espíritu Santo. 

20Nágkóltaknawáses aksa apkeltenneykha amya'a m'a énxet'ák 

apkelxeyenma nak ektaha eñama Dios ma'a apkeltenneykha. 

21Kóltakmelchesho sekxo' cha'a kélyekpelchágweykmoho ekyókxoho 

amya'a ekxénamaxche nak ektaha eñama Dios, kólma cha'a m'a 
ektakmelakxa enxoho. 

22Kólyetnakhes ekyókxoho ektémakxa nak nentémakxa ekmaso. 

23Nelmaxnakkek negko'o Dios segmésamol'a cha'a meyke ektahakxa 

egwáxok, neltamho etnésesek kéxegke kélpagkanamaxche kélagko', tén 
han etakmelchesesek ma'a kéltémakxa nak, tén han etakmelchesesek ma'a 
espíritu kélagkok, tén han ma'a kélhagák nak, tén han etakmelchesesek 
ma'a kélyókxa, tén han etnésesek meyke kélxéncháseykekxoho kéltémakxa 
xama enxoho, cham'a apkexyekmo sat Wese' egegkok Jesucristo. 

24Mehegyenyawha cha'a m'a ektaha axta apkelwóneykha kéxegke, 

esawhohok sat nahan elának xa. 

Ekxeyenma egwáxok tén han ektahakxa néxa nenxeyenma aksok eltakmela 
eleñama Dios 

25Elyáxeg, hẽlmaxnéses nahan cha'a negko'o xa. 

26Kólpeykes apyókxoho elyáxeg yetlo ektakmeleykha kélwáxok. 

27Eltennásek ko'o kéxegke seltamho kólyetsetchesek apyókxoho ẽlyáxeg 

se'e weykcha'áhak nak, yetlo sekxeyenma ektémakxa nak selyaheykekxoho 
eñama Wese' egegkok. 

28Jesucristo Wese' egegkok sat etnehek apméso naksa kéxegke m'a 

ektémakxa nak segemleykekxoho. 

2 Tesalonicenses 
2 Tesalonicenses 1 

Pablo ekxeyenma apwáxok 

1Ko'o Pablo, yetlo nahan selxegexma'a Silvano, tén han Timoteo. 

Apchakneykekxexa ẽlyáxeg tegma apwányam Tesalónica ektáxesásak ko'o 
s'e weykcha'áhak nak, cham'a ektaha nak apkelyepetcheyo Dios Egyap tén 
han Wese' egegkok Jesucristo. 

2Dios Egyap tén han Wese' egegkok Jesucristo sat etnehek apméso naksa 

kéxegke m'a ektémakxa nak segemleykekxoho tén han meyke ektahakxa 
kélwáxok. 

Dios sat etnehek apkelyekpelchémo énxet'ák melya'asáxma apwakto sat 
Cristo. 

3Elyáxeg, kéméxchek cha'a negko'o agmések ekxeyenma egwáxok Dios 

kéxegke eñamakxa, cháxa ekpayhawo nak antehek negko'o xa, hakte 
yáwegkek kélteme megkólya'áseyam kéxegke, yágwokmok nahan ma'a 
ektémakxa nak kélásekhamaxkoho kéxegke. 

4Tásek cha'a negko'o nenxeyenma kéxegke nepyeseksa Dios énxet'ák 

apagkok eñama m'a kélwaskápeykekxoho nak, tén han eñama m'a 
kélxekmósamo nak kéxegke kélteme megkólya'áseyam neyseksa 
ekyókxoho ektémakxa nak kélmenxeneykha, tén han neyseksa m'a 
ekyentaxnamo nak kélheykha kéxegke. 

5Cháxa senxekmóso ektaha ekpéwomo agko' ma'a ektémakxa nak 

segyekpelchémo Dios, cham'a ekxeyenma nak apwáxok ekpayhawo 
kólántexek kéxegke m'a aptémakxa nak Wese' apwányam Dios. Cháxa 
keñamak kéllegágkoho nak kéxegke xa. 

6Payhawók ellegásesagkohok Dios énxet'ák apkellegasáseykegkoho nak 

kéxegke, 

7payhawók nahan ellókasesek kélyampé kéxegke Dios, kéxegke kéltaha 

nak kéllegeykegkoho, ekhawo yakwánxa nak hentemésesek negko'oxa 
Dios, cham'a ekhem apwakto sat Wese' egegkok Jesús yetlo 
apkelásenneykha ekha nak apmopwancha'a, cham'a apkexyekmo sat 
neyseksa táxa eyálewe apkeñama m'a néten. 

8Ewatak sat yakwayam ellegásesagkohok ma'a énxet'ák melyekpelchémo 

nak Dios, cham'a melyaheykekxoho nak tásek amya'a eñama nak Wese' 
egegkok Jesús. 

9Kóllegásesagkohok sat xa énxet'ák nak, kólmasésamhok agko' sat nahan, 

meyke teyp. Makhawók sat nahan kólchexakhagwók nápakto' Wese' 
egegkok, tén han eyátepexa m'a ektémakxa nak apcheymákpoho tén han 
apmopwána, 

10cham'a ekhem apwakto sat Wese' egegkok yakwayam etnehek apcháyo 

m'a ektaha nak énxet'ák apagkok, cham'a yakwánxa sat nahan menyeksek 
elanok apyókxoho énxet apteme nak melya'áseyam, kawakxohok sat nahan 
kéxegkáxa, hakte axta kólya'áseykmok neltennáseykencha'a axta negko'o 
kéxegke. 

11Cháxa keñamak nelmaxnésesa nak cha'a kéxegke xa, nelmaxnakkek 

cha'a Dios neltamho kaxének apwáxok ekpayhawo m'a 
apkelwóneykencha'a axta kéxegke, neltamhok nahan elának Dios eñama 
apmopwána m'a ekyókxoho aksok eltakmela kélmámenyého nak kóllának 
kéxegke, tén han elának ma'a ektémakxa nak kéllané kéxegke 
kéltamheykha eñama m'a megkólya'áseyam nak. 

12Kéxegke sat kanyék kélteméseso eyeymáxkoho apwesey Wese' egegkok 

Jesús, keñe sat kéxegke kólxawak ma'a ektémakxa nak apcheymákpoho 
Wese' egegkok Jesús, eñama apméso naksa Dios ma'a ektémakxa nak 
segemleykekxoho, tén han eñama m'a Wese' egegkok Jesucristo. 

 

2 Tesalonicenses 2 
Kélxéneykekxoho ektémakxa Wese' egegkok apkexyeyam 

1Elyáxeg, kaxwo' egmenyék negko'o óltennaksek kéxegke m'a yakwánxa 

nak katnehek apkexyekmo sat Wese' egegkok Jesucristo, tén han ma'a 
yakwánxa nak katnehek segáncháseykekxa Jesús, neltamhok negko'o 

2megkóltehek ekmanyehe kólyakmagkasek ektémakxa nak elchetamso 

kélwáxok, móltamhók nahan kalyegwakkasek kéxegke xama enxoho m'a 
amya'a ekxénamaxche nak ektaha eñama Dios, tén han ma'a ektahakxa 
enxoho amya'a kéltenneykha, esenhan ma'a ektahakxa enxoho kéltáxéseso 
weykcha'áhak kéxegke, ekxeyenma enxoho ekweykmo m'a ekhem 
yakwánxa nak ewatak makham Wese' egegkok. 

3Nágkólho aksa kólyexanchesha xama enxoho, hakte kawak sat sekxo' 

kélenmexeykha Dios amonye ekwayam xa ekhem yakwánxa nak ewatak 
Jesucristo, cham'a yakwánxa nak han etyapok énxet megyéso 
yenmexmakha Dios, cham'a kélpagkanchesama nak han yakwayam 
kólmasesók. 

4Cháxa peya nak yenmexek ekyókxoho aksok kéltéma nak Dios xa énxet 

nak, tén han yenmexek ma'a ekyókxoho apchayókxa nak énxet, kawomhok 
sat nahan appekkenwayam aptaháno m'a kañe' Dios tegma appagkanamap 
apagkok nak, eltemésesakpok sat Dios. 

5¿Yagkaxénak kélwáxok seltennáseykencha'a axta cha'a kéxegke xa, 

cham'a sekha axta makham kélnepyeseksa? 

6Kaxwo' eyke kélya'ásegkok kéxegke ektaha nak ekméyak xa énxet nak, 

yakwayam enxoho metyepek megkawokmo enxoho ekhem yakweykenxa 
etyapok. 

7Tamháha kaxwo' ektémakxa nak ekmowána xa aksok eñamakxa nak 

nentémakxa ekmaso, ektaha nak ekpowasamáxkoho; wánxa eyke aksa 
eyéméxko kóltekkesek neyseksa m'a ektaha nak apméyak. 

8Keñe sat etyapok énxet megyéso nak yenmexmakha Dios, cham'a peya 

nak eyhegkesek apkennama Wese' egegkok Jesús yakhek xa énxet 
nak, emasesók sat, cham'a apkexyekmo sat yetlo apcheymákpoho. 

9Yetlo ekpasmo Satanás sat ewak xa énxet megyéso nak yenmexmakha 

Dios; ewak sat yetlo ekyawe agko' apmopwána, tén han yetlo apxekmóso 
ekyókxoho ektémakxa m'a aksok melwetaya nak énxet tén han ma'a aksok 
ekpelakkasamo nak kataxchek, wánxa agkok, megkamámnaksoho eyke. 

10Emha sat nahan ma'a ekyókxoho ektémakxa nak ekmaso nentémakxa 

yakwayam enxoho elyexanchesha énxet'ák peya nak elmahagkok 
sẽlmasésamakxa, hakte mopmenyék axta emok takha m'a amya'a 
ekmámnaksoho nak, mopmenyék axta nahan yásekhohok, yakwayam 
eykhe exkak apkelwagkásamap teyp. 

11Ekeso eñamakxa apcha'awo nak Dios kalyexanchesha m'a magakhémo 

nak nentémakxa, tén han apcha'awo melya'ásemek ma'a amya'a 
megkamámnaksoho nak, 

12yakwayam enxoho elsexnánekpok ma'a apyókxoho énxet'ák 

apkelya'áseykmo axta amya'a ekmámnaksoho nak, wánxa aksa 
apkelyespagkama m'a ekmaso nentémakxa nak. 

Sẽlyéseykha yakwayam ólmeyawaxche' 

13Agmések sat cha'a negko'o ekxeyenma egwáxok Dios kéxegke 

eñamakxa, elyáxeg ektaha nak apkelásekhayo Wese' egegkok, hakte 
apkelyésáha axta kéxegke Dios sekxo' agko', yakwayam kólxawak 
kélmonye'e kélwagkásamáxche teyp eñama m'a Espíritu aptaha nak 
apteméseso kélpagkanamaxche kéxegke, tén han eñama kélteme 
megkólya'áseyam ma'a amya'a ekmámnaksoho nak. 

14Axta keñamak apkelwóneykencha'a kéxegke Dios eñama m'a tásek 

amya'a neltennáseykencha'a axta negko'o kéxegke, yakwayam enxoho 
kólmok kéxegke ektémakxa nak Jesucristo Wese' egegkok 
apcheymákpoho. 

15Elyáxeg, kóllenxanmoho kélwaskápeykekxoho, nágkalwagkamák aksa 

nentahakxa axta nelxekmóso kéxegke, tén han ma'a nentahakxa axta 
negapháseso weykcha'áhak. 

16-17Nelmaxnakkek negko'o Wese' egegkok Jesucristo, tén han Dios Egyap, 

neltamho etnésesek kéxegke ekmayheykegkoho kélwáxok, tén han 
etnésesek kéxegke ekha kélwaskapma, yakwayam enxoho katnehek 
ektakmalma m'a ekyókxoho kéltahakxa enxoho kélpeywa, tén han ma'a 
kéllanakxa enxoho, cham'a Dios aptaha nak segásekhayo eñama m'a 
ektémakxa nak ektakmeleykha apwáxok, tén han segmésama negko'o 
ektakmelwayam egwáxok megkatnegwayam enéxa, tén han segmésama 
negko'o ektakmela nak nelhaxneykha. 

 

2 Tesalonicenses 3 
Hẽlmaxnéses negko'o 

1Elyáxeg, amonye selwateso eltamhok ko'o hẽlmaxnésesek negko'o, 

yakwayam enxoho kapayheykxak heykxa ekyókxoho yókxexma amya'a 
eñama nak Wese' egegkok, yakwayam enxoho kamaxchek takha' yetlo 
kéláyo xa amya'a nak, ekhawo ektahakxa axta kélnepyeseksa kéxegke. 

2Hẽlmaxnéses sat nahan yakwayam enxoho hegmeyók negko'o Wese' 

egegkok nepyeseksa m'a énxet'ák elmasagcha'a nak apkeltémakxa, hakte 
háwe apyókxoho énxet apteme mey'áseyam Wese' egegkok. 

3Wese' egegkok akke apteme mehegyenyaweykha, elwaskakkasek sat 

nahan kéxegke m'a, elmeyók sat kéxegke neyseksa aksok ekmaso. 

4Magya'ásekmok negko'o Wese' egegkok kéllana kéxegke m'a neltamhókxa 

axta kóltehek, magya'áseykmok nahan peya kóllenxanmohok kéllané 
kéxegke xa. 

5Wese' egegkok sat epasmok kéxegke yakwayam enxoho kóltehek 

kélásekhamaxkoho ekhawo m'a ektémakxa nak segásekhayo Dios, tén han 
egkések kéxegke m'a ektémakxa axta apwaskápeykekxoho Cristo 
neyseksa aplegeykegkoho. 

Kéltémo antemeykha 

6Elyáxeg, neltennásek negko'o kéxegke yetlo nenxeyenma Jesucristo 

Wese' egegkok apwesey, neltamho megkólyepetchaha egyáxeg nentémo 
xamo' magya'áseyam, memáheyo nak etneykha, cham'a meláneya nak han 
ma'a nentahakxa axta nelxekmóso negko'o kéxegke. 

7Hakte kélya'ásegkok kéxegke eyéméxchexa nak kóltehek yakwayam 

kólyetlók ma'a nentémakxa nak negko'o: axta agheykha aksa negko'o 
kélnepyeseksa kéxegke meyke nentamheykha, 

8axta anhan antókasók aksa kéltéyak meyke negyanmagkaso kélxama 

enxoho. Wánxa agkok, nenlenxáneykmok axta eyke aksa nentamheykha, 
neltamheykha axta ekyókxoho ekhem tén han ekyókxoho axta'a, yakwayam 
enxoho manxamásesek kéltahakxa kéxegke kélxama enxoho. 



2797 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

9Nakso' axta eykhe negkegwagko negko'o agának kéxegke hẽlpasmok, 

wánxa agkok, neltamheykha axta eyke aksa negko'o yakwayam enxoho 
kólyetlakxak nentémakxa negko'o. 

10Antamhohok axta cha'a agának kéxegke negheykencha'a axta 

kélnepyeseksa s'e: kéxegke ektahakxa enxoho megkólmáheyo 
kóltemeykha, megkólxakyek sat kélto. 

11Nenleg'ak axta negko'o amya'a kélnápakha kéxegke apheykencha'a aksa 

meyke apkeltamheykha, elya'ammok hek aksa m'a megkapayhawo nak 
elya'ammok. 

12Kéxegke kélteme nak xa ektaha nak, yetlo nenxeyenma Jesucristo Wese' 

egegkok apwesey negko'o neltamhok kóltakmelcheshok kéltamheykha 
yakwayam enxoho kólwetak kélto. 

13Elyáxeg, nágkalleklágwom aksa kéllané m'a aksok ektakmela nak. 

14Agkok elyahákxohok kélxama kéxegke s'e nentahakxa nak nentáxéseso 

weykcha'áhak, Kólya'asagkoho sekxo' ma'a énxet ektahakxa enxoho 
melyaheykekxoho, nágkólyepetchaha aksa, keñe sat emegké'. 

15Akke nágkólteme aksa kélenmexma, kólmés aksa cha'a kélpeywa 

ektakmela ekhawo nentémakxal'a anlának egyáxeg nentémo xamo' nak 
magya'áseyam. 

Pablo apkelmaxnéseso aksok eltakmela eleñama Dios énxet'ák 

16Wese' egegkok aptaha nak eñamakxa meyke ektahakxa egwáxok sat 

egkések kéxegke meyke ektahakxa kélwáxok ekyókxoho ekhem, cham'a 
ekyókxoho ektémakxa nak meyke ektahakxa egwáxok. Wese' egegkok sat 
exek kélnepyeseksa kélyókxoho kéxegke. 

17Ko'o Pablo, ko'o ahagko' sektáxéseso kéxegke s'e ekxeyenma ewáxok 

nak. Cháxa sektémakxa nak cha'a ataxaksek sekwesey ekyókxoho 
weykcha'áhak seyáphaso xa ektaha nak, cháxa sektémakxa nak han cha'a 
sektáxéso xa. 

18Jesucristo Wese' egegkok sat etnehek apméso naksa kélyókxoho kéxegke 

m'a ektémakxa nak segemleykekxoho. 

1 Timoteo 
1 Timoteo 1 

Ekxeyenma egwáxok 

1Ko'o Pablo, sekteme Jesucristo seykha amya'a apagkok, sektaha nak han 

selapháseykha eñama apkeltémo Dios segwagkasamo nak teyp, tén han 
apkeltémo m'a Jesucristo Wese' egegkok, aptaha nak han negayókxa 
negko'o. 

2Timoteo, ektáxésesek xép se'e weykcha'áhak nak, aptaha nak máxa hatte 

eñama sektémo xamo' may'áseyam. Emenyék ko'o etnehek apméso naksa 
exchep Dios Egyap, tén han Cristo Jesús ma'a ektémakxa nak 
segemleykekxoho, tén han egkések ma'a ektémakxa nak ektakmeleykha 
apwáxok henlano', tén han keytek xép ma'a meyke ektahakxa egwáxok 
eñama nak Dios. 

Sẽléso nelxekmowásamáxche megkamámnaksoho 

3Exnekxa' sat xép Efeso, ekhawo sektahakxa axta seyáneya amonye 

sekmaheyak ma'a Macedonia, yakwayam enxoho yának melxekmósek 
nápakha énxet'ák ma'a nelxekmowásamáxche megkamámnaksoho nak, 

4yakwayam enxoho anhan yának megyeyxók énxet'ák ma'a amya'a 

kéltenneykha naksal'a, tén han yának kamaskok apkelanawo énxet'ák ma'a 
ekwenakte kélnaktáxeséyak axta apkelwesey ẽlyepmeyk nano'. 
Katekkeshok cha'a apkelátegmomap énxet xa amya'a nak, mehempasmek 
nahan yakwayam agmok takha' yetlo magya'áseyam ma'a yakweykenxa 
nak etnehek Dios. 

5Emenyék axta ko'o keytek nelásekhamaxkoho sektaha seyáneya exchep 

xa, cham'a negásekhayo eñama nak nenteme eyáxñeyo egwáxok, tén han 
eñama m'a megkaxénweykekxohol'a egwáxok nentémakxa, tén han eñama 
m'a magya'áseyam ekmámnaksoho nak. 

6Nápakha énxet'ák nahan apkelyensakmok xa, kelxegánegkásak ma'a 

megkaxnémo nak mók apkelpakmeyesma, cham'a apkelpakmeyesma 
ektaha nak mékoho agko'. 

7Apmenyék etnahagkok apkelxekmóso apnámokkok ma'a apkeltémókxa 

nak antehek Dios, neyseksa melya'áseyak ma'a apkeltémakxa nak cha'a 
apkelpakmeyesma xa énxet'ák nak, melya'ásegkok nahan ma'a ektémakxa 
nak apkelxekmóso, apkenagkama nak katnék ekmámnaksoho. 

8Negya'ásegkok negko'o ektaha ektakmela xa segánamakxa nak, cham'a 

negakhásáso enxoho nenlana m'a eltémókxa nak antehek. 

9Tásek kaxének egwáxok megkóllánésama segánamakxa m'a énxet 

ektakmela nak apkeltémakxa, akke kéllánesók segánamakxa yakwayam 
kañásesagkohok ma'a énxet'ák apkelenmexeykha nak segánamakxa, tén 

han ma'a meyke nak apkelyaheykekxoho, tén han ma'a ekmaso nak 
apkeltémakxa, tén han ma'a énxet'ák melya'asáxma nak, tén han ma'a 
énxet'ák metné nak apcháyo Dios, tén han ma'a énxet'ák metné nak 
apcháyo ektémakxa nak apkelpeykesamo énxet, tén han ma'a énxet'ák 
apkennápeykekxa nak apyepmeyk tén han ma'a enchána, tén han ma'a 
apyókxoho énxet'ák apchakhé nak pók, 

10tén han ma'a énxet'ák apkeláneyak nak ekmaso nentémakxa mansexta, 

tén han ma'a énxet'ák aphésamo nak apkeltémakxa kelán'a, tén han ma'a 
énxet'ák apkexeykekxa nak apnámokkok aptegyeykekxa selyakye 
yakwayam kóltemésesha aksa, tén han ma'a énxet'ák apkelmopwancha'a 
amya'a nak, tén han ma'a énxet'ák apteméseso nak ekmámnaksoho m'a 
amya'a megkamámnaksoho nak, cham'a énxet'ák apkeláneykegkohol'a m'a 
enmexma nak nelxekmowásamáxche ekmámnaksoho nak. 

11Cháxa nelxekmowásamáxche sẽlxekmósama nak tásek amya'a ektaha 

nak amya'a ektakmela xa, cháxa seyásennagkama nak ko'o Dios 
aptakmalma añeksek xa. 

Negméso ekpayheykekxa egwáxok eñama segemleykekxoho Dios 

12Ekmések cha'a ko'o ekpayheykekxa ewáxok Wese' egegkok Jesucristo, 

aptaha axta segkéso sekyennakte, hakte xeyenmék axta apwáxok Dios 
mayensemek sektamheykha, etnésesek axta nahan ko'o apchásenneykha, 

13neyseksa axta eykhe enmexeykha sekpeywa Dios, ekyakmáseykha axta 

anhan, ekwanyeykha axta anhan, wánxa agkok, axta eyke 
eyakmagkásekxak sektémakxa ko'o Dios, hakte matnamakxa axta makham 
ko'o may'áseyam ma'a, axta anhan ay'áseykegkok ko'o m'a aksok seláneya 
axta. 

14Cháxa aptahakxa axta Wese' egegkok seyanchesáso segkésa aksa m'a 

ektémakxa nak segemleykekxoho, egkések axta may'áseyam, tén han ma'a 
negásekhayo ekyetnamol'a nenteme nak negyepetcheyo Cristo Jesús. 

15Nakso' agko' se'e, kéméxchek nahan magya'ásók negyókxoho: cham'a 

apwaya axta Cristo Jesús keso náxop yakwayam elwagkasek teyp énxet'ák 
melya'asáxma nak, ko'o eyke sekteme sémha emonye may'asáxma 
nepyeseksa apyókxoho énxet'ák. 

16Ekeso eñamakxa meyakmagkáseykekxo nak Dios sektémakxa ko'o: 

yakwayam enxoho kañék ko'o ekwetamaxche m'a ekyókxoho ektémakxa 
nak mepekhésamap Jesucristo. Cháxa setnamakxa axta ko'o xa yakwayam 
enxoho elwetak ma'a énxet'ák peya nak han etnehek melya'áseyam Cristo, 
yakwayam enxoho étak ekyennakte apnenya'ák megkatnegwayam enéxa. 

17¡Antehek hana negáyo Wese' apwányam memassegwayam nak, aptaha 

nak megyetsapma, aptaha nak han metémap, aptaha nak han wánxa xama 
Dios, óltemésesek nahan apcheymákpoho! Katnahagkok sat. 



2800 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

18-19Xép sektemegwayam Timoteo, eyásennakkek xép yakwayam 

elnapakpok ektakmela kempakhakma yetlo mey'áseyam tén han yetlo m'a 
megkaxénweykekxoho nak apwáxok aptémakxa, ekhawo m'a ektémakxa 
axta amya'a eñama Dios apxénamakpo exchep, cham'a nano' axta. 
Nápakha énxet akke aptawáseyha apteme melya'áseyam eñama 
melyetleykekxa m'a ektémakxa nak elchetamso apwáxok ektakmela. 

20Cháxa ektahakxa axta Himeneo xa, tén han ma'a Alejandro, cham'a 

sekmésa axta ko'o Satanás, yakwayam enxoho megkanmexmakha cha'a 
appeywa Dios. 

 

1 Timoteo 2 
Nelmaxnéseso apyókxoho énxet 

1Eyeynókxa, eltennásek ko'o kéxegke seltamho kólmaxnésesek apyókxoho 

énxet'ák, kólána epasmok Dios, kólmaxnéses nahan yakwayam enxoho 
elmeyók Dios, kólmés nahan ekpayheykekxa kélwáxok Dios eñama 
appasmo m'a apyókxoho énxet'ák nak. 

2Kéméxchek kólmaxnésesek kéxegke apyókxoho kelwese'e apkeláneykha 

nak apchókxa, tén han ma'a apyókxoho apkelámha apmonye'e nak, 
yakwayam enxoho katakmelhok negheykha, tén han megkatnegwomóxma 
negheykha, tén han antehek nempagkanchásamáxche egagko' ma'a Dios, 
tén han antehek ektakmela nentémakxa nápakta'awo' énxet'ák. 

3Cháxa ektakmela nak antehek xa, kalkohok nahan apwáxok Dios antehek 

xa. 

4Hakte apmenyék Dios ólwagkasaxchek teyp negyókxoho nak, apmenyék 

nahan agya'ásegwók ma'a amya'a ekmámnaksoho nak. 

5Hakte wánxa xama Dios, wánxa nahan xama énxet apmopwána nak 

épetchásekxak Dios apyókxoho énxet'ák: cham'a Jesucristo. 

6Hakte apmeyáseykpók axta apagko' Jesucristo yakwayam emátog 

yakwayam etnehek segyanmaga eñama nelwagkásamáxche teyp 
negyókxoho nak, cham'a senxekmósama axta Dios ekwokmo axta ekhem 
yakweykenxa katnehek ma'a aptémakxa axta appeywa. 

7Axta keñamak selyésáxko axta ko'o yakwayam atnehek seltenneykha tásek 

amya'a, tén han atnehek seykha amya'a, eyáneyaxchek axta anhan ko'o 
alxekmósek énxet'ák metnaha judíos ma'a eñama nak magya'áseyam, tén 
han ma'a amya'a ekmámnaksoho nak. Nakso' xa sektahakxa nak ko'o 
sekpeywa; háwe sekmowána amya'a. 

8Emenyék ko'o etnahagkok nempeywa nelmaxnagko énxet apheykha nak 

ekyókxoho yókxexma, tén han elya'aksek néten apmék yetlo eyáxñeyo 

apwáxok nápakto' Dios, meyke m'a nenlo nak, tén han meyke m'a 
nelátegmomaxche nak. 

9Emenyék ko'o kawagkohok elnáxameykha kelán'ák yetlo 

ektakmelchesamo elnáxameykha, meyke m'a ekyeykhásamáxkoho nak 
elnáxameykha, tásek kólennáxamha, háwe eyke yetlo m'a 
kélyeykháseykegkoho nak kélnáxegkáseykha kélwa', háwe nahan yetlo m'a 
sawo ekyátekto elyenmál'a, tén han ma'a aksok ekmomnáwa nak, esenhan 
ma'a apáwa apkelmomnáwa nak, 

10tásek katnahagkok ektakmela ektémakxa kelán'ák, ekhawo m'a 

eyéméxchexa nak katnehek kelán'ák ektaha nak ekpagkanchásamáxche 
Dios. 

11Kéméxchek kalwanmeyagkok aksa kelán'ák keyxhok ma'a 

nelxekmowásamáxche nak, yetlo megkátegmoweyak ma'a ektahakxa 
enxoho amya'a. 

12Momenyék ko'o kalxekmósek kelán'ák énxet'ák ma'a kañe' 

apchakneykekxexa nak, momenyék nahan katnehek ekyeykhágweykmoho 
énxet'ák apkelennay'a nak; emenyék ko'o kalwanmeyagkok aksa kelán'ák, 

13hakte apmonye axta apkelané Dios Adán keñe axta axayo' apkelané Eva. 

14Háwe axta kélyexancháseykha Adán, kelán'a axta eyke 

kélyexancháseykha, xama axta kélyexancháseyncha'a Eva, kelanak axta 
megkay'asáxma. 

15Kalwagkasaxchek sat eyke teyp kelán'ák eñama ekweté étchek, cham'a 

elenxanakmoho enxoho ekteme megkalya'áseyam yetlo elya'áseykegkoho, 
tén han elenxanakmoho enxoho m'a eyásekhayo nak, tén han 
elenxanakmoho enxoho ekteme ekpagkanchásamáxche m'a Dios. 

 

1 Timoteo 3 
Eyéméxchexa etnehek énxet ektaha nak apxegkeso kélakneykekxexa 

1Ekmámnaksoho agko' se'e: apmenyék agkok etnehek énxet apxegkeso 

kélakneykekxexa, apmenyék elának aptamheykha ektakmela. 

2Ekeso eñamakxa eyéméxko nak etnehek meyke kélxéncháseykekxoho 

aptémakxa énxet ektaha nak apxegkeso kélakneykekxexa, kéméxchek 
etnehek wánxa xama aptáwa, etnehek nahan apmopwána 
apkeláneykegkoho aptémakxa, etnehek nahan ekha apya'áseykegkoho, 
etnehek nahan ektakmela aptémakxa. Kéméxchek cha'a emok takha' pók 
exnésók ma'a apxagkok; kéméxchek nahan etnehek ma'a apmopwána nak 
elxekmósek apnámokkok; 

3megkatakmelak etnehek ma'a anmenáto nak, megkatakmelak nahan 

etnehek ma'a megyéso nak elwok, akke tásek etnehek ma'a ektakmeleykha 
nak apwáxok, tén han etnehek meyke ektahakxa apwáxok, tén han ma'a 
megkaxéneykha nak apwáxok selyakye. 

4Kéméxchek nahan etnehek ma'a apmopwána nak apkelmeykha ekheykha 

nak apxagkok, etnésesek nahan apketchek ekha apkelyaheykekxoho, tén 
han ekha elnawagko. 

5Hakte mopwanchek agkok apkelmeykha énxet ma'a ekheykha nak 

apxagkok, ¿háxko katnehek yepwának nahan eltakmelchesek ma'a Dios 
énxet'ák apagkok nak? 

6Ekeso eñamakxa megkapayhawo nak etnehek énxet apxegkeso 

kélakneykekxexa m'a kaxwé apyakmagkaso nak apwáxok, hakte 
kayeykhágwomhok katnehek eyeymáxkoho apwáxok, keñe kaxhok 
apsexnánemap ma'a ektahakxa axta eksexnánémaxche kelyekhama'. 

7Kéméxchek nahan keytek kéláyo nepyeseksa m'a énxet'ák metné nak 

mey'áseyam Cristo, yakwayam enxoho megkamassegwomek ma'a 
ektémakxa nak kéláyo, tén han megkamhek ma'a kelyekhama' elhanma 
nak. 

Eyéméxchexa etnehek énxet ektaha nak appasmeykha kéltamheykha 
kélakneykekxexa. 

8Hawók nahan ma'a énxet ektaha nak appasmeykha kéltamheykha 

kélakneykekxexa, kéméxchek etnehek ma'a énxet ekha nak kéláyo, 
metnehek ma'a apmopwána amya'a nak, metnehek nahan ma'a 
apyeykhásamákpoho nak apya anmen, metnehek nahan ma'a ekmaso nak 
aptémakxa yepmenyéhok selyakye, 

9kéméxchek etnehek ma'a meyenseyam nak amya'a ekmámnaksoho 

sẽlxekmósama axta negko'o, cham'a magya'ásekmo nak, etnehek nahan 
megkay'áseyam apwáxok. 

10Kéméxchek kóllanok sekxo' apkeltémakxa m'a yakwayam nak 

kóltemésesek appasmeykha kéltamheykha kélakneykekxexa, méko agkok 
kélxéncháseykekxoho apkeltémakxa, kélwanchek sat kóltemésesek 
appasmeykha kéltamheykha kélakneykekxexa. 

11Hawók nahan ma'a kelán'ák apnakteyegka'a nak énxet'ák appasmeykha 

nak kéltamheykha kélakneykekxexa, kéméxchek nahan katnehek ekha 
kéláyo, háwe m'a eltennágwayam naksa nátegma, kéméxchek nahan 
katnehek ma'a ekmowána nak elaneykegkoho ektémakxa, tén han ma'a 
megkayenseyam nak elané ekyókxoho ektamheykha ektakmela. 

12Enxet appasmeykha nak kéltamheykha kélakneykekxexa, kéméxchek 

etnehek wánxa xama aptáwa tén han ey'asagkohok apkelmeykha m'a 
apketchek tén han ma'a ekheykha nak apxagkok. 

13Hakte énxet'ák appasmeykha nak kéltamheykha kélakneykekxexa ektaha 

nak apkeltakmelchesamo apkeltamheykha, étak ma'a yakwayam nak 
kóltehek kéláyo, yetlo megkatnaheykha apwáxok nahan exének ma'a 
ektémakxa nak mey'áseyam Cristo Jesús. 

Senxekmósamo ektaha ekmámnaksoho m'a ektémakxa nak nelpeykesamo 
Dios. 

14Emenyék atyánegwakxohok heykxa exchep, wánxa agkok ektáxésesek 

eyke exchep se'e weykcha'áhak nak 

15yakwayam enxoho ey'asagkohok xép ma'a nentémakxal'a nepyeseksa 

Dios énxet'ák apagkok, ektaha nak Dios megyetsapma énxet'ák apagkok, 
cham'a énxet'ák appasmoma nak apmasma m'a amya'a ekmámnaksoho 
nak, cham'a sekyeykhasa enxoho yakwánxa awatak xa. 

16Nakso' ektaha ektakmela agko' ma'a amya'a ekmámnaksoho 

senxekmósama axta eñama s'e ektémakxa nak nelpeykesamo Dios: 
Apheyásamákpók axta énxet Cristo, apmallanmeyk axta eñama apteme 
espíritu, apwetayak axta nahan Dios apkelásenneykha. kéllegasegkek axta 
apwesey ekyókxoho yókxexma, kéltemegkek axta megkólya'áseyam keso 
náxop, kélya'áseykekxeyk axta nahan ma'a néten aphamakxa nak Dios 
ekha apcheymákpoho. 

 

1 Timoteo 4 
Enxet'ák yakwayam nak elwátesagkok apteme melya'áseyam 

1Tásek apxeyenma Espíritu peya elwátesagkok aptamheyak melya'áseyam 

nápakha énxet'ák ektemegwánxa sat néxa ekhem, apkelyetlákxo sat ma'a 
espíritu sẽlyexancháseykha nak, tén han apkelyetlákxo enxoho m'a 
nelxekmowásamáxche eñama nak kelyekhama'. 

2Elyahakxohok sat aptahakxa apkelpeywa m'a énxet'ák 

apkelmeyókásamákpoho nak apkeltémakxa, tén han ma'a énxet'ák 
apkelmopwancha'a amya'a nak, cham'a ekyennaktama nak ektémakxa 
elchetamso apwáxók eñama m'a aksok ekmaso apkeláneyak nak, máxa 
entemék ma'a elkahásamáxko enxoho xama sawo ekyentaxno. 

3Megyohók cha'a antegyek entáwa xa énxet'ák nak. Megyohók nahan cha'a 

antók ma'a mók xama aksok nentamakxa nak, ektaha axta Dios apkelané 
yakwayam enxoho etawagkok ma'a énxet'ák apteme nak melya'áseyam, tén 
han etawagkok ma'a énxet'ák ektaha nak apkelya'áseykegkoho m'a amya'a 



2804 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

ekmámnaksoho nak, egkések nahan ekpayheykekxa apwáxok Dios eñama 
xa aptéyak nak. 

4Hakte ekyókxoho aksok ektaha axta Dios apkelané ekteme ektakmela; 

méko katnehek nentaknaweykxa xama aksok enxoho, cham'a nentawa 
enxoho yetlo negméso ekxeyenma egwáxok Dios. 

5Hakte Dios appeywa ekteméseso ektakmela xa nento nak, tén han ma'a 

nempeywa nelmaxnagko nak. 

Ektakmela nentémakxa nenteme Jesucristo apkeláneykha 

6Apkelxekmósek agkok xép ẽlyáxeg'a xa ektéma nak, appekkenchek agkok 

nahan apwáxok xép ma'a amya'a eñama nak magya'áseyam, tén han 
apkelenxanakmoho enxoho apkelané m'a nelxekmowásamáxche ektakmela 
nak, etnehek sat xép Jesucristo apkeláneykha ektakmela aptémakxa. 

7Nágyeyxho aksa exchep kéltenneykha amya'a eñama nak keso náxop, tén 

han ma'a amya'a ekyéháxmal'a. Eltámesap xép ma'a nentémakxal'a 
nempagkanchásamáxche Dios. 

8Awanchek eykhe hempasmok xa nelyelaktésamaxche nak, akke 

ekyagwánxa agko' ekmowána hempasmok ma'a nempagkanchásamáxche 
nak Dios, cham'a ekyókxoho aksok nenlanakxa enxoho, hakte cháxa 
sempasma nak yakwayam katakmelek negha keso negwánxa nak, tén han 
peya hempasmok ma'a egmonye sat. 

9Ekmámnaksoho agko' se'e, kéméxchek magya'ásók negyókxoho nak. 

10Cháxa keñamak neltamheyncha'a nak negko'o xa, tén han 

nelwaskápeykxoho, hakte nentemék axta nengko'o negásenneykekxa m'a 
Dios memassegwayam nak, aptaha nak sẽlwagkaso teyp negyókxoho, 
ekyagwánxa agkok elwagkasek cha'a teyp ma'a énxet'ák apteme nak 
melya'áseyam. 

11Yána sat kólyahakxohok xép se'e amya'a nak, elxekmós nahan. 

12Neygyoho aksa kólwanyohok xép eñama apteme apketkok. Wánxa agkok 

kéméxchek xép etnehek ektakmela appeywa yakwayam enxoho elyetlakxak 
ma'a énxet'ák apteme nak melya'áseyam, tén han etnehek ektakmela 
aptémakxa, tén han keytek xép ma'a apchásekhayo nak, tén han keytek xép 
ma'a mey'áseyam nak, tén han etnehek eyáxñeyo aptémakxa. 

13Elyetset cha'a exchep ektémakxa nak eknaktáxésamaxche tásek amya'a 

nepyeseksa énxet'ák, etnéses nahan ekmayheykegkoho apwáxok ẽlyáxeg, 
elxekmós nahan ekwokmoho sekwakto ko'o. 

14Etakmelches xép ma'a apmopwána apmésa axta exchep Dios, cham'a 

apnegkena axta apmék apkátek xép ma'a apkelámha apmonye'e nak 
kélakneykekxexa, eñama apteméseso m'a Dios. 

15Ná eyensem apkelané exchep xa aptamheykha nak, yakwayam enxoho 

étak apyókxoho énxet ekyágwokmoho exchep apkelenxányam. 

16Etakmelchesakpoho cha'a exchep, etakmelchesho nahan cha'a m'a 

ektémakxa nak apkelxekmóso apnámokkok, elenxanmoho 
apwaskápeykekxoho eñama apkelané ekyókxoho xa, aptemék agkok xép 
xa, ewagkasakpohok sat apagko' teyp xép, elwagkasek sat nahan teyp ma'a 
énxet'ák ektaha nak apháxenmo apkeltenneykha exchep. 

 

1 Timoteo 5 
Nentémakxa nentakmelchásamáxkoho nepyeseksa énxet'ák apteme nak 

melya'áseyam 

1Ná egkes aksa appeywa ekyennakte énxet apwányam nak, wánxa agkok, 

ey'ásesagkoho aksa ekhawo aptemésesamakxal'a apyap; etne nahan 
elána' wokma'ák ma'a aptemésesamakxal'a elának apkelyáxeg 
apancha'awo nak. 

2Etne elána' kelán'ák elwányam ma'a aptemésesamakxal'a egken, etnéses 

nahan kelán'a étkók ma'a aptemésesamakxal'a elának apkelyáxeg 
kelwán'ák nak, meyke étsapma apnenyek. 

3Epásem tampe' meyke nak ekya'awánxa yakwayam kapasmok, 

4wánxa agkok, yetneyk agkok étchek kelán'a tampe', esenhan ekha enxoho 

atawan'ák, kéméxchek sekxo' elya'asagkohok ektémakxa neltakmelcheso 
ekheykha enxagkok xa étchek nak, tén han xa atawan'ák nak, tén han 
exnéshok mók ma'a ektémakxa axta apchásekhayo apyepmeyk, hakte 
cháxa ektakmela antehek xa, kalkohok nahan apwáxok Dios antehek. 

5Tampe' ekteme enxoho axakko' agko', katnehek cha'a eyásenneykekxa 

Dios, megkayensemek nahan ekteme nempeywa nelmaxnagko, kalmaxnak 
Dios ekyókxoho ekhem tén han ekyókxoho axta'a. 

6Keñe m'a tampe' ekyetleykekxa enxoho aksok ekyespagko nak, máxa 

katnehek étsapma neyseksa ekyenneykha empehek. 

7Etne sat yának tampe' xa tén han ma'a námokkok, yakwayam enxoho 

megkólxénchásekxók ektamheykegkaxa. 

8Negko'o megkaxéneykha enxoho egwáxok nenteme egnámokkok, 

ekyagwánxa agkok megkaxénmakha egwáxok ma'a ekheykha nak 
enxagkok, máxa katnehek negyensakmo enxoho nenteme magya'áseyam, 
asagko' agko' nahan katnehek nentémakxa, manxohok ma'a énxet'ák metné 
nak melya'áseyam. 

9Kéméxchek cha'a kanaktáxesaxchek elwesey tampe' ekweykmo nak 

sesenta apyeyam agkok, cham'a ekteme axta wánxa xama atáwa. 

10Kéméxchek nahan kólya'asagkohok ektakmela axta ektémakxa, tén han 

ma'a ektakmela enxoho éktegkeso étchek, tén han ma'a ekteme enxoho 
elápeykha ektaha apkelwayam axagkok, tén han ma'a elyenyesesamo 
enxoho apmagkok énxet'ák apteme nak melya'áseyam, tén han ma'a 
ekpasmoma enxoho m'a énxet'ák apkellegeykegkoho nak, tén han 
elenxáneykmoho enxoho elané m'a ekyókxoho ektémakxa nak 
nentamheykha ektakmela. 

11Wánxa agkok, nágkóltáxeses aksa ekwesey tampe' yáma étkok enxoho, 

kayensamok katnehek megkay'áseyam Cristo, eñama aksok ekyespagko, 
hakte kámenyéhok kategyekxak makham atáwa. 

12Eksexnánemaxche agko' eyke katnehek ekyensakmo enxoho elané m'a 

ektémakxa axta ekpeywa eltennasama Dios. 

13Kamhagkok nahan cha'a nátegma, megkamáheyo katneykha nahan 

katnekxa', háwe ekwánxa agkok ma'a megkamáheyo nak katneykha, wánxa 
agkok, eltennágwayam nátegma nahan katnehek, ñohok nahan katnehek 
ma'a ektahakxa enxoho amya'a, kaxénwók aksa ma'a megkapayhawo nak 
kaxének. 

14Ekeso eñamakxa seltamho nak ko'o kategyekxak atáwa tampe' yáma 

étkok enxoho, katnahagkok agkok naklaw'ák ma'a, katnehek nahan 
eltakmelcheso tegma, tén han megkalanyek ma'a ektémakxa ekmaso nak, 
yakwayam enxoho megkeytek yakwánxa etnehek hẽlyamatchesha m'a 
sẽlenmexeykha nak, negko'o nenteme nak magya'áseyam. 

15Mók xama tampe' nahan yensakmok ekteme megkay'áseyam, keñe 

ekyetlákxo m'a Satanás. 

16Yetneyk agkok xama kelán'a ekteme enxoho megkay'áseyam, ekteme 

enxoho tampe' m'a námokkok nak, kéméxchek kapasmok xa tampe' nak, 
yakwayam enxoho megkaxámásesek aptahakxa m'a énxet'ák 
apkeltamheykha nak kélakneykekxexa; keñe sat elepwának epasmok 
tampe' m'a énxet'ák apkeltamheykha nak kélakneykekxexa, cham'a tampe' 
ektaha nak meyke ekya'awánxa yakwayam kapasmok. 

17Enxet'ák apkelwányam ektaha nak aptakmelchesamo apkelmeykha 

apnámokkok kélakneykekxexa, kéméxchek keytek ekyawe kéláyo, 
ekyagwánxa agkok ma'a énxet'ák apkeltenneykha nak tásek amya'a, 
cham'a apkelxekmósamol'a apnámokkok. 

18Hakte temegkek eknaktáxésamaxche weykcha'áhak se'e: “Nágkóltetches 

aksa átog táma weyke yágkelwána kéltemesáseykha kélaptékxo enxoho 
aksok kélcheneykekxa.” Temegkek nahan eknaktáxésamaxche s'e: “Enxet 
ektaha nak aptamheykha, payhawók exkak ekyanmaga aptamheykha.” 

19Nágyeyxho aksa exchep kéltekkesáseykha nak apwesey xama énxet 

apkemha apmonye nak kélakneykekxexa, mepasma enxoho apkánet énxet 
esenhan apkántanxo ektaha apweteykegkoho. 

20Enxet'ák ektaha nak melwáteseyam apkelané mey'asáxma, kéméxchek 

xép egkések appeywa ekyennakte nápakta'awo' apyókxoho énxet'ák, 
yakwayam enxoho anhan yeyk ma'a apyókxoho énxet'ák nak. 

21Ekmések ko'o sekpeywa exchep nápakto' Dios, tén han nápakto' 

Jesucristo, tén han nápakta'awo' ma'a Dios apkelásenneykha kélyeseykha 
nak, seltamho elának se'e seyánayakxa nak etnehek meyke apteméseso 
apyeykhamap pók elanok énxet, tén han seltamho exnéshok mók ma'a 
aptemésesakxa enxoho énxet. 

22Ná epekhaksoho aksa exchep enegkenek apmék apkátek xama énxet 

enxoho yakwayam enxoho megkawakxók xép xa ektémakxa nak 
mey'asáxma pók énxet. Etnakhes ma'a ekyókxoho ekmaso nentémakxa 
nak. 

23Ná eyen aksa wánxa yegmen, eyen sat nahan ketsék vino, hakte káskohok 

cha'a exchep apwáxok. 

24Tásek cha'a katnehek ekwetamaxche ektémakxa melya'asáxma nápakha 

énxet'ák amonye enxoho apkelmaheyak ma'a yakwánxa enxoho kóltehek 
kélyekpelchémo, axayók sat eyke kataxchek ektémakxa melya'asáxma m'a 
pók énxet'ák nak. 

25Hawók nahan ektémakxa m'a nenlané nak nentamheykha ektakmela, 

tásek katnehek ekwetamaxche. Keñe m'a aksok ektakmela nenlané 
megkótemaxche nak, yawanchek sat cha'a kakpósaxkohok. 

 

1 Timoteo 6 

1Enxet'ák ektaha nak apkelmomap kéltemesáseykha aksa, kéméxchek 

kaxének kélwáxok ekpayhawo kóltehek kéláyo wese' kélagkok, yakwayam 
enxoho megkaxénaxchek ekmaso Dios apwesey, tén han ma'a 
nelxekmowásamáxche eñama nak Dios. 

2Yetneyk agkok énxet apmomap kéltemesáseykha aksa apteme wese' 

apagkok ma'a wese' apteme nak mey'áseyam Cristo, kéméxchek 
meyensemek apteme apcháyo, megkaxének apwáxok ewanyohok eñama 
m'a aptémo xamo' nak mey'áseyam. Kéméxchek eyánchesamhok aksa 
aptakmelchesamo aptamheykha, hakte kelwese'e melya'áseyam Cristo m'a 
kéltakmelchesesamol'a kélláneso aksok, ẽlyáxeg segásekhayo nahan ma'a. 

Ekmámnaksoho ekxákma aksok egagkok 

Eltennaha s'e, elxekmós nahan apnámokkok: 

3Yetneyk agkok énxet apkelxekmóso m'a nelxekmowásamáxche mók 

ektémakxa nak, megkaxnémo enxoho ekxeyenma apwáxok se'e ektémakxa 
nak negko'o nelxekmowásamáxche ektakmela eñama nak Wese' egegkok 
Jesucristo, cham'a megkaxnémo nak han apwáxok ektémakxa nak negko'o 
nelxekmowásamáxche eñama s'e negyetlama nak ektémakxa 
nelpeykesamo Dios, 

4énxet eyeymáxkoho apwáxok xa aptéma nak, mey'ásegkok nahan aksok. 

Mopmenyék nahan eyensók apkelátegmomap pók exének ektémakxa m'a 
amya'a kélpeykáseykekxa nak ektémakxa. Cháxa keñamak ekteyapma 
cha'a nelyásekáseykha xa, tén han ma'a nexpanchásamáxche nak, tén han 
ma'a negwanyeykha egmók nak, tén han ma'a negaye nak 
hentemésesamhoxma énxet, 

5tén han ma'a megkamassegwayam nak apkelyamatchásamap nepyeseksa 

énxet ekmaso nak elchetamso apwáxok, melya'áseyak nak ma'a amya'a 
ekmámnaksoho nak, yának nahan cha'a kañamak senxámáseso aksok 
egagkok ma'a ektémakxa nak nelpeykesamo Dios. 

6Nakso' ekteme senxámásesamo aksok egagkok eleñama néten xa 

ektémakxa nak nelpeykesamo Dios, akke wánxa exkak ma'a énxet 
ekpeykáseykekxa nak apwáxok aksok apagkok ekyetnakxa enxoho. 

7Axta ansantámhok negko'o xama aksok keso náxop, mansakxók sat nahan 

xama aksok. 

8Yetneyk agkok negko'o nentawakxa, tén han ma'a yakwayam nak 

antaxnekxa', kéméxchek kapeykásekxak aksa egwáxok negko'o ekyetnakxa 
enxoho aksok egagkok. 

9Enxet apmopmenyého nak etnehek ekxákma aksok apagkok 

melenmaxakpek ma'a ekyekkónma nak, máxa nahan katnehek kelhanma 
ekma kamok ma'a apmopmenyého nak elának ekyókxoho ektémakxa nak 
aksok segyeykesamo nak exma, tén han ma'a sẽtsagkasamo nak, cham'a 
étsagkasamol'a énxet, elya'asamol'a nahan ma'a sẽlmaseseykenxa nak. 

10Hakte cham'a negásekhayo nak selyakye ekteme ekteyapmakxa 

ekyókxoho nentémakxa ekmaso nak; Yetneyk énxet apkelwáteseyam nak 
apteme mey'áseyam eñama apchásekhayo m'a selyakye, 
apkellegasásamákpoho apancha'awo' nahan aptamheykegkok. 

Ektakmela nenlenxanyam ektémakxa nak magya'áseyam 

11Xép, aptaha nak Dios énxet apagkok, étnakhes ekyókxoho xa ektéma nak. 

Etne ekpéwomo aptémakxa, etne appagkanchásamap Dios, etne 
mey'áseyam, tén han apchásekhayo, tén han apkelenxányam, etne nahan 
megkeymáxkoho apwáxok. 

12Elenxanmoho apwaskápeykekxoho eñama nak ma'a ektémakxa nak 

mey'áseyam. Neygyoho aksa kagketek xép ma'a ekyennakte egnenyek 
megkamassegwayam nak, axta keñamak apwóneykencha'a exchep Dios 
xa, ékeso eñamakxa appékásawo axta apxeyenma exchep ektémakxa 
mey'áseyam nápakta'awo' ma'a apyókxoho énxet ektaha axta 
apweteykegkoho. 

13Ekmések ko'o sekpeywa exchep nápakto' Dios, aptaha nak apméso 

elyennakte ekyókxoho aksok ekhágko nak, tén han nápakto' ma'a 
Jesucristo, cham'a appékáso axta appeywa nápakto' Poncio Pilato 
apxénákpekxoho apagko', eltamhok ko'o 

14elyahakxohok ma'a sektahakxa nak seyáneya exchep, meyke 

apxegánegkeseyam xa sektahakxa nak seyáneya, yakwayam enxoho méko 
kawának kaxénchásekxohok aptémakxa exchep. Etne sat cha'a xa ektaha 
nak, ekwokmoho apwakto Wese' egegkok Jesucristo. 

15Esawhohok sat elának Dios xa, cham'a ekwokmo sat ekhem, hakte Dios 

apteme apwánxa xama Wese' aptakmalma, apteme nahan Wese' 
apwányam nepyeseksa m'a kelwese'e apkelwányam nak keso náxop. 

16Apwánxa nahan xama megyetsapma, cham'a apha nak neyseksa 

elseyexma megkólmowána nak kólyepetchegwomhok. Meteyk nahan xama 
énxet enxoho, mopwanchek nahan éta'. ¡Apagkok sat cha'a etnehek Dios 
ma'a ektémakxa nak kéláyo, tén han ma'a ektémakxa nak apmopwána! 
Katnahagkok sat. 

17Yána sat metnehek eleymáxkoho apwáxok énxet'ák ekxákma nak aksok 

apagkok keso náxop, yána sat megyáseneykxék ma'a ekxákma nak aksok 
apagkok, hakte kamassegwomhok cha'a xa. Akke tásek kólásenneykxak 
ma'a Dios segyeykháseseykmoho nak segméso ekyókxoho aksok 
yakwayam agmaha yetlo ekmátsa egwáxok. 

18Yána sat etnehek ektakmela apkeltémakxa xa énxet'ák nak, yána sat 

nahan kayeykhágwomhok apkeláneyak ma'a apkeltamheykha ektakmela 
nak, tén han etnehek memyagweykekxa egkések aksok pók, cham'a 
ekyetnakxa enxoho aksok apagkok. 

19Keñe sat katnehek ekmámnaksoho yakwayam elxawagkok ekxákma 

aksok apagkok egmonye sat eñama xa apkeltamheykha ektakmela nak. 
Elxawagkok sat nahan ekyennakte apnenya'ák megkatnegwayam enéxa. 

Ektemegwánxa néxa kélméso kélpeywa Timoteo 

20Xép, Timoteo, etakmelches ma'a aptamheykha apxaka axta exchep. 

Nágyeyxho aksa exchep ektémakxa nak amya'a eñama keso náxop ektaha 
nak han mékoho, nágyeyxho nahan ma'a kélya'ásegwayam 
megkamámnaksoho ekxénamaxkoho nak ektaha negya'ásegwayam. 

21Hakte nápakha énxet'ák apxeyenmak ekyetna xa apkelya'ásegwayam 

nak, apyetnakháseykmek nahan apteme melya'áseyam. Wese' egegkok sat 
etnehek apméso naksa kéxegke m'a ektémakxa nak segemleykekxoho. 

2 Timoteo 
2 Timoteo 1 

Pablo ekxeyenma apwáxok 

1Ko'o Pablo, sekteme Jesucristo seykha amya'a apagkok. Dios 

apmopmenyého axta keñamak selapháseykencha'a ko'o, ekhawo m'a 
ektémakxa axta sempekkencháseykekxa appeywa Dios apxeyenma 
hegmések ekyennakte egnenyek ekyetna nak negko'o, eñama 
negyepetcheyo Cristo Jesús. 

2Xép Timoteo, aptaha nak hatte seyásekhayo, ektáxésesek xép se'e 

weykcha'áhak nak, seltamho etnehek apméso naksa Dios Egyap tén han 
Wese' egegkok Jesucristo m'a ektémakxa nak segemleykekxoho, tén han 
ma'a ektémakxa nak ektakmeleykha apwáxok henlano', tén han meyke 
ektahakxa apwáxok. 

Cristo neltenneykha apwesey 

3Ekmések cha'a ko'o ekxeyenma ewáxok Dios ekxéna enxoho cha'a ewáxok 

xép neyseksa sekteme nempeywa nelmaxnagko, ekyókxoho ekhem tén han 
ekyókxoho axta'a, cham'a Dios sektamheykencha'a nak ko'o selánésama 
aksok yetlo ekya'áseykegkoho ewáxok ektakmela sektahakxa, ekhawo 
ektémakxa axta apkeltamheykha m'a elyepmeyk nano' ko'o apkelánésama 
aksok Dios. 

4Kaxénhok cha'a ko'o ewáxok apkelekxagweykencha'a axta exchep, 

emenyék kaxwo' ótak xép yakwayam enxoho kayawhok agko' 
ekpayheykekxa ewáxok. 

5Hakte xénwákxók ko'o ewáxok ekyetna exchep ekmámnaksoho apteme 

mey'áseyam. Apyáma Loida axta sekxo' ekteme ekma amonye 
megkay'áseyam, keñe axta m'a xép egken Eunice, nakso' nahan 
ektemesásak ekyetna exchepxa xa magya'áseyam nak. 

6Ekeso eñamakxa seltennasa nak xép seltamho eyánchesagkohok ma'a 

apmopwána apxawé axta exchep eñama Dios apméso, cham'a seknegkena 
axta emék apkátek xép. 

7Hakte axta hegmesók negko'o Dios yakwayam antehek eyeye egwáxok, 

wánxa axta segmésama m'a negmowána, negásekhayo, tén han ma'a 
negmowána nak anlanagkohok nentémakxa. 

8Neymegké' aksa eltennaha apwesey Wese' egegkok, neymegké' aksa 

hélanok ko'o keso sekmáxko nak eñama Wese' egegkok. Yoho kawakxohok 
xép xa nenlegeykegkoho nak eñama m'a ektémakxa nak nenlegaso amya'a 
ektakmela, yetlo m'a apwaskápeykekxoho apmésamol'a cha'a exchep Dios. 

9Ẽlwagkasek axta negko'o teyp Dios, ẽlwóneyha axta nahan yakwayam 

ampagkanchesaxchek neyseksa negha makham, háwe eñama m'a aksok 

nenlané axta negko'o, wánxa agkok, akke keñamak ma'a ektémakxa axta 
apmopmenyého elának Dios, tén han eñama m'a segásekhayo nak 
neyseksa negyepetcheyo Cristo Jesús. Dios, aptaha nak segásekhayo 
eyeynamókxa axta sekxo' apkeláneya keso náxop, 

10enxekmósek kaxwo' negko'o m'a segásekhayo nak, cham'a apwa'a axta 

Wese' egegkok Jesucristo aptaha nak segwagkaso teyp, aptaha nak han 
apmaséso m'a ektémakxa axta ekmowána nétsapma, cham'a 
appekkenákxo axta yáxñakxoho m'a ekyennakte egnenyek 
megkatnegwayam enéxa nak, eñama m'a amya'a ektakmela nak. 

11Egkések axta ko'o Dios yakwayam atnehek seklegaso s'e amya'a nak, 

eyáphásek axta nahan yakwayam atnehek seykha amya'a, tén han atnehek 
selxekmóso enámokkok. 

12Cháxa keñamak seklegágkoho nak ko'o kaxwo' ekyókxoho xa aksok nak, 

wánxa agkok mamegkayhek eyke ko'o axének, hakte ekya'ásegkok ko'o m'a 
aptaha nak seyayókxa; nakso' nahan ektemesásak ko'o ekyetna 
apmopwána hetakmelchesesek ekweykmoho néxa ekhem ma'a 
sektamheykha apkeltamho axta alána'. 

13Etlaw xép ma'a nelxekmowásamáxche ektakmela apxaka axta eñama 

ko'o, neylwatés nahan apteme mey'áseyam, tén han ma'a ektémakxa nak 
nelásekhamaxkoho ekyetna nak negko'o eñama negyepetcheyo Cristo 
Jesús. 

14Etakmelches xép ma'a nelxekmowásamáxche ektakmela apxaka axta 

exchep eñama apméso Dios, yetlo appasmo Espíritu Santo apha nak 
egwáxok negko'o. 

15Apyókxoho énxet apheykha yókxexma Asia massak selano ko'o, ekhawo 

ektahakxa nak apya'áseykegkoho exchep, wákxók nahan mehelanyo m'a 
Figelo tén han ma'a Hermógenes nepyeseksa xa énxet'ák nak. 

16Emenyék ko'o meyakmagkásekxék Wese' egegkok aptamhágkaxa m'a 

apheykha nak Onesíforo apxagkok, hakte hepeykesásekxohok axta cha'a 
ewáxok, axta emegkaktók selhéseykmo ko'o sẽlpextétamakxa. 

17Xama axta apwakto Roma, axta elwáteyásak sektamso ekwokmoho 

seteyákxo. 

18Wese' egegkok sat yemlekxohok ma'a ekhem nelyekpelchamáxchexa sat. 

Apya'ásegkok xép ma'a ektahakxa axta ekyawe sẽlpasmo negko'o m'a 
tegma apwányam Efeso. 

 

2 Timoteo 2 
Ektakmela aptémakxa Jesucristo sẽlpextétamo apagkok 

1Xép hatte, etne cha'a apwaskápeykekxoho eñama m'a aksok apxawé 

naksa axta exchep, ektaha axta apméso m'a Cristo Jesús. 

2Eltennés sat yakwánxa etnahagkok apkeltamheykha m'a énxet'ák 

kélayókxa nak, apmopwána exekmósek apnámokkok, cham'a sektahakxa 
axta sekpeywa apleg'a exchep nápakta'awo' apyókxoho énxet'ák. 

3Yoho kawakxohok xépxa xa nenlegeykegkoho nak, ekhawo m'a ektémakxa 

nak apkellegeykegkoho Jesucristo sẽlpextétamo apagkok ektakmela nak 
apkeltémakxa. 

4Magwetyehek xama sẽlpextétamo ényók aksa aptamheykha yakwayam 

elánegwók ma'a apkeltémakxal'a énxet'ák metnaha nak sẽlpextétamo, 
hakte megkatnehek mepeykesáseykekxa apwáxok Wese' apagkok. 

5Hawók nahan ektémakxa m'a énxet apkelteyásamákpohol'a, mopwanchek 

exkak aksa ekyanmaga, melana enxoho m'a kéltémókxa nak etnehek. 

6Enxet ektahakxa enxoho aptamheykha namyep, payhawók etnehek 

apmonye apmeykekxa nekha aksok apnakxo ekyexna, cham'a 
ekpehewayam nak yakwayam emekxa'. 

7Kaxén apwáxok se'e sektahakxa nak sekpeywa, Wese' egegkok sat 

ey'ásesagkohok xép ekyókxoho xa. 

8Kaxén apwáxok xép Jesucristo, cham'a apxátekhágweykmo axta 

nepyeseksa énxet'ák apkeletsapma axta, aptaha axta nahan wese' 
apwányam David aptáwen neptámen; cháxa tásek amya'a 
seltenneykencha'a nak cha'a ko'o xa. 

9Elenmáxamaxkók ko'o seklegeykegkoho eñama xa tásek amya'a nak, 

weykmók nahan selnaktetcheso emék ekhawo kéltemésesamakxal'a énxet 
ekmaso aptémakxa, wánxa agkok, akke kólpextetmak ma'a Dios appeywa. 

10Ekeso eñamakxa selenmáxexkoho nak ko'o m'a ekyókxoho ektémakxa 

nak seklegeykegkoho, yakwayam apasmok ma'a énxet'ák ektaha nak Dios 
apkelyéseykha, yakwayam enxoho anhan elwagkasakpok teyp xa énxet'ák 
nak, eñama m'a Cristo Jesús, cham'a nelwagkásamáxche teyp 
megkatnegwayam nak enéxa, ekha nak han eyeymáxkoho. 

11Ekmámnaksoho agko' se'e: Néletsekkek agkok xamo' Cristo anxek sat 

nahan xamo'; 

12nenlegágkok agkok negko'o, hegwakxohok sat negko'o xa m'a aptémakxa 

nak Wese' apwányam Dios; agkok anxénak apwesey Cristo, mexének sat 
nahan negko'o xa negwesey; 

13Negyensakmek agkok negyetlo Cristo, meyakmagkasemek eyke Cristo 

m'a aptémakxa axta appeywa, hakte mopwanchek eyakmagkasók ma'a 
aptahakxa enxoho appeywa. 

Xama énxet ekha aptamheykha ekleklamo kélwáxok 

14Elya'asásegwakxoho énxet'ák se'e, eltennés nahan nápakto' Dios, yána 

elwátésagkok apkelátegmomap apkelxeyenma m'a ektémakxa nak amya'a. 
Yawanchek hempasmok xa nelátegmomaxche nak. Kanaktawasha aksa 
cha'a m'a énxet'ák ektahakxa enxoho apháxenmo xa amya'a nak. 

15Elenxanmoho sat xép etnehek ma'a aptémakxal'a énxet ekha 

aptamheykha ekleklamol'a apwáxok Dios, cham'a megkagkésol'a 
apmegkakto xama aksok apkelané, cham'a aptakmelchesamol'a 
apkelxekmóso apnámokkok amya'a ekmámnaksoho nak. 

16Néwhánekxoho aksa exchep ektémakxa nak apkelpakméteykha aksa 

énxet'ák, ektaha nak mékoho, hakte kayágwomhok agko' cha'a apteme 
melya'asáxma énxet apteme nak apkelpakmeyesma xa ektaha nak. 

17Hentawasha nahan cha'a ektémakxa apkelxekmóso xa énxet'ák nak, 

máxa cha'a katnehek ma'a aksok ekyapakmáteykekxal'a ektahapma. Cháxa 
ektahakxa nak Himeneo xa, tén han ma'a Fileto, 

18hakte apkelyetnakhásekmek ma'a amya'a ekmámnaksoho nak, 

apkelxénchek ekyeykhaya m'a nennakxátekhágwayam nak, 
aptawasáseyha nahan ektémakxa melya'áseyam nápakha énxet'ák xa 
apkánet nak. 

19Wánxa agkok, appekkenchek axta eyke Dios xama aksok ektaha nak 

ekyennakwákxexa, ekyetna nak eknaktáxésamaxche s'e: “Ekpelkohok cha'a 
Wese' egegkok ma'a énxet'ák ektahakxa enxoho apagkok”, “kéméxchek 
nahan ényók nentémakxa ekmaso apyókxoho énxet ektaha nak 
apkelwóneykha Wese' egegkok apwesey.” 

20Xama tegma apyawe aptakmela enxoho, megkeytek wánxa m'a aksok 

elánamáxche nak sawo ekyátekto ekmomnáwa, keytek nahan ma'a sawo 
ekmopé elyenmal'a, keytek nahan ma'a elánamáxche nak yantéseksek, tén 
han ma'a elánamáxche nak yelpa'; nekha cha'a kóltakmelcheshok 
kélmeykha, keñe nahan nekha megkóltakmelchesek kélmeykha. 

21Kéméxchek negko'o antehek eyáxñeyo nentémakxa, manlanyek ma'a 

ekyókxoho nentémakxa ekmaso nak, yakwayam enxoho hegmések 
ektakmela nentamheykha Wese' egegkok, tén han hentemésesek 
nempagkanamaxche, tén han etnehek segásenneykekxa. Nentemék agkok 
xa, Dios sat hegasenneykxak yakwayam anlának ekyókxoho ektémakxa 
nentamheykha ektakmela nak. 

22Neytlakxa aksa aksok negyespagko nenteme nak egketkok, etne nahan 

ekpéwomo aptémakxa, tén han mey'áseyam, tén han apchásekhayo, tén 
han meyke ektahakxa apwáxok, yetlo m'a apyókxoho énxet'ák 
apkelwóneykha nak Wese' egegkok eñama eláxñeyo apwáxok. 

23Néwhánekxoho aksa exchep ektémakxa nak elenmexamaxche 

apkelpakmeyesma énxet, cham'a ektaha nak amya'a ekyéháxma, tén han 
ekteme mékoho; apya'ásegkok xép katekkeshok cha'a nelenmexamaxche 
xa. 

24Enxet apteme nak Wese' egegkok apchásenneykha megkatakmelak 

etnehek apkelenmexeykha apnámokkok. Wánxa agkok, kéméxchek 
etnehek ektakmeleykha apwáxok nepyeseksa apyókxoho énxet'ák. 
Kéméxchek nahan etnehek apmopwána apkelxekmóso apnámokkok; 
kéméxchek nahan etnehek mepekhésamap, 

25tén han egkések appeywa yetlo megkeymáxkoho apwáxok ma'a énxet'ák 

sẽlenmexeykha nak, eleyxmakha aksa elyakmagkasesek apwáxók Dios, tén 
han elyekpelchásesamhok ma'a amya'a ekmámnaksoho nak, 

26yakwayam enxoho elya'ásegwomhok tén han elántépok ma'a elmomakxa 

nak kelyekhama' elhanma, ekmáheyókxa nak cha'a katnésesek ekmokókxa 
enxoho katnésesek xa énxet'ák nak. 

 

2 Timoteo 3 
Yakwánxa sat etnahagkok énxet amonye ektemegwánxa néxa ekhem 

1Kéméxchek nahan ey'asagkohok xép peya kawak ekyentaxnakxa amonye 

ektemegwánxa néxa ekhem. 

2Apkelmeyókasamákpoho apagko' apkeltémakxa sat etnahagkok énxet'ák, 

étsapma apnenyek selyakye, eleymáxkoho apwáxok, tén han etnahagkok 
megyéso eleykpohok. Kanmexmakha sat apkelpakmeyesma Dios, 
metnehek sat nahan apkelyaheykekxoho apyepmeyk, mexnésók sat mók 
ektakmela kéltemésesakxa, metnehek sat nahan apcháyo m'a ektémakxa 
nak apchayókxa énxet. 

3Metnehek sat apchásekhayo pók, megyepyósek sat nahan elanok pók, 

apkelya'áseyam ekmaso sat etnahagkok, mopwanchek sat 
elenmaxakpohok ma'a aksok ekmaso apkelyespagko nak, 
ellegásesagkohok sat nahan apnámokkok, etaknók sat ma'a ekyókxoho 
aksok ektakmela nak. 

4Appelakkaseso esexnenak pók sat etnahagkok, meyke elnawagko sat 

nahan etnahagkok. Kayeykhágwomhok sat eleymáxkoho apwáxók, 
yásekhohok sat ma'a aksok apkelyespagkamakxa nak yakwayam eykhe 
yásekhohok Dios. 

5Máxa sat etnahagkok nakso' enxoho apcháyo Dios, aksok apkeláneyak sat 

eyke kañék ekyekpelchamáxche aptaknagkama m'a ektémakxa nak Dios 
apmopwána segyakmagkaseso nentémakxa. Neypáxakwom aksa exchep 
énxet'ák aptéma nak xa. 

6Hakte cha'a anhan apkelxegexma'a m'a énxet'ák 

apkelántaxnegweykmohol'a aksa kélxagkok, elyexanchesha nahan cha'a 
m'a kelán'ák ekmanyehe nak keytlakxak kéltemésesakxa, cham'a 
ekxeyenmol'a awáxok ektaha megkay'asáxma, ekmoma nak awáxok 
ekyókxoho aksok ekyespagkamakxa nak. 

7Keltámesamaxchék eykhe cha'a m'a amya'a ekmámnaksoho nak, akke 

kalya'ásegweykmok xama enxoho. 

8Ekhawo aptamheykegkaxa axta m'a kélyohóxma'a Janes tén han ma'a 

Jambres apkenmexeykencha'a axta Moisés, yenmexmakha nahan cha'a 
m'a amya'a ekmámnaksoho nak, hakte énxet ekmaso elchetamso apwáxok 
ma'a, apnaktawáseykha nahan apteme melya'áseyam. 

9Megkawegkók sat eyke xa apkeltémakxa nak, hakte apyókxoho énxet'ák 

sat elyekpelchágwók aptaha elyéháxma xa énxet'ák nak, ekhawo 
ektémakxa axta xa apkánet énxet'ák nak, cham'a apkelmexeykencha'a axta 
Moisés. 

Ektemegwánxa néxa apméso appeywa Pablo Timoteo 

10Wánxa agkok, tásek axta eyke exchep apyetlo m'a ektémakxa axta cha'a 

selxekmóso ko'o, apyetlamchek axta anhan ma'a sektémakxa nak, tén han 
apyetlama m'a ektémakxa nak ko'o sekmáheyo alána', apyetlamchek nahan 
ma'a ektémakxa nak may'áseyam ko'o, tén han apyetlama m'a ektémakxa 
nak ko'o mapekhésamaxche, apyetlamchek nahan ektémakxa nak 
seyásekhayo, tén han ma'a ektémakxa nak ko'o sekwaskápeykekxoho 
selenmaxamáxkoho 

11selyakmáseykha tén han ma'a seklegeykegkoho nak. Apya'ásegkok xép 

ekyókxoho setnahakxa axta ko'o m'a yókxexma Antioquía, Iconio, tén han 
ma'a Listra, tén han ma'a seklegágkoho axta ko'o selyakmáseykha; Wese' 
egegkok axta eyke emyáwak neyseksa ekyókxoho xa. 

12Nakso' sat nahan ellegagkohok kélmenxeneykha m'a apyókxoho énxet'ák 

apmopmenyého nak elpagkanchesakpok Cristo Jesús. 

13Kayágwomhok sat ekmaso apkeltémakxa m'a énxet elmasagcha'a nak 

apkeltémakxa, tén han ma'a énxet'ák sẽlyexancháseykegkohol'a, 
elyexanchesha sat pók, kólyexanchesha sat nahan. 

14Wánxa agkok, ewaskápekxoho étlók xép ma'a nelxekmowásamáxche 

eltámeka axta exchep, cham'a aptemésesa nak xép ekmámnaksoho. 
Apya'ásegkok xép ektaha nak elxekmóso xa nelxekmowásamáxche nak. 

15Kaxénwakxoho apwáxok, aptémakxa apketkok axta exchep 

apya'áseykegkoho ektémakxa nak eknaktáxésamaxche tásek amya'a, 
cham'a ekmowána nak kalxekmósagkok xép tén han kawagkasek teyp 
eñama apteme mey'áseyam ma'a Cristo Jesús. 

16Ekyókxoho ektémakxa nak eknaktáxésamaxche tásek amya'a ekteme 

aptekkeso m'a Dios, egwanchek agmaha yakwayam ólxekmósek 
egnámokkok, tén han agmések nempeywa egmók yakwayam enxoho 
anlánekxések ekyetna enxoho megyakhémo aptahakxa, tén han agmaha 
yakwayam ólxekmósek egnámokkok ma'a nentémakxa ekpéwomo nak, 

17yakwayam enxoho yepwának elának ekyókxoho nentémakxa ektakmela 

m'a ektaha nak Dios énxet apagkok, tén han epenaksohok agko' ma'a 
apkeláneykekxa nak aptahakxa. 

 

2 Timoteo 4 

1-2Ekmések ko'o sekpeywa exchep nápakto' Dios tén han nápakto' ma'a 

Cristo Jesús, cham'a peya nak ewatak yetlo apteme Wese' apwányam 
yakwayam etnehek apkelyekpelchémo m'a énxet'ák meletsapma nak, tén 
han ma'a apkeletsapma nak; awanhek seltémo eltennaha exchep tásek 
amya'a, megyeyxek ma'a ekyetna enxoho elya'asakxaxma, esenhan ma'a 
méko enxoho elya'asakxaxma. Ellekwomho sat nahan énxet'ák, 
elpakhetches sat nahan ma'a énxet'ák eyesagkexa enxoho aptamhágkaxa, 
elwaskakkásekxoho sat nahan, elxekmós sat nahan yetlo mepekhésamap. 

3Hakte kammok sat ekhem yakwánxa etaknawágwók énxet'ák ma'a 

nelxekmowásamáxche ektakmela nak, eyánchesagkohok sat ma'a 
apmáheyókxa nak etnahagkok, cham'a apkeltémakxa apancha'awo nak, 
etegyagkok sat apxámokma m'a énxet apkelxekmósamol'a apnámokkok, 
yakwayam kólxekmósek wánxa m'a apmáheyókxa nak eleyxhok xa énxet'ák 
nak. 

4Kamaskok sat yeyxhok ma'a amya'a ekmámnaksoho nak, wánxa sat 

yeyxhok ma'a ekyókxoho ektémakxa nak amya'a kéltenneykha naksal'a. 

5Xép akke kéméxchek etakmelchesek xa ektémakxa nak apmopwána 

elanagkohok aptémakxa; elenmaxakpoho cha'a m'a nenlegeykegkoho nak, 
elána wánxa m'a apkeltenneykha nak tásek amya'a, etakmelchesho 
apkelané m'a ektémakxa nak aptamheykha. 

6Ko'o nak se'e, chágketwokmek yakwánxa amátog ektémol'a aksok 

kélmésamol'a Dios; keto' kaxwo' setsapmakxa. 

7Elnápexchék axta ko'o ektakmela kempakhakma, ekwokmók nahan néxa 

selteyásamáxche, mayenseykmok nahan sekteme may'áseyam. 

8Kaxwo' eyke, eltakmelchesesek ko'o selháxakxo ekpayhawo nak axkak 

ko'o, cham'a peya nak hegkések Wese' egegkok ekhem sat, aptaha nak 
segyekpelchémo ekpéwomo agko'. Háwe sat exakko' ko'o yakwayam 
hegkések xa, sat nahan elmésagkok ma'a apxámokxoho énxet'ák 
apkelhaxanma nak ewata' yetlo apchásekhayo. 

Pablo appekkeneykekxa appeywa 

9Elenxánem sat epekhaksohok exegmak yakwayam héta'; 

10hakte eñókek aksa ko'o exakko' Demas apmahágko m'a tegma apwányam 

Tesalónica, hakte apchásekhayók ma'a aksok ekyetna nak keso náxop. 
Yókxexma Galacia axta eyke apmahágkok ma'a Crescente, keñe axta 
Tito apmahágko m'a Dalmacia. 

11Lucas aksa apha sekhakxa ko'o. Ektam sat Marcos, éntementa sat, hakte 

apwanchek hepasmok ektémakxa nak ko'o sektamheykha. 

12Tegma apwányam Efeso axta eyke eyáphásak ko'o m'a Tíquico. 

13Apxegakmek sat agkok, hesantegkesho sat seyaklamaxche 

sekpekkenákxo axta ko'o m'a Troas, axta apyetnak ma'a Carpos apxagkok; 
tén han ma'a weykcha'áhak ahagkok axta, nágkalwánakma aksa nahan 
ma'a weykcha'áhak elyentaxnol'a áwa'. 

14Asagkek axta setnésesakxa ko'o Alejandro aptaha nak apkelané yatnáxeg 

kélatchesesól'a apmagkok. Wese' egegkok sat eyke eyakmagkásekxak 
ma'a ektahakxa axta aksok apkelané. 

15Yawho sat xép ma'a énxet nak, hakte apkenmexchek ma'a ektémakxa nak 

neltenneykha. 

16Méko axta sepasma ko'o m'a eyeynókxa axta sekmaheyak nápakta'awo' 

apkelámha apmonye'e segyekpelchémo nak yakwayam axének ektémakxa 
nak sektamheykha; apsawhekpók axta aksa seyenyawa selxegexma'a. 
Emenyék ko'o meyakmagkásekxék Dios aptamhágkaxa xa énxet'ák nak. 

17Wánxa agkok, Wese' egegkok axta eyke epasmak ko'o, egkések axta 

sekyennakte, yakwayam enxoho wawának alenxanmohok seltenneykha 
tásek amya'a, tén han añeksek tásek amya'a m'a énxet'ák melya'áseyak nak 
Dios. Cháxa setnésesakxa axta semyawa Wese' egegkok keto' 
sekmatñamakxa xa. 

18Hemyók sat makham neyseksa ekyókxoho aksok elmasagcha'a nak, 

hetakmelchesek sat nahan yakwayam hentemekxak ma'a aptémakxa nak 
Wese' apwányam Dios néten. Apcheymákpoho sat cha'a kóltemésesek 
Wese' egegkok. Katnahagkok sat. 

Pablo apcháphaso ekxeyenma apwáxok tén han apkelmaxnéseso aksok 
eltakmela eleñama néten énxet'ák 

19Xénchek ko'o ewáxok Prisca tén han Aquila, tén han ma'a ekheykha nak 

apxagkok Onesíforo. 

20Tegma apwányam Corinto axta eyke aphákxak Erasto, keñe axta 

Trófimo sekheyásekxo m'a Mileto, ñokxa apháxeykpo axta. 

21Elenxánem sat exegmak amonye apkepsamágexal'a. Apcháphásesek 

nahan ekxeyenma apwáxók xép Eubulo, Pudente, Lino, Claudia, tén han 
ma'a apyókxoho ẽlyáxeg nentémo xamo' nak magya'áseyam. 

22Jesucristo Wese' egegkok sat etnehek apxegexma exchep, keñe sat Dios 

etnehek apméso naksa kélyókxoho kéxegke m'a ektémakxa nak 
segemleykekxoho. 

Tito 
Tito 1 

Pablo ekxeyenma apwáxok 

1Ko'o Pablo sekteme Dios apkeláneykha tén han sekteme Jesucristo seykha 

amya'a apagkok, cham'a aptaha nak seyápháseykha yakwayam enxoho 
atnésesagkok melya'áseyam ma'a ektaha nak Dios apkelyéseykha, 
yakwayam enxoho nahan elya'ásegwomhok amya'a ekmámnaksoho eñama 
s'e ektémakxa nak negáyo negko'o, 

2ektaha nak ekteméseso ekmámnaksoho m'a nelhaxneykha nak yakwayam 

anxawak ekyennakte egnenyek megkatnegwayam enéxa. Apxeyenmék 
axta Dios keytek ekyennakte egnenyek amonye apkelané axta keso náxop, 
cham'a Dios metné nak apmopwána amya'a. 

3Elya'asásegwokmek eyke kaxwo' negko'o Dios keso negwánxa nak, 

cham'a ektémakxa nak appeywa, eñama m'a kéltenneykha nak tásek 
amya'a, cham'a seyánémaxko axta anhan ko'o xa altennaha, eñama 
apkeltémo m'a Dios segwagkasamo nak teyp. 

4Tito, ektáxésesek xép se'e weykcha'áhak nak, xép aptaha nak 

ekmámnaksoho hatte eñama s'e ektémakxa nak nenteme magya'áseyam 
egkánet nak. Emenyék ko'o etnehek apméso naksa Dios Egyap, tén han 
Jesucristo segwagkasamo nak teyp ma'a ektémakxa nak segemleykekxoho, 
tén han ma'a meyke ektahakxa apwáxok xép. 

Tito aptamheykha yókxexma étkok Creta 

5Emenyék axta ko'o elánekxak xép ma'a eyéméxko axta kóllánekxak, 

cham'a sekheyásekxo axta exchep yókxexma étkok Creta, yakwayam 
enxoho anhan elyésha exchep ma'a apkelámha apmonye'e nak 
kélakneykekxexa ekyókxoho apyawakxa enxoho tegma yókxexma Creta, 
ekhawo m'a sektahakxa axta seyáneya exchep. 

6Enxet apkemha apmonye nak kélakneykekxexa, kéméxchek etnehek ma'a 

meyke kélxéncháseykekxohol'a aptémakxa. Kéméxchek etnehek wánxa 
xama aptáwa, kéméxchek nahan etnahagkok melya'áseyam apketchek, 
metnehek nahan ma'a kélya'áseykegkoho nak apkeltémakxa ekmaso, 
metnehek nahan ma'a kélya'áseykegkoho nak apteme melyaheykekxoho. 

7Enxet apteme nak apkemha apmonye kélakneykekxexa, elának cha'a m'a 

aptamheykha eñama nak Dios, ékeso eñamakxa eyéméxko nak etnehek 
ekpéwomo aptémakxa. Megkapayhawok etnehek ekyennakte apwáxok, 
megkapayhawok nahan etnehek ma'a ekmanyehe nak elwok, 
megkeyméxchek nahan etnehek ma'a anmenáto nak, metnehek nahan ma'a 
megyéso nak elwok, metnehek nahan ma'a ekmaso nak aptémakxa 
yepmenyéhok selyakye. 

8Wánxa agkok, kéméxchek cha'a emok takha pók exnésók ma'a apxagkok, 

tén han etnehek ma'a énxet ektakmela nak aptémakxa, cham'a apmopwána 
nak elanagkohok aptémakxa, kéméxchek nahan etnehek ma'a ekpéwomo 
nak aptémakxa, etnehek nahan appagkanchásamap Dios, etnehek nahan 
cha'a meyenseyam apkelané aptamheykha. 

9Kéméxchek meyensemek ma'a amya'a ekmámnaksoho nak, cham'a 

kélxekmósama axta, yakwayam enxoho nahan yepwának 
elwaskakkásekxohok apnámokkok, yetlo m'a nelxekmowásamáxche 
ektakmela nak, yakwayam enxoho anhan ellekwomhok énxet'ák 
apkelxeyenma nak ektaha megkamámnaksoho m'a amya'a nak. 

10Hakte apxámok énxet megkaleklo nak apwáxok nelxekmowásamáxche 

ektakmela nak, ekyagwánxa agko' nepyeseksa m'a énxet'ák 
apkelenxáneykmoho nak apkeláneyak ma'a sẽlkahaso kélyenyekhamol'a 
egyempehek, cham'a énxet'ák apxeyenmol'a aksok ektaha nak mékoho 
agko', cham'a apkelyexancháseykencha'awol'a énxet. 

11Tásek megkólhok elpakmétek xa énxet nak, hakte apkelya'asegkek cha'a 

exma apteme melya'áseyam énxet, elxekmósek cha'a m'a megkeyméxko 
nak eykhe kólxekmósek, yakwayam enxoho étak selyakye yetlo ekmaso 
apkeltémakxa. 

12Aptahak axta apxéna apchókxa xamo' xama énxet Dios appeywa 

aplegaso apha axta yókxexma étkok Creta s'e: “Enxet'ák apheykha nak se'e 
Creta, apmopwancha'a amya'a cha'a etnahagkok, apkellamchek nahan, 
megyeksek nahan emayhagkok aptéyak, mopmenyék nahan eltemeykha.” 

13Nakso' axta aptahakxa appeywa xa; ékeso eñamakxa seltamho nak 

megyésekxék xép egkések appeywa ekyennakte xa énxet'ák nak, 
yakwayam enxoho etnahagkok ekmámnaksoho melya'áseyam, 

14yakwayam enxoho nahan megyeyxók ma'a apkelyeykháseykegkoho nak 

aksok apxeyenma énxet'ák judíos, tén han megyeyxók apkeltamhókxa 
etnehek ma'a énxet'ák memáheyo nak yeyxhók ma'a amya'a 
ekmámnaksoho nak. 

15Enxet'ák meyke nak elenchahamaxche elchetamso apwáxók, kaxének 

cha'a apwáxók ektakmela antók ekyókxoho aksok; keñe m'a énxet 
apkelya'áseyam nak, tén han ma'a ekmaso nak elchetamso apwáxók 
ekyókxoho aksok cha'a kaxének apwáxók ektaha ekmanyása; hakte 
weykmók ekmanyása m'a ektémakxa nak elchetamso apwáxók. 

16Elxénhok cha'a apkelya'áseykegkoho Dios xa énxet'ák nak, aksok 

apkeláneyak akke cha'a kañék ekwetamaxche ektaha megkamámnaksoho 
xa aptamheykegkaxa nak apkelpeywa; asagcha'awo' nahan apkeltémakxa, 
méko nahan apkelyaheykekxoho, mopwanchek nahan elanagkok 
nentamheykha ektakmela xama enxoho. 

Tito 2 
Nelxekmowásamáxche ektakmela 

1Apkeltennáha agkok xép, kéméxchek cha'a exnéshok apkeltenneykha m'a 

ektémakxa nak nelxekmowásamáxche ektakmela nak. 

2Enxet'ák apkelwányam nak, kéméxchek etnahagkok 

meltemegweykmohóxma, etnahagkok nahan ektakmela apkeltémakxa, 
etnahagkok nahan apmopwána apkeláneykegkoho apkeltémakxa, tén han 
etnahagkok ekmámnaksoho melya'áseyam, tén han etnahagkok 
ekmámnaksoho m'a apkelásekhamakpoho nak, tén han elwaskápekxohok 
elenmaxakpohok ma'a ektémakxa nak nenlegeykegkoho. 

3Hawók nahan ma'a kelán'ák elwányam nak, kéméxchek katnahagkok ma'a 

ektémakxal'a kelán'ák ekteme nak eyáyo Dios. Megkatnehek ma'a 
eltennágwayam aksa nak nátegma ekmowána amya'a, megkatnehek nahan 
ma'a anmenáto nak, kéméxchek kaxekmóshok ektakmela ektémakxa 
námokkok, 

4tén han kalxekmósek yakwayam kalásekhohok anakteyegka'a m'a kelán'a 

etkók ekha nak anakteyegka'a, tén han kalásekhohok ma'a étchek. 

5tén han kának katnahagkok ekmowána eláneykegkoho ektémakxa, tén han 

megkalanyek ma'a ekmaso nak nentémakxa mansexta, tén han 
katnahagkok ektakmelcheso m'a axanák, tén han katnahagkok 
ektakmeleykha awáxók, katnahagkok nahan elyaheykekxoho m'a 
anakteyegka'a, yakwayam enxoho mekaxénaxchek ekmaso m'a amya'a 
eñama nak Dios. 

6Yána nahan etnahagkok apmopwána apkeláneykegkoho apkeltémakxa 

wokma'ák, 

7etne exchep xa ektakmela aptémakxa, cham'a ekyókxoho aksok 

apkelanakxa enxoho, yakwayam enxoho elyetlakxak aptémakxa exchep xa 
wokma'ák nak. Apkelxekmósek agkok xép wokma'ák, etakmelchesho cha'a 
apkelxekmóso, ná etne aksa aptemesáseykha aksa apkelxekmóso, 

8etakmelchesho nahan apkeltenneykha, yakwayam enxoho méko kawának 

kaxének eyesagko aptahakxa appeywa. Keñe sat elmegkágwakxak ma'a 
énxet'ák ektahakxa enxoho apkenmexeykha exchep. Mopwanchek sat 
nahan henxének ekmaso negko'o. 

9Yána sat nahan etnehek apkelyaheykekxoho wese' apagkok ma'a énxet'ák 

apkelmomap nak kéltemesáseykha aksa, cham'a ekyókxoho aksok 
apkeláneygkaxa enxoho cha'a; yána etnahagkok eltakmeleykha apwáxók, 
metnehek nahan apkelátegmoweyak ma'a ektahakxa enxoho amya'a. 

10Yána etnahagkok melmenyexeyák, tén han etnahagkok 

metnéseseykmohoxma aksok kélagkok, yakwayam enxoho étak apyókxoho 
énxet'ák ektaha ektakmela m'a ektémakxa nak nelxemowásamáxche 
eñama Dios segwagkasamo nak teyp, eñama ekwetamaxche apkeltémakxa 
xa énxet'ák nak. 

11Enxekmósek axta negko'o Dios ektémakxa segméso naksa 

segemleykekxoho, cham'a segemleykekxoho elwagkasama nak cha'a teyp 
apyókxoho énxet. 

12Cháxa sẽlxekmósama nak yakwayam agyenyók nentémakxa ekmaso xa 

ektémakxa nak segméso naksa Dios segemleykekxoho, tén han ólwataksek 
ma'a aksok negyespagkamakxa nak keso náxop, tén han sẽlxekmósama 
yakwayam antehek negmowána nenlaneykegkoho nentémakxa keso 
náxop, tén han antehek ekpéwomo nentémakxa, tén han antehek 
nempagkanchásamáxche Dios, 

13neyseksa nelhaxanma katnehek ma'a aptémakxa axta 

sempekkencháseykekxa appeywa Dios ektaha nak ektakmela: cham'a 
apkexyekmo sat Dios egagkok yetlo apcheymákpoho, cham'a aptaha nak 
Jesucristo segwagkasamo teyp. 

14Apmeyásamakpók axta apagko' yakwayam emátog, negko'o 

eñamakxa, yakwayam enxoho hẽlwagkasek teyp neyseksa ekyókxoho 
nentémakxa ekmaso nak, tén han hentemésesek ektakmela nentémakxa, 
yakwayam enxoho nahan antehek énxet'ák apagkok, tén han agámenyéhok 
anlának ma'a aksok eltakmela nak. 

15Cháxa eyéméxko nak elxekmósek xép énxet'ák xa, tén han 

elwaskakkásekxohok, egkés nahan cha'a appeywa ekyetna enxoho 
megyakhémo, yetlo apmeykha m'a ektémakxa nak kéláyo exchep. 
Neygyoho aksa kólwanyohok xép. 

 

Tito 3 
Eyéméxchexa etnehek énxet'ák apteme nak melya'áseyam 

1Eltennés énxet'ák yakwayam enxoho etnehek apkelyaheykekxoho m'a 

kelwese'e apkeláneykha nak yókxexma, yána sat cha'a elyahakxohok 
kéltemésesakxa enxoho, yána nahan etnahagkok cha'a apmayheykegkoho 
elanagkok ma'a nentamheykha ektakmela nak. 

2Neygyána aksa exének ekmaso pók énxet, yána sat keytek meyke 

ektahakxa apheykha, tén han etnehek ektakmeleykha apwáxok, yána nahan 
etnahagkok megkaleymáxkoho apwáxók nepyeseksa apyókxoho énxet'ák. 

3Hakte sẽlyéháxma axta anhan negko'o xa nano' axta, axta antemék 

nelyaheykekxoho Dios, axta agakhémok negko'o nentémakxa, kelmomchek 

axta egwáxok ekyókxoho aksok negyespagkamakxa nak, nentemegkek 
axta ekmaso nentémakxa, tén han nelyásekáseykha, neltaknómaxchék axta 
negko'o, nelenmexamaxchekxeyk axta anhan negko'o xa. 

4Ẽlwagkasek axta negko'o teyp Dios, cham'a senxekmósa axta m'a 

ektémakxa nak segméso naksa segemleykekxoho, tén han ma'a ektémakxa 
nak apkelásekhayo énxet. 

5Háwe axta eñama sẽlwagkaso teyp eñama nenlané m'a aksok ektakmela 

nak, axta eyke keñamak ma'a nelmayóseka axta 
senlányo. Entemésásekxeyk axta eghaxnagcha'ák eñama m'a 
segyakpasáseyak axta yegmen, nenxakak axta anhan axnagkok 
ekyennakte egnenyek eñama Espíritu Santo. 

6Jesucristo segwagkasamo teyp axta nahan keñamak nenxaka negko'o 

Espíritu Santo, meyke kélmeyagweykekxa. 

7yakwayam enxoho anxawak ma'a ekyennakte egnenyek megkatnegwayam 

enéxa nelhaxanma nak anxawa', cham'a senxéna enxoho Dios nentaha 
nelpéwomo eñama m'a segméso naksa nak segemleykekxoho. 

8Ekmámnaksoho agko' xa, emenyék ko'o elenxanmohok apxeyenma 

exchep xa, yakwayam enxoho elanagkok apkeltamheykha ektakmela m'a 
énxet'ák apteme nak melya'áseyam Dios. Cháxa ektaha nak nentamheykha 
ektakmela xa, awanchek nahan hempasmok negyókxoho nak. 

9Wánxa agkok, néwhánekxoho aksa exchep ektémakxa nak 

elenmexamaxche apkelpakmeyesma énxet'ák ektaha nak amya'a 
ekyéháxma, nágyeyxho nahan ma'a amya'a kéltenneykha naksal'a 
apkelxénamap ẽlyepmeyp nano', tén han ma'a ektémakxa nak 
apkexpanchásamap énxet'ák, tén han ma'a ektémakxa nak 
elenmexamaxche apkelpakmeyesma énxet exének ektémakxa m'a Moisés 
segánamakxa apagkok nak. Cháxa aksok ektaha nak mékoho xa, méko 
nahan negásenneykxexa. 

10Apkexpánchesek agkok apnámokkok xama énxet kélakneykekxexa, xama 

sat etnehek apméso appeywa ekyennakte, ánet esenhan, wánxa agkok, sat 
agkok elyahakxohok aptemésesakxa, etekkes sat ma'a apchakneykekxexa 
nak énxet. 

11hakte kéméxchek ey'asagkohok xép apyensakmo ámay ektakmela xa 

énxet nak, mey'asáxma apagko' nahan eksexnenagko. 

Pablo appekkencháseykekxa appeywa Tito 

12Eyáphásek sat agkok Artemas esenhan Tíquico aphakxa exchep, 

elenxánem sat emyenták se'e tegma apwányam Nicópolis yakwayam 
enxoho hetyanegwatámhok ko'o, hakte ekmokók axta ko'o axek 
apketsamágexal'a m'a tegma apwányam nak. 

13Epásem sat cha'a Zenas aptaha nak negásenneykekxexa negko'o, tén 

han ma'a Apolos, egkés sat aksok eyéméxchexa xa énxet'ák nak, 
yakwayam enxoho elenxanmohok apkelxega, yakwayam enxoho anhan 
megkeytek eyéméxchexa xama aksok. 

14Yána sat nahan kaltámeyagkok apkeláneyak nentamheykha ektakmela 

m'a énxet'ák nentémo xamo' nak magya'áseyam, yakwayam enxoho 
kaltámeyagkok appasmo m'a énxet ekyetnakxa enxoho eyéméxchexa 
aksok, yakwayam enxoho kapasmok énxet ma'a apkeltémakxa nak. 

Pablo ekxeyenma apwáxok tén han néxa apxeyenma aksok eltakmela 

15Apcháphásesek ekxeyenma apwáxók xép apyókxoho énxet'ák 

apheyncha'a nak se'e sekhakxa nak ko'o. Eltennés sat negaphásesa 
negko'o ekxeyenma egwáxok ennámokkok nentémo xamo' nak 
magya'áseyam. Dios sat etnehek apméso naksa kélyókxoho kéxegke m'a 
ektémakxa nak segemleykekxoho. 

Filemón 
Filemón 1 

Pablo apcháphaso ekxeyenma apwáxok 

1Ko'o Pablo sekha nak se'e sẽlpextétamakxa, sekmomaxche axta eñama 

seklegaso apwesey Cristo Jesús. Filemón, xép ektáxesásak se'e 
weykcha'áhak nak, xép aptaha nak nenxegexma nentamheykha 
negásekhayókxa, Timoteo nahan sekxegexma sektáxésesa xa. 

2Negyepetchásawok nahan nentáxéseso m'a énxet'ák apchakneykekxoho 

nak apxagkok xép, cham'a egyáxeg kelán'a ekwesey nak Apia, tén han ma'a 
egyáxeg apwesey nak Arquipo, aptaha nak sempasmo ektémakxa nak 
nelwaskápeykekxoho negko'o. 

3Dios Egyap tén han Wese' egegkok Jesucristo sat etnehek apméso naksa 

kéxegke m'a ektémakxa nak segemleykekxoho, tén han egkések ma'a 
meyke ektahakxa egwáxok nak. 

Ektémakxa apchásekhayo Filemón tén han mey'áseyam 

4Agkéshok cha'a ko'o ekpayheykekxa ewáxok Dios, cham'a 

ekxeyenwákxoho enxoho ewáxok xép neyseksa sekteme nempeywa 
nelmaxnagko, 

5hakte ekleg'ak axta ko'o amya'a ektémakxa apchásekhayo exchep tén han 

ektémakxa mey'áseyam ma'a Wese' egegkok Jesús, tén han 
apkelásekhayo exchep ma'a apyókxoho énxet'ák apteme nak Dios énxet'ák 
apagkok. 

6Elmaxnakkek nahan ko'o Dios seltamho ey'ásegwomhok ektakmela 

exchep ma'a ekyókxoho nenxawé nak aksok eltakmela eleñama néten, 
cham'a ekyetna nak negko'o eñama negyepetcheyo Cristo Jesús, xép 
aptaha nak nentémo xamo' magya'áseyam. 

7Awanhok agko' ko'o ekpayheykekxa ewáxok, ekwaskápekxók nahan 

eñama m'a ektémakxa nak sẽlásekhayo exchep, eyáxeg, xép keñamak 
kélpeykesásekxo apwáxók apyókxoho énxet'ák apteme nak melya'áseyam. 

Pablo apkeltémo kólásekhekxohok Onésimo, aptaha axta apmomap 
kéltemesáseykha aksa 

8Payhawók eykhe ko'o wának elának xép ma'a eyéméxchexa nak elána', 

hakte ko'o sekteme Cristo seykha amya'a apagkok, 

9wánxa agkok, emenyék eyke agkések xép sekpeywa ektakmela eñama m'a 

ektémakxa nak nelásekhamaxkoho. Ko'o Pablo, ekwanakmek kaxwo' ko'o, 
elhésekmek nahan sẽlpextétamakxa sekmáxko, eñama seklegaso apwesey 
Cristo Jesús. 

10Eltamhok ko'o epasmok xép Onésimo, aptaha nak máxa hatte eñama 

nentémo xamo' magya'áseyam Wese' egegkok neyseksa sekha ko'o s'e 
sẽlpextétamakxa. 

11Apmomap mékoho axta apkenagkók xép Onésimo nano' axta, apwanchek 

eyke hempasmok kaxwo', xép tén han ko'o. 

12Eyáphásekxeyk ko'o makham Onésimo aphakxa exchep, etnéses sat 

ma'a setnésesamakxal'a ko'o. 

13Emenyék eykhe ko'o exek Onésimo s'e sekhakxa nak, yakwayam enxoho 

hepasmok ko'o, yakwayam eykhe hepasmok xép, keso sekha nak kaxwo' 
sẽlpextétamakxa eñama seltenneykha tásek amya'a. 

14Momenyék eyke ko'o atnehek sekteme ahagko', cham'a metnaha enxoho 

exchep appeywa, yakwayam enxoho megkatnehek máxa 
sekyáteyekegkoho exchep ma'a setnésesakxa enxoho, akke m'a 
apmopmenyého apagko' enxoho exchep. 

15Yámagwenaktémók axta kexaha apxega Onésimo ekmassama 

apkeláneykencha'a exchep, kawegkohok sat kexaha kaxwo' apha Onésimo 
aphakxa exchep. 

16Metnehek sat kaxwo' apmomap kéltemesáseykha aksal'a, kamaskok sat 

exhok kaxwo' ma'a énxet apmomap la'a, sat exhok kaxwo' ma'a 
aptémakxal'a egyáxeg negásekhayókxa nak. Awanhek ko'o seyásekhayo 
Onésimo, keñe exchep eyéméxko eyeykhásamhok apchásekhayo ekwánxa 
nak ko'o seyásekhayo xa egyáxeg nak, háwe ekwánxa agkok ma'a 
nentemésesamakxal'a énxet, akke tásek etnésesek ma'a 
nentemésesamakxal'a anlának egyáxeg nentémo xamo' nak magya'áseyam 
Wese' egegkok. 

17Xeyenmék agkok apwáxok xép sektaha ko'o apyáxeg eñama m'a 

ektémakxa nak nenteme magya'áseyam, yáhapmakha xa egyáxeg nak 
ekhawo setnésesamakxal'a ko'o. 

18Asagkek agkok aptemésesamakxa, esenhan ma'a ekyetna enxoho 

apméyak, ko'o sat helmaxnak selyakye yakwayam ayánmagkasesek. 

19Ko'o Pablo, ko'o ahagko' sektáxéso s'e weykcha'áhak nak, ko'o sat 

ayánmagkasek. Ewanchek eykhe ko'o altennásekxohok ekyetna seméyak 
xép, cham'a sekyakmagkasesama axta apwáxok. 

20Eyáxeg etne hana xa sektemésesakxa nak, ekhawo nentémakxal'a 

nenteme nak magya'áseyam Wese' egegkok; hepeykesásekxa hana 
ewáxok ekhawo aptémakxal'a egyáxeg nentémo xamo' nak magya'áseyam 
Wese' egegkok. 

21Ektáxésesek xép se'e weykcha'áhak nak, hakte ekya'ásegkok peya 

elyahakxohok xa seltamhókxa nak etnehek, ekya'ásegkok nahan peya 
eyeykhásamhok apkelané xa seltamhókxa nak etnehek. 

22Eltamhok nahan ko'o helanaksek yakwánxa axek; hakte emenyék ko'o 

hegkések Dios yakwayam amyekxak xa kélhágkaxa nak kéxegke 
ekyakmageykekxa m'a kélteme nak cha'a nempeywa nelmaxnagko 
selmaxnésesama ko'o yakwayam enxoho alwetekxa'. 

Pablo ekxeyenma apwáxok tén han néxa apxeyenma aksok eltakmela 

23Apcháphásesek nahan ekxeyenma apwáxok xép Epafras aptaha nak 

sekmomaxkoho xamo' ko'o eñama neltenneykha apwesey Cristo Jesús, 

24tén han apcháphásesa ekxeyenma apwáxok xép ma'a 

Marcos, Aristarco, Demas tén han ma'a Lucas, aptaha nak cha'a 
sewháneyo sektamheykha. 

25Wese' egegkok Jesucristo sat etnehek apméso naksa kéxegke m'a 

ektémakxa nak segemleykekxoho. 

Hebreos 
Hebreos 1 

Ẽlpakhetchesegkek axta negko'o Dios eñama m'a Apketche 

1Xámok axta ektémakxa apkelpakhetcheso Dios ẽlyepmeyk nano', cham'a 

nano' axta, eñama apkeltenneykha m'a énxet'ák apkellegaso axta Dios 
appeywa. 

2Kaxwo' eyke keso negwánxa nak, eyágketwokmo nak ektemegwánxa néxa 

ekhem, ẽlpakhetchesek negko'o Dios eñama m'a Apketche nak appeywa, 
hakte Cristo axta keñamak apkeláneya Dios ekxámokxoho aksok, cham'a 
Cristo, appagkanchesa nak Dios yakwayam elmeyásekxak ekyókxoho 
aksok. 

3Cristo keñamak ekwetamaxko m'a ektémakxa nak apcheymákpoho Dios, 

hakte aphawók apagko' Cristo m'a Dios, aptaha nak han appasmo 
ekyókxoho aksok yetlo m'a appeywa ekha nak ekmowána. Aphákxek axta 
néten ekpayhókxa nak nelya'asamakxa nekha Dios aptaháno, cham'a, 
natámen axta segmaséseso nentémakxa mólya'asáxma. 

Dios Apketche apteme néten nepyeseksa Dios apkelásenneykha 

4Aptemék axta néten Dios Apketche nepyeseksa Dios apkelásenneykha, 

hakte apxakak axta ektakmela agko' apwesey megkaxnawok ma'a 
ektémakxa nak apkelwesey Dios apkelásenneykha. 

5Hakte metnék yának Dios xama apchásenneykha s'e: “Xép apteme hatte; 

ektemék kaxwo' xép hatte.” Metnék nahan appeywa Dios exének xama 
apchásenneykha s'e: “Apyap sat hetnehek ko'o m'a, keñe sat etnehek hatte 
ko'o m'a.” 

6Xama axta apcháphasa apkemha apmonye Apketche Dios keso náxop, 

aptahak axta anhan appeywa s'e: “Apyókxoho Dios apkelásenneykha sat 
elpeykeshok.” 

7Aptahak axta anhan Dios apxéna apkelásenneykha s'e: “Aptemésesek 

cha'a Dios ekhó exchahayam ma'a apkelásenneykha nak, keñe m'a ektaha 
nak apkelapháseykha aptemésesa ekhó táxa elálewel'a.” 

8Keñe axta aptaha Dios apxéna Apketche s'e: “Xép Dios apteme Wese' 

apwányam megkatnegwayam enéxa, apteme nahan ektakmalma 
apkelmeykha énxet'ák apagkok. 

9Apchásekha'awók cha'a exchep ma'a aksok ektakmela nak, aptaknókek 

cha'a exchep ma'a aksok ekmaso nak. Ekeso eñamakxa apkelyéseyncha'a 
axta exchep Dios, xép Dios apagkok, apyanchesásók agko' axta anhan 
apméso ekpayheykekxa apwáxok axta kaxnawok ma'a apkelxegexma'a 
nak.” 

10Aptahak axta nahan appeywa Dios se'e: “Xép Wese' ahagkok, xép axta 

apkelané xóp sekxo' agko'; xép axta anhan apkelané néten. 

11Kalmassegwok sat eyke ekyókxoho xa, wánxa agkok, memassegwomek 

eyke cha'a exchep. Apák sat nahan katnahagkok ekyókxoho xa ektémol'a 
apáwa etnehek aphápak; 

12sat etnehek eyaksásekxak xép xóp ma'a nentémakxal'a agyaksásekxak 

negaklamaxche, eyakmagkasesek sat ektémakxa, nentémol'a 
agyakmagkasek nentaxno. Meyakmagkasemek eyke cha'a aptémakxa 
exchep, megkamassegwomek sat nahan ma'a ektémakxa nak apyennakte.” 

13Metnék yának Dios xama apchásenneykha s'e: “Exa nehekha ko'o 

ekpayhókxa nak selya'asamakxa, ekwokmoho seknegkenchesa kóneg 
apmagkok xép ma'a apkelenmexma nak.” 

14Hakte apyókxoho Dios apkelásenneykha apteme apkeleñamakxa apagko' 

ma'a néten, yakwayam enxoho elyahakxohok Dios, kóláphaksohok nahan 
cha'a yakwayam epasmok ma'a énxet'ák ektaha nak kélpagkancheso 
yakwayam elwagkasakpok teyp. 

 

Hebreos 2 
Tásek antakmelchesek negko'o ektémakxa nak nelwagkásamáxche teyp 

1Ekeso eñamakxa eyéméxko agko' nak antakmelcheshok negháxenmo 

negko'o m'a amya'a nenleg'a axta, yakwayam enxoho mólyetnakhágwomek 
negko'o negyetlo xa. 

2Kayhek axta ektamheykha apkeltémókxa antehek Dios, cham'a 

apkelxeyenma axta apkelásenneykha apkeleñama nak néten, cham'a nano' 
axta, kóllegásesagkohok axta cha'a énxet'ák apkeláneyak axta 
melya'asáxma, tén han ma'a énxet'ák melyaheykekxoho axta xa 
apkeltémókxa nak antehek Dios, payhawók axta cha'a kóllegásesagkohok. 

3¿Háxko sat antehek ólegketaxchek negko'o mantakmelchesa enxoho m'a 

nelwagkásamáxche teyp ektaha nak ektakmela agko'? Wese' egegkok 
Jesús apagko' axta ektaha aplegaso apmonye xa nelwagkásamáxche teyp 
nak, axta senxekmóso negko'o ektaha ekmámnaksoho m'a énxet'ák ektaha 
axta apkellegé. 

4Dios axta anhan senxekmóso negko'o ektaha ekmámnaksoho xa, yetlo 

apkelané m'a aksok magkenatcheso nak agweta', tén han yetlo apkelané 
m'a aksok eltakmela nak, tén han yetlo apkelané m'a ekyókxoho ektémakxa 
nak aksok sempelakkaso nak agweta', tén han eñama m'a Espíritu Santo, 
aptaha nak segméso cha'a megkaxnémo mók negmowána, ekhawo m'a 
ektémakxa axta apmopmenyého elának Dios. 

Jesucristo kélhésamo apkelyáxeg 

5Axta egkésók Dios yakwayam etnahagkok apkelámha apmonye'e 

apkelásenneykha m'a yókxexma yakwánxa nak exmakha énxet, cham'a 
nenxeyenma nak cha'a negko'o. 

6Yetnegkek eyke eknaktáxésamaxche ekxénamaxko s'e: “¿Yaksak ektéma 

ekxéneykencha'a nak apwáxok xép énxet aptaha nak mékoho? ¿Yaksak 
ektéma ektemesáseykencha'a nak apwáxok xép énxet? 

7Yakwatakxoho axta aptemésesók xép kónego', axta exnawok ma'a Dios 

apkelásenneykha apkeleñama nak néten, wánxa agkok apmések axta eyke 
exchep apcheymákpoho, tén han ekyawe kéláyo. 

8Ekyókxoho aksok axta apnegkenchásak kóneg apmagkok.” Xama axta 

apnegkenchesa ekyókxoho aksok kóneg apmagkok, axta yeykmok xama 
aksok apnegkenchesa kóneg apmagkok. Wánxa agkok, akke agwet'ak 
makham negko'o énxet etnehek apkeláneykha ekyókxoho aksok. 

9Jesús akke negwet'ak negko'o, cham'a aptemésesa axta Dios kónegók 

yakwatakxoho nepyeseksa apkelásenneykha apkeleñama nak néten, 
negwet'ak nahan kélmésa apcheymákpoho tén han kélmésa ekyawe kéláyo, 
eñama m'a apketsapma axta. Segásekhayo axta keñamak Dios apkeltémo 
yetsapok Cristo yakwayam hempasmok negyókxoho negko'o. 

10Ekyókxoho aksok ekheyegko nak ekteme Dios apagkok, Dios nahan 

apkelané, cham'a Dios apkeltémo nak kawakxohok apyókxoho apketchek 
ma'a ektémakxa nak apcheymákpoho. Ekeso eñamakxa ekpayhawo axta 
etnésesek ekpéwomo aptémakxa Cristo eñama m'a aplegeykegkoho axta, 
aptaha nak han apkelwagkaso teyp apyókxoho énxet'ák. 

11Hakte apyókxoho énxet'ák apteme Apyap ma'a Dios, cham'a énxet'ák 

apkelpagkanamap nak, tén han ma'a ektaha nak apteméseso 
apkelpagkanamap. Ekeso eñamakxa memegkaktama nak Dios Apketche 
sẽltéma negko'o apkelyáxeg, 

12ekhawo ektémakxa nak appeywa ekyetnama nak eknaktáxésamaxche s'e: 

“Altennasha sat ko'o elyáxeg xép apwesey, anneykmaksek sat nahan ko'o 
xép apwesey neyseksa kélakneykekxexa.” 

13Aptemegkek nahan appeywa s'e: “Dios sat ko'o atnehek 

seyásenneykekxexa.” Keñe aptéma nahan appeywa s'e: “Ekheyk ko'o 
kaxwo' nepyeseksa énxet apkelyetchesamakpoho nak sakcha'a ektaha axta 
segkéso Dios.” 

14Hawók axta ektémakxa apyempehek Jesús ma'a ektémakxal'a apyókxa 

énxet, tén han ma'a éma apagkok nak, ekhawo ektémakxal'a apketchek 
xama énxet kaxhok mók ma'a empe'ék, tén han ma'a éma agkok. Temegkek 
axta xa yakwayam enxoho emaseksek ma'a ekha axta ekmowána 

kategyaha ekyógkexma, cham'a ekwesey nak kelyekhama', eñama m'a 
apketsapma axta. 

15Cháxa aptahakxa axta Jesús apmasésesa apyókxoho énxet'ák ma'a 

ektémakxa axta apkelaye apkeletsapma, cham'a ektemésesama axta máxa 
apkelmomap neyseksa apheykha. 

16Tásek axta ekwetamaxche apwaya Jesús yakwayam epasmok ma'a 

ektaha nak Abraham atawan'ák neptámen, háwe yakwayam epasmok ma'a 
Dios apkelásenneykha apkeleñama nak néten. 

17Ekeso eñamakxa apheyáseykpoho apagko' axta Jesús ma'a apkelyáxeg, 

yakwayam enxoho etnehek nápakto' Dios meyenseyam appasmo 
apkelmaxnéseso Dios énxet'ák apagkok, tén han etnehek apmopyósa 
elanok pók, yakwayam enxoho anhan étaksek meyakmagkáseykekxa Dios 
apkeltémakxa melya'asáxma énxet'ák, eñama m'a apketsapma axta 
segyanmaga. 

18kaxwo' apwanchek epasmok Jesús ma'a énxet ektahakxa enxoho 

ekyekkónma, hakte aplegeykegkók axta nahan ma'a, yekkónmeyk axta 
nahan. 

 

Hebreos 3 
Jesús apteme néten agko' mexnawok Moisés 

1Elyáxeg, kélteme nak Dios énxet'ák apagkok, kéltaha nak han Dios 

apkelpagkanma, kéxegke ektaha axta apkelwóneykha Dios yakwayam 
kóltehek énxet'ák apagkok, kaxén kélwáxok Cristo Jesús, aptaha nak 
seykha amya'a, aptaha nak han apkemha apmonye appasmo 
apkelmaxnéseso Dios énxet'ák apagkok, cha'a keñamak nenxeyenma 
ekyetna negko'o magya'áseyam ma'a. 

2Hakte apkeláneyak axta Jesús ma'a apkeltémókxa axta etnehek Dios, 

aptaha axta apkelyéseykha yakwayam elának se'e aptamheykha nak, 
ekhawo m'a aptémakxa axta Moisés apkeláneya m'a apkeltémókxa axta 
etnehek Dios, axta eyenyaweykha aptamheykha appasmoma m'a Dios 
énxet'ák apagkok. 

3Wánxa agkok, payhawók eyke keytek ekyawe kéláyo Jesús, kaxnók ma'a 

Moisés, hawók agko' nahan ektémakxa m'a énxet apkelanél'a tegma, 
awanhok agko' katnehek kéláyo m'a énxet, kaxnók ma'a tegma. 

4Apyókxoho tegma apteme énxet apkelané; wánxa agkok Dios akke 

apkelané ekyókxoho aksok ekhágko nak. 

5Ekeso eñamakxa meyenseykmo axta apkelané Moisés ma'a apkeltémókxa 

axta etnehek Dios, appasmoma m'a Dios énxet'ák apagkok nak, axta 

apxeyenmak cha'a Moisés ma'a yakwánxa nak etnehek appeywa Dios. Axta 
entemék aptamheykha Moisés xa. 

6Cristo aptaha nak Dios Apketche apteme melwátéseyam apkeltakmelcheso 

xa Dios énxet'ák apagkok nak, negko'o nenteme Dios énxet'ák apagkok, 
cham'a magyenseyam nak nenteme magya'áseyam, tén han magyenseyam 
nak ma'a ekpayheykekxa egwáxok neyseksa nelhaxneykha ekyetna nak 
negko'o. 

Apkellókasamakxa apkelyampé Dios énxet'ák apagkok 

7Ekeso eñamakxa aptéma nak appeywa Espíritu Santo ekyetna nak 

eknaktáxésamaxche s'e: “kélleg'ak agkok kaxwo' kéxegke aptahakxa 
appeywa Dios, 

8nágkólyennaktés aksa kélwáxok nágkólteme apkeltémakxa axta 

ẽlyepmeyk nano', cham'a apkenmexeykencha'a axta Dios, cham'a 
apyekkónma axta anhan aplókasama Dios ma'a yókxexma meykexa énxet. 

9Axta apyekkónhok selókasa ko'o kélyepmeyk nano' kéxegke m'a yókxexma 

nak, apwetayak axta eykhe ektémakxa sektamheykha, ekweykmoho 
cuarenta apyeyam. 

10Ekeso eñamakxa selókasa axta ko'o xa énxet'ák nak, ektahak nahan 

sekxéna s'e: ‘Aptemegkek cha'a mehekpelchémo ko'o xa énxet'ák nak, 
mopmenyék nahan étlók ma'a sektémakxa nak.’ 

11Axta keñamak nahan sekxéna axta ko'o neyseksa seklo peya melántexek 

ma'a yakwánxa nak allókasesek apkelyampé énxet.” 

12Elyáxeg kólawho sat keytek ekmaso elchetamso kélwáxok kéxegke, 

cham'a segyenyókasamol'a Dios memassegwayam nak, eñama ekteme 
ekya'áseyam kélwáxok. 

13Kólpasmaxkoho cha'a ekyókxoho ekhem neyseksa megkamassegwayam 

makham se'e “ekhem negwánxa nak”, cham'a ekxeyenma nak han 
eknaktáxésamaxche, yakwayam enxoho megkalyexanchesha kélxama 
kéxegke m'a mólya'asáxma nak, yakwayam enxoho nahan metnehek 
meyke apkelyaheykekxoho. 

14Nenlenxanakmók agkok negko'o nenteme magya'áseyam ekweykmoho 

néxa, ekhawo m'a ektahakxa axta magya'áseyam sekxo' axta, cháxa 
nentaha negko'o nempasmo m'a ektémakxa nak aptamheykha Cristo. 

15Ekeso eñamakxa ektéma nak eknaktáxésamaxche weykcha'áhak se'e: 

“kélleg'ak agkok kaxwo' kéxegke aptahakxa appeywa Dios, 
nágkólyennaktés aksa kélwáxok, nágkólteme apkeltémakxa axta ẽlyepmeyk 
nano' apkenmexeykencha'a axta Dios.” 

16¿Yaksak axta m'a énxet'ák apkenmexeykencha'a axta Dios natámen 

apkellegé appeywa? Apkelánekpók ma'a apkelántekkesa axta Moisés 
yókxexma Egipto. 

17¿Yaksak axta énxet'ák aptaknagkama Dios ekweykmoho cuarenta 

apyeyam? Axta aptaknagkók Dios ma'a énxet'ák apkeláneykegko axta 
melya'asáxma, cham'a apkeletsapwokmo axta yókxexma meykexa énxet. 

18¿Yaksak axta énxet'ák apxéna Dios peya melántexek ma'a 

sẽllókasesamakxa nak nelyampé? Axta apxénak Dios ma'a énxet'ák 
melyaheykekxoho axta appeywa. 

19Negyekpelchawók negko'o megkalepwagko elántexek xa énxet'ák nak, 

eñama m'a ektémakxa axta apkelya'áseyam. 

 

Hebreos 4 

1Ekeso eñamakxa, eyéméxko nak negko'o antakmelchesaxkohok neyseksa 

ekyetno makham negyeseksa m'a sempekkencháseykekxa axta appeywa 
Dios, cham'a apxeyenma nak yakwánxa hẽllókasesek nelyampé, 
mopwanchek katnehek etxek enxama. 

2Hakte ẽllegasegkek axta nahan negko'oxa xa amya'a ektakmela nak, 

ekhawo ektémakxa axta kéllagaso xa énxet'ák nak; wánxa agkok chakho' 
axta eyke kéllegasama amya'a xa énxet'ák nak, hakte axta etnék 
melya'áseyam nepyeseksa m'a énxet'ák apkelyaheykekxoho axta xa 
amya'a nak. 

3Keñe negko'o nenteme nak magya'áseyam, ólántexek sat ma'a yakwánxa 

nak hẽllókasesek nelyampé Dios, cham'a apxeyenma axta Dios aptéma 
appeywa s'e: “Axta keñamak nahan sekxéna axta ko'o neyseksa seklo peya 
melántexek ma'a yakwánxa nak allókasesek apkelyampé énxet.” Wánxa 
agkok, appenchesamók axta eyke aptamheykha Dios apkeláneya keso 
náxop; 

4mók eknaktáxésamaxche nahan entemék ekxénamaxche siete ekhem 

se'e: “Apkellókasek axta apyampé Dios ekwokmo axta siete ekhem.” 

5Entemék nahan eknaktáxésamaxche s'e: “Melántexek sat ma'a yakwánxa 

nak allókasesek apkelyampé énxet.” 

6Kéméxchek eyke makham elántexek nápakha énxet'ák xa yakwánxa nak 

hẽllókasesek nelyampé Dios, hakte melántaxnók ma'a énxet'ák apmonye 
axta kéllegaso tásek amya'a eñama m'a melyaheykekxoho axta. 

7Ekeso eñamakxa appekkenákxo nak makham Dios xama ekhem, 

apkeltéma nak Dios “keso negwánxa nak.” Nano' axta entemék apxeyenma 
Dios xa, cham'a sẽlpakhetchesa axta eñama m'a ektémakxa axta appeywa 

David, cham'a ekyetnama nak han eknaktáxésamaxche ekxénamakxo s'e: 
“kélleg'ak agkok kaxwo' kéxegke aptahakxa appeywa Dios, 
nágkólyennaktés aksa kélwáxok.” 

8Josué axta agkok apkellókaseso apkelyampé énxet'ák Israel, mexének 

axta Dios epekkenek mók ekhem yakwayam ellókasesek apkelyampé 
énxet. 

9Yetneyk eyke makham kélpagkancheso yakwayam ellókasek apkelyampé 

Dios énxet'ák apagkok; 

10hakte negko'o ektahakxa enxoho nentaxnegwayam yakwánxa nak 

hẽllókasesek nelyampé Dios, kamaskok anlának ma'a ekyókxoho 
ektémakxa nak nentamheykha, ekhawo ektahakxa axta apkellókaso 
apyampé Dios. 

11Kéméxchek cha'a ólwaskápekxohok yakwayam ólántexek xa yakwánxa 

nak hẽllókasesek nelyampé Dios, yakwayam enxoho méko keytlakxak 
apkeltémakxa axta m'a énxet'ák apkelya'áseykmo axta. 

12Hakte yetneyk ekyennakte Dios appeywa, yetneyk nahan ekmowána, 

ahamteyk agko' nahan, yeykhágweykmók ektémakxa ekmahanta m'a sawo 
ekwenakte ánet nekha ekmahantal'a, ektaxnegweykmohol'a kaño' agko' 
egwáxok ekweykmoho m'a ekyetnamakxa nak eghagák, kawomhok nahan 
ma'a kaño' agko' nak apexchakkok énxet; awanchek nahan kay'asagkohok 
ektémakxa nak elchetamso egwáxok, yáxñakxoho nahan kapekkenekxak 
ma'a ekmáheyókxa nak kalának egwáxok. 

13Yawanchek keyxánegkesek Dios ekyókxoho aksok ektaha axta apkelané, 

yáxñakxoho nahan katnehek apweté ekyókxoho aksok ma'a Dios, cham'a 
peya nak óltennásekxohok nentémakxa axta. 

Jesús apteme apkemha apmonye apagko' appasmo apkelmaxnéseso Dios 
énxet'ák apagkok 

14Jesús, Dios Apketche, apteme apkemha apmonye apagko' sempasmo 

sẽlmaxnéseso negko'o, cham'a apmeyeykekxo axta néten. Ekeso 
eñamakxa eyéméxko nak anlenxanmohok nelwaskápeykekxoho eñama m'a 
magya'áseyam nenxeyenma nak ekyetna negko'o. 

15Hakte apya'ásegkok ektémakxa negyelkamáxkoho m'a apkemha 

apmonye sempasmo nak sẽlmaxnéseso negko'o, hakte hawók axta 
ektémakxa ekyekkónma m'a ektémakxa nak segyekkónma negko'o; axta 
eyke eláneyk mey'asáxma xama enxoho. 

16Agágketchesamhok hana aphamakxa m'a Dios segásekhayo nak yetlo 

megkatnaheykha egwáxok, yakwayam enxoho hegemlekxohok henlanok 
negko'o, tén han keytlawhok ektakmeleykha apwáxok hempasmok ma'a 
eyakhókxa enxoho neltamhókxa hempasmok. 

Hebreos 5 

1Apyókxoho apkelámha apmonye'e nak appasmo apkelmaxnéseso Dios 

énxet'ák apagkok, apteme kélyéseykha nepyeseksa énxet'ák, yakwayam 
enxoho epasmok énxet'ák nápakto' Dios, tén han egkések aksok apméso 
naksa Dios yakwayam enxoho kólmasésesek apteme melya'asáxma énxet. 

2Apwanchek kapyóshok elanok apkemha apmonye appasmo 

apkelmaxnéseso Dios énxet'ák apagkok ma'a énxet'ák melya'áseyak nak 
aksok, tén han ma'a énxet'ák ektaha nak megyakhémo apkeltémakxa, hakte 
hawók ektémakxa apyelkamákpoho ektaha nak appasmo apkelmaxnéseso 
apnámokkok ma'a ektémakxa nak apkelyelkamákpoho énxet'ák. 

3kéméxchek nahan egkések aksok apméso naksa Dios ma'a apkemha 

apmonye nak appasmo apkelmaxnéseso Dios énxet'ák apagkok, yakwayam 
enxoho megkólyakmagkásekxék ma'a ektémakxa nak mey'asáxma, tén han 
megkólyakmagkásekxék ma'a ektémakxa nak apkeláneyak melya'asáxma 
énxet'ák. 

4Méko xama énxet apmopwána etnésesakpohok apagko' appasmo 

apkelmaxnéseso Dios énxet'ák apagkok, Dios apwánxa apagkok aptaha 
cha'a apwóneykha, egkések nahan xa ektéma nak nentamheykha, ekhawo 
kéltemésesamakxa axta Aarón. 

5Ekhawo ektémakxa axta nahan ma'a Cristo, háwe axta apkelyésamakpoho 

apagko' yakwayam etnehek apkemha apmonye appasmo apkelmaxnéseso 
Dios énxet'ák apagkok, Dios axta eyke apméso aptamheykha, hakte Dios 
axta m'a aptéma axta apkenagkama Jesús se'e: “Xép apteme hatte, 
ektemék kaxwo' xép hatte.” 

6Mók eknaktáxésamaxche nahan aptemék apkenagkama s'e: “Xép apteme 

appasmo apkelmaxnéseso Dios énxet'ák apagkok megkatnegwayam 
enéxa, ekhawo ektémakxa axta aptamheykha Melquisedec.” 

7Ennaktéshok axta cha'a appeywa Cristo neyseksa apha axta keso náxop, 

yetlo apwóno axta anhan cha'a etnehek nempeywa nelmaxnagko 
ewónmakha Dios, aptaha nak apmopwána emyók emátog, aplegayók axta 
cha'a Dios xa, hakte apkelyaheykekxoho axta eghak Jesús. 

8Aplegeykegkoho axta keñamak Cristo eltámeya yakwayam etnehek 

apkelyaheykekxoho, cham'a aptaha nak eykhe Dios Apketche. 

9Xama axta apsawhawo apkelana Cristo m'a yakweykenxa axta elána' 

eñama apteme xa ektaha nak, aptemék axta eñamakxa apkelwagkásamap 
teyp megkatnegwayam enéxa apyókxoho énxet ektaha nak 
apkelyaheykekxoho. 

10Aptemésesegkek axta nahan Dios apkemha apmonye appasmo 

apkelmaxnéseso Dios énxet'ák apagkok ma'a Cristo, ekhawo m'a 
ektémakxa axta aptamheykha Melquisedec. 

Sẽléso ólwataksek magya'áseyam 

11Xámok eykhe makham yakwayam anxének xa amya'a nak, askehek eyke 

óltennásekxohok egnámokkok ektémakxa xa, hakte yehémek cha'a 
kólya'asagkohok kéxegke ektémakxa. 

12Nano' axta kexaha eykhe kóltehek kéxegke kélxekmóso kélnámokkok, 

kéméxchek eyke kóltámesaxchek makham kéxegke nelxekmowásamáxche 
eñama Dios ekmanyehe nak agya'asagkohok, kélyelkáxkók kélagko' eyke 
kéxegke. Kéméxchek cha'a kólyenagkok weyke nam'agkok apyegmenek 
hakte megkólwanchek makham kóltók ma'a kélto ekyennakte nak. 

13Enxet ektahakxa enxoho makham apya weyke nam'agkok apyegmenek, 

máxa etnehek makham ma'a sakcha'a apteykegkohol'a neme, hakte 
mopwanchek elyekpelkohok xama aksok. 

14Nento ekyennakte nak, wánxa aksa etawagkok ma'a ektaha nak metnaha 

apketkók, cham'a apmopwancha'al'a elyekpelkohok aksok, hakte 
apwanchek elyekpelkohok ma'a aksok ektakmela nak, tén han ma'a aksok 
ekmaso nak. 

 

Hebreos 6 

1Anlenxanmohok hana negko'o ekwokmoho nentaha negwányam, 

agyenyók sekxo' ma'a émha amonye nelxekmowásamáxche ekxeyenma 
nak Cristo. Kéméxchek cha'a manlenxanmók negko'o nenxeyenma m'a 
nelxekmowásamáxche ekmanyehe nak agya'asagkohok, cham'a 
nenxeyenma nak negyakmagkaso egwáxok, tén han ma'a negyamasma nak 
nentamheykha segya'asamo nak nétsapmakxa, tén han ma'a 
mólwateseyam nak nenxeyenma magya'áseyam eñama nak Dios, 

2tén han manlenxanmók nenxeyenma m'a nelxekmowásamáxche 

ekxénamaxche nak ektémakxa yakpasameygmen, tén han manlenxanmók 
nenxeyenma m'a kélnegkenma nak kélmék apkátek énxet aptaha nak 
melya'áseyam Dios, tén han manlenxanmók nenxeyenma m'a 
apnakxátekhágwayam nak apkeletsapma axta, tén han manlenxanmók 
nenxeyenma m'a yakwánxa nak hẽlyekpelkohok megkatnegwayam enéxa. 

3Cháxa eyéméxko nak ólwataksek sekxo' nenxeyenma xa, cham'a 

apkeltamho enxoho Dios. 

4Hakte apkelwátesagkek agkok apteme melya'áseyam ma'a énxet'ák 

ektaha axta apkelxawéyak elseyexma, cham'a énxet'ák 

apkelya'áseykegkoho axta ektémakxa m'a negmowána segmésamol'a cha'a 
Dios, cham'a énxet'ák apkelxaweykegko axta anhan Espíritu Santo, 

5cham'a énxet'ák apkelya'áseykegkoho nak han ektémakxa m'a amya'a 

ektakmela eñama nak Dios, cham'a apkelya'áseykegkoho nak han 
yakwánxa katnehek apmopwána Dios ma'a egmonye sat, 

6apkelwátesagkek agkok apteme melya'áseyam xa énxet'ák nak, 

megkólwanchek sat kóltemesásekxak makham apteme melya'áseyam Dios, 
hakte máxa katnehek apyepetcháseykxo enxoho makham aksok ektegyéso 
Dios Apketche, máxa apkenagko yesmaksek apyókxoho énxet sat 
etnesásekxak makham. 

7Enxet'ák apkelxawéyak nak aksok eltakmela eleñama Dios apteme 

apkelyetchesamakpoho m'a xóp ekyamol'a mámeye ekpálweykta, cham'a 
ekmésamol'a ektakmela apnakxo aksok ekyexna m'a énxet'ák ektaha nak 
apkeltamheykha. 

8tekkesesek agkok énxet ma'a aksok ekha nak am'ák tén han ma'a pegke, 

mékoho agko' katnehek xa xóp nak; sagkok nahan katnehek apxeyenma 
Dios, kawomhok nahan kélwatneykekxa. 

Nelhaxneykha segyennaktéseso nenteme magya'áseyam 

9Elyáxeg selásekhayo, nentahak eykhe negko'o neltennáseykha kéxegke xa 

ektaha nak, nakso' eyke nentemesásak negko'o ekyetna kéxegke aksok 
eltakmela agko' segya'asamol'a nelwagkásamáxchexa teyp. 

10Hakte Dios apteme ekpéwomo aptémakxa, megkalwagkámhek sat ma'a 

ektahakxa axta aksok kéllané kéxegke, megkalwagkámhek sat nahan ma'a 
ektahakxa axta kélxekmósamo kéxegke kélásekhayo Dios, cham'a 
kélpasma axta énxet'ák ektaha nak Dios énxet'ák apagkok, ekhawo 
kéltáhakxa nak makham keso kaxwo' nak. 

11Egmenyék negko'o kóllenxanmohok kéxegke kélxekmósamo ekwokmoho 

ektemegwánxa néxa m'a ektémakxa nak kélwaskápeykekxoho, yakwayam 
enxoho kólxawagkok ma'a aksok kélhaxanma nak kólxawa'. 

12Móltamhok negko'o kóltehek kéxegke megkólmámenyého kóltemeykha, 

wánxa agkok kólyetlakxa apkeltémakxa m'a énxet'ák apkelxaweykegko nak 
ma'a aksok kélpagkancheso axta, cham'a apxeyenma axta elmésagkok 
Dios, eñama m'a apteme nak melya'áseyam Dios, tén han eñama m'a 
ektémakxa nak apkelenxáneykmoho. 

13Xama axta apmésa appeywa Dios Abraham, apteméseso apagko' axta 

nahan ekmámnaksoho Dios ma'a aptahakxa axta appeywa, hakte méko pók 
aphawo Dios yakwayam enxoho etnésesek ekmámnaksoho m'a aptahakxa 
enxoho appeywa Dios; 

14Aptahak axta appeywa Dios se'e: “Axamáseshok sat selméso exchep 

aksok eltakmela, axámasásekxak sat nahan aptawan'ák neptámen.” 

15Apkelháxanmeyk axta aksa Abraham yetlo mepekhéso xa apxeyenma 

axta egkések Dios, apxakak axta nahan xa. 

16Aptemésesek agkok cha'a ekmámnaksoho aptahakxa appeywa énxet, 

yának cha'a étagkohok ma'a énxet'ák ekyawe nak kéláyo. Aptemésesek 
agkok nahan ekmámnaksoho agko' ma'a aptahakxa enxoho appeywa 
yakwayam elának aksok, eñama apweteykegkoho m'a énxet ekyawe nak 
kéláyo, kamaskok elenmexáxko apkelpeywa. 

17Apmenyék axta exekmóshok ektakmela agko' Dios apmáheyo elának 

ma'a appekkencháseykekxa axta appeywa énxet'ák, cham'a énxet'ák peya 
axta elxawagkok ma'a aksok kélpagkancheso apxeyenma axta elmésagkok 
Dios, meyke apyakmagkaseyam aptahakxa appeywa xama enxoho. Ekeso 
eñamakxa aptemésesa axta Dios ekmámnaksoho m'a aptahakxa axta 
appekkeneykekxa appeywa, apteméseso apagko' axta nahan 
ekmámnaksoho xa. 

18Nelxawágkek negko'o nelwaskápeykekxoho, negko'o nentaha axta 

negketamso yakwayam hegmeyók Dios, nentaha nak han magya'áseyam 
ma'a nelhaxneykha segméso axta Dios, eñama xa ánet aksok 
megkamowána nak kayakmagkasók ektémakxa, cham'a 
mehẽlyexancháseykegkohol'a Dios exének. 

19Cháxa nelhaxneykha sempasmoma nak neyseksók negha xa, ekhawo 

ektémakxal'a sawo ekhaxé ekmeyák la'a yántakpayhe. Cháxa 
nelhaxneykha ektaxnegwokmo axta ekweykmoho teyp apáwa 
kélapma kañe' tegma appagkanamap ma'a néten, 

20cham'a aptaxnegwánxa axta anhan Jesús yakwayam enxoho 

agkegwának ólántaxnegwók negko'o xa m'a; aptemegwákxeyk axta 
apkemha apmonye appasmo apkelmaxnéseso Dios énxet'ák apagkok ma'a, 
megkatnegwayam enéxa, ekhawo ektémakxa axta aptamheykha 
Melquisedec. 

 

Hebreos 7 
Jesús apteme apkemha apmonye appasmo apkelmaxnéseso Dios énxet'ák 

apagkok, ekhawo ektémakxa axta aptamheykha Melquisedec 

1Melquisedec axta wese' apwányam ma'a tegma apwányam Salem, 

appasmo apkelmaxnéseso Dios énxet'ák apagkok axta anhan ma'a, cham'a 
Dios meyke nak ekhémo. Xama axta apwakto Abraham apkenyekto m'a 
empakháxchexa axta, cham'a apmallanakxa axta nepyeseksa kelwese'e 
apkelwányam nak, apkelanyexágkek axta Melquisedec, apkelmaxnésesek 
axta yakwayam epasmok Dios. 

2Keñe axta apmésa cha'a Abraham Melquisedec xama aksok, cham'a 

ekyókxoho aksok ekwokmo axta cha'a diez ekyókxoho apkelma eñama 
apwatno kempakhakma. “Wese' apwányam appéwomo” nenteme 
nempeywa xa kélwesey nak Melquisedec; wese' apwányam tegma 
apwányam Salem axta anhan ma'a, nenteme nak nempeywa “wese' 
apwányam segmésamo nak meyke ektahakxa egwáxok”. 

3Axta kólya'áseykegkok apyap xa, axta nahan kólya'áseykegkok ma'a 

egken, axta anhan kólya'áseykegkok ma'a apyepmeyk nano', 
megkaxénamaxchek nahan ektémakxa sekxo' apteyékmo, 
megkaxénamaxchek nahan ektémakxa apketsapma; ékeso eñamakxa 
aptéma nak Melquisedec appasmo apkelmaxnéseso Dios énxet'ák apagkok 
megkatnegwayam enéxa, ekhawo ektémakxa nak aptamheykha Dios 
Apketche. 

4Kóllano hana ektémakxa axta wese' apwányam Melquisedec, awanhek nak 

axta eykel'a kéláyo, hakte apmések axta Abraham xama aksok, cham'a 
ekwokmo axta cha'a diez ekyókxoho aksok apkelma eñama apwatno 
kempakhakma, cham'a apmallana axta nepyeseksa kelwese'e 
apkelwányam nak. 

5Payhawók Leví aptawan'ák neptámen elmaxnak énxet'ák Israel yának 

egkések xama aksok ekwokmo enxoho cha'a diez ekyókxoho, cham'a Leví 
aptawan'ák neptámen aptaha nak appasmo apkelmaxnéseso Dios énxet'ák 
apagkok, ekhawo eltémókxa nak kóltemésesek segánamakxa eñama 
Moisés xa énxet'ák nak, megkeyxek axta m'a ektahakxa enxoho apteme 
apnámokkok, Abraham aptawan'ák neptámen nahan xa énxet'ák nak. 

6Háwe axta eykhe Leví aptáwen neptámen Melquisedec, apmések axta 

eyke cha'a Abraham xama aksok, cham'a ekwokmo axta cha'a diez 
ekyókxoho aksok apkelma, cham'a Abraham appekkencháseykekxo axta 
cha'a appeywa Dios. Apkelmaxnésesek axta Melquisedec Abraham 
yakwayam epasmok Dios; 

7méko kawának kaxének metnaha néten ma'a ektaha nak apkelmaxnéseso 

pók yakwayam epasmok Dios. 

8Enxet apkeletsapmo m'a apmeykekxohol'a xama aksok ekwokmo enxoho 

diez ekyókxoho keso negwánxa nak; wánxa agkok xeyenmék eyke 
eknaktáxésamaxche Melquisedec, máxa entemék megyetsapma enxoho. 

9Kélwanchek kólxének apmésama nahan xama aksok ekwokmo enxoho 

diez ekyókxoho Melquisedec ma'a énxet'ák ektaha nak appasmo 
apkelmaxnéseso Dios énxet'ák apagkok, aptaha nak Leví aptawan'ák 
neptámen, eñama m'a apméso axta Abraham xama aksok Melquisedec 
ekwokmo axta cha'a diez ekyókxoho, cham'a énxet'ák apkelma nak 
makham ekwokmo enxoho cha'a diez ekyókxoho aksok. 

10hakte máxa axta entahak apnaklóko enxoho Abraham aptawan'ák 

neptámen, cham'a apxega axta Melquisedec apkelanyexágko Abraham, 
hakte yetnegkek axta apyókxa Abraham xa aptawan'ák neptámen nak, 
cham'a meykexa axta makham aptawan'ák neptámen. 

11Apkelxawáyak axta énxet'ák Israel segánamakxa eñama apméso m'a Leví 

énxet'ák apagkok aptaha nak appasmo apkelmaxnéseso Dios énxet'ák 
apagkok, aptaha nak han Aarón aptawan'ák neptámen xa énxet'ák nak. 
Apwanchek axta agkok etnésesek apkelpéwomo énxet ektaha axta 
apkelyetlo Moisés segánamakxa apagkok xa énxet'ák appasmo nak 
apkelmaxnéseso Dios énxet'ák apagkok, chakhók axta etyepekxak pók 
énxet appasmo nak apkelmaxnéseso Dios énxet'ák apagkok, ekhawo m'a 
ektémakxa axta aptamheykha Melquisedec, megkaxnawok ma'a ektémakxa 
axta aptamheykha Aarón. 

12Kélyakmagkasesek agkok cha'a ektémakxa apkeltamheykha appasmo 

nak apkelmaxnéseso Dios énxet'ák apagkok, kólyakmagkasek nahan 
ektémakxa m'a segánamakxa; 

13keñe m'a Wese' egegkok ektéma nak ekxeyenma eknaktáxésamaxche 

s'e: apkeñamak nepyeseksa m'a pók énxet'ák Israel, cham'a metyapmakxa 
nak xama énxet appasmo apkelmaxnéseso Dios énxet'ák apagkok xama 
enxoho. 

14Hakte kélya'áseykegkok ektakmela Wese' egegkok apkeñama 

nepyeseksa m'a Judá énxet'ák apagkok, axta eyke exeyenmak Moisés 
xama enxoho xa énxet'ák nak, cham'a apxeyenma axta Moisés ektémakxa 
apkeltamheykha m'a énxet'ák appasmo nak cha'a apkelmaxnéseso Dios 
énxet'ák apagkok. 

15Egwanchek negko'o agya'asagkohok ektakmela agko' ekxéna enxoho 

egwáxok aphawo Melquisedec ma'a kaxwé apteyapma nak appasmo 
apkelmaxnéseso Dios énxet'ák apagkok, 

16cham'a Melquisedec aptaha axta appasmo apkelmaxnéseso Dios énxet'ák 

apagkok, hakte axta kañamak kélméso aptamheykha m'a segánamakxa 
ekxeyenma nak cha'a yakwánxa elenyék énxet'ák appasmo nak 
apkelmaxnéseso Dios énxet'ák apagkok, axta eyke keñamak kélméso 
aptamheykha Melquisedec ma'a aptémakxa axta, cham'a aptémakxa axta 
ektaha nak megkamassegwayam. 

17Hakte keso aptémakxa nak Dios apxeyenma Cristo s'e: “Xép apteme 

appasmo apkelmaxnéseso Dios énxet'ák apagkok megkatnegwayam 
enéxa, ekhawo ektémakxa axta aptamheykha Melquisedec.” 

18Kélmaseseykmek axta eyke m'a eltémókxa axta antehek Moisés 

segánamakxa apagkok, kélmeykencha'a axta cha'a nano' axta, momók 
agko' axta m'a, mékoho axta anhan, 

19hakte axta katekkesók nentémakxa ekpéwomo xa Moisés segánamakxa 

apagkok nak, yetneyk eyke kaxwo' negko'o nelhaxneykha ektaha nak 
ektakmela agko', ekyakmagkaso xa Moisés segánamakxa apagkok nak, 
cháxa segya'asamo nak aphakxa Dios xa. 

20Cháxa aptemésesa axta nahan ekmámnaksoho agko' Dios xa. Keñe m'a 

apyókxoho énxet'ák appasmo nak apkelmaxnéseso Dios énxet'ák apagkok, 
apteme kélyeseykha meyke apteméseso ekmámnaksoho appeywa Dios, 

21ekmámnaksoho axta eyke aptemésesók appeywa Dios, cham'a 

kéltemésesama axta Wese' egegkok appasmo apkelmaxnéseso Dios 
énxet'ák apagkok, hakte temék ekxeyenma eknaktáxésamaxche s'e: 
“Ekmámnaksoho axta aptemésesók appeywa Wese' egegkok, 
meyakmagkasemek sat ma'a aptémakxa axta appeywa. ‘Xép apteme 
appasmo apkelmaxnéseso Dios énxet'ák apagkok megkatnegwayam 
enéxa.’ ” 

22Jesús akke apteméseso ekmámnaksoho m'a ekhémo mók 

nelpakhetchásamáxkoho Dios ektaha nak ektakmela agko', megkaxnawok 
ma'a émha amonye elánamáxche axta. 

23Aptépeykegkek axta eyke xa énxet'ák appasmo nak apkelmaxnéseso Dios 

énxet'ák apagkok, hakte axta kaltémók cha'a kawegkohok apheykha m'a 
nétsapma nak. 

24Méko eyke kayakmagkasek Jesús ma'a ektémakxa nak aptamheykha 

appasmo apkelmaxnéseso Dios énxet'ák apagkok, hakte megyetsapmak. 

25Ekeso eñamakxa apkepwagko nak Jesús elwagkasek teyp 

megkatnegwayam enéxa m'a énxet'ák apkelya'eykekxa nak Dios eñama 
m'a Jesús, hakte apheyk makham ma'a yakwayam enxoho yának epasmok 
Dios xa énxet'ák nak. 

26Jesús apteme apkemha apmonye appasmo apkelmaxnéseso Dios 

énxet'ák apagkok negmámenyého axta cha'a negko'o. Jesús apteme 
aptakmalma apagko', meyke ekmaso aptémakxa, 
megkeypetchegweykmohok ma'a aksok ekmanyása sempeysegkesamol'a, 
kélyetnakhasegkek axta anhan nepyeseksa m'a énxet'ák melya'asáxma 
nak, kélhésákxeyk axta nahan ma'a ektahakxa nak netno' agko' ma'a néten. 

27Mexnawok Jesús ma'a énxet'ák apkelámha apmonye'e nak appasmo 

apkelmaxnéseso Dios énxet'ák apagkok, apchakhamol'a cha'a aksok 
kélnaktóso yakwayam egkések Dios ekyókxoho ekhem, ekyanmaga m'a 
aptémakxa nak mey'asáxma, tén han ma'a ektémakxa nak melya'asáxma 
énxet'ák. Wánxa agkok, xama apmeyásamákpoho apagko' axta eyke Jesús 
ekyanmaga mólya'asáxma negko'o megkatnegwayam enéxa, cham'a 
apmeyáseykpoho axta apagko' yakwayam emátog. 

28Kalyésha cha'a Moisés segánamakxa apagkok, yakwayam katnésesek 

apkelámha apmonye'e appasmo apkelmaxnéseso Dios énxet'ák apagkok 
ma'a énxet'ák megkalpéwomo nak apkeltémakxa; keñe m'a ektaha axta 
apteméseso ekmámnaksoho Dios elyeseyncha'a yakwayam etnehek 
apkemha apmonye appasmo apkelmaxnéseso Dios énxet'ák apagkok ma'a 
Apketche, cham'a, kéltemésesama axta ekpéwomo aptémakxa 
megkatnegwayam enéxa, cháxa elánamáxche axta natámen segánamakxa 
xa, apteméseso nak ekmámnaksoho appeywa Dios apxeyenma Jesús. 

 

Hebreos 8 
Jesús apteme apkeláneykekxa m'a axnagkok ekhémo mók 

nelpakhetchásamáxkoho Dios nak 

1Akke nenxénak negko'o ektaha ektakmela agko' se'e; yetneyk negko'o 

aptaha nak apkemha apmonye appasmo apkelmaxnéseso Dios énxet'ák 
apagkok, cham'a aphákxo nak ma'a néten ekpayhókxa nak nelya'asamakxa 
nekha Dios aptaháno. 

2Aptemegwákxeyk nahan apkemha apmonye appasmo apkelmaxnéseso 

Dios énxet'ák apagkok ma'a ektahakxa nak ekpagkanamaxchexa 
ekmámnaksoho agko', ektaha axta Wese' egegkok Dios apkelané, 
megkatnaha nak énxet apkelané. 

3Apyókxoho apkelámha apmonye'e appasmo nak apkelmaxnéseso Dios 

énxet'ák apagkok apteme kélyeseykha yakwayam egkések Dios ma'a aksok 
kélméso nak, tén han egkések ma'a aksok kélnaktóso ektekyawa nak, ékeso 
eñamakxa eyéméxko nak han Jesucristo keytek aksok apmésakxa Dios. 

4Aphegkek agkok Cristo keso náxop, metnehek appasmo apkelmaxnéseso 

Dios énxet'ák apagkok, hakte apháha makham énxet'ák appasmo nak 
apkelmaxnéseso Dios énxet'ák apagkok apmésamol'a cha'a Dios aksok 
kélméso, cham'a eltémókxa nak etnahagkok Moisés segánamakxa 
apagkok. 

5Wánxa agkok, aksok ekyetno néten akke ekyetchesamaxkoho ektémakxa 

nak apkeláneyak apkeltamheykha xa énxet'ák appasmo nak 
apkelmaxnéseso Dios énxet'ák apagkok, apheyáseykegkoho eyke. 
Negya'ásegkok eyke negko'o ektaha apheyáseykegkoho xa énxet'ák nak, 
hakte xama axta peya elának Moisés tegma appagkanamap, aptahak axta 
Dios apcháneya s'e: “Etakmelchesho hana apkelányo s'e, exnésho 
apkelané m'a sektahakxa axta sekxekmóso exchep néten egkexe.” 

6Apxakak axta eyke aptamheykha Jesús yakwayam etnehek apkemha 

apmonye appasmo apkelmaxnéseso Dios énxet'ák apagkok, megkaxnawok 
ma'a ektémakxa axta apkeltamheykha énxet'ák, cham'a Jesús aptaha nak 
han apyepetcháseykekxa Dios énxet'ák, eñama m'a ekhémo mók 

nelpakhetchásamáxkoho Dios ektaha nak apkeláneykekxa Jesús 
megkaxnawo nak ma'a mók axta, ektaha nak ektekkeso m'a ektakmela 
appekkeneykekxa axta appeywa Dios. 

7Tásek axta agkok ma'a émha amonye ekhémo mók 

nelpakhetchásamáxkoho axta Dios, chakhók axta kalanaxchekxak mók. 

8Wánxa agkok, axta eyke kalchak apwáxok Dios apwet'a aptamhágkaxa 

énxet'ák. Aptahak axta s'e: “kawók sat ekhem yakwánxa nak 
kaxnágwakxohok mók egwáxok énxet'ák Israel, tén han ma'a énxet'ák 
apkeleñama nak Judá. 

9Megkaxók sat ma'a ektémakxa axta ekhémo mók nelpakhetchásamáxkoho 

apyepmeyk nano' xa énxet'ák nak, cham'a sektakmelcháso axta 
selántekkesa yókxexma Egipto; éxakkek axta ko'o xa énxet'ák nak, hakte 
axta eláneykegkok ma'a ektémakxa axta ekhémo mók 
nelpakhetchásamáxkoho 

10Sat katnehek seláneso ekhémo mók nelpakhetchásamáxkoho énxet'ák 

Israel se'e, cham'a natámen sat xa. Aptahak axta Wese' egegkok apxéna 
s'e: apekkenchesek sat ko'o apwáxok seltémókxa etnahagkok xa énxet'ák 
nak, atáxésesek sat nahan apwáxok. Ko'o sat atnehek Dios apagkok xa 
énxet'ák nak, keñe sat etnahagkok énxet'ák ahagkok xa énxet'ák nak. 

11Kamaskok sat elxekmósek apnámokkok énxet, tén han ma'a 

apkelenyémeyo xamo' nak, esenhan ma'a apteme apnámokkok nak 
yakwayam enxoho elya'asagkohok Wese' egegkok, hakte apyókxoho énxet 
sat hey'asagkohok ko'o ekweykmoho m'a énxet'ák meyke kéláyo nak, tén 
han ma'a énxet'ák ekyawe kéláyo nak. 

12Mayakmagkásekxék sat ko'o apkeltémakxa ekmaso xa énxet'ák nak, 

megkaxénwakxok agko' sat nahan ewáxok apkeltémakxa nak 
melya'asáxma.” 

13Axta apxénak Dios ektaha ápak ma'a émha amonye axta ekhémo mók 

nelpakhetchásamáxkoho Dios, cham'a apxéna axta Dios ma'a axnagkok 
ekhémo mók nelpakhetchásamáxkoho Dios nak. Kaxwo' sat eyke 
kamassegwók xa ápak nak, ektémol'a kalesók aksok apák. 

 

Hebreos 9 
Tegma appagkanamap apyetna nak náxop tén han tegma appagkanamap 

apyetna nak néten 

1Yetneyk axta ektémakxa sempékesáseyak, ektémakxa nelpeykesamo Dios 

ma'a émha amonye ekhémo mók nelpakhetchásamáxkoho Dios axta, cháxa 
elánamáxko axta cha'a kañe' tegma appagkanamap apyetnama nak náxop 
xa. 

2Axta entemék cha'a apkelánamap tegma appagkanamap se'e: émha 

amonye apwáxok axta kélteme ekpagkanamaxchexa, kólpekkenhok axta 
cha'a chálewaso, tén han ma'a mésa kélnegkenmo axta cha'a kelpasmaga 
kélpagkancheso Dios. 

3Keñe axta pók apwáxok teyp axta kélhaxta apáwa, kéltéma 

kélpagkanchesamakxa agko' Dios; 

4cháxa ekyetnamakxa axta sawo ekyátekto elyenma ekmomnáwa xa, 

ekwatnamáxchexa axta aksok ekmátsa ekpakneyam éten agkok, tén han 
ma'a yántéseksek ekyetchesamaxkoho axta m'a ektémakxa nak ekhémo 
mók nelpakhetchásamáxkoho Dios, sawheykekxók axta empehek sawo 
ekyátekto elyenma ekmomnáwa xa yántéseksek nak. yetnegkek axta nahan 
egheykok yetlo kélxata maná kañe' xa yántéseksek nak, Aarón 
aptaskapeykha axta anhan yetnók kañe', cham'a eltektépeykekxoho 
axta, tén han ma'a meteymog eknaktáxésamaxche axta ekhémo nak mók 
nelpakhetchásamáxkoho Dios. 

5Keñe axta m'a átog ekpehewayam nak néten ekyetnama kéleykmáseso 

kélheyáseykegkoho m'a Dios apkelásenneykha ekha apxempenák la'a, 
ektaha axta ekyetchesamaxkoho apha nahan Dios ma'a, apchaklasegkek 
axta apxempenák átog xa yántéseksek nak, akke kapayhawok kaxwo' 
anxének ekyókxoho ektémakxa ekxénamaxche xa amya'a nak. 

6Cháxa ektémakxa axta apkelánamap tegma appagkanamap xa, ekyókxoho 

ekhem axta cha'a katnehek apkelántaxnegweykekxa énxet'ák appasmo nak 
apkelmaxnéseso Dios énxet'ák apagkok, cham'a sekxo' nentaxnakxa nak 
apwáxok xa tegma nak, yakwayam enxoho elának ma'a ektémakxa nak 
apkeltamheykha ektaha nak appasmo apkelmaxnéseso Dios énxet'ák 
apagkok. 

7keñe m'a pók apwáxok nak tegma appagkanamap, wánxa axta aksa etxek 

ma'a apkemha apmonye nak appasmo apkelmaxnéseso Dios énxet'ák 
apagkok, xama aptaxnegweykekxa axta cha'a etnehek xama apyeyam; 
esakxohok axta anhan cha'a aksok kélnaktóso ektekyawa ém'agkok, 
yakwayam enxoho egkések Dios ekyakmageykekxa m'a aptémakxa nak 
mey'asáxma, tén han ma'a ektémakxa nak melya'asáxma énxet'ák, cham'a 
apkeláneyak nak melya'asáxma neyseksa melya'áseyak, cham'a 
aptaxnegwákxo enxoho cha'a kañe' tegma appagkanamap. 

8Cháxa segya'asáseykegkoho axta Espíritu Santo megkamayhamakxa axta 

makham ma'a nentaxnamakxa nak kañe' tegma appagkanamap ektahakxa 
nak ekpagkanamaxchexa agko', cham'a ekyetnamakxa axta makham émha 
amonye apwáxok xa tegma appagkanamap nak. 

9Cháxa ektaha nak ekyetchesamaxkoho s'e negwánxa nak; hakte 

yawanchek katnésesek ektakmela elchetamso apwáxok énxet ektaha nak 

apkelpeykesamo Dios, eñama xa aksok kélméso nak Dios, tén han eñama 
m'a aksok kélnaktóso ektekyawa kélméso nak Dios; 

10hakte aksok nentamakxa eyke aksa xa, tén han ma'a negyamol'a, tén han 

ma'a segmasésesamol'a ektémakxa nak aksok sempeysegkeso, cháxa 
ektaha nak ekyetno yókxexmók xa aksok nak, kélmeykencha'awol'a 
ekwokmoho apyakmagkasesa ektémakxa Dios. 

11Wánxa agkok, apwayak eyke kaxwo' Cristo, aptemék nahan kaxwo' 

apkemha apmonye appasmo apkelmaxnéseso Dios énxet'ák apagkok 
aptaha nak aptekkeso m'a aksok eltakmela nak. Aptásók apagko' ma'a 
tegma appagkanamap aptamhágkaxa nak Cristo appasmo apkelmaxnéseso 
Dios énxet'ák apagkok, cham'a aptémakxal'a tegma appagkanamap, 
megkatnaha nak énxet apkelané, megkaxnawok ma'a ektémakxa nak 
elánamáxche ekyókxoho aksok keso náxop. 

12Aptaxnegwákxeyk axta Cristo m'a ekpagkanamaxchexa agko' nak, háwe 

eyke yakwayam egkések kaxwo' Dios yát'ay apketkok éma apagkok, tén han 
ma'a weyke étkok éma agkok nak, éma apagkok apagko' axta apmeyásak 
Dios; xama axta aptaxnegwayam Cristo m'a ekpagkanamaxchexa agko' 
nak, wánxa m'a, egwetásek axta nahan negko'o xa nelwagkásamáxche teyp 
megkatnegwayam enéxa. 

13Nakso' eykhe eyewagko katnésesek apkelpagkanamap énxet'ák ma'a 

weyke kennawók éma agkok nak, tén han ma'a yát'ay apketkok éma 
apagkok nak, tén han ma'a weyke étkok tahap agkok ekwatnamáxchel'a 
néten meteymog ekwatnamáxchexal'a aksok kélnaktóso ektekyawa, cháxa 
kélexpakheykegkohol'a énxet'ák ekmanyása nak apkeltémakxa xa, wánxa 
eyke aksa katnésesek eyáxñeyo so egyempoho nak. 

14Nakso' agkok ektéma xa ektaha nak, keñe ekyagwánxa agko' katnehek 

ekha ekmowána m'a Cristo éma apagkok nak. Espíritu memassegwayam 
axta keñamak apmeyásamákpoho apagko' Cristo m'a Dios ektémol'a aksok 
kélméso Dios meyke ekyepetche xama aksok ekmaso, káxñeksohok nahan 
Cristo éma apagkok ma'a ekteyapmakxa nak ekpakmeteykha egwáxok 
eñama nenlané aksok segya'asamo nak nétsapmakxa, yakwayam enxoho 
agkegwának anlának ma'a apkeltémókxa nak anlának Dios 
memassegwayam nak. 

15Ekeso eñamakxa apketsapa axta Cristo yakwayam etnehek 

apyepetcháseykekxa énxet'ák ma'a Dios, eñama m'a axnagkok ekhémo 
mók nelpakhetchásamáxkoho nak Dios, yakwayam enxoho nahan 
megkólyakmagkásekxék ektémakxa apkeláneyak melya'asáxma énxet'ák 
ma'a kélmeykegkaxa axta makham émha amonye ekhémo mók 
nelpakhetchásamáxkoho nak Dios, yakwayam enxoho nahan elxawagkok 
aksok kélpagkancheso megkatnegwayam enéxa m'a énxet'ák ektaha axta 
apkelwóneykha Dios, cham'a apxeyenma axta elmésagkok Dios. 

16Wokmek agkok yakwánxa kólmaha m'a weykcha'áhak ekxeyenma nak 

nenxaweykekxa aksok eltakmópeyak, cham'a sempekkencháseykekxa nak 
énxet ektaha apketsapma, kéméxchek sekxo' kólya'asagkohok ektakmela 
m'a apketsapa enxoho, cham'a énxet ektaha axta apkelané weykcha'áhak. 

17Hakte megkólmaha sekxo' makham weykcha'áhak ekxeyenma nak 

nenxaweykekxa aksok eltakmópeyak ma'a megyetsapa enxoho makham 
énxet ektaha nak apkelané, akke kólmaha m'a apketsapa enxoho. 

18Ekeso eñamakxa kélyepetchesa axta ekyegkenamaxche éma elánexko 

m'a émha amonye nak ekhémo mók nelpakhetchásamáxkoho Dios. 

19Aplegasegkek axta Moisés apyókxoho énxet ma'a ekyókxoho eltémókxa 

nak antehek segánamakxa; keñe axta apma nekkések apwa' ekyexwasé, 
apmeyk axta nahan ma'a yámet aktog ekwesey nak “hisopo”, apketchesek 
axta kañe' weyke kennawók étkok éma agkok apyásesa, cham'a 
kélyepetcheso axta yát'ay apketkók éma apagkok, yegmen axta nahan 
kélenchaheykekxa xa, keñe axta apkexpakha'a m'a weykcha'áhak 
eknaktáxésamaxche nak segánamakxa, keñe axta anhan apkelexpakhágko 
apyókxoho énxet. 

20Aptahak axta Moisés apkeláneya énxet'ák se'e: “Keso éma ekteméseso 

nak ekmámnaksoho m'a ekhémo nak mók nelpakhetchásamáxkoho Dios, 
cham'a apkeltémo nak kólyahakxoho kéxegke Dios.” 

21Apkexpakha'ak axta nahan Moisés éma m'a tegma appagkanamap tén 

han ma'a ekyókxoho aksok kélmeykegkoho axta neyseksa kélpeykesamo 
Dios. 

22Xegkesamók axta kasawhaxkohok ekyókxoho aksok kélaxñáseykekxa 

cha'a eñama m'a kélexpakhé nak éma, ekhawo ektémakxa nak ekxeyenma 
segánamakxa; kólyakmagkásekxohok cha'a nentémakxa mólya'asáxma 
megkayegkenáxko enxoho éma; 

Cristo apketsapma apmeyásamákpoho apagko' Dios ekteme senlekkeso 
mólya'asáxma 

23Kélmenyék axta cha'a kólmések Dios xa aksok kélnaktóso ektekyawa nak, 

yakwayam enxoho katnésesek eláxñeyo m'a aksok ekyetchesamaxkoho 
nak ma'a ekhéyak nak néten; keñe m'a aksok ekhéyak nak néten 
kámenyeyhok cha'a kólmések ektakmela m'a aksok kélméso nak Dios, 
megkaxnawok xa aksok ekhéyak nak náxop. 

24Hakte axta etaxnegwákxak Cristo m'a tegma appagkanamap énxetla'a 

apkelané, cham'a kélheyáseykegkoho nak ma'a tegma appagkanamap 
apmámnaksoho nak, axta eyke aptaxnegwákxak ma'a néten 
ekpagkanamaxchexa nak, cham'a aphákxexa nak kaxwo' nápakto' Dios 
yakwayam hẽlmaxnésesek negko'o yának hempasmok Dios. 

25Axta eyke etaxnegweykekxak Cristo yakwayam enxoho etnehek cha'a 

apmeyásamákpekxoho Dios, ekhawo aptémakxa nak cha'a ekyókxoho 
apyeyam ma'a apkemha apmonye nak appasmo apkelmaxnéseso Dios 
énxet'ák apagkok, cham'a aptaxnegweykekxohol'a cha'a tegma 
appagkanamap yakwayam egkések Dios ma'a megkatnaha nak éma 
apagkok. 

26Temegkek agkok Cristo xa ektaha nak, kaleklemek axta cha'a emátog 

Cristo eyeynamo m'a sekxo' axta elánamáxko keso náxop. Wánxa axta eyke 
xama apwé Cristo keso negwánxa nak eyágketwokmo nak ektemegwánxa 
néxa, apmeyáseykpók axta apagko' Cristo m'a Dios yakwayam enxoho 
hegmasésesek nentémakxa mólya'asáxma wánxa m'a, meyke teyp. 

27Ekhawo sentémakxa nak han cha'a negyókxoho nak, xama nétsapma 

cha'a katnehek, keñe natámen kawók nahan ekhem yakwánxa 
hẽlyekpelkohok, 

28ekhawo ektémakxa nak han Cristo ektéma wánxa xama 

apmeyásamákpekxoho Dios yakwayam enxoho exámhok apmaséseso 
melya'asáxma énxet'ák. Keñe sat henxekmósakpekxohok makham, háwe 
eyke kaxwo' yakwayam ey'ótak mólya'asáxma, wánxa aksa yakwayam 
elwagkasek teyp ma'a énxet'ák ektaha nak apkelhaxanma. 

 

Hebreos 10 

1Wánxa axta ekyetchesamaxkoho Moisés segánamakxa apagkok ma'a 

aksok eltakmela peya nak kalwa', háwe m'a ekmámnaksoho negwetél'a. 
Ekeso eñamakxa megkawagko nak katnésesek apkelpéwomo énxet'ák xa 
segánamakxa eñama nak Moisés, cham'a énxet'ák ektaha nak 
apkelya'eykekxa cha'a Dios yókxoho apyeyam yakwayam egkések aksok 
ektekyawa, cham'a aptémakxal'a cha'a egkések aksok Dios. 

2Nakso' axta agkok eyewagko hegmasésesek ektémakxa mólya'asáxma xa 

segánamakxa nak, megkaxének axta apwáxok aptaha apkelsexnánemap 
énxet'ák, kamaskok axta nahan apkelmésa aksok kélnaktóso ektekyawa 
Dios xa énxet'ák nak. 

3Kaxénchesekxohok cha'a egwáxok ektémakxa nenlané mólya'asáxma 

yókxoho apyeyam xa aksok kélnaktóso ektekyawa kélméso nak Dios, 

4hakte yawanchek kalkok mólya'asáxma m'a weyke kennawók étkok éma 

agkok nak, tén han ma'a yát'ay apketkók éma apagkok nak. 

5Xama axta apwa'a Cristo keso náxop, aptahak axta apcháneya Dios se'e: 

“Mopmenyék xép kólmések ma'a aksok kélnaktóso ektekyawa nak, tén han 
megkapmenyého kólmések ma'a aksok kélméso naksa nak, wánxa agkok, 
egkések axta exchep se'e ektémakxa nak sekyókxa. 

6Megkapeykásekxék cha'a exchep apwáxok aksok ektekyawa 

ekwatnamáxche nak, tén han ma'a aksok kélméso naksa nak xép 
yakwayam kamaseksek mólya'asáxma. 

7Ektahak ko'o sekpeywa s'e: ‘Keso sekha ko'o s'e, yakwayam alának xép 

apmopmenyého Oh Dios, ekhawo m'a ektémakxa nak eknaktáxésamaxche 
weykcha'áhak sekxénamaxko ko'o.’ ” 

8Apxénchek axta sekxo' Cristo megkapeykesáseykekxoho apwáxok Dios 

ma'a aksok kélnaktóso ektekyawa nak, tén han ma'a aksok nawha'ák 
kélméso naksa nak, tén han apxéna megkapmenyého Dios ma'a aksok 
kélnaktóso ekwatnamáxche nak yakwayam kamaseksek mólya'asáxma, 
segánamakxa eykhe eltémo kalanaxchek xa ektaha nak. 

9Apyepetchesekmók axta nahan apxeyenma Cristo s'e: “Ekxegakmek ko'o 

yakwayam alának xép apmopmenyého.” Hakte apmasések Dios ma'a 
ektémakxa axta kélméso aksok kélnaktóso ektekyawa kélmeykegkoho axta 
cha'a nano', keñe appekkenákxo axnagkok ektaha ekyakmagkaso xa nano' 
nak. 

10Entemésesek axta negko'o Dios nelpagkanamaxche hakte apkelanak axta 

Jesucristo m'a Dios apmopmenyého, cham'a apmeyáseykpoho axta 
apagko' yakwayam emátog wánxa xama, meyke teyp. 

11Elanagkok cha'a apkeltamheykha ekyókxoho ekhem ma'a apyókxoho 

judíos ektaha nak appasmo apkelmaxnéseso Dios énxet'ák apagkok, 
apkelenxanakmók nahan apmeyáseykekxoho cha'a Dios ma'a aksok 
kélnaktóso ektekyawa ekhawo m'a aptamheykegkaxa nak cha'a, neyseksók 
eykhe megkamowána kamaseksek nentémakxa mólya'asáxma xa 
aptamheykegkaxa nak. 

12Wánxa agkok, xama apmeyásamákpekxoho apagko' axta eyke Jesucristo 

m'a Dios, meyke teyp, keñe axta aphákxo m'a ekpayhókxa nak 
apkelya'asamakxa Dios, 

13cham'a apkeleyxwákxexa nak yakwayam enegkenchesek Dios kóneg 

apmagkok ekyókxoho apkelenmexma, 

14aptemésesek axta anhan Cristo apkelpéwomo énxet'ák ektaha axta 

kélteméseso apkelpagkanamap, eñama m'a wánxa xama 
apmeyásamákpekxoho apagko' axta Dios, meyke teyp. 

15Espíritu Santo eyke senxekmóso ektaha ekmámnaksoho xa, cham'a 

aptaha axta appeywa s'e: 

16“Sat katnehek seláneso ekhémo mók nelpakhetchásamáxkoho énxet'ák 

se'e ektaha nak, cham'a egmonye sat, aptahak Wese' egegkok: 
Apekkenchesek sat ko'o apwáxók seltémókxa etnahagkok xa énxet'ák nak, 
atáxésesek sat nahan apwáxók. 

17Megkaxénwakxók sat ewáxok apkeltémakxa nak melya'asáxma, tén han 

ma'a apkeltémakxa elmasagcha'a nak.” 

18Kamaskok sat kélámenyého kólmések Dios aksok kélnaktóso ektekyawa, 

cham'a megkólyakmagkáseykxo enxoho nentémakxa mólya'asáxma. 

Kéméxchek agyo'ókxak Dios 

19Elyáxeg egwanchek kaxwo' ólántexek kañe' tegma appagkanamap 

ekpagkanamaxchexa agko' nak, yetlo megkatnaheykha egwáxok, eñama 
m'a Jesucristo éma apagkok, 

20enlánések axta negko'o ámay axnagkok ekyennaktésamo nak egnenyek, 

cham'a segmeykesesa axta Cristo apyeyk'a m'a apáwa apyexnama axta 
neyseksa, cham'a apyenyawa axta apyókxa. 

21Jesús apteme apkemha apmonye egagkok appasmo apkelmaxnéseso 

Dios énxet'ák apagkok, aptaha nak han apkelmeykha Dios énxet'ák 
apagkok; 

22Ekeso eñamakxa eyéméxko nak agyo'ókxak Dios yetlo ektakmalma 

elchetamso egwáxok tén han antehek ekmámnaksoho nenteme 
magya'áseyam, yetlo m'a megkaxénweykekxoho nak egwáxok ekyetna 
nensexnánemaxche, tén han yetlo m'a sẽlteméseso nak negáxñeyo eñama 
sẽlyakpáseso yegmen ektakmela agko' nak. 

23Olwaskápekxohok hana neyseksa ektémakxa nak nelhaxneykha meyke 

negya'áseyam xama enxoho, cham'a magya'áseyam nenxeyenma nak 
ekyetna negko'o, hakte elának sat Dios ma'a ektémakxa axta 
sempekkencháseykekxa appeywa. 

24Antegyaha hana ektémakxa yakwánxa antehek ólpasmaxkohok negko'o, 

yakwayam enxoho kayágwomhok ekyetna negko'o nelásekhamaxkoho, tén 
han kayágwomhok nenlané m'a aksok eltakmela nak. 

25Magyensemek hana nentaxnegweykekxa m'a negakneykekxexa nak, 

mantehek ma'a aptamheykegkaxa nak nápakha énxet'ák 
melántaxnegweykekxa nak cha'a, wánxa agkok, tásek ólyáteyaxkohok 
negko'o hakte negwet'ak eyágketwokmo apweyktamxa Wese' egegkok. 

26Nenlenxanakmók agkok negmáheyo anlának mólya'asáxma natámen 

negya'ásegwayam enxoho m'a amya'a ekmámnaksoho nak, kamaskok 
ekyetna m'a yakwayam nak kamaseksek mólya'asáxma 

27wánxa aksa henleyxek ma'a sẽlyekpelchásesamo ekmaso agko' nak, tén 

han ma'a táxa ekmexanma peya nak kamasésók apyókxoho ektaha nak 
apkelenmexma Dios. 

28Axta agkok cha'a elyahákxohok énxet segánamakxa eñama nak Moisés, 

kólakhekxohok axta cha'a meyke apmopyósa kólano', cham'a apyetna 

enxoho apkánet énxet ektaha apweteykegkoho, esenhan ma'a apkántanxo 
enxoho. 

29¿Yagkaxénak kélwáxok kéxegke peya kayeykhágwomhok 

kéllegasáseykegkoho ekyentaxno agko' ma'a ektaha nak apwanyeykha 
Dios Apketche, cham'a aptaknagko nak Cristo éma apagkok, tén han ma'a 
apyemneykha nak Dios Espíritu apagkok, cham'a Dios aptaha nak 
apkelásekhayo xa énxet'ák nak? Hakte cháxa ektaha nak ekteméseso 
ekmámnaksoho nelpakhetchásamáxkoho Dios xa Cristo éma apagkok 
nak, cháxa ektaha nak han ekteméseso apkelpagkanamap énxet xa. 

30Negya'ásegkok eyke negko'o aptéma appeywa Wese' egegkok se'e: “Ko'o 

epayhawok axnéshok mók apkeltémakxa xa énxet'ák nak, ko'o sat 
ayakmagkásekxak.” Aptemegkek nahan appeywa s'e: “Elyekpelkohok sat 
Wese' egegkok ma'a ektaha nak énxet'ák apagkok.” 

31¡Megkatnehek magaye segma enxoho Dios! 

32Wánxa agkok, kaxén kélwáxok kéxegke m'a nano' axta, cham'a sekxo' 

axta kélxawáya elseyexma, kélenmáxamáxkók axta kéxegke yetlo 
kélwaskápeykekxoho kéllegeykegkoho eñama m'a kélenxáneykmoho 
kélagko' axta. 

33kélwanyeykha axta kélnápakha kéxegke nápakta'awo' énxet'ák, sagkek 

axta nahan kéltemésesamakxa kéxegke, keñe axta kélnápakha kéxegke 
appaxkeykxo m'a énxet'ák ektéma axta kélnaktawáseykegkoho xa ektaha 
nak. 

34Apyósekak axta kéllanyo kéxegke m'a énxet'ák apheykha axta 

sẽlpextétamakxa, yetlo ekpayheykekxa kélwáxok axta anhan kél'awók 
kélyementama aksok kélagkok, hakte kélya'ásegkok kéxegke ekyetna 
aksok ektakmela agko' ma'a néten, ektaha nak han megkamassegwayam. 

35Nágkólyensem aksa m'a ektémakxa nak megkólya'áseyam kéxegke, 

hakte sat kañék ekméso kéxegke aksok kélxawé naksa xa, ektaha nak 
ektakmela agko'. 

36Kéméxchek kéxegke kólwaskápekxohok neyseksa kéllegeykegkoho, 

yakwayam enxoho kóllának ma'a ektaha nak Dios apmopmenyého, 
yakwayam enxoho nahan kólxawak ma'a apxeyenma axta egkések kéxegke 
Dios. 

37Hakte temegkek eknaktáxésamaxche s'e: “Yahamók agko' sat ewatak 

ma'a peya nak ewata', epekhaksohok sat ewata'. 

38Enxet ahagkok apteme nak appéwomo, megyetsepek sat cha'a, eñama 

apteme mey'áseyam, massegwokmek agkok apteme seyáyo xa énxet nak, 
mehepeykesásekxék sat ko'o ewáxok.” 

39Háwe negko'o neleñama nepyeseksa m'a énxet'ák apkelyenseykmo nak 

apteme apcháyo Dios, cham'a apkelmahágko nak yakwánxa kólmasesók, 
akke negko'o nelxegexma'a m'a énxet'ák peya nak elwagkasakpok teyp 
eñama apteme melya'áseyam. 

 

Hebreos 11 
Magya'áseyam 

1Ekha magya'áseyam ma'a negya'áseykegkoho nak yakwayam anxawak 

aksok nelháxanma nak; cham'a nenteméseso nak han ekmámnaksoho m'a 
aksok magwetayo nak. 

2Leklamók axta apwáxok Dios apkeltémakxa ẽlyepmeyk nano' negko'o, 

hakte aptemegkek axta melya'áseyam. 

3Magya'áseyam keñamak negya'ásegkoho negko'o apkeláneya Dios 

ekyókxoho aksok eñama m'a appeywa. kelánamáxchek axta aksok 
magmowána nak agweta', keso negwet'awo nak kaxwo'. 

4Mey'áseyam axta keñamak Abel apmésama Dios ektakmela aksok 

apwatno, axta kaxnawok aksok apwatno m'a Caín, ékeso eñamakxa apxéna 
axta Dios aptaha appéwomo Abel, apmeyk axta anhan Dios aksok apméso 
Abel, apketsepmeyk eykhe Abel makhemek eyke makham apxénamap 
eñama m'a apteme axta mey'áseyam. 

5Mey'áseyam axta keñamak Enoc, kélya'áseykekxo apyókxoho apagko' 

ma'a néten, yakwayam enxoho megyetsepe', axta éteyamakpekxa', hakte 
Dios axta apyentameykekxa. Xeyenmék eyke nahan eknaktáxésamaxche 
appeykesáseykekxo cha'a apwáxok Dios ma'a Enoc, cham'a amonye 
kélya'áseykekxa axta néten. 

6Magwanchek negko'o ampeykesásekxak apwáxok Dios méko enxoho 

magya'áseyam, hakte negmokók agkok agyo'ókxak Dios kéméxchek 
magya'asók sekxo' apha m'a Dios, tén han magya'asók apkelánésa aksok 
eltakmela m'a énxet'ák ektaha nak apketamso Dios. 

7Mey'áseyam axta keñamak Noé apkelyahákxoho aptahakxa appeywa 

Dios, cham'a apchésa axta káhapwak aksok méteya axta katnehek Noé, 
apkelanak axta yántakpayhe yakwayam elwagkasek teyp ma'a ekheykha 
apxagkok. Axta nahan keñamak apkelsexnenagkama énxet'ák apheykha 
náxop Noé xa mey'áseyam nak, apwagkáseykpek axta nahan teyp eñama 
m'a ektémakxa nak magya'áseyam. 

8Mey'áseyam axta keñamak Abraham apkelyahákxoho m'a apwónencha'a 

axta Dios, apmahágkek axta yókxexma appagkanchesamakxa axta Dios 
apmáheyo egkések, apyamasmeyk axta aksa xóp apagkok apxegama 
neyseksa mey'áseyak yakweykenxa emhagkok, 

9mey'áseyam axta keñamak Abraham apheykmo m'a yókxexma 

megkatnahakxa axta apkeñémekxa, cham'a apkeltennasamakxa axta Dios 
apmáheyo egkések. Appakxenweykmek axta m'a, ekhawo aptamhágkaxa 
axta nahan Isaac tén han ma'a Jacob, cháxa appekkencháseykekxo axta 
nahan appeywa Dios xa énxet'ák nak. 

10Hakte axta apkelhaxanmak Abraham ma'a tegma apwányam aptaha nak 

memassegwayam, aptaha nak Dios apkelané yakwánxa katnehek 
apkelánamap, Dios apagko' nahan apkelané xa tegma nak. 

11Mey'áseyam axta nahan keñamak Abraham apxawáya yakwayam étak 

apketche, yawanchek axta eykhe kótak étchek m'a Sara, hakte 
apwanyamok apagko' axta Abraham, axta eyke ey'ásekmok apmáheyo 
esawhohok elának Dios ma'a ektémakxa axta appekkencháseykekxa 
appeywa. 

12Ekeso eñamakxa apxámákxo axta Abraham aptawan'ák neptámen keto' 

apketsapmakxa, apxámo apagko' axta m'a, máxa axta m'a ektémakxal'a 
apxámokma yaw'a néten, máxa axta anhan ma'a ektémakxal'a xóp ánek 
neyáwa wátsam ekwányam magmowánal'a ólyetsetek. 

13Apsawhomakpók axta apkeletsapma xa énxet'ák nak neyseksa 

melxaweyák ma'a aksok apxeyenma axta egkések Dios; nano' axta eyke 
apkelya'áseyak ekmáheyo katnehek ma'a ektémakxa axta 
appekkencháseykekxa appeywa Dios eñama m'a melya'áseyam axta, 
leklamók axta apwáxók xa, apkelyekpelchágweykmoho apancha'awo' axta 
aptamheykegkok aptaha apkelwé yakwatakxoho keso náxop, 
megkatnahakxa nak apkeleñémekxa. 

14Enxet'ák ektaha nak apkelxeyenma xa ektéma nak, tásek katnehek 

sẽltennaso apketama makham ma'a yakwánxa nak yekhegwók. 

15Xénwokmek axta agkok apwáxók apkeleñémekxa axta xa énxet'ák nak, 

apwanchek axta eltakhohok apkeleñémekxa; 

16wánxa agkok apmenyék axta eyke étak apkelókxa ektakmela xa énxet'ák 

nak, cham'a negókxa ekyetna nak néten. Ekeso eñamakxa memegkaktama 
nak Dios apkeltéma énxet'ák apagkok xa énxet'ák nak, hakte yetneyk 
apkeláneso xama tegma apwányam. 

17Mey'áseyam axta keñamak Abraham memyagweykxo peya yakhek 

apketche Isaac yakwayam egkések Dios, cham'a apyekkóna axta Dios 
ekwánxa mey'áseyam. Axta emyagweykxak Abraham apmoko egkések 
Dios apketche xama apagko', axta eykhe entemék appekkencháseykekxa 
appeywa Dios Abraham se'e: 

18“Isaac sat kañék apxámeykekxa aptawan'ák neptámen xép.” 

19Xeyenmék axta eyke apwáxok Abraham apkepwagko Dios 

enakxátekhásók ma'a énxet'ák apkeletsapma axta; máxa axta entahak 
apxátekhágwokmo enxoho Isaac nepyeseksa énxet'ák apkeletsapma axta, 
cham'a apxawákxo axta makham apketche Abraham. 

20Mey'áseyam axta keñamak Isaac, cham'a apkelmaxnésesa axta Jacob tén 

han ma'a Esaú yakwayam enxoho elxawak aksok eltakmela eleñama néten. 

21Mey'áseyam axta keñamak Jacob apkelmaxnésesa aksok eltakmela José 

apketchek amonye apketsapma, yetlo aptaskapeykha axta apkenmáha 
apkelpeykáso Dios. 

22Mey'áseyam axta keñamak José apkeltennasama amonye apketsapma 

peya elántépok énxet'ák Israel ma'a yókxexma Egipto, appekencháseykxék 
axta nahan appeywa apkeltamhókxa kóltemésesek apyókxa. 

23Megkalya'áseyam axta keñamak Moisés enchána ekpósama sekxo' 

apteyékmo ekweykmoho apkántanxo pelten; hakte wetayak axta aptaha 
sakcha'a aptakmela, axta kalakak apmokókxa etnehek wese' apwányam 
apkeltamho kólnápok sakcha'a apkelennay'a. 

24Mey'áseyam axta keñamak Moisés megyepmenyého kóltehek Faraón 

apketche étche, cham'a aptaha axta apwányam; 

25Apmenyék axta aksa Moisés kasók kéltemésesakxa xamo' ma'a Dios 

énxet'ák apagkok nak, mopmenyék axta kamok apwáxok ma'a ektémakxa 
nak negyespagko mólya'asáxma. 

26Xeyenmék axta apwáxok Moisés ektakmela kawakxohok nahan ma'a 

ektémakxa nak kélwanyémo Mesías aptaha nak Dios apkelyéseykha, 
mopmenyék axta kapeykesásekxak apwáxok ma'a aksok eltakmela 
ekhéyak axta Egipto; hakte xéneykha axta cha'a apwáxok ma'a aksok 
apxeyenma axta egkések Dios. 

27Mey'áseyam axta keñamak Moisés apteyapma yókxexma Egipto meyke 

apkeye wese' apwányam aplo; axta eyenseykmok ma'a ektémakxa axta 
ekxeyenma apwáxok yakweykenxa etnehek, máxa axta entemék apwetaya 
enxoho m'a Dios meteymap nak. 

28Mey'áseyam axta keñamak Moisés apkelana ekhem melwagkayam 

apyeykhaya axta aksa Dios apchásenneykha ektekyawa egyap, 
apkeltamhok axta kóltexnagkok éma tegma apatña'ák, yakwayam enxoho 
megyakhek Dios apchásenneykha ektekyawa egyap xama enxoho m'a 
Israel apketchek metnaha apketkók nak. 

29Melya'áseyam axta keñamak énxet'ák Israel apkelyeykhaya m'a wátsam 

ekwányam ekyexwasé, máxa axta entahak ma'a meykexal'a yegmen; keñe 
axta apmoko eykhe nahan etnahagkok ma'a énxet'ák apkeleñama axta 
Egipto, apsawhekpók axta apkelweywegko. 

30Melya'áseyam axta keñamak énxet'ák Israel appallakmo axta aksa 

kélhaxtegkeso nepyáwa tegma apwányam Jerico, cham'a ekwokmo axta 
siete ekhem aphaxnencheyam xa énxet'ák nak. 

31Megkay'áseyam axta keñamak Rahab, megkatsapawo xamo' ma'a 

énxet'ák meyke apkelyaheykekxoho nak, hakte kelápeyha axta m'a énxet'ák 
Israel ektaha axta apteyánegweykmoho yókxexma yakwayam elano', 
cham'a Rahab ektaha axta ekyakmagkáseyak pók énxet ekpathéteyak 
ektegye selyakye. 

32¿Yaksak eyéméxko axének kaxwo' ko'o? Masawhók sat ko'o neyk 

sekxeyenma m'a Gideón, tén han ma'a Barac, tén han ma'a Sansón, tén 
han ma'a Jefté, tén han ma'a David, tén han ma'a Samuel tén han ma'a 
apyókxoho énxet ektaha nak apkellegaso Dios appeywa. 

33Melya'áseyam axta keñamak apmoma mók apkelókxa xa énxet'ák nak, 

apkelánegkek axta apkeltémakxa ekpéwomo, apkelxawáyak axta m'a 
apmáheyo axta egkések Dios, apkelahakkásékxeyk axta atña'ák 
yamakméwa, 

34apmasések axta anhan ma'a táxa eyálewe ekyawe axta, xegkesek axta 

etekyók xa énxet'ák nak, apkelyennákxók axta eyke m'a 
apkelyelkamákpoho axta, apmelyéha'ak axta anhan neyseksa 
kempakhakma, apkelmallanmeyk axta nepyeseksa apkelenmexma. 

35Yetneyk axta anhan kelán'ák elxawákxo axta étchek kélnakxátekháseyam, 

cham'a apkeletsapma axta. Apkeletsepmeyk axta anhan nápakha énxet 
eñama kélnaktawáseykegkoho, mopmenyék axta kólchexeykxak, 
yakwayam enxoho étak ektakmela ekyennakte apnenyek natámen 
apnakxátekhágwayam. 

36Keñe axta anhan nápakha énxet apkelesmésakpo, aptekyaweykha axta 

anhan nápakha, weykmók axta anhan kélpextetma kélheseykmo m'a 
sẽlpextétamakxa. 

37Nápakha énxet axta anhan kélyetneyk meteymog aptekyawoma, keñe 

axta anhan nápakha kélpáxkatma nepyeseksók aptekyawoma, keñe axta 
anhan nápakha énxet apkeletsapma eñama kélyetxéyak sawo; yetneyk axta 
anhan énxet'ák mexneykha axta aksa, wánxa axta aksa apkelántaxno m'a 
nekkések apyempehek tén han ma'a yát'ay apyempehek; apyósekak axta 
xa énxet'ák nak, kélnaktawáseykegkók axta anhan xa. 

38Axta elásekhamakpok keso náxop, hakte tásek axta apkeltémakxa, 

apkelwenchámeykha axta aksa nahan yókxexma meykexa énxet, tén han 
ma'a neyseksa xóp elekhaheyak elyawé nak, tén han ma'a neyseksa 
meteymog áxwa'a nak, tén han ma'a máxek elmatawóneg nak. 

39Wánxa agkok, axta eyke elxaweykegkok aksok apxeyenma axta egkések 

Dios xa énxet'ák nak, leklamók axta eyke apwáxok Dios eñama m'a 
ektémakxa axta melya'áseyam; 

40apkeláneykxeyk axta Dios aksok ektaha nak ektakmela agko', hakte 

negko'o axta xeyenmak apwáxok, yakwayam enxoho kóltemésesek 
apkelpéwomo xa énxet'ák nak eñama segyepetcheyo negko'o. 

 

Hebreos 12 
Anlanok hana wánxa m'a Jesús 

1Ekeso eñamakxa eyéméxko nak agyenyók ekyókxoho m'a aksok 

sẽlya'asama nak exma, tén han ma'a mólya'asáxma sẽlpextetma nak, tén 
han onyahagkok yetlo nelwaskápeykekxoho m'a nelteyásamáxche peya nak 
óltésaxchek, hakte apxámok énxet negyáwa negko'o apxekmósama nak 
apteme melya'áseyam. 

2Anlanok hana wánxa m'a Jesús, hakte cha'a keñamak magya'áseyam nak 

negko'o m'a, Jesús nahan apteme apteméseso ektakmela m'a 
magya'áseyam nak negko'o. Aplegágkók axta Jesús néten aksok 
ektegyéso, axta yenmexmók Jesús ma'a nétsapma segmegkasamo nak, 
hakte apya'ásegkok axta peya étak ekpayheykekxa apwáxok natámen 
aplegeykegkoho apketsapma; aphákxeyk axta anhan ma'a ekpayhókxa nak 
nelya'asamakxa nekha Dios aptaháno. 

3Kaxén kélwáxok ektémakxa axta Jesús, cham'a aplegágkoho axta eñama 

aptaknagko m'a énxet'ák melya'asáxma nak; ékeso eñamakxa eyéméxko 
nak megkólyampágwomek kéxegke tén han megkalleklágwomek. 

4Megkólenmexak eykhe makham kéxegke m'a ektémakxa nak 

mólya'asáxma ekwokmoho kéltekyawa, 

5kelwagkámeykegkek nahan kéxegke m'a aptahakxa axta apméso appeywa 

Dios, kéxegke kéltaha nak Dios apketchek. Entemék eknaktáxésamaxche 
weykcha'áhak se'e: “Hatte, nétaknaw aksa m'a ektémakxa nak 
sempékesáseyak Wese' egegkok, nágkaleklagwom nahan ma'a 
apkeltennáseykxoho enxoho Wese' egegkok eyesagko aptahakxa exchep. 

6hakte elánésekxohok cha'a Wese' egegkok aptémakxa m'a énxet 

ektahakxa enxoho apchásekhayo, eñásesagkohok nahan cha'a m'a aptéma 
nak máxa apketche.” 

7Kólenmaxaxkoho kéxegke m'a aplegasáseykegkoho nak Wese' egegkok, 

cháxa apxekmósamo kéxegke Dios kéltaha apketchek xa. ¿Yetneyk 
enxeykel'a énxet melxekmowáseyak nak apketche? 

8Agkok elánesákxak kéltémakxa kéxegke Dios, ekhawo 

aptemésesamakxal'a Dios ma'a ektaha nak apketchek, megkóltehek 

kéxegke Dios apketchek apancha'awo' melánesákxo enxoho kéltémakxa 
Dios. 

9Hẽlxekmósagkohok axta cha'a negko'o ẽlyepmeyk apheykha nak keso 

náxop, cham'a nentémakxa axta makham egketkók, ólyahakxohok axta 
nahan cha'a negko'o xa. Ekyagwánxa agkok ektakmela ólyahakxohok ma'a 
Egyap apha nak néten, yakwayam enxoho agwetak ekyennakte egnenyek. 

10Hẽlxekmósagkohok axta cha'a negko'o yakwatakxoho ẽlyepmeyk keso 

náxop, cham'a ekxéna enxoho apwáxok ekpayhawo hentemésesek; wánxa 
agkok, henlánekxéshok akke cha'a negko'o nentémakxa Dios, yakwayam 
enxoho katnehek ekmámnaksoho sempasmo, tén han hentemésesek 
nentakmalma ekhawo ektémakxa nak aptakmalma Dios. 

11Nakso' mehegmések ekpayheykekxa egwáxok ma'a 

sẽllegasáseykegkoho nak, cham'a sẽllegasásegkoho enxoho, askehek aksa 
katnehek; wánxa agkok, ẽltameyak agkok negko'o sẽllegasáseykegkoho, 
henteméseshok cha'a meyke nentémakxa xa, tén han ekpéwomo 
nentémakxa. 

Sẽléso antaknók Dios appeywa 

12Kólmeyásekxa makham elyennakté kélmék elyampágwayam nak tén han 

ma'a kéltapnák elyelkamáxche nak, 

13kólchetam ámay ekpéwomo nak yakwayam enxoho katakmelekxak ma'a 

kélmenek ekyelkamáxche nak, yakwayam enxoho megkayágwomok 
ekyakseykekxa. 

14Kóllenxánem kóltehek meyke ektahakxa kélwáxok nepyeseksa m'a 

apyókxoho énxet'ák nak, kólteme nahan kélpagkanchásamáxche Dios; 
hakte méko kawának kótak Wese' egegkok megkólpagkanchásexko enxoho 
Dios. 

15Kóllenxánem megkólyensemek ma'a ektémakxa nak segméso naksa 

segemleykekxoho Dios, yakwayam enxoho metnehek kélxama kéxegke m'a 
ektémakxal'a yámet egkepmenák ekmáskel'a, cham'a étsagkasamol'a 
énxet, tén han ma'a ekwayol'a énxet'ák. 

16Nágkólho kamok kélwáxok kélxama kéxegke m'a ekmaso nak nentémakxa 

mansexta, nágkóltaknaw nahan ma'a ektaha nak ekpagkanamaxche; hakte 
cháxa aptémakxa axta Esaú xa, cham'a apyakmagkáseykekxo axta nento 
aksok yakwayam eykhe exkekxa' eñama apteme metnaha apketkok. 

17Kélya'ásegkok kéxegke m'a ektahakxa axta natámen, axta exka'ak ma'a 

aksok eltakmela peya axta eykhe elmaxnésesek apyap; apchakhákpók axta 
eykhe apwóno, mopwanchek axta eyke elánekxak ma'a ektahakxa. 

18Megkólyepetchegweykmohok kéxegke m'a egkexe ekhawo 

aptamhágkaxa axta énxet'ák Israel, cham'a egkexe negmowána nak 

ampaknegwomhok, cham'a eyálewomakxa axta anhan ma'a, cham'a 
ekyaktésamakxa axta nahan exma, cháxa ekyennaktamakxa axta anhan 
exchahayam xa; 

19megkóllegeyk nahan kéxegke m'a kélakkahaso ekpáwá axta, 

megkóllegeyk nahan ma'a aptahakxa axta appeywa Dios. Enxet'ák ektaha 
axta apkellegé xa Dios appeywa nak axta eltamhók kawegkohok appeywa, 

20hakte kelyegwakkasek axta apkelleg'a aptaha appeywa Dios se'e: “Enxet 

ektahakxa enxoho apkenátwe s'e egkexe nak, kólyetna' sat meteymog 
kólakhek, sawhéwa esenhan kólyetxa', aksok nawha'ák sat eykhe katnehek 
enátwayam, kólakhek sat eyke.” 

21Kelyegwakkasek axta énxet'ák ma'a ektahakxa axta apweté, Moisés 

apagko' axta anhan aptahak appeywa s'e: “Elpexyenegkek ko'o xa seyeka.” 

22Kélágketchesekmek eyke kéxegke enmakxa m'a egkexe Sión, tén han 

ma'a Dios memassegwayam tegma apwányam apagkok nak, cham'a 
Jerusalén apyetna nak néten, tén han kélágketchesekmo m'a 
apchaknákxexa nak Dios apkelásenneykha apxámokma apagko' 
apkelpeykáso Dios. 

23kélágketchesekmek nahan ma'a apchaknákxexa nak Dios apketchek 

eknaktáxésamaxko nak apkelwesey m'a néten, cham'a aptaha nak 
apmonye'e Dios apketchek. Kélágketchesekmek nahan aphakxa m'a Dios 
aptaha nak segyekpelchémo negyókxoho, kélágketchesekmek nahan ma'a 
kélekhéseykemxa nak cha'a aphagák ma'a énxet ektakmela nak 
apkeltémakxa, cham'a aptemésesama axta apkelpéwomo Dios, 

24kélágketchesekmek nahan aphakxa m'a Jesús aptaha axta apkelané m'a 

axnagkok ekhémo mók nelpakhetchásamáxkoho Dios nak, 
kélágketchesekmek nahan ekyetnakxa m'a éma sentemésesama nak 
eyáxñeyo nentémakxa, cham'a éma sẽltennasama nak hegmések aksok 
eltakmela eleñama nak néten, megkaxnawok ma'a ektahakxa axta Abel éma 
apagkok. 

25Kólawho sat kéxegke, nágkóltaknaw aksa m'a ektaha nak sẽltennaso xa. 

Hakte axta elegketamakpok ma'a énxet'ák ektaha axta aptaknagko Dios 
appeywa, cham'a apmésa axta eykhe appeywa Dios apkeltennasa 
eyesagko aptamhágkaxa neyseksa apheykha makham keso náxop. 
Negko'o sat eyke ekyagwánxa agkok magmowána ólegketaxchek, cham'a 
maghaxno enxoho aptahakxa segméso appeywa seltennasa eyesagko 
nentahakxa m'a apkeñama nak néten. 

26Yawhésakmók axta xóp appeywa Dios cham'a appakmeyesma axta, akke 

aptahak kaxwo' appeywa Dios se'e: “Ayawhésamhok sat makham xóp, 
háwe sat ekwánxa agkok xóp yakwayam ayawhésamhok, sat nahan 
ayawhésamhok ma'a néten.” 

27Negya'ásegkok negko'o peya kólyakmagkasek mók ma'a ekyókxoho 

aksok ektaha axta Dios apkelané kélmowánal'a kóltakhesha, cham'a aptaha 
axta appeywa Dios se'e: “Mók sat makham”. Elának sat xa yakwayam 
enxoho megkaltakheykha m'a aksok megkólmowána nak kóltakhesha. 

28Méko kawának kaltakhesha m'a aptémakxa nak Wese' apwányam Dios 

segmésama nak negko'o. Agmések hana ekpayheykekxa egwáxok Dios 
eñama xa, ólpeykeshok hana Dios yetlo nempagkanchásamáxche, tén han 
yetlo negáyo, cham'a ekleklamókxa nak apwáxok antehek. 

29Hakte Dios egagkok apteme aphawo m'a táxa ekmaseseykmoho agko'la'a 

aksok. 

 

Hebreos 13 
Nentémakxa ekpeykesáseykekxoho nak apwáxok Dios 

1Nágkólyensem kélteme kélásekhamaxkoho nentémol'a anlának ma'a 

egyáxeg nentémo xamo' nak magya'áseyam. 

2Nágkalwagkamák ma'a ektémakxa nak cha'a kélapeykha ektaha nak 

apkelwayam kélxagkok, hakte nápakha énxet nahan aphésakmohok cha'a 
apxagkok Dios apchásenneykha neyseksa mey'áseyak. 

3Kaxén kélwáxok kéxegke kéltaha máxa kélmomaxche xamo' ma'a énxet'ák 

kélhéseyam nak sẽlpextétamakxa. Kaxén nahan kélwáxok kéxegke m'a 
énxet'ák kélnaktawáseykegkoho nak, hakte awanchek katnehek kéxegkáxa 
xa ektaha nak. 

4Kólteme kélyaheykekxoho ektémakxa nak sẽlyamhopma. Kóltakmelches 

ma'a ektémakxa nak kélyepetcheykha kéltáwa. Hakte Dios sat 
eñásesagkohok ma'a ektahakxa enxoho elané ekmaso nak nentémakxa 
mansexta, tén han ma'a ektahakxa enxoho ektawáseykha m'a ektémakxa 
nak sẽlyamhopma. 

5Nágkólmésho agko' kélwáxok selyakye; tásek kapayhekxak aksa kélwáxok 

ma'a ekwánxa enxoho ekyetna kéxegke, hakte axta aptemék appeywa Dios 
se'e: “Sekxegexma sat cha'a atnehek xép, meynyewek sat nahan apxakko'.” 

6Ekeso eñamakxa negkegwagko nak negko'o antehek nempeywa yetlo 

magya'áseyam se'e: “Wese' egegkok aptaha sepasmo ko'o; magwakyek sat 
ma'a yakwánxa enxoho hetnésesek énxet.” 

7Kaxén kélwáxok kéxegke m'a ektaha axta apkelámha apmonye'e kélagkok 

kélakneykekxexa, cham'a apkellegasama axta kéxegke amya'a eñama nak 
Dios; Kaxén kélwáxok kéxegke aptamheykegkaxa axta ekwokmoho 
apkeletsapma, kólyetlakxa m'a ektémakxa axta melya'áseyam xa énxet'ák 
nak. 

8Meyakmagkasemek Jesucristo m'a aptémakxa axta, ekhawo makham keso 

kaxwo' nak, meyakmagkasemek nahan cha'a aptémakxa. 

9Nágkólho aksa kamok kélwáxok kéxegke m'a nelxekmowásamáxche mók 

ektémakxa énatchásamáxkohol'a. Akke tásek katnésesek ekyennakwayam 
egwáxok neyseksa nenteme magya'áseyam ma'a Dios segásekhayo nak, 
megkaxnawok ma'a ektémakxa nak negyetleykekxa kéltémókxa antehek 
negmayhe antók; hakte axta kapasmók énxet xa kéltémókxa nak antehek. 

10Yetneyk negko'o mók ektémakxa m'a negméso nak aksok Dios, cham'a 

megkapayhawo nak etawagkok ma'a énxet appasmo nak apkelmaxnéseso 
Dios énxet'ák apagkok, apkeltamheykencha'a nak ma'a nano' tegma 
appagkanamap nak. 

11Esakxohok cha'a aksok kélnaktóso ektekyawa éma agkok kañe' tegma 

appagkanamap yakwayam egkések Dios ma'a apkemha amonye nak 
appasmo apkelmaxnéseso Dios énxet'ák apagkok, yakwayam enxoho 
kólmasésesek apkeltémakxa nak melya'asáxma énxet'ák. Teyp 
apheykegkaxa énxet cha'a kólwatnegwók xa aksok kélnaktóso ektekyawa 
nak. 

12Ekhawo ektahakxa axta anhan Jesús apmátegweykmo m'a nepyáwa 

tegma apwányam, yakwayam enxoho etnésesek apkelpagkanamap ma'a 
ektaha nak énxet'ák apagkok eñama m'a apyegkenma axta éma apagkok. 

13Agyetlók hana Jesús nepyáwa tegma, yakwayam enxoho anlegagkohok 

xamo' ma'a kéltemésesakxa axta. 

14Méko negko'o tegma apwányam memassegwayam keso náxop, wánxa 

agkok, negketamchek eyke negko'o m'a tegma apwányam apyetna nak 
egmonye. 

15Kéméxchek cha'a negko'o óltemésesek apcheymákpoho Dios eñama m'a 

Jesucristo. Cháxa nelteméseso nak apcheymákpoho Dios ekteme m'a 
aksok eyéméxko nak agmések Dios. ¡Oltemésesek hana apcheymákpoho 
Dios yetlo nenxeyenma apwesey.! 

16Nágkalwagkamák aksa kéxegke kéllané m'a kéltémakxa ektakmela nak, 

tén han ma'a ektémakxa nak cha'a kélpasmomáxkoho kéxegke m'a 
ekyetnakxa enxoho aksok kélagkok, hakte cháxa ekleklamo nak apwáxok 
Dios agmések xa ektéma nak. 

17Kólyahakxoho cha'a m'a aptaha nak apkelámha apmonye'e kélagkok 

kélakneykekxexa. Kólteme cha'a m'a aptemésesakxa enxoho. Hakte 
mellókaseykmok apkelyampé apkeltakmelchesama kéxegke xa énxet'ák 
nak, apkelya'ásegkok nahan peya eltennaksek Dios ma'a ektémakxa nak 
apkeltamheykha. Nágkóltemésesamhóxma neyseksa apkeltamheykha, 
yakwayam enxoho kalpayhekxak apwáxók neyseksa apkeltamheykha. 

Hakte megkapasmek kéxegke m'a ektahakxa enxoho apkeltamheykha xa 
énxet'ák nak, cham'a kellapwagkasa enxoho. 

18Hẽlmaxnéses negko'o xa, hakte nakso' nentemesásak negko'o ekyetna 

megkatnaheykha egwáxok, egmenyék negko'o katakmelhok nentémakxa 
neyseksa nenlané m'a ekyókxoho aksok nak. 

19Awanhek ko'o seltémo helmaxnésesek yakwayam enxoho yohok Dios 

kañehémhok awakxak makham kélhágkaxa kéxegke. 

Ekxénamaxche aksok eltakmela tén han ekxeyenma kélwáxok 

20-21Dios segmésamol'a meyke ektahakxa egwáxok sat etnésesek kéxegke 

kélpéwomo, tén han etnésesek kéxegke eltakmela kéltémakxa neyseksa 
kéllané m'a ekyókxoho aksok nak, yakwayam enxoho kóllának kéxegke m'a 
ektémakxa nak apmopmenyého Dios, tén han hentemésesek negko'o xa 
m'a apmokókxa enxoho hentemésesek, eñama m'a Jesucristo, cham'a Dios 
apxátekhásekmo axta Wese' egegkok Jesús nepyeseksa énxet'ák 
apkeletsapma, cham'a Jesús aptaha nak apkeláneykha nekkések 
apagko', cham'a aptemésesa axta ekmámnaksoho m'a 
nelpakhetchásamáxkoho nak Dios megkatnegwayam enéxa eñama m'a 
ekyegkenamaxche axta éma apagkok. ¡Apcheymákpoho sat cha'a 
kóltemésesek Cristo! Katnahagkok sat. 

22Elyáxeg, eltamhok ko'o megkalleklamagkek kéxegke kélháxenmo s'e 

sektahakxa nak sekpeywa ekyakwaté sektáxéseso kéxegke yakwayam 
enxoho kalwaskakkásekxohok. 

23Emenyék ko'o altennaksek kéxegke kélyenyékxo Timoteo, cham'a 

apmákpo axta; apwakteyk sat agkok heykxa Timoteo sekhakxa ko'o, 
eyntemekxohok sat sektaha enxoho meyk'a kéxegke. 

24Kóltennés sat seyáphásesa ko'o ekxeyenma ewáxok apyókxoho 

apkelámha amonye'e nak kélakneykekxexa, tén han ma'a apyókxoho 
ektaha nak Dios énxet'ák apagkok. Apcháphásesek ekxeyenma apwáxók 
kélhágkaxa kéxegke ẽlyáxeg apheykha nak Italia. 

25Dios sat etnehek apméso naksa kéxegke m'a ektémakxa nak 

segemleykekxoho. 

Santiago 
Santiago 1 

Santiago ekxeyenma apwáxok 

1Ko'o Santiago sekteme Dios apchásenneykha, sekteme nahan Jesucristo 

Wese' egegkok apchásenneykha, eyáphásesek ko'o ekxeyenma ewáxok 
doce pók aptémakxa énxet'ák Israel, apkexpakneykha nak keso náxop. 

Negya'ásegwayam eñama Dios 

2Elyáxeg kéméxchek kéxegke kalpayhekxak agko' kélwáxok kélwet'a 

enxoho ekyekkóna m'a ekyókxoho ektémakxa nak segyekkónma. 

3Kélya'ásegkok kéxegke m'a ekyekkónamaxko enxoho ekwánxa nak 

kélteme megkólya'áseyam, kaltámeyagkok kélenmáxamáxkoho yetlo 
kélwaskápeykekxoho m'a kéllegeykegkoho nak. 

4Kóllenxánem katnésesek kélpéwomo m'a ektémakxa nak 

kélwaskápeykekxoho, yakwayam enxoho kóltehek kéxegke 
ekyennakwayam agko' kélteme megkólya'áseyam, méko katnehek ma'a 
eyéméxchexa enxoho xama aksok. 

5Yetneyk agkok kélxama kéxegke ekmasextoho nak apya'ásegwayam, 

kólmaxnéses Dios, Dios sat egkések ma'a apya'ásegwayam eyéméxchexa 
nak, hakte hegméshok cha'a Dios nenxámokxoho xa negya'ásegwayam nak 
meyke apmeyagweykekxa, mehenxénchásekxók nahan cha'a nentémakxa. 

6Tásek eyke kólmaxnak yetlo megkólya'áseyam, meyke kélya'áseyam xama 

enxoho. Enxama ektahakxa enxoho apya'áseyam, máxa etnehek ma'a 
ektémol'a kayeykesek yegmen exchahayam wátsam ekwányam. 

7Enxet ektahakxa enxoho apya'áseyam, nágkaxén aksa apwáxok peya 

exkak ma'a aksok eñama nak Wese' egegkok, 

8hakte sakhem kaxének apwáxok xama aksok, keñe mók ekhem 

kaxénekxak makham apwáxok mók aksok, kayakmagkasagkok cha'a mók 
aptémakxa. 

9Egyáxeg apteme enxoho meyke aksok apagkok, kéméxchek kapayhekxak 

aksa apwáxok ma'a aptemésesa enxoho Dios néten nepyeseksa 
apnámokkok; 

10Keñe m'a egyáxeg ekxákma nak aksok apagkok, kéméxchek kapayhekxak 

aksa apwáxok aptemésesa enxoho Dios meyke aksok apagkok, hakte énxet 
ekxákma nak aksok apagkok apteme apyetchesamakpoho m'a pánakte 
exnók megkatépeyák la'a. 

11Tekkek agkok ekhem, mexneyk agkok nahan, keñe keymek ma'a 

axchapok, katyamok nahan exnók, kamassegwók ma'a ektémakxa nak 

ektakmalma. Cháxa ektémakxa nak han énxet ekxákma nak aksok 
apagkok, emassegwók sat neyseksa apkelyanmagkásamap. 

Segyekkónma tén han ma'a aksok ekyentaxno segahapwayol'a 

12Apkeleñémo énxet ektaha nak apkelenmáxamákpoho ekyekkónma yetlo 

apwaskápeykekxoho, hakte apyeyk'ak agkok ektémakxa aksok 
ekyekkónma, exkak sat ekyennakte apnenyek apxawé naksa, ektaha nak 
aksok ektakmela, cham'a apxeyenma axta egkések Dios ma'a ektaha nak 
apchásekhayo. 

13Xénchek agkok apwáxok enxama apmoko elának aksok ekmaso, 

nágkaxén aksa apwáxok eñama Dios ma'a ektémakxa nak ekyekkónma, 
hakte yawanchek keykkónek Dios ma'a nentémakxa ekmaso nak, 
megkaxének nahan apwáxok Dios yának elának aksok ekmaso énxet. 

14Egyekkónchek cha'a negko'o eñama m'a negmamenyého nak anlának 

aksok ekmaso, ektaha nak ekma cha'a egwáxok, ektaha nak han 
segyentameykekxa cha'a. 

15Katekkeshok cha'a mólya'asáxma xa aksok ekmaso negyespagko nak, 

keñe m'a mólya'asáxma nak, katekkesek cha'a nétsapma, cham'a ekwokmo 
enxoho néxa ekyawe mólya'asáxma. 

16Elyáxeg selásekhayo, nágkólteme aksa megkólakhémo kéltémakxa 

kéxegke. 

17Ekyókxoho aksok eltakmela tén han ma'a elpéwomo nenxawáya nak 

negko'o keleñamak ma'a néten, keleñamak ma'a aphamakxa nak Dios 
aptaha axta apkelané ekyókxoho aksok elsasóxma nak ma'a néten, 
meyakmagkasemek aptémakxa nak Dios, megkaxnawok ma'a 
ektémakxal'a ekyakmagkáseyak ekyetnamakxa pesese. 

18Egmések axta negko'o Dios ekyennakte egnenyek eñama m'a amya'a 

apagkok ektaha nak ekmámnaksoho, cháxa apkepmenyého axta Dios 
hegmések negko'o xa, yakwayam enxoho antehek negko'o máxa émha 
amonye ekyexna kélpagkanchesamol'a Dios, neyseksa m'a aksok apkelané 
axta Dios. 

Ekmámnaksoho ektémakxa nelpeykesamo Dios 

19Elyáxeg selásekhayo, kaxén kélwáxok se'e: kéméxchek kólpencheshok 

kélláneykekxa kéltahakxa kélyókxoho kéxegke yakwayam kóleyxho amya'a; 
wánxa agkok kéméxchek eyke kóltehek kéxegke megkólpekhéso 
kólpakmétek, tén han kóltehek megkólpekhéso kóllók. 

20Enxet apló nak, melanyek ma'a aksok ekpeykesáseykekxoho nak 

apwáxok Dios anlána'. 

21Kólyenyaw kéxegke m'a ekyókxoho nentémakxa ekmanyása nak, tén han 

ma'a nentémakxa ekmaso negwet'a nak ekyágwokmoho kaxwo', kólma 



2864 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

yetlo megkeymáxkoho kélwáxok ma'a amya'a kélpekkenchesama axta 
kélwáxok kéxegke, hakte awanchek kalwagkasek teyp kéxegke xa amya'a 
nak. 

22Kóllána cha'a m'a ektémakxa nak amya'a kéllegaso, nágkólteme 

kélháxenmo aksa, hakte megkólakhémo kélagko' kóltehek kéxegke 
kéltahakxa, kéltaha enxoho kélháxenmo aksa. 

23Negko'o ektahakxa enxoho negháxenmo aksa amya'a sẽllegaso, keñe 

manlanyek ma'a ektahakxa enxoho amya'a sẽllegaso, máxa antehek ma'a 
énxet apkelanyol'a nápát nelanyantáxama: 

24étak ma'a ektémakxa nápát, keñe m'a appeynchákpo enxoho 

kalwagkámak ektémakxa nápát. 

25Negko'o ektahakxa enxoho mehẽlwagkayam amya'a nenlegé, wánxa aksa 

antakmelcheshok nenlányo m'a ektémakxa nak segánamakxa ekpéwomo, 
cham'a segánamakxa segmésamol'a yakwayam hẽlyenyekxa', 
magyensemek nahan nenlané m'a eltémókxa nak antehek xa segánamakxa 
nak, kapayhekxak sat egwáxok eñama nenlané xa ektaha nak. 

26Xénchek agkok apwáxok enxama aptaha apcháyo Dios, wánxa agkok 

megkeyxnegwomek eyke m'a appeywa, megyakhémo apagko' etnehek 
aptahakxa, aptaha enxoho xa, mékoho nahan katnehek ma'a ektémakxa 
nak apcháyo Dios. 

27Ekmámnaksoho nelpeykesamo Dios, tén han meyke elenchahamaxche 

nentémakxa nápakto' Dios Egyap ekteme s'e: Nempasmo ektaha nak 
elyéheykha, tén han nempasmo m'a ektémakxa nak ellegeykegkoho tampé', 
tén han ma'a móghayo nak hegyepetchegwomhok ektémakxa nak keso 
náxop. 

 

Santiago 2 
Sẽleso antemésesek apyeykhamap anlanok egmók 

1Elyáxeg, kéxegke kéltaha nak megkólya'áseyam Wese' egegkok Jesucristo 

ekha nak apcheymákpoho, nágkólteméses aksa apyeykhamap kóllanok 
kélmók, tén han ma'a pók énxet'ák nak. 

2Aptaxnegwokmek agkok kélakneykekxexa kéxegke énxet ekxákma nak 

aksok apagkok, yetlo apketcheso apophék ekmomnáwa, tén han 
apkelántaxno apkeltakmalma enxoho, cham'a kélapencha'a enxoho, kéltaha 
enxoho kéláneya: “Exnata s'e, cham'a ektakmelakxa enxoho”, 

3aptaxnegwokmek agkok nahan kélakneykekxexa énxet meyke aksok 

apagkok nak, cham'a apkelnakta aphopák enxoho, keñe kóltehek kólának 
se'e: “Etnegwom xép á'”, esenhan katnehek amya'a yaneyakpok se'e: “exa 
xa náxop nak”, 

4kéltemék kéxegke apyeykhamap kóllanok kélmók kéltaha enxoho xa, 

kéltemék nahan kélyekpelchémo kélmók yetlo ekmaso elchetamso 
kélwáxok. 

5Elyáxeg selásekhayo, kóleyxho hana s'e: Apkelyésáha Dios ma'a ektaha 

nak meyke aksok apagkok keso náxop, yakwayam enxoho kayáwak 
melya'áseyam, yakwayam enxoho nahan exkekxak ma'a aptémakxa nak 
Wese' apwányam Dios, cham'a apxeyenma axta egkések Dios ma'a ektaha 
nak apkelásekhayo; 

6Kélwanyawok eyke kéxegke m'a énxet'ák meyke nak aksok apagkok. 

¡kélwese'e neykhe m'a apnaktawáseykegkoho nak kéxegke, cham'a 
apkelyegeykegkohol'a nahan enaklók kéxegke nápakto' segyekpelchémo! 

7¡Kelwese'e neykhe m'a apxeyenmol'a ekmaso apwesey Cristo, cham'a 

kélxawáya axta kéxegke apwesey! 

8Tásek katnehek kéxegke kéltahakxa eyámnaksoho enxoho kéllana m'a 

ektémakxa nak segánamakxa ektakmela ektaha nak meyke ekhémo, 
ekhawo ektémakxa nak eknaktáxésamaxche s'e: “Kólteme kélásekhayo 
kélmók ma'a ektémakxal'a kélásekhamaxchekxoho kélagko'.” 

9Kéltemésesek agkok kéxegke apyeykhamap kóllanok kélmók, cháxa 

kéllana megkólya'asáxma xa, kélsexnánemaxche kélagko' nahan kóltehek, 
megkólyahakxók ma'a segánamakxa eñama nak Dios. 

10Apsawhawók agkok apkelana énxet ma'a ekyókxoho eltémókxa nak 

antehek segánamakxa, keñe melyahakxók ma'a xama eltémókxa nak 
antehek, apsexnánémap apagko' etnehek, hakte máxa etnehek 
mesawhawo enxoho apkelané m'a ekyókxoho eltémókxa nak antehek 
segánamakxa. 

11Apxeyenma apagko' axta Dios se'e: “Ná etwasha aksa ektémakxa nak 

sẽlyamhopma”, aptemegkek nahan appeywa s'e: “Négyakha aksa 
pók.” Agkok etwáseyha ektémakxa sẽlyamhopma énxet, yakhek eyke m'a 
pók, aptawáseyha eltémókxa nak antehek segánamakxa, aptaha enxoho 
xa. 

12Kéméxchek cha'a kéxegke kóltehek kélpeywa aptamheykegkaxal'a 

énxet'ák yakwayam nak kóltehek kélyekpelchémo eñama m'a segánamakxa 
segmésamol'a yakwayam hẽlyenyekxa', tén han kóltehek kéltémakxa m'a 
apkeltémakxa nak xa énxet'ák nak. 

13Enxet ektaha nak megkamopyósa elanok pók, megkapyósek sat nahan 

kóllanok ma'a ekhem nelyekpelchamáxchexa sat, keñe m'a énxet ektaha 
axta apmopyósa elanok pók, etnehek sat apmallanma m'a ekhem 
nelyekpelchamáxchexa sat. 

Elánamáxche háwe m'a amya'a naksal'a 

14Elyáxeg, ¿háxko katnehek apxéna enxoho enxama ekyetna mey'áseyam, 

cham'a megkóteyáxko enxoho aptamheykha ektakmela? ¿Awanchek 
enxeykel'a kawagkasek teyp xa mey'áseyam nak? 

15Agyetchásekxoho hana s'e, apyetneyk agkok xama egyáxeg, esenhan 

egyáxeg kelwána ektamhágko enxoho meyke apáwa tén han méko enxoho 
ektéyak, negmeykegkohol'a ekyókxoho ekhem; 

16Kéltemék agkok kélxama kéxegke kéláneya kélmók se'e: “Tásek sat 

katnehek kélxega; kólántaxnekxa kélántaxno apkelyentaxno, kóltawák 
nahan kélto ekwokmoho kélyakkanakmo”, wánxa agkok megkólmések eyke 
m'a ekmámenyého nak apyókxa kélmók, ¿kapasmoya kéltaha enxoho xa? 

17Cháxa ektémakxa nak han magya'áseyam xa: axakko' agkok 

magya'áseyam, megkóteyáxko enxoho nentamheykha, mékoho katnehek 
ektaha enxoho axakko' magya'áseyam. 

18Katnehek kexaha nahan amya'a agáneyxchek se'e: “Yetneyk xép 

mey'áseyam keñe ko'o ekwetáxko sektamheykha.” Hexekmós ko'o 
ektémakxa nak mey'áseyam xép meyke apkelané aptamheykha xama 
enxoho, keñe sat ko'o axekmósek xép ektémakxa nak may'áseyam yetlo 
selané sektamheykha. 

19Mey'ásekmok xép apyetna wánxa xama Dios, cháxa keñamak ektakmela 

nak aptahakxa exchep xa, megkay'ásemek nahan kelyekhama' m'a Dios, 
kalpexyennók nahan key'. 

20Ná etne ekyéháxma', ékpelkoho exchep ma'a enxama ekyetna enxoho 

mey'áseyam meyke apkelané aptamheykha xama enxoho, mékoho 
katnehek ma'a ektémakxa nak mey'áseyam. 

21Apxénchek axta Dios aptaha appéwomo Abraham negko'o egyap nano', 

eñama m'a aptahakxa axta, cham'a memyagweykekxo axta apketche Isaac 
apchakha eykhe yakwayam egkések Dios. 

22Apwet'ak xép ektémakxa axta mey'áseyam Abraham yetlo 

ekwetamaxkoho aksok apkelané, apsawhegwokmek axta apteme 
mey'áseyam eñama m'a aksok apkelané. 

23Cháxa ektahakxa axta ektaha m'a ektémakxa nak eknaktáxésamaxche 

s'e: “Aptemegkek axta mey'áseyam Dios Abraham, ékeso eñamakxa 
apxéna axta Dios aptaha appéwomo Abraham.” Apkeltamhomakpek axta 
nahan Abraham Dios apteme pók. 

24Kélwet'ak kéxegke apxeyenma cha'a Dios, aptaha appéwomo énxet 

eñama ekwetamaxkoho m'a aksok apkelané nak, háwe ekwánxa agkok 
ma'a mey'áseyam nak. 

25Hawók nahan ektémakxa axta Rahab, ektaha axta ekyakmagkáseyak pók 

énxet ekpathetéyak ektegye selyakye. Apxénchek axta Dios ektaha 
ekpéwomo eñama m'a ektahakxa axta, hakte mések axta yakwánxa 
enaktének pók énxet ektaha axta apkelwayam yakwayam elanok yókxexma 
m'a, pasmeyk axta anhan yakwayam elántépok, yakwayam enxoho 
elmeyekxak mók ámay. 

26Ekhawo ektémakxa nak han negyókxa meyke espíritu, étsapma katnehek, 

étsapma nahan katnehek magya'áseyam megkeypetcha'a enxoho m'a 
nenlané nak nentamheykha. 

 

Santiago 3 
Egaxkok 

1Elyáxeg, nágkólho aksa exámak kélnepyeseksa kéxegke m'a énxet'ák 

apkelxekmóso nak apnámokkok, hakte kélya'ásegkok kéxegke negko'o 
nentaha nak nelxekmóso ennámokkok peya hẽlyekpelcháseshok 
ekyentaxno agko', megkaxók sat ma'a pók énxet'ák nak. 

2Nenxámokxoho cha'a yetnak magakhémo; apchakhawók agkok aptahakxa 

appeywa enxama, méko enxoho megyakhémo aptahakxa appeywa, cháxa 
énxet apteme appéwomo xa, apteme nahan apmopwána elanagkohok 
aptémakxa. 

3Negatchesesek agkok apwáxok yatnáxeg negatchesesamol'a apátog 

yakwayam anlánesagkok apxega, antemésesek cha'a m'a negmokókxa 
enxoho antemésesek yakwayam hẽlyahakxoho'. 

4Kóllano nahan ektémakxa nak yántakpayhe, ekwányam eykhe katnehek, 

kayhek eykhe nahan katnehek ma'a exchahayam ektaha nak ekyégeyak, 
ketsék eykhe m'a appeykesáseykegkaxa nak ekxega m'a ektaha nak 
apkelpeynchámeyak, ey'aksek ma'a apmokókxa enxoho ey'aksek. 

5Hawók nahan ektémakxa nak egaxkok ma'a, ketsék eykhe egaxkok 

ekyetno nak negyókxa, kának eyke kawának ma'a ekyókxoho aksok 
ekhágko nak. Kóllano hana ektémakxa nak han ketsék táxa awanchek 
kawatnek naxma ekwányam. 

6Máxa táxa egaxkok negko'o, ekteme ekyetnamakxa agko' aksok ekmaso 

ektémakxa nak keso náxop, ekyetna nak han negyókxa. Cháxa 
eksawheykekxoho nak ekpeysegkeso negyókxa xa, megkaspóneykxa táxa 
nahan ektekkeso xa táxa nak, hentawasha nahan cha'a neyseksa negha 
keso náxop. 

7Apwanchek eltamaksek énxet ekxámokxoho ektémakxa nak aksok 

nawha'ák ello, náta tén han ma'a yéwa, tén han ma'a aksok nawha'ák 
eleñama nak wátsam ekwányam, apkeltámeseykegkek nahan. 

8Wánxa agkok, megkólwanchek eyke kóltamaksek ma'a egaxkok, cháxa 

xama aksok ekmaso agko' megkahayo nak kóltamaksek xa, láneyók nahan 
aksok ekmaso segakhamo nak. 

9Egaxkok nahan keñamak ektakmela cha'a nenxeyenma Dios Egyap, keñe 

cha'a kasók nenxeyenma m'a énxet aptaha nak apkelánamap aphawo Dios. 

10Egátog nahan katyapok ektakmela nempeywa, tén han katyapok ma'a 

ekmaso nak nempeywa. Elyáxeg, megkatakmelak katnehek xa ektaha nak. 

11Yawanchek kalenchahaxchek ekteyapma yásek yegmen, tén han yegmen 

ekmátsa m'a ekteyapmakxal'a yegmen. 

12Ekhawo ektémakxa nak han higo yámet ekyexna, yawanchek katnekxak 

ekyexna m'a yámet ekweseyl'a aceituna, cham'a ekmáskel'a ekyexna, keñe 
m'a anmen yámet nak, yawanchek katnekxak ekyexna m'a ektémakxa nak 
higo ekyexna. Elyáxeg, yawanchek nahan katyapok xamo' yásek yegmen 
ma'a ekteyapmakxal'a yegmen ektakmela negyamol'a. 

Ekmámnaksoho negya'ásegwayam 

13Apyetneyk agkok kélnepyeseksa kéxegke m'a ekha nak apya'áseyak tén 

han ma'a apmopwána nak ékpelkoho', exekmósho ektémakxa nak 
apya'áseyak yetlo ektakmela aptémakxa, tén han yetlo m'a 
megkeymáxkoho nak apwáxok, ektaha nak ekméso m'a apya'ásegwayam 
nak. 

14Kél'awók agkok kéxegke ektekkesa eklo kélwáxok ma'a kélyásekkáseykha 

nak, tén han kóllának aksok eñama m'a kélenmexamaxche nak, chakho' 
kapayhekxak kélwáxok kéxegke, kéllanak ma'a aksok enmexma nak amya'a 
ekmámnaksoho. 

15Hakte megkañamak Dios xa ektéma nak negya'ásegwayam, náxop akke 

keñamak xa, ekteme nahan énxet elchetamso apwáxok, kelyekhama' nahan 
keñamak xa. 

16Keytek móltakmelchásamáxche m'a ekyetnakxa enxoho 

nelyásekkáseykha tén han ma'a nelenmexamaxche nak, keytek nahan ma'a 
ekyókxoho nentémakxa ekmaso nak; 

17keñe m'a énxet'ák ekyetna nak negya'ásegwayam eñama nak Dios, 

eláxñeyo apkeltémakxa etnahagkok, meyke ektahakxa apwáxók nahan 
etnahagkok, eltakmela apwáxok nahan etnahagkok; apmopyósa elanok pók 
nahan etnahagkok, meyeykhakpek nahan elanok pók, melyexamakpoho 
apkeltémakxa nahan etnahagkok, aksok eltakmela nahan elanagkok. 

18Enxet'ák ektaha nak apkelenxányam etekkesek meyke ektahakxa 

egwáxok, elanagkok nahan meyke ektahakxa egwáxok, yakwayam enxoho 
étak ma'a nentémakxa ekpéwomo nak. 

Santiago 4 
Ekleklamo egwáxok ektémakxa nak keso náxop 

1¿Háxko eñamakxa m'a kélenmexamaxche nak? ¿Háxko nahan eñamakxa 

m'a apkelátegmomap nak énxet'ák kélnepyeseksa kéxegke? Cha'a 
keñamak ma'a ekmaso nentémakxa nak, ennapmáxkohol'a cha'a 
ekpakméteykha egwáxok. 

2kélmenyék cha'a kéxegke aksok, akke cha'a kólwet'ak; kélakhak nahan 

cha'a kélmók, katekkesek nahan cha'a kélyásekkeso xama aksok enxoho, 
agkok cha'a kólwet'ak aksok, kólátegmoweyxchek cha'a, keñe kóltehek 
cha'a kélenmexamaxche. Megkólwetyek cha'a kéxegke aksok 
kélmámenyého, hakte megkólmaxnék ma'a Dios. 

3Kélmaxnakkek agkok nahan cha'a aksok Dios, keñe megkólxakyek, hakte 

sagkek katnehek kélwáxok neyseksa kélmaxnagko, hakte kélmenyék aksa 
kóltawasha eñama m'a aksok kélyespagko nak. 

4Kéxegke kéltaha nak kélyenseyam kélyetlo Dios, ¿yagkólya'ásegkok 

kéxegke ektaha enmexma Dios ma'a negásekhayo nak aksok keso 
náxop? Negko'o ektahakxa enxoho negmáheyo agásekhohok ektémakxa 
nak keso náxop, nenmexma antemekxak ma'a Dios. 

5Nágkólána aksa ekteme agko' ekpeywa eknaktáxésamaxche s'e: 

“Apchásekha'awók Dios yetlo apkelmeyeykha m'a espíritu 
sempekkenchesama axta egwáxok negko'o.” 

6Empasmeyk eyke cha'a negko'o Dios yetlo segásekhayo, hakte temegkek 

eknaktáxésamaxche s'e: “Apkenmexchek cha'a Dios ma'a énxet'ák 
apkeleymákpoho nak, appasmeyk eyke cha'a Dios yetlo apkelásekhayo m'a 
énxet'ák megkaleymáxkoho nak apwáxók.” 

7Kólyahakxoho cha'a Dios, kólenmex cha'a kelyekhama', keñe sat kayenyók 

kéxegke. 

8Kólyepetkoho cha'a Dios, keñe sat épetkohok kéxegke m'a Dios. 

¡Kólyenyes kélmék kéltaha nak kéllané megkólya'asáxma! ¡kólteme 
eyáxñeyo kélwáxok kéxegke kéltaha nak kélmáheyo kólásekhohok Dios, tén 
han kélmáheyo nak kólásekhohok ektémakxa nak keso náxop! 

9¡Kallapwomák, kóllekxagwaha nahan! ¡kóllekxagwaha yakwayam enxoho 

kayakmagkasek ma'a ektémakxa nak kéllektegmeykha, kallapwomák 
yakwayam enxoho kayakmagkasek ma'a ektémakxa nak ekpayheykekxa 
kélwáxok! 

10Kólteme megkeymáxkoho kélwáxok nápakto' Wese' egegkok Dios, keñe 

sat nahan etnésesek kéxegke Dios néten nepyeseksa kélnámokkok. 

Nágkólteme kélyekpelchémo kélyáxeg 

11Elyáxeg, nágkólxén ekmaso kélmók. Hakte negko'o ektahakxa enxoho 

nenxeyenma ekmaso egyáxeg, esenhan nentaha enxoho negyekpelchémo, 
sagkek katnehek nenxeyenma m'a eltémókxa nak antehek segánamakxa, 
antehek nahan nenyekpelchémo m'a segánamakxa. Aptemék agkok xép 
apyekpelchémo m'a eltémókxa nak antehek segánamakxa, 
aptemesásamákpoho apagko' etnehek xép apyekpelchémo m'a 
segánamakxa, yakwayam nak eykhe etnehek apkelyaheykekxoho exchep. 

12Apwánxa xama m'a aptaha nak aptekkeso segánamakxa, aptaha nak han 

segyekpelchémo, cham'a apmopwána nak ewagkasek teyp pók, aptaha nak 
han apmopwána yának emátog pók; wánxa agkok ¿háxko katnehek xép 
etnehek apyekpelchémo pók? Neghawók egmók. 

Magya'áseyak yakwánxa katnehek mók ekhem 

13Kóleyxho hana kéxegke kéltéma nak cha'a kélpeywa s'e: “Sakhem sat 

ólmahagkok apyawakxa tegma, saka esenhan. Sat aghók xama apyeyam 
ma'a, sat ólyanmagkasaxchek ma'a, anxámásekxak sat selyakye,” 

14Megkólya'asagkek kéxegke yakwánxa katnehek kélha mók 

ekhem. Kéxegke kélteme kélhawo teyáméten ekteyapmol'a yakwatakxoho, 
ñohok nahan kamaskok. 

15Akke kéméxchek cha'a kóltehek kélpeywa s'e: “Apkeltamhok sat agkok 

Wese' egegkok, aghók sat ma'a, anlának sat nahan se'e, esenhan anxének 
ma'a mók aksok enxoho.” 

16Kéllenxanakmók eyke kéxegke kélteme eyémáxkoho kélpeywa; 

ekyókxoho ektémakxa nak eyémáxkoho nempeywa ekteme ekmaso agko', 
cháxa ektéma nak. 

17Negko'o ektahakxa enxoho negya'áseykegkoho nenlané aksok ektakmela, 

keñe manlanye', nenlanak mólya'asáxma nentaha enxoho xa.” 

 

Santiago 5 
Kéleyso énxet ekxákma nak aksok apagkok 

1¡Kóleyxho kéxegke s'e énxet ekxákma nak aksok apagkok, kóllekxagwaha, 

kallapwomák kaxének kélwáxok ma'a yakwánxa nak katnehek 
kéllegeykegkoho! 

2Kalesók sat ma'a aksok kélagkok nak, askok sat nahan katwok kélnakta, 

3ayew'ák sat katyapok ma'a sawo ekyátekto elyenma ekmomnáwa nak, tén 

han ma'a sawo ekmopé elyenma ekmomnáwa nak, sat kañék 
ekwetamaxche aksok yakwayam kasexnenak kéxegke xa ayew'ák nak, 
máxa táxa eksawhoma kélhápetek sat katnehek ekmaséseyam kéxegke xa 

ayew'ák nak. Kélxámásegkek kéxegke aksok kélagkok keso ekhem 
ektemegwánxa nak néxa. 

4Wóneyha enmexa kéxegke m'a selyakye megkólyanmagkaseso axta 

apkeltamheykha énxet'ák, cham'a, apnakxa axta aksok ekyexna yókxexma 
kélagkok; apleg'awók nahan apkelwóneykha Wese' egegkok ekha 
apyennakte m'a énxet'ák ektaha axta apkeltamheykha. 

5Takmelmók kéxegke kélheykha keso náxop, yetlo ektakmelcháseykha 

kélwáxok ma'a aksok kélyespagko nak, kélnakmelásamáxkoho kélagko' 
nahan kéltemék kéxegke, ektémol'a weyke kélnaktóso, chágketwa'ak ma'a 
kéltekyawa ekxegakmo nak. 

6Kélsexnenakek axta kéxegke m'a énxet'ák apkelpéwomo nak, kélnapchek 

axta nahan, yetlo apchahayo aksa meyke apkenmexeykekxa. 

Meyke nempekhésamaxche tén han nempeywa nelmaxnagko 

7Elyáxeg kólteme kéxegke megkólpekhésamaxche, ekwokmoho 

apkexyekmo Wese' egegkok. Enxet apkelané nak namyep, eleyxek aksa 
yetlo mepekhésamap ekwokmoho ekwakto mámeye, yeyk'ak agkok ma'a 
émha amonye ekmámeyekxal'a, keñe étak ektakmela apnakxo ekyexna. 

8Kólteme kéxegkáxa megkólpekhésamaxche, kóllenxanmoho 

kélwaskápeykekxoho hakte kaxwo' sat ewatak Wese' egegkok Jesús. 

9Elyáxeg, nágkólpakmésmakha aksa kóllának kélmók, yakwayam enxoho 

mékpelchásesók kéxegke Dios, hakte apwa'ak ma'a Dios aptaha nak 
segyekpelchémo, nekha átog apkenegwa'ak. 

10Elyáxeg, kólyetlakxa kéxegke ektémakxa axta apkelenmáxamákpoho 

apkellegeykegkoho énxet'ák ektaha axta Dios appeywa apkellegaso, 
cham'a apkelxeyenmo axta cha'a amya'a eñama nak Dios. 

11Kaxénhok cha'a negko'o egwáxok aptaha apkeleñémo m'a ektaha nak 

apkelenmáxamákpoho apkellegeykegkoho yetlo apkelwaskápeykekxoho. 
Kéllegayak kéxegke ektémakxa axta apkelenmáxamákpoho 
aplegeykegkoho Job, kélya'ásegkok nahan kéxegke m'a aptemésesamakxa 
axta Wese' egegkok ektemegwánxa axta néxa aplegeykegkoho, hakte 
Wese' egegkok apteme segemleykekxoho, apteme nahan apmopyósa 
henlano'. 

12Elyáxeg, ekyagwánxa agkok, nágkólxén aksa ektaha ekweteykegkoho 

néten tén han keso náxop, esenhan ma'a mók aksok enxoho, cham'a, 
kéltemésesa enxoho ekmámnaksoho kélpeywa. Kéltemék agkok kélpeywa 
“Ehay”, kólteme cha'a nakso' “Ehay”, kéltemék agkok nahan kélpeywa “Ma'”, 
kólteme cha'a nakso' “Ma'”, yakwayam enxoho mékpelchásesók kéxegke 
Dios. 

13Aplegágkok agkok kélxama kéxegke, kéméxchek etnehek nempeywa 

nelmaxnagko, payheykxeyk agkok nahan apwáxok kélxama kéxegke, 
enneykmes yakwayam eltemésesek apcheymákpoho Dios. 

14Apháxekpek agkok kélxama kéxegke, kóláneyha m'a énxet'ák apkelámha 

apmonye'e nak kélakneykekxexa, yakwayam enxoho elmaxnésesek ma'a 
ektahakxa enxoho apháxamap, yetlo apxeyenma Wese' egegkok Jesús 
apwesey nahan eltexnagkok pexmok égmenek. 

15Kélmaxnakkek agkok yetlo megkólya'áseyam, etakmelwók ma'a ektaha 

apháxamap. Wese' egegkok exneyásekxak néten; apkeláneyak agkok 
nahan mey'asáxma m'a ektahakxa enxoho apháxamap, 
megkólyakmagkásekxék sat eyke m'a ektémakxa nak mey'asáxma. 

16Kóltennés cha'a kéltémo xamo' nak megkólya'áseyam ektahakxa enxoho 

kéllané megkólya'asáxma, kólmaxnéses cha'a kélnámokkok yakwayam 
enxoho eltakmelchesók Dios. Ekmowána eghak apkelmaxnagko m'a énxet 
ektakmela nak aptémakxa, hakte keytlawhok nahan apméso apwáxok ma'a 
Dios. 

17Enxetók xamo' axta negko'o Elías, aptaha axta Dios appeywa aplegaso, 

xama axta aptaha nempeywa nelmaxnagko yetlo apméso apwáxok Dios 
apkeltamho megkammakye', massék axta ekwakto mámeye, ekwokmoho 
apkántanxo apyeyam nepxet pók. 

18Xama axta apkelmaxneyákxo makham apkeltamho kammé', 

mameyákxeyk axta makham, keñe axta xóp ekmésa yakwayam 
kanakxaxchek aksok ekyexna. 

19Elyáxeg, kélyetnakhágwokmek agkok kélxama kéxegke neyseksa kélyetlo 

m'a amya'a ekmámnaksoho nak, keñe kélmók ey'ókxések makham Dios, 

20kólya'ásegwomho kéxegke m'a énxet ektahakxa enxoho apyakmagkaseso 

apwáxok pók ektahakxa enxoho apkelané m'a aptémakxa ekmaso nak, 
ewagkasek teyp yakwayam eykhe yetsapok xa énxet mey'asáxma nak, 
yának nahan meyakmagkásekxék Dios ma'a ektémakxa nak melya'asáxma 
énxet'ák. 

1 San Pedro 
1 San Pedro 1 

Pedro apcháphaso ekxeyenma apwáxok 

1Ko'o Pedro, sekteme Jesucristo seykha amya'a apagkok. Enxet'ák 

apkexpakneykha mexneykha apkelókxa ektáxesásak ko'o s'e weykcha'áhak 
nak, cham'a apheykha nak yókxexma Ponto, Galacia, Capadocia, Asia tén 
han ma'a Bitinia, 

2cham'a énxet'ák ektaha axta nano' apkelyéseykha Dios Egyap, ekhawo m'a 

ektémakxa axta apmopmenyého elának Dios. Espíritu axta anhan keñamak 
aptemésesama kélpagkanamaxche kéxegke Dios yakwayam enxoho 
kóltehek kélyaheykekxoho, yakwayam enxoho katnésesek kéláxñeyo 
kéxegke Jesucristo éma apagkok. Kólyánchesho kélma m'a ektémakxa nak 
segméso naksa Dios segemleykekxoho, tén han ma'a meyke ektahakxa 
kélwáxok. 

Ektémakxa elhaxneykha egwáxok 

3Oltemésesek hana apcheymákpoho Dios, Jesucristo Wese' egegkok 

Apyap, entemésesek axta negko'o eghaxnancha'ák Dios eñama m'a 
ekyawe ektakmeleykha nak apwáxok henlano', eñama nahan ma'a 
apxátekhágwayam axta Jesucristo. Cháxa segmésa nak nelhaxneykha 
ektaha nak ekmámnaksoho agko' xa, 

4sat kañék nahan kélxawé kéxegke aksok aptakmelchesesama nak Dios 

ma'a néten, appagkanchesama nak kéxegke apmáheyo egkések, cham'a 
aksok megkamowána nak katsagkasaxche, yawanchek nahan 
kapeysegkesek xama aksok ekmanyása nak, yawanchek nahan 
kamassegwók ma'a ektémakxa nak. 

5Apkeltakmelchesegkek kéxegke Dios yetlo m'a ektémakxa nak 

apmopwána, eñama m'a ektémakxa nak megkólya'áseyam, yakwayam 
enxoho kólxawak kéxegke kélwagkásamáxche teyp, cham'a 
aptakmelchesesama nak kéxegke Dios, cháxa peya nak hegya'asásegwók 
ektemegwánxa néxa ekhem xa. 

6Ekeso eñamakxa ekyawa nak ekpayheykekxa kélwáxok kéxegke, 

neyseksa eykhe kéllegeykegkoho kéxegke yakwatakxoho m'a ekyókxoho 
ektémakxa nak ekyentaxnamo negha. 

7Hakte máxa sawo ekyátekto elyenma ekmomnáwa m'a ektémakxa nak 

megkólya'áseyam kéxegke: kéméxchek sekxo' kólyekkónek ma'a 
ektémakxa nak megkólya'áseyam, ektémol'a sawo ekyátekto elyenma 
ekmomnáwa kólyekkónek kólyenyók neyseksa táxa. Magya'áseyam 
elenmáxamáxkohol'a ektémakxa segyekkónma, yeykhágweykmók ma'a 
ekwánxa nak ekmomnáwa sawo ekyátekto elyenma étsagkasamáxkohol'a. 
Temegkek agkok ekyekkónamaxche megkólya'áseyam kéxegke xa ektaha 

nak, kalkohok sat kélwáxok kéltahakxa kéxegke, kóltemésesek sat 
kéleymáxkoho kéxegke, tásek sat nahan katnehek kélxénamaxche, cham'a 
senxekmowáseykpoho sat Jesucristo. 

8Kélásekha'awok kéxegke Jesucristo, eykhe kólweteyk xama enxoho; 

megkólya'aseykmok nahan kéxegke neyseksa megkólwetayo keso kaxwo' 
nak, awanhek nahan ekpayheykekxa kélwáxok kéxegke, cham'a 
magmowánal'a anxének ekwánxa ekyawe hakte tasók agko', 

9eñama m'a kélwagkásamáxche teyp nak kéxegke, ektaha nak ekwetaso 

m'a ektémakxa nak megkólya'áseyam. 

10Apkeltámesamakpek axta énxet'ák ektaha axta apkellegaso Dios 

appeywa ektémakxa xa nelwagkásamáxche teyp nak, apkeltémók axta 
nahan elya'ásegwomhok ektémakxa, cham'a nano' axta. Apkelxeyenmék 
axta nahan ma'a apmáheyo nak egkések kéxegke Dios, eñama m'a 
ektémakxa nak segemleykekxoho. 

11Nano' axta apkelya'asáseyak Cristo Espíritu apagkok énxet'ák ektaha axta 

apkellegaso Dios appeywa m'a yakweykenxa axta katnehek 
aplegeykegkoho Cristo, tén han apkelya'asásegweykmo ekmáheyo exkak 
Cristo apcheymákpoho natámen aplegeykegkoho, apkeltémók axta eykhe 
elya'ásegwomhok énxet'ák ektaha axta Dios appeywa apkellegaso xa, tén 
han apkeltémo elya'ásegwomhok ekwánxa ekhem katnehek xa, tén han 
apkeltémo elya'ásegwomhok ektémakxa m'a aptahakxa axta apxeyenma 
Espíritu apha axta apwáxók xa énxet'ák nak. 

12Wánxa agkok, apkelya'asásegweykmek axta eyke Dios 

megkapheweykmo yakwayam kapasmok ektémakxa axta apkeltenneykha 
xa énxet'ák nak, kéxegke eyke yakwayam kapasmok xa ektémakxa axta 
apkeltenneykha, cháxa kéllegasama axta kéxegke xa eñama apkellegaso 
m'a énxet'ák apkeltennáseykencha'a axta tásek amya'a yetlo Espíritu Santo 
apmopwána, cham'a Espíritu kéláphaso axta apkeñama néten. Cháxa 
apkeltémo axta anhan étak Dios apkelásenneykha xa. 

Dios apkeltémo antehek nempagkanchásamáxche 

13Kóllánekxa kéltahakxa, kólteme kélmowána kélláneykegkoho kéltémakxa, 

kólleyxmakha m'a aksok peya nak egkések Dios eñama m'a ektémakxa nak 
segemleykekxoho, cham'a senxekmowáseykpoho sat Wese' egegkok 
Jesucristo. 

14Nágkóltemekxa makham ma'a ektémakxa axta aksok kélyespagko 

megkólya'aseykegkaxa axta Dios. Kólteme m'a aptamheykegkaxal'a 
kélketchek ekhal'a apkelyaheykekxoho. 

15Kólteme ektakmela agko' kéltémakxa, hakte Dios aptaha axta 

apkelwóneykha kéxegke apteme aptakmalma; 

16hakte temegkek eknaktáxésamaxche weykcha'áhak se'e: “Kólteme 

kéxegke ektakmela kéltémakxa hakte ko'o sekteme sektakmalma.” 

17Kéltemék agkok kélwónencha'a kéxegke Dios “Táta”, cham'a aptaha nak 

cha'a apyekpelchémo ektémakxa enxoho aksok nenlané, aptaha nak han 
apteméseso meyke apyeykhamap énxet, kéméxchek kéxegke kólxekmósho 
ekyetna kéláyo, neyseksa kélha makham keso náxop. 

18Hakte apkelwagkasek axta teyp kéxegke Dios neyseksa kélyetlo m'a 

kéltémakxa mékoho axta, cham'a apmeyáseykekxo axta kélyepmeyk nano' 
kéxegke; kélya'ásegkok eyke kéxegke megkólyanmagkasama xama aksok 
étsagkasamáxkohol'a m'a kélwagkásamáxche teyp nak kéxegke, cham'a 
sawo ekyátekto elyenma ekmomnáwa nak, tén han ma'a sawo ekmopé 
elyenma ekmomnáwa nak, 

19wánxa m'a Cristo éma apagkok ektaha nak ektakmela agko' kélmésama 

axta Dios ektémol'a nekkések apketkok apmatña meyke 
ektemegweykmohoxma apyempehek, cham'a aptakmalmal'a. 

20Nano' axta kélpagkancheso Cristo katnehek xa ektaha nak, cham'a 

amonye axta elánamáxche keso náxop, wánxa agkok apwa'ak axta eyke 
Cristo keso negwánxa nak, eyágketexa nak ektemegwánxa néxa, 
yakwayam epasmok kéxegke. 

21Cristo nahan keñamak kéltaha megkólya'áseyam kéxegke Dios, cham'a 

Dios aptaha axta apxátekháseyam Cristo, aptaha axta anhan apméso 
apcheymákpoho; cháxa keñamak kéltéma nak kéxegke megkólya'áseyam 
Dios xa, tén han ma'a ektémakxa nak elhaxneykha kélwáxok. 

22Kaxwo' eyke kéltemék kéxegke eyáxñeyo kélwáxok, yakwayam enxoho 

kólásekhohok ekmámnaksoho agko' ma'a ẽlyáxeg nentémo xamo' nak 
magya'áseyam, cham'a kélyahákxoho axta kéxegke amya'a 
ekmámnaksoho nak. Kéméxchek kéxegke kóltehek ekmámnaksoho 
kélásekhamaxkoho ekweykmoho kañók agko' kélwáxok. 

23Kéltemesásekxeyk kéxegke kaxwé kélteyam, háwe eyke kaxwo' ma'a 

ektémakxal'a kélyap énxet, cham'a apketsapmol'a, akke keñamak 
kéltamheykekxa kaxwé kélteyam kéxegke m'a Dios appeywa ektaha nak 
ekha ekyennakte, ektaha nak han megkamassegwayam. 

24Hakte temegkek eknaktáxésamaxche weykcha'áhak se'e: “Apyókxoho 

énxet apteme máxa pánakte exnók elámhal'a naxma, keñe m'a ektémakxa 
nak apkeleymákpoho ekhawo m'a ektémakxal'a pánakte exnók, ketsekkek 
agkok axchapok katyamok ma'a exnók, 

25wánxa agkok, megkamassegwomek eyke m'a Dios appeywa nak.” Cháxa 

tásek amya'a kéllegasama axta kéxegke xa. 

1 San Pedro 2 

1Kólyenyaw kéxegke m'a ekyókxoho ektémakxa nak nentémakxa ekmaso, 

tén han ma'a ekyókxoho ektémakxa nak nelyexancháseykha egmók, 
kólyenyaw nahan ma'a nelmeyókasamáxkoho egagko' nak nentémakxa, tén 
han ma'a nelyásekkáseykha, tén han ma'a ekyókxoho ektémakxa nak 
nenxeyenma naksa egmók. 

2Kólchetam kéxegke Dios appeywa, ektaha nak neme apyegmenek 

ektakmela apkeñama Dios, ektémol'a sakcha'a kaxwé ekteyam kaktamok 
ma'a neme, yakwayam enxoho kawánegkesesek kélteme megkólya'áseyam 
kéxegke xa neme apyegmenek ektakmela nak, tén han kólwetak 
kélwagkásamáxche teyp, 

3cham'a eyámnaksoho enxoho kélya'ásegwokmo kéxegke aptaha 

aptakmela m'a Wese' egegkok Jesús. 

Cristo apteme meteymog megkamassegwayam 

4Kólyo'ókxa kéxegke Wese' egegkok Jesús aptaha nak meteymog 

megkamassegwayam, cham'a apyamasma axta énxet'ák, keñe axta Dios 
aptaha apkelyéseykha xa meteymog nak, ekxeyenma nahan apwáxok 
ektaha ektakmalma agko'. 

5Ekeso eñamakxa apmeyncha'a nak han kéxegke Dios appekkena m'a 

tegma appagkanamap ektaha nak apkelané Espíritu, hakte kéxegke 
kélteme meteymog megkamassegwayam; etnésesek sat nahan kéxegke 
kélpagkanamaxche Dios kélpasmo kélmaxnéseso m'a ektaha nak énxet'ák 
apagkok, kólmések sat nahan kéxegke Dios aksok kélméso, cham'a 
ekleklamol'a apwáxok Dios agmések eñama m'a aksok apkelané axta 
Jesucristo. Espíritu Santo eyke aptekkeso egwáxok yakwayam anlának xa. 

6Ekeso eñamakxa ektéma nak han eknaktáxésamaxche weykcha'áhak se'e: 

“Ekpekkenchek ko'o Sión xama meteymog ektaha nak kélmámenyého 
kólmaha, ektaha nak ko'o selyéseykha ektaha nak han ektakmalma agko'; 
énxet ektahakxa enxoho apteme mey'áseyam xa meteymog nak 
megkatnehek sat eyakhémo apteme mey'áseyam.” 

7Keñe kéxegke kéltaha nak megkólya'áseyam, ektakmela kóltemésesek xa 

meteymog nak, chakhásesamok eyke ektémakxa eknaktáxésamaxche m'a 
énxet'ák apteme nak apkelya'áseyam ektéma nak se'e: “Tamhákxeyk 
kaxwo' meteymog kélmámenyého kólmaha m'a meteymog apyamasma axta 
énxet'ák apkeláneyak nak tegma.” 

8Temék nahan mók eknaktáxésamaxche s'e: “Cháxa meteymog peya nak 

kalpelápagkasek énxet'ák xa.” Kélpelápagkasek axta meteymog xa énxet'ák 
nak, hakte axta elyaheykekxohok ma'a ektémakxa nak amya'a eñama Dios, 
axta eyke kélpagkanchesók katnehek xa ektaha nak. 

9Kéxegke eyke kélteme énxet'ák ektaha axta Dios apkelyéseykha, kélteme 

anhan kélmaxnéseso Dios énxet'ák apagkok eñama apkelásenneykha m'a 
Wese' apwányam Dios, kélteme nahan Dios énxet'ák apagkok 
apkelpagkanamap, kélteme nahan énxet'ák ektaha axta Dios apkelma 
yakwayam etnehek énxet'ák apagkok. Temegkek kéxegke xa ektaha nak 
yakwayam enxoho kóllegaksek ma'a Dios aptamheykha ektakmela 
nak, cham'a Dios aptaha axta apkelwóneykha kéxegke yakwayam 
kólantépok neyseksa ekyaktésakxa exma yakwayam enxoho kólántexek 
ma'a neyseksa elseyexma apagkok ektakmalma nak. 

10Háwe axta kéxegke Dios énxet'ák apagkok nano' axta, kaxwo' eyke 

kéltemék kéxegke Dios énxet'ák apagkok; axta kamopyósak apkelányo Dios 
kéxegke nano' axta, kaxwo' eyke kélyósekak apkelano kéxegke Dios. 

Kólteme cha'a kéxegke Dios apchásenneykha 

11Elyáxeg selásekhayo, eltamhok ko'o megkólhok kamok kélwáxok 

ektémakxa nak aksok negyespagko nenteme nak énxet, cham'a 
sẽlenmexeykegkohol'a cha'a negko'o, kéxegke kéltaha nak kélheykha 
yakwatakxoho keso náxop ektémol'a énxet apheykha nak megkatnahakxa 
apkelókxa. 

12Kóltakmelchesaxkoho kéxegke nepyeseksa m'a énxet'ák melya'áseyak 

nak Dios; keñe sat étak ektakmela kéltahakxa kéxegke xa énxet'ák nak, 
eltemésesek sat nahan apcheymákpoho Dios, cham'a ekwokmo sat ekhem 
yakwánxa yának Dios óltennaksek negyókxoho ektémakxa aksok nenlané, 
sagkek eykhe makham apkelxeyenma kéxegke xa énxet'ák nak, máxa 
elmasagcha'a kéltémakxa aptemesásak. 

13Kólteme cha'a kélyaheykekxoho m'a kelwese'e ekha nak kéláyo eñama 

kélyetlo m'a Wese' egegkok: kólyahakxoho m'a wese' apwányam 
apkeláneykha nak apchókxa aptaha nak apkemha apmonye nepyeseksa 
apnámokkok, 

14kólyahakxoho nahan ma'a ektaha nak apkelásenneykha wese' apwányam, 

yakwayam ellegásesagkohok ma'a énxet'ák ekmasagcha'a nak 
apkeltémakxa, aptaha nak han kéláphaso yakwayam kalkohok apwáxok 
aptahakxa m'a énxet'ák ektakmela nak apkeltémakxa. 

15Hakte apmenyék Dios kóltehek kéxegke ektakmela kéltémakxa yakwayam 

enxoho mexének ekmaso kéxegke m'a énxet'ák melya'áseyak nak aksok, 
tén han ma'a énxet'ák elyéháxma nak. 

16Kólteme kéltémakxa m'a apkeltémakxa nak énxet'ák ektaha nak 

melmomap, nágkóláseneykxa aksa kéxegke m'a ektémakxa nak 
kélmowána kóllának kélmokókxa enxoho kóllána', yakwayam kóltegyaha 
yakwánxa kóltehek kóllának aksok ekmaso, akke tásek kóltehek ma'a 
apkeltémakxa nak Dios apkelásenneykha. 

17Kólteme kéláyo m'a apyókxoho énxet ekpayhókxa enxoho kóltehek 

kéláyo. Kólteme kélásekhayo apyókxoho ẽlyáxeg nentémo xamo' nak 
magya'áseyam, kólteme kéláyo Dios. Kólteme nahan kéláyo m'a wese' 
apwányam apkeláneykha nak apchókxa. 

Ektémakxa axta aplegeykegkoho Cristo 

18Kéxegke kéltaha nak kélásenneykha, kólyahakxoho cha'a yetlo kéláyo m'a 

kelwese'e kélagkok nak, háwe apwánxa apagkok ma'a kelwese'e ektakmela 
nak apkeltémakxa, tén han ma'a ektakmela nak apwáxók, kólteme nahan 
kéláyo m'a kelwese'e ekmasagcha'a nak apkeltémakxa. 

19Hakte ektakmela agko' elenmaxakpohok énxet ma'a ekmaso nak 

kéltemésesakxa, hakte ey'asagkohok ma'a nentémakxa nak 
nentakmelchásamáxkoho nápakto' Dios. 

20Kéllanak agkok kéxegke aksok ekmaso, megkólxénaxchék ektakmela m'a 

kélenmáxexkoho enxoho kéllegeykegkoho. Wánxa agkok, kéllegágkok 
agkok kéxegke eñama kéllané aksok ektakmela tén han ma'a 
kélenmáxexkoho enxoho kéllegeykegkoho, cháxa ekleklamo nak apwáxok 
Dios xa. 

21Yakwayam kóllegagkohok axta kéxegke apkelwóneykencha'a Dios, hakte 

aplegágkok axta Cristo kéxegke eñamakxa, apmések axta kéxegke 
aptémakxa ektakmela yakwayam kólyetlakxak. 

22Axta elaneyk mey'asáxma Cristo xama enxoho, axta nahan 

elyexancháseykha xama énxet enxoho. 

23Axta yátegmowágkok Jesús ma'a kélwanyeyncha'a axta, axta nahan 

epagkaneykha yakwayam exnéshok mók ma'a kéllegasáseykegkoho axta, 
wánxa agkok Dios axta eyke aksa apchásenneykekxa Jesús, aptaha nak 
segyekpelchémo ekmámnaksoho agko'. 

24Appata apagko' axta aptahak Cristo mólya'asáxma cham'a ekyetlóko axta 

apkexnákpo axta néten aksok ektegyéso, yakwayam enxoho kamaskok 
nénmexo negko'o m'a ektémakxa nak mólya'asáxma ektémol'a ótsapok, 
yakwayam enxoho antehek nentémakxa ekpéwomo. Kélyensasegkek axta 
Cristo yakwayam enxoho kóltakmelwók kéxegke. 

25Hakte kélxeganeykmek axta kéxegke ektémol'a nekkések 

apkelxegányam, kaxwo' eyke kélya'aweykxek kéxegke Cristo, aptaha nak 
apkeltakmelcheso kéxegke ekhawo m'a aptémakxal'a énxet ektaha nak 
apkeláneykha nekkések, meyenseykmok nahan apkeltakmelcheso kéxegke 
m'a Cristo. 

 

1 San Pedro 3 
Eyéméxchexa antehek ekha nak entáwa 

1Kéxegke kelán'ák ekha nak kélnakteyegka'a, kólyahakxoho cha'a 

kélnakteyegka'a, yakwayam enxoho etnehek nahan melya'áseyam ma'a 
kélnakteyegka'a apkelya'áseyam nak Dios appeywa, meyke kéltennáseykha 
xama enxoho, eñama m'a kéltakmelchásamáxkoho nak kéxegke, 

2tén han eñama m'a kéltémakxa ektakmela nak, tén han kañék ma'a apwet'a 

enxoho ekyetna kéláyo kéxegke m'a Dios. 

3Nágkólteméses aksa eñamakxa kéltakmalma kéxegke m'a 

kélennáxameykha negwetayo nak, cham'a negyeykháseykegkoho nak 
nelnáxegkáseykha egwa', tén han ma'a aksok egagkok elmomnáwa nak, tén 
han ma'a kélántaxno apkelmomnáwa nak, 

4wánxa agkok, akke tásek kañék kélteme kéltakmalma kéxegke m'a 

kélwáxok, cháxa nentémakxa ektakmela megkamassegwayam nak xa, 
cham'a sentemésesamol'a ekyelkamáxkoho egwáxok tén han 
ektakmeleykha egwáxok, cháxa ekleklamo nak apwáxok Dios nenteme 
nentakmalma eñama xa ektéma nak. 

5Cháxa ektemésesama axta eltakmalma kelán'ák nano' axta xa, cham'a 

kelán'ák ekpagkanchásamáxche axta Dios; temegkek axta eyáyo Dios xa 
kelán'ák nak, kelyaheykekxók axta anhan anakteyegka'a. 

6Cháxa ektémakxa axta Sara xa, kelyaheykekxók axta Abraham. “Wese' 

ahagkok” axta cha'a katnohok kána'. Kéxegke kélteme étchek xa kelán'a 
nak, cham'a kéllana enxoho aksok ektakmela, cham'a megkólaka enxoho 
nahan xama aksok enxoho.” 

7Kéxegke énxet'ák ekha nak kélnakteyegka'a kólteme cha'a 

kélya'áseykegkoho nentémakxa neyseksa kélyepetcheykha 
kélnakteyegka'a. Kólteme cha'a kéláyo kélnakteyegka'a, cham'a ekpayhawo 
nak kóltemésesek kélnakteyegka'a, kaxén kélwáxok méko ekyennakte 
kelán'a, kaxén nahan kélwáxok peya kólxawhok xamo' ekyennakte 
kélnenya'ák cham'a appagkanchesama nak kéxegke Dios apmáheyo 
egkések. Kólteme cha'a xa ektaha nak, yakwayam enxoho méko kawának 
kalya'aksexma neyseksa kélteme nempeywa nelmaxnagko. 

Nenlegeykegkoho eñama nenlané aksok ektakmela 

8Kólteme cha'a megkólexpanchásamáxche kéxegke, kólhésho cha'a mók 

kélwáxok, kólásekhaxkohok cha'a nentémol'a anlának egyáxeg nentémo 
xamo' nak magya'áseyam. Kólteme cha'a ektakmeleykha kélwáxok, tén han 
megkeymáxkoho kélwáxok. 

9Nágkólhésho cha'a mók kéltemésesakxa ekmaso, nágkólhésho nahan mók 

ma'a kélwanyencha'a enxoho, wánxa agkok kólmaxnéses aksa yakwayam 
enxoho epasmok Dios, hakte apkelwóneyha axta kéxegke Dios yakwayam 
kólxawak aksok eltakmela eleñama néten. 

10Hakte: “Kéxegke ektahakxa enxoho kélmáheyo katakmelmakha kélwáxok 

neyseksók kélha, tén han kélmáheyo enxoho kalpayhekxak kélwáxok 
ekyókxoho ekhem, kóllanagkoho cha'a kélpeywa yakwayam enxoho 
megkasógwomek kélpeywa, yakwayam enxoho nahan megkóltehek 
kélmowána amya'a; 

11kólyenyaw ma'a nentémakxa ekmaso nak, kóllána' m'a nentémakxa 

ektakmela nak, kólchetam ma'a meyke ektahakxa egwáxok nak, 
nágkólyensem nahan kélyetlo. 

12Hakte apkeltakmelchesegkek Wese' egegkok ma'a énxet'ák apkelpéwomo 

nak, apháxenmók nahan cha'a m'a aptamhéyak nak nempeywa 
nelmaxnagko. wánxa eyke apkenmexma Dios ma'a énxet'ák elmasagcha'a 
nak apkeltémakxa.” 

13Méko kawának kasók ektemésesakxa kéxegke, cham'a kéllenxanakmoho 

enxoho kéllané kéltémakxa ektakmela. 

14Peyk agkok kóllegagkohok makham kéxegke eñama kéllané m'a 

kéltémakxa ekpéwomo nak, kéleñémo sat kóltehek kéxegke. Nágkólé' aksa 
xama énxet enxoho, nágkatneykha nahan kélwáxok, 

15wánxa agkok, kólteme aksa kéláyo m'a Wese' egegkok Cristo apha nak 

kélwáxok kéxegke. Kólpenchesho cha'a kéltahakxa yakwayam 
kólátegmowagkok ma'a énxet ektahakxa enxoho apkelmaxneyeykha 
ektémakxa m'a kélhaxneykha nak kéxegke. 

16Kólátegmowak cha'a yetlo ekyelkamáxkoho kélwáxok tén han kóltehek 

kéláyo m'a énxet ektahakxa enxoho apkelmaxneyeykha. 
Kóltakmelchesaxkoho cha'a yakwayam enxoho katnehek meyke ektahakxa 
elchetamso kélwáxok kéxegke, keñe sat elmegkagwók ma'a énxet'ák 
ektaha nak apkelxeyenma ekmaso m'a kéltémakxa ektakmela nak kéxegke, 
kéxegke kélteme nak megkólya'áseyam Cristo. 

17Tásek anlegagkohok eñama nenlané m'a aksok ektakmela nak, cham'a 

apkepmenyého enxoho hentehek negko'o Dios, kaxnawók anlegagkohok 
eñama nenlané m'a aksok ekmaso nak. 

18Hakte apketsekkek axta anhan Cristo eñama m'a ektémakxa nak negko'o 

mólya'asáxma, wánxa nahan xama apketsapma, meyke teyp. Tásek axta 
aptémakxa Cristo, wánxa agkok, aplegágkok axta eyke aptaha segyanmaga 
negko'o nenteme nak ekmaso nentémakxa, yakwayam enxoho enaklakxak 
kéxegke m'a aphamakxa nak Dios. Apketsekkek axta ekhawo ektémakxal'a 
ótsapok nenteme nak énxet, wánxa agkok apxátekhágwokmek axta eyke 
eñama apteme apkeñamakxa apagko' ma'a néten. 

19Apmaheykegkek axta nahan apkeltenneykencha'a amya'a 

ekmámnaksoho m'a kélekheseykemxa nak kélhagák, eñama apteme 
apkeñamakxa apagko' ma'a néten. 

20Cháxa énxet'ák apkeletsapma axta eñama melyaheykekxoho Dios nano' 

axta xa, cham'a aphamakxa axta Noé, cham'a apkelháxanma axta aksa 
nahan Dios yetlo mepekhésamap elyakmagkasek apwáxók neyseksa 
elánamáxche yántakpayhe, cham'a apkelwagkáseykpo axta teyp ocho 
énxet'ák neyseksa yegmen ekyawe. 

21Yakpasama yegmen axta ekyetchásamáxkoho xa yegmen ekyawe nak, 

cham'a sẽlwagkasama nak teyp negko'o. Háwe yakwayam kaxñásekxak 
negyókxa xa yakpasama yegmen nak, wánxa aksa yakwayam hegwetaksek 
ma'a meyke ektahakxa egwáxok nak nápakto' Dios; ẽlwagkasek nahan 
negko'o teyp xa yakpasama yegmen nak eñama m'a apxátekhágwayam 
axta Jesucristo, 

22cham'a Jesucristo apmeyeykekxo axta néten, aphákxeyk nahan ma'a 

ekpayhókxa nak apkelya'asamakxa Dios. Temék kaxwo' elyaheykekxoho 
Dios apkelásenneykha m'a Cristo, tén han ma'a aksok magweté nak 
ekyókxa ekheykencha'a nak tekhenxet, cham'a ekha nak kélyaheykekxoho, 
cham'a ekha nak han elmowancha'a. 

 

1 San Pedro 4 
Nenlané nentamheykha nápakto' Dios ekhawo m'a ektahakxa axta segméso 

negmowána 

1Kéméxchek kéxegkáxa kólmawhok kóllegagkohok, ekhawo m'a ektahakxa 

axta aplegeykegkoho Cristo. Enxet ektahakxa enxoho aplegeykegkoho 
neyseksa apha makham, kamaskok apkelana mey'asáxma, 

2wánxa aksa elának ma'a ektémakxa nak Dios apmopmenyého, kamaskok 

apkelana m'a ektémakxa nak aksok ekmaso negyespagko. 

3Wenaktémók axta kéxegkáxa kéllané m'a apkeltémakxa nak énxet'ák 

melya'áseyak nak Dios, kélláneyak axta m'a aksok ekmaso 
kélyespagkamakxa nak, tén han ma'a aksok ekmaso kélmámenyého nak, 
anmenát'ák axta nahan kéxegke, kélyennegkesegkek axta anhan cha'a 
exma ektókaxchexa tén han ekyenáxchexa enxoho, kólyeykhasaxkohok 
axta cha'a kélyenéyak, kólpeykeshok axta nahan cha'a m'a aksok 
kéleykmáseso ekmaso agko' nak. 

4Apkenatchesek kaxwo' apwet'a kéltahakxa kéxegke xa énxet'ák nak, hakte 

massék kélwehenákxoho m'a ektémakxa nak apkelyeykhásamákpoho 
apkeltémakxa ekmaso, sagkók nahan cha'a apkelxeyenma kéxegke xa 
énxet'ák nak. 

5Ekeso eñamakxa peya nak exének nápakto' Dios ektémakxa aksok 

apkeláneyak xa énxet'ák nak, cham'a Dios appenchesama nak 
apkeláneykekxa aptahakxa yakwayam etnehek apkelyekpelchémo énxet'ák 
apkelyenna nak, tén han ma'a énxet'ák apkeletsapma axta. 

6Weykmók axta anhan kéllegaso tásek amya'a m'a énxet'ák apkeletsapma 

axta, yakwayam enxoho epékesesagkok nahan Espíritu xa énxet'ák 
apkeletsapma axta, ekhawo m'a ektémakxa nak Dios apmopmenyého. 
Kéltemegkek axta eykhe kélyekpelchémo neyseksók apheykha keso náxop, 
ekhawo m'a kéltemésesamakxal'a cha'a apyókxoho énxet. 

7Kólteme kéxegke kélmowána kóllanagkohok kéltémakxa, kólteme nahan 

cha'a ekmámnaksoho nempeywa nelmaxnagko, hakte chágketwokmek 
yakwánxa nak kalmassegwók ekyókxoho aksok. 

8Akke ekyagwánxa agkok ektakmela keytek kélnepyeseksa kéxegke m'a 

ekyawé kélásekhamaxkoho nak, hakte nelásekhamaxkoho cha'a kañék 
meyakmagkáseykekxa Dios nentémakxa mólya'asáxma. 

9Kólma cha'a takha' kélmók apwokmo enxoho kélxagkok meyke 

kélpakmeteykha xama enxoho. 

10Kéméxchek cha'a kólmaha kéxegke yakwayam kólpasmok kélmók ma'a 

kélmowána kélxawé axta eñama Dios, ekhawo apkeltémakxal'a énxet'ák 
apkeltakmelchesamo nak apkelmeykha m'a apkelmopwancha'a 
apkelxawéyak axta eñama Dios. 

11Apkeltennáha agkok xama énxet, kéméxchek katnehek apkeltenneykha 

m'a ektémakxa nak Dios appeywa, apkelanak agkok aptamheykha xama 
énxet kéméxchek yásenneykxak ma'a apwaskápeykekxoho ektaha nak 
apméso Dios. Ekyókxoho aksok kéllanakxa enxoho, kóllána' cha'a 
yakwayam enxoho kóltemésesek apcheymákpoho Dios eñama m'a 
Jesucristo, cham'a Dios aptaha nak apagkok ma'a apcheymákpoho nak, tén 
han ma'a ektémakxa nak apmopwána megkatnegwayam enéxa. 
Katnahagkok sat cha'a. 

Nenlegeykegkoho nenteme nak negyetlo Cristo 

12Elyáxeg selásekhayo, nágkólchenatches aksa kélwet'a enxoho 

ekyentaxno kéllegeykegkoho, ektémol'a aksok negkenatcheso nak agweta'. 

13Wánxa agkok, kalpayhekxa aksa kélwáxok ekwákxoho enxoho kéxegke 

m'a ektémakxa axta aplegeykegkoho Cristo, yakwayam enxoho kayáwhok 
agko' ekpayheykekxa kélwáxok, cham'a ekxekmowásexkoho sat kéxegke 
m'a ektémakxa nak Cristo apcheymákpoho. 

14Kéleñémo agko' kéxegke apyamatchásencha'a enxoho énxet eñama 

kélyetlo Cristo, hakte megkamassegwomek cha'a apha kélwáxok kéxegke 
Espíritu, ekha nak apcheymákpoho apkeñama Dios. 

15Kéllegagkok agkok kélxama kéxegke, nágkatne aksa eñama 

kéllegeykegkoho m'a kélakhé nak kélmók, esenhan ma'a kélmenyexma nak, 
tén han ma'a ekmaso nak kéltémakxa, esenhan ma'a kélweyhenágwayam 
aksa nak ektemegweykmoho exma. 

16Wánxa agkok, kéllegágkok agkok kélxama kéxegke eñama kélyetlo Cristo, 

kéméxchek megkólmegkayhe', wánxa aksa kóltemésesek apcheymákpoho 
m'a Dios eñama kélteme kélyetlo Cristo. 

17Wokmek kaxwo' ekhem yakwánxa nak keynhok kélteme kélyekpelchémo 

apmonye'e m'a ektaha nak Dios énxet'ák apagkok. Chénawok agkok 
egmonye negko'o kélteme sẽlyekpelchémo, ¿háxko sat kóltemésesek ma'a 
énxet'ák melyaheykekxoho nak Dios appeywa? 

18Askehek agkok apkelwagkáseykpo teyp ma'a énxet'ák apkelpéwomo nak, 

¿háxko sat katnehek ma'a énxet'ák elmasagcha'a nak apkeltémakxa, tén 
han ma'a énxet'ák melya'asáxma nak? 

19Apkellegágkok agkok nápakha énxet'ák eñama enxoho Dios 

apmopmenyého katnehek, kéméxchek elenxanmohok aksa apkelané m'a 
apkeltémakxa ektakmela nak, tén han yásenneykxak Dios yakwayam 
etakmelchesek, cham'a Dios aptaha axta senlané, aptaha nak han 
mehegyenyaweykha. 

 

1 San Pedro 5 
Pedro apméso appeywa énxet'ák apteme nak melya'áseyam 

1Emenyék ko'o agkések kaxwo' sekpeywa m'a énxet'ák apkelámha 

apmonye'e nak kélakneykekxexa kéxegke, ko'o sektaha nak han sémha 
emonye sekhawo xa énxet'ák nak, sektaha nak han sekweteykegkoho m'a 
ektémakxa axta aplegeykegkoho Cristo, hewatámhok sat nahan ko'o xa 
Cristo apcheymákpoho, cham'a peya nak hẽlxekmósho', ekhawo nak han 
xa énxet'ák nak. 

2Kóltakmelches Dios apnaktóso nekkések, cháxa kélásennagkama nak 

kéxegke yakwayam kóltakmelchesek xa; kóllána' cha'a yetlo kélmáheyo 
kélagko' ekhawo m'a ektémakxa nak Dios apmopmenyého, háwe m'a 
kélyáteyeykegkohol'a, háwe nahan ma'a eñama nak kélmámenyého 
selyakye, wánxa agkok kóllána kéltamheykha yetlo kélmáheyo kélagko'. 

3Nágkólteme aksa kélyennaktésamaxkoho kóllának ma'a énxet'ák ektaha 

nak kéltakmelcheso kéxegke, wánxa agkok, kólxemósho aksa kéltémakxa 
ektakmela, yakwayam enxoho elyetlakxak xa énxet'ák nak. 

4Kéltemék agkok xa, kólxawak sat kéxegke aksok kélxawé naksa ekha nak 

eyeymáxkoho, cham'a aksok nenxawé naksa ektaha nak 

megkatsagkásamáxche, cham'a senxekmowáseykpoho sat ma'a aptaha 
nak apkemha apmonye keláneykha nekkések. 

5Hawók nahan kéxegkáxa wokma'ák nak, kólteme cha'a kélyaheykekxoho 

m'a apkelwányam kélagkok nak. Negyókxoho cha'a kéméxchek antehek 
nelyaheykekxoho egmók, yetlo megkeymáxkoho egwáxok, hakte: 
“Apkelmexchek cha'a Dios ma'a énxet'ák apkeleymákpoho nak, wánxa 
agkok, appasmeyk eyke cha'a yetlo apchásekhayo m'a énxet'ák 
meleymákpoho nak.” 

6Kólteme cha'a megkóleymáxkoho nápakto' Dios, ekha nak apmopwána 

hegmeyók, yakwayam enxoho etnésesek kéxegke ekha kéláyo Dios, 
cham'a ekwokmo enxoho ekhem ekxénakxa apwáxok etnésesek. 

7Kólásenneykxa cha'a Dios yakwayam elánésekxak ma'a ekyókxoho 

ektémakxa nak ekyentaxnamo kélwáxok, hakte apkeltakmelchesegkek 
kéxegke Dios. 

8Kólteme ekha kélya'áseykegkoho, kólleyxmakha cha'a, hakte máxa 

entahak aksok nawhak eklo ekyexweweyncha'a ektegyeyncha'a 
ekyógkexma m'a kelyekhama' ektaha nak megkatnaha egmók. 

9Nágkólhaxkoho aksa yakwánxa katnésesek kelyekhama', kólyennaktes 

kélteme megkólya'áseyam, hakte kélya'ásegkok kéxegke ekhawo 
kéllegeykegkoho m'a ektémakxa nak apkellegeykegkoho ẽlyáxeg nentémo 
xamo' magya'áseyam apheykha ekyókxoho yókxexma keso náxop. 

10Etnésesek sat kéxegke kélpéwomo Dios natámen kéllegeykegkoho 

yakwatakxoho, elyennaktésesek sat nahan kélteme megkólya'áseyam, 
etnésesek sat nahan ekha kélyennakte. Cháxa Dios sẽlwoneykencha'a axta 
eñama ekyawe segásekhayo xa, apkeltamhok axta hegwakxohok 
negko'oxa m'a ektémakxa nak apcheymákpoho megkamassegwayam 
eñama negyepetcheyo m'a Jesucristo. 

11Megkamassegwomek ektémakxa nak apmopwána Dios. Katnahagkok sat. 

Enxet'ák kélapháseso ekxeyenma kélwáxok 

12Silvano ko'o eyásenneykxak setáxésesa ekyakwate s'e sekpeywa nak, 

cham'a egyáxeg ekxeyenma nak ko'o ewáxok aptaha meyenseyam 
aptamheykha, yakwayam enxoho altennasagkohok kéxegke m'a aksok 
kélxaka axta, ektaha ekxekmóso eyámnaksoho m'a ektémakxa nak Dios 
segásekhayo, yakwayam enxoho nahan altennaksek kéxegke ektaha 
nakso' xa. Nágkólyensem aksa kéxegke xa ektémakxa nak Dios 
segásekhayo. 

13Apcháphásesek nahan ekxeyenma apwáxók kéxegke m'a énxet'ák 

melya'áseyam nak Cristo apheykha m'a Babilonia, aptaha axta Dios 



2885 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

apkelyéseykha ekhawo ektémakxa nak han kéxegkáxa, apchaphásesek 
nahan ekxeyenma apwáxok kéxegke m'a hatte Marcos. 

14Kólpeykes cha'a kélmók yetlo kélásekhayo nentémol'a anlának egmók 

nentémo xamo' nak magya'áseyam. Kólteme meyke ektahakxa kélwáxok 
kélxámokxoho kéxegke kéltaha nak Cristo énxet'ák apagkok. 

2 San Pedro 
2 San Pedro 1 

Pedro apcháphaso ekxeyenma apwáxok 

1Ko'o Simón Pedro sekteme Jesucristo apchásenneykha sekteme nahan 

seykha amya'a apagkok. Kéxegke ektáxesásak se'e weykcha'áhak nak, 
kéxegke ekyetna nak megkólya'áseyam ektakmela agko', ekhawo s'e 
ekyetna nak han negko'oxa, hakte ekpéwomo aptémakxa m'a 
Jesucristo segwagkasamo nak teyp, aptaha nak Dios egagkok. 

2Kólyánchesho kélma kéxegke m'a segméso naksa nak Dios ektémakxa nak 

segemleykekxoho, tén han ma'a meyke ektahakxa egwáxok eñama nak 
kélya'ásegwayam Dios, tén han ma'a kélya'ásegwayam nak Jesús, aptaha 
nak Wese' egegkok. 

Ektakmela nentémakxa nenteme nak negyetlo Cristo 

3Egmések axta negko'o Dios ekxámokxoho aksok eyéméxchexa nak 

negko'o yakwayam enxoho antehek negyetlo Cristo tén han antehek 
nempagkanchásamáxche Dios eñama m'a apmopwána nak, cham'a 
segyekpelchásesakmo axta Dios ma'a Jesucristo, cham'a Jesucristo aptaha 
axta segwóneykha negko'o eñama m'a ektémakxa nak apcheymákpoho, tén 
han eñama m'a ektémakxa nak ektakmela aptamheykha. 

4Axta keñamak sempekkencháseykekxo appeywa Dios xa, cham'a ektaha 

nak ekyawe agko', ektaha nak han ekmomnáwa agko', yakwayam enxoho 
kawakxohok kéxegkáxa m'a aptémakxa nak Dios, tén han kólántépok 
neyseksa m'a aksok ekmaso negyespagko ekmaseseykmohol'a énxet 
ekyetna nak keso náxop. 

5Ekeso eñamakxa eyéméxko nak kólwaskápekxohok kólyepetchesek 

megkólya'áseyam ma'a nentémakxa ektakmela nak; keñe m'a nentémakxa 
ektakmela nak, kólyepetchesek ma'a negya'ásegwayam nak; 

6keñe m'a negya'ásegwayam nak, kólyepetchesek ma'a negmowána nak 

anlanagkohok nentémakxa; keñe m'a negmowána nak anlanagkohok 
nentémakxa kólyepetchesek ma'a mampekhésamaxche nak; keñe m'a 
mampekhésamaxche nak, kólyepetchesek ma'a nempagkanchásamáxche 
nak Dios; 

7keñe m'a nempagkanchásamáxche nak Dios kólyepetchesek ma'a 

ektémakxa nak nelásekhamaxkoho nenteme nak magya'áseyam Cristo; 
keñe m'a ektémakxa nak nelásekhamaxkoho nenteme nak magya'áseyam 
Cristo, kólyepetchesek ma'a negásekhayo nak. 

8Kéltemegkek agkok kéxegke xa ektaha nak, tén han ma'a 

kélyanchásegkoho enxoho kélteme xa, megkatnehek sat eyakhémo m'a 

kéltémakxa nak kéxegke, megkatnehek sat nahan eyakhémo 
kélyekpelchágwayam ma'a Wese' egegkok Jesucristo. 

9Agkok etnék xama énxet xa ektaha nak, máxa etnehek ma'a énxet meyke 

apakta'ák la'a esenhan ma'a megkawegkepma nak apkelyaheykha; 
kalwagkámak ma'a ektémakxa axta kélmaséseso mey'asáxma, apkeláneya 
axta cha'a nano'. 

10Elyáxeg kólenxánem keytek kélwáxok kéxegke xa hakte apkelwóneyha 

axta kéxegke Dios, apkelyésáha axta anhan kéxegke. Kéltemék agkok xa 
ektaha nak, megkóltemekxék sat cha'a. 

11Sat kañék kélhayo kólántexek kéxegke yetlo kélapeykha m'a aptémakxa 

nak wese' apwányam megkatnegwayam enéxa m'a Wese' egegkok 
Jesucristo segwagkasamo nak teyp. 

12Ekeso eñamakxa peya nak alenxanmohok seltennáseykekxoho cha'a 

kéxegke xa ektéma nak, neyseksók eykhe kélya'áseyak xa, neyseksók 
eykhe anhan kéllenxányam ma'a amya'a ekmámnaksoho 
kélxekmówásamáxko axta kéxegke. 

13Xénchek ko'o ewáxok eyéméxko altennásekxohok cha'a kéxegke xa 

sektahakxa exchek seláneya neyseksók sekha makham. 

14Ey'asásegwokmek axta ko'o Wese' egegkok Jesucristo peya kañehémhok 

kamassegwók sekha keso náxop. 

15Wánxa agkok, alenxanmohok sat eyke ko'o seláné xa, yakwayam enxoho 

kaxénwakxohok cha'a kélwáxok kéxegke xa sektahakxa exchek seláneya, 
cham'a sétsapa enxoho ko'o. 

Enxet'ák ektaha axta apwetayo Cristo apcheymákpoho 

16Hakte ekmámnaksoho agko' ma'a ektahakxa axta nelxekmóso negko'o 

kéxegke, cham'a ektémakxa nak Dios apmopwána tén han ma'a Jesucristo 
Wese' egegkok apkexyeyam sat, háwe m'a amya'a kéltenneykha naksal'a, 
cham'a apyeykháseykegkohol'a ektémakxa apkeltenneykha énxet. Hakte 
negweté egagko' axta negko'o m'a ektémakxa nak apcheymákpoho Wese' 
egegkok Jesús. 

17Axta negwethok negko'o m'a apmésa axta Dios Egyap ekyawe kéláyo tén 

han apcheymákpoho, cham'a nenleg'a axta anhan aptaha appeywa Dios 
se'e: “Keso hatte seyásekhayo nak ko'o s'e, aptaha nak selyéseykha 
ahagko' ko'o.” 

18Negko'o egagko' axta nahan nenlegé xa Dios appeywa eñama nak néten, 

nenxegexma axta nentahak negko'o Wese' egegkok Jesús ma'a egkexe 
ekpagkanamaxche nak. 

19Cháxa ektaha nak ekteméseso ekmámnaksoho m'a amya'a 

apkeltenneykha axta énxet'ák apkellegaso axta Dios appeywa, cham'a 
megkatnama nak eyakhémo kélháxenmo kéxegke. Hakte máxa chálewaso 
xa amya'a nak, cham'a elsáseykmohol'axma neyseksa ekyaktesakxaxma, 
yakwayam kalsásesek exma kélwáxok kéxegke, ekwokmoho m'a axto'o 
apteyapmakxal'a yaw'a apwányam. 

20Akke ektakmela agko' kólya'ásegwomhok se'e: mopwanchek xama énxet 

etnehek appékáseykekxoho apagko' ektémakxa m'a amya'a eñama Dios 
ekxeyenma nak yakwánxa katnehek ekyetnama nak eknaktáxésamaxche, 
cham'a eñama enxoho m'a ektémakxa nak elchetamso apwáxok énxet, 

21hakte háwe axta apkelpeywa apancha'awo' énxet'ák apkellegaso Dios 

appeywa m'a ektémakxa axta cha'a apkeltenneykha; wánxa agkok, Dios 
axta eyke keñamak ma'a ektémakxa axta cha'a apkeltenneykha xa énxet'ák 
nak, eñama appékesáseyak ma'a Espíritu Santo. 

 

2 San Pedro 2 
Enxet'ák ektaha nak apkelxekmóso megkamámnaksoho 

1Yetneyk axta anhan énxet'ák Dios appeywa apkellegaso apkelmopwána 

amya'a nepyeseksa énxet'ák Israel. Sat nahan katnehek kélnepyeseksa 
kéxegkáxa, etyapok sat kélnepyeseksa kéxegke énxet'ák apkelxekmóso 
apnámokkok megkamámnaksoho nak. Etakmelcheshok sat elyexakpohok 
elxekmósek énxet'ák ma'a ektémakxa nak elchetamso apwáxok 
sẽtsagkasamo nak, mexének sat Jesús aptaha Wese' apagkok, aptaha axta 
apkelwagkaso teyp xa énxet'ák nak, eñama aptamhéyak xa ektaha nak. 
Cháxa peya nak kañék ekmanyehe kélmaséseyam xa énxet'ák nak. 

2Apxámok sat nahan etnehek énxet apwehéneykekxoho m'a apkeltémakxa 

segmegkasamo nak. Sat nahan kañék ekxénamaxche ekmaso m'a ámay 
ekmámnaksoho nak eñama xa énxet'ák nak. 

3Apmopmenyého selyakye sat nahan kañék apteme apkelásenneykekxa 

kéxegke yetlo m'a ektémakxa nak apkelxekmóso megkamámnaksoho; 
nano' axta eyke kélleyxcheso yakwayam kóllegásesagkohok xa énxet'ák 
nak, hakte nano' kélyetsáteyak apkeltémakxa. 

4Apkellegasáseykegkók axta Dios ma'a apkelásenneykha apkeleñama nak 

néten apkeláneykegko axta melya'asáxma, megkaspóneykxa táxa axta 
apkexeyk, neyseksa ekyaktésakxaxma axta nahan apkekhésekmok yetlo 
apkelpexteté, apkeleyxchesa m'a ekhem nelyekpelchamáxchexa sat. 

5Apkellegasáseykegkók axta anhan Dios ma'a énxet'ák apheykencha'a axta 

nano' keso náxop, apcháphásek axta Dios mámeye ekwányam eyahapwa'a 
xa énxet'ák elmasagcha'a axta apkeltémakxa, Noé axta aksa apxakko' 
kélwagkasa teyp, cham'a Noé apkeltenneykencha'a axta apxeyenma m'a 

nentémakxa ekpéwomo nak, siete axta anhan apyókxoho énxet 
apkelwagkasa teyp Dios. 

6Apmasésekmek axta nahan Dios ma'a tegma apwányam Sodoma tén han 

ma'a Gomorra, apwatneykxeyk axta ekwokmoho aptamhákxo 
tahap yakwayam enxoho nahan yeyk yakwánxa kóltemésesek ma'a 
énxet'ák elmasagcha'a nak apkeltémakxa, cham'a egmonye sat. 

7Wánxa agkok, apwagkasek axta eyke teyp Dios xama énxet apwesey axta 

Lot, aptaha axta énxet appéwomo, cham'a ekyentaxnésesamo agko' axta 
cha'a apwáxok étak apkeltémakxa ekmaso m'a énxet'ák elmasagcha'a nak 
apkeltémakxa. 

8Cháxa énxet appéwomo apha axta nepyeseksa énxet'ák elmasagcha'a 

apkeltémakxa xa, legeykegkók axta anhan apwáxok eñama m'a ektémakxa 
axta cha'a apweté apkeltémakxa ekmaso énxet'ák, tén han ma'a ektémakxa 
axta cha'a aplegayo ekyókxoho ekhem. 

9Ey'asagkohok cha'a aptemésesakxa Wese' egegkok emyók ma'a énxet 

ektaha nak appagkanchásamap Dios, ey'asagkohok nahan cha'a yakwánxa 
etnésesek ellegásesagkohok ma'a énxet'ák elmasagcha'a nak 
apkeltémakxa, ekweykmoho ekhem nelyekpelchamáxchexa sat. 

10Sat ekyagwánxa agkok apkellegasáseykegkoho Dios ma'a énxet'ák 

apkelenxáneykmo nak apkelané apkeltémakxa ekmanyása, cham'a 
aptaknagko nak han ektémakxa nak kélyaheykekxoho Wese' egegkok. 
Kalyéha'ak nahan apwáxók xa énxet'ák nak, melyexnegwomek nahan, 
megyekyek nahan ewanyohok ma'a ekha nak elmowancha'a eleymáxkoho 
nak; 

11keñe m'a Dios apkelásenneykha ekyetna neykhe ekyawe apmopwancha'a 

tén han kélyaheykekxoho, akke elwanyeykha nápakto' Dios apkeltémo 
elsexnenak xa ekha nak elmowancha'a. 

12Melya'ásegkok aksok xa énxet'ák nak, máxa aksok nawha'ák, elanagkok 

aksa m'a apmokókxa enxoho elanagkok, yakwayam elmakpok nahan cha'a 
appaleykmok, tén han yakwayam etekyók. Asagkek nahan cha'a katnehek 
apxeyenma m'a aksok melya'áseykegkaxa nak; wánxa agkok, kaxhok sat 
eyke apkeletsapma m'a ektémakxal'a kamaskok aksok nawha'ák. 

13Ellegagkohok sat eñama apkellegasáseykegkoho apnámokkok. Yának 

nahan cha'a kañamak ekméso ekpayheykekxa apwáxok ma'a aksok 
apkelyespagkamakxa nak, ekhakxoho ekhem cha'a elanagkok xa. 
Hegmegkaksohok nahan cha'a negko'o negwet'a enxoho kélpasma aptéyak 
kéxegke xa énxet'ák nak, henlókashok nahan cha'a anlanha aptamhágkaxa. 
Elmok cha'a elpayheykekxa apwáxok yetlo m'a apkeltémakxa ekmaso nak. 

14Ñohok nahan cha'a katsapok apnenyek apwet'a enxoho kelán'a; 

megkalleklámeykegkok nahan apkeláneyak melya'asáxma, ñohok nahan 

cha'a ellekwomhok ma'a énxet'ák elyelkamáxkoho nak apteme 
melya'áseyam; elya'asagkohok nahan cha'a aptamhágkaxa yepmenyéhok 
selyakye; appagkanchesegkek nahan Dios yakwayam ellegásesagkohok xa 
énxet'ák nak. 

15Apkelxegáneykmek xa énxet'ák nak hakte apkelyetnakhágweykmek 

apkelyetlo m'a ámay ekpéwomo nak. Apkelyetleykekxeyk aptémakxa m'a 
Balaam aptaha axta Dios appeywa aplegaso ekmaso aptémakxa, cham'a 
aptaha axta Beor apketche, apmenyék axta Balaam étak selyakye eñama 
apkelané aksok ekmaso, 

16kélmések axta kélpeywa ekyennakte eñama m'a mey'asáxma axta: xama 

yámelyeheykok meykexho ekpeywa axta pakhetchásak ektémol'a 
hempakhetchesek énxet, axta kaltamhok elenxanmohok 
apyeykesamakpohoxma. 

17Máxa yámelchet meyke yegmenla'a xa énxet'ák apkelxekmóso nak 

apnámokkok, máxa nahan ma'a yaphopé eksól'a exchahayam; 
Kélpagkanchesegkek nahan yakwayam kólhésók ma'a ekyaktésamakxa 
agko' nak exma. 

18Máxa cha'a katnehek ektakmela enxoho aksok apkelxeyenma xa énxet'ák 

nak, cham'a ektaha nak mékoho, ellekwomhok nahan cha'a m'a énxet'ák 
eyáskexho nak apkelwáteséyak appaxkeykha m'a énxet'ák megyakhémo 
nak apkeltémakxa, eñama m'a ektémakxa nak aksok negyespagko nenteme 
nak énxet. 

19Eltennaksek cha'a kéxegke kélewagko kóllának kélmokókxa enxoho 

kóllának xa énxet'ák nak, kelmomchek eyke anhan apwáxók aksok 
apkelyespagkamakxa xa énxet'ák nak, cham'a apkeltémakxa 
segmaséseykmohol'a; apyókxoho énxet cha'a kamok apwáxok ma'a aksok 
ekmomakxa enxoho apwáxok. 

20Hakte apcha'awók agkok makham ekmákxo apwáxok aksok ekmaso m'a 

énxet apkelya'áseykegkoho axta Wese' egegkok Jesucristo aptaha 
segwagkaso teyp, cham'a énxet'ák apkelwáteséyak axta apkeláneyak 
nentémakxa ekmanyása ekyetna nak keso náxop, kayágwomhok agko' 
nahan apkeláneykekxa apkeltémakxa ekmaso, megkaxók ma'a sekxo' axta. 

21Tásek axta kexaha eykhe melya'asagkek ámay ekpéwomo xa énxet'ák 

nak, megkaxnawok énsók ma'a apkeltémókxa nak antehek Dios ektaha nak 
ekpagkanamaxche apxawáya axta xa énxet'ák nak, cham'a natámen 
apkelya'ásegwayam enxoho. 

22Wánxa agkok, temék eyke ektémakxa nak amya'a xa énxet'ák nak, ektéma 

nak amya'a s'e: “Tawékxeyk ekyekxo semheg”, tén han ektéma amya'a s'e: 
“Apyetnákxeyk makham neyseksa yelpa' yátapomap kaxwé kélyakpáseso 
yegmen.” 

2 San Pedro 3 
Wese' egegkok apkexyeyam sat 

1Elyáxeg selásekhayo, keso ektaha nak ánet sektáxéseso weykcha'áhak 

kéxegke s'e seyáphásesa nak. Emenyék axta ko'o agkések sekpeywa 
kéxegke tén han seyámenyého kapewhok elchetamso kélwáxok, cháxa ánet 
sektáxéseso nak weykcha'áhak kéxegke. 

2Kaxénwakxoho kélwáxok ektémakxa axta apkelxeyenma énxet'ák ektaha 

axta apkellegaso Dios appeywa apkelpagkanamap nano' axta, kaxén nahan 
kélwáxok ma'a apkeltémókxa nak antehek Wese' egegkok segwagkasamo 
nak teyp, cham'a apkelxekmósama axta kéxegke énxet'ák seykha amya'a. 

3Akke ekyagwánxa agkok ektakmela kaxénmakha kélwáxok se'e: 

Chágketwokmek sat agkok néxa ekhem, etyapok sat énxet apkeláneyak nak 
aksok ekmaso apkelyespagkamakxa nak, cham'a énxet'ák 
segya'áseykmohol'a. 

4Sat etnehek apkelmaxneyeykha s'e: “¿Háxko ektahakxa m'a 

appekkeneykekxo axta appeywa Cristo apxeyenma ewatak makham? 
Apkeletsepmeyk ma'a ẽlyepmeyk nano', makhemek makham ekteme m'a 
ektémakxa axta sekxo' elánamáxko keso náxop.” 

5Mopmenyék elya'asagkohok ektaha nano' elánamáxche néten xa énxet'ák 

nak tén han keso náxop, cham'a apkeltémo axta Dios katyapok xóp 
neyseksa yegmen, neyseksa yegmen axta anhan appekkenak. 

6Mámeye ekwányam axta nahan keñamak apmaséseykmo Dios ekyókxoho 

aksok ekhéyak axta keso náxop. 

7Wánxa agkok, táxa ekwányam akke kaxwo' kélpagkanchásak yakwayam 

kólmasésók néten tén han keso náxop, keso negwet'awo nak ekhágko s'e 
negwánxa nak, eñama apkeltémo m'a Dios. Kasawhohok sat kamásesók 
táxa ekyókxoho xa, cham'a ekhem nelyekpelchamáxchexa sat, yakwánxa 
sat kólmasésók énxet'ák elmasagcha'a nak apkeltémakxa. 

8Elyáxeg selásekhayo; nágkalwagkamák aksa aptemésesama Wese' 

egegkok máxa xama ekhem agko' ma'a mil apyeyam nak, keñe m'a mil 
apyeyam nak aptemésesa máxa xama ekhem agko' la'a. 

9Apkeneykek cha'a nápakha énxet mepekhaksek elának Wese' egegkok 

ma'a ektémakxa axta appekkeneykekxa appeywa, wánxa agkok, 
apkeláneykha akke aksa kéxegke Wese' egegkok, hakte mopmenyék 
kóletsapok kélxama enxoho, wánxa aksa apkepmenyého Wese' egegkok 
kólsawhaxkohok kéxegke kólyakmagkasek kélwáxok. 

10Katlakkasek sat ewatak Wese' egegkok, ektémol'a énxet apmenyexma 

ekpelakkaso ewa'. Keñe sat kamaskok ma'a néten yetlo ekyennakte 

extegyawa. Táxa sat kamasesók ekyókxoho aksok ekhéyak nak néten tén 
han náxop, kasawhaxkohok sat kalmétek ekyókxoho aksok 

11Kéméxchek kéxegke kólpagkanchesaxkohok kélagko' ma'a Dios, tén han 

kóltehek ektakmela kéltémakxa, hakte ekyókxoho aksok sat katnehek 
kélmaséseyam xa ektaha nak. 

12Kólleyx kéxegke kammok ekhem apxeyenmakxa nak Dios, kóllenxanmoho 

cha'a yakwayam enxoho kañehémhok kawak xa ekhem nak. Táxa sat 
kamasesók néten ekwa'a sat xa ekhem nak, ekyókxoho aksok sat 
kalpayhekxak neyseksa táxa eyálewe; 

13akke nelhaxnak negko'o m'a apxeyenma axta elának Dios, axnagkok 

néten tén han xóp axnagkok, cham'a yakwánxa sat exmakha énxet 
elpéwomo nak apkeltémakxa tén han ma'a eltakmela nak apkeltémakxa. 

14Elyáxeg selásekhayo, kóllenxánem cha'a yakwayam enxoho 

elwetágwatak kéxegke Dios ekyetna meyke ektahakxa kélwáxok, tén han 
meyke elenchahamaxche kéltémakxa ekmaso, tén han meyke 
kélsexnánemaxche, neyseksa kélhaxanma katnehek xa. 

15Kaxén cha'a kélwáxok senláneykencha'a aksa Wese' egegkok yetlo 

mepekhésamap, yakwayam enxoho hẽlwagkasek teyp. Aptáxésesegkek 
axta nahan kéxegke egyáxeg negásekhayo Pablo xa ektéma nak, ekhawo 
m'a ektémakxa nak apya'ásegwayam ektaha axta apméso Dios. 

16Ekyókxoho weykcha'áhak aptáxéso Pablo axta aptáxésesók kéxegke 

apkeltennasama xa ektéma nak, yetneyk axta eykhe anhan nekha 
apnaktáxéso Pablo eyáskexa nak kólya'asagkohok ektaha nak cha'a 
apyetnakháseyam ma'a énxet'ák melya'áseyak nak aksok, tén han ma'a 
énxet'ák elyelkamáxkoho nak apteme melya'áseyam ekhawo 
aptamheykegkaxal'a nahan étnakhásók ma'a ekyókxoho 
eknaktáxésamaxche nak. Sat kañék apkelsexnánemap eñama aptamhéyak 
xa ektaha nak. 

17Elyáxeg selásekhayo, kólawho kéxegke xa, yakwayam enxoho 

megkalmehek ma'a ektémakxa nak sẽlyexancháseykha énxet'ák 
elmasagcha'a nak apkeltémakxa, yakwayam enxoho megkaweywenték 
ma'a ektémakxa nak ekyennakwayam kélteme megkólya'áseyam, hakte 
nano' kélya'áseyak kéxegke ekmáheyo katnehek xa. 

18Wánxa agkok, emenyék ko'o kólya'ásegwomhok ektakmela agko' ma'a 

Wese' egegkok Jesucristo segwagkasamo nak teyp, tén han seyámenyého 
kólyánchesagkohok kélma kéxegke m'a segásekhayo eñama nak Wese' 
egegkok. ¡Apcheymákpoho sat cha'a kóltemésesek Wese' egegkok keso 
kaxwo' nak, tén han megkatnegwayam enéxa! Katnahagkok sat. 

1 San Juan 
1 San Juan 1 

Amya'a ekyennaktésamo egnenyek 

1Nentáxesásak negko'o kéxegke neltennasa m'a amya'a ekyennaktésamo 

egnenyek ekyetnama axta sekxo' agko', cham'a nenlegaya axta tén han 
ma'a negwetaya axta, hakte negwetayak axta negko'o xa amya'a 
ekyennaktésamo nak egnenyek, nempaknegweykmók axta anhan. 

2Enxekmowáseyxkók axta negko'o xa amya'a ekyennaktésamo nak 

egnenyek, negwetayak axta, neltenneykha axta anhan cha'a negko'o 
nenxeyenma xa; neltennasegkek axta anhan kéxegke xa ekyennakte 
egnenyek megkatnegwayam enéxa nak, axta yetnók ma'a aphamakxa nak 
Dios Egyap, cháxa ekyennakte egnenyek senxekmowásamáxkoho axta 
negko'o xa. 

3Neltennáseyha negko'o kéxegke neltennasa m'a negwetaya axta negko'o, 

cham'a nenlegaya axta anhan, yakwayam enxoho hegyepetchekxak 
negko'o kéxegke, ekhawo ektémakxa nak negko'o negyepetcheyo Dios 
Egyap tén han ma'a Jesucristo aptaha nak Dios Apketche. 

4Nentahak negko'o nentáxéseso kéxegke xa ektaha nak, yakwayam enxoho 

kayágwomhok agko' ekpayheykekxa egwáxok negko'o. 

Dios apteme elseyexma 

5Cháxa amya'a sẽlxekmósama axta negko'o Jesucristo xa 

neltennáseyncha'a nak han kéxegkáxa: Dios apteme elseyexma, méko 
nahan ekyaktesóxma m'a. 

6Nenxénchek agkok negko'o nentaha negyepetcheyo Dios, keñe 

agyepetchesek nahan nenlané m'a nentémakxa ekmaso 
ekyetchesamaxkoho nak ekyaktesóxma, negmowána amya'a antehek ma'a 
nentahakxa enxoho nempeywa, háwe nahan katnehek ekmámnaksoho 
aksok nenlané. 

7Negheyk agkok negko'o neyseksa elseyexma, ekhawo m'a ektémakxa nak 

Dios apha neyseksa elseyexma, antehek nahan negko'o 
móxpánchásamáxche, hegmasésesek nahan ekyókxoho nentémakxa 
mólya'asáxma m'a Jesucristo éma apagkok, aptaha nak Dios Apketche. 

8Nenxénchek agkok negko'o manláneya mólya'asáxma, magakhémo 

egagko' antehek nentahakxa nempeywa, megkeytek nahan egwáxok 
negko'o m'a amya'a ekmámnaksoho nak; 

9neltennásek agkok negko'o Dios ektémakxa nenlané mólya'asáxma, 

egwanchek magya'ásók Dios aptaha meyakmagkaseyam aptémakxa 
appeywa, tén han ektaha ekpéwomo agko' ma'a aptémakxa nak, yakwayam 

enxoho meyakmagkásekxék ma'a nentémakxa nak mólya'asáxma, 
hegmasésesek nahan ma'a ekyókxoho nentémakxa ekmaso nak. 

10Nenxénchek agkok negko'o manláneya mólya'asáxma, máxa 

antemésesek apmopwána amya'a Dios, megkatnehek nahan nakso' negma 
m'a ektémakxa nak appeywa. 

 

1 San Juan 2 
Cristo apteme negásenneykekxa negko'o 

1Etchek selásekhayo nak, ektahak ko'o sektáxéseso kéxegke xa ektaha nak, 

yakwayam enxoho megkóllanyek megkólya'asáxma. Apkelanak agkok 
mey'asáxma enxama, yetneyk eyke negko'o énxet negásenneykekxa 
apwesey Jesucristo, aptaha nak appéwomo, yakwayam henlánekxések 
nápakto' ma'a Dios Egyap. 

2Apmeyásamákpók axta apagko' Jesucristo yakwayam emátog, yakwayam 

enxoho megkólyakmagkásekxék nentémakxa mólya'asáxma; háwe eyke 
ekwánxa agkok negko'o, akke anhan megkólyakmagkásekxék 
apkeltémakxa m'a apyókxoho énxet'ák apheykha nak keso náxop. 

3Nelyahakxók agkok negko'o apkeltémókxa nak antehek Dios, egwanchek 

antemésesek nakso' negyekpelchágwokmo m'a Dios. 

4Aptemék agkok appeywa enxama s'e: “Ekya'ásegkok ko'o Dios”, keñe 

melyahakxók ma'a apkeltémókxa nak antehek Dios, apmopwána amya'a 
énxet apteme enxoho xa, megkeytek nahan apwáxok ma'a amya'a 
ekmámnaksoho nak. 

5Negko'o ektahakxa enxoho nelyaheykekxoho Dios appeywa, nakso' 

katnehek nentaha negko'o negásekhayo Dios, cháxa kañék nahan 
negya'ásegwayam negko'o nentaha negyepetcheyo Dios xa ektaha nak. 

6Apxénchek agkok enxama aptaha apyepetcheyo Dios, kéméxchek etnehek 

ma'a aptémakxa axta Jesucristo. 

Axnagkok nelánemaxchexa antehek 

7Elyáxeg selásekhayo, háwe axnagkok nelánemaxchexa antehek se'e 

sektáxésesa nak kéxegke; cháxa nelánemaxchexa antehek kélxawáya axta 
kéxegke nano' xa, cha'a nano' nelánemaxchexa antehek ma'a amya'a 
kéllegaya axta kéxegke. 

8Akke axnagkok nelánemaxchexa antehek se'e sektáxésesa nak 

kéxegke, ektaha nak ekmámnaksoho, ekyetnama nak ma'a Cristo ekhawo 
ekyetnama nak han kéxegkáxa, hakte peyk kamaskok ma'a ekyaktesóxma 
nak, chápogwatchek kaxwo' ma'a chálewaso ekmámnaksoho nak. 



2895 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

9Apxénchek agkok enxama apha neyseksa elseyexma, etaknók eyke m'a 

apyáxeg aptémo xamo' nak mey'áseyam, makhemek makham apha 
neyseksa ekyaktesóxma. 

10Enxama apchásekhayo enxoho apyáxeg aptémo xamo' nak mey'áseyam, 

exek neyseksa elseyexma, megkalanaksek nahan mey'asáxma xama aksok 
enxoho. 

11Wánxa agkok, enxama aptaknagko enxoho apyáxeg aptémo xamo' nak 

mey'áseyam, apheyk makham neyseksa ekyaktesakxaxma, neyseksa 
ekyaktesakxaxma nahan eweynchamha, mey'asagkek nahan ma'a 
apmahágkaxa enxoho, hakte ekyaktesóxma temésesók meyke apakta'ák. 

12Kélketchek, kéxegke ektáxesásak se'e weykcha'áhak nak, hakte axta 

eyakmagkásekxak Dios ektémakxa megkólya'asáxma eñama m'a 
ektahakxa axta aksok apkelané Jesucristo. 

13Enxet'ák ekha nak apketchek, kéxegke ektáxesásak se'e weykcha'áhak 

nak, hakte kélya'ásegkok axta m'a énxet aphama axta sekxo' agko'. 
Kéxegke kéltaha nak kélketkók, kéxegke ektáxesásak se'e weykcha'áhak 
nak, hakte kélmalanchek axta neyseksa kelyekhama' ekmowána. 

14Kélketchek, kéxegke exchek ektáxesásak xa, hakte kélya'ásegkok ma'a 

Dios Egyap. Enxet'ák ekha nak apketchek, kéxegke exchek ektáxesásak xa, 
hakte kélya'ásegkok axta m'a aphama axta sekxo' agko'. Kéxegke kélketkók 
nak, kéxegke exchek ektáxesásak xa, hakte yetneyk kélwaskapma kéxegke, 
kélpekkenchek axta anhan kélwáxok Dios appeywa, hakte kélmalanchek 
axta neyseksa kelyekhama' ekmowána. 

15Nágkólteme aksa kélásekhayo ektémakxa nak keso náxop, tén han ma'a 

aksok ekhéyak nak keso náxop. Enxama apchásekhayo enxoho aksok 
ekhéyak nak keso náxop, metnehek apchásekhayo m'a Egyap apha nak 
néten; 

16hakte megkañamak Dios Egyap ma'a ekyókxoho aksok ektaha nak 

segméso ektémakxa nak keso náxop, hakte eñamakxa agko' katnehek keso 
náxop. Keso aksok ektaha nak segméso ektémakxa nak náxop se'e: aksok 
ekmaso negyespagko nenteme nak énxet, tén han ma'a neltémo nak 
anxámasagkok aksok ekmátsal'a anlano', tén han ma'a ekpeykáseykekxa 
nak egwáxok ekxámokma aksok egagkok. 

17Wánxa agkok, peyk eyke kamassegwók keso náxop, yetlo m'a ekyókxoho 

aksok ekmaso negyespagko ekyetna nak keso náxop; keñe m'a enxama 
apkelané nak Dios apmopmenyého, memassegwomek sat cha'a. 

Ekmámnaksoho, tén han ekmowána amya'a 

18Etchek selásekhayo, keso ektemegwánxa néxa s'e negwánxa nak. 

Kélleg'ak axta kéxegke amya'a peya ewak xama énxet aptaha 

apkenmexeykha Cristo; apxámágkek kaxwo' énxet'ák apteme nak 
apkenmexeykha Cristo. Ekeso eñamakxa negya'ásegkoho nak negko'o 
ektaha ektemegwánxa néxa keso negwánxa nak. 

19Negyeseksa nahan apkeleñamak apkelánteyapma xa énxet'ák nak; 

wánxa agkok, háwe axta eyke nelxegexma'a negko'o xa énxet'ák nak, 
kaxtemek axta ekmámnaksoho apkeleñama negyeseksa negko'o, 
hempaxkaha axta. Temegkek axta eyke xa ektaha nak, yakwayam enxoho 
katakmelek ekwetamaxche metnaha apyókxoho énxet apkeleñama 
negyeseksa negko'o. 

20Apmések axta kéxegke Cristo Espíritu Santo, kélyókxoho nahan yetnak 

kélya'ásegwayam kéxegke. 

21Háwe eñama megkólya'áseyak amya'a ekmámnaksoho sektáxésesa 

kéxegke weykcha'áhak, wánxa agkok amya'a ekmámnaksoho kélya'áseyak 
akke keñamak sektáxésesa kéxegke; kélya'ásegkok nahan kéxegke 
megkañama negmowána amya'a m'a amya'a ekmámnaksoho nak. 

22¿Yaksak m'a ekteme nak ekmowána amya'a? Cham'a énxet apxeyenma 

nak Jesús metnaha Mesías. Cháxa aptaha nak han apkenmexma Cristo xa, 
hakte mexének apwesey Dios Egyap, tén han ma'a Apketche. 

23Negko'o ektahakxa enxoho manxeyenma apwesey Dios Apketche 

mantehek negyepetcheyo m'a Dios Egyap; negko'o ektahakxa enxoho 
nenxeyenma apwesey Dios Apketche, antehek negyepetcheyo m'a Dios 
Egyap. 

24Ekeso eñamakxa seltamho nak kólpekkenek kélwáxok kéxegke m'a 

amya'a kéllegé axta sekxo' agko'; yetnegkek agkok kélwáxok ma'a amya'a 
kéllegé axta sekxo' agko', kóltehek kélyepetcheyo m'a Dios Apketche, tén 
han ma'a Dios Egyap. 

25Keso sẽltennasama axta Jesucristo hegmések se'e: ekyennakte egnenyek 

megkatnegwayam enéxa. 

26Ektáxésesek kéxegke seltennasa m'a énxet'ák apkelenxáneykmo nak 

elyexanchesha kéxegke. 

27Wánxa agkok, apyetneyk eyke kéxegke Espíritu Santo apkelmeyáseyak 

axta Jesucristo, megkeyméxchek kólamenyého elxekmósek xama énxet 
enxoho, hakte Espíritu Santo cha'a elxekmósek kéxegke ekyókxoho aksok, 
ekmámnaksoho nahan ektémakxa nak sẽlxekmóso, háwe ekmowána 
amya'a. Nágkólyensem kélteme kélyepetcheyo Cristo, ekhawo m'a 
ektahakxa enxoho apkelxekmóso Espíritu. 

28Etchek selásekhayo nak, ektahak kaxwo' seláneya kéxegke s'e: 

nágkólyensem kélteme kélyepetcheyo Cristo, yakwayam enxoho 
megkatneykha negko'o egwáxok, cham'a senxekmowáseykpoho sat Cristo, 

yakwayam enxoho anhan mólmegkayhek negko'o nápakto' Cristo, cham'a 
apwakto sat. 

29Kéméxchek nahan kólya'asagkohok kéxegke aptaha Dios apketchek ma'a 

énxet'ák apkelané nak nentémakxa ekpéwomo, hakte kélya'ásegkok 
kéxegke aptaha appéwomo m'a Jesucristo. 

 

1 San Juan 3 
Dios apketchek 

1Kóllano hana, awanhek segásekhayo Dios Egyap, ékeso eñamakxa 

neltamhomaxko nak negko'o Dios apketchek, nentemegkek nahan negko'o 
Dios apketchek. Ekeso eñamakxa mehẽlyekpelchama nak han negko'o 
énxet'ák ektaha nak apkeleñamakxa apagko' keso náxop, hakte 
melyekpelchék ma'a Dios Egyap. 

2Elyáxeg selásekhayo, nentemegkek negko'o Dios apketchek. Eykhe 

agya'ásegkok makham negko'o yakwánxa hentéhek ma'a natámen sat, 
negya'ásegkok eyke peya anxohok Jesucristo m'a apwakto sat makham, 
hakte agwetak sat aptémakxa. 

3Negyókxoho ekyetnakxa enxoho xa nelhaxanma nak, 

nentemesásamáxkoho egagko' antehek negáxñeyo, ekhawo m'a 
ektémakxa nak megkeypetchegweykmoho Jesucristo xama aksok 
ekmanyása. 

4Negyókxoho nenlané nak mólya'asáxma, aksok ekmaso cha'a anlána', 

hakte mólya'asáxma ekteme ekmaso nentémakxa. 

5Kélya'ásegkok eyke kaxwo' kéxegke apwaya axta Jesucristo keso náxop 

yakwayam emasésak mólya'asáxma, kélya'ásegkok nahan Cristo meláneya 
mey'asáxma xama enxoho. 

6Ekhawo ektémakxa nak han negyókxoho nenlenxáneykmoho nak nenteme 

negyepetcheyo Cristo, manlanyek mólya'asáxma; keñe m'a énxet'ák 
ektahakxa enxoho apkeláneyak melya'asáxma, melweték ma'a Cristo, 
melya'ásegkok nahan. 

7Etchek selásekhayo, nágkólho aksa kólyexanchesha xama enxoho: énxet 

ektahakxa enxoho apkelané ekpéwomo nentémakxa, cháxa aptaha énxet 
ekpéwomo aptémakxa xa, ekhawo m'a ektémakxa nak appéwomo Cristo; 

8keñe m'a énxet ektahakxa enxoho apkelané mólya'asáxma, cháxa 

kelyekhama' énxet agkok xa, hakte kelyekhama' axta elané amonye 
mólya'asáxma sekxo' agko'. Axta keñamak apwaya Dios Apketche xa, 
yakwayam emasésak ektémakxa axta aksok elané kelyekhama'. 

9Melanyek cha'a mólya'asáxma énxet apteme nak Dios apketche, hakte 

keytek ma'a nentémakxa ektaha axta apméso Dios; mopwanchek nahan 
elának mólya'asáxma, hakte Dios apketche xa. 

10Kólya'asagkohok cha'a m'a énxet'ák apteme nak Dios apketchek, 

kólya'asagkohok nahan cha'a m'a énxet'ák apteme nak kelyekhama' étchek, 
hakte apyókxoho énxet melané nak nentémakxa ektakmela esenhan ma'a 
megyásekhayo nak apyáxeg aptémo xamo' nak mey'áseyam, háwe Dios 
énxet apagkok xa. 

Nelásekhamaxkoho 

11Keso amya'a kéllegaya axta kéxegke sekxo' agko' se'e: ólásekhaxkohok 

hana. 

12Mantehek sat negko'o aptémakxa axta Caín, aptaha axta kelyekhama' 

énxet agkok, apchakhak axta apyáxeg. ¿Yaksak axta ektéma apchakhama 
apyáxeg Caín? Axta keñamak ma'a eyesagko axta aksok apkelané Caín, 
keñe axta apyáxeg apkelana aksok ektakmela. 

13Elyáxeg selásekhayo, nágkólchenatches aksa kéxegke aptaknawe 

enxoho énxet'ák apkeleñamakxa apagko' nak keso náxop. 

14Negyeykhayak axta negko'o nétsapma negmoma ekyennakte 

egnenyek, negya'ásegkok nahan negko'oxa xa, hakte nelásekhayók 
negko'o ẽlyáxeg'a nentémo xamo' nak magya'áseyam. Kéxegke ektahakxa 
enxoho megkólásekhayo kélmók, máxa kéletsapma makham kóltehek. 

15Negyókxoho ektahakxa enxoho nentaknagko egyáxeg nentémo xamo' nak 

magya'áseyam, cháxa nentaha negakhé egmók xa, kélya'ásegkok nahan 
kéxegke énxet'ák ekyetno nak apyógkexma megkeytek ma'a ekyennakte 
egnenyek megkatnegwayam enéxa nak. 

16Negya'ásegkok eyke kaxwo' negko'o ektémakxa m'a ekha nak 

negásekhayo, hakte apmeyásamákpoho apagko' axta aptemék Jesucristo 
yakwayam emátog negko'o eñamakxa; ekhawo nahan negko'o xa 
kéméxchek agmawhok agyenyók negyókxa yakwayam agmátog eñama m'a 
egyáxeg nentémo xamo' nak magya'áseyam. 

17Enxet ekxákma nak aksok apagkok, apwet'ak agkok apyáxeg aptémo 

xamo' mey'áseyam eyéméxko kólpasmok, wánxa agkok, megkések eyke 
m'a aksok eyéméxchexa enxoho, megkeytek apwáxok ma'a negásekhayo 
eñama nak Dios. 

18Etchek selásekhayo nak, tásek mantehek wánxa negásekhayo egmók 

ma'a nempeywa nak, kéméxchek nahan anxekmósek ektakmela 
nentemésesakxa. 

Megkatnaheykha egwáxok nápakto' Dios 

19Agya'ásegwók sat negko'o nentaha neleñama Dios aptaha nak 

apmámnaksoho eñama nenteme xa, nakso' sat nahan katnehek 
megkatnaheykha egwáxok nápakto' Dios; 

20egwáxok agkok keñamak negya'ásegweykekxoho eyesagko nentahakxa, 

Dios akke apteme apwányam apagko' megkaxnawok ma'a egwáxok, 
apteme nahan apya'áseykegkoho ekyókxoho aksok. 

21Elyáxeg selásekhayo, agkok kaxénwákxohok egwáxok eyesagko 

nentahakxa, keytek negko'o megkatnaheykha egwáxok nápakto' Dios; 

22Dios sat nahan hegmések ekyókxoho aksok nelmaxneyakxa enxoho, 

hakte nelyaheykekxók negko'o m'a apkeltémókxa nak antehek, nenláneyak 
nahan ma'a ekleklamókxa nak apwáxok antehek. 

23Apkeltamhok negko'o Dios antehek magya'áseyam Jesucristo aptaha nak 

Dios Apketche, tén han apkepmenyého ólásekhaxkohok negko'o ekhawo 
m'a apkeltamhókxa axta antehek Dios. 

24Negko'o ektahakxa enxoho nelyaheykekxoho apkeltémókxa nak antehek 

Dios, negyepetcheyo antehek ma'a Dios, hegyepetkohok nahan negko'o xa 
Dios. Espíritu nahan keñamak negya'ásegkoho negko'o aptaha 
segyepetcheyo Dios, cham'a Espíritu aptaha axta segméso Dios. 

 

1 San Juan 4 
Espíritu apkeñama Dios, tén han ma'a espíritu apkenmexma nak Cristo 

1Elyáxeg selásekhayo, nágkolána aksa nakso' aptahakxa apkelpeywa 

apyókxoho énxet'ák apkelxeyenma nak apyetna Espíritu apkeñama Dios, 
wánxa agkok, kólyekkón aksa sekxo', yakwayam enxoho kólya'asagkohok 
espíritu apkeñama Dios kexaha m'a apha nak apwáxok, háwe esenhan 
katnehek. Hakte apsawheykekxók náxop ma'a énxet'ák apkelmopwána 
amya'a nak, apkelxeyenmol'a apkelpeywa ektaha eñama Dios. 

2Sat kañék kélya'ásegwayam kéxegke énxet apyetna Dios Espíritu apagkok 

eñama s'e: apyókxoho énxet apkelxeyenma enxoho Jesucristo 
ekmámnaksoho apwaya apyetchesamakpoho énxet, cháxa énxet apyetna 
Espíritu apkeñama Dios xa. 

3Enxet mexeyenma enxoho Jesús ektéma xa ektaha nak, méko Espíritu 

apkeñama Dios xa; wánxa aksa exek apwáxok ma'a espíritu aptaha nak 
apkenmexma Cristo. Kéllegayak axta kéxegke amya'a apxénamakpoho 
ewak xa espíritu nak; apheyk eyke kaxwo' keso náxop. 

4Etchek selásekhayo nak, kéxegke kélteme nak Dios énxet'ák apagkok, 

kélmalanchek axta anhan nepyeseksa xa énxet'ák apkelmopwancha'a 
amya'a nak, hakte apmeyhok apagko' Espíritu apyetna nak kéxegke, kaxnók 

espíritu apha nak apwáxok énxet'ák apkeleñamakxa apagko' nak keso 
náxop. 

5Apkeleñamakxa apancha'awók akke náxop xa énxet'ák nak; ékeso 

eñamakxa apkelxeyenma nak aksok eleñama nak keso náxop, yeyxhok 
nahan cha'a apkeltenneykha m'a énxet'ák ektaha nak apkeleñamakxa 
apagko' keso náxop. 

6Negko'o eyke nentaha Dios énxet'ák apagkok. Enxet ektahakxa enxoho 

apya'áseykegkoho Dios, yeyxhok cha'a negko'o neltenneykha, keñe m'a 
metnaha nak Dios énxet'ák apagkok megyeyxók cha'a negko'o 
neltenneykha. Cháxa keñamak negkegwagko nak kaxwo' agyekpelkohok 
negko'o m'a énxet apyetna nak espíritu apmámnaksoho, tén han 
agyekpelkohok ma'a énxet apyetna nak espíritu sẽlyexancháseykha nak. 

Dios segásekhayo 

7Elyáxeg selásekhayo, kéméxchek ólásekhaxkohok hakte Dios keñamak 

ma'a nelásekhamaxkoho nak. Apyókxoho énxet apkelásekhamakpoho nak, 
Dios apketchek ma'a, elya'asagkohok nahan ma'a Dios. 

8Enxet ektahakxa enxoho megyásekhayo pók, mey'ásegkok Dios ma'a, 

hakte Dios apteme eñamakxa m'a negásekhayo nak. 

9Enxekmósek axta negko'o Dios ekwánxa ekyawe segásekhayo, cham'a 

segaphásesa axta negko'o Apketche apwánxa xama keso náxop, 
yakwayam enxoho agwetak negko'o ekyennakte egnenyek eñama m'a Dios 
Apketche. 

10Keso ektémakxa negásekhayo s'e: háwe negko'o eñama negásekhayo 

Dios, Dios akke keñamak segásekhayo negko'o, apcháphásek axta 
Apketche yakwayam enxoho meyakmagkásekxék Dios nentémakxa 
mólya'asáxma eñama m'a apmeyásamákpoho apagko' axta yakwayam 
emátog, negko'o segyanmaga. 

11Elyáxeg selásekhayo, kéméxchek negko'o xa ólásekhaxkoho', hakte axta 

temék segásekhayo negko'o Dios xa ektaha nak. 

12Méko ekwetaya aptémakxa Dios xama enxoho; wánxa agkok, 

nelásekhaxkók agkok negko'o, exek egwáxok Dios, ekmámnaksoho nahan 
katnegwók ekyetna negko'o negyeseksa m'a Dios segásekhayo nak. 

13Cha'a keñamak ekwetamaxche negyepetcha'awo negko'o Dios ma'a 

segméso axta Espíritu apagkok, tén han ekwetáxko segyepetcha'awo 
negko'o Dios. 

14Negko'o egagko' axta negweté xa, neltenneykha nahan nenxeyenma m'a 

apcháphásama axta Dios Egyap Apketche yakwayam elwagkasek teyp 
énxet'ák apheykha nak keso náxop. 

15Negko'o ektahakxa enxoho nenxeyenma Jesús aptaha Dios Apketche, 

antehek negyepetcheyo Dios, hegyepetkohok nahan ma'a Dios. 

16Cháxa keñamak negya'ásegwokmo negko'o segásekha'awo Dios xa, 

magya'ásekmok nahan. Dios apteme eñamakxa m'a negásekhayo nak, 
negko'o ektahakxa enxoho nelásekhamaxkoho, negyepetcheyo antehek 
Dios, hegyepetkohok nahan Dios. 

17Cháxa ektémakxa nak ektemegweykmo ekmámnaksoho ekyetnama 

negyeseksa negko'o Dios segásekhayo xa, yakwayam enxoho 
megkatneykha egwáxok negko'o m'a ekhem nelyekpelchamáxchexa sat; 
hakte hawók negko'o nentémakxa neyseksa negha náxop ma'a aptémakxa 
nak Jesucristo. 

18Ekyetnakxa enxoho negásekhayo, megkeytek negakakxa m'a. 

Kamaseksohok cha'a negaye m'a negásekhayo ekmámnaksoho nak, hakte 
katekkeshok cha'a negaye m'a negya'áseyak nak peya hẽlegásesagkohok. 
Yetneyk agkok apkeye enxama, cháxa megkatnegwokmo makham 
ekmámnaksoho apchásekhayo xa. 

19Negásekhayok negko'o Dios hakte segásekhayo apmonye axta. 

20Aptemék agkok appeywa enxama s'e: “Eyásekha'awok ko'o Dios”, keñe 

etaknók ma'a apyáxeg aptémo xamo' nak mey'áseyam, apmopwána amya'a 
énxet apteme enxoho xa ektaha nak. Agkok yásekha'awok enxama apyáxeg 
aptémo xamo' nak mey'áseyam apwetayo nak apyókxoho, metnehek nahan 
apchásekhayo m'a Dios méteyo nak apyókxoho. 

21Egmések axta negko'o Jesucristo apkeltémókxa antehek ektéma nak se'e: 

enxama apchásekhayo enxoho Dios, kéméxchek nahan etnehek 
apchásekhayo m'a apyáxeg aptémo xamo' nak mey'áseyam. 

 

1 San Juan 5 
Negmalanma ektémakxa keso náxop 

1Negyókxoho nenteme nak magya'áseyam Jesús aptaha Mesías, nentemék 

negko'o Dios apketchek; enxama apchásekhayo enxoho xama énxet ekha 
nak apketchek, elásekháseshok nahan ma'a apketchek. 

2Negya'ásegkok negko'o, kawakxohok nahan nelásekhayo Dios apketchek 

ma'a negásekha'awo enxoho Dios, tén han nenlana enxoho m'a 
apkeltémókxa nak antehek. 

3Cha'a negásekhayo Dios ma'a nelyaheykekxoho nak apkeltémókxa 

antehek; kexyókok ma'a apkeltémókxa nak antehek Dios. 

4Negyókxoho nenteme nak Dios apketchek, agmalánek ektémakxa nak 

keso náxop. Magya'áseyam nahan keñamak negmalanma negko'o 
ektémakxa nak keso náxop. 

5Negko'o ektahakxa enxoho magya'áseyam Jesús aptaha Dios Apketche, 

agmalánek ektémakxa nak keso náxop. 

Dios Apketche apxénamap 

6Apwa'ak axta Jesucristo yetlo yegmen, magkenatcheso kélyakpásesama 

yegmen, tén han yetlo éma magkenatcheso m'a apketsapma axta; háwe 
axta ekwánxa agkok yegmen, yegmen yetlo éma axta eyke anhan. Espíritu 
nahan apxeyenma ektaha nakso' xa, apmámnaksoho nahan xa Espíritu nak. 

7Antanxo ektaha nak ekxeyenma ektaha nakso' xa; 

8Espíritu, yegmen, tén han ma'a éma; hawók nahan mók ekxeyenma xa 

antanxo nak. 

9Magya'ásekmok cha'a negko'o apkelxeyenma énxet'ák ektaha nak 

apkelweteykegkoho ekmámnaksoho agko', akke ekyagwánxa agkok ektaha 
ektakmela agko' ma'a ektémakxa nak apxeyenma Dios, hakte 
Apketche axta apxeyenmak. 

10Negko'o ektahakxa enxoho magya'áseyam Dios Apketche, keytek 

egwáxok xa ektémakxa nak apxeyenma Dios; keñe m'a énxet ektahakxa 
enxoho apya'áseyam Dios, máxa apmopwána amya'a etnésesek ma'a Dios, 
hakte ey'ások ma'a aptémakxa nak Dios apxeyenma Apketche. 

11Apxeyenmék axta Dios segmésama negko'o ekyennakte egnenyek 

megkatnegwayam enéxa, cháxa ekyennakte egnenyek ekyetnama nak 
ma'a Apketche. Cháxa apxeyenma nak Dios xa. 

12Negko'o ektahakxa enxoho negyepetcheyo Dios Apketche, keytek 

negko'oxa xa ekyennakte egnenyek nak; keñe ma'a énxet mépetcheyo nak 
Dios Apketche, megkeytek xa ekyennakte egnenyek nak. 

Ektemegwánxa néxa kélméso amya'a énxet'ák 

13Kéxegke ektáxesásak se'e weykcha'áhak nak, kélteme nak 

megkólya'áseyam Dios Apketche, yakwayam enxoho kólya'asagkohok 
kéxegke ekyetna ekyennakte egnenyek megkatnegwayam enéxa nak. 

14Magya'ásekmok negko'o Dios, hakte negya'ásegkok negko'o 

megkatnehek megyaháxenmo Dios aksok nelmaxnagko, cham'a eyakhawo 
enxoho nelmaxnagko ektahakxa apmopmenyého. 

15Negya'ásegkok ekyetna negko'o m'a aksok nelmaxnagko axta Dios, 

ekhawo ektémakxa nak han negya'áseyak negko'o apháxenmo cha'a Dios 
ma'a nempeywa nelmaxnagko egagkok nak. 

16Apwet'ak agkok enxama apkelana mey'asáxma apyáxeg aptémo xamo' 

nak mey'áseyam, cham'a magya'asáxma mehegya'asamol'a nétsapmakxa, 
kéméxchek elmaxnésesek, Dios sat egkeyásekxak apyennakte xa egyáxeg 
nak, megkatnaha enxoho m'a mólya'asáxma segya'asamol'a nétsapmakxa. 
Yetneyk mólya'asáxma segya'asamol'a nétsapmakxa, akke axénak ko'o 
eyéméxko kólmaxnésesek énxet apkelané nak mólya'asáxma 
segya'ásamol'a nétsapmakxa. 

17Ekyókxoho ekmaso nentémakxa ekteme mólya'asáxma; wánxa agkok, 

yetneyk eyke mólya'asáxma mehegya'asamo nak nétsapmakxa. 

18Negya'ásegkok eyke negko'o énxet apteme nak Apyap ma'a Dios 

melanyek mólya'asáxma, hakte Dios Apketche etakmelchesek, 
megkatnésesamok nahan exma kelyekhama'. 

19Negya'ásegkok negko'o nentaha Dios énxet'ák apagkok, negya'ásegkok 

nahan eláneykencha'a kelyekhama' ekyókxoho keso náxop. 

20Negya'ásegkok nahan negko'o m'a apwaya axta Dios Apketche, tén han 

segmésama negya'ásegwayam yakwayam agyekpelkohok ma'a Dios 
aptaha nak apmámnaksoho. Negyepetcheyók negko'o m'a aptaha nak 
apmámnaksoho, cham'a Jesucristo aptaha nak Dios Apketche. Cháxa Dios 
aptaha nak apmámnaksoho xa, aptaha nak han eñamakxa ekyennakte 
egnenyek megkatnegwayam enéxa. 

21Etchek selásekhayo nak, kólawho sat kéxegke m'a kéleykmáseso 

megkamámnaksoho kélheyáseykegkoho nak dios. 

2 San Juan 
2 San Juan 1 

Ekmámnaksoho tén han negásekhayo 

1Ko'o sektaha nak sémha emonye, apchakneykekxexa énxet'ák ektaha nak 

Dios apkelyéseykha ektáxesásak ko'o s'e weykcha'áhak nak, cham'a 
énxet'ák apkeleñama nak xa kélakneykekxexa nak, cham'a ekmámnaksoho 
nak selásekhayo ko'o; háwe eyke exakko' ko'o selásekhayo kéxegke, akke 
nahan apkelásekhayok kéxegke m'a apyókxoho énxet'ák 
apkelyekpelchágwayam nak amya'a ekmámnaksoho. 

2Elásekhayók ko'o kéxegke eñama ekyetno egwáxok ma'a amya'a 

ekmámnaksoho nak, megkamassegwomek sat nahan cha'a ekyetno 
egwáxok. 

3Dios Egyap, tén han Jesucristo aptaha nak Dios Egyap Apketche sat 

etnehek apméso naksa kéxegke m'a ektémakxa nak segemleykekxoho, tén 
han ma'a ektémakxa nak ektakmeleykha apwáxok henlano', tén han 
egkések ma'a meyke ektahakxa egwáxok nak, eñama m'a ektaha nak 
ekmámnaksoho, tén han eñama m'a segásekhayo nak. 

4Awanhek axta ko'o ekpayheykekxa ewáxok sekwet'a apkelánegko 

nentémakxa ekmámnaksoho nápakha énxet apkeleñama nak xa 
kélakneykekxexa nak, ekhawo m'a apkeltémókxa axta antehek Dios Egyap. 

5Elyáxeg selásekhayo, eltamhok ko'o kaxwo' antehek 

nelásekhamaxkoho. Háwe axnagkok nelánemaxchexa antehek se'e 
sektáxesesa nak kéxegke, cháxa nenxawaya axta sekxo' agko' xa. 

6Negásekhayo ekteme m'a nelyaheykekxoho nak ma'a apkeltémókxa nak 

antehek Dios, cham'a apkeltémókxa nak antehek Dios ma'a 
nelásekhamaxkoho nak, ekhawo ektémakxa axta kéllegé kéxegke sekxo' 
agko'. 

Enxet'ák sẽlyexancháseykegkohol'a 

7Apsawheykekxók énxet'ák apmopwána nak hẽlyexanchesha keso náxop 

mexeyenmol'a m'a apwaya nak Jesucristo apyetchásamákpoho énxet. 
Enxet apteme enxoho xa ektaha nak, cháxa apteme énxet apmopwána nak 
hẽlyexanchesha xa, apteme anhan apkenmexma m'a Cristo. 

8Kólleyxmakha cha'a kéxegke yakwayam enxoho megkamassegwomek 

ma'a kélweté axta ekyakmageykekxa eñama kéltamheykha, yakwayam 
enxoho kasawhaxkohok kélxawé m'a aksok kélxawé naksa nak. 

9Negko'o ektahakxa enxoho negmáheyo agyeykhasagkohok ektémakxa 

axta sẽlxekmóso Cristo, mantehek negyepetcheyo Dios, keñe m'a énxet 
ektahakxa enxoho meyenseyam ektémakxa axta nelxekmowásamáxche 

eñama Cristo, etnehek apyepetcheyo Dios Egyap xa, tén han ma'a 
Apketche. 

10Aptemék agkok meyk'a kéxegke xama énxet mesóko enxoho xa 

nelxekmowásamáxche eñama nak Cristo, nágkólhésem aksa kélxagkok, 
nágkólpeykes nahan; 

11hakte énxet ektahakxa enxoho appeykeso xa énxet nak, yehekxohok ma'a 

ektémakxa nak ekmaso aptamheykha. 

Ektemegwánxa néxa amya'a 

12Xámok aksok yakwayam altennaksek ko'o kéxegke, momenyék eyke 

atáxésesek weykcha'áhak. Wánxa agkok, emenyék ko'o atyánegwakxohok 
kéxegke, yakwayam enxoho alpakhetchesaxkoho', yakwayam enxoho 
anhan kayágwomhok agko' ekpayheykekxa egwáxok nentaha enxoho xa. 

13Apcháphásesek ekxeyenma apwáxók kéxegke énxet'ák ekhawo nak 

apchakneykekxexa ektémakxa nak kélakneykekxexa kéxegke, ektaha nak 
han Dios apkelyéseykha. 

3 San Juan 
3 San Juan 1 

Gayo apxénamap ektakmela aptamheykha 

1Ko'o sektaha nak sémha emonye, eyáxeg seyásekhayo Gayo ektáxesásak 

ko'o s'e weykcha'áhak nak, ektaha nak ekmámnaksoho seyásekhayo. 

2Eyáxeg seyásekhayo, elmaxnakkek ko'o Dios seltamho katakmelhok apha 

exchep, tén étak ekyenneykha apyempehek, ekhawo ektémakxa nak cha'a 
ektakmeleykha apwáxok xép nápakto' Dios. 

3Awanhek axta ko'o ekpayheykekxa ewáxok, seltennásakto ẽlyáxeg'a 

meyenseykmo apkelané exchep ma'a nentémakxa ekmámnaksoho 
nak, cham'a apkelenyékto axta m'a. 

4Awanhok agko' ko'o ekpayheykekxa ewáxok sekleg'a amya'a 

apkelenxanakmoho apkelané amya'a ekmámnaksoho m'a sektéma nak 
étchek eñama sektémo xamo' may'áseyam. 

5Eyáxeg seyásekhayo, tásek aptémakxa exchep meyenseykmo appasmo 

m'a ẽlyáxeg'a nentémo xamo' nak magya'áseyam, ekyagwánxa agkok ma'a 
appasmoma nak cha'a énxet'ák apkelwayam nak apkeleñama mók nekha. 

6Apxénchek axta nápakta'awo' énxet'ák apchakneykekxexa ektémakxa 

apkelásekhayo exchep xa énxet'ák nak. Epásem sat xép xa énxet'ák nak, 
yakwayam enxoho elenxanmohok apkelxega, cham'a ekleklamókxa nak 
apwáxok antehek Dios. 

7Hakte apchénawok apkelxega yakwayam elanagkok apkeltamheykha 

eñama Jesucristo xa énxet'ák nak, axta anhan eltamhok epasmok ma'a 
énxet'ák melya'áseyak nak Dios. 

8Ekeso eñamakxa eyéméxko nak negko'o ampasmok xa énxet'ák nak, 

yakwayam enxoho ampasmok ma'a ektémakxa nak apkeltenneykha amya'a 
ekmámnaksoho. 

Ekmaso aptémakxa Diótrefes, ektakmela aptémakxa Demetrio 

9Ektáxésesek axta ko'o weykcha'áhak ma'a énxet'ák apchakneykekxoho 

nak, melyahakxék eyke cha'a Diótrefes nentahakxa nempeywa, hakte 
apmenyék etnehek apkemha apmonye nepyeseksa apnámokkok. 

10Ekeso eñamakxa peya nak altennásekxohok kéxegke sekwákxo sat ma'a, 

hakte aptekkesekmek aksa cha'a amya'a senxéna negko'o xa énxet nak, 
keñe nahan aptaha apmopwána amya'a senxéna negko'o. Háwe eyke 
ekwánxa agkok apteme xa, melmak nahan cha'a takha' ẽlyáxeg'a ektaha 
apkelwayam ma'a, megya'awok nahan cha'a elmok takha' apnámokkok 
ma'a énxet'ák apmáheyo neykhe elmok takha' apnámokkok, 
apkelántekkesek cha'a kañe' kélakneykekxexa. 

11Eyáxeg seyásekhayo, ná étlakxa aksa ekmaso nentémakxa nak, akke 

étlakxa m'a nentémakxa ektakmela nak. Negko'o ektahakxa enxoho 
nenlané aksok ektakmela, nentemék negko'o Dios énxet'ák apagkok, keñe 
m'a énxet apkelané nak aksok ekmaso, meteyk Dios ma'a. 

12Apyókxoho énxet'ák cha'a takmelak apxeyenma Demetrio, 

ekmámnaksoho aptémakxa nahan keñamak ekwetamaxche aptaha 
ektakmela aptémakxa. Nenxénchek nahan cha'a negko'o xa aptaha 
ektakmela aptémakxa Demetrio. Apya'ásegkok nahan xép ekmámnaksoho 
cha'a nentémakxa negko'o nempeywa. 

Ektemegwánxa néxa amya'a 

13Xámok eykhe amya'a yakwayam altennaksek xép, akke amokók 

atáxésesek weykcha'áhak, 

14hakte emenyék ko'o kanyehémhok ótekxak xép, tén han 

alpakhetchesaxkohok. 

15Emenyék ko'o keytek xép meyke ektahakxa apwáxok. Apcháphásesek 

nahan ekxeyenma apwáxók ma'a apkelweteykxa nak xép. Eltennés hana 
negáphásesa negko'o xa ekxeyenma egwáxok énxet'ák nelweteykxa nak. 

San Judas 
San Judas 1 

Ekxeyenma ewáxok 

1Ko'o Judas, sektaha nak Jesucristo apkeláneykha, sektaha nak han 

Santiago apyáxeg, ektáxésesek ko'o weykcha'áhak ma'a énxet'ák 
apkelásekhayókxa nak Dios Egyap, cham'a ektaha axta anhan 
apkelwóneykha, cham'a apkeltakmelchesama nak han Jesucristo. 

2Kólma kéxegke ekyawe segemleykekxoho eñama nak Dios, tén han ma'a 

meyke ektahakxa egwáxok nak, tén han ma'a negásekhayo nak. 

Enxet'ák apkelxekmóso nak megkamámnaksoho 

(2 Pedro 2.1-7) 

3Elyáxeg selásekhayo, awanhek axta ko'o sekmamenyého atáxésesek 

kéxegke yakwayam altennaksek ma'a ektémakxa nak nelwagkásamáxche 
teyp ekyetna nak kéxegke, tén han se'e ekyetna nak ko'o xa. Ekwet'ak eyke 
kaxwo' eyéméxko atáxésesek kéxegke, yakwayam enxoho wának 
kóllenxanmohok kéllané m'a eñama nak magya'áseyam, cham'a 
kéltemésesama nak xama kélmeyáseyak ektaha nak Dios énxet'ák 
apagkok, meyke teyp. 

4Apkelyexancháseykha keñamak apkelyexamakpoho appáxakwaya 

kéxegke nápakha énxet apkelmopwána amya'a nak, cham'a ekxeyenma 
nak eknaktáxésamaxche nano' axta, yakwayam kóllegásesagkohok xa 
énxet'ák nak. Sagcha'ak apkeltémakxa xa, apmeykha nahan cha'a m'a 
ektémakxa nak Dios segásekhayo apkeláneykegko m'a 
apkelyeykhásamákpoho nak apkeltémakxa ekmaso, mexeyenmak nahan 
cha'a apwesey m'a Jesucristo aptaha nak wánxa xama Wese' egegkok. 

5Kélya'ásegkok eykhe kéxegke s'e, emenyék eyke altennásekxohok 

kéxegke m'a apmasésakmo axta Wese' egegkok énxet'ák apteme axta 
apkelya'áseyam, cham'a natámen apkelántekkeso axta énxet'ák Israel ma'a 
yókxexma Egipto. 

6Apkekhésekmek axta Dios neyseksa ekyaktesóxma aptemésesama 

apkelmomap megkatnegwayam enéxa m'a apkelásenneykha apkeleñama 
nak néten, axta apkeleyxchásak ma'a ekhem ekyawe 
nelyekpelchamáxchexa sat. Aptemésesegkek axta xa hakte 
apkelyenseykmek axta m'a ektémakxa axta apkelxaweyak apkeltamheykha, 
apkexakhamchek axta anhan apxanák. 

7Hawók axta ektémakxa Sodoma tén han Gomorra, tén han nátegma 

apheyak axta nepyáwa tegma apwányam apkeltémakxa xa Dios 
apkelásenneykha apkeleñama axta néten, hakte apkeláneykegkek axta 
ekmaso nentémakxa mansexta, apchahayók axta elmoma apwáxók ma'a 
ekmaso nentémakxa enmexma nak negyókxa. Ekeso eñamakxa 

apkellegágkoho nak neyseksa táxa megkatnegwayam enéxa, keñe ekyetna 
kélésakxa m'a apyókxoho énxet'ák nak. 

8Temegkek eykhe ekxeyenma eknaktáxésamaxche xa, aptamheykegkek 

eyke nahan ekmanyása apkeltémakxa xa énxet'ák nak, eñama 
apkelyetleykekxa m'a apweté nak aksok ekxekmowásamáxkoho, 
aptaknagkamchek cha'a m'a apkeltémókxa nak antehek Wese' egegkok, 
elwanyaha nahan cha'a m'a Dios apkelásenneykha ekha nak 
apkeleymákpoho. 

9Wánxa agkok, axta eyke ewanyeyha Miguel apkenmexa kelyekhama', 

cham'a apmeyawa axta Moisés aphápak ekmoko kamok, cham'a Miguel 
aptaha nak apkemha apmonye Dios apchásenneykha apkeñama néten. 
Wánxa axta aksa aptaha apcháneya s'e: “¡Wese' egegkok sat egkések 
ekyennakte appeywa enókasha!” 

10Asagko' cha'a katnehek apkelxeyenma aksok melya'áseyak xa énxet'ák 

nak, keñe m'a aksok apkelya'áseykegkoho apancha'awo' nak apmeyncha'a 
aptemesáseykxo yakwayam kasexnenak, cham'a ektémakxa nak han 
elya'áseykegkoho aksok nawha'ák neyseksa meyke kélxekmowáseyak. 

11Sagkók sat katnehek kéllegasáseykegkoho xa énxet'ák nak, hakte 

apkelyetleykekxek ma'a aptémakxa axta Caín. Selyakye apkelmopmenyého 
nahan keñamak apkelxeganeykmo, ekhawo aptémakxa axta 
Balaam, eletsapok sat nahan eñama apkelenmexeykha apnámokkok xa 
énxet'ák nak, ekhawo aptémakxa axta Coré. 

12Hegmegkaksohok nahan cha'a negko'o xa énxet'ák nak, cham'a 

kélanchesákxexa enxoho kéxegke ẽlyáxeg'a apkelásekhamakpoho nak, 
hakte etawagkok aksa aptéyak, tén han énagkok aksa apyenéyak yetlo 
meyke elnawagko xama enxoho. Cháxa keláneykha nekkések aptaha nak 
wánxa apkeltakmelchásamákpekxoho apancha'awo' xa. Máxa anhan ma'a 
yaphopé meyke ekmámeyel'a, kaswok aksa exchahayam. Máxa anhan 
ma'a yámet megkeyxnol'a kawakxak ekyexnamakxa, cham'a étsapmo agko' 
la'a, ekweykmohol'a kepmenák kélpátekkeso. 

13Máxa nahan ma'a yegmen elyakyahayam elyawel'a wátsam ekwányam 

exakhamól'a ekyakmopé apkeltémakxa segmegkasamo xa énxet'ák nak. 
Máxa anhan ma'a yaw'a apkelyetnakhágwayamla'a apkelxega, 
kélpagkanchesama nak han yakwayam kólekhésók ma'a ekyaktesamakxa 
agko' nak exma, megkatnegwayam enéxa. 

14Apxeyenmék axta anhan Enoc, aptaha axta siete Adán aptáwen 

neptámen xa, cham'a apxeyenma axta amya'a eñama Dios, aptéma axta 
apxeyenma énxet'ák se'e: “Ekwet'ak axta ko'o Wese' egegkok apxegakmo 
yetlo apxámokma apagko' apkelásenneykha apkeleñama néten, 

15yakwayam etnehek apkelyekpelchémo apyókxoho énxet, tén han yának 

kóllegásesagkohok ma'a énxet'ák elmasagcha'a nak apkeltémakxa, eñama 
m'a ekyókxoho aksok ekmaso apkeláneyak axta, tén han eñama m'a 
ekyókxoho apkelpeywa ekmaso apkelwanyeykha axta Dios, eñama apteme 
elmasagcha'a apkeltémakxa.” 

16Elpakmésmakha cha'a megkalchek apwáxok ekyókxoho aksok xa 

énxet'ák nak, ekyókxoho aksok nahan cha'a exénmakha, wánxa aksa 
apmenyék kalpeykesásekxak apwáxók ma'a apkelmopmenyého 
apancha'awo' nak. Kaleyxkohok nahan cha'a apkelpeywa, katakmelmakha 
nahan cha'a appeywa elának apnámokkok yakwayam elmaxnak aksok. 

Kéleyso énxet'ák melya'áseyam nak 

17Elyáxeg selásekhayo, kaxénwakxoho kélwáxok kéxegke aptemésesakxa 

axta Jesucristo seykha amya'a apagkok, 

18aptéma axta apkelanagkama s'e: “Etyapok sat énxet sẽsméso m'a 

eyágketwokmo sat néxa ekhem, wánxa sat elanagkok ma'a aksok ekmaso 
apkelyespagkamakxa nak.” 

19Cháxa énxet'ák aptekkesamo nak cha'a nexpanchásamáxche xa; 

elyetlakxak cha'a m'a apkeltémakxa apancha'awo' nak, mexmak nahan 
apwáxók Espíritu apkeñama nak Dios. 

20Elyáxeg selásekhayo, kóllenxanmoho kéxegke kélyennaktésamo m'a 

ektémakxa nak ekyetno megkólya'áseyam ekpagkanamaxche. Kólmaxna 
cha'a yetlo appékesáseyak ma'a Espíritu Santo. 

21Kóltakmelches ma'a segásekhayo eñama nak Dios, kólleyx nahan ma'a 

ekhem yakwánxa nak hegmések ekyennakte egnenyek megkatnegwayam 
enéxa Wese' egegkok Jesucristo, eñama m'a ektémakxa nak 
ektakmeleykha apwáxok henlano'. 

22Kapyósho cha'a kóllanok ma'a énxet'ák apkelya'áseyam nak. 

23Kólhexyawásekxa' nahan neyseksa táxa kólwagkasek teyp ma'a pók 

énxet'ák nak, kapyósho nahan cha'a kóllanok kélmók, wánxa agkok, 
kólawho eyke, kawomho nahan kéltaknawáseso m'a apkelnakta 
ekpeysegkeso nak eñama ekmaso apkeltémakxa. 

Ektemegwánxa néxa amya'a ektakmela 

24-25Yetneyk apmopwána Dios yakwayam eltakmelchesek kéxegke, 

yakwayam enxoho megkólpalegme', yakwayam enxoho anhan enaklakxak 
meyke ekyepetche xama aksok, yetlo ekyawe ekpayheykekxa kélwáxok 
ma'a aphamakxa nak yetlo apcheymákpoho, cham'a Dios aptaha nak wánxa 
xama apagko', aptaha nak han segwagkasamo teyp. Apcheymákpoho sat 
cha'a kóltemésesek Dios, tén han kóltemésesek meyke ekhémo, ekha 
apmopwána, tén han ekha kélyaheykekxoho, eñama m'a Jesucristo Wese' 

egegkok, eyeynamókxa m'a nano' axta, ekwokmoho s'e kaxwo' nak, 
megkamassegwomek nahan cha'a. Katnahagkok sat. 

Apocalipsis 
Apocalipsis 1 

Sẽlxekmósamo eñama Jesucristo 

1Keso ektahakxa axta aksok apxekmósamo Dios Jesucristo s'e, yakwayam 

enxoho elxekmósek Cristo m'a ektaha nak apkelásenneykha peya 
kañehémhok katnehek xa. Apya'asásegwokmek axta Jesucristo 
apchásenneykha apwesey Juan xa, cham'a apcháphasa axta aphakxa 
xama apchásenneykha apkeñama néten. 

2Apkeltennáha axta Juan ekmámnaksoho agko' ekyókxoho aksok 

ektahakxa axta apweté, cham'a aptaha nak han apxeyenma m'a amya'a 
eñama nak Dios, cham'a amya'a apkeltenneykencha'a axta anhan 
Jesucristo. 

3Apkeleñémo agko' énxet ektaha nak apkelyetseté xa amya'a ekxeyenma 

nak yakwánxa katnehek, apkeleñémo nahan ma'a ektaha nak apháxenmo, 
cham'a apkelyaheykekxoho nak ektémakxa eknaktáxésamaxche, hakte 
chágketwokmek kaxwo' ekhem yakwánxa nak katnehek xa. 

Juan aptáxéseso siete apchakneykekxexa 

4Ko'o Juan, ektáxésesek ko'o siete apchakneykekxexa nak ma'a yókxexma 

Asia. Kólma kéxegke segméso naksa nak Dios segemleykekxoho, tén han 
ma'a meyke ektahakxa egwáxok eñama nak ma'a Dios, cham'a apha nak 
kaxwo', cham'a aphama axta nahan nano' axta, cham'a peya nak han 
ewata', cháxa eleñama nak han ma'a siete espíritu apheyncha'a nak 
nápakto' Wese' apwányam Dios aphamakxa xa, 

5tén han eleñama m'a Jesucristo, aptaha nak ekmámnaksoho agko' 

apxeyenma aptémakxa Dios, aptaha axta nahan apmonye 
apxátekhágwayam nepyeseksa apkeletsapma axta, aptaha nak han ekha 
kélyaheykekxoho nepyeseksa kelwese'e apkelwányam nak keso 
náxop. Egásekhayok negko'o Cristo, egmasésesek axta nahan 
mólya'asáxma, cham'a apyegkena axta éma apagkok, 

6entemésesek axta anhan negko'o nenlánamáxkoho nempasmo 

nelmaxnéseso Dios énxet'ák apagkok yakwayam anlának nentamheykha 
eñama nak ma'a Dios, aptaha nak Jesucristo Apyap. ¡Apagkok sat cha'a 
etnehek Jesús ma'a ektémakxa nak apcheymákpoho tén han ma'a 
ektémakxa nak apmopwána! Katnahagkok sat. 

7Apkexyekmek sat agkok Cristo neyseksa yaphopé, apyókxoho énxet sat 

éta', kammohok sat apweté m'a ektaha axta apkelyetxakxo; apxámokxoho 
énxet'ák sat kallapwomagkok apheykha nak keso náxop, ellekxagwaha sat 
nahan, Cristo eñamakxa. Nakso', katnehek sat. 

8Aptahak Wese' Dios ekha apyennakte s'e: “Ko'o sekteme eyeynókxa tén 

han ektemegwánxa néxa,” cham'a apha nak kaxwo', cham'a aphama axta 
nahan nano' axta, cham'a peya nak han ewata'. 

Ekwetamaxche ektémakxa Cristo apcheymákpoho 

9Ko'o Juan sektaha nak may'áseykmoho xamo' kéxegke Cristo, Jesús 

sekyepetcheyo keñamak sewákxoho nahan ko'o xa sekteme señama 
nepyeseksa Dios énxet'ák apagkok tén han sewákxoho seklegeykegkoho 
xamo' kéxegke, tén han sewákxoho m'a ektémakxa nak 
kélwaskápeykekxoho, yakwayam enxoho alenmaxaxkohok 
seklegeykegkoho ko'o. Elhésekmek axta ko'o yókxexma étkok ekwesey 
Patmos, eñama seklegaso m'a amya'a eñama nak Dios, cham'a 
aptemésesama axta ekmámnaksoho Jesús. 

10Apmeyk axta ko'o sekwanmagko Espíritu Santo cham'a Wese' egegkok 

ekhem apagkok ekpagkanamaxchel'a, ekleg'ak axta ko'o netámen kélpeywa 
ekyennakte agko' ektémol'a kapáwak kélakkahaso. 

11Entahak axta amya'a seyáneyáxko s'e; “Etaxés sat weykcha'áhak 

ektahakxa nak apweté, yapháses sat ma'a siete apchakneykekxexa nak 
yókxexma Asia, cham'a Efeso tén han ma'a Esmirna, tén han ma'a 
Pérgamo, tén han ma'a Tiatira, Sardis, Filadelfia, tén han ma'a Laodicea.” 

12Ekpeynchaxkok axta ko'o seltamho ótak ma'a ektaha axta sepakhetcheso, 

ekwet'ak axta siete chálewaso elyátekto elyenma. 

13Keñe axta nahan sekwet'a aphó énxet neyseksa xa chálewaso nak. 

Aphóxek axta aptaxno, apweyktamok axta apmagkok, sawo ekyátekto 
elyenma axta nahan aptete apnenyek. 

14Máxa axta nekkések apwa' ekmopé apwa' xa énxet nak, máxa axta m'a 

yeyam appok ekmopél'a, keñe axta apakta'ák máxa m'a táxa eyálewel'a. 

15Kelápogwategkek axta nahan apmagkok ektémol'a sawo ekyentaxno 

ekyexwáseykekxal'a kélyamasma neyseksa táxa, kayhek axta nahan 
appeywa, máxa axta extegyawa m'a ekteyeykenxal'a yegmen. 

16Siete yaw'a axta aphágkok ma'a apmek ekpayhókxa nak 

apkelya'asamakxa, keñe axta apátog ektepa sókwenakte ánet nekha 
ekmahantal'a, máxa axta ekhem elyenma m'a nápát. 

17Xama axta sekwet'a ko'o xa, elpólenteyk axta náxop apkenmágkaxa 

ektémol'a ótsapok, wánxa agkok, aptahak axta seyáneya sepaknegwa'awo 
apmek ekpayhókxa apkelya'asamakxa s'e: “Náheyé', ko'o sekteme 
eyeynókxa tén han ektemegwánxa néxa, 

18sekteme nahan mamassegwayam. Etsepmeyk axta ko'o, kaxwo' eyke 

ekheyk megkatnegwayam enéxa. Yetneyk ko'o ketchesama átog 
sekmowána alkok átog ma'a apkelmaheykegkaxa nak apkeletsapma axta. 

19Etaxés ektahakxa nak aksok apweté: cham'a ekyetna nak kaxwo' tén han 

ma'a peya sat nahan kataxchek. 

20Cháxa aksok ekyexamaxche xa apwet'a exchek aphágko yaw'a émek 

ekpayhókxa nak selya'asamakxa, tén han ma'a apwet'a exchek siete 
chálewaso sawo ekyátekto elyenma; cham'a siete yaw'a nak, 
ekyetchesamaxkoho m'a Dios apkelásenneykha eláneykha nak ma'a siete 
apchakneykekxexa nak, keñe m'a siete chálewaso nak ekyetchesamaxkoho 
m'a kélakneykekxexa. 

  

Apocalipsis 2 
Amya'a kélápháseso énxet'ák apchakneykekxa tegma apwányam Efeso 

1“Etáxéses Dios apchásenneykha nak ma'a apchakneykekxexa nak énxet 

tegma apwányam Efeso: ‘Keso ektémakxa nak appeywa aphágko nak siete 
yaw'a apmek ekpayhókxa apkelya'asamakxa, cham'a apweynchamencha'a 
nak neyseksa chálewaso ekyátekto elyenma: 

2Ekya'ásegkok ko'o ekyókxoho aksok apkelané nak xép, ekya'ásegkok 

nahan ma'a ektémakxa nak aptamheykha ekyentaxno, ekya'ásegkok nahan 
ma'a ektémakxa nak apkelenxányam, ekya'ásegkok nahan megkalcha 
apwáxok xép ma'a énxet'ák ekmaso nak apkeltémakxa, ekya'ásegkok 
nahan apkelanawo apkeltémakxa exchep ma'a énxet'ák apkeltemesásamap 
nak seykha amya'a, wánxa agkok háwe eyke nakso', apwet'ak axta exchep 
aptaha apkelmopwancha'a amya'a xa énxet'ák nak. 

3Apkelenxáneykmok axta exchep, awanhek axta nahan aplegeykegkoho 

meyke ekleklágwayam ko'o eñamakxa. 

4Wánxa agkok, yetneyk eyke xama aksok sektaknawásesa exchep: hakte 

megkaxnawok xép apchásekhayo m'a ekwánxa axta sekxo' axta. 

5Kaxénwakxoho apwáxok xép aptémakxa axta sekxo' metyekemxa axta, 

ey'ókxa makham Dios, elána makham ma'a apkeláneya axta sekxo' agko'. 
Sat agkok etnahak xa, kaxwo' sat ay'óta' yakwayam ataknawagwata', tén 
han alyementagwatak xép ma'a chálewaso ekheykegkaxa nak, cham'a 
mey'aweykxo enxoho exchep Dios. 

6Wánxa agkok, yetneyk eyke exchep xama aksok ekleyawo nak ewáxok 

ko'o, cham'a aptaknawásesa nak apkeltémakxa m'a ektaha nak apkelyetlo 
ektémakxa apkelxekmóso Nicolaus, cham'a sektaknawásesama nak han 
ko'o xa apkeltémakxa. 

7¡Kéxegke ekha nak kélheyk'ák, kóleyxho ektahakxa apxeyenma Espíritu 

kélakneykekxexa! Enxet'ák ektahakxa enxoho apkelmalanma, agkések sat 
ko'o yámet ekyexna yakwayam etawagkok, cham'a ekyennaktésamo nak 
egnenyek énma nak ma'a néten Dios yókxexma apagkok ektakmela.’ 

Amya'a kélápháseso énxet'ák apchakneykekxexa tegma apwányam Esmirna. 

8“Etáxéses nahan Dios apchásenneykha nak ma'a apchakneykekxexa nak 

énxet tegma apwányam Esmirna: ‘Keso ektémakxa nak appeywa aptaha 
nak eyeynókxa tén han ma'a ektemegwánxa néxa, cham'a apketsapma 
axta, cham'a apha nak makham: 

9Ekya'ásegkok ko'o ektémakxa nak aplegeykegkoho exchep, tén han ma'a 

ektémakxa nak meyke aksok apagkok, xámok eykhe exchep aksok apagkok 
eleñama Dios. Ekya'ásegkok nahan ektémakxa nak ekmaso apxeyenma 
exchep ma'a énxet'ák apkeltemesásamákpo nak judíos, háwe eyke, 
apchakneykekxexa apkelpeykesamo Satanás akke xa. 

10Nágyé' aksa m'a yakwánxa nak katnehek aplegeykegkoho exchep, hakte 

kañe' sẽlpextétamakxa sat kaxatmok kéxegke kélnápakha kelyekhama', 
yakwayam enxoho keykkónaxchek kéxegke m'a ektémakxa nak 
megkólya'áseyam; kóllegagkohok sat kéxegke ekweykmoho diez ekhem. 
Elenxanmoho exchep apyennaktésamo apteme mey'áseyam, nágyeyx ma'a 
peya enxoho emátog, agkések sat xép sekméso naksa ekyennakte 
apnenyek. 

11¡Kéxegke ekha nak kélheyk'ák, kóleyxho ektahakxa apxeyenma Espíritu 

kélakneykekxexa! Enxet'ák ektahakxa enxoho apkelmalanma, mellegagkók 
sat ma'a ánet netsapeykekxoho nak.’ 

Amya'a kélápháseso énxet'ák apchakneykekxexa tegma apwányam Pérgamo 

12“Etáxéses nahan Dios apchásenneykha nak ma'a apchakneykekxexa nak 

énxet tegma apwányam Pérgamo: ‘Keso ektahakxa nak appeywa m'a 
ekyetna nak ánet nekha ekmahanta sókwenakte apagkok: 

13Ekya'ásegkok ko'o apha exchep ma'a ektémakxa nak wese' Satanás; 

wánxa agkok apkelenxáneykmok eyke exchep apxeyenma sekwesey. Axta 
anhan elwáteseykmok apteme mehey'áseyam ko'o, cham'a apmatña axta 
Antipas, aptaha axta meyenseyam aplegaso sekwesey. Axta payhok 
apmatñamakxa m'a tegma apwányam ektémakxa nak wese' Satanás. 

14Mók xama aksok akke ektaknawasásak xép: cham'a megkólámenyého 

nak kólyenyekxak kélnapakha kéxegke m'a nelxekmowásamáxche eñama 
nak Balaam, cham'a apkeltennasama axta Balac apkeltémo elanaksek 
melya'asáxma énxet'ák Israel, cham'a apkelyáteyeykegkoho axta 
apkeltémo etawagkok nento kélméso axta kéleykmáseso, tén han 
apkeltémo elanagkok ma'a ekmaso nak nentémakxa mansexta. 

15Apyetneyk nahan kélnapakha kéxegke megkamopmenyého nak ényók 

nelxekmowásamáxche eñama nak Nicolaus énxet'ák apagkok. 

16Ey'ókxa makham Dios. Sat agkok etnahak xa, kaxwo' sat ay'óta' xép 

yakwayam ataknawagwata', sókwenakte ekteyapmol'a ahátog sat amha 
yakwayam annapaxchek xa énxet'ák nak. 

17¡Kéxegke ekha nak kélheyk'ák, kóleyxho aptahakxa appeywa Espíritu 

kélakneykekxexa! Enxet'ák ektaha nak apkelmalanma agkések sat 
yakwayam etawagkok maná, cham'a kélpósamo nak; agkések sat nahan 
meteymog ekmopé, cham'a ektáxésamaxko nak kaxwé kélwesey meyke 
ekya'áseyak, wánxa aksa ey'asagkohok ma'a ektahakxa enxoho apxawé.’ 

Amya'a kélápháseso énxet'ák apchakneykekxexa tegma apwányam Tiatira 

18“Etáxéses nahan Dios apchásenneykha nak ma'a apchakneykekxexa nak 

énxet tegma apwányam Tiatira: ‘Keso apxeyenma nak Dios Apketche s'e, 
cham'a ekhó nak táxa eyálewe apakta'ák, keñe m'a apmagkok ekhó sawo 
ekyentaxno kélyamasmol'a neyseksa táxa amonye kélyenmaso; 

19Ekya'ásegkok ko'o ekyókxoho aksok apkelané nak xép; ekya'ásegkok 

ma'a ektémakxa nak apchásekhayo, tén han ma'a ektémakxa nak 
mey'áseyam, tén han ma'a ektémakxa nak aptamheykha, tén han ma'a 
ektémakxa nak apkelenxáneykmoho, ekya'ásegkok nahan ekxáma aksok 
apkelané kaxwo' nak, megkaxnawok ma'a sekxo' axta. 

20Wánxa agkok, yetneyk eyke xama aksok sektaknawásesa exchep; cham'a 

apcha'awo nak ektahakxa kelán'a ekwesey nak Jezabel, ekxeyenma nak 
cha'a m'a eltenneykha nak ektaha eñama Dios, kelyexancháseyha eyke 
selásenneykha eñama m'a ektémakxa nak elxekmóso, kelánésegkek nahan 
ekmaso nentémakxa mansexta, keltémok nahan etawagkok ma'a nento 
kélméso nak kéleykmáseso. 

21Elháxanmeyk axta aksa ko'o katnehek megkay'áseyam Dios xa kelán'a 

nak, yámenyék axta eyke kayakmagkasek awáxok, yámenyék axta anhan 
kalwataksek elané ekmaso nentémakxa mansexta. 

22-23Cháxa keñamak sekmoko nak ko'o agkések ekháxamáxche xa kelán'a 

nak, annahakkasek sat nahan étchek; Allegásesagkohok agko' sat ko'o m'a 
énxet'ák apnaktawáseykencha'a nak elyamhápeyak apkeláneykegko xa 
kelán'a nak, cham'a melwáteságko enxoho apkeláneyak ektémakxa nak xa 
kelán'a nak. Sat kañék apkelya'ásegwayam énxet ekyókxoho 
apchakneykekxexa sekya'áseykegkoho ko'o ekweykmoho kañók agko' 
apwáxok énxet, ayakmagkásekxak sat ekyókxoho ektémakxa nak kéllané 
kéxegke megkólya'asáxma. 

24Kéxegke kélheykha nak tegma apwányam Tiatira megkólyetleykekxa nak 

xa nelxekmowásamáxche nak, megkaltámeyeykegko nak han ma'a 
apkeltamhomol'a cha'a nápakha énxet aksok ekyexamaxche eñama 

Satanás, eltennásek ko'o mamoko agkeyásekxak makham kéxegke 
kéltamheykha ekyentaxno. 

25Kóltakmelches ma'a kéltémakxa nak cha'a kéxegke ekwokmoho sekwakto 

ko'o. 

26Enxet'ák ektahakxa enxoho apkelmalanma, cham'a apkelwagkasamo nak 

néxa apkeláneyak ma'a ektémakxa nak sekmámenyého, atnésesek sat ko'o 
ekha kélyaheykekxoho nepyeseksa apyókxoho pók aptémakxa énxet'ák 
nak, 

27ekhawo setnésesamakxa axta anhan ko'o xa Táta segkésama yakwayam 

keytek selyaheykekxoho; 

28kelwese'e sat nahan etnahagkok nepyeseksa apyókxoho pók aptémakxa 

énxet'ák nak yetlo meyke apmopyósa elano', nápakha'a apketkók sat nahan 
etnésesek ektémol'a ampaxkátek yátegwáxwa apkelánamapla'a 
yelpa'. Agkések sat nahan kéxegke yaw'a apwányam apteyapmol'a axto'o 
agko'. 

29¡Kéxegke ekha nak kélheyk'ák, kóleyxho aptahakxa appeywa Espíritu 

kélakneykekxexa!’ 

 

Apocalipsis 3 
Amya'a kélápháseso apchakneykekxexa énxet tegma apwányam Sardis 

1“Etáxéses nahan xép Dios apchásenneykha nak ma'a apchakneykekxexa 

nak énxet tegma apwányam Sardis: ‘Keso aptahakxa nak appeywa apyetna 
nak siete espíritus apkeñama Dios se'e, cham'a apyetna nak han siete 
yaw'a: Ekya'ásegkok ko'o ekyókxoho aksok apkelané nak xép, 
ekya'ásegkok nahan apketsapma exchep, kélanagkamchek eykhe 
keynnakték apyempehek neyseksók apha. 

2Exatakha, elmeyásekxa' makham elyennakte m'a aksok ekyetna nak 

makham xép, cham'a peya nak kalmassegwók, hakte ekwet'ak ko'o 
megkapéwo makham aptahakxa exchep nápakto' Dios ahagkok. 

3Kaxén apwáxok ma'a nelxekmowásamáxche kélxekmósa axta exchep; 

néyensem aksa xa, eyakmagkas apwáxok ey'ókxa m'a Dios. Apténawok sat 
agkok xép, máxa apmenyexma sat atnehek ay'ótak xép neyseksók 
melhaxneykha. 

4Yetneyk eyke nápakha énxet melpeysegkeso apkelnakta xa Sardis; 

selxegexma'a sat ko'o atnehek yetlo nelántaxneykekxa apáwa apkelmopé, 
hakte payhawók elántaxnekxak xa énxet'ák nak. 

5Enxet'ák ektahakxa enxoho apkelmalanma, apkelmopé sat etnahagkok 

apkelnakta, mamasésesek sat nahan apkelwesey m'a weykcha'áhak 

eknaktáxésamaxko nak apkelwesey m'a peya nak elxawagkok elyennakte 
apnenya'ák, axének sat nahan ko'o selyekpelchawo nápakto' ma'a Táta, tén 
han nápakto' ma'a apkelásenneykha apkeleñama nak néten. 

6¡Kélheyk'ák agkok eghak kéxegke, kóleyxho apxeyenma nak Espíritu 

kélakneykekxexa!’ 

Amya'a kélápháseso énxet'ák apchakneykekxexa tegma apwányam Filadelfia 

7“Etáxéses nahan Dios apchásenneykha nak ma'a apchakneykekxexa nak 

énxet tegma apwányam Filadelfia: ‘Keso aptahakxa nak appeywa m'a 
aptaha nak aptakmalma, aptaha nak han apmámnaksoho, cham'a 
apmeykencha'a nak wese' apwányam David ketchesama átog apagkok, 
cham'a magmowána nak agápekxa' apmeykesa enxoho m'a, magwanchek 
nahan agmeykesek apchapeykxo enxoho; 

8Ekya'ásegkok ko'o ekyókxoho aksok apkelané nak xép; elano, ekmeykesek 

ko'o átog apmonye exchep magmowána nak agápekxa', asexto' eykhe 
exchep apyennakte, apkelyahakxók eyke sekpeywa, apxénchek nahan 
sekwesey. 

9Wának sat ko'o eltekxekwók aptapnák nápakto' xép ma'a énxet'ák 

apkeleñama nak kélakneykekxexa kélpeykesamo Satanás, cham'a 
apkelmopwána amya'a nak, apkeltemesásamákpo nak judíos, háwe eyke 
nakso', yakwayam enxoho anhan elya'ásegwomhok sektéma ko'o 
seyásekhayo exchep. 

10Apkelanak axta exchep seltémókxa etnehek, cham'a meyensakmo nak. 

Ekeso eñamakxa sekmoko nak ko'o amyók xép ekwa'a sat ma'a ekhem 
ekyawe nenlegeykegkoho keso náxop, yakwayam enxoho keykkónek 
apyókxoho énxet'ák apheykha nak keso náxop. 

11Kaxwo' sat awata'. Etakmelches xa aptémakxa nak cha'a, yakwayam 

enxoho méko keymentók ma'a aksok apxawé naksa nak xép. 

12Enxet'ák ektahakxa enxoho apkelmalanma, atnésesek sat ko'o elámha 

Dios tegma appagkanamap apagkok, melantépekxók sat cha'a m'a; 
ataxaksek sat ko'o Dios ahagkok apwesey xa énxet'ák nak, tén han 
ataxaksek ma'a Dios tegma apwányam apagkok nak apwesey, cham'a 
kaxwé Jerusalén apkeñama nak néten, apkeñama nak ma'a Dios 
ahagkok; ataxaksek sat nahan ko'o kaxwé sekwesey xa énxet'ák nak. 

13¡Kéxegke ekha nak kélheyk'ák, kóleyxho apxeyenma nak Espíritu 

kélakneykekxexa!’ 

Amya'a kélápháseso énxet'ák apchakneykekxexa tegma apwányam Laodicea 

14“Etáxéses nahan Dios apchásenneykha nak ma'a apchakneykekxexa nak 

énxet tegma apwányam Laodicea: ‘Keso aptahakxa nak appeywa aptaha 
nak apmámnaksoho s'e, aptaha nak han meyeykháseykegkoho appeywa, 

ekmámnaksoho agko' nahan etnehek appeywa, aptaha nak han eñamakxa 
ekyókxoho aksok ektaha axta Dios apkelané: 

15Ekya'ásegkok ko'o ekyókxoho aksok apkelané nak xép. Ekya'ásegkok 

nahan aptaha exchep yáma semamenyého ko'o, tén han yáma 
mehemamenyého. Etnoho anna exchep mehemamenyého apagko', 
esenhan etnehek semamenyého apagko'. 

16Ataknók sat xép ektémol'a agyekxek antaknók aksok, hakte yáma 

semamenyého aptahak, yáma mehemamenyého nahan aptahak. 

17Apxénchek xép aptaha ekxákma aksok apagkok, tén han apxéna 

ektakmela apha, apxénchek nahan xép méko eyéméxchexa xama aksok; 
akke ékpelchak xép aptaha megyásekhamap, tén han aptaha apmopyósa 
apagko', tén han meyke aksok apagkok, meyke apakta'ák, tén han aptaha 
meyke apáwa. 

18Ekeso eñamakxa seltennasa nak xép seltamho etegyek sawo ekyátekto 

elyenma ekmomnáwa kélyamasmol'a neyseksa táxa yakwayam 
kólyenmaksek, eñama nak ko'o, yakwayam enxoho etnehek xép 
ekmámnaksoho ekxákma aksok apagkok; emenyék nahan ko'o etegyek xép 
aptaxno apmopé apkeñama nak ko'o, yakwayam enxoho etaxnekxa', 
yakwayam enxoho nahan kamaskok etnehek xép meyke apáwa 
segmegkasamo nak, emenyék nahan ko'o etegyek panakte eñama nak ko'o, 
yakwayam enxoho eltexnagkok apakta'ák keñe étekxak makháxma exchep. 

19Agkéshok cha'a ko'o sekpeywa apyókxoho ektaha nak selásekhayo, 

altennásekxohok nahan cha'a ekyetna enxoho megyakhémo 
aptahakxa. Etne exchep ekmáheyo agko' apwáxok, eyakmagkas apwáxok, 
ey'ókxa Dios. 

20Kóllano, átog ko'o enmáha selwónencha'a kéxegke, kéxegke ektahakxa 

enxoho kéllegé sekpeywa, keñe kólmeykesek átog, keñe sat ko'o atxek 
kañe' kélxagkok, apasmok sat nahan kélto taxnam kéxegke. 

21Enxet'ák ektahakxa enxoho apkelmalanma, agkések sat ko'o yakwayam 

exek nekha sektáhano sekhamakxa nak, ekhawo ektémakxa axta ko'o xa 
sekmalanmá, ekhákxek axta m'a nekha aphamakxa nak Táta. 

22¡Kéxegke ekha nak kélheyk'ák kóleyxho apxeyenma nak Espíritu 

kélakneykekxexa!’ ” 

 

Apocalipsis 4 
Ektémakxa kélpeykesamo néten 

1Enmexawok axta ko'o néten natámen xa, ekwet'ak axta ekmayha átog ma'a 

néten, ekleg'ak axta ko'o sekxo' kélpeywa máxa axta m'a kélakkahasol'a 

ekpáwá, entahak axta amya'a seyáneyáxko s'e: “Yenátwata' é, axekmósek 
sat xép aksok peya nak katnehek natámen se'e.” 

2Apmeyk axta ko'o sekwanmagko Espíritu, ekwet'ak axta ko'o ekyetna 

taháno ektakmalma m'a néten, ekwet'ak axta anhan apha énxet ma'a néten 
taháno nak. 

3Máxa axta meteymog ektakmalma ekyennakte agko' la'a m'a ektaha axta 

apha néten taháno ektakmalma, máxa axta m'a meteymog ekyexwasél'a, 
keñe axta m'a neyáwa taháno ektakmalma apyetnama pemhet, hó pa'at axta 
apchapogwate ektémol'a meteymog hó pa'at la'a; 

4Ekwet'ak axta anhan ko'o veinticuatro taháno eltakmela yetlo apheykha 

néten veinticuatro apkelámha apmonye'e neyáwa xa taháno ektakmalma 
nak; apkelmopé axta apkelántaxno, sawo elyenma axta anhan ma'a 
apkelatcheso apkatkók. 

5Tekkek axta cha'a elyenma ekyetnakxa m'a taháno ektakmalma nak, 

tekkek axta anhan cha'a kélpeywa, tén han ekhó takha' 
appáwá, kelálewágkek axta anhan siete táxa amonye ekhágkaxa xa taháno 
nak. Siete espíritus apkeleñama Dios axta m'a. 

6Máxa axta anhan wátsam ekwányam ekyetna amonye xa taháno 

ektakmalma nak, máxa axta aksok elyenmal'a. Ekwet'ak axta anhan ko'o 
aphó énxet neyseksa xa taháno nak, tén han ma'a neyáwa, xámok axta 
kélakta'ák apnenyek, tén han ma'a akkapok. 

7Máxa axta méwa m'a aphó énxet sekwet'a axta sekxo', keñe axta m'a pók 

aphawo m'a weyke kenawókla'a, keñe axta m'a pók aphawo énxet, keñe 
axta m'a pók aphawo m'a ektémol'a kampak náta ekyawel'a. 

8Seis axta cha'a apxempenák xama xa hawók nápakha aphó énxet nak, 

xámok axta kélakta'ák ekheyegko apyempe'ék, tén han ma'a kañe' 
apwáxok. Yókxoho ekhem, yókxoho axta'a axta meyenseyam aptéma cha'a 
apkelpeywa s'e: “¡Aptakmalma, aptakmalma, aptakmalma Wese' egegkok 
Dios ekha apyennakte, cham'a aphama axta nano', keso apha nak makham 
kaxwo' nak, cham'a peya nak han ewata'!” 

9-10Apkeltemésesek agkok cha'a apcheymákpoho Dios xa énxet'ák 

apkeleñama nak néten, etnehek nahan cha'a apcháyo, egkéshok nahan 
cha'a ekpayheykekxa apwáxók Dios, cham'a apha nak néten aptaháno 
ektakmalma, cham'a apha nak han megkatnegwayam enéxa, keñe cha'a 
eltekxeyagkok aptapnák nápakto' Dios xa veinticuatro apkelámha 
apmonye'e nak, elpeykeshok nahan cha'a, ekxeygkok nahan cha'a 
apkelatcheso apkatkók eltakmela apmonye aphamakxa m'a Dios, etnehek 
nahan cha'a apkelpeywa s'e: 

11“Payhawók kóltemésesek Xép apcheymákpoho, Wese' egegkok Dios, tén 

han kóltehek kéláyo, payhawók nahan keytek ma'a apmopwána, hakte 

apkelanak axta exchep ekyókxoho aksok; Xép apmopmenyého axta 
keñamak ekheykegko ekyókxoho aksok, tén han elánamáxko.” 

 

Apocalipsis 5 
Weykcha'áhak eknaktáxésamaxche kélpexteteykekxoho tén han ma'a 

Nekkések Apketkok 

1Ekwet'ak axta ko'o apmeyncha'a weykcha'áhak kélpexteteykekxoho 

ekpayhókxa apkelya'asamakxa m'a ektaha axta apha néten aptaháno 
ektakmalma, kañe' axta táxesamaxchek xa weykcha'áhak 
kélpexteteykekxoho nak, tén han ma'a empehek. Siete yampápa axta 
kélyepetchesók kélapma xa. 

2Ekwet'ak axta nahan ko'o xama Dios apchásenneykha ekha apyennakte, 

aptéma axta cha'a apkelmaxneyeykencha'a yetlo ekyennakte agko' 
appeywa s'e: “¿Yaksak ekpayhawo kameykesek xa weykcha'áhak 
kélpexteteykekxoho nak, tén han kalekkesek xa yampápa kélapma nak?” 

3Méko axta kawának kameykesek xa weykcha'áhak kélpexteteykekxoho 

nak, méko axta anhan eyewagko kalano' keso náxop, tén han ma'a néten, 
tén han ma'a elmaheykegkaxa nak eghagák. 

4Ekwónegkek axta cha'a ko'o, hakte axta éteyamakpok ekpayhawo nak 

emeykesek xa weykcha'áhak kélpexteteykekxoho nak, axta anhan 
éteyamakpok apmopwána enxoho elano'. 

5Wánxa agkok, aptahak axta seyáneya xama apkeñama nak nepyeseksa 

apkelámha amonye'e s'e: “Elwatés apwóno, yetneyk xama ekha nak 
apyennakte apwesey nak méwa, apkeñama nak ma'a nepyeseksa Judá 
énxet'ák apagkok, aptaha nak wese' David aptáwen neptámen, 
apmalanchek axta, apwanchek emeykesek xa weykcha'áhak 
kélpexteteykekxoho nak, apwanchek nahan elkok xa siete kélapma nak 
yampápa.” 

6Keñe axta sekwet'a ko'o Nekkések Apketkok neyseksók xa taháno 

ektakmalma nak, ekwet'ak axta anhan hawók nápakha énxet apkeleñama 
néten apwakha'a xa Nekkések Apketkok nak, keñe axta anhan apwakha'a 
Nekkések Apketkok ma'a apkelámha apmonye'e nak. Apyagkak axta xa 
Nekkések Apketkok nak, máxa axta eyke entemék apmatñama 
enxoho. Siete axta apkepet'ák, siete axta anhan apakta'ák. Cháxa siete 
espíritu apkeleñama Dios kéláphaso cha'a náxop xa. 

7Apxegkek axta xa Nekkések Apketkok nak, keñe axta apwokmo m'a 

weykcha'áhak kélpexteteykekxoho apmeykencha'a axta ekpayhókxa 
apkelya'asamakxa m'a ektaha axta apha néten aptaháno ektakmalma. 

8Xama axta apma weykcha'áhak kélpexteteykxoho xa Nekkések Apketkok 

nak, apkeltekxeyágkek axta aptapnák ma'a hawók nápakha énxet 

apkeleñama nak néten nápakto' ma'a Nekkések Apketkok. Axta anhan 
apkeltekxeyágkok aptapnák xa veiticuatro apkelámha apmonye'e nak. 
Apyókxoho axta apkelmeykha yát'axpog apyawe xa énxet'ák nak, egheykok 
ekyátekto elyenma axta nahan apkelmeykha yetlo ekláneyo aksok ekmátsa 
ekpakneyam éten agkok ma'a kañe'. Cháxa nempeywa nelmaxnagko 
aptamheyak nak cha'a m'a ektaha nak Dios énxet'ák apagkok. 

9Axta anhan apkelmeneykmásak negmeneykmaso axnagkok ektéma nak 

se'e: “Xép payhawók emok xa weykcha'áhak kélpexteteykekxoho nak, xép 
nahan payhawók elkok ma'a yampápa kélapma nak, hakte apmatñegkek 
axta exchep ekyanmaga mólya'asáxma, yegkenamaxchek axta nahan éma 
apagkok apkelmoma m'a apyókxoho pók aptémakxa énxet'ák nak 
yakwayam etnésesek Dios énxet'ák apagkok, cham'a mók ektémakxa nak 
apyempe'ék, tén han ma'a mók ektémakxa nak apkelpakmeyesma. 

10Aptemésesek axta exchep énxet'ák apagkok xa énxet'ák nak, 

aptemésesek axta anhan appasmo apkelmaxnéseso Dios énxet'ák 
apagkok. Etnahagkok sat nahan ekha kélyaheykekxoho keso náxop, 
ekhawo aptamheykegkaxal'a kelwese'e.” 

11Keñe axta senmexawo ko'o m'a, ekleg'ak axta ko'o apkelpakmeyesma 

Dios apkelásenneykha apxámokma apchakneykha axta neyáwa Dios 
aptaháno, cham'a apchaknágkaxa axta anhan aphó énxet'ák apkeleñama 
nak néten, tén han ma'a énxet'ák apkelámha apmonye'e nak. Apxámok 
apagko' axta xa. 

12Axta aptahak apkelyennaktésawo apkelpeywa s'e: “¡Payhawók exkak 

apmopwána Nekkések Apketkok apmatñama axta, payhawók nahan exkak 
ekxámokma aksok apagkok, payhawók nahan exkak apya'áseykegkoho, 
payhawók nahan exkak apyennakte, payhawók nahan kóltehek kéláyo, 
payhawók nahan kóltemésesek apcheymákpoho payhawók nahan 
kólpeykesho'!” 

13Ekleg'ak axta anhan ko'o elpakmeyesma ekyókxoho aksok ektaha nak 

Dios apkelané m'a néten, tén han keso náxop, tén han ma'a kóneg xóp nak, 
tén han ma'a wátsam ekwányam. Entahak axta elpakmeyesma s'e: 
“¡Kóltehek sat cha'a kéláyo m'a ektaha nak apha néten aptaháno 
ektakmalma, tén han ma'a Nekkések Apketkok, kólpeykeshok sat nahan 
cha'a, kóltemésesek sat nahan cha'a apcheymákpoho, exkak sat nahan 
apmopwána megkatnegwayam enéxa!” 

14Apkelátegmowágkek axta m'a hawók nápakha énxet apkeleñama nak 

néten, aptahak axta s'e: “¡Katnahagkok sat!” Keñe axta apkeltekxeyágko 
aptapnák ma'a veinticuatro apkelámha apmonye'e nak, apkelpeykásawók 
axta Dios. 

Apocalipsis 6 
Siete yampápa kélapma 

1Keñe axta sekwet'a apleya Nekkések Apketkok xama xa siete yampápa 

kélapma nak, ekleg'ak axta anhan appakmeta xama xa hawók nápakha 
énxet apkeleñama nak néten, máxa axta entahak takha' appáwál'a 
appakmeta ekyennakte agko'. Aptahak axta s'e: “¡Empoho!” 

2Enmexawok axta ko'o m'a, ekwet'ak axta xama yatnáxeg apmopé, yágke 

axta apmeykha m'a ektaha axta apchánte. Kélmések axta apketcheso 
apkátek ektakmalma, apxegkek axta aptémol'a m'a ektaha nak apmalanma 
kempakhakma yakwayam enxoho emalánekxak makham nepyeseksa 
apkelenmexma. 

3Xama axta apleya makham Nekkések Apketkok ma'a mók yampápa 

kélapma axta, ekleg'ak axta nahan ko'o appakmeta pók xa hawók nápakha 
énxet apkeleñama nak néten. Aptahak axta makham appakmeta s'e: 
“¡Empoho!” 

4Aptekkek axta anhan pók yatnáxeg, apyexwasé axta eyke m'a, keñe axta 

m'a ektaha axta apchánte apxaka apmopwána yakwayam emasésetak 
meyke ektahakxa nak negheykha keso náxop, yakwayam yának elnapakpok 
apyókxoho énxet'ák; apxakak axta anhan sókwenakte. 

5Xama axta ektaha antanxo apleklo Nekkések Apketkok ma'a yampápa 

kélapma axta, keñe axta anhan apwokmo apkántanxo seklegé apteme 
appeywa énxet apkeleñama nak néten. Aptahak axta s'e: “¡Empoho!” 
Enmexawok axta ko'o m'a, ekwet'ak axta xama yatnáxeg 
appeysyam, kelyetsáteyak axta apmeykha m'a ektaha axta apchánte. 

6Ekleg'ak axta ko'o kélpeywa nepyeseksa xa hawók nápakha énxet 

apkeleñama nak néten. Entahak axta amya'a s'e: “Xama kelyetsáteyak 
hótahap aksa kaxwo' ekyanmaga xama ekhem nak kéltamheykha, keñe 
antanxo kelyetsáteyak ma'a ekhó nak hótahap wánxa xama ekhem 
ekyanmaga nak kéltamheykha; neytwasha aksa pexmok égmenek nak, tén 
han ma'a anmen yámet égmenek nak.” 

7Xama axta ekwokmo hawók nekha apleklo Nekkések Apketkok yampápa 

kélapma, hawók nápakha axta nahan entahak seklegé appeywa m'a énxet 
apkeñama nak néten. Aptahak axta makham se'e: “¡Empoho!” 

8Enmexawok axta ko'o m'a, ekwet'ak axta yatnáxeg yáma apyátekto, keñe 

m'a ektaha axta apchánte apwesey nétsapma. Keñe axta m'a neptámen 
sekwet'a nahan apxegakmo apkeñama nak ma'a ektémakxa nak wese' 
nétsapma. Apkelxawágkek axta apmopwancha'a yakwayam elnápok 
nápakha énxet nekha yókxexma keso náxop eñama m'a kempakhakma, tén 
han ma'a meyk segakhe nak, tén han eñama m'a negmasé nak, yetlo 
apchahé m'a aksok nawha'ák ello elleykencha'a nak keso náxop. 

9Xama axta ekwokmo cinco apleklo yampápa kélapma Nekkések Apketkok, 

ekwet'ak axta ko'o m'a énxet'ák aptekyawa axta eñama apkellegaso Dios 
appeywa kóneg ma'a ekwatnamáxchexa axta cha'a aksok nawha'ák 
ekyanmaga mólya'asáxma. 

10Axta aptemék cha'a apkelyennaktésamo apkelpeywa s'e: “Wese' 

aptakmalma, aptaha nak han mehegyenyaweykha, ¿Yaksak sat ekhem 
elyekpelcháseshok xép énxet'ák apheykha nak náxop, tén han 
heghéseshok mók ma'a nentekyawa axta negko'o?” 

11Keñe axta kélmeyásegko apkelántaxno apkelmopé, kéltennásek axta 

peya sekxo' makham kóllókasesek apkelyampé yakwatakxoho, ekwokmoho 
aptahanyekxo ekwánxa apxámokma m'a apkelyáxeg'a yakwayam nak han 
etekyok eñama apkelané apkeltamheykha eñama nak Cristo, ekhawo 
aptamheykegkaxa axta xa énxet'ák nak. 

12Xama axta ekwokmo seis apleklo Nekkések Apketkok yampápa kélapma, 

enmexawok axta ko'o, keñe axta ektepa ekyawheykha xóp. Peysamákxek 
axta anhan ekhem ektémol'a apáwa appeysyam nentaxno 
magkenatchesol'a apketsapma egmók, apyexwasé axta nahan 
aptamhákxak pelten, máxa axta aptahak ma'a ektémakxal'a éma, 

13keñe axta appaleynto yaw'a keso náxop, máxa axta aptahak ma'a 

ektémol'a kapalegmak higo ekyexnagwetek elyawhésakmoho enxoho 
exchahayam ekyennakte, cham'a ekxámakxa enxoho higo. 

14Pelakkasek axta nahan ekmassa m'a néten, máxa axta entahak ma'a 

ektémol'a agyaksásekxak weykcha'áhak, kélyawheyha axta anhan xóp 
elekháhéyak elyawe nak, tén han ma'a egkexe etkók neyseksa wátsam 
ekwányam la'a. Yakmagkasek axta ekheykegkaxa. 

15Keñe axta apkelyexánegwokmo kañe' meteymog axwa'a m'a kelwese'e 

apkelwányam nak keso náxop, tén han ma'a neyseksa meteymog elyawe 
ekheyakla'a néten xóp elekháhéyak elyawe nak, axta anhan ma'a kelwese'e 
nak, tén han ma'a sẽlpextétamo apkelámha amonye'e nak, axta nahan ma'a 
énxet'ák ekxákma nak aksok apagkok, tén han ma'a kelwese'e ekha nak 
kéláyo, tén han ma'a apyókxoho ektaha nak apkelmomap, tén han ma'a 
ektaha nak melmomap; 

16aptahak axta nahan apkeláneya xóp elekháhéyak elyawe s'e, tén han ma'a 

meteymog elyawe nak: “¡Hegahapwata' negko'o, henxeganegkes 
negko'o nápakto' ma'a apha nak kaxwo' néten taháno ektakmalma, hegeys 
nahan negko'o ma'a Nekkések Apketkok aplo nak! 

17Hakte wa'ak kaxwo' ekhem ekyawe sẽllegasáseykegkoho nak, ¿Yaksak 

sat awanchek kalenmaxaxkohok xa?” 

Apocalipsis 7 
Apkelkahásamap énxet'ák Israel 

1Keñe axta sekwet'a ko'o hawók nápakha Dios apkelásenneykha natámen 

xa. Xama axta apkenmáha nexcheyha, keñe axta pók apkenmeyncha'a 
nepyeyam, ekteyapmakxa ekhem axta anhan apkenmáha pók, keñe axta 
pók apkenmeyncha'a m'a taxnegwánxa ekhem. Apchaknáha axta m'a, 
yakwayam enxoho emagkok exchahayam, yakwayam enxoho 
megkaxchahámhek keso náxop, tén han ma'a neyseksa nak wátsam 
ekwányam, yakwayam enxoho anhan megkawátekhápek xama yámet 
enxoho. 

2Ekwet'ak axta anhan pók Dios apchásenneykha apkeñama m'a 

ekteyapmakxa ekhem, apmeykha axta kélkahaso eñama nak Dios 
memassegwayam. Apyennaktések axta appeywa xa Dios apchásenneykha 
nak, apkelpakhetchesa m'a hawók nápakha Dios apkelásenneykha 
apkelxaka axta apmopwancha'a yakwayam etwasha keso náxop, tén han 
ma'a wátsam ekwányam nak. Aptahak axta apkeláneya s'e: 

3“¡Nágkóltawasha sekxo' náxop, nágkóltawasha nahan wátsam ekwányam, 

nágkóltawasha nahan yenta'a mampekkena nak makham sekxo' kélkahaso 
ekpayhakxa nápát ma'a Dios egagkok apkelásenneykha nak!” 

4Ekleg'ak axta nahan ko'o ekwánxa apxámokma ektaha axta ekha 

kélkahaso, ciento cuarenta y cuatro mil axta apyókxoho énxet'ák Israel. 

5Doce mil axta apyókxoho énxet kélkahasa apkeleñama nak nepyeseksa 

Judá enxet'ák apagkok, doce mil axta nahan apyókxoho kélkahasa m'a 
apkeleñama nak nepyeseksa Rubén énxet'ák apagkok, doce mil axta anhan 
apyókxoho kélkahasa m'a apkeleñama nak nepyeseksa Gad énxet'ák 
apagkok, 

6doce mil axta anhan apyókxoho kélkahasa m'a apkeleñama nak 

nepyeseksa Aser énxet'ák apagkok, doce mil axta anhan apyókxoho 
kélkahasa m'a apkeleñama nak nepyeseksa Neftalí énxet'ák apagkok, doce 
mil axta anhan apyókxoho kélkahasa m'a énxet'ák apkeleñama nak 
nepyeseksa Manasés énxet'ák apagkok, 

7doce mil axta anhan apyókxoho kélkahasa m'a apkeleñama nak 

nepyeseksa Simeón énxet'ák apagkok, doce mil axta anhan apyókxoho 
kélkahasa m'a apkeleñama nak nepyeseksa Leví énxet'ák apagkok, doce 
mil axta anhan apyókxoho kélkahasa m'a apkeleñama nak nepyeseksa 
Isacar énxet'ák apagkok, 

8doce mil axta anhan apyókxoho kélkahasa m'a apkeleñama nak 

nepyeseksa Zabulón énxet'ák apagkok, doce mil axta anhan apyókxoho 
kélkahasa m'a apkeleñama nak nepyeseksa José énxet'ák apagkok, doce 

mil axta anhan apyókxoho kélkahasa m'a apkeleñama nak nepyeseksa 
Benjamín énxet'ák apagkok. 

Apxámokma énxet apkelmopé apkelántaxno 

9Enmexawok axta ko'o natámen xa, ekwet'ak axta ko'o énxet apxámokma 

apyókxoho pók aptémakxa énxet nak, tén han ma'a móktémakxa nak 
apkelpakmeyesma. Amonye taháno ektakmalma axta apchakneykha m'a, 
nápakto' ma'a Nekkések Apketkok. Apxámok apagko' axta m'a, 
megkólwanchek axta kólyetsetek. Apkelmopé axta nahan apkelántaxno, áxa 
áwa' axta anhan apkelmeykha. 

10Axta etnehek cha'a elyennaktéshok apkelpeywa s'e: “¡Dios apha nak 

néten aptaháno ektakmalma apteme sẽlwagkaso teyp tén han ma'a 
Nekkések Apketkok!” 

11Apyókxoho Dios apkelásenneykha axta nahan apchakneykha neyáwa xa 

taháno ektakmalma nak, tén han ma'a énxet'ák apkelámha apmonye'e nak, 
axta anhan apchakneykha neyáwa taháno ektakmalma m'a hawók nápakha 
énxet apkeleñama nak néten; apkelháxahánteyk axta ekwokmoho 
apkeltekxeyágko nápakta'a xóp ekyetnakxa m'a taháno ektakmalma nak, 
apkelpeykásawók axta Dios. 

12Aptahak axta apkelpakmeta s'e: “¡Katnahagkok sat! Kólpeykeshok sat 

cha'a Dios egagkok, kóltemésesek sat nahan cha'a apcheymákpoho, 
exénakpok sat nahan ekha apya'áseyak, kólmések sat nahan cha'a 
ekxeyenma kélwáxok, kóltehek sat nahan cha'a kéláyo, exénakpok sat 
nahan cha'a ekha apmopwána, tén han ekha apyennakte megkatnegwayam 
enéxa. ¡Katnahagkok sat!” 

13Elmaxneyáha axta ko'o xama xa énxet'ák apkelámha apmonye'e nak. 

Aptahak axta seyáneya s'e: “¿Yaksak xa énxet'ák apkelmopé nak 
apkelántaxno, háxko nahan apkeleñamakxa?” 

14“Wese', xép apya'ásegko'”, axta ektahak seyátegmowágko ko'o. Keñe axta 

aptaha seyáneya s'e: “Cháxa énxet'ák ektaha axta apkelyeykhé ekyawe 
apkellegeykegkoho xa, apkelyenyések axta apkelántaxno Nekkések 
Apketkok éma apagkok xa, kelmopeyásekxók axta anhan. 

15“Ekeso eñamakxa apheyncha'a nak ma'a aphamakxa nak Dios, 

apkeltamheykha nahan cha'a ekyókxoho ekhem tén han ekyókxoho axta'a 
m'a Dios tegma appagkanamap apagkok nak. Elmeyok sat nahan cha'a m'a 
apha nak néten aptaháno ektakmalma, cham'a appaxkeyncha'a sat. 

16Kamaskok sat apkellegágkoho meyk elnapma kamaskok sat nahan elnapa 

ekhem, kamaskok sat nahan ekwatna apyempe'ék ekmexanma nak ekhem, 
kamaskok sat nahan elpekhésa ekmexanmaxma; 

17hakte eltakmelchesek sat ma'a Nekkések Apketkok apha nak ma'a néten 

aptaháno ektakmalma nak, ekhawo aptemésesamakxa nak 
apkeltakmelchesama m'a nekkések. Enaklók sat nahan ma'a ekteyapmakxa 
nak yegmen ekyennaktésamo nak egnenyek. Dios sat nahan emasésesek 
apaktek égmenek xa énxet'ák nak.” 

 

Apocalipsis 8 
Ektemegwánxa siete yampápa weykcha'áhak kélapma tén han ma'a sawo 

ekyátekto ekmomnáwa ekwatnamáxchexa aksok ekmátsa ekpakneyam éten 
agkok 

1Xama axta ekwokmo apleklo siete Nekkések Apketkok ma'a yampápa 

weykcha'áhak kélapma axta, wanmeyakxók axtaxma m'a néten. Yáma 
wegkawok axta anhan. 

2Keñe axta sekwet'a ko'o siete Dios apkelásenneykha apkeleñama néten 

apchakneyncha'a nápakto' Dios. Apkelxawágkek axta siete kélakkahaso. 

3Keñe axta nahan apxegakmo pók Dios apchásenneykha apkeñama néten, 

egheykok ektakmela elyenma axta apmeykha ekwatnamáxkoho axta cha'a 
kañe' aksok ekmátsa nak ekpakneyam éten agkok, apkenegwokmek axta 
amonye ekwatnamáxchexa aksok; apxakak axta nahan ekxámokma m'a 
aksok ekmátsa nak ekpakneyam éten agkok, yakwayam ewatnek néten 
sawo ekyátekto elyenma ekwatnamáxchexa axta cha'a aksok ekyetnama 
axta keto' ekyetnamakxa m'a taháno ektakmalma nak. Axta anhan 
apyepetchásak ma'a nempeywa nelmaxnagko apagkok nak ma'a 
apyókxoho Dios énxet'ák apagkok apkelpagkanamap nak. 

4Mahágkek axta néten éten agkok xa aksok ekmátsa nak ekpakneyam éten 

agkok, cham'a apwatno axta Dios apchásenneykha nápakto' ma'a Dios. 
Axta anhan apyepetchásak ma'a Dios énxet'ák apagkok aptamheyak nak 
nempeywa nelmaxnagko. 

5Keñe axta apma egheykok ekwatnamáxkoho axta cha'a aksok kañe' m'a 

Dios apchásenneykha nak. Apxatmeyk axta átex eñama m'a 
ekwatnamáxchexa axta cha'a aksok, apkexeyntek axta nahan ekyókxoho 
átex keso náxop; keñe axta ektepa extegyawa, kélpeywa ekyennakte axta 
anhan tépak, kelyenmeyk axta anhan cha'a, yawheyha axta anhan xóp. 

Kélakkahaso 

6Apkeláneykxek axta aptamhágkaxa siete Dios apkelásenneykha 

yakwayam elpawaksek apkelakkahaso. 

7Appawásek axta apchakkahaso apkemha apmonye Dios apchásenneykha, 

keñe axta kélchexeynto yegmen elyennakte náxop, táxa axta anhan, éma 

axta anhan ekyepetche. Metchek axta xama nekha xóp, tén han élmeta 
yenta'a, tén han ma'a ekyókxoho pa'at elyapakmaté nak áwa'. 

8Appawásek axta anhan apchakkahaso pók Dios apchásenneykha, keñe 

axta kélyenyénto eyálewe ekyawe ekhó egkexe elekhaheyakla'a kañe' 
wátsam ekwányam; nekha wátsam ekwányam axta anhan tamhákxak éma 
yegmen. 

9Nekha axta anhan keletsapak aksok elleykha nak kañe' wátsam 

ekwányam, nekha axta anhan keletsagkáséxchek yántakpayhe. 

10Apkántanxo axta aptahak appawaso apchakkahaso Dios 

apchásenneykha, keñe axta apteyekmo yaw'a apwányam apkeñama 
néten, apchalewánteyk axta eyke, máxa axta aptahak ma'a táxa 
kélmeykhal'a, mók xam'a wátsam axta aptégwokmok, tén han ma'a 
ekteyapmakxal'a yegmen. 

11Apmopaske axta apwesey xa yaw'a nak, ekmáske axta anhan tamhákxak 

nekha yegmen, apxámok axta nahan apkeletsapma énxet'ák eñama xa 
yegmen ekmáske nak. 

12Hawók nápakha axta aptahak appawaso apchakkahaso Dios 

apchásenneykha, keñe axta étsagkásexko xama nekha ekhem, tén han 
apketsagkáseykpo xama nápakha pelten, tén han apkeletsagkáseykpo 
nápakha yaw'a. Ekpeysyam axta cha'a tamhákxak xama nekha xa 
ekyókxoho nak, yáma wegkawok axta megkalsasóxma ekhem, yáma 
wegkawok axta nahan ekyaktesóxma axta'a. 

13Enmexawok axta ko'o néten, ekleg'ak axta elpáwokmo axempenák náta 

ekyawel'a. Entahak axta ekyennaktésawo ekpeywa s'e: “¡Enxet'ák laye 
apheykha nak náxop, cham'a apkelpáwasa sat apkelakkahaso m'a 
apkántanxo Dios apkelásenneykha apkeleñama nak néten!” 

 

Apocalipsis 9 

1Cinco axta apwokmok Dios apchásenneykha appawaso apchakkahaso, 

ekwet'ak axta ko'o apteyekmo xama yaw'a keso náxop apkeñama néten; 
apxakak axta nahan ketchesama átog agkok ma'a máxek ekmatawóneg 
agko' nak. 

2Apmeykesek axta átog xa máxek ekmatawóneg nak, néten axta mahágkok 

éten eñama xa máxek nak ektémol'a elánamáxchexa átex; chapchek axta 
anhan ekhem xa máxek éten agkok nak, chapchek axta anhan exchahayam. 

3Neyseksa éten axta nahan apkelantépak sawa', appayhekxeyk axta keso 

náxop; kélmések axta anhan apmopwána, cham'a ektémakxa nak yettaha'. 

4Apkeláneyákpek axta menaktawasha pa'at, tén han ma'a ekyókxoho 

elyapakmaté nak áwa', tén han ma'a ekyókxoho yenta'a nak, wánxa axta 
aksa apkeláneyákpo enaktawasha m'a énxet ektahakxa enxoho meyke 
kélkahaso ekpayhakxa nápakta'a, cham'a kélkahaso eñama nak Dios. 

5Wánxa agkok axta eyke kól'awok elnápok énxet'ák, wánxa axta aksa 

apkeláneyákpo ellegásesagkohok ekmáske ekweykmoho cinco pelten; axta 
hawok ekmáske m'a ektémakxal'a hegmaktak yettaha'. 

6Etegyaha sat eykhe apkeletsapma énxet'ák ma'a ekhem sat, wánxa agkok 

melwetyehek sat eyke apkeletsapma; emawhok sat eykhe eletsapok, 
kamaskok sat eyke ekyetna nepyeseksa nétsapma xa énxet'ák nak. 

7Máxa axta aptahak sawa' m'a yatnáxeg apkelaneykekxal'a aptahakxa 

yakwayam emhagkok kempakhakma; máxa axta anhan nétcheso empátek 
elyenma ekhágko m'a apkatkók, keñe axta máxa énxet ma'a nápakta'a. 

8Máxa axta kelán'a áwa' m'a apwa', máxa axta eyke méwa am'ák ma'a 

apma'ák. 

9Máxa axta sawo ekyentaxno m'a eyapmáxche apyempe'ék, máxa axta 

anhan elletnaheykha apxempenák ma'a ektémol'a amagkok weyke 
takaxchók yatnáxegla'a apyenyawaso apkelmahágko enxoho 
empakháxchexa. 

10Ahamtakcha'ak axta anhan apyapakyek, máxa axta m'a ektémol'a 

yettaha', xakak axta anhan ekmowána xa apyapakyek nak yakwayam 
kallegásesagkohok énxet'ák ekweykmoho cinco pelten. 

11Abadón apkelteme hebreos xa apkemha apmonye sawa' nak, aptaha nak 

wese' m'a máxek ekmatawóneg nak, keñe griegos apkeltéma Apolión. 

12Yeyk'ak ma'a émha amonye aksok ekmaso nak; wánxa agkok, ánet akke 

makham keléméxche'. 

13Seis axta apwokmok Dios apchásenneykha appawaso apchakkahaso, 

ekleg'ak axta ko'o kélpeywa eñama neyseksa hawók nekha aksok 
egkepet'ák, cham'a ekyetnama axta néten sawo ekyátekto elyenma 
ekwatnamáxchexa axta cha'a aksok, cham'a ekyetnama nak nápakto' Dios. 

14Entahak axta amya'a apcháneyákpo Dios apchásenneykha apwokmo axta 

seis apyókxoho s'e, cham'a apmeyncha'a axta apchakkahaso: 
“kólchexeykxa hawók nápakha kelyekhama' elásenneykha kélpextetma nak 
xamo' wátsam ekwányam ekwesey nak Éufrates.” 

15Keñe axta kélchexeykxo m'a hawók nápakha nak kelyekhama' 

elásenneykha, yakwayam enxoho elnápok nápakha énxet apwokmo enxoho 
cha'a apkántanxo apyókxoho, hakte kélakhásásók axta yakwánxa katnehek 

xa, chakhawók axta ekhem, chakhawók axta nahan ma'a pelten, chakhawók 
axta nahan ma'a yeyam. 

16Ekleg'ak axta nahan ekwánxa apxámokma sẽlpextétamo apkelchánte 

yatnáxeg: doscientos millones axta apxámokma m'a. 

17Axta entahak sekweté ko'o yatnáxeg se'e. Ekwet'ak axta ko'o yatnáxeg 

yetlo apchahakkaso apnenyek ma'a ektaha axta apchánte, máxa axta eyke 
táxa m'a, ekyapakmaté axta, máxa axta m'a pánakte exnók ekyapakmatél'a, 
ekyátekto axta nahan ekyepetche, máxa axta m'a xóp ánek 
ektawáseykencha'awol'a egyempehek ekmanyása ekpakneyam. Keñe axta 
m'a yatnáxeg, máxa axta méwa akkátek ma'a akkátek, keñe axta nahan 
ektepa táxa m'a apátog, éten axta nahan tépak, keñe axta nahan ektepa m'a 
aksok ekmanyásal'a ekpakneyam. 

18Apkeletsekkek axta nahan nápakha énxet apwokmo enxoho apkántanxo 

apyókxoho eñama xa antanxo aksok elmaso nak, cham'a ekteyapma axta 
apátog xa yatnáxeg nak: táxa axta m'a, éten axta nahan, axta nahan ma'a 
aksok ekmanyásal'a ekpakneyam. 

19Apátog axta yetnók apmopwána xa yatnáxeg nak, tén han ma'a 

apyapakyek, máxa axta yéwa m'a apyapakyek, akkátek axta nahan 
apchásenneykxak apnaktawásencha'a énxet'ák. 

20Wánxa agkok, axta eyke elwáteságkok makham apkeláneyak aksok 

ekmaso m'a énxet'ák ektaha axta apkeleymomap, cham'a ektaha axta 
meletsapma neyseksa aksok elmaso, axta nahan elwáteságkok 
apkelpeykesamo m'a kelyekhama', tén han ma'a apkelpeykesamo nak 
kéleykmáseso elánamáxche nak sawo ekyátekto elyenma, tén han ma'a 
sawo ekmopé nak elyenma, tén han ma'a sawo ekyátekto agko' nak 
elyenma, tén han ma'a meteymog nak, tén han ma'a yántéseksek nak, 
yawanchek kótak aksok xa kéleykmáseso nak, yawanchek nahan kaña', 
yawanchek nahan kaxog. 

21Axta anhan elwáteságkok apchakhe pók xa énxet'ák nak, tén han ma'a 

aptamheyak nak kelyohóxma'a, tén han ma'a kalmopsexta'a nak, axta 
anhan elwáteságkok apkelmeñexma. 

 

Apocalipsis 10 
Dios apkelásenneykha apmeykha weykcha'áhak kélpexteteykekxoho 

eknaktáxésamaxche axta 

1Ekwet'ak axta ko'o pók Dios apchásenneykha ekha apyennakte, 

apweywentek axta apkeñama néten, neyseksa yaphopé axta apkexyekmok, 
pemhet axta eyke apyetnak néten apyetseksek, kelyenmawok axta m'a 
nápát ektémol'a ekhem elyenma, keñe axta apyay'ák ekhawo m'a táxa 
elakneyak la'a elálewe. 

2Weykcha'áhak étkok kélmeykeso axta apmeykha, keñe axta apteyókmo 

wátsam ekwányam ma'a apmenek ekpayhókxa nak apkelya'asamakxa, 
keñe axta apmenek ekpayhókxa nak nepsagkalwa apteyókmo xóp. 

3Kayhek axta nahan appeywa apkelpáxameyncha'a, máxa axta m'a 

ektémol'a méwa ekyexweywe; xama axta apkelpáxameyncha'a xa, yetlókók 
axta apkelpáwá siete takha'. 

4Peyk axta eykhe ko'o ataxaksek ekmassa apkelpáwá xa siete takha' nak, 

wánxa agkok, ekleg'ak axta ko'o kélpeywa eñama néten. Entahak axta 
amya'a s'e: “Né etekkesha aksa amya'a aptahakxa nak apkelpakmeyesma 
xa siete takha' nak, né etaxés nahan.” 

5Keñe axta apya'asa néten apmek ekpayhókxa nak apkelya'asamakxa xa 

Dios apchásenneykha nak, cham'a sekwet'a axta apteyókmo xama 
apmenek wátsam ekwányam, tén han apteyókmo mók apmenek xóp. 

6Keñe axta aptemésesa ekmámnaksoho agko' appeywa xa, apkeltamhok 

axta étagkohok ma'a aptaha nak memassegwayam, cham'a ektaha axta 
apkelané néten, tén han keso náxop, tén han ma'a wátsam ekwányam, tén 
han ma'a ekyókxoho aksok ekheyak nak. Aptahak axta s'e: “Néxa peyk 
kammok kaxwo', 

7apwokmek sat agkok siete appawaso apchakkahaso m'a Dios 

apchásenneykha nak, keñe sat kasawhaxkohok katnehek ma'a ektémakxa 
nak apmopmenyého elának Dios ektaha nak ekpowásamáxkoho, ekhawo 
ektémakxa axta aplegaso Dios ma'a énxet'ák ektaha axta apkellegaso 
appeywa.” 

8Eklegákxek axta makham ko'o sepakhetchesa m'a kélpeywa sekleg'a axta 

eñama néten. Entahak axta amya'a seyáneyáxko s'e: “Exeg, ema xa 
weykcha'áhak étkok kélmeykeso apmeyncha'a nak Dios apchásenneykha 
apkeñama nak néten, cham'a apteyókmo nak xama apmenek wátsam 
ekwányam, keñe mók apmenek apteyókmo xóp.” 

9Ekyo'ókmek axta ko'o apkenmágkaxa xa Dios apchásenneykha nak, 

eltamhok axta hegkések xa weykcha'áhak étkok nak. Aptahak axta 
seyátegmowágko s'e: “Ema, etaw. Máxa sat katnehek aksok ekmátsa 
apátog ektémol'a yanyawhéna apyegmenek, wánxa agkok, askehek sat 
eyke katnekxak apwáxok.” 

10Ekmeyk axta ko'o xa weykcha'áhak étkok apmeyncha'a axta Dios 

apchásenneykha, ektókek axta anhan; máxa axta aksok ekmátsa entahak 
ahátog ektémol'a yanyawhéna apyegmenek, xama axta eyke seksawha 
sekto xa, askehek axta entahak ewáxok. 

11Keñe axta ektaha amya'a seyáneyáxko s'e: “Eltennaha sat makham ma'a 

aptémakxa nak apxeyenma Dios apyókxoho énxet'ák, cham'a pók 

aptémakxa énxet'ák nak, tén han ma'a mók ektémakxa nak 
apkelpakmeyesma, tén han ma'a kelwese'e apkelwányam nak.” 

 

Apocalipsis 11 
Apkánet ektaha apweteykegkoho 

1Ekxakak axta ko'o yámet ekyakwaté negmeykha nelyetsáteyak, máxa axta 

yampa'at la'a, entahak axta amya'a seyáneyáxko s'e: “Etnamha, elyetseták 
ma'a Dios tegma appagkanamap apagkok nak, tén han ma'a 
ekwatnamáxchexa nak cha'a aksok, elyetset nahan ekwánxa apyókxoho 
m'a ektaha nak apkelpeykesamo m'a. 

2Wánxa aksa, né elyetseták nepyáwa xa tegma appagkanamap nak, hakte 

énxet'ák melya'áseyak Dios axta apxakak xa, cháxa peya nak elteyammaha 
tegma apwányam appagkanamap ekweykmoho cuarenta y dos pelten xa 
énxet'ák nak. 

3Aláphaksek sat ko'o apkánet ektaha nak ekmámnaksoho apkelxeyenma 

amya'a ahagkok, yetlo apkelántaxno apáwa sẽlwáxakxamo nak, ellegaksek 
sat nahan ko'o sekpeywa ekweykmoho mil doscientos sesenta ekhem.” 

4Cháxa apkánet ektaha nak ekmámnaksoho apkelxeyenma amya'a 

ahagkok apyetchesamakpoho m'a ánet yenta'a ekwesey nak olivo, tén han 
apyetchesamakpoho m'a ánet chálewaso ekhágko nak nápakto' Wese' 
apwányam apmámnaksoho nak keso náxop. 

5Apkelenxanakmek agkok cha'a apmoko enaktawasha xama énxet xa 

apkánet nak, táxa cha'a etekkesek apatña'ák, esawhohok nahan cha'a 
elwatnek ma'a apyókxoho ektaha nak apkelenmexma; sat katnehek nahan 
apkeletsapma m'a ektaha nak apmáheyo enaktawasagkohok xa énxet'ák 
nak. 

6Cháxa énxet'ák ektaha nak ekmámnaksoho apkelxeyenma amya'a 

ahagkok xa, yetneyk apmopwancha'a yápekxak ma'a néten, yakwayam 
enxoho megkamakye' neyseksók apkellegaso amya'a eñama nak 
Dios, yetneyk nahan apmopwancha'a etnesásekxak yegmen éma, yetneyk 
nahan apmopwancha'a ellegásesagkohok apyókxoho énxet'ák keso náxop 
ekyókxoho ektémakxa nak nenlegeykegkoho ekmaso, cham'a 
apkepmenyéxa enxoho etnahagkok. 

7Apsawhakyek sat agkok apkeltenneykha m'a amya'a eñama nak Dios, 

keñe sat katyapok aksok nawhak eklo eñama nak kañók agko' 
máxek, kanmexek sat xa énxet'ák nak, kamalánek sat nahan nepyeseksa, 
kalnápok sat nahan. 

8Kaxnagkok sat nahan aphopák ámay nepyeseksa tegma apwányam 

kélya'áseykegkoho nak, cham'a kélyepetchesamakxa axta anhan aksok 

ektegyéso Wese' apagkok, cham'a kéltéma nak 
Sodoma kélyetcháseykekxoho, tén han kélyetcháseykekxoho m'a Egipto. 

9Antanxo ekhem náxet mók sat katnehek apweté aphopák ma'a pók 

aptémakxa énxet'ák nak, tén han ma'a mók ektémakxa nak 
apkelpakmeyesma, cham'a apkeleñama nak ekyókxoho yókxexma, 
megyohok sat nahan kólatawónek. 

10Kalpayhekxak sat nahan apwáxók énxet'ák apheykha nak keso náxop 

apkeletsapa enxoho xa. Kalpayhekxohok agko' sat nahan apwáxók, 
emlasakpok sat aksok apméso naksa cha'a pók, hakte cháxa apkánet énxet 
ektaha axta apkellegaso Dios appeywa apkellegasáseykegkoho agko' axta 
cha'a xa énxet'ák nak. 

11Yeyk'ak axta xa antanxo ekhem náxet mók nak, apnakxetekhásekmek 

axta Dios xa énxet'ák nak, apchaknákxeyk axta nahan néten, apkelakak 
agko' axta nahan ma'a ektaha axta apkelweté. 

12Keñe axta apkelleg'a ekyennakte kélpeywa eñama néten xa apkánet énxet 

ektaha axta ekmámnaksoho apkelxeyenma amya'a eñama nak Dios. 
Entahak axta amya'a apkeláneyákpo s'e: “¡Kólchenátwata s'e!” 
Apkelmahágkek axta néten xa, neyseksa yaphopé axta apkelxegak, 
apyókxoho apkelenmexma axta anhan apkelwet'ak. 

13Keñe axta ektepa ekyawheykha xóp ekyennakte agko', palchesakmek 

axta anhan nápakha tegma ekwokmo axta cha'a diez apyókxoho, siete mil 
axta anhan apyókxoho apkeletsapma énxet'ák. Keñe m'a ektaha axta 
meletsapma, apchekakxoho axta apkelpeykásawók Dios apha nak néten. 

14Anet entahak ekyeykhe kéláphaso aksok ekmaso agko', wánxa agkok, 

xegakmek eyke makham yakwayam katnehek antanxo. 

Ektemegwánxa siete kélakkahaso 

15Siete axta apwokmok Dios apkelásenneykha appawaso apchakkahaso, 

keñe axta eklegáxko ekyennakte agko' kélpeywa eñama néten. Entahak 
axta amya'a s'e: “Wese' egegkok kaxwo' aptahak Wese' apwányam keso 
náxop, tén han ma'a Mesías apkeñama nak Dios. Etnahagkok sat Kelwese'e 
apkelwányam megkatnegwayam enéxa.” 

16Apkelháxahánteyk axta náxop veiticuatro énxet'ák apkelámha apmonye'e 

apheykencha'a axta néten aptaháno eltakmela nápakto' Dios, 
apkelpeykásawók axta m'a Dios. 

17Aptahak axta apkelpeywa s'e: “Negmések negko'o ekxeyenma egwáxok 

xép Wese' egegkok Dios ekha nak apyennakte, apheyk makham xép, 
aphegkek axta nahan nano' axta, hakte apmeyk axta exchep ekyawe agko' 
apmopwána, apcheynawok axta nahan apteme Wese' apwányam. 

18Apkellókek axta apyókxoho énxet'ák apheykha nak ekyókxoho yókxexma, 

wánxa agkok, wa'ak eyke exchep aplo, cham'a yakwánxa nak xép 
elyekpelkohok ma'a énxet'ák apkeletsapma axta; egkések sat nahan aksok 
apméso naksa m'a énxet'ák ektaha axta apkellegaso xép appeywa, tén han 
ma'a ektaha nak xép énxet'ák apagkok apkelpagkanamap tén han ma'a 
énxet apteme nak cha'a apcháyo exchep apwesey, apkelwányam, tén han 
ma'a meyke kéláyo nak, emasesók sat nahan xép ma'a énxet'ák ektaha nak 
aptawáseykha keso naxop.” 

19Keñe axta ekmayhekxo átog ma'a Dios tegma appagkanamap apagkok 

apyetna nak néten, keñe axta ekwetáxko ekyetna yántéseksek 
kélxátamakxa axta m'a ekhémo mók nelpakhetchásamáxkoho nak Dios 
kañe' xa tegma appagkanamap nak, keñe axta ektepa apkelyenmayam, 
kélpeywa, extegyawá, tén han ma'a xóp ekyawheykha nak, yegmen 
elyennakte ekxámokma axta nahan palleynta'. 

 

Apocalipsis 12 
Kelán'a tén han yéwa ekwányam 

1Tekkek axta néten aksok sempelakkaso agko' nak agweta': xama kelán'a 

eyaklamaxche ekhem axta m'a ektémol'a apáwa, keñe axta apyetna pelten 
ma'a kóneg amagkok, keñe axta étcheso akkátek elyenma aphágko doce 
yaw'a. 

2Lósok axta anhan xa kelán'a nak, payheykha axta átog eñama ekmáske 

awáxok, eñama nahan eklegeykegkoho ekteme nakláwa. 

3Keñe axta ektepékxo makham mók aksok sempelakkaso nak agweta' ma'a 

néten: yéwa ekwányam ekyexwasé axta m'a, siete axta akkatkók, diez axta 
ekyókxoho m'a kepet'ák, étcheso akkátek axta nahan eghak ekyókxoho 
akkátek. 

4Epakyek axta kelyenyawásak nápakha yaw'a m'a néten, kexeyntek axta 

náxop. Yakwa'ak axta yakwánxa kategkesek étche kelán'a xa yéwa 
ekwányam nak, kelhaxneyk axta yakwayam kanaksapok ekmanyehe agko' 
sakcha'a kaxwé aptéyam. 

5Tegkesek axta étche apkelnáwa xa kelán'a nak, cham'a peya sat etnehek 

apkeláneykha ekyókxoho apkelókxa yetlo meyke apmopyósa elanok 
apkelenmexma. Wánxa agkok, kélyementegkek axta eyke étche xa kelán'a 
nak, kélyentamákxeyk axta m'a nápakto' Dios, cham'a ekyetnamakxa nak 
aptaháno ektakmalma; 

6keñe axta ekmahágko enyaha yókxexma meykexa énxet xa kelán'a nak, 

cham'a apkelanésamakxa axta Dios yakwánxa cha'a kólmések ekto 
ekweykmoho mil doscientos sesenta ekhem. 

7Tekkek axta kempakhakma néten natámen xa: Miguel, Dios 

apchásenneykha apkeñama néten axta apkempakha'ak yetlo 
apkelxegexma'a, axta apkenmexak xa yéwa ekwányam nak, 
kennápeyxchek axta nahan xa yéwa ekwányam nak, yetlo nahan 
elxegexma'a, 

8wánxa agkok, axta eyke kaxnawok yéwa ekwányam ma'a, tén han ma'a 

elxegexma'a nak, axta anhan kól'awok kaxmakha m'a néten. 

9Kéltekkesek axta yéwa ekwányam ma'a néten, cham'a nano' 

yéwa eltamhomaxko nak kelyekhama', ekwesey nak Satanás, cham'a 
elyexancháseykencha'a nak cha'a apyókxoho énxet'ák keso náxop. 
Kélyenyenteyk axta yéwa ekwányam keso náxop yetlo elásenneykha. 

10Ekleg'ak axta ko'o kélpeywa ekyennakte agko' ma'a néten. Entahak axta 

amya'a s'e: “Wa'ak kaxwo' nelwagkásamáxche teyp, tén han ma'a Wese' 
egegkok Dios apmopwána nak, wa'ak nahan kaxwo' negyeseksa m'a 
aptémakxa nak Wese' apwányam Dios, tén han ma'a ektémakxa nak 
kélyaheykekxoho Mesías apagkok; hakte kéltekkesegkek axta m'a 
elsexnenagkama axta ẽlyáxeg cham'a elsexnenagkama axta cha'a 
ekyókxoho ekhem, tén han ekyókxoho axta'a nápakto' ma'a Dios egagkok. 

11Apkelmalanchek axta ẽlyáxeg'a xa eñama m'a apyegkenma axta éma 

apagkok Nekkések Apketkok eñama nahan ma'a apkellegaso axta amya'a 
ektakmela agko' xa énxet'ák nak; axta elayeyk eletsapok apmayheykegkok 
axta aksa eletsapok. 

12¡Kalpayhekxa' kélwáxok kéxegke kélheykha nak néten! ¡Wánxa agkok, 

kéxegke sat laye kélheykha nak náxop tén han ma'a ekheyak nak wátsam 
ekwányam, hakte weywenték kelyekhama' yetlo eklómo agko' enmexa 
kéxegke, ya'ásegwokmek eyéméxko antawók ekhem!” 

13Xama axta ekwet'a kélyenyento náxop xa yéwa ekwányam nak, kelanak 

axta m'a kelán'a ektegkeso axta étche apkenna. 

14Náta axempenák elyawe axta eyke xakak xa kelán'a nak, yakwayam 

enxoho kawának kampak aksa m'a ekhamakxa nak meykexa énxet, cham'a 
ekxaweykxa axta cha'a ekto ekweykmoho apkántanxo apyeyam nepxet 
pók, kamhagkok eyátépexa ekyetnakxa m'a yéwa ekwányam nak. 

15Tekkesek axta yegmen átog xa yéwa ekwányam nak, yakwayam enxoho 

katnesásekxak wátsam, yakwayam enxoho nahan keynyawaksek xa kelán'a 
nak; 

16wánxa agkok, xapop axta eyke pasmak xa kelán'a nak, mayhak axta xóp, 

keñe axta eknaksapa m'a wátsam ektekkeso axta átog yéwa ekwányam. 

17Ekeso eñamakxa ektaknókoho agko' axta kelán'a m'a yéwa ekwányam 

nak, keñe axta elnápexko aksa m'a apkeleymomap nak atawan'ák natámen 

xa kelán'a nak, axta kelenmexak ma'a énxet'ák ektaha nak 
apkelyaheykekxoho apkeltémókxa nak antehek Dios tén han ma'a 
meyenseyam nak apkelxeyenma apwesey Jesús. 

18Neyáwa wátsam ekwányam axta yákwokmok xa yéwa ekwányam nak. 

 

Apocalipsis 13 
Anet aksok nawha'ák ello 

1Ekwet'ak axta ko'o ektepa aksok nawhak eklo neyseksa wátsam 

ekwányam, siete axta ekyókxoho akkatkók keñe axta diez ekyókxoho m'a 
kepet'ák. Etcheso akkátek axta cha'a eghak ma'a ekyókxoho kepet'ák nak, 
yetnegkek axta nahan kéltáxeso ekwanyémo Dios ma'a akkatkók nak. 

2Máxa axta yánneptána xa aksok nawhak eklo sekwet'a axta ko'o, keñe axta 

máxa tamayawhan amagkok ma'a amagkok, keñe axta máxa méwa átog 
ma'a átog. Yéwa ekwányam axta ekméso ekmowána xa, tén han ma'a 
ektaháno ektakmela nak, mések axta nahan ekyawe kélyaheykekxoho. 

3Máxa axta entahak ekyawa enxoho ekyensé xama akkátek xa aksok 

nawhak eklo nak, takmelákxeyk axta eyke ekyensé, kelyegwakkasek axta 
nahan apkelwet'a apyókxoho énxet'ák apheykha nak keso náxop, 
apkelyetlákxeyk axta nahan énxet xa aksok nawhak eklo nak. 

4Apkelpeykásawók axta yéwa ekwányam, hakte mések axta ekmowána m'a 

aksok nawhak eklo nak. Apkelpeykásawók axta nahan ma'a aksok nawhak 
eklo nak. Entahak axta amya'a ekxénáxko s'e: “Méko ekhawo s'e aksok 
nawhak eklo nak. Méko nahan kawának kanmexek.” 

5Kél'awók axta nahan katnehek eyeymáxkoho ekpeywa xa aksok nawhak 

eklo nak, tén han kél'awo kawañaha ekpeywa m'a Dios, kél'awók axta nahan 
keytek kélyaheykekxoho ekweykmoho cuarenta y dos pelten. 

6Temék axta ekpeywa aksok nawhak eklo xa, kenmexáha axta ekpeywa 

Dios, wanyeyha axta nahan ma'a Dios, wanyeyha axta nahan ekpeywa m'a 
aphamakxa nak Dios, kenmexáha axta nahan ekpeywa m'a ektaha nak 
apheykha néten. 

7kél'awók axta nahan élana kempakhakma, elenmexa m'a ektaha nak Dios 

énxet'ák apagkok apkelpagkanamap, ekwokmoho ekmalana, xakak axta 
nahan yakwayam keytek apkelyaheykekxoho m'a apyókxoho pók 
aptémakxa énxet nak, tén han ma'a mók ektémakxa nak apkelpakmeyesma, 
tén han ma'a apkeleñama nak ekyókxoho yókxexma. 

8Apyókxoho énxet'ák apheykha náxop sat nahan elpeykeshok xa, cham'a 

megkanaktáxesamaxko nak apkelwesey m'a weykcha'áhak 
ekyennaktésamo nak egnenyek, eyeynamókxa m'a sekxo' axta elánamáxko 

keso náxop, cham'a weykcha'áhak ektaha nak apagkok ma'a Nekkések 
Apketkok apmatñama axta. 

9Kélheyk'ák agkok eghak kéxegke, kóleyxho s'e: 

10“Enxet eyéméxko nak kólhésók sẽlpextétamakxa, kólhésók sat 

sẽlpextétamakxa; keñe m'a eyéméxko nak kólyakténchesagkok apyespa'ák 
sókwenakte, kólyakténchesagkok sat apyespa'ák etekyók.” Sat kataxchek 
ektémakxa nak apkelenmáxamákpoho Dios énxet'ák apagkok 
apkelpagkanamap xa, tén han ma'a ektémakxa nak melya'áseyam. 

11Ekwet'ak axta makham ko'o mók aksok nawhak eklo ektepa eñama kañe' 

xóp. Anet axta kepet'ák, ektémol'a nekkések apketkok akkepet'ák, hawók 
axta eyke ekpeywa m'a yéwa ekwányam. 

12Hawók axta ektémakxa kélyaheykekxoho m'a émha amonye aksok 

nawhak eklo nak, cham'a ekyepetcha'awo enxoho mók, keltemók axta 
nahan elpeykeshok apyókxoho énxet apheykha nak náxop xa émha amonye 
aksok nawhak eklo nak, cham'a ektakmelákxo axta aksa ekyensé ekyawe. 

13Kelanak axta nahan cha'a m'a aksok sempelakkasamo nak agweta', 

wokmók axta nahan ektegkesa táxa keso náxop nápakta'awo' énxet'ák. 

14Axta keñamak elyexancháseyncha'a apyókxoho énxet'ák apheykha nak 

keso náxop eñama m'a aksok sempelakkaso nak agweta', cham'a kélhayo 
axta kalának keto' ekyagkakxa m'a émha amonye aksok nawhak eklo nak, 
keltamhok axta nahan kalanaxchek kéleykmáseso ekhawo xa émha 
amonye aksok nawhak eklo nak, cham'a ekyáktama nak makham, ñekhe 
m'a kélyetxakxama nak sókwenakte kélyensasama. 

15Xakak axta ekmowána xa mók aksok nawhak eklo ekteyapma axta axayo', 

yakwayam enxoho kawátekhápok xa kéleykmáseso kélheyaseykegkoho 
nak émha amonye aksok nawhak eklo, yakwayam enxoho kapakmétek xa 
kéleykmáseso nak, tén han kának etekyók ma'a apyókxoho énxet ektaha 
nak melpeykesamo xa kéleykmáseso nak. 

16keltamhok axta anhan kólkahasagkok apyókxoho énxet'ák apmek 

ekpayhókxa nak apkelya'asamakxa esenhan ma'a ekpayhakxa nápát, 
cham'a meyke nak kéláyo tén han ma'a apkelwányam nak, kelwese'e, tén 
han ma'a meyke nak aksok apagkok, tén han ma'a melmomap nak, tén han 
ma'a apkelmomap nak. 

17Méko axta kawának kamok ekha ekyanmaga aksok méko enxoho 

kélkahaso ekwesey m'a aksok nawhak eklo nak, méko axta anhan kawának 
keyñekxa', esenhan ma'a megkeytna enxoho ekwánxa nak número 
ekwesey. 

18Sat kataxchek ektémakxa negya'ásegwayam se'e; énxet ektahakxa 

enxoho ekha apya'áseykegkoho, kaxén apwáxok ekwánxa nak elkahaso 

m'a aksok nawhak eklo nak, ektaha nak han énxet número apagkok. Keso 
ekwánxa nak aksok nawhak eklo elkahaso s'e: seiscientos sesenta y seis. 

 

Apocalipsis 14 
Apkelmeneykmaso ciento cuarenta y cuatro mil énxet'ák 

1Ekwet'ak axta ko'o Nekkések Apketkok apkenmeyncha'a m'a néten egkexe 

Sión; ciento cuarenta y cuatro mil énxet'ák axta apkelxegexma'a, héyegkek 
axta nápakta'a kélkahaso apwesey m'a Nekkések Apketkok, tén han ma'a 
Apyap apwesey nak. 

2Keñe axta sekleg'a ko'o extegyawa eñama m'a néten, máxa axta 

extegyawa m'a ekteyeykenxal'a yegmen, máxa axta nahan ma'a 
elmahágweykmohol'a etyamok takha', máxa axta nahan entahak ma'a 
apxámakxa enxoho énxet yát'axpog apyawe apkelpáwaso. 

3Apkelmeneykmásek axta nahan negmeneykmaso axnagkok keto' 

ekyetnakxa taháno ektakmalma, tén han nápakta'awo' ma'a hawók nápakha 
énxet apkeleñama nak néten, tén han nápakta'awo' ma'a apkelámha 
apmonye'e nak, méko axta eyewagko kaltameyk xa negmeneykmaso nak, 
wánxa axta aksa m'a ciento cuarenta y cuatro mil ektaha axta 
apkelwagkásamap teyp, nepyeseksa énxet'ák keso náxop. 

4Axta etnéseseykmohóxma kelán'a xa énxet'ák nak, axta elánesók ekmaso 

nak nentémakxa mansexta, wánxa aksa apkelyetlama apmahágkaxa 
enxoho m'a Nekkések Apketkok. Apkelwagkáseykpek axta teyp xa énxet'ák 
nak nepyeseksa énxet'ák keso náxop, ektémol'a émha amonye aksok 
kélméso Dios, tén han ma'a kélmésamol'a Nekkések Apketkok. 

5Axta etnék nahan cha'a apkelmopwána amya'a xa énxet'ák nak, hakte 

méko axta apkeltémakxa ekmaso xama enxoho. 

Amya'a apkellegaso apkántanxo Dios apkelásenneykha 

6Ekwet'ak axta ko'o pók Dios apchásenneykha apkempeyncha'a neyseksa 

yaphopé, apsókha axta nahan amya'a megkamassegwayam, yakwayam 
eñeksek ma'a ektaha nak apheykha keso náxop, cham'a apyókxoho pók 
aptémakxa énxet'ák nak, tén han ma'a mók ektémakxa nak 
apkelpakmeyesma, tén han ma'a apkeleñama nak mók yókxexma. 

7Aptahak axta apyennaktésawo appeywa s'e: “Kólé' hana Dios, kólteméses 

apcheymákpoho, wa'ak kaxwo' ekhem yakwánxa nak hẽlyekpelkoho', 
kólpeykesho m'a ektaha axta apkelané néten, tén han keso náxop, tén han 
ma'a wátsam ekwányam nak, tén han ma'a ekteyapmakxa nak yegmen.” 

8Apxegkek axta nahan pók Dios apchásenneykha aptéteyak xa pók nak. 

Aptahak axta appeywa s'e: “¡Apteyekme', apteyekme' kaxwo' tegma 
apwányam Babilonia, cham'a aptemesáseykegko nak máxa anmenát'ák 



2939 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

apyókxoho énxet'ák eñama m'a apkelmopmenyého nak elanagkok ekmaso 
nentémakxa mansexta!” 

9Apxegkek axta anhan pók Dios apchásenneykha aptéteyak xa pók nak, 

aptahak axta anhan apyennaktésawo appeywa s'e: “kelpeykásawok agkok 
ma'a aksok nawhak eklo nak, tén han kélpeykásó enxoho m'a kéleykmáseso 
kélheyáseykegkoho nak aksok nawhak eklo, tén han ma'a ektahakxa 
enxoho apchahayo kapekkenek elkahaso ekpayhakxa nápát esenhan ma'a 
apmek, 

10kóllegásesagkohok sat ekmaso agko' eñama nak Dios 

senlegasáseykegkoho, cham'a Dios aplo kélxátama nak xama 
egheykok, kóllegásesagkohok sat neyseksa táxa tén han neyseksa m'a 
aksok ektawáseykencha'awol'a egyempehek, nápakta'awo' ma'a Dios 
apkelásenneykha apkelpagkanamap nak, tén han nápakto' ma'a Nekkések 
Apketkok. 

11Néten cha'a kamhagkok éten agkok kéllegasáseykegkoho ekmaso agko' 

xa énxet'ák nak, megkatnegwayam enéxa, megkalyetyapagkek nahan cha'a 
kéllegasáseykegkoho énxet'ák apkelpeykesamo nak aksok nawhak eklo, 
tén han ma'a apkelpeykesamo nak kéleykmáseso kélheyáseykegkoho nak, 
cham'a énxet'ák kélkaháseyak nak ekwesey aksok nawhak eklo, yókxoho 
ekhem, tén han yókxoho axta'a cha'a katnehek kéllegasáseykegkoho.” 

12Sat kañék ekwetamaxche ektémakxa nak apkelwaskápeykekxoho Dios 

énxet'ák apagkok apkelpagkanamap nak, cham'a melwateseyam nak 
apkelané apkeltémókxa nak antehek Dios, cham'a meyenseyam nak han 
apteme mey'áseyam Jesús. 

13Keñe axta sekleg'a ko'o kélpeywa eñama néten. Entahak axta amya'a s'e: 

“Etne aptáxéso s'e: ‘Apkeleñémo agko' kaxwo' énxet'ák peya nak eletsapok 
eñama apkelyepetcheyo Wese' egegkok. Apkeleñémo agko' sat nahan ma'a 
egmonye sat’ ” “Nakso', —aptahak Espíritu—, kamaskok sat 
apkeltamheyncha'a, hakte pasmomchek ma'a ektémakxa axta 
apkeltamheykha.” 

Eknakxamáxche ekyexna keso náxop 

14Enmexawok axta ko'o néten, ekwet'ak axta yaphopé ekmopé, yetlo apha 

apyetchesamakpoho énxet ma'a néten. Sawo ekyátekto elyenma axta 
nahan apketcheso apkátek, keñe axta xama ekhó yánsawo ekhaxé 
ekmahanta m'a apmeykha. 

15Aptekkek axta nahan pók Dios apchásenneykha apkeñama kañe' tegma 

appagkanamap, aptahak axta apyennaktésawo appeywa appakhetchesa 
m'a apha axta néten yaphopé: “¡Ema sawo ekhaxé apagkok, elmekxa nahan 
ma'a aksok apnakxo nak ekyexna; hakte wokmek kaxwo' ekhem, 

makhetchek nahan kaxwo' ekyexna m'a aksok peya nak kanakxaxchek keso 
náxop!” 

16Apya'asakmek axta sawo ekhaxé apagkok náxop ma'a Dios 

apchásenneykha apha axta néten yaphopé, apkelmákxeyk axta aksok 
apnakxo keso náxop. 

17Aptekkek axta nahan pók Dios apchásenneykha apkeñama m'a kañe' 

tegma appagkanamap apyetna nak néten, apsókha axta nahan ma'a sawo 
ekhaxé ekmahanta. 

18Aptekkek axta nahan pók Dios apchásenneykha apkeñama m'a 

ekwatnamáxchexa axta cha'a aksok ektekyawa, aptaha axta cha'a 
elyaheykekxoho appeywa táxa, aptahak axta nahan apyennaktésawo 
appeywa appakhetchesa m'a ektaha axta apseykha sawo ekhaxé 
ekmahanta: “¡Emekxa sawo ekhaxé ekmahanta apagkok nak, elyaktén 
anmen yámet kélcheneykekxo nak keso náxop, hakte makhetchek kaxwo' 
ekyexna!” 

19Apya'asakmek axta sawo ekhaxé apagkok Dios apchásenneykha keso 

náxop, apkelyakténchek axta anmen yámet ekyexna kélcheneykekxa nak 
keso náxop, keñe axta apxátawákxo m'a ekyawe kélxátamakxal'a 
yakwayam enxoho kólyakhápok. Cháxa ekyetchesamaxkoho nak Dios 
senlegasáseykegkoho ekxegakmo nak xa. 

20Teyp tegma apwányam axta nahan kélyakhapwokmok xa anmen yámet 

nak, éma axta nahan tépak eñama m'a kélxátamakxal'a cha'a anmen yámet 
ekyexna, wokmók axta éma m'a kélatchesesamakxal'a yatnáxeg 
kélatcheseso apwáxok, trescientos kilómetros axta nahan wokmohok 
ekpayhegweykmoho. 

 

Apocalipsis 15 
Dios apkelásenneykha yetlo m'a siete ektemegwánxa nak néxa kéláphaso 

aksok elmasagcha'a 

1Ekwet'ak axta makham ko'o mók aksok sempelakkaso agko' nak agweta' 

ma'a néten, cham'a aksok segyegwakkasamo nak agweta'; siete Dios 
apkelásenneykha axta m'a, yetlo m'a siete ektemegwánxa nak néxa aksok 
elmaso senlegasáseykegkoho. Cháxa ektahakxa axta ektemegwokmo néxa 
Dios aplo xa. 

2Ekwet'ak axta makham ko'o xama aksok ekyetchesamaxkoho wátsam 

ekwányam elyenma, táxa axta nahan ekyepetche, apchaknáha axta nahan 
nekha wátsam ekwányam ma'a ektaha axta apkelyaphogweykmoho 
apkenmexa m'a aksok nawhak eklo tén han apkenmexa m'a kéleykmáseso 
kélheyaseykegkoho nak aksok nawhak eklo, cham'a aksok nawhak eklo 

ekha nak elkahaso. Yát'axpog apyawe axta nahan apkelmeykha xa énxet'ák 
nak, ektaha axta Dios apkelmeyáseyak. 

3Apkelmeneykmásek axta nahan Moisés apmeneykmaso, aptaha axta Dios 

apchásenneykha. Nekkések Apketkok apmeneykmaso axta nahan 
apkelmeneykmásak. Entahak axta apkelmeneykmaso s'e: “Awanhok agko', 
tások agko' nahan ekyókxoho aksok apkelané axta exchep Wese', Dios 
ekha nak apyennakte; ekpéwomo exchep ámay apagkok, ekmámnaksoho 
nahan, Xép Wese' apwányam nepyeseksa énxet'ák keso náxop. 

4¿Wese', yaksak sat megkakyek xép? ¿Yaksak sat megkaltemésesek 

apcheymákpoho? Xép apwánxa apagkok aptakmalma apagko'; apyókxoho 
pók aptémakxa énxet'ák sat elxegma, elpeykeshok sat nahan xép. Hakte 
wetáxchek axta exchep ma'a ektémakxa nak aptamheykha ekpéwomo.” 

5Enmexawok axta ko'o néten natámen xa, ekwet'ak axta ko'o apmayheykxo 

tegma appagkanamap ma'a néten, cham'a ekpagkanamaxchexa agko' nak, 
kélpekkenmakxa nak ekhémo mók nelpakhetchásamáxkoho Dios. 

6Ekwet'ak axta anhan apkelántepa kañe' tegma appagkanamap siete Dios 

apkelásenneykha, yetlo apkelseykha siete aksok elmaso 
senlegasáseykegkoho nak. Apáwa apmopé apcháxñeyo axta apkelántaxno, 
apkelyenméyak axta nahan, sawo ekyátekto elyenma axta nahan apnakteté 
apnenya'ák. 

7Xama énxet apkeñama néten axta aptépak aksa nepyeseksa hawók 

nápakha, apkelmeyásegkek axta anhan Dios apkelásenneykha siete 
egheykok eltakmalma ekyátekto elyenma yetlo elláneykegkoho m'a 
sẽllegasáseykegkoho ekmaso eñama nak Dios, cham'a apha nak 
megkatnegwayam enéxa. 

8Lanawok axta éten tegma appagkanamap eñama m'a ektémakxa nak Dios 

apmopwána, tén han eñama m'a ektémakxa nak meyke ekhémo; méko axta 
eyegwagko katxek megkamassegwokmo m'a siete aksok elmaso 
apkelseykha axta m'a siete Dios apkelásenneykha. 

 

Apocalipsis 16 
Egheykok elláneykegkoho Dios senlegasáseykegkoho 

1Ekleg'ak axta ko'o kélpeywa ekyennakte ektepa eñama m'a tegma 

appagkanamap. Entahak axta amya'a apkeláneyakpo siete Dios 
apkelásenneykha s'e: “Kólxeg, kólyegkenák náxop se'e siete egheykok 
elláneykegkoho nak sẽllegasáseykegkoho elmaso agko' eleñama nak Dios.” 

2Apxegkek axta apmonye xama Dios apchásenneykha, apyegkenchek axta 

nahan sẽllegasáseykegkoho keso náxop. Tekkek axta anhan taskapma 
ekmáske agko' apyempe'ék apyókxoho m'a énxet ekyetna axta aksok 



2942 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

nawhak eklo elkahaso, tén han ma'a apkelpeykesamo axta cha'a 
kéleykmáseso kélheyáseykegkoho nak. 

3Apxegkek axta anhan pók Dios apchásenneykha, apyegkenchek axta 

aksok kañe' wátsam ekwányam, keñe axta ektamhákxo éma yegmen ma'a 
wátsam ekwányam, máxa axta entahak ma'a apmatñakxal'a énxet. 
Keletsekkek axta ekyókxoho aksok elleykha nak kañe' wátsam ekwányam. 

4Apxegkek axta nahan pók Dios apchásenneykha, apyegkenwokmek axta 

aksok kañe' wátsam, tén han ma'a ekteyapmakxa nak yegmen, éma axta 
anhan tamhákxak yegmen xa ekyókxoho nak. 

5Keñe axta sekleg'a ko'o appeywa Dios apchásenneykha ektaha nak 

aptakmelcheso yegmen. Aptahak axta s'e: “Xép apteme appéwomo eñama 
apyekpelchásesamo xa ektaha nak, Xép O Dios aptakmalma, apha nak 
kaxwo', tén han ma'a aphama axta nahan nano' axta, 

6hakte apyegkenchesegkek axta éma apagkok, xép énxet'ák apagkok xa 

énxet'ák nak, apyegkenchesegkek axta nahan éma apagkok ma'a énxet'ák 
ektaha nak apkellegaso xép appeywa. Kaxwo' eyke, apkelágkek xép éma 
xa énxet'ák nak, hakte payhawok elagkok.” 

7Ekleg'ak axta anhan ko'o kélpeywa eñama m'a ekwatnamáxchexa axta 

cha'a aksok ektekyawa. Entahak axta s'e: “Nakso', Xép apteme Wese', Dios 
ekha apyennakte, aptemék axta exchep apyekpelchásesamo 
ekmámnaksoho agko', tén han ekpéwomo agko'.” 

8Hawók nápakha axta apwokmok Dios apchásenneykha, apyegkenchek 

axta aksok apkexpakha'a m'a ekhem, keñe axta ekxaka ekmowána m'a 
ekhem yakwayam kalwetek ekmexanma apyókxoho énxet'ák. 

9Apsawhekpók axta énxet'ák élmeta apyempe'ék, wánxa agkok, axta eyke 

kalya'aweykxak apwáxók ma'a Dios, axta anhan elpeykásawók Dios. 
Kenmexáha axta aksa cha'a apkelpeywa Dios aptaha neykhe apmopwána 
emagkok xa aksok elmasagcha'a nak. 

10Cinco axta apwokmok Dios apchásenneykha apyegkenma aksok 

apkexpakha'a m'a aksok nawhak eklo ektaháno nak, keñe axta 
ekyaktésáxma m'a ektémakxa nak wese'. Apkeltakxeyk axta apaxkok 
énxet'ák eñama apkellegeykegkoho ekmáske; 

11wánxa agkok, axta eyke elwáteságkok makham apkelané apkeltémakxa 

ekmaso xa énxet'ák nak, kenmexáha axta aksa apkelpakmeyesma m'a Dios 
apha nak néten, eñama apkellegeykegkoho ekmáske tén han eñama 
apkellegeykegkoho ekmáske m'a taskapma ekteyapma apyempe'ék. 

12Seis axta apwokmok Dios apchásenneykha, apyegkenchek axta aksok 

kañe' wátsam ekwesey Éufrates, keñe axta ekyamaka m'a wátsam 

nak, yakwayam enxoho elyeykhak kelwese'e apkeleñama ekteyapmakxa 
ekhem. 

13Ekwet'ak axta ko'o ektepa aksok ekmaso ekhó napnekteg átog yéwa 

ekwányam, axta anhan ekwet'ak ektepa átog ma'a aksok nawhak eklo, axta 
anhan ekwet'ak ektepa apátog ma'a seykha amya'a apmopwána amya'a 
nak. Antanxo axta ekyókxoho xa aksok elmasagcha'a ekhó nak napnekteg. 

14kelyekhama' axta m'a, eláneyo axta cha'a aksok sempelakkaso nak 

agweta', kelántekkek axta yakwayam kanchásekxak apyókxoho kelwese'e 
keso náxop, yakwayam enxoho elmahagkok empakháxchexa, cham'a 
ekwokmo enxoho ekhem apagkok ma'a Dios ekha nak apyennakte. 

15“Kóllano hana, exyekmek ko'o mehelháxanmakxoho ekhawo aptémakxal'a 

apmenyexma. Apkeleñémo agko' énxet ektaha nak apkelhaxneykha, tén 
han ma'a apkeláneykekxa nak apkelnakta yakwayam elántaxnekxa', 
yakwayam enxoho nahan metyesha meyke apáwa tén han megkataxchek 
ma'a segmegkasamo nak.” 

16Chanchesákxeyk axta kelyekhama' kelwese'e m'a yókxexma 

apkeltémakxa nak énxet'ák hebreos Armagedón. 

17Siete axta apwokmok apyegkenma Dios apchásenneykha aksok ekyetno 

kañe' egheykok, apkexpakha'ak axta m'a exchahayam. Kañe' tegma 
appagkanamap apkeñama néten axta entépak kélpeywa ekyennakte agko' 
eñama m'a ekyetnamakxa nak taháno ektakmalma. Entahak axta amya'a 
s'e: “¡Penchásexchek elánamáxche!” 

18Keñe axta ektepa apkelyenma, kélpeywa, tén han extegyawa, 

pexyenegkek axta xóp eñama m'a xóp ekyawheykha ekyennakte agko' axta, 
axta kaxnawok ma'a ekweykenxal'a cha'a ekyawheykha xóp apheykegkaxa 
énxet keso náxop. 

19Apkántanxo nápakha'a axta apyepteypok tegma apwányam, 

apkelyaknenágkek axta anhan tegma apwányam nak keso náxop, keñe axta 
ekxénwákxoho apwáxok Dios ma'a tegma apwányam Babilonia, yakwayam 
yagkok sẽllegasáseykegkoho eñama nak Dios ekyetchesamaxkoho nak 
anmen, cham'a aplawa axta. 

20Sawhexkók axta elmassegwokmo ekyókxoho egkexe étkók, tén han ma'a 

xóp elekháhéyak elyawe nak, 

21pallenteyk axta nahan yegmen elyennakte eleñama néten ekpalwa'akto 

énxet'ák, cuarenta kilos axta ekwánxa elyentaxno, wánxa agkok, 
kenmexáha axta eyke aksa cha'a apkelpeywa Dios xa énxet'ák nak, eñama 
m'a yegmen elyennakte ekmaso axta, hakte sagko' agko' axta m'a 
sẽllegasáseykegkoho nak. 

Apocalipsis 17 
Eksexnánémaxche kelán'a ekyamagkáseyak pók énxet ekpathetéyak ektegye 

selyakye 

1Ey'awak axta ko'o xama Dios apchásenneykha apkeñama nepyeseksa m'a 

siete Dios apkelásenneykha, cham'a apkelmeyncha'a axta siete egheykok 
eltakmela. Aptahak axta seyáneya s'e: “Empoho hana, axekmósek sat xép 
yakwánxa nak katnehek kéllegasáseykegkoho m'a kelán'a 
ekyakmagkáseykegko nak pók énxet ekpathetéyak ektegye selyakye, 
cham'a ekha nak néten yegmen. 

2Apyakmagkáseykegkek axta nahan cha'a pók kelwese'e apheykha náxop 

apatheteykegko xa kelán'a nak, kelnáhakkasek axta nahan anmen énxet 
apheykha náxop elánésa ekmaso nentémakxa mansexta xa kelán'a nak.” 

3Apmeyk axta ko'o sekwanmagko Espíritu, keñe axta sentamákxo Dios 

apchásenneykha yókxexma meykexa énxet. Ekwetágwokmek axta ko'o 
kelán'a eyánte aksok nawhak eklo ekyexwasé m'a, héyegkek axta kéltáxeso 
enmexma Dios ma'a empehek, siete axta akkatkók ma'a, keñe axta diez 
ekyókxoho m'a kepet'ák. 

4Hómáyok axta ektaxno xa kelán'a nak, apyexwasé axta nahan, 

wakhésamaxchek axta nahan eknatanma sawo ekyátekto elyenma, tén han 
ma'a meteymog eltakmalma nak, tén han ma'a aksok ekmomnáwa 
elyakyel'a, egheykok ektakmalma axta nahan ekmeykha láneyók axta aksok 
ekmanyása eñama m'a ekmaso ektémakxa axta kamasexta; 

5Yetnegkek axta nahan kéltáxeso ekpayhakxa nát megkólya'áseyak 

ektémakxa, ektéma nak se'e: “Ko'o sekteme tegma apwányam Babilonia 
ektaha nak ektepakxa m'a ekmaso nak nentémakxa mansexta, ektaha nak 
han ektepakxa m'a ekyókxoho aksok ekmanyása ekheykegko nak keso 
náxop.” 

6Keñe axta sekwet'a ko'o ekyeykesáxma kelán'a m'a Dios énxet'ák apagkok 

éma apagkok nak ektémol'a hegakhek anmen, tén han éma apagkok ma'a 
énxet'ák ektaha axta aptekyawa eñama melyenseyam apteme 
melya'áseyam Jesús. Etlakkasek axta ko'o sekwet'a xa. 

7Keñe axta aptaha seyáneya Dios apchásenneykha s'e: “¿Yaksak ektaha 

ekpelakkasa nak apwet'a? Altennaksek sat xép ektémakxa nak 
megkólya'áseyak ektémakxa xa kelán'a nak, altennaksek sat nahan 
ektémakxa xa aksok nawhak eklo eyánte nak xa kelán'a nak, cham'a siete 
akkatkók nak, tén han ma'a diez kepet'ák nak. 

8Yáktegkek axta nano' xa aksok nawhak eklo apwet'a exchek xép, 

massegkek eyke kaxwo' ekyákto, kañe' máxek ekmatawóneg sat eyke 
kañentak katyapok amonye ekmaheyak ma'a yakwánxa nak 
kólmasesamhok agko'. Katlakkasek sat étak énxet'ák apheykha nak keso 

náxop, cham'a megkanaktáxesamaxko nak apkelwesey weykcha'áhak 
ekyennaktésamo nak egnenyek eyeynamókxa m'a sekxo' elánamáxko keso 
náxop, cham'a apwet'a sat xa aksok nawhak eklo ekyáktama axta nano' 
axta, massegkek eyke kaxwo' ekyákto, wánxa agkok kawatak sat eyke 
makham. 

9“Sat se'e kólamenyéhok énxet ekha nak apya'áseyak tén han ma'a ekha 

nak apyekpelchémo: Cham'a siete apkatkók nak ekyetchesamaxkoho m'a 
siete egkexe elyawe nak yetlo kelán'a ekha m'a néten; kelwese'e 
apkelwányam nahan ekyetchesamaxkoho xa siete apkatkók nak. 

10Cinco nahan apyókxoho apkeletsapma xa kelwese'e apkelwányam nak, 

aptamháha nahan kaxwo' xama xa kelwese'e apkelwányam nak, keñe 
mew'a makham ma'a pók. Apwa'ak sat agkok ma'a pók ektaha nak axayók 
apteyapma, megkawegkók sat eyke apteme wese' m'a. 

11Cháxa aksok nawhak eklo ekyáktama axta nano' xa, cham'a ekmassama 

nak nahan ekyákto, cháxa aptemegwánxa nak ocho apyókxoho kelwese'e 
apkelwányam xa; akke nahan apkeñamak nepyeseksa m'a siete kelwese'e 
apkelwányam nak, cham'a apmahágko nak yakwánxa kólmasesamhok 
agko'. 

12“Cham'a diez egkepet'ák apwet'a exchek xép, cháxa ekyetchesamaxkoho 

diez kelwese'e apkelwányam melma nak makham apkeltamheykha; 
yakwatakxoho agko' sat eyke elmok apkeltamheykha, yetlo m'a aksok 
nawhak eklo ekha nak kélyaheykekxoho, ekhawo m'a ektémakxa nak 
kélyaheykekxoho kelwese'e apkelwányam nak. 

13Hawók nahan mók elchetamso apwáxók xa diez kelwese'e apkelwányam 

nak yakwayam egkések aksok nawhak eklo m'a ektémakxa nak ekha 
apmopwancha'a, tén han ma'a ektémakxa nak kélyaheykekxoho. 

14Elnapakpok sat Nekkések Apketkok xa kelwese'e nak, emalánek sat eyke 

Nekkések Apketkok nepyeseksa xa kelwese'e apkelwányam nak, yetlo 
apkelxegexma'a Nekkések Apketkok ma'a ektaha axta Dios 
apkelwóneykha, cham'a ektaha axta anhan Dios apkelyeseykha, cham'a 
meyenseyam nak han apteme melya'áseyam, hakte Nekkések Apketkok 
apteme Wese' nepyeseksa m'a kelwese'e nak, apteme nahan Wese' 
apwányam nepyeseksa kelwese'e apkelwányam nak.” 

15Aptahak axta nahan Dios apchásenneykha seyáneya s'e: “Yegmen 

apwet'a exchek xép ekha néten kelán'a ekyakmagkáseyak nak pók énxet 
ekpathetéyak ektegye selyakye, ekteme ekyetchesamaxkoho m'a pók 
aptémakxa énxet'ák nak, tén han ma'a mók ektémakxa nak 
apkelpakmeyesma, tén han ma'a apkeleñama nak ekyókxoho yókxexma. 

16Keñe m'a diez egkepet'ák apwet'a exchek xép tén han ma'a aksok nawhak 

eklo nak, cháxa peya nak kataknók ma'a kelán'a ekyakmagkáseyak nak pók 

énxet ekpathetéyak ektegye selyakye, kayenyók sat nahan axakko', meyke 
apáwa sat nahan katnésesek, katókasek sat nahan ápetek ekyókxa, 
kawatnekxak sat nahan neyseksa táxa. 

17Appekkenchesek axta Dios ektémakxa apmopmenyého kalanaxchek 

apwáxók xa énxet'ák nak: Kaxhok sat mók apkelpakmeyesma kelwese'e 
apkelwányam yakwayam egkések aksok nawhak eklo m'a ektémakxa nak 
kélyaheykekxoho, ekwokmoho eksawhexkoho ektaha m'a apxeyenma axta 
katnehek Dios. 

18Kelán'a apwet'a exchek xép, cháxa tegma apwányam apkeláneykencha'a 

nak apyókxoho kelwese'e apkelwányam apheykha nak keso náxop.” 

 

Apocalipsis 18 
Babilonia apteyam 

1Ekwet'ak axta ko'o pók Dios apchásenneykha apweywento apkenyekto m'a 

néten natámen xa; kólyahakxohok agko' axta nahan ma'a, chápogwatchek 
axta nahan elseyexma apagkok keso náxop. 

2Aptahak axta apyennaktésawo appeywa s'e: “¡Apteyekmek, apteyekmek 

tegma apwányam Babilonia! ¡Kelyekhama' ekheykegkaxa tamhákxa', tén 
han ektamhákxo elleykegkaxa m'a ekyókxoho ektémakxa nak espíritu 
elmasagcha'a, náta elmasagcha'a axanák nahan tamhákxa' tén han ma'a 
ekyókxoho ektémakxa nak aksok nawha'ák elmasagcha'a tén han ma'a 
ekmanyása nak! 

3Ekyókxoho yókxexma nahan kelnahakkásak anmen eñama m'a ektémakxa 

nak kamasexta Babilonia; apyakmagkáseykegkek axta anhan pók 
kelwese'e apheykha náxop appathetéyak xa, keñe anhan 
ektemesáseykegko kelwese'e m'a énxet'ák apkelyanmagkásamap nak keso 
náxop, eñama m'a ekyeykhásamáxkoho nak elma aksa cha'a aksok.” 

4Ekleg'ak axta nahan ko'o kélpeywa eñama néten. Entahak axta amya'a s'e: 

“Kólántep kéxegke xa nepyeseksa tegma apwányam nak, kéltaha nak 
énxet'ák ahagkok, yakwayam enxoho megkólwéhenekxók apkeltémakxa 
nak melya'asáxma xa énxet'ák nak, yakwayam enxoho nahan 
megkawakxók kéxegke m'a ektémakxa nak kéllegasáseykegkoho ekmaso; 

5hakte yágwokmok kaxwo' apkeltémakxa nak melya'asáxma, wokmók ma'a 

néten, xénwokmek nahan apwáxok Dios apkeltémakxa ekmaso xa énxet'ák 
nak. 

6Kólhésho nahan kéxegkáxa kélteméseso m'a ektemésesamakxa axta 

anhan kélnápakha kéxegke xa tegma apwányam nak; kólyeykhásamho 
kélhésamo m'a ekwánxa axta ektemésesamakxa, kólyentaxnésesho 

ekmáske ekya, nágkólhésho aksa m'a ekwánxa axta ekméso kélnápakha 
kéxegke; 

7kólyentaxnésesho nahan awáxok, kóllegásesagkoho nahan ekhawo m'a 

ekwánxa axta eyeymáxkoho awáxok, tén han ma'a ekwánxa axta 
ektakmelmo ekha, Hakte katnehek cha'a elchetamso awáxok se'e: 
‘Ektemeyk kaxwo' ko'o wese', háwe kaxwo' ko'o tampe', mañegkok sat 
nahan cha'a.’ 

8Ekeso eñamakxa peya nak kahapwak aksok ekmaso ektéma nak se'e: 

étsapma, eklegeykegkoho tén han ma'a meyk eyakhe, kawatnaxchek sat 
nahan neyseksa táxa; hakte apmopwána eghak ma'a Dios Wese' egegkok, 
aptaha nak apxeyenma yakwánxa katnehek kéllegasáseykegkoho xa.” 

9Ellekxagwaha sat kelwese'e apkelwányam apkeleñama náxop apwet'a 

enxoho ekpakna éten apmeta xa tegma apwányam nak, ektaha nak 
ekyetchesamaxkoho kelán'a ekmaso ektémakxa, cham'a 
apyakmagkáseykegko axta pók appatheteykegko, cham'a ekweykekxoho 
axta anhan ma'a ektémakxa nak ektakmelmo ekha. 

10Makhawók sat yekhegwók eñama apkeye m'a ektahakxa 

kéllegasáseykegkoho. Sat etnehek elpakmétek se'e: “¡Xép laye tegma 
apwányam Babilonia, tegma apwányam apyennakte, pelakkásók agko' 
nahan ekwa'a kéllegasáseykegkoho.” 

11Ellekxagwaha sat nahan énxet'ák ektaha nak apkexeykekxa cha'a aksok 

keso náxop, eñama kélmaséseyam xa tegma apwányam nak, hakte méko 
sat katnehek elma m'a aksok apkexeykekxa nak, ektéma nak se'e: 

12cham'a sawo ekyátekto elyenma elmomnáwa nak, tén han ma'a sawo 

ekmopé elyenma elmomnáwal'a, tén han ma'a meteymog eltakmalma nak, 
tén han ma'a aksok elmomnáwa elánamáxkohol'a lamom, tén han ma'a 
apáwa apkexyawáyol'a, tén han ma'a apáwa apkeláxñeyol'a, tén han ma'a 
apáwa hómáyok apmomnáwal'a, tén han ma'a apyexwasél'a; tén han ma'a 
ekyókxoho ektémakxa nak yámet ekmátsa ekpakneyam; tén han ma'a 
ekyókxoho aksok kélmeykencha'awol'a elánamáxche yannapóxeg apma'ák, 
tén han ma'a elánamáxchel'a yámet ektakmalma, tén han ma'a 
elánamáxchel'a sawo ekyentaxno ekyexwasél'a, tén han ma'a 
elánamáxchel'a sawo ekyentaxno, tén han ma'a elánamáxchel'a meteymog 
elyawe eltakmalmal'a. 

13Axta anhan ma'a pexmok ekmátsa ekpakneyamla'a, tén han ma'a aksok 

ekmátsa ekpakneyam neltexneykegkohol'a egyempehek, tén han ma'a 
aksok ekmátsa ekpakneyamla'a éten agkok, tén han ma'a sokmátsa 
ekmomnáwal'a, tén han ma'a yámet ánek ekmátsal'a ekpakneyam; tén han 
ma'a vino, pexmok, tén han ma'a hótahap apnekla'a, tén han ma'a hótahap 
apaktekla'a; tén han ma'a aksok nawha'ák kélpátegkesamol'a aksok, 

nekkések, yatnáxeg, weyke takaxchók, ekweykmoho nahan ma'a énxet 
kélchexeykekxa nak ekha ekyanmaga aptaha neykhe énxet. 

14Sat nahan etnehek yának epakhetchesek tegma apwányam se'e: “¡Méko 

kaxwo' xép ma'a aksok ekyexna ekmátsa nak, cham'a apyespagkama axta 
cha'a exchep; xegánegkásók agko' kaxwo' xép ma'a ekyókxoho ektémakxa 
axta aksok eltakmela apagkok, tén han ma'a ektémakxa axta ekxákma 
aksok apagkok!” 

15Makhawók sat yekhegwók eñama apkelaye yakwánxa katnehek 

kéllegaséykegkoho tegma apwányam xa énxet'ák ektaha axta 
apkexeykekxa xa aksok nak, cham'a aptamheykegko axta kelwese'e eñama 
xa tegma apwányam nak. Ellekxagwaha sat ma'a, kakhek sat nahan 
apwáxók. 

16Sat nahan etnehek elpakmétek se'e: “¡Xép laye tegma apwányam! 

aphawók axta exchep kelan'a apkexyawáyol'a ektaxno, ektaxneykekxal'a 
apáwa hómáyok tén han ma'a apyexwasél'a, cham'a ekmeykencha'awol'a 
sawo ekyátekto elyenma ekmomnáwa kalnáxamha, tén han ma'a 
eknatanma ekmomnáwal'a, tén han ma'a meteymog ektakmalmal'a. 

17¡Ekmanyehe agko' nahan kelmassegwokmok ektémakxa nak ekxákma 

aksok apagkok xa tegma apwányam nak!” Makhawók axta nahan 
apchánwokmok apyókxoho apkelámha apmonye'e nak apkeltamheykha 
yántakpayhe, tén han ma'a apkelyekwomol'a yegmen ey'aksek neyáwa 
yántakpayhe, tén han ma'a apkeltamheykha nak kañe' yántakpayhe, tén han 
ma'a apyókxoho ektaha nak apkeltamheykha neyseksa wátsam ekwányam. 

18Xama axta apkelwet'a ekpakna éten apmeta m'a tegma apwányam nak, 

aptahak axta apkelyennaktésawo apkelpeywa s'e: “Magweteyk makham 
pók tegma apwányam aphawo xa.” 

19Apkelexpakha'ak axta nahan akkatkók xóp ánek, apkellekxagweyha axta 

nahan, chakhak axta anhan apwáxók. Aptahak axta apkelyennaktésawo 
apkelpeywa s'e: “¡Xép laye tegma apwányam! temesáseykegkek nahan 
kelwese'e apyókxoho énxet eñama ekxákma aksok apagkok xa tegma 
apwányam nak cham'a énxet'ák ekha axta yántakpayhe apagkok 
apkeltamheykencha'a m'a wátsam ekwányam. ¡Ekmanyehe agko' nahan 
kélmasésakmok xa!” 

20Kalpayhekxa' kélwaxok kéxegke kélheykha nak néten, kélwet'a ektahakxa 

xa tegma apwányam nak, kalpayhekxa' nahan kélwáxok kéxegke kéltaha 
nak Dios énxet'ák apagkok tén han ma'a aptaha nak seykha amya'a tén han 
ma'a ektaha nak Dios appeywa apkellegaso, hakte aphésásók mók Dios 
aptemésesamakxa axta kéxegke xa tegma apwányam nak, cham'a apxéna 
axta Dios yakwánxa katnehek kéllegasáseykegkoho xa tegma apwányam 
nak. 

21Apya'ásek axta néten xama meteymog Dios apchásenneykha ekha 

apyennakte natámen xa, máxa axta m'a meteymog ekyawe agko' la'a, 
apyenyenték axta kañe' wátsam ekwányam. Aptahak axta appakmeta s'e: 
“Sat katnehek kéltegkeso exchep xa xép tegma apwányam Babilonia, 
megkólwetekxók sat cha'a. 

22Kamaskohok agko' sat nahan eklegáxko kélpáwaso yát'axpog apyawe 

ámay apagkok nak xép, tén han ma'a yammámok ekpáwá nak, tén han ma'a 
kélakkahaso ekpáwá nak, méko sat nahan etnehek ma'a ektaha nak 
apkeltamheykha, cham'a ektémakxa enxoho apkeltamheykha, kamaskok 
sat nahan eklegáxko m'a meteymog ekyawe kéltekxekxamol'a aksok. 

23Kamaskohok agko' sat nahan elsasáxma chálewaso apagkok xép, 

kamaskok sat nahan ma'a ektémakxa l'a ekyennamáxma keytek 
sẽlyamhopma. Apmelyeha'ak axta eykhe m'a ektaha axta 
apkexakkáseykekxa cha'a exchep aksok apagkok keso náxop, méko axta 
kaxhok keso náxop, hakte apkelyexancháseykha axta nahan xép 
apyókxoho pók aptémakxa énxet, eñama m'a aptémakxa nak xép apteme 
yohóxma.” 

24Hakte wetáxchek axta Dios appeywa apkellegaso éma apagkok xa tegma 

apwányam nak, cham'a ektaha axta Dios énxet'ák apagkok, tén han ma'a 
apyókxoho ektaha axta aptekyawa keso náxop. 

 

Apocalipsis 19 

1Ekleg'ak axta ko'o kélpeywa ekxámokma ekyennakte agko' ma'a néten 

natámen xa. Entahak axta kélpeywa s'e: “¡Apcheymákpoho sat cha'a 
kóltemésesek Wese' egegkok! Dios egagkok apagkok ma'a 
nelwagkásamáxche teyp nak, tén han ma'a apcheymákpoho nak, tén han 
ma'a apmopwána nak, 

2hakte ekpéwomo agko' cha'a katnehek apyekpelchémo m'a Dios, 

ekmámnaksoho nahan cha'a katnehek; hakte apxénchek axta yakwánxa 
katnehek aplegasáseykegkoho m'a kelán'a ekyakmagkáseyak nak pók 
énxet ekpathetéyak ektegye selyakye, cham'a, ektawáseykencha'a axta 
keso náxop eñama m'a ektémakxa axta kamasexta; axta aphésásók mók 
Dios ma'a aptekyawa axta énxet'ák apagkok, cham'a aplegasásegkoho axta 
xa kelán'a nak.” 

3Tamhákxeyk axta makham kélpeywa s'e: “¡Apcheymákpoho sat cha'a 

kóltemésesek Wese' egegkok! Megkamassegwomek sat nahan cha'a 
ekmaheyak néten éten agkok xa Babilonia.” 

4Apkelháxahánteyk axta náxop veinticuatro apkelámha apmonye'e tén han 

ma'a hawók nápakha énxet apkeleñama nak néten, apkelpeykásawók axta 
Dios apha nak néten aptaháno ektakmalma. Aptahak axta apkelpakmeta 



2950 

 

Enxet Lengua Sur Bible 
Old Testament - © Paraguayan Bible Society, (2015) 

New Testament - © United Bible Societies, (1992). 
  

 

 

s'e: “¡katnahagkok sat! ¡Apcheymákpoho sat cha'a kóltemésesek Wese' 
egegkok!” 

5Legáxchek axta kélpeywa eñama m'a ekyetnakxa axta taháno ektakmalma. 

Entahak axta amya'a s'e: “¡kólteméses apcheymákpoho Dios egagkok 
kélyókxoho kéxegke, apketkók tén han ma'a apkelwányam nak, tén han 
kéxegkáxa kéllané nak kéltamheykha eñama nak Dios, kéltaha nak han 
cha'a kéláyo!” 

Nekkések Apketkok elyamhopma 

6Ekleg'ak axta nahan ko'o ekyennamáxma, máxa axta entahak ma'a 

apxámakxal'a énxet apyennegkesóxma, máxa axta nahan entahak 
extegyawa m'a ekteyeykenxal'a yegmen cham'a ektémol'a takha' appáwá 
ekyennakte agko'. Entahak axta apkelpakmeyesma s'e: “¡Apcheymákpoho 
sat cha'a kóltemésesek Wese' egegkok Dios! hakte apcheynawok kaxwo' 
aptamheykha Wese' egegkok, Dios egagkok ekha nak apyennakte. 

7Kalpayhekxa' hana egwáxok, agyáncheshok hana ekpayheykekxa 

egwáxok, óltemésesek hana apcheymákpoho Dios, hakte wa'ak kaxwo' 
ekhem yakwánxa nak kalyamhápok Nekkések Apketkok, keláneykxek 
ektahakxa m'a yakwayam nak etnehek aptáwa: 

8kel'awok axta kataxnekxak apáwa apkexyawáyo apcháxñeyo apagko'la'a, 

tén han ma'a apkelyenmeyakla'a, hakte cháxa apáwa apkexyawáyo nak 
ekyetchesamaxkoho m'a nentémakxa ekpéwomo nak, cham'a 
apkeltémakxa nak Dios énxet'ák apagkok.” 

9Aptahak axta seyáneya Dios apchásenneykha s'e: “Etaxés ektéma nak 

se'e: ‘Apkeleñémo sat énxet ektaha nak kéláneyeykha yakwayam 
epásegwók Nekkések Apketkok elyamhopma.’ ” Axta nahan aptahak 
seyáneya s'e: “Cháxa amya'a ektaha nak ekmámnaksoho agko' eñama Dios 
xa.” 

10Eltekxekkek axta ko'o etapnák náxop ekpayhókxa apkenmágkaxa Dios 

apchásenneykha, yakwayam alpeykesho', wánxa agkok, aptahak axta 
seyáneya s'e: “Ná etne aksa xa, ko'o sekteme Dios apchásenneykha, 
ekhawók ko'o exchep, ekhawók nahan ma'a apkelyáxeg'a ektaha nak 
melyenseyam apkeltenneykha Jesús apwesey. Elpeykesho m'a Dios.” 
Hakte, cháxa eyewáneseso énxet'ák ektaha nak apkellegaso Dios appeywa 
xa apkeltenneykha nak Jesús apwesey. 

Enxet apchánte yatnáxeg apmopé 

11Ekwet'ak axta ko'o aptepa yatnáxeg apmopé ekmayhekxo m'a 

néten. Enxet ekmámnaksoho meyenseyam apyetlo Dios axta apwesey m'a 
ektaha axta apchánte, hakte ekpéwomo agko' axta m'a ektémakxa axta 
apyekpelchémo énxet'ák, tén han ma'a ektémakxa axta apkelané 
kempakhakma. 

12Máxa axta táxa elálewe m'a apakta'ák, xámok axta nahan apkelatcheso 

apkátek eltakmela ekhágko m'a apkátek, yetnegkek axta nahan kéltáxeso 
xama kélwesey meyke ekya'áseyak, wánxa axta aksa apya'áseykegkoho 
apagko' ma'a ektaha axta apchánte yatnáxeg. 

13Éma axta apkeltexnámap aptaxno; Dios appeywa axta eyke apwesey. 

14Apkelyetlókek axta nahan sẽlpextétamo apkeleñama nak néten, 

apkelexyawáyo axta nahan apkelántaxno, apkelmopé apkeláxñeyo axta 
eyke, yatnáxeg apkelmopé axta nahan apkelchánte. 

15Sókwenakte ekmahanta axta nahan tépak apátog, yakwayam emha 

ellegásesagkohok ma'a apyókxoho pók aptémakxa énxet'ák nak. Wese' sat 
etnehek yetlo meyke apmopyósa elanok pók, etnehek sat nahan 
apkelyekpelchémo apyókxoho énxet ekhawo aptémakxal'a m'a ektaha nak 
apkelyakhapma anmen yámet ekyexna, elagkok sat nahan ma'a Dios aplo 
ekxegakmo nak ektémol'a agyenek vino, cham'a Dios meyke ekhémo nak. 

16Yetnegkek axta nahan kéltáxeso apchaklamap, tén han ma'a apyók 

ektéma nak se'e: “Wese' apwányam nepyeseksa m'a kelwese'e 
apkelwányam nak, apteme nahan Wese' nepyeseksa m'a kelwese'e nak.” 

17Ekwet'ak axta ko'o pók Dios apchásenneykha apkenmeyncha'a néten 

ekhem, apyennaktésawok axta appeywa apkelwónencha'a ekyókxoho náta 
ektómol'a ápetek, cham'a elchempeykencha'awol'a néten. Aptahak axta s'e: 
“¡Kólchempoho, kólaknekxa' kóltawagkok ekyawe ektámáxche eñama nak 
Dios, 

18yakwayam enxoho kóltawagkok kelwese'e apkelwányam nak aphápetek, 

tén han aphápetek ma'a apkelámha apmonye'e nak sẽlpextétamo, tén han 
aphápetek ma'a énxet megyeye nak aksok, tén han ma'a yatnáxeg 
aphápetek nak, tén han aphápetek ma'a énxet ektaha nak apkelchánte, tén 
han ma'a ekyókxoho ektémakxa nak kélhápetek; cha'a aphápetek ma'a 
énxet melmomap nak, tén han aphápetek ma'a énxet apkelmomap nak, tén 
han aphápetek ma'a énxet meyke kéláyo nak, tén han aphápetek ma'a énxet 
ekyawe nak kéláyo!” 

19Ekwet'ak axta ko'o aksok nawhak eklo, tén han ma'a kelwese'e 

apkelwányam nak keso náxop, yetlo sẽlpextétamo apagkok, apchaknákxeyk 
axta yakwayam elnapakpok ma'a ektaha axta apchánte yatnáxeg tén han 
yakwayam elnapakpok ma'a ektaha axta sẽlpextétamo apagkok. 

20Máxchek axta xa aksok nawhak eklo nak, máxkók axta xamo' ma'a ektaha 

axta apkellegaso amya'a megkamámnaksoho nak, cham'a, apkeláneykegko 
axta cha'a aksok sempelakkaso nak agweta' nakto' xa aksok nawhak eklo 
nak. Apkelyexancháseykha axta énxet'ák xa ektaha nak apkellegaso amya'a 
megkamámnaksoho, eñama apkeláneyak ma'a aksok sempelakkaso nak 
agweta'. Axta apkelyexancháseyha m'a énxet'ák apchahayo axta keytek 

aksok nawhak eklo elkahaso, cham'a apkelpeykesamo axta kéleykmáseso 
kélheyáseykegkoho nak aksok nawhak eklo. Keñe axta kélyenyawa yetlo 
akta'ák neyseksa táxa xa aksok nawhak eklo nak, tén han yetlo apakta'ák 
ma'a ektaha axta apkellegaso amya'a megkamámnaksoho, cham'a 
eyálewomakxa nak táxa yetlo m'a aksok ánek eyálewomol'a. 

21Keñe axta m'a apyókxoho énxet nak elnapa m'a sókwenakte ekteyapma 

axta apátog ma'a ektaha axta apchánte yatnáxeg, kelyakkanakmek axta 
anhan náta aphápetek xa énxet'ák nak. 

 

Apocalipsis 20 
Mil apyeyam 

1Ekwet'ak axta ko'o xama Dios apchásenneykha, apweywento apkeñama 

m'a néten, máxek ekmatawóneg ketchesama átog agkok axta apmeykha, 
tén han cadena elyawe. 

2Apmágkek axta yéwa ekwányam xa Dios apchásenneykha nak, cham'a 

nano' yéwa ektaha nak kelyekhama' agko' ekwesey nak Satanás, aptetchek 
axta nahan ekweykmoho mil apyeyam. 

3Apyenyenték axta kañe' máxek ekmatawóneg agko', apchahakkásekxeyk 

axta nahan átog, keñe axta apchapa xama aksok ma'a átog yakwayam 
enxoho megkalyexanchesha apyókxoho énxet'ák ekwokmoho ekyeyk'a mil 
apyeyam, yeyk'ak sat agkok xa mil apyeyam nak, keñe sat kólyenyekxak 
yakwatakxoho agko' xa yéwa ekwányam nak. 

4Ekwet'ak axta ko'o taháno ektakmalma yetlo apheykha néten ma'a 

apkelxawágko axta kélyaheykekxoho yakwayam etnehek 
apkelyekpelchémo apyókxoho énxet'ák. Ekwet'ak axta nahan ko'o aphagák 
ma'a ektaha axta kélyaktencháseyak apyespa'ák eñama meyenseyam 
apkeltenneykha Jesús apwesey tén han ma'a amya'a eñama nak Dios. Axta 
elpeykesamok aksok nawhak eklo xa énxet'ák nak, axta nahan 
elpeykesamok ma'a kéleykmáseso kélheyásekegkoho nak aksok nawhak 
eklo, axta nahan yahayók keytek elkahaso aksok nawhak eklo m'a 
ekpayhakxa nápát, esenhan ma'a apmek. Ekwet'ak axta nahan ko'o 
apnakxétekhágwokmo xa énxet'ák nak. Kelwese'e axta aptamhágkok xamo' 
Cristo ekweykmoho mil apyeyam. 

5Wánxa agkok axta eyke enakxétehágwokmok nápakha m'a ektaha axta 

apkeletsapma megkayeyk'a xa mil apyeyam nak. Cháxa ektaha nak émha 
amonye nennakxétekhágwayam xa. 

6Apkeleñémo agko' ektaha nak apmonye kélxátekháseyam eñama apteme 

Dios énxet'ák apagkok. Megkatnehek sat nahan ánet apkeletsapeykekxoho 
xa énxet'ák nak, appasmo apkelmaxnéseso Dios énxet'ák apagkok sat 
etnahagkok, tén han appasmo apkelmaxnéseso m'a Cristo énxet'ák 

apagkok, etnahagkok sat nahan kelwese'e xamo' Cristo ekweykmoho mil 
apyeyam. 

Kélyenyeykekxa kelyehama' 

7Yeyk'ak sat agkok mil apyeyam, kólyenyekxak sat Satanás ma'a 

ekmomaxchexa nak. 

8Katyapok sat yakwayam kalyexanchesha apyókxoho énxet'ák apheykha 

nak keso náxop; kalyexanchesha sat ma'a Gog tén han ma'a 
Magog, cham'a apxámokma nak sẽlpextétamo apagkok ektémol'a xóp ánek 
neyáwa wátsam ekwányam. Yaknekxak sat yakwayam yempakha'. 

9Apsawhekxók axta ekyókxoho keso náxop, apwakha'ak axta nahan ma'a 

Dios énxet'ák apagkok nak apkelpakxeneyak, axta anhan apwakha'ak ma'a 
tegma apwányam apchásekhayókxa nak Dios. Wánxa agkok teyekmek axta 
eyke táxa eñama néten, apsawhekpók axta nahan apkelmeta xa 
sẽlpextétamo nak. 

10keñe axta kélyenyawa neyseksa táxa ekpaxkamaxche aksok ánek 

eyálewomol'a m'a kelyekhama' ektaha axta elyexancháseykha énxet'ák, 
cham'a kélyenyawakxa axta nahan aksok nawhak eklo, tén han ma'a énxet 
aplegaso axta amya'a megkamámnaksoho nak, cháxa yakwánxa nak han 
kóllegásesagkohok ekyókxoho ekhem tén han ekyókxoho axta'a xa 
megkatnegwayam enéxa. 

Kélteme kélyekpelchémo énxet'ák ekyetnakxa m'a taháno ekmopé ekyawe nak 

11Ekwet'ak axta ko'o taháno ekmopé ekyawe, tén han ma'a ektaha axta 

apha néten. Massék axta aksa xóp tén han néten apwakto m'a ektaha axta 
apha néten xa taháno nak, massawók axta ekwetáxko cha'a. 

12Ekwet'ak axta ko'o apchakneyncha'a amonye ekyetnakxa taháno 

ektakmalma énxet'ák apkeletsapma axta, cham'a meyke kéláyo nak tén han 
ma'a ekyawe kéláyo nak. Kélmeykásegkek axta weykcha'áhak, axta anhan 
kélmeykásak ma'a mók weykcha'áhak eknaktáxésamaxchexa nak 
apkelwesey m'a peya nak elxawagkok ekyennakte apnenya'ák. Kéltemék 
axta sekxo' kélyekpelchémo énxet'ák, cham'a ektémakxa enxoho aksok 
apkeláneyak, keñe axta anhan kéltaha kélyekpelchémo m'a ektémakxa nak 
ekyetno weykcha'áhak eknaktáxésamaxche apkeltémakxa xa énxet'ák 
ektaha axta apkeletsapma. 

13Wátsam ekwányam axta nahan apkelenyektak ma'a ektaha axta 

apkeletsapwayam kañe' wátsam ekwányam, ektémakxa wese' ekwányam 
nétsapma axta anhan apkelenyektak ma'a ektaha axta apkeletsapma; 
kéltemék axta nahan kélyekpelchémo apyókxoho xa énxet'ák nak, cham'a 
ektémakxa axta aksok apkeláneyak. 

14Keñe axta kélyenyawa neyseksa táxa m'a ektémakxa nak wese' 

nétsapma, cham'a ektahakxa nak ánet nétsapma, 

15cham'a kélchexeykxa axta nahan énxet'ák megkaxneykegko nak 

apkelwesey m'a weykcha'áhak eknaktáxésamaxchexa nak apkelwesey 
énxet'ák peya nak elxawagkok ekyennakte apnenya'ák. 

 

Apocalipsis 21 
Axnagkok néten tén han xóp axnagkok 

1Ekwet'ak axta ko'o axnagkok néten tén han xóp axnagkok natámen 

xa, hakte massegwokmek axta m'a néten ektaha axta émha amonye, tén 
han ma'a xóp émha amonye axta, massegwokmek axta anhan wátsam 
ekwányam. 

2Ekwet'ak axta ko'o tegma apwányam aptakmalma Jerusalén aphaxnagkok, 

apweywentek axta apkeñama m'a néten, apkeñama m'a nápakto' Dios, 
penchásamáxchek axta kéláneykekxa ektémol'a kelán'a ektaxneykekxa 
ektaxno yakwayam kalyamhápok. 

3Ekleg'ak axta ko'o kélpeywa ekyennakte agko' eñama m'a ekyetnakxa axta 

taháno ektakmalma. Entahak axta amya'a s'e: “Apheyk kaxwo' Dios 
nepyeseksa énxet'ák. Exek sat nahan cha'a xamo', énxet'ák apagkok sat 
nahan etnahagkok xa énxet'ák nak. Dios sat nahan etnehek Dios apagkok 
xa énxet'ák nak. 

4Emasésesek sat Dios apaktégmenek xa énxet'ák nak, kamaskok sat 

nétsapma, kamaskok sat nahan ma'a nenlekxagweykha nak, kamaskok sat 
nahan ma'a senlapwayam nak, kamaskok sat nahan ma'a nenlegeykegkoho 
ekmáske nak, hakte massegwokmek axta m'a ekyókxoho aksok ekyetnama 
axta nano' axta.” 

5Aptahak axta appeywa m'a ektaha axta apha néten aptaháno ektakmalma. 

Entahak axta appeywa s'e: “Elanak ko'o axnagcha'ák ekyókxoho aksok.” 
Aptahak axta nahan se'e: “Etaxés xa, hakte ekmámnaksoho agko' xa 
amya'a nak, payhawok nahan kóltehek megkólya'áseyam.” 

6Keñe axta aptaha seyáneya s'e: “Penchásexchek elánamáxche ekyókxoho 

aksok, ko'o sekteme sémha emonye, tén han ektemegwánxa néxa, ko'o 
nahan sekteme eyeynókxa tén han ektemegwánxa néxa. Hem agkok 
enchakhak énxet, wagkok sat ko'o yegmen eñama m'a ekteyapmakxa nak 
yegmen ekyennaktésamo nak egnenyek, agkések sat meyke ekyanmaga. 

7Enxet ektahakxa enxoho apmalanma, exkekxak sat ekyókxoho xa aksok 

kélpagkancheso nak, Dios apagkok sat ko'o hetnehek xa énxet nak, keñe 
sat ko'o atnehek hatte xa énxet nak. 

8Keñe m'a énxet apcháyo nak aksok, tén han ma'a énxet'ak apkelyenseyam 

nak apteme melya'áseyam, tén han ma'a énxet'ák ekmaso nak 
apkeltémakxa, tén han ma'a énxet'ák apchakhamol'a pók, tén han ma'a 
énxet'ák ekmaso nak apkeltémakxa kalmopsexta'a, tén han ma'a énxet'ák 
aptamhéyak nak kelyohóxma'a, tén han ma'a énxet'ák apkelpeykesamo nak 
kéleykmáseso, tén han ma'a apyókxoho énxet'ák apkelmopwancha'a 
amya'a nak, sat kalpehemmok apkelmahéyak neyseksa aksok ánek 
eyálewomakxa xa énxet'ák nak, cham'a ektahakxa nak ánet nétsapma.” 

Jerusalén aphaxnagkok 

9Apxegakmek axta xama Dios apchásenneykha apkeñama nepyeseksa m'a 

siete Dios apkelásenneykha nak, cham'a apkelmeykha axta siete egheykok 
elláneykegkoho siete ektemegwánxa néxa aksok elmasagcha'a. Aptahak 
axta seyáneya s'e: “Empoho hana, axekmósek sat xép ektémakxa kelán'a 
ekpagkanamaxche nak, cham'a peya nak etnehek aptáwa Nekkések 
Apketkok.” 

10Ekwet'ak axta ko'o ektahakxa sexekmóso m'a Espíritu, máxa axta 

sekwanmagko séntama Dios apchásenneykha néten egkexe ekwenakte, 
netno' axta m'a, exekmósek axta tegma apwányam Jerusalén 
aptakmalma, apweywentek axta apkeñama néten, apkeñama m'a aphakxa 
nak Dios. 

11Dios elseyexma apagkok axta nahan kelsasóxma xa tegma apwányam 

nak, máxa axta apkelsasóxma tegma m'a meteymog ektakmalmal'a 
elyenma, máxa axta m'a meteymog ekyennaktel'a, cham'a ektémakxal'a 
sokpeysyam elyenma. 

12Netna'awok axta nahan nepyáwa kélhaxta xa tegma apwányam nak, 

elyawa axta nahan kélhaxta, doce axta nahan ekyókxoho átog, 
apchakneykha axta nahan Dios apkelásenneykha ekyókxoho atña'ák, 
ekyókxoho átog axta nahan naktáxésamaxchek apkelwesey m'a doce pók 
aptémakxa énxet'ák apkeleñama nak Israel. 

13Antanxo axta átog ekpayho ekteyapmakxa ekhem, antanxo axta nahan 

átog ekpayho nexcheyha, antanxo axta nahan átog ekpayho nepyeyam, 
antanxo axta nahan átog ekpayho nak taxnegwánxa ekhem. 

14Doce meteymog axta nahan héyegkok ekméyak xa tegma nepyáwa 

kélhaxta nak, cham'a meteymog eknaktáxésamaxko nak apkelwesey doce 
Nekkések Apketkok seykha amya'a apagkok nak.” 

15Apsókha axta nahan kélyetsáteyak ekyátekto elyenma m'a Dios 

apchásenneykha sepakhetchesa axta ko'o, yakwayam elyetsetagkok xa 
tegma apwányam nak, tén han ma'a atña'ák nak, tén han ma'a kélhaxta nak 
nepyáwa. 

16Hawók axta mók napakhaw'eyk appayhakxa xa tegma apwányam nak, 

hawók axta nahan mók ma'a apwegkakxa. Apkelyetsátégkek axta Dios 
apchásenneykha xa tegma apwányam nak: dos mil doscientos kilómetros 
axta apwegkakxa; hawók axta mók apwegkakxa, hawók axta nahan mók 
ma'a ekmaheyak nak néten, hawók axta nahan mók appayhakxa. 

17Keñe axta nahan apkelyetsátégko Dios apchásenneykha m'a tegma 

apwányam kélhaxta nak nepyáwa; Sesenta y cinco metros axta ekwegkakxa 
xa, ektémol'a énxet apkelyetsáteyak, cham'a aptahakxa axta 
apkelyetsátégko Dios apchásenneykha. 

18Meteymog ekyennakte axta nahan elánamáxche kélhaxtegkeso nepyáwa 

xa tegma apwányam nak, keñe axta sawo ekyátekto elyenma m'a tegma 
apwányam nak, máxa axta m'a sokpeysyam la'a elyenma. 

19Mók ektémakxa meteymog ektakmalma axta kélyepetchesók 

kélnaxegkáseykencha'a xa tegma apwányam kélhaxtegkeso nak nepyáwa, 
cham'a ektaha axta ekyennaktéso; meteymog ektakmalma ekyennakte axta 
sekxo', keñe axta nahan ma'a meteymog ekyapakmatél'a, axta nahan ma'a 
meteymog ekhól'a sokpeysyam ekhal'a ektáxama, axta nahan ma'a 
meteymog hópa'atla'a; 

20meteymog ekmopé axta nahan, axta nahan ma'a meteymog ekyexwasél'a, 

tén han ma'a meteymog yáma ekyátekto ekyepetchel'a yáma hópa'at, axta 
nahan ma'a meteymog ekyapakmaté ekyepetchel'a hópa'at, axta nahan 
ma'a meteymog ekyátektol'a, axta nahan ma'a meteymog hópa'at agko' la'a, 
axta nahan ma'a meteymog yáma ekyátektol'a, meteymog hómáyok axta 
nahan. 

21Doce aksok elyakye ekhó lamom axta m'a doce átog nak, xama aksok 

ekyakye ekhó lamom axta cha'a elánamáxche xama átog, sawo ekyátekto 
elyenma agko' axta nahan ma'a ámay nepyeseksa xa tegma apwányam 
nak, máxa axta m'a sokpeysyamla'a elyenma. 

22Axta ko'o ót'ak tegma apagkanamap xa tegma apwányam nak, hakte 

Wese' egegkok Dios ekha apyennakte apteme apyakmagkaso tegma 
appagkanamap, tén han ma'a Nekkések Apketkok. 

23Axta nahan keyméxchek kalsaksek exma ekhem xa tegma apwányam 

nak, tén han ma'a apkelsasóxma nak pelten, hakte Dios elseyexma apagkok 
axta kelsasóxma xa, axta Dios chálewaso apagkok ma'a Nekkések 
Apketkok. 

24Neyseksa elseyexma sat nahan exmakha énxet'ák keso náxop eñama xa 

tegma apwányam nak, keñe sat egkések kelwese'e apkelwányam 
apkeleñama náxop aksok apagkok elmomnáwa xa tegma nak. 

25Yókxoho ekhem sat nahan katnehek ekmayhe átog xa tegma apwányam 

nak, méko sat nahan katnehek axta'a m'a. 

26Kólmések sat ektémakxa nak ekxákma aksok apagkok eltakmela énxet'ák 

xa tegma apwányam nak. 

27Wánxa agkok, megkatxek sat eyke aksok ekmanyása m'a, metxek sat 

nahan ma'a énxet ekmaso agko' nak aptémakxa, esenhan ma'a aksok 
sẽlyexancheseykha nak, wánxa sat elántexek ma'a énxet'ák 
eknaktáxésamaxko nak apkelwesey weykcha'áhak eknaktáxésamaxchexa 
nak apkelwesey énxet'ák peya nak elwagkasakpok teyp, cham'a 
weykcha'áhak ektaha nak Nekkések Apketkok apagkok. 

 

Apocalipsis 22 

1Exekmósek axta ko'o xama Dios apchásenneykha wátsam eyáxñeyo 

yegmen, yegmen ekyennaktésamo egnenyek axta m'a. Yagkáxawók axta 
yegmen, máxa axta m'a sokpeysyamla'a elyenma. Axta keñamak ektepa 
m'a aphamakxa nak néten aptaháno Dios tén han ma'a Nekkések Apketkok, 

2kenyeyk axta yegmen ámay nepyeseksa tegma apwányam. Kenmeyk axta 

yámet ekyennaktésamo egnenyek neyáwa wátsam ektakmalma, kenmeyk 
axta nahan mók ma'a mók nekha wátsam, yókxoho pelten axta nahan cha'a 
katnehek ekyexno xa yámet nak, doce axta cha'a katnehek ekyexneykekxa 
xama apyeyam, kaltakmelchesamhok axta cha'a apyókxoho énxet'ák 
apheykha náxop áwa' xa yámet nak. 

3Méko sat nahan katnehek aksok aptaknagkamol'a Dios ma'a, hakte keytek 

sat Dios aptaháno ektakmalma m'a tegma apwányam nak, exek sat nahan 
Nekkések Apketkok ma'a, elpeykeshok sat nahan ma'a ektaha nak 
apkelásenneykha. 

4Apakta'ák apagko' sat nahan étak Dios ma'a ektaha nak apkelásenneykha, 

kaxnagkok sat nahan apwesey m'a nápakta'a. 

5Méko sat nahan katnehek axta'a m'a tegma apwányam nak, kamaskok sat 

nahan apkepmenyého chálewaso ektaha nak apheykha m'a, tén han ma'a 
elsasó nak exma ekhem, hakte Dios Wese' egegkok sat egkések 
elseyexma, kelwese'e sat nahan etnahagkok megkatnegwayam enéxa. 

Chágketwokmek kaxwo' apweyktamxa Jesucristo 

6Aptahak axta seyáneya Dios apchásenneykha s'e; “Ekmámnaksoho agko' 

se'e amya'a nak, kélwanchek megkólya'asók, apcháphásek axta 
apchásenneykha Dios Wese' egegkok, aptaha axta apméso Espíritu 
apagkok ma'a énxet'ák ektaha nak apkellegaso appeywa, yakwayam 
enxoho exekmósek apkelásenneykha peya kañehémhok katnehek xa.” 

7“¡Kaxwo' sat awata'! ¡Apkeleñémo sat ma'a ektaha nak apkelyaheykekxoho 

amya'a ekxeyenma nak yakwánxa katnehek egmonye eknaktáxesamaxko 
nak se'e weykcha'áhak nak!” 

8Ko'o Juan, ekwet'ak axta ko'o xa aksok nak, ekleg'ak axta nahan. 

Eltekxekkek axta ko'o etapnák apkenmágkaxa Dios apchásenneykha 
ektaha axta sexekmóso xa, ekmokók axta alpeykeshok, natámen sekweté 
xa, tén han natámen seklegé. 

9Wánxa agkok, aptahak axta seyáneya s'e: “Ná etne aksa xa, ko'o nahan 

sekteme Dios apchásenneykha, ekhawók ko'o exchep, ekhawók nahan 
ma'a apkelyáxeg'a ektaha nak apkellegaso Dios appeywa, ekhawók nahan 
ma'a ektaha nak apkelyaheykekxoho ektémakxa nak eknaktáxésamaxche 
s'e weykcha'áhak nak. Elpeykesho m'a Dios.” 

10Aptahak axta nahan seyáneya s'e: “Ná ekpós aksa s'e amya'a ekxeyenma 

nak yakwánxa katnehek egmonye, eknaktáxésamaxko nak se'e 
weykcha'áhak nak, hakte chágketwokmek kaxwo' ekhem yakwánxa nak 
kasawhaxkohok katnehek xa. 

11Yoho elának aksok ekmaso m'a énxet ektaha nak ekmaso aptémakxa, 

yoho nahan elának aksok ekmanyása m'a énxet ekmanyása nak 
aptémakxa, wánxa agkok, elenxanmohok apagkok nahan apkelané aksok 
ektakmela m'a énxet ektaha nak ektakmela aptémakxa, tén han 
elenxanmohok apteme appagkanchásamap Dios ma'a énxet ektaha nak 
appagkanchásamap Dios.” 

12“Nakso', kaxwo' sat awata' asantámhok sat nahan ko'o ekyakmageykekxa 

m'a ektémakxa enxoho aksok apkelané énxet. 

13Ko'o sekteme sémha emonye tén han ektemegwánxa néxa, sekteme 

nahan eyeynókxa tén han ektemegwánxa néxa, sekteme nahan ektepakxa, 
tén han eksawhexchexa.” 

14Apkeleñémo agko' énxet apkelyenyeso nak apkelnakta, hakte 

kaphemmok sat yakwayam etawagkok ekyexna m'a yámet 
ekyennaktésamo nak egnenyek, elepwának sat nahan elántexek ma'a 
tegma apwányam nak. 

15Melántexek sat eyke m'a énxet ekmaso agko' nak apkeltémakxa 

apkelyetchesamakpoho nak semheg, tén han ma'a aptamhéyak nak 
kelyohóxma, tén han ma'a apkeláneykegko nak ekmaso apkeltémakxa 
kalmopsexta'a, tén han ma'a apchakhe nak pók, tén han ma'a 
apkelpeykesamo nak kéleykmáseso, tén han ma'a apyókxoho énxet ektaha 
nak ekleklamo apwáxók negmowána amya'a nak, cham'a aptamheykegko 
nak apkelmopwána amya'a. 

16“Ko'o Jesús, eyáphásek ko'o seyásenneykha apkeñama néten yakwayam 

eltennaksek ekyókxoho apchakneykekxexa énxet ektéma nak xa, ko'o 

sekteme señama nepyeseksa David aptawan'ák neptámen, ko'o nahan 
sekteme yaw'a apwányam apteyapmol'a axto'o agko'.” 

17Aptahak seyáneya Espíritu aptakmalma tén han Nekkések Apketkok 

aptáwa s'e: “¡Empoho!” Enxet ektahakxa enxoho aplegé etne nahan 
appeywa s'e: “Empoho” Hem agkok enchakhak énxet, cham'a, 
apmopmenyého nak ének yegmen, empoho eyhagwata s'e yegmen 
ekyennaktésamo nak egnenyek meyke ekyanmaga. 

18Negyókxoho ektahakxa enxoho negháxenmo xa amya'a ekxeyenma nak 

yakwánxa katnehek egmonye, eknaktáxésamaxko nak se'e weykcha'áhak 
nak, ektahak ko'o seyáneya kéxegke seyésa s'e: Apyepetchesek agkok 
enxama mók amya'a se'e ekyetnama nak eknaktáxésamaxche, sat 
katnehek aplegasáseykegkoho Dios xa ektémakxa nak aksok elmaso 
eknaktáxésamaxche s'e weykcha'áhak nak. 

19Apmasések agkok nekha eknaktáxésamaxche enxama xa amya'a 

ekxeyenma nak yakwánxa katnehek egmonye, émentemekxak sat nahan 
Dios ektémakxa nak ekpayhémo etwok ekyexna m'a yámet 
ekyennaktésamo nak egnenyek, cham'a ekpehewayam enxoho apxawé, tén 
han emasésesek ma'a ektémakxa nak ekpayhémo etxek ma'a tegma 
apwányam aptakmalma ekxeyenma nak aptémakxa s'e 
eknaktáxésamaxche nak weykcha'áhak. 

20Aptahak appeywa ektaha nak apxeyenma s'e: “Nakso', kaxwo' sat awata'.” 

Katnahagkok sat. ¡Exyem Wese' Jesús! 

21Wese' egegkok Jesús sat etnehek apméso naksa kélyókxoho kéxegke m'a 

ektémakxa nak segemleykekxoho. 

